
Jarai - All Bible 

(Hơdrôm Hră Rơgoh Hiam) 
 

Tơlơi Pơgop Hơđăp 

 

Čơdơ̆ng Phŭn 

Čơdơ̆ng Phŭn 1 

Tơlơi Ră Ruai Kơ Tơlơi Hrih Pơjing 

1Hlak blung hlâo, Ơi Adai hrih pơjing adai laih anŭn lŏn tơnah. 

2Lŏn tơnah sŭl kŭl hông hang ƀu hơmâo rup ôh; tơlơi kơnăm mơmŏt dŏ ƀơi ngŏ 
jơlah ia dơlăm, laih anŭn Yang Bơngăt Ơi Adai hlak pơpư̆ pơgơi nao rai ƀơi jơlah 
ia anŭn. 

3Giŏng anŭn, Ơi Adai pơhiăp, “Brơi hơmâo tơlơi bơngač.” Tui anŭn, hơmâo tơlơi 
bơngač mơtam. 

4Tơdang Ơi Adai ƀuh tơlơi bơngač anŭn, Ñu mơak yơh, giŏng anŭn Ñu pơkăh 
pơpha tơlơi bơngač mơ̆ng tơlơi mơmŏt. 

5Ñu pơanăn kơ tơlơi bơngač jing “Hrơi” laih anŭn kơ tơlơi mơmŏt jing “Mlam.” 
Klăm rơgao laih anŭn mơguah rai, anŭn jing hrơi tal sa. 

6Giŏng anŭn, Ơi Adai pơhiăp, “Brơi hơmâo kuăl hŏng kiăng kơ pơkăh pơpha tŏng 
krah ia hăng ia.” 

7Tui anŭn, Ñu hrih pơjing kuăl hŏng, laih anŭn pơkăh pơpha ia gah yŭ kơ kuăl 
hŏng hăng ia gah ngŏ kơ kuăl hŏng. 

8Ñu pơanăn kuăl hŏng anŭn “Adai.” Klăm rơgao laih anŭn mơguah rai, anŭn jing 
hrơi tal dua. 

9Giŏng anŭn, Ơi Adai pơhiăp, “Brơi ia gah yŭ adai pơtŭm hrŏm hơbĭt amăng sa 
anih, anŭn kăh dưi thâo ƀuh anih thu.” Tui anŭn, hơmâo kar hăng anŭn mơtam. 

10Ñu pơanăn anih thu anŭn “Lŏn Tơnah,” laih anŭn ia pơƀut hrŏm hơbĭt sa anih 
Ñu pơanăn “Ia Rơsĭ.” Tơdang Ơi Adai ƀuh tơlơi anŭn, Ñu mơak yơh. 

11Giŏng anŭn, Ñu pơhiăp, “Brơi lŏn tơnah pơtơbiă rai abih bang djuai kơyâo 
pơtâo, đơđa khul hơmâo rai sar pơjĕh laih anŭn đơđa hơmâo rai boh čroh.” Tui 
anŭn, hơmâo kar hăng anŭn mơtam. 

12Laih anŭn lŏn tơnah pơtơbiă rai djŏp mơta kơyâo pơtâo kar hăng añăm tăm, 
sar pơjĕh laih anŭn boh čroh hơmâo pơjĕh tui hluai hăng djuai gơñu. Tơdang Ơi 
Adai ƀuh tơlơi anŭn, Ñu mơak yơh. 

13Klăm rơgao laih anŭn mơguah rai, anŭn jing hrơi tal klâo. 

14Giŏng anŭn, Ơi Adai pơhiăp, “Brơi hơmâo bĕ khul tơlơi bơngač amăng adai 
kiăng kơ pơkăh pơpha hrơi hăng mlam, anŭn jing gru kơnăl kiăng pơrơđah khul 
bơyan, khul hrơi, khul thŭn; 

15laih anŭn brơi ƀing gơñu jing hĭ bĕ tơlơi bơngač prŏng amăng adai kiăng 
pơčrang ƀơi lŏn tơnah.” Tui anŭn, hơmâo kar hăng anŭn mơtam. 

16Laih anŭn Ơi Adai pơjing dua pul tơlơi bơngač prŏng, pul prŏng ƀiă git gai hrơi 
laih anŭn pul anet ƀiă git gai mlam; Ñu ăt hrih pơjing lu khul pơtŭ mơ̆n. 

17Ñu pioh hơdôm pul tơlơi bơngač anŭn amăng adai kiăng kơ pơčrang ƀơi lŏn 
tơnah, 

18git gai hrơi hăng mlam laih anŭn pơkăh pơpha tơlơi bơngač mơ̆ng tơlơi 
mơmŏt. Tơdang Ơi Adai ƀuh tơlơi anŭn, Ñu mơak yơh. 

19Klăm rơgao laih anŭn mơguah rai, anŭn jing hrơi tal pă̱. 

20Giŏng anŭn, Ơi Adai pơhiăp, “Brơi kơ ia hơmâo rai bĕ hăng lu djuai mơnơ̆ng 
mơnuă hơdip, laih anŭn hơmâo bĕ lu djuai thâo pŏr, brơi bĕ gơñu pŏr gah ngŏ 
kơ lŏn tơnah amăng adai rơngit.” 

21Tui anŭn, Ơi Adai hrih pơjing rai lu djuai mơnơ̆ng mơnuă prŏng laih anŭn abih 
bang djuai mơnơ̆ng mơnuă anet hơdip amăng ia tui hăng djuai gơñu. Laih anŭn 
Ñu ăt hrih pơjing djŏp mơta djuai thâo pŏr tui hăng djuai gơñu mơ̆n. Tơdang Ơi 
Adai ƀuh tơlơi anŭn, Ñu mơak yơh. 

22Ñu bơni hiam kơ abih bang hăng pơhiăp, “Pơlar lu jai bĕ, laih anŭn hơmâo djŏp 
bĕ amăng abih bang ia anet prŏng.” Laih anŭn kơ hlô mơnơ̆ng thâo pŏr Ñu 
pơhiăp, “Pơlar lu jai bĕ ƀơi lŏn tơnah.” 

23Klăm rơgao laih anŭn mơguah rai, anŭn jing hrơi tal rơma. 

24Giŏng anŭn, Ơi Adai pơhiăp, “Brơi kơ lŏn tơnah pơtơbiă rai bĕ djŏp mơta hlô 
mơnơ̆ng hơdip kar hăng: Hlô mơnơ̆ng rong, hlô mơnơ̆ng glai, hlô mơnơ̆ng rui 
laih anŭn arơ̆ng aruăč tui hluai djuai gơñu.” Tui anŭn, hơmâo kar hăng anŭn 
mơtam. 

25Laih anŭn Ơi Adai hrih pơjing hơdôm hlô mơnơ̆ng rong, hlô mơnơ̆ng glai, hlô 
mơnơ̆ng rui laih anŭn arơ̆ng aruăč lŏn tơnah tui hluai hăng djuai gơñu. Tơdang 
Ñu ƀuh tơlơi anŭn, Ñu mơak yơh. 

26Giŏng anŭn, Ơi Adai laĭ, “Bĕ ƀing ta hrih pơjing ƀing mơnuih hrup hăng ƀing ta. 
Laih anŭn brơi kơ ƀing gơñu hơmâo tơlơi dưi gah ngŏ kơ abih bang hơdôm 

mơnơ̆ng mơnuă amăng ia, čim brĭm hăng adai, hlô mơnơ̆ng rong, abih bang lŏn 
tơnah laih anŭn kơ abih hơdôm hlô mơnơ̆ng pơkŏn prŏng laih anŭn anet ƀơi lŏn 
tơnah.” 

27Tui anŭn, Ơi Adai hrih pơjing mơnuih hrup hăng Ñu pô; hrup hăng Ơi Adai yơh 
Ñu hrih pơjing gơ̆; Ñu hrih pơjing ƀing gơ̆ đah rơkơi laih anŭn đah kơmơi. 

28Laih anŭn Ơi Adai bơni hiam kơ ƀing gơñu tui anai, “Pơlar rai lu bĕ ƀơi lŏn 
tơnah anai hăng jing khua kơ lŏn tơnah, laih anŭn dưi git gai abih bang mơnơ̆ng 
mơnuă amăng ia, čim brĭm hăng adai laih anŭn dưi git gai djŏp hlô mơnơ̆ng ƀơi 
lŏn tơnah.” 

29Giŏng anŭn, Ơi Adai laĭ kơ ƀing mơnuih anŭn, “Anai nê, Kâo hơmâo pha brơi 
laih djŏp mơta pơjĕh gơnam tăm wơ̆t hăng djuai boh čroh ƀơi lŏn tơnah kơ ƀing 
gih kiăng kơ ƀơ̆ng; 

30samơ̆ kơ abih bang hlô mơnơ̆ng, abih khul čim brĭm amăng adai laih anŭn 
arơ̆ng aruăč rui ƀơi lŏn tơnah, Kâo hơmâo pha brơi laih rơ̆k hăng añăm tăm 
mơtah jing gơnam ƀơ̆ng.” Tui anŭn, hơmâo kar hăng anŭn mơtam. 

31Ơi Adai ƀuh abih bang tơlơi Ñu hơmâo hrih pơjing anŭn jing hiam, tui anŭn Ñu 
mơak biă mă yơh. Klăm rơgao laih anŭn mơguah rai, anŭn jing hrơi tal năm. 

Čơdơ̆ng Phŭn 2 

1Tui anŭn yơh, abih bang kơyâo pơtâo mơnơ̆ng mơnuă Ñu hơmâo hrih pơjing 
tŏ tơroai giŏng laih. 

2Ƀơi hlâo kơ hrơi tal tơjuh Ơi Adai pơgiŏng hĭ hơget tơlơi Ñu hơmâo ngă laih 
hăng pơdơi mă bruă ƀơi hrơi tal tơjuh mơ̆ng abih bang bruă Ñu. 

3Tui anŭn, Ơi Adai bơni hiam kơ hrơi tal tơjuh laih anŭn pioh hrơi anŭn yom 
hơjăn, yuakơ ƀơi hrơi anŭn yơh Ñu pơdơi mơ̆ng abih bang bruă Ñu hơmâo 
pơgiŏng hĭ laih amăng tơlơi Ñu hrih pơjing. 

Adam Hăng HʼEwơ Amăng Đang Iden 

4Anai yơh jing hră čih pioh kơ tơlơi phŭn rơjŭng kơyâo pơtâo mơnơ̆ng mơnuă 
Ơi Adai hơmâo hrih pơjing laih. Tơdang Yahweh pơjing rai khul adai laih anŭn 
lŏn tơnah: 

5Hlak anŭn aka hơmâo kơyâo pơtâo ƀơi lŏn tơnah laih anŭn aka hơmâo sar 
pơjĕh čăt đĭ ôh, yuakơ Yahweh Ơi Adai aka brơi rai ia hơjan ƀơi lŏn tơnah ôh, 
laih anŭn ăt aka hơmâo hlơi pô jik čŏh lŏn đang mơ̆n; 

6samơ̆ hơmâo kơhŭl ia hơyŭh đĭ mơ̆ng lŏn tơnah laih anŭn pruih djŏp ƀơi rŏng 
lŏn tơnah anai. 

7Giŏng anŭn, Yahweh Ơi Adai mă ƀruih lŏn ma̱n đĭ sa rup mơnuih; Ñu bluh brơi 
jua hơdip mŭt amăng grŏng adŭng gơ̆ laih anŭn mơnuih anŭn jing hĭ sa djuai 
hơdip yơh. 

8Giŏng anŭn, Yahweh Ơi Adai pơkra sa boh đang Iden hiam, jing pơ gah Ngŏ̱, laih 
anŭn Ñu pioh mơnuih, jing pô Ñu hơmâo ma̱n pơjing laih, dŏ pơ đang anŭn. 

9Laih anŭn Yahweh Ơi Adai ngă brơi kơ djŏp mơta kơyâo čăt đĭ ƀơi đang anŭn, 
anŭn jing hiam mơak kơ mơta lăng hăng jơma̱n kơ gơnam ƀơ̆ng yơh. Amăng 
tŏng krah đang anŭn hơmâo sa phŭn kơyâo pha brơi tơlơi hơdip laih anŭn sa 
phŭn kơyâo pha brơi tơlơi thâo hluh kơ abih bang tơlơi hiam ƀôdah tơlơi sat. 

10Sa ia krong rô găn amăng Đang Iden kiăng kơ pruih djŏp amăng đang; laih anŭn 
mơ̆ng anŭn pơkăh pơpha jing pă̱ ia krong. 

11Ia krong tal sa jing Phisôn; ñu rô nao jum dar tring Hawilah, jing anih hơmâo 
mah. 

12Anih anai hơmâo mah phŭn, kơtăk kơyâo ƀâo hiam laih anŭn hơdôm boh 
pơtâo yom mơ̆n. 

13Ia krong tal dua jing Gihôn; ñu rô nao jum dar tring Kus. 

14Ia krong tal klâo jing Tigris; ia anai rô nao gah ngŏ̱ kơ tring Assiria, laih anŭn 
ia krong tal pă̱ jing Huphrat. 

15Giŏng anŭn, Yahweh Ơi Adai mă mơnuih laih anŭn pioh ñu amăng Đang Iden 
kiăng kơ čŏh pla hăng răk wai. Yahweh Ơi Adai pơtă kơ mơnuih tui anai, 

16“Ih dưi ƀơ̆ng djŏp mơta boh čroh mơ̆ng djŏp mơta kơyâo amăng đang; 

17samơ̆ kơyâo brơi tơlơi thâo krăn tơlơi hiam tơlơi sat ih anăm ƀơ̆ng ôh; tơdah 
ih ƀơ̆ng djơ̆ boh kơyâo anŭn, ih či djai yơh amăng hrơi anŭn.” 

18Giŏng anŭn, Yahweh Ơi Adai laĭ, “Ƀu hiam ôh kơ mơnuih dŏ hơdip hơjăn. Kâo 
či pơjing sa čô pô djru djơ̆ lăp hăng ñu yơh.” 

19Samơ̆ Ñu mă ƀruih lŏn hrih pơjing rai laih abih bang hơdôm hlô mơnơ̆ng laih 
anŭn khul čim brĭm amăng adai hăng ba abih bang rai kơ mơnuih kiăng kơ lăng 
hăng pơanăn; tui anŭn, hơget anăn mơnuih pơanăn kơ hơdôm hlô mơnơ̆ng 
anŭn, anŭn yơh jing tơhơnal tơlơi hiư̆m ngă hlô mơnơ̆ng hơmâo anăn kơ gơñu 
pô. 

20Tui anŭn, mơnuih pơanăn abih bang hơdôm hlô mơnơ̆ng rong, khul čim brĭm 
amăng adai laih anŭn hơdôm hlô mơnơ̆ng glai; samơ̆ bơ kơ mơnuih anŭn, gơ̆ pô 
ƀu hơmâo hlơi pô ôh jing pô djru djơ̆ lăp kơ gơ̆. 

21Giŏng anŭn, Yahweh Ơi Adai ngă brơi kơ mơnuih pĭt wơr, laih anŭn tơdang gơ̆ 
hlak dŏ pĭt, Yahweh mă tơbiă sa ƀĕ tơlang rơsŭ gơ̆ laih anŭn klôp mŭt asar ƀơi 
anih anŭn. 

22Yahweh pơjing rai sa čô đah kơmơi mơ̆ng tơlang rơsŭ mơnuih hăng ba gơ̆ rai 
kơ mơnuih anŭn. 

23Giŏng anŭn, mơnuih anŭn laĭ, “Anai nê, anai jing sa čô hrup hăng djuai kâo pô 
tơlang mă mơ̆ng tơlang kâo, laih anŭn asar mă mơ̆ng asar kâo. Anăn ñu jing ‘đah 
kơmơi’ yuakơ ñu hơmâo rai mơ̆ng đah rơkơi.” 

24Yua mơ̆ng anŭn yơh đah rơkơi či tơbiă đuaĭ hĭ mơ̆ng amĭ ama ñu laih anŭn 
pơgop hăng bơnai ñu; laih anŭn dua gơñu jing hĭ sa drơi jan yơh. 

25Đah rơkơi hăng đah kơmơi anŭn abih dua ƀing gơñu dŏ mơhlŭn, samơ̆ ƀing 
gơñu ƀu thâo mlâo ôh. 

Čơdơ̆ng Phŭn 3 

Tơlơi Mơnuih Ƀu Tui Gưt Kơ Ơi Adai 

1Hlak anai ala jing sa hlô mơnơ̆ng thâo pơčeh biă mă amăng hơdôm hlô mơnơ̆ng 
Ơi Adai hơmâo hrih pơjing laih. Ala tơña kơ đah kơmơi, “Djơ̆ mơ̆ Ơi Adai laĭ: Ƀing 
gih ƀu dưi ƀơ̆ng boh čroh mơ̆ng djŏp kơyâo amăng đang ôh hă?” 

2Đah kơmơi laĭ glaĭ. “Ƀing gơmơi dưi ƀơ̆ng boh čroh mơ̆ng djŏp mơta kơyâo 
amăng đang, 

3samơ̆ Ơi Adai hơmâo pơtă laih, ‘Ƀing gih ƀu dưi ƀơ̆ng boh čroh mơ̆ng phŭn 
kơyâo dŏ ƀơi tŏng krah đang anŭn ôh, kŏn dưi tĕk djơ̆ lơi; tơdah ƀing gih ƀơ̆ng, 
ƀing gih či djai yơh.’ ” 

4Samơ̆ ala anŭn laĭ glaĭ kơ đah kơmơi tui anai, “Sĭt ƀing gih ƀu či djai ôh. 

5Ơi Adai laĭ tui anŭn yuakơ Ñu thâo krăn tơdah ƀing gih ƀơ̆ng boh kơyâo anŭn, 
mơta gih či pŏk, či jing hrup hăng Ñu laih anŭn či thâo krăn hơget tơlơi jing hiam 
jing sat yơh.” 

6Tui anŭn, tơdang đah kơmơi anŭn ƀuh phŭn kơyâo anŭn hiam mơak kơ mơta 
lăng laih anŭn jơma̱n yơh kiăng kơ ƀơ̆ng, laih dơ̆ng ñu ăt pơmĭn boh kơyâo anŭn 
či ngă brơi kơ mơnuih jing rơgơi mơ̆n. Tui anŭn, ñu pĕ boh kơyâo anŭn hăng 
ƀơ̆ng hĭ yơh. Giŏng anŭn, ñu brơi ƀiă kơ rơkơi ñu, gơ̆ ăt ƀơ̆ng mơ̆n. 

7Laih kơ ƀing gơñu ƀơ̆ng, mơta gơñu pŏk laih anŭn ƀing gơñu thâo krăn gơñu 
pô dŏ mơhlŭn; tui anŭn yơh ƀing gơñu sĭt mă khul hla kơyâo hra hăng pơgang 
gơñu pô. 

8Klăm anŭn ƀing gơñu hơmư̆ dơnai Yahweh Ơi Adai rơbat amăng đang, laih 
anŭn mơnuih hăng bơnai ñu đuaĭ kơdŏp gơñu pô mơ̆ng anăp Yahweh Ơi Adai 
amăng khul kơyâo. 

9Samơ̆ Yahweh Ơi Adai iâu mơnuih tui anai, “Ơ Adam, pơpă ih dŏ lĕ?” 

10Mơnuih laĭ glaĭ, “Tơdang kâo hơmư̆ dơnai Ih amăng đang, kâo huĭ laih anŭn 
pơdŏp hĭ kâo pô mơ̆ng Ih, yuakơ kâo dŏ mơhlŭn.” 

11Ơi Adai tơña, “Hlơi pô laĭ brơi kơ ih thâo ih dŏ mơhlŭn lĕ? Ih hơmâo ƀơ̆ng boh 
kơyâo Kâo khă ƀu brơi ƀơ̆ng anŭn hă?” 

12Mơnuih laĭ glaĭ, “Pô đah kơmơi Ih brơi dŏ hăng kâo anai yơh jing pô brơi kơ 
kâo boh kơyâo anŭn, laih anŭn kâo ƀơ̆ng hĭ laih.” 

13Tui anŭn, Yahweh Ơi Adai tơña kơ đah kơmơi, “Yua hơget ih hơmâo ngă laih 
tui anŭn lĕ?” Ñu laĭ glaĭ, “Ala plư kâo laih anŭn kâo ƀơ̆ng hĭ laih.” 

Ơi Adai Klă̱ Kơđi 

14Tui anŭn, Yahweh Ơi Adai pơhiăp kơ ala anŭn, “Yuakơ ŏng hơmâo ngă laih 
tơlơi anŭn; ŏng či tŭ mă tơlơi hơtŏm păh anai yơh amăng tŏng krah hơdôm djuai 
hlô mơnơ̆ng rong laih anŭn hlô mơnơ̆ng glai: Čơdơ̆ng mơ̆ng ră anai, ŏng či rui 
hăng hlŭng ŏng laih anŭn či ƀơ̆ng ƀruih lŏn amăng abih hrơi ŏng dŏ hơdip. 

15Kâo či ngă brơi kơ ŏng laih anŭn đah kơmơi anŭn pơrơmut kơ tơdruă; kơnung 
djuai ñu hăng kơnung djuai ŏng či jing hĭ rŏh ayăt nanao yơh; ñu či pơrơka hĭ 
akŏ ŏng laih anŭn ŏng či kĕ kơđŭl tơkai ñu yơh.” 

16Laih anŭn Ñu pơhiăp kơ đah kơmơi anŭn, “Kâo či thim đĭ tơlơi tơnap ih amăng 
tơlơi pi kian; amăng tơlơi ruă nuă yơh ih či hơmâo rai ană bă. Kơđai glaĭ, tơlơi 
amoaih kluh ih či pơđi̱ng nao kơ rơkơi ih yơh, laih anŭn ñu yơh či git gai ih.” 

17Laih anŭn Ñu pơhiăp kơ mơnuih, “Yuakơ ih hơmâo hơmư̆ tui hiăp bơnai ih 
hăng hơmâo ƀơ̆ng hĭ laih boh kơyâo Kâo hơmâo khă laih ƀu brơi kơ ih ƀơ̆ng 
anŭn, hơnŭn yơh lŏn tơnah či dŏ amăng tơlơi hơtŏm păh yuakơ ih yơh. Ih či mă 
bruă gleh glan amăng abih tơlơi hơdip ih kiăng kơ ngă kơ lŏn anŭn pơtơbiă rai 
gơnam ƀơ̆ng kơ ih. 

18Tơnah anŭn či hơmâo rai khul rơ̆k drơi laih anŭn phŭn hrĕ drơi, laih anŭn ih 
khŏm či ƀơ̆ng hơdôm añăm tăm glai yơh. 

19Ih khŏm či mă bruă gleh hăng ƀlĕ ia hâŏ kiăng kơ lŏn hơmâo rai djŏp mơta, tơl 
ih djai, ih či wơ̆t glaĭ kơ ƀruih lŏn jing anih hơmâo rai ih yơh. Ih hơmâo hrih 
pơjing rai mơ̆ng ƀruih lŏn, laih anŭn ih ăt či wơ̆t glaĭ pơ ƀruih lŏn mơ̆n.” 

20Mơnuih anŭn anăn Adam pơanăn bơnai ñu HʼEwơ, yuakơ gơ̆ či jing amĭ kơ 
abih bang mơnuih mơnam hơdip. 

21Laih anŭn Yahweh Ơi Adai mă khul klĭ hlô mơnơ̆ng pơkra jing ao kơ Adam 
hăng bơnai ñu, laih anŭn čut brơi kơ ƀing gơ̆. 

Ơi Adai Puh Pơđuaĭ Adam Hăng HʼEwơ Mơ̆ng Đang Iden 

22Giŏng anŭn, Yahweh Ơi Adai laĭ, “Anai nê, mơnuih hơmâo jing kar hăng ƀing ta 
laih, thâo krăn laih hơget tơlơi jing hiam jing sat. Ƀing gơñu ƀu dưi mă ƀơ̆ng boh 
čroh mơ̆ng kơyâo tơlơi hơdip laih anŭn hơdip hlŏng lar dơ̆ng tah.” 

23Tui anŭn yơh, Yahweh Ơi Adai brơi ñu tơbiă đuaĭ mơ̆ng Đang Iden laih anŭn 
kiăng kơ Adam jik jăh lŏn tơnah jing anih hơmâo rai ñu yơh. 



9 

 

 
© 2013 Jơrai Bible Association. 

  
 

 

24Ơi Adai puh pơđuaĭ hĭ mơnuih, laih anŭn ƀơi gah ngŏ̱ kơ Đang Iden Ñu pioh 
ƀing ling jang gak hăng sa ƀĕ đao apui mơñar dar hyu amăng djŏp anăp kiăng kơ 
pơgăn hĭ hlơi pô kiăng nao pơ kơyâo tơlơi hơdip. 

Čơdơ̆ng Phŭn 4 

Kain Laih Anŭn Abel 

1Tơdơi kơ anŭn ƀiă, Adam dŏ hrŏm hăng bơnai ñu, laih anŭn gơ̆ pi kian. Ñu 
tơkeng rai kơ sa čô ană đah rơkơi hăng laĭ, “Mơ̆ng Yahweh djru kơ kâo yơh, kâo 
hơmâo rai sa čô ană.” Tui anŭn, ñu pơanăn ană ñu anŭn Kain. 

2Tơdơi kơ anŭn ñu tơkeng rai sa čô ană đah rơkơi dơ̆ng, ñu pơanăn Abel. Tơdang 
ƀing gơñu prŏng laih, Abel jing pô wai triu, samơ̆ Kain jing pô mă bruă đang 
hơma. 

3Tơdơi kơ anŭn ƀiă, Kain ba rai ƀiă gơnam hơpuă ñu hăng pơyơr đĭ kơ Yahweh 
jing sa gơnam pơyơr. 

4Laih anŭn Abel ba rai ană triu blung hlâo amăng tơpul triu ñu, pơdjai hĭ laih 
anŭn ñu brơi hơdôm črăn hiam hloh jing gơnam ngă yang kơ Yahweh. Yahweh 
mơak hăng Abel laih anŭn hăng gơnam ngă yang ñu hơmâo pơyơr đĭ laih, 

5samơ̆ Ñu hơngah hĭ Kain wơ̆t hăng gơnam ngă yang gơ̆ pơyơr mơ̆n. Kain hil biă 
mă hăng glưh ƀo ̆  mơta yuakơ hil nač. 

6Giŏng anŭn, Yahweh pơhiăp kơ Kain, “Yua hơget ih hil biă mă lĕ? Yua hơget ƀo ̆  
mơta ih glưh trŭn lĕ? 

7Tơdah ih ngă djơ̆, ih či klao mơak yơh; samơ̆ yuakơ ih hơmâo ngă laih tơlơi ƀai, 
tui anŭn tơlơi soh hlak dŏ ƀơi bah amăng pran jua ih; tơlơi soh anŭn yơh kiăng 
git gai ih, samơ̆ ih khŏm dưi hĭ kơ ñu bĕ.” 

8Giŏng anŭn, Kain laĭ hăng adơi ñu Abel, “Nă, ta tơbiă nao bĕ pơ đang hơma.” 
Tơdang ƀing gơñu dŏ amăng đang hơma, Kain blŭng nao pơdjai hĭ adơi ñu. 

9Tơdơi kơ anŭn, Yahweh tơña kơ Kain, “Pơpă adơi ih Abel lĕ?” Ñu laĭ glaĭ, “Kâo 
ƀu thâo ôh. Kâo jing pô răng wai brơi adơi kâo hă?” 

10Giŏng anŭn, Yahweh pơhiăp, “Yua hơget ih hơmâo ngă laih tơlơi sat anai lĕ? 
Drah adơi ih hlak iâu mơ̆ng lŏn tơnah truh pơ Kâo, jing hiăp ñu iâu kơ tơlơi rŭ 
nua yơh. 

11Tui anŭn, ră anai tơlơi hơtŏm păh dŏ ƀơi ih; ih ƀu thâo jik jăh lŏn tơnah dơ̆ng 
tah. Lŏn tơnah hơmâo hrip mă laih drah adơi ih kar hăng ñu ha̱ amăng bah tŭ 
mă laih drah adơi ih anŭn mơ̆ng tơngan ih. 

12Tơdah ih kiăng jŭ pla kơyâo pơtâo, lŏn ƀu či pơtơbiă rai hơget gĕt ôh; ih či jing 
mơnuih ƀu hơmâo anih dŏ ôh samơ̆ đuaĭ hyu ƀơi lŏn tơnah yơh.” 

13Laih anŭn Kain laĭ kơ Yahweh, “Tơlơi pơkơhma̱l kâo anai jing prŏng hloh kơ 
kâo dưi gui. 

14Anai nê, Ih puh pơđuaĭ hĭ laih kâo hrơi anai mơ̆ng tơnah anai laih anŭn kâo 
đuaĭ kơdŏp ataih mơ̆ng anăp ih. Kâo či jing hĭ mơnuih ƀu hơmâo anih dŏ hăng 
đuaĭ hyu ƀơi lŏn tơnah, tui anŭn tơdah hlơi pô hơduah ƀuh kâo, ñu či pơdjai hĭ 
kâo yơh.” 

15Samơ̆ Yahweh laĭ glaĭ, “Ƀu djơ̆ ôh. Tơdah hlơi pô pơdjai hĭ ih, tơjuh wơ̆t amăng 
tơlơi rŭ nua yơh ñu anŭn či brơi glaĭ pơala kơ ih.” Tui anŭn, Yahweh kơđŏm gru 
ƀơi Kain kiăng kơ khă kơ̆ng hĭ hlơi pô bưp Kain hăng ƀu pơdjai hĭ gơ̆ ôh. 

16Laih anŭn Kain đuaĭ ataih mơ̆ng anăp Yahweh laih anŭn hơdip amăng sa anih 
lŏn anăn Nôd, jing anih gah ngŏ̱ kơ đang Iden. 

Kơnung Djuai Kain 

17Kain dŏ hrŏm hăng bơnai ñu hăng hơmâo rai sa čô ană đah rơkơi laih anŭn 
pơanăn gơ̆ Enôk. Giŏng anŭn, Kain pơdơ̆ng đĭ sa boh plei laih anŭn pơanăn plei 
anŭn hrup hăng anăn ană ñu. 

18Enôk hơmâo sa čô ană đah rơkơi anăn Irad; Irad jing ama kơ Mehuyael. Laih 
anŭn Mehuyael hơmâo sa čô ană đah rơkơi anăn Methusael; Methusael jing ama 
kơ Lamek. 

19Lamek hơmâo dua čô bơnai, HʼAdah laih anŭn HʼZillah. 

20HʼAdah tơkeng rai Yabal, jing ơi adon kơ ƀing rong hlô mơnơ̆ng laih anŭn 
hơdip amăng khul sang khăn. 

21Adơi ñu Yubal, jing ơi adon kơ abih bang ƀing nai ayŭ jing ƀing pĕ go̱ng ayŭp 
đing klơt. 

22HʼZillah tơkeng rai kơ Tubal-Kain, jing pô pơkra rai djŏp mơta gơnam yua 
mơ̆ng ko̱ng laih anŭn pơsơi. Adơi đah kơmơi Tubal-Kain jing HʼNaamah. 

23Lamek pơhiăp hăng ƀing bơnai ñu, “Ơ HʼAdah laih anŭn HʼZillah hơi, hơmư̆ 
asăp kâo bĕ: Kâo hơmâo pơdjai laih sa čô hlak ai yuakơ ñu taih pơrơka hĭ kâo. 

24Tơdah Kain dưi rŭ nua amăng tơjuh wơ̆t, Lamek anai či rŭ nua amăng 
tơjuhpluh-tơjuh wơ̆t mơtam yơh tơdah hlơi pô pơdjai hĭ ñu.” 

Set Laih Anŭn Enôs 

25Tơdang anŭn Adam hăng bơnai ñu hơmâo rai ană đah rơkơi pơkŏn dơ̆ng. 
HʼEwơ laĭ, “Ơi Adai hơmâo brơi kơ kâo sa čô ană đah rơkơi anai kiăng pơala kơ 
Abel, jing pô Kain hơmâo pơdjai hĭ laih.” Tui anŭn, ñu pơanăn gơ̆ Set. 

26Set hơmâo sa čô ană đah rơkơi, ñu pơanăn Enôs. Čơdơ̆ng mơ̆ng ră anai yơh, 
mơnuih mơnam čơdơ̆ng iâu kwưh ƀơi anăn Yahweh hăng kơkuh pơpŭ kơ Ñu. 

Čơdơ̆ng Phŭn 5 

Kơnung Djuai Adam 

(1 Hră Ruai 1:1-4) 

1Anai yơh jing hră čih pioh ƀing kơnung djuai Adam. Hlak Ơi Adai hrih pơjing 
mơnuih, Ñu pơjing gơ̆ hrup hăng Ñu pô. 

2Ñu hrih pơjing ƀing gơ̆ đah rơkơi laih anŭn đah kơmơi, bơni hiam kơ ƀing gơ̆, 
hăng pơanăn ƀing gơ̆ “Mơnuih Mơnam.” 

3Hlak Adam sa-rơtuh klâopluh thŭn, ñu jing ama kơ sa čô ană đah rơkơi hrup 
hăng ñu pô, ñu pơanăn gơ̆ Set. 

4Tơdơi kơ ñu hơmâo Set, Adam hơdip sapăn-rơtuh thŭn dơ̆ng laih anŭn ăt 
hơmâo ƀing ană đah rơkơi đah kơmơi pơkŏn dơ̆ng mơ̆n. 

5Adam djai hlak ñu duapăn-rơtuh klâopluh thŭn. 

6Hlak Set sa-rơtuh hăng rơma thŭn, ñu jing ama kơ Enôs. 

7Tơdơi kơ ñu hơmâo Enôs ñu hơdip sapăn-rơtuh hăng tơjuh thŭn dơ̆ng laih 
anŭn ăt hơmâo ƀing ană đah rơkơi đah kơmơi pơkŏn dơ̆ng. 

8Set djai hlak ñu duapăn-rơtuh pluh-dua thŭn. 

9Hlak Enôs duapănpluh thŭn, ñu jing ama kơ Kênan. 

10Tơdơi kơ ñu jing ama Kênan, ñu hơdip sapăn-rơtuh pluh-rơma thŭn dơ̆ng laih 
anŭn ăt hơmâo ƀing ană đah rơkơi đah kơmơi pơkŏn dơ̆ng. 

11Enôs djai hlak ñu duapăn-rơtuh hăng rơma thŭn. 

12Hlak Kênan tơjuhpluh thŭn, ñu jing ama kơ Mahalalel. 

13Tơdơi kơ ñu hơmâo Mahalalel, ñu hơdip sapăn-rơtuh pă̱pluh thŭn dơ̆ng laih 
anŭn ăt hơmâo ƀing ană đah rơkơi đah kơmơi pơkŏn dơ̆ng. 

14Kênan djai hlak ñu duapăn-rơtuh pluh thŭn. 

15Hlak Mahalalel nămpluh-rơma thŭn, ñu jing ama kơ Yared. 

16Tơdơi kơ ñu hơmâo Yared, ñu hơdip sapăn-rơtuh klâopluh thŭn dơ̆ng laih 
anŭn ăt hơmâo ƀing ană đah rơkơi đah kơmơi pơkŏn dơ̆ng. 

17Mahalalel djai hlak ñu sapăn-rơtuh duapănpluh-rơma thŭn. 

18Hlak Yared sa-rơtuh nămpluh-dua thŭn, ñu jing ama kơ Enôk. 

19Tơdơi kơ ñu hơmâo Enôk, ñu hơdip sapăn-rơtuh thŭn dơ̆ng laih anŭn ăt 
hơmâo ƀing ană đah rơkơi đah kơmơi pơkŏn dơ̆ng. 

20Yared djai hlak ñu duapăn-rơtuh nămpluh-dua thŭn. 

21Hlak Enôk nămpluh-rơma thŭn, ñu jing ama kơ Methuselah. 

22Tơdơi kơ ñu hơmâo Methuselah, Enôk hơdip pơgop pơlir hăng Ơi Adai amăng 
klâo-rơtuh thŭn laih anŭn ăt hơmâo ƀing ană đah rơkơi đah kơmơi pơkŏn mơ̆n. 

23Ñu hơdip hơmâo klâo-rơtuh nămpluh-rơma thŭn. 

24Tơdang amăng khul thŭn anŭn Enôk rơbat pơgop pơlir hăng Ơi Adai laih anŭn 
ñu rơngiă hĭ thĕng, yuakơ Ơi Adai mă ba ñu laih. 

25Hlak Methuselah sa-rơtuh sapănpluh-tơjuh thŭn, ñu jing ama kơ Lamek. 

26Tơdơi kơ ñu hơmâo Lamek, ñu hơdip tơjuh-rơtuh sapănpluh-dua thŭn dơ̆ng 
laih anŭn ăt hơmâo ƀing ană đah rơkơi đah kơmơi pơkŏn dơ̆ng. 

27Methuselah djai hlak ñu duapăn-rơtuh nămpluh-duapăn thŭn. 

28Hlak Lamek sa-rơtuh sapănpluh-dua thŭn, ñu jing ama kơ sa čô ană đah rơkơi; 

29ñu pơanăn gơ̆ Noah laih anŭn laĭ, “Čơdơ̆ng mơ̆ng anih lŏn Ơi Adai hơmâo 
hơtŏm păh laih, ană anai yơh či pơdjhôl hĭ abih bang bruă tơnap tap ƀing ta.” 

30Tơdơi kơ Lamek hơmâo Noah, ñu hơdip rơma-rơtuh duapănpluh-rơma thŭn 
dơ̆ng laih anŭn ăt hơmâo ƀing ană đah rơkơi đah kơmơi pơkŏn dơ̆ng. 

31Lamek djai hlak ñu tơjuh-rơtuh tơjuhpluh-tơjuh thŭn. 

32Tơdơi kơ Noah hơmâo rơma-rơtuh thŭn, ñu jing ama kơ klâo čô ană đah rơkơi: 
Sem, Ham laih anŭn Yaphet. 

Čơdơ̆ng Phŭn 6 

Tơlơi Sat Ƀai Ană Mơnuih 

1Hlak mơnuih mơnam pơlar djŏp amăng lŏn tơnah, ƀing gơñu hơmâo tơkeng rai 
ƀing ană dra, 

2laih anŭn ƀing ană đah rơkơi yang ƀuh ƀing dra anai hiam; tui anŭn ƀing gơñu 
mă dŏ ƀing hlơi pô ƀing gơñu ruah. 

3Giŏng anŭn, Yahweh laĭ, “Kâo ƀu či brơi Yang Bơngăt Kâo dŏ amăng mơnuih 
hlŏng lar ôh, yuakơ mơnuih kơnơ̆ng jing čơđeh asar đôč, samơ̆ mơnuih či hơdip 
ƀu rơgao hloh kơ sa-rơtuh duapluh thŭn ôh.” 

4Amăng rơnŭk anŭn, wơ̆t tơdah tơdơi ƀiă kơ anŭn, hơmâo ƀing mơnuih 
Nêphilim, jing ƀing prŏng glông ƀơi lŏn tơnah, jing ƀing kơnung djuai tơbiă rai 
mơ̆ng tŏng krah đah kơmơi mơnuih hăng đah rơkơi yang yơh. Ƀing gơñu jing 
ƀing mơnuih prŏng kơtang laih anŭn hing ang amăng rơnŭk đưm. 

5Tơdang Yahweh ƀuh tơlơi sat ƀai amăng rĭm čô prŏng biă mă amăng lŏn tơnah 
laih anŭn tơlơi sat dŏ amăng tơlơi pơmĭn gơñu nanao, 

6Ñu hơƀlơ̆k glaĭ yuakơ Ñu hơmâo hrih pơjing laih ƀing mơnuih ƀơi lŏn tơnah 
laih anŭn Ñu rơngot biă mă. 

7Tui anŭn, Ñu laĭ, “Kâo či pơrai hĭ abih bang mơnuih anai mơ̆ng lŏn tơnah jing 
ƀing Kâo hơmâo hrih pơjing laih, wơ̆t hăng hơdôm hlô mơnơ̆ng prŏng hăng anet 
laih anŭn khul čim brĭm mơ̆n, yuakơ Kâo hơƀlơ̆k glaĭ kơ tơlơi Kâo hơmâo hrih 
pơjing laih rĭm ƀing gơñu anŭn.” 

8Bơ kơ Noah, Yahweh mơak hăng gơ̆. 
Noah 

9Anai yơh jing hră čih pioh ƀing kơnung djuai Noah. Amăng tơlơi hơdip ñu, Noah 
jing mơnuih tơpă hơnơ̆ng laih anŭn hlo̱m ƀo̱m amăng rơnŭk ñu dŏ hơdip, ñu 
rơbat pơgop pơlir hăng Ơi Adai. 

10Noah hơmâo klâo čô ană đah rơkơi, anŭn jing Sem, Ham laih anŭn Yaphet. 

11Samơ̆ ƀing mơnuih pơkŏn jing sat ƀai ƀơi anăp Ơi Adai laih anŭn tơlơi ƀrưh 
mơhiăh lar hyu djŏp anih. 

12Ơi Adai lăng ƀơi lŏn tơnah hăng ƀuh tơlơi sat ƀai yơh, yuakơ abih bang mơnuih 
hơdip amăng tơlơi sat ƀai. 

13Tui anŭn, Ơi Adai laĭ kơ Noah, “Kâo kiăng pơluč hĭ yơh abih bang djuai hơdip. 
Anai nê, Kâo či pơrai hĭ ƀing gơñu wơ̆t hăng lŏn tơnah, yuakơ lŏn tơnah bă blai 
hăng tơlơi sat ƀai mơ̆ng ƀing gơñu. 

14Pơdơ̆ng đĭ bĕ sa boh kŏmpăn kơ ih pô mơ̆ng hơnăl kơyâo gôpher; pơkra bĕ 
khul anih dŏ amăng kŏmpăn laih anŭn pik ñu hăng ia čai ƀlit gah lăm laih anŭn 
gah rơngiao. 

15Anai yơh jing hơdră kiăng kơ pơdơ̆ng đĭ kŏmpăn anŭn: rơyong ñu klâo-rơtuh 
haih, tơda ñu rơmapluh haih, laih anŭn dơ̆ng ñu klâopluh haih. 

16Ƀơi kŏmpăn anŭn, ih pơkra bĕ sa bơbŭng ñu glông hloh kơ drơi jan ñu sa haih, 
laih anŭn pioh lui bĕ sa anih ƀơi djeo kơ bah amăng mŭt; ih ăt či ngă klâo tal 
amăng kŏmpăn: tal gah yŭ, tal tŏng krah laih anŭn tal gah ngŏ. 

17Anai nê, Kâo pô yơh či brơi rai ia li̱ng hlo̱m abih ƀơi lŏn tơnah anai kiăng kơ 
pơrai hĭ abih bang djuai hơdip gah yŭ adai; laih anŭn rĭm djuai mơnơ̆ng ƀơi lŏn 
tơnah či djai hĭ yơh. 

18Samơ̆ Kâo či pơjing tơlơi pơgop Kâo hăng ih laih anŭn ih či mŭt amăng kŏmpăn 
wơ̆t hăng bơnai ih, ƀing ană đah rơkơi ih hrŏm hăng ƀing hơđŭ ih mơ̆n. 

19Laih anŭn ih khŏm mă ba mŭt bĕ amăng kŏmpăn hrŏm hăng ih sa pe̱r tơno 
ania mơ̆ng rĭm djuai mơnơ̆ng hơdip kiăng kơ djă̱ pioh gơñu hơdip hăng ih. 

20Ih khŏm ba mŭt bĕ sa pe̱r mơ̆ng rĭm khul čim brĭm, hơdôm hlô mơnơ̆ng prŏng 
laih anŭn anet tui hluai hăng rĭm djuai gơñu či mŭt hrŏm hăng ih, laih anŭn djă̱ 
pioh bĕ gơñu brơi hơdip. 

21Mă ba bĕ hrŏm hăng ih djŏp mơta gơnam ƀơ̆ng răk pioh kơ ƀing gih laih anŭn 
kơ hơdôm hlô mơnơ̆ng anŭn mơ̆n.” 

22Noah ngă tui abih bang tơlơi Ơi Adai hơmâo pơđar laih kơ ñu. 

Čơdơ̆ng Phŭn 7 

Ia Li̱ng 

1Hơnăl tuč, Yahweh pơhiăp hăng Noah tui anai, “Ih mŭt nao bĕ amăng kŏmpăn 
hrŏm hăng abih sang anŏ ih; yuakơ Kâo hơmâo hơduah ƀuh laih kơnơ̆ng hơjăn 
ih yơh tơpă hơnơ̆ng ƀơi anăp Kâo amăng rơnŭk anai. 

2Mă ba bĕ hăng ih tơjuh pe̱r tơno ania mơ̆ng rĭm djuai hlô mơnơ̆ng rơgoh, samơ̆ 
kơnơ̆ng sa pe̱r tơno ania đôč mơ̆ng rĭm djuai hlô mơnơ̆ng ƀu rơgoh. 

3Ăt mă ba bĕ tơjuh pe̱r tơno ania mơ̆ng rĭm djuai čim. Ngă bĕ hrup hăng anŭn 
kiăng kơ djă̱ pioh hlô mơnơ̆ng laih anŭn čim brĭm či hơdip hăng pơlar ƀơi lŏn 
tơnah anai dơ̆ng. 

4Tơjuh hrơi mơ̆ng anai dơ̆ng Kâo či brơi rai ia hơjan yơh, hơjan či le ̆  nanao 
amăng pă̱pluh hrơi pă̱pluh mlam, tui anŭn kiăng kơ pơrai hĭ abih bang mơnơ̆ng 
hơdip mơ̆ng lŏn tơnah jing djuai mơnơ̆ng Kâo hơmâo hrih laih.” 

5Laih anŭn Noah ngă tui rĭm tơlơi Yahweh hơmâo pơđar laih kơ ñu. 

6Noah hlak năm-rơtuh thŭn tơdang ia li̱ng rai ƀơi lŏn tơnah. 

7Noah laih anŭn bơnai ñu, ƀing ană ñu laih anŭn ƀing hơđŭ ñu, mŭt nao amăng 
kŏmpăn kiăng kơ đuaĭ klaih hĭ mơ̆ng ia li̱ng. 

8Tơno ania mơ̆ng rĭm djuai hlô mơnơ̆ng rơgoh ƀôdah ƀu rơgoh, čim brĭm laih 
anŭn hlô mơnơ̆ng anet pơkŏn, 

9mŭt amăng kŏmpăn hrŏm hăng Noah, kar hăng Ơi Adai hơmâo pơđar kơ Noah 
laih. 

10Laih anŭn tơjuh hrơi mơ̆ng anŭn ia li̱ng rai yơh. 

11Hlak Noah năm-rơtuh thŭn, ƀơi hrơi tal tơjuh amăng blan tal dua, abih bang 
phŭn ia prŏng dơlăm laih anŭn bơnư̆ ia pơ adai tuh trŭn, 

12laih anŭn ia hơjan le ̆  trŭn nanao ƀơi lŏn tơnah amăng pă̱pluh hrơi pă̱pluh 
mlam. 

13Amăng hrơi anŭn mơtam, jing hrơi ia hơjan čơdơ̆ng le ̆ , Noah hăng bơnai ñu 
mŭt amăng kŏmpăn wơ̆t hăng klâo čô ană đah rơkơi gơñu: Sem, Ham, Yaphet 
laih anŭn hrŏm hăng ƀing hơđŭ gơñu mơ̆n. 

14Nao hrŏm hăng Noah hơmâo rĭm djuai hlô mơnơ̆ng glai, hlô mơnơ̆ng rong, 
arơ̆ng aruăč laih anŭn hlô mơnơ̆ng rui wơ̆t hăng rĭm djuai čim brĭm mơ̆n. 

15Tơno ania mơ̆ng rĭm djuai mơnơ̆ng hơdip mŭt hrŏm hăng Noah; 

16ƀing gơñu mŭt amăng kŏmpăn kar hăng Ơi Adai hơmâo pơtă laih. Giŏng anŭn, 
Yahweh krư̆ hĭ bah amăng kŏmpăn. 

17Ia li̱ng ăt rai nanao amăng pă̱pluh hrơi; tui anŭn ia yơ̆ng tui hăng pơđu̱ng đĭ hĭ 
kŏmpăn gah ngŏ kơ lŏn tơnah. 

18Ia ƀrư̆ dơlăm tui, laih anŭn kŏmpăn đung ƀơi gah ngŏ ia yơh. 

19Ia jai ƀrư̆ dơlăm tui laih anŭn go̱m hĭ abih bang khul čư̆ glông gah yŭ adai; 

20ia ăt dŏ yơ̆ng đĭ nanao tơl ñu glông hloh kơ khul kơčŏng čư̆ pluh-rơma haih. 

21Abih bang djuai mơnơ̆ng hơdip ƀơi lŏn tơnah anai djai hĭ, anŭn jing khul čim 
brĭm, hơdôm hlô mơnơ̆ng rong, hlô mơnơ̆ng glai, hlô mơnơ̆ng rui laih anŭn rĭm 
mơnuih mơnam mơ̆n. 

22Djŏp djuai mơnơ̆ng suă jua amăng lŏn thu le̱ng kơ djai hĭ. 

23Yahweh pơrai hĭ abih bang djuai hơdip ƀơi rŏng lŏn tơnah, jing ƀing mơnuih 
mơnam, hơdôm hlô mơnơ̆ng prŏng hăng anet laih anŭn khul čim brĭm amăng 
adai adih. Kơnơ̆ng hơjăn Noah, ƀing sang anŏ ñu wơ̆t hăng hơdôm hlô mơnơ̆ng 
dŏ hăng ñu amăng kŏmpăn đôč dŏ hơdip. 

24Laih anŭn ia yơ̆ng đĭ dŏ dơnơ̆ng gah ngŏ kơ lŏn tơnah amăng sa-rơtuh 
rơmapluh hrơi. 

Čơdơ̆ng Phŭn 8 

Tơlơi Hơnăl Tuč Kơ Ia Li̱ng 

1Samơ̆ Ơi Adai ƀu wơr bĭt hĭ ôh kơ Noah laih anŭn abih bang hơdôm hlô mơnơ̆ng 
rong hăng hơdôm hlô mơnơ̆ng pơkŏn nao hăng gơ̆ amăng kŏmpăn; Ñu brơi 
angĭn thut laih anŭn ia čơdơ̆ng hrŏ trŭn yơh. 

2Abih hơdôm phŭn ia prŏng dơlăm laih anŭn bơnư̆ ia amăng adai hơmâo krư̆ hĭ 
laih. Ia hơjan mơ̆ng adai kho̱ng hĭ laih, 

3laih anŭn ia hrŏ tui ƀrư̆ ƀrư̆ amăng sa-rơtuh rơmapluh hrơi dơ̆ng. 

4Ƀơi hrơi tal pluh-tơjuh amăng blan tal tơjuh, kŏmpăn dŏ đo̱m ƀơi sa boh čư̆ 
amăng tring Ararat. 

5Laih anŭn ia ăt hrŏ tui ƀrư̆ dơ̆ng truh kơ blan tal pluh, laih anŭn ƀơi hrơi tal sa 
amăng blan tal pluh anai yơh, khul kơčŏng čư̆ rơđah rai laih. 

6Tơdơi kơ pă̱pluh hrơi, Noah pŏk amăng phă̱ ƀơi kŏmpăn ñu hơmâo pơkra laih 
anŭn, 

7hăng pŏk tơbiă sa drơi čim ak. Čim ak ƀu wơ̆t glaĭ ôh, samơ̆ ñu pŏr nanao jum 
dar tơl ia hrŏ hĭ abih bang. 

8Giŏng anŭn, Noah pŏk tơbiă sa drơi čim pơrơgŏm kiăng kơ lăng tơdah ia hơmâo 
hrŏ laih aka mơ̆ng lŏn thu, 

9samơ̆ ia ăt dŏ go̱m lu anih lŏn thu, čim pơrơgŏm anŭn hơduah ƀu ƀuh ôh anih 
kiăng kơ găm; ñu pŏr glaĭ pơ kŏmpăn laih anŭn Noah yơr tơngan mă gơ̆ mŭt. 

10Ñu dŏ tơguan tơjuh hrơi dơ̆ng laih anŭn pŏk čim pơrơgŏm anŭn dơ̆ng mơ̆ng 
kŏmpăn. 

11Laih anŭn anai nê, čim pơrơgŏm anŭn pŏr glaĭ kơ Noah amăng hrơi klăm, 
čơgong ba hla ôliwơ mơtah ƀơi tơƀoč ñu. Tui anŭn, Noah thâo krăn ia hơmâo 
hrŏ trŭn laih. 

12Giŏng anŭn, ñu dŏ tơguan tơjuh hrơi dơ̆ng laih anŭn pŏk tơbiă čim pơrơgŏm 
anŭn dơ̆ng; tal anai čim anŭn ƀu wơ̆t glaĭ dơ̆ng tah. 

13Hlak Noah năm-rơtuh hăng sa thŭn, ƀơi hrơi tal sa amăng blan tal sa, ia hrŏ hĭ 
abih laih. Noah pŏk bơbŭng kŏmpăn, lăng jum dar laih anŭn ƀuh lŏn tơnah hlak 
thu krô. 

14Ƀơi hrơi tal duapluh-tơjuh amăng blan tal dua, lŏn tơnah thu krô abih bang. 

15Giŏng anŭn, Ơi Adai laĭ hăng Noah, 

16“Tơbiă bĕ mơ̆ng kŏmpăn, ih hăng bơnai ih, ƀing ană đah rơkơi ih wơ̆t hăng 
ƀing hơđŭ ih mơ̆n. 

17Mă tơbiă bĕ abih bang djuai hơdip, khul čim brĭm laih anŭn hơdôm hlô 
mơnơ̆ng prŏng laih anŭn anet hăng ih, anŭn kăh gơñu dưi pơtơbiă rai hăng pơlar 
kơ djŏp lŏn tơnah.” 

18Tui anŭn, Noah tơbiă mơ̆ng kŏmpăn hăng bơnai ñu, laih anŭn wơ̆t hăng ƀing 
ană ñu, ƀing hơđŭ ñu mơ̆n. 

19Rĭm pe̱r hlô mơnơ̆ng prŏng laih anŭn anet wơ̆t hăng khul čim brĭm, anŭn jing 
abih bang hlô mơnơ̆ng hơdip ƀơi lŏn tơnah yơh, tơbiă mơ̆ng kŏmpăn amăng 
khul tơpul djuai gơñu pô. 

Noah Pơyơr Sa Gơnam Ngă Yang 

20Giŏng anŭn, Noah pơdơ̆ng đĭ sa kơnưl ngă yang kơ Yahweh; ñu mă sa drơi 
amăng rĭm djuai hlô mơnơ̆ng rơgoh laih anŭn čim brĭm rơgoh, hăng čuh hơdôm 
hlô anŭn hlo̱m drơi jing sa gơnam ngă yang čuh ƀơi kơnưl. 

21Asăp mơnơ̆ng ngă yang anŭn pơmơak kơ Yahweh laih anŭn Ñu pơmĭn amăng 
pran jua Ñu pô tui anai, “Kâo ƀu či hơtŏm păh lŏn tơnah anai yuakơ hơget tơlơi 
mơnuih hơmâo ngă dơ̆ng tah; Kâo thâo khul tơlơi pơmĭn amăng pran jua ñu jing 
sat ƀai čơdơ̆ng mơ̆ng ñu hlak dŏ čơđai. Kâo ƀu či pơrai hĭ abih bang djuai hơdip 
Kâo hơmâo hrih pơjing anŭn dơ̆ng tah. 

22“Tơdang lŏn tơnah ăt dŏ dơnơ̆ng, bơyan jŭ pla laih anŭn bơyan pĕ hơpuă, hrơi 
hlơr laih anŭn hrơi rơŏt, bơyan pha̱ng laih anŭn bơyan puih, hrơi klăm laih anŭn 
mlam mơguah či hơmâo nanao ƀu či pơdơi ôh.” 

Čơdơ̆ng Phŭn 9 

Ơi Adai Pơjing Sa Tơlơi Pơgop Hăng Noah Laih Anŭn Hăng Kơnung Djuai Gơ̆ 

1Ơi Adai bơni hiam kơ Noah laih anŭn kơ ƀing ană ñu tui anai, “Hơmâo brơi lu 
ană bă bĕ, tui anŭn kơnung djuai gih či lar hyu djŏp amăng lŏn tơnah. 

2Abih bang hơdôm hlô mơnơ̆ng prŏng laih anŭn anet, čim brĭm laih anŭn 
mơnơ̆ng mơnuă amăng ia či huĭ hyưt kơ ƀing gih yơh. Abih bang gơñu anŭn Kâo 
hơmâo jao laih gah yŭ kơ tơlơi dưi gih. 

3Rĭm hlô pơpư̆ hơdip anŭn či jing gơnam ƀơ̆ng kơ ƀing gih laih anŭn kar hăng 
Kâo brơi laih kơ ƀing gih hơdôm añăm tăm; Kâo brơi kơ ƀing gih djŏp mơta. 

4Kơnơ̆ng sa tơlơi ƀing gih ƀu dưi ƀơ̆ng ôh, anŭn jing añăm mơnơ̆ng ăt dŏ drah 
amăng anŭn, yuakơ drah anŭn jing tơlơi hơdip kơ hlô mơnơ̆ng anŭn yơh. 

5Tơdah hlơi pô ƀôdah hlô mơnơ̆ng pă mă pơđuaĭ hĭ tơlơi hơdip sa čô mơnuih, 
ñu anŭn ƀôdah hlô mơnơ̆ng anŭn či tŭ tơlơi pơkơhma̱l yơh. Kâo či pơkơhma̱l 
hăng tơlơi djai yơh ƀơi hlô mơnơ̆ng pă mă pơđuaĭ hĭ tơlơi hơdip sa čô mơnuih; 
Kâo ăt či pơkơhma̱l hăng tơlơi djai mơ̆n ƀơi hlơi pô mă pơđuaĭ hĭ tơlơi hơdip 
mơnuih pơkŏn. 

6“Hlơi pô pơdjai hĭ sa čô mơnuih, ñu anŭn či djai hĭ yua mơ̆ng mơnuih mơ̆n; 
yuakơ hrup hăng Ñu pô yơh, Ơi Adai hơmâo hrih pơjing laih mơnuih mơnam. 

7“Bơ kơ gih pô, ƀing gih hơmâo lu ană bă bĕ, tui anŭn kơnung djuai gih či hơdip 
ƀơi djŏp lŏn tơnah yơh.” 

8Giŏng anŭn, Ơi Adai pơhiăp hăng Noah laih anŭn hăng ƀing ană gơ̆ tui anai, 

9“Anai nê, Kâo pô či pơjing sa tơlơi pơgop hăng ƀing gih, hăng ƀing kơnung djuai 
gih, 

10laih anŭn hăng abih bang djuai hơdip dŏ hăng ƀing gih, anŭn jing khul čim 
brĭm, hơdôm hlô mơnơ̆ng rong laih anŭn rĭm hlô mơnơ̆ng glai dŏ hăng ƀing gih, 
jing abih bang hlô mơnơ̆ng tơbiă laih mơ̆ng kŏmpăn anŭn. 

11Kâo či pơjing tơlơi pơgop Kâo hăng ƀing gih, Kâo ƀu či pơrai hĭ abih bang djuai 
hơdip hăng ia li̱ng dơ̆ng tah; laih anŭn ia li̱ng ƀu či pơrai hĭ lŏn tơnah anai dơ̆ng 
tah.” 

12Laih anŭn Yahweh Ơi Adai laĭ, “Anai jing sa gru kơnăl kơ tơlơi pơgop Kâo 
pơjing laih tŏng krah Kâo hăng ƀing gih laih anŭn hăng abih bang djuai hơdip dŏ 
hrŏm hăng ƀing gih kơ abih bang kơnung djuai gih pơanăp: 

13Kâo pioh mrŏt Kâo amăng khul kơthul, jing sa gru kơnăl kơ tơlơi pơgop tŏng 
krah Kâo hăng lŏn tơnah yơh. 

14Tơdah Kâo go̱m hĭ lŏn tơnah hăng khul kơthul laih anŭn mrŏt anŭn yơh či 
pơƀuh rai amăng khul kơthul, 

15mrŏt anŭn či pơhơdơr glaĭ Kâo kơ tơlơi pơgop Kâo hơmâo pơjing laih tŏng 
krah Kâo hăng ƀing gih laih anŭn hăng rĭm hơdôm djuai hơdip hơmâo čơđeh 
asar yơh; tui anŭn ia ƀu či jing hĭ ia li̱ng kiăng kơ pơrai hĭ abih bang djuai hơdip 
dơ̆ng tah. 

16Tơdang mrŏt anŭn pơƀuh rai amăng khul kơthul, Kâo či lăng ƀơi ñu laih anŭn 
hơdơr glaĭ tơlơi pơgop hlŏng lar tŏng krah Kâo hăng abih bang djuai hơdip 
hơmâo čơđeh asar ƀơi lŏn tơnah yơh.” 

17Laih anŭn Ơi Adai pơhiăp hăng Noah, “Anai yơh jing sa gru kơnăl kơ tơlơi 
pơgop Kâo hơmâo pơjing laih tŏng krah Kâo hăng abih bang djuai hơdip ƀơi lŏn 
tơnah.” 

Noah Hăng Ƀing Ană Đah Rơkơi Ñu 

18Ƀing ană Noah tơbiă hrŏm hơbĭt mơ̆ng kŏmpăn jing Sem, Ham laih anŭn 
Yaphet. Ham jing ama kơ Kanaan. 

19Klâo čô anai jing ƀing ană đah rơkơi Noah laih anŭn ăt jing ƀing ơi adon kơ 
abih bang mơnuih amăng lŏn tơnah anai mơ̆n. 

20Noah, jing pô ngă hơma, jing pô blung hlâo pla đang boh kơƀâo. 

21Hơmâo sa wơ̆t ñu mơñum tơpai boh kơƀâo, ñu măt hĭ laih anŭn đih mơhlŭn 
amăng sang khăn ñu. 

22Tơdang Ham, ama Kanaan, ƀuh ama ñu dŏ mơhlŭn, ñu nao ruai hăng dua čô 
ayŏng ñu gah rơngiao. 

23Giŏng anŭn, Sem hăng Yaphet mă sa blah ao phyung laih anŭn djă̱ gah rŏng ƀơi 
bra gơñu. Ƀing gơñu rơbat kơdŭn klon mŭt nao amăng sang khăn hăng go̱m hĭ 
tơlơi ama gơñu dŏ mơhlŭn, samơ̆ ƀo ̆  mơta gơñu wir hĭ gah pơkŏn kiăng kơ hoaĭ 
ƀuh ôh tơlơi ama ƀing gơ̆ dŏ mơhlŭn. 

24Tơdang Noah suaih laih mơ̆ng măt laih anŭn ñu thâo hơget tơlơi ană tơluč ñu 
hơmâo ngă laih kơ ñu, 

25ñu pơhiăp, Tơlơi hơtŏm păh dŏ ƀơi Kanaan! Ñu či jing hlŭn hlăt kơ ƀing ayŏng 
ñu. 

26Noah ăt pơhiăp dơ̆ng mơ̆n tui anai, “Bơni hơơč bĕ kơ Yahweh, jing Ơi Adai 
Sem! Laih anŭn brơi Kanaan jing hĭ hlŭn kơ Sem bĕ. 

27Rơkâo kơ Ơi Adai pơlar đĭ Yaphet! Brơi kơ kơnung djuai Yaphet hơdip hăng 
ƀing kơnung djuai Sem! Laih anŭn brơi kơ Kanaan jing hĭ hlŭn kơ Yaphet.” 

28Tơdơi kơ ia li̱ng, Noah hơdip klâo-rơtuh rơmapluh thŭn dơ̆ng, 

29laih anŭn ñu djai hlak ñu duapăn-rơtuh rơmapluh thŭn. 

Čơdơ̆ng Phŭn 10 

Kơnung Djuai Ƀing Ană Noah 

(1 Hră Ruai 1:5-23) 

1Anai yơh jing hră čih pioh ƀing kơnung djuai Sem, Ham laih anŭn Yaphet, jing 
ƀing ană đah rơkơi Noah. Klâo čô anai yơh hơmâo rai ƀing ană bă tơdơi kơ ia 
li̱ng. 

2Anai jing ƀing ană đah rơkơi Yaphet: Gômer, Magôg, Madai, Yawan, Tubal, 
Mesek laih anŭn Tiras. 

3Ƀing ană đah rơkơi Gômer: Askenaz, Riphat laih anŭn Tôgarmah. 

4Ƀing ană tơčô Yawan: Êlisah, Tarsis, ƀing Kit laih anŭn ƀing Dôdan. 

5Ƀing kơnung djuai Yawan dŏ kơtuai ha̱ng ia laih anŭn ƀơi khul plao ia. Anai jing 
ƀing ană tơčô Yaphet jing ƀing hơmâo djuai gơñu pô, hơdip amăng hơdôm plei 
pla tring trang gơñu pô phara phara laih anŭn pơhiăp tơlơi pơhiăp gơñu pô. 

6Anai jing ƀing ană đah rơkơi Ham: Kus, Êjip, Put laih anŭn Kanaan. 

7Ƀing ană đah rơkơi Kus: Seba, Hawilah, Sabtah, Raamah laih anŭn Sabteka. Ƀing 
ană Raamah: Čheba laih anŭn Dedan. 

8Kus ăt jing ơi adon kơ Nimrôd, jing pô khĭn kơtang blung hlâo amăng lŏn tơnah. 

9Ñu ăt jing pô hyu lua kơtang biă mă gah yŭ tơlơi Yahweh răk wai; yuakơ anŭn 
yơh ƀing arăng juăt pơtưh nao tui anai, “Hrup hăng Nimrôd yơh jing pô hyu lua 
kơtang gah yŭ tơlơi Yahweh răk wai.” 

10Čơdơ̆ng phŭn plei ñu jing Babel, Erek laih anŭn Akkad; abih klâo boh plei anai 
dŏ amăng anih lŏn Sinar. 

11Mơ̆ng anih lŏn anŭn ñu nao pơ Assiria laih anŭn pơdơ̆ng đĭ plei pơnăng 
Nineweh, Rehôbôt-Ir laih anŭn Kalah; 

12plei pơnăng Resen jing plei dŏ kơplăh wăh Nineweh hăng plei prŏng Kalah. 

13Êjip jing ama kơ ƀing djuai Lud, Anam, Lehab, Naptub, 

14Patrus, Kasluh laih anŭn Kaptôr. Ƀing Kasluh jing ƀing ơi adon kơ ƀing djuai 
Philistia yơh. 

15Kanaan jing ama kơ Sidôn, jing ană kơčoa ñu; laih anŭn Kanaan jing ơi adon 
kơ ƀing Hit, 

16Yebus, Amôr, Girgas, 

17Hiwi, Arki, Sini, 

18Arwad, Zemar laih anŭn Hamat. Tơdơi kơ anŭn ƀiă, djuai ƀing Kanaan pơlar 
tơbiă, 

19tơl guai ƀing Kanaan mơ̆ng gah thu̱ng plei pơnăng Sidôn truh pơ plei pơnăng 
Gerar jĕ plei pơnăng Gaza, laih anŭn mơ̆ng gah ngŏ̱ truh pơ hơdôm plei pơnăng 
Sedôm, Gomôrrah, Admah laih anŭn Zebôyim jĕ plei Lasa. 

20Anai jing ƀing ană tơčô Ham, jing ƀing hơmâo djuai gơñu pô, hơdip amăng 
hơdôm plei pla tring trang gơñu pô phara phara laih anŭn pơhiăp tơlơi pơhiăp 
gơñu pô. 

21Sem jing ayŏng kơ Yaphet, jing ơi adon kơ abih bang ƀing djuai Eber. 

22Ƀing ană đah rơkơi Sem: Êlam, Assur, Arpaksad, Lud laih anŭn Aram. 

23Ƀing ană tơčô Aram jing ƀing Uz, Hul, Gether laih anŭn Mas. 

24Arpaksad jing ama kơ Sêlah laih anŭn Sêlah jing ama kơ Eber. 

25Eber hơmâo dua čô ană: sa čô jing Peleg, yuakơ djuai ƀing mơnuih mơnam 
hơmâo pơkăh pơpha amăng rơnŭk ñu laih anŭn adơi ñu jing Yoktan. 

26Yoktan jing ơi adon kơ ƀing Almodad, Selep, Hazarmawet, Yêrah, 

27Hadôram, Uzal, Diklah, 

28Ôbal, Abimael, Čheba, 

29Ôphir, Hawilah laih anŭn Yôbab. Abih bang ƀing anŭn jing kơnung djuai tơbiă 
rai mơ̆ng Yoktan yơh. 

30Lŏn guai gơñu dŏ hơdip pơlar mơ̆ng plei Mêsa truh pơ čư̆ Sephar amăng tring 
čư̆ kơdư gah ngŏ̱. 

31Anai jing ƀing ană tơčô Sem, jing ƀing hơmâo djuai gơñu pô, hơdip amăng 
hơdôm plei pla tring trang phara phara laih anŭn pơhiăp tơlơi pơhiăp gơñu pô. 

32Anai jing ƀing djuai ană đah rơkơi Noah, tui hluai hăng ƀing ơi adon gơñu, 
amăng ƀing kơnung djuai gơñu phara, laih anŭn mơ̆ng ƀing kơnung djuai anai 
yơh pơlar hyu djŏp ƀơi lŏn tơnah anai tơdơi kơ ia li̱ng. 

Čơdơ̆ng Phŭn 11 

Rơñan Babel 

1Blung hlâo, abih bang mơnuih amăng lŏn tơnah anai hơmâo kơnơ̆ng sa tơlơi 
pơhiăp laih anŭn yua kơnơ̆ng hơdôm boh hiăp hrup đôč. 

2Tơdang ƀing gơñu rơbat hyu amăng tring gah ngŏ̱, ƀing gơñu truh amăng anih 
tơhnă̱ ƀơi anih lŏn Sinar laih anŭn dŏ pơ anŭn. 

3Tơdơi kơ anŭn ƀiă, ƀing gơñu pơlaĭ kơ tơdruă gơñu tui anai, “Nă, brơi ƀing ta 
pơkra pơtâo ƀrĭk bĕ hăng čuh ñu sui amăng apui.” Tui anŭn, ƀing gơñu hơmâo 
khul ƀrĭk kiăng kơ ma̱n pơdơ̆ng laih anŭn ia čai ƀlit kiăng kơ pơkle̱p tơdruă khul 
ƀrĭk anŭn. 

4Laih anŭn ƀing gơñu laĭ, “Nă, ră anai brơi ƀing ta pơdơ̆ng đĭ bĕ sa boh plei prŏng 
hơmâo sang kơtŭm hăng rơñan hlŏng truh pơ adai, tui anŭn brơi ƀing ta pơjing 
bĕ sa boh anăn hing ang kơ ta pô, laih anŭn ƀing ta ƀu čơlah čơlap amăng djŏp 
lŏn tơnah dơ̆ng tah.” 

5Giŏng anŭn, Yahweh trŭn lăng ƀơi plei prŏng sang kơtŭm hơmâo rơñan anŭn 
jing anih ƀing ană mơnuih hơmâo ma̱n đĭ laih. 

6Tui anŭn, Yahweh laĭ tui anai, “Anai nê, ƀing gơñu jing sa kơnung djuai laih anŭn 
pơhiăp sa tơlơi pơhiăp hrup; anai kơnơ̆ng jing tơlơi blung hlâo amăng lu tơlơi 
ƀing gơñu hlak ngă đôč. Ƀrư̆ tui ƀing gơñu či dưi ngă hơget tơlơi ƀing gơñu kiăng 
yơh! 

7Bĕ ƀing ta trŭn laih anŭn pơlŭk lăk hĭ boh hiăp gơñu, tui anŭn ƀing gơñu ƀu či 
dưi thâo hluh kơ tơdruă dơ̆ng tah.” 

8Tui anŭn, Yahweh pơčơlah hĭ abih bang ƀing gơñu amăng djŏp lŏn tơnah laih 
anŭn ƀing gơñu lui hĭ tơlơi ma̱n pơdơ̆ng đĭ plei prŏng anŭn. 

9Plei prŏng anŭn arăng iâu Babel, yuakơ pơ anih anŭn yơh Yahweh hơmâo pơlŭk 
lăk hĭ laih abih boh hiăp ƀing mơnuih; laih anŭn mơ̆ng anŭn mơ̆n, Yahweh 
pơčơlah hĭ ƀing gơñu amăng djŏp lŏn tơnah. 

Mơ̆ng Kơnung Djuai Sem Truh Kơ Kơnung Djuai Abram 
(1 Hră Ruai 1:24-27) 

10Anai yơh jing hră čih pioh kơ ƀing kơnung djuai Sem. Dua thŭn tơdơi kơ ia li̱ng, 
hlak Sem hơmâo sa-rơtuh thŭn laih, ñu jing ama kơ Arpaksad. 

11Tơdơi kơ hơmâo Arpaksad, ñu hơdip rơma-rơtuh thŭn dơ̆ng laih anŭn ăt 
hơmâo rai ƀing ană đah rơkơi đah kơmơi pơkŏn mơ̆n. 

12Hlak Arpaksad hơmâo klâopluh-rơma thŭn, ñu jing ama kơ Sêlah; 

13tơdơi kơ ñu hơmâo Sêlah, ñu hơdip pă̱-rơtuh hăng klâo thŭn dơ̆ng laih anŭn 
ăt hơmâo rai ƀing ană đah rơkơi đah kơmơi pơkŏn mơ̆n. 

14Hlak Sêlah hơmâo klâopluh thŭn, ñu jing ama kơ Eber; 

15tơdơi kơ ñu hơmâo Eber, ñu hơdip pă̱-rơtuh hăng klâo thŭn dơ̆ng laih anŭn ăt 
hơmâo ƀing ană đah rơkơi đah kơmơi pơkŏn mơ̆n. 

16Hlak Eber hơmâo klâopluh-pă̱ thŭn, ñu jing ama kơ Peleg; 

17tơdơi kơ ñu hơmâo Peleg, ñu hơdip pă̱-rơtuh klâopluh thŭn dơ̆ng laih anŭn ăt 
hơmâo rai ƀing ană đah rơkơi đah kơmơi pơkŏn mơ̆n. 

18Hlak Peleg hơmâo klâopluh thŭn, ñu jing ama kơ Reu; 

19tơdơi kơ ñu hơmâo Reu, ñu hơdip dua-rơtuh hăng duapăn thŭn dơ̆ng laih 
anŭn ăt hơmâo rai ƀing ană đah rơkơi đah kơmơi pơkŏn mơ̆n. 

20Hlak Reu hơmâo klâopluh-dua thŭn, ñu jing ama kơ Serug; 

21tơdơi kơ ñu hơmâo Serug, ñu hơdip dua-rơtuh hăng tơjuh thŭn dơ̆ng laih anŭn 
ăt hơmâo ƀing ană đah rơkơi đah kơmơi pơkŏn mơ̆n. 

22Hlak Serug hơmâo klâopluh thŭn, ñu jing ama kơ Nahôr; 

23tơdơi kơ ñu hơmâo Nahôr, ñu hơdip dua-rơtuh thŭn dơ̆ng laih anŭn ăt hơmâo 
ƀing ană đah rơkơi đah kơmơi pơkŏn mơ̆n. 

24Hlak Nahôr hơmâo duapluh-duapăn thŭn, ñu jing ama kơ Terah; 

25tơdơi kơ ñu hơmâo Terah, ñu hơdip sa-rơtuh pluh-duapăn thŭn dơ̆ng laih 
anŭn ăt hơmâo ƀing ană đah rơkơi đah kơmơi pơkŏn mơ̆n. 

26Tơdang Terah tơjuhpluh thŭn, ñu jing ama kơ Abram, Nahôr laih anŭn Haran. 
Ƀing Kơnung Djuai Terah 

27Anai yơh jing hră čih pioh ƀing kơnung djuai Terah. Terah jing ama kơ Abram, 
Nahôr laih anŭn Haran. Haran jing ama Lot 

28laih anŭn ñu djai amăng anih arăng pơanăn Ur, jing amăng lŏn čar ƀing Khaldi, 
tơdang ama ñu Terah ăt dŏ hơdip đôč. 

29Haran ăt jing ama kơ HʼMilkah laih anŭn kơ HʼIskah mơ̆n. Abram laih anŭn 
Nahôr le̱ng kơ hơmâo sang anŏ. Anăn bơnai Abram jing HʼSarai; laih anŭn anăn 
bơnai Nahôr jing HʼMilkah, jing ană adơi ñu Haran. 

30HʼSarai jing sa čô đah kơmơi plao; ñu ƀu dưi hơmâo ană ôh. 

31Terah mă ba ană ñu Abram, tơčô ñu Lot jing ană Haran, laih anŭn hơđŭ ñu 
HʼSarai jing bơnai ană ñu Abram, laih anŭn ƀing gơñu tơbiă hrŏm hơbĭt mơ̆ng 
anih Ur amăng lŏn čar ƀing Khaldi nao truh pơ lŏn Kanaan. Samơ̆ tơdang ƀing 
gơñu nao truh pơ anih Haran, ƀing gơñu dŏ pơ anŭn. 

32Terah djai ƀơi anih anai hlak ñu hơmâo dua-rơtuh hăng rơma thŭn. 

Čơdơ̆ng Phŭn 12 

Tơlơi Ơi Adai Iâu Abram 

1Hơmâo sa wơ̆t Yahweh pơhiăp hăng Abram tui anai, “Tơbiă đuaĭ bĕ mơ̆ng lŏn 
čar ih, mơ̆ng kơnung djuai ih laih anŭn mơ̆ng sang anŏ ama ih, hăng nao bĕ pơ 
anih lŏn Kâo či kơčrâo brơi kơ ih. 

2“Kâo či pơjing kơ ih jing sa kơnung djuai prŏng. Kâo či bơni hiam kơ ih; Kâo či 
ngă brơi anăn ih jing hĭ hing ang, tui anŭn yơh ih či jing hĭ sa tơlơi mơyŭn hiam 
yơh. 

3Kâo či bơni hiam kơ hlơi pô bơni hiam kơ ih, samơ̆ Kâo či hơtŏm păh hlơi pô 
hơtŏm păh kơ ih. Laih anŭn mơ̆ng ih yơh Kâo či bơni hiam kơ abih bang kơnung 
djuai mơnuih.” 

4Tui anŭn, Abram tơbiă nao kar hăng Yahweh hơmâo iâu laih; laih anŭn Lot ăt 
nao hrŏm hăng ñu mơ̆n. Abram hlak tơjuhpluh-rơma thŭn tơdang ñu tơbiă 
mơ̆ng Haran. 

5Abram mă ba bơnai ñu HʼSarai, amôn ñu Lot, wơ̆t hăng abih bang dram gơnam 
ñu hơmâo laih anŭn abih ƀing hlŭn gơñu hơmâo laih pơ Haran, laih anŭn ƀing 
gơñu čơdơ̆ng tơbiă nao pơ anih lŏn Kanaan. Hlak ƀing gơñu mŭt rai amăng 
Kanaan, 

6Abram rơbat găn tring anai hlŏng truh pơ anih kơyâo rơgoh hiam Môreh ƀơi 
Sekhem. Hlak anŭn, ƀing Kanaan ăt dŏ hơdip amăng tring anŭn mơ̆n. 

7Yahweh pơƀuh rai kơ Abram hăng laĭ kơ ñu, “Anih lŏn anai yơh Kâo či brơi kơ 
kơnung djuai ih.” Giŏng anŭn, Abram pơkra sa boh kơnưl ngă yang ƀơi anih anŭn 
kơ Yahweh, jing Pô hơmâo pơƀuh rai laih kơ ñu. 

8Mơ̆ng anih anŭn, ñu đuaĭ nao dŏ gah khul bŏl čư̆ gah ngŏ̱ kơ plei Bêthêl, laih 
anŭn pơdơ̆ng đĭ khul sang khăn ñu kơplăh wăh plei Bêthêl dŏ gah yŭ̱ laih anŭn 
plei Ai dŏ gah ngŏ̱. Pơ anŭn ñu pơkra sa boh kơnưl ngă yang laih anŭn iâu kwưh 
ƀơi anăn Yahweh. 

9Giŏng anŭn, Abram đuaĭ nao ƀrư̆ mơ̆ng rĭm anih truh pơ tring anih Negewơ, 
jing anih gah thu̱ng. 

Abram Ƀlŏr Hăng Pharaoh Kơ Tơlơi Bơnai Ñu 

10Hlak anŭn hơmâo tơlơi ư̆ rơpa amăng tring Kanaan laih anŭn Abram đuaĭ nao 
ataih jai gah yŭ̱ truh pơ lŏn čar Êjip, kiăng kơ dŏ pơ anŭn ƀiă thŭn yuakơ hơmâo 
tơlơi rơpa prŏng biă mă pơ tring Kanaan anai. 

11Tơdang ñu jĕ či mŭt nao amăng guai čar Êjip, ñu pơtă kơ bơnai ñu HʼSarai tui 
anai, “Ih jing sa čô đah bơnai hiam. 

12Tơdah ƀing Êjip ƀuh ih, ƀing gơñu či laĭ, ‘Anai jing bơnai ñu,’ giŏng anŭn ƀing 
gơñu pơdjai hĭ kâo hăng brơi kơ ih hơdip. 

13Samơ̆ laĭ bĕ kơ ƀing gơñu ih jing adơi kâo, hơnŭn yơh yuakơ ih yơh ƀing gơñu 
či brơi kơ kâo dŏ hơdip laih anŭn ju̱m kâo hăng tơlơi mơak.” 

14Tơdang Abram mŭt amăng čar Êjip, ƀing Êjip ƀuh yơh bơnai gơ̆ jing sa čô hiam 
bơnai. 

15Ƀing mă bruă kơ pơtao Pharaoh ƀuh HʼSarai, ƀing gơñu ruai đah bơnai hiam 
anŭn kơ pơtao; tui anŭn arăng mă ba gơ̆ mŭt amăng sang pơtao kiăng jing bơnai 
pơtao. 

16Yuakơ HʼSarai yơh pơtao anŭn ju̱m mă Abram hăng tơlơi mơak laih anŭn brơi 
kơ gơ̆ ƀing hlŭn wơ̆t hăng hơdôm hlô mơnơ̆ng rong, jing tơpul triu, bơbe, rơmô, 
aseh glai laih anŭn tơpul aseh samô. 

17Samơ̆ yuakơ pơtao mă hĭ HʼSarai, Yahweh mơit rai tơlơi ruă tơnap biă mă ƀơi 
pơtao Pharaoh laih anŭn ƀơi ƀing mơnuih amăng sang anŏ ñu. 

18Tui anŭn, pơtao brơi iâu rai Abram hăng tơña, “Hơget tơlơi ih hơmâo ngă laih 
kơ kâo lĕ? Yua hơget ih ƀu ruai brơi kơ kâo thâo đah kơmơi anŭn jing bơnai ih 
lĕ? 

19Yua hơget ih laĭ ñu jing adơi ih, tui anŭn kâo mă pơđuaĭ hĭ ñu kiăng kơ jing 
bơnai kâo lĕ? Hĕ anai, bơnai ih, mă ñu hăng đuaĭ bĕ!” 

20Pơtao pơđar kơ ƀing tơhan ñu, tui anŭn ƀing tơhan ñu ba pơđuaĭ hĭ Abram 
mơ̆ng čar Êjip wơ̆t hăng bơnai gơ̆ laih anŭn abih bang gơnam hơget gơ̆ hơmâo 
laih mơ̆n. 

Čơdơ̆ng Phŭn 13 

Tơlơi Abram Hăng Lot Pơčơlah 

1Tui anŭn, Abram tơbiă mơ̆ng gah dư̱r kơ čar Êjip nao truh pơ gah thu̱ng lŏn čar 
Kanaan, jing tring Negewơ, wơ̆t hăng bơnai ñu laih anŭn hrŏm hăng abih gơnam 
ñu hơmâo laih, laih anŭn amôn ñu Lot ăt nao hăng ñu mơ̆n. 

2Abram jing sa čô pơdrŏng biă mă, ñu hơmâo tơpul hlô mơnơ̆ng rong wơ̆t hăng 
amrăk laih anŭn mah mơ̆n. 

3Mơ̆ng tring anih Negewơ anŭn ñu đuaĭ nao pơjưh ƀrư̆ tui mơ̆ng rĭm anih tơl 
truh pơ Bêthêl, jing anih kơplăh wăh Bêthêl hăng Ai jing anih ñu hơmâo pơdơ̆ng 
laih anih hlâo adih, 

4ăt jing anih ñu pơkra sa boh kơnưl ngă yang blung hlâo mơ̆n. Pơ anŭn yơh ñu 
kwưh iâu ƀơi anăn Yahweh. 

5Hlak anai Lot, jing pô nao hrŏm hăng Abram, ăt hơmâo tơpul triu, bơbe laih 
anŭn rơmô, wơ̆t hăng sang anŏ ñu pô laih anŭn ƀing hlŭn mơ̆n. 

6Samơ̆ anih lŏn anŭn ƀu hơmâo djŏp đang rơ̆k kơ dua gơñu dŏ hrŏm hơbĭt ôh, 
yuakơ ƀing gơñu hơmâo lu tơpul hlô mơnơ̆ng đơi. 

7Tui anŭn, ƀing wai hlô mơnơ̆ng Abram hăng ƀing wai hlô mơnơ̆ng Lot pơrơsua 
hăng tơdruă. Hlak anŭn ƀing ană plei Kanaan laih anŭn ƀing Periz hlak dŏ hơdip 
amăng anih lŏn anŭn mơ̆n. 

8Tui anŭn, Abram laĭ kơ Lot, “Ƀing ta jing kơnung djuai laih anŭn ƀing ding kơna 
ih hăng ƀing ding kơna kâo ƀu năng ôh pơrơsua hăng tơdruă. 

9Tui anŭn, ƀing ta pơčơlah bĕ. Ruah mă bĕ gah anih lŏn pă ih khăp. Tơdah ih nao 
gah ieo, kâo či nao gah hơnuă; tơdah ih nao gah hơnuă, kâo či nao gah ieo yơh.” 

10Lot angak đĭ lăng jum dar hăng ƀuh abih bang anih amăng dơnung tơhnă̱ 
Yurdan hlŏng truh kơ anih Zôar, jing anih hơmâo lu ia kar hăng Đang Ơi Adai 
ƀôdah kar hăng lŏn pơ čar Êjip. (Tơlơi anai jing hlâo kơ Yahweh pơrai hĭ dua boh 
plei Sedôm laih anŭn Gomôrrah.) 

11Tui anŭn, Lot ruah mă abih bang dơnung Yurdan kơ ñu pô hăng đuaĭ nao pơ 
gah ngŏ̱. Anai yơh jing hiư̆m tơlơi gơñu dua hơmâo pơčơlah hĭ laih. 

12Abram dŏ glaĭ amăng anih lŏn Kanaan, samơ̆ Lot dŏ hơdip hrŏm hăng hơdôm 
plei amăng dơnung anŭn laih anŭn pơdơ̆ng đĭ khul sang khăn ñu jĕ plei Sedôm. 

13Hlak anai ƀing ană plei Sedôm jing ƀing sat ƀai hăng ngă soh prŏng biă mă 
pơkơdơ̆ng glaĭ hăng Yahweh. 

Abram Đuaĭ Nao Pơ Plei Hebrôn 

14Laih kơ Lot đuaĭ laih mơ̆ng Abram, Yahweh pơhiăp hăng Abram, “Angak đĭ 
mơta ih bĕ mơ̆ng anih ih dŏ hăng lăng nao bĕ pơ gah dư̱r laih anŭn gah thu̱ng, 
gah ngŏ̱ laih anŭn gah yŭ̱. 

15Kâo či brơi kơ ih laih anŭn kơ ƀing kơnung djuai ih abih bang anih lŏn ih 
hơmâo ƀuh laih anŭn, jing anih lŏn kơ ƀing ih hlŏng lar. 

16Kâo či ngă brơi kơ kơnung djuai ih lu kar hăng ƀruih lŏn amăng lŏn tơnah. Tui 
anŭn, tơdah hlơi pô dưi yap ƀruih lŏn, anŭn kăh dưi yap abih bang kơnung djuai 
ih. 

17Ră anai, rơbat nao bĕ tui hăng rơyong laih anŭn tơda anih lŏn anai, yuakơ Kâo 
či brơi abih bang kơ ih yơh.” 

18Laih anŭn Abram pơđuaĭ hĭ khul sang khăn ñu hăng nao dŏ jĕ anih khul kơyâo 
rơgoh hiam lŏm kơ sa čô anăn Mamre ƀơi plei Hebrôn, pơ anŭn yơh ñu pơdơ̆ng 
đĭ sa kơnưl ngă yang kơ Yahweh. 

Čơdơ̆ng Phŭn 14 

Abram Pơklaih Lot 

1Hlak anŭn, pă̱ čô ƀing pơtao, Amraphel pơtao ƀing Sinar, Ariok pơtao ƀing 
Ellasar, Khedorlaomer pơtao ƀing Êlam, laih anŭn Tidal pơtao ƀing Gôi, 

2ƀing gơñu nao pơ tơdron blah pơblah hăng rơma ƀing pơtao pơkŏn: Bera pơtao 
ƀing Sedôm, Birsa pơtao ƀing Gomôrrah, Sinab pơtao ƀing Admah, Semeber 
pơtao ƀing Zebôi, laih anŭn pơtao Bela (ƀôdah Zôar). 

3Rơma čô ƀing pơtao anai pơgop hrŏm ling tơhan amăng dơnung Siddim (ƀôdah 
dơnung Rơsĭ Hra). 

4Ƀing rơma pơtao anai hơmâo dŏ gah yŭ kơ pơtao Khedorlaomer wai lăng 
amăng pluh-dua thŭn laih, samơ̆ amăng thŭn tal pluh-klâo, ƀing gơñu tơgŭ 
pơkơdơ̆ng glaĭ hăng pơtao Khedorlaomer. 

5Amăng thŭn tal pluh-pă̱, Khedorlaomer hăng ƀing pơtao djru ñu rai wơ̆t hăng 
ling tơhan gơñu laih anŭn pơblah dưi hĭ kơ ƀing Repha amăng anih Asterôt-
Karnayim, ƀing Zuz amăng anih Ham, ƀing Em pơ tơdron tring Kiriataim, 

6laih anŭn ƀing Hôr ƀơi khul čư̆ Seir, kiaŏ tui ƀing gơñu truh pơ anih Elparan ƀơi 
guai tơdron ha̱r. 

7Giŏng anŭn, ƀing gơñu wir glaĭ hăng nao pơ anih Enmisphat (ră anai arăng iâu 
Khades), laih anŭn ƀing gơñu blah juă hĭ abih bang lŏn ƀing Amalek laih anŭn 
dưi hĭ kơ ƀing Amôr jing ƀing hơdip pơ anih Hazezon Tamar. 

8Giŏng anŭn, pơtao ƀing Sedôm, Gomôrrah, Admah, Zebôi laih anŭn Bela (Zôar) 
pơdă tơhan gơñu kiăng kơ pơblah amăng dơnung Siddim, 

9hăng blah pơkơdơ̆ng glaĭ hăng ƀing Khedorlaomer pơtao ƀing Êlam, Tidal 
pơtao ƀing Gôi, Amraphel pơtao ƀing Sinar laih anŭn Ariok pơtao ƀing Ellasar; 
pă̱ čô pơtao pơblah hăng rơma čô pơtao. 

10Dơnung anŭn bă hăng hơdôm amăng luh kơsu čai, laih anŭn tơdang ƀing pơtao 
Sedôm hăng Gomôrrah đuaĭ kơdŏp mơ̆ng tơdron blah, đơđa ƀing gơñu le ̆  trŭn 
pơ amăng luh anai; samơ̆ ƀing dŏ glaĭ đuaĭ kơdŏp amăng khul čư̆. 

11Pă̱ čô pơtao mă abih gơnam amăng plei Sedôm laih anŭn amăng plei 
Gomôrrah, wơ̆t hăng gơnam ƀơ̆ng gơñu mơ̆n laih anŭn ƀing gơñu đuaĭ hĭ. 

12Ƀing gơñu ăt mă ba đuaĭ Lot jing amôn Abram wơ̆t hăng abih bang hơdôm 
gơnam gơ̆ mơ̆n, yuakơ gơ̆ hlak hơdip amăng plei pơnăng Sedôm. 

13Samơ̆ hơmâo sa čô đuaĭ kơdŏp laih anŭn rai laĭ pơthâo abih bang tơlơi anai kơ 
Abram, jing mơnuih Hêbrơ hlak hơdip jĕ khul kơyâo rơgoh hiam lŏm kơ Mamre 
mơnuih Amôr. Mamre hăng ƀing ayŏng adơi ñu Eskhôl laih anŭn Aner jing ƀing 
gŏp djru hăng Abram. 

14Tơdang Abram hơmư̆ amôn ñu arăng mă laih, ñu iâu pơƀut abih bang ƀing đah 
rơkơi, jing ƀing pioh kơ tơlơi pơblah, amăng anih ñu; abih bang jing 318 čô, laih 
anŭn kiaŏ tui pă̱ čô ƀing pơtao truh pơ plei Dan. 

15Tơdang mlam Abram pơpha ƀing tơhan ñu amăng lu tơpul kiăng kơ kơsung 
blah ayăt. Ñu pơblah dưi hĭ hăng ƀing ayăt laih anŭn kiaŏ tui ƀing ayăt anŭn truh 
pơ Hôbah, gah dư̱r kơ Damaskus, 

16hăng mă glaĭ abih gơnam ƀing rŏh ayăt hơmâo mă pơđuaĭ laih anŭn. Ñu ăt ba 
glaĭ amôn ñu Lot wơ̆t hăng hơdôm gơnam gơ̆ mơ̆n, ƀing đah kơmơi laih anŭn 
ƀing mơnă pơkŏn dơ̆ng mơ̆n. 

Melkhizedek Bơni Hiam Kơ Abram 

17Tơdơi kơ Abram glaĭ mơ̆ng tơlơi dưi hĭ kơ Khedorlaomer laih anŭn kơ ƀing 
pơtao pơkŏn, pơtao Sedôm tơbiă nao čơkă ñu amăng Dơnung Saweh (anai jing 
anih Dơnung Pơtao). 

18Laih anŭn Melkhizedek, jing pơtao plei Salem laih anŭn ñu ăt jing khua ngă 
yang kơ Ơi Adai Glông Hloh mơ̆n; ñu ba rai ƀañ tơpŭng hăng tơpai boh kơƀâo 
kơ Abram, 

19laih anŭn bơni hiam kơ Abram tui anai, “Rơkâo kơ Ơi Adai Glông Hloh, jing Pô 
hrih pơjing adai hăng lŏn tơnah, tuh tơlơi mơyŭn hiam kơ Abram! 

20Laih anŭn bơni hơơč kơ Ơi Adai Glông Hloh, jing Pô hơmâo jao hĭ laih ƀing rŏh 
ayăt amăng tơngan ih.” Giŏng anŭn, Abram brơi kơ Melkhizedek sa črăn amăng 
pluh abih bang gơnam ñu hơmâo mă glaĭ laih. 

21Tơdơi kơ anŭn, pơtao Sedôm laĭ kơ Abram, “Kâo thâo ih hơmâo tơlơi dưi djă̱ 
pioh abih hơdôm gơnam wơ̆t hăng mơnuih ih hơmâo mă laih anŭn mơ̆n, samơ̆ 
brơi glaĭ bĕ abih bang ƀing ană plei kâo.” 

22Samơ̆ Abram laĭ glaĭ, “Kâo ƀuăn rơ̆ng ƀơi anăp Ơi Adai, jing Pô Glông Hloh, Pô 
hrih pơjing adai hăng lŏn tơnah, 

23kâo ƀu či djă̱ pioh ôh hơget gơnam hơmâo lŏm kơ ih laih, wơ̆t tơdah kơnơ̆ng 
sa arăt hrĕ tơkhŏ ih đôč tŭ mơ̆n. Hơnŭn yơh, ih ƀu či dưi pơhiăp ôh, ‘Kâo ngă 
brơi kơ Abram jing hĭ pơdrŏng.’ 

24Kâo ƀu či mă hơget ôh kơ kâo pô. Kâo kơnơ̆ng tŭ mă hơget ƀing tơhan kâo 
hơmâo ƀơ̆ng laih đôč. Samơ̆ brơi bĕ kơ ƀing gŏp djru kâo Aner, Eskhôl laih anŭn 
Mamre mă tŭ črăn kơ gơñu pô.” 

Čơdơ̆ng Phŭn 15 

Tơlơi Pơgop Ơi Adai Kơ Abram 

1Giŏng kơ anai, Abram hơmâo tơlơi pơƀuh hăng hơmư̆ Yahweh laĭ kơ ñu, “Anăm 
huĭ ôh, Ơ Abram. Kâo jing khiơl pơgang kơ ih laih anŭn Kâo brơi kơ ih gơnam 
bơni prŏng biă mă.” 

2Samơ̆ Abram laĭ glaĭ, “Ơ Yahweh Dưi Kơtang, hơget ih dưi brơi kơ kâo lĕ, tơdang 
kâo ƀu hơmâo ană ôh, laih anŭn pô tŏ tui kâo jing Eliezer mơnuih mơ̆ng 
Damaskus?” 

3Laih anŭn Abram laĭ dơ̆ng, “Ih ƀu brơi kơ kâo ană bă ôh, tui anŭn pô hlŭn kâo 
anŭn yơh či tŭ mă kŏng ngăn kâo.” 

4Giŏng anŭn, ñu hơmư̆ Yahweh pơhiăp hăng ñu dơ̆ng, “Hlŭn ih Eliezer anai ƀu 
djơ̆ jing pô tŭ mă kŏng ngăn ih ôh, samơ̆ sa čô ană či rai mơ̆ng drơi jan ih pô yơh 
jing pô tŭ mă kŏng ngăn ih.” 

5Yahweh ba Abram pơ gah rơngiao hăng laĭ kơ gơ̆, “Lăng bĕ pơ khul adai adih 
laih anŭn yap bĕ khul pơtŭ anŭn tơdah ih dưi yap ƀing gơñu.” Yahweh laĭ dơ̆ng, 
“Hơnŭn yơh, kơnung djuai ih či jing lu kar hăng anŭn mơ̆n.” 

6Abram đaŏ kơ Yahweh, tui anŭn yơh Yahweh yap kơnăl kơ gơ̆ jing mơnuih tơpă 
hơnơ̆ng. 

7Giŏng anŭn, Yahweh ăt pơhiăp hăng gơ̆, “Kâo yơh jing Yahweh jing Pô ba ih 
tơbiă đuaĭ laih mơ̆ng plei Ur amăng lŏn čar ƀing Khaldi, kiăng brơi kơ ih anih lŏn 
anai jing hĭ gơnam kơ ih pô.” 

8Samơ̆ Abram laĭ, “Ơ Yahweh Dưi Kơtang ăh, hiư̆m kâo dưi thâo anih lŏn anŭn či 
jing anih lŏn kơ kâo pô lĕ?” 

9Tui anŭn, Yahweh laĭ glaĭ, “Ba rai bĕ kơ Kâo sa drơi ană rơmô ania, sa drơi bơbe 
ania laih anŭn sa drơi triu tơno, rĭm hlô mơnơ̆ng anŭn hơmâo klâo thŭn soh sel, 
wơ̆t hăng sa drơi čim pơrơgŏm hăng sa drơi ană čim kơtrâo mơ̆n.” 

10Abram ba rai hơdôm hlô mơnơ̆ng anŭn kơ Ơi Adai, blah čơlah hĭ tŏng krah rĭm 
hlô mơnơ̆ng anŭn laih anŭn pioh mơnơ̆ng hơmâo pơčơlah laih anŭn amăng dua 
tơroai klă̱ anăp hăng tơdruă gơñu; samơ̆ ñu ƀu blah čơlah hĭ khul čim ôh. 

11Hơmâo tơpul grư̆ trŭn găm ƀơi hlô mơnơ̆ng djai anŭn, samơ̆ Abram puh 
pơđuaĭ hĭ gơñu. 

12Tơdang yang hrơi hlak le ̆ , Abram pĭt wơr hĭ laih anŭn tơlơi kơnăm mơmŏt huĭ 
hyưt prŏng truh ƀơi ñu. 

13Yahweh laĭ kơ ñu, “Brơi kơ ih thâo sĭt nik bĕ, ƀing kơnung djuai ih či jing hĭ 
ƀing tuai amăng lŏn čar arăng; arăng či pơjing hĭ ƀing gơñu jing ƀing hlŭn pơ 
anŭn laih anŭn arăng či kơtư̆ juă ƀing gơñu amăng 400 thŭn. 

14Samơ̆ Kâo či phak pơkra kơnung djuai arăng anŭn jing ƀing pơjing hĭ ƀing gơ̆ 
jing ƀing hlŭn, laih kơ anŭn ƀing gơ̆ či tơbiă mơ̆ng lŏn čar tuai anŭn hăng mă ba 
lu gơnam biă mă yơh hrŏm hăng ƀing gơñu. 

15Samơ̆ kơ ih, ih či hơdip truh kơ thŭn tha, djai rơnŭk rơnua laih anŭn arăng dơ̱r 
hĭ ih yơh. 

16Tơdơi kơ rơnŭk tal pă̱, kơnung djuai ih či wơ̆t glaĭ pơ anih anai; Kâo ƀu puh 
pơđuaĭ hĭ ôh ƀing Amôr yuakơ tơlơi soh sat ƀing gơñu aka truh tơl hơnơ̆ng pơkă 
či tŭ mă tơlơi phak pơkra ôh.” 

17Tơdang yang hrơi le ̆  laih anŭn mơmŏt laih, hơmâo sa glung asăp apui hăng sa 
jơlah apui blĭp rai hăng găn nao tŏng krah hơdôm čơđeh hlô mơnơ̆ng hơmâo 
čơlah laih anŭn. 

18Ƀơi hrơi anŭn Yahweh pơjing sa tơlơi pơgop hăng Abram hăng laĭ, “Kâo brơi 
kơ abih bang kơnung djuai ih lŏn anai, čơdơ̆ng mơ̆ng ia krong čar Êjip hlŏng truh 
pơ krong prŏng Huphrat, 

19wơ̆t hăng hơdôm lŏn ƀing Ken, ƀing Keniz, ƀing Khadmôn, 

20ƀing Hit, ƀing Periz, ƀing Repha, 

21ƀing Amôr, ƀing Kanaan, ƀing Girgas laih anŭn ƀing Yebus.” 

Čơdơ̆ng Phŭn 16 

HʼHagar Laih Anŭn Yismaêl 

1Hlak anai HʼSarai, bơnai Abram ƀu hơmâo ană kơ Abram ôh. Samơ̆ ñu hơmâo 
sa čô hlŭn mơ̆ng Êjip anăn gơ̆ HʼHagar, 

2tui anŭn ñu laĭ hăng Abram, “Yahweh hơmâo pơgăn hĭ laih kâo ƀu hơmâo ană 
ôh. Tui anŭn, hiam yơh tơdah ih nao dŏ hrŏm hăng hlŭn kâo; năng ai ñu či hơmâo 
rai ană jing pô či tŏ tui ƀing ta.” Abram tŭ ư hăng tơlơi HʼSarai laĭ. 

3Tui anŭn, tơdơi kơ Abram hơmâo hơdip amăng lŏn Kanaan pluh thŭn laih, 
bơnai ñu HʼSarai jao HʼHagar hlŭn ñu, mơnuih Êjip anŭn, kơ Abram kiăng kơ jing 
bơnai hle̱ gơ̆. 

4Abram dŏ hrŏm hăng HʼHagar laih anŭn gơ̆ ƀă. Tơdang HʼHagar thâo krăn ñu 
pô hơmâo pi kian laih, ñu pơang ñu pô hăng djik djak kơ khua ñu HʼSarai. 

5Giŏng anŭn, HʼSarai pơhiăp hăng Abram, “Mơ̆ng ih yơh HʼHagar hơmâo djik 
djak laih kơ kâo. Kâo pô jao ñu kơ ih, laih kơ ñu thâo krăn ñu hơmâo ƀă laih, ñu 
djik djak kơ kâo, samơ̆ ih ƀu pơgăn hĭ ñu ôh. Rơkâo kơ Yahweh phat kơđi bĕ tŏng 
krah ih hăng kâo!” 

6Abram laĭ glaĭ, “Anai nê, hlŭn ih dŏ gah yŭ kơ tơlơi git gai ih; ngă bĕ kơ ñu hơget 
tơlơi ih pơmĭn jing hiam hloh.” Giŏng anŭn, HʼSarai ƀuăh pơkra HʼHagar; tui 
anŭn yơh HʼHagar đuaĭ kơdŏp hĭ mơ̆ng anŭn. 

7Ling jang Yahweh bưp HʼHagar ƀơi sa anih ia bluh amăng tơdron ha̱r ƀơi jơlan 
nao pơ anih Sur. 

8Ling jang anŭn tơña, “Ơ HʼHagar, hlŭn HʼSarai hơi, mơ̆ng pă ih rai laih anŭn 
pơpă ih či nao lĕ?” Ñu laĭ glaĭ, “Kâo hlak đuaĭ kơdŏp mơ̆ng khua kâo HʼSarai.” 

9Giŏng anŭn, ling jang Yahweh anŭn laĭ kơ ñu, “Wơ̆t glaĭ bĕ kơ khua ih laih anŭn 
jao bĕ ih pô kơ tơlơi dưi ñu.” 

10Giŏng anŭn, ling jang anŭn laĭ kơ ñu dơ̆ng, “Kâo či pơlar kơnung djuai ih, tui 
anŭn ƀu hơmâo hlơi pô ôh dưi yap ƀing gơñu.” 

11Ling jang anŭn laĭ dơ̆ng, “Ih ră anai hlak pi kian laih anŭn či hơmâo sa čô ană 
đah rơkơi. Ih či pơanăn ñu Yismaêl, yuakơ Yahweh hơmâo hơmư̆ laih tơlơi ih 
iâu kwưh kơ tơlơi tơnap tap. 

12Ană ih či hơdip đuaĭ hyu kar hăng sa drơi aseh glai; ñu či pơkơdơ̆ng glaĭ hăng 
rĭm čô laih anŭn rĭm čô či pơkơdơ̆ng glaĭ hăng ñu, laih anŭn ñu či hơdip ataih 
mơ̆ng ƀing ayŏng adơi ñu yơh.” 

13Tui anŭn, HʼHagar pơanăn kơ Yahweh jing Pô pơhiăp hăng ñu, “Ih jing El Roi, 
kiăng laĭ, Pô hơmâo ƀuh kâo.” Yuakơ gơ̆ laĭ, “Ră anai kâo hơmâo ƀuh laih Ơi Adai 
jing Pô hơmâo ƀuh laih kâo.” 

14Anŭn yơh jing tơhơnal tơlơi yua hơget arăng pơanăn amăng ia tŏng krah 
Khades hăng Bered jing Beêr-Lahai-Roi, kiăng laĭ, “Amăng Ia Pô Hơdip Hơmâo 
Ƀuh Laih Kâo.” Amăng ia anŭn ăt dŏ truh kơ ră anai. 

15Tui anŭn, HʼHagar hơmâo rai sa čô ană đah rơkơi kơ Abram, laih anŭn Abram 
pơanăn gơ̆ Yismaêl. 

16Hlak anŭn Abram hơmâo sapănpluh-năm thŭn laih tơdang HʼHagar hơmâo rai 
Yismaêl. 

Čơdơ̆ng Phŭn 17 

Tơlơi Khăt Klĭ Jing Gru Kơnăl Kơ Tơlơi Pơgop 

1Hlak Abram duapănpluh-duapăn thŭn, Yahweh pơƀuh rai kơ ñu hăng laĭ, “Kâo 
jing Ơi Adai Dưi Kơtang; hơdip tơpă hơnơ̆ng hăng hlo̱m ƀo̱m kơ Kâo bĕ! 

2Kâo či pơkơjăp tơlơi pơgop Kâo tŏng krah Kâo hăng ih laih anŭn pơlar kơnung 
djuai ih.” 

3Abram akŭp tơkui trŭn ƀo ̆  ñu sŏ̱ truh pơ lŏn kiăng kơkuh pơpŭ, laih anŭn Ơi 
Adai laĭ kơ ñu dơ̆ng, 

4“Gah kơ Kâo, anai jing tơlơi pơgop Kâo hăng ih: ih či jing ama kơ lu kơnung djuai 
mơnuih. 

5Anăn ih ƀu djơ̆ Abram dơ̆ng tah, samơ̆ anăn ih či jing Abraham, yuakơ Kâo či 
pơjing ih jing hĭ ama kơ lu kơnung djuai mơnuih. 

6Kâo či ngă brơi kơ ih hruh lar lu; Kâo či pơjing ƀing ană tơčô ih jing ƀing lŏn čar 
laih anŭn ƀing pơtao či rai mơ̆ng ih yơh. 

7Kâo či djă̱ kơjăp tơlơi pơgop Kâo kar hăng sa tơlơi pơgop hlŏng lar tŏng krah 
Kâo hăng ih laih anŭn hăng ƀing kơnung djuai ih tơdơi kơ ih truh kơ hơdôm 
rơnŭk pơanăp. Kâo či jing Ơi Adai kơ ih laih anŭn kơ ƀing kơnung djuai ih tơdơi 
kơ ih kơkuh pơpŭ. 

8Abih bang anih lŏn Kanaan jing anih ih hlak dŏ jing tuai anai, Kâo či brơi kơ ih, 
kơ ƀing kơnung djuai ih jing ƀing tơdơi kơ ih lŏn anai yơh jing anih hlŏng lar kơ 
ƀing gơñu, laih anŭn Kâo či jing Ơi Adai kơ ƀing gơñu yơh.” 

9Giŏng anŭn, Ơi Adai pơhiăp hăng Abraham, “Gah kơ ih, ih khŏm tŭ ư djă̱ pioh 
bĕ gru kơnăl tơlơi pơgop Kâo, ƀu djơ̆ kơnơ̆ng hơjăn ih ôh, samơ̆ wơ̆t hăng abih 
ƀing kơnung djuai ih amăng hơdôm rơnŭk pơanăp mơ̆n. 

10Anai yơh jing gru kơnăl tơlơi pơgop Kâo hăng ih laih anŭn hăng ƀing kơnung 
djuai ih tơdơi kơ ih, anai jing tơlơi Kâo kiăng kơ ih ngă: Rĭm čô đah rơkơi amăng 
ƀing ih khŏm tŭ ư khăt klĭ. 

11Ƀing gih khŏm khăt klĭ ƀơi rĭm đah rơkơi laih anŭn anai yơh jing sa gru kơnăl 
kơ tơlơi pơgop tŏng krah Kâo hăng ƀing ih. 

12Kơ rĭm rơnŭk pơanăp, ƀing gih khŏm khăt klĭ ƀơi rĭm ană đah rơkơi čơdơ̆ng 
mơ̆ng ñu hơmâo sapăn hrơi, wơ̆t hăng rĭm ƀing hlŭn hơmâo tơkeng rai amăng 
sang anŏ gih ƀôdah hơmâo blơi mă laih mơ̆ng ƀing tuai jing ƀing ƀu djơ̆ kơnung 
djuai gih mơ̆n. 

13Rĭm čô amăng ƀing hơmâo tơkeng rai mơ̆ng sang anŏ gih ƀôdah blơi mă hăng 
prăk, ƀing gơñu khŏm tŭ tơlơi khăt klĭ. Tơlơi pơgop Kâo ƀơi drơi jan gih či jing 
tơlơi pơgop hlŏng lar yơh. 

14Đah rơkơi hlơi pô ƀu tŭ ôh kơ tơlơi khăt klĭ ƀơi drơi jan ñu, arăng či hơngah hĭ 
ñu mơ̆ng kơnung djuai ñu yơh, yuakơ ñu ƀu djă̱ pioh ôh gru kơnăl tơlơi pơgop 
Kâo.” 

15Ơi Adai ăt pơhiăp hăng Abraham, “Gah kơ HʼSarai bơnai ih anŭn, ih ƀu či iâu 
gơ̆ HʼSarai dơ̆ng tah; anăn ñu či jing HʼSarah yơh. 

16Kâo či brơi tơlơi mơyŭn hiam kơ ñu laih anŭn Kâo či brơi kơ ih sa čô ană đah 
rơkơi mơ̆ng gơ̆ yơh. Kâo či bơni hiam kơ gơ̆, tui anŭn yơh gơ̆ či jing amĭ kơ ƀing 
djuai mơnuih laih anŭn ƀing pơtao či rai mơ̆ng gơ̆ yơh.” 

17Abraham akŭp tơkui trŭn ƀo ̆  ñu sŏ̱ truh pơ lŏn, samơ̆ ñu čơdơ̆ng klao tơdang 
ñu pơmĭn amăng pran jua ñu pô, “Sa čô tha sa-rơtuh thŭn laih ăt či dŏ hơmâo 
ană mơ̆n hă? Tơdang anŭn HʼSarah duapănpluh thŭn laih, ñu ăt či dưi hơmâo 
ană mơ̆n hă?” 

18Laih anŭn Abraham tơña kơ Ơi Adai, “Năng ai kơnơ̆ng Yismaêl đôč yơh dưi 
hơdip amăng tơlơi mơyŭn hiam Ih! Yua hơget ƀu brơi kơ Yismaêl jing pô tŏ tui 
kâo lĕ?” 

19Samơ̆ Ơi Adai laĭ glaĭ, “Ơ djơ̆ yơh, samơ̆ bơnai ih HʼSarah yơh či tơkeng kơ ih 
sa čô ană đah rơkơi laih anŭn ih či pơanăn ñu Isa̱k. Kâo či djă̱ pioh tơlơi pơgop 
Kâo hăng ñu kar hăng tơlơi pơgop hlŏng lar hăng ƀing kơnung djuai ñu tơdơi kơ 
ñu nanao. Anŭn jing sa tơlơi pơgop hlŏng lar yơh. 

20Laih anŭn gah kơ Yismaêl, Kâo hơmư̆ laih tơlơi ih kwưh iâu. Kâo ăt bơni hiam 
kơ ñu mơ̆n; Kâo či ngă brơi kơ ñu lar hyu laih anŭn ƀing kơnung djuai ñu či jing 
lu yơh. Ñu či jing ama kơ pluh-dua čô ƀing khua ba akŏ, laih anŭn Kâo či pơjing 
kơ ñu jing sa kơnung djuai prŏng. 

21Samơ̆ Kâo či djă̱ pioh tơlơi pơgop Kâo hăng ană ih Isa̱k, jing pô HʼSarah či 
tơkeng rai kơ ih ăt ƀơi bơyan anai mơ̆n amăng thŭn anăp anai.” 

22Laih kơ ñu pơhiăp giŏng laih hăng Abraham, ñu đuaĭ hĭ thĕng mơ̆ng gơ̆ yơh. 

23Ăt ƀơi hrơi anŭn mơ̆n Abraham mă ană ñu Yismaêl laih anŭn abih bang ƀing 
hlŭn hơmâo tơkeng rai laih amăng sang anŏ ñu ƀôdah blơi mă hăng prăk, jing 
rĭm čô đah rơkơi amăng sang anŏ ñu, hăng khăt klĭ ƀing gơ̆ kar hăng Ơi Adai 
hơmâo pơtă laih kơ ñu. 

24Abraham hlak duapănpluh-duapăn thŭn tơdang ñu tŭ tơlơi khăt klĭ, 

25laih anŭn ană ñu Yismaêl hlak pluh-klâo thŭn. 

26Abih dua gơñu tŭ tơlơi khăt klĭ hrŏm hơbĭt amăng sa hrơi anŭn, 

27laih anŭn hrŏm hăng rĭm ƀing ană đah rơkơi amăng sang anŏ Abraham, wơ̆t 
hăng ƀing hlŭn tơkeng rai amăng sang anŏ ñu ƀôdah blơi mă mơ̆ng ƀing tuai 
mơ̆n, le̱ng kơ tŭ mă tơlơi khăt klĭ hrŏm hăng ñu soh sel. 

Čơdơ̆ng Phŭn 18 

Sa Čô Ană Hơmâo Ƀuăn Kơ Abraham Hăng HʼSarah 

1Yahweh hơmâo pơƀuh rai dơ̆ng kơ Abraham jĕ ƀơi kơyâo rơgoh hiam Mamre. 
Tơdang Abraham hlak dŏ be̱r ƀơi jơlan mŭt nao amăng sang khăn ñu ƀơi mông 
pơiă biă mă amăng hrơi anŭn, 

2Abraham angak lăng ƀuh klâo čô đah rơkơi dŏ dơ̆ng pơanăp ñu. Tơdang ñu ƀuh 
ƀing gơ̆, ñu đuaĭ tơbiă nao čơkă ƀing gơ̆ laih anŭn akŭp akŏ ñu tơl sŏ̱ lŏn kiăng 
pơpŭ kơ ƀing gơ̆, 

3ñu laĭ, “Ơ ƀing khua hơi, tơdah kâo hơmâo tơlơi mơak ƀơi anăp ƀing ih, anăm 
găn rơgao hĭ sang kâo ôh, samơ̆ kâo anai yơh či djru kơ ƀing ih. 

4Brơi kâo ba rai bĕ ƀiă ia kiăng kơ ƀing ih rao tơkai laih anŭn pơdơi gah yŭ kơyâo 
anai. 

5Brơi kâo ba rai ƀiă gơnam ƀơ̆ng kiăng kơ ƀing ih ƀơ̆ng; tui anŭn ƀing ih či dưi 
hơmâo pran ƀiă yơh amăng jơlan ƀing ih či rơbat nao dơ̆ng. Ƀing ih hơmâo 
pơyom kơ kâo yơh tơl mŭt rai amăng sang kâo, tui anŭn yơh, brơi kơ kâo djru 
kơ ƀing ih ƀiă bĕ.” Ƀing gơñu laĭ glaĭ, “Bơni kơ ih yơh, ngă bĕ tui hăng tơlơi ih 
dưi.” 

6Abraham ječ ameč mŭt nao amăng sang khăn hăng laĭ kơ HʼSarah, “Tañ bĕ, ih 
mă bĕ klâo kơdŭng tơpŭng hiam hloh anŭn, laih anŭn pơkra hăng ŏm ƀañ 
tơpŭng bĕ.” 

7Giŏng anŭn, ñu đuaĭ nao pơ war hlô mơnơ̆ng rong hăng ruah mă sa drơi ană 
rơmô rơmŏng laih anŭn brơi kơ sa čô ding kơna ñu, jing pô ječ ameč pơkra tañ. 

8Ñu mă ia tơsâo rơmô, rơmuă ia tơsâo, añăm mơnơ̆ng laih anŭn pŭ̱ asơi añăm 
anŭn ƀơi anăp ƀing tuai anŭn. Tơdang ƀing gơñu hlak dŏ ƀơ̆ng, Abraham dŏ 
dơ̆ng jĕ ƀing gơ̆ gah yŭ kơyâo anŭn kiăng djru kơ ƀing gơ̆. 

9Giŏng anŭn, ƀing gơ̆ tơña kơ Abraham, “Pơpă bơnai ih HʼSarah lĕ?” Ñu laĭ glaĭ, 
“Ñu dŏ amăng sang khăn adih.” 

10Giŏng anŭn, Yahweh laĭ, “Kâo či wơ̆t glaĭ pơ anai thŭn anăp anai ăt ƀơi bơyan 
anai mơ̆n laih anŭn bơnai ih HʼSarah či hơmâo sa čô ană đah rơkơi yơh.” Hlak 
anŭn HʼSarah hlak dŏ gah rŏng kơ Abraham, ƀơi bah amăng sang khăn hăng 
hơmư̆ tơlơi anŭn. 

11Abraham hăng HʼSarah tha biă mă laih, laih anŭn HʼSarah hơmâo rơgao hĭ laih 
thŭn ƀing đah kơmơi juăt hơmâo ană. 

12Tui anŭn, HʼSarah klao kơ ñu pô hăng laĭ, “Ră anai kâo tha laih anŭn ƀu ai dơ̆ng 
tah, kâo ăt dŏ hơmâo tơlơi mơak anŭn mơ̆n hă? Laih dơ̆ng rơkơi kâo ăt tha laih 
mơ̆n.” 

13Hơnŭn yơh Yahweh tơña kơ Abraham, “Yua hơget HʼSarah klao hăng laĭ, ‘Kâo 
dưi hơmâo sa čô ană biă mă hă tơdang kâo tha laih?’ 

14Hơmâo mơ̆ tơlơi tơnap đơi tơl Yahweh ƀu dưi ngă ôh? Kar hăng Kâo hơmâo 
laĭ laih, Kâo či wơ̆t glaĭ kơ ih amăng thŭn pơanăp ƀơi mông Kâo hơmâo pơkơčah 
laih, laih anŭn HʼSarah či hơmâo sa čô ană đah rơkơi yơh.” 

15Yuakơ HʼSarah huĭ, tui anŭn ñu hơngah hăng laĭ, “Kâo ƀu klao ôh.” Samơ̆ 
Yahweh laĭ, “Sĭt, ih hơmâo klao laih.” 

Abraham Rơkâo Pơala Kơ Plei Pơnăng Sedôm 

16Tơdang ƀing tuai anai tơgŭ kiăng kơ rơbat nao truh pơ sa anih ƀing gơñu dưi 
lăng trŭn nao pơ plei Sedôm, laih anŭn Abraham rơbat hăng ƀing gơñu mơ̆n 
kiăng kơ pơhiăp pơčơlah hăng ƀing gơ̆. 

17Giŏng anŭn, Yahweh pơmĭn, “Kâo ƀu či pơdŏp ôh mơ̆ng Abraham hơget tơlơi 
Kâo amra či ngă. 

18Sĭt yơh Abraham či jing sa kơnung djuai prŏng kơtang, laih anŭn Kâo či bơni 
hiam kơ abih bang kơnung djuai ƀơi lŏn tơnah mơ̆ng gơ̆ yơh. 

19Yuakơ Kâo hơmâo ruah mă ñu laih kiăng kơ ñu či kơčrâo brơi kơ ƀing ană ñu 
laih anŭn ƀing ană tơčô ñu đuaĭ tui jơlan Yahweh hăng ngă tui hơget tơlơi jing 

djơ̆ găl hăng tơpă hơnơ̆ng; tui anŭn Kâo či ngă brơi kơ Abraham hơget tơlơi Kâo 
hơmâo ƀuăn laih hăng ñu.” 

20Giŏng anŭn, Yahweh pơhiăp hăng Abraham, “Hơmâo khul tơlơi phŏng kơđi 
pơkơdơ̆ng glaĭ hăng ƀing amăng plei pơnăng Sedôm laih anŭn Gomôrrah prŏng 
biă mă yuakơ tơlơi soh sat gơñu. 

21Tui anŭn yơh, Kâo či trŭn nao hăng lăng tơdah hơget tơlơi ƀing gơñu hơmâo 
ngă laih jing sat ƀai kar hăng tơlơi phŏng kơđi anŭn.” 

22Giŏng anŭn, ƀing tuai anŭn rơbat anăp nao gah kơ plei Sedôm hăng Gomôrrah, 
samơ̆ Abraham ăt dŏ dơ̆ng ƀơi anăp Yahweh. 

23Giŏng anŭn, Abraham rai jĕ Yahweh hăng tơña, “Ih či nao pơrai biă mă hă ƀing 
tơpă hơnơ̆ng wơ̆t hăng ƀing soh sat? 

24Tơdah hơmâo rơmapluh čô mơnuih tơpă hơnơ̆ng amăng plei anŭn, ih ăt či 
pơrai hĭ plei anŭn mơ̆? Ih ƀu pap brơi kơ anih anŭn yuakơ kiăng pơklaih hĭ 
rơmapluh čô anŭn ôh hă? 

25Sĭt ih ƀu či pơdjai hĭ ƀing tơpă hơnơ̆ng hrŏm hăng ƀing soh sat ôh. Ih ƀu dưi 
ngă kơ tơlơi anŭn ôh, tơl yap hĭ ƀing tơpă hơnơ̆ng kar hăng ƀing sat ƀai mơ̆n. 
Tơlơi anŭn ƀu či truh ôh. Pô phat kơđi abih bang lŏn tơnah ƀu či ngă tơlơi tơpă 
hơnơ̆ng ôh hă?” 

26Yahweh laĭ glaĭ, “Tơdah Kâo hơduah hơmâo rơmapluh čô tơpă hơnơ̆ng amăng 
Sedôm, Kâo ƀu či pơrai hĭ ôh yuakơ ƀing gơñu anai.” 

27Giŏng anŭn, Abraham laĭ dơ̆ng, “Ơ Yahweh hơi, pap mơñai kơ kâo đa yuakơ 
khĭn pơhiăp hăng Ih dơ̆ng laih anŭn kâo kơnơ̆ng jing sa čô mơnuih ƀruih lŏn đôč. 

28Hiư̆m pă tơdah mrô ƀing tơpă hơnơ̆ng pơ anŭn kơnơ̆ng hơmâo pă̱pluh-rơma 
čô đôč? Ih ăt či pơrai hĭ abih plei anŭn yuakơ kơƀah hĭ rơma čô mơ̆?” Yahweh laĭ 
glaĭ, “Kâo ƀu či pơrai hĭ plei anŭn ôh tơdah Kâo hơduah ƀuh pă̱pluh-rơma čô 
mơnuih tơpă hơnơ̆ng.” 

29Sa wơ̆t dơ̆ng Abraham tơña, “Hiư̆m pă tơdah Ih hơduah ƀuh kơnơ̆ng hơmâo 
pă̱pluh čô đôč?” Yahweh laĭ glaĭ, “Kâo ƀu či pơrai hĭ ñu ôh yuakơ pă̱pluh čô anŭn.” 

30Giŏng anŭn, Abraham kwưh dơ̆ng, “Pap mơñai anăm hil kơ kâo ôh Yahweh ăh, 
samơ̆ brơi kơ kâo pơhiăp dơ̆ng bĕ, ‘Hiư̆m pă tơdah kơnơ̆ng hơmâo klâopluh čô 
đôč lĕ?’ ” Yahweh laĭ glaĭ, “Kâo ƀu či pơrai hĭ ôh tơdah Kâo hơduah ƀuh klâopluh 
čô pơ anŭn.” 

31Abraham tơña dơ̆ng, “Ơ Yahweh, pap mơñai kơ kâo đa yuakơ khĭn pơhiăp 
hăng Ih dơ̆ng, ‘Hiư̆m pă tơdah kơnơ̆ng hơmâo duapluh čô đôč?’ ” Ñu laĭ glaĭ, “Kâo 
ƀu či pơrai hĭ plei anŭn ôh yuakơ hơmâo duapluh čô anŭn.” 

32Giŏng anŭn, Abraham laĭ dơ̆ng, “Anăm hil kơ kâo ôh Yahweh, samơ̆ brơi kơ kâo 
pơhiăp kơnơ̆ng sa wơ̆t dơ̆ng đôč, ‘Hiư̆m pă tơdah Ih hơduah ƀuh kơnơ̆ng pluh 

čô đôč?’ ” Yahweh laĭ glaĭ, “Kâo ƀu či pơrai hĭ ñu ôh yuakơ hơmâo pluh čô ƀing 
tơpă hơnơ̆ng.” 

33Laih kơ ñu pơhiăp giŏng laih hăng Abraham, Yahweh đuaĭ hĭ thĕng, laih anŭn 
Abraham wơ̆t glaĭ pơ anih sang khăn ñu. 

Čơdơ̆ng Phŭn 19 

Tơlơi Soh Sat Plei Pơnăng Sedôm 

1Tơdang dua čô ling jang anŭn nao truh pơ plei Sedôm klăm anŭn, Lot hlak dŏ 
be̱r ƀơi amăng ja̱ng plei. Tơdang ñu ƀuh ƀing ling jang anŭn, ñu tơgŭ nao čơkă 
ƀing gơ̆ laih anŭn bon kơkuh ƀo ̆  ñu sŏ̱ lŏn ƀơi anăp ƀing gơ̆, 

2hăng laĭ, “Ơ ƀing khua hơi, rơkâo ƀing ih wĕh mŭt nao pơ sang kâo bĕ tui anŭn 
kâo či djru ƀing ih. Ƀing ih dưi rao tơkai hăng pơdơi mlam pơ anŭn. Mơguah ưm 
pơgi, ƀing ih dưi tơgŭ laih anŭn nao ƀơi jơlan ƀing ih dơ̆ng.” Samơ̆ ƀing gơñu laĭ 
glaĭ, “Ơ ơh, ƀing gơmơi či pĭt mlam ƀơi anih suĕk plei anai.” 

3Samơ̆ Lot ăt dŏ pơtrŭt ƀing gơ̆ laih anŭn hơnăl tuč ƀing gơ̆ tŭ ư nao pơ sang Lot 
yơh. Lot pơkra gơnam ƀơ̆ng huă kơ ƀing gơ̆, ŏm pơkra ƀañ tơpŭng ƀu hơmâo 
tơpơi. Giŏng kơ pơkra, ƀing gơñu ƀơ̆ng huă yơh. 

4Hlâo kơ ƀing gơñu nao pĭt, abih bang ƀing đah rơkơi mơ̆ng rĭm anih amăng plei 
Sedôm, hlak ai laih anŭn tha, dŏ jum dar sang Lot. 

5Ƀing gơñu ur nao kơ Lot, “Pơpă ƀing tuai đah rơkơi jing ƀing rai pơ sang ih 
mơmŏt anai lĕ? Ba rai ƀing gơñu pơ ƀing gơmơi bĕ, tui anŭn ƀing gơmơi dưi đih 
hrŏm hăng ƀing gơñu.” 

6Lot tơbiă nao gah rơngiao kiăng kơ bưp ƀing gơñu laih anŭn krư̆ hĭ bah amăng 
gah rŏng ñu, 

7hăng laĭ, “Ƀu djơ̆ ôh, Ơ ƀing gơyut kâo ăh. Anăm ngă kơ tơlơi sat ƀai anai ôh. 

8Anai nê, kâo hơmâo dua čô ană đah kơmơi jing ƀing aka dŏ hrŏm hăng đah 
rơkơi ôh. Brơi kâo ba ƀing gơñu tơbiă kơ ƀing gih bĕ laih anŭn ƀing gih či ngă kơ 
ƀing gơñu hăng tơlơi ƀing gih kiăng. Samơ̆ anăm ngă hơget ôh kơ ƀing mơnuih 
anai, yuakơ ƀing gơñu hơmâo rai dŏ laih gah yŭ kơ tơlơi wai lăng sang anŏ kâo.” 

9Samơ̆ ƀing gơñu laĭ glaĭ, “Wĕh đuaĭ bĕ mơ̆ng anai!” Laih anŭn ƀing gơñu laĭ hăng 
tơdruă gơñu, “Mơnuih anai rai pơ anai kar hăng sa čô tuai đôč laih anŭn ră anai 
ñu kiăng jing pô phat kơđi kơ ƀing ta!” Giŏng anŭn, ƀing gơñu laĭ kơ Lot, “Ƀing 
gơmơi či ngă brơi kơ ih răm hloh kơ ƀing gơñu yơh!” Tui anŭn, ƀing gơñu tơlư̆ 
hĭ Lot laih anŭn blŭng nao kiăng kơ pơrai hĭ bah amăng. 

10Samơ̆ ƀing tuai gah lăm sang yơr tơbiă tơngan hăng dui Lot mŭt hĭ amăng sang 
laih anŭn krư̆ hĭ bah amăng. 

11Giŏng anŭn, ƀing gơñu pơbum hĭ mơta abih bang ƀing mơnuih ƀơi gah rơngiao 
kơ bah amăng anŭn, čơdơ̆ng mơ̆ng ƀing hlak ai truh kơ ƀing tha, yuakơ anŭn yơh 
ƀing gơñu ƀu dưi hơduah ƀuh bah amăng ôh wơ̆t tơdah ƀing gơñu gir biă mă. 

Lot Tơbiă Mơ̆ng Sedôm 

12Dua čô tuai anŭn laĭ kơ Lot, “Ih hơmâo mơ̆ ƀing hlơi pơ anai jing ƀing ană đah 
rơkơi đah kơmơi ih, ƀing han ih ƀôdah hlơi kơnung djuai ih dơ̆ng amăng plei 
anai jing ƀing lŏm kơ ih? Ba đuaĭ hĭ ƀing gơñu mơ̆ng anai bĕ, 

13yuakơ ƀing gơmơi či pơrai hĭ plei anai yơh. Tơlơi phŏng kơđi pơkơdơ̆ng glaĭ 
hăng ƀing mơnuih anai jing prŏng biă mă kơ Yahweh, tui anŭn yơh Ñu hơmâo 
pơkiaŏ rai laih ƀing gơmơi kiăng pơrai hĭ plei anai.” 

14Tui anŭn, Lot tơbiă nao pơhiăp hăng ƀing han ñu, jing ƀing hơmâo djă̱ kong 
laih hăng ană ñu. Ñu laĭ, “Jač amač đuaĭ tơbiă mơ̆ng anih anai bĕ, yuakơ Yahweh 
jĕ či pơrai hĭ plei anai laih!” Samơ̆ ƀing han Lot pơmĭn ñu kơnơ̆ng pơhiăp ngor 
đôč. 

15Tơdang mơguah hlak rai, ƀing ling jang anŭn pơtrŭt Lot tui anai, “Tañ bĕ! Mă 
bơnai ih laih anŭn dua čô ană đah kơmơi ih anai hăng đuaĭ ƀĕ, huĭdah ih či răm 
rai tui yơh tơdang plei anai răm rai.” 

16Tơdang Lot dŏ kơ̆ng kư, ƀing ling jang anai djă̱ tơngan ñu, tơngan bơnai ñu laih 
anŭn tơngan ƀing ană đah kơmơi ñu dui tơbiă hĭ ƀing gơñu rơnŭk rơnua mơ̆ng 
plei anai, yuakơ Yahweh pap kơ ƀing gơñu. 

17Ƀơi mông dua ling jang anŭn ba ƀing gơ̆ tơbiă đuaĭ, sa čô amăng ling jang laĭ, 
“Đuaĭ kơdŏp tañ bĕ mơ̆ng anai! Anăm lăng glaĭ ôh laih anŭn anăm dŏ dơ̆ng ƀơi 
pă ôh amăng dơnung anai! Đuaĭ kơdŏp pơ khul čư̆ adih bĕ huĭdah ih či răm rai 
hĭ yơh!” 

18Samơ̆ Lot laĭ hăng gơ̆, “Rơkâo pap mơñai, ƀu djơ̆ ôh, Ơ khua kâo hơi! 

19Ih hơmâo pơrơđah tơlơi hiam kơ kâo hăng pap brơi kơ tơlơi hơdip kâo. Samơ̆ 
kâo ƀu dưi đuaĭ kơdŏp pơ khul čư̆ ôh yuakơ gơñu ataih đơi laih anŭn kâo či răm 
rai yơh hlâo kơ kâo truh pơ anŭn. 

20Pơ adih hơmâo sa boh plei jĕ kiăng kơ đuaĭ nao laih anŭn plei anai jing anet. 
Brơi kâo đuaĭ kơdŏp pơ anŭn bĕ! Plei anŭn jing kơnơ̆ng plei anet đôč. Tui anŭn, 
tơlơi hơdip kâo či tơklaih hĭ yơh.” 

21Ling jang anŭn pơhiăp hăng gơ̆, “Sĭt yơh, Kâo či ngă tui tơlơi rơkâo anai mơ̆n; 
Kâo ƀu či pơrai hĭ ôh plei ih laĭ anŭn. 

22Samơ̆ đuaĭ kơdŏp nao pơ anŭn tañ bĕ, yuakơ Kâo ƀu dưi ngă hơget ôh tơl ih 
mŭt laih amăng plei anet anŭn.” (Anŭn yơh jing tơhơnal tơlơi arăng iâu kơ plei 
anŭn Zôar, yuakơ Lot iâu plei anŭn jing plei anet). 

Tơlơi Răm Rai Plei Sedôm Laih Anŭn Plei Gomôrrah 

23Tơdang Lot truh laih pơ Zôar, yang hrơi hlak ƀlĕ rai gah ngŏ̱ kơ lŏn tơnah. 

24Giŏng anŭn, Yahweh pơhơjan trŭn apui kơsum ƀơi plei Sedôm laih anŭn 
Gomôrrah; apui kơsum anŭn rai mơ̆ng Yahweh pơ khul tal adai adih yơh. 

25Tui anŭn yơh, ñu hơmâo pơrai hĭ hơdôm plei anŭn hăng abih bang dơnung pơ 
anŭn, wơ̆t hăng abih bang ƀing hơdip amăng hơdôm plei anŭn laih anŭn añăm 
tăm čăt amăng dơnung anŭn mơ̆n. 

26Samơ̆ bơnai Lot đuaĭ tui gah rŏng Lot laih anŭn tơdang ñu lăng glaĭ, ñu jing hĭ 
sa ƀĕ tơpơ̆ng hra. 

27Mơguah ưm amăng hrơi tŏ tui, Abraham tơbiă hăng nao pơ anih ñu hơmâo dŏ 
dơ̆ng laih ƀơi anăp Yahweh. 

28Ñu lăng trŭn nao pơ plei Sedôm laih anŭn Gomôrrah; ñu ăt lăng nao abih bang 
anih amăng dơnung anŭn laih anŭn ñu ƀuh asăp apui kơhŭl đĭ mơ̆ng anih lŏn 
anŭn kar hăng asăp apui kơsum prŏng biă mă. 

29Tui anŭn, tơdang Ơi Adai pơrai hĭ hơdôm plei amăng dơnung anŭn, Ñu ƀu wơr 
ôh kơ Abraham, laih anŭn Ñu ba tơbiă hĭ Lot mơ̆ng tơlơi răm rai anŭn hơmâo 
pơrai hĭ laih hơdôm plei jing anih Lot hơmâo hơdip laih hlâo kơ anŭn. 

Tơlơi Čơdơ̆ng Phŭn Ƀing Môab Laih Anŭn Ƀing Ammôn 

30Tơdơi kơ anŭn, Lot hăng dua čô ană đah kơmơi ñu đuaĭ mơ̆ng plei Zôar laih 
anŭn dŏ amăng khul čư̆, yuakơ ñu huĭ tơdah dŏ amăng plei Zôar. Ñu hăng ƀing 
ană đah kơmơi ñu dŏ hơdip ƀơi sa boh pa̱r čư̆. 

31Hơmâo sa hrơi amai ñu pơhiăp hăng adơi ñu, “Ama ƀing ta tha laih, laih anŭn 
ƀu hơmâo ôh đah rơkơi jum dar anai kiăng kơ dŏ hrŏm hăng ƀing ta kar hăng 
tơlơi phiăn amăng abih bang mơnuih ƀơi lŏn tơnah anai. 

32Bĕ ta ngă brơi kơ ama ta măt tơpai giŏng anŭn nao đih hrŏm hăng ñu kiăng kơ 
ƀing ta dưi djă̱ pioh kơnung djuai ama ta.” 

33Mlam anŭn ƀing gơñu ngă brơi kơ ama gơñu mơñum tơpai laih anŭn pô amai 
nao đih hrŏm hăng gơ̆. Ama ñu ƀu thâo ôh hơbĭn ană kơčoa ñu nao đih hrŏm laih 
anŭn tơgŭ đuaĭ. 

34Ƀơi hrơi tŏ tui pô amai laĭ kơ adơi ñu, “Mơmŏt tơ̆m brơi kâo đih hrŏm laih hăng 
ama. Bĕ ƀing ta ngă brơi kơ ñu mơñum măt dơ̆ng mơmŏt anai, laih anŭn ih nao 
đih hrŏm hăng ñu; tui anŭn yơh ƀing ta dưi djă̱ pioh kơnung djuai ta mơ̆ng ama 
ta.” 

35Tui anŭn, ƀing gơñu ăt ngă brơi kơ ama gơñu mơñum măt amăng mlam anŭn, 
laih anŭn pô đah kơmơi tơluč nao đih hrŏm hăng gơ̆. Tal anai dơ̆ng ama ñu ƀu 
thâo ôh hơbĭn ană tơluč ñu rai đih hrŏm laih anŭn tơgŭ đuaĭ hĭ. 

36Tui anŭn, ƀing ană đah kơmơi Lot pi kian mơ̆ng ama gơñu pô. 

37Pô amai hơmâo sa čô ană đah rơkơi laih anŭn ñu pơanăn gơ̆ Môab; ñu yơh jing 
ama kơ kơnung djuai Môab tă anai. 

38Pô adơi ăt hơmâo sa čô ană đah rơkơi mơ̆n laih anŭn ñu pơanăn gơ̆ Ben-Ammi; 
ñu yơh jing hĭ ama kơ kơnung djuai Ammôn tă anai. 

Čơdơ̆ng Phŭn 20 

Abraham Ƀlŏr Hăng Abimelek Kơ Tơlơi Bơnai Ñu 

1Tơdang mông anŭn, Abraham đuaĭ hĭ mơ̆ng anih Mamre hăng mŭt amăng tring 
Negewơ laih anŭn hơdip kơplăh wăh anih Khades hăng anih Sur. Tơdơi ƀiă kơ 
anŭn, ñu hơdip amăng plei kơđông Gerar. 

2Tơdang ƀing gơñu hơdip pơ anih anai, Abraham ră ruai hăng arăng kơ bơnai 
ñu HʼSarah tui anai, “Ñu jing adơi kâo.” Tui anŭn, Abimelek pơtao Gerar pơkiaŏ 
mơnuih rai mă tŭ hĭ HʼSarah. 

3Samơ̆ Ơi Adai pơƀuh rai kơ Abimelek amăng sa tơlơi rơpơi mlam laih anŭn 
pơhiăp kơ ñu tui anai, “Hơmư̆ bĕ! Ih khŏm djai yơh yuakơ đah kơmơi ih hơmâo 
mă tŭ laih anŭn! Gơ̆ hơmâo rơkơi laih.” 

4Hlak anŭn Abimelek aka dŏ hrŏm hăng gơ̆ ôh, tui anŭn ñu laĭ, “Ơ Yahweh, Ih či 
pơrai hĭ sa lŏn čar ƀu hơmâo tơlơi soh anai hă? 

5Ƀu djơ̆ ôh hă ñu pơhiăp hăng kâo, ‘Ñu jing adơi kâo,’ laih anŭn đah kơmơi anai 
laĭ, ‘Ñu jing ayŏng kâo’? Kâo hơmâo ngă tơlơi anai hăng pran jua rơgoh laih anŭn 
hăng tơngan rơgoh mơ̆n.” 

6Tui anŭn, Ơi Adai laĭ kơ ñu amăng tơlơi rơpơi anŭn, “Ơ djơ̆ yơh, Kâo thâo ih 
hơmâo ngă laih tơlơi anai hăng pran jua rơgoh, tui anŭn yơh Kâo hơmâo pơgăn 
hĭ laih ih mơ̆ng tơlơi ngă soh pơkơdơ̆ng glaĭ hăng Kâo. Anŭn yơh jing tơhơnal 
tơlơi yua hơget Kâo ƀu brơi ôh ih tĕk djơ̆ gơ̆. 

7Ră anai ba glaĭ bĕ đah kơmơi anai kơ rơkơi gơ̆, yuakơ rơkơi gơ̆ jing sa čô pô 
pơala; rơkơi gơ̆ či iâu laĭ brơi kơ ih laih anŭn ih či hơdip yơh. Samơ̆ tơdah ih ƀu 
ba glaĭ kơ rơkơi gơ̆ ôh, ih laih anŭn abih bang mơnuih amăng sang anŏ lŏm kơ 
ih khŏm djai yơh.” 

8Mơguah ưm amăng hrơi tŏ tui, Abimelek iâu rai abih bang ƀing khua moa mă 
bruă kơ ñu laih anŭn tơdang ñu ruai glaĭ abih tơlơi hơmâo truh laih, ƀing gơñu 
huĭ bra̱l biă mă. 

9Giŏng anŭn, Abimelek iâu Abraham mŭt laih anŭn pơhiăp, “Yua hơget ih hơmâo 
ngă laih tơlơi anŭn kơ ƀing gơmơi lĕ? Hơget tơlơi kâo hơmâo pơkơdơ̆ng glaĭ laih 
hăng ih tơl ih ba rai tơlơi soh prŏng ƀơi kâo laih anŭn ƀơi lŏn čar kâo lĕ? Ih 
hơmâo ngă laih kơ kâo sa tơlơi jing tơlơi ƀu năng ngă ôh.” 

10Laih anŭn Abimelek tơña kơ Abraham, “Hơget tơlơi ih pơmĭn tơl ih ngă kơ 
tơlơi kar hăng anai lĕ?” 

11Abraham laĭ glaĭ, “Kâo pơmĭn, ‘Ƀu hơmâo tơlơi huĭ pơpŭ kơ Ơi Adai ôh amăng 
anih anai; tui anŭn ƀing gơñu či pơdjai hĭ kâo yuakơ kiăng mă hĭ bơnai kâo yơh.’ 

12Laih anŭn dơ̆ng, ñu ăt jing adơi kâo biă mă mơ̆n, jing ană mơ̆ng ama kâo samơ̆ 
ƀu djơ̆ mơ̆ng amĭ kâo ôh, tui anŭn yơh kâo dưi dŏ kơ ñu. 

13Laih anŭn tơdang Ơi Adai iâu kâo tơbiă đuaĭ hĭ mơ̆ng plei pla ama kâo, kâo laĭ 
kơ ñu, ‘Anai yơh jing tơlơi ih pơrơđah tơlơi ih tŏng ten hăng kâo: Pơpă ƀing ta 
nao, ih khŏm laĭ hăng hlơi ƀing ta bưp tui anai, kâo jing ayŏng ih.’ ” 

14Giŏng anŭn, Abimelek ba glaĭ HʼSarah kơ Abraham laih anŭn ba rai triu, hlô 
mơnơ̆ng rong, ƀing hlŭn đah rơkơi đah kơmơi mơ̆n hăng jao brơi kơ gơ̆. 

15Laih anŭn Abimelek laĭ kơ gơ̆, “Anih lŏn kâo ƀơi anăp ih, ruah mă bĕ pơpă anih 
ih kiăng dŏ hơdip.” 

16Laih anŭn ñu laĭ kơ HʼSarah, “Kâo či brơi kơ ayŏng ih sa-rơbâo prăk hăng 
amrăk. Anai yơh kiăng pơsir hĭ tơlơi pơkơdơ̆ng glaĭ hăng ih ƀơi anăp abih bang 
hlơi pô jing gah kơ ih; ih ƀu hơmâo ngă soh hơget ôh.” 

17Tui anŭn, Abraham iâu laĭ kơ Ơi Adai laih anŭn Ơi Adai pơhla̱o hĭ Abimelek, 
bơnai gơ̆ laih anŭn ƀing bơnai hle̱ gơ̆; tui anŭn ƀing gơñu dưi hơmâo ană bă 
dơ̆ng. 

18Yahweh hơmâo pơgăn hĭ ƀing sang anŏ Abimelek mơ̆ng tơlơi hơmâo ană bă 
yuakơ ñu mă tŭ HʼSarah bơnai Abraham yơh. 

Čơdơ̆ng Phŭn 21 

Tơlơi Tơkeng Rai Kơ Isa̱k 

1Yahweh bơni hiam kơ HʼSarah kar hăng Ñu hơmâo pơhiăp laih, laih anŭn Ñu 
hơmâo ngă brơi kơ HʼSarah kar hăng Ñu hơmâo ƀuăn laih. 

2Tui anŭn, HʼSarah pi kian hăng tơkeng sa čô ană đah rơkơi kơ Abraham tơdang 
ñu tha laih ƀơi mông Ơi Adai hơmâo ƀuăn laih kơ ñu. 

3Abraham pơanăn kơ ană nge HʼSarah hơmâo tơkeng rai anŭn jing Isa̱k. 

4Tơdang ană ñu Isa̱k hơmâo sapăn hrơi laih, Abraham khăt klĭ gơ̆ tui hăng Ơi 
Adai hơmâo pơtă laih kơ ñu. 

5Abraham hlak sa-rơtuh thŭn tơdang ñu hơmâo ană ñu Isa̱k. 

6HʼSarah bơni, “Ơi Adai hơmâo ngă brơi kơ kâo klao mơak laih anŭn hlơi pô 
hơmư̆ tơlơi anai ăt či klao mơak hrŏm hăng kâo mơ̆n.” 

7Laih anŭn ñu laĭ dơ̆ng, “Hlơi pô či laĭ kơ Abraham, ‘HʼSarah či brơi ană mĕm,’ 
lĕ? Samơ̆ kâo hơmâo tơkeng rai laih sa čô ană đah rơkơi tơdang thŭn gơ̆ tha laih.” 

8Čơđai anŭn prŏng tui hăng lui mĕm laih, laih anŭn Abraham pơkra sa tơlơi ƀơ̆ng 
huă prŏng ƀơi hrơi Isa̱k lui mĕm. 

Tơlơi Puh Pơđuaĭ Hĭ HʼHagar Hăng Yismaêl 

9Samơ̆ HʼSarah ƀuh ană HʼHagar, jing đah kơmơi hlŭn mơ̆ng Êjip hơmâo tơkeng 
rai anŭn, hlak klao djik kơ Isa̱k, 

10laih anŭn ñu pơhiăp hăng Abraham, “Puh pơđuaĭ hĭ bĕ pô hlŭn anai wơ̆t hăng 
ană ñu mơ̆n, tui anŭn yơh ană pô hlŭn anai ƀu či khŏm tŭ mă kŏng ngăn hrŏm 
hơbĭt hăng ană kâo Isa̱k ôh.” 

11Tơlơi anai ngă brơi kơ Abraham rŭng răng biă mă yuakơ Yismaêl ăt jing ană 
ñu mơ̆n. 

12Samơ̆ Ơi Adai pơhiăp hăng gơ̆, “Anăm rŭng răng kơ ană ih Yismaêl wơ̆t hăng 
amĭ gơ̆ anŭn ôh. Ngă tui bĕ hơget tơlơi HʼSarah laĭ laih hăng ih, yuakơ mơ̆ng 
hơjăn Isa̱k yơh ih či hơmâo kơnung djuai Kâo hơmâo ƀuăn laih kơ ih. 

13Kâo ăt či ngă brơi kơ ană pô hlŭn anai jing hĭ sa kơnung djuai prŏng mơ̆n, 
yuakơ ñu jing ană đah rơkơi ih mơ̆n.” 

14Mơguah ưm amăng hrơi tŏ tui, Abraham mă gơnam ƀơ̆ng laih anŭn sa ge̱t ia 
klĭ brơi kơ HʼHagar. Ñu pioh gơnam ƀơ̆ng hăng ia anŭn ƀơi bra HʼHagar laih anŭn 
brơi gơ̆ hăng ană gơ̆ anŭn đuaĭ hĭ. HʼHagar hăng Yismaêl đuaĭ mơ̆ng anŭn hăng 
rơbat hyu amăng tơdron ha̱r Beêrseba. 

15Tơdang ia mơñum amăng ge̱t klĭ abih laih, ñu lui hĭ ană ñu ƀơi gah yŭ sa pum 
kơyâo. 

16Giŏng anŭn, HʼHagar nao dŏ be̱r ataih ƀiă mơ̆ng anŭn, năng ai rơwang ataih ñu 
sa ƀrŏm hraŏ pơnăh, yuakơ ñu pơmĭn, “Kâo ƀu kiăng lăng ôh Yismaêl djai hĭ.” 
Laih kơ ñu dŏ be̱r ataih ƀiă mơ̆ng anŭn, ñu čơdơ̆ng ur hia yơh. 

17Ơi Adai hơmư̆ asăp Yismaêl hia laih anŭn ling jang Ơi Adai iâu pơhiăp hăng 
HʼHagar mơ̆ng adai tui anai, “Hơget hơmâo tơlơi truh lĕ, Ơ HʼHagar hơi? Anăm 
huĭ ôh; Ơi Adai hơmâo hơmư̆ laih asăp ană ih hia pơ anŭn. 

18Pŭ̱ gring đĭ bĕ gơ̆ hăng tơngan, yuakơ Kâo či pơjing gơ̆ jing sa kơnung djuai 
prŏng.” 

19Giŏng anŭn, Ơi Adai pŏk mơta HʼHagar laih anŭn gơ̆ ƀuh sa ia dơmŭn. Tui anŭn, 
ñu nao pơbă hĭ ge̱t ia klĭ laih anŭn brơi kơ ană ñu mơñum. 

20Ơi Adai dŏ hrŏm hăng Yismaêl tơdang ñu prŏng tui. Ñu hơdip amăng tơdron 
ha̱r laih anŭn jing sa čô thâo hyu lua. 

21Tơdang ñu hlak hơdip amăng Tơdron Ha̱r Paran, amĭ ñu hơduah brơi kơ ñu sa 
čô bơnai mơ̆ng čar Êjip jing čar amĭ ñu. 

Tơlơi Tŭ Ư Tŏng Krah Abraham Hăng Pơtao Abimelek 

22Hlak anŭn pơtao Abimelek hrŏm hăng Phikôl jing pô khua tơhan ñu nao pơ 
Abraham laih anŭn Abimelek pơhiăp hăng Abraham tui anai, “Ơi Adai dŏ hrŏm 
hăng ih amăng abih bang tơlơi ih ngă. 

23Ră anai ƀuăn rơ̆ng bĕ hăng kâo ƀơi anăp Ơi Adai, ih anăm ngă sat kơ kâo, kơ 
ƀing ană bă kâo ƀôdah kơ ƀing kơnung djuai kâo ôh. Ƀuăn rơ̆ng bĕ hăng kâo laih 
anŭn hăng lŏn čar ih hlak hơdip jing tuai anai kar hăng kâo hơmâo ƀuăn rơ̆ng 
laih tơlơi hiam kâo hơmâo brơi laih kơ ih.” 

24Abraham laĭ, “Kâo ƀuăn rơ̆ng yơh.” 

25Giŏng anŭn, Abraham brŏk hăng Abimelek kơ sa ia dơmŭn ƀing ding kơna 
Abimelek hơmâo sua mă laih. 

26Samơ̆ Abimelek laĭ glaĭ, “Kâo ƀu thâo ôh hlơi pô ngă kơ tơlơi anai. Ih ƀu pơthâo 
kơ kâo ôh laih anŭn kâo hơmư̆ kơ tơlơi anai kơnơ̆ng ƀơi hrơi anai đôč.” 

27Tui anŭn, Abraham ba rai triu laih anŭn hlô mơnơ̆ng rong hăng brơi kơ 
Abimelek, laih anŭn gơñu dua pơjing hĭ sa tơlơi tŭ ư. 

28Abraham pơkăh pơpha hơjăn tơjuh drơi ană triu ania mơ̆ng tơpul triu, 

29laih anŭn Abimelek tơña kơ gơ̆, “Hơget tơlơi kiăng laĭ kơ tơjuh drơi ană triu 
ania anai ih hơmâo pơkăh pơpha hĭ dŏ hơjăn lĕ?” 

30Ñu laĭ glaĭ, “Mă tŭ bĕ tơjuh drơi ană triu anai mơ̆ng tơngan kâo jing tơlơi ngă 
gơ̆ng jơlan kơ kâo hơmâo klơi laih ia dơmŭn anŭn.” 

31Tui anŭn yơh, anih anai arăng iâu Beêrseba, yuakơ gơñu dua hơmâo ƀuăn rơ̆ng 
laih pơ anŭn. 

32Tơdơi kơ tơlơi tŭ ư hơmâo pơjing laih ƀơi anih Beêrseba, Abimelek hăng 
Phikôl jing khua tơhan ñu wơ̆t glaĭ pơ anih lŏn ƀing Philistia. 

33Abraham pla sa phŭn kơyâo tamarik ƀơi anih Beêrseba kiăng kơ pơrơđah ƀơi 
anih anŭn ñu iâu kwưh ƀơi anăn Ơi Adai, jing Ơi Adai Hlŏng Lar. 

34Laih anŭn Abraham dŏ hơdip amăng anih lŏn ƀing Philistia sui biă mă. 

Čơdơ̆ng Phŭn 22 

Ơi Adai Lông Lăng Abraham 

1Tơdơi ƀiă kơ anŭn Ơi Adai lông lăng Abraham. Ñu pơhiăp hăng gơ̆, “Ơ 
Abraham!” Gơ̆ laĭ glaĭ, “Kâo yơh anai.” 

2Giŏng anŭn, Ơi Adai laĭ, “Mă bĕ ană ih Isa̱k, jing ană ih khăp biă mă kơnơ̆ng ha 
čô anŭn, laih anŭn nao bĕ pơ tring Môriah. Pơyơr bĕ ñu pơ anŭn jing sa gơnam 
pơyơr čuh ƀơi sa boh čư̆ amăng khul čư̆ Kâo či kơčrâo brơi.” 

3Tui anŭn, mơguah ưm ƀơi hrơi tŏ tui, Abraham tơgŭ laih anŭn akă a̱n-dŏ ƀơi 
aseh glai ñu. Ñu mă ba hăng ñu dua čô ding kơna hlak ai hrŏm hăng ană ñu Isa̱k 
mơ̆n. Tơdang ƀing gơñu blah djŭh djŏp laih kơ tơlơi čuh gơnam pơyơr, ƀing 
gơñu čơdơ̆ng rơbat nao pơ anih Ơi Adai hơmâo pơtă laih kơ Abraham. 

4Ƀơi hrơi tal klâo Abraham angak lăng đĭ hăng ƀuh čư̆ anŭn mơ̆ng ataih. 

5Ñu pơhiăp hăng ƀing ding kơna ñu, “Dŏ bĕ pơ anai hăng aseh glai anai jăng jai 
kâo hăng dăm anai nao pơ adih. Ƀing gơmơi dua či nao kơkuh pơpŭ ƀơi čư̆ anŭn 
laih anŭn či wơ̆t glaĭ kơ ƀing gih.” 

6Abraham mă pioh djŭh kơ tơlơi pơyơr čuh ƀơi bra ană ñu laih anŭn ñu pô djă̱ 
ba apui hăng thŏng. Tơdang ƀing gơñu dua rơbat nao hrŏm hơbĭt, 

7Isa̱k tơña kơ ama ñu Abraham, “Ơ ama.” Abraham laĭ glaĭ, “Hơget dăm?” Isa̱k 
tơña, “Anai nê, apui laih anŭn djŭh ta hơmâo laih anai, samơ̆ pơpă ană triu kiăng 
kơ pơyơr čuh lĕ?” 

8Abraham laĭ glaĭ, “Ơ ană, Ơi Adai Pô yơh či pha brơi triu kiăng kơ pơyơr čuh.” 
Laih anŭn gơñu dua rơbat nao hrŏm hơbĭt. 

9Tơdang ƀing gơñu truh pơ anih Ơi Adai hơmâo pơtă brơi laih, Abraham pơdơ̆ng 
đĭ sa kơnưl ngă yang pơ anŭn hăng dap djŭh jum dar ƀơi ngŏ anŭn. Ñu mă akă 
ană ñu Isa̱k laih anŭn pơđih hĭ gơ̆ ƀơi ngŏ kơnưl, jing gah ngŏ kơ djŭh anŭn. 

10Giŏng anŭn, ñu yơr tơngan ñu mă thŏng kiăng kơ pơdjai hĭ ană ñu. 

11Samơ̆ ling jang Yahweh mơ̆ng adai ur kraih khă kơ ñu, “Ơ Abraham! Abraham 
hơi!” Ñu laĭ glaĭ, “Kâo yơh anai.” 

12Ling jang laĭ, “Anăm pơdjai hĭ ôh ană ih anŭn. Anăm ngă hơget kơ gơ̆ ôh. Ră 
anai Kâo thâo ih huĭ pơpŭ kơ Ơi Adai yuakơ ih ƀu hơmâo hơngah hĭ ôh kơ Kâo 
kiăng kơ pơyơr hĭ ană ih kơnơ̆ng ha čô anŭn.” 

13 Abraham angak lăng laih anŭn anai nê ñu ƀuh sa drơi triu hlak đo̱m tơki ñu 
ƀơi pum drơi. Ñu nao mă triu tơno anŭn laih anŭn pơyơr đĭ jing sa gơnam ngă 
yang čuh pơala kơ ană ñu Isa̱k. 

14Tui anŭn, Abraham pơanăn anih anŭn jing Yahweh Či Pha Brơi. Laih anŭn truh 
kơ tă anai arăng ăt iâu anih anŭn “Ƀơi čư̆ Yahweh, Ñu pha brơi.” 

15Ling jang Yahweh iâu Abraham mơ̆ng adai tal dua dơ̆ng tui anai, 

16“ ‘Kâo ƀuăn rơ̆ng hăng tơlơi dưi Kâo pô,’ Yahweh laĭ tui anai yuakơ ih hơmâo 
ngă laih tơlơi anai laih anŭn ƀu hơmâo hơngah hĭ ôh kơ Kâo kiăng kơ pơyơr hĭ 
ană ih kơnơ̆ng ha čô anŭn. 

17Sĭt yơh Kâo či bơni hiam laih anŭn ngă brơi kơ ƀing kơnung djuai ih lu kar hăng 
khul pơtŭ pơ adai laih anŭn čuah ƀơi ha̱ng ia rơsĭ yơh. Ƀing kơnung djuai ih či 
dưi hĭ hăng ƀing rŏh ayăt gơñu laih anŭn sua mă hơdôm plei pla ƀing rŏh gơñu, 

18laih anŭn mơ̆ng kơnung djuai ih yơh abih bang lŏn čar amăng lŏn tơnah či 
hơmâo tơlơi bơni hiam, yuakơ ih hơmâo tui gưt laih Kâo.” 

19Giŏng anŭn, Abraham hăng ană ñu wơ̆t glaĭ kơ ƀing ding kơna ñu laih anŭn 
ƀing gơñu glaĭ hrŏm hơbĭt pơ anih Beêrseba. Giŏng anŭn, Abraham dŏ hơdip 
amăng anih Beêrseba anŭn. 

Ƀing Kơnung Djuai Nahôr, Adơi Abraham 

20Tơdơi ƀiă kơ anŭn Abraham hơmư̆ arăng laĭ, “HʼMilkah, jing bơnai adơi ih 
Nahôr, hơmâo rai ƀing ană đah rơkơi kơ adơi ih Nahôr, ƀing gơñu jing: 

21Uz jing ană kơčoa, Buz jing adơi ñu, Kemuel (ama Aram), 

22Khesed, Hazô, Pildas, Yidlap laih anŭn Bethuêl.” 

23Ană tơluč gơñu Bethuêl jing hĭ ama HʼRebekah. HʼMilkah hơmâo rai sapăn čô 
ană đah rơkơi anŭn kơ Nahôr, adơi Abraham. 

24Bơnai hle̱ ñu anăn HʼReumah ăt hơmâo rai ƀing ană đah rơkơi mơ̆n, ƀing gơñu 
jing: Tebah, Gaham, Tahas laih anŭn Maakhah. 

Čơdơ̆ng Phŭn 23 

HʼSarah Djai Laih Anŭn Abraham Blơi Anih Kiăng Pơkra Pơsat 

1HʼSarah hơdip truh kơ ñu tha biă mă laih anŭn ñu djai hlak ñu sa-rơtuh 
duapluh-tơjuh thŭn. 

2Ñu rơngiă ƀơi anih Kiryat-Arba, anŭn jing anih ră anai arăng pơanăn Hebrôn, 
amăng anih lŏn Kanaan laih anŭn Abraham mŭt nao čŏk hia kơ gơ̆. 

3Giŏng anŭn, Abraham đuaĭ mơ̆ng anih pioh atâo bơnai ñu laih anŭn nao pơhiăp 
hăng ƀing Hit. 

4Ñu laĭ, “Kâo jing sa čô tuai dŏ hơdip tŏng krah ƀing gih. Yuakơ bơnai kâo rơngiă 
laih, tui anai sĭ bĕ kơ kâo lŏn gih kiăng kơ pơkra pơsat pơ anai laih anŭn kâo dưi 
dơ̱r atâo bơnai kâo yơh.” 

5Ƀing Hit laĭ glaĭ kơ Abraham, 

6“Khua hơi, hơmư̆ ƀing gơmơi bĕ. Ih jing sa čô khua git gai prŏng tŏng krah ƀing 
gơmơi. Dơ̱r bĕ atâo bơnai ih ƀơi anih pơsat pă hiam hloh ih hơmâo ruah mă 
anŭn. Ƀu hơmâo ôh hlơi pô amăng ƀing gơmơi či hơngah hĭ pơsat ñu pô kiăng 
brơi kơ ih dơ̱r atâo bơnai ih anŭn.” 

7Giŏng anŭn, Abraham tơgŭ laih anŭn tơkui kơkuh ƀơi anăp ƀing Hit, jing pô kơ 
anih lŏn anŭn. 

8Ñu laĭ kơ ƀing gơñu, “Tơdah ƀing gih tŭ ư hăng brơi kâo dơ̱r bơnai kâo amăng 
anih lŏn gih, tui anŭn hơmư̆ kâo bĕ hăng tơña Êphrôn, ană Zôhar brơi kơ kâo bĕ, 

9tui anŭn ñu či sĭ kơ kâo pa̱r pơsat amăng anih Makpêlah, jing anih ƀơi tơluč 
đang hơma ñu. Tơña ñu sĭ bĕ anih anŭn kơ kâo hăng nua djơ̆ jing sa anih pơsat 
kơ ƀing gơmơi tŏng krah ƀing gih.” 

10Êphrôn jing ƀing Hit hlak dŏ be̱r hrŏm hăng ƀing amăng plei ñu jĕ amăng ja̱ng 
plei ñu, laih anŭn ñu laĭ glaĭ kơ Abraham ƀơi anăp abih bang ƀing Hit jing ƀing 
hơmâo rai laih ƀơi anih anŭn tui anai, 

11“Ƀu djơ̆ ôh khua kâo ăh, hơmư̆ kâo bĕ, kâo brơi kơ ih đang hơma anai, laih anŭn 
kâo či brơi kơ ih wơ̆t hăng pa̱r pơsat amăng anŭn mơ̆n. Kâo či brơi kơ ih ƀơi 
anăp ƀing plei pla kâo. Dơ̱r bĕ atâo bơnai ih.” 

12Anai dơ̆ng Abraham tơkui kơkuh ƀơi anăp abih bang mơnuih amăng anih lŏn 
anai; 

13laih anŭn ñu pơhiăp hăng Êphrôn ƀơi anăp abih bang mơnuih hlak hơmư̆, 
“Hơmư̆ kâo bĕ, tơdah ih dưi! Kâo či kla nua kơ đang hơma anai. Tŭ mă bĕ mơ̆ng 
kâo tui anŭn kâo dưi dơ̱r atâo bơnai kâo pơ anŭn yơh.” 

14Êphrôn laĭ glaĭ kơ Abraham, 

15“Ơ khua kâo hơi, hơmư̆ kâo bĕ! Anih lŏn anai nua ñu truh kơ pă̱-rơtuh prăk 
hăng amrăk, samơ̆ khul prăk anŭn hơget yom lĕ tŏng krah kâo hăng ih? Dơ̱r atâo 
bơnai ih bĕ.” 

16Abraham tŭ ư kla nua tui hăng Êphrôn hơmâo pơrơđah laih, laih anŭn 
pơkơtraŏ nua prăk kơ gơ̆ hơmâo laĭ laih ƀơi anăp ƀing dŏ hơmư̆ anŭn: pă̱-
rơtuh prăk hăng amrăk, jing nua prăk pơkă tui hăng ƀing sĭ mơnia. 

17Tui anŭn, đang hơma Êphrôn amăng anih Makpêlah jĕ anih Mamre, jing anih 
hơmâo hơma, pa̱r pơsat laih anŭn abih bang kơyâo amăng hơma anŭn hơmâo sĭ 
laih 

18kơ Abraham jing hĭ gơnam ñu pô ƀơi anăp abih bang ƀing Hit, jing ƀing rai laih 
ƀơi amăng ja̱ng plei anŭn. 

19Tơdơi kơ anŭn Abraham dơ̱r atâo bơnai ñu HʼSarah amăng pa̱r pơsat amăng 
đang hơma Makpêlah jĕ anih Mamre, jing ƀơi anih Hebrôn amăng anih lŏn 
Kanaan yơh. 

20Đang hơma anŭn wơ̆t hăng pơsat pơ anŭn hơmâo sĭ djơ̆ hơnơ̆ng kơ Abraham 
mơ̆ng ƀing Hit jing sa anih pơsat kơ ñu yơh. 

Čơdơ̆ng Phŭn 24 

Abraham Hơduah Bơnai Kơ Isa̱k 

1Hlak anai Abraham tha biă mă yơh laih anŭn Yahweh hơmâo bơni hiam kơ gơ̆ 
amăng abih bang tơlơi bruă. 

2Hơmâo sa hrơi, ñu iâu rai khua kơ ƀing ding kơna amăng sang anŏ ñu, jing pô 
wai lăng abih bang gơnam ñu hơmâo laih anŭn ñu laĭ tui anai, “Ăh bĕ tơngan ih 
ƀơi drơi jan kâo laih anŭn ƀuăn rơ̆ng! 

3Kâo kiăng kơ ih ƀuăn rơ̆ng ƀơi anăp Yahweh, jing Ơi Adai kơ adai rơngit laih 
anŭn kơ lŏn tơnah, ih khŏm anăm hơduah ôh sa čô bơnai kơ ană kâo Isa̱k mơ̆ng 
ƀing ană đah kơmơi Kanaan jing ƀing kâo hlak dŏ hơdip hrŏm anai, 

4samơ̆ ih khŏm nao kơ lŏn čar kâo pô laih anŭn hơduah bĕ sa čô bơnai amăng 
ƀing adơi ai kâo kơ ană kâo Isa̱k.” 

5Pô khua ding kơna anŭn tơña, “Hiư̆m pă tơdah đah kơmơi kâo ruah anŭn ƀu tŭ 
ư wơ̆t glaĭ ôh hrŏm hăng kâo pơ anih lŏn anai lĕ? Dưi mơ̆ kâo ba ană ih glaĭ pơ 
lŏn čar ih hơmâo tơbiă rai anŭn?” 

6Abraham laĭ glaĭ, “Ih khŏm thâo sĭt, anăm ba glaĭ ană kâo pơ anih anŭn ôh, 

7Yahweh jing Ơi Adai kơ adai rơngit hơmâo ba kâo tơbiă laih mơ̆ng sang ama 
kâo laih anŭn mơ̆ng plei pla kâo, Ñu yơh jing Pô pơhiăp hăng kâo hăng ƀuăn rơ̆ng 
laih hăng kâo tui anai, Ñu či brơi anih lŏn anai kơ ƀing kơnung djuai kâo; Ñu yơh 
či pơkiaŏ ling jang nao hlâo kơ ih, tui anŭn ih dưi hơduah sa čô bơnai kơ ană kâo 
pơ anŭn yơh. 

8Tơdah đah kơmơi anŭn ƀu tŭ ư wơ̆t glaĭ hăng ih ôh, tui anŭn ih či rơngai yơh 
mơ̆ng tơlơi ih ƀuăn rơ̆ng hăng kâo anŭn. Samơ̆ anăm ba ôh ană kâo glaĭ pơ anih 
anŭn.” 

9Tui anŭn, pô khua ding kơna anŭn ăh tơngan ñu ƀơi drơi jan khua ñu Abraham 
laih anŭn ƀuăn rơ̆ng či ngă tui tơlơi anŭn yơh. 

Ding Kơna Abraham Bưp HʼRebekah 

10Giŏng anŭn, pô khua ding kơna anai mă pluh drơi aseh samô mơ̆ng khua ñu 
laih anŭn nao, djă̱ ba hăng ñu lu gơnam brơi pơyơr hiam mơ̆ng khua ñu. Ñu tơbiă 
anăp nao pơ anih Aram-Naharayim laih anŭn truh pơ plei sang anŏ Nahôr hlak 
hơdip. 

11Tơdang ñu truh pơ anŭn, ñu brơi tơpul aseh samô ñu pun đih gah rơngiao kơ 
plei jĕ ƀơi ia dơmŭn; truh kơ klăm, jing mông ƀing đah kơmơi dra tơbiă nao sŏ 
ia. 

12Giŏng anŭn, ñu iâu laĭ, “Ơ Yahweh, jing Ơi Adai kơ khua kâo Abraham hơi, brơi 
kơ kâo pơgiŏng hĭ bĕ bruă jao kâo hrơi anai, laih anŭn pơrơđah bĕ tơlơi khăp 
hiam klă Ih kơ khua kâo Abraham. 

13Anai nê, kâo hlak dŏ dơ̆ng jĕ ƀơi ia anai, ƀing ană đah kơmơi dra mơ̆ng plei 
anai hlak tơbiă rai sŏ ia. 

14Rơkâo tơlơi anai dưi jing hĭ bĕ tơdang kâo laĭ kơ sa čô đah kơmơi dra tui anai, 
‘Brơi kơ kâo mơñum ia mơ̆ng čeh ih bĕ,’ laih anŭn ñu či laĭ, ‘Mơñum bĕ, laih anŭn 

kâo či brơi ia kơ tơpul aseh samô ih mơ̆n,’ brơi bĕ pô anŭn yơh jing pô Ih hơmâo 
ruah laih kơ ding kơna Ih Isa̱k. Hăng tơlơi kơnăl anai yơh, kâo thâo krăn Ih 
hơmâo pơrơđah tơlơi hiam klă kơ khua kâo.” 

15Hlâo kơ ñu pơjưh iâu laĭ, HʼRebekah tơbiă rai mơ̆ng plei anŭn hăng sa boh čeh 
ƀơi bra ñu. Ñu jing ană đah kơmơi Bethuêl jing tơčô HʼMilkah; HʼMilkah jing 
bơnai Nahôr, adơi Abraham. 

16Đah kơmơi dra anai hiam biă mă, hơči̱h, aka dŏ hăng đah rơkơi pă ôh. Ñu rơbat 
trŭn nao ƀơi ia dơmŭn, pơbă hĭ čeh ñu laih anŭn wơ̆t glaĭ. 

17Pô ding kơna Abraham ječ ameč nao bưp gơ̆ laih anŭn laĭ, “Pha kơ kâo mơñum 
ia mơ̆ng čeh ih đa.” 

18Gơ̆ laĭ, “Mơñum bĕ, khua ăh,” laih anŭn tañ mơtam gơ̆ lưh trŭn čeh ia ƀơi 
tơngan gơ̆ hăng brơi kơ pô khua ding kơna mơñum. 

19Tơdơi kơ gơ̆ brơi laih kơ pô khua ding kơna anai mơñum, gơ̆ laĭ, “Kâo či tuăh 
ia kơ tơpul aseh samô ih mơ̆n, tơl gơñu mơñum giŏng hĭ.” 

20Tui anŭn, gơ̆ tañ mơtam tuh hĭ ia gơ̆ amăng atong hlô mơnơ̆ng mơñum, wơ̆t 
glaĭ pơ anih ia dơmŭn kiăng kơ tuăh ia dơ̆ng, laih anŭn tuăh ia djŏp kơ abih tơpul 
aseh samô pô hlŭn anŭn. 

21Pô khua ding kơna anai ƀu pơhiăp hơget ôh, ñu dŏ lăng gơ̆ pơñen kiăng kơ 
thâo Yahweh djru ñu pơgiŏng hĭ ƀôdah ƀu pơgiŏng hĭ ôh kơ tơlơi ñu rai anai. 

22Tơdang tơpul aseh samô mơñum giŏng laih, pô khua ding kơna anai mă tơbiă 
sa boh buai mah yom hiam kơ adŭng gơ̆ laih anŭn dua boh kong mah kơtraŏ 
prŏng kơ tơngan gơ̆. 

23Giŏng anŭn, ñu tơña, “Ih jing ană hlơi? Rơkâo ih ruai brơi kơ kâo bĕ, hơmâo 
mơ̆ anih dŏ amăng sang ama ih kơ kâo hăng ƀing hrŏm kâo dŏ jưh mlam?” 

24Đah kơmơi dra anŭn laĭ glaĭ kơ ñu, “Kâo jing ană Bethuêl, Bethuêl jing ană đah 
rơkơi HʼMilkah, jing pô hơmâo rai ană kơ Nahôr.” 

25Laih anŭn gơ̆ laĭ dơ̆ng, “Ƀing gơmơi hơmâo adrăng laih anŭn rơ̆k krô lu biă mă 
laih anŭn ăt hơmâo anih dŏ kơ ƀing ih pơdơi mlam mơ̆n.” 

26Giŏng anŭn, pô khua ding kơna anŭn bon kơkuh pơpŭ kơ Yahweh, 

27laih anŭn laĭ, “Bơni hơơč kơ Ih, Ơ Yahweh jing Ơi Adai khua kâo Abraham, Ih 
ƀu pơgăn hĭ ôh tơlơi khăp hiam klă laih anŭn tơlơi tŏng ten Ih kơ khua kâo. Gah 
kơ kâo, Ih hơmâo dui ba laih kâo ƀơi jơlan truh pơ sang anŏ adơi ai khua kâo 
Abraham.” 

28Đah kơmơi dra anŭn đuaĭ nao ruai hăng ƀing amăng sang amĭ ñu kơ khul tơlơi 
anai. 

29Hlak anai HʼRebekah hơmâo sa čô ayŏng anăn ñu Laban ăt dŏ pơ anŭn mơ̆n 
laih anŭn ñu tơbiă ječ ameč nao kơ pô khua ding kơna ƀơi ia dơmŭn anŭn. 

30Samơ̆ hlâo kơ anŭn Laban ăt ƀuh laih mơ̆n buai adŭng wơ̆t hăng khul kong ƀơi 
dua gah tơngan adơi ñu laih anŭn ăt hơmư̆ laih mơ̆n gơ̆ ră ruai glaĭ hơget tơlơi 
pô khua ding kơna anŭn laĭ laih kơ gơ̆; tui anŭn ñu tơbiă nao kơ pô khua ding 
kơna anŭn hăng ƀuh gơ̆ hlak dŏ dơ̆ng jĕ tơpul aseh samô ƀơi ia dơmŭn anŭn. 

31Laban laĭ, “Rai bĕ, ih jing pô Yahweh bơni hiam. Yua hơget ih hlak dŏ dơ̆ng pơ 
anai lĕ? Kâo hơmâo prap rơmet laih sang laih anŭn anih pun kơ tơpul aseh samô 
ih.” 

32Tui anŭn, pô khua ding kơna anŭn nao pơ sang laih anŭn arăng djru lưh trŭn 
gơnam mơ̆ng tơpul aseh samô ñu, ba rai adrăng, rơ̆k krô kơ tơpul aseh samô. 
Laih anŭn arăng ăt ba rai ia kơ pô khua ding kơna anŭn hăng ƀing mơnuih rai 
hrŏm hăng ñu kiăng kơ rao tơkai gơñu pô. 

33Giŏng anŭn, arăng yŏng gơnam ƀơ̆ng huă ƀơi anăp gơñu, samơ̆ pô khua ding 
kơna anai laĭ, “Kâo ƀu či ƀơ̆ng huă ôh tơl kâo ruai kơ ƀing gih hơget tơlơi kâo 
khŏm pơhiăp.” Laban laĭ, “Tui anŭn, ruai kơ ƀing gơmơi bĕ.” 

34Tui anŭn, gơ̆ ruai, “Kâo jing ding kơna Abraham. 

35Yahweh hơmâo bơni hiam kơ khua kâo bă blai laih anŭn ñu jing pô pơdrŏng 
biă mă. Yahweh hơmâo brơi laih kơ ñu tơpul triu, bơbe laih anŭn rơmô, amrăk 
laih anŭn mah, ƀing hlŭn đah rơkơi laih anŭn đah kơmơi, tơpul aseh samô laih 
anŭn aseh glai. 

36Bơnai khua kâo HʼSarah hơmâo rai laih kơ ñu sa čô ană đah rơkơi amăng thŭn 
gơ̆ tha biă mă laih, laih anŭn ñu hơmâo pioh glaĭ laih kơ Isa̱k abih bang gơnam 
ñu hơmâo. 

37Laih anŭn khua kâo brơi kâo ƀuăn rơ̆ng hăng ñu tui anai, ‘Ih khŏm anăm 
hơduah bơnai kơ ană kâo mơ̆ng ƀing ană đah kơmơi Kanaan ôh, jing anih lŏn 
gơñu yơh kâo hlak hơdip anai, 

38samơ̆ nao bĕ kơ ƀing sang anŏ ama kâo laih anŭn adơi ai kâo hăng hơduah sa 
čô bơnai kơ ană đah rơkơi kâo Isa̱k.’ 

39Giŏng anŭn, kâo tơña khua kâo, ‘Hiư̆m pă tơdah đah kơmơi dra anŭn ƀu wơ̆t 
glaĭ hăng kâo ôh lĕ?’ 

40Ñu laĭ glaĭ, ‘Yahweh jing Pô kâo hơmâo tui gưt nanao yơh či pơkiaŏ ling jang 
Ñu nao hrŏm hăng ih laih anŭn pơgiŏng hĭ bruă ih či nao anai; tui anŭn ih dưi 
hơduah yơh sa čô bơnai kơ ană kâo mơ̆ng adơi ai kâo pô laih anŭn mơ̆ng sang 
anŏ ama kâo. 

41Giŏng anŭn, tơdah ih nao pơ adơi ai kâo, ih či rơngai hĭ yơh mơ̆ng tơlơi ih ƀuăn 
rơ̆ng laih hăng kâo wơ̆t tơdah ƀing gơñu hơngah ƀu brơi ôh đah kơmơi dra anŭn 
glaĭ hăng ih.’ 

42“Tơdang kâo nao pơ anih ia dơmŭn, kâo iâu laĭ, ‘Ơ Yahweh jing Ơi Adai kơ khua 
kâo Abraham, tơdah Ih kiăng, rơkâo Ih pơgiŏng hĭ bĕ bruă kâo hơmâo rai anai. 

43Anai nê, kâo hlak dŏ dơ̆ng jĕ ƀơi ia dơmŭn anai; tơdang sa čô đah kơmơi dra 
pă tơbiă rai tuăh ia anai laih anŭn kâo rơkâo kơ ñu pha brơi kơ kâo mơñum ia 
mơ̆ng čeh ñu, 

44laih anŭn ñu ăt tŭ ư brơi kâo mơñum mơ̆n; giŏng anŭn ñu ăt či tuăh ia kơ tơpul 
aseh samô kâo mơ̆n, brơi bĕ kơ ñu anŭn yơh jing pô Ih hơmâo ruah mă laih kơ 
ană đah rơkơi khua kâo.’ 

45“Hlâo kơ kâo pơgiŏng hĭ tơlơi iâu laĭ amăng pran jua kâo, HʼRebekah tơbiă rai 
hăng sa boh čeh ia ƀơi bra ñu. Ñu rơbat trŭn pơ anih ia dơmŭn hăng sŏ ia, laih 
anŭn kâo laĭ kơ gơ̆, ‘Pha kơ kâo mơñum đa!’ 

46Tañ mơtam ñu lưh trŭn čeh ia mơ̆ng bra ñu hăng laĭ, ‘Mơñum bĕ, laih anŭn kâo 
či tuăh ia brơi kơ tơpul aseh samô ih mơ̆n.’ Tui anŭn, kâo mơñum laih anŭn ñu 
ăt tuăh ia kơ tơpul aseh samô kâo mơñum mơ̆n. 

47Kâo tơña kơ gơ̆, ‘Ih jing ană hlơi?’ Gơ̆ laĭ glaĭ, ‘Kâo jing ană Bethuêl; Bethuêl 
jing ană đah rơkơi HʼMilkah, jing pô hơmâo rai ană kơ Nahôr.’ Giŏng anŭn, kâo 
tơƀăk buai ƀơi adŭng gơ̆ laih anŭn kong ƀơi dua gah tơngan gơ̆, 

48laih anŭn kâo bon kơkuh pơpŭ kơ Yahweh. Kâo bơni hơơč kơ Yahweh, jing Ơi 
Adai khua kâo Abraham, jing Pô hơmâo dui ba laih kâo djơ̆ jơlan hăng rai truh 
pơ tơčô adơi khua kâo Abraham kơ ană ñu Isa̱k. 

49Ră anai, laĭ bĕ tơdah ƀing ih kiăng kơ pơrơđah tơlơi khăp hiam klă laih anŭn 
tơlơi tŏng ten hăng khua kâo. Tơdah ƀu hơmâo ôh, brơi gih ăt khŏm laĭ mơ̆n, tui 
anŭn kâo či thâo tơlơi či ngă yơh.” 

50Laban laih anŭn Bethuêl laĭ glaĭ, “Tơlơi anai jing mơ̆ng Yahweh yơh; ƀing 
gơmơi ƀu thâo pơhiăp hăng ih hơget ôh. 

51HʼRebekah yơh anai; mă ba ñu nao bĕ laih anŭn brơi kơ ñu jing hĭ bơnai kơ ană 
khua ih kar hăng Yahweh hơmâo kơčrâo brơi laih.” 

52Tơdang pô ding kơna Abraham hơmư̆ tơlơi ƀing gơñu pơhiăp, ñu bon kơkuh 
ƀơi lŏn ƀơi anăp Yahweh. 

53Giŏng anŭn, pô khua ding kơna anŭn mă tơbiă hơdôm gơnam pơhrôp drơi jan 
ngă hăng amrăk laih anŭn mah, wơ̆t hăng lu sum ao hăng brơi kơ HʼRebekah; ñu 
ăt brơi hơdôm gơnam pơyơr yom kơ ayŏng laih anŭn kơ amĭ HʼRebekah mơ̆n. 

Sang Anŏ HʼRebekah Bơni Hiam Kơ HʼRebekah Laih Anŭn Pơčơlah 

54Giŏng anŭn, pô khua ding kơna anŭn wơ̆t hăng ƀing rai hrŏm hăng ñu ƀơ̆ng 
huă laih anŭn dŏ pơdơi mlam pơ anŭn. Tơdang ƀing gơñu tơgŭ mơguah ưm 
amăng hrơi tŏ tui, pô khua ding kơna anŭn laĭ hăng sang anŏ HʼRebekah tui anai, 
“Brơi ƀing gơmơi glaĭ pơ khua gơmơi bĕ!” 

55Samơ̆ ayŏng HʼRebekah laih anŭn amĭ gơ̆ laĭ glaĭ, “Brơi kơ HʼRebekah dŏ hăng 
ƀing gơmơi pluh hrơi dơ̆ng kăh, giŏng anŭn ñu či nao hrŏm hăng gih yơh.” 

56Samơ̆ pô khua ding kơna anŭn laĭ kơ ƀing gơ̆, “Anăm pơkơ̆ng hĭ kâo ôh, yuakơ 
Yahweh hơmâo pơgiŏng hĭ laih kơ tơlơi kâo rai anai. Brơi kâo nao bĕ laih anŭn 
kâo či glaĭ pơ khua kâo yơh.” 

57Giŏng anŭn, ƀing gơñu laĭ, “Iâu rai bĕ mo ̆  anŭn hăng tơña bĕ ñu kơ tơlơi anai.” 

58Tui anŭn, ƀing gơñu iâu rai HʼRebekah hăng tơña kơ gơ̆. “Ih či nao hăng pô anai 
mơ̆?” Gơ̆ laĭ glaĭ, “Kâo či nao yơh.” 

59Tui anŭn, ƀing gơñu brơi adơi Laban nao wơ̆t hăng pô ding kơna đah kơmơi 
rong gơ̆ mơ̆ng anet mơ̆n, laih anŭn ƀing gơñu nao hrŏm hăng ƀing ding kơna 
Abraham yơh. 

60Laih anŭn ƀing gơñu bơni hiam kơ HʼRebekah hăng pơhiăp hăng gơ̆, “Ơ mo ̆ , 
rơkâo kơ Ơi Adai pơlar kơnung djuai ih truh kơ klăk klai čô; brơi kơ kơnung 
djuai ih dưi hĭ kơ ƀing plei pla rŏh ayăt gơñu.” 

61Giŏng anŭn, HʼRebekah laih anŭn ƀing ding kơna đah kơmơi gơ̆ đĭ ƀơi rŏng 
aseh samô laih anŭn wơ̆t glaĭ hăng pô ding kơna Abraham. Tui anŭn yơh, pô 
khua ding kơna anŭn djă̱ ba glaĭ HʼRebekah. 

HʼRebekah Jing Bơnai Isa̱k 

62Hlak anŭn Isa̱k rai mơ̆ng anih ia dơmŭn Beêr Lahai Roi, yuakơ ñu hlak dŏ 
hơdip amăng tring Negewơ. 

63Sa klăm tơdang ñu tơbiă pơ đang hơma hăng kơsem pơmĭn laih anŭn ñu angak 
lăng ƀuh tơpul aseh samô hlak rai. 

64HʼRebekah ăt angak lăng hăng ƀuh Isa̱k mơ̆n. Ñu trŭn mơ̆ng aseh samô ñu, 

65laih anŭn tơña kơ pô hlŭn Abraham, “Hlơi pô đah rơkơi amăng đang hơma 
hlak rai kiăng bưp ƀing ta anŭn lĕ?” Pô hlŭn laĭ glaĭ, “Khua kâo yơh anŭn.” Tui 
anŭn, gơ̆ mă khăn rơpi̱h hăng go̱m hĭ ƀo ̆  gơ̆. 

66Giŏng anŭn, pô hlŭn ră ruai glaĭ kơ Isa̱k abih bang tơlơi ñu hơmâo ngă laih. 

67Isa̱k ba HʼRebekah mŭt amăng anih sang khăn amĭ ñu HʼSarah, laih anŭn ñu dŏ 
kơ HʼRebekah. Tui anŭn, gơ̆ jing hĭ bơnai ñu laih anŭn ñu khăp kơ gơ̆; tui anŭn 
Isa̱k hơmâo tơlơi pơjuh pơalum yơh tơdơi kơ amĭ ñu rơngiă. 

Čơdơ̆ng Phŭn 25 

Abraham Rơngiă 

(1 Hră Ruai 1:32, 33) 

1Abraham dŏ bơnai dơ̆ng, anăn gơ̆ jing HʼKeturah. 

2Ñu tơkeng rai kơ Abraham jing Zimran, Yoksan, Mêdan, Midyan, Isbak laih anŭn 
Suah. 

3Yoksan jing ama kơ Seba laih anŭn Dedan; ƀing kơnung djuai Dedan jing ƀing 
Assur, ƀing Letus laih anŭn ƀing Leum. 

4Ƀing ană Midyan jing Êphah, Êpher, Hanôk, Abida laih anŭn Elđaah. Abih bang 
ƀing anŭn jing ƀing kơnung djuai tơbiă rai mơ̆ng HʼKeturah yơh. 

5Abraham jao abih bang gơnam ñu hơmâo kơ Isa̱k. 

6Samơ̆ tơdang ñu hlak dŏ hơdip, ñu pơpha gơnam kơ ƀing ană đah rơkơi bơnai 
hle̱ ñu laih anŭn brơi ƀing gơñu đuaĭ ataih hĭ mơ̆ng ană ñu Isa̱k gah ngŏ̱ kơ anih 
lŏn anŭn. 

7Hrŏm abih bang, Abraham hơdip sui truh kơ sa-rơtuh tơjuhpluh-rơma thŭn. 

8Giŏng anŭn, Abraham suă jua hơnăl tuč hăng tơĭ pran rơnŭk rơnua amăng thŭn 
tha ñu laih anŭn ñu wơ̆t glaĭ hrŏm hăng ƀing ơi adon ñu yơh. 

9Ƀing ană ñu Isa̱k hăng Yismaêl dơ̱r atâo ñu amăng pa̱r pơsat Makpêlah jĕ anih 
Mamre, jing amăng đang hơma Êphrôn ană Zôhar ƀing Hit anŭn. 

10Anŭn jing hơma Abraham blơi laih mơ̆ng ƀing Hit; pơ anŭn yơh, ƀing gơñu dơ̱r 
atâo Abraham hrŏm hăng atâo bơnai gơ̆ HʼSarah. 

11Tơdơi kơ Abraham djai laih, Ơi Adai bơni hiam kơ ană ñu Isa̱k laih anŭn ñu dŏ 
hơdip jĕ anih Beêr Lahai Roi. 

Yismaêl Laih Anŭn Kơnung Djuai Ñu 
(1 Hră Ruai 1:28-31) 

12Anai yơh jing hră čih pioh ƀing kơnung djuai ană Yismaêl, jing ană Abraham; 
Yismaêl jing ană đah rơkơi HʼHagar, hlŭn HʼSarah mơ̆ng čar Êjip, hơmâo tơkeng 
rai kơ Abraham. 

13Anai jing khul anăn ƀing ană đah rơkơi Yismaêl, hơmâo čih pioh tŏ tơroai tui 
hăng tơlơi tơkeng rai ƀing gơñu: Nebayôt jing ană kơčoa ñu, Kêdar, Adbeel, 
Mibsam, 

14Misma, Dumah, Massa, 

15Hadad, Têma, Yetur, Naphis laih anŭn Khêdemah. 

16Anai jing khul anăn ƀing ană đah rơkơi Yismaêl, laih anŭn anai ăt jing anăn 
pluh-dua čô khua ba akŏ tui hăng anih tring gơñu dŏ laih anŭn hơdip mơ̆n. 

17Hrŏm abih bang, Yismaêl hơdip truh kơ sa-rơtuh klâopluh-tơjuh thŭn. Ñu suă 
jua hơnăl tuč laih anŭn tơĭ pran, tui anŭn ñu wơ̆t glaĭ pơ ƀing ơi adon ñu. 

18Kơnung djuai ñu dŏ amăng anih tring mơ̆ng Hawilah truh kơ Sur, jĕ guai čar 
Êjip, kơtuai jơlan rơbat anăp nao pơ Assur. Laih anŭn ƀing gơñu hơdip 
pơkơdơ̆ng glaĭ hăng abih bang ƀing adơi ai gơñu. 

Isa̱k Hơmâo Ană Kơmar 

19Anai jing hră ruai kơ ană Abraham Isa̱k. Abraham jing ama Isa̱k, 

20laih anŭn Isa̱k hlak pă̱pluh thŭn tơdang ñu dŏ kơ HʼRebekah, jing ană đah 
kơmơi Bethuêl, ƀing Aram mơ̆ng anih Paddan, laih anŭn HʼRebekah ăt jing adơi 
Laban mơ̆n. 

21Isa̱k iâu laĭ Yahweh kiăng kơ pơhla̱o hĭ bơnai ñu, yuakơ gơ̆ jing sa čô đah kơmơi 
plao. Yahweh laĭ glaĭ tơlơi ñu iâu laĭ, tui anŭn bơnai ñu HʼRebekah pi kian yơh. 

22Ƀing ană nge amăng lăm kian HʼRebekah pơtơlư̆ tơdruă gơñu laih anŭn ñu 
pơmĭn amăng pran jua ñu tui anai, “Yua hơget tơlơi anai hơmâo truh kơ kâo lĕ?” 
Tui anŭn, ñu nao tơña Yahweh. 

23Yahweh laĭ glaĭ kơ ñu, Ơi adon kơ dua boh lŏn čar hlak dŏ amăng kian ih, laih 
anŭn dua kơnung djuai mơ̆ng amăng lăm ih či hơmâo tơlơi pơčơlah; kơnung 
djuai anai či kơtang hloh kơ kơnung djuai adih, laih anŭn ayŏng ñu či mă bruă 
kơ adơi ñu. 

24Tơdang mông đih apui ñu truh laih, hơmâo dua čô ană đah rơkơi amăng kian 
ñu. 

25Pô blung hlâo tơbiă rai mriah, abih drơi jan ñu kar hăng sum ao blâo; tui anŭn 
ƀing gơñu pơanăn gơ̆ Esâo. 

26Tơdơi kơ anai, adơi ñu tơbiă rai, tơngan ñu djă̱ ƀơi kơđŭl tơkai ayŏng ñu; laih 
anŭn ƀing gơñu pơanăn gơ̆ Yakôb. Hlak Isa̱k nămpluh thŭn tơdang HʼRebekah 
hơmâo rai ană kơmar anŭn. 

Esâo Sĭ Hĭ Tơlơi Jing Ayŏng Tha Kơ Yakôb 

27Ƀing čơđai anŭn prŏng đĭ, laih anŭn Esâo jing pô hyu lua rơgơi, jing mơnuih 
khăp hơdip ƀơi tơdron tač, tơdang anŭn Yakôb jing sa čô mơnuih rơiăt kre̱p, 
khăp mă bruă dŏ dơnơ̆ng sa anih đôč. 

28Isa̱k jing mơnuih khăp ƀơ̆ng añăm hlô mơnơ̆ng glai, tui anŭn ñu khăp kơ Esâo, 
samơ̆ HʼRebekah khăp kơ Yakôb. 

29Hơmâo sa wơ̆t tơdang Yakôb hlak hơtŭk añăm, Esâo glaĭ mơ̆ng tơdron tač 
hăng gleh rơmơ̆n biă mă. 

30Ñu laĭ kơ Yakôb, “Tañ bĕ, brơi kâo ƀơ̆ng añăm mriah ih anŭn bĕ! Kâo hlak rơpa 
đơi!” Yuakơ anŭn yơh arăng iâu kơ ñu Edôm. 

31Yakôb laĭ glaĭ, “Blung hlâo sĭ hĭ bĕ kơ kâo tơlơi jing ayŏng tha ih.” 

32Esâo laĭ, “Anai nê, kâo jĕ či djai laih, hơget hiam kơ kâo jing ayŏng tha lĕ?” 

33Samơ̆ Yakôb laĭ, “Ƀuăn rơ̆ng hăng kâo amơĭ hlâo.” Tui anŭn, ñu ƀuăn rơ̆ng hăng 
Yakôb hăng sĭ hĭ tơlơi jing ayŏng tha ñu kơ Yakôb. 

34Giŏng anŭn, Yakôb brơi kơ Esâo ƀañ tơpŭng laih anŭn añăm jĕh rơtă̱ anŭn. Ñu 
ƀơ̆ng mơñum laih anŭn ñu tơbiă đuaĭ hĭ. Tui anŭn yơh, Esâo hơmâo djik djak hĭ 
laih kơ tơlơi ñu jing ayŏng tha. 

Čơdơ̆ng Phŭn 26 

Yahweh Ƀuăn Bơni Hiam Kơ Isa̱k Kar Hăng Ama Gơ̆ Abraham 

1Hlak anŭn hơmâo sa tơlơi ư̆ rơpa amăng anih lŏn anŭn kar hăng amăng rơnŭk 
Abraham hơmâo hơdip laih hlâo adih. Tui anŭn, Isa̱k nao pơ Abimelek jing pơtao 
ƀing Philistia ƀơi plei kơđông Gerar. 

2Yahweh pơƀuh rai hăng Isa̱k laih anŭn laĭ, “Anăm trŭn nao pơ čar Êjip ôh; hơdip 
bĕ ƀơi anih lŏn Kâo či laĭ brơi kơ ih anŭn. 

3Dŏ amăng anih lŏn anai sui ƀiă bĕ laih anŭn Kâo či dŏ hrŏm hăng ih laih anŭn 
bơni hiam kơ ih. Kâo či brơi kơ ih laih anŭn kơ ƀing kơnung djuai ih hơdôm anih 
lŏn anai, laih anŭn či pơkơjăp tơlơi ƀuăn rơ̆ng Kâo hơmâo ƀuăn rơ̆ng laih hăng 
ama ih Abraham. 

4Kâo či ngă brơi kơ kơnung djuai ih lu kar hăng pơtŭ amăng adai laih anŭn či 
brơi kơ ƀing gơñu abih bang anih lŏn anai; mơ̆ng kơnung djuai ih yơh abih bang 
lŏn čar ƀơi lŏn tơnah či hơmâo tơlơi mơyŭn hiam, 

5yuakơ Abraham hơmâo tui gưt Kâo hăng djă̱ pioh laih khul tơlơi Kâo hơduah 
kiăng, khul tơlơi Kâo pơđar, khul tơlơi Kâo pơtă pơtăn laih anŭn khul tơlơi juăt 
Kâo.” 

6Tui anŭn, Isa̱k dŏ hơdip ƀơi plei Gerar yơh. 
Isa̱k Ƀlŏr Hăng Abimelek Kơ Tơlơi Bơnai Ñu 

7Tơdang ƀing đah rơkơi amăng anih anŭn tơña kơ bơnai ñu, ñu laĭ, “Đah kơmơi 
anai jing adơi kâo,” yuakơ ñu huĭ yơh tơdah laĭ, “Đah kơmơi anai jing bơnai kâo.” 
Ñu pơmĭn, “Ƀing đah rơkơi amăng anih anai či pơdjai hĭ kâo yơh kiăng kơ mă hĭ 
HʼRebekah, yuakơ ñu jing sa čô hiam bơnai.” 

8Tơdang Isa̱k dŏ pơ anŭn sui laih, pơtao Abimelek jing pơtao ƀing Philistia lăng 
trŭn mơ̆ng amăng phă̱ hăng ƀuh Isa̱k kuar HʼRebekah bơnai ñu. 

9Tui anŭn, Abimelek iâu rai Isa̱k hăng tơña, “Ñu jing bơnai ih sĭt! Yua hơget ih laĭ 
ñu jing adơi ih lĕ?” Isa̱k laĭ glaĭ, “Yuakơ kâo pơmĭn ƀing đah rơkơi amăng anih 
anai či pơdjai hĭ kâo yơh yuakơ kiăng mă hĭ bơnai kâo.” 

10Giŏng anŭn, Abimelek pơhiăp, “Yua hơget ih ngă tơlơi anai kơ ƀing gơmơi lĕ? 
Tơdah hơmâo hlơi pô đih hrŏm laih hăng bơnai ih, sĭt ih ba rai tơlơi soh ƀơi ƀing 
gơmơi laih yơh.” 

11Tui anŭn, Abimelek pơtă kơ abih bang mơnuih ñu pơ anŭn, “Hlơi pô ngă sat kơ 
mơnuih anai hăng bơnai ñu, sĭt ñu anŭn či tŭ mă tơlơi djai yơh.” 

Isa̱k Pơrơjăh Hăng Ƀing Philistia Kơ Ia Dơmŭn 

12Tơdang Isa̱k hơdip amăng anih lŏn anŭn, ñu jŭ pla amăng anih anŭn laih anŭn 
amăng thŭn anŭn mơ̆n, ñu hơpuă lu bă blai, yuakơ Yahweh hơmâo bơni hiam kơ 
ñu. 

13Ñu jing hĭ pơdrŏng laih anŭn tơlơi pơdrŏng ñu đĭ kơyar tơl ñu jing hĭ pơdrŏng 
biă mă. 

14Ñu ăt hơmâo lu tơpul triu, bơbe, rơmô laih anŭn ƀing hlŭn mơ̆n, tui anŭn ƀing 
Philistia pơiăng kơ ñu. 

15Tui anŭn yơh, abih bang ia dơmŭn hlŭn ama ñu Abraham hơmâo klơi hlâo adih 
tơdang ñu dŏ pơ anŭn, ră anai ƀing Philistia lŏm hĭ laih hăng lŏn. 

16Giŏng anŭn, Abimelek pơhiăp hăng Isa̱k, “Tơbiă đuaĭ bĕ mơ̆ng ƀing gơmơi, 
yuakơ ih hơmâo jing hĭ kơtang hloh kơ ƀing gơmơi laih.” 

17Tui anŭn, Isa̱k tơbiă đuaĭ mơ̆ng anŭn hăng pơdơ̆ng đĭ sang khăn ñu ƀơi dơnung 
Gerar laih anŭn dŏ pơ anŭn. 

18Ƀing hlŭn Isa̱k klơi glaĭ hơdôm ia dơmŭn arăng hơmâo klơi đĭ laih amăng 
rơnŭk ama ñu Abraham, jing ia dơmŭn ƀing Philistia hơmâo lŏm hĭ tơdơi kơ 
Abraham djai, laih anŭn Isa̱k pơanăn hơdôm ia dơmŭn anŭn hrup hăng anăn 
ama ñu hơmâo pơanăn laih hlâo adih. 

19Ƀing hlŭn Isa̱k klơi ia amăng dơnung anŭn hăng hơduah ƀuh phŭn ia hiam pơ 
anŭn. 

20Samơ̆ ƀing wai hlô mơnơ̆ng mơ̆ng plei Gerar pơrơjăh hăng ƀing wai hlô 
mơnơ̆ng Isa̱k hăng laĭ, “Ia gơmơi anai!” Tui anŭn, ñu pơanăn ia dơmŭn anai Êsek, 
yuakơ ƀing Philistia pơrơjăh hăng Isa̱k. 

21Giŏng anŭn, ƀing hlŭn Isa̱k klơi amăng ia pơkŏn dơ̆ng, samơ̆ ƀing gơñu ăt 
hơmâo tơlơi pơrơjăh mơ̆n; tui anŭn Isa̱k pơanăn Sitnah. 

22Ƀing gơñu tơbiă đuaĭ mơ̆ng anŭn hăng klơi amăng ia pơkŏn dơ̆ng laih anŭn ƀu 
hơmâo hlơi pô pơrơjăh kơ ia dơmŭn anai dơ̆ng tah. Tui anŭn, Isa̱k pơanăn ia 
anai Rehôbôt, yuakơ ñu laĭ, “Ră anai Yahweh hơmâo brơi laih kơ ƀing ta anih 
laih anŭn ƀing ta či đĭ kơyar amăng anih lŏn anai yơh.” 

23Tơdơi ƀiă, mơ̆ng anih anŭn ñu đuaĭ đĭ nao pơ anih Beêrseba. 

24Amăng mlam ñu truh anŭn mơtam, Yahweh pơƀuh rai kơ ñu hăng laĭ, “Kâo jing 
Ơi Adai kơ ama ih Abraham. Anăm huĭ ôh, yuakơ Kâo dŏ hrŏm hăng ih; Kâo či 
bơni hiam kơ ih hăng pơlar kơnung djuai ih yuakơ ding kơna Kâo Abraham.” 

25Isa̱k pơdơ̆ng đĭ kơnưl ngă yang pơ anŭn hăng kwưh rơkâo ƀơi anăn Yahweh. 
Pơ anih anŭn yơh ñu pơdơ̆ng đĭ sang khăn ñu laih anŭn ƀing hlŭn ñu klơi sa boh 
ia dơmŭn mơ̆n. 

Isa̱k Pơjing Tơlơi Pơgop Hăng Abimelek 

26Tơdang anŭn, Abimelek rai pơ ñu mơ̆ng plei kơđông Gerar wơ̆t hăng Ahuzat 
jing pô kơčĕ ñu laih anŭn Phikôl jing khua tơhan ñu mơ̆n. 

27Isa̱k tơña kơ ƀing gơñu tui anai, “Yua hơget ƀing gih rai pơ kâo lĕ? Ƀing gih yơh 
lăng kơ kâo kar hăng rŏh ayăt gih laih anŭn puh pơđuaĭ hĭ kâo laih.” 

28Ƀing gơñu laĭ glaĭ tui anai, “Ƀing gơmơi ƀuh rơđah biă mă yơh Yahweh dŏ hrŏm 
hăng ih; tui anŭn ƀing gơmơi laĭ hăng tơdruă tui anai, ‘Khŏm hơmâo bĕ sa tơlơi 
pơtŭ ư tŏng krah ƀing ta hăng Isa̱k’ jing tŏng krah ƀing gơmơi hăng ih. Brơi kơ 
ƀing gơmơi pơjing tơlơi pơgop hăng ih bĕ, 

29tui anŭn ih ƀu či ngă sat kơ ƀing gơmơi ôh kar hăng ƀing gơmơi ƀu ngă sat ôh 
kơ ih, samơ̆ nanao ju̱m mơak ih laih anŭn brơi kơ ih tơbiă đuaĭ rơnŭk rơnua. Ră 
anai Yahweh hơmâo bơni hiam laih kơ ih.” 

30Giŏng anŭn, Isa̱k pơkra tơlơi ƀơ̆ng huă kơ ƀing gơñu laih anŭn ƀing gơñu ƀơ̆ng 
hăng mơñum hrŏm hơbĭt yơh. 

31Mơguah ưm amăng hrơi tŏ tui, ƀing gơñu ƀuăn rơ̆ng hăng tơdruă ƀu ngă sat 
kơ tơdruă dơ̆ng tah. Giŏng anŭn, Isa̱k brơi ƀing gơñu glaĭ kơ anih gơñu laih anŭn 
ƀing gơñu tơbiă mơ̆ng anŭn hăng tơlơi rơnŭk rơnua. 

32Amăng hrơi anŭn mơ̆n, ƀing hlŭn Isa̱k rai laĭ pơthâo kơ Isa̱k kơ bruă gơñu klơi 
amăng ia anŭn. Ƀing gơñu laĭ, “Ƀing gơmơi hơduah ƀuh ia laih!” 

33Ñu pơanăn ia anŭn Sibah laih anŭn hlŏng truh kơ tă anai, arăng iâu anăn plei 
anŭn Beêrseba. 

Esâo Dŏ Ƀing Bơnai Tuai 

34Hlak Esâo hơmâo pă̱pluh thŭn laih, ñu dŏ kơ HʼYudit, ană đah kơmơi Beêri jing 
ƀing Hit, laih anŭn ăt dŏ kơ HʼBasemat, ană đah kơmơi Êlôn jing ƀing Hit mơ̆n. 

35Anŭn yơh jing phŭn tơlơi rơngot hơning kơ Isa̱k laih anŭn kơ HʼRebekah. 

Čơdơ̆ng Phŭn 27 

Yakôb Sua Mă Tơlơi Mơyŭn Hiam Esâo 

1Tơdơi ƀiă kơ anŭn, tơdang Isa̱k tha laih, laih anŭn mơta ñu tơdu hăng ƀu thâo 
ƀuh rơđah dơ̆ng tah, ñu iâu rai Esâo jing ană kơčoa ñu hăng laĭ kơ gơ̆, “Ơ dăm.” 
Gơ̆ laĭ glaĭ, “Kâo yơh anai.” 

2Isa̱k laĭ kơ gơ̆, “Ih thâo mơ̆n ră anai kâo tha laih, laih anŭn ƀu thâo ôh hrơi pă 
kâo či djai. 

3Tui anŭn, mă bĕ gơnam ih hyu lua, jing hraŏ laih anŭn ƀrŏm hraŏ ih anŭn, hăng 
tơbiă nao bĕ pơ tơdron tač kiăng kơ lua brơi kơ kâo. Giŏng anŭn, pơkra bĕ kơ 
kâo añăm hlô mơnơ̆ng jơma̱n kâo khăp laih anŭn ba rai kơ kâo ƀơ̆ng; 

4tui anŭn kâo či bơni hiam kơ ih yơh hlâo kơ kâo djai.” 

5Hlak anŭn HʼRebekah dŏ hơmư̆ laih Isa̱k pơhiăp hăng ană ñu Esâo. Tơdang Esâo 
tơbiă nao laih pơ tơdron tač kiăng hyu lua hăng ba hlô mơnơ̆ng glaĭ, 

6HʼRebekah laĭ kơ ană ñu Yakôb, “Anai nê, kâo hơmâo hơmư̆ laih ama ih pơhiăp 
hăng ayŏng ih Esâo tui anai, 

7‘Ba rai bĕ kơ kâo hlô mơnơ̆ng glai hăng pơkra añăm hlô mơnơ̆ng jơma̱n anŭn 
kơ kâo ƀơ̆ng, tui anŭn kâo či bơni hiam kơ ih yơh ƀơi anăp Yahweh hlâo kơ kâo 
djai.’ 

8Tui anŭn, Ơ dăm, hơmư̆ pơñen hăng ngă tui tơlơi kâo pơtă bĕ: 

9Nao bĕ pơ tơpul hlô mơnơ̆ng rong hăng ba rai kơ kâo dua drơi ană bơbe hiam 
hloh, tui anŭn kâo dưi pơkra gơnam ƀơ̆ng kơ ama ih kar hăng añăm ñu khăp 
ƀơ̆ng yơh. 

10Giŏng anŭn, ba bĕ añăm anai kơ ama ih ƀơ̆ng, tui anŭn yơh ñu či bơni hiam kơ 
ih yơh hlâo kơ ñu djai.” 

11Yakôb laĭ kơ amĭ ñu HʼRebekah tui anai, “Samơ̆ ih thâo laih ayŏng kâo jing pô 
hơmâo blâo lu laih anŭn kâo ƀu hơmâo ôh. 

12Hiư̆m pă tơdah ama kâo ruaih djơ̆ kâo lĕ? Ñu či thâo krăn kâo pleč ƀlŏr kơ ñu 
laih anŭn ñu či hơtŏm păh kơ kâo yơh pơala kơ bơni hiam kơ kâo.” 

13Amĭ ñu laĭ kơ ñu, “Ơ dăm, brơi tơlơi hơtŏm păh anŭn le ̆  ƀơi kâo bĕ. Kơnơ̆ng 
ngă tui bĕ hơget tơlơi kâo pơtă laih; nao mă bĕ bơbe anŭn brơi kơ kâo!” 

14Tui anŭn, ñu tơbiă hăng ba rai dua drơi bơbe kơ amĭ ñu laih anŭn amĭ ñu pơkra 
añăm ƀơ̆ng jơma̱n kar hăng ama ñu khăp ƀơ̆ng yơh. 

15Giŏng anŭn, HʼRebekah mă sum ao Esâo hiam hloh jing ană kơčoa ñu, jing sum 
ao ñu pioh amăng sang khăn ñu pô hăng brơi kơ ană ñu Yakôb čut. 

16Ñu ăt go̱m hĭ dua gah tơngan gơ̆ wơ̆t hăng tơkuai gơ̆ hăng khul klĭ bơbe mơ̆n. 

17Giŏng anŭn, ñu brơi kơ ană ñu Yakôb añăm ƀơ̆ng jơma̱n laih anŭn ƀañ tơpŭng 
ñu hơmâo pơkra laih. 

18Yakôb mŭt nao pơ ama ñu hăng laĭ, “Ơ ama.” Gơ̆ laĭ, “Hah ană, hlơi anŭn?” 

19Yakôb laĭ kơ ama ñu, “Kâo yơh jing Esâo ană kơčoa ih. Kâo hơmâo pơgiŏng laih 
tui hăng tơlơi ih pơtă kơ kâo. Rơkâo kơ ih tơgŭ bĕ hăng ƀơ̆ng añăm kâo hơmâo 
lua laih anai, tui anŭn ih či bơni hiam kơ kâo yơh.” 

20Isa̱k tơña kơ ană ñu, “Hiư̆m pă ih hơduah hơmâo tañ biă mă anŭn lĕ, ană ăh?” 
Gơ̆ laĭ glaĭ, “Yahweh Ơi Adai ih yơh djru kơ kâo dưi hơduah hơmâo.” 

21Giŏng anŭn, Isa̱k laĭ kơ Yakôb, “Ơ ană, rai pơ anai bĕ tui anŭn kâo dưi ruaih djơ̆ 
ih kiăng kơ thâo krăn ih jing ană kâo Esâo biă mă hă.” 

22Yakôb rai jĕ kơ ama ñu Isa̱k; Isa̱k ruaih mă Yakôb hăng pơmĭn amăng pran jua 
ñu, “Asăp pơhiăp jing asăp Yakôb, samơ̆ tơngan jing tơngan Esâo.” 

23Ama ñu ƀu thâo krăn ñu ôh yuakơ dua gah tơngan ñu hơmâo blâo hrup hăng 
tơngan Esâo; tui anŭn ñu bơni hiam kơ gơ̆ yơh. 

24Isa̱k tơña dơ̆ng, “Ih jing ană kâo Esâo biă mă hă?” Gơ̆ laĭ glaĭ, “Kâo yơh anŭn.” 

25Giŏng anŭn, ñu laĭ kơ gơ̆, “Ơ ană, ba rai bĕ añăm ih hơmâo lua laih kơ kâo kiăng 
kơ ƀơ̆ng, tui anŭn kâo či bơni hiam kơ ih.” Yakôb ba rai añăm ƀơ̆ng kơ gơ̆ laih 
anŭn gơ̆ ƀơ̆ng yơh; Yakôb ăt ba rai tơpai boh kơƀâo kơ ñu mơñum mơ̆n. 

26Giŏng anŭn, ama ñu Isa̱k laĭ kơ gơ̆, “Ơ ană, rai pơ anai hăng čum kâo bĕ.” 

27Tui anŭn, gơ̆ rai hăng čum ñu. Tơdang Isa̱k čum ƀâo mơnâo sum ao gơ̆, ñu bơni 
hiam kơ gơ̆ tui anai, “Ơ, mơnâo ƀâo hiam ană kâo hrup hăng mơnâo đang hơma 
jing đang hơma Yahweh hơmâo bơni hiam laih. 

28Rơkâo kơ Ơi Adai pha brơi kơ ih ia ngo̱m adai laih anŭn kơmơ̆k lŏn tơnah, 
pơdai laih anŭn boh kơƀâo bă blai. 

29Brơi kơ abih bang čar mă bruă kơ ih laih anŭn abih kơnung djuai bon kơkuh 
kơ ih. Brơi kơ ih jing khua bĕ kơ ayŏng adơi ih laih anŭn brơi kơ ană amĭ ih či 
bon kơkuh kơ ih yơh. Brơi tơlơi hơtŏm păh dŏ ƀơi hlơi pô hơtŏm păh kơ ih laih 
anŭn brơi tơlơi mơyŭn hiam dŏ ƀơi hlơi pô bơni hiam kơ ih.” 

Esâo Rơkâo Ama Ñu Bơni Hiam Kơ Ñu 

30Laih kơ Isa̱k bơni hiam kơ Yakôb, Yakôb tơbiă đuaĭ mơ̆ng anăp ama ñu mơtam 
hlâo kơ ayŏng ñu Esâo mŭt rai mơ̆ng hyu lua. 

31Ñu ăt pơkra añăm hlô mơnơ̆ng glai hăng ba rai kơ ama ñu. Giŏng anŭn, ñu laĭ 
kơ ama ñu, “Ơ ama, rơkâo kơ ih tơgŭ bĕ hăng ƀơ̆ng añăm hlô mơnơ̆ng glai kâo, 
tui anŭn ih či brơi kơ kâo tơlơi mơyŭn hiam ih.” 

32Ama ñu Isa̱k tơña kơ ñu, “Hlơi ih lĕ?” Ñu laĭ glaĭ, “Ană ih yơh anai, ană kơčoa ih 
Esâo.” 

33Isa̱k kơtuă rŭng răng hăng laĭ, “Hlơi pô anŭn, nao lua hăng ba rai kơ kâo ƀơ̆ng 
laih? Kâo ƀơ̆ng laih hlâo kơ ih rai laih anŭn kâo ăt bơni hiam kơ ñu mơ̆n; sĭt ñu 
či tŭ mă tơlơi mơyŭn hiam yơh!” 

34Tơdang Esâo hơmư̆ khul tơlơi pơhiăp anai mơ̆ng ama ñu, ñu ur hia kơtang 
hăng tơlơi tah hơtai laih anŭn laĭ hăng ama ñu, “Ơ ama, ih ăt bơni hiam kơ kâo 
bĕ!” 

35Samơ̆ ama ñu laĭ, “Adơi ih hơmâo rai pleč ƀlŏr hăng mă tŭ laih tơlơi mơyŭn 
hiam ih.” 

36Esâo laĭ, “Ñu ƀu djơ̆ hrup hăng anăn ñu Yakôb ôh hă? Ñu hơmâo pleč ƀlŏr kơ 
kâo dua wơ̆t anai laih.” Giŏng anŭn, ñu laĭ dơ̆ng, “Blung hlâo ñu mă hĭ tơlơi jing 
ayŏng tha kâo, laih anŭn ră anai ñu ăt mă hĭ tơlơi mơyŭn hiam kâo mơ̆n!” Laih 
anŭn ñu tơña kơ ama ñu, “Ih hơmâo tơlơi mơyŭn hiam pơkŏn dơ̆ng kơ kâo mơ̆?” 

37Isa̱k laĭ glaĭ kơ Esâo, “Kâo hơmâo brơi kơ ñu jing khua kơ ih laih anŭn pơjing 
brơi kơ abih bang ayŏng adơi ñu jing hĭ ding kơna ñu, laih anŭn kâo ăt bơni hiam 
kơ ñu hăng pơdai laih anŭn ia boh kơƀâo mơ̆n. Tui anŭn, Ơ ană, hơget tơlơi kâo 
dưi ngă brơi kơ ih lĕ?” 

38Esâo laĭ kơ ama ñu, “Ơ ama, ih kơnơ̆ng hơmâo sa tơlơi mơyŭn hiam anŭn đôč 
hă? Bơni hiam kơ kâo đa, ama!” Giŏng anŭn, ñu hia kơtang biă mă. 

39Ama ñu Isa̱k laĭ glaĭ kơ ñu, “Anih ih dŏ či jing kơƀah hĭ kơmơ̆k amăng lŏn tơnah 
laih anŭn či kơƀah hĭ ia ngo̱m adai. 

40Ih či hơdip hăng đao gưm blah mă laih anŭn či mă bruă kơ adơi ih yơh. Samơ̆ 
tơdang ih prŏng kơtang, ih či glŏm hĭ oč băk anŭn mơ̆ng tơkuai ih yơh.” 

Yakôb Đuaĭ Kơdŏp Nao Pơ Wa Ñu Laban 

41Esâo khŏn Yakôb yuakơ ama ñu brơi kơ Yakôb tơlơi mơyŭn hiam. Ñu pơhiăp 
hăng ñu pô, “Khul hrơi ama kâo djai jĕ laih; giŏng anŭn kâo či pơdjai hĭ adơi kâo 
Yakôb yơh.” 

42Tơdang HʼRebekah hơmư̆ arăng laĭ ană kơčoa ñu Esâo hơmâo laĭ laih kar hăng 
anŭn, ñu brơi ană ñu Yakôb rai pơ ñu laih anŭn pơtă kơ gơ̆, “Ayŏng ih Esâo hlak 
tơdu pran ră anai, samơ̆ ñu hơmâo laih hơdră kiăng pơdjai hĭ ih. 

43Tui anŭn yơh, Ơ dăm, ngă tui hăng tơlơi kâo pơtă bĕ: Nao đuaĭ kơdŏp bĕ pơ 
ayŏng kâo Laban amăng anih Haran adih. 

44Dŏ hăng ñu pơ anŭn tơl ayŏng ih abih hĭ tơlơi ñu hil kơ ih. 

45Tơdang ayŏng ih ƀu hil kơ ih dơ̆ng tah laih anŭn wơr bĭt hĭ abih bang tơlơi ih 
hơmâo ngă laih kơ ñu, kâo či laĭ pơthâo kơ ih laih anŭn ih či wơ̆t glaĭ pơ anai yơh. 
Kâo ƀu kiăng ôh rơngiă hĭ dua čô ană đah rơkơi kâo amăng sa hrơi.” 

46Giŏng anŭn, HʼRebekah laĭ kơ Isa̱k, “Kâo hơƀak drak đơi dŏ hơdip yuakơ tơlơi 
Esâo dŏ kơ ƀing đah kơmơi Hit anai. Tơdah Yakôb hơduah bơnai amăng ƀing 
đah kơmơi anih anai, jing ƀing đah kơmơi Hit hrup hăng anŭn, kâo ƀu kiăng dŏ 
hơdip dơ̆ng tah.” 

Čơdơ̆ng Phŭn 28 

1Tui anŭn, Isa̱k iâu rai Yakôb, bơni hiam kơ gơ̆ laih anŭn pơtă kơ gơ̆, “Anăm dŏ 
bơnai ƀing Kanaan ôh. 

2Khŏm nao truh bĕ pơ anih Paddan-Aram adih, truh pơ sang ơi ih Bethuêl anŭn. 
Hơduah bĕ sa čô bơnai kơ ih pô pơ anŭn, amăng tŏng krah ană đah kơmơi Laban, 
jing wa ih anŭn. 

3Rơkâo kơ Ơi Adai Dưi Kơtang bơni hiam kơ ih, laih anŭn ngă brơi kơ ih đĭ kơyar 
hăng pơlar sang anŏ ih tơl ih jing hĭ ƀing mơnuih lu. 

4Rơkâo kơ Ơi Adai bơni hiam kơ ih laih anŭn kơ kơnung djuai ih kar hăng Ñu 
hơmâo bơni hiam laih kơ Abraham; tui anŭn ih či tŭ mă kŏng ngăn anih lŏn anai 
yơh jing anih ih hlak dŏ hơdip kar hăng tuai anai, yuakơ anih lŏn Ơi Adai hơmâo 
brơi laih kơ Abraham.” 

5Giŏng anŭn, Isa̱k brơi Yakôb đuaĭ nao laih anŭn gơ̆ nao truh pơ anih Paddan-
Aram, truh kơ Laban ană Bethuêl jing ƀing Aram, ayŏng HʼRebekah, jing amĭ kơ 
Yakôb hăng Esâo. 

6Hlak anŭn Esâo hơmư̆ arăng laĭ Isa̱k hơmâo bơni hiam kơ Yakôb laih anŭn brơi 
Yakôb nao pơ anih Paddan-Aram kiăng kơ dŏ bơnai pơ anŭn, anai yơh jing tơlơi 
ñu bơni hiam kơ gơ̆ hăng pơđar kơ gơ̆, “Anăm dŏ sa čô đah kơmơi Kanaan ôh.” 

7Esâo thâo krăn mơ̆n Yakôb hơmâo tui gưt laih amĭ ama hăng nao pơ anih 
Paddan-Aram. 

8Giŏng anŭn, Esâo thâo krăn ñu pô ƀu pơmơak ôh kơ ama ñu Isa̱k tơdang ñu dŏ 
kơ ƀing đah kơmơi Kanaan; 

9tui anŭn ñu nao kơ wa ñu Yismaêl hăng dŏ kơ HʼMahalat, jing adơi Nebayôt, ană 
kơčoa Yismaêl; Yismaêl jing ană Abraham. HʼMahalat jing bơnai ñu rơngiao kơ 
ƀing bơnai ñu hơmâo laih. 

Tơlơi Yakôb Rơpơi Ƀơi Anih Bêthêl 

10Anai jing tơlơi truh kơ Yakôb tơdang ñu đuaĭ mơ̆ng anih Beêrseba kiăng nao 
pơ anih Haran. 

11Tơdang ñu truh pơ sa boh anih, ñu jưh glaĭ mlam pơ anŭn yuakơ yang hrơi le ̆  
laih. Ñu mă sa boh pơtâo pơ anŭn hăng pioh gah yŭ akŏ ñu đăl kiăng kơ pĭt. 

12Mlam anŭn ñu hơmâo tơlơi rơpơi, amăng anŭn ñu ƀuh sa ƀĕ rơñan dưh ƀơi 
lŏn tơnah laih anŭn rơjŭng ñu đĭ truh pơ adai, laih anŭn ñu ƀuh ƀing ling jang Ơi 
Adai đĭ trŭn ƀơi anŭn. 

13Ƀơi ngŏ rơñan anŭn Yahweh dŏ dơ̆ng laih anŭn pơhiăp hăng ñu, “Kâo jing 
Yahweh, Ơi Adai kơ ơi ih Abraham laih anŭn kơ ama ih Isa̱k. Kâo či brơi kơ ih 
laih anŭn kơ kơnung djuai ih anih lŏn anai jing anih ih hlak đih pĭt. 

14Kơnung djuai ih či jing lu kar hăng ƀruih lŏn amăng lŏn tơnah laih anŭn ih či 
lar hyu truh kơ gah ngŏ̱ laih anŭn gah yŭ̱, truh pơ gah thu̱ng laih anŭn gah dư̱r. 
Kâo či bơni hiam kơ abih bang mơnuih amăng lŏn tơnah mơ̆ng ih laih anŭn mơ̆ng 
kơnung djuai ih yơh. 

15Anai nê, Kâo či dŏ hrŏm hăng ih laih anŭn răk wai ih pơpă anih ih nao, laih 
anŭn Kâo či ba ih glaĭ pơ anih lŏn anai. Kâo ƀu či lui raih hĭ ih ôh samơ̆ Kâo či ngă 
abih bang khul tơlơi Kâo hơmâo ƀuăn laih hăng ih.” 

16Tơdang Yakôb mơdưh mơ̆ng pĭt, ñu pơmĭn, “Sĭt nik Yahweh dŏ ƀơi anih anai 
samơ̆ kâo ƀu thâo krăn ôh tơl truh kơ ră anai.” 

17Ñu huĭ hăng laĭ, “Kri̱p yi̱p biă mă ƀơi anih anai! Anai jing sang Ơi Adai dŏ yơh; 
jing amăng ja̱ng kơ plei hiam yơh.” 

18Mơguah ưm amăng hrơi tŏ tui, Yakôb mă boh pơtâo ñu hơmâo đăl akŏ anŭn, 
ñu pơdơ̆ng đĭ kar hăng sa gơ̆ng laih anŭn tuh ia rơmuă ƀơi ngŏ anŭn. 

19Ñu pơanăn anih anŭn Bêthêl, anăn anih anai hlâo adih arăng pơanăn Luz. 

20Giŏng anŭn, Yakôb pơhiăp sa tơlơi ƀuăn; ñu laĭ, “Ơ Ơi Adai ăh, tơdah Ih dŏ 
hrŏm hăng kâo hăng răk wai kâo ƀơi jơlan kâo hlak nao anai, pha brơi kơ kâo 
gơnam ƀơ̆ng sum ao buh, 

21laih anŭn kâo wơ̆t glaĭ kơ sang ama kâo rơnŭk rơnua, tui anŭn yơh, Ơ Yahweh 
ăh, Ih či jing Ơi Adai kâo mơ̆n, 

22laih anŭn boh pơtâo kâo hơmâo pơdơ̆ng đĭ kar hăng tơpơ̆ng anai či jing anih 
kơkuh pơpŭ kơ Ih yơh, Ơ Ơi Adai ăh, laih anŭn abih bang hơget Ih hơmâo brơi 
laih kơ kâo, kâo či brơi kơ Ih sa črăn amăng pluh yơh.” 

Čơdơ̆ng Phŭn 29 

Yakôb Truh Ƀơi Anih Haran 

1Giŏng anŭn, Yakôb rơbat tŏ tui dơ̆ng laih anŭn truh pơ anih lŏn lŏm kơ ƀing 
mơnuih gah ngŏ̱. 

2Pơ anŭn ñu ƀuh sa amăng ia amăng đang anŭn, hăng klâo tơpul triu dŏ pun jĕ 
ƀơi anŭn yuakơ tơpul triu anai juăt mơñum ia mơ̆ng ia dơmŭn anai. Sa boh pơtâo 
prŏng go̱m hĭ amăng ia anai. 

3Tơdang abih bang tơpul triu rai pơƀut pơ anŭn laih, ƀing wai triu či tơglŭng hĭ 
boh pơtâo mơ̆ng amăng bah ia dơmŭn laih anŭn tuăh ia kơ tơpul triu. Giŏng 
anŭn, ƀing gơñu či tơglŭng glaĭ hĭ boh pơtâo go̱m amăng bah ia dơmŭn anŭn. 

4Yakôb tơña ƀing wai triu anŭn tui anai, “Ơ ƀing ayŏng adơi, ƀing gih rai mơ̆ng 
pă?” Ƀing gơñu laĭ glaĭ tui anai, “Ƀing gơmơi mơ̆ng anih Haran.” 

5Yakôb tơña kơ ƀing gơñu tui anai, “Ƀing gih thâo krăn Laban, tơčô Nahôr mơ̆?” 
Ƀing gơñu laĭ glaĭ, “Ơ, ƀing gơmơi thâo ñu.” 

6Giŏng anŭn, Yakôb tơña kơ ƀing gơ̆ dơ̆ng tui anai, “Ñu hiam drơi jan mơ̆?” Ƀing 
gơ̆ laĭ glaĭ, “Ơ, ñu dŏ hiam drơi jan mơ̆n, adih yơh jing ană đah kơmơi ñu HʼRačel 
hlak rai hăng tơpul triu anŭn.” 

7Yakôb laĭ, “Lăng bĕ, yang hrơi ăt dŏ glông; aka truh mông kơ tơpul triu pơƀut 
glaĭ ôh. Brơi ia kơ ƀing gơñu bĕ hăng ba gơñu wơ̆t glaĭ kơ đang rơ̆k dơ̆ng.” 

8Ƀing gơñu laĭ glaĭ tui anai, “Ƀing gơmơi ƀu dưi ngă tui anŭn ôh tơl abih bang 
tơpul triu hơmâo pơƀut glaĭ laih, tui anŭn kăh ƀing gơmơi dưi tơglŭng hĭ boh 
pơtâo ƀơi amăng bah ia. Giŏng anŭn, ƀing gơmơi či tuăh ia kơ triu yơh.” 

9Tơdang ñu hlak pơhiăp hăng ƀing wai triu, HʼRačel rai hăng tơpul triu ama ñu, 
yuakơ ñu jing pô đah kơmơi wai triu. 

10Tơdang Yakôb ƀuh HʼRačel ană đah kơmơi wa ñu Laban wơ̆t hăng tơpul triu 
wa ñu mơ̆n, ñu rai hăng tơglŭng hĭ boh pơtâo mơ̆ng kơbăng ia hăng tuăh ia kơ 
tơpul triu wa ñu mơñum. 

11Giŏng anŭn, Yakôb čum kơkuh kơ HʼRačel laih anŭn čơdơ̆ng hia kraih yuakơ 
ñu mơak biă mă. 

12Ñu ruai kơ HʼRačel ñu jing sa čô kơnung djuai gah ama gơ̆ laih anŭn jing ană 
đah rơkơi neh gơ̆ HʼRebekah. Tui anŭn, gơ̆ đuaĭ glaĭ hăng laĭ pơthâo kơ ama gơ̆. 

13Tơdang Laban hơmư̆ tơlơi ră ruai kơ Yakôb, ană đah rơkơi adơi ñu HʼRebekah, 
ñu ječ ameč nao bưp gơ̆. Ñu kuar čum ju̱m kơkuh kơ gơ̆ laih anŭn ba mŭt gơ̆ 
amăng sang anŏ ñu, pơ anŭn yơh Yakôb ră ruai kơ Laban abih bang tơhơnal tơlơi 
ñu rai anai. 

14Giŏng anŭn, Laban laĭ kơ gơ̆, “Ih jing drơi jan kâo laih anŭn drah kơtăk kâo 
yơh.” 

Yakôb Dŏ Kơ HʼLeah Laih Anŭn HʼRačel 

Tơdơi kơ Yakôb dŏ hrŏm hăng ñu sa blan, 

15Laban laĭ kơ gơ̆, “Kơnơ̆ng yuakơ ih jing sa čô kơnung djuai kâo, ih mă bruă kơ 
kâo đôč đač đôč hă? Pơhaih bĕ kơ kâo hiư̆m pă kâo dưi apăh kơ ih!” 

16Hlak anŭn Laban hơmâo dua čô ană đah kơmơi: anăn ană kơčoa đah kơmơi ñu 
jing HʼLeah laih anŭn đah kơmơi rơnuč ñu jing HʼRačel. 

17Mơta HʼLeah hiam ro ̆ , samơ̆ HʼRačel jing sa čô hơdjă djo̱ng hăng hiam bơnai. 

18Yakôb khăp kơ HʼRačel hăng laĭ, “Kâo či mă bruă kơ ih tơjuh thŭn yuakơ kiăng 
dŏ kơ ană dra ih HʼRačel.” 

19Laban laĭ, “Kâo brơi ih dŏ kơ ñu jing hiam hloh kơ ƀing đah rơkơi pơkŏn dŏ. 
Tui anŭn, dŏ pơ anai hăng kâo bĕ!” 

20Tui anŭn yơh, Yakôb mă bruă tơjuh thŭn kiăng dŏ kơ HʼRačel, samơ̆ hơdôm 
thŭn anŭn jing kar hăng ƀiă hrơi đôč kơ ñu yuakơ ñu khăp kơ HʼRačel. 

21Giŏng anŭn, Yakôb laĭ kơ Laban, “Brơi kơ kâo bơnai kâo bĕ yuakơ kâo pơgiŏng 
laih hơdôm thŭn kâo; tui anŭn kâo kiăng dŏ hrŏm hăng ñu yơh.” 

22Giŏng anŭn, Laban pơƀut glaĭ abih bang mơnuih amăng anih anŭn laih anŭn 
pơkra tơlơi ƀơ̆ng mơñum. 

23-24Samơ̆ tơdang klăm truh, Laban mă ană đah kơmơi ñu HʼLeah brơi kơ Yakôb 
laih anŭn Laban ăt brơi mơ̆n sa čô hlŭn đah kơmơi HʼZilpah kơ ană ñu HʼLeah 
jing pô djru kơ gơ̆. Yakôb dŏ hrŏm hăng HʼLeah yơh. 

25Tơdang mơguah rai, pơ anŭn đa kơ HʼLeah! Tui anŭn, Yakôb pơhiăp kơ Laban, 
“Hơget tơlơi anai ih hơmâo ngă kơ kâo lĕ? Kâo mă bruă kơ ih yuakơ HʼRačel, djơ̆ 
mơ̆? Yua hơget ih pleč ƀlŏr kơ kâo lĕ?” 

26Laban laĭ glaĭ, “Tơlơi phiăn gơmơi pơ anai khŏm brơi amai ñu dŏ rơkơi hlâo 
anŭn kăh truh kơ adơi ñu. 

27Pơgiŏng hĭ bĕ hrơi kŏm anai hăng HʼLeah; giŏng anŭn ƀing gơmơi ăt či brơi kơ 
ih adơi ñu HʼRačel mơ̆n tơdah ih mă bruă amăng tơjuh thŭn dơ̆ng.” 

28Laih anŭn Yakôb ngă tui anŭn yơh. Ñu pơgiŏng hĭ hrơi ƀơ̆ng huă hăng HʼLeah, 
giŏng anŭn Laban jao brơi ană đah kơmơi ñu HʼRačel dơ̆ng kơ Yakôb kiăng kơ 
jing bơnai gơ̆. 

29Laban ăt brơi sa čô hlŭn đah kơmơi HʼBilhah kơ ană ñu HʼRačel jing pô djru gơ̆ 
mơ̆n. 

30Yakôb ăt dŏ hrŏm hăng HʼRačel samơ̆ ñu khăp kơ HʼRačel hloh kơ HʼLeah. Tui 
anŭn, ñu mă bruă kơ Laban amăng tơjuh thŭn dơ̆ng yuakơ HʼRačel. 

Ƀing Ană Bă Yakôb 

31Tơdang Yahweh ƀuh Yakôb ƀu khăp đơi ôh kơ HʼLeah, tui anŭn Ñu brơi kơ gơ̆ 
hơmâo ană, samơ̆ HʼRačel jing sa čô đah kơmơi plao. 

32HʼLeah pi kian hăng tơkeng rai sa čô ană đah rơkơi. Ñu pơanăn gơ̆ Reuben laih 
anŭn ñu laĭ, “Anŭn jing yuakơ Yahweh hơmâo ƀuh laih tơlơi rơngot kâo. Sĭt yơh 
rơkơi kâo či khăp kơ kâo yơh anai.” 

33Ñu pi kian dơ̆ng laih anŭn tơdang ñu tơkeng rai kơ ană đah rơkơi, ñu laĭ, 
“Yuakơ Yahweh hơmư̆ rơkơi kâo ƀu khăp kơ kâo ôh, tui anŭn Ñu brơi kơ kâo 
ană anai dơ̆ng.” Tui anŭn, ñu pơanăn ană nge anŭn Simeôn. 

34Laih anŭn ñu pi kian dơ̆ng, tơdang ñu hơmâo rai ană đah rơkơi anai, ñu laĭ, “Ră 
anai rơkơi kâo či pơrơđah tơlơi khăp ñu kơ kâo sĭt yơh, yuakơ kâo hơmâo rai 
ană đah rơkơi kơ ñu klâo čô.” Tui anŭn, ñu pơanăn gơ̆ Lêwi. 

35Ñu pi kian dơ̆ng laih anŭn tơdang ñu hơmâo rai sa čô ană, ñu laĭ, “Tal anai kâo 
či bơni hơơč kơ Yahweh.” Tui anŭn, ñu pơanăn gơ̆ Yudah. Giŏng anŭn, ñu ƀu 
hơmâo ană dơ̆ng tah amăng ƀiă thŭn. 

Čơdơ̆ng Phŭn 30 

1Tơdang HʼRačel ƀuh ñu ƀu hơmâo rai ană kơ Yakôb ôh, ñu pơiăng hăng amai 
ñu. Tui anŭn, ñu laĭ kơ Yakôb, “Tơdah ih ƀu brơi ôh kơ kâo ană bă, kâo či djai 
yơh anai!” 

2Yakôb hil kơ gơ̆ hăng laĭ, “Kâo jing Ơi Adai hă, jing Pô khă kơ̆ng hĭ ih mơ̆ng tơlơi 
hơmâo ană hă?” 

3Giŏng anŭn, HʼRačel laĭ, “Anai jing HʼBilhah, hlŭn đah kơmơi kâo. Dŏ hrŏm hăng 
ñu bĕ, tui anŭn ñu či hơmâo rai ană bă kơ kâo laih anŭn mơ̆ng ñu yơh kâo ăt 
hơmâo sang anŏ mơ̆n.” 

4Tui anŭn, ñu jao brơi hlŭn ñu HʼBilhah kơ Yakôb jing sa čô bơnai. Yakôb dŏ 
hrŏm hăng gơ̆, 

5gơ̆ pi kian hăng hơmâo rai sa čô ană đah rơkơi. 

6Giŏng anŭn, HʼRačel laĭ, “Ơi Adai pơrơđah tơlơi hiam kơ kâo; Ñu hơmâo hơmư̆ 
laih tơlơi kâo kwưh kiăng hăng brơi kơ kâo sa čô ană đah rơkơi.” Yuakơ tơlơi 
anai yơh ñu pơanăn gơ̆ Dan. 

7Pô hlŭn HʼRačel pi kian dơ̆ng laih anŭn hơmâo rai kơ Yakôb ană đah rơkơi tal 
dua. 

8Giŏng anŭn, HʼRačel laĭ, “Kâo hơmâo pơkơtư̆ laih hăng amai kâo kơtang biă mă 
laih anŭn kâo dưi hĭ laih.” Tui anŭn, ñu pơanăn ană nge anŭn Naptali. 

9Tơdang HʼLeah ƀuh ñu ƀu hơmâo ană tah, ñu iâu hlŭn ñu HʼZilpah rai hăng jao 
gơ̆ kơ Yakôb jing sa čô bơnai. 

10Pô hlŭn anŭn hơmâo rai kơ Yakôb sa čô ană đah rơkơi. 

11Giŏng anŭn, HʼLeah laĭ, “Kâo hơmâo bưng mơyŭn biă mă!” Tui anŭn, ñu pơanăn 
ană anŭn Gad. 

12Pô hlŭn HʼZilpah hơmâo rai ană tal dua dơ̆ng kơ Yakôb. 

13Giŏng anŭn, HʼLeah laĭ, “Kâo mơak biă mă! Ƀing đah kơmơi či iâu kâo ‘mơak 
mơai.’ ” Tui anŭn, ñu pơanăn ană anŭn Aser. 

14Tơdang bơyan hơpuă pơdai kơtor, Reuben tơbiă nao pơ đang hơma hăng ƀuh 
phŭn trŏng plao jing boh čroh djru arăng dưi hơmâo ană bă; tui anŭn ñu ba glaĭ 
kơ amĭ ñu HʼLeah. HʼRačel laĭ kơ HʼLeah, “Pha kơ kâo ƀiă trŏng plao ană ih hơmâo 
anŭn đa?” 

15Samơ̆ HʼLeah laĭ glaĭ kơ ñu, “Aka djŏp ôh hă ih hơmâo mă pơđuaĭ hĭ laih rơkơi 
kâo? Ih ăt či kiăng mă pơđuaĭ hĭ trŏng plao ană kâo mơ̆n hă?” HʼRačel laĭ glaĭ, 
“Tơdah tui anŭn, Yakôb dưi dŏ hrŏm hăng ih mlam anai kiăng kơ kla glaĭ trŏng 
plao ană ih anŭn.” 

16Tui anŭn yơh, tơdang Yakôb glaĭ mơ̆ng hơma klăm anŭn, HʼLeah tơbiă čơkă ñu 
hăng laĭ, “Mlam anai ih khŏm dŏ hrŏm hăng kâo yuakơ kâo hơmâo apăh mưn 
laih kơ ih hăng trŏng plao ană kâo.” Tui anŭn, Yakôb dŏ hrŏm hăng gơ̆ mlam 
anŭn. 

17Ơi Adai hơmư̆ kơ tơlơi HʼLeah iâu laĭ, tui anŭn Ñu brơi kơ gơ̆ pi kian laih anŭn 
tơkeng kơ Yakôb ană đah rơkơi tal rơma. 

18Giŏng anŭn, HʼLeah laĭ, “Ơi Adai hơmâo bơni laih kơ kâo yuakơ kâo brơi hlŭn 
đah kơmơi kâo kơ rơkơi kâo.” Tui anŭn, ñu pơanăn ană anŭn Issakhar. 

19Tơdơi kơ anŭn HʼLeah pi kian dơ̆ng hăng hơmâo rai kơ Yakôb ană đah rơkơi 
tal năm. 

20Giŏng anŭn, HʼLeah laĭ, “Ơi Adai hơmâo brơi kơ kâo gơnam brơi pơyơr yom. 
Tal anai rơkơi kâo či pơpŭ kơ kâo yơh, yuakơ kâo hơmâo rai kơ ñu năm čô ană.” 
Tui anŭn, ñu pơanăn ană nge anŭn Zebulun. 

21Tơdơi ƀiă kơ anŭn, ñu tơkeng rai sa čô ană đah kơmơi laih anŭn ñu pơanăn gơ̆ 
HʼDinah. 

22Giŏng anŭn, Ơi Adai pap kơ HʼRačel; Ñu hơmư̆ tơlơi gơ̆ iâu laĭ hăng brơi kơ gơ̆ 
hơmâo ană bă. 

23Gơ̆ pi kian hăng hơmâo rai sa čô ană đah rơkơi; tui anŭn gơ̆ laĭ, “Ơi Adai hơmâo 
mă pơđuaĭ hĭ laih tơlơi mlâo kâo.” 

24Tui anŭn, ñu pơanăn ană nge anŭn Yôsêp, hăng laĭ, “Rơkâo kơ Yahweh brơi 
thim kơ kâo sa čô ană đah rơkơi dơ̆ng.” 

Yakôb Pơjing Tơlơi Tŭ Ư Hăng Laban Laih Anŭn Jing Pơdrŏng 

25Tơdơi kơ HʼRačel hơmâo tơkeng rai Yôsêp, Yakôb laĭ kơ Laban, “Brơi kâo tơbiă 
bĕ, tui anŭn kâo dưi wơ̆t glaĭ kơ anih lŏn kâo pô. 

26Brơi bĕ kơ kâo ƀing bơnai kâo laih anŭn ƀing ană bă kâo yuakơ ƀing anai yơh 
kâo hơmâo mă bruă laih kơ ih amăng pluh-pă̱ thŭn; tui anŭn ƀing gơmơi či tơbiă 
nao yơh. Ih thâo laih kâo mă bruă tŭ yua lu biă mă kơ ih.” 

27Samơ̆ Laban laĭ kơ ñu, “Tơdah ih hơmâo tơlơi mơak hăng kâo, dŏ glaĭ bĕ. Kâo 
thâo krăn mơ̆ng pơjâo tui anai, Yahweh hơmâo bơni hiam laih kơ kâo yuakơ ih 
mă bruă kơ kâo.” 

28Ñu laĭ dơ̆ng, “Rơkâo bĕ kơ nua apăh ih, kâo či kla brơi yơh.” 

29Yakôb laĭ kơ ñu, “Ih thâo laih hiư̆m pă kâo hơmâo mă bruă kơ ih laih anŭn hiư̆m 
pă tơpul hlô mơnơ̆ng ih lar lu amăng tơlơi kâo wai lăng. 

30Ih hơmâo hlâo adih kơnơ̆ng ƀiă đôč, samơ̆ ră anai čơdơ̆ng mơ̆ng kâo rai jing hĭ 
lu biă mă, laih anŭn Yahweh hơmâo bơni hiam laih kơ ih yuakơ kâo dŏ hăng ih. 
Samơ̆ ră anai, hơbĭn kâo dưi pơjing kơ sang anŏ kâo pô lĕ?” 

31Laban tơña, “Hơget tơlơi kâo či pha brơi kơ ih lĕ?” Yakôb laĭ glaĭ, “Anăm brơi 
kơ kâo hơget gĕt ôh. Samơ̆ kâo či wai lăng hăng răk rong tơpul hlô mơnơ̆ng ih 
dơ̆ng tơdah ih ngă brơi kơ kâo sa tơlơi anai; 

32brơi kâo găn nao amăng tơpul bơbe ih hăng pơđuaĭ hĭ abih triu brung ƀôdah 
ƀlŭk ƀlăk, rĭm ană triu jŭ̱ laih anŭn abih bơbe brung ƀlak; hơjăn hlô mơnơ̆ng 
brung, ƀlŭk ƀlăk anŭn yơh jing hơdôm nua apăh kơ kâo. 

33Tui anŭn, tơdah hơbĭn ih kơsem ƀơi hơdôm nua apăh ih hơmâo kla laih kơ kâo, 
ih dưi thâo krăn yơh kâo ngă tơlơi tơpă ƀôdah ƀu tơpă. Triu pă, bơbe pă amăng 
tơpul kâo ƀu djơ̆ brung ƀôdah ƀlŭk ƀlăk ôh, ƀôdah ană triu pă ƀu hơmâo ia jŭ̱ ôh, 
sĭt ih dưi laĭ tơpul anŭn jing klĕ mơ̆ng ih yơh.” 

34Laban laĭ, “Kâo tŭ ư yơh. Brơi tơlơi anŭn jing hrup hăng tơlơi ih laĭ anŭn bĕ.” 

35Amăng hrơi anŭn mơ̆n, Laban mă pơđuaĭ hĭ abih bang tơpul bơbe tơno hăng 
ania brung laih anŭn ƀlŭk ƀlăk, wơ̆t hăng abih bang bơbe hơmâo ia ko ̱̆  ƀơi gơñu, 
laih anŭn ñu mă pơđuaĭ hĭ abih bang triu ia jŭ̱ hăng jao abih bang tơpul anai kơ 
ƀing ană đah rơkơi ñu wai. 

36Giŏng anŭn, ñu nao dŏ ataih amăng klâo hrơi rơbat tŏng krah ñu hăng Yakôb, 
samơ̆ ñu jao brơi kơ Yakôb răk wai tơpul hlô mơnơ̆ng ñu dŏ glaĭ anŭn. 

37Wơ̆t tơdah tui anŭn, Yakôb mă than kơyâo mơtah mơ̆ng kơyâo libneh, kơyâo 
luz, kơyâo armon laih anŭn lo̱k hĭ hơmok kơyâo ƀơi than kơyâo anŭn sa bơnăh 
kiăng kơ pơrơđah aliăng kơyâo ko ̱̆  gah lăm khul than kơyâo anŭn. 

38Giŏng anŭn, ñu pioh khul aliăng than kơyâo anŭn amăng abih bang atong ia, 
tui anŭn khul than kơyâo anai či klă̱ anăp hăng tơpul bơbe tơdang gơñu rai kiăng 
kơ mơñum ia. Ñu pioh khul than pơ anŭn yuakơ kiăng tơpul hlô mơnơ̆ng 
pơhlôm tơdruă gơñu yơh tơdang gơñu rai kiăng kơ mơñum ia. 

39Gơñu pơhlôm ƀơi anăp khul than kơyâo anŭn. Tui anŭn, gơñu pơtơbiă rai ană 
hơmâo brung ƀôdah ƀlŭk ƀlăk yơh. 

40Yakôb pioh hơjăn gơñu tơpul triu ania mơ̆ng tơpul bơbe anŭn, samơ̆ tơdang 
triu ania kiăng kơ pơhlôm, ñu brơi hơdôm triu ania anai lăng anăp nao pơ hlô 
mơnơ̆ng brung, ƀlŭk ƀlăk laih anŭn jŭ̱, jing hlô mơnơ̆ng Laban anŭn. Tui anŭn 
yơh, ñu pơƀut glaĭ kơ ñu pô tơpul hlô mơnơ̆ng anŭn laih anŭn ƀu pioh hrŏm 
hăng tơpul hlô mơnơ̆ng rong Laban ôh. 

41Ƀơi mông hlô mơnơ̆ng kơtang pơhlôm tơdruă gơñu, Yakôb pioh khul than 
kơyâo anŭn amăng atong ia ƀơi anăp tơpul hlô mơnơ̆ng, tui anŭn yơh gơñu 
pơhlôm tơdruă gơñu jĕ khul than kơyâo anŭn, 

42samơ̆ tơdah hlô mơnơ̆ng pă tơdu, ñu ƀu pioh khul than kơyâo pơ anŭn ôh. Tui 
anŭn, tơpul hlô mơnơ̆ng tơdu či lŏm kơ Laban, samơ̆ hlô mơnơ̆ng kơtang či jing 
hĭ hlô mơnơ̆ng kơ ñu pô yơh. 

43Amăng hơdră anai yơh, Yakôb hơmâo đĭ kơyar, pơlar lu tơpul hlô mơnơ̆ng kơ 
ñu pô; ñu ăt hơmâo ƀing hlŭn đah rơkơi đah kơmơi, tơpul aseh samô laih anŭn 
tơpul aseh glai mơ̆n. 

Čơdơ̆ng Phŭn 31 

Yakôb Đuaĭ Kơdŏp Mơ̆ng Laban 

1Yakôb hơmư̆ arăng laĭ ƀing ană đah rơkơi Laban pơlaĭ tơdruă, “Yakôb hơmâo 
mă pơđuaĭ hĭ rĭm gơnam ama ta hơmâo, abih bang mŭk dram ñu jing mơ̆ng dram 
gơnam lŏm kơ ama ta soh sel.” 

2Laih anŭn Yakôb thâo krăn kơnuih Laban pơrơđah hăng ñu ƀu mơak hrup hăng 
hlâo ôh. 

3Giŏng anŭn, Yahweh pơhiăp hăng Yakôb, “Wơ̆t glaĭ bĕ pơ anih lŏn ama ih laih 
anŭn kơ kơnung djuai ih; Kâo či dŏ hrŏm hăng wai pơgang ih yơh.” 

4Tui anŭn, Yakôb brơi laĭ pơthâo kơ HʼRačel laih anŭn HʼLeah tơbiă nao kơ đang 
hơma jing anih hlô mơnơ̆ng ñu dŏ pơ anŭn. 

5Ñu laĭ kơ ƀing gơ̆, “Kâo ƀuh kơnuih ama ƀing ih pơrơđah hăng kâo ƀu mơak 
hrup hăng hlâo adih dơ̆ng tah, samơ̆ Ơi Adai ama kâo hơmâo dŏ hrŏm hăng kâo. 

6Ƀing ih thâo laih kâo hơmâo mă bruă kơ ama ƀing ih hăng abih tơlơi kơtang 
kâo, 

7samơ̆ ama ƀing ih pleč kơ kâo hăng pơplih hĭ nua apăh kâo lu wơ̆t laih. Wơ̆t 
tơdah tui anŭn, Ơi Adai ƀu brơi kơ ñu ngă sat kơ kâo ôh. 

8Tơdah ñu laĭ, ‘Tơpul bơbe ƀlŭk ƀlăk či jing nua apăh kơ ih,’ tui anŭn abih tơpul 
pơtơbiă rai ană le̱ng kơ ƀlŭk ƀlăk; laih anŭn tơdah ñu laĭ, ‘Tơpul bơbe brung či 
jing nua apăh ih,’ tui anŭn abih tơpul bơbe tuh rai ană le̱ng kơ brung. 

9Tui anŭn yơh, Ơi Adai hơmâo mă pơđuaĭ hĭ tơpul hlô mơnơ̆ng ama ƀing ih hăng 
brơi hĭ kơ kâo. 

10“Amăng bơyan hlô mơnơ̆ng pơhlôm, hơmâo sa wơ̆t kâo rơpơi laih anŭn kâo 
lăng đĭ ƀuh tơpul bơbe tơno brung laih anŭn ƀlŭk ƀlăk pơhlôm hăng tơpul bơbe 
ania. 

11Ling jang Ơi Adai pơhiăp hăng kâo amăng tơlơi rơpơi, ‘Ơ Yakôb.’ Kâo laĭ glaĭ, 
‘Kâo yơh anai.’ 

12Laih anŭn ñu laĭ, ‘Lăng đĭ bĕ, Kâo hơmâo brơi laih abih bang bơbe tơno brung 
laih anŭn ƀlŭk ƀlăk pơhlôm hăng bơbe ania, yuakơ Kâo hơmâo ƀuh laih abih 
bang tơlơi sat Laban hơmâo ngă laih kơ ih. 

13Kâo jing Ơi Adai pơƀuh rai laih hăng ih ƀơi anih Bêthêl, jing anih gơ̆ng boh 
pơtâo ih hơmâo trôč laih ia rơmuă, laih anŭn jing anih ih hơmâo ƀuăn rơ̆ng laih 
hăng Kâo. Ră anai đuaĭ bĕ mơ̆ng anih lŏn anai hăng wơ̆t glaĭ bĕ kơ anih lŏn 
kơnung djuai ih.’ ” 

14Giŏng anŭn, HʼRačel laih anŭn HʼLeah laĭ glaĭ, “Ƀing ta ăt dŏ hơmâo črăn mơ̆ng 
kŏng ngăn ama ta mơ̆n hă? 

15Ñu ƀu lăng kơ ƀing ta hrup hăng ƀing tuai ôh hă? Ƀu djơ̆ kơnơ̆ng ñu sĭ lui hĭ 
ƀing ta ôh, samơ̆ ñu ăt yua mă nua blơi jing nua kla kơ ƀing ta mơ̆n. 

16Tui anŭn yơh, abih bang mŭk dram Ơi Adai hơmâo mă laih mơ̆ng ama ta či lŏm 
kơ ƀing ta laih anŭn kơ ană bă ta yơh. Tui anŭn, ngă bĕ tui hăng hơget tơlơi Ơi 
Adai hơmâo pơtă laih kơ ih anŭn.” 

17Giŏng anŭn, Yakôb pioh ană bă ñu laih anŭn ƀing bơnai ñu ƀơi rŏng aseh samô, 

18laih anŭn ñu pơđuaĭ hĭ abih hlô mơnơ̆ng ñu nao gah anăp ñu laih anŭn mă ba 
wơ̆t hăng abih bang dram gơnam ñu hơmâo đĭ kơyar laih amăng anih Paddan-
Aram kiăng kơ glaĭ pơ ama ñu Isa̱k amăng anih tring Kanaan. 

19Hlâo kơ Yakôb hăng sang anŏ ñu tơbiă đuaĭ ataih, tơdang Laban rơkŭt nao khăt 
blâo triu ñu, HʼRačel klĕ mă hĭ ƀing yang sang anŏ ama ñu. 

20Hloh kơ anŭn dơ̆ng, Yakôb klĕ đuaĭ hĭ mơ̆ng Laban jing ƀing Aram jing tơlơi ñu 
ƀu laĭ pơthâo ôh kơ gơ̆ kơ tơlơi ñu či tơbiă đuaĭ anŭn. 

21Tui anŭn, ñu đuaĭ tơbiă hăng mă ba abih bang gơnam ñu hơmâo laih anŭn găn 
krong Huphrat, ñu anăp nao pơ khul čư̆ tring Gilead. 

Laban Kiaŏ Tui Yakôb 

22Ƀơi hrơi tal klâo, arăng laĭ pơthâo kơ Laban, “Yakôb đuaĭ laih.” 

23Laban iâu ƀing kơnung djuai ñu đah rơkơi laih anŭn ƀing gơñu kiaŏ tui Yakôb 
amăng tơjuh hrơi laih anŭn kiaŏ hơma̱o Yakôb amăng khul čư̆ tring Gilead. 

24Samơ̆ hlâo kơ Laban bưp Yakôb, Ơi Adai pơƀuh rai kơ Laban jing ƀing Aram 
amăng tơlơi rơpơi mlam, hăng laĭ kơ ñu, “Răng bĕ, anăm pơhiăp tơlơi hơget kơ 
Yakôb ôh, wơ̆t tơdah tơlơi hiam ƀôdah tơlơi sat.” 

25Yakôb hơmâo pơdơ̆ng sang khăn ñu amăng khul čư̆ tring Gilead hlâo kơ Laban 
kiaŏ hơma̱o ñu. Laih anŭn Laban hăng ƀing kơnung djuai ñu pơdơ̆ng sang khăn 
gơñu jĕ pơ anŭn mơ̆n. 

26Tơdang Laban bưp Yakôb, ñu laĭ kơ gơ̆, “Hơget tơlơi ih hơmâo ngă laih lĕ? Ih 
klĕ đuaĭ hĭ mơ̆ng kâo laih anŭn mă pơđuaĭ hĭ ƀing ană đah kơmơi kâo kar hăng 
mơnă amăng tơlơi pơblah. 

27Yua hơget ih đuaĭ hơgŏm laih anŭn pleč ƀlŏr kơ kâo lĕ? Yua hơget ih ƀu laĭ 
pơthâo kơ kâo ôh lĕ? Tui anŭn, kâo dưi brơi ih tơbiă nao hăng tơlơi mơak, tơlơi 
adoh hăng tơlơi ayŭ, hơgơ̆r laih anŭn go̱ng yơh. 

28Ih ăt ƀu brơi ôh kâo čum pơčơlah tơngan hăng ƀing ană đah kơmơi kâo, ƀing 
tơčô kâo. Ih hơmâo ngă laih sa tơlơi mlŭk biă mă. 

29Kâo hơmâo tơlơi dưi kiăng ngă sat kơ ih, samơ̆ mlam tơ̆m brơi Ơi Adai ama ih 
pơhiăp hăng kâo, ‘Răng bĕ, anăm pơhiăp hơget gĕt kơ Yakôb ôh, wơ̆t tơdah tơlơi 
hiam ƀôdah tơlơi sat.’ 

30Ră anai kâo thâo krăn ih đuaĭ ataih laih yuakơ ih kiăng kơ wơ̆t glaĭ kơ sang anŏ 
ama ih. Samơ̆ yua hơget ih klĕ ba ƀing yang kâo lĕ?” 

31Yakôb laĭ glaĭ kơ Laban, “Kâo huĭ yuakơ kâo pơmĭn ih či pơgŏ̱ mă pơđuaĭ hĭ 
ƀing ană đah kơmơi ih mơ̆ng kâo. 

32Samơ̆ tơdah ih hơduah ƀuh hlơi pô klĕ ƀing yang ih, ñu anŭn khŏm djai yơh. 
Ƀơi anăp abih bang kơnung djuai ta, hơduah bĕ ih pô huĭdah hơmâo hơget 
gơnam hrŏm hăng kâo pơ anai jing lŏm kơ ih; tơdah tui anŭn, mă pơđuaĭ bĕ.” 
Hlak anŭn Yakôb ƀu thâo ôh HʼRačel hơmâo klĕ mă laih ƀing yang anŭn. 

33Tui anŭn, Laban mŭt nao amăng sang khăn Yakôb, HʼLeah laih anŭn sang khăn 
dua čô hlŭn đah kơmơi, samơ̆ ñu hơduah ƀu ƀuh ôh. Laih kơ ñu tơbiă mơ̆ng sang 
khăn HʼLeah, ñu mŭt nao amăng sang khăn HʼRačel. 

34Hlâo kơ anŭn HʼRačel mă ƀing yang sang anŭn pioh amăng lăm kơdŭng aseh 
samô ñu hăng dŏ be̱r gah ngŏ kơ gơñu. Laban hơduah kơsem djŏp anih amăng 
sang khăn samơ̆ ƀu thâo ƀuh hơget ôh. 

35HʼRačel laĭ kơ ama ñu, “Anăm hil kơ kâo ôh, ama ăh, kâo ƀu dưi tơgŭ ƀơi anăp 
ih ôh yuakơ kâo hlak ƀuh eng.” Tui anŭn, Laban hơduah kơsem samơ̆ ƀu dưi ƀuh 
ôh hơdôm yang sang ñu anŭn. 

36Yakôb hil biă mă kơ Laban laih anŭn ñu phŏng kơđi tui anai, “Hơget tơlơi kâo 
ngă sat ƀai lĕ? Hơget tơlơi soh kâo hơmâo ngă tơl ih kiaŏ mă kâo anai lĕ? 

37Ră anai ih hơmâo hơduah laih djŏp amăng dram gơnam kâo, hơget gơnam ih 
hơduah ƀuh jing gơnam lŏm kơ sang anŏ ih lĕ? Pioh bĕ gơnam rơngiă ih anŭn 
ƀơi anăp ƀing kơnung djuai ih laih anŭn ƀing kơnung djuai kâo, tui anŭn brơi bĕ 
ƀing gơñu phat kơđi tŏng krah dua ta hlơi pô djơ̆. 

38Kâo hơmâo dŏ hăng ih duapluh thŭn laih. Tơpul triu hăng bơbe ih ƀu pơle ̆  
pơrăm hĭ ôh hlâo kơ tuh ană, kâo ăt kŏn mă ƀơ̆ng ană triu tơno mơ̆ng tơpul hlô 
mơnơ̆ng ih lơi. 

39Kâo kŏn ba nao hlô mơnơ̆ng ih kơ hlô mơnơ̆ng glai hek ƀơ̆ng lơi; tơdah hơmâo 
tơlơi truh kar hăng anŭn, kâo pô yơh glăm mă tơlơi anŭn. Laih anŭn ih khŏm 

brơi kơ kâo kla glaĭ kơ ih yơh hơget tơlơi hơmâo rơngiă laih amăng mlam ƀôdah 
hrơi. 

40Anai yơh jing tơlơi tơnap kâo: Pơđiă hơr kâo tơdang amăng hrơi laih anŭn rơŏt 
amăng mlam, laih anŭn kơƀah mơ̆ng tơlơi pĭt. 

41Hrup hăng anŭn nanao amăng duapluh thŭn tơdang kâo dŏ amăng sang anŏ 
ih. Kâo mă bruă kơ ih pluh-pă̱ thŭn kơ dua čô ană đah kơmơi ih laih anŭn năm 
thŭn kơ tơpul hlô mơnơ̆ng ih, hloh kơ anŭn dơ̆ng, ih pơplih nua apăh kơ kâo lu 
wơ̆t laih. 

42Tơdah Ơi Adai ama kâo laih anŭn ơi kâo Abraham, jing Pô Isa̱k huĭ pơpŭ, ƀu 
dŏ hrŏm hăng kâo ôh, ih či brơi kơ kâo tơbiă đuaĭ hăng tơngan đôč đač yơh. 
Samơ̆ Ơi Adai ƀuh laih tơlơi tơnap tap kâo laih anŭn bruă gleh kâo mă, tui anŭn 
mlam tơ̆m brơi ñu pơhiăp laih kơ ih anŭn.” 

Yakôb Pơjing Tơlơi Pơgop Hăng Laban 

43Laban laĭ glaĭ kơ Yakôb, “Ƀing đah kơmơi anai jing ƀing ană đah kơmơi kâo, 
ƀing ană bă anai jing ƀing ană bă kâo, laih anŭn tơpul hlô mơnơ̆ng anai jing tơpul 
hlô kâo. Abih bang le̱ng kơ jing gơnam kâo. Samơ̆ hrơi anai hơget kâo dưi ngă kơ 
ƀing ană đah kơmơi kâo, ƀôdah kơ ƀing ană bă gơñu hơmâo rai anŭn lĕ? 

44Nă, brơi bĕ ƀing ta pơjing sa tơlơi pơgop ih hăng kâo laih anŭn brơi bĕ tơlơi 
anŭn jing sa tơlơi ngă gơ̆ng jơlan kơ tŏng krah ƀing ta.” 

45Tui anŭn, Yakôb mă sa boh pơtâo pơdơ̆ng đĭ jing tơpơ̆ng djă̱ hơdơr. 

46Ñu pơhiăp hăng kơnung djuai ñu, “Pơƀut ƀiă boh pơtâo bĕ!” Tui anŭn, ƀing 
gơñu mă boh pơtâo pơƀut sa ƀu̱r laih anŭn ƀing gơñu ƀơ̆ng huă pơ anŭn jĕ ƀu̱r 
pơtâo anŭn. 

47Laban pơanăn anih anŭn jing Yegar Sahadutha, laih anŭn Yakôb iâu anih anŭn 
jing Galeed. 

48Laban laĭ, “Ƀu̱r boh pơtâo anai yơh jing sa tơlơi gơ̆ng jơlan tŏng krah ih hăng 
kâo hrơi anai.” Anŭn jing tơlơi yua hơget arăng iâu anih anŭn Galeed. 

49Arăng ăt iâu anih anŭn Mizpah, yuakơ Laban laĭ, “Rơkâo Yahweh gak wai brơi 
tŏng krah ih hăng kâo tơdang ƀing ta dŏ ataih hăng tơdruă. 

50Tơdah ih ngă sat kơ ƀing ană đah kơmơi kâo hăng dŏ bơnai pơkŏn rơngiao kơ 
ƀing ană kâo, wơ̆t tơdah ƀu hơmâo hlơi pô gơ̆ng jơlan kơ ƀing gơmơi ôh, samơ̆ 
hơdơr bĕ Ơi Adai yơh jing Pô gơ̆ng jơlan tŏng krah ih hăng kâo.” 

51Laban ăt pơhiăp hăng Yakôb, “Anai jing ƀu̱r boh pơtâo laih anŭn anai yơh jing 
gơ̆ng pơtâo kâo hơmâo pơdơ̆ng đĭ laih tŏng krah ih hăng kâo. 

52Ƀu̱r pơtâo anai laih anŭn gơ̆ng pơtâo anai yơh jing gơ̆ng jơlan, kâo ƀu či găn 
rơgao hĭ ƀu̱r pơtâo anai nao ngă sat kơ ih ôh, ƀôdah ih kŏn či găn rơgao ƀu̱r 
pơtâo laih anŭn gơ̆ng pơtâo anai gah kâo lơi kiăng kơ ngă sat kơ kâo. 



69 

 

 
© 2013 Jơrai Bible Association. 

  
 

 

53Rơkâo Ơi Adai Abraham laih anŭn Nahôr, jing Ơi Adai ama gơñu yơh phat kơđi 
tŏng krah ƀing ta.” Tui anŭn, Yakôb ƀuăn rơ̆ng ƀơi anăp Ơi Adai jing Pô ama ñu 
Isa̱k huĭ pơpŭ. 

54Ñu pơyơr sa gơnam ngă yang pơ anŭn ƀơi čư̆ anŭn laih anŭn jak iâu ƀing 
kơnung djuai dua gah rai ƀơ̆ng huă. Tơdơi kơ ƀing gơñu ƀơ̆ng huă laih, ƀing gơñu 
đŏm sa mlam pơ anŭn. 

55Mơguah ưm amăng hrơi tŏ tui, Laban čum pơčơlah tơngan hăng ƀing ană tơčô 
ñu laih anŭn bơni hiam kơ ƀing gơ̆. Giŏng anŭn, ñu đuaĭ mơ̆ng anŭn hăng wơ̆t 
glaĭ pơ anih ñu dŏ. 

Čơdơ̆ng Phŭn 32 

Yakôb Prap Pre Kiăng Bưp Ayŏng Ñu Esâo 

1Yakôb ăt rơbat nao amăng jơlan ñu kiăng glaĭ pơ anih ama ñu laih anŭn ƀing 
ling jang Ơi Adai bưp Yakôb. 

2Tơdang Yakôb ƀuh ƀing gơñu, ñu laĭ, “Anai jing anih jưh Ơi Adai yơh!” Tui anŭn, 
ñu pơanăn anih anai jing Mahanaim. 

3Yakôb mơit ƀing ding kơna ñu nao hlâo kơ ñu pơ ayŏng ñu Esâo ƀơi anih lŏn 
Seir, amăng lŏn čar Edôm. 

4Ñu pơtă kơ ƀing gơ̆, “Anai jing khul tơlơi ƀing gih či pơhiăp hăng khua kâo Esâo, 
‘Kâo jing ding kơna ih Yakôb; kâo hơmâo dŏ laih hăng Laban laih anŭn dŏ pơ 
anŭn truh kơ tă anai. 

5Kâo hơmâo tơpul rơmô laih anŭn aseh glai, tơpul triu laih anŭn bơbe, laih anŭn 
ƀing ding kơna đah rơkơi hăng đah kơmơi. Ră anai, kâo mơit boh hiăp anai kơ 
ih khua ăh, kâo kiăng hơduah hơmâo tơlơi rơiêŭ mơak ƀơi anăp mơta ih.’ ” 

6Tơdang ƀing ding kơna wơ̆t glaĭ kơ Yakôb, ƀing gơñu laĭ tui anai, “Ƀing gơmơi 
nao laih kơ ayŏng ih Esâo laih anŭn ră anai ñu hlak rai kiăng kơ bưp ih, wơ̆t hăng 
pă̱-rơtuh čô mơnuih hrŏm hăng ñu.” 

7Amăng tơlơi huĭ laih anŭn rŭng răng prŏng, Yakôb pơkăh pơpha ƀing mơnuih 
nao hrŏm hăng ñu jing hĭ dua tơpul, laih anŭn kơ tơpul triu laih anŭn bơbe, tơpul 
rơmô laih anŭn tơpul aseh samô ăt kar kaĭ mơ̆n. 

8Ñu pơmĭn, “Tơdah Esâo rai hăng kơsung blah sa grup, tui anŭn grup adih dưi 
đuaĭ kơdŏp yơh.” 

9Giŏng anŭn, Yakôb iâu laĭ, “Ơ Ơi Adai ơi kâo Abraham laih anŭn ama kâo Isa̱k, 
Ơ Yahweh jing Pô pơhiăp laih hăng kâo tui anai, ‘Wơ̆t glaĭ bĕ pơ lŏn čar ih laih 
anŭn kơ kơnung djuai ih, tui anŭn Kâo či ngă brơi kơ ih đĭ kơyar,’ 

10kâo ƀu năng lăp ôh kơ abih bang tơlơi hiam klă, tơlơi tŏng ten Ih hơmâo 
pơrơđah laih kơ kâo ding kơna Ih anai. Kâo kơnơ̆ng hơmâo sa ƀĕ gai jra anai đôč 
tơdang kâo găn krong Yurdan anai, samơ̆ ră anai kâo jing hĭ dua grup laih. 

11Kâo kwưh kơ Ih, pơklaih bĕ kâo mơ̆ng tơngan ayŏng kâo Esâo, yuakơ kâo huĭ 
kơ ñu rai kơsung blah kâo, laih anŭn wơ̆t hăng ƀing amĭ hrŏm hăng ƀing ană bă 
ƀing gơ̆ mơ̆n. 

12Samơ̆ Ih hơmâo laĭ laih, ‘Sĭt nik Kâo či brơi kơ ih đĭ kơyar hăng ngă brơi kơ 
kơnung djuai ih kar hăng čuah ƀơi ia rơsĭ ƀu thâo yap ôh.’ ” 

13Ñu đŏm mlam pơ anih anŭn laih anŭn mơ̆ng gơnam ñu hơmâo, ñu ruah mă sa 
gơnam brơi pơyơr kơ ayŏng ñu Esâo tui anai: 

14dua-rơtuh drơi bơbe ania hăng duapluh drơi bơbe tơno, dua-rơtuh drơi triu 
ania hăng duapluh drơi triu tơno, 

15klâopluh drơi aseh samô ania wơ̆t hăng ană gơñu, pă̱pluh drơi rơmô ania hăng 
pluh drơi rơmô tơno, laih anŭn duapluh drơi aseh glai ania hăng pluh drơi aseh 
glai tơno. 

16Ñu jao brơi abih tơpul anai kơ ƀing ding kơna ñu wai, rĭm djuai kơ rĭm tơpul 
laih anŭn laĭ kơ ƀing ding kơna ñu, “Nao hlâo kơ kâo bĕ, laih anŭn pioh lui bĕ sa 
kuăl hŏng tŏng krah rĭm tơpul hlô mơnơ̆ng.” 

17Ñu pơtă brơi kơ pô nao hlâo wai tơpul tal sa tui anai, “Tơdang ayŏng kâo Esâo 
bưp ih hăng tơña, ‘Ƀing gih lŏm kơ hlơi, pơpă ƀing gih či nao laih anŭn hlơi jing 
pô kơ tơpul hlô mơnơ̆ng ƀơi anăp gih anai lĕ?’ 

18Giŏng anŭn, ƀing gih khŏm laĭ, ‘Gơñu lŏm kơ ding kơna ih Yakôb. Ƀing gơñu 
jing gơnam brơi pơyơr hơmâo mơit rai kơ khua kâo Esâo, laih anŭn ñu hlak rai 
gah rŏng gơmơi adih.’ ” 

19Yakôb ăt pơtă kơ pô wai tơpul tal dua, tal klâo laih anŭn abih bang hlơi pô đuaĭ 
tui tơpul hlô mơnơ̆ng tui anai, “Tơdang ƀing gih bưp Esâo, ƀing gih khŏm laĭ bĕ 
kơ ñu hrup hăng kâo pơtă laih kơ ƀing gih. 

20Laih anŭn khŏm hơdơr laĭ, ‘Ding kơna ih Yakôb hlak rai gah rŏng kơ ƀing 
gơmơi.’ ” Yakôb ngă tui anŭn yuakơ ñu pơmĭn, “Kâo či pơrơiêŭ hĭ tơlơi ñu hil 
hăng hơdôm gơnam brơi pơyơr kâo hơmâo mơit nao hlâo kơ kâo anai; tơdơi kơ 
anŭn, tơdang kâo bưp ñu, năng ai ñu či ju̱m kâo yơh.” 

21Tui anŭn, gơnam brơi pơyơr Yakôb nao hlâo kơ ñu, samơ̆ ñu pô đŏm glaĭ mlam 
amăng anih jưh ñu. 

Yakôb Pơkơtư̆ Hăng Ơi Adai 

22Tơdang amăng mlam anŭn, Yakôb tơgŭ mă dua čô bơnai ñu, dua đah kơmơi 
hlŭn ƀing gơ̆ laih anŭn pluh-sa čô ană đah rơkơi ñu găn ia krong Yabbôk. 

23Tơdơi kơ ñu brơi laih ƀing gơ̆ găn hơnŏh ia anŭn, ñu ăt mơit tui abih bang mŭk 
dram ñu mơ̆n. 

24Tui anŭn, Yakôb dŏ glaĭ hơjăn laih anŭn hơmâo sa čô pơkơtư̆ hăng ñu truh kơ 
sêng brêng mơguah. 

25Tơdang pô anŭn ƀuh ñu pô ƀu dưi hĭ hloh kơ Yakôb ôh, ñu taih ƀơi 
khơ̱ng Yakôb, tui anŭn khơ̱ng gơ̆ tơgleč hĭ tơdang ƀing gơñu pơkơtư̆ hăng 
tơdruă. 

26Giŏng anŭn, pô anŭn laĭ, “Brơi kâo đuaĭ bĕ, yuakơ mơguah laih.” Samơ̆ Yakôb 
laĭ glaĭ, “Ơ ơh, kâo ƀu brơi ih đuaĭ ôh tơdah ih ƀu bơni hiam kơ kâo.” 

27Pô anŭn tơña kơ ñu, “Hlơi jing anăn ih lĕ?” Ñu laĭ glaĭ, “Yakôb.” 

28Giŏng anŭn, pô anŭn laĭ, “Anăn ih ƀu djơ̆ jing Yakôb dơ̆ng tah, samơ̆ jing Israel 
yơh yuakơ ih hơmâo pơlông laih hăng Ơi Adai laih anŭn hăng mơnuih, ih hơmâo 
dưi hĭ abih bang laih.” 

29Yakôb laĭ glaĭ, “Laĭ brơi kơ kâo hlơi anăn ih lĕ?” Samơ̆ pô anŭn laĭ glaĭ, “Yua 
hơget ih tơña kơ anăn kâo lĕ?” Giŏng anŭn, Ñu bơni hiam kơ Yakôb pơ anŭn. 

30Tui anŭn, Yakôb pơanăn anih anŭn Pheniel hăng laĭ, “Yuakơ kâo ƀuh Ơi Adai 
anăp klă̱ anăp samơ̆ kâo ăt dŏ hơdip mơ̆n.” 

31Tơdang ñu tơbiă mơ̆ng anih Pheniel, yang hrơi đĭ glông laih, laih anŭn ñu 
rơwen yuakơ khơ̱ng ñu tơgleč. 

32Tui anŭn, truh kơ tă anai, ƀing Israel ƀu ƀơ̆ng ôh suai arăt añăm ƀơi khơ̱ng hlô 
mơnơ̆ng, yuakơ ling jang taih laih ƀơi suai arăt khơ̱ng Yakôb hăng pơtơgleč hĭ. 

Čơdơ̆ng Phŭn 33 

Yakôb Pơrơno̱m Glaĭ Hăng Esâo 

1Yakôb lăng đĭ hăng ƀuh ayŏng ñu Esâo rai wơ̆t hăng tơhan ñu pă̱-rơtuh čô; tui 
anŭn ñu pơkăh pơpha ƀing ană ñu tŏng krah HʼLeah, HʼRačel laih anŭn dua čô 
hlŭn đah kơmơi. 

2Yakôb dap ƀing hlŭn đah kơmơi wơ̆t hăng ană bă ƀing gơ̆ gah anăp, HʼLeah hăng 
ană bă gơ̆ tŏ tui laih anŭn HʼRačel hăng Yôsêp dŏ gah rŏng kơ abih bang. 

3Ñu pô rơbat nao gah anăp laih anŭn bon kơkuh ƀơi lŏn tơjuh wơ̆t tơdang ñu 
anăp nao jĕ pơ ayŏng ñu. 

4Samơ̆ Esâo đuaĭ rai kuar mă ñu; ñu kuar tơngan ñu ƀơi tơkuai Yakôb laih anŭn 
čum ju̱m gơ̆. Giŏng anŭn, ƀing gơñu hia hrŏm hơbĭt yuakơ mơak. 

5Giŏng anŭn, Esâo angak đĭ ƀuh ƀing đah kơmơi laih anŭn ƀing ană bă. Ñu tơña, 
“Ƀing hlơi hrŏm hăng ih anai?” Yakôb laĭ glaĭ, “Ƀing gơñu jing ƀing ană bă Ơi Adai 
hơmâo brơi tơlơi bơni kơ ding kơna ih anai.” 

6Giŏng anŭn, ƀing hlŭn đah kơmơi hăng ană bă gơñu rai bon kơkuh. 

7Tŏ tui, HʼLeah laih anŭn ană bă ñu rai bon kơkuh. Tơdơi kơ abih bang Yôsêp 
hăng HʼRačel ăt rai bon kơkuh mơ̆n. 

8Esâo tơña, “Hơget tơlơi ih kiăng laĭ tơdang ih mơit nao kơ kâo tơpul hlô 
mơnơ̆ng kâo bưp anŭn lĕ?” Yakôb laĭ glaĭ, “Kiăng kơ hơduah hơmâo tơlơi rơiêŭ 
mơak ƀơi anăp mơta ih khua ăh.” 

9Samơ̆ Esâo laĭ, “Kâo hơmâo lu laih yơh, adơi ăh. Djă̱ pioh bĕ hơget gơnam ih 
hơmâo laih kơ ih pô.” 

10Yakôb laĭ, “Ơ ơh, mă tŭ bĕ! Tơdah kâo hơmâo tơlơi rơiêŭ mơak ƀơi anăp ih, tŭ 
mă bĕ gơnam pơyơr anai mơ̆ng kâo. Yuakơ kâo ƀuh ƀo ̆  mơta ih kar hăng kâo ƀuh 
ƀo ̆  mơta Ơi Adai laih, jing tơlơi ih hơmâo ju̱m mơak kơ kâo. 

11Rơkâo kơ ih tŭ mă bĕ gơnam kâo brơi kơ ih anŭn, yuakơ Ơi Adai hơmâo pap 
laih kơ kâo, hăng brơi kơ kâo abih bang tơlơi kâo kiăng.” Tui anŭn, yuakơ Yakôb 
pơtrŭt, Esâo mă tŭ gơnam anŭn. 

12Giŏng anŭn, Esâo laĭ, “Ƀing ta rơbat nao bĕ pơ anih kâo dŏ; kâo či rơbat hrŏm 
hăng ih.” 

13Samơ̆ Yakôb laĭ kơ ñu, “Ơ khua ăh, ih thâo mơ̆n ƀing ană bă jing tơdu laih anŭn 
kâo ăt khŏm răk rong kơ tơpul triu ania laih anŭn bơbe wơ̆t hăng tơpul rơmô 
hlak pơmĕm ană gơñu mơ̆n. Tơdah kâo brơi kơ ƀing gơñu rơbat hơmăr kơnơ̆ng 
amăng sa hrơi, abih bang ană hlô mơnơ̆ng či djai hĭ yơh. 

14Tui anŭn, rơkâo kơ ih nao hlâo bĕ, tơdang kâo rơbat rơnang tui hăng tơpul hlô 
mơnơ̆ng nao hlâo kơ kâo laih anŭn tui hăng ƀing ană bă kâo anŭn mơ̆n, tơl kâo 
nao truh pơ ih amăng anih Seir.” 

15Esâo laĭ, “Tui anŭn, kâo lui ƀiă ƀing tơhan kâo dŏ glaĭ hrŏm hăng ih hŏ!” Yakôb 
laĭ, “Samơ̆ yua hơget ngă tui anŭn lĕ? Kâo hơmâo laih tơlơi rơiêŭ mơak ƀơi anăp 
mơta ih, anŭn jing djŏp laih yơh.” 

16Amăng hrơi anŭn Esâo wơ̆t glaĭ ƀơi jơlan ñu nao kơ Seir. 

17Samơ̆ Yakôb nao kơ anih Sukkôt, jing anih ñu pơdơ̆ng đĭ sa anih kơ ñu pô laih 
anŭn pơkra tơui kơ hlô mơnơ̆ng rong ñu. Yuakơ anŭn yơh arăng iâu anih anŭn 
Sukkôt. 

18Tơdơi kơ Yakôb rai mơ̆ng anih Paddan-Aram, ñu rai hăng tơlơi rơnŭk rơnua 
ƀơi plei kơđông Sekhem amăng anih lŏn Kanaan, laih anŭn ñu pơdơ̆ng anih ñu 
dŏ ƀơi anăp plei anŭn. 

19Amăng sa-rơtuh prăk hăng amrăk yơh ñu blơi mă lŏn ƀơi anih ñu pơdơ̆ng đĭ 
sang khăn ñu mơ̆ng ƀing ană đah rơkơi Hamôr; Hamôr jing ama Sekhem. 

20Pơ anŭn yơh ñu pơdơ̆ng đĭ sa boh kơnưl hăng pơanăn anih anŭn El Elôhê 
Israel. 

Čơdơ̆ng Phŭn 34 

Ƀing Ană Đah Rơkơi Yakôb Rŭ Nua Kơ Adơi Gơñu HʼDinah 

1Tơdơi ƀiă kơ anŭn, hlak anŭn HʼDinah, ană đah kơmơi HʼLeah hăng Yakôb, 
tơbiă nao čuă ngui ƀing đah kơmơi dra amăng anih lŏn anai. 

2Hlak anŭn Hamôr mơnuih Hiwi, jing khua wai lăng anih tring anŭn, hơmâo ană 
tơdăm anăn ñu Sekhem. Tơdang Sekhem ƀuh HʼDinah, ñu mă gơ̆ hăng gŏ̱ dŏ gơ̆. 

3Pran jua ñu pơđi̱ng nao kơ HʼDinah ană dra Yakôb laih anŭn ñu khăp kơ gơ̆ hăng 
pơhiăp tơdu rơmuăn hăng gơ̆. 

4Tui anŭn, Sekhem pơhiăp hăng ama ñu Hamôr, “Ơ ama, mă brơi bĕ kơ kâo đah 
kơmơi dra anai jing hĭ bơnai kâo.” 

5Yakôb hơmư̆ arăng hơmâo pơgrĭ hĭ ană dra ñu HʼDinah; samơ̆ yuakơ ƀing ană 
đah rơkơi ñu hlak dŏ pơ đang hơma hăng tơpul hlô mơnơ̆ng, tui anŭn ñu dŏ rơiăt 
tơl ƀing ană ñu glaĭ pơ sang. 

6Tơdang anŭn Hamôr, ama Sekhem, tơbiă nao pơhiăp hăng Yakôb. 

7Tơdang ƀing gơñu hlak ră ruai, ƀing ană đah rơkơi Yakôb glaĭ pơ sang mơ̆ng 
đang hơma laih anŭn hơmư̆ hơget tơlơi hơmâo truh laih. Ƀing gơñu bă hăng 
tơlơi rơngot laih anŭn hil ƀrŭk, yuakơ Sekhem hơmâo pơmlâo hĭ laih amăng 
ƀing Israel tơdang ñu đih hrŏm hăng ană dra Yakôb, jing sa tơlơi ƀu năng ngă ôh. 

8Samơ̆ Hamôr laĭ kơ ƀing gơñu, “Ană dăm kâo hơmâo pran jua ñu khăp kơ ană 
dra ih. Rơkâo kơ ih brơi gơ̆ jing bơnai ñu bĕ. 

9Dŏ rơkơi bơnai hăng ƀing gơmơi bĕ; brơi bĕ kơ ƀing gơmơi ƀing ană đah kơmơi 
ih laih anŭn mă dŏ bĕ ƀing ană đah kơmơi gơmơi kơ gih pô. 

10Ih dưi dŏ hrŏm hăng ƀing gơmơi; ruah mă bĕ pơpă anih ih kiăng dŏ. Dŏ hơdip 
bĕ amăng anih lŏn anai, hyu bĕ pơpă anih ih kiăng laih anŭn blơi mă bĕ tơdah ih 
kiăng.” 

11Giŏng anŭn, Sekhem laĭ kơ ama HʼDinah laih anŭn kơ ƀing ayŏng adơi gơ̆, “Brơi 
kâo hơmâo tơlơi mơak ƀơi anăp gih bĕ, laih anŭn kâo či brơi kơ ƀing gih hơget 
tơlơi ƀing gih tơña. 

12Rơkâo bĕ nua kơ tơlơi pơdŏ laih anŭn gơnam pơyơr prŏng kâo či brơi kar hăng 
tơlơi ƀing gih rơkâo, laih anŭn kâo či kla nua hơget tơlơi ƀing gih rơkâo kơ kâo 
yơh. Kơnơ̆ng brơi bĕ kơ kâo dra anai jing hĭ bơnai kâo.” 

13Yuakơ Sekhem hơmâo pơgrĭ hĭ laih adơi gơñu HʼDinah, tui anŭn ƀing ană đah 
rơkơi Yakôb laĭ glaĭ hăng tơlơi pleč ƀlŏr tơdang ƀing gơñu pơhiăp hăng Sekhem 
laih anŭn hăng ama ñu Hamôr. 

14Ƀing gơñu laĭ hăng ƀing gơ̆ tui anai, “Ƀing gơmơi ƀu dưi ngă kar hăng anŭn ôh. 
Ƀing gơmơi ƀu dưi jao adơi gơmơi kơ sa čô đah rơkơi ƀu khăt klĭ ôh; anŭn jing 
sa tơlơi pơmlâo kơ ƀing gơmơi yơh. 

15Ƀing gơmơi či tŭ ư kơ ƀing gih yơh tơdah ƀing gih khŏm ngă sa tơlơi tui anai: 
abih bang ƀing đah rơkơi gih khŏm tŭ tơlơi khăt klĭ bĕ hrup hăng ƀing gơmơi. 

16Tui anŭn, ƀing gơmơi či brơi kơ ƀing gih đah kơmơi gơmơi laih anŭn mă dŏ 
ƀing đah kơmơi gih kơ ƀing gơmơi pô yơh. Ƀing gơmơi či dŏ hrŏm ƀing gih laih 
anŭn či jing sa kơnung djuai hăng ƀing gih yơh. 

17Samơ̆ tơdah ƀing gih ƀu či tŭ ư ôh hăng tơlơi khăt klĭ anŭn, ƀing gơmơi či mă 
glaĭ adơi gơmơi hăng tơbiă đuaĭ hĭ yơh.” 

18Hơdră gơñu anŭn pơmơak kơ Hamôr laih anŭn ană ñu Sekhem. 

19Pô tơdăm anŭn, jing pô arăng pơpŭ hloh amăng sang anŏ ama ñu, ƀu pơrơngiă 
hĭ mông ôh kiăng kơ ngă tui tơlơi ƀing gơñu rơkâo, yuakơ ñu mơak biă mă hăng 
ană dra Yakôb. 

20Tui anŭn, Hamôr hăng ană ñu Sekhem nao ƀơi amăng ja̱ng plei gơñu kiăng kơ 
pơhiăp hăng abih bang ƀing đah rơkơi amăng plei. 

21Ƀing gơñu laĭ tui anai, “Ƀing mơnuih anai jing gơyut gơyâo hăng ƀing ta. Brơi 
kơ ƀing gơñu hơdip amăng anih lŏn ta laih anŭn blơi mă amăng anŭn bĕ; anih 
lŏn anai hơmâo djŏp anih dŏ kơ ƀing gơñu. Ƀing ta dưi dŏ kơ ƀing đah kơmơi 
gơñu laih anŭn ƀing gơñu dưi dŏ kơ ƀing đah kơmơi ta mơ̆n. 

22Samơ̆ ƀing gơñu či tŭ ư hơdip hrŏm hăng ƀing ta kar hăng sa kơnung djuai 
kơnơ̆ng sa tơlơi ƀing ta khŏm ngă, rĭm đah rơkơi ta khŏm tŭ tơlơi khăt klĭ hrup 
hăng ƀing gơñu hơmâo khăt laih. 

23Abih bang tơpul triu, bơbe laih anŭn rơmô gơñu, mŭk dram gơñu laih anŭn 
abih tơpul aseh glai laih anŭn aseh samô gơñu dơ̆ng ƀu či jing hĭ gơnam ta ôh 
hă? Tui anŭn, brơi kơ ƀing ta tŭ ư hăng ƀing gơñu bĕ, laih anŭn ƀing gơñu či 
hơdip tŏng krah ƀing ta yơh.” 

24Abih bang ƀing đah rơkơi tơbiă nao pơƀut ƀơi amăng ja̱ng plei le̱ng kơ tŭ ư 
hăng Hamôr laih anŭn hăng ană ñu Sekhem; giŏng anŭn rĭm đah rơkơi amăng 
plei tŭ tơlơi khăt klĭ. 

25Klâo hrơi tơdơi kơ anŭn, tơdang abih ƀing đah rơkơi anŭn hlak dŏ ruă nuă, 
dua čô ană đah rơkơi Yakôb, jing Simeôn hăng Lêwi, 

26pơdjai hĭ Hamôr laih anŭn ană ñu Sekhem, mă pơđuaĭ hĭ adơi gơñu pô HʼDinah 
mơ̆ng sang anŏ Sekhem laih anŭn đuaĭ hĭ. 

27Ƀing ană đah rơkơi Yakôb pơkŏn rai ƀơi ƀing mơnuih djai laih anŭn sua mă 
plei anŭn jing anih arăng pơgrĭ hĭ laih adơi gơñu. 

28Ƀing gơñu mă pơđuaĭ hĭ abih bang tơpul triu laih anŭn bơbe plei anŭn wơ̆t 
hăng tơpul rơmô, tơpul aseh glai mơ̆n, wơ̆t hăng abih mŭk dram amăng plei laih 
anŭn amăng đang hơma mơ̆n. 

29Ƀing gơñu ba pơđuaĭ hĭ abih bang mŭk dram laih anŭn ƀing đah kơmơi hăng 
ƀing ană bă plei anŭn mơ̆n; ƀing gơñu mă pơđuaĭ hĭ abih bang gơnam amăng 
khul sang. 

30Giŏng anŭn, Yakôb laĭ kơ Simeôn hăng Lêwi, “Ƀing gih hơmâo ba rai tơlơi rŭng 
răng ƀơi kâo hăng ngă brơi kâo ƀâo brŭ kơ ƀing Kanaan, kơ ƀing Periz laih anŭn 
kơ abih ƀing hơdip amăng anih lŏn anai. Ƀing ta kơnơ̆ng jing mơnuih ƀiă đôč, 
tơdah ƀing gơñu pơgop glaĭ ling tơhan pơkơdơ̆ng glaĭ hăng kâo laih anŭn kơsung 
blah kâo, kâo laih anŭn sang anŏ kâo či răm rai yơh.” 

31Samơ̆ ƀing gơñu laĭ glaĭ tui anai, “Ñu dưi ngă brơi kơ adơi gơmơi jing hrup 
hăng dra rĭh răm hă?” 

Čơdơ̆ng Phŭn 35 

Ơi Adai Pơkơjăp Tơlơi Tŭ Ư Ñu Hăng Yakôb 

1Giŏng anŭn, Ơi Adai pơhiăp hăng Yakôb, “Kâo jing Ơi Adai, jing Pô hơmâo 
pơƀuh rai laih kơ ih tơdang ih đuaĭ kơdŏp mơ̆ng ayŏng ih Esâo. Đĭ nao bĕ kơ 
Bêthêl hăng dŏ pơ anŭn bĕ laih anŭn pơdơ̆ng đĭ bĕ sa boh kơnưl ngă yang kơ 
Kâo pơ anŭn.” 

2Tui anŭn, Yakôb laĭ hăng sang anŏ ñu laih anŭn hăng abih bang hlơi pô dŏ hrŏm 
ñu tui anai, “Mă pơđuaĭ hĭ bĕ abih bang ƀing yang tuai ƀing gih hơmâo djă̱ laih 
hrŏm hăng ƀing gih; mơnơi pơrơgoh hĭ bĕ gih pô laih anŭn pơplih hĭ bĕ kơ khul 
sum ao rơgoh gih. 

3Giŏng anŭn, rai bĕ, brơi kơ ƀing ta nao bĕ pơ Bêthêl, jing anih kâo či pơdơ̆ng sa 
boh kơnưl ngă yang kơ Ơi Adai, jing Pô laĭ glaĭ kơ tơlơi kâo iâu laĭ amăng hrơi 
tơnap tap kâo, laih anŭn jing Pô dŏ hrŏm hăng kâo pơpă anih kâo nao.” 

4Tui anŭn, ƀing gơñu brơi kơ Yakôb abih bang ƀing yang tuai gơñu hơmâo wơ̆t 
hăng khul buai mơ̆ng tơngia gơñu mơ̆n, laih anŭn Yakôb dơ̱r hĭ gơnam anŭn gah 
yŭ kơyâo sen ƀơi plei Sekhem. 

5Tơdang ƀing gơñu tơbiă nao, Ơi Adai pơhuĭ bra̱l lu plei jum dar; tui anŭn ƀu 
hơmâo hlơi pô ôh kiaŏ tui ƀing ană Yakôb kiăng kơ rŭ nua. 

6Yakôb hăng abih bang mơnuih dŏ hrŏm hăng ñu rai pơ anih Luz, ăt jing anih 
Bêthêl mơ̆n, amăng anih lŏn Kanaan. 

7Pơ anŭn ñu iâu anih anŭn El Bêthêl, yuakơ pơ anih anŭn yơh Ơi Adai pơrơđah 
laih Ñu pô kơ Yakôb tơdang gơ̆ hlak đuaĭ kơdŏp mơ̆ng ayŏng gơ̆. 

8Hlak anŭn HʼDebôrah, jing pô răk rong kơ HʼRebekah amĭ Yakôb, djai laih anŭn 
arăng dơ̱r gơ̆ gah yŭ kơ kơyâo prŏng gah thu̱ng kơ Bêthêl. Tui anŭn, arăng iâu 
kơyâo anŭn hăng anăn Allôn Bakut. 

9Tơdơi kơ Yakôb wơ̆t glaĭ mơ̆ng Paddan-Aram, Ơi Adai pơƀuh rai kơ ñu dơ̆ng 
laih anŭn bơni hiam kơ ñu. 

10Ơi Adai pơhiăp hăng ñu, “Anăn ih jing Yakôb, samơ̆ arăng ƀu či iâu kơ ih Yakôb 
dơ̆ng tah; arăng či iâu ih Israel.” Tui anŭn yơh, Ơi Adai pơanăn gơ̆ Israel. 

11Laih anŭn Ñu pơhiăp hăng gơ̆, “Kâo jing Ơi Adai Dưi Kơtang; đĭ kơyar bĕ hăng 
pơlar hyu lu bĕ. Sa kơnung djuai laih anŭn sa grup kơnung djuai či rai mơ̆ng ih 
laih anŭn ƀing pơtao či tơbiă rai mơ̆ng drah kơtăk ih yơh. 

12Anih lŏn Kâo brơi laih kơ ơi ih Abraham laih anŭn kơ ama ih Isa̱k, Kâo ăt brơi 
kơ ih mơ̆n; laih anŭn Kâo či brơi anih lŏn anai kơ kơnung djuai ih tơdơi kơ ih 
mơ̆n.” 

13Giŏng anŭn, Ơi Adai đuaĭ hĭ thĕng mơ̆ng ñu ƀơi anih jing anih ñu hơmâo pơhiăp 
laih hăng Yahweh. 

14Yakôb pơdơ̆ng đĭ sa tơpơ̆ng boh pơtâo ƀơi anih Ơi Adai hơmâo pơhiăp laih 
hăng ñu, laih anŭn ñu tuh gơnam pơyơr mơñum ƀơi anŭn hăng tuh ia rơmuă ƀơi 
anŭn mơ̆n. 

15Anih Ơi Adai hơmâo pơhiăp laih hăng Yakôb anŭn, gơ̆ pơanăn Bêthêl. 
Tơlơi Rơngiă HʼRačel Laih Anŭn Isa̱k 

16Tơdơi ƀiă kơ anŭn ƀing gơñu tơbiă đuaĭ mơ̆ng anih Bêthêl. Tơdang ƀing gơñu 
ăt hlak dŏ ataih mơ̆ng plei Ephrat, HʼRačel čơdơ̆ng đih apui amăng tơlơi tơnap 
biă mă. 

17Laih anŭn tơdang ñu hlak ruă kơtang amăng tơlơi đih apui, pô mă ƀuai laĭ kơ 
ñu, “Anăm huĭ ôh, yuakơ ih jĕ či hơmâo ană đah rơkơi dơ̆ng.” 

18Ñu jĕ či djai laih, tơdang ñu suă jua hơnăl tuč, ñu pơanăn ană ñu Ƀen-Ôni. Samơ̆ 
ama ñu pơanăn ană nge anŭn Benyamin kiăng pơrơđah kơ bưng mơyŭn ñu 
hơmâo. 

19HʼRačel tơĭ pran laih anŭn arăng dơ̱r atâo ñu ƀơi jơlan nao pơ plei Ephrat, anŭn 
jing plei Bêtlehem yơh. 

20Gah ngŏ kơ pơsat ñu Yakôb pơdơ̆ng sa tơpơ̆ng boh pơtâo laih anŭn hlŏng truh 
kơ tă anai tơpơ̆ng anŭn ngă gru kơ pơsat HʼRačel yơh. 

21Israel, kiăng laĭ Yakôb, đuaĭ mơ̆ng anŭn dơ̆ng laih anŭn pơdơ̆ng đĭ sang khăn 
ñu gah adih kơ sang gak wai Migdal Eder. 

Ƀing Ană Đah Rơkơi Yakôb 

(1 Hră Ruai 2:1, 2) 

22Tơdang Israel dŏ hơdip amăng tring anŭn, Reuben nao đih hrŏm hăng bơnai 
hle̱ ama ñu HʼBilhah laih anŭn Israel hơmư̆ arăng ruai kơ tơlơi anŭn. Yakôb 
hơmâo pluh-dua čô ană đah rơkơi: 

23Ƀing ană đah rơkơi HʼLeah: Reuben jing ană kơčoa Yakôb, Simeôn, Lêwi, 
Yudah, Issakhar laih anŭn Zebulun. 

24Ƀing ană đah rơkơi HʼRačel: Yôsêp laih anŭn Benyamin. 

25Ƀing ană đah rơkơi mơ̆ng HʼBilhah jing pô hlŭn HʼRačel: Dan laih anŭn Naptali. 

26Ƀing ană đah rơkơi mơ̆ng HʼZilpah jing pô hlŭn HʼLeah: Gad laih anŭn Aser. 
Anai yơh jing ƀing ană đah rơkơi Yakôb, jing ƀing hơmâo rai kơ ñu amăng anih 
Paddan-Aram. 

27Yakôb glaĭ pơ sang ama ñu Isa̱k amăng anih Mamre, jĕ plei Kiryat-Arba, anŭn 
ăt jing plei Hebrôn mơ̆n, jing anih ơi ñu Abraham hăng ama ñu Isa̱k hơmâo jưh 
laih hlâo adih. 

28Isa̱k hơdip truh kơ sa-rơtuh sapănpluh thŭn. 

29Giŏng anŭn, ñu suă jua hơnăl tuč hăng tơĭ pran laih anŭn ñu wơ̆t glaĭ hrŏm 
hăng ƀing ơi adon ñu. Wơ̆t tơdah tui anŭn, ñu hơmâo hơdip rơnŭk rơnua laih 
truh kơ tha. Giŏng anŭn, ƀing ană đah rơkơi ñu Esâo laih anŭn Yakôb dơ̱r ñu. 

Čơdơ̆ng Phŭn 36 

Esâo Hăng Ƀing Kơnung Djuai Ñu Amăng Anih Lŏn Kanaan 

(1 Hră Ruai 1:34-37) 

1Anai yơh jing hră čih pioh ƀing kơnung djuai Esâo, ăt jing Edôm mơ̆n. 

2Esâo dŏ kơ ƀing bơnai ñu mơ̆ng ƀing đah kơmơi Kanaan: HʼAdah jing ană đah 
kơmơi Êlôn ƀing Hit, 

3laih anŭn HʼOholibamah jing ană đah kơmơi Anah laih anŭn tơčô Zibeôn ƀing 
Hiwi. Ñu ăt dŏ kơ HʼBasemat jing ană đah kơmơi wa ñu Yismaêl laih anŭn adơi 
kơ Nebayôt. 

4HʼAdah hơmâo rai Eliphaz kơ Esâo, HʼBasemat hơmâo rai Reuel laih anŭn. 

5HʼOholibamah hơmâo rai Yeus, Yalam laih anŭn Kôrah. Anai jing ƀing ană đah 
rơkơi Esâo, jing ƀing hơmâo rai kơ ñu amăng anih lŏn Kanaan. 

6Esâo djă̱ ba ƀing bơnai ñu, ƀing ană đah rơkơi đah kơmơi, abih bang mơnuih 
amăng sang anŏ ñu, wơ̆t hăng tơpul triu, bơbe laih anŭn rơmô, tơpul rơmô, aseh 
glai laih anŭn aseh samô, abih mŭk dram ñu hơmâo mă laih amăng anih Kanaan, 
laih anŭn đuaĭ nao pơ anih lŏn ataih mơ̆ng adơi ñu Yakôb. 

7Kŏng ngăn gơñu jing lu đơi kơ ƀing gơñu dŏ hrŏm; anih lŏn gơñu dŏ hlâo ƀu 
djŏp čem rong kơ tơpul hlô mơnơ̆ng rong gơñu dua ôh yuakơ tơpul hlô mơnơ̆ng 
gơñu lu biă mă. 

8Tui anŭn, Esâo, ăt jing Edôm mơ̆n, dŏ hơdip ƀơi hơdôm anih čư̆ amăng anih lŏn 
Seir. 

Esâo Hăng Ƀing Kơnung Djuai Ñu Ƀơi Anih Lŏn Seir 

9Anai jing kơnung djuai Esâo ơi adon kơ ƀing kơnung djuai Edôm ƀơi hơdôm 
anih čư̆ amăng anih lŏn Seir. 

10Anai jing khul anăn ƀing ană đah rơkơi Esâo: Eliphaz jing ană đah rơkơi mơ̆ng 
HʼAdah, bơnai Esâo; laih anŭn Reuel jing ană đah rơkơi mơ̆ng HʼBasemat, bơnai 
Esâo. 

11Ƀing ană đah rơkơi Eliphaz: Têman, Ômar, Zephô, Gatam laih anŭn Kenaz. 

12Anŭn yơh jing ƀing tơčô đah rơkơi HʼAdah, jing bơnai Esâo. Eliphaz ăt hơmâo 
sa čô ană đah rơkơi mơ̆ng bơnai hle̱ ñu HʼTimna, jing pô hơmâo rai kơ ñu 
Amalek. 

13Ƀing ană đah rơkơi Ruel: Nahat, Zerah, Sammah laih anŭn Mizzah. Anai jing 
ƀing tơčô HʼBasemat jing bơnai Esâo. 

14Ƀing ană đah rơkơi mơ̆ng HʼOholibamah jing bơnai Esâo, jing ană đah kơmơi 
Anah laih anŭn tơčô Zibeôn; HʼOholibamah hơmâo rai kơ Esâo: Yeus, Yalam laih 
anŭn Kôrah. 

15Anai jing ƀing khua djă̱ akŏ amăng kơnung djuai Esâo: Ƀing ană đah rơkơi 
Eliphaz, ană kơčoa Esâo: Ƀing khua djă̱ akŏ Têman, Ôrmar, Zephô, Kanaz, 

16Kôrah, Gatam laih anŭn Amalek. Anai jing ƀing khua djă̱ akŏ rai mơ̆ng kơnung 
djuai Eliphaz amăng čar Edôm; ƀing gơñu jing tơčô đah rơkơi HʼAdah yơh. 

17Ƀing ană đah rơkơi mơ̆ng Ruel, ană đah rơkơi Esâo: Ƀing khua djă̱ akŏ Nahat, 
Zerah, Sammah laih anŭn Mizzah. Anai jing ƀing khua djă̱ akŏ mơ̆ng kơnung 
djuai Ruel amăng čar Edôm; ƀing gơñu jing ƀing tơčô đah rơkơi HʼBasemat, 
bơnai Esâo yơh. 

18Ƀing ană đah rơkơi HʼOholibamah jing bơnai Esâo: Ƀing khua djă̱ akŏ Yeus, 
Yalam laih anŭn Kôrah. Anai jing ƀing khua djă̱ akŏ rai mơ̆ng bơnai Esâo, 
HʼOholibamah jing ană đah kơmơi Anah. 

19Anai jing ƀing ană đah rơkơi Esâo, laih anŭn anai yơh jing ƀing khua djă̱ akŏ 
gơñu. 

Ƀing Ană Tơčô Seir 
(1 Hră Ruai 1:38-42) 

20Anai jing ƀing ană đah rơkơi Seir ƀing Hôr, jing ƀing hlak hơdip amăng anih 
tring gah yŭ anai hlâo kơ Esâo rai: Lôtan, Sôbal, Zibeôn, Anah, 

21Disôn, Êzer laih anŭn Disan. Anai jing ƀing ană đah rơkơi Seir amăng čar Edôm 
jing ƀing khua djă̱ akŏ ƀing Hôr. 

22Ƀing ană đah rơkơi Lôtan: Hôri laih anŭn Hômam. HʼTimna jing adơi đah 
kơmơi kơ Lôtan. 

23Ƀing ană đah rơkơi Sôbal: Alwan, Manahat, Êbal, Sephô laih anŭn Ônam. 

24Ƀing ană đah rơkơi Zibeôn: Aiyah laih anŭn Anah. Anah jing pô hơduah ƀuh 
hơnŏh ia bluh pơiă amăng tơdron ha̱r tơdang wai tơpul aseh glai ama ñu. 

25Ƀing ană Anah: Disôn laih anŭn HʼOholibamah. 

26Ƀing ană đah rơkơi Disôn: Hemdan, Esban, Itran laih anŭn Keran. 

27Ƀing ană đah rơkơi Êzer: Bilhan, Zaawan laih anŭn Akan. 

28Ƀing ană đah rơkơi Disan: Uz laih anŭn Aran. 

29Anai yơh jing ƀing khua djă̱ akŏ ƀing Hôr: Lôtan, Sôbal, Zibeôn, Anah, 

30Disôn, Êzer laih anŭn Disan. Anai yơh jing ƀing khua djă̱ akŏ ƀing Hôr tui hăng 
ƀing kơnung djuai gơñu amăng anih lŏn Seir. 

Ƀing Pơtao Edôm 
(1 Hră Ruai 1:43-54) 

31Anai jing ƀing pơtao jing ƀing git gai wai lăng amăng čar Edôm hlâo kơ ƀing 
Israel hơmâo pơtao: 

32Bela ană Beôr jing pơtao Edôm. Anăn plei pơnăng ñu jing plei Dinhabah. 

33Tơdang Bela djai laih, Yôbab ană đah rơkơi Zerah mơ̆ng plei pơnăng Bozrah 
tŏ tui ñu ngă pơtao. 

34Tơdang Yôbab djai laih, Husam mơ̆ng anih lŏn ƀing Têman tŏ tui ñu ngă pơtao. 

35Tơdang Husam djai laih, Hadad ană đah rơkơi Bedad mơ̆ng plei pơnăng Awit 
tŏ tui ñu ngă pơtao. Ñu jing pô blah dưi hĭ kơ ƀing Midyan amăng lŏn čar Môab. 

36Tơdang Hadad djai laih, Samlah mơ̆ng plei pơnăng Masrekah tŏ tui ñu ngă 
pơtao. 

37Tơdang Samlah djai laih, Saul mơ̆ng plei Rehôbôt gah adih kơ ia krong tŏ tui 
ñu ngă pơtao. 

38Tơdang Saul djai laih, Baal-Hanan ană đah rơkơi Akbôr tŏ tui ñu ngă pơtao. 

39Tơdang Baal-Hanan ană Akbôr djai laih, Hadad mơ̆ng plei pơnăng Pau tŏ tui 
ñu ngă pơtao. Bơnai ñu HʼMehêtabêl jing ană đah kơmơi HʼMatred laih anŭn jing 
tơčô Mêzahab. 

40Anai jing ƀing pơtao rai mơ̆ng Esâo, anăn gơñu hơmâo čih pioh tui hăng 
kơnung djuai gơñu laih anŭn tring: Timna, Alwah, Yethet, 

41Oholibamah, Êlah, Pinôn, 

42Kenaz, Têman, Mibzar, 

43Magdiel laih anŭn Iram. Anai yơh jing ƀing khua djă̱ akŏ Edôm, tui hăng anih 
dŏ gơñu amăng anih lŏn gơñu hơmâo wai laih. Anai jing Esâo, ơi adon ƀing 
kơnung djuai Edôm. 

Čơdơ̆ng Phŭn 37 

Yakôb Dŏ Amăng Anih Kanaan 

1Tơdơi kơ ama ñu Isa̱k djai laih, Yakôb hlak hơdip amăng anih lŏn Kanaan, jing 
anih lŏn ama ñu hơmâo dŏ laih hlâo adih kar hăng tuai. 

2Anai yơh jing hră čih pioh ƀing sang anŏ Yakôb. 
Ƀing Ayŏng Yôsêp Sĭ Hĭ Yôsêp Jing Hlŭn 

Yôsêp, tơdăm hlak pluh-tơjuh thŭn, hlak wai tơpul hlô mơnơ̆ng hăng ƀing ayŏng 
ñu, jing ƀing ană đah rơkơi ƀing bơnai hle̱ ñu HʼBilhah laih anŭn HʼZilpah; laih 
anŭn Yôsêp ruai kơ ama ñu sa tơlơi sat gơñu hơmâo ngă laih. 

3Hlak anŭn Israel khăp kơ Yôsêp hloh kơ abih ƀing ană đah rơkơi ñu pơkŏn, 
yuakơ ñu hơmâo rai gơ̆ amăng thŭn ñu tha laih; laih anŭn ñu pơkra sa blah ao 
phyung pơhrôp hiam kơ gơ̆. 

4Tơdang ƀing ayŏng ñu ƀuh ama gơñu khăp kơ Yôsêp lu hloh kơ gơñu pô, ƀing 
gơñu pơrơmut kơ Yôsêp hăng ƀu kiăng pơhiăp hơdôm boh hiăp hiam hăng gơ̆ 
ôh. 

5Hơmâo sa wơ̆t Yôsêp hơmâo tơlơi rơpơi laih anŭn tơdang ñu ruai glaĭ tơlơi 
rơpơi anŭn hăng ƀing ayŏng ñu, ƀing gơñu pơrơmut kơ gơ̆ lu jai. 

6Yôsêp laĭ kơ ƀing gơñu, “Hơmư̆ bĕ kơ tơlơi rơpơi kâo hơmâo anai: 

7Ƀing ta hlak akă khul pơdai amăng đang hơma, tơdang anŭn tŏ tơnŏ čơnap 
pơdai kâo tơgŭ dơ̆ng tơpă đĭ tơdang čơnap pơdai ƀing ih dŏ jum dar kâo hăng 
bon kơkuh kơ ñu.” 

8Ƀing ayŏng ñu laĭ kơ ñu, “Ih pơmĭn ih kiăng wai lăng ƀing gơmơi hă? Ih či git gai 
ƀing gơmơi biă mă hă?” Laih anŭn ƀing gơñu pơrơmut kơ gơ̆ lu jai yuakơ tơlơi 
rơpơi gơ̆ laih anŭn hơget tơlơi gơ̆ pơhiăp laih. 

9Giŏng anŭn, ñu hơmâo tơlơi rơpơi pơkŏn dơ̆ng laih anŭn ñu ăt ruai kơ ƀing 
ayŏng ñu tui anai, “Anai nê, kâo hơmâo tơlơi rơpơi dơ̆ng, tal anai yang hrơi yang 
blan laih anŭn pluh-sa boh pơtŭ hlak bon kơkuh kơ kâo.” 

10Tơdang ñu ruai kơ ama ñu wơ̆t kơ ƀing ayŏng ñu, ama ñu ƀuăh kơ ñu tui anai, 
“Tơlơi rơpơi hơget ih hơmâo anai lĕ? Amĭ ih hăng kâo laih anŭn ƀing ayŏng adơi 
ih sĭt nik či rai bon kơkuh ƀơi lŏn gah anăp ih hă?” 

11Ƀing ayŏng ñu pơiăng kơ ñu, samơ̆ ama ñu djă̱ pioh tơlơi anai amăng pran jua 
ñu. 

12Hlak anai ƀing ayŏng ñu nao wai tơpul hlô mơnơ̆ng ama gơñu laih jĕ anih 
Sekhem, 

13laih anŭn Yakôb laĭ kơ Yôsêp, “Kar hăng ih thâo laih mơ̆n, ƀing ayŏng ih hlak 
wai tơpul hlô mơnơ̆ng jĕ anih Sekhem adih. Rai bĕ, kâo či brơi ih nao pơ ƀing 
gơñu.” Ñu laĭ glaĭ, “Ơ, ama ăh.” 

14Tui anŭn, ama ñu pơtă kơ ñu, “Nao čuă lăng bĕ tơdah abih bang ayŏng ih ăt dŏ 
hiam drơi jan soh sel wơ̆t hăng tơpul hlô mơnơ̆ng mơ̆n thâo laih anŭn wơ̆t glaĭ 
laĭ pơthâo kơ kâo.” Giŏng anŭn, ñu brơi kơ gơ̆ tơbiă nao mơ̆ng dơnung Hebrôn. 

15Tơdang Yôsêp truh pơ Sekhem, sa čô mơnuih ƀuh ñu hlak rơbat hyu amăng 
đang hơma hăng tơña kơ ñu, “Ih hlak dŏ hơduah hơget lĕ?” 

16Ñu laĭ glaĭ, “Kâo hlak dŏ hơduah ƀing ayŏng kâo. Ih dưi ră pơthâo kơ kâo mơ̆, 
pơpă ƀing gơñu wai hlô mơnơ̆ng gơñu lĕ?” 

17Mơnuih anŭn laĭ glaĭ, “Ƀing gơñu hơmâo đuaĭ laih mơ̆ng anih anai. Kâo hơmư̆ 
ƀing gơñu pơlaĭ, ‘Bĕ ta nao pơ Dôthan.’ ” Tui anŭn, Yôsêp kiaŏ tui ƀing ayŏng ñu 
hăng ƀuh ƀing gơñu dŏ jĕ anih Dôthan. 

18Samơ̆ ƀing ayŏng ñu ƀuh ñu mơ̆ng ataih, laih anŭn hlâo kơ gơ̆ truh, ƀing gơñu 
pơmĭn sa hơdră kiăng pơdjai hĭ gơ̆. 

19Ƀing gơñu pơlaĭ tơdruă gơñu tui anai, “Adih, pô rơpơi rai laih adih! 

20Nă, ta pơdjai hĭ ñu bĕ hăng glŏm ñu trŭn amăng sa boh amăng ia pơ anai, giŏng 
anŭn laĭ hlô mơnơ̆ng glai hơmâo hek ƀơ̆ng hĭ ñu laih. Tui anŭn, ƀing ta či ƀuh 
tơlơi rơpơi ñu rai truh sĭt yơh.” 

21Tơdang Reuben hơmư̆ kơ tơlơi anai, ñu gir kiăng pơklaih hĭ gơ̆ mơ̆ng tơngan 
gơñu, ñu laĭ, “Ƀing ta anăm pơdjai hĭ ñu ôh. 

22Anăm tuh drah ôh. Plĕ hĭ bĕ ñu trŭn ƀơi amăng ia anai ƀơi tơdron ha̱r, samơ̆ 
anăm pơrăm hĭ ñu ôh.” Reuben laĭ hrup hăng anŭn yuakơ kiăng pơklaih hĭ gơ̆ 
mơ̆ng ƀing adơi ñu hăng ba glaĭ kơ ama gơñu. 

23Tui anŭn, tơdang Yôsêp rai pơ ƀing ayŏng ñu, ƀing gơñu mă gơ̆ hăng tŏh hĭ ao 
phyung hiam gơ̆ hlak hơô laih anŭn hek hĭ; 

24laih anŭn ba glŏm trŭn gơ̆ ƀơi amăng ia anŭn. Hlak anŭn amăng ia anai kho̱t 
ƀu hơmâo ia hơget ôh amăng anŭn. 

25Tơdang ƀing gơñu dŏ be̱r ƀơ̆ng huă, ƀing gơñu angak ƀuh sa grup ƀing Yismaêl 
hlak rai mơ̆ng tring Gilead. Aseh samô gơñu pơdiăng ba hơdôm gơnam ƀâo 
mơngưi, ia ƀâo mơngưi laih anŭn ia jrao phĭ̱̆; laih anŭn ƀing gơñu hlak ƀơi jơlan 
ba nao pơ čar Êjip kiăng kơ sĭ mơnia. 

26Yudah laĭ hăng ƀing ayŏng adơi ñu, “Hơget tơlơi tŭ yua ta či hơmâo lĕ tơdah ta 
pơdjai hĭ adơi ta hăng pơdŏp hĭ? 

27Nă, sĭ hĭ bĕ ñu kơ ƀing sĭ mơnia anŭn laih anŭn anăm pơrăm hĭ ñu ôh; hơnăl 
tuč, ñu jing adơi ta laih anŭn drơi jan drah kơtăk ta mơ̆n.” Tui anŭn, ƀing ayŏng 
adơi Yudah tŭ ư hrŏm yơh. 

28Tơdang ƀing sĭ mơnia Midyan găn rai, ƀing ayŏng ñu dui đĭ Yôsêp mơ̆ng amăng 
ia anŭn hăng sĭ hĭ gơ̆ duapluh sekel amrăk kơ ƀing gơñu, laih anŭn ƀing anai djă̱ 
ba hĭ gơ̆ nao pơ čar Êjip. 

29Tơdang Reuben wơ̆t glaĭ ƀơi amăng ia laih anŭn ƀu ƀuh ôh Yôsêp pơ anŭn, ñu 
hek ao ñu. 

30Ñu wơ̆t glaĭ kơ ƀing adơi ñu hăng laĭ, “Yôsêp ƀu ƀuh ôh pơ anŭn! Pơpă anih 
kâo dưi nao anai lĕ?” 

31Giŏng anŭn, ƀing gơñu mă ao phyung Yôsêp, pơdjai hĭ sa drơi bơbe tơno hăng 
añrŭ ao anŭn amăng drah. 

32Ƀing gơñu ba glaĭ ao phyung anŭn kơ ama gơñu hăng laĭ, “Ơ ama, ƀing gơmơi 
hơduah ƀuh gơnam anai. Ep lăng bĕ huĭdah ñu jing ao phyung ană ih.” 

33Yakôb thâo krăn ao anŭn hăng laĭ, “Anŭn jing ao phyung ană kâo! Hlô mơnơ̆ng 
glai hơmâo hek ƀơ̆ng hĭ ană kâo laih. Sĭt hlô mơnơ̆ng hơmâo hek ƀơ̆ng ñu laih.” 

34Giŏng anŭn, Yakôb hek ao ñu pô, buh ao tâo hăng rơngot hơning kơ ană ñu 
amăng lu hrơi. 

35Abih bang ană đah rơkơi đah kơmơi ñu rai kiăng pơjuh alum ñu, samơ̆ ñu 
hơngah ƀu kiăng tŭ arăng pơjuh ñu ôh. Ñu laĭ, “Ơ ơh, amăng tơlơi rơngot hơning 
yơh kâo či trŭn nao pơ ană kâo amăng anih ƀing djai Seôl.” Tui anŭn, ama ñu ăt 
čŏk hia kơ ñu. 

36Tơdang anŭn, ƀing Midyan sĭ hĭ Yôsêp amăng čar Êjip kơ Pôtiphar, jing sa čô 
khua kơ ƀing gak mă bruă kơ Pharaoh. 

Čơdơ̆ng Phŭn 38 

Yudah Hăng HʼTamar 

1Tơdang ama ñu ăt dŏ rơngot hơning, Yudah đuaĭ hĭ mơ̆ng ƀing ayŏng adơi ñu 
hăng trŭn nao dŏ hrŏm hăng sa čô amăng plei Adullam anăn ñu Hirah. 

2Pơ anŭn Yudah bưp ană đah kơmơi sa čô mơnuih Kanaan anăn Sua. Ñu dŏ kơ 
gơ̆ hăng dŏ hrŏm gơ̆; 

3gơ̆ pi kian hăng hơmâo rai sa čô ană đah rơkơi laih anŭn Yudah pơanăn ană 
anŭn Êr. 

4Gơ̆ pi kian dơ̆ng hăng hơmâo rai sa čô đah rơkơi laih anŭn gơ̆ pơanăn Ônan. 

5Gơ̆ ăt hơmâo rai ană đah rơkơi pơkŏn dơ̆ng laih anŭn gơ̆ pơanăn Sêlah. Yudah 
dŏ ƀơi anih Khezib yơh, tơdang bơnai ñu hơmâo rai ană đah rơkơi tal klâo anŭn. 

6Tơdang ană kơčoa ñu Êr prŏng tơdăm laih, Yudah hơduah bơnai kơ gơ̆; anăn 
đah kơmơi anŭn jing HʼTamar. 

7Samơ̆ ană kơčoa Yudah anai ngă sat ƀai ƀơi anăp Yahweh; tui anŭn Yahweh 
pơdjai hĭ ñu. 

8Yuakơ Êr aka hơmâo ană ôh, giŏng anŭn Yudah laĭ kơ Ônan, “Nao dŏ hrŏm hăng 
bơnai ayŏng ih bĕ hăng pơgiŏng hĭ hăng gơ̆ tơlơi grơ̆ng glăm kar hăng sa čô adơi 
rơkơi kiăng kơ hơmâo rai kơnung djuai kơ ayŏng ih.” 

9Samơ̆ Ônan thâo krăn kơnung djuai anŭn ƀu djơ̆ kơnung djuai ñu pô ôh; tui 
anŭn rĭm wơ̆t ñu đih hrŏm hăng bơnai ayŏng ñu, ñu ngă hŏk hĭ ia pơjĕh ñu gah 
rơngiao ƀu kiăng hơmâo ană kơ ayŏng ñu ôh. 

10Tơlơi ñu ngă anŭn jing sat ƀai ƀơi anăp Yahweh; tui anŭn Ñu pơdjai hĭ gơ̆ mơ̆n. 

11Giŏng anŭn, Yudah laĭ kơ hơđŭ ñu HʼTamar, “Glaĭ hơdip kar hăng pô đah kơmơi 
kơmai bĕ amăng sang anŏ ama ih tơl ană kâo Sêlah prŏng tơdăm.” Ñu laĭ tui anŭn 
yuakơ ñu pơmĭn, “Gơ̆ ăt či djai hrup hăng ƀing ayŏng ñu mơ̆n.” Tui anŭn, 
HʼTamar glaĭ hơdip amăng sang anŏ ama gơ̆ yơh. 

12Sui ƀiă mơ̆ng anŭn, bơnai Yudah, ană Sua djai hĭ. Tơdang Yudah abih laih mơ̆ng 
tơlơi rơngot hơning ñu, ñu laih anŭn gơyut ñu Hirah ƀing Adullam nao kơ anih 
Timnah; ƀing gơñu nao pơ ƀing hlak dŏ yuă blâo tơpul triu ñu. 

13HʼTamar hơmư̆ arăng laĭ, “Tơhmua ih nao pơ anih Timnah kiăng ƀơ̆ng huă 
hrŏm hăng ƀing yuă blâo tơpul triu ñu.” 

14Yuakơ HʼTamar ƀuh Sêlah prŏng tơdăm laih, samơ̆ tơhmua ñu aka brơi ñu dŏ 
kơ Sêlah ôh; tui anŭn HʼTamar tŏh hĭ sum ao rơngot hơning hăng čut sum ao 
hiam laih anŭn go̱m hĭ ƀo ̆  mơta ñu pô; giŏng anŭn ñu dŏ be̱r ƀơi jơlan nao kơ 
anih Ênaim, jing ƀơi jơlan nao pơ anih Timnah. 

15Tơdang Yudah ƀuh gơ̆, ñu pơmĭn gơ̆ jing sa čô dra rĭh răm, yuakơ gơ̆ go̱m hĭ ƀo ̆  
mơta gơ̆. 

16Ƀu thâo krăn ôh anŭn jing hơđŭ ñu, ñu rai jĕ gơ̆ ƀơi akeng jơlan hăng laĭ, “Hơi, 
brơi kâo đih hrŏm hăng ih bĕ.” Gơ̆ tơña, “Hơget ih či brơi kơ kâo tơdah ih kiăng 
đih hăng kâo lĕ?” 

17Ñu laĭ, “Kâo či mơit rai kơ ih sa drơi bơbe hiam amăng tơpul hlô mơnơ̆ng kâo.” 
Gơ̆ tơña, “Hơget ih či brơi kơ kâo djă̱ jăng jai kiăng kơnăl tơl ih rai song glaĭ lĕ?” 

18Yudah tơña, “Hơget gơnam djă̱ jăng jai kâo či brơi kơ ih lĕ?” Gơ̆ laĭ glaĭ, “Hrĕ 
băk ih wơ̆t hăng rơbưn gru ih ƀơi anŭn laih anŭn gai jra ƀơi tơngan ih yơh.” Tui 
anŭn, ñu brơi kơ gơ̆ laih anŭn đih hrŏm hăng gơ̆, tui anŭn gơ̆ pi kian mơ̆ng Yudah 
yơh. 

19Laih kơ HʼTamar glaĭ mơ̆ng anŭn, ñu tŏh hĭ sum ao hiam laih anŭn buh glaĭ ao 
rơngot hơning ñu dơ̆ng. 

20Tơdang anŭn Yudah mơit rai sa drơi bơbe hiam mơ̆ng gơyut ñu Hirah ƀing 
Adullam kiăng kơ mă glaĭ gơnam djă̱ jăng jai ñu mơ̆ng đah kơmơi anŭn, samơ̆ 
gơyut ñu hơduah gơ̆ ƀu ƀuh ôh. 

21Ñu tơña ƀing mơnuih dŏ hơdip pơ anŭn, “Pơpă pô đah kơmơi rĭh răm jing pô 
hơmâo dŏ be̱r ƀơi akeng jơlan anih Ênaim anai lĕ?” Ƀing gơñu laĭ glaĭ tui anai, 
“Ƀu hơmâo đah kơmơi rĭh răm ôh pơ anai.” 

22Tui anŭn, ñu wơ̆t glaĭ kơ Yudah hăng laĭ, “Kâo hơduah ñu ƀu ƀuh ôh. Laih dơ̆ng, 
ƀing mơnuih hơdip pơ anŭn laĭ, ‘Ƀu hơmâo ôh đah kơmơi rĭh răm pơ anai.’ ” 

23Giŏng anŭn, Yudah laĭ, “Brơi kơ ñu djă̱ pioh bĕ hơget ñu hơmâo laih anŭn, 
ƀôdah ƀu djơ̆, ƀing ta či jing hĭ tơlơi klao kơ arăng yơh. Hơnăl tuč, kâo ăt hơmâo 
mơit laih mơ̆n bơbe anai kơ ñu, samơ̆ ih hơduah ñu ƀu ƀuh ôh.” 

24Klâo blan tơdơi kơ anŭn arăng ruai kơ Yudah, “Hơđŭ ih HʼTamar soh yơh kơ 
tơlơi ngă rĭh răm, hơnăl tuč ră anai ñu hlak pi kian.” Yudah laĭ, “Ba ñu tơbiă bĕ 
hăng čuh ñu tơl djai!” 

25Tơdang arăng ba tơbiă ñu, ñu mơit hiăp kơ tơhmua ñu tui anai, “Kâo pi kian 
hăng pô hlơi hơmâo hơdôm gơnam anai yơh.” Ñu laĭ dơ̆ng, “Ep lăng bĕ, tơdah ih 
thâo krăn hrĕ băk wơ̆t hăng rơbưn gru ƀơi anŭn laih anŭn gai jra hlơi anai.” 

26Yudah thâo krăn hơdôm gơnam anŭn hăng laĭ, “Ñu jing pô tơpă hơnơ̆ng hloh 
kơ kâo, yuakơ kâo ƀu jao ôh ñu kơ ană đah rơkơi kâo Sêlah.” Tui anŭn, arăng ƀu 
čuh hĭ HʼTamar ôh, samơ̆ Yudah ƀu dŏ hrŏm hăng gơ̆ dơ̆ng tah. 

27Tơdang truh mông gơ̆ đih apui, hơmâo dua ană nge amăng kian gơ̆. 

28Tơdang ñu hlak đih apui, sa čô amăng ƀing gơñu yơr tơbiă tơngan ñu; tui anŭn 
pô ƀuai mă sa arăt hrĕ mơrai mriah hăng akă ƀơi tơkuai tơngan gơ̆ hăng laĭ, “Pô 
anai tơbiă hlâo.” 

29Samơ̆ tơdang gơ̆ añăk mŭt tơngan gơ̆, ayŏng gơ̆ tơbiă hlâo laih anŭn pô ƀuai 
laĭ, “Tui anŭn, ih tơlŭh tơbiă ĭh!” Tui anŭn, arăng pơanăn ñu Perez. 

30Giŏng anŭn, adơi ñu, jing pô hơmâo hrĕ mơrai mriah ƀơi tơkuai tơngan ñu, 
tơbiă rai laih anŭn arăng pơanăn ñu Zerah. 

Čơdơ̆ng Phŭn 39 

Yôsêp Mă Bruă Kơ Khua Ñu Pôtiphar Amăng Čar Êjip 

1Bơ kơ Yôsêp hlak anai, ƀing sĭ mơnia Yismaêl ba gơ̆ trŭn nao pơ čar Êjip laih 
anŭn sĭ hĭ gơ̆ kơ Pôtiphar jing ƀing Êjip; Pôtiphar jing pô khua kơ ƀing gak, khua 
moa mă bruă kơ Pharaoh jing pơtao ƀing Êjip. 

2Yahweh dŏ hrŏm hăng Yôsêp laih anŭn brơi kơ gơ̆ đĭ kơyar, laih anŭn gơ̆ dŏ 
hơdip amăng sang khua gơ̆ ƀing Êjip anŭn yơh. 

3Tơdang khua ñu ƀuh Yahweh dŏ hrŏm hăng ñu laih anŭn ƀuh Yahweh brơi kơ 
ñu dưi jing amăng djŏp mơta bruă ñu ngă, 

4khua ñu mơak hăng Yôsêp hăng brơi Yôsêp jing pô mă bruă lăng abih bang 
amăng sang ñu, laih anŭn jao kơ gơ̆ wai lăng abih bang hơget ñu hơmâo mơ̆n. 

5Čơdơ̆ng mơ̆ng Pôtiphar brơi kơ gơ̆ wai lăng sang anŏ laih anŭn abih bang hơget 
ñu hơmâo, Yahweh bơni hiam kơ sang anŏ ƀing Êjip anai yuakơ Yôsêp yơh. Tơlơi 
mơyŭn hiam Yahweh dŏ ƀơi rĭm gơnam Pôtiphar hơmâo amăng sang ƀôdah 
amăng đang hơma ñu. 

6Tui anŭn, ñu jao abih bang tơlơi kơ Yôsêp răk wai; hăng tơlơi Yôsêp răk wai 
yơh, ñu ƀu pơmĭn ƀlơ̆ng hơget gĕt ôh rơngiao kơ gơnam ñu ƀơ̆ng. Hlak anŭn 
Yôsêp kơjăp rơjăng laih anŭn hiam rơkơi, 

7laih anŭn tơdơi kơ anŭn ƀiă, bơnai khua ñu amoaih kluh kơ Yôsêp hăng pơđar, 
“Rai đih hrŏm hăng kâo bĕ!” 

8Samơ̆ ñu hơngah hĭ hăng laĭ, “Amăng tơlơi kâo răk wai, khua kâo ƀu pơmĭn 
ƀlơ̆ng hơget gĕt ôh ñu pô amăng sang anai; abih bang tơlơi ñu hơmâo ñu jao hĭ 
kơ kâo wai lăng laih. 

9Ƀu hơmâo hlơi pô ôh glông hloh kơ kâo amăng sang anai. Khua kâo ƀu djă̱ pioh 
hơget tơlơi mơ̆ng kâo ôh samơ̆ rơngiao kơ ih, yuakơ ih jing bơnai ñu. Hiư̆m kâo 
dưi ngă sa tơlơi hrup hăng anŭn hăng ngă soh pơkơdơ̆ng glaĭ hăng Ơi Adai lĕ?” 

10Laih anŭn wơ̆t dah ñu pơhiăp hăng Yôsêp rĭm hrơi, samơ̆ Yôsêp hơngah ƀu 
nao đih hrŏm hăng ñu ƀôdah dŏ jĕ hăng ñu ôh. 

11Sa hrơi Yôsêp mŭt nao amăng anih anơ̆m khua ñu kiăng kơ pơgiŏng hĭ bruă 
hơmâo jao laih kơ ñu, laih anŭn ƀu hơmâo hlŭn đah rơkơi pă ôh dŏ amăng lăm 
anih anŭn. 

12Đah kơmơi anŭn hơñăk-mă gơ̆ ƀơi abăn ƀar gơ̆ hăng pơđar, “Rai đih hrŏm 
hăng kâo bĕ!” Samơ̆ tơdang Yôsêp đuaĭ tơbiă hĭ mơ̆ng anih anŭn, abăn ƀar ñu dŏ 
glaĭ hĭ ƀơi tơngan bơnai khua ñu. 

13Tơdang bơnai khua anai ƀuh ñu lui glaĭ abăn ƀar ñu ƀơi tơngan hăng đuaĭ tơbiă 
mơ̆ng anih sang anŭn, 

14ñu iâu rai ƀing hlŭn đah rơkơi amăng sang hăng laĭ, “Lăng bĕ, čơkơi Hêbrơ 
anai, jing pô rơkơi kâo hơmâo ba rai laih, pơruă hĭ ƀing ta! Ñu mŭt rai pơ anai 
kiăng gŏ̱ kâo, samơ̆ kâo ur đĭ. 

15Tơdang ñu hơmư̆ kâo ur đĭ kơ tơlơi djru, ñu lui hĭ abăn ƀar ñu jĕ ƀơi kâo hăng 
đuaĭ tơbiă hĭ mơ̆ng sang.” 

16Đah kơmơi anŭn djă̱ lui ao Yôsêp hlŏng truh kơ khua Yôsêp glaĭ pơ sang. 

17Giŏng anŭn, ñu ăt ruai hăng rơkơi ñu kar hăng anŭn mơ̆n, “Čơkơi hlŭn Hêbrơ 
anŭn ih hơmâo ba rai laih kơ ƀing ta, rai pơ kâo kiăng kơ gŏ̱ hĭ kâo. 

18Samơ̆ tơdang kâo ur đĭ kơ tơlơi djru, ñu lui hĭ abăn ƀar ñu ƀơi kâo hăng đuaĭ 
tơbiă hĭ mơ̆ng sang.” 

19Tơdang khua ñu hơmư̆ khul tơlơi bơnai ñu ră ruai glaĭ kơ ñu kơ tơlơi Yôsêp 
ngă laih kơ bơnai ñu, ñu hil biă mă kơ Yôsêp. 

20Khua ñu mă krư̆ hĭ Yôsêp amăng sang mơnă ñu, jing anih arăng krư̆ ƀing mơnă 
pơtao. Samơ̆ tơdang Yôsêp dŏ amăng sang mơnă pơ anŭn, 

21Yahweh dŏ hrŏm hăng gơ̆; Ñu brơi kơ gơ̆ tơlơi khăp hiam klă hăng brơi kơ gơ̆ 
tơlơi rơiêŭ mơak ƀơi anăp mơta khua sang mơnă. 

22Tui anŭn, pô khua sang mơnă jao kơ Yôsêp wai lăng abih bang ƀing mơnă pơ 
anŭn, laih anŭn ñu hơmâo bruă jao kiăng kơ pơgiŏng hĭ pơ anŭn. 

23Pô khua sang mơnă ƀu či pơmĭn ƀlơ̆ng hơget dơ̆ng tah tơdang ñu jao gah yŭ 
kơ tơlơi wai lăng Yôsêp, yuakơ Yahweh dŏ hrŏm hăng Yôsêp hăng brơi kơ gơ̆ 
dưi jing amăng abih bang hơget tơlơi gơ̆ ngă. 

Čơdơ̆ng Phŭn 40 

Yôsêp Pơblang Tơlơi Rơpơi Kơ Ƀing Mơnă Pharaoh 

1Tơdơi ƀiă kơ anŭn, pô yŏng kơčŏk hăng pô ŏm ƀañ tơpŭng kơ Pharaoh pơtao 
ƀing Êjip ƀu pơmơak kơ khua gơñu ôh. 

2Tui anŭn, Pharaoh hil biă mă kơ dua čô khua moa anai, jing pô khua yŏng kơčŏk 
laih anŭn pô khua ŏm ƀañ tơpŭng, 

3laih anŭn ñu iâu rai pô khua wai lăng sang mơnă hăng jao krư̆ hĭ dua čô anai 
amăng sang mơnă khua ƀing gak, jing anih hrŏm hăng anih Yôsêp dŏ. 

4Khua ƀing gak jao dua čô anai kơ Yôsêp kiăng kơ mă bruă djru brơi ƀing gơñu 
laih anŭn ƀing gơñu dŏ amăng sang krư̆ sui ƀiă. 

5Hơmâo sa mlam, rĭm čô amăng dua gơñu, pô yŏng kơčŏk hăng pô ŏm ƀañ 
tơpŭng kơ pơtao Êjip, jing ƀing hlak dŏ amăng sang mơnă, hơmâo sa tơlơi rơpơi 
hrŏm amăng mlam anŭn laih anŭn rĭm tơlơi rơpơi hơmâo tơlơi kiăng laĭ phara. 

6Tơdang Yôsêp rai pơ ƀing gơñu amăng mơguah ưm hrơi tŏ tui, ñu hli̱ng hla̱ng 
yơh tơdang ƀuh ƀing gơ̆ rŭng răng. 

7Tui anŭn, ñu tơña kơ ƀing gơ̆ jing ƀing dŏ amăng sang krư̆ khua ƀing gak ñu, 
“Yua hơget hrơi anai ƀo ̆  mơta gih rơngot lĕ?” 

8Ƀing gơñu laĭ glaĭ tui anai, “Dua gơmơi hơmâo khul tơlơi rơpơi, samơ̆ pơ anih 
anai ƀu hơmâo hlơi pô ôh dưi pơblang gơñu.” Giŏng anŭn, Yôsêp laĭ kơ ƀing gơñu 
tui anai, “Ruai kơ kâo bĕ khul tơlơi rơpơi gih anŭn yuakơ tơlơi pơblang kơ tơlơi 
rơpơi jing lŏm kơ Ơi Adai yơh.” 

9Tui anŭn, pô khua yŏng kơčŏk ră ruai tơlơi rơpơi ñu kơ Yôsêp. Ñu laĭ kơ Yôsêp, 
“Amăng tơlơi rơpơi kâo, kâo ƀuh sa phŭn hrĕ ƀơi anăp kâo, 

10laih anŭn ƀơi ngŏ phŭn hrĕ anŭn hơmâo klâo than. Tơdang ñu čơnŭh đĭ, bluh 
bơnga laih anŭn bơnga anŭn blĭp blăp jing hĭ boh kơƀâo. 

11Kâo hlak djă̱ kơčŏk Pharaoh ƀơi tơngan kâo tui anŭn kâo mă boh kơƀâo anŭn, 
djet gơñu amăng kơčŏk Pharaoh hăng yơr đĭ ƀơi tơngan ñu kiăng kơ mơñum.” 

12Yôsêp laĭ kơ ñu, “Anai jing tơlơi kiăng laĭ, klâo ƀĕ than jing klâo hrơi. 

13Amăng klâo hrơi dơ̆ng, Pharaoh či pŭ̱ đĭ ih mơ̆ng sang mơnă anai hăng pioh ih 
glaĭ pơ anih ih hlâo adih, laih anŭn ih či yơr đĭ kơčŏk ƀơi tơngan Pharaoh dơ̆ng 
hrup hăng ih hơmâo ngă laih hlâo adih tơdang ih jing pô yŏng kơčŏk kơ ñu. 

14Samơ̆ tơdang abih bang tơlơi hơmâo truh hiam laih kơ ih, hơdơr kơ kâo đa 
hăng pơrơđah kơ kâo tơlơi hiam klă; rơkâo kơ Pharaoh pơtơbiă hĭ kâo mơ̆ng 
anih sang mơnă anai. 

15Arăng mă pơgŏ̱ kâo đuaĭ hĭ mơ̆ng anih lŏn ƀing Hêbrơ, laih anŭn wơ̆t dah pơ 
anai kâo ƀu hơmâo ngă tơlơi hơget ôh lăp kơ dŏ amăng jim anai.” 

16Tơdang pô khua ŏm ƀañ tơpŭng ƀuh Yôsêp hơmâo brơi sa tơlơi pơblang hiam, 
ñu laĭ kơ Yôsêp, “Kâo ăt hơmâo tơlơi rơpơi mơ̆n: ƀơi akŏ kâo hơmâo klâo bai 
ƀañ tơpŭng. 

17Ƀơi bai gah ngŏ kơ abih bang bai hơmâo djŏp mơta ƀañ tơpŭng kơ Pharaoh, 
samơ̆ khul čim rai ƀơ̆ng hĭ abih amăng bai gah ngŏ anŭn.” 

18Yôsêp pơhiăp, “Anai yơh jing tơlơi kiăng laĭ, klâo boh bai jing klâo hrơi. 

19Amăng klâo hrơi Pharaoh či pŭ̱ đĭ ih mơ̆ng sang mơnă anai mơ̆n laih anŭn yol 
hĭ tơkuai ih ƀơi kơyâo. Laih anŭn khul čim yơh či rai ƀơ̆ng hĭ drơi jan ih.” 

20Ƀơi hrơi tal klâo, jing hrơi tơkeng kơ Pharaoh, ñu pŏk tơlơi ƀơ̆ng huă kơ abih 
bang ƀing khua moa ñu. Ñu brơi arăng iâu rai ƀing khua yŏng kơčŏk hăng khua 
ŏm ƀañ tơpŭng ƀơi anăp abih bang ƀing tuai: 

21ñu iâu glaĭ pô khua yŏng kơčŏk wơ̆t glaĭ pơ anih ñu hlâo adih, tui anŭn sa wơ̆t 
dơ̆ng ñu yơr đĭ kơčŏk ƀơi tơngan Pharaoh; 

22samơ̆ ñu yol tơkuai pô khua ŏm ƀañ tơpŭng kar hăng Yôsêp hơmâo pơrơđah 
laih amăng tơlơi pơblang ñu. 

23Wơ̆t tơdah tui anŭn, pô khua yŏng kơčŏk ƀu hơdơr ôh kơ Yôsêp; ñu wơr bĭt hĭ 
gơ̆ laih. 

Čơdơ̆ng Phŭn 41 

Yôsêp Pơblang Tơlơi Rơpơi Kơ Pharaoh 

1Tơdang dua thŭn hơmâo rơgao laih, Pharaoh hơmâo sa tơlơi rơpơi tui anai: Ñu 
hlak dŏ dơ̆ng jĕ krong Nil, 

2blĭp blăp hơmâo tơjuh drơi rơmô rơmŏng hiam tơbiă rai mơ̆ng krong anŭn, laih 
anŭn gơñu čơdơ̆ng ƀơ̆ng khul rơ̆k trang bo. 

3Tơdơi kơ gơñu, hơmâo tơjuh drơi rơmô pơkŏn rơwang sat; gơñu tơbiă rai 
mơ̆ng krong Nil laih anŭn dŏ jĕ tơpul rơmô hlâo ƀơi ha̱ng ia; 

4tơpul rơmô rơwang sat anŭn lun ƀơ̆ng hĭ tơjuh drơi rơmô rơmŏng hiam adih. 
Giŏng anŭn, Pharaoh ƀlư̆ mơdưh hĭ. 

5Ñu le ̆  pĭt dơ̆ng hăng hơmâo tơlơi rơpơi tal dua: Tơjuh sar pơdai asar hiam, 
prŏng đĭ ƀơi sa phŭn pơdai. 

6Tơdơi kơ gơñu, tơjuh sar pơdai pơkŏn tơbiă rai, hơbo djot gliu yuakơ hơr hăng 
angĭn mơ̆ng tơdron ha̱r gah ngŏ̱. 

7Hơdôm sar pơdai hơbo lun ƀơ̆ng hĭ tơjuh sar pơdai asar hiam anŭn. Giŏng anŭn, 
Pharaoh ƀlư̆ mơdưh hĭ hăng thâo krăn ñu hlak rơpơi. 

8Amăng hrơi mơguah tơlơi pơmĭn ñu rŭng răng; tui anŭn ñu brơi arăng iâu rai 
abih bang ƀing pơjâo laih anŭn ƀing rơgơi amăng čar Êjip. Pharaoh ră ruai khul 
tơlơi rơpơi ñu kơ ƀing gơñu, samơ̆ ƀu hơmâo hlơi pô ôh dưi pơblang brơi kơ ñu. 

9Giŏng anŭn, pô khua yŏng kơčŏk pơhiăp hăng Pharaoh, “Hrơi anai kâo hơdơr 
glaĭ tơlơi soh kâo. 

10Tơdang ih hil kơ pô khua ŏm ƀañ tơpŭng laih anŭn kơ kâo; ih krư̆ hĭ ƀing 
gơmơi amăng sang mơnă amăng sang pô khua kơ ƀing gak anŭn. 

11Rĭm čô gơmơi hơmâo tơlơi rơpơi hrŏm amăng sa mlam laih anŭn rĭm tơlơi 
rơpơi hơmâo tơlơi kiăng laĭ phara. 

12Hlak anŭn sa čô tơdăm Hêbrơ dŏ hrŏm hăng ƀing gơmơi pơ anŭn, jing hlŭn kơ 
pô khua kơ ƀing gak. Ƀing gơmơi ră ruai kơ ñu tơlơi rơpơi gơmơi laih anŭn ñu 
pơblang khul tơlơi rơpơi anŭn kơ ƀing gơmơi. 

13Giŏng anŭn, abih bang tơlơi hơmâo truh hrup hăng khul tơlơi ñu hơmâo 
pơblang laih kơ ƀing gơmơi: Ih pơyom glaĭ kâo hăng yol hĭ tơkuai pô khua ŏm 
ƀañ tơpŭng.” 

14Tui anŭn, Pharaoh brơi arăng iâu rai Yôsêp laih anŭn tañ mơtam arăng ba gơ̆ 
tơbiă mơ̆ng sang mơnă. Laih kơ gơ̆ kuăh blâo ka̱ng laih anŭn plih hĭ sum ao, gơ̆ 
nao ƀơi anăp pơtao Pharaoh yơh. 

15Pharaoh laĭ kơ Yôsêp, “Kâo hơmâo sa tơlơi rơpơi laih anŭn ƀu hơmâo hlơi pô 
dưi pơblang tơlơi rơpơi anŭn kơ kâo ôh. Samơ̆ kâo hơmư̆ arăng ruai, tơdang ih 
hơmư̆ tơlơi rơpơi, ih dưi pơblang tơbiă ñu.” 

16Yôsêp laĭ glaĭ, “Kâo pô ƀu dưi pơblang ôh, Ơ Pharaoh ăh, samơ̆ Ơi Adai či brơi 
kơ ih tơlơi laĭ glaĭ kơ hơget tơlơi Ñu khăp kiăng jing hiam klă kơ ih yơh.” 

17Giŏng anŭn, Pharaoh ruai hăng Yôsêp, “Amăng tơlơi rơpơi, kâo hlak dŏ dơ̆ng 
ƀơi ha̱ng ia krong Nil, 

18hlak anŭn tơjuh drơi rơmô rơmŏng hiam tơbiă mơ̆ng krong anŭn; gơñu 
čơdơ̆ng ƀơ̆ng ƀơi rơ̆k trang bo. 

19Tơdơi kơ gơñu anŭn, hơmâo tơjuh drơi rơmô rơwang sat pơkŏn dơ̆ng tơbiă 
rai. Kâo ƀu ƀuh hlâo tơdơi ôh tơpul rơmô sat hrup hăng anŭn amăng lŏn čar Êjip 
anai. 

20Tơpul rơmô rơwang lun ƀơ̆ng hĭ tơjuh drơi rơmô rơmŏng hiam hơmâo tơbiă 
rai laih hlâo anŭn. 

21Samơ̆ laih kơ gơñu lun ƀơ̆ng laih, ƀu hơmâo hlơi pô ôh dưi thâo gơñu lun ƀơ̆ng 
laih kar hăng anŭn; drơi jan gơñu ăt sat hrup hăng drơi jan gơñu rai hlâo mơ̆n. 
Giŏng anŭn, kâo ƀlư̆ mơdưh hĭ yơh. 

22“Amăng tơlơi rơpơi tơdơi kơ anŭn, kâo ăt ƀuh tơjuh sar pơdai asar hiam tơbiă 
rai mơ̆ng sa phŭn. 

23Tơdơi kơ gơñu, hơmâo tơjuh sar pơdai tơbiă rai dơ̆ng, djot gliu rơwang yuakơ 
hơr hăng angĭn mơ̆ng tơdron ha̱r gah ngŏ̱, 

24laih anŭn hơdôm jĕh pơdai rơwang lun ƀơ̆ng hĭ hơdôm jĕh pơdai asar. Kâo ră 
ruai laih kơ ƀing pơjâo pơ anai, samơ̆ ƀu hơmâo ôh hlơi pô amăng ƀing gơñu dưi 
pơblang tơlơi anai kơ kâo.” 

25Giŏng anŭn, Yôsêp laĭ kơ Pharaoh, “Khul tơlơi rơpơi Pharaoh anai kơnơ̆ng jing 
hrup sa tơlơi kiăng laĭ đôč. Ơi Adai hơmâo pơrơđah laih kơ Pharaoh hơget tơlơi 
Ñu jĕ či ngă. 

26Tơjuh drơi rơmô rơmŏng jing tơjuh thŭn laih anŭn tơjuh sar pơdai asar ăt jing 
tơjuh thŭn mơ̆n; gơñu ăt jing hrup sa tơlơi kiăng laĭ đôč mơ̆n. 

27Tơjuh drơi rơmô rơwang laih anŭn sat tơbiă rai tơdơi kơ anŭn hăng tơjuh sar 
pơdai rơwang hơr hăng angĭn mơ̆ng tơdron ha̱r gah ngŏ̱ jing tơjuh thŭn ư̆ rơpa 
yơh. 

28“Ñu či jing kar hăng kâo hơmâo pơblang kơ ih yơh, Ơ Pharaoh ăh; Ơi Adai 
hơmâo pơrơđah laih kơ ih hơget tơlơi Ñu jĕ či ngă. 

29Tơjuh thŭn rơbeh rơbai rai kơ djŏp anih amăng čar Êjip, 

30samơ̆ tơjuh thŭn ư̆ rơpa či rai tơdơi kơ thŭn rơbeh rơbai. Giŏng anŭn, rĭm čô 
či wơr bĭt hĭ yơh kơ thŭn rơbeh blai anŭn yuakơ thŭn ư̆ rơpa či pơrai hĭ lŏn čar 
anai. 

31Tơlơi bă blai amăng lŏn čar anai rĭm čô či wơr bĭt hĭ abih yơh, yuakơ tơlơi ư̆ 
rơpa rai tơdơi kơ anŭn jing hyưt huĭ prŏng biă mă. 

32Tơhơnal tơlơi kơ khul tơlơi rơpơi hơmâo brơi kơ Pharaoh amăng dua mơta 
anŭn jing Ơi Adai hơmâo pơkă laih, laih anŭn ƀu akaih ôh Ñu či ngă yơh. 

33“Ră anai Ơ Pharaoh ăh, rơkâo kơ ih năng ruah mă bĕ sa čô rơgơi, thâo pơmĭn 
laih anŭn jao brơi bĕ kơ ñu git gai wai lăng amăng anih lŏn Êjip anai. 

34Rơkâo kơ ih năng ruah mă bĕ ƀing khua mă bruă pơkŏn dơ̆ng kơ djŏp anih 
amăng lŏn čar Êjip kiăng kơ mă dua črăn amăng pluh kơ bơyan hơpuă amăng 
tơjuh thŭn rơbeh blai. 

35Brơi bĕ ƀing gơñu pơƀut glaĭ abih bang gơnam ƀơ̆ng amăng thŭn rơbeh blai 
hlak rai, laih anŭn brơi bĕ tơlơi dưi kiăng răk pioh, gak wai abih khul pơdai anŭn 
amăng hơdôm plei pla pioh kơ gơnam ƀơ̆ng. 

36Gơnam ƀơ̆ng anai či djru glaĭ kơ lŏn čar yơh tơdang tơjuh thŭn ư̆ rơpa či rai 
amăng čar Êjip; tui anŭn lŏn čar anai ƀu či răm rai ôh yua mơ̆ng tơlơi ư̆ rơpa 
anŭn.” 

Yôsêp Jing Khua Wai Lăng Abih Bang Čar Êjip 

37Hơdră anai hơmâo pơmơak kơ Pharaoh wơ̆t hăng abih bang ƀing khua moa 
pơ anŭn mơ̆n. 

38Tui anŭn, Pharaoh tơña kơ ƀing gơñu tui anai, “Ƀing ta dưi hơduah hơmâo sa 
čô hrup hăng anai jing pô hơmâo Yang Bơngăt Ơi Adai dŏ hrŏm mơ̆n hă?” 

39Giŏng anŭn, Pharaoh laĭ kơ Yôsêp, “Yuakơ Ơi Adai hơmâo pơrơđah laih abih 
bang tơlơi anai kơ ih, ƀu hơmâo hlơi pô ôh thâo pơmĭn hăng rơgơi hrup hăng ih. 

40Kâo či jao kơ ih git gai wai lăng kơnŭk kơna kâo, abih bang ană plei kâo či tui 
gưt kơ khul tơlơi ih pơtă yơh. Ih kơnơ̆ng dŏ gah yŭ kơ kâo yơh yuakơ kâo jing 
pơtao prŏng hloh kơ ih. 

41Anai nê, kâo pơhaih ih jing khua wai lăng abih bang lŏn čar Êjip.” 

42Tui anŭn, Pharaoh tŏh rơbưn gru kơđŏm mơ̆ng čơđe̱ng tơngan ñu hăng čut ƀơi 
čơđe̱ng tơngan Yôsêp. Ñu buh ƀơi Yôsêp sa blah ao phyung ƀlĭ laih anŭn băk ƀơi 
tơkuai gơ̆ sa jal añŭ hăng mah. 

43Ñu brơi kơ gơ̆ đĭ ƀơi rơdêh aseh jing khua tal dua ñu laih anŭn ƀing tơhan gak 
nao hlâo kơ gơ̆ hăng pơhiăp kraih, “Pơagaih jơlan bĕ!” Tui anŭn yơh, pơtao 
Pharaoh hơmâo brơi laih kơ Yôsêp jing khua wai lăng abih bang čar Êjip. 

44Giŏng anŭn, Pharaoh laĭ kơ Yôsêp, “Kâo jing Pharaoh, rơngiao kơ tơlơi tŭ ư 
mơ̆ng ih, ƀu hơmâo hlơi pô ôh amăng čar Êjip anai dưi yŏng đĭ plă̱ tơngan ƀôdah 
tơkai ñu.” 

45Pharaoh pơanăn Yôsêp sa anăn jing Zaphenat-Phaneah hăng brơi kơ gơ̆ sa čô 
bơnai anăn HʼAsenat, ană đah kơmơi Pôtiphera, khua ngă yang amăng sang ngă 
yang Ôn, jing hĭ bơnai Yôsêp. Laih anŭn Yôsêp git gai wai lăng amăng djŏp anih 
lŏn Êjip yơh. 

46Yôsêp hlak klâopluh thŭn tơdang ñu čơdơ̆ng mă bruă kơ Pharaoh pơtao ƀing 
Êjip. Laih anŭn ñu tơbiă mơ̆ng sang pơtao hăng đuaĭ hyu djŏp anih amăng Êjip. 

47Tơdang tơjuh thŭn rơbeh blai, anih lŏn pơtơbiă rai pơdai, añăm tăm lu biă mă. 

48Yôsêp pơƀut mă abih bang gơnam ƀơ̆ng amăng tơjuh thŭn rơbeh blai amăng 
čar Êjip anŭn hăng răk pioh amăng khul plei. Amăng rĭm boh plei, ñu răk pioh 
mơ̆ng đang hơma jum dar anŭn yơh. 

49Yôsêp răk pioh pơdai lu biă mă, jing lu hrup hăng čuah ia rơsĭ; pơdai lu biă mă 
tơl ƀu anăm yap pơkă ôh yuakơ lu hloh kơ tơlơi dưi pơkă. 

50Hlâo kơ hơdôm thŭn ư̆ rơpa rai, HʼAsenat ană đah kơmơi Pôtiphera, jing khua 
ngă yang amăng sang ngă yang Ôn, hơmâo rai kơ Yôsêp dua čô ană đah rơkơi. 

51Yôsêp laĭ, “Ơi Adai hơmâo brơi kâo wơr hĭ abih tơlơi tơnap tap kâo laih anŭn 
sang anŏ ama kâo.” Tui anŭn, ñu pơanăn ană kơčoa ñu Manasseh. 

52Ñu ăt laĭ, “Anai jing yuakơ Ơi Adai hơmâo brơi laih kơ kâo hơmâo ană bă 
amăng anih lŏn tơlơi tơnap tap kâo.” Tui anŭn, ñu pơanăn ană ñu tal dua anai 
Ephraim. 

53Hơdôm thŭn rơbeh blai amăng čar Êjip abih laih, 

54laih anŭn tơjuh thŭn ư̆ rơpa čơdơ̆ng truh, kar hăng Yôsêp hơmâo laĭ laih. 
Hơmâo tơlơi ư̆ rơpa amăng abih bang anih lŏn čar pơkŏn mơ̆n, samơ̆ hơmâo 
gơnam ƀơ̆ng amăng djŏp anih lŏn Êjip. 

55Tơdang abih bang ană plei Êjip čơdơ̆ng tơua laih, ƀing gơñu ur kwưh kơ 
Pharaoh kơ gơnam ƀơ̆ng. Tui anŭn, pơtao Pharaoh laĭ kơ abih bang ană plei Êjip, 
“Nao bĕ kơ Yôsêp laih anŭn ngă bĕ tui hăng tơlơi ñu pơtă.” 

56Tơdang tơlơi ư̆ rơpa truh djŏp anih amăng čar Êjip, Yôsêp pŏk abih bang pưk 
tông hơmâo răk pioh khul pơdai hăng sĭ khul pơdai anŭn kơ ană plei Êjip, yuakơ 
hơmâo tơlơi ư̆ rơpa prŏng amăng lŏn čar anŭn. 

57Laih anŭn abih bang mơnuih mơ̆ng abih lŏn čar pơkŏn rai blơi pơdai mơ̆ng 
Yôsêp, yuakơ tơlơi ư̆ rơpa prŏng biă mă amăng djŏp anih. 

Čơdơ̆ng Phŭn 42 

Ƀing Ayŏng Yôsêp Nao Pơ Čar Êjip Kiăng Kơ Blơi Pơdai 

1Tơdang Yakôb hơmư̆ arăng laĭ hơmâo pơdai amăng čar Êjip, ñu laĭ kơ ƀing ană 
đah rơkơi ñu, “Yua hơget ƀing gih kơnơ̆ng lăng kơ tơdruă gih đôč lĕ?” 

2Ñu laĭ dơ̆ng, “Kâo hơmư̆ arăng laĭ hơmâo pơdai amăng čar Êjip. Trŭn nao pơ 
anih anŭn bĕ laih anŭn blơi ƀiă pơdai kơ ƀing ta, tui anŭn ƀing ta či hơdip yơh, 
ƀu djai hĭ ôh.” 

3Tui anŭn, pluh čô ayŏng Yôsêp trŭn nao blơi pơdai pơ čar Êjip. 

4Samơ̆ Yakôb ƀu brơi Benyamin nao hrŏm hăng ƀing gơñu ôh, yuakơ ñu huĭ tơlơi 
sat či truh ƀơi gơ̆. 

5Tui anŭn, ƀing ană đah rơkơi Yakôb ăt jing amăng ƀing mơnuih rai blơi pơdai 
mơ̆n, yuakơ hơmâo tơlơi ư̆ rơpa amăng djŏp djang anih lŏn Kanaan mơ̆n. 

6Hlak anŭn Yôsêp jing khua kơ anih lŏn Êjip, jing pô sĭ pơdai kơ abih bang 
mơnuih mơ̆ng djŏp lŏn čar. Tui anŭn, ƀing ayŏng Yôsêp rai; ƀing gơñu bon kơkuh 
ƀo ̆  mơta gơñu ƀơi lŏn gah anăp ñu. 

7Tơdang Yôsêp ƀuh ƀing ayŏng ñu, ñu thâo krăn, samơ̆ ñu ngă mă hrup hăng sa 
čô tuai pơhiăp pơbra̱l ƀơi ƀing gơñu tui anai, “Mơ̆ng pă ƀing gih rai lĕ?” Ƀing 
gơñu laĭ glaĭ, “Ơ khua ăh, ƀing gơmơi rai mơ̆ng anih lŏn Kanaan kiăng kơ blơi 
pơdai.” 

8Wơ̆t tơdah Yôsêp thâo krăn ƀing ayŏng ñu, samơ̆ ƀing gơñu ƀu thâo krăn gơ̆ ôh. 

9Giŏng anŭn, ñu pơmĭn glaĭ khul tơlơi rơpơi ñu kơ ƀing gơñu hăng laĭ kơ ƀing 
gơñu, “Ƀing gih jing ƀing ep kơsem! Ƀing gih rai kiăng kơ hơduah lăng pơpă anih 
tơdu amăng anih lŏn gơmơi anai yuakơ kiăng blah ƀing gơmơi.” 

10Ƀing gơñu laĭ glaĭ tui anai, “Ƀu djơ̆ ôh, khua ăh, ƀing ding kơna ih anai rai kiăng 
kơ blơi gơnam ƀơ̆ng đôč. 

11Ƀing gơmơi jing ană đah rơkơi kơ sa čô ama. Ƀing ding kơna ih anai ƀu djơ̆ jing 
ƀing ep kơsem ôh, samơ̆ jing ƀing pơhiăp tơpă, khua ăh.” 

12Ñu laĭ kơ ƀing gơ̆, “Ƀu djơ̆ ôh, ƀing gih rai kiăng kơ ep kơsem pơpă anih tơdu 
amăng anih lŏn gơmơi anai yuakơ kiăng blah ƀing gơmơi.” 

13Ƀing gơñu laĭ glaĭ tui anai, “Ƀing ding kơna ih anai jing pluh-dua čô ayŏng adơi, 
jing ƀing ană kơ sa čô ama, jing pô hlak dŏ hơdip amăng anih lŏn Kanaan. Adơi 
rơnuč hlak dŏ hăng ama gơmơi, sa čô dơ̆ng hơmâo rơngiă laih yơh.” 

14Yôsêp laĭ kơ ƀing gơñu tui anai, “Kar hăng kâo hơmâo laĭ kơ ƀing gih laih; ƀing 
gih jing ƀing hyu ep kơsem. 

15Anai jing tơlơi lông lăng kơ ƀing gih: Kâo ƀuăn ƀơi anăn pơtao, ƀing gih ƀu či 
đuaĭ hĭ mơ̆ng anih anai ôh tơdah ƀing gih ƀu ba rai adơi rơnuč gih pơ anai. 

16Brơi bĕ sa čô amăng ƀing gih glaĭ mă adơi rơnuč gih; abih bang ƀing gih či dŏ 
amăng sang mơnă pơ anai, tui anŭn kiăng lăng boh hiăp ƀing gih hơmâo pơhiăp 
sĭt ƀôdah ƀlŏr. Tơdah ƀu djơ̆ ôh, sĭt yơh kar hăng pơtao hlak hơdip, ăt sĭt mơ̆n 
ƀing gih jing ƀing ep kơsem yơh!” 

17Tui anŭn, ñu brơi ƀing gơ̆ dŏ amăng sang mơnă klâo hrơi. 

18Ƀơi hrơi tal klâo, Yôsêp laĭ kơ ƀing gơñu, “Kâo jing sa čô huĭ pơpŭ kơ Ơi Adai; 
ngă bĕ tơlơi anai laih anŭn kâo či brơi ƀing gih hơdip yơh: 

19Tơdah ƀing gih jing ƀing mơnuih pơhiăp tơpă, brơi bĕ sa čô amăng ƀing gih dŏ 
glaĭ pơ anai amăng sang mơnă, tơdang anŭn abih bang ƀing gih ba glaĭ bĕ khul 
pơdai kơ sang anŏ ư̆ rơpa gih. 

20Samơ̆ ƀing gih khŏm ba rai adơi rơnuč gih kơ kâo, tui anŭn či pơrơđah tơlơi 
pơhiăp gih jing tơpă laih anŭn kâo ƀu či pơdjai hĭ ƀing gih ôh.” Ƀing gơñu tŭ ư 
ngă tui yơh. 

21Ƀing gơñu pơhiăp hăng tơdruă gơñu tui anai, “Sĭt yơh, ƀing ta či tŭ tơlơi phak 
pơkra tơbiă mơ̆ng tơlơi ƀing ta hơmâo ngă laih kơ adơi ta; ƀing ta ƀuh laih gơ̆ 
rŭng răng biă mă hăng kwưh rơkâo ƀing ta kơ tơlơi hơdip gơ̆, samơ̆ ƀing ta ƀu 
hơmư̆ gơ̆ ôh; anŭn yơh tơhơnal tơlơi yua hơget tơlơi tơnap tap anai rai kơ ƀing 
ta.” 

22Reuben laĭ, “Kâo ƀu hơmâo pơtă kơ ƀing gih ôh hă, anăm ngă sat kơ čơđai anŭn 
ôh? Samơ̆ ƀing gih ƀu kiăng hơmư̆ ôh! Anai ƀing ta hơmâo kla glaĭ kơ drah ñu 
yơh.” 

23Ƀing gơñu ƀu thâo krăn ôh Yôsêp dưi thâo hluh ƀing gơñu, yuakơ Yôsêp yua 
ƀing pơblang glaĭ kơ ñu. 

24Yôsêp tơbiă đuaĭ mơ̆ng ƀing gơñu laih anŭn čơdơ̆ng hia, samơ̆ tơdơi kơ ñu hia 
giŏng laih, ñu wơ̆t glaĭ hăng pơhiăp hăng ƀing gơñu dơ̆ng. Ñu brơi arăng mă 
Simeôn laih anŭn akă lui gơ̆ ƀơi anăp gơñu. 

Ƀing Ayŏng Yôsêp Glaĭ Pơ Kanaan 

25Yôsêp pơđar brơi arăng pơbă hĭ hơdôm kơsăk gơñu hăng pơdai, pioh glaĭ 
kơdŭng prăk rĭm čô hơgŏm amăng kơsăk ñu pô, laih anŭn pha brơi gơnam ƀơ̆ng 
kơ jơlan rơbat gơñu. Giŏng kơ ngă laih khul tơlơi anai kơ ƀing gơñu, 

26ƀing gơñu pioh pơdai ƀơi tơpul aseh glai gơñu pô laih anŭn tơbiă đuaĭ mơ̆ng 
anŭn. 

27Ƀơi anih gơñu pơdơi tơdang mlam, sa čô amăng ƀing gơñu pŏk kơsăk ñu pô 
kiăng kơ čem aseh ñu, ñu ƀuh kơdŭng prăk ñu ƀơi amăng bah kơsăk. 

28Ñu pơhiăp hăng ƀing ayŏng adơi ñu, “Arăng ba glaĭ khul prăk kâo, amăng kơsăk 
kâo anai.” Tơdang ƀing gơñu hơmư̆ tơlơi anai, pran jua gơñu glưh pơčah; ƀing 

gơñu rŭng răng hăng pơhiăp hăng tơdruă gơñu, “Yua hơget Ơi Adai hơmâo ngă 
laih tơlơi anai kơ ƀing ta lĕ?” 

29Tơdang ƀing gơñu glaĭ pơ ama gơñu Yakôb amăng anih lŏn Kanaan, ƀing gơñu 
ruai kơ gơ̆ abih bang tơlơi hơmâo truh laih kơ ƀing gơñu. Ƀing gơñu laĭ, 

30“Pô khua lŏn čar anŭn pơhiăp pơbra̱l kơ ƀing gơmơi laih anŭn phŏng kơđi kơ 
ƀing gơmơi jing ƀing ep kơsem amăng lŏn čar ñu. 

31Ƀing gơmơi laĭ glaĭ, ‘Ƀing gơmơi ƀu djơ̆ ƀing ep kơsem ôh, ƀing gơmơi jing ƀing 
pơhiăp tơpă. 

32Ƀing gơmơi hơmâo pluh-dua čô ayŏng adơi, jing ƀing ană đah rơkơi kơ sa čô 
ama. Sa čô rơngiă laih, laih anŭn adơi rơnuč hlak dŏ hăng ama gơmơi amăng 
anih Kanaan.’ 

33“Giŏng anŭn, pô khua anih lŏn anŭn laĭ kơ ƀing gơmơi tui anai, ‘Anai jing tơlơi 
lông lăng kơ ƀing gih yuakơ kâo kiăng thâo krăn tơdah ƀing gih jing ƀing pơhiăp 
tơpă ƀôdah ƀlŏr: Brơi bĕ sa čô amăng ƀing gih dŏ glaĭ pơ anai hăng kâo, laih anŭn 
ba glaĭ bĕ gơnam ƀơ̆ng kơ sang anŏ ư̆ rơpa gih. 

34Samơ̆ ba rai bĕ adơi rơnuč gih kơ kâo, tui anŭn kăh kâo či thâo ƀing gih ƀu djơ̆ 
jing ƀing ep kơsem ôh, samơ̆ jing ƀing pơhiăp tơpă yơh. Giŏng anŭn, kâo či brơi 
glaĭ ayŏng adơi gih kơ ƀing gih, laih anŭn ƀing gih dưi sĭ mơnia amăng anih lŏn 
anai yơh.’ ” 

35Tơdang ƀing gơñu tuh tơbiă kơsăk gơñu, amăng kơsăk rĭm čô le̱ng kơ hơmâo 
prăk ñu pô pơ anŭn! Tơdang ƀing gơñu laih anŭn ama gơñu ƀuh khul prăk anai, 
ƀing gơñu huĭ bra̱l biă mă yơh. 

36Ama gơñu Yakôb pơhiăp hăng ƀing gơñu tui anai, “Ƀing gih kiăng kơ kâo 
rơngiă hĭ abih ƀing ană kâo. Yôsêp ƀu ƀuh tah, Simeôn kŏn ƀuh lơi laih anŭn ră 
anai ƀing gih kiăng mă pơđuaĭ hĭ Benyamin dơ̆ng. Kâo yơh jing sa čô mơnuih tŭ 
tơnap tap biă mă!” 

37Reuben pơhiăp hăng ama ñu, “Tơdah kâo ƀu ba glaĭ Benyamin ôh, ih dưi pơdjai 
hĭ dua čô ană đah rơkơi kâo. Jao bĕ kơ kâo wai lăng laih anŭn kâo či ba ñu glaĭ.” 

38Samơ̆ Yakôb pơhiăp, “Ană kâo ƀu či nao hăng ƀing gih pơ adih ôh; ayŏng ñu 
djai laih, laih anŭn kơnơ̆ng dŏ glaĭ ha čô ñu đôč. Tơdah tơlơi sat truh kơ ñu ƀơi 
jơlan, ƀing gih či ngă kơ kâo trŭn nao amăng anih ƀing djai Seôl amăng tơlơi 
rơngot hơning yơh yuakơ kâo tha laih.” 

Čơdơ̆ng Phŭn 43 

Ƀing Ayŏng Yôsêp Wơ̆t Glaĭ Pơ Čar Êjip Hăng Adơi Gơñu Benyamin 

1Tơdơi kơ anŭn, tơlơi ư̆ rơpa ăt jai kơtang hloh amăng anih lŏn Kanaan. 

2Tui anŭn, tơdang sang anŏ Yakôb hơmâo ƀơ̆ng huă hĭ laih abih bang pơdai gơñu 
hơmâo blơi mơ̆ng čar Êjip, ama gơñu laĭ kơ ƀing ană đah rơkơi ñu, “Wơ̆t glaĭ blơi 
gơnam ƀơ̆ng kơ ƀing ta bĕ.” 

3Samơ̆ Yudah laĭ kơ ñu, “Pô khua anŭn pơtă pơñen pơhuĭ laih kơ ƀing gơmơi tui 
anai, ‘Ƀing gih ƀu či ƀuh ƀo ̆  mơta kâo dơ̆ng tah tơdah adơi gih ƀu rai hrŏm hăng 
ƀing gih.’ 

4Tơdah ih brơi adơi gơmơi nao hrŏm hăng ƀing gơmơi, ƀing gơmơi či trŭn nao 
blơi gơnam ƀơ̆ng kar hăng ih pơđar yơh. 

5Samơ̆ tơdah ih ƀu brơi ñu nao ôh, ƀing gơmơi ƀu či trŭn nao ôh yuakơ pô khua 
anŭn hơmâo laĭ laih kơ ƀing gơmơi, ‘Ƀing gih ƀu či ƀuh ƀo ̆  mơta kâo dơ̆ng tah 
tơdah adơi gih ƀu rai hrŏm hăng gih.’ ” 

6Ama gơñu Israel pơhiăp, “Yua hơget ƀing gih ruai hăng pô khua anŭn ƀing gih 
hơmâo sa čô adơi pơkŏn dơ̆ng hăng ba rai tơlơi rŭng răng anai ƀơi kâo lĕ?” 

7Ƀing gơñu laĭ glaĭ tui anai, “Pô khua anŭn tơña kơ ƀing gơmơi kơ ƀing ta laih 
anŭn kơ sang anŏ ta. Ñu tơña kơ ƀing gơmơi, ‘Ama gih dŏ hơdip mơ̆? Ƀing gih 
hơmâo ayŏng adơi pơkŏn dơ̆ng mơ̆?’ Ƀing gơmơi kơnơ̆ng laĭ glaĭ tơlơi tơña ñu 
đôč. Ƀing gơmơi ƀu dưi thâo krăn ôh ñu či laĭ, ‘Ba rai bĕ adơi gih pơ anai.’ ” 

8Giŏng anŭn, Yudah pơhiăp hăng ama ñu Israel, “Brơi čơđai anŭn nao hrŏm hăng 
kâo bĕ laih anŭn ƀing gơmơi či nao hrŏm mơtam, tui anŭn ƀing ta, ih laih anŭn 
ƀing ană bă gơmơi či hơdip yơh, ƀu djai ôh. 

9Kâo pô či pơkơjăp tơlơi rơnŭk rơnua kơ ñu, ih dưi kơnang ƀơi kâo yơh yuakơ 
ñu. Tơdah kâo ƀu ba glaĭ kơ ih hăng ba ñu pơ anai ƀơi anăp ih ôh, kâo či tŭ mă 
tơlơi brŏk ƀuăh ih amăng abih tơlơi hơdip kâo yơh. 

10Tơdah ƀing gơmơi ƀu dŏ tơguan ôh kơ tơlơi ih laĭ glaĭ, ƀing gơmơi dưi trŭn 
nao pơ adih hăng wơ̆t glaĭ dua wơ̆t laih tă anai.” 

11Giŏng anŭn, ama gơñu Israel laĭ kơ ƀing gơñu tui anai, “Tơdah khŏm ngă kar 
hăng anŭn, tui anŭn ngă tơlơi anai: Mă ba bĕ hơget gơnam hiam hloh ƀing ta 
hơmâo kơ pô khua anŭn jing gơnam brơi pơyơr kơ ñu, anŭn jing ia ƀâo mơngưi 
hăng ia hơni, gơnam ƀâo mơngưi hăng ia jrao phĭ̱̆ laih anŭn hơdôm sar boh 
kơyâo botnim hăng sar boh kơyâo saked. 

12Mă ba bĕ dua wơ̆t lu hloh prăk hrŏm hăng ƀing gih, yuakơ ƀing gih ăt khŏm ba 
glaĭ khul prăk arăng pioh glaĭ ƀơi amăng bah kơsăk gih. Năng ai anŭn jing sa 
tơlơi tơhuăl yơh. 

13Djă̱ ba adơi gih hăng gih laih anŭn wơ̆t glaĭ pơ khua anŭn mơtam bĕ. 

14Rơkâo kơ Ơi Adai Dưi Kơtang brơi kơ ƀing gih tơlơi pap ƀơi anăp khua anŭn, 
tui anŭn pô khua anŭn či brơi ayŏng adơi gih Benyamin hăng Simeôn dưi wơ̆t 

glaĭ kơ ƀing gih. Bơ kơ kâo, tơdah kâo rơngiă hĭ ană bă kâo, kâo khŏm rơngiă hĭ 
ƀing gơñu yơh.” 

15Tui anŭn, ƀing gơñu mă ba hơdôm gơnam brơi pơyơr anŭn laih anŭn prăk dua 
wơ̆t lu hloh, laih anŭn wơ̆t hăng adơi gơñu Benyamin mơ̆n. Ƀing gơñu ječ ameč 
trŭn nao pơ čar Êjip laih anŭn tơdang ƀing gơñu truh pơ anŭn, ƀing gơñu 
pơrơđah gơñu pô ƀơi anăp Yôsêp. 

16Tơdang Yôsêp ƀuh Benyamin hăng ƀing ayŏng ñu, ñu laĭ kơ pô ding kơna gai 
bruă amăng sang ñu, “Ba ƀing anai nao pơ sang kâo, pơdjai bĕ sa drơi hlô 
mơnơ̆ng hăng pơkra tơlơi ƀơ̆ng huă bĕ; ƀing gơñu či ƀơ̆ng huă hăng kâo ƀơi hrơi 
dơ̆ng kơñ.” 

17Pô ding kơna anŭn ngă tui hăng tơlơi Yôsêp pơtă laih anŭn ba ƀing ayŏng adơi 
Yôsêp nao pơ sang Yôsêp. 

18Hlak anai ƀing ayŏng adơi ñu anai huĭ bra̱l biă mă tơdang arăng ba ƀing gơñu 
nao pơ sang Yôsêp. Ƀing gơñu pơmĭn, “Arăng ba rai ta pơ anai yuakơ khul prăk 
hơmâo pioh glaĭ laih amăng kơsăk ta hlâo adih anŭn. Ñu kiăng kơsung ngă sat 
kơ ƀing ta, mă lui hĭ tơpul aseh glai ta laih anŭn pơjing hĭ ƀing ta jing ƀing hlŭn 
mơnă yơh anai.” 

19Tui anŭn, ƀing gơñu nao ƀơi anăp pô ding kơna Yôsêp anŭn hăng pơhiăp hăng 
gơ̆ ƀơi bah amăng sang. 

20Ƀing gơñu laĭ tui anai, “Ơ khua, ƀing gơmơi rai pơ anai tal sa kiăng kơ blơi 
gơnam ƀơ̆ng. 

21Samơ̆ ƀơi anih ƀing gơmơi đŏm mlam ƀơi jơlan yuakơ mlam laih, ƀing gơmơi 
pŏk hơdôm kơsăk gơmơi laih anŭn rĭm čô ƀuh prăk ñu pô, djơ̆ tui nua pơkă ñu, 
ƀơi amăng bah kơsăk. Tui anŭn, ƀing gơmơi ăt ba glaĭ ƀing gơñu hrŏm hăng ƀing 
gơmơi mơ̆n. 

22Ƀing gơmơi ăt ba rai prăk pơkŏn dơ̆ng mơ̆n hrŏm hăng ƀing gơmơi kiăng kơ 
blơi mă gơnam ƀơ̆ng. Ƀing gơmơi ƀu thâo ôh hlơi pô pioh glaĭ khul prăk gơmơi 
amăng kơsăk gơmơi anŭn.” 

23Ñu laĭ, “Hoaĭ ôh. Anăm huĭ ôh. Ơi Adai gih jing Ơi Adai ama gih yơh hơmâo brơi 
mŭk dram anŭn amăng kơsăk gih; kâo mă laih prăk gih.” Giŏng anŭn, ñu pŏk 
tơbiă Simeôn kơ ƀing gơñu. 

24Pô ding kơna anŭn ba ƀing gơñu nao pơ sang Yôsêp, brơi ƀing gơñu ia kiăng 
kơ rao tơkai gơñu, laih anŭn brơi adrăng krô kơ tơpul aseh gơñu. 

25Ƀing gơñu prap rơmet gơnam brơi pơyơr gơñu kơ Yôsêp či rai ƀơi hrơi dơ̆ng, 
yuakơ arăng pơtă laih kơ ƀing gơñu, ƀing gơñu či ƀơ̆ng huă hrŏm pơ anŭn yơh. 

26Tơdang Yôsêp mŭt rai pơ sang, ƀing ayŏng adơi ñu ba rai hơdôm gơnam brơi 
pơyơr kơ Yôsêp hăng bon kơkuh ƀơi lŏn gah anăp ñu. 

27Ñu tơña ƀing gơ̆ kơ tơlơi hiam drơi jan laih anŭn ñu laĭ, “Ƀing gih hơmâo ruai 
kơ kâo ama tha gih, hiư̆m ñu ră anai? Ñu ăt dŏ hơdip hiam drơi jan mơ̆?” 

28Ƀing gơñu laĭ glaĭ, “Ding kơna ih, ama gơmơi ăt dŏ hơdip laih anŭn hiam drơi 
jan mơ̆n.” Giŏng anŭn, ƀing gơñu bon kơkuh kiăng kơ pơpŭ kơ Yôsêp. 

29Tơdang ñu lăng ƀuh adơi ñu Benyamin, ană amĭ ñu pô, ñu tơña, “Anai jing adơi 
rơnuč gih jing pô ƀing gih ruai kơ kâo hă?” Laih anŭn ñu laĭ kơ Benyamin, “Rơkâo 
Ơi Adai bơni hiam kơ ih, dăm.” 

30Giŏng anŭn, Yôsêp đuaĭ tơbiă mơtam yuakơ pran jua ñu bă hăng hơnơ̆k pơpư̆ 
kơ adơi ñu; ñu ječ ameč tơbiă hơduah sa anih kiăng kơ hia. Ñu mŭt amăng anih 
ñu pô hăng hia pơ anŭn. 

31Laih kơ ñu pač ƀo ̆  mơta ñu, ñu mŭt rai, pơkơjăp ñu pô hăng laĭ kơ pô ding kơna 
gai bruă, “Ba rai gơnam ƀơ̆ng bĕ.” 

32Ƀing gơñu yŏng gơnam ƀơ̆ng huă kơ Yôsêp hơjăn kơƀa̱ng ñu pô, kơ ƀing ayŏng 
adơi anŭn hơjăn kơƀa̱ng gơñu pô, laih anŭn kơ ƀing Êjip ƀơ̆ng hrŏm hăng ñu 
hơjăn kơƀa̱ng gơñu pô, yuakơ ƀing Êjip ƀu dưi ƀơ̆ng huă hrŏm hăng ƀing Hêbrơ 
ôh, yuakơ anŭn jing tơlơi hơƀak drak kơ ƀing Êjip yơh. 

33Ƀing ayŏng adơi anai hơmâo dŏ ƀơi kơƀa̱ng, ƀơi anăp Yôsêp, tŏ tơroai tui hăng 
thŭn tơkeng gơñu, mơ̆ng pô tha hloh truh kơ pô čơđai hloh, tui anŭn ƀing gơñu 
pơlăng kơ tơdruă hăng tơlơi hli̱ng hla̱ng biă mă yơh. 

34Tơdang hơdôm gơnam ƀơ̆ng huă hơmâo brơi kơ ƀing gơñu mơ̆ng kơƀa̱ng 
Yôsêp, gơnam ƀơ̆ng huă kơ Benyamin jing rơma wơ̆t lu hloh kơ abih bang ƀing 
ayŏng ñu. Tui anŭn, ƀing gơñu ƀơ̆ng laih anŭn mơñum mơak mơai hăng Yôsêp. 

Čơdơ̆ng Phŭn 44 

Kơčŏk Amrăk Yôsêp Rơngiă 

1Hlak anŭn Yôsêp pơđar kơ pô ding kơna ñu jing pô ding kơna gai bruă amăng 
sang ñu tui anai, “Pơbă bĕ abih bang hơdôm kơsăk gơñu dơ̆ pă ƀing gơñu dưi djă̱ 
ba laih anŭn pioh glaĭ rĭm prăk ƀơi amăng bah kơsăk kơ rĭm čô. 

2Giŏng anŭn, pioh mŭt kơčŏk kâo, jing kơčŏk amrăk kâo pô anŭn, ƀơi amăng bah 
kơsăk pô adơi rơnuč wơ̆t hăng prăk kơ pơdai ñu mơ̆n.” Laih anŭn pô ding kơna 
anŭn ngă tui yơh tơlơi Yôsêp hơmâo pơtă laih. 

3Mơguah ưm, arăng brơi ayŏng adơi Yôsêp glaĭ wơ̆t hăng tơpul aseh glai gơñu 
mơ̆n. 

4Ƀing gơñu aka đuaĭ ataih mơ̆ng plei anŭn ôh tơdang Yôsêp laĭ hăng pô ding kơna 
gai bruă ñu tui anai, “Kiaŏ tui ƀing mơnuih anŭn bĕ, tơdang ih truh pơ ƀing gơñu 
laih, ih tơña kơ ƀing gơñu, ‘Yua hơget ƀing gih kla glaĭ tơlơi sat kơ tơlơi hiam lĕ? 

5Yua hơget ƀing gih klĕ mă kơčŏk mah khua kâo lĕ? Kơčŏk anai yơh khua kâo 
mơñum hăng yua tơdang ñu ngă pơjâo. Ƀing gih hơmâo ngă sa tơlơi sat ƀai biă 
mă.’ ” 

6Tơdang pô ding kơna anŭn kiaŏ hơma̱o ƀing gơñu laih, ñu laĭ glaĭ khul tơlơi 
pơhiăp anŭn hăng ƀing gơñu. 

7Samơ̆ ƀing gơñu laĭ glaĭ kơ gơ̆, “Ơ khua, yua hơget ih laĭ kar hăng anŭn lĕ? Ƀing 
gơmơi ƀuăn sĭt ƀing gơmơi ƀu ngă sa tơlơi hrup hăng anŭn ôh. 

8Tơdang ƀing gơmơi wơ̆t rai mơ̆ng anih lŏn Kanaan, ƀing gơmơi ăt ba glaĭ kơ ih 
mơ̆n khul prăk amrăk ƀing gơmơi hơmâo ƀuh laih ƀơi hơdôm amăng bah kơsăk 
gơmơi anŭn. Tui anŭn, hiư̆m ƀing gơmơi thâo klĕ mă amrăk ƀôdah mah mơ̆ng 
sang khua ih lĕ? 

9Tơdah hlơi pô amăng ƀing ding kơna ih anai hơmâo mă gơnam anŭn, ñu či djai 
yơh; laih anŭn abih bang ƀing gơmơi či jing hlŭn kơ ih yơh.” 

10Ñu laĭ, “Ơ kâo tŭ ư yơh. Samơ̆ kơnơ̆ng hlơi pô mă kơčŏk anŭn đôč či jing hlŭn 
kâo, laih anŭn abih bang ƀing gih dưi glaĭ rơngai yơh.” 

11Rĭm čô ƀing gơñu mă trŭn kơsăk gơñu ƀơi lŏn hăng pŏk hĭ. 

12Giŏng anŭn, pô hlŭn anŭn hơduah kơsem, čơdơ̆ng mơ̆ng pô tha hloh hlŏng truh 
kơ pô čơđai hloh. Laih anŭn hơduah ƀuh kơčŏk anŭn amăng kơsăk Benyamin. 

13Ƀơi mông anai, ƀing ayŏng ñu hek ao gơñu pô rơngot yơh. Giŏng anŭn, ƀing 
gơñu pioh glaĭ kơsăk pơdai gơñu ƀơi rŏng aseh glai gơñu hăng wơ̆t glaĭ pơ plei. 

14Yôsêp ăt hlak dŏ amăng sang mơ̆n tơdang Yudah laih anŭn ƀing ayŏng adơi ñu 
mŭt rai; tui anŭn ƀing gơñu bon kơkuh ƀơi anăp ñu. 

15Yôsêp laĭ kơ ƀing gơñu tui anai, “Hơget jing tơlơi anai ƀing gih hơmâo ngă laih 
lĕ? Hiư̆m pă ƀing gih ƀu thâo ôh hă sa čô hrup hăng kâo anai dưi hơduah thâo 
mơ̆ng tơlơi pơjâo?” 

16Yudah laĭ glaĭ, “Hơget tơlơi ƀing gơmơi dưi laĭ hăng ih lĕ, khua ăh? Ƀu hơmâo 
tơlơi hơget dơ̆ng tah ƀing gơmơi dưi pơhiăp. Hiư̆m ƀing gơmơi dưi pơrơđah kơ 
tơlơi ƀing gơmơi ƀu ngă soh lĕ? Ơi Adai hơmâo pơrơđah laih tơlơi soh gơmơi. 
Ƀing gơmơi ră anai jing abih ƀing hlŭn kơ ih yơh ƀu djơ̆ kơnơ̆ng hơjăn pô arăng 
hơmâo hơduah ƀuh kơčŏk mah amăng kơsăk gơ̆ ôh.” 

17Samơ̆ Yôsêp laĭ, “Ơ ơh, kâo ƀu či ngă hrup hăng anŭn ôh! Kơnơ̆ng hlơi pô 
hơmâo kơčŏk kâo đôč či jing hlŭn kâo. Abih ƀing gih wơ̆t glaĭ bĕ hăng tơlơi rơnŭk 
rơnua hăng pơthâo kơ ama gih.” 

Yudah Kwưh Pơala Kơ Benyamin 

18Giŏng anŭn, Yudah nao ƀơi anăp Yôsêp hăng laĭ, “Ơ khua ăh, brơi bĕ kơ kâo 
ding kơna ih anai pơhiăp ƀiă hăng ih. Rơkâo kơ ih anăm hil ôh kơ kâo wơ̆t tơdah 
ih hrup hăng pơtao Pharaoh pô yơh. 

19Ơ khua ăh, ih hơmâo tơña laih kơ ƀing gơmơi, ‘Ama gih ăt dŏ hơdip laih anŭn 
ƀing gih ăt hơmâo ayŏng adơi pơkŏn dơ̆ng mơ̆?’ 

20Ƀing gơmơi laĭ glaĭ, ‘Ama tha gơmơi ăt dŏ hơdip mơ̆n laih anŭn ƀing gơmơi ăt 
hơmâo sa čô adơi rơnuč, hơmâo tơkeng rai laih kơ ñu amăng thŭn ñu tha laih. 
Amĭ adơi rơnuč gơmơi anŭn kơnơ̆ng hơmâo dua čô ană đah rơkơi đôč; ayŏng ñu 
rơngiă laih, tui anŭn ñu yơh jing kơnơ̆ng sa čô ană đah rơkơi amĭ ñu ăt dŏ hơdip; 
ama ñu khăp kơ ñu biă mă.’ 

21Giŏng anŭn, ih laĭ kơ ƀing gơmơi, ‘Ba rai bĕ ñu kơ kâo tui anŭn kâo či ƀuh ñu 
hăng mơta kâo.’ 

22Laih anŭn ƀing gơmơi laĭ laih kơ ih, ‘Ñu ƀu dưi đuaĭ ataih mơ̆ng ama ñu ôh, 
tơdah ñu đuaĭ ataih mơ̆ng ama ñu, ama ñu či djai yơh yuakơ rơngot hơning.’ 

23Samơ̆ ih laĭ kơ ding kơna ih anai, ‘Tơdah adơi rơnuč gih ƀu rai hrŏm hăng ƀing 
gih ôh, ƀing gih ƀu či ƀuh ƀo ̆  mơta kâo dơ̆ng tah.’ 

24“Tơdang ƀing gơmơi wơ̆t glaĭ kơ ding kơna ih ama gơmơi, ƀing gơmơi ră ruai 
kơ ñu hơget tơlơi ih hơmâo laĭ laih. 

25Tơdơi kơ anŭn ñu pơđar ƀing gơmơi, ‘Wơ̆t glaĭ hăng blơi ƀiă gơnam ƀơ̆ng bĕ.’ 

26Ƀing gơmơi laĭ glaĭ, ‘Ƀing gơmơi ƀu dưi nao ôh. Kơnơ̆ng adơi rơnuč gơmơi nao 
hrŏm hăng ƀing gơmơi anŭn kăh ƀing gơmơi či nao. Ƀing gơmơi ƀu dưi ƀuh ƀo ̆  
mơta pô khua anŭn ôh tơdah adơi rơnuč gơmơi ƀu rai hrŏm hăng ƀing gơmơi.’ 

27Ding kơna ih ama gơmơi laĭ hăng ƀing gơmơi, ‘Ƀing gih thâo amĭ ñu jing bơnai 
kâo anŭn hơmâo kơnơ̆ng dua čô ană đôč. 

28Sa čô đuaĭ ataih laih mơ̆ng kâo laih anŭn kâo pơmĭn hlô mơnơ̆ng hơmâo hek 
ƀơ̆ng hĭ laih, laih anŭn kâo ƀu thâo ƀuh ñu dơ̆ng tah čơdơ̆ng mơ̆ng anŭn. 

29Tơdah ƀing gih mă pơđuaĭ hĭ pô anai mơ̆ng kâo mơ̆n laih anŭn tơlơi sat truh 
ƀơi ñu, ƀing gih či ngă kơ kâo trŭn nao amăng anih ƀing djai Seôl amăng tơlơi 
rơngot hơning yơh yuakơ kâo tha laih.’ 

30“Tui anŭn, yuakơ tơlơi hơdip ding kơna ih ama gơmơi dŏ jĕ biă mă hăng tơlơi 
hơdip čơđai anai; tơdah gơ̆ ƀu glaĭ hrŏm hăng ƀing gơmơi ôh, tơdang ƀing gơmơi 
glaĭ laĭ hăng ama gơmơi, laih anŭn ñu 

31ƀu ƀuh čơđai anai pơ anŭn ôh, ñu či djai yơh. Ding kơna ih kâo anai či ngă kơ 
ama tha gơmơi trŭn nao amăng anih ƀing djai Seôl amăng tơlơi rơngot hơning 
yơh. 

32Kâo pơkơjăp laih hăng ama gơmơi tơlơi rơnŭk rơnua kơ čơđai anai. Kâo laĭ, 
‘Tơdah kâo ƀu ba ñu glaĭ kơ ih ôh, kâo či glăm mă tơlơi brŏk ƀuăh ƀơi anăp ih 
amăng abih tơlơi hơdip kâo yơh, Ơ ama kâo ăh!’ 

33Hơnŭn yơh tă anai, kâo či dŏ glaĭ pơ anai jing hlŭn ih pơala kơ čơđai anŭn, 
samơ̆ brơi ñu glaĭ bĕ hrŏm hăng ƀing ayŏng ñu. 

34Hiư̆m kâo thâo glaĭ kơ ama gơmơi tơdah čơđai anai ƀu nao hrŏm hăng ƀing 
gơmơi lĕ? Ơ ơh! Rơkâo kơ ih anăm brơi kơ kâo ƀuh tơlơi răm rai prŏng anŭn či 
truh ƀơi ama gơmơi ôh.” 

Čơdơ̆ng Phŭn 45 

Yôsêp Pơrơđah Ñu Pô Kơ Ƀing Ayŏng Adơi Ñu 

1Tơdang Yudah pơhiăp giŏng laih, Yôsêp ƀu dưi pơkơ̆ng glaĭ tơlơi pơpư̆ pơgơi 
amăng pran jua ñu dơ̆ng tah ƀơi anăp ƀing ding kơna ñu, tui anŭn ñu pơhiăp 
kraih amăng tơlơi pơhiăp Êjip, “Abih bang tơbiă bĕ mơ̆ng anăp kâo.” Tui anŭn, 
ƀu hơmâo hlơi pô ôh dŏ hrŏm hăng Yôsêp tơdang ñu pơrơđah ñu pô kơ ƀing 
ayŏng adơi ñu. 

2Ñu hia hăng dơnai prŏng biă mă tui anŭn ƀing Êjip gah rơngiao hơmư̆ laih anŭn 
ƀing gơñu ruai kơ sang anŏ Pharaoh hơmư̆ kơ tơlơi anŭn mơ̆n. 

3Yôsêp pơhiăp hăng ƀing ayŏng adơi ñu, “Kâo jing Yôsêp yơh! Ama ta ăt dŏ hơdip 
mơ̆n hă?” Samơ̆ ƀing ayŏng adơi ñu ƀu thâo laĭ glaĭ ôh, yuakơ ƀing gơñu huĭ bra̱l 
ƀơi anăp Yôsêp. 

4Giŏng anŭn, Yôsêp laĭ kơ ƀing ayŏng adơi ñu, “Rai jĕ kơ kâo bĕ!” Tơdang ƀing 
gơñu rai jĕ, Yôsêp laĭ, “Kâo jing Yôsêp, adơi gih, jing pô ƀing gih sĭ hĭ kơ ƀing Êjip! 

5Laih anŭn ră anai, anăm pơtơnap anăm hil kơ gih pô yuakơ sĭ hĭ kâo jing hlŭn 
pơ anai ôh; anŭn yuakơ Ơi Adai kiăng pơklaih tơlơi hơdip mơnuih yơh, tui anŭn 
Ñu pơkiaŏ kâo rai hlâo kơ ƀing gih. 

6Ră anai hơmâo dua thŭn laih tơlơi ư̆ rơpa amăng anih lŏn anai laih anŭn dŏ 
rơma thŭn pơanăp dơ̆ng ƀu či dưi pla ôh laih anŭn kŏn dưi hơpuă lơi. 

7Samơ̆ Ơi Adai pơkiaŏ laih kâo rai hlâo kơ ƀing gih kiăng kơ răk pioh kơnung 
djuai gih ƀơi lŏn tơnah laih anŭn pơklaih tơlơi hơdip gih hăng sa tơlơi pơklaih 
prŏng prin yơh. 

8“Tui anŭn, ƀu djơ̆ ƀing gih pơkiaŏ kâo rai pơ anai ôh, samơ̆ Ơi Adai yơh. Ñu 
hơmâo pơjing kâo jing khua djru pơmĭn amăng sang pơtao Pharaoh, jing khua 
kơ abih lŏn čar ñu, laih anŭn git gai abih čar Êjip. 

9Ră anai ječ ameč glaĭ tañ kơ ama ta bĕ hăng laĭ kơ ñu, ‘Anai jing tơlơi ană ih 
Yôsêp laĭ: Ơi Adai hơmâo brơi laih kơ kâo jing khua kơ abih čar Êjip. Rai pơ kâo 
bĕ; anăm dŏ akaih ôh. 

10Ih či hơdip amăng anih tring Gôsen jing anih jĕ hăng kâo yơh, wơ̆t hăng ih, ƀing 
ană bă ih, ƀing tơčô ih, tơpul triu, tơpul bơbe ih laih anŭn abih gơnam ih hơmâo 
mơ̆n. 

11Kâo či pha brơi kơ ih pơ anŭn, yuakơ rơma thŭn ư̆ rơpa dơ̆ng ăt či rai. Kơđai 
glaĭ tơdah ih ƀu rai ôh, ih hăng sang anŏ ih laih anŭn abih bang hlơi pô lŏm kơ ih 
či kơƀah hĭ gơnam ƀơ̆ng yơh.’ 

12“Anai nê ƀing gih laih anŭn wơ̆t hăng ih mơ̆n Benyamin ăh, lăng bĕ hăng mơta 
gih pô, kâo pô biă mă yơh anai hlak pơhiăp hăng ƀing gih. 

13Ruai bĕ kơ ama kâo tơlơi dưi kâo hơmâo anai amăng čar Êjip laih anŭn kơ 
hơget tơlơi ƀing gih hơmâo ƀuh laih. Giŏng anŭn, ba rai tañ bĕ ama kâo pơ anai.” 

14Giŏng anŭn, ñu kuar tơngan ñu jum dar adơi ñu Benyamin hăng hia; Benyamin 
ăt kuar ñu laih anŭn hia mơ̆n. 

15Giŏng anŭn, ñu kuar čum pơpŭ abih bang ƀing ayŏng ñu hăng hia kơ ƀing gơ̆. 
Tơdơi kơ anŭn ƀing ayŏng adơi ñu čơdơ̆ng pơhiăp hăng ñu. 

Pharaoh Jak Iâu Yakôb Rai Pơ Čar Êjip 

16Tơdang abih bang ƀing sang pơtao Pharaoh hơmư̆ ƀing ayŏng adơi Yôsêp 
hơmâo rai laih, Pharaoh laih anŭn ƀing khua moa ñu ăt mơak hrŏm. 

17Pharaoh laĭ kơ Yôsêp, “Laĭ bĕ kơ ƀing ayŏng adơi ih, ‘Ngă tui anai: Pioh bĕ 
gơnam ƀơ̆ng ƀơi tơpul aseh glai gơñu laih anŭn wơ̆t glaĭ pơ anih lŏn Kanaan, 

18laih anŭn ba rai bĕ ama gih, sang anŏ gih pơ anih lŏn anai, kâo či brơi anih lŏn 
hiam hloh amăng čar Êjip anai laih anŭn ƀing gih či mơak tŭ mă tơlơi hiam 
amăng anih lŏn anai yơh.’ 

19Ih pô khŏm laĭ kơ ƀing gơñu ngă tui tơlơi anai, ‘Mă ba bĕ hơdôm rơdêh rơmok 
aseh mơ̆ng čar Êjip kiăng kơ ba rai ƀing ană bă ƀing ih laih anŭn kơ ƀing bơnai 
ƀing ih, laih anŭn ba rai wơ̆t hăng ama gih mơ̆n. 

20Anăm bơngơ̆t ôh kơ hơget tơlơi lŏm kơ ƀing ih, yuakơ gơnam hiam hloh amăng 
čar Êjip anai či jing gơnam kơ ƀing gih yơh.’ ” 

21Ƀing ană bă Israel anŭn ngă tui hăng tơlơi Pharaoh pơđar anŭn yơh: Yôsêp 
brơi kơ ƀing gơ̆ khul rơdêh rơmok aseh tui hăng Pharaoh hơmâo pơđar laih, laih 
anŭn ñu ăt brơi gơnam ƀơ̆ng kơ jơlan ƀing gơ̆ rơbat mơ̆n. 

22Kơ rĭm čô ñu brơi sa blah ao phrâo, samơ̆ kơ Benyamin ñu brơi klâo-
rơtuh sekel amrăk laih anŭn rơma blah ao phrâo. 

23Laih anŭn anai jing gơnam ñu mơit kơ ama ñu: pluh drơi aseh glai pơdiăng bă 
hăng gơnam hiam hloh amăng čar Êjip, laih anŭn pluh drơi aseh glai pơdiăng bă 
hăng pơdai laih anŭn ƀañ tơpŭng, wơ̆t hăng gơnam ƀơ̆ng pơkŏn dơ̆ng mơ̆n kiăng 
kơ ƀing gơñu ƀơ̆ng ƀơi jơlan rơbat. 

24Giŏng anŭn, ñu brơi kơ ƀing ayŏng adơi ñu glaĭ, tơdang ƀing gơñu hlak rơbat 
glaĭ Yôsêp pơtă kơ ƀing gơñu, “Anăm pơhiăp brŏk kơtuai jơlan ôh!” 

25Tui anŭn, ƀing gơñu tơbiă mơ̆ng čar Êjip hăng wơ̆t glaĭ kơ ama gơñu Yakôb 
amăng anih lŏn Kanaan. 

26Ƀing gơñu ruai hăng gơ̆, “Yôsêp ăt dŏ hơdip! Laih dơ̆ng ñu jing khua kơ abih 
čar Êjip.” Yakôb dŏ kơtuă biă mă; ñu ƀu đaŏ ôh kơ tơlơi anŭn. 

27Samơ̆ tơdang ƀing gơñu ruai glaĭ kơ gơ̆ abih bang tơlơi Yôsêp hơmâo pơtă laih 
kơ ƀing gơñu laih anŭn tơdang ñu ƀuh khul rơdêh rơmok aseh Yôsêp mơit rai 
kiăng kơ ba ñu nao, jua pơmĭn ama gơñu Yakôb hơmâo hơdip glaĭ. 

28Laih anŭn Israel laĭ, “Pran jua kâo pơčŭt biă mă! Ană kâo Yôsêp ăt dŏ hơdip. 
Kâo khŏm nao bưp ñu tañ yơh hlâo kơ kâo djai.” 

Čơdơ̆ng Phŭn 46 

Yakôb Hăng Sang Anŏ Ñu Nao Pơ Êjip 

1Tui anŭn, Israel mă ba abih bang hơget ñu hơmâo laih anŭn tơbiă nao; tơdang 
ñu truh pơ anih Beêrseba, ñu pơyơr đĭ hơdôm gơnam ngă yang kơ Ơi Adai ama 
ñu Isa̱k. 

2Mlam anŭn Ơi Adai pơhiăp hăng Israel amăng tơlơi pơƀuh tui anai, “Ơ Yakôb! 
Ơ Yakôb!” Ñu laĭ glaĭ, “Kâo yơh anai.” 

3Ơi Adai laĭ, “Kâo jing Ơi Adai, Ơi Adai kơ ama ih. Anăm huĭ ôh trŭn nao pơ čar 
Êjip, yuakơ Kâo či pơjing kơ ih sa kơnung djuai prŏng pơ anŭn. 

4Kâo či trŭn nao pơ čar Êjip hăng ih laih anŭn sĭt Kâo či ba glaĭ kơnung djuai ih 
pơ anih anai dơ̆ng. Laih anŭn Yôsêp či dŏ jĕ ƀơi djeo ih yơh tơdang ih tơĭ pran.” 

5Giŏng anŭn, Yakôb tơbiă mơ̆ng anih Beêrseba laih anŭn ƀing ană đah rơkơi ñu 
ba ama gơñu Yakôb wơ̆t hăng ƀing ană bă gơñu laih anŭn ƀing bơnai gơñu mŭt 
amăng khul rơdêh rơmok aseh, jing khul rơdêh Pharaoh mơit rai laih. 

6Ƀing gơñu ăt djă̱ ba hăng ƀing gơñu mơ̆n hơdôm dram gơnam laih anŭn tơpul 
hlô mơnơ̆ng rong ƀing gơñu hơmâo amăng anih Kanaan; tui anŭn Yakôb hăng 
abih bang kơnung djuai ñu nao pơ čar Êjip yơh. 

7Ñu djă̱ ba hăng ñu nao pơ čar Êjip ƀing ană đah rơkơi hăng ƀing tơčô đah rơkơi 
ñu wơ̆t hăng ƀing ană đah kơmơi hăng ƀing tơčô đah kơmơi ñu mơ̆n laih anŭn 
hăng abih bang kơnung djuai ñu. 

8Anai jing khul anăn ƀing ană tơčô ană đah rơkơi Israel jing ƀing nao pơ čar Êjip 
hrŏm hăng ñu: Reuben yơh jing ană kơčoa Yakôb. 

9Ƀing ană đah rơkơi Reuben: Hanôk, Pallu, Hezrôn laih anŭn Karmi. 

10Ƀing ană đah rơkơi Simeôn: Yemuel, Yamin, Ôhad, Yakhin, Zôhar laih anŭn 
Saul, jing ƀing ană mơ̆ng sa čô đah kơmơi Kanaan. 

11Ƀing ană đah rơkơi Lêwi: Gersôn, Kehat laih anŭn Merari. 

12Ƀing ană đah rơkơi Yudah: Êr, Ônan, Sêlah, Perez laih anŭn Zerah, samơ̆ Êr 
hăng Ônan djai hĭ amăng anih lŏn Kanaan. Ƀing ană đah rơkơi Perez: Hezrôn laih 
anŭn Hamul. 

13Ƀing ană đah rơkơi Issakhar: Tôla, Puah, Yasub laih anŭn Simrôn. 

14Ƀing ană đah rơkơi Zebulun: Sered, Êlôn laih anŭn Yahleel. 

15Anai jing ƀing ană đah rơkơi HʼLeah hơmâo rai kơ Yakôb amăng anih Paddan-
Aram, gah rơngiao kơ ană đah kơmơi ñu HʼDinah. Anai jing ƀing ană đah rơkơi 
đah kơmơi ñu yơh, mrô yap abih bang jing klâopluh-klâo čô. 

16Ƀing ană đah rơkơi Gad: Ziphiôn, Haggi, Suni, Ezbôn, Êri, Arôdi laih anŭn Areli. 

17Ƀing ană đah rơkơi Aser: Imnah, Iswah, Iswi laih anŭn Beriah. Adơi đah kơmơi 
gơñu jing HʼSerah. Ƀing ană đah rơkơi Beriah: Heber laih anŭn Malkhiel. 

18Anai jing ƀing ană bă hơmâo rai kơ Yakôb mơ̆ng HʼZilpah, jing pô hlŭn Laban 
jao brơi kơ ană đah kơmơi ñu HʼLeah, abih bang jing pluh-năm čô. 

19Ƀing ană đah rơkơi mơ̆ng HʼRačel bơnai Yakôb: Yôsêp laih anŭn Benyamin. 

20Amăng čar Êjip, Manasseh laih anŭn Ephraim hơmâo tơkeng rai kơ Yôsêp 
mơ̆ng HʼAsenat, ană đah kơmơi Pôtiphera, jing khua ngă yang pơ anih Ôn. 

21Ƀing ană đah rơkơi Benyamin: Bela, Bekher, Asbel, Gêra, Baaman, Êhi, Rôs, 
Muppim, Huppim laih anŭn Ad. 

22Anai jing ƀing ană đah rơkơi HʼRačel hơmâo tơkeng rai kơ Yakôb, abih bang 
jing pluh-pă̱ čô. 

23Ană đah rơkơi Dan: Husim. 

24Ƀing ană đah rơkơi Naptali: Yahziêl, Guni, Yêzer laih anŭn Sillêm. 

25Anai jing ƀing ană đah rơkơi hơmâo tơkeng rai kơ Yakôb mơ̆ng HʼBilhah, jing 
pô hlŭn Laban hơmâo jao brơi kơ ană đah kơmơi ñu HʼRačel, abih bang jing tơjuh 
čô. 

26Abih bang ƀing nao hrŏm hăng Yakôb pơ čar Êjip jing ƀing kơnung djuai mơ̆ng 
ñu pô, ƀu yap ƀing bơnai gơñu ôh, samơ̆ yap ƀing ană gơñu; abih bang jing 
nămpluh-năm čô. 

27Laih anŭn hăng dua čô ană đah rơkơi hơmâo tơkeng rai kơ Yôsêp amăng čar 
Êjip, ƀing mơnuih amăng sang anŏ Yakôb jing ƀing hơmâo nao pơ čar Êjip, abih 
bang jing tơjuhpluh čô. 

Yakôb Laih Anŭn Sang Anŏ Ñu Amăng Čar Êjip 

28Hlak anŭn Yakôb brơi kơ Yudah nao hlâo kơ ñu pơ Yôsêp kiăng kơ thâo jơlan 
nao pơ anih lŏn Gôsen. Tơdang ƀing gơñu truh pơ anih tring Gôsen, 



104 

 

 
© 2013 Jơrai Bible Association. 

  
 

 

29Yôsêp đĭ ƀơi rơdêh aseh ñu hăng nao kơ Gôsen kiăng kơ bưp ama ñu Israel. 
Tơdang Yôsêp rai ƀơi anăp ama ñu, ñu kuar tơngan ƀơi jum dar ama ñu hăng hia 
sui biă mă. 

30Israel laĭ kơ Yôsêp, “Ră anai kâo prap pre kơ djai yơh, yuakơ kâo pô hơmâo 
ƀuh laih ih ăt dŏ hơdip mơ̆n.” 

31Giŏng anŭn, Yôsêp laĭ kơ ƀing ayŏng adơi ñu laih anŭn kơ ƀing sang anŏ ama 
ñu, “Kâo khŏm nao pơhiăp hăng Pharaoh laih anŭn laĭ hăng ñu, ‘Ƀing ayŏng adơi 
kâo laih anŭn ƀing sang anŏ ama kâo jing ƀing hơdip amăng anih lŏn Kanaan 
hơmâo rai laih pơ kâo. 

32Ƀing mơnuih anai jing ƀing wai triu; ƀing wai hlô mơnơ̆ng laih anŭn ƀing gơñu 
hơmâo djă̱ ba rai laih tơpul triu, tơpul bơbe laih anŭn tơpul rơmô hăng abih bang 
hơget ƀing gơñu hơmâo.’ 

33Tơdang Pharaoh iâu ƀing ih mŭt hăng tơña, ‘Hơget bruă ƀing gih juăt ngă lĕ?’ 

34Ƀing gih năng laĭ glaĭ, ‘Ƀing ding kơna ih ƀing gơmơi anai hơmâo răk wai hlô 
mơnơ̆ng amăng abih tơlơi hơdip gơmơi, kar hăng ƀing ơi adon gơmơi hơmâo 
ngă laih.’ Tơdah ƀing gih pơhiăp tui anŭn, ñu či brơi ƀing ih dŏ hơdip amăng anih 
lŏn Gôsen yơh, yuakơ abih ƀing wai triu jing tơlơi hơƀak drak kơ ƀing Êjip.” 

Čơdơ̆ng Phŭn 47 

1Tui anŭn, Yôsêp djă̱ ba rơma čô ayŏng ñu nao pơ sang pơtao Pharaoh. Yôsêp 
nao hăng ruai kơ Pharaoh, “Ama kâo laih anŭn ƀing ayŏng adơi kâo, wơ̆t hăng 
tơpul triu, hlô mơnơ̆ng rong laih anŭn hăng abih bang gơnam ƀing gơñu hơmâo, 
hơmâo rai laih mơ̆ng anih lŏn Kanaan laih anŭn ră anai hlak dŏ amăng anih lŏn 
Gôsen.” 

2Giŏng anŭn, ñu ba ƀing ayŏng ñu anŭn ƀơi anăp pơtao. 

3Pharaoh tơña kơ ƀing ayŏng adơi anai, “Hơget bruă ƀing gih juăt mă lĕ?” Ƀing 
gơñu laĭ glaĭ kơ pơtao Pharaoh, “Ƀing gơmơi, ƀing ding kơna ih anai jing ƀing 
wai hlô mơnơ̆ng kar hăng ƀing ơi adon gơmơi hơmâo ngă laih.” 

4Ƀing gơñu ăt laĭ hăng pơtao tui anai, “Ƀing gơmơi hơmâo rai kiăng kơ hơdip 
jăng jai pơ anai, yuakơ hơmâo tơlơi ư̆ rơpa prŏng amăng anih lŏn Kanaan, laih 
anŭn ƀu hơmâo rơ̆k ƀơ̆ng kơ tơpul hlô mơnơ̆ng gơmơi ôh. Tui anŭn, ră nai, 
rơkâo kơ ih brơi kơ ƀing gơmơi dŏ hơdip amăng tring Gôsen bĕ.” 

5Pharaoh laĭ kơ Yôsêp, “Yuakơ ama ih laih anŭn ƀing ayŏng adơi ih hơmâo truh 
laih pơ ih, 

6laih anŭn anih lŏn Êjip ih ƀuh laih mơ̆n, brơi bĕ ƀing gơ̆ hơdip ƀơi anih hiam 
hloh amăng anih lŏn anai. Brơi bĕ ƀing gơñu dŏ hơdip amăng anih lŏn Gôsen. 
Laih anŭn tơdah ih thâo hlơi pô amăng ƀing gơñu thâo wai rong rơgơi, brơi bĕ 
kơ ñu răk rong tơpul hlô mơnơ̆ng kâo đa.” 

7Giŏng anŭn, Yôsêp ba rai ama ñu Yakôb ƀơi anăp Pharaoh. Tơdơi kơ Yakôb bơni 
hiam kơ Pharaoh, 

8Pharaoh tơña kơ gơ̆, “Hơdôm thŭn laih ih?” 

9Laih anŭn Yakôb laĭ kơ Pharaoh, “Tơlơi hơdip kâo đuaĭ hyu hăng hơdip truh kơ 
130 thŭn. Hơdôm thŭn kâo kơnơ̆ng ƀiă đôč, samơ̆ tơnap tap ƀu thâo pơhơmu 
hăng hơdôm thŭn ƀing ơi adon kâo hơmâo đuaĭ hyu hăng hơdip truh ôh.” 

10Giŏng anŭn, Yakôb bơni hiam kơ Pharaoh dơ̆ng hăng tơbiă đuaĭ hĭ mơ̆ng anăp 
gơ̆. 

11Tui anŭn, Yôsêp brơi kơ ama ñu laih anŭn kơ ƀing ayŏng adơi ñu dŏ hơdip 
amăng Êjip laih anŭn brơi kơ ƀing gơñu dŏ ƀơi anih hiam hloh amăng anih lŏn 
anai, amăng tring Ramesê, tui hăng Pharaoh kơčrâo brơi laih. 

12Yôsêp ăt djru brơi kơ ama ñu, ƀing ayŏng adơi ñu laih anŭn kơ abih bang ƀing 
sang anŏ ama ñu hăng gơnam ƀơ̆ng tui hluai hăng mrô ƀing ană bă ƀing gơ̆. 

Tơlơi Ư̆ Rơpa Kơtang Tui 

13Tơdang anŭn, ƀu hơmâo gơnam ƀơ̆ng ôh amăng djŏp anih yuakơ tơlơi ư̆ rơpa 
prŏng biă mă; abih dua ƀing Êjip laih anŭn ƀing Kanaan le̱ng kơ tơdu rơmơ̆n 
hăng ư̆ rơpa yuakơ tơlơi ư̆ rơpa jai kơtang tui. 

14Yôsêp pơƀut glaĭ abih bang prăk mơ̆ng anih lŏn Êjip laih anŭn anih lŏn Kanaan 
yuakơ arăng blơi mă pơdai, laih anŭn ñu ba khul prăk anŭn nao pioh pơ sang 
pơtao Pharaoh. 

15Tơdang khul prăk ƀing Êjip laih anŭn ƀing Kanaan abih laih, abih bang ƀing 
Êjip rai pơ Yôsêp hăng laĭ, “Pha brơi kơ ƀing gơmơi gơnam ƀơ̆ng bĕ yuakơ prăk 
gơmơi abih laih. Yua hơget ƀing gơmơi khŏm djai ƀơi anăp ih lĕ?” 

16Yôsêp laĭ kơ ƀing gơñu tui anai, “Tui anŭn, ba rai bĕ hlô mơnơ̆ng rong gih. Kâo 
či pơplih hlô mơnơ̆ng gih hăng gơnam ƀơ̆ng yuakơ prăk gih abih hĭ laih.” 

17Tui anŭn, ƀing gơñu ba rai tơpul hlô mơnơ̆ng rong gơñu kơ Yôsêp, laih anŭn 
ñu brơi kơ ƀing gơ̆ gơnam ƀơ̆ng hơmâo pơplih hăng tơpul aseh ƀing gơ̆, tơpul 
triu, tơpul bơbe, tơpul rơmô laih anŭn hăng tơpul aseh glai gơñu anŭn. Tui anŭn, 
Yôsêp djru kơ ƀing gơ̆ găn amăng thŭn anŭn hăng gơnam ƀơ̆ng hơmâo pơplih 
hăng abih hlô mơnơ̆ng rong ƀing gơ̆. 

18Tơdang thŭn anŭn rơgao hĭ laih, ƀing gơ̆ rai pơ Yôsêp dơ̆ng kơ thŭn tŏ tui hăng 
laĭ, “Ƀing gơmơi ƀu dưi pơdŏp hăng ih ôh khua ăh, čơdơ̆ng mơ̆ng prăk abih laih, 
laih anŭn hlô mơnơ̆ng gơmơi lŏm kơ ih laih, ƀing gơmơi ƀu hơmâo hơget dơ̆ng 
tah kơ ih khua ăh, rơngiao kơ drơi jan gơmơi pô laih anŭn đang hơma gơmơi. 

19Yua hơget ƀing gơmơi či răm rai ƀơi anăp ih wơ̆t hăng đang hơma gơmơi mơ̆n 
lĕ? Blơi mă ƀing gơmơi bĕ wơ̆t hăng đang hơma gơmơi mơ̆n kiăng kơ pơplih 
hăng gơnam ƀơ̆ng; tui anŭn ƀing gơmơi či jing hlŭn kơ Pharaoh laih anŭn đang 

hơma gơmơi či lŏm kơ ñu yơh. Pha brơi bĕ jĕh pơdai kơ ƀing gơmơi, tui anŭn 
ƀing gơmơi či hơdip hăng ƀu či djai ôh, laih anŭn anih lŏn anai ƀu či jing hĭ hông 
hang ôh.” 

20Tui anŭn, Yôsêp blơi abih bang anih lŏn amăng čar Êjip kơ Pharaoh. Abih bang 
ƀing ană plei Êjip sĭ hĭ abih khul đang hơma gơñu yuakơ tơlơi ư̆ rơpa jing prŏng 
biă mă kơ ƀing gơñu. Anih lŏn anai jing hĭ anih lŏn Pharaoh laih; 

21tui anŭn Yôsêp pơjing kơ abih bang mơnuih amăng čar Êjip jing hĭ ƀing hlŭn 
čơdơ̆ng mơ̆ng pô anai hlŏng truh kơ pô adih. 

22Samơ̆ ñu ƀu blơi mă anih lŏn ƀing khua ngă yang ôh, yuakơ ƀing gơñu juăt tŭ 
mă gơnam djru mơ̆ng pơtao Pharaoh laih anŭn hơmâo djŏp gơnam ƀơ̆ng mơ̆ng 
tơlơi Pharaoh djru kơ ƀing gơñu. Yuakơ anŭn yơh ƀing gơñu ƀu sĭ hĭ đang hơma 
gơñu ôh. 

23Yôsêp laĭ kơ ƀing ană plei anŭn tui anai, “Ră anai kâo hơmâo blơi mă laih ƀing 
gih laih anŭn lŏn gih hrơi anai kơ Pharaoh, hĕ anai jing jĕh pơdai kơ ƀing gih tui 
anŭn ƀing gih dưi jŭ pla. 

24Samơ̆ tơdang laih kơ hơpuă pơdai, ƀing gih khŏm brơi sa črăn amăng rơma kơ 
Pharaoh. Bơ kơ pă̱ črăn amăng rơma adih, ƀing gih khŏm djă̱ pioh pơjĕh laih 
anŭn gơnam ƀơ̆ng kơ gih pô yơh.” 

25Ƀing gơñu laĭ glaĭ tui anai, “Ih hơmâo pơklaih laih tơlơi hơdip gơmơi. Tơdah 
hơmâo tơlơi mơak ƀơi anăp ih khua ăh, ƀing gơmơi či jing ƀing hlŭn kơ Pharaoh 
yơh.” 

26Tui anŭn, Yôsêp pơkơjăp glaĭ tơlơi anai jing sa tơlơi phiăn amăng anih lŏn Êjip 
(tơlơi anai ăt dŏ truh kơ ră anai), anŭn jing sa črăn amăng rơma gơnam mơ̆ng 
đang hơma jing lŏm kơ Pharaoh. Kơnơ̆ng anih lŏn ƀing khua ngă yang đôč ƀu 
lŏm ôh kơ Pharaoh. 

Tơlơi Yakôb Rơkâo Hơnăl Tuč 

27Hlak anai ƀing Israel hlak dŏ hơdip amăng čar Êjip amăng anih lŏn Gôsen. Ƀing 
gơñu hơmâo lu dram gơnam pơ anŭn laih anŭn lar tui lu biă mă. 

28Yakôb hơdip amăng čar Êjip pluh-tơjuh thŭn laih anŭn thŭn ñu hơdip truh kơ 
sa-rơtuh pă̱pluh-tơjuh thŭn. 

29Tơdang hrơi mông kơ Israel jĕ abih laih, ñu iâu rai ană ñu Yôsêp laih anŭn laĭ 
hăng gơ̆, “Tơdah ih hơmâo tơlơi mơak hăng kâo ƀơi anăp ih, pioh bĕ plă̱ tơngan 
ih gah yŭ drơi jan kâo laih anŭn ƀuăn rơ̆ng, ih či pơrơđah kơ kâo tơlơi hiam klă 
laih anŭn tơlơi tŏng ten. Anăm dơ̱r atâo kâo amăng čar Êjip ôh, 

30samơ̆ tơdang kâo tơĭ pran hăng nao hrŏm hăng ƀing ơi adon kâo laih, ba tơbiă 
hĭ bĕ atâo kâo mơ̆ng čar Êjip hăng dơ̱r bĕ pơ anih arăng dơ̱r laih atâo ƀing gơñu 
anŭn.” Yôsêp laĭ, “Kâo či ngă yơh tui hăng tơlơi ih hơmâo pơtă laih.” 

31Gơ̆ laĭ, “Ƀuăn rơ̆ng hăng kâo bĕ.” Giŏng anŭn, Yôsêp ƀuăn rơ̆ng hăng ama ñu 
Israel laih anŭn ama ñu kơkuh pơpŭ tơdang ñu dŏ kơnang ƀơi anih pĭt ñu. 

Čơdơ̆ng Phŭn 48 

Yakôb Bơni Hiam Kơ Ephraim Hăng Manasseh 

1Tơdơi ƀiă kơ anŭn Yôsêp hơmư̆, “Ama ih ruă kơtang.” Tui anŭn, ñu ba dua čô 
ană ñu Manasseh hăng Ephraim nao pơ ama ñu. 

2Tơdang Yakôb hơmư̆ arăng laĭ, “Ană ih Yôsêp rai kơ ih,” Israel hăng abih tơlơi 
kơtang ñu dŏ be̱r ƀơi sưng ñu. 

3Yakôb laĭ hăng Yôsêp, “Ơi Adai Dưi Kơtang hơmâo pơƀuh rai kơ kâo ƀơi anih 
Luz amăng anih lŏn Kanaan, laih anŭn pơ anŭn yơh Ñu bơni hiam kơ kâo 

4hăng pơhiăp hăng kâo, ‘Kâo či brơi ih lar tui lu. Kâo či ngă brơi kơ ih jing hĭ ƀing 
mơnuih lu laih anŭn Kâo či brơi kơ ih anih lŏn anai jing sa gơnam hlŏng lar kơ 
ih hăng kơ kơnung djuai ih tơdơi kơ ih.’ 

5“Ră anai dua čô ană đah rơkơi hơmâo tơkeng rai kơ ih amăng čar Êjip hlâo kơ 
kâo rai pơ anai či lŏm kơ kâo yơh; Ephraim laih anŭn Manasseh jing hĭ ană kâo 
kar hăng Reuben laih anŭn Simeôn jing laih ană kâo. 

6Ƀing ană bă hơmâo tơkeng rai tơdơi kơ ƀing gơñu či jing ƀing ană bă ih yơh; 
amăng anih guai lŏn ƀing gơñu či tŭ mă, ƀing gơñu či lŏm gah yŭ kơ anăn ƀing 
ayŏng gơñu Ephraim hăng Manasseh yơh. 

7Kâo ngă tui anai yuakơ amĭ ih HʼRačel yơh; tơdang kâo hlak glaĭ mơ̆ng anih 
Paddan, kơ tơlơi rơngot kâo, gơ̆ djai hĭ amăng anih lŏn Kanaan tơdang ƀing 
gơmơi hlak ƀơi jơlan jĕ truh kơ plei Ephrat laih. Tui anŭn, kâo dơ̱r atâo ñu pơ 
anŭn ƀơi akeng jơlan nao kơ plei Ephrat, anŭn ăt jing plei Bêtlehem mơ̆n.” 

8Tơdang Israel ƀuh ƀing ană Yôsêp, ñu tơña, “Ƀing hlơi anai lĕ?” 

9Yôsêp laĭ glaĭ kơ ama ñu, “Ƀing gơñu jing ƀing ană đah rơkơi Ơi Adai hơmâo 
brơi laih kơ kâo.” Giŏng anŭn, Israel laĭ, “Ba rai ƀing gơñu kơ kâo, tui anŭn kâo 
či bơni hiam kơ ƀing gơñu.” 

10Hlak anŭn mơta Israel ƀu ƀuh rơđah dơ̆ng tah yuakơ thŭn tha ñu, tui anŭn ñu 
tơnap ƀuh biă mă. Tui anŭn, Yôsêp ba rai ƀing ană đah rơkơi ñu jĕ gơ̆, laih anŭn 
ama ñu kuar čum ju̱m ƀing gơ̆. 

11Israel laĭ kơ Yôsêp, “Kâo ƀu čang rơmang dưi ƀuh ƀo ̆  mơta ih dơ̆ng tah, samơ̆ 
ră anai Ơi Adai ăt brơi kâo dưi ƀuh ƀing ană đah rơkơi ih mơ̆n.” 

12Giŏng anŭn, Yôsêp brơi ƀing gơ̆ đuaĭ mơ̆ng tơŭt gah anăp ơi gơñu Israel laih 
anŭn bon kơkuh ƀo ̆  ñu ƀơi anăp ama ñu. 

13Laih anŭn Yôsêp mă dua ƀing gơ̆, Ephraim ƀơi gah hơnuă laih anŭn Manasseh 
ƀơi gah ieo ñu; tui anŭn tơdang ñu ba ƀing gơ̆ rai jĕ pơ ama ñu, Ephraim anăp 
nao pơ gah ieo laih anŭn Manasseh anăp nao pơ gah hơnuă ama ñu Israel yơh. 

14Samơ̆ Israel yơr tơbiă tơngan gah hơnuă ƀơi akŏ Ephraim jing pô čơđai ƀiă 
kiăng kơ hơmâo tơlơi bơni hiam hloh, laih anŭn pơkăl hĭ dua tơngan ñu, ñu pioh 
tơngan gah ieo ñu ƀơi akŏ Manasseh, wơ̆t tơdah Manasseh jing ană kơčoa. 

15Giŏng anŭn, ñu bơni hiam kơ Yôsêp tui anai, “Rơkâo Ơi Adai jing Pô ƀing ơi 
kâo Abraham laih anŭn ama kâo Isa̱k kơkuh pơpŭ, rơkâo Ơi Adai jing Pô wai triu 
kơ abih tơlơi hơdip kâo truh kơ tă anai; 

16Rơkâo Ling Jang jing Pô pơklaih kâo mơ̆ng abih bang tơlơi sat; rơkâo Ñu bơni 
hiam kơ ƀing čơđai anai. Yuakơ ƀing gơñu yơh, brơi kơ arăng thâo krăn anăn 
kâo, anăn ơi kâo Abraham laih anŭn ama kâo Isa̱k nanao, laih anŭn brơi kơ ƀing 
gơñu či lar tui lu jai ƀơi lŏn tơnah anai yơh.” 

17Tơdang Yôsêp ƀuh ama ñu pioh tơngan gah hơnuă ñu ƀơi akŏ Ephraim, ñu ƀu 
mơak ôh; tui anŭn ñu djă̱ ƀơi tơngan ama ñu kiăng kơ ba mơ̆ng akŏ Ephraim nao 
ƀơi akŏ Manasseh. 

18Yôsêp laĭ kơ ama ñu, “Ƀu djơ̆ ôh ama ăh, pô anai jing blung hlâo; pioh bĕ tơngan 
gah hơnuă ih ƀơi akŏ ñu.” 

19Samơ̆ ama ñu hơngah hăng laĭ, “Ơ ană hơi, kâo thâo. Ñu ăt či jing sa phung 
mơnuih laih anŭn ñu ăt či prŏng mơ̆n. Samơ̆ adơi ñu či prŏng hloh kơ ñu laih 
anŭn ƀing kơnung djuai ñu či jing sa grup lŏn čar.” 

20Ñu bơni hiam kơ ƀing gơ̆ hăng laĭ, “Amăng anăn ƀing ih yơh ƀing Israel či 
pơhiăp rơđah tơlơi mơyŭn hiam anai nanao: ‘Rơkâo Ơi Adai pơjing kơ ih hrup 
hăng Ephraim laih anŭn Manasseh.’ ” Tui anŭn, ñu pơko ̆  brơi Ephraim jing akŏ 
kơ ayŏng ñu Manasseh. 

21Giŏng anŭn, Israel laĭ kơ Yôsêp, “Kâo jĕ či djai laih, samơ̆ Ơi Adai či dŏ hrŏm 
ƀing gih hăng ba glaĭ ƀing gih pơ anih lŏn ƀing ơi adon gih. 

22Bơ kơ ih jing sa čô gah ngŏ kơ ƀing ayŏng adơi ih, kâo brơi anih lŏn hiam hloh 
jing anih kâo mă mơ̆ng ƀing Amôr hăng hraŏ, đao kâo, ƀu djơ̆ kơ ƀing ayŏng adơi 
ih ôh.” 

Čơdơ̆ng Phŭn 49 

Yakôb Laĭ Lui Hlâo Kơ Ƀing Ană Đah Rơkơi Ñu 

1Giŏng anŭn, Yakôb iâu rai abih bang ƀing ană đah rơkơi ñu hăng laĭ, “Dŏ jum 
dar bĕ, tui anŭn kâo dưi ruai brơi hơget tơlơi či truh kơ ƀing gih amăng hrơi 
pơanăp anai.” 

2“Rai hrŏm hơbĭt hăng hơmư̆ bĕ, Ơ ƀing ană đah rơkơi Yakôb; hơmư̆ bĕ kơ ama 
ƀing ih Israel anai. 

3“Ơ Reuben, ih jing ană kơčoa kâo, tơlơi kơtang kâo, jing gru blung hlâo kơ tơlơi 
kơtang kâo jing đah rơkơi, tơlơi pơpŭ laih anŭn tơlơi dưi ih jing yom hloh amăng 
abih bang ƀing ană đah rơkơi kâo. 

4Ƀu thâo pơkơ̆ng glaĭ hrup hăng ia li̱ng ôh; ih ƀu či jing pô yom hloh dơ̆ng tah, 
yuakơ ih nao dŏ hrŏm laih hăng bơnai ama ih, amăng anih anơ̆m kâo yơh laih 
anŭn pơgrĭ hĭ ih pô. 

5“Simeôn hăng Lêwi jing ayŏng adơi hrup amăng bruă mă, khul đao gưm gơñu 
jing hĭ hơdôm gơnam blah kiăng kơ kơsung blah. 

6Kâo ƀu či pơgop amăng tơlơi ƀing gơñu pơdjru pơmĭn ôh, kŏn pơgop amăng 
tơlơi jơnum pơƀut gơñu lơi, yuakơ ƀing gơñu hơmâo pơdjai hĭ mơnuih amăng 
tơlơi ƀing gơñu hil, kar hăng arăng pơrơwen hĭ tơpul rơmô amăng tơlơi ƀing 
gơñu mơak. 

7Tơlơi hơtŏm păh yơh dŏ amăng tơlơi ƀing gơñu hil yuakơ sat ƀai đơi, laih anŭn 
amăng tơlơi ƀing gơñu hil nač yuakơ răm rai đơi! Kâo či pơbra hĭ ƀing gơñu 
amăng kơnung djuai Yakôb laih anŭn či pơčơlah ƀing gơñu amăng kơnung djuai 
Israel yơh. 

8“Ơ Yudah, ƀing ayŏng adơi ih či bơni kơ ih; yuakơ tơngan ih či djă̱ ƀơi tơkuai 
ƀing rŏh ayăt ih, ƀing ană đah rơkơi ama ih či bon kơkuh kơ ih. 

9Ơ Yudah, ih hrup hăng rơmung dŭl dăm; Ơ ană kâo hơi, ih glaĭ mơ̆ng hlô 
mơnơ̆ng ih hơmâo mă. Hrup hăng sa drơi rơmung dŭl ƀư̆ drơi laih anŭn pun, kar 
hăng sa drơi rơmung dŭl ania, hlơi khĭn pơsŭh ñu lĕ? 

10Yudah či djă̱ gai hơnuăt pơtao nanao, gai jra khua wai lăng či dŏ hăng kơnung 
djuai ñu, tơl ñu rai laih anŭn abih bang mơnuih mơnam či tui gưt yuakơ gai 
hơnuăt pơtao lŏm kơ Ñu yơh. 

11Yudah či dŏ amăng anih lŏn hiam bă blai, boh kơƀâo hiam či hơmâo lu bă blai, 
tơl ñu dưi akă ană aseh glai ñu ƀơi phŭn hrĕ boh kơƀâo, tơpai boh kơƀâo mriah 
či hơmâo bă blai tơl ñu dưi yua kar hăng ia kiăng boh ao ñu. 

12Mơta ñu či mriah yuakơ mơñum lu tơpai boh kơƀâo, tơgơi ñu či ko ̱̆  yuakơ 
mơñum lu ia tơsâo yơh. 

13“Zebulun či hơdip ƀơi ha̱ng ia rơsĭ laih anŭn anih anŭn jing anih jưh kơ khul 
sŏng; guai anih ñu dŏ či rơhaih tui truh pơ Sidôn. 

14“Issakhar kar hăng sa drơi aseh glai kơtang pun đih kơplăh wăh dua kơsăk 
mơrai. 

15Tơdang ñu ƀuh anih ñu pơdơi jing hiam laih anŭn anih lŏn ñu jing mơak mơai, 
ñu pơgu rŏng ñu kiăng kơ pơdiăng kơtraŏ laih anŭn jao ñu pô kơ tơlơi mă bruă 
kar hăng hlŭn. 

16“Dan či pha brơi tơlơi djơ̆ lăp kơ kơnung djuai ñu hrup hăng rĭm grup pơkŏn 
amăng kơnung djuai Israel. 

17Dan či răng pơgang kơnung djuai ñu ñu či jing kar hăng ala ƀơi kơtuai jơlan, 
kar hăng sa drơi ala tơpơ̆ng akeng jơlan, jing hlô čŏh khul kơđŭl aseh hăng ngă 
brơi kơ pô rŏh ayăt đĭ aseh rơbuh pơđang. 

18“Ơ Yahweh, kâo dŏ tơguan kơ tơlơi Ih pơklaih ƀing gơmơi. 

19“Gad či pơblah glaĭ hăng kiaŏ blah sa phung mơnuih ƀai, wơ̆t tơdah ƀing gơñu 
kơsung rai blah Gad. 

20“Aser či hơmâo gơnam ƀơ̆ng jơma̱n bă blai; ñu či djru brơi gơnam ƀơ̆ng hiam 
lăp kơ pơtao. 

21“Naptali jing pô hrup hăng sa drơi rơsa ania rơngai ñu hơmâo rai lu ană hiam. 

22“Yôsêp či lar tui kar hăng sa phŭn hrĕ boh kơƀâo hiam, phŭn hrĕ boh kơƀâo jĕ 
ƀơi hơnŏh ia, khul than ñu lar bă gah ngŏ pơnăng. 

23Ƀing rŏh ayăt kơsung blah ñu kơtang biă mă; ƀing gơñu kiaŏ pơnăh gơ̆ hăng 
khul ƀrŏm hraŏ. 

24Samơ̆ ñu djă̱ hraŏ ñu ăt dŏ dơnơ̆ng, hơpăl tơngan ñu ăt dŏ rơjăng kơtang, 
yuakơ mơ̆ng tơngan Pô Dưi Kơtang Yakôb, yuakơ mơ̆ng Pô Wai Triu laih anŭn 
Boh Pơtâo Israel yơh. 

25Rơkâo kơ Ơi Adai ama ih yơh djru ih, rơkâo kơ Pô Dưi Kơtang yơh bơni hiam 
kơ ih hăng khul tơlơi mơyŭn hiam khul adai gah ngŏ, hăng khul tơlơi mơyŭn 
hiam hlung dơlăm gah yŭ, hăng khul tơlơi mơyŭn hiam hơmâo lu ană laih anŭn 
hlô mơnơ̆ng rong yơh. 

26Khul tơlơi mơyŭn hiam ama ih či prŏng hloh kơ khul tơlơi mơyŭn hiam mơ̆ng 
khul čư̆ đưm đă adih, hloh kơ khul tơlơi mơyŭn hiam bă blai mơ̆ng khul čư̆ tha 
thŭn. Brơi kơ abih bang tơlơi anai dŏ ƀơi ih Yôsêp, ƀơi athơi pô khua tŏng krah 
ƀing ayŏng adơi ñu yơh. 

27“Benyamin jing pô hrup hăng asâo glai juăt hek ƀơ̆ng; amăng mơguah ñu 
kơsung mă hek ƀơ̆ng gơnam ƀơ̆ng, amăng klăm ñu pơpha gơnam ƀơ̆ng rơbeh 
ñu hơmâo laih anŭn.” 

28Anŭn yơh jing tơlơi ama gơñu Yakôb hơmâo pơhiăp laĭ lui hlâo kơ ƀing gơñu 
tơdang ñu bơni hiam kơ ƀing gơ̆; ñu pha brơi tơlơi bơni hiam jing djơ̆ kơ rĭm čô. 
Abih bang ƀing anai jing hĭ pluh-dua kơnung djuai Israel yơh. 

Tơlơi Yakôb Pơhiăp Hơnăl Tuč Laih Anŭn Tơlơi Djai Ñu 

29Giŏng anŭn, Yakôb pơtă kơ ƀing gơñu khul tơlơi anai, “Kâo jĕ či wơ̆t glaĭ hrŏm 
hăng ƀing mơnuih kâo laih. Dơ̱r bĕ atâo kâo hăng ƀing ơi adon kâo amăng đang 
hơma Êphrôn ƀing Hit anŭn, 

30ƀơi pa̱r pơsat amăng đang hơma Makpêlah anŭn, jĕ anih Mamre amăng anih 
lŏn Kanaan, jing anih Abraham hơmâo blơi laih kar hăng sa anih pơsat mơ̆ng 
Êphrôn ƀing Hit anŭn, wơ̆t hăng đang hơma mơ̆n. 

31Pơ anih anŭn yơh arăng dơ̱r atâo Abraham hăng atâo bơnai gơ̆ HʼSarah, atâo 
Isa̱k laih anŭn atâo bơnai gơ̆ HʼRebekah, laih anŭn ăt pơ anŭn mơ̆n kâo dơ̱r atâo 
HʼLeah. 

32Đang hơma laih anŭn pơsat amăng anŭn hơmâo blơi mă laih mơ̆ng ƀing Hit.” 

33Tơdang Yakôb giŏng laih mơ̆ng tơlơi ñu pơtă kơ ƀing ană đah rơkơi ñu, ñu đih 
ăh ñu pô amăng sưng, suă jua hơnăl tuč laih anŭn tơĭ pran yơh. 

Čơdơ̆ng Phŭn 50 

1Yôsêp tơkui ñu pô nao kơ ama ñu, čum gơ̆ laih anŭn hia kơ gơ̆. 

2Giŏng anŭn, Yôsêp pơđar ƀing nai pơjrao Êjip mă bruă kơ atâo ñu 

3hăng pyua atâo gơ̆ hăng jrao amăng pă̱pluh hrơi, yuakơ anŭn jing tơlơi phiăn 
kơ tơlơi pyua. Ƀing Êjip rơngot hơning kơ gơ̆ amăng tơjuhpluh hrơi. 

4Tơdang khul hrơi rơngot hơning hơmâo rơgao laih, Yôsêp laĭ hăng ƀing khua 
moa mă bruă kơ pơtao, “Tơdah kâo hơmâo tơlơi mơak ƀơi anăp gih, pơhiăp bĕ 
hăng Pharaoh kơ kâo. Laĭ hăng ñu, 

5‘Ama kâo brơi kơ kâo ƀuăn rơ̆ng hăng ñu laih anŭn laĭ: Kâo jĕ či djai laih; dơ̱r 
bĕ atâo kâo ƀơi pơsat kâo hơmâo ƀŏh laih kơ kâo pô amăng anih lŏn Kanaan 
anŭn. Tui anŭn, brơi kâo nao bĕ hăng dơ̱r atâo ama kâo; giŏng anŭn kâo či wơ̆t 
glaĭ yơh.’ ” 

6Pharaoh laĭ, “Nao dơ̱r bĕ atâo ama ih kar hăng ñu hơmâo brơi kơ ih ƀuăn laih 
kiăng kơ ngă.” 

7Tui anŭn, Yôsêp nao kiăng dơ̱r atâo ama ñu. Abih bang ƀing khua Pharaoh nao 
hrŏm hăng ñu, laih anŭn wơ̆t hăng abih ƀing kŏng tha amăng anih sang pơtao, 
ƀing kŏng tha amăng čar Êjip mơ̆n, 

8hrŏm hăng abih bang mơnuih amăng sang anŏ Yôsêp, ƀing ayŏng adơi ñu laih 
anŭn ƀing lŏm kơ sang anŏ ama ñu. Kơnơ̆ng ƀing čơđai, tơpul hlô mơnơ̆ng, tơpul 
triu đôč dŏ glaĭ amăng anih Gôsen. 

9Khul rơdêh aseh laih anŭn ƀing đĭ aseh ăt nao hrŏm hăng ñu mơ̆n, jing sa grup 
prŏng biă mă. 

10Tơdang ƀing gơñu truh pơ anih prăh pơdai Atad, gah ngŏ̱ kơ krong Yurdan, 
ƀing gơñu hia kraih laih anŭn rơngot hơning biă mă; pơ anŭn Yôsêp pơkra bruă 
kơŭ kơuăn kơ ama ñu amăng tơjuh hrơi. 

11Tơdang ƀing Kanaan jing ƀing hơdip pơ anŭn ƀuh tơlơi kơŭ kơuăn ƀơi anih 
prăh pơdai Atad, ƀing gơñu laĭ tui anai, “Ƀing Êjip hlak ngă tơlơi kơŭ kơuăn 
prŏng biă mă.” Yuakơ anŭn yơh arăng iâu kơ anih anŭn jing Abel Mizraim. 

12Tui anŭn, ƀing ană đah rơkơi Yakôb ngă tui hăng tơlơi ama gơñu Yakôb hơmâo 
pơtă laih: 

13Ƀing gơñu čơkŭng atâo gơ̆ nao pơ anih lŏn Kanaan laih anŭn dơ̱r ƀơi pa̱r pơsat 
anŭn amăng đang hơma Makpêlah, jĕ anih Mamre. Anih pa̱r pơsat wơ̆t hăng 
đang hơma anŭn Abraham hơmâo blơi mă laih hlâo adih mơ̆ng Êphrôn ƀing Hit 
kiăng pơjing anih pơsat. 

Yôsêp Pơkơjăp Glaĭ Hăng Ƀing Ayŏng Adơi Ñu 

14Laih kơ dơ̱r giŏng atâo ama ñu, Yôsêp wơ̆t glaĭ pơ čar Êjip, hrŏm hơbĭt hăng 
ƀing ayŏng adơi ñu wơ̆t hăng abih bang ƀing nao hrŏm hăng ñu kiăng kơ dơ̱r 
atâo ama ñu mơ̆n. 

15Samơ̆ tơdang ƀing ayŏng adơi Yôsêp ƀuh ama gơñu djai laih, ƀing gơñu pơmĭn 
hăng laĭ hăng tơdruă gơñu, “Hiư̆m pă tơdah Yôsêp ăt dŏ hil kơ ƀing ta hăng 
pơmĭn kiăng rŭ nua glaĭ kơ hơget tơlơi ƀing ta hơmâo ngă sat laih kơ ñu lĕ?” 

16Tui anŭn, ƀing gơñu mơit asăp kơ Yôsêp tui anai, “Ama ih pioh glaĭ khul tơlơi 
pơtă anai hlâo kơ ñu tơĭ pran: 

17‘Anai jing tơlơi ƀing gih či laĭ kơ Yôsêp: Kâo rơkâo kơ ih pap brơi ƀing ayŏng 
ih kơ tơlơi soh sat gơñu hơmâo ngă laih kơ ih sat biă mă anŭn.’ Ră anai rơkâo kơ 
ih pap brơi bĕ khul tơlơi soh gơmơi, jing ding kơna Ơi Adai ama ih anai.” Tơdang 
tơlơi pơhiăp gơñu truh pơ Yôsêp, ñu hia. 

18Giŏng anŭn, ƀing ayŏng adơi ñu rai bon kơkuh ƀơi anăp ñu. Ƀing gơñu laĭ tui 
anai, “Anai nê, ƀing gơmơi jing ƀing hlŭn ih yơh.” 

19Samơ̆ Yôsêp laĭ kơ ƀing gơñu tui anai, “Anăm huĭ ôh. Kâo jing Ơi Adai kiăng 
pơkơhma̱l hĭ ƀing gih hă? 

20Ƀing gih kơñăm ngă sat kơ kâo, samơ̆ Ơi Adai kơñăm ngă hiam kơ ƀing ta kiăng 
pơgiŏng hĭ bruă hơmâo giŏng laih anai kiăng pơklaih lu mơnuih. 

21Tui anŭn, anăm huĭ ôh. Kâo či djru brơi kơ ƀing gih laih anŭn kơ ƀing ană bă 
gih.” Laih anŭn ñu pơkơjăp ƀing gơ̆ hăng pơhiăp mơak hăng ƀing gơ̆. 

Tơlơi Yôsêp Djai 

22Yôsêp dŏ amăng čar Êjip hrŏm hăng abih bang sang anŏ ama ñu. Ñu hơdip truh 
kơ 110 thŭn, 

23laih anŭn ƀuh ƀing tơčĕ Ephraim. Ñu ăt dŏ hơdip kiăng kơ tŭ mă ƀing ană bă 
Amrăkir jing ană đah rơkơi Manasseh kiăng ju̱m mŭt amăng sang anŏ ñu pô 
mơ̆n. 

24Laih anŭn ñu laĭ kơ ƀing ayŏng adơi ñu, “Kâo jĕ či djai laih. Samơ̆ Ơi Adai či rai 
răk rong ƀing ih sĭt laih anŭn ba ƀing ih tơbiă đuaĭ mơ̆ng anih lŏn anai hăng ba 
nao pơ anih lŏn Ñu hơmâo ƀuăn laih kơ Abraham, Isa̱k laih anŭn kơ Yakôb.” 

25Giŏng anŭn, Yôsêp brơi ƀing ană đah rơkơi Israel ƀuăn rơ̆ng hăng laĭ, “Sĭt nik 
Ơi Adai či rai ba ƀing gih nao pơ anih lŏn anŭn, laih anŭn ƀing gih khŏm čơkŭng 
ba bĕ hơdôm tơlang kâo mơ̆ng anih anai.” 

26Tui anŭn, Yôsêp djai hlak ñu hơmâo sa-rơtuh pluh thŭn. Laih anŭn arăng pyua 
atâo ñu hăng pioh amăng sa boh bo̱ng amăng čar Êjip. 

Tơbiă 

Tơbiă 1 

Arăng Kơtư̆ Juă Ƀing Israel Amăng Čar Êjip 

1Anai jing hơdôm ƀing ană đah rơkơi Israel jing ƀing nao pơ čar Êjip hrŏm hăng 
Yakôb; rĭm čô nao hrŏm hăng sang anŏ ñu pô tui anai: 

2Reuben, Simeôn, Lêwi laih anŭn Yudah; 

3Issakhar, Zebulun laih anŭn Benyamin; 

4Dan laih anŭn Naptali; Gad laih anŭn Aser. 

5Mrô mơnuih amăng ƀing kơnung djuai Yakôb abih bang jing tơjuhpluh čô; 
Yôsêp dŏ amăng lŏn čar Êjip laih. 

6Giŏng anŭn, Yôsêp laih anŭn abih ƀing ayŏng adơi ñu, wơ̆t hăng mơnuih amăng 
rơnŭk ñu djai abih laih, 

7samơ̆ ƀing Israel đĭ kơyar lar lu jai laih anŭn jing hĭ lu biă mă. Tui anŭn, anih lŏn 
anŭn bă hăng ƀing gơñu soh sel. 

8Giŏng anŭn, pô pơtao phrâo jing pô git gai amăng lŏn čar Êjip ƀu thâo krăn kơ 
Yôsêp ôh. 

9Ñu pơhiăp hăng ană plei ñu tui anai, “Lăng adih, ƀing Israel jing ƀing lu biă mă 
laih anŭn jing tơlơi pơhyưt kơ ƀing ta yơh. 

10Rai bĕ, ƀing ta khŏm ngă mơneč hăng ƀing gơñu huĭ kơ ƀing gơñu či jing hĭ lu 
hloh dơ̆ng, laih anŭn tơdah hơmâo tơlơi blah ngă, sĭt ƀing gơñu či pơgop hăng 
ƀing rŏh ayăt pơblah pơkơdơ̆ng glaĭ hăng ƀing ta laih anŭn tơbiă đuaĭ hĭ mơ̆ng 
lŏn čar anai yơh.” 

11Tui anŭn, ƀing Êjip pơko ̆  ƀing khua hlŭn git gai ƀing Israel laih anŭn kơtư̆ juă 
hăng pơgŏ̱ ƀing gơ̆ mă bruă. Ƀing Israel ma̱n pơdơ̆ng plei Pithôm hăng plei 
Ramesê jing sang pioh dram gơnam kơ pơtao Pharaoh. 

12Samơ̆ jai gơñu kơtư̆ juă ƀing gơ̆, jai ƀing gơ̆ čeh lar rai lu dơ̆ng; tui anŭn ƀing 
Êjip huĭ hyưt kơ ƀing Israel, 

13laih anŭn pơtơnap tơlơi hơdip ƀing gơ̆ sat biă mă yơh. 

14Ƀing gơñu ngă brơi kơ tơlơi hơdip ƀing gơ̆ ruă phĭ̱̆ hăng tơlơi mă bruă gleh 
glan amăng tơlơi ngă ƀrĭk laih anŭn lŏn kraĭ ƀlit, hăng lu khul bruă pơkŏn amăng 
đang hơma; amăng abih bang bruă kơtraŏ tơnap ƀing gơ̆, ƀing Êjip brơi kơ ƀing 
gơ̆ mă bruă tơnap gleh biă mă. 

15Pơtao Êjip laĭ kơ ƀing đah kơmơi Hêbrơ mă ƀuai, anăn gơñu jing HʼSiphrah 
laih anŭn HʼPuah. 

16Ñu laĭ hăng ƀing gơ̆ tui anai, “Tơdang ƀing gih djru kơ ƀing đah kơmơi Hêbrơ 
đih apui laih anŭn mă ƀuai kơ ƀing gơ̆, tơdah ană nge anŭn jing ană đah rơkơi, 
pơdjai hĭ ñu; samơ̆ tơdah ană nge anŭn jing ană đah kơmơi, brơi ñu hơdip.” 

17Wơ̆t tơdah tui anŭn, ƀing mă ƀuai ăt huĭ pơpŭ kơ Ơi Adai laih anŭn ƀu ngă tui 
hăng tơlơi pơtao Êjip hơmâo pơđar kơ ƀing gơñu ngă ôh; ƀing gơñu brơi kơ ƀing 
ană đah rơkơi hơdip yơh. 

18Tui anŭn, pơtao Êjip iâu rai ƀing mă ƀuai anŭn hăng tơña tui anai, “Yua hơget 
ƀing gih hơmâo ngă laih kơ tơlơi anŭn lĕ? Yua hơget ƀing gih brơi kơ ƀing ană 
đah rơkơi hơdip lĕ?” 

19Ƀing mă ƀuai laĭ glaĭ kơ pơtao Pharaoh tui anai, “Ƀing đah kơmơi Hêbrơ ƀu 
hrup hăng ƀing đah kơmơi Êjip ôh, ƀing gơñu rơjăng kơtang laih anŭn tơkeng 
hlâo kơ ƀing gơmơi truh.” 

20Tui anŭn, Ơi Adai brơi tơlơi hiam klă kơ ƀing mă ƀuai anŭn laih anŭn ƀing 
Israel lar lu jai hăng kơtang jai. 

21Laih anŭn yuakơ ƀing mă ƀuai huĭ pơpŭ kơ Ơi Adai, tui anŭn Ñu pha brơi kơ 
ƀing gơ̆ sang anŏ kơ ƀing gơ̆ pô đĭ kơyar lu hloh yơh. 

22Giŏng anŭn, Pharaoh pơtă kơ abih bang ƀing ană plei ñu tui anai, “Rĭm ƀing 
ană đah rơkơi Hêbrơ hơmâo tơkeng rai, ƀing gih glŏm hĭ bĕ ƀing gơñu amăng 
krong Nil, samơ̆ brơi bĕ kơ rĭm ƀing ană đah kơmơi hơdip.” 

Tơbiă 2 

Tơlơi Tơkeng Rai Kơ Môseh 

1Hlak anŭn hơmâo sa čô amăng kơnung djuai Lêwi dŏ kơ sa čô đah kơmơi Lêwi 
mơ̆n, 

2laih anŭn ñu pi kian hăng tơkeng rai sa čô ană đah rơkơi. Tơdang ñu ƀuh ană 
nge anai hiam, ñu pơdŏp hĭ gơ̆ amăng klâo blan. 

3Samơ̆ tơdang ñu ƀu dưi pơdŏp hĭ ană nge anŭn sui hloh dơ̆ng tah, ñu mă sa boh 
bai ngă hăng rơ̆k trang brui laih anŭn pik ƀơi bai anŭn hăng kơtăk ƀlit. Giŏng 
anŭn, ñu pioh ană nge anŭn amăng bai anŭn hăng pơđu̱ng hĭ gơ̆ kơtuai ha̱ng 
krong Nil amăng khul rơ̆k trang bo. 

4Amai ñu dŏ lăng mơ̆ng ataih kiăng kơ thâo hơget tơlơi či truh kơ gơ̆. 

5Giŏng anŭn, ană đah kơmơi Pharaoh trŭn nao pơ krong Nil kiăng mơnơi, laih 
anŭn ƀing ding kơna ñu rơbat kơtuai ha̱ng krong Nil. Hơbia ƀuh bai tŏng krah 
khul rơ̆k trang bo laih anŭn ñu pơđar pô hlŭn đah kơmơi ñu nao mă đĭ. 

6Hơbia, jing ană pơtao Pharaoh, pŏk bai anŭn hăng ƀuh sa čô ană nge. Ană nge 
anai hlak hia, laih anŭn hơbia anŭn pap kơ gơ̆ hăng laĭ tui anai, “Anai jing sa čô 
ană nge amăng ƀing ană nge Hêbrơ yơh.” 

7Giŏng anŭn, amai ană nge anŭn tơña kơ hơbia anŭn tui anai, “Dưi mơ̆ kâo nao 
hơduah sa čô đah kơmơi Hêbrơ kiăng rŏng ană nge anai brơi kơ ih?” 

8Ñu laĭ glaĭ, “Ơ, nao bĕ.” Laih anŭn amai ană nge anŭn nao iâu amĭ ană nge anŭn 
yơh. 

9Ană pơtao Pharaoh laĭ hăng amĭ ană nge anŭn tui anai, “Mă bĕ ană nge anai hăng 
rŏng ñu brơi kơ kâo, laih anŭn kâo či apăh ih.” Tui anŭn, pô đah kơmơi anŭn ba 
glaĭ ană nge anŭn hăng čem rong gơ̆. 

10Tơdang čơđai anŭn prŏng laih, ñu ba glaĭ gơ̆ kơ ană pơtao Pharaoh kiăng kơ 
jing ană gơ̆. Ană pơtao anŭn pơanăn ană nge anŭn Môseh, kiăng laĭ, “Kâo hơmâo 
ba đĭ laih ñu mơ̆ng ia.” 

Môseh Đuaĭ Kơdŏp Pơ Anih Midyan 

11Hơmâo sa hrơi, tơdơi kơ Môseh prŏng laih, ñu nao pơ anih ƀing ană plei ñu pô 
dŏ laih anŭn lăng ƀing gơ̆ mă bruă tơnap tap. Ñu ƀuh sa čô Êjip taih sa čô Hêbrơ 
jing sa čô amăng ană plei ñu. 

12Ñu lăng jum dar ƀu ƀuh hlơi pô ôh laih anŭn ñu pơdjai hĭ pô Êjip anŭn hăng 
dơ̱r hĭ amăng čuah. 

13Amăng hrơi tŏ tui ñu rơbat hyu hăng ƀuh dua čô Hêbrơ hlak pơtaih. Ñu tơña 
kơ sa čô ngă soh tui anai, “Yua hơget ih pơtaih hăng tơdruă Hêbrơ ih lĕ?” 

14Pô anŭn laĭ glaĭ, “Hlơi brơi kơ ih jing khua hăng phat kơđi kơ ƀing gơmơi lĕ? 
Ih hlak pơmĭn či pơdjai hĭ kâo kar hăng ih hơmâo pơdjai hĭ laih sa čô Êjip anŭn 
hă?” Giŏng anŭn, Môseh huĭ laih anŭn pơmĭn, “Arăng thâo krăn yơh hơget tơlơi 
kâo hơmâo ngă laih anŭn.” 

15Tơdang Pharaoh hơmư̆ kơ tơlơi anŭn, ñu hơduah pơdjai Môseh yơh, samơ̆ 
Môseh đuaĭ kơdŏp hĭ mơ̆ng Pharaoh hăng nao pơ anih lŏn Midyan, jing anih ñu 
hlak dŏ be̱r jĕ ia dơmŭn. 

16Hlak anŭn, sa čô khua ngă yang ƀing Midyan hơmâo tơjuh čô ană đah kơmơi; 
ƀing gơñu rai kiăng sŏ ia hăng pơbă hơdôm boh čeh kiăng kơ tơpul triu ama 
gơñu mơñum. 

17Tơdang anŭn hơmâo ƀing wai triu pơkŏn rai hăng puh pơđuaĭ hĭ ƀing gơ̆, samơ̆ 
Môseh pơgang hăng djru ƀing gơ̆ laih anŭn tuăh brơi ia kơ tơpul triu ƀing gơ̆. 

18Tơdang ƀing đah kơmơi anai wơ̆t glaĭ kơ ama ñu Reuel, ama gơñu tơña, “Yua 
hơget ƀing gih wơ̆t glaĭ tañ đơi hrơi anai lĕ?” 

19Ƀing gơñu laĭ glaĭ tui anai, “Hơmâo sa čô mơnuih Êjip pơklaih hĭ ƀing gơmơi 
mơ̆ng ƀing wai triu; ñu ăt tuăh ia brơi kơ ƀing gơmơi kơ tơpul triu mơñum mơ̆n.” 

20Laih anŭn ama gơñu tơña tui anai, “Pơpă pô anŭn lĕ? Yua hơget ƀing gih đuaĭ 
lui hĭ gơ̆ lĕ? Jak iâu bĕ gơ̆ mŭt huă ƀơ̆ng.” 

21Môseh tŭ ư dŏ glaĭ hăng gơ̆ jing pô hơmâo brơi ană dra gơ̆ HʼZipôrah kơ Môseh 
dŏ. 

22HʼZipôrah tơkeng kơ sa čô ană đah rơkơi, laih anŭn Môseh pơanăn gơ̆ Gersôm 
yuakơ ñu laĭ, “Kâo jing sa čô tuai amăng sa boh anih lŏn tuai.” 

23Hơmâo sui thŭn mơ̆ng anŭn, pơtao Êjip djai hĭ. Tơdang anŭn ƀing Israel 
pơkrao kơ tơlơi ƀing gơñu jing hlŭn mơnă, laih anŭn tơlơi ƀing gơñu kwưh kơ 
tơlơi djru yuakơ tơlơi hlŭn mơnă anŭn đĭ truh pơ Ơi Adai yơh. 

24Ơi Adai hơmư̆ tơlơi pơkrao gơñu laih anŭn ƀu wơr hĭ ôh tơlơi pơgop Ñu hăng 
Abraham, Isa̱k laih anŭn hăng Yakôb. 

25Tui anŭn, Ơi Adai lăng trŭn ƀơi ƀing Israel hăng ƀlơ̆ng brơi kơ ƀing gơ̆ yơh. 

Tơbiă 3 

Môseh Hăng Pum Kơyâo Apui Ƀơ̆ng 

1Hlak anŭn, Môseh hlak wai tơpul hlô mơnơ̆ng kơ tơhmua ñu Yithrô, jing pô ngă 
yang kơ ƀing Midyan, laih anŭn ñu ba tơpul hlô mơnơ̆ng ataih amăng tơdron ha̱r 
truh pơ čư̆ Hôrêb, jing čư̆ Ơi Adai. 

2Pơ anŭn yơh ling jang Ơi Adai pơƀuh rai kơ ñu amăng jơlah apui mơ̆ng amăng 
lăm sa pum kơyâo. Môseh ƀuh wơ̆t tơdah pum kơyâo anŭn dŏ amăng apui, samơ̆ 
apui ƀu ƀơ̆ng hĭ ñu ôh. 

3Tui anŭn, Môseh pơmĭn, “Kâo či nao hăng lăng tơlơi phara anŭn yơh: Yua hơget 
kơyâo anai apui ƀu ƀơ̆ng hĭ ôh.” 

4Tơdang Yahweh ƀuh ñu rai kiăng lăng, Ơi Adai iâu ñu mơ̆ng pum kơyâo, “Ơ 
Môseh! Môseh!” Laih anŭn Môseh laĭ glaĭ, “Kâo yơh anai.” 

5Ơi Adai pơhiăp tui anai, “Anăm rai jĕ hloh dơ̆ng tah. Tŏh hĭ bĕ tơkhŏ sanđal ih, 
yuakơ ƀơi anih ih hlak dŏ dơ̆ng anŭn jing anih rơgoh hiam.” 

6Giŏng anŭn, Ñu laĭ dơ̆ng tui anai, “Kâo jing Ơi Adai kơ ơi adon ih, Ơi Adai kơ 
Abraham, Ơi Adai kơ Isa̱k laih anŭn Ơi Adai kơ Yakôb.” Ƀơi mông anai, Môseh 
pơdŏp hĭ ƀo ̆  ñu yơh, yuakơ ñu huĭ tơdah lăng nao pơ Ơi Adai. 

7Yahweh laĭ dơ̆ng, “Kâo hơmâo ƀuh laih tơlơi tơnap gleh ƀing ană plei Kâo 
amăng Êjip, Kâo hơmư̆ laih tơlơi ƀing gơñu kwưh rơkâo yuakơ pô khua wai hlŭn 
kơtư̆ juă gơñu, laih anŭn Kâo ƀlơ̆ng pơmĭn kơ tơlơi tơnap tap gơñu yơh. 

8Tui anŭn, Kâo hơmâo trŭn rai laih kiăng pơklaih hĭ ƀing gơñu mơ̆ng tơngan ƀing 
Êjip laih anŭn kiăng ba ƀing gơñu tơbiă mơ̆ng anih lŏn anŭn hăng mŭt nao 
amăng anih lŏn hiam laih anŭn kơmơ̆k, jing anih lŏn bă hăng ia tơsâo laih anŭn 
ia hơni; anih anŭn jing anih ƀing Kanaan, ƀing Hit, ƀing Amôr, ƀing Periz, ƀing 
Hiwi laih anŭn ƀing Yebus hlak dŏ yơh. 

9Ră anai tơlơi iâu kwưh ƀing Israel hơmâo truh pơ Kâo laih, laih anŭn Kâo 
hơmâo ƀuh laih hơdră ƀing Êjip kơtư̆ juă ƀing gơñu. 

10Tui anŭn, ră anai, nao bĕ, Kâo pơkiaŏ nao ih pơ Pharaoh kiăng kơ ba ƀing ană 
plei Kâo tơbiă hĭ mơ̆ng lŏn čar Êjip.” 

11Samơ̆ Môseh laĭ hăng Ơi Adai tui anai, “Hlơi kâo jing tơl kâo nao pơ Pharaoh 
kiăng kơ ba ƀing Israel tơbiă hĭ mơ̆ng lŏn čar Êjip lĕ?” 

12Laih anŭn Ơi Adai laĭ kơ ñu tui anai, “Kâo či dŏ hrŏm hăng ih. Laih anŭn anai 
yơh jing gru kơnăl kơ ih, Kâo yơh jing Pô pơkiaŏ nao ih: tơdang ih hơmâo ba 
tơbiă laih ƀing Israel mơ̆ng čar Êjip, ƀing gih či kơkuh pơpŭ kơ Kâo yơh ƀơi čư̆ 
anai.” 

13Môseh laĭ hăng Ơi Adai tui anai, “Tơdah kâo nao pơ ƀing Israel laih anŭn 
pơhiăp hăng ƀing gơñu, ‘Ơi Adai ƀing ơi adon gih hơmâo pơkiaŏ rai laih kâo pơ 
ƀing gih,’ laih anŭn ƀing gơñu tơña kơ kâo, ‘Hơget anăn Ñu lĕ?’ Tui anŭn, hơget 
tơlơi kâo či laĭ glaĭ kơ ƀing gơñu lĕ?” 

14Ơi Adai laĭ kơ Môseh tui anai, “Kâo jing Kâo Pô yơh. Anai yơh jing tơlơi ih či laĭ 
hăng ƀing Israel, ‘Kâo Pô hơmâo pơkiaŏ rai laih kâo pơ ƀing gih.’ ” 

15Ơi Adai ăt laĭ kơ Môseh dơ̆ng, “Laĭ bĕ hăng ƀing Israel tui anai, ‘Yahweh Ơi Adai 
ƀing ơi adon gih yơh, jing Ơi Adai kơ Abraham, Ơi Adai kơ Isa̱k laih anŭn Ơi Adai 
kơ Yakôb, hơmâo pơkiaŏ rai laih kâo pơ ƀing gih.’ Anŭn jing anăn Kâo hlŏng lar, 
ƀơi anăn anŭn yơh abih ƀing kơnung djuai pơanăp či djă̱ hơdơr. 

16“Nao pơƀut glaĭ bĕ ƀing kŏng tha Israel laih anŭn pơhiăp hăng ƀing gơñu tui 
anai, ‘Yahweh Ơi Adai kơ ƀing ơi adon gih Abraham, Isa̱k laih anŭn Yakôb yơh 
pơƀuh rai laih kơ kâo hăng laĭ tui anai: Kâo hơmâo wai lăng ƀing gih laih anŭn 
hơmâo ƀuh laih hơget tơlơi hơmâo truh laih kơ ƀing gih amăng lŏn čar Êjip. 

17Kâo hơmâo ƀuăn laih kiăng ba ƀing gih tơbiă mơ̆ng tơlơi tơnap tap gih anŭn 
amăng Êjip kiăng mŭt amăng anih lŏn ƀing Kanaan, ƀing Hit, ƀing Amôr, ƀing 
Periz, ƀing Hiwi laih anŭn ƀing Yebus, jing anih lŏn kơmơ̆k hiam bă hăng ia tơsâo 
laih anŭn ia hơni.’ 

18“Ƀing kŏng tha Israel či hơmư̆ ih yơh. Giŏng anŭn, ih laih anŭn ƀing kŏng tha 
anŭn či nao pơ pơtao ƀing Êjip hăng laĭ kơ ñu tui anai, ‘Yahweh Ơi Adai ƀing 
Hêbrơ hơmâo bưp ƀing gơmơi laih. Brơi bĕ kơ ƀing gơmơi tơbiă nao klâo hrơi 
amăng tơdron ha̱r kiăng kơ pơyơr hơdôm gơnam ngă yang kơ Yahweh Ơi Adai 
gơmơi.’ 

19Samơ̆ Kâo thâo pơtao Êjip ƀu či brơi ƀing gih tơbiă nao ôh tơl Kâo či pơgŏ̱ ñu 
ngă tui anŭn. 

20Tui anŭn, Kâo či yơr tơbiă tơngan Kâo laih anŭn taih ƀing Êjip hăng abih bang 
tơlơi kri̱p yi̱p Kâo či ngă tŏng krah ƀing gơñu. Tơdơi kơ anŭn, ñu či brơi ƀing gih 
tơbiă nao yơh. 

21“Kâo či ngă brơi kơ ƀing Êjip pơpŭ kơ ƀing ană plei anai, tui anŭn tơdang ƀing 
gih tơbiă đuaĭ, ƀing gih ƀu či tơbiă đuaĭ hăng tơngan đôč đač ôh. 

22Rĭm ƀing đah kơmơi či tơña kơ pô re̱ng gah ñu, jing ƀing Êjip, laih anŭn rĭm 
ƀing đah kơmơi hơdip amăng sang ƀing Êjip anŭn kơ sum ao laih anŭn kơ lu 
gơnam pơhrôp hăng amrăk laih anŭn mah yơh, jing hơdôm gơnam ƀing gih či 
băk ƀơi ƀing ană đah rơkơi đah kơmơi gih. Tui anŭn yơh, ƀing gih hơmâo sua 
mă laih mŭk dram ƀing Êjip.” 

Tơbiă 4 

Ơi Adai Brơi Kơ Môseh Khul Tơlơi Mơyang 

1Môseh laĭ glaĭ kơ Yahweh tui anai, “Hiư̆m pă tơdah ƀing gơñu ƀu đaŏ hăng ƀu 
hơmư̆ kơ kâo ôh laih anŭn ƀing gơñu laĭ tui anai lĕ, ‘Yahweh ƀu pơƀuh rai kơ ih 
ôh’?” 

2Giŏng anŭn, Yahweh laĭ kơ ñu tui anai, “Hơget ƀơi tơngan ih anŭn lĕ?” Ñu laĭ 
glaĭ, “Gai jra.” 

3Yahweh pơđar tui anai, “Glŏm hĭ gai anŭn pơ tơnah bĕ.” Môseh glŏm gai jra trŭn 
ƀơi lŏn laih anŭn gai anŭn jing hĭ sa drơi ala, laih anŭn Môseh đuaĭ kơdŏp. 

4Giŏng anŭn, Yahweh laĭ kơ ñu tui anai, “Yơr tơbiă bĕ tơngan ih hăng mă ƀơi aku 
ala anŭn.” Tui anŭn, Môseh yơr tơngan hăng mă djă̱ ƀơi aku ala anŭn, laih anŭn 
ala anŭn jing glaĭ hĭ gai jra ƀơi tơngan ñu yơh. 

5Yahweh laĭ, “Anai jing sa gru kơnăl ƀing gơñu či đaŏ kơ Yahweh Ơi Adai kơ ƀing 
ama gơñu Abraham, Isa̱k laih anŭn Yakôb hơmâo pơƀuh rai laih kơ ih yơh.” 

6Giŏng anŭn, Yahweh laĭ dơ̆ng tui anai, “Pioh bĕ tơngan ih amăng lăm ao ih.” Tui 
anŭn, Môseh pioh tơngan ñu amăng lăm ao ñu, laih anŭn tơdang ñu suă tơbiă, 
tơngan ñu jing hĭ ruă phŭng ko ̱̆  kar hăng ple̱r tơpŭng. 

7Yahweh pơđar kơ ñu tui anai, “Ră anai pioh glaĭ bĕ tơngan ih anŭn amăng lăm 
ao ih.” Tui anŭn, Môseh pioh glaĭ tơngan ñu amăng lăm ao ñu, laih anŭn tơdang 
ñu suă tơbiă, tơngan ñu hla̱o hĭ hrup hăng drơi jan ñu hơđăp yơh. 

8Giŏng anŭn, Yahweh laĭ dơ̆ng, “Tơdah ƀing gơñu ƀu đaŏ kơ ih ƀôdah ƀu kiăng 
lăng ƀơi tơlơi mơyang tal sa, sĭt ƀing gơñu či đaŏ ƀơi tơlơi mơyang tal dua yơh. 

9Samơ̆ tơdah ƀing gơñu ƀu đaŏ ôh ƀơi dua gru tơlơi mơyang anŭn ƀôdah ƀu 
hơmư̆ kơ ih ôh, tuăh mă bĕ ƀiă ia mơ̆ng krong Nil laih anŭn tuh trŭn ƀơi lŏn thu. 
Ia ih hơmâo mă laih mơ̆ng ia krong anŭn či jing hĭ drah ƀơi tơnah yơh.” 

10Môseh laĭ kơ Yahweh tui anai, “Ơ Yahweh, kâo jing sa čô mơnuih ƀu rơgơi 
pơhiăp ôh, mơ̆ng hlâo adih laih anŭn čơdơ̆ng mơ̆ng Ih hơmâo pơhiăp laih hăng 
ding kơna Ih anai ăt kŏn jing lơi. Kâo akaih amăng tơlơi pơhiăp laih anŭn pơhiăp 
tŏ.” 

11Yahweh pơhiăp hăng ñu tui anai, “Hlơi pô brơi kơ mơnuih amăng bah lĕ? Hlơi 
pô ngă brơi kơ ñu tơngĭl laih anŭn kơmlô lĕ? Hlơi pô brơi kơ ñu ƀuh ƀôdah bum 
mơta lĕ? Ƀu djơ̆ Kâo jing Yahweh ôh hă? 

12Ră anai nao bĕ; Kâo či djru ih pơhiăp laih anŭn či pơtô kơ ih hơget tơlơi či 
pơhiăp yơh.” 

13Samơ̆ Môseh laĭ, “Ơ Yahweh, rơkâo kơ Ih pơkiaŏ nao pô pơkŏn bĕ kiăng kơ ngă 
tơlơi anŭn.” 

14Tui anŭn, tơlơi hil Yahweh hĭr hăr pơkơdơ̆ng glaĭ hăng Môseh laih anŭn Ñu laĭ 
tui anai, “Bơ kơ ayŏng ih A̱rôn jing mơnuih Lêwi anŭn? Kâo thâo ñu dưi pơhiăp 
rơgơi. Ñu hlak ƀơi jơlan rai bưp ih laih, amăng pran jua ñu či mơak yơh tơdang 
ñu ƀuh ih. 

15Ih či laĭ kơ ñu laih anŭn pơtă kơ ñu hơget tơlơi či pơhiăp; Kâo či djru dua ƀing 
gih pơhiăp laih anŭn či pơtô ƀing gih hơget či laĭ yơh. 

16Ñu či pơhiăp hăng ƀing ană plei pơala kơ ih; ñu či jing kar hăng amăng bah kơ 
ih laih anŭn ih či jing kar hăng Ơi Adai kơ ñu yơh. 

17Samơ̆ mă bĕ gai jra anai ƀơi tơngan ih, tui anŭn ih dưi ngă hơdôm gru mơsêh 
mơyang hăng gai jra anŭn.” 

Môseh Wơ̆t Glaĭ Pơ Lŏn Čar Êjip 

18Giŏng anŭn, Môseh wơ̆t glaĭ pơ tơhmua ñu Yithrô laih anŭn rơkâo kơ gơ̆ tui 
anai, “Brơi kâo wơ̆t glaĭ bĕ kơ ƀing ană plei kâo amăng lŏn čar Êjip kiăng kơ ƀuh 
tơdah amăng ƀing gơñu ăt dŏ hơdip mơ̆n thâo.” Yithrô laĭ, “Nao bĕ, laih anŭn kâo 
kwưh kiăng tơlơi hiam klă nao hăng ih.” 

19Hlak anai Yahweh hơmâo pơhiăp hăng Môseh amăng anih Midyan, “Wơ̆t glaĭ 
pơ lŏn čar Êjip bĕ yuakơ abih bang ƀing kiăng pơdjai ih hơmâo djai hĭ abih laih.” 

20Tui anŭn, Môseh mă ba bơnai ñu wơ̆t hăng ƀing ană đah rơkơi ñu, brơi ƀing 
gơ̆ dŏ ƀơi rŏng sa drơi aseh laih anŭn wơ̆t glaĭ pơ lŏn čar Êjip. Laih anŭn ñu ăt 
djă̱ ba mơ̆n gai jra Ơi Adai ƀơi tơngan ñu. 

21Yahweh pơhiăp hăng Môseh tui anai, “Tơdang ih wơ̆t glaĭ pơ čar Êjip, ih khŏm 
pơrơđah bĕ abih bang khul tơlơi mơsêh mơyang ƀơi anăp Pharaoh, jing tơlơi 
Kâo hơmâo brơi laih kơ ih tơlơi mơyang kiăng kơ ngă. Samơ̆ Kâo či pơkhăng hĭ 
pran jua ñu tui anŭn ñu ƀu či brơi ƀing ană plei tơbiă nao ôh. 

22Giŏng anŭn, ih laĭ kơ Pharaoh tui anai, ‘Anai jing tơlơi Yahweh laĭ: Israel jing 
ană kơčoa đah rơkơi Kâo, 

23laih anŭn Kâo laĭ laih kơ ih, “Brơi kơ ană đah rơkơi Kâo anŭn tơbiă bĕ, hơnŭn 
kăh ñu dưi kơkuh pơpŭ kơ Kâo.” Samơ̆ ih hơngah ƀu brơi kơ ƀing gơñu tơbiă 
nao ôh; tui anŭn, Kâo či pơdjai hĭ ană kơčoa đah rơkơi ih yơh.’ ” 

24Ƀơi anih jưh ƀơi jơlan nao pơ čar Êjip, Yahweh bưp Môseh kiăng pơdjai hĭ ñu. 

25Samơ̆ HʼZipôrah mă sa boh pơtâo tơma khăt hĭ klĭ ană ñu hăng tĕk ƀơi tơkai 
Môseh hăng klĭ anŭn, ñu laĭ, “Ih jing sa čô đah rơkơi drah kơ kâo.” 

26Tui anŭn, Yahweh ƀu mă pơđuaĭ hĭ tơlơi hơdip Môseh ôh. Tơdang bơnai ñu laĭ, 
“Rơkơi drah” kiăng laĭ kơ tơlơi khăt klĭ yơh. 

27Yahweh pơhiăp hăng A̱rôn tui anai, “Nao bĕ pơ tơdron ha̱r hăng bưp Môseh.” 
Tui anŭn, ñu nao bưp Môseh ƀơi čư̆ Ơi Adai laih anŭn čum pơpŭ kơ ñu. 

28Giŏng anŭn, Môseh ruai kơ A̱rôn abih bang tơlơi Yahweh hơmâo pơkiaŏ laih 
ñu kiăng kơ laĭ pơthâo wơ̆t hăng abih bang hơdôm gru mơsêh mơyang Yahweh 
hơmâo pơđar laih ñu kiăng kơ ngă mơ̆n. 

29Môseh hăng A̱rôn iâu rai abih bang ƀing kŏng tha Israel, 

30laih anŭn A̱rôn ră ruai kơ ƀing gơñu abih bang tơlơi Yahweh hơmâo pơhiăp 
laih hăng Môseh. Ñu ăt ngă tơlơi mơsêh mơyang ƀơi anăp ƀing ană plei mơ̆n, 

31tui anŭn ƀing gơñu đaŏ yơh. Tơdang ƀing gơñu hơmư̆ Yahweh hơmâo pơmĭn 
ƀlơ̆ng kơ ƀing gơñu laih anŭn hơmâo ƀuh laih tơlơi tơnap tap gơñu, ƀing gơñu 
bon laih anŭn kơkuh pơpŭ yơh. 

Tơbiă 5 

Môseh Hăng A̱rôn Ƀơi Anăp Pơtao Lŏn Čar Êjip 

1Tơdơi ƀiă kơ anŭn, Môseh hăng A̱rôn nao pơ Pharaoh laih anŭn laĭ tui anai, 
“Anai yơh jing khul tơlơi Yahweh jing Ơi Adai ƀing Israel laĭ, ‘Brơi bĕ ƀing ană 
plei Kâo nao, tui anŭn ƀing gơñu či ngă sa tơlơi phet pơpŭ kơ Kâo amăng tơdron 
ha̱r.’ ” 

2Pharaoh laĭ glaĭ tui anai, “Hlơi Yahweh jing tơl kâo khŏm tui gưt kơ Ñu hăng 
brơi ƀing Israel tơbiă nao lĕ? Kâo ƀu thâo krăn Yahweh anai ôh, laih anŭn kâo 
kŏn či brơi kơ ƀing Israel tơbiă nao lơi.” 

3Giŏng anŭn, ƀing gơñu laĭ dơ̆ng, “Ơi Adai ƀing Hêbrơ hơmâo bưp ƀing gơmơi 
laih. Ră anai brơi bĕ kơ ƀing gơmơi tơbiă nao amăng klâo hrơi rơbat amăng 
tơdron ha̱r kiăng pơyơr hơdôm gơnam ngă yang kơ Yahweh Ơi Adai gơmơi, 
huĭdah Ñu či taih hĭ ƀing gơmơi hăng khul tơlơi ruă kli̱n ƀôdah hăng khul đao 
gưm yơh.” 

4Samơ̆ pơtao Pharaoh laĭ tui anai, “Ơ Môseh laih anŭn A̱rôn hơi, yua hơget ƀing 
gih hlak ba pơđuaĭ hĭ ƀing mơnuih anai mơ̆ng tơlơi mă bruă gơñu lĕ? Wơ̆t glaĭ 
kơ bruă gih bĕ!” 

5Giŏng anŭn, Pharaoh laĭ dơ̆ng, “Lăng bĕ, ƀing mơnuih anai amăng anih lŏn anai 
jing lu biă mă, laih anŭn ƀing gih hlak pơgăn hĭ ƀing gơñu amăng tơlơi mă bruă.” 

6Ƀơi hrơi anŭn mơtam Pharaoh pơđar ƀing khua jao bruă laih anŭn ƀing khua 
ep lăng ƀing ană plei Israel tui anai, 

7“Ƀing gih anăm pha brơi kơ ƀing gơñu adrăng dơ̆ng tah kơ tơlơi pơkra ƀrĭk; 
brơi bĕ ƀing gơñu nao pơƀut mă adrăng kơ gơñu pô. 

8Samơ̆ brơi bĕ kơ ƀing gơñu pơkra pơmơdưm hăng mrô ƀrĭk hlâo kơ anŭn; 
anăm pơtrŭn hĭ mrô ƀrĭk ôh. Ƀing gơñu jing ƀing alah; anŭn yơh yua hơget ƀing 
gơñu rơkâo tơña tui anai, ‘Brơi bĕ ƀing gơmơi tơbiă nao kiăng pơyơr gơnam ngă 
yang kơ Ơi Adai gơmơi.’ 

9Brơi bĕ bruă tơnap hloh dơ̆ng kơ ƀing gơñu, tui anŭn ƀing gơñu či kơñăm kơ 
mă bruă laih anŭn ƀu pơmĭn kơ khul tơlơi ƀlŏr dơ̆ng tah.” 

10Giŏng anŭn, ƀing khua jao bruă laih anŭn ƀing khua ep lăng nao laĭ kơ ƀing 
Israel tui anai, “Anai yơh jing khul tơlơi Pharaoh laĭ, ‘Kâo ƀu či brơi kơ ƀing gih 
adrăng dơ̆ng tah. 

11Nao hăng duñ mă bĕ kơ gih pô adrăng pơpă ƀing gih dưi pơƀut mă, samơ̆ bruă 
mă gih ƀu či pơtrŭn hĭ ôh.’ ” 

12Tui anŭn, ƀing Israel čơlah hyu djŏp amăng lŏn čar Êjip kiăng kơ hơduah 
adrăng. 

13Ƀing khua jao bruă kơtư̆ juă ƀing gơñu hăng laĭ tui anai, “Pơgiŏng hĭ bĕ khul 
bruă hơmâo jao laih kơ ƀing gih rĭm hrơi kar hăng hlak ƀing gih hơmâo adrăng.” 

14Ƀing khua jao bruă taih ƀing khua ep lăng jing ƀing Israel laih anŭn tơña, “Yua 
hơget ƀing gih ƀu hơmâo djŏp ôh mrô pơkă khul ƀrĭk kơ tơ̆m brơi ƀôdah hrơi 
anai hrup hăng hlâo adih lĕ?” 

15Giŏng anŭn, ƀing khua ep lăng Israel nao brŏk hăng pơtao Pharaoh tui anai, 
“Yua hơget ih ngă kơ ƀing ding kơna ih hrup hăng anai lĕ? 

16Arăng ƀu brơi adrăng kơ ƀing gơmơi ôh, samơ̆ laĭ kơ ƀing gơmơi, ‘Pơkra khul 
ƀrĭk bĕ!’ Arăng taih ama̱ng ƀing ding kơna ih anai, samơ̆ tơlơi soh anai jing kơ 
ƀing ană plei ih yơh.” 

17Pharaoh laĭ glaĭ tui anai, “Ƀing alah, anŭn jing ƀing gih yơh, Ơ ƀing alah! Yuakơ 
anŭn yơh ƀing gih juăt rơkâo, ‘Brơi bĕ kơ ƀing gơmơi nao hăng pơyơr gơnam 
ngă yang kơ Yahweh.’ 

18Ră anai, wơ̆t glaĭ kơ bruă bĕ. Arăng ƀu či brơi kơ ƀing gih adrăng dơ̆ng tah, 
samơ̆ ƀing gih khŏm pơtơbiă rai brơi djŏp mrô arăng hơmâo pơkă laih.” 

19Ƀing khua ep lăng Israel thâo krăn ƀing gơñu tơnap tap yơh tơdang pơtao laĭ 
kơ ƀing gơñu tui anai, “Ƀing gih anăm pơtrŭn hĭ ôh mrô khul ƀrĭk hơmâo pơkă 
laih kơ rĭm hrơi.” 

20Tơdang ƀing gơñu tơbiă đuaĭ hĭ mơ̆ng Pharaoh, ƀing gơñu ƀuh Môseh hăng 
A̱rôn dŏ čơkă ƀing gơñu, 

21laih anŭn ƀing gơñu laĭ tui anai, “Rơkâo kơ Yahweh lăng ƀơi ƀing gih hăng phat 
kơđi ƀing gih! Ƀing gih hơmâo ngă kơ pơtao laih anŭn ƀing khua moa ñu 
pơrơmut kơ ƀing gơmơi. Ƀing gih hơmâo pioh sa ƀĕ đao ƀơi tơngan gơñu kiăng 
kơ pơdjai hĭ ƀing gơmơi.” 

Môseh Brŏk Hăng Ơi Adai 

22Môseh wơ̆t nao kơ Yahweh laih anŭn laĭ tui anai, “Ơ Yahweh, yua hơget Ih ba 
rai tơlơi truh tơnap ƀơi ƀing mơnuih anai lĕ? Anai jing tơhơnal tơlơi Ih pơkiaŏ 
rai kâo hă? 

23Rĭm wơ̆t kâo nao pơ Pharaoh pơhiăp amăng anăn Ih, ñu ba rai khul tơlơi gleh 
tơnap ƀơi ƀing mơnuih anai laih anŭn Ih ƀu pơklaih hĭ ƀing ană plei Ih ôh.” 

Tơbiă 6 

1Giŏng anŭn, Yahweh pơhiăp hăng Môseh tui anai, “Ră anai ih či ƀuh tơlơi Kâo či 
ngă kơ Pharaoh: Yuakơ hơpăl tơngan kơtang Kâo yơh ñu či brơi kơ ƀing gơ̆ tơbiă 
nao; yuakơ hơpăl tơngan kơtang Kâo yơh ñu či puh ƀing gơ̆ tơbiă đuaĭ hĭ mơ̆ng 
lŏn čar ñu.” 

2Ơi Adai ăt laĭ kơ Môseh tui anai mơ̆n, “Kâo yơh jing Yahweh. 

3Kâo pơƀuh rai kơ Abraham, kơ Isa̱k laih anŭn kơ Yakôb jing Ơi Adai Dưi Kơtang, 
samơ̆ Kâo ƀu pơrơđah anăn Kâo Yahweh kơ ƀing gơñu ôh. 

4Kâo ăt pơkơjăp tơlơi pơgop Kâo hăng ƀing gơñu kiăng brơi kơ ƀing gơñu anih 
lŏn Kanaan, jing anih ƀing gơñu hơdip kar hăng ƀing tuai. 

5Hloh kơ anŭn dơ̆ng, Kâo hơmâo hơmư̆ laih tơlơi ƀing Israel pơkrao, jing tơlơi 
ƀing Êjip hlak pơjing hĭ ƀing gơñu jing hlŭn mơnă laih anŭn Kâo hơmâo hơdơr 
glaĭ laih tơlơi pơgop Kâo. 

6“Yuakơ anŭn yơh, laĭ bĕ kơ ƀing Israel tui anai, ‘Kâo yơh jing Yahweh, Kâo či ba 
ƀing gih tơbiă đuaĭ mơ̆ng gah yŭ oč ƀing Êjip. Kâo či pơrơngai hĭ ƀing gih mơ̆ng 
tơlơi jing hlŭn kơ ƀing gơñu, laih anŭn Kâo či song mă ƀing gih hăng sa hơpăl 
tơngan yơr tơbiă laih anŭn hăng khul bruă phat kơđi kơtang mơyang. 

7Kâo či tŭ mă ƀing gih kar hăng ană plei Kâo pô, laih anŭn Kâo či jing Ơi Adai gih 
yơh. Giŏng anŭn, ƀing gih či thâo krăn Kâo yơh jing Yahweh Ơi Adai gih, jing Pô 
ba ƀing gih tơbiă mơ̆ng gah yŭ oč ƀing Êjip. 

8Laih anŭn Kâo či ba ƀing gih nao amăng anih lŏn Kâo hơmâo ƀuăn rơ̆ng hăng 
yơr đĭ tơngan laih kiăng brơi kơ Abraham, kơ Isa̱k laih anŭn kơ Yakôb. Kâo či 
brơi anih lŏn anŭn kơ ƀing gih kar hăng sa mŭk dram yơh. Kâo yơh jing Yahweh.’ 
” 

9Môseh ruai glaĭ tơlơi anŭn kơ ƀing Israel, samơ̆ ƀing gơñu ƀu kiăng hơmư̆ gơ̆ 
ôh yuakơ tơlơi hơtah hơtai gơñu laih anŭn tơlơi tơnap tap gơñu hơmâo. 



124 

 

 
© 2013 Jơrai Bible Association. 

  
 

 

10Giŏng anŭn, Yahweh pơhiăp hăng Môseh tui anai, 

11“Nao laĭ bĕ kơ Pharaoh pơtao Êjip, brơi bĕ kơ ƀing Israel tơbiă đuaĭ hĭ mơ̆ng 
lŏn čar ñu.” 

12Samơ̆ Môseh laĭ hăng Yahweh tui anai, “Tơdah ƀing Israel ƀu či hơmư̆ tui kâo 
ôh, hiư̆m Pharaoh či hơmư̆ kơ kâo lĕ yuakơ kâo jing sa čô ƀu thâo pơhiăp ôh?” 

13Yahweh pơhiăp hăng Môseh laih anŭn A̱rôn tui anai, “Laĭ bĕ kơ ƀing Israel laih 
anŭn kơ Pharaoh pơtao Êjip tui anai, Kâo hơmâo pơđar laih ƀing gih kiăng ba 
ƀing Israel tơbiă mơ̆ng lŏn čar Êjip.” 

Sang Anŏ Môseh Laih Anŭn A̱rôn 

14Anai jing hơdôm akŏ mơnuih amăng sang anŏ gơñu: Ƀing ană đah rơkơi 
Reuben, ană kơčoa đah rơkơi Israel: Hanôk, Pallu, Hezrôn laih anŭn Karmi. Anŭn 
yơh jing ƀing kơnung djuai Reuben. 

15Ƀing ană đah rơkơi Simeôn: Yemuel, Yamin, Ôhad, Yakhin, Zôhar laih anŭn 
Saul jing ană mơ̆ng sa čô đah kơmơi Kanaan. Anŭn yơh jing ƀing kơnung djuai 
Simeôn. 

16Anai jing khul anăn ƀing ană đah rơkơi Lêwi tui hluai tơlơi ƀing gơñu čih pioh: 
Gersôn, Kehat laih anŭn Merari. Lêwi hơdip truh kơ sa-rơtuh klâopluh thŭn. 

17Ƀing ană đah rơkơi Gersôn, tui hluai hăng kơnung djuai: Ƀing Libni laih anŭn 
Simei. 

18Ƀing ană đah rơkơi Kehat: Ƀing Amram, Izhar, Hebrôn laih anŭn Uzziêl. Kehat 
hơdip truh sa-rơtuh klâopluh-klâo thŭn. 

19Ƀing ană đah rơkơi Merari jing Mahli hăng Musi. Anŭn yơh jing ƀing kơnung 
djuai Lêwi tui hluai hăng tơlơi gơñu hơmâo čih pioh laih. 

20Amram dŏ kơ adơi ama ñu HʼYôkebed jing pô hơmâo rai kơ ñu A̱rôn hăng 
Môseh. Amram hơdip truh kơ sa-rơtuh klâopluh-tơjuh thŭn. 

21Ƀing ană đah rơkơi Izhar: Kôrah, Nepheg laih anŭn Zikri. 

22Ƀing ană đah rơkơi Uzziêl: Misael, Elzaphan laih anŭn Sitri. 

23A ̱rôn dŏ kơ HʼÊliseba ană đah kơmơi Amminadab jing adơi đah kơmơi Nahsôn, 
laih anŭn gơ̆ hơmâo rai ană kơ A̱rôn jing Nadab laih anŭn Abihu, Eleazar laih 
anŭn Ithamar. 

24Ƀing ană đah rơkơi Kôrah: Assir, Elkanah laih anŭn Abiasap. Anŭn yơh jing 
ƀing kơnung djuai Kôrah. 

25Eleazar, ană A̱rôn dŏ kơ sa čô amăng ƀing ană đah kơmơi Phutiel, laih anŭn gơ̆ 
hơmâo rai kơ ñu Phinehas. Anŭn yơh jing ƀing djă̱ akŏ amăng sang anŏ Lêwi, tui 
hluai rĭm kơnung djuai. 

26Ăt kơ ƀing A̱rôn laih anŭn Môseh anai yơh Yahweh hơmâo laĭ laih tui anai, “Ba 
tơbiă bĕ ƀing Israel mơ̆ng lŏn čar Êjip tui hăng kơnung djuai gơñu.” 

27Ƀing gơñu yơh jing ƀing hơmâo pơhiăp hăng Pharaoh, pơtao ƀing Êjip, kơ tơlơi 
kiăng ba tơbiă ƀing Israel mơ̆ng lŏn čar Êjip. Ƀing gơñu anŭn jing Môseh laih 
anŭn A̱rôn yơh. 

Tơlơi Yahweh Pơđar Kơ Môseh Laih Anŭn A̱rôn 

28Hlak anŭn Yahweh pơhiăp hăng Môseh amăng lŏn čar Êjip tui anai, 

29“Kâo yơh jing Yahweh. Ră ruai bĕ kơ Pharaoh, pơtao ƀing Êjip, abih bang tơlơi 
Kâo ruai kơ ih.” 

30Samơ̆ Môseh laĭ kơ Yahweh tui anai, “Yuakơ kâo ƀu thâo pơhiăp ôh, hiư̆m 
Pharaoh thâo hơmư̆ kơ kâo lĕ?” 

Tơbiă 7 

1Giŏng anŭn, Yahweh laĭ kơ Môseh tui anai, “Lăng bĕ, Kâo hơmâo pơjing brơi 
laih kơ ih kar hăng Ơi Adai kơ Pharaoh, laih anŭn ayŏng ih A̱rôn či jing pô pơala 
kơ ih. 

2Ih či khŏm pơhiăp bĕ rĭm tơlơi Kâo pơđar kơ ih, laih anŭn ayŏng ih A̱rôn či laĭ 
kơ Pharaoh kiăng brơi kơ ƀing Israel tơbiă đuaĭ hĭ mơ̆ng lŏn čar ñu. 

3Samơ̆ Kâo či pơkhăng hĭ pran jua Pharaoh wơ̆t tơdah Kâo či ngă lu tơlơi mơsêh 
mơyang amăng čar Êjip, 

4ñu ƀu či hơmư̆ ih ôh. Giŏng anŭn, Kâo či yơr tơngan Kâo ƀơi lŏn čar Êjip laih 
anŭn hăng tơlơi phak pơkra kơtang mơyang yơh, Kâo či ba tơbiă hĭ ƀing kơnung 
djuai Kâo, jing ƀing ană plei Israel Kâo anŭn. 

5Tui anŭn, ƀing Êjip či thâo krăn Kâo yơh jing Yahweh tơdang Kâo yơr tơbiă 
tơngan Kâo pơkơdơ̆ng glaĭ hăng ƀing gơñu laih anŭn ba ƀing Israel tơbiă đuaĭ hĭ 
mơ̆ng anih anŭn.” 

6Môseh laih anŭn A̱rôn ngă tui hăng tơlơi Yahweh hơmâo pơđar laih kơ ƀing 
gơñu. 

7Hlak anŭn, Môseh hơmâo sapănpluh thŭn laih anŭn A̱rôn hơmâo sapănpluh-
klâo thŭn tơdang ƀing gơñu pơhiăp hăng pơtao Pharaoh. 

Gai Jra A̱rôn 

8Yahweh pơtă kơ Môseh hăng A̱rôn tui anai, 

9“Tơdah Pharaoh laĭ kơ ƀing gih, ‘Ngă bĕ sa tơlơi mơyang,’ tui anŭn laĭ bĕ kơ 
A̱rôn, ‘Mă bĕ gai jra ih hăng glŏm trŭn ƀơi anăp Pharaoh,’ laih anŭn gai anŭn jing 
hĭ ala yơh.” 

10Tui anŭn, Môseh hăng A̱rôn nao bưp pơtao Pharaoh laih anŭn ngă tui hăng 
tơlơi Yahweh hơmâo pơđar laih. A̱rôn glŏm trŭn gai jra ñu ƀơi anăp Pharaoh 
hăng ƀing khua moa ñu, laih anŭn gai anŭn jing hĭ sa drơi ala. 

11Giŏng anŭn, Pharaoh iâu rai ƀing rơgơi laih anŭn pơjâo, wơ̆t hăng ƀing pơsêh 
Êjip ăt ngă hrup anŭn mơ̆n amăng bruă hơgŏm gơñu tui anai: 

12Rĭm čô glŏm trŭn gai jra ñu laih anŭn jing hĭ ala. Samơ̆ gai jra A̱rôn lun ƀơ̆ng hĭ 
abih gai jra gơñu. 

13Samơ̆ pran jua Pharaoh jing hĭ khăng laih anŭn ƀu kiăng hơmư̆ kơ ƀing gơ̆ ôh 
kar hăng Yahweh hơmâo laĭ laih. 

Khul Tơlơi Răm Rai Pơrai Lŏn Čar Êjip 
Drah 

14Giŏng anŭn, Yahweh laĭ kơ Môseh tui anai, “Pran jua Pharaoh ƀu tơdu ôh; ñu 
hơngah ƀu brơi kơ ƀing Israel tơbiă ôh. 

15Nao bĕ pơ Pharaoh amăng mơguah tơdang ñu tơbiă nao pơ krong Nil. Dŏ 
tơguan bĕ ƀơi ha̱ng ia krong Nil kiăng kơ bưp ñu, laih anŭn djă̱ bĕ ƀơi tơngan ih 
gai jra hơmâo jing hĭ ala hlâo anŭn. 

16Giŏng anŭn, laĭ bĕ kơ ñu tui anai, ‘Yahweh jing Ơi Adai ƀing Hêbrơ, hơmâo 
pơkiaŏ rai kâo kiăng laĭ pơthâo kơ ih tui anai: Brơi bĕ ƀing ană plei Kâo tơbiă 
nao, tui anŭn ƀing gơñu či kơkuh pơpŭ kơ Kâo amăng tơdron ha̱r yơh. Samơ̆ truh 
kơ tă anai ih ƀu hơmư̆ ôh. 

17Anai jing tơlơi Yahweh laĭ: Hăng tơlơi anai yơh ih či thâo krăn Kâo jing 
Yahweh: Hăng gai jra ƀơi tơngan kâo anai, kâo či taih ƀơi ia Nil anai, laih anŭn ia 
anai či jing hĭ drah yơh. 

18Akan amăng ia či djai, laih anŭn ia krong anai či ƀâo brŭ; ƀing Êjip ƀu či thâo 
mơñum ia anai ôh.’ ” 

19Yahweh pơhiăp hăng Môseh dơ̆ng tui anai, “Laĭ bĕ kơ A̱rôn tui anai: Mă bĕ gai 
jra ih hăng yơr tơngan ih ƀơi ia Êjip, tui anŭn hơnŏh ia anet prŏng, dơnao ia laih 
anŭn abih bang anih hơmâo ia či jing hĭ drah yơh. Drah anai či pơbă amăng djŏp 
lŏn čar Êjip, wơ̆t amăng kơthŭng kơyâo laih anŭn čeh pơtâo mơ̆n.” 

20Môseh laih anŭn A̱rôn ngă tui hăng tơlơi Yahweh hơmâo pơđar laih. Ñu yơr đĭ 
gai jra ƀơi anăp Pharaoh laih anŭn ƀơi anăp ƀing khua moa ñu, hăng taih ƀơi ia 
Nil anŭn, tui anŭn abih bang ia jing hĭ drah yơh. 

21Khul akan amăng krong Nil djai hĭ, laih anŭn ia krong anŭn ƀâo sat biă mă; tui 
anŭn ƀing Êjip ƀu thâo mơñum mơ̆ng ia anŭn ôh. Drah hơmâo ƀơi djŏp anih 
amăng lŏn čar Êjip. 

22Samơ̆ ƀing pơsêh Êjip ngă hrup hăng anŭn mơ̆n amăng tơlơi hơgŏm gơñu laih 
anŭn pran jua Pharaoh jing hĭ khăng; ñu ƀu či hơmư̆ kơ Môseh laih anŭn A̱rôn 
ôh, kar hăng Yahweh hơmâo pơhiăp laih. 



127 

 

 
© 2013 Jơrai Bible Association. 

  
 

 

23Kơđai glaĭ, ñu wơ̆t glaĭ pơ sang pơtao ñu laih anŭn ƀu kiăng pơmĭn kơ tơlơi 
anŭn ôh. 

24Laih anŭn abih bang ƀing Êjip klơi ia kơtuai ha̱ng ia Nil kiăng mơñum ia, yuakơ 
gơñu ƀu thâo mơñum ia mơ̆ng krong Nil ôh. 

25Hơmâo tơjuh hrơi rơgao hĭ laih tơdơi kơ Yahweh taih laih ƀơi krong Nil. 

Tơbiă 8 

Khul Ajĭk 

1Giŏng anŭn, Yahweh laĭ kơ Môseh tui anai, “Nao laĭ bĕ kơ pơtao Pharaoh tui 
anai, ‘Anai yơh jing tơlơi Yahweh laĭ: Brơi bĕ ƀing ană plei Kâo tơbiă, tui anŭn 
ƀing gơñu či nao kơkuh pơpŭ kơ Kâo yơh. 

2Tơdah ih hơngah ƀu brơi kơ ƀing gơñu tơbiă nao ôh, Kâo či pơrai hĭ lŏn čar ih 
hăng khul ajĭk yơh. 

3Krong Nil či bă hăng ajĭk. Ƀing gơñu či kơplŏng nao pơ sang pơtao ih, amăng 
anih ih pĭt laih anŭn ƀơi sưng ih mơ̆n, amăng anih sang ƀing khua moa ih laih 
anŭn amăng sang ană plei ih wơ̆t hăng amăng hơdôm anih ŏm, gŏ hơtŭk tơnă ih 
mơ̆n. 

4Khul ajĭk či kơplŏng nao ƀơi ih laih anŭn ƀơi ană plei ih wơ̆t hăng ƀơi abih bang 
ƀing khua moa ih mơ̆n.’ ” 

5Giŏng anŭn, Yahweh pơtă kơ Môseh tui anai, “Laĭ kơ A̱rôn bĕ, ‘Yơr tơbiă bĕ 
tơngan ih hăng gai jra ih ƀơi abih hơnŏh ia laih anŭn ƀơi dơnao ia, tui anŭn yơh 
ngă brơi kơ ajĭk đĭ rai amăng lŏn čar Êjip.’ ” 

6Tui anŭn, A̱rôn yơr tơbiă tơngan ñu gah ngŏ kơ abih ia lŏn čar Êjip laih anŭn 
khul ajĭk đĭ rai bă anih lŏn anai mơtam. 

7Samơ̆ ƀing pơsêh ăt ngă hrup hăng anŭn mơ̆n mơ̆ng khul bruă hơgŏm gơñu; 
ƀing gơñu ăt ngă brơi kơ khul ajĭk đĭ rai amăng anih lŏn Êjip mơ̆n. 

8Pơtao Pharaoh iâu rai Môseh laih anŭn A̱rôn hăng laĭ tui anai, “Iâu laĭ bĕ kơ 
Yahweh kiăng kơ mă pơđuaĭ hĭ abih khul ajĭk anai mơ̆ng kâo laih anŭn mơ̆ng 
ƀing ană plei kâo, tui anŭn kâo či brơi ană plei gih tơbiă nao pơyơr gơnam ngă 
yang kơ Yahweh yơh.” 

9Môseh laĭ kơ Pharaoh tui anai, “Kâo pơyom kơ ih yơh kiăng pơkơčah mông kơ 
kâo dưi iâu laĭ brơi kơ ih, kơ ƀing khua moa ih laih anŭn kơ ƀing ană plei ih, tui 
anŭn ih laih anŭn ƀing sang anŏ ih či rơngai yơh mơ̆ng khul ajĭk anai, ajĭk kơnơ̆ng 
dŏ glaĭ amăng krong Nil đôč.” 

10Pharaoh laĭ glaĭ, “Amăng hrơi pơgi bĕ.” Môseh laĭ glaĭ kơ ñu tui anai, “Tơlơi 
anŭn či jing kar hăng tơlơi ih rơkâo yơh, tui anŭn ih či thâo krăn ƀu hơmâo hlơi 
pô ôh hrup hăng Yahweh Ơi Adai gơmơi. 

11Khul ajĭk či đuaĭ hĭ mơ̆ng ih laih anŭn khul sang ih, mơ̆ng ƀing khua moa ih laih 
anŭn ană plei ih; gơñu či dŏ glaĭ kơnơ̆ng amăng krong Nil đôč yơh.” 

12Tơdơi kơ Môseh hăng A̱rôn đuaĭ mơ̆ng Pharaoh, Môseh kwưh kơ Yahweh 
kiăng kơ puh pơđuaĭ hĭ khul ajĭk anŭn, jing tơlơi Ñu hơmâo ba rai laih ƀơi 
Pharaoh. 

13Laih anŭn Yahweh ngă tui tơlơi Môseh rơkâo. Khul ajĭk djai amăng khul sang, 
amăng khul war đang laih anŭn amăng khul đang hơma. 

14Arăng pơƀut glaĭ khul ajĭk djai anŭn jing lu ƀu̱r laih anŭn anih lŏn anŭn ƀâo 
brŭ biă mă yơh. 

15Samơ̆ tơdang pơtao Pharaoh ƀuh ñu rơngai laih, ñu pơkhăng hĭ pran jua ñu 
hăng ƀu kiăng hơmư̆ ôh kơ tơlơi Môseh laih anŭn A̱rôn kar hăng Yahweh hơmâo 
laĭ laih. 

Khul Mơrui 

16Giŏng anŭn, Yahweh pơhiăp hăng Môseh tui anai, “Laĭ kơ A̱rôn bĕ, ‘Yơr đĭ bĕ 
gai jra ih laih anŭn taih ƀơi lŏn,’ tui anŭn amăng djŏp anih lŏn Êjip ƀruih lŏn či 
jing hĭ khul mơrui yơh.” 

17Tui anŭn, tơdang A̱rôn yơr tơbiă tơngan ñu hăng taih trŭn ƀơi lŏn, khul mơrui 
rai ƀơi ƀing mơnuih laih anŭn ƀơi tơpul hlô mơnơ̆ng yơh. Abih bang ƀruih djŏp 
anih amăng anih lŏn Êjip jing hĭ mơrui. 

18Samơ̆ tơdang ƀing pơsêh gir pơsêh rai khul mơrui mơ̆ng bruă hơgŏm gơñu, 
ƀing gơñu ƀu dưi ngă tui ôh. Laih anŭn khul mơrui dŏ ƀơi ƀing mơnuih laih anŭn 
ƀơi tơpul hlô mơnơ̆ng yơh. 

19Ƀing pơsêh laĭ kơ pơtao Pharaoh tui anai, “Anai jing čơđe̱ng tơngan Ơi Adai 
yơh.” Samơ̆ pran jua Pharaoh khăng hĭ laih anŭn ñu ƀu kiăng hơmư̆ ôh, kar hăng 
Yahweh hơmâo laĭ laih. 

Khul Roai 

20Giŏng anŭn, Yahweh laĭ kơ Môseh tui anai, “Tơgŭ mơ̆ng mơguah bĕ laih anŭn 
nao ƀơi anăp Pharaoh tơdang ñu nao pơ ia krong hăng laĭ kơ ñu tui anai, ‘Anai 
yơh jing khul tơlơi Yahweh laĭ: Brơi bĕ ƀing ană plei Kâo tơbiă nao, tui anŭn ƀing 
gơñu dưi nao kơkuh pơpŭ kơ Kâo yơh. 

21Tơdah ih ƀu brơi kơ ƀing ană plei Kâo tơbiă nao ôh, Kâo či mơit rai khul roai 
yơh ƀơi ih laih anŭn ƀơi ƀing khua moa ih, ƀơi ƀing ană plei ih laih anŭn amăng 
khul sang ih. Khul sang ƀing Êjip či bă hăng khul roai, laih anŭn ăt wơ̆t hăng ƀơi 
anih lŏn čar Êjip či hơmâo le̱ng kơ khul roai yơh. 

22Samơ̆ amăng hrơi anŭn Kâo či ngă tơlơi phara hăng anih lŏn Gôsen, jing anih 
ƀing ană plei Kâo dŏ hơdip; ƀu hơmâo khul roai ôh pơ anih anŭn, tui anŭn ih či 
thâo krăn Kâo yơh jing Yahweh amăng anih lŏn anai. 

23Kâo či pơkăh pơpha tŏng krah ƀing ană plei Kâo hăng ƀing ană plei ih. Gru 
mơyang anai či truh amăng hrơi pơgi yơh.’ ” 

24Laih anŭn Yahweh ngă tơlơi anŭn. Khul roai tŭn rai lu amăng khul sang ƀing 
khua moa pơtao Pharaoh laih anŭn amăng djŏp anih lŏn Êjip răm rai yuakơ khul 
roai yơh. 

25Giŏng anŭn, Pharaoh iâu rai Môseh laih anŭn A̱rôn hăng laĭ tui anai, “Nao bĕ, 
pơyơr bĕ gơnam ngă yang kơ Ơi Adai amăng anih lŏn anai.” 

26Samơ̆ Môseh laĭ glaĭ tui anai, “Ƀu djơ̆ tui anŭn ôh. Gơnam pơyơr ƀing gơmơi 
pơyơr đĭ kơ Yahweh Ơi Adai gơmơi či jing hĭ tơlơi hơƀak drak kơ ƀing Êjip yơh. 
Laih anŭn tơdah ƀing gơmơi pơyơr đĭ gơnam ngă yang jing hơƀak drak ƀơi anăp 
gơñu, tui anŭn ƀing gơñu či glŏm boh pơtâo ƀơi ƀing gơmơi tơl djai yơh. 

27Ƀing gơmơi khŏm rơbat amăng klâo hrơi amăng tơdron ha̱r yơh kiăng kơ 
pơyơr hơdôm gơnam ngă yang kơ Yahweh Ơi Adai gơmơi kar hăng Ñu pơđar 
laih kơ ƀing gơmơi.” 

28Pharaoh laĭ glaĭ tui anai, “Kâo či brơi ƀing gih nao pơyơr gơnam ngă yang kơ 
Yahweh Ơi Adai gih amăng tơdron ha̱r, samơ̆ ƀing gih anăm nao ataih đơi ôh. Bơ 
kơ ră anai, iâu laĭ kơ kâo bĕ.” 

29Môseh laĭ glaĭ tui anai, “Tơdơi kơ kâo đuaĭ hĭ mơ̆ng ih laih, kâo či iâu laĭ kơ 
Yahweh, tui anŭn amăng hrơi pơgi khul roai či đuaĭ hĭ mơ̆ng Pharaoh, mơ̆ng ƀing 
khua moa laih anŭn mơ̆ng ƀing ană plei ih yơh. Kơnơ̆ng pơsĭt bĕ, ih anăm pleč 
ƀlŏr dơ̆ng tah laih anŭn anăm khă ƀu brơi dơ̆ng ôh kơ tơlơi ƀing mơnuih anai 
tơbiă nao pơyơr gơnam ngă yang kơ Yahweh.” 

30Giŏng anŭn, Môseh đuaĭ hĭ mơ̆ng pơtao Pharaoh hăng iâu laĭ kơ Yahweh, 

31laih anŭn Yahweh ngă tui tơlơi Môseh rơkâo tui anai: Khul roai đuaĭ hĭ mơ̆ng 
Pharaoh, ƀing khua moa ñu laih anŭn mơ̆ng ƀing ană plei ñu; ƀu hơmâo sa drơi 
roai dŏ glaĭ ôh. 

32Samơ̆ amăng tal anai mơ̆n, Pharaoh pơkhăng hĭ pran jua ñu laih anŭn ƀu brơi 
kơ ƀing ană plei Israel tơbiă nao ôh. 

Tơbiă 9 

Tơlơi Khe̱ng Ƀơi Tơpul Hlô Mơnơ̆ng 

1Giŏng anŭn, Yahweh pơhiăp hăng Môseh tui anai, “Nao bĕ pơ Pharaoh hăng laĭ 
kơ ñu, ‘Anai yơh jing tơlơi Yahweh, jing Ơi Adai kơ ƀing Hêbrơ, laĭ tui anai: Brơi 
bĕ ƀing ană plei Kâo tơbiă nao, tui anŭn ƀing gơñu dưi nao kơkuh pơpŭ kơ Kâo. 

2Tơdah ih hơngah hăng ƀu brơi ôh ƀing gơñu nao laih anŭn ăt djă̱ kơ̆ng ƀing 
gơñu mơ̆n, 

3tơngan Yahweh či ba rai sa tơlơi khe̱ng kri̱p yi̱p ƀơi tơpul hlô mơnơ̆ng ih amăng 
đang hơma, ƀơi tơpul aseh ih, aseh glai ih, tơpul aseh samô, hlô mơnơ̆ng rong ih 
laih anŭn ƀơi tơpul triu hăng bơbe ih yơh. 

4Samơ̆ Yahweh či pơkăh pơpha tŏng krah hlô mơnơ̆ng ƀing Israel hăng hlô 
mơnơ̆ng ƀing Êjip, tui anŭn ƀu hơmâo ôh sa drơi hlô mơnơ̆ng lŏm kơ ƀing Israel 
či djai hĭ.’ ” 

5Yahweh pơkơčah mông tui anai, “Hrơi pơgi Yahweh či ngă tơlơi anŭn amăng 
anih lŏn anai.” 

6Laih anŭn amăng hrơi tŏ tui Yahweh ngă pơgiŏng hĭ laih tui anai: Abih bang hlô 
mơnơ̆ng ƀing Êjip djai hĭ, samơ̆ ƀu hơmâo ôh sa drơi hlô mơnơ̆ng lŏm kơ ƀing 
Israel djai. 

7Pharaoh pơkiaŏ nao ƀing ep kơsem lăng laih anŭn ƀu ƀuh ôh sa drơi hlô 
mơnơ̆ng lŏm kơ ƀing Israel djai hĭ. Kơđai glaĭ, pran jua ñu ƀu tơdu ôh laih anŭn 
ñu kŏn brơi ƀing ană plei anai tơbiă nao lơi. 

Tơlơi Khe̱ng Mruih Kĕh 

8Giŏng anŭn, Yahweh laĭ kơ Môseh hăng A̱rôn tui anai, “Kuaĭ bĕ hơbâo tơpur 
mơ̆ng tơpur apui bă ƀơi tơngan ih laih anŭn Môseh či tơng đĭ hơbâo anŭn pơ gah 
ngŏ ƀơi anăp Pharaoh. 

9Hơbâo anŭn či jing hĭ ƀruih lŏn amăng djŏp lŏn čar Êjip, laih anŭn amăng djŏp 
anih ñu či pơtơbiă rai mruih kĕh ƀơi ƀing mơnuih laih anŭn ăt ƀơi hơdôm hlô 
mơnơ̆ng amăng djŏp anih mơ̆n.” 

10Tui anŭn, ƀing gơñu mă hơbâo tơpur mơ̆ng tơpur apui laih anŭn dŏ dơ̆ng ƀơi 
anăp Pharaoh. Môseh tơng đĭ hơbâo anŭn pơ adai laih anŭn hơbâo anŭn pơtơbiă 
rai mruih kĕh ƀơi ƀing mơnuih wơ̆t hăng ƀơi tơpul hlô mơnơ̆ng mơ̆n. 

11Ƀing pơsêh ƀu dưi dŏ dơ̆ng ôh ƀơi anăp Môseh yuakơ khul mruih kĕh hơmâo 
ƀơi ƀing gơñu laih anŭn ƀơi abih bang ƀing Êjip. 

12Samơ̆ Yahweh pơkhăng hĭ pran jua Pharaoh laih anŭn ñu ƀu kiăng hơmư̆ kơ 
Môseh hăng A̱rôn ôh, kar hăng Yahweh hơmâo laĭ laih kơ Môseh. 

Hơjan Ple̱r Tơlŏ Prŏng 

13Giŏng anŭn, Yahweh pơhiăp hăng Môseh tui anai, “Tơgŭ bĕ mơ̆ng ưm mơguah, 
nao bĕ ƀơi anăp Pharaoh laih anŭn laĭ kơ ñu tui anai, ‘Anai yơh tơlơi Yahweh 
jing Ơi Adai ƀing Hêbrơ laĭ: Brơi bĕ ƀing ană plei Kâo tơbiă nao, tui anŭn ƀing 
gơñu či kơkuh pơpŭ kơ Kâo, 

14ƀôdah tal anai Kâo či mơit rai tơlơi khe̱ng kơtang bă blai Kâo pơkơdơ̆ng glaĭ 
hăng ih, hăng ƀing khua moa ih laih anŭn hăng ƀing ană plei ih yơh, tui anŭn ih 
dưi thâo krăn ƀu hơmâo hlơi pô ôh amăng lŏn tơnah anai hrup hăng Kâo. 

15Yuakơ mơ̆ng ră anai Kâo dưi yơr tơbiă tơngan Kâo hăng taih ih wơ̆t hăng ƀing 
ană plei ih hăng sa tơlơi khe̱ng, laih anŭn pơrơngiă lui hĭ ih mơ̆ng lŏn tơnah anai 
yơh. 

16Samơ̆ Kâo hơmâo yŏng đĭ ih yuakơ tơlơi kơñăm anai yơh, tui anŭn Kâo dưi 
pơrơđah brơi kơ ih tơlơi kơtang mơyang Kâo laih anŭn anăn Kâo či hing hyu 
amăng djŏp lŏn tơnah yơh. 

17Ih pô ăt pơkơdơ̆ng glaĭ hăng ƀing ană plei Kâo laih anŭn ƀu brơi kơ ƀing gơñu 
tơbiă nao ôh. 

18Tui anŭn yơh, ƀơi mông anai hrơi pơgi Kâo či mơit rai hơjan ple̱r tơlŏ kri̱p yi̱p 
biă mă či le ̆  trŭn ƀơi lŏn čar Êjip, jing tơlơi hơjan aka ƀu hơmâo hlâo tơdơi ôh 
čơdơ̆ng mơ̆ng hơmâo rai čar Êjip anai. 

19Pơtă bĕ ră anai kiăng kơ ba tơpul hlô mơnơ̆ng laih anŭn abih bang gơnam ih 
hơmâo amăng đang hơma nao pơ anih pơgang hăng bơbŭng sang, yuakơ hơjan 
anai či le ̆  trŭn ƀơi rĭm mơnuih laih anŭn hlô mơnơ̆ng jing ƀing arăng ƀu ba mŭt 
yơh, samơ̆ ăt dŏ pơ đang hơma, laih anŭn ƀing gơñu či djai hĭ yơh.’ ” 

20Đơđa amăng ƀing khua moa Pharaoh huĭ kơ boh hiăp Yahweh anŭn, ƀing gơñu 
ječ ameč ba mŭt ƀing hlŭn gơñu laih anŭn hlô mơnơ̆ng gơñu amăng lăm sang 
pơgang. 

21Samơ̆ ƀing hlơi pô ƀu kiăng hơmư̆ boh hiăp Yahweh anŭn ôh, ƀing gơñu lui 
raih hĭ ƀing hlŭn laih anŭn hlô mơnơ̆ng gơñu amăng đang hơma yơh. 

22Giŏng anŭn, Yahweh pơhiăp hăng Môseh tui anai, “Yơr đĭ bĕ tơngan ih pơ adai 
tui anŭn hơjan ple̱r tơlŏ či le ̆  trŭn amăng djŏp anih lŏn čar Êjip, ƀơi ƀing mơnuih 
laih anŭn ƀơi tơpul hlô mơnơ̆ng, ƀơi rĭm kơyâo pơtâo amăng khul đang hơma 
Êjip.” 

23Tơdang Môseh yơr đĭ gai jra ñu pơ adai, Yahweh mơit rai grŏm laih anŭn hơjan 
ple̱r tơlŏ ƀơi anih lŏn Êjip; 

24hơjan ple̱r tơlŏ le ̆  trŭn laih anŭn kơmlă klă̱ nao rai. Anai jing sa tơlơi rơbŭ sat 
biă mă amăng abih bang anih lŏn Êjip čơdơ̆ng mơ̆ng hơmâo rai čar anai. 

25Djŏp anih lŏn čar Êjip, ple̱r tơlŏ pơrai hĭ abih bang amăng đang hơma tui anai: 
Mơnuih laih anŭn hlô mơnơ̆ng; ñu taih prăh hĭ abih bang añăm tăm amăng khul 
đang hơma laih anŭn pơtơluăh hĭ rĭm kơyâo. 

26Kơnơ̆ng hơmâo sa anih đôč ƀu hơmâo ôh ple̱r tơlŏ le ̆  trŭn, anŭn jing anih lŏn 
Gôsen, jing anih ƀing Israel dŏ yơh. 

27Giŏng anŭn, Pharaoh iâu rai Môseh hăng A̱rôn. Ñu laĭ kơ ƀing gơ̆ tui anai, “Tal 
anai kâo hơmâo soh laih yơh. 

28Iâu laĭ kơ Yahweh bĕ, yuakơ ƀing gơmơi hơmâo mă tŭ djŏp laih grŏm laih anŭn 
ple̱r. Kâo či brơi kơ ƀing gih tơbiă nao yơh; ƀing gih ƀu či dŏ glaĭ pơ anai dơ̆ng 
tah.” 

29Môseh laĭ glaĭ, “Tơdang kâo hơmâo tơbiă đuaĭ hĭ laih mơ̆ng plei anai, kâo či yơr 
đĭ tơngan kâo hăng iâu laĭ kơ Yahweh. Grŏm či hơđơ̆ng hĭ laih anŭn ƀu či hơmâo 
ple̱r tơlŏ dơ̆ng tah, tui anŭn ih či thâo krăn lŏn tơnah anai jing gơnam Yahweh 
yơh. 

30Samơ̆ kâo thâo sĭt ih laih anŭn ƀing khua moa ih ăt ƀu či huĭ pơpŭ kơ Yahweh 
Ơi Adai ôh.” 

31Hlak anŭn brang, ăt jing bơnga hơmlơi mơ̆n, laih anŭn pơdai kơtur răm rai hĭ 
laih yuakơ gơñu hlak pơtơbiă rai bơnga. 

32Samơ̆ pơdai kơtor laih anŭn pơdai kơtor glai ƀu răm rai ôh yuakơ gơñu 
pơtơbiă rai bơnga tơdơi ƀiă kơ anŭn. 

33Giŏng anŭn, Môseh đuaĭ hĭ mơ̆ng Pharaoh hăng tơbiă mơ̆ng plei anŭn. Ñu yơr 
đĭ tơngan ñu pơ adai anăp nao kơ Yahweh; grŏm laih anŭn hơjan ple̱r dơ̆ng hĭ, 
laih anŭn hơjan ƀu le ̆  trŭn ƀơi anih lŏn anŭn dơ̆ng tah. 

34Tơdang Pharaoh ƀuh hơjan laih anŭn ple̱r hơmâo dơ̆ng hĭ laih, ñu pơsoh hĭ 
dơ̆ng: Ñu laih anŭn ƀing khua moa ñu pơkhăng hĭ pran jua gơñu dơ̆ng. 

35Tui anŭn, pran jua Pharaoh khăng hĭ laih anŭn ƀu brơi ƀing Israel tơbiă nao 
ôh, kar hăng Yahweh hơmâo pơhiăp laih mơ̆ng Môseh. 

Tơbiă 10 

Khul Kơtop 

1Giŏng anŭn, Yahweh pơhiăp hăng Môseh tui anai, “Nao pơ Pharaoh bĕ, yuakơ 
Kâo hơmâo pơkhăng hĭ laih pran jua ñu laih anŭn pran jua ƀing khua moa ñu, tui 
anŭn Kâo dưi ngă hơdôm gru tơlơi mơyang Kâo anai amăng ƀing gơñu, 

2tui anŭn yơh ih či dưi ră ruai kơ ƀing ană bă ih laih anŭn kơ ƀing tơčô tơčĕ ih 
kơ tơlơi Kâo pơtơnap ƀing Êjip laih anŭn hiư̆m Kâo hơmâo ngă laih tơlơi 
mơyang Kâo amăng ƀing gơñu, tui anŭn ih dưi thâo krăn Kâo yơh jing Yahweh.” 

3Tui anŭn, Môseh hăng A̱rôn nao pơ pơtao Pharaoh hăng laĭ tui anai, “Anai yơh 
jing tơlơi Yahweh Ơi Adai ƀing Hêbrơ laĭ, ‘Hơbĭn ih či luă gŭ ih pô ƀơi anăp Kâo 
lĕ? Brơi bĕ ƀing ană plei Kâo tơbiă nao, tui anŭn ƀing gơñu či kơkuh pơpŭ kơ 
Kâo yơh. 

4Tơdah ih hơngah ƀu brơi kơ ƀing gơñu tơbiă nao ôh, Kâo či ba rai khul kơtop 
amăng lŏn čar ih anai hrơi pơgi. 

5Khul kơtop anŭn či go̱m hĭ bă anih lŏn, tui anŭn arăng ƀu thâo ƀuh tơnah ôh. 
Gơñu či ƀơ̆ng hĭ abih añăm tăm ih dŏ glaĭ ƀiă tơdơi kơ hơjan ple̱r anŭn, wơ̆t hăng 
rĭm kơyâo hlak bluh đĭ amăng khul đang hơma ih. 

6Gơñu či pơbă amăng sang ih laih anŭn amăng khul sang ƀing khua moa ih, laih 
anŭn amăng abih bang sang ƀing Êjip mơ̆n; anai jing tơlơi ƀing ama ih laih anŭn 
ƀing ơi adon ih kŏn thâo ƀuh lơi čơdơ̆ng mơ̆ng hrơi ƀing gơñu dŏ amăng anih 
lŏn anai hlŏng truh kơ tă anai.’ ” Giŏng anŭn, Môseh wir đuaĭ hĭ mơ̆ng Pharaoh. 

7Ƀing khua moa Pharaoh pơhiăp hăng pơtao gơñu, “Hơbĭn sui dơ̆ng mơnuih anai 
ƀu či brơi dơ̆ng tah kơ ƀing ta tơlơi truh sat lĕ? Brơi kơ ƀing mơnuih anai đuaĭ 
bĕ, tui anŭn ƀing gơñu dưi nao kơkuh pơpŭ kơ Yahweh Ơi Adai gơñu. Ih ƀu thâo 
krăn ôh hă čar Êjip anai răm rai laih?” 

8Giŏng anŭn, arăng ba rai Môseh laih anŭn A̱rôn kơ Pharaoh, ñu laĭ, “Nao bĕ, 
kơkuh pơpŭ kơ Yahweh Ơi Adai gih bĕ. Samơ̆ hlơi pô či nao lĕ?” 

9Môseh laĭ glaĭ, “Ƀing gơmơi či nao wơ̆t hăng ƀing čơđai laih anŭn tha, wơ̆t hăng 
ƀing ană đah rơkơi đah kơmơi gơmơi, laih anŭn wơ̆t hăng tơpul triu laih anŭn 
hlô mơnơ̆ng, yuakơ ƀing gơmơi či pơkra hrơi phet kơ Yahweh.” 

10Pharaoh laĭ tui anai, “Rơkâo kơ Yahweh dŏ hrŏm hăng ƀing gih; tơdah brơi 
ƀing gih nao hăng djă̱ ba đah kơmơi laih anŭn ƀing ană bă gih! Sĭt ƀing gih či 
hơmâo mơneč sat pơkơdơ̆ng glaĭ hăng kâo yơh. 

11Ƀu dưi ôh! Kơnơ̆ng ƀing đah rơkơi đôč dưi nao hăng kơkuh pơpŭ kơ Yahweh, 
yuakơ anŭn yơh jing tơlơi ƀing gih tơña rơkâo.” Giŏng anŭn, arăng ba Môseh 
hăng A̱rôn đuaĭ hĭ mơ̆ng anăp Pharaoh yơh. 

12Laih anŭn Yahweh pơhiăp hăng Môseh tui anai, “Yơr tơbiă bĕ tơngan ih ƀơi 
Êjip tui anŭn khul kơtop dưi pơbă amăng anih lŏn hăng ƀơ̆ng pơrai hĭ rĭm kơyâo 
pơtâo čăt đĭ amăng khul đang hơma, jing khul kơyâo pơtâo dŏ glaĭ mơ̆ng hơjan 
ple̱r.” 

13Tui anŭn, Môseh yơr tơbiă gai jra ñu ƀơi Êjip, tui anŭn Yahweh ngă brơi kơ 
angĭn gah ngŏ̱ thut găn anih lŏn anai amăng abih hrơi hăng mlam anŭn. Truh 
mơguah angĭn hơmâo ba rai khul kơtop yơh. 

14Khul kơtop anŭn kơsung rai amăng abih anih lŏn Êjip laih anŭn dŏ amăng rĭm 
anih amăng čar anŭn lu biă mă. Mơ̆ng hlâo ƀu hơmâo ôh khul kơtop hrup hăng 
anŭn laih anŭn ăt ƀu či hơmâo dơ̆ng lơi hrup hăng anŭn tơdơi adih. 

15Khul kơtop anŭn go̱m hĭ anih lŏn tơl jing hĭ jŭ̱. Gơñu ƀơ̆ng abih añăm tăm dŏ 
glaĭ tơdơi kơ hơjan ple̱r; rĭm kơyâo pơtâo čăt đĭ amăng đang hơma laih anŭn boh 
čroh ƀơi khul kơyâo. Ƀu hơmâo hla mơtah ôh dŏ glaĭ ƀơi kơyâo ƀôdah ƀơi añăm 
tăm amăng abih anih lŏn Êjip. 

16Tañ mơtam Pharaoh iâu rai Môseh hăng A̱rôn laih anŭn laĭ, “Kâo hơmâo ngă 
soh pơkơdơ̆ng glaĭ hăng Yahweh Ơi Adai gih laih anŭn pơkơdơ̆ng glaĭ hăng ƀing 
gih mơ̆n. 

17Ră anai pap brơi tơlơi soh kâo sa wơ̆t dơ̆ng bĕ laih anŭn iâu laĭ bĕ kơ Yahweh 
Ơi Adai gih kiăng mă pơđuaĭ hĭ tơlơi khe̱ng anai mơ̆ng kâo.” 

18Giŏng anŭn, Môseh đuaĭ hĭ mơ̆ng Pharaoh hăng iâu laĭ kơ Yahweh. 

19Laih anŭn Yahweh pơplih hĭ angĭn jing hĭ glung angĭn kơtang mơ̆ng gah yŭ̱, 
jing angĭn čơkă mă khul kơtop hăng ba pơđuaĭ hĭ gơñu pơ Rơsĭ Mriah. Ƀu hơmâo 
sa drơi kơtop ôh dŏ glaĭ amăng lŏn čar Êjip. 

20Samơ̆ Yahweh pơkhăng hĭ pran jua Pharaoh, laih anŭn ñu ƀu brơi ƀing Israel 
tơbiă nao ôh. 

Tơlơi Kơnăm Mơmŏt 

21Giŏng anŭn, Yahweh pơhiăp hăng Môseh tui anai, “Yơr đĭ bĕ tơngan ih nao pơ 
adai tui anŭn tơlơi kơnăm mơmŏt či pơbă djŏp amăng lŏn čar Êjip amăng klâo 
hrơi; tơlơi kơnăm mơmŏt anai kơpa̱l kiăng kơ dưi pơmưn mơ̆n.” 

22Tui anŭn, Môseh yơr đĭ tơngan ñu pơ adai, laih anŭn tơlơi kơnăm mơmŏt go̱m 
abih lŏn čar Êjip amăng klâo hrơi. 

23Ƀu hơmâo hlơi pô ôh dưi ƀuh tơdruă ƀôdah đuaĭ hĭ mơ̆ng anih ñu dŏ amăng 
klâo hrơi. Samơ̆ abih bang ƀing Israel hơmâo tơlơi bơngač amăng hơdôm anih 
ƀing gơñu dŏ hơdip. 

24Giŏng anŭn, Pharaoh iâu rai Môseh hăng laĭ, “Tơbiă nao kơkuh pơpŭ kơ 
Yahweh bĕ. Wơ̆t hăng ƀing đah kơmơi ƀing ană bă gih; samơ̆ kơnơ̆ng lui glaĭ 
tơpul triu, bơbe laih anŭn rơmô gih pơ anai.” 

25Samơ̆ Môseh laĭ glaĭ tui anai, “Ih khŏm brơi kơ ƀing gơmơi hơmâo hơdôm 
gơnam pơyơr kiăng kơ čuh pơyơr đĭ kơ Yahweh Ơi Adai gơmơi. 

26Tơpul hlô mơnơ̆ng gơmơi mơ̆n či nao hrŏm hăng ƀing gơmơi; ƀu hơmâo sa 
drơi ôh dŏ glaĭ pơ anai. Ƀing gơmơi khŏm yua hơdôm hlô mơnơ̆ng anŭn yơh kơ 
tơlơi kơkuh pơpŭ kơ Yahweh Ơi Adai gơmơi, laih anŭn tơl ƀing gơmơi truh pơ 
anih anŭn ƀing gơmơi ƀu či thâo ôh gơnam hơget Ñu kiăng kơ ƀing gơmơi yua 
kiăng kơkuh pơpŭ kơ Ñu.” 

27Samơ̆ Yahweh pơkhăng hĭ pran jua Pharaoh, tui anŭn ñu ƀu brơi kơ ƀing gơ̆ 
tơbiă nao ôh. 

28Pharaoh pơhiăp kơ Môseh tui anai, “Đuaĭ bĕ mơ̆ng anăp kâo! Ih khŏm thâo, 
anăm rai pơ kâo dơ̆ng tah! Hrơi pă ih ƀuh ƀo ̆  kâo, hrơi anŭn yơh ih či djai yơh.” 

29Môseh laĭ glaĭ tui anai, “Kar hăng tơlơi ih hơmâo pơhiăp laih, kâo ƀu či rai ƀơi 
anăp ih dơ̆ng tah.” 

Tơbiă 11 

Môseh Laĭ Pơthâo Kơ Tơlơi Djai Ană Kơčoa 

1Hlak anŭn, Yahweh pơhiăp hăng Môseh tui anai, “Kâo či ba rai sa tơlơi khe̱ng 
dơ̆ng ƀơi Pharaoh laih anŭn ƀơi lŏn čar Êjip. Tơdơi kơ anŭn, ñu či brơi kơ ih 
tơbiă nao yơh mơ̆ng anai, tơdang ñu brơi, ñu či pơpuh tơbiă hĭ abih bang ƀing 
gih yơh. 

2Pơtă bĕ kơ abih bang ƀing đah rơkơi đah kơmơi, brơi kơ ƀing gơñu rơkâo mă 
bĕ mơ̆ng ƀing re̱ng gah gơñu khul sum ao hăng amrăk laih anŭn mah.” 

3Yahweh ngă brơi kơ ƀing Êjip pơyom kơ ƀing Israel. Boh nik ñu, ƀing khua moa 
laih anŭn abih bang mơnuih laĭ kơ Môseh jing mơnuih yom prŏng biă mă yơh. 

4Tui anŭn, Môseh laĭ tui anai, “Anai yơh jing tơlơi Yahweh laĭ, ‘Ƀơi tŏng krah 
mlam Kâo či găn nao amăng Êjip. 

5Rĭm ană kơčoa đah rơkơi či djai, čơdơ̆ng mơ̆ng ană kơčoa đah rơkơi pơtao 
Pharaoh hlŏng truh kơ ană kơčoa đah rơkơi đah kơmơi hlŭn jing pô jơlit tơpŭng 
ƀơi tơngan ñu, wơ̆t hăng abih bang ană kơčoa hlô mơnơ̆ng mơ̆n. 

6Či hơmâo tơlơi ur pơkrao prŏng amăng Êjip, jing tơlơi čŏk hia prŏng biă mă tơl 
hlâo adih ƀu hơmâo ôh laih anŭn tơdơi anai kŏn hơmâo lơi. 

7Samơ̆ amăng ƀing Israel, sa drơi asâo ƀu či grŏh mơnuih ƀôdah hlô mơnơ̆ng 
lơi.’ Giŏng anŭn, ƀing gih či thâo krăn Yahweh yơh pơkăh pơpha tŏng krah ƀing 
Êjip hăng ƀing Israel. 

8Abih bang ƀing khua moa ih či rai kơ kâo, bon kơkuh ƀơi anăp kâo hăng laĭ, 
‘Tơbiă đuaĭ bĕ, ih laih anŭn abih bang ƀing hlơi pô đuaĭ tui ih!’ Laih kơ anŭn kâo 
či đuaĭ yơh.” Giŏng anŭn, Môseh bă hăng tơlơi hil yơh tơbiă đuaĭ hĭ mơ̆ng pơtao 
Pharaoh. 

9Yahweh pơhiăp hăng Môseh tui anai, “Pharaoh ƀu kiăng hơmư̆ ih ôh, tui anŭn 
Kâo či ngă khul tơlơi mơyang Kâo amăng Êjip.” 

10Môseh laih anŭn A̱rôn ngă abih bang tơlơi mơsêh mơyang anŭn ƀơi anăp 
Pharaoh, samơ̆ Yahweh pơkhăng hĭ pran jua Pharaoh, tui anŭn ñu ƀu či brơi ƀing 
Israel tơbiă đuaĭ hĭ mơ̆ng čar ñu ôh. 

Tơbiă 12 

Tơlơi Găn 

1Yahweh pơhiăp hăng Môseh laih anŭn A̱rôn amăng čar Êjip tui anai, 

2“Blan anai jing blan blung hlâo kơ ƀing gih amăng rĭm thŭn. 

3Laĭ pơthâo brơi bĕ kơ abih bang kơnung djuai Israel, ƀơi hrơi tal pluh amăng 
blan anai, rĭm đah rơkơi či mă sa drơi ană triu kơ sang anŏ ñu, sa drơi kơ sa sang 
anŏ. 

4Tơdah sang anŏ pă ƀiă đơi ƀu dưi ƀơ̆ng abih sa drơi triu ôh, ƀing gơñu khŏm 
pơpha kơ pô re̱ng gah dŏ jĕ ƀing gơñu, tui hluai hăng mrô mơnuih yơh; laih anŭn 
yap lăng ană triu lăp hăng rĭm mơnuih dưi ƀơ̆ng abih mơ̆n. 

5Hơdôm hlô mơnơ̆ng ih ruah khŏm prŏng sa thŭn laih anŭn tơno ƀu hơmâo nam 
rơka sat ôh, laih anŭn ih khŏm ruah mă hlô anŭn mơ̆ng tơpul triu ƀôdah tơpul 
bơbe yơh. 

6Răk wai hơdôm hlô anŭn tơl truh hrơi tal pluh-pă̱ ăt amăng blan anŭn mơ̆n, 
giŏng anŭn abih bang mơnuih amăng kơnung djuai Israel khŏm pơdjai hĭ gơñu 
ƀơi hơhuñ yơh. 

7Giŏng anŭn, ƀing Israel khŏm mă ƀiă drah hăng pik ƀơi khul kho ̱ ng bah amăng 
sang pă gơñu ƀơ̆ng ană triu anŭn. 

8Amăng mlam anŭn mơ̆n, ŏm bĕ añăm mơnơ̆ng amăng apui hăng añăm tăm phĭ̱̆ 
laih anŭn yua bĕ hăng ƀañ ƀu hơmâo tơpơi. 

9Anăm ƀơ̆ng ôh añăm pă tơsă sămkrah dŏ mơtah sămkrah ƀôdah hơtŭk hăng ia, 
samơ̆ ŏm bĕ amăng apui hơdôm khul akŏ, tơkai laih anŭn khul črăn amăng lăm. 

10Anăm pioh lui sa črăn amăng anŭn truh kơ mơguah ôh; tơdah ƀiă črăn amăng 
anŭn pioh truh kơ mơguah, ih khŏm čuh hĭ yơh. 

11Anai yơh jing hơdră ih či ƀơ̆ng ană triu anŭn: Hruă hơdrăng kơiăng, čut tơkhŏ 
sanđal ƀơi plă̱ tơkai laih anŭn djă̱ gai jra ƀơi tơngan. Ƀơ̆ng ječ ameč, yuakơ anŭn 
jing hrơi phet Tơlơi Găn Yahweh yơh. 

12“Amăng mlam anŭn mơ̆n, Kâo či găn nao amăng lŏn čar Êjip laih anŭn pơdjai 
hĭ rĭm ană kơčoa đah rơkơi, wơ̆t hăng mơnuih laih anŭn hlô mơnơ̆ng, laih anŭn 
Kâo či ba rai tơlơi phat kơđi ƀơi abih bang yang ƀing Êjip. Kâo yơh jing Yahweh. 

13Drah či jing sa gru kơnăl kơ ƀing ih ƀơi khul sang ƀing ih dŏ; laih anŭn tơdang 
Kâo ƀuh drah, Kâo či găn rơgao hĭ ƀing gih yơh. Ƀu hơmâo tơlơi khe̱ng răm rai 
pă ôh či tĕk djơ̆ ƀing ih tơdang Kâo pơrai hĭ ƀing Êjip. 

14Anŭn yơh jing hrơi kơ ƀing gih khŏm djă̱ hơdơr; yuakơ hơdôm rơnŭk pơanăp 
či rai, ƀing gih laih anŭn ƀing ană tơčô gih či djă̱ hơdơr hrơi anŭn kar hăng hrơi 
phet kơ Yahweh; djă̱ hơdơr bĕ hrơi phet anŭn nanao.” 

Hrơi Phet Ƀañ Tơpŭng Ƀu Hơmâo Tơpơi 

15Yahweh laĭ dơ̆ng tui anai, “Amăng tơjuh hrơi ƀing gih khŏm ƀơ̆ng ƀañ tơpŭng 
ƀu ngă hăng tơpơi. Ƀơi hrơi tal blung, mă pơđuaĭ hĭ bĕ abih bang khul tơpơi 
mơ̆ng sang gih, yuakơ hlơi pô ƀơ̆ng gơnam ƀơ̆ng hơmâo tơpơi amăng anŭn 

čơdơ̆ng mơ̆ng hrơi tal sa truh kơ hrơi tal tơjuh, ƀing gih khŏm puh pơđuaĭ hĭ ñu 
anŭn mơ̆ng ƀing Israel yơh. 

16Ƀơi hrơi tal sa hơmâo bĕ tơlơi pơjơnum rơgoh hiam, laih anŭn tơlơi pơjơnum 
dơ̆ng ƀơi hrơi tal tơjuh. Anăm mă bruă ôh amăng khul hrơi anai, rơngiao kơ bruă 
prap pre gơnam ƀơ̆ng kơ rĭm čô kiăng kơ ƀơ̆ng; anŭn yơh jing tơlơi ƀing gih dưi 
ngă. 

17Djă̱ hơdơr bĕ hrơi Phet Ƀañ Tơpŭng Ƀu Hơmâo Tơpơi, yuakơ ƀơi hrơi anŭn 
yơh Kâo ba tơbiă hĭ laih kơnung djuai gih mơ̆ng lŏn čar Êjip. 

18Amăng blan tal sa ƀing gih či ƀơ̆ng ƀañ tơpŭng ƀu ngă hăng tơpơi, čơdơ̆ng 
mơ̆ng klăm hrơi tal pluh-pă̱ truh kơ klăm hrơi tal duapluh-sa yơh. 

19Anăm hơmâo tơpơi ôh amăng abih bang sang gih amăng tơjuh hrơi. Laih anŭn 
hlơi pô ƀơ̆ng gơnam ƀơ̆ng hơmâo tơpơi amăng anŭn, ƀing gih khŏm puh pơđuaĭ 
hĭ ñu anŭn mơ̆ng kơnung djuai Israel yơh, wơ̆t tơdah ñu jing sa čô tuai ƀôdah 
tơkeng rai mơ̆ng kơnung djuai Israel. 

20Ƀơ̆ng bĕ gơnam ƀơ̆ng ƀu hơmâo tơpơi. Pơpă ƀing gih hơdip, ƀing gih khŏm 
ƀơ̆ng bĕ ƀañ tơpŭng ƀu hơmâo tơpơi anai.” 

Tơlơi Găn Blung Hlâo 

21Giŏng anŭn, Môseh iâu rai abih bang ƀing kŏng tha Israel laih anŭn laĭ hăng 
ƀing gơñu tui anai, “Nao ruah mă bĕ tơpul triu kơ ƀing sang anŏ gih laih anŭn 
pơdjai hĭ tơpul triu kơ Tơlơi Găn. 

22Mă bĕ sa čơnap than hla hơmrui, añrŭ ñu pơ drah amăng thao laih anŭn pik 
ƀiă drah ƀơi gah ngŏ laih anŭn ƀơi dua akiăng bah amăng. Ƀu hơmâo hlơi pô ôh 
amăng ƀing gih či tơbiă hĭ mơ̆ng bah amăng sang ñu tơl truh mơguah. 

23Tơdang Yahweh găn nao amăng anih lŏn kiăng pơrai hĭ ƀing Êjip, Ñu či ƀuh 
drah ƀơi gah ngŏ laih anŭn ƀơi akiăng bah amăng laih anŭn Ñu či găn rơgao hĭ 
bah amăng anŭn yơh; tui anŭn Ñu ƀu brơi ôh pô pơrai mŭt pơ sang gih hăng 
pơrai hĭ ƀing gih. 

24“Tui gưt bĕ tơlơi pơtă anai kar hăng tơlơi djă̱ hơdơr hlŏng lar kơ ƀing gih laih 
anŭn kơ kơnung djuai gih. 

25Tơdang ƀing gih mŭt amăng anih lŏn Yahweh či brơi kơ ƀing gih kar hăng tơlơi 
Ñu ƀuăn laih, ƀing gih khŏm djă̱ hơdơr bĕ tơlơi phet anai. 

26Laih anŭn tơdang ƀing ană bă gih tơña kơ ƀing gih, ‘Hơget tơlơi phet anai kiăng 
laĭ kơ ƀing gih lĕ?’ 

27Giŏng anŭn, ruai bĕ kơ ƀing gơñu tui anai, ‘Anŭn yơh jing Tơlơi Găn pơyơr kơ 
Yahweh, jing Pô hơmâo găn rơgao hĭ laih khul sang ƀing Israel amăng čar Êjip 
hăng pơklaih hĭ ƀing ta laih anŭn pơrai hĭ ƀing Êjip.’ ” Giŏng anŭn, ƀing Israel 
bon hăng kơkuh pơpŭ yơh. 

28Ƀing Israel ngă tui hơget tơlơi Yahweh hơmâo pơđar laih kơ Môseh laih anŭn 
A̱rôn. 

Tơlơi Ană Kơčoa Djai 

29Ƀơi krah mlam Yahweh pơdjai hĭ abih bang ƀing ană kơčoa amăng lŏn čar Êjip, 
čơdơ̆ng mơ̆ng ană kơčoa đah rơkơi Pharaoh jing pô dŏ ƀơi grê pơtao hlŏng truh 
kơ ană kơčoa ƀing mơnă jing ƀing dŏ amăng sang mơnă, laih anŭn wơ̆t hăng ană 
kơčoa abih bang hlô mơnơ̆ng rong mơ̆n. 

30Pharaoh hăng abih bang ƀing khua moa ñu laih anŭn abih bang ƀing Êjip tơgŭ 
hlak krah mlam, laih anŭn hơmâo tơlơi čŏk hia prŏng biă mă amăng lŏn čar Êjip, 
yuakơ ƀu hơmâo sang anŏ pă ôh ƀu hơmâo atâo mơnuih djai. 

Tơlơi Tơbiă 

31Jăng jai amăng mlam Pharaoh iâu rai Môseh hăng A̱rôn laih anŭn laĭ, “Tơbiă 
bĕ! Ih laih anŭn ƀing Israel đuaĭ bĕ mơ̆ng ană plei kâo! Nao bĕ, nao kơkuh pơpŭ 
kơ Yahweh kar hăng ƀing gih hơmâo rơkâo laih. 

32Djă̱ ba bĕ tơpul hlô mơnơ̆ng rong kar hăng ƀing gih hơmâo pơrơđah laih anŭn 
tơbiă bĕ. Laih anŭn ăt bơni hiam kơ kâo đa.” 

33Ƀing Êjip pơtrŭt ƀing Israel ječ ameč tơbiă đuaĭ hĭ mơ̆ng lŏn čar gơñu. Ƀing 
gơñu laĭ, “Tơdah ƀing gơñu ƀu tơbiă ôh, ƀing ta či djai hĭ abih yơh!” 

34Tui anŭn, ƀing Israel pơbă gŏ ŏm gơñu hăng tơpŭng ƀu hơmâo tơpơi, laih anŭn 
glăm ƀơi bra gơñu amăng kơdŭng mơñam đŭng hăng ao gơñu. 

35Ƀing Israel ngă tui hăng Môseh pơtă laih anŭn rơkâo kơ ƀing Êjip hơdôm dram 
gơnam sum ao hăng amrăk laih anŭn mah. 

36Yahweh ngă brơi kơ ƀing Êjip pơyom kơ ƀing Israel laih anŭn brơi kơ ƀing gơ̆ 
hơdôm tơlơi ƀing gơ̆ kiăng; tui anŭn yơh ƀing gơñu hơmâo sua mă ƀing Êjip yơh. 

Ƀing Israel Tơbiă Mơ̆ng Êjip 

37Ƀing Israel rơbat nao mơ̆ng Ramesê nao kơ Sukkôt. Hơmâo năm-rơtuh-
rơbâo čô ƀing đah rơkơi rơbat, ƀu yap ôh kơ ƀing đah kơmơi laih anŭn ƀing 
čơđai. 

38Hơmâo lu mơnuih nao hrŏm hăng ƀing gơñu wơ̆t hăng lu tơpul triu, bơbe laih 
anŭn hlô mơnơ̆ng rong nao hrŏm hăng ƀing gơñu. 

39Ƀing gơñu djă̱ ba tơpŭng mơ̆ng Êjip; ƀing gơñu ŏm mă ƀañ tơpŭng ƀu hơmâo 
tơpơi. Tơpŭng gơñu hơmâo anŭn ƀu hơmâo tơpơi ôh yuakơ arăng ječ ameč puh 
tơbiă hĭ ƀing gơñu mơ̆ng lŏn čar Êjip tơl ƀu hơmâo mông prap pre gơnam ƀơ̆ng 
kơ gơñu pô ôh. 

40Boh sui ƀing Israel dŏ hơdip amăng čar Êjip jing pă̱-rơtuh klâopluh thŭn. 

41Ƀơi tơluč amăng thŭn tal pă̱-rơtuh klâopluh, ƀơi hrơi anŭn mơtam, abih bang 
kơnung djuai Israel tơbiă đuaĭ hĭ mơ̆ng lŏn čar Êjip yơh. 

42Yuakơ Yahweh krăp lăng mlam anŭn kiăng ba ƀing gơñu tơbiă mơ̆ng lŏn čar 
Êjip, ƀơi mlam anŭn mơtam yơh abih bang ƀing Israel či krăp lăng kiăng pơpŭ 
pơyom kơ Yahweh amăng hơdôm rơnŭk tơdơi adih. 

Tơlơi Phiăn Kơ Tơlơi Găn 

43Yahweh pơhiăp hăng Môseh laih anŭn A̱rôn tui anai, “Hơmâo khul tơlơi phiăn 
kơ tơlơi Găn tui anai: Ƀu hơmâo ƀing tuai hlơi ôh či ƀơ̆ng huă kơ Tơlơi Găn. 

44Hlŭn ih hơmâo blơi mă, dưi ƀơ̆ng huă kơ Tơlơi Găn tơdơi kơ ih khăt klĭ ñu laih, 

45samơ̆ hlơi pô dŏ jưh jăng jai laih anŭn pô mă bruă apăh ƀu dưi ƀơ̆ng kơ Tơlơi 
Găn anai ôh. 

46“Tơlơi ƀơ̆ng huă anai khŏm ƀơ̆ng amăng sa boh sang; anăm ba tơbiă añăm gah 
rơngiao kơ sang ôh. Anăm pơjŏh hĭ hơdôm tơlang pă ôh. 

47Abih bang kơnung djuai Israel khŏm djă̱ hơdơr kơ tơlơi phet anai. 

48“Sa čô tuai hơdip tŏng krah ƀing gih jing pô kiăng djă̱ hơdơr Tơlơi Găn Yahweh, 
abih bang ƀing đah rơkơi amăng sang ñu khŏm tŭ tơlơi khăt klĭ yơh; tui anŭn ñu 
dưi ngă kar hăng ƀing Israel yơh. Ƀu hơmâo ôh hlơi pô ƀu khăt klĭ dưi ƀơ̆ng tơlơi 
phet anai. 

49Tơlơi juăt yua mă kơ ƀing tuai dŏ hơdip ƀơi tŏng krah ƀing gih ăt či hrup hăng 
tơlơi juăt ƀing Israel yua mă mơ̆n.” 

50Abih bang ƀing Israel ngă kar hăng Yahweh hơmâo pơđar laih kơ Môseh hăng 
A̱rôn. 

51Laih anŭn ƀơi hrơi anŭn mơtam, Yahweh ba tơbiă ƀing Israel mơ̆ng lŏn čar 
Êjip tui hăng tơpul kơnung djuai gơñu yơh. 

Tơbiă 13 

Tơlơi Pơyơr Ană Kơčoa 

1Yahweh pơhiăp hăng Môseh tui anai, 

2“Pơyơr bĕ kơ Kâo rĭm ană kơčoa đah rơkơi. Ƀing ană blung hlâo mơ̆ng rĭm kian 
amăng ƀing Israel jing lŏm kơ Kâo, wơ̆t hăng mơnuih laih anŭn hlô mơnơ̆ng 
mơ̆n.” 

3Giŏng anŭn, Môseh laĭ kơ ƀing ană plei tui anai, “Hơdơr pioh bĕ hrơi anai, jing 
hrơi ƀing gih tơbiă mơ̆ng čar Êjip, tơbiă mơ̆ng anih lŏn hlŭn mơnă, yuakơ 
Yahweh ba ƀing gih tơbiă mơ̆ng anŭn hăng hơpăl tơngan kơtang. Anăm ƀơ̆ng 
hơget gơnam ƀơ̆ng hơmâo tơpơi ôh. 

4Hrơi anai yơh, amăng blan Abib, ƀing gih či tơbiă yơh. 

5Tơdang Yahweh ba ƀing gih nao pơ anih lŏn ƀing Kanaan, ƀing Hit, ƀing Amôr, 
ƀing Hiwi laih anŭn ƀing Yebus, anih lŏn anŭn yơh Ñu hơmâo ƀuăn laih kơ ơi 

adon gih kiăng brơi kơ ƀing gih, jing anih lŏn pơdrŏng laih anŭn kơmơ̆k hơmâo 
bă hăng ia tơsâo laih anŭn ia hơni; ƀing gih khŏm djă̱ pioh tơlơi phet anai amăng 
blan anai tui anai: 

6Ƀơ̆ng bĕ ƀañ tơpŭng ƀu hơmâo tơpơi amăng tơjuh hrơi laih anŭn ngă bĕ tơlơi 
phet ƀơi hrơi tal tơjuh kiăng pơpŭ kơ Yahweh. 

7Ƀơ̆ng bĕ ƀañ tơpŭng ƀu hơmâo tơpơi amăng tơjuh hrơi anŭn; anăm hơmâo 
gơnam ƀơ̆ng pă ôh amăng ƀing gih hơmâo tơpơi ƀơi anŭn, laih anŭn ăt anăm 
hơmâo tơpơi hơget ôh ƀơi djŏp anih amăng anih lŏn gih. 

8Ƀơi hrơi anŭn ră ruai bĕ kơ ană bă gih, ‘Kâo ngă tơlơi anai yuakơ Yahweh 
hơmâo ngă laih kơ kâo tơdang kâo tơbiă mơ̆ng lŏn čar Êjip.’ 

9Tơlơi djă̱ pioh kơ ih anai či hrup hăng sa gru kơnăl ƀơi tơngan ih laih anŭn jing 
sa tơlơi pơhơdơr ƀơi athơi ih, tui anŭn tơlơi juăt Yahweh či dŏ ƀơi tơƀông ih 
yơh. Yuakơ Yahweh hơmâo ba tơbiă laih ih mơ̆ng lŏn čar Êjip hăng hơpăl tơngan 
kơtang Ñu. 

10Ih khŏm djă̱ hơdơr bĕ tơlơi phet anai ƀơi mông pơkơčah laih amăng rĭm thŭn. 
Ană Kơčoa 

11“Tơdơi kơ Yahweh ba ƀing gih mŭt laih amăng anih lŏn ƀing Kanaan hăng brơi 
anih anŭn kơ ƀing gih, kar hăng Ñu hơmâo ƀuăn laih hăng ƀing gih, laih anŭn 
hăng ƀing ơi adon gih, 

12ƀing gih či brơi pơyơr kơ Yahweh ƀing ană blung hlâo mơ̆ng rĭm kian. Abih 
bang ană kơčoa tơno amăng tơpul hlô mơnơ̆ng rong gih či lŏm kơ Yahweh. 

13Song mă bĕ sa drơi ană triu kơ rĭm ană kơčoa aseh glai, samơ̆ tơdah ƀing gih 
ƀu song mă ñu ôh, wŏk hĭ tơkuai ñu bĕ. Song mă bĕ rĭm ƀing ană kơčoa đah rơkơi 
gih. 

14“Amăng khul hrơi pơanăp, tơdah ană ih tơña kơ ih tui anai, ‘Hơget tơlơi anŭn 
kiăng laĭ lĕ?’ Ruai bĕ kơ ñu, ‘Hăng hơpăl tơngan kơtang yơh Yahweh hơmâo ba 
tơbiă laih ƀing gơmơi mơ̆ng lŏn čar Êjip, jing tơbiă mơ̆ng anih lŏn hlŭn mơnă. 

15Tơdang Pharaoh khăng akŏ ƀu brơi ôh kơ ƀing gơmơi tơbiă nao, tui anŭn 
Yahweh pơdjai hĭ rĭm ană kơčoa ƀing Êjip, wơ̆t mơnuih laih anŭn hlô mơnơ̆ng 
mơ̆n. Anai yơh jing tơhơnal tơlơi kâo pơyơr kơ Yahweh ană hlô mơnơ̆ng blung 
hlâo mơ̆ng rĭm kian laih anŭn song mă rĭm ƀing ană kơčoa đah rơkơi Kâo.’ 

16Laih anŭn tơlơi djă̱ hơdơr anŭn či jing hrup hăng sa gru kơnăl ƀơi tơngan laih 
anŭn sa gru kơnăl ƀơi athơi ih kiăng pơhơdơr kơ ƀing ta kơ tơlơi Yahweh hơmâo 
ba laih ƀing ta tơbiă mơ̆ng čar Êjip hăng hơpăl tơngan kơtang Ñu.” 

Gơ̆ng Kơthul Laih Anŭn Gơ̆ng Apui 

17Tơdang pơtao Pharaoh brơi ƀing ană plei Israel nao, Ơi Adai ƀu dui ba ƀing 
gơñu ƀơi jơlan găn nao pơ čar Philistia ôh, wơ̆t tơdah anŭn jing jơlan jĕ ƀiă. 

Yuakơ Ơi Adai laĭ, “Tơdah ƀing gơñu anăp nao pơ tơdron blah, ƀing gơñu či 
pơplih hĭ tơlơi pơmĭn gơñu hăng đuaĭ glaĭ pơ lŏn čar Êjip yơh.” 

18Tui anŭn, Ơi Adai ba ƀing gơñu dar nao jơlan gah tơdron ha̱r anăp nao pơ ia 
Rơsĭ Mriah. Ƀing Israel tơbiă mơ̆ng lŏn čar Êjip ăt djă̱ ba dram gơnam blah mơ̆n. 

19Môseh djă̱ ba hơdôm tơlang Yôsêp hrŏm hăng ñu yuakơ Yôsêp hơmâo brơi 
laih kơ ƀing ană Israel ƀuăn rơ̆ng. Yôsêp hơmâo laĭ laih tui anai, “Sĭt Ơi Adai či 
rai djru ƀing gih, giŏng anŭn ƀing gih khŏm čơkŭng ba bĕ hơdôm tơlang kâo 
hrŏm hăng ƀing gih mơ̆ng anih anai.” 

20Laih kơ ƀing gơñu tơbiă mơ̆ng anih Sukkôt, ƀing gơñu dŏ amăng anih Êtham 
ƀơi guai tơdron ha̱r. 

21Tơdang amăng hrơi, Yahweh nao hlâo kơ ƀing gơñu amăng sa ƀĕ gơ̆ng kơthul 
kiăng dui ba ƀing gơñu nao ƀơi jơlan, samơ̆ amăng mlam Ñu dŏ amăng sa ƀĕ 
gơ̆ng apui kiăng brơi kơ ƀing gơñu tơlơi bơngač, tui anŭn ƀing gơñu dưi rơbat 
nao wơ̆t hrơi hăng mlam yơh. 

22Gơ̆ng kơthul ƀu đuaĭ hĭ mơ̆ng anih ñu ôh, gơ̆ng apui kŏn đuaĭ hĭ mơ̆ng anih ñu 
lơi jing anih ƀơi anăp ƀing gơ̆. 

Tơbiă 14 

1Giŏng anŭn, Yahweh pơhiăp hăng Môseh dơ̆ng tui anai, 

2“Laĭ bĕ kơ ƀing Israel wơ̆t glaĭ hăng pơdơ̆ng sang khăn jĕ anih Pi-Hahirôt, 
kơplăh wăh anih Migdôl hăng ia rơsĭ. Ƀing gơñu pơdơ̆ng sang khăn jĕ ia rơsĭ, klă̱ 
anăp nao kơ Baal-Zephôn. 

3Pharaoh či pơmĭn tui anai, ‘Ƀing Israel hlak đuaĭ hyu jum dar anih lŏn anŭn hăng 
tơlơi rŭng răng, jĕ amăng anih hơmâo tơdron ha̱r jum dar.’ 

4Laih anŭn Kâo či pơkhăng hĭ pran jua Pharaoh laih anŭn ñu či kiaŏ mă ƀing gơ̆. 
Samơ̆ Kâo či hơmâo tơlơi ang yang kơ Kâo pô mơ̆ng Pharaoh laih anŭn mơ̆ng 
ling tơhan ñu yơh, tui anŭn ƀing Êjip či thâo krăn Kâo yơh jing Yahweh.” Tui 
anŭn, ƀing Israel ngă tui tơlơi anŭn yơh. 

5Tơdang pơtao Êjip hơmư̆ ƀing Israel hơmâo tơbiă đuaĭ hĭ laih, Pharaoh laih 
anŭn ƀing khua moa ñu pơplih hĭ tơlơi pơmĭn gơñu hăng laĭ, “Hơget tơlơi ƀing 
ta hơmâo ngă laih lĕ? Ƀing ta hơmâo brơi ƀing Israel đuaĭ laih hăng pơrơngiă hĭ 
bruă mă gơñu laih!” 

6Tui anŭn, ñu brơi arăng prap pre rơdêh aseh laih anŭn ƀing tơhan ñu nao hrŏm 
hăng ñu. 

7Ñu mă năm-rơtuh boh rơdêh aseh hiam hloh, wơ̆t hăng abih bang khul rơdêh 
aseh Êjip pơkŏn hrŏm hăng ƀing khua moa ƀơi khul rơdêh anŭn mơ̆n. 

8Yahweh pơkhăng hĭ pran jua Pharaoh pơtao Êjip, tui anŭn ñu čơdơ̆ng kiaŏ tui 
kiăng kơ mă ƀing Israel, jing ƀing tơbiă nao hăng tơlơi khĭn biă mă anŭn. 

9Ƀing Êjip, abih bang rơdêh aseh laih anŭn tơpul aseh Pharaoh, ƀing tơhan aseh 
laih anŭn ƀing tơhan rơbat kiaŏ tui ƀing Israel laih anŭn kiaŏ hơma̱o ƀing gơ̆ ƀơi 
ia rơsĭ jĕ anih Pi-Hahirôt, klă̱ anăp hăng anih Baal-Zephôn. 

10Tơdang Pharaoh rai jĕ, ƀing Israel lăng đĭ ƀuh ƀing Êjip kơsung rai tui rŏng 
gơñu. Ƀing gơñu huĭ bra̱l biă mă laih anŭn kwưh iâu kơ Yahweh. 

11Ƀing gơñu pơhiăp hăng Môseh tui anai, “Ƀu hơmâo ôh hă anih pơsat amăng 
čar Êjip tơl ih ba ƀing gơmơi rai pơ tơdron ha̱r kiăng kơ djai? Hơget tơlơi ih 
hơmâo ngă laih kơ ƀing gơmơi tơl ba ƀing gơmơi tơbiă hĭ mơ̆ng lŏn čar Êjip lĕ? 

12Ƀing gơmơi ƀu laĭ laih ôh hă hăng ih amăng čar Êjip tui anai, ‘Anăm tĕk djơ̆ 
ƀing gơmơi ôh, brơi bĕ ƀing gơmơi mă bruă kơ ƀing Êjip’? Ƀing gơmơi mă bruă 
kơ ƀing Êjip jing hiam hloh kơ djai amăng tơdron ha̱r anai yơh!” 

13Môseh laĭ glaĭ kơ ƀing ană plei tui anai, “Anăm huĭ ôh. Dŏ kơjăp bĕ laih anŭn 
ƀing gih či ƀuh yơh tơlơi pơklaih Yahweh ba rai kơ ƀing gih hrơi anai. Ƀing Êjip 
ƀing gih ƀuh hrơi anai, ƀing gih ƀu či ƀuh ƀing gơñu dơ̆ng tah. 

14Yahweh či pơblah brơi kơ ƀing gih; ƀing gih kơnơ̆ng dŏ hơđơ̆ng bĕ.” 

15Giŏng anŭn, Yahweh laĭ kơ Môseh, “Yua hơget ih ur kwưh rai kơ Kâo lĕ? Laĭ kơ 
ƀing Israel rơbat nao bĕ. 

16Yơr đĭ bĕ gai jra ih laih anŭn tơngan ih gah ngŏ kơ ia rơsĭ kiăng kơ pơkăh 
pơpha ia, tui anŭn ƀing Israel dưi găn rơsĭ anai ƀơi lŏn thu yơh. 

17Kâo či pơkhăng hĭ pran jua ƀing Êjip tui anŭn ƀing gơñu či kiaŏ tui ƀing gih 
yơh. Laih anŭn Kâo či hơmâo tơlơi ư ang mơ̆ng Pharaoh laih anŭn mơ̆ng abih 
ƀing ling tơhan ñu, mơ̆ng khul rơdêh aseh laih anŭn mơ̆ng ƀing tơhan aseh ñu 
yơh. 

18Ƀing Êjip či thâo krăn Kâo yơh jing Yahweh tơdang Kâo hơmâo tơlơi ư ang 
mơ̆ng Pharaoh, khul rơdêh aseh ñu laih anŭn mơ̆ng ƀing tơhan aseh ñu.” 

19Giŏng anŭn, ling jang Ơi Adai, jing Pô nao ƀơi anăp ƀing tơhan Israel, đuaĭ hĭ 
mơ̆ng anŭn hăng nao gah rŏng kơ ƀing gơñu. Gơ̆ng kơthul ăt đuaĭ mơ̆ng anih ñu 
gah anăp hăng nao dŏ pơ gah rŏng gơñu, 

20rai dŏ tŏng krah ƀing tơhan Êjip hăng ƀing tơhan Israel. Amăng abih mlam 
anŭn gơ̆ng kơthul anŭn ba rai tơlơi kơnăm mơmŏt kơ ƀing Êjip samơ̆ tơlơi 
bơngač kơ ƀing Israel; tui anŭn ƀing tơhan Êjip ƀu thâo nao jĕ ƀing tơhan Israel 
ôh amăng abih sa mlam anŭn. 

21Giŏng anŭn, Môseh yơr tơbiă tơngan ñu gah ngŏ kơ ia rơsĭ, laih anŭn amăng 
abih mlam anŭn Yahweh kơ̆ng glaĭ ia hăng sa glung angĭn kơtang gah ngŏ̱ laih 

anŭn ngă kơ rơsĭ anŭn jing hĭ lŏn thu. Hơmâo tơlơi pơkăh pơpha tŏng krah ia 
hăng ia, 

22laih anŭn ƀing Israel rơbat găn rơsĭ anŭn ƀơi lŏn thu, hăng sa pơnăng ia ƀơi 
gah hơnuă laih anŭn gah ieo gơñu. 

23Ƀing Êjip kiaŏ tui ƀing gơñu, laih anŭn abih bang khul aseh, rơdêh aseh laih 
anŭn ƀing tơhan aseh Pharaoh kiaŏ tui ƀing gơ̆ amăng ia rơsĭ. 

24Hlâo kơ mơguah Yahweh lăng trŭn mơ̆ng gơ̆ng apui hăng gơ̆ng kơthul anŭn 
ƀơi ƀing tơhan Êjip laih anŭn ngă brơi kơ ƀing gơñu huĭ bra̱l yơh. 

25Ñu ngă kơ khul pong rơdêh aseh đo̱m hĭ, tui anŭn tơnap biă mă kơ ƀing gơñu 
kiăng kơ pơgăt nao. Laih anŭn ƀing Êjip laĭ, “Ƀing ta đuaĭ bĕ mơ̆ng ƀing Israel! 
Yahweh hlak pơblah brơi kơ ƀing gơñu kiăng pơkơdơ̆ng glaĭ hăng ƀing Êjip ta.” 

26Giŏng anŭn, Yahweh laĭ kơ Môseh tui anai, “Yơr đĭ bĕ tơngan ih gah ngŏ kơ rơsĭ 
tui anŭn ia dưi pơbă glaĭ lip hĭ ƀing Êjip anai, jing khul rơdêh aseh laih anŭn ƀing 
tơhan aseh gơñu.” 

27Môseh yơr đĭ tơngan ñu gah ngŏ kơ ia rơsĭ, laih anŭn ƀơi mơguah ia rơsĭ wơ̆t 
glaĭ pơ anih hơđăp ñu. Ƀing Êjip gir kiăng đuaĭ kơdŏp mơ̆ng ia anŭn, samơ̆ 
Yahweh tơlư̆ hĭ ƀing gơñu amăng ia rơsĭ. 

28Ia anŭn rô glaĭ hăng go̱m hĭ abih khul rơdêh aseh laih anŭn ƀing tơhan aseh; 
abih bang ƀing tơhan Pharaoh hơmâo kiaŏ tui ƀing Israel ƀlŭng hĭ amăng ia rơsĭ. 
Ƀu hơmâo hlơi pô ôh amăng ƀing gơñu dŏ hơdip. 

29Samơ̆ ƀing Israel rơbat găn rơsĭ anŭn ƀơi lŏn thu, hăng sa pơnăng ia gah hơnuă 
laih anŭn gah ieo gơñu. 

30Amăng hrơi anŭn Yahweh pơklaih hĭ ƀing Israel mơ̆ng tơngan ƀing Êjip, laih 
anŭn ƀing Israel ƀuh ƀing Êjip djai ƀơi ha̱ng ia. 

31Laih anŭn tơdang ƀing Israel ƀuh tơlơi kơtang prŏng prin Yahweh hơmâo 
pơrơđah laih pơkơdơ̆ng glaĭ hăng ƀing Êjip, ƀing gơñu huĭ pơpŭ kơ Yahweh 
hăng đaŏ kơ Ñu yơh laih anŭn kơ Môseh jing ding kơna Ñu. 

Tơbiă 15 

Tơlơi Môseh Laih Anŭn Ƀing Israel Adoh Bơni 

1Giŏng anŭn, Môseh hăng ƀing Israel adoh bơni kơ Yahweh tui anai: “Kâo či adoh 
kơ Yahweh, yuakơ Ñu hơmâo dưi hĭ laih ang yang. Aseh hăng pô đĭ aseh, Ñu 
hơmâo glŏm hĭ laih amăng ia rơsĭ. 

2Yahweh jing tơlơi kơtang laih anŭn tơlơi adoh kâo; Ñu jing Pô Pơklaih kâo. Anai 
jing Ơi Adai kâo, laih anŭn kâo či bơni hơơč kơ Ñu, jing Ơi Adai ama kâo laih 
anŭn kâo či pơyom đĭ Ñu yơh. 

3Yahweh jing sa čô tơhan pơblah; Yahweh yơh jing anăn Ñu. 

4Khul rơdêh aseh Pharaoh laih anŭn ling tơhan ñu Yahweh hơmâo glŏm trŭn hĭ 
laih amăng ia rơsĭ. Ƀing khua tơhan rơgơi Pharaoh kơdram hĭ laih amăng ia Rơsĭ 
Mriah. 

5Ia dơlăm hơmâo go̱m hĭ laih ƀing gơñu; ƀing gơñu kơdram amăng hlung dơlăm 
hrup hăng sa boh pơtâo yơh. 

6“Ơ Yahweh, tơngan gah hơnuă Ih yơh jing ang yang kơtang. Ơ Yahweh, tơngan 
gah hơnuă Ih yơh pơrai hĭ ƀing rŏh ayăt. 

7Amăng tơlơi ang yang prŏng prin Ih, Ih pơrăm hĭ ƀing hlơi pô pơkơdơ̆ng glaĭ 
hăng Ih. Tơlơi hil hĭr hăr Ih čuh hĭ ƀing gơñu hrup hăng adrăng. 

8Hăng grŏng adŭng Ih yơh bluh ngă kơ ia pơƀut đĭ. Khul jơlah ia pơyơ̆ng dŏ 
dơnơ̆ng hrup hăng bơnư̆ pơnăng; tơl anih dơlăm hloh ia rơsĭ jing hĭ khăng. 

9“Ƀing ayăt pơang tui anai, ‘Kâo či kiaŏ tui, kâo či mă ƀing gơñu. Kâo či mă pơpha 
gơnam gơñu laih anŭn mă abih bang hơget kâo kiăng. Kâo či suă đao kâo laih 
anŭn tơngan kâo či pơrai hĭ ƀing gơñu.’ 

10Samơ̆ Ih bluh hăng adŭng Ih, laih anŭn ia rơsĭ go̱m hĭ ƀing gơñu. Ƀing gơñu 
kơdram hrup hăng gơnam le ̱k kơdram amăng ia kơtang. 

11“Hlơi yang jing hrup hăng Ih lĕ, Ơ Yahweh hơi? Hlơi jing hrup hăng Ih, ư ang 
amăng tơlơi rơgoh hiam, kri̱p yi̱p amăng tơlơi ang yang, ngă lu bruă yom pơphan 
lĕ? 

12Ih yơr tơbiă tơngan gah hơnuă Ih, laih anŭn lŏn tơnah lun ƀơ̆ng hĭ ƀing rŏh 
anŭn. 

13“Amăng tơlơi khăp Ih ƀu thâo rơngiă yơh, Ih či dui ba ƀing ană plei Ih jing ƀing 
Ih hơmâo song mă laih. Amăng tơlơi kơtang Ih či kơčrâo brơi kơ ƀing gơñu anih 
dŏ rơgoh hiam Ih. 

14Ƀing lŏn čar či hơmư̆ laih anŭn rŭng răng; tơlơi huĭ bra̱l či hruă juă hĭ ƀing 
Philistia. 

15Ƀing khua djă̱ akŏ Edôm či huĭ bra̱l, tơlơi rŭng răng či hruă juă hĭ ƀing Môab, 
ƀing mơnuih Kanaan či rơngiă hĭ tơlơi khĭn yơh; 

16Tơlơi bra̱l laih anŭn tơlơi pơhuĭ či le ̆  ƀơi ƀing gơñu yơh. Ơ Yahweh, hăng hơpăl 
tơngan kơtang mơyang Ih yơh ƀing gơñu či khăng hĭ hrup hăng boh pơtâo tơl 
ană plei Ih găn nao, tơl ƀing ană plei, jing ƀing Ih hơmâo blơi laih, găn nao. 

17Ih či ba ƀing gơñu mŭt hăng pơdơ̆ng ƀing gơñu ƀơi čư̆ kŏng ngăn Ih, ƀơi anih 
anŭn, Ơ Yahweh hơi, Ih hơmâo ruah kơ anih Ih dŏ, jing sang yang, Ơ Yahweh hơi, 
tơngan Ih yơh pơdơ̆ng đĭ anŭn. 

18Yahweh či git gai wai lăng nanao hlŏng lar.” 
Tơlơi HʼMiriam Adoh Bơni 

19Tơdang khul aseh, rơdêh aseh laih anŭn ƀing tơhan aseh Pharaoh nao amăng 
ia rơsĭ, Yahweh ba ia rơsĭ wơ̆t glaĭ gah ngŏ ƀing gơñu, samơ̆ ƀing Israel rơbat 
găn ƀơi lŏn thu. 

20Giŏng anŭn, HʼMiriam jing pô pơala, amai A̱rôn, ñu mă sa boh hơgơ̆r bŏ anet, 
laih anŭn abih bang ƀing đah kơmơi ngă tui ñu hăng khul hơgơ̆r bŏ anŭn laih 
anŭn suang. 

21HʼMiriam adoh kơ ƀing gơñu tui anai: “Adoh kơ Yahweh bĕ, yuakơ Ñu lăp kơ 
pơpŭ đĭ glông. Khul aseh laih anŭn ƀing đĭ ƀơi gơñu jing ƀing tơhan Pharaoh, Ñu 
hơmâo pơƀlŭng hĭ ƀing gơñu amăng ia rơsĭ laih.” 

Ia Marah Laih Anŭn Ia Êlim 

22Giŏng anŭn, Môseh ba ƀing Israel mơ̆ng Rơsĭ Mriah laih anŭn ƀing gơñu nao 
amăng Tơdron Ha̱r Sur. Amăng klâo hrơi ƀing gơñu rơbat amăng tơdron ha̱r ƀu 
hơmâo ia kiăng mơñum ôh. 

23Tơdang ƀing gơñu truh pơ anih Marah, ƀing gơñu ƀu dưi mơñum ia pơ anŭn 
ôh yuakơ jing ia phĭ̱̆. Yuakơ tơhơnal tơlơi tui hăng anŭn yơh arăng iâu anih anŭn 
jing Marah. 

24Tui anŭn, ƀing gơñu brŏk pơkơdơ̆ng glaĭ hăng Môseh tui anai, “Hơget ƀing ta 
či mơñum lĕ?” 

25Giŏng anŭn, Môseh ur kwưh kơ Yahweh, laih anŭn Ñu kơčrâo brơi kơ Môseh 
sa ƀĕ kơyâo. Môseh glŏm kơyâo anŭn trŭn amăng ia, tui anŭn ia anŭn jing hĭ ia 
ƀlăng yơh. Pơ anih anŭn yơh Yahweh brơi sa tơlơi phiăn laih anŭn sa tơlơi juăt 
kơ ƀing gơñu, laih anŭn ăt pơ anŭn yơh Ñu lông lăng ƀing gơñu. 

26Ơi Adai laĭ tui anai, “Tơdah ƀing gih hơmư̆ pơñen asăp pơhiăp Kâo, jing 
Yahweh Ơi Adai gih, laih anŭn ngă tơlơi djơ̆ ƀơi anăp Kâo, tơdah ƀing gih pơđi̱ng 
tơngia kơ khul tơlơi juăt Kâo laih anŭn djă̱ pioh abih tơlơi pơtă Kâo, Kâo ƀu či 
ba rai tơlơi khe̱ng hơget ôh ƀơi ƀing gih kar hăng Kâo hơmâo ba rai laih ƀơi ƀing 
Êjip, yuakơ Kâo yơh jing Yahweh, Pô pơhla̱o hĭ ƀing gih.” 

27Giŏng anŭn, ƀing gơñu truh pơ anih Êlim, jing anih hơmâo pluh-dua phŭn ia 
bluh laih anŭn tơjuhpluh phŭn kơyâo đung kri, tui anŭn ƀing gơñu jưh pơ anŭn 
jĕ anih hơmâo ia yơh. 

Tơbiă 16 

Ƀañ Mana Laih Anŭn Čim Wăt 

1Abih bang kơnung djuai Israel tơbiă mơ̆ng anih Êlim laih anŭn nao pơ anih 
Tơdron Ha̱r Zin, jing anih kơplăh wăh Êlim hăng Sinai, ƀơi hrơi tal pluh-rơma 
amăng blan tal dua tơdơi kơ ƀing gơñu tơbiă mơ̆ng lŏn čar Êjip. 

2Amăng anih tơdron ha̱r abih bang ană plei brŏk ƀuăh pơkơdơ̆ng glaĭ hăng 
Môseh laih anŭn A̱rôn. 

3Ƀing Israel pơhiăp hăng ƀing gơñu tui anai, “Ƀing gơmơi pơmĭn kiăng kơ djai 
mơ̆ng tơngan Yahweh amăng lŏn čar Êjip jing hiam hloh! Yuakơ pơ anŭn yơh 
ƀing gơmơi dŏ be̱r jum dar khul gŏ añăm mơnơ̆ng laih anŭn ƀơ̆ng gơnam ƀơ̆ng 
ƀing gơmơi khăp, samơ̆ ih hơmâo ba laih ƀing gơmơi tơbiă nao amăng tơdron 
ha̱r anai kơnơ̆ng kiăng kơ abih bang ƀing anai tơua mơhao laih anŭn djai hĭ đôč.” 

4Giŏng anŭn, Yahweh laĭ kơ Môseh, “Kâo či pơhơjan gơnam ƀơ̆ng mơ̆ng adai kơ 
ƀing gih. Ƀing ană plei či tơbiă hăng duñ mă rĭm hrơi hăng pơƀut djŏp kơ hrơi 
anŭn yơh. Amăng hơdră anai Kâo či lông lăng ƀing gơñu kiăng thâo ƀing gơñu 
tui gưt mơ̆n thâo kơ khul tơlơi Kâo pơtă pơtăn. 

5Amăng hrơi tal năm ƀing gơñu prap pre bĕ gơnam gơñu či mă pioh laih anŭn 
ƀơi hrơi anai yơh ƀing gơñu či pơƀut glaĭ dua wơ̆t lu hloh kơ khul hrơi pơkŏn 
yơh.” 

6Tui anŭn, Môseh hăng A̱rôn laĭ kơ abih bang ƀing Israel tui anai, “Amăng hrơi 
klăm ƀing gih či thâo krăn anŭn yơh jing Yahweh, Pô hơmâo ba laih ƀing gih 
tơbiă mơ̆ng lŏn čar Êjip, 

7laih anŭn amăng hrơi mơguah ƀing gih či ƀuh tơlơi ang yang Yahweh yơh, 
yuakơ Ñu hơmâo hơmư̆ laih tơlơi ƀing gih brŏk pơkơdơ̆ng glaĭ hăng Ñu. Hlơi 
ƀing gơmơi jing tơl ƀing gih khŏm brŏk ƀuăh pơkơdơ̆ng glaĭ hăng ƀing gơmơi 
lĕ?” 

8Môseh ăt laĭ dơ̆ng mơ̆n tui anai, “Ƀing gih či thâo krăn, anŭn jing Yahweh yơh, 
jing Pô pha brơi kơ ƀing gih añăm mơnơ̆ng kiăng kơ ƀơ̆ng amăng hrơi klăm, laih 
anŭn abih bang gơnam ƀơ̆ng gih kiăng amăng mơguah, yuakơ Ñu hơmâo hơmư̆ 
laih tơlơi ƀing gih brŏk ƀuăh pơkơdơ̆ng glaĭ hăng Ñu. Hlơi ƀing gơmơi jing lĕ? 
Ƀing gih ƀu brŏk ƀuăh pơkơdơ̆ng glaĭ hăng ƀing gơmơi ôh, samơ̆ pơkơdơ̆ng glaĭ 
hăng Yahweh pô yơh.” 

9Giŏng anŭn, Môseh laĭ kơ A̱rôn, “Laĭ bĕ kơ abih bang kơnung djuai Israel, ‘Rai 
bĕ ƀơi anăp Yahweh, yuakơ Ñu hơmâo hơmư̆ laih tơlơi ƀing gih brŏk ƀuăh.’ ” 

10Tơdang A̱rôn hlak pơhiăp hăng abih bang kơnung djuai Israel, ƀing gơñu lăng 
anăp nao pơ tơdron ha̱r, laih anŭn pơ anŭn tơlơi ang yang Yahweh pơƀuh rai 
amăng kơthul. 

11Yahweh pơhiăp hăng Môseh tui anai, 

12“Kâo hơmâo hơmư̆ laih tơlơi brŏk ƀuăh ƀing Israel. Laĭ bĕ kơ ƀing gơñu tui 
anai, ‘Ƀơi mông hơhuñ ƀing gih či ƀơ̆ng añăm, laih anŭn ƀơi mơguah ƀing gih či 
hơmâo bă hăng gơnam ƀơ̆ng yơh. Tui anŭn, ƀing gih či thâo krăn Kâo yơh jing 
Yahweh Ơi Adai gih.’ ” 

13Amăng hrơi klăm anŭn, čim wăt rai bă ƀơi anih ƀing gơñu dŏ, laih anŭn amăng 
mơguah hơmâo sa tal ia ngo̱m jum dar anih gơñu. 

14Tơdang ia ngo̱m rơngiă hĭ laih, sa tal rơpi̱h hlư̱ hla̱ kar hăng ple̱r tơpŭng ƀơi 
lŏn pơƀuh rai amăng tơdron ha̱r anŭn. 

15Tơdang ƀing Israel ƀuh, ƀing gơñu pơtơña tơdruă, “Hơget anŭn?” Yuakơ ƀing 
gơñu ƀu thâo ôh hơget gơnam anŭn jing. Môseh laĭ kơ ƀing gơñu tui anai, “Anŭn 
jing gơnam ƀơ̆ng Yahweh hơmâo brơi kơ ƀing gih ƀơ̆ng yơh. 

16Anai jing tơlơi Yahweh pơtă, ‘Rĭm čô či pơƀut glaĭ kơnơ̆ng lu dơ̆ ñu pô kiăng 
yua đôč. Mă bĕ bă sa ômer kơ rĭm akŏ mơnuih ƀing gih hơmâo pơ sang khăn gih.’ 
” 

17Ƀing Israel ngă tui kar hăng tơlơi ƀing gơñu hơmâo hơmư̆ laih, samơ̆ đơđa 
mơnuih pơƀut glaĭ lu hloh, đơđa ƀiă. 

18Laih anŭn ƀing gơñu pơkă hăng ômer, tui anŭn hlơi pô pơƀut lu hloh ƀu hơmâo 
lu ôh, laih anŭn hlơi pô pơƀut ƀiă kŏn hơmâo ƀiă đơi lơi. Rĭm čô pơƀut glaĭ lu dơ̆ 
ñu kiăng yua yơh. 

19Giŏng anŭn, Môseh laĭ kơ ƀing gơñu tui anai, “Anăm hơmâo hlơi pô djă̱ pioh 
gơnam ƀơ̆ng anai truh kơ mơguah ôh.” 

20Kơđai glaĭ, đơđa amăng ƀing gơñu ƀu kiăng hơmư̆ tui Môseh ôh; ƀing gơñu djă̱ 
pioh ƀiă črăn mơ̆ng anŭn truh kơ mơguah, samơ̆ gơnam ƀơ̆ng anŭn hơmâo bă 
hăng hlăt laih anŭn ƀâo brŭ. Tui anŭn, Môseh hil kơ ƀing gơñu yơh. 

21Rĭm mơguah rĭm čô pơƀut glaĭ lu dơ̆ ñu kiăng yua laih anŭn tơdang yang hrơi 
pơiă laih, gơnam ƀơ̆ng anŭn le ̱k hĭ yơh. 

22Ƀơi hrơi tal năm, ƀing gơñu pơƀut glaĭ dua wơ̆t lu hloh, dua ômer kơ sa čô, laih 
anŭn ƀing khua djă̱ akŏ kơnung djuai rai laĭ pơthâo tơlơi anŭn kơ Môseh. 

23Ñu laĭ kơ ƀing gơ̆, “Anai yơh jing tơlơi Yahweh pơtă, ‘Hrơi pơgi jing sa hrơi 
pơdơi, hrơi Saƀat rơgoh hiam kơ Yahweh. Tui anŭn, ŏm bĕ hơget ƀing gih kiăng 
ŏm laih anŭn hơtŭk tơnă bĕ hơget ƀing gih kiăng hơtŭk tơnă. Răk pioh bĕ hơget 
gơnam dŏ rơbeh laih anŭn djă̱ pioh truh kơ mơguah.’ ” 

24Tui anŭn, ƀing gơñu răk pioh truh kơ mơguah kar hăng tơlơi Môseh hơmâo 
pơđar laih, laih anŭn ƀu ƀâo brŭ ôh kŏn hơmâo hlăt lơi amăng anŭn. 

25Môseh laĭ, “Ƀơ̆ng bĕ gơnam anai hrơi anai, yuakơ hrơi anai jing hrơi Saƀat kơ 
Yahweh. Ƀing gih hơduah ƀu hơmâo ôh gơnam ƀơ̆ng anai ƀơi lŏn hrơi anai. 

26Amăng năm hrơi ƀing gih či pơƀut glaĭ tơpŭng anŭn, samơ̆ ƀơi hrơi tal tơjuh, 
jing hrơi Saƀat, ƀu či hơmâo ôh.” 

27Wơ̆t tơdah tui anŭn, đơđa mơnuih tơbiă nao ƀơi hrơi tal tơjuh kiăng kơ duñ, 
samơ̆ ƀing gơñu hơduah ƀu hơmâo ôh. 

28Giŏng anŭn, Yahweh laĭ kơ Môseh tui anai, “Hơbĭn sui ƀing gih ăt či hơngah ƀu 
djă̱ pioh ôh khul tơlơi juăt Kâo laih anŭn khul tơlơi Kâo pơtă lĕ? 

29Hơdơr bĕ Kâo hơmâo brơi laih kơ ƀing gih hrơi Saƀat; anŭn yơh jing yua hơget 
ƀơi hrơi tal năm Kâo brơi kơ ƀing gih ƀañ tơpŭng lu djŏp kơ dua hrơi. Rĭm čô či 
dŏ ƀơi anih ñu dŏ amăng hrơi tal tơjuh, ƀu hơmâo hlơi pô dưi tơbiă hyu ôh.” 

30Tui anŭn, ƀing ană plei pơdơi ƀơi hrơi tal tơjuh yơh. 

31Ƀing ană plei Israel pơanăn ƀañ tơpŭng anŭn mana. Ñu hrup hăng jĕh ko ̱̆  anet 
hrup hăng rơngâo, laih anŭn ƀơ̆ng kar hăng ƀañ mơmĭh ngă hăng ia hơni. 

32Môseh laĭ tui anai, “Anai yơh jing tơlơi Yahweh hơmâo pơtă laih, ‘Mă bĕ sa 
ômer mana hăng djă̱ pioh bĕ kơ ƀing kơnung djuai tơdơi, tui anŭn ƀing gơñu dưi 
ƀuh ƀañ tơpŭng Kâo hơmâo brơi laih kơ ƀing gih ƀơ̆ng amăng tơdron ha̱r tơdang 
Kâo ba ƀing gih tơbiă mơ̆ng lŏn čar Êjip.’ ” 

33Tui anŭn, Môseh laĭ hăng A̱rôn tui anai, “Mă bĕ sa boh ge̱t laih anŭn pioh sa 
ômer mana amăng anŭn. Giŏng anŭn, pioh bĕ ge̱t anŭn ƀơi anăp Yahweh kiăng 
kơ răk pioh kơ ƀing kơnung djuai pơanăp.” 

34Hrup hăng Yahweh hơmâo pơđar kơ Môseh laih, A̱rôn pioh mana ƀơi anăp Hip 
Tơlơi Pơgop kiăng kơ răk pioh. 

35Ƀing Israel ƀơ̆ng mana amăng pă̱pluh thŭn tơl ƀing gơñu mŭt amăng anih lŏn 
Kanaan jing anih ƀing gơñu dŏ hơdip. 

36Laih anŭn sa ômer jing sa črăn amăng pluh amăng sa ephah. 

Tơbiă 17 

Ia Mơ̆ng Boh Pơtâo 

(Yap 20:1-13) 

1Abih bang kơnung djuai Israel tơbiă mơ̆ng Tơdron Ha̱r Sin, rơbat nao mơ̆ng rĭm 
anih kar hăng Yahweh hơmâo pơđar laih. Ƀing gơñu dŏ jưh ƀơi anih Rephidim, 
samơ̆ ƀu hơmâo ôh ia kơ ƀing gơñu kiăng mơñum. 

2Tui anŭn, ƀing gơñu pơhiăp brŏk hăng Môseh tui anai, “Brơi kơ ƀing gơmơi ia 
mơñum bĕ.” Môseh laĭ glaĭ, “Yua hơget ƀing gih pơhiăp brŏk hăng kâo lĕ? Yua 
hơget ƀing gih lông lăng Yahweh lĕ?” 

3Samơ̆ ƀing ană plei mơhao kơ ia pơ anŭn, laih anŭn ƀing gơñu brŏk ƀuăh 
pơkơdơ̆ng glaĭ hăng Môseh. Ƀing gơñu laĭ tui anai, “Yua hơget ih ba ƀing gơmơi 
tơbiă mơ̆ng čar Êjip kiăng ngă brơi kơ ƀing gơmơi, ƀing ană bă gơmơi laih anŭn 
hlô mơnơ̆ng gơmơi djai hĭ yuakơ mơhao ia lĕ?” 

4Giŏng anŭn, Môseh ur kwưh kơ Yahweh tui anai, “Hơget kâo či ngă hăng ƀing 
mơnuih anai lĕ? Ƀing gơñu jĕ či glŏm hĭ kâo hăng boh pơtâo laih.” 

5Yahweh laĭ glaĭ kơ Môseh tui anai, “Rơbat nao hlâo kơ ƀing ană plei bĕ. Djă̱ ba 
bĕ hăng ih ƀing kŏng tha Israel laih anŭn djă̱ ƀơi tơngan ih gai jra jing gai ih 
hơmâo taih laih ƀơi krong Nil, laih anŭn nao bĕ. 

6Kâo či dŏ pơ adih ƀơi anăp ih jĕ boh pơtâo ƀơi anih Hôrêb anŭn. Taih bĕ ƀơi 
boh pơtâo laih anŭn ia či tơbiă rai mơ̆ng anŭn yơh kơ ƀing gơñu mơñum.” Tui 
anŭn, Môseh ngă tơlơi anŭn ƀơi anăp ƀing kŏng tha Israel yơh. 

7Laih anŭn ñu pơanăn anih anŭn Massah laih anŭn Meribah yuakơ ƀing Israel 
pơhiăp brŏk laih anŭn yuakơ ƀing gơñu lông lăng Yahweh tui anai, “Yahweh dŏ 
hrŏm hăng ƀing ta mơ̆ ƀôdah ƀu dŏ hrŏm ôh?” 

Tơlơi Pơblah Hăng Ƀing Amalek 

8Ƀing Amalek rai kơsung blah ƀing Israel ƀơi anih Rephidim. 

9Môseh laĭ kơ Yôsua tui anai, “Ruah mă bĕ ƀing mơnuih ta kiăng tơbiă nao 
pơblah hăng ƀing Amalek. Hrơi pơgi kâo či dŏ dơ̆ng ƀơi kơčŏng bŏl čư̆ hăng gai 
jra Ơi Adai ƀơi tơngan kâo.” 

10Tui anŭn, Yôsua pơblah hăng ƀing Amalek kar hăng Môseh hơmâo pơđar laih, 
laih anŭn Môseh, A̱rôn laih anŭn Hur nao ƀơi kơčŏng bŏl čư̆ anŭn. 

11Tơdang Môseh yơr đĭ dua gah tơngan ñu, ƀing Israel hlak dưi hĭ, samơ̆ tơdang 
ñu tơdu trŭn dua gah tơngan ñu, ƀing Amalek hlak dưi hĭ. 

12Tơdang dua gah tơngan Môseh rơgah laih, ƀing gơñu mă sa boh pơtâo hăng 
pioh gah yŭ kơ gơ̆ tui anŭn ñu dưi dŏ be̱r ƀơi anŭn. A̱rôn hăng Hur djă̱ grơ̆ng đĭ 
tơngan ñu, sa čô gah ieo, sa čô gah hơnuă; tui anŭn yơh dua gah tơngan ñu ăt dŏ 
hơđơ̆ng truh kơ yang hrơi le ̆ . 

13Tui anŭn yơh, Yôsua pơblah dưi hĭ kơ ƀing tơhan Amalek hăng đao gưm. 

14Giŏng anŭn, Yahweh laĭ kơ Môseh tui anai, “Čih bĕ tơlơi anai amăng hră klĭ jing 
tơlơi kiăng djă̱ hơdơr laih anŭn khŏm brơi bĕ Yôsua hơmư̆ kơ tơlơi anai, yuakơ 
Kâo či pơtơglŏh tơbiă hĭ tơlơi djă̱ hơdơr kơ ƀing Amalek mơ̆ng gah yŭ adai yơh.” 

15Môseh pơdơ̆ng đĭ sa kơnưl ngă yang laih anŭn pơanăn kơ kơnưl anŭn, Yahweh 
jing Hla Gru kâo. 

16Ñu laĭ, “Yuakơ khul tơngan yơr đĭ pơ grê pơtao Yahweh. Yahweh či tŏ tui 
pơblah pơkơdơ̆ng glaĭ hăng ƀing Amalek nanao yơh.” 

Tơbiă 18 

Yithrô Rai Čuă Ngui Môseh 

1Hlak anai Yithrô, khua ngă yang ƀing Midyan ăt jing tơhmua Môseh mơ̆n, hơmư̆ 
abih bang tơlơi Ơi Adai hơmâo ngă laih kơ Môseh laih anŭn kơ ƀing ană plei 
Israel, laih anŭn hiư̆m Yahweh hơmâo ba tơbiă laih ƀing Israel mơ̆ng lŏn čar Êjip. 

2Hlâo adih Môseh brơi kơ bơnai ñu HʼZipôrah glaĭ laih anŭn tơhmua ñu tŭ ju̱m 
gơ̆, 

3wơ̆t hăng dua čô ană đah rơkơi gơ̆ mơ̆n. Môseh pơanăn ană đah rơkơi ñu jing 
Gersôn, yuakơ ñu laĭ, “Kâo hơmâo jing sa čô tuai amăng anih lŏn tuai;” 

4laih anŭn ană đah rơkơi tal dua ñu Eliezer, yuakơ ñu laĭ, “Ơi Adai ama kâo jing 
Pô djru kâo, Ñu pơklaih hĭ kâo mơ̆ng đao Pharaoh.” 

5Yithrô, tơhmua Môseh, wơ̆t hăng ƀing ană đah rơkơi laih anŭn bơnai Môseh rai 
pơ ñu amăng tơdron ha̱r, jing anih ñu dŏ jưh jĕ čư̆ Ơi Adai. 

6Yithrô mơit hiăp kơ Môseh tui anai, “Kâo, tơhmua ih Yithrô, hlak rai pơ ih wơ̆t 
hăng bơnai ih laih anŭn ƀing ană đah rơkơi ih mơ̆n.” 

7Tui anŭn, Môseh tơbiă nao čơkă tơhmua ñu, Môseh bon kơkuh hăng čum ju̱m 
gơ̆. Ƀing gơñu tơña bla kơ tơdruă laih anŭn mŭt nao amăng sang khăn. 

8Môseh ră ruai kơ tơhmua ñu abih bang tơlơi Yahweh hơmâo ngă kơ Pharaoh 
laih anŭn kơ ƀing Êjip yuakơ kiăng djru kơ ƀing Israel, wơ̆t hăng khul tơlơi tơnap 
gleh gơñu bưp kơtuai jơlan, laih anŭn hiư̆m Yahweh hơmâo pơklaih hĭ laih ƀing 
gơñu. 

9Yithrô mơak hơmư̆ abih bang khul tơlơi hiam Yahweh hơmâo ngă kơ ƀing 
Israel hăng pơklaih hĭ laih ƀing gơ̆ mơ̆ng tơngan ƀing Êjip. 

10Tui anŭn, ñu laĭ tui anai, “Bơni hơơč kơ Yahweh, jing Pô hơmâo pơklaih hĭ laih 
ƀing ih mơ̆ng Pharaoh, laih anŭn jing Pô pơklaih hĭ ƀing ană plei anai mơ̆ng 
tơngan ƀing Êjip. 

11Ră anai kâo thâo Yahweh jing prŏng hloh kơ abih bang yang pơkŏn, yuakơ Ñu 
ngă khul tơlơi anai kơ ƀing Êjip jing ƀing ngă sat laih kơ ƀing Israel.” 

12Giŏng anŭn, Yithrô, tơhmua Môseh ba rai sa gơnam pơyơr čuh kơ Ơi Adai, laih 
anŭn A̱rôn rai hrŏm hăng ƀing kŏng tha Israel kiăng kơ ƀơ̆ng gơnam ƀơ̆ng hrŏm 
hơbĭt hăng tơhmua Môseh ƀơi anăp Ơi Adai. 

Ruah Mă Ƀing Khua Phat Kơđi 
(Juăt 1:9-18) 

13Ƀơi hrơi tŏ tui, Môseh dŏ be̱r ƀơi anih phat kơđi kiăng phat kơđi kơ ƀing ană 
plei, laih anŭn ƀing gơñu dŏ dơ̆ng jum dar ñu čơdơ̆ng mơ̆ng mơguah truh kơ 
klăm. 

14Tơdang tơhmua Môseh ƀuh abih bang tơlơi Môseh ngă kơ ƀing ană plei anŭn, 
ñu laĭ, “Hơget tơlơi ih hlak ngă brơi kơ ƀing ană plei anai lĕ? Yua hơget hơjăn ih 
đôč phat kơđi lĕ, tơdang abih bang mơnuih anai dŏ dơ̆ng jum dar ih čơdơ̆ng 
mơ̆ng mơguah truh kơ klăm?” 

15Môseh laĭ glaĭ kơ ñu tui anai, “Yuakơ ană plei rai pơ kâo kiăng kơ hơduah tơña 
tơlơi Ơi Adai kiăng. 

16Tơdah ƀing gơñu hơmâo tơlơi pơrơjăh, ƀing gơñu ba rai pơ kâo, laih anŭn kâo 
či phat brơi tŏng krah ƀing gơñu hăng pơrơđah kơ ƀing gơñu tơlơi phiăn laih 
anŭn tơlơi juăt Ơi Adai.” 

17Tơhmua Môseh laĭ glaĭ tui anai, “Tơlơi ih ngă hlak anai ƀu hiam đơi ôh. 

18Ih pô laih anŭn ƀing mơnuih anai kơnơ̆ng či gleh rơmơ̆n đôč yơh. Bruă anai 
jing kơtraŏ biă mă kơ ih; ih ƀu dưi glăm hơjăn ih ôh. 

19Ră anai hơmư̆ hiăp kâo bĕ laih anŭn kâo či brơi kơ ih tơlơi pơmĭn anai, laih 
anŭn rơkâo kơ Ơi Adai dŏ hrŏm hăng ih. Ih khŏm jing pô pơala kơ abih bang ană 
plei ƀơi anăp Ơi Adai laih anŭn ba khul tơlơi gơñu pơrơjăh kơ Ñu yơh. 

20Pơtô bĕ kơ ƀing gơñu khul tơlơi phiăn laih anŭn khul tơlơi juăt, laih anŭn 
pơrơđah bĕ kơ ƀing gơñu hơdră jơlan kiăng kơ dŏ dơ̆ng ƀơ̆ng huă djơ̆ laih anŭn 
khul bruă kơ ƀing gơñu khŏm kiăng kơ ngă. 

21Samơ̆ ruah mă bĕ ƀing mơnuih đah rơkơi thâo hluh mơ̆ng abih bang ană plei, 
jing ƀing mơnuih thâo huĭ pơpŭ kơ Ơi Adai, ƀing mơnuih tơpă laih anŭn arăng 
yap kơnăl, laih anŭn brơi kơ ƀing gơñu jing ƀing djă̱ akŏ kơ tơpul rơbâo čô, tơpul 
rơtuh čô, tơpul rơmapluh čô laih anŭn tơpul pluh čô. 

22Brơi bĕ kơ ƀing gơñu ngă hrup hăng ƀing phat kơđi nanao, laih anŭn brơi kơ 
ƀing gơñu ba rai bruă tơnap kơ ih; khul bruă amuñ ƀing gơñu dưi pơsir hĭ gơñu 
pô. Tui anŭn yơh, či ngă brơi kơ ih djhôl ƀiă amăng tơlơi glăm bruă, yuakơ ƀing 
gơñu či pơpha glăm hăng ih yơh. 

23Tơdah ih ngă tơlơi anŭn laih anŭn Ơi Adai ăt pơđar tui anŭn mơ̆n, ih ƀu či 
rơgah rơgañ ôh laih anŭn abih bang ană plei ăt či glaĭ pơ sang mơak mơai mơ̆n.” 

24Môseh hơmư̆ tui tơlơi tơhmua ñu hăng ngă tui abih tơlơi ñu laĭ. 

25Ñu ruah mă ƀing đah rơkơi thâo hluh mơ̆ng abih bang ƀing Israel laih anŭn 
pơjing hĭ ƀing gơñu jing ƀing djă̱ akŏ kơ ƀing mơnuih, khua kơ tơpul rơbâo, tơpul 
rơtuh, tơpul rơmapluh laih anŭn tơpul pluh čô. 

26Ƀing gơñu mă bruă phat kơđi kơ ƀing ană plei amăng rĭm mông. Khul bruă 
tơnap ƀing gơñu ba nao pơ Môseh, samơ̆ khul bruă amuñ ƀing gơñu pơsir hĭ 
gơñu pô yơh. 

27Giŏng anŭn, Môseh brơi tơhmua ñu glaĭ ƀơi jơlan gơ̆ pô, laih anŭn Yithrô glaĭ 
pơ anih lŏn gơ̆ pô yơh. 

Tơbiă 19 

Ƀing Israel Ƀơi Čư̆ Sinai 

1Amăng blan tal klâo tơdơi kơ ƀing Israel tơbiă laih mơ̆ng čar Êjip, ƀơi hrơi tal 
sa mơtam, ƀing gơñu rai pơ Tơdron Ha̱r Sinai. 

2Tơdơi kơ ƀing gơñu tơbiă mơ̆ng anih Rephidim, ƀing gơñu mŭt amăng Tơdron 
Ha̱r Sinai laih anŭn ƀing Israel dŏ jưh pơ anŭn amăng tơdron ha̱r ƀơi anăp čư̆ 
Sinai. 

3Giŏng anŭn, Môseh đĭ nao pơ Ơi Adai, laih anŭn Yahweh iâu ñu mơ̆ng čư̆ anŭn 
tui anai, “Anai jing tơlơi ih či laĭ kơ sang anŏ Yakôb jing ană plei Israel tui anai, 

4‘Gih pô hơmâo ƀuh laih hơget tơlơi Kâo hơmâo ngă laih kơ ƀing Êjip, laih anŭn 
hiư̆m Kâo hơmâo ƀă laih ƀing gih hrup hăng čim si̱ng ƀă hơdôm ană ñu ƀơi khul 
čăng ñu hăng ba rai ƀing gih kơ Kâo pô. 

5Ră anai tơdah ƀing gih tui gưt Kâo hlo̱m ƀo̱m laih anŭn djă̱ pioh tơlơi pơgop 
Kâo, tui anŭn rơngiao kơ abih bang lŏn čar, ƀing gih yơh jing mŭk dram Kâo. Wơ̆t 
tơdah abih bang lŏn tơnah jing anŏ Kâo, 

6samơ̆ ƀing gih yơh či jing rai kơ Kâo sa lŏn čar ƀing khua ngă yang laih anŭn sa 
lŏn čar rơgoh hiam.’ Anŭn yơh jing hơdôm boh hiăp ih či pơhiăp hăng ƀing 
Israel.” 

7Tui anŭn, Môseh wơ̆t glaĭ hăng iâu rai ƀing kŏng tha Israel laih anŭn ră ruai ƀơi 
anăp gơñu abih bang tơlơi Yahweh hơmâo pơđar laih kơ ñu kiăng kơ pơhiăp. 

8Abih bang ană plei laĭ glaĭ hrŏm hơbĭt tui anai, “Ƀing gơmơi či ngă tui rĭm tơlơi 
Yahweh hơmâo laĭ laih.” Tui anŭn, Môseh ba tơlơi ƀing gơñu laĭ glaĭ pơ Yahweh 
yơh. 

9Yahweh laĭ kơ Môseh tui anai, “Kâo či rai pơ ih amăng sa boh kơthul kơpa̱l, tui 
anŭn ƀing ană plei či hơmư̆ tơlơi Kâo pơhiăp hăng ih laih anŭn ƀing gơñu yap 
kơnăl nanao kơ ih yơh.” Giŏng anŭn, Môseh ruai hăng Yahweh tơlơi ƀing ană plei 
hơmâo laĭ laih. 

10Laih anŭn Yahweh pơhiăp hăng Môseh, “Nao bĕ pơ ƀing ană plei hăng pơrơgoh 
hĭ ƀing gơñu hrơi anai laih anŭn hrơi pơgi. Brơi bĕ ƀing gơñu boh hĭ sum ao 
gơñu, 

11laih anŭn prap pre amăng hrơi tal klâo, yuakơ ƀơi hrơi anŭn, Yahweh či trŭn 
rai ƀơi čư̆ Sinai ƀơi anăp abih bang ƀing ană plei. 

12Pơkăh pơpha bĕ kơplăh wăh ƀing ană plei jum dar čư̆ hăng pơtă kơ ƀing gơñu 
tui anai, ‘Răng bĕ, anăm đĭ nao ƀơi čư̆ kŏn nao truh ƀơi tơkai čư̆ lơi. Hlơi pô nao 
truh ƀơi tơkai čư̆, sĭt ñu či djai yơh. 

13Arăng či glŏm hĭ ñu hăng boh pơtâo ƀôdah pơnăh hăng khul ƀrŏm hraŏ; anăm 
tĕk djơ̆ pô anŭn ôh. Wơ̆t tơdah mơnuih ƀôdah hlô mơnơ̆ng, arăng ƀu brơi ñu dŏ 
hơdip ôh.’ Kơnơ̆ng tơdang hơmư̆ dơnai tơdiăp arăng ayŭp đĭ, anŭn kăh ƀing 
gơñu dưi nao pơ čư̆.” 

14Laih kơ Môseh trŭn mơ̆ng čư̆ rai kơ ƀing ană plei, ñu pơrơgoh hĭ ƀing gơ̆, laih 
anŭn ƀing gơñu bŏh hĭ sum ao gơñu. 

15Giŏng anŭn, ñu laĭ kơ ƀing ană plei tui anai, “Prap pre bĕ gih pô kơ hrơi tal klâo. 
Anăm ƀing gih jĕ jiăm hăng đah kơmơi ôh.” 

16Ƀơi mơguah hrơi tal klâo hơmâo grŏm laih anŭn kơmlă, wơ̆t hăng sa boh 
kơthul kơpa̱l gah ngŏ kơ čư̆ laih anŭn sa dơnai tơdiăp ayŭp đĭ kraih. Tui anŭn, 
rĭm čô amăng anih jưh rŭng răng yơh. 

17Giŏng anŭn, Môseh ba ƀing ană plei tơbiă mơ̆ng anih jưh nao bưp Ơi Adai, laih 
anŭn ƀing gơñu dŏ dơ̆ng ƀơi tơkai čư̆. 

18Čư̆ Sinai bă hăng asăp apui yuakơ Yahweh trŭn rai ƀơi anŭn amăng apui. Asăp 
apui anŭn ayŭh đĭ hrup hăng asăp mơ̆ng tơpur apui prŏng; abih bang ƀơi čư̆ 
anŭn pơpư̆ pơgơi kơtang biă mă, 

19laih anŭn dơnai tơdiăp ayŭp đĭ ƀrư̆ prŏng tui. Giŏng anŭn, Môseh pơhiăp laih 
anŭn asăp pơhiăp Yahweh laĭ glaĭ kơ ñu yơh. 

20Yahweh trŭn ƀơi kơčŏng čư̆ Sinai laih anŭn Ñu iâu Môseh đĭ nao pơ čư̆. Tui 
anŭn, Môseh đĭ nao; 

21laih anŭn Yahweh laĭ kơ ñu tui anai, “Trŭn bĕ laih anŭn pơtă kơ ƀing ană plei 
kiăng kơ ƀing gơñu ƀu găn hĭ ôh anih kơplăh wăh anŭn hơmâo pơkă laih kiăng 
lăng Kâo; tơdah ƀing gơñu nao, sĭt lu amăng ƀing gơñu či djai hĭ yơh. 

22Wơ̆t hăng ƀing khua ngă yang mơ̆n, hlơi pô rai jĕ Yahweh, khŏm pơrơgoh hĭ 
gơñu pô huĭ kơ Yahweh či pơkơhma̱l hĭ ƀing gơñu yơh.” 

23Môseh pơhiăp hăng Yahweh, “Ƀing ană plei ƀu dưi đĭ nao ƀơi Čư̆ Sinai ôh, 
yuakơ Ih pô hơmâo khă hĭ laih ƀing gơmơi tui anai, ‘Pioh bĕ anih hŏng kơplăh 
wăh jum dar čư̆ laih anŭn răk kơ anih anŭn jing hĭ anih rơgoh hiam.’ ” 

24Yahweh laĭ glaĭ tui anai, “Trŭn bĕ hăng ba rai A̱rôn hrŏm ih. Samơ̆ ƀing khua 
ngă yang laih anŭn ƀing ană plei anăm khŏm găn nao pơ anih Kâo, jing Yahweh 
ôh, huĭdah Kâo či phak pơkra hĭ ƀing gơñu yơh.” 

25Tui anŭn, Môseh trŭn nao pơ ƀing ană plei hăng ruai kơ ƀing gơñu tơlơi anŭn 
yơh. 

Tơbiă 20 

Pluh Mơta Tơlơi Juăt 

(Juăt 5:1-21) 

1Laih anŭn Ơi Adai pơhiăp hơdôm tơlơi anai dơ̆ng: 

2“Kâo yơh jing Yahweh Ơi Adai gih, jing Pô ba ƀing gih tơbiă laih mơ̆ng čar Êjip, 
jing lŏn čar gih hơmâo jing laih hlŭn mơnă hlâo adih. 

3“Kâo pơđar kơ rĭm čô amăng ƀing gih tui anai: Anăm kơkuh pơpŭ kơ ƀing yang 
rơba̱ng ôh samơ̆ kơ kơnơ̆ng hơjăn Kâo đôč. 

4“Anăm pơkra kơ ih pô rup trah hrup hăng rup amăng adai adih, ƀơi lŏn tơnah 
anai ƀôdah gah yŭ ia anŭn ôh. 

5Anăm bon kơkuh kơ ƀing gơñu ƀôdah kơkuh pơpŭ kơ ƀing gơñu ôh, yuakơ Kâo 
jing Yahweh Ơi Adai ih, jing sa čô Ơi Adai ga̱r. Kâo pơkơhma̱l hĭ ƀu djơ̆ kơnơ̆ng 

hơjăn ƀing pơrơmut kơ Kâo ôh, samơ̆ wơ̆t hăng ƀing ană bă gơñu truh kơ tơčĕ 
tơhrĕ gơñu mơ̆n, yuakơ tơlơi soh ƀing ơi adon gơñu anŭn; 

6samơ̆ Kâo pơrơđah tơlơi khăp hiam klă Kâo kơ hlơi pô khăp kơ Kâo laih anŭn 
djă̱ pioh khul tơlơi juăt Kâo, laih anŭn kơ ană bă gơñu truh kơ rơbâo tal rơnŭk 
yơh. 

7“Anăm yua anăn Kâo, jing Yahweh Ơi Adai ih, đôč đač ôh, yuakơ Kâo či yap soh 
yơh kơ hlơi pô yua ngor anăn Kâo tơtă tơtăn. 

8“Djă̱ pioh bĕ kơ hrơi Saƀat hăng răk brơi kơ hrơi anŭn jing rơgoh hiam. 

9Năm hrơi ih či mă khul bruă ih, 

10samơ̆ ƀơi hrơi tal tơjuh jing hrơi pơdơi yom hơjăn kơ Kâo, jing Yahweh Ơi Adai 
ih yơh. Ƀơi hrơi anai, ƀu hơmâo mơnuih hlơi pô ƀôdah hlô mơnơ̆ng hơget amăng 
sang anŏ ih dưi ngă bruă hơget gĕt ôh tui anai: Ih wơ̆t hăng ană đah rơkơi đah 
kơmơi ih, ƀing hlŭn đah rơkơi đah kơmơi ih, hlô mơnơ̆ng ih, ƀôdah ƀing tuai 
amăng hơdôm plei pla ih, anăm mă bruă hơget gĕt ôh. 

11Yuakơ amăng năm hrơi Kâo, jing Yahweh, hrih pơjing khul adai laih anŭn lŏn 
tơnah, ia rơsĭ, laih anŭn abih bang tơlơi amăng gơñu, samơ̆ Kâo pơdơi amăng 
hrơi tal tơjuh. Tui anŭn, Kâo, jing Yahweh, bơni hiam kơ hrơi Saƀat laih anŭn 
pơjing hrơi anŭn jing hĭ rơgoh hiam yơh. 

12“Pơpŭ bĕ kơ amĭ ama ih, tui anŭn ih dưi hơdip sui amăng anih lŏn Kâo Yahweh 
Ơi Adai ih či brơi kơ ih. 

13“Anăm pơdjai mơnuih ôh. 

14“Anăm klĕ pyu ôh. 

15“Anăm klĕ dŏp ôh. 

16“Anăm ngă gơ̆ng jơlan ƀlŏr pơkơdơ̆ng glaĭ hăng pô re̱ng gah ih ôh. 

17“Anăm hưp kluh kơ sang pô re̱ng gah ih ôh. Anăm hưp kluh kơ bơnai pô re̱ng 
gah ih, ƀing hlŭn đah rơkơi đah kơmơi, rơmô, aseh glai ƀôdah hơdôm tơlơi 
mơnơ̆ng lŏm kơ pô re̱ng gah ih ôh.” 

Tơlơi Ƀing Ană Plei Huĭ 
(Juăt 5:22-33) 

18Tơdang ƀing ană plei ƀuh kơmlă hăng hơmư̆ grŏm laih anŭn dơnai tơdiăp, laih 
anŭn ăt ƀuh čư̆ amăng asăp apui, ƀing gơñu huĭ tơtư̆ yơh. 

19Ƀing gơñu dŏ mơ̆ng anih ataih hăng laĭ kơ Môseh tui anai, “Ih pô pơhiăp hăng 
ƀing gơmơi bĕ laih anŭn ƀing gơmơi či hơmư̆. Samơ̆ anăm brơi Ơi Adai pơhiăp 
hăng ƀing gơmơi ôh, tơdah Ñu pơhiăp hăng ƀing gơmơi, sĭt ƀing gơmơi či djai hĭ 
yơh.” 

20Môseh laĭ kơ ƀing ană plei tui anai, “Anăm huĭ ôh. Ơi Adai rai kiăng lông lăng 
ƀing gih, tui anŭn tơlơi huĭ pơpŭ kơ Ơi Adai či dŏ hrŏm hăng ƀing gih kiăng kơ 
ƀing gih ƀu ngă soh ôh.” 

21Ƀing ană plei ăt dŏ ƀơi anih ataih tơdang Môseh nao jĕ ƀơi kơnăm kơpa̱l jing 
anih Ơi Adai dŏ anŭn. 

Tơlơi Phiăn Kơ Khul Kơnưl Ngă Yang 

22Yahweh pơđar kơ Môseh tui anai, “Ruai bĕ kơ ƀing Israel tui anai, ‘Gih pô 
hơmâo ƀuh laih Kâo hơmâo pơhiăp laih hăng ƀing gih mơ̆ng adai: 

23Kơkuh pơpŭ bĕ kơ Kâo laih anŭn anăm pơkra hơdôm yang pơkŏn ôh; anăm 
pơkra kơ gih pô hơdôm yang hăng amrăk laih anŭn hăng mah ôh. 

24“ ‘Pơkra bĕ sa boh kơnưl ngă hăng lŏn kơ Kâo laih anŭn pơyơr ƀơi ngŏ anŭn 
hơdôm gơnam pơyơr čuh laih anŭn hơdôm gơnam pơyơr pơgop pơlir, tơpul 
triu, bơbe laih anŭn rơmô gih. Anih pă Kâo ngă brơi kơ ƀing gih kơkuh pơpŭ kơ 
Kâo, Kâo či rai hăng bơni hiam kơ ƀing gih yơh. 

25Tơdah ƀing ih pơdơ̆ng đĭ sa kơnưl hăng pơtâo kơ Kâo, anăm pơdơ̆ng ñu hăng 
boh pơtâo khăt ôh; tơdah ƀing ih ngă, ƀing ih či pơgrĭ hĭ ñu yơh yuakơ ƀing ih 
yua gơnam khăt ƀơi anŭn. 

26Anăm đĭ nao pơ kơnưl Kâo hăng rơñan jơlan ôh, kơñ huĭdah tơlơi mơhlŭn gih 
či pơrơđah hĭ ƀơi anŭn.’ 

Tơbiă 21 

1“Anai yơh jing khul tơlơi phiăn ƀing gih khŏm pioh ƀơi anăp gơñu: 

Tơlơi Phiăn Yua Pô Ding Kơna 
(Juăt 15:12-18) 

2“Tơdah ƀing gih blơi sa čô Hêbrơ đah rơkơi, ñu či mă bruă kơ ƀing gih amăng 
năm thŭn. Samơ̆ amăng thŭn tal tơjuh, ñu či rơngai yơh, ƀu hơmâo tơlơi kla glaĭ 
hơget gĕt ôh. 

3Tơdah hơjăn ñu rai, ñu ăt tơbiă rơngai hơjăn mơ̆n; tơdah ñu hơmâo bơnai 
tơdang ñu rai, bơnai ñu ăt či nao hăng ñu mơ̆n. 

4Tơdah khua ñu brơi kơ ñu sa čô bơnai laih anŭn đah kơmơi anai hơmâo rai kơ 
ñu ƀing ană đah rơkơi đah kơmơi, bơnai ñu anŭn wơ̆t hăng ƀing ană gơ̆ či lŏm 
kơ khua ñu yơh, samơ̆ kơnơ̆ng pô đah rơkơi anŭn đôč dưi tơbiă rơngai. 

5“Samơ̆ tơdah pô ding kơna anŭn pơrơđah, ‘Kâo khăp kơ khua kâo, bơnai kâo 
laih anŭn ƀing ană bă kâo, tui anŭn kâo ƀu kiăng tơbiă rơngai ôh,’ 

6giŏng anŭn, pô khua ñu khŏm ba ñu nao pơ ƀing khua phat kơđi. Ñu či ba nao 
gơ̆ ƀơi bah amăng ƀôdah ƀơi tơmĕh bah amăng sang ñu laih anŭn klâŏ hluh hĭ 

tơngia gơ̆ hăng hơjơi. Tui anŭn, ñu či jing ding kơna kơ khua ñu abih tơlơi hơdip 
ñu yơh. 

7“Tơdah sa čô mơnuih sĭ hĭ ană đah kơmơi ñu jing hlŭn, ană đah kơmơi hlŭn anai 
ƀu dưi tơbiă rơngai hrup hăng hlŭn đah rơkơi ôh. 

8Tơdah hlŭn đah kơmơi anai ƀu pơmơak kơ khua ñu ôh jing pô ruah mă gơ̆ kơ 
ñu pô, pô khua anai khŏm brơi ama gơ̆ song glaĭ gơ̆. Ñu ƀu hơmâo tơlơi dưi sĭ hĭ 
gơ̆ kơ ƀing tuai ôh, yuakơ ñu hơmâo pơjŏh hĭ laih tơlơi tŏng ten hăng gơ̆. 

9Tơdah ñu blơi mă hlŭn đah kơmơi anŭn kơ ană đah rơkơi ñu, ñu khŏm brơi 
tơlơi dưi kơ gơ̆ jing kar hăng sa čô ană đah kơmơi hơmâo mơ̆n. 

10Tơdah sa čô khua blơi mă sa čô hlŭn đah kơmơi jing hĭ bơnai ñu, laih anŭn ñu 
dŏ bơnai pơkŏn dơ̆ng, ñu ăt khŏm brơi kơ bơnai phŭn ñu gơnam ƀơ̆ng, sum ao 
laih anŭn tơlơi dưi sang anŏ kar hăng tơlơi gơ̆ hơmâo hlâo mơ̆n. 

11Tơdah ñu ƀu djru kơ gơ̆ hăng klâo mơta anai ôh, gơ̆ či tơbiă rơngai laih anŭn 
ƀu hơmâo tơlơi kla glaĭ prăk hơget ôh. 

Tơlơi Phiăn Kơ Khul Bruă Ngă Ƀai 

12“Tơdah sa čô taih sa čô mơnuih hăng pơdjai hĭ gơ̆, sĭt yơh arăng či pơdjai hĭ ñu 
mơ̆n. 

13Samơ̆, tơdah ñu ƀu pơmĭn tơl pơdjai hĭ gơ̆ ôh, samơ̆ Ơi Adai brơi tơlơi truh kar 
hăng anŭn, ñu či khŏm đuaĭ kơdŏp pơ anih Kâo či pơkra brơi. 

14Tơdah sa čô hil hăng pơmĭn tơl pơdjai hĭ sa čô pơkŏn, mă pơđuaĭ bĕ mơ̆ng 
kơnưl Kâo laih anŭn pơdjai hĭ ñu bĕ wơ̆t tơdah ñu đuaĭ rai kiăng pơjăng ƀơi 
kơnưl Kâo kơ tơlơi djru. 

15“Hlơi pô taih amĭ ƀôdah ama ñu, sĭt ñu khŏm tŭ tơlơi djai yơh. 

16“Hlơi pô klĕ pơđuaĭ hĭ sa čô mơnuih laih anŭn sĭ hĭ gơ̆ ƀôdah djă̱ pioh gơ̆ ngă 
hlŭn ñu tơdang arăng hơmâo mă ñu, sĭt ñu khŏm tŭ mă tơlơi djai yơh. 

17“Hlơi pô djik djak kơ ama ñu ƀôdah kơ amĭ ñu, ñu anŭn khŏm tŭ mă tơlơi djai 
yơh. 

18“Tơdah dua čô brŏk ƀuăh kơ tơdruă laih anŭn sa čô taih hĭ sa čô hăng sa boh 
pơtâo ƀôdah hăng tơngan kơpŏt ñu, laih anŭn gơ̆ ƀu djai ôh, samơ̆ gơ̆ ƀu dưi 
tơgŭ ôh, 

19pô taih anŭn ƀu hơmâo kơđi ôh tơdah pô ruă dưi tơgŭ laih anŭn rơbat jum dar 
gah rơngiao hăng gai jra gơ̆; samơ̆ pô taih khŏm kla kơ pô ruă anŭn yuakơ hrơi 
mông gơ̆ rơngiă hĭ laih anŭn wai lăng gơ̆ tơl gơ̆ suaih hĭ yơh. 

20“Tơdah sa čô taih ding kơna đah rơkơi ƀôdah đah kơmơi ñu hăng sa ƀĕ gai 
hơnuăt laih anŭn pô hlŭn anŭn djai hĭ, ñu anŭn khŏm tŭ tơlơi pơkơhma̱l yơh, 

21samơ̆ arăng ƀu pơkơhma̱l hĭ ñu ôh tơdah pô hlŭn anŭn dưi tơgŭ tơdơi kơ sa 
hrơi ƀôdah dua hrơi, yuakơ pô hlŭn anŭn jing mŭk dram ñu. 

22“Tơdah dua čô đah rơkơi pơtaih laih anŭn taih djơ̆ đah kơmơi pi kian, laih anŭn 
gơ̆ tơkeng hĭ kơƀah blan ƀơi mông anŭn, samơ̆ ƀu hơmâo tơlơi ruă rơka ôh, pô 
taih anŭn khŏm kla nua kơ rơkơi pô đah kơmơi pi kian anŭn rơkâo tui hăng ƀing 
phat kơđi brơi tơlơi dưi. 

23Samơ̆ tơdah hơmâo tơlơi ruă rơka ƀôdah djai hĭ, sĭt ih khŏm mă tơlơi hơdip 
kla kơ tơlơi hơdip yơh, 

24mơta kơ mơta, tơgơi kơ tơgơi, tơngan kơ tơngan, tơkai kơ tơkai, 

25apui ƀơ̆ng kơ apui ƀơ̆ng, brơ̆p kơ brơ̆p laih anŭn nam rơka kơ nam rơka yơh. 

26“Tơdah sa čô taih hlŭn đah rơkơi ƀôdah đah kơmơi ƀơi mơta hăng pơrăm hĭ, 
ñu khŏm brơi kơ pô hlŭn anŭn tơbiă rơngai yuakơ kiăng kla glaĭ kơ mơta răm 
anŭn. 

27Laih anŭn tơdah ñu taih jŏh hĭ sa ƀĕ tơgơi pô hlŭn đah rơkơi ƀôdah đah kơmơi, 
ñu khŏm brơi kơ gơ̆ tơbiă rơngai yơh yuakơ kla glaĭ nua kơ tơgơi gơ̆. 

Bruă Jao Kơ Ƀing Pô Dram Gơnam 

28“Tơdah sa drơi rơmô tơno bơnŭh hĭ sa čô đah rơkơi ƀôdah sa čô đah kơmơi 
tơl djai, arăng či glŏm pơdjai hĭ rơmô anŭn hăng boh pơtâo, laih anŭn añăm ñu 
ƀu dưi ƀơ̆ng ôh. Samơ̆ pô rơmô anŭn ƀu mă tŭ tơlơi klă̱ kơđi hơget gĕt ôh. 

29Samơ̆ tơdah rơmô anŭn juăt bơnŭh arăng laih anŭn pô rơmô anŭn hơmư̆ arăng 
laĭ pơthâo laih, samơ̆ ñu ƀu kiăng răng wai ôh, tơl rơmô anŭn bơnŭh djai hĭ sa 
čô đah rơkơi ƀôdah sa čô đah kơmơi, sĭt arăng či khŏm glŏm pơdjai hĭ rơmô tơno 
anŭn laih anŭn ăt glŏm pơdjai hĭ pô hơmâo rơmô anŭn mơ̆n. 

30Samơ̆ tơdah arăng kiăng kơ pô rơmô anŭn kla nua kiăng kơ song mă tơlơi 
hơdip ñu, sĭt ñu khŏm kla tui hăng tơlơi arăng rơkâo yơh. 

31Tơlơi phiăn anai ăt yua amăng hơdră tơdah rơmô tơno bơnŭh hĭ sa čô ană đah 
rơkơi ƀôdah ană đah kơmơi mơ̆n. 

32Tơdah rơmô tơno bơnŭh hĭ sa čô hlŭn đah rơkơi ƀôdah đah kơmơi, pô rơmô 
anŭn khŏm kla 30 sekel amrăk kơ khua pô hlŭn anŭn, laih anŭn arăng khŏm 
glŏm pơdjai hĭ rơmô anŭn hăng boh pơtâo yơh. 

33“Tơdah sa čô mơnuih ƀu go̱m hĭ ôh amăng luh ƀôdah klơi sa boh amăng luh 
hăng wơr bĭt go̱m hĭ, tui anŭn tơdah sa drơi rơmô ƀôdah aseh glai le ̆  amăng anŭn, 

34pô hơmâo amăng luh anŭn khŏm kla glaĭ nua kơ pô hơmâo gơnam rơngiă; ñu 
khŏm kla nua kơ pô hlô mơnơ̆ng anŭn laih anŭn hlô mơnơ̆ng djai anŭn či jing hĭ 
gơnam ñu yơh. 

35“Tơdah rơmô tơno hlơi pô pơrơka hĭ rơmô tơno pô pơkŏn hăng pơdjai hĭ, ƀing 
gơñu khŏm sĭ hĭ rơmô dŏ hơdip laih anŭn pơpha abih dua gơnam anŭn tui anai: 
Prăk laih anŭn añăm rơmô djai pơpha pơmơđơr yơh. 

36Samơ̆ tơdah arăng thâo krăn laih rơmô anŭn juăt hơmâo tơlơi hrup hăng anŭn, 
laih anŭn pô rơmô anŭn ƀu răng wai ôh, tui anŭn pô rơmô anŭn khŏm kla nua, 
rơmô kơ rơmô laih anŭn rơmô djai anŭn jing hĭ gơnam ñu yơh. 

Tơbiă 22 

Khul Tơlơi Phiăn Kơ Tơlơi Kla Glaĭ 

1“Tơdah sa čô klĕ sa drơi rơmô ƀôdah sa drơi triu laih anŭn pơdjai hĭ ƀôdah sĭ 
hĭ, ñu khŏm kla glaĭ rơma akŏ rơmô kơ sa drơi rơmô ñu klĕ, ƀôdah pă̱ drơi triu 
kơ sa drơi triu ñu klĕ anŭn yơh. 

2“Tơdah arăng hơmâo mă pô klĕ anŭn tơdang ñu hlak mŭt klĕ laih anŭn arăng 
taih ñu djai hĭ, tui anŭn pô taih anŭn ƀu soh ôh kơ tơlơi tuh drah anŭn; 

3samơ̆ tơdah tơlơi truh tơdơi kơ yang hrơi ƀlĕ laih, ñu jing soh yơh kơ tơlơi tuh 
drah anŭn. Pô klĕ khŏm kla glaĭ hơget gơnam ñu hơmâo klĕ laih, samơ̆ tơdah ñu 
ƀu hơmâo hơget gĕt ôh, arăng či sĭ hĭ ñu kiăng kla kơ tơlơi ñu klĕ dŏp anŭn yơh. 

4“Tơdah arăng hơduah ƀuh hlô mơnơ̆ng klĕ anŭn dŏ hơdip amăng dram gơnam 
ñu kar hăng anai: Rơmô, aseh glai ƀôdah triu, ñu khŏm kla glaĭ dua wơ̆t lu hloh 
yơh. 

5“Tơdah sa čô wai hlô mơnơ̆ng rong ñu amăng sa boh hơma ƀôdah đang boh 
kơƀâo laih anŭn ñu prưh lui hlô mơnơ̆ng ñu nao ƀơ̆ng amăng đang hơma pô 
pơkŏn, ñu khŏm kla nua đŭ kơ pô đang hơma răm anŭn mơ̆ng gơnam hiam hloh 
amăng đang hơma ñu pô yơh. 

6“Tơdah apui ƀơ̆ng lar nao pơ khul pum drơi laih anŭn ƀơ̆ng nao pơ pơdai hlak 
čăt đĭ, pơdai yuă laih ƀôdah ƀơ̆ng hĭ abih sa boh đang hơma, pô čuh apui anŭn 
khŏm kla kơ tơlơi răm anŭn yơh. 

7“Tơdah sa čô brơi kơ pô re̱ng gah ñu amrăk ƀôdah gơnam kiăng kơ wai brơi, 
laih anŭn arăng klĕ hĭ mơ̆ng sang pô re̱ng gah anŭn, pô klĕ anŭn, tơdah arăng 
hơmâo mă ñu, ñu khŏm kla glaĭ dua wơ̆t lu hloh yơh. 

8Samơ̆ tơdah pô klĕ anŭn arăng hơduah ƀu ƀuh ôh, pô sang anŭn khŏm nao ƀơi 
anăp ƀing khua phat kơđi kiăng kơ pơrơđah huĭdah ñu pioh tơngan ñu tĕk ƀơi 
gơnam pô rơngiă gơnam anŭn mơ̆n thâo. 

9Amăng abih bang bruă plŏm ƀlŏr kơ dram gơnam, ƀôdah kơ sa drơi rơmô, sa 
drơi aseh glai, sa drơi triu, sa blah ao, ƀôdah hơget gơnam hơmâo rơngiă hĭ laih 
samơ̆ hơmâo mơnuih laĭ tui anai, ‘Anai jing anŏ kâo,’ abih dua gơñu či ba bruă 
gơñu kơ ƀing khua phat kơđi yơh. Pô hlơi ƀing khua phat kơđi pơrơđah jing pô 
soh, ñu khŏm kla kơ pô re̱ng gah ñu dua wơ̆t lu hloh yơh. 

10“Tơdah sa čô brơi sa drơi aseh, sa drơi rơmô, sa drơi triu ƀôdah hơget hlô 
mơnơ̆ng kơ pô re̱ng gah ñu wai brơi, laih anŭn hlô mơnơ̆ng anŭn djai hĭ, rơka hĭ 
ƀôdah arăng mă pơđuaĭ hĭ tơdang ƀu hơmâo hlơi pô wai lăng brơi ôh, 

11tơlơi pơrơjăh tŏng krah ƀing gơñu či dưi pơsir hăng tơlơi ƀuăn rơ̆ng ƀơi anăp 
Yahweh tui anai: Pô re̱ng gah anŭn ƀu pioh hơdôm tơngan ñu ƀơi gơnam lŏm kơ 
pô hlô mơnơ̆ng anŭn ôh. Pô hlô mơnơ̆ng anŭn či tŭ mă tơlơi anŭn laih anŭn ƀu 
kiăng rơkâo kơ nua đŭ hơget ôh. 

12Samơ̆ tơdah arăng klĕ mă hlô mơnơ̆ng mơ̆ng pô re̱ng gah anŭn, ñu khŏm kla 
glaĭ kơ pô hlô mơnơ̆ng anŭn yơh. 

13Tơdah hlô mơnơ̆ng glai hek hĭ hlô anŭn jing lu čơđeh, ñu ƀu či kla glaĭ kơ hlô 
mơnơ̆ng djai anŭn ôh, samơ̆ ñu khŏm ba glaĭ čơđeh anŭn kiăng kơ ngă gơ̆ng 
jơlan. 

14“Tơdah sa čô čan mă sa drơi hlô mơnơ̆ng mơ̆ng pô re̱ng gah ñu laih anŭn hlô 
mơnơ̆ng anŭn rơka ƀôdah djai hĭ tơdang pô ñu ƀu dŏ pơ anŭn ôh, pô čan anai 
khŏm kla kơ hlô mơnơ̆ng djai anŭn yơh. 

15Samơ̆ tơdah pô hlô mơnơ̆ng dŏ ƀơi anŭn, pô čan ƀu či kla ôh. Tơdah hlô 
mơnơ̆ng anŭn kơnơ̆ng blơi apăh, prăk kla kơ tơlơi apăh anŭn či kla brơi kơ tơlơi 
rơngiă anŭn yơh. 

Tơlơi Hơdip Djơ̆ Hơnơ̆ng Laih Anŭn Khul Tơlơi Phiăn Amăng Tơlơi Đaŏ 

16“Tơdah sa čô plư khăp sa čô dra hơči̱h, jing pô ƀu hơmâo djă̱ kong kiăng kơ 
pơdŏ ôh, laih anŭn đih hrŏm hăng gơ̆, pô đah rơkơi anŭn khŏm kla nua pơdŏ laih 
anŭn gơ̆ či jing hĭ bơnai ñu yơh. 

17Tơdah ama đah kơmơi anai khŭt khăt hơngah ƀu brơi gơ̆ kơ đah rơkơi anŭn 
dŏ ôh, pô đah rơkơi anŭn ăt khŏm kla nua pơdŏ kơ tơlơi hơči̱h kơ ama gơ̆ mơ̆n. 

18“Anăm brơi ƀing đah kơmơi pă jing ƀing ngă pơjâo dŏ hơdip ôh. 

19“Hlơi pô đih hrŏm hăng sa drơi hlô mơnơ̆ng, pô anŭn khŏm tŭ mă tơlơi djai 
yơh. 

20“Hlơi pô pơyơr gơnam ngă yang kơ ƀing yang pơkŏn hloh kơ Yahweh, ñu khŏm 
răm rai mơ̆ng ană plei či pơrăm ñu yơh. 

21“Anăm kơpĭ kơpe̱t sa čô tuai ƀôdah kơtư̆ juă gơ̆ ôh, yuakơ ƀing gih jing laih tuai 
amăng čar Êjip. 

22“Anăm kơtư̆ juă sa čô đah kơmơi kơmai ƀôdah sa čô tơhrit hruai ôh. 

23Tơdah ƀing gih ngă tơlơi sat anŭn laih anŭn ƀing gơñu ur kwưh kơ Kâo, Kâo či 
hơmư̆ tơlơi ƀing gơñu kwưh yơh. 

24Tơlơi hil Kâo či tơgŭ, laih anŭn Kâo či pơdjai hĭ ƀing gih hăng đao yơh; ƀing 
bơnai gih či jing hĭ ƀing đah kơmơi kơmai laih anŭn ƀing ană bă gih jing hĭ ƀing 
ƀu hơmâo ama yơh. 

25“Tơdah ih brơi čan kơ sa čô amăng ană plei Kâo jing pô dŏ amăng ƀing gih, laih 
anŭn ñu anŭn jing pô kơƀah kiăng, ih anăm ngă hrup hăng sa čô brơi čan laih 
anŭn brơi kơ gơ̆ kla kơmlai ôh. 

26Tơdah ih mă ao phyung pô re̱ng gah ih jing gơnam djă̱ kơ̆ng, brơi glaĭ bĕ kơ gơ̆ 
hlâo kơ yang hrơi le ̆ , 

27yuakơ ao phyung anŭn gơ̆ hơmâo kơnơ̆ng sa blah kiăng kơ pơđao drơi jan gơ̆. 
Hơget pơkŏn dơ̆ng gơ̆ hơmâo kiăng kơ pĭt lĕ? Tơdang ñu ur kwưh kơ Kâo, Kâo 
či hơmư̆ yơh, yuakơ Kâo jing Pô thâo pap. 

28“Anăm ƀrưh mơhiăh kơ Ơi Adai ƀôdah hơtŏm păh ƀing git gai ană plei ih ôh. 

29“Anăm djă̱ pioh sui ôh hơdôm gơnam pơyơr kơ Kâo, jing gơnam mơ̆ng pơdai 
ih, ia boh kơƀâo ih laih anŭn ia ôliwơ ih tơdang truh bơyan laih. “Ih khŏm pơyơr 
kơ Kâo ƀing ană kơčoa đah rơkơi ih. 

30Ngă kar hăng anŭn mơ̆n kơ tơpul hlô mơnơ̆ng rong ih laih anŭn tơpul triu ih. 
Brơi bĕ gơñu dŏ hăng ƀing amĭ gơñu amăng tơjuh hrơi, samơ̆ brơi bĕ kơ Kâo ƀơi 
hrơi tal sapăn. 

31“Ƀing gih či jing ană plei rơgoh hiam Kâo. Tui anŭn, anăm ƀơ̆ng añăm hlô 
mơnơ̆ng djai yuakơ hlô mơnơ̆ng glai hek pơdjai hĭ hlô djai anŭn ôh, samơ̆ glŏm 
hĭ bĕ hlô djai anŭn kơ tơpul asâo. 

Tơbiă 23 

Tơlơi Tơpă Laih Anŭn Tơlơi Ngă Djơ̆ 

1“Anăm pơlar khul tơlơi gơ̆ng jơlan ƀlŏr ôh. Anăm djru pô sat ƀai ngă gơ̆ng jơlan 
soh ôh. 

2Anăm đuaĭ tui mơnuih lu amăng bruă soh ôh. Tơdang ih ngă gơ̆ng jơlan ƀơi anih 
phat kơđi, anăm pơsoh hĭ tơlơi tơpă kiăng kơ đuaĭ tui ƀing lu ôh, 

3laih anŭn anăm lăng đôč đač kơ pô ƀun rin amăng tơlơi kơđi yuakơ gơ̆ ngă soh 
ôh. 

4“Tơdah ih ƀuh rơmô ƀôdah aseh glai rŏh ayăt ih nao jrôk jơlan, ba glaĭ bĕ kơ pô 
ñu. 

5Tơdah aseh glai pô pơrơmut kơ ih rơbuh yuakơ gơnam kơtraŏ đơi, ih anăm ngă 
amơ̱ng ôh, samơ̆ djru bĕ gơ̆ kơ tơlơi anŭn. 

6“Anăm hơngah hĭ tơlơi ngă tơpă kơ ƀing ană plei rin ih amăng khul tơlơi kơđi 
ƀing gơ̆ ôh. 

7Anăm phŏng kơđi soh laih anŭn jao sa čô mơnuih tơpă ƀôdah ƀu soh kơ tơlơi 
djai ôh, yuakơ Kâo či pơkơhma̱l hlơi pô ngă tơlơi ƀai anŭn yơh. 

8“Anăm tŭ mă gơnam plŏm ƀlŏr ôh, yuakơ gơnam plŏm ƀlŏr go̱m hĭ mơta ƀing 
hlơi thâo hluh laih anŭn pơblư̆ hĭ hơdôm boh hiăp ƀing tơpă hơnơ̆ng. 

9“Anăm kơtư̆ juă sa čô tuai ôh; gih pô thâo pơmưn laih hiư̆m jing ƀing tuai, yuakơ 
ƀing gih jing laih ƀing tuai amăng lŏn čar Êjip. 

Thŭn Tal Tơjuh Laih Anŭn Hrơi Tal Tơjuh 

10“Amăng năm thŭn ih či jŭ pla amăng đang hơma laih anŭn hơpuă bơyan boh 
čroh ih, 

11samơ̆ amăng thŭn tal tơjuh, brơi bĕ anih lŏn anŭn pơdơi, anăm jŭ pla kŏn yua 
ñu lơi. Giŏng anŭn, mơnuih rin amăng plei pla ih dưi hơmâo gơnam ƀơ̆ng mơ̆ng 
anŭn yơh, laih anŭn tơpul hlô mơnơ̆ng glai či ƀơ̆ng hơdôm boh čroh dŏ glaĭ. Ngă 
bĕ hrup hăng anŭn mơ̆n amăng đang boh kơƀâo laih anŭn kơ khul kơyâo ôliwơ 
ih. 

12“Mă bruă bĕ amăng năm hrơi, samơ̆ anăm mă bruă ôh amăng hrơi tal tơjuh; 
tui anŭn rơmô, aseh glai ih laih anŭn hlŭn tơkeng rai amăng sang anŏ ih dưi 
pơdơi, wơ̆t hăng tuai kar kaĭ mơ̆n kiăng kơ dưi hơmâo glaĭ pran kơtang. 

13“Pơñen bĕ kiăng kơ ngă tui rĭm tơlơi Kâo hơmâo pơtă kơ ih laih. Anăm iâu 
kwưh anăn ƀing yang pơkŏn ôh; anăm pơhiăp tơbiă khul anăn gơñu ôh. 

Klâo Tơlơi Phet Prŏng 
(Tơbiă 34:18-26; Juăt 16:1-17) 

14“Klâo wơ̆t amăng sa thŭn ih či djă̱ hơdơr tơlơi phet kiăng kơ pơpŭ kơ Kâo. 

15Djă̱ hơdơr bĕ tơlơi Phet Ƀañ Tơpŭng Ƀu Hơmâo Tơpơi; ƀơ̆ng bĕ ƀañ tơpŭng 
ƀu hơmâo tơpơi amăng tơjuh hrơi kar hăng Kâo hơmâo pơtă laih kơ ih. Ngă bĕ 
tơlơi anai ƀơi mông pơkơčah laih amăng blan Abib, yuakơ amăng blan anŭn yơh 
ih tơbiă mơ̆ng lŏn čar Êjip. Anăm hơmâo hlơi pô ôh rai ƀơi anăp Kâo hăng tơngan 
đôč đač. 

16“Djă̱ hơdơr bĕ tơlơi Phet Bơyan Hơpuă hăng hơdôm boh čroh blung hlâo ih pla 
amăng hơma ih. “Djă̱ hơdơr bĕ tơlơi Phet Pơƀut Glaĭ ƀơi mông tơluč amăng thŭn, 
tơdang ih pơƀut glaĭ hơdôm boh čroh ih mơ̆ng hơma. 

17“Klâo wơ̆t amăng sa thŭn abih bang ƀing đah rơkơi či rai ƀơi anăp Yahweh Ơi 
Adai ih. 

18“Anăm pơyơr ôh drah hlô mơnơ̆ng kơ Kâo hrŏm hăng hơdôm gơnam hơmâo 
tơpơi. “Anăm djă̱ pioh rơmuă hơdôm gơnam pơyơr Kâo hlŏng truh kơ mơguah 
ôh. 

19“Ba rai bĕ hơdôm boh hlâo hla̱ng mơ̆ng hơma ih pơ sang Yahweh Ơi Adai ih. 
“Anăm hơtŭk sa drơi ană bơbe hrŏm hăng ia tơsâo amĭ ñu ôh. 

Khul Tơlơi Ƀuăn Laih Anŭn Khul Tơlơi Pơtă Pơtăn 

20“Lăng bĕ, Kâo hlak pơkiaŏ rai sa čô ling jang nao hlâo kơ ih kiăng kơ pơgang ih 
kơtuai jơlan, laih anŭn kiăng kơ ba ih truh pơ anih Kâo hơmâo prap rơmet laih. 

21Hơmư̆ ñu bĕ hăng tui gưt bĕ hơget tơlơi ñu laĭ. Anăm tơgŭ pơkơdơ̆ng glaĭ hăng 
ñu ôh; ñu ƀu či pap brơi kơ bruă ƀai ih ôh, yuakơ anăn Kâo dŏ amăng ñu. 

22Tơdah ih hơmư̆ pơñen hơget tơlơi ñu laĭ laih anŭn ngă tui abih bang tơlơi Kâo 
laĭ, Kâo či jing rŏh ayăt hăng ƀing rŏh ayăt ih laih anŭn či pơkơdơ̆ng glaĭ hăng 
ƀing hlơi pô pơkơdơ̆ng glaĭ hăng ih yơh. 

23Ling jang Kâo či nao hlâo kơ ih hăng ba ih mŭt nao amăng anih lŏn ƀing Amôr, 
ƀing Hit, ƀing Periz, ƀing Kanaan, ƀing Hiwi laih anŭn ƀing Yebus; laih anŭn Kâo 
či pơrăm pơrai hĭ abih ƀing gơñu yơh. 

24Anăm bon kơkuh kơ ƀing yang gơñu ôh, jing tơlơi kơkuh pơpŭ ƀôdah đuaĭ tui 
khul bruă ngă gơñu anŭn. Ih khŏm pơrai hĭ ƀing gơñu laih anŭn pơglưh pơčah 
hĭ abih anih boh pơtâo tal gơñu. 

25Kơkuh pơpŭ bĕ kơ Yahweh Ơi Adai ih, tui anŭn tơlơi mơyŭn hiam Kâo či dŏ 
ƀơi gơnam ƀơ̆ng laih anŭn ƀơi ia mơñum ih. Kâo či mă pơđuaĭ hĭ tơlơi ruă duăm 
amăng ih, 

26laih anŭn ƀu hơmâo djuai mơnơ̆ng hơget ôh či pơle ̆  pơrăm hĭ hlâo kơ tuh ană 
ƀôdah jing hĭ plao amăng anih lŏn ih. Kâo či brơi kơ ih tơlơi hơdip đĭ kơyar yơh. 

27“Kâo či mơit tơlơi huĭ Kâo nao hlâo kơ ih laih anŭn ngă brơi kơ rĭm lŏn čar ih 
mŭt blah bă hăng tơlơi rŭng răng. Kâo či ngă kơ abih bang ƀing rŏh ayăt ih wir 
rŏng gơñu hăng đuaĭ. 

28Kâo či brơi rai khul ho̱ng nao hlâo kơ ih kiăng kơ puh pơđuaĭ hĭ ƀing Hiwi, ƀing 
Kanaan laih anŭn ƀing Hit mơ̆ng jơlan ih nao. 

29Samơ̆ Kâo ƀu či puh pơđuaĭ hĭ ƀing gơñu amăng sa thŭn đôč ôh yuakơ anih lŏn 
anŭn či jing hĭ hông hang, laih anŭn hơdôm hlô mơnơ̆ng glai či čeh lar lu jai yơh. 

30Ƀrư̆ tui ƀrư̆ yơh Kâo či puh tơbiă hĭ ƀing gơñu mơ̆ng anăp ih, tơl ih pơlar djŏp 
kiăng kơ mă tŭ anih lŏn anŭn. 

31“Kâo či pơkơjăp khul guai čar ih čơdơ̆ng mơ̆ng ia Rơsĭ Mriah truh kơ Rơsĭ ƀing 
Philistia, laih anŭn mơ̆ng tơdron ha̱r hlŏng truh kơ Krong Huphrat. Kâo či jao kơ 
ih ƀing ană plei hơdip amăng anih lŏn anŭn laih anŭn ih či puh pơđuaĭ hĭ ƀing 
gơñu mơ̆ng anăp ih yơh. 

32Anăm pơjing tơlơi pơgop hăng ƀing gơñu ƀôdah hăng ƀing yang gơñu ôh. 

33Anăm brơi ƀing gơñu hơdip amăng anih lŏn ih ôh, tơdah ih brơi, ƀing gơñu či 
pơsoh hĭ ih kiăng kơ ngă soh pơkơdơ̆ng glaĭ hăng Kâo, yuakơ tơlơi kơkuh pơpŭ 
kơ ƀing yang gơñu či jing sa boh čơđo̱ng kơ ih yơh.” 

Tơbiă 24 

Tơlơi Kơđŏm Tơlơi Pơgop 

1Giŏng anŭn, Yahweh laĭ kơ Môseh tui anai, “Rai pơ Kâo bĕ, ih hăng A̱rôn, Nadab 
laih anŭn Abihu, laih anŭn tơjuhpluh čô ƀing kŏng tha Israel. Ƀing gih či kơkuh 
pơpŭ mơ̆ng ataih, 

2samơ̆ kơnơ̆ng ih đôč či rai jĕ kơ Kâo; ƀing pơkŏn ƀu dưi rai jĕ ôh. Laih anŭn ƀing 
ană plei ƀu dưi đĭ nao hrŏm hăng ih ôh.” 

3Tơdang Môseh rai hăng ruai kơ ană plei abih bang tơlơi Yahweh pơtă anŭn laih 
anŭn khul tơlơi juăt, ƀing gơñu laĭ glaĭ amăng sa dơnai pơhiăp tui anai, “Rĭm 
tơlơi Yahweh hơmâo pơtă laih, ƀing gơmơi či ngă tui yơh.” 

4Giŏng anŭn, Môseh čih trŭn abih tơlơi Yahweh hơmâo pơtă laih kơ ñu anŭn. Ñu 
tơgŭ mơ̆ng sêng brêng mơguah amăng hrơi tŏ tui hăng pơdơ̆ng đĭ sa boh kơnưl 
ƀơi tơkai čư̆, laih anŭn dap đĭ pluh-dua boh pơtâo tal pơala kơ pluh-dua kơnung 
djuai Israel. 

5Giŏng anŭn, ñu pơkiaŏ ƀing hlak ai Israel, laih anŭn ƀing gơñu čuh hơdôm 
gơnam ngă yang hăng pơyơr đĭ khul rơmô tơno hadơi jing tơlơi pơgop pơlir 
hăng Yahweh. 

6Môseh mă sămkrah drah laih anŭn pioh amăng khul mŏng, laih anŭn črăn 
sămkrah dŏ glaĭ ñu añăh ƀơi kơnưl ngă yang. 

7Giŏng anŭn, ñu mă Hơdrôm Hră Tơlơi Pơgop laih anŭn đŏk kơ ƀing ană plei. 
Ƀing gơñu laĭ glaĭ tui anai, “Ƀing gơmơi či ngă tui rĭm tơlơi Yahweh hơmâo pơtă 
laih; ƀing gơmơi či gưt tui yơh.” 

8Giŏng anŭn, Môseh mă drah añăh ƀơi ană plei hăng laĭ, “Anai jing drah tơlơi 
pơgop Yahweh hơmâo pơjing laih hăng ƀing ih tui hluai hăng hơdôm boh hiăp 
anai.” 

9Môseh hăng A̱rôn, Nadab laih anŭn Abihu, laih anŭn hăng tơjuhpluh čô ƀing 
kŏng tha Israel đĭ rai, 

10laih anŭn ƀuh Ơi Adai ƀing Israel. Gah yŭ tơkai Ñu hơmâo hrup hăng jơlan 
tơhnă̱ ngă hăng boh pơtâo saphir, bơngač ƀlŏng hrup hăng adai ƀu hơmâo 
kơthul ôh. 

11Samơ̆ Ơi Adai ƀu yơr tơngan pơkơdơ̆ng glaĭ hăng ƀing kŏng tha Israel anai ôh; 
ƀing gơñu ƀuh Ơi Adai laih anŭn ƀing gơñu ƀơ̆ng mơñum yơh. 

Môseh Ƀơi Čư̆ Sinai 

12Yahweh pơhiăp hăng Môseh tui anai, “Đĭ rai bĕ pơ Kâo ƀơi čư̆ anai hăng dŏ ƀơi 
anai, laih anŭn Kâo či brơi kơ ih khul hơnăl hăng boh pơtâo hơmâo khul tơlơi 
juăt laih anŭn khul tơlơi pơđar Kâo hơmâo čih kiăng pơtô kơ ƀing gơñu anŭn.” 

13Giŏng anŭn, Môseh hăng pô djru ñu Yôsua prap pre laih anŭn Môseh čơdơ̆ng 
đĭ nao ƀơi čư̆ Ơi Adai. 

14Ñu laĭ hăng ƀing kŏng tha tui anai, “Dŏ tơguan bĕ kơ ƀing gơmơi pơ anai tơl 
ƀing gơmơi wơ̆t glaĭ kơ ƀing gih. A̱rôn hăng Hur dŏ hrŏm hăng ƀing gih laih anŭn 
hlơi pô hơmâo tơlơi pơrơjăh, ñu anŭn dưi nao pơ ƀing gơñu yơh.” 

15Tơdang Môseh đĭ nao ƀơi čư̆, hơmâo kơthul go̱m hĭ, 

16laih anŭn tơlơi ang yang Yahweh dŏ ƀơi čư̆ Sinai. Kơthul go̱m čư̆ anŭn amăng 
năm hrơi, laih anŭn ƀơi hrơi tal tơjuh Yahweh iâu Môseh mơ̆ng amăng lăm 
kơthul anŭn. 

17Ƀing ană plei Israel ƀuh tơlơi ang yang Yahweh kar hăng apui ƀơ̆ng ƀơi kơčŏng 
čư̆ anŭn. 

18Giŏng anŭn, Môseh mŭt amăng kơthul tơdang ñu đĭ nao ƀơi čư̆. Laih anŭn ñu 
dŏ ƀơi čư̆ anŭn amăng pă̱pluh hrơi hăng pă̱pluh mlam yơh. 

Tơbiă 25 

Khul Tơlơi Pơyơr Kơ Sang Yang Rơgoh Hiam Hăng Khăn 

(Tơbiă 35:4-9) 

1Yahweh pơhiăp hăng Môseh, 

2“Laĭ bĕ kơ ƀing Israel ba rai kơ Kâo sa gơnam pơyơr. Ih či tŭ mă tơlơi pơyơr kơ 
Kâo mơ̆ng rĭm čô hlơi pô pran jua ñu pơčŭt kiăng kơ pơyơr yơh. 

3Anai jing hơdôm gơnam pơyơr ih či mă tŭ mơ̆ng ƀing gơñu: Mah, amrăk laih 
anŭn ko̱ng; 

4mơrai mik, mơrai mla̱ng laih anŭn mơrai mriah huč, bơnăl blâo ƀlĭ laih anŭn 
bơnăl blâo bơbe; 

5khul klĭ triu añŭ mriah, klĭ akan prŏng, laih anŭn kơyâo akasia; 

6ia jâo ôliwơ kơ apui kơđen; gơnam hăng kơ ia rơmuă pik laih anŭn kơ mơnâo 
ƀâo hiam; 

7laih anŭn khul boh pơtâo ônik hăng khul boh pơtâo yom pơkŏn dơ̆ng kiăng pioh 
kơ jră̱ ƀơi ao êphôd laih anŭn ƀơi ao tơda. 

8“Giŏng anŭn, brơi bĕ ƀing ană plei pơkra kơ Kâo sa boh sang yang, tui anŭn Kâo 
dưi dŏ tŏng krah ƀing gơñu yơh. 

9Pơkra bĕ sang khăn anŭn laih anŭn abih bang gơnam yua hrup hăng hơdră Kâo 
či kơčrâo brơi kơ ih. 

Hip Tơlơi Pơgop 
(Tơbiă 37:1-9) 

10“Brơi ƀing gơñu pơkra bĕ sa boh hip hăng kơyâo akasia, rơyong ñu dua haih 
sămkrah, tơda ñu sa haih sămkrah, laih anŭn dơ̆ng ñu sa haih sămkrah. 

11Klôp bĕ ƀơi hip anŭn hăng mah phŭn, wơ̆t gah rơngiao laih anŭn gah lăm, laih 
anŭn lo̱m bĕ jum dar jăh hip anŭn ăt hăng mah mơ̆n. 

12Pơkra bĕ pă̱ boh kong mah kơ hip anŭn laih anŭn pơkle̱p bĕ gơñu ƀơi tơkai 
hip, dua boh kong gah anai laih anŭn dua boh kong gah adih. 

13Ngă bĕ khul gai čơkŭng hip anŭn hăng kơyâo akasia laih anŭn lo̱m bĕ gơñu 
hăng mah. 

14Črŏ̱ bĕ khul gai čơkŭng anŭn amăng khul kong re̱ng gah hip anŭn kiăng kơ 
čơkŭng. 

15Brơi bĕ khul gai čơkŭng anai dŏ nanao ƀơi khul kong hip; ƀu dưi mă pơđuaĭ hĭ 
gơñu ôh. 

16Giŏng anŭn, pioh mŭt bĕ gơnam Gơ̆ng Jơlan, jing gơnam Kâo či brơi kơ ih. 

17“Pơkra bĕ sa boh kơnŏp jing anih pap brơi hăng mah phŭn, rơyong ñu jing dua 
haih sămkrah laih anŭn tơda ñu jing sa haih sămkrah. 

18Laih anŭn ngă bĕ dua boh rup čerub hăng mah arăng čruih tia ƀơi rơnuč dua 
gah kơnŏp anŭn. 

19Pioh bĕ sa čerub ƀơi akŏ gah anai laih anŭn sa ƀơi akŏ gah adih; pơkra bĕ kơ 
čerub đo̱m hĭ hăng kơnŏp hip ƀơi dua gah akŏ kơnŏp. 

20Khul čerub či hơmâo khul čăng gơñu blang anăp nao kơ tơdruă laih anŭn lăng 
trŭn pơ kơnŏp. 

21Pioh bĕ kơnŏp anŭn gah ngŏ kơ hip laih anŭn pioh bĕ amăng hip anŭn gơnam 
Gơ̆ng Jơlan, jing gơnam Kâo či brơi kơ ih. 

22Pơ anŭn, gah ngŏ kơ kơnŏp anŭn kơplăh wăh dua čerub jing gah ngŏ kơ hip 
tơlơi Gơ̆ng Jơlan anŭn yơh, Kâo či bưp ih laih anŭn brơi kơ ih abih bang tơlơi 
juăt Kâo kơ ƀing Israel. 

Kơnưl Kơƀa̱ng Kơ Ƀañ Tơpŭng Pơyơr Kơ Ơi Adai 
(Tơbiă 37:10-16) 

23“Pơkra bĕ sa boh kơƀa̱ng hăng kơyâo akasia, rơyong ñu dua haih, tơda ñu sa 
haih laih anŭn dơ̆ng ñu sa haih sămkrah. 

24Lo̱m bĕ kơƀa̱ng anŭn hăng mah phŭn laih anŭn lo̱m jum dar jăh ñu ăt hăng 
mah mơ̆n. 

25Laih anŭn ăt ngă mơ̆n jum dar ñu sa boh jăh bah, tơda ñu sa păh tơngan laih 
anŭn lo̱m bĕ ƀơi jăh anŭn hăng mah. 

26Pơkra bĕ pă̱ boh kong hăng mah kơ kơƀa̱ng anŭn hăng pơkle̱p gơñu ƀơi pă̱ 
anih ƀơi tơkai kơƀa̱ng anŭn. 

27Khul kong anŭn khŏm jĕ ƀơi jăh anŭn kiăng kơ djă̱ grơ̆ng khul gai čơkŭng kiăng 
čơkŭng kơƀa̱ng. 

28Pơkra bĕ gai čơkŭng hăng kơyâo akasia, lo̱m bĕ gai anŭn hăng mah laih anŭn 
čơkŭng bĕ kơƀa̱ng hrŏm hăng khul gai čơkŭng anai. 

29Laih anŭn ăt pơkra bĕ khul ja̱m, kơčŏk, ge̱t, laih anŭn khul mŏng hăng mah 
phŭn kiăng kơ yua amăng tơlơi pơyơr ia boh kơƀâo. 

30Pioh bĕ ƀañ rơgoh hiam ƀơi kơƀa̱ng anŭn ƀơi anăp Kâo nanao. 
Tơkai Kơđen Mah 

(Tơbiă 37:17-24) 

31“Pơkra bĕ sa tơkai kơđen hăng mah phŭn laih anŭn čruih hĭ ñu bĕ, jing tơkai 
laih anŭn drơi ñu anŭn; kơčŏk bơnga ñu, khul čơnŭh laih anŭn bơnga ñu či jing 
hĭ sa drơi jan hăng kơđen anŭn yơh. 

32Năm ƀĕ than či tơbiă rai mơ̆ng phŭn tơkai kơđen, klâo than gah anai laih anŭn 
klâo than gah adih. 

33Amăng năm than tơbiă rai mơ̆ng phŭn kơđen anŭn, rĭm than le̱ng kơ či hơmâo 
klâo boh kơčŏk hrup hăng boh luz, wơ̆t hăng khul čơnŭh laih anŭn bơnga ñu 
mơ̆n. 

34Laih anŭn ƀơi phŭn kơđen hơmâo pă̱ boh kơčŏk hrup hăng bơnga luz wơ̆t hăng 
čơnŭh laih anŭn bơnga mơ̆n. 

35Sa čơnŭh či dŏ gah yŭ kơ pe̱r tal sa amăng khul than tơbiă rai mơ̆ng phŭn 
kơđen anŭn, čơnŭh tal dua dŏ gah yŭ kơ pe̱r tal dua, laih anŭn čơnŭh tal klâo dŏ 
gah yŭ kơ pe̱r tal klâo; abih bang jing năm than. 

36Khul čơnŭh laih anŭn khul than, abih bang či jing sa drơi hăng tơkai kơđen 
čruih hăng mah phŭn anŭn yơh. 

37“Giŏng anŭn, ngă bĕ tơjuh boh apui kơđen laih anŭn dap gơñu đĭ ƀơi tơkai 
kơđen anŭn, tui anŭn gơñu či pơčrang gah anăp kơ tơkai kơđen yơh. 

38Gai ke̱p apui laih anŭn ja̱m kơ hơbâo apui ăt khŏm ngă hăng mah phŭn mơ̆n. 

39Mă bĕ sa talang mah phŭn kiăng kơ pơkra rai tơkai kơđen laih anŭn abih bang 
gơnam yua anai mơ̆n. 

40Lăng hăng pơkra bĕ gơñu kar hăng hrôp Kâo hơmâo pơrơđah laih kơ ih ƀơi 
čư̆. 

Tơbiă 26 

Sang Yang Yahweh Hăng Khăn 

(Tơbiă 36:8-38) 

1“Pơkra bĕ sa boh sang yang hăng khăn ngă hăng pluh blah khăn păng; khăn 
păng anai ngă hăng bơnăl blâo ƀlĭ laih anŭn mơrai mik, mơrai mơla̱ng laih anŭn 
mơrai mriah huč, wơ̆t hăng rup čerub sĭt jă̱ ƀơi bơnăl anŭn mơ̆ng pô rơgơi sĭt 
mơ̆n. 

2Abih bang khăn păng anŭn khŏm pơdơ̆, duapluh-sapăn haih rơyong ñu laih 
anŭn pă̱ haih tơda ñu. 

3Pơtôp rơma blah khăn păng hrŏm hơbĭt, laih anŭn ăt ngă hrup hăng anŭn mơ̆n 
kơ rơma blah khăn păng adih. 

4Pơkra bĕ khul kuăl wĭl mơrai mik ƀơi kơtuai jăh khăn păng hơnăl tuč amăng 
anih pơtôp tal sa, laih anŭn ăt ngă hrup hăng anŭn mơ̆n ƀơi khăn păng hơnăl tuč 
amăng anih pơtôp tal dua. 

5Ngă bĕ rơmapluh kuăl wĭl hrup hăng anŭn ƀơi khăn păng hơnăl tuč amăng anih 
pơtôp, laih anŭn hơdôm kuăl wĭl anŭn klă̱ anăp hăng tơdruă yơh. 

6Giŏng anŭn, pơkra bĕ rơmapluh gơnam goaĭ hăng mah laih anŭn kle̱p ƀơi khul 
kuăl wĭl khăn păng kiăng kơ pơkle̱p dua anih pơtôp jing hĭ sa sang yang. 

7“Ngă bĕ khul khăn păng hăng blâo bơbe kiăng kơ go̱m hĭ sang yang hăng khăn 
anŭn; pluh-sa blah abih bang. 

8Abih bang pluh-sa blah khăn păng pơdơ̆ pơđơ̱r, klâopluh haih rơyong ñu laih 
anŭn pă̱ haih tơda ñu. 

9Pơtôp bĕ rơma blah khăn păng hrŏm hơbĭt jing hĭ sa anih pơtôp, laih anŭn năm 
blah khăn păng adih jing hĭ sa anih pơtôp dơ̆ng. Čơkŭt bĕ khăn păng tal năm jing 
hĭ dua tal gah anăp kơ sang khăn. 

10Pơkra bĕ rơmapluh kuăl wĭl kơtuai jăh khăn păng hơnăl tuč amăng sa anih 
pơtôp, laih anŭn ăt ngă hrup hăng anŭn mơ̆n kơ anih pơtôp tal dua. 

11Giŏng anŭn, pơkra bĕ rơmapluh gơnam goaĭ hăng ko̱ng laih anŭn pioh gơñu 
amăng khul kuăl wĭl kiăng kơ pơkle̱p gơñu jing hĭ sa boh sang khăn. 

12Bơ kơ khăn păng rơbeh sămkrah anŭn, lui brơi kơ ñu pơkuh trŭn gah rŏng 
sang khăn anŭn. 

13Khul khăn păng rơbeh jing sa haih rơyong ñu ƀơi dua gah akiăng sang khăn či 
go̱m hĭ re̱ng gah sang khăn anŭn yơh. 

14Pơkra bĕ dua blah khăn go̱m, sa blah jing mơ̆ng klĭ triu tơno añrŭ mriah, sa 
blah adih jing mơ̆ng klĭ akan prŏng. 

15“Pơkra bĕ khul hơnăl pơnăng kơ sang khăn mơ̆ng kơyâo akasia. 

16Rĭm hơnăl hơmâo pluh haih rơyong ñu laih anŭn sa haih sămkrah tơda ñu, 

17hăng dua boh kơnŭh lir hrŏm hăng tơdruă. Ngă bĕ abih bang hơnăl pơnăng 
hrup hăng anai. 

18Pơkra bĕ duapluh boh hơnăl kơ gah thu̱ng sang yang hăng khăn, 

19laih anŭn pơkra bĕ pă̱pluh boh jơ̆ng hăng amrăk gah yŭ kơ gơñu, dua boh jơ̆ng 
kơ rĭm hơnăl, sa boh jơ̆ng gah yŭ kơ rĭm kơnŭh. 

20Ăt pơkra mơ̆n kơ anih gah dư̱r sang khăn duapluh boh hơnăl pơnăng, 

21laih anŭn pă̱pluh boh jơ̆ng hăng amrăk, dua gah yŭ rĭm hơnăl. 

22Pơkra bĕ năm boh hơnăl kơ gah anih hơnăl tuč gah yŭ̱ kơ sang khăn, 

23laih anŭn ăt pơkra mơ̆n dua boh hơnăl pơnăng kơ hơdôm anih suĕk gah hơnăl 
tuč. 

24Dua anih suĕk anai khŏm pơtôp hrŏm čơdơ̆ng mơ̆ng atur hlŏng truh pơ ngŏ 
rơjŭng yơh. Dua hơnăl pơnăng anai kơ dua anih suĕk anai khŏm ngă tui hăng 
hơdră anai yơh. 

25Tui anŭn, či hơmâo sapăn hơnăl pơnăng laih anŭn pluh-năm jơ̆ng hăng amrăk, 
laih anŭn ăt hơmâo mơ̆n dua boh jơ̆ng gah yŭ kơ rĭm hơnăl. 

26“Ăt pơkra mơ̆n khul kơyâo pơgăn mơ̆ng kơyâo akasia tui anai: Rơma ƀĕ kơ 
khul hơnăl ƀơi sa akiăng sang khăn, 

27rơma ƀĕ kơ khul hơnăl ƀơi akiăng gah adih, laih anŭn rơma kơ khul hơnăl 
pơnăng gah yŭ̱, ƀơi anih hơnăl tuč kơ sang khăn. 

28Kơyâo pơgăn tŏng krah tơbiă rai mơ̆ng hơnăl tuč gah anai truh kơ hơnăl tuč 
gah adih ƀơi tŏng krah khul hơnăl pơnăng. 

29Klôp bĕ khul hơnăl pơnăng anŭn hăng mah laih anŭn ngă bĕ rơbưn wĭl hăng 
mah kiăng kơ djă̱ kơ̆ng khul kơyâo pơgăn anŭn. Ăt klôp bĕ khul kơyâo pơgăn 
anŭn hăng mah. 

30“Pơdơ̆ng đĭ bĕ sang khăn tui hăng hơdră hơmâo brơi laih kơ ih ƀơi čư̆ anŭn. 

31“Pơkra bĕ sa khăn păng hăng ia mik, mla̱ng laih anŭn hăng ia mriah huč, bơnăl 
blâo ƀlĭ, hăng rup čerub sĭt jă̱ ƀơi anŭn mơ̆ng sa čô rơgơi sĭt. 

32Yol bĕ ñu hăng hơdôm gơnam goaĭ mah ƀơi pă̱ ƀĕ tơmĕh kơyâo akasia lo̱m 
hăng mah laih anŭn pioh dŏ dơ̆ng ƀơi pă̱ jơ̆ng hăng mah. 

33Yol bĕ khăn anŭn mơ̆ng khul goaĭ laih anŭn pioh bĕ hip Gơ̆ng Jơlan anŭn gah 
rŏng kơ khăn păng anŭn. Khăn păng anai či pơkăh pơpha anih Rơgoh Hiam hăng 
anih Rơgoh Hiam Hloh. 

34Pioh bĕ kơnŏp tơlơi pap brơi gah ngŏ kơ hip Gơ̆ng Jơlan amăng anih Rơgoh 
Hiam Hloh anŭn. 

35Pioh bĕ kơƀa̱ng gah rơngiao kơ khăn păng anŭn ƀơi gah dư̱r kơ sang khăn, laih 
anŭn pioh tơkai kơđen ƀơi anih gah thu̱ng. 

36“Ngă bĕ sa khăn păng hăng ia mik, mơla̱ng laih anŭn hăng ia mriah huč laih 
anŭn bơnăl blâo ƀlĭ mơ̆ng bruă sĭt să mơ̆n kơ bah amăng mŭt nao pơ sang khăn. 

37Pơkra bĕ hơdôm gơnam goaĭ hăng mah kơ khăn păng anai laih anŭn rơma ƀĕ 
tơmĕh hăng kơyâo akasia lo̱m hăng mah mơ̆n. Laih anŭn pơkra brơi rơma boh 
jơ̆ng hăng ko̱ng kơ gơñu. 

Tơbiă 27 

Kơnưl Ngă Yang 

(Tơbiă 38:1-7) 

1“Pơdơ̆ng đĭ bĕ sa boh kơnưl ngă yang hăng kơyâo akasia, dơ̆ng ñu jing klâo haih; 
ñu jing kar hăng sa hip mơlă̱, rơyong ñu rơma haih laih anŭn tơda ñu rơma haih. 

2Pơkra bĕ sa ƀĕ tơki kơ rĭm akiăng asuĕk kơnưl anŭn, tui anŭn khul tơki hăng 
kơnưl anŭn jing hĭ hrŏm sa drơi jan yơh, laih anŭn ăt lo̱m bĕ kơnưl anŭn hăng 
ko̱ng. 

3Pơkra bĕ abih bang gơnam yua hăng ko̱ng; anŭn jing khul gŏ kơ hơbâo apui, 
khul ƀơñ kuaĭ, khul mŏng, khul ƀuông rưng laih anŭn khul gŏ apui. 

4Pơkra bĕ sa blah driah rưng hăng ko̱ng kơ kơnưl laih anŭn ngă bĕ pă̱ boh kong 
hăng ko̱ng ƀơi pă̱ akiăng asuĕk kơ driah anŭn. 

5Pioh bĕ ñu ƀơi tal dưh, tui anŭn ñu dưi la̱ng đĭ mơ̆ng tơkai truh kơ sămkrah 
dơ̆ng đĭ nao pơ kơnưl. 

6Pơkra bĕ khul gai čơkŭng kơnưl hăng kơyâo akasia laih anŭn lo̱m hĭ kơyâo anŭn 
hăng ko̱ng. 

7Khul gai čơkŭng anai khŏm pioh mŭt amăng khul kong, tui anŭn gơñu či dŏ ƀơi 
dua akiăng kơnưl yơh tơdah arăng čơkŭng ñu. 

8Ngă bĕ kơnưl anŭn hăng khul kơyâo hơnăl laih anŭn hông hang gah lăm, tui 
hăng hơdră Kâo hơmâo kơčrâo laih kơ ih ƀơi čư̆. 

Wăl Tơdron Sang Yang Hăng Khăn 
(Tơbiă 38:9-20) 

9“Pơkra bĕ sa wăl tơdron sang khăn. Rơyong gah thu̱ng ñu sa-rơtuh haih laih 
anŭn pơkra bĕ anih anŭn hăng khul khăn păng ngă hăng bơnăl blâo ƀlĭ, 

10hăng duapluh ƀĕ tơmĕh laih anŭn duapluh boh jơ̆ng ko̱ng, laih anŭn ăt hăng 
hơdôm gơnam goaĭ wơ̆t hăng hrĕ akă ngă hăng mah mơ̆n ƀơi khul tơmĕh anŭn. 

11Gah dư̱r rơyong ñu či hơmâo sa-rơtuh haih laih anŭn ăt hơmâo khul khăn păng 
mơ̆n, wơ̆t hăng duapluh ƀĕ tơmĕh hăng duapluh boh jơ̆ng ko̱ng, laih anŭn ăt 
hơmâo mơ̆n hơdôm gơnam goaĭ laih anŭn khul hrĕ akă mah ƀơi khul tơmĕh 
anŭn. 

12“Tơda wăl tơdron gah yŭ̱ jing rơmapluh haih laih anŭn ăt hơmâo khul khăn 
păng mơ̆n, laih anŭn hơmâo pluh ƀĕ tơmĕh ƀơi pluh boh jơ̆ng ko̱ng. 

13Ƀơi gah ngŏ̱ anăp kơ yang hrơi ƀlĕ, wăl tơdron ăt či hơmâo rơmapluh haih tơda 
ñu. 

14Khul khăn păng glông rơmapluh haih či dŏ ƀơi sa bơnăh kơ jơlan mŭt, klâo ƀĕ 
tơmĕh hăng klâo boh jơ̆ng; 

15khul khăn păng glông pluh-rơma haih či dŏ ƀơi sa bơnăh gah adih hơmâo klâo 
ƀĕ tơmĕh hăng klâo boh jơ̆ng mơ̆n. 



170 

 

 
© 2013 Jơrai Bible Association. 

  
 

 

16“Ƀơi bah amăng mŭt nao kơ wăl tơdron, pioh bĕ pơ anŭn sa khăn păng glông 
duapluh haih hăng ia mik, mơla̱ng laih anŭn ia mriah huč wơ̆t hăng bơnăl blâo 
ƀlĭ hơmâo bruă sĭt jă̱ ƀơi khăn anŭn mơ̆ng pô rơgơi sĭt mơ̆n, ăt hơmâo pă̱ ƀĕ 
tơmĕh amăng pă̱ boh jơ̆ng mơ̆n. 

17Abih bang khul tơmĕh jum dar wăl tơdron khŏm hơmâo hơdôm gơnam goaĭ 
laih anŭn hrĕ akă hăng amrăk laih anŭn hăng khul jơ̆ng ko̱ng. 

18Wăl tơdron anai khŏm truh kơ sa-rơtuh haih rơyong ñu laih anŭn rơmapluh 
haih tơda ñu, wơ̆t hăng khul khăn păng ngă hăng bơnăl blâo ƀlĭ glông rơma haih 
laih anŭn hăng khul jơ̆ng ko̱ng mơ̆n. 

19Abih bang gơnam yua amăng Sang Yang hăng khăn laih anŭn abih bang khul 
gai črŏ̱ kơ Sang Yang hăng khăn, kơ wăl tơdron, khŏm pơkra rai hăng ko̱ng yơh. 

Tơlơi Răk Wai Apui Kơđen 
(Lêwi 24:1-4) 

20“Pơđar bĕ ƀing Israel ba rai kơ ih ia jâo ôliwơ jơngeh kơ apui kơđen, tui anŭn 
apui kơđen anŭn dưi jă̱ nanao yơh. 

21Amăng anih Sang Khăn pơjơnum, gah rơngiao kơ khăn păng anŭn jing ƀơi gah 
anăp kơ Hip Tơlơi Pơgop, A̱rôn laih anŭn ƀing ană đah rơkơi ñu khŏm răk brơi 
apui kơđen anŭn dưi jă̱ nanao ƀơi anăp Yahweh mơ̆ng klăm truh mơguah. Anai 
jing sa tơlơi phiăn hlŏng lar tŏng krah ƀing Israel kơ lu tal rơnŭk pơanăp yơh. 

Tơbiă 28 

Khul Ao Kơ Ƀing Khua Ngă Yang 

(Tơbiă 39:1-7) 

1“Iâu rai bĕ ayŏng ih A̱rôn laih anŭn ƀing ană đah rơkơi ñu, Nadab, Abihu, 
Eleazar laih anŭn Ithamar. Ruah bĕ ƀing gơñu pioh hơjăn mơ̆ng ƀing Israel, tui 
anŭn ƀing gơñu dưi mă bruă kơ Kâo jing ƀing khua ngă yang. 

2Pơkra bĕ khul ao rơgoh hiam kơ ayŏng ih A̱rôn kiăng brơi kơ gơ̆ kơnuih yom 
laih anŭn pơpŭ. 

3Iâu bĕ abih bang ƀing mă bruă rơgơi jing ƀing Kâo hơmâo brơi laih kơ tơlơi 
thâo pơmĭn, tui anŭn ƀing gơñu či pơkra brơi khul ao kơ A̱rôn kiăng kơ pơyơr 
pơko ̆  ñu, tui anŭn ñu dưi mă bruă kơ Kâo jing sa čô khua ngă yang. 

4Anai yơh jing khul ao ƀing gơñu či pơkra: Sa blah ao tơda, sa blah ao êphôd, sa 
blah ao phyung, sa blah ao rơpi̱h gah lăm, sa boh muk laih anŭn sa hrĕ hơdrăng 
kơiăng. Ƀing gơñu či pơkra khul ao rơgoh hiam anŭn kơ ayŏng ih A̱rôn laih anŭn 
kơ ƀing ană đah rơkơi ñu, tui anŭn ƀing gơñu dưi mă bruă kơ Kâo jing ƀing khua 
ngă yang. 

5Brơi bĕ ƀing gơñu yua mă mơrai mah, mơrai ia mik, ia mơla̱ng laih anŭn mơrai 
mriah huč wơ̆t hăng bơnăl blâo ƀlĭ mơ̆n. 

Ao Êphôd 

6“Pơkra bĕ sa blah ao êphôd hăng mơrai mah, mơrai ia mik, mơrai ia mơla̱ng, 
mơrai mriah huč laih anŭn hăng mơrai blâo ƀlĭ wơ̆t hăng bruă sĭt jă̱ mơ̆ng pô 
rơgơi sĭt mơ̆n. 

7Ao êphôd či hơmâo dua blah bơnăl go̱m bra pơtôp hăng dua tơhơnal gơñu, tui 
anŭn gơñu dưi đo̱m yơh. 

8Hơdrăng kơiăng mơñam ăt či khŏm pơkra hrup hăng anŭn mơ̆n, jing sa boh 
hăng ao êphôd ngă hăng mơrai mah, mơrai mik, mơla̱ng laih anŭn hăng mơrai 
blâo ƀlĭ. 

9“Mă bĕ dua boh pơtâo ônik laih anŭn treh ƀơi anŭn khul anăn ƀing ană đah 
rơkơi Israel, 

10tŏ tơroai tui hăng hrơi tơkeng kơ ƀing gơñu; năm boh anăn ƀơi sa boh pơtâo 
anai laih anŭn năm boh anăn ƀơi sa boh pơtâo adih. 

11Treh bĕ khul anăn ƀing ană đah rơkơi Israel ƀơi dua boh pơtâo tui hăng pô 
treh boh pơtâo yom juăt treh sa gru kơđŏm. Giŏng anŭn, črŏ̱ khul boh pơtâo 
anŭn amăng khul grŏ̱ hăng mah, 

12laih anŭn pơtôp gơñu ƀơi dua bra ao êphôd jing khul boh pơtâo djă̱ hơdơr kơ 
ƀing ană đah rơkơi Israel. A̱rôn či băk khul anăn anŭn ƀơi dua gah bra ñu jing sa 
tơlơi djă̱ hơdơr ƀơi anăp Yahweh yơh. 

13Pơkra bĕ khul grŏ̱ anŭn hăng mah, 

14laih anŭn dua hrĕ čuăk anet hăng mah phŭn, hrup hăng sa hrĕ kuĭ laih anŭn 
pơtôp gơñu ƀơi khul grŏ̱ anŭn. 

Ao Tơda 
(Tơbiă 39:8-21) 

15“Pơkra bĕ sa blah ao gah tơda kơ Khua Ngă Yang Prŏng kiăng kơ yua amăng 
tơlơi hơduah tơlơi Ơi Adai kiăng. Pơkra bĕ ñu hrup hăng ao êphôd tui anai: 
Pơkra hăng mơrai mah, mơrai mik, mơrai mơla̱ng laih anŭn mơrai mriah huč, 
hăng mơrai blâo ƀlĭ laih anŭn hăng bruă thâo mơñam mơ̆n. 

16Ñu jing mơlă̱, sămkrah haih rơyong ñu laih anŭn sămkrah haih jing tơda ñu, 
laih anŭn lŏp hĭ ñu jing dua tal. 

17Črŏ̱ bĕ pă̱ tơroai boh pơtâo yom ƀơi ao tơda anai. Ƀơi tơroai tal sa či hơmâo sa 
sar sardôn, sa sar tôpas laih anŭn sa sar emerôt; 

18ƀơi tơroai tal dua jing sa sar emeral, sa sar saphir laih anŭn sa sar diamôn; 

19ƀơi tơroai tal klâo hơmâo sa sar jasin, sa sar agat laih anŭn sa sar amêtis; 

20ƀơi tơroai tal pă̱ hơmâo sa sar bêril, sa sar ônik laih anŭn sa sar jasper. Črŏ̱ bĕ 
gơñu amăng khul grŏ̱ mah. 

21Či hơmâo pluh-dua boh pơtâo, sa boh pơtâo kơ rĭm boh anăn amăng pluh-dua 
kơnung djuai Israel yơh. 

22“Pơkra bĕ khul hrĕ añŭ hăng mah hrup hăng hrĕ kuĭ kơ ao tơda. 

23Pơkra bĕ dua boh kong mah kơ ao anŭn pơkle̱p hĭ gơñu ƀơi akiăng asuĕk ao 
tơda. 

24Akă bĕ dua hrĕ añŭ mah anŭn amăng khul kong ƀơi hơdôm akiăng asuĕk ao 
tơda anŭn, 

25laih anŭn akă bĕ rơnuč khul hrĕ čuăk anŭn ƀơi dua boh grŏ̱, pơtôp bĕ gơñu ƀơi 
bra ao êphôd gah anăp. 

26Pơkra bĕ dua boh kong mah laih anŭn pơtôp gơñu ƀơi dua akiăng asuĕk gah 
lăm tơhơnal ao tơda jĕ kơ ao êphôd. 

27Pơkra bĕ dua boh kong mah dơ̆ng hăng pơtôp gơñu gah yŭ kơ bra ao êphôd 
ƀơi gah anăp, jĕ kơ tơhơnal sĭt gah ngŏ kơ hơdrăng kơiăng ao êphôd. 

28Khul kong ao tơda či akă hăng khul kong ao êphôd hăng sa hrĕ hơdrăng ia mik, 
pơto ñu hăng hơdrăng kơiăng, tui anŭn ao tơda ƀu či tơglŏh đuaĭ hĭ mơ̆ng ao 
êphôd ôh. 

29“Tơdang A̱rôn mŭt nao amăng anih rơgoh hiam, ñu či băk khul anăn ƀing ană 
đah rơkơi Israel gah ngŏ kơ hơtai boh ñu ƀơi ao tơda kiăng kơ djă̱ hơdơr ƀơi 
anăp Yahweh nanao yơh. 

30Laih anŭn ăt pioh mŭt mơ̆n Urim laih anŭn Thummim amăng ao tơda anŭn, tui 
anŭn gơñu dưi dŏ gah ngŏ kơ pran jua A̱rôn tơdang ñu mŭt nao ƀơi anăp 
Yahweh. Tui anŭn yơh, A̱rôn či băk nanao ao tơda anai gah ngŏ kơ pran jua ñu 
ƀơi anăp Yahweh kiăng kơ hơduah tơña brơi kơ ƀing Israel tơlơi Kâo kiăng. 

Khul Ao Pơkŏn Dơ̆ng Kơ Ƀing Khua Ngă Yang 
(Tơbiă 39:22-31) 

31“Pơkra bĕ sa blah ao phyung gah lăm ao êphôd hăng bơnăl ia mik, 

32laih anŭn pơkra bĕ sa boh amăng kiăng pơmŭt akŏ ƀơi tŏng krah ao anŭn. Či 
hơmâo tơkuai ao jum dar amăng anai, tui anŭn ñu ƀu či tơĭ hĭ ôh. 

33Pơkra bĕ hơdôm boh pumƀre hăng ia mik, mơla̱ng laih anŭn mriah huč jum 
dar jăh ao, wơ̆t hăng khul sar răng răi mah hăng gơñu mơ̆n. 

34Khul răng răi mah laih anŭn hơdôm boh pumƀre či pioh pơkơmlăh nao rai jum 
dar jăh ao phyung anŭn. 

35A̱rôn či băk ao anai tơdang ñu mă bruă khua ngă yang. Arăng či hơmư̆ dơnai 
răng răi mah tơdang ñu mŭt nao amăng Anih Rơgoh Hiam ƀơi anăp Yahweh laih 
anŭn tơdang ñu tơbiă, tui anŭn ñu ƀu či djai ôh. 

36“Pơkra bĕ sa boh plăk hăng mah phŭn laih anŭn treh čih ƀơi anŭn hrup hăng 
gru kơđŏm anai: Rơgoh Hiam Yơh Kơ Yahweh. 

37Pơtôp bĕ sa hrĕ drăng mik ƀơi ñu kiăng kơ akă ñu ƀơi gah anăp kơ muk. 

38Ñu či dŏ ƀơi athơi A̱rôn yơh laih anŭn A̱rôn či glăm ba tơlơi soh amăng hơdôm 
gơnam pơyơr rơgoh ƀing Israel hơmâo pơrơgoh laih, jing amăng abih bang 
gơnam pơyơr ƀing gơñu pơyơr yơh. Ñu či dŏ ƀơi athơi A̱rôn nanao tui anŭn 
hơdôm gơnam pơyơr či jing djơ̆ lăp kơ Yahweh yơh. 

39“Mơñam bĕ ao kơpa̱l hăng mơrai blâo ƀlĭ laih anŭn ngă bĕ muk hăng bơnăl 
blâo ƀlĭ mơ̆n. Laih anŭn ăt pơkra mơ̆n sa hơdrăng kơiăng sĭt mơ̆ng pô rơgơi sĭt. 

40Pơkra bĕ khul ao kơpa̱l, khul hơdrăng kơiăng laih anŭn khul hrĕ akă akŏ kơ 
ƀing ană đah rơkơi A̱rôn kiăng brơi kơ ƀing gơñu tơlơi pơpŭ pơyom. 

41Laih kơ ih buh khul ao anŭn kơ ayŏng ih A̱rôn laih anŭn kơ ƀing ană đah rơkơi 
ñu, trôč bĕ ia jâo laih anŭn iâu laĭ pơko ̆  brơi kơ ƀing gơñu. Pơrơgoh hĭ ƀing gơñu 
bĕ tui anŭn ƀing gơñu dưi mă bruă kơ Kâo jing ƀing khua ngă yang yơh. 

42“Pơkra bĕ khul sum be̱r kiăng kơ go̱m hĭ drơi jan, čơdơ̆ng mơ̆ng kơiăng truh 
pơ pha tơkai. 

43A̱rôn laih anŭn ƀing ană đah rơkơi ñu khŏm buh tơdang ƀing gơñu mŭt nao 
amăng Sang Khăn pơjơnum ƀôdah rai jĕ kơnưl ngă yang kiăng kơ ngă bruă 
amăng Anih Rơgoh Hiam, tui anŭn gơñu ƀu djai hĭ ôh yuakơ pơrơđah hĭ gơñu 
pô. Anŭn yơh jing sa tơlơi phiăn hlŏng lar kơ A̱rôn laih anŭn kơ ƀing kơnung 
djuai ñu. 

Tơbiă 29 

Tơlơi Pơrơgoh Hĭ Ƀing Khua Ngă Yang 

(Lêwi 8:1-36) 

1“Anai jing tơlơi ih či ngă kiăng kơ pơrơgoh hĭ ƀing gơñu, tui anŭn ƀing gơñu dưi 
mă bruă kơ Kâo jing ƀing khua ngă yang yơh: Mă bĕ sa drơi rơmô tơno dăm hăng 
dua drơi triu tơno hiam. 

2Laih anŭn mơ̆ng tơpŭng pơdai kơtor ƀu hơmâo tơpơi ôh, pơkra bĕ ƀañ tơpŭng, 
ƀañ lŭk hăng ia rơmuă laih anŭn ƀañ rơpi̱h pik hăng ia rơmuă. 

3Pioh bĕ hơdôm gơnam anŭn amăng bai laih anŭn pơyơr bĕ kơ Kâo tơdang ih 
pơyơr rơmô tơno hăng dua drơi triu tơno anŭn. 

4“Ba rai bĕ A̱rôn hăng ƀing ană đah rơkơi ñu ƀơi bah amăng kiăng mŭt nao pơ 
Sang Khăn pơjơnum laih anŭn mơnơi hĭ ƀing gơñu hăng ia. 

5Mă bĕ khul ao laih anŭn hơô ƀơi A̱rôn ao kơpa̱l, ao gah lăm kơ ao êphôd, ao 
êphôd laih anŭn ao tơda. Hruă bĕ ƀơi ñu hăng hơdrăng kơiăng mơ̆ng pô rơgơi 
sĭt. 

6Troă brơi bĕ muk ƀơi akŏ ñu laih anŭn pơtôp bĕ ƀơi muk anŭn sa tơlơi pơyơr 
gru rơgoh hiam hơmâo treh laih tui anai, ‘Rơgoh Hiam Yơh Kơ Yahweh.’ 

7Giŏng anŭn, mă bĕ ia jâo laih anŭn trôč ƀơi akŏ ñu. 

8Ba rai bĕ ƀing ană đah rơkơi ñu laih anŭn hơô brơi kơ ƀing gơñu khul ao kơpa̱l, 

9laih anŭn akă brơi bĕ hrĕ drăng akŏ ƀơi ƀing gơñu. Giŏng anŭn, akă bĕ khul 
hơdrăng kơiăng ƀơi A̱rôn laih anŭn ƀơi ƀing ană đah rơkơi ñu. Ƀing gơñu laih 
anŭn kơnung djuai gơñu či mă bruă kơ Kâo jing ƀing khua ngă yang hlŏng lar 
yơh. 

10“Ba rai bĕ rơmô tơno ƀơi anăp Sang Khăn pơjơnum, laih anŭn A̱rôn hăng ƀing 
ană đah rơkơi ñu či ăh tơngan gơñu ƀơi akŏ rơmô anŭn. 

11Pơdjai hĭ bĕ rơmô anŭn ƀơi anăp Yahweh ƀơi jơlan mŭt nao pơ Sang Khăn 
pơjơnum. 

12Mă bĕ ƀiă drah rơmô anŭn hăng pik ñu ƀơi khul tơki kơnưl ngă yang hăng 
čơđe̱ng tơngan ih, laih anŭn tuh tơbiă hĭ abih drah dŏ glaĭ anŭn ƀơi atur kơnưl. 

13Giŏng anŭn, mă bĕ abih bang rơmuă go̱m jum dar črăn čơđeh gah lăm, go̱m 
proaĭ hơtai laih anŭn ƀơi dua boh ƀlĕh hơmâo rơmuă ƀơi gơñu, laih anŭn čuh 
gơñu ƀơi kơnưl ngă yang. 

14Samơ̆ čuh bĕ čơđeh asar rơmô anŭn, klĭ ñu laih anŭn ĕh ñu gah rơngiao kơ guai 
anih jưh; anŭn jing gơnam pơyơr tơlơi soh djơ̆ yơh. 

15“Mă bĕ sa drơi triu tơno, laih anŭn A̱rôn hăng ƀing ană đah rơkơi ñu či ăh 
tơngan gơñu ƀơi akŏ hlô anŭn. 

16Pơdjai hĭ bĕ triu anŭn laih anŭn mă drah añăh ƀơi djŏp bơnăh kơnưl ngă yang 
anŭn. 

17Khăt bĕ triu anŭn jing hĭ lu črăn laih anŭn rao hĭ hơdôm čơđeh gah lăm triu 
wơ̆t hăng khul tơkai ñu mơ̆n, pioh bĕ hơdôm čơđeh anŭn hrŏm hăng akŏ ñu laih 
anŭn hăng hơdôm čơđeh pơkŏn dơ̆ng. 

18Giŏng anŭn, čuh bĕ abih bang triu ƀơi kơnưl. Anŭn yơh jing gơnam pơyơr čuh 
kơ Yahweh, jing mơnâo ƀâo mơngưi pơyơr đĭ kơ Yahweh. 

19“Mă bĕ sa drơi triu tơno pơkŏn dơ̆ng, laih anŭn A̱rôn hăng ƀing ană đah rơkơi 
ñu či ăh tơngan gơñu ƀơi akŏ triu anŭn. 

20Pơdjai hĭ bĕ triu anŭn, mă ƀiă drah ñu pik ƀơi čơmang tơngia gah hơnuă A̱rôn 
laih anŭn ƀơi ƀing ană đah rơkơi ñu mơ̆n, ƀơi čơđe̱ng ania tơngan gah hơnuă 
gơñu, laih anŭn ƀơi čơđe̱ng ania tơkai gah hơnuă gơñu mơ̆n. Giŏng anŭn, añăh 
bĕ drah anŭn ƀơi jum dar bơnăh kơnưl ngă yang. 

21Laih anŭn mă bĕ ƀiă drah ƀơi kơnưl kơƀa̱ng anŭn laih anŭn ƀiă ia jâo pik hăng 
añăh ƀơi A̱rôn, ƀơi khul ao ñu, ƀơi ƀing ană đah rơkơi ñu hăng ƀơi khul ao gơñu 

mơ̆n. Tui anŭn, A̱rôn hăng ƀing ană đah rơkơi ñu wơ̆t hăng khul ao gơñu či jing 
hĭ rơgoh hiam yơh. 

22“Mă bĕ rơmuă mơ̆ng triu tơno anai, rơmuă aku, rơmuă go̱m jum dar hơdôm 
čơđeh asar gah lăm, rơmuă go̱m ƀơi hơtai, rơmuă ƀơi dua boh ƀlĕh laih anŭn ƀơi 
pha tơkai gah hơnuă. Anŭn jing hơdôm čơđeh añăm mơ̆ng triu tơno pioh kơ 
tơlơi iâu laĭ pơko ̆  yơh. 

23Mơ̆ng bai ƀañ tơpŭng ƀu pơkra hăng tơpơi, jing gơnam ƀơi anăp Yahweh, mă 
bĕ sa boh ƀañ tơpŭng, sa boh ƀañ lŭk hăng ia rơmuă laih anŭn sa boh ƀañ rơpi̱h. 

24Pioh bĕ abih bang gơnam anŭn ƀơi tơngan A̱rôn wơ̆t hăng ƀing ană đah rơkơi 
ñu kiăng kơ yơr đĭ ƀơi anăp Yahweh jing sa gơnam pơyơr pŭ̱ đĭ. 

25Giŏng anŭn, mă bĕ khul ƀañ anŭn mơ̆ng tơngan ƀing gơ̆ laih anŭn čuh ƀơi 
kơnưl ngă yang hrŏm hăng gơnam pơyơr čuh jing mơnâo ƀâo hiam kơ Yahweh, 
jing sa gơnam pơyơr čuh kơ Yahweh yơh. 

26Laih kơ ih mă čơđeh gah tơda triu tơno anai kơ tơlơi iâu laĭ pơko ̆  kơ A̱rôn, pŭ̱ 
đĭ bĕ ƀơi anăp Yahweh kar hăng sa gơnam pơyơr pŭ̱ đĭ, laih anŭn čơđeh anai jing 
lŏm kơ ih yơh. 

27“Pơrơgoh bĕ hơdôm čơđeh lŏm kơ A̱rôn laih anŭn kơ ƀing ană đah rơkơi ñu 
anŭn, jing hơdôm čơđeh tơda anŭn hơmâo pŭ̱ đĭ laih wơ̆t hăng pha tơkai hơmâo 
pơyơr laih mơ̆n. 

28Anai či nanao jing sa tơlơi phiăn pơpha brơi mơ̆ng ƀing Israel kơ A̱rôn laih 
anŭn kơ ƀing ană đah rơkơi ñu yơh. Anŭn yơh jing gơnam pơyơr ƀing Israel či 
brơi kơ Yahweh mơ̆ng hơdôm gơnam pơyơr pơgop pơlir gơñu. 

29“Khul ao rơgoh hiam A̱rôn či lŏm kơ ƀing kơnung djuai ñu yơh, tui anŭn arăng 
dưi trôč ia jâo hăng iâu laĭ pơko ̆  ƀing gơñu amăng khul ao anŭn. 

30Ană ñu hlơi pô tŏ tui ñu jing khua ngă yang prŏng hloh, ñu anŭn či rai pơ anih 
Sang Khăn pơjơnum kiăng kơ ngă bruă amăng Anih Rơgoh Hiam laih anŭn či 
buh khul ao anŭn amăng tơjuh hrơi yơh. 

31“Mă bĕ triu tơno kơ tơlơi iâu laĭ pơko ̆  laih anŭn hơtŭk bĕ añăm anŭn amăng sa 
anih rơgoh hiam. 

32Ƀơi bah amăng mŭt nao pơ Sang Khăn pơjơnum, A̱rôn laih anŭn ƀing ană đah 
rơkơi ñu či ƀơ̆ng añăm triu anŭn hăng ƀañ tơpŭng jing gơnam amăng bai. 

33Ƀing gơñu či ƀơ̆ng hơdôm gơnam pơyơr anŭn jing gơnam pơyơr kơ tơlơi pap 
brơi tơlơi soh hơmâo yua laih kơ tơlơi iâu laĭ pơko ̆  laih anŭn kơ tơlơi pơrơgoh 
gơñu. Samơ̆ ƀu hơmâo hlơi pô pơkŏn ôh dưi ƀơ̆ng gơnam pơyơr anŭn yuakơ 
gơnam anŭn jing rơgoh hiam laih. 

34Laih anŭn tơdah hơdôm añăm triu kơ tơlơi iâu laĭ pơko ̆  ƀôdah ƀañ tơpŭng 
anŭn ăt dŏ rơbeh truh mơguah, čuh hĭ gơñu bĕ. Ƀu dưi ƀơ̆ng dơ̆ng ôh gơnam 
rơbeh anŭn, yuakơ ñu jing gơnam rơgoh hiam. 

35“Ngă bĕ kơ A̱rôn laih anŭn kơ ƀing ană đah rơkơi ñu abih bang tơlơi Kâo 
hơmâo pơđar laih kơ ih, amăng tơjuh hrơi kiăng kơ iâu laĭ pơko ̆  brơi kơ ƀing 
gơñu. 

36Čuh pơyơr bĕ sa drơi rơmô tơno amăng rĭm hrơi kar hăng sa gơnam pơyơr kơ 
tơlơi soh kiăng kơ pơkra tơlơi pap brơi. Pơrơgoh hĭ bĕ kơnưl ngă yang anŭn 
hăng tơlơi pơkra tơlơi pap brơi kơ ñu, laih anŭn trôč bĕ ia jâo ƀơi ñu kiăng kơ 
pơrơgoh hĭ ñu. 

37Amăng tơjuh hrơi pơkra bĕ tơlơi pap brơi kơ kơnưl ngă yang laih anŭn 
pơrơgoh hĭ ñu. Tui anŭn, kơnưl anŭn či jing hĭ rơgoh hiam biă mă laih anŭn 
hơget tĕk djơ̆ ñu či jing hĭ rơgoh hiam yơh. 

Hơdôm Gơnam Pơyơr Rĭm Hrơi 
(Yap 28:1-8) 

38“Anai jing tơlơi ih či pơyơr ƀơi kơnưl rĭm hrơi: Dua drơi ană triu prŏng sa thŭn. 

39Pơyơr bĕ sa drơi ƀơi mơguah laih anŭn sa drơi ƀơi klăm. 

40Hrŏm hăng ană triu tal sa pơyơr bĕ sa črăn amăng pluh êphah tơpŭng ƀlĭ lŭk 
hăng sa črăn amăng pă̱ hin ia boh kơƀâo jing sa gơnam pơyơr mơñum. 

41Laih anŭn pơyơr bĕ ană triu tal dua ƀơi hrơi klăm ăt hrup hăng tơlơi pơyơr 
tơpŭng laih anŭn ia boh kơƀâo mơguah mơ̆n, jing mơnâo ƀâo hiam, sa gơnam 
pơyơr čuh kơ Yahweh yơh. 

42“Kơ lu rơnŭk pơanăp, tơlơi pơyơr čuh anai či jing sa tơlơi ngă nanao ƀơi bah 
amăng mŭt nao pơ Sang Khăn pơjơnum ƀơi anăp Yahweh. Pơ anŭn yơh Kâo či 
bưp ih laih anŭn pơhiăp hăng ih; 

43ăt pơ anŭn mơ̆n Kâo či bưp ƀing Israel, laih anŭn anih anŭn či rơgoh hiam yơh 
yuakơ tơlơi ang yang Kâo. 

44“Tui anŭn, Kâo či pơrơgoh hĭ Sang Khăn pơjơnum laih anŭn kơnưl ngă yang, 
laih anŭn ăt či pơrơgoh hĭ A̱rôn hrŏm hăng ƀing ană đah rơkơi ñu kiăng kơ mă 
bruă kơ Kâo jing ƀing khua ngă yang mơ̆n. 

45Giŏng anŭn, Kâo či dŏ tŏng krah ƀing Israel laih anŭn jing Ơi Adai gơñu yơh. 

46Ƀing gơñu či thâo krăn Kâo yơh jing Yahweh Ơi Adai gơñu, jing Pô hơmâo ba 
laih ƀing gơñu tơbiă mơ̆ng lŏn čar Êjip, tui anŭn Kâo či dŏ amăng ƀing gơñu yơh. 
Kâo yơh jing Yahweh Ơi Adai gơñu. 

Tơbiă 30 

Kơnưl Kơ Tơlơi Čuh Mơnâo Ƀâo Hiam 

(Tơbiă 37:25-28) 

1“Pơkra bĕ sa boh kơnưl hăng kơyâo akasia kơ tơlơi čuh mơnâo ƀâo hiam. 

2Ñu či jing mơlă̱, rơyong ñu sa haih laih anŭn tơda ñu ăt sa haih mơ̆n, laih anŭn 
dơ̆ng ñu dua haih; kơnưl anai či hơmâo pă̱ tơki jing khul tơki arăng pơkra lir 
drơi hăng kơnưl anai. 

3Klôp bĕ anih gah ngŏ, bơnăh jum dar laih anŭn khul tơki ñu hăng mah phŭn, 
laih anŭn sa mah čruih ƀơi jăh ñu. 

4Pơkra bĕ dua boh kong mah kơ kơnưl anŭn gah yŭ kơ jơlan jăh anai; sa boh 
kong kơ bơnăh gah anai, sa boh kơ bơnăh gah adih, kiăng kơ djă̱ kơ̆ng khul gai 
čơkŭng kiăng kơ čơkŭng kơnưl. 

5Pơkra bĕ khul gai čơkŭng mơ̆ng kơyâo akasia laih anŭn lo̱m bĕ gơñu hăng mah. 

6Pioh bĕ kơnưl anŭn gah anăp kơ khăn păng jing gah anăp kơ Hip Tơlơi Pơgop, 
ƀơi anăp anih pap brơi tơlơi soh jing anih gah ngŏ kơ Hip Tơlơi Pơgop, jing anih 
Kâo či bưp ih yơh. 

7“A̱rôn khŏm čuh gơnam ƀâo mơngưi ƀơi kơnưl anai kơ rĭm mơguah ñu mŭt rai 
pơkra apui kơđen. 

8Ñu khŏm čuh gơnam ƀâo mơngưi dơ̆ng tơdang ñu tuč apui kơđen amăng hrơi 
klăm, tui anŭn gơnam ƀâo mơngưi či dưi čuh nanao ƀơi anăp Yahweh kơ rơnŭk 
pơanăp. 

9Anăm pơyơr ôh ƀơi kơnưl anŭn gơnam ƀâo mơngưi ƀu rơgoh ƀôdah gơnam 
pơyơr čuh ƀôdah gơnam pơyơr tơpŭng, laih anŭn anăm tuh sa gơnam pơyơr 
mơñum ôh ƀơi kơnưl anŭn. 

10Sa thŭn sa wơ̆t A̱rôn či ngă yang pap brơi tơlơi soh ƀơi khul tơki kơnưl anŭn. 
Tơlơi phiăn pap brơi anai khŏm ngă hăng drah kơ tơlơi pap brơi tơlơi soh kơ lu 
rơnŭk pơanăp. Anŭn jing rơgoh hiam biă mă yơh kơ Yahweh.” 

Tơlơi Mă Jia Kơ Sang Yang Hăng Khăn 

11Giŏng anŭn, Yahweh pơhiăp hăng Môseh tui anai, 

12“Tơdang ih yap mrô ƀing Israel, rĭm čô khŏm kla kơ Yahweh sa tơlơi song mă 
kơ tơlơi hơdip ñu pô ƀơi mông arăng yap ñu yơh. Tui anŭn, ƀu či hơmâo tơlơi 
kli̱n khe̱ng truh rai ƀơi ƀing gơñu tơdang ih yap ƀing gơñu ôh. 

13Rĭm čô hlơi arăng hơmâo yap laih, ñu anŭn či brơi sămkrah sekel, tui hluai 
hăng sekel sang yang yơh, jing pơkơtraŏ truh kơ duapluh gerah. Sămkrah sekel 
anai jing sa gơnam pơyơr kơ Yahweh yơh. 

14Abih bang hlơi pô arăng hơmâo yap laih, jing ƀing hlơi duapluh thŭn pơ ngŏ, 
ñu anŭn či brơi sa gơnam pơyơr anŭn yơh kơ Yahweh. 

15Ƀing pơdrŏng ƀu či brơi lu hloh kơ nua anŭn ôh laih anŭn ƀing rin kŏn brơi ƀiă 
hloh lơi tơdang ƀing gih brơi gơnam pơyơr kơ Yahweh kiăng kơ blơi mă tơlơi 
hơdip gih pô. 

16Mă tŭ bĕ prăk kơ tơlơi pap brơi mơ̆ng ƀing Israel laih anŭn yua bĕ prăk anŭn 
kơ bruă mă amăng Sang Khăn pơjơnum. Prăk anai či jing sa tơlơi djă̱ hơdơr kơ 
ƀing Israel ƀơi anăp Yahweh, jing tơlơi pơkra pap brơi kơ tơlơi hơdip gih yơh.” 

Kơthŭng Ia Rao Hăng Ko̱ng 

17Yahweh pơhiăp hăng Môseh dơ̆ng tui anai, 

18“Pơkra bĕ sa boh kơthŭng ia hăng ko̱ng wơ̆t hăng tơkai ñu hăng ko̱ng mơ̆n 
kiăng pioh kơ tơlơi rao. Pioh bĕ ñu kơplăh wăh Sang Khăn pơjơnum hăng kơnưl 
ngă yang, laih anŭn tuh mŭt bĕ ia amăng anŭn. 

19Hăng ia anŭn yơh A̱rôn laih anŭn ƀing ană đah rơkơi ñu či rao hơdôm tơngan 
hăng tơkai gơñu. 

20Tơdang ƀing gơñu mŭt nao amăng Sang Khăn pơjơnum, ƀing gơñu či rao hăng 
ia anŭn yơh, tui anŭn ƀing gơñu ƀu či djai hĭ ôh. Ăt tui anŭn mơ̆n, tơdang ƀing 
gơñu rai jĕ kơnưl ngă yang kiăng kơ pơyơr đĭ sa gơnam pơyơr čuh kơ Yahweh, 

21ƀing gơñu či rao tơngan gơñu laih anŭn tơkai gơñu yơh, tui anŭn ƀing gơñu ƀu 
či djai hĭ ôh. Anai yơh jing sa tơlơi phiăn hlŏng lar kơ A̱rôn laih anŭn kơ ƀing 
kơnung djuai amăng hơdôm rơnŭk pơanăp.” 

Ia Ƀâo Mơngưi Pioh Trôč 

22Giŏng anŭn, Yahweh laĭ hăng Môseh dơ̆ng tui anai, 

23“Mă rai bĕ gơnam ƀâo mơngưi hiam hloh tui anai: Rơma-rơtuh sekel ia jrao 
phĭ̱̆, dua-rơtuh rơmapluh sekel sinamon ƀâo mơngưi, dua-rơtuh rơmapluh sekel 
tơbâo ƀâo mơngưi, 

24rơma-rơtuh sekel kasia; abih bang yap tui hluai hăng sekel sang yang, laih 
anŭn sa hin ia jâo ôliwơ. 

25Pơkra bĕ hơdôm gơnam anai jing hĭ sa ia ƀâo mơngưi pioh trôč, sa gơnam ƀâo 
mơngưi lŭk mơ̆ng bruă pô pơkra ia ƀâo mơngưi rơgơi. Ia anŭn či jing ia ƀâo 
mơngưi pioh trôč rơgoh hiam yơh. 

26Giŏng anŭn, yua bĕ ia anai kiăng kơ trôč ƀơi Sang Khăn pơjơnum, Hip Tơlơi 
Pơgop, 

27kơƀa̱ng laih anŭn abih bang gơnam yua ñu, tơkai kơđen hăng gơnam yua kơ 
ñu, kơnưl pơyơr mơnâo ƀâo hiam, 

28kơnưl pơyơr gơnam pơyơr čuh hăng abih gơnam yua kơ ñu, laih anŭn kơthŭng 
rao hăng tơkai ñu. 

29Ih či pơrơgoh hĭ gơñu tui anŭn gơñu či jing hĭ rơgoh hiam hlo̱m ƀo̱m, laih anŭn 
hơget tơlơi tĕk djơ̆ gơñu či jing rơgoh hiam yơh. 

30“Trôč bĕ ia ƀâo mơngưi ƀơi A̱rôn laih anŭn ƀơi ƀing ană đah rơkơi ñu laih anŭn 
pơrơgoh hĭ ƀing gơñu bĕ, tui anŭn ƀing gơñu dưi mă bruă kơ Kâo jing ƀing khua 
ngă yang. 

31Laĭ bĕ kơ ƀing Israel tui anai, ‘Anai či jing ia ƀâo hiam pioh trôč rơgoh hiam 
Kâo kơ hơdôm rơnŭk pơanăp. 

32Anăm tuh ia anŭn ƀơi drơi jan ƀing hlơi pô pơkŏn ôh laih anŭn kŏn pơkra ia 
ƀâo hiam hăng hơdră hrup anŭn lơi. Yuakơ anŭn jing rơgoh hiam, tui anŭn ƀing 
gih khŏm pơmĭn kơ tơlơi anŭn jing rơgoh hiam yơh. 

33Hlơi pô pơkra ia ƀâo hiam hrup hăng anŭn, laih anŭn hlơi pô pik ƀơi hlơi pô 
rơngiao kơ pô khua ngă yang, ñu anŭn arăng khŏm puh pơđuaĭ hĭ mơ̆ng ană plei 
ñu yơh.’ ” 

Mơnâo Ƀâo Mơngưi 

34Yahweh laĭ kơ Môseh dơ̆ng tui anai, “Mă bĕ hơdôm gơnam ƀâo hiam anai: 
Gơnam ƀâo mơngưi kơsu resin, ônika, galbanum laih anŭn gơnam ƀâo mơngưi 
jơngeh mơmĭh, abih bang pơkă hơnơ̆ng hrup soh sel, 

35laih anŭn pơkra bĕ sa gơnam ƀâo mơngưi lŭk mơ̆ng bruă pô pơkra ia ƀâo 
mơngưi rơgơi lŭk. Pô pơkra anai či pơkra gơnam ƀâo mơngưi anai jing mơsĭn, 
jơngeh laih anŭn rơgoh hiam. 

36Pơphač hĭ bĕ ƀiă mơ̆ng ñu jing hĭ tơpŭng ƀlĭ laih anŭn pruai bĕ ñu ƀơi anăp 
Hip Tơlơi Pơgop amăng Sang Khăn pơjơnum, jing anih Kâo či bưp ih anŭn. 
Gơnam ƀâo mơngưi anai či jing rơgoh hiam biă mă kơ ƀing gih. 

37Anăm pơkra mơnâo ƀâo mơngưi hăng hơdră anai kơ gih pô ôh; yap bĕ ñu jing 
rơgoh hiam kơ Yahweh. 

38Hlơi pô pơkra mơnâo ƀâo kar hăng anŭn kiăng kơ tŭ mơak mơnâo ƀâo 
mơngưi, ñu anŭn arăng khŏm puh pơđuaĭ hĭ mơ̆ng kơnung djuai ñu yơh.” 

Tơbiă 31 

Bezalêl Laih Anŭn Oholiab 

(Tơbiă 35:30–36:1) 

1Giŏng anŭn, Yahweh pơhiăp hăng Môseh dơ̆ng tui anai, 

2“Anai nê, Kâo hơmâo ruah mă Bezalêl ană đah rơkơi Uri laih anŭn ñu jing tơčô 
Hur, kơnung djuai Yudah, 

3laih anŭn Kâo hơmâo pơbă laih ƀơi ñu hăng Yang Bơngăt Ơi Adai, hăng tơlơi 
thâo pơmĭn, tơlơi dưi ngă laih anŭn tơlơi thâo hluh amăng djŏp mơta bruă mă, 

4kiăng kơ kơčĕ rai bruă mă hăng mah, amrăk laih anŭn ko̱ng, 

5kiăng kơ khăt hĭ hăng črŏ̱ khul boh pơtâo yom, kiăng kơ ngă bruă hăng kơyâo, 
laih anŭn thâo ngă amăng djŏp bruă treh trah. 

6Laih dơ̆ng, Kâo hơmâo ruah mă laih Oholiab ană đah rơkơi Ahisamak, kơnung 
djuai Dan, kiăng kơ djru ñu. Kâo ăt hơmâo brơi laih mơ̆n tơlơi thâo pơmĭn kơ 
abih bang ƀing mă bruă treh trah anŭn kiăng kơ ngă rĭm gơnam Kâo hơmâo 
pơđar kơ ih tui anai: 

7Sang Khăn pơjơnum, Hip Tơlơi Pơgop hăng kơnŏp tơlơi pap brơi gah ngŏ kơ 
ñu, laih anŭn abih bang dram gơnam yua kơ sang khăn, 

8kơnưl kơƀa̱ng hăng hơdôm gơnam yua ñu, tơkai kơđen ngă hăng mah phŭn 
wơ̆t hăng abih gơnam yua ñu, kơnưl čuh mơnâo ƀâo mơngưi, 

9kơnưl kơ gơnam pơyơr čuh wơ̆t hăng abih bang gơnam yua ñu, kơthŭng rao 
hăng tơkai ñu; 

10laih anŭn khul ao mơñam, khul ao rơgoh hiam kơ A̱rôn jing khua ngă yang laih 
anŭn khul ao kơ ƀing ană đah rơkơi ñu tơdang ƀing gơñu mă bruă jing ƀing khua 
ngă yang, 

11laih anŭn ia ƀâo mơngưi pioh trôč hăng gơnam ƀâo hiam kơ Anih Rơgoh Hiam. 
Ƀing gơñu či pơkra hơdôm gơnam anai kar hăng Kâo hơmâo pơđar laih kơ ih.” 

Hrơi Pơdơi Saƀat 

12Giŏng anŭn, Yahweh pơhiăp hăng Môseh dơ̆ng tui anai, 

13“Pơhiăp bĕ hăng ƀing Israel, ‘Ƀing gih khŏm djă̱ hơdơr bĕ khul hrơi Saƀat Kâo. 
Anai či jing sa gru kơnăl tŏng krah Kâo hăng ƀing gih laih anŭn hăng lu rơnŭk 
pơanăp, tui anŭn ƀing gih či thâo krăn Kâo yơh jing Yahweh, jing Pô ngă brơi kơ 
ƀing gih jing hĭ rơgoh hiam. 

14“ ‘Răk pioh bĕ hrơi Saƀat, yuakơ ñu jing rơgoh hiam kơ ƀing gih. Hlơi pô pơgrĭ 
hĭ hrơi Saƀat, ñu anŭn khŏm tŭ tơlơi djai yơh; hlơi pô mă bruă ƀơi hrơi anŭn, 
arăng či pơdjai hĭ ñu yơh! 

15Amăng năm hrơi, pơgiŏng hĭ bĕ bruă mơnuă, samơ̆ hrơi tal tơjuh jing hrơi 
Saƀat kơ tơlơi pơdơi, jing hrơi rơgoh hiam kơ Yahweh yơh. Hlơi pô mă bruă 
amăng hrơi Saƀat, ñu anŭn khŏm tŭ tơlơi djai yơh. 

16Ƀing Israel khŏm djă̱ pioh hrơi Saƀat, djă̱ hơdơr bĕ hrơi anŭn kơ hơdôm rơnŭk 
pơanăp jing sa tơlơi pơgop hlŏng lar. 

17Ñu či jing sa gru kơnăl tŏng krah Kâo hăng ƀing Israel hlŏng lar, yuakơ amăng 
năm hrơi Yahweh hơmâo hrih pơjing laih khul adai laih anŭn lŏn tơnah, laih 
anŭn ƀơi hrơi tal tơjuh Ñu ƀu mă bruă ôh samơ̆ pơdơi.’ ” 

18Tơdang Yahweh pơhiăp giŏng laih hăng Môseh ƀơi čư̆ Sinai, Ñu brơi kơ gơ̆ dua 
boh hơnăl boh pơtâo Tơlơi Gơ̆ng Jơlan, jing khul boh pơtâo hơmâo čih laih hăng 
čơđe̱ng tơngan Ơi Adai yơh. 

Tơbiă 32 

Ană Rơmô Mah 

(Juăt 9:6-29) 

1Tơdang ƀing ană plei ƀuh Môseh sui trŭn rai mơ̆ng čư̆ đơi, ƀing gơñu rai jum 
dar A̱rôn hăng laĭ tui anai, “Nă, ƀing ta pơkra bĕ ƀing yang rơba̱ng jing pô či nao 
hlâo kơ ƀing ta. Bơ kơ pô Môseh anai jing pô hơmâo ba ƀing ta tơbiă mơ̆ng Êjip, 
ƀing ta ƀu thâo ôh hơget tơlơi hơmâo truh laih kơ ñu.” 

2A̱rôn laĭ glaĭ kơ ƀing gơñu tui anai, “Mă tơbiă bĕ khul buai mah mơ̆ng bơnai gih, 
mơ̆ng ƀing ană đah rơkơi đah kơmơi gih hlak čut laih anŭn ba rai bĕ kơ kâo.” 

3Tui anŭn, abih bang ană plei mă tơbiă khul buai gơñu hăng ba rai kơ A̱rôn yơh. 

4Ñu mă tŭ gơnam ƀing gơ̆ brơi laih anŭn pơkra rai sa boh rup trah hrup hăng sa 
drơi ană rơmô, pơkra ñu hăng sa gơnam pơkra. Giŏng anŭn, ƀing gơñu laĭ tui 
anai, “Anai yơh jing yang ta, Ơ ƀing Israel hơi, anai yơh jing pô ba ƀing ta tơbiă 
mơ̆ng lŏn čar Êjip.” 

5Tơdang A̱rôn ƀuh tơlơi anai, ñu pơkra sa boh kơnưl ngă yang ƀơi anăp rơmô 
anŭn laih anŭn pơhaih, “Hrơi pơgi či jing sa hrơi phet kơ Yahweh yơh.” 

6Tui anŭn, ƀơi hrơi tŏ tui ƀing ană plei tơgŭ mơ̆ng mơguah laih anŭn pơyơr đĭ 
hơdôm gơnam pơyơr čuh hăng hơdôm gơnam pơyơr pơgop pơlir. Tơdơi kơ 
anŭn ƀing gơñu dŏ be̱r ƀơ̆ng laih anŭn mơñum, laih anŭn čơdơ̆ng ngui ngor kluh 
amoaih yơh. 

7Giŏng anŭn, Yahweh laĭ kơ Môseh tui anai, “Trŭn bĕ, yuakơ ană plei ih, jing ƀing 
ih hơmâo pơtơbiă laih ƀing gơñu mơ̆ng lŏn čar Êjip, ƀing gơñu jing hĭ grĭ grañ 
laih. 

8Ƀing gơñu tañ biă mă wir đuaĭ hĭ mơ̆ng hơget tơlơi Kâo hơmâo pơtă laih kơ 
ƀing gơñu laih anŭn hơmâo pơkra laih kơ gơñu pô sa boh rup trah hrup hăng sa 
drơi ană rơmô. Ƀing gơñu hơmâo bon kơkuh laih kơ rup anŭn, pơyơr ngă yang 
kơ rup anŭn hăng laĭ, ‘Anai yơh jing yang ta, Ơ ƀing Israel hơi, anai yơh jing pô 
ba ƀing ta tơbiă mơ̆ng lŏn čar Êjip.’ ” 

9Yahweh laĭ kơ Môseh dơ̆ng tui anai, “Kâo hơmâo ƀuh laih ƀing mơnuih anai, 
laih anŭn ƀing gơñu jing ƀing mơnuih khăng akŏ biă mă. 

10Ră anai lui brơi hơjăn Kâo bĕ tui anŭn tơlơi hil Kâo či hĭr hăr pơkơdơ̆ng glaĭ 
hăng ƀing gơñu laih anŭn Kâo či pơdjai hĭ ƀing gơñu yơh. Giŏng anŭn, Kâo či 
pơjing ih jing hĭ sa kơnung djuai prŏng.” 

11Samơ̆ Môseh kwưh rơkâo kơ Yahweh Ơi Adai ñu tui anai, “Ơ Yahweh hơi, yua 
hơget tơlơi hil Ih či pơrai hĭ ƀing ană plei Ih, jing ƀing Ih hơmâo ba tơbiă laih 
mơ̆ng lŏn čar Êjip hăng tơlơi mơyang prŏng laih anŭn hăng sa hơpăl tơngan dưi 
kơtang lĕ? 

12Yua hơget lui brơi kơ ƀing Êjip či laĭ tui anai lĕ, ‘Anŭn jing tơlơi pơmĭn sat biă 
mă, Ñu ba ƀing gơ̆ tơbiă kiăng kơ pơdjai hĭ ƀing gơ̆ amăng khul čư̆ laih anŭn huet 
pơrai hĭ ƀing gơ̆ mơ̆ng rŏng lŏn tơnah yơh’? Wir đuaĭ hĭ bĕ mơ̆ng tơlơi hil Ih laih 
anŭn anăm ba rai tơlơi răm rai ƀơi ană plei Ih ôh. 

13Hơdơr bĕ kơ ƀing ding kơna Ih Abraham, Isa̱k laih anŭn Israel, kơ ƀing gơñu 
yơh Ih hơmâo ƀuăn rơ̆ng laih ƀơi anăp Ih Pô tui anai, ‘Kâo či ngă brơi kơ ƀing 
kơnung djuai ih jing lu kar hăng khul pơtŭ pơ adai laih anŭn Kâo či brơi kơ ƀing 
kơnung djuai ih abih bang anih lŏn anŭn jing anih Kâo ƀuăn laih hăng ƀing gơñu, 
laih anŭn anih anŭn či jing mŭk dram kơ ƀing gơñu hlŏng lar yơh.’ ” 

14Giŏng anŭn, Yahweh pơplih hĭ tơlơi pơmĭn Ñu hăng ƀu ba rai tơlơi răm rai ôh 
ƀơi ƀing ană plei Ñu kar hăng tơlơi Ñu hơmâo pơhuĭ laih. 

15Môseh wơ̆t glaĭ trŭn mơ̆ng čư̆ hăng dua boh hơnăl boh pơtâo Tơlơi Gơ̆ng Jơlan 
amăng tơngan ñu, ăt hơmâo tơlơi juăt čih ƀơi dua bơnăh boh pơtâo anŭn, gah 
anăp laih anŭn gah rŏng. 

16Khul boh pơtâo anŭn jing bruă Ơi Adai; tơlơi čih anŭn jing Ơi Adai Pô yơh čih 
treh ƀơi dua boh hơnăl boh pơtâo anŭn. 

17Tơdang Yôsua hơmư̆ dơnai ƀing ană plei ur dreo, ñu laĭ hăng Môseh tui anai, 
“Hơmâo dơnai pơblah ƀơi tŏng krah anih jưh.” 

18Môseh laĭ glaĭ tui anai, “Dơnai anŭn ƀu djơ̆ dơnai tơlơi dưi ôh, kŏn djơ̆ dơnai 
tơlơi thuơ lơi; anŭn jing dơnai tơlơi adoh yơh kâo hơmư̆.” 

19Tơdang Môseh rai jĕ pơ anih jưh hăng ƀuh rup ană rơmô laih anŭn tơlơi suang 
yŭn, ñu hil biă mă hăng glŏm trŭn hĭ khul hơnăl boh pơtâo mơ̆ng tơngan ñu, 
pơčah hĭ khul hơnăl anŭn ƀơi tơkai čư̆. 

20Laih anŭn ñu mă rup rơmô ƀing gơñu hơmâo pơkra laih hăng čuh hĭ amăng 
apui; giŏng anŭn ñu pơsăn hĭ jing tơpŭng ƀlĭ, pruai tơpŭng anŭn amăng ia laih 
anŭn brơi kơ ƀing Israel mơñum. 

21Ñu laĭ kơ A̱rôn tui anai, “Hơget tơlơi ƀing mơnuih anai ngă laih kơ ih tơl ih ba 
ƀing gơñu amăng tơlơi soh prŏng anai lĕ?” 

22A̱rôn laĭ glaĭ, “Anăm hil ôh khua ăh, ih thâo rơđah ƀing mơnuih anai khăp kơ 
tơlơi soh. 

23Ƀing gơñu laĭ kơ kâo tui anai, ‘Pơkra bĕ kơ ƀing gơmơi yang jing pô či nao hlâo 
kơ ƀing gơmơi. Bơ kơ Môseh anai jing pô ba ƀing ta tơbiă mơ̆ng lŏn čar Êjip, ƀing 
ta ƀu thâo ôh hơget tơlơi hơmâo truh laih kơ ñu.’ 

24Tui anŭn, kâo laĭ kơ ƀing gơñu tui anai, ‘Hlơi pô hơmâo mah, ba rai bĕ.’ Giŏng 
anŭn, ƀing gơñu brơi kơ kâo mah, kâo glŏm gơnam anŭn mŭt amăng apui, laih 
anŭn mơ̆ng anŭn tơbiă rai rup ană rơmô anai yơh!” 

25Môseh ƀuh ƀing ană plei ngă rơgao hơnơ̆ng yuakơ A̱rôn lui raih hĭ ƀing gơñu 
ngă rơgao hơnơ̆ng, tui anŭn tơlơi anai jing hĭ tơlơi mlâo mlañ ƀơi anăp ƀing rŏh 
ayăt gơñu yơh. 

26Tui anŭn, ñu dŏ dơ̆ng ƀơi bah amăng mŭt nao pơ anih jưh hăng laĭ, “Hlơi pô či 
dŏ gah Yahweh, rai pơ kâo bĕ.” Laih anŭn abih bang ƀing Lêwi rai jum dar ñu. 

27Giŏng anŭn, ñu laĭ kơ ƀing gơñu tui anai, “Anai jing tơlơi Yahweh laĭ, ‘Rĭm čô 
khŏm băk bĕ đao ñu ƀơi djeo. Rơbat nao rai bĕ amăng djŏp anih jưh, rĭm čô 
pơdjai hĭ bĕ ƀing ayŏng adơi, gơyut gơyâo laih anŭn ƀing re̱ng gah ñu.’ ” 

28Ƀing Lêwi ngă tui hăng Môseh hơmâo pơđar laih, laih anŭn amăng hrơi anŭn 
hơmâo 3,000 čô djai. 

29Giŏng anŭn, Môseh laĭ kơ ƀing Lêwi tui anai, “Hrơi anai ƀing gih hơmâo 
pơrơgoh hĭ laih gih pô jing ƀing khua ngă yang kiăng mă bruă kơ Yahweh yuakơ 
hơmâo pơkơdơ̆ng glaĭ hăng ƀing ană đah rơkơi laih anŭn hăng ƀing ayŏng adơi 
gih; tui anŭn Ñu hơmâo bơni hiam laih kơ ƀing gih hrơi anai.” 

30Amăng hrơi tŏ tui Môseh laĭ kơ ƀing ană plei tui anai, “Ƀing gih hơmâo ngă sa 
tơlơi soh prŏng biă mă. Samơ̆ ră anai kâo či đĭ nao pơ Yahweh; năng ai kâo dưi 
pơkra tơlơi pap brơi kơ tơlơi soh gih.” 

31Tui anŭn, Môseh wơ̆t glaĭ kơ Yahweh hăng laĭ, “Ƀing ană plei anai hơmâo ngă 
laih sa tơlơi soh prŏng biă mă! Ƀing gơñu hơmâo pơkra laih kơ gơñu pô sa yang 
hăng mah. 

32Samơ̆ ră anai, pap brơi bĕ tơlơi soh gơñu, tơdah ƀu dưi ôh, mă pơđuaĭ hĭ bĕ 
kâo mơ̆ng hră Ih hơmâo čih laih anŭn.” 

33Yahweh laĭ glaĭ kơ Môseh tui anai, “Hlơi pô hơmâo ngă soh pơkơdơ̆ng glaĭ laih 
hăng Kâo, Kâo sut hĭ ñu anŭn yơh mơ̆ng hră Kâo. 

34Ră anai nao bĕ, ba bĕ ƀing gơñu nao pơ anih Kâo hơmâo laĭ laih, laih anŭn ling 
jang Kâo či nao hlâo kơ ih. Samơ̆ tơdah djơ̆ mông Kâo kiăng phak pơkra, Kâo či 
phak pơkra ƀing gơñu yuakơ tơlơi soh gơñu yơh.” 

35Laih anŭn Yahweh pơkơhma̱l hĭ ƀing gơñu hăng tơlơi kli̱n khe̱ng yuakơ tơlơi 
ƀing gơñu hơmâo pơkra laih rup ană rơmô anŭn jing gơnam A̱rôn hơmâo pơkra 
laih. 

Tơbiă 33 

Yahweh Pơđar Ƀing Gơñu Đuaĭ Mơ̆ng Čư̆ Sinai 

1Giŏng anŭn, Yahweh pơhiăp hăng Môseh dơ̆ng tui anai, “Đuaĭ bĕ mơ̆ng anih 
anai, ih laih anŭn ƀing ană plei ih hơmâo ba tơbiă laih mơ̆ng čar Êjip anŭn, laih 
anŭn nao bĕ pơ anih lŏn Kâo hơmâo ƀuăn rơ̆ng laih hăng Abraham, Isa̱k laih 
anŭn Yakôb tui anai, ‘Kâo či brơi anih lŏn anŭn kơ ƀing kơnung djuai ih.’ 

2Kâo či pơkiaŏ rai sa čô ling jang nao hlâo kơ ih hăng puh pơđuaĭ hĭ ƀing Kanaan, 
ƀing Amôr, ƀing Hit, ƀing Periz, ƀing Hiwi laih anŭn ƀing Yebus. 

3Nao bĕ pơ anih lŏn hiam laih anŭn kơmơ̆k, jing anih lŏn bă blai hăng ia tơsâo 
laih anŭn ia hơni anŭn. Samơ̆ Kâo ƀu či nao hăng ƀing gih ôh, yuakơ ƀing gih jing 
ƀing mơnuih khăng akŏ laih anŭn Kâo či pơrai hĭ ƀing gih ƀơi jơlan yơh.” 

4Tơdang ƀing ană plei hơmư̆ khul boh hiăp hơtah hơtai anŭn, ƀing gơñu čơdơ̆ng 
rơngot hơning laih anŭn ƀu hơmâo hlơi pô ôh pơhrôp ñu pô. 

5Yuakơ Yahweh hơmâo pơtă laih kơ Môseh tui anai, “Laĭ bĕ kơ ƀing Israel, ‘Ƀing 
gih jing ƀing mơnuih khăng akŏ. Tơdah Kâo či nao hrŏm hăng ƀing gih wơ̆t tơdah 
kơnơ̆ng ƀiă mơnĭt mông đôč, Kâo či pơrai hĭ ƀing gih yơh. Bơ kơ ră anai tŏh tơbiă 
hĭ bĕ abih gơnam gih pơhrôp laih anŭn Kâo či pơmĭn hơget tơlơi kiăng kơ ngă 
hăng ƀing gih.’ ” 

6Tui anŭn, ƀing Israel tŏh hĭ abih bang gơnam pơhrôp gơñu ƀơi čư̆ Hôrêb. 
Anih Sang Khăn Pơjơnum 

7Hlak anŭn, Môseh juăt mă sang khăn hăng pơdơ̆ng đĭ sang anŭn gah rơngiao 
ataih mơ̆ng anih jưh, pơanăn anih anai jing “Sang Khăn pơjơnum.” Hlơi pô kiăng 
tơña kơ Yahweh, ñu anŭn či khŏm nao pơ anih sang khăn pơjơnum gah rơngiao 
kơ anih jưh yơh. 

8Tơdang Môseh tơbiă nao pơ anih sang khăn anŭn, abih bang mơnuih tơgŭ hăng 
dŏ dơ̆ng ƀơi bah amăng mŭt nao pơ sang khăn, ƀing gơñu lăng kơ Môseh tơl gơ̆ 
mŭt amăng sang khăn yơh. 

9Tơdang Môseh mŭt nao pơ sang khăn, ƀĕ gơ̆ng kơthul trŭn rai dŏ ƀơi bah 
amăng jăng jai Yahweh pơhiăp hăng Môseh. 

10Hlak ƀing ană plei ƀuh gơ̆ng kơthul dŏ dơ̆ng ƀơi bah amăng sang khăn anŭn, 
abih bang ƀing gơñu tơgŭ hăng kơkuh pơpŭ kơ Yahweh, rĭm čô dŏ ƀơi bah 
amăng sang khăn ñu pô yơh. 

11Yahweh pơhiăp hăng Môseh anăp klă̱ anăp, kar hăng sa čô mơnuih pơhiăp 
hăng gơyut gơyâo ñu pô yơh. Giŏng anŭn, Môseh wơ̆t glaĭ pơ anih jưh, samơ̆ pô 
tơdăm djru ñu jing Yôsua, ană đah rơkơi Nun anŭn, ƀu đuaĭ mơ̆ng sang khăn 
anŭn ôh. 

Yahweh Ƀuăn Či Dŏ Hrŏm Hăng Ană Plei Ñu 

12Môseh pơhiăp hăng Yahweh tui anai, “Ih hơmâo pơtă laih kơ kâo, ‘Dui ba bĕ 
ƀing mơnuih anai,’ samơ̆ Ih aka ƀu brơi kơ kâo thâo ôh hlơi pô Ih či pơkiaŏ nao 
hăng kâo. Ih hơmâo laĭ laih tui anai, ‘Kâo thâo krăn ih mơ̆ng anăn ih laih anŭn ih 
hơmâo pơmơak laih kơ Kâo.’ 

13Tơdah Ih mơak hăng kâo, pơtô bĕ kơ kâo khul jơlan Ih tui anŭn kâo či thâo 
krăn Ih laih anŭn tŏ tui hơduah tơlơi pơmơak kơ Ih dơ̆ng. Hơdơr bĕ ƀing kơnung 
djuai anai jing ană plei Ih yơh.” 

14Yahweh laĭ glaĭ, “Kâo či nao hăng ih laih anŭn Kâo či brơi kơ ih pơdơi yơh.” 

15Giŏng anŭn, Môseh pơhiăp hăng Ñu tui anai, “Tơdah Ih ƀu nao hăng ƀing 
gơmơi ôh, anăm brơi ƀing gơmơi tơbiă đuaĭ hĭ mơ̆ng anih anai ôh. 

16Hlơi pô dưi thâo Ih hơmâo mơak laih hăng kâo laih anŭn hăng ƀing ană plei Ih 
tơdah Ih ƀu nao hăng ƀing gơmơi ôh lĕ? Hơget dơ̆ng kiăng kơ pơkơnăl kâo hăng 
ƀing ană plei Ih mơ̆ng abih bang kơnung djuai pơkŏn ƀơi rŏng lŏn tơnah anai 
lĕ?” 

17Tui anŭn, Yahweh pơhiăp hăng Môseh tui anai, “Kâo či ngă brơi kơ tơlơi anai 
jing tơlơi ih hơmâo rơkâo laih, yuakơ Kâo mơak hăng ih laih anŭn thâo krăn laih 
ih mơ̆ng anăn ih pô.” 

18Giŏng anŭn, Môseh laĭ tui anai, “Tui anŭn, ră anai pơrơđah bĕ kơ kâo tơlơi ang 
yang Ih.” 

19Laih anŭn Yahweh laĭ tui anai, “Kâo či ngă brơi abih tơlơi kơdrưh kơang Kâo 
găn ƀơi anăp ih laih anŭn Kâo či pơhaih anăn Kâo, Yahweh, ƀơi anăp ih yơh. Kâo 
či hơmâo tơlơi pap ƀơi hlơi Kâo pap laih anŭn Kâo či hơmâo tơlơi glưh pran jua 
ƀơi hlơi Kâo glưh pran jua yơh. 

20Samơ̆ ih ƀu dưi ƀuh ƀo ̆  Kâo ôh, yuakơ ƀu hơmâo hlơi pô ôh dưi ƀuh Kâo laih 
anŭn ăt dŏ hơdip mơ̆n.” 

21Giŏng anŭn, Yahweh laĭ dơ̆ng tui anai, “Hơmâo sa anih jĕ Kâo jing anih ih či dŏ 
dơ̆ng jĕ ƀơi sa boh pơtâo. 

22Tơdang tơlơi ang yang Kâo găn rai, Kâo či pioh ih amăng lăm boh pơtâo čơđa̱ng 
hăng go̱m hĭ ih hăng tơngan Kâo pô tơl Kâo hơmâo găn hĭ laih. 

23Giŏng anŭn, Kâo či mă pơđuaĭ hĭ tơngan Kâo laih anŭn ih dưi ƀuh yơh rŏng 
Kâo; samơ̆ ƀo ̆  Kâo ih ƀu dưi ƀuh ôh.” 

Tơbiă 34 

Sa Pe̱r Hơnăl Boh Pơtâo Tal Dua 

(Juăt 10:1-5) 

1Yahweh laĭ hăng Môseh dơ̆ng tui anai, “Khăt bĕ khul hơnăl boh pơtâo hrup hăng 
hơnăl pơtâo hlâo adih laih anŭn Kâo či čih ƀơi hơnăl anŭn hơdôm boh hiăp 
hơmâo čih laih ƀơi khul hơnăl boh pơtâo hlâo adih, jing hơnăl ih hơmâo taih 
pơčah hĭ laih. 

2Prap pre bĕ amăng mơguah, giŏng anŭn đĭ nao bĕ ƀơi čư̆ Sinai. Pơrơđah bĕ ih 
pô kơ Kâo ƀơi kơčŏng čư̆ adih. 

3Ƀu hơmâo hlơi pô ôh dưi nao hăng ih ƀôdah ƀơi anih pă ƀơi čư̆; wơ̆t hăng hlô 
mơnơ̆ng kŏn dưi wai ƀôdah prưh lui ƀơi anăp čư̆ lơi.” 

4Tui anŭn, Môseh khăt trah dua boh hơnăl pơtâo hrup hăng hơnăl pơtâo hlâo 
adih hăng đĭ nao pơ čư̆ Sinai amăng mơguah ưm kar hăng Yahweh hơmâo pơđar 
laih kơ ñu; ñu ăt pi ba dua boh hơnăl boh pơtâo anŭn ƀơi tơngan ñu. 

5Giŏng anŭn, Yahweh trŭn ƀơi kơthul hăng dŏ dơ̆ng pơ anŭn hăng gơ̆ laih anŭn 
pơhaih anăn Ñu, Yahweh. 

6Laih anŭn Ñu găn nao gah anăp Môseh hăng pơhaih, “Yahweh, Yahweh, Ơi Adai 
thâo pap hăng glưh pran jua, akaih hil, bă hăng tơlơi khăp laih anŭn tơlơi tŏng 
ten, 

7dŏ dơnơ̆ng amăng tơlơi khăp truh kơ lu rơbâo thŭn, laih anŭn pap brơi tơlơi 
wĕ wŏ, tơlơi sat ƀai laih anŭn tơlơi soh. Samơ̆ Ñu ƀu lui kơ tơlơi soh dŏ rơngai 
ôh; Ñu phak pơkra ƀing ană bă laih anŭn ƀing ană bă gơñu yuakơ tơlơi soh ƀing 
ama gơñu truh kơ rơnŭk tal klâo tal pă̱ yơh.” 

8Môseh bon ƀơi tơnah hăng kơkuh pơpŭ mơtam. 

9Ñu iâu laĭ tui anai, “Ơ Yahweh, tơdah kâo hơmâo tơlơi mơak ƀơi anăp Ih, tui 
anŭn nao hrŏm hăng ƀing gơmơi bĕ. Wơ̆t tơdah anai jing sa kơnung djuai khăng 
akŏ, pap brơi bĕ tơlơi wĕ wŏ gơmơi laih anŭn tơlơi soh gơmơi, laih anŭn tŭ mă 
bĕ ƀing gơmơi hrup hăng ană plei Ih.” 

Pơkơjăp Glaĭ Tơlơi Pơgop 
(Tơbiă 23:14-19; Juăt 7:1-5; 16:1-17) 

10Giŏng anŭn, Yahweh laĭ tui anai, “Kâo pơjing sa tơlơi pơgop hăng ih. Ƀơi anăp 
abih bang ană plei ih Kâo či ngă khul tơlơi prŏng prin aka hơmâo djơ̆ ôh mơ̆ng 
hlâo adih amăng kơnung djuai mơnuih amăng lŏn tơnah anai. Ƀing kơnung djuai 
mơnuih jing ƀing ih hơdip hrŏm, či ƀuh khul tơlơi prŏng prin Kâo, jing Yahweh, 
či ngă brơi kơ ih yơh. 

11Tui gưt bĕ hơget tơlơi Kâo pơđar kơ ih hrơi anai. Kâo či puh pơđuaĭ hĭ ƀơi anăp 
ih ƀing Amôr, ƀing Kanaan, ƀing Hit, ƀing Periz, ƀing Hiwi laih anŭn ƀing Yebus. 

12Khŏm răng bĕ, anăm pơjing tơlơi tŭ ư hăng hlơi pô hlak hơdip amăng anih lŏn 
ih hlak či nao anai ôh, huĭdah ƀing gơñu či jing hĭ sa boh čơđo̱ng ƀač kơ ƀing gih 
yơh. 

13Pơrai hĭ bĕ khul kơnưl ngă yang gơñu, pơrăm hĭ bĕ khul boh pơtâo yang gơñu 
hăng pơglưh hĭ bĕ hơdôm gru yang HʼAsêrah gơñu. 

14Anăm kơkuh pơpŭ kơ yang pơkŏn ôh, yuakơ Yahweh, anăn Ñu jing Ga̱r, jing Ơi 
Adai thâo ga̱r yơh. 

15“Răng bĕ anăm pơgop hăng ƀing hlơi pô dŏ hơdip amăng anih lŏn anai ôh; 
yuakơ tơdang ƀing gơñu klĕ pyu kơkuh pơpŭ kơ ƀing yang gơñu laih anŭn pơyơr 
kơ yang gơñu, ƀing gơñu či jak iâu ih laih anŭn ih či ƀơ̆ng hĭ hơdôm gơnam ngă 
yang gơñu yơh. 

16Laih anŭn tơdang ih ruah mă đơđa ƀing ană đah kơmơi gơñu jing hĭ ƀing bơnai 
kơ ƀing ană đah rơkơi ih, laih anŭn ƀing đah kơmơi rĭh răm anŭn klĕ pyu kơkuh 
pơpŭ kơ yang gơñu, sĭt ƀing gơñu či dui ba ƀing ană đah rơkơi ih ăt kar kaĭ mơ̆n. 

17“Anăm pơkra khul rup trah ôh. 

18“Djă̱ hơdơr bĕ Tơlơi Phet Ƀañ Tơpŭng Ƀu Hơmâo Tơpơi. Amăng tơjuh hrơi 
ƀơ̆ng bĕ ƀañ tơpŭng ƀu hơmâo tơpơi anŭn kar hăng Kâo hơmâo pơđar laih kơ 
ih anŭn. Ngă bĕ tơlơi anai ƀơi mông pơkơčah laih amăng blan Abib, yuakơ 
amăng blan anŭn yơh ih hơmâo tơbiă laih mơ̆ng čar Êjip. 

19“Ƀing ană kơčoa mơ̆ng rĭm kian jing ƀing lŏm kơ Kâo yơh, wơ̆t hăng hơdôm 
ană blung hlâo mơ̆ng hlô mơnơ̆ng rong ih ƀôdah mơ̆ng tơpul triu ih ƀôdah mơ̆ng 
tơpul rơmô ih mơ̆n. 

20Song mă bĕ ană aseh glai blung hlâo hăng sa drơi ană triu, samơ̆ tơdah ih ƀu 
song mă ñu ôh, wŏk hĭ bĕ tơkuai ñu. Song mă bĕ abih bang ană kơčoa đah rơkơi 
ih. Ƀu hơmâo hlơi pô ôh rai ƀơi anăp Kâo hăng tơngan đôč đač. 

21“Ih či mă bruă amăng năm hrơi, samơ̆ ƀơi hrơi tal tơjuh ih či pơdơi; wơ̆t tơdah 
tơdang amăng bơyan jŭ pla laih anŭn bơyan hơpuă ih khŏm pơdơi mơ̆n. 

22“Djă̱ hơdơr bĕ Tơlơi Phet kơ Tơlơi Hơpuă wơ̆t hăng hơdôm boh čroh hlâo 
hla̱ng amăng bơyan hơpuă pơdai kơtor, laih anŭn Tơlơi Phet kơ Tơlơi Pơƀut Glaĭ 
kơ tơlơi pơplih amăng thŭn. 

23Klâo wơ̆t amăng sa thŭn abih bang ƀing đah rơkơi gih či nao ƀơi anăp Yahweh 
Prŏng Hloh, jing Ơi Adai ƀing Israel yơh. 

24Kâo či puh pơđuaĭ hĭ ƀing kơnung djuai anŭn ƀơi anăp ih laih anŭn pơlar guai 
čar ih, laih anŭn ƀu hơmâo hlơi pô ôh pơlŏm mă tŭ anih lŏn ih tơdang ih đĭ nao 
klâo wơ̆t amăng sa thŭn rai ƀơi anăp Yahweh Ơi Adai ih. 

25“Anăm pơyơr drah mơ̆ng sa gơnam pơyơr kơ Kâo hrŏm hăng gơnam hơmâo 
tơpơi ôh, laih anŭn anăm lui brơi gơnam pơyơr pă ôh dŏ rơbeh amăng Tơlơi 
Phet Tơlơi Găn truh kơ mơguah. 

26“Ba rai bĕ hơdôm boh čroh hlâo hla̱ng mơ̆ng đang hơma ih pơ sang Yahweh Ơi 
Adai ih. Anăm hơtŭk tơnă sa drơi ană bơbe hrŏm hăng ia tơsâo amĭ ñu ôh.” 

27Giŏng anŭn, Yahweh pơtă kơ Môseh dơ̆ng tui anai, “Čih trŭn bĕ hơdôm boh 
hiăp anai, yuakơ ƀơi hơdôm boh hiăp anai yơh Kâo hơmâo pơjing laih tơlơi 
pơgop hăng ih laih anŭn hăng ƀing Israel.” 

28Môseh dŏ pơ anŭn hăng Yahweh pă̱pluh hrơi pă̱pluh mlam ƀu hơmâo ƀơ̆ng 
ƀañ tơpŭng kŏn mơñum ia hơget lơi. Laih anŭn Ñu čih ƀơi khul hơnăl boh pơtâo 
anŭn hơdôm boh hiăp tơlơi pơgop, jing Pluh Mơta Tơlơi Juăt yơh. 

Môseh Trŭn Mơ̆ng Čư̆ Sinai 

29Tơdang Môseh trŭn mơ̆ng čư̆ Sinai hăng dua boh hơnăl boh pơtâo Tơlơi Gơ̆ng 
Jơlan ƀơi tơngan ñu, ñu ƀu pơmĭn ôh ƀo ̆  ñu ba̱ng bơngač yuakơ ñu hơmâo 
pơhiăp laih hăng Yahweh. 

30Tơdang A̱rôn laih anŭn abih bang ƀing Israel ƀuh Môseh, ƀo ̆  ñu rơđah bơngač, 
laih anŭn ƀing gơñu huĭ yơh tơdah ƀing gơñu rai jĕ gơ̆. 

31Samơ̆ Môseh iâu rai ƀing gơñu; tui anŭn A̱rôn laih anŭn abih bang ƀing kŏng 
tha mơ̆ng rĭm kơnung djuai rai pơ ñu laih anŭn Môseh pơhiăp hăng ƀing gơ̆ yơh. 

32Tơdơi kơ anŭn, abih bang ƀing Israel rai jĕ ñu laih anŭn ñu brơi kơ ƀing gơ̆ 
abih bang tơlơi juăt Yahweh hơmâo brơi laih kơ ñu ƀơi čư̆ Sinai yơh. 

33Tơdang Môseh pơhiăp giŏng laih hăng ƀing gơñu, ñu go̱m hĭ ƀo ̆  ñu hăng sa 
bơnăl rơpi̱h. 

34Samơ̆ tơdang ñu mŭt nao amăng Sang Khăn ƀơi anăp Yahweh kiăng kơ pơhiăp 
hăng Ñu, ñu pŏk hĭ bơnăl rơpi̱h anŭn tơl ñu tơbiă. Laih anŭn ñu tơbiă hăng ruai 
kơ ƀing Israel hơget tơlơi Yahweh hơmâo pơtă laih, 

35ƀing gơñu ƀuh ƀo ̆  Môseh rơđah bơngač. Giŏng anŭn, Môseh go̱m glaĭ ƀo ̆  ñu 
hăng bơnăl rơpi̱h tơl ñu mŭt nao pơhiăp hăng Yahweh dơ̆ng yơh. 

Tơbiă 35 

Khul Tơlơi Phiăn Kơ Hrơi Saƀat 

1Môseh pơƀut glaĭ abih bang kơnung djuai ƀing Israel laih anŭn laĭ kơ ƀing gơñu 
tui anai, “Anai yơh jing khul tơlơi Yahweh hơmâo pơtă laih kơ ƀing gih kiăng kơ 
ngă: 

2Amăng năm hrơi, pơgiŏng hĭ bruă mă bĕ, samơ̆ truh hrơi tal tơjuh jing hrơi 
rơgoh hiam kơ ƀing gih, anŭn jing sa hrơi pơdơi Saƀat kơ Yahweh yơh. Hlơi pô 
mă bruă amăng hrơi anai khŏm tŭ mă tơlơi djai yơh. 

3Anăm tuč apui ôh amăng hơdôm anih dŏ gih amăng hrơi Saƀat anŭn.” 
Hơdôm Gơnam Pơyơr Kơ Sang Yang Hăng Khăn Rơgoh Hiam 

(Tơbiă 25:1-9) 

4Môseh pơhiăp hăng abih bang ƀing ană plei Israel tui anai, “Anai jing tơlơi 
Yahweh hơmâo pơđar laih: 

5Mơ̆ng gơnam ƀing gih hơmâo, mă bĕ tơlơi pơyơr kơ Yahweh. Rĭm čô hlơi pô tŭ 
ư či ba rai sa gơnam pơyơr kơ Yahweh hăng mah, amrăk laih anŭn hăng ko̱ng; 

6bơnăl añrŭ ia mik, mơla̱ng laih anŭn ia mriah huč, laih anŭn bơnăl blâo ƀlĭ; 
bơnăl blâo bơbe; 

7khul klĭ triu tơno añrŭ mriah laih anŭn khul klĭ akan prŏng, khul kơyâo akasia; 

8ia rơmuă ôliwơ kơ apui kơđen, gơnam hăng kơ ia ƀâo mơngưi pioh trôč laih 
anŭn kơ mơnâo ƀâo hiam; 

9laih anŭn khul boh pơtâo ônik hăng khul boh pơtâo yom pơkŏn kiăng kơ jră̱ 
mŭt ƀơi ao êphôd laih anŭn ƀơi ao tơda. 

Hơdôm Gơnam Yua Kơ Sang Yang Hăng Khăn 
(Tơbiă 39:32-43) 

10“Abih bang ƀing hlơi pô thâo hluh amăng ƀing gih či rai laih anŭn pơkra rĭm 
gơnam Yahweh hơmâo pơtă laih tui anai: 

11Sang khăn wơ̆t hăng khăn păng ñu laih anŭn gơnam go̱m ñu, hơdôm gơnam 
goaĭ, khul hơnăl pơnăng, kơyâo pơgăn, khul tơmĕh laih anŭn khul jơ̆ng atur; 

12hip hăng khul gai čơkŭng ñu laih anŭn kơnŏp tơlơi pap brơi, laih anŭn khul 
khăn păng pơgăn hĭ ñu; 

13kơnưl kơƀa̱ng hăng khul gai čơkŭng ñu wơ̆t hăng abih bang gơnam yua laih 
anŭn ƀañ tơpŭng pơyơr kơ Yahweh mơ̆n; 

14tơkai kơđen kơ tơlơi bơngač hăng hơdôm gơnam yua ñu, khul apui kơđen laih 
anŭn ia jâo kiăng kơ tuč; 

15kơnưl čuh mơnâo ƀâo mơngưi hăng khul gai čơkŭng ñu, ia ƀâo mơngưi pioh 
trôč laih anŭn gơnam ƀâo mơngưi; khăn păng kơ bah amăng ƀơi jơlan mŭt nao 
kơ sang khăn; 

16kơnưl kơ gơnam pơyơr čuh hăng driah ko̱ng rưng ñu, khul gai čơkŭng ñu hăng 
abih gơnam yua ñu; kơthŭng rao wơ̆t hăng tơkai ñu; 

17khul khăn păng kơ wăl tơdron wơ̆t hăng khul tơmĕh ñu laih anŭn jơ̆ng atur ñu, 
laih anŭn khăn păng kơ bah amăng nao pơ wăl tơdron; 

18khul gai črŏ̱ kơ sang khăn laih anŭn kơ wăl tơdron, hăng khul hrĕ kuĭ gơñu; 

19khul ao mơñam kơ bruă mă amăng sang yang, wơ̆t khul ao rơgoh hiam kơ A̱rôn 
jing khua ngă yang laih anŭn khul ao kơ ƀing ană đah rơkơi ñu tơdang gơñu mă 
bruă khua ngă yang.” 

Ană Plei Ba Rai Hơdôm Gơnam Pơyơr Gơñu 

20Giŏng anŭn, abih bang ƀing Israel tơbiă đuaĭ mơ̆ng anăp Môseh, 

21laih anŭn rĭm čô hlơi pô tŭ ư laih anŭn pran jua ñu kiăng, ba rai bĕ sa gơnam 
pơyơr kơ Yahweh kơ bruă amăng Sang Khăn pơjơnum, kơ abih bang bruă mă 
pơ anŭn, laih anŭn kơ khul ao rơgoh hiam. 

22Abih bang hlơi pô tŭ ư, đah rơkơi laih anŭn đah kơmơi kar kaĭ, ba rai bĕ djŏp 
mơta gơnam pơhrôp hăng mah tui anai: Hơdôm gơnam tuăk, buai, rơbưn laih 
anŭn lu gơnam pơhrôp pơkŏn. Abih bang ƀing gơñu pơyơr mah gơñu kar hăng 
sa gơnam pơyơr pŭ̱ đĭ kơ Yahweh yơh. 

23Abih bang hlơi pô hơmâo bơnăl añrŭ ia mik, mơla̱ng ƀôdah mriah huč, ƀôdah 
bơnăl blâo ƀlĭ, ƀôdah blâo bơbe, khul klĭ triu tơno añrŭ mriah ƀôdah khul klĭ 
akan prŏng, gơñu ba rai gơnam anŭn yơh. 

24Ƀing hlơi pô pơyơr sa gơnam pơyơr hăng amrăk ƀôdah hăng ko̱ng, ba rai bĕ 
kar hăng sa gơnam pơyơr kơ Yahweh, laih anŭn rĭm čô hlơi pô hơmâo kơyâo 
akasia kơ hơget tơlơi bruă, ñu ba rai yơh. 

25Rĭm ƀing đah kơmơi thâo dui mơrai hăng tơngan ñu laih anŭn ba rai khul 
mơrai ñu hơmâo dui anŭn tui anai: Mơrai mik, mơla̱ng ƀôdah mơrai mriah huč 
ƀôdah bơnăl blâo ƀlĭ. 

26Laih anŭn abih bang ƀing đah rơkơi hlơi pô tŭ ư hăng thâo, ƀing gơñu dui 
mơrai blâo bơbe. 

27Ƀing djă̱ akŏ ba rai khul boh pơtâo ônik laih anŭn khul boh pơtâo yom pơkŏn 
kiăng kơ jră̱ mŭt ƀơi ao êphôd laih anŭn ƀơi ao tơda. 

28Ƀing gơñu ăt ba rai hơdôm gơnam hăng laih anŭn ia jâo kơ khul apui kơđen, 
kơ ia ƀâo mơngưi pioh trôč laih anŭn kơ gơnam ƀâo hiam. 

29Abih bang ƀing Israel đah rơkơi laih anŭn đah kơmơi jing ƀing tŭ ư ba rai kơ 
Yahweh hơdôm gơnam pơyơr tui hăng pran jua kiăng yơh; ƀing gơñu pơyơr kơ 
abih bang bruă Yahweh hơmâo pơtă laih kơ ƀing gơñu mơ̆ng Môseh. 

Ƀing Mă Bruă Kơ Sang Khăn Yahweh 
(Tơbiă 31:1-11) 

30Môseh laĭ kơ ƀing Israel tui anai, “Lăng bĕ, Yahweh hơmâo ruah mă laih Bezalêl 
ană đah rơkơi Uri jing tơčô Hur, kơnung djuai Yudah, 

31laih anŭn Ñu pơbă laih gơ̆ hăng Yang Bơngăt Ơi Adai, hăng tơlơi thâo pơmĭn, 
tơlơi dưi ngă laih anŭn tơlơi thâo hluh amăng djŏp mơta bruă treh trah, 

32kiăng kơ pơkra kơčĕ gơnam hăng mah, amrăk laih anŭn hăng ko̱ng, 

33kiăng kơ khăt laih anŭn črŏ̱ khul boh pơtâo, kiăng kơ mă bruă kơyâo laih anŭn 
amăng djŏp mơta bruă treh trah. 

34Laih anŭn Yahweh hơmâo brơi laih kơ gơ̆ hăng kơ Oholiab ană đah rơkơi 
Ahisamak, mơ̆ng kơnung djuai Dan, tơlơi dưi pơtô ƀing pơkŏn. 

35Yahweh hơmâo pơbă laih ƀing gơñu hăng tơlơi thâo mă djŏp mơta bruă kar 
hăng ƀing trah, ƀing kơčĕ, ƀing sĭt jă̱ hăng mơrai mik, mơrai mơla̱ng mơrai mriah 
huč, laih anŭn bơnăl blâo ƀlĭ, ƀing mơñam, ƀing gơñu dưi ngă djŏp mơta bruă 
kar hăng ƀing treh trah laih anŭn ƀing kơčĕ yơh. 

Tơbiă 36 

1“Tui anŭn, Bezalêl, Oholiab laih anŭn rĭm pô thâo hluh, kơ ƀing gơñu yơh 
Yahweh hơmâo brơi tơlơi thâo hluh laih anŭn tơlơi dưi ngă kiăng kơ thâo mă 

abih bang bruă Ñu hơmâo kơčrâo brơi laih amăng sang yang khŏm ngă bruă tui 
hăng Yahweh hơmâo pơđar laih.” 

Ană Plei Ba Rai Lu Gơnam Pơyơr 

2Giŏng anŭn, Môseh iâu rai Bezalêl hăng Oholiab laih anŭn rĭm ƀing thâo hluh 
jing ƀing Yahweh hơmâo brơi laih tơlơi ngă, laih anŭn jing ƀing tŭ ư kiăng kơ rai 
mă bruă. 

3Ƀing gơñu tŭ mă mơ̆ng Môseh abih bang gơnam pơyơr ƀing Israel ba rai kiăng 
pioh kơ bruă mă amăng sang yang. Laih anŭn ăt nanao ba rai gơnam pơyơr hăng 
pran jua rơngai kơ rĭm mơguah. 

4Tui anŭn, abih bang ƀing treh trah, jing ƀing hlak mă bruă kơ sang yang, pơdơi 
hĭ ƀiă mơ̆ng bruă gơñu, 

5laih anŭn ƀing gơñu laĭ hăng Môseh tui anai, “Ƀing ană plei ba rai lu hloh kơ 
bruă mă Yahweh hơmâo pơđar laih kiăng kơ pơgiŏng hĭ.” 

6Tui anŭn, Môseh pơtă kơ ƀing gơñu mơit boh hiăp amăng djŏp anih jưh tui anai, 
“Anăm hơmâo hlơi pô đah rơkơi ƀôdah đah kơmơi dơ̆ng tah ba rai sa gơnam 
pơyơr kơ sang yang.” Tui anŭn, ƀing ană plei ƀu ba rai dơ̆ng tah, 

7yuakơ gơnam ƀing gơñu hơmâo djŏp laih kơ abih bang bruă. 
Pơkra Sang Yang Hăng Khăn Yahweh 

(Tơbiă 26:1-37) 

8Abih bang ƀing đah rơkơi amăng ƀing mă bruă pơkra sang khăn hăng pluh blah 
khăn păng ngă hăng bơnăl blâo ƀlĭ mik, mơla̱ng laih anŭn mriah huč wơ̆t hăng 
rup čerub sĭt jă̱ ƀơi gơñu mơ̆ng sa čô sĭt jă̱ rơgơi mơ̆n. 

9Abih bang khăn păng le̱ng kơ pơmơđơr, duapluh-sapăn haih rơyong ñu laih 
anŭn pă̱ haih tơda ñu. 

10Ƀing gơñu pơtôp rơma blah khăn păng hrŏm hơbĭt laih anŭn ăt ngă hrup hăng 
anŭn kơ rơma blah adih. 

11Giŏng anŭn, ƀing gơñu pơkra khul kuăl wĭl hăng mơrai mik kơtuai jăh khăn 
păng tơluč amăng anih pơtôp tal sa, laih anŭn ăt ngă hrup hăng anŭn mơ̆n kơ 
anih pơtôp tal dua. 

12Ƀing gơñu ăt pơkra rơmapluh boh kuăl wĭl ƀơi sa khăn păng laih anŭn 
rơmapluh boh kuăl wĭl dơ̆ng ƀơi khăn păng hơnăl tuč amăng anih pơtôp tal dua, 
laih anŭn pioh khul kuăl wĭl anŭn klă̱ anăp hăng tơdruă. 

13Giŏng anŭn, ƀing gơñu pơkra rơmapluh gơnam goaĭ hăng mah, yua gơnam 
anai kiăng kơ pơkle̱p dua anih pơtôp khăn păng hrŏm hơbĭt, tui anŭn dua anih 
pơtôp anai jing hĭ sa sang khăn yơh. 

14Ƀing gơñu pơkra khul khăn păng mơ̆ng blâo bơbe kơ khăn go̱m sang khăn; 
abih bang jing pluh-sa blah. 

15Abih bang pluh-sa blah pơđơ̱r soh sel, klâopluh haih rơyong ñu laih anŭn pă̱ 
haih tơda ñu. 

16Ƀing gơñu pơtôp rơma blah khăn păng jing hĭ sa anih pơtôp, laih anŭn năm 
blah adih jing hĭ sa anih pơtôp mơ̆n. 

17Giŏng anŭn, ƀing gơñu pơkra rơmapluh boh kuăl wĭl kơtuai jăh khăn ƀơi khăn 
păng tơluč amăng anih pơtôp tal sa, laih anŭn ăt ngă kơtuai jăh khăn ƀơi khăn 
păng tơluč amăng anih pơtôp tal dua. 

18Ƀing gơñu pơkra rơmapluh boh gơnam goaĭ hăng ko̱ng kiăng kơ pơkle̱p dua 
anih jing hĭ sa sang khăn. 

19Giŏng anŭn, ƀing gơñu pơkra kơ sa sang khăn anai sa khăn go̱m hăng khul klĭ 
triu tơno añrŭ mriah, laih anŭn gah ngŏ kơ anŭn jing sa blah khăn go̱m mơ̆ng klĭ 
akan prŏng. 

20Ƀing gơñu pơkra khul hơnăl pơnăng dơ̆ng đĭ hăng kơyâo akasia kơ sang khăn. 

21Rĭm hơnăl pơnăng hơmâo pluh haih rơyong laih anŭn sa haih sămkrah tơda 
ñu, 

22hăng dua kơnŭh troă tui anŭn gơñu dưi pơto hăng tơdruă yơh. Ƀing gơñu 
pơkra abih bang hơnăl pơnăng sang khăn hrup hăng hơdră anai soh sel. 

23Ƀing gơñu pơkra duapluh boh hơnăl pơnăng kơ akiăng gah thu̱ng sang khăn, 

24laih anŭn pơkra pă̱pluh boh jơ̆ng atur hăng amrăk anai gah yŭ kơ gơñu, dua 
boh jơ̆ng atur kơ sa boh hơnăl pơnăng, laih anŭn sa gah yŭ kơ rĭm kơnŭh troă. 

25Kơ gah adih, gah dư̱r sang khăn, ƀing gơñu pơkra duapluh boh hơnăl pơnăng, 

26laih anŭn pă̱pluh boh jơ̆ng atur hăng amrăk; dua boh jơ̆ng atur gah yŭ kơ rĭm 
hơnăl. 

27Ƀing gơñu pơkra năm boh hơnăl kơ gah tơluč jing gah yŭ̱ sang khăn, 

28laih anŭn dua boh hơnăl pơnăng kơ gah akiăng asuĕk sang khăn pơ gah tơluč. 

29Ƀơi dua anih akiăng asuĕk anai, hơnăl pơnăng khŏm pơkle̱p mơ̆ng atur truh 
pơ rơjŭng laih anŭn yua mơ̆ng sa boh kong ƀơi akŏ; dua boh hơnăl dua anih 
akiăng asuĕk le̱ng kơ ngă hrup hăng anŭn. 

30Tui anŭn, hơmâo sapăn boh hơnăl pơnăng laih anŭn pluh-năm boh jơ̆ng atur 
hăng amrăk; dua jơ̆ng atur amrăk gah yŭ kơ rĭm hơnăl. 

31Ƀing gơñu ăt pơkra khul kơyâo pơgăn hăng kơyâo akasia: Rơma ƀĕ kơ khul 
hơnăl pơnăng sa bơnăh sang khăn, 

32rơma ƀĕ kơ khul hơnăl ƀơi gah adih laih anŭn rơma ƀĕ kơ khul hơnăl ƀơi gah 
yŭ̱, jing ƀơi tơluč sang khăn. 

33Ƀing gơñu pơkra khul kơyâo pơgăn tŏng krah, tui anŭn ñu dưi tơbiă nao mơ̆ng 
hơnăl tuč gah anai truh hơnăl tuč gah adih ƀơi tŏng krah khul hơnăl pơnăng. 

34Ƀing gơñu lo̱m khul hơnăl pơnăng anŭn hăng mah laih anŭn ngă kong mah 
kiăng kơ djă̱ kơ̆ng khul kơyâo pơgăn ñu. Ƀing gơñu ăt lo̱m kơyâo pơgăn anŭn 
hăng mah mơ̆n. 

35Ƀing gơñu pơkra khăn păng pơgăn bơnăl blâo ƀlĭ hăng mơrai mik, mơrai 
mơla̱ng laih anŭn hăng mơrai mriah huč wơ̆t hăng rup čerub sĭt jă̱ mŭt ƀơi anŭn 
mơ̆ng pô sĭt jă̱ rơgơi mơ̆n. 

36Ƀing gơñu pơkra pă̱ ƀĕ tơmĕh hăng kơyâo akasia kơ khăn păng anŭn, laih anŭn 
lo̱m hĭ gơñu hăng mah. Ƀing gơñu pơkra gơnam goaĭ hăng mah laih anŭn pă̱ boh 
jơ̆ng atur hăng mah kơ khul tơmĕh anŭn. 

37Kơ bah amăng sang khăn, ƀing gơñu pơkra sa blah khăn păng bơnăl blâo ƀlĭ 
hăng mơrai mik, mơrai mơla̱ng, mơrai mriah huč laih anŭn ăt hơmâo bruă pô sĭt 
jă̱ ƀơi anŭn mơ̆n, 

38laih anŭn ƀing gơñu pơkra rơma ƀĕ tơmĕh hăng hơdôm gơnam goaĭ kơ hơdôm 
tơmĕh anŭn. Ƀing gơñu ăt lo̱m gah rơjŭng khul tơmĕh anŭn hăng mah laih anŭn 
khul hrĕ drăng kơ gơñu, samơ̆ rơma boh jơ̆ng atur ƀơi tơmĕh anŭn brơi ngă 
hăng ko̱ng yơh. 

Tơbiă 37 

Pơkra Hip Tơlơi Pơgop 

(Tơbiă 25:10-22) 

1Bezalêl pơkra hip hăng kơyâo akasia, rơyong ñu dua haih sămkrah, tơda ñu jing 
sa haih sămkrah, laih anŭn dơ̆ng ñu jing sa haih sămkrah. 

2Ñu lo̱m hip anŭn hăng mah phŭn wơ̆t gah rơngiao laih anŭn gah lăm, laih anŭn 
pơkra jăh hăng mah jum dar ñu. 

3Ñu pơkra pă̱ boh kong mah hăng pơkle̱p hĭ gơñu ƀơi pă̱ ƀĕ tơkai hip, dua boh 
kong gah anai laih anŭn dua boh gah adih. 

4Giŏng anŭn, ñu pơkra khul gai čơkŭng hăng kơyâo akasia laih anŭn klôp hĭ gơñu 
hăng mah. 

5Laih anŭn ñu pơmŭt khul gai čơkŭng anŭn amăng khul kong anŭn ƀơi dua 
bơnăh hip kiăng kơ čơkŭng. 

6Ñu pơkra kơnŏp tơlơi pap brơi hăng mah phŭn, dua haih sămkrah rơyong ñu 
laih anŭn sa haih sămkrah tơda ñu. 

7Giŏng anŭn, ñu pơkra dua boh rup čerub mơ̆ng mah čruih ƀơi dua anih hơnăl 
tuč ƀơi kơnŏp anŭn. 

8Ñu pơkra sa čerub ƀơi rơnuč gah anai laih anŭn sa čerub ƀơi rơnuč gah adih; 
ƀơi dua gah rơnuč anai ñu pơlir hĭ hơdôm čerub anŭn pơti̱r hăng kơnŏp anŭn. 

9Khul čerub anŭn hơmâo khul čăng gơñu blang nao pơanăp laih anŭn pơtơui hĭ 
kơnŏp anŭn mơ̆ng khul čăng anŭn. Hơdôm čerub hơmâo anăp klă̱ tơdruă, lăng 
trŭn nao ƀơi kơnŏp anŭn yơh. 

Pơkra Kơnưl Kơƀa̱ng Kơ Ƀañ Tơpŭng 
(Tơbiă 25:23-30) 

10Ƀing gơñu pơkra kơnưl kơƀa̱ng mơ̆ng kơyâo akasia, rơyong ñu jing dua haih, 
tơda ñu sa haih laih anŭn dơ̆ng ñu jing sa haih sămkrah. 

11Giŏng anŭn, ƀing gơñu lo̱m kơnưl anŭn hăng mah phŭn laih anŭn pơkra jăh 
hăng mah jum dar kơnưl anŭn. 

12Ƀing gơñu ăt pơkra jum dar kơnưl sa bah tơda ñu sa păh tơngan laih anŭn lo̱m 
hĭ bah anŭn hăng mah. 

13Ƀing gơñu pơkra pă̱ boh kong mah kơ kơnưl kơƀa̱ng laih anŭn pơkle̱p hĭ gơñu 
ƀơi pă̱ akiăng asuĕk, jing anih pă̱ ƀĕ tơkai dŏ. 

14Khul kong anai či pioh jĕ hăng bah ñu kiăng kơ djă̱ kơ̆ng gai čơkŭng kơ tơlơi 
čơkŭng kơƀa̱ng. 

15Khul gai čơkŭng anai kơ tơlơi čơkŭng kơnưl kơƀa̱ng ƀing gơñu pơkra hăng 
kơyâo akasia laih anŭn lo̱m hăng mah mơ̆n. 

16Giŏng anŭn, ƀing gơñu pơkra hơdôm gơnam yua kơ kơnưl kơƀa̱ng mơ̆ng mah 
phŭn, khul ja̱m, kơčŏk, ge̱t laih anŭn khul mŏng kiăng kơ yua amăng gơnam 
pơyơr ia boh kơƀâo. 

Pơkra Tơkai Kơđen 
(Tơbiă 25:31-40) 

17Ƀing gơñu pơkra tơkai kơđen, čruih ñu mơ̆ng mah phŭn, tơkai laih anŭn drơi, 
khul kơčŏk ñu hrup hăng bơnga, khul čơnŭh laih anŭn bơnga jing sa drơi hăng 
tơkai kơđen. 

18Năm than tơbiă rai mơ̆ng dua bơnăh tơkai kơđen; klâo than ƀơi gah anai laih 
anŭn klâo than ƀơi gah adih. 

19Klâo boh kơčŏk hrup hăng khul bơnga luz hăng čơnŭh laih anŭn bơnga blang 
ƀơi sa ƀĕ than, klâo boh ƀơi than gah adih; laih anŭn kơ abih bang năm ƀĕ than 
tơbiă rai mơ̆ng sa tơkai kơđen. 

20Laih anŭn ƀơi phŭn kơđen hơmâo pă̱ boh kơčŏk hrup hăng khul bơnga luz 
hăng čơnŭh laih anŭn bơnga blang ñu. 

21Sa čơnŭh jing dŏ gah yŭ kơ sa pe̱r than tơbiă rai mơ̆ng tơkai kơđen, čơnŭh tal 
dua gah yŭ kơ pe̱r tal dua, laih anŭn čơnŭh tal klâo dŏ gah yŭ kơ pe̱r tal klâo; 
abih bang jing năm ƀĕ than. 

22Khul čơnŭh laih anŭn than anŭn jing sa drơi hăng phŭn kơđen yơh, le̱ng kơ 
čruih tia mơ̆ng mah phŭn. 

23Ƀing gơñu pơkra tơjuh boh apui kơđen wơ̆t hăng khul gai ke̱p apui laih anŭn 
ja̱m hơbâo mơ̆ng mah phŭn mơ̆n. 

24Ƀing gơñu pơkra tơkai kơđen anai laih anŭn abih bang gơnam yua ñu mơ̆ng sa 
talang mah phŭn. 

Pơkra Kơnưl Kơ Gơnam Ƀâo Mơngưi 
(Tơbiă 30:1-5) 

25Ƀing gơñu pơkra kơnưl gơnam ƀâo mơngưi mơ̆ng kơyâo akasia. Kơnưl anŭn 
jing mơlă̱, sa haih rơyong laih anŭn sa haih tơda, laih anŭn dua haih dơ̆ng. Ăt 
hơmâo pă̱ ƀĕ tơki ƀơi pă̱ akiăng asuĕk jing khul tơki pơkra sa drơi hăng kơnưl 
anŭn. 

26Ƀing gơñu klôp gah ngŏ kơƀa̱ng laih anŭn abih bang bơnăh wơ̆t hăng khul tơki 
hăng mah phŭn, laih anŭn ngă jăh hăng mah jum dar kơnưl mơ̆n. 

27Ƀing gơñu pơkra dua boh kong mah gah yŭ kơ jăh kơnưl, laih anŭn dua boh 
kong ƀơi gah adih, kiăng kơ djă̱ kơ̆ng khul gai čơkŭng kiăng kơ čơkŭng kơnưl 
anŭn. 

28Ƀing gơñu ăt pơkra khul gai čơkŭng mơ̆ng kơyâo akasia laih anŭn lo̱m hĭ gơñu 
hăng mah mơ̆n. 

29Ƀing gơñu ăt pơkra ia ƀâo mơngưi rơgoh hiam pioh trôč laih anŭn jơngeh wơ̆t 
hăng gơnam ƀâo mơngưi jing bruă mơ̆ng pô pơkra ia ƀâo mơngưi rơgơi yơh. 

Tơbiă 38 

Kơnưl Kơƀa̱ng Kơ Gơnam Pơyơr Čuh 

(Tơbiă 27:1-8) 

1Ƀing gơñu pơkra sa kơnưl kơƀa̱ng kơ gơnam pơyơr čuh mơ̆ng kơyâo akasia 
hơmâo dơ̆ng ñu klâo haih; ñu jing mơlă̱ hơmâo rơma haih rơyong laih anŭn 
rơma haih tơda ñu. 

2Ƀing gơñu pơkra sa ƀĕ tơki rĭm pă̱ akiăng asuĕk kơnưl anŭn, tui anŭn khul tơki 
hăng kơnưl anŭn jing hĭ sa drơi, laih anŭn ƀing gơñu lo̱m kơnưl anŭn hăng ko̱ng. 

3Ƀing gơñu pơkra abih bang gơnam yua ñu hăng ko̱ng kar hăng khul gŏ ñu, khul 
ƀơñ kuaĭ, khul mŏng, khul ƀuông rưng laih anŭn khul gŏ apui. 

4Ƀing gơñu ngă sa blah driah rưng hăng ko̱ng kơ kơnưl jing gah yŭ kơ tal dưh, 
la̱ng đĭ truh sămkrah đĭ nao pơ kơnưl. 

5Ƀing gơñu pơkra khul kong ngă hăng ko̱ng kiăng kơ djă̱ kơ̆ng khul gai čơkŭng 
kơ pă̱ akiăng asuĕk driah ko̱ng anŭn. 

6Ƀing gơñu pơkra khul gai čơkŭng mơ̆ng kơyâo akasia hăng lo̱m hĭ hăng ko̱ng. 

7Ƀing gơñu pơmŭt khul gai čơkŭng anŭn amăng khul kong tui anŭn khul gai anŭn 
dưi dŏ nanao ƀơi dua gah djeo kơnưl kiăng kơ čơkŭng. Ƀing gơñu pơkra kơnưl 
anŭn hăng khul kơyâo hơnăl laih anŭn hơmâo anih hông hang gah lăm kơnưl 
anŭn. 

Pơkra Kơthŭng Rao Hăng Ko̱ng 
(Tơbiă 30:18) 

8Ƀing gơñu pơkra kơthŭng rao hăng ko̱ng laih anŭn tơkai ko̱ng ñu mơ̆ng khul 
mơnĭl ko̱ng ƀing đah kơmơi jing ƀing mă bruă ƀơi bah amăng mŭt nao pơ Sang 
Khăn pơjơnum. 

Wăl Tơdron Kơ Sang Yang Hăng Khăn 
(Tơbiă 27:9-19) 

9Tŏ tui anŭn, ƀing gơñu pơkra wăl tơdron. Gah thu̱ng rơyong ñu 100 haih hăng 
hơmâo khăn păng hăng bơnăl blâo ƀlĭ, 

10hăng duapluh ƀĕ tơmĕh laih anŭn duapluh boh jơ̆ng atur hăng ko̱ng, laih anŭn 
hơdôm gơnam goaĭ amrăk hăng khul hrĕ drăng amrăk ƀơi khul tơmĕh anŭn. 

11Gah dư̱r ăt hơmâo 100 haih rơyong ñu, duapluh ƀĕ tơmĕh laih anŭn duapluh 
boh jơ̆ng atur ko̱ng, wơ̆t hăng hơdôm gơnam goaĭ amrăk laih anŭn khul hrĕ 
drăng amrăk ƀơi khul tơmĕh anŭn. 

12Tơluč gah yŭ̱ jing rơmapluh haih tơda ñu laih anŭn hơmâo khul khăn păng 
mơ̆n, hăng pluh ƀĕ tơmĕh laih anŭn pluh boh jơ̆ng atur, wơ̆t hăng hơdôm gơnam 
goaĭ amrăk laih anŭn hrĕ drăng amrăk ƀơi khul tơmĕh. 

13Tơluč gah ngŏ̱, anăp nao pơ gah yang hrơi ƀlĕ, jing rơmapluh haih tơda ñu. 

14Khul khăn păng hơmâo pluh-rơma haih rơyong ñu ƀơi sa bơnăh bah amăng 
mŭt, hăng klâo ƀĕ tơmĕh wơ̆t hăng klâo boh jơ̆ng atur, 

15laih anŭn khul khăn păng jing ăt pluh-rơma haih rơyong ñu ƀơi bơnăh gah adih 
bah amăng truh pơ wăl tơdron, hăng klâo ƀĕ tơmĕh laih anŭn klâo boh jơ̆ng atur. 

16Abih bang khăn păng jum dar wăl tơdron jing hăng bơnăl blâo ƀlĭ soh sel. 

17Khul jơ̆ng atur kơ khul tơmĕh jing hăng ko̱ng. Hơdôm gơnam goaĭ laih anŭn 
khul hrĕ drăng ƀơi khul tơmĕh jing hăng amrăk, laih anŭn khul gah rơjŭng 
tơmĕh gơñu jing lo̱m hăng amrăk mơ̆n; tui anŭn abih bang tơmĕh kơ wăl tơdron 
le̱ng kơ hơmâo hrĕ drăng hăng amrăk soh sel. 

18Khăn păng kơ bah amăng mŭt nao pơ wăl tơdron ngă hăng mơrai mik, mơla̱ng 
laih anŭn mriah huč, laih anŭn hăng bơnăl blâo ƀlĭ, wơ̆t hăng bruă mơnuă mơ̆ng 
pô sĭt jă̱ rơgơi mơ̆n. Khăn păng anai jing duapluh haih rơyong ñu laih anŭn ăt 
hrup hăng khul khăn păng wăl tơdron mơ̆n, hơmâo rơma haih jing dơ̆ng ñu, 

19hăng pă̱ ƀĕ tơmĕh, rơjŭng hơdôm tơmĕh anŭn lo̱m hăng amrăk laih anŭn pă̱ 
boh jơ̆ng atur ko̱ng. Gơnam goaĭ laih anŭn hrĕ drăng gơñu jing hăng amrăk, laih 
anŭn ƀơi khul kơƀa̱ng arăng lo̱m gơñu hăng amrăk. 

20Abih bang gai črŏ̱ kơ sang yang hăng khăn laih anŭn kơ wăl tơdron jing ngă 
hăng ko̱ng soh sel. 

Hơdôm Gơnam Yua Amăng Sang Yang Hăng Khăn 

21Anai jing hơdôm gơnam hơmâo yua laih kơ sang khăn, jing kơ sang khăn Gơ̆ng 
Jơlan, jing tơlơi hơmâo čih pioh laih hăng tơlơi Môseh pơđar mơ̆ng ƀing Lêwi 
gah yŭ kơ tơlơi git gai Ithamar, ană đah rơkơi A̱rôn, jing khua ngă yang. 

22Bezalêl ană đah rơkơi Uri, jing tơčô đah rơkơi Hur, kơnung djuai Yudah, 
hơmâo pơkra laih rĭm mơta tơlơi Yahweh pơtă kơ Môseh; 

23hrŏm hăng ñu jing Oholiab ană đah rơkơi Ahisamak, kơnung djuai Dan, jing sa 
čô treh trah laih anŭn thâo kơčĕ, laih anŭn jing sa čô thâo sĭt jă̱ hăng mơrai mik, 
mơla̱ng laih anŭn mriah huč laih anŭn hăng bơnăl blâo ƀlĭ mơ̆n. 

24Mrô pơƀut glaĭ hơdôm mah mơ̆ng gơnam pơyơr pŭ̱ đĭ hơmâo yua laih kơ abih 
bang bruă amăng sang yang jing duapluh-duapăn talang laih anŭn tơjuh-rơtuh 
klâopluh sekel, tui hluai hăng sekel sang yang yơh. 

25Mrô yap kơ amrăk mơ̆ng ƀing ană plei jing ƀing arăng hơmâo yap laih, jing sa-
rơtuh talang laih anŭn sa-rơbâo tơjuh-rơtuh tơjuhpluh-rơma sekel, tui hluai 
hăng sekel sang yang; 

26sa beka kơ sa čô mơnuih, anŭn jing sămkrah sekel tui hluai hăng sekel sang 
yang, mơ̆ng ƀing hlơi pô arăng hơmâo yap laih jing ƀing mơ̆ng duapluh thŭn pơ 
ngŏ, abih bang jing năm-rơtuh klâo-rơbâo rơma-rơtuh rơmapluh čô đah rơkơi. 

27Mrô yap khul amrăk hơmâo yua amăng bruă pơkra khul jơ̆ng atur kơ sang 
yang laih anŭn kơ khăn păng jing sa-rơtuh talang; sa-rơtuh boh jơ̆ng atur mơ̆ng 
sa-rơtuh talang, sa talang kơ sa jơ̆ng atur. 

28Ƀing gơñu yua truh kơ sa-rơbâo tơjuh-rơtuh tơjuhpluh-rơma sekel amrăk 
kiăng kơ pơkra hơdôm gơnam goaĭ kơ khul tơmĕh, kiăng kơ lo̱m gah rơjŭng kơ 
khul tơmĕh laih anŭn kiăng kơ pơkra khul hrĕ drăng kơ khul tơmĕh mơ̆n. 

29Mrô yap ko̱ng mơ̆ng gơnam pơyơr pŭ̱ đĭ jing tơjuhpluh talang laih anŭn dua-
rơbâo pă̱-rơtuh sekel. 

30Ƀing gơñu yua khul ko̱ng anai kiăng kơ pơkra khul jơ̆ng atur kơ bah amăng 
mŭt nao pơ Sang Khăn pơjơnum; kơnưl ngă hăng ko̱ng wơ̆t hăng driah ko̱ng ñu 
laih anŭn abih bang gơnam yua ñu, 

31khul jơ̆ng atur kơ wăl tơdron jum dar laih anŭn kơ bah amăng mŭt ñu, wơ̆t 
hăng abih bang khul gai črŏ̱ kơ sang khăn laih anŭn kơ jum dar wăl tơdron. 

Tơbiă 39 

Pơkra Khul Ao Kơ Ƀing Khua Ngă Yang 

(Tơbiă 28:1-14) 

1Mơ̆ng mơrai mik, mơla̱ng laih anŭn mriah huč ƀing gơñu pơkra khul ao mơñam 
kơ bruă mă amăng sang khăn. Ƀing gơñu ăt pơkra khul ao rơgoh hiam kơ A̱rôn 
mơ̆n kar hăng Yahweh hơmâo pơđar laih kơ Môseh. 

Ao Êphôd 

2Ƀing gơñu pơkra ao êphôd hăng mơrai mah, mơrai mik, mơla̱ng laih anŭn 
mơrai mriah huč, laih anŭn hăng mơrai blâo ƀlĭ. 

3Ƀing gơñu čruih rơpi̱h hla mah laih anŭn khăt hĭ jing suai mơrai hăng pơmŭt 
hrŏm hăng mơrai mik, mơla̱ng laih anŭn mriah huč, laih anŭn hăng mơrai blâo 
ƀlĭ, jing bruă mă mơ̆ng sa čô pô thâo treh trah. 

4Ƀing gơñu pơkra khul bơnăl ao bra kơ ao êphôd jing gơnam pơtôp hăng dua 
anih asuĕk ñu, tui anŭn ñu dưi đo̱m. 

5Hơdrăng kơiăng mơñam hiam, ngă hăng mơrai mah, mik, mơla̱ng, mriah huč 
laih anŭn hăng mơrai blâo ƀlĭ, pơtôp hăng ao êphôd tui anŭn kiăng kơ jing hĭ sa 
drơi, kar hăng Yahweh hơmâo pơtă laih kơ Môseh. 

6Ƀing gơñu jiă khul boh pơtâo ônik amăng khul grŏ̱ mah laih anŭn čih treh ƀơi 
hơdôm pơtâo anŭn hrup hăng sa gru kơđŏm hăng khul anăn ƀing ană đah rơkơi 
Israel. 

7Giŏng anŭn, ƀing gơñu pơtôp khul grŏ̱ anŭn ƀơi khul bơnăl ao bra kơ ao êphôd 
jing khul boh pơtâo djă̱ hơdơr kơ ƀing ană đah rơkơi Israel, tui hăng Yahweh 
hơmâo pơđar laih kơ Môseh. 

Pơkra Ao Tơda 
(Tơbiă 28:15-30) 

8Ƀing gơñu pơkra ao tơda mơ̆ng bruă sa čô thâo pơkra. Ƀing gơñu pơkra ao tơda 
anai hrup hăng ao êphôd tui anai: Hăng mơrai mah, mơrai mik, mơla̱ng, mriah 
huč laih anŭn hăng mơrai blâo ƀlĭ. 

9Ao tơda anai jing mơlă̱, rơyong ñu sa păh tơngan laih anŭn tơda ñu ăt sa păh 
tơngan mơ̆n, laih anŭn čơkŭt hĭ jing dua tal. 

10Giŏng anŭn, ƀing gơñu jiă pă̱ tơroai khul boh pơtâo yom ƀơi anŭn. Amăng 
tơroai tal sa hơmâo sa sar sardôn, sa sar tôpas laih anŭn sa sar emerôt; 

11amăng tơroai tal dua hơmâo sa sar emeral, sa sar saphir laih anŭn sa sar 
diamôn; 

12amăng tơroai tal klâo hơmâo sa sar jasin, sa sar agat laih anŭn sa sar amêtis; 

13amăng tơroai tal pă̱ hơmâo sa sar bêril, sa sar ônik laih anŭn sa sar jasper. Ƀing 
gơñu jră̱ hơdôm sar pơtâo anai mŭt amăng khul grŏ̱ hăng mah. 

14Hơmâo pluh-dua sar pơtâo, rĭm sar pơtâo hơmâo sa anăn ƀing ană đah rơkơi 
Israel, rĭm sar pơtâo treh hrup hăng sa gru kơđŏm hăng sa anăn amăng pluh-
dua kơnung djuai. 

15Kơ bơnăl ao tơda gơñu pơkra sa hrĕ añŭ hăng mah phŭn hrup hăng hrĕ kuĭ. 

16Ƀing gơñu pơkra dua boh grŏ̱ mah laih anŭn dua boh kong mah, laih anŭn 
pơkle̱p hĭ khul kong anai ƀơi dua akiăng asuĕk ao tơda. 

17Ƀing gơñu akă dua djoi hrĕ añŭ nao ƀơi khul kong ƀơi hơdôm akiăng asuĕk ao 
tơda, 

18laih anŭn gah tơluč hrĕ añŭ kơ dua boh grŏ̱, pơtôp hĭ gơñu ƀơi khul bơnăl ao 
bra kơ ao êphôd ƀơi gah anăp. 

19Ƀing gơñu pơkra dua boh kong mah hăng pơtôp ƀơi dua boh akiăng asuĕk gah 
adih ao tơda ƀơi jăh gah lăm jĕ ao êphôd. 

20Giŏng anŭn, ƀing gơñu pơkra dua boh kong mah dơ̆ng hăng pơtôp hĭ kong 
anŭn ƀơi gah yŭ kơ bơnăl ao bra jing gah anăp kơ ao êphôd, jĕ ƀơi tơhơnal sĭt 
gah ngŏ kơ hơdrăng kơiăng ao êphôd. 

21Ƀing gơñu akă khul kong ao bra laih anŭn khul kong ao êphôd hăng hrĕ ia mik, 
pơto nao kơ hơdrăng kơiăng tui anŭn ao tơda ƀu či tơglŏh đuaĭ hĭ mơ̆ng ao 
êphôd ôh, tui hăng Yahweh hơmâo pơtă laih kơ Môseh. 

Pơkra Khul Ao Pơkŏn Dơ̆ng Kơ Ƀing Khua Ngă Yang 
(Tơbiă 28:31-43) 

22Ƀing gơñu pơkra ao phyung kơ ao êphôd abih bang hăng bơnăl ia mik, mơ̆ng 
bruă pô thâo mơñam, 

23hăng sa boh amăng tŏng krah ao phyung anŭn hrup hăng sa kuăl tơkuai ao, 
laih anŭn sĭt jum dar jăh anŭn tui anŭn tơkuai ao anŭn hoaĭ tơĭ hĭ ôh. 

24Ƀing gơñu pơkra hơdôm boh pumƀre hăng mơrai mik, mơla̱ng, mriah huč laih 
anŭn hăng mơrai blâo ƀlĭ jum dar jăh ao gah yŭ. 

25Laih anŭn ƀing gơñu pơkra khul răng răi hăng mah phŭn laih anŭn tep hĭ gơñu 
jum dar jăh ao gah yŭ pơkơmlăh hăng hơdôm boh pumƀre anŭn jum dar jăh ao 
gah yŭ. 

26Ƀing gơñu pioh hơdôm boh răng răi hăng boh pumƀre pơkơmlăh nao rai jum 
dar jăh ao kiăng kơ buh amăng bruă ngă yang, tui hăng Yahweh hơmâo pơtă laih 
kơ Môseh. 

27Kơ A̱rôn hăng ƀing ană đah rơkơi ñu, gơñu pơkra khul ao rơpi̱h hăng bơnăl 
blâo ƀlĭ, jing bruă mă mơ̆ng pô thâo mơñam, 

28laih anŭn muk hăng bơnăl blâo ƀlĭ, hrĕ drăng akŏ laih anŭn khul ao gah lăm 
hăng bơnăl blâo ƀlĭ. 

29Hơdrăng kơiăng pơkra hăng mơrai blâo ƀlĭ, mơrai mik, mơla̱ng laih anŭn 
mơrai mriah huč, mơ̆ng bruă pô thâo sĭt jă̱, tui hăng Yahweh hơmâo pơtă laih kơ 
Môseh. 

30Ƀing gơñu pơkra sa pŏk plăk mơ̆ng mah phŭn, jing sa gru pơyơr rơgoh hiam, 
laih anŭn trah ƀơi anŭn hrup hăng boh hiăp ƀơi sa gru kơđŏm tui anai: Rơgoh 
Hiam Yơh Kơ Yahweh. 

31Giŏng anŭn, ƀing gơñu pơkle̱p plăk anŭn ƀơi muk hăng sa boh hrĕ ia mik tui 
hăng Yahweh hơmâo pơtă kơ Môseh laih. 

Tơlơi Pơgiŏng Hĭ Bruă Mă 
(Tơbiă 35:10-19) 

32Tui anŭn, abih bang bruă amăng sang khăn, jing Sang Khăn pơjơnum anŭn, 
arăng hơmâo pơgiŏng hĭ laih. Ƀing Israel ngă rĭm bruă tui hăng Yahweh hơmâo 
pơđar laih kơ Môseh. 

33Giŏng anŭn, ƀing gơñu ba rai sang yang hăng khăn kơ Môseh tui anai: Sang 
khăn hăng abih bang gơnam yua ñu, răng răi gơnam goaĭ ñu, khul hơnăl pơnăng, 
khul kơyâo pơgăn, khul tơmĕh laih anŭn khul jơ̆ng atur, 

34khăn go̱m ngă hăng khul klĭ triu añrŭ mriah, khăn go̱m hăng klĭ akan prŏng 
laih anŭn khăn păng pơgăn; 

35Hip Tơlơi Pơgop hăng khul gai čơkŭng laih anŭn kơnŏp pơkra tơlơi pap brơi; 

36kơnưl kơƀa̱ng hăng abih bang gơnam yua ñu laih anŭn ƀañ tơpŭng kơ tơlơi 
pơyơr; 

37tơkai kơđen hăng mah phŭn, apui kơđen ñu, abih bang gơnam yua ñu, laih 
anŭn ia jâo kơ apui; 

38kơnưl mah, ia ƀâo mơngưi pioh trôč, gơnam ƀâo mơngưi, laih anŭn khăn păng 
kơ bah amăng mŭt nao pơ sang khăn; 

39kơnưl ko̱ng hăng driah ko̱ng ñu, gai čơkŭng laih anŭn hăng abih bang gơnam 
yua ñu; kơthŭng rao hăng tơkai ñu; 

40khul khăn păng kơ wăl tơdron hăng khul tơmĕh laih anŭn jơ̆ng atur ñu, laih 
anŭn khăn păng kơ bah amăng mŭt nao pơ wăl tơdron; khul hrĕ kuĭ laih anŭn 
khul gai črŏ̱ kơ wăl tơdron; laih anŭn abih bang dram gơnam kơ sang khăn, jing 
Sang Khăn pơjơnum; 

41laih anŭn khul ao mơñam pioh buh amăng bruă ngă yang amăng sang yang, 
wơ̆t hăng khul ao A̱rôn jing khua ngă yang laih anŭn khul ao kơ ƀing ană đah 
rơkơi ñu tơdang ƀing gơñu mă bruă ƀing khua ngă yang. 

42Ƀing Israel hơmâo pơgiŏng hĭ laih abih bang bruă kar hăng Yahweh hơmâo 
pơtă laih kơ Môseh. 

43Môseh ep kơsem bruă mơnuă anŭn hăng ƀuh ƀing gơñu hơmâo pơgiŏng hĭ laih 
tui hăng Yahweh hơmâo pơtă laih. Tui anŭn, Môseh bơni hiam kơ ƀing gơñu yơh. 

Tơbiă 40 

Tơlơi Pơdơ̆ng Đĭ Laih Anŭn Tơlơi Pơyơr Sang Khăn 

1Giŏng anŭn, Yahweh pơhiăp hăng Môseh tui anai, 

2“Pơdơ̆ng đĭ bĕ sang khăn jing Sang Khăn pơjơnum anŭn ƀơi hrơi tal sa. 

3Pioh bĕ Hip Tơlơi Pơgop amăng anŭn laih anŭn pơgăn hĭ anih hip anŭn hăng 
khăn păng. 

4Ba mŭt bĕ kơnưl kơƀa̱ng laih anŭn dap hơdôm gơnam lŏm kơ kơnưl kơƀa̱ng 
anai. Giŏng anŭn, ba mŭt bĕ tơkai kơđen laih anŭn dap đĭ apui ñu. 

5Pioh bĕ kơnưl mah kơ gơnam ƀâo mơngưi ƀơi gah anăp kơ Hip Tơlơi Pơgop 
laih anŭn pioh bĕ khăn păng ƀơi bah amăng mŭt nao pơ sang khăn. 

6“Pioh bĕ kơnưl kơ gơnam pơyơr čuh ƀơi gah anăp kơ bah amăng mŭt nao pơ 
Sang Khăn pơjơnum; 

7pioh bĕ kơthŭng rao kơplăh wăh Sang Khăn pơjơnum hăng kơnưl ngă yang laih 
anŭn tuh mŭt bĕ ia amăng kơthŭng anŭn. 

8Pơdơ̆ng đĭ bĕ khăn păng jum dar wăl tơdron laih anŭn pioh khăn păng ƀơi bah 
amăng mŭt nao pơ wăl tơdron mơ̆n. 

9“Mă bĕ ia ƀâo mơngưi pioh trôč hăng pik ƀơi sang khăn laih anŭn rĭm gơnam 
amăng anŭn; pơrơgoh hĭ bĕ ñu laih anŭn abih bang gơnam yua, tui anŭn ñu či 
jing hĭ rơgoh hiam yơh. 

10Giŏng anŭn, trôč bĕ ƀơi kơnưl kơ gơnam pơyơr čuh laih anŭn ƀơi abih gơnam 
yua ñu; pơrơgoh hĭ bĕ kơnưl anŭn laih anŭn ñu či jing hĭ rơgoh hiam biă mă yơh. 

11Trôč bĕ ia ƀâo mơngưi ƀơi kơthŭng rao laih anŭn ƀơi tơkai ñu kiăng pơrơgoh 
hĭ abih kơthŭng anŭn. 

12“Ba nao bĕ A̱rôn wơ̆t hăng ƀing ană đah rơkơi ñu pơ bah amăng mŭt nao pơ 
Sang Khăn pơjơnum laih anŭn mơnơi hĭ ƀing gơñu. 

13Giŏng anŭn, buh brơi bĕ A̱rôn amăng khul ao rơgoh hiam, trôč ia ƀâo mơngưi 
ƀơi ñu kiăng pơrơgoh hĭ ñu, tui anŭn ñu či mă bruă Kâo jing sa čô khua ngă yang 
yơh. 

14Ba rai bĕ ƀing ană đah rơkơi ñu hăng buh brơi ƀing gơñu hăng khul ao rơpi̱h. 

15Trôč bĕ ia ƀâo mơngưi ƀơi ƀing gơñu kar hăng ih hơmâo trôč laih ƀơi ama 
gơñu, tui anŭn ƀing gơñu či mă bruă Kâo jing ƀing khua ngă yang yơh. Tơlơi trôč 
ia ƀâo kơ ƀing gơñu anŭn či ngă brơi kơ ƀing gơñu jing ƀing khua ngă yang truh 
pơ hơdôm rơnŭk pơanăp yơh.” 

16Môseh ngă tui rĭm tơlơi kar hăng Yahweh hơmâo pơtă laih kơ ñu. 

17Tui anŭn, sang khăn gơñu hơmâo pơdơ̆ng đĭ laih ƀơi hrơi tal sa blan tal sa 
amăng thŭn tal dua anai. 

18Tơdang Môseh pơdơ̆ng đĭ sang khăn, ñu pioh mŭt khul jơ̆ng atur amăng anih 
anŭn, pơdơ̆ng đĭ khul hơnăl pơnăng, hlă mŭt khul hlo ̱ ng kơyâo laih anŭn pơdơ̆ng 
đĭ khul tơmĕh. 

19Giŏng anŭn, ñu la̱ng khăn go̱m gah ngŏ ƀơi sang khăn laih anŭn pioh khăn go̱m 
gah rơngiao gah ngŏ ƀơi khăn anŭn dơ̆ng tui hăng Yahweh hơmâo pơtă laih. 

20Ñu mă dua boh hơnăl boh pơtâo hăng pioh mŭt amăng Hip Tơlơi Pơgop, čut 
mŭt khul gai čơkŭng anŭn ƀơi khul kong hip laih anŭn pioh kơnŏp tơlơi pap brơi 
gah ngŏ ƀơi hip anŭn. 

21Giŏng anŭn, ñu ba mŭt Hip Tơlơi Pơgop amăng sang khăn hăng yol khăn păng 
pơgăn kiăng kơ pơgang kơđŏm hĭ Hip Tơlơi Pơgop anŭn, tui hăng Yahweh 
hơmâo pơtă laih. 

22Môseh pioh kơnưl kơƀa̱ng amăng Sang Khăn pơjơnum ƀơi gah dư̱r kơ sang 
khăn jing gah rơngiao kơ khăn păng, 

23laih anŭn dap tơbiă ƀañ tơpŭng pơ anŭn ƀơi anăp Yahweh, tui hăng Yahweh 
hơmâo pơđar laih kơ ñu. 

24Ñu pioh tơkai kơđen amăng Sang Khăn pơjơnum klă̱ anăp hăng kơnưl kơƀa̱ng 
ƀơi gah thu̱ng kơ sang khăn, 

25laih anŭn pơdơ̆ng đĭ khul apui ƀơi anăp Yahweh, tui hăng Yahweh hơmâo 
pơđar laih kơ ñu. 

26Môseh pioh kơnưl mah amăng Sang Khăn pơjơnum ƀơi gah anăp kơ khăn păng 
pơgăn, 

27laih anŭn čuh gơnam ƀâo mơngưi ƀơi anŭn, kar hăng Yahweh pơđar kơ ñu 
laih. 

28Giŏng anŭn, ñu păng đĭ khăn păng ƀơi bah amăng mŭt nao pơ sang khăn. 

29Ñu pioh kơnưl kơ gơnam pơyơr čuh jĕ bah amăng mŭt nao pơ sang khăn, jing 
Sang Khăn pơjơnum, laih anŭn pơyơr ƀơi anŭn hơdôm gơnam pơyơr čuh laih 
anŭn hơdôm gơnam pơyơr tơpŭng, tui hăng Yahweh hơmâo pơtă laih. 

30Ñu pioh kơthŭng rao kơplăh wăh Sang Khăn pơjơnum hăng kơnưl laih anŭn 
tuh mŭt ia amăng kơthŭng anŭn kiăng kơ pioh rao, 

31laih anŭn Môseh hăng A̱rôn wơ̆t hăng ƀing ană đah rơkơi ñu yua ia anŭn kiăng 
kơ rao tơngan laih anŭn tơkai gơñu. 

32Ƀing gơñu rao hlâo kơ ƀing gơñu mŭt nao amăng Sang Khăn pơjơnum ƀôdah 
rai jĕ ƀơi kơnưl, tui hăng Yahweh hơmâo pơtă laih kơ Môseh. 

33Giŏng anŭn, Môseh pơdơ̆ng đĭ khăn păng jum dar wăl tơdron sang khăn laih 
anŭn kơnưl, laih anŭn păng đĭ khăn păng ƀơi bah amăng mŭt nao pơ wăl tơdron. 
Tui anŭn, Môseh pơgiŏng hĭ bruă mơnuă yơh. 

Gơ̆ng Kơthul Dŏ Ƀơi Ngŏ Sang Yang Hăng Khăn 
(Yap 9:15-23) 

34Giŏng anŭn, kơthul go̱m hĭ Sang Khăn pơjơnum anŭn laih anŭn tơlơi ang yang 
Yahweh pơbă hĭ anih sang khăn anŭn. 

35Môseh ƀu dưi mŭt nao amăng Sang Khăn pơjơnum ôh yuakơ gơ̆ng kơthul 
hơmâo dŏ ƀơi ngŏ anih anŭn, laih anŭn tơlơi ang yang Yahweh pơbă hĭ anih sang 
khăn anŭn. 

36Amăng abih bang tơlơi ƀing Israel rơbat nao, tơdah gơ̆ng kơthul yŏng đĭ mơ̆ng 
gah ngŏ kơ sang yang hăng khăn anŭn, ƀing gơñu či rơbat nao yơh; 

37samơ̆ tơdah gơ̆ng kơthul ƀu yŏng đĭ ôh, ƀing gơñu ƀu tơbiă nao ôh tơl truh 
hrơi gơ̆ng kơthul anŭn yŏng đĭ. 

38Tui anŭn, gơ̆ng kơthul Yahweh dŏ gah ngŏ kơ sang khăn tơdang hrơi, laih anŭn 
gơ̆ng apui amăng gơ̆ng kơthul tơdang mlam ƀơi anăp abih bang ƀing sang anŏ 
Israel tơdang abih bang tơlơi ƀing gơñu rơbat nao yơh. 

Lêwi 

Lêwi 1 

Khul Tơlơi Phiăn Kơ Gơnam Pơyơr Čuh Hlo̱m 

1Yahweh iâu Môseh laih anŭn pơhiăp hăng ñu mơ̆ng Sang Khăn Pơjơnum. Ñu laĭ, 

2“Pơhiăp bĕ kơ ƀing Israel tui anai, ‘Tơdang hlơi pô amăng ƀing gih ba rai sa 
gơnam pơyơr kơ Yahweh, ba rai bĕ sa drơi hlô mơnơ̆ng mơ̆ng tơpul triu, khul 
bơbe ƀôdah mơ̆ng khul rơmô ñu. 

3“ ‘Tơdah gơnam pơyơr jing sa gơnam čuh mơ̆ng tơpul rơmô, ñu či pơyơr sa drơi 
tơno ƀu hơmâo rơnam rơka hơget ôh. Ñu khŏm pơyơr gơnam pơyơr anŭn ƀơi 
bah amăng mŭt nao pơ Sang Khăn Pơjơnum tui anŭn gơnam anŭn jing djơ̆ lăp 
kơ Yahweh yơh. 

4Ñu či ăh tơngan ñu ƀơi akŏ gơnam pơyơr anŭn, tui anŭn gơnam pơyơr anŭn 
jing djơ̆ lăp kar hăng sa gơnam ngă yang pap brơi tơlơi soh kơ ñu yơh. 

5Ñu či pơdjai hĭ rơmô tơno hadơi anŭn ƀơi anăp Yahweh, laih anŭn ƀing ană đah 
rơkơi A̱rôn jing ƀing khua ngă yang či ba rai drah hăng añăh nao ƀơi kơnưl ngă 
yang djŏp bơnăh ƀơi bah amăng mŭt nao pơ Sang Khăn Pơjơnum. 

6Pô pơyơr či lo̱k hĭ klĭ gơnam ngă yang anŭn laih anŭn khăt hĭ hlô anŭn jing lu 
črăn. 

7Ƀing ană đah rơkơi A̱rôn jing ƀing khua ngă yang či tuč apui ƀơi kơnưl laih anŭn 
dap djŭh ƀơi apui anŭn. 

8Giŏng anŭn, ƀing ană đah rơkơi A̱rôn, jing ƀing khua ngă yang, či dap khul črăn 
čơđeh añăm anŭn wơ̆t hăng akŏ laih anŭn rơmuă ƀơi djŭh hlak jă̱ ƀơi kơnưl 
anŭn. 

9Pô pơyơr či rao khul črăn gah lăm hlô mơnơ̆ng laih anŭn khul tơkai hlô anai 
hăng ia, giŏng anŭn khua ngă yang anŭn či čuh abih bang ƀơi kơnưl. Anŭn jing 
sa gơnam pơyơr čuh hlo̱m, sa gơnam pơyơr čuh hăng apui, jing sa mơnâo ƀâo 
mơngưi pơmơak kơ Yahweh yơh. 

10“ ‘Tơdah gơnam pơyơr jing sa gơnam pơyơr čuh mơ̆ng tơpul hlô rong anet ƀiă, 
jing mơ̆ng tơpul triu ƀôdah tơpul bơbe, pô pơyơr či pơyơr sa drơi tơno ƀu 
hơmâo rơnam rơka ôh. 

11Ñu či pơdjai hĭ hlô pơyơr anŭn ƀơi gah dư̱r kơ kơnưl ƀơi anăp Yahweh, laih 
anŭn ƀing ană đah rơkơi A̱rôn jing ƀing khua ngă yang či añăh drah ƀơi kơnưl 
anŭn amăng djŏp bơnăh. 

12Pô pơyơr či khăt hĭ hlô ngă yang anŭn jing lu črăn, laih anŭn khua ngă yang či 
dap đĭ ƀing gơñu wơ̆t hăng akŏ laih anŭn rơmuă amăng djŭh hlak jă̱ ƀơi kơnưl. 

13Pô pơyơr či rao hĭ khul črăn gah lăm laih anŭn khul tơkai hlô mơnơ̆ng hăng ia; 
giŏng anŭn khua ngă yang či ba rai abih bang khul črăn anŭn hăng čuh hĭ ƀơi 
kơnưl. Anŭn jing sa gơnam pơyơr čuh yơh, sa gơnam pơyơr čuh hăng apui, jing 
mơnâo ƀâo mơngưi pơmơak kơ Yahweh. 

14“ ‘Tơdah gơnam pơyơr kơ Yahweh jing sa gơnam pơyơr čuh mơ̆ng khul čim, 
ñu či pơyơr sa drơi čim pơrơgŏm ƀôdah sa drơi ană čim kơtrâo. 

15Khua ngă yang či ba rai gơnam pơyơr anŭn pơ kơnưl, weñ tơĭ hĭ akŏ ñu hăng 
čuh hĭ akŏ anŭn ƀơi kơnưl; drah ñu či tuh pơđuai ƀơi djeo kơnưl. 

16Ñu či mă hĭ bem laih anŭn blâo čim anŭn hăng glŏm hĭ gah ngŏ̱ kơ kơnưl jing 
anih pioh tơpur. 

17Ñu či hek čim anŭn mơ̆ng khul čăng, samơ̆ ƀu brơi kơ ñu tơĭ hĭ ôh; giŏng anŭn 
khua ngă yang či čuh hĭ čim anŭn ƀơi djŭh jing amăng apui ƀơi kơnưl. Anŭn jing 
sa gơnam pơyơr čuh, sa gơnam pơyơr arăng čuh hăng apui jing sa mơnâo ƀâo 
mơngưi pơmơak kơ Yahweh. 

Lêwi 2 

Khul Gơnam Pơyơr Pơdai 

1“ ‘Tơdang hlơi pô ba rai sa gơnam pơyơr pơdai kơ Yahweh, gơnam pơyơr ñu 
jing sa tơpŭng ƀlĭ. Ñu či tuh ia rơmuă ôliwơ gah ngŏ, laih anŭn gơnam ƀâo 
mơngưi gah ngŏ kơ anŭn, 

2laih anŭn mă ba nao kơ ƀing ană đah rơkơi A̱rôn jing ƀing khua ngă yang. Sa čô 
mơnuih amăng ƀing khua ngă yang anai či mă sa kơpŏt tơpŭng wơ̆t hăng ia 
rơmuă boh ôliwơ, hrŏm hăng abih bang gơnam ƀâo mơngưi, laih anŭn čuh 
gơnam anai kar hăng sa črăn djă̱ hơdơr ƀơi gah ngŏ kơnưl, jing sa gơnam pơyơr 
čuh hăng apui, sa mơnâo ƀâo mơngưi pơmơak kơ Yahweh. 

3Gơnam pơyơr pơdai dŏ glaĭ jing lŏm kơ A̱rôn hăng ƀing ană đah rơkơi ñu yơh; 
anŭn jing sa črăn rơgoh hiam biă mă amăng khul gơnam pơyơr kơ Yahweh hăng 
apui. 

4“ ‘Tơdah ih ba rai sa gơnam pơyơr pơdai ŏm laih ƀơi tơpur apui, ƀañ anŭn jing 
hăng tơpŭng ƀlĭ ƀu hơmâo tơpơi ôh laih anŭn lŭk hăng ia rơmuă ôliwơ ƀôdah 
ƀañ rơpi̱h anai ƀu ngă hăng tơpơi ôh laih anŭn pik hăng ia rơmuă ôliwơ. 

5Tơdah gơnam pơyơr pơdai ih hơmâo pơkra ƀơi sa boh gŏ hơna, ƀañ anai či 
pơkra hăng tơpŭng ƀlĭ lŭk hăng ia rơmuă ôliwơ laih anŭn ƀu hơmâo tơpơi ôh. 

6Pơphač hĭ bĕ ñu laih anŭn tuh ia rơmuă ƀơi gah ngŏ anŭn; anŭn yơh jing sa 
gơnam pơyơr pơdai. 

7Tơdah gơnam pơyơr pơdai ih hơna ƀơi sa boh gŏ, gơnam pơyơr anai či ngă 
hăng tơpŭng ƀlĭ laih anŭn hăng ia rơmuă ôliwơ yơh. 

8Ba rai bĕ gơnam pơyơr pơdai anai kơ Yahweh; pơyơr bĕ ñu kơ khua ngă yang 
jing pô či mă ba nao ƀơi kơnưl. 

9Ñu či mă hĭ črăn djă̱ hơdơr mơ̆ng gơnam pơyơr pơdai hăng čuh hĭ ƀơi kơnưl 
kar hăng sa gơnam pơyơr čuh hăng apui, jing sa mơnâo ƀâo mơngưi pơmơak kơ 
Yahweh. 

10Gơnam pơyơr pơdai dŏ glaĭ či lŏm kơ A̱rôn laih anŭn kơ ƀing ană đah rơkơi ñu 
yơh; anŭn yơh jing sa črăn rơgoh hiam biă mă amăng khul gơnam pơyơr kơ 
Yahweh hăng apui. 

11“ ‘Rĭm gơnam pơyơr pơdai ih ba rai kơ Yahweh, khŏm anăm pơkra hăng tơpơi 
ôh, yuakơ ih ƀu năng čuh tơpơi ƀôdah ia hơni amăng sa gơnam pơyơr pơkra kơ 
Yahweh hăng apui ôh. 

12Ih či ba ƀing gơñu kơ Yahweh kar hăng gơnam pơyơr blung hlâo, samơ̆ ih ƀu 
năng pơyơr pioh khul gơnam pơyơr anai ƀơi kơnưl kar hăng sa mơnâo ƀâo 
mơngưi pơmơak ôh. 

13Buh mŭt bĕ hra amăng abih bang gơnam pơyơr pơdai ih. Anăm lui hĭ ôh hra 
mơ̆ng khul gơnam pơyơr ih yuakơ hra pơala kơ tơlơi pơgop Ơi Adai ih. 

14“ ‘Tơdah ih ba rai sa gơnam pơyơr pơdai jing khul gơnam blung hlâo kơ 
Yahweh, pơyơr bĕ khul mŭng pơdai phrâo, ŏm bĕ ƀơi apui laih anŭn pơsăn hĭ. 

15Tuh mŭt bĕ ia rơmuă laih anŭn gơnam ƀâo mơngưi ƀơi anŭn; anŭn yơh jing sa 
gơnam pơyơr pơdai. 

16Khua ngă yang či čuh črăn djă̱ hơdơr jing pơdai pơsăn hăng ia rơmuă anŭn, 
hrŏm hăng abih bang gơnam ƀâo mơngưi jing sa gơnam pơyơr pơkra kơ 
Yahweh hăng apui yơh. 

Lêwi 3 

Khul Gơnam Pơyơr Tơlơi Pơgop Lir 

1“ ‘Tơdah gơnam pơyơr hlơi pô jing sa gơnam pơyơr tơlơi pơgop pơlir, laih anŭn 
ñu pơyơr sa drơi hlô mơnơ̆ng mơ̆ng tơpul hlô rong prŏng, tơno ƀôdah ania, ñu 
năng pơyơr ƀơi anăp Yahweh hăng sa drơi hlô mơnơ̆ng ƀu hơmâo rơnam rơka 
ôh. 

2Ñu či ăh tơngan ñu ƀơi akŏ hlô pơyơr ñu laih anŭn pơdjai hĭ ƀơi bah amăng mŭt 
nao pơ Sang Khăn Pơjơnum. Giŏng anŭn, ƀing ană đah rơkơi A̱rôn jing ƀing khua 
ngă yang či añăh drah ƀơi kơnưl amăng jum dar bơnăh. 

3Mơ̆ng gơnam pơyơr tơlơi pơgop pơlir yơh, pô pơyơr či ba rai sa gơnam pơyơr 
čuh hăng apui kơ Yahweh tui anai: Abih bang rơmuă go̱m khul črăn gah lăm 
ƀôdah rơmuă đo̱m ƀơi proaĭ, 

4wơ̆t hăng khul boh ƀlĕh hăng rơmuă ƀơi gơñu jĕ khơ̱ng, laih anŭn añăm rơmuă 
go̱m hơtai boh jing gơnam ñu či mă pơđuaĭ hĭ hăng khul boh ƀlĕh. 

5Giŏng anŭn, ƀing ană đah rơkơi A̱rôn či čuh ƀơi ngŏ gơnam pơyơr čuh ƀơi djŭh 
hlak jă̱, kar hăng sa gơnam pơyơr hăng apui jing sa mơnâo ƀâo mơngưi pơmơak 
kơ Yahweh. 

6“ ‘Tơdah ñu pơyơr sa drơi hlô mơnơ̆ng mơ̆ng tơpul hlô anet kar hăng sa gơnam 
pơyơr tơlơi pơgop pơlir kơ Yahweh, ñu či pơyơr sa drơi tơno ƀôdah ania ƀu 
hơmâo rơnam rơka ôh. 

7Tơdah ñu pơyơr sa drơi ană triu, ñu či pơyơr gơ̆ ƀơi anăp Yahweh yơh. 

8Ñu ăh tơngan ñu ƀơi akŏ hlô pơyơr ñu laih anŭn pơdjai hĭ gơ̆ ƀơi anăp Sang 
Khăn Pơjơnum. Giŏng anŭn, ƀing ană đah rơkơi A̱rôn či añăh drah hlô anŭn ƀơi 
kơnưl amăng djŏp bơnăh. 

9Mơ̆ng gơnam pơyơr tơlơi pơgop pơlir anŭn, ñu či ba rai sa gơnam čuh hăng 
apui kơ Yahweh: Rơmuă ñu, rơmuă aku khăt jĕ ƀơi tơlang rŏng, abih bang 
rơmuă go̱m khul črăn gah lăm ƀôdah go̱m khul proaĭ, 

10khul boh ƀlĕh hăng rơmuă ƀơi gơñu jĕ khơ̱ng, laih anŭn añăm rơmuă go̱m ƀơi 
hơtai boh jing gơnam ñu či mă pơđuaĭ čuh hrŏm hăng khul boh ƀlĕh. 

11Khua ngă yang či čuh gơñu ƀơi ngŏ kơnưl kar hăng gơnam ƀơ̆ng jing sa gơnam 
pơyơr čuh hăng apui kơ Yahweh. 

12“ ‘Tơdah gơnam pơyơr ñu jing sa drơi bơbe, ñu khŏm pơyơr ƀơi anăp Yahweh 
yơh. 

13Ñu či ăh tơngan ñu ƀơi akŏ hlô pơyơr anŭn hăng pơdjai hĭ ƀơi gah anăp Sang 
Khăn Pơjơnum. Giŏng anŭn, ƀing ană đah rơkơi A̱rôn či añăh drah ƀơi kơnưl 
amăng djŏp bơnăh. 

14Mơ̆ng gơnam ñu pơyơr anŭn, ñu khŏm pơkra gơnam pơyơr anai kơ Yahweh 
hăng apui: Abih bang rơmuă go̱m khul črăn gah lăm ƀôdah go̱m ƀơi khul proaĭ, 

15wơ̆t hăng khul boh ƀlĕh hăng rơmuă ƀơi gơñu jĕ khơ̱ng, laih anŭn añăm rơmuă 
go̱m hơtai boh, jing gơnam ñu či mă pơđuaĭ hĭ hăng khul boh ƀlĕh. 

16Khua ngă yang či čuh gơñu ƀơi ngŏ kơnưl kar hăng gơnam ƀơ̆ng, jing gơnam 
pơyơr čuh hăng apui, sa mơnâo ƀâo mơngưi pơmơak yơh. Abih bang rơmuă jing 
gơnam Yahweh. 

17“ ‘Anai jing sa tơlơi phiăn hlŏng lar kơ lu rơnŭk pơanăp, pơpă ƀing gih hơdip: 
Ƀing gih khŏm anăm ƀơ̆ng rơmuă ƀôdah drah ôh.’ ” 

Lêwi 4 

Khul Gơnam Pơyơr Yuakơ Tơlơi Soh Djơ̆ 

1Yahweh pơhiăp hăng Môseh, 

2“Pơhiăp bĕ hăng ƀing Israel, ‘Anai yơh jing tơlơi tơdah sa čô ƀu pơrơ̆ng ngă soh 
ôh laih anŭn ngă tơlơi Yahweh khă amăng khul tơlơi juăt. 

3“ ‘Tơdah khua ngă yang arăng trôč ia klôñ laih samơ̆ ngă soh djơ̆ laih anŭn 
pơsoh hĭ ƀing ană plei, ñu anŭn khŏm ba rai kơ Yahweh sa drơi rơmô tơno hadơi 
ƀu hơmâo rơnam rơka ôh kar hăng sa gơnam pơyơr yuakơ tơlơi soh ñu hơmâo 
ngă laih yơh. 

4Ñu či pơyơr rơmô anŭn ƀơi bah amăng mŭt nao pơ Sang Khăn Pơjơnum ƀơi 
anăp Yahweh. Ñu či ăh tơngan ñu ƀơi akŏ gơ̆ hăng pơdjai hĭ ƀơi anăp Yahweh. 

5Giŏng anŭn, pô khua ngă yang anŭn či mă ƀiă drah rơmô anŭn hăng ba nao mŭt 
amăng Sang Khăn Pơjơnum. 

6Ñu či añrŭ čơđe̱ng ñu amăng drah hăng añăh tơjuh wơ̆t ƀơi anăp Yahweh, gah 
anăp kơ khăn păng sang yang. 

7Giŏng anŭn, pô khua ngă yang anŭn pik ƀiă drah ƀơi khul tơki kơnưl kơƀa̱ng 
gơnam ƀâo mơngưi jing gah anăp Yahweh amăng Sang Khăn Pơjơnum. Drah 
rơmô dŏ glaĭ, ñu či tuh ƀơi jơ̆ng atur kơnưl gơnam pơyơr čuh ƀơi bah amăng nao 
pơ Sang Khăn Pơjơnum. 

8Ñu či mă pơđuaĭ abih bang rơmuă mơ̆ng rơmô anŭn kơ gơnam pơyơr yuakơ 
tơlơi soh djơ̆, jing rơmuă go̱m khul črăn gah lăm ƀôdah go̱m khul proaĭ, 

9dua boh ƀlĕh hăng rơmuă ƀơi gơñu jĕ khơ̱ng, laih anŭn añăm rơmuă go̱m ƀơi 
hơtai boh jing gơnam ñu či mă pơđuaĭ hĭ hăng khul boh ƀlĕh, 

10kar hăng rơmuă hơmâo mă tơbiă laih mơ̆ng rơmô tơno ngă yang kơ gơnam 
pơyơr tơlơi pơgop pơlir. Giŏng anŭn, khua ngă yang anŭn či čuh hĭ mơnơ̆ng anŭn 
ƀơi kơnưl jing gơnam pơyơr čuh. 

11Samơ̆ klĭ rơmô hăng abih bang čơđeh asar ñu wơ̆t hăng akŏ laih anŭn khul 
tơkai, khul črăn gah lăm laih anŭn gơnam djăh, 

12anŭn jing abih čơđeh dŏ glaĭ ƀơi rơmô anŭn, ñu khŏm ba tơbiă gah rơngiao kơ 
anih jưh truh kơ anih kŏm rơgoh, jing anih arăng tuh hơbâo tơpur, laih anŭn čuh 
hĭ ñu ƀơi djŭh apui amăng anih hơbâo. 

13“ ‘Tơdah abih bang ƀing Israel ngă soh hăng tơlơi ƀu kơñăm laih anŭn ngă tơlơi 
arăng hơmâo khă amăng tơlơi juăt Yahweh, wơ̆t tơdah ană plei ƀu pơmĭn kơ 
tơlơi anŭn ôh, sĭt yơh ƀing gơñu ngă soh laih. 

14Tơdang ƀing gơñu pơmĭn mưn kơ tơlơi soh gơñu ngă laih, ană plei khŏm ba 
rai sa drơi rơmô tơno hadơi jing sa gơnam pơyơr yuakơ tơlơi soh hăng pơyơr 
ñu ƀơi anăp Sang Khăn Pơjơnum. 

15Ƀing kŏng tha amăng ană plei či ăh tơngan gơñu ƀơi akŏ rơmô tơno anŭn laih 
anŭn či pơdjai hĭ rơmô anŭn ƀơi anăp Yahweh. 

16Giŏng anŭn, pô khua ngă yang phŭn arăng trôč laih ia klôñ, či mă ƀiă drah rơmô 
anŭn ba mŭt amăng Sang Khăn Pơjơnum. 

17Ñu či añrŭ čơđe̱ng ñu amăng drah hăng añăh ƀơi anăp Yahweh tơjuh wơ̆t ƀơi 
gah anăp khăn păng. 

18Ñu či pik ƀiă drah ƀơi khul tơki kơnưl jing ƀơi anăp Yahweh amăng Sang Khăn 
Pơjơnum. Ñu či tuh drah dŏ glaĭ ƀơi jơ̆ng atur kơnưl pơyơr gơnam čuh ƀơi bah 
amăng mŭt nao amăng Sang Khăn Pơjơnum. 

19Ñu či mă pơđuaĭ abih bang rơmuă mơ̆ng rơmô anŭn hăng čuh hĭ ƀơi kơnưl, 

20laih anŭn ngă kơ rơmô tơno anai kar hăng ngă kơ rơmô tơno arăng pioh kơ 
gơnam pơyơr yuakơ tơlơi soh djơ̆. Amăng hơdră anai yơh, khua ngă yang anŭn 
či pơkra tơlơi pap brơi kơ ƀing gơñu, laih anŭn Ơi Adai či pap brơi kơ ƀing gơñu 
yơh. 

21Giŏng anŭn, ñu či mă rơmô anŭn ba nao gah rơngiao kơ anih jưh hăng čuh hĭ 
kar hăng ñu čuh laih rơmô tơno tal sa anŭn. Anai jing gơnam pơyơr yuakơ tơlơi 
soh hơmâo pơkra brơi laih kơ ƀing ană plei. 

22“ ‘Tơdah sa čô khua djă̱ akŏ ngă soh amăng tơlơi soh djơ̆ laih anŭn soh hăng 
khul tơlơi juăt Yahweh Ơi Adai ñu, ñu anŭn jing soh yơh. 

23Tơdang ñu thâo krăn tơlơi soh ñu hơmâo ngă anŭn, ñu khŏm ba rai gơnam 
pơyơr ñu yơh jing sa drơi bơbe ƀu hơmâo rơnam rơka ôh. 

24Ñu či ăh tơngan ñu ƀơi akŏ bơbe anŭn hăng pơdjai hĭ bơbe anŭn ƀơi anih 
hơmâo pơdjai laih hlô mơnơ̆ng kơ gơnam pơyơr čuh ƀơi anăp Yahweh. Anŭn 
yơh jing sa gơnam pơyơr yuakơ tơlơi soh. 

25Giŏng anŭn, khua ngă yang či añrŭ čơđe̱ng ñu amăng drah mơ̆ng gơnam pơyơr 
yuakơ tơlơi soh laih anŭn pik ƀơi khul tơki kơnưl pioh kơ gơnam pơyơr čuh; 
giŏng anŭn tuh drah dŏ glaĭ ƀơi jơ̆ng atur kơnưl. 

26Ñu či čuh abih bang rơmuă ƀơi kơnưl kar hăng ñu čuh rơmuă pioh kơ gơnam 
pơyơr tơlơi pơgop pơlir. Amăng hơdră anai khua ngă yang či pơkra tơlơi pap 
brơi kơ tơlơi soh pô khua anai, laih anŭn Ơi Adai či pap brơi kơ ñu yơh. 

27“ ‘Tơdah sa čô amăng ană plei ngă soh hăng tơlơi ƀu kơñăm laih anŭn soh hăng 
tơlơi juăt Yahweh, ñu anŭn jing soh laih. 

28Tơdang ñu thâo krăn tơlơi soh ñu hơmâo ngă laih, ñu khŏm ba rai gơnam 
pơyơr ñu kơ tơlơi soh ñu hơmâo ngă laih jing sa drơi bơbe ania ƀu hơmâo 
rơnam rơka ôh. 

29Ñu či ăh tơngan ñu ƀơi akŏ hlô pơyơr kơ tơlơi soh anŭn hăng pơdjai hĭ gơ̆ ƀơi 
anih pioh kơ gơnam pơyơr čuh. 

30Giŏng anŭn, khua ngă yang či añrŭ ƀiă drah hăng čơđe̱ng ñu laih anŭn pik ƀơi 
khul tơki kơnưl pơyơr gơnam čuh, laih anŭn tuh drah dŏ glaĭ ƀơi jơ̆ng atur kơnưl 
anai. 

31Ñu či mă pơđuaĭ hĭ abih rơmuă, hrup hăng tơlơi mă pơđuaĭ hĭ rơmuă mơ̆ng 
gơnam pơyơr pơgop pơlir, laih anŭn khua ngă yang či čuh hĭ ñu ƀơi kơnưl kar 
hăng sa mơnâo ƀâo mơngưi pơmơak kơ Yahweh yơh. Amăng hơdră anai yơh, 
khua ngă yang či pơkra tơlơi pap brơi kơ pô ngă soh anŭn, laih anŭn ñu hơmâo 
tơlơi pap brơi yơh. 

32“ ‘Tơdah ñu ba rai sa drơi ană triu jing gơnam pơyơr yuakơ tơlơi soh, ñu či ba 
rai sa drơi triu ania yơh jing triu ƀu hơmâo rơnam rơka ôh. 

33Ñu či ăh tơngan ñu ƀơi akŏ triu anai hăng pơdjai hĭ, jing sa gơnam pơyơr yuakơ 
tơlơi soh ƀơi anih hơmâo pơdjai laih gơnam pơyơr čuh anŭn. 

34Giŏng anŭn, khua ngă yang či añrŭ ƀiă drah mơ̆ng gơnam pơyơr yuakơ tơlơi 
soh hăng čơđe̱ng ñu hăng pik ƀơi khul tơki kơnưl pơyơr gơnam čuh laih anŭn 
tuh hĭ drah dŏ glaĭ ƀơi jơ̆ng atur kơnưl anŭn. 

35Ñu či mă pơđuaĭ hĭ abih bang rơmuă hrup hăng ñu hơmâo mă pơđuaĭ laih 
rơmuă mơ̆ng ană triu kơ gơnam pơyơr tơlơi pơgop pơlir, laih anŭn khua ngă 
yang či čuh hĭ ƀơi kơnưl gah ngŏ kơ khul gơnam pơyơr čuh hăng apui pơyơr kơ 
Yahweh. Amăng hơdră anai yơh khua ngă yang či pơkra tơlơi pap brơi kơ pô ngă 
soh anŭn kơ tơlơi soh gơ̆ hơmâo ngă laih, tui anŭn ñu či hơmâo tơlơi pap brơi 
yơh. 

Lêwi 5 

Khul Bruă Khŏm Kiăng Kơ Khul Gơnam Pơyơr Yuakơ Tơlơi Soh Djơ̆ 

1“ ‘Tơdah sa čô ngă soh yuakơ ñu ƀu pơhiăp tơbiă ôh tơdang ñu hơmư̆ arăng 
kiăng kơ ñu ngă gơ̆ng jơlan kơ bruă ñu hơmâo ƀuh ƀôdah thâo laih, ñu či grơ̆ng 
glăm kơ tơlơi anai yơh. 

2“ ‘Tơdah sa čô tĕk djơ̆ gơnam grĭ grañ, drơi jan hlô mơnơ̆ng glai djai, drơi jan 
hlô mơnơ̆ng rong ƀôdah drơi jan khul arơ̆ng aruăč djai, wơ̆t dah ñu pô ƀu thâo 
krăn ôh, ñu anŭn jing hĭ grĭ grañ laih anŭn soh laih yơh. 

3“ ‘Tơdah ñu tĕk djơ̆ tơlơi grĭ grañ mơnuih mơnam, hơget tơlơi tŭ mơ̆n ăt či ngă 
brơi kơ ñu grĭ grañ yơh, wơ̆t tơdah ñu ƀu thâo krăn ôh, tơdang ñu hluh kơ tơlơi 
anŭn laih, ñu či jing hĭ mơnuih soh yơh. 

4“ ‘Tơdah hlơi pô ƀu pơmĭn ôh hlâo kơ ñu ƀuăn rơ̆ng kiăng kơ ngă hơget bruă, 
ƀôdah hiam ƀôdah sat amăng hơget bruă ñu ƀu răng ôh kơ tơlơi ñu ƀuăn rơ̆ng 
anŭn, tơdang ñu thâo hluh kơ tơlơi anŭn ñu hơmâo soh laih yơh. 

5“ ‘Tơdang hlơi pô ngă soh amăng khul jơlan anai, ñu khŏm pơhaih hơget jơlan 
ñu hơmâo ngă soh laih; 

6kiăng kơ kla glaĭ kơ tơlơi phak jing tơlơi soh ñu hơmâo ngă laih, ñu khŏm ba rai 
kơ Yahweh sa drơi triu ania ană ƀôdah bơbe mơ̆ng tơpul hlô mơnơ̆ng anet jing 
sa gơnam pơyơr soh djơ̆; tui anŭn khua ngă yang či pơkra tơlơi pap brơi kơ ñu 
hăng kơ tơlơi soh ñu. 

7“ ‘Tơdah ñu ƀu dưi hơmâo sa drơi ană triu ôh, ñu či ba rai dua drơi čim pơrơgŏm 
ƀôdah dua drơi ană čim kơtrâo kơ Yahweh jing sa gơnam phak kơ tơlơi soh ñu; 
sa drơi kơ gơnam pơyơr yuakơ tơlơi soh djơ̆ laih anŭn sa drơi dŏ glaĭ kơ sa 
gơnam pơyơr čuh. 

8Ñu či ba nao khul čim anŭn kơ khua ngă yang, jing pô či pơyơr blung hlâo sa 
drơi kơ gơnam pơyơr yuakơ tơlơi soh djơ̆. Ñu či weñ hĭ akŏ čim anŭn ƀơi tơkuai 
gơ̆, samơ̆ ƀu brơi tơĭ phơ̆t hĭ ôh, 

9laih anŭn ñu či añăh ƀiă drah mơ̆ng gơnam pơyơr anŭn ƀơi bơnăh kơnưl; drah 
dŏ glaĭ ñu khŏm tuh hĭ ƀơi jơ̆ng atur kơnưl anŭn. Anŭn jing sa gơnam pơyơr 
yuakơ tơlơi soh djơ̆ yơh. 

10Giŏng anŭn, khua ngă yang či pơyơr sa drơi čim dŏ glaĭ anŭn kơ gơnam pơyơr 
čuh tui hluai hăng tơlơi phiăn kiăng kơ pơkra tơlơi pap brơi kơ pô soh anŭn laih 
anŭn kơ tơlơi soh gơ̆ hơmâo ngă laih, tui anŭn pô soh anŭn či hơmâo tơlơi pap 
brơi yơh. 

11“ ‘Tơdah ñu ƀu dưi hơmâo ôh dua drơi čim pơrơgŏm ƀôdah dua drơi ană čim 
kơtrâo, ñu khŏm ba rai sa gơnam pơyơr yuakơ tơlơi soh ñu jing sa črăn amăng 
pluh amăng sa ephah tơpŭng ƀlĭ hiam hloh brơi kơ gơnam pơyơr yuakơ tơlơi 
soh djơ̆. Ñu khŏm anăm trôč ôh ia rơmuă ôliwơ ƀôdah gơnam ƀâo mơngưi ƀơi 
anŭn, yuakơ anŭn jing sa gơnam pơyơr yuakơ tơlơi soh djơ̆. 

12Ñu či ba rai tơpŭng anai kơ khua ngă yang laih anŭn pô khua ngă yang anai či 
mă sa kơpŏt mơ̆ng tơpŭng anŭn jing sa črăn djă̱ hơdơr laih anŭn čuh hĭ ƀơi 
kơnưl gah ngŏ̱ kơ khul gơnam pơyơr čuh hăng apui kơ Yahweh. Anŭn jing sa 
gơnam pơyơr yuakơ tơlơi soh yơh. 

13Amăng jơlan anai yơh, khua ngă yang či pơkra tơlơi pap brơi kơ pô ngă soh 
laih anŭn kơ khul tơlơi soh ñu hơmâo ngă laih; laih anŭn ñu či hơmâo tơlơi pap 
brơi yơh. Gơnam dŏ glaĭ mơ̆ng gơnam pơyơr anŭn či lŏm kơ khua ngă yang anai 
kar hăng amăng hơdră gơnam pơyơr pơdai yơh.’ ” 

Khul Gơnam Pơyơr Yuakơ Tơlơi Soh 

14Yahweh pơhiăp hăng Môseh: 

15“Tơdang hlơi pô ƀrưh mơhiăh ngă soh hăng tơlơi ƀu kơñăm amăng hơget tơlơi 
rơgoh hiam lŏm kơ Yahweh, ñu anŭn či ba rai kơ Yahweh sa gơnam phak jing sa 
drơi triu tơno mơ̆ng tơpul hlô rong ƀu hơmâo rơnam rơka ôh hăng hơmâo nua 
yom amăng amrăk, yap bĕ tui hluai hăng prăk sekel sang yang. Anŭn jing sa 
gơnam pơyơr yuakơ tơlơi soh yơh. 

16Ñu khŏm kla glaĭ hơget gơnam ñu ƀu brơi ôh hlâo adih kiăng kơ pơhiam glaĭ 
khul gơnam rơgoh hiam anŭn, thim sa črăn amăng rơma kơ nua anŭn dơ̆ng, laih 
anŭn brơi bĕ khul gơnam anai kơ khua ngă yang jing pô či pơkra tơlơi pap brơi 
kơ pô ngă soh, hăng triu tơno kar hăng sa gơnam pơyơr yuakơ tơlơi soh laih 
anŭn ñu či hơmâo tơlơi pap brơi yơh. 

17“Tơdah sa čô soh hăng ngă khul tơlơi Yahweh khă amăng khul tơlơi juăt Ñu, 
wơ̆t tơdah ñu ƀu thâo ôh, ñu jing soh laih anŭn grơ̆ng glăm kơ bruă anŭn yơh. 

18Ñu či ba rai kơ khua ngă yang sa gơnam pơyơr yuakơ tơlơi soh, jing sa drơi 
triu tơno mơ̆ng tơpul hlô rong ƀu hơmâo rơnam rơka ôh laih anŭn hơmâo nua 
yom mơ̆n. Amăng jơlan anai yơh, khua ngă yang či pơkra tơlơi pap brơi kơ pô 
ngă soh anŭn hăng tơlơi soh ñu hơmâo ngă laih amăng tơlơi ƀu kơñăm, tui anŭn 
ñu či hơmâo tơlơi pap brơi yơh. 

19Anŭn jing sa gơnam pơyơr yuakơ tơlơi soh; ñu hơmâo ngă soh pơkơdơ̆ng glaĭ 
hăng Yahweh.” 

Lêwi 6 

1Yahweh pơhiăp hăng Môseh: 

2“Hơmutu sa čô mơnuih ngă soh ƀu tŏng ten hăng Yahweh, plŏm ƀlŏr kơ pô re̱ng 
gah ñu kơ tơlơi jao dram gơnam ƀôdah brơi kơ ñu wai lăng brơi, ƀôdah arăng 
klĕ hĭ, ƀôdah tơdah ñu pleč ƀlŏr kơ gơ̆, 

3ƀôdah ñu hơduah ƀuh gơnam rơngiă laih anŭn ƀlŏr kơ tơlơi anŭn, ƀôdah tơdah 
ñu ƀuăn hăng tơlơi ƀu tơpă ôh, ƀôdah tơdah ñu ngă tơlơi soh ƀing mơnuih juăt 
ngă, 

4tơdang ñu ngă soh hrup hăng anŭn, ñu jing hĭ mơnuih soh yơh, ñu anŭn khŏm 
pơglaĭ hĭ hơget gơnam ñu hơmâo klĕ ƀôdah plŏm ƀlŏr laih, ƀôdah jao kơ ñu wai 
brơi, ƀôdah ñu hơduah ƀuh gơnam rơngiă, 

5ƀôdah hơget tơlơi ñu ƀuăn ƀu tơpă. Ñu khŏm kla glaĭ tu̱m abih bang, thim sa 
črăn amăng rơma nua anŭn kơ gơnam kla anŭn mơ̆n laih anŭn brơi glaĭ abih 
bang kơ pô gơnam amăng hrơi ñu pơyơr gơnam pơyơr yuakơ tơlơi soh ñu anŭn. 

6Laih anŭn ñu khŏm ba rai gơnam pơkơhma̱l kơ khua ngă yang kiăng pơyơr kơ 
Yahweh, jing gơnam pơyơr yuakơ tơlơi soh ñu yơh. Gơnam pơyơr anai jing sa 
drơi triu tơno mơ̆ng tơpul hlô rong ƀu hơmâo rơnam rơka hơget ôh laih anŭn 
hơmâo nua yom mơ̆n. 

7Amăng jơlan anai yơh, khua ngă yang či pơkra tơlơi pap brơi kơ ñu ƀơi anăp 
Yahweh, laih anŭn ñu či hơmâo tơlơi pap brơi yơh kơ hơget khul tơlơi ñu hơmâo 
ngă soh laih.” 

Gơnam Pơyơr Čuh Hlo̱m 

8Yahweh pơhiăp hăng Môseh: 

9“Brơi bĕ kơ A̱rôn laih anŭn kơ ƀing ană đah rơkơi ñu tơlơi pơtă anai, ‘Anai yơh 
jing khul tơlơi phiăn kơ gơnam pơyơr čuh: Gơnam pơyơr čuh či lui ƀơi kơnưl 
amăng abih mlam hlŏng truh kơ mơguah laih anŭn khŏm răk brơi apui jă̱ nanao 
ƀơi kơnưl. 

10Giŏng anŭn, pô khua ngă yang buh hơô khul ao blâo ƀlĭ ñu, wơ̆t hăng ao blâo 
ƀlĭ gah lăm jĕ drơi jan ñu mơ̆n, laih anŭn či mă pơđuaĭ hĭ khul tơpur mơ̆ng gơnam 
pơyơr čuh amăng apui ƀơi kơnưl hăng pioh trŭn tơpur anŭn jĕ ƀơi kơnưl. 

11Giŏng anŭn, ñu tŏh hĭ khul ao anai hăng buh ao pơkŏn, laih anŭn yŏng khul 
tơpur anŭn nao gah rơngiao kơ anih jưh truh pơ sa anih kŏm rơgoh. 

12Apui ƀơi kơnưl khŏm răk brơi jă̱ nanao; anăm brơi ñu thăm hĭ ôh. Rĭm mơguah 
khua ngă yang či pioh mŭt djŭh hăng dap gơnam pơyơr čuh ƀơi apui laih anŭn 
čuh rơmuă khul gơnam pơyơr kơ tơlơi pơgop pơlir ƀơi anŭn. 

13Apui anŭn khŏm răk brơi jă̱ nanao ƀơi kơnưl anŭn, ƀu brơi ñu thăm hĭ ôh. 
Khul Gơnam Pơyơr Pơdai 

14“ ‘Anai jing khul tơlơi phiăn kơ gơnam pơyơr pơdai: Ƀing ană đah rơkơi A̱rôn 
či ba rai gơnam pơyơr anŭn ƀơi anăp Yahweh, jing gah anăp kơ kơnưl. 

15Khua ngă yang anai či mă sa kơpŏt tơngan tơpŭng ƀlĭ hăng ia rơmuă, hrŏm 
hăng gơnam ƀâo mơngưi ƀơi gơnam pơyơr pơdai, laih anŭn čuh črăn djă̱ hơdơr 
anŭn ƀơi kơnưl jing sa mơnâo ƀâo mơngưi pơmơak kơ Yahweh. 

16A̱rôn hăng ƀing ană đah rơkơi ñu či ƀơ̆ng črăn dŏ glaĭ, samơ̆ ƀing gơñu či ƀơ̆ng 
ƀañ mơ̆ng črăn dŏ glaĭ anŭn amăng sa boh anih rơgoh hiam, jing anih amăng wăl 
tơdron Sang Khăn Pơjơnum yơh. 

17Gơnam ƀơ̆ng anŭn ƀu či ŏm hăng tơpơi ôh; Kâo hơmâo brơi laih gơnam anŭn 
jing gơnam pơpha kơ ƀing gơñu amăng khul gơnam pơyơr hơmâo čuh laih kơ 
Kâo hăng apui. Hrup hăng gơnam pơyơr yuakơ tơlơi soh djơ̆ laih anŭn gơnam 
pơyơr yuakơ tơlơi soh mơ̆n, jing khul gơnam rơgoh hiam biă mă. 

18Rĭm ƀing đah rơkơi amăng kơnung djuai A̱rôn dưi ƀơ̆ng gơnam anŭn. Anŭn 
jing tơlơi phiăn pơpha hơmâo amăng khul gơnam pơyơr arăng hơmâo pơyơr 
laih kơ Yahweh; ih či ngă hrup anai amăng abih rơnŭk pơanăp. Hơget tơlơi tĕk 
djơ̆ khul gơnam pơyơr anŭn, či jing hĭ rơgoh hiam yơh.’ ” 

19Yahweh ăt pơhiăp hăng Môseh, 

20“Anai jing gơnam pơyơr A̱rôn hăng ƀing ană đah rơkơi ñu či ba rai kơ Yahweh 
ƀơi hrơi arăng trôč ia jâo kơ ñu: sa črăn amăng pluh amăng sa ephah tơpŭng ƀlĭ 
jing sa gơnam pơyơr pơdai juăt pơpha, sămkrah amăng črăn anŭn kơ mơguah 
laih anŭn sămkrah dŏ glaĭ kơ klăm. 

21Prap rơmet bĕ ñu hăng ia rơmuă ƀơi gŏ hơna; lŭk lăk ñu ten laih anŭn pơyơr 
gơnam pơyơr pơdai pơphač hĭ laih amăng lu čơđeh jing sa gơnam ƀâo mơngưi 
pơmơak kơ Yahweh. 

22Ană đah rơkơi jing pô či tŏ tui A̱rôn, jing khua ngă yang phŭn arăng trôč ia jâo 
laih ƀơi ñu; ñu či pơkra gơnam pơyơr anai yơh. Anŭn yơh jing gơnam juăt pơpha 
Yahweh laih anŭn arăng či čuh hĭ gơnam anai hlo̱m abih yơh. 

23Rĭm gơnam pơyơr pơdai mơ̆ng sa čô khua ngă yang pô, arăng či čuh hlo̱m hĭ 
laih anŭn ƀu dưi ƀơ̆ng ôh.” 

Khul Gơnam Pơyơr Yuakơ Tơlơi Soh Djơ̆ 

24Yahweh pơhiăp hăng Môseh, 

25“Laĭ bĕ kơ A̱rôn laih anŭn hăng ƀing ană đah rơkơi ñu, ‘Anai jing khul tơlơi 
phiăn kơ gơnam pơyơr yuakơ tơlơi soh djơ̆: Hlô pơyơr kơ gơnam pơyơr yuakơ 
tơlơi soh djơ̆, arăng či pơdjai hĭ ñu ƀơi anăp Yahweh jing anih arăng hơmâo 
pơyơr gơnam pơyơr čuh; gơnam pơyơr anai jing rơgoh hiam biă mă yơh. 

26Pô khua ngă yang jing pô pơyơr gơnam pơyơr anŭn či ƀơ̆ng gơnam anŭn yơh; 
ñu či ƀơ̆ng gơnam ƀơ̆ng anai amăng sa anih rơgoh hiam, jing amăng wăl tơdron 
Sang Khăn Pơjơnum yơh. 

27Hơget tơlơi ƀôdah hlơi pô tĕk djơ̆ čơđeh añăm anŭn či jing hĭ rơgoh hiam yơh, 
laih anŭn tơdah drah ñu kơčaĭ ƀơi ao, ƀing gih khŏm bŏh hĭ ñu amăng sa anih 
rơgoh hiam. 

28Gŏ lŏn arăng yua hơtŭk añăm mơnơ̆ng anŭn, khŏm taih pơčah hĭ; samơ̆ tơdah 
hơtŭk amăng sa boh gŏ ko̱ng, gŏ anai arăng či kuăh laih anŭn rao hĭ hăng ia yơh. 

29Đah rơkơi amăng khul sang anŏ khua ngă yang dưi ƀơ̆ng gơnam anai; tơlơi 
anŭn jing rơgoh hiam biă mă yơh. 

30Anăm ƀơ̆ng ôh añăm gơnam pơyơr yuakơ tơlơi soh djơ̆ jing gơnam arăng ba 
mŭt drah ñu amăng Sang Khăn Pơjơnum kiăng kơ pơkra tơlơi pap brơi amăng 
Anih Rơgoh Hiam anŭn, samơ̆ khŏm čuh hĭ gơnam pơyơr anai. 

Lêwi 7 

Khul Gơnam Pơyơr Yuakơ Tơlơi Soh 

1“ ‘Anai jing khul tơlơi phiăn kơ gơnam pơyơr yuakơ tơlơi soh, jing rơgoh hiam 
biă mă: 

2Arăng či pơdjai hĭ gơnam pơyơr yuakơ tơlơi soh anŭn amăng anih pioh kơ tơlơi 
pơdjai gơnam pơyơr čuh, laih anŭn drah ñu arăng či añăh ƀơi kơnưl amăng djŏp 
bơnăh. 

3Arăng či pơyơr abih bang rơmuă ñu tui anai: rơmuă aku laih anŭn rơmuă go̱m 
khul črăn gah lăm, 

4wơ̆t hăng dua boh ƀlĕh hăng rơmuă ƀơi gơñu jĕ ging laih anŭn añăm rơmuă 
go̱m hơtai boh, jing gơnam arăng či mă pơđuaĭ hĭ hrŏm hăng khul boh ƀlĕh mơ̆n. 

5Khua ngă yang či čuh hĭ gơñu ƀơi kơnưl jing sa gơnam pơyơr čuh hăng apui kơ 
Yahweh. Anŭn jing sa gơnam pơyơr yuakơ tơlơi soh. 

6Abih bang ƀing đah rơkơi amăng khul sang anŏ khua ngă yang či ƀơ̆ng gơnam 
anŭn, samơ̆ ƀing gơñu khŏm ƀơ̆ng amăng sa anih rơgoh hiam; anŭn jing tơlơi 
rơgoh hiam biă mă yơh. 

7“ ‘Ăt hơmâo mơ̆n tơlơi phiăn yua amăng gơnam pơyơr yuakơ tơlơi soh djơ̆ laih 
anŭn amăng gơnam pơyơr yuakơ tơlơi soh tui anai: Gơnam anŭn lŏm kơ ƀing 
khua ngă yang jing pô pơkra tơlơi pap brơi hrŏm hăng khul gơnam pơyơr anŭn. 

8Khua ngă yang jing pô pơyơr gơnam pơyơr čuh kơ hlơi pô, ñu či djă̱ pioh kơ ñu 
pô klĭ hlô mơnơ̆ng anŭn yơh. 

9Rĭm gơnam pơyơr pơdai ŏm amăng tơpur apui, hơna amăng sa boh gŏ ƀôdah 
amăng sa boh gŏ hơna, či lŏm kơ khua ngă yang jing pô pơyơr gơnam anŭn yơh; 

10rĭm gơnam pơyơr pơdai lŭk hăng ia rơmuă ƀôdah thu krô, či lŏm pơdơ̆ pơđơ̱r 
kơ abih bang ƀing ană đah rơkơi A̱rôn yơh. 

Khul Gơnam Pơyơr Tơlơi Pơgop Lir 

11“ ‘Anai jing khul tơlơi phiăn gơnam pơyơr tơlơi pơgop pơlir kơ sa čô či pơyơr 
kơ Yahweh: 

12“ ‘Tơdah ñu pơyơr gơnam pơyơr anŭn kiăng pơrơđah tơlơi bơni, tui anŭn 
hrŏm hăng gơnam pơyơr tơlơi bơni anai, ñu či pơyơr ƀañ tơpŭng ƀu hơmâo 
tơpơi lŭk hăng ia rơmuă ôliwơ, khul ƀañ rơpi̱h ƀu ngă hăng tơpơi pik hăng ia 
rơmuă ôliwơ, laih anŭn ƀañ tơpŭng ƀlĭ lŭk ten laih anŭn lŭk hăng ia rơmuă 
ôliwơ. 

13Hrŏm hăng gơnam pơyơr tơlơi pơgop pơlir tơlơi bơni ñu, ñu pơyơr sa gơnam 
pơyơr jing khul ƀañ tơpŭng ngă hăng tơpơi yơh. 

14Ñu či ba rai sa amăng rĭm djuai ƀañ, jing sa gơnam pơyơr kơ Yahweh; črăn anai 
lŏm kơ khua ngă yang yơh jing pô añăh drah ƀơi khul gơnam pơyơr tơlơi pơgop 
pơlir anŭn. 

15Čơđeh añăm gơnam pơyơr tơlơi pơgop pơlir kơ tơlơi bơni hơơč ñu, khŏm 
ƀơ̆ng ƀơi hrơi pơyơr gơnam pơyơr anai yơh; ñu ƀu dưi lui glaĭ čơđeh hơget ôh 
truh kơ mơguah. 

16“ ‘Tơdah gơnam pơyơr ñu jing boh bơnga mơ̆ng sa tơlơi ƀuăn ngă ƀôdah jing 
sa gơnam pơyơr hăng tơlơi pơmĭn rơngai, gơnam pơyơr anai khŏm ƀơ̆ng ƀơi 
hrơi ñu pơyơr gơnam anai yơh, samơ̆ čơđeh dŏ rơbeh ăt dưi ƀơ̆ng mơ̆n ƀơi hrơi 
tŏ tui. 

17Čơđeh añăm ngă yang pă dŏ rơbeh truh kơ hrơi tal klâo, khŏm čuh hĭ abih. 

18Tơdah čơđeh añăm mơ̆ng gơnam pơyơr tơlơi pơgop pơlir arăng ƀơ̆ng ƀơi hrơi 
tal klâo, gơnam ƀơ̆ng anai ƀu či djơ̆ lăp ôh. Gơnam pơyơr anai ƀu či yap kơnăl 
brơi kơ pô pơyơr ñu ôh, yuakơ gơnam anai ƀu či rơgoh tah; hlơi pô ƀơ̆ng khul 
añăm anai, ñu či grơ̆ng glăm kơ tơlơi anai yơh. 

19“ ‘Añăm mơnơ̆ng pơyơr pă tĕk djơ̆ hơget gơnam tui hăng tơlơi phiăn ƀu rơgoh, 
khŏm anăm ƀơ̆ng ôh; arăng khŏm čuh hĭ gơnam anŭn. Bơ kơ čơđeh añăm rơgoh 
hiam, hlơi pô jing rơgoh dưi ƀơ̆ng yơh. 

20Samơ̆ hlơi pô ƀu rơgoh ôh ƀơ̆ng laih čơđeh añăm mơ̆ng gơnam pơyơr tơlơi 
pơgop pơlir pă lŏm kơ Yahweh, pô anŭn arăng khŏm puh pơđuaĭ hĭ ñu mơ̆ng 
kơnung djuai ñu yơh. 

21Tơdah hlơi pô tĕk djơ̆ gơnam ƀu rơgoh, tơlơi grĭ grañ mơnuih mơnam ƀôdah 
tơlơi grĭ grañ hlô mơnơ̆ng ƀôdah hơget tơlơi grĭ grañ, hơƀak drak; giŏng anŭn 
ñu ƀơ̆ng čơđeh añăm mơ̆ng gơnam pơyơr tơlơi pơgop pơlir lŏm kơ Yahweh, pô 
anŭn arăng khŏm puh pơđuaĭ hĭ mơ̆ng kơnung djuai ñu yơh.’ ” 

Tơlơi Khă Ƀơ̆ng Rơmuă Laih Anŭn Drah 

22Yahweh pơhiăp hăng Môseh, 

23“Pơtă bĕ kơ ƀing Israel, ‘Anăm ƀơ̆ng ôh rơmuă tơpul rơmô, tơpul triu ƀôdah 
tơpul bơbe. 

24Rơmuă sa drơi hlô mơnơ̆ng djai ƀôdah hlô mơnơ̆ng glai hek ƀơ̆ng dưi yua 
amăng tơlơi kơñăm pơkŏn, samơ̆ ƀing gih anăm ƀơ̆ng ñu ôh. 

25Hlơi pô ƀơ̆ng rơmuă hlô mơnơ̆ng mơ̆ng sa gơnam pơyơr hăng apui hơmâo 
pơyơr laih kơ Yahweh, arăng khŏm puh pơđuaĭ hĭ ñu mơ̆ng kơnung djuai ñu 
yơh. 

26Laih anŭn pơpă ƀing gih hơdip, ƀing gih ƀu dưi ƀơ̆ng drah čim ƀôdah drah hlô 
mơnơ̆ng hơget gĕt ôh. 

27Tơdah hlơi pô ƀơ̆ng drah, arăng khŏm puh pơđuaĭ hĭ ñu mơ̆ng kơnung djuai 
ñu yơh.’ ” 

Gơnam Pơpha Kơ Ƀing Khua Ngă Yang 

28Yahweh pơhiăp hăng Môseh, 

29“Pơtă bĕ kơ ƀing Israel, ‘Hlơi pô ba rai sa gơnam pơyơr tơlơi pơgop pơlir kơ 
Yahweh, ñu khŏm ba rai sa črăn amăng anŭn jing gơnam ngă yang kơ Yahweh 
yơh. 

30Hăng tơngan ñu pô, ñu či ba gơnam pơyơr anai kiăng čuh hăng apui kơ 
Yahweh; ñu či ba rai rơmuă, hrŏm hăng čơđeh gah tơda, laih anŭn pŭ̱ đĭ ƀơi anăp 
Yahweh jing sa gơnam pơyơr pŭ̱ đĭ. 

31Khua ngă yang či čuh rơmuă ƀơi kơnưl, samơ̆ čơđeh gah tơda anŭn lŏm kơ 
A̱rôn hăng ƀing ană đah rơkơi ñu. 

32Ƀing gih khŏm či brơi pha tơkai gah hơnuă mơ̆ng gơnam pơyơr tơlơi pơgop 
pơlir gih kơ khua ngă yang jing sa tơlơi brơi pơyơr. 

33Ană đah rơkơi A̱rôn, jing pô pơyơr drah hăng rơmuă gơnam pơyơr tơlơi 
pơgop pơlir anŭn, či hơmâo čơđeh pha tơkai gah hơnuă anŭn jing gơnam pha 
brơi kơ ñu yơh. 

34Mơ̆ng khul gơnam pơyơr tơlơi pơgop pơlir ƀing Israel, Kâo hơmâo mă laih 
čơđeh gah tơda hơmâo pŭ̱ đĭ pha tơkai hơmâo pơyơr laih anŭn; Kâo hơmâo brơi 
laih gơnam pơyơr anŭn kơ A̱rôn jing khua ngă yang laih anŭn kơ ƀing ană đah 
rơkơi ñu jing tơlơi phiăn pơpha brơi kơ ƀing gơñu mơ̆ng ƀing Israel.’ ” 

35Anai jing črăn mơ̆ng khul gơnam pơyơr čuh hăng apui kơ Yahweh hơmâo jao 
brơi laih kơ A̱rôn hăng ƀing ană đah rơkơi ñu ƀơi hrơi arăng jao pơyơr gơñu 
kiăng mă bruă kơ Yahweh jing ƀing khua ngă yang. 

36Ƀơi hrơi arăng trôč ia jâo kơ ƀing gơñu, Yahweh pơtă kơ ƀing Israel kiăng kơ 
brơi črăn anai kơ ƀing gơñu jing tơlơi phiăn pha brơi amăng lu rơnŭk pơanăp. 

37Tui anŭn, khul tơlơi anai jing khul tơlơi phiăn kơ gơnam pơyơr čuh, gơnam 
pơyơr pơdai, gơnam pơyơr yuakơ tơlơi soh djơ̆, gơnam pơyơr yuakơ tơlơi soh, 
gơnam pơyơr kơ tơlơi iâu laĭ pơko ̆  laih anŭn gơnam pơyơr kơ tơlơi pơgop pơlir, 

38jing tơlơi Yahweh hơmâo brơi laih kơ Môseh ƀơi čư̆ Sinai ƀơi hrơi Ñu pơđar 
ƀing Israel amăng Tơdron Ha̱r Sinai ba rai khul gơnam pơyơr gơñu kơ Yahweh. 

Lêwi 8 

Tơlơi Iâu Laĭ Pơkô̆ Kơ A̱rôn Laih Anŭn Kơ Ƀing Ană Đah Rơkơi Ñu 

(Tơbiă 29:1-37) 

1Yahweh pơhiăp hăng Môseh, 

2“Ba rai bĕ A̱rôn laih anŭn ƀing ană đah rơkơi ñu, khul ao gơñu, ia ƀâo mơngưi 
pioh trôč, rơmô tơno kơ gơnam pơyơr yuakơ tơlơi soh djơ̆, dua drơi triu tơno 
laih anŭn sa bai ƀañ tơpŭng ƀu hơmâo tơpơi, 

3laih anŭn iâu pơƀut glaĭ bĕ abih bang ană plei ƀơi bah amăng mŭt nao pơ Sang 
Khăn Pơjơnum.” 

4Môseh ngă tui hrup hăng Yahweh pơđar kơ ñu, laih anŭn ƀing ană plei pơƀut 
glaĭ ƀơi bah amăng mŭt nao pơ Sang Khăn Pơjơnum. 

5Môseh laĭ kơ ƀing ană plei, “Anai jing tơlơi Yahweh pơđar kiăng kơ ngă tui.” 

6Giŏng anŭn, Môseh ba rai A̱rôn laih anŭn ƀing ană đah rơkơi ñu pơ gah anăp 
laih anŭn mơnơi ƀing gơñu hăng ia. 

7Ñu buh brơi A̱rôn ao rơpi̱h, akă jum dar gơ̆ hăng hơdrăng kơiăng, buh brơi gơ̆ 
ao phyung laih anŭn ao êphôd. Ñu ăt hruă ao êphôd kơ gơ̆ hăng sa hơdrăng 
kơiăng mơñam mơ̆n; tui anŭn khul ao dưi kle̱p ƀơi gơ̆ yơh. 

8Ñu tơƀăk brơi ao tơda ƀơi gơ̆ hăng pioh mŭt Urim laih anŭn Thummim amăng 
ao tơda anŭn. 

9Giŏng anŭn, ñu troă brơi muk ƀơi akŏ A̱rôn laih anŭn ñu pioh plăk mah ƀơi gah 
anăp muk anŭn jing gru ñu pơyơr A̱rôn kơ Yahweh; abih bang tơlơi anai Môseh 
ngă tui tơlơi Yahweh hơmâo pơđar laih kơ ñu. 

10Giŏng anŭn, Môseh mă ia ƀâo mơngưi trôč ƀơi sang khăn, ƀơi abih bang amăng 
anŭn laih anŭn abih bang gơnam amăng anŭn jing hĭ rơgoh yơh. 

11Ñu añăh ƀiă ia ƀâo ƀơi kơnưl tơjuh wơ̆t, añăh ƀơi kơnưl laih anŭn ƀơi abih 
bang gơnam yua, wơ̆t hăng kơthŭng rao laih anŭn tơkai kơthŭng mơ̆n kiăng kơ 
pơrơgoh hĭ ƀing gơñu. 

12Ñu trôč ƀiă ia ƀâo mơngưi ƀơi akŏ A̱rôn kiăng kơ pơrơgoh hĭ gơ̆. 

13Giŏng anŭn, ñu ba rai ƀing ană A̱rôn ƀơi gah anăp, buh brơi khul ao rơpi̱h ƀơi 
ƀing gơ̆, akă khul hơdrăng kơiăng jum dar kơiăng ƀing gơ̆ laih anŭn akă hrĕ 
drăng ƀơi akŏ ƀing gơ̆ kar hăng tơlơi Yahweh hơmâo pơđar laih kơ Môseh. 

14Giŏng anŭn, ñu ba rơmô tơno anŭn kơ gơnam pơyơr yuakơ tơlơi soh djơ̆, giŏng 
anŭn A̱rôn hăng ƀing ană đah rơkơi ñu ăh tơngan ƀơi akŏ rơmô anŭn. 

15Môseh pơdjai hĭ rơmô anŭn laih anŭn añrŭ čơđe̱ng tơngan ñu amăng drah; ñu 
pik ƀơi khul tơki kơnưl kiăng kơ pơrơgoh hĭ kơnưl anŭn. Ñu tuh hĭ drah dŏ glaĭ 
ƀơi jơ̆ng atur kơnưl anŭn. Tui anŭn, ñu pơrơgoh hĭ kơnưl anŭn kiăng pơkra tơlơi 
pap brơi. 

16Môseh ăt mă abih bang rơmuă jum dar khul črăn gah lăm, añăm rơmuă go̱m 
hơtai boh, dua boh ƀlĕh laih anŭn rơmuă go̱m ƀơi gơñu čuh hĭ ƀơi kơnưl. 

17Samơ̆ klĭ rơmô anŭn, čơđeh añăm laih anŭn kơmơ̆k gơ̆, ñu čuh hĭ ƀơi gah 
rơngiao kơ anih jưh, kar hăng Yahweh hơmâo pơtă laih. 

18Giŏng anŭn, ñu ba triu tơno kơ gơnam pơyơr čuh, laih anŭn A̱rôn hăng ƀing 
ană đah rơkơi ñu ăh khul tơngan gơñu ƀơi akŏ hlô anŭn. 

19Giŏng anŭn, Môseh pơdjai hĭ triu anŭn hăng añăh drah ƀơi jum dar bơnăh 
kơnưl. 

20Ñu khăt hĭ triu anŭn jing lu črăn laih anŭn čuh hĭ akŏ, khul črăn anŭn wơ̆t hăng 
rơmuă hlô anŭn mơ̆n. 

21Ñu rao khul črăn gah lăm laih anŭn khul tơkai hlô anŭn laih anŭn čuh hĭ ƀơi 
kơnưl jing sa gơnam pơyơr čuh, sa mơnâo ƀâo mơngưi pơyơr kơ Yahweh hăng 
apui, tui hăng Yahweh hơmâo pơtă kơ Môseh laih. 

22Giŏng anŭn, ñu ba sa drơi triu tơno adih dơ̆ng kơ tơlơi iâu laĭ pơko ̆ , laih anŭn 
A̱rôn hăng ƀing ană ñu ăh tơngan gơñu ƀơi akŏ hlô anŭn. 

23Môseh pơdjai hĭ triu anŭn hăng mă ƀiă drah pik ƀơi čơmang tơngia A̱rôn gah 
hơnuă, ƀơi čơđe̱ng ania tơngan gah hơnuă gơ̆ laih anŭn ƀơi čơđe̱ng ania tơkai 
gah hơnuă gơ̆. 

24Môseh ăt ba rai mơ̆n ƀing ană đah rơkơi A̱rôn gah anăp hăng pik ƀiă drah ƀơi 
khul čơmang tơngia gơñu gah hơnuă, ƀơi khul čơđe̱ng ania tơngan gah hơnuă 
gơñu laih anŭn ƀơi čơđe̱ng ania tơkai gah hơnuă gơñu. Giŏng anŭn, ñu añăh drah 
ƀơi kơnưl amăng djŏp bơnăh. 

25Ñu mă rơmuă, rơmuă aku, abih bang rơmuă jum dar khul črăn gah lăm, añăm 
rơmuă go̱m hơtai boh, dua boh ƀlĕh hăng rơmuă gơñu laih anŭn pha tơkai gah 
hơnuă mơ̆n. 

26Giŏng anŭn, mơ̆ng bai ƀañ tơpŭng ƀu hơmâo tơpơi, ƀañ tơpŭng ƀơi anăp 
Yahweh, ñu mă sa boh ƀañ tơpŭng, sa boh ƀañ tơpŭng pik hăng ia rơmuă laih 
anŭn sa boh ƀañ tơpŭng rơpi̱h; ñu pioh abih bang khul ƀañ anai ƀơi khul črăn 
rơmuă laih anŭn ƀơi pha tơkai gah hơnuă. 

27Ñu pioh abih bang khul gơnam anai ƀơi tơngan A̱rôn hăng ƀơi tơngan ƀing ană 
đah rơkơi ñu laih anŭn pŭ̱ đĭ ƀơi anăp Yahweh jing sa gơnam pơyơr pŭ̱ đĭ. 

28Giŏng anŭn, Môseh mă khul gơnam anŭn mơ̆ng tơngan gơñu hăng čuh hĭ ƀơi 
kơnưl ƀơi gah ngŏ kơ gơnam pơyơr čuh jing sa gơnam pơyơr tơlơi iâu laĭ pơko ̆ , 
jing sa mơnâo ƀâo mơngưi pơyơr đĭ kơ Yahweh hăng apui yơh. 

29Ñu ăt mă čơđeh añăm tơda, jing črăn triu pha brơi kơ Môseh amăng gơnam 
pơyơr tơlơi iâu laĭ pơko ̆ , laih anŭn ñu pŭ̱ đĭ ƀơi anăp Yahweh jing sa gơnam 
pơyơr pŭ̱ đĭ, kar hăng Yahweh hơmâo pơtă kơ Môseh laih. 

30Giŏng anŭn, Môseh mă ƀiă ia ƀâo mơngưi pioh trôč hăng ƀiă drah mơ̆ng kơnưl 
laih anŭn añăh gơñu ƀơi A̱rôn, ƀơi khul ao ñu, laih anŭn ƀơi ƀing ană đah rơkơi 
ñu hăng ƀơi khul ao gơñu mơ̆n. Tui anŭn, ñu pơrơgoh hĭ A̱rôn laih anŭn khul ao 
gơ̆ wơ̆t hăng ƀing ană đah rơkơi ñu laih anŭn khul ao ƀing gơ̆ mơ̆n. 

31Giŏng anŭn, Môseh pơhiăp hăng A̱rôn laih anŭn hăng ƀing ană đah rơkơi ñu, 
“Hơtŭk bĕ čơđeh añăm ƀơi bah amăng mŭt nao pơ Sang Khăn Pơjơnum laih 
anŭn ƀơ̆ng bĕ ƀơi anŭn wơ̆t hăng ƀañ tơpŭng mơ̆ng bai khul gơnam pơyơr kơ 
tơlơi iâu laĭ pơko ̆ , kar hăng kâo hơmâo pơtă laih tui anai, ‘A̱rôn hăng ƀing ană 
đah rơkơi ñu či ƀơ̆ng gơnam pơyơr anŭn.’ 

32Giŏng anŭn, čuh hĭ bĕ abih bang čơđeh añăm laih anŭn ƀañ tơpŭng dŏ glaĭ 
anŭn. 

33Anăm đuaĭ mơ̆ng bah amăng Sang Khăn Pơjơnum amăng tơjuh hrơi ôh tơl khul 
hrơi kơ tơlơi iâu laĭ pơko ̆  ƀing gih pơgiŏng hĭ, yuakơ tơlơi iâu laĭ pơko ̆  gih či abih 
hĭ amăng tơjuh hrơi. 

34Hơget tơlơi hơmâo pơgiŏng laih hrơi anai jing tơlơi Yahweh pơđar yơh, jing 
tơlơi kiăng kơ pơkra tơlơi pap brơi kơ ƀing gih. 

35Ƀing gih khŏm dŏ ƀơi bah amăng Sang Khăn Pơjơnum hrơi hăng mlam amăng 
tơjuh hrơi laih anŭn ngă tui hơget tơlơi Yahweh kiăng, tui anŭn ƀing gih ƀu či 
djai ôh; yuakơ anŭn jing khul tơlơi Yahweh hơmâo pơtă laih kơ kâo.” 

36Tui anŭn, A̱rôn hăng ƀing ană đah rơkơi ñu ngă tui rĭm tơlơi Yahweh hơmâo 
pơtă laih ƀơi Môseh. 

Lêwi 9 

A̱rôn Pơyơr Khul Gơnam Ngă Yang 

1Ƀơi hrơi tal sapăn Môseh iâu rai A̱rôn hăng ƀing ană đah rơkơi ñu laih anŭn 
ƀing kŏng tha Israel. 

2Ñu laĭ kơ A̱rôn, “Mă rai bĕ sa drơi rơmô tơno ană kơ gơnam pơyơr yuakơ tơlơi 
soh djơ̆ ih laih anŭn sa drơi triu tơno kơ gơnam pơyơr čuh ih, abih dua ƀu hơmâo 
rơnam rơka ôh, laih anŭn pơyơr bĕ ƀơi anăp Yahweh. 

3Giŏng anŭn, laĭ bĕ kơ ƀing Israel tui anai: Mă rai bĕ sa drơi bơbe tơno kơ gơnam 
pơyơr yuakơ tơlơi soh djơ̆; sa drơi ană rơmô laih anŭn sa drơi ană triu, abih dua 
drơi anai jing tha sa thŭn laih anŭn ƀu hơmâo rơnam rơka ôh jing sa gơnam 
pơyơr čuh. 

4Ba rai bĕ sa drơi rơmô hăng sa drơi triu tơno kơ gơnam pơyơr tơlơi pơgop 
pơlir. Abih bang gơnam pơyơr anai kiăng kơ ngă yang ƀơi anăp Yahweh, hrŏm 
hăng sa gơnam pơyơr pơdai lŭk hăng ia rơmuă mơ̆n. Yuakơ hrơi anai Yahweh či 
pơƀuh rai kơ ƀing gih.” 

5Ƀing gơñu mă hơdôm khul tơlơi Môseh hơmâo pơtă laih ba nao ƀơi anăp Sang 
Khăn Pơjơnum, laih anŭn abih bang ană plei rai jĕ hăng dŏ dơ̆ng ƀơi anăp 
Yahweh. 

6Giŏng anŭn, Môseh laĭ, “Anai jing tơlơi Yahweh hơmâo pơđar laih ƀing gih kiăng 
kơ ngă, tui anŭn tơlơi ang yang Yahweh či pơƀuh rai kơ ƀing gih yơh.” 

7Môseh laĭ kơ A̱rôn, “Rai bĕ ƀơi kơnưl hăng pơyơr gơnam pơyơr yuakơ tơlơi soh 
djơ̆ ih laih anŭn gơnam pơyơr čuh ih kiăng kơ pơkra tơlơi pap brơi kơ ih pô laih 
anŭn kơ ƀing ană plei; pơyơr đĭ bĕ gơnam pơyơr anŭn jing kơ ƀing ană plei laih 
anŭn pơkra bĕ tơlơi pap brơi kơ ƀing gơñu, kar hăng Yahweh hơmâo pơtă laih.” 

8Tui anŭn, A̱rôn nao ƀơi kơnưl laih anŭn pơdjai hĭ sa drơi ană rơmô jing sa 
gơnam pơyơr yuakơ tơlơi soh djơ̆ kơ ñu pô. 

9Ƀing ană đah rơkơi ñu ba rai drah kơ ñu, laih anŭn ñu añrŭ čơđe̱ng tơngan ñu 
amăng drah hăng pik ƀơi khul tơki ƀơi kơnưl anŭn; drah dŏ glaĭ ñu tuh tơbiă ƀơi 
jơ̆ng atur kơnưl. 

10Ƀơi kơnưl ñu čuh rơmuă, khul boh ƀlĕh laih anŭn añăm rơmuă go̱m hơtai boh 
mơ̆ng gơnam pơyơr yuakơ tơlơi soh djơ̆, tui hăng Yahweh hơmâo pơtă laih kơ 
Môseh; 

11čơđeh añăm laih anŭn klĭ hlô pơyơr anŭn, ñu čuh hĭ gah rơngiao kơ anih jưh. 

12Giŏng anŭn, ñu pơdjai gơnam pơyơr čuh. Ƀing ană đah rơkơi ñu ba nao drah 
kơ ñu, laih anŭn ñu añăh drah anŭn ƀơi kơnưl. 

13Ƀing gơñu ba nao kơ gơ̆ rĭm črăn añăm wơ̆t hăng akŏ hlô anŭn, tui anŭn ñu či 
čuh hĭ gơnam anŭn ƀơi kơnưl yơh. 

14Ñu rao khul črăn gah lăm laih anŭn khul tơkai hăng čuh hĭ gơñu ƀơi gah ngŏ 
kơ gơnam pơyơr čuh ƀơi kơnưl. 

15Giŏng anŭn, A̱rôn ba rai gơnam pơyơr jing gơnam kơ ƀing ană plei. Ñu mă bơbe 
tơno anŭn kơ gơnam pơyơr yuakơ tơlơi soh djơ̆ jing kơ ƀing ană plei, pơdjai hĭ 
hlô anŭn hăng pơyơr jing sa gơnam pơyơr yuakơ tơlơi soh djơ̆ kar hăng ñu ngă 
laih kơ ană rơmô anŭn. 

16Ñu ba rai gơnam pơyơr čuh hăng pơyơr gơnam anai tui hăng hơdră tơlơi 
phiăn. 

17Ñu ăt ba rai gơnam pơyơr pơdai, mă sa kơpŏt tơngan gơnam anŭn laih anŭn 
čuh hĭ ƀơi kơnưl tơdơi kơ gơnam pơyơr čuh mơguah. 

18Ñu pơdjai hĭ rơmô tơno laih anŭn triu tơno anŭn jing gơnam pơyơr kơ tơlơi 
pơgop pơlir kơ ƀing ană plei. Ƀing ană đah rơkơi ñu ba nao kơ ñu drah hlô anŭn, 
laih anŭn ñu añăh ƀơi kơnưl amăng jum dar bơnăh. 

19Samơ̆ khul črăn rơmuă rơmô hăng triu anŭn, jing rơmuă aku, rơmuă go̱m khul 
črăn gah lăm, khul boh ƀlĕh laih anŭn añăm rơmuă go̱m ƀơi hơtai boh, 

20ƀing gơñu pioh khul črăn anai ƀơi gah ngŏ khul tơda, giŏng anŭn A̱rôn čuh 
rơmuă anŭn ƀơi kơnưl. 

21A̱rôn pŭ̱ đĭ khul čơđeh tơda anŭn wơ̆t hăng pha tơkai gah hơnuă ƀơi anăp 
Yahweh jing sa gơnam pơyơr pŭ̱ đĭ, tui hăng Môseh hơmâo pơtă laih. 

22Giŏng anŭn, A̱rôn yơr đĭ tơngan ñu anăp nao pơ gah ană plei hăng bơni hiam 
kơ ƀing gơñu. Giŏng kơ ñu ngă yang gơnam pơyơr yuakơ tơlơi soh djơ̆ anŭn, jing 
gơnam pơyơr čuh laih anŭn gơnam pơyơr tơlơi pơgop pơlir, ñu yak trŭn. 

23Giŏng anŭn, Môseh hăng A̱rôn mŭt nao pơ Sang Khăn Pơjơnum. Tơdang ƀing 
gơñu tơbiă rai, ƀing gơñu bơni hiam kơ ană plei; laih anŭn tơlơi ang yang 
Yahweh pơƀuh rai kơ abih bang ană plei. 

24Apui tơbiă rai mơ̆ng anăp Yahweh hăng čuh gơnam pơyơr čuh wơ̆t hăng khul 
črăn rơmuă ƀơi kơnưl. Tơdang abih bang mơnuih ƀuh tơlơi anŭn, ƀing gơñu ur 
dreo mơak mơai laih anŭn bon akŭp ƀo ̆  mơta ƀơi tơnah. 

Lêwi 10 

Tơlơi Soh Nadab Laih Anŭn Abihu 

1Ƀing ană đah rơkơi A̱rôn jing Nadab hăng Abihu; ƀing gơñu mă khul gŏ apui 
gơñu, pioh mŭt apui amăng anŭn wơ̆t hăng gơnam ƀâo mơngưi; laih anŭn pơyơr 
kơ Yahweh. Samơ̆ apui anai ƀu rơgoh hiam ôh yuakơ Yahweh ƀu pơđar ƀing 
gơñu pơyơr apui anai ôh. 

2Tui anŭn, apui tơbiă rai mơ̆ng anăp Yahweh hăng čuh hĭ ƀing gơñu, laih anŭn 
ƀing gơñu djai ƀơi anăp Yahweh. 

3Giŏng anŭn, Môseh laĭ kơ A̱rôn, “Anai yơh jing tơlơi Yahweh pơhiăp tơdang Ñu 
laĭ laih: “ ‘Abih bang ƀing hlơi rai jĕ pơ Kâo, ƀing gơñu khŏm pơpŭ kơ tơlơi rơgoh 
hiam hlo̱m Kâo; tui anŭn abih bang mơnuih khŏm pơpŭ pơyom kơ Kâo yơh.’ ” 
Samơ̆ A̱rôn ăt dŏ rơiăt. 

4Môseh iâu rai Misael hăng Elzaphan, jing ƀing ană đah rơkơi Uzziêl, Uzziêl jing 
met A̱rôn, laih anŭn Môseh laĭ kơ ƀing gơñu, “Rai pơ anai bĕ; djă̱ ba bĕ ƀing ayŏng 
adơi gih pơ gah rơngiao kơ anih jưh, ataih mơ̆ng gah anăp kơ sang yang.” 

5Tui anŭn, ƀing gơñu rai hăng ba tơbiă ƀing djai anŭn, ăt buh hơô amăng khul ao 
rơpi̱h gơñu mơ̆n, pơ gah rơngiao kơ anih jưh, kar hăng Môseh pơtă laih. 

6Giŏng anŭn, Môseh laĭ kơ A̱rôn laih anŭn kơ ƀing ană gơ̆ Eleazar hăng Ithamar, 
“Anăm brơi ôh kơ ƀŭk akŏ gih dŏ soh jing hĭ kơpư̱ng kơpa̱ng, laih anŭn anăm 
hek hĭ khul ao gih ôh, tơdah ƀing gih ngă, ƀing gih či djai laih anŭn Yahweh či hil 
kơ abih bang ană plei yơh. Samơ̆ ƀing kơnung djuai gih, jing abih bang sang anŏ 
Israel či rơngot hơning yơh kơ ƀing Yahweh hơmâo pơrai hĭ laih hăng apui anŭn. 

7Anăm đuaĭ mơ̆ng bah amăng Sang Khăn Pơjơnum ôh, tơdah gih đuaĭ, gih či djai 
yơh, yuakơ ia ƀâo mơngưi Yahweh dŏ ƀơi ƀing gih.” Tui anŭn, ƀing gơñu ngă tui 
tơlơi Môseh pơtă. 

Khul Bruă Mă Kơ Ƀing Khua Ngă Yang 

8Yahweh pơhiăp hăng A̱rôn, 

9“Ih laih anŭn ƀing ană đah rơkơi ih anăm mơñum ia boh kơƀâo ƀôdah ia tơpai 
ôh tơdang ƀing gih mŭt nao pơ Sang Khăn Pơjơnum, huĭdah ƀing gih či djai hĭ 
yơh tơdah ƀing gih mơñum. Anai jing sa tơlơi phiăn hlŏng lar kơ lu rơnŭk 
pơanăp. 

10Ƀing gih khŏm pơkơnăl tŏng krah tơlơi rơgoh hiam hăng tơlơi yua rĭm hrơi, 
tŏng krah tơlơi rơgoh hăng tơlơi ƀu rơgoh, 

11laih anŭn ƀing gih khŏm pơtô kơ ƀing Israel abih bang tơlơi Kâo pơtă, hơmâo 
brơi laih kơ ƀing gơñu mơ̆ng Môseh.” 

12Môseh laĭ kơ A̱rôn laih anŭn kơ ƀing ană dŏ glaĭ ñu jing Eleazar hăng Ithamar 
tui anai, “Mă bĕ gơnam pơyơr pơdai dŏ glaĭ mơ̆ng khul gơnam pơyơr hơmâo 

pơyơr laih kơ Yahweh hăng apui, laih anŭn ƀơ̆ng gơnam anai jing gơnam ƀu 
pơkra hăng tơpơi ôh ƀơi djeo kơnưl, yuakơ ñu jing gơnam rơgoh hiam biă mă. 

13Ƀơ̆ng bĕ ñu amăng anih rơgoh hiam, yuakơ anŭn jing črăn pơpha kơ ih laih 
anŭn kơ ƀing ană ih mơ̆ng khul gơnam pơyơr pơkra kơ Yahweh hăng apui anŭn; 
yuakơ anŭn yơh Yahweh pơtă laih kơ kâo. 

14Samơ̆ ih hăng ƀing ană đah rơkơi đah kơmơi ih dưi ƀơ̆ng čơđeh tơda hăng pha 
tơkai arăng hơmâo pơyơr pŭ̱ đĭ laih anŭn. Ƀơ̆ng bĕ gơñu amăng sa anih rơgoh 
hiam; Ơi Adai hơmâo brơi laih khul añăm anŭn kơ ih laih anŭn kơ ƀing ană bă ih 
kar hăng gơnam pơpha kơ ih mơ̆ng khul gơnam pơyơr tơlơi pơgop pơlir ƀing 
Israel. 

15Čơđeh pha tơkai anŭn arăng hơmâo pơyơr laih, čơđeh tơda anŭn arăng hơmâo 
pŭ̱ đĭ laih; arăng ba rai wơ̆t hăng abih črăn rơmuă mơ̆ng khul gơnam pơyơr hăng 
apui, kiăng kơ pŭ̱ đĭ ƀơi anăp Yahweh jing sa gơnam pơyơr pŭ̱ đĭ. Anai či jing sa 
tơlơi phiăn pơpha kơ ih laih anŭn kơ ƀing ană bă ih, kar hăng Yahweh hơmâo 
pơtă laih.” 

16Tơdang Môseh tơña kơ bơbe pioh kơ gơnam pơyơr yuakơ tơlơi soh djơ̆ laih 
anŭn thâo krăn arăng hơmâo čuh laih, ñu hil biă mă kơ Eleazar hăng Ithamar, 
jing ƀing ană đah rơkơi dŏ glaĭ A̱rôn, laih anŭn ñu tơña, 

17“Yua hơget ƀing gih ƀu ƀơ̆ng ôh gơnam pơyơr yuakơ tơlơi soh djơ̆ anŭn amăng 
anih sang yang lĕ? Ñu jing rơgoh hiam biă mă; Ơi Adai hơmâo brơi laih kơ ƀing 
gih kiăng kơ mă pơđuaĭ hĭ tơlơi soh ană plei hăng tơlơi pơkra tơlơi pap brơi kơ 
ƀing gơñu ƀơi anăp Yahweh. 

18Yuakơ drah hlô anŭn ƀu dưi ba mŭt pơ Anih Rơgoh Hiam ôh, ƀing gih khŏm 
ƀơ̆ng bơbe anŭn amăng anih sang yang, kar hăng kâo hơmâo pơtă laih.” 

19A̱rôn laĭ glaĭ kơ Môseh, “Hrơi anai ƀing gơñu ngă yang gơnam pơyơr yuakơ 
tơlơi soh djơ̆ gơñu laih anŭn gơnam pơyơr čuh gơñu ƀơi anăp Yahweh, samơ̆ 
khul tơlơi hrup hăng anai hơmâo truh sat laih kơ kâo. Yahweh ăt či mơak hăng 
kâo mơ̆n hă tơdah kâo hơmâo ƀơ̆ng hĭ gơnam pơyơr yuakơ tơlơi soh djơ̆ hrơi 
anai?” 

20Tơdang Môseh hơmư̆ tơlơi anai, ñu mơak yơh. 

Lêwi 11 

Khul Hlô Mơnơ̆ng Dưi Ƀơ̆ng 

(Juăt 14:3-21) 

1Yahweh laĭ kơ Môseh hăng A̱rôn, 

2“Laĭ bĕ kơ ƀing Israel tui anai: Amăng abih bang hlô mơnơ̆ng hơdip ƀơi rŏng 
lŏn tơnah, anai jing khul hlô mơnơ̆ng gih dưi ƀơ̆ng: 

3Ƀing gih dưi ƀơ̆ng khul hlô mơnơ̆ng hơmâo čôp čơlak dua laih anŭn mơmăh glaĭ 
gơnam ƀơ̆ng. 

4“Hơmâo mơ̆n khul hlô kơnơ̆ng thâo mơmăh glaĭ gơnam ƀơ̆ng ƀôdah hơmâo čôp 
čơlak đôč, samơ̆ ƀing gih khŏm anăm ƀơ̆ng gơñu ôh. Aseh samô, wơ̆t tơdah ñu 
mơmăh glaĭ gơnam ƀơ̆ng samơ̆ ƀu hơmâo čôp čơlak ôh, anŭn jing tơlơi ƀu rơgoh 
ôh kơ ƀing gih. 

5Kơpai pơtâo, wơ̆t tơdah ñu mơmăh glaĭ gơnam ƀơ̆ng, samơ̆ ñu ƀu hơmâo čôp 
čơlak ôh; anŭn jing gơnam ƀu rơgoh ôh kơ ƀing gih. 

6Kơpai, wơ̆t tơdah ñu mơmăh glaĭ gơnam ƀơ̆ng samơ̆ ƀu hơmâo ôh čôp čơlak; 
anŭn jing gơnam ƀơ̆ng ƀu rơgoh ôh kơ ƀing gih. 

7Laih anŭn bơbui, wơ̆t tơdah ñu hơmâo čôp čơlak samơ̆ ƀu mơmăh glaĭ gơnam 
ƀơ̆ng ôh; anŭn jing gơnam ƀơ̆ng ƀu rơgoh kơ ƀing gih ôh. 

8Ƀing gih khŏm anăm ƀơ̆ng añăm gơñu ôh kŏn dưi tĕk djơ̆ drơi jan djai gơñu lơi; 
gơñu jing khul gơnam ƀu rơgoh ôh kơ ƀing gih. 

9“Abih bang mơnơ̆ng mơnuă hơdip amăng khul ia rơsĭ ƀôdah ia hơnŏh, ƀing gih 
dưi ƀơ̆ng khul mơnơ̆ng hơmâo čăng kwơi laih anŭn akăh. 

10Samơ̆ abih bang mơnơ̆ng mơnuă amăng ia rơsĭ ƀôdah amăng khul hơnŏh ia ƀu 
hơmâo čăng kwơi laih anŭn akăh ôh, ƀôdah amăng khul hlăt ƀôdah amăng abih 
bang mơnơ̆ng mơnuă pơkŏn hơdip amăng ia, ƀing gih khŏm hơƀak drak kơ ƀing 
gơñu yơh. 

11Yuakơ ƀing gih hơƀak drak kơ ƀing gơñu laih, tui anŭn ƀing gih khŏm anăm 
ƀơ̆ng añăm gơñu ôh laih anŭn khŏm hơƀak drak bĕ kơ drơi hlô djai. 

12Hơget mơnơ̆ng hơdip dŏ amăng ia ƀu hơmâo čăng kwơi laih anŭn akăh, khul 
mơnơ̆ng anai jing gơnam hơƀak drak kơ ƀing gih yơh. 

13“Anai jing khul čim ƀing gih či hơƀak drak hăng khŏm anăm ƀơ̆ng ôh, yuakơ 
gơñu jing hlô hơƀak drak: Čim si̱ng, čim grư̆, čim grư̆ jŭ̱, 

14čim kla̱ng mriah, khul djuai čim kla̱ng jŭ̱, 

15djuai čim ak, 

16čim tŏ tơki, čim pơrơkao, čim et rơsĭ, djuai čim kla̱ng păh pôm, 

17čim tŏ anet, čim trah akan, čim tŏ prŏng, 

18čim tŏ ko ̱̆ , čim tŏ tơdron ha̱r, čim grư̆ rơsĭ, 

19čim sưng, djuai čim ra ia, čim kren laih anŭn čim dŭng. 

20“Abih bang khul arơ̆ng aruăč thâo pŏr laih anŭn rơbat hăng abih pă̱ ƀĕ jơ̆ng 
gơñu jing gơnam hơƀak drak kơ ƀing gih yơh. 

21Samơ̆ hơmâo mơ̆n đơđa hlô mơnơ̆ng hơmâo čăng laih anŭn rơbat hăng abih 
pă̱ ƀĕ jơ̆ng gơñu ƀing gih dưi ƀơ̆ng, jing hlô mơnơ̆ng rơgoh yuakơ hơmâo khul 
tơkai thâo kơplŏng ƀơi tơnah. 

22Amăng khul hlô mơnơ̆ng anai ƀing gih dưi ƀơ̆ng abih bang djuai kơtop hrup 
hăng: Kơtop rơman, lir ƀôdah kơtop kơplŏng. 

23Samơ̆ abih bang djuai thâo pŏr pơkŏn hơmâo pă̱ ƀĕ tơkai, ƀing gih khŏm hơƀak 
drak yơh.” 

24“ ‘Ƀing gih či ngă kơ gih pô jing hĭ grĭ grañ yơh yuakơ khul tơlơi anai; hlơi pô 
tĕk djơ̆ drơi djai gơñu, či jing hĭ grĭ grañ truh kơ hrơi klăm yơh. 

25Hlơi pô duñ mă sa amăng drơi djai gơñu, ñu anŭn khŏm bŏh hĭ sum ao ñu; ñu 
či jing hĭ grĭ grañ hlŏng truh kơ hrơi klăm yơh. 

26“ ‘Rĭm hlô mơnơ̆ng pă hơmâo čôp čơlak ƀu hlo̱m abih ôh ƀôdah ƀu mơmăh glaĭ 
gơnam ƀơ̆ng ôh, jing hĭ hlô grĭ grañ kơ ƀing gih yơh; hlơi pô tĕk djơ̆ sa drơi djai 
amăng khul hlô anai či jing hĭ grĭ grañ yơh. 

27Amăng abih bang hlô mơnơ̆ng rơbat ƀơi abih bang pă̱ ƀĕ tơkai, tơpul hlô pă 
rơbat hăng khul dja̱ jơ̆ng gơñu jing hĭ grĭ grañ kơ ƀing gih yơh; hlơi pô tĕk djơ̆ 
khul drơi djai gơñu či jing hĭ grĭ grañ truh kơ hrơi klăm yơh. 

28Hlơi pô mă đĭ khul drơi djai gơñu, ñu anŭn khŏm bŏh hĭ sum ao ñu; ñu či jing 
hĭ grĭ grañ truh kơ hrơi klăm. Hlô mơnơ̆ng anai jing grĭ grañ kơ ƀing gih yơh. 

29“ ‘Tơpul hlô mơnơ̆ng rui ƀơi rŏng lŏn, anai jing hlô grĭ grañ kơ ƀing gih: anur, 
tơkuih, mroa, 

30păkke, bia čư̆, čăng čă, bia čuah laih anŭn păkke bơnga. 

31Abih bang hlô mơnơ̆ng rui ƀơi rŏng lŏn, khul hlô anai yơh jing grĭ grañ kơ ƀing 
gih. Hlơi pô tĕk djơ̆ gơñu tơdang gơñu djai laih, ñu či jing hĭ grĭ grañ hlŏng truh 
kơ hrơi klăm yơh. 

32Tơdang sa drơi amăng gơñu djai laih anŭn le ̆  trŭn ƀơi khul gơnam, ƀơi gơnam 
yua anŭn či jing hĭ grĭ grañ yơh, ƀôdah gơnam ngă hăng kơyâo, bơnăl, klĭ ƀôdah 
hăng kơsăk. Pioh bĕ gơnam anŭn amăng ia: ñu či grĭ grañ truh kơ hrơi klăm, 
giŏng anŭn ñu či jing hĭ rơgoh yơh. 

33Tơdah sa amăng gơñu le ̆  trŭn amăng gŏ lŏn, abih bang gơnam amăng anŭn jing 
hĭ grĭ grañ yơh, tui anŭn ƀing gih khŏm taih pơčah hĭ gŏ lŏn anŭn. 

34Gơnam ƀơ̆ng pă hơmâo ia ƀơi anŭn mơ̆ng sa boh gŏ lŏn hrup hăng anŭn, 
gơnam ƀơ̆ng anai jing grĭ grañ yơh, laih anŭn ia mơñum pă mơ̆ng gŏ lŏn kar hăng 
anŭn ăt či jing hĭ grĭ grañ mơ̆n. 

35Gơnam hơget hơmâo sa amăng drơi djai mơ̆ng khul hlô le ̆  trŭn ƀơi anŭn, 
gơnam anŭn jing hĭ grĭ grañ yơh; sa tơpur apui ƀôdah sa boh gŏ hơtŭk tơnă ăt 



226 

 

 
© 2013 Jơrai Bible Association. 

  
 

 

khŏm pơčah hĭ mơ̆n. Ƀing gơñu jing grĭ grañ, tui anŭn ƀing gih khŏm pơmĭn gơñu 
jing grĭ grañ yơh. 

36Samơ̆ ia bluh ƀôdah sa boh ia dơmŭn kiăng kơ djă̱ pioh ia, ăt dưi yap rơgoh 
mơ̆n, tơdah hlơi pô tĕk djơ̆ khul drơi djai anŭn, ñu anŭn či jing hĭ grĭ grañ yơh. 

37Tơdah sa drơi djai le ̆  trŭn ƀơi khul pơjĕh pă kiăng kơ tơjŭ pla, khul pơjĕh anai 
ăt dŏ rơgoh mơ̆n. 

38Samơ̆ tơdah ia tuh mŭt ƀơi pơjĕh laih anŭn sa drơi djai le ̆  trŭn ƀơi anŭn, pơjĕh 
anŭn jing hĭ grĭ grañ kơ ƀing gih yơh. 

39“ ‘Tơdah sa drơi hlô mơnơ̆ng arăng brơi kơ ƀing gih ƀơ̆ng, djai hĭ, hlơi pô tĕk 
djơ̆ drơi djai anŭn či jing hĭ grĭ grañ truh kơ hrơi klăm yơh. 

40Hlơi pô ƀơ̆ng ƀiă añăm drơi djai anŭn khŏm bŏh hĭ sum ao ñu, tui anŭn ñu či 
jing hĭ grĭ grañ hlŏng truh kơ hrơi klăm yơh. Hlơi pô mă đĭ drơi djai anŭn, ñu 
anŭn khŏm bŏh hĭ sum ao ñu; ñu jing hĭ grĭ grañ truh kơ hrơi klăm yơh. 

41“ ‘Rĭm djuai mơnơ̆ng rui ƀơi rŏng lŏn jing hơƀak drak yơh; anăm ƀơ̆ng gơñu 
ôh. 

42Ƀing gih ƀu či ƀơ̆ng ôh djuai mơnơ̆ng pă rui ƀơi rŏng lŏn, ƀôdah rui hăng kian 
ƀôdah rơbat hăng pă̱ ƀĕ jơ̆ng ƀôdah hăng lu ƀĕ jơ̆ng; ñu jing gơnam hơƀak drak. 

43Anăm pơgrĭ hĭ gih pô ôh hăng hơdôm djuai mơnơ̆ng anai. Anăm ngă brơi gih 
pô jing hĭ grĭ grañ yuakơ gơñu ƀôdah mơ̆ng gơñu ôh. 

44Kâo yơh jing Yahweh Ơi Adai gih; pơrơgoh bĕ gih pô laih anŭn jing hĭ rơgoh 
hiam, yuakơ Kâo jing rơgoh hiam. Anăm pơgrĭ gih pô ôh hăng khul djuai mơnơ̆ng 
rui ƀơi rŏng lŏn anai. 

45Kâo yơh jing Yahweh, jing Pô ba ƀing gih tơbiă mơ̆ng Êjip kiăng kơ jing Ơi Adai 
gih; tui anŭn, jing hĭ rơgoh hiam bĕ, yuakơ Kâo jing rơgoh hiam. 

46“ ‘Tơlơi gah ngŏ anai yơh jing khul tơlơi phiăn pơmĭn kơ khul hlô mơnơ̆ng, 
khul čim, rĭm djuai hơdip thâo pơpư̆ amăng ia laih anŭn rĭm djuai mơnơ̆ng thâo 
rui ƀơi rŏng lŏn. 

47Ƀing gih khŏm pơkơnăl tŏng krah khul djuai mơnơ̆ng grĭ grañ hăng khul djuai 
mơnơ̆ng rơgoh laih anŭn tŏng krah khul djuai mơnơ̆ng hơdip dưi ƀơ̆ng hăng 
khul djuai mơnơ̆ng ƀu dưi ƀơ̆ng ôh.’ ” 

Lêwi 12 

Tơlơi Ƀing Đah Kơmơi Pơrơgoh Tơdơi Kơ Đih Apui 

1Yahweh pơhiăp hăng Môseh, 

2“Laĭ bĕ kơ ƀing Israel, ‘Sa čô đah kơmơi pi kian laih anŭn đih apui kơ sa čô ană 
đah rơkơi či dŏ hĭ amăng tơlơi phiăn ƀu rơgoh amăng tơjuh hrơi, hrup hăng ñu 
jing hĭ ƀu rơgoh amăng hrơi ñu ƀuh eng. 

3Ƀơi hrơi tal sapăn, ană đah rơkơi anŭn khŏm tŭ tơlơi khăt klĭ. 

4Giŏng anŭn, đah kơmơi anŭn khŏm dŏ tơguan amăng klâopluh-klâo hrơi kiăng 
kơ pơrơgoh hĭ mơ̆ng tơlơi ƀlĕ drah. Ñu khŏm ƀu dưi tĕk djơ̆ ôh hơget gơnam 
jing rơgoh ƀôdah nao pơ sang yang tơl khul hrơi pơrơgoh ñu rơgao hĭ. 

5Tơdah ñu đih apui kơ sa čô ană đah kơmơi, ñu či jing hĭ ƀu rơgoh amăng dua 
hrơi kŏm hrup hăng hrơi ñu ƀuh eng mơ̆n. Giŏng anŭn, ñu khŏm dŏ tơguan 
amăng nămpluh-năm hrơi kiăng kơ pơrơgoh hĭ mơ̆ng tơlơi ƀlĕ drah. 

6“ ‘Tơdang khul hrơi pơrơgoh ñu kơ sa čô ană đah rơkơi ƀôdah đah kơmơi rơgao 
hĭ laih, ñu či ba nao kơ khua ngă yang ƀơi bah amăng Sang Khăn Pơjơnum sa 
drơi ană triu tha sa thŭn kơ sa gơnam pơyơr čuh, laih anŭn sa drơi ană čim 
kơtrâo ƀôdah sa drơi čim pơrơgŏm kơ sa gơnam pơyơr yuakơ tơlơi soh djơ̆. 

7Khua ngă yang anŭn či pơyơr gơñu ƀơi anăp Yahweh kiăng kơ pơkra tơlơi pap 
brơi kơ gơ̆, giŏng anŭn gơ̆ či jing hĭ rơgoh tui hăng tơlơi phiăn mơ̆ng tơlơi ƀlĕ 
drah gơ̆ yơh. “ ‘Anŭn yơh jing khul tơlơi phiăn kơ đah kơmơi hlơi pô đih apui kơ 
sa čô ană đah rơkơi ƀôdah đah kơmơi. 

8Tơdah ñu ƀu dưi hơmâo sa drơi ană triu ôh, ñu khŏm ba rai dua drơi čim 
pơrơgŏm ƀôdah dua drơi ană čim kơtrâo, sa drơi kơ gơnam pơyơr čuh laih anŭn 
sa drơi adih kơ gơnam pơyơr yuakơ tơlơi soh djơ̆. Amăng jơlan anai yơh khua 
ngă yang či pơkra tơlơi pap brơi kơ gơ̆, laih anŭn gơ̆ či jing hĭ rơgoh yơh.’ ” 

Lêwi 13 

Khul Tơlơi Phiăn Kơ Khul Tơlơi Ruă Gah Rơngiao Klĭ 

1Yahweh pơhiăp hăng Môseh laih anŭn hăng A̱rôn, 

2“Tơdang hlơi pô hơmâo sa tơlơi pơbrăh ƀôdah sa tơlơi pơđeh ƀôdah sa anih 
ƀlak ƀơi klĭ ñu jing ba rai tơlơi ruă phŭng, arăng khŏm ba ñu nao kơ khua ngă 
yang A̱rôn ƀôdah nao kơ sa čô amăng ană đah rơkơi gơ̆ jing khua ngă yang. 

3Khua ngă yang khŏm ep kơsem tơlơi ruă ƀơi klĭ ñu anŭn, tơdah blâo ƀơi anih 
ruă anŭn jing hĭ ko ̱̆  laih anŭn anih ruă anŭn dơlăm hloh kơ klĭ jum dar, anŭn jing 
sa gru kơnăl kơ tơlơi ruă phŭng yơh, tui anŭn pô khua ngă yang anŭn či pơhaih 
ñu jing hĭ hơƀak drak yơh. 

4Tơdah anih ruă ƀơi klĭ ñu jing hĭ ko ̱̆  samơ̆ ƀu jing hĭ dơlăm hloh kơ klĭ jum dar 
anŭn ôh laih anŭn blâo ƀơi anŭn kŏn jing hĭ ko ̱̆  lơi, khua ngă yang či pioh hĭ ñu 
dŏ hơjăn amăng tơjuh hrơi. 

5Ƀơi hrơi tal tơjuh khua ngă yang či ep kơsem ñu, laih anŭn tơdah ñu ƀuh anih 
ruă anŭn ƀu pơplih hĭ ôh hăng ƀu pơlar prŏng ôh, ñu či kơ̆ng glaĭ pô anŭn dŏ 
hơjăn amăng tơjuh hrơi dơ̆ng. 

6Ƀơi hrơi tal tơjuh khua ngă yang či ep kơsem ñu dơ̆ng, laih anŭn tơdah anih ruă 
anŭn hơmâo krô hĭ laih anŭn ƀu pơlar tơbiă ôh ƀơi klĭ pơkŏn, khua ngă yang či 
pơhaih gơ̆ jing rơgoh yơh; anŭn jing kơnơ̆ng tơlơi pơđeh đôč. Pô anŭn khŏm bŏh 
hĭ sum ao ñu, laih anŭn ñu či jing hĭ rơgoh yơh. 

7Samơ̆ tơdah tơdơi kơ ñu pơrơđah laih ñu pô kơ khua ngă yang kiăng kơ pơhaih 
rơgoh, tơlơi pơđeh ñu anŭn ăt dŏ lar ƀơi klĭ ñu, ñu khŏm pơrơđah kơ khua ngă 
yang dơ̆ng. 

8Khua ngă yang či ep kơsem ñu, laih anŭn tơdah tơlơi pơđeh anŭn pơlar tơbiă 
ƀơi klĭ ñu, khua ngă yang či pơhaih gơ̆ jing hĭ grĭ grañ yơh; anŭn jing sa tơlơi djơ̆ 
phŭng yơh. 

9“Tơdang hlơi pô hơmâo tơlơi ruă phŭng ƀơi klĭ ñu, arăng khŏm ba ñu nao pơ 
khua ngă yang. 

10Khua ngă yang či ep kơsem ñu, tơdah hơmâo anih brăh ko ̱̆  amăng klĭ hăng ngă 
kơ blâo jing hĭ ko ̱̆  laih anŭn tơdah hơmâo gru čơđeh mriah ƀơi anih brăh anŭn, 

11anŭn jing sa tơlơi phŭng dŏ sui laih amăng drơi jan ñu, laih anŭn khua ngă yang 
khŏm pơhaih ñu jing grĭ grañ yơh. Ñu ƀu či pioh gơ̆ pơ anih dŏ hơjăn ôh kiăng 
kơ ep kơsem ñu dơ̆ng, yuakơ gơ̆ jing hĭ grĭ grañ laih. 

12“Tơdah tơlơi ruă anŭn pơlar djŏp amăng klĭ ñu, anih pă tơlơi ruă go̱m hĭ abih 
klĭ pô ruă anŭn mơ̆ng akŏ truh pơ plă̱ tơkai, 

13khua ngă yang či ep kơsem ñu, laih anŭn tơdah tơlơi phŭng anai pơlar bă drơi 
jan ñu, khua ngă yang či pơhaih pô anŭn jing rơgoh yơh, yuakơ ñu hơmâo jing 
hĭ ko ̱̆  abih laih, pô anŭn jing hĭ rơgoh yơh. 

14Samơ̆ tơdah čơđeh mriah tơbiă rai ƀơi ñu, ñu či jing grĭ grañ yơh. 

15Tơdang khua ngă yang ƀuh čơđeh mriah anŭn, ñu či pơhaih gơ̆ jing hĭ grĭ grañ 
yơh. Čơđeh mriah anŭn jing hĭ grĭ grañ; pô anŭn hơmâo tơlơi ruă ƀơi klĭ yơh. 

16Tơdah čơđeh mriah anŭn pơplih jing hĭ ko ̱̆ , ñu khŏm nao pơ khua ngă yang 
yơh. 

17Khua ngă yang či ep kơsem gơ̆, tơdah khul anih anŭn hơmâo jing hĭ ko ̱̆  laih, 
khua ngă yang či pơhaih pô ruă anŭn jing hĭ suaih rơgoh yơh; tui anŭn ñu či jing 
suaih rơgoh yơh. 

18“Tơdah hlơi pô hơmâo sa anih pơđŭng ƀơi klĭ ñu hăng hla̱o hĭ, 

19laih anŭn ƀơi anih pơđŭng anŭn jing hĭ sa tơlơi brăh ko ̱̆  ƀôdah tơlơi mriah ko ̱̆  
pơƀuh rai, ñu khŏm pơrơđah ñu pô kơ khua ngă yang yơh. 

20Khua ngă yang či ep kơsem tơlơi anŭn, tơdah tơlơi ruă anŭn pơrơđah rai 
dơlăm hloh kơ klĭ jum dar laih anŭn blâo ñu ăt jing hĭ ko ̱̆  mơ̆n, khua ngă yang či 
pơhaih gơ̆ jing hĭ ƀu rơgoh yơh. Anŭn jing sa tơlơi ruă ƀơi klĭ pơlar tơbiă ƀơi 
anih pơđŭng anŭn yơh. 

21Samơ̆ tơdah, tơdang khua ngă yang ep kơsem ñu ƀu hơmâo blâo ko ̱̆  ôh kŏn 
hơmâo anih jing dơlăm hloh kơ klĭ jum dar mơ̆n laih anŭn hơmâo krô hĭ laih, tui 
anŭn khua ngă yang či pioh ñu pơ sa anih hơjăn amăng tơjuh hrơi. 

22Tơdah tơlơi ruă anai pơlar amăng klĭ, khua ngă yang či pơhaih ñu jing hĭ grĭ 
grañ yơh; anŭn jing tơlơi ruă ƀơi klĭ yơh. 

23Samơ̆ tơdah anih ruă anai ƀu pơplih kŏn pơlar lơi amăng klĭ, anŭn jing kơnơ̆ng 
sa gru ƀơi anih pơđŭng đôč, laih anŭn khua ngă yang či pơhaih ñu jing rơgoh 
yơh. 

24“Tơdah hlơi pô hơmâo sa anih pơđŭng ƀơi klĭ ñu laih anŭn hơmâo sa anih 
mriah ko ̱̆  ƀôdah anih ko ̱̆  tơbiă rai ƀơi čơđeh mriah anih pơđŭng anŭn, 

25khua ngă yang či ep kơsem anih ruă anŭn, tơdah blâo ƀơi anŭn jing hĭ ko ̱̆ , laih 
anŭn anih ruă anŭn pơrơđah rai dơlăm hloh kơ klĭ jum dar, anŭn jing tơlơi ruă 
ƀơi klĭ yơh hơmâo tơbiă rai amăng anih apui ƀơ̆ng anŭn. Khua ngă yang či 
pơhaih ñu jing hĭ grĭ grañ; anŭn jing sa tơlơi djơ̆ ƀơi klĭ yơh. 

26Samơ̆ tơdah khua ngă yang ep kơsem anih ruă anŭn hăng ƀu hơmâo blâo ko ̱̆  
kŏn jing hĭ dơlăm lơi laih anŭn hơmâo krô hĭ laih, tui anŭn khua ngă yang či pioh 
ñu dŏ hơjăn amăng tơjuh hrơi. 

27Ƀơi hrơi tal tơjuh khua ngă yang či ep kơsem ñu, tơdah anih ruă anŭn hlak 
pơlar amăng klĭ, khua ngă yang či pơhaih ñu jing hĭ grĭ grañ yơh; anŭn jing sa 
tơlơi ruă ƀơi klĭ yơh. 

28Tơdah anih ruă anŭn ƀu pơplih ôh kŏn pơlar lơi amăng klĭ, samơ̆ hơmâo krô 
hĭ laih, anŭn jing sa tơlơi brăh mơ̆ng anih apui ƀơ̆ng, laih anŭn khua ngă yang či 
pơhaih ñu jing rơgoh yơh; anŭn jing kơnơ̆ng sa gru mơ̆ng anih apui ƀơ̆ng đôč. 

29“Tơdah sa čô đah rơkơi ƀôdah đah kơmơi hơmâo anih ruă ƀơi akŏ ƀôdah ƀơi 
aka̱ng, 

30khua ngă yang či ep kơsem anih ruă anŭn, tơdah ñu pơƀuh rai dơlăm hloh kơ 
klĭ jum dar laih anŭn blâo jing hĭ kơñĭ hăng rơpi̱h, khua ngă yang či pơhaih pô 
anŭn jing hĭ grĭ grañ yơh; anŭn jing sa tơlơi kơtăl, sa tơlơi ruă rơnăh ƀơi akŏ 
ƀôdah ƀơi aka̱ng. 

31Samơ̆ tơdah, tơdang khua ngă yang ep kơsem kơ tơlơi ruă anai, ñu ƀu djơ̆ jing 
hĭ dơlăm hloh kơ klĭ jum dar ôh kŏn hơmâo blâo jŭ̱ ƀơi anŭn lơi, tui anŭn khua 
ngă yang či pioh pô ruă anai dŏ hơjăn amăng tơjuh hrơi. 

32Ƀơi hrơi tal tơjuh khua ngă yang či ep kơsem anih ruă anŭn, tơdah tơlơi kơtăl 
anai ƀu pơlar kŏn hơmâo blâo kơñĭ amăng anŭn lơi laih anŭn ñu pơƀuh rai ƀu 
dơlăm hloh kơ klĭ jum dar anih anŭn ôh, 

33arăng či kuăh hĭ rơngiao kơ anih ruă anŭn, laih anŭn khua ngă yang či djă̱ pioh 
ñu hơjăn amăng tơjuh hrơi dơ̆ng. 

34Ƀơi hrơi tal tơjuh, khua ngă yang či ep kơsem anih kơtăl anŭn, tơdah ñu ƀu 
pơlar tơbiă amăng klĭ kŏn pơƀuh rai jing dơlăm hloh kơ klĭ pơkŏn lơi, khua ngă 
yang či pơhaih ñu jing rơgoh yơh. Pô ruă anŭn khŏm bŏh hĭ sum ao ñu, tui anŭn 
ñu či jing hĭ rơgoh yơh. 

35Samơ̆ anih kơtăl pơlar tơbiă amăng klĭ tơdơi kơ khua ngă yang pơhaih ñu jing 
rơgoh, 

36khua ngă yang či ep kơsem ñu dơ̆ng, tơdah anih kơtăl anŭn hơmâo pơlar tơbiă 
amăng klĭ, khua ngă yang ƀu kiăng hơduah sem blâo kơñĭ ôh; pô ruă anŭn jing 
hĭ grĭ grañ laih. 

37Tơdah amăng tơlơi pơmĭn khua ngă yang pơmĭn tơlơi ruă ƀu pơplih ôh, blâo 
anih ruă anŭn jing hĭ jŭ̱ laih anŭn čă rai, anih kơtăl hla̱o hĭ. Ñu jing rơgoh laih 
anŭn khua ngă yang či pơhaih ñu jing rơgoh yơh. 

38“Tơdah sa čô đah rơkơi ƀôdah đah kơmơi hơmâo khul anih ko ̱̆  ƀơi klĭ, 

39khua ngă yang či ep kơsem ñu, tơdah khul anih anai jing hĭ mơoai ia tơpur, 
anŭn jing tơlơi pơđeh tơbiă rai ƀơi klĭ ñu đôč; pô anŭn jing hĭ rơgoh yơh. 

40“Tơdah sa čô đah rơkơi ƀŭk ñu luh hăng jing hĭ klo, ñu ăt jing rơgoh mơ̆n. 

41Tơdah ñu luh hĭ ƀŭk ñu gah ngŏ kơ athơi ñu jing hĭ klo, ñu ăt jing rơgoh mơ̆n. 

42Samơ̆ tơdah ñu hơmâo sa anih ruă mriah ko ̱̆  ƀơi akŏ klo ñu ƀôdah ƀơi athơi 
ñu, anŭn jing sa tơlơi ruă rơnăh pơtơbiă rai ƀơi akŏ ñu ƀôdah ƀơi athơi ñu yơh. 

43Khua ngă yang či ep kơsem ñu, tơdah anih ruă brăh ƀơi akŏ ƀôdah ƀơi athơi 
ñu jing hĭ mriah ko ̱̆  hrup hăng tơlơi ruă ƀơi klĭ, 

44pô anŭn jing hĭ grĭ grañ yơh. Khua ngă yang či pơhaih ñu jing hĭ ƀu rơgoh yơh 
yuakơ anih ruă ƀơi akŏ ñu. 

45“Pô hơmâo tơlơi ruă hrup hăng anŭn khŏm buh ao arăng hek laih, anăm set 
ƀŭk ôh, go̱m bĕ ƀo ̆  črăn gah yŭ ñu laih anŭn ur kraih, ‘Grĭ grañ! Grĭ grañ!’ 

46Dơ̆ pă ñu ăt dŏ hơmâo tơlơi ruă anai, ñu ăt jing grĭ grañ yơh. Ñu khŏm hơdip 
hơjăn; ñu khŏm hơdip gah rơngiao kơ anih jưh yơh. 

Khul Tơlơi Phiăn Kơ Tơlơi Čă Kơmao 

47“Tơdah ƀơi ao pă hơmâo čă kơmao, jing ƀơi ao mơrai ƀôdah ƀơi ao bơnăl ƀlĭ, 

48ƀơi bơnăl mơñam ƀôdah să hăng mơrai ƀlĭ ƀôdah hăng mơrai, ƀơi khăn klĭ 
ƀôdah gơnam ngă hăng klĭ, 

49laih anŭn tơdah tơlơi răm anŭn ƀơi sum ao, klĭ, bơnăl mơñam, bơnăl să, ƀôdah 
ƀơi gơnam klĭ jing hĭ mơtah ƀôdah mriah, anŭn jing sa kơmao pơlar laih anŭn 
arăng khŏm pơrơđah kơ khua ngă yang yơh. 

50Khua ngă yang či ep kơsem kơmao mơoai anŭn laih anŭn pioh dŏ hơjăn gơnam 
răm anŭn amăng tơjuh hrơi. 

51Ƀơi hrơi tal tơjuh, ñu či ep kơsem gơnam anŭn, laih anŭn tơdah kơmao mơoai 
anai pơlar amăng sum ao, jing ƀơi bơnăl mơñam, să, klĭ, ƀôdah ƀơi hơget gơnam 
yua ñu, anŭn jing sa kơmao mơoai răm rai, gơnam yua anŭn jing hĭ grĭ grañ yơh. 

52Ñu khŏm čuh hĭ sum ao anŭn, jing khul bơnăl mơñam, să hăng mơrai ƀôdah 
hăng mơrai ƀlĭ anŭn, ƀôdah gơnam klĭ hơmâo răm laih amăng anŭn, yuakơ 
kơmao mơoai jing gơnam răm rai; gơnam anŭn arăng khŏm čuh hĭ yơh. 

53“Samơ̆ tơdah, tơdang khua ngă yang ep kơsem gơnam anai, kơmao mơoai anai 
ƀu hơmâo pơlar amăng sum ao, ƀôdah ƀơi bơnăl mơñam ƀôdah ƀơi khăn să, 
ƀôdah gơnam klĭ ôh, 

54ñu či pơtă brơi bŏh hĭ gơnam hơmâo tơlơi răm anŭn. Giŏng anŭn, ñu či pioh 
hơjăn gơnam anŭn amăng tơjuh hrơi. 

55Tơdơi kơ gơnam răm anŭn hơmâo boh laih, khua ngă yang či ep kơsem ñu, 
laih anŭn tơdah kơmao mơoai anŭn ƀu pơplih hĭ ia ñu ôh, wơ̆t tơdah ñu ƀu pơlar 
ôh, ñu ăt jing grĭ grañ mơ̆n. Čuh hĭ bĕ gơnam răm anai hăng apui, jing anih răm 
anai ƀơi gah anăp ƀôdah gah rŏng. 

56Tơdah tơdang khua ngă yang ep kơsem gơnam anŭn, kơmao mơoai anai 
hơmâo lă̱ hĭ tơdơi kơ arăng boh laih gơnam anai, khua ngă yang či hek hĭ yơh 
anih răm anŭn mơ̆ng sum ao anŭn, mơ̆ng gơnam klĭ, bơnăl mơñam ƀôdah mơ̆ng 
khăn să. 

57Samơ̆ tơdah ñu pơƀuh rai dơ̆ng amăng sum ao, amăng bơnăl mơñam, khăn să, 
ƀôdah amăng gơnam klĭ, ñu hlak pơlar, laih anŭn gơnam pă hơmâo kơmao 
mơoai anŭn, arăng khŏm čuh hĭ hăng apui yơh. 

58Sum ao, ƀôdah bơnăl mơñam ƀôdah khăn să, ƀôdah gơnam klĭ hơmâo boh rao 
laih, laih anŭn anih kơmao mơoai anŭn dưi tơklŏh hĭ mơ̆n, khŏm bŏh hĭ ñu dơ̆ng, 
tui anŭn ñu či jing rơgoh yơh.” 

59Anŭn yơh jing khul tơlơi phiăn kơ tơlơi răm yua mơ̆ng kơmao mơoai amăng 
sum ao hăng mơrai ƀôdah mơrai ƀlĭ, gơnam mơñam ƀôdah bơnăl să, ƀôdah 
gơnam klĭ hơget anŭn, kiăng kơ tơlơi pơhaih gơñu jing rơgoh ƀôdah grĭ grañ 
yơh. 

Lêwi 14 

Tơlơi Pơrơgoh Tơdơi Kơ Hơmâo Ruă Ƀơi Klĭ 

1Yahweh laĭ hăng Môseh, 

2“Anai jing khul tơlơi phiăn kơ pô ruă djơ̆ phŭng ƀơi mông pơkra tơlơi phiăn 
pơrơgoh hĭ ñu, tơdang arăng ba ñu nao pơ khua ngă yang: 

3Khua ngă yang či tơbiă nao gah rơngiao kơ anih jưh hăng ep kơsem ñu. Tơdah 
pô ruă anŭn hơmâo hla̱o hĭ laih mơ̆ng tơlơi ruă phŭng ñu, 

4khua ngă yang či rơkâo brơi hơmâo dua drơi čim rơgoh hơdip wơ̆t hăng ƀiă 
kơyâo sar, hrĕ mơrai mriah huč laih anŭn than hla kơyâo hơmrui ba rai kơ pô 
ruă anŭn kiăng kơ pơrơgoh hĭ. 

5Giŏng anŭn, khua ngă yang či brơi arăng pơdjai hĭ sa drơi čim gah ngŏ kơ ia 
ƀlăng amăng sa boh gŏ lŏn. 

6Giŏng anŭn, ñu mă čim dŏ hơdip anŭn hăng añrŭ hrŏm hăng kơyâo sar, hrĕ 
mơrai mriah huč laih anŭn hla kơyâo hơmrui amăng drah čim hơmâo pơdjai laih 
gah ngŏ kơ ia ƀlăng. 

7Tơjuh wơ̆t ñu či añăh drah ƀơi pô ruă anŭn kiăng kơ rơgoh mơ̆ng tơlơi ruă ƀơi 
klĭ, laih anŭn ñu pơhaih gơ̆ jing rơgoh. Giŏng anŭn, ñu či pŏk tơbiă hĭ čim hơdip 
anŭn amăng tơdron tač. 

8“Pô ruă kiăng kơ rơgoh khŏm bŏh hĭ khul sum ao ñu, kuăh hĭ abih blâo ƀŭk ñu 
hăng mơnơi amăng ia; giŏng anŭn ñu či jing rơgoh tui hăng tơlơi phiăn yơh. 
Tơdơi kơ anai ñu či dưi mŭt amăng anih jưh, samơ̆ ñu khŏm dŏ gah rơngiao kơ 
sang khăn ñu amăng tơjuh hrơi. 

9Ƀơi hrơi tal tơjuh ñu khŏm kuăh hĭ abih bang blâo ƀŭk; ñu khŏm kuăh hĭ akŏ 
ñu, blâo ka̱ng ñu, blâo mơta ñu laih anŭn abih blâo ñu. Ñu khŏm bŏh hĭ khul sum 
ao ñu laih anŭn mơnơi ñu pô amăng ia, tui anŭn ñu či jing hĭ rơgoh yơh. 

10“Ƀơi hrơi tal sapăn, ñu khŏm ba rai dua ană drơi triu tơno hăng sa drơi ană 
triu ania hơmâo sa thŭn, rĭm drơi ƀu hơmâo rơnam rơka ôh, hrŏm hăng klâo 
črăn amăng pluh amăng sa ephah tơpŭng ƀlĭ lŭk hăng ia rơmuă kơ sa gơnam 
pơyơr pơdai, laih anŭn sa log ia rơmuă. 

11Khua ngă yang jing pô pơhaih ñu jing rơgoh či pơyơr pô kiăng kơ rơgoh wơ̆t 
hăng khul gơnam pơyơr ñu ƀơi anăp Yahweh ƀơi bah amăng mŭt nao pơ Sang 
Khăn Pơjơnum. 

12“Giŏng anŭn, khua ngă yang či mă sa drơi amăng triu tơno ană anŭn hăng 
pơyơr đĭ, jing sa gơnam pơyơr yuakơ tơlơi soh, hrŏm hăng sa log ia rơmuă; ñu 
či pŭ̱ đĭ gơnam anŭn ƀơi anăp Yahweh, jing sa gơnam pơyơr pŭ̱ đĭ yơh. 

13Ñu či pơdjai hĭ triu anŭn amăng anih rơgoh hiam jing anih arăng juăt pơdjai hĭ 
gơnam pơyơr yuakơ tơlơi soh djơ̆ hăng gơnam pơyơr čuh. Hrup hăng gơnam 
pơyơr yuakơ tơlơi soh djơ̆ mơ̆n, gơnam pơyơr yuakơ tơlơi soh ăt lŏm kơ khua 
ngă yang; anŭn jing rơgoh hiam biă mă yơh. 

14Khua ngă yang či mă ƀiă drah mơ̆ng gơnam pơyơr yuakơ tơlơi soh hăng pik 
ƀơi čơmang tơngia gah hơnuă pô kiăng kơ rơgoh, ƀơi čơđe̱ng ania tơngan gah 
hơnuă ñu laih anŭn ƀơi čơđe̱ng ania tơkai gah hơnuă ñu. 

15Giŏng anŭn, khua ngă yang či mă sa log ia rơmuă, tuh mŭt ƀiă ƀơi plă̱ tơngan 
gah ieo ñu pô, 

16añrŭ čơđe̱ng tơngan gah hơnuă ñu amăng ia rơmuă ƀơi plă̱ tơngan ñu, laih 
anŭn añăh ƀiă ia rơmuă anŭn hăng čơđe̱ng ñu tơjuh wơ̆t ƀơi anăp Yahweh. 

17Khua ngă yang ăt pik ia rơmuă dŏ glaĭ amăng plă̱ tơngan ñu ƀơi čơmang tơngia 
gah hơnuă pô kiăng rơgoh anŭn mơ̆n, ƀơi čơđe̱ng ania tơngan gah hơnuă gơ̆ laih 
anŭn ƀơi čơđe̱ng ania tơkai gah hơnuă gơ̆, ƀơi gah ngŏ drah ñu pik laih, drah 
anŭn jing mơ̆ng gơnam pơyơr yuakơ tơlơi soh yơh. 

18Khul ia rơmuă dŏ glaĭ amăng plă̱ tơngan khua ngă yang či pik ƀơi akŏ pô kiăng 
kơ rơgoh anŭn laih anŭn pơkra tơlơi pap brơi kơ gơ̆ ƀơi anăp Yahweh. 

19“Giŏng anŭn, khua ngă yang či ngă yang gơnam pơyơr yuakơ tơlơi soh djơ̆ 
anŭn hăng pơkra tơlơi pap brơi kơ pô kiăng kơ rơgoh mơ̆ng tơlơi grĭ grañ gơ̆. 
Tơdơi kơ anŭn, khua ngă yang či pơdjai hĭ hlô mơnơ̆ng kơ gơnam pơyơr čuh, 

20hăng pơyơr gơnam anŭn ƀơi kơnưl, hrŏm hăng gơnam pơyơr pơdai mơ̆n, tui 
anŭn yơh ñu pơkra tơlơi pap brơi kơ gơ̆ či jing rơgoh yơh. 

21“Tơdah pô anŭn rin hăng ƀu dưi hơmâo djŏp gơnam kơ tơlơi pơyơr anai ôh, 
ñu khŏm mă sa drơi triu tơno ană jing sa gơnam pơyơr yuakơ tơlơi soh hăng pŭ̱ 
đĭ kiăng kơ pơkra tơlơi pap brơi kơ ñu, hrŏm hăng sa črăn amăng pluh amăng 
sa ephah tơpŭng ƀlĭ lŭk hăng ia rơmuă kơ sa gơnam pơyơr pơdai, wơ̆t hăng sa 
log ia rơmuă, 

22laih anŭn dua drơi čim pơrơgŏm ƀôdah dua drơi ană čim kơtrâo, jing gơnam 
ñu dưi hơmâo, sa drơi kơ gơnam pơyơr yuakơ tơlơi soh djơ̆ laih anŭn sa drơi kơ 
gơnam pơyơr čuh. 

23“Ƀơi hrơi tal sapăn, ñu khŏm ba rai khul gơnam anai kơ tơlơi pơrơgoh ñu pơ 
khua ngă yang ƀơi bah amăng Sang Khăn Pơjơnum, ƀơi anăp Yahweh. 

24Khua ngă yang anŭn či mă triu kơ gơnam pơyơr yuakơ tơlơi soh anŭn, hrŏm 
hăng sa log ia rơmuă laih anŭn pŭ̱ đĭ gơñu ƀơi anăp Yahweh jing sa gơnam pơyơr 
pŭ̱ đĭ. 

25Ñu či pơdjai hĭ triu anŭn kơ gơnam pơyơr yuakơ tơlơi soh laih anŭn mă ƀiă 
drah ñu hăng pik ƀơi čơmang tơngia gah hơnuă pô kiăng kơ rơgoh, ƀơi čơđe̱ng 
tơngan gah hơnuă ñu laih anŭn ƀơi čơđe̱ng ania tơkai gah hơnuă ñu. 

26Khua ngă yang či tuh mă ƀiă ia rơmuă amăng plă̱ tơngan gah ieo ñu pô, 

27laih anŭn hăng rơjŭng čơđe̱ng tơngan gah hơnuă ñu, ñu añăh ia rơmuă mơ̆ng 
plă̱ tơngan ñu tơjuh wơ̆t ƀơi anăp Yahweh. 

28Ƀiă ia rơmuă ƀơi plă̱ tơngan ñu, ñu či pik ƀơi khul anih jing anih ñu pik laih 
drah gơnam pơyơr yuakơ tơlơi soh, jing ƀơi čơmang tơngia gah hơnuă pô kiăng 
kơ rơgoh, ƀơi čơđe̱ng ania tơngan gah hơnuă laih anŭn ƀơi čơđe̱ng ania tơkai 
gah hơnuă gơ̆. 

29Ia rơmuă dŏ glaĭ amăng plă̱ tơngan ñu, ñu či pik ƀơi akŏ pô kiăng kơ rơgoh 
anŭn yơh, kiăng kơ pơkra tơlơi pap brơi kơ gơ̆ ƀơi anăp Yahweh. 

30Giŏng anŭn, ñu či ngă yang khul čim pơrơgŏm ƀôdah khul ană čim kơtrâo 
anŭn, jing gơnam pô anŭn dưi hơmâo, 

31sa kơ gơnam pơyơr yuakơ tơlơi soh djơ̆, laih anŭn sa kơ gơnam pơyơr čuh, 
hrŏm hăng gơnam pơyơr pơdai mơ̆n. Amăng jơlan anai yơh khua ngă yang či 
pơkra tơlơi pap brơi ƀơi anăp Yahweh pơala kơ pô kiăng kơ rơgoh anŭn.” 

32Anai yơh jing khul tơlơi phiăn kơ hlơi pô hơmâo sa tơlơi ruă ƀơi klĭ samơ̆ ñu 
ƀu dưi hơmâo djŏp ôh gơnam pơyơr tơlơi phiăn kơ tơlơi pơrơgoh hĭ ñu. 

Kơmao Mơoai Amăng Khul Sang 

33Yahweh pơhiăp hăng Môseh laih anŭn hăng A̱rôn, 

34“Tơdang ƀing gih mŭt nao amăng anih lŏn Kanaan, jing anih Kâo či brơi kơ ƀing 
gih kar hăng mŭk dram laih anŭn Kâo pioh sa tơlơi kơmao mơoai pơlar amăng 
sa boh sang amăng anih lŏn anŭn, 

35pô sang khŏm nao ruai hăng khua ngă yang, ‘Kâo hơmâo ƀuh hơget tơlơi hrup 
hăng kơmao mơoai amăng sang kâo.’ 

36Hlâo kơ khua ngă yang mŭt ep kơsem kơmao mơoai anŭn, ñu či brơi arăng mă 
tơbiă hĭ abih gơnam mơ̆ng sang anŭn kiăng kơ hoaĭ yap jing hĭ grĭ grañ ôh; tui 
anŭn sang anŭn jing hĭ hông hang yơh. Giŏng anŭn, khua ngă yang či mŭt nao 
amăng sang anŭn hăng ep kơsem yơh. 

37Ñu či ep kơsem kơmao mơoai anŭn ƀơi khul pơnăng, tơdah anih anai hơmâo 
ia mơtah ƀôdah mriah, jing anih ñu ƀuh kar hăng dơlăm hloh kơ anih pơnăng 
pơkŏn, 

38khua ngă yang či tơbiă ƀơi bah amăng sang anŭn hăng krư̆ hĭ amăng tơjuh hrơi. 

39Ƀơi hrơi tal tơjuh khua ngă yang či wơ̆t glaĭ ep kơsem sang anŭn dơ̆ng. Tơdah 
kơmao mơoai anŭn hơmâo pơlar hyu ƀơi khul pơnăng, 

40ñu či brơi arăng mă pơđuaĭ hĭ khul boh pơtâo hơmâo gru kơmao anŭn hăng ba 
glŏm đuaĭ amăng anih grĭ grañ gah rơngiao kơ plei. 

41Ñu khŏm brơi arăng kuăh hĭ abih bang pơnăng gah lăm laih anŭn glŏm hĭ djăh 
kuăh anŭn pơ sa boh anih grĭ grañ gah rơngiao kơ plei. 

42Giŏng anŭn, ƀing gơñu mă khul boh pơtâo pơkŏn pioh pơala glaĭ boh pơtâo 
hlâo, laih anŭn mă čur čuah pik glaĭ sang anŭn. 

43“Tơdah kơmao mơoai anŭn hơmâo glaĭ dơ̆ng amăng sang tơdơi kơ khul boh 
pơtâo hơmâo glŏm hĭ laih, laih anŭn sang anŭn hơmâo kuăh hĭ hăng pik mia glaĭ 
laih, 

44khua ngă yang či nao hăng ep kơsem ñu dơ̆ng, tơdah kơmao anŭn hơmâo pơlar 
amăng sang, anŭn jing sa kơmao mơoai răm rai yơh, tui anŭn sang anŭn jing hĭ 
grĭ grañ yơh. 

45Arăng khŏm pơrai hĭ khul boh pơtâo sang, kơyâo ñu laih anŭn abih bang čur 
čuah, laih anŭn ba tơbiă gah rơngiao kơ plei pơ sa anih grĭ grañ yơh. 

46“Hlơi pô mŭt nao amăng sang tơdang arăng krư̆ kơđŏm hĭ či jing hĭ grĭ grañ 
truh kơ hrơi klăm yơh. 

47Hlơi pô pĭt ƀôdah ƀơ̆ng amăng sang anŭn khŏm bŏh hĭ bĕ khul sum ao ñu. 

48“Samơ̆ khua ngă yang rai ep kơsem sang anŭn, laih anŭn kơmao mơoai anŭn 
ƀu pơlar ôh tơdơi kơ sang anŭn hơmâo pik mia laih, ñu či pơhaih sang anŭn 
rơgoh yơh, yuakơ kơmao mơoai anŭn rơngiă laih. 

49Kiăng kơ pơrơgoh hĭ sang anŭn, ñu či mă dua drơi čim hăng ƀiă kơyâo sar, hrĕ 
mơrai mriah huč laih anŭn hla hơmrui. 

50Ñu či pơdjai hĭ sa drơi čim gah ngŏ kơ ia ƀlăng amăng sa boh gŏ lŏn. 

51Giŏng anŭn, ñu či mă kơyâo sar, hla hơmrui, hrĕ mơrai mriah huč laih anŭn 
čim dŏ hơdip, añrŭ gơñu amăng drah čim djai amăng ia ƀlăng anŭn, laih anŭn 
añăh ƀơi sang anŭn tơjuh wơ̆t. 

52Tui anŭn yơh, ñu či pơrơgoh hĭ sang anŭn hăng drah čim, ia ƀlăng, čim dŏ 
hơdip, kơyâo sar, hla hơmrui laih anŭn hăng hrĕ mriah huč yơh. 

53Giŏng anŭn, ñu či pŏk hĭ čim hơdip anŭn amăng tơdron tač gah rơngiao kơ plei. 
Amăng jơlan anai yơh ñu či pơrơgoh hĭ sang anŭn, tui anŭn sang anŭn jing hĭ 
rơgoh yơh.” 

54Anai yơh jing khul tơlơi phiăn kơ tơlơi ruă ƀơi klĭ, tơlơi kơtăl, 

55kơ kơmao mơoai amăng sum ao ƀôdah amăng sa boh sang, 

56laih anŭn kơ sa anih brăh, pơđeh ƀôdah anih rơđah, 

57kiăng kơ pơrơđah tơdah gơnam pă jing rơgoh ƀôdah ƀu rơgoh ôh. Anai yơh 
jing khul tơlơi phiăn kơ tơlơi ruă ƀơi klĭ laih anŭn djơ̆ kơmao mơoai. 

Lêwi 15 

Tơlơi Drơi Jan Ƀu Rơgoh 

1Yahweh pơhiăp hăng Môseh laih anŭn hăng A̱rôn, 

2“Pơhiăp bĕ hăng ƀing Israel tui anai: Tơdah sa čô đah rơkơi hơmâo tơlơi ƀlĕ 
mơ̆ng drơi jan, tơlơi ƀlĕ anŭn jing ƀu rơgoh ôh. 

3Tơlơi ƀlĕ anŭn ăt dŏ ƀlĕ ƀôdah khơ̆t hĭ, ăt či ngă brơi kơ pô anŭn jing hĭ grĭ grañ 
yơh. Anai yơh jing tơlơi ƀlĕ ñu či ba rai tơlơi grĭ grañ: 

4“Anih pĭt pă pô hơmâo tơlơi ƀlĕ anŭn đih, anih anŭn či jing hĭ grĭ grañ yơh, laih 
anŭn anih pă ñu dŏ be̱r ăt či jing hĭ grĭ grañ mơ̆n. 

5Hlơi pô tĕk djơ̆ anih pĭt pô anŭn, ñu anŭn khŏm bŏh hĭ sum ao ñu, mơnơi hăng 
ia laih anŭn pô anŭn či jing hĭ grĭ grañ truh kơ hrơi klăm yơh. 

6Hlơi pô dŏ be̱r ƀơi anih pô ƀlĕ anŭn dŏ, ñu anŭn khŏm bŏh hĭ sum ao ñu, mơnơi 
hăng ia laih anŭn či jing hĭ grĭ grañ truh kơ hrơi klăm yơh. 

7“Hlơi pô tĕk djơ̆ pô hơmâo tơlơi ƀlĕ anŭn, ñu anŭn khŏm bŏh hĭ sum ao ñu hăng 
mơnơi hĭ bĕ hăng ia, laih anŭn ñu či jing hĭ grĭ grañ truh kơ hrơi klăm yơh. 

8“Tơdah pô đah rơkơi hơmâo tơlơi ƀlĕ anŭn kơčŭh ia bah ƀơi mơnuih rơgoh, pô 
djơ̆ ia bah anŭn khŏm bŏh hĭ sum ao ñu hăng mơnơi hăng ia, laih anŭn ñu anŭn 
či jing hĭ grĭ grañ truh kơ hrơi klăm yơh. 

9“Ƀơi a̱n pă pô ƀlĕ anai dŏ be̱r či jing hĭ grĭ grañ yơh, 

10laih anŭn hlơi pô tĕk djơ̆ khul gơnam pô ƀlĕ anŭn hơmâo dŏ be̱r, pô anŭn ăt či 
jing hĭ grĭ grañ truh kơ hrơi klăm yơh; hlơi pô mă đĭ khul gơnam anŭn, ñu anŭn 
khŏm bŏh hĭ sum ao ñu hăng mơnơi hăng ia, tui anŭn ñu ăt dŏ grĭ grañ truh kơ 
hrơi klăm yơh. 

11“Tơdah pô ƀlĕ anai ƀu rao hĭ ôh tơngan ñu samơ̆ tĕk djơ̆ hlơi pô, pô anŭn khŏm 
bŏh hĭ sum ao ñu mơnơi hăng ia, laih anŭn pô anŭn jing hĭ grĭ grañ truh kơ hrơi 
klăm yơh. 

12“Tơdah pô ƀlĕ anŭn tĕk djơ̆ gŏ lŏn, arăng khŏm taih pơčah hĭ gŏ lŏn anai yơh; 
laih anŭn tơdah gơnam ñu tĕk djơ̆ anŭn jing kơyâo, ñu khŏm rao hĭ bĕ kơyâo 
anai hăng ia. 

13“Tơdang sa čô đah rơkơi suaih laih mơ̆ng tơlơi ñu ƀlĕ, ñu khŏm dŏ tơguan 
amăng tơjuh hrơi kơ tơlơi phiăn rơgoh ñu; ñu khŏm bŏh hĭ khul sum ao ñu hăng 
mơnơi ñu pô hăng ia ƀlăng, tui anŭn ñu jing hĭ rơgoh yơh. 

14Ƀơi hrơi tal sapăn, ñu khŏm mă dua drơi čim pơrơgŏm ƀôdah dua drơi ană čim 
kơtrâo laih anŭn nao ƀơi anăp Yahweh ƀơi bah amăng Sang Khăn Pơjơnum hăng 
brơi gơnam anŭn kơ khua ngă yang. 

15Khua ngă yang či ngă yang gơñu, sa drơi kơ gơnam pơyơr yuakơ tơlơi soh djơ̆, 
sa drơi kơ gơnam pơyơr čuh. Amăng jơlan anai yơh ñu či pơrơgoh hĭ pô anŭn 
ƀơi anăp Yahweh yuakơ tơlơi ƀlĕ gơ̆. 

16“Tơdah sa čô đah rơkơi hơmâo tơbiă ia pơjĕh, ñu khŏm mơnơi hơgơi abih 
bang drơi jan ñu hăng ia, laih anŭn ñu či jing hĭ grĭ grañ truh kơ hrơi klăm yơh. 

17Tơdah sum ao ƀôdah gơnam klĭ pă hơmâo ia pơjĕh anŭn ƀơi anŭn, khŏm boh 
rao hĭ hăng ia, laih anŭn gơnam anŭn či jing hĭ grĭ grañ truh kơ hrơi klăm yơh. 

18Tơdah sa čô đah rơkơi đih hrŏm hăng sa čô đah kơmơi hăng hơmâo ia pơjĕh, 
abih dua ƀing gơñu khŏm mơnơi hăng ia, laih anŭn ƀing gơñu či jing hĭ grĭ grañ 
truh kơ hrơi klăm yơh. 

19“Tơdang sa čô đah kơmơi hơmâo tơlơi ƀuh eng, tơlơi ƀu rơgoh anai či hơmâo 
amăng tơjuh hrơi; hlơi pô tĕk djơ̆ ñu, pô anŭn či jing hĭ grĭ grañ truh kơ hrơi 
klăm yơh. 

20“Pơpă anih ñu đih tơdang ñu ƀuh eng, anih anŭn či jing hĭ grĭ grañ yơh, laih 
anŭn ƀơi anih pă ñu dŏ be̱r, anih anŭn ăt či jing hĭ grĭ grañ mơ̆n. 

21Hlơi pô tĕk djơ̆ anih pĭt ñu, pô anŭn khŏm bŏh hĭ sum ao ñu laih anŭn mơnơi 
hăng ia; pô anŭn či jing hĭ grĭ grañ truh kơ hrơi klăm yơh. 

22Hlơi pô tĕk djơ̆ anih pă pô đah kơmơi ruă anai dŏ, ñu anŭn khŏm bŏh hĭ sum 
ao ñu pô laih anŭn mơnơi hĭ hăng ia, ñu anŭn ăt či jing hĭ grĭ grañ truh kơ hrơi 
klăm yơh. 

23Ƀơi anih pĭt ƀôdah ƀơi anih pă đah kơmơi anai dŏ, tơdah sa čô tĕk djơ̆, pô anŭn 
či jing hĭ grĭ grañ truh kơ hrơi klăm yơh. 

24“Tơdah sa čô đah rơkơi đih hrŏm hăng đah kơmơi hlak ƀuh eng, pô đah rơkơi 
anŭn či jing hĭ grĭ grañ amăng tơjuh hrơi yơh; anih pĭt pă pô đah rơkơi anai đih, 
anih pĭt anŭn ăt jing hĭ grĭ grañ mơ̆n. 

25“Tơdah sa čô đah kơmơi hơmâo sa tơlơi ƀlĕ drah amăng lu hrơi rơngiao kơ 
tơlơi ƀuh eng ñu ƀôdah hơmâo tơlơi ƀlĕ sui hrơi hloh kơ tơlơi ƀuh eng ñu, ñu či 
jing hĭ grĭ grañ yơh tơdang ñu hơmâo tơlơi ƀlĕ anai, hrup hăng amăng khul hrơi 
ƀuh eng ñu mơ̆n. 

26Anih pĭt pă ñu đih tơdang tơlơi ƀlĕ ñu ăt dŏ ƀlĕ, sưng anŭn či jing hĭ grĭ grañ 
yơh, hrup hăng sưng ñu tơdang tơlơi ƀuh eng ñu rĭm blan; laih anŭn ƀơi anih pă 
ñu dŏ be̱r, anih anŭn či jing hĭ grĭ grañ yơh, hrup hăng tơlơi ƀuh eng ñu mơ̆n. 

27Hlơi pô tĕk djơ̆ khul gơnam anŭn, ñu anŭn či jing hĭ grĭ grañ yơh; ñu khŏm boh 
khul sum ao ñu hăng mơnơi hĭ hăng ia, laih anŭn ñu či jing hĭ grĭ grañ truh kơ 
hrơi klăm yơh. 

28“Tơdang đah kơmơi anŭn rơgoh laih mơ̆ng tơlơi ƀlĕ ñu, ñu khŏm dŏ tơguan 
amăng tơjuh hrơi, tơdơi kơ anŭn ñu či dŏ amăng tơlơi phiăn rơgoh. 

29Ƀơi hrơi tal sapăn ñu khŏm mă dua drơi čim pơrơgŏm ƀôdah dua drơi ană čim 
kơtrâo hăng ba rai ƀing gơñu pơ khua ngă yang ƀơi bah amăng Sang Khăn 
Pơjơnum. 

30Khua ngă yang či ngă yang sa drơi čim kơ gơnam pơyơr yuakơ tơlơi soh djơ̆ 
laih anŭn sa drơi kơ sa gơnam pơyơr čuh. Amăng jơlan anai yơh ñu či pơrơgoh 
hĭ pô đah kơmơi anŭn ƀơi anăp Yahweh kơ tơlơi ƀlĕ grĭ grañ gơ̆ anŭn. 

31“Ƀing gih khŏm pơgăn hĭ ƀing Israel mơ̆ng khul tơlơi ngă brơi kơ ƀing gơñu 
jing hĭ grĭ grañ, tui anŭn ƀing gơñu ƀu či djai hĭ ôh amăng tơlơi grĭ grañ gơñu 
yuakơ pơgrĭ hĭ anih Kâo dŏ, jing anih tŏng krah ƀing gơñu yơh.” 

32Anai jing khul tơlơi phiăn kơ sa čô đah rơkơi hơmâo tơlơi ƀlĕ, kơ hlơi pô ngă 
pơgrĭ hĭ hăng ia pơjĕh, 

33kơ sa čô đah kơmơi amăng tơlơi ƀuh eng gơ̆ rĭm blan, kơ sa čô đah rơkơi ƀôdah 
sa čô đah kơmơi hơmâo tơlơi ƀlĕ, laih anŭn kơ sa čô đah rơkơi đih hrŏm hăng 
sa čô đah kơmơi jing pô dŏ amăng tơlơi phiăn ƀu rơgoh. 

Lêwi 16 

Hrơi Pơkra Tơlơi Pap Brơi 

1Yahweh pơhiăp hăng Môseh tơdơi kơ dua čô ană đah rơkơi A̱rôn hơmâo djai 
laih tơdang ƀing gơñu rai jĕ Yahweh. 

2Yahweh pơhiăp hăng Môseh, “Laĭ pơthâo bĕ kơ ayŏng ih A̱rôn anăm mŭt nao 
ôh amăng Anih Rơgoh Hiam Hloh ƀơi mông ñu ruah, jing anih gah rŏng kơ khăn 
păng ƀơi gah anăp kơnŏp tơlơi pap brơi ƀơi hip anŭn; tơdah ñu mŭt, ñu či djai 
yơh yuakơ Kâo pơƀuh rai amăng kơthul gah ngŏ kơ kơnŏp tơlơi pap brơi anŭn. 

3“Anai jing hiư̆m tơlơi A̱rôn či mŭt nao pơ anih sang yang: hăng sa drơi rơmô 
tơno hadơi kơ sa gơnam pơyơr yuakơ tơlơi soh djơ̆ laih anŭn sa drơi triu tơno 
kơ sa gơnam pơyơr čuh. 

4Ñu khŏm buh ao rơpi̱h rơgoh hiam hăng blâo ƀlĭ, hăng ao rơpi̱h blâo ƀlĭ jĕ drơi 
jan ñu; ñu či akă hơdrăng kơiăng hăng blâo ƀlĭ jum dar ñu hăng troă muk blâo 
ƀlĭ. Anai jing khul ao rơgoh hiam; tui anŭn ñu khŏm mơnơi ñu pô hăng ia hlâo 
kơ ñu čut hơô. 

5Ñu či mă mơ̆ng ƀing ană plei Israel dua drơi bơbe tơno kơ gơnam pơyơr yuakơ 
tơlơi soh djơ̆ laih anŭn sa drơi triu tơno kơ gơnam pơyơr čuh. 

6“A̱rôn či pơyơr rơmô tơno anai kơ gơnam pơyơr yuakơ tơlơi soh djơ̆ ñu pô 
kiăng kơ pơkra tơlơi pap brơi kơ ñu pô laih anŭn kơ sang anŏ ñu. 

7Giŏng anŭn, ñu či mă dua drơi bơbe hăng pơyơr gơñu ƀơi anăp Yahweh ƀơi bah 
amăng mŭt nao pơ Sang Khăn Pơjơnum. 

8Ñu či ngă khul čram kơ dua drơi bơbe anŭn; sa drơi kơ Yahweh laih anŭn sa 
drơi kơ bruă Azazel. 

9A̱rôn či ba rai bơbe pă čram le ̆  djơ̆ kơ Yahweh hăng ngă yang bơbe anŭn kơ 
gơnam pơyơr yuakơ tơlơi soh djơ̆. 



239 

 

 
© 2013 Jơrai Bible Association. 

  
 

 

10Samơ̆ bơbe ruah djơ̆ mơ̆ng čram kơ bruă Azazel, ñu či pơyơr hơdip ƀơi anăp 
Yahweh kiăng kơ yua amăng tơlơi pơkra tơlơi pap brơi hăng tơlơi puh pơđuaĭ 
hĭ bơbe anŭn amăng tơdron ha̱r, jing kơ bruă Azazel, kiăng kơ mă pơđuaĭ hĭ khul 
tơlơi soh ană plei yơh. 

11“A̱rôn či ba rai rơmô tơno kơ gơnam pơyơr yuakơ tơlơi soh djơ̆ ñu pô kiăng 
kơ pơkra tơlơi pap brơi kơ ñu pô laih anŭn kơ sang anŏ ñu; ñu či pơdjai hĭ rơmô 
anŭn kơ gơnam pơyơr yuakơ tơlơi soh djơ̆ kơ ñu pô. 

12Ñu či mă sa boh gŏ apui bă hăng hơdăng ngur mơ̆ng kơnưl ƀơi anăp Yahweh 
hăng dua kơpŏt tơngan gơnam ƀâo mơngưi, laih anŭn ba ƀing gơñu nao gah rŏng 
kơ khăn păng. 

13Ñu či pioh mŭt gơnam ƀâo mơngưi amăng apui ƀơi anăp Yahweh, tui anŭn 
asăp mơnâo ƀâo mơngưi anŭn či go̱m bă kơnŏp tơlơi pap brơi gah ngŏ kơ Hip 
Tơlơi Pơgop, tui anŭn ñu ƀu či djai hĭ ôh. 

14Ñu či mă ƀiă drah rơmô anŭn hăng añăh ƀơi gah anăp kơnŏp tơlơi pap brơi 
anŭn hăng čơđe̱ng tơngan ñu; giŏng anŭn ñu či añăh ƀiă drah hăng čơđe̱ng ñu 
tơjuh wơ̆t ƀơi jĕ gah anăp kơnŏp Hip anŭn. 

15“Ñu či pơdjai hĭ bơbe kơ gơnam pơyơr yuakơ tơlơi soh djơ̆ kơ ană plei laih 
anŭn mă drah anŭn ba rao gah rŏng kơ khăn păng laih anŭn ngă tui hăng ñu 
hơmâo ngă laih kơ drah rơmô: Ñu či añăh drah anŭn ƀơi kơnŏp tơlơi pap brơi 
hăng ƀơi jĕ gah anăp hip mơ̆n. 

16Amăng jơlan anai yơh ñu či pơrơgoh hĭ Anih Rơgoh Hiam Hloh yuakơ tơlơi grĭ 
grañ hăng tơlơi pơkơdơ̆ng ƀing Israel, hơdôm tơlơi soh gơñu hơmâo ngă laih. 
Ñu ăt či ngă hrup hăng anŭn mơ̆n kơ Sang Khăn Pơjơnum, jing anih tŏng krah 
ƀing gơñu amăng tơlơi grĭ grañ gơñu. 

17Ƀu hơmâo hlơi pô ôh dŏ amăng Sang Khăn Pơjơnum čơdơ̆ng mơ̆ng mông A̱rôn 
mŭt nao pơkra tơlơi pap brơi amăng Anih Rơgoh Hiam Hloh anŭn tơl mông ñu 
tơbiă, jing tơdang ñu pơkra tơlơi pap brơi kơ ñu pô, kơ sang anŏ ñu laih anŭn 
kơ abih bang ƀing Israel. 

18“Giŏng anŭn, ñu či tơbiă nao pơ kơnưl gah anăp Yahweh hăng pơrơgoh hĭ 
kơnưl anŭn. Ñu či mă ƀiă drah rơmô hăng ƀiă drah bơbe laih anŭn pik ƀơi abih 
bang khul tơki kơnưl anŭn. 

19Ñu či añăh ƀiă drah ƀơi kơnưl anŭn hăng čơđe̱ng tơngan ñu tơjuh wơ̆t kiăng 
kơ pơrơgoh hĭ kơnưl anŭn mơ̆ng tơlơi grĭ grañ ƀing Israel. 

Bơbe Glăm Brơi Tơlơi Soh 

20“Tơdang A̱rôn hơmâo pơgiŏng hĭ laih tơlơi pơrơgoh kơ Anih Rơgoh Hiam 
Hloh, kơ Sang Khăn Pơjơnum laih anŭn kơ kơnưl anŭn, ñu či ba rai bơbe hơdip. 

21Ñu či ăh dua gah tơngan ƀơi akŏ bơbe hơdip anŭn laih anŭn pơhaih ƀơi anŭn 
abih bang tơlơi sat ƀai laih anŭn tơlơi pơkơdơ̆ng ƀing Israel hơmâo, laih anŭn 

pioh lui tơlơi anŭn ƀơi akŏ bơbe anŭn. Ñu či puh pơđuaĭ hĭ bơbe anŭn amăng 
tơdron ha̱r mơ̆ng sa čô arăng ruah kiăng kơ ngă bruă anai. 

22Bơbe anŭn či glăm đuaĭ hĭ abih bang khul tơlơi soh nao pơ anih lŏn hơjăn păn; 
laih anŭn pô anŭn pŏk hĭ gơ̆ amăng tơdron ha̱r yơh. 

23“Giŏng anŭn, A̱rôn khŏm mŭt nao amăng Sang Khăn Pơjơnum hăng tŏh hĭ khul 
ao rơpi̱h hăng blâo ƀlĭ ñu buh hlâo kơ ñu mŭt amăng Anih Rơgoh Hiam Hloh, laih 
anŭn ñu khŏm lui hĭ khul ao anŭn pơ sang anŭn. 

24Ñu či mơnơi ñu pô hăng ia amăng sa boh anih rơgoh hiam hăng buh mŭt sum 
ao ñu juăt hơô. Giŏng anŭn, ñu či tơbiă hăng ngă yang gơnam pơyơr čuh kơ ñu 
pô laih anŭn gơnam pơyơr čuh kơ ƀing ană plei kiăng kơ pơkra tơlơi pap brơi 
kơ ñu pô laih anŭn kơ ană plei. 

25Ñu ăt čuh rơmuă gơnam pơyơr yuakơ tơlơi soh djơ̆ ƀơi kơnưl mơ̆n. 

26“Pô hơmâo pŏk phư bơbe hơdip kơ bruă Azazel khŏm bŏh hĭ sum ao ñu hăng 
mơnơi ñu pô hăng ia, tơdơi kơ anŭn ñu dưi mŭt amăng anih jưh yơh. 

27Rơmô tơno laih anŭn bơbe anŭn kơ khul gơnam pơyơr yuakơ tơlơi soh djơ̆, 
drah gơñu či ba mŭt pơ Anih Rơgoh Hiam Hloh kiăng kơ pơkra tơlơi pap brơi, 
khŏm ba gah rơngiao kơ anih jưh klĭ rơmô hăng bơbe anŭn, čơđeh laih anŭn 
proaĭ kiăng kơ čuh hĭ. 

28Pô čuh khul gơnam anai khŏm bŏh hĭ sum ao ñu hăng mơnơi ñu pô hăng ia, 
tơdơi kơ anŭn ñu dưi mŭt amăng anih jưh yơh. 

Răk Pioh Hrơi Pơkra Tơlơi Pap Brơi 

29“Anai jing sa tơlơi phiăn hlŏng lar kơ ƀing gih: Ƀơi hrơi tal pluh amăng blan tal 
tơjuh, ƀing gih khŏm hơngah hĭ bĕ gih pô laih anŭn anăm mă bruă hơget ôh, wơ̆t 
tơdah ƀing kơnung djuai Israel ƀôdah sa čô tuai hơdip amăng ƀing gih, 

30yuakơ amăng hrơi anai, khua ngă yang prŏng hloh či pơkra tơlơi pap brơi kơ 
ƀing gih, kiăng kơ pơrơgoh hĭ ƀing gih yơh. Giŏng anŭn, ƀơi anăp Yahweh, ƀing 
gih či rơgoh mơ̆ng abih bang tơlơi soh gih yơh. 

31Anŭn jing hrơi saƀat, jing hrơi kơ tơlơi pơdơi yơh, laih anŭn khŏm hơngah hĭ 
gih pô bĕ; anŭn jing sa tơlơi phiăn hlŏng lar. 

32Khua ngă yang pă arăng trôč ia jâo hăng iâu laĭ brơi kiăng kơ tŏ tui bruă ama 
ñu jing sa čô khua ngă yang prŏng, ñu khŏm pơkra tơlơi pap brơi. Ñu či hơô khul 
ao rơpi̱h rơgoh hiam hăng bơnăl blâo ƀlĭ, 

33laih anŭn pơrơgoh hĭ Anih Rơgoh Hiam Hloh, kơ Sang Khăn Pơjơnum laih anŭn 
kơ kơnưl, laih anŭn kơ ƀing khua ngă yang hăng abih bang ƀing ană plei Israel. 

34“Anai či jing sa tơlơi phiăn hlŏng lar kơ ƀing gih: Tơlơi pap brơi či pơkra sa 
thŭn sa wơ̆t kơ abih bang khul tơlơi soh ƀing Israel.” Laih anŭn Môseh hơmâo 
pơgiŏng hĭ laih kar hăng Yahweh hơmâo pơtă laih kơ ñu. 

Lêwi 17 

Tơlơi Khă Kơ Tơlơi Ƀơ̆ng Drah 

1Yahweh pơhiăp hăng Môseh, 

2“Laĭ bĕ kơ A̱rôn, kơ ƀing ană đah rơkơi ñu laih anŭn kơ abih bang ƀing Israel 
tui anai, ‘Anai yơh jing tơlơi Yahweh hơmâo pơtă laih: 

3Hlơi pô amăng ƀing Israel ngă yang sa drơi rơmô, sa drơi ană triu ƀôdah sa drơi 
bơbe amăng gah lăm ƀôdah gah rơngiao anih jưh 

4pơala kơ tơlơi ba rai ñu ƀơi bah amăng mŭt nao pơ Sang Khăn Pơjơnum kiăng 
kơ pơyơr ñu jing sa gơnam pơyơr kơ Yahweh ƀơi anăp sang khăn Yahweh, pô 
anŭn arăng khŏm yap ñu jing tơlơi tuh drah yơh; ñu hơmâo ngă tuh drah laih 
anŭn arăng khŏm puh pơđuaĭ hĭ ñu mơ̆ng ƀing ană plei ñu. 

5Ngă tui anŭn yơh ƀing Israel či ba rai kơ Yahweh khul gơnam ngă yang gơñu 
hơmâo pơkra ră anai amăng khul đang hơma yơh. Ƀing gơñu khŏm ba khul hlô 
anŭn kơ khua ngă yang, jing kơ Yahweh yơh, ƀơi bah amăng mŭt nao pơ Sang 
Khăn Pơjơnum laih anŭn ngă yang gơñu jing khul gơnam pơyơr tơlơi pơgop 
pơlir. 

6Khua ngă yang či añăh drah anŭn klă̱ ƀơi kơnưl Yahweh ƀơi bah amăng mŭt nao 
amăng Sang Khăn Pơjơnum laih anŭn čuh rơmuă jing sa mơnâo ƀâo mơngưi 
pơmơak kơ Yahweh. 

7Ƀing gơñu ƀu či pơyơr dơ̆ng tah khul gơnam ngă yang gơñu kơ khul rup trah 
bơbe, kơkuh pơpŭ kơ rup trah anai yơh jing tơlơi ƀing gơñu pơrĭh răm gơñu pô. 
Anai či jing sa tơlơi phiăn hlŏng lar kơ ƀing gơñu laih anŭn kơ lu rơnŭk tơdơi 
yơh.’ 

8“Laĭ bĕ kơ ƀing gơñu tui anai, ‘Hlơi pô amăng ƀing Israel ƀôdah ƀing tuai hơdip 
amăng ƀing gơñu jing pô pơyơr sa gơnam pơyơr čuh ƀôdah gơnam ngă yang 
pơkŏn, 

9laih anŭn ƀu ba rai gơnam pơyơr anŭn pơ bah amăng Sang Khăn Pơjơnum ôh 
kiăng kơ ngă yang kơ Yahweh, pô anŭn arăng či puh pơđuaĭ hĭ mơ̆ng kơnung 
djuai ñu yơh. 

10“ ‘Hlơi pô amăng ƀing Israel ƀôdah tuai hơdip amăng ƀing gơñu jing pô ƀơ̆ng 
drah, Kâo či wir ƀo ̆  Kâo pơkơdơ̆ng glaĭ hăng pô anŭn laih anŭn puh pơđuaĭ hĭ ñu 
mơ̆ng kơnung djuai ñu yơh. 

11Yuakơ tơlơi hơdip sa drơi hlô mơnơ̆ng jing amăng drah anŭn yơh, laih anŭn 
Kâo hơmâo brơi laih ñu kơ ƀing gih kiăng kơ pơkra tơlơi pap brơi kơ gih pô ƀơi 
kơnưl; anŭn jing drah pơkra tơlơi pap brơi kơ tơlơi hơdip sa čô mơnuih yơh. 



242 

 

 
© 2013 Jơrai Bible Association. 

  
 

 

12Tui anŭn yơh, Kâo laĭ kơ ƀing Israel, “Anăm hơmâo hlơi pô amăng ƀing gih 
ƀơ̆ng drah ôh, ƀôdah tuai hơdip amăng ƀing gih kŏn dưi ƀơ̆ng drah lơi.” 

13“ ‘Hlơi pô amăng ƀing Israel ƀôdah tuai hơdip amăng ƀing gih jing pô hyu lua 
hlô mơnơ̆ng ƀôdah čim dưi ƀơ̆ng, ñu khŏm pơhŏk hĭ drah hăng go̱m hĭ hăng 
tơnah, 

14yuakơ rĭm tơlơi hơdip hlô mơnơ̆ng jing mơ̆ng drah ñu yơh. Anŭn yơh jing tơlơi 
yua hơget Kâo hơmâo pơhiăp laih hăng ƀing Israel, “Ƀing gih ƀu dưi ƀơ̆ng drah 
mơ̆ng hlô mơnơ̆ng hơget ôh, yuakơ rĭm hlô mơnơ̆ng tơlơi hơdip ñu jing ƀơi drah 
ñu yơh; hlơi pô ƀơ̆ng drah, ƀing gih khŏm puh pơđuaĭ hĭ ñu yơh.” 

15“ ‘Hlơi pô amăng Israel ƀôdah tuai, jing pô ƀơ̆ng čơđeh añăm mơ̆ng hlô 
mơnơ̆ng pă arăng ƀuh djai laih ƀôdah khul hlô mơnơ̆ng glai hek pơdjai hĭ, ñu 
anŭn khŏm bŏh sum ao ñu hăng mơnơi hĭ ñu pô hăng ia, laih anŭn ñu či jing hĭ 
grĭ grañ tui tơlơi phiăn truh kơ hrơi klăm; giŏng anŭn ñu či jing rơgoh yơh. 

16Samơ̆ tơdah ñu ƀu boh rao khul sum ao ñu ôh hăng kŏn mơnơi ñu pô lơi, ñu či 
grơ̆ng glăm mă tơlơi anŭn yơh.’ ” 

Lêwi 18 

Tơlơi Khă Kơ Tơlơi Đih Hrŏm Ƀu Djơ̆ Lăp 

1Yahweh pơhiăp hăng Môseh, 

2“Pơhiăp bĕ hăng ƀing Israel tui anai, ‘Kâo jing Yahweh Ơi Adai gih. 

3Ƀing gih khŏm anăm ngă kar hăng ƀing Êjip ngă amăng čar gơñu jing anih ƀing 
gih hơdip hlâo adih ôh, laih anŭn ƀing gih khŏm anăm ngă hrup hăng ƀing 
mơnuih amăng anih lŏn Kanaan ngă jing anih Kâo hlak ba ƀing gih nao anai ôh. 
Anăm tui hluai tơlơi ƀing gơñu pơhrăm ngă ôh. 

4Ƀing gih khŏm tui gưt khul tơlơi juăt Kâo hăng răng pơñen ngă tui bĕ khul tơlơi 
phiăn Kâo. Kâo yơh jing Yahweh Ơi Adai gih. 

5Djă̱ pioh bĕ khul tơlơi phiăn hăng tơlơi juăt Kâo, yuakơ hlơi pô tui gưt khul tơlơi 
phiăn anŭn, či hơdip yua mơ̆ng khul tơlơi anŭn yơh. Kâo yơh jing Yahweh. 

6“ ‘Anăm hơmâo hlơi pô ôh rai jĕ sa čô đah kơmơi jing kơnung djuai jĕ ñu kiăng 
kơ đih hrŏm. Kâo yơh jing Yahweh. 

7“ ‘Anăm ƀrưh mơhiăh kơ ama ih hăng đih hrŏm hăng amĭ ih ôh. Ñu jing amĭ ih, 
anăm đih hrŏm hăng gơ̆ ôh. 

8“ ‘Anăm đih hrŏm hăng bơnai ama ih ôh; anŭn jing tơlơi ƀu pơpŭ kơ ama ih ôh. 

9“ ‘Anăm đih hrŏm hăng amai ƀôdah adơi ih ôh, jing ană ama ih ƀôdah ană amĭ 
ih, ƀôdah ñu hơmâo tơkeng rai amăng sang hrŏm ƀôdah amăng anih pơkŏn. 

10“ ‘Anăm đih hrŏm hăng tơčô đah kơmơi mơ̆ng ană đah rơkơi ih ƀôdah mơ̆ng 
ană đah kơmơi ih ôh; anŭn jing tơlơi ƀu pơpŭ kơ ih ôh. 

11“ ‘Anăm đih hrŏm hăng ană đah kơmơi mơ̆ng bơnai ama ih, jing pô hơmâo rai 
gơ̆ kơ ama ih ôh; ñu jing amai adơi ih yơh. 

12“ ‘Anăm đih hrŏm hăng amai ƀôdah adơi ama ih ôh, yuakơ ñu jing kơnung djuai 
ama ih. 

13“ ‘Anăm đih hrŏm hăng amai ƀôdah adơi amĭ ih ôh, yuakơ ñu jing kơnung djuai 
amĭ ih. 

14“ ‘Anăm ƀrưh mơhiăh kơ ayŏng ƀôdah adơi ama ih hăng rai jĕ laih anŭn đih 
hrŏm hăng bơnai gơ̆ ôh; ñu jing wa ƀôdah neh ih yơh. 

15“ ‘Anăm đih hrŏm hăng hơđŭ ih ôh. Ñu jing bơnai ană đah rơkơi ih; anăm đih 
hrŏm hăng gơ̆ ôh. 

16“ ‘Anăm đih hrŏm hăng bơnai ayŏng ƀôdah adơi ih ôh; anŭn jing tơlơi ƀu pơpŭ 
kơ ayŏng ƀôdah adơi ih ôh. 

17“ ‘Anăm đih hrŏm hăng sa čô đah kơmơi wơ̆t hăng ană đah kơmơi gơ̆ ôh. Anăm 
đih hrŏm ôh hăng tơčô gơ̆ jing ană đah kơmơi mơ̆ng ană đah rơkơi gơ̆ ƀôdah 
mơ̆ng ană đah kơmơi gơ̆; ƀing gơñu jing ƀing ană tơčô gơ̆ yơh. Anŭn jing tơlơi 
ƀrưh ƀai yơh. 

18“ ‘Anăm mă tŭ ôh amai ƀôdah adơi bơnai ih hăng đih hrŏm hăng gơ̆ tơdang 
bơnai ih ăt dŏ hơdip. 

19“ ‘Anăm rai jĕ sa čô đah kơmơi kiăng kơ đih hrŏm tơdang ñu hlak hơmâo tơlơi 
ƀuh eng ôh. 

20“ ‘Anăm đih hrŏm hăng bơnai pô re̱ng gah ih laih anŭn pơgrĭ hĭ ih pô hăng gơ̆ 
ôh. 

21“ ‘Anăm jao brơi hlơi pô amăng ană bă ih kiăng ngă yang kơ yang Môlek ôh, 
yuakơ ih khŏm anăm pơgrĭ hĭ anăn Ơi Adai ih ôh. Kâo yơh jing Yahweh. 

22“ ‘Anăm đih hrŏm hăng sa čô đah rơkơi hrup hăng đih hrŏm hăng sa čô đah 
kơmơi ôh; anŭn jing tơlơi hơƀak drak. 

23“ ‘Anăm đih hrŏm hăng sa drơi hlô mơnơ̆ng hăng pơgrĭ hĭ ih pô mơ̆ng hlô anŭn 
ôh. Sa čô đah kơmơi anăm pơmŭt ñu pô laih anŭn đih hrŏm hăng sa drơi hlô 
mơnơ̆ng ôh; anŭn jing sa tơlơi rơgao hơnơ̆ng biă mă yơh. 

24“ ‘Anăm pơgrĭ hĭ gih pô amăng khul jơlan anŭn ôh, yuakơ mơ̆ng tơlơi anŭn yơh, 
ƀing lŏn čar pơgrĭ hĭ gơñu pô, jing ƀing Kâo či puh pơđuaĭ hĭ mơ̆ng anăp gih yơh. 

25Wơ̆t hăng anih lŏn anŭn ăt jing hĭ hơƀak drak, tui anŭn Kâo či phak pơkra anih 
lŏn anŭn yuakơ tơlơi soh ñu laih anŭn anih lŏn anŭn či o ̱̆  pơtah tơbiă hĭ ƀing 
mơnuih amăng anŭn yơh. 



244 

 

 
© 2013 Jơrai Bible Association. 

  
 

 

26Samơ̆ ƀing gih khŏm djă̱ pioh khul tơlơi phiăn laih anŭn tơlơi juăt Kâo. Ƀing 
Israel ƀôdah ƀing tuai hơdip amăng ƀing gih khŏm anăm ngă ôh khul tơlơi hơƀak 
drak anŭn, 

27yuakơ abih bang tơlơi soh sat anŭn mơ̆ng ƀing mơnuih hơdip amăng anih lŏn 
anŭn hlâo kơ ƀing gih hơmâo ngă laih, laih anŭn anih lŏn anŭn jing hĭ grĭ grañ 
laih. 

28Tơdah ƀing gih pơgrĭ hĭ anih lŏn anŭn, ñu či o ̱̆  pơtah tơbiă hĭ ƀing gih hrup 
hăng ñu o ̱̆  pơtah laih ƀing lŏn čar dŏ pơ anŭn hlâo kơ ƀing gih yơh. 

29“ ‘Hlơi pô ngă hơdôm tơlơi amăng khul tơlơi anai, ƀing anŭn ƀing gih či puh 
pơđuaĭ hĭ ƀing gơñu mơ̆ng kơnung djuai gơñu yơh. 

30Djă̱ pioh bĕ tơlơi Kâo kiăng laih anŭn anăm tui hluai khul tơlơi phiăn hơƀak 
drak ƀing mơnuih hlâo kơ ƀing gih ngă ôh, laih anŭn anăm pơgrĭ hĭ ôh gih pô 
mơ̆ng tơlơi ngă khul tơlơi anŭn. Kâo yơh jing Yahweh Ơi Adai gih.’ ” 

Lêwi 19 

Khul Tơlơi Phiăn Tơlơi Rơgoh Hiam Laih Anŭn Tơlơi Djơ̆ Tơpă 

1Yahweh pơhiăp hăng Môseh, 

2“Pơhiăp bĕ hăng abih bang ƀing ană plei Israel tui anai, ‘Jing hĭ rơgoh hiam bĕ 
yuakơ Kâo, Yahweh Ơi Adai gih, jing rơgoh hiam. 

3“ ‘Rĭm čô amăng ƀing gih khŏm pơpŭ kơ amĭ ama ñu laih anŭn ƀing gih khŏm 
djă̱ pioh khul hrơi Saƀat Kâo. Kâo yơh jing Yahweh Ơi Adai gih. 

4“ ‘Anăm wir nao kơ khul rup trah ôh ƀôdah pơkra khul yang mơ̆ng gơnam hăng 
pơsơi kơ gih pô ôh. Kâo yơh jing Yahweh Ơi Adai gih. 

5“ ‘Tơdang ƀing gih ngă yang sa gơnam pơyơr tơlơi pơgop pơlir kơ Yahweh, 
pơyơr bĕ tui hăng tơlơi phiăn Kâo hơmâo brơi laih kơ ƀing gih, tui anŭn Kâo či 
tŭ mă gơnam pơyơr anŭn yơh. 

6Gơnam pơyơr anŭn či ƀơ̆ng ƀơi hrơi ƀing gih ngă yang ƀôdah amăng hrơi tŏ tui 
yơh, khul čơđeh rơbeh truh kơ hrơi tal klâo, gih khŏm čuh hĭ bĕ. 

7Tơdah čơđeh rơbeh anŭn ƀơ̆ng amăng hrơi tal klâo, anŭn jing ƀu rơgoh ôh laih 
anŭn Kâo ƀu či tŭ mă ôh. 

8Hlơi pô ƀơ̆ng ñu, pô anŭn či grơ̆ng glăm mă tơlơi anŭn yơh yuakơ ñu hơmâo 
pơgrĭ hĭ laih gơnam jing rơgoh hiam kơ Yahweh; pô anŭn ƀing gih khŏm puh 
pơđuaĭ hĭ mơ̆ng kơnung djuai ñu yơh. 

9“ ‘Tơdang ƀing gih yuă amăng bơyan hơpuă amăng lŏn hơma gih, anăm yuă ôh 
khul pơdai kơtuai re̱ng gah hơma gih ƀôdah duñ pơƀut glaĭ khul pơdai dŏ glaĭ 
gih. 

10Anăm nao pĕ ôh pơ đang boh kơƀâo gih tal dua dơ̆ng ƀôdah duñ mă khul boh 
kơƀâo hơmâo rŭh trŭn anŭn. Lui bĕ gơñu kơ ƀing ƀun rin laih anŭn kơ ƀing tuai. 
Kâo yơh jing Yahweh Ơi Adai gih. 

11“ ‘Anăm klĕ dŏp ôh. “ ‘Anăm pơhiăp ƀlŏr ôh. “ ‘Anăm plŏm ƀlŏr kơ hlơi pô ôh. 

12“ ‘Anăm ƀuăn soh hăng anăn Kâo laih anŭn pơgrĭ hĭ anăn Ơi Adai ih ôh. Kâo 
yơh jing Yahweh. 

13“ ‘Anăm plŏm yua ƀôdah klĕ mă mơ̆ng pô re̱ng gah ih ôh. “ ‘Anăm pơkơ̆ng glaĭ 
khul gơnam apăh kơ sa čô amăng abih mlam ôh. 

14“ ‘Anăm hơtŏm păh mơnuih tơngĭl ƀôdah pioh tơlơi pơtơhneč gah anăp pô 
bum ôh, samơ̆ huĭ pơpŭ bĕ kơ Ơi Adai gih. Kâo yơh jing Yahweh. 

15“ ‘Anăm pơwĕ hĭ tơlơi tơpă ôh; anăm kơnơ̆ng djru ƀiă đôč ôh kơ pô ƀun rin 
ƀôdah pơrơđah lu kơ pô pơdrŏng, samơ̆ phat kơđi bĕ kơ pô re̱ng gah gih hăng 
tơlơi djơ̆ lăp. 

16“ ‘Anăm ngă gơ̆ng jơlan ƀlŏr kơ hlơi pô amăng ƀing gih ôh. “ ‘Anăm ngă hơget 
tơlơi kiăng pơrơngiă hĭ tơlơi hơdip pô re̱ng gah gih ôh. Kâo yơh jing Yahweh. 

17“ ‘Anăm pơrơmut kơ ayŏng adơi gih amăng pran jua gih ôh. Ƀuăh pơkra bĕ pô 
re̱ng gah gih, tui anŭn ƀing gih ƀu či pơgop hrŏm amăng tơlơi soh ñu ngă ôh. 

18“ ‘Anăm rŭ nua ƀôdah khŏn kơ hlơi pô amăng kơnung djuai gih ôh, samơ̆ khăp 
bĕ kơ pô re̱ng gah gih hrup hăng gih pô. Kâo yơh jing Yahweh. 

19“ ‘Djă̱ pioh bĕ khul tơlơi phiăn Kâo. “ ‘Anăm brơi hlô mơnơ̆ng phara djuai 
pơhlôm tơdruă gơñu ôh. “ ‘Anăm tơjŭ pla ôh amăng đang hơma gih hăng dua 
mơta pơjĕh phara. “ ‘Anăm čut hơô sum ao mơñam hăng dua mơta mơrai ôh. 

20“ ‘Tơdah sa čô đih hrŏm hăng sa čô đah kơmơi jing sa čô hlŭn hơmâo ƀuăn laih 
kơ pô đah rơkơi pơkŏn, samơ̆ arăng aka song mă gơ̆ ƀôdah pơrơngai hĭ gơ̆ ôh, 
sĭt khŏm hơmâo tơlơi phak pơkra yơh. Samơ̆ anăm jao hĭ brơi ƀing gơñu amăng 
tơlơi djai ôh, yuakơ đah kơmơi anŭn aka rơngai ôh. 

21Pô đah rơkơi anŭn khŏm ba rai sa drơi triu tơno ƀơi bah amăng Sang Khăn 
Pơjơnum jing sa gơnam pơyơr yuakơ tơlơi soh kơ Yahweh. 

22Hăng triu gơnam pơyơr yuakơ tơlơi soh anŭn yơh, khua ngă yang či pơkra 
tơlơi pap brơi kơ tơlơi soh ñu hơmâo ngă laih, laih anŭn ñu či hơmâo tơlơi pap 
brơi yơh. 

23“ ‘Tơdang mŭt amăng anih lŏn Kanaan laih anŭn tơjŭ pla lu djuai kơyâo boh 
čroh phara, yap bĕ boh čroh ñu kar hăng tơlơi khă kơ̆ng. Amăng klâo thŭn ƀing 
gih či yap khul boh čroh anai kar hăng tơlơi khă kơ̆ng; anăm ƀơ̆ng gơñu ôh. 

24Amăng thŭn tal pă̱, abih bang khul boh čroh či jing hĭ rơgoh hiam, jing sa 
gơnam pơyơr bơni hơơč kơ Yahweh yơh. 

25Samơ̆ amăng thŭn tal rơma ƀing gih dưi ƀơ̆ng yơh boh čroh anih lŏn anŭn. 
Amăng jơlan anai yơh boh čroh gih či hơmâo lu tui. Kâo yơh jing Yahweh Ơi Adai 
gih. 

26“ ‘Anăm ƀơ̆ng hơget añăm ăt dŏ hơmâo drah amăng anŭn ôh. “ ‘Anăm pơhrăm 
tơlơi laĭ lui hlâo ƀôdah tơlơi pơjâo ôh. 

27“ ‘Anăm khăt hĭ ôh ƀŭk ƀơi dua bơnăh akŏ gih ƀôdah rơjŭng blâo ka̱ng gih. 

28“ ‘Anăm khăt drơi jan gih yuakơ pô djai ƀôdah čŭ khul rup ƀơi gih pô ôh. Kâo 
yơh jing Yahweh. 

29“ ‘Anăm pơgrĭ ană đah kơmơi ih hăng pơjing hĭ gơ̆ jing pô rĭh răm ôh; huĭdah 
anih lŏn gih či hơmâo lu tơlơi rĭh răm laih anŭn bă hăng tơlơi sat ƀai yơh. 

30“ ‘Djă̱ răk bĕ khul hrơi Saƀat Kâo laih anŭn pơpŭ kơ anih sang yang Kâo. Kâo 
yơh jing Yahweh. 

31“ ‘Anăm nao pơ ƀing pơhiăp hăng atâo ƀôdah pơ ƀing pơjâo ôh, yuakơ ƀing gih 
či jing hĭ grĭ grañ mơ̆ng ƀing gơñu yơh. Kâo yơh jing Yahweh Ơi Adai gih. 

32“ ‘Tơgŭ bĕ ƀơi anăp ƀing tha prin, pơrơđah bĕ tơlơi pơpŭ kơ ƀing kŏng tha laih 
anŭn huĭ pơpŭ bĕ kơ Ơi Adai ih. Kâo yơh jing Yahweh. 

33“ ‘Tơdang sa čô tuai hơdip tŏng krah gih amăng anih lŏn gih, anăm ngă sat kơ 
gơ̆ ôh. 

34Ƀing gih khŏm lăng kơ gơ̆ kar hăng ƀing gih lăng kơ sa čô kơnung djuai gih. 
Khăp bĕ kơ gơ̆ hrup hăng gih pô, yuakơ ƀing gih jing laih ƀing tuai amăng čar 
Êjip. Kâo yơh jing Yahweh Ơi Adai gih. 

35“ ‘Anăm yua hơnơ̆ng pơkă wĕ wŏ ôh tơdang pơkă rơyong, pơkơtraŏ ƀôdah yap 
mrô pơkă. 

36Yua bĕ khul gai pơkơtraŏ laih anŭn boh pơkă djơ̆ hơnơ̆ng, sa boh ephah laih 
anŭn sa boh hin djơ̆ lăp. Kâo yơh jing Yahweh Ơi Adai gih, jing Pô ba ƀing gih 
tơbiă mơ̆ng Êjip. 

37“ ‘Djă̱ pioh bĕ abih bang tơlơi phiăn Kâo laih anŭn abih bang tơlơi juăt Kâo 
hăng đuaĭ tui gơñu. Kâo yơh jing Yahweh.’ ” 

Lêwi 20 

Tơlơi Pơkơhma̱l Kơ Tơlơi Ƀu Tui Gưt 

1Yahweh pơhiăp hăng Môseh, 

2“Laĭ bĕ kơ ƀing Israel, ‘Hlơi pô amăng ƀing Israel ƀôdah tuai hơdip amăng Israel 
jing pô brơi ană bă ñu kơ yang Môlek, ñu anŭn ƀing gih khŏm pơdjai hĭ yơh. Ƀing 
ană plei či glŏm boh pơtâo ƀơi ñu. 

3Kâo či wir ƀo ̆  mơta Kâo pơkơdơ̆ng glaĭ hăng pô anŭn laih anŭn Kâo či pơrai hĭ 
ñu mơ̆ng kơnung djuai ñu yơh; yuakơ tơlơi ñu brơi ană bă ñu kơ yang Môlek, 
anŭn jing ñu hơmâo pơgrĭ hĭ laih sang yang Kâo laih anŭn anăn rơgoh hiam Kâo. 

4Tơdah ƀing mơnuih amăng plei pĭt hĭ khul mơta gơñu tơdang pô anŭn brơi sa 
čô amăng ană bă ñu kơ Môlek laih anŭn ƀing gơñu ƀu pơdjai hĭ pô anŭn ôh, 

5Kâo či wir hĭ ƀo ̆  mơta Kâo pơkơdơ̆ng glaĭ hăng pô anŭn wơ̆t hăng sang anŏ ñu 
laih anŭn pơrai hĭ ñu mơ̆ng kơnung djuai gơñu wơ̆t hăng abih bang hlơi pô đuaĭ 
tui ñu hăng tơlơi pơrĭh răm gơñu pô amăng tơlơi kơkuh pơpŭ kơ Môlek mơ̆n. 

6“ ‘Kâo či wir hĭ ƀo ̆  mơta Kâo pơkơdơ̆ng glaĭ hăng hlơi pô kơnang nao kơ ƀing 
tơña atâo laih anŭn ƀing pơjâo kiăng kơ pơrĭh răm ñu pô hăng tơlơi kiaŏ tui ƀing 
anŭn, laih anŭn Kâo či puh pơđuaĭ hĭ ñu mơ̆ng kơnung djuai ñu yơh. 

7“ ‘Pơrơgoh hĭ bĕ gih pô hăng jing hĭ rơgoh hiam, yuakơ Kâo jing Yahweh Ơi Adai 
gih. 

8Djă̱ pioh bĕ tơlơi phiăn Kâo laih anŭn tui hluai gơñu bĕ. Kâo yơh jing Yahweh, 
jing Pô pơjing ƀing gih jing hĭ rơgoh hiam. 

9“ ‘Tơdah hlơi pô hơtŏm păh ama ñu ƀôdah amĭ ñu, ñu anŭn ƀing gih khŏm 
pơdjai hĭ yơh. Ñu hơmâo hơtŏm păh laih ama ñu ƀôdah amĭ ñu, laih anŭn drah 
ñu či dŏ ƀơi akŏ ñu pô yơh. 

10“ ‘Tơdah sa čô đah rơkơi klĕ pyu hăng bơnai pô pơkŏn jing bơnai pô re̱ng gah 
ñu, abih dua gơñu arăng khŏm pioh amăng tơlơi djai yơh. 

11“ ‘Tơdah sa čô đah rơkơi đih hrŏm hăng bơnai ama ñu, ñu anŭn hơmâo ƀrưh 
mơhiăh laih kơ ama ñu. Abih dua gơñu, pô đah rơkơi laih anŭn đah kơmơi anŭn 
ƀing gih khŏm pioh amăng tơlơi djai yơh; drah gơñu či dŏ ƀơi akŏ gơñu pô yơh. 

12“ ‘Tơdah sa čô đah rơkơi đih hrŏm hăng hơđŭ ñu, ƀing gih či pioh abih dua 
gơñu amăng tơlơi djai yơh. Tơlơi ƀing gơñu hơmâo ngă anŭn jing tơlơi ƀu djơ̆ 
lăp ôh; drah gơñu či dŏ ƀơi akŏ gơñu pô yơh. 

13“ ‘Tơdah sa čô đah rơkơi đih hrŏm hăng sa čô đah rơkơi pơkŏn hrup hăng ñu 
đih hrŏm hăng sa čô đah kơmơi, abih dua ƀing gơñu hơmâo ngă laih tơlơi hơƀak 
drak biă mă. Ƀing gơñu khŏm tŭ mă tơlơi djai; drah gơñu či dŏ ƀơi akŏ gơñu pô 
yơh. 

14“ ‘Tơdah sa čô đah rơkơi dŏ kơ abih dua đah kơmơi laih anŭn amĭ gơ̆, anŭn jing 
tơlơi rơgao tơlơi phiăn yơh. Abih klâo gơñu ƀing gih khŏm čuh hĭ amăng apui, 
tui anŭn ƀu či hơmâo ôh tơlơi rơgao tơlơi phiăn amăng ƀing gih. 

15“ ‘Tơdah sa čô đah rơkơi đih hrŏm hăng sa drơi hlô mơnơ̆ng, ñu anŭn khŏm tŭ 
tơlơi djai yơh, laih anŭn hlô mơnơ̆ng anŭn ƀing gih ăt pơdjai hĭ mơ̆n. 

16“ ‘Tơdah sa čô đah kơmơi rai jĕ sa drơi hlô mơnơ̆ng laih anŭn đih hrŏm hăng 
hlô anŭn, pơdjai hĭ bĕ abih dua đah kơmơi laih anŭn hlô mơnơ̆ng anŭn. Ƀing 
gơñu khŏm tŭ mă tơlơi djai yơh; drah gơñu či dŏ ƀơi akŏ gơñu pô yơh. 

17“ ‘Tơdah sa čô đah rơkơi dŏ kơ amai ƀôdah adơi ñu, jing ană đah kơmơi mơ̆ng 
ama ñu ƀôdah mơ̆ng amĭ ñu, hăng đih hrŏm hăng gơ̆, anŭn jing sa tơlơi pơmlâo 
yơh. Ƀing gih či puh pơđuaĭ hĭ ƀing gơñu ƀơi anăp kơnung djuai gơñu. Pô đah 
rơkơi anŭn hơmâo ƀrưh mơhiăh laih kơ amai ƀôdah adơi ñu anŭn laih anŭn ñu 
khŏm grơ̆ng glăm kơ bruă anŭn yơh. 

18“ ‘Tơdah sa čô đah rơkơi đih hrŏm hăng sa čô đah kơmơi tơdang gơ̆ ƀuh eng, 
pô đah rơkơi anŭn hơmâo pơmlâo hĭ laih gơ̆ amăng tơlơi gơ̆ ƀlĕ drah, laih anŭn 
gơ̆ ăt pơgrĭ hĭ kơ tơlơi anŭn mơ̆n. Abih dua gơñu ƀing gih či puh pơđuaĭ hĭ mơ̆ng 
kơnung djuai gơñu yơh. 

19“ ‘Anăm đih hrŏm hăng amai ƀôdah adơi amĭ ih ƀôdah amai ƀôdah adơi ama ih 
ôh, yuakơ anŭn či jing tơlơi ƀrưh mơhiăh yơh kơ kơnung djuai; abih dua gih či 
grơ̆ng glăm mă tơlơi anai yơh. 

20“ ‘Tơdah sa čô đah rơkơi đih hrŏm hăng neh ñu ƀôdah wa đah kơmơi ñu, ñu 
anŭn hơmâo ƀrưh mơhiăh kơ met ƀôdah kơ wa đah rơkơi ñu laih. Ƀing gơñu či 
grơ̆ng glăm kơ bruă anai yơh; ƀing gơñu či djai laih anŭn ƀu hơmâo ană ôh. 

21“ ‘Tơdah sa čô đah rơkơi dŏ hĭ kơ bơnai ayŏng ƀôdah adơi ñu, anŭn jing sa bruă 
ngă ƀu rơgoh ôh; ñu hơmâo ƀrưh mơhiăh laih kơ ayŏng ƀôdah adơi ñu anŭn. 
Ƀing gơñu ƀu či hơmâo ană ôh. 

22“ ‘Djă̱ pioh bĕ abih bang tơlơi phiăn Kâo laih anŭn tơlơi juăt Kâo hăng đuaĭ tui 
gơñu bĕ, tui anŭn anih lŏn Kâo hlak ba ƀing gih mŭt nao hoaĭ o ̱̆  pơtah tơbiă hĭ 
ƀing gih ôh. 

23Ƀing gih anăm hơdip tui hăng khul tơlơi phiăn ƀing lŏn čar Kâo či puh pơđuaĭ 
mơ̆ng anăp gih ôh. Yuakơ ƀing gơñu ngă laih abih bang khul tơlơi anai, Kâo 
hơƀak drak ƀing gơñu laih. 

24Samơ̆ Kâo laĭ laih kơ ƀing gih, “Ƀing gih či mă tŭ anih lŏn gơñu; Kâo či brơi anih 
lŏn anai kơ ƀing gih jing sa muk dram, jing anih lŏn bă blai hăng ia tơsâo laih 
anŭn ia hơni.” Kâo yơh jing Yahweh Ơi Adai gih, jing Pô hơmâo ruah pioh hơjăn 
ƀing gih mơ̆ng lu kơnung djuai. 

25“ ‘Tui anŭn, ƀing gih pơkơnăl bĕ tŏng krah khul hlô mơnơ̆ng rơgoh ƀôdah ƀu 
rơgoh, laih anŭn tŏng krah khul čim rơgoh ƀôdah ƀu rơgoh ôh. Anăm pơgrĭ hĭ 
gih pô ôh mơ̆ng khul hlô mơnơ̆ng, čim ƀôdah djuai mơnơ̆ng rui ƀơi lŏn tơnah 
anai ôh, jing khul djuai mơnơ̆ng Kâo hơmâo pơkăh pơpha laih jing ƀu rơgoh ôh 
kơ ƀing gih. 

26Ƀing gih či jing rơgoh hiam kơ Kâo, yuakơ Kâo jing Yahweh, Pô rơgoh hiam, 
laih anŭn Kâo hơmâo ruah pioh hơjăn ƀing gih laih mơ̆ng lu kơnung djuai 
mơnuih kiăng kơ jing hĭ ană plei Kâo. 

27“ ‘Đah rơkơi ƀôdah đah kơmơi jing pô pơhiăp hăng atâo ƀôdah ngă pơjâo 
amăng ƀing gih, ñu khŏm tŭ mă tơlơi djai yơh. Ƀing gih khŏm glŏm boh pơtâo 
ƀơi ƀing gơñu; drah gơñu či dŏ ƀơi akŏ gơñu pô yơh.’ ” 

Lêwi 21 

Tơlơi Rơgoh Hiam Ƀing Khua Ngă Yang 

1Yahweh pơhiăp hăng Môseh, “Pơhiăp bĕ hăng ƀing khua ngă yang, ƀing ană đah 
rơkơi A̱rôn tui anai, ‘Sa čô khua ngă yang khŏm anăm pơgrĭ hĭ ñu pô yuakơ hlơi 
pô amăng ƀing ană plei djai ôh, 

2rơngiao kơ kơnung djuai jĕ ñu, kar hăng amĭ ƀôdah ama ñu, ană đah rơkơi 
ƀôdah đah kơmơi ñu, ayŏng adơi ñu, 

3ƀôdah sa čô amai adơi ñu ƀu hơmâo sang anŏ jing pô kơnang kơ ñu yuakơ gơ̆ 
ƀu hơmâo rơkơi ôh; kơ pô hrup hăng anŭn yơh ñu dưi brơi pơgrĭ hĭ ñu pô. 

4Ñu ƀu dưi brơi ñu pô jing hĭ ƀu rơgoh yuakơ ƀing kơnung djuai hăng ñu mơ̆ng 
tơlơi pơdŏ ôh; tơdah ñu ngă tui anŭn, ñu pơgrĭ hĭ ñu pô yơh. 

5“ ‘Ƀing khua ngă yang khŏm anăm kuăh hĭ ôh akŏ gơñu, trơĭ rơjŭng blâo ka̱ng 
gơñu ƀôdah khăt drơi jan gơñu yuakơ ƀing gơñu kơŭ kơuăn. 

6Ƀing gơñu khŏm jing hĭ rơgoh hiam kơ Ơi Adai gơñu hăng anăm pơgrĭ hĭ ôh 
anăn Ơi Adai gơñu. Yuakơ ƀing gơñu pơyơr khul gơnam pơyơr kơ Yahweh hăng 
apui, jing gơnam ƀơ̆ng Ơi Adai gơñu, tui anŭn ƀing khua ngă yang anŭn jing 
rơgoh hiam yơh. 

7“ ‘Ƀing gơñu khŏm anăm dŏ ƀing đah kơmơi hơmâo pơgrĭ hĭ laih hăng tơlơi rĭh 
răm ƀôdah pơklaih hĭ mơ̆ng rơkơi gơñu ôh, yuakơ ƀing khua ngă yang jing rơgoh 
hiam kơ Ơi Adai gơñu yơh. 

8Yap bĕ ƀing gơñu jing rơgoh hiam yuakơ ƀing gơñu pơyơr đĭ gơnam ƀơ̆ng kơ 
Ơi Adai gih. Lăng bĕ kơ ƀing gơ̆ jing rơgoh hiam, yuakơ Kâo jing Yahweh jing Pô 
rơgoh hiam yơh; Kâo ăt pơjing kơ ƀing gih jing rơgoh hiam mơ̆n. 

9“ ‘Tơdah sa čô ană đah kơmơi khua ngă yang pơgrĭ hĭ ñu pô hăng tơlơi jing hĭ 
sa čô rĭh răm, ñu pơmlâo hĭ laih ama ñu, ƀing gih khŏm čuh hĭ ñu amăng apui 
yơh. 

10“ ‘Khua ngă yang prŏng, jing sa čô amăng ayŏng adơi ñu hơmâo tŭ laih tơlơi 
arăng trôč ia jâo ƀơi akŏ ñu, jing pô arăng ruah pơko ̆  laih kiăng kơ buh khul ao 
khua ngă yang, ñu anŭn anăm lui hĭ ƀŭk ñu jing hĭ kơpư̱ng kơpa̱ng ƀôdah hek hĭ 
khul ao ñu yuakơ ñu kơŭ kơuăn ôh. 

11Ñu ƀu dưi mŭt pơ anih hơmâo atâo djai pơ anŭn ôh. Ñu ăt ƀu dưi ngă ôh kơ ñu 
pô jing hĭ ƀu rơgoh mơ̆n, wơ̆t tơdah atâo anŭn jing ama ñu ƀôdah amĭ ñu tŭ mơ̆n; 

12laih anŭn kŏn dưi tơbiă đuaĭ mơ̆ng sang yang Ơi Adai ñu ƀôdah pơgrĭ hĭ sang 
yang anŭn lơi, yuakơ arăng hơmâo iâu laĭ pơyơr laih khua ngă yang anŭn hăng 
tơlơi trôč ia jâo Ơi Adai ñu. Kâo yơh jing Yahweh. 

13“ ‘Pô đah kơmơi ñu dŏ khŏm jing sa čô dra hơči̱h. 

14Ñu ƀu dưi dŏ kơ đah kơmơi djai rơkơi, đah kơmơi arăng pơklaih hĭ ƀôdah đah 
kơmơi hơmâo pơgrĭ hĭ ñu pô hăng tơlơi rĭh răm ôh, samơ̆ kơnơ̆ng sa čô dra 
hơči̱h mơ̆ng ană plei ñu yơh, 

15tui anŭn yơh ñu ƀu či pơgrĭ hĭ ôh ană tơčô ñu tŏng krah ană plei ñu. Kâo yơh 
jing Yahweh, Pô pơjing kơ ñu jing hĭ rơgoh hiam.’ ” 

16Yahweh pơhiăp hăng Môseh, 

17“Laĭ bĕ kơ A̱rôn, ‘Kơ khul tal rơnŭk pơanăp, ƀu hơmâo hlơi pô ôh amăng 
kơnung djuai ih jing pô hơmâo tơlơi răm ruă amăng drơi jan dưi rai jĕ kiăng kơ 
pơyơr gơnam ƀơ̆ng kơ Ơi Adai ñu. 

18Anăm hơmâo đah rơkơi pă ôh hơmâo tơlơi ruă kar hăng anai dưi rai jĕ kơnưl: 
bum ƀôdah rơwen, răm ƀơi ƀo ̆  mơta ƀôdah jơ̆ng tơngan be̱r glông; 

19anăm hơmâo đah rơkơi hlơi pô ôh hăng tơlơi rơwen tơkai ƀôdah rơwen 
tơngan, 

20rŏng gŏl ƀôdah be̱r đơi, mơta săl ƀôdah mruih kĕh, djơ̆ la̱k ƀôdah boh pơjĕh 
pơčah hĭ. 

21Anăm hơmâo hlơi pô ôh amăng kơnung djuai khua ngă yang A̱rôn hơmâo pô 
răm ruă dưi rai jĕ kơnưl kiăng kơ pơyơr khul gơnam pơyơr kơ Yahweh hăng 
apui. Hlơi pô hơmâo sa tơlơi răm ruă, ñu khŏm anăm rai jĕ kiăng kơ pơyơr 
gơnam pơyơr kơ Ơi Adai ñu ôh. 

22Ñu dưi ƀơ̆ng gơnam rơgoh hiam hloh mơ̆ng Ơi Adai ñu wơ̆t hăng gơnam ƀơ̆ng 
rơgoh hiam mơ̆n; 

23samơ̆ yuakơ tơlơi ruă ñu, ñu anăm rai jĕ khăn păng ƀôdah jĕ kơnưl ôh; tơdah 
ñu rai, ñu či pơgrĭ hĭ yơh anih sang yang Kâo. Kâo yơh jing Yahweh, jing Pô pơjing 
gơñu jing hĭ rơgoh hiam.’ ” 

24Tui anŭn, Môseh ruai tơlơi anai kơ A̱rôn, kơ ƀing ană đah rơkơi ñu laih anŭn 
kơ abih bang ƀing Israel. 

Lêwi 22 

Tơlơi Rơgoh Hiam Kơ Khul Gơnam Pơyơr 

1Yahweh laĭ kơ Môseh, 



251 

 

 
© 2013 Jơrai Bible Association. 

  
 

 

2“Laĭ bĕ kơ A̱rôn laih anŭn kơ ƀing ană đah rơkơi ñu khŏm pơpŭ kơ khul gơnam 
pơyơr rơgoh hiam ƀing Israel hơmâo pơyơr laih kơ Kâo, tui anŭn ƀing gơñu ƀu 
či pơgrĭ hĭ anăn rơgoh hiam Kâo ôh. Kâo yơh jing Yahweh. 

3“Laĭ bĕ kơ ƀing gơñu, ‘Kơ abih bang tal rơnŭk pơanăp, tơdah hlơi pô amăng 
kơnung djuai gih jing hĭ grĭ grañ samơ̆ ăt rai jĕ khul gơnam pơyơr rơgoh hiam 
ƀing Israel hơmâo pơyơr laih Yahweh, pô anŭn ƀing gih či puh pơđuaĭ hĭ ñu 
mơ̆ng anăp Kâo yơh. Kâo yơh jing Yahweh. 

4“ ‘Tơdah sa čô mơ̆ng kơnung djuai A̱rôn hơmâo tơlơi ruă ƀơi klĭ ƀôdah ƀlĕ ia 
pơjĕh, ñu ƀu dưi ƀơ̆ng ôh khul gơnam pơyơr rơgoh hiam tơl ñu jing hĭ rơgoh 
laih. Ñu ăt či jing hĭ grĭ grañ mơ̆n tơdah ñu tĕk djơ̆ gơnam yua mơ̆ng atâo djai 
ƀôdah mơ̆ng sa čô hơmâo tơlơi ƀlĕ ia pơjĕh, 

5ƀôdah ñu tĕk djơ̆ hơget djuai mơnơ̆ng ngă brơi ñu jing hĭ grĭ grañ, ƀôdah tĕk 
djơ̆ hlơi pô ngă brơi kơ ñu jing hĭ grĭ grañ, wơ̆t dah tơlơi grĭ grañ hơget tŭ mơ̆n. 

6Hlơi pô tĕk djơ̆ khul tơlơi hrup hăng anŭn, ñu či jing hĭ grĭ grañ hlŏng truh kơ 
hrơi klăm yơh. Ñu khŏm kŏm ƀơ̆ng hơget mơ̆ng khul gơnam pơyơr rơgoh hiam 
tơl ñu mơnơi hĭ ñu pô hăng ia yơh. 

7Tơdang anŭn yang hrơi le ̆  laih, ñu či jing hĭ rơgoh yơh, tơdơi kơ anŭn ñu dưi 
ƀơ̆ng khul gơnam pơyơr rơgoh yơh, yuakơ anŭn jing gơnam ƀơ̆ng kơ ñu. 

8Ñu ƀu dưi ƀơ̆ng čơđeh añăm hơget djai laih ƀôdah hlô mơnơ̆ng glai hek pơdjai 
hĭ ôh, tơdah ñu ƀơ̆ng, ñu jing hĭ grĭ grañ yua mơ̆ng anŭn yơh. Kâo yơh jing 
Yahweh. 

9“ ‘Ƀing khua ngă yang khŏm djă̱ pioh khul tơlơi Kâo kiăng, tui anŭn ƀing gơñu 
ƀu jing soh hăng djai hĭ ôh yuakơ pơgrĭ hĭ gơnam rơgoh hiam. Kâo yơh jing 
Yahweh, jing Pô pơjing gơñu jing hĭ rơgoh hiam. 

10“ ‘Ƀu hơmâo ôh hlơi pô gah rơngiao kơ sang anŏ khua ngă yang dưi ƀơ̆ng 
gơnam pơyơr rơgoh hiam, tuai ƀôdah ding kơna mă bruă kơ khua ngă yang kŏn 
dưi ƀơ̆ng lơi. 

11Samơ̆ tơdah sa čô khua ngă yang blơi mă hlŭn anŭn hăng prăk, ƀôdah pô hlŭn 
anŭn arăng hơmâo tơkeng rai amăng sang ñu, pô hlŭn anŭn dưi ƀơ̆ng yơh gơnam 
ƀơ̆ng anŭn. 

12Tơdah ană đah kơmơi khua ngă yang dŏ kơ hlơi pô ƀu djơ̆ ană đah rơkơi khua 
ngă yang ôh, ñu ƀu dưi ƀơ̆ng khul gơnam pơyơr rơgoh hiam pă ôh. 

13Samơ̆ tơdah ană đah kơmơi khua ngă yang hrup hăng anŭn jing hĭ đah kơmơi 
djai rơkơi ƀôdah pơklaih hĭ rơkơi ñu samơ̆ aka hơmâo ană bă ôh, laih anŭn ñu 
wơ̆t glaĭ hăng hơdip amăng sang ama ñu hrup hăng ñu dŏ dra, ñu dưi ƀơ̆ng 
gơnam ƀơ̆ng ama ñu yơh. Samơ̆ ƀu hơmâo tuai pă ôh dưi ƀơ̆ng gơnam anŭn. 

14“ ‘Tơdah sa čô ƀơ̆ng djơ̆ gơnam pơyơr rơgoh hiam anŭn hăng tơlơi tơhuăl, ñu 
khŏm kla glaĭ kơ khua ngă yang anŭn gơnam pơyơr anŭn thim sa črăn amăng 
rơma kơ gơnam anŭn dơ̆ng. 

15Ƀing khua ngă yang khŏm anăm pơgrĭ hĭ ôh khul gơnam pơyơr rơgoh hiam 
ƀing Israel pơyơr kơ Yahweh, 

16anŭn jing brơi kơ ƀing rơngiao kơ sang anŏ khua ngă yang dưi ƀơ̆ng khul 
gơnam pơyơr anŭn; tui anŭn hlơi pô ƀơ̆ng gơnam pơyơr anŭn, ñu anŭn jing soh 
laih anŭn či tŭ tơlơi pơkơhma̱l yơh. Kâo yơh jing Yahweh, jing Pô pơjing khul 
gơnam anŭn jing hĭ rơgoh hiam.’ ” 

Tơlơi Ruah Khul Gơnam Pơyơr 

17Yahweh pơhiăp hăng Môseh, 

18“Laĭ bĕ kơ A̱rôn, kơ ƀing ană đah rơkơi ñu laih anŭn kơ abih bang ƀing Israel 
tui anai, ‘Tơdah hlơi pô amăng ƀing gih ƀôdah tuai hơdip amăng Israel pơyơr sa 
gơnam pơyơr čuh kơ Yahweh kiăng kơ pơgiŏng hĭ tơlơi ƀuăn rơ̆ng ƀôdah kiăng 
kơ pơyơr rơngai, 

19ƀing gih khŏm pơyơr sa drơi tơno ƀu hơmâo rơnam rơka ôh mơ̆ng tơpul rơmô, 
triu ƀôdah bơbe kiăng kơ djơ̆ lăp. 

20Anăm ba rai hlô pơyơr hơmâo rơnam rơka ôh, yuakơ Yahweh ƀu tŭ mă kơ ƀing 
gih ôh. 

21Tơdang sa čô ba rai mơ̆ng tơpul rơmô ƀôdah mơ̆ng tơpul hlô rong anet sa 
gơnam pơyơr tơlơi pơgop pơlir kơ Yahweh kiăng kơ pơgiŏng hĭ tơlơi ƀuăn rơ̆ng 
ƀôdah jing sa gơnam pơyơr rơngai, hlô pơyơr anŭn khŏm anăm hơmâo rơnam 
rơka ƀôdah tơlơi ƀuăh ôh kiăng kơ djơ̆ lăp. 

22Anăm pơyơr ôh kơ Yahweh hlô pơyơr bum mơta, tơkai rơwen ƀôdah rơka lu, 
ƀlĕ kơthoăč, mruih kĕh ƀôdah djơ̆ la̱k. Anăm pioh hlô pơyơr anai ƀơi kơnưl hrup 
hăng sa gơnam pơyơr kơ Yahweh hăng apui ôh. 

23Samơ̆ ƀing gih dưi pơyơr kơ sa gơnam pơyơr rơngai sa drơi rơmô ƀôdah sa 
drơi triu hơmâo khul tơkai glông be̱r, samơ̆ Yahweh ƀu či tŭ mă ôh amăng tơlơi 
pơgiŏng hĭ sa tơlơi ƀuăn rơ̆ng. 

24Ƀing gih khŏm anăm pơyơr kơ Yahweh sa drơi hlô mơnơ̆ng hơmâo boh pơjĕh 
ñu rơka, brơ̆p, tơĭ ƀôdah kreo hĭ ôh. Ƀing gih anăm ngă tơlơi anai amăng anih 
lŏn gih pô ôh, 

25laih anŭn ƀing gih khŏm anăm tŭ mă khul hlô mơnơ̆ng hrup hăng anŭn mơ̆ng 
tơngan sa čô tuai hăng pơyơr gơñu jing gơnam pơyơr kơ Ơi Adai gih ôh. Ñu ƀu 
či mă tŭ khul hlô anŭn kơ ƀing gih ôh, yuakơ gơñu ƀu hiam ôh laih anŭn hơmâo 
lu khul rơnam rơka laih yơh.’ ” 

26Yahweh pơhiăp hăng Môseh, 

27“Tơdang sa drơi ană rơmô, sa drơi ană triu ƀôdah sa drơi ană bơbe tuh rai, ñu 
khŏm dŏ hăng amĭ ñu amăng tơjuh hrơi. Mơ̆ng hrơi tal sapăn, Yahweh či tŭ mă 
ñu jing sa gơnam pơyơr kơ Ñu hăng apui. 

28Anăm pơdjai hĭ ôh sa drơi rơmô, sa drơi triu ƀôdah sa drơi bơbe wơ̆t hăng ană 
ñu hrŏm amăng sa hrơi ôh. 

29“Tơdang ƀing gih pơyơr sa gơnam ngă yang bơni hơơč kơ Yahweh, pơyơr bĕ 
ñu amăng hơdră Yahweh či tŭ mă brơi kơ ƀing gih. 

30Ăt khŏm ƀơ̆ng hlô pơyơr anŭn amăng hrơi anŭn mơ̆n; anăm lui hĭ čơđeh rơbeh 
truh kơ mơguah ôh. Kâo yơh jing Yahweh. 

31“Djă̱ pioh bĕ khul tơlơi juăt Kâo hăng đuaĭ tui gơñu. Kâo yơh jing Yahweh. 

32Anăm pơgrĭ hĭ anăn rơgoh hiam Kâo ôh. Ƀing Israel khŏm thâo krăn Kâo jing 
Pô rơgoh hiam. Kâo yơh jing Yahweh, Pô pơjing ƀing gih jing hĭ rơgoh hiam, 

33laih anŭn Pô ba ƀing gih tơbiă mơ̆ng čar Êjip kiăng kơ ƀing gih jing ană plei 
Kâo. Kâo yơh jing Yahweh.” 

Lêwi 23 

Khul Hrơi Phet Amăng Tơlơi Đaŏ 

1Yahweh pơhiăp hăng Môseh, 

2“Laĭ bĕ kơ ƀing Israel tui anai, ‘Anai jing khul hrơi phet Kâo pơkơčah laih, jing 
khul hrơi phet pơkơčah kơkuh pơpŭ kơ Yahweh, jing hrơi ƀing gih khŏm pơhaih 
jing khul tơlơi pơjơnum rơgoh hiam yơh. 

Hrơi Saƀat 

3“ ‘Ƀing gih mă bruă amăng năm hrơi, samơ̆ hrơi tal tơjuh jing hrơi Saƀat pioh 
kơ tơlơi pơdơi, jing hrơi kơ tơlơi pơjơnum rơgoh hiam yơh. Ƀing gih anăm ngă 
bruă hơget ôh; pơpă anih ƀing gih dŏ, pơ anŭn yơh brơi hơmâo hrơi Saƀat kơ 
Yahweh. 

Hrơi Phet Tơlơi Găn Laih Anŭn Ƀañ Tơpŭng Ƀu Hơmâo Tơpơi 
(Yap 28:16-25) 

4“ ‘Anai jing khul hrơi phet Yahweh hơmâo pơkơčah, jing khul tơlơi pơjơnum 
rơgoh hiam ƀing gih khŏm pơhaih ƀơi khul hrơi mông gơñu hơmâo pơkơčah 
laih: 

5Tơlơi Găn Yahweh čơdơ̆ng mơ̆ng hơhuñ ƀơi hrơi tal pluh-pă̱ amăng blan tal sa. 

6Ƀơi hrơi tal pluh-rơma amăng blan anŭn, Hrơi Phet Ƀañ Tơpŭng Ƀu Hơmâo 
Tơpơi pơpŭ kơ Yahweh čơdơ̆ng hơmâo yơh; amăng tơjuh hrơi ƀing gih khŏm 
ƀơ̆ng ƀañ tơpŭng ƀu ngă hăng tơpơi. 

7Ƀơi hrơi tal sa pơko ̆  bĕ sa tơlơi pơjơnum rơgoh hiam hăng anăm ngă bruă hơget 
juăt ngă ôh. 

8Rĭm hrơi amăng tơjuh hrơi pơyơr bĕ sa gơnam pơyơr kơ Yahweh hăng apui. 
Laih anŭn ƀơi hrơi tal tơjuh hơmâo bĕ tơlơi pơjơnum rơgoh hiam hăng ƀu ngă 
bruă hơget juăt ngă ôh.’ ” 

Hrơi Phet Khul Boh Pơdai Hlâo Hla̱ng 

9Yahweh pơhiăp hăng Môseh, 

10“Laĭ bĕ kơ ƀing Israel tui anai, ‘Tơdang ƀing gih mŭt amăng anih lŏn Kâo či brơi 
kơ ƀing gih laih anŭn ƀing gih pĕ hơpuă, ba nao bĕ kơ khua ngă yang sa čơnap 
pơdai blung hlâo mơ̆ng tơlơi pĕ hơpuă gih. 

11Ñu či pŭ̱ đĭ ƀơi anăp Yahweh tui anŭn Ñu či tŭ mă gơnam anŭn brơi kơ ƀing 
gih yơh; khua ngă yang či pŭ̱ đĭ ƀơi hrơi tơdơi kơ hrơi Saƀat. 

12Ƀơi hrơi ƀing gih pŭ̱ đĭ čơnap pơdai anŭn, ƀing gih khŏm ngă yang sa gơnam 
pơyơr čuh kơ Yahweh hăng sa drơi ană triu hơmâo sa thŭn ƀu hơmâo rơnam 
rơka ôh, 

13hrŏm hăng gơnam pơyơr pơdai jing dua črăn amăng pluh amăng sa ephah 
tơpŭng ƀlĭ lŭk hăng ia rơmuă ôliwơ, jing sa gơnam pơyơr kơ Yahweh pơkra hăng 
apui yơh, jing gơnam ƀâo mơngưi pơmơak, laih anŭn gơnam pơyơr mơñum jing 
ia boh kơƀâo sa črăn amăng pă̱ amăng sa hin anŭn. 

14Ƀing gih khŏm anăm ƀơ̆ng ôh ƀañ tơpŭng, braih hơna ƀôdah jĕh pơdai phrâo, 
tơl truh hrơi ƀing gih ba rai gơnam pơyơr anai kơ Ơi Adai gih. Anai jing sa tơlơi 
phiăn hlŏng lar kơ lu tal rơnŭk pơanăp pơ anih pă ƀing gih hơdip yơh. 

Hrơi Phet Bơyan Hơpuă 
(Yap 28:26-31) 

15“ ‘Čơdơ̆ng mơ̆ng hrơi tơdơi kơ hrơi Saƀat, jing ƀơi hrơi ƀing gih ba rai čơnap 
pơdai kơ gơnam pơyơr pŭ̱ đĭ, yap bĕ hlo̱m amăng tơjuh hrơi kŏm. 

16Yap bĕ rơmapluh hrơi truh kơ hrơi tơdơi kơ hrơi Saƀat tal tơjuh, giŏng anŭn 
pơyơr bĕ sa gơnam pơyơr pơdai phrâo kơ Yahweh. 

17Mơ̆ng anih pă ƀing gih dŏ hơdip, ba rai bĕ dua tơlŏ ƀañ jing sa gơnam pơyơr 
pơdai pŭ̱ đĭ kơ Yahweh; pơkra bĕ hăng dua črăn amăng pluh ephah tơpŭng ƀlĭ 
laih anŭn ŏm bĕ hăng tơpơi. 

18Pơyơr bĕ hrŏm hăng ƀañ tơpŭng anai tơjuh drơi ană triu tơno, rĭm triu hơmâo 
sa thŭn hăng ƀu hơmâo rơnam rơka ôh, sa drơi rơmô tơno hăng dua drơi triu 
tơno prŏng. Abih bang gơnam pơyơr anai jing kơ sa gơnam pơyơr čuh kơ 
Yahweh, hrŏm hăng khul gơnam pơyơr braih pơdai laih anŭn khul gơnam pơyơr 
mơñum, jing sa gơnam pơyơr pơkra hăng apui, sa mơnâo ƀâo mơngưi pơmơak 
kơ Yahweh. 

19Giŏng anŭn, ngă yang bĕ sa drơi bơbe tơno kơ gơnam pơyơr yuakơ tơlơi soh 
djơ̆ hăng dua drơi ană triu tha sa thŭn kơ gơnam pơyơr tơlơi pơgop pơlir. 

20Khua ngă yang či pŭ̱ đĭ dua drơi anai ƀơi anăp Yahweh jing gơnam pơyơr pŭ̱ 
đĭ, hrŏm hăng ƀañ tơpŭng mơ̆ng khul braih pơdai blung hlâo. Gơñu jing sa 
gơnam pơyơr rơgoh hiam kơ Yahweh brơi kơ khua ngă yang yơh. 

21Amăng hrơi anŭn mơ̆n ƀing gih či pơhaih sa tơlơi pơjơnum rơgoh hiam laih 
anŭn ƀu ngă hơget bruă juăt ngă ôh. Anai či jing sa tơlơi phiăn hlŏng lar kơ abih 
tal rơnŭk pơanăp pơ anih pă ƀing gih hơdip. 

22“ ‘Tơdang ƀing gih pĕ hơpuă amăng anih lŏn gih, anăm yuă ôh ƀơi khul re̱ng 
gah hơma gih kŏn duñ pơƀut khul pơdai ruh amăng bơyan pĕ hơpuă gih lơi. Lui 
bĕ khul pơdai anŭn kơ ƀing ƀun rin laih anŭn kơ ƀing tuai. Kâo yơh jing Yahweh 
Ơi Adai gih.’ ” 

Hrơi Phet Kơ Thŭn Phrâo 
(Yap 29:1-6) 

23Yahweh pơhiăp hăng Môseh, 

24“Laĭ bĕ kơ ƀing Israel, ‘Ƀơi hrơi tal sa amăng blan tal tơjuh, ƀing gih či hơmâo 
sa hrơi pơdơi, sa tơlơi pơjơnum rơgoh hiam djă̱ hơdơr hăng tơlơi ayŭp khul 
tơdiăp. 

25Anăm ngă bruă juăt ngă ôh, samơ̆ pơyơr bĕ sa gơnam pơyơr hăng apui kơ 
Yahweh.’ ” 

Hrơi Pơkra Tơlơi Pap Brơi 
(Yap 29:7-11) 

26Yahweh pơhiăp hăng Môseh, 

27“Ƀơi hrơi tal tơjuh amăng blan tal tơjuh anai jing Hrơi Pơkra Tơlơi Pap Brơi 
yơh. Pơko ̆  bĕ sa tơlơi pơjơnum rơgoh hiam laih anŭn hơngah hĭ bĕ kơ gih pô, 
laih anŭn pơyơr sa gơnam pơyơr kơ Yahweh hăng apui. 

28Anăm mă bruă ôh amăng hrơi anŭn, yuakơ anŭn jing Hrơi Pơkra Tơlơi Pap 
Brơi, jing tơlơi pap brơi pơkra kơ ƀing gih ƀơi anăp Yahweh Ơi Adai gih yơh. 

29Hlơi pô ƀu hơngah hĭ ôh ñu pô ƀơi hrơi anŭn, ƀing gih khŏm puh pơđuaĭ hĭ ñu 
mơ̆ng kơnung djuai ñu yơh. 

30Kâo či pơrai hĭ hlơi pô mă bruă ƀơi hrơi anŭn mơ̆ng tŏng krah kơnung djuai 
ñu yơh. 

31Ƀing gih ƀu dưi mă bruă hơget gĕt ôh. Anai či jing sa tơlơi phiăn hlŏng lar kơ 
abih tal rơnŭk pơanăp pơ anih pă ƀing gih hơdip yơh. 

32Anŭn jing sa hrơi saƀat pơdơi kơ ƀing gih, laih anŭn ƀing gih khŏm hơngah hĭ 
gih pô yơh. Čơdơ̆ng mơ̆ng hơhuñ ƀơi hrơi tal duapăn blan anŭn truh kơ hơhuñ 
amăng hrơi tŏ tui, ƀing gih khŏm răk pioh hrơi saƀat gih yơh.” 

Hrơi Phet Khul Sang Than Jăng Jai 
(Yap 29:12-40) 

33Yahweh pơhiăp hăng Môseh, 

34“Laĭ bĕ kơ ƀing Israel tui anai: Ƀơi hrơi tal pluh-rơma amăng blan tal tơjuh, 
Hrơi Phet khul Sang Than Jăng Jai kiăng pơpŭ kơ Yahweh či čơdơ̆ng truh laih 
anŭn či rơgao hĭ amăng tơjuh hrơi yơh. 

35Hrơi tal sa jing sa hrơi pơjơnum rơgoh hiam, anăm ngă tơlơi bruă juăt ngă ôh. 

36Amăng tơjuh hrơi anŭn pơyơr bĕ khul gơnam pơyơr kơ Yahweh hăng apui, 
laih anŭn amăng hrơi tal sapăn pơko ̆  bĕ sa tơlơi pơjơnum rơgoh hiam hăng 
pơyơr sa gơnam pơyơr pơkra hăng apui kơ Yahweh. Anŭn jing sa tơlơi pơjơnum 
pơpŭ; anăm ngă tơlơi bruă juăt ngă ôh. 

37“Anŭn jing khul tơlơi phet Yahweh pơkơčah laih, jing tơlơi ƀing gih khŏm 
pơhaih jing khul tơlơi pơjơnum rơgoh hiam kơ tơlơi ba rai khul gơnam pơyơr 
pơkra kơ Yahweh hăng apui, khul gơnam pơyơr čuh laih anŭn khul gơnam 
pơyơr braih pơdai, khul gơnam ngă yang laih anŭn khul gơnam pơyơr mơñum; 
rĭm gơnam pơyơr anai pioh kơ rĭm hrơi pơkơčah laih. 

38Khul gơnam pơyơr anai jing gơnam thim mŭt amăng khul gơnam pioh kơ khul 
Hrơi Saƀat Yahweh laih anŭn amăng tơlơi thim mŭt kơ gơnam brơi pơyơr gih 
laih anŭn kơ hơget tơlơi ƀing gih hơmâo ƀuăn rơ̆ng laih, laih anŭn kơ abih bang 
gơnam pơyơr rơngai ƀing gih brơi kơ Yahweh. 

39“Tui anŭn, čơdơ̆ng mơ̆ng hrơi tal pluh-rơma amăng blan tal tơjuh, jing hrơi 
tơdơi kơ ƀing gih hơmâo pơƀut khul gơnam hơpuă mơ̆ng đang hơma, djă̱ hơdơr 
bĕ hrơi phet kơ Yahweh amăng tơjuh hrơi; hrơi tal sa jing hrơi pơdơi, laih anŭn 
hrơi tal sapăn ăt jing sa hrơi pơdơi mơ̆n. 

40Ƀơi hrơi tal sa ƀing gih khŏm ruah mă boh čroh mơ̆ng khul kơyâo hiam; ruah 
mă bĕ khul than kơyâo gôl, khul than kơyâo hla lu laih anŭn khul than kơyâo sôl; 
giŏng anŭn mơak bĕ ƀơi anăp Yahweh Ơi Adai gih amăng tơjuh hrơi. 

41Djă̱ hơdơr bĕ tơlơi anai hrup hăng sa tơlơi phet kơ Yahweh amăng tơjuh hrơi 
rĭm thŭn. Anai jing sa tơlơi phiăn hlŏng lar kơ khul tal rơnŭk pơanăp yơh; djă̱ 
hơdơr bĕ ñu amăng blan tal tơjuh. 

42Dŏ bĕ amăng khul sang than jăng jai amăng tơjuh hrơi: Abih bang ƀing ană plei 
Israel khŏm dŏ amăng khul sang than jăng jai, 

43tui anŭn ƀing kơnung djuai gih tơdơi adih či thâo krăn Kâo brơi ƀing Israel dŏ 
amăng khul sang than jăng jai tơdang Kâo ba ƀing gơ̆ tơbiă mơ̆ng čar Êjip. Kâo 
yơh jing Yahweh Ơi Adai gih.” 

44Tui anŭn, Môseh laĭ pơthâo kơ ƀing Israel khul hrơi phet Yahweh hơmâo 
pơkơčah laih. 

Lêwi 24 

Tơlơi Răk Wai Khul Apui Kơđen Laih Anŭn Ƀañ Tơpŭng 

(Tơbiă 27:20, 21) 

1Yahweh pơhiăp hăng Môseh, 

2“Pơđar bĕ kơ ƀing Israel ba rai kơ ih ia rơmuă ôliwơ jơngeh kơ apui kơđen tui 
anŭn khul apui kơđen dưi jă̱ nanao. 

3Gah rơngiao kơ khăn păng Tơlơi Gơ̆ng Jơlan amăng Sang Khăn Pơjơnum, A̱rôn 
yơh či răng wai khul apui kơđen ƀơi anăp Yahweh mơ̆ng klăm truh mơguah jă̱ 
nanao. Anai yơh jing sa tơlơi phiăn hlŏng lar kơ abih tal rơnŭk pơanăp. 

4Apui kơđen ƀơi tơkai kơđen hăng mah phŭn ƀơi anăp Yahweh khŏm brơi jă̱ 
nanao. 

5“Mă bĕ tơpŭng ƀlĭ laih anŭn pơkra pluh-dua tơlŏ ƀañ tơpŭng, yua bĕ dua črăn 
amăng pluh ephah kơ rĭm tơlŏ ƀañ. 

6Dap bĕ gơñu amăng dua tơroai, rĭm tơroai hơmâo năm boh ƀơi kơƀa̱ng ngă 
hăng mah phŭn anŭn gah anăp Yahweh. 

7Ƀơi rĭm tơroai pioh bĕ gơnam ƀâo mơngưi rơgoh hiam jing sa črăn hơdơr pơala 
kơ ƀañ tơpŭng laih anŭn kiăng kơ jing sa gơnam pơyơr pơkra kơ Yahweh hăng 
apui. 

8Ƀañ tơpŭng anai či khŏm dap bĕ ƀơi anăp Yahweh nanao amăng rĭm hrơi Saƀat, 
anai jing bruă mă ƀing Israel khŏm ngă, jing sa tơlơi phiăn hlŏng lar yơh. 

9Ƀañ anai jing lŏm kơ A̱rôn laih anŭn kơ ƀing ană đah rơkơi ñu; ƀing gơñu khŏm 
ƀơ̆ng ƀañ anŭn amăng sa anih rơgoh hiam hloh, yuakơ ƀañ anŭn jing sa črăn 
rơgoh hiam kơ črăn juăt pha brơi gơñu mơ̆ng khul gơnam pơyơr pơkra kơ 
Yahweh hăng apui yơh.” 

Sa Tơlơi Hơmutu Kơ Tơlơi Tơpă Laih Anŭn Tơlơi Phak Pơkra Djơ̆ Lăp 

10Hlak anai sa čô ană đah rơkơi amĭ ñu jing mơnuih Israel samơ̆ ama ñu jing 
mơnuih Êjip, ñu tơbiă nao tŏng krah ƀing Israel, laih anŭn ñu pơtaih hăng sa čô 
Israel amăng anih jưh. 

11Ană đah rơkơi amĭ ñu Israel hăng ama ñu Êjip anai hơtŏm păh kơ Yahweh; tui 
anŭn ƀing Israel ba gơ̆ nao pơ Môseh. (Amĭ ñu anăn Selômit jing ană đah kơmơi 
Dibri kơnung djuai Dan.) 

12Ƀing gơñu pioh gơ̆ amăng anih krư̆ wai tơl tơlơi Yahweh kiăng pơrơđah kơ 
ƀing gơñu hiư̆m či ngă kơ pô anai. 

13Giŏng anŭn, Yahweh laĭ kơ Môseh: 

14“Ba tơbiă bĕ pô mơhiăh anŭn nao gah rơngiao kơ anih jưh. Abih bang hlơi pô 
hơmư̆ tơlơi ñu laĭ khŏm ăh tơngan gơñu ƀơi akŏ gơ̆, laih anŭn abih bang ană plei 
či glŏm hĭ boh pơtâo ƀơi gơ̆. 

15Pơhiăp bĕ kơ ƀing Israel, ‘Tơdah hlơi pô hơtŏm păh Ơi Adai ñu, ñu anŭn či 
grơ̆ng glăm kơ tơlơi anŭn yơh; 

16hlơi pô pơhiăp mơhiăh kơ anăn Yahweh, ñu anŭn ƀing gih khŏm pơdjai hĭ yơh. 
Abih bang ană plei khŏm glŏm boh pơtâo ƀơi ñu. Sa čô tuai ƀôdah sa čô Israel, 
tơdah ñu ƀrưh mơhiăh kơ anăn Yahweh, ñu anŭn ƀing gih khŏm pơdjai hĭ yơh. 

17“ ‘Tơdah hlơi pô pơdjai hĭ sa čô mơnuih, ƀing gih khŏm pơdjai hĭ ñu yơh. 

18Hlơi pô pơdjai hĭ sa drơi hlô mơnơ̆ng arăng, ñu anŭn khŏm kla glaĭ hlô mơnơ̆ng 
kơ hlô mơnơ̆ng yơh. 

19Tơdah hlơi pô pơrơka hĭ pô re̱ng gah ñu, hơget tơlơi ñu hơmâo ngă laih kơ 
arăng, arăng khŏm ngă glaĭ kơ ñu kar kaĭ mơ̆n: 

20tơlơi pơjŏh kơ tơlơi pơjŏh, mơta kơ mơta, tơgơi kơ tơgơi. Kar hăng ñu hơmâo 
pơrơka laih arăng, tui anŭn arăng či pơrơka glaĭ ñu kar kaĭ mơ̆n. 

21Hlơi pô pơdjai sa drơi hlô mơnơ̆ng arăng, ñu anŭn khŏm kla glaĭ, samơ̆ hlơi pô 
pơdjai hĭ sa čô mơnuih, ñu anŭn ƀing gih khŏm pơdjai hĭ yơh. 

22Ƀing gih ăt khŏm hơmâo tơlơi phiăn kar kaĭ mơ̆n kơ ƀing tuai wơ̆t hăng kơ 
ƀing Israel. Kâo yơh jing Yahweh Ơi Adai gih.’ ” 

23Giŏng anŭn, Môseh pơđar kơ ƀing Israel, laih anŭn ƀing gơñu ba pô pơhiăp 
mơhiăh anŭn gah rơngiao kơ anih jưh hăng glŏm boh pơtâo ƀơi gơ̆ yơh. Ƀing 
Israel ngă tui hăng tơlơi Yahweh hơmâo pơtă laih kơ Môseh. 

Lêwi 25 

Thŭn Tal Tơjuh (Thŭn Saƀat) 

(Juăt 15:1-11) 

1Yahweh pơhiăp hăng Môseh ƀơi čư̆ Sinai, 

2“Pơhiăp bĕ hăng ƀing Israel hăng laĭ kơ ƀing gơñu, ‘Tơdang ƀing gih mŭt amăng 
anih lŏn Kâo brơi kơ ƀing gih, ƀing gih khŏm pơpŭ bĕ kơ Yahweh hăng brơi anih 
lŏn anŭn pơdơi tui tơlơi juăt pơkă laih kơ hrơi saƀat. 

3Tơjŭ pla bĕ amăng năm thŭn ƀơi đang hơma gih laih anŭn amăng năm thŭn răk 
wai bĕ khul đang boh kơƀâo gih hăng pơƀut glaĭ bĕ khul boh čroh mơ̆ng đang 
boh pơdai mơ̆ng hơma. 

4Samơ̆ amăng thŭn tal tơjuh, anih lŏn khŏm hơmâo sa thŭn saƀat kơ tơlơi pơdơi, 
jing thŭn saƀat kơ Yahweh yơh. Anăm tơjŭ pla amăng khul đang hơma gih kŏn 
dưi răk wai lơi khul đang boh kơƀâo gih. 

5Anăm yuă ôh khul pơdai čă đĭ ñu pô ƀôdah pĕ khul boh kơƀâo mơ̆ng phŭn hrĕ 
boh kơƀâo ƀing gih ƀu yuă pơkra anŭn. Anih lŏn khŏm hơmâo sa thŭn kơ tơlơi 
pơdơi. 

6Hơget gơnam čă rai amăng thŭn saƀat či jing hĭ gơnam ƀơ̆ng kơ ƀing gih, anŭn 
jing kơ gih pô, kơ ƀing ding kơna đah rơkơi gih, kơ ƀing ding kơna đah kơmơi 
gih, kơ ƀing mă bruă apăh laih anŭn kơ mơnuih hơdip jăng jai hrŏm hăng gih, 

7ăt kơ tơpul hlô rong gih wơ̆t kơ khul hlô mơnơ̆ng glai mơ̆n. Hơget añăm tăm 
tơnah pơtơbiă rai či dưi ƀơ̆ng yơh. 

Thŭn Rŭ̱ Pơdơ̆ng Glaĭ (Thŭn Jubili) 

8“ ‘Yap bĕ tơjuh thŭn saƀat amăng khul thŭn, tơjuh wơ̆t tơjuh thŭn, tui anŭn 
tơjuh thŭn saƀat amăng khul thŭn jing abih bang pă̱pluh-duapăn thŭn. 

9Giŏng anŭn, brơi ayŭp bĕ tơdiăp amăng djŏp anih ƀơi hrơi tal pluh amăng blan 
tal tơjuh, ƀơi Hrơi Pơkra Tơlơi Pap Brơi; ƀing gih ayŭp bĕ tơdiăp amăng djŏp 
anih lŏn gih. 

10Pơrơgoh bĕ thŭn tal rơmapluh hăng pơhaih bĕ tơlơi rơngai amăng djŏp anih 
lŏn kơ abih bang mơnuih dŏ amăng čar gih. Anŭn či jing sa tơlơi rŭ̱ pơdơ̆ng glaĭ 
kơ ƀing gih yơh; rĭm čô amăng ƀing gih či mă glaĭ kŏng ngăn kơ ñu pô, jing kŏng 
ngăn ñu hơmâo sĭ hĭ laih, laih anŭn hlơi pô sĭ hĭ ñu pô jing hlŭn, ñu či wơ̆t glaĭ 
rơngai pơ sang anŏ ñu pô yơh. 

11Thŭn tal rơmapluh yơh či jing sa tơlơi rŭ̱ pơdơ̆ng glaĭ kơ ƀing gih; anăm tơjŭ 
pla ôh kŏn pĕ hơpuă lơi hơget gơnam tăm čă đĭ mă pô ƀôdah pĕ mơ̆ng khul phŭn 
hrĕ boh kơƀâo ƀu răk wai ôh. 

12Yuakơ anŭn jing sa tơlơi rŭ̱ pơdơ̆ng glaĭ laih anŭn či jing hĭ rơgoh hiam kơ ƀing 
gih yơh; ƀơ̆ng bĕ kơnơ̆ng hơget gơnam mă rai tơpă mơ̆ng khul đang hơma gih. 

13“ ‘Amăng Thŭn Rŭ̱ Pơdơ̆ng Glaĭ anai, rĭm čô khŏm mă glaĭ kŏng ngăn jing 
gơnam ñu hơmâo sĭ laih kơ pô blơi gơnam anŭn. 

14“ ‘Tơdah ƀing gih sĭ hĭ lŏn kơ pô re̱ng gah gih ƀôdah blơi mă mơ̆ng gơ̆, anăm 
yua mă tơdruă ôh. 

15Ƀing gih či blơi mơ̆ng pô re̱ng gah gih yap ƀơi khul thŭn yuakơ Thŭn Rŭ̱ 
Pơdơ̆ng Glaĭ yơh. Laih anŭn ñu či sĭ kơ ƀing gih ăt yap ƀơi khul thŭn anih lŏn či 
dưi pơtơbiă rai khul boh čroh mơ̆ng đang boh pơdai mơ̆ng hơma mơ̆n. 

16Tơdah dŏ hơmâo lu thŭn, ƀing gih či yap đĭ nua ñu, laih anŭn tơdah khul thŭn 
kơnơ̆ng dŏ ƀiă, ƀing gih ăt či yap trŭn mơ̆ng nua ñu mơ̆n, yuakơ ñu sĭ kơ ƀing gih 
jing tui hăng khul mrô bơyan pĕ hơpuă. 

17Anăm yua mă tơdruă ôh; samơ̆ huĭ pơpŭ bĕ kơ Ơi Adai gih. Kâo yơh jing 
Yahweh Ơi Adai gih. 

18“ ‘Ngă tui bĕ khul tơlơi phiăn Kâo laih anŭn răng pơñen tui gưt bĕ khul tơlơi 
juăt Kâo, tui anŭn ƀing gih či dưi hơdip rơnŭk rơnua amăng anih lŏn anŭn. 

19Tui anŭn, anih lŏn či pơtơbiă rai boh čroh boh pơdai, laih anŭn ƀing gih či ƀơ̆ng 
trơi hăng hơdip rơnŭk rơnua yơh. 

20Năng ai ƀing gih či tơña, “Hơget gơnam ƀing ta či ƀơ̆ng amăng thŭn tal tơjuh 
tơdah ƀing ta ƀu tơjŭ pla ƀôdah ƀu hơpuă ôh gơnam tăm ta lĕ?” 

21Kâo či pha brơi kơ ƀing gih tơlơi mơyŭn hiam amăng thŭn tal năm, tui anŭn 
kơnơ̆ng amăng thŭn anai, anih lŏn či pơtơbiă rai rơbeh djŏp kơ klâo thŭn yơh. 

22Tơdang ƀing gih pla amăng thŭn tal sapăn, ƀing gih či ƀơ̆ng huă mơ̆ng gơnam 
tăm hơđăp laih anŭn ăt či ƀơ̆ng huă mơ̆ng anŭn truh kơ bơyan hơpuă amăng 
thŭn tal duapăn truh mơ̆n. 

Tơlơi Rŭ̱ Pơdơ̆ng Đĭ Kŏng Ngăn 

23“ ‘Anih lŏn ƀu dưi sĭ hĭ hlŏng lar ôh, yuakơ anih lŏn anai jing gơnam Kâo, laih 
anŭn ƀing gih kơnơ̆ng hrup hăng ƀing tuai jing ƀing Kâo brơi dŏ jăng jai kiăng 
kơ yua đôč. 

24Amăng abih anih lŏn ƀing gih yap jing kŏng ngăn anŭn, ƀing gih khŏm pŏk brơi 
bĕ hơdră kơ tơlơi song mă glaĭ anih lŏn anŭn. 

25“ ‘Tơdah sa čô amăng ƀing ayŏng adơi Israel gih jing pô ƀun rin sĭ hĭ kŏng ngăn 
ñu kơ arăng, pô kơnung djuai jĕ hloh yơh či rai song mă gơnam pô rin anŭn 
hơmâo sĭ laih. 

26Tơdah sa čô mơnuih ƀu hơmâo hlơi pô ôh kiăng kơ song glaĭ brơi kơ gơ̆, samơ̆ 
ñu pô yơh či hơmâo tơlơi đĭ kơyar kiăng kơ song glaĭ, 

27ñu či yap nua mơ̆ng khul thŭn ñu hơmâo sĭ laih hăng kla glaĭ kơ pô hơmâo blơi 
laih khul thŭn gơ̆ aka yua ôh anŭn, tui anŭn ñu dưi hơmâo glaĭ kŏng ngăn ñu pô 
yơh. 

28Samơ̆ tơdah ñu ƀu hơmâo gơnam kiăng kơ kla glaĭ kơ pô blơi anŭn ôh, gơnam 
ñu hơmâo sĭ laih či dŏ amăng kŏng ngăn pô blơi anŭn hlŏng truh kơ Thŭn Rŭ̱ 
Pơdơ̆ng Glaĭ yơh. Kŏng ngăn anŭn či dưi brơi glaĭ amăng Thŭn Rŭ̱ Pơdơ̆ng Glaĭ, 
tui anŭn ñu dưi hơmâo glaĭ kŏng ngăn ñu pô yơh. 

29“ ‘Tơdah sa čô sĭ hĭ laih sa boh sang amăng gah lăm pơnăng plei, ñu hơmâo 
tơlơi dưi song glaĭ tơdơi kơ hrơi ñu sĭ anŭn amăng hlo̱m sa thŭn. Tơdang amăng 
thŭn anŭn yơh ñu dưi song glaĭ sang anŭn. 

30Tơdah ñu ƀu song glaĭ ôh sang anŭn hlâo kơ sa thŭn hlo̱m rơgao hĭ, sang amăng 
pơnăng plei anŭn či lŏm kơ pô blơi laih anŭn kơ kơnung djuai pô anŭn hlŏng lar 
yơh. Ñu ƀu či dưi brơi glaĭ ôh amăng Thŭn Rŭ̱ Pơdơ̆ng Glaĭ. 

31Samơ̆ khul sang amăng khul plei ƀu hơmâo ôh pơnăng plei jum dar, ƀing gih 
khŏm yap hrup hăng khul đang hơma yơh. Pô sang či dưi song glaĭ yơh ƀơi mông 
pă tŭ mơ̆n; samơ̆ tơdah ñu ƀu dưi ôh, pô blơi khŏm brơi glaĭ kơ pô ñu amăng 
Thŭn Rŭ̱ Pơdơ̆ng Glaĭ yơh. 

32“ ‘Kơđai glaĭ, ƀing Lêwi dưi song glaĭ nanao khul pưk sang gơñu amăng khul 
plei ƀing Lêwi jing anih lŏm kơ ƀing gơñu. 

33Tui anŭn, khul kŏng ngăn lŏm kơ ƀing Lêwi či dưi song glaĭ, anŭn jing sa boh 
sang sĭ hĭ laih amăng plei pă ƀing gơñu hơmâo yơh; samơ̆ tơdah ƀing gơñu ƀu 
dưi song glaĭ ôh, pô blơi khŏm brơi glaĭ amăng Thŭn Rŭ̱ Pơdơ̆ng Glaĭ yuakơ khul 
pưk sang amăng khul plei ƀing Lêwi jing kŏng ngăn gơñu amăng ƀing Israel yơh. 

34Samơ̆ anih đang rơ̆k lŏm kơ khul plei gơñu, ƀing gơñu ƀu dưi sĭ hĭ ôh; anŭn 
jing kŏng ngăn gơñu hlŏng lar yơh. 

Khul Tơlơi Brơi Čan Kơ Ƀing Ƀun Rin 

35“ ‘Tơdah sa čô pô ayŏng adơi gih jing pô ƀun rin laih anŭn ƀu dưi čem rong ñu 
pô ôh amăng plei pla gih, djru bĕ gơ̆ hrup hăng ƀing gih djru kơ sa čô tuai ƀôdah 
kơ sa čô dŏ jưh jăng jai, tui anŭn yơh gơ̆ dưi hơdip tŏ tui hrŏm hăng ƀing gih. 

36Anăm mă tŭ kơmlai hơget ôh mơ̆ng gơ̆, samơ̆ huĭ pơpŭ bĕ kơ Ơi Adai gih, tui 
anŭn pô ayŏng adơi gih dưi tŏ tui hơdip hrŏm hăng ƀing gih yơh. 

37Tơdah ƀing gih djru kơ pô ayŏng adơi gih, anăm brơi ôh gơ̆ čan prăk hăng tơlơi 
mă kơmlai ƀôdah sĭ gơnam ƀơ̆ng kơ gơ̆ amăng tơlơi tŭ yua. 

38Kâo yơh jing Yahweh Ơi Adai gih, jing Pô ba ƀing gih tơbiă mơ̆ng čar Êjip kiăng 
kơ brơi anih lŏn Kanaan laih anŭn kiăng kơ jing Ơi Adai gih. 

Khul Tơlơi Pơrơngai Ƀing Ding Kơna 

39“ ‘Tơdah sa čô amăng ƀing ayŏng adơi Israel gih jing hĭ ƀun rin tŏng krah ƀing 
gih hăng sĭ hĭ ñu pô kơ ƀing gih, anăm brơi gơ̆ mă bruă hrup hăng sa čô hlŭn ôh. 

40Ƀing gih khŏm lăng kơ gơ̆ hrup hăng pô mă bruă apăh ƀôdah hrup hăng pô dŏ 
jưh hrŏm hăng ƀing gih; ñu či mă bruă kơ ƀing gih kơnơ̆ng tơl Thŭn Rŭ̱ Pơdơ̆ng 
Glaĭ. 

41Giŏng anŭn, ñu laih anŭn ƀing ană bă ñu či rơngai yơh, laih anŭn ñu či wơ̆t glaĭ 
pơ kơnung djuai ñu pô laih anŭn pơ kŏng ngăn ƀing ơi adon ñu hlâo adih yơh. 

42Ƀing Israel jing ƀing ding kơna Kâo, jing ƀing Kâo hơmâo ba tơbiă laih mơ̆ng 
čar Êjip, tui anŭn ƀing gih ƀu dưi sĭ hĭ ƀing gơñu hrup hăng ƀing hlŭn ôh. 

43Anăm kơtư̆ juă ƀing gơ̆ ôh, samơ̆ huĭ pơpŭ bĕ kơ Ơi Adai gih. 

44“ ‘Ƀing hlŭn đah rơkơi đah kơmơi gih khŏm jing ƀing rai mơ̆ng ƀing kơnung 
djuai pơkŏn jum dar ƀing gih; mơ̆ng ƀing gơñu yơh ƀing gih dưi blơi ƀing hlŭn. 

45Ƀing gih ăt dưi blơi mă ƀing dŏ jưh jăng jai hơdip hrŏm hăng ƀing gih laih anŭn 
ƀing mơnuih amăng ƀing kơnung djuai gơñu hơmâo tơkeng rai amăng lŏn čar 
gih, laih anŭn ƀing gơñu či jing muk dram kơ ƀing gih yơh. 

46Ƀing gih dưi brơi ƀing gơñu kơ ƀing ană bă gih hrup hăng kŏng ngăn hăng dưi 
pơjing ƀing gơñu jing hlŭn amăng abih tơlơi hơdip gơñu, samơ̆ ƀing gih ƀu dưi 
kơtư̆ juă ƀing ayŏng adơi Israel gih ôh. 



262 

 

 
© 2013 Jơrai Bible Association. 

  
 

 

47“ ‘Tơdah sa čô tuai ƀôdah sa čô dŏ jưh jăng jai hrŏm hăng ƀing gih jing hĭ 
pơdrŏng laih anŭn sa čô amăng ƀing ayŏng adơi gih jing ƀun rin hăng sĭ hĭ ñu pô 
kơ tuai anŭn ƀôdah kơ sa čô amăng kơnung djuai tuai anŭn, 

48ñu ăt hơmâo tơlơi dưi song glaĭ mơ̆n tơdơi kơ ñu sĭ hĭ ñu pô laih. 

49Sa čô met wa ñu, sa čô ayŏng adơi ñu ƀôdah sa čô amăng drah kơtăk kơnung 
djuai ñu yơh dưi song glaĭ ñu. Tơdah ñu dưi đĭ kơyar, ñu dưi song glaĭ ñu pô yơh. 

50Ñu hăng pô blơi ñu či yap mơ̆ng thŭn ñu sĭ hĭ ñu pô truh kơ Thŭn Rŭ̱ Pơdơ̆ng 
Glaĭ. Nua kơ tơlơi rơngai ñu či tui hăng nua apăh kơ sa čô mơnuih mă bruă kơ 
abih khul thŭn anŭn yơh. 

51Tơdah ăt dŏ lu thŭn dơ̆ng mơ̆n, ñu khŏm kla kơ tơlơi song glaĭ ñu anŭn tui 
hăng khul thŭn dŏ glaĭ hlŏng truh kơ Thŭn Rŭ̱ Pơdơ̆ng Glaĭ yơh. 

52Tơdah kơnơ̆ng hơmâo ƀiă thŭn dŏ glaĭ truh pơ Thŭn Rŭ̱ Pơdơ̆ng Glaĭ, ñu ăt kla 
tui hăng thŭn anŭn mơ̆n. 

53Pô ñu khŏm lăng kơ gơ̆ hrup hăng sa čô mă bruă apăh rĭm thŭn; ƀing gih khŏm 
kơsem lăng bĕ tơlơi anai, huĭdah pô ñu kơtư̆ juă hĭ gơ̆. 

54Tơdah arăng ƀu song mă ñu amăng khul jơlan anai ôh, ñu laih anŭn ƀing ană 
bă ñu či dưi rơngai yơh amăng Thŭn Rŭ̱ Pơdơ̆ng Glaĭ, 

55yuakơ ƀing Israel lŏm kơ Kâo hrup hăng ƀing ding kơna. Ƀing gơñu jing ƀing 
ding kơna Kâo, jing ƀing Kâo hơmâo ba tơbiă laih mơ̆ng čar Êjip. Kâo yơh jing 
Yahweh Ơi Adai gih. 

Lêwi 26 

Khul Tơlơi Mơyŭn Hiam Kơ Tơlơi Tui Gưt 

(Juăt 7:12-24; 28:1-14) 

1“ ‘Anăm pơkra khul rup trah, pơdơ̆ng đĭ sa boh rup ƀôdah sa boh pơtâo yang ôh 
kơ gih pô, laih anŭn anăm pơdơ̆ng đĭ sa boh pơtâo rup amăng anih lŏn gih hăng 
kơkuh pơpŭ ƀơi anăp ñu ôh. Kâo yơh jing Yahweh Ơi Adai gih. 

2“ ‘Djă̱ pioh bĕ khul hrơi Saƀat Kâo hăng pơyom bĕ kơ anih sang yang Kâo. Kâo 
yơh jing Yahweh. 

3“ ‘Tơdah ƀing gih tui hluai khul tơlơi phiăn Kâo laih anŭn răng pơñen tui gưt 
khul tơlơi Kâo pơđar, 

4Kâo či brơi kơ ƀing gih ia hơjan amăng bơyan ñu, laih anŭn tơnah či pơtơbiă rai 
gơnam tăm laih anŭn khul kơyâo amăng đang hơmâo rai boh čroh. 

5Bơyan prăh pơdai gih či tŏ tui truh kơ bơyan pĕ boh kơƀâo laih anŭn bơyan pĕ 
boh kơƀâo či tŏ tui truh kơ bơyan tơjŭ pla, laih anŭn ƀing gih či ƀơ̆ng trơi hăng 
hơdip rơnŭk rơnua amăng anih lŏn gih yơh. 

6“ ‘Kâo či brơi tơlơi rơnŭk rơno̱m amăng anih lŏn anŭn, laih anŭn ƀing gih či pĭt 
đih hăng ƀu hơmâo tơlơi hơget pơhuĭ hĭ ƀing gih ôh. Kâo či mă pơđuaĭ hĭ hlô 
mơnơ̆ng glai hyưt huĭ mơ̆ng anih lŏn anŭn, laih anŭn đao gưm ƀu či găn nao 
amăng lŏn čar gih ôh. 

7Ƀing gih či kiaŏ mă ƀing rŏh ayăt gih, ƀing gơñu či rơbuh mơ̆ng đao gih yơh. 

8Rơma čô amăng ƀing gih či kiaŏ pơrai hĭ sa-rơtuh čô, laih anŭn sa-rơtuh čô 
amăng ƀing gih či kiaŏ pơrai hĭ pluh-rơbâo čô, laih anŭn ƀing gơñu či rơbuh hĭ 
mơ̆ng đao gưm gih yơh. 

9“ ‘Kâo či mơak hăng ƀing gih laih anŭn ngă brơi kơ kơnung djuai gih đĭ kơyar lu 
jai, laih anŭn Kâo či djă̱ pioh tơlơi pơgop Kâo hăng ƀing gih yơh. 

10Ƀing gih ăt či dŏ huă ƀơ̆ng gơnam hơpuă thŭn hlâo mơ̆n tơdang ƀing gih či ba 
tơbiă đuaĭ hĭ kiăng kơ hơmâo anih pioh kơ gơnam hơpuă phrâo. 

11Kâo či pioh anih dŏ Kâo tŏng krah ƀing gih, anŭn jing Kâo ƀu či đuaĭ ataih hĭ ôh 
mơ̆ng ƀing gih. 

12Kâo či dŏ hrŏm amăng ƀing gih laih anŭn jing Ơi Adai gih, laih anŭn ƀing gih či 
jing ană plei Kâo. 

13Kâo yơh jing Yahweh Ơi Adai gih, jing Pô ba ƀing gih tơbiă mơ̆ng Êjip, kiăng kơ 
ƀing gih ƀu či jing hĭ hlŭn dơ̆ng tah kơ ƀing Êjip; Kâo hơmâo pơrai hĭ laih khul 
čơnŭh khuă oč băk gih laih anŭn brơi kơ ƀing gih rơbat hăng angak đĭ mơta lăng 
pơanăp yơh. 

Khul Tơlơi Pơkơhma̱l Kơ Tơlơi Ƀu Tui Gưt 
(Juăt 28:15-68) 

14“ ‘Samơ̆ tơdah ƀing gih ƀu hơmư̆ tui ôh hăng ƀu ngă tui ôh abih bang khul tơlơi 
Kâo pơtă laih, 

15tơdah ƀing gih hơngah hĭ khul tơlơi phiăn Kâo, pơrơmut hĭ khul tơlơi juăt Kâo 
laih anŭn ƀu ngă tui abih bang khul tơlơi Kâo pơtă pơtăn ôh, samơ̆ pơjŏh hĭ tơlơi 
pơgop Kâo, 

16tui anŭn Kâo či ngă tơlơi anai kơ ƀing gih: Kâo či ba rai ƀơi ƀing gih tơlơi huĭ 
bra̱l blĭp blăp, khul tơlơi duăm ruă či pơrai hĭ mơta gih hăng pơrăm hĭ tơlơi 
hơdip ƀing gih. Ƀing gih či tơjŭ pla đôč đač yuakơ ƀing rŏh ayăt gih yơh či ƀơ̆ng 
hĭ. 

17Kâo či wir ƀo ̆  mơta Kâo pơkơdơ̆ng glaĭ hăng ƀing gih, tui anŭn ƀing gih či 
kơdŭn đuaĭ hĭ mơ̆ng ƀing rŏh ayăt gih; ƀing hlơi pơrơmut kơ ƀing gih či git gai 
ƀing gih, laih anŭn ƀing gih či đuaĭ kơdŏp wơ̆t tơdah ƀu hơmâo hlơi pô ôh kiaŏ 
mă ƀing gih. 

18“ ‘Tơdơi kơ abih bang tơlơi anai, tơdah ƀing gih ƀu či hơmư̆ Kâo ôh, Kâo či 
pơkơhma̱l hĭ ƀing gih yuakơ tơlơi soh gih amăng tơjuh wơ̆t lu hloh. 

19Kâo či pơglưh hĭ tơlơi pơgao ang gih hăng ngă brơi kơ adai gah ngŏ gih hrup 
hăng pơsơi laih anŭn tơnah gah yŭ gih hrup hăng ko̱ng. 

20Tơlơi kơtang ƀing gih či yua đôč đač yơh, yuakơ lŏn ƀing gih ƀu pơtơbiă rai 
khul gơnam tăm dơ̆ng tah, wơ̆t hăng khul kơyâo kŏn hơmâo rai boh čroh lơi. 

21“ ‘Tơdah ƀing gih ăt dŏ pơkơdơ̆ng glaĭ hăng Kâo laih anŭn hơngah ƀu kiăng 
hơmư̆ hiăp Kâo ôh, Kâo či pơlar khul tơlơi phak pơkra ƀing gih tơjuh wơ̆t lu hloh 
djơ̆ lăp hăng tơlơi soh ƀing gih ngă yơh. 

22Kâo či puh rai hlô mơnơ̆ng glai ngă sat kơ ƀing gih, laih anŭn ƀing gơñu či 
pơdjai hĭ ƀing ană bă gih, pơrai hĭ hlô mơnơ̆ng rong gih laih anŭn ngă brơi kơ 
ƀing gih jing hĭ ƀiă mơnuih, tui anŭn khul jơlan rơbat gih jing hĭ hông hang. 

23“ ‘Tơdah tơdơi kơ abih bang tơlơi pơkơhma̱l anai, ƀing gih ƀu tŭ mă tơlơi Kâo 
pơtơpă ôh, samơ̆ ăt pơkơdơ̆ng glaĭ hăng Kâo mơ̆n, 

24Kâo pô yơh či pơkơdơ̆ng glaĭ hăng ƀing gih laih anŭn či pơlar lu jai tơlơi phak 
pơkra ƀing gih tơjuh wơ̆t lu hloh yuakơ tơlơi soh gih. 

25Laih anŭn Kâo či ba rai đao gưm ƀơi ƀing gih kiăng kơ rŭ nua yuakơ ƀing gih 
ƀu djă̱ pioh tơlơi pơgop Kâo. Tơdang ƀing gih kơdŭn đuaĭ mŭt amăng plei gih, 
Kâo či brơi rai tơlơi kli̱n khe̱ng amăng ƀing gih, laih anŭn Kâo či jao hĭ ƀing gih 
kơ tơngan rŏh ayăt yơh. 

26Tui anŭn, tơdang Kâo khăt hĭ tơlơi djru tơpŭng kơ ƀing gih, pluh čô đah kơmơi 
či dưi ŏm ƀañ tơpŭng gih kơnơ̆ng ƀơi sa boh tơpur apui đôč, laih anŭn ƀing gơñu 
či ba tơbiă ƀañ tơpŭng anŭn hăng tơlơi pơkơtraŏ yơh. Ƀing gih či ƀơ̆ng, samơ̆ 
ƀing gih ƀu či trơi ôh. 

27“ ‘Wơ̆t tơdah hrup hăng anŭn ƀing gih ăt ƀu kiăng hơmư̆ kơ Kâo mơ̆n, samơ̆ 
pơkơdơ̆ng glaĭ hĭ hăng Kâo, 

28giŏng anŭn amăng tơlơi hil Kâo yơh, Kâo či đuaĭ ataih hĭ mơ̆ng ƀing gih laih 
anŭn Kâo pô či pơkơhma̱l hĭ ƀing gih amăng tơjuh wơ̆t lu hloh yuakơ khul tơlơi 
soh gih. 

29Ƀing gih či ƀơ̆ng čơđeh drơi ƀing ană bă gih. 

30Kâo či pơrai hĭ anih kơkuh pơpŭ ƀơi khul bŏl čư̆ gih, pơglưh hĭ khul kơnưl ƀâo 
mơngưi gih laih anŭn glŏm hĭ atâo djai gih amăng khul rup trah ƀu hơmâo tơlơi 
hơdip anŭn, laih anŭn Kâo či hơƀak drak kơ ƀing gih yơh. 

31Kâo či ngă brơi kơ khul plei pla gih jing hĭ răm rai, laih anŭn pơjing hĭ anih 
hông hang amăng khul sang iâu yang gih, laih anŭn Kâo ƀu hơmâo tơlơi mơak 
hơget ôh amăng mơnâo ƀâo mơngưi mơ̆ng khul gơnam pơyơr ƀing gih. 

32Kâo či ngă brơi kơ anih lŏn gih jing hĭ răm rai tơl ƀing rŏh ayăt gih či kơtuă ƀơi 
tơlơi răm rai anŭn yơh. 

33Kâo či pơčơlah čơlap hĭ ƀing gih amăng lu kơnung djuai pơkŏn laih anŭn či suă 
đao Kâo hăng kiaŏ pơrai hĭ ƀing gih. Anih lŏn gih či lui hĭ hông hang, laih anŭn 
khul plei pla gih či dŏ amăng tơlơi răm rai. 

34Giŏng anŭn, anih lŏn dŏ hông hang anŭn či mơak pơdơi nanao amăng khul 
thŭn saƀat ñu; ƀing gih či dŏ amăng lŏn čar ƀing rŏh ayăt gih yơh. Tui anŭn, anih 
lŏn či pơdơi hăng mơak tơdang khul thŭn saƀat ñu. 

35Anih lŏn anŭn či dŏ amăng tơlơi hông hang nanao tơdang ñu hơmâo tơlơi 
pơdơi, samơ̆ ñu ƀu hơmâo ôh tơlơi pơdơi amăng khul thŭn saƀat tơdang ƀing 
gih dŏ hơdip pơ anŭn. 

36“ ‘Bơ kơ ƀing hlơi pô dŏ hơdip, Kâo či ngă brơi kơ khul pran jua gơñu huĭ bra̱l 
amăng khul anih lŏn rŏh ayăt gơñu tơl dơnai angĭn thut ƀơi hla ăt ngă brơi kơ 
ƀing gơñu đuaĭ kơdŏp mơ̆n. Ƀing gơñu či đuaĭ hrup hăng ƀing gơñu đuaĭ kơdŏp 
mơ̆ng đao gưm laih anŭn rơbuh hĭ, wơ̆t tơdah ƀu hơmâo hlơi pô kiaŏ mă ƀing 
gơñu ôh. 

37Ƀing gơñu či pơtơhneč ƀơi tơdruă gơñu hrup hăng ƀing gơñu đuaĭ kơdŏp 
mơ̆ng đao gưm, wơ̆t tơdah ƀu hơmâo hlơi pô kiaŏ mă ƀing gơñu ôh. Tui anŭn, 
ƀing gih ƀu či dưi dŏ dơ̆ng ƀơi anăp ƀing rŏh ayăt gih ôh. 

38Ƀing gih či răm rơngiă yơh tŏng krah ƀing kơnung djuai pơkŏn; anih lŏn ƀing 
rŏh ayăt gih či lun ƀơ̆ng hĭ ƀing gih yơh. 

39Hlơi pô amăng ƀing gih jing ƀing dŏ so̱t, ƀing gơñu či tơdu tui ƀrư̆ amăng khul 
anih lŏn rŏh ayăt gơñu yuakơ khul tơlơi soh gơñu wơ̆t hăng khul tơlơi soh ƀing 
ama gơñu mơ̆n, tui anŭn ƀing gơñu či tơdu rơmơ̆n yơh. 

40“ ‘Samơ̆ ƀing gơñu či pơhaih khul tơlơi soh gơñu wơ̆t hăng khul tơlơi soh ƀing 
ơi adon gơñu, jing ƀing pơblư̆ pơkơdơ̆ng glaĭ hăng Kâo, 

41tơl ngă brơi kơ Kâo jing hĭ rŏh ayăt hăng ƀing gơñu, tui anŭn Kâo či puh hĭ ƀing 
gơñu mŭt amăng anih lŏn ƀing rŏh ayăt gơñu, hlak anŭn tơdah khul pran jua 
khăng gơñu luă gŭ laih anŭn kla brơi kơ tơlơi soh gơñu laih, 

42tui anŭn Kâo či hơdơr glaĭ tơlơi pơgop Kâo hăng Yakôb, tơlơi pơgop Kâo hăng 
Isa̱k, tơlơi pơgop Kâo hăng Abraham yơh laih anŭn Kâo či hơdơr kơ anih lŏn 
gơñu anŭn yơh. 

43Yuakơ anih lŏn anŭn či jing hĭ tơdron rơngol yua mơ̆ng ƀing gơñu đuaĭ lui hĭ, 
tui anŭn yơh anih lŏn anŭn či mơak pơdơi amăng khul thŭn saƀat ñu tơdang ñu 
jing anih hông hang ƀu hơmâo mơnuih ôh pơ anŭn. Ƀing gơñu či kla kơ khul 
tơlơi soh gơñu yuakơ ƀing gơñu hơngah hĭ khul tơlơi juăt Kâo hăng pơrơmut hĭ 
khul tơlơi phiăn Kâo. 

44Samơ̆ wơ̆t tơdah hrup hăng anŭn, Kâo ƀu či hơngah hĭ ƀing gơñu ôh kŏn 
pơrơmut kơ ƀing gơñu lơi; tơdah Kâo hil, abih bang ƀing gơñu či răm rai yơh, 

laih anŭn Kâo či pơjŏh hĭ tơlơi pơgop Kâo hăng ƀing gơñu yơh. Kâo yơh jing 
Yahweh Ơi Adai gơñu. 

45Samơ̆ yuakơ ƀing gơñu yơh, Kâo či hơdơr glaĭ tơlơi Kâo pơgop hăng ƀing ơi 
adon gơñu jing ƀing Kâo hơmâo ba tơbiă laih mơ̆ng čar Êjip ƀơi anăp ƀing 
kơnung djuai pơkŏn, kiăng kơ jing Ơi Adai gơñu. Kâo yơh jing Yahweh.’ ” 

46Anai yơh jing khul tơlơi phiăn, khul tơlơi juăt laih anŭn khul tơlơi hơnơ̆ng 
pơkă Yahweh hơmâo brơi laih kơ Môseh ƀơi čư̆ Sinai tŏng krah Ñu pô hăng ƀing 
Israel. 

Lêwi 27 

Khul Tơlơi Song Mă Hơget Tơlơi Ƀuăn Rơ̆ng Laih Kơ Yahweh 

1Yahweh pơhiăp hăng Môseh, 

2“Pơhiăp bĕ hăng ƀing Israel tui anai, ‘Tơdah hlơi pô ƀuăn rơ̆ng sa tơlơi ƀuăn 
yom hơjăn kiăng kơ pơyơr ƀing mơnuih kơ Yahweh hăng tơlơi yap khul nua djơ̆ 
lăp hăng ƀing gơ̆, 

3ruah pơkă bĕ nua sa čô đah rơkơi kơplăh wăh khul thŭn duapluh truh kơ 
nămpluh ƀơi rơmapluh sekel amrăk, tui hluai hăng prăk sekel sang yang; 

4laih anŭn tơdah anŭn jing sa čô đah kơmơi, ruah pơkă bĕ nua ñu ƀơi klâopluh 
sekel. 

5Tơdah anŭn jing sa čô mơnuih amăng thŭn kơplăh wăh rơma truh kơ duapluh, 
ruah pơkă bĕ nua kơ sa čô đah rơkơi ƀơi duapluh sekel laih anŭn kơ sa čô đah 
kơmơi ƀơi pluh sekel. 

6Tơdah anŭn jing sa čô mơnuih kơplăh wăh sa blan truh kơ rơma thŭn, ruah 
pơkă bĕ nua kơ đah rơkơi ƀơi rơma sekel laih anŭn kơ đah kơmơi ƀơi klâo sekel 
amrăk. 

7Tơdah anŭn jing sa čô mơnuih kơplăh wăh nămpluh thŭn pơ ngŏ, ruah pơkă bĕ 
nua kơ đah rơkơi ƀơi pluh-rơma sekel amrăk laih anŭn kơ đah kơmơi ƀơi pluh 
sekel. 

8Tơdah hlơi pô ƀuăn rơ̆ng laih anŭn ñu rin đơi ƀu dưi kla ôh tui hơnơ̆ng hơmâo 
pơkă laih, ñu či ba rai pô ñu pơyơr anŭn pơ khua ngă yang; khua ngă yang anai 
yơh či pơkă pơtrŭn nua kơ gơ̆ tui hluai hăng hơget tơlơi pô ƀuăn tơlơi ƀuăn rơ̆ng 
anai dưi hơmâo. 

9“ ‘Tơdah tơlơi ñu ƀuăn rơ̆ng jing sa drơi hlô mơnơ̆ng, jing sa gơnam pơyơr djơ̆ 
lăp kơ Yahweh, anŭn jing hlô mơnơ̆ng rơgoh hiam hơmâo brơi laih kơ Yahweh. 

10Ñu ƀu dưi pơplih hĭ hlô anŭn ƀôdah brơi pơala sa drơi hiam ƀôdah ƀu hiam 
ôh; tơdah ñu brơi pơala sa drơi hlô mơnơ̆ng kơ hlô mơnơ̆ng pơkŏn, abih dua hlô 
mơnơ̆ng anŭn či jing hĭ rơgoh hiam yơh. 

11Tơdah hlô ñu ƀuăn rơ̆ng jing sa drơi hlô ƀu rơgoh ôh, jing gơnam pơyơr ƀu djơ̆ 
lăp ôh kơ Yahweh, ñu khŏm ba rai hlô mơnơ̆ng anŭn kơ khua ngă yang yơh; 

12khua ngă yang yơh či pơkă lăng nua ñu tui hăng hlô mơnơ̆ng anŭn hiam ƀôdah 
ƀu hiam ôh. Hơget nua khua ngă yang anŭn pơkă brơi, anŭn či jing nua kơ hlô 
anŭn yơh. 

13Tơdah pô hlô mơnơ̆ng anŭn kiăng kơ song glaĭ hlô anŭn, ñu khŏm thim mŭt sa 
črăn amăng rơma kơ nua hlô anŭn yơh. 

14“ ‘Tơdah hlơi pô pơyơr sang ñu jing sa gơnam rơgoh hiam kơ Yahweh, khua 
ngă yang či pơkă lăng nua ñu tui hăng sang anŭn hiam ƀôdah ƀu hiam ôh. Hơget 
nua pô khua ngă yang anŭn pơkă laih, anŭn či jing nua kơ sang anŭn yơh. 

15Tơdah pô pơyơr sang ñu kiăng song glaĭ, ñu khŏm thim mŭt sa črăn amăng 
rơma kơ nua sang anŭn, laih anŭn sang anŭn či lŏm glaĭ kơ ñu yơh. 

16“ ‘Tơdah hlơi pô pơyơr kơ Yahweh sa črăn amăng lŏn sang anŏ ñu, nua ñu pơkă 
tui hluai hăng khul pơjĕh pla amăng črăn lŏn anŭn, jing rơmapluh sekel amrăk 
kơ sa hômer pơjĕh pơdai kơtur yơh. 

17Tơdah ñu pơyơr hơma ñu tơdang amăng Thŭn Rŭ̱ Pơdơ̆ng Glaĭ, nua pơkă ñu 
hơmâo pơkă laih ăt dŏ dơnơ̆ng hrup hăng anŭn yơh. 

18Samơ̆ tơdah ñu pơyơr hơma ñu tơdơi kơ Thŭn Rŭ̱ Pơdơ̆ng Glaĭ, khua ngă yang 
či pơrơđah nua tui hluai hăng mrô khul thŭn ăt dŏ glaĭ truh kơ Thŭn Rŭ̱ Pơdơ̆ng 
Glaĭ pơanăp, laih anŭn nua pơkă ñu či pơtrŭn hĭ yơh. 

19Tơdah pô pơyơr hơma anŭn kiăng song glaĭ hơma anŭn, ñu khŏm kla thim mŭt 
sa črăn amăng rơma kơ nua anŭn laih anŭn hơma anŭn či lŏm glaĭ kơ ñu pô yơh. 

20Samơ̆ tơdah ñu ƀu song glaĭ hơma anŭn ôh, ƀôdah tơdah ñu hơmâo sĭ hĭ laih 
kơ pô pơkŏn, hơma anai ƀu či dưi song glaĭ dơ̆ng tah. 

21Tơdang hơma anŭn rơngai laih mơ̆ng pô blơi amăng Thŭn Rŭ̱ Pơdơ̆ng Glaĭ, 
hơma anŭn či jing hĭ rơgoh hiam, hrup hăng sa boh hơma pioh hơjăn kơ Yahweh; 
hơma anŭn ƀu či wơ̆t glaĭ pơ pô ñu hlâo adih ôh, samơ̆ hơma anŭn či jing hĭ kŏng 
ngăn ƀing khua ngă yang yơh. 

22“ ‘Tơdah hlơi pô pơyơr kơ Yahweh sa boh hơma ñu hơmâo blơi laih, jing lŏn 
ƀu lŏm kơ lŏn sang anŏ ñu ôh, 

23pô khua ngă yang či pơrơđah nua pơkă ñu truh kơ Thŭn Rŭ̱ Pơdơ̆ng Glaĭ, laih 
anŭn pô blơi anŭn khŏm kla nua ñu ƀơi hrơi ñu pơyơr jing sa gơnam rơgoh hiam 
kơ Yahweh yơh. 

24Amăng Thŭn Rŭ̱ Pơdơ̆ng Glaĭ, hơma anŭn či brơi glaĭ kơ pô sĭ jing lŏm kơ pô 
hơma hlâo adih yơh. 

25Rĭm nua či pơkă tui hluai hăng prăk sekel sang yang, duapluh gerah kơ sa sekel. 

26“ ‘Ƀu hơmâo hlơi pô ôh dưi ƀuăn rơ̆ng pơyơr sa drơi hlô mơnơ̆ng ană kơčoa, 
yuakơ hlô mơnơ̆ng kơčoa jing lŏm kơ Yahweh laih; sa drơi rơmô ƀôdah sa drơi 
triu, anŭn jing lŏm kơ Yahweh laih. 

27Samơ̆ tơdah ană kơčoa anŭn jing sa drơi amăng hlô mơnơ̆ng ƀu rơgoh ôh, ñu 
dưi blơi glaĭ ƀơi nua pơkă kơ hlô mơnơ̆ng anŭn, kla thim mŭt sa črăn amăng 
rơma nua anŭn kơ tơlơi kla anŭn. Tơdah ñu ƀu song glaĭ ôh, hlô mơnơ̆ng anŭn 
khua ngă yang či sĭ hĭ tui hăng nua pơkă kơ hlô anŭn yơh. 

28“ ‘Samơ̆ hlơi pô hơmâo ƀôdah blơi hơget gơnam laih anŭn pơyơr jao gơnam 
anŭn kơ Yahweh kar hăng mơnuih, hlô mơnơ̆ng ƀôdah anih lŏn sang anŏ, pô 
hơmâo gơnam anŭn ƀu dưi sĭ hĭ ôh, pô gơnam anŭn hlâo adih kŏn dưi song glaĭ 
lơi; yuakơ rĭm gơnam pơyơr kar hăng anŭn jing lŏm hlo̱m kơ Yahweh yơh. 

29“ ‘Ƀu hơmâo ôh mơnuih hlơi arăng pơyơr jao laih kơ tơlơi pơrai, dưi song glaĭ; 
arăng khŏm pơdjai hĭ ñu yơh. 

30“ ‘Sa črăn amăng pluh mơ̆ng rĭm añăm tăm mơ̆ng đang, pơdai mơ̆ng hơma laih 
anŭn rĭm boh čroh mơ̆ng khul kơyâo, lŏm kơ Yahweh soh sel; anŭn jing gơnam 
rơgoh hiam kơ Yahweh yơh. 

31Tơdah hlơi pô song glaĭ gơnam pơyơr sa črăn amăng pluh ñu, ñu khŏm kla 
thim mŭt sa črăn amăng rơma kơ nua anŭn yơh. 

32Abih bang gơnam pơyơr sa črăn amăng pluh mơ̆ng tơpul hlô mơnơ̆ng prŏng 
laih anŭn anet, rĭm hlô mơnơ̆ng tal pluh pô wai triu yap djơ̆, hlô anŭn yơh jing 
lŏm hĭ kơ Yahweh. 

33Ñu ƀu dưi ruah mă hlô mơnơ̆ng hiam ƀôdah hlô mơnơ̆ng sat ôh, kŏn dưi ngă 
tơlơi brơi pơala lơi. Tơdah ñu ngă sa tơlơi brơi pơala, abih dua hlô mơnơ̆ng wơ̆t 
hăng gơnam pơala anŭn jing hĭ rơgoh hiam yơh laih anŭn ƀu dưi song glaĭ ôh.’ ” 

34Anai yơh jing khul tơlơi pơđar Yahweh brơi laih kơ Môseh ƀơi čư̆ Sinai kiăng 
pơtô kơ ƀing Israel. 

Yap 

Yap 1 

Khul Tơlơi Yap 

1Ƀơi hrơi tal sa blan tal dua, Yahweh pơhiăp hăng Môseh amăng Sang Khăn 
Pơjơnum amăng Tơdron Ha̱r Sinai tơdơi kơ ƀing Israel tơbiă mơ̆ng čar Êjip. Ñu 
laĭ tui anai, 

2“Yap bĕ abih bang akŏ mơnuih ƀing Israel tui hăng hơdôm djuai laih anŭn sang 
anŏ gơñu. Čih bĕ anăn rĭm čô đah rơkơi, 

3Ih laih anŭn A̱rôn, tui hăng tơpul grup gơñu abih bang ƀing đah rơkơi amăng 
Israel čơdơ̆ng mơ̆ng duapluh thŭn pơ ngŏ jing ƀing dưi nao pơblah. 

4Sa čô đah rơkơi mơ̆ng rĭm kơnung djuai jing akŏ kơ sang anŏ ñu pô yơh či djru 
ih. 

5Anai jing hơdôm anăn ƀing đah rơkơi jing ƀing djru ƀing gih: mơ̆ng djuai 
Reuben jing Elizur ană đah rơkơi Sedeur; 

6mơ̆ng djuai Simeôn jing Selumiel ană đah rơkơi Zurisađai; 

7mơ̆ng djuai Yudah jing Nahsôn ană đah rơkơi Amminadab; 

8mơ̆ng djuai Issakhar jing Nethanêl ană đah rơkơi Zuar; 

9mơ̆ng djuai Zebulun jing Eliab ană đah rơkơi Helôn; 

10mơ̆ng djuai Ephraim, ană đah rơkơi Yôsêp, jing Elisama ană đah rơkơi 
Ammihud; mơ̆ng djuai Manasseh, ană đah rơkơi Yôsêp, jing Gamaliel ană đah 
rơkơi Phedahzur; 

11mơ̆ng djuai Benyamin jing Abidan ană đah rơkơi Gideôni; 

12mơ̆ng djuai Dan jing Ahiezer ană đah rơkơi Ammisađai; 

13mơ̆ng djuai Aser jing Phagiel ană đah rơkơi Okhran; 

14mơ̆ng djuai Gad jing Eliasap ană đah rơkơi Deuel; 

15mơ̆ng Naptali jing Ahira ană đah rơkơi Ênan.” 

16Anai yơh jing ƀing đah rơkơi ƀing ană plei ruah laih, jing ƀing khua kơ kơnung 
djuai ơi adon gơñu. Ƀing gơñu ăt jing akŏ kơ ƀing djuai Israel mơ̆n. 

17Môseh hăng A̱rôn mă ba ƀing mơnuih jing ƀing anăn gơñu hơmâo ruah laih 
gah ngŏ anŭn, 

18laih anŭn ƀing gơñu iâu pơƀut glaĭ abih bang ană plei ƀơi hrơi anŭn mơtam, 
jing hrơi tal sa amăng blan tal dua. Ƀing ană plei pơrơđah ƀing ơi adon gơñu tui 

hăng hơdôm djuai, tui khul sang anŏ gơñu laih anŭn čih anăn rĭm čô đah rơkơi 
čơdơ̆ng mơ̆ng duapluh thŭn pơ ngŏ, 

19kar hăng Yahweh pơđar laih kơ Môseh. Tui anŭn yơh, Môseh yap ƀing Israel 
amăng Tơdron Ha̱r Sinai: 

20Mơ̆ng ƀing djuai Reuben jing ană kơčoa đah rơkơi Israel: Abih bang ƀing đah 
rơkơi mơ̆ng duapluh thŭn pơ ngŏ jing ƀing dưi nao pơblah, arăng čih anăn rĭm 
čô ƀing gơñu tui hluai hăng ƀing djuai laih anŭn ƀing sang anŏ gơñu. 

21Mrô yap mơ̆ng djuai Reuben hơmâo pă̱pluh-năm-rơbâo rơma-rơtuh čô. 

22Mơ̆ng ƀing djuai Simeôn: Abih bang ƀing đah rơkơi mơ̆ng duapluh thŭn pơ ngŏ 
jing ƀing dưi nao pơblah, arăng čih anăn rĭm čô ƀing gơñu tui hluai hăng ƀing 
djuai laih anŭn ƀing sang anŏ gơñu. 

23Mrô yap mơ̆ng djuai Simeôn hơmâo rơmapluh-duapăn-rơbâo klâo-rơtuh čô. 

24Mơ̆ng ƀing djuai Gad: Abih bang ƀing đah rơkơi mơ̆ng duapluh thŭn pơ ngŏ 
jing ƀing dưi nao pơblah, arăng čih anăn rĭm čô ƀing gơñu tui hluai hăng ƀing 
djuai laih anŭn ƀing sang anŏ gơñu. 

25Mrô yap mơ̆ng djuai Gad hơmâo pă̱pluh-rơma-rơbâo năm-rơtuh rơmapluh čô. 

26Mơ̆ng ƀing djuai Yudah: Abih bang ƀing đah rơkơi mơ̆ng duapluh thŭn pơ ngŏ 
jing ƀing dưi nao pơblah, arăng čih anăn rĭm čô ƀing gơñu tui hluai hăng ƀing 
djuai laih anŭn ƀing sang anŏ gơñu. 

27Mrô yap mơ̆ng djuai Yudah hơmâo tơjuhpluh-pă̱-rơbâo năm-rơtuh čô. 

28Mơ̆ng ƀing djuai Issakhar: Abih bang ƀing đah rơkơi mơ̆ng duapluh thŭn pơ 
ngŏ jing ƀing dưi nao pơblah, arăng čih anăn rĭm čô ƀing gơñu tui hluai hăng 
ƀing djuai laih anŭn ƀing sang anŏ gơñu. 

29Mrô yap mơ̆ng djuai Issakhar hơmâo rơmapluh-pă̱-rơbâo pă̱-rơtuh čô. 

30Mơ̆ng ƀing djuai Zebulun: Abih bang ƀing đah rơkơi mơ̆ng duapluh thŭn pơ 
ngŏ jing ƀing dưi nao pơblah, arăng čih anăn rĭm čô ƀing gơñu tui hluai hăng 
ƀing djuai laih anŭn ƀing sang anŏ gơñu. 

31Mrô yap mơ̆ng djuai Zebulun hơmâo rơmapluh-tơjuh-rơbâo pă̱-rơtuh čô. 

32Mơ̆ng ƀing ană đah rơkơi Yôsêp: Mơ̆ng ƀing djuai Ephraim: Abih bang ƀing 
đah rơkơi mơ̆ng duapluh thŭn pơ ngŏ jing ƀing dưi nao pơblah, arăng čih anăn 
rĭm čô ƀing gơñu tui hluai hăng ƀing djuai laih anŭn ƀing sang anŏ gơñu. 

33Mrô yap mơ̆ng djuai Ephraim hơmâo pă̱pluh-rơbâo rơma-rơtuh čô. 

34Mơ̆ng ƀing djuai Manasseh: Abih bang ƀing đah rơkơi mơ̆ng duapluh thŭn pơ 
ngŏ jing ƀing dưi nao pơblah, arăng čih anăn rĭm čô ƀing gơñu tui hluai hăng 
ƀing djuai laih anŭn ƀing sang anŏ gơñu. 



271 

 

 
© 2013 Jơrai Bible Association. 

  
 

 

35Mrô yap mơ̆ng djuai Manasseh hơmâo klâopluh-dua-rơbâo dua-rơtuh čô. 

36Mơ̆ng ƀing djuai Benyamin: Abih bang ƀing đah rơkơi mơ̆ng duapluh thŭn pơ 
ngŏ jing ƀing dưi nao pơblah, arăng čih anăn rĭm čô ƀing gơñu tui hluai hăng 
ƀing djuai laih anŭn ƀing sang anŏ gơñu. 

37Mrô yap mơ̆ng djuai Benyamin hơmâo klâopluh-rơma-rơbâo pă̱-rơtuh čô. 

38Mơ̆ng ƀing djuai Dan: Abih bang ƀing đah rơkơi mơ̆ng duapluh thŭn pơ ngŏ 
jing ƀing dưi nao pơblah, arăng čih anăn rĭm čô ƀing gơñu tui hluai hăng ƀing 
djuai laih anŭn ƀing sang anŏ gơñu. 

39Mrô yap mơ̆ng djuai Dan hơmâo nămpluh-dua-rơbâo tơjuh-rơtuh čô. 

40Mơ̆ng ƀing djuai Aser: Abih bang ƀing đah rơkơi mơ̆ng duapluh thŭn pơ ngŏ 
jing ƀing dưi nao pơblah, arăng čih anăn rĭm čô ƀing gơñu tui hluai hăng ƀing 
djuai laih anŭn ƀing sang anŏ gơñu. 

41Mrô yap mơ̆ng djuai Aser hơmâo pă̱pluh-sa-rơbâo rơma-rơtuh čô. 

42Mơ̆ng ƀing djuai Naptali: Abih bang ƀing đah rơkơi mơ̆ng duapluh thŭn pơ ngŏ 
jing ƀing dưi nao pơblah, arăng čih anăn rĭm čô ƀing gơñu tui hluai hăng ƀing 
djuai laih anŭn ƀing sang anŏ gơñu. 

43Mrô yap mơ̆ng djuai Naptali hơmâo rơmapluh-klâo-rơbâo pă̱-rơtuh čô. 

44Anai jing ƀing đah rơkơi ƀing Israel, Môseh, A̱rôn laih anŭn pluh-dua čô khua 
ƀing Israel, jing rĭm čô pơala kơ sang anŏ ñu pô, hơmâo yap laih. 

45Abih bang ƀing Israel čơdơ̆ng mơ̆ng duapluh thŭn pơ ngŏ jing ƀing dưi nao 
pơblah, arăng yap ƀing gơñu tui hluai hăng ƀing sang anŏ gơñu. 

46Mrô yap abih bang hơmâo năm-rơtuh klâo-rơbâo rơma-rơtuh rơmapluh čô. 

47Wơ̆t tơdah tui anŭn, ƀing sang anŏ djuai Lêwi, arăng ƀu yap ƀing gơñu hrŏm 
hăng ƀing djuai Israel pơkŏn ôh, 

48yuakơ Yahweh hơmâo pơhiăp laih hăng Môseh tui anai, 

49“Anăm yap ôh djuai Lêwi ƀôdah pơmŭt ƀing gơñu amăng mrô yap hăng ƀing 
Israel pơkŏn. 

50Kơđai glaĭ, jao bĕ bruă kơ ƀing Lêwi jing ƀing či răk wai sang khăn Tơlơi Gơ̆ng 
Jơlan hrŏm hăng abih bang hơget gơnam lŏm kơ sang khăn anŭn yơh. Tơdang 
ƀing gih rơbat nao, ƀing gơñu yơh či glăm ba sang khăn laih anŭn abih bang 
gơnam amăng anŭn; samơ̆ tơdang ƀing gih jưh, ƀing gơñu či răk wai gơnam anŭn 
hăng pơdơ̆ng sang khăn gơñu pô jum dar anŭn yơh. 

51Tơdang hlâo kơ ƀing gih či rơbat nao dơ̆ng, ƀing Lêwi yơh či ruh hĭ sang khăn 
anŭn, laih anŭn tơdang ƀing gih dŏ jưh, ƀing Lêwi yơh či pơdơ̆ng đĭ sang khăn 

anŭn. Hlơi pô rơngiao kơ ƀing Lêwi nao jĕ pơ anih anŭn, arăng khŏm pơdjai hĭ 
pô anŭn yơh. 

52Ƀing Israel khŏm pơdơ̆ng đĭ hơdôm sang khăn gơñu tui hăng grup, rĭm čô dŏ 
amăng anih jưh ñu pô tui hăng hla gru ñu pô yơh. 

53Samơ̆ ƀing Lêwi či pơdơ̆ng hơdôm sang khăn gơñu pô jum dar sang khăn Tơlơi 
Gơ̆ng Jơlan, tui anŭn yơh Ơi Adai ƀu či hil kơ ƀing ană plei Israel dơ̆ng ôh. Ƀing 
Lêwi yơh či grơ̆ng glăm kơ bruă răk wai sang khăn Tơlơi Gơ̆ng Jơlan anŭn.” 

54Ƀing Israel ngă abih bang tơlơi anŭn kar hăng Yahweh hơmâo pơđar laih kơ 
Môseh. 

Yap 2 

Tơlơi Pơdap Ƀing Djuai Israel Amăng Anih Jưh 

1Yahweh pơtă kơ Môseh hăng A̱rôn tui anai, 

2“Tơdang ƀing Israel dŏ jưh, ƀing gơñu khŏm pơdơ̆ng đĭ hơdôm sang khăn gơñu 
jum dar Sang Khăn Pơjơnum samơ̆ ataih ƀiă mơ̆ng anŭn; laih anŭn rĭm čô đah 
rơkơi akŏ sang khŏm dŏ tui hăng khul hla gru sang anŏ ñu pô yơh.” 

3Ƀơi gah ngŏ̱, anăp nao pơ yang hrơi ƀlĕ, ƀing grup anih jưh djuai Yudah či 
pơdơ̆ng đĭ hơdôm sang khăn tui hăng hla gru gơñu. Pô khua ƀing Yudah jing 
Nahsôn ană đah rơkơi Amminadab. 

4Mrô yap ƀing dưi jing tơhan amăng grup ñu hơmâo tơjuhpluh-pă̱-rơbâo năm-
rơtuh čô. 

5Djuai Issakhar či dŏ jưh tŏ tui ƀing gơñu anŭn yơh. Pô khua ƀing djuai Issakhar 
jing Nethanêl ană đah rơkơi Zuar. 

6Mrô yap ƀing dưi jing tơhan amăng grup ñu hơmâo rơmapluh-pă̱-rơbâo pă̱-
rơtuh čô. 

7Djuai Zebulun či dŏ jưh tŏ tui anŭn yơh. Pô khua ƀing djuai Zebulun jing Eliab 
ană đah rơkơi Helôn. 

8Mrô yap ƀing dưi jing tơhan amăng grup ñu hơmâo rơmapluh-tơjuh-rơbâo pă̱-
rơtuh čô. 

9Abih bang ƀing anŭn dŏ jưh tŏ tui amăng anih jưh djuai Yudah, tui hluai hăng 
hơdôm grup gơñu, mrô yap ƀing dưi jing tơhan amăng klâo grup anŭn hơmâo 
sa-rơtuh sapănpluh-năm-rơbâo pă̱-rơtuh čô. Ƀing gơñu yơh či rơbat nao hlâo 
tơdang ƀing Israel rơbat nao. 

10Ƀơi gah thu̱ng, ƀing grup anih jưh djuai Reuben či dŏ jưh tui hăng hla gru gơñu 
pô. Pô khua ƀing djuai Reuben jing Elizur ană đah rơkơi Sedeur. 

11Mrô yap ƀing dưi jing tơhan amăng grup ñu hơmâo pă̱pluh-năm-rơbâo rơma-
rơtuh čô. 

12Djuai Simeôn či dŏ jưh tŏ tui ƀing gơñu anŭn yơh. Pô khua ƀing djuai Simeôn 
jing Selumiel ană đah rơkơi Zurisađai. 

13Mrô yap ƀing dưi jing tơhan amăng grup ñu hơmâo rơmapluh-duapăn-rơbâo 
klâo-rơtuh čô. 

14Djuai Gad či dŏ jưh tŏ tui anŭn yơh. Pô khua ƀing djuai Gad jing Eliasap ană 
đah rơkơi Deuel. 

15Mrô yap ƀing dưi jing tơhan amăng grup ñu hơmâo pă̱pluh-rơma-rơbâo năm-
rơtuh rơmapluh čô. 

16Abih bang ƀing anŭn dŏ jưh tŏ tui anih jưh djuai Reuben, tui hluai hăng hơdôm 
grup gơñu, mrô yap ƀing dưi jing tơhan amăng klâo grup anai hơmâo sa-rơtuh 
rơmapluh-sa-rơbâo pă̱-rơtuh rơmapluh čô. Ƀing gơñu yơh či rơbat nao tal dua 
tơdang ƀing Israel rơbat nao. 

17Giŏng anŭn, ƀing Lêwi či čơkŭng Sang Khăn Pơjơnum laih anŭn či tơbiă nao 
tŏng krah ƀing Israel. Abih bang djuai Israel ăt či tơbiă nao hrup hăng ƀing gơñu 
pơdơ̆ng đĭ anih jưh gơñu mơ̆n, rĭm čô đuaĭ tui anih jưh ñu pô ăt tui hăng hla gru 
ñu pô yơh. 

18Ƀơi gah yŭ̱, ƀing grup anih jưh djuai Ephraim či dŏ jưh tui hăng hla gru gơñu 
pô. Pô khua ƀing djuai Ephraim jing Elisama ană đah rơkơi Ammihud. 

19Mrô yap ƀing dưi jing tơhan amăng grup ñu hơmâo pă̱pluh-rơbâo rơma-
rơtuh čô. 

20Djuai Manasseh či dŏ jưh tŏ tui ƀing gơñu anŭn yơh. Pô khua ƀing djuai 
Manasseh jing Gamaliel ană đah rơkơi Phedahzur. 

21Mrô yap ƀing dưi jing tơhan amăng grup ñu hơmâo klâopluh-dua-rơbâo dua-
rơtuh čô. 

22Djuai Benyamin či dŏ jưh tŏ tui anŭn yơh. Pô khua ƀing djuai Benyamin jing 
Abidan ană đah rơkơi Gideôni. 

23Mrô yap ƀing dưi jing tơhan amăng grup ñu hơmâo klâopluh-rơma-rơbâo pă̱-
rơtuh čô. 

24Abih bang ƀing anŭn dŏ jưh amăng anih jưh djuai Ephraim, tui hluai hăng 
hơdôm grup gơñu, mrô yap ƀing dưi jing tơhan amăng klâo grup anai hơmâo sa-
rơtuh sapăn-rơbâo sa-rơtuh čô. Ƀing gơñu yơh či tơbiă nao tal klâo tơdang ƀing 
Israel tơbiă nao. 

25Ƀơi gah dư̱r, ƀing grup anih jưh djuai Dan yơh či dŏ jưh tui hăng hla gru gơñu 
pô. Pô khua ƀing djuai Dan jing Ahiezer ană đah rơkơi Ammisađai. 

26Mrô yap ƀing dưi jing tơhan amăng grup ñu hơmâo nămpluh-dua-rơbâo tơjuh-
rơtuh čô. 

27Djuai Aser či dŏ jưh tŏ tui ƀing gơñu yơh. Pô khua ƀing djuai Aser jing Phagiel 
ană đah rơkơi Okhran. 

28Mrô yap ƀing dưi jing tơhan amăng grup ñu hơmâo pă̱pluh-sa-rơbâo rơma-
rơtuh čô. 

29Djuai Naptali či dŏ jưh tŏ tui ƀing gơñu anŭn yơh. Pô khua ƀing mơnuih djuai 
Naptali jing Ahira ană đah rơkơi Ênan. 

30Mrô yap ƀing dưi jing tơhan amăng grup ñu hơmâo rơmapluh-klâo-rơbâo pă̱-
rơtuh čô. 

31Abih bang ƀing anŭn dŏ jưh amăng anih jưh djuai Dan, mrô yap ƀing dưi jing 
tơhan amăng klâo grup anai hơmâo sa-rơtuh rơmapluh-tơjuh-rơbâo năm-
rơtuh čô. Ƀing gơñu či tơbiă nao hơnăl tuč tui hăng hla gru gơñu pô yơh. 

32Anai yơh jing ƀing Israel, yap tui hăng ƀing sang anŏ gơñu. Abih bang ƀing dưi 
jing tơhan dŏ amăng anih jưh tui hăng hơdôm grup gơñu, mrô yap abih bang 
ƀing gơñu hơmâo năm-rơtuh klâo-rơbâo rơma-rơtuh rơmapluh čô. 

33Samơ̆ kơ ƀing Lêwi, arăng ƀu yap hrŏm hăng ƀing Israel pơkŏn ôh, tui hăng 
Yahweh hơmâo pơđar laih kơ Môseh. 

34Tui anŭn, ƀing Israel ngă tui rĭm tơlơi Yahweh pơđar laih kơ Môseh; anŭn yơh 
jing hơdră jơlan ƀing gơñu dŏ jưh gah yŭ khul hla gru gơñu pô; anŭn yơh jing 
jơlan ƀing gơñu rơbat nao, rĭm čô tui hluai hăng kơnung djuai sang anŏ ñu yơh. 

Yap 3 

Ƀing Djuai Lêwi 

1Anai jing tơlơi yap kơ sang anŏ A̱rôn laih anŭn sang anŏ Môseh ƀơi mông 
Yahweh pơhiăp hăng Môseh ƀơi Čư̆ Sinai. 

2Khul anăn ƀing ană đah rơkơi A̱rôn: Nadab jing ană kơčoa, Abihu, Eleazar laih 
anŭn Ithamar. 

3Anŭn yơh jing khul anăn ƀing ană đah rơkơi A̱rôn, jing ƀing khua ngă yang 
Môseh trôč ia ƀâo mơngưi laih anŭn iâu laĭ pơko ̆  laih kiăng kơ mă bruă jing ƀing 
khua ngă yang. 

4Samơ̆ Nadab laih anŭn Abihu rơbuh djai hĭ ƀơi anăp Yahweh tơdang ƀing gơñu 
pơkra sa gơnam pơyơr hăng apui ƀu rơgoh hiam ôh ƀơi anăp Yahweh amăng 
Tơdron Ha̱r Sinai. Ƀing gơñu ƀu hơmâo ƀing ană đah rơkơi ôh; tui anŭn kơnơ̆ng 
Eleazar laih anŭn Ithamar đôč yơh mă bruă jing ƀing khua ngă yang amăng 
rơnŭk ama gơñu A̱rôn dŏ hơdip. 

5Yahweh pơhiăp hăng Môseh tui anai, 

6“Ba rai bĕ djuai Lêwi hăng jao hĭ ƀing gơñu kơ A̱rôn kiăng kơ djru gơ̆. 

7Ƀing gơñu či mă bruă pơala kơ gơ̆ laih anŭn kơ abih bang ană plei ƀơi Sang 
Khăn Pơjơnum kiăng kơ mă bruă amăng Sang Yang Hăng Khăn anŭn yơh. 

8Ƀing gơñu khŏm răk wai abih bang gơnam amăng Sang Khăn Pơjơnum laih 
anŭn ngă bruă amăng Sang Yang Hăng Khăn yơh kiăng kơ pơgiŏng hĭ hơdôm 
bruă grơ̆ng glăm ƀing Israel. 

9Jao bĕ ƀing Lêwi kơ A̱rôn laih anŭn kơ ƀing ană đah rơkơi ñu; ƀing gơñu jing 
ƀing Israel jing ƀing khŏm brơi hlo̱m kơ A̱rôn laih. 

10Jao bĕ kơ A̱rôn laih anŭn kơ ƀing ană đah rơkơi ñu kiăng kơ mă bruă khua ngă 
yang; hlơi pô pơkŏn rai jĕ pơ anih anŭn, arăng či pơdjai hĭ pô anŭn yơh.” 

11Yahweh ăt laĭ kơ Môseh, 

12“Kâo hơmâo ruah mă laih ƀing Lêwi mơ̆ng ƀing Israel jing pơala kơ abih ƀing 
ană kơčoa đah rơkơi amăng ƀing Israel. Ƀing Lêwi jing ƀing lŏm kơ Kâo yơh, 

13yuakơ abih bang ană kơčoa đah rơkơi jing lŏm kơ Kâo. Tơdang Kâo pơrai hĭ 
abih bang ƀing ană kơčoa đah rơkơi amăng čar Êjip, Kâo ruah pioh laih kơ Kâo 
pô rĭm ană kơčoa amăng ƀing Israel, mơnuih ƀôdah hlô mơnơ̆ng. Ƀing gơñu jing 
lŏm kơ Kâo yơh. Kâo yơh jing Yahweh.” 

14Yahweh pơhiăp hăng Môseh dơ̆ng amăng Tơdron Ha̱r Sinai tui anai, 

15“Yap bĕ ƀing Lêwi tui hăng ƀing sang anŏ laih anŭn ƀing djuai gơñu. Yap bĕ rĭm 
đah rơkơi čơdơ̆ng mơ̆ng sa blan pơ ngŏ.” 

16Tui anŭn, Môseh yap ƀing gơñu kar hăng tơlơi pơhiăp Yahweh pơđar laih kơ 
ñu. 

17Anai jing khul anăn ƀing ană đah rơkơi Lêwi: Gersôn, Kehat laih anŭn Merari. 

18Anai jing khul anăn ƀing djuai Gersôn: Libni laih anŭn Simei. 

19Ƀing djuai Kehat: Amram, Izhar, Hebrôn laih anŭn Uzziêl. 

20Ƀing djuai Merari: Mahli laih anŭn Musi. Anŭn yơh jing ƀing djuai Lêwi tui hluai 
hăng ƀing sang anŏ gơñu. 

21Ƀing djuai Libni laih anŭn Simei lŏm kơ kơnung djuai Gersôn; anŭn yơh jing 
ƀing djuai Gersôn. 

22Mrô yap abih bang ƀing đah rơkơi čơdơ̆ng mơ̆ng sa blan pơ ngŏ hơmâo tơjuh-
rơbâo rơma-rơtuh čô. 

23Ƀing djuai Gersôn či dŏ jưh gah yŭ̱, jing gah rŏng kơ Sang Yang Hăng Khăn yơh. 

24Pô khua ƀing sang anŏ Gersôn jing Eliasap ană đah rơkơi Lael. 

25Ƀơi Sang Khăn Pơjơnum, ƀing Gersôn či grơ̆ng glăm bruă răk wai hơdôm 
gơnam go̱m sang anŭn gah rơngiao laih anŭn gah lăm, khăn păng ƀơi bah amăng 
anih pơjơnum, 

26khul khăn păng kơ wăl tơdron, khăn păng ƀơi bah amăng nao pơ wăl tơdron 
jum dar Sang Yang Hăng Khăn, kơnưl laih anŭn khul hrĕ akă. Ƀing gơñu ăt či 
grơ̆ng glăm abih gơnam kơ hơdôm bruă yua anŭn mơ̆n. 

27Ƀing djuai Amram, Izhar, Hebrôn laih anŭn Uzziêl lŏm kơ kơnung djuai Kehat; 
anŭn yơh jing ƀing djuai Kehat. 

28Mrô yap abih bang ƀing đah rơkơi mơ̆ng sa blan pơ ngŏ hơmâo sapăn-rơbâo 
năm-rơtuh čô. Ƀing djuai Kehat grơ̆ng glăm bruă răk wai Anih Rơgoh Hiam. 

29Djuai Kehat či dŏ jưh gah thu̱ng kơ Sang Yang Hăng Khăn. 

30Pô khua ƀing sang anŏ djuai Kehat jing Elizaphan ană đah rơkơi Uzziêl. 

31Ƀing gơñu grơ̆ng glăm amăng bruă čơkŭng hip tơlơi pơgop, kơƀa̱ng, apui 
kơđen, kơnưl, hơdôm gơnam yua amăng bruă ngă yang, amăng anih rơgoh hiam 
laih anŭn khăn păng ƀơi jơlan mŭt nao pơ Anih Rơgoh Hiam Hloh. Ƀing gơñu či 
grơ̆ng glăm abih bang hơdôm gơnam kơ hơdôm bruă yua anŭn. 

32Khua ba akŏ ƀing Lêwi jing Eleazar ană đah rơkơi khua ngă yang A̱rôn. Arăng 
jao ñu jing akŏ kơ ƀing grơ̆ng glăm bruă răk wai anih rơgoh hiam. 

33Ƀing djuai Mahli laih anŭn Musi jing ƀing lŏm kơ ƀing djuai Merari; anŭn yơh 
jing ƀing kơnung djuai Merari. 

34Mrô yap abih bang ƀing đah rơkơi mơ̆ng sa blan pơ ngŏ hơmâo năm-rơbâo 
dua-rơtuh čô. 

35Pô khua ƀing sang anŏ ƀing djuai Merari jing Zuriel ană đah rơkơi HʼAbihail; 
ƀing gơñu či dŏ jưh gah dư̱r kơ Sang Yang Hăng Khăn. 

36Arăng ruah ƀing djuai Merari kơ bruă răk wai khul kơyâo kho ̱ng Sang Yang 
Hăng Khăn, kơyâo hlo ̱ ng, khul tơmĕh, khul jơ̆ng atur, abih bang gơnam yua sang 
khăn anŭn. Ƀing gơñu či grơ̆ng glăm rĭm mơta tơlơi kơ bruă yua anŭn yơh, 

37wơ̆t hăng khul tơmĕh jum dar wăl tơdron laih anŭn khul jơ̆ng atur, khul gai 
grŏ̱ sang khăn anŭn wơ̆t hăng khul hrĕ akă mơ̆n. 

38Môseh, A̱rôn laih anŭn ƀing ană đah rơkơi A̱rôn či dŏ jưh gah ngŏ̱ kơ Sang Yang 
Hăng Khăn anŭn, anăp nao pơ gah yang hrơi ƀlĕ, jing gah anăp kơ Sang Khăn 
Pơjơnum yơh. Ƀing gơñu grơ̆ng glăm bruă răk wai Anih Rơgoh Hiam pơala kơ 
ƀing Israel. Hlơi pô pơkŏn rai jĕ pơ anih anŭn, arăng či pơdjai hĭ pô anŭn yơh. 

39Tui hăng Yahweh pơđar kơ Môseh hăng A̱rôn, arăng yap abih bang ƀing Lêwi 
tui hluai ƀing djuai gơñu wơ̆t hăng rĭm ană đah rơkơi mơ̆ng sa blan pơ ngŏ 
hơmâo duapluh-dua-rơbâo čô. 

40Yahweh pơhiăp hăng Môseh, “Yap bĕ abih bang ƀing ană kơčoa đah rơkơi 
Israel jing ƀing čơdơ̆ng mơ̆ng sa blan pơ ngŏ laih anŭn čih pioh bĕ hơdôm anăn 
gơñu. 

41Kâo yơh jing Yahweh, tui anŭn mă brơi bĕ kơ Kâo ƀing đah rơkơi Lêwi pơala 
kơ abih bang ƀing ană kơčoa đah rơkơi Israel, laih anŭn hơdôm hlô mơnơ̆ng 
rong ƀing Lêwi pơala kơ abih bang ană blung hlâo hlô mơnơ̆ng rong ƀing Israel.” 

42Tui anŭn, Môseh yap abih bang ană kơčoa ƀing Israel tui hăng Yahweh pơđar 
laih kơ ñu. 

43Mrô yap abih bang ƀing ană kơčoa đah rơkơi mơ̆ng sa blan pơ ngŏ, čih tui hăng 
anăn, hơmâo duapluh-dua-rơbâo dua-rơtuh tơjuhpluh-klâo čô. 

44Yahweh ăt pơhiăp hăng Môseh tui anai, 

45“Mă bĕ ƀing đah rơkơi Lêwi pơala kơ abih bang ƀing ană kơčoa đah rơkơi 
Israel, laih anŭn hlô mơnơ̆ng rong ƀing Lêwi pơala kơ hlô mơnơ̆ng rong Israel. 
Ƀing Lêwi anai jing lŏm kơ Kâo yuakơ Kâo yơh jing Yahweh. 

46Kiăng song mă dua-rơtuh tơjuhpluh-klâo čô ƀing ană kơčoa Israel jing mrô lu 
hloh kơ mrô ƀing Lêwi, 

47mă bĕ rơma sekel kơ rĭm čô, tui hluai hăng sekel sang yang jing gơnam 
pơkơtraŏ truh kơ duapluh gerah. 

48Jao bĕ prăk tơlơi song mă ƀing ană kơčoa ƀing Israel anŭn kơ A̱rôn laih anŭn 
kơ ƀing ană đah rơkơi ñu.” 

49Tui anŭn, Môseh pơƀut glaĭ abih prăk song mă anŭn mơ̆ng ƀing arăng yap 
rơbeh lu hloh kơ mrô ƀing Lêwi song mă laih. 

50Môseh pơƀut glaĭ prăk amrăk mơ̆ng ƀing ană kơčoa đah rơkơi Israel hăng 
pơkơtraŏ truh sa-rơbâo klâo-rơtuh nămpluh-rơma sekel, tui hluai hăng prăk 
sekel sang yang. 

51Môseh jao khul prăk song mă anŭn kơ A̱rôn hăng ƀing ană đah rơkơi gơ̆ tui 
hăng boh hiăp Yahweh pơđar laih kơ ñu. 

Yap 4 

Ƀing Djuai Kehat 

1Yahweh pơhiăp hăng Môseh laih anŭn A̱rôn tui anai, 

2“Yap bĕ ƀing Kehat amăng ƀing Lêwi tui hluai hăng ƀing djuai laih anŭn sang 
anŏ gơñu. 

3Yap bĕ abih bang ƀing đah rơkơi mơ̆ng klâopluh truh kơ rơmapluh thŭn jing 
ƀing dưi mă bruă amăng Sang Khăn Pơjơnum. 

4“Anai yơh jing bruă ƀing Kehat mă amăng Sang Khăn Pơjơnum: Răk wai hơdôm 
gơnam rơgoh hiam hloh. 

5Tơdang ƀing ană plei rơbat nao, A̱rôn laih anŭn ƀing ană đah rơkơi ñu yơh či 
mŭt hăng yaih trŭn hĭ khăn păng pơgang hăng go̱m hĭ Hip Gơ̆ng Jơlan hăng khăn 
anŭn. 

6Giŏng anŭn, ƀing gơñu či go̱m hĭ hơdôm gơnam anŭn hăng sa blah bơnăl ngă 
hăng khul klĭ hlô mơnơ̆ng ia yơh, yaih la̱ng bĕ bơnăl mik ƀlĭp gah ngŏ kơ anŭn, 
laih anŭn pioh mŭt khul gai čơkŭng pơ kong Hip Gơ̆ng Jơlan. 

7“Ƀing gơñu la̱ng sa blah khăn ia mik gah ngŏ kơƀa̱ng pơyơr ƀañ tơpŭng kơ 
Yahweh, laih anŭn dap khul ja̱m, kơčŏk laih anŭn mŏng wơ̆t hăng khul ge̱t pioh 
kơ gơnam pơyơr mơñum mơ̆n; ƀañ tơpŭng, jing gơnam ƀơ̆ng hơmâo nanao ƀơi 
anŭn, ăt či dŏ ƀơi anŭn mơ̆n. 

8Brơi ƀing gơñu la̱ng bĕ sa blah bơnăl mriah huč gah ngŏ kơ hơdôm gơnam anai, 
go̱m hĭ hăng sa blah bơnăl ngă hăng khul klĭ hlô mơnơ̆ng ia laih anŭn črŏ̱ mŭt 
khul gai čơkŭng pơ kong kơƀa̱ng anŭn. 

9“Ƀing gơñu ăt či mă sa blah bơnăl ia mik hăng go̱m hĭ jơ̆ng kơđen hrŏm hăng 
khul apui kơđen, gai ke̱p apui, ja̱m pioh hơbâo apui laih anŭn abih bang ge̱t kiăng 
pioh ia jâo kơ apui kơđen anŭn mơ̆n. 

10Giŏng anŭn, ƀing gơñu či đŭng hĭ gơnam anŭn wơ̆t hăng abih bang gơnam yua 
kơ tơlơi anŭn amăng sa blah bơnăl ngă hăng khul klĭ hlô mơnơ̆ng ia, laih anŭn 
pioh gơnam anŭn ƀơi kho ̱ ng kơyâo čơkŭng. 

11“Ƀơi kơnưl mah ƀing gơñu či la̱ng sa blah khăn ia mik laih anŭn go̱m hĭ hăng 
khul klĭ hlô mơnơ̆ng ia, laih anŭn črŏ̱ mŭt khul gai čơkŭng. 

12“Ƀing gơñu či mă abih bang gơnam yua kơ bruă ngă yang amăng anih rơgoh 
hiam, đŭng hĭ hơdôm gơnam anŭn amăng sa blah bơnăl ia mik, go̱m hĭ hăng 
bơnăl ngă hăng khul klĭ hlô mơnơ̆ng ia laih anŭn pioh ƀing gơñu ƀơi kho ̱ng 
kơyâo čơkŭng. 

13“Ƀing gơñu či mă pơđuaĭ hĭ hơbâo apui mơ̆ng kơnưl ko̱ng laih anŭn la̱ng sa 
blah bơnăl ia mơla̱ng ƀơi ngŏ kơnưl anŭn. 

14Giŏng anŭn, ƀing gơñu pioh gah ngŏ anŭn abih bang gơnam yua kơ bruă ngă 
yang ƀơi kơnưl anŭn, wơ̆t hăng khul gŏ apui, ƀuông rưng, ƀơñ kuaĭ laih anŭn 
mŏng añăh mơ̆n. Ƀing gơñu či la̱ng ƀơi ngŏ anŭn sa blah bơnăl klĭ hlô mơnơ̆ng 
ia laih anŭn črŏ̱ mŭt bĕ gai čơkŭng. 

15“Tơdơi kơ A̱rôn hăng ƀing ană đah rơkơi ñu hơmâo pŏ đŭng hĭ laih hơdôm 
gơnam rơgoh hiam laih anŭn abih bang gơnam yua rơgoh hiam amăng bruă 
anŭn yuakơ kiăng pơđuaĭ hĭ anih jưh, ƀing Kehat či rai čơkŭng yơh. Samơ̆ ƀing 
gơñu ƀu dưi tĕk djơ̆ hơdôm gơnam rơgoh hiam anŭn ôh huĭdah ƀing gơñu či djai 
hĭ yơh. Ƀing Kehat ăt či čơkŭng hơdôm gơnam amăng Sang Khăn Pơjơnum mơ̆n. 

16“Eleazar jing ană đah rơkơi A̱rôn khua ngă yang prŏng hloh; Eleazar yơh jing 
pô lăng amăng bruă ia jâo kơ apui kơđen, gơnam ƀâo mơngưi, gơnam pơyơr 
pơdai nanao rĭm hrơi laih anŭn ia jâo pioh trôč. Ñu grơ̆ng glăm abih bang bruă 
amăng Sang Yang Hăng Khăn laih anŭn abih bang tơlơi pơ anŭn, wơ̆t hăng 
hơdôm gơnam rơgoh hiam laih anŭn gơnam yua rơgoh hiam mơ̆n.” 

17Yahweh pơhiăp hăng Môseh laih anŭn A̱rôn tui anai, 

18“Răng bĕ, anăm lui brơi ƀing kơnung djuai Kehat lăng ƀôdah tĕk djơ̆ hơdôm 
gơnam rơgoh hiam ôh, huĭdah ƀing gơñu či rơngiă hĭ mơ̆ng kơnung djuai Lêwi; 

19kiăng kơ ƀing gơñu dưi hơdip hăng ƀu či djai ôh tơdang rai jĕ hơdôm gơnam 
rơgoh hiam, ngă bĕ tơlơi anai kơ ƀing gơñu: A̱rôn hăng ƀing ană đah rơkơi ñu či 
mŭt nao amăng Anih Rơgoh Hiam laih anŭn kơčrâo brơi rĭm čô kơ bruă gơ̆ pô 
wơ̆t hăng hơget gơnam gơ̆ či glăm. 

20Samơ̆ ƀing Kehat khŏm anăm mŭt kiăng kơ lăng ƀơi hơdôm gơnam rơgoh hiam 
anŭn ôh; tơdah ƀing gơñu lăng, wơ̆t tơdah kơnơ̆ng ƀiă mơnĭt tŭ mơ̆n, sĭt ƀing 
gơñu či djai hĭ yơh.” 

Ƀing Djuai Gersôn 

21Yahweh ăt pơhiăp hăng Môseh tui anai, 

22“Yap bĕ mrô ƀing Gersôn tui hăng ƀing sang anŏ laih anŭn ƀing kơnung djuai 
gơñu. 

23Yap bĕ abih bang đah rơkơi čơdơ̆ng mơ̆ng klâopluh thŭn truh kơ rơmapluh 
thŭn, jing ƀing dưi mă bruă amăng Sang Khăn Pơjơnum. 

24“Anai yơh jing bruă djuai Gersôn kiăng kơ mă laih anŭn čơkŭng hơdôm gơnam 
kơtraŏ: 

25Ƀing gơñu či čơkŭng khul khăn păng, Sang Khăn Pơjơnum, gơnam go̱m gah 
lăm sang khăn anŭn, gơnam go̱m gah rơngiao ngă hăng khul klĭ hlô mơnơ̆ng ia, 
hơdôm khăn păng kơ bah amăng mŭt nao pơ Sang Khăn Pơjơnum, 

26hơdôm khăn păng wăl tơdron jum dar Sang Yang Hăng Khăn laih anŭn kơnưl, 
khăn păng kơ bah amăng mŭt nao pơ wăl tơdron, khul hrĕ akă laih anŭn abih 
bang gơnam yua kơ hơdôm khăn păng anŭn. Ƀing Gersôn yơh či ngă abih bang 
tơlơi kiăng pơgiŏng hĭ kơ hơdôm tơlơi anŭn. 

27Abih bang bruă mơnuă gơñu, jing bruă čơkŭng ƀôdah ngă bruă pơkŏn, ƀing 
gơñu či pơgiŏng hĭ tui hăng tơlơi A̱rôn laih anŭn ƀing ană đah rơkơi ñu kơčrâo 
brơi yơh. Ƀing gih khŏm jao brơi kơ ƀing gơñu bĕ abih bang gơnam ƀing gơñu či 
glăm ba anŭn yuakơ anŭn jing bruă jao kơ gơñu pô yơh. 

28Anŭn yơh jing bruă mơnuă ƀing djuai Gersôn ƀơi anih Sang Khăn Pơjơnum. 
Hơdôm bruă ƀing gơñu či ngă tui hăng Ithamar, ană đah rơkơi khua ngă yang 
A̱rôn, kơčrâo brơi yơh. 

Ƀing Djuai Merari 

29“Yap bĕ ƀing Merari tui hăng ƀing djuai laih anŭn sang anŏ gơñu. 

30Yap bĕ abih bang ƀing đah rơkơi čơdơ̆ng mơ̆ng klâopluh thŭn truh kơ 
rơmapluh thŭn jing ƀing nao mă bruă amăng Sang Khăn Pơjơnum. 

31Anai yơh jing bruă jao ƀing gơñu kiăng kơ mă amăng Sang Khăn Pơjơnum: 
Čơkŭng khul kơyâo kho ̱ ng Sang Yang Hăng Khăn, khul kơyâo hlo ̱ng ñu, khul 
tơmĕh laih anŭn khul jơ̆ng atur, 

32wơ̆t hăng khul tơmĕh jum dar wăl tơdron hăng khul jơ̆ng atur, khul gai črŏ̱, 
khul hrĕ akă, abih bang gơnam yua kơ bruă yua gơñu. Jao bĕ kơ rĭm čô hơdôm 
gơnam ñu či čơkŭng. 

33Anai yơh jing bruă mă ƀing djuai Merari tơdang ƀing gơñu mă amăng Sang 
Khăn Pơjơnum tui hăng Ithamar, ană đah rơkơi A̱rôn khua ngă yang prŏng hloh, 
kơčrâo brơi yơh.” 

Mrô Yap Ƀing Djuai Lêwi 

34Môseh, A̱rôn laih anŭn ƀing khua djă̱ akŏ Israel yap mrô ƀing Kehat tui hăng 
ƀing djuai laih anŭn sang anŏ gơñu. 

35Abih bang ƀing đah rơkơi čơdơ̆ng mơ̆ng klâopluh truh kơ rơmapluh thŭn, jing 
ƀing dưi mă bruă amăng bruă mơnuă Sang Khăn Pơjơnum, 

36hơmâo dua-rơbâo tơjuh-rơtuh rơmapluh čô. 

37Anŭn yơh jing mrô pơtŭm glaĭ abih bang ƀing djuai Kehat jing ƀing mă bruă 
amăng Sang Khăn Pơjơnum. Môseh hăng A̱rôn yap ƀing gơñu tui hăng Yahweh 
pơtă laih kơ Môseh. 

38Arăng yap laih ƀing Gersôn tui hăng ƀing djuai laih anŭn ƀing sang anŏ gơñu. 

39Abih bang ƀing đah rơkơi mơ̆ng klâopluh truh kơ rơmapluh thŭn, jing ƀing dưi 
mă bruă amăng Sang Khăn Pơjơnum, 

40hơmâo dua-rơbâo năm-rơtuh klâopluh čô. 

41Anŭn yơh jing mrô pơtŭm glaĭ ƀing djuai Gersôn jing ƀing mă bruă amăng Sang 
Khăn Pơjơnum. Môseh hăng A̱rôn yap ƀing gơñu tui hăng tơlơi Yahweh pơđar 
laih. 

42Arăng yap ƀing Merari tui hăng ƀing djuai laih anŭn ƀing sang anŏ gơñu. 

43Abih bang ƀing đah rơkơi mơ̆ng klâopluh truh kơ rơmapluh thŭn, jing ƀing dưi 
mă bruă amăng Sang Khăn Pơjơnum, 

44hơmâo klâo-rơbâo dua-rơtuh čô. 

45Anŭn yơh jing mrô pơtŭm abih bang mơnuih amăng ƀing djuai Merari. Môseh 
hăng A̱rôn yap ƀing gơñu tui hăng tơlơi Yahweh pơđar laih kơ Môseh. 



281 

 

 
© 2013 Jơrai Bible Association. 

  
 

 

46Tui anŭn, Môseh, A̱rôn laih anŭn ƀing khua djă̱ akŏ Israel yap abih bang ƀing 
Lêwi tui hăng ƀing djuai laih anŭn ƀing sang anŏ gơñu. 

47Abih bang ƀing đah rơkơi mơ̆ng klâopluh truh kơ rơmapluh thŭn, jing ƀing nao 
mă bruă laih anŭn čơkŭng Sang Khăn Pơjơnum, 

48abih bang ƀing gơñu hơmâo sapăn-rơbâo rơma-rơtuh sapănpluh čô. 

49Ƀơi tơlơi Yahweh pơtă kơ Môseh yơh, rĭm čô mă bruă tui hăng tơlơi arăng jao 
brơi laih kiăng kơ ngă laih anŭn čơkŭng. Tui anŭn, arăng yap mrô gơñu tui hăng 
Yahweh pơđar laih kơ Môseh. 

Yap 5 

Tơlơi Pơrơgoh Hĭ Anih Jưh 

1Yahweh pơhiăp hăng Môseh, 

2“Pơđar bĕ kơ ƀing Israel puh pơđuaĭ hĭ ƀing hlơi pô hơmâo tơlơi ruă phŭng 
ƀôdah hơmâo tơlơi ruă ƀlĕ, ƀôdah hlơi pô jing hĭ hơƀak drak yuakơ ñu tĕk djơ̆ 
atâo djai. 

3Puh pơđuaĭ hĭ bĕ wơ̆t đah rơkơi hăng đah kơmơi hơmâo hrup hăng anŭn; brơi 
ƀing gơñu tơbiă dŏ gah rơngiao kơ anih jưh, tui anŭn ƀing gơñu ƀu či pơgrĭ hĭ 
anih jưh gơñu ôh, jing anih Kâo dŏ tŏng krah ƀing gơñu.” 

4Ƀing Israel ngă tui anŭn mơtam. Ƀing gơñu puh pơđuaĭ hĭ ƀing mơnuih ruă nuă 
anŭn gah rơngiao kơ anih jưh. Ƀing gơñu ngă tui hăng Yahweh hơmâo pơtă laih 
kơ Môseh. 

Kơđi Đŭ Kơ Hơdôm Tơlơi Ngă Soh 

5Yahweh pơhiăp dơ̆ng hăng Môseh tui anai, 

6“Pơtă bĕ kơ ƀing Israel tui anai, ‘Tơdang sa čô đah rơkơi ƀôdah đah kơmơi ngă 
soh ƀu tŏng ten ôh hăng Yahweh jing tơlơi ñu pơsoh hĭ arăng amăng bruă hơget 
tŭ mơ̆n, pô anŭn jing mơnuih soh laih yơh, 

7laih anŭn ñu khŏm pơhaih hĭ tơlơi soh anŭn ñu hơmâo ngă laih. Ñu ăt khŏm kla 
glaĭ hlo̱m kơ tơlơi soh ñu, laih anŭn thim mŭt sa črăn amăng rơma kơ tơlơi kla 
anŭn laih anŭn brơi abih bang gơnam anŭn kơ pô ñu pơsoh laih. 

8Samơ̆ tơdah pô ñu pơsoh anŭn ƀu hơdip tah, laih anŭn ƀu hơmâo kơnung djuai 
jĕ ôh jing pô či mă tŭ tơlơi kla glaĭ anŭn, gơnam kla glaĭ anŭn či lŏm kơ Yahweh 
yơh laih anŭn ñu khŏm brơi hĭ kơ khua ngă yang yơh, wơ̆t hăng sa drơi triu tơno 
kiăng kơ pơkra tơlơi pap brơi kơ ñu pô mơ̆n. 

9Abih bang gơnam brơi rơgoh hiam ƀing gih ba nao kơ pô khua ngă yang, či lŏm 
kơ khua ngă yang yơh. 

10Hơdôm gơnam brơi pơyơr rơgoh hiam ƀing gih hơmâo jing gơnam gih pô yơh, 
samơ̆ hơget gơnam ñu brơi kơ khua ngă yang či lŏm kơ khua ngă yang anŭn yơh.’ 
” 

Tơlơi Lông Lăng Kơ Sa Čô Bơnai Tŏng Ten Mơ̆n Thâo 

11Giŏng anŭn, Yahweh pơhiăp dơ̆ng hăng Môseh, 

12“Laĭ bĕ kơ ƀing Israel tui anai, ‘Năng ai bơnai sa čô đah rơkơi nao jrôk jơlan 
jing tơlơi ñu ƀu dŏ tŏng ten ôh hăng rơkơi ñu, 

13năng ai ñu jing hĭ hơƀak drak yuakơ ñu đih hrŏm hăng đah rơkơi pơkŏn, laih 
anŭn tơlơi anai pơdŏp hơgŏm mơ̆ng rơkơi ñu yuakơ arăng ƀu hơmâo mă ñu ôh 
ƀơi mông anŭn, kŏn hơmâo hlơi pô ngă gơ̆ng jơlan pơkơdơ̆ng glaĭ hăng ñu lơi. 

14Tơdah rơkơi ñu ga̱r hăng đing đaŏ kơ bơnai ñu kơ tơlơi grĭ grañ anŭn, ƀôdah 
tơdah ñu ga̱r hăng đing đaŏ kơ bơnai ñu wơ̆t tơdah bơnai ñu ƀu ngă ôh tơlơi grĭ 
grañ anŭn; 

15giŏng anŭn ñu či ba bơnai ñu nao pơ khua ngă yang. Ñu ăt khŏm djă̱ ba gơnam 
pơyơr jing sa črăn amăng pluh ephah tơpŭng pơdai kơtur pơala kơ bơnai ñu. Ñu 
ƀu či tuh mŭt ia rơmuă ƀôdah gơnam ƀâo mơngưi amăng tơpŭng anŭn ôh, yuakơ 
anŭn jing sa gơnam pơyơr pơdai kơ tơlơi ga̱r, jing sa tơlơi pơhơdơr pơmĭn nao 
kơ tơlơi soh yơh. 

16“ ‘Khua ngă yang či ba đah kơmơi anŭn hăng brơi ñu dŏ dơ̆ng ƀơi anăp Ơi Adai. 

17Giŏng anŭn, ñu či pioh mŭt ƀiă ia rơgoh hiam amăng ge̱t lŏn hăng pioh mŭt ƀiă 
ƀruih mơ̆ng atur sang yang amăng ia anŭn. 

18Tơdơi kơ khua ngă yang brơi đah kơmơi anŭn dŏ dơ̆ng ƀơi anăp Yahweh, ñu 
či yaih hĭ ƀŭk gơ̆ laih anŭn pioh ƀơi dua gah tơngan gơ̆ gơnam pơyơr pơhơdơr 
hăng gơnam pơyơr ga̱r, tơdang pô khua ngă yang djă̱ ge̱t ia phĭ̱̆ jing ia ba rai tơlơi 
hơtŏm păh. 

19Giŏng anŭn, khua ngă yang či brơi đah kơmơi anŭn ƀuăn rơ̆ng laih anŭn laĭ 
hăng gơ̆, “Tơdah ƀu hơmâo ôh đah rơkơi pơkŏn đih hrŏm hăng ih, laih anŭn ih 
ƀu nao jrôk jơlan jing hĭ hơƀak drak tơdang ih hlak dŏ kơ rơkơi ih, ia phĭ̱̆ anai 
jing ia ba rai tơlơi hơtŏm păh ƀu či pơruă hĭ ih ôh. 

20Samơ̆ tơdah ih hơmâo nao jrôk jơlan jăng jai ăt dŏ kơ rơkơi ih anai, laih anŭn 
ih hơmâo pơgrĭ hĭ laih ih pô hăng tơlơi đih hrŏm hăng đah rơkơi pơkŏn rơngiao 
kơ rơkơi ih, 

21rơkâo kơ Yahweh ngă brơi ƀing ană plei ih hơtŏm păh laih anŭn pơhiăp 
pơkơdơ̆ng glaĭ hăng ih tơdang Ñu ngă brơi kơ kian ih pe hĭ hăng brăh đĭ.” Laih 
anŭn khua ngă yang anŭn pioh pô đah kơmơi anŭn gah yŭ tơlơi hơtŏm păh 
amăng tơlơi ƀuăn rơ̆ng tui anai, 

22“Brơi ia ba rai tơlơi hơtŏm păh anai yơh či mŭt amăng drơi jan ih tui anŭn kian 
ih brăh đĭ laih anŭn sang ană ih pe hĭ yơh.” “ ‘Giŏng anŭn, đah kơmơi anŭn či laĭ, 
“Amen. Brơi jing bĕ tui hăng anŭn.” 

23“ ‘Pô khua ngă yang anai či čih khul tơlơi hơtŏm păh anai ƀơi sa tơkŭl hră klĭ, 
giŏng anŭn rao rơgoh hĭ khul tơlơi čih anŭn amăng ia phĭ̱̆. 

24Laih anŭn ñu či brơi đah kơmơi anŭn mơñum ia phĭ̱̆ jing ia ba rai tơlơi hơtŏm 
păh, tui anŭn ia anŭn či mŭt amăng gơ̆ hăng ngă brơi gơ̆ ruă phĭ̱̆ biă mă tơdah ñu 
jing soh. 

25Pô khua ngă yang či mă pơđuaĭ mơ̆ng dua tơngan gơ̆ gơnam pơyơr pơdai kơ 
tơlơi ga̱r, pŭ̱ đĭ ƀơi anăp Yahweh hăng ba gơnam anŭn pơ kơnưl. 

26Giŏng anŭn, khua ngă yang či mă sa kơpŏt gơnam pơyơr pơdai jing gơnam 
pơyơr pơhơdơr anŭn hăng čuh hĭ ƀơi ngŏ kơnưl anŭn; tơdơi kơ anŭn, ñu či brơi 
đah kơmơi anŭn mơñum ia anŭn yơh. 

27Tơdah ñu hơmâo pơgrĭ hĭ ñu pô laih anŭn ƀu dŏ tŏng ten ôh hăng rơkơi ñu, 
giŏng anŭn tơdang khua ngă yang anŭn brơi gơ̆ mơñum ia ba rai tơlơi hơtŏm 
păh anŭn, ia anŭn či mŭt amăng gơ̆ hăng ngă kơ gơ̆ ruă nuă phĭ̱̆ biă mă; kian gơ̆ 
či brăh đĭ laih anŭn sang ană gơ̆ či pe hĭ, laih anŭn gơ̆ či jing hĭ tơlơi hơtŏm păh 
tŏng krah ană plei gơ̆ yơh. 

28Samơ̆ tơdah đah kơmơi anŭn ƀu hơmâo pơgrĭ hĭ ôh ñu pô laih anŭn rơngai 
mơ̆ng tơlơi hơƀak drak, ñu či rơngai mơ̆ng tơlơi soh laih anŭn dưi hơmâo ană 
bă yơh. 

29“ ‘Tui anŭn, anai yơh jing tơlơi phiăn kơ tơlơi ga̱r tơdah sa čô đah kơmơi nao 
jrôk jơlan hăng pơgrĭ hĭ ñu pô tơdang ñu hlak dŏ kơ rơkơi ñu, 

30ƀôdah tơdah rơkơi ñu hơmâo tơlơi ga̱r yuakơ ñu đing kơ bơnai ñu. Khua ngă 
yang či brơi đah kơmơi anŭn dŏ dơ̆ng ƀơi anăp Ơi Adai laih anŭn či yua tơlơi 
phiăn anŭn yơh kơ gơ̆. 

31Pô đah rơkơi anai či rơngai hĭ yơh mơ̆ng tơlơi soh; samơ̆ kơđai glaĭ kơ tơlơi 
anŭn, pô đah kơmơi anai či glăm mă tơlơi pơkơhma̱l kơ tơlơi soh ñu pô yơh.’ ” 

Yap 6 

Mơnuih Nazir 

1Yahweh pơhiăp dơ̆ng hăng Môseh tui anai, 

2“Pơhiăp bĕ hăng ƀing Israel tui anai, ‘Tơdah sa čô đah rơkơi ƀôdah đah kơmơi 
kiăng pơjing sa tơlơi ƀuăn rơ̆ng hơjăn, sa tơlơi ƀuăn rơ̆ng pioh hơjăn kơ Yahweh 
jing sa čô Nazir yơh, 

3ñu khŏm kŏm kơ tơpai laih anŭn ia mơñum pơkŏn ngă hăng tơpơi, laih anŭn 
kŏn mơñum lơi ia mơsăm mơ̆ng tơpai ƀôdah mơ̆ng gơnam mơñum pơkŏn ngă 

hăng tơpơi. Ñu khŏm anăm mơñum ôh ia boh kơƀâo phrâo kŏn ƀơ̆ng boh kơƀâo 
ƀôdah boh kơƀâo krô lơi. 

4Tơdang ñu jing pô Nazir, ñu khŏm anăm ƀơ̆ng hơget gơnam mơ̆ng phŭn hrĕ 
boh kơƀâo ôh, kŏn dưi ƀơ̆ng lơi mơ̆ng pơjĕh truh kơ kơđuh boh kơƀâo. 

5“ ‘Tơdang amăng abih hrơi mông kơ tơlơi ƀuăn rơ̆ng pioh hơjăn ñu, ñu anŭn ƀu 
dưi khăt kŏn yuă hĭ ƀŭk ñu lơi. Ñu khŏm jing rơgoh hiam tơl hrơi mông ñu pioh 
hơjăn kơ Yahweh rơgao hĭ; tui anŭn ñu khŏm pioh lui brơi ƀŭk ƀơi akŏ ñu čăt 
glông. 

6Amăng abih hrơi mông ñu pioh hơjăn kơ Yahweh, ñu khŏm anăm nao jĕ atâo 
djai ôh. 

7Wơ̆t tơdah ama ñu, amĭ ñu, ayŏng adơi ñu ƀôdah amai adơi ñu djai, ñu khŏm 
anăm pơgrĭ hĭ ñu pô yuakơ ƀing sang anŏ ñu anŭn ôh, yuakơ gru kơnăl kơ tơlơi 
ñu pioh hơjăn ñu pô kơ Yahweh dŏ ƀơi akŏ ñu. 

8Amăng abih hrơi mông ñu pioh hơjăn, ñu dŏ rơgoh hiam yơh kơ Yahweh. 

9“ ‘Tơdah hlơi pô tŏ tơnŏ djai hĭ ƀơi anăp ñu, tơlơi anai hơmâo pơgrĭ hĭ ƀŭk ñu 
hơmâo pơyơr laih kơ Yahweh anŭn, ñu khŏm yuă kuăh hĭ akŏ ñu ƀơi hrơi ñu 
pơrơgoh, jing amăng hrơi tal tơjuh yơh. 

10Giŏng anŭn, amăng hrơi tal sapăn, ñu khŏm ba rai dua drơi čim pơrơgŏm 
ƀôdah dua drơi ană čim kơtrâo kơ khua ngă yang ƀơi bah amăng mŭt nao pơ 
Sang Khăn Pơjơnum. 

11Khua ngă yang či pơyơr sa drơi kơ gơnam pơyơr soh djơ̆ laih anŭn sa drơi adih 
kơ gơnam pơyơr čuh kiăng pơkra tơlơi pap brơi kơ ñu yơh yuakơ ñu hơmâo 
pơsoh hĭ laih tơdang ñu dŏ ƀơi anăp atâo djai anŭn. Ƀơi hrơi anŭn mơ̆n ñu či 
pơrơgoh hĭ akŏ ñu. 

12Ñu khŏm pơyơr ñu pô kơ Yahweh kơ hrơi mông ñu pioh hơjăn laih anŭn khŏm 
ba rai sa drơi ană triu tơno hơmâo sa thŭn kơ gơnam pơyơr song mă tơlơi soh. 
Hơdôm hrơi hlâo adih ñu ƀu dưi yap ôh, yuakơ ñu hơmâo jing hĭ grĭ grañ laih 
tơdang amăng hrơi mông ñu pioh hơjăn. 

13“ ‘Anai yơh jing tơlơi phiăn kơ mơnuih Nazir tơdang hrơi mông pioh hơjăn ñu 
rơgao hĭ laih. Arăng či ba nao ñu ƀơi bah amăng Sang Khăn Pơjơnum. 

14Pơ anŭn yơh ñu či pơyơr hơdôm gơnam pơyơr ñu kơ Yahweh klâo drơi triu 
ƀu hơmâo rơnam rơka ôh tui anai: Sa drơi ană triu tơno hơmâo sa thŭn kơ 
gơnam pơyơr čuh, sa drơi ană triu ania djŏp sa thŭn kơ gơnam pơyơr tơlơi soh 
djơ̆ laih anŭn sa drơi triu tơno kơ gơnam pơyơr pơgop pơlir, 

15hrŏm hăng hơdôm gơnam pơyơr pơdai laih anŭn hơdôm gơnam pơyơr 
mơñum mơ̆n, laih anŭn sa bai ƀañ tơpŭng ƀu pơkra hăng tơpơi ôh, anŭn jing 
hơdôm ƀañ tơpŭng anet pơkra hăng tơpŭng ƀlĭ lŭk hăng ia rơmuă laih anŭn khul 
ƀañ rơpi̱h pik hăng ia rơmuă yơh. 

16“ ‘Pô khua ngă yang či ba rai hơdôm gơnam anŭn kơ Yahweh laih anŭn pơkra 
gơnam pơyơr kơ tơlơi soh djơ̆ wơ̆t hăng gơnam pơyơr čuh yơh. 

17Ñu yơh či pơyơr đĭ bai ƀañ tơpŭng ƀu hơmâo tơpơi anŭn laih anŭn či ngă yang 
sa drơi triu tơno jing gơnam pơyơr tơlơi pơgop pơlir kơ Yahweh, hrŏm hăng 
gơnam pơyơr pơdai laih anŭn gơnam pơyơr mơñum mơ̆n. 

18“ ‘Giŏng anŭn, ƀơi bah amăng mŭt nao pơ Sang Khăn Pơjơnum, mơnuih Nazir 
khŏm kuăh hĭ ƀŭk ñu anŭn hơmâo pơyơr laih kơ Yahweh. Ñu či mă ƀŭk anŭn 
hăng pioh mŭt amăng apui anŭn, jing gah yŭ gơnam ngă yang kơ gơnam pơyơr 
tơlơi pơgop pơlir. 

19“ ‘Tơdơi kơ pô Nazir hơmâo yuă kuăh hĭ laih ƀŭk ñu hơmâo pơyơr laih, khua 
ngă yang či pioh ƀơi dua gah plă̱ tơngan ñu sa čơđeh asar bra triu tơno hơmâo 
hơtŭk laih, sa boh ƀañ tơpŭng anet laih anŭn sa boh ƀañ rơpi̱h mơ̆ng bai jing 
khul ƀañ ƀu ngă hăng tơpơi ôh. 

20Giŏng anŭn, khua ngă yang či pŭ̱ đĭ gơnam anŭn ƀơi anăp Yahweh jing sa 
gơnam pơyơr pŭ̱ đĭ; gơnam anai jing rơgoh hiam laih anŭn lŏm kơ khua ngă yang 
yơh, wơ̆t hăng čơđeh añăm tơda hơmâo pơyơr pŭ̱ đĭ laih anŭn čơđeh pha hơmâo 
pơyơr laih mơ̆n. Tơdơi kơ anŭn, pô Nazir dưi mơñum glaĭ tơpai boh kơƀâo yơh. 

21“ ‘Anŭn yơh jing tơlơi phiăn Nazir jing pô ƀuăn rơ̆ng tơlơi pơyơr ñu kơ Yahweh 
tui hăng tơlơi pioh hơjăn ñu, wơ̆t hăng hơget gơnam pơkŏn dơ̆ng jing gơnam ñu 
dưi brơi. Ñu khŏm pơgiŏng hĭ abih tơlơi ñu hơmâo ƀuăn rơ̆ng laih tui hăng tơlơi 
phiăn ƀing Nazir yơh.’ ” 

Tơlơi Khua Ngă Yang Bơni Hiam 

22Yahweh pơhiăp dơ̆ng hăng Môseh, 

23“Laĭ bĕ kơ A̱rôn laih anŭn kơ ƀing ană đah rơkơi ñu tui anai, ‘Anai jing tơlơi 
ƀing gih či bơni hiam kơ ƀing Israel. Pơhiăp bĕ hăng ƀing gơñu tui anai: 

24“ ‘Yahweh bơni hiam kơ ƀing gih laih anŭn răk wai ƀing gih; 

25Yahweh brơi ƀo ̆  Ñu pơčrang hiam klă ƀơi ƀing gih laih anŭn hơmâo tơlơi khăp 
pap kơ ƀing gih; 

26Yahweh wir ƀo ̆  Ñu pơanăp nao mơak mơai pơ ƀing gih laih anŭn brơi tơlơi 
rơnŭk rơno̱m kơ ƀing gih.’ 

27“Tui anŭn, A̱rôn hăng ƀing ană đah rơkơi ñu či djă̱ pioh anăn Kâo amăng ƀing 
Israel laih anŭn Kâo či bơni hiam kơ ƀing gơñu yơh.” 

Yap 7 

Hơdôm Gơnam Pơyơr Kơ Tơlơi Pơyơr Pơrơgoh 

1Tơdang Môseh pơgiŏng hĭ tơlơi pơdơ̆ng đĭ sang yang hăng khăn, ñu pik ia ƀâo 
mơngưi laih anŭn pơrơgoh hĭ sang anŭn wơ̆t hăng abih bang gơnam amăng sang 

anŭn. Ñu ăt pik ia ƀâo mơngưi laih anŭn pơrơgoh hĭ mơ̆n kơnưl wơ̆t hăng abih 
bang mŏng ja̱m anŭn. 

2Giŏng anŭn, ƀing khua djă̱ akŏ ƀing Israel, jing ƀing akŏ kơ ƀing sang anŏ, ƀing 
khua djă̱ akŏ kơnung djuai laih anŭn jing khua kơ ƀing hơmâo laih anăn kiăng 
yap ƀing Israel ba rai hơdôm gơnam pơyơr kơ Yahweh. 

3Ƀing gơñu ba rai hơdôm gơnam brơi pơyơr pơala kơ kơnung djuai gơñu ƀơi 
anăp Yahweh năm boh rơdêh rơmô hơmâo gơnam go̱m hĭ laih anŭn pluh-dua 
drơi rơmô: Sa drơi rơmô mơ̆ng rĭm sa čô khua laih anŭn sa boh rơdêh rơmô 
mơ̆ng rĭm dua čô khua. Ƀing gơñu pơyơr đĭ hơdôm gơnam anai ƀơi anăp Sang 
Yang Hăng Khăn. 

4Yahweh pơhiăp hăng Môseh tui anai, 

5“Tŭ mă bĕ hơdôm gơnam anŭn mơ̆ng ƀing gơñu, tui anŭn arăng dưi yua yơh 
hơdôm gơnam anŭn amăng bruă mơnuă ƀơi Sang Khăn Pơjơnum. Brơi bĕ 
hơdôm gơnam anŭn kơ ƀing Lêwi tui hăng bruă rĭm čô kiăng yua.” 

6Tui anŭn, Môseh mă hơdôm rơdêh hăng tơpul rơmô anŭn laih anŭn brơi hĭ kơ 
ƀing Lêwi. 

7Ñu brơi dua boh rơdêh hăng pă̱ drơi rơmô kơ ƀing djuai Gersôn tui hăng ƀing 
gơñu kiăng yua amăng bruă pơdiăng, 

8laih anŭn brơi pă̱ boh rơdêh hăng sapăn drơi rơmô kơ ƀing Merari tui hăng ƀing 
gơñu kiăng yua amăng bruă pơdiăng. Abih bang ƀing gơñu dŏ gah yŭ tơlơi git 
gai Ithamar ană đah rơkơi A̱rôn khua ngă yang prŏng hloh yơh. 

9Samơ̆ Môseh ƀu brơi hơget gĕt kơ ƀing Kehat ôh, yuakơ ƀing gơñu jing ƀing 
čơkŭng hơdôm dram gơnam rơgoh hiam ƀơi bra gơñu, anŭn jing bruă grơ̆ng 
glăm ƀing gơñu yơh. 

10Tơdang Môseh pik ia ƀâo mơngưi ƀơi kơnưl, ƀing khua djă̱ akŏ ba rai hơdôm 
gơnam pơyơr gơñu, kiăng kơ pơyơr pơrơgoh kơnưl anŭn. Giŏng anŭn, ƀing 
gơñu pơyơr đĭ hơdôm gơnam anŭn ƀơi anăp kơnưl yơh, 

11tui hăng Yahweh hơmâo pơtă laih hăng Môseh tui anai, “Rĭm hrơi sa čô khua 
djă̱ akŏ či ba rai gơnam pơyơr ñu kơ tơlơi pơyơr kơnưl kơƀa̱ng anai.” 

12Pô ba rai gơnam pơyơr ñu ƀơi hrơi blung hlâo jing Nahsôn ană đah rơkơi 
Amminadab, jing pô khua djă̱ akŏ ƀing Yudah yơh. 

13Gơnam pơyơr ñu jing sa boh ja̱m amrăk kơtraŏ truh sa-rơtuh klâopluh sekel 
laih anŭn sa boh mŏng amrăk pioh añăh, kơtraŏ truh tơjuhpluh sekel; abih dua 
gơnam anŭn le̱ng kơ pơkơtraŏ tui hăng sekel sang yang laih anŭn rĭm mŏng ja̱m 
anŭn bă hăng tơpŭng ƀlĭ lŭk hăng ia rơmuă jing sa gơnam pơyơr pơdai. 

14Ñu ăt ba rai sa boh ja̱m mah anet kơtraŏ pluh sekel, bă hăng gơnam ƀâo 
mơngưi; 

15sa drơi rơmô tơno hadơi, sa drơi triu tơno prŏng laih anŭn sa drơi ană triu 
tơno hơmâo sa thŭn, kơ gơnam pơyơr čuh; 

16sa drơi bơbe kơ gơnam pơyơr tơlơi soh djơ̆; 

17laih anŭn dua drơi rơmô, rơma drơi triu tơno, rơma drơi bơbe tơno laih anŭn 
rơma drơi ană triu tơno hơmâo sa thŭn, kiăng kơ ngă yang kơ gơnam pơyơr 
tơlơi pơgop pơlir. Anŭn yơh jing gơnam pơyơr Nahsôn ană đah rơkơi 
Amminadab pơyơr. 

18Ƀơi hrơi tal dua Nethanêl ană đah rơkơi Zuar, jing pô khua djă̱ akŏ ƀing 
Issakhar, ba rai gơnam pơyơr ñu. 

19Gơnam pơyơr ñu jing sa ja̱m amrăk kơtraŏ sa-rơtuh klâopluh sekel, laih anŭn 
sa boh mŏng amrăk pioh kơ añăh, kơtraŏ tơjuhpluh sekel, abih dua gơnam anŭn 
le̱ng kơ pơkơtraŏ tui hăng sekel sang yang laih anŭn rĭm mŏng ja̱m anŭn bă hăng 
tơpŭng ƀlĭ lŭk hăng ia rơmuă kơ gơnam pơyơr pơdai. 

20Ñu ăt ba rai sa boh ja̱m mah anet kơtraŏ pluh sekel, bă hăng gơnam ƀâo 
mơngưi; 

21sa drơi rơmô tơno hadơi, sa drơi triu tơno prŏng laih anŭn sa drơi ană triu 
tơno hơmâo sa thŭn, kơ gơnam pơyơr čuh; 

22sa drơi bơbe tơno kơ gơnam pơyơr tơlơi soh djơ̆; 

23laih anŭn dua drơi rơmô, rơma drơi triu tơno, rơma drơi bơbe tơno laih anŭn 
rơma drơi ană triu tơno hơmâo sa thŭn, kiăng kơ ngă yang kơ gơnam pơyơr 
tơlơi pơgop pơlir. Anŭn yơh jing gơnam pơyơr Nathanêl ană đah rơkơi Zuar 
pơyơr. 

24Ƀơi hrơi tal klâo, Eliab ană đah rơkơi Helôn, jing pô khua djă̱ akŏ ƀing Zebulun, 
ba rai gơnam pơyơr ñu. 

25Gơnam pơyơr ñu jing sa boh ja̱m amrăk kơtraŏ sa-rơtuh klâopluh sekel, laih 
anŭn sa boh mŏng amrăk pioh añăh, kơtraŏ tơjuhpluh sekel; abih dua gơnam 
anŭn le̱ng kơ pơkơtraŏ tui hăng sekel sang yang laih anŭn rĭm mŏng ja̱m anŭn 
bă hăng tơpŭng ƀlĭ lŭk hăng ia rơmuă jing sa gơnam pơyơr pơdai. 

26Ñu ăt ba rai sa boh ja̱m mah anet kơtraŏ pluh sekel, bă hăng gơnam ƀâo 
mơngưi; 

27sa drơi rơmô tơno hadơi, sa drơi triu tơno prŏng laih anŭn sa drơi ană triu 
tơno hơmâo sa thŭn, kơ gơnam pơyơr čuh; 

28sa drơi bơbe tơno kơ gơnam pơyơr tơlơi soh djơ̆; 

29laih anŭn dua drơi rơmô, rơma drơi triu tơno, rơma drơi bơbe tơno laih anŭn 
rơma drơi ană triu tơno hơmâo sa thŭn, kiăng kơ ngă yang kơ gơnam pơyơr 
tơlơi pơgop pơlir. Anŭn yơh jing gơnam pơyơr Eliab ană đah rơkơi Helôn pơyơr. 

30Ƀơi hrơi tal pă̱ Elizur ană đah rơkơi Sedeur, jing pô djă̱ akŏ ƀing Reuben, ba rai 
gơnam pơyơr ñu. 

31Gơnam pơyơr ñu jing sa boh ja̱m amrăk kơtraŏ sa-rơtuh klâopluh sekel, laih 
anŭn sa boh mŏng amrăk pioh añăh, kơtraŏ tơjuhpluh sekel; abih dua gơnam 
anŭn le̱ng kơ pơkơtraŏ tui hăng sekel sang yang laih anŭn rĭm mŏng ja̱m bă hăng 
tơpŭng ƀlĭ lŭk hăng ia rơmuă jing sa gơnam pơyơr pơdai. 

32Ñu ăt ba rai sa boh ja̱m mah anet kơtraŏ pluh sekel, bă hăng gơnam ƀâo 
mơngưi; 

33sa drơi rơmô tơno hadơi, sa drơi triu tơno prŏng laih anŭn sa drơi ană triu 
tơno hơmâo sa thŭn, kơ gơnam pơyơr čuh; 

34sa drơi bơbe tơno kơ gơnam pơyơr tơlơi soh djơ̆; 

35laih anŭn dua drơi rơmô, rơma drơi triu tơno, rơma drơi bơbe tơno hăng rơma 
drơi ană triu tơno hơmâo sa thŭn, kiăng kơ ngă yang kơ gơnam pơyơr tơlơi 
pơgop pơlir. Anŭn yơh jing gơnam pơyơr Elizur ană đah rơkơi Sedeur pơyơr. 

36Ƀơi hrơi tal rơma, Selumiel ană đah rơkơi Zurisađai, jing pô khua djă̱ akŏ ƀing 
Simeôn, ba rai gơnam pơyơr ñu. 

37Gơnam pơyơr ñu jing sa boh ja̱m amrăk kơtraŏ sa-rơtuh klâopluh sekel, laih 
anŭn sa boh mŏng amrăk pioh añăh, kơtraŏ tơjuhpluh sekel; abih dua gơnam 
anŭn le̱ng kơ pơkơtraŏ tui hăng sekel sang yang laih anŭn rĭm mŏng ja̱m bă hăng 
tơpŭng ƀlĭ lŭk hăng ia rơmuă jing sa gơnam pơyơr pơdai. 

38Ñu ăt ba rai sa boh ja̱m mah anet kơtraŏ pluh sekel bă hăng gơnam ƀâo 
mơngưi; 

39sa drơi rơmô tơno hadơi, sa drơi triu tơno prŏng laih anŭn sa drơi ană triu 
tơno hơmâo sa thŭn, kơ gơnam pơyơr čuh; 

40sa drơi bơbe tơno kơ gơnam pơyơr tơlơi soh djơ̆; 

41laih anŭn dua drơi rơmô, rơma drơi triu tơno, rơma drơi ană triu tơno hơmâo 
sa thŭn, kiăng kơ ngă yang kơ gơnam pơyơr tơlơi pơgop pơlir. Anŭn yơh jing 
gơnam pơyơr Selumiel ană đah rơkơi Zurisađai pơyơr. 

42Ƀơi hrơi tal năm, Eliasap ană đah rơkơi Deuel, jing pô khua djă̱ akŏ ƀing Gad, 
ba rai gơnam pơyơr ñu. 

43Gơnam pơyơr ñu jing sa boh ja̱m amrăk kơtraŏ sa-rơtuh klâopluh sekel, laih 
anŭn sa boh mŏng amrăk pioh añăh, kơtraŏ tơjuhpluh sekel; abih dua gơnam 
anŭn le̱ng kơ pơkơtraŏ tui hăng sekel sang yang laih anŭn rĭm mŏng ja̱m bă hăng 
tơpŭng ƀlĭ lŭk hăng ia rơmuă jing sa gơnam pơyơr pơdai. 

44Ñu ăt ba rai sa boh ja̱m mah anet kơtraŏ pluh sekel bă hăng gơnam ƀâo 
mơngưi; 

45sa drơi rơmô tơno hadơi, sa drơi triu tơno prŏng laih anŭn sa drơi ană triu 
tơno hơmâo sa thŭn, kơ gơnam pơyơr čuh; 

46sa drơi bơbe tơno kơ gơnam pơyơr tơlơi soh; 

47laih anŭn dua drơi rơmô, rơma drơi triu tơno, rơma drơi bơbe tơno laih anŭn 
rơma drơi ană triu tơno hơmâo sa thŭn, kiăng kơ ngă yang kơ gơnam pơyơr 
tơlơi pơgop pơlir. Anŭn yơh jing gơnam pơyơr Eliasap ană đah rơkơi Deuel 
pơyơr. 

48Ƀơi hrơi tal tơjuh, Elisama ană đah rơkơi Ammihud, jing pô khua djă̱ akŏ ƀing 
Ephraim, ba rai gơnam pơyơr ñu. 

49Gơnam pơyơr ñu jing sa boh ja̱m amrăk kơtraŏ sa-rơtuh klâopluh sekel, laih 
anŭn sa boh mŏng amrăk pioh añăh, kơtraŏ tơjuhpluh sekel; abih dua gơnam 
anŭn le̱ng kơ pơkơtraŏ tui hăng sekel sang yang laih anŭn rĭm mŏng ja̱m bă hăng 
tơpŭng ƀlĭ lŭk hăng ia rơmuă jing sa gơnam pơyơr pơdai. 

50Ñu ăt ba rai sa boh ja̱m mah anet kơtraŏ pluh sekel bă hăng gơnam ƀâo 
mơngưi; 

51sa drơi rơmô tơno hadơi, sa drơi triu tơno prŏng laih anŭn sa drơi ană triu 
tơno hơmâo sa thŭn, kơ gơnam pơyơr čuh; 

52sa drơi bơbe tơno kơ gơnam pơyơr tơlơi soh djơ̆; 

53laih anŭn dua drơi rơmô, rơma drơi triu tơno, rơma drơi bơbe tơno laih anŭn 
rơma drơi ană triu tơno hơmâo sa thŭn, kiăng kơ ngă yang kơ gơnam pơyơr 
tơlơi pơgop pơlir. Anŭn yơh jing gơnam pơyơr Elisama ană đah rơkơi Ammihud 
pơyơr. 

54Ƀơi hrơi tal sapăn, Gamaliel ană đah rơkơi Phedahzur, jing pô khua djă̱ akŏ 
ƀing Manasseh, ba rai gơnam pơyơr ñu. 

55Gơnam pơyơr ñu jing sa boh ja̱m amrăk kơtraŏ sa-rơtuh klâopluh sekel, laih 
anŭn sa boh mŏng amrăk pioh añăh, kơtraŏ tơjuhpluh sekel; abih dua gơnam 
anŭn le̱ng kơ pơkơtraŏ tui hăng sekel sang yang laih anŭn rĭm mŏng ja̱m bă hăng 
tơpŭng ƀlĭ lŭk hăng ia rơmuă jing sa gơnam pơyơr pơdai. 

56Ñu ăt ba rai sa boh ja̱m mah anet kơtraŏ pluh sekel bă hăng gơnam ƀâo 
mơngưi; 

57sa drơi rơmô tơno hadơi, sa drơi triu tơno prŏng laih anŭn sa drơi ană triu 
tơno hơmâo sa thŭn, kơ gơnam pơyơr čuh; 

58sa drơi bơbe tơno kơ gơnam pơyơr tơlơi soh djơ̆; 

59laih anŭn dua drơi rơmô, rơma drơi triu tơno, rơma drơi bơbe tơno laih anŭn 
rơma drơi ană triu tơno hơmâo sa thŭn, kiăng kơ ngă yang kơ sa gơnam pơyơr 

tơlơi pơgop pơlir. Anŭn yơh jing gơnam pơyơr Gamaliel ană đah rơkơi 
Phedahzur pơyơr. 

60Ƀơi hrơi tal duapăn, Abidan ană đah rơkơi Gideôni, jing pô khua djă̱ akŏ ƀing 
Benyamin, ba rai gơnam pơyơr ñu. 

61Gơnam pơyơr ñu jing sa boh ja̱m amrăk kơtraŏ sa-rơtuh klâopluh sekel, laih 
anŭn sa boh mŏng amrăk pioh añăh, kơtraŏ tơjuhpluh sekel; abih dua gơnam 
anŭn le̱ng kơ pơkơtraŏ tui hăng sekel sang yang laih anŭn rĭm mŏng ja̱m bă hăng 
tơpŭng ƀlĭ lŭk hăng ia rơmuă jing sa gơnam pơyơr pơdai. 

62Ñu ăt ba rai sa boh ja̱m mah anet kơtraŏ pluh sekel bă hăng gơnam ƀâo 
mơngưi; 

63sa drơi rơmô tơno hadơi, sa drơi triu tơno prŏng laih anŭn sa drơi ană triu 
tơno hơmâo sa thŭn, kơ gơnam pơyơr čuh; 

64sa drơi bơbe tơno kơ gơnam pơyơr tơlơi soh djơ̆; 

65laih anŭn dua drơi rơmô, rơma drơi triu tơno, rơma drơi bơbe tơno laih anŭn 
rơma drơi ană triu tơno hơmâo sa thŭn, kiăng kơ ngă yang kơ gơnam pơyơr 
tơlơi pơgop pơlir. Anŭn yơh jing gơnam pơyơr Abidan ană đah rơkơi Gideôni 
pơyơr. 

66Ƀơi hrơi tal pluh, Ahiezer ană đah rơkơi Ammisađai, jing pô khua djă̱ akŏ ƀing 
Dan, ba rai gơnam pơyơr ñu. 

67Gơnam pơyơr ñu jing sa boh ja̱m amrăk kơtraŏ sa-rơtuh klâopluh sekel, laih 
anŭn sa boh mŏng amrăk pioh añăh, kơtraŏ tơjuhpluh sekel; abih dua gơnam 
anŭn le̱ng kơ pơkơtraŏ tui hăng sekel sang yang laih anŭn rĭm mŏng ja̱m bă hăng 
tơpŭng ƀlĭ lŭk hăng ia rơmuă jing sa gơnam pơyơr pơdai. 

68Ñu ăt ba rai sa boh ja̱m mah anet kơtraŏ pluh sekel bă hăng gơnam ƀâo 
mơngưi; 

69sa drơi rơmô tơno hadơi, sa drơi triu tơno prŏng laih anŭn sa drơi ană triu 
tơno hơmâo sa thŭn, kơ gơnam pơyơr čuh; 

70sa drơi bơbe tơno kơ gơnam pơyơr tơlơi soh djơ̆; 

71laih anŭn dua drơi rơmô, rơma drơi triu tơno, rơma drơi bơbe tơno laih anŭn 
rơma drơi ană triu tơno hơmâo sa thŭn, kiăng kơ ngă yang kơ gơnam pơyơr 
tơlơi pơgop pơlir yơh. Anŭn yơh jing gơnam pơyơr Ahiezer ană đah rơkơi 
Ammisađai pơyơr. 

72Ƀơi hrơi tal pluh-sa, Phagiel ană đah rơkơi Okhran, jing pô khua djă̱ akŏ ƀing 
Aser, ba rai gơnam pơyơr ñu. 

73Gơnam pơyơr ñu jing sa boh ja̱m amrăk kơtraŏ sa-rơtuh klâopluh sekel, laih 
anŭn sa boh mŏng amrăk pioh añăh, kơtraŏ tơjuhpluh sekel; abih dua gơnam 

anŭn le̱ng kơ pơkơtraŏ tui hăng sekel sang yang laih anŭn rĭm mŏng ja̱m bă hăng 
tơpŭng ƀlĭ lŭk hăng ia rơmuă jing sa gơnam pơyơr pơdai. 

74Ñu ăt ba rai sa boh ja̱m mah anet kơtraŏ pluh sekel bă hăng gơnam ƀâo 
mơngưi; 

75sa drơi rơmô tơno hadơi, sa drơi triu tơno prŏng laih anŭn sa drơi ană triu 
tơno hơmâo sa thŭn, kơ gơnam pơyơr čuh; 

76sa drơi bơbe tơno kơ gơnam pơyơr tơlơi soh djơ̆; 

77laih anŭn dua drơi rơmô, rơma drơi triu tơno, rơma drơi bơbe tơno laih anŭn 
rơma drơi ană triu tơno hơmâo sa thŭn, kiăng kơ ngă yang kơ sa gơnam pơyơr 
tơlơi pơgop pơlir. Anŭn yơh jing gơnam pơyơr Phagiel ană đah rơkơi Okhran 
pơyơr. 

78Ƀơi hrơi tal pluh-dua, Ahira ană đah rơkơi Ênan, jing pô khua djă̱ akŏ ƀing 
Naptali, ba rai gơnam pơyơr ñu. 

79Gơnam pơyơr ñu jing sa boh ja̱m amrăk kơtraŏ sa-rơtuh klâopluh sekel, laih 
anŭn sa boh mŏng amrăk pioh añăh, kơtraŏ tơjuhpluh sekel; abih dua gơnam 
anŭn le̱ng kơ pơkơtraŏ tui hăng sekel sang yang laih anŭn rĭm mŏng ja̱m bă hăng 
tơpŭng ƀlĭ lŭk hăng ia rơmuă jing sa gơnam pơyơr pơdai. 

80Ñu ăt ba rai sa boh ja̱m mah anet kơtraŏ pluh sekel bă hăng gơnam ƀâo 
mơngưi; 

81sa drơi rơmô tơno hadơi, sa drơi triu tơno prŏng laih anŭn sa drơi ană triu 
tơno hơmâo sa thŭn, kơ gơnam pơyơr čuh; 

82sa drơi bơbe tơno kơ gơnam pơyơr tơlơi soh djơ̆; 

83laih anŭn dua drơi rơmô, rơma drơi triu tơno, rơma drơi bơbe tơno laih anŭn 
rơma drơi ană triu tơno hơmâo sa thŭn, kiăng kơ ngă yang jing sa gơnam pơyơr 
tơlơi pơgop pơlir. Anŭn yơh jing gơnam pơyơr Ahira ană đah rơkơi Ênan pơyơr. 

84Anŭn yơh jing hơdôm gơnam pơyơr ƀing khua djă̱ akŏ Israel pioh kơ pơyơr 
kơnưl ngă yang tơdang Môseh pik ia ƀâo mơngưi ƀơi kơnưl anŭn tui anai: Pluh-
dua boh ja̱m amrăk, pluh-dua boh mŏng amrăk laih anŭn pluh-dua boh ja̱m mah 
anet. 

85Rĭm ja̱m amrăk kơtraŏ sa-rơtuh klâopluh sekel, laih anŭn rĭm mŏng amrăk 
pioh añăh kơtraŏ tơjuhpluh sekel. Pơƀut glaĭ abih bang, mŏng ja̱m amrăk kơtraŏ 
dua-rơbâo pă̱-rơtuh sekel, tui hăng sekel sang yang. 

86Pluh-dua boh ja̱m mah bă hăng gơnam ƀâo mơngưi, rĭm boh kơtraŏ pluh sekel 
tui hăng sekel sang yang. Pơtŭm glaĭ, khul ja̱m mah kơtraŏ sa-rơtuh 
duapluh sekel. 

87Mrô pơtŭm kơ abih bang hlô mơnơ̆ng kơ gơnam pơyơr čuh truh kơ pluh-dua 
drơi rơmô tơno hadơi, pluh-dua drơi triu tơno prŏng laih anŭn pluh-dua drơi 

ană triu tơno hơmâo sa thŭn, hrŏm hăng gơnam pơyơr pơdai gơñu. Mrô pơtŭm 
kơ bơbe tơno arăng yua kơ gơnam pơyơr tơlơi soh djơ̆ truh kơ pluh-dua drơi. 

88Mrô pơtŭm kơ abih bang hlô mơnơ̆ng pioh kơ ngă yang kơ gơnam pơyơr tơlơi 
pơgop pơlir jing truh kơ duapluh-pă̱ drơi rơmô, nămpluh drơi triu tơno, 
nămpluh drơi bơbe tơno laih anŭn nămpluh drơi ană triu tơno hơmâo sa thŭn. 
Anŭn yơh jing hơdôm gơnam pơyơr kơ tơlơi pơyơr kơnưl ngă yang tơdơi kơ 
Môseh pik ia ƀâo mơngưi ƀơi kơnưl anŭn. 

89Tơdang Môseh mŭt amăng Sang Khăn Pơjơnum kiăng pơhiăp hăng Yahweh, 
ñu hơmư̆ asăp Yahweh pơhiăp hăng ñu mơ̆ng kơplăh wăh dua čô čerub gah ngŏ 
kơ kơnŏp pơkra tơlơi pap brơi ƀơi ngŏ Hip Gơ̆ng Jơlan. Giŏng anŭn, ñu pơhiăp 
hăng Ơi Adai yơh. 

Yap 8 

Pơdap Hơdôm Apui Kơđen 

1Yahweh pơhiăp dơ̆ng hăng Môseh, 

2“Pơhiăp bĕ hăng A̱rôn tui anai, ‘Tơdang ih pơdap tơjuh ƀĕ apui kơđen, brơi bĕ 
hơdôm apui anŭn khŏm pơčrang nao anih gah anăp kơ tơkai kơđen.’ ” 

3A̱rôn ngă tui tơlơi anŭn mơtam. Ñu pơdap hơdôm apui kơđen anŭn kiăng kơ 
pơanăp nao pơ tơkai kơđen, kar hăng Yahweh pơtă laih kơ Môseh. 

4Anai yơh jing hơdră arăng pơkra tơkai kơđen: Arăng čruih tia ñu mơ̆ng mah, 
čơdơ̆ng mơ̆ng khul atur tơkai ñu gah yŭ hlŏng truh pơ čơnŭh bơnga ñu gah ngŏ. 
Arăng pơkra tơkai kơđen anai hrup hăng hrôp Yahweh hơmâo pơrơđah laih kơ 
Môseh. 

Tơlơi Ruah Pioh Hơjăn Laih Anŭn Pơrơgoh Ƀing Lêwi 

5Yahweh pơhiăp dơ̆ng hăng Môseh, 

6“Mă bĕ ƀing Lêwi, jing ƀing dưi mă bruă amăng Sang Khăn Pơjơnum, mơ̆ng tŏng 
krah ƀing Israel laih anŭn pơrơgoh hĭ ƀing gơñu. 

7Kiăng kơ pơrơgoh hĭ ƀing gơñu, ngă bĕ tui hăng anai: Añăh bĕ ia pơrơgoh ƀơi 
ƀing gơñu; giŏng anŭn brơi ƀing gơñu kuăh abih drơi jan gơñu laih anŭn boh hĭ 
khul sum ao gơñu kiăng kơ pơrơgoh hĭ gơñu pô yơh. 

8Brơi bĕ ƀing gơñu mă sa drơi rơmô tơno hadơi wơ̆t hăng gơnam pơyơr pơdai 
ñu jing tơpŭng ƀlĭ lŭk hăng ia rơmuă; giŏng anŭn ih khŏm mă bĕ sa drơi rơmô 
tơno hadơi dơ̆ng kơ gơnam pơyơr tơlơi soh djơ̆. 

9Ba rai bĕ ƀing Lêwi anŭn nao gah anăp kơ Sang Khăn Pơjơnum, iâu pơƀut glaĭ 
abih bang ƀing Israel, 

10laih anŭn ih či ba rai ƀing Lêwi ƀơi anăp Yahweh, laih anŭn ƀing Israel či ăh 
hơdôm tơngan gơñu ƀơi ƀing gơ̆. 

11A̱rôn či pơyơr đĭ ƀing Lêwi ƀơi anăp Yahweh jing sa gơnam pơyơr pŭ̱ đĭ mơ̆ng 
ƀing Israel, tui anŭn ƀing gơñu dưi prap pre kiăng mă bruă kơ Yahweh yơh. 

12“Tŏ tui anŭn ƀing Lêwi či ăh hơdôm tơngan gơñu ƀơi akŏ dua drơi rơmô tơno 
anŭn laih anŭn yua bĕ sa drơi kơ gơnam pơyơr tơlơi soh djơ̆ kiăng pơyơr đĭ kơ 
Yahweh laih anŭn sa drơi adih kơ gơnam pơyơr čuh, kiăng pơkra tơlơi pap brơi 
kơ ƀing Lêwi. 

13Brơi bĕ ƀing Lêwi dŏ gah anăp kơ A̱rôn wơ̆t hăng ƀing ană đah rơkơi ñu, giŏng 
anŭn pơyơr bĕ ƀing gơñu anŭn jing sa gơnam pơyơr pŭ̱ đĭ kơ Yahweh. 

14Amăng hơdră anai yơh, ih či pioh hơjăn ƀing Lêwi mơ̆ng ƀing Israel pơkŏn laih 
anŭn ƀing Lêwi či lŏm kơ Kâo yơh. 

15“Giŏng kơ ih hơmâo pơrơgoh hĭ laih ƀing Lêwi laih anŭn pơyơr đĭ ƀing gơñu 
jing sa gơnam pơyơr pŭ̱ đĭ, ƀing gơñu či rai mă bruă gơñu amăng Sang Khăn 
Pơjơnum yơh. 

16Mơ̆ng ƀing Israel, ƀing gơñu yơh jing ƀing arăng brơi hlo̱m kơ Kâo. Kâo hơmâo 
mă tŭ ƀing gơñu jing lŏm kơ Kâo pô pơala kơ ană kơčoa yơh, anŭn jing ană blung 
hlâo đah rơkơi mơ̆ng rĭm čô đah kơmơi Israel. 

17Rĭm ană kơčoa đah rơkơi amăng ƀing Israel laih anŭn ană hlô mơnơ̆ng blung 
hlâo le̱ng kơ lŏm kơ Kâo yơh. Tơdang Kâo pơrai hĭ abih bang ană kơčoa amăng 
čar Êjip, Kâo hơmâo pioh hơjăn laih ƀing ană kơčoa Israel laih anŭn hơdôm ană 
hlô mơnơ̆ng blung hlâo anŭn kơ Kâo pô. 

18Laih anŭn Kâo hơmâo mă tŭ laih kơ Kâo pô ƀing Lêwi pơala kơ abih bang ană 
kơčoa đah rơkơi amăng ƀing Israel. 

19Mơ̆ng tŏng krah abih bang ƀing Israel Kâo hơmâo ruah mă laih ƀing Lêwi kar 
hăng hơdôm gơnam brơi pơyơr kơ A̱rôn hăng ƀing ană đah rơkơi ñu. Ƀing gơñu 
yơh či mă bruă amăng Sang Khăn Pơjơnum pơala kơ ƀing Israel laih anŭn kiăng 
pơkra tơlơi pap brơi kơ ƀing gơ̆ yơh; tui anŭn ƀu hơmâo tơlơi kli̱n khe̱ng ôh či 
pơrai hĭ ƀing Israel tơdah ƀing gơñu rai jĕ ƀơi ke̱ng anih Rơgoh Hiam.” 

20Môseh, A̱rôn laih anŭn abih bang ƀing Israel ngă brơi kơ ƀing Lêwi kar hăng 
Yahweh pơđar laih kơ Môseh. 

21Ƀing Lêwi pơrơgoh hĭ gơñu pô laih anŭn boh hĭ khul sum ao gơñu. Giŏng anŭn, 
A̱rôn pơyơr đĭ ƀing gơñu kar hăng sa gơnam pơyơr pŭ̱ đĭ ƀơi anăp Yahweh laih 
anŭn pơkra tơlơi pap brơi kơ ƀing gơñu kiăng pơrơgoh hĭ ƀing gơñu. 

22Giŏng kơ anŭn, ƀing Lêwi rai mă bruă gơñu amăng Sang Khăn Pơjơnum gah yŭ 
tơlơi git gai A̱rôn hăng ƀing ană đah rơkơi ñu yơh. Ƀing gơñu ngă kơ ƀing Lêwi 
kar hăng tơlơi Yahweh pơđar laih kơ Môseh. 

23Yahweh pơhiăp dơ̆ng hăng Môseh tui anai, 

24“Brơi bĕ tơlơi phiăn anai kơ ƀing Lêwi: Ƀing đah rơkơi mơ̆ng duapluh-rơma 
thŭn pơ ngŏ či rai pơgop mă bruă amăng anih Sang Khăn Pơjơnum, 

25samơ̆ hlơi pô rơmapluh thŭn, ƀing gơñu khŏm pơdơi bruă mơ̆ng bruă juăt ngă 
hăng ƀu mă bruă dơ̆ng tah. 

26Ƀing gơñu dưi djru ƀing ayŏng adơi gơñu amăng bruă gak wai brơi gơnam 
amăng Sang Khăn Pơjơnum, samơ̆ gơñu pô khŏm anăm mă bruă pơkŏn ôh. Tui 
anŭn, anai yơh jing tơlơi ih či jao bruă kơ ƀing Lêwi.” 

Yap 9 

Tơlơi Găn 

1Amăng blan tal sa thŭn tal dua tơdơi kơ ƀing Israel tơbiă mơ̆ng čar Êjip, Yahweh 
pơhiăp dơ̆ng hăng Môseh amăng Tơdron Ha̱r Sinai tui anai, 

2“Brơi bĕ ƀing Israel djă̱ hơdơr Tơlơi Găn ƀơi mông hơmâo pơkơčah laih. 

3Djă̱ hơdơr bĕ tơlơi anŭn ƀơi hrơi mông pơkơčah laih, jing ƀơi mông sêng klăm 
amăng hrơi tal pluh-pă̱ blan anai, tui hluai hăng abih bang khul tơlơi hơnơ̆ng 
pơkă laih anŭn tơlơi phiăn hơmâo laih.” 

4Tui anŭn, Môseh pơtă kơ ƀing Israel kiăng djă̱ hơdơr kơ Tơlơi Găn anŭn yơh, 

5laih anŭn ƀing gơñu ngă tui anŭn amăng Tơdron Ha̱r Sinai ƀơi mông sêng klăm 
amăng hrơi tal pluh-pă̱ blan sa. Ƀing Israel ngă abih bang tơlơi kar hăng Yahweh 
pơtă laih kơ Môseh. 

6Samơ̆ đơđa amăng ƀing gơñu ƀu dưi djă̱ hơdơr ôh kơ Tơlơi Găn ƀơi hrơi anŭn; 
ƀing gơñu ƀu rơgoh ôh yuakơ tĕk djơ̆ atâo djai. Tui anŭn, ƀing gơñu rai pơ Môseh 
hăng A̱rôn amăng hrơi anŭn 

7laih anŭn laĭ hăng Môseh, “Ƀing gơmơi hơmâo jing hĭ laih ƀu rơgoh ôh yuakơ 
tĕk djơ̆ atâo djai, samơ̆ yua hơget ƀing gơmơi ƀu dưi pơyơr đĭ ôh gơnam pơyơr 
kơ Yahweh hrŏm hăng ƀing ayŏng adơi Israel pơkŏn ƀơi mông pơkơčah laih lĕ?” 

8Môseh laĭ glaĭ kơ ƀing gơñu tui anai, “Dŏ tơguan bĕ tơl kâo hơduah ƀuh hơget 
tơlơi Yahweh pơđar kơ ƀing gih ngă.” 

9Giŏng anŭn, Yahweh laĭ kơ Môseh, 

10“Laĭ bĕ kơ ƀing Israel tui anai, ‘Čơdơ̆ng mơ̆ng anai pơanăp, tơdah sa čô amăng 
ƀing gih ƀôdah amăng kơnung djuai gih jing hĭ grĭ grañ yuakơ tĕk djơ̆ atâo djai 
ƀôdah hlak hyu ataih, ƀing gơñu ăt dưi djă̱ hơdơr Tơlơi Găn Yahweh mơ̆n. 

11Ƀing gơñu či djă̱ hơdơr tơlơi anŭn sa blan tơdơi kơ anŭn, jing ƀơi hrơi tal pluh-
pă̱ blan tal dua ƀơi mông sêng klăm. Ƀing gơñu či ƀơ̆ng añăm ană triu, hrŏm hăng 
ƀañ tơpŭng ƀu hơmâo tơpơi laih anŭn hăng khul rơ̆k phĭ̱̆ mơ̆n. 

12Ƀing gơñu khŏm anăm pioh glaĭ sa črăn mơ̆ng anŭn truh kơ mơguah ƀôdah 
ngă kơjŏh hĭ khul tơlang triu anŭn ôh. Tơdang ƀing gơñu djă̱ hơdơr Tơlơi Găn 
anŭn, ƀing gơñu khŏm tui hluai abih bang khul tơlơi phiăn yơh. 

13Samơ̆ tơdah sa čô amăng ƀing gih jing rơgoh laih anŭn ƀu dŏ ataih amăng jơlan 
hyu ôh samơ̆ ñu ƀu djă̱ hơdơr Tơlơi Găn anai ôh, ñu anŭn arăng či puh pơđuaĭ hĭ 
ñu mơ̆ng ƀing ană plei ñu yơh yuakơ ñu ƀu pơyơr đĭ ôh gơnam pơyơr Yahweh 
ƀơi mông pơkơčah laih. Pô anŭn či glăm mă hơdôm boh răm tơlơi soh kơ ñu pô 
yơh. 

14“ ‘Tơdah sa čô tuai hơdip amăng ƀing gih jing pô kiăng djă̱ hơdơr Tơlơi Găn 
Yahweh, ñu khŏm ngă tui hluai abih bang khul tơlơi hơnơ̆ng pơkă laih anŭn tơlơi 
phiăn yơh. Ih ăt khŏm brơi khul tơlơi phiăn kar kaĭ mơ̆n kơ ƀing tuai laih anŭn 
kơ ană plei Israel.’ ” 

Kơthul Gah Ngŏ Kơ Sang Yang Hăng Khăn 
(Tơbiă 40:34-38) 

15Ƀơi hrơi arăng pơdơ̆ng đĭ Sang Yang Hăng Khăn, jing Sang Khăn Tơlơi Gơ̆ng 
Jơlan, kơthul go̱m hĭ sang khăn anŭn. Čơdơ̆ng mơ̆ng klăm hlŏng truh kơ mơguah, 
kơthul dŏ gah ngŏ kơ Sang Yang Hăng Khăn anŭn hrup hăng apui. 

16Tơlơi anai hơmâo nanao hrup hăng anŭn yơh; kơthul go̱m hĭ sang khăn anŭn 
laih anŭn tơdang mlam kơthul anŭn hrup hăng apui. 

17Tơdah kơthul anŭn đuaĭ hĭ mơ̆ng gah ngŏ kơ Sang Khăn anŭn, ƀing Israel rơbat 
nao yơh; tơdah kơthul anŭn dơ̆ng glaĭ, ƀing Israel dŏ jưh yơh. 

18Ƀing ană plei Israel rơbat nao ƀôdah dŏ jưh tui hluai hăng tơlơi Yahweh pơđar 
kơ ƀing gơñu yơh. Hơdôm sui kơthul anŭn dŏ gah ngŏ kơ sang yang anŭn, dơ̆ 
anŭn mơ̆n ƀing Israel ăt dŏ jưh. 

19Tơdang kơthul ăt dŏ sui ƀơi gah ngŏ kơ sang yang anŭn, ƀing Israel ăt tui gưt 
tơlơi Yahweh pơđar laih anŭn ƀu tơbiă nao ôh. 

20Đơđa kơthul dŏ gah ngŏ kơ sang yang kơnơ̆ng ƀiă hrơi đôč. Ƀing ană plei Israel 
rơbat nao ƀôdah dŏ jưh tui hluai hăng tơlơi Yahweh pơđar kơ ƀing gơñu yơh. 

21Đơđa kơthul anŭn kơnơ̆ng dŏ glaĭ mơ̆ng klăm truh kơ mơguah đôč, laih anŭn 
tơdang kơthul anai đuaĭ amăng mơguah, ƀing gơñu rơbat nao yơh. Wơ̆t tơdah 
hrơi ƀôdah mlam, tơdah kơthul anai đuaĭ, ƀing gơñu rơbat nao yơh. 

22Wơ̆t tơdah kơthul anai dŏ glaĭ gah ngŏ kơ sang yang amăng dua hrơi, sa blan 
ƀôdah amăng sa thŭn, ƀing Israel ăt či dŏ jưh hơdôm anŭn mơ̆n, ƀu rơbat nao 
ôh; samơ̆ tơdang kơthul anai yŏng đuaĭ hĭ, ƀing gơñu či rơbat nao yơh. 

23Ƀơi tơlơi Yahweh pơđar, ƀing gơñu dŏ jưh laih anŭn ƀơi tơlơi Yahweh pơđar 
mơ̆n, ƀing gơñu rơbat nao. Ƀing gơñu tui gưt tơlơi Yahweh pơđar tui hăng tơlơi 
Ñu hơmâo pơđar laih kơ ƀing Israel mơ̆ng Môseh. 

Yap 10 

Khul Tơdiăp Amrăk 

1Yahweh pơhiăp hăng Môseh tui anai, 

2“Pơkra bĕ dua ƀĕ tơdiăp tuh tia hăng amrăk, laih anŭn yua bĕ tơdiăp anŭn kiăng 
kơ pơƀut glaĭ hrŏm hơbĭt abih bang ƀing ană plei, laih anŭn kiăng kơ brơi ƀing 
ană plei rơbat nao. 

3Tơdang dua ƀĕ tơdiăp ayŭp đĭ, abih bang ƀing ană plei či pơƀut glaĭ ƀơi anăp ih 
ƀơi bah amăng mŭt nao Sang Khăn Pơjơnum yơh. 

4Tơdah kơnơ̆ng sa ƀĕ đôč ayŭp đĭ, ƀing khua djă̱ akŏ ƀing kơnung djuai Israel či 
pơƀut glaĭ ƀơi anăp ih. 

5Tơdang sa ƀĕ tơdiăp ayŭp đĭ kraih, ƀing kơnung djuai dŏ jưh gah ngŏ̱ či tơbiă 
nao. 

6Ƀơi tơlơi ayŭp đĭ kraih tal dua, ƀing dŏ jưh gah thu̱ng tơbiă nao. Tơlơi ayŭp 
kraih jing tơlơi asăp kơnăl kơ tơlơi rơbat nao yơh. 

7Tơdah kiăng kơ pơƀut glaĭ abih bang ană plei, ayŭp bĕ dua ƀĕ tơdiăp anŭn samơ̆ 
brơi dơnai mơñi ƀu hrup ôh. 

8“Ƀing ană đah rơkơi A̱rôn yơh, jing ƀing khua ngă yang či ayŭp tơdiăp anŭn. 
Anai yơh jing tơlơi phiăn hlŏng lar kơ ƀing gih laih anŭn kơ ƀing kơnung djuai 
tơdơi anai. 

9Tơdang ƀing gih mŭt nao blah amăng anih lŏn gih pô pơkơdơ̆ng glaĭ hăng rŏh 
ayăt jing pô kơtư̆ juă gih, ayŭp đĭ bĕ sa asăp kraih mơ̆ng khul tơdiăp anŭn. Giŏng 
anŭn, Yahweh Ơi Adai gih či djru pơklaih hĭ ƀing gih mơ̆ng ƀing rŏh ayăt gih. 

10Laih anŭn ăt ƀơi mông ƀing gih hơ̆k mơak, jing khul tơlơi phet Akŏ Blan laih 
anŭn khul tơlơi phet pơkŏn; ƀing gih khŏm ayŭp đĭ bĕ khul tơdiăp kiăng pơyơr 
hơdôm gơnam pơyơr čuh gih laih anŭn gơnam pơyơr tơlơi pơgop pơlir; tui anŭn 
khul tơlơi anŭn či ngă kơ Kâo pơmĭn kơ tơlơi pơgop Kâo hăng ƀing gih yơh. Kâo 
yơh jing Yahweh Ơi Adai gih.” 

Ƀing Israel Đuaĭ Mơ̆ng Tơdron Ha̱r Sinai 

11Ƀơi hrơi tal duapluh amăng blan dua, kơthul yŏng đuaĭ mơ̆ng gah ngŏ kơ Sang 
Khăn Tơlơi Gơ̆ng Jơlan anŭn. 

12Giŏng anŭn, ƀing Israel tơbiă nao mơ̆ng Tơdron Ha̱r Sinai laih anŭn rơbat nao 
pơ rĭm anih tơl kơthul anŭn dơ̆ng glaĭ amăng tơdron ha̱r Pharan. 

13Anai yơh jing tơlơi rơbat nao tal sa ƀing gơñu čơdơ̆ng rơbat nao tui hluai hăng 
tơlơi Yahweh pơđar laih kơ Môseh. 

14Tơpul grup anih jưh ƀing Yudah nao hlâo tui hăng hla gru gơñu. Nahsôn ană 
đah rơkơi Amminadab jing khua djă̱ akŏ gơñu. 

15Nethanêl ană đah rơkơi Zuar jing khua djă̱ akŏ kơ grup kơnung djuai Issakhar, 

16laih anŭn Eliab ană đah rơkơi Helôn jing khua djă̱ akŏ kơ grup kơnung djuai 
Zebulun. 

17Giŏng anŭn, arăng ruh yaih hĭ Sang Yang Hăng Khăn anŭn, tui anŭn ƀing 
Gersôn laih anŭn ƀing Merari yơh jing ƀing čơkŭng gơnam anai hăng rơbat nao. 

18Tơpul grup anih jưh ƀing Reuben tŏ tui tơbiă nao tui hăng hla gru gơñu. Elizur 
ană đah rơkơi Sedeur jing khua djă̱ akŏ gơñu. 

19Selumiel ană đah rơkơi Zurisađai jing khua djă̱ akŏ grup kơnung djuai Simeôn, 

20laih anŭn Eliasap ană đah rơkơi Deuel jing khua djă̱ akŏ kơ grup kơnung djuai 
Gad. 

21Giŏng anŭn, ƀing Kehat rơbat nao hăng čơkŭng ba hơdôm gơnam rơgoh hiam. 
Samơ̆ Sang Yang Hăng Khăn ƀing Gersôn laih anŭn ƀing Merari khŏm pơdơ̆ng đĭ 
yơh hlâo kơ ƀing Kehat rai truh. 

22Tơpul grup anih jưh ƀing Ephraim tŏ tui tơbiă nao tui hăng hla gru gơñu. 
Elisama ană đah rơkơi Ammihud jing khua djă̱ akŏ gơñu. 

23Gamaliel ană đah rơkơi Phedahzur jing khua djă̱ akŏ kơ grup kơnung djuai 
Manasseh, 

24laih anŭn Abidan ană đah rơkơi Gideôni jing khua djă̱ akŏ kơ grup kơnung 
djuai Benyamin. 

25Hơnăl tuč, pô gak gah klon kơ abih bang tơpul grup, jing tơpul grup anih jưh 
ƀing Dan tơbiă nao tui hăng hla gru gơñu. Ahiezer ană đah rơkơi Ammisađai jing 
khua djă̱ akŏ gơñu. 

26Phagiel ană đah rơkơi Okhran jing khua djă̱ akŏ grup kơnung djuai Aser, 

27laih anŭn Ahira ană đah rơkơi Ênan jing khua djă̱ akŏ grup kơnung djuai 
Naptali. 

28Anŭn yơh jing tơlơi dap tơroai tơpul grup ƀing Israel tơdang ƀing gơñu tơbiă 
nao. 

29Hlak anai Môseh pơhiăp hăng Hôbab ană đah rơkơi Reuel jing mơnuih Midyan, 
tơhmua ñu tui anai, “Ƀing ta či tơbiă nao pơ anih jing anih lŏn Yahweh laĭ, ‘Kâo 
či brơi anih lŏn anai kơ ƀing gih.’ Rai hrŏm hăng ƀing gơmơi bĕ laih anŭn ƀing 
gơmơi či ju̱m ƀing gih, yuakơ Yahweh hơmâo ƀuăn laih hơdôm tơlơi hiam kơ 
ƀing Israel.” 

30Ñu laĭ glaĭ, “Ơ ơh, kâo ƀu či nao ôh; kâo či wơ̆t glaĭ pơ anih lŏn kâo pô laih anŭn 
pơ ană plei kâo pô.” 

31Samơ̆ Môseh laĭ, “Anăm đuaĭ lui hĭ ƀing gơmơi ôh. Ih thâo yơh pơpă anih ƀing 
gơmơi năng lăp dŏ jưh amăng tơdron ha̱r laih anŭn ih yơh dưi jing hrup hăng 
mơta djru brơi kơ ƀing gơmơi. 

32Tơdah ih nao hrŏm hăng ƀing gơmơi, ƀing gơmơi či pơpha hăng ih yơh hơget 
khul tơlơi hiam Yahweh pha brơi kơ ƀing gơmơi.” 

33Tui anŭn, ƀing gơñu tơbiă nao mơ̆ng čư̆ Yahweh hăng rơbat nao amăng klâo 
hrơi. Hip tơlơi pơgop Yahweh nao hlâo kơ ƀing gơñu tơdang amăng klâo hrơi 
anŭn kiăng kơčrâo brơi kơ ƀing gơñu pơpă anih kiăng kơ jưh. 

34Kơthul Yahweh dŏ gah ngŏ kơ ƀing gơñu amăng hrơi tơdang ƀing gơñu tơbiă 
mơ̆ng anih jưh. 

35Mông pă hip tơlơi pơgop tơbiă nao, Môseh laĭ, “Nao bĕ, Ơ Yahweh! Rơkâo Ih 
pơčơlah hĭ bĕ ƀing rŏh ayăt Ih; laih anŭn brơi kơ ƀing pơkơdơ̆ng glaĭ hăng Ih 
đuaĭ kơdŏp hĭ mơ̆ng anăp Ih.” 

36Mông pă kơthul anŭn dŏ pơdơi, ñu laĭ, “Wơ̆t glaĭ bĕ, Ơ Yahweh, dŏ hrŏm bĕ 
hăng lu rơbâo čô ƀing Israel anai.” 

Yap 11 

Apui Pơkơhma̱l Mơ̆ng Yahweh 

1Hlak anai ƀing ană plei brŏk kơ tơlơi tơnap gleh gơñu laih anŭn Yahweh hơmư̆ 
kơ tơlơi anŭn. Tui anŭn, tơdang Ñu hơmư̆, tơlơi hil Ñu tơbiă rai hĭr hăr. Giŏng 
anŭn, apui mơ̆ng Yahweh čuh hĭ đơđa amăng ƀing gơñu laih anŭn apui ƀơ̆ng hĭ 
ƀiă črăn gah rơngiao anih jưh. 

2Tơdang anŭn ƀing ană plei ur iâu Môseh, Môseh iâu laĭ hăng Yahweh laih anŭn 
apui thăm hĭ. 

3Tui anŭn yơh, arăng iâu anih anŭn jing Taberah, yuakơ apui Yahweh hơmâo 
čuh hĭ đơđa amăng ƀing ană plei Israel. 

Čim Wăt Mơ̆ng Yahweh 

4Hơmâo lu mơnuih amăng ƀing gơñu čơdơ̆ng čuh đĭ tơlơi mơhao kơ gơnam 
ƀơ̆ng pơkŏn dơ̆ng, laih anŭn ƀing Israel čơdơ̆ng čŏk hia dơ̆ng hăng laĭ, “Ƀing 
gơmơi kiăng ƀơ̆ng añăm mơnơ̆ng biă mă! 

5Ƀing gơmơi hơdơr ƀing gơmơi ƀơ̆ng añăm akan amăng čar Êjip ƀu pơhoăč ôh, 
wơ̆t hăng khul tơmŭn ia, tơmŭn hơtŭk, rơsŭn toih, rơsŭn anet laih anŭn rơsŭn 
prŏng pơkŏn mơ̆n. 

6Samơ̆ ră anai ƀing gơmơi hơmâo laih gơnam ƀơ̆ng ƀing gơmơi hơmâo anai; 
ƀing gơmơi ƀu ƀuh hơget dơ̆ng tah rơngiao kơ tơpŭng mana!” 

7Tơpŭng mana anai hrup hăng jĕh rơngâo laih anŭn kar hăng pơtâo bedelium 
ko ̱̆  hăng kơñĭ. 

8Ƀing ană plei tơbiă nao duñ pơƀut glaĭ, laih anŭn pơsăn hĭ tơpŭng anŭn hăng 
rơsŭng tơ̆p ƀôdah pơƀlĭ hĭ hăng rơsŭng jơlit. Ƀing gơñu hơtŭk mana anŭn amăng 
gŏ ƀôdah pơkra tơpŭng anŭn kar hăng ƀañ ŏm. Ƀañ anai jơma̱n hrup hăng ƀañ 
arăng ngă hăng ia rơmuă ôliwơ. 

9Tơdang ia ngo̱m dŏ amăng mlam amăng anih jưh, mana ăt trŭn mơ̆n. 

10Môseh hơmư̆ ƀing ană plei laih anŭn rĭm sang anŏ čŏk hia, rĭm čô ƀơi bah 
amăng sang khăn ñu pô. Yahweh hil kơtang biă mă laih anŭn Môseh rŭng răng. 

11Ñu tơña kơ Yahweh, “Yua hơget Ih hơmâo ba rai tơlơi tơnap anai ƀơi kâo ding 
kơna Ih anai lĕ? Hơget tơlơi kâo hơmâo ngă ƀu pơmơak kơ Ih tơl Ih pioh tơlơi 
kơtraŏ abih bang mơnuih anai ƀơi kâo lĕ? 

12Kâo pi kian kơ ƀing ană plei anai hă? Kâo tơkeng rai abih bang ană plei anai 
hă? Yua hơget Ih pơtă kơ kâo kiăng răk wai ƀing gơñu ƀơi tơngan kâo, kar hăng 
sa čô đah kơmơi rong ană nge, kiăng truh pơ anih Ih ƀuăn rơ̆ng laih hăng ƀing ơi 
adon gơñu lĕ? 

13Pơpă añăm mơnơ̆ng kâo dưi mă brơi kơ abih bang ană plei anai lĕ? Ƀing gơñu 
ăt dŏ čŏk hia laih anŭn laĭ kơ kâo, ‘Brơi kơ ƀing gơmơi añăm ƀơ̆ng bĕ!’ 

14Kâo ƀu dưi dui ba ôh abih bang ƀing ană plei anai kơ kâo pô; tơlơi glăm anai 
kơtraŏ đơi kơ kâo. 

15Tơdah anai yơh jing tơlơi Ih ngă kơ kâo, brơi kâo djai bĕ ră anai. Samơ̆ tơdah 
kâo hơmâo tơlơi mơak ƀơi anăp Ih, anăm brơi ôh kâo pô tŭ tơlơi gleh tơnap 
anai.” 

16Yahweh pơhiăp hăng Môseh tui anai, “Ba rai bĕ kơ Kâo tơjuhpluh čô ƀing kŏng 
tha Israel jing ƀing khua djă̱ akŏ laih anŭn ƀing khua moa amăng ană plei ih thâo 
krăn. Brơi bĕ ƀing gơñu rai ƀơi Sang Khăn Pơjơnum laih anŭn dŏ dơ̆ng hăng ih 
pơ anŭn. 

17Kâo či trŭn hăng pơhiăp hăng ih pơ anŭn, laih anŭn Yang Bơngăt Kâo dŏ ƀơi ih 
Kâo či brơi Yang Bơngăt anŭn dŏ ƀơi ƀing gơñu mơ̆n. Ƀing gơñu či djru ih glăm 
ba tơlơi kơtraŏ ană plei anai, tui anŭn ih ƀu či glăm mă hơjăn păn ih pô ôh. 

18“Laĭ bĕ kơ ƀing ană plei anai, ‘Pơrơgoh hĭ bĕ gih pô hăng prap pre bĕ kơ hrơi 
pơgi, yuakơ ƀing gih či ƀơ̆ng añăm mơnơ̆ng yơh. Yahweh hơmư̆ laih ƀing gih 
tơdang ƀing gih čŏk hia tui anai, “Ƀing gơmơi kiăng ƀơ̆ng añăm mơnơ̆ng biă mă! 
Sĭt jing tơlơi hiam hloh kơ ƀing gơmơi yơh tơdang ƀing gơmơi dŏ amăng čar Êjip 
hlâo adih!” Ră anai Yahweh či brơi kơ ƀing gih añăm mơnơ̆ng, laih anŭn ƀing gih 
či ƀơ̆ng. 

19Ƀu djơ̆ ƀing gih kơnơ̆ng ƀơ̆ng añăm anai kơnơ̆ng sa hrơi, dua hrơi, rơma hrơi, 
pluh hrơi ƀôdah duapluh hrơi đôč ôh, 



300 

 

 
© 2013 Jơrai Bible Association. 

  
 

 

20samơ̆ ƀing gih či ƀơ̆ng amăng abih sa blan tơl añăm anai tơbiă mơ̆ng grŏng 
adŭng gih, tơl ƀing gih hơƀak drak hĭ kơ añăm anai yơh. Yahweh či ngă tui anŭn 
yuakơ ƀing gih hơmâo hơngah hĭ laih Ñu, jing Pô dŏ amăng ƀing gih, laih anŭn 
gih hơmâo čŏk hia ƀơi anăp Ñu hăng tơña yua hơget ƀing gih tơbiă đuaĭ hĭ laih 
mơ̆ng čar Êjip lĕ?’ ” 

21Samơ̆ Môseh laĭ, “Ră anai kâo dŏ hrŏm hăng năm-rơtuh-rơbâo čô ƀing đah 
rơkơi dưi nao blah, laih anŭn Ih laĭ, ‘Kâo či brơi ƀing gơñu ƀơ̆ng añăm mơnơ̆ng 
amăng abih sa blan!’ 

22Ƀing gơñu či hơmâo djŏp mơ̆, tơdah ƀing gơmơi pơdjai hĭ tơpul triu, bơbe laih 
anŭn tơpul rơmô brơi kơ ƀing gơñu? Ƀing gơñu či hơmâo djŏp mơ̆, tơdah arăng 
mă abih bang akan amăng ia rơsĭ brơi kơ ƀing gơñu?” 

23Yahweh laĭ glaĭ kơ Môseh tui anai, “Hơpăl tơngan Kâo be̱r biă mă hă tơl ƀu dưi 
ngă ôh tơlơi anŭn? Ră anai ih či ƀuh hơget tơlơi Kâo pơhiăp anŭn či truh sĭt biă 
mă mơ̆n thâo kơ ih.” 

24Tui anŭn, Môseh tơbiă nao hăng ră ruai kơ ană plei hơget tơlơi Yahweh hơmâo 
pơhiăp laih. Ñu iâu rai hrŏm hơbĭt tơjuhpluh čô ƀing kŏng tha ƀing gơñu laih 
anŭn brơi ƀing gơñu dŏ dơ̆ng jum dar Sang Khăn anŭn. 

25Giŏng anŭn, Yahweh trŭn rai mơ̆ng kơthul pơhiăp hăng Môseh laih anŭn Yang 
Bơngăt Ñu dŏ ƀơi Môseh; Ñu ăt brơi Yang Bơngăt anŭn dŏ ƀơi tơjuhpluh čô ƀing 
kŏng tha anŭn mơ̆n. Tơdang Yang Bơngăt dŏ ƀơi ƀing gơñu, ƀing gơñu pơhiăp 
laĭ lui hlâo, samơ̆ tơdơi kơ anŭn ƀing gơñu ƀu ngă tui anŭn dơ̆ng tah. 

26Samơ̆ hơmâo dua čô anăn gơñu jing Eldad hăng Medad, dŏ glaĭ amăng anih 
jưh. Ƀing gơñu ƀu tơbiă nao pơ Sang Khăn ôh wơ̆t tơdah arăng yap laih ƀing 
gơñu hăng ƀing kŏng tha. Samơ̆ Yang Bơngăt ăt dŏ ƀơi ƀing gơñu laih anŭn ƀing 
gơñu ăt pơhiăp laĭ lui hlâo amăng anih jưh mơ̆n. 

27Sa čô tơdăm đuaĭ rai ruai kơ Môseh, “Eldad hăng Medad hlak pơhiăp laĭ lui hlâo 
amăng anih jưh.” 

28Yôsua ană đah rơkơi Nun, jing pô djru Môseh čơdơ̆ng mơ̆ng tơdăm, pơhiăp 
hăng Môseh tui anai, “Ơ Môseh, khua kâo hơi, khă hĭ ƀing gơñu bĕ!” 

29Samơ̆ Môseh laĭ glaĭ, “Ih ga̱r brơi kơ kâo hă? Kâo pơmĭn kiăng kơ abih bang 
ană plei Yahweh jing ƀing pô pơala tui anŭn Yahweh dưi pioh Yang Bơngăt Ñu 
ƀơi ƀing gơñu!” 

30Giŏng anŭn, Môseh laih anŭn ƀing kŏng tha wơ̆t glaĭ pơ anih jưh yơh. 

31Hlak anai hơmâo sa glung angĭn tơbiă mơ̆ng Yahweh laih anŭn pơpuh rai khul 
čim wăt mơ̆ng ia rơsĭ. Angĭn anŭn ba rai čim anŭn jum dar anih jưh pŏr đĭ trŭn 
lu truh kơ dua haih mơ̆ng lŏn pơ ngŏ, bă amăng djŏp akiăng anih jưh rơhaih truh 
kơ sa hrơi rơbat. 

32Abih bang hrơi hăng mlam anŭn wơ̆t hăng abih sa hrơi tŏ tui, ană plei tơlŭh 
tơbiă hăng mă pơƀut glaĭ khul čim anai. Ƀu hơmâo ôh hlơi pô pơƀut glaĭ ƀiă hloh 
kơ pluh hômer. Giŏng anŭn, ƀing gơñu pra̱ng hyu djŏp amăng jum dar anih jưh. 

33Samơ̆ jăng jai añăm ăt dŏ ƀơi tơgơi laih anŭn aka hơma̱o lŭn ôh, tơlơi hil 
Yahweh hĭr hăr pơkơdơ̆ng glaĭ hăng ƀing ană plei laih anŭn pơkơhma̱l ƀing gơñu 
hăng sa tơlơi kli̱n khe̱ng. 

34Tui anŭn yơh, arăng iâu anih anŭn jing Khibrôt-Hattaawah, yuakơ pơ anih 
anŭn yơh ƀing gơñu dơ̱r atâo ƀing ur hia kơ gơnam ƀơ̆ng pơkŏn anŭn. 

35Čơdơ̆ng mơ̆ng anih Khibrôt-Hattaawah ƀing ană plei rơbat nao truh pơ anih 
Hazerôt laih anŭn dŏ jưh pơ anŭn. 

Yap 12 

HʼMiriam Laih Anŭn A̱rôn Pơkơdơ̆ng Glaĭ Hăng Môseh 

1HʼMiriam hăng A̱rôn čơdơ̆ng pơhiăp rơkŭt pơkơdơ̆ng glaĭ hăng Môseh yuakơ 
bơnai gơ̆ mơ̆ng djuai Kus, laih anŭn ƀing gơñu laĭ tui anai, “Môseh dŏ kơ sa čô 
đah kơmơi mơnuih Kus.” 

2Ƀing gơñu pơtơña kơ tơdruă tui anai, “Yahweh kơnơ̆ng pơhiăp mơ̆ng Môseh 
đôč hă? Ñu ƀu hơmâo pơhiăp hăng ƀing ta ôh hă?” Samơ̆ Yahweh hơmư̆ tơlơi 
ƀing gơñu brŏk anŭn. 

3Hlak anai Môseh jing sa čô thâo luă gŭ biă mă, tơlơi luă gŭ ñu hloh kơ abih bang 
mơnuih ƀơi lŏn tơnah anai. 

4Ƀơi mông anŭn mơtam Yahweh pơhiăp hăng Môseh, A̱rôn laih anŭn hăng 
HʼMiriam tui anai, “Brơi abih klâo ƀing gih nao bĕ pơ anih Sang Khăn Pơjơnum.” 
Tui anŭn, klâo ƀing gơñu tơbiă nao pơ anih anŭn. 

5Giŏng anŭn, Yahweh trŭn rai amăng sa ƀĕ gơ̆ng kơthul; Ñu dŏ dơ̆ng ƀơi bah 
amăng mŭt nao pơ Sang Khăn laih anŭn tơña A̱rôn hăng HʼMiriam. Tơdang dua 
ƀing gơñu yak tơbiă, 

6Ñu laĭ, “Hơmư̆ bĕ hơdôm boh hiăp Kâo anai: “Tơdang sa čô pô pơala Yahweh dŏ 
amăng ƀing gih, Kâo pơrơđah Kâo pô kơ ñu amăng khul tơlơi pơƀuh, Kâo pơhiăp 
hăng ñu amăng khul tơlơi rơpơi. 

7Samơ̆ tơlơi anai ƀu djơ̆ kơ ding kơna Kâo Môseh ôh; kơnơ̆ng ñu yơh jing pô Kâo 
brơi tơlơi grơ̆ng glăm wai lăng ƀing ană plei Kâo. 

8Kâo pơhiăp hăng ñu anăp klă̱ anăp, rơđah rơđo̱ng laih anŭn ƀu djơ̆ amăng tơlơi 
hơgŏm ôh; ñu ƀuh rup Yahweh. Tui anŭn, yua hơget ƀing gih ƀu huĭ ôh pơhiăp 
rơkŭt pơkơdơ̆ng glaĭ hăng ding kơna Kâo Môseh lĕ?” 

9Tơlơi hil Yahweh hĭr hăr tơbiă pơkơdơ̆ng glaĭ hăng dua ƀing gơñu laih anŭn Ñu 
đuaĭ hĭ mơ̆ng ƀing gơñu. 

10Tơdang kơthul yŏng đuaĭ hĭ mơ̆ng gah ngŏ kơ Sang Khăn, pơ anŭn HʼMiriam 
djơ̆ phŭng ko ̱̆  hrup hăng kơpaih. A̱rôn wir nao pơ HʼMiriam hăng ƀuh gơ̆ djơ̆ 
phŭng; 

11laih anŭn ñu pơhiăp hăng Môseh, “Ơ khua kâo hơi, pap mơñai đa, anăm hil 
pơkơdơ̆ng glaĭ hăng ƀing gơmơi ôh yuakơ tơlơi soh ƀing gơmơi hơmâo ngă laih 
mlŭk biă mă anŭn. 

12Anăm brơi ôh kơ amai ta jing hrup hăng sa čô ană nge djai laih tơdang tơbiă 
rai mơ̆ng kian amĭ ñu hăng drơi jan brŭ hĭ sămkrah laih.” 

13Tui anŭn, Môseh kwưh iâu kơ Yahweh, “Ơ Ơi Adai hơi, rơkâo kơ Ih pơhla̱o hĭ 
ñu bĕ!” 

14Yahweh laĭ glaĭ kơ Môseh, “Tơdah ama ñu kơčŭh ia bah ƀơi ƀo ̆  ñu, ƀu djơ̆ ôh 
hă ñu či dŏ amăng tơlơi mlâo tơjuh hrơi? Krư̆ bĕ hơjăn ñu gah rơngiao kơ anih 
jưh amăng tơjuh hrơi; tơdơi kơ anŭn ba glaĭ bĕ ñu mŭt amăng anih jưh.” 

15Tui anŭn, arăng krư̆ hĭ HʼMiriam gah rơngiao kơ anih jưh amăng tơjuh hrơi, 
laih anŭn ƀing ană plei ƀu tơbiă nao anih pơkŏn ôh tơl arăng ba glaĭ gơ̆ mŭt 
amăng anih jưh. 

16Tơdơi kơ anŭn, ƀing Israel rơbat nao mơ̆ng anih Hazerôt laih anŭn dŏ jưh 
amăng anih tơdron ha̱r Pharan. 

Yap 13 

Tơlơi Kơsem Lăng Čar Kanaan 

(Juăt 1:19-33) 

1Yahweh pơhiăp hăng Môseh, 

2“Pơkiaŏ bĕ ƀiă ƀing đah rơkơi kơnuă kiăng kơsem lăng anih lŏn Kanaan, jing 
anih Kâo či brơi kơ ƀing Israel. Mơit rai bĕ sa čô khua djă̱ akŏ mơ̆ng pluh-dua 
kơnung djuai Israel.” 

3Tui anŭn, ƀơi tơlơi pơđar Yahweh yơh, Môseh pơkiaŏ tơbiă ƀing gơñu mơ̆ng 
tơdron ha̱r Pharan. Abih bang ƀing gơñu le̱ng kơ jing khua djă̱ akŏ ƀing Israel. 

4Anai yơh jing anăn gơñu: mơ̆ng kơnung djuai Reuben, jing Sammua ană đah 
rơkơi Zakkur; 

5mơ̆ng kơnung djuai Simeôn, jing Saphat ană đah rơkơi Hôri; 

6mơ̆ng kơnung djuai Yudah, jing Kaleb ană đah rơkơi Yephunneh; 

7mơ̆ng kơnung djuai Issakhar, jing Igal ană đah rơkơi Yôsêp; 

8mơ̆ng kơnung djuai Ephraim, jing Hôsea ană đah rơkơi Nun; 

9mơ̆ng kơnung djuai Benyamin, jing Phalti ană đah rơkơi Raphu; 

10mơ̆ng kơnung djuai Zebulun, jing Gađiel ană đah rơkơi Sôdi; 

11mơ̆ng kơnung djuai Manasseh, ăt jing mơ̆ng kơnung djuai Yôsêp, jing Gađi ană 
đah rơkơi Susi; 

12mơ̆ng kơnung djuai Dan, jing Ammiêl ană đah rơkơi Gemalli; 

13mơ̆ng kơnung djuai Aser, jing Sethur ană đah rơkơi Mikhaêl; 

14mơ̆ng kơnung djuai Naptali, jing Nahbi ană đah rơkơi Wopsi; 

15mơ̆ng kơnung djuai Gad, jing Geuel ană đah rơkơi Maki. 

16Anŭn yơh jing khul anăn ƀing đah rơkơi Môseh pơkiaŏ nao kiăng kơ kơsem 
lăng anih lŏn anai. Hlak anŭn Môseh pơanăn Hôsea ană đah rơkơi Nun jing 
Yôsua. 

17Tơdang Môseh pơkiaŏ ƀing gơñu kiăng kơ kơsem lăng čar Kanaan, ñu laĭ, “Đĭ 
nao bĕ mơ̆ng anih Negewơ laih anŭn mŭt amăng tring čư̆. 

18Lăng bĕ kơ anih lŏn anŭn hrup hăng hơget laih anŭn ƀing mơnuih hơdip pơ 
anŭn kơtang ƀôdah tơdu, ƀiă ƀôdah lu. 

19Hơget anih lŏn ƀing gơñu hlak dŏ hơdip lĕ? Hiam ƀôdah sat? Ƀing gơñu hơdip 
amăng hơdôm plei pla hiư̆m pă? Hơdôm plei anŭn hơmâo pơnăng ƀôdah ƀu 
hơmâo kơđông ôh lĕ? 

20Hiư̆m pă lŏn anŭn? Lŏn kơmơ̆k ƀôdah lŏn tơba? Hơmâo khul kơyâo mơ̆ pơ 
anih anŭn? Gir bĕ hăng tơlơi gih dưi kiăng ba glaĭ ƀiă boh čroh mơ̆ng anih lŏn 
anŭn.” Hlak anŭn, bơyan khul boh kơƀâo hlak tơsă tal blung yơh. 

21Tui anŭn, ƀing gơñu đĭ nao laih anŭn kơsem lăng anih lŏn mơ̆ng Tơdron Ha̱r 
Zin gah thu̱ng ataih truh pơ plei Rehôb, jĕ plei pơnăng Lebô-Hamat gah dư̱r. 

22Blung hlâo ƀing gơñu đĭ nao pơ anih Negewơ laih anŭn truh pơ plei Hebrôn. 
Ahiman, Sêsai laih anŭn Thalmai jing ƀing kơnung djuai Anak hlak dŏ hơdip 
amăng plei anŭn. Samơ̆ hlâo kơ anŭn, arăng pơdơ̆ng đĭ plei Hebrôn anŭn tơjuh 
thŭn hlâo kơ ƀing Êjip pơdơ̆ng đĭ plei Zôan amăng čar Êjip. 

23Tơdang ƀing gơñu truh pơ Dơnung Eskhôl, ƀing gơñu khăt sa ƀĕ than hơmâo 
kơnơ̆ng sa hmŭl boh kơƀâo. Dua čô amăng ƀing gơñu čơkŭng hmŭl anai ƀơi sa 
ƀĕ gai čơkŭng kơplăh wăh ƀing gơñu yuakơ prŏng biă mă. Ƀing gơñu ăt djă̱ glaĭ 
khul boh pumƀre laih anŭn khul boh hra mơ̆n. 

24Anih anŭn arăng iâu jing dơnung Eskhôl yuakơ hmŭl prŏng khul boh kơƀâo 
ƀing Israel khăt hĭ pơ anŭn. 

25Hơnăl tuč amăng pă̱pluh hrơi ƀing gơñu wơ̆t glaĭ yơh mơ̆ng tơlơi kơsem lăng 
anih lŏn anŭn. 

Tơlơi Ră Pơthâo Ƀơi Tơlơi Kơsem Lăng 

26Ƀing gơñu wơ̆t glaĭ pơ Môseh, A̱rôn laih anŭn pơ ană plei ƀing Israel ƀơi anih 
Khades amăng tơdron ha̱r Pharan. Pơ anŭn ƀing gơñu ruai glaĭ kơ ƀing Môseh, 
A̱rôn laih anŭn kơ abih bang ƀing ană plei hăng pơrơđah kơ ƀing gơ̆ boh čroh 
mơ̆ng anih lŏn anŭn mơ̆n. 

27Ƀing gơñu ruai kơ Môseh tơlơi pơthâo anai, “Ƀing gơmơi mŭt nao amăng anih 
lŏn jing anih ih pơkiaŏ ƀing gơmơi nao, anih lŏn anŭn hơmâo kơmơ̆k hiam kar 
hăng ia tơsâo laih anŭn ia hơni yơh! Anai yơh jing khul boh čroh mơ̆ng anŭn. 

28Samơ̆ ƀing mơnuih dŏ hơdip amăng anŭn jing dưi kơtang biă mă laih anŭn 
hơdôm plei ƀing gơñu ăt jing khul kơđông prŏng biă mă. Ƀing gơmơi ăt ƀuh ƀing 
kơnung djuai Anak, jing ƀing mơnuih prŏng glông mơ̆n pơ anŭn. 

29Ƀing Amalek hơdip amăng anih Negewơ; ƀing Hit, ƀing Yebus laih anŭn ƀing 
Amôr hơdip amăng tring čư̆; laih anŭn ƀing Kanaan hơdip jĕ ia rơsĭ kơtuai ha̱ng 
krong Yurdan.” 

30Giŏng anŭn, Kaleb brơi abih bang dŏ rơiăt hăng laĭ, “Bơbĕ ƀing ta đĭ nao hăng 
mă tŭ anih lŏn anŭn bĕ, yuakơ sĭt yơh ƀing ta dưi ngă tơlơi anai.” 

31Samơ̆ ƀing đah rơkơi đĭ nao kơsem lăng anih lŏn hrŏm hăng Kaleb laĭ, “Ƀing ta 
ƀu dưi kơsung blah ƀing mơnuih anai ôh; ƀing gơñu kơtang hloh kơ ƀing ta.” 

32Giŏng anŭn, ƀing gơñu hyu laĭ pơthâo sat kơ anih lŏn ƀing gơñu hơmâo kơsem 
lăng laih. Ƀing gơñu laĭ tui anai, “Anih lŏn ƀing gơmơi kơsem lăng anŭn jing anih 
lun ƀơ̆ng ƀing mơnuih hơdip amăng anŭn. Abih bang mơnuih ƀing gơmơi ƀuh 
pơ anih anŭn le̱ng kơ ƀing prŏng glông. 

33Ƀing gơmơi ƀuh ƀing prŏng glông Nephil pơ anŭn, jing ƀing kơnung djuai Anak 
tơbiă rai mơ̆ng kơnung djuai Nephil. Ƀing gơmơi jing anet hrup hăng tơpul 
kơtop đôč ƀơi anăp mơta gơmơi laih anŭn ƀing gơmơi ăt jing anet hrup hăng 
anŭn mơ̆n ƀơi anăp gơñu.” 

Yap 14 

Ƀing Ană Plei Pơkơdơ̆ng 

1Abih mlam anŭn abih bang ană plei pơyơ̆ng đĭ asăp čŏk hia ƀing gơñu. 

2Abih bang ƀing Israel pơhiăp brŏk pơkơdơ̆ng glaĭ hăng Môseh laih anŭn hăng 
A̱rôn; tui anŭn abih bang ană plei laĭ kơ ƀing gơ̆, “Hiam hloh ƀing gơmơi hơmâo 
djai hĭ laih amăng čar Êjip anŭn! Ƀôdah ƀing gơmơi djai hĭ bĕ amăng tơdron ha̱r 
anai! 

3Yua hơget Yahweh ba ƀing gơmơi truh pơ anih lŏn anai kơnơ̆ng brơi kơ ƀing 
gơmơi djai hĭ hăng đao gưm lĕ? Ƀing bơnai laih anŭn ƀing ană bă gơmơi arăng 
či sua mă hĭ. Hiam hloh ƀing gơmơi wơ̆t glaĭ kơ čar Êjip đôč!” 

4Laih anŭn ƀing gơñu pơhiăp hăng tơdruă tui anai, “Bĕ ƀing ta ruah sa čô khua 
djă̱ akŏ laih anŭn wơ̆t glaĭ bĕ pơ čar Êjip!” 

5Giŏng anŭn, Môseh hăng A̱rôn bon akŭp akŏ ƀơi anăp abih bang ƀing Israel 
pơƀut glaĭ pơ anŭn. 

6Yôsua ană đah rơkơi Nun laih anŭn Kaleb ană đah rơkơi Yephunneh, jing amăng 
ƀing kơnuă kơsem lăng anih lŏn, hek ao gơñu yuakơ rơngot hơning, 

7laih anŭn ƀing gơñu laĭ hăng abih bang ƀing Israel tui anai, “Anih lŏn ƀing gơmơi 
găn nao laih kiăng kơsem lăng anŭn jing anih kơmơ̆k hiam biă mă. 

8Tơdah Yahweh mơak hăng ƀing ta, Ñu či ba ƀing ta mŭt amăng anih lŏn anŭn, 
jing anih hơmâo gơnam hiam kar hăng ia tơsâo laih anŭn ia hơni, hăng brơi hĭ 
anih lŏn anŭn kơ ƀing ta yơh. 

9Kơnơ̆ng anăm tơgŭ pơkơdơ̆ng glaĭ hăng Yahweh ôh. Laih anŭn anăm huĭ kơ 
ƀing mơnuih amăng anih lŏn anŭn ôh, yuakơ ƀing ta či blah dưi hĭ kơ ƀing gơñu 
yơh. Tơlơi pơgang ƀing gơñu đuaĭ hĭ thĕng laih, samơ̆ Yahweh dŏ hrŏm hăng 
ƀing ta. Anăm huĭ kơ ƀing gơñu ôh.” 

10Samơ̆ abih bang ƀing Israel pơhiăp kiăng glŏm hĭ ƀing gơ̆ hăng boh pơtâo. 
Giŏng anŭn, tơlơi ang yang Yahweh pơƀuh rai ƀơi Sang Khăn Pơjơnum kơ abih 
bang ƀing Israel. 

11Yahweh pơhiăp hăng Môseh, “Hơdôm sui dơ̆ng ƀing mơnuih anai djik djak kơ 
Kâo lĕ? Hơdôm sui dơ̆ng ƀing gơñu hơngah ƀu đaŏ kơnang amăng Kâo wơ̆t 
tơdah ƀing gơñu ƀuh laih abih bang khul tơlơi mơsêh mơyang Kâo hơmâo ngă 
laih amăng ƀing gơñu lĕ? 

12Kâo či pơkơhma̱l hĭ ƀing gơñu hăng tơlơi kli̱n khe̱ng hăng pơrai hĭ ƀing gơñu, 
samơ̆ Kâo či pơjing ih jing sa kơnung djuai prŏng hloh laih anŭn kơtang hloh kơ 
ƀing gơñu.” 

13Môseh pơhiăp hăng Yahweh, “Tơdah tui anŭn ƀing Êjip či hơmư̆ kơ tơlơi anai! 
Hăng tơlơi dưi mơyang Ih ba ƀing gơñu tơbiă mơ̆ng ƀing Êjip. 

14Laih anŭn ƀing gơñu ăt či ră ruai kơ ƀing mơnuih hơdip amăng anih lŏn 
Kanaan anŭn kơ tơlơi anai yơh. Ơ Yahweh, ƀing Kanaan hơmâo hơmư̆ laih kơ 
tơlơi Ih, dŏ hrŏm hăng ƀing mơnuih anai; kơ Ih yơh, Ơ Yahweh hơi, đơđa amăng 
ƀing gơmơi hơmâo ƀuh laih anăp klă̱ anăp, kơ tơlơi gơ̆ng kơthul Ih dŏ gah ngŏ 
kơ ƀing gơñu, kơ tơlơi Ih nao hlâo kơ ƀing gơñu amăng gơ̆ng kơthul tơdang hrơi 
laih anŭn amăng gơ̆ng apui tơdang mlam. 

15Tui anŭn, tơdah Ih pơdjai hĭ abih ƀing mơnuih anai amăng sa wơ̆t, ƀing kơnung 
djuai anŭn hơmư̆ laih tơlơi ră pơthâo kơ Ih, ƀing gơñu či laĭ, 

16‘Yahweh ƀu anăm ba ôh ƀing mơnuih anŭn mŭt amăng anih lŏn Ñu hơmâo 
ƀuăn rơ̆ng laih hăng ƀing gơ̆; tui anŭn yơh Ñu pơdjai hĭ ƀing gơ̆ amăng tơdron 
ha̱r.’ 

17“Ră anai kâo rơkâo kơ Ih, Ơ Yahweh hơi, pơrơđah brơi bĕ tơlơi kơtang Ih kar 
hăng Ih hơmâo pơhiăp laih, 

18‘Yahweh akaih hil, thâo khăp laih anŭn pap brơi kơ tơlơi soh hlơi pô pơkơdơ̆ng 
glaĭ hăng Ñu. Samơ̆ Ñu ƀu či lui hĭ tơlơi soh ƀu tŭ tơlơi pơkơhma̱l ôh; Ñu či phak 
pơkra ƀing ană tơčô kơ tơlơi soh ƀing ơi adon ƀing gơ̆ truh pơ rơnŭk tal klâo tal 
pă̱ yơh.’ 

19Tui hăng tơlơi khăp prŏng Ih, rơkâo kơ Ih pap brơi bĕ tơlơi soh ƀing mơnuih 
anai, kar hăng Ih hơmâo pap brơi laih kơ ƀing gơñu čơdơ̆ng mơ̆ng hrơi ƀing 
gơñu tơbiă đuaĭ mơ̆ng čar Êjip truh kơ tă anai.” 

20Yahweh laĭ glaĭ, “Kâo hơmâo pap brơi ƀing gơñu laih tui hăng tơlơi ih rơkâo. 

21Wơ̆t tơdah tui anŭn, Kâo ƀuăn rơ̆ng ƀơi tơlơi hơdip Kâo hơdip nanao laih anŭn 
ƀơi tơlơi ang yang Kâo amăng abih lŏn tơnah, Kâo pơsĭt tui anai: 

22Amăng abih bang ƀing hlơi pô ƀuh laih tơlơi ang yang hăng khul tơlơi mơsêh 
mơyang Kâo hơmâo pơrơđah laih amăng čar Êjip laih anŭn amăng tơdron ha̱r, 
samơ̆ hlơi pô ƀu tui gưt kơ Kâo laih anŭn lông lăng Kâo pluh wơ̆t, 

23sĭt ƀu hơmâo sa čô amăng ƀing gơñu ôh či ƀuh anih lŏn Kâo hơmâo ƀuăn rơ̆ng 
laih hăng ơi adon gơñu. Ƀu hơmâo ôh hlơi pô djik djak kơ Kâo či ƀuh anih lŏn 
anŭn. 

24Samơ̆ ding kơna Kâo Kaleb jing pô hơmâo bơngăt jua phara laih anŭn đuaĭ tui 
Kâo hăng abih pran jua, tui anŭn Kâo či ba ñu mŭt amăng anih lŏn ñu mŭt laih, 
wơ̆t hăng ƀing kơnung djuai ñu či tŭ mă mơ̆n. 

25Yuakơ ƀing Amalek laih anŭn ƀing Kanaan hlak hơdip amăng hơdôm anih 
dơnung anŭn jĕ pơ anai, tui anŭn wơ̆t glaĭ bĕ hrơi pơgi laih anŭn anăp nao pơ 
tơdron ha̱r kơtuai jơlan ia Rơsĭ Mriah.” 

26Yahweh pơhiăp hăng Môseh laih anŭn A̱rôn tui anai, 

27“Hơdôm sui dơ̆ng ƀing ană plei sat ƀai anai ăt dŏ pơhiăp brŏk pơkơdơ̆ng glaĭ 
hăng Kâo lĕ? Kâo hơmâo hơmư̆ laih hơdôm tơlơi brŏk ƀuăh ƀing Israel anai. 

28Tui anŭn, laĭ kơ ƀing gơñu bĕ, ‘Yahweh pơhiăp: Kâo ƀuăn rơ̆ng ƀơi tơlơi hơdip 
Kâo, sĭt Kâo či ngă kơ ƀing gih hơdôm tơlơi Kâo hơmâo hơmư̆ laih ƀing gih 
pơhiăp brŏk anŭn yơh; 

29amăng anih tơdron ha̱r anai yơh khul drơi jan gih či răm rai hĭ, rĭm čô amăng 
ƀing gih čơdơ̆ng mơ̆ng duapluh thŭn pơ ngŏ, anŭn jing ƀing arăng yap laih 
amăng hră yap laih anŭn ăt jing ƀing pơhiăp brŏk pơkơdơ̆ng glaĭ laih hăng Kâo 
mơ̆n. 

30Samơ̆ rơngiao kơ Kaleb ană đah rơkơi Yephunneh laih anŭn Yôsua ană đah 
rơkơi Nun, ƀu hơmâo ôh sa čô amăng ƀing gih či mŭt amăng anih lŏn Kâo ƀuăn 
rơ̆ng laih tơdang yơr đĭ tơngan kiăng brơi hĭ anih lŏn anŭn kơ ƀing gih dŏ. 

31Bơ kơ ƀing ană bă gih jing ƀing gih laĭ arăng či sua mă hĭ anŭn, Kâo či ba ƀing 
gơñu mŭt mơak amăng anih lŏn ƀing gih hơmâo hơngah lui hĭ anŭn yơh. 

32Samơ̆ ƀing gih, drơi jan gih či răm rai hĭ amăng tơdron ha̱r anai. 

33Ƀing ană bă gih yơh či đuaĭ hyu kar hăng ƀing wai triu pơ anih anai amăng 
pă̱pluh thŭn, laih anŭn tŭ tơlơi tơnap tap yuakơ tơlơi ƀu tŏng ten gih tơl khul 
drơi jan rĭm čô ƀing gih djai hĭ amăng tơdron ha̱r anai. 

34Ƀing gih či tơnap tap yuakơ tơlơi soh gih amăng pă̱pluh thŭn tui hăng mrô khul 
hrơi ƀing gih kơsem lăng anih lŏn anŭn, jing amăng pă̱pluh hrơi, rĭm sa hrơi jing 
hĭ sa thŭn. Tui anŭn, ƀing gih či thâo krăn yơh tơlơi či truh kơ ƀing pơkơdơ̆ng 
glaĭ hăng hơdră Kâo kiăng.’ 

35Kâo yơh jing Yahweh hơmâo pơhiăp laih. Kâo či pơsĭt hơdôm tơlơi anai kơ 
abih ƀing ană plei sat ƀai anai yơh, jing ƀing hơmâo pơgop glaĭ laih kiăng 
pơkơdơ̆ng glaĭ hăng Kâo. Bưng thut ƀing gơñu či đŭt hĭ amăng tơdron ha̱r anai 
yơh; pơ anih anai yơh ƀing gơñu či djai.” 

36Hlâo kơ anŭn, pluh čô amăng ƀing kơnuă Môseh hơmâo pơkiaŏ nao laih kiăng 
kơsem lăng anih lŏn anŭn, hơmâo wơ̆t glaĭ laih hăng ngă brơi kơ abih ană plei 
brŏk ƀuăh pơkơdơ̆ng glaĭ hăng Yahweh hăng tơlơi ră ruai sat kơ anih lŏn anŭn. 

37Tui anŭn, ră anai, ƀing mơnuih anŭn jing ƀing hyu ră ruai sat kơ anih lŏn anŭn, 
Yahweh pơrai hĭ ƀing gơñu hăng tơlơi kli̱n khe̱ng laih anŭn ƀing gơñu djai hĭ ƀơi 
anăp Yahweh. 

38Amăng ƀing pluh-dua čô kơnuă nao kơsem lăng anih lŏn Kanaan anŭn, kơnơ̆ng 
Yôsua ană đah rơkơi Nun laih anŭn Kaleb ană đah rơkơi Yephunneh đôč dŏ 
hơdip. 

Tơlơi Kiăng Blah Juă Blung Hlâo 
(Juăt 1:41-46) 

39Tơdang Môseh ră ruai glaĭ abih bang tơlơi anai kơ ƀing Israel, ƀing gơñu čŏk 
hia ruă phĭ̱̆ biă mă. 

40Mơguah ưm amăng hrơi tŏ tui ƀing gơñu rơbat anăp nao pơ tring bŏl čư̆ glông. 
Ƀing gơñu laĭ, “Ƀing gơmơi ngă soh laih. Ƀing gơmơi či nao pơ anih Yahweh ƀuăn 
brơi yơh.” 

41Samơ̆ Môseh laĭ, “Yua hơget ƀing gih ƀu tui gưt ôh kơ tơlơi juăt Yahweh lĕ? 
Tơlơi anai ƀu či dưi ôh! 

42Anăm nao ôh, yuakơ Yahweh ƀu dŏ hrŏm hăng ƀing gih ôh. Ƀing rŏh ayăt gih 
či dưi hĭ kơ ƀing gih yơh, 

43yuakơ ƀing Amalek laih anŭn ƀing Kanaan či čơkă ƀing gih pơ anŭn. Ƀing gih 
hơmâo wir đuaĭ hĭ mơ̆ng Yahweh laih, tui anŭn Ñu ƀu dŏ hrŏm hăng ƀing gih ôh 
laih anŭn ƀing gih či djai hĭ hăng đao gưm yơh.” 

44Wơ̆t tơdah tui anŭn, ƀing gơñu pơgŏ̱ đĭ nao pơ tring bŏl čư̆ glông anŭn, samơ̆ 
Môseh laih anŭn hip Yahweh ăt dŏ amăng anih jưh anŭn. 

45Giŏng anŭn, ƀing Amalek laih anŭn ƀing Kanaan jing ƀing hơdip amăng anih 
bŏl čư̆ anŭn, trŭn hăng kơsung blah pơrai hĭ ƀing gơñu truh pơ jơlan nao pơ anih 
Hormah. 

Yap 15 

Hơdôm Gơnam Pơyơr Thim Dơ̆ng 

1Yahweh pơhiăp dơ̆ng hăng Môseh, 

2“Pơhiăp bĕ hăng ƀing Israel laih anŭn laĭ kơ ƀing gơñu tui anai, ‘Tơdơi, tơdang 
ƀing gih mŭt amăng anih lŏn Kâo či brơi kơ gih kiăng kơ dŏ amăng anŭn, 

3laih anŭn tơdang ƀing gih kiăng pơyơr kơ Yahweh hơdôm gơnam pơyơr čuh 
hăng apui, jing sa mơnâo ƀâo mơngưi pơmơak kơ Yahweh. Ƀing gih khŏm mă bĕ 
mơ̆ng tơpul rơmô tơno, tơpul triu ƀôdah tơpul bơbe. Tơdah gơnam pơyơr anai 
jing hơdôm gơnam pơyơr čuh ƀôdah gơnam ngă yang khul tơlơi ƀuăn rơ̆ng 
hơjăn, hơdôm gơnam pơyơr rơngai ƀôdah hơdôm gơnam pơyơr tơlơi phet, 

4tui anŭn hlơi pô ba rai gơnam pơyơr ñu, ñu anŭn ăt khŏm pơyơr kơ Yahweh sa 
gơnam pơyơr pơdai jing sa črăn amăng pluh ephah tơpŭng ƀlĭ lŭk hăng sa črăn 
amăng pă̱ hin ia rơmuă ôliwơ yơh. 

5Tơdah ƀing gih pơyơr ană triu kơ gơnam pơyơr čuh ƀôdah gơnam ngă yang, 
prap pre bĕ kơ rĭm ană triu sa črăn amăng pă̱ hin ia boh kơƀâo jing gơnam pơyơr 
mơñum. 

6“ ‘Tơdah sa drơi triu tơno, prap pre bĕ sa gơnam pơyơr pơdai hăng dua črăn 
amăng pluh ephah tơpŭng ƀlĭ lŭk hăng sa črăn amăng klâo hin ia rơmuă ôliwơ, 

7laih anŭn sa črăn amăng klâo hin ia boh kơƀâo jing sa gơnam pơyơr mơñum. 
Pơyơr đĭ bĕ gơnam anai kar hăng sa mơnâo ƀâo mơngưi pơmơak kơ Yahweh. 

8“ ‘Tơdang ƀing gih prap pre sa drơi rơmô tơno hadơi kơ sa gơnam pơyơr čuh 
ƀôdah kơ gơnam ngă yang, anŭn jing kơ sa tơlơi ƀuăn rơ̆ng hơjăn ƀôdah kơ sa 
gơnam pơyơr tơlơi pơgop pơlir kơ Yahweh, 

9ba rai bĕ hrŏm hăng rơmô anŭn sa gơnam pơyơr pơdai hăng klâo črăn amăng 
pluh ephah tơpŭng ƀlĭ lŭk hăng sămkrah hin ia rơmuă ôliwơ. 

10Ăt ba rai mơ̆n sămkrah ia boh kơƀâo jing sa gơnam pơyơr mơñum. Gơnam 
anai či jing sa gơnam pơyơr čuh hăng apui, jing sa mơnâo ƀâo mơngưi pơmơak 
kơ Yahweh yơh. 

11Rĭm rơmô tơno ƀôdah rĭm triu tơno, rĭm ană triu ƀôdah rĭm ană bơbe, ƀing gih 
khŏm pơkra tui hăng hơdră anŭn yơh. 

12Ngă bĕ tơlơi anai kơ rĭm gơnam hơdip ƀing gih prap pre tui hăng mrô ƀing gih 
kiăng kơ pơyơr. 

13“ ‘Rĭm čô amăng ƀing kơnung djuai Israel, ñu khŏm ngă hơdôm gơnam anai 
amăng hơdră anai yơh tơdang ñu ba rai sa gơnam pơyơr čuh jing sa mơnâo ƀâo 
mơngưi pơmơak kơ Yahweh. 

14Mơ̆ng ră anai truh kơ khul rơnŭk pơanăp, tơdah tuai ƀôdah hlơi pô pơkŏn 
hơdip tŏng krah ƀing gih pơyơr đĭ sa gơnam pơyơr čuh jing sa mơnâo ƀâo 
mơngưi pơmơak kơ Yahweh, pô anŭn khŏm ngă tui hơget tơlơi ƀing gih ngă yơh. 

15Ƀing ană plei či khŏm hơmâo khul tơlơi phiăn hrup mơ̆n kơ ƀing gih laih anŭn 
kơ ƀing hlơi pô hơdip tŏng krah ƀing gih; anai yơh jing sa tơlơi phiăn hlŏng lar 
kơ abih khul rơnŭk pơanăp či truh. Ƀing gih laih anŭn ƀing tuai ăt či jing kar kaĭ 
đôč ƀơi anăp Yahweh Tui anai: 

16Khul tơlơi juăt hăng khul tơlơi phiăn kar kaĭ mơ̆n kơ ƀing gih laih anŭn kơ ƀing 
tuai hơdip tŏng krah ƀing gih či yua mă.’ ” 

17Yahweh pơhiăp dơ̆ng hăng Môseh, 

18“Pơhiăp bĕ hăng ƀing Israel tui anai, ‘Tơdang ƀing gih mŭt amăng anih lŏn Kâo 
hlak ba nao ƀing gih anai, 

19laih anŭn ƀing gih ƀơ̆ng gơnam ƀơ̆ng mơ̆ng anih lŏn anŭn, pơyơr bĕ sa črăn 
jing sa gơnam pơyơr kơ Yahweh. 

20Pơyơr bĕ sa tơlŏ ƀañ tơpŭng blung hlâo mơ̆ng lŏn ƀing gih laih anŭn pơyơr bĕ 
ƀañ anŭn jing sa gơnam pơyơr mơ̆ng anih prăh pơdai. 

21Mơ̆ng ră anai truh kơ khul rơnŭk pơanăp, ƀing gih či pơyơr gơnam pơyơr anai 
rĭm thŭn yơh kơ Yahweh jing gơnam ƀơ̆ng blung hlâo mơ̆ng lŏn gih. 

Hơdôm Gơnam Pơyơr Kơ Khul Tơlơi Soh Djơ̆ 

22“ ‘Anai yơh jing tơlơi phiăn tơdah ƀing gih ngă soh djơ̆ yuakơ ƀu ngă tui ôh 
khul tơlơi pơtă pơtăn Yahweh brơi laih kơ Môseh, 

23jing abih bang tơlơi pơđar ñu brơi kơ ƀing gih, čơdơ̆ng mơ̆ng hrơi Yahweh pha 
brơi hơdôm tơlơi pơđar laih anŭn ăt brơi truh kơ khul rơnŭk pơanăp mơ̆n: 

24Tơdah ƀing ană plei ngă tơlơi anai soh djơ̆ samơ̆ ƀing gih ƀu thâo krăn ôh, tui 
anŭn abih bang ană plei či pơyơr đĭ sa drơi rơmô tơno hadơi kơ gơnam pơyơr 
čuh jing mơnâo ƀâo mơngưi pơmơak kơ Yahweh, hrŏm hăng gơnam pơyơr 
pơdai laih anŭn gơnam pơyơr mơñum mơ̆n tui hăng tơlơi phiăn, wơ̆t hăng sa 
drơi bơbe tơno kơ gơnam pơyơr kơ tơlơi soh djơ̆ mơ̆n. 

25Khua ngă yang yơh či pơkra tơlơi pap brơi kơ abih bang ƀing Israel, tui anŭn 
ƀing gơñu či hơmâo tơlơi pap brơi yơh. Yuakơ ƀing gơñu ngă soh djơ̆ laih, tui 

anŭn ƀing gơñu hơmâo ba rai laih kơ Yahweh sa gơnam pơyơr čuh hăng apui 
laih anŭn sa gơnam pơyơr kơ tơlơi soh djơ̆ kiăng kơ pap brơi tơlơi soh anŭn. 

26Abih bang ƀing kơnung djuai Israel ƀing tuai hơdip tŏng krah ƀing gih, Kâo či 
pap brơi yơh, yuakơ abih bang le̱ng kơ ngă soh djơ̆. 

27“ ‘Samơ̆ tơdah kơnơ̆ng sa čô ngă soh djơ̆, ñu anŭn khŏm ba rai sa drơi bơbe 
ania hơmâo sa thŭn jing sa gơnam pơyơr kơ tơlơi soh djơ̆. 

28Khua ngă yang či pơkra tơlơi pap brơi ƀơi anăp Yahweh kơ pô ngă soh djơ̆ 
anŭn, tơdang arăng hơmâo pơkra laih tơlơi pap brơi kơ ñu, Kâo či pap brơi yơh. 

29Sa tơlơi phiăn hrup mơ̆n či yua mă kơ hlơi pô ngă soh djơ̆, wơ̆t tơdah ñu anŭn 
jing mơnuih Israel ƀôdah mơnuih tuai. 

30“ ‘Samơ̆ hlơi pô pơrơ̆ng ngă soh, ñu anŭn jing mơnuih Israel ƀôdah mơnuih 
tuai, ñu anŭn ƀrưh mơhiăh kơ Yahweh yơh laih anŭn ƀing gih khŏm puh pơđuaĭ 
hĭ ñu mơ̆ng kơnung djuai ñu yơh. 

31Yuakơ ñu hơmâo djik djak laih kơ boh hiăp Yahweh hăng pơkơdơ̆ng glaĭ laih 
hăng hơdôm tơlơi pơđar Ñu, sĭt yơh ƀing gih khŏm puh pơđuaĭ hĭ pô anŭn laih 
anŭn Kâo či pơkơhma̱l ñu yơh.’ ” 

Pô Ƀu Djă̱ Pioh Hrơi Saƀat Tŭ Tơlơi Djai 

32Tơdang ƀing Israel dŏ amăng tơdron ha̱r, arăng hơmâo mă sa čô hlak hơduah 
djŭh amăng hrơi Saƀat. 

33Ƀing hơmâo mă pô hơduah djŭh anŭn ba nao gơ̆ pơ Môseh, A̱rôn laih anŭn ƀơi 
anăp abih bang ană plei. 

34Giŏng anŭn, ƀing gơñu krư̆ hĭ gơ̆ amăng sang krư̆, yuakơ aka thâo sĭt ôh hơget 
tơlơi năng ngă kơ pô anai. 

35Giŏng anŭn, Yahweh laĭ kơ Môseh, “Pô anai khŏm djai yơh. Abih bang ană plei 
khŏm glŏm hĭ ñu hăng khul boh pơtâo gah rơngiao kơ anih jưh.” 

36Tui anŭn, abih bang ană plei ba gơ̆ nao gah rơngiao kơ anih jưh laih anŭn glŏm 
boh pơtâo kơ gơ̆ tơl djai, tui hăng Yahweh pơđar laih kơ Môseh. 

Rơñuai Groa Ƀơi Khul Ao 

37Yahweh pơhiăp hăng Môseh, 

38“Pơhiăp bĕ hăng ƀing Israel tui anai, ‘Mơ̆ng ră nai truh pơ khul rơnŭk pơanăp, 
ƀing gih khŏm pơkra bĕ khul rơñuai groa ƀơi hơdôm akiăng ao gih, hăng sa ară 
hrĕ mik ƀơi rĭm rơñuai groa. 

39Ƀing gih či pơkra khul rơñuai groa anai kiăng kơ lăng ƀơi anŭn, tui anŭn ƀing 
gih či hơdơr abih bang hơdôm tơlơi pơđar Yahweh laih anŭn ƀing gih ăt či tui 
gưt hơdôm tơlơi pơđar anŭn yơh. Tui anŭn, ƀing gih ƀu či pơrĭh răm hĭ gih pô 
hăng tơlơi đuaĭ tui khul tơlơi kluh amoaih mơ̆ng pran jua laih anŭn mơ̆ng mơta 
gih pô ôh. 

40Giŏng anŭn, ƀing gih či hơdơr kiăng tui gưt abih bang khul tơlơi pơđar Kâo laih 
anŭn ƀing gih či jing hĭ rơgoh hiam yơh kơ Ơi Adai gih. 

41Kâo yơh jing Yahweh Ơi Adai gih, jing Pô ba ƀing gih tơbiă laih mơ̆ng čar Êjip 
kiăng kơ jing Ơi Adai gih. Kâo yơh jing Yahweh Ơi Adai gih.’ ” 

Yap 16 

Kôrah, Dathan Laih Anŭn Abiram 

1Kôrah ană đah rơkơi Izhar, tơčô Kehat, tơčĕ Lêwi pơgop hrŏm hăng đơđa 
mơnuih mơ̆ng kơnung djuai Reuben tui anai: Dathan laih anŭn Abiram jing ƀing 
ană đah rơkơi Eliab, laih anŭn On ană đah rơkơi Pelet. Ƀing gơñu jing hĭ ƀrưh 
mơhiăh biă mă; 

2laih anŭn tơgŭ pơkơdơ̆ng glaĭ hăng Môseh. Ƀing đuaĭ tui hăng ƀing gơñu truh 
kơ dua-rơtuh rơmapluh čô ƀing đah rơkơi Israel, jing ƀing khua djă̱ akŏ arăng 
hơmâo ruah laih amăng tơlơi pơjơnum. 

3Abih bang ƀing gơñu rai jing sa grup kiăng pơkơdơ̆ng glaĭ hăng Môseh, A̱rôn 
laih anŭn ƀing gơñu pơhiăp hăng ƀing Môseh, A̱rôn tui anai, “Ƀing gih hơmâo 
ngă gao hơnơ̆ng đơi! Abih bang ană plei jing rơgoh hiam soh sel, jing rĭm čô 
amăng ƀing gơñu, laih anŭn Yahweh dŏ hăng ƀing gơñu. Tui anŭn yơh, yua hơget 
ƀing gih pơđĭ gih pô gah ngŏ kơ ƀing ană plei Yahweh lĕ?” 

4Tơdang Môseh hơmư̆ tơlơi anai, ñu bon akŭp akŏ ñu iâu laĭ ƀơi lŏn. 

5Giŏng anŭn, Môseh pơhiăp hăng Kôrah laih anŭn hăng abih bang ƀing đuaĭ tui 
ñu tui anai, “Amăng mơguah pơgi Yahweh yơh či pơrơđah brơi hlơi pô lŏm kơ 
Ñu laih anŭn hlơi pô jing rơgoh hiam, laih anŭn Ñu či brơi pô anŭn rai jĕ kơ Ñu. 
Hlơi pô Ñu ruah, Ñu či brơi pô anŭn rai jĕ kơ Ñu yơh. 

6Ih yơh, Ơ Kôrah, laih anŭn abih bang ƀing đuaĭ tui ih yơh či ngă tui tơlơi anai: 
Mă bĕ khul gŏ apui, 

7laih anŭn pioh mŭt bĕ apui hăng gơnam ƀâo mơngưi amăng khul gŏ anŭn 
amăng hrơi pơgi ƀơi anăp Yahweh. Hlơi pô Yahweh ruah djơ̆, pô anŭn yơh jing 
rơgoh hiam. Ƀing gih jing ƀing Lêwi hơmâo ngă gao hơnơ̆ng đơi!” 

8Môseh ăt laĭ kơ Kôrah dơ̆ng, “Ră anai hơmư̆ bĕ, Ơ ƀing Lêwi! 

9Aka djŏp kơ ƀing gih ôh hă, Ơi Adai ƀing Israel hơmâo ruah mă laih ƀing gih 
mơ̆ng abih ƀing Israel kiăng ba ƀing gih jĕ Ñu pô kiăng mă bruă ƀơi Sang Yang 
Hăng Khăn Yahweh, laih anŭn dŏ dơ̆ng ƀơi anăp ană plei kiăng mă bruă kơ ƀing 
gơ̆? 

10Ñu hơmâo ruah mă laih anŭn ba rai laih ih wơ̆t hăng ƀing Lêwi kiăng dŏ jĕ kơ 
Ñu pô, samơ̆ ră anai ƀing gih gir hơduah sua mă bruă khua ngă yang mơ̆n. 

11Anŭn jing tơlơi pơkơdơ̆ng glaĭ hăng Yahweh yơh tơdang ih laih anŭn abih bang 
ƀing đuaĭ tui ih hơmâo pơƀut glaĭ laih tơdruă gih. Hlơi A̱rôn jing tơl ƀing gih brŏk 
ƀuăh pơkơdơ̆ng glaĭ hăng gơ̆ lĕ?” 

12Giŏng anŭn, Môseh iâu rai Dathan hăng Abiram, jing ƀing ană đah rơkơi Eliab. 
Samơ̆ ƀing gơñu laĭ, “Ƀing gơmơi ƀu či nao ôh! 

13Aka djŏp ôh hă ih hơmâo ba laih ƀing gơmơi tơbiă mơ̆ng anih lŏn bă hăng 
gơnam hiam kar hăng ia tơsâo laih anŭn ia hơni kiăng kơ pơdjai hĭ ƀing gơmơi 
amăng tơdron ha̱r anai? Laih anŭn ră anai ih ăt kiăng ngă khua kơ ƀing gơmơi 
mơ̆n hă? 

14Hloh kơ anŭn dơ̆ng, ih ƀu hơmâo ba nao ƀing gơmơi mŭt amăng čar bă hăng 
gơnam hiam kar hăng ia tơsâo laih anŭn ia hơni ƀôdah brơi kơ ƀing gơmơi sa 
kŏng ngăn jing khul đang hơma laih anŭn đang boh kơƀâo ôh tui hăng ih ƀuăn 
laih kơ ƀing gơmơi. Ih kiăng kơ plŏm ƀlŏr hĭ ƀing anai hă? Ơ ơh, ƀing gơmơi ƀu 
či nao ôh!” 

15Giŏng anŭn, Môseh hil biă mă laih anŭn pơhiăp hăng Yahweh, “Rơkâo kơ Ih 
anăm mă tŭ ôh hơdôm gơnam pơyơr gơñu. Kâo ƀu pơsoh hĭ sa čô amăng ƀing 
gơñu ôh, kâo ăt kŏn mă tŭ lơi tơl sa drơi aseh glai mơ̆ng ƀing gơñu.” 

16Môseh laĭ kơ Kôrah, “Ih hăng abih bang ƀing đuaĭ tui ih nao bĕ ƀơi anăp 
Yahweh hrơi pơgi, anŭn jing ih, ƀing gơñu laih anŭn A̱rôn yơh. 

17Rĭm čô anŭn khŏm djă̱ ba gŏ apui ƀâo mơngưi ñu pô hăng pioh mŭt gơnam ƀâo 
mơngưi amăng anŭn; abih bang jing dua-rơtuh rơmapluh boh gŏ apui laih anŭn 
pơyơr bĕ ƀơi anăp Yahweh. Ih hăng A̱rôn ăt či pơyơr hơdôm gŏ apui gih mơ̆n.” 

18Tui anŭn yơh, rĭm čô mă gŏ ñu pô, pioh mŭt apui laih anŭn gơnam ƀâo mơngưi, 
laih anŭn dŏ dơ̆ng hăng Môseh laih anŭn A̱rôn ƀơi bah amăng mŭt nao pơ Sang 
Khăn Pơjơnum. 

19Tơdang anŭn Kôrah hơmâo pơƀut glaĭ abih bang ƀing ană plei hăng dŏ klă̱ 
anăp hăng ƀing Môseh ƀơi bah amăng mŭt nao pơ Sang Khăn Pơjơnum, laih anŭn 
tơlơi ang yang Yahweh pơƀuh rai kơ abih bang ƀing ană plei. 

20Yahweh pơhiăp hăng Môseh laih anŭn A̱rôn tui anai, 

21“Pơčơlah bĕ gih pô mơ̆ng ƀing ană plei anŭn, tui anŭn Kâo či pơrai hĭ ƀing gơñu 
sa wơ̆t mơtam.” 

22Samơ̆ Môseh hăng A̱rôn bon akŭp ƀo ̆  gơñu ƀơi lŏn hăng ur đĭ, “Ơ Ơi Adai hơi, 
jing Ơi Adai pha brơi bơngăt hơdip kơ abih bang mơnuih mơnam, Ih či hil kơ 
abih bang ƀing ană plei anai tơdang kơnơ̆ng hơmâo sa čô đôč ngă soh hă?” 

23Giŏng anŭn, Yahweh pơhiăp hăng Môseh, 

24“Pơhiăp bĕ hăng ƀing ană plei tui anai, ‘Đuaĭ ataih bĕ mơ̆ng hơdôm sang khăn 
ƀing Kôrah, Dathan laih anŭn Abiram.’ ” 

25Môseh tơgŭ hăng nao pơ Dathan hăng Abiram, laih anŭn abih bang ƀing kŏng 
tha Israel đuaĭ tui ñu. 

26Ñu khă ƀing ană plei tui anai, “Đuaĭ ataih bĕ mơ̆ng hơdôm sang khăn ƀing sat 
ƀai anŭn! Anăm tĕk djơ̆ ôh gơnam hơget lŏm kơ ƀing gơñu, huĭdah ƀing gih či 
răm rai tui hĭ yơh yuakơ abih bang hơdôm tơlơi soh ƀing gơñu ngă laih.” 

27Tui anŭn, ƀing gơñu đuaĭ ataih hĭ mơ̆ng hơdôm sang khăn ƀing Kôrah, Dathan 
laih anŭn Abiram. Dathan hăng Abiram hơmâo tơbiă rai laih mơ̆ng sang khăn 
gơñu pô, hlak dŏ dơ̆ng hăng ƀing bơnai, ƀing ană bă wơ̆t hăng ƀing ană anet gơñu 
ƀơi khul bah amăng mŭt amăng hơdôm sang khăn gơñu. 

28Giŏng anŭn, Môseh laĭ, “Tui anai yơh ƀing gih či thâo ƀu djơ̆ mơ̆ng tơlơi pơmĭn 
kâo pô ôh, samơ̆ Yahweh yơh pơkiaŏ rai kâo kiăng kơ ngă abih bang tơlơi. 

29Tơdah ƀing mơnuih anai kơnơ̆ng thâo krăn hơget tơlơi juăt truh kơ mơnuih 
mơnam đôč laih anŭn djai kar hăng mơnuih juăt djai đôč, tui anŭn Yahweh ƀu 
pơkiaŏ rai kâo ôh. 

30Samơ̆ tơdah Yahweh ngă kơ lŏn čơđa̱ng laih anŭn lŏn ha̱ amăng bah lun ƀơ̆ng 
hĭ ƀing gơñu wơ̆t hăng abih bang gơnam lŏm kơ ƀing gơñu mơ̆n; laih anŭn ƀing 
gơñu mŭt nao amăng anih ƀing djai Seôl tơdang ƀing gơñu ăt dŏ hơdip mơ̆n, tui 
anŭn ƀing gih či thâo krăn yơh ƀing mơnuih anai hơmâo djik djak laih kơ 
Yahweh.” 

31Laih kơ ñu pơhiăp abih bang tơlơi anai, lŏn gah yŭ ƀing Kôrah čơđa̱ng, 

32laih anŭn lŏn ha̱ amăng bah lun ƀơ̆ng hĭ ƀing gơñu wơ̆t hăng abih bang sang 
anŏ gơñu laih anŭn abih bang ƀing đuaĭ tui Kôrah wơ̆t hăng abih bang dram 
gơnam gơñu mơ̆n. 

33Ƀing gơñu trŭn nao amăng anih ƀing djai Seôl tơdang ƀing gơñu ăt dŏ hơdip 
wơ̆t hăng abih bang gơnam ƀing gơñu hơmâo; lŏn si̱r glaĭ tui anŭn ƀing gơñu 
răm rai hăng đuaĭ hĭ thĕng mơ̆ng ƀing ană plei yơh. 

34Tơdang hơmư̆ ƀing gơñu ur, abih bang ƀing Israel đuaĭ kơdŏp hăng ur kraih, 
“Lŏn tơnah či lun ƀơ̆ng hĭ ƀing ta mơ̆n!” 

35Giŏng anŭn, apui tơbiă rai mơ̆ng Yahweh čuh hĭ dua-rơtuh rơmapluh čô ƀing 
pơyơr đĭ gơnam ƀâo mơngưi. 

36Yahweh pơhiăp hăng Môseh, 

37“Laĭ bĕ kơ Eleazar ană đah rơkơi A̱rôn, jing khua ngă yang kiăng mă hĭ khul gŏ 
apui ƀâo mơngưi tơbiă mơ̆ng apui hlak jă̱, laih anŭn tuh hĭ hơdăng ngur mơ̆ng 
khul gŏ anŭn pơ anih ataih. Ƀing gơñu khŏm mă khul gŏ anai yuakơ jing rơgoh 
hiam laih, 

38anŭn jing khul gŏ apui ƀâo mơngưi ƀing mơnuih soh pơyơr hăng rơngiă hĭ laih 
khul tơlơi hơdip gơñu. Čruih tia bĕ hơdôm mơtĭl gŏ ƀâo mơngưi anai jing hĭ 

rơpi̱h hăng lo̱m hĭ ƀơi kơnưl ngă yang anŭn, yuakơ arăng hơmâo pơyơr laih khul 
gŏ anai ƀơi anăp Yahweh laih anŭn jing hĭ rơgoh hiam laih. Brơi bĕ tơlơi anai 
jing sa gru kơnăl kiăng kơ brơi ƀing Israel răng.” 

39Tui anŭn, Eleazar jing khua ngă yang pơƀut glaĭ abih bang gŏ apui ƀâo mơngưi 
ko̱ng anŭn, jing khul gŏ ƀing djai yuakơ apui ƀơ̆ng anŭn hơmâo pơyơr laih. Giŏng 
anŭn, ñu čruih tia khul gŏ anai jing hĭ gơnam lo̱m ƀơi kơnưl anŭn, 

40tui hăng Yahweh pơrơđah brơi laih kơ Môseh. Gơnam lo̱m anai yơh či 
pơhơdơr kơ ƀing Israel tui anai: Rơngiao kơ kơnung djuai A̱rôn, ƀu hơmâo hlơi 
pô ôh dưi rai čuh gơnam ƀâo mơngưi ƀơi anăp Yahweh, huĭdah hlơi pô pơkŏn 
nao čuh, ñu anŭn či djai hĭ hrup hăng Kôrah laih anŭn ƀing đuaĭ tui ñu djai yơh. 

41Samơ̆ amăng hrơi tŏ tui abih bang ƀing Israel brŏk ƀuăh pơkơdơ̆ng glaĭ hăng 
Môseh laih anŭn A̱rôn. Ƀing gơñu laĭ tui anai, “Ƀing gih hơmâo pơdjai hĭ laih ƀing 
ană plei Yahweh.” 

42Tơdang ƀing ană plei pơƀut glaĭ kiăng pơkơdơ̆ng glaĭ hăng Môseh laih anŭn 
A̱rôn, laih anŭn ƀing gơñu wir anăp nao pơ Sang Khăn Pơjơnum, blĭp blăp 
mơtam kơthul go̱m hĭ sang anŭn laih anŭn tơlơi ang yang Yahweh pơƀuh rai. 

43Giŏng anŭn, Môseh hăng A̱rôn nao pơ anăp Sang Khăn Pơjơnum, 

44laih anŭn Yahweh pơhiăp hăng Môseh tui anai, 

45“Đuaĭ ataih bĕ mơ̆ng ƀing mơnuih pơƀut glaĭ ƀơi anai, tui anŭn Kâo či pơluč hĭ 
ƀing gơñu amăng sa wơ̆t.” Tui anŭn, dua ƀing gơñu bon akŭp ƀo ̆  gơñu iâu laĭ ƀơi 
lŏn. 

46Giŏng anŭn, Môseh pơhiăp hăng A̱rôn, “Mă bĕ gŏ apui ƀâo mơngưi ih laih anŭn 
pioh mŭt bĕ gơnam ƀâo mơngưi amăng gŏ anŭn wơ̆t hăng apui mơ̆ng kơnưl 
anŭn, laih anŭn tañ tañ bĕ nao pơ ƀing ană plei kiăng pơkra tơlơi pap brơi kơ 
ƀing gơñu. Tơlơi hil tơbiă rai laih mơ̆ng Yahweh; tơlơi kli̱n khe̱ng čơdơ̆ng hơmâo 
laih.” 

47Tui anŭn, A̱rôn ngă tui hăng tơlơi Môseh laĭ yơh; ñu đuaĭ mŭt amăng tŏng krah 
ƀing ană plei. Tơlơi kli̱n khe̱ng čơdơ̆ng hơmâo laih amăng ƀing ană plei, samơ̆ 
A̱rôn pơyơr đĭ gơnam ƀâo mơngưi hăng pơkra tơlơi pap brơi kơ ƀing gơ̆. 

48Ñu dŏ dơ̆ng kơplăh wăh ƀing hơdip laih anŭn ƀing djai, giŏng anŭn tơlơi kli̱n 
khe̱ng dơ̆ng hĭ. 

49Samơ̆ hơmâo pluh-pă̱-rơbâo tơjuh-rơtuh čô mơnuih djai mơ̆ng tơlơi kli̱n anŭn, 
jing ƀing mơnuih djai thim dơ̆ng yuakơ tơlơi Kôrah hơmâo ngă laih. 

50Giŏng anŭn, A̱rôn wơ̆t glaĭ pơ Môseh ƀơi bah amăng mŭt nao pơ Sang Khăn 
Pơjơnum, yuakơ tơlơi kli̱n hơmâo dơ̆ng hĭ laih. 

Yap 17 

Mơtuăt Bơnga Ƀơi Gai Jra A̱rôn 

1Giŏng anŭn, Yahweh pơhiăp hăng Môseh, 

2“Pơhiăp bĕ hăng ƀing Israel laih anŭn mă bĕ pluh-dua ƀĕ gai jra mơ̆ng ƀing 
gơñu, sa ƀĕ gai jra mơ̆ng khua djă̱ akŏ kơ rĭm kơnung djuai. Čih bĕ anăn rĭm čô 
ƀơi gai jra ñu anŭn. 

3Ƀơi gai jra Lêwi čih bĕ anăn A̱rôn, yuakơ rĭm kơnung djuai khŏm hơmâo sa ƀĕ 
gai jra yơh. 

4Pioh bĕ khul gai anŭn amăng Sang Khăn Pơjơnum ƀơi anăp anih Tơlơi Gơ̆ng 
Jơlan, jing anih Kâo juăt bưp ih. 

5Gai jra pă lŏm kơ pô Kâo ruah, gai ñu anŭn či bluh đĭ mơtuăt bơnga yơh, laih 
anŭn Kâo pô yơh či mă pơđuaĭ hĭ tơlơi ƀing Israel pơkơdơ̆ng glaĭ hăng ƀing gih 
nanao anŭn.” 

6Tui anŭn, Môseh pơhiăp hăng ƀing Israel laih anŭn ƀing khua djă̱ akŏ gơñu brơi 
kơ Môseh pluh-dua ƀĕ gai jra, sa ƀĕ mơ̆ng sa čô khua djă̱ akŏ kơ rĭm kơnung 
djuai, laih anŭn gai jra A̱rôn ăt amăng anŭn mơ̆n. 

7Môseh pioh hơdôm gai jra anŭn ƀơi anăp Yahweh amăng Sang Khăn Tơlơi Gơ̆ng 
Jơlan. 

8Ƀơi hrơi tŏ tui Môseh mŭt amăng Sang Khăn Tơlơi Gơ̆ng Jơlan laih anŭn ƀuh gai 
jra, jing pô pơala kơ sang anŏ Lêwi, ƀu djơ̆ kơnơ̆ng hơmâo tơƀe̱ng bluh đĭ ôh, 
samơ̆ ăt čơnŭh đĭ, bluh bơnga laih anŭn pơtơbiă rai khul boh luz mơ̆n. 

9Giŏng anŭn, Môseh ba tơbiă abih bang gai jra mơ̆ng anăp Yahweh pơ anăp abih 
bang ƀing Israel. Ƀing gơñu lăng nao ƀơi khul gai anŭn, laih anŭn rĭm čô khua djă̱ 
akŏ mă glaĭ gai jra ñu pô. 

10Yahweh pơhiăp dơ̆ng hăng Môseh tui anai, “Pioh glaĭ bĕ gai jra A̱rôn ƀơi anăp 
Hip Tơlơi Gơ̆ng Jơlan kiăng kơ djă̱ pioh sa gru kơnăl pơkơđiăng kơ ƀing 
pơkơdơ̆ng. Tơlơi anai yơh či pơluč hĭ tơlơi brŏk ƀuăh ƀing gơñu pơkơdơ̆ng glaĭ 
hăng Kâo, tui anŭn ƀing gơñu ƀu či djai hĭ ôh.” 

11Môseh ngă tui kar hăng Yahweh hơmâo pơđar laih kơ ñu. 

12Ƀing Israel pơhiăp hăng Môseh, “Ƀing gơmơi či djai hĭ yơh! Ƀing gơmơi rơngiă 
hĭ laih, abih bang ƀing gơmơi či rơngiă hĭ yơh! 

13Yuakơ wơ̆t tơdah hlơi pô tŭ mơ̆n nao jĕ ƀơi Sang Yang Hăng Khăn Yahweh, ñu 
anŭn či djai yơh. Tui anŭn, abih bang ƀing gơmơi či djai hĭ mơ̆?” 

Yap 18 

Hơdôm Bruă Jao Kơ Ƀing Khua Ngă Yang Laih Anŭn Ƀing Lêwi 

1Yahweh pơhiăp hăng A̱rôn tui anai, “Tơdah arăng pơkơdơ̆ng glaĭ hăng sang 
yang, ih, ƀing ană đah rơkơi ih laih anŭn sang anŏ ama ih yơh či jing hĭ soh kơ 
tơlơi anŭn; kơnơ̆ng hơjăn ih hăng ƀing ană đah rơkơi ih đôč yơh či jing hĭ soh kơ 
tơlơi arăng pơkơdơ̆ng glaĭ bruă khua ngă yang. 

2Ba rai bĕ ƀing Lêwi mơ̆ng kơnung djuai ih kiăng kơ pơgop djru ih tơdang ih 
hăng ƀing ană đah rơkơi ih mă bruă ƀơi anăp Sang Khăn Tơlơi Gơ̆ng Jơlan. 

3Ƀing gơñu či grơ̆ng glăm brơi kơ ih laih anŭn či ngă abih bang bruă amăng Sang 
Khăn anŭn, samơ̆ ƀing gơñu khŏm anăm nao jĕ hơdôm gơnam sang yang ƀôdah 
kơnưl ôh, huĭdah ƀing gơñu laih anŭn ih či djai hĭ. 

4Ƀing gơñu či pơgop hăng ih kiăng kơ grơ̆ng glăm bruă răk wai Sang Khăn 
Pơjơnum, abih bang bruă amăng Sang Khăn laih anŭn ƀu hơmâo hlơi pô rơngiao 
pơkŏn ôh dưi rai jĕ anih ih dŏ anŭn. 

5“Ƀing gih khŏm grơ̆ng glăm kơ bruă răk wai sang yang laih anŭn kơnưl ngă 
yang, tui anŭn tơlơi hil hoaĭ le ̆  trŭn ƀơi ƀing Israel dơ̆ng tah. 

6Kâo pô hơmâo ruah mă laih ƀing kơnung djuai Lêwi jing adơi ai ih mơ̆ng ƀing 
Israel jing sa gơnam brơi pơyơr kơ ƀing gih; pơyơr bĕ kơ Yahweh kiăng kơ mă 
bruă ƀơi Sang Khăn Pơjơnum anŭn. 

7Samơ̆ kơnơ̆ng ih hăng ƀing ană đah rơkơi ih đôč dưi mă bruă khua ngă yang 
amăng rĭm bruă ƀơi kơnưl laih anŭn gah lăm kơ khăn păng. Kâo brơi kơ ƀing gih 
bruă mă amăng bruă khua ngă yang kar hăng sa gơnam brơi pơyơr yơh. Hlơi pô 
pơkŏn rai jĕ anih sang yang, arăng khŏm pơdjai hĭ pô anŭn yơh.” 

Hơdôm Gơnam Pơyơr Kơ Ƀing Khua Ngă Yang Laih Anŭn Ƀing Lêwi 

8Giŏng anŭn, Yahweh pơhiăp hăng A̱rôn, “Kâo pô yơh hơmâo jao laih kơ ih bruă 
pơyơr hơdôm gơnam pơyơr kơ Kâo; abih bang hơdôm gơnam pơyơr rơgoh 
hiam ƀing Israel brơi kơ Kâo, Kâo brơi kơ ih hăng ƀing ană đah rơkơi ih jing črăn 
kơ ƀing gih laih anŭn gơnam juăt pha brơi kơ ƀing gih yơh. 

9Ƀing gih či hơmâo črăn amăng hơdôm gơnam pơyơr rơgoh hiam hloh yơh, jing 
gơnam arăng či djă̱ pioh glaĭ hlâo kơ pơyơr čuh. Mơ̆ng abih bang hơdôm gơnam 
brơi pơyơr ƀing gơñu ba rai kơ Kâo jing hơdôm gơnam pơyơr rơgoh hiam, pơdai 
ƀôdah hơdôm gơnam pơyơr tơlơi soh djơ̆ ƀôdah gơnam pơyơr tơlơi soh, črăn 
anŭn lŏm kơ ih, kơ ƀing ană đah rơkơi ih yơh. 

10Ƀơ̆ng bĕ gơnam rơgoh hiam hloh anŭn laih anŭn rĭm čô ană đah rơkơi ih yơh 
či ƀơ̆ng. Ih khŏm thâo krăn anŭn jing gơnam rơgoh hiam yơh. 

11“Anai yơh ăt jing gơnam kơ ih: Abih bang gơnam ƀing Israel brơi pơyơr kơ 
Kâo, jing gơnam pơyơr pŭ̱ đĭ anŭn yơh. Kâo brơi gơnam anŭn kơ ih laih anŭn kơ 
ƀing ană đah rơkơi đah kơmơi ih jing črăn juăt pơpha brơi. Rĭm čô amăng sang 
anŏ ih jing ƀing rơgoh hiam laih yơh dưi ƀơ̆ng gơnam anai. 

12“Kâo brơi kơ ih abih bang ia rơmuă hiam hloh, hăng abih bang ia boh kơƀâo 
phrâo biă mă, wơ̆t hăng pơdai ƀing gơñu brơi kơ Yahweh jing boh čroh hlâo 
hla̱ng mơ̆ng bơyan hơpuă gơñu mơ̆n. 

13Abih bang boh čroh hlâo hla̱ng mơ̆ng anih lŏn gơñu, jing gơnam ƀing gơñu ba 
rai kơ Yahweh, či jing hĭ gơnam kơ ih yơh. Rĭm čô amăng sang anŏ ih jing pô 
rơgoh hiam laih dưi ƀơ̆ng gơnam anai. 

14“Rĭm gơnam ƀing Israel hơmâo ƀuăn pơyơr laih kơ Yahweh, či jing gơnam lŏm 
kơ ih yơh tui anai: 

15Ană Kơčoa mơ̆ng rĭm kian, mơnuih ƀôdah hlô mơnơ̆ng arăng pơyơr kơ 
Yahweh jing lŏm kơ ih yơh. Samơ̆ ih khŏm song mă hĭ rĭm ană kơčoa đah rơkơi 
laih anŭn rĭm ană kơčoa hlô mơnơ̆ng tơno ƀu rơgoh anŭn. 

16Tơdang ƀing gơñu hlak hơmâo sa blan, ih khŏm song mă ƀing gơñu ƀơi nua 
song mă jing rơma sekel amrăk, tui hăng sekel sang yang jing kơtraŏ truh kơ 
duapluh gerah yơh. 

17“Samơ̆ ih khŏm anăm song mă ană kơčoa mơ̆ng sa drơi rơmô, sa drơi triu 
ƀôdah sa drơi bơbe ôh, yuakơ ƀing gơñu jing rơgoh hiam. Añăh bĕ drah hlô gơñu 
ƀơi kơnưl ngă yang laih anŭn čuh bĕ rơmuă hlô ƀing gơñu jing sa gơnam pơyơr 
čuh, jing sa mơnâo ƀâo mơngưi pơmơak kơ Yahweh. 

18Añăm gơñu či lŏm kơ ih yơh, kar hăng añăm tơda jing gơnam pơyơr pŭ̱ đĭ laih 
anŭn pha tơkai gah hơnuă jing črăn kơ ih yơh. 

19Hơget gơnam arăng pioh glaĭ mơ̆ng hơdôm gơnam pơyơr rơgoh hiam ƀing 
Israel pơyơr kơ Yahweh, Kâo či brơi kơ ih, kơ ƀing ană đah rơkơi đah kơmơi ih 
jing sa črăn juăt pha brơi yơh. Anŭn yơh jing sa tơlơi pơgop hlŏng lar ƀơi anăp 
Yahweh kơ ih laih anŭn kơ ƀing kơnung djuai ih.” 

20Yahweh pơhiăp hăng A̱rôn dơ̆ng tui anai, “Ih ƀu či hơmâo kŏng ngăn mơ̆ng 
anih lŏn gơñu ôh, ih kŏn či hơmâo črăn pơpha brơi anih lŏn amăng ƀing gơñu 
lơi; Kâo yơh jing črăn pơpha brơi kơ ih laih anŭn kŏng ngăn ih amăng ƀing Israel. 

21“Kâo brơi kơ ƀing Lêwi abih bang gơnam pơyơr sa črăn amăng pluh amăng 
ƀing Israel jing kŏng ngăn kơ bruă ƀing gơñu mă tơdang mă bruă amăng Sang 
Khăn Pơjơnum. 

22Čơdơ̆ng mơ̆ng ră anai, ƀing Israel ƀu či dưi nao jĕ Sang Khăn Pơjơnum dơ̆ng 
tah, huĭdah ƀing gơñu či jing hĭ soh hăng djai hĭ. 

23Ƀing Lêwi yơh jing ƀing mă bruă ƀơi Sang Khăn Pơjơnum či jing hĭ soh, tơdah 
arăng pơkơdơ̆ng glaĭ hăng sang yang. Anai yơh jing sa tơlơi phiăn hlŏng lar kơ 
khul rơnŭk pơanăp adih. Ƀing gơñu ƀu či mă tŭ kŏng ngăn amăng ƀing Israel ôh. 

24Pơala kơ tơlơi anŭn, Kâo brơi kơ ƀing Lêwi hơmâo kŏng ngăn gơñu jing gơnam 
pơyơr sa črăn amăng pluh, jing gơnam pơyơr mơ̆ng ƀing Israel pơyơr kơ 

Yahweh yơh. Anŭn yơh jing tơhơnal tơlơi Kâo pơmĭn ƀlơ̆ng kơ ƀing gơñu tui 
anai, ‘Ƀing gơñu ƀu či hơmâo kŏng ngăn ôh amăng ƀing Israel.’ ” 

25Yahweh pơhiăp hăng Môseh, 

26“Pơhiăp bĕ hăng ƀing Lêwi tui anai, ‘Tơdang ƀing gih mă tŭ mơ̆ng ƀing Israel 
gơnam pơyơr sa črăn amăng pluh jing gơnam Kâo brơi kơ ƀing gih jing kŏng 
ngăn gih, ƀing gih ăt khŏm pơyơr bĕ sa črăn amăng pluh mơ̆ng gơnam pơyơr 
anŭn jing gơnam pơyơr kơ Yahweh. 

27Gơnam pơyơr ƀing gih či yap jing pơdai kơ ƀing gih mơ̆ng anih prăh pơdai gih 
pô ƀôdah ia boh kơƀâo mơ̆ng anih djet boh kơƀâo gih pô yơh. 

28Amăng hơdră jơlan anai yơh, ƀing gih ăt či pơyơr mơ̆n sa gơnam pơyơr kơ 
Yahweh mơ̆ng abih bang gơnam pơyơr sa črăn amăng pluh gih hơmâo mă tŭ laih 
mơ̆ng ƀing Israel. Mơ̆ng hơdôm gơnam pơyơr anai yơh ƀing gih khŏm brơi črăn 
Yahweh kơ A̱rôn jing khua ngă yang. 

29Ƀing gih khŏm pơyơr đĭ črăn kơ Yahweh jing črăn hiam hloh, črăn rơgoh hiam 
hloh mơ̆ng rĭm gơnam arăng brơi kơ ƀing gih yơh.’ 

30“Ăt pơhiăp bĕ hăng ƀing Israel tui anai, ‘Tơdang ƀing gih pơyơr đĭ sa črăn hiam 
hloh, ƀing gih či yap gơnam anŭn kơ ƀing gih jing gơnam tơbiă rai mơ̆ng anih 
prăh pơdai ƀôdah mơ̆ng anih djet boh kơƀâo gih pô. 

31Ƀing gih hăng ƀing sang anŏ gih dưi ƀơ̆ng gơnam dŏ glaĭ amăng anih pơpă tŭ 
mơ̆n, yuakơ anŭn yơh jing nua apăh kơ bruă ƀing gih mă ƀơi Sang Khăn 
Pơjơnum. 

32Tơdah ƀing gih pơyơr đĭ črăn hiam hloh mơ̆ng gơnam anŭn, ƀing gih ƀu či 
pơsoh hĭ ôh amăng tơlơi anai, samơ̆ tơdah ƀing gih ƀu pơyơr đĭ ôh, ƀing gih či 
pơgrĭ hĭ yơh hơdôm gơnam pơyơr rơgoh hiam mơ̆ng ƀing Israel laih anŭn ƀing 
gih či djai yơh.’ ” 

Yap 19 

Ia Pơrơgoh Tơlơi Grĭ 

1Yahweh pơhiăp hăng Môseh laih anŭn A̱rôn tui anai, 

2“Anai jing sa tơlơi khŏm ngă amăng tơlơi juăt Yahweh hơmâo pơđar laih: Pơtă 
bĕ kơ ƀing Israel ba rai kơ gih sa drơi rơmô mriah ƀu hơmâo rơnam rơka ôh jing 
rơmô arăng aka yua kiăng kơ băk oč ôh. 

3Brơi bĕ rơmô anŭn kơ Eleazar jing khua ngă yang. Tui anŭn, ñu či ba tơbiă gah 
rơngiao kơ anih jưh hăng pơdjai hĭ ƀơi anăp ñu. 

4Giŏng anŭn, khua ngă yang Eleazar či añrŭ ƀơi čơđe̱ng tơngan ñu amăng drah 
rơmô anŭn hăng añăh tơjuh wơ̆t anăp nao gah anăp kơ Sang Khăn Pơjơnum. 

5Ƀơi anăp ñu yơh, arăng či čuh hĭ ană rơmô anŭn wơ̆t hăng klĭ, asar, drah laih 
anŭn proaĭ hlô anŭn. 

6Khua ngă yang anŭn či mă ƀiă kơyâo sar, hla hơmrui laih anŭn mơrai mriah huč 
hăng glŏm hơdôm gơnam anŭn mŭt amăng apui hlak čuh rơmô anŭn. 

7Tơdơi kơ anŭn, khua ngă yang anŭn khŏm bŏh hĭ khul ao ñu laih anŭn mơnơi 
ñu pô hăng ia. Giŏng anŭn, ñu dưi mŭt amăng anih jưh yơh, samơ̆ ñu ƀu či rơgoh 
hĭ ôh hlŏng truh kơ hrơi klăm. 

8Pô čuh rơmô anŭn ăt khŏm bŏh hĭ mơ̆n khul ao ñu laih anŭn mơnơi hăng ia, laih 
anŭn dơ̆ng ñu ăt ƀu či rơgoh hĭ ôh truh kơ hrơi klăm. 

9“Sa čô jing pô rơgoh či pơƀut glaĭ hơbâo tơpur rơmô anŭn hăng pioh mŭt amăng 
sa anih arăng pơrơgoh laih gah rơngiao kơ anih jưh. Ƀing Israel či djă̱ pioh hơbâo 
anŭn kiăng kơ yua amăng ia pơrơgoh; anŭn jing tơlơi pơrơgoh hĭ mơ̆ng tơlơi grĭ 
yơh. 

10Giŏng anŭn, pô pơƀut glaĭ hơbâo anŭn khŏm bŏh hĭ khul ao ñu, laih anŭn ñu ăt 
jing hĭ ƀu rơgoh hlŏng truh kơ hrơi klăm yơh. Tơlơi anai yơh či jing sa tơlơi phiăn 
hlŏng lar kơ ƀing Israel wơ̆t kơ ƀing tuai jing ƀing hơdip amăng ƀing gơñu mơ̆n. 

11“Hlơi pô tĕk djơ̆ atâo djai, ñu anŭn či jing hĭ ƀu rơgoh amăng tơjuh hrơi yơh. 

12Ñu anŭn khŏm pơrơgoh hĭ ñu pô hăng ia pơrơgoh ƀơi hrơi tal klâo laih anŭn 
ƀơi hrơi tal tơjuh; giŏng anŭn ñu či jing hĭ rơgoh yơh. Samơ̆ tơdah ñu ƀu pơrơgoh 
hĭ ôh ñu pô ƀơi hrơi tal klâo laih anŭn ƀơi hrơi tal tơjuh, ñu anŭn ƀu či jing hĭ 
rơgoh ôh. 

13Hlơi pô tĕk djơ̆ atâo djai laih anŭn ƀu pơrơgoh hĭ ñu pô tui hăng tơlơi phiăn 
ôh, ñu anŭn pơgrĭ hĭ Sang Yang Hăng Khăn Yahweh laih yơh. Pô anŭn arăng 
khŏm puh pơđuaĭ hĭ ñu mơ̆ng ƀing Israel. Yuakơ arăng ƀu hơmâo añăh ôh ia 
pơrơgoh ƀơi ñu, ñu anŭn jing hĭ ƀu rơgoh yơh; tơlơi ƀu rơgoh ñu dŏ ƀơi ñu pô 
yơh. 

14“Anai yơh jing tơlơi phiăn kiăng kơ yua tơdah sa čô djai amăng sa boh sang 
khăn: Hlơi pô mŭt amăng sang khăn anŭn ƀôdah hlơi pô dŏ amăng sang khăn 
anŭn, ñu anŭn či jing hĭ ƀu rơgoh amăng tơjuh hrơi, 

15laih anŭn rĭm gŏ pă ƀu hơmâo go̱m hĭ ôh, jing hĭ gơnam ƀu rơgoh yơh. 

16“Hlơi pô dŏ pơ đang hơma jing pô tĕk djơ̆ atâo mơnuih djai hăng đao, atâo 
mơnuih djai tui hăng tơlơi phiăn ƀôdah hlơi pô tĕk djơ̆ tơlang mơnuih djai ƀôdah 
pơsat, ñu anŭn či jing hĭ ƀu rơgoh amăng tơjuh hrơi yơh. 

17“Kiăng kơ pơrơgoh hĭ mơnuih ƀu rơgoh, pioh bĕ hơbâo mơ̆ng gơnam pơyơr 
pơrơgoh čuh laih mŭt amăng sa boh ge̱t laih anŭn tuh mŭt ia ƀlăng amăng anŭn. 

18Giŏng anŭn, hlơi pô rơgoh či mă ƀiă hla hơmrui, añrŭ mŭt amăng ia anŭn hăng 
añăh ƀơi sang khăn anŭn wơ̆t hăng ƀơi abih bang dram gơnam laih anŭn ƀing 

mơnuih dŏ amăng anŭn. Ñu anŭn ăt khŏm añăh mơ̆n ƀơi hlơi pô hơmâo tĕk djơ̆ 
tơlang mơnuih, pơsat, mơnuih arăng pơdjai hĭ ƀôdah atâo hlơi pô djai tui hăng 
tơlơi phiăn. 

19Pô rơgoh anŭn či añăh ƀơi mơnuih ƀu rơgoh ƀơi hrơi tal klâo laih anŭn ƀơi 
hrơi tal tơjuh, tui anŭn ƀơi hrơi tal tơjuh ñu či pơrơgoh hĭ gơ̆ yơh. Hlơi pô arăng 
pơrơgoh brơi laih, ñu anŭn khŏm bŏh hĭ khul ao ñu laih anŭn mơnơi hăng ia, 
laih anŭn ƀơi hrơi klăm anŭn ñu či jing hĭ rơgoh yơh. 

20Samơ̆ tơdah sa čô ƀu rơgoh ƀu kiăng pơrơgoh hĭ ñu pô ôh, arăng či puh pơđuaĭ 
hĭ ñu mơ̆ng ană plei yơh, yuakơ ñu hơmâo pơgrĭ hĭ Sang Yang Yahweh laih. 
Arăng ƀu añăh ia pơrơgoh ƀơi ñu ôh, tui anŭn ñu jing hĭ ƀu rơgoh yơh. 

21Anai yơh jing sa tơlơi phiăn hlŏng lar kơ ƀing gơñu. “Pô añăh ia pơrơgoh anŭn 
ăt khŏm bŏh hĭ khul ao ñu, laih anŭn hlơi pô tĕk djơ̆ ia ñu pơrơgoh anŭn, ñu anŭn 
či jing hĭ ƀu rơgoh truh kơ hrơi klăm yơh. 

22Hơget gơnam pô ƀu rơgoh anŭn tĕk djơ̆, gơnam anŭn jing hĭ ƀu rơgoh yơh, laih 
anŭn hlơi pô tĕk djơ̆ gơnam anŭn, pô anŭn ăt či jing hĭ ƀu rơgoh truh kơ hrơi 
klăm mơ̆n.” 

Yap 20 

Ia Mơ̆ng Boh Pơtâo 

(Tơbiă 17:1-7) 

1Amăng blan tal sa abih bang ƀing Israel truh pơ anih Tơdron Ha̱r Zin, laih anŭn 
ƀing gơñu dŏ glaĭ ƀơi anih Khades. Pơ anih anai yơh HʼMiriam djai laih anŭn 
arăng dơ̱r gơ̆. 

2Hlak anai ƀu hơmâo ôh ia kơ ƀing ană plei mơñum laih anŭn ƀing ană plei pơƀut 
glaĭ pơkơdơ̆ng glaĭ hăng Môseh laih anŭn A̱rôn. 

3Ƀing gơñu brŏk hăng Môseh tui anai, “Ƀing gơmơi kơnơ̆ng kwưh kiăng djai hĭ 
yơh tơdang ƀing ayŏng adơi gơmơi djai laih ƀơi anăp Yahweh ƀơi Sang Yang 
anŭn! 

4Yua hơget ƀing gih ba rai ƀing ană plei Yahweh mŭt amăng anih tơdron ha̱r, tui 
anŭn ƀing gơmơi laih anŭn hlô mơnơ̆ng gơmơi khŏm djai hĭ pơ anih anai lĕ? 

5Yua hơget ƀing gih pơgŏ̱ ƀing gơmơi tơbiă đuaĭ hĭ mơ̆ng čar Êjip rai truh pơ 
anih răm rai anai lĕ? Anai jing anih ƀu hơmâo ôh pơdai, khul boh hra, boh kơƀâo 
ƀôdah boh pumƀre laih anŭn kŏn hơmâo ia kiăng kơ mơñum lơi!” 

6Môseh hăng A̱rôn đuaĭ mơ̆ng ƀing ană plei hăng nao pơ bah amăng mŭt pơ Sang 
Khăn Pơjơnum laih anŭn bon akŭp trŭn ƀo ̆  gơñu iâu laĭ ƀơi lŏn. Giŏng anŭn, tơlơi 
ang yang Yahweh pơƀuh rai kơ ƀing gơñu. 

7Yahweh pơhiăp hăng Môseh, 

8“Mă bĕ gai jra ih laih anŭn ih hăng ayŏng ih A̱rôn pơƀut glaĭ bĕ ƀing ană plei 
hrŏm hơbĭt. Pơhiăp bĕ kơ boh pơtâo anŭn kiăng kơ tơbiă rai ia ƀơi anăp mơta 
gơñu, tui anŭn boh pơtâo anŭn či pơtơbiă rai ia yơh. Ih či pơtơbiă ia anŭn mơ̆ng 
boh pơtâo kơ ƀing ană plei, tui anŭn ƀing gơñu laih anŭn hlô mơnơ̆ng gơñu dưi 
mơñum yơh.” 

9Giŏng anŭn, Môseh mă gai jra mơ̆ng anăp Yahweh ƀơi sang anŭn kar hăng Ñu 
hơmâo pơđar laih kơ gơ̆. 

10Môseh hăng A̱rôn pơƀut glaĭ ƀing ană plei hrŏm hơbĭt gah anăp kơ boh pơtâo 
laih anŭn Môseh pơhiăp hăng ƀing gơñu tui anai, “Hơmư̆ bĕ, Ơ ƀing tơgŭ 
pơkơdơ̆ng ăh, ƀing gơmơi khŏm pơtơbiă kơ ƀing gih ia mơ̆ng boh pơtâo anai 
hă?” 

11Giŏng anŭn, Môseh yơr đĭ tơngan ñu hăng taih ƀơi boh pơtâo dua wơ̆t hăng gai 
jra ñu yuakơ ñu hil biă mă. Tui anŭn, ia tơlŭh tơbiă laih anŭn ƀing ană plei hăng 
tơpul hlô mơnơ̆ng gơñu mơñum. 

12Samơ̆ Yahweh pơhiăp hăng Môseh laih anŭn A̱rôn, “Yuakơ gih ƀu đaŏ kơnang 
kơ Kâo djŏp ôh kiăng pơpŭ kơ Kâo rơgoh hiam ƀơi anăp mơta ƀing Israel anai, 
tui anŭn gih ƀu či ba ƀing ană plei anai mŭt amăng anih lŏn Kâo brơi kơ ƀing 
gơñu ôh.” 

13Anai jing hơdôm ia pơ anih Meribah, jing anih ƀing Israel pơhiăp brŏk hăng 
Yahweh laih anŭn ăt jing anih Ñu pơrơđah Ñu pô jing rơgoh hiam amăng ƀing 
gơñu mơ̆n. 

Ƀing Edôm Hơngah Hĭ Hiăp Mơit Rai Mơ̆ng Israel 

14Tơdang ƀing Israel ăt dŏ amăng anih Khades, Môseh pơkiaŏ nao ƀing laĭ 
pơthâo pơ pơtao ƀing Edôm tui anai: “Anai yơh jing tơlơi adơi ih ƀing Israel laĭ: 
Ih thâo laih abih bang tơlơi tơnap hơmâo truh laih ƀơi ƀing ơi adon gơmơi laih 
anŭn kơ ƀing gơmơi. 

15Ƀing ơi adon gơmơi trŭn nao pơ čar Êjip, laih anŭn hơdip pơ anŭn amăng lu 
thŭn. Ƀing Êjip kơtư̆ juă ƀing gơmơi laih anŭn ƀing ơi adon gơmơi, 

16samơ̆ tơdang ƀing gơmơi iâu kwưh kơ Yahweh, Ñu hơmư̆ ƀing gơmơi iâu hăng 
pơkiaŏ rai sa čô ling jang hăng ba tơbiă hĭ ƀing gơmơi laih mơ̆ng čar Êjip. “Ră 
anai ƀing gơmơi hlak dŏ ƀơi anih Khades anai, jing sa boh plei jĕ ƀơi guai čar ih. 

17Brơi bĕ ƀing gơmơi găn nao amăng čar ih. Ƀing gơmơi ƀu či rơbat găn amăng 
hơma ƀôdah đang boh kơƀâo gih ôh, kŏn mơñum ia mơ̆ng ia dơmŭn pă lơi. Ơ 
pơtao ăh, ƀing gơmơi či rơbat kơtuai jơlan prŏng laih anŭn ƀu wir gah hơnuă 
kŏn wir gah ieo lơi tơl ƀing gơmơi găn hĭ guai čar ih.” 

18Samơ̆ pơtao ƀing Edôm laĭ glaĭ: “Ƀing gih ƀu dưi găn mơ̆ng anai ôh; tơdah ƀing 
gih găn, ƀing gơmơi či tơbiă hăng kơsung blah ƀing gih hăng đao gưm yơh.” 

19Ƀing Israel laĭ glaĭ: “Ƀing gơmơi kơnơ̆ng rơbat kơtuai jơlan phŭn đôč, tơdah 
ƀing gơmơi ƀôdah hlô mơnơ̆ng gơmơi mơñum ia gih, ƀing gơmơi či kla glaĭ kơ 
tơlơi anŭn yơh. Ƀing gơmơi kơnơ̆ng kiăng rơbat găn nao đôč, ƀu kiăng hơmâo 
tơlơi hơget dơ̆ng tah.” 

20Ƀing gơñu laĭ glaĭ dơ̆ng tui anai: “Ƀing gih ƀu dưi găn nao ôh.” Giŏng anŭn, ƀing 
Edôm tơbiă pơkơdơ̆ng glaĭ hăng ƀing gơ̆ hăng sa tơpul ling tơhan lu laih anŭn 
kơtang. 

21Ƀing Israel wir đuaĭ hĭ mơ̆ng ƀing Edôm yuakơ ƀing Edôm hơngah ƀu brơi ôh 
ƀing gơ̆ rơbat găn guai čar gơñu. 

Tơlơi A̱rôn Tơĭ Pran 

22Hlak anai, abih bang ană plei Israel tơbiă mơ̆ng anih Khades hăng nao pơ čư̆ 
Hôr. 

23Ƀơi čư̆ Hôr anai, Yahweh pơhiăp hăng Môseh laih anŭn A̱rôn tui anai, 

24“A̱rôn či djai laih anŭn wơ̆t glaĭ hrŏm hăng ƀing ơi adon ñu. Ñu ƀu či dưi mŭt 
amăng anih lŏn Kâo brơi kơ ƀing Israel ôh, yuakơ abih dua ƀing gih pơkơdơ̆ng 
glaĭ laih hăng tơlơi Kâo pơđar ƀơi anih ia Meribah. 

25Djă̱ ba bĕ A̱rôn hăng ană đah rơkơi ñu Eleazar đĭ ƀơi čư̆ Hôr. 

26Tŏh hĭ bĕ khul ao A̱rôn, jing ao khua ngă yang prŏng hloh, hăng buh brơi bĕ 
ƀơi ană đah rơkơi ñu Eleazar, yuakơ A̱rôn či wơ̆t glaĭ hrŏm hăng ƀing ơi adon 
ñu, ñu či tơĭ pran pơ čư̆ anŭn yơh.” 

27Môseh ngă tui hăng tơlơi Yahweh pơđar tui anai: Ƀing gơñu đĭ nao ƀơi čư̆ Hôr 
ƀơi anăp abih bang ƀing ană plei. 

28Môseh tŏh hĭ ao A̱rôn hăng buh brơi ƀơi ană gơ̆ Eleazar. Laih anŭn A̱rôn djai 
pơ anih anŭn ƀơi kơčŏng čư̆ yơh. Giŏng anŭn, Môseh hăng Eleazar trŭn mơ̆ng 
čư̆, 

29laih anŭn tơdang abih bang ƀing ană plei thâo A̱rôn tơĭ pran laih, abih bang 
ƀing Israel čŏk hia kơ gơ̆ amăng klâopluh hrơi. 

Yap 21 

Tơlơi Pơrai Hĭ Ƀing Arad 

1Tơdang pơtao ƀing Arad, mơnuih Kanaan jing sa čô amăng ƀing pơtao hơdip 
amăng anih Negewơ, hơmư̆ ƀing Israel hlak kơtuai jơlan nao pơ anih Atharim, 
ñu kơsung blah ƀing Israel laih anŭn mă krư̆ ƀiă ƀing Israel. 

2Tui anŭn, ƀing Israel ƀuăn rơ̆ng hăng Yahweh tui anai, “Tơdah Ih jao hĭ ƀing 
mơnuih anai amăng tơngan gơmơi, ƀing gơmơi či pơrai hĭ abih bang hơdôm plei 
pla gơñu yơh.” 

3Yahweh hơmư̆ tơlơi Israel rơkâo hăng jao hĭ ƀing Kanaan anŭn kơ ƀing gơ̆. Ƀing 
Israel pơrai hĭ abih bang ƀing Kanaan anŭn wơ̆t hăng hơdôm plei pla gơñu mơ̆n. 
Tui anŭn, arăng pơanăn anih anai jing Hormah. 

Ala Ko̱ng 

4Giŏng anŭn, ƀing Israel tơbiă mơ̆ng anih čư̆ Hôr hăng nao kơtuai jơlan anăp nao 
pơ ia rơsĭ Mriah, kiăng rơbat dar čar Edôm. Samơ̆ ƀing gơñu ƀu anăm gir run 
dơ̆ng tah yuakơ tơlơi tơnap tap kơtuai jơlan; 

5tui anŭn, ƀing gơñu pơhiăp pơkơdơ̆ng glaĭ hăng Ơi Adai laih anŭn hăng Môseh 
tui anai, “Yua hơget ih ba ƀing gơmơi tơbiă mơ̆ng čar Êjip kiăng kơ djai hĭ amăng 
tơdron ha̱r anai lĕ? Anai jing anih ƀu hơmâo ƀañ tơpŭng kŏn hơmâo ia mơñum 
lơi! Laih anŭn ƀing gơmơi pơrơmut biă mă kơ gơnam ƀơ̆ng đôč đač anai!” 

6Giŏng anŭn, Yahweh brơi rai khul ala apui amăng ƀing gơñu; khul ala anai kĕ 
ƀing gơñu laih anŭn hơmâo lu ƀing Israel djai. 

7Ƀing ană plei rai pơ Môseh hăng laĭ, “Ƀing gơmơi soh laih yơh tơdang ƀing 
gơmơi pơhiăp pơkơdơ̆ng glaĭ hăng Yahweh laih anŭn hăng ih. Iâu laĭ bĕ tui anŭn 
Yahweh či mă pơđuaĭ hĭ khul ala anai mơ̆ng ƀing gơmơi.” Tui anŭn, Môseh iâu 
laĭ kơ ƀing ană plei Israel. 

8Yahweh pơhiăp hăng Môseh, “Pơkra bĕ rup sa drơi ala hăng tơƀăk ala anai ƀơi 
gai pơkăl; tui anŭn hlơi pô ala čŏh dưi lăng ƀơi rup anŭn laih anŭn dưi hơdip 
yơh.” 

9Tui anŭn, Môseh pơkra rup sa drơi ala ko̱ng anŭn hăng tơƀăk ƀơi gai pơkăl. 
Giŏng anŭn, tơdang hlơi pô ala apui čŏh laih, lăng ƀơi ala ko̱ng anai, ñu anŭn dưi 
suaih hơdip yơh. 

Jơlan Nao Pơ Čar Môab 

10Ƀing Israel tơbiă nao mơ̆ng anih anŭn hăng dŏ jưh ƀơi anih Ôbôt. 

11Giŏng anŭn, ƀing gơñu tơbiă mơ̆ng anih anŭn hăng dŏ jưh amăng anih Iye-
Abarim, amăng tơdron ha̱r anăp nao kơ čar Môab gah yang hrơi ƀlĕ. 

12Mơ̆ng anih anŭn ƀing gơñu tơbiă nao hăng dŏ jưh amăng Dơnung Tho̱ng Zered. 

13Ƀing gơñu tơbiă mơ̆ng anih anŭn laih anŭn dŏ jưh kơtuai Krong Arnôn, jing ia 
krong amăng tơdron ha̱r truh pơ guai čar Amôr. Krong Arnôn jing guai čar Môab, 
kơplăh wăh ƀing Môab hăng ƀing Amôr. 

14Yuakơ anŭn yơh Hră Hơdôm Tơlơi Pơblah Yahweh pơhiăp tui anai: “… Anih 
Waheb amăng anih lŏn Suphah laih anŭn hơdôm dơnung tho̱ng; krong Arnôn 

15laih anŭn hơdôm dơnung klŭng hŭp ñu nao truh ƀơi akiăng anih Ar laih anŭn 
đuaĭ kơtuai guai čar Môab.” 

16Mơ̆ng anih anŭn yơh ƀing gơñu nao truh pơ anih Beêr, jing ƀơi ia dơmŭn 
Yahweh laĭ kơ Môseh, “Pơƀut glaĭ bĕ abih bang ană plei hrŏm hơbĭt laih anŭn 
Kâo či brơi kơ ƀing gơñu ia mơñum.” 

17Giŏng anŭn, ƀing Israel adoh tơlơi adoh anai: “Bluh đĭ bĕ, Ơ ia dơmŭn! Adoh 
kơ ia dơmŭn anŭn bĕ, 

18Kơ ia dơmŭn anŭn yơh jing ia ƀing khua djă̱ akŏ klơi laih, jing ƀing pơpŭ 
pơyom ƀing ană plei anŭn čơdơ̆ng klơi, ƀing pơpŭ pơyom hrŏm hăng khul gai 
hơnuăt khua laih anŭn khul gai jra gơñu pô.” Giŏng anŭn, ƀing gơñu tơbiă nao 
mơ̆ng tơdron ha̱r truh pơ anih Mattanah, 

19mơ̆ng Mattanah truh pơ anih Nahaliel, mơ̆ng Nahaliel truh pơ anih Bamôt, 

20laih anŭn mơ̆ng anih Bamôt truh pơ dơnung amăng čar Môab jĕ anih kơčŏng 
čư̆ Pisgah, jing anih dưi ƀuh anih tơdron tač Yesimôn. 

Pơblah Dưi Hĭ Kơ Pơtao Sihôn Laih Anŭn Pơtao Ôg 
(Juăt 2:26–3:11) 

21Ƀing Israel mơit nao ƀing laĭ pơthâo nao pơhiăp hăng Sihôn pơtao ƀing Amôr 
tui anai: 

22“Brơi ƀing gơmơi rơbat găn čar gih bĕ. Ơ pơtao ăh, ƀing gơmơi či găn rơbat 
kơtuai jơlan prŏng tơl ƀing gơmơi hơmâo găn hĭ guai čar gih. Ƀing gơmơi ƀu či 
wir nao gah đang hơma ƀôdah gah đang boh kơƀâo gih ôh, kŏn mơñum ia mơ̆ng 
ia dơmŭn gih lơi.” 

23Samơ̆ pơtao Sihôn ƀu brơi ƀing Israel rơbat găn guai čar ñu ôh. Ñu pơƀut glaĭ 
abih bang ling tơhan ñu hăng tơbiă nao pơ tơdron ha̱r pơkơdơ̆ng glaĭ hăng ƀing 
Israel. Tơdang ƀing gơñu truh pơ plei pơnăng Yahaz, ƀing gơñu blah ƀing Israel. 

24Samơ̆ ƀing Israel pơdjai hĭ ƀing gơñu hăng đao laih anŭn mă tŭ hĭ anih lŏn gơñu 
mơ̆ng krong Arnôn truh pơ krong Yabbôk, samơ̆ kơnơ̆ng truh pơ jĕ guai ƀing 
Ammôn, yuakơ guai čar gơñu jing kơđông kơjăp. 

25Ƀing Israel mă tŭ abih bang plei pla ƀing Amôr laih anŭn blah juă hĭ ƀing gơñu, 
wơ̆t hăng plei pơnăng Hesbôn laih anŭn abih bang hơdôm plei jum dar anŭn. 

26Hesbôn jing plei pơtao Sihôn; ñu jing pơtao ƀing Amôr, jing pô hơmâo pơblah 
pơkơdơ̆ng glaĭ laih hăng pơtao ƀing Môab hlâo adih, laih anŭn hơmâo mă hĭ laih 
abih bang anih lŏn mơ̆ng gơ̆ truh pơ krong Arnôn. 

27Yuakơ anŭn yơh ƀing pơdôi pơhiăp laĭ tui anai: “Rai bĕ pơ plei pơnăng Hesbôn 
laih anŭn pơdơ̆ng glaĭ bĕ plei anai; pơdơ̆ng glaĭ bĕ plei Sihôn anai. 

28“Apui tơbiă hlia mơ̆ng plei pơnăng Hesbôn, jing jơlah apui tơbiă mơ̆ng plei 
pơtao Sihôn yơh. Ñu ƀơ̆ng hĭ tring trang Ar čar Môab, wơ̆t hăng ƀing ană plei 
khul anih kơdư krong Arnôn adih mơ̆n. 

29Răm ƀăm yơh kơ ƀing gih, Ơ ƀing Môab! Ƀing gih răm rai laih, Ơ ƀing mơnuih 
đuaĭ tui yang Khemôs! Pô anŭn yơh jao lui hĭ ƀing ană đah rơkơi đah kơmơi ñu 
jing ƀing mơnă kơ Sihôn jing pơtao ƀing Amôr. 

30“Samơ̆ ƀing gơmơi hơmâo pơrai hĭ laih ƀing gơñu; plei pơnăng Hesbôn răm rai 
laih hlŏng truh pơ plei pơnăng Dibôn. Ƀing gơmơi hơmâo pơrăm hĭ laih ƀing 
gơñu truh pơ plei pơnăng Nôphah, jing anih jĕ plei pơnăng Mêdeba.” 

31Tui anŭn, Israel dŏ amăng anih lŏn ƀing Amôr. 

32Tơdơi kơ Môseh hơmâo pơkiaŏ nao laih ƀing kơnuă kơsem lăng pơ plei Yazer, 
ƀing Israel blah mă hĭ ƀing ană plei dŏ jum dar anŭn hăng puh pơđuaĭ hĭ ƀing 
Amôr jing ƀing dŏ pơ anŭn. 

33Giŏng anŭn, ƀing gơñu wir nao hăng đuaĭ tui jơlan anăp nao pơ lŏn čar Basan, 
laih anŭn Ôg pơtao lŏn čar Basan wơ̆t hăng abih bang ling tơhan ñu tơbiă kiăng 
blah ƀing gơ̆ ƀơi plei pơnăng Edrei. 

34Yahweh pơhiăp hăng Môseh, “Anăm huĭ kơ pơtao anai ôh, yuakơ Kâo hơmâo 
jao laih ñu kơ ih, abih bang ling tơhan ñu wơ̆t hăng lŏn čar ñu mơ̆n. Ngă bĕ kơ 
ñu hơget tơlơi ih ngă laih kơ pơtao Sihôn jing pơtao wai lăng ƀing Amôr mơ̆ng 
plei pơnăng Hesbôn anŭn.” 

35Tui anŭn, ƀing Israel pơdjai hĭ pơtao anai wơ̆t hăng ƀing ană đah rơkơi laih 
anŭn abih bang ling tơhan ñu mơ̆n, ƀu lui hĭ ôh sa čô amăng ƀing gơñu dŏ hơdip. 
Laih anŭn ƀing gơñu mă tŭ hĭ anih lŏn pơtao anai. 

Yap 22 

Pơtao Balak Iâu Rai Balaam 

1Giŏng anŭn, ƀing Israel tơbiă nao truh pơ khul anih tơdron dap lŏn čar Môab 
laih anŭn dŏ jưh kơtuai ha̱ng ia Yurdan gah anai klă̱ anăp hăng plei pơnăng 
Yerêhô gah adih. 

2Hlak anai pơtao Balak ană đah rơkơi Zippôr ƀuh abih bang tơlơi ƀing Israel 
hơmâo ngă laih kơ ƀing Amôr, 

3laih anŭn ƀing Môab huĭ hyưt biă mă yuakơ ƀing Israel jing mơnuih lu biă mă. 
Ƀing Môab huĭ bra̱l biă mă yuakơ ƀing Israel. 

4Ƀing Môab pơhiăp hăng ƀing kŏng tha ƀing Midyan tui anai, “Ƀing mơnuih lu 
anai hlak liah ƀơ̆ng rĭm gơnam jum dar ta, kar hăng sa drơi rơmô ƀơ̆ng rơ̆k 
amăng đang hơma yơh.” Hlak pơtao Balak ană đah rơkơi Zippôr, jing pơtao čar 
Môab rơnŭk anŭn, 

5ñu pơkiaŏ nao ƀing laĭ pơthâo kiăng iâu rai Balaam ană đah rơkơi Beôr, jing pô 
dŏ pơ plei Phethôr, jĕ krong Huphrat amăng anih plei pla ñu. Pơtao Balak laĭ: “Sa 

tơpul mơnuih hơmâo tơbiă laih mơ̆ng čar Êjip; ƀing gơñu dŏ bă amăng djŏp anih 
laih anŭn hlak dŏ jưh jĕ lŏn čar kâo. 

6Ră anai rai bĕ laih anŭn hơtŏm păh bĕ ƀơi ƀing mơnuih anai, yuakơ ƀing gơñu 
kơtang hloh kơ kâo. Năng ai tui anŭn kâo či dưi blah hĭ ƀing gơñu yơh hăng puh 
pơđuaĭ hĭ ƀing gơñu mơ̆ng lŏn čar anai. Kâo rơkâo kơ ih yuakơ kâo thâo kơ ƀing 
hlơi pô ih bơni hiam, ƀing anŭn hơmâo tơlơi bơni hiam yơh, samơ̆ ƀing hlơi pô 
ih hơtŏm păh, ƀing anŭn tŭ mă tơlơi hơtŏm păh yơh.” 

7Ƀing kŏng tha Môab hăng ƀing Midyan đuaĭ nao, djă̱ ba hăng ƀing gơñu gơnam 
apăh kơ pơjâo. Tơdang ƀing gơñu rai pơ Balaam, ƀing gơñu ruai hăng gơ̆ hơget 
tơlơi Balak hơmâo pơhiăp laih. 

8Balaam laĭ kơ ƀing gơñu tui anai, “Dŏ đŏm mlam pơ anai bĕ laih anŭn kâo či laĭ 
glaĭ kơ ƀing gih tơlơi Yahweh brơi kơ kâo thâo yơh.” Tui anŭn, ƀing khua lŏn čar 
Môab dŏ glaĭ hăng ñu. 

9Ơi Adai rai ƀơi Balaam hăng tơña, “Hơget tơlơi ƀing mơnuih rai pơ ih kiăng kơ 
ih ngă lĕ?” 

10Balaam laĭ glaĭ, “Balak ană đah rơkơi Zippôr jing pơtao lŏn čar Môab, mơit rai 
kơ kâo tơlơi pơthâo anai, 

11‘Sa tơpul mơnuih hơmâo tơbiă laih mơ̆ng čar Êjip dŏ djŏp anih jĕ ƀơi lŏn čar 
kâo anai. Ră anai rai hơtŏm păh bĕ ƀơi ƀing gơñu brơi kơ kâo. Năng ai tui anŭn 
yơh kâo či dưi blah hĭ ƀing gơñu hăng puh pơđuaĭ hĭ ƀing gơñu.’ ” 

12Samơ̆ Ơi Adai laĭ kơ Balaam, “Anăm nao hrŏm hăng ƀing gơñu ôh. Ih anăm 
hơtŏm păh ƀơi ƀing mơnuih anai ôh, yuakơ Kâo bơni hiam kơ ƀing gơñu laih.” 

13Ƀơi mơguah tŏ tui Balaam tơgŭ hăng pơhiăp hăng ƀing khua mơ̆ng pơtao Balak 
tui anai, “Glaĭ bĕ pơ čar gih pô, yuakơ Yahweh hơmâo hơngah ƀu brơi kâo nao 
hăng ƀing gih ôh.” 

14Tui anŭn, ƀing khua lŏn čar Môab wơ̆t glaĭ kơ Balak hăng laĭ, “Balaam hơngah 
ƀu rai hrŏm hăng ƀing gơmơi ôh.” 

15Giŏng anŭn, Balak pơkiaŏ rai ƀing khua pơkŏn dơ̆ng, lu hloh dơ̆ng laih anŭn 
pơpŭ pơyom hloh kơ tal hlâo dơ̆ng. 

16Ƀing gơñu rai pơ Balaam hăng laĭ tui anai: “Anai jing tơlơi Balak ană đah rơkơi 
Zippôr laĭ: Anăm brơi ôh hơget tơlơi pơgăn hĭ ih rai pơ kâo, 

17yuakơ kâo či bơni kơ ih tơlơi pơpŭ pơyom laih anŭn ngă brơi hơget tơlơi ih 
kiăng yơh. Rai hơtŏm păh bĕ ƀơi ƀing mơnuih anai brơi kơ kâo.” 

18Samơ̆ Balaam laĭ glaĭ kơ ƀing gơñu tui anai, “Wơ̆t tơdah pơtao Balak brơi kơ 
kâo sang pơtao ñu bă hăng amrăk mah tŭ mơ̆n, kâo ƀu dưi ngă ôh hơget tơlơi 
prŏng ƀôdah anet rơgao hĭ tơlơi pơđar Yahweh Ơi Adai kâo. 

19Ră anai đŏm pơ anai bĕ mlam anai kar hăng ƀing hlâo adih dŏ glaĭ, laih anŭn 
kâo či hơduah tơña hơget tơlơi Yahweh či brơi kơ kâo thâo dơ̆ng.” 

20Mlam anŭn Ơi Adai rai laĭ kơ Balaam tui anai, “Yuakơ ƀing mơnuih anai rai 
kiăng iâu ih, nao bĕ hăng ƀing gơñu, samơ̆ ngă bĕ kơnơ̆ng tui hăng tơlơi Kâo pơtă 
brơi kơ ih đôč.” 

Aseh Glai Balaam 

21Balaam tơgŭ mơguah, prap pre aseh ñu hăng nao tui ƀing khua lŏn čar Môab. 

22Samơ̆ Ơi Adai hil biă mă yuakơ ñu nao, laih anŭn ling jang Yahweh dŏ dơ̆ng ƀơi 
jơlan kiăng pơkơdơ̆ng glaĭ hăng ñu. Balaam hlak đĭ ƀơi aseh glai ñu laih anŭn 
dua čô ding kơna ñu nao hrŏm hăng ñu. 

23Tơdang aseh glai anŭn ƀuh ling jang Yahweh dŏ dơ̆ng ƀơi jơlan djă̱ sa ƀĕ đao 
hlai ƀơi tơngan, aseh anŭn nger hĭ mơ̆ng jơlan hăng đuaĭ nao jơlan amăng hơma, 
samơ̆ Balaam taih gơ̆ hăng gai jra kiăng wơ̆t glaĭ ƀơi jơlan. 

24Giŏng anŭn, ling jang Yahweh dŏ dơ̆ng ƀơi jơlan gơniă kơplăh wăh dua boh 
đang boh kơƀâo, jing ƀơi jơlan le̱ng kơ hơmâo dua pơnăng ƀơi dua bơnăh. 

25Tơdang aseh anŭn ƀuh ling jang Yahweh, ñu rơbat jĕ kơ pơnăng anŭn hăng 
ngă kơ tơkai Balaam kơtit ƀơi pơnăng. Tui anŭn, ñu taih aseh ñu dơ̆ng. 

26Giŏng anŭn, ling jang Yahweh nao pơ anăp hăng dŏ dơ̆ng ƀơi jơlan gơniă jing 
anih ƀu thâo wir nao pơpă tah, kŏn thâo nao gah hơnuă ƀôdah gah ieo lơi. 

27Tơdang aseh anŭn ƀuh ling jang Yahweh, ñu pun hĭ tơdang Balaam ăt dŏ đĭ laih 
anŭn Balaam hil biă mă tơl taih hĭ gơ̆ hăng gai jra ñu. 

28Giŏng anŭn, Yahweh pŏk amăng bah aseh anŭn tui anŭn aseh anŭn laĭ kơ 
Balaam, “Hơget tơlơi kâo hơmâo ngă laih tơl ih taih kâo klâo wơ̆t lĕ?” 

29Balaam laĭ glaĭ kơ aseh anŭn, “Anŭn jing ŏng hơmâo pơmlŭk hĭ laih kâo! Tơdah 
kâo hơmâo đao ƀơi tơngan kâo, kâo či pơdjai hĭ ŏng ră anai yơh.” 

30Aseh anŭn laĭ glaĭ, “Kâo ƀu djơ̆ aseh ih ôh hă, ƀu djơ̆ aseh ih juăt đĭ nanao truh 
kơ tă anai ôh hă? Hlâo adih kâo juăt ngă tui hăng anai kơ ih mơ̆?” Balaam laĭ glaĭ, 
“Ƀu hơmâo ôh.” 

31Giŏng anŭn, Yahweh pŏk mơta Balaam laih anŭn ñu ƀuh ling jang Yahweh dŏ 
dơ̆ng ƀơi jơlan hăng sa ƀĕ đao hlai ƀơi tơngan. Tui anŭn, Balaam bon hăng akŭp 
ƀo ̆  ñu ƀơi lŏn. 

32Ling jang Yahweh tơña kơ ñu, “Yua hơget ih taih aseh ih truh kơ klâo wơ̆t lĕ? 
Kâo hơmâo rai anai kiăng pơkơdơ̆ng glaĭ hăng ih yuakơ jơlan ih jing sa jơlan 
khăng akŏ pơkơdơ̆ng glaĭ hăng tơlơi kâo kiăng. 

33Aseh anai ƀuh kâo hăng ngiar hĭ mơ̆ng kâo klâo wơ̆t anai. Tơdah ñu ƀu ngiar 
hĭ ôh mơ̆ng kâo, sĭt kâo pơdjai hĭ ih laih yơh, laih anŭn pioh kơ ñu hơdip.” 

34Balaam pơhiăp hăng ling jang Yahweh, “Kâo hơmâo ngă soh laih. Kâo ƀu thâo 
krăn ôh ih hlak dŏ ƀơi jơlan kiăng pơkơdơ̆ng glaĭ hăng kâo. Tui anŭn, ră anai 
tơdah ih ăt ƀu mơak ôh, kâo či wơ̆t glaĭ yơh.” 

35Ling jang Yahweh pơhiăp hăng Balaam, “Nao hrŏm ƀing mơnuih anŭn bĕ, 
samơ̆ pơhiăp bĕ kơnơ̆ng tui hăng tơlơi kâo laĭ brơi kơ ih đôč.” Tui anŭn, Balaam 
nao hrŏm hăng ƀing khua pơtao Balak. 

36Tơdang pơtao Balak hơmư̆ Balaam hlak rai, ñu tơbiă nao bưp gơ̆ amăng plei 
pla ƀing Môab ƀơi jĕ krong Arnôn, jing akiăng guai čar Môab. 

37Balak pơhiăp hăng Balaam, “Kâo ƀu mơit kơ ih sa tơlơi iâu rai jač ôh hă? Yua 
hơget ih ƀu rai tañ pơ kâo ôh lĕ? Kâo ƀu dưi brơi djŏp tơlơi bơni kơ ih ôh hă?” 

38Samơ̆ Balaam laĭ glaĭ, “Ră anai kâo hơmâo rai laih kơ ih. Kâo ƀu dưi pơhiăp 
tơlơi hơget tui hăng tơlơi ih kiăng ôh, samơ̆ kâo khŏm pơhiăp kơnơ̆ng tui hăng 
Ơi Adai pioh ƀơi amăng bah kâo đôč yơh.” 

39Giŏng anŭn, Balaam nao hăng Balak pơ plei Kiriat Huzôt. 

40Balak ngă yang hăng khul rơmô laih anŭn triu, laih anŭn pha brơi ƀiă gơnam 
ngă yang anŭn kơ Balaam wơ̆t hăng ƀing khua tring rai hăng ñu mơ̆n. 

41Hrơi mơguah tŏ tui Balak ba Balaam nao pơ anih Bamôt-Baal laih anŭn mơ̆ng 
anih anai yơh ñu dưi ƀuh ƀiă ƀing Israel. 

Yap 23 

Boh Hiăp Balaam Tal Sa Mơ̆ng Ơi Adai 

1Balaam laĭ, “Pơdơ̆ng đĭ bĕ kơ kâo tơjuh boh kơnưl pơ anai, laih anŭn prap pre 
bĕ kơ kâo tơjuh drơi rơmô tơno hăng tơjuh drơi triu tơno.” 

2Balak ngă tui hăng Balaam rơkâo laih anŭn dua ƀing gơñu pơyơr đĭ sa drơi 
rơmô tơno hăng sa drơi triu tơno ƀơi rĭm kơnưl anŭn. 

3Giŏng anŭn, Balaam pơhiăp hăng Balak, “Dŏ bĕ jĕ ƀơi gơnam pơyơr ih anai jăng 
jai kâo nao pơ anŭn. Năng ai Yahweh či rai bưp kâo yơh. Hơget tơlơi Ñu pơrơđah 
kơ kâo, kâo či ruai kơ ih yơh.” Giŏng anŭn, ñu đuaĭ nao pơ anih kơdư ƀhang ƀhač. 

4Ơi Adai bưp ñu laih anŭn Balaam laĭ, “Kâo hơmâo prap pre laih tơjuh boh kơnưl 
ngă yang laih anŭn ƀơi rĭm kơnưl kâo hơmâo pơyơr đĭ sa drơi rơmô tơno hăng 
sa drơi triu tơno.” 

5Yahweh pioh boh hiăp ƀơi amăng bah Balaam hăng laĭ, “Wơ̆t glaĭ bĕ pơ Balak 
hăng brơi kơ ñu boh hiăp anai.” 

6Tui anŭn, ñu wơ̆t glaĭ pơ Balak hăng ƀuh gơ̆ hlak dŏ dơ̆ng jĕ ƀơi gơnam ngă yang 
gơ̆, wơ̆t hăng abih bang ƀing khua lŏn čar Môab mơ̆n. 

7Giŏng anŭn, Balaam pơhiăp tơbiă boh hiăp ñu mơ̆ng Ơi Adai: “Balak ba kâo 
tơbiă mơ̆ng čar Aram, pơtao Môab ba rai kâo mơ̆ng khul čư̆ čan gah ngŏ̱. Ñu laĭ, 
‘Rai bĕ, hơtŏm păh bĕ ƀơi Yakôb brơi kơ kâo; rai bĕ, pơhiăp pơkơdơ̆ng bĕ hăng 
Israel.’ 

8Hiư̆m kâo dưi hơtŏm păh ƀơi ƀing Ơi Adai ƀu hơtŏm păh lĕ? Hiư̆m kâo thâo 
pơhiăp pơkơdơ̆ng glaĭ hăng ƀing hlơi pô Ơi Adai ƀu pơhiăp pơkơdơ̆ng glaĭ ôh 
lĕ? 

9Mơ̆ng khul kơčŏng čư̆ pơtâo kâo ƀuh ƀing gơñu, mơ̆ng khul anih glông kâo lăng 
ƀing gơñu. Kâo ƀuh sa tơpul mơnuih hơdip hơjăn ƀu pơgop ôh gơñu pô jing sa 
kơnung djuai hrŏm hăng ƀing kơnung djuai pơkŏn. 

10Hlơi pô dưi yap kơnung djuai Yakôb lu hrup hăng ƀruih lŏn ƀôdah yap mrô sa 
črăn amăng pă̱ ƀing Israel lĕ? Brơi bĕ kâo djai hrup hăng ƀing tơpă hơnơ̆ng djai 
rơnŭk rơnua, laih anŭn brơi bĕ tơlơi hơnăl tuč kâo hrup hăng hơdôm tơlơi hơnăl 
tuč gơñu!” 

11Balak pơhiăp hăng Balaam, “Hơget tơlơi ih hơmâo ngă laih kơ kâo lĕ? Kâo ba 
rai ih kiăng hơtŏm păh kơ ƀing rŏh ayăt kâo, samơ̆ ih ƀu hơmâo ngă tơlơi hơget 
gĕt ôh samơ̆ bơni hiam kơ ƀing gơñu dơ̆ng!” 

12Ñu laĭ glaĭ, “Kâo ƀu či khŏm pơhiăp hơget tơlơi Yahweh hơmâo pioh laih ƀơi 
amăng bah kâo ôh hă?” 

Boh Hiăp Balaam Tal Dua Mơ̆ng Ơi Adai 

13Giŏng anŭn, Balak pơhiăp hăng gơ̆, “Rai bĕ hăng kâo ƀơi anih pơkŏn dơ̆ng jing 
anih ih dưi ƀuh ƀing gơñu; ih či ƀuh ƀiă amăng ƀing gơñu đôč ƀu ƀuh abih bang 
ƀing gơñu ôh. Laih anŭn mơ̆ng anih anŭn, hơtŏm păh bĕ ƀing gơñu brơi kơ kâo.” 

14Tui anŭn, ñu ba Balaam pơ đang hơma Zôphim ƀơi kơčŏng čư̆ Pisgah; pơ anŭn 
yơh ñu pơdơ̆ng đĭ tơjuh boh kơnưl ngă yang laih anŭn pơyơr đĭ sa drơi rơmô 
tơno hăng sa drơi triu tơno ƀơi rĭm kơnưl anŭn. 

15Balaam laĭ kơ Balak, “Dŏ bĕ pơ anai jĕ ƀơi gơnam pơyơr ih tơdang kâo nao bưp 
Yahweh pơ anih anŭn.” 

16Yahweh bưp Balaam laih anŭn pioh boh hiăp ƀơi amăng bah gơ̆ hăng laĭ, “Wơ̆t 
glaĭ pơ Balak bĕ laih anŭn brơi kơ ñu boh hiăp anai.” 

17Tui anŭn, ñu wơ̆t glaĭ pơ Balak hăng ƀuh gơ̆ hlak dŏ dơ̆ng jĕ ƀơi gơnam pơyơr 
gơ̆ wơ̆t hăng ƀing khua lŏn čar Môab mơ̆n. Balak tơña kơ ñu, “Hơget tơlơi 
Yahweh laĭ laih lĕ?” 

18Giŏng anŭn, ñu pơhiăp tơbiă boh hiăp mơ̆ng Ơi Adai: “Rai bĕ, Ơ pơtao Balak, 
laih anŭn hơmư̆ bĕ; hơmư̆ kâo bĕ, Ơ ană đah rơkơi Zippôr. 

19Ơi Adai ƀu djơ̆ mơnuih ôh, tui anŭn Ñu ƀu dưi ƀlŏr ôh, kŏn djơ̆ kar hăng ană 
mơnuih lơi, tui anŭn Ñu khŏm ƀu pơplih hĭ ôh tơlơi pơmĭn Ñu. Djơ̆ mơ̆ Ñu 
pơhiăp hăng ƀu ngă pơgiŏng hĭ ôh? Djơ̆ mơ̆ Ñu ƀuăn hăng ƀu pơkrĕp truh hĭ ôh? 

20Kâo hơmâo mă tŭ laih tơlơi pơđar kiăng kơ bơni hiam; Ơi Adai hơmâo bơni 
hiam laih, tui anŭn kâo ƀu dưi pơplih hĭ ôh tơlơi Ñu hơmâo pơhiăp laih. 

21“Tui anŭn, arăng ƀu ƀuh ôh tơlơi mơyŭn sat amăng ƀing Yakôb, laih anŭn kŏn 
ƀuh tơlơi tơnap tap amăng ƀing Israel lơi. Yuakơ Yahweh Ơi Adai gơñu dŏ hrŏm 
hăng ƀing gơñu; ƀing gơñu ur dreo yuakơ pơtao dŏ amăng ƀing gơñu. 

22Ơi Adai ba tơbiă laih ƀing gơñu mơ̆ng čar Êjip; ƀing gơñu hơmâo tơlơi kơtang 
pơblah hrup hăng sa drơi rơmô glai. 

23Ƀu hơmâo tơlơi pơjâo pơăm pă ôh pơkơdơ̆ng glaĭ hăng ƀing Yakôb, kŏn hơmâo 
tơlơi pơjâo hơgŏm pă lơi pơkơdơ̆ng glaĭ hăng ƀing Israel. Yuakơ hlak anai arăng 
či pơhiăp yua mơ̆ng ƀing Yakôb laih anŭn či laĭ yua mơ̆ng ƀing Israel tui anai, 
‘Lăng bĕ, bruă Ơi Adai hơmâo ngă laih adih kơ ƀing gơñu!’ 

24Ƀing mơnuih anai tơgŭ lua kar hăng rơmung dŭl ania, ƀing gơñu pơtơgŭ gơñu 
pô kar hăng rơmung dŭl tơno; laih anŭn ñu ƀu pơdơi ôh tơl ñu hơmâo ƀơ̆ng 
añăm hlô mơnơ̆ng hăng mơñum drah hlô mơnơ̆ng ñu hơmâo mă laih.” 

25Giŏng anŭn, Balak laĭ kơ Balaam, “Anăm hơtŏm păh kơ ƀing gơñu ôh laih anŭn 
kŏn bơni hiam kơ ƀing gơñu lơi!” 

26Balaam laĭ glaĭ, “Kâo ƀu hơmâo laĭ kơ ih ôh hă, kâo khŏm ngă tui hơget tơlơi 
Yahweh pơtă?” 

Boh Hiăp Balaam Tal Klâo Mơ̆ng Ơi Adai 

27Giŏng anŭn, Balak laĭ kơ Balaam, “Rai bĕ, brơi kâo ba ih nao pơ anih pơkŏn 
dơ̆ng. Năng ai Ơi Adai či mơak kiăng djru kâo laih anŭn brơi kơ ih hơtŏm păh 
ƀing gơñu mơ̆ng anih anŭn.” 

28Laih anŭn Balak ba Balaam nao pơ kơčŏng čư̆ Pheôr, jing anih dưi lăng ƀuh 
anih tơdron tač. 

29Balaam laĭ, “Pơdơ̆ng bĕ kơ kâo tơjuh boh kơnưl ngă yang laih anŭn prap pre 
bĕ tơjuh drơi rơmô tơno hăng tơjuh drơi triu tơno kơ kâo.” 

30Balak ngă tui tơlơi Balaam rơkâo laih anŭn pơyơr đĭ sa drơi rơmô tơno hăng 
sa drơi triu tơno ƀơi rĭm kơnưl ngă yang anŭn. 

Yap 24 

1Hlak anai tơdang Balaam ƀuh Yahweh mơak kiăng bơni hiam kơ ƀing Israel, ñu 
ƀu nao ngă pơjâo hrup hăng hlâo dơ̆ng tah, samơ̆ ñu anăp nao ƀo ̆  ñu pơ tơdron 
ha̱r. 

2Tơdang Balaam lăng nao hăng ƀuh ƀing Israel dŏ jưh tui hăng tơpul kơnung 
djuai gơñu, Yang Bơngăt Ơi Adai rai ƀơi ñu, 

3laih anŭn Balaam pơhiăp tơbiă boh hiăp ñu: “Boh hiăp Balaam jing ană đah 
rơkơi Beôr, jing boh hiăp pô hơmâo mơta dưi ƀuh rơđah rơđo̱ng tơlơi či truh 
pơanăp, 

4jing boh hiăp pô hơmư̆ khul boh hiăp Ơi Adai, jing pô ƀuh tơlơi pơƀuh mơ̆ng Pô 
Dưi Kơtang, jing pô bon kơkuh pơpŭ, laih anŭn mơta ñu blang: 

5“Hiam biă mă yơh hơdôm sang khăn gih, Ơ ƀing Yakôb, khul anih jưh gih, Ơ ƀing 
Israel! 

6“Ƀing gơñu pơlar tơbiă hrup hăng hơdôm phŭn đung kri pla tŏ tơroai, hrup 
hăng hơdôm đang jĕ ia krong, hrup hăng hơdôm kơyâo alôê Yahweh pla laih, 
hrup hăng hơdôm kơyâo hơngo̱ ia dŏ jĕ khul ia. 

7Ƀing gơñu či hơmâo ia hơjan lu kar hăng ia rô tơbiă mơ̆ng khul kơthŭng pioh; 
pơjĕh ƀing gơñu pla či hơmâo ia bă blai. “Pơtao ƀing gơñu či prŏng kơtang hloh 
kơ pơtao Agag; čar pơtao ñu arăng či pơyom đĭ yơh. 

8“Ơi Adai hơmâo ba tơbiă laih ƀing gơñu mơ̆ng čar Êjip; ƀing gơñu hơmâo tơlơi 
kơtang pơblah kar hăng sa drơi rơmô glai. Ƀing gơñu lun ƀơ̆ng hĭ lu lŏn čar hăng 
pơjŏh hĭ tơlang lu lŏn čar jing hĭ lu črăn; ƀing gơñu klâŏ hluh hĭ ƀing lŏn čar anŭn 
hăng ƀrŏm hraŏ gơñu. 

9Ñu pun hăng đĭ hrup hăng sa drơi rơmung dŭl tơno, laih anŭn hrup hăng 
rơmung dŭl ania, hlơi pô khĭn pơsŭh ñu lĕ? “Mơyŭn hiam yơh kơ hlơi pô bơni 
hiam kơ ih laih anŭn hơtŏm păh yơh kơ hlơi pô hơtŏm păh kơ ih!” 

10Giŏng anŭn, Balak hil biă mă kơ Balaam. Ñu păh dua gah tơngan ñu hăng laĭ kơ 
gơ̆, “Kâo iâu rai ih kiăng kơ hơtŏm păh ƀing rŏh ayăt kâo, samơ̆ kơđai glaĭ ih 
hơmâo bơni hiam laih kơ ƀing gơñu klâo wơ̆t anai. 

11Ră anai đuaĭ bĕ hăng đuaĭ glaĭ pơ sang ih mơtam bĕ! Kâo laĭ laih kâo kiăng brơi 
gơnam bơni kơ ih lu, samơ̆ Yahweh hơmâo pơgăn hĭ laih ih mă tŭ tơlơi bơni 
anai.” 

12Balaam laĭ glaĭ kơ Balak, “Kâo laĭ hlâo laih kơ ƀing rai laĭ pơthâo kơ ih tui anai, 

13‘Wơ̆t tơdah Balak brơi kơ kâo sang pơtao ñu bă hăng amrăk mah, kâo ƀu dưi 
ngă hơget tơlơi ƀơi tơlơi pơmĭn kâo pô ôh, jing tơlơi hiam ƀôdah sat, kiăng kơ 
phara hĭ hăng tơlơi pơđar Yahweh, laih anŭn kâo khŏm pơhiăp hơget tơlơi 
Yahweh laĭ yơh.’ 

14Ră anai kâo či glaĭ pơ ană plei kâo, samơ̆ hlâo kơ kâo glaĭ, brơi kâo pơkơđiăng 
kơ ih hơget tơlơi ƀing mơnuih anai či ngă kơ ƀing ană plei ih pơanăp anai.” 

Boh Hiăp Balaam Tal Pă̱ Mơ̆ng Ơi Adai 

15Giŏng anŭn, ñu pơhiăp tơbiă boh hiăp ñu mơ̆ng Ơi Adai: “Boh hiăp Balaam ană 
đah rơkơi Beôr, jing boh hiăp pô hơmâo mơta ƀuh rơđah rơđo̱ng tơlơi či truh 
pơanăp, 

16jing boh hiăp pô hơmư̆ laih hơdôm boh hiăp Ơi Adai, pô hơmâo tơlơi thâo hluh 
mơ̆ng Pô Glông Hloh, pô ƀuh tơlơi pơƀuh mơ̆ng Pô Dưi Kơtang, pô bon kơkuh, 
samơ̆ mơta ñu blang tui anai: 

17“Kâo ƀuh ñu, samơ̆ ƀu djơ̆ ră anai ôh; kâo lăng ñu, samơ̆ ƀu dŏ jĕ ôh. Sa čô pơtao 
djă̱ gai hơnuăt pơtao či rai mơ̆ng ƀing Israel, kar hăng sa sar pơtŭ či tơbiă rai 
mơ̆ng ƀing Yakôb yơh; ñu či pơrơka hĭ khul athơi akŏ Môab, khul oč akŏ abih 
bang ƀing kơnung djuai Set. 

18Ñu či blah juă hĭ Edôm; Ñu či blah juă hĭ ƀing tơhan Seir jing rŏh ayăt ƀing 
Israel, samơ̆ ƀing Israel či prŏng kơtang yơh. 

19Sa čô khua git gai či tơbiă rai mơ̆ng ƀing Yakôb, laih anŭn či pơrai hĭ ƀing dŏ 
so̱t amăng plei ƀing rŏh ayăt gơñu.” 

Boh Hiăp Balaam Hơnăl Tuč 

20Giŏng anŭn, Balaam ƀuh ƀing Amalek laih anŭn pơhiăp tơbiă boh hiăp ñu tui 
anai: “Hlâo adih, ƀing Amalek jing kơnung djuai blung hlâo amăng lu lŏn čar, 
samơ̆ hơnăl tuč ñu či răm rai hĭ.” 

21Giŏng anŭn, ñu ƀuh ƀing Ken laih anŭn pơhiăp tơbiă boh hiăp ñu tui anai: “Anih 
dŏ ih jing kơjăp rơnŭk rơnua, anih anơ̆m ih kar hăng hruh amăng boh pơtâo; 

22samơ̆ ƀing gih, Ơ ƀing Ken, ƀing Assur či pơrai hĭ ƀing gih yơh tơdang Assur 
mă ƀing gih ngă mơnă.” 

23Giŏng anŭn, ñu pơhiăp boh hiăp ñu tui anai: “Sĭt yơh hlơi dưi dŏ so̱t tơdang Ơi 
Adai ngă tơlơi anai lĕ? 

24Khul sŏng prŏng či rai mơ̆ng plao ia Khittim; ƀing gơñu či blah juă ƀing Assur 
hăng Eber, samơ̆ ƀing gơñu ăt či răm rai mơ̆n.” 

25Giŏng anŭn, Balaam tơgŭ hăng wơ̆t glaĭ pơ sang ñu pô laih anŭn Balak ăt glaĭ 
ƀơi jơlan ñu pô mơ̆n. 

Yap 25 

Môab Pơhưč Plư Israel 

1Tơdang Israel hlak dŏ amăng anih hơmâo khul kơyâo sittim, ƀing đah rơkơi 
čơdơ̆ng ngă rĭh răm hăng ƀing đah kơmơi Môab, 

2jing ƀing hơmâo jak iâu ƀing gơ̆ nao pơ hơdôm gơnam ngă yang ƀing yang 
rơba̱ng gơñu. Ƀing đah rơkơi anai ƀơ̆ng laih anŭn bon kơkuh ƀơi anăp ƀing yang 
anŭn. 

3Tui anŭn, ƀing Israel pơgop hăng ƀing Môab amăng tơlơi kơkuh pơpŭ kơ yang 
rơba̱ng Baal pơ čư̆ Pheôr. Laih anŭn Yahweh hil pơkơdơ̆ng glaĭ hăng ƀing gơñu 
yơh. 

4Yahweh pơđar kơ Môseh, “Mă bĕ abih bang ƀing khua djă̱ akŏ ƀing mơnuih anai, 
pơdjai hĭ bĕ ƀing gơñu hăng yol đĭ atâo gơñu ƀơi anăp Kâo kiăng kơ abih bang 
mơnuih ƀuh, tui anŭn tơlơi hil Kâo dưi hrŏ hĭ yơh ƀơi ƀing Israel.” 

5Tui anŭn, Môseh laĭ kơ ƀing khua phat kơđi Israel, “Rĭm čô amăng ƀing gih khŏm 
pơdjai hĭ ƀing hlơi pô amăng ƀing gih hơmâo pơgop laih amăng tơlơi kơkuh 
pơpŭ kơ yang rơba̱ng Baal pơ čư̆ Pheôr.” 

6Tơdang ƀing Israel hlak čŏk hia ƀơi bah amăng mŭt nao pơ Sang Khăn Pơjơnum. 
Giŏng anŭn, hơmâo sa čô đah rơkơi Israel ba rai pơ sang anŏ ñu sa čô đah kơmơi 
Midyan ƀơi anăp mơta Môseh laih anŭn ƀơi anăp abih bang ƀing ană plei Israel. 

7Tơdang Phinehas ană đah rơkơi Eleazar, jing tơčô khua ngă yang prŏng hloh 
A̱rôn, ƀuh tơlơi anai, ñu tơbiă mơ̆ng anih ƀing pơjơnum glaĭ, mă sa bĕ tơbăk ƀơi 
tơngan ñu, 

8laih anŭn đuaĭ tui pô Israel anŭn amăng sang khăn gơ̆. Ñu klâŏ hluh dua ƀing 
gơñu anŭn, jing mơ̆ng pô đah rơkơi Israel mŭt truh kơ drơi jan pô đah kơmơi 
anŭn. Giŏng anŭn, tơlơi kli̱n khe̱ng pơkơdơ̆ng glaĭ hăng ƀing Israel dơ̆ng hĭ yơh; 

9samơ̆ ƀing djai amăng tơlơi kli̱n anai truh kơ duapluh-pă̱-rơbâo čô. 

10Yahweh pơhiăp hăng Môseh, 

11“Khua ngă yang Phinehas ană đah rơkơi Eleazar, jing tơčô khua ngă yang prŏng 
hloh A̱rôn, hơmâo mă pơđuaĭ hĭ laih tơlơi hil Kâo mơ̆ng ƀing Israel; yuakơ ñu 
hur har kar hăng Kâo, kơ tơlơi pơpŭ pơyom Kâo amăng ƀing gơñu, tui anŭn 
amăng tơlơi hur har Kâo, Kâo ƀu či pơluč hĭ ƀing gơñu ôh. 

12Yuakơ anŭn yơh, laĭ bĕ kơ ñu, Kâo či pơjing tơlơi pơgop rơnŭk rơno̱m Kâo 
hăng ñu. 

13Ñu laih anŭn ƀing kơnung djuai ñu či mă tŭ sa tơlơi pơgop hlŏng lar kơ bruă 
khua ngă yang, yuakơ ñu hur har laih kơ tơlơi pơpŭ pơyom Ơi Adai ñu laih anŭn 
pơkra laih tơlơi pap brơi kơ ƀing Israel.” 

14Anăn pô Israel djai hrŏm hăng pô đah kơmơi Midyan anŭn jing Zimri ană đah 
rơkơi Salu; Salu jing sa čô khua djă̱ akŏ amăng kơnung djuai ƀing Simeôn. 

15Laih anŭn anăn pô đah kơmơi arăng pơdjai anŭn jing HʼKhozbi ană đah kơmơi 
Zur, jing sa čô khua djă̱ akŏ amăng kơnung djuai ƀing Midyan. 

16Yahweh pơhiăp hăng Môseh, 

17“Lăng bĕ kơ ƀing Midyan jing ƀing rŏh ayăt gih; pơdjai hĭ bĕ ƀing gơñu 

18yuakơ ƀing gơñu lăng kơ ƀing gih jing ƀing rŏh ayăt yơh tơdang ƀing gơñu 
pơblư̆ hĭ ƀing gih kiăng kơ pơrĭh răm kơkuh pơpŭ kơ yang rơba̱ng Baal ƀơi čư̆ 
Pheôr laih anŭn yuakơ amai adơi gơñu HʼKhozbi anŭn, jing ană đah kơmơi khua 
djă̱ akŏ ƀing Midyan; pô đah kơmơi anŭn arăng pơdjai hĭ tơdang tơlơi kli̱n rai 
jing boh răm tơbiă rai mơ̆ng bruă anŭn ƀơi čư̆ Pheôr yơh.” 

Yap 26 

Mrô Yap Tal Dua 

1Tơdơi kơ tơlơi kli̱n anŭn, Yahweh pơhiăp hăng Môseh laih anŭn Eleazar ană 
đah rơkơi A̱rôn jing khua ngă yang prŏng hloh tui anai, 

2“Yap bĕ mrô abih bang ƀing Israel tui hăng khul sang anŏ, abih bang ƀing hlơi 
čơdơ̆ng mơ̆ng duapluh thŭn pơ ngŏ, jing ƀing dưi jing tơhan.” 

3Tui anŭn, ƀơi tơdron dap čar Môab anŭn jĕ krong Yurdan laih anŭn klă̱ anăp 
hăng plei pơnăng Yerêhô, Môseh hăng Eleazar jing khua ngă yang prŏng hloh 
pơhiăp hăng ƀing gơñu, 

4“Yap bĕ mrô ƀing đah rơkơi čơdơ̆ng mơ̆ng duapluh thŭn pơ ngŏ, kar hăng 
Yahweh pơđar laih kơ Môseh.” Laih anŭn kơ ƀing Israel jing ƀing tơbiă laih mơ̆ng 
čar Êjip: 

5Ƀing kơnung djuai Reuben, jing ană kơčoa Israel, jing: mơ̆ng Hanôk jing hĭ 
kơnung djuai Hanôk; mơ̆ng Phallu jing hĭ kơnung djuai Phallu; 

6mơ̆ng Hezrôn jing hĭ kơnung djuai Hezrôn; mơ̆ng Karmi jing hĭ kơnung djuai 
Karmi. 

7Anŭn yơh jing ƀing kơnung djuai Reuben; mrô gơñu dưi jing tơhan hơmâo 
pă̱pluh-klâo-rơbâo tơjuh-rơtuh klâopluh čô. 

8Ană đah rơkơi Phallu jing Eliab, 

9laih anŭn ƀing ană đah rơkơi Eliab jing Nemuêl, Dathan laih anŭn Abiram. 
Dathan hăng Abiram anai yơh jing ƀing khua moa tơgŭ pơkơdơ̆ng glaĭ hăng 
Môseh, A̱rôn, laih anŭn ăt jing ƀing đuaĭ tui Kôrah tơdang ƀing gơñu tơgŭ 
pơkơdơ̆ng glaĭ hăng Yahweh. 

10Lŏn tơnah čơđa̱ng pŏk amăng bah hăng lun ƀơ̆ng hĭ ƀing gơñu wơ̆t hăng Kôrah 
mơ̆n, laih anŭn ƀing đuaĭ tui ñu apui ƀơ̆ng hĭ dua-rơtuh rơmapluh čô. Tui anŭn 
yơh, ƀing gơñu ngă sa tơlơi pơhơmu kơ gru kơnăl khă pơtă. 

11Samơ̆ kơnung djuai Kôrah ƀu luč hĭ ôh. 

12Ƀing kơnung djuai Simeôn tui hăng ƀing djuai gơñu jing: mơ̆ng Nemuêl jing hĭ 
kơnung djuai Nemuêl; mơ̆ng Yamin jing hĭ kơnung djuai Yamin; mơ̆ng Yakhin 
jing hĭ kơnung djuai Yakhin; 

13mơ̆ng Zerah jing hĭ kơnung djuai Zerah; mơ̆ng Saul jing hĭ kơnung djuai Saul. 

14Anŭn yơh jing ƀing kơnung djuai Simeôn; mrô gơñu dưi jing tơhan hơmâo 
duapluh-dua-rơbâo dua-rơtuh čô. 

15Ƀing kơnung djuai Gad tui hăng ƀing djuai gơñu jing: mơ̆ng Zephôn jing hĭ 
kơnung djuai Zephôn; mơ̆ng Haggi jing hĭ kơnung djuai Haggi; mơ̆ng Suni jing hĭ 
kơnung djuai Suni; 

16mơ̆ng Ozni jing hĭ kơnung djuai Ozni; mơ̆ng Êri jing hĭ kơnung djuai Êri; 

17mơ̆ng Arôdi jing hĭ kơnung djuai Arôdi; mơ̆ng Areli jing hĭ kơnung djuai Areli. 

18Anŭn yơh jing ƀing djuai Gad; mrô gơñu dưi jing tơhan hơmâo pă̱pluh-rơbâo 
rơma-rơtuh čô. 

19Êr laih anŭn Ônan jing ƀing ană đah rơkơi Yudah, samơ̆ ƀing gơñu djai hĭ 
amăng anih lŏn Kanaan. 

20Ƀing kơnung djuai Yudah tui hăng djuai gơñu jing: mơ̆ng Sêlah jing hĭ kơnung 
djuai Sêlah; mơ̆ng Perez jing hĭ kơnung djuai Perez; mơ̆ng Zerah jing hĭ kơnung 
djuai Zerah. 

21Ƀing kơnung djuai Perez jing: mơ̆ng Hezrôn jing hĭ kơnung djuai Hezrôn; 
mơ̆ng Hamul jing hĭ kơnung djuai Hamul. 

22Anŭn yơh jing ƀing djuai Yudah; mrô gơñu dưi jing tơhan hơmâo tơjuhpluh-
năm-rơbâo rơma-rơtuh čô. 

23Ƀing kơnung djuai Issakhar tui hăng ƀing djuai gơñu jing: mơ̆ng Tôla jing hĭ 
kơnung djuai Tôla; mơ̆ng Phuwah jing hĭ kơnung djuai Phuwah; 

24mơ̆ng Yasub jing hĭ kơnung djuai Yasub; mơ̆ng Simrôn jing hĭ kơnung djuai 
Simrôn. 

25Anŭn yơh jing ƀing djuai Issakhar; mrô gơñu dưi jing tơhan hơmâo nămpluh-
pă̱-rơbâo klâo-rơtuh čô. 

26Ƀing kơnung djuai Zebulun tui hăng ƀing djuai gơñu jing: mơ̆ng Sered jing hĭ 
kơnung djuai Sered; mơ̆ng Êlôn jing hĭ kơnung djuai Êlôn; mơ̆ng Yahleel jing hĭ 
kơnung djuai Yahleel. 

27Anŭn yơh jing ƀing djuai Zebulun; mrô gơñu dưi jing tơhan hơmâo nămpluh-
rơbâo rơma-rơtuh čô. 

28Ƀing kơnung djuai Yôsêp tui hăng ƀing djuai gơñu mơ̆ng Manasseh hăng 
Ephraim jing: 

29Ƀing kơnung djuai Manasseh: mơ̆ng Makhir jing hĭ kơnung djuai Makhir; mơ̆ng 
Gilead ană Makhir jing hĭ kơnung djuai Gilead. 

30Anai yơh jing ƀing kơnung djuai Gilead: mơ̆ng Iezer jing hĭ kơnung djuai Iezer; 
mơ̆ng Helek jing hĭ kơnung djuai Helek; 

31mơ̆ng Asriêl jing hĭ kơnung djuai Asriêl; mơ̆ng Sekhem jing hĭ kơnung djuai 
Sekhem; 

32mơ̆ng Semida jing hĭ kơnung djuai Semida; mơ̆ng Hêpher jing hĭ kơnung djuai 
Hêpher. 

33Zelophad ană đah rơkơi Hêpher ƀu hơmâo ană đah rơkơi ôh; ñu kơnơ̆ng 
hơmâo ƀing ană đah kơmơi đôč, anăn gơñu jing HʼMahlah, HʼNoah, HʼHoglah, 
HʼMilkah laih anŭn HʼTirzah. 

34Anŭn yơh jing ƀing kơnung djuai Manasseh; mrô gơñu dưi jing tơhan hơmâo 
rơmapluh-dua-rơbâo tơjuh-rơtuh čô. 

35Anai yơh jing ƀing kơnung djuai Ephraim tui hăng ƀing djuai gơñu jing: mơ̆ng 
Suthelah jing hĭ kơnung djuai Suthelah; mơ̆ng Bekher jing hĭ kơnung djuai 
Bekher; mơ̆ng Thahan jing hĭ kơnung djuai Thahan. 

36Anai yơh jing ƀing kơnung djuai Suthelah: mơ̆ng Êran jing hĭ kơnung djuai 
Êran. 

37Anŭn yơh jing ƀing kơnung djuai Ephraim; mrô gơñu dưi jing tơhan hơmâo 
klâopluh-dua-rơbâo rơma-rơtuh čô. Anŭn yơh jing ƀing kơnung djuai Yôsêp tui 
hăng ƀing djuai gơñu. 

38Ƀing kơnung djuai Benyamin tui hăng ƀing djuai gơñu jing: mơ̆ng Bela jing hĭ 
kơnung djuai Bela; mơ̆ng Asbel jing hĭ kơnung djuai Asbel; mơ̆ng Ahiram jing hĭ 
kơnung djuai Ahiram; 

39mơ̆ng Supham jing hĭ kơnung djuai Supham; mơ̆ng Hupham jing hĭ kơnung 
djuai Hupham. 

40Ƀing kơnung djuai Bela mơ̆ng ană ñu Ardơ laih anŭn Naaman jing: mơ̆ng Ardơ 
jing hĭ kơnung djuai Ardơ; mơ̆ng Naaman jing hĭ kơnung djuai Naaman. 

41Anŭn yơh jing ƀing kơnung djuai Benyamin; mrô gơñu dưi jing tơhan hơmâo 
pă̱pluh-rơma-rơbâo năm-rơtuh čô. 

42Anai yơh jing ƀing kơnung djuai Dan tui hăng ƀing djuai gơñu jing: mơ̆ng 
Suham jing hĭ kơnung djuai Suham. Anai yơh jing ƀing kơnung djuai Dan: 

43Abih bang ƀing gơñu jing djuai Suham; laih anŭn mrô gơñu dưi jing tơhan 
hơmâo nămpluh-pă̱-rơbâo pă̱-rơtuh čô. 

44Ƀing kơnung djuai Aser tui hăng ƀing djuai gơñu jing: mơ̆ng Imnah jing hĭ 
kơnung djuai Imnah; mơ̆ng Iswi jing hĭ kơnung djuai Iswi; mơ̆ng Beriah jing hĭ 
kơnung djuai Beriah; 

45laih anŭn mơ̆ng ƀing kơnung djuai Beriah: mơ̆ng Heber jing hĭ kơnung djuai 
Heber; mơ̆ng Malkhiel jing hĭ kơnung djuai Malkhiel. 

46Aser ăt hơmâo sa čô ană đah kơmơi anăn ñu HʼSerah. 

47Anŭn yơh jing ƀing kơnung djuai Aser; mrô gơñu dưi jing tơhan hơmâo 
rơmapluh-klâo-rơbâo pă̱-rơtuh čô. 

48Ƀing kơnung djuai Naptali tui hăng ƀing djuai gơñu jing: mơ̆ng Yahzeel jing hĭ 
kơnung djuai Yahzeel; mơ̆ng Guni jing hĭ kơnung djuai Guni; 

49mơ̆ng Yêzer jing hĭ kơnung djuai Yêzer; mơ̆ng Sillêm jing hĭ kơnung djuai 
Sillêm. 

50Anŭn yơh jing ƀing kơnung djuai Naptali; mrô gơñu dưi jing tơhan hơmâo 
pă̱pluh-rơma-rơbâo pă̱-rơtuh čô. 

51Mrô pơtŭm glaĭ abih bang ƀing đah rơkơi Israel dưi jing tơhan hơmâo năm-
rơtuh sa-rơbâo tơjuh-rơtuh klâopluh čô. 

52Yahweh pơhiăp hăng Môseh, 

53“Anih lŏn anai ƀing gih či pơpha kơ ƀing gơñu jing sa kŏng ngăn tui hăng mrô 
khul anăn. 

54Kơ sa tơpul lu ƀing gih či brơi kŏng ngăn prŏng mơ̆n, laih anŭn kơ tơpul anet 
ƀiă, ƀing gih či brơi kŏng ngăn anet mơ̆n; rĭm grup či tŭ mă kŏng ngăn ñu pô tui 
hăng mrô mơnuih hơmâo yap laih yơh. 

55Pơklă hĭ bĕ anih lŏn anai khŏm pơpha hăng tơlơi ngă čram. Anih lŏn pă rĭm 
grup mă tŭ, arăng či yap tui hăng khul anăn brơi kơ kơnung djuai ơi adon ñu 
yơh. 

56Rĭm kŏng ngăn či khŏm pơpha hăng tơlơi ngă čram tŏng krah tơpul lu hăng 
tơpul ƀiă.” 

57Anai yơh jing ƀing Lêwi jing ƀing arăng yap tui hăng ƀing kơnung djuai gơñu: 
mơ̆ng Gersôn jing hĭ kơnung djuai Gersôn; mơ̆ng Kehat jing hĭ kơnung djuai 
Kehat; mơ̆ng Merari jing hĭ kơnung djuai Merari. 

58Ƀing anai ăt jing ƀing kơnung djuai Lêwi mơ̆n: kơnung djuai Libni, kơnung 
djuai Hebrôn, kơnung djuai Mahli, kơnung djuai Musi, kơnung djuai Kôrah. 
Kehat jing ơi adon kơ Amram; 

59anăn bơnai Amram jing HʼYôkebed, jing kơnung djuai Lêwi, jing pô tơkeng rai 
kơ ƀing Lêwi amăng čar Êjip. Ñu ăt tơkeng rai ană bă kơ Amram mơ̆n: anŭn jing 
A̱rôn, Môseh laih anŭn amai gơñu jing HʼMiriam. 

60A̱rôn jing ama Nadab hăng Abihu, Eleazar laih anŭn Ithamar. 

61Samơ̆ Nadab hăng Abihu djai hĭ tơdang ƀing gơñu pơkra sa gơnam pơyơr ƀơi 
anăp Yahweh hăng apui ƀu djơ̆ hơnơ̆ng. 

62Abih bang ƀing đah rơkơi Lêwi čơdơ̆ng mơ̆ng sa blan pơ ngŏ hơmâo duapluh-
klâo-rơbâo čô. Arăng ƀu yap ƀing gơñu hrŏm hăng ƀing Israel pơkŏn ôh yuakơ 
ƀing gơñu ƀu či mă tŭ anih lŏn jing kŏng ngăn amăng ƀing Israel ôh. 

63Anai yơh jing ƀing Môseh hăng Eleazar khua ngă yang prŏng hloh yap tơdang 
ƀing gơñu yap ƀing Israel amăng anih tơdron dap lŏn čar Môab jĕ ƀơi krong 
Yurdan klă̱ anăp hăng plei pơnăng Yerêhô. 

64Ƀu hơmâo ôh sa čô amăng ƀing gơñu jing pô Môseh hăng A̱rôn khua ngă yang 
prŏng hloh yap laih tơdang ƀing gơñu yap ƀing Israel amăng Tơdron Ha̱r Sinai. 

65Anai jing yuakơ Yahweh hơmâo laĭ laih hăng ƀing Israel kơ ƀing či djai hĭ 
amăng tơdron ha̱r anŭn; ƀu hơmâo ôh sa čô amăng ƀing gơñu dŏ glaĭ rơngiao kơ 
Kaleb ană đah rơkơi Yephunneh hăng Yôsua ană đah rơkơi Nun. 

Yap 27 

Ƀing Ană Đah Kơmơi Zelophad 

1Anăn ƀing ană đah kơmơi Zelophad jing HʼMahlah, HʼNoah, HʼHoglah, HʼMilkah 
laih anŭn HʼTirzah. Ama gơñu Zelophad jing ană đah rơkơi Hêpher, tơčô Gilead, 
tơčĕ Makhir, tơhrĕ Manasseh; laih anŭn ƀing gơñu lŏm kơ ƀing kơnung djuai 
Manasseh ană đah rơkơi Yôsêp. 

2Hlak anai, ƀing gơñu rai jĕ bah amăng mŭt pơ Sang Khăn Pơjơnum kiăng kơ 
rơkâo tơña laih anŭn dŏ dơ̆ng ƀơi anăp Môseh, Eleazar khua ngă yang prŏng 
hloh, ƀing khua djă̱ akŏ laih anŭn ƀơi anăp abih bang ană plei, tui anŭn ƀing gơñu 
laĭ, 

3“Ama gơmơi djai amăng tơdron ha̱r. Ñu ƀu djơ̆ amăng ƀing đuaĭ tui Kôrah jing 
ƀing pơgop glaĭ kiăng pơkơdơ̆ng glaĭ hăng Yahweh ôh, samơ̆ ñu djai ƀơi tơlơi 
soh ñu pô hăng ƀu hơmâo ană đah rơkơi ôh. 

4Yua hơget anăn ama gơmơi rơngiă hĭ thĕng mơ̆ng djuai ñu yuakơ ñu ƀu hơmâo 
ană đah rơkơi lĕ? Rơkâo ƀing gih pha brơi bĕ kơ ƀing gơmơi lŏn kŏng ngăn tŏng 
krah ƀing kơnung djuai ama gơmơi.” 

5Tui anŭn, Môseh ba tơlơi ƀing gơñu rơkâo anŭn ƀơi anăp Yahweh, 

6laih anŭn Yahweh laĭ kơ ñu, 

7“Hơget tơlơi ƀing ană đah kơmơi Zelophad laĭ anŭn jing djơ̆ yơh. Sĭt ih khŏm 
brơi kơ ƀing gơ̆ anih lŏn jing kŏng ngăn amăng ƀing kơnung djuai ama ƀing gơ̆ 
laih anŭn brơi glaĭ bĕ kŏng ngăn ama ƀing gơ̆ kơ ƀing gơ̆. 

8“Laĭ kơ ƀing Israel bĕ, ‘Tơdah sa čô đah rơkơi djai hăng ƀu hơmâo ôh ană đah 
rơkơi, brơi bĕ kŏng ngăn gơ̆ kơ ană đah kơmơi gơ̆. 

9Tơdah ñu ƀu hơmâo ană đah kơmơi ôh, brơi bĕ kŏng ngăn gơ̆ kơ ƀing ayŏng 
adơi gơ̆. 

10Tơdah ñu ƀu hơmâo ayŏng adơi ôh, brơi bĕ kŏng ngăn anŭn kơ ƀing ayŏng 
adơi ama ñu. 

11Tơdah ama ñu ƀu hơmâo ayŏng adơi ôh, brơi bĕ kŏng ngăn anŭn kơ kơnung 
djuai jĕ hloh amăng djuai ñu, tui anŭn gơ̆ dưi mă tŭ kŏng ngăn anŭn. Anai yơh 
jing tơlơi djơ̆ lăp khŏm ngă amăng ƀing Israel, kar hăng tơlơi Yahweh pơđar laih 
kơ Môseh.’ ” 

Yôsua Tŏ Tui Môseh 
(Juăt 31:1-8) 

12Giŏng anŭn, Yahweh pơhiăp hăng Môseh, “Đĭ nao bĕ amăng khul čư̆ Abarim 
laih anŭn lăng bĕ anih lŏn Kâo hơmâo brơi laih kơ ƀing Israel. 

13Giŏng kơ ih ƀuh anih anai laih, ih ăt či djai laih anŭn wơ̆t glaĭ hrŏm hăng ơi 
adon ih hrup hăng ayŏng ih A̱rôn yơh. 

14Tơdang ƀing ană plei tơgŭ pơkơdơ̆ng ƀơi anih ia amăng Tơdron Ha̱r Zin, abih 
dua ƀing gih ƀu pơyom ôh Kâo rơgoh hiam ƀơi anăp mơta gơñu yuakơ ƀing gih 
ƀu tui gưt ôh kơ tơlơi Kâo pơtă.” Anih anŭn jing khul ia Meribah Khades, amăng 
Tơdron Ha̱r Zin. 

15Môseh pơhiăp hăng Yahweh, 

16“Rơkâo kơ Ih Yahweh, jing Ơi Adai kơ abih bang bơngăt mơnuih mơnam, ruah 
mă bĕ sa čô dui ba ană plei anai, 

17kiăng kơ git gai ƀơi anăp gơñu, jing pô či ba ƀing gơñu tơbiă hăng mŭt amăng 
tơlơi pơblah, tui anŭn ƀing ană plei Ih Yahweh ƀu či hrup hăng tơpul triu ƀu 
hơmâo pô wai ôh.” 

18Tui anŭn, Yahweh pơhiăp hăng Môseh, “Ruah mă bĕ Yôsua jing pô hơmâo Yang 
Bơngăt ƀơi ñu laih anŭn ăh bĕ dua gah tơngan ih ƀơi akŏ ñu. 

19Brơi bĕ ñu dŏ dơ̆ng ƀơi anăp Eleazar jing khua ngă yang prŏng hloh laih anŭn 
ƀơi anăp abih bang ană plei; jao bĕ bruă kơ ñu jing khua djă̱ akŏ ƀơi anăp gơñu. 

20Jao brơi bĕ kơ ñu đơđa tơlơi dưi ih tui anŭn abih bang ƀing Israel či tui gưt ñu. 

21Samơ̆ ñu či dŏ dơ̆ng ƀơi anăp Eleazar khua ngă yang, jing pô či tơña hơduah 
kơ gơ̆ tơlơi kiăng ngă mơ̆ng Urim ƀơi anăp Kâo. Tơdang ñu pơđar yơh, abih bang 
ƀing Israel či tơbiă nao, laih anŭn tơdang ñu pơđar mơ̆n, ƀing gơñu či mŭt rai.” 

22Môseh ngă tui kar hăng Yahweh pơđar laih kơ ñu. Ñu mă Yôsua laih anŭn brơi 
gơ̆ dŏ dơ̆ng ƀơi anăp Eleazar khua ngă yang prŏng hloh hăng ƀơi anăp abih bang 
ƀing ană plei. 

23Giŏng anŭn, Môseh ăh tơngan ñu ƀơi gơ̆ hăng jao bruă kơ gơ̆, kar hăng Yahweh 
pơtô kơ ñu laih. 

Yap 28 

Hơdôm Gơnam Pơyơr Rĭm Hrơi 

(Tơbiă 29:38-46) 

1Yahweh pơhiăp hăng Môseh, 

2“Brơi bĕ tơlơi pơđar anai kơ ƀing Israel laih anŭn laĭ kơ ƀing gơñu tui anai, ‘Ƀing 
gih khŏm pơyơr gơnam ƀơ̆ng kơ Kâo ƀơi hrơi mông hơmâo pơkơčah laih hơdôm 
gơnam pơyơr kơ Kâo hăng apui, jing sa mơnâo ƀâo mơngưi pơmơak kơ Kâo.’ 

Hơdôm Gơnam Pơyơr Rĭm Hrơi 

3“Pơhiăp bĕ hăng ƀing gơñu tui anai, ‘Anai yơh jing gơnam pơyơr čuh ƀing gih či 
pơyơr đĭ kơ Yahweh juăt hơmâo rĭm hrơi: Dua drơi ană triu hơmâo sa thŭn hăng 
ƀu hơmâo rơnam rơka ôh. 

4Prap pre bĕ sa drơi ană triu amăng mơguah laih anŭn sa drơi kơ hơhuñ klăm, 

5hrŏm hăng sa gơnam pơyơr pơdai jing sa črăn amăng pluh ephah tơpŭng ƀlĭ 
lŭk hăng sa črăn amăng pă̱ hin ia rơmuă djet mơ̆ng boh ôliwơ. 

6Anai jing gơnam pơyơr čuh juăt hơmâo, pơjing laih ƀơi čư̆ Sinai jing sa mơnâo 
ƀâo mơngưi pơmơak, pơkra hăng apui kơ Yahweh. 

7Hrŏm hăng rĭm ană triu anŭn, prap pre bĕ gơnam pơyơr mơñum jing sa črăn 
amăng pă̱ hin gơnam mơñum ia tơpai boh kơƀâo. Tuh tơbiă bĕ gơnam pơyơr 
mơñum kơ Yahweh ƀơi anih rơgoh hiam. 

8Prap pre bĕ ană triu tal dua ƀơi sêng klăm hrŏm hăng gơnam pơyơr pơdai laih 
anŭn gơnam pơyơr mơñum hrup hăng gơnam pơyơr ih prap pre laih kơ 
mơguah. Anai ăt jing sa gơnam pơyơr čuh mơ̆n, jing sa mơnâo ƀâo mơngưi 
pơmơak kơ Yahweh yơh. 

Hơdôm Gơnam Pơyơr Rĭm Hrơi Saƀat 

9“ ‘Ƀơi hrơi Saƀat, pơkra bĕ sa gơnam pơyơr hăng dua drơi ană triu hơmâo sa 
thŭn ƀu hơmâo rơnam rơka ôh, hrŏm hăng gơnam pơyơr mơñum laih anŭn 
gơnam pơyơr pơdai jing dua črăn amăng pluh ephah tơpŭng ƀlĭ lŭk hăng ia 
rơmuă ôliwơ. 

10Anai jing gơnam pơyơr čuh kơ rĭm hrơi Saƀat, wơ̆t hăng gơnam pơyơr čuh juăt 
hơmâo rĭm hrơi hrŏm hăng gơnam pơyơr mơñum mơ̆n. 

Hơdôm Gơnam Pơyơr Rĭm Blan 

11“ ‘Ƀơi hrơi tal sa amăng rĭm blan, pơyơr thim bĕ kơ Yahweh sa gơnam pơyơr 
čuh jing dua drơi rơmô tơno hadơi, sa drơi triu tơno laih anŭn tơjuh drơi ană 
triu tơno hơmâo sa thŭn, abih bang gơnam anai khŏm ƀu hơmâo rơnam rơka 
ôh. 

12Pơyơr bĕ hrŏm hăng rĭm rơmô anŭn sa gơnam pơyơr pơdai jing klâo črăn 
amăng pluh ephah tơpŭng ƀlĭ lŭk hăng ia rơmuă; pơyơr bĕ hrŏm hăng triu tơno 

anŭn sa gơnam pơyơr pơdai dua črăn amăng pluh ephah tơpŭng ƀlĭ lŭk hăng ia 
rơmuă; 

13laih anŭn pơyơr bĕ hrŏm hăng rĭm ană triu anŭn sa gơnam pơyơr pơdai jing 
sa črăn amăng pluh ephah tơpŭng ƀlĭ lŭk hăng ia rơmuă. Anai yơh jing sa gơnam 
pơyơr čuh, jing sa mơnâo ƀâo mơngưi čuh pơmơak kơ Yahweh. 

14Hrŏm hăng rĭm rơmô tơno anŭn, ăt khŏm hơmâo mơ̆n sa gơnam pơyơr 
mơñum jing sămkrah hin ia boh kơƀâo; hrŏm hăng triu tơno anŭn brơi hơmâo 
sa črăn amăng klâo hin; laih anŭn hrŏm hăng rĭm ană triu anŭn brơi hơmâo sa 
črăn amăng pă̱ hin. Anai yơh jing gơnam pơyơr čuh rĭm blan pơkra ƀơi rĭm akŏ 
blan amăng sa thŭn. 

15Rơngiao kơ gơnam pơyơr čuh juăt hơmâo rĭm hrơi hrŏm hăng gơnam pơyơr 
mơñum, ăt khŏm pơyơr bĕ sa drơi bơbe tơno kơ Yahweh jing sa gơnam pơyơr 
tơlơi soh djơ̆. 

Tơlơi Găn 
(Lêwi 23:5-14) 

16“ ‘Ƀơi hrơi tal pluh-pă̱ blan tal sa yơh, djă̱ hơdơr bĕ hrơi Tơlơi Găn kiăng kơ 
pơpŭ pơyom kơ Yahweh. 

17Ƀơi hrơi tal pluh-rơma blan anai čơdơ̆ng pơkra bĕ tơlơi phet; ƀơ̆ng bĕ ƀañ 
tơpŭng ƀu hơmâo tơpơi amăng tơjuh hrơi. 

18Ƀơi hrơi tal sa amăng tơjuh hrơi phet, djă̱ pioh bĕ sa tơlơi pơjơnum rơgoh hiam 
laih anŭn anăm mă bruă juăt mă rĭm hrơi ôh. 

19Ƀơi hrơi anŭn, pơyơr bĕ kơ Yahweh sa gơnam pơyơr čuh, jing dua drơi rơmô 
tơno hadơi, sa drơi triu tơno laih anŭn tơjuh drơi ană triu tơno hơmâo sa thŭn, 
abih bang hlô anai ƀu hơmâo rơnam rơka ôh. 

20Hrŏm hăng rĭm rơmô anŭn mơ̆n, prap pre bĕ sa gơnam pơyơr pơdai hăng klâo 
črăn amăng pluh ephah tơpŭng ƀlĭ lŭk hăng ia rơmuă; hrŏm hăng triu tơno anŭn, 
jing dua črăn amăng pluh; 

21laih anŭn hrŏm hăng rĭm ană triu anŭn jing sa črăn amăng pluh. 

22Wơ̆t hăng gơnam pơyơr anŭn, prap pre bĕ sa drơi bơbe tơno kơ gơnam pơyơr 
tơlơi soh djơ̆ kiăng pơkra tơlơi pap brơi kơ ƀing gih. 

23Prap pre bĕ gơnam pơyơr thim mŭt anai kơ gơnam pơyơr čuh juăt hơmâo 
amăng mơguah. 

24Amăng hơdră anai yơh prap pre bĕ gơnam ƀơ̆ng kơ gơnam pơyơr pơkra hăng 
apui rĭm hrơi amăng abih tơjuh hrơi phet anŭn jing sa mơnâo ƀâo mơngưi 
pơmơak kơ Yahweh; ăt khŏm prap pre thim mŭt kơ gơnam pơyơr čuh hăng 
gơnam pơyơr mơñum juăt hơmâo mơ̆n. 

25Ƀơi hrơi tal tơjuh djă̱ pioh bĕ sa tơlơi pơjơnum rơgoh hiam laih anŭn anăm mă 
bruă juăt mă ôh. 

Tơlơi Phet Khul Hrơi Kŏm 
(Lêwi 23:15-22) 

26“ ‘Ƀơi hrơi khul boh čroh tal blung hlâo, tơdang ƀing gih pơyơr kơ Yahweh sa 
gơnam pơyơr pơdai hlâo hla̱ng phrâo tơdang amăng tơlơi Phet Khul Hrơi Kŏm, 
djă̱ pioh bĕ sa tơlơi pơjơnum rơgoh hiam laih anŭn anăm mă bruă juăt mă ôh. 

27Pơyơr đĭ bĕ sa gơnam pơyơr čuh jing sa mơnâo ƀâo mơngưi pơmơak kơ 
Yahweh. Gơnam pơyơr anai jing dua drơi rơmô tơno hadơi, sa drơi triu tơno 
laih anŭn tơjuh drơi ană triu tơno hơmâo sa thŭn. 

28Hrŏm hăng rĭm rơmô anŭn, pơyơr bĕ sa gơnam pơyơr pơdai jing klâo črăn 
amăng pluh ephah tơpŭng ƀlĭ lŭk hăng ia rơmuă ôliwơ; hrŏm hăng rĭm triu tơno 
anŭn, jing dua črăn amăng pluh; 

29laih anŭn hrŏm hăng rĭm tơjuh drơi ană triu anŭn jing sa črăn amăng pluh yơh. 

30Ăt pơyơr bĕ sa drơi bơbe tơno kiăng pơkra tơlơi pap brơi kơ ƀing gih. 

31Prap pre bĕ hơdôm gơnam pơyơr anai hrŏm hăng hơdôm gơnam pơyơr 
mơñum mơ̆n, jing gơnam thim mŭt kơ gơnam pơyơr čuh hăng gơnam pơyơr 
pơdai juăt hơmâo anŭn. Khŏm thâo bĕ, hơdôm hlô mơnơ̆ng anŭn anăm hơmâo 
rơnam rơka ôh. 

Yap 29 

Tơlơi Phet Khul Tơdiăp 

(Lêwi 23:23-25) 

1“ ‘Ƀơi hrơi tal sa amăng blan tal tơjuh, ƀing gih khŏm djă̱ pioh bĕ sa tơlơi 
pơjơnum rơgoh hiam laih anŭn anăm mă bruă juăt mă ôh. Anai jing hrơi kơ ƀing 
gih ayŭp đĭ khul tơdiăp yơh. 

2Pơyơr bĕ sa gơnam pơyơr čuh jing sa mơnâo ƀâo mơngưi pơmơak kơ Yahweh. 
Gơnam pơyơr anai jing sa drơi rơmô tơno hadơi, sa drơi triu tơno laih anŭn 
tơjuh drơi ană triu tơno hơmâo sa thŭn, abih bang hlô anai khŏm ƀu hơmâo 
rơnam rơka ôh. 

3Hrŏm hăng rơmô anŭn pơyơr bĕ sa gơnam pơyơr pơdai hăng klâo črăn amăng 
pluh ephah tơpŭng ƀlĭ lŭk hăng ia rơmuă ôliwơ; hăng triu tơno anŭn, jing dua 
črăn amăng pluh; 

4laih anŭn hrŏm hăng rĭm tơjuh drơi ană triu anŭn, jing sa črăn amăng pluh yơh. 

5Ăt pơyơr bĕ sa drơi bơbe tơno kơ gơnam pơyơr tơlơi soh djơ̆ kiăng pơkra tơlơi 
pap brơi kơ ƀing gih. 

6Khul tơlơi anai yơh jing gơnam thim mŭt kơ hơdôm gơnam pơyơr čuh rĭm blan 
laih anŭn rĭm hrơi hrŏm hăng hơdôm gơnam pơyơr pơdai, hơdôm gơnam pơyơr 
mơñum mơ̆n kar hăng tơlơi hơmâo pơrơđah laih. Hơdôm gơnam pơyơr anŭn 

yơh jing gơnam pơyơr ƀing gih khŏm pơkra kơ Yahweh hăng apui, jing sa mơnâo 
ƀâo mơngưi kơ Ñu yơh. 

Hrơi Pơkra Tơlơi Pap Brơi 
(Lêwi 23:26-32) 

7“ ‘Ăt amăng blan anai mơ̆n, jing ƀơi hrơi tal pluh blan tal tơjuh, brơi hơmâo bĕ 
sa tơlơi pơjơnum rơgoh hiam. Ƀing gih khŏm hơngah hĭ gih pô laih anŭn anăm 
mă bruă ôh. 

8Pơyơr đĭ bĕ sa gơnam pơyơr čuh jing sa mơnâo ƀâo mơngưi pơmơak kơ 
Yahweh. Gơnam pơyơr anai jing sa drơi rơmô tơno hadơi, sa drơi triu tơno laih 
anŭn tơjuh drơi ană triu tơno hơmâo sa thŭn, abih bang hlô anai khŏm ƀu hơmâo 
rơnam rơka ôh. 

9Hrŏm hăng rơmô anŭn, prap pre bĕ sa gơnam pơyơr pơdai jing klâo črăn amăng 
pluh ephah tơpŭng ƀlĭ lŭk hăng ia rơmuă ôliwơ; hrŏm hăng triu tơno anai, jing 
dua črăn amăng pluh; 

10laih anŭn hrŏm hăng rĭm tơjuh drơi ană triu anŭn, jing sa črăn amăng pluh. 

11Ăt pơyơr bĕ sa drơi bơbe tơno kơ gơnam pơyơr tơlơi soh djơ̆. Anai jing gơnam 
thim mŭt kơ gơnam pơyơr tơlơi soh djơ̆ kơ tơlơi pap brơi laih anŭn kơ gơnam 
pơyơr juăt hơmâo hăng gơnam pơyơr pơdai ñu, hrŏm hăng hơdôm gơnam 
pơyơr mơñum mơ̆n. 

Tơlơi Phet Khul Sang Yang Hăng Khăn 
(Lêwi 23:33, 34) 

12“ ‘Ăt amăng blan anai mơ̆n, jing ƀơi hrơi tal pluh-rơma amăng blan tal tơjuh, 
djă̱ pioh bĕ sa tơlơi pơjơnum rơgoh hiam laih anŭn anăm mă bruă juăt mă ôh. 
Ƀơi hrơi anŭn čơdơ̆ng pơkra bĕ sa tơlơi phet kơ Yahweh amăng tơjuh hrơi. 

13Ƀơi hrơi tal sa amăng hrơi phet anai, pơyơr bĕ sa gơnam pơyơr čuh jing sa 
mơnâo ƀâo mơngưi pơmơak kơ Yahweh. Gơnam pơyơr anai jing pluh-klâo drơi 
rơmô tơno hadơi, dua drơi triu tơno laih anŭn pluh-pă̱ drơi ană triu tơno hơmâo 
sa thŭn, abih bang hlô anai khŏm ƀu hơmâo rơnam rơka ôh. 

14Hrŏm hăng pluh-klâo drơi rơmô anai, prap pre bĕ sa gơnam pơyơr pơdai jing 
klâo črăn amăng pluh ephah tơpŭng ƀlĭ lŭk hăng ia rơmuă; hrŏm hăng rĭm triu 
tơno anŭn, jing dua črăn amăng pluh; 

15laih anŭn hrŏm hăng rĭm pluh-pă̱ drơi ană triu tơno anŭn, jing sa črăn amăng 
pluh. 

16Ăt pơyơr bĕ sa drơi bơbe tơno kơ gơnam pơyơr tơlơi soh djơ̆. Anai jing gơnam 
pơyơr thim mŭt kơ gơnam pơyơr čuh juăt hơmâo hrŏm hăng gơnam pơyơr 
pơdai laih anŭn kơ gơnam pơyơr mơñum mơ̆n. 

17“ ‘Ƀơi hrơi tal dua amăng tơlơi phet, prap pre bĕ pluh-dua drơi rơmô tơno 
hadơi, dua drơi triu tơno laih anŭn pluh-pă̱ drơi ană triu tơno hơmâo sa thŭn, 
abih bang hlô anai khŏm ƀu hơmâo rơnam rơka ôh. 

18Hrŏm hăng tơpul rơmô, triu tơno laih anŭn ană triu anŭn, prap pre bĕ hơdôm 
gơnam pơyơr pơdai laih anŭn hơdôm gơnam pơyơr mơñum gơñu tui hăng mrô 
hơmâo pơrơđah laih. 

19Ăt pơyơr bĕ sa drơi bơbe tơno kơ gơnam pơyơr tơlơi soh djơ̆. Anai jing gơnam 
pơyơr thim mŭt kơ gơnam pơyơr čuh juăt hơmâo hrŏm hăng gơnam pơyơr 
pơdai laih anŭn hơdôm gơnam pơyơr mơñum mơ̆n. 

20“ ‘Ƀơi hrơi tal klâo, prap pre bĕ pluh-sa drơi rơmô tơno hadơi, dua drơi triu 
tơno laih anŭn pluh-pă̱ drơi ană triu tơno hơmâo sa thŭn, abih bang hlô anai 
khŏm ƀu hơmâo rơnam rơka ôh. 

21Hrŏm hăng tơpul rơmô, triu tơno laih anŭn ană triu anŭn, prap pre bĕ hơdôm 
gơnam pơyơr pơdai wơ̆t hăng hơdôm gơnam pơyơr mơñum mơ̆n tui hăng mrô 
hơmâo pơrơđah laih. 

22Ăt pơyơr bĕ sa drơi bơbe tơno kơ gơnam pơyơr tơlơi soh djơ̆. Anai jing gơnam 
pơyơr thim mŭt kơ gơnam pơyơr čuh juăt hơmâo hrŏm hăng gơnam pơyơr 
pơdai laih anŭn gơnam pơyơr mơñum yơh. 

23“ ‘Ƀơi hrơi tal pă̱, prap pre bĕ pluh drơi rơmô tơno, dua drơi triu tơno laih anŭn 
pluh-pă̱ drơi ană triu tơno hơmâo sa thŭn, abih bang hlô anai khŏm ƀu hơmâo 
rơnam rơka ôh. 

24Hrŏm hăng tơpul rơmô, triu tơno laih anŭn ană triu anŭn, prap pre bĕ hơdôm 
gơnam pơyơr pơdai laih anŭn gơnam pơyơr mơñum kơ hơdôm gơnam pơyơr 
anŭn tui hăng mrô hơmâo pơrơđah laih. 

25Ăt pơyơr bĕ sa drơi bơbe tơno jing gơnam pơyơr tơlơi soh djơ̆. Anai jing 
gơnam pơyơr thim mŭt kơ gơnam pơyơr čuh juăt hơmâo hrŏm hăng gơnam 
pơyơr pơdai laih anŭn gơnam pơyơr mơñum mơ̆n. 

26“ ‘Ƀơi hrơi tal rơma, prap pre bĕ duapăn drơi rơmô tơno hadơi, dua drơi triu 
tơno laih anŭn pluh-pă̱ drơi ană triu tơno hơmâo sa thŭn, abih bang hlô anai 
khŏm ƀu hơmâo rơnam rơka ôh. 

27Hrŏm hăng tơpul rơmô, triu tơno laih anŭn ană triu anŭn, prap pre bĕ hơdôm 
gơnam pơyơr pơdai laih anŭn hơdôm gơnam pơyơr mơñum kơ hơdôm gơnam 
pơyơr anŭn tui hăng mrô hơmâo pơrơđah laih. 

28Ăt pơyơr bĕ sa drơi bơbe tơno jing gơnam pơyơr tơlơi soh djơ̆. Anai jing 
gơnam pơyơr thim mŭt kơ gơnam pơyơr čuh juăt hơmâo hrŏm hăng gơnam 
pơyơr pơdai laih anŭn gơnam pơyơr mơñum mơ̆n. 

29“ ‘Ƀơi hrơi tal năm, prap pre bĕ sapăn drơi rơmô tơno hadơi, dua drơi triu tơno 
laih anŭn pluh-pă̱ drơi ană triu tơno hơmâo sa thŭn, abih bang hlô anai khŏm ƀu 
hơmâo rơnam rơka ôh. 

30Hrŏm hăng tơpul rơmô, triu tơno laih anŭn ană triu anŭn, prap pre bĕ hơdôm 
gơnam pơyơr pơdai hăng gơnam pơyơr mơñum kơ hơdôm gơnam pơyơr anŭn 
tui hăng mrô hơmâo pơrơđah laih. 

31Ăt pơyơr bĕ sa drơi bơbe tơno jing sa gơnam pơyơr kơ tơlơi soh djơ̆. Anai jing 
gơnam pơyơr thim mŭt kơ gơnam pơyơr čuh juăt hơmâo hrŏm hăng gơnam 
pơyơr pơdai laih anŭn gơnam pơyơr mơñum mơ̆n. 

32“ ‘Ƀơi hrơi tal tơjuh, prap pre bĕ tơjuh drơi rơmô tơno hadơi, dua drơi triu 
tơno laih anŭn pluh-pă̱ drơi ană triu tơno hơmâo sa thŭn, abih bang hlô anai 
khŏm ƀu hơmâo rơnam rơka ôh. 

33Hrŏm hăng tơpul rơmô, triu tơno laih anŭn ană triu anŭn, prap pre bĕ hơdôm 
gơnam pơyơr pơdai laih anŭn hơdôm gơnam pơyơr mơñum kơ hơdôm gơnam 
pơyơr anŭn tui hăng mrô hơmâo pơrơđah laih. 

34Ăt pơyơr bĕ sa drơi bơbe tơno jing sa gơnam pơyơr tơlơi soh djơ̆. Anai jing 
gơnam pơyơr thim mŭt kơ gơnam pơyơr čuh juăt hơmâo hrŏm hăng gơnam 
pơyơr pơdai laih anŭn gơnam pơyơr mơñum mơ̆n. 

35“ ‘Ƀơi hrơi tal sapăn, djă̱ pioh bĕ sa tơlơi pơjơnum rơgoh hiam laih anŭn anăm 
mă bruă tơlơi bruă juăt mă ôh. 

36Pơyơr đĭ bĕ sa gơnam pơyơr čuh jing sa mơnâo ƀâo mơngưi pơmơak kơ 
Yahweh. Gơnam pơyơr anai jing sa drơi rơmô tơno hadơi, sa drơi triu tơno laih 
anŭn tơjuh drơi ană triu tơno hơmâo sa thŭn, abih bang hlô khŏm ƀu hơmâo 
rơnam rơka ôh. 

37Hrŏm hăng tơpul rơmô, triu tơno laih anŭn ană triu anŭn, prap pre bĕ hơdôm 
gơnam pơyơr pơdai laih anŭn hơdôm gơnam pơyơr mơñum kơ hơdôm gơnam 
pơyơr anŭn tui hăng mrô hơmâo pơrơđah laih. 

38Ăt pơyơr bĕ sa drơi bơbe tơno jing gơnam pơyơr tơlơi soh djơ̆. Anai jing 
gơnam pơyơr thim mŭt kơ gơnam pơyơr čuh juăt hơmâo hrŏm hăng gơnam 
pơyơr pơdai laih anŭn gơnam pơyơr mơñum mơ̆n. 

39“ ‘Ƀing gih khŏm prap pre bĕ hơdôm gơnam anai kơ Yahweh ƀơi khul hrơi 
tơlơi phet hơmâo pơkơčah laih. Tơlơi thim mŭt kơ gơnam pơyơr ƀing gih ƀuăn 
pơyơr laih anŭn hơdôm gơnam pơyơr rơngai gih anŭn jing: Hơdôm gơnam 
pơyơr čuh, gơnam pơyơr pơdai, gơnam pơyơr mơñum laih anŭn gơnam pơyơr 
tơlơi pơgop pơlir gih yơh. Abih bang hơdôm gơnam pơyơr anŭn jing tơlơi thim 
mŭt kơ gơnam pơyơr ƀing gih pơyơr tơdang ƀing gih pơgiŏng hĭ tơlơi ƀing gih 
ƀuăn pơyơr, ƀôdah brơi pơyơr hơdôm gơnam pơyơr rơngai.’ ” 

40Tui anŭn, Môseh ruai glaĭ kơ ƀing Israel abih bang tơlơi Yahweh hơmâo pơđar 
laih kơ ñu. 

Yap 30 

Hơdôm Tơlơi Ƀing Đah Kơmơi Ƀuăn Rơ̆ng 

1Môseh pơhiăp hăng ƀing djă̱ akŏ ƀing kơnung djuai Israel tui anai, “Anai jing 
tơlơi Yahweh pơđar: 

2Tơdang hlơi pô ƀuăn pơyơr kơ Yahweh ƀôdah ƀuăn rơ̆ng hăng kiăng akă kol ñu 
pô, ñu anŭn khŏm anăm pơjŏh hĭ ôh tơlơi ñu ƀuăn samơ̆ khŏm ngă tui rĭm tơlơi 
ñu ƀuăn anŭn yơh. 

3“Tơdah sa čô đah kơmơi dra ăt dŏ amăng sang ama ñu hlak ñu ƀuăn pơyơr kơ 
Yahweh ƀôdah akă kol ñu pô, 

4laih anŭn ama ñu hơmư̆ kơ tơlơi ñu ƀuăn ƀôdah akă kol anŭn samơ̆ ƀu laĭ hơget 
gĕt ôh hăng ñu, giŏng anŭn ñu khŏm ngă tui abih bang tơlơi ñu ƀuăn anŭn, jing 
rĭm tơlơi ñu akă kol ñu pô anŭn yơh. 

5Samơ̆ tơdah ama ñu khă hĭ ñu tơdang gơ̆ hơmư̆ kơ tơlơi ƀuăn anŭn, sĭt ƀu 
hơmâo sa tơlơi ñu ƀuăn ƀôdah tơlơi ñu akă kol či dŏ kơjăp ôh; Yahweh či 
pơrơngai hĭ ñu yuakơ ama đah kơmơi anŭn hơmâo khă hĭ gơ̆ laih. 

6“Tơdah đah kơmơi anŭn dŏ rơkơi tơdơi kơ ñu ƀuăn pơyơr laih ƀôdah tơdơi kơ 
amăng bah ñu pô pơhiăp sa tơlơi ƀuăn akă kol ñu pô, 

7laih anŭn rơkơi ñu hơmư̆ kơ tơlơi anŭn samơ̆ ƀu pơhiăp hơget ôh kơ ñu amăng 
hrơi anŭn, tui anŭn khul tơlơi ƀuăn ñu ƀôdah khul tơlơi akă kol ñu anŭn či dŏ 
kơjăp yơh. 

8Samơ̆ tơdah rơkơi ñu khă hĭ ñu tơdang gơ̆ hơmư̆ kơ tơlơi ƀuăn anŭn, rơkơi ñu 
pơrơngiă hĭ laih tơlơi ƀuăn ƀôdah tơlơi akă kol ñu đo̱m anŭn; tui anŭn Yahweh 
či pơrơngai hĭ ñu yơh. 

9“Samơ̆ tơdah sa čô đah kơmơi, jing pô djai rơkơi ƀôdah đah kơmơi rơkơi lui, 
ƀuăn pơyơr hơget ƀôdah akă kol ñu pô, sĭt tơlơi ƀuăn anŭn či đo̱m ƀơi ñu yơh. 

10“Tơdah sa čô đah kơmơi hlak hơdip hăng rơkơi ñu laih anŭn ñu ƀuăn pơyơr 
ƀôdah akă kol ñu pô amăng tơlơi ƀuăn rơ̆ng, 

11laih anŭn rơkơi ñu hơmư̆ kơ tơlơi anai samơ̆ ƀu laĭ hơget gĕt ôh kơ ñu, ăt kŏn 
khă ñu mơ̆n, tui anŭn abih bang tơlơi ƀuăn pơyơr ƀôdah tơlơi akă kol ñu pô či 
dŏ kơjăp yơh. 

12Samơ̆ tơdah rơkơi ñu pơrơngiă hĭ khul tơlơi ƀuăn anai tơdang ñu hơmư̆ kơ 
khul tơlơi anŭn amăng hrơi anŭn, tui anŭn ƀu hơmâo ôh sa amăng tơlơi ƀuăn 
anai dưi dŏ kơjăp, jing khul tơlơi ƀuăn mơ̆ng amăng bah bơnai ñu anŭn pơhiăp 
laih. 

13Rơkơi ñu dưi pơkơjăp ƀôdah pơrơngiă hĭ rĭm tơlơi ƀuăn bơnai ñu ƀuăn pơyơr 
ƀôdah ƀuăn rơ̆ng kiăng kơ gơ̆ hơngah hĭ gơ̆ pô yơh. 

14Samơ̆ tơdah rơkơi ñu ƀu pơhiăp hơget gĕt ôh amăng hrơi anŭn, tui anŭn ñu 
pơkơjăp abih bang tơlơi bơnai ñu ƀuăn ƀôdah akă kol ƀơi gơ̆ pô. Ñu pơkơjăp 
yơh yuakơ ñu ƀu pơhiăp ôh kơ gơ̆ tơdang ñu hơmư̆ kơ tơlơi ƀuăn anŭn. 

15Samơ̆ tơdah ñu pơrơngiă hĭ khul tơlơi ƀuăn anai tơdơi kơ hrơi ñu hơmư̆ anŭn, 
tui anŭn ñu anŭn či grơ̆ng glăm kơ tơlơi soh đah kơmơi anŭn yơh.” 

16Anŭn yơh jing khul tơlơi phiăn Yahweh brơi laih kơ Môseh kơ tơlơi pơgop 
pơlir tŏng krah sa čô đah rơkơi hăng bơnai ñu, laih anŭn tŏng krah sa čô ama 
hăng ană dra ñu hlak dŏ hăng ñu amăng sang ñu. 

Yap 31 

Tơlơi Pơkơhma̱l Kơ Ƀing Midyan 

1Yahweh pơhiăp dơ̆ng hăng Môseh tui anai, 

2“Pơkơhma̱l bĕ ƀing Midyan yuakơ ƀing Israel. Tơdơi kơ anŭn, ih či djai laih 
anŭn ih či wơ̆t glaĭ hrŏm hăng ƀing ơi adon ih yơh.” 

3Tui anŭn, Môseh laĭ hăng ƀing ană plei, “Prap pre bĕ ƀing tơhan ƀing gih kiăng 
nao blah pơkơdơ̆ng glaĭ hăng ƀing Midyan kiăng kơ pơkơhma̱l hĭ ƀing gơñu 
yuakơ ƀing gơñu hơmâo ngă soh pơkơdơ̆ng glaĭ laih hăng Yahweh. 

4Pơkiaŏ nao bĕ pơ tơdron blah sa-rơbâo čô tơhan mơ̆ng rĭm kơnung djuai 
Israel.” 

5Tui anŭn, hơmâo pluh-dua-rơbâo čô tơhan prap pre kiăng kơ pơblah, jing sa-
rơbâo čô mơ̆ng rĭm kơnung djuai Israel yơh. 

6Môseh pơkiaŏ tơhan anai nao pơblah, sa-rơbâo čô anŭn mơ̆ng rĭm kơnung 
djuai, wơ̆t hăng khua ngă yang Phinehas ană đah rơkơi khua ngă yang prŏng 
hloh Eleazar mơ̆n, jing pô djă̱ ba hăng ñu hơdôm gơnam rơgoh hiam mơ̆ng sang 
yang laih anŭn khul tơdiăp kiăng ngă tơlơi laĭ pơthâo. 

7Ƀing gơñu blah pơkơdơ̆ng glaĭ hăng ƀing Midyan kar hăng Yahweh pơđar laih 
kơ Môseh laih anŭn pơdjai hĭ rĭm čô đah rơkơi pơprŏng. 

8Amăng ƀing djai anŭn hơmâo abih bang rơma čô pơtao ƀing Midyan, anŭn jing: 
Ƀing Ewi, Rekem, Zur, Hur laih anŭn Reba. Ƀing gơñu ăt pơdjai hĭ Balaam ană 
đah rơkơi Beôr hăng đao mơ̆n. 

9Ƀing Israel mă mơnă ƀing đah kơmơi Midyan pơprŏng laih anŭn ƀing čơđai, 
laih anŭn sua mă abih tơpul rơmô, triu, bơbe laih anŭn dram gơnam. 

10Ƀing gơñu čuh hĭ abih bang plei pơnăng jing anih ƀing Midyan hơmâo hơdip, 
wơ̆t hăng abih bang anih jưh gơñu mơ̆n. 

11Ƀing gơñu mă abih bang dram gơnam sua mă wơ̆t hăng mơnuih laih anŭn hlô 
mơnơ̆ng, 

12laih anŭn ba glaĭ ƀing mơnă, hơdôm dram gơnam sua mă anai kơ Môseh hăng 
Eleazar khua ngă yang prŏng hloh laih anŭn kơ ƀing ană plei ƀơi tơdron dap 
Môab jĕ krong Yurdan klă̱ anăp hăng plei Yerêhô. 

13Môseh, Eleazar khua ngă yang prŏng hloh laih anŭn abih bang ƀing djă̱ akŏ ană 
plei nao čơkă ƀing gơñu gah rơngiao kơ anih jưh. 

14Samơ̆ Môseh hil biă mă hăng ƀing khua tơhan wơ̆t glaĭ mơ̆ng tơdron blah, jing 
khua tơhan kơ tơpul rơbâo laih anŭn khua tơhan kơ tơpul rơtuh. 

15Môseh tơña kơ ƀing gơñu tui anai, “Yua hơget ƀing gih brơi kơ abih bang ƀing 
đah kơmơi dŏ hơdip lĕ? 

16Ƀing gơñu yơh jing ƀing đuaĭ tui hơdră Balaam pơ čư̆ Pheôr laih anŭn kiăng ba 
pơđuaĭ hĭ ƀing Israel mơ̆ng Yahweh. Yuakơ ƀing gơñu yơh, tơlơi kli̱n pơrai hĭ 
ƀing ană plei Yahweh. 

17Ră anai pơdjai hĭ bĕ abih bang ƀing ană đah rơkơi. Laih anŭn pơdjai hĭ bĕ rĭm 
čô đah kơmơi hơmâo dŏ hrŏm laih hăng đah rơkơi, 

18samơ̆ ƀing gih dưi djă̱ pioh kơ gih pô rĭm čô đah kơmơi aka dŏ hrŏm hăng đah 
rơkơi ôh. 

19“Abih bang ƀing gih jing ƀing hơmâo pơdjai hlơi pô ƀôdah tĕk djơ̆ atâo djai, gih 
hrŏm hăng ƀing mơnă đah kơmơi gih khŏm dŏ gah rơngiao kơ anih jưh amăng 
tơjuh hrơi. Ƀơi hrơi tal klâo laih anŭn tal tơjuh, ƀing gih khŏm pơrơgoh hĭ gih pô 
laih anŭn ƀing mơnă gih anŭn mơ̆n. 

20Pơrơgoh hĭ bĕ rĭm ao buh wơ̆t hăng rĭm gơnam arăng pơkra hăng klĭ, blâo 
bơbe ƀôdah kơyâo mơ̆n.” 

21Giŏng anŭn, Eleazar khua ngă yang prŏng hloh pơhiăp hăng ƀing tơhan jing 
ƀing nao amăng tơdron blah tui anai, “Anai yơh jing tơlơi phiăn Yahweh brơi 
laih kơ Môseh: 

22Mah, amrăk, ko̱ng, pơsơi, tin, le ̱k, 

23laih anŭn hơget gơnam pơkŏn dơ̆ng apui ƀu dưi ƀơ̆ng ôh, gih khŏm brơi 
gơnam anŭn găn mơ̆ng apui, tui anŭn gơnam anŭn či jing rơgoh yơh. Ƀing gih ăt 
khŏm pơrơgoh hĭ gơnam anŭn hăng ia pơrơgoh mơ̆n. Samơ̆ gơnam hơget apui 
dưi ƀơ̆ng, gih khŏm pơrơgoh gơnam anŭn kơnơ̆ng hăng ia pơrơgoh đôč. 

24Ƀơi hrơi tal tơjuh, bŏh bĕ khul ao gih laih anŭn ƀing gih či jing rơgoh. Giŏng 
anŭn, ƀing gih dưi mŭt amăng anih jưh yơh.” 

Tơlơi Pơpha Dram Gơnam Sua Mă 

25Yahweh pơhiăp dơ̆ng hăng Môseh tui anai, 

26“Ih hăng Eleazar khua ngă yang prŏng hloh laih anŭn ƀing khua djă̱ akŏ ană 
plei či khŏm yap abih bang mơnuih hăng hlô mơnơ̆ng anŭn ƀing gih hơmâo mă 
laih. 

27Pơpha bĕ hơdôm gơnam anŭn tŏng krah laih anŭn ngă tui anai: Sămkrah 
gơnam kơ ƀing tơhan jing ƀing nao blah laih anŭn sămkrah jing gơnam dŏ glaĭ 
anŭn lŏm kơ ƀing ană plei yơh. 

28Mơ̆ng ƀing tơhan jing ƀing nao blah anŭn, pioh bĕ sa črăn pơyơr mơ̆ng rĭm 
rơma-rơtuh ƀing mơnuih, tơpul rơmô, aseh glai, triu ƀôdah bơbe kiăng pơyơr 
kơ Yahweh. 

29Mă bĕ črăn pơyơr anai mơ̆ng sămkrah črăn pha brơi ƀing tơhan anŭn hăng 
brơi kơ Eleazar khua ngă yang prŏng hloh jing črăn kơ Yahweh anŭn. 

30Mơ̆ng sămkrah črăn kơ ƀing Israel, ruah mă bĕ sa črăn mơ̆ng rĭm rơmapluh 
amăng: Mơnuih, rơmô, aseh, triu, bơbe ƀôdah hlô mơnơ̆ng pơkŏn dơ̆ng. Brơi bĕ 
gơnam anai kơ ƀing Lêwi, jing ƀing grơ̆ng glăm kơ bruă răk wai sang yang 
Yahweh hăng khăn.” 

31Tui anŭn, Môseh hăng Eleazar khua ngă yang prŏng hloh ngă tui abih tơlơi 
Yahweh pơtă laih kơ Môseh. 

32Dram gơnam dŏ glaĭ jing gơnam ƀing tơhan sua mă jing năm-rơtuh tơjuh-
rơtuh rơmapluh-rơbâo drơi triu; 

33tơjuhpluh-dua-rơbâo drơi rơmô; 

34nămpluh-sa-rơbâo drơi aseh glai; 

35laih anŭn klâopluh-dua-rơbâo čô đah kơmơi aka dŏ hrŏm hăng đah rơkơi ôh. 

36Sămkrah gơnam pơpha kơ ƀing nao blah amăng tơdron blah jing: klâo-rơtuh 
klâopluh-tơjuh-rơbâo rơma-rơtuh drơi triu, 

37gơnam pơyơr kơ Yahweh mơ̆ng gơnam anai jing năm-rơtuh tơjuhpluh-
rơma drơi; 

38klâopluh-năm-rơbâo drơi rơmô, gơnam pơyơr kơ Yahweh mơ̆ng gơnam anai 
jing tơjuhpluh-dua drơi; 

39klâopluh-rơbâo rơma-rơtuh drơi aseh glai, gơnam pơyơr kơ Yahweh mơ̆ng 
gơnam anai jing nămpluh-sa drơi; 

40pluh-năm-rơbâo čô mơnuih, mơnuih pơyơr kơ Yahweh jing klâopluh-dua čô. 

41Môseh jao gơnam pơyơr anai kơ Eleazar khua ngă yang prŏng hloh, jing črăn 
lŏm kơ Yahweh anŭn, kar hăng Yahweh hơmâo pơđar laih kơ Môseh. 

42Sămkrah gơnam lŏm kơ ƀing Israel, jing gơnam Môseh pơkăh hơjăn mơ̆ng ƀing 
tơhan, 

43gơnam sămkrah ƀing ană plei jing klâo-rơtuh klâopluh-tơjuh-rơbâo rơma-
rơtuh drơi triu, 

44klâopluh-năm-rơbâo drơi rơmô, 

45klâopluh-rơbâo rơma-rơtuh drơi aseh glai, 

46laih anŭn pluh-năm-rơbâo čô mơnuih. 

47Mơ̆ng gơnam sămkrah ƀing Israel anŭn, Môseh ruah mă sa mơ̆ng rĭm 
rơmapluh čô mơnuih laih anŭn hlô mơnơ̆ng, kar hăng Yahweh pơđar laih kơ ñu, 
laih anŭn brơi gơnam anai kơ ƀing Lêwi, jing ƀing grơ̆ng glăm kơ bruă răk wai 
sang yang Yahweh hăng khăn anŭn. 

48Giŏng anŭn, ƀing khua moa kơ tơpul tơhan, jing khua git gai kơ tơpul rơbâo 
laih anŭn tơpul rơtuh, rai pơ Môseh, 

49laih anŭn laĭ, “Ƀing gơmơi ƀing ding kơna ih hơmâo yap laih ƀing tơhan gơmơi, 
laih anŭn ƀu hơmâo sa čô rơngiă ôh. 

50Tui anŭn, ƀing gơmơi hơmâo ba rai sa gơnam pơyơr kơ Yahweh hơdôm 
gơnam hăng mah jing gơnam rĭm čô amăng ƀing gơmơi hơmâo sua mă kar hăng 
kong hơpăl, kŏng tơngan, rơbưn kơđŏm, buai laih anŭn añŭ, kiăng pơkra tơlơi 
pap brơi kơ gơmơi pô; tui anŭn Yahweh ƀu pơrai hĭ ƀing gơmơi ôh.” 

51Môseh hăng Eleazar khua ngă yang prŏng hloh mă tŭ mơ̆ng ƀing gơñu abih 
bang hơdôm gơnam pơhrôp hăng mah anŭn. 

52Abih bang mah mơ̆ng ƀing khua git gai kơ tơpul rơbâo laih anŭn mơ̆ng ƀing 
khua git gai kơ tơpul rơtuh, jing gơnam ƀing gơñu pơyơr đĭ kar hăng sa gơnam 
brơi pơyơr kơ Yahweh kơtraŏ truh kơ pluh-năm-rơbâo tơjuh-rơtuh 
rơmapluh sekel. 

53Rĭm čô tơhan ăt hơmâo sua mă gơnam kơ ñu pô. 

54Môseh hăng Eleazar khua ngă yang prŏng hloh mă tŭ mah mơ̆ng ƀing khua git 
gai kơ tơpul rơbâo hăng rơtuh laih anŭn ba mŭt amăng Sang Khăn Pơjơnum jing 
gơnam djă̱ hơdơr kơ ƀing Israel ƀơi anăp Yahweh yơh. 

Yap 32 

Ƀing Kơnung Djuai Gah Ngŏ̱ Krong Yurdan 

(Juăt 3:12-22) 

1Ƀing kơnung djuai Reuben hăng kơnung djuai Gad, jing ƀing hơmâo tơpul 
rơmô, triu hăng bơbe lu biă mă; ƀing gơñu ƀuh anih lŏn Yazer hăng Gilead jing 
lăp kơ hlô rong gơñu. 

2Tui anŭn, ƀing khua djă̱ akŏ gơñu rai pơ Môseh hăng khua ngă yang prŏng hloh 
Eleazar wơ̆t hăng ƀing khua djă̱ akŏ ană plei hăng laĭ tui anai, 

3“Atarôt, Dibôn, Yazer, Nimrah, Hesbôn, Elealeh, Sebam, Nebô laih anŭn Beôn, 

4jing hơdôm plei pơnăng Yahweh hơmâo jao laih kơ ƀing Israel, jing anih hơmâo 
đang rơ̆k lăp kơ hlô rong, laih anŭn ƀing gơmơi, ƀing ding kơna ih anai, hơmâo 
hlô rong lu biă mă. 

5Tơdah ƀing gơmơi hơmâo tơlơi mơak ƀơi anăp mơta ih, brơi bĕ anih lŏn anai 
kơ ƀing ding kơna ih jing hĭ kŏng ngăn gơmơi pô. Anăm pơgŏ̱ ƀing gơmơi găn 
krong Yurdan ôh.” 

6Samơ̆ Môseh pơhiăp kơ ƀing kơnung djuai Gad laih anŭn Reuben, “Tui anŭn, 
ƀing ană plei Israel pơkŏn nao pơblah tơdang anŭn ƀing gih dŏ pơ anai hă? 

7Yua hơget ƀing gih pơtah hơtai hĭ ƀing Israel mơ̆ng tơlơi găn krong Yurdan 
kiăng kơ mŭt nao amăng anih lŏn Yahweh hơmâo brơi kơ ƀing gơñu lĕ? 

8Anai yơh jing tơlơi đơđa amăng ƀing ama gih ngă laih hlâo adih tơdang kâo mơit 
ƀing gơñu mơ̆ng anih Kadês-Barnêa kiăng kơsem lăng anih lŏn kiăng mŭt anai. 

9Tơdơi kơ ƀing gơñu đĭ nao pơ anih dơnung Eskhôl laih anŭn kơsem lăng anih 
lŏn anai, ƀing gơñu pơtah hơtai ƀing Israel hăng ƀu mŭt ôh amăng anih lŏn 
Yahweh hơmâo brơi laih kơ ƀing gơñu. 

10Tơlơi hil Yahweh tơbiă rai amăng hrơi anŭn laih anŭn Ñu ƀuăn tui anai, 

11‘Yuakơ ƀing gơñu ƀu đuaĭ tui Kâo hăng abih pran jua ôh, ƀu či hơmâo ôh sa čô 
amăng ƀing duapluh thŭn pơ ngŏ jing ƀing tơbiă laih mơ̆ng čar Êjip anŭn či dưi 
mŭt amăng anih lŏn Kâo ƀuăn rơ̆ng laih hăng Abraham, Isa̱k laih anŭn Yakôb; 

12ƀu hơmâo hlơi pô ôh dưi mŭt amăng anih lŏn anŭn rơngiao kơ Kaleb ană đah 
rơkơi Yephunneh mơnuih Kenizzi laih anŭn Yôsua ană đah rơkơi Nun, yuakơ 
kơnơ̆ng dua ƀing gơñu đôč đuaĭ tui Yahweh hăng abih pran jua.’ 

13Yahweh hil pơkơdơ̆ng glaĭ hăng ƀing rơnŭk anŭn laih anŭn brơi ƀing gơñu 
đuaĭ hyu amăng tơdron ha̱r amăng pă̱pluh thŭn, tơl abih bang rơnŭk anŭn jing 
ƀing ngă sat ƀai ƀơi anăp Ñu rơngiă hĭ abih laih yơh. 

14“Ră anai ƀing gih, jing djuai ƀing soh sat, kiăng ngă tui tơlơi sat ƀai ama gih 
hlâo adih laih anŭn kiăng ngă kơ Yahweh hil lu hloh dơ̆ng kơ ƀing Israel. 

15Tơdah ƀing gih wir đuaĭ hĭ mơ̆ng Ñu, Ñu či lui hĭ abih bang mơnuih anai dơ̆ng 
amăng tơdron ha̱r, laih anŭn ƀing gih yơh jing ƀing ba rai kơ tơlơi răm rai anai.” 

16Giŏng anŭn, ƀing gơñu rai jĕ Môseh hăng laĭ dơ̆ng, “Ƀing gơmơi kiăng pơdơ̆ng 
đĭ khul bơnư̆ pơ anih anai kơ tơpul hlô rong gơmơi laih anŭn hơdôm plei pơnăng 
kơ ƀing ană bơnai gơmơi. 

17Samơ̆ ƀing gơmơi pô prap pre kơ tơlơi blah yơh laih anŭn nao hlâo kơ ƀing 
Israel tơl ƀing gơmơi hơmâo ba laih ƀing gơñu truh pơ anih lŏn ƀing gơñu kiăng 
kơ mă tŭ. Tơdang anŭn ƀing ană bă ƀing bơnai gơmơi či hơdip amăng hơdôm 
plei kơđông kơjăp, kiăng kơ pơgang mơ̆ng ƀing mơnuih pơkŏn amăng anih lŏn 
anai. 

18Ƀing gơmơi ƀu či wơ̆t glaĭ pơ sang gơmơi ôh tơl rĭm čô amăng ƀing Israel 
hơmâo tŭ mă laih kŏng ngăn ñu pô. 

19Ƀing gơmơi ƀu či tŭ mă kŏng ngăn pă ôh hăng ƀing gơñu ƀơi gah adih krong 
Yurdan, yuakơ ƀing gơmơi hơmâo tŭ mă laih kŏng ngăn gơmơi gah ngŏ̱ kơ krong 
Yurdan anai.” 

20Giŏng anŭn, Môseh pơhiăp hăng ƀing gơñu tui anai, “Tơdah ƀing gih či ngă 
tơlơi anai sĭt, jing tơlơi ƀing gih prap pre gih pô nao hlâo kơ hip tơlơi pơgop 
Yahweh amăng tơlơi blah, 

21laih anŭn tơdah abih bang ƀing gih či djă̱ gơnam blah găn krong Yurdan nao 
hlâo kơ hip tơlơi pơgop Yahweh tơl Ñu hơmâo puh pơđuaĭ hĭ ƀing rŏh ayăt Ñu 
mơ̆ng anăp Ñu, 

22tui anŭn tơl anih lŏn Kanaan anai lŏm kơ Yahweh laih, sĭt ƀing gih dưi wơ̆t glaĭ 
laih anŭn rơngai mơ̆ng tơlơi akă kol hăng Yahweh laih anŭn hăng ƀing Israel 
yơh. Tui anŭn, anih lŏn anai či jing kŏng ngăn kơ ƀing gih yơh ƀơi anăp Yahweh. 

23“Samơ̆ tơdah ƀing gih ƀu ngă tui hăng tơlơi anŭn ôh, ƀing gih hơmâo ngă soh 
pơkơdơ̆ng glaĭ hăng Yahweh yơh; laih anŭn ƀing gih khŏm thâo sĭt, tơlơi soh gih 
či pơrai hĭ ƀing gih yơh. 

24Pơdơ̆ng đĭ bĕ khul kơđông kơjăp kơ ƀing bơnai, ƀing ană bă gih laih anŭn khul 
bơnư̆ kơ tơpul hlô mơnơ̆ng gih, samơ̆ ngă bĕ hơget tơlơi ƀing gih hơmâo ƀuăn 
rơ̆ng laih.” 

25Ƀing Gad laih anŭn ƀing Reuben laĭ hăng Môseh, “Ƀing gơmơi jing ƀing ding 
kơna ih či ngă tui hăng khul tơlơi ih pơđar yơh. 

26Ƀing ană bă gơmơi, ƀing bơnai gơmơi, tơpul hlô mơnơ̆ng rong gơmơi či dŏ glaĭ 
pơ anai amăng hơdôm plei anih Gilead anai. 

27Samơ̆ ƀing ding kơna ih anai či prap pre kơ tơlơi blah yơh, či găn krong Yurdan 
nao hlâo kơ hip tơlơi pơgop Yahweh kiăng pơblah kar hăng ih laĭ yơh khua ăh.” 

28Giŏng anŭn, Môseh pơtă pơtăn tơlơi anŭn kơ Eleazar khua ngă yang prŏng 
hloh, kơ Yôsua ană đah rơkơi Nun laih anŭn kơ khua djă̱ akŏ ƀing kơnung djuai 
Israel. 

29Ñu laĭ hăng ƀing gơ̆, “Tơdah ƀing Gad hăng ƀing Reuben, jing ƀing prap pre kơ 
tơlơi blah, găn krong Yurdan hrŏm hăng ƀing gih nao hlâo kơ hip tơlơi pơgop 
Yahweh, giŏng anŭn tơdang anih lŏn anai ƀing gih hơmâo mă laih, brơi bĕ kơ 
ƀing gơñu anih lŏn Gilead jing kŏng ngăn gơñu. 

30Samơ̆ tơdah ƀing gơñu ƀu djă̱ gơnam blah hăng nao găn krong hrŏm hăng 
tơhan ƀing gih ôh, ƀing gơñu khŏm mă tŭ kŏng ngăn gơñu hrŏm hăng ƀing gih 
amăng anih lŏn Kanaan yơh.” 

31Ƀing Gad hăng ƀing Reuben laĭ glaĭ, “Ƀing ding kơna ih anai či ngă tui tơlơi 
Yahweh hơmâo pơhiăp laih. 

32Ƀing gơmơi či găn krong Yurdan hăng nao hlâo kơ hip tơlơi pơgop Yahweh 
kiăng mŭt amăng anih lŏn Kanaan, samơ̆ kŏng ngăn gơmơi jing anih gah anai 
krong anŭn yơh.” 

33Tui anŭn, Môseh brơi kơ kơnung djuai Gad, kơnung djuai Reuben laih anŭn kơ 
sămkrah kơnung djuai Manasseh, jing ană đah rơkơi Yôsêp, guai lŏn Sihôn jing 
pơtao ƀing Amôr laih anŭn guai lŏn Ôg jing pơtao anih Basan, abih bang anih lŏn 
dua čô pơtao anai wơ̆t hăng hơdôm plei pơnăng amăng anŭn hrŏm hăng guai 
jum dar ƀing gơñu mơ̆n. 

34Ƀing Gad pơdơ̆ng glaĭ ƀơi anih Dibôn, Atarôt, Arôêr, 

35Atrôt-Sôphan, Yazer, Yogbehah, 

36Bêt-Nimrah laih anŭn Bêt-Haran jing hơdôm plei kơđông kơjăp, laih anŭn 
pơdơ̆ng đĭ bơnư̆ kơ tơpul hlô rong gơñu mơ̆n. 

37Laih anŭn ƀing Reuben pơdơ̆ng glaĭ ƀơi plei Hesbôn, Elealeh laih anŭn 
Kiryathayim, 

38hrŏm hăng plei Nebô, Baal-Meôn laih anŭn Sibmah, samơ̆ arăng pơplih hĭ dua 
boh plei Nebô hăng Baal-Meôn, yuakơ anai jing anăn ƀing yang rơba̱ng. Ƀing 
gơñu ăt pơanăn abih plei ƀing gơñu pơdơ̆ng đĭ anŭn mơ̆n. 

39Ƀing kơnung djuai Makhir ană tơčô Manasseh nao pơ anih lŏn Gilead, mă tŭ hĭ 
hăng puh pơđuaĭ hĭ ƀing Amôr jing ƀing hơdip pơ anŭn. 

40Tui anŭn, Môseh brơi anih lŏn Gilead anai kơ ƀing djuai Makhir, jing kơnung 
djuai Manasseh, laih anŭn ƀing gơñu dŏ amăng anih anai. 

41Yair jing sa čô mơ̆ng kơnung djuai Manasseh, mă tŭ hơdôm plei pơnăng ƀing 
Amôr hăng pơanăn plei anŭn Hawôt-Yair; 

42laih anŭn Nôbah mă tŭ plei pơnăng Kenat wơ̆t hăng ƀing dŏ hơdip jum dar 
anŭn laih anŭn pơanăn anih anŭn jing Nôbah tui hăng anăn ñu pô. 

Yap 33 

Hơdôm Yak Rơbat Amăng Jơlan Ƀing Israel Nao 

1Anai yơh jing hơdôm yak rơbat amăng jơlan nao ƀing Israel tơdang Môseh hăng 
A̱rôn git gai ƀing gơñu tơbiă nao mơ̆ng čar Êjip, tui hăng kơnung djuai gơñu. 

2Ƀơi tơlơi Yahweh pơđar, Môseh čih pioh hơdôm yak rơbat anŭn amăng jơlan 
nao gơñu. Anai yơh jing jơlan nao ƀing gơñu tui hăng khul yak rơbat: 

3Ƀing Israel tơbiă nao mơ̆ng tring Ramesê ƀơi hrơi tal pluh-rơma amăng blan tal 
sa, jing ƀơi hrơi tơdơi kơ Tơlơi Găn tal blung hlâo. Ƀing gơñu tơbiă nao hăng 
tơlơi khĭn ƀơi anăp abih bang ƀing Êjip dŏ lăng, 

4hlak ƀing gơ̆ dơ̱r abih bang ană kơčoa gơñu, jing ƀing ană Yahweh hơmâo pơrai 
hĭ laih amăng mlam hlâo; tơdang Yahweh pơrai ƀing gơñu, Ñu hơmâo ba rai laih 
tơlơi phat kơđi ƀơi ƀing yang gơñu. 

5Ƀing Israel tơbiă mơ̆ng tring Ramesê laih anŭn jưh ƀơi anih Sukkôt. 

6Ƀing gơñu tơbiă mơ̆ng anih Sukkôt laih anŭn jưh ƀơi anih Êtham, ƀơi guai 
tơdron ha̱r. 

7Ƀing gơñu tơbiă mơ̆ng anih Êtham, wơ̆t glaĭ anăp nao pơ anih Phi-Hahirôt, jing 
anih gah ngŏ̱ kơ Baal-Zephôn, laih anŭn ƀing gơñu jưh ƀơi jĕ plei Migdôl. 

8Ƀing gơñu tơbiă mơ̆ng anih Phi-Hahirôt laih anŭn găn ia rơsĭ mŭt amăng tơdron 
ha̱r, laih anŭn tơdang ƀing gơñu rơbat hơmâo klâo hrơi laih amăng anih tơdron 
ha̱r Êtham, ƀing gơñu truh ƀơi anih Marah laih anŭn dŏ jưh pơ anŭn. 

9Ƀing gơñu tơbiă mơ̆ng anih Marah hăng nao pơ anih Êlim, jing anih hơmâo 
pluh-dua phŭn ia bluh laih anŭn tơjuhpluh phŭn kơyâo đung kri, laih anŭn ƀing 
gơñu dŏ jưh ƀơi anih anŭn. 

10Ƀing gơñu tơbiă mơ̆ng anih Êlim laih anŭn jưh jĕ ƀơi Rơsĭ Mriah. 

11Ƀing gơñu tơbiă mơ̆ng anih Rơsĭ Mriah laih anŭn jưh ƀơi anih amăng Tơdron 
Ha̱r Sin. 

12Ƀing gơñu tơbiă mơ̆ng anih tơdron ha̱r Sin laih anŭn jưh ƀơi anih Dopkah. 

13Ƀing gơñu tơbiă mơ̆ng anih Dopkah laih anŭn jưh ƀơi anih Alus. 

14Ƀing gơñu tơbiă mơ̆ng anih Alus laih anŭn jưh ƀơi anih Rephidim, jing anih ƀu 
hơmâo ia kơ ƀing ană plei kiăng mơñum ôh. 

15Ƀing gơñu tơbiă mơ̆ng anih Rephidim laih anŭn jưh ƀơi anih amăng Tơdron 
Ha̱r Sinai. 

16Ƀing gơñu tơbiă mơ̆ng anih Tơdron Ha̱r Sinai laih anŭn jưh ƀơi anih Kibrôt-
Hattaawah. 

17Ƀing gơñu tơbiă mơ̆ng anih Kibrôt-Hattaawah laih anŭn jưh ƀơi anih Hazerôt. 

18Ƀing gơñu tơbiă mơ̆ng anih Hazerôt laih anŭn jưh ƀơi anih Ritmah. 

19Ƀing gơñu tơbiă mơ̆ng anih Ritmah laih anŭn jưh ƀơi anih Rimmôn-Perez. 

20Ƀing gơñu tơbiă mơ̆ng anih Rimmôn-Perez laih anŭn jưh ƀơi anih Libnah. 

21Ƀing gơñu tơbiă mơ̆ng anih Libnah laih anŭn jưh ƀơi anih Rissah. 

22Ƀing gơñu tơbiă mơ̆ng anih Rissah laih anŭn jưh ƀơi anih Kehelathah. 

23Ƀing gơñu tơbiă mơ̆ng anih Kehelathah laih anŭn jưh ƀơi anih čư̆ Sepher. 

24Ƀing gơñu tơbiă mơ̆ng anih čư̆ Sepher laih anŭn jưh ƀơi anih Haradah. 

25Ƀing gơñu tơbiă mơ̆ng anih Haradah laih anŭn jưh ƀơi anih Makhelôt. 

26Ƀing gơñu tơbiă mơ̆ng anih Makhelôt laih anŭn jưh ƀơi anih Thahat. 

27Ƀing gơñu tơbiă mơ̆ng anih Thahat laih anŭn jưh ƀơi anih Terah. 

28Ƀing gơñu tơbiă mơ̆ng anih Terah laih anŭn jưh ƀơi anih Mitkah. 

29Ƀing gơñu tơbiă mơ̆ng anih Mitkah laih anŭn jưh ƀơi anih Hasmônah. 

30Ƀing gơñu tơbiă mơ̆ng anih Hasmônah laih anŭn jưh ƀơi anih Môserôt. 

31Ƀing gơñu tơbiă mơ̆ng anih Môserôt laih anŭn jưh ƀơi anih Benê-Yaakan. 

32Ƀing gơñu tơbiă mơ̆ng anih Benê-Yaakan laih anŭn jưh ƀơi anih Hôr-
Haggidgad. 

33Ƀing gơñu tơbiă mơ̆ng anih Hôr-Haggidgad laih anŭn jưh ƀơi anih Yotbathah. 

34Ƀing gơñu tơbiă mơ̆ng anih Yotbathah laih anŭn jưh ƀơi anih trŏp Abrônah. 

35Ƀing gơñu tơbiă mơ̆ng anih trŏp Abrônah laih anŭn jưh ƀơi anih Êziôn Geber. 

36Ƀing gơñu tơbiă mơ̆ng anih Êziôn Geber laih anŭn jưh ƀơi anih Khades, amăng 
Tơdron Ha̱r Zin. 

37Ƀing gơñu tơbiă mơ̆ng anih Khades laih anŭn jưh ƀơi anih čư̆ Hôr, ƀơi guai čar 
Edôm. 

38Tơdang ƀing gơñu dŏ pơ anih anŭn, A̱rôn khua ngă yang prŏng hloh đĭ nao pơ 
čư̆ Hôr tui hăng tơlơi Yahweh pơđar yơh, laih anŭn ñu djai ƀơi hrơi tal sa blan 
tal rơma amăng thŭn tal pă̱pluh tơdơi kơ ƀing Israel tơbiă mơ̆ng čar Êjip. 

39Tơdang ñu djai ƀơi čư̆ Hôr anŭn, A̱rôn hơmâo sa-rơtuh duapluh-klâo thŭn. 

40Hlak anai pơtao Arad jing mơnuih Kanaan, jing pô hơdip amăng anih Negewơ 
anih lŏn Kanaan anai, hơmư̆ ƀing Israel hlak rai. 

41Ƀing Israel tơbiă mơ̆ng anih čư̆ Hôr laih anŭn jưh ƀơi anih Zalmônah. 

42Ƀing gơñu tơbiă mơ̆ng anih Zalmônah laih anŭn jưh ƀơi anih Phunôn. 

43Ƀing gơñu tơbiă mơ̆ng anih Phunôn laih anŭn jưh ƀơi anih Ôbôt. 

44Ƀing gơñu tơbiă mơ̆ng anih Ôbôt laih anŭn jưh ƀơi anih Iye-Abarim, ƀơi guai 
čar Môab. 

45Ƀing gơñu tơbiă mơ̆ng anih Iye-Abarim laih anŭn jưh ƀơi plei pơnăng Dibôn-
Gad. 

46Ƀing gơñu tơbiă mơ̆ng plei pơnăng Dibôn-Gad laih anŭn jưh ƀơi anih Almôn-
Diblathaim. 

47Ƀing gơñu tơbiă mơ̆ng anih Almôn-Diblathaim laih anŭn jưh ƀơi anih čư̆ Nebô 
amăng tring čư̆ Abarim. 

48Ƀing gơñu tơbiă mơ̆ng anih čư̆ Abarim laih anŭn jưh ƀơi khul anih tơdron dap 
čar Môab jĕ krong Yurdan, klă̱ anăp hăng plei Yerêhô. 

49Ƀơi khul anih tơdron dap Môab anai yơh, ƀing gơñu dŏ jưh kơtuai krong 
Yurdan čơdơ̆ng mơ̆ng plei Bet-Yesimôt truh pơ anih Abel-Sittim. 

50Tơdang ƀing Israel dŏ ƀơi khul tơdron dap Môab jĕ krong Yurdan klă̱ anăp 
hăng plei pơnăng Yerêhô anai yơh, Yahweh pơhiăp hăng Môseh, 

51“Pơhiăp bĕ hăng ƀing Israel tui anai, ‘Tơdang ƀing gih găn krong Yurdan mŭt 
amăng anih lŏn Kanaan, 

52puh pơđuaĭ hĭ bĕ abih bang ƀing mơnuih dŏ amăng anih lŏn anŭn mơ̆ng anăp 
gih. Pơrai hĭ bĕ abih bang khul rup trah mơ̆ng kơyâo, pơtâo, gơnam pơsơi, jing 
khul rup ƀing gơñu ma̱n đĭ laih anŭn pơglưh hĭ bĕ abih bang khul anih glông 
kơkuh yang rơba̱ng gơñu. 

53Mă tŭ bĕ anih lŏn anŭn hăng dŏ hơdip amăng anŭn, yuakơ Kâo hơmâo brơi 
laih kơ ƀing gih anih lŏn anai kiăng kơ lŏm kơ gih pô. 

54Ngă čram bĕ kiăng kơ pơpha anih lŏn anai tui hluai hăng ƀing kơnung djuai 
gih. Kơ grup pă prŏng ăt brơi kŏng ngăn prŏng mơ̆n, laih anŭn kơ grup pă anet 
ăt pha brơi kŏng ngăn anet mơ̆n. Hơget tơlơi le ̆  ƀơi ƀing gơñu hăng tơlơi ngă 
čram, črăn anŭn jing lŏm kơ ƀing gơñu yơh. Pơpha bĕ tui hăng kơnung djuai ơi 
adon gih. 

55“ ‘Samơ̆ tơdah ƀing gih ƀu puh pơđuaĭ hĭ ôh ƀing mơnuih hơdip amăng anih 
lŏn anai, abih bang hlơi pô ƀing gih brơi dŏ glaĭ či ngă brơi kơ ƀing gih rŭng răng 
yơh amăng anih lŏn ƀing gih či dŏ hơdip. Ƀing gơñu či jing kar hăng ƀruih amăng 
mơta laih anŭn drơi ƀơi djeo gih yơh. 

56Tui anŭn, Kâo či pơrai hĭ ƀing gih hơget tơlơi Kâo pơkra kiăng pơrai hĭ ƀing 
gơñu yơh.’ ” 

Yap 34 

Hơdôm Guai Anih Lŏn Kanaan 

1Yahweh pơhiăp dơ̆ng hăng Môseh tui anai, 

2“Pơđar bĕ kơ ƀing Israel tui anai, ‘Tơdang ƀing gih mŭt amăng anih lŏn Kanaan, 
jing anih lŏn Kâo či pơpha kơ ƀing gih hăng tơlơi ngă čram jing kŏng ngăn či 
hơmâo khul guai kar hăng anai: 

3“ ‘Guai lŏn gah thu̱ng gih či hơmâo hlo̱m hrŏm hăng sa črăn amăng Tơdron Ha̱r 
Zin kơtuai guai čar Edôm mơ̆n. Ƀơi anih gah ngŏ̱, guai gah thu̱ng gih či čơdơ̆ng 
mơ̆ng hơnăl tuč Rơsĭ Hra, 

4găn nao pơ anih gah thu̱ng ƀlŭng Akrabbim, laih anŭn găn anih Zin hăng đuaĭ 
nao gah thu̱ng kơ Khades-Barnea. Mơ̆ng anŭn guai anai či nao truh pơ anih 
Hazar-Ađar laih anŭn găn nao pơ anih Azmôn. 

5Mơ̆ng anih anai ñu či wĕh nao pơti̱r hăng hơnŏh ia prŏng čar Êjip laih anŭn 
hơnăl tuč ñu ƀơi rơsĭ prŏng yơh. 

6“ ‘Guai gah yŭ̱ gih či čơdơ̆ng mơ̆ng kơtuai ha̱ng ia Rơsĭ Prŏng. Anŭn yơh jing 
guai gih gah yŭ̱. 

7“ ‘Guai gah dư̱r gih đuaĭ mơ̆ng Rơsĭ Prŏng truh pơ čư̆ Hôr, 

8laih anŭn mơ̆ng čư̆ Hôr truh pơ plei pơnăng Lebô-Hamat. Giŏng anŭn, guai anai 
či đuaĭ truh pơ anih Zedad, 

9tŏ tui truh pơ plei pơnăng Ziphrôn laih anŭn đŭt hĭ ƀơi anih Hazar-Ênan. Anŭn 
yơh či jing guai gah dư̱r gih. 

10“ ‘Guai gah ngŏ̱ gih či đuaĭ mơ̆ng anih Hazar-Ênan truh pơ anih Sepham. 

11Guai anai či đuaĭ trŭn mơ̆ng anih Sepham truh pơ anih Riblah ƀơi akiăng gah 
ngŏ̱ anih Ayin laih anŭn tŏ tui khul ha̱ng ia gah ngŏ̱ kơ dơnao prŏng Khinneret. 

12Giŏng anŭn, guai anai či đuaĭ trŭn kơtuai krong Yurdan laih anŭn đŭt hĭ ƀơi 
Rơsĭ Hra yơh. “ ‘Anai yơh jing anih lŏn gih, hăng khul guai ƀơi rĭm akiăng.’ ” 

13Môseh pơđar ƀing Israel tui anai, “Pơpha bĕ lŏn čar anai hăng čram jing sa 
kŏng ngăn kơ ƀing gih. Yahweh hơmâo pơtă laih anih anai či jao brơi kơ duapăn 
laih anŭn sămkrah kơnung djuai, 

14yuakơ ƀing sang anŏ djuai Reuben, djuai Gad laih anŭn sămkrah djuai 
Manasseh hơmâo tŭ mă laih lŏn kŏng ngăn gơñu. 

15Ƀing dua kơnung djuai sămkrah anai hơmâo mă tŭ laih kŏng ngăn gơñu ƀơi 
gah ngŏ̱ kơ krong Yurdan klă̱ anăp hăng plei pơnăng Yerêhô, anăp nao gah yang 
hrơi ƀlĕ.” 

16Yahweh pơhiăp hăng Môseh, 

17“Anai yơh jing khul anăn ƀing đah rơkơi jing ƀing či pơpha anih lŏn anai kơ 
ƀing gih jing hĭ kŏng ngăn: Eleazar khua ngă yang prŏng hloh laih anŭn Yôsua 
ană đah rơkơi Nun. 

18Giŏng anŭn, jao brơi bĕ sa čô khua djă̱ akŏ mơ̆ng rĭm kơnung djuai kiăng djru 
kơ Eleazar hăng Yôsua pơpha brơi lŏn anai. 

19Anai yơh jing hơdôm anăn gơñu: Kaleb ană đah rơkơi Yephunneh, mơ̆ng 
kơnung djuai Yudah; 

20Semuel ană đah rơkơi Ammihud, mơ̆ng kơnung djuai Simeôn; 

21Elidad ană đah rơkơi Khislôn, mơ̆ng kơnung djuai Benyamin; 

22Bukki ană đah rơkơi Yogli, pô khua djă̱ akŏ mơ̆ng kơnung djuai Dan; 

23Hanniêl ană đah rơkơi Ephôd, jing khua djă̱ akŏ mơ̆ng kơnung djuai Manasseh 
ană đah rơkơi Yôsêp; 

24Kemuel ană đah rơkơi Siptan, jing khua djă̱ akŏ mơ̆ng kơnung djuai Ephraim 
ană đah rơkơi Yôsêp; 

25Elizaphan ană đah rơkơi Pharnak, jing khua djă̱ akŏ mơ̆ng kơnung djuai 
Zebulun; 

26Phaltiel ană đah rơkơi Azzan, jing khua djă̱ akŏ mơ̆ng kơnung djuai Issakhar; 

27Ahihud ană đah rơkơi Selômi, jing khua djă̱ akŏ mơ̆ng kơnung djuai Aser; 

28Phedahel ană đah rơkơi Ammihud, jing khua djă̱ akŏ mơ̆ng kơnung djuai 
Naptali.” 

29Anŭn yơh jing ƀing đah rơkơi Yahweh pơđar kiăng pơpha brơi kŏng ngăn kơ 
ƀing Israel amăng anih lŏn Kanaan. 

Yap 35 

Hơdôm Plei Pơnăng Ƀing Lêwi 

1Ƀơi khul anih tơdron dap Môab jĕ krong Yurdan klă̱ anăp hăng plei Yerêhô yơh, 
Yahweh pơhiăp hăng Môseh, 

2“Pơđar bĕ ƀing Israel pha brơi kơ ƀing Lêwi hơdôm plei kiăng kơ hơdip amăng 
anih lŏn kŏng ngăn ƀing Israel či mă anŭn. Laih anŭn brơi kơ ƀing gơ̆ khul đang 
rơ̆k jum dar hơdôm plei anŭn. 

3Tui anŭn, ƀing gơñu či hơmâo hơdôm plei kiăng kơ dŏ hơdip laih anŭn khul 
đang rơ̆k kơ tơpul rơmô, triu laih anŭn kơ abih bang tơpul hlô mơnơ̆ng gơñu 
pơkŏn mơ̆n. 

4“Khul đang rơ̆k jum dar hơdôm plei ƀing gih či brơi kơ ƀing Lêwi či rơhaih truh 
kơ sa-rơbâo haih mơ̆ng pơnăng plei anŭn. 

5Gah rơngiao kơ plei, pơkă bĕ truh kơ dua-rơbâo haih ƀơi gah ngŏ̱, dua-
rơbâo haih ƀơi gah thu̱ng, dua-rơbâo haih ƀơi gah yŭ̱ laih anŭn dua-rơbâo haih 
ƀơi gah dư̱r; laih anŭn plei anŭn či dŏ ƀơi tŏng krah yơh. Ƀing gơñu či hơmâo 
anih anai jing đang rơ̆k kơ hơdôm plei anŭn yơh. 

Hơdôm Plei Jing Anih Đuaĭ Kơdŏp 
(Yap 19:1-13; Yôsua 20:1-9) 

6“Năm boh plei amăng hơdôm plei ƀing gih brơi kơ ƀing Lêwi či jing hĭ hơdôm 
plei pioh đuaĭ kơdŏp, pơ anih anai yơh kơ hlơi pô hơmâo pơdjai djơ̆ mơnuih dưi 
đuaĭ kơdŏp. Thim kơ anŭn dơ̆ng, brơi bĕ kơ ƀing gơñu pă̱pluh-dua boh plei 
pơkŏn dơ̆ng. 

7Ƀing gih khŏm brơi abih bang plei kơ ƀing Lêwi jing pă̱pluh-sapăn boh, hrŏm 
hăng khul đang rơ̆k jum dar hơdôm plei anŭn. 

8Hơdôm plei ƀing gih brơi kơ ƀing Lêwi mơ̆ng anih lŏn ƀing Israel mă tŭ, jing 
mơ̆ng gơnam kŏng ngăn pha brơi kơ rĭm kơnung djuai tui anai: Ƀing gơñu či mă 
tŭ lu boh plei mơ̆ng kơnung djuai pă hơmâo lu, samơ̆ ƀiă mơ̆ng kơnung djuai pă 
hơmâo ƀiă.” 

9Giŏng anŭn, Yahweh pơhiăp dơ̆ng hăng Môseh tui anai, 

10“Pơhiăp bĕ hăng ƀing Israel tui anai, ‘Tơdang ƀing gih găn krong Yurdan mŭt 
amăng anih Kanaan, 

11ruah mă bĕ hơdôm plei anŭn kiăng jing hĭ hơdôm plei kơ anih đuaĭ kơdŏp. Pơ 
anih anŭn yơh hlơi pô hơmâo pơdjai djơ̆ hĭ sa čô mơnuih dưi đuaĭ kơdŏp. 

12Hơdôm plei anai či jing khul anih đuaĭ kơdŏp mơ̆ng pô rŭ nua, tui anŭn pô 
arăng phŏng kơđi kơ tơlơi pơdjai mơnuih ƀu djai hĭ ôh hlâo kơ ƀing ană plei phat 
kơđi. 

13Năm boh plei gih brơi anŭn či jing hĭ hơdôm plei kiăng kơ đuaĭ kơdŏp yơh. 

14Pơpha brơi bĕ klâo boh plei gah anai kơ krong Yurdan laih anŭn klâo boh 
amăng anih lŏn Kanaan jing hơdôm plei kiăng kơ đuaĭ kơdŏp. 

15Năm boh plei anŭn yơh či jing anih đuaĭ kơdŏp kơ ƀing Israel, ƀing tuai laih 
anŭn hlơi pô hơdip amăng ƀing gơñu, tui anŭn hlơi pô pơdjai djơ̆ sa čô mơnuih 
dưi đuaĭ kơdŏp pơ khul anih anŭn yơh. 

16“ ‘Tơdah sa čô mơnuih taih hĭ sa čô mơnuih hăng sa gơnam yua ngă hăng pơsơi 
tui anŭn gơ̆ djai hĭ, ñu anŭn jing pô pơdjai mơnuih hăng tơlơi pơrơ̆ng yơh; pô 
pơdjai mơnuih anai khŏm djai yơh. 

17Ƀôdah tơdah hlơi pô djă̱ sa gơnam yua ngă hăng pơtâo, laih anŭn ñu taih sa čô 
mơnuih tui anŭn gơ̆ djai hĭ, ñu anŭn jing pô pơdjai mơnuih hăng tơlơi pơrơ̆ng 
yơh; pô pơdjai mơnuih anai khŏm djai yơh. 

18Ƀôdah tơdah hlơi pô djă̱ sa gơnam yua ngă hăng kơyâo, laih anŭn ñu taih sa čô 
mơnuih tui anŭn gơ̆ djai hĭ, ñu anŭn jing pô pơdjai mơnuih hăng tơlơi pơrơ̆ng 
yơh; pô pơdjai mơnuih anai khŏm djai yơh. 

19Pô rŭ nua kơ tơlơi tuh drah anŭn či pơdjai hĭ pô pơdjai mơnuih anŭn yơh. 
Tơdang ñu bưp gơ̆, ñu či pơdjai hĭ gơ̆ yơh. 

20Tơdah hlơi pô tơlư̆ hĭ sa čô mơnuih hăng tơlơi pơrơmut ƀôdah glŏm hơget 
gơnam ƀơi gơ̆ hăng tơlơi pơrơ̆ng, tui anŭn gơ̆ djai hĭ, 

21ƀôdah tơdah čo̱k hĭ gơ̆ hăng tơngan kơpŏt ñu yuakơ khŏn, tui anŭn gơ̆ djai hĭ, 
pô taih anai khŏm djai yơh, yuakơ ñu jing sa čô pơdjai mơnuih. Pô rŭ nua kơ 
tơlơi tuh drah anai či pơdjai hĭ pô čo̱k anŭn yơh tơdang ñu bưp gơ̆. 

22“ ‘Samơ̆ tơdah sa čô tŏ tơnŏ tơlư̆ djơ̆ hĭ sa čô mơnuih ƀu djơ̆ mơ̆ng tơlơi khŏn 
ƀôdah glŏm gơnam hơget ƀơi gơ̆ ƀu djơ̆ hăng tơlơi pơrơ̆ng ôh, 

23ƀôdah ñu ƀu ƀuh ôh gơ̆ tơdang ñu plĕ trŭn sa gơnam yua ngă hăng pơtâo ƀơi 
gơ̆, laih anŭn gơ̆ djai hĭ, tui anŭn ñu ƀu lăp djai ôh yuakơ ñu ƀu djơ̆ jing rŏh ayăt 
hăng pô djai ôh laih anŭn ñu kŏn kơñăm kiăng ngă sat kơ gơ̆ lơi. 

24Tơdah kar hăng anŭn, ƀing ană plei pơƀut glaĭ khŏm phat kơđi tŏng krah pô 
anŭn hăng pô rŭ nua kơ tơlơi tuh drah tui hluai hăng khul tơlơi phiăn anai yơh; 

25ƀing pơƀut glaĭ anŭn khŏm pơgang pô arăng phŏng kơđi kơ tơlơi pơdjai 
mơnuih anŭn mơ̆ng pô rŭ nua, laih anŭn pơkiaŏ glaĭ gơ̆ pơ plei đuaĭ kơdŏp jing 
plei ñu đuaĭ kơdŏp laih hlâo anŭn. Ñu khŏm dŏ pơ anŭn tơl pô khua ngă yang 
prŏng hloh, jing pô arăng trôč hăng ia klôñ rơgoh hiam djai hĭ. 

26“ ‘Samơ̆ tơdah pô pơdjai anai tơbiă gah rơngiao kơ khul anih guai plei đuaĭ 
kơdŏp jing anih ñu hơmâo đuaĭ kơdŏp, 

27laih anŭn pô rŭ nua ƀuh ñu gah rơngiao kơ plei anŭn, pô rŭ nua dưi pơdjai hĭ 
ñu, tui anŭn, arăng ƀu dưi yap pô rŭ nua anai jing pô pơdjai mơnuih ôh. 

28Pô arăng phŏng kơđi khŏm dŏ amăng plei đuaĭ kơdŏp ñu truh kơ hrơi pô khua 
ngă yang prŏng hloh djai yơh; kơnơ̆ng tơl pô khua ngă yang prŏng hloh anŭn 
djai hĭ anŭn kăh ñu dưi wơ̆t glaĭ pơ lŏn kŏng ngăn ñu pô rơnŭk rơnua. 

29“ ‘Anai yơh jing khul tơlơi kiăng djơ̆ lăp kơ ƀing gih hlŏng truh kơ rơnŭk 
pơanăp amăng rĭm anih ƀing gih hơdip. 

30“ ‘Hlơi pô pơdjai hĭ sa čô mơnuih, ƀing gih khŏm pơdjai hĭ ñu anŭn yuakơ ñu 
jing pô pơdjai mơnuih kơnơ̆ng kơnang ƀơi tơlơi gơ̆ng jơlan ƀing mơnuih ƀuh ñu 
ngă anŭn. Samơ̆ ƀing gih khŏm ƀu pơdjai hĭ ôh pô pơdjai mơnuih tơdah kơnơ̆ng 
hơmâo sa čô đôč ngă gơ̆ng jơlan. 

31“ ‘Anăm tŭ mă ôh sa nua song mă kơ tơlơi hơdip pô pơdjai mơnuih hăng tơlơi 
pơrơ̆ng, ñu lăp tŭ kơ tơlơi djai yơh. Sĭt arăng khŏm pơdjai hĭ ñu. 

32“ ‘Anăm mă tŭ sa nua song mă ôh kơ hlơi pô đuaĭ kơdŏp pơ plei đuaĭ kơdŏp tui 
anŭn dưi brơi ñu wơ̆t glaĭ hăng hơdip ƀơi lŏn ñu pô hlâo kơ pô khua ngă yang 
prŏng hloh djai. 

33“ ‘Anăm ngă pơgrĭ hĭ anih lŏn pă ƀing gih hlak hơdip ôh. Tơlơi tuh drah mơnuih 
či pơgrĭ hĭ lŏn yơh laih anŭn kơnơ̆ng tơlơi tuh drah pô hơmâo ngă tơlơi tuh drah 

anŭn đôč dưi pơrơgoh hĭ anih lŏn anŭn. Ƀing gih ƀu dưi ngă tơlơi pơkŏn dơ̆ng 
ôh kiăng kơ pơkra tơlơi pap brơi pơrơgoh hĭ anih lŏn anŭn. 

34Anăm pơgrĭ hĭ ôh anih lŏn pă gih hơdip jing anih Kâo dŏ, yuakơ Kâo jing 
Yahweh, jing Pô dŏ amăng ƀing Israel yơh.’ ” 

Yap 36 

Lŏn Kŏng Ngăn Ƀing Ană Đah Kơmơi Zelophad 

1Ƀing khua djă̱ akŏ djuai Gilead jing ană đah rơkơi Makhir, tơčô Manasseh, jing 
ƀing rai mơ̆ng sa djuai amăng ƀing kơnung djuai Yôsêp, rai pơhiăp ƀơi anăp 
Môseh laih anŭn ƀơi anăp ƀing khua djă̱ akŏ ƀing sang anŏ Israel. 

2Ƀing gơñu laĭ tui anai, “Tơdang Yahweh pơđar kơ ih kiăng brơi anih lŏn anai kơ 
ƀing Israel jing kŏng ngăn ƀing gơ̆ pô hăng tơlơi ngă čram, Ñu pơtă kơ ih kiăng 
brơi sa kŏng ngăn ayŏng adơi gơmơi Zelophad kơ ƀing ană đah kơmơi ñu. 

3Samơ̆ tơdah ƀing gơñu dŏ kơ ƀing đah rơkơi phara kơnung djuai amăng Israel; 
giŏng anŭn arăng či mă hĭ lŏn kŏng ngăn gơñu mơ̆ng ơi adon gơmơi laih anŭn 
yap hrŏm hăng kŏng ngăn ƀing kơnung djuai gơñu pơdŏ anŭn yơh. Tui anŭn, 
črăn kŏng ngăn ngă čram laih kơ ƀing gơmơi arăng či mă pơđuaĭ hĭ yơh. 

4Wơ̆t tơdah tơdang Thŭn Rŭ̱ Pơdơ̆ng Glaĭ kơ ƀing Israel truh, arăng či yap hĭ 
kŏng ngăn ƀing đah kơmơi anai mŭt hrŏm hăng kŏng ngăn djuai ƀing gơñu pơdŏ 
anŭn yơh, laih anŭn arăng či mă pơđuaĭ hĭ anih lŏn gơñu mơ̆ng kŏng ngăn 
kơnung djuai ƀing ơi adon gơmơi yơh.” 

5Giŏng anŭn, ƀơi tơlơi Yahweh pơđar, Môseh brơi tơlơi pơtă anai kơ ƀing Israel, 
“Ƀing kơnung djuai Yôsêp pơhiăp djơ̆ yơh. 

6Anai yơh jing tơlơi Yahweh pơđar kơ ƀing ană đah kơmơi Zelophad: Ƀing gơñu 
dưi pơdŏ hăng hlơi pô ƀing gơñu khăp tơdah ƀing gơñu kơnơ̆ng pơdŏ amăng 
kơnung djuai ama gơñu đôč. 

7Ƀu hơmâo lŏn kŏng ngăn pă ôh amăng ƀing Israel či lŏm kơ kơnung djuai anai 
ƀôdah kơ kơnung djuai adih, yuakơ rĭm ƀing Israel či djă̱ pioh lŏn kơnung djuai 
gơñu mơ̆ng ƀing ơi adon ñu yơh. 

8Rĭm đah kơmơi jing pô mă tŭ kŏng ngăn khŏm pơdŏ hăng pô amăng kơnung 
djuai ama ñu, tui anŭn rĭm ƀing Israel či mă tŭ kŏng ngăn ơi adon ñu yơh. 

9Ƀu hơmâo kŏng ngăn pă ôh či ba mơ̆ng kơnung djuai anai nao pơ kơnung djuai 
adih, yuakơ rĭm ƀing Israel či djă̱ pioh lŏn kŏng ngăn hơmâo mă tŭ laih.” 

10Tui anŭn, ƀing ană đah kơmơi Zelophad ngă tui hăng tơlơi Yahweh pơđar laih 
kơ Môseh. 

11Anăn ƀing ană đah kơmơi Zelophad jing HʼMahlah, HʼTirzah, HʼHoglah, 
HʼMilkah laih anŭn HʼNoah; ƀing gơñu pơdŏ hăng ƀing ană đah rơkơi met wa 
gah ama gơñu. 

12Ƀing gơñu pơdŏ amăng kơnung djuai Manasseh jing ană đah rơkơi Yôsêp, laih 
anŭn lŏn kŏng ngăn gơñu ăt dŏ glaĭ amăng djuai ama gơñu wơ̆t hăng amăng 
kơnung djuai ơi adon gơñu mơ̆n. 

13Anŭn yơh jing khul tơlơi pơđar laih anŭn khul tơlơi phiăn Yahweh brơi laih 
mơ̆ng Môseh kơ ƀing Israel ƀơi khul anih tơdron dap Môab jĕ krong Yurdan klă̱ 
anăp hăng plei pơnăng Yerêhô. 

Juăt 

Juăt 1 

Tơlơi Pơđar Kiăng Đuaĭ Mơ̆ng Čư̆ Hôrêb 

1Amăng sŏp hră anai jing khul tơlơi pơhiăp Môseh pơhiăp hăng abih bang ƀing 
Israel amăng tơdron ha̱r gah ngŏ̱ kơ krong Yurdan, anŭn jing amăng tring 
Arabah, jĕ ƀơi anih Sup, kơplăh wăh plei pơnăng Pharan gah anai hăng plei 
pơnăng Tôphel, Laban, Hazerôt laih anŭn anih Dizahab gah adih. 

2Tơdang ƀing gơñu đuaĭ laih mơ̆ng čư̆ Hôrêb, ƀing gơñu rơbat kơnơ̆ng pluh-sa 
hrơi truh pơ anih Khades-Barnea mơ̆ng jơlan čư̆ kơdư tring Seir. 

3Samơ̆ amăng thŭn tal pă̱pluh tơdơi kơ ƀing gơñu đuaĭ mơ̆ng čư̆ Hôrêb, čơdơ̆ng 
mơ̆ng hrơi tal sa blan tal pluh-sa, Môseh pơhaih kơ ƀing Israel abih bang tơlơi 
Yahweh hơmâo pơđar laih kơ ñu kiăng kơ ƀing gơ̆ ngă. 

4Tơlơi anai jing tơdơi kơ Môseh blah dưi hĭ laih Sihôn pơtao ƀing Amôr, jing pô 
wai lăng amăng plei pơnăng Hesbôn laih anŭn dưi hĭ laih Ôg pơtao lŏn čar Basan, 
jing pô wai lăng amăng plei pơnăng Astarôt hăng Edrei. 

5Gah ngŏ̱ kơ Yurdan amăng guai čar Môab, ƀơi anih anai yơh Môseh čơdơ̆ng 
pơblang tơlơi juăt tui anai: 

6Yahweh Ơi Adai ta hơmâo pơhiăp laih hăng ƀing ta ƀơi čư̆ Hôrêb tui anai, “Ƀing 
gih hơmâo dŏ sui laih ƀơi jĕ čư̆ anai. 

7Rơmet set bĕ anih jưh hăng kơsung mŭt bĕ amăng anih tring čư̆ ƀing Amôr laih 
anŭn nao bĕ amăng anih tring abih bang ƀing mơnuih re̱ng gah amăng tring 
Arabah, amăng khul čư̆, bŏl čư̆ gah yŭ̱, amăng anih Negewơ kơtuai ha̱ng ia Rơsĭ 
Prŏng, truh pơ anih lŏn ƀing Kanaan laih anŭn truh pơ khul čư̆ Lebanôn, ataih 
truh pơ ia krong prŏng, jing krong Huphrat anŭn. 

8Anai nê, Kâo hơmâo brơi laih abih bang anih lŏn anai kơ ƀing gih. Mŭt bĕ hăng 
mă tŭ anih lŏn Kâo hơmâo ƀuăn brơi laih kơ ƀing ơi adon gih, jing kơ Abraham, 
Isa̱k laih anŭn kơ Yakôb, laih anŭn kơ ƀing kơnung djuai gơñu pơanăp mơ̆n.” 

Tơlơi Ruah Ƀing Khua Djă̱ Akŏ 
(Tơbiă 18:13-27) 

9Môseh pơhiăp dơ̆ng tui anai: Ƀơi mông anŭn kâo laĭ kơ ƀing ama gih, “Hơjăn 
kâo ƀu anăm git gai ƀing gih ôh. 

10Yahweh Ơi Adai ta hơmâo pơlar ƀing ta lu jai, tui anŭn hrơi anai ƀing ta lu kar 
hăng khul pơtŭ amăng adai. 

11Rơkâo kơ Yahweh, Ơi Adai ƀing ơi adon ta, pơlar lu jai ƀing ta truh kơ rơbâo 
wơ̆t lu hloh laih anŭn bơni hiam kơ ƀing ta kar hăng Ñu hơmâo ƀuăn laih! 

12Samơ̆ hiư̆m kâo anăm glăm mă abih bang tơhơnal tơlơi kơtraŏ laih anŭn tơlơi 
brŏk ƀuăh gih kơ kâo pô lĕ? 

13Ruah bĕ đơđa ƀing đah rơkơi rơgơi, thâo hluh laih anŭn arăng pơpŭ mơ̆ng rĭm 
kơnung djuai gih, tui anŭn kâo či pơjing ƀing gơñu ngă khua kơ ƀing gih.” 

14Ƀing gih laĭ glaĭ kơ kâo, “Hơget tơlơi ih pơko ̆  pơjing jing hiam yơh.” 

15Tui anŭn, kâo iâu rai ƀing djă̱ akŏ ƀing kơnung djuai gih, ƀing thâo hluh laih 
anŭn ƀing mơnuih arăng pơpŭ pơyom; giŏng anŭn jao brơi ƀing gơñu tơlơi dưi 
gah ngŏ kơ ƀing gih jing khua git gai kơ tơpul rơbâo, kơ tơpul rơtuh, kơ tơpul 
rơmapluh laih anŭn kơ tơpul pluh čô. Kâo ăt jao brơi ƀing khua moa kơ rĭm 
kơnung djuai mơ̆n. 

16Giŏng anŭn, kâo jao brơi kơ ƀing gơñu phat kơđi amăng mông anŭn tui anai, 
“Hơmư̆ bĕ khul tơlơi pơrơjăh tŏng krah ƀing ayŏng adơi gih laih anŭn phat kơđi 
djơ̆ lăp, wơ̆t tơdah tơlơi pơrơjăh tŏng krah ƀing Israel ƀôdah tŏng krah sa čô 
Israel hăng sa čô tuai. 

17Anăm pơrơđah be̱r glông amăng tơlơi phat kơđi ôh; hơmư̆ bĕ abih bang tơlơi 
anet ƀôdah prŏng kar kaĭ. Anăm huĭ kơ hlơi pô ôh, yuakơ tơlơi phat kơđi gih jing 
tơbiă rai mơ̆ng Ơi Adai yơh. Hơget bruă gleh tơnap ƀing gih ba rai bĕ pơ kâo laih 
anŭn kâo či hơmư̆ bruă anŭn yơh.” 

18Laih anŭn ƀơi mông anŭn kâo ăt ruai kơ ƀing ama gih rĭm bruă ƀing gơñu khŏm 
ngă mơ̆n. 

Pơkiaŏ Nao Ƀing Kơnuă 
(Yap 13:1-33) 

19Môseh pơhiăp dơ̆ng tui anai: Giŏng anŭn, kar hăng Yahweh pơđar laih kơ ƀing 
gơmơi, ƀing gơmơi tơbiă nao mơ̆ng čư̆ Hôrêb pơ tring anih čư̆ ƀing Amôr laih 
anŭn gih pô ăt ƀuh mơ̆n abih bang anih hông hang huĭ hyưt amăng tơdron ha̱r 
anŭn. Tơdang ƀing ta nao jĕ anih Khades-Barnea. 

20Giŏng anŭn, kâo pơhiăp hăng ƀing ama gih, “Ƀing ta hơmâo rai truh laih pơ 
anih tring čư̆ ƀing Amôr, jing anih Yahweh Ơi Adai ta či brơi kơ ƀing ta. 

21Anai nê, Yahweh Ơi Adai hơmâo brơi laih kơ ƀing ta anih lŏn anai. Đĭ nao hăng 
mă tŭ bĕ anih anai tui hăng Yahweh, jing Ơi Adai ƀing ơi adon ta, pơtă laih kơ 
ƀing gih. Anăm huĭ hyưt ôh; anăm pơtah hơtai ôh.” 

22Giŏng anŭn, abih bang ƀing gih rai pơ kâo hăng laĭ, “Brơi bĕ ƀing kơnuă kiăng 
kơ nao kơsem lăng anih lŏn anai kơ ƀing ta laih anŭn ba glaĭ tơlơi pơthâo kơ 
jơlan ƀing ta či nao hăng khul plei pơnăng ƀing ta či mŭt nao anŭn.” 

23Tơlơi pơmĭn anŭn jing pơmơak kơ kâo yơh; tui anŭn kâo ruah mă pluh-dua čô 
amăng ƀing gih, sa čô mơ̆ng rĭm kơnung djuai. 

24Ƀing gơñu tơbiă nao hăng mŭt amăng dơnung Eskhôl hăng kơsem pơ anŭn. 

25Ƀing gơñu mă ba rai pơ ƀing ta ƀiă boh čroh mơ̆ng anih anŭn hăng laĭ pơthâo 
tui anai, “Anih anai jing anih Yahweh Ơi Adai ta či brơi kơ ƀing ta jing lŏn hiam 
biă mă yơh.” 

Tơlơi Tơgŭ Pơkơdơ̆ng Glaĭ Hăng Yahweh 

26Môseh pơhiăp dơ̆ng tui anai: Samơ̆ ƀing ama gih ƀu kiăng đĭ nao ôh; ƀing gơñu 
tơgŭ pơkơdơ̆ng glaĭ hăng tơlơi pơđar Yahweh Ơi Adai gih. 

27Ƀing gơñu brŏk ƀuăh amăng sang khăn gơñu tui anai, “Yahweh pơrơmut kơ 
ƀing ta; tui anŭn Ñu ba ƀing ta tơbiă mơ̆ng čar Êjip kiăng jao hĭ ƀing ta amăng 
tơngan ƀing Amôr kiăng pơdjai hĭ ƀing ta. 

28Lŏn čar pă anai ƀing ta či mŭt nao lĕ? Ƀing ayŏng adơi ta jing ƀing kơnuă anŭn 
hơmâo ngă laih kơ ƀing ta rơngiă hĭ tơlơi khĭn. Ƀing gơñu laĭ, ‘Ƀing mơnuih anai 
kơtang hloh laih anŭn glông hloh kơ ƀing ta; khul plei pla gơñu jing prŏng hăng 
hơmâo khul pơnăng plei anŭn glông truh pơ adai. Ƀing gơmơi ăt ƀuh ƀing djuai 
Anak mơ̆n pơ anŭn jing ƀing mơnuih prŏng glông biă mă.’ ” 

29Giŏng anŭn, kâo laĭ kơ ƀing ama gih, “Anăm huĭ bra̱l ôh; anăm huĭ kơ ƀing gơñu 
ôh. 

30Yahweh Ơi Adai ta yơh jing Pô nao hlâo kơ ƀing gih, laih anŭn či pơblah brơi 
kơ ƀing gih, kar hăng ƀing gih ƀuh Ñu hơmâo ngă brơi laih kơ ƀing gih amăng 
čar Êjip, 

31laih anŭn amăng tơdron ha̱r mơ̆n. Pơ anŭn yơh ƀing gih ƀuh Yahweh Ơi Adai 
ta gring ba ƀing gih, hrup hăng sa čô ama gring ba ană đah rơkơi ñu, amăng abih 
jơlan gih nao tơl truh pơ anih anai.” 

32Kơđai glaĭ kơ tơlơi anŭn, ƀing ama gih ƀu đaŏ kơnang kơ Yahweh Ơi Adai ta 
ôh, 

33jing Pô nao hlâo kơ ƀing ta amăng jơlan nao. Ñu dŏ amăng apui tơdang mlam 
laih anŭn amăng kơthul tơdang hrơi kiăng kơsem khul anih brơi kơ ƀing gih dŏ 
jưh, laih anŭn kiăng kơčrâo brơi jơlan rơbat kơ ƀing gih mơ̆n. 

Yahweh Pơkơhma̱l Ƀing Israel 
(Yap 14:20-45) 

34Tơdang Yahweh hơmư̆ tơlơi ƀing gơñu laĭ, Ñu hil hăng asăt tui anai: 

35“Ƀu hơmâo ôh sa čô amăng tal rơnŭk sat ƀai anai či dưi mŭt pơ anih lŏn hiam 
Kâo hơmâo ƀuăn brơi laih kơ ƀing ơi adon gơñu, 

36rơngiao kơ Kaleb ană đah rơkơi Yephunneh. Ñu či ƀuh anih anŭn, laih anŭn 
Kâo či brơi kơ ñu laih anŭn kơ ƀing kơnung djuai ñu anih lŏn pă ñu ep kơsem 
laih, yuakơ ñu đuaĭ tui Kâo hăng abih pran jua.” 

37Yuakơ ƀing ama gih yơh, Yahweh pơhiăp hil laih kơ kâo jing khua djă̱ akŏ gơñu 
tui anai, “Ih ăt ƀu dưi mŭt mơ̆n. 

38Samơ̆ pô djru ih, Yôsua ană đah rơkơi Nun či mŭt amăng anih anŭn. Pơtrŭt ñu 
bĕ, yuakơ ñu či atăt ba ƀing Israel mŭt amăng anih lŏn anai hăng tŭ mă. 

39Laih anŭn ƀing čơđai anet jing ƀing gih laĭ či ngă hlŭn mơnă, ƀing ană bă gih 
jing ƀing aka thâo tơlơi hiam tơlơi sat ôh, ƀing gơñu yơh či dưi mŭt amăng anih 
lŏn anai. 

40Samơ̆ bơ kơ ƀing gih, wir glaĭ bĕ hăng anăp nao pơ tơdron ha̱r kơtuai jơlan nao 
pơ Rơsĭ Mriah.” 

41Giŏng anŭn, ƀing ama gih laĭ glaĭ, “Ƀing gơmơi hơmâo ngă soh laih pơkơdơ̆ng 
glaĭ hăng Yahweh. Ƀing gơmơi či đĭ nao hăng pơblah tui hăng Yahweh Ơi Adai ta 
pơđar laih.” Tui anŭn, rĭm čô amăng ƀing gơñu djă̱ gơnam blah yuakơ ƀing gơñu 
pơmĭn amuñ kiăng đĭ nao blah mă tring anih čư̆ anŭn. 

42Samơ̆ Yahweh pơhiăp hăng kâo, “Laĭ bĕ kơ ƀing gơñu tui anai: Anăm đĭ nao 
blah ôh, yuakơ Kâo ƀu dŏ hrŏm hăng ƀing gih ôh. Ƀing rŏh ayăt gih či blah juă hĭ 
ƀing gih yơh.” 

43Tui anŭn, kâo ruai kơ ƀing gơñu, samơ̆ ƀing gơñu ƀu kiăng hơmư̆ ôh. Ƀing gơñu 
tơgŭ pơkơdơ̆ng glaĭ hăng tơlơi Yahweh pơđar; ƀing gơñu pơgao biă mă laih 
anŭn ƀing gơñu kơsung đĭ nao blah tring anih čư̆ ƀing Amôr anŭn. 

44Ƀing Amôr jing ƀing hơdip amăng khul bŏl čư̆ anŭn tơbiă pơkơdơ̆ng glaĭ hăng 
ƀing gơñu; ƀing rŏh ayăt kiaŏ mă ƀing gơñu hrup hăng khul hơni kiaŏ duč ƀing 
pơrŭng hruh gơñu, laih anŭn pơrai hĭ ƀing gơñu mơ̆ng tring Seir hlŏng truh pơ 
plei pơnăng Hormah. 

45Ƀing gơñu wơ̆t glaĭ hăng hia ƀơi anăp Yahweh, samơ̆ Ñu ƀu pơmĭn ƀlơ̆ng kơ 
tơlơi ƀing gơñu čŏk ôh; Ñu kŏn pơđi̱ng tơngia hơmư̆ ƀing gơñu lơi. 

46Tui anŭn, ƀing ta dŏ pơ anih Khades amăng lu hrơi, kar hăng ƀing ta thâo laih. 

Juăt 2 

Tơlơi Đuaĭ Hyu Amăng Tơdron Ha̱r 

1Môseh pơhiăp dơ̆ng tui anai: Tơdơi kơ anŭn ƀing ta wơ̆t glaĭ hăng anăp nao pơ 
tơdron ha̱r kơtuai jơlan nao pơ Rơsĭ Mriah tui hăng Yahweh hơmâo kơčrâo brơi 
kơ kâo laih. Sui biă mă ƀing ta đuaĭ hyu jum dar bŏl čư̆ tring Seir anŭn. 

2Giŏng anŭn, Yahweh pơhiăp hăng kâo, 

3“Ƀing gih hơmâo đuaĭ hyu jum dar bŏl čư̆ anai sui laih, ră anai nao gah dư̱r bĕ. 

4Pơtă bĕ kơ ƀing mơnuih anai tui anai: Ƀing gih jĕ či găn guai čar ayŏng adơi gih 
ƀing kơnung djuai Esâo, jing ƀing hơdip amăng tring Seir. Ƀing gơñu či huĭ kơ 
ƀing gih, samơ̆ khŏm răng bĕ. 

5Anăm čuih ƀing gơñu kiăng kơ pơblah ôh, yuakơ Kâo ƀu či brơi kơ ƀing gih anih 
lŏn gơñu ôh wơ̆t tơdah kơnơ̆ng anih kiăng pioh tơkai gih đôč. Kâo hơmâo brơi 
laih kơ Esâo anih tring čư̆ Seir anai jing anih čar gơñu pô. 

6Ƀing gih khŏm kla prăk yơh kơ gơnam ƀơ̆ng ƀing gih ƀơ̆ng laih anŭn kơ ia ƀing 
gih mơñum amăng čar ƀing gơ̆.” 

7Yahweh Ơi Adai gih či bơni hiam kơ ƀing gih amăng abih bang bruă ƀing gih mă. 
Ñu hơmâo wai lăng laih ƀing gih tơdang ƀing gih đuaĭ hyu amăng tơdron ha̱r 
hông hang anŭn. Pă̱pluh thŭn anai Yahweh hơmâo dŏ hrŏm hăng ƀing gih, laih 
anŭn ƀing gih ƀu kơƀah hơget gĕt ôh. 

8Tui hăng Ơi Adai pơtă, ƀing ta rơbat găn hĭ tring Seir, jing anih ƀing ayŏng adơi 
ta kơnung djuai Esâo hơdip. Ƀing ta đuaĭ mơ̆ng jơlan rai mơ̆ng anih Êlat hăng 
Êziôn Geber amăng tring Arabah, laih anŭn rơbat nao kơtuai jơlan amăng tơdron 
ha̱r Môab. 

9Giŏng anŭn, Yahweh pơhiăp hăng kâo, “Anăm pơruă ƀing Môab ƀôdah pơčuih 
hăng ƀing gơñu kiăng kơ pơblah ôh, yuakơ Kâo ƀu či brơi ôh anih lŏn gơñu kơ 
ƀing gih. Kâo hơmâo brơi laih anih Ar kơ kơnung djuai Lot jing kŏng ngăn gơñu.” 

10Hlâo kơ ƀing Môab dŏ amăng čar Môab, hơmâo sa kơnung djuai lu laih anŭn 
kơtang, prŏng glông hrup hăng ƀing djuai Anak mơ̆n hơdip pơ anŭn. 

11Hrup hăng ƀing djuai Anak mơ̆n, arăng yap ƀing gơñu jing kơnung djuai 
mơnuih Repha, samơ̆ ƀing Môab iâu ƀing gơñu jing ƀing Em. 

12Ƀing djuai Hôri hơdip pơ tring Seir hlâo adih, samơ̆ ƀing kơnung djuai Esâo 
puh pơđuaĭ hĭ ƀing gơñu. Ƀing gơñu pơrai hĭ ƀing Hôri laih anŭn dŏ amăng anih 
gơñu anai, kar hăng ƀing Israel ngă laih amăng anih lŏn Yahweh brơi laih kơ ƀing 
gơñu jing hĭ kŏng ngăn gơñu. 

13Môseh pơhiăp dơ̆ng tui anai: Giŏng anŭn, Yahweh laĭ, “Ră anai tơgŭ bĕ laih 
anŭn găn bĕ dơnung Zered anai.” Tui anŭn, ƀing ta rơbat găn hĭ dơnung anai. 

14Mơ̆ng hrơi ƀing ta đuaĭ mơ̆ng anih Khades-Barnea tơl ƀing ta găn hĭ dơnung 
Zered anai jing klâopluh-sapăn thŭn. Truh mông anŭn, abih bang ƀing nao 
pơblah amăng rơnŭk anŭn hơmâo rơngiă hĭ abih laih mơ̆ng ƀing ană plei tui 
hăng Yahweh hơmâo asăt laih hăng ƀing gơñu. 

15Yahweh ăt pơkơdơ̆ng glaĭ hăng ƀing gơñu tơl Ñu hơmâo pơrai hĭ laih abih bang 
ƀing pơkơdơ̆ng anŭn mơ̆ng ƀing ană plei Israel. 

16Tui anŭn, tơdang ƀing tơhan pơblah hơnăl tuč anŭn amăng ƀing mơnuih tơgŭ 
pơkơdơ̆ng hơmâo djai hĭ abih laih, 

17Yahweh pơhiăp hăng kâo, 

18“Hrơi anai ƀing gih či găn jĕ plei pơnăng Ar amăng guai čar Môab. 

19Tơdang ƀing gih mŭt nao pơ anih lŏn ƀing Ammôn, anăm pơruă ƀing gơñu 
ƀôdah pơčuih hăng ƀing gơñu nao kơ tơlơi blah ôh, yuakơ Kâo ƀu či brơi ôh kơ 
ƀing gih anih lŏn lŏm kơ ƀing Ammôn. Kâo hơmâo brơi laih anih lŏn anai jing 
kŏng ngăn kơ ƀing kơnung djuai Lot.” 

20Hlâo kơ ƀing Ammôn dŏ hơdip pơ anih lŏn anai, ƀing Repha dŏ pơ anai laih 
anŭn arăng yap ƀing gơñu jing ƀing Repha, samơ̆ ƀing Ammôn iâu ƀing gơñu jing 
ƀing Zamzum. 

21Ƀing gơñu jing ƀing djuai mơnuih lu laih anŭn kơtang, laih anŭn prŏng glông 
hrup hăng ƀing djuai Anak. Yahweh pơrai hĭ ƀing Repha laih anŭn ƀing Ammôn 
puh pơđuaĭ hĭ ƀing anŭn laih anŭn dŏ hơdip amăng anih gơñu anai. 

22Yahweh hơmâo ngă laih kar hăng anŭn mơ̆n kơ ƀing kơnung djuai Esâo tơdang 
Ñu pơrai hĭ ƀing Hôri mơ̆ng tring Seir. Ƀing gơñu puh pơđuaĭ hĭ djuai Hôri anŭn 
laih anŭn hơmâo hơdip amăng anih lŏn djuai Hôri hlŏng truh kơ ră anai. 

23Hlâo adih ƀing Awơ hơdip amăng khul plei pla ataih jing amăng plei pơnăng 
Gaza, samơ̆ ƀing Khaptôr tơbiă rai mơ̆ng anih Khaptôr pơrai hĭ ƀing gơñu laih 
anŭn dŏ hơdip amăng anih gơñu. 

Tơlơi Dưi Hĭ Kơ Sihôn Pơtao Plei Pơnăng Hesbôn 

24Yahweh pơtă kơ kâo dơ̆ng tui anai, “Tơbiă nao bĕ laih anŭn găn anih hơnŏh ia 
Arnôn. Anai nê, Kâo hơmâo jao laih Sihôn mơnuih Amôr jing pơtao plei pơnăng 
Hesbôn amăng tơngan gih wơ̆t hăng lŏn čar ñu mơ̆n. Čơdơ̆ng mă tŭ anih lŏn ñu 
bĕ laih anŭn pơblah hăng ƀing gơñu. 

25Ƀơi hrơi anai Kâo či brơi abih bang lŏn čar ƀơi lŏn tơnah anai huĭ bra̱l hăng huĭ 
hyưt kơ ƀing gih yơh. Ƀing gơñu či hơmư̆ khul tơlơi ră ruai kơ ƀing gih laih anŭn 
či tơtư̆ djhir djhar hăng rŭng răng yuakơ ƀing gih yơh.” 

Ƀing Israel Blah Dưi Hĭ Kơ Pơtao Sihôn 
(Yap 21:21-30) 

26Giŏng anŭn, čơdơ̆ng mơ̆ng tơdron ha̱r Kedemôt yơh, Kâo mơit rai ƀing laĭ 
pơthâo kơ Sihôn pơtao plei pơnăng Hesbôn; ƀing gơñu yua tơlơi pơrơno̱m kiăng 
pơhiăp hăng pơtao anai tui anai, 

27“Brơi ƀing gơmơi rơbat găn guai čar ih bĕ. Ƀing gơmơi či nao ƀơi jơlan phŭn; 
ƀing gơmơi ƀu či wir nao gah hơnuă ƀôdah gah ieo ôh. 

28Sĭ bĕ kơ ƀing gơmơi gơnam ƀơ̆ng laih anŭn ia mơñum laih anŭn ƀing gơmơi či 
kla pơkă djơ̆ hăng nua prăk amrăk gơmơi yơh. Kơnơ̆ng brơi ƀing gơmơi rơbat 
găn đôč, 

29hrup hăng ƀing kơnung djuai Esâo jing ƀing hơdip amăng tring Seir adih laih 
anŭn hrup hăng ƀing Môab jing ƀing hơdip amăng plei pơnăng Ar, hơmâo ngă 
laih kơ ƀing gơmơi. Brơi bĕ ƀing gơmơi rơbat găn hĭ anih lŏn ih tơl ƀing gơmơi 
găn hĭ krong Yurdan kiăng mŭt amăng anih lŏn Yahweh Ơi Adai gơmơi hơmâo 
brơi laih kơ ƀing gơmơi.” 

30Samơ̆ Sihôn pơtao plei pơnăng Hesbôn hơngah hĭ hăng ƀu brơi ƀing ta rơbat 
găn ôh, yuakơ Yahweh Ơi Adai ta hơmâo ngă kơ jua bơngăt ñu kơpĭl laih anŭn 
pran jua ñu khăng. Tui anŭn, Yahweh jao hĭ ñu amăng tơngan gih, kar hăng Ñu 
hơmâo ngă laih ră anai. 

31Giŏng anŭn, Yahweh pơhiăp hăng kâo, “Anai nê, Kâo čơdơ̆ng jao hĭ laih Sihôn 
hăng lŏn čar ñu kơ ƀing gih. Ră anai čơdơ̆ng nao blah juă hăng tŭ mă lŏn ñu bĕ.” 

32Tơdang Sihôn laih anŭn abih bang ling tơhan ñu tơbiă rai bưp ƀing ta amăng 
tơdron blah jĕ plei pơnăng Yahaz, 

33Yahweh Ơi Adai ta jao hĭ ƀing gơñu kơ ƀing ta, tui anŭn ƀing ta pơrai hĭ ñu, 
hrŏm hăng ƀing ană đah rơkơi ñu laih anŭn abih bang ling tơhan ñu mơ̆n. 

34Hlak anŭn ƀing ta ăt pơrai hĭ abih bang plei pla ñu hrŏm hăng abih bang ƀing 
đah rơkơi, ƀing đah kơmơi laih anŭn ƀing ană bă plei pla anŭn mơ̆n. Ƀing ta ƀu 
pioh glaĭ hlơi pô dŏ hơdip ôh. 

35Samơ̆ ƀing ta mă tŭ tơpul hlô mơnơ̆ng laih anŭn dram gơnam sua mă mơ̆ng 
khul plei pla anŭn kơ ta pô. 

36Ƀing ta ngă tơlơi anŭn čơdơ̆ng mơ̆ng plei pơnăng Arôêr ƀơi akiăng hơnŏh ia 
Arnôn, laih anŭn mơ̆ng plei ƀơi hơnŏh ia anŭn, ataih gah dư̱r truh pơ anih lŏn 
Gilead, yuakơ ƀu hơmâo ôh plei pă hơmâo pơnăng jing kơtang hloh kơ ƀing ta. 
Yahweh Ơi Adai ta jao laih abih bang ƀing gơñu kơ ƀing ta. 

37Samơ̆ tui hăng tơlơi Yahweh Ơi Adai ta pơđar, ƀing gih ƀu juă mŭt ôh ƀơi anih 
lŏn ƀing Ammôn, ƀôdah anih lŏn kơtuai ha̱ng ia Yabbôk, kŏn juă mŭt amăng anih 
jum dar khul plei amăng khul bŏl čư̆ lơi. 

Juăt 3 

Blah Dưi Hĭ Kơ Ôg Pơtao Lŏn Čar Basan 

(Yap 21:31-35) 

1Môseh pơhiăp dơ̆ng tui anai: Giŏng anŭn, ƀing ta wir đĭ nao gah dư̱r kơtuai jơlan 
anăp nao pơ lŏn čar Basan, laih anŭn Ôg pơtao lŏn čar Basan hăng abih bang ling 
tơhan ñu kơsung tơbiă pơblah hăng ƀing ta jĕ plei pơnăng Edrei. 

2Yahweh pơhiăp hăng kâo, “Anăm huĭ kơ ñu ôh, yuakơ sĭt yơh Kâo hơmâo jao 
laih ñu amăng tơngan ih wơ̆t hăng abih bang ling tơhan ñu laih anŭn anih lŏn ñu 
mơ̆n. Ngă bĕ kơ ñu hrup hăng ƀing gih ngă laih kơ Sihôn pơtao ƀing Amôr, jing 
ƀing hơdip amăng plei pơnăng Hesbôn anŭn.” 

3Tui anŭn, Yahweh Ơi Adai ta ăt jao hĭ Ôg pơtao lŏn čar Basan kơ tơngan ta wơ̆t 
hăng abih bang ƀing ling tơhan ñu mơ̆n. Ƀing ta pơrai hĭ ƀing gơñu, ƀu pioh glaĭ 
hlơi pô dŏ hơdip ôh. 

4Ƀơi mông anŭn ƀing ta ăt mă hĭ abih bang plei pla ñu mơ̆n. Ƀu hơmâo ôh sa boh 
plei amăng nămpluh boh plei ƀing ta ƀu mă hĭ ôh mơ̆ng ƀing gơñu. Ƀing ta mă hĭ 
abih bang tring Argôb amăng lŏn čar Basan jing anih pơtao Ôg git gai. 

5Abih bang khul plei anai jing anih kơđông kơjăp hăng khul pơnăng glông laih 
anŭn hăng khul amăng ja̱ng hơmâo khul čơnŭh khuă pơgăn soh sel; pơ anih anŭn 
ăt hơmâo mơ̆n khul plei ƀu hơmâo pơdơ̆ng đĭ pơnăng ôh. 

6Ƀing ta pơrai hĭ Ôg laih anŭn ƀing ling tơhan ñu abih bang kar hăng ƀing ta 
hơmâo ngă laih kơ Sihôn pơtao plei pơnăng Hesbôn; ƀing ta pơrai hĭ rĭm boh 
plei, ƀing đah rơkơi, đah kơmơi laih anŭn ƀing čơđai. 

7Samơ̆ abih bang khul hlô mơnơ̆ng hăng dram gơnam sua mă mơ̆ng khul plei pla 
gơñu anŭn, ƀing ta mă tŭ hĭ kơ ta pô. 

8Tui anŭn, ƀơi mông anŭn ƀing ta mă mơ̆ng dua čô pơtao ƀing Amôr anai guai 
čar gah ngŏ̱ kơ krong Yurdan, čơdơ̆ng mơ̆ng anih hơnŏh ia Arnôn gah thu̱ng 
ataih truh pơ čư̆ Hermôn gah dư̱r. 

9Ƀing Sidôn iâu čư̆ Hermôn jing Siriôn laih anŭn ƀing Amôr pơanăn čư̆ anŭn jing 
Senir. 

10Ƀing ta mă abih bang plei pla ƀơi anih tơhnă̱, abih bang anih lŏn Gilead, laih 
anŭn abih bang lŏn čar Basan gah dư̱r ataih truh pơ plei pơnăng Salkah hăng 
Edrei gah ngŏ̱, jing khul plei amăng čar pơtao Ôg amăng lŏn čar Basan. 

11Kơnơ̆ng Ôg, pơtao lŏn čar Basan đôč yơh jing kơnung djuai dŏ glaĭ mơ̆ng djuai 
Repha. Bo̱ng ñu arăng pơkra hăng pơsơi laih anŭn rơyong ñu truh kơ duapăn 
haih, tơda ñu jing pă̱ haih, tui hăng hơnơ̆ng pơkă haih. Bo̱ng anai ăt dŏ mơ̆n 
amăng plei pơnăng Raƀah jing anih ƀing Ammôn dŏ. 

Ƀing Kơnung Djuai Dŏ Pơ Gah Ngŏ̱ Krong Yurdan 
(Yap 32:1-42) 

12Môseh pơhiăp dơ̆ng tui anai: Hlak anŭn tơdang ƀing ta hơmâo mă laih anih lŏn 
gah ngŏ̱ krong Yurdan, kâo brơi hĭ kơ ƀing djuai Reuben laih anŭn kơ djuai Gad 
guai gah dư̱r kơ plei pơnăng Arôêr jĕ hơnŏh ia Arnôn, wơ̆t hăng sămkrah tring 
čư̆ anih lŏn Gilead, hrŏm hăng khul plei pla amăng guai anŭn mơ̆n. 

13Anih dŏ glaĭ amăng anih lŏn Gilead laih anŭn ăt abih bang anih lŏn Basan, jing 
lŏn čar pơtao Ôg, kâo brơi hĭ kơ sămkrah kơnung djuai Manasseh. Hlâo adih 
amăng abih bang tring Argôb amăng anih lŏn Basan anai, jing anih lŏn lŏm kơ 
ƀing Repha. 

14Yair, jing sa čô mơ̆ng kơnung djuai Manasseh, mă tŭ abih bang tring Argôb 
ataih truh pơ guai ƀing Gesur laih anŭn ƀing Maakhat. Tring anai ñu pơanăn tui 
hăng anăn ñu pô; tui anŭn truh kơ ră anai arăng iâu anih lŏn Basan anai jing 
Hawôt-Yair. 

15Laih anŭn kâo brơi hĭ anih lŏn Gilead kơ djuai Makhir mơ̆ng kơnung djuai 
Manasseh. 

16Samơ̆ kâo brơi kơ ƀing djuai Reuben hăng djuai Gad guai lŏn čơdơ̆ng mơ̆ng 
anih lŏn Gilead trŭn truh pơ hơnŏh ia Arnôn laih anŭn truh pơ krong Yabbôk. 
Tŏng krah hơnŏh ia Arnôn anŭn jing guai čar gơñu gah thu̱ng laih anŭn krong 
Yabbôk jing guai čar gơñu gah ngŏ̱. Krong Yabbôk anŭn ăt jing guai čar ƀing 
Ammôn mơ̆n. 

17Guai čar kơnung djuai Reuben laih anŭn kơnung djuai Gad gah yŭ̱ jing krong 
Yurdan amăng tring Arabah, čơdơ̆ng mơ̆ng dơnao prŏng Khinneret gah dư̱r truh 
pơ Rơsĭ tring Arabah jing Rơsĭ Hra, laih anŭn truh pơ khul tơkai čư̆ Pisgah. 

18Mông anŭn kâo pơđar kơ klâo kơnung djuai anŭn tui anai, “Yahweh Ơi Adai 
gih hơmâo brơi laih anih lŏn anai kơ ƀing gih kiăng mă tŭ jing kŏng ngăn. Samơ̆ 
abih bang ƀing ling tơhan gih, jing ƀing prap pre kơ tơlơi pơblah, khŏm găn nao 
hlâo bĕ kơ ƀing ayŏng adơi gih Israel tơdang ƀing gơñu mŭt amăng anih lŏn Kâo 
brơi kơ ƀing gơñu. 

19Samơ̆ ƀing bơnai gih laih anŭn ƀing ană bă gih dưi dŏ amăng khul plei pla kâo 
hơmâo brơi laih kơ ƀing gih. Kâo thâo ƀing gih hơmâo lu tơpul hlô mơnơ̆ng, tui 
anŭn tơpul hlô mơnơ̆ng anŭn ăt dŏ amăng khul plei pla gih mơ̆n. 

20Tơdang nao pơblah, ƀing gih khŏm nao hlâo kơ ayŏng adơi gih, tơl Yahweh 
brơi rơnŭk rơnua kơ abih bang ƀing gơñu kar hăng Ñu brơi laih kơ ƀing gih laih 
anŭn ƀing gơñu ăt hơmâo mă tŭ hĭ anih lŏn Yahweh či brơi kơ ƀing gơñu gah yŭ̱ 
krong Yurdan. Tơdơi kơ anŭn, rĭm čô amăng ƀing gih dưi wơ̆t glaĭ yơh pơ anih 
lŏn kâo hơmâo jao brơi laih kơ ƀing gih.” 

Môseh Ƀu Dưi Găn Krong Yurdan Ôh 

21Môseh pơhiăp dơ̆ng tui anai: Ƀơi mông anŭn kâo pơđar kơ Yôsua, “Ih hơmâo 
ƀuh laih hăng mơta ih pô abih bang tơlơi Yahweh Ơi Adai ih hơmâo ngă laih kơ 
dua čô pơtao anai. Yahweh či ngă hrup hăng anŭn mơ̆n kơ abih bang lŏn čar pơ 
adih jing anih ih či găn nao. 

22Ƀing gih anăm huĭ kơ ƀing gơñu ôh, yuakơ Yahweh Ơi Adai ta, Ñu pô yơh či 
blah brơi kơ ƀing gih.” 

23Hlak anŭn kâo kwưh rơkâo kơ Yahweh tui anai, 

24“Ơ Yahweh Glông Hloh hơi, Ih čơdơ̆ng kơnơ̆ng pơrơđah kơ kâo ding kơna Ih 
tơlơi prŏng prin Ih laih anŭn tơngan kơtang mơyang Ih. Ƀu hơmâo yang pă ôh 
amăng adai adih ƀôdah ƀơi lŏn tơnah anai dưi ngă khul bruă kơtang mơyang Ih 
ngă laih tui anŭn. 

25Brơi kơ kâo găn nao krong Yurdan hăng ƀuh anih lŏn hiam gah adih đa, jing 
anih tring čư̆ hiam laih anŭn ăt ƀuh anih Lebanôn mơ̆n.” 

26Giŏng anŭn, Môseh pơhiăp dơ̆ng tui anai: Samơ̆ yuakơ ƀing ama gih ƀu tui gưt 
kơ Yahweh yơh, Ñu hil kơ kâo laih anŭn ƀu kiăng hơmư̆ kâo ôh. Yahweh laĭ, 
“Djŏp laih. Anăm pơhiăp hăng Kâo kơ tơlơi anai dơ̆ng tah. 

27Đĭ nao bĕ ƀơi kơčŏng čư̆ Pisgah anai laih anŭn lăng nao bĕ gah yŭ̱, gah dư̱r, gah 
thu̱ng laih anŭn gah ngŏ̱. Lăng pơñen nao bĕ pơ anih lŏn anŭn hăng mơta ih pô 
mơ̆ng čư̆ anŭn, yuakơ ih ƀu či dưi găn nao krong Yurdan anai ôh. 

28Samơ̆ jao bĕ bruă git gai kơ Yôsua, pơtrŭt gơ̆ laih anŭn pơkơjăp gơ̆ bĕ, yuakơ 
ñu yơh či atăt ba ƀing Israel anai găn nao laih anŭn ngă brơi ƀing gơ̆ mă tŭ anih 
lŏn kŏng ngăn ih či ƀuh anai.” 

29Tui anŭn, ƀing ta dŏ amăng dơnung jĕ plei Bêt-Pheôr. 

Juăt 4 

Tơlơi Pơđar Kiăng Kơ Tui Gưt 

1Môseh pơhiăp dơ̆ng tui anai: Hơmư̆ bĕ, Ơ ƀing Israel, hơmư̆ kơ khul tơlơi phiăn 
laih anŭn tơlơi juăt kâo či pơtô kơ ƀing gih anai. Đuaĭ tui gơñu bĕ tui anŭn ƀing 
gih dưi mŭt laih anŭn mă tŭ anih lŏn Yahweh Ơi Adai ƀing ơi adon gih jĕ či brơi 
kơ ƀing gih. 

2Anăm thim mŭt kơ hơget tơlơi kâo pơđar kơ ƀing gih laih anŭn kŏn mă pơhrŏ 
hĭ mơ̆ng anŭn lơi, samơ̆ djă̱ pioh bĕ khul tơlơi pơđar Yahweh ta jing tơlơi kâo 
brơi kơ ƀing gih anai. 

3Ƀing gih ƀuh laih hăng mơta gih pô hơget tơlơi Yahweh ngă laih ƀơi anih Baal 
Pheôr. Yahweh Ơi Adai ta pơrai hĭ mơ̆ng tŏng krah ƀing gih hlơi pô đuaĭ tui yang 
rơba̱ng Baal pơ čư̆ Pheôr anai, 

4samơ̆ abih bang ƀing gih jing ƀing đuaĭ tui Yahweh Ơi Adai ta ăt dŏ hơdip truh 
kơ hrơi anai yơh. 

5Anai nê, kâo hơmâo pơtô laih kơ ƀing gih khul tơlơi phiăn laih anŭn tơlơi juăt 
jing tơlơi Yahweh Ơi Adai kâo hơmâo pơđar laih kơ kâo. Tui anŭn, ƀing gih khŏm 
đuaĭ tui khul tơlơi anŭn amăng anih lŏn ƀing gih či mŭt nao hăng mă tŭ anai yơh. 

6Đuaĭ tui pơñen bĕ khul tơlơi anŭn, tui anŭn ƀing gih či pơrơđah tơlơi rơgơi gih 
hăng tơlơi thâo hluh gih kơ abih bang djuai mơnuih yơh. Tơdang ƀing gơñu 
hơmư̆ abih bang khul tơlơi phiăn anai ƀing gơñu či laĭ, “Sĭt yơh kơnung djuai 
prŏng kơtang anai jing sa kơnung djuai rơgơi laih anŭn thâo hluh.” 

7Ƀu hơmâo kơnung djuai prŏng pă ôh rơngiao kơ ƀing Israel hơmâo ƀing yang 
gơñu dŏ jĕ ƀing gơñu, hrup hăng Yahweh Ơi Adai ta dŏ jĕ ƀing ta kiăng kơ djru 
ƀing ta tơdang ƀing ta iâu laĭ kơ Ñu. 

8Laih anŭn ƀu hơmâo ôh kơnung djuai prŏng kơtang pơkŏn jing kơnung djuai 
hơmâo khul tơlơi phiăn laih anŭn tơlơi juăt tơpă hơnơ̆ng hrup hăng abih bang 
tơlơi juăt kâo hlak pơtô kơ ƀing gih hrơi anai. 

9Kơnơ̆ng răng pơñen bĕ kơ gih pô; ƀing gih khŏm ƀu či wơr bĭt hĭ ôh khul tơlơi 
mơta gih hơmâo ƀuh Yahweh ngă laih, samơ̆ djă̱ pioh bĕ khul tơlơi anŭn amăng 
pran jua gih abih hrơi ƀing gih dŏ hơdip. Pơtô bĕ khul tơlơi ƀing gih ƀuh anŭn 
kơ ƀing ană tơčô gih. 

10Pơtô bĕ ƀing gơñu kơ hrơi ƀing ama gih dŏ dơ̆ng ƀơi anăp Yahweh Ơi Adai ta 
ƀơi čư̆ Hôrêb, tơdang Ñu pơhiăp hăng kâo, “Pơjơnum glaĭ bĕ ƀing ană plei ƀơi 
anăp Kâo kiăng kơ hơmư̆ khul boh hiăp Kâo, tui anŭn ƀing gơñu dưi hrăm kiăng 
huĭ pơpŭ kơ Kâo abih hrơi ƀing gơñu dŏ hơdip amăng lŏn tơnah, laih anŭn ƀing 
gơñu dưi pơtô khul tơlơi juăt anai kơ ƀing ană bă gơñu mơ̆n.” 

11Tơdơi kơ ƀing ama gih nao jĕ laih anŭn dŏ dơ̆ng ƀơi tơkai čư̆ tơdang hơmâo 
jơlah apui bluh đĭ pơ adai hrŏm hăng khul kơthul kơnăm mơmŏt jŭ̱ kơpa̱l. 

12Giŏng anŭn, Yahweh pơhiăp hăng ƀing ama gih mơ̆ng apui anŭn. Ƀing gơñu 
hơmư̆ dơnai khul boh hiăp samơ̆ ƀu ƀuh rup Ñu ôh, yuakơ kơnơ̆ng hơmâo asăp 
pơhiăp đôč. 

13Ñu pơhaih hăng ƀing ama gih tơlơi pơgop Ñu jing Pluh Mơta Tơlơi Juăt, jing 
tơlơi Ñu hơmâo pơđar kơ ƀing ta đuaĭ tui; giŏng anŭn Ñu čih tơbiă khul tơlơi 
juăt anŭn ƀơi dua boh hơnăl boh pơtâo. 

14Ƀơi mông anŭn Yahweh kơčrâo brơi kơ kâo pơtô kơ ƀing gih khul tơlơi phiăn 
laih anŭn tơlơi juăt ƀing gih či đuaĭ tui tơdơi kơ ƀing gih či găn krong Yurdan 
laih anŭn mŭt nao amăng anih lŏn, jing anih ƀing gih či mă tŭ kiăng hơdip pơ 
anŭn. 

Pơkơđiăng Kơ Tơlơi Kơkuh Pơpŭ Kơ Rup Trah 

15Môseh pơhiăp dơ̆ng tui anai: Ƀing gih ƀu ƀuh ôh Yahweh tơdang Ñu pơhiăp 
hăng ƀing gih ƀơi čư̆ Hôrêb mơ̆ng jơlah apui anŭn. Hơnŭn yơh, răng pơñen bĕ 
gih pô, 

16tui anŭn ƀing gih khŏm ƀu či jing hĭ sat ƀai hăng pơkra rup trah kơ gih pô ôh. 
Ƀing gih anăm ma̱n đĭ rup hơget gĕt ôh, kŏn pơkra lơi rup hrup hăng đah rơkơi, 
đah kơmơi, 

17hlô mơnơ̆ng ƀơi lŏn tơnah, khul čim brĭm amăng adai, 

18khul arơ̆ng aruăč, khul hlô mơnơ̆ng rui ƀôdah hrup hăng rup mơnơ̆ng mơnuă 
amăng ia. 

19Laih anŭn tơdang ƀing gih lăng đĭ pơ adai hăng ƀuh abih bang tơlơi bơngač 
jing yang hrơi, yang blan laih anŭn khul pơtŭ, anăm le ̆  amăng tơlơi plư bon 
kơkuh kơ khul tơlơi bơngač anŭn ôh laih anŭn kŏn kơkuh pơpŭ lơi kơ ƀing gơñu, 

khul tơlơi anŭn Yahweh Ơi Adai ta hơmâo brơi laih kơ abih bang kơnung djuai 
mơnuih pơkŏn gah yŭ kơ adai, ƀu djơ̆ kơ ƀing gih ôh. 

20Samơ̆ ră anai kiăng kơ ƀing gih jing hĭ ană plei kŏng ngăn Yahweh, Ñu mă hĭ 
hăng ba ƀing gih tơbiă laih mơ̆ng čar Êjip, jing anih kar hăng anih čruih pơsơi 
yơh. 

21Yuakơ ƀing ama gih ƀu tui gưt kơ Yahweh yơh, Ñu hil kơ kâo hăng asăt kơ kâo 
tui anai, “Ih ƀu dưi găn krong Yurdan ôh kiăng kơ mŭt amăng anih lŏn hiam jing 
anih Yahweh Ơi Adai gih či brơi kơ ƀing gih jing kŏng ngăn gih pô yơh. 

22Tui anŭn, ih či djai amăng anih lŏn anai; ih ƀu či dưi găn krong Yurdan ôh; samơ̆ 
ƀing Israel či găn krong Yurdan laih anŭn mă tŭ anih lŏn hiam anŭn yơh.” 

23Răng bĕ anăm wơr bĭt hĭ ôh tơlơi pơgop Yahweh Ơi Adai ta hơmâo pơjing laih 
hăng ƀing gih; anăm pơkra kơ gih pô rup trah hrup hăng rup hơget ôh, yuakơ 
Yahweh Ơi Adai ta hơmâo khă kơ̆ng laih. 

24Tơdah ƀing gih ngă tui anŭn, Yahweh Ơi Adai ta či jing hrup hăng sa jơlah apui 
hlia ƀơ̆ng; Ơi Adai thâo ga̱r yơh. 

25Wơ̆t tơdah tơdang ƀing gih hơmâo hơdip laih amăng anih lŏn anŭn sui ƀiă laih 
anŭn hơmâo ană bă, tơčô tơčĕ, anăm jing hĭ sat ƀai hăng pơkra mă rup trah hơget 
gĕt ôh. Tơdah ƀing gih ngă tơlơi sat anŭn, ƀing gih ngă tơlơi soh sat ƀơi anăp 
Yahweh Ơi Adai ta laih anŭn čuih kiăng kơ Ñu hil yơh. 

26Kâo iâu adai adih laih anŭn lŏn tơnah anai jing tơlơi ngă gơ̆ng jơlan pơkơdơ̆ng 
glaĭ hăng ƀing gih hrơi anai; tơdah ƀing gih pơkra kơkuh pơpŭ kơ rup trah, ƀing 
gih či răm rai tañ mơ̆ng anih lŏn ƀing gih jĕ či găn krong Yurdan kiăng mă tŭ 
anŭn. Ƀing gih ƀu či hơdip pơ anŭn sui ôh samơ̆ či răm rai sĭt yơh. 

27Yahweh či pơpuh hăng pơčơlah hĭ ƀing gih tŏng krah lu kơnung djuai laih anŭn 
kơnơ̆ng ƀiă đôč amăng ƀing gih či dưi dŏ so̱t tŏng krah lu kơnung djuai anŭn. 

28Pơ anŭn ƀing gih či kơkuh pơpŭ kơ ƀing yang arăng pơkra rai mơ̆ng kơyâo laih 
anŭn boh pơtâo, jing khul yang ƀu thâo ƀuh, ƀu thâo hơmư̆, ƀu thâo ƀơ̆ng huă ôh 
kŏn thâo čum ƀâo lơi. 

29Samơ̆ tơdah mơ̆ng anih anŭn ƀing gih hơduah sem Yahweh Ơi Adai ta, gih či 
hơduah ƀuh Ñu yơh tơdah ƀing gih hơduah Ñu hăng abih pran jua laih anŭn hăng 
abih bơngăt jua gih. 

30Tơdang ƀing gih dŏ amăng tơlơi tơnap tap pơ anŭn laih anŭn abih bang khul 
tơlơi sat anai hơmâo truh laih kơ ƀing gih, tui anŭn tơdơi ƀiă kơ anŭn ƀing gih 
či wơ̆t glaĭ kơ Yahweh Ơi Adai ta laih anŭn tui gưt kơ hơjăn Ñu yơh. 

31Yahweh Ơi Adai ta jing sa Ơi Adai thâo pap; tui anŭn Ñu ƀu či lui hĭ ƀôdah pơrai 
hĭ ƀing gih ƀôdah wơr hĭ ôh tơlơi pơgop hăng ƀing ơi adon ta jing tơlơi Ñu 
hơmâo ƀuăn rơ̆ng laih hăng ƀing gơ̆. 

Yahweh Jing Ơi Adai 



375 

 

 
© 2013 Jơrai Bible Association. 

  
 

 

32Môseh pơhiăp dơ̆ng tui anai: Hơduah tơña bĕ ră anai kơ khul hrơi hlâo adih, 
jing khul hrơi hlâo kơ rơnŭk gih, mơ̆ng hrơi Ơi Adai hrih pơjing laih mơnuih 
mơnam amăng lŏn tơnah; hơduah tơña bĕ rơnuč adai gah anai truh pơ rơnuč 
adai gah adih. Hơmâo mơ̆ tơlơi prŏng hrup hăng anai arăng hơmâo ƀuh laih, 
ƀôdah hơmâo mơ̆ tơlơi hrup hăng anŭn arăng hơmâo hơmư̆ laih? 

33Hơmâo mơ̆ kơnung djuai pơkŏn hơmâo hơmư̆ laih asăp pơhiăp yang pơhiăp 
rai mơ̆ng jơlah apui kar hăng ƀing gơmơi hơmư̆ laih Ơi Adai laih anŭn ăt dŏ 
hơdip mơ̆n? Ƀu hơmâo ôh. 

34Hơmâo mơ̆ yang pă khĭn mă tơbiă hĭ kơ ñu pô sa kơnung djuai mơ̆ng sa 
kơnung djuai pơkŏn kiăng pơklaih ƀing ta mơ̆ng ƀing kơtư̆ juă ta? Ƀơi anăp mơta 
ta pô, Ñu ngă khul tơlơi lông lăng, khul tơlơi mơsêh mơyang laih anŭn tơlơi 
pơblah; hăng hơpăl tơngan kơtang yơr tơbiă, Ñu ngă khul bruă prŏng prin kri̱p 
yi̱p, hrup hăng abih bang tơlơi Yahweh Ơi Adai ta hơmâo ngă laih tơdang Ñu mă 
tơbiă hĭ ƀing ta mơ̆ng čar Êjip. 

35Yahweh hơmâo pơrơđah laih kơ ƀing ta khul tơlơi anai tui anŭn ƀing gih dưi 
thâo krăn Ñu jing Ơi Adai; rơngiao kơ Ñu ƀu hơmâo hlơi dơ̆ng tah. 

36Mơ̆ng adai Ñu brơi kơ ƀing gơmơi hơmư̆ asăp Ñu kiăng kơ ƀuăh pơkra ƀing ta. 
Ƀơi lŏn tơnah Ñu pơdah kơ ƀing gơmơi apui prŏng laih anŭn hơmư̆ khul tơlơi 
pơhiăp Ñu mơ̆ng apui anai. 

37Ñu khăp kơ ƀing ơi adon ta hăng ruah mă ƀing ta jing ƀing kơnung djuai ƀing 
gơ̆; tui anŭn Ñu ba ƀing ta tơbiă mơ̆ng čar Êjip hăng tơlơi kơtang prŏng prin Ñu 
yơh. 

38Ñu ăt puh pơđuaĭ hĭ ƀơi anăp ta ƀing kơnung djuai prŏng kơtang hloh kơ ƀing 
ta mơ̆n, kiăng kơ ba ƀing ta mŭt amăng anih lŏn gơñu laih anŭn kiăng brơi hĭ kơ 
ƀing gih jing hĭ kŏng ngăn gih kar hăng amăng hrơi anai. 

39Thâo hluh hrơi anai hăng djă̱ pioh nanao bĕ amăng pran jua gih: Yahweh yơh 
jing Ơi Adai amăng adai adih laih anŭn ƀơi lŏn tơnah anai. Ƀu hơmâo yang pơkŏn 
dơ̆ng tah. 

40Hrơi anai kâo brơi laih khul tơlơi phiăn laih anŭn khul tơlơi pơđar Ñu. Djă̱ pioh 
bĕ tơlơi anai, tui anŭn ƀing gih laih anŭn ƀing ană tơčô gih či hơmâo tơlơi mơyŭn 
hiam dưi dŏ hăng hơdip sui amăng anih lŏn Yahweh Ơi Adai gih brơi kơ ƀing gih 
nanao. 

Khul Plei Kơ Tơlơi Đuaĭ Kơdŏp 

41Giŏng anŭn, Môseh ruah klâo boh plei pơnăng gah ngŏ̱ kơ krong Yurdan, 

42kiăng kơ hlơi pô pơdjai djơ̆ sa čô mơnuih dưi đuaĭ kơdŏp amăng anih anŭn 
yơh, tơdah ñu pơdjai hĭ pô re̱ng gah ñu jing pô ñu ƀu khŏn pơrơmut hlâo ôh. Ñu 
dưi đuaĭ mŭt yơh pơ sa amăng klâo boh plei kiăng pơklaih hĭ tơlơi hơdip ñu pô. 

43Klâo boh plei anai jing: Bezer amăng tơdron ha̱r tơhnă̱ kơ ƀing djuai Reuben; 
Ramôt amăng anih lŏn Gilead kơ ƀing djuai Gad; laih anŭn Gôlan amăng anih lŏn 
Basan kơ ƀing djuai Manasseh. 

Tơlơi Pơhiăp Hlâo Kơ Tơlơi Juăt 

44Anai jing tơlơi juăt Môseh pioh ƀơi anăp ƀing Israel. 

45Anai yơh jing khul tơlơi hơnơ̆ng pơkă, khul tơlơi juăt laih anŭn khul tơlơi 
phiăn Môseh brơi kơ ƀing gơñu tơdơi kơ ƀing gơñu tơbiă mơ̆ng čar Êjip. 

46Hlak anŭn ƀing gơñu dŏ amăng anih dơnung jĕ anih Bêt-Pheôr gah ngŏ̱ kơ 
krong Yurdan, amăng anih lŏn Sihôn pơtao ƀing Amôr, jing pô wai lăng amăng 
plei pơnăng Hesbôn. Môseh laih anŭn ƀing Israel blah dưi hĭ kơ pơtao anai 
tơdang ƀing gơñu tơbiă mơ̆ng čar Êjip. 

47Ƀing gơñu mă tŭ anih lŏn pơtao Sihôn anai laih anŭn anih lŏn pơtao Ôg jing 
pơtao lŏn čar Basan; dua čô pơtao anŭn jing pơtao dŏ gah ngŏ̱ kơ krong Yurdan. 

48Anih lŏn anai rơhaih truh pơ plei pơnăng Arôêr ƀơi guai hơnŏh ia Arnôn truh 
pơ čư̆ Siriôn jing čư̆ Hermôn gah dư̱r. 

49Abih bang tring Arabah gah ngŏ̱ kơ krong Yurdan, ataih truh pơ ia rơsĭ tring 
Arabah gah thu̱ng, laih anŭn truh pơ khul tơkai čư̆ Pisgah gah ngŏ̱. 

Juăt 5 

Pluh Mơta Tơlơi Juăt 

(Tơbiă 20:1-17) 

1Môseh iâu rai abih bang ƀing Israel laih anŭn laĭ dơ̆ng tui anai: Hơmư̆ bĕ, Ơ ƀing 
Israel, anai yơh jing khul tơlơi pơtă laih anŭn khul tơlơi juăt kâo pơhaih kơ ƀing 
gih hrơi anai. Hrăm laih anŭn khŏm đuaĭ tui ƀing gơñu bĕ. 

2Yahweh Ơi Adai ta pơjing tơlơi pơgop hăng ƀing ta ƀơi čư̆ Hôrêb; 

3sĭt ƀu djơ̆ kơnơ̆ng hăng ƀing ama ta ôh Yahweh pơjing tơlơi pơgop anai, samơ̆ 
hăng ƀing ta yơh, anŭn jing hăng abih bang ƀing ta dŏ hơdip hrơi anai. 

4Yahweh pơhiăp hăng ƀing gih anăp klă̱ anăp mơ̆ng apui ƀơi čư̆ anŭn. 

5Ƀơi mông anŭn kâo dŏ dơ̆ng kơplăh wăh Yahweh hăng ƀing ama gih kiăng 
pơhaih kơ ƀing ama gih boh hiăp Yahweh, yuakơ ƀing ama gih huĭ kơ apui anŭn 
laih anŭn ƀu đĭ nao ôh ƀơi čư̆ anŭn. Yahweh laĭ: 

6“Kâo jing Yahweh Ơi Adai gih, jing Pô ba ƀing gih tơbiă mơ̆ng čar Êjip, jing lŏn 
čar ƀing gih hơmâo jing laih hlŭn mơnă hlâo adih. 

7“Kâo pơđar kơ rĭm čô amăng ƀing gih: Anăm kơkuh pơpŭ kơ ƀing yang pơkŏn 
ôh samơ̆ kơ hơjăn Kâo đôč. 

8“Anăm pơkra kơ ih pô khul rup trah hrup hăng hơget rup amăng adai adih, ƀơi 
lŏn tơnah anai ƀôdah gah yŭ ia anŭn ôh. 

9Anăm bon kơkuh kơ ƀing gơñu ƀôdah kơkuh pơpŭ kơ ƀing gơñu ôh, yuakơ Kâo 
jing Yahweh Ơi Adai ih, jing sa Ơi Adai thâo ga̱r. Kâo pơkơhma̱l hĭ ƀu djơ̆ kơnơ̆ng 
hơjăn ƀing pơrơmut kơ Kâo đôč ôh, samơ̆ wơ̆t hăng ƀing ană bă gơñu truh kơ 
tơčĕ tơhrĕ gơñu mơ̆n yuakơ tơlơi soh ƀing ơi adon gơñu ngă laih anŭn. 

10Samơ̆ Kâo pơrơđah tơlơi khăp kơ ƀing hlơi pô khăp kơ Kâo laih anŭn djă̱ pioh 
khul tơlơi pơđar Kâo, laih anŭn kơ ană bă gơñu truh kơ rơbâo tal rơnŭk. 

11“Anăm yua anăn Kâo Yahweh Ơi Adai ih đôč đač ôh, yuakơ Kâo či yap soh yơh 
kơ hlơi pô yua anăn Kâo tơtă tơtăn. 

12“Djă̱ pioh bĕ hrơi Saƀat hăng răk brơi kơ hrơi anŭn jing rơgoh hiam, tui hăng 
Kâo Yahweh Ơi Adai ih hơmâo pơđar laih kơ ih. 

13Ih či mă abih bang bruă ih amăng năm hrơi, 

14samơ̆ hrơi tơjuh jing hrơi pơdơi yom hơjăn kơ Kâo Yahweh Ơi Adai ih yơh. 
Amăng hrơi anai ƀu hơmâo mơnuih hlơi ƀôdah hlô mơnơ̆ng hơget amăng sang 
anŏ ih dưi ngă bruă hơget gĕt ôh: Ih ƀôdah ană đah rơkơi đah kơmơi ih, ding 
kơna đah rơkơi đah kơmơi ih, rơmô aseh glai ih ƀôdah hơget hlô mơnơ̆ng ih 
pơkŏn ƀôdah mơnuih tuai hơdip amăng plei pla ih. Tui anŭn, hlŭn ih ăt dưi pơdơi 
kar hăng ih pơdơi yơh. 

15Anăm wơr ôh, ih jing laih hlŭn amăng čar Êjip laih anŭn Kâo Yahweh Ơi Adai 
ih yơh ba ih tơbiă laih mơ̆ng čar anŭn hăng hơpăl tơngan kơtang yơr tơbiă yơh. 
Tui anŭn yơh, Kâo Yahweh Ơi Adai hơmâo pơđar laih kơ ih; ih khŏm djă̱ pioh bĕ 
hrơi Saƀat. 

16“Pơpŭ bĕ kơ amĭ ama ih tui hăng Kâo Yahweh Ơi Adai ih hơmâo pơđar laih kơ 
ih, tui anŭn ih dưi hơdip hiam drơi jan laih anŭn dŏ hăng hơdip sui amăng anih 
lŏn Kâo Yahweh Ơi Adai ih či brơi kơ ih. 

17“Anăm pơdjai mơnuih ôh. 

18“Anăm klĕ pyu ôh. 

19“Anăm klĕ dŏp ôh. 

20“Anăm ngă gơ̆ng jơlan ƀlŏr pơkơdơ̆ng glaĭ hăng pô re̱ng gah ih ôh. 

21“Anăm hưp kluh bơnai pô re̱ng gah ih ôh. Ih anăm hưp ham sang ƀôdah lŏn pô 
re̱ng gah ih ôh, ding kơna đah rơkơi đah kơmơi gơ̆, rơmô aseh glai gơ̆, ƀôdah 
hơget gơnam lŏm kơ pô re̱ng gah ih ôh.” 

22Môseh pơhiăp dơ̆ng tui anai: Anai yơh jing khul tơlơi pơtă Yahweh pơhaih 
kraih krin laih kơ abih bang ƀing ama gih ƀơi čư̆ anŭn. Ñu pơhiăp abih tơlơi anŭn 
mơ̆ng apui, kơthul laih anŭn tơlơi kơnăm mơmŏt kơpa̱l; Ñu ƀu thim mŭt tơlơi 

pơtă hơget dơ̆ng tah. Giŏng anŭn, Ñu čih khul tơlơi pơtă anŭn ƀơi dua boh hơnăl 
boh pơtâo laih anŭn brơi khul hơnăl anŭn kơ kâo. 

Tơlơi Ƀing Ană Plei Huĭ Hyưt 
(Tơbiă 20:18-21) 

23Tơdang ƀing ama gih hơmư̆ asăp pơhiăp mơ̆ng tơlơi kơnăm anŭn, jăng jai 
hơmâo jơlah apui bluh ƀơi čư̆ anŭn, abih bang ƀing khua djă̱ akŏ ƀing kơnung 
djuai gih laih anŭn ƀing kŏng tha gih rai pơ kâo. 

24Laih anŭn ƀing gơñu laĭ, “Yahweh Ơi Adai ta hơmâo pơrơđah laih kơ ƀing ta 
tơlơi ang yang hăng tơlơi prŏng prin Ñu, laih anŭn ƀing ta hơmâo hơmư̆ laih 
asăp Ñu mơ̆ng apui. Hrơi anai ƀing ta ƀuh laih mơnuih dưi hơdip wơ̆t tơdah Ơi 
Adai pơhiăp hăng ñu. 

25Samơ̆ yua hơget ƀing ta khŏm či djai hĭ lĕ? Apui prŏng anai či ƀơ̆ng hĭ ƀing ta 
laih anŭn ƀing ta či djai hĭ yơh tơdah ƀing ta hơmư̆ asăp pơhiăp Yahweh Ơi Adai 
dơ̆ng. 

26Amăng djuai mơnuih mơnam, hlơi pô dưi dŏ hơdip lĕ tơdơi kơ ñu hơmâo 
hơmư̆ laih asăp pơhiăp Ơi Adai hơdip, jing asăp pơhiăp rai mơ̆ng apui kar hăng 
ƀing ta hơmâo hơmư̆ laih? Ƀu hơmâo ôh. 

27Rơkâo ih wơ̆t glaĭ bĕ pơ anih anŭn laih anŭn hơmư̆ bĕ abih bang tơlơi Yahweh 
Ơi Adai ta pơhiăp. Giŏng anŭn, ruai glaĭ bĕ kơ ƀing gơmơi hơget tơlơi Yahweh 
Ơi Adai pơhiăp hăng ih. Ƀing gơmơi či hơmư̆ laih anŭn tui gưt yơh.” 

28Giŏng anŭn, yuakơ Yahweh hơmư̆ laih tơlơi ƀing ama gih pơhiăp hăng kâo, Ñu 
laĭ kơ kâo, “Kâo hơmư̆ laih hơget tơlơi ƀing mơnuih anai pơhiăp laih hăng ih. 
Abih bang tơlơi ƀing gơñu pơhiăp jing hiam yơh. 

29Hiam yơh tơdah khul pran jua gơñu či huĭ pơpŭ kơ Kâo laih anŭn djă̱ pioh khul 
tơlơi Kâo pơđar nanao, tui anŭn ƀing gơñu laih anŭn ƀing ană bă gơñu či hơmâo 
tơlơi mơyŭn hiam hlŏng lar yơh! 

30“Nao laĭ bĕ kơ ƀing gơñu wơ̆t glaĭ pơ sang khăn gơñu pô. 

31Samơ̆ ih dŏ pơ anai hăng Kâo, tui anŭn Kâo dưi brơi kơ ih abih bang khul tơlơi 
pơđar, jing khul tơlơi pơtă laih anŭn khul tơlơi juăt. Giŏng anŭn, ih či pơtô ƀing 
gơñu đuaĭ tui khul tơlơi anŭn tơdang ƀing gơñu hơdip amăng anih lŏn Kâo či 
brơi kơ ƀing gơñu mă tŭ.” 

32Tui anŭn, brơi gih pơñen ngă tui bĕ hơget tơlơi Yahweh Ơi Adai gih hơmâo 
pơđar laih kơ ƀing gih; anăm wir nao gah hơnuă ƀôdah gah ieo mơ̆ng abih tơlơi 
anŭn ôh. 

33Rơbat hơnơ̆ng bĕ amăng abih sa jơlan Yahweh Ơi Adai gih hơmâo pơđar laih 
kơ ƀing gih, tui anŭn ƀing gih či hơmâo tơlơi mơyŭn hiam laih anŭn dŏ hăng 
hơdip sui amăng anih lŏn ƀing gih či mă tŭ anŭn yơh. 

Juăt 6 

Khăp Kơ Yahweh Ơi Adai 

1Môseh pơhiăp dơ̆ng tui anai: Anai yơh jing abih khul tơlơi Yahweh Ơi Adai ta 
hơmâo pơđar laih, jing khul tơlơi pơtă pơtăn laih anŭn khul tơlơi juăt Ñu kơčrâo 
brơi kơ kâo kiăng pơtô kơ ƀing gih djă̱ pioh amăng anih lŏn ƀing gih či găn krong 
Yurdan kiăng kơ mă tŭ anŭn. 

2Ƀing gih laih anŭn ƀing ană tơčô gih khŏm huĭ pơpŭ kơ Yahweh Ơi Adai ta yơh 
laih anŭn djă̱ pioh abih bang khul tơlơi pơtă laih anŭn khul tơlơi pơđar kâo brơi 
kơ ƀing gih; tui anŭn yơh ƀing gih dưi dŏ hăng hơmâo tơlơi hơdip sui yơh amăng 
anih lŏn anŭn. 

3Hơmư̆ bĕ, Ơ ƀing Israel, khŏm tui gưt bĕ abih tơlơi anŭn; tui anŭn ƀing gih dưi 
hơmâo tơlơi mơyŭn hiam laih anŭn ƀing gih či pơlar lu jai amăng anih lŏn hiam 
laih anŭn kơmơ̆k, jing anih lŏn hơmâo bă hăng gơnam hiam kar hăng ia tơsâo 
laih anŭn ia hơni, tui hăng Yahweh Ơi Adai ƀing ơi adon ta ƀuăn brơi laih kơ ƀing 
gih. 

4Hơmư̆ bĕ Ơ ƀing Israel: Yahweh jing Ơi Adai ta, hơjăn Yahweh yơh jing Ơi Adai 
ta sĭt. 

5Khăp bĕ kơ Yahweh ih hăng abih pran jua ih, hăng abih jua bơngăt ih laih anŭn 
hăng abih tơlơi kơtang ih. 

6Djă̱ pioh bĕ khul tơlơi pơđar kâo brơi anai kơ ih hrơi anai amăng pran jua ih. 

7Pơrơđah bĕ khul tơlơi pơđar anai ƀơi ană bă ih. Pơhiăp tơbiă bĕ khul tơlơi 
pơđar anai tơdang ih dŏ amăng sang, tơdang ih rơbat kơtuai jơlan, tơdang ih đih 
pĭt laih anŭn tơdang ih tơgŭ mơ̆ng pĭt. 

8Ăt čih tơbiă bĕ khul tơlơi pơđar anai laih anŭn akă bĕ ƀơi dua gah tơngan ih laih 
anŭn pŏn bĕ gơñu ƀơi athơi ih jing khul gru kơnăl. 

9Čih tơbiă bĕ khul tơlơi pơđar anai ƀơi khul kho ̱ ng bah amăng sang ih laih anŭn 
ƀơi khul amăng ja̱ng plei pơnăng gih. 

10Ƀu sui ôh Yahweh Ơi Adai ta ba ƀing gih mŭt amăng anih lŏn Ñu ƀuăn brơi laih 
kơ ƀing ơi adon ta, jing kơ Abraham, Isa̱k laih anŭn kơ Yakôb. Ñu či brơi kơ ƀing 
gih sa anih lŏn rơhaih hơmâo lu plei pla, jing anih ih ƀu gleh kiăng kơ ma̱n 
pơdơ̆ng đĭ ôh. 

11Ñu či brơi kơ ƀing gih khul sang dŏ bă hăng lu tơlơi hiam ƀu djơ̆ mơ̆ng gơnam 
ƀing gih pơkra ôh, khul ia dơmŭn gih ƀu gleh kiăng kơ klơi ôh, laih anŭn khul 
đang boh kơƀâo hăng khul kơyâo ôliwơ gih ƀu gleh kiăng kơ pla ôh. Tơdơi kơ 
anŭn tơdang ƀing gih ƀơ̆ng laih anŭn mơak hrăp, 

12răng bĕ, anăm wơr hĭ Yahweh ôh, jing Pô ba laih ƀing gih tơbiă mơ̆ng čar Êjip, 
jing anih lŏn hlŭn mơnă anŭn. 

13Huĭ pơpŭ bĕ kơnơ̆ng kơ Yahweh Ơi Adai ta đôč, mă bruă bĕ kơ hơjăn Ñu laih 
anŭn kơnơ̆ng ƀơi anăn Ñu yơh ƀing gih či ƀuăn rơ̆ng. 

14Ƀing gih anăm đuaĭ tui ƀing yang pơkŏn ôh, jing ƀing yang rơba̱ng ƀing mơnuih 
dŏ hơdip jum dar ƀing gih, 

15yuakơ Yahweh Ơi Adai ta, Pô dŏ amăng ƀing gih, jing Ơi Adai thâo ga̱r laih anŭn 
tơlơi hil Ñu či tơbiă rai pơkơdơ̆ng glaĭ hăng ƀing gih laih anŭn Ñu či pơrai hĭ ƀing 
gih mơ̆ng rŏng lŏn tơnah anai yơh. 

16Anăm lông lăng Yahweh Ơi Adai ta ôh kar hăng ƀing gih brŏk ƀuăh laih ƀơi 
anih Massah. 

17Khŏm djă̱ pioh bĕ khul tơlơi pơđar Yahweh, tơlơi phiăn laih anŭn khul tơlơi 
pơtă Ñu hơmâo brơi laih kơ ih. 

18Ngă bĕ hơget tơlơi jing djơ̆ laih anŭn hiam ƀơi anăp Yahweh, tui anŭn ih či 
hơmâo tơlơi mơyŭn hiam. Ƀing gih dưi mŭt mă tŭ anih lŏn hiam Yahweh ƀuăn 
rơ̆ng laih kiăng brơi kơ ƀing ơi adon ta, 

19laih anŭn ƀing gih dưi puh pơđuaĭ hĭ abih bang ƀing rŏh ayăt gih mơ̆ng anăp 
gih, kar hăng Yahweh pơtă laih. 

20Pơanăp anai, ană bă gih či tơña, “Yua hơget Ơi Adai ta hơmâo pơđar laih kơ 
ƀing ta tui gưt khul tơlơi phiăn, khul tơlơi pơtă laih anŭn khul tơlơi juăt Ñu lĕ?” 

21Ruai bĕ kơ ñu tui anai, “Ƀing ơi adon ta jing hlŭn kơ pơtao Pharaoh amăng čar 
Êjip, samơ̆ Yahweh ba ƀing gơ̆ tơbiă mơ̆ng čar Êjip hăng hơpăl tơngan kơtang 
Ñu. 

22Yahweh ngă khul tơlơi mơsêh mơyang prŏng kri̱p yi̱p ƀơi čar Êjip laih anŭn 
ƀơi pơtao Pharaoh wơ̆t hăng ƀơi khua moa ñu. 

23Samơ̆ Yahweh pơklaih ƀing ơi adon ta mơ̆ng anih anŭn kiăng ba ƀing gơ̆ truh 
pơ anai hăng mŭt amăng anih lŏn Ñu ƀuăn brơi laih kơ ƀing gơ̆. 

24Yahweh pơđar kơ ƀing ta tui gưt abih bang khul tơlơi pơtă anai laih anŭn kiăng 
kơ huĭ pơpŭ kơ Ñu; tui anŭn Ñu či brơi kơ ƀing ta dưi đĭ kơyar nanao laih anŭn 
dưi dŏ hơdip, kar hăng ră anai yơh. 

25Tơdah ƀing ta pơñen tui gưt abih bang tơlơi juăt anai ƀơi anăp Yahweh Ơi Adai 
ta, kar hăng Ñu hơmâo pơđar laih kơ ta, tơlơi tui gưt anŭn či jing hĭ tơlơi tơpă 
hơnơ̆ng ta yơh.” 

Juăt 7 

Ơi Adai Ruah Mă Ƀing Israel 

(Tơbiă 34:11-16) 

1Môseh pơhiăp dơ̆ng tui anai: Tơdang Yahweh Ơi Adai gih ba ƀing gih mŭt 
amăng anih lŏn gih jĕ či mŭt kiăng mă tŭ, Ñu či puh pơđuaĭ hĭ mơ̆ng anăp gih lu 
kơnung djuai, jing ƀing Hit, ƀing Girgas, ƀing Amôr, ƀing Kanaan, ƀing Periz, ƀing 
Hiwi laih anŭn ƀing Yebus. Abih tơjuh kơnung djuai anŭn jing prŏng laih anŭn 
kơtang hloh kơ ƀing gih. 

2Tơdang Yahweh Ơi Adai gih hơmâo jao laih ƀing gơñu kơ ƀing gih laih anŭn 
ƀing gih dưi hĭ laih ƀing gơñu, giŏng anŭn ƀing gih khŏm pơrai hĭ ƀing gơñu abih 
bang. Anăm pơjing tơlơi pơgop hăng ƀing gơñu ôh, kŏn pơdah tơlơi pap kơ ƀing 
gơñu lơi. 

3Anăm pơdŏ rơkơi bơnai hăng ƀing gơñu ôh. Anăm brơi ƀing ană đah kơmơi gih 
kiăng kơ pơdŏ hăng ƀing ană đah rơkơi gơñu kŏn mă ƀing ană đah kơmơi gơñu 
kiăng kơ pơdŏ hăng ƀing ană đah rơkơi gih lơi, 

4yuakơ ƀing gơñu či pơwir hĭ ƀing hlak ai gih mơ̆ng tơlơi đuaĭ tui Kâo kiăng mă 
bruă kơkuh pơpŭ kơ ƀing yang rơba̱ng pơkŏn yơh, tui anŭn tơlơi hil Yahweh či 
tơbiă rai tañ biă mă kiăng pơrai hĭ ƀing gih. 

5Anai yơh jing tơlơi ƀing gih či ngă kơ ƀing gơñu: Pơglưh hĭ bĕ khul kơnưl ngă 
yang gơñu, pơrai hĭ bĕ khul tơpơ̆ng boh pơtâo yang gơñu, khăt hĭ bĕ khul tơmĕh 
kơyâo yang HʼAsêrah gơñu laih anŭn čuh pơrai hĭ bĕ khul rup trah gơñu. 

6Ngă tui anŭn yuakơ ƀing gih jing ană plei rơgoh hiam kơ Yahweh Ơi Adai ta. 
Yahweh Ơi Adai ta hơmâo ruah laih ƀing gih mơ̆ng abih bang djuai mơnuih 
amăng rŏng lŏn tơnah kiăng kơ jing ană plei Ñu, jing dram gơnam kŏng ngăn Ñu. 

7Yahweh khăp mơak kơ ƀing gih laih anŭn ruah ƀing gih ƀu djơ̆ yuakơ ƀing gih 
jing mơnuih lu hloh kơ ƀing kơnung djuai pơkŏn ôh. Djơ̆ biă mă ñu, wơ̆t tơdah 
ƀing gih jing ƀing ƀiă hloh kơ abih bang djuai mơnuih, Ñu ăt ruah mă ƀing gih 
mơ̆n. 

8Samơ̆ anŭn jing yuakơ Yahweh khăp kơ ƀing gih hăng djă̱ pioh tơlơi ƀuăn rơ̆ng 
Ñu ƀuăn laih hăng ƀing ơi adon ta. Tui anŭn, Ñu ba ƀing gih tơbiă hăng hơpăl 
tơngan kơtang mơ̆ng čar Êjip laih anŭn song mă ƀing gih mơ̆ng lŏn čar hlŭn 
mơnă, jing mơ̆ng tơlơi dưi pơtao Pharaoh ngă pơtao čar Êjip anŭn. 

9Yuakơ Ñu pơklaih laih ƀing ta, brơi thâo krăn bĕ kơ hơjăn Yahweh Ơi Adai ta 
yơh jing Ơi Adai sĭt. Ñu jing Ơi Adai tŏng ten; Ñu djă̱ pioh tơlơi pơgop tơlơi khăp 
Ñu truh kơ sa-rơbâo rơnŭk kơ hlơi pô khăp kơ Ñu laih anŭn djă̱ pioh khul tơlơi 
Ñu pơđar. 

10Samơ̆ ƀing hlơi pô hơngah ƀu tui gưt Ñu, Ñu či kla glaĭ hăng tơlơi răm rai yơh 
ƀơi anăp gơñu pô; Ñu ƀu akaih ôh kiăng kơ kla glaĭ tơlơi răm anŭn ƀơi ƀing hlơi 
pô hơngah ƀu tui gưt kơ Ñu. 

11Tui anŭn yơh, khŏm răng djă̱ pioh bĕ abih khul tơlơi pơđar, jing khul tơlơi pơtă 
laih anŭn khul tơlơi juăt kâo brơi kơ ƀing gih hrơi anai. 

Ơi Adai Bơni Hiam Kơ Ƀing Tui Gưt Ñu 
(Juăt 28:1-14) 

12Môseh pơhiăp dơ̆ng tui anai: Tơdah ƀing gih pơđi̱ng tơngia hơmư̆ tui khul 
tơlơi juăt anai laih anŭn pơñen djă̱ pioh gơñu, tui anŭn Yahweh Ơi Adai ta či djă̱ 
pioh tơlơi pơgop tơlơi khăp hăng ƀing gih, kar hăng Ñu ƀuăn rơ̆ng laih hăng ƀing 
ơi adon ta. 

13Ñu či khăp kơ ƀing gih, bơni hiam kơ ƀing gih laih anŭn pơlar ƀing gih yơh. Ñu 
či bơni hiam kơ ƀing gih kiăng kơ hơmâo lu ană bă mơ̆ng kian gih laih anŭn 
hơmâo lu khul boh čroh mơ̆ng lŏn gih kar hăng: pơdai, ia boh kơƀâo laih anŭn ia 
rơmuă ôliwơ. Ñu ăt či bơni hiam kơ ƀing gih kiăng kơ hơmâo lu khul ană mơ̆ng 
tơpul rơmô gih laih anŭn khul ană mơ̆ng tơpul triu bơbe gih amăng anih lŏn Ñu 
ƀuăn brơi laih hăng ƀing ơi adon ta kiăng brơi kơ ƀing gih. 

14Ƀing gih či hơmâo tơlơi mơyŭn hiam hloh kơ ƀing kơnung djuai pơkŏn; ƀu 
hơmâo ôh sa čô amăng ƀing đah rơkơi ƀôdah đah kơmơi gih jing mơnuih ƀu dưi 
hơmâo ană bă, kŏn hơmâo lơi hlô rong gih ƀu dưi hơmâo hlô ană. 

15Yahweh či wai lăng ƀing gih mơ̆ng rĭm tơlơi khe̱ng. Ñu ƀu či brơi rai ôh ƀơi 
ƀing gih khul tơlơi ruă ƀing gih thâo laih amăng čar Êjip, samơ̆ Ñu či brơi rai khul 
tơlơi ruă anŭn ƀơi abih bang ƀing hlơi pơrơmut kơ ƀing gih. 

16Ƀing gih khŏm pơrai hĭ bĕ abih bang ƀing mơnuih Yahweh Ơi Adai ta jao brơi 
kơ ƀing gih. Anăm pap kơ ƀing gơñu ôh laih anŭn anăm mă bruă kơ ƀing yang 
rơba̱ng gơñu ôh, yuakơ anŭn či jing sa boh čơđo̱ng pơrai kơ ƀing gih yơh. 

17Năng ai ƀing gih či pơmĭn amăng pran jua gih pô tui anai, “Ƀing mơnuih anai 
jing kơtang hloh kơ ta. Hiư̆m ƀing ta dưi puh pơđuaĭ hĭ ƀing gơñu lĕ?” 

18Samơ̆ anăm huĭ kơ ƀing gơñu ôh; hơdơr rơđah bĕ tơlơi Yahweh Ơi Adai ta ngă 
laih kơ pơtao Pharaoh laih anŭn kơ abih bang čar Êjip. 

19Ƀing gih ƀuh laih hăng khul mơta gih pô khul tơlơi tơnap prŏng, khul gru tơlơi 
mơsêh mơyang laih anŭn hăng hơpăl tơngan kơtang yơr tơbiă anŭn, Yahweh Ơi 
Adai ta ba laih ƀing ta tơbiă. Yahweh Ơi Adai ta či ngă hrup hăng anŭn mơ̆n kơ 
abih bang ƀing kơnung djuai jing ƀing mơnuih gih hlak huĭ ră anai. 

20Hloh kơ anŭn dơ̆ng, Yahweh Ơi Adai ta či mơit rai khul ho̱ng pơ ƀing gơñu tơl 
ƀing dŏ so̱t jing ƀing đuaĭ kơdŏp klaih hĭ mơ̆ng ƀing gih hơmâo răm rai hĭ abih. 

21Anăm huĭ bra̱l yuakơ ƀing gơñu ôh, yuakơ Yahweh Ơi Adai ta jing Pô dŏ hrŏm 
hăng ƀing gih, Ñu yơh jing Ơi Adai prŏng laih anŭn Ơi Adai arăng khŏm huĭ pơpŭ. 

22Yahweh Ơi Adai ta či puh pơđuaĭ hĭ ƀing kơnung djuai anŭn mơ̆ng anăp gih ƀiă 
ƀăng ƀiă. Ƀing gih ƀu dưi pơrai hĭ abih bang ƀing gơñu amăng sa wơ̆t ôh, huĭdah 
khul hlô mơnơ̆ng glai či pơlar lu jum dar ƀing gih. 

23Samơ̆ Yahweh Ơi Adai ta či jao hĭ ƀing gơñu kơ ƀing gih, ngă kơ ƀing gơñu rŭng 
răng prŏng tơl ƀing gơñu răm rai hĭ yơh. 

24Ñu či jao brơi ƀing pơtao gơñu amăng tơngan gih laih anŭn ƀing gih či lŏm hĭ 
khul anăn gơñu ƀơi rŏng lŏn tơnah. Ƀu hơmâo hlơi pô dưi dŏ dơ̆ng pơblah hăng 
ƀing gih ôh; ƀing gih či pơrai hĭ ƀing gơñu yơh. 

25Ƀing gih či čuh hĭ khul rup ƀing yang rơba̱ng gơñu hăng apui. Samơ̆ anăm hưp 
kluh amrăk mah gơñu ôh, kŏn mă tŭ gơnam anŭn kơ gih pô lơi, huĭdah ñu či jing 
hĭ čơđo̱ng pơrai kơ ƀing gih, yuakơ khul rup anŭn jing gơnam hơƀak drak kơ 
Yahweh Ơi Adai ta yơh. 

26Anăm ba mŭt sa gơnam hơƀak drak anŭn amăng sang gih ôh, huĭdah Yahweh 
či pơrai hĭ ƀing gih hrup hăng Ñu pơrai hĭ laih gơnam anŭn. Pơrơmut hăng 
hơƀak drak bĕ kơ gơnam anŭn, yuakơ Yahweh pioh hơjăn hĭ laih khul gơnam 
anŭn kơ tơlơi răm rai. 

Juăt 8 

Anăm Wơr Bĭt Hĭ Yahweh Ôh 

1Môseh pơhiăp dơ̆ng tui anai: Pơñen djă̱ pioh bĕ rĭm tơlơi pơđar kâo brơi kơ 
ƀing gih hrơi anai, tui anŭn ƀing gih dưi hơdip laih anŭn pơlar lu; kiăng kơ ƀing 
gih dưi mŭt mă tŭ anih lŏn Yahweh ƀuăn rơ̆ng laih hăng ƀing ơi adon ta. 

2Hơdơr glaĭ bĕ hiư̆m Yahweh Ơi Adai ta dui ba gih amăng abih hơdră jơlan 
amăng tơdron ha̱r anai amăng pă̱pluh thŭn, kiăng pơluă gŭ hĭ ƀing gih laih anŭn 
lông lăng ƀing gih kiăng kơ thâo krăn hơget tơlơi amăng pran jua gih, anŭn jing 
huĭdah gih djă̱ pioh mơ̆n thâo khul tơlơi pơđar Ñu. 

3Ñu kiăng pơluă gŭ gih yơh, tui anŭn Ñu ngă brơi kơ ƀing gih tơua sui ƀiă giŏng 
anŭn čem rong gih hăng tơpŭng mana, jing gơnam ƀơ̆ng ƀing ơi adon ta ƀu thâo 
ôh hlâo adih. Tơlơi Ñu ngă anŭn kiăng pơtô kơ ƀing gih tui anai, “Mơnuih mơnam 
ƀu djơ̆ kơnơ̆ng hơdip kơnang kơ gơnam ƀơ̆ng đôč ôh, samơ̆ ñu ăt hơdip hăng 
rĭm boh hiăp tơbiă rai mơ̆ng amăng bah Yahweh mơ̆n.” 

4Amăng pă̱pluh thŭn anai, khul ao gih ƀu phŏ hĭ ôh laih anŭn tơkai gih kŏn 
pơpo ̱ ng lơi. 

5Tui anŭn, thâo hluh bĕ amăng pran jua gih nanao tui anai: Kar hăng ama ƀuăh 
pơkra ană đah rơkơi ñu, tui anŭn mơ̆n Yahweh Ơi Adai ta ƀuăh pơkra ƀing gih. 

6Hơnŭn yơh djă̱ pioh bĕ khul tơlơi pơđar Yahweh Ơi Adai ta, anŭn jing rơbat bĕ 
amăng khul jơlan Ñu kiăng laih anŭn huĭ pơpŭ kơ Ñu. 

7Yuakơ Yahweh Ơi Adai ta či ba ƀing gih mŭt amăng sa anih lŏn hiam, jing sa 
anih lŏn hơmâo khul hơnŏh ia laih anŭn dơnao ia, hăng khul ia bluh rô nao 
amăng khul dơnung laih anŭn bŏl čư̆; 

8jing sa anih lŏn hơmâo khul pơdai kơtor, pơdai kơtur, khul boh kơƀâo, khul boh 
hra, khul boh pumƀre; jing sa anih lŏn hơmâo boh ôliwơ laih anŭn ia hơni; 

9jing anih lŏn hơmâo lu gơnam ƀơ̆ng laih anŭn ƀing gih ƀu kơƀah hơget gĕt ôh; 
jing anih hơmâo ƀruih pơsơi amăng khul boh pơtâo laih anŭn ƀing gih dưi klơi 
ko̱ng mơ̆ng khul bŏl čư̆ yơh. 

10Tơdang ƀing gih hơmâo ƀơ̆ng mơak hrăp laih, bơni nanao bĕ kơ Yahweh Ơi 
Adai ta yuakơ anih lŏn hiam anŭn Ñu hơmâo brơi laih kơ ƀing gih. 

11Răng bĕ, tơdang ƀing gih hơmâo abih bang gơnam anŭn, anăm wơr bĭt hĭ 
Yahweh Ơi Adai ta ôh. Samơ̆ khŏm djă̱ pioh bĕ khul tơlơi pơđar Ñu, khul tơlơi 
juăt Ñu laih anŭn khul tơlơi pơtă Ñu jing khul tơlơi kâo hlak brơi kơ ƀing gih 
hrơi anai. 

12Kơđai glaĭ, tơdang ƀing gih ƀơ̆ng mơak hrăp, ma̱n pơdơ̆ng đĭ khul sang hiam 
hơdip pơ anŭn, 

13laih anŭn tơdang tơpul rơmô tơpul triu bơbe gih pơlar lu, amrăk mah gih đĭ 
tui laih anŭn abih bang gơnam gih hơmâo le̱ng kơ pơlar đĭ, 

14giŏng anŭn pran jua gih či jing hĭ pơgao ang laih anŭn ƀing gih či wơr bĭt hĭ 
Yahweh Ơi Adai gih, jing Pô ba ƀing gih tơbiă laih mơ̆ng čar Êjip, jing anih lŏn 
ƀing gih jing laih hlŭn mơnă. 

15Ñu dui ba ƀing gih găn anih tơdron ha̱r prŏng huĭ hyưt, jing anih hơmâo lu ala 
apui laih anŭn aguăt, jing anih thu krô ƀu hơmâo ia mơñum ôh. Anăm wơr ôh Ñu 
brơi rai ia mơñum kơ ƀing gih mơ̆ng boh pơtâo khăng, 

16laih anŭn Ñu brơi kơ gih tơpŭng mana kiăng kơ ƀơ̆ng amăng tơdron ha̱r, jing 
gơnam ƀơ̆ng ƀing ơi adon ta ƀu thâo ôh hlâo adih, kiăng pơluă gŭ hăng lông lăng 
ƀing gih, tui anŭn giŏng kơ Ñu lông lăng ƀing gih laih, Ñu či bơni hiam kơ ƀing 
gih yơh. 

17Ñu ngă tơlơi anŭn yuakơ huĭdah ƀing gih pơmĭn amăng pran jua gih pô tui 
anai, “Tơlơi dưi laih anŭn tơlơi kơtang mơ̆ng tơngan ta pô yơh hơmâo pơtơbiă 
rai mŭk dram anai kơ ƀing ta.” 

18Samơ̆ hơdơr nanao bĕ kơ Yahweh Ơi Adai ta, yuakơ Ñu yơh jing Pô brơi kơ 
ƀing gih tơlơi dưi kiăng pơtơbiă rai mŭk dram. Tơdang Ñu ngă tui anŭn, Ñu 
pơkơjăp tơlơi pơgop Ñu kar hăng Ñu hlak pơkơjăp amăng hrơi anai yơh, jing 
tơlơi Ñu ƀuăn rơ̆ng laih hăng ƀing ơi adon ta. 

19Tơdah tơdơi kơ anai ƀing gih ƀôdah ƀing ană tơčô gih wơr bĭt hĭ Yahweh Ơi 
Adai ta laih anŭn đuaĭ tui ƀing yang rơba̱ng pơkŏn hăng bon kơkuh pơpŭ kơ ƀing 
yang anŭn, kâo ngă gơ̆ng jơlan pơkơdơ̆ng glaĭ hăng ƀing gih hrơi anai, sĭt ƀing 
gih či răm rai yơh. 

20Hrup hăng ƀing kơnung djuai Yahweh či pơrai hĭ ƀơi anăp gih, tui anŭn mơ̆n 
ƀing gih či răm rai hĭ yơh yuakơ ƀu tui gưt ôh kơ Yahweh Ơi Adai ta. 

Juăt 9 

Dưi Hĭ Mơ̆ng Tơlơi Pap Khăp Yahweh 

1Môseh pơhiăp dơ̆ng tui anai: Hơmư̆ bĕ Ơ Israel. Ră anai ƀing gih či găn krong 
Yurdan kiăng mŭt nao hăng blah mă ƀing kơnung djuai prŏng hloh laih anŭn 
kơtang hloh kơ ƀing gih, wơ̆t hăng khul plei pla prŏng rơhaih hơmâo pơnăng 
plei dơ̆ng đĭ truh pơ rơngit adai. 

2Ƀing mơnuih anai jing mơnuih prŏng hăng glông, jing ƀing Anak yơh! Ƀing gih 
thâo ƀing gơñu yuakơ hơmư̆ arăng ruai tui anai, “Hlơi dưi tơgŭ pơkơdơ̆ng glaĭ 
hăng ƀing Anak lĕ?” 

3Samơ̆ hrơi anai khŏm thâo sĭt bĕ, Yahweh Ơi Adai jing Pô găn nao hlâo kơ ƀing 
gih hrup hăng sa jơlah apui ƀơ̆ng. Ñu yơh či pơrai hĭ ƀing anŭn; Ñu yơh či blah 
juă ƀing anŭn ƀơi anăp gih tơdang ƀing gih kơsung nao. Laih anŭn ƀing gih či 
puh pơđuaĭ hĭ ƀing gơñu laih anŭn pơrai hĭ ƀing gơñu tañ biă mă yơh, kar hăng 
Yahweh hơmâo ƀuăn laih kơ ƀing gih. 

4Tơdơi kơ Yahweh Ơi Adai hơmâo puh pơđuaĭ hĭ laih ƀing gơñu tơbiă mơ̆ng 
anăp gih, anăm pơmĭn amăng pran jua gih tui anai ôh, “Yahweh hơmâo ba rai ta 
pơ anai kiăng mă tŭ dram gơnam anih lŏn anai yuakơ tơlơi tơpă hơnơ̆ng ta pô.” 
Ƀu djơ̆ ôh, samơ̆ anŭn jing yuakơ tơlơi soh sat ƀing kơnung djuai anai yơh 
Yahweh či puh pơđuaĭ hĭ ƀing gơñu mơ̆ng anăp gih. 

5Ƀu djơ̆ yua mơ̆ng tơlơi tơpă hơnơ̆ng gih kŏn mơ̆ng tơlơi djơ̆ tơpă gih pô lơi tơl 
ƀing gih či mŭt nao mă tŭ mŭk dram anih lŏn gơñu anŭn; samơ̆ yua mơ̆ng tơlơi 
sat ƀai ƀing kơnung djuai anŭn yơh, Yahweh Ơi Adai ta či puh pơđuaĭ hĭ ƀing 
gơñu mơ̆ng anăp gih, kiăng pơgiŏng hĭ hơget tơlơi Ñu ƀuăn brơi laih kơ ƀing ơi 
adon gih Abraham, Isa̱k laih anŭn Yakôb. 

6Giŏng anŭn, brơi thâo hluh bĕ, anŭn jing ƀu djơ̆ yua mơ̆ng tơlơi tơpă hơnơ̆ng 
gih pô ôh tơl Yahweh Ơi Adai gih či brơi kơ ƀing gih anih lŏn hiam anai kiăng kơ 
mă tŭ, yuakơ ƀing gih jing kơnung djuai khăng akŏ. 

Rup Ană Rơmô Mah 

7Môseh pơhiăp dơ̆ng tui anai: Hơdơr nanao bĕ tơlơi anai laih anŭn anăm wơr hĭ 
ôh tơlơi ƀing gih čuih kiăng kơ Yahweh Ơi Adai ta hil kơ ƀing gih amăng tơdron 
ha̱r. Čơdơ̆ng mơ̆ng hrơi ƀing gih tơbiă mơ̆ng čar Êjip truh kơ ƀing gih rai pơ anih 
anai, ƀing gih juăt tơgŭ pơkơdơ̆ng glaĭ laih hăng Yahweh. 

8Ƀơi anih Hôrêb ƀing gih ngă brơi kơ Yahweh hil tui anŭn Ñu hil ƀrŭk ƀrăk tơl 
kiăng pơrai hĭ ƀing gih. 

9Tơdang anŭn kâo đĭ nao laih pơ čư̆ kiăng mă tŭ khul boh pơtâo hơnăl, jing boh 
pơtâo hơnăl kơ tơlơi pơgop Yahweh hơmâo pơkra laih hăng ƀing gih. Kâo dŏ ƀơi 
čư̆ amăng pă̱pluh hrơi pă̱pluh mlam laih anŭn kâo ƀu ƀơ̆ng gơnam ƀơ̆ng kŏn 
mơñum ia lơi. 

10Giŏng anŭn, Yahweh brơi kơ kâo dua pŏk hơnăl boh pơtâo; ƀơi dua pŏk hơnăl 
anŭn, Ñu hơmâo čih laih hăng čơđe̱ng tơngan Ñu khul tơlơi pơđar Ñu hơmâo 

pơhaih laih kơ ƀing ta ƀơi čư̆ anŭn mơ̆ng tŏng krah apui, jing ƀơi hrơi pơjơnum 
pơƀut anŭn. 

11Ƀơi hơnăl tuč kơ pă̱pluh hrơi pă̱pluh mlam anŭn, Yahweh brơi kơ kâo dua pŏk 
hơnăl boh pơtâo, jing hơnăl boh pơtâo kơ tơlơi pơgop. 

12Giŏng anŭn, Yahweh pơhiăp hăng kâo, “Tơgŭ bĕ hăng trŭn mơ̆ng anai mơtam, 
yuakơ ƀing ană plei ih hơmâo ba tơbiă laih mơ̆ng čar Êjip hơmâo wir đuaĭ hĭ tañ 
biă mă mơ̆ng tơlơi Kâo pơđar laih kơ ƀing gơñu; ƀing gơñu hơmâo čruih pơkra 
laih sa rup trah kơ gơñu pô.” 

13Laih anŭn Yahweh pơhiăp hăng kâo, “Kâo hơmâo ƀuh laih ƀing mơnuih anai, 
ƀing gơñu jing ƀing khăng akŏ biă mă! 

14Lui mak ai kơ Kâo bĕ, tui anŭn Kâo dưi pơrai hĭ ƀing gơñu laih anŭn lŏm hĭ 
anăn gơñu ƀơi rŏng lŏn tơnah anai. Giŏng anŭn, Kâo či pơjing ih pô jing ơi adon 
kơ sa kơnung djuai kơtang laih anŭn lu hloh kơ ƀing gơñu anai.” 

15Tui anŭn, kâo djă̱ dua pŏk hơnăl boh pơtâo kơ tơlơi pơgop anai ƀơi tơngan kâo 
laih anŭn wơ̆t glaĭ hăng trŭn mơ̆ng čư̆ tơdang ƀơi čư̆ anŭn apui hlak hlia. 

16Tơdang kâo lăng nao, kâo ƀuh ƀing gih ngă soh pơkơdơ̆ng glaĭ hăng Yahweh 
Ơi Adai ta; ƀing gih hơmâo pơkra kơ gih pô sa rup trah čruih tia hrup hăng rup 
ană rơmô. Ƀing gih hơmâo wir đuaĭ hĭ tañ biă mă mơ̆ng jơlan Yahweh hơmâo 
pơđar laih kơ ƀing gih. 

17Tui anŭn, kâo mă dua pŏk hơnăl boh pơtâo anai hăng glŏm hĭ mơ̆ng tơngan 
kâo, tui anŭn hơnăl anai pơčah jing hĭ lu črăn ƀơi anăp mơta gih pô. 

18Giŏng anŭn, sa wơ̆t dơ̆ng kâo bon akŭp ƀơi anăp Yahweh amăng pă̱pluh hrơi 
pă̱pluh mlam; kâo ƀu ƀơ̆ng ƀañ tơpŭng kŏn mơñum ia lơi, yuakơ abih bang tơlơi 
soh ƀing gih hơmâo ngă laih; ƀing gih ngă tơlơi sat ƀai ƀơi anăp Yahweh tui anŭn 
kiăng kơ Ñu hil. 

19Kâo huĭ biă mă yuakơ Yahweh hil ƀrŭk kơ ƀing gih; Ñu hil kơ ƀing gih biă mă 
tơl kiăng pơrai hĭ ƀing gih. Samơ̆ tơdang kâo iâu laĭ brơi kơ ƀing gih, sa wơ̆t dơ̆ng 
Yahweh hơmư̆ kâo. 

20Laih anŭn Yahweh ăt hil biă mă hăng A̱rôn tơl kiăng pơdjai hĭ gơ̆, samơ̆ ƀơi 
mông anŭn kâo iâu laĭ brơi kơ A̱rôn mơ̆n. 

21Kâo ăt mă hĭ mơ̆n gơnam soh gih, jing rup ană rơmô ƀing gih pơkra laih anŭn 
čuh pơrai hĭ amăng apui. Giŏng anŭn, kâo taih pơčah hăng sŏ̱ pơphač hĭ kar hăng 
tơpŭng laih anŭn pruai hĭ amăng sa hơnŏh ia rô mơ̆ng čư̆. 

22Ƀing gih ăt čuih kơ Yahweh hil mơ̆n ƀơi anih Taberah, ƀơi anih Massah laih 
anŭn ƀơi anih Khibrôt Hattaawah. 

23Laih anŭn tơdang Yahweh pơkiaŏ ƀing ta tơbiă mơ̆ng anih Kadês-Barnêa, Ñu 
laĭ, “Đĭ nao bĕ hăng mă tŭ bĕ anih lŏn Kâo hơmâo brơi laih kơ ƀing gih.” Samơ̆ 

ƀing gih tơgŭ pơkơdơ̆ng glaĭ kơ tơlơi Yahweh Ơi Adai ta pơđar. Ƀing gih ƀu đaŏ 
kơ Ñu kŏn tui gưt Ñu lơi. 

24Ƀing gih hơmâo tơgŭ pơkơdơ̆ng glaĭ laih hăng Yahweh čơdơ̆ng mơ̆ng hrơi kâo 
thâo krăn ƀing gih. 

25Tơdang kâo đĭ nao pơ čư̆ blung hlâo, kâo đih bon ƀơi anăp Yahweh amăng 
pă̱pluh hrơi pă̱pluh mlam anŭn yuakơ Yahweh hơmâo pơhiăp kơ tơlơi Ñu kiăng 
pơrai hĭ ƀing gih yơh. 

26Kâo iâu laĭ kơ Yahweh tui anai, “Ơ Khua Yang Yahweh hơi, anăm pơrai hĭ ôh 
ƀing ană plei Ih, jing ƀing kŏng ngăn Ih pô, jing ƀing Ih hơmâo song mă laih hăng 
tơlơi mơyang prŏng Ih laih anŭn ba tơbiă laih mơ̆ng čar Êjip hăng hơpăl tơngan 
kơtang Ih. 

27Ơ Yahweh hơi, hơdơr bĕ kơ ƀing ding kơna Ih Abraham, Isa̱k laih anŭn Yakôb. 
Pơrơgao hĭ bĕ tơlơi khăng akŏ ƀing mơnuih anai, tơlơi sat ƀai gơñu laih anŭn 
tơlơi soh sat gơñu. 

28Kơđai glaĭ, ƀing Êjip či laĭ tui anai, ‘Yuakơ Yahweh ƀu dưi ba ƀing gơñu mŭt 
nao ôh pơ anih lŏn Ñu hơmâo ƀuăn laih, laih anŭn yuakơ Ñu pơrơmut kơ ƀing 
gơ̆ yơh, tui anŭn Ñu ba ƀing gơñu tơbiă mơ̆ng lŏn čar ta kiăng pơdjai hĭ ƀing gơ̆ 
amăng tơdron ha̱r.’ 

29Samơ̆ Ơ Khua Yang, ƀing gơñu jing ƀing ană plei Ih, jing kơnung djuai Ih ba 
tơbiă laih hăng tơlơi mơyang prŏng Ih laih anŭn hăng hơpăl tơngan kơtang Ih.” 

Juăt 10 

Dua Pŏk Hơnăl Pơtâo Phrâo Hrup Hăng Dua Pŏk Hơnăl Pơtâo Hlâo 

(Tơlơi Tơbiă 34:1-10) 

1Ƀơi mông anŭn Yahweh pơhiăp hăng kâo, “Trah pơkra bĕ dua pŏk hơnăl pơtâo 
hrup hăng dua boh hơnăl hlâo adih laih anŭn đĭ ba rai pơ Kâo ƀơi čư̆ anai. Ăt 
pơkra bĕ sa boh hip hăng kơyâo kiăng pioh hơnăl pơtâo anŭn. 

2Kâo či čih ƀơi dua boh hơnăl anai hrup hăng khul boh hiăp Kâo hơmâo čih laih 
ƀơi khul hơnăl hlâo adih, jing khul hơnăl ih taih pơčah laih. Giŏng anŭn, ih pioh 
bĕ khul hơnăl phrâo anai amăng hip anŭn.” 

3Tui anŭn, kâo pơkra sa boh hip hăng kơyâo akasia laih anŭn trah tơbiă dua boh 
hơnăl boh pơtâo hrup hăng dua boh hơnăl hlâo adih, giŏng anŭn kâo đĭ nao pơ 
čư̆ djă̱ ba dua boh hơnăl phrâo anai ƀơi tơngan kâo. 

4Ƀơi čư̆ anŭn Yahweh čih ƀơi khul hơnăl anai hơget tơlơi Ñu čih laih hlâo, jing 
Pluh Mơta Tơlơi Juăt jing tơlơi Ñu hơmâo pơhaih laih kơ ƀing ta ƀơi čư̆ anŭn 
mơ̆ng tŏng krah apui, ƀơi hrơi pơjơnum pơƀut anŭn. Giŏng anŭn, Yahweh brơi 
dua boh hơnăl anai kơ kâo, 

5laih anŭn kâo trŭn mơ̆ng čư̆ hăng pioh khul hơnăl anai amăng hip kâo pơkra 
laih kar hăng Yahweh pơđar laih kơ kâo. Ră anai dua boh hơnăl anŭn ăt dŏ 
amăng hip anŭn mơ̆n. 

Khua Ngă Yang A̱rôn Djai 

6Môseh pơhiăp dơ̆ng tui anai: Ƀing Israel tơbiă nao mơ̆ng khul ia dơmŭn ƀing 
Benê-Yaakan truh pơ anih Môserah. Pơ anih anŭn yơh A̱rôn djai laih anŭn ƀing 
Israel dơ̱r hĭ ñu; giŏng anŭn ană ñu Eleazar yơh mă bruă tŏ tui ñu jing khua ngă 
yang prŏng hloh. 

7Mơ̆ng anih Môserah anŭn ƀing gơñu tơbiă nao pơ anih Gudgôdah hăng nao truh 
pơ anih Yotbathah, jing anih lŏn hơmâo khul hơnŏh ia. 

8Ƀơi mông anŭn Yahweh ruah mă kơnung djuai Lêwi kiăng čơkŭng ba hip tơlơi 
pơgop Yahweh, kiăng dŏ dơ̆ng ƀơi anăp Yahweh kiăng mă bruă laih anŭn kiăng 
pơhaih khul tơlơi bơni hiam amăng anăn Ñu, kar hăng ƀing gơñu ăt ngă truh kơ 
hrơi anai. 

9Anŭn yơh jing kơlih yua hơget ƀing Lêwi ƀu či hơmâo ôh črăn pơpha laih anŭn 
kŏn hơmâo lŏn kŏng ngăn lơi amăng ƀing ayŏng adơi gơñu; Yahweh yơh jing 
kŏng ngăn gơñu, kar hăng Yahweh Ơi Adai ih laĭ laih kơ ƀing gơñu. 

10Môseh pơhiăp dơ̆ng tui anai: Hrup hăng kâo ruai laih, kâo dŏ ƀơi čư̆ anŭn 
pă̱pluh hrơi pă̱pluh mlam, kar hăng kâo ngă laih hlâo adih. Mông anŭn Yahweh 
ăt hơmư̆ kâo iâu laĭ tal anai. Tui anŭn, Ñu tŭ ư ƀu pơrai hĭ ƀing gih ôh. 

11Ñu pơhiăp hăng kâo, “Tơgŭ bĕ, dui ba bĕ ƀing mơnuih anai kiăng kơ ƀing gơñu 
dưi mŭt amăng anih lŏn Kâo ƀuăn brơi laih hăng ƀing ơi adon gih kiăng brơi kơ 
ƀing gih.” 

Huĭ Pơpŭ Kơ Yahweh 

12Môseh pơhiăp dơ̆ng tui anai: Ră anai, Ơ Israel, tơlơi Yahweh Ơi Adai ta hơduah 
kiăng mơ̆ng ƀing gih jing kiăng kơ: Huĭ pơpŭ kơ Yahweh Ơi Adai ta yơh, rơbat 
amăng abih bang jơlan Ñu, khăp kơ Ñu, mă bruă kơ Yahweh Ơi Adai ta hăng abih 
pran jua laih anŭn hăng abih bơngăt jua gih, 

13laih anŭn djă̱ pioh khul tơlơi Yahweh pơđar hăng khul tơlơi Ñu pơtă, jing khul 
tơlơi kâo hlak brơi kơ ƀing gih hrơi anai. Tui anŭn, Ñu dưi brơi tơlơi mơyŭn 
hiam kơ ƀing gih yơh. 

14Wơ̆t tơdah adai laih anŭn khul tal adai glông hloh ăt lŏm kơ Yahweh Ơi Adai 
ta, wơ̆t hăng lŏn tơnah laih anŭn abih bang amăng anŭn mơ̆n, 

15samơ̆ Yahweh pioh tơlơi Ñu khăp ƀơi hơjăn ƀing ơi adon ta đôč laih anŭn ruah 
mă ƀing ta, jing ƀing kơnung djuai ƀing gơ̆ yơh, gah ngŏ kơ abih bang kơnung 
djuai mơnuih kar hăng hơmâo laih hrơi anai. 

16Tui anŭn yơh, jao brơi bĕ pran jua gih kơ Ơi Adai, anăm ngă khăng akŏ dơ̆ng 
tah. 

17Yuakơ Yahweh Ơi Adai gih jing Ơi Adai prŏng hloh kơ abih bang ƀing yang 
rơba̱ng laih anŭn Khua Yang dưi kơtang hloh kơ abih ƀing khua; Ñu jing Ơi Adai 
prŏng kơtang laih anŭn năng kơ arăng pơpŭ pơyom, jing Pô ƀu phat kơđi be̱r 
glông ôh laih anŭn kŏn mă tŭ gơnam plŏm ƀlŏr lơi. 

18Ñu pơgang brơi kơ pô tơhrit ama laih anŭn pô đah kơmơi kơmai; laih anŭn 
khăp kơ pô tuai amăng ƀing gih hăng pha brơi gơ̆ gơnam ƀơ̆ng laih anŭn sum ao. 

19Tui anŭn, ƀing gih ăt khŏm ƀlơ̆ng brơi kơ ƀing hlơi jing ƀing tuai amăng ƀing 
gih, yuakơ ƀing gih jing laih ƀing tuai amăng čar Êjip. 

20Huĭ pơpŭ bĕ kơnơ̆ng kơ Yahweh Ơi Adai ta laih anŭn kơkuh pơpŭ bĕ kơ Ñu. 
Dŏ jĕ Ñu bĕ laih anŭn kơnơ̆ng ƀơi anăn Ñu đôč yơh ƀing gih či ƀuăn rơ̆ng. 

21Ñu yơh ƀing gih khŏm bơni hơơč; Ñu yơh jing Ơi Adai ta laih anŭn ƀing gih ƀuh 
laih hăng mơta gih pô khul bruă prŏng yom pơphan Ñu ngă laih kơ ƀing gih. 

22Tơdang ƀing ơi adon ta trŭn nao pơ čar Êjip abih bang jing kơnơ̆ng tơjuhpluh 
čô đôč, samơ̆ ră anai Yahweh Ơi Adai ta hơmâo brơi laih kơ ƀing ta lar lu kar 
hăng khul pơtŭ amăng adai. 

Juăt 11 

Khăp Laih Anŭn Tui Gưt Kơ Yahweh 

1Môseh pơhiăp dơ̆ng tui anai: Khăp bĕ kơ Yahweh Ơi Adai ih laih anŭn djă̱ pioh 
bĕ khul tơlơi Ñu hơduah kiăng, khul tơlơi phiăn Ñu, khul tơlơi juăt Ñu laih anŭn 
khul tơlơi pơđar Ñu nanao. 

2Hrơi anai pơmĭn bĕ kơ hơget tơlơi Yahweh Ơi Adai ta hơmâo pơtô laih kơ ƀing 
gih. Ƀu djơ̆ ƀing ană bă gih ôh, samơ̆ gih pô yơh jing ƀing mưn tŭ khul tơlơi Ñu 
ngă kiăng kơ pơtô kơ ƀing gih tui anai: Tơlơi prŏng prin Ñu, tơngan dưi kơtang 
Ñu laih anŭn hơpăl tơngan yơr tơbiă Ñu. 

3Ƀing gih ƀuh khul tơlơi mơsêh mơyang Ñu ngă laih hăng khul tơlơi kli̱n Ñu brơi 
rai laih amăng čar Êjip, kơ pơtao Pharaoh laih anŭn kơ abih lŏn čar ñu. 

4Ƀing gih ƀuh laih Ñu pơrai hĭ ƀing ling tơhan Êjip, khul aseh hăng khul rơdêh 
aseh gơñu, Ñu go̱m hĭ ƀing tơhan anŭn hăng ia Rơsĭ Mriah tơdang ƀing gơñu kiaŏ 
tui gih. Anŭn yơh jing tơlơi răm rai Yahweh ba rai laih ƀơi ƀing gơñu hlŏng lar. 

5Ƀu djơ̆ ƀing ană bă gih ôh jing ƀing ƀuh tơlơi Ñu ngă brơi laih kơ ƀing gih amăng 
tơdron ha̱r tơl ƀing gih rai truh pơ anih anai, 

6laih anŭn tơlơi Ñu ngă kơ Dathan laih anŭn Abiram, jing ƀing ană đah rơkơi 
Eliab, ƀing djuai Reuben, tơdang abih bang ƀing Israel ƀuh lŏn tơnah ha̱ amăng 
bah lun ƀơ̆ng hĭ ƀing gơñu wơ̆t hăng ƀing sang anŏ gơñu, khul sang khăn gơñu 
hrŏm hăng rĭm hlô mơnơ̆ng gơñu mơ̆n. 

7Tui anŭn, ƀu djơ̆ ƀing ană bă gih ôh ƀuh, samơ̆ mơta gih pô yơh ƀuh laih abih 
bang khul tơlơi prŏng anŭn Yahweh hơmâo ngă laih. 

8Hơnŭn yơh, djă̱ pioh bĕ abih bang khul tơlơi pơđar kâo brơi kơ ƀing gih hrơi 
anai, tui anŭn ƀing gih dưi hơmâo tơlơi kơtang kiăng mŭt mă tŭ hĭ anih lŏn jing 
anih ƀing gih jĕ či găn krong Yurdan kiăng kơ mă tŭ anŭn, 

9laih anŭn ƀing gih ăt dưi dŏ hăng hơdip sui amăng anih lŏn Yahweh ƀuăn brơi 
laih kơ ƀing ơi adon gih kiăng brơi kơ ƀing gơñu laih anŭn kơ ƀing kơnung djuai 
gơñu. Anih lŏn anŭn hiam laih anŭn kơmơ̆k hơmâo bă hăng gơnam hiam kar 
hăng ia tơsâo laih anŭn ia hơni. 

10Anih lŏn ƀing gih či mŭt mă tŭ anai ƀu hrup hăng anih lŏn čar Êjip ôh, jing anih 
ƀing gih hơmâo tơbiă rai laih mơ̆ng anŭn. Ƀing gih tơjŭ pla pơjĕh gih laih anŭn 
rơbat nao pruih ia amăng đang hơma kar hăng gih pruih kơ đang añăm tăm. 

11Samơ̆ anih lŏn ƀing gih či găn nao mă tŭ anai jing anih lŏn bă hăng khul čư̆ čan 
laih anŭn khul dơnung hơmâo ia hơjan mơ̆ng adai. 

12Anai yơh jing anih lŏn Yahweh Ơi Adai ih ƀlơ̆ng brơi; mơta Yahweh lăng nao 
ƀơi anih anŭn nanao rĭm thŭn čơdơ̆ng mơ̆ng akŏ thŭn truh kơ abih thŭn. 

13Tui anŭn, ƀing gih khŏm tŏng ten tui gưt khul tơlơi pơđar kâo brơi kơ ƀing gih 
hrơi anai: Khăp kơ Yahweh Ơi Adai gih laih anŭn mă bruă kơ Ñu hăng abih pran 
jua, abih bơngăt jua gih. 

14Tơdah ƀing gih ngă tui anŭn, giŏng anŭn Yahweh či brơi rai ia hơjan ƀơi anih 
lŏn gih djơ̆ bơyan ñu, abih dua ia hơjan amăng bơyan hlĭm laih anŭn bơyan 
bơnga, tui anŭn gih dưi pơƀut glaĭ pơdai, hơmâo ia boh kơƀâo laih anŭn ia 
rơmuă ôliwơ gih yơh. 

15Kâo či pha brơi rơ̆k amăng đang hơma kơ tơpul rơmô gih ƀơ̆ng laih anŭn ƀing 
gih či ƀơ̆ng trơi huă hrăp yơh. 

16Răng bĕ, anăm brơi tơlơi kluh amoaih gih pơsur ƀing gih wir đuaĭ ataih hĭ 
mơ̆ng Ơi Adai laih anŭn bon kơkuh pơpŭ ƀơi anăp ƀing yang rơba̱ng pơkŏn. 

17Giŏng anŭn, tơlơi hil Yahweh či tơbiă rai pơkơdơ̆ng glaĭ hăng ƀing gih yơh; tui 
anŭn Ñu či krư̆ hĭ khul adai ƀu či brơi rai ia hơjan ƀơi lŏn tơnah kiăng kơ pơtơbiă 
rai boh čroh dơ̆ng tah; giŏng anŭn ƀing gih či răm rai tañ yơh mơ̆ng anih lŏn 
hiam Yahweh či brơi kơ ƀing gih anŭn. 

18Djă̱ pioh bĕ khul boh hiăp kâo anai amăng pran jua, bơngăt jua gih; akă bĕ gơñu 
kar hăng khul gru kơnăl ƀơi tơngan gih laih anŭn pŏn bĕ gơñu ƀơi athơi ƀing 
gih. 

19Pơtô bĕ khul boh hiăp anai kơ ƀing ană bă gih. Pơhiăp tơbiă bĕ khul boh hiăp 
anai tơdang ƀing gih dŏ be̱r amăng sang gih ƀôdah tơdang rơbat kơtuai jơlan 
laih anŭn tơdang ƀing gih đih pĭt ƀôdah tơdang tơgŭ mơ̆ng pĭt. 

20Ăt čih tơbiă bĕ gơñu ƀơi khul kho ̱ ng bah amăng sang ih laih anŭn ƀơi khul 
amăng ja̱ng plei pơnăng gih. 

21Tơdah ƀing gih ngă abih tơlơi anai nanao, tui anŭn khul hrơi gih laih anŭn khul 
hrơi ƀing ană bă gih dưi dŏ hăng hơdip sui amăng anih lŏn Yahweh ƀuăn brơi 
laih kơ ƀing ơi adon ta či jing lu biă mă; khul hrơi dŏ hơdip anŭn či lu kar hăng 
khul hrơi khul adai gah ngŏ kơ lŏn tơnah yơh. 

22Răk pioh pơñen bĕ abih bang khul tơlơi pơđar kâo brơi kơ ƀing gih anai kiăng 
kơ đuaĭ tui anai: Khăp bĕ kơ Yahweh Ơi Adai gih, rơbat bĕ amăng abih bang khul 
jơlan Ñu laih anŭn dŏ jĕ Ñu bĕ. 

23Tui anŭn, Yahweh či puh pơđuaĭ hĭ abih bang kơnung djuai anai mơ̆ng anăp 
gih laih anŭn ƀing gih či blah mă dưi hĭ kơ lu kơnung djuai prŏng kơtang hloh kơ 
ƀing gih yơh. 

24Ƀơi rĭm anih pă ƀing gih yak truh, anih anŭn či jing anih gih yơh: Guai gih či 
čơdơ̆ng mơ̆ng tơdron ha̱r gah thu̱ng truh pơ khul čư̆ Lebanôn gah dư̱r, laih anŭn 
mơ̆ng krong Huphrat gah ngŏ̱ truh pơ Rơsĭ Prŏng gah yŭ̱. 

25Ƀu hơmâo hlơi pô ôh dưi dŏ dơ̆ng pơkơdơ̆ng glaĭ hăng ƀing gih, yuakơ Yahweh 
Ơi Adai ta yơh, kar hăng tơlơi Ñu ƀuăn laih, či ngă kơ abih kơnung djuai anŭn 
huĭ bra̱l laih anŭn tơlơi huĭ hyưt kơ ƀing gih ƀơi abih bang lŏn čar pơpă anih ƀing 
gih nao. 

26Anai nê, hrơi anai kâo hlak brơi kơ ƀing gih ruah mă tơlơi bơni hiam ƀôdah 
tơlơi hơtŏm păh. 

27Ƀing gih či hơmâo tơlơi bơni hiam yơh tơdah ƀing gih tui gưt khul tơlơi 
Yahweh Ơi Adai ta pơđar, jing tơlơi kâo hlak brơi kơ ƀing gih hrơi anai; 

28samơ̆ ƀing gih či hơmâo tơlơi hơtŏm păh yơh tơdah ƀing gih ƀu tui gưt ôh khul 
tơlơi Yahweh Ơi Adai ta pơđar laih anŭn wir đuaĭ ataih hĭ mơ̆ng jơlan kâo pơđar 
kơ ƀing gih hrơi anai, kiăng kơ đuaĭ tui ƀing yang rơba̱ng pơkŏn, jing ƀing yang 
ƀing gih ƀu thâo krăn ôh. 

29Tơdang Yahweh Ơi Adai ta hơmâo ba ƀing gih mŭt amăng anih lŏn gih či nao 
mă tŭ anai, ƀing gih či pơhaih khul tơlơi bơni hiam mơ̆ng čư̆ Gerizim laih anŭn 
khul tơlơi hơtŏm păh mơ̆ng čư̆ Êbal. 

30Kar hăng abih bang mơnuih thâo laih, dua boh čư̆ anai dŏ gah adih kơ krong 
Yurdan, jing jĕ jơlan nao pơ akiăng gah yŭ̱, jĕ khul kơyâo rơgoh hiam Môreh, jing 
amăng guai ƀing Kanaan hlak hơdip amăng tring Arabah jum dar anih Gilgal. 

31Ƀing gih jĕ či găn nao krong Yurdan yơh kiăng mŭt mă tŭ anih lŏn Yahweh Ơi 
Adai ta či brơi kơ ƀing gih. Tơdang ƀing gih hơmâo mă laih anih lŏn laih anŭn dŏ 
hơdip amăng anŭn, 

32khŏm pơñen tui gưt bĕ abih bang khul tơlơi pơtă laih anŭn khul tơlơi juăt kâo 
hlak brơi kơ ƀing gih hrơi anai. 

Juăt 12 

Kơnơ̆ng Sa Anih Kơkuh Pơpŭ 

1Môseh pơhiăp dơ̆ng tui anai: Anai yơh jing khul tơlơi phiăn laih anŭn tơlơi juăt 
ƀing gih khŏm pơñen đuaĭ tui amăng anih lŏn Yahweh Ơi Adai ƀing ơi adon ta 
hơmâo brơi laih kơ gih kiăng kơ mă tŭ tơdang ƀing gih hơdip amăng anih lŏn 
anŭn nanao. 

2Pơrai hĭ bĕ abih bang anih ƀing kơnung djuai amăng anih lŏn anŭn, jing ƀing 
kơkuh pơpŭ kơ ƀing yang rơba̱ng gơñu, jing khul anih ƀơi čư̆ glông, ƀơi bŏl čư̆ 
laih anŭn ƀơi rĭm gah yŭ kơyâo prŏng. 

3Pơglưh trŭn hĭ bĕ khul kơnưl ngă yang gơñu, pơrai hĭ bĕ khul tơpơ̆ng boh pơtâo 
yang gơñu laih anŭn čuh hĭ bĕ khul tơmĕh kơyâo yang HʼAsêrah gơñu; khăt pơrai 
hĭ bĕ khul rup trah gơñu laih anŭn sut hĭ bĕ khul anăn ƀing yang gơñu mơ̆ng khul 
anih anŭn. 

4Ƀing gih anăm kơkuh pơpŭ kơ Yahweh Ơi Adai ta tui hăng hơdră jơlan kơkuh 
kơ yang rơba̱ng gơñu ôh. 

5Samơ̆ ƀing gih khŏm nao kơkuh pơpŭ kơ Yahweh Ơi Adai ta pơ anih Ñu či ruah 
mă mơ̆ng tŏng krah abih bang kơnung djuai gih yơh kiăng kơ pioh anăn Ñu. Pơ 
anih anŭn yơh Ñu či dŏ laih anŭn pơ anih anŭn yơh ƀing gih khŏm nao; 

6ba nao bĕ khul gơnam pơyơr čuh gih wơ̆t hăng khul gơnam ngă yang gih pơ 
anŭn, khul gơnam sa črăn amăng pluh wơ̆t hăng khul gơnam brơi pơyơr gih, 
khul gơnam gih ƀuăn brơi laih wơ̆t hăng khul gơnam pơyơr rơngai mơ̆n laih 
anŭn khul ană blung hlâo mơ̆ng tơpul rơmô wơ̆t hăng mơ̆ng tơpul triu bơbe gih. 

7Pơ anih anŭn yơh, jing ƀơi anăp Yahweh Ơi Adai ta anŭn, jing Pô bơni hiam laih 
kơ ƀing gih; ƀing gih hăng sang anŏ gih či ƀơ̆ng kiăng kơ hơ̆k mơak yuakơ rĭm 
tơlơi ƀing gih hơmâo mă bruă laih. 

8Ƀơi mông anŭn, ƀing gih anăm ngă tui amăng hơdră jơlan ƀing ta ngă pơ anai 
hrơi anai ôh, jing tơlơi rĭm čô ƀuh laih anŭn ngă tui hăng hơdră jơlan ñu pô kiăng, 

9yuakơ ƀing gih aka ƀu truh pơ anih pơdơi jing anih Yahweh Ơi Adai gih či brơi 
kơ ƀing gih ôh. 

10Samơ̆ tơdang ƀing gih găn krong Yurdan laih anŭn dŏ amăng anih Yahweh Ơi 
Adai ta či brơi kơ gih jing kŏng ngăn gih, laih anŭn tơdang Ñu brơi kơ ƀing gih 
pơdơi rơngai mơ̆ng abih bang ƀing rŏh ayăt jum dar gih; giŏng anŭn ƀing gih či 
dŏ hơdip rơnŭk rơnua yơh. 

11Bơ kơ anih Yahweh Ơi Adai gih či ruah mă jing sa anih Ñu či pioh anăn Ñu pô, 
pơ anŭn yơh ƀing gih khŏm ba rai rĭm gơnam kâo pơđar kơ ƀing gih jing: khul 
gơnam pơyơr čuh wơ̆t hăng khul gơnam ngă yang, khul gơnam sa črăn amăng 
pluh wơ̆t hăng khul gơnam brơi pơyơr gih, laih anŭn abih bang gơnam ƀing gih 
hơmâo ƀuăn brơi laih kiăng kơ pơyơr kơ Yahweh. 

12Laih anŭn pơ anih anŭn, abih bang ƀing gih hơ̆k mơak bĕ ƀơi anăp Yahweh Ơi 
Adai ta, anŭn jing ƀing gih, ƀing ană đah rơkơi đah kơmơi gih, ƀing ding kơna 
đah rơkơi đah kơmơi gih, laih anŭn ƀing kơnung djuai Lêwi dŏ amăng khul plei 
pla gih, yuakơ ƀing gơñu ƀu či hơmâo črăn pơpha ôh laih anŭn kŏn či hơmâo 
kŏng ngăn kơ gơñu pô lơi. 

13Răng bĕ anăm pơyơr khul gơnam pơyơr čuh gih ƀơi anih pă gih ruah mă ôh. 

14Samơ̆ pơyơr bĕ khul gơnam anŭn kơnơ̆ng ƀơi anih Yahweh či ruah mă jing sa 
anih amăng ƀing kơnung djuai gih, laih anŭn pơ anŭn ngă tui bĕ abih bang tơlơi 
pơkŏn kâo pơtă kơ gih. 

15Wơ̆t tơdah tui anŭn, ƀing gih dưi pơdjai hĭ khul hlô mơnơ̆ng gih ƀơi sa anih pă 
tŭ mơ̆n amăng khul plei pla gih laih anŭn ƀơ̆ng añăm dơ̆ pă gih kiăng, tui hăng 
tơlơi bơni hiam Yahweh Ơi Adai ta brơi kơ gih yơh. Abih bang pô rơgoh ƀôdah 
pô ƀu rơgoh dưi ƀơ̆ng añăm anai soh sel hrup hăng ƀing gơñu dưi ƀơ̆ng añăm 
anŭn jing añăm kơtŏng ƀôdah añăm rơsa. 

16Samơ̆ ƀing gih anăm ƀơ̆ng drah hlô mơnơ̆ng anŭn ôh; tuh tơbiă bĕ drah anŭn 
ƀơi lŏn hrup hăng tuh ia. 

17Amăng khul plei pla gih pô, gih anăm ƀơ̆ng ôh gơnam pơyơr anai: Khul sa črăn 
amăng pluh pơdai gih, ia boh kơƀâo gih laih anŭn ia rơmuă gih, ƀôdah khul ană 
blung hlâo mơ̆ng tơpul rơmô laih anŭn tơpul triu bơbe gih, ƀôdah hơget gơnam 
ih hơmâo ƀuăn brơi laih kiăng kơ pơyơr, khul gơnam pơyơr rơngai ƀôdah khul 
gơnam brơi pơyơr pơkŏn. 

18Samơ̆ gih khŏm ƀơ̆ng abih khul gơnam anŭn ƀơi anăp Yahweh Ơi Adai ta ƀơi 
anih Yahweh Ơi Adai ta či ruah; gih, ƀing ană đah rơkơi đah kơmơi gih, ƀing ding 
kơna đah rơkơi đah kơmơi gih laih anŭn ƀing kơnung djuai Lêwi dŏ amăng khul 
plei pla gih yơh. Laih anŭn hơ̆k mơak bĕ ƀơi anăp Yahweh ta yuakơ rĭm tơlơi gih 
mă bruă. 

19Răng bĕ, anăm ngă amơ̱ng kơ ƀing Lêwi ôh tơdang gih ăt dŏ hơdip amăng anih 
lŏn anŭn nanao. 

20Tơdang Yahweh Ơi Adai hơmâo pơlar prŏng laih guai čar gih kar hăng Ñu ƀuăn 
laih hăng ta, laih anŭn ƀing gih mơhao kơ añăm hăng laĭ, “Ƀing gơmơi kiăng ƀơ̆ng 
añăm,” giŏng anŭn ih dưi ƀơ̆ng añăm dơ̆ ih kiăng yơh. 

21Tơdah anih Yahweh Ơi Adai ta ruah kiăng kơ pioh anăn Ñu jing ataih biă mă 
mơ̆ng gih, tui anŭn gih dưi pơdjai khul hlô mơnơ̆ng mơ̆ng tơpul rơmô laih anŭn 

mơ̆ng tơpul triu bơbe Yahweh hơmâo brơi laih kơ ih anŭn, tui hăng kâo hơmâo 
pơđar laih kơ ƀing gih; laih anŭn amăng khul plei pla gih pô, ƀing gih dưi ƀơ̆ng 
añăm anŭn dơ̆ pă gih kiăng yơh. 

22Ƀơ̆ng bĕ khul añăm djruăh ƀôdah añăm rơsa anŭn dơ̆ ih kiăng ƀơ̆ng. Abih bang 
pô rơgoh ƀôdah pô ƀu rơgoh ăt dưi ƀơ̆ng añăm anŭn soh sel. 

23Samơ̆ khŏm thâo sĭt gih anăm ƀơ̆ng drah ôh, yuakơ drah jing tơlơi hơdip laih 
anŭn gih anăm ƀơ̆ng tơlơi hơdip hrŏm hăng añăm ôh. 

24Ƀing gih anăm ƀơ̆ng drah ôh; tuh tơbiă bĕ drah anŭn ƀơi lŏn hrup hăng tuh ia. 

25Anăm ƀơ̆ng drah ôh, tui anŭn gih laih anŭn ƀing ană tơčô tơdơi kơ gih či hơmâo 
tơlơi mơyŭn hiam, yuakơ ƀing gih či ngă hơget tơlơi jing djơ̆ ƀơi anăp mơta 
Yahweh. 

26Samơ̆ mă bĕ khul gơnam ƀing gih pơrơgoh laih hăng hơget gơnam ƀing gih 
hơmâo ƀuăn kiăng brơi laih kiăng pơyơr, laih anŭn nao bĕ pơ anih Yahweh či 
ruah anŭn. 

27Pơyơr bĕ khul gơnam pơyơr čuh ƀơi kơnưl Yahweh Ơi Adai ta, jing khul añăm 
hăng drah. Bơ kơ drah mơ̆ng khul gơnam gih ngă yang pơkŏn, ƀing gih khŏm tuh 
ƀơi kơnưl Yahweh Ơi Adai ta anŭn, samơ̆ ƀing gih dưi ƀơ̆ng añăm anŭn. 

28Pơñen hăng ngă tui bĕ abih bang tơlơi kâo pơtă kơ ƀing gih, tui anŭn gih laih 
anŭn ƀing ană tơčô tơdơi kơ gih či hơmâo tơlơi mơyŭn hiam nanao yơh, yuakơ 
gih či ngă hơget tơlơi jing djơ̆ hiam ƀơi anăp mơta Yahweh Ơi Adai ta. 

Tơlơi Kơkuh Pơpŭ Kơ Ƀing Yang Rơba̱ng 

29Yahweh Ơi Adai ta či pơrai hĭ ƀơi anăp ih ƀing kơnung djuai amăng anih lŏn 
gih či mŭt blah hăng mă tŭ anai. Ƀing gih či pơpuh tơbiă hĭ ƀing gơñu laih anŭn 
dŏ hơdip amăng anih lŏn gơñu. 

30Tơdơi kơ Yahweh pơrai hĭ laih ƀing gơñu ƀơi anăp gih, răng bĕ, anăm le ̆  ôh 
amăng čơđo̱ng tơña hơduah kơ ƀing yang gơñu tui anai, “Hiư̆m pă ƀing kơnung 
djuai anai mă bruă kơ ƀing yang rơba̱ng gơñu? Ƀing ta ăt kiăng ngă hrup hăng 
anŭn mơ̆n.” 

31Ƀing gih anăm kơkuh pơpŭ kơ Yahweh Ơi Adai ta tui hăng hơdră gơñu ôh, 
yuakơ amăng tơlơi kơkuh pơpŭ kơ ƀing yang rơba̱ng gơñu, ƀing gơñu ngă djŏp 
mơta tơlơi hơƀak drak jing tơlơi Yahweh pơrơmut biă mă, tơl ƀing gơñu ăt čuh 
ƀing ană đah rơkơi đah kơmơi gơñu pô amăng apui mơ̆n jing khul gơnam ngă 
yang kơ ƀing yang gơñu. 

32Anai nê, ƀing gih ngă bĕ abih bang tơlơi kâo pơtă kơ gih; anăm thim mŭt amăng 
tơlơi pơtă anŭn kŏn mă pơđuaĭ hĭ lơi mơ̆ng tơlơi pơtă anŭn. 

Juăt 13 

1Năng ai pơanăp anai či hơmâo sa čô pô pơala, ƀôdah sa čô pô laĭ lui hlâo hăng 
khul tơlơi rơpơi, rai amăng ƀing gih laih anŭn pơrơđah tơlơi mơsêh mơyang kơ 
gih, 

2kiăng kơ dui ba ƀing gih đuaĭ tui ƀing yang rơba̱ng, jing ƀing yang gih ƀu thâo 
ôh, laih anŭn kơkuh pơpŭ kơ ƀing gơñu. Wơ̆t tơdah tơlơi mơsêh mơyang jing 
tơlơi ñu pơhaih anŭn krep truh, 

3ƀing gih anăm hơmư̆ tui khul boh hiăp pô pơala ƀôdah pô laĭ lui hlâo anŭn ôh. 
Yahweh Ơi Adai ta či lông lăng gih kiăng kơ thâo krăn ƀing gih khăp kơ Ñu hăng 
abih pran jua abih bơngăt jua gih mơ̆n thâo. 

4Ƀing gih khŏm đuaĭ tui bĕ Yahweh Ơi Adai gih laih anŭn khŏm huĭ pơpŭ kơnơ̆ng 
kơ Ñu đôč. Djă̱ pioh bĕ khul tơlơi Ñu pơtă laih anŭn tui gưt bĕ kơ Ñu. Mă bruă bĕ 
kơ Ñu laih anŭn dŏ jĕ Ñu bĕ. 

5Ƀing gih khŏm pơdjai hĭ pô pơala ƀôdah pô laĭ lui hlâo anŭn yơh, yuakơ ƀing 
gơñu pơtô pơblang laih tơlơi tơgŭ pơkơdơ̆ng glaĭ hăng Yahweh Ơi Adai ta, jing 
pơkơdơ̆ng glaĭ hăng Pô ba laih ƀing gih tơbiă mơ̆ng čar Êjip laih anŭn song mă 
ƀing gih laih mơ̆ng lŏn čar hlŭn mơnă anŭn. Ƀing gơñu hơmâo pơwir hĭ laih ƀing 
gih mơ̆ng jơlan Yahweh Ơi Adai ta pơđar laih kơ gih kiăng đuaĭ tui. Tui anŭn, gih 
či pơrai hĭ bĕ ƀing gơñu kiăng kơ mă pơđuaĭ hĭ tơlơi sat ƀai mơ̆ng tŏng krah gih. 

6Năng ai ayŏng adơi ih pô sa amĭ, ƀôdah ană đah rơkơi đah kơmơi ih, bơnai ih 
khăp ƀôdah gơyut gơyâo jĕ jiăm ih pơtrŭt ih hăng tơlơi hơgŏm kiăng kơ ih nao 
kơkuh pơpŭ kơ ƀing yang rơba̱ng, jing ƀing yang ih laih anŭn ƀing ơi adon ih kŏn 
thâo lơi, 

7jing yang ƀing kơnung djuai dŏ jum dar ƀing gih, jĕ ƀôdah ataih, mơ̆ng djŏp 
djang lŏn čar amăng lŏn tơnah. 

8Anăm jao ih pô kơ gơñu ƀôdah hơmư̆ tui gơñu ôh. Anăm pơrơđah tơlơi pap kơ 
ñu ôh. Anăm brơi ƀing gơñu dŏ hơdip laih anŭn kŏn pơgang brơi kơ ƀing gơñu 
lơi. 

9Samơ̆ ih khŏm pơdjai hĭ ƀing gơñu. Tơngan ih pô yơh jing tơngan blung hlâo 
pơdjai hĭ ƀing gơñu, giŏng anŭn khul tơngan abih bang ană plei. 

10Glŏm pơdjai hĭ bĕ ƀing gơñu hăng boh pơtâo, yuakơ ñu pơwir hĭ ih mơ̆ng 
Yahweh Ơi Adai ta, jing Pô ba ih tơbiă laih mơ̆ng čar Êjip, jing tơbiă mơ̆ng anih 
lŏn hlŭn mơnă anŭn. 

11Tơdah ih ngă tui anŭn, sĭt abih bang ƀing Israel či hơmư̆ laih anŭn huĭ hyưt 
yơh laih anŭn ƀu hơmâo hlơi pô ôh amăng ih či ngă tơlơi sat ƀai kar hăng anŭn 
dơ̆ng. 

12Ƀing gih hơmư̆ arăng ră ruai kơ sa boh plei tơdang ƀing gih hlak hơdip amăng 
khul plei pla Yahweh Ơi Adai ta či brơi kơ ƀing gih kiăng kơ dŏ hơdip, năng ai 
ƀing gih či hơmư̆ hing tui anai: 



396 

 

 
© 2013 Jơrai Bible Association. 

  
 

 

13ƀing mơnuih sat ƀai hơmâo tơbiă rai mơ̆ng ƀing gih laih anŭn dui ba ƀing ană 
plei gơñu jrôk jơlan. Ƀing sat ƀai anŭn pơwir hĭ ƀing gơ̆ nao kơkuh pơpŭ kơ ƀing 
yang rơba̱ng gơñu, jing yang ƀing ta ƀu thâo krăn ôh. 

14Tơdah ƀing gih hơmư̆ arăng ră ruai tui anŭn, gih khŏm hơduah kơsem djŏp 
djang laih anŭn hơduah ƀuh bĕ. Tơdah tơlơi anŭn jing djơ̆ laih anŭn ƀing arăng 
ngă gơ̆ng jơlan laih anŭn pơrơđah ƀing ană plei anŭn hơmâo ngă laih tơlơi 
hơƀak drak anai amăng ƀing gih, 

15sĭt ƀing gih khŏm pơdjai hĭ abih bang ƀing ană plei anŭn hăng đao gưm. Pơrai 
hĭ bĕ abih bang, ƀing mơnuih laih anŭn khul hlô mơnơ̆ng gơñu. 

16Pơƀut glaĭ bĕ abih bang gơnam hơmâo mă mơ̆ng plei anŭn ƀơi tŏng krah anih 
plei anŭn, laih anŭn čuh pơrai hĭ plei anŭn wơ̆t hăng abih bang dram gơnam 
anŭn jing sa gơnam pơyơr čuh hlo̱m kơ Yahweh Ơi Adai ta yơh. Anih anŭn ăt či 
dŏ răm rai nanao; anăm ma̱n pơdơ̆ng đĭ ôh. 

17Anăm mă ôh dram gơnam phak pơrai kâo hơmâo pơđar laih kiăng kơ pơrai 
anŭn, tui anŭn Yahweh či wir đuaĭ hĭ yơh mơ̆ng tơlơi Ñu hil laih anŭn Ñu či 
pơdah tơlơi pap, tơlơi glưh pran jua ƀơi ƀing gih, laih anŭn pơlar ƀing gih lu jai 
kar hăng Ñu ƀuăn rơ̆ng laih hăng ƀing ơi adon ta, 

18tơdah ƀing gih tui gưt kơ Yahweh Ơi Adai ta, djă̱ pioh abih bang khul tơlơi Ñu 
pơđar kâo brơi kơ ƀing gih hrơi anai laih anŭn ngă tơlơi djơ̆ ƀơi anăp Ñu. 

Juăt 14 

Gơnam Ƀơ̆ng Rơgoh Laih Anŭn Ƀu Rơgoh 

1Ƀing ta jing ƀing ană bă Yahweh Ơi Adai ta. Hơnŭn yơh, tơdang ƀing gih čŏk hia 
kơ pô djai, ƀing gih anăm khăt hĭ ôh drơi jan gih pô ƀôdah yuă hĭ ƀŭk gah anăp 
akŏ gih, 

2yuakơ ƀing gih jing ană plei rơgoh hiam kơ Yahweh Ơi Adai ta. Yahweh hơmâo 
ruah mă laih ƀing gih jing gơnam kŏng ngăn yom Ñu mơ̆ng abih bang djuai 
mơnuih ƀơi rŏng lŏn tơnah anai. 

Hơdôm Hlô Mơnơ̆ng Rơgoh Laih Anŭn Ƀu Rơgoh 
(Lêwi 11:1-47) 

3Anăm ƀơ̆ng hơget gơnam hơƀak drak ôh. 

4Anai yơh jing khul hlô mơnơ̆ng gih dưi ƀơ̆ng: rơmô, triu, bơbe, 

5djruăh, kơtŏng, rơsa brung ƀlak, bơbe glai, bơbe čư̆ (kơtŏng), rơsa čư̆ laih anŭn 
triu čư̆. 

6Ƀing gih dưi ƀơ̆ng djŏp mơta hlô mơnơ̆ng hơmâo čôp čơlak dua laih anŭn 
mơmăh glaĭ gơnam ƀơ̆ng. 

7Samơ̆, amăng abih bang khul hlô mơnơ̆ng mơmăh glaĭ gơnam ƀơ̆ng ƀôdah 
hơmâo čôp čơlak, ƀing gih anăm ƀơ̆ng ôh khul hlô mơnơ̆ng anai: aseh samô, 
kơpai ƀôdah kơpai pơtâo. Wơ̆t tơdah gơñu mơmăh glaĭ gơnam ƀơ̆ng, samơ̆ gơñu 
ƀu hơmâo čôp čơlak ôh; gơñu jing khul hlô mơnơ̆ng ƀu rơgoh kơ ƀing gih ôh. 

8Bơbui ăt jing hlô ƀu rơgoh kơ ƀing gih mơ̆n; wơ̆t tơdah ñu hơmâo čôp čơlak, 
samơ̆ ñu ƀu djơ̆ hlô mơmăh glaĭ gơnam ƀơ̆ng ôh. Ƀing gih anăm ƀơ̆ng añăm khul 
hlô anai ôh kŏn dưi bơ̆t djơ̆ drơi djai gơñu lơi. 

9Amăng abih bang khul mơnơ̆ng mơnuă hơdip amăng ia, ƀing gih dưi ƀơ̆ng djuai 
hơmâo čăng kwơi laih anŭn hơmâo akăh. 

10Samơ̆ mơnơ̆ng mơnuă pă ƀu hơmâo čăng kwơi ƀôdah akăh, ƀing gih anăm 
ƀơ̆ng ôh, yuakơ gơnam anŭn jing ƀu rơgoh kơ ƀing gih ôh. 

11Ƀing gih dưi ƀơ̆ng abih bang khul čim rơgoh. 

12Samơ̆ khul čim anai ƀing gih anăm ƀơ̆ng ôh: čim si̱ng, čim grư̆, čim grư̆ jŭ̱, 

13čim kla̱ng mriah, čim kla̱ng jŭ̱, djuai čim kla̱ng pơkŏn, 

14djuai čim ak, 

15čim tŏ tơki, čim et, djuai čim kla̱ng păh pôm, 

16čim tŏ anet, čim tŏ prŏng, čim tŏ ko ̱̆ , 

17čim tŏ tơdron ha̱r, grư̆ rơsĭ, čim trah akan, 

18čim sưng, djuai čim ra ia, čim kren laih anŭn čim dŭng. 

19Abih bang djuai arơ̆ng aruăč thâo pŏr jing khul mơnơ̆ng ƀu rơgoh kơ ƀing gih, 
anăm ƀơ̆ng gơñu ôh. 

20Samơ̆ đơđa djuai mơnơ̆ng hơmâo čăng hăng rơgoh, khul anŭn ƀing gih dưi 
ƀơ̆ng yơh. 

21Anăm ƀơ̆ng ôh hlô mơnơ̆ng ƀing gih ƀuh djai hĭ mă pô ñu. Ƀing gih dưi brơi hlô 
djai anai kơ mơnuih tuai hơdip amăng plei pla gih kiăng kơ ƀơ̆ng hlô anŭn, ƀôdah 
ƀing gih dưi sĭ hĭ hlô djai anŭn kơ mơnuih tuai pơkŏn. Ƀing gih pô ƀu dưi ƀơ̆ng 
ôh yuakơ ƀing gih jing ană plei rơgoh hiam kơ Yahweh Ơi Adai ta. Ăt anăm hơtŭk 
ôh sa drơi ană bơbe hrŏm hăng ia tơsâo amĭ ñu. 

Khul Črăn Pơyơr Sa Črăn Amăng Pluh Rĭm Thŭn 

22Hơdơr mă pioh bĕ sa črăn amăng pluh mơ̆ng abih bang đang hơma gih hơmâo 
hơpuă pĕ rai rĭm thŭn. 

23Ƀơ̆ng bĕ gơnam sa črăn amăng pluh mơ̆ng pơdai, ia boh kơƀâo laih anŭn mơ̆ng 
ia rơmuă ƀing gih, wơ̆t hăng khul ană blung hlâo mơ̆ng tơpul rơmô hăng tơpul 
triu bơbe gih ƀơi anăp Yahweh Ơi Adai kơnơ̆ng ƀơi anih Ñu či ruah, jing anih 
pioh kơ Anăn Ñu dŏ. Tui anŭn, gih dưi hrăm huĭ pơpŭ kơ Yahweh Ơi Adai ta 
nanao yơh. 

24Samơ̆ tơ ƀing gih hơmâo mă tŭ laih lu gơnam yuakơ Yahweh Ơi Adai ta hơmâo 
bơni hiam kơ ƀing gih, laih anŭn tơdah ƀing gih ƀu dưi djă̱ ba ôh gơnam gih 
pơyơr anŭn yuakơ anih Yahweh či ruah kiăng pioh anăn Ñu amăng anŭn jing 
ataih đơi mơ̆ng anih gih dŏ, ngă bĕ tui anai: 

25Pơplih hĭ bĕ gơnam gih či pơyơr anŭn kơ prăk amrăk hăng djă̱ ba prăk anŭn 
nao bĕ pơ anih Yahweh Ơi Adai gih či ruah. 

26Yua bĕ khul prăk anŭn kiăng blơi hơget gơnam gih kiăng kar hăng: rơmô, triu, 
ia boh kơƀâo, tơpai boh kơƀâo ƀôdah hơget gơnam pơkŏn gih mơhao. Giŏng 
anŭn, gih hăng sang anŏ gih či ƀơ̆ng pơ anŭn ƀơi anăp Yahweh Ơi Adai ta hơ̆k 
mơak yơh. 

27Laih anŭn anăm ngă amơ̱ng kơ ƀing Lêwi hơdip amăng plei pla ih ôh, yuakơ 
ƀing gơ̆ ƀu hơmâo črăn pơpha laih anŭn kŏn či hơmâo lŏn kŏng ngăn kơ ƀing gơ̆ 
pô lơi. 

28Ƀơi hơnăl tuč amăng rĭm klâo thŭn, ba rai bĕ abih bang khul črăn pơyơr sa 
črăn amăng pluh mơ̆ng khul thŭn anŭn laih anŭn pioh hĭ amăng plei pla ih. 

29Tui anŭn, ƀing Lêwi jing ƀing ƀu hơmâo črăn pơpha laih anŭn kŏn či hơmâo 
lŏn kŏng ngăn hơget lơi kơ ƀing gơ̆ pô, ƀing tuai, ƀing ƀu hơmâo ama laih anŭn 
ƀing đah kơmơi kơmai jing ƀing dŏ hơdip amăng khul plei pla gih dưi rai ƀơ̆ng 
tơl trơi hrăp. Tơdah ƀing gih ngă tui anŭn, Yahweh Ơi Adai ta dưi bơni hiam kơ 
gih amăng abih bang bruă gih mă yơh. 

Juăt 15 

Thŭn Kơ Tơlơi Pơklŏh Hĭ Khul Nư 

(Lêwi 25:1-7) 

1Môseh pơhiăp dơ̆ng tui anai: Ƀơi hơnăl tuč amăng rĭm tơjuh thŭn ƀing gih khŏm 
phư rơngai hĭ khul nư. 

2Anai yơh jing tơlơi kiăng kơ pơgiŏng hĭ: Rĭm ƀing khua nư či phư rơngai hĭ nư 
ñu brơi kơ kơnung djuai Israel jing ayŏng adơi ñu čan. Ñu khŏm ƀu brơi kơ ƀing 
amăng kơnung djuai Israel ñu ƀôdah ayŏng adơi ñu kla glaĭ ôh, yuakơ Yahweh 
pơhaih laih thŭn anai kiăng kơ phư rơngai hĭ khul nư. 

3Ƀing gih dưi brơi mơnuih tuai kla glaĭ kơ ƀing gih, samơ̆ ƀing gih khŏm phư 
rơngai hĭ djŏp nư ayŏng adơi gih đo̱m kơ gih. 

4Samơ̆ amăng anih lŏn Yahweh Ơi Adai ta či brơi kơ ƀing gih mă tŭ jing kŏng 
ngăn gih yơh, Ñu či bơni hiam kơ ƀing gih bă blai, laih anŭn ƀu či hơmâo mơnuih 
rin ôh amăng ƀing gih, 

5tơdah ƀing gih kơnơ̆ng tui gưt Yahweh Ơi Adai ta klă tu̱m laih anŭn pơñen ngă 
tui abih bang tơlơi kâo pơđar kơ ƀing gih hrơi anai. 

6Yahweh Ơi Adai ta yơh či bơni hiam kơ ƀing gih kar hăng tơlơi Ñu hơmâo ƀuăn 
laih, laih anŭn ƀing gih či brơi lu kơnung djuai čan mă samơ̆ ƀing gih ƀu čan mă 
mơ̆ng kơnung djuai hlơi pô ôh. Ƀing gih či git gai lu kơnung djuai samơ̆ ƀu hơmâo 
kơnung djuai hlơi pô git gai ƀing gih ôh. 

7Tơdah hơmâo pô rin amăng ƀing ayŏng adơi gih jing pô dŏ hơdip amăng plei 
pla amăng anih lŏn Yahweh Ơi Adai ta či brơi kơ ƀing gih, anăm pơkhăng hĭ pran 
jua ƀôdah ƀu čơmah pha brơi ôh kơ ayŏng adơi ƀun rin ƀing gih anŭn. 

8Samơ̆ pŏk bĕ pran jua laih anŭn brơi gơ̆ čan mă hơget tơlơi gơ̆ kơƀah kiăng. 

9Răng bĕ, anăm ƀing gih pơkom pioh ôh tơlơi pơmĭn sat ƀai tui anai, “Thŭn tal 
tơjuh, jing thŭn kiăng kơ phư rơngai hĭ khul nư jĕ truh laih,” tơdah ƀing gih ngă 
tui anŭn, ƀing gih ƀu či glưh pran jua kơ ayŏng adơi gih anŭn tơdang dŏ amăng 
tơlơi kơƀah kơƀap laih anŭn ƀu brơi kơ ƀing gơ̆ hơget gĕt ôh. Ƀing gơ̆ či iâu kwưh 
Yahweh pơkơdơ̆ng glaĭ hăng ƀing gih laih anŭn Yahweh či yap ƀing gih soh yơh. 

10Čơmah pha brơi bĕ kơ ƀing gơ̆ laih anŭn ngă bĕ hăng pran jua ƀu klih ôh; giŏng 
anŭn yuakơ tơlơi anai yơh Yahweh Ơi Adai ta či bơni hiam kơ ƀing gih amăng 
abih bang tơlơi bruă ƀing gih mă yơh. 

11Či hơmâo nanao ƀing mơnuih rin yơh amăng anih lŏn. Hơnŭn yơh kâo pơđar 
kơ ƀing gih pŏk bĕ pran jua kơ ƀing ayŏng adơi gih, jing mơnuih rin ƀôdah 
mơnuih kơƀah kiăng amăng anih lŏn gih. 

Tơlơi Pơrơngai Ƀing Ding Kơna 
(Tơbiă 21:1-11) 

12Môseh pơhiăp dơ̆ng tui anai: Tơdah sa čô Hêbrơ, wơ̆t tơdah đah rơkơi ƀôdah 
đah kơmơi, sĭ hĭ ñu pô kơ ƀing gih laih anŭn mă bruă kơ ƀing gih amăng năm 
thŭn, amăng thŭn tal tơjuh ƀing gih khŏm brơi gơ̆ rơngai yơh. 

13Laih anŭn tơdang ƀing gih pơrơngai hĭ gơ̆, anăm brơi gơ̆ tơbiă hăng tơngan 
đôč đač ôh. 

14Čơmah djru bĕ kơ gơ̆ mơ̆ng tơpul triu bơbe gih, pơdai gih laih anŭn mơ̆ng ia 
boh kơƀâo gih. Pha brơi bĕ kơ gơ̆ tui hăng Yahweh Ơi Adai ta hơmâo bơni hiam 
laih kơ ƀing gih. 

15Hơdơr nanao bĕ, ƀing gih jing laih hlŭn amăng čar Êjip laih anŭn Yahweh Ơi 
Adai ta song mă gih laih. Anŭn yơh jing tơhơnal tơlơi yua hơget kâo pơđar kơ 
ƀing gih ngă tui anai hrơi anai. 

16Samơ̆ tơdah ding kơna đah rơkơi gih khăp kơ ƀing gih, kơ sang anŏ gih laih 
anŭn ñu ăt dŏ jơna̱p mơak hăng ƀing gih mơ̆n, tui anŭn ñu laĭ, “Kâo ƀu kiăng đuaĭ 
mơ̆ng ih ôh;” 

17tui anŭn mă bĕ sa ƀĕ hơjơi laih anŭn klâŏ hluh hĭ bĕ čơmang tơngia gơ̆ ƀơi bah 
amăng sang gih, laih anŭn ñu či jing hĭ ding kơna kơ gih amăng abih tơlơi hơdip 
gơ̆ yơh. Ngă hrup hăng anŭn mơ̆n kơ ding kơna đah kơmơi gih tơdah gơ̆ kiăng. 

18Samơ̆ ƀing gih anăm pơmĭn tơnap ôh kơ tơlơi pơrơngai hĭ ding kơna gih 
amăng thŭn tal tơjuh, yuakơ bruă gơ̆ mă kơ ƀing gih amăng năm thŭn anai 
hơmâo nua yom hrup hăng dua wơ̆t lu hloh mơ̆ng pô ih blơi apăh yơh. Laih anŭn 
Yahweh Ơi Adai ta či bơni hiam kơ ƀing gih amăng rĭm tơlơi gih ngă yơh. 

Khul Ană Hlô Mơnơ̆ng Rong Blung Hlâo 

19Môseh pơhiăp dơ̆ng tui anai: Ruah pioh hơjăn bĕ kơ Yahweh Ơi Adai ta rĭm 
ană tơno blung hlâo mơ̆ng tơpul rơmô laih anŭn mơ̆ng tơpul triu bơbe gih. Anăm 
pioh ôh rơmô tơno blung hlâo gih kiăng kơ mă bruă kŏn yuă blâo hơget lơi ƀơi 
khul ană triu tơno ană blung hlâo anŭn. 

20Rĭm thŭn gih hăng sang anŏ gih khŏm ƀơ̆ng hlô mơnơ̆ng anŭn ƀơi anăp 
Yahweh Ơi Adai ta kơnơ̆ng ƀơi anih Ñu či ruah brơi. 

21Tơdah hlô mơnơ̆ng anŭn hơmâo nam rơka rơwen, bum mơta ƀôdah hơmâo 
tơlơi ƀu hiam kơtang pơkŏn, ƀing gih anăm pơyơr ngă yang ôh hlô mơnơ̆ng anŭn 
kơ Yahweh Ơi Adai ta. 

22Ƀing gih dưi ƀơ̆ng hlô mơnơ̆ng ƀu hiam anai amăng plei pla gih pô. Abih dua 
ƀing rơgoh laih anŭn ƀing ƀu rơgoh dưi ƀơ̆ng yơh hlô mơnơ̆ng anai, hrup hăng 
kơtŏng ƀôdah rơsa yơh. 

23Samơ̆ gih anăm ƀơ̆ng drah hlô mơnơ̆ng anŭn ôh; tuh tơbiă hĭ bĕ drah anŭn ƀơi 
lŏn kar hăng tuh ia. 

Juăt 16 

Hrơi Phet Tơlơi Găn 

(Tơbiă 12:1-20) 

1Môseh pơhiăp dơ̆ng tui anai: Djă̱ pioh bĕ blan Abib laih anŭn djă̱ hơdơr bĕ Tơlơi 
Găn Yahweh Ơi Adai ta, yuakơ amăng blan Abib anai yơh Ñu ba tơbiă laih ƀing 
ta mơ̆ng čar Êjip tơdang mlam. 

2Nao bĕ pơ anih Yahweh Ơi Adai či ruah brơi, jing anih pơpŭ kơ Anăn Ñu, laih 
anŭn ngă yang kơ Tơlơi Găn hăng sa drơi hlô mơnơ̆ng mơ̆ng tơpul triu bơbe 
ƀôdah tơpul rơmô gih kiăng kơ pơpŭ kơ Yahweh Ơi Adai ta. 

3Anăm ƀơ̆ng añăm anŭn hăng ƀañ tơpŭng hơmâo tơpơi ôh, samơ̆ amăng tơjuh 
hrơi kơnơ̆ng ƀơ̆ng bĕ ƀañ tơpŭng ƀu hơmâo tơpơi, jing ƀañ tơpŭng ruă nuă, kar 
hăng ƀing ta ngă laih tơdang ƀing ta tơbiă ječ ameč mơ̆ng čar Êjip. Tui anŭn, abih 
bang khul hrơi amăng tơlơi hơdip ƀing gih či hơdơr kơ mông gih tơbiă mơ̆ng čar 
Êjip anŭn yơh. 

4Anăm hơmâo tơpơi amăng dram gơnam gih amăng abih bang anih lŏn gih 
amăng tơjuh hrơi anŭn ôh. Añăm ƀing gih ngă yang ƀơi hrơi klăm tal sa anŭn 
anăm lui brơi dŏ truh kơ mơguah ôh. 

5Ƀing gih anăm ngă yang kơ Tơlơi Găn amăng anih pơkŏn ôh jing amăng khul 
plei pla Yahweh Ơi Adai ta brơi kơ ƀing gih, 

6rơngiao kơ anih Ñu či ruah brơi jing anih pơpŭ kơ Anăn Ñu. Pơ anih Ñu ruah 
anŭn yơh ƀing gih khŏm ngă yang kơ Tơlơi Găn amăng hrơi klăm, tơdang yang 
hrơi le ̆ . Tơlơi ngă anai jing pơhơdơr glaĭ kơ mông ƀing ta tơbiă đuaĭ mơ̆ng čar 
Êjip yơh. 

7Ŏm bĕ añăm anŭn hăng ƀơ̆ng bĕ ƀơi anih Yahweh Ơi Adai ta či ruah mă. Giŏng 
anŭn, amăng hrơi mơguah wơ̆t glaĭ bĕ pơ sang khăn gih. 

8Amăng năm hrơi, ƀơ̆ng bĕ ƀañ tơpŭng ƀu hơmâo tơpơi; ƀơi hrơi tal tơjuh, 
hơmâo bĕ tơlơi pơjơnum kơ Yahweh Ơi Adai ta laih anŭn anăm mă bruă hơget 
gĕt ôh. 

Hrơi Phet Bơyan Hơpuă 
(Tơbiă 34:22; Lêwi 23:15-21) 

9Môseh pơhiăp dơ̆ng tui anai: Yap bĕ tơjuh hrơi kŏm čơdơ̆ng mơ̆ng hrơi ƀing gih 
mă mơnêk yuă pơdai amăng hơma. 

10Giŏng anŭn, djă̱ hơdơr bĕ Hrơi Phet Bơyan Hơpuă kiăng pơpŭ kơ Yahweh Ơi 
Adai ta hăng tơlơi pha brơi sa gơnam pơyơr rơngai tui hăng črăn pha brơi 
Yahweh Ơi Adai ta hơmâo bơni hiam laih kơ ƀing gih. 

11Laih anŭn ƀing gih hơ̆k mơak bĕ ƀơi anăp Yahweh Ơi Adai ta ƀơi anih Ñu či 
ruah brơi, jing anih pơpŭ kơ Anăn Ñu; anŭn jing ƀing gih, ƀing ană đah rơkơi đah 
kơmơi gih, ƀing ding kơna đah rơkơi đah kơmơi gih, ƀing Lêwi amăng plei pla 
gih, ƀing tuai, ƀing ƀu hơmâo ama laih anŭn ƀing djai rơkơi amăng gih yơh. 

12Anăm wơr ôh ƀing gih jing laih ƀing hlŭn amăng čar Êjip, tui anŭn đuaĭ tui 
pơñen bĕ kơ khul tơlơi pơtă pơtăn anai. 

Hrơi Phet Khul Sang Than Jăng Jai 
(Lêwi 23:33-43) 

13Môseh pơhiăp dơ̆ng tui anai: Djă̱ hơdơr bĕ Hrơi Phet Khul Sang Than Jăng Jai 
amăng tơjuh hrơi tơdơi kơ ƀing gih hơmâo prăh laih pơdai laih anŭn djet laih ia 
boh kơƀâo gih. 

14Ƀing gih hơ̆k mơak bĕ amăng tơlơi phet gih; anŭn jing gih, ƀing ană đah rơkơi 
đah kơmơi gih, ƀing ding kơna đah rơkơi đah kơmơi gih, ƀing Lêwi, ƀing tuai, 
ƀing ƀu hơmâo ama laih anŭn ƀing đah kơmơi kơmai jing abih bang mơnuih dŏ 
hơdip amăng khul plei pla gih yơh. 

15Djă̱ hơdơr bĕ hrơi phet kơ Yahweh Ơi Adai ta amăng tơjuh hrơi ƀơi anih Ñu či 
ruah brơi. Ngă tui anŭn yuakơ Yahweh Ơi Adai ta či bơni hiam kơ ƀing gih amăng 
abih bang bơyan hơpuă gih laih anŭn amăng abih bruă gih mă, laih anŭn tơlơi 
mơak gih či jing hĭ tu̱m nu̱m yơh. 

16Klâo wơ̆t amăng sa thŭn abih bang ƀing đah rơkơi amăng ƀing gih khŏm nao 
pơ anăp Yahweh Ơi Adai ta ƀơi anih Ñu či ruah: anŭn jing ƀơi Hrơi Phet Ƀañ 

Tơpŭng Ƀu Hơmâo Tơpơi, Hrơi Phet Bơyan Hơpuă laih anŭn Hrơi Phet Sang 
Than Jăng Jai. Ƀu hơmâo hlơi pô ôh dưi rai ƀơi anăp Yahweh hăng tơngan đôč 
đač: 

17Rĭm čô amăng ƀing gih khŏm ba rai sa črăn pơyơr tui hăng tơlơi Yahweh Ơi 
Adai ta hơmâo bơni hiam laih kơ ñu. 

Ƀing Khua Phat Kơđi 

18Môseh pơhiăp dơ̆ng tui anai: Ruah bĕ ƀing khua phat kơđi laih anŭn ƀing khua 
moa kơ rĭm kơnung djuai gih amăng rĭm plei Yahweh Ơi Adai ta či brơi kơ ƀing 
gih, laih anŭn ƀing gơñu yơh khŏm phat kơđi ană plei hăng tơlơi djơ̆. 

19Kơ ƀing khua phat kơđi anŭn, anăm pơwĕ hĭ tơlơi tơpă ƀôdah phat kơđi be̱r 
glông ôh. Anăm tŭ mă gơnam plŏm ƀlŏr ôh, yuakơ gơnam plŏm ƀlŏr či go̱m hĭ 
mơta mơnuih rơgơi laih anŭn pơjrôk hĭ khul boh hiăp mơnuih tơpă hơnơ̆ng. 

20Ƀing gơñu khŏm đuaĭ tui tơlơi ngă tơpă laih anŭn kơnơ̆ng tơlơi ngă tơpă đôč, 
tui anŭn gih dưi hơdip nanao laih anŭn mă tŭ anih lŏn Yahweh Ơi Adai ta či brơi 
kơ gih yơh. 

Anăm Kơkuh Pơpŭ Kơ Ƀing Yang Rơba̱ng 

21Môseh pơhiăp dơ̆ng tui anai: Anăm pơdơ̆ng đĭ tơmĕh kơyâo yang HʼAsêrah jĕ 
ƀơi kơnưl gih pơdơ̆ng đĭ kơ Yahweh Ơi Adai ta ôh, 

22laih anŭn anăm pơdơ̆ng đĭ tơpơ̆ng boh pơtâo yang rơba̱ng kiăng kơ kơkuh 
pơpŭ ôh, yuakơ Yahweh Ơi Adai ta pơrơmut biă mă kơ tơlơi pơdơ̆ng đĭ anŭn. 

Juăt 17 

1Anăm ngă yang ôh kơ Yahweh Ơi Adai ta hăng sa drơi rơmô ƀôdah sa drơi triu 
hơmâo nam rơka ƀôdah hơmâo tơlơi ƀu hiam hơget dơ̆ng pơkŏn, yuakơ gơnam 
anŭn jing gơnam hơƀak drak kơ Ñu yơh. 

2Năng ai ƀing gih hơmư̆ sa čô đah rơkơi ƀôdah sa čô đah kơmơi jing pô hơdip 
amăng plei Yahweh Ơi Adai ta brơi kơ ƀing gih, ngă soh ƀơi anăp Yahweh Ơi 
Adai ta hăng soh hĭ hăng tơlơi pơgop Yahweh, 

3yuakơ ñu ăt pơkơdơ̆ng glaĭ hăng tơlơi kâo pơđar laih anŭn kơkuh pơpŭ kơ ƀing 
yang rơba̱ng, anŭn jing bon kơkuh kơ ƀing yang anŭn ƀôdah kơ yang hrơi, yang 
blan ƀôdah kơ khul pơtŭ amăng adai. 

4Tơdah arăng ruai tơlơi anai kơ ƀing gih, ƀing gih khŏm kơsem lăng djŏp mơta 
yơh. Tơdah tơlơi anai jing tơlơi hơmâo biă mă laih anŭn ƀing arăng ngă gơ̆ng 
jơlan kơ pô anŭn hơmâo ngă laih tơlơi hơƀak drak anai amăng tŏng krah Israel, 

5mă bĕ pô anŭn jing pô ngă tơlơi soh sat anai hăng ba nao pơ gah rơngiao kơ 
amăng ja̱ng plei laih anŭn glŏm pơdjai hĭ ñu hăng boh pơtâo. 

6Hăng tơlơi ngă gơ̆ng jơlan mơ̆ng dua ƀôdah klâo čô ngă gơ̆ng jơlan anŭn kăh 
ƀing gih dưi pơdjai hĭ gơ̆, samơ̆ ƀing gih ƀu dưi pơdjai hĭ pô anŭn ôh tơdah pô 
ngă gơ̆ng jơlan kơnơ̆ng sa čô đôč. 

7Tơngan ƀing ngă gơ̆ng jơlan yơh khŏm jing ƀing glŏm pơdjai hĭ gơ̆ hlâo, giŏng 
anŭn abih bang khul tơngan ƀing ană plei. Tui anŭn, ƀing gih či pơrai hĭ pô sat 
ƀai amăng ƀing gih yơh. 

Tơlơi Phat Kơđi Tơnap 

8Môseh pơhiăp dơ̆ng tui anai: Tơdah khul kơđi truh pơanăp ƀing khua phat kơđi 
amăng plei pla gih jing tơnap kơ ƀing gơñu phat kơđi, anŭn jing tơlơi tuh drah, 
tơlơi ngă ƀai ƀôdah tơlơi kơđi pơkŏn; nao tơña bĕ khul tơlơi anai pơ kơnơ̆ng ƀơi 
anih Yahweh Ơi Adai ih či ruah brơi. 

9Nao bĕ pơ ƀing khua ngă yang jing ƀing Lêwi pơ anŭn, laih anŭn nao pơ pô khua 
phat kơđi jing pô hlak dŏ mă bruă ƀơi mông anŭn. Tơña bĕ ƀing gơñu laih anŭn 
ƀing gơñu či kơčrâo brơi kơ ƀing gih tơlơi khŏm ngă yơh. 

10Giŏng anŭn, ƀing gih khŏm ngă tui hăng khul tơlơi kiăng ngă ƀing gơñu 
pơrơđah brơi kơ gih pơ kơnơ̆ng ƀơi anih Yahweh či ruah brơi anŭn. Pơñen ngă 
tui bĕ rĭm tơlơi ƀing gơñu kơčrâo brơi kơ ih ngă. 

11Ngă bĕ krep djơ̆ tui hăng tơlơi pơtă ƀing gơñu brơi laih anŭn tơlơi khưp ngă 
ƀing gơñu pơrơđah brơi kơ gih. Anăm čơlah đuaĭ hĭ ôh mơ̆ng tơlơi ƀing gơñu 
brơi laih kơ gih, anăm wir nao gah hơnuă ƀôdah gah ieo ôh. 

12Hlơi pô ƀrưh mơhiăh kơ khua phat kơđi ƀôdah kơ khua ngă yang jing pô mă 
bruă pơ anŭn kơ Yahweh Ơi Adai ta, ƀing gih khŏm pơdjai hĭ pô ƀrưh mơhiăh 
anŭn yơh. Tui anŭn, ƀing gih či pơrai hĭ pô sat ƀai mơ̆ng ƀing Israel. 

13Giŏng anŭn, abih bang ană plei či hơmư̆ hăng huĭ hyưt laih anŭn ƀu či ƀrưh 
mơhiăh dơ̆ng tah. 

Tơlơi Ruah Pơtao 

14Môseh pơhiăp dơ̆ng tui anai: Tơdơi kơ ƀing gih mŭt laih amăng anih lŏn 
Yahweh Ơi Adai ta či brơi kơ ƀing gih laih anŭn hơmâo mă tŭ hăng dŏ hơdip 
amăng anih anŭn, laih anŭn ƀing gih či laĭ, “Gah kơ ƀing ta, ƀing ta ruah mă bĕ sa 
čô pơtao wai lăng kơ ta hrup hăng abih bang kơnung djuai jum dar ta.” 

15Ƀing gih khŏm răng hăng ruah mă bĕ pơtao kơ ƀing gih jing pô Yahweh Ơi Adai 
ta ruah laih. Ñu khŏm tơbiă rai mơ̆ng ƀing ayŏng adơi gih pô yơh; anăm brơi 
mơnuih tuai ngă pơtao kơ ƀing gih ôh, yuakơ pô anŭn ƀu djơ̆ jing ayŏng adơi 
Israel gih ôh. 

16Hloh kơ anŭn, pơtao anăm mă pioh kơ ñu pô lu aseh ƀôdah brơi ană plei wơ̆t 
glaĭ pơ čar Êjip kiăng mă thim lu hloh dơ̆ng ôh, yuakơ Yahweh hơmâo ƀuăn laih 
kơ ƀing ta tui anai, “Ƀing gih ƀu či wơ̆t glaĭ pơ lŏn čar anŭn dơ̆ng tah.” 

17Pơtao kŏn dưi dŏ lu bơnai lơi, huĭdah ƀing bơnai ñu či ngă kơ pran jua ñu nao 
hĭ jrôk jơlan. Ñu kŏn anăm răk pioh lu amrăk mah lơi. 

18Tơdang ñu dŏ ƀơi grê pơtao čar pơtao ñu, ñu či čih kơ ñu pô ƀơi sa tơkŭl hră 
klĭ khul tơlơi phiăn Yahweh anai, jing tơlơi phiăn mă mơ̆ng tơkŭl hră klĭ ƀing 
khua ngă yang, jing ƀing Lêwi djă̱ pioh yơh. 

19Ñu či djă̱ hră tơlơi phiăn anai laih anŭn đŏk nanao amăng abih tơlơi hơdip ñu, 
tui anŭn ñu či hrăm huĭ pơpŭ kơ Yahweh Ơi Adai ñu laih anŭn pơñen đuaĭ tui 
abih bang boh hiăp amăng khul tơlơi juăt tơlơi pơtă anai yơh. 

20Tơdah ñu ngă tui anŭn, ñu ƀu či pơmĭn ôh ñu pô jing hiam hloh kơ ƀing ayŏng 
adơi ñu laih anŭn kŏn wir nao hĭ lơi gah ieo ƀôdah gah hơnuă mơ̆ng tơlơi phiăn 
anai. Tui anŭn, ñu hăng ană tơčô ñu či wai lăng sui yơh ƀơi čar pơtao amăng ƀing 
Israel anai. 

Juăt 18 

Khul Gơnam Pơyơr Kơ Ƀing Lêwi 

1Môseh pơhiăp dơ̆ng tui anai: Ƀing khua ngă yang jing ƀing Lêwi, biă mă ñu abih 
bang kơnung djuai Lêwi, ƀu či hơmâo črăn pơpha ôh kŏn či hơmâo lŏn kŏng 
ngăn hrŏm hăng ayŏng adơi gơñu ƀing Israel ôh. Ƀing gơñu či hơdip yua mơ̆ng 
khul gơnam pơyơr pơkra kơ Yahweh hăng apui, yuakơ anŭn yơh jing kŏng ngăn 
gơñu. 

2Ƀing gơñu ƀu či hơmâo ôh lŏn kŏng ngăn amăng ƀing ayŏng adơi gơñu; Yahweh 
yơh jing kŏng ngăn gơñu tui hăng Ñu ƀuăn laih kơ ƀing gơ̆. 

3Anai yơh jing črăn ană plei či pha brơi kơ ƀing khua ngă yang tơdang ƀing gơñu 
ngă yang sa drơi rơmô tơno ƀôdah sa drơi triu: Añăm bra, añăm kơham wơ̆t 
hăng jơlah laih anŭn khul hlung asơi mơ̆n. 

4Ƀing gih khŏm brơi kơ ƀing gơ̆ khul boh čroh blung hlâo mơ̆ng pơdai, ia boh 
kơƀâo laih anŭn ia rơmuă gih wơ̆t hăng mơrai blung hlâo mơ̆ng blâo triu yuă 
mơ̆n, 

5yuakơ Yahweh Ơi Adai ta hơmâo ruah mă laih ƀing gơñu hrŏm hăng ƀing 
kơnung djuai gơñu mơ̆ng abih bang kơnung djuai gih kiăng kơ mă bruă amăng 
anăn Yahweh nanao. 

6Tơdah sa čô Lêwi tơbiă mơ̆ng sa boh plei amăng Israel jing anih ñu hlak dŏ 
hơdip, laih anŭn rai hăng khul gơnam ñu hơmâo truh pơ anih Yahweh či ruah 
brơi, 

7ñu dưi mă bruă amăng anăn Yahweh Ơi Adai ñu hrup hăng abih bang ƀing Lêwi 
pơkŏn mơ̆n jing ƀing mă bruă pơ anŭn ƀơi anăp Yahweh. 

8Ñu či pơpha pơđơ̱r amăng gơnam ƀing gơñu hơmâo, wơ̆t tơdah ñu hơmâo mă 
tŭ prăk tơdang ñu sĭ hĭ khul kŏng ngăn sang anŏ ñu pô. 

Khul Bruă Ngă Hơƀak Drak 

9Môseh pơhiăp dơ̆ng tui anai: Tơdang ƀing gih mŭt amăng anih lŏn Yahweh Ơi 
Adai ta či brơi kơ ƀing gih, răng bĕ, anăm ngă tui hăng khul jơlan hơƀak drak 
mơ̆ng lu ƀing kơnung djuai pơ anŭn ôh. 

10Anăm brơi ôh hlơi pô amăng gih ngă tui anai: Pơyơr ngă yang ană đah rơkơi 
ƀôdah ană đah kơmơi ñu amăng apui; jing pô ngă tui tơlơi suai yang ƀôdah ngă 
tơlơi pơjâo, pơblang tơlơi hơdip pơanăp, pơgop amăng bruă pơjâo gai, 

11de̱ng ƀăng, jing pô kơplăh wăh mơnuih hơdip hăng mơnuih djai, pô pơhiăp 
hăng ƀing yang ƀôdah pơhiăp hăng ƀing djai. 

12Hlơi pô ngă khul tơlơi anŭn, ñu anŭn jing pô Yahweh hơƀak drak yơh. Yuakơ 
ƀing kơnung djuai amăng anih lŏn anŭn ngă khul bruă hơƀak drak anai yơh, 
Yahweh Ơi Adai ta či puh pơđuaĭ hĭ ƀing kơnung djuai anŭn mơ̆ng anăp gih. 

13Ƀing gih khŏm jing sa kơnung djuai anăm ngă ôh tơlơi hơƀak drak anŭn ƀơi 
anăp Yahweh Ơi Adai ta. 

Yahweh Ƀuăn Pha Brơi Pô Pơala 

14Môseh pơhiăp dơ̆ng tui anai: Ƀing kơnung djuai jing ƀing mơnuih ƀing gih puh 
pơđuaĭ hĭ anŭn, ƀing gơñu hơmư̆ tui ƀing hlơi pô ngă bruă pơjâo ƀôdah pơhiăp 
hăng yang rơba̱ng. Samơ̆ bơ kơ ƀing gih, Yahweh Ơi Adai ta ƀu či brơi ƀing gih 
ngă tui anŭn ôh. 

15Yahweh Ơi Adai ta či ruah rai sa čô pô pơala hrup hăng kâo mơ̆ng ayŏng adơi 
ta pô. Ƀing gih khŏm hơmư̆ ñu bĕ. 

16Anai yơh jing tơlơi ƀing gih rơkâo kơ Yahweh Ơi Adai ta amăng hrơi pơjơnum 
ƀơi anih Hôrêb tui anai, “Anăm brơi ôh ƀing gơmơi hơmư̆ asăp pơhiăp Yahweh 
Ơi Adai ta ƀôdah ƀuh apui prŏng anai dơ̆ng tah, huĭ kơ ƀing gơmơi či djai hĭ yơh.” 

17Yahweh pơhiăp hăng kâo, “Tơlơi ƀing gơñu pơhiăp anŭn jing djơ̆ yơh. 

18Kâo či ruah rai kơ ƀing gơñu sa čô pô pơala hrup hăng ih mơ̆ng ƀing ayŏng 
adơi gơñu; Kâo či brơi ñu pơhiăp khul boh hiăp Kâo kiăng, laih anŭn ñu či ruai 
kơ ƀing gơ̆ rĭm tơlơi Kâo pơđar kơ ñu. 

19Tơdah hlơi pô ƀu hơmư̆ tui ôh khul boh hiăp Kâo mơ̆ng pô pơala anŭn pơhiăp 
amăng anăn Kâo, Kâo pô yơh či pơkơhma̱l hĭ pô anŭn. 

20Samơ̆ tơdah sa čô pô pơala jing pô khĭn pơhiăp amăng anăn Kâo hơget tơlơi 
Kâo ƀu hơmâo pơđar kơ ñu kiăng pơhiăp ôh, ƀôdah pơhiăp amăng anăn yang 
rơba̱ng, ƀing gih khŏm pơdjai hĭ ñu yơh.” 

21Năng ai ƀing gih či pơmĭn amăng pran jua ih pô, “Hiư̆m pă ƀing ta dưi thâo krăn 
tơdah Yahweh hơmâo pơhiăp ƀôdah ƀu hơmâo pơhiăp ôh boh hiăp anŭn lĕ?” 

22Tơdah tơlơi pô pơala pơhaih amăng anăn Yahweh samơ̆ ƀu krep djơ̆ ƀôdah ƀu 
djơ̆ ôh, anŭn jing ƀu djơ̆ tơlơi pơhiăp Yahweh hơmâo pơhiăp ôh. Pô pơala anŭn 
hơmâo pơhiăp hăng tơlơi pơmĭn kiăng ñu pô đôč. Anăm huĭ pơyom kơ ñu ôh. 

Juăt 19 

Khul Plei Kơ Tơlơi Đuaĭ Kơdŏp 

(Yap 35:9-34; Yôsua 20:1-9) 

1Môseh pơhiăp dơ̆ng tui anai: Tơdơi kơ Yahweh Ơi Adai ta hơmâo pơrai hĭ laih 
ƀing kơnung djuai amăng anih lŏn Ñu či brơi kơ ƀing gih anŭn, laih anŭn tơdang 
ih puh pơđuaĭ hĭ ƀing gơñu tơbiă laih hăng dŏ hơdip amăng khul plei pla, khul 
sang gơñu anŭn, 

2-3giŏng anŭn anih lŏn Yahweh Ơi Adai ta či brơi kơ ƀing gih jing kŏng ngăn, ƀing 
gih khŏm pơpha jing hĭ klâo tring laih anŭn ruah bĕ klâo boh plei pơnăng jing sa 
boh amăng tŏng krah tring anŭn; pơkra bĕ khul jơlan nao pơ klâo boh plei anŭn, 
tui anŭn hlơi pô pơdjai djơ̆ glaĭ sa čô mơnuih, pô anŭn dưi đuaĭ kơdŏp pơ sa 
amăng anih anŭn yơh. 

4Anai yơh jing tơlơi hơnơ̆ng pơkă kơ sa čô pô pơdjai mơnuih laih anŭn đuaĭ 
kơdŏp pơ anŭn kiăng pơklaih hĭ tơlơi hơdip ñu, jing pô pơdjai djơ̆ glaĭ mơnuih 
samơ̆ ƀu djơ̆ prơ̆ng ƀôdah pơmĭn lui hlâo ôh. 

5Hơmutu, sa čô nao amăng glai hrŏm hăng pô re̱ng gah ñu kiăng dro̱m kơyâo, 
laih anŭn tơdang ñu wŏt trŭn jo̱ng ñu kiăng dro̱m kơyâo, mơta jo̱ng anŭn tơglŏh 
hĭ hăng taih djơ̆ pô re̱ng gah ñu laih anŭn gơ̆ djai hĭ. Pô dro̱m anŭn dưi đuaĭ nao 
pơ sa amăng klâo boh plei đuaĭ kơdŏp anŭn kiăng pơklaih hĭ tơlơi hơdip ñu. 

6Kơđai glaĭ, pô rŭ nua či kiaŏ mă ñu laih anŭn či hơmâo mă tơdah anih kơdŏp 
anai ataih đơi hăng pơdjai hĭ gơ̆ wơ̆t tơdah gơ̆ ƀu lăp kơ djai ôh, yuakơ gơ̆ ngă 
kơ pô re̱ng gah gơ̆ ƀu hơmâo tơlơi pơmĭn sat hlâo ôh. 

7Anai yơh jing tơlơi yua hơget kâo pơđar kơ ih pơkra bĕ kơ ih pô klâo boh plei 
đuaĭ kơdŏp. 

8Tơdang Yahweh Ơi Adai ta pơlar prŏng jai guai čar gih, kar hăng tơlơi Ñu ƀuăn 
rơ̆ng laih hăng ƀing ơi adon ta; laih anŭn Ñu ăt brơi kơ ƀing gih abih bang anih 
lŏn Ñu ƀuăn brơi laih kơ ƀing gơ̆ hlâo adih, 

9Ñu či ngă tui anŭn tơdah ƀing gih pơñen đuaĭ tui abih bang tơlơi juăt anai kâo 
pơtă kơ ih hrơi anai, jing tơlơi khăp bĕ kơ Yahweh Ơi Adai ta laih anŭn rơbat 
nanao bĕ amăng khul jơlan Ñu. Giŏng anŭn, ƀing gih khŏm ruah pioh klâo boh 
plei dơ̆ng. 

10Ngă bĕ tơlơi anai tui anŭn arăng ƀu pơdjai hĭ ôh pô ƀu soh laih anŭn ƀing gih 
ƀu či soh ôh amăng tơlơi tuh drah anŭn amăng anih lŏn gih anai, jing anih lŏn 
Yahweh Ơi Adai ta či brơi kơ ƀing gih kar hăng kŏng ngăn gih. 

11Samơ̆ tơdah sa čô pơrơmut kơ pô re̱ng gah ñu laih anŭn dŏ krăp gơ̆, ngă sat 
laih anŭn pơdjai hĭ gơ̆, laih anŭn đuaĭ kơdŏp amăng sa boh plei anai, 

12tui anŭn ƀing kŏng tha či brơi arăng nao mă ñu, ba glaĭ ñu mơ̆ng plei đuaĭ 
kơdŏp anŭn, laih anŭn jao hĭ ñu kơ pô rŭ nua kơ tơlơi tuh drah kiăng kơ pơdjai 
hĭ. 

13Anăm pơdah tơlơi pap kơ ñu ôh. Ñu khŏm djai yơh kiăng kơ pơrai hĭ tơlơi soh 
mơ̆ng ƀing Israel, jing tơlơi ngă tuh drah ƀing ƀu soh ôh anŭn, tui anŭn ƀing gih 
či hơmâo tơlơi mơyŭn hiam yơh. 

14Anăm rĭ̱̆ đuaĭ hĭ ôh pơtâo guai pô re̱ng gah gih, jing pơtâo guai lŏn khua gih 
hơmâo pơdơ̆ng laih hlâo adih, amăng kŏng ngăn gih mă tŭ amăng anih lŏn 
Yahweh Ơi Adai ta či brơi kơ gih kiăng kơ mă tŭ anŭn. 

Khul Tơlơi Ngă Gơ̆ng Jơlan 

15Môseh pơhiăp dơ̆ng tui anai: Tơdah arăng phŏng kơđi sa čô kơ tơlơi sat ƀai, sa 
čô ngă gơ̆ng jơlan jing ƀu djŏp tơhơnal ôh kiăng kơ pơsĭt pô anŭn jing soh yuakơ 
tơlơi ñu hơmâo ngă laih. Dua klâo čô pô ngă gơ̆ng jơlan yơh či ngă gơ̆ng jơlan 
kiăng pơsĭt kơ tơlơi anŭn. 

16Tơdah pô ngă gơ̆ng jơlan anai hơmâo tơlơi pơmĭn sat ngă gơ̆ng jơlan kiăng 
phŏng kơđi soh kơ sa čô mơnuih, 

17dua čô amăng tơlơi pơrơjăh anai khŏm nao dŏ dơ̆ng ƀơi anăp Yahweh jing ƀơi 
anăp ƀing khua ngă yang laih anŭn ƀing khua phat kơđi, jing ƀing hlak dŏ mă 
bruă ƀơi mông anŭn. 

18Ƀing khua ngă yang khŏm ep kơsem pơñen tơlơi pơrơjăh anŭn, laih anŭn 
tơdah ƀing gơñu kơsem ƀuh pô ngă gơ̆ng jơlan pơrơđah jing pô ƀlŏr laih anŭn 
ngă gơ̆ng jơlan ƀlŏr pơkơdơ̆ng glaĭ hăng ayŏng adơi ñu, 

19giŏng anŭn ngă bĕ kơ ñu kar hăng tơlơi ñu kiăng ngă laih kơ ayŏng adơi ñu. 
Ƀing gih khŏm pơrai hĭ pô sat ƀai mơ̆ng tŏng krah gih. 

20Tui anŭn, abih bang ƀing ană plei či hơmư̆ kơ tơlơi anŭn laih anŭn či huĭ hyưt 
yơh. Giŏng anŭn, ƀu či hơmâo hlơi pô dơ̆ng tah amăng ƀing gih či ngă tơlơi sat 
ƀai hrup hăng anŭn. 

21Anăm pap kơ ñu ôh, samơ̆ ngă bĕ tơlơi pơkơhma̱l tui anai: Tơlơi hơdip kla kơ 
tơlơi hơdip, mơta kơ mơta, tơgơi kơ tơgơi, tơngan kơ tơngan laih anŭn tơkai kơ 
tơkai. 

Juăt 20 

Tơlơi Phiăn Nao Pơblah 

1Môseh pơhiăp dơ̆ng tui anai: Tơdang ƀing gih nao pơblah pơkơdơ̆ng glaĭ hăng 
ƀing rŏh ayăt gih laih anŭn ƀuh khul rơdêh aseh hrŏm hăng aseh pioh pơblah 
laih anŭn ƀing ling tơhan gơñu prŏng hloh kơ tơhan gih, anăm huĭ kơ ƀing gơñu 

ôh, yuakơ Yahweh Ơi Adai ta jing Pô ba ƀing ta tơbiă mơ̆ng čar Êjip yơh či dŏ 
hrŏm hăng ƀing gih. 

2Tơdang ƀing gih tơbiă nao pơblah, khua ngă yang či rai hăng pơhiăp hăng ling 
tơhan. 

3Ñu či laĭ tui anai, “Hơmư̆ bĕ, Ơ ƀing Israel, hrơi anai ƀing gih či tơbiă nao pơblah 
pơkơdơ̆ng glaĭ hăng ƀing rŏh ayăt gih. Hơmâo bĕ tơlơi khĭn laih anŭn anăm 
hơmâo pran jua huĭ hyưt ôh; anăm huĭ bra̱l ƀôdah tơtư̆ djhir ƀơi anăp gơñu ôh, 

4yuakơ Yahweh Ơi Adai ta jing Pô nao hrŏm hăng gih kiăng pơblah pơkơdơ̆ng 
glaĭ hăng ƀing rŏh ayăt brơi kơ ƀing gih laih anŭn Ñu či brơi kơ ƀing gih dưi hĭ.” 

5Ƀing khua moa či laĭ kơ ling tơhan, “Hơmâo mơ̆ hlơi pô pơdơ̆ng đĭ sa boh sang 
phrâo laih anŭn aka pơyơr đĭ sang anŭn kơ Ơi Adai ôh? Brơi kơ ñu glaĭ sang bĕ, 
huĭdah ñu či djai amăng tơdron blah laih anŭn pô pơkŏn či pơyơr đĭ sang anŭn. 

6Hơmâo mơ̆ hlơi pô pla laih sa đang boh kơƀâo laih anŭn aka tŭ mă boh kơƀâo 
laih anŭn mơñum ia boh kơƀâo mơ̆ng anŭn ôh? Brơi kơ ñu glaĭ sang bĕ, huĭdah 
ñu či djai hĭ amăng tơdron blah laih anŭn pô pơkŏn či mă tŭ hĭ boh kơƀâo anŭn. 

7Hơmâo mơ̆ hlơi pô djă̱ kong laih hăng sa čô đah kơmơi laih anŭn aka dŏ kơ gơ̆ 
ôh? Brơi kơ ñu glaĭ sang bĕ, huĭdah ñu či djai hĭ amăng tơdron blah laih anŭn pô 
pơkŏn či dŏ hĭ kơ đah kơmơi anŭn.” 

8Giŏng anŭn, ƀing khua moa či laĭ dơ̆ng, “Hơmâo mơ̆ hlơi pô huĭ le ̱ l ƀôdah ƀu 
hơmâo tơlơi khĭn ôh? Brơi kơ ñu glaĭ sang bĕ, huĭ kơ tơdah ñu huĭ le ̱ l đơi tơl ngă 
kơ ƀing ayŏng adơi ñu ăt le ̱ l tui mơ̆n.” 

9Tơdang ƀing khua moa hơmâo pơgiŏng hĭ laih tơlơi pơhiăp hăng ƀing ling 
tơhan, ƀing gơñu či ruah ƀing djă̱ akŏ kơ rĭm tơpul ƀing ling tơhan yơh. 

10Tơdang ƀing gih tơbiă nao kơsung blah sa boh plei pơnăng ataih, rơkâo bĕ ƀing 
gơñu jao gơñu pô hlâo. 

11Tơdah ƀing gơñu tŭ ư laih anŭn pŏk amăng ja̱ng gơñu, abih bang mơnuih 
amăng plei anŭn jing hĭ ƀing hlŭn mă bruă laih anŭn ƀing gơñu či mă bruă kơ 
ƀing gih yơh. 

12Tơdah ƀing gơñu hơngah hăng ƀu kiăng tŭ ư ôh laih anŭn tơbiă blah ƀing gih, 
tui anŭn ƀing gih blah hruă hĭ plei anŭn bĕ. 

13Tơdang Yahweh Ơi Adai ta jao hĭ plei anai amăng tơngan gih, pơdjai hĭ bĕ abih 
bang ƀing đah rơkơi amăng anŭn. 

14Bơ kơ ƀing đah kơmơi, ƀing čơđai, khul hlô mơnơ̆ng rong laih anŭn abih bang 
gơnam amăng anŭn, ƀing gih dưi mă tŭ kơ gih pô yơh. Tui anŭn, ƀing gih dưi yua 
mă gơnam hơmâo sua mă anŭn jing gơnam Yahweh Ơi Adai ta či brơi kơ ƀing 
gih mơ̆ng ƀing rŏh ayăt gih yơh. 

15Anai yơh jing tơlơi ƀing gih či ngă kơ abih bang plei pla dŏ ataih mơ̆ng ƀing gih 
jing plei pla ƀu lŏm kơ ƀing kơnung djuai dŏ jĕ ih ôh. 

16Samơ̆ tơdang ƀing gih blah mă laih khul plei pla ƀing kơnung djuai amăng anih 
lŏn Yahweh Ơi Adai ta či brơi kơ ƀing gih kar hăng lŏn kŏng ngăn gih, ƀing gih 
anăm pioh hơdip hơget djuai mơnơ̆ng thâo suă jua ôh. 

17Pơrai hĭ bĕ abih bang ƀing gơñu, jing ƀing Hit, Amôr, Kanaan, Periz, Hiwi laih 
anŭn Yebus, kar hăng Yahweh Ơi Adai ta hơmâo pơđar laih kơ ƀing gih. 

18Kơđai glaĭ tơdah ƀing gih ƀu pơrai hĭ ƀing gơñu ôh, ƀing gơñu či plư gih đuaĭ 
tui abih bang tơlơi hơƀak drak ƀing gơñu ngă amăng tơlơi kơkuh pơpŭ kơ ƀing 
yang rơba̱ng gơñu laih anŭn ƀing gih či ngă soh pơkơdơ̆ng glaĭ hăng Yahweh Ơi 
Adai ta yơh. 

19Tơdang ƀing gih blah hruă sa boh plei amăng sui hrơi laih anŭn blah pơkơdơ̆ng 
glaĭ hăng ñu kiăng kơ mă tŭ, anăm pơrai hĭ khul kơyâo ƀơ̆ng boh čroh plei anŭn 
ôh. Anăm dro̱m hĭ gơñu ôh yuakơ ih dưi ƀơ̆ng boh mơ̆ng khul kơyâo anŭn mơ̆n; 
khul kơyâo anai jing ƀing mơnuih ƀing gih khŏm blah hruă hă? 

20Samơ̆ ƀing gih dưi dro̱m hĭ khul kơyâo pơkŏn ƀing gih thâo ƀu djơ̆ jing khul 
kơyâo hơmâo boh čroh thâo ƀơ̆ng ôh, laih anŭn ƀing gih dưi yua mă khul kơyâo 
ƀu hiam anai kiăng pơdơ̆ng đĭ khul bơnư̆ tơl ƀing gơñu yơr tơngan lui hĭ. 

Juăt 21 

Tơlơi Phiăn Pap Brơi Kơ Tơlơi Pơdjai Mơnuih Aka Pơsir 

1Môseh pơhiăp dơ̆ng tui anai: Tơdang ƀing gih dŏ hơdip amăng anih lŏn Yahweh 
Ơi Adai ta či brơi kơ ƀing gih mă tŭ kar hăng kŏng ngăn, tơdah ƀing gih ƀuh sa 
čô djai dŏ đih ƀơi hơma yua mơ̆ng arăng pơdjai hĭ gơ̆, samơ̆ ƀing gih ƀu thâo ôh 
hlơi pô pơdjai hĭ gơ̆, ƀing gih khŏm ngă tui anai: 

2ƀing kŏng tha laih anŭn ƀing khua phat kơđi mơ̆ng khul plei jum dar anŭn khŏm 
tơbiă nao kiăng pơkă dơ̆ pă ataih mơ̆ng atâo anŭn truh pơ khul plei jum dar 
anŭn. 

3Giŏng anŭn, ƀing kŏng tha amăng plei jĕ hloh hăng atâo djai anŭn či mă sa drơi 
ană rơmô ania arăng aka yua ñu ƀôdah băk oč lơi, 

4laih anŭn ba nao gơ̆ pơ sa anih dơnung arăng ƀu jik kai ƀôdah jŭ pla kơyâo 
pơtâo ôh, jing anih ăt hơmâo sa hơnŏh ia mơ̆n. Amăng dơnung anŭn ƀing gơñu 
či wŏk hĭ tơkuai rơmô anŭn. 

5Ƀing khua ngă yang jing ƀing mơ̆ng kơnung djuai Lêwi khŏm nao pơ anih anŭn 
mơ̆n, yuakơ Yahweh Ơi Adai hơmâo ruah mă laih ƀing gơñu kiăng kơ mă bruă 
Ñu laih anŭn kiăng hơơč tơlơi mơyŭn hiam amăng anăn Yahweh. Ƀing gơñu yơh 
či pơsir hĭ abih bang tơlơi kơđi laih anŭn tơlơi pơrơdjơ̆ pơrơsao hăng tơlơi 
pơmlâo kar hăng anŭn. 

6Giŏng anŭn, abih bang ƀing kŏng tha amăng plei jĕ hloh hăng atâo djai anŭn či 
rao tơngan gơñu ƀơi ană rơmô arăng wŏk hĭ laih tơkuai, 

7laih anŭn ƀing gơñu či pơhaih, “Tơngan gơmơi ƀu ngă tuh drah anai ôh, laih 
anŭn mơta gơmơi kŏn ƀuh kơ tơlơi anai lơi. 

8Ơ Yahweh, tŭ mă bĕ tơlơi pap brơi anŭn kơ ană plei Ih ƀing Israel jing ƀing Ih 
hơmâo song mă laih mơ̆ng čar Êjip, laih anŭn anăm yap ôh ƀing ană plei Ih jing 
soh yuakơ drah mơnuih ƀu soh anŭn. Rơkâo kơ Ih pap brơi đa kơ tơlơi tuh drah 
anai.” 

9Tui anŭn, ƀing gih khŏm mă pơđuaĭ hĭ mơ̆ng gih pô tơlơi soh tuh drah mơnuih 
ƀu soh anŭn, yuakơ ƀing gih hơmâo ngă laih tơlơi djơ̆ ƀơi anăp Yahweh. 

Tơlơi Phiăn Pơdŏ Hăng Sa Čô Đah Kơmơi Mơnă 

10Môseh pơhiăp dơ̆ng tui anai: Tơdang ƀing gih nao blah pơkơdơ̆ng glaĭ hăng 
ƀing rŏh ayăt gih, Yahweh Ơi Adai ta jao hĭ ƀing gơñu amăng tơngan gih laih 
anŭn ƀing gih mă laih ƀing gơñu jing mơnă. 

11Tơdah ih pơmĭn kơ sa čô đah kơmơi hiam amăng ƀing mơnă anŭn ih khăp laih 
anŭn ih kiăng dŏ kơ gơ̆ jing hĭ bơnai ih, 

12ih dưi ba glaĭ gơ̆ pơ sang ih hăng brơi gơ̆ kuăh hĭ ƀŭk gơ̆ pô, čơkăp hĭ tơkâo gơ̆ 
pô, 

13laih anŭn tŏh hĭ sum ao mơnă gơ̆ buh tơdang arăng mă gơ̆ jing mơnă anŭn. 
Tơdơi kơ gơ̆ hơdip amăng sang ih, čŏk hia kơ amĭ ama gơ̆ amăng abih sa blan, 
giŏng anŭn ih dưi nao pơ gơ̆ jing rơkơi gơ̆ laih anŭn gơ̆ či jing bơnai ih yơh. 

14Tơdơi kơ anŭn, tơdah ih ƀu hơmâo tơlơi mơak hăng gơ̆ ôh, ih khŏm brơi bĕ gơ̆ 
nao pơpă gơ̆ kiăng. Ih anăm sĭ hĭ gơ̆ ƀôdah ngă kơ gơ̆ hrup hăng sa čô hlŭn ôh, 
yuakơ ih hơmâo pơmlâo hĭ gơ̆ laih. 

Tơlơi Phiăn Kơ Tơlơi Dưi Ană Kơčoa 

15Môseh pơhiăp dơ̆ng tui anai: Tơdah sa čô đah rơkơi hơmâo dua čô bơnai, ñu 
khăp kơ pô anai hloh kơ pô adih, laih anŭn abih dua čô bơnai ñu anai le̱ng kơ 
hơmâo rai ană đah rơkơi kơ ñu, samơ̆ ană kơčoa đah rơkơi ñu jing ană mơ̆ng pô 
bơnai ñu ƀu khăp đơi ôh. 

16Tơdang truh hrơi ñu pơpha mŭk dram ñu kơ ƀing ană đah rơkơi ñu, ñu anăm 
brơi ôh khul tơlơi dưi ană kơčoa kơ ană đah rơkơi bơnai ñu khăp lu pơala kơ 
ană kơčoa đah rơkơi ñu mơ̆ng bơnai ñu ƀu khăp đơi ôh anŭn. 

17Ñu khŏm thâo krăn ană đah rơkơi bơnai ñu ƀu khăp đơi anŭn jing ană kơčoa 
laih anŭn brơi kơ gơ̆ črăn pơpha dua wơ̆t lu hloh amăng abih bang gơnam ñu 
hơmâo. Ană đah rơkơi anŭn jing gru kơnăl blung hlâo kơ tơlơi kơtang ama ñu 
jing đah rơkơi. Tơlơi dưi ană kơčoa či lŏm kơ gơ̆ yơh. 

Tơlơi Phiăn Kơ Ană Đah Rơkơi Tơgŭ Pơkơdơ̆ng 



411 

 

 
© 2013 Jơrai Bible Association. 

  
 

 

18Môseh pơhiăp dơ̆ng tui anai: Tơdah sa čô mơnuih hơmâo sa čô ană đah rơkơi 
khăng akŏ laih anŭn tơgŭ pơkơdơ̆ng, jing pô ƀu kiăng tui gưt kơ amĭ ama ñu ôh 
wơ̆t tơdah amĭ ama ñu ƀuăh pơkra kơ ñu, 

19amĭ ama ñu khŏm ba ñu nao pơ ƀing kŏng tha ƀơi amăng ja̱ng plei ñu. 

20Amĭ ama ñu či laĭ hăng ƀing kŏng tha anŭn, “Anai jing ană đah rơkơi gơmơi, 
jing pô khăng akŏ laih anŭn tơgŭ pơkơdơ̆ng. Ñu ƀu tui gưt kơ ƀing gơmơi ôh. Ñu 
jing sa čô ră̱ ƀơ̆ng laih anŭn juăt măt tơpai.” 

21Giŏng anŭn, abih bang mơnuih amăng plei ñu či glŏm pơdjai hĭ ñu hăng boh 
pơtâo yơh. Ƀing gih khŏm pơrai hĭ pô sat ƀai mơ̆ng tŏng krah ƀing gih. Tui anŭn, 
abih bang Israel či hơmư̆ kơ tơlơi anŭn laih anŭn ƀing gơñu či huĭ yơh. 

Khul Tơlơi Phiăn Pơkŏn 

22Môseh pơhiăp dơ̆ng tui anai: Tơdah sa čô ngă soh lăp kơ djai, sĭt ƀing gih či 
pơdjai hĭ ñu laih anŭn klâŏ hơtŏp yol atâo ñu ƀơi sa ƀĕ tơpơ̆ng kơyâo, 

23ƀing gih anăm lui hĭ atâo anŭn truh kơ mơmŏt ôh. Khŏm dơ̱r hĭ ñu ăt amăng 
hrơi anŭn mơ̆n, yuakơ hlơi pô arăng klâŏ hơtŏp yol đĭ ƀơi sa ƀĕ kơyâo jing dŏ 
gah yŭ kơ tơlơi Ơi Adai hơtŏm păh yơh. Ƀing gih anăm pơgrĭ hĭ ôh anih lŏn 
Yahweh Ơi Adai ta či brơi kơ ƀing gih jing kŏng ngăn anŭn. 

Juăt 22 

1Tơdah ih ƀuh rơmô ƀôdah triu bơbe ayŏng adơi re̱ng gah ih jrôk jơlan, anăm 
ngă amơ̱ng ôh samơ̆ khŏm ba gơ̆ glaĭ kơ pô gơ̆. 

2Tơdah ayŏng adơi ih ƀu dŏ hơdip jĕ ih ôh ƀôdah ih ƀu thâo ôh pơpă ñu dŏ, mă 
ba glaĭ bĕ hlô mơnơ̆ng anŭn pơ sang ih hăng djă̱ pioh tơl gơ̆ rai hơduah kơ hlô 
mơnơ̆ng anŭn. Giŏng anŭn, ih brơi glaĭ bĕ kơ gơ̆ hlô mơnơ̆ng gơ̆ anŭn. 

3Ngă bĕ kar hăng anŭn tơdah ih ƀuh aseh glai ayŏng adơi ih, ao jao gơ̆ ƀôdah 
hơget gơnam gơ̆ rơngiă. Anăm ngă amơ̱ng kơ tơlơi anŭn ôh. 

4Tơdah ih ƀuh aseh glai ƀôdah rơmô ayŏng adơi ih rơbuh ƀơi jơlan yuakơ 
kơtraŏ, ih anăm ngă amơ̱ng ôh. Djru bĕ ayŏng adơi ih dưi rŭ̱ tơgŭ glaĭ hĭ hlô anŭn. 

5Sa čô đah kơmơi ƀu dưi čut hơô ao đah rơkơi ôh, sa čô đah rơkơi ăt kŏn dưi buh 
ao đah kơmơi lơi, yuakơ Yahweh Ơi Adai ta hơƀak drak kơ hlơi pô ngă tơlơi anai. 

6Tơdah ih ƀuh sa hruh čim dŏ ƀơi kơyâo ƀôdah ƀơi lŏn, laih anŭn ania ñu hlak 
dŏ krôp ană ñu ƀôdah krŏm boh ñu, ih anăm mă pơđuaĭ hĭ ania ñu wơ̆t hăng ană 
ñu ôh. 

7Ih dưi mă ană ñu, samơ̆ ih khŏm brơi ania ñu đuaĭ hĭ, tui anŭn kăh Yahweh Ơi 
Adai ta či bơni hiam kơ ƀing gih laih anŭn ƀing gih či hơdip sui yơh. 

8Tơdang ih pơdơ̆ng đĭ sa boh sang phrâo laih anŭn sang anŭn hơmâo bơbŭng 
tơhnă̱, pơkra bĕ war pơnăng pơgăn jum dar bơbŭng sang ih anŭn. Tui anŭn, 

tơdah hlơi pô djai yuakơ ñu le ̆  mơ̆ng bơbŭng sang anai, ih ƀu hơmâo tơlơi soh 
ôh. 

9Anăm jŭ pla djuai pơjĕh phara ôh amăng đang boh kơƀâo ih; tơdah ih pla, ih ƀu 
dưi ƀơ̆ng ƀôdah yua mă ôh boh čroh kơyâo pơtâo anŭn wơ̆t hăng boh čroh 
amăng đang boh kơƀâo ih anŭn mơ̆n. 

10Anăm jik kai hăng sa drơi rơmô băk oč hrŏm hăng sa drơi aseh glai ôh. 

11Anăm čut hơô khul sum ao ngă hăng mơrai blâo triu mơñam hrŏm hăng mơrai 
blâo ƀlĭ ôh. 

12Pơkra bĕ khul suai groa ƀơi pă̱ akiăng ao jao ih buh anŭn. 
Khul Tơlơi Phiăn Tơgŭ Pơkơdơ̆ng Tŏng Krah Rơkơi Bơnai 

13Môseh pơhiăp dơ̆ng tui anai: Tơdah sa čô đah rơkơi dŏ kơ sa čô đah kơmơi, 
tơdơi kơ ñu dŏ hrŏm hăng gơ̆, ñu ƀu khăp kơ gơ̆ ôh, 

14laih anŭn pơhiăp sat kiăng kơ phŏng kơđi gơ̆ kơ tơlơi gơ̆ ƀu ngă ôh tui anai, 
“Kâo dŏ kơ đah kơmơi anai, samơ̆ tơdang kâo dŏ hrŏm hăng ñu, kâo hơduah ƀuh 
ñu ƀu dŏ hơči̱h ôh.” 

15Giŏng anŭn, amĭ ama gơ̆ či nao pơ ƀing kŏng tha ƀơi amăng ja̱ng plei laih anŭn 
pơrơđah kơ tơlơi gơ̆ jing sa čô dra hơči̱h. 

16Ama đah kơmơi anai či laĭ kơ ƀing kŏng tha, “Kâo brơi ană đah kơmơi kâo dŏ 
kơ pô đah rơkơi anai, samơ̆ ñu ƀu khăp kơ gơ̆ ôh. 

17Ră anai ñu pơhiăp sat kơ gơ̆ tui anai, ‘Kâo hơduah ƀuh ană gih jing sa čô dra 
ƀu hơči̱h ôh.’ Samơ̆ khăn anai yơh jing tơlơi pơrơđah tơlơi hơči̱h kơ ană đah 
kơmơi kâo.” Giŏng anŭn, amĭ ama đah kơmơi anai či la̱ng khăn la̱ng gơ̆ ƀơi anăp 
ƀing kŏng tha plei, 

18ƀing kŏng tha či mă taih pơkra pô đah rơkơi anŭn yơh. 

19Ƀing gơñu či đŭ kơ pô đah rơkơi anai sa-rơtuh sekel amrăk laih anŭn jao brơi 
kơ ama đah kơmơi anai, yuakơ ñu hơmâo phŏng kơđi laih kơ sa čô đah kơmơi 
hơči̱h Israel kơ tơlơi gơ̆ ƀu hơmâo ôh. Pô đah kơmơi anai ăt či jing bơnai ñu; ñu 
ƀu dưi lui hĭ gơ̆ ôh tơdang ñu dŏ hơdip. 

20Samơ̆ tơdah tơlơi phŏng anŭn jing sĭt laih anŭn đah kơmơi anai ƀu djơ̆ hơči̱h 
ôh, 

21arăng či ba pô đah kơmơi anai ƀơi bah amăng sang ama gơ̆ laih anŭn pơ anŭn 
yơh ƀing mơnuih amăng plei ñu či glŏm pơdjai hĭ ñu. Ñu hơmâo ngă laih sa tơlơi 
pơmlâo biă mă amăng ƀing Israel hăng tơlơi ñu đih hrŏm hăng arăng tơdang ăt 
dŏ amăng sang ama ñu. Ƀing gih khŏm pơrai hĭ bĕ tơlơi sat ƀai anŭn tŏng krah 
ih yơh. 



413 

 

 
© 2013 Jơrai Bible Association. 

  
 

 

22Tơdah arăng ƀuh sa čô đah rơkơi đih hrŏm hăng bơnai arăng, abih dua đah 
rơkơi hăng đah kơmơi anŭn khŏm djai yơh. Ƀing gih khŏm pơrai hĭ bĕ tơlơi sat 
ƀai anŭn mơ̆ng ƀing Israel. 

23Tơdah sa čô đah rơkơi bưp sa čô dra hơči̱h djă̱ kong laih hăng pô pơkŏn, laih 
anŭn đah rơkơi anai đih hrŏm hăng gơ̆, 

24ƀing gih khŏm mă abih dua gơñu ba tơbiă gah rơngiao kơ amăng ja̱ng plei laih 
anŭn glŏm pơdjai hĭ ƀing gơñu; pô đah kơmơi anai yuakơ ñu dŏ amăng plei samơ̆ 
ƀu iâu đĭ kơ tơlơi djru ôh, pô đah rơkơi anai yuakơ ñu ngă sat kơ bơnai arăng. 
Ƀing gih khŏm pơrai hĭ bĕ tơlơi sat ƀai anŭn mơ̆ng tŏng krah ƀing gih. 

25Samơ̆ tơdah gah rơngiao ataih mơ̆ng plei, sa čô đah rơkơi bưp sa čô đah kơmơi 
djă̱ kong laih hăng arăng, ñu tư̆ gŏ̱ gơ̆, kơnơ̆ng pô đah rơkơi hơmâo ngă tơlơi 
anai đôč ƀing gih khŏm pơdjai. 

26Anăm ngă tơlơi hơget kơ đah kơmơi anai ôh yuakơ gơ̆ ƀu soh hơget ôh lăp kơ 
djai. Tơlơi kơđi anai hrup hăng tơlơi kâo ră ruai laih jing tơlơi sa čô kơsung nao 
hăng pơdjai hĭ pô re̱ng gah ñu yơh; 

27pô đah rơkơi anŭn ƀuh đah kơmơi anai gah rơngiao ataih mơ̆ng plei laih anŭn 
wơ̆t tơdah pô đah kơmơi anai iâu kwưh kơ tơlơi djru, samơ̆ ƀu hơmâo hlơi pô 
ôh dưi hơmư̆ kiăng pơklaih hĭ gơ̆. 

28Tơdah sa čô đah rơkơi bưp sa čô dra hơči̱h jing pô aka djă̱ kong ôh kiăng kơ 
pơdŏ, laih anŭn pô đah rơkơi anai tư̆ gŏ̱ gơ̆ samơ̆ arăng hơmâo mă dua gơñu ƀơi 
anŭn, 

29pô đah rơkơi anai či kla kơ ama đah kơmơi anai rơmapluh sekel amrăk. Pô đah 
rơkơi anai khŏm dŏ kơ đah kơmơi anai yơh, yuakơ ñu hơmâo pơmlâo laih gơ̆. 
Ñu ƀu dưi klaih lui hĭ gơ̆ ôh amăng abih tơlơi hơdip ñu. 

30Sa čô đah rơkơi ƀu dưi dŏ kơ sa čô amăng bơnai ama ñu ôh; ñu ƀu dưi ngă ƀrưh 
mơhiăh pơmlâo hĭ ama ñu pô ôh. 

Juăt 23 

Tơlơi Pơkăh Pơpha 

1Môseh pơhiăp dơ̆ng tui anai: Ƀu hơmâo hlơi pô ôh, jing pô arăng pơkreo, 
pơbrơ̆p ƀôdah khăt hĭ, dưi pơgop hrŏm bruă mơnuă hăng ƀing ană plei Yahweh. 

2Ƀu hơmâo hlơi pô ôh jing ană klĕ pyu ƀôdah ană tơčô ñu anŭn dưi pơgop hrŏm 
bruă mơnuă hăng ƀing ană plei Yahweh, wơ̆t tơdah truh kơ rơnŭk tal pluh tŭ 
mơ̆n. 

3Ƀu hơmâo hlơi pô ôh jing mơnuih Ammôn, mơnuih Môab ƀôdah ƀing kơnung 
djuai ñu dưi pơgop hrŏm bruă mơnuă hăng ƀing ană plei Yahweh, wơ̆t tơdah 
truh kơ rơnŭk tal pluh tŭ mơ̆n, 

4yuakơ ƀing gơñu ƀu rai čơkă ƀing gih hăng ƀañ tơpŭng laih anŭn ia ôh ƀơi jơlan 
tơdang ƀing gih tơbiă mơ̆ng čar Êjip; hloh kơ anŭn dơ̆ng, ƀing gơñu apăh Balaam 
ană đah rơkơi Beôr mơ̆ng plei Phethôr amăng tring Aram-Naharayim kiăng 
pơhiăp tơlơi hơtŏm păh pơkơdơ̆ng glaĭ hăng ƀing gih. 

5Wơ̆t tơdah tui anŭn, Yahweh Ơi Adai ta ƀu hơmư̆ Balaam ôh samơ̆ pơplih hĭ 
tơlơi hơtŏm păh anŭn jing hĭ tơlơi bơni hiam kơ ƀing gih, yuakơ Yahweh Ơi Adai 
ta khăp kơ ƀing gih. 

6Anăm ngă hơget tơlơi ôh kiăng kơ djru ƀing gơñu đĭ kơyar amăng abih thŭn gih 
dŏ hơdip amăng anih lŏn anŭn. 

7Samơ̆ anăm pơrơmut kơ mơnuih Edôm ôh, jing ƀing dŏ amăng ƀing gih, yuakơ 
ƀing gơñu jing ayŏng ƀing gih. Ăt anăm pơrơmut ôh kơ mơnuih Êjip, yuakơ ƀing 
gih hơdip laih jing ƀing tuai amăng lŏn čar gơñu. 

8Ană bă gơñu amăng rơnŭk tal klâo dưi pơgop hrŏm bruă mơnuă hăng ƀing ană 
plei Yahweh yơh. 

Tơlơi Phiăn Ƀu Rơgoh Amăng Anih Jưh 

9Môseh pơhiăp dơ̆ng tui anai: Tơdang ƀing gih nao blah pơkơdơ̆ng glaĭ hăng 
ƀing rŏh ayăt gih, dŏ ataih bĕ mơ̆ng tơlơi ƀu rơgoh. 

10Tơdah sa čô amăng ƀing gih ƀu rơgoh ôh yuakơ ia pơjĕh ñu tơbiă tơdang mlam, 
ñu khŏm nao dŏ pơ gah rơngiao kơ anih jưh. 

11Samơ̆ truh kơ hrơi klăm ñu či mơnơi hĭ ñu pô; tơl ƀơi yang hrơi le ̆ , ñu dưi mŭt 
glaĭ amăng anih jưh yơh. 

12Ruah bĕ sa boh anih gah rơngiao kơ anih jưh, pơ anih anai yơh ƀing gih dưi 
nao kiăng pơrơngai hĭ mơ̆ng drơi jan gih pô. 

13Rĭm čô khŏm hơmâo mơ̆n sa ƀĕ gai klơi amăng gơnam blah ñu, laih anŭn 
tơdang ñu nao juă glai, ñu khŏm klơi bĕ sa boh amăng hăng dơ̱r hĭ ĕh ñu anŭn. 

14Yahweh Ơi Adai ta dŏ nanao amăng anih jưh gih kiăng pơgang gih laih anŭn 
jao hĭ ƀing rŏh ayăt gih kơ ƀing gih. Tui anŭn, anih jưh gih khŏm jing hĭ rơgoh 
hiam, kiăng kơ Ñu ƀu ƀuh ôh tơlơi grĭ grañ amăng ƀing gih, sĭt Ñu ƀu či đuaĭ hĭ 
mơ̆ng ƀing gih ôh. 

Khul Tơlơi Phiăn Pơkŏn Dơ̆ng 

15Môseh pơhiăp dơ̆ng tui anai: Tơdah sa čô hlŭn hơmâo đuaĭ kơdŏp amăng anih 
gih, anăm jao hĭ gơ̆ kơ khua gơ̆ ôh. 

16Brơi bĕ gơ̆ hơdip amăng gih anih pă ñu khăp laih anŭn plei pă ñu ruah. Anăm 
kơtư̆ juă gơ̆ ôh. 

17Anăm hơmâo đah kơmơi ƀôdah đah rơkơi Israel ôh či jing hĭ mơnuih rĭh răm 
kơ sang iâu yang rơba̱ng. 

18Anăm ba gơnam tơbiă rai mơ̆ng pô đah kơmơi ƀôdah đah rơkơi rĭh răm anŭn 
mŭt amăng sang yang Yahweh Ơi Adai ta kiăng kla kơ tơlơi ƀuăn brơi ôh, yuakơ 
Yahweh Ơi Adai ta hơƀak drak biă mă kơ abih dua gơnam pơyơr anŭn. 

19Anăm mă kơmlai mơ̆ng ayŏng adơi ih ƀơi prăk, ƀơi gơnam ƀơ̆ng ƀôdah ƀơi 
hơget gơnam dưi ba rai kơmlai ôh. 

20Ih dưi mă kơmlai mơ̆ng pô tuai, samơ̆ ƀu djơ̆ mơ̆ng ayŏng adơi Israel ih ôh, tui 
anŭn Yahweh Ơi Adai ta či bơni hiam kơ ih amăng rĭm bruă ih ngă amăng anih 
lŏn ih či mŭt nao mă tŭ anai. 

21Tơdah ih ƀuăn rơ̆ng laih hăng Yahweh Ơi Adai ta, anăm pơtrưĭ hĭ kiăng kơ ƀu 
kla ôh, sĭt Yahweh Ơi Adai ta či hơduah kiăng kơ ih gơnam anŭn tañ yơh laih 
anŭn tơdah ih ƀu kla tañ ôh, ih či pơsoh hĭ yơh. 

22Samơ̆ tơdah ih ƀu ƀuăn rơ̆ng, ih ƀu soh ôh. 

23Hơget tơlơi tơƀông bah ih pơhiăp tơbiă, ih khŏm ngă yơh, yuakơ ih ƀuăn brơi 
kơ Yahweh Ơi Adai ta rơngai hăng amăng bah ih pô. 

24Tơdah ih rơbat găn amăng đang boh kơƀâo pô re̱ng gah ih, ih dưi ƀơ̆ng boh 
kơƀâo tơl hrăp, samơ̆ ih anăm pioh boh kơƀâo gơ̆ amăng bai ih ôh. 

25Tơdah ih rơbat găn amăng đang hơma pô re̱ng gah ih, ih dưi ruač pơdai hăng 
tơngan ih laih anŭn ƀơ̆ng, samơ̆ ih anăm mă mơnêk yuă pơdai amăng hơma gơ̆ 
ôh. 

Juăt 24 

1Môseh pơhiăp dơ̆ng tui anai: Tơdah sa čô đah rơkơi dŏ kơ sa čô đah kơmơi 
samơ̆ ñu ƀu mơak kơ gơ̆ ôh, yuakơ ñu hơduah ƀuh tơlơi sat ƀơi pô đah kơmơi 
anai, tui anŭn ñu čih sa pŏk hră pơlui brơi kơ gơ̆ laih anŭn brơi gơ̆ tơbiă đuaĭ hĭ 
mơ̆ng sang ñu. 

2Tơdơi gơ̆ tơbiă đuaĭ hĭ mơ̆ng sang rơkơi ñu anai laih, tơdah gơ̆ jing hĭ bơnai kơ 
pô đah rơkơi pơkŏn, 

3samơ̆ rơkơi gơ̆ tal dua anai ƀu khăp kơ gơ̆ mơ̆n, laih anŭn ñu čih sa pŏk hră 
pơlui, brơi kơ gơ̆ laih anŭn brơi gơ̆ tơbiă đuaĭ hĭ mơ̆ng sang ñu, ƀôdah pô đah 
rơkơi tal dua anai djai hĭ, 

4giŏng anŭn pô rơkơi gơ̆ tal sa ƀu dưi glaĭ dŏ pô đah kơmơi anai dơ̆ng tah yuakơ 
gơ̆ dŏ kơ pô pơkŏn jing grĭ hĭ laih. Tơdah rơkơi tal sa dŏ glaĭ pô đah kơmơi anŭn, 
anŭn jing tơlơi hơƀak drak ƀơi anăp Yahweh yơh. Anăm ngă tơlơi soh anai ôh 
amăng anih lŏn Yahweh či brơi kơ ih jing kŏng ngăn. 

5Tơdah sa čô đah rơkơi phrâo dŏ bơnai, anăm pơkiaŏ gơ̆ nao pơblah pơkơdơ̆ng 
glaĭ hăng rŏh ayăt gih ƀôdah grơ̆ng glăm bruă mơnuă ană plei ôh; amăng sa thŭn 
yơh, ñu či dŏ rơngai pơ sang kiăng kơ pơmơak kơ đah kơmơi ñu dŏ anŭn. 

6Tơdah gơnam hơget ih brơi kơ ayŏng adơi ih re̱ng gah čan, anăm mă hĭ ôh sa 
pe̱r boh pơtâo kuă tơpŭng; kŏn mă hĭ lơi wơ̆t tơdah pơtâo gah ngŏ anŭn kiăng 
pơjing gơnam djă̱ kơ̆ng kơ nư, yuakơ tơlơi anŭn jing gơnam sang anŏ gơ̆ pioh 
yua rĭm hrơi kiăng pơkra gơnam ƀơ̆ng yơh. 

7Tơdah sa čô amăng ƀing gih klĕ mă sa čô amăng ayŏng adơi ƀing Israel laih anŭn 
pơjing kơ gơ̆ jing sa čô hlŭn ƀôdah sĭ hĭ gơ̆, pô klĕ mă anŭn khŏm djai yơh. Ƀing 
gih khŏm pơrai hĭ bĕ tơlơi sat ƀai anŭn tŏng krah ƀing gih. 

8Tơdah sa čô amăng ƀing gih hơmâo tơlơi djơ̆ phŭng, khŏm pơñen hăng tui hluai 
bĕ djơ̆ hăng tơlơi ƀing khua ngă yang jing ƀing Lêwi kơčrâo brơi kơ ƀing gih. 
Ƀing gih khŏm pơñen ngă tui abih tơlơi kâo hơmâo pơđar laih kơ ƀing gơñu. 

9Hơdơr nanao bĕ tơlơi Yahweh Ơi Adai ta ngă laih kơ HʼMiriam ƀơi jơlan ƀing ta 
tơbiă mơ̆ng čar Êjip. 

10Tơdang ih brơi kơ pô re̱ng gah ih čan hơget gơnam, ih anăm mŭt amăng sang 
gơ̆ kiăng kơ mă hĭ ao jao gơ̆ hlak djă̱ kơ̆ng kơ nư ôh. 

11Dŏ bĕ gah rơngiao laih anŭn brơi bĕ kơ gơ̆ pô ba tơbiă rai kơ ih. 

12Tơdah pô anŭn jing mơnuih rin, ih anăm mă hĭ ôh gơnam djă̱ kơ̆ng gơ̆ laih anŭn 
ƀu brơi glaĭ kơ gơ̆ ôh tơdang mơmŏt laih. 

13Brơi glaĭ bĕ ao jao gơ̆ hlâo kơ yang hrơi le ̆ . Giŏng anŭn, gơ̆ či bơni kơ ih laih 
anŭn Yahweh Ơi Adai ta či yap tơlơi anŭn jing sa bruă tơpă hơnơ̆ng yơh ƀơi anăp 
Ñu. 

14Tơdah ih blơi apăh sa čô pô rin laih anŭn kơƀah kiăng, anăm yua mă ôh pran 
gơ̆ đôč đač wơ̆t tơdah gơ̆ jing sa čô ayŏng adơi ƀing Israel ih ƀôdah sa čô tuai 
hơdip amăng plei pla gih. 

15Kla bĕ nua apăh kơ gơ̆ rĭm hrơi hlâo kơ yang hrơi le ̆ , yuakơ gơ̆ rin laih anŭn 
kơnang ƀơi nua apăh anŭn yơh. Tơdah ih ƀu kla ôh, ñu či iâu đĭ kơ Yahweh 
pơkơdơ̆ng glaĭ hăng ih, tui anŭn ih či jing hĭ soh yơh. 

16Ƀing gih ƀu dưi pơdjai hĭ ƀing ama pơala kơ tơlơi soh sat ană bă gơñu ôh; ƀing 
gih kŏn dưi pơdjai hĭ ană bă pơala kơ tơlơi soh sat ama gơñu lơi; rĭm čô či djai 
yuakơ tơlơi soh sat ñu pô yơh. 

17Anăm mă pơđuaĭ hĭ ôh tơlơi djơ̆ lăp kơ ƀing tuai, kơ ƀing ƀu hơmâo ama laih 
anŭn kŏn mă tŭ lơi ao jao mơ̆ng ƀing djai rơkơi jing gơnam djă̱ kơ̆ng. 

18Hơdơr nanao bĕ ƀing gih jing laih ƀing hlŭn amăng čar Êjip laih anŭn Yahweh 
Ơi Adai ta song mă laih gih mơ̆ng anih anŭn. Hơnŭn yơh kâo pơđar kơ ƀing gih 
ngă tui tơlơi anai. 

19Tơdang ih pĕ hơpuă amăng đang hơma ih laih anŭn ƀu mă abih ôh čơnap 
pơdai, ih anăm wơ̆t glaĭ kiăng mă pơdai anŭn ôh. Lui hĭ pơdai anŭn kơ ƀing tuai, 

ƀing ƀu hơmâo ama laih anŭn ƀing djai rơkơi duñ mă, tui anŭn Yahweh Ơi Adai 
ih či bơni hiam kơ ih amăng abih bang bruă ih mă yơh. 

20Tơdang ih prăh khul than kơyâo ôliwơ ih, anăm prăh glaĭ tal dua ƀơi boh ôliwơ 
ƀơi khul than dŏ glaĭ dơ̆ng tah. Lui hĭ bĕ boh dŏ glaĭ anŭn kơ ƀing tuai, ƀing ƀu 
hơmâo ama laih anŭn kơ ƀing djai rơkơi. 

21Tơdang ih pĕ khul boh kơƀâo amăng đang ih, anăm nao pĕ glaĭ boh dŏ glaĭ tal 
dua dơ̆ng ôh. Lui hĭ bĕ boh dŏ glaĭ anŭn kơ ƀing tuai, ƀing ƀu hơmâo ama laih 
anŭn kơ ƀing djai rơkơi. 

22Hơdơr nanao bĕ ƀing gih jing laih ƀing hlŭn amăng čar Êjip. Hơnŭn yơh kâo 
pơđar kơ ƀing gih ngă tui tơlơi anai. 

Juăt 25 

1Môseh pơhiăp dơ̆ng tui anai: Tơdang dua čô amăng ƀing gih hơmâo tơlơi 
pơrơjăh hăng tơdruă, ƀing gơñu khŏm ba nao pơ anih phat kơđi laih anŭn brơi 
kơ ƀing khua phat kơđi pơsir hĭ kơđi anŭn yơh, jing tơlơi ƀing gơñu či pơhaih 
pô anai jing djơ̆ laih anŭn phat pô anŭn jing soh. 

2Tơdah pô ngă soh anai lăp kơ arăng taih, pô khua phat kơđi či brơi gơ̆ đih akŭp 
laih anŭn brơi arăng taih gơ̆ ƀơi anăp ñu. Mrô hơnuăt taih či tui hluai hăng tơlơi 
ñu ngă soh yơh, 

3samơ̆ pô khua phat kơđi anŭn ƀu dưi brơi arăng taih rơbeh kơ pă̱pluh hơnuăt 
taih ôh. Tơdah arăng taih gơ̆ lu hloh kơ anŭn, anŭn či jing sa tơlơi pơmlâo kơ 
ayŏng adơi gih ƀơi anăp ƀing ană plei Israel yơh. 

4Tơdang rơmô gih hlak juă pơdai, anăm kho hĭ ôh amăng bah ñu kiăng kơ hoaĭ 
ƀơ̆ng pơdai. 

5Tơdah ƀing ayŏng adơi sa amĭ sa ama dŏ hơdip hrŏm, sa čô amăng ƀing gơñu 
djai hĭ samơ̆ ƀu hơmâo ană đah rơkơi ôh, bơnai djai rơkơi anai anăm dŏ ôh kơ 
arăng pơkŏn rơngiao kơ sang anŏ rơkơi ñu. Adơi rơkơi ñu yơh či dŏ kơ ñu laih 
anŭn pơgiŏng hĭ tơlơi phiăn adơi rơkơi hăng bơnai djai rơkơi anŭn. 

6Ană đah rơkơi blung hlâo ñu hơmâo rai či mă anăn pô djai anŭn yơh, tui anŭn 
pô djai anŭn či hơmâo kơnung djuai amăng ƀing Israel. 

7Samơ̆ tơdah pô đah rơkơi anŭn ƀu kiăng dŏ kơ ai ñu ôh, pô đah kơmơi anai či 
nao pơ ƀing kŏng tha ƀơi amăng ja̱ng plei laih anŭn laĭ hăng ƀing gơñu tui anai, 
“Adơi rơkơi kâo hơngah ƀu kiăng djă̱ pioh anăn ayŏng ñu amăng Israel ôh. Ñu 
ƀu pơgiŏng hĭ bruă jao kơ sa čô ayŏng adơi rơkơi hăng kâo ôh.” 

8Giŏng anŭn, ƀing kŏng tha amăng plei anŭn či iâu pô đah rơkơi anŭn rai laih 
anŭn pơhiăp hăng ñu. Tơdah pô đah rơkơi anŭn ăt hơngah laih anŭn laĭ, “Kâo ƀu 
kiăng dŏ kơ ñu ôh,” 

9tui anŭn bơnai ayŏng ñu či nao pơ ñu ƀơi anăp ƀing kŏng tha, mă tŏh hĭ sa boh 
tơkhŏ sanđal đah rơkơi anŭn, kơčŭh ia bah ƀơi ƀo ̆  ñu laih anŭn laĭ, “Tui anai yơh 
jing tơlơi arăng ngă kơ pô ƀu kiăng rŭ̱ pơdơ̆ng glaĭ ôh anăn sang anŏ ayŏng ñu.” 

10Ƀing Israel či yap sang anŏ pô đah rơkơi anai jing Sang Anŏ Tŏh Tơkhŏ Sanđal 
yơh. 

11Tơdah dua čô đah rơkơi pơtaih hăng tơdruă laih anŭn bơnai sa čô amăng dua 
gơñu rai pơklaih hĭ rơkơi ñu mơ̆ng pô blŭng taih, laih anŭn pô đah kơmơi anai 
yơr nao hăng păn mă djơ̆ anih hơgŏm pô anŭn, 

12tui anŭn ƀing gih čŏng khăt hĭ tơngan pô đah kơmơi anŭn. Anăm pap kơ ñu ôh. 

13Tơdah ƀing gih sĭ mơnia, anăm plŏm arăng ôh: Anăm hơmâo dua mơta boh 
pơkă phara ôh amăng kơdŭng gih, anŭn jing sa kơtraŏ laih anŭn sa djhôl, 

14laih anŭn kŏn hơmâo dua mơta tơlơi pơkă phara lơi amăng sang gih, anŭn jing 
sa prŏng laih anŭn sa anet. 

15Ih khŏm hơmâo bĕ khul boh pơkă, kơnăng pơkă tơpă laih anŭn djơ̆ hơnơ̆ng, 
tui anŭn kăh ƀing gih dưi hơdip sui amăng anih lŏn Yahweh Ơi Adai ta či brơi kơ 
ƀing gih. 

16Yahweh Ơi Adai ta hơƀak drak kơ hlơi pô pơkă tui anŭn, jing kơ hlơi pô pơkă 
ƀu djơ̆ hơnơ̆ng anŭn yơh. 

17Hơdơr bĕ tơlơi ƀing Amalek ngă laih kơ ƀing gih kơtuai jơlan tơdang ƀing gih 
tơbiă laih mơ̆ng čar Êjip. 

18Tơdang ƀing gih gleh rơmơ̆n biă mă, ƀing gơñu kơsung blah gih ƀơi jơlan rơbat 
laih anŭn pơdjai hĭ ƀing dŏ akaih gah klon; ƀing gơñu ngă tui anŭn yuakơ ƀu huĭ 
pơpŭ kơ Ơi Adai ôh. 

19Tơdang Yahweh Ơi Adai ta brơi kơ ƀing gih pơdơi mơ̆ng abih bang ƀing rŏh 
ayăt jum dar gih amăng anih lŏn Ñu či brơi kơ ƀing gih mă tŭ jing kŏng ngăn 
anŭn, ƀing gih khŏm lŏm hĭ anăn Amalek ƀơi rŏng lŏn tơnah anai. Anăm wơr bĭt 
hĭ ôh kơ tơlơi ngă anai! 

Juăt 26 

Boh Čroh Hlâo Hla̱ng 

1Môseh pơhiăp dơ̆ng tui anai: Tơdang ƀing gih hơmâo mŭt mă tŭ laih amăng 
anih lŏn Yahweh Ơi Adai ta či brơi kơ ƀing gih jing kŏng ngăn, jing anih ƀing gih 
dŏ hơdip amăng anŭn, 

2mă bĕ ƀiă khul boh čroh hlâo hla̱ng mơ̆ng abih bang gơnam ƀing gih hơmâo pĕ 
hơpuă laih mơ̆ng anih lŏn Yahweh Ơi Adai ta či brơi kơ ƀing gih anŭn. Pioh bĕ 
khul boh anŭn amăng bai laih anŭn ba nao kơnơ̆ng pơ anih Yahweh Ơi Adai ta či 
ruah, jing sa anih kiăng kơ pioh Anăn Ñu. 

3Giŏng anŭn, pơhiăp hăng khua ngă yang hlak djă̱ bruă amăng mông anŭn tui 
anai, “Kâo pơhaih hrơi anai kơ Yahweh Ơi Adai ta, kâo hơmâo mŭt laih amăng 
anih lŏn Yahweh ƀuăn brơi laih kơ ƀing ơi adon ta kiăng brơi kơ ƀing ta.” 

4Giŏng anŭn, khua ngă yang či mă bai anŭn mơ̆ng tơngan gih laih anŭn pioh trŭn 
bai anŭn ƀơi gah anăp kơnưl ngă yang Yahweh Ơi Adai ta. 

5Giŏng anŭn, rĭm čô amăng ƀing gih či pơhaih ƀơi anăp Yahweh Ơi Adai ta tui 
anai, “Ơi adon kâo jing mơnuih Aram đuaĭ hyu; ñu trŭn nao pơ čar Êjip hrŏm 
hăng ƀiă mơnuih laih anŭn hơdip pơ anŭn. Tơdơi kơ anŭn, ñu jing hĭ sa kơnung 
djuai prŏng, kơtang laih anŭn lu biă mă. 

6Samơ̆ ƀing Êjip ngă sat kơ ƀing ta laih anŭn pơtơnap hĭ ƀing ta, pioh ƀơi ƀing ta 
bruă ngă hlŭn kơtraŏ biă mă. 

7Giŏng anŭn, ƀing ta iâu đĭ kơ Yahweh, jing Ơi Adai ƀing ơi adon ta laih anŭn Ñu 
hơmư̆ asăp ta laih anŭn Ñu ƀuh tơlơi tơnap ƀing ta, bruă kơtraŏ laih anŭn tơlơi 
kơtư̆ juă. 

8Tui anŭn, Ñu ba ƀing ta tơbiă mơ̆ng čar Êjip hăng hơpăl tơngan kơtang yơr laih, 
hrŏm hăng tơlơi kri̱p yi̱p prŏng laih anŭn khul tơlơi mơsêh mơyang yơh. 

9Ñu ba rai ƀing ta pơ anih anai laih anŭn brơi kơ ƀing ta anih lŏn anai, jing anih 
hiam laih anŭn kơmơ̆k hơmâo bă hăng gơnam hiam kar hăng ia tơsâo laih anŭn 
ia hơni. 

10Ră anai Ơ Yahweh, kâo ba rai kơ Ih khul boh čroh hlâo hla̱ng anai mơ̆ng lŏn Ih 
hơmâo brơi laih kơ kâo.” Pioh bĕ bai anŭn ƀơi anăp Yahweh Ơi Adai ta laih anŭn 
bon kơkuh bĕ ƀơi anăp Ñu. 

11Ƀing gih, ƀing Lêwi laih anŭn ƀing tuai amăng ƀing gih či hơ̆k mơak yuakơ abih 
bang khul tơlơi hiam Yahweh Ơi Adai ta hơmâo brơi laih kơ ƀing gih, kơ sang 
anŏ gih. 

Tơlơi Pơyơr Sa Črăn Amăng Pluh Amăng Rĭm Thŭn Tal Klâo 

12Môseh pơhiăp dơ̆ng tui anai: Rĭm thŭn tal klâo jing thŭn kơ tơlơi pơyơr yom 
hơgŏm, ƀing gih khŏm brơi sa črăn amăng pluh mơ̆ng gơnam pĕ hơpuă gih kơ 
ƀing Lêwi, kơ ƀing tuai, kơ ƀing ƀu hơmâo ama laih anŭn kơ ƀing djai rơkơi. Tui 
anŭn, ƀing gơñu dưi ƀơ̆ng amăng khul plei pla gih laih anŭn trơi hrăp yơh. 

13Giŏng anŭn, rĭm čô amăng ƀing gih pơhiăp bĕ hăng Yahweh Ơi Adai ta tui anai, 
“Kâo hơmâo mă tơbiă laih mơ̆ng sang kâo abih črăn pơyơr rơgoh hiam anŭn laih 
anŭn brơi laih gơnam anŭn kơ ƀing Lêwi, kơ ƀing tuai, kơ ƀing ƀu hơmâo ama 
laih anŭn kơ ƀing djai rơkơi, tui hăng abih bang tơlơi Ih pơđar laih. Kâo ƀu wir 
nao gah pă ôh kŏn wơr bĭt hĭ lơi hơget tơlơi amăng khul tơlơi Ih pơtă kơ črăn 
pơyơr anŭn. 

14Kâo ƀu pơsoh ôh črăn pơyơr anŭn tui anai: Kâo ƀu hơmâo ƀơ̆ng hơget ôh mơ̆ng 
črăn pơyơr anŭn tơdang kâo dŏ rơngot hơning, laih anŭn kâo kŏn mă pơđuaĭ hĭ 

lơi hơget gơnam mơ̆ng črăn pơyơr anŭn tơdang kâo grĭ grañ, laih anŭn kâo kŏn 
pơyơr lơi hơget gơnam mơ̆ng črăn pơyơr anŭn kơ mơnuih djai. Kâo hơmâo tui 
gưt laih kơ Ih, Ơ Yahweh Ơi Adai kâo hơi; kâo hơmâo ngă laih rĭm tơlơi Ih pơđar 
kơ kâo anŭn. 

15Lăng trŭn mơ̆ng adai adih bĕ, jing mơ̆ng anih dŏ rơgoh hiam Ih, laih anŭn bơni 
hiam bĕ kơ ană plei Ih ƀing Israel wơ̆t hăng anih lŏn Ih hơmâo brơi laih kơ ƀing 
gơmơi kar hăng Ih ƀuăn brơi laih kơ ƀing ơi adon gơmơi, jing sa anih lŏn hiam 
laih anŭn kơmơ̆k hơmâo bă hăng gơnam hiam kar hăng ia tơsâo laih anŭn ia 
hơni.” 

Đuaĭ Tui Khul Tơlơi Pơđar Yahweh 

16Môseh pơhiăp dơ̆ng tui anai: Yahweh Ơi Adai ta pơđar kơ ƀing gih hrơi anai 
kiăng đuaĭ tui khul tơlơi pơtă laih anŭn tơlơi juăt anai; pơñen ngă tui bĕ khul 
tơlơi anŭn hăng abih pran jua gih, hăng abih bơngăt jua gih. 

17Ƀing gih hơmâo pơhaih laih hrơi anai Yahweh jing Ơi Adai ta laih anŭn ƀing 
gih či rơbat amăng khul jơlan Ñu, ƀing gih či djă̱ pioh khul tơlơi pơtă, khul tơlơi 
pơđar, khul tơlơi juăt Ñu laih anŭn či tui gưt Ñu. 

18Yahweh hơmâo pơhaih laih hrơi anai, ƀing gih jing ană plei Ñu, jing mŭk dram 
Ñu răk pioh tui hăng Ñu ƀuăn laih, tui anŭn ƀing gih khŏm djă̱ pioh abih bang 
khul tơlơi Ñu pơđar yơh. 

19Ñu hơmâo pơhaih laih Ñu či pha brơi kơ ƀing gih tơlơi bơni, tơlơi hing ang laih 
anŭn tơlơi pơyom hloh kơ abih bang kơnung djuai Ñu hơmâo hrih pơjing laih, 
laih anŭn ƀing gih či jing sa kơnung djuai rơgoh hiam kơ Yahweh Ơi Adai ta yơh, 
tui hăng tơlơi Ñu hơmâo ƀuăn laih. 

Juăt 27 

Kơnưl Ngă Yang Ƀơi Čư̆ Êbal 

1Môseh tơgŭ dơ̆ng hrŏm hăng ƀing kŏng tha Israel laih anŭn ñu pơđar kơ ƀing 
ană plei tui anai, “Djă̱ pioh bĕ abih bang khul tơlơi pơđar kâo brơi kơ ƀing gih 
anai. 

2Tơdang ƀing gih hơmâo găn laih krong Yurdan laih anŭn mŭt amăng anih lŏn 
Yahweh Ơi Adai gih či brơi kơ ƀing gih, pơdơ̆ng đĭ bĕ khul pơtâo tal prŏng, pik 
bĕ ƀơi pơtâo anai hăng ia čur laih anŭn 

3čih bĕ ƀơi pơtâo anai abih bang boh hiăp tơlơi juăt anai. Tơlơi pơdơ̆ng đĭ ƀing 
gih ngă anŭn, ƀing gih hơmâo găn nao laih kiăng mŭt amăng anih lŏn Yahweh Ơi 
Adai či brơi kơ ƀing gih, jing sa anih lŏn hiam laih anŭn kơmơ̆k hơmâo bă hăng 
gơnam hiam kar hăng ia tơsâo laih anŭn ia hơni, jing tơlơi Yahweh Ơi Adai ƀing 
ơi adon ta ƀuăn laih kơ ƀing ta. 

4Tơdang ƀing gih găn laih krong Yurdan anŭn, nao bĕ pơ čư̆ Êbal laih anŭn ngă 
kar hăng tơlơi kâo pơđar kơ ƀing gih hrơi anai; pơdơ̆ng đĭ bĕ khul boh pơtâo 
anai ƀơi čư̆ anŭn laih anŭn pik go̱m bĕ ƀơi anŭn hăng ia čur. 

5Pơdơ̆ng bĕ pơ anŭn sa kơnưl ngă yang kơ Yahweh Ơi Adai ta jing kơnưl ngă 
hăng boh pơtâo mơ̆ng đang hơma. Ƀing gih anăm yua ôh gơnam yua hăng pơsơi 
kiăng kơ khăt ƀơi khul boh pơtâo anai. 

6Pơdơ̆ng đĭ bĕ kơnưl ngă yang Yahweh Ơi Adai ta hăng khul boh pơtâo anŭn laih 
anŭn pơyơr bĕ ƀơi ngŏ anŭn khul gơnam pơyơr čuh kơ Yahweh Ơi Adai ta. 

7Ngă yang bĕ khul gơnam pơyơr tơlơi pơgop pơlir pơ anŭn, ƀơ̆ng huă laih anŭn 
hơ̆k mơak bĕ ƀơi anăp Yahweh Ơi Adai ta. 

8Laih anŭn ƀing gih khŏm čih tơbiă rơđah rơđo̱ng bĕ abih bang boh hiăp tơlơi 
juăt anai ƀơi khul boh pơtâo ƀing gih hơmâo pơdơ̆ng đĭ laih anŭn.” 

Khul Tơlơi Hơtŏm Păh Kơ Tơlơi Ƀu Tui Gưt 

9Giŏng anŭn, Môseh laih anŭn ƀing khua ngă yang jing ƀing Lêwi laĭ kơ abih bang 
ƀing Israel, “Ơ ƀing Israel, dŏ rơiăt laih anŭn hơmư̆ bĕ! Ră anai ƀing gih hơmâo 
jing hĭ laih ană plei Yahweh Ơi Adai ta. 

10Tui gưt bĕ kơ Yahweh Ơi Adai ta laih anŭn đuaĭ tui bĕ khul tơlơi pơđar laih 
anŭn khul tơlơi pơtă Ñu, jing tơlơi kâo brơi kơ ih anai.” 

11Ƀơi hrơi anŭn mơ̆n Môseh pơđar kơ ƀing ană plei tui anai: 

12Tơdang ƀing gih hơmâo găn laih krong Yurdan, ƀing kơnung djuai Simeôn, 
Lêwi, Yudah, Issakhar, Yôsêp laih anŭn Benyamin či dŏ dơ̆ng ƀơi čư̆ Gerizim 
kiăng pơhaih khul tơlơi bơni hiam kơ ană plei. 

13Laih anŭn ƀing kơnung djuai Reuben, Gad, Aser, Zebulun, Dan laih anŭn 
Naptali či dŏ dơ̆ng ƀơi čư̆ Êbal kiăng pơhaih khul tơlơi hơtŏm păh kơ ană plei. 

14Ƀing Lêwi khŏm pơhơdơr glaĭ kơ abih bang ană plei Israel hăng sa hiăp kraih 
tui anai: 

15“Tơlơi hơtŏm păh či dŏ ƀơi hlơi pô treh trah rup trah ƀôdah čruih tia rup trah, 
jing sa tơlơi hơƀak drak kơ Yahweh, jing bruă mơ̆ng pô thâo pơkra laih anŭn 
pơdơ̆ng đĭ amăng tơlơi kơkuh pơpŭ hơgŏm.” Giŏng anŭn, abih bang ană plei 
khŏm laĭ, “Amen!” 

16“Tơlơi hơtŏm păh či dŏ ƀơi hlơi pô ƀrưh mơhiăh kơ amĭ ama ñu.” Giŏng anŭn, 
abih bang ană plei khŏm laĭ, “Amen!” 

17“Tơlơi hơtŏm păh či dŏ ƀơi hlơi pô rĭ̱̆ đuaĭ hĭ guai lŏn pô re̱ng gah ñu.” Giŏng 
anŭn, abih bang ană plei khŏm laĭ, “Amen!” 

18“Tơlơi hơtŏm păh dŏ ƀơi hlơi pô dui ba pô bum mơta jrôk jơlan.” Giŏng anŭn, 
abih bang ană plei khŏm laĭ, “Amen!” 

19“Tơlơi hơtŏm păh či dŏ ƀơi hlơi pô mă pơđuaĭ hĭ tơlơi djơ̆ lăp mơ̆ng ƀing tuai, 
mơ̆ng ƀing tơhrit ama ƀôdah mơ̆ng ƀing đah kơmơi kơmai.” Giŏng anŭn, abih 
bang ană plei khŏm laĭ, “Amen!” 

20“Tơlơi hơtŏm păh či dŏ ƀơi hlơi pô đih hrŏm hăng bơnai ama ñu, yuakơ ñu 
ƀrưh mơhiăh pơmlâo hĭ ama ñu.” Giŏng anŭn, abih bang ană plei khŏm laĭ, 
“Amen!” 

21“Tơlơi hơtŏm păh či dŏ ƀơi hlơi pô đih hrŏm hăng hlô mơnơ̆ng.” Giŏng anŭn, 
abih bang ană plei khŏm laĭ, “Amen!” 

22“Tơlơi hơtŏm păh či dŏ ƀơi hlơi pô đih hrŏm hăng amai adơi ñu, jing ană đah 
kơmơi ama ñu ƀôdah ană đah kơmơi amĭ ñu.” Giŏng anŭn, abih bang ană plei 
khŏm laĭ, “Amen!” 

23“Tơlơi hơtŏm păh či dŏ ƀơi hlơi pô đih hrŏm hăng tơhmua ñu.” Giŏng anŭn, 
abih bang ană plei khŏm laĭ, “Amen!” 

24“Tơlơi hơtŏm păh či dŏ ƀơi hlơi pô pơdjai hĭ pô re̱ng gah ñu hăng tơlơi hơgŏm.” 
Giŏng anŭn, abih bang ană plei khŏm laĭ, “Amen!” 

25“Tơlơi hơtŏm păh či dŏ ƀơi hlơi pô mă tŭ gơnam plŏm ƀlŏr kiăng pơdjai hĭ 
mơnuih ƀu ngă soh.” Giŏng anŭn, abih bang ană plei khŏm laĭ, “Amen!” 

26“Tơlơi hơtŏm păh či dŏ ƀơi hlơi pô ƀu tŭ ư ôh hăng tơlơi juăt Ơi Adai laih anŭn 
ƀu ngă tui ôh khul boh hiăp tơlơi juăt anŭn.” Giŏng anŭn, abih bang ană plei 
khŏm laĭ, “Amen!” 

Juăt 28 

Khul Tơlơi Bơni Hiam Kơ Tơlơi Tui Gưt 

(Lêwi 26:3-13; Juăt 7:12-24) 

1Môseh pơhiăp dơ̆ng tui anai: Tơdah ƀing gih tui gưt tu̱m nu̱m kơ Yahweh Ơi 
Adai ta laih anŭn pơñen ngă tui abih bang khul tơlơi pơđar Ñu, jing tơlơi kâo 
brơi kơ ƀing gih anai, sĭt Yahweh Ơi Adai ta či pioh ƀing gih gah ngŏ kơ abih bang 
kơnung djuai mơnuih ƀơi lŏn tơnah anai yơh. 

2Abih bang tơlơi bơni hiam anai či truh ƀơi ƀing gih laih anŭn dŏ hrŏm hăng ƀing 
gih yơh tơdah ƀing gih tui gưt kơ Yahweh Ơi Adai ta tui anai: 

3Yahweh či bơni hiam amăng plei pla laih anŭn amăng đang hơma gih. 

4Ñu či bơni hiam kơ ƀing gih hăng brơi kơ ƀing gih hơmâo lu ană bă; anih lŏn gih 
či hơmâo lu pơdai hăng boh čroh laih anŭn hlô mơnơ̆ng gih či čeh lar rai lu yơh 
kar hăng rơmô, triu laih anŭn bơbe. 

5Ñu či bơni hiam kơ ƀing gih hăng brơi kơ ƀing gih lu pơdai kiăng kơ pơkra ƀañ 
tơpŭng. 

6Ñu či bơni hiam kơ hơget bruă ƀing gih ngă, pơpă anih ƀing gih nao yơh. 

7Yahweh či ngă kơ ƀing rŏh ayăt gih čơlah đuaĭ hĭ mơ̆ng ƀing gih yơh, tơdang 
ƀing gơñu tơgŭ pơblah pơkơdơ̆ng glaĭ hăng ƀing gih. Ƀing gơñu či rai blah ƀing 
gih mơ̆ng sa anăp samơ̆ đuaĭ kơdŏp mơ̆ng ƀing gih amăng tơjuh anăp yơh. 

8Yahweh či mơit rai tơlơi bơni hiam kơ ƀing gih laih anŭn pơbă khul pưk ƀing 
gih, anŭn jing ƀơi rĭm bruă tơngan ƀing gih mă yơh. Yahweh Ơi Adai ta či bơni 
hiam kơ ƀing gih amăng anih lŏn Ñu či brơi kơ ƀing gih yơh. 

9Yahweh či pơrơđah ƀing gih jing ană plei rơgoh hiam Ñu, kar hăng Ñu ƀuăn 
rơ̆ng laih hăng ƀing ta, tơdah ƀing gih djă̱ pioh khul tơlơi pơtă Yahweh Ơi Adai 
ta laih anŭn rơbat amăng jơlan Ñu. 

10Giŏng anŭn, abih bang ƀing ană plei amăng lŏn tơnah anai či ƀuh ƀing gih jing 
ană plei Yahweh, tui anŭn ƀing gơñu či huĭ kơ ƀing gih yơh. 

11Yahweh či pha brơi tơlơi đĭ kơyar bă blai amăng anih lŏn Ñu ƀuăn brơi laih kơ 
ƀing ơi adon ta kiăng pha brơi kơ ƀing ta. Ñu či brơi ƀing gih hơmâo lu ană bă, 
lu tơpul hlô ană mơ̆ng tơpul hlô mơnơ̆ng gih laih anŭn lu pơdai boh čroh mơ̆ng 
anih lŏn gih yơh. 

12Yahweh či pŏk khul adai, atông tơlơi čơmah Ñu, kiăng brơi rai ia hơjan ƀơi 
anih lŏn gih djơ̆ bơyan laih anŭn kiăng bơni hiam kơ abih bang bruă ƀing gih mă 
yơh. Tui anŭn, ƀing gih či brơi lu kơnung djuai čan mă gơnam gih samơ̆ ƀing gih 
ƀu čan mă mơ̆ng hlơi pô ôh. 

13Yahweh či pơjing ƀing gih jing kar hăng akŏ, ƀu djơ̆ kar hăng aku ôh. Tơdah 
ƀing gih pơđi̱ng hơmư̆ tui khul tơlơi pơđar Yahweh Ơi Adai ta jing tơlơi kâo brơi 
kơ ƀing gih anai laih anŭn pơñen đuaĭ tui khul tơlơi pơđar anai, sĭt ƀing gih či 
nanao dŏ ƀơi ngŏ rơjŭng yơh, ƀu djơ̆ gah yŭ ôh. 

14Anăm wir đuaĭ hĭ ôh mơ̆ng khul tơlơi pơđar kâo brơi kơ ƀing gih anai. Anăm 
wir nao gah hơnuă ƀôdah gah ieo ôh kiăng kơ đuaĭ tui ƀing yang rơba̱ng laih 
anŭn kơkuh pơpŭ kơ ƀing gơñu. 

Khul Tơlơi Hơtŏm Păh Kơ Tơlơi Ƀu Tui Gưt 
(Lêwi 26:14-46) 

15Môseh pơhiăp dơ̆ng tui anai: Samơ̆ tơdah ƀing gih ƀu tui gưt Yahweh Ơi Adai 
ta ôh laih anŭn ƀu pơñen ngă tui ôh abih bang khul tơlơi pơđar laih anŭn tơlơi 
pơtă Ñu jing tơlơi kâo brơi kơ ƀing gih anai, sĭt abih bang khul tơlơi hơtŏm păh 
anai či rai ƀơi ƀing gih hăng pơrai hĭ ƀing gih tui anai yơh: 

16Yahweh či hơtŏm păh amăng plei pla laih anŭn amăng đang hơma gih. 

17Ñu či hơtŏm păh ƀing gih hăng ƀu brơi ôh kơ ƀing gih hơmâo pơdai kiăng kơ 
ngă ƀañ tơpŭng. 



424 

 

 
© 2013 Jơrai Bible Association. 

  
 

 

18Ñu či hơtŏm păh ƀing gih hăng ƀu brơi ôh kơ ƀing gih hơmâo lu ană bă; anih 
lŏn gih ƀu či hơmâo lu pơdai hăng boh čroh ôh laih anŭn hlô mơnơ̆ng gih kŏn či 
čeh lar lu lơi kar hăng rơmô, triu laih anŭn bơbe. 

19Ñu či hơtŏm păh kơ hơget bruă ƀing gih ngă, pơpă anih ƀing gih nao yơh. 

20Yahweh či mơit rai ƀơi ƀing gih khul tơlơi truh sat, tơlơi rŭng răng laih anŭn 
tơlơi ƀuăh pơkra ƀơi rĭm bruă tơngan ƀing gih mă, tơl ƀing gih či răm rai hĭ laih 
anŭn rơngiă hĭ blĭp blăp yuakơ ƀing gih ngă tơlơi sat ƀai hăng đuaĭ ataih hĭ mơ̆ng 
Ñu. 

21Yahweh či jao lui hĭ ƀing gih kơ tơlơi ruă nuă sat tơl Ñu hơmâo pơrai hĭ laih 
ƀing gih mơ̆ng anih lŏn ƀing gih či mŭt kiăng kơ mă tŭ anai. 

22Yahweh či taih ƀing gih hăng tơlơi ruă sat, hăng tơlơi duăm laih anŭn tơlơi ruă 
brăh, hăng tơlơi pơiă phang laih anŭn ƀu hơmâo ia hơjan ôh, hăng hlăt pơdai 
laih anŭn čă kơmao ngă kơ gơnam tăm gih brŭ hĭ, jing khul tơlơi či truh ƀơi ƀing 
gih tơl ƀing gih răm rai hĭ abih. 

23Adai gah ngŏ kơ ƀing gih jing hĭ kar hăng ko̱ng ƀu hơmâo ia hơjan; rŏng lŏn 
gah yŭ ƀing gih jing hĭ khăng kar hăng pơsơi. 

24Yahweh či pơplih hĭ ia hơjan lŏn čar gih jing hĭ ƀruih laih anŭn ƀui; ƀruih ƀui 
anai či trŭn rai mơ̆ng adai tơl ƀing gih răm rai hĭ yơh. 

25Yahweh či brơi ƀing rŏh ayăt gih dưi hĭ kơ ƀing gih. Ƀing gih rai pơ ƀing gơñu 
mơ̆ng sa anăp samơ̆ đuaĭ kơdŏp mơ̆ng ƀing gơñu amăng tơjuh anăp, laih anŭn 
ƀing gih či jing sa tơlơi huĭ bra̱l kơ abih bang lŏn čar amăng lŏn tơnah anai yơh. 

26Khul atâo djai ih či jing gơnam ƀơ̆ng kơ khul čim brĭm hăng adai laih anŭn kơ 
khul hlô mơnơ̆ng glai ƀơi lŏn tơnah yơh, samơ̆ ƀu či hơmâo hlơi pô pơhuĭ ƀing 
gơñu đuaĭ hĭ ataih ôh. 

27Yahweh či pơruă ƀing gih hăng khul mruih kĕh kar hăng truh laih ƀơi ƀing Êjip 
laih anŭn hăng khul tơlơi pơbrăh, khul tơlơi ruă thu laih anŭn khul tơlơi ruă 
kơtăl, samơ̆ mơ̆ng khul tơlơi anai yơh ƀing gih ƀu dưi hla̱o hĭ ôh. 

28Yahweh či pơruă hĭ ƀing gih hăng tơlơi hưt dư, tơlơi bum mơta laih anŭn tơlơi 
rŭng răng amăng tơlơi pơmĭn. 

29Ƀơi hrơi dơ̆ng ƀing gih či rơwa hyu hrup hăng sa čô bum mơta amăng tơlơi 
kơnăm. Ƀing gih ƀu či dưi jing hĭ ôh amăng hơget bruă gih ngă; arăng či kơtư̆ juă 
ƀing gih laih anŭn klĕ mă hĭ mơ̆ng ƀing gih rĭm hrơi samơ̆ ƀu hơmâo hlơi pô dưi 
pơklaih hĭ ƀing gih ôh. 

30Ƀing gih či hơmâo tơlơi djă̱ kong kiăng pơdŏ hăng sa čô đah kơmơi, samơ̆ pô 
pơkŏn či mă tŭ gơ̆ hăng gŏ̱ gơ̆. Ƀing gih či ma̱n pơdơ̆ng đĭ sa boh sang, samơ̆ ƀing 
gih ƀu či hơdip amăng anŭn ôh. Ƀing gih či pla phŭn hrĕ boh kơƀâo amăng đang 
boh kơƀâo, samơ̆ ƀu či tŭ mă boh ñu ôh. 

31Arăng či pơdjai hĭ rơmô ƀing gih ƀơi anăp gih, samơ̆ ƀing gih ƀu dưi ƀơ̆ng sa 
čơđeh mơ̆ng añăm anŭn ôh. Arăng pơgŏ̱ mă tŭ hĭ aseh glai gih ƀơi anăp gih, samơ̆ 
ƀu hơmâo hlơi pô či brơi glaĭ ôh. Ƀing rŏh ayăt gih či mă hĭ tơpul triu gih samơ̆ 
ƀu hơmâo hlơi pô ôh či pơklaih hĭ ƀing gơñu brơi kơ ƀing gih. 

32Ƀing ayăt anŭn či jao hĭ ƀing ană bă gih kơ lŏn čar pơkŏn kiăng kơ jing hlŭn 
mơnă. Rĭm hrơi mơta gih či rơgah rơgañ yơh yuakơ dŏ čang rơmang kơ ƀing 
gơñu wơ̆t glaĭ laih anŭn ƀing gih ƀu dưi ngă hơget tơlơi ôh kiăng kơ ba glaĭ ƀing 
gơñu. 

33Sa kơnung djuai ƀing gih ƀu thâo krăn či ƀơ̆ng hĭ gơnam tăm amăng anih lŏn 
ƀing gih pơtơbiă rai, laih anŭn ƀing gih ƀu či hơmâo hơget gĕt ôh, samơ̆ kơnơ̆ng 
hơmâo tơlơi ƀing kơnung djuai anŭn kơtư̆ juă tơnap tap đôč amăng abih tơlơi 
hơdip gih. 

34Ƀing gih či jing hĭ hưt dư yuakơ khul tơlơi tơnap tap mơta gih ƀuh. 

35Yahweh či pơruă hĭ tơŭt tơkai gih hăng khul mruih kĕh jing tơlơi ruă ƀu thâo 
hla̱o hĭ ôh, pơlar čơdơ̆ng mơ̆ng khul plă̱ tơkai gih hlŏng truh pơ kơčŏng akŏ ih. 

36Yahweh či puh pơđuaĭ hĭ ƀing gih wơ̆t hăng pơtao ƀing gih ruah kiăng kơ ba 
akŏ kơ ƀing gih nao pơ sa lŏn čar gih ƀôdah ƀing ơi adon ta ƀu thâo krăn ôh. Pơ 
anŭn yơh ƀing gih či kơkuh pơpŭ kơ ƀing yang rơba̱ng, jing ƀing yang pơkra 
mơ̆ng kơyâo laih anŭn boh pơtâo. 

37Ƀing gih či jing hĭ sa tơlơi huĭ bra̱l laih anŭn tơhơnal tơlơi klao djik hơƀak drak 
mơ̆ng abih bang kơnung djuai jing ƀing Yahweh či pơpuh ƀing gih mŭt dŏ hrŏm 
yơh. 

38Ƀing gih či jŭ pla lu pơjĕh pơdai amăng đang hơma samơ̆ ƀing gih či hơpuă ƀiă 
đôč, yuakơ khul kơtop či ƀơ̆ng hĭ boh pơdai anŭn hlâo kơ ƀing gih hơpuă. 

39Ƀing gih či pla phŭn hrĕ boh kơƀâo amăng đang boh kơƀâo laih anŭn răk rong 
gơñu samơ̆ ƀing gih ƀu pơƀut glaĭ boh kơƀâo anŭn ôh, kŏn či mơñum ia boh 
kơƀâo anŭn lơi, yuakơ khul hlăt ƀơ̆ng hĭ laih boh kơƀâo anŭn. 

40Ƀing gih či hơmâo khul kơyâo ôliwơ amăng djŏp lŏn čar gih, samơ̆ ƀing gih ƀu 
či yua ia rơmuă ôliwơ anŭn ôh, yuakơ boh ôliwơ či rŭh hĭ hlâo kơ pĕ yơh. 

41Ƀing gih či hơmâo ƀing ană đah rơkơi đah kơmơi, samơ̆ ƀing gơñu ƀu či dŏ 
hăng ƀing gih ôh, yuakơ ƀing gơñu či jing hĭ ƀing hlŭn mơnă arăng yơh. 

42Khul kơtop hlăt či ƀơ̆ng hĭ abih bang khul kơyâo laih anŭn khul boh čroh 
amăng anih lŏn gih yơh. 

43Mơnuih tuai dŏ hơdip amăng plei pla gih či đĭ kơyar tui, samơ̆ ƀing gih či rin 
ƀun tơnap tap hloh dơ̆ng yơh. 

44Ƀing gơñu či brơi kơ ƀing gih čan, samơ̆ ƀing gih ƀu či brơi kơ ƀing gơñu čan 
mơ̆ng ƀing gih ôh. Ñu či jing kar hăng akŏ, samơ̆ ƀing gih či jing hĭ kar hăng aku 
yơh. 

45Abih bang khul tơlơi hơtŏm păh anai či rai ƀơi ƀing gih. Tơlơi hơtŏm păh anŭn 
či kiaŏ mă ƀing gih tơl ƀing gih răm rai hĭ, yuakơ ƀing gih ƀu tui gưt ôh kơ 
Yahweh Ơi Adai ta laih anŭn ƀu ngă tui ôh khul tơlơi Ñu pơtă pơđar, jing khul 
tơlơi Ñu brơi laih kơ ƀing gih. 

46Khul tơlơi anŭn či jing sa gru kơnăl, tơlơi mơyang kơ ƀing gih laih anŭn kơ 
ƀing kơnung djuai gih hlŏng lar yơh. 

47Amăng mông jơna̱p ƀing gih ƀu hơ̆k kơdơ̆k mơak mơai ôh kiăng kơ kơkuh 
pơpŭ kơ Yahweh Ơi Adai ta; 

48tui anŭn amăng mông rơpa mơhao, amăng mông mơhlŭn laih anŭn amăng 
mông kơƀah prŏng, ƀing gih či mă bruă kơ ƀing rŏh ayăt gih jing ƀing mơnuih 
Yahweh pơkiaŏ rai pơkơdơ̆ng glaĭ hăng ƀing gih. Yahweh či brơi kơ ƀing rŏh 
ayăt gih băk ƀơi tơkuai gih sa boh oč pơsơi tơl Ñu hơmâo pơrai hĭ laih ƀing gih. 

49Yahweh či ba rai sa kơnung djuai pơkơdơ̆ng glaĭ hăng ƀing gih mơ̆ng anih 
ataih, jing mơ̆ng anih ataih biă mă; ƀing gơñu či rai hrup hăng sa drơi čim si̱ng 
juang trŭn hơmăr. Ƀing gơñu jing sa kơnung djuai phara gih ƀu thâo hluh tơlơi 
pơhiăp ñu ôh. 

50Ƀing gơñu jing sa kơnung djuai kheñ đet ƀu hơmâo tơlơi pơpŭ kơ ƀing tha 
ƀôdah pap kơ ƀing čơđai ôh. 

51Ƀing gơñu či lun ƀơ̆ng hĭ tơpul ană hlô mơnơ̆ng gih laih anŭn khul gơnam tăm 
anih lŏn gih tơl ƀing gih djai glar hĭ. Ƀing gơñu ƀu či pioh glaĭ ôh pơdai kơ ƀing 
gih, ia boh kơƀâo ƀôdah ia rơmuă ôliwơ, tơpul ană rơmô gih ƀôdah tơpul ană 
triu gih tơl ƀing gih răm rai hĭ abih. 

52Ƀing gơñu či blah hruă hĭ abih bang plei pla amăng djŏp anih lŏn gih tơl ƀing 
gơñu pơrai hĭ abih pơnăng kơđông glông jing anih gih kơnang pơgang. Tơdang 
ƀing gơñu či blah hruă abih bang khul plei pla amăng djŏp anih lŏn Yahweh Ơi 
Adai ta či brơi kơ ƀing gih, 

53ƀing gih či rơpa mơhao prŏng biă mă yơh, yuakơ tơlơi tơnap tap jing tơlơi ƀing 
rŏh ayăt gih či ngă kơ ƀing gih, tui anŭn ƀing gih či ƀơ̆ng hĭ ană bă gih pô, jing 
ƀơ̆ng hĭ čơđeh asar drơi jan ƀing ană đah rơkơi đah kơmơi jing ƀing ană Yahweh 
Ơi Adai ta hơmâo brơi laih kơ ƀing gih. 

54Wơ̆t tơdah pô đah rơkơi pơpŭ pơyom hơmâo pran jua tơdu rơun hăng thâo 
pap biă mă amăng ƀing gih ăt hơngah ƀu či pha brơi ôh kơ ayŏng adơi ñu, kơ 
bơnai ñu khăp ƀôdah kơ ƀing ană bă ñu dŏ hơdip; 

55tui anŭn ñu ƀu či brơi kơ sa čô amăng ƀing gơñu ôh čơđeh asar ană bă ñu jing 
čơđeh ñu hlak ƀơ̆ng. Anŭn jing abih bang gơnam dŏ glaĭ ñu hơmâo yơh yuakơ 

tơlơi tơnap tap ƀing rŏh ayăt gih či ngă kơ ƀing gih tơdang ƀing gơñu blah hruă 
hĭ khul plei pla gih. 

56Wơ̆t tơdah pô đah kơmơi pơpŭ pơyom hơmâo pran jua tơdu rơun hăng thâo 
pap biă mă amăng ƀing gih, jing pô pơdrŏng laih anŭn hơmâo lu ƀing ding kơna 
mă bruă brơi kơ ñu, mông anŭn ñu ăt či hơngah hĭ ƀu pha brơi kơ rơkơi ñu khăp 
laih anŭn kơ ană đah rơkơi đah kơmơi ñu pô 

57sang ană tơbiă rai mơ̆ng kian ñu laih anŭn ană bă ñu hơmâo rai, yuakơ ñu 
pơmĭn kiăng ƀơ̆ng klĕ hĭ hơjăn ñu yơh amăng mông tơlơi blah hruă laih anŭn 
amăng tơlơi rŭng răng ƀing rŏh ayăt gih či pioh ƀơi ƀing gih amăng plei pla gih 
anŭn. 

58Tơdah ƀing gih ƀu pơñen ngă tui ôh abih bang boh hiăp amăng tơlơi juăt anai 
laih anŭn ƀu pơpŭ ôh kơ anăn ang yang laih anŭn prŏng prin Yahweh Ơi Adai ta, 

59sĭt Yahweh či mơit rai ƀơi ƀing gih laih anŭn ƀơi ƀing kơnung djuai gih khul 
tơlơi kli̱n khe̱ng huĭ hyưt, jing khul tơlơi răm rai prŏng laih anŭn sui, jing khul 
tơlơi ruă tơnap laih anŭn sui yơh. 

60Ñu či ba rai ƀơi ƀing gih abih bang tơlơi ruă nuă Ñu brơi truh laih amăng čar 
Êjip, jing tơlơi ruă nuă ƀing gih huĭ hyưt kri̱p yi̱p anŭn, laih anŭn khul tơlơi ruă 
anai či dŏ đo̱m ƀơi ƀing gih yơh. 

61Yahweh ăt či ba rai ƀơi ƀing gih djŏp mơta tơlơi ruă laih anŭn tơlơi răm rai ƀu 
čih pioh ôh amăng Hơdrôm Hră Tơlơi Juăt anai, tơl ƀing gih răm rai hĭ yơh. 

62Ƀing gih jing ƀing mơnuih lu hrup hăng khul pơtŭ amăng adai samơ̆ či jing hĭ 
mơnuih ƀiă yơh, yuakơ ƀing gih ƀu tui gưt ôh kơ Yahweh Ơi Adai ta. 

63Tơlơi pơmơak kơ Yahweh jing tơlơi kiăng brơi kơ ƀing gih đĭ kơyar lu jai yơh; 
tui anŭn ăt kar kaĭ mơ̆n, anŭn ăt jing tơlơi pơmơak kơ Ñu kiăng kơ pơrăm pơrai 
hĭ ƀing gih tơl ƀing gih jing hĭ mơnuih ƀiă. Ñu či buč hĭ ƀing gih mơ̆ng anih lŏn 
gih či mŭt hăng mă tŭ anai yơh. 

64Giŏng anŭn, Yahweh či pơčơlah hĭ ƀing gih amăng lu lŏn čar, mơ̆ng čar rơnuč 
gah anai lŏn tơnah truh pơ čar rơnuč gah adih lŏn tơnah yơh. Pơ anŭn ƀing gih 
či kơkuh pơpŭ kơ ƀing yang rơba̱ng jing ƀing yang ngă mơ̆ng kơyâo laih anŭn 
boh pơtâo, jing ƀing yang ta hăng ƀing ơi adon ta ƀu thâo krăn ôh. 

65Ƀing gih či hơduah ƀu ƀuh ôh anih pơdơi rơnŭk rơnua jing anih dŏ kơ gih pô. 
Pơ anŭn Yahweh či brơi kơ ƀing gih tơlơi pơmĭn ƀlơ̆ng bơngơ̆t, khul mơta rơgah 
rơgañ yuakơ čang rơmang laih anŭn pran jua rơngiă hĭ tơlơi đaŏ kơnang. 

66Ƀing gih či hơdip amăng tơlơi ƀlơ̆ng bơngơ̆t nanao, bă hăng tơlơi huĭ bra̱l 
tơdang hrơi wơ̆t mlam, ƀu či thâo krăn sĭt ôh ƀing gih dưi hơdip mơ̆n thâo. 

67Amăng hrơi mơguah ƀing gih či laĭ, “Kwưh kiăng biă mă yơh tơdah anai jing hĭ 
hrơi kơnăm mơmŏt ĭh!” Laih anŭn amăng hrơi klăm ƀing gih laĭ, “Kwưh kiăng 

biă mă yơh tơdah anai jing hĭ hrơi mơguah ĭh!” Ƀing gih či laĭ tui anŭn yuakơ 
pran jua gih bă hăng tơlơi huĭ bra̱l laih anŭn mơta gih či ƀuh tơlơi tơnap tap yơh. 

68Yahweh Ơi Adai či mơit ƀing gih nao pơ čar Êjip amăng khul sŏng prŏng wơ̆t 
tơdah ƀơi jơlan nao Ñu laĭ kơ ƀing ta tui anai, “Kâo ƀu či brơi kơ ƀing gih wơ̆t 
glaĭ pơ čar Êjip dơ̆ng tah.” Pơ lŏn čar anŭn ƀing gih či pơyơr sĭ hĭ gih pô kơ ƀing 
rŏh ayăt gih anŭn kiăng kơ jing hĭ ƀing hlŭn, samơ̆ kŏn hơmâo hlơi pô blơi mă 
ƀing gih lơi. 

Juăt 29 

Pơphrâo Glaĭ Tơlơi Pơgop 

1Anai jing khul bruă khŏm ngă kiăng kơ djă̱ pioh tơlơi pơgop Yahweh pơđar laih 
kơ Môseh pơjing hăng ƀing Israel amăng čar Môab, jing tơlơi pơgop thim mŭt 
amăng tơlơi pơgop Yahweh hơmâo pơjing laih hăng ƀing Israel ƀơi čư̆ Hôrêb. 

2Môseh iâu rai abih bang ƀing Israel laih anŭn laĭ kơ ƀing gơñu: Khul mơta ta pô 
hơmâo ƀuh laih abih bang tơlơi kli̱n khe̱ng Yahweh hơmâo ngă laih amăng čar 
Êjip laih anŭn kơ pơtao Pharaoh, kơ abih bang ƀing khua moa ñu wơ̆t hăng kơ 
abih ană plei amăng lŏn čar ñu. 

3Hăng khul mơta ta pô yơh ƀing ta ƀuh khul tơlơi lông lăng, khul tơlơi gru 
mơyang laih anŭn tơlơi mơsêh mơyang anŭn. 

4Samơ̆ truh kơ hrơi anai Yahweh ƀu brơi ôh kơ tơlơi pơmĭn gih thâo hluh laih 
anŭn kŏn brơi kơ khul mơta gih thâo ƀuh ƀôdah khul tơngia gih thâo hơmư̆ lơi. 

5Ñu laĭ laih kơ ƀing gih tui anai, “Jăng jăi amăng pă̱pluh thŭn Kâo dui ba ƀing gih 
amăng tơdron ha̱r anai, khul ao gih ƀu phŏ hĭ ôh ƀơi ƀing gih, khul tơkhŏ sanđal 
gih kŏn răm hĭ lơi ƀơi khul tơkai gih. 

6Kâo brơi kơ ƀing gih gơnam ƀơ̆ng yom hơjăn pơala kơ ƀañ tơpŭng, tơpai boh 
kơƀâo ƀôdah gơnam mơñum măt pơkŏn. Kâo ngă laih tơlơi anai, tui anŭn kiăng 
kơ ƀing gih dưi thâo krăn Kâo yơh jing Yahweh Ơi Adai gih.” 

7Tơdang ƀing ta truh pơ anih anai, Sihôn pơtao čar Hesbôn laih anŭn Ôg pơtao 
čar Basan tơbiă rai blah ƀing ta, samơ̆ ƀing ta blah dưi hĭ kơ ƀing gơñu. 

8Ƀing ta mă lŏn čar gơñu laih anŭn brơi hĭ kơ kơnung djuai Reuben, kơnung djuai 
Gad laih anŭn sămkrah kơnung djuai Manasseh jing hĭ kŏng ngăn gơñu pô. 

9Pơñen hăng đuaĭ tui bĕ khul boh hiăp amăng tơlơi pơgop anai, tui anŭn ƀing gih 
dưi đĭ kơyar amăng abih bang bruă gih ngă. 

10Abih bang ƀing ta jing ƀing dŏ dơ̆ng hrơi anai ƀơi anăp Yahweh Ơi Adai ta: Ƀing 
khua djă̱ akŏ djuai ta, ƀing kŏng tha laih anŭn ƀing khua moa gih, laih anŭn ƀơi 
anăp abih bang ƀing đah rơkơi Israel pơkŏn dơ̆ng, 

11hrŏm hăng ƀing ană bă laih anŭn ƀing bơnai ta, laih anŭn ƀing tuai hơdip 
amăng ƀing ta mơ̆n, jing ƀing blah djŭh hăng čơkŭng brơi ia kơ ƀing ta. 

12Ƀing gih hlak dŏ dơ̆ng pơ anai tŭ ư kiăng djă̱ pioh tơlơi pơgop anai hăng 
Yahweh Ơi Adai ta, jing tơlơi pơgop Yahweh pơjing hăng ƀing gih hrơi anai hăng 
tơlơi ƀuăn rơ̆ng yơh, 

13kiăng pơkơjăp hrơi anai ƀing gih jing ană plei Ñu, Ñu či jing Ơi Adai ta kar hăng 
Ñu ƀuăn laih hăng ƀing ta, laih anŭn Ñu ƀuăn rơ̆ng laih hăng ƀing ơi adon ta 
Abraham, Isa̱k laih anŭn Yakôb. 

14Ñu pơjing tơlơi pơgop anai hăng tơlơi ƀuăn rơ̆ng, ƀu djơ̆ kơnơ̆ng hăng ƀing ta 

15jing ƀing dŏ dơ̆ng pơ anai hrơi anai ƀơi anăp Yahweh Ơi Adai ta đôč ôh, samơ̆ 
ăt hăng abih bang ƀing ană tơčô ta aka hơmâo pơ anai hrơi anai mơ̆n. 

16Ƀing gih pô thâo krăn hiư̆m ƀing ta hơdip laih amăng čar Êjip laih anŭn hiư̆m 
ƀing ta găn lu lŏn čar kơtuai jơlan ta rai pơ anai. 

17Ƀing gih ƀuh laih ƀing gơñu kơkuh pơpŭ kơ gơnam hơƀak drak jing khul rup 
trah pơkra hăng kơyâo, pơtâo, amrăk laih anŭn mah. 

18Khŏm pơrơđah bĕ anăm hơmâo ôh hlơi pô đah rơkơi ƀôdah đah kơmơi, djuai 
ƀôdah kơnung djuai pă amăng ƀing gih hrơi anai hơmâo pran jua đuaĭ ataih 
mơ̆ng Yahweh Ơi Adai ta laih anŭn nao kơkuh pơpŭ kơ ƀing yang kơnung djuai 
pơkŏn; tơdah hlơi pô ngă tui anŭn, tơlơi anŭn jing kar hăng akha amăng ƀing gih 
pơtơbiă rai ia akăm hơgŏm dưi pơdjai hrup hăng anŭn yơh. 

19Tơdang mơnuih hrup hăng anŭn hơmư̆ khul boh hiăp ƀuăn rơ̆ng anai, ñu či 
bơni hiam ƀơi ñu pô laih anŭn pơmĭn pơgao amăng pran jua ñu tui anai, “Kâo či 
rơnŭk rơnua yơh wơ̆t tơdah kâo khŏm đuaĭ tui amăng jơlan kâo pô.” Tơlơi anai 
či ba rai tơlơi răm rai yơh ƀơi abih bang ƀing gih jing ƀing hơdip hơdơ̆ng hiam 
laih anŭn sat. 

20Yahweh ƀu či pap brơi kơ pô anŭn ôh; tơlơi hil Ñu či tơbiă pơkơdơ̆ng glaĭ hăng 
ñu yơh. Abih bang tơlơi hơtŏm păh hơmâo čih laih amăng hră anai či le ̆  ƀơi pô 
anŭn laih anŭn Yahweh či lŏm hĭ anăn ñu mơ̆ng gah yŭ adai yơh. 

21Yahweh či pioh hĭ ñu dŏ hơjăn mơ̆ng abih bang kơnung djuai Israel kiăng kơ 
pơrai hĭ, tui hăng abih bang tơlơi hơtŏm păh tơlơi pơgop hơmâo čih laih amăng 
Hơdrôm Hră Tơlơi Juăt anai. 

22Ƀing ană tơčô gih amăng rơnŭk tơdơi laih anŭn ƀing tuai mơ̆ng lu anih lŏn 
ataih či ƀuh khul tơlơi răm rai prŏng le ̆  trŭn ƀơi anih lŏn anai wơ̆t hăng khul 
tơlơi ruă nuă Yahweh hơmâo pơruă hĭ laih anih lŏn anai. 

23Abih bang đang hơma amăng lŏn čar anai či jing hĭ anih hơmâo lu hra, kơsum 
jing kar hăng apui ƀơ̆ng hông hang, ƀu thâo pla kŏn thâo čăt bluh đĭ laih anŭn ƀu 
hơmâo añăm tăm dưi čăt đĭ pơ anŭn ôh. Anih anŭn či hrup hăng tơlơi răm rai 

plei Sedôm laih anŭn Gomôrrah yơh, plei Admah laih anŭn Zebôyim, jing plei 
Yahweh pơrai hĭ laih amăng tơlơi hil hĭr hăr Ñu. 

24Giŏng anŭn, abih bang ƀing lŏn čar či tơña tui anai, “Yua hơget Yahweh hơmâo 
ngă laih tơlơi anai kơ anih lŏn anŭn lĕ? Yua hơget tơlơi hil Ñu jing hĭ hĭr hăr 
prŏng anai lĕ?” 

25Laih anŭn tơlơi laĭ glaĭ jing tui anai, “Anŭn jing yuakơ ană plei anai ƀu djă̱ pioh 
ôh tơlơi pơgop Yahweh, jing Ơi Adai ƀing ơi adon gơñu. Ñu pơjing laih tơlơi 
pơgop hăng ƀing gơñu tơdang Ñu ba tơbiă ƀing gơñu mơ̆ng čar Êjip. 

26Ƀing gơñu wir đuaĭ ataih hĭ mơ̆ng Ơi Adai laih anŭn bon kơkuh pơpŭ kơ ƀing 
yang rơba̱ng, jing ƀing yang gơñu ƀu thâo krăn ôh, jing ƀing yang Yahweh ƀu 
kơčrâo brơi kơ ƀing gơñu kơkuh pơpŭ ôh. 

27Tui anŭn yơh, tơlơi hil hĭr hăr Yahweh tơbiă rai pơkơdơ̆ng glaĭ hăng anih lŏn 
anai. Ñu brơi rai ƀơi anih anŭn abih bang tơlơi hơtŏm păh hơmâo čih laih amăng 
hră anai. 

28Amăng tơlơi hil hĭr hăr prŏng yơh, Yahweh buč hĭ ƀing gơñu mơ̆ng anih lŏn 
gơñu laih anŭn puh pơđuaĭ hĭ ƀing gơñu mŭt amăng lŏn pơkŏn, kar hăng tơlơi 
truh laih ră anai.” 

29Đơđa khul tơlơi hơgŏm Yahweh Ơi Adai ta ƀu pơrơđah kơ ƀing ta ôh, samơ̆ 
đơđa khul tơlơi anŭn Ñu pơrơđah rơđah rơđo̱ng yơh kơ ƀing ta laih anŭn kơ 
ƀing ană tơčô ta hlŏng lar, kiăng kơ ƀing ta dưi đuaĭ tui abih bang boh hiăp amăng 
tơlơi juăt anai yơh. 

Juăt 30 

Tơlơi Đĭ Kơyar Tơdơi Kơ Tơlơi Wơ̆t Glaĭ Pơ Yahweh 

1Môseh pơhiăp dơ̆ng tui anai: Abih bang khul tơlơi bơni hiam laih anŭn tơlơi 
hơtŏm păh anai kâo hơmâo pơdah laih ƀơi anăp gih truh ƀơi ƀing gih. Tơdang 
Yahweh Ơi Adai gih pơčơlah hĭ ƀing gih amăng lu kơnung djuai, ƀing gih či djă̱ 
hơdơr gơñu amăng pran jua gih. 

2Giŏng anŭn, tơdah ƀing gih hrŏm hăng ƀing ană tơčô gih wơ̆t glaĭ kơ Yahweh Ơi 
Adai ta laih anŭn tui gưt Ñu hăng abih pran jua abih bơngăt jua gih, jing đuaĭ tui 
hăng rĭm tơlơi kâo pơtă kơ ƀing gih anai, 

3tui anŭn Yahweh Ơi Adai ta či rŭ̱ pơdơ̆ng đĭ khul tơlơi mơyŭn hiam gih yơh. Ñu 
či pap kơ ƀing gih yơh kiăng pơƀut glaĭ ƀing gih dơ̆ng mơ̆ng abih bang lŏn čar 
jing anih Ñu hơmâo pơčơlah laih ƀing gih. 

4Wơ̆t tơdah ƀing gih jing ƀing hlŭn mơnă pơ anih ataih biă mă gah yŭ adai anai, 
ăt mơ̆ng anih anŭn mơ̆n Yahweh Ơi Adai ta či ba ƀing gih glaĭ. 

5Ñu či ba ƀing ană tơčô gih glaĭ pơ anih lŏn lŏm kơ ƀing ơi adon ta laih anŭn ƀing 
gơñu či mă tŭ anih anŭn yơh. Ñu či brơi kơ ƀing gơñu đĭ kơyar dơ̆ng laih anŭn 
lu hloh kơ abih bang ƀing ơi adon gơñu mơ̆n. 

6Yahweh Ơi Adai ta či pơrơgoh hĭ khul pran jua gih wơ̆t hăng pran jua ƀing 
kơnung djuai gih, tui anŭn ƀing gih či khăp kơ Ñu hăng abih pran jua abih bơngăt 
jua gih laih anŭn hơdip tŏ tui amăng anih lŏn anŭn yơh. 

7Yahweh Ơi Adai ta či mă pơđuaĭ hĭ abih bang khul tơlơi hơtŏm păh anŭn mơ̆ng 
ƀing gih laih anŭn pioh ƀơi ƀing rŏh ayăt gih jing ƀing pơrơmut hăng kơtư̆ juă 
ƀing gih. 

8Ƀing gih či tui gưt kơ Yahweh dơ̆ng laih anŭn đuaĭ tui abih bang tơlơi Ñu pơđar 
jing tơlơi kâo brơi kơ ƀing gih anai. 

9Giŏng anŭn, Yahweh Ơi Adai ta či brơi kơ ƀing gih đĭ kơyar bă blai amăng abih 
bang bruă ƀing gih mă yơh. Ñu či brơi kơ ƀing gih lu ană bă, lu hlô ană mơ̆ng hlô 
mơnơ̆ng gih laih anŭn lu boh čroh mơ̆ng lŏn čar gih. Yahweh či mơak glaĭ dơ̆ng 
hăng ƀing gih hăng brơi kơ ƀing gih đĭ kơyar, kar hăng Ñu mơak laih hăng ƀing 
ơi adon ta hlâo adih yơh. 

10Samơ̆ ƀing gih khŏm tui gưt kơ Yahweh Ơi Adai ta laih anŭn djă̱ pioh khul tơlơi 
pơđar hăng tơlơi pơtă Ñu, jing khul tơlơi hơmâo čih laih amăng Hơdrôm Hră 
Tơlơi Juăt. Ƀing gih ăt khŏm wơ̆t glaĭ bĕ kơ Yahweh Ơi Adai ta hăng abih pran 
jua abih bơngăt jua gih. 

Ruah Mă Tơlơi Hơdip 

11Môseh pơhiăp dơ̆ng tui anai: Khul tơlơi pơđar kâo hlak brơi kơ ƀing gih anai 
jing tơlơi ƀu djơ̆ tơnap đơi ôh kơ ƀing gih dưi thâo hluh ƀôdah rơgao hơnơ̆ng kơ 
ƀing gih dưi ngă ôh. 

12Tơlơi anŭn ƀu dŏ pơ adai adih ôh tơl ƀing gih khŏm tơña tui anai, “Hlơi pô či 
đĭ nao pơ adai kiăng mă tơlơi anŭn laih anŭn pơhaih tơlơi anŭn kơ ƀing ta, tui 
anŭn kiăng kơ ƀing ta či tui gưt lĕ?” 

13Tơlơi anŭn kŏn dŏ pơ gah adih ia rơsĭ lơi tơl ih khŏm hơduah laĭ tui anai, “Hlơi 
pô či găn ia rơsĭ anai kiăng kơ mă tơlơi anŭn laih anŭn pơhaih tơlơi anŭn kơ ƀing 
ta, tui anŭn kiăng kơ ƀing ta či tui gưt lĕ?” 

14Ƀu djơ̆ ôh, khul tơlơi pơđar anŭn dŏ jĕ ƀing gih biă mă; djơ̆ biă mă ñu, tơlơi 
anŭn dŏ amăng pran jua gih laih anŭn pơđŏk hăng amăng bah gih, tui anŭn ƀing 
gih dưi tui gưt tơlơi anŭn yơh. 

15Anai nê, kâo pơdah laih ƀơi anăp gih hrơi anai tơlơi ruah mă tŏng krah tơlơi 
hơdip hrŏm hăng tơlơi đĭ kơyar laih anŭn tơlơi djai hrŏm hăng tơlơi răm rai. 

16Kâo pơtă kơ ƀing gih hrơi anai kiăng kơ khăp Yahweh Ơi Adai ta, kiăng kơ 
rơbat amăng khul jơlan Ñu, laih anŭn kiăng kơ ih djă̱ pioh khul tơlơi Ñu pơđar, 
khul tơlơi Ñu pơtă laih anŭn khul tơlơi juăt Ñu; tui anŭn ƀing gih či hơdip laih 

anŭn pơlar lu jai; tui anŭn yơh Yahweh či bơni hiam kơ ƀing gih amăng anih lŏn 
gih jĕ či mŭt nao mă tŭ anai. 

17Samơ̆ tơdah pran jua gih wir đuaĭ ataih hĭ hăng ƀu tui gưt ôh, laih anŭn tơdah 
ƀing gih brơi arăng dui ba ƀing gih kiăng kơ bon kơkuh pơpŭ kơ ƀing yang 
rơba̱ng, 

18ƀing gih či răm rai sĭt yơh. Anŭn yơh tơlơi kâo pơhaih kơ ƀing gih hrơi anai. 
Ƀing gih ƀu či hơdip sui ôh amăng anih lŏn gih jĕ či găn krong Yurdan kiăng kơ 
mŭt mă tŭ anai. 

19Hrơi anai kâo hơmâo pơdah laih ƀơi anăp gih tơlơi hơdip laih anŭn tơlơi djai, 
jing tơlơi bơni hiam laih anŭn tơlơi hơtŏm păh. Laih anŭn kâo iâu adai hăng lŏn 
tơnah jing pô ngă gơ̆ng jơlan kơ tơlơi ƀing gih ruah mă anŭn. Ră anai ruah bĕ 
tơlơi hơdip, tui anŭn gih laih anŭn ƀing ană tơčô gih dưi hơdip yơh. 

20Laih anŭn dơ̆ng, ƀing gih ruah mă bĕ kiăng khăp kơ Yahweh Ơi Adai ta, hơmư̆ 
tui boh hiăp Ñu laih anŭn dŏ jĕ Ñu, yuakơ Yahweh yơh jing phŭn kơ tơlơi hơdip 
gih laih anŭn Ñu či brơi kơ ƀing gih lu thŭn amăng anih lŏn Ñu ƀuăn brơi laih kơ 
ƀing ơi adon ta Abraham, Isa̱k laih anŭn Yakôb. 

Juăt 31 

Yôsua Jing Pô Tŏ Tui Môseh 

1Giŏng anŭn, Môseh tơbiă laih anŭn pơhiăp khul tơlơi pơhiăp anai hăng ƀing 
Israel: 

2“Kâo ră anai hơmâo sa-rơtuh duapluh thŭn laih, tui anŭn kâo ƀu anăm dui ba 
ƀing gih dơ̆ng tah. Yahweh hơmâo pơhiăp laih hăng kâo, ‘Ih ƀu dưi găn krong 
Yurdan ôh.’ 

3Yahweh Ơi Adai ta yơh či găn nao hlâo kơ ƀing gih. Ñu či pơrai hĭ ƀing kơnung 
djuai anŭn ƀơi anăp gih laih anŭn ƀing gih či mă tŭ anih lŏn gơñu yơh. Yôsua ăt 
či dui ba ƀing gih laih anŭn ăt či găn nao hlâo kơ ƀing gih kar hăng Yahweh pơtă 
laih. 

4Yahweh či ngă kơ ƀing mơnuih amăng lŏn čar anŭn hơget tơlơi Ñu hơmâo ngă 
laih kơ pơtao Sihôn hăng pơtao Ôg, jing pơtao ƀing Amôr; Yahweh pơrai hĭ laih 
dua čô pơtao anŭn wơ̆t hăng lŏn čar gơñu mơ̆n. 

5Yahweh či jao hĭ abih ƀing kơnung djuai Kanaan kơ ƀing gih laih anŭn ƀing gih 
khŏm pơrai hĭ ƀing gơñu tui hăng abih bang tơlơi kâo hơmâo pơtă laih kơ ƀing 
gih. 

6Brơi kơjăp pran jua laih anŭn khĭn bĕ. Anăm huĭ ƀôdah huĭ bra̱l kơ ƀing gơñu 
ôh, yuakơ Yahweh Ơi Adai ta nao hrŏm hăng ƀing gih yơh. Ñu ƀu či lui hĭ gih 
ƀôdah đuaĭ hĭ mơ̆ng gih ôh.” 

7Giŏng anŭn, Môseh iâu rai Yôsua laih anŭn laĭ kơ ñu ƀơi anăp abih bang ƀing 
Israel tui anai, “Brơi kơjăp pran jua laih anŭn khĭn bĕ, yuakơ ih khŏm nao hrŏm 
hăng ƀing ană plei anai mŭt amăng anih lŏn Yahweh ƀuăn brơi laih kơ ƀing ơi 
adon ta hlâo adih kiăng brơi kơ ƀing ta, laih anŭn ih khŏm pơpha anih anŭn tŏng 
krah ƀing gơñu jing anih lŏn kŏng ngăn kơ gơñu pô yơh. 

8Yahweh pô yơh nao hlâo kơ ih laih anŭn dŏ hrŏm hăng ih. Ñu ƀu či lui hĭ ih kŏn 
đuaĭ ataih hĭ mơ̆ng ih lơi. Anăm huĭ ôh laih anŭn anăm hơtah hơtai ôh.” 

Tơlơi Pơđŏk Tơlơi Juăt 

9Môseh čih pioh abih tơlơi juăt anai amăng hơdrôm hră tơlơi juăt hăng jao kơ 
ƀing khua ngă yang laih anŭn ñu ăt jao kơ abih bang kŏng tha ƀing Israel mơ̆n, 
jing ƀing ană đah rơkơi Lêwi laih anŭn ăt jing ƀing čơkŭng hip tơlơi pơgop 
Yahweh mơ̆n. 

10Giŏng anŭn, Môseh pơđar kơ ƀing gơñu tui anai, “Ƀơi hơnăl tuč amăng rĭm 
tơjuh thŭn, jing thŭn phư rơngai hĭ khul nư đo̱m, ƀing gih khŏm đŏk hơdrôm hră 
tơlơi juăt anŭn amăng tơlơi Phet Khul Sang Than Jăng Jai. 

11Ƀơi hrơi anŭn, tơdang abih bang ƀing Israel rai pơdah ƀo ̆  mơta ƀơi anăp 
Yahweh Ơi Adai ta ƀơi anih Ñu či ruah brơi, brơi ƀing gih đŏk bĕ tơlơi juăt anai 
ƀơi anăp gơñu kiăng kơ hơmư̆. 

12Pơjơnum glaĭ bĕ ƀing mơnuih jing: Ƀing đah rơkơi, ƀing đah kơmơi, ƀing čơđai 
laih anŭn ƀing tuai hơdip amăng khul plei pla gih, kiăng kơ ƀing gơñu dưi hơmư̆ 
laih anŭn hrăm huĭ pơpŭ kơ Yahweh Ơi Adai ta, laih anŭn ngă tui pơñen bĕ abih 
bang khul boh hiăp pơtô amăng tơlơi juăt anŭn. 

13Ƀing ană tơčô gơñu jing ƀing aka ƀu thâo ôh kơ tơlơi juăt anai, khŏm hơmư̆ 
laih anŭn hrăm bĕ kiăng kơ huĭ pơpŭ kơ Yahweh Ơi Adai ta, amăng abih hrơi 
ƀing gơñu hơdip amăng anih lŏn ƀing gih jĕ či găn krong Yurdan kiăng mă tŭ 
anai.” 

Tơlơi Laĭ Lui Hlâo Kơ Tơlơi Israel Tơgŭ Pơkơdơ̆ng 

14Yahweh pơhiăp hăng Môseh tui anai, “Anai nê, hrơi ih djai jĕ truh laih. Iâu bĕ 
Yôsua laih anŭn pơrơđah bĕ gih pô ƀơi Sang Khăn Pơjơnum jing anih Kâo či jao 
bruă kơ ñu.” Tui anŭn, Môseh laih anŭn Yôsua rai pơrơđah gơñu pô ƀơi Sang 
Khăn Pơjơnum. 

15Laih anŭn Yahweh pơƀuh rai ƀơi Sang Khăn anŭn amăng sa gơ̆ng kơthul dŏ 
dơ̆ng ƀơi bah amăng mŭt nao pơ Sang Khăn. 

16Giŏng anŭn, Yahweh laĭ kơ Môseh tui anai, “Ih jĕ či djai hăng wơ̆t glaĭ hrŏm 
hăng ƀing ơi adon ih laih, samơ̆ ƀu sui ôh ƀing ană plei anai či pơrĭh răm hĭ gơñu 
pô yơh hăng ƀing yang rơba̱ng ƀing mơnuih dŏ amăng anih ƀing gơñu či mŭt nao 
anai. Ƀing gơñu či đuaĭ ataih mơ̆ng Kâo laih anŭn pơjŏh hĭ tơlơi pơgop Kâo 
pơjing laih hăng ƀing gơñu. 

17Ƀơi hrơi anŭn tơdah ƀing gơñu ngă tui anŭn, Kâo či hil kơ ƀing gơñu laih anŭn 
đuaĭ ataih hĭ mơ̆ng ƀing gơñu yơh; Kâo či pơdŏp hĭ ƀo ̆  mơta Kâo mơ̆ng ƀing gơñu 
ƀu djru ƀing gơñu ôh, laih anŭn ƀing gơñu či răm rai yơh. Lu tơlơi răm rai laih 
anŭn tơlơi tơnap tap či rai ƀơi ƀing gơñu, laih anŭn ƀing gơñu či tơña, ‘Khul tơlơi 
răm rai anai hơmâo truh ƀơi ƀing ta yuakơ Ơi Adai ta ƀu dŏ hăng ƀing ta ôh hă?’ 

18Laih anŭn sĭt yơh Kâo či pơdŏp hĭ ƀo ̆  mơta Kâo ƀu djru ôh ƀing gơñu amăng 
mông anŭn, yuakơ abih bang khul tơlơi sat ƀai gơñu, jing tơlơi ƀing gơñu đuaĭ 
ataih hĭ mơ̆ng Kâo kiăng đuaĭ tui ƀing yang rơba̱ng yơh. 

19“Ră anai ih hăng Yôsua čih bĕ tơlơi adoh anai Kâo jĕ či brơi kơ ih, Môseh. Ih 
pơtô bĕ tơlơi adoh anai kơ ƀing Israel laih anŭn brơi ƀing gơñu adoh tui; tui 
anŭn tơdang ƀing gơñu đuaĭ ataih hĭ mơ̆ng Kâo, tơlơi anai yơh jing tơlơi ngă 
gơ̆ng jơlan kơ Kâo pơkơdơ̆ng glaĭ hăng ƀing gơñu. 

20Tơdang Kâo hơmâo ba ƀing gơñu mŭt amăng anih lŏn hiam laih anŭn kơmơ̆k 
hơmâo bă hăng gơnam hiam kar hăng ia tơsâo laih anŭn ia hơni, jing anih Kâo 
ƀuăn brơi laih ƀing ơi adon gih; tơdang ƀing gơñu ƀơ̆ng trơi laih anŭn hơdip 
mơak jơna̱p laih, ƀing gơñu či wir nao kơkuh pơpŭ kơ ƀing yang rơba̱ng, hơngah 
hĭ Kâo laih anŭn pơjŏh hĭ tơlơi pơgop Kâo. 

21Tơdơi kơ anŭn tơdang khul tơlơi răm rai laih anŭn khul tơlơi tơnap tap truh 
ƀơi ƀing Israel, tơlơi adoh anai yơh či ngă gơ̆ng jơlan pơkơdơ̆ng glaĭ hăng ƀing 
gơñu, yuakơ ƀing kơnung djuai gơñu jing ƀing dŏ hrŏm hăng ih ră anai ƀu či wơr 
bĭt hĭ ôh tơlơi adoh anai. Wơ̆t tơdah hlâo kơ Kâo ba ƀing gơñu mŭt amăng anih 
lŏn Kâo ƀuăn brơi laih kơ ƀing gơñu anai, Kâo thâo laih hơget tơlơi sat ƀing gơñu 
juăt pơmĭn kiăng kơ ngă.” 

22Ƀơi hrơi anŭn, Môseh čih tơlơi adoh anai laih anŭn pơtô kơ ƀing Israel. 

23Yahweh jao bruă kơ Yôsua ană đah rơkơi Nun laih anŭn pơđar tui anai, “Brơi 
kơjăp pran jua laih anŭn khĭn bĕ! Ih yơh či ba ƀing Israel mŭt amăng anih lŏn 
Kâo ƀuăn brơi laih kơ ƀing gơñu, laih anŭn Kâo pô yơh či dŏ hrŏm hăng ih.” 

24Tơdơi kơ Môseh čih giŏng hĭ laih amăng sa hơdrôm hră khul boh hiăp tơlơi 
juăt anai čơdơ̆ng mơ̆ng phŭn truh kơ hơnăl tuč, 

25ñu pơđar kơ ƀing Lêwi jing ƀing čơkŭng hip tơlơi pơgop Yahweh tui anai, 

26“Mă bĕ Hơdrôm Hră Tơlơi Juăt anai laih anŭn pioh bĕ ƀơi djeo hip tơlơi pơgop 
Yahweh Ơi Adai ta.” Giŏng anŭn, Yahweh laĭ kơ ƀing Israel tui anai, “Hơdrôm Hră 
anai yơh či dŏ pơ anŭn laih anŭn či jing tơlơi ngă gơ̆ng jơlan pơkơdơ̆ng glaĭ hăng 
ƀing gih, 

27yuakơ kâo thâo ƀing gih jing ƀing tơgŭ pơkơdơ̆ng laih anŭn akhăng akŏ. Anai 
nê, ƀing gih hơmâo tơgŭ pơkơdơ̆ng laih hăng Yahweh tơdang kâo ăt dŏ hơdip 
hrŏm hăng gih, jai ƀai yơh ƀing gih či tơgŭ pơkơdơ̆ng tơdơi kơ kâo djai! 

28Pơjơnum glaĭ bĕ ƀơi anăp kâo abih bang ƀing kŏng tha amăng ƀing kơnung 
djuai gih laih anŭn abih bang ƀing khua moa gih, tui anŭn kâo dưi pơhiăp khul 
boh hiăp tơlơi adoh anai kiăng kơ ƀing gơñu hơmư̆ laih anŭn kâo dưi iâu adai 
adih hăng lŏn tơnah anai kiăng kơ ngă gơ̆ng jơlan pơkơdơ̆ng glaĭ hăng ƀing gơñu. 

29Kâo thâo laih, tơdơi kơ kâo djai sĭt ƀing gih či jing hĭ gơnam hơƀak drak laih 
anŭn đuaĭ ataih hĭ yơh mơ̆ng jơlan kâo pơtă kơ gih anai. Amăng khul hrơi 
pơanăp, tơlơi răm rai či truh ƀơi ƀing gih yuakơ ƀing gih ngă tơlơi sat ƀai ƀơi 
anăp Yahweh hăng čuih brơi kơ Ñu hil yuakơ ƀing gih ngă laih tơlơi Ñu khă 
kơ̆ng.” 

Tơlơi Adoh Môseh 

30Tui anŭn, Môseh đŏk glaĭ khul boh hiăp tơlơi adoh anai mơ̆ng phŭn truh kơ 
abih kiăng kơ abih bang ƀing Israel hơmư̆: 

Juăt 32 

1Ơ rơngit adai, hơmư̆ bĕ laih anŭn kâo či pơhiăp; Ơ lŏn tơnah, hơmư̆ bĕ khul boh 
hiăp mơ̆ng amăng bah kâo. 

2Ơ ƀing Israel, brơi bĕ tơlơi kâo pơtô le ̆  ƀơi ƀing gih hrup hăng ia hơjan laih anŭn 
tơlơi kâo pơhiăp trŭn hrup hăng ia ngo̱m, hrup hăng hơjan bơyan buh ƀơi rơ̆k 
phrâo, hrup hăng ia hơjan bơyan jŭ pla ƀơi khul kơyâo pơtâo mơda. 

3Kâo či pơhaih anăn Yahweh yơh. Ơ ƀing Israel, bơni hơơč bĕ kơ tơlơi prŏng 
prin Ơi Adai ta! 

4Ñu jing Boh Pơtâo pơgang ta, khul bruă mơnuă Ñu jing klă tu̱m, laih anŭn abih 
bang jơlan Ñu jing tơpă soh sel. Ñu jing Ơi Adai tŏng ten jing Pô ƀu soh ôh, Ñu 
yơh jing Pô djơ̆ hơnơ̆ng laih anŭn tơpă. 

5Ƀing gih hơmâo ngă sat ƀai pơkơdơ̆ng glaĭ hăng Ñu; yuakơ tơlơi soh gih, ƀing 
gih ƀu djơ̆ jing ană bă Ñu dơ̆ng tah, samơ̆ ƀing gih jing hĭ sa rơnŭk ƀing wĕ wŏ 
laih anŭn ƀrưh ƀai yơh. 

6Anai yơh jing jơlan ƀing gih kla glaĭ kơ Yahweh hă, Ơ ƀing mlŭk laih anŭn ƀu 
kiăng thâo hluh ăh, Ñu ƀu djơ̆ jing Ama gih jing Pô Hrih Pơjing gih ôh hă? Ñu ƀu 
djơ̆ jing Pô pơjing hĭ ƀing gih jing sa boh lŏn čar ôh hă? 

7Hơdơr bĕ kơ khul hrơi hlâo adih; pơmĭn bĕ kơ rơnŭk ƀing hlâo rơgao laih. Tơña 
bĕ ơi adon gih laih anŭn ñu či pơrơđah kơ ƀing gih, ƀing kŏng tha gih, laih anŭn 
ƀing gơñu či ră ruai kơ ƀing gih yơh. 

8Tơdang Ơi Adai Pô Glông Hloh brơi kơ ƀing kơnung djuai anai anih lŏn kŏng 
ngăn gơñu, tơdang Ñu pơkăh pơpha abih bang mơnuih mơnam, Ñu pơdơ̆ng đĭ 
laih khul guai kơ ƀing mơnuih mơnam anai laih anŭn ƀing Israel tui hăng mrô 
gơñu yơh. 

9Samơ̆ Yahweh ruah mă ƀing ană plei Ñu, ƀing kơnung djuai Yakôb jing ƀing 
Israel yơh jing črăn kŏng ngăn Ñu. 

10Amăng sa anih tơdron ha̱r Ñu hơduah ƀing gơ̆, jing amăng anih thu krô laih 
anŭn tơdron tač angĭn bluh hông hang. Ñu wai lăng brơi ƀing gơ̆ laih anŭn răk 
rong ba ƀing gơ̆; Ñu pơgang ƀing gơ̆ hrup hăng pơgang alăk mơta Ñu pô. 

11Hrup hăng sa drơi čim si̱ng răk wai hruh ñu laih anŭn pŏr juang gah ngŏ kơ 
khul ană ñu, Yahweh blang čăng Ñu kiăng čơkă mă ƀing ană plei Ñu hăng 
pơdiăng ba ƀing gơ̆ ƀơi khul čăng Ñu. 

12Kơnơ̆ng hơjăn Yahweh yơh dui ba ƀing gơ̆; ƀu hơmâo yang rơba̱ng ôh dŏ hrŏm 
hăng ƀing gơ̆. 

13Ñu ngă brơi ƀing gơ̆ đĭ mă tŭ anih glông anih lŏn anai laih anŭn čem rong ƀing 
gơ̆ hăng boh čroh đang hơma. Ñu čem ba gơ̆ hăng ia hơni mơ̆ng hruh hơni amăng 
khul boh pơtâo, laih anŭn hăng ia rơmuă ôliwơ mơ̆ng khul kơyâo čăt ƀơi lŏn 
pơtâo. 

14Ñu ăt čem ƀing gơ̆ hăng ia tơsâo laih anŭn ia tơsâo mơ̆ng rơmô hăng triu bơbe 
gơñu laih anŭn hăng añăm rơmuă mơ̆ng khul ană triu laih anŭn mơ̆ng khul triu 
tơno, hăng khul rơmô laih anŭn bơbe hiam hloh mơ̆ng lŏn čar Basan hăng khul 
braih hiam hloh mơ̆ng pơdai kơtor. Ñu brơi kơ ƀing gơ̆ mơñum tơpai mơ̆ng ia 
boh kơƀâo hiam hloh. 

15Yesurun jing ƀing Israel prŏng rơmŏng tui laih anŭn tơgŭ pơkơdơ̆ng; bă hăng 
gơnam ƀơ̆ng, ƀing gơñu jing hĭ rơmŏng tui laih anŭn wĭl duit. Ƀing gơñu đuaĭ 
ataih hĭ mơ̆ng Ơi Adai, Pô pơjing rai ƀing gơñu laih anŭn hơngah lui hĭ Pô Boh 
Pơtâo jing Pô Pơklaih gơñu. 

16Ƀing gơñu ngă kơ Ơi Adai ga̱r hăng ƀing yang rơba̱ng gơñu laih anŭn ngă kơ 
Ñu hil hăng khul rup trah hơƀak drak gơñu. 

17Ƀing gơñu ngă yang kơ ƀing yang sat, jing ƀing ƀu djơ̆ Ơi Adai ôh, jing ƀing yang 
ƀing gơñu ƀu thâo krăn ôh hlâo kơ anŭn, jing ƀing yang ƀing gơñu phrâo kơkuh 
pơpŭ đôč, jing ƀing yang ƀing ơi adon ta ƀu kơkuh pơpŭ ôh hlâo adih. 

18Ơ ƀing Israel, ƀing gih đuaĭ ataih hĭ mơ̆ng Pô Boh Pơtâo anai, jing Ama kơ ƀing 
gih; ƀing gih wơr bĭt hĭ Ơi Adai jing Pô hơmâo rai ƀing gih. 

19Yahweh ƀuh tơlơi anai laih anŭn hơngah hĭ ƀing Israel yuakơ ƀing ană đah 
rơkơi đah kơmơi Ñu ngă kơ Ñu hil. 

20Yahweh laĭ, “Kâo či pơdŏp hĭ ƀo ̆  mơta Kâo ƀu djru ƀing gơñu ôh, samơ̆ krăp 
lăng hiư̆m hơnăl tuč gơñu jing lĕ; yuakơ ƀing gơñu jing sa kơnung djuai soh sat, 
jing ƀing ană bă ƀu tŏng ten ôh. 

21Ƀing gơñu ngă brơi Kâo ga̱r hăng yang rơba̱ng gơñu jing pô ƀu djơ̆ yang ôh laih 
anŭn ngă kơ Kâo hil hăng khul rup trah đôč đač gơñu. Tui anŭn, Kâo či ngă brơi 

gơñu ga̱r hăng ƀing mơnuih jing ƀing ƀu djơ̆ sa lŏn čar ôh; laih anŭn Kâo či ngă 
kơ ƀing gơñu hil hăng sa lŏn čar mlŭk anŭn. 

22Yuakơ tơlơi hil Kâo hơmâo tuč đĭ laih, jing apui ƀơ̆ng laih truh pơ Seôl anih 
dơlăm ƀing djai. Apui anŭn či ƀơ̆ng hĭ lŏn tơnah laih anŭn dram gơnam amăng 
tơnah anŭn laih anŭn čuh hĭ atur khul čư̆.” 

23Yahweh laĭ dơ̆ng, “Kâo či pơƀut glaĭ khul tơlơi răm rai ƀơi ƀing gơñu laih anŭn 
pơnăh abih ƀrŏm hraŏ Kâo kiăng pơkơdơ̆ng glaĭ hăng ƀing gơñu. 

24Ƀing gơñu či djai hĭ yua mơ̆ng tơlơi ư̆ rơpa Kâo či mơit rai pơkơdơ̆ng glaĭ hăng 
ƀing gơñu, laih anŭn yua mơ̆ng tơlơi ruă nuă sat kli̱n khe̱ng Kâo či mơit rai kiăng 
pơrai hĭ ƀing gơñu yơh; ƀing gơñu či răm rai hĭ yua mơ̆ng khul tơgơi griăng khul 
hlô mơnơ̆ng glai Kâo či mơit rai pơkơdơ̆ng glaĭ hăng ƀing gơñu, laih anŭn yua 
mơ̆ng ia bi̱h khul ala tơpơ̆ng amăng ƀruih lŏn Kâo či mơit rai kiăng ngă sat kơ 
ƀing gơñu yơh. 

25Ƀơi jơlan yơh ƀing rŏh ayăt či pơrai hĭ ƀing gơñu hăng đao gưm kiăng ngă kơ 
ƀing gơñu ƀu hơmâo ană bă ôh; amăng khul sang gơñu tơlơi huĭ bra̱l yơh či git 
gai ƀing gơñu. Ƀing tơdăm laih anŭn dra či răm rai hĭ yơh, wơ̆t hăng ƀing ană nge 
laih anŭn ƀing tha hơmâo ƀŭk ko ̱̆  mơ̆n. 

26Kâo dưi laĭ Kâo či pơčơlah hĭ ƀing gơñu laih anŭn lŏm lui hĭ ƀing gơñu mơ̆ng 
tơlơi djă̱ hơdơr abih bang mơnuih mơnam, 

27samơ̆ Kâo huĭ kơ ƀing rŏh ayăt djik djak kơ ƀing gơñu, huĭdah ƀing tơgŭ 
pơkơdơ̆ng glaĭ hăng ƀing gơñu thâo hluh soh laih anŭn laĭ, ‘Tơngan ta hơmâo 
dưi hĭ laih hăng ƀing Israel; ƀu djơ̆ Yahweh ôh ngă abih bang tơlơi anai.’ ” 

28Ƀing Israel jing ƀing kơnung djuai ƀu thâo hluh ôh, ƀu hơmâo tơlơi thâo pơmĭn 
rơđah ôh amăng ƀing gơñu. 

29Tơdah ƀing gơñu rơgơi laih anŭn thâo hluh kơ tơlơi anai ƀing gơñu dưi pơmĭn 
yơh hiư̆m tơlơi hơnăl tuč či jing! 

30Hiư̆m sa čô rŏh ayăt dưi kiaŏ mă sa-rơbâo čô ƀing Israel, ƀôdah dua čô dưi ngă 
brơi sa-rơbăn čô đuaĭ kơdŏp lĕ? Anŭn yuakơ Yahweh, jing Boh Pơtâo gơñu, 
hơmâo đuaĭ ataih hĭ mơ̆ng ƀing gơñu laih, laih anŭn Ñu hơmâo lui raih hĭ ƀing 
gơñu laih. 

31Yuakơ boh pơtâo ƀing rŏh ayăt anŭn ƀu kơtang hrup hăng Yahweh Boh Pơtâo 
ta ôh, wơ̆t tơdah ƀing rŏh ayăt ta ăt thâo krăn kar hăng anŭn mơ̆n. 

32Ƀing rŏh ayăt anŭn hrup hăng phŭn hrĕ boh kơƀâo tơbiă rai mơ̆ng phŭn hrĕ 
plei pơnăng Sedôm laih anŭn mơ̆ng khul hơma plei pơnăng Gomôrrah yơh. Khul 
tul boh kơƀâo gơñu bă hăng tơlơi ruă phĭ̱̆, laih anŭn khul tul boh kơƀâo gơñu 
anŭn bă hăng jrao djai. 

33Tơpai boh kơƀâo gơñu hrup hăng ia bi̱h ala, jing bi̱h djuai ala tơpơ̆ng sat biă 
mă. 

34Yahweh tơña tui anai, “Kâo ƀu hơmâo djă̱ pioh tơlơi Kâo či ngă anai amăng 
sang gơnam Kâo ôh hă? Kâo ƀu hơmâo kơđŏm khuă hĭ tơlơi anŭn amăng khul 
atông Kâo ôh hă? 

35Anŭn jing tơlơi Kâo či rŭ nua yơh; Kâo či kla glaĭ tơlơi anŭn ƀơi ƀing rŏh ayăt 
Israel yơh. Ƀơi mông Kâo pơkơčah laih, tơkai gơñu či tơbơr rơbuh yơh, anŭn 
jing hrơi răm rai gơñu rai jĕ laih laih anŭn mông bưng sat gơñu blĭp rai ƀơi ƀing 
gơñu.” 

36Samơ̆ Yahweh či glưh pran jua pap kơ ƀing ding kơna Ñu laih anŭn či phat kơđi 
brơi kơ ană plei Ñu yơh. Tơdang Ñu ƀuh tơlơi kơtang ƀing gơ̆ abih laih yuakơ 
tơlơi tơnap ƀing gơ̆ laih anŭn kơnơ̆ng hơmâo ƀiă mơnuih dŏ glaĭ wơ̆t dah 
mơnuih hlŭn ƀôdah mơnuih rơngai. 

37Yahweh či tơña ƀing Israel tui anai, “Ră anai pơpă ƀing yang gih, jing boh pơtâo 
ƀing gih đaŏ kiăng pơgang brơi kơ ƀing gih lĕ? 

38Ƀing gih brơi ƀing gơñu ƀơ̆ng laih rơmuă mơ̆ng khul gơnam ngă yang gih laih 
anŭn mơñum laih ia boh kơƀâo mơ̆ng gơnam pơyơr mơñum gih lĕ? Brơi ƀing 
gơñu tơgŭ rai djru ƀing gih bĕ! Brơi gơñu pha brơi kơ ƀing gih tơlơi tơu bĕ!” 

39Yahweh laĭ dơ̆ng, “Lăng bĕ ră anai! Kâo jing Yahweh laih anŭn Kâo pô yơh jing 
Ơi Adai! Rơngiao kơ Kâo ƀu hơmâo yang pơkŏn dơ̆ng tah hơmâo sĭt. Kâo dưi 
pơdjai hĭ laih anŭn dưi pơhơdip glaĭ, Kâo dưi pơrơka laih anŭn Kâo dưi pơhla̱o 
hĭ, laih anŭn ƀu hơmâo hlơi pô dưi pơklaih hĭ ôh mơ̆ng tơngan Kâo. 

40Kâo dŏ hơdip hlŏng lar, Kâo yơr đĭ tơngan Kâo pơ adai hăng ƀuăn rơ̆ng: 

41Tơdang Kâo săh đao plĭr plăr Kâo laih anŭn Kâo suă tơbiă đao anai kiăng kơ 
phat kơđi, Kâo či rŭ nua ƀơi ƀing rŏh ayăt Kâo laih anŭn kla glaĭ kơ ƀing pơrơmut 
kơ Kâo. 

42Kâo či pơkra ƀrŏm hraŏ Kâo mơñum drah gơñu, laih anŭn đao Kâo lun ƀơ̆ng 
čơđeh asar gơñu, jing drah ƀing rŏh ayăt Kâo wơ̆t hăng drah ƀing hlŭn mơnă. 
Kâo ăt či khăt hĭ mơ̆n tơkuai ƀing hơmâo ƀŭk glông jing ƀing djă̱ akŏ rŏh ayăt.” 

43Hơ̆k kơdơ̆k bĕ, Ơ ƀing lŏn čar hrŏm hăng ƀing ană plei Yahweh, yuakơ Ñu či rŭ 
nua brơi kơ drah ding kơna Ñu ƀing Israel. Ñu či rŭ nua ƀơi ƀing rŏh ayăt Ñu laih 
anŭn pơkra tơlơi pap brơi kơ anih lŏn Ñu laih anŭn kơ ƀing ană plei Ñu. 

44Laih anŭn Môseh rai hrŏm hăng Yôsua ană đah rơkơi Nun laih anŭn ñu pơhiăp 
abih bang boh hiăp amăng tơlơi adoh anai ƀơi anăp ană plei ƀing Israel dŏ hơmư̆. 

45Tơdơi kơ Môseh pơđŏk giŏng hĭ laih tơlơi pơhơdơr abih bang khul tơlơi juăt 
anai kơ ƀing Israel, 

46ñu pơtă kơ ƀing gơ̆ tui anai, “Djă̱ pioh bĕ abih bang khul boh hiăp anai amăng 
pran jua jing khul boh hiăp kâo pơhaih rơđah laih kơ ƀing gih anai, tui anŭn ƀing 

gih dưi pơtă kơ ƀing ană bă gih pơñen tui gưt abih bang khul boh hiăp tơlơi juăt 
anai. 

47Khul tơlơi anŭn ƀu djơ̆ kơnơ̆ng jing khul boh hiăp đôč đač kơ ƀing gih ôh, samơ̆ 
gơñu jing phŭn tơlơi hơdip kơ ƀing gih yơh. Tui gưt bĕ tơlơi anŭn, tui anŭn ƀing 
gih či hơdip sui yơh amăng anih lŏn gih či găn krong Yurdan kiăng kơ mă tŭ 
anai.” 

Môseh Či Tơĭ Pran Ƀơi Čư̆ Nebô 

48Ƀơi hrơi anŭn mơ̆n, Yahweh laĭ kơ Môseh, 

49“Đĭ nao bĕ pơ tring Abarim kiăng nao pơ čư̆ Nebô amăng guai čar Môab, jing 
anih gah ngŏ̱ kơ plei pơnăng Yerêhô, laih anŭn lăng nao pơ čar Kanaan bĕ, jing 
anih lŏn Kâo či brơi kơ ƀing Israel jing kŏng ngăn gơñu pô. 

50Pơ čư̆ anŭn yơh jing ƀơi čư̆ Nebô ih hơmâo đĭ anŭn, ih či djai laih anŭn wơ̆t glaĭ 
hrŏm hăng ƀing ơi adon ih, kar hăng ayŏng ih A̱rôn djai laih ƀơi čư̆ Hôr laih anŭn 
ñu wơ̆t glaĭ hrŏm hăng ƀing ơi adon gih. 

51Anai jing yuakơ dua ƀing gih ƀu dŏ tŏng ten ôh hăng Kâo tơdang ƀing gih 
pơrơđah tơlơi ƀu tui gưt kơ Kâo ƀơi anăp ƀing Israel ƀơi khul anih ia Meribah 
Khades amăng Tơdron Ha̱r Zin. Anai ăt jing yuakơ ƀing gih ƀrưh mơhiăh kơ tơlơi 
rơgoh hiam hlo̱m Kâo tŏng krah ƀing Israel mơ̆n. 

52Tui anŭn yơh, ih či ƀuh anih lŏn anŭn kơnơ̆ng mơ̆ng ataih đôč, laih anŭn ih ƀu 
dưi mŭt ôh amăng anih lŏn Kâo či brơi kơ ƀing Israel.” 

Juăt 33 

Môseh Bơni Hiam Kơ Abih Kơnung Djuai 

1Anai jing tơlơi bơni hiam Môseh, jing ding kơna Ơi Adai, brơi kơ ƀing Israel hlâo 
kơ ñu djai. 

2Ñu laĭ: “Yahweh trŭn rai mơ̆ng čư̆ Sinai, mơ̆ng čư̆ Seir Ñu pơčrang ƀơi ƀing ană 
plei Ñu; laih anŭn Ñu pơčrang rai mơ̆ng čư̆ Pharan. Ñu rai hrŏm hăng rơbâo 
rơbăn ƀing ling jang rơgoh hiam Ñu mơ̆ng gah thu̱ng laih anŭn apui kơmlă jing 
gơnam blah Ñu. 

3Ơ Yahweh, sĭt nik Ih yơh jing Pô khăp kơ ană plei anai; abih bang ƀing Ih 
pơrơgoh laih dŏ amăng tơngan Ih. Ƀơi tơkai Ih yơh ƀing gơñu bon kơkuh, laih 
anŭn brơi kơ Ih pơtô laĭ ƀing gơñu, 

4mông anŭn kâo, Môseh, brơi laih kơ ƀing gih tơlơi juăt Yahweh, jing dram 
gơnam kơ ƀing kơnung djuai Yakôb yơh. 

5Yahweh jing pơtao kơ lŏn čar Yesurun yơh tơdang ƀing Israel pơƀut glaĭ hrŏm 
hăng ƀing djă̱ akŏ gơñu.” 

6Kơ kơnung djuai Reuben Môseh laĭ: “Brơi kơ kơnung djuai Reuben hơdip laih 
anŭn anăm djai ôh, laih anŭn kŏn brơi kơ kơnung djuai ñu jing hĭ ƀiă lơi.” 

7Kơ kơnung djuai Yudah Môseh laĭ: “Ơ Yahweh, hơmư̆ bĕ kơ tơlơi iâu kwưh kơ 
Yudah anai; pơgop glaĭ bĕ ƀing gơñu hăng ƀing kơnung djuai Israel. Brơi bĕ 
tơngan gơñu jing kơtang kiăng kơ pơgang gơñu pô. Djru bĕ ƀing gơñu pơkơdơ̆ng 
glaĭ hăng ƀing ayăt gơñu!” 

8Kơ kơnung djuai Lêwi Môseh laĭ: “Ơ Yahweh, kơ kơnung djuai Lêwi jing kơnung 
djuai Ih pơrơgoh laih, Ih brơi laih Thummim laih anŭn Urim kiăng kơ pơrơđah 
tơlơi Ih kiăng. Ih lông lăng laih ƀing gơñu ƀơi anih Massah; Ih ăt pơrơjăh laih 
mơ̆n hăng ƀing gơñu ƀơi khul ia Meribah. 

9Samơ̆ ƀing gơñu djă̱ pioh boh hiăp Ih laih anŭn răng tui tơlơi pơgop Ih. Ƀing 
gơñu dŏ tŏng ten hăng Ih hloh kơ tŏng ten hăng sang anŏ gơñu pô: Ƀing gơñu ƀu 
pơpŭ kơ amĭ ama gơñu ôh, Ƀing gơñu ƀu thâo krăn ayŏng adơi gơñu ôh, laih 
anŭn ƀing gơñu kŏn thâo hluh kơ ƀing ană bă gơñu pô lơi. 

10Ƀing gơñu či pơtô khul tơlơi pơhiăp Ih kơ ƀing Yakôb laih anŭn tơlơi juăt Ih 
kơ ƀing Israel. Ƀing gơñu pơyơr đĭ gơnam ƀâo mơngưi ƀơi anăp Ih laih anŭn 
khul gơnam pơyơr čuh hlo̱m ƀơi kơnưl ngă yang Ih. 

11Ơ Yahweh, bơni hiam bĕ kơ abih bang tơlơi thâo gơñu, mơak bĕ hăng bruă mă 
mơ̆ng tơngan gơñu. Taih pơrai hĭ bĕ ƀing hlơi pô tơgŭ pơkơdơ̆ng glaĭ hăng ƀing 
gơ̆; pơrăm hĭ bĕ ƀing rŏh gơñu tơl ƀing rŏh anŭn ƀu thâo tơgŭ đĭ pơkơdơ̆ng glaĭ 
dơ̆ng tah.” 

12Kơ kơnung djuai Benyamin Môseh laĭ: “Brơi bĕ ƀing Yahweh khăp dŏ rơnŭk 
rơnua jĕ Yahweh, yuakơ Ñu wai pơgang ƀing gơ̆ amăng abih hrơi, laih anŭn ƀing 
gơ̆ dŏ hơđơ̆ng amăng tơngan Yahweh yơh.” 

13Kơ kơnung djuai Yôsêp Môseh laĭ: “Rơkâo kơ Yahweh bơni hiam kơ anih lŏn 
gơñu hăng ia hơjan hiam mơ̆ng adai gah ngŏ laih anŭn hăng ia rô gah yŭ; 

14hăng boh čroh hiam hloh mơ̆ng yang hrơi ba rai jing hăng gơnam tăm hiam 
hloh mơ̆ng yang blan pha brơi; 

15hăng khul gơnam mơyŭn hiam hloh mơ̆ng khul čư̆ čan đưm đă adih jing hăng 
khul boh čroh hơmâo hlŏng lar mơ̆ng khul bŏl čư̆; 

16hăng khul gơnam mơyŭn hiam hloh lŏn tơnah anŭn dưi pơtơbiă rai. Laih anŭn 
hăng tơlơi mơak Yahweh jing Pô pơƀuh rai amăng pum kơyâo drơi apui ƀơ̆ng. 
Brơi bĕ abih bang tơlơi bơni hiam anai truh ƀơi kơnung djuai Yôsêp, Yuakơ 
Yôsêp jing khua amăng ƀing ayŏng adơi ñu. 

17Lu rơbâo ling tơhan kơnung djuai Manasseh laih anŭn lu rơbăn ling tơhan 
kơnung djuai Ephraim, jing ƀing kơdrưh kơang hrup hăng sa drơi rơmô tơno 
hadơi blung hlâo. Hrup hăng rơmô glai pơnŭh rŏh ayăt ñu hăng tơki ñu ƀing 
gơñu či pơnŭh ƀing rŏh ayăt gơñu hăng tơlư̆ hĭ ƀing ayăt anŭn truh pơ rơnuč lŏn 
tơnah yơh.” 

18Kơ kơnung djuai Zebulun hăng kơnung djuai Issakhar Môseh laĭ: “Ơ Zebulun, 
hơ̆k kơdơ̆k bĕ yuakơ ƀing gih jơna̱p mơak amăng tơlơi sĭ mơnia, Ơ Issakhar, 
mơak bĕ yuakơ ƀing gih jơna̱p mơak amăng hlô mơnơ̆ng rong gih. 

19Ƀing gơñu či jak iâu rai ƀing kơnung djuai Israel pơkŏn pơ čư̆ gơñu laih anŭn 
pơyơr đĭ khul gơnam ngă yang djơ̆ hơnơ̆ng pơ anŭn; ƀing gơñu či jing hĭ 
pơdrŏng săh yua mơ̆ng tơlơi sĭ mơnia ƀơi ia rơsĭ laih anŭn kơtuai ha̱ng ia rơsĭ.” 

20Kơ kơnung djuai Gad Môseh laĭ: “Mơyŭn hiam yơh kơ Yahweh jing pô pơlar 
tơbiă lŏn čar Gad! Ƀing Gad dŏ krăp pơ anŭn kar hăng sa drơi rơmung dŭl, kiăng 
kơ hek mă tơngan ƀôdah akŏ. 

21Ƀing gơñu ruah anih lŏn hiam hloh kơ gơñu pô. Tơdang ƀing khua ba akŏ ană 
plei Israel pơjơnum glaĭ, ƀing gơñu ngă tui tơlơi tơpă hơnơ̆ng Yahweh kiăng, laih 
anŭn ƀing gơñu đuaĭ tui tơlơi phiăn Yahweh brơi kơ ƀing Israel yơh. Ƀing khua 
anŭn djă̱ pioh črăn prŏng jing črăn pô khua djă̱ akŏ kơ ƀing Gad.” 

22Kơ kơnung djuai Dan Môseh laĭ: “Ƀing Dan kơplŏng rai hrup hăng sa drơi 
rơmung dŭl tơdăm, ƀing gơñu rai mơ̆ng lŏn čar Basan kiăng pơkơdơ̆ng glaĭ hăng 
ƀing rŏh gơñu.” 

23Kơ kơnung djuai Naptali Môseh laĭ: “Yahweh hơmâo bă blai tơlơi rơiêŭ mơak 
kơ ƀing Naptali laih anŭn Ñu bơni hiam kơ ƀing gơ̆ hăng lu gơnam hiam. Ƀing 
gơñu či tŭ mă kŏng ngăn gah thu̱ng kơ dơnao ia Galilê yơh.” 

24Kơ kơnung djuai Aser Môseh laĭ: “Yahweh bơni hiam kơ kơnung djuai Aser 
hloh kơ ƀing kơnung djuai Israel pơkŏn yơh; Yahweh rơiêŭ mơak hăng ƀing 
gơñu hloh kơ abih bang ƀing ayŏng adơi gơñu. Brơi anih lŏn gơñu hơmâo lu 
kơyâo ôliwơ. 

25Ơ ƀing Aser, ƀing gih či dŏ rơnŭk rơnua yuakơ khul čơnŭh kăl amăng ja̱ng gih 
či ngă hăng pơsơi laih anŭn ko̱ng, laih anŭn tơlơi kơjăp hơđơ̆ng gih či pơdơ̆ hăng 
khul hrơi gih hơdip yơh.” 

26Môseh pơhiăp hăng abih bang ană plei Israel dơ̆ng, “Ơ ƀing Israel, ƀu hơmâo 
ôh yang pă hrup hăng Ơi Adai kơ lŏn čar ta Yesurun, khul kơthul jing rơdêh Ñu 
tơdang Ñu rai mơ̆ng adai kiăng djru ƀing ta hăng tơlơi kơtang Ñu. 

27Ơi Adai hlŏng lar yơh jing anih đuaĭ kơdŏp ta, laih anŭn khul hơpăl tơngan 
hlŏng lar Ñu dŏ gah yŭ pŭ̱ ƀing ta. Ñu či puh pơđuaĭ hĭ rŏh ayăt gih mơ̆ng anăp 
gih, laih anŭn laĭ hăng ƀing gih, ‘Pơrai hĭ ñu!’ 

28Tui anŭn, ƀing Israel či hơdip kơnơ̆ng rơnŭk rơnua đôč yơh; anih ƀing Yakôb 
jing hĭ rơnŭk hơđơ̆ng amăng sa anih lŏn hơmâo lu pơdai kơtor laih anŭn ia boh 
kơƀâo, jing anih khul adai brơi rai ia hơjan. 

29Mơyŭn hiam yơh kơ ƀing gih, Ơ ƀing Israel! Hlơi čar hrup hăng ƀing gih, jing 
sa ană plei hơmâo Yahweh pơklaih laih lĕ? Ñu yơh jing khiơl kiăng kơ pơgang 

ƀing gih laih anŭn Ñu jing đao kiăng kơ pơrai hĭ rŏh ayăt gih. Ƀing rŏh ayăt gih 
či huĭ kơčŭn ƀơi anăp gih, laih anŭn ƀing gih či juă trŭn ƀơi ngŏ gơñu yơh.” 

Juăt 34 

Môseh Djai 

1Tơdơi kơ anŭn Môseh đĭ nao pơ čư̆ Nebô mơ̆ng tơdron tơhnă̱ Môab nao pơ 
kơčŏng čư̆ Pisgah, jing gah ngŏ̱ kơ krong Yurdan klă̱ anăp hăng plei pơnăng 
Yerêhô. Pơ anŭn yơh Yahweh kơčrâo brơi ñu abih bang anih lŏn ƀing kơnung 
djuai Israel či mă tŭ, čơdơ̆ng mơ̆ng anih Gilead gah dư̱r truh pơ plei Dan, 

2abih bang anih lŏn kơnung djuai Naptali, anih lŏn kơnung djuai Ephraim laih 
anŭn kơnung djuai Manasseh, abih bang anih lŏn kơnung djuai Yudah ataih truh 
pơ gah rơsĭ prŏng gah yŭ̱, 

3anih Negewơ laih anŭn abih bang tring čơdơ̆ng mơ̆ng dơnung Yerêhô, jing plei 
khul Kơyâo Đung Kri, ataih truh kơ anih Zôar gah thu̱ng. 

4Giŏng anŭn, Yahweh laĭ kơ Môseh, “Anai yơh jing abih anih lŏn Kâo ƀuăn brơi 
laih kơ Abraham, Isa̱k laih anŭn Yakôb tơdang Kâo laĭ laih hăng ƀing gơñu, ‘Kâo 
či brơi kơ ƀing kơnung djuai gih.’ Kâo brơi laih kơ ih ƀuh anih anai hăng mơta 
ih, samơ̆ ih ƀu dưi găn mŭt amăng anih anŭn ôh.” 

5Tui anŭn, Môseh ding kơna Yahweh djai pơ anih anŭn jing amăng anih Môab, 
kar hăng Yahweh hơmâo laĭ laih. 

6Yahweh dơ̱r hĭ atâo Môseh amăng anih Môab, amăng dơnung jĕ plei Bet Pheôr, 
samơ̆ truh kơ ră anai ƀu hơmâo hlơi pô ôh ƀuh pơpă pơsat ñu anŭn. 

7Môseh hơmâo sa-rơtuh duapluh thŭn tơdang ñu djai, samơ̆ mơta ñu ƀu tơdu 
tơlơi kơtang ñu kŏn abih hĭ lơi. 

8Ƀing Israel rơngot hơning kơ Môseh amăng tơdron tơhnă̱ Môab amăng 
klâopluh hrơi, tơl mông ƀing gơñu čŏk hia laih anŭn rơngot hơning rơgao hĭ. 

9Yôsua ană đah rơkơi Nun bă blai hăng tơlơi rơgơi mơ̆ng Ơi Adai yuakơ Môseh 
hơmâo ăh laih tơngan ñu ƀơi gơ̆. Tui anŭn, ƀing Israel hơmư̆ tui Yôsua laih anŭn 
ngă tui abih tơlơi pơtă Yahweh hơmâo pơđar laih kơ Môseh. 

10Čơdơ̆ng mơ̆ng mông anŭn, ƀu hơmâo dơ̆ng tah pô pơala tơgŭ rai amăng ƀing 
Israel hrup hăng Môseh, jing pô Yahweh pơhiăp hrŏm laih anăp klă̱ anăp. 

11Yahweh brơi laih kơ ñu ngă abih bang gru mơyang laih anŭn khul tơlơi mơsêh 
mơyang pơkơdơ̆ng glaĭ hăng pơtao Pharaoh, hăng abih bang ƀing khua moa gơ̆ 
laih anŭn hăng abih bang ană plei gơ̆ amăng abih lŏn čar Êjip. 

12Ƀu hơmâo hlơi pô ôh hơmâo pơdah laih tơlơi kơtang mơyang, kŏn hơmâo 
mơnuih pơkŏn lơi ngă khul bruă prŏng prin kar hăng Môseh ngă laih ƀơi anăp 
abih bang ƀing Israel. 

Yôsua 

Yôsua 1 

Yahweh Pơđar Yôsua Nao Blah Juă Čar Kanaan 

1Tơdơi kơ Môseh, jing ding kơna Yahweh, djai laih, Yahweh pơhiăp hăng pô djru 
Môseh. Pô anŭn jing Yôsua ană đah rơkơi Nun. Yahweh laĭ hăng Yôsua tui anai, 

2“Ơ Yôsua, ding kơna Kâo Môseh djai laih. Ră anai, ih prap pre tañ bĕ kiăng kơ 
dui ba abih bang ƀing ană plei Israel kiăng kơ găn krong Yurdan laih anŭn mŭt 
amăng anih lŏn Kâo jĕ či pha brơi kơ ƀing gơñu. 

3Pơpă anih tơkai gih juă truh, Kâo či pha brơi kơ ƀing gih yơh anih anŭn kar hăng 
Kâo hơmâo ƀuăn laih hăng Môseh. 

4Khul guai lŏn gih či rơhaih čơdơ̆ng mơ̆ng anih tơdron ha̱r gah thu̱ng truh pơ 
khul čư̆ Lebanôn gah dư̱r, laih anŭn čơdơ̆ng mơ̆ng krong prŏng Huphrat gah ngŏ̱, 
wơ̆t hăng anih lŏn ƀing Hit, truh pơ Rơsĭ Prŏng gah yŭ̱ yơh. 

5“Ơ Yôsua, ƀu hơmâo hlơi pô ôh či blah dưi hĭ kơ ih amăng abih hrơi ih dŏ hơdip. 
Kâo či dŏ hrŏm hăng ih nanao kar hăng Kâo hơmâo dŏ hrŏm laih hăng ding kơna 
Kâo Môseh hlâo adih. Kâo ƀu či lui raih hĭ ih ôh. 

6Brơi kơ ih khĭn kơtang bĕ, yuakơ ih či jing pô khua djă̱ akŏ dui ba ƀing ană plei 
anai nao mă tŭ anih lŏn kŏng ngăn anŭn, jing anih Kâo ƀuăn brơi laih kơ ƀing ơi 
adon gih hlâo adih. 

7Kơnơ̆ng brơi kơ ih khĭn kơtang biă mă bĕ laih anŭn răng pơñen đuaĭ tui bĕ abih 
bang Tơlơi Juăt, jing tơlơi ding kơna Kâo Môseh jao brơi laih kơ ih. Anăm pơlĕh 
đuaĭ hĭ pơ gah hơnuă ƀôdah pơ gah ieo mơ̆ng hơdôm Tơlơi Juăt anŭn ôh, tui 
anŭn ih či dưi jing yơh pơpă anih ih nao. 

8Anăm brơi ih lui hĭ ƀu đŏk ôh Hơdrôm Hră Tơlơi Juăt anŭn tơdang ƀing gih dŏ 
pơjơnum; hrăm pơmĭn bĕ Tơlơi Juăt anŭn hrơi mlam kiăng kơ ih răng pơñen 
ngă tui hơdôm tơlơi hơmâo čih laih amăng tơlơi anŭn. Kơnơ̆ng tơdah ih ngă tui 
anŭn đôč yơh, ih či dưi đĭ kơyar laih anŭn dưi jing. 

9Anai yơh jing tơlơi Kâo pơđar kơ ih: Brơi kơ ih khĭn kơtang bĕ! Kâo, jing 
Yahweh Ơi Adai ih, či dŏ hrŏm hăng ih pơpă anih ih nao yơh. Tui anŭn, anăm ih 
huĭ bra̱l laih anŭn tah hơtai ôh.” 

Yôsua Pơđar Kơ Ƀing Ană Plei Israel 

10Giŏng anŭn, Yôsua pơđar ƀing khua djă̱ akŏ ƀing kơnung djuai Israel 

11găn nao amăng anih jưh kiăng kơ pơtă kơ ƀing ană plei tui anai, “Amăng klâo 
hrơi dơ̆ng, ƀing gih či găn krong Yurdan anai kiăng kơ blah mă anih lŏn anŭn, 

jing anih Yahweh Ơi Adai gih či pha brơi kơ ƀing gih. Tui anŭn, prap rơmet bĕ 
gơnam ƀơ̆ng gih kiăng kơ djă̱ ba.” 

12Samơ̆ bơ kơ ƀing kơnung djuai Reuben, kơnung djuai Gad laih anŭn sămkrah 
kơnung djuai Manasseh, Yôsua pơtă kơ ƀing gơñu tui anai, 

13“Hơdơr bĕ kơ tơlơi pơđar Môseh, jing ding kơna Yahweh, tơdang ñu pơtă laih 
kơ ƀing gih tui anai: Yahweh Ơi Adai gih yơh hơmâo pha brơi laih kơ ƀing gih 
anih lŏn gah ngŏ̱ krong Yurdan anai kiăng kơ ƀing gih hơmâo pưk sang đang 
hơma. 

14Ƀing bơnai gih, ƀing ană bă gih laih anŭn khul hlô mơnơ̆ng gih či dŏ glaĭ pơ 
anih lŏn anai, jing anih gah ngŏ̱ kơ krong Yurdan. Samơ̆ blung hlâo, abih bang 
ƀing ling tơhan gih, jing ƀing prap pre kơ tơlơi pơblah, khŏm găn nao pơanăp kơ 
ƀing ayŏng adơi gih jing abih bang ƀing kơnung djuai Israel pơkŏn kiăng kơ 
pơblah djru brơi kơ ƀing gơ̆ amơĭ kăh. 

15Ƀing gih či nao djru ƀing gơ̆ tơl Yahweh pha brơi kơ ƀing gơ̆ hơmâo pưk sang 
đang hơma kar hăng Ñu pha brơi laih kơ ƀing gih, anŭn jing tơl ƀing gơ̆ ăt či tŭ 
mă anih lŏn kŏng ngăn ƀing gơ̆ gah yŭ̱ kơ krong Yurdan, jing anih Yahweh Ơi 
Adai gih či pha brơi kơ ƀing gơ̆ yơh. Tơdơi kơ anŭn, ƀing gih či dưi wơ̆t glaĭ pơ 
sang anŏ gih kiăng kơ tŭ mă anih lŏn kŏng ngăn gih pô anai yơh, jing anih ding 
kơna Yahweh Môseh hơmâo jao brơi laih kơ ƀing gih anih lŏn gah ngŏ̱ kơ krong 
Yurdan anai, jing anih gah yang hrơi ƀlĕ yơh.” 

16Giŏng anŭn, ƀing gơñu laĭ glaĭ kơ Yôsua tui anai, “Ƀing gơmơi či ngă tui hăng 
abih bang tơlơi ih hơmâo pơđar laih kơ ƀing gơmơi yơh, laih anŭn ƀing gơmơi 
ăt či nao pơpă anih ih pơkiaŏ ƀing gơmơi nao mơ̆n. 

17Ƀing gơmơi či gưt tui ih abih bang tơlơi bruă kar hăng ƀing gơmơi hơmâo gưt 
tui Môseh yơh. Kơnơ̆ng rơkâo kơ Yahweh Ơi Adai ta pơrơđah kơ tơlơi Ñu dŏ 
hrŏm hăng ih kar hăng Ñu hơmâo dŏ hrŏm laih hăng Môseh! 

18Samơ̆ tơdah hơmâo hlơi pô tơgŭ pơkơdơ̆ng glaĭ hăng hơdôm tơlơi pơhiăp ih 
pơđar ƀôdah hơngah ƀu kiăng tui gưt ôh hơdôm tơlơi ih pơhiăp anŭn, ñu anŭn 
khŏm djai hĭ yơh. Kơnơ̆ng brơi kơ ih khĭn kơtang bĕ!” 

Yôsua 2 

Yôsua Pơkiaŏ Ƀing Kơnuă Mŭt Nao Amăng Plei Pơnăng Yerêhô 

1Giŏng anŭn, Yôsua, jing ană Nun, pơkiaŏ hơgŏm dua čô kơnuă mơ̆ng anih jưh 
Sittim laih anŭn pơtă kơ ƀing gơñu tui anai, “Nao ep kơsem bĕ anih lŏn gah yŭ̱ 
krong Yurdan anŭn, boh nik ñu plei pơnăng Yerêhô yơh.” Tui anŭn, ƀing gơñu 
mŭt nao amăng plei anŭn laih anŭn nao đŏm mlam amăng sang sa čô đah kơmơi 
rĭh răm anăn ñu HʼRahab. 

2Pơtao plei pơnăng Yerêhô hơmư̆ arăng laĭ pơthâo hăng ñu tui anai, “Anai nê, 
hơmâo đơđa ƀing Israel mŭt rai tơdang mlam pơ plei anai kiăng kơ ep kơsem 
anih lŏn ta anai.” 

3Tui anŭn, ñu pơkiaŏ arăng nao laĭ kơ HʼRahab tui anai, “Brơi kơ ih ba tơbiă bĕ 
ƀing đah rơkơi hơmâo mŭt rai laih amăng sang ih, yuakơ ƀing gơñu jing ƀing 
kơnuă rai kiăng kơ ep kơsem abih anih lŏn ta anai!” 

4Samơ̆ hlâo kơ anŭn, HʼRahab hơmâo pơdŏp hĭ laih dua čô kơnuă anŭn. Tui anŭn, 
ñu laĭ glaĭ tui anai, “Sĭt yơh, hơmâo mơnuih rai pơ sang kâo, samơ̆ kâo ƀu thâo 
ôh mơ̆ng pă ƀing gơñu rai. 

5Laih anŭn tơdang hơhuñ hlâo kơ arăng krư̆ hĭ amăng ja̱ng, ƀing gơñu tơbiă đuaĭ 
hĭ laih. Kâo ƀu thâo ôh pơpă anih ƀing gơñu nao. Tañ kiaŏ tui ƀing gơñu bĕ, sĭt 
ƀing gih či dưi kiaŏ hơma̱o ƀing gơñu yơh.” 

6Samơ̆ hlâo kơ anŭn, HʼRahab hơmâo pơdŏp hĭ laih ƀing dua čô kơnuă anŭn pơ 
anih gah ngŏ bơbŭng sang gah yŭ kơ khul phŭn bơnga hơmlơi, jing gơnam ñu 
pioh laih pơ anih anŭn kiăng kơ krô. 

7Tui anŭn, ƀing tơhan pơtao anŭn tơbiă mơ̆ng plei kiaŏ tui ƀing kơnuă anŭn, laih 
anŭn arăng krư̆ glaĭ hĭ amăng ja̱ng plei mơtam yơh. Ƀing tơhan anŭn kiaŏ tui 
hơduah sem ƀing kơnuă ƀing Israel anŭn ƀơi jơlan nao truh pơ khul anih ia đêl 
kiăng kơ găn krong Yurdan yơh. 

8Hlâo kơ ƀing kơnuă pơdơi mlam, HʼRahab đĭ nao pơ bơbŭng sang, 

9laih anŭn laĭ hăng ƀing kơnuă anŭn tui anai, “Kâo thâo sĭt Yahweh hơmâo jao 
brơi laih anih lŏn anai kơ ƀing gih, jing ƀing Israel. Tui anŭn yơh, abih bang ƀing 
ană plei amăng anih lŏn anai hơtah hơtai huĭ bra̱l kơ ƀing gih biă mă. 

10Ƀing gơmơi hơmâo hơmư̆ laih hiư̆m tơlơi Yahweh pơthu hĭ rơsĭ Mriah ƀơi 
anăp gih tơdang ƀing gih tơbiă mơ̆ng lŏn čar Êjip. Ƀing gơmơi ăt hơmư̆ mơ̆n 
hiư̆m tơlơi ƀing gih pơrai hĭ laih pơtao Sihôn hăng pơtao Ôg, jing dua čô pơtao 
ƀing Amôr dŏ pơ gah ngŏ̱ kơ krong Yurdan. 

11Tơdang ƀing gơmơi hơmư̆ kơ hơdôm tơlơi anŭn, jua pơmĭn gơmơi rŭng răng 
mơtam laih anŭn tơlơi khĭn gơmơi rơngiă hĭ laih yơh yuakơ ƀing gih. Ƀing gơmơi 
thâo sĭt Yahweh Ơi Adai gih yơh jing Ơi Adai amăng adai gah ngŏ adih laih anŭn 
ƀơi lŏn tơnah anai. 

12Tui anŭn yơh ră anai, rơkâo kơ dua gih ƀuăn rơ̆ng hăng kâo bĕ amăng anăn 
Yahweh, ƀing gih či ngă hiam klă hăng sang anŏ kâo kar hăng kâo hơmâo ngă 
hiam klă laih kơ ƀing gih, laih anŭn brơi bĕ kơ kâo gru kơnăl kiăng kơ kâo dưi 
đaŏ kơ tơlơi ƀing gih ƀuăn. 

13Ƀuăn rơ̆ng bĕ hăng kâo kơ tơlơi ƀing gih či brơi amĭ ama kâo, ƀing ayŏng amai 
adơi kâo wơ̆t hăng abih bang sang anŏ lŏm kơ ƀing gơñu mơ̆n dưi hơdip!” 

14Dua čô kơnuă anŭn ƀuăn rơ̆ng hăng gơ̆ tui anai, “Ƀing gơmơi jao brơi tơlơi 
hơdip gơmơi yơh jing gru kơnăl kơ ih. Ƀing gơmơi či ngă tui hơdôm tơlơi ƀing 
gơmơi ƀuăn anai yơh! Tơdah ih ƀu ră pơthâo kơ hlơi pô ôh bruă ƀing gơmơi hlak 
dŏ ngă anai, ƀing gơmơi ƀuăn či tŏng ten ngă hiam klă kơ ih yơh tơdang Yahweh 
jao brơi laih anih lŏn anai kơ ƀing gơmơi.” 

15Giŏng anŭn, HʼRahab brơi kơ ƀing kơnuă anŭn trŭn hăng hrĕ mơ̆ng amăng phă̱ 
yơh yuakơ sang ñu dŏ anŭn jing črăn pơti̱r hăng pơnăng plei. 

16Laih anŭn HʼRahab pơtă kơ ƀing gơñu tui anai, “Đuaĭ nao bĕ pơ tring bŏl 
čư̆ huĭdah ƀing tơhan pơtao či hơduah ƀuh ƀing gih yơh. Dŏ kơdŏp bĕ gih pô pơ 
anih anŭn amăng klâo hrơi tơl ƀing gơñu wơ̆t glaĭ hĭ. Tơdơi kơ anŭn, ƀing gih 
dưi glaĭ ƀơi jơlan gih pô yơh.” 

17Ƀing kơnuă anŭn laĭ kơ gơ̆, “Ƀing gơmơi či djă̱ pioh hơdôm tơlơi ƀuăn ih 
hơduah tơña kiăng kơ ƀing gơmơi ƀuăn. Samơ̆ ƀing gơmơi či klaih hĭ mơ̆ng tơlơi 
ƀuăn anŭn yơh 

18tơdah ih ƀu ngă tui ôh tơlơi pơtă anai: Tơdang ƀing gơmơi wang blah anih lŏn 
gih anai, akă bĕ hrĕ mriah anai ƀơi amăng phă̱ jing anih ih jĕ či brơi kơ ƀing 
gơmơi trŭn anŭn. Iâu rai bĕ ƀing amĭ ama ih, ayŏng adơi ih wơ̆t hăng abih bang 
sang anŏ ama ih kiăng kơ pơƀut glaĭ amăng sang ih anai. 

19Tơdah hlơi pô tơbiă đuaĭ hĭ mơ̆ng sang anai, tơlơi djai ñu či le ̆  ƀơi ñu pô yơh. 
Ƀing gơmơi ƀu či grơ̆ng glăm ôh kơ tơlơi anŭn, samơ̆ tơdah hơmâo tơlơi truh 
sat kơ hlơi pô dŏ amăng sang anai, ƀing gơmơi yơh či grơ̆ng glăm brơi kơ tơlơi 
truh anŭn. 

20Samơ̆ kơđai glaĭ, tơdah ih ruai pơthâo hăng arăng hơget bruă ƀing gơmơi hlak 
ngă anai, sĭt ƀing gơmơi či rơngai hĭ yơh mơ̆ng tơlơi ƀuăn rơ̆ng gơmơi, jing tơlơi 
ih hơduah tơña kiăng kơ ƀing gơmơi ƀuăn anai.” 

21HʼRahab laĭ glaĭ tui anai, “Kâo tŭ ư yơh; brơi tơlơi anŭn dưi jing tui hăng tơlơi 
ƀing gih hơmâo ƀuăn laih.” Tui anŭn, ñu brơi ƀing kơnuă anŭn nao yơh. Tơdang 
ƀing gơ̆ đuaĭ hĭ laih, HʼRahab akă hrĕ mriah ƀơi amăng phă̱ anŭn. 

22Ƀing kơnuă anŭn đuaĭ nao pơ tring bŏl čư̆ laih anŭn dŏ kơdŏp pơ anŭn klâo 
hrơi, tơl ƀing tơhan pơtao wơ̆t glaĭ pơ plei Yerêhô yơh yuakơ ƀing gơñu hơduah 
ƀing kơnuă anŭn amăng djŏp anih ƀu thâo ƀuh ôh. 

23Giŏng anŭn, dua čô kơnuă anŭn tơbiă mơ̆ng tring bŏl čư̆, jing anih ƀing gơñu 
dŏ kơdŏp anŭn, găn ia krong laih anŭn wơ̆t glaĭ pơ Yôsua yơh. Ƀing gơñu nao pơ 
Yôsua, jing ană Nun anŭn, laih anŭn ră ruai glaĭ abih bang tơlơi hơmâo truh laih 
kơ ƀing gơñu yơh. 

24Ƀing gơñu ră ruai tui anai, “Ƀing gơmơi thâo sĭt Yahweh hơmâo jao brơi laih 
kơ ƀing ta abih bang anih lŏn anai. Abih bang mơnuih amăng anih lŏn anŭn 
hơtah hơtai huĭ bra̱l kơ ƀing ta biă mă yơh.” 

Yôsua 3 

Ƀing Ană Plei Israel Găn Krong Yurdan 

1Ƀơi hrơi tŏ tui, Yôsua hăng abih bang ană plei Israel tơgŭ mơguah ưm. Ƀing 
gơñu tơbiă đuaĭ hĭ mơ̆ng anih jưh gơñu ƀơi anih Sittim kiăng kơ anăp nao pơ 
gah yŭ̱ truh pơ krong Yurdan. Ƀơi anih anŭn yơh ƀing gơñu jưh dŏ tơguan hlŏng 
truh kơ hrơi mông kiăng kơ găn krong yơh. 

2Klâo hrơi tơdơi kơ anŭn, ƀing khua djă̱ akŏ đuaĭ nao amăng djŏp anih jưh, 

3laih anŭn pơtă kơ ƀing ană plei tui anai, “Tơdang ƀing gih ƀuh ƀing khua ngă 
yang, čơkŭng tơbiă Hip Tơlơi Pơgop Yahweh Ơi Adai gih mơ̆ng anih jưh, ruh yaih 
hĭ bĕ anih jưh gih hăng đuaĭ tui bĕ ƀing gơñu. 

4Yuakơ ƀing gih aka ƀu rai djơ̆ pơ anih anai ôh, tui anŭn ƀing khua ngă yang yơh 
či ba jơlan brơi kơ ƀing gih nao. Samơ̆ ƀing gih anăm rai jĕ Hip Tơlơi Pơgop anŭn 
ôh; brơi kơ ƀing gih dŏ ataih ƀiă bĕ tơdơi kơ Hip anŭn kơplăh wăh sămkrah 
rơwang juă.” 

5Yôsua ăt pơtă kơ ƀing ană plei tui anai mơ̆n, “Pơrơgoh bĕ gih pô kiăng kơ prap 
pre, yuakơ hrơi pơgi Yahweh či pơrơđah tơlơi mơsêh mơyang tŏng krah ƀing 
gih yơh.” 

6Amăng hrơi tŏ tui, Yôsua pơđar kơ ƀing khua ngă yang tui anai, “Čơkŭng đĭ bĕ 
Hip Tơlơi Pơgop laih anŭn rơbat nao hlâo bĕ kơ ƀing ană plei.” Tui anŭn, ƀing 
gơñu čơkŭng đĭ Hip anŭn laih anŭn rơbat nao tui hăng tơlơi Yôsua pơđar yơh. 

7Laih anŭn Yahweh laĭ hăng Yôsua tui anai, “Hrơi anai Kâo či čơdơ̆ng pơpŭ 
pơdun đĭ ih ƀơi anăp mơta abih bang ƀing Israel, tui anŭn ƀing gơñu či thâo krăn 
yơh kơ tơlơi Kâo dŏ hrŏm hăng ih kar hăng Kâo hơmâo dŏ hrŏm laih hăng 
Môseh. 

8Pơtă bĕ kơ ƀing khua ngă yang, jing ƀing čơkŭng Hip Tơlơi Pơgop anŭn tui anai: 
Tơdang ƀing gih nao truh laih pơ ha̱ng ia, ƀing gih khŏm rơbat nao ƀiă laih anŭn 
dŏ dơ̆ng bĕ amăng ia jĕ ƀơi ha̱ng anŭn.” 

9Giŏng anŭn, Yôsua pơtă kơ ƀing ană plei tui anai, “Brơi kơ ƀing gih rai bĕ pơ 
anai kiăng kơ hơmư̆ tơlơi Yahweh Ơi Adai gih hơmâo pơtă laih. 

10Ƀing gih či thâo krăn kơ tơlơi Ơi Adai jing Pô hơdip hlŏng lar yơh dŏ amăng 
tŏng krah ƀing gih laih anŭn sĭt Ñu či puh pơđuaĭ hĭ ƀing Kanaan, ƀing Hit, ƀing 
Hiwi, ƀing Periz, ƀing Girgas, ƀing Amôr laih anŭn ƀing Yebus, tơdang ƀing gih 
mŭt amăng anih lŏn anŭn. 

11Hip Tơlơi Pơgop Yahweh, jing Khua Yang kơ abih bang lŏn tơnah anŭn, či găn 
hĭ krong Yurdan hlâo kơ ƀing gih yơh. 

12Tui anŭn yơh, ră anai ruah mă bĕ pluh-dua čô đah rơkơi mơ̆ng ƀing kơnung 
djuai Israel, sa čô mơ̆ng rĭm kơnung djuai yơh. 

13Tơdang ƀing khua ngă yang, jing ƀing čơkŭng Hip Tơlơi Pơgop Yahweh, jing 
Khua Yang kơ abih bang lŏn tơnah, juă plă̱ tơkai gơñu mŭt amăng ia, ƀơi mông 
anŭn mơtam krong Yurdan či dơ̆ng hĭ laih anŭn ia ƀu rô dơ̆ng tah, samơ̆ ia anŭn 
či pơkom dơ̆ng đĭ amăng sa anih yơh.” 

14Tui anŭn yơh, tơdang ƀing ană plei ruh yaih hĭ anih jưh gơñu kiăng kơ găn 
krong Yurdan, ƀing khua ngă yang yơh čơkŭng đĭ Hip Tơlơi Pơgop hăng rơbat 
nao hlâo kơ ƀing gơñu. 

15Hlak anŭn jing amăng bơyan hơpuă, tui anŭn ia krong hlak blai ƀơi ha̱ng ia 
yơh. Samơ̆ tơdang ƀing khua ngă yang čơkŭng Hip anŭn nao truh ƀơi ha̱ng ia 
krong Yurdan laih anŭn plă̱ tơkai gơñu hlŏng juă amăng ia ƀơi ha̱ng anŭn, 

16ƀơi mông anŭn mơtam, ia krong anŭn dơ̆ng hĭ ƀu rô dơ̆ng tah, samơ̆ ia anŭn 
pơkom dơ̆ng đĭ, ataih truh pơ plei Adam, jing plei jĕ anih Zarethan. Laih anŭn 
glong ia rô nao pơ ia rơsĭ Djai thu hĭ, tui anŭn ƀing ană plei Israel dưi rơbat găn 
ia krong gah ngŏ̱ kơ plei pơnăng Yerêhô yơh. 

17Tơdang ƀing ană plei Israel rơbat găn ƀơi lŏn thu, ƀing khua ngă yang čơkŭng 
Hip Tơlơi Pơgop anŭn dŏ dơ̆ng ƀơi lŏn thu amăng tŏng krah krong Yurdan tơl 
ƀing ană plei anŭn hơmâo găn hĭ laih abih bang yơh. 

Yôsua 4 

Pơdơ̆ng Đĭ Khul Boh Pơtâo Djă̱ Hơdơr 

1Tơdang abih bang ƀing ană plei Israel hơmâo găn laih krong Yurdan, Yahweh 
pơhiăp hăng Yôsua tui anai, 

2“Brơi kơ ƀing gih ruah mă bĕ pluh-dua čô đah rơkơi, sa čô mơ̆ng rĭm kơnung 
djuai, 

3laih anŭn pơđar bĕ kơ ƀing gơñu nao mă pluh-dua boh boh pơtâo mơ̆ng tŏng 
krah krong Yurdan, jing djơ̆ ƀơi anih plă̱ tơkai ƀing khua ngă yang hlak dŏ dơ̆ng 
anŭn. Brơi bĕ kơ rĭm čô amăng ƀing gơñu glăm tơbiă sa boh boh pơtâo anŭn 
hrŏm hăng ƀing gih kiăng kơ pioh pơ anih ƀing gih či dŏ jưh mlam anai.” 

4Tui anŭn, Yôsua iâu rai pluh-dua čô ñu hơmâo jao brơi laih mơ̆ng ƀing Israel 
anŭn, jing sa čô mơ̆ng sa kơnung djuai, 

5laih anŭn pơđar kơ ƀing gơ̆ tui anai, “Trŭn nao bĕ amăng tŏng krah krong 
Yurdan jing ƀơi anăp Hip Tơlơi Pơgop Yahweh Ơi Adai gih. Rĭm čô amăng ƀing 
gih glăm mă bĕ sa boh boh pơtâo kiăng kơ pơala kơ kơnung djuai ñu pô yơh. 

6Pluh-dua boh pơtâo anŭn yơh či jing gru pơhơdơr kơ ƀing ană plei hơdôm tơlơi 
Yahweh hơmâo ngă laih. Amăng rơnŭk pơanăp anai ƀing ană tơčô gih či tơña kơ 
ƀing gih tui anai, ‘Hơget tơlơi khul boh pơtâo anŭn kiăng laĭ lĕ?’ 

7Giŏng anŭn, ƀing gih dưi ruai glaĭ yơh kơ ƀing gơñu kơ tơlơi krong Yurdan 
pơkom dơ̆ng đĭ tơdang Hip Tơlơi Pơgop Yahweh găn nao krong anŭn. Tui anŭn, 
khul boh pơtâo anŭn yơh či jing sa gru gơnam pơhơdơr kơ ƀing ană plei Israel 
nanao.” 

8Tui anŭn, ƀing ană plei Israel ngă tui hăng tơlơi Yôsua pơđar yơh. Ƀing pluh-
dua čô đah rơkơi anŭn nao mă pluh-dua boh boh pơtâo mơ̆ng tŏng krah krong 
Yurdan, sa boh pơtâo pơala kơ sa kơnung djuai amăng ƀing Israel tui hăng tơlơi 
Yahweh hơmâo pơtă laih kơ Yôsua, laih anŭn ƀing gơñu glăm khul boh pơtâo 
anŭn hrŏm hăng ƀing gơñu truh pơ anih jưh gơñu hăng pioh trŭn pơ anih anŭn 
yơh. 

9Yôsua ăt brơi kơ ƀing arăng dap mơ̆n pluh-dua boh boh pơtâo ƀơi tŏng krah 
krong Yurdan, jing ƀơi anih plă̱ tơkai ƀing khua ngă yang čơkŭng Hip Tơlơi 
Pơgop anŭn dŏ dơ̆ng. Laih anŭn, khul boh pơtâo anŭn ăt dŏ pơ anŭn truh pơ tă 
anai mơ̆n. 

10Hlak anŭn, ƀing khua ngă yang ăt dŏ dơ̆ng ƀơi tŏng krah krong Yurdan anŭn 
tơl ƀing ană plei Israel pơgiŏng hĭ abih bang tơlơi Yahweh hơmâo pơđar laih kơ 
Yôsua, tui hăng tơlơi Môseh hơmâo kơčrâo brơi kơ Yôsua laih. Ƀing gơñu ječ 
ameč đuaĭ nao amăng krong anŭn yơh, 

11laih anŭn tơdang abih bang ƀing gơñu găn nao truh pơ gah yŭ̱ laih, ƀing khua 
ngă yang čơkŭng Hip Tơlơi Pơgop Yahweh anŭn ăt rơbat nao mơ̆n pơ gah yŭ̱ 
laih anŭn rơbat nao hlâo kơ ƀing ană plei yơh. 

12Môseh hơmâo pơtă laih kơ ƀing ling tơhan kơnung djuai Reuben, Gad laih 
anŭn sămkrah kơnung djuai Manasseh prap pre kơ tơlơi pơblah, laih anŭn găn 
nao hlâo kơ ƀing ană plei Israel. Tui anŭn, ƀing gơñu ngă tui tơlơi pơtă anŭn yơh. 

13Ƀing ling tơhan anŭn hơmâo kơplăh wăh pă̱pluh-rơbâo čô rơbat găn nao ƀơi 
anăp Yahweh pơ anih tơhnă̱ lŏm kơ plei pơnăng Yerêhô kiăng prap pre kơ tơlơi 
pơblah yơh. 

14Yuakơ tơlơi mơsêh mơyang hơmâo truh laih amăng hrơi anŭn, Yahweh pơpŭ 
pơdun đĭ Yôsua ƀơi anăp mơta abih bang ƀing Israel. Tui anŭn, ƀing Israel pơpŭ 
kơ gơ̆ amăng abih tơlơi hơdip gơ̆ kar hăng ƀing gơñu hơmâo pơpŭ laih kơ 
Môseh. 

15Yahweh pơtă kơ Yôsua tui anai, 

16“Brơi bĕ kơ ƀing khua ngă yang čơkŭng Hip Tơlơi Pơgop anŭn tơbiă đuaĭ hĭ 
mơ̆ng krong Yurdan.” 

17Tui anŭn, Yôsua pơđar kơ ƀing khua ngă yang anŭn tui anai, “Tơbiă đuaĭ bĕ 
mơ̆ng krong Yurdan anŭn.” 

18Laih anŭn, ƀing khua ngă yang čơkŭng Hip Yahweh anŭn tơbiă đuaĭ hĭ mơ̆ng 
krong anŭn yơh. Ƀơi mông ƀing gơñu juă plă̱ tơkai gơñu ƀơi lŏn ha̱ng ia krong 
anŭn, ia krong anŭn čơdơ̆ng rô glaĭ dơ̆ng mơtam bă blai kơtuai ha̱ng hrup hăng 
hlâo yơh. 

19Ƀơi hrơi tal pluh amăng blan tal sa yơh ƀing ană plei Israel tơbiă đuaĭ mơ̆ng 
krong Yurdan laih anŭn nao dŏ jưh amăng anih Gilgal, jing anih ƀơi guai gah ngŏ̱ 
kơ anih lŏn plei pơnăng Yerêhô. 

20Pơ anih anŭn yơh Yôsua dap đĭ pluh-dua boh boh pơtâo ƀing gơñu hơmâo mă 
laih mơ̆ng krong Yurdan. 

21Giŏng anŭn, Yôsua pơhiăp hăng ƀing ană plei Israel tui anai, “Amăng rơnŭk 
pơanăp anai ƀing ană tơčô gih či tơña kơ ƀing gih, jing ƀing ơi adon gơñu tui 
anai, ‘Hơget tơlơi khul boh pơtâo anŭn kiăng laĭ lĕ?’ 

22Giŏng anŭn, ƀing gih dưi ră ruai kơ ƀing gơñu tui anai, ‘Anŭn jing gru pơhơdơr 
kơ tơlơi ƀing Israel găn laih krong Yurdan ƀơi lŏn thu.’ 

23Ră ruai bĕ kơ ƀing gơñu kơ tơlơi Yahweh Ơi Adai ta yơh hơmâo pơthu hĭ laih 
krong Yurdan anŭn ƀơi anăp mơta ta tơl ƀing ta hơmâo găn hĭ laih, kar hăng Ñu 
hơmâo pơthu hĭ laih ia rơsĭ Mriah hlâo adih ƀơi anăp mơta ơi adon ta tơl ƀing 
gơñu hơmâo găn hĭ laih rơsĭ anŭn yơh. 

24Yahweh ngă tơlơi mơsêh mơyang anŭn kiăng kơ abih bang mơnuih mơnam 
amăng lŏn tơnah či thâo krăn kơ tơlơi dưi mơyang Ñu, laih anŭn kiăng kơ ƀing 
ta dưi huĭ pơpŭ kơ Yahweh Ơi Adai ta hlŏng lar yơh.” 

Yôsua 5 

Tơlơi Khăt Klĭ Ƀơi Anih Gilgal 

1Tơdang abih bang ƀing pơtao ƀing Amôr gah yŭ̱ kơ krong Yurdan laih anŭn abih 
bang ƀing pơtao anih lŏn Kanaan jing ƀing pơtao kơtuai ha̱ng ia Rơsĭ Prŏng 
hơmư̆ kơ tơlơi Yahweh hơmâo pơthu hĭ laih krong Yurdan tơl ƀing Israel hơmâo 
găn hĭ abih, jua pơmĭn gơñu hơtah hơtai huĭ bra̱l rŭng răng biă mă yơh yuakơ 
ƀing ană plei Israel. 

2Tơdang anŭn, Yahweh pơđar kơ Yôsua tui anai, “Brơi bĕ kơ arăng pơkra khul 
thŏng boh pơtâo khăng tơma kiăng kơ khăt klĭ ƀing đah rơkơi ƀing Israel.” 

3Tui anŭn, Yôsua brơi kơ arăng pơkra khul thŏng boh pơtâo anŭn laih anŭn khăt 
klĭ ƀing Israel ƀơi anih Gibat-Haaralôt yơh. 

4Anai yơh jing tơhơnal tơlơi yua hơget Yôsua khŏm ngă tui anŭn: Abih bang ƀing 
hlơi pô tơbiă mơ̆ng lŏn čar Êjip, jing abih bang ƀing đah rơkơi thŭn dưi nao 

pơblah, djai hĭ amăng tơdron ha̱r tơdơi kơ ƀing gơñu tơbiă laih mơ̆ng lŏn čar 
Êjip. 

5Abih bang ƀing mơnuih anŭn jing ƀing tŭ khăt klĭ laih, samơ̆ ƀing mơnuih 
hơmâo tơkeng rai amăng tơdron ha̱r aka ƀu tŭ khăt klĭ ôh. 

6Ƀing Israel hơmâo rơbat hyu laih amăng tơdron ha̱r pă̱pluh thŭn tơl abih bang 
ƀing đah rơkơi thŭn dưi nao pơblah hơmâo djai hĭ laih. Ƀing gơñu ƀu gưt tui 
tơlơi Yahweh ôh, tui anŭn Yahweh hơmâo ƀuăn asăt laih kơ ƀing gơñu kơ tơlơi 
ƀing gơñu ƀu dưi mŭt ôh pơ anih lŏn Ñu hơmâo ƀuăn laih hăng ƀing ơi adon 
gơñu kiăng pha brơi kơ ƀing ta. Anŭn yơh jing anih lŏn pơdrŏng laih anŭn 
kơmơ̆k bă hăng gơnam hiam kar hăng ia tơsâo ia hơni yơh. 

7Tui anŭn yơh, Yahweh hơmâo rŭ̱ pơdơ̆ng đĭ laih ƀing rơnŭk phrâo pơala kơ 
ƀing gơñu laih anŭn ƀing phrâo anŭn yơh jing ƀing Yôsua brơi tŭ khăt klĭ. 

8Tơdơi kơ abih bang ƀing đah rơkơi amăng ƀing ană plei tŭ khăt klĭ laih, ƀing 
gơñu ăt dŏ jưh amăng anih anŭn tơl ƀing gơñu suaih hĭ abih yơh. 

9Giŏng anŭn, Yahweh pơhiăp hăng Yôsua tui anai, “Hrơi anai Kâo hơmâo tơglŭng 
đuaĭ hĭ laih tơlơi mlâo jing ƀing hlŭn amăng lŏn čar Êjip.” Yuakơ anŭn yơh, anih 
anai arăng iâu Gilgal, hlŏng dŏ truh kơ tă anai. 

10Ƀơi klăm hrơi tal pluh-pă̱ amăng blan anŭn mơ̆n, ƀing Israel djă̱ hơdơr kơ 
Tơlơi Găn, tơdang ƀing gơñu hlak dŏ jưh amăng anih Gilgal, jing ƀơi tơdron 
tơhnă̱ jĕ plei Yerêhô yơh. 

11Ƀơi hrơi tơdơi kơ hrơi Tơlơi Găn, djơ̆ amăng hrơi anŭn yơh, ƀing gơñu dưi 
ƀơ̆ng gơnam tăm mơ̆ng anih lŏn anŭn kar hăng anai: Braih hơna laih anŭn ƀañ 
tơpŭng ƀu hơmâo tơpơi. 

12Ƀơi hrơi ƀing gơñu ƀơ̆ng gơnam tăm mơ̆ng anih lŏn anŭn, ƀañ mana ƀu le ̆  trŭn 
ôh. Čơdơ̆ng mơ̆ng anŭn ƀing ană plei Israel ƀu hơmâo ƀañ tơpŭng mana dơ̆ng 
tah, samơ̆ amăng thŭn anŭn ƀing gơñu kơnơ̆ng ƀơ̆ng gơnam tăm anih lŏn 
Kanaan đôč yơh. 

Yôsua Hăng Pô Djă̱ Đao 

13Hơmâo sa hrơi, tơdang Yôsua hlak dŏ pơ anih jĕ plei Yerêhô, blĭp blăp ñu ƀuh 
sa čô mơnuih djă̱ sa ƀĕ mơta đao mơ̆ng hrum ƀơi tơngan dŏ dơ̆ng ƀơi anăp ñu. 
Yôsua nao jĕ pơ pô anŭn laih anŭn tơña, “Ih jing sa čô gah ƀing gơmơi ƀôdah gah 
ƀing rŏh ayăt gơmơi lĕ?” 

14Pô anŭn laĭ glaĭ tui anai, “Kâo ƀu djơ̆ gah hlơi pô ôh. Kâo rai pơ anai yuakơ kâo 
jing sa čô khua git gai dui ba ƀing ling tơhan Yahweh yơh.” Tui anŭn, Yôsua bon 
akŭp ƀo ̆  ƀơi lŏn pơpŭ laih anŭn laĭ tui anai, “Ơ khua kâo hơi, hơget tơlơi ih kiăng 
kơ kâo jing ding kơna ih anai ngă lĕ?” 

15Giŏng anŭn, pô khua git gai dui ba ƀing ling tơhan Yahweh anŭn laĭ kơ Yôsua 
tui anai, “Tŏh hĭ bĕ tơkhŏ sanđal ih, yuakơ ƀơi anih ih hlak dŏ dơ̆ng anŭn jing 
anih rơgoh hiam.” Tui anŭn, Yôsua ngă tui tơlơi gơ̆ laĭ yơh. 

Yôsua 6 

Plei Pơnăng Yerêhô Răm Rai 

1Hlak anŭn, ƀing gak plei pơnăng Yerêhô krư̆ khuă hĭ abih bang amăng ja̱ng 
yuakơ huĭ kơ ƀing Israel. Ƀu hơmâo hlơi pô ôh amăng plei anŭn dưi mŭt ƀôdah 
dưi tơbiă hĭ mơ̆ng plei. 

2Hơmâo sa hrơi, Yahweh laĭ kơ Yôsua tui anai, “Anai nê, Kâo hơmâo jao hĭ laih 
plei Yerêhô anai amăng tơngan ih wơ̆t hăng pơtao ñu laih anŭn abih bang ƀing 
ling tơhan kơtang ñu mơ̆n. 

3Amăng năm hrơi, ih hrŏm hăng ƀing ling tơhan ih khŏm kơsung nao bĕ jum dar 
plei anai sa hrơi sa wơ̆t. 

4Laih anŭn brơi bĕ tơjuh čô ƀing khua ngă yang djă̱ tơki kiăng kơ ayŭp nao hlâo 
pơ gah anăp kơ ƀing khua ngă yang čơkŭng Hip Tơlơi Pơgop. Ƀơi hrơi tal tơjuh, 
brơi kơ ƀing gih kơsung nao bĕ jum dar plei anai tơjuh wơ̆t. Tơdang ƀing gih 
hlak rơbat jum dar plei anŭn, brơi bĕ kơ ƀing khua ngă yang anŭn ayŭp đĭ tơki. 

5Tơdang ƀing gih hơmư̆ ƀing gơñu ayŭp đĭ tơki sui ƀiă, brơi bĕ abih bang ƀing 
ling tơhan gih ur kraih. Giŏng anŭn, pơnăng plei anŭn či glưh trŭn yơh laih anŭn 
rĭm čô ƀing ling tơhan hlŏng mŭt nao amăng plei mơtam yơh.” 

6Tui anŭn, Yôsua, ană Nun, iâu rai ƀing khua ngă yang laih anŭn pơtă kơ ƀing 
gơñu tui anai, “Čơkŭng nao bĕ Hip Tơlơi Pơgop anai laih anŭn brơi bĕ tơjuh čô 
amăng ƀing gih djă̱ tơki nao hlâo pơ anăp kơ Hip anai.” 

7Giŏng anŭn, ñu ăt pơđar ƀing ling tơhan tui anai mơ̆n, “Čơdơ̆ng kơsung nao bĕ 
pơ jum dar plei anai, wơ̆t hăng sa grup ƀing ling tơhan djă̱ gơnam blah nao hlâo 
kơ abih bang laih anŭn kơ Hip Tơlơi Pơgop Yahweh yơh.” 

8Tơdang Yôsua hơmâo pơtă laih kơ ƀing ling tơhan anŭn, tơjuh čô ƀing khua ngă 
yang djă̱ tơki tơbiă nao gah anăp ayŭp đĭ tơki gơñu, laih anŭn ƀing čơkŭng Hip 
Tơlơi Pơgop rơbat nao tŏ tui ƀing gơñu yơh. 

9Hơmâo sa grup ƀing ling tơhan djă̱ gơnam pơblah nao hlâo kơ ƀing khua ngă 
yang, jing ƀing ayŭp đĭ tơki anŭn, laih anŭn ăt hơmâo mơ̆n sa grup ƀing ling 
tơhan djă̱ gơnam blah pơkŏn rơbat nao tŏ tui kơ Hip Tơlơi pơgop anŭn. Ƀơi abih 
mông anŭn, ƀing khua ngă yang anŭn ayŭp đĭ tơki nanao yơh. 

10Samơ̆ Yôsua hơmâo pơtă laih kơ ƀing ling tơhan tui anai, “Ƀing gih anăm ur đĭ 
ƀôdah ngă brơi kơ ƀing Yerêhô hơmư̆ dơnai hiăp gih ôh, laih anŭn ƀing gih kŏn 
dưi pơhiăp lơi wơ̆t tơdah kơnơ̆ng sa boh hiăp đôč hlŏng truh pơ hrơi kâo či laĭ 
kơ ƀing gih, ‘Ur dreo đĭ bĕ!’ Giŏng anŭn, ƀing gih khŏm ur đĭ yơh.” 

11Tui anŭn, ñu brơi ƀing čơkŭng Hip Tơlơi Pơgop Yahweh anŭn hrŏm hăng ƀing 
tơhan rơbat nao jum dar plei sa wơ̆t. Giŏng anŭn, ƀing gơñu wơ̆t glaĭ pơ anih jưh 
gơñu kiăng kơ đŏm mlam yơh. 

12Ƀơi hrơi tŏ tui, Yôsua tơgŭ mơguah ưm laih anŭn ƀing khua ngă yang čơkŭng 
đĭ Hip Tơlơi Pơgop Yahweh kiăng kơ nao yơh. 

13Tơjuh čô ƀing khua ngă yang djă̱ tơki kơsung nao gah anăp kơ Hip Yahweh laih 
anŭn ayŭp đĭ tơki. Sa grup ƀing ling tơhan djă̱ gơnam pơblah rơbat nao hlâo kơ 
ƀing gơñu laih anŭn sa grup ƀing ling tơhan pơkŏn rơbat nao tŏ tui kơ Hip 
Yahweh. Tơdang abih bang ƀing gơñu kơsung nao, ƀing khua ngă yang anŭn 
ayŭp đĭ tơki gơñu nanao yơh. 

14Tui anŭn yơh, ƀơi hrơi tal dua, ƀing gơñu kơsung nao rơbat jum dar plei 
Yerêhô sa wơ̆t laih anŭn wơ̆t glaĭ pơ anih jưh gơñu yơh. Ƀing gơñu ăt ngă hrup 
hăng anŭn mơ̆n amăng năm hrơi. 

15Ƀơi hrơi tal tơjuh, ƀing gơñu tơgŭ mơ̆ng mơguah ưm laih anŭn kơsung nao 
rơbat jum dar plei pơnăng Yerêhô anŭn amăng tơjuh wơ̆t hrup hăng hơdră ƀing 
gơñu ngă laih hlâo. Kơnơ̆ng amăng hrơi anŭn yơh, ƀing gơñu kơsung nao rơbat 
jum dar plei anŭn tơjuh wơ̆t. 

16Ƀơi dar tal tơjuh, tơdang ƀing khua ngă yang jĕ či ayŭp tơki gơñu, Yôsua pơđar 
kơ ƀing ling tơhan ñu tui anai, “Ur dreo đĭ bĕ! Yuakơ Yahweh hơmâo jao brơi 
laih kơ ƀing gih plei anai! 

17Samơ̆ plei anai laih anŭn abih bang dram gơnam djuai mơnơ̆ng amăng plei 
anai ƀing gih khŏm pơrai hĭ abih bang jing sa gơnam pơyơr kơ Yahweh yơh. 
Kơnơ̆ng pô rĭh răm HʼRahab wơ̆t hăng abih bang ƀing mơnuih dŏ amăng sang 
ñu đôč yơh dưi klaih, yuakơ ñu hơmâo pơdŏp laih ƀing kơnuă ƀing ta pơkiaŏ rai 
hlâo adih. 

18Samơ̆ bơ kơ ƀing gih, anăm mă tŭ gơnam hơget ôh amăng plei anai kơ gih pô 
kiăng kơ ƀing gih ƀu či ba rai ôh tơlơi răm rai ƀơi gih pô wơ̆t dah mă tŭ gơnam 
hơget tŭ mơ̆n. Tơdah ƀing gih mă tŭ, sĭt ƀing gih ăt či ba rai tơlơi rŭng răng răm 
rai ƀơi anih jưh ƀing Israel yơh. 

19Samơ̆ abih bang khul gơnam ngă hăng amrăk, mah, ko̱ng laih anŭn pơsơi, jing 
gơnam rơgoh hiam kơ Yahweh yơh, tui anŭn ƀing ta khŏm pioh bĕ khul gơnam 
anŭn amăng sang pioh gơnam Yahweh yơh.” 

20Tui anŭn, tơdang ƀing khua ngă yang ayŭp đĭ tơki gơñu, ƀơi mông ƀing ling 
tơhan hơmư̆ dơnai tơki anŭn, ƀing gơñu ur dreo kraih laih anŭn pơnăng plei 
glưh trŭn hĭ mơtam yơh. Giŏng anŭn, abih bang ƀing ling tơhan hlŏng kơsung 
mŭt đĭ blah mă hĭ plei anŭn yơh. 

21Ƀing gơñu jao pơyơr hĭ plei anŭn kơ Yahweh laih anŭn pơrai hĭ hăng khul đao 
gơñu yơh abih bang djuai mơnơ̆ng amăng anŭn tui anai: Ƀing đah rơkơi hăng 

ƀing đah kơmơi, ƀing hlak ai hăng ƀing tha rơma, tơpul rơmô hăng tơpul triu 
bơbe laih anŭn tơpul aseh glai yơh. 

22Giŏng anŭn, Yôsua pơđar dua čô kơnuă jing ƀing ep kơsem laih anih lŏn anai 
tui anai, “Mŭt nao bĕ amăng sang pô rĭh răm anŭn laih anŭn ba tơbiă bĕ ñu wơ̆t 
hăng abih bang ƀing mơnuih dŏ amăng sang ñu tui hăng tơlơi ƀing gih hơmâo 
ƀuăn rơ̆ng laih hăng gơ̆.” 

23Tui anŭn, dua čô kơnuă anŭn mŭt nao hăng ba tơbiă HʼRahab wơ̆t hăng ƀing 
amĭ ama gơ̆, ƀing adơi ai gơ̆ laih anŭn abih bang ƀing hlŭn amăng sang anŏ gơ̆ 
yơh. Ƀing gơñu mă abih bang ƀing sang anŏ gơ̆ laih anŭn brơi kơ ƀing gơ̆ dŏ pơ 
sa anih gah rơngiao kơ anih jưh ƀing Israel yơh. 

24Giŏng anŭn, ƀing Israel čuh pơrai hĭ plei anŭn wơ̆t hăng abih bang gơnam 
amăng anŭn, samơ̆ ƀing gơñu mă khul gơnam ngă hăng mah, amrăk, ko̱ng laih 
anŭn pơsơi, nao pioh mŭt amăng anih pioh gơnam Yahweh yơh. 

25Bơ kơ pô rĭh răm HʼRahab wơ̆t hăng ƀing sang anŏ gơ̆, Yôsua ƀu pơrai hĭ ôh 
yuakơ gơ̆ hơmâo pơdŏp brơi laih dua čô kơnuă, jing ƀing Yôsua hơmâo pơkiaŏ 
rai laih pơ plei pơnăng Yerêhô anai. Čơdơ̆ng mơ̆ng hrơi anŭn yơh, ƀing sang anŏ 
gơ̆ dŏ hơdip hrŏm hăng ƀing Israel hlŏng truh kơ tă anai yơh. 

26Ƀơi mông anŭn yơh Yôsua ƀuăn asăt tui anai, “Hlơi pô kiăng kơ grơ̆ng glăm rŭ̱ 
pơdơ̆ng glaĭ plei Yerêhô anai, Yahweh či hơtŏm păh kơ ñu tui anai yơh: “Hlơi pô 
ma̱n pơdơ̆ng đĭ khul atur plei anai, ñu anŭn či rơngiă hĭ ană kơčoa đah rơkơi ñu 
yơh; hlơi pô ma̱n pơdơ̆ng đĭ khul amăng ja̱ng plei anai, ñu anŭn či rơngiă hĭ ană 
hơnăl tuč đah rơkơi ñu yơh.” 

27Tui anŭn, Yahweh dŏ hrŏm hăng Yôsua laih anŭn tơlơi hing ang ñu hing hyu 
djŏp anih amăng anih lŏn anŭn yơh. 

Yôsua 7 

Tơlơi Soh Akhan 

1Bơ kơ ƀing Israel tơlơi Yahweh pơđar, jing tơlơi ƀing gơñu ƀu dưi mă tŭ gơnam 
hơget ôh mơ̆ng plei pơnăng Yerêhô yuakơ Ñu kiăng kơ ƀing gơñu pơrai hĭ abih 
bang, jing sa gơnam pơyơr kơ Ñu yơh. Hơmâo sa čô amăng ƀing Israel anăn 
Akhan; ñu hơngah ƀu gưt tui tơlơi Yahweh pơđar ôh, tui anŭn yơh Yahweh hil 
biă mă yơh kơ ƀing Israel. Akhan jing ană đah rơkơi Karmi, jing tơčô Zabdi, jing 
tơčĕ Zerah, jing pô lŏm kơ kơnung djuai Yudah yơh. 

2Tơlơi anŭn truh laih tui hăng anai: Yôsua pơkiaŏ đơđa ƀing tơhan ñu mơ̆ng plei 
Yerêhô kiăng nao pơ plei pơnăng Ai, jing plei dŏ jĕ pơ plei Bêt-Awen jing gah ngŏ̱ 
kơ plei pơnăng Bêthêl yơh, laih anŭn pơtă kơ ƀing gơñu tui anai, “Đĭ nao bĕ kiăng 
kơ ep kơsem anih lŏn anŭn.” Tui anŭn, ƀing mơnuih anŭn đĭ nao ep kơsem plei 
Ai yơh. 

3Tơdang ƀing gơñu wơ̆t glaĭ pơ Yôsua, ƀing gơñu ră ruai tui anai, “Ƀu kiăng ôh 
kơ abih bang ƀing ling tơhan nao kơsung blah plei Ai. Pơkiaŏ nao bĕ kơnơ̆ng dua 
klâo-rơbâo čô tơhan đôč kiăng kơ mă tŭ plei anŭn laih anŭn anăm pơgleh hĭ abih 
bang ƀing ling tơhan ôh, yuakơ pơ anih anŭn kơnơ̆ng hơmâo ƀiă mơnuih đôč.” 

4Tui anŭn, hơmâo kơnơ̆ng kơplăh wăh klâo-rơbâo čô ƀing ling tơhan Israel 
kơsung blah, samơ̆ ƀing gơñu thuơ hăng kơdŭn đuaĭ hĭ mơ̆ng ƀing ling tơhan 
plei Ai anŭn yơh. 

5Ƀing ling tơhan plei Ai pơdjai hĭ klâopluh-năm čô amăng ƀing ling tơhan ƀing 
Israel. Ƀing gơñu kiaŏ blah hĭ ƀing gơ̆ čơdơ̆ng mơ̆ng amăng ja̱ng plei ƀơi bŏl čư̆ 
laih anŭn pơdjai hĭ ƀing gơ̆ ƀơi jơlan tơdang ƀing gơ̆ đuaĭ trŭn mơ̆ng bŏl čư̆ anŭn 
hlŏng truh pơ anih hơmâo khul amăng luh pơtâo. Tơdang ƀuh tui anŭn, pran jua 
ling tơhan ƀing Israel hơtah hơtai huĭ bra̱l yơh. 

6Tơdang Yôsua hơmư̆ kơ tơlơi anŭn, ñu laih anŭn ƀing kŏng tha ƀing Israel hek 
hĭ ao gơñu laih anŭn bon gơñu pô akŭp akŏ ƀơi lŏn ƀơi anăp Hip Tơlơi Pơgop 
Yahweh hlŏng truh pơ hrơi klăm. Ƀing gơñu ăt pruai ƀruih lŏn ƀơi akŏ gơñu mơ̆n 
kiăng pơdah kơ tơlơi ƀing gơñu kơŭ kơuăn yơh. 

7Giŏng anŭn, Yôsua iâu laĭ tui anai, “Ơ Khua Yang Yahweh hơi, yua hơget Ih ba 
abih bang ƀing gơmơi, jing ƀing ană plei Ih anai, găn hĭ krong Yurdan kiăng kơ 
jao hĭ kơ ƀing Amôr pơrai hĭ ƀing gơmơi lĕ? Hiam hloh kơ ƀing gơmơi dưi dŏ 
glaĭ mơak jơna̱p pơ ha̱ng gah adih kơ krong Yurdan yơh! 

8Ơ Khua Yang ăh, ră anai ƀing Israel hơmâo kơdŭn đuaĭ hĭ laih mơ̆ng ƀing rŏh 
ayăt gơñu, tui anŭn hơget tơlơi kâo dưi pơhiăp lĕ? 

9Ƀing Kanaan laih anŭn ƀing mơnuih pơkŏn dơ̆ng amăng anih lŏn anai či hơmư̆ 
kơ tơlơi anai laih anŭn ƀing gơñu či wang blah hăng pơdjai hĭ abih bang ƀing 
gơmơi tơl ƀu hơmâo hlơi pô amăng lŏn tơnah anai hơdơr kơ anăn gơmơi ôh. Tui 
anŭn, hơget tơlơi Ih či ngă kiăng kơ ƀing arăng ƀu pơhiăp sat ôh kơ anăn Ih lĕ?” 

10Yahweh pơhiăp hăng Yôsua tui anai, “Tơgŭ bĕ! Yua hơget ih đih akŭp akŏ ƀơi 
lŏn kar hăng anŭn lĕ? 

11Ƀing Israel hơmâo ngă soh laih! Ƀing gơñu hơmâo pơjŏh hĭ laih tơlơi pơgop 
Kâo, jing tơlơi Kâo pơđar laih kơ ƀing gơñu kiăng kơ djă̱ pioh. Ƀing gơñu hơmâo 
mă tŭ laih ƀiă gơnam ƀing gơñu khŏm pơrai hĭ. Ƀing gơñu klĕ mă laih gơnam 
anŭn, pơhiăp ƀlŏr kơ tơlơi anŭn laih anŭn pioh gơnam anŭn hrŏm hăng gơnam 
gơñu pô. 

12Anŭn yơh jing tơhơnal tơlơi yua hơget ƀing Israel ƀu dưi pơkơdơ̆ng glaĭ ôh 
hăng ƀing rŏh ayăt gơñu. Ƀing gơñu wir rŏng kơdŭn đuaĭ hĭ mơ̆ng ƀing rŏh ayăt 
yuakơ Kâo hơmâo jao hĭ laih ƀing gơñu kơ tơlơi răm rai. Kâo ƀu či dŏ hrŏm hăng 
ƀing gih dơ̆ng tah tơl ƀing gih pơrai hĭ khul gơnam Kâo pơtă laih kơ ƀing gih 
khŏm pơrai hĭ anŭn.” 

13Yahweh laĭ dơ̆ng tui anai, “Tơgŭ bĕ! Pơrơgoh hĭ bĕ ƀing ană plei anai. Pơtă bĕ 
kơ ƀing gơñu tui anai, ‘Pơrơgoh hĭ bĕ gih pô kiăng kơ prap pre kơ hrơi pơgi, 
yuakơ anai yơh jing tơlơi Kâo, jing Yahweh Ơi Adai ƀing Israel, pơhiăp: Ơ ƀing 
Israel hơi, gơnam ƀing gih khŏm pơrai hĭ dŏ hrŏm amăng gơnam ƀing gih. Ƀing 
gih ƀu dưi pơkơdơ̆ng glaĭ hăng ƀing rŏh ayăt gih ôh tơl ƀing gih mă pơđuaĭ hĭ 
hơdôm gơnam anŭn!’ ” 

14Yôsua pơtă kơ ƀing gơñu tui anai, “Hơnŭn yơh, ƀơi mơguah brơi kơ ƀing gih 
rai pơrơđah bĕ gih pô tui hăng rĭm kơnung djuai. Kơnung djuai pă Yahweh 
kơčrâo djơ̆, brơi bĕ kơnung djuai anŭn rai pơrơđah tui hăng rĭm djuai sa ơi yă. 
Djuai sa ơi yă pă Yahweh kơčrâo djơ̆, brơi bĕ djuai anŭn rai pơrơđah tui hăng 
rĭm sang anŏ. Sang anŏ pă Yahweh kơčrâo djơ̆, brơi bĕ kơ sang anŏ anŭn rai 
pơrơđah tui hăng rĭm čô. 

15Hlơi pô Yahweh hơmâo kơčrâo djơ̆ wơ̆t hăng khul gơnam ƀing gih khŏm pơrai 
hĭ mơ̆n, ñu anŭn ƀing gih khŏm čuh pơrai hĭ yơh hrŏm hăng sang anŏ ñu laih 
anŭn rĭm gơnam ñu hơmâo mơ̆n, yuakơ ñu hơmâo ngă soh pơkơdơ̆ng glaĭ laih 
hăng tơlơi pơgop Yahweh laih anŭn hơmâo pơmlâo laih kơ ƀing Israel!” 

16Mơguah ưm amăng hrơi tŏ tui, Yôsua brơi kơ ƀing Israel rai tui hăng rĭm 
kơnung djuai, laih anŭn Yahweh kơčrâo djơ̆ kơnung djuai Yudah yơh. 

17Ñu brơi kơ kơnung djuai Yudah rai tui hăng rĭm djuai sa ơi yă, laih anŭn 
Yahweh kơčrâo djơ̆ djuai Zerah yơh. Giŏng anŭn, ñu brơi djuai Zerah anŭn rai 
tui hăng rĭm sang anŏ, laih anŭn Yahweh kơčrâo djơ̆ sang anŏ Zabdi yơh. 

18Giŏng anŭn, ñu brơi sang anŏ Zabdi rai tui hăng rĭm čô, laih anŭn Yahweh 
kơčrâo djơ̆ Akhan jing ană đah rơkơi Karmi, tơčô Zabdi yơh. 

19Tui anŭn, Yôsua laĭ kơ Akhan tui anai, “Ơ dăm, ruai pơhaih bĕ tơlơi sĭt kiăng 
kơ pơpŭ kơ anăn Yahweh hăng bơni hơơč kơ Ñu jing Ơi Adai ƀing Israel. Ruai 
bĕ kơ kâo hơget tơlơi ih hơmâo ngă laih. Anăm gir pơdŏp hĭ ôh hơget tơlơi mơ̆ng 
kâo.” 

20Akhan laĭ glaĭ, “Ơ sĭt yơh, kâo hơmâo ngă soh pơkơdơ̆ng glaĭ laih hăng Yahweh 
jing Ơi Adai ƀing Israel. Anai yơh jing tơlơi kâo ngă laih: 

21Tơdang kâo ƀuh sa blah ao phyung hiam mơ̆ng čar Babilon amăng khul tơlơi 
ƀing ta khŏm pơrai hĭ anŭn, hrŏm hăng dua-rơtuh sekel amrăk laih anŭn sa tơlŏ 
mah kơtraŏ truh kơ rơmapluh sekel, kâo amoaih kluh kơ khul gơnam anŭn biă 
mă yơh laih anŭn hơmâo mă tŭ hĭ laih. Abih bang khul gơnam anŭn kâo dơ̱r 
amăng gah lăm sang khăn kâo. Kâo dơ̱r amrăk ƀơi gah yŭ kơ abih bang gơnam 
anŭn.” 

22Tui anŭn, Yôsua pơkiaŏ nao ƀiă mơnuih pơ sang khăn gơ̆ laih anŭn hơduah 
ƀuh khul gơnam ƀing Israel khŏm pơrai hĭ gơ̆ dơ̱r pơ anŭn, laih anŭn amrăk dơ̱r 
ƀơi gah yŭ kơ anŭn mơ̆n. 

23Ƀing gơñu mă tơbiă mơ̆ng sang khăn gơ̆, ba rai pơ Yôsua hrŏm hăng abih bang 
ƀing Israel laih anŭn pioh trŭn khul gơnam anŭn ƀơi anăp Yahweh. 

24Giŏng anŭn, Yôsua wơ̆t hăng ƀing Israel mă Akhan, ană Zerah anŭn, gơnam 
amrăk, ao phyung hiam, sa tơlŏ mah anŭn hrŏm hăng ƀing ană bă Akhan, khul 
rơmô, khul aseh glai, khul triu bơbe, sang khăn ñu laih anŭn abih bang gơnam 
pơkŏn ñu hơmâo, ba nao abih bang amăng dơnung Akhôr. 

25Laih anŭn Yôsua laĭ kơ Akhan tui anai, “Yua hơget ih ba rai tơlơi rŭng răng anai 
ƀơi ƀing ta lĕ? Ră anai Yahweh či ba rai tơlơi rŭng răng ƀơi ih yơh!” Giŏng anŭn, 
abih bang ƀing Israel glŏm boh pơtâo ƀơi Akhan tơl djai; laih kơ ƀing gơñu glŏm 
pơdjai hĭ sang anŏ Akhan, ƀing gơñu ăt čuh pơrai hĭ abih bang wơ̆t hăng khul 
gơnam gơ̆ hơmâo mơ̆n. 

26Ƀing gơñu ăt pioh sa ƀu̱r boh pơtâo prŏng ƀơi gah ngŏ khul atâo anŭn; boh 
pơtâo anŭn ăt dŏ truh kơ tă anai mơ̆n. Tui anŭn, Yahweh ƀu hil pơkơdơ̆ng glaĭ 
hăng ƀing Israel dơ̆ng tah. Anŭn yơh jing tơhơnal tơlơi yua hơget arăng pơanăn 
dơnung anŭn Akhôr čơdơ̆ng mơ̆ng hrơi anŭn. 

Yôsua 8 

Tơlơi Blah Mă Pơrai Hĭ Plei Pơnăng Ai 

1Giŏng anŭn, Yahweh pơhiăp hăng Yôsua tui anai, “Anăm huĭ ƀôdah amlaih hĭ 
pran jua ôh. Amăng tơngan gih yơh Kâo či jao hĭ pơtao plei pơnăng Ai, ƀing ană 
plei ñu, plei prŏng ñu laih anŭn wơ̆t hăng anih lŏn ñu mơ̆n, tui anŭn djă̱ ba bĕ 
abih bang ƀing ling tơhan hrŏm hăng ih laih anŭn đĭ nao blah mă bĕ plei anŭn. 

2Ƀing gih khŏm ngă bĕ kơ plei Ai wơ̆t hăng pơtao ñu kar hăng tơlơi ƀing gih 
hơmâo ngă laih kơ plei Yerêhô wơ̆t hăng pơtao ñu, samơ̆ tal anai, ƀing gih dưi 
mă tŭ khul gơnam sua mă laih anŭn hlô mơnơ̆ng rong gơñu kơ gih pô yơh. Prap 
pre krăp pơblah bĕ plei anai mơ̆ng gah rŏng plei.” 

3Tui anŭn, Yôsua wơ̆t hăng abih bang ƀing ling tơhan tơbiă nao kơsung blah plei 
Ai yơh. Ñu ruah mă klâopluh-rơbâo čô ƀing tơhan kơtang ñu hăng pơkiaŏ ƀing 
gơ̆ nao tơdang mlam, 

4laih anŭn ñu pơtă tui anai, “Ƀing gih khŏm dŏ krăp ƀơi gah rŏng plei. Anăm dŏ 
ataih đơi ôh mơ̆ng plei laih anŭn abih bang ƀing gih khŏm prap pre bĕ kơ tơlơi 
kơsung blah. 

5Kâo hăng ƀing tơhan hrŏm hăng kâo anai či rơbat nao jĕ kiăng kơ kơsung blah 
plei anŭn. Laih anŭn tơdang ƀing tơhan plei Ai tơbiă kiăng pơkơdơ̆ng glaĭ hăng 
ƀing gơmơi kar hăng ƀing gơñu hơmâo ngă laih hlâo, ƀing gơmơi či wir đuaĭ hĭ 
mơ̆ng ƀing gơñu yơh. 

6Ƀing gơñu či kiaŏ blah ƀing gơmơi tơl ƀing gơmơi hơmâo plư ƀing gơñu đuaĭ 
ataih hĭ laih mơ̆ng plei gơñu, yuakơ ƀing gơñu či pơmĭn tui anai, ‘Ƀing Israel 

kơdŭn đuaĭ hĭ mơ̆ng ƀing ta kar hăng ƀing gơñu hơmâo đuaĭ hĭ laih hlâo adih.’ 
Tui anŭn yơh, tơdang ƀing gơmơi kơdŭn đuaĭ hĭ laih mơ̆ng ƀing gơñu, 

7brơi kơ ƀing gih tơgŭ tơbiă bĕ mơ̆ng anih gih dŏ krăp laih anŭn mŭt blah mă hĭ 
bĕ plei anŭn. Yahweh Ơi Adai ta či jao brơi plei anŭn kơ ƀing gih yơh. 

8Tơdang ƀing gih hơmâo mă hĭ laih plei anŭn, čuh pơrai hĭ bĕ plei anŭn tui hăng 
tơlơi Yahweh hơmâo pơđar laih. Anŭn yơh jing khul tơlơi kâo pơtă kơ ƀing gih.” 

9Giŏng anŭn, Yôsua pơkiaŏ ƀing gơñu tơbiă nao yơh. Ƀing gơñu nao pơ anih dŏ 
krăp anŭn yơh, jing anih gah yŭ̱ kơ plei Ai, kơplăh wăh plei Ai hăng plei Bêthêl 
yơh. Samơ̆ ƀing Yôsua đŏm mlam amăng anih jưh. 

10Ƀơi mơguah ưm amăng hrơi tŏ tui, Yôsua iâu pơƀut glaĭ ƀing ling tơhan hrŏm 
hăng ñu. Giŏng anŭn, Yôsua laih anŭn ƀing khua djă̱ akŏ tơbiă nao gah anăp kơ 
ƀing ling tơhan ƀing Israel kơsung nao pơ plei Ai yơh. 

11Abih bang ƀing ling tơhan nao hrŏm hăng Yôsua kơsung nao pơ gah anăp 
amăng ja̱ng plei anŭn. Ƀing gơñu pơdơ̆ng đĭ anih jưh gah dư̱r kơ plei Ai, jing anih 
hơmâo sa anih dơnung kơplăh wăh gơñu hăng plei Ai. 

12Samơ̆ hlâo kơ anŭn, Yôsua brơi laih rơma-rơbâo čô ƀing ling tơhan nao dŏ 
krăp pơ anih gah yŭ̱ kơ plei Ai, jing anih kơplăh wăh plei Ai hăng plei Bêthêl. 

13Abih bang ƀing ling tơhan amăng anih jưh gah dư̱r kơ plei Ai wơ̆t hăng ƀing 
ling tơhan dŏ krăp gah yŭ̱ kơ plei dŏ prap pre kơ tơlơi pơblah yơh. Samơ̆ mlam 
anŭn, Yôsua đŏm amăng dơnung anai yơh. 

14Tơdang pơtao plei Ai ƀuh ƀing ling tơhan Yôsua, ñu hăng abih bang ƀing ling 
tơhan ñu ječ ameč tơbiă mơtam ƀơi mơguah ưm anŭn kiăng kơ trŭn pơblah 
hăng ƀing Israel amăng anih anăp nao pơ tơdron ha̱r Arabah. Samơ̆ ñu ƀu thâo 
ôh hơmâo sa grup ling tơhan dŏ krăp pơkơdơ̆ng glaĭ hăng ñu mơ̆ng gah rŏng 
plei. 

15Yôsua hăng ƀing tơhan ñu ngă mă kơdŭn đuaĭ ƀơi anăp ƀing Ai laih anŭn đuaĭ 
pơ anih anăp nao pơ tơdron ha̱r yơh. 

16Pơtao plei anŭn iâu abih bang ƀing ling tơhan ñu kiaŏ blah ƀing Israel laih anŭn 
ƀing gơñu kiaŏ blah Yôsua yơh. Tui anŭn, Yôsua plư ƀing gơñu đuaĭ ataih hĭ 
mơ̆ng plei yơh. 

17Ƀu hơmâo ôh sa čô tơhan dŏ glaĭ amăng plei Ai ƀôdah amăng plei Bêthêl, yuakơ 
abih bang tơbiă kiaŏ blah ƀing Israel. Ƀing gơñu đuaĭ tơbiă hĭ mơ̆ng plei Ai samơ̆ 
ƀu krư̆ hĭ amăng ja̱ng plei ôh. 

18Giŏng anŭn, Yahweh pơhiăp hăng Yôsua tui anai, “Yơr kơčrâo anăp nao bĕ 
tơbăk ih pơ plei Ai, yuakơ Kâo či jao brơi plei anŭn kơ ih yơh.” Tui anŭn, Yôsua 
yơr tơbăk ñu anăp nao pơ plei Ai yơh. 

19Ƀơi mông ñu yơr đĭ tơngan ñu, ƀing ling tơhan dŏ krăp gah rŏng plei tơgŭ 
mơ̆ng anih ƀing gơñu dŏ kơdŏp laih anŭn đuaĭ nao tañ mơtam. Ƀing gơñu mŭt 
mă tŭ hĭ plei anŭn yơh laih anŭn tañ mơtam ƀing gơñu čuh pơrai hĭ plei anŭn. 

20Tơdang ƀing tơhan plei Ai lăng glaĭ pơ plei, ƀing gơñu ƀuh asăp apui kơhŭl đĭ 
pơ adai, samơ̆ ƀing gơñu ƀu hơmâo jơlan pă dưi đuaĭ kơdŏp ôh yuakơ ƀing 
Israel, jing ƀing kơdŭn đuaĭ anăp nao pơ anih tơdron ha̱r, mông anai wir glaĭ 
kơsung blah hăng ƀing gơñu. 

21Tui anŭn yơh, tơdang Yôsua laih anŭn ƀing ling tơhan hrŏm hăng ñu ƀuh ƀing 
ling tơhan ñu dŏ kơdŏp gah rŏng plei hơmâo mă hĭ laih plei Ai hăng čuh hĭ plei 
anŭn, ƀing gơñu wir glaĭ kơsung blah ƀing ling tơhan plei Ai yơh. 

22Ƀing ling tơhan Israel amăng plei Ai ăt tơbiă mơ̆ng plei kiăng kơ pơblah hăng 
ƀing rŏh ayăt gơñu mơ̆n. Tui anŭn, ƀing ling tơhan plei Ai dŏ hĭ tŏng krah yơh 
yuakơ ƀing Israel wang dar abih dua bơnăh. Tui anŭn, ƀing Israel pơdjai hĭ abih 
bang ƀing gơñu, ƀu brơi kơ ƀing gơñu tơklaih hĭ ôh laih anŭn kŏn mă pioh ƀing 
gơñu dŏ hơdip lơi. 

23Samơ̆ ƀing gơñu kơnơ̆ng mă hơdip pơtao plei Ai đôč laih anŭn ba nao ƀơi anăp 
Yôsua. 

24Tơdang ƀing Israel pơdjai hĭ laih abih bang ƀing ling tơhan plei Ai amăng 
tơdron blah, jing amăng tơdron ha̱r, tơl ƀing Israel pơdjai hĭ laih ƀing gơñu hăng 
đao amăng anih kiaŏ blah anŭn, abih bang ƀing ling tơhan Israel anŭn wơ̆t glaĭ 
pơ plei Ai laih anŭn ăt pơdjai hĭ abih bang mơnuih amăng plei anŭn yơh. 

25Abih bang ƀing đah rơkơi đah kơmơi amăng plei Ai djai hĭ amăng hrơi anŭn 
jing hơmâo truh kơ pluh-dua-rơbâo čô yơh. 

26Yôsua dŏ djă̱ tơbăk ñu yơr kơčrâo anăp nao pơ plei Ai tơl ƀing Israel pơdjai hĭ 
abih bang mơnuih pơ anŭn yơh. 

27Samơ̆ ƀing Israel djă̱ pioh kơ gơñu pô khul hlô mơnơ̆ng rong wơ̆t hăng dram 
gơnam gơñu hơmâo sua mă laih amăng plei anŭn, tui hăng Yahweh hơmâo pơtă 
laih kơ Yôsua. 

28Anih plei Ai ăt dŏ jing hĭ anih rơngol hlŏng truh kơ tă anai yuakơ Yôsua brơi 
kơ ƀing ling tơhan ñu čuh pơrai hĭ plei anŭn jing hĭ anih răm rai nanao yơh. 

29Yôsua ăt yol hĭ mơ̆n tơkuai pơtao plei Ai ƀơi kơyâo laih anŭn lui kar hăng anŭn 
truh kơ hrơi klăm yơh. Ƀơi yang hrơi le ̆ , Yôsua pơđar ƀing ling tơhan mă trŭn hĭ 
atâo pơtao anŭn mơ̆ng kơyâo laih anŭn glŏm ƀơi amăng ja̱ng mŭt nao pơ plei. 
Giŏng anŭn, ƀing gơñu pơkom sa ƀu̱r boh pơtâo ƀơi ngŏ atâo anŭn yơh, jing gru 
kơnăl ăt dŏ truh kơ tă anai mơ̆n. 

Yôsua Pơphrâo Glaĭ Tơlơi Pơgop Ƀơi Čư̆ Êbal 

30Tơdơi kơ anŭn ƀiă, Yôsua pơdơ̆ng đĭ sa boh kơnưl ngă yang kơ Yahweh, Ơi 
Adai ƀing Israel, ƀơi čư̆ Êbal. 

31Ñu pơkra kơnưl anŭn tui hăng hơdră Môseh, jing ding kơna Yahweh, hơmâo 
pơđar laih kơ ƀing Israel, jing tui hăng tơlơi čih laih amăng hră Tơlơi Juăt Môseh 
tui anai, “Pơkra bĕ sa boh kơnưl mơ̆ng khul boh pơtâo arăng ƀu khăt ôh hăng 
gơnam pơsơi khăt.” Ƀơi gah ngŏ kơnưl anŭn, Yôsua hăng ƀing ană plei Israel 
pơyơr đĭ khul gơnam pơyơr čuh laih anŭn khul gơnam pơyơr pơgop pơlir gơñu 
kơ Yahweh. 

32Pơ anih anŭn yơh, ƀơi anăp abih bang ƀing Israel, Yôsua treh tơlơi juăt ƀơi 
khul boh pơtâo jing tơlơi juăt Môseh hơmâo čih laih yơh. 

33Abih bang ƀing Israel, jing ƀing ană plei Israel, ƀing khua kŏng tha, ƀing khua 
moa, ƀing khua phat kơđi, wơ̆t hăng ƀing tuai dŏ hăng ƀing gơñu, hlak dŏ dơ̆ng 
ƀơi dua bơnăh kơ Hip Tơlơi Pơgop Yahweh; ƀing gơñu lăng anăp nao pơ ƀing 
khua ngă yang jing ƀing čơkŭng Hip anŭn. Sămkrah ƀing ană plei dŏ dơ̆ng hăng 
ƀơi gah rŏng gơñu jing čư̆ Gerizim laih anŭn sămkrah adih dŏ dơ̆ng hăng ƀơi gah 
rŏng gơñu jing čư̆ Êbal tui hăng Môseh, ding kơna Yahweh, hơmâo pơđar laih 
ƀing gơñu hlâo adih tơdang ñu pơtă pơtăn kiăng kơ bơni hiam kơ ƀing ană plei 
Israel. 

34Tơdơi kơ anŭn, Yôsua đŏk kraih abih bang tơlơi juăt wơ̆t hăng tơlơi bơni hiam 
laih anŭn tơlơi hơtŏm păh mơ̆n, tui hăng tơlơi hơmâo čih laih amăng hră Tơlơi 
Juăt. 

35Yôsua đŏk abih bang tơlơi Juăt Môseh hơmâo pơđar laih kơ abih bang ƀing 
Israel pơjơnum pơ anih anŭn, jing ƀing đah rơkơi, wơ̆t hăng ƀing đah kơmơi, 
ƀing čơđai laih anŭn abih bang ƀing tuai hơdip amăng ƀing gơñu mơ̆n. 

Yôsua 9 

Ƀing Gibôn Plư Pleč Hĭ Yôsua 

1Hlak anŭn, abih bang ƀing pơtao gah yŭ̱ kơ krong Yurdan, jing ƀing dŏ amăng 
khul anih tring čư̆, anih tring tơhnă̱ laih anŭn anih tring kơtuai ha̱ng ia rơsĭ 
Meditera ataih truh pơ khul čư̆ Lebanôn gah dư̱r hơmư̆ kơ hơdôm tơlơi truh 
anŭn. Ƀing pơtao anŭn jing pơtao ƀing mơnuih Hit, ƀing Amôr, ƀing Kanaan, ƀing 
Periz, ƀing Hiwi laih anŭn ƀing Yebus yơh. 

2Abih bang ƀing gơñu rai pơgop hrŏm hơbĭt ƀing ling tơhan gơñu kiăng pơblah 
pơkơdơ̆ng glaĭ hăng Yôsua hrŏm hăng ƀing Israel. 

3Samơ̆ tơdang ƀing plei pơnăng Gibôn, jing ƀing kơnung djuai Hiwi, hơmư̆ hơget 
tơlơi Yôsua hơmâo ngă laih kơ plei Yerêhô laih anŭn kơ plei Ai, 

4ƀing gơñu čơdơ̆ng plư pleč hĭ Yôsua tui anai yơh: Ƀing gơñu nao prap pre ƀiă 
gơnam ƀơ̆ng laih anŭn khul kơsăk mơrai so tơĭ pioh đĭ ƀơi khul aseh glai gơñu 
wơ̆t hăng khul ge̱t klĭ so čơđa̱ng mơ̆n. 

5Ƀing gơñu buh hơô khul ao so tơĭ laih anŭn ăt čut tơkhŏ sanđal thep gơñu mơ̆n 
ƀơi tơkai gơñu. Abih bang gơnam ƀơ̆ng gơñu djă̱ nao hrŏm jing le̱ng kơ ƀañ 
tơpŭng krô laih anŭn čă kơmao soh sel. 

6Giŏng anŭn, ƀing gơñu trŭn nao pơ anih jưh ƀing Israel dŏ ƀơi anih Gilgal laih 
anŭn mŭt pơhiăp hăng Yôsua wơ̆t hăng ƀing Israel mơ̆n tui anai, “Ƀing gơmơi 
hơmâo rai mơ̆ng anih lŏn ataih. Ƀing gơmơi kiăng kơ ƀing gih pơjing tơlơi pơtŭ 
ư bĕ hăng ƀing gơmơi.” 

7Tui anŭn, ƀing Israel laĭ glaĭ kơ ƀing gơñu, jing ƀing Hiwi tui anai, “Hiư̆m pă ƀing 
gơmơi dưi pơjing tơlơi pơtŭ ư hăng ƀing gih lĕ? Năng ai ƀing gih jing ƀing dŏ 
hơdip amăng anih lŏn jĕ hăng ƀing gơmơi anai.” 

8Ƀing gơñu pơhiăp hăng Yôsua tui anai, “Ƀing gơmơi jing ƀing ding kơna gih 
yơh.” Samơ̆ Yôsua tơña ƀing gơñu tui anai, “Hlơi ƀing gih jing lĕ? Mơ̆ng pă ƀing 
gih rai lĕ?” 

9Giŏng anŭn, ƀing gơñu ră ruai kơ Yôsua tui anai, “Ơ khua hơi, ƀing gơmơi, jing 
ƀing ding kơna ih anai, hơmâo rai laih mơ̆ng sa anih lŏn ataih biă mă, yuakơ ƀing 
gơmơi hơmâo hơmư̆ laih tơlơi bruă Yahweh Ơi Adai gih ngă. Ƀing gơmơi hơmư̆ 
laih tơlơi arăng ruai kơ abih bang tơlơi Ñu hơmâo ngă laih amăng lŏn čar Êjip. 

10Giŏng anŭn, ƀing gơmơi ăt hơmư̆ mơ̆n tơlơi Ñu ngă laih kơ dua čô pơtao ƀing 
Amôr amăng anih lŏn gah ngŏ̱ kơ krong Yurdan; anŭn jing pơtao Sihôn git gai 
amăng plei phŭn Hesbôn laih anŭn pơtao Ôg git gai amăng anih lŏn Basan, jing 
pô git gai amăng plei phŭn Astarôt. 

11Tui anŭn yơh, ƀing kŏng tha gơmơi wơ̆t hăng abih bang ƀing ană plei hơdip 
amăng anih lŏn gơmơi pơtrŭt kơ ƀing gơmơi tui anai, ‘Prap pre djă̱ ba bĕ hơdôm 
gơnam ƀơ̆ng kơ tơlơi rơbat gih; nao bưp bĕ ƀing Israel laih anŭn laĭ tui anai: 
Ƀing gơmơi jing ƀing ding kơna gih yơh; tui anŭn rơkâo kơ ƀing gih pơjing bĕ 
tơlơi pơtŭ ư hăng ƀing gơmơi.’ ” 

12Giŏng anŭn, ƀing Gibôn laĭ hăng Yôsua tui anai dơ̆ng, “Lăng bĕ ƀơi ƀañ tơpŭng 
gơmơi. Ƀơi hrơi ƀing gơmơi tơbiă mơ̆ng sang kiăng rai bưp ih, khul ƀañ tơpŭng 
anai dŏ pơđao yơh. Samơ̆ ră anai ƀañ anai jing hĭ krô laih anŭn čă kơmao laih. 

13Laih anŭn khul ge̱t klĭ anai jing phrâo yơh tơdang ƀing gơmơi hlĭng bă ia tơpai 
boh kơƀâo phrâo amăng khul ge̱t klĭ anŭn, samơ̆ lăng bĕ anai, ge̱t ia anŭn so tơĭ 
hĭ laih. Ao laih anŭn tơkhŏ sanđal gơmơi ăt so tơĭ laih mơ̆n yuakơ ƀing gơmơi 
rơbat rai mơ̆ng anih lŏn ataih biă mă.” 

14Tui anŭn, ƀing Israel mă kơsem lăng gơnam ƀơ̆ng mơ̆ng ƀing gơñu, samơ̆ ƀing 
Israel ƀu hơduah tơña ôh mơ̆ng Yahweh kơ tơlơi anŭn. 

15Giŏng anŭn, Yôsua pơjing tơlơi pơtŭ ư rơnŭk rơno̱m hăng ƀing Gibôn laih anŭn 
brơi ƀing gơñu dưi dŏ hơdip yơh. Ƀing khua djă̱ akŏ ƀing Israel ƀuăn rơ̆ng hăng 
ƀing gơñu yơh kiăng pơkơjăp tơlơi pơtŭ ư anŭn. 

16Klâo hrơi tơdơi kơ Yôsua hăng ƀing khua anŭn pơjing laih tơlơi pơtŭ ư hăng 
ƀing Gibôn, ƀing Israel thâo krăn ƀing mơnuih anŭn jing ƀing re̱ng gah dŏ hơdip 
jĕ ƀing gơñu yơh. 

17Tui anŭn, ƀing Israel čơdơ̆ng tơbiă rơbat laih anŭn ƀơi hrơi tal klâo ƀing gơñu 
truh pơ khul plei pla ƀing mơnuih anŭn hlak dŏ hơdip: Anŭn jing plei Gibôn, plei 
Khephirah, plei Beêrôt laih anŭn plei Kiryat-Yearim. 

18Wơ̆t tơdah ƀing Israel kiăng pơrai hĭ abih plei pla anŭn, ƀing gơñu ƀu kơsung 
blah hĭ ôh, yuakơ ƀing khua djă̱ akŏ gơñu pô hơmâo ƀuăn rơ̆ng laih hăng ƀing 
Gibôn amăng anăn Yahweh Ơi Adai ƀing Israel. Yuakơ anŭn yơh, abih bang ƀing 
ană plei Israel brŏk ƀuăh pơkơdơ̆ng glaĭ hăng ƀing khua djă̱ akŏ, 

19Samơ̆ ƀing khua djă̱ akŏ anŭn laĭ glaĭ tui anai, “Ƀing gơmơi hơmâo ƀuăn rơ̆ng 
laih hăng ƀing gơñu amăng anăn Yahweh Ơi Adai ƀing Israel. Tui anŭn yơh, ră 
anai ƀing ta ƀu dưi ngă kơ ƀing gơñu tui hăng tơlơi ƀing ta kiăng kơ ngă ôh. 

20Samơ̆ anai yơh jing tơlơi ƀing ta či ngă kơ ƀing gơñu: Ƀing ta či brơi kơ ƀing 
gơñu dŏ hơdip yơh. Tơdah ƀing pơjŏh hĭ tơlơi pơtŭ ư ƀing ta hơmâo ƀuăn rơ̆ng 
laih, Ơi Adai či hil pơkơdơ̆ng glaĭ hăng ƀing ta yơh.” 

21Ƀing khua djă̱ akŏ anŭn laĭ dơ̆ng tui anai, “Brơi kơ ƀing gơñu dưi dŏ hơdip bĕ, 
samơ̆ brơi bĕ kơ ƀing gơñu jing ƀing kŏh djŭh laih anŭn čơkŭng ia kơ ƀing ană 
plei ta.” Tui anŭn, ƀing ană plei Israel djă̱ pioh tơlơi ƀuăn ƀing khua djă̱ akŏ anŭn 
pơtă yơh. 

22Tơdơi kơ anŭn, Yôsua brơi iâu rai ƀing Gibôn laih anŭn tơña tui anai, “Yua 
hơget ƀing gih plư pleč hĭ ƀing gơmơi laih anŭn ruai kơ ƀing gơmơi kơ tơlơi ƀing 
gih jing ƀing rai mơ̆ng anih lŏn ataih, samơ̆ ƀing gih jing ƀing kơnơ̆ng dŏ hơdip 
jĕ amăng anih lŏn anai đôč lĕ? 

23Yuakơ anŭn yơh ră anai ƀing gih tŭ tơlơi hơtŏm păh anai: Ƀing ană plei gih ƀu 
či đŭt hĭ ôh jing ƀing hlŭn mă bruă kŏh djŭh laih anŭn čơkŭng ia kơ sang yang Ơi 
Adai kâo.” 

24Ƀing gơñu laĭ glaĭ kơ Yôsua tui anai, “Ơ khua ăh, ƀing gơmơi ngă laih tơlơi anŭn 
yuakơ arăng brơi kơ ƀing gơmơi thâo krăn sĭt kơ tơlơi Yahweh Ơi Adai ih hơmâo 
pơđar laih kơ ding kơna Ñu Môseh kiăng kơ pha brơi abih anih lŏn anai kơ ƀing 
gih laih anŭn pơdjai hĭ abih bang mơnuih hơdip amăng anih lŏn anai tơdang ƀing 
gih mă tŭ. Tui anŭn, ƀing gơmơi huĭ bra̱l biă mă yơh kơ ƀing gih. 

25Ră anai ƀing gơmơi dŏ pơ gah yŭ tơlơi dưi gih laih; ngă bĕ kơ ƀing gơmơi tui 
hăng tơlơi ƀing gih pơmĭn jing tơpă djơ̆.” 

26Tui anŭn, Yôsua pơklaih hĭ ƀing gơñu mơ̆ng ƀing Israel laih anŭn ƀing Israel 
ƀu pơdjai hĭ ƀing gơñu ôh. 

27Samơ̆ ƀơi mông hrơi anŭn mơ̆n, ñu pơjing hĭ ƀing gơ̆ jing ƀing hlŭn mă bruă 
kŏh djŭh, čơkŭng ia kơ ƀing ană plei Israel laih anŭn kơ kơnưl Yahweh ƀơi anih 

Yahweh či ruah. Anŭn yơh jing tơlơi bruă ƀing gơñu ăt dŏ ngă hlŏng truh kơ tă 
anai. 

Yôsua 10 

Rơma Čô Pơtao Ƀing Amôr Kơsung Blah Plei Pơnăng Gibôn 

1Hlak anŭn, Adônizedek jing pơtao plei pơnăng Yerusalaim hơmư̆ kơ tơlơi 
Yôsua hơmâo blah mă hăng pơrai hĭ abih laih plei pơnăng Ai wơ̆t hăng pơtao 
plei anŭn mơ̆n kar hăng ñu hơmâo ngă laih kơ plei pơnăng Yerêhô wơ̆t hăng 
pơtao plei anŭn mơ̆n. Ñu ăt hơmư̆ mơ̆n ƀing ană plei Gibôn hơmâo pơjing laih 
tơlơi pơtŭ ư rơnŭk rơno̱m hăng ƀing Israel laih anŭn hlak hơdip amăng ƀing 
gơñu. 

2Tơdang Adônizedek wơ̆t hăng ƀing ană plei ñu amăng plei Yerusalaim hơmư̆ 
tơlơi anŭn, ƀing gơñu rŭng răng biă mă yuakơ wơ̆t tơdah plei Gibôn ƀu hơmâo 
pơtao ôh samơ̆ plei anŭn ăt jing yom pơphan hrup hăng khul plei pla pơkŏn 
hơmâo pơtao mơ̆n. Plei Gibôn anai prŏng hloh kơ plei Ai laih anŭn ƀing ling 
tơhan amăng plei anŭn jing le̱ng kơ ƀing khĭn kơtang soh sel. 

3Tui anŭn, Adônizedek mơit nao tơlơi rơkâo kơ Hôham pơtao plei pơnăng 
Hebrôn, kơ Piram pơtao plei pơnăng Yarmut, kơ Yaphia pơtao plei pơnăng 
Lakhis laih anŭn kơ Debir pơtao plei pơnăng Eglôn tui anai, 

4“Rơkâo kơ ƀing gih rai djru kâo bĕ kiăng kơ kơsung blah plei Gibôn yuakơ plei 
anŭn hơmâo pơjing laih tơlơi pơtŭ ư rơnŭk rơno̱m hăng Yôsua hrŏm hăng ƀing 
Israel.” 

5Giŏng anŭn, rơma čô pơtao ƀing mơnuih Amôr anŭn jing ƀing pơtao khul plei 
pơnăng Yerusalaim, Hebrôn, Yarmut, Lakhis laih anŭn plei pơnăng Eglôn. Ƀing 
gơñu pơgop hrŏm abih bang ƀing ling tơhan gơñu laih anŭn wang dar plei Gibôn 
kiăng kơ prap pre kơsung blah plei anŭn yơh. 

6Mông anŭn mơtam, ƀing Gibôn mơit nao tơlơi laĭ pơthâo kơ Yôsua ƀơi anih jưh 
Gilgal tui anai, “Ơ khua hơi, abih bang ƀing pơtao mơnuih Amôr amăng tring bŏl 
čư̆ anai hơmâo pơgop hrŏm laih ƀing ling tơhan gơñu kiăng kơ kơsung blah ƀing 
gơmơi! Rơkâo kơ ih anăm lui raih hĭ ƀing gơmơi jing ding kơna ih anai ôh! Rơkâo 
kơ ƀing gih rai djru bĕ kơ ƀing gơmơi ră anai mơtam! Pơklaih hĭ ƀing gơmơi bĕ!” 

7Tui anŭn, Yôsua hăng abih bang ƀing ling tơhan ñu wơ̆t hăng ƀing ling tơhan 
kơtang hloh, čơdơ̆ng tơbiă đĭ nao mơ̆ng anih Gilgal yơh. 

8Yahweh pơhiăp hăng Yôsua tui anai, “Anăm huĭ kơ ƀing pơtao hăng ƀing ling 
tơhan gơñu anŭn ôh. Kâo hơmâo jao hĭ laih ƀing gơñu amăng tơngan tơlơi dưi 
ih. Tui anŭn, ƀu hơmâo hlơi pô ôh amăng ƀing gơñu či dưi hĭ kơ ƀing gih.” 

9Amăng abih sa mlam, Yôsua wơ̆t hăng ƀing ling tơhan ñu kơsung tơbiă nao 
mơ̆ng anih Gilgal. Laih anŭn ƀing Yôsua kơsung blah pơkơtuă ƀing Amôr yơh. 

10Yahweh pơrŭng pơhuĭ ƀing Amôr tơdang ƀing gơñu ƀuh ƀing ling tơhan Israel. 
Tui anŭn, ƀing Israel pơblah pơdjai hĭ ƀing gơñu lu biă mă yơh ƀơi plei Gibôn. 
Ƀing Israel kiaŏ blah ƀing gơñu djŏp anih čơdơ̆ng mơ̆ng jơlan čư̆ jĕ plei Bêt-
Hôrôn laih anŭn pơrai hĭ ƀing gơñu hlŏng truh pơ gah thu̱ng jing plei Azêkah 
hăng plei pơnăng Makkêdah. 

11Tơdang ƀing Amôr hlak kơdŭn đuaĭ mơ̆ng ƀing Israel amăng djŏp anih trŭn 
mơ̆ng jơlan čư̆ jĕ plei Bêt-Hôrôn hlŏng truh pơ plei Azêkah, Yahweh brơi rai 
hơjan ple̱r tơlŏ le ̆  trŭn mơ̆ng adai adih ƀơi ƀing Amôr anŭn. Tui anŭn, ƀing gơñu 
djai yua mơ̆ng hơjan ple̱r tơlŏ anŭn jing lu hloh kơ djai mơ̆ng đao gưm ƀing 
Israel. 

12Ƀơi hrơi Yahweh jao brơi kơ ƀing Israel dưi hĭ kơ ƀing Amôr, Yôsua kwưh 
rơkâo kơ Yahweh ƀơi anăp abih bang ƀing Israel tui anai, “Ơ yang hrơi, dŏ 
dơnơ̆ng bĕ gah ngŏ kơ Gibôn; Ơ yang blan, dơ̆ng bĕ ƀơi gah ngŏ kơ dơnung 
Aiyalôn.” 

13Yang hrơi dŏ dơnơ̆ng laih anŭn yang blan dơ̆ng glaĭ, tơl ƀing Israel hơmâo rŭ 
nua hĭ laih ƀing rŏh ayăt. Tơlơi anŭn arăng hơmâo čih laih amăng hơdrôm hră 
Yasar. Yang hrơi dŏ dơnơ̆ng ƀơi tŏng krah adai laih anŭn ƀu le ̆  ôh hlŏng truh kơ 
jĕ abih sa hrơi mơtam. 

14Čơdơ̆ng mơ̆ng đưm hlâo hlŏng truh pơ ră anai, ƀu hơmâo ôh hrơi hrup hăng 
anŭn, jing hrơi tơdang Yahweh hơmư̆ hăng laĭ glaĭ kơ tơlơi mơnuih iâu laĭ. Sĭt 
Yahweh pơblah brơi kơ ƀing Israel yơh! 

15Giŏng anŭn, Yôsua hrŏm hăng abih bang ƀing ling tơhan ñu wơ̆t glaĭ pơ anih 
jưh gơñu amăng anih Gilgal yơh. 

Yôsua Mă Pơdjai Hĭ Rơma Čô Pơtao Ƀing Amôr 

16Hlak anŭn, rơma čô pơtao ƀing Amôr anŭn hơmâo đuaĭ tơklaih hĭ laih mơ̆ng 
ƀing Israel laih anŭn đuaĭ kơdŏp hĭ laih amăng pa̱r čư̆ jĕ plei Makkêdah. 

17Tơdang arăng hơduah ƀuh ƀing gơñu laih anŭn laĭ pơthâo kơ Yôsua kơ tơlơi 
rơma čô pơtao hlak dŏ kơdŏp amăng pa̱r čư̆ anŭn, 

18Yôsua laĭ kơ ƀing ling tơhan ñu tui anai, “Tơglŭng nao bĕ hơdôm boh pơtâo 
prŏng kiăng kơ go̱m hĭ amăng mŭt nao pơ pa̱r laih anŭn brơi bĕ ƀiă ƀing tơhan 
dŏ gak ƀơi anŭn. 

19Samơ̆ ƀing gih anăm dŏ pơdơi ôh, kiaŏ tui kơsung blah bĕ ƀing rŏh ayăt gih 
mơ̆ng gah rŏng. Anăm brơi ƀing gơñu mŭt amăng plei gơñu ôh, yuakơ Yahweh 
Ơi Adai ta hơmâo jao hĭ laih ƀing gơñu amăng tơngan gih!” 

20Yôsua laih anŭn ƀing Israel pơrai hĭ ƀing gơñu abih hlo̱m, kiăng laĭ tơl jĕ kơ 
abih bang ƀing gơñu yơh. Samơ̆ kơnơ̆ng hơmâo ƀiă amăng ƀing gơñu đôč tơklaih 
đuaĭ kơdŏp hĭ amăng khul anih kơđông kơjăp gơñu. 

21Giŏng anŭn, abih bang ƀing ling tơhan Israel wơ̆t glaĭ pơ Yôsua rơnŭk rơnua 
pơ anih jưh jĕ ƀơi plei Makkêdah laih anŭn ƀu hơmâo hlơi pô ôh amăng abih 
anih lŏn ƀing Amôr anŭn khĭn pơhiăp sat pơkơdơ̆ng glaĭ hăng ƀing Israel. 

22Yôsua pơđar kơ ƀing ling tơhan ñu tui anai, “Mă pơđuaĭ hĭ bĕ khul boh pơtâo 
mơ̆ng amăng pa̱r čư̆ anŭn laih anŭn ba rai bĕ rơma čô pơtao anŭn pơ kâo.” 

23Tui anŭn, ƀing gơñu mă pơđuaĭ hĭ khul boh pơtâo anŭn hăng ba tơbiă ƀing 
pơtao khul plei pơnăng Yerusalaim, Hebrôn, Yarmut, Lakhis laih anŭn plei 
pơnăng Eglôn mơ̆ng pa̱r anŭn. 

24Tơdang ƀing gơñu hơmâo ba nao laih rơma čô pơtao anŭn pơ Yôsua, Yôsua iâu 
pơƀut abih bang ƀing ling tơhan ƀing Israel laih anŭn pơđar kơ ƀing khua tơhan 
ñu jing ƀing nao hrŏm hăng ñu tui anai, “Rai pơ anai laih anŭn juă bĕ tơkai gih 
ƀơi tơkuai ƀing pơtao anai.” Tui anŭn, ƀing gơñu rai juă tơkai gơñu ƀơi tơkuai 
ƀing pơtao anŭn yơh. 

25Yôsua pơtă kơ ƀing khua anŭn tui anai, “Anăm huĭ bra̱l laih anŭn hơtah hơtai 
ôh. Brơi kơ ƀing gih khĭn kơtang bĕ, yuakơ anai yơh jing tơlơi Yahweh či ngă kơ 
abih bang ƀing rŏh ayăt ƀing gih či nao pơblah.” 

26Giŏng anŭn, Yôsua kŏh pơdjai hĭ rĭm pơtao anŭn laih anŭn yol đĭ ƀing gơñu ƀơi 
rơma ƀĕ kơyâo hlŏng truh kơ hrơi klăm yơh. 

27Ƀơi yang hrơi le ̆ , Yôsua pơđar ƀing tơhan ñu mă trŭn hĭ khul atâo anŭn mơ̆ng 
kơyâo laih anŭn glŏm mŭt amăng pa̱r čư̆ jing anih gơñu hơmâo đuaĭ kơdŏp laih 
hlâo adih anŭn. Ƀing gơñu pơkom đĭ boh pơtâo lu biă mă ƀơi amăng mŭt nao pơ 
pa̱r čư̆ anŭn. Tui anŭn, khul boh pơtâo anŭn ăt dŏ truh kơ tă anai mơ̆n. 

Ƀing Israel Blah Mă Guai Lŏn Ƀing Amôr Dơ̆ng 

28Amăng hrơi anŭn, Yôsua ăt blah mă hĭ laih mơ̆n plei Makkêdah. Ñu pơrai hĭ 
plei anŭn wơ̆t hăng pơtao plei anŭn laih anŭn abih bang mơnuih amăng anŭn 
mơ̆n hăng đao. Ñu ƀu pioh hơdip hlơi pô ôh. Ñu ngă kơ pơtao plei Makkêdah djơ̆ 
tui hăng tơlơi ñu hơmâo ngă laih kơ pơtao plei Yerêhô. 

29Tơdơi kơ anŭn, Yôsua hrŏm hăng abih bang ƀing ling tơhan Israel tơbiă nao 
mơ̆ng plei Makkêdah hlŏng truh pơ plei pơnăng Libnah kiăng kơsung blah plei 
anŭn yơh. 

30Yahweh ăt jao brơi kơ ƀing Israel dưi hĭ kơ plei anŭn wơ̆t hăng pơtao plei anŭn 
mơ̆n. Ƀing gơñu pơdjai hĭ abih bang mơnuih amăng plei anŭn laih anŭn pơrai hĭ 
plei anŭn yơh. Ƀing gơñu ƀu pioh hơdip hlơi pô ôh laih anŭn ñu ăt ngă kơ pơtao 
plei anŭn djơ̆ tui hăng tơlơi ƀing gơñu hơmâo ngă laih kơ pơtao plei Yerêhô mơ̆n. 

31Tơdơi kơ anŭn, Yôsua hrŏm hăng abih bang ƀing ling tơhan Israel tơbiă nao 
mơ̆ng plei Libnah hlŏng truh pơ plei pơnăng Lakhis. Ñu wang dar laih anŭn blah 
mă hĭ plei anŭn yơh. 

32Yahweh jao brơi kơ ƀing Israel dưi hĭ hloh kơ plei Lakhis ƀơi hrơi pơblah tal 
dua. Ƀing gơñu pơdjai hĭ abih bang mơnuih amăng plei anŭn hăng đao laih anŭn 
pơrai hĭ plei anŭn djơ̆ tui hăng tơlơi ƀing gơñu hơmâo ngă laih kơ plei Libnah. 

33Hlak anŭn, Hôram pơtao plei Gezer hơmâo đĭ rai laih kiăng blah djru brơi kơ 
plei Lakhis, samơ̆ ƀing Yôsua blah dưi hĭ ñu wơ̆t hăng ƀing ling tơhan ñu mơ̆n 
laih anŭn ƀing Yôsua ƀu pioh hơdip hlơi pô ôh. 

34Tŏ tui anŭn, Yôsua hrŏm hăng abih bang ƀing ling tơhan Israel tơbiă nao mơ̆ng 
plei Lakhis hlŏng truh pơ plei pơnăng Eglôn; ƀing gơñu wang dar laih anŭn 
kơsung blah hĭ plei anŭn yơh. 

35Ƀing gơñu blah mă hĭ plei anŭn ăt amăng hrơi anŭn mơ̆n laih anŭn pơrai hĭ 
abih bang mơnuih amăng anŭn hăng đao djơ̆ tui hăng tơlơi ƀing gơñu hơmâo 
ngă laih kơ plei Lakhis. 

36Tơdơi kơ anŭn, Yôsua hrŏm hăng abih bang ƀing ling tơhan Israel tơbiă đĭ nao 
mơ̆ng plei Eglôn hlŏng truh pơ plei pơnăng Hebrôn laih anŭn kơsung blah plei 
anŭn yơh. 

37Ƀing gơñu blah mă hĭ plei anŭn laih anŭn pơdjai hĭ pơtao plei anŭn wơ̆t hăng 
abih bang mơnuih amăng plei anŭn laih anŭn amăng khul plei pla lŏm kơ Hebrôn 
hăng đao. Ƀing gơñu ƀu pioh hơdip hlơi pô ôh. Djơ̆ tui hăng tơlơi ƀing gơñu 
hơmâo ngă laih kơ plei Eglôn, ƀing gơñu pơdjai hĭ abih bang mơnuih amăng plei 
anŭn laih anŭn pơrai hĭ plei anŭn yơh. 

38Giŏng anŭn, Yôsua hrŏm hăng abih bang ƀing ling tơhan Israel wir nao kơsung 
blah plei Debir gah thu̱ng yơh. 

39Ƀing gơñu blah mă hĭ plei anŭn wơ̆t hăng pơtao laih anŭn ană plei amăng plei 
anŭn mơ̆n. Ƀing gơñu pơdjai hĭ abih bang mơnuih pơ anŭn hăng đao yơh laih 
anŭn pơrai hĭ plei anŭn. Ƀing gơñu ƀu pioh hơdip hlơi pô ôh. Ƀing gơñu ngă kơ 
plei Debir wơ̆t hăng pơtao plei anŭn djơ̆ tui hăng tơlơi ƀing gơñu hơmâo ngă laih 
kơ plei Libnah hrŏm hăng pơtao plei anŭn laih anŭn kơ plei Hebrôn. 

40Tui anŭn, Yôsua blah juă abih bang anih lŏn anŭn laih anŭn blah dưi hĭ kơ abih 
bang ƀing pơtao tring bŏl čư̆ anŭn, dơnung čư̆ gah ngŏ̱ kơ bŏl čư̆ anŭn laih anŭn 
trŭn pơ tơdron tơhnă̱ gah yŭ̱ kơ bŏl čư̆ anŭn hrŏm hăng khul anih lŏn thu krô 
gah thu̱ng mơ̆n. Ñu ƀu pioh hơdip hlơi pô ôh, samơ̆ ñu pơdjai hĭ abih bang ƀing 
mơnuih djơ̆ tui hăng tơlơi Yahweh Ơi Adai ƀing Israel hơmâo pơtă laih yơh. 

41Yôsua blah dưi hĭ kơ ƀing gơñu čơdơ̆ng mơ̆ng anih Kadês-Barnêa gah thu̱ng 
truh pơ plei pơnăng Gaza jĕ ha̱ng ia rơsĭ prŏng gah yŭ̱, wơ̆t hăng abih bang tring 
lŏm kơ plei pơnăng Gôsen, ataih truh pơ gah dư̱r pơ plei Gibôn mơ̆n. 

42Yôsua blah juă hĭ abih bang ƀing pơtao anai laih anŭn mă tŭ hĭ guai lŏn gơñu 
amăng sa wơ̆t pơblah yơh, yuakơ Yahweh Ơi Adai ƀing Israel pơblah brơi kơ 
ƀing Israel. 

43Tơlơi kơ anŭn, Yôsua hrŏm hăng abih bang ƀing ling tơhan Israel wơ̆t glaĭ pơ 
anih jưh gơñu ƀơi anih Gilgal yơh. 

Yôsua 11 

Yôsua Blah Dưi Hĭ Kơ Pơtao Yabin Wơ̆t Hăng Ƀing Gŏp Djru Ñu 

1Tơdang Yabin pơtao plei Hazôr hơmư̆ kơ tơlơi ƀing Israel dưi hĭ anŭn, ñu mơit 
tơlơi laĭ pơthâo kơ ƀing pơtao gah dư̱r kiăng rơkâo kơ ƀing gơñu rai djru kơsung 
blah ƀing Israel. Ñu mơit tơlơi pơthâo anŭn kơ Yôbab pơtao plei pơnăng Madôn, 
kơ plei pơnăng Simrôn hăng plei pơnăng Aksap, 

2laih anŭn kơ ƀing pơtao dŏ amăng anih lŏn gah dư̱r jing amăng tring bŏl čư̆, 
amăng anih gah yŭ̱ kơ tơkai bŏl čư̆ anŭn, laih anŭn amăng anih lŏn kơ plei 
pơnăng Dôr jĕ ia rơsĭ prŏng, laih anŭn amăng dơnung Arabah gah thu̱ng kơ 
dơnao Kinneret. 

3Ñu ăt mơit tơlơi laĭ pơthâo ñu kơ ƀing ataih hloh gah dư̱r mơ̆n, jing ƀing Kanaan 
ƀơi dua gah krong Yurdan, ƀing Amôr, ƀing Hit, ƀing Periz laih anŭn ƀing Yebus 
amăng anih tring bŏl čư̆ wơ̆t hăng ƀing Hiwi hơdip ƀơi jĕ tơkai čư̆ Hermôn 
amăng anih dơnung Mizpah yơh. 

4Tui anŭn, ƀing pơtao anŭn rai pơƀut hrŏm hăng abih bang ƀing ling tơhan gơñu 
wơ̆t hăng khul aseh laih anŭn khul rơdêh aseh mơ̆n, jing sa grup ling tơhan lu 
biă mă hrup hăng čuah ƀơi ha̱ng ia rơsĭ yơh. 

5Abih bang ƀing pơtao anŭn pơgop hrŏm ƀing ling tơhan gơñu laih anŭn rai 
pơdơ̆ng đĭ anih jưh hrŏm hơbĭt ƀơi khul hơnŏh ia Mêrôm kiăng blah pơkơdơ̆ng 
glaĭ hăng ƀing Israel. 

6Tơdơi kơ anŭn, Yahweh pơhiăp hăng Yôsua tui anai, “Anăm huĭ hyưt kơ ƀing 
gơñu ôh. Hrơi pơgi hlâo kơ mông anai yơh, Kâo či pơdjai hĭ abih bang ƀing gơñu 
brơi kơ ƀing Israel. Ƀing gih khŏm pơrơwen hĭ khul aseh gơñu laih anŭn čuh 
pơrai hĭ rơdêh aseh gơñu yơh.” 

7Tui anŭn, Yôsua hrŏm hăng abih bang ƀing ling tơhan ñu nao kơsung blah blĭp 
blăp ƀơi ƀing rŏh ayăt anŭn ƀơi hơnŏh ia Mêrôm. 

8Yahweh jao hĭ ƀing rŏh ayăt anŭn kơ ƀing Israel, jing ƀing kơsung blah gơñu 
laih anŭn kiaŏ blah gơñu hlŏng truh pơ gah dư̱r jing truh pơ anih Misrephôt-
Mayim laih anŭn plei pơnăng Sidôn, laih anŭn truh pơ gah ngŏ̱ jing dơnung 
Mizpah. Tơlơi pơblah ăt dŏ nanao tơl ƀu hơmâo ƀing rŏh ayăt pă ôh dŏ hơdip. 

9Yôsua pơrai hĭ ƀing gơñu tui hăng tơlơi Yahweh hơmâo pơđar laih tui anai: Ñu 
pơrơwen hĭ khul aseh gơñu laih anŭn čuh pơrai hĭ khul rơdêh aseh gơñu yơh. 

10Hlak anŭn, Yôsua ăt wơ̆t glaĭ blah mă plei pơnăng Hazôr mơ̆n laih anŭn pơdjai 
hĭ pơtao plei anŭn hăng đao. Amăng rơnŭk anŭn, ƀing plei Hazôr yơh jing plei 
ba akŏ kơ abih bang plei pơnăng amăng ƀing gŏp djru anŭn. 

11Ƀing Israel pơdjai hĭ abih bang mơnuih amăng plei anŭn. Ƀing gơñu pơrai hĭ 
ƀing rŏh anŭn abih hlo̱m, ƀu pioh ƀing mơnuih pă ôh dŏ hơdip laih anŭn čuh 
pơrai hĭ plei anŭn yơh. 

12Yôsua blah mă hĭ abih bang plei prŏng hơmâo pơtao anŭn laih anŭn pơdjai hĭ 
ƀing pơtao gơñu hăng đao. Ñu pơrai hĭ ƀing gơñu abih hlo̱m yơh, kar hăng tơlơi 
Môseh, ding kơna Yahweh, hơmâo pơđar laih. 

13Ƀing Israel ƀu čuh pơrai hĭ ôh plei pă hơmâo pơdơ̆ng đĭ laih ƀơi lu tal atur 
hơđăp, samơ̆ kơnơ̆ng kơ plei pơnăng Hazôr đôč yơh jing plei Yôsua čuh pơrai hĭ 
laih. 

14Ƀing Israel mă tŭ kơ gơñu pô abih bang gơnam sua mă laih anŭn hlô mơnơ̆ng 
rong mơ̆ng khul plei pla anŭn, samơ̆ ƀing gơñu pơdjai hĭ abih bang mơnuih pơ 
plei pla anŭn hăng đao gưm tơl ƀing gơñu pơrai hĭ ƀing rŏh anŭn abih hlo̱m yơh; 
ƀing gơñu ƀu pioh ƀing mơnuih pă dŏ hơdip ôh. 

15Môseh hơmâo pơđar laih kơ Yôsua tơlơi Yahweh hơmâo pơđar laih kơ ñu, tui 
anŭn Yôsua gưt tui hơdôm tơlơi pơđar anŭn yơh. Ñu ngă pơgiŏng hĭ abih bang 
tơlơi Yahweh hơmâo pơđar laih kơ Môseh, jing ding kơna Yahweh. 

Guai Lŏn Yôsua Hơmâo Mă 

16Tui anŭn, Yôsua blah mă abih bang anih lŏn anŭn yơh. Amăng dua wơ̆t pơblah 
anŭn ñu hơmâo mă laih tring bŏl čư̆ pơ gah thu̱ng hăng gah dư̱r, laih anŭn anih 
gah yŭ̱ kơ tơkai bŏl čư̆ anŭn. Ñu ăt mă tring lŏm kơ plei pơnăng Gôsen, abih bang 
khul anih lŏn thu krô gah thu̱ng kơ anŭn, laih anŭn abih dơnung Arabah yơh. 

17Guai lŏn gơñu čơdơ̆ng mơ̆ng čư̆ Halak, jing čư̆ anăp nao pơ anih tring Seir gah 
thu̱ng, hlŏng truh pơ anih Baal-Gad amăng dơnung anih lŏn Lebanôn gah dư̱r, 
jing anih jĕ tơkai čư̆ Hermôn. Yôsua dưi hĭ kơ abih bang ƀing pơtao amăng anih 
lŏn anŭn laih anŭn pơdjai hĭ ƀing gơñu, 

18samơ̆ Yôsua nao pơblah pơkơdơ̆ng glaĭ hăng ƀing gơñu sui biă mă yơh. 

19Ƀu hơmâo plei pă ôh pơjing tơlơi pơtŭ ư hăng ƀing Israel; kơnơ̆ng ƀing Hiwi 
jing ƀing dŏ amăng plei pơnăng Gibôn đôč yơh pơjing hĭ tơlơi pơtŭ ư hăng ƀing 
gơñu. Tui anŭn, abih bang plei pla pơkŏn, ƀing Israel le̱ng kơ blah mă hĭ soh sel 
yơh. 

20Yahweh pô yơh hơmâo pơkhăng hĭ laih pran jua gơñu kiăng kơ pơblah hăng 
ƀing Israel, tui anŭn ƀing Israel pơrai hĭ ƀing gơñu abih hlo̱m. Tui hăng tơlơi 
Yahweh hơmâo pơđar laih kơ Môseh, ƀing Israel ƀu pap mơñai brơi kơ ƀing 
gơñu ôh. 

21Hlak anŭn mơ̆n, Yôsua nao pơrai hĭ ƀing kơnung djuai prŏng glông, jing ƀing 
Anak amăng tring bŏl čư̆ amăng khul plei pơnăng Hebrôn, Debir, Anab laih anŭn 
amăng abih bang anih tring bŏl čư̆ Yudah gah thu̱ng laih anŭn Israel gah dư̱r yơh. 
Yôsua pơrai hĭ ƀing gơñu abih hlo̱m wơ̆t hăng khul plei pla gơñu mơ̆n. 

22Ƀu hơmâo ôh sa čô djuai Anak dŏ hơdip amăng guai lŏn ƀing Israel, samơ̆ 
kơnơ̆ng dŏ glaĭ ƀiă đôč amăng khul plei pơnăng Gaza, Gat laih anŭn Asdôd yơh. 

23Tui anŭn, Yôsua blah mă hĭ abih bang anih lŏn Kanaan anŭn tui hăng tơlơi 
Yahweh hơmâo pơđar laih kơ Môseh. Giŏng anŭn, Yôsua ăt pơpha brơi anih lŏn 
anŭn kơ ƀing Israel mơ̆n jing gơnam kŏng ngăn kơ gơñu pô tui hăng rĭm kơnung 
djuai yơh. Tui anŭn, ƀing ană plei Israel pơdơi hĭ mơ̆ng tơlơi pơblah yơh. 

Yôsua 12 

Anăn Ƀing Pơtao Thuơ Hĭ Kơ Môseh 

1Ƀing Israel hơmâo blah juă hăng mă tŭ hĭ laih anih lŏn gah ngŏ̱ kơ krong Yurdan, 
čơdơ̆ng mơ̆ng dơnung dơlăm Arnôn gah thu̱ng truh pơ čư̆ Hermôn gah dư̱r, wơ̆t 
hăng abih dơnung Arabah gah ngŏ̱ kơ krong Yurdan. Anai yơh jing ƀing pơtao 
ƀing gơñu hơmâo blah juă hĭ laih tui anai: 

2Sihôn jing pơtao ƀing Amôr, jing pô git gai wai lăng amăng plei phŭn Hesbôn. 
Lŏn čar ñu git gai čơdơ̆ng mơ̆ng plei pơnăng Arôêr, jing ƀơi guai dơnung dơlăm 
Arnôn, laih anŭn mơ̆ng plei amăng tŏng krah tring dơnung anŭn hlŏng truh pơ 
krong Yaƀôk, jing anih ƀơi guai lŏn ƀing Ammôn. Lŏn čar pơtao Sihôn ăt hơmâo 
wơ̆t hăng sămkrah anih Gilead yơh. 

3Ñu ăt git gai anih dơnung Arabah jing gah ngŏ̱ kơ krong Yurdan, laih anŭn 
čơdơ̆ng mơ̆ng dơnao prŏng Kinneret gah dư̱r hlŏng truh pơ rơsĭ Djai gah thu̱ng 
jing truh pơ plei Bêt-Hayesimôt laih anŭn hlŏng truh pơ tơkai čư̆ Pisgah yơh. 

4Guai lŏn Ôg jing pơtao plei phŭn Basan, jing sa amăng kơnung djuai Repha 
prŏng glông hơnăl tuč; ñu ăt git gai wai lăng ƀơi plei pơnăng Astarôt laih anŭn 
plei pơnăng Edrei mơ̆n. 

5Lŏn čar ñu hơmâo wơ̆t hăng čư̆ Hermôn gah dư̱r, plei pơnăng Salkah laih anŭn 
abih bang anih lŏn lŏm kơ plei phŭn Basan hlŏng truh pơ guai lŏn ƀing Gesur 
hăng ƀing Maakhah, laih anŭn sămkrah tring Gilead, jing truh pơ guai lŏn Sihôn 
pơtao plei phŭn Hesbôn yơh. 

6Môseh, ding kơna Yahweh, hrŏm hăng ƀing Israel yơh hơmâo blah mă hĭ laih 
ƀing dua čô pơtao anŭn. Giŏng anŭn, Môseh, ding kơna Yahweh, jao brơi laih 
anih lŏn ƀing pơtao anŭn kơ kơnung djuai Reuben, Gad laih anŭn sămkrah 
kơnung djuai Manasseh, kiăng kơ jing kŏng ngăn kơ gơñu pô. 

Anăn Ƀing Pơtao Thuơ Hĭ Kơ Yôsua 

7Yôsua hrŏm hăng ƀing Israel blah dưi hĭ kơ abih bang ƀing pơtao amăng guai 
lŏn gah yŭ̱ kơ krong Yurdan, čơdơ̆ng mơ̆ng anih Baal-Gad amăng dơnung 
Lebanôn truh pơ čư̆ Halak, jing čư̆ anăp nao pơ anih tring Seir gah thu̱ng. Yôsua 
mă khul anih lŏn ƀing pơtao anŭn laih anŭn pơpha brơi kơ rĭm kơnung djuai 
ƀing Israel kiăng kơ jing hĭ kŏng ngăn kơ gơñu pô tui hăng rĭm kơnung djuai yơh. 

8Ƀing anih lŏn anŭn jing anih tring bŏl čư̆, anih gah yŭ̱ kơ tơkai bŏl čư̆ anŭn, anih 
dơnung Arabah, dơnung čư̆ tŏng krah anih Arabah hăng bŏl čư̆ anŭn, laih anŭn 
tơdron ha̱r hăng khul anih lŏn thu krô gah thu̱ng yơh. Hlâo adih anih lŏn anŭn 
jing anih lŏn ƀing Hit, ƀing Amôr, ƀing Kanaan, ƀing Periz, ƀing Hiwi laih anŭn 
ƀing Yebus dŏ hơdip. Anai yơh jing anăn ƀing pơtao anŭn: 

9pơtao plei pơnăng Yerêhô sa 

pơtao plei pơnăng Ai, jing plei jĕ plei Bêthêl, sa 

10pơtao plei pơnăng Yerusalaim sa 

pơtao plei pơnăng Hebrôn sa 

11pơtao plei pơnăng Yarmut sa 

pơtao plei pơnăng Lakhis sa 

12pơtao plei pơnăng Eglôn sa 

pơtao plei pơnăng Gezer sa 

13pơtao plei pơnăng Debir sa 

pơtao plei pơnăng Geder sa 

14pơtao plei pơnăng Hormah sa 

pơtao plei pơnăng Arad sa 

15pơtao plei pơnăng Libnah sa 

pơtao plei pơnăng Adullam sa 

16pơtao plei pơnăng Makkêdah sa 

pơtao plei pơnăng Bêthêl sa 

17pơtao plei pơnăng Tapuah sa 

pơtao plei pơnăng Hêpher sa 

18pơtao plei pơnăng Aphêk sa 

pơtao plei pơnăng Lasarôn sa 

19pơtao plei pơnăng Madôn sa 

pơtao plei pơnăng Hazôr sa 

20pơtao plei pơnăng Simrôn-Merôn sa 

pơtao plei pơnăng Aksap sa 

21pơtao plei pơnăng Taanak sa 

pơtao plei pơnăng Megiđô sa 

22pơtao plei pơnăng Kedes sa 

pơtao plei pơnăng Yokneam amăng anih lŏn Karmel sa 

23pơtao plei pơnăng Dôr amăng anih lŏn Naphôt-Dôr sa 

pơtao plei pơnăng Gôyim amăng anih Gilgal sa 

24pơtao plei pơnăng Tirzah sa 

abih bang jing klâopluh-sa čô pơtao. 

Yôsua 13 

Anih Lŏn Kanaan Aka Blah Mă 

1Hơmâo lu thŭn rơgao laih, tơdang Yôsua tha biă mă yơh, Yahweh pơhiăp hăng 
ñu tui anai, “Ih jing tha biă mă yơh, samơ̆ ăt dŏ lu anih lŏn ƀing gih aka ƀu blah 
mă ôh. 

2“Anai yơh jing hơdôm anih lŏn ƀing gih aka ƀu blah mă ôh: Abih bang guai lŏn 
ƀing Philistia laih anŭn ƀing Gesur, 

3wơ̆t hăng guai lŏn ƀing Awi pơ gah thu̱ng mơ̆n. Anŭn jing guai lŏn čơdơ̆ng mơ̆ng 
krong Sihôr gah ngŏ̱ kơ guai lŏn čar Êjip hlŏng truh pơ guai lŏn plei pơnăng 
Ekrôn ƀơi gah dư̱r. Abih bang guai anŭn hơmâo yap jing guai lŏn ƀing Kanaan 
yơh tui anai: Guai lŏn ƀing rơma čô pơtao ƀing Philistia amăng khul plei pơnăng 
Gaza, Asdôd, Eskelôn, Gat laih anŭn Ekrôn yơh. 

4Guai lŏn ƀing gih aka ƀu blah mă ôh ăt hơmâo wơ̆t hăng abih bang anih lŏn ƀing 
Kanaan mơ̆n, čơdơ̆ng mơ̆ng anih Mearah jing anih lŏm kơ ƀing Sidôn, hlŏng truh 
pơ plei pơnăng Aphêk, jing ƀơi guai lŏn ƀing Amôr yơh. 

5Guai lŏn ƀing gih aka ƀu blah mă ôh anŭn ăt hơmâo wơ̆t hăng anih lŏn ƀing 
Gabal mơ̆n laih anŭn abih bang anih lŏn Lebanôn truh pơ gah ngŏ̱, čơdơ̆ng mơ̆ng 
plei Baal-Gad, jing plei gah thu̱ng kơ tơkai čư̆ Hermôn, hlŏng truh pơ jơlan čư̆ jĕ 
pơ plei pơnăng Hamat yơh. 

6“Bơ kơ abih bang ƀing ană plei ƀing Sidôn dŏ hơdip amăng tring čư̆ čan čơdơ̆ng 
mơ̆ng anih lŏn Lebanôn truh pơ anih Misrephôt-Mayim, Kâo pô yơh či puh 
pơđuaĭ hĭ mơ̆ng anăp ƀing Israel tơdang ƀing gơñu nao mŭt mă. Ih khŏm pơpha 
bĕ anih lŏn anŭn tŏng krah ƀing Israel kiăng kơ jing lŏn kŏng ngăn tui hăng tơlơi 
Kâo hơmâo kơčrâo brơi laih kơ ih. 

7Anai dơ̆ng, ih pơpha brơi bĕ anih lŏn anŭn tŏng krah duapăn kơnung djuai dŏ 
glaĭ wơ̆t hăng sămkrah kơnung djuai Manasseh mơ̆n, kiăng kơ jing lŏn kŏng ngăn 
kơ ƀing gơ̆ pô.” 

Tơlơi Pơkăh Pơpha Guai Lŏn Gah Ngŏ̱ Kơ Krong Yurdan 

8Sămkrah kơnung djuai Manasseh hrŏm hăng kơnung djuai Reuben laih anŭn 
kơnung djuai Gad hơmâo mă tŭ laih anih lŏn Môseh, jing ding kơna Yahweh, 
pơkăh pơpha brơi laih kơ ƀing gơñu; anŭn jing anih lŏn pơ gah ngŏ̱ kơ krong 
Yurdan yơh. 

9Guai lŏn gơñu rơhaih čơdơ̆ng mơ̆ng plei pơnăng Arôêr jing ƀơi guai dơnung 
dơlăm Arnôn laih anŭn čơdơ̆ng mơ̆ng plei ƀơi tŏng krah tring dơnung anŭn wơ̆t 
hăng abih bang lŏn tơhnă̱ jum dar plei pơnăng Mêdeba hlŏng truh pơ plei 
pơnăng Dibôn yơh. 

10Guai lŏn gơñu ăt rơhaih truh pơ abih bang plei pơnăng lŏm kơ Sihôn pơtao 
ƀing Amôr, jing pô git gai wai lăng amăng plei phŭn Hesbôn, hlŏng truh pơ guai 
lŏn ƀing Ammôn mơ̆n. 

11Anih lŏn Gilead ăt lŏm kơ ƀing gơñu mơ̆n, jing guai lŏn ƀing Gesur laih anŭn 
ƀing Maakhah, abih bang tring čư̆ Hermôn wơ̆t hăng abih bang anih lŏn Basan 
hlŏng truh pơ plei pơnăng Salkah mơ̆n. 

12Guai lŏn gơñu hơmâo wơ̆t hăng abih bang lŏn čar Ôg jing pơtao amăng anih 
lŏn Basan, jing pô git gai wai lăng amăng plei pơnăng Astarôt hăng plei pơnăng 
Edrei. Pơtao Ôg ăt jing sa čô mơ̆ng kơnung djuai Repha prŏng glông hơnăl tuč 
mơ̆n. Môseh hơmâo blah dưi hĭ laih kơ dua čô pơtao anŭn laih anŭn ăt blah mă 
hĭ anih lŏn gơñu mơ̆n. 

13Samơ̆ ƀing Israel ƀu puh pơđuaĭ hĭ ôh ƀing Gesur laih anŭn ƀing Maakhah, tui 
anŭn ƀing gơñu ăt dŏ hơdip amăng ƀing Israel hlŏng truh kơ tă anai yơh. 

14Samơ̆ bơ kơ ƀing kơnung djuai Lêwi, Môseh ƀu pơpha brơi anih lŏn pă ôh 
kiăng kơ jing anih lŏn kŏng ngăn kơ gơñu pô. Tui hăng tơlơi Yahweh Ơi Adai 
ƀing Israel hơmâo pơtă laih kơ Môseh, črăn pơpha mơ̆ng khul gơnam pơyơr ngă 
yang kiăng kơ čuh yơh jing dram gơnam kŏng ngăn kơ ƀing gơñu. 

Guai Lŏn Pơpha Brơi Kơ Kơnung Djuai Reuben 

15Anai yơh jing anih lŏn kŏng ngăn Môseh hơmâo pơpha brơi laih kơ ƀing djuai 
Reuben tui anai: 

16Guai lŏn gơñu rơhaih čơdơ̆ng mơ̆ng anih plei pơnăng Arôêr, jing ƀơi guai 
dơnung dơlăm Arnôn anŭn, laih anŭn plei ƀơi tŏng krah tring dơnung anŭn wơ̆t 
hăng abih bang anih lŏn tơhnă̱ jum dar plei pơnăng Mêdeba yơh. 

17Anih lŏn gơñu anŭn hơmâo wơ̆t hăng plei pơnăng Hesbôn laih anŭn abih bang 
plei pla amăng anih lŏn tơhnă̱ anŭn hơmâo hơdôm plei pơnăng tui hăng anai: 
Dibôn, Bamôt-Baal, Bêt-Baal-Meôn, 

18Yahaz, Kedemôt, Mêphaat, 

19Kiryathayim, Sibmah, Zeret-Sahar ƀơi bŏl čư̆ amăng dơnung, 

20Bêt-Pheôr, khul tho̱ng čư̆ Pisgah laih anŭn Bêt-Hayesimôt. 

21Guai lŏn ƀing Reuben ăt hơmâo wơ̆t hăng abih bang plei pla amăng anih lŏn 
tơhnă̱ lŏm kơ Sihôn pơtao ƀing Amôr, jing pô git gai wai lăng amăng plei phŭn 
Hesbôn hlâo adih. Môseh blah dưi hĭ ñu wơ̆t hăng abih bang ƀing khua git gai 
ƀing Midyan anai: Ewi, Rekem, Zur, Hur laih anŭn Reba. Abih bang ƀing gơñu 
jing ƀing khua hơmâo wai lăng laih amăng anih lŏn pơtao Sihôn yơh. 

22Hrŏm hăng ƀing rŏh ayăt djai amăng tơlơi pơblah anŭn, ƀing Israel ăt kŏh 
pơdjai hĭ mơ̆n Balaam ană đah rơkơi Beôr, jing pô mă bruă pơjâo gai hlâo adih. 

23Guai anih lŏn ƀing Reuben jing ƀơi ha̱ng ia krong Yurdan gah ngŏ̱ yơh. Khul 
plei pơnăng anŭn wơ̆t hăng khul plei pla anet prŏng jing anih lŏn kŏng ngăn kơ 
ƀing kơnung djuai Reuben tui hăng rĭm djuai gơñu pô yơh. 

Guai Lŏn Pơpha Brơi Kơ Kơnung Djuai Gad 

24Anai yơh jing anih lŏn kŏng ngăn Môseh hơmâo pơpha brơi laih kơ ƀing djuai 
Gad ƀơi gah dư̱r kơ guai lŏn ƀing Reuben tui anai: 

25Guai lŏn gơñu hơmâo wơ̆t hăng plei pơnăng Yazer, abih bang plei pla Gilead, 
laih anŭn sămkrah anih lŏn ƀing Ammôn hlŏng truh pơ anih plei pơnăng 
Arôêr, jing anih gah ngŏ̱ kơ plei pơnăng Raƀah yơh. 

26Guai lŏn gơñu ăt rơhaih čơdơ̆ng mơ̆ng plei pơnăng Hesbôn hlŏng truh pơ plei 
pơnăng Ramat-Mizpeh hăng plei pơnăng Betônim, laih anŭn mơ̆ng plei pơnăng 
Mahanaim truh pơ guai plei pơnăng Debir. 

27Amăng dơnung gah ngŏ̱ kơ krong Yurdan ƀing Gad ăt hơmâo wơ̆t hăng plei pla 
Bêt-Haram, Bêt-Nimrah, Sukkôt laih anŭn Zaphôn wơ̆t hăng abih bang anih lŏn 

amăng lŏn čar Sihôn pơtao Hesbôn mơ̆n; anŭn jing guai lŏn gơñu gah yŭ̱ krong 
Yurdan čơdơ̆ng mơ̆ng guai lŏn ƀing Reuben hlŏng truh pơ dơnao prŏng 
Kinneret gah dư̱r yơh. 

28Khul plei pơnăng hăng plei pla anet anŭn yơh jing anih lŏn kŏng ngăn lŏm kơ 
kơnung djuai Gad tui hăng rĭm djuai gơñu. 

Guai Lŏn Pơpha Brơi Kơ Sămkrah Kơnung Djuai Manasseh 

29Anai yơh jing anih lŏn kŏng ngăn Môseh hơmâo pơpha brơi laih kơ sămkrah 
ƀing djuai Manasseh ƀơi gah dư̱r kơ guai lŏn ƀing Gad tui anai: 

30Guai lŏn gơñu rơhaih čơdơ̆ng mơ̆ng plei pơnăng Mahanaim wơ̆t hăng abih 
bang anih lŏn Basan jing abih bang anih lŏn čar Ôg pơtao plei phŭn Basan mơ̆n; 
abih bang nămpluh boh plei pla arăng pơanăn jing plei pla Yair amăng anih lŏn 
Basan yơh. 

31Guai lŏn ƀing Manasseh ăt hơmâo wơ̆t hăng sămkrah anih tring Gilead, plei 
pơnăng Astarôt, plei pơnăng Edrei, jing dua boh plei phŭn amăng lŏn čar Ôg 
pơtao plei Basan mơ̆n. Abih bang khul plei pla anai Môseh pơpha brơi kơ ƀing 
djuai sămkrah kơnung djuai Makhir ană đah rơkơi Manasseh yơh. 

32Abih guai lŏn anŭn jing anih lŏn Môseh pơkă pơpha brơi laih tơdang ñu hlak 
dŏ amăng anih lŏn tơhnă̱ Môab, jing gah ngŏ̱ kơ plei pơnăng Yerêhô laih anŭn 
krong Yurdan. 

33Samơ̆ Môseh ƀu pơpha brơi ôh anih lŏn kŏng ngăn kơ kơnung djuai Lêwi. 
Yahweh Ơi Adai ƀing Israel yơh jing kŏng ngăn kơ ƀing gơ̆ tui hăng tơlơi Ñu ƀuăn 
laih kơ ƀing gơ̆. 

Yôsua 14 

Tơlơi Pơkăh Pơpha Guai Lŏn Gah Yŭ̱ Kơ Krong Yurdan 

1Anai yơh jing hơdôm anih lŏn kŏng ngăn ƀing Israel mă tŭ amăng anih lŏn 
Kanaan gah yŭ̱ kơ krong Yurdan, jing anih lŏn khua ngă yang Eleazar, Yôsua ană 
đah rơkơi Nun laih anŭn ƀing khua djă̱ akŏ ƀing djuai amăng ƀing kơnung djuai 
Israel pơpha brơi kơ ƀing kơnung djuai aka hơmâo anih lŏn ôh. 

2Hăng tơlơi ngă čram yơh ƀing gơñu pơpha brơi anih lŏn anŭn kơ duapăn laih 
anŭn sămkrah kơnung djuai anŭn, tui hăng Yahweh hơmâo pơđar laih kơ Môseh 
kiăng kơ ngă. 

3Tơdang Môseh pơpha brơi anih lŏn kŏng ngăn gah ngŏ̱ kơ krong Yurdan, ñu ƀu 
pơpha brơi anih lŏn pă ôh kơ ƀing djuai kơnung djuai Lêwi. Ñu pơpha brơi kơ 
dua laih anŭn sămkrah kơnung djuai adih, 

4yuakơ kơnung djuai Yôsêp jing hĭ dua kơnung djuai, anŭn jing Manasseh hăng 
Ephraim. Ƀing djuai Lêwi ƀu mă tŭ guai lŏn pă ôh kơ gơñu pô, samơ̆ ƀing gơñu 
kơnơ̆ng mă tŭ plei pla kiăng kơ dŏ hơdip đôč yơh, wơ̆t hăng khul đang hơma kơ 
khul rơmô triu bơbe gơñu mơ̆n. 

5Tui hăng Yahweh hơmâo pơđar laih kơ Môseh, tui anŭn yơh ƀing Israel hơmâo 
pơpha hĭ laih anih lŏn anŭn. 

Tơlơi Pơpha Brơi Anih Hebrôn Kơ Sang Anŏ Kaleb 

6Tơdang ƀing Israel dŏ ƀơi anih Gilgal, ƀing djuai mơ̆ng kơnung djuai Yudah nao 
pơ Yôsua. Hơmâo sa čô amăng ƀing gơñu jing Kaleb ană đah rơkơi Yephunneh, 
kơnung djuai Keniz, pơhiăp hăng Yôsua tui anai, “Ih thâo krăn hơdôm tơlơi 
Yahweh hơmâo pơhiăp laih hăng Môseh jing ding kơna Ñu kơ tơlơi dua ta 
tơdang ƀing ta dŏ ƀơi anih Kadês-Barnêa. 

7Hlak anŭn, kâo hơmâo pă̱pluh thŭn laih tơdang Môseh, ding kơna Yahweh, 
pơkiaŏ kâo mơ̆ng anih Kadês-Barnêa nao kiăng kơ ep kơsem anih lŏn anai. Laih 
anŭn tơdang kâo wơ̆t glaĭ, kâo hơmâo ră ruai glaĭ tơpă sĭt laih hăng ñu. 

8Hlak anŭn, ăt hơmâo mơ̆n ƀing ayŏng adơi ta nao hăng kâo, samơ̆ ƀing gơñu 
ngă brơi kơ pran jua ƀing ană plei ta hơtah hơtai huĭ bra̱l yơh. Kơđai glaĭ, kâo 
đaŏ kơnang kơ Yahweh Ơi Adai kâo hăng abih pran jua yơh. 

9Tui anŭn, amăng hrơi anŭn yơh Môseh ƀuăn rơ̆ng hăng kâo tui anai, ‘Anih lŏn 
pă tơkai ih hơmâo juă truh laih, amăng anih lŏn anŭn yơh či jing anih lŏn kŏng 
ngăn kơ ih laih anŭn kơ ƀing ană tơčô ih hlŏng lar yơh, yuakơ ih hơmâo đuaĭ tui 
laih Yahweh Ơi Adai ta hăng abih pran jua.’ 

10“Samơ̆, lăng bĕ ră anai, tui hăng tơlơi Yahweh hơmâo ƀuăn rơ̆ng laih, Ñu 
hơmâo djă̱ pioh tơlơi hơdip kâo truh kơ pă̱pluh-rơma thŭn anai laih čơdơ̆ng 
mơ̆ng hrơi Ñu pơhiăp laih tơlơi anŭn hăng Môseh. Anŭn jing tơdang ƀing Israel 
hlak rơbat hyu amăng tơdron ha̱r. Tui anŭn yơh ră anai, kâo tha sapănpluh-rơma 
thŭn laih! 

11Samơ̆ ră anai kâo ăt dŏ kơjăp kơtang hrup hăng ƀơi hrơi tơdang Môseh pơkiaŏ 
kâo nao ep kơsem. Hrơi anai kâo ăt dŏ rơjăng kơtang kiăng kơ mă bruă laih anŭn 
nao pơblah hrup hăng hrơi kâo dưi ngă hlâo adih mơ̆n. 

12Tui anŭn yơh ră anai, rơkâo kơ ih pơpha brơi kơ kâo bĕ anih lŏn amăng tring 
bŏl čư̆ anŭn, jing anih Yahweh ƀuăn brơi laih kơ kâo ƀơi hrơi hlâo adih. Laih 
anŭn dơ̆ng, ih pô ăt hơmư̆ laih mơ̆n kơ tơlơi ƀing djuai mơnuih Anak prŏng glông 
hlak dŏ amăng tring anŭn, jing amăng khul plei pla kơđông kơjăp prŏng gơñu, 
samơ̆ kâo či puh pơđuaĭ hĭ ƀing gơñu hăng mă tŭ anih lŏn gơñu yuakơ Yahweh 
či djru kâo tui hăng tơlơi Ñu pơhiăp laih yơh.” 

13Giŏng anŭn, Yôsua bơni hiam kơ Kaleb laih anŭn pơpha brơi kơ gơ̆ plei pơnăng 
Hebrôn jing anih lŏn kŏng ngăn gơ̆. 

14Čơdơ̆ng mơ̆ng anŭn yơh, plei Hebrôn anŭn lŏm kơ Kaleb ană Yephunneh djuai 
Keniz, yuakơ ñu đaŏ kơnang laih kơ Yahweh Ơi Adai ƀing Israel hăng abih pran 
jua. 

15Hlâo kơ anŭn, arăng pơanăn plei Hebrôn anŭn jing plei Kiryat-Arba tui hăng 
anăn Arƀa yơh, jing pô khĭn kơtang biă mă amăng ƀing djuai Anak prŏng glông. 
Giŏng anŭn, anih lŏn anai pơdơi hĭ mơ̆ng tơlơi pơblah yơh. 

Yôsua 15 

Guai Lŏn Pha Brơi Kơ Kơnung Djuai Yudah 

1Anih lŏn kŏng ngăn ƀing djuai mơ̆ng kơnung djuai Yudah mă tŭ hăng tơlơi ngă 
čram, hơmâo guai lŏn rơhaih trŭn nao pơ guai lŏn ƀing Edôm jing pơ Tơdron 
Ha̱r Zin pơ rơnuč gah thu̱ng yơh. 

2Guai lŏn gơñu gah thu̱ng jing čơdơ̆ng mơ̆ng ha̱ng ia pơ rơnuč gah thu̱ng kơ rơsĭ 
Djai, 

3găn nao gah thu̱ng kơ jơlan čư̆ arăng iâu Aguăt laih anŭn hlŏng truh pơ Tơdron 
Ha̱r Zin yơh. Guai lŏn anai ăt hơmâo čơdơ̆ng mơ̆ng gah thu̱ng kơ anih Kadês-
Barnêa, găn nao plei Hezrôn laih anŭn đĭ truh pơ plei Ađar, dar nao truh pơ plei 
Karkaah. 

4Guai lŏn gơñu ăt găn nao truh pơ plei Azmôn laih anŭn đuaĭ tui hơnŏh ia ƀơi 
guai čar Êjip truh pơ rơsĭ prŏng, jing anih guai lŏn đŭt hĭ ƀơi anŭn yơh. Anŭn jing 
guai lŏn gah thu̱ng kơ ƀing djuai amăng kơnung djuai Yudah yơh. 

5Guai lŏn gah ngŏ̱ jing čơdơ̆ng mơ̆ng rơnuč gah thu̱ng kơ rơsĭ Djai, hlŏng truh pơ 
anih krong Yurdan rô mŭt pơ rơsĭ Djai gah dư̱r yơh. Guai lŏn gah dư̱r jing čơdơ̆ng 
mơ̆ng ha̱ng ia rơsĭ anŭn, jing ƀơi anih krong Yurdan rô mŭt pơ rơsĭ anŭn yơh, 

6đuaĭ đĭ nao truh pơ anih Bêt-Hoglah, hlŏng đuaĭ đĭ nao pơ gah dư̱r kơ plei Bêt-
Arabah laih anŭn hlŏng đĭ nao truh pơ anih pơtâo Bôhan yơh; Bôhan jing ană 
đah rơkơi Reuben. 

7Guai lŏn gơñu anŭn ăt đuaĭ đĭ nao truh pơ plei Debir čơdơ̆ng mơ̆ng dơnung 
Akhôr đĭ nao pơ anih Debir, laih anŭn wĕh nao pơ gah dư̱r truh pơ anih 
Gilgal, jing anih anăp nao pơ jơlan čư̆ jĕ anih Adummim ƀơi gah thu̱ng kơ dơnung 
dơlăm amăng anih anŭn yơh. Giŏng anŭn, guai anŭn ăt đuaĭ nao truh pơ hơnŏh 
ia In-Semes hlŏng truh pơ hơnŏh ia In-Rôgêl yơh. 

8Guai lŏn anŭn ăt đuaĭ đĭ nao truh pơ dơnung Ben-Hinnôm kơtuai dơnung bŏl 
čư̆ plei pơnăng ƀing Yebus, anŭn jing plei Yerusalaim yơh. Čơdơ̆ng mơ̆ng anŭn, 
guai lŏn đuaĭ đĭ nao ƀơi ngŏ bŏl čư̆ gah yŭ̱ kơ dơnung Hinnôm laih anŭn truh pơ 
rơnuč dơnung Rephaim gah dư̱r yơh. 

9Guai lŏn anŭn ăt đuaĭ čơdơ̆ng mơ̆ng bŏl čư̆ anŭn đuaĭ anăp nao pơ ia bluh ƀơi 
hơnŏh ia Neptôah laih anŭn tơbiă nao truh pơ plei pla jĕ čư̆ Êphrôn, laih anŭn 
đuaĭ trŭn anăp nao pơ plei Baalah, jing plei Kiryat-Yearim yơh. 

10Mơ̆ng plei Baalah anŭn, guai anŭn dar anăp nao pơ gah yŭ̱ pơ tring bŏl čư̆ anih 
lŏn Seir yơh, đuaĭ nao kơtuai dơnung gah dư̱r kơ čư̆ Yearim, jing pơ plei 

Khesalôn, trŭn nao truh pơ plei pơnăng Bêt-Semes laih anŭn găn nao truh pơ 
plei pơnăng Timnathah yơh. 

11Giŏng anŭn, guai lŏn anŭn đuaĭ nao pơ dơnung gah dư̱r kơ plei pơnăng Ekrôn, 
dar anăp nao pơ plei Sikrônah, găn nao čư̆ Baalah hlŏng truh pơ plei Yabneêl. 
Laih anŭn, guai lŏn anŭn đŭt hĭ ƀơi Rơsĭ Prŏng yơh. 

12Guai lŏn gah yŭ̱ jing ha̱ng ia rơsĭ prŏng yơh. Anŭn yơh jing hơdôm guai lŏn jum 
dar ƀing djuai amăng kơnung djuai Yudah yơh. 

Kaleb Blah Juă Plei Hebrôn Laih Anŭn Plei Debir 
(Khua Phat Kơđi 1:11-15) 

13Tui hăng tơlơi Yahweh pơđar laih kơ Yôsua, Yôsua pơpha brơi sa črăn amăng 
guai lŏn kơnung djuai Yudah kơ Kaleb ană đah rơkơi Yephunneh, črăn anŭn jing 
plei pơnăng Hebrôn jing plei Kiryat-Arba yơh. Hlâo adih plei anŭn lŏm kơ Arba 
jing ơi adon kơ Anak. 

14Kaleb puh pơđuaĭ hĭ klâo djuai ƀing Anak tơbiă mơ̆ng plei Hebrôn tui anai: 
Anŭn jing djuai Sêsai, Ahiman laih anŭn Talmai yơh. 

15Čơdơ̆ng mơ̆ng plei anŭn yơh, Kaleb tơbiă nao kơsung blah ƀing mơnuih hơdip 
amăng plei pơnăng Debir jing plei arăng juăt iâu plei Kiryat-Sêpher hlâo adih. 

16Kaleb ƀuăn tui anai, “Pô đah rơkơi pă dưi blah mă hĭ plei Kiryat-Sêpher, kâo či 
jao brơi ană dra kâo HʼAksah pơdŏ kơ pô anŭn yơh.” 

17Otniêl, ană đah rơkơi ayŏng adơi ñu Kenaz, dưi blah mă hĭ plei anŭn, tui anŭn 
Kaleb jao brơi kơ gơ̆ ană dra ñu kiăng kơ pơdŏ. 

18Ƀơi hrơi pơkol gơñu, HʼAksah pơtrŭt Otniêl nao rơkâo ama ñu kơ sa boh hơma. 
Tơdang HʼAksah nao truh pơ ama ñu laih anŭn trŭn mơ̆ng aseh ñu, Kaleb tơña 
kơ ñu tui anai, “Hơget tơlơi ih kiăng kâo ngă brơi kơ ih lĕ?” 

19HʼAksah laĭ glaĭ tui anai, “Rơkâo kơ ih pha brơi kơ kâo dram gơnam dơ̆ng bĕ; 
yuakơ anih lŏn gah thu̱ng anŭn ih pha brơi laih kơ kâo jing anih lŏn thu krô, 
rơkâo kơ ih hlŏng pha brơi kơ kâo bĕ hơdôm phŭn ia bluh.” Tui anŭn, Kaleb pha 
brơi kơ gơ̆ anih lŏn dơ̆ng mơ̆n hơmâo phŭn ia gah kơdư wơ̆t hăng ia gah dơnung. 

Khul Plei Pla Kơnung Djuai Yudah 

20Anai jing anih lŏn kŏng ngăn kơ ƀing djuai amăng kơnung djuai Yudah: 

21Khul plei pla gah thu̱ng kơ ƀing djuai Yudah amăng anih tring Negewơ anăp 
nao pơ guai lŏn čar ƀing Edôm jing tui anai yơh: Plei Kabzeêl, Ider, Yagur, 

22Kinah, Dimônah, Adadah, 

23Kedes, Hazôr, Yitnan, 

24Zip, Telem, Bealôt, 

25Hazôr-Hadatah, Keriyôt-Hezrôn ăt jing Hazôr mơ̆n, 

26Amam, Sema, Môladah, 

27Hazar-Gađah, Hesmôn, Bêt-Pelet, 

28Hazar-Sual, Beêrseba, Bizyôtyah, 

29Baalah, Iyim, Azem, 

30Eltôlad, Khesil, Hormah, 

31Ziklag, Madmannah, Sansannah, 

32Lebaôt, Silhim, Ayin laih anŭn Rimmôn; abih bang jing duapluh-duapăn boh 
plei wơ̆t hăng khul plei pla pơkŏn jum dar gơñu mơ̆n. 

33Anai yơh jing khul plei pla gah tơkai khul bŏl čư̆ gah yŭ̱: Plei Estaôl, Zorah, 
Asnah, 

34Zanôah, In-Gannim, Tapuah, Inam, 

35Yarmut, Adullam, Sôkhôh, Azêkah, 

36Saarayim, Adithayim, Gedêrah ăt jing Gedêrôthayim mơ̆n; abih bang jing pluh-
pă̱ boh plei wơ̆t hăng khul plei pla pơkŏn jum dar gơñu mơ̆n. 

37Ăt hơmâo khul plei Zenan, Hadasah, Migđal-Gad, 

38Dilan, Mizpah, Yoktheel, 

39Lakhis, Bozkat, Eglôn, 

40Khaƀôn, Lahmam, Khitlis, 

41Gedêrôt, Bêt-Dagôn, Naamah laih anŭn Makkêdah; abih bang jing pluh-năm 
boh plei wơ̆t hăng khul plei pla pơkŏn jum dar gơñu mơ̆n. 

42Ăt hơmâo plei Libnah, Ether, Asan, 

43Yiptah, Asnah, Nezib, 

44Keilah, Akzib laih anŭn Marêsah; abih bang jing duapăn boh plei wơ̆t hăng khul 
plei pla pơkŏn jum dar gơñu mơ̆n. 

45Ăt hơmâo plei pơnăng Ekrôn wơ̆t hăng khul plei pla pơkŏn jum dar plei anŭn 
mơ̆n. 

46Laih anŭn gah yŭ̱ kơ plei pơnăng Ekrôn ăt hơmâo abih bang khul plei pla 
amăng dơnung jĕ plei Asdôd, hrŏm hăng khul plei pla gơñu pơkŏn mơ̆n. 

47Ăt hơmâo plei pơnăng Asdôd wơ̆t hăng khul plei pla pơkŏn jum dar plei anŭn, 
laih anŭn plei Gaza wơ̆t hăng plei pla pơkŏn jum dar plei anŭn mơ̆n, hlŏng đuaĭ 
nao truh pơ hơnŏh ia ƀơi guai lŏn čar Êjip laih anŭn ƀơi ha̱ng ia Rơsĭ Prŏng. 

48Amăng anih tring bŏl čư̆ hơmâo khul plei pla anai: Plei Samir, Yattir, Sôkhôh, 

49Dannah, Kiryat-Sannah ăt jing plei Debir mơ̆n, 

50Anab, Estemôa, Anim, 

51Gôsen, Hôlôn laih anŭn Gilôh; abih bang jing pluh-sa boh plei wơ̆t hăng khul 
plei pla pơkŏn jum dar gơñu mơ̆n. 

52Ăt hơmâo khul plei Arab, Dumah, Esan, 

53Yanim, Bêt-Tapuah, Aphêkah, 

54Humtah, Kiryat-Arba ăt jing Hebrôn, laih anŭn Ziyôr; abih bang jing duapăn 
boh plei wơ̆t hăng khul plei pla pơkŏn jum dar gơñu mơ̆n. 

55Ăt hơmâo khul plei Maôn, Karmel, Zip, Yuttah, 

56Yizreel, Yokdeam, Zanôah, 

57Kain, Gibeah laih anŭn Timnah; abih bang jing pluh boh plei wơ̆t hăng khul plei 
pla pơkŏn jum dar gơñu mơ̆n. 

58Ăt hơmâo khul plei Halhul, Bêt-Zur, Gedôr, 

59Maarat, Bêt-Anôt laih anŭn Eltekôn; abih bang jing năm boh plei wơ̆t hăng khul 
plei pla pơkŏn jum dar gơñu mơ̆n. 

60Ăt hơmâo khul plei Kiryat-Baal jing plei Kiryat-Yearim laih anŭn plei Arabah; 
abih bang jing dua boh plei wơ̆t hăng khul plei pla pơkŏn jum dar gơñu mơ̆n. 

61Amăng anih tơdron ha̱r hơmâo khul plei anai: Plei Bêt-Arabah, Miđin, 
Sekhakhah, 

62Nibsan, Plei Hra laih anŭn plei In-Gedi; abih bang jing năm boh plei wơ̆t hăng 
khul plei pla pơkŏn jum dar gơñu mơ̆n. 

63Samơ̆ ƀing Yudah ƀu anăm puh pơđuaĭ hĭ ôh ƀing Yebus jing ƀing dŏ amăng 
plei Yerusalaim. Tui anŭn, ƀing Yebus ăt hơdip pơ anŭn hrŏm hăng ƀing Yudah 
hlŏng truh kơ tă anai. 

Yôsua 16 

Guai Lŏn Pơpha Brơi Kơ Dua Kơnung Djuai Jing Ƀing Ană Tơčô Yôsêp 

1Guai lŏn pơpha brơi kơ ƀing ană tơčô Yôsêp čơdơ̆ng mơ̆ng krong Yurdan jĕ plei 
pơnăng Yerêhô gah thu̱ng yơh, anŭn jing ƀơi gah ngŏ̱ kơ khul ia bluh lŏm kơ plei 
Yerêhô, hlŏng đĭ nao čơdơ̆ng mơ̆ng anih anŭn găn anih tơdron ha̱r hlŏng truh pơ 
plei pơnăng Bêthêl amăng tring bŏl čư̆ yơh. 

2Guai lŏn anŭn ăt čơdơ̆ng mơ̆ng plei Bêthêl anŭn, ăt jing plei Luz mơ̆n, găn nao 
pơ guai lŏn ƀing Arka jing ƀing dŏ hơdip amăng tring plei Atarôt-Ađar. 



480 

 

 
© 2013 Jơrai Bible Association. 

  
 

 

3Giŏng anŭn, guai anŭn ăt đuaĭ trŭn pơ gah yŭ̱ truh pơ guai lŏn ƀing Yaplêt hlŏng 
truh pơ tring anih ƀlŭng plei pơnăng Bêt-Hôrôn. Guai anŭn ăt hơmâo čơdơ̆ng 
mơ̆ng anih anŭn hlŏng truh pơ plei pơnăng Gezer laih anŭn đŭt hĭ ƀơi Rơsĭ Prŏng 
yơh. 

4Ƀing ană tơčô Yôsêp, jing ƀing kơnung djuai Ephraim hăng sămkrah ƀing 
kơnung djuai Manasseh tŭ mă anih lŏn kŏng ngăn anŭn kơ gơñu pô yơh. 

Guai Lŏn Kơnung Djuai Ephraim 

5Anai yơh jing guai lŏn ƀing kơnung djuai Ephraim: Guai anih lŏn kŏng ngăn 
gơñu gah thu̱ng hơmâo čơdơ̆ng mơ̆ng tring plei Atarôt-Ađar gah ngŏ̱ hlŏng truh 
pơ anih kơdư plei pơnăng Bêt-Hôrôn yơh; 

6laih anŭn ăt hlŏng nao truh pơ Rơsĭ Prŏng mơ̆n. Guai lŏn gơñu gah ngŏ̱ ăt 
čơdơ̆ng mơ̆ng anih Mikmethat gah dư̱r wĕh nao pơ gah ngŏ̱ hlŏng găn pơ gah 
ngŏ̱ kơ plei Taanat-Silôh, laih anŭn đuaĭ găn nao truh pơ plei Yanôhah. 

7Giŏng anŭn, guai lŏn anŭn ăt đuaĭ trŭn nao mơ̆ng anih Yanôhah truh pơ plei 
Atarôt hăng plei Naarah, hlŏng truh pơ plei pơnăng Yerêhô laih anŭn đŭt hĭ ƀơi 
krong Yurdan yơh. 

8Guai dư̱r gơñu đuaĭ nao pơ gah yŭ̱ mơ̆ng plei Tapuah truh pơ dơnung dơlăm 
Kanah laih anŭn đŭt hĭ ƀơi Rơsĭ Prŏng. Anŭn yơh jing anih lŏn kŏng ngăn pơpha 
brơi kơ ƀing djuai amăng kơnung djuai Ephraim. 

9Ăt hơmâo wơ̆t hăng đơđa plei laih anŭn khul plei pla pơkŏn jum dar gơñu 
pơpha brơi lŏm kơ ƀing Ephraim mơ̆n, samơ̆ khul plei pla anŭn dŏ amăng anih 
lŏn kŏng ngăn ƀing Manasseh yơh. 

10Wơ̆t tơdah ƀing Ephraim mă tŭ anih lŏn anŭn, ƀing gơñu ƀu puh pơđuaĭ hĭ abih 
ôh ƀing Kanaan hơdip amăng plei pơnăng Gezer, tui anŭn ƀing Kanaan anŭn ăt 
hơdip amăng ƀing Ephraim truh kơ tă anai, samơ̆ ƀing Ephraim pơgŏ̱ ƀing gơñu 
mă bruă jing ƀing hlŭn mơnă yơh. 

Yôsua 17 

Guai Lŏn Sămkrah Kơnung Djuai Manasseh Gah Yŭ̱ 

1Anai yơh jing guai lŏn pơpha brơi kơ kơnung djuai Manasseh jing ană kơčoa 
Yôsêp. Makhir, jing ană kơčoa Manasseh, ăt jing ơi adon kơ ƀing Gilead laih anŭn 
ƀing gơñu mă tŭ laih anih lŏn Gilead hăng anih lŏn Basan gah ngŏ̱ kơ krong 
Yurdan yuakơ ƀing djuai Makhir jing ƀing ling tơhan khĭn kơtang. 

2Tui anŭn, ƀing kơnung djuai Manasseh dŏ glaĭ mă tŭ anih lŏn kŏng ngăn gơñu 
gah yŭ̱ kơ krong Yurdan. Khul djuai anŭn jing djuai Abiezer, Helek, Asriêl, 
Sekhem, Hêpher laih anŭn Semida. Ƀing anŭn yơh jing ƀing ană đah rơkơi 
Manasseh, jing ană Yôsêp. 

3Sa čô ană tơčô Yôsêp ƀu hơmâo ană đah rơkơi ôh. Anăn ñu jing Zelophad laih 
anŭn ñu jing ană đah rơkơi Hêpher, tơčô Gilead, tơčĕ Makhir laih anŭn tơhrĕ 
Manasseh. Zelophad kơnơ̆ng hơmâo ană đah kơmơi đôč. Anăn gơñu jing: 
HʼMalah, HʼNoah, HʼHoglah, HʼMilkah laih anŭn HʼTirzah. 

4Ƀing gơñu nao pơ khua ngă yang Eleazar, Yôsua, jing ană đah rơkơi Nun, ƀing 
khua djă̱ akŏ laih anŭn laĭ tui anai, “Yahweh pơtă laih Môseh pơpha brơi kơ ƀing 
gơmơi anih lŏn kŏng ngăn amăng tŏng krah ƀing adơi ai đah rơkơi gơmơi.” Tui 
anŭn, tui hăng tơlơi Yahweh hơmâo pơđar laih, Yôsua pơpha brơi kơ ƀing gơñu 
anih lŏn kŏng ngăn kar hăng hơmâo pơpha brơi laih kơ ƀing ayŏng adơi gah ama 
gơñu. 

5Tui anŭn, anih lŏn kŏng ngăn lŏm kơ ƀing djuai Manasseh truh kơ pluh črăn 
hrŏm hăng anih Gilead laih anŭn anih Basan ƀơi gah ngŏ̱ kơ krong Yurdan mơ̆n, 

6yuakơ ƀing djuai đah kơmơi gơñu ăt mă tŭ anih lŏn kŏng ngăn hrup hăng ƀing 
djuai đah rơkơi gơñu mơ̆n. Tui anŭn, anih lŏn Gilead lŏm hĭ kơ sămkrah kơnung 
djuai Manasseh yơh. 

7Guai lŏn ƀing Manasseh hơmâo čơdơ̆ng mơ̆ng guai lŏn ƀing kơnung djuai Aser 
truh pơ anih Mikmethat, jing anih gah ngŏ̱ kơ plei pơnăng Sekhem. Guai anŭn ăt 
đuaĭ nao pơ gah thu̱ng hơmâo wơ̆t hăng ƀing mơnuih dŏ jĕ anih ia bluh Tapuah 
mơ̆n. 

8Anih lŏn jum dar plei Tapuah lŏm kơ ƀing djuai Manasseh, samơ̆ plei Tapuah 
ƀơi guai lŏn anŭn, lŏm kơ ƀing djuai Ephraim yơh. 

9Guai lŏn Manasseh anŭn ăt đuaĭ trŭn nao pơ gah thu̱ng truh pơ dơnung dơlăm 
Kanah. Đơđa plei pla jĕ anih anŭn lŏm kơ ƀing kơnung djuai Ephraim yơh, wơ̆t 
tơdah anih lŏn anŭn dŏ amăng guai lŏn ƀing djuai Manasseh. Guai lŏn kơnung 
djuai Manasseh đuaĭ tui kơtuai gah dư̱r dơnung dơlăm anŭn laih anŭn đŭt hĭ ƀơi 
Rơsĭ Prŏng yơh. 

10Anih lŏn pơ gah thu̱ng kơ dơnung dơlăm anŭn lŏm kơ ƀing djuai Ephraim laih 
anŭn anih lŏn pơ gah dư̱r lŏm kơ ƀing djuai Manasseh yơh. Guai lŏn ƀing 
Manasseh đuaĭ nao truh pơ Rơsĭ Prŏng hăng hơmâo guai lŏn gơñu hrŏm hăng 
guai lŏn ƀing Aser gah dư̱r yŭ̱, laih anŭn guai lŏn ƀing Issakhar gah dư̱r ngŏ̱ yơh. 

11Amăng guai lŏn ƀing kơnung djuai Issakhar hăng ƀing kơnung djuai Aser, ƀing 
kơnung djuai Manasseh mă tŭ plei pơnăng Bêt-Sean laih anŭn plei pơnăng 
Yibleam wơ̆t hăng ƀing ană plei jum dar gơñu. Ƀing gơñu ăt mă tŭ plei pơnăng 
Dôr jing Naphôt-Dôr, In-Đôr, Taanak, laih anŭn Megiđô wơ̆t hăng khul plei pla 
pơkŏn jum dar gơñu mơ̆n. 

12Amăng rơnŭk anŭn, ƀing Manasseh ƀu anăm puh pơđuaĭ hĭ ôh ƀing Kanaan dŏ 
amăng khul plei pla anŭn, tui anŭn ƀing Kanaan ăt dŏ hơdip amăng khul plei pla 
anŭn mơ̆n. 

13Tơdơi kơ anŭn tơdang ƀing Israel kơtang tui laih, ƀing gơñu ƀu puh pơđuaĭ hĭ 
ƀing Kanaan abih hlo̱m ôh, samơ̆ ƀing gơñu pơgŏ̱ ƀing Kanaan anŭn mă bruă jing 
ƀing hlŭn mơnă yơh. 

Kơnung Djuai Yôsêp Rơkâo Kơ Anih Lŏn Dơ̆ng 

14Ƀing kơnung djuai Yôsêp laĭ hăng Yôsua tui anai, “Yua hơget ih pơpha brơi kơ 
ƀing gơmơi anih lŏn kŏng ngăn jing kar hăng pơpha brơi kơ kơnơ̆ng sa kơnung 
djuai đôč lĕ? Ƀing gơmơi jing ƀing mơnuih lu yuakơ Yahweh hơmâo bơni hiam 
laih kơ ƀing gơmơi bă blai.” 

15Yôsua laĭ glaĭ tui anai, “Tơdah ƀing gih jing mơnuih lu laih anŭn anih tring bŏl 
čư̆ Ephraim jing anih anet đơi kơ ƀing gih, tui anŭn mŭt nao bĕ amăng glai 
glo hăng pơagaih hĭ bĕ anih anŭn kơ gih pô amăng anih lŏn ƀing Periz hăng ƀing 
Repha prŏng glông.” 

16Ƀing gơñu laĭ glaĭ tui anai, “Anih lŏn bŏl čư̆ anŭn ƀu djŏp kơ ƀing gơmơi dŏ ôh, 
laih anŭn ƀing Kanaan amăng anih lŏn tơhnă̱ gah yŭ̱ anai le̱ng kơ hơmâo khul 
rơdêh aseh pơsơi soh sel kiăng kơ pơblah, wơ̆t hăng ƀing mơnuih dŏ amăng plei 
pơnăng Bêt-Sean laih anŭn khul plei pla pơkŏn jum dar laih anŭn ƀing hơdip 
amăng anih dơnung Yizreel mơ̆n.” 

17Samơ̆ Yôsua laĭ kơ ƀing ană tơčô Yôsêp, jing ƀing kơnung djuai Ephraim hăng 
sămkrah ƀing kơnung djuai Manasseh gah yŭ̱ kơ krong Yurdan tui anai, “Sĭt yơh 
ƀing gih jing ƀing mơnuih lu laih anŭn prŏng kơtang mơ̆n. Ƀing gih či hơmâo 
anih lŏn kŏng ngăn pơpha brơi lu hloh yơh. 

18Anih lŏn bŏl čư̆ anŭn či jing anih kŏng ngăn kơ ƀing gih yơh. Tui anŭn, pơagaih 
hĭ laih anŭn mă tŭ bĕ anih glai kơmrơ̆ng anŭn, yuakơ abih anih glai anŭn či lŏm 
kơ ƀing gih yơh. Wơ̆t tơdah ƀing Kanaan anŭn hơmâo khul rơdêh aseh pơsơi 
laih anŭn ƀing ling tơhan kơtang, samơ̆ ƀing gih dưi puh pơđuaĭ hĭ ƀing gơñu 
yơh.” 

Yôsua 18 

Tơlơi Pơkăh Pơpha Anih Lŏn Dŏ Glaĭ 

1Tơdơi kơ ƀing Israel blah juă hĭ laih anih lŏn Kanaan anŭn, abih bang ƀing Israel 
dŏ jưh ƀơi anih Silôh laih anŭn pơdơ̆ng đĭ Sang Khăn Pơjơnum ƀơi anih anŭn. 

2Samơ̆ hlak anŭn ăt dŏ tơjuh kơnung djuai Israel aka hơmâo mă tŭ ôh anih lŏn 
kŏng ngăn gơñu. 

3Tui anŭn, Yôsua laĭ kơ ƀing gơñu tui anai, “Hơbĭn sui dơ̆ng ƀing gih či dŏ tơguan 
hlâo kơ čơdơ̆ng mŭt mă tŭ anih lŏn Yahweh Ơi Adai ƀing ơi adon ta hơmâo brơi 
laih kơ ƀing ta lĕ? 

4Ruah mă bĕ klâo čô mơ̆ng rĭm kơnung djuai gih. Kâo či pơkiaŏ ƀing gơñu tơbiă 
nao ep kơsem amăng abih anih lŏn anai kiăng kơ čih pioh guai lŏn anŭn kiăng 

kơ mă jing hĭ kŏng ngăn gơñu pô. Tơdơi kơ ƀing gơñu čih pioh laih, ƀing gơñu 
khŏm wơ̆t glaĭ pơ kâo anai yơh. 

5“Ƀing gih khŏm pơkăh pơpha bĕ anih lŏn anŭn jing hĭ tơjuh črăn. Kơnung djuai 
Yudah ăt či dŏ amăng guai lŏn gơñu ƀơi gah thu̱ng, laih anŭn ƀing ană tơčô Yôsêp 
ăt dŏ amăng guai lŏn gơñu gah dư̱r. 

6Tơdơi kơ ƀing gih čih pioh laih tơjuh črăn amăng anih lŏn anŭn, ba rai bĕ pơ 
kâo laih anŭn kâo či ngă čram kiăng kơ tơña hơduah tơlơi Yahweh Ơi Adai ta 
kiăng brơi kơ ƀing gih yơh. 

7Samơ̆ ƀing kơnung djuai Lêwi ƀu či tŭ mă anih lŏn hrŏm hăng abih bang ƀing 
gih ôh, yuakơ črăn pơpha brơi kŏng ngăn gơñu jing tơlơi mă bruă khua ngă yang 
Yahweh yơh. Sĭt yơh ƀing kơnung djuai Reuben, kơnung djuai Gad laih anŭn 
sămkrah kơnung djuai Manasseh gah ngŏ̱ hơmâo mă tŭ laih anih lŏn kŏng ngăn 
gơñu gah ngŏ̱ kơ krong Yurdan, jing anih lŏn Môseh, ding kơna Yahweh yơh, 
hơmâo pơpha brơi laih kơ ƀing gơñu.” 

8Ƀing ep kơsem anŭn prap pre laih kiăng đuaĭ nao čih pioh anih lŏn dŏ glaĭ anŭn, 
Yôsua pơtă brơi laih kơ ƀing gơñu tui anai, “Nao ep kơsem bĕ amăng abih bang 
anih lŏn anŭn laih anŭn čih pioh bĕ. Giŏng anŭn, ƀing gih wơ̆t glaĭ bĕ pơ kâo ƀơi 
anih Silôh anai, kâo kiăng kơ ngă čram tơña hơduah tơlơi Yahweh kiăng brơi kơ 
rĭm kơnung djuai gih yơh.” 

9Tui anŭn, ƀing mơnuih anŭn đuaĭ găn nao djŏp amăng anih lŏn anŭn laih anŭn 
čih pioh ƀơi tơkŭl hră tơlơi gơñu pơpha amăng tơjuh črăn tui hăng khul plei pla. 
Giŏng anŭn, ƀing gơñu wơ̆t glaĭ pơ Yôsua ƀơi anih jưh Silôh yơh. 

10Yôsua ngă čram ƀơi anih Silôh kiăng tơña hơduah tơlơi Yahweh kiăng brơi kơ 
ƀing gơñu laih anŭn pơpha brơi anih lŏn kŏng ngăn anŭn kơ rĭm kơnung djuai 
Israel aka mă tŭ anih lŏn ôh. 

Guai Lŏn Pơpha Brơi Kơ Kơnung Djuai Benyamin 

11Tơlơi ngă čram le ̆  djơ̆ kơ ƀing djuai amăng kơnung djuai Benyamin. Tui anŭn, 
ƀing gơñu mă tŭ guai lŏn kŏng ngăn jing guai lŏn ƀơi kơplăh wăh kơnung djuai 
Yudah hăng kơnung djuai Yôsêp yơh tui anai: 

12Ƀơi guai lŏn gơñu gah dư̱r čơdơ̆ng mơ̆ng anih Yurdan đĭ nao pơ dơnung gah 
dư̱r kơ Yerêhô anăp nao pơ gah yŭ̱ truh pơ tring bŏl čư̆, hlŏng truh pơ anih 
tơdron ha̱r Bêt-Awen. 

13Čơdơ̆ng mơ̆ng anŭn, guai lŏn anŭn găn nao pơ kơdư gah thu̱ng kơ plei pơnăng 
Luz ăt jing plei Bêthêl mơ̆n, trŭn nao pơ plei Atarôt-Ađar, ƀơi bŏl čư̆ gah thu̱ng 
kơ anih ƀlŭng plei pơnăng Bêt-Hôrôn. 

14Guai lŏn anŭn wĕh đuaĭ nao mơ̆ng bŏl čư̆ gah yŭ̱ kơ plei pơnăng Bêt-Hôrôn, 
wơ̆t nao pơ gah thu̱ng truh pơ plei pơnăng Kiryat-Baal ăt jing plei pơnăng 
Kiryat-Yearim mơ̆n, jing plei lŏm kơ kơnung djuai Yudah. Anŭn yơh jing guai lŏn 
gơñu gah yŭ̱. 

15Guai lŏn gơñu gah thu̱ng đuaĭ nao čơdơ̆ng mơ̆ng guai lŏn plei Kiryat-Yearim 
ƀơi gah yŭ̱, đĭ nao truh pơ anih ia bluh ƀơi hơnŏh ia Neptôah gah ngŏ̱. 

16Guai anŭn ăt đuaĭ trŭn pơ tơkai čư̆ klă̱ anăp hăng dơnung Hinnôm, jing ƀơi gah 
dư̱r kơ dơnung Rephaim yơh. Giŏng anŭn, guai anŭn ăt nao trŭn pơ dơnung 
Hinnôm kơtuai dơnung gah thu̱ng kơ plei pơnăng ƀing Yebus hlŏng truh pơ anih 
hơnŏh ia In-Rôgêl yơh. 

17Guai anŭn dar anăp nao pơ gah dư̱r truh pơ anih hơnŏh ia In-Semes laih anŭn 
truh pơ anih Gelilôt, klă̱ anăp hăng jơlan čư̆ jĕ anih Adummim. Guai anŭn ăt đuaĭ 
trŭn nao pơ anih Pơtâo Bôhan; Bôhan jing ană đah rơkơi Reuben. 

18Guai lŏn anŭn đuaĭ găn nao pơ bŏl čư̆ gah dư̱r kơ Arabah hlŏng trŭn nao pơ 
dơnung anŭn yơh. 

19Hơnăl tuč, guai lŏn anŭn ăt đuaĭ nao pơ gah dư̱r bŏl čư̆ jĕ plei pơnăng Bêt-
Hoglah laih anŭn đŭt hĭ ƀơi ha̱ng ia gah dư̱r kơ rơsĭ Djai, jing ƀơi anih hơnăl tuč 
kơ krong Yurdan yơh. Anŭn yơh jing guai lŏn gơñu gah thu̱ng. 

20Krong Yurdan yơh jing guai lŏn gơñu gah ngŏ̱. Anŭn yơh jing khul guai anih 
lŏn kŏng ngăn kơ ƀing djuai amăng kơnung djuai Benyamin mă tŭ yơh. 

21Anai yơh jing khul plei pla lŏm kơ ƀing djuai amăng kơnung djuai Benyamin: 
Plei Yerêhô, Bêt-Hoglah, Imek-Keziz, 

22Bêt-Arabah, Zemarayim, Bêthêl, 

23Awim, Parah, Oprah, 

24Khephar-Haammônai, Opni laih anŭn Gaba; abih bang jing pluh-dua boh plei 
wơ̆t hăng khul plei pơkŏn jum dar gơñu mơ̆n. 

25Ăt hơmâo mơ̆n khul plei Gibôn, Ramah, Beêrôt, 

26Mizpah, Kephirah, Môzah, 

27Rekem, Yirpeêl, Taralah, 

28Zêla, Haelep, Yebus ăt jing plei Yerusalaim mơ̆n, Gibeah laih anŭn Kiryat-
Yearim; abih bang jing pluh-pă̱ boh plei wơ̆t hăng khul plei pla pơkŏn jum dar 
gơñu mơ̆n. Anŭn yơh jing anih lŏn kŏng ngăn kơ ƀing djuai amăng kơnung djuai 
Benyamin mă tŭ. 

Yôsua 19 

Guai Lŏn Pơpha Brơi Kơ Kơnung Djuai Simeôn 

1Tơlơi ngă čram pơpha tal dua le ̆  djơ̆ kơ ƀing djuai amăng kơnung djuai Simeôn. 
Guai lŏn kŏng ngăn ƀing gơñu hơmâo mă tŭ jing amăng tŏng krah guai lŏn pơpha 
brơi laih kơ kơnung djuai Yudah yơh. 

2Guai lŏn gơñu hơmâo khul plei pla anai: Plei Beêrseba, ăt jing Seba, Môladah, 

3Hazar-Sual, Balah, Azem, 

4Eltôlad, Bethul, Hormah, 

5Ziklag, Bêt-Markabôt, Hazar-Susah, 

6Bêt-Lebaôt laih anŭn Saruhen; abih bang jing pluh-klâo boh plei wơ̆t hăng khul 
plei pla pơkŏn jum dar gơñu mơ̆n. 

7Ăt hơmâo mơ̆n khul plei Ayin, Rimmôn, Ether laih anŭn Asan; abih bang jing pă̱ 
boh plei wơ̆t hăng khul plei pla pơkŏn jum dar gơñu mơ̆n. 

8Guai anŭn ăt hơmâo wơ̆t hăng abih bang khul plei pla mơ̆ng khul plei pla anŭn 
hlŏng truh pơ plei Baalat-Beêr ăt jing plei Ramah mơ̆n amăng tring gah thu̱ng. 
Anŭn yơh jing guai lŏn kŏng ngăn ƀing djuai amăng kơnung djuai Simeôn mă tŭ. 

9Yuakơ anih lŏn kŏng ngăn pơpha brơi kơ kơnung djuai Yudah jing prŏng hloh 
kơ anih ƀing gơñu dưi dŏ, tui anŭn sa črăn anih lŏn gơñu pơpha brơi kơ kơnung 
djuai Simeôn yơh. 

Guai Lŏn Pơpha Brơi Kơ Kơnung Djuai Zebulun 

10Tơlơi ngă čram pơpha tal klâo le ̆  djơ̆ kơ ƀing djuai amăng kơnung djuai 
Zebulun yơh. Guai lŏn kŏng ngăn gơñu mă tŭ rơhaih truh pơ anih Sarid gah 
thu̱ng. 

11Mơ̆ng anih Sarid anŭn, guai lŏn gơñu đuaĭ anăp nao pơ gah yŭ̱ truh pơ plei 
pơnăng Maralah, pơ anih Dabeset laih anŭn rơhaih truh pơ dơnung hơnŏh ia 
gah ngŏ̱ kơ plei pơnăng Yokneam. 

12Čơdơ̆ng mơ̆ng anih Sarid anŭn, guai anŭn dar nao pơ gah ngŏ̱, anăp nao pơ gah 
yang hrơi ƀlĕ hlŏng truh pơ guai anih lŏn plei Kislôt-Tabôr, giŏng anŭn đuaĭ nao 
truh pơ plei Dabrat hlŏng đĭ truh pơ plei Yaphia yơh. 

13Guai anŭn ăt đuaĭ anăp nao pơ gah ngŏ̱ truh pơ plei Gat-Hêpher laih anŭn plei 
Itah-Kazin, đŭt hĭ ƀơi plei Rimmôn laih anŭn dar nao pơ plei Nêah yơh. 

14Guai anŭn ăt đuaĭ dar nao pơ gah dư̱r truh pơ plei Hannathôn laih anŭn đŭt hĭ 
ƀơi dơnung Yiptah-Êl yơh. 

15Guai anŭn ăt hơmâo wơ̆t hăng plei Katah, Nahalal, Simrôn, Yidalah laih anŭn 
Bêtlahem; abih bang jing pluh-dua boh plei wơ̆t hăng khul plei pla pơkŏn jum 
dar gơñu mơ̆n. 

16Khul plei anŭn laih anŭn khul plei pla pơkŏn jum dar plei anŭn jing anih lŏn 
kŏng ngăn kơ ƀing djuai amăng kơnung djuai Zebulun tŭ mă yơh. 

Guai Lŏn Pơpha Brơi Kơ Kơnung Djuai Issakhar 

17Tơlơi ngă čram pơpha tal pă̱ jing le ̆  djơ̆ kơ ƀing djuai amăng kơnung djuai 
Issakhar yơh. 

18Guai lŏn kŏng ngăn gơñu hơmâo khul plei pla anai: Plei Yizreel, Kesulôt, 
Sunêm, 

19Hapharayim, Siyôn, Anaharat, 

20Raƀit, Kisyôn, Abez, 

21Remet, In-Gannim, In-Hađah laih anŭn Bêt-Pazzêz. 

22Guai anai ăt đuaĭ nao truh pơ čư̆ Tabôr, plei Sahazumah, plei Bêt-Semes laih 
anŭn đŭt hĭ ƀơi krong Yurdan. Guai lŏn anŭn hơmâo pluh-năm boh plei wơ̆t hăng 
khul plei pla pơkŏn jum dar gơñu mơ̆n. 

23Khul plei anŭn wơ̆t hăng khul plei pla pơkŏn jum dar plei anŭn jing anih lŏn 
kŏng ngăn kơ ƀing djuai amăng kơnung djuai Issakhar mă tŭ yơh. 

Guai Lŏn Pơpha Brơi Kơ Kơnung Djuai Aser 

24Tơlơi ngă čram pơpha tal rơma jing le ̆  djơ̆ kơ ƀing djuai amăng kơnung djuai 
Aser yơh. 

25Guai lŏn kŏng ngăn gơñu hơmâo khul plei pla anai: Plei Helkat, Hali, Beten, 
Aksap. 

26Allammelek, Amad laih anŭn Misal. Ƀơi gah yŭ̱, guai anŭn đuaĭ nao truh pơ čư̆ 
Karmel laih anŭn hơnŏh ia Sihôr-Libnat gah thu̱ng yơh. 

27Giŏng anŭn, guai lŏn gah thu̱ng anŭn dar anăp nao pơ gah ngŏ̱ truh pơ plei Bêt-
Dagôn, hlŏng truh pơ guai lŏn ƀing kơnung djuai Zebulun amăng dơnung Yiptah-
Êl, laih anŭn đuaĭ anăp nao pơ gah dư̱r truh pơ plei Bêt-Haimek hăng plei Neiêl. 
Guai lŏn anŭn ăt nao pơanăp gah dư̱r găn hĭ plei Kabul mơ̆n, 

28laih anŭn ăt truh pơ plei Abdôn, Rehôb, Hammôn laih anŭn Kanah hlŏng truh 
plei pơnăng Sidôn. 

29Guai lŏn anŭn dar glaĭ anăp nao pơ plei Ramah laih anŭn đuaĭ nao truh pơ 
kơđông kơjăp plei Tir, dar anăp nao pơ plei Hôsah laih anŭn đŭt hĭ ƀơi Rơsĭ 
Prŏng. Guai anai ăt hơmâo wơ̆t hăng plei Mahalab, Akzib, 

30Ummah, Aphêk laih anŭn Rehôb; abih bang jing duapluh-dua boh plei wơ̆t 
hăng khul plei pla pơkŏn jum dar gơñu mơ̆n. 

31Khul plei anŭn wơ̆t hăng khul plei pla pơkŏn jum dar plei anŭn yơh jing anih 
lŏn kŏng ngăn kơ ƀing djuai amăng kơnung djuai Aser mă tŭ. 

Guai Lŏn Pơpha Brơi Kơ Kơnung Djuai Naptali 

32Tơlơi ngă čram pơpha tal năm le ̆  djơ̆ kơ ƀing djuai amăng kơnung djuai Naptali 
yơh. 

33Guai lŏn kŏng ngăn gah dư̱r gơñu đuaĭ nao čơdơ̆ng mơ̆ng plei Hêlep truh pơ 
anih sa ƀĕ kơyâo sen prŏng amăng anih Zaanannim, găn nao pơ plei Adami-

Nekeb hăng plei Yabneêl, hlŏng truh pơ plei Lakkum laih anŭn đŭt hĭ ƀơi krong 
Yurdan yơh. 

34Guai lŏn gah thu̱ng gơñu ăt đuaĭ anăp nao pơ gah yŭ̱ găn plei Aznôt-Tabôr laih 
anŭn đŭt hĭ ƀơi plei Hukkôkah. Guai anŭn ăt đuaĭ truh pơ guai lŏn kơnung djuai 
Zebulun ƀơi gah thu̱ng, guai lŏn kơnung djuai Aser ƀơi gah yŭ̱ laih anŭn krong 
Yurdan ƀơi gah ngŏ̱. 

35Guai lŏn ăt hơmâo khul plei kơđông kơjăp anai: Plei Ziđim, Zer, Hammat, 
Rakkat, Kinneret, 

36Adamah, Ramah, Hazôr, 

37Kedes, Edrei, In-Hazôr, 

38Yirôn, Migđal-Êl, Horêm, Bêt-Anat laih anŭn Bêt-Semes; abih bang jing pluh-
duapăn boh plei wơ̆t hăng khul plei pla pơkŏn jum dar gơñu mơ̆n. 

39Khul plei anŭn laih anŭn khul plei pla pơkŏn jum dar plei anŭn yơh jing anih 
lŏn kŏng ngăn kơ ƀing djuai amăng kơnung djuai Naptali mă tŭ. 

Guai Lŏn Pơpha Brơi Kơ Kơnung Djuai Dan 

40Tơlơi pơpha tal tơjuh anai djơ̆ kơ ƀing sang anŏ kơnung djuai Dan. 

41Guai lŏn kŏng ngăn gơñu hơmâo khul plei pla anai: Plei Zorah, Estaôl, Ir-Sames, 

42Saalabin, Aiyalôn, Yitlah, 

43Êlôn, Timnah, Ekrôn, 

44Eltekêh, Gibethôn, Baalat, 

45Yêhud, Benê-Berak, Gat-Rimmôn, 

46Mê-Yarkôn, Rakkôn laih anŭn anih tring anăp nao pơ Yapô. 

47Samơ̆ tơdơi kơ anŭn, tơdang ƀing kơnung djuai Dan ƀu anăm blah mă hĭ ôh 
anih lŏn gơñu, ƀing gơñu đĭ nao pơblah pơkơdơ̆ng glaĭ hăng plei pơnăng Lesem 
ataih gah ngŏ̱ laih anŭn blah mă hĭ hăng đao gưm gơñu. Ƀing gơñu mŭt dŏ amăng 
plei Lesem anŭn laih anŭn pơanăn plei anŭn Dan tui hăng anăn ơi adon gơñu 
Dan yơh. 

48Khul plei gah ngŏ anai rơngiao kơ plei Lesem wơ̆t hăng khul plei pla pơkŏn 
jum dar khul plei anŭn yơh jing anih lŏn kŏng ngăn kơ ƀing djuai amăng kơnung 
djuai Dan mă tŭ. 

Guai Lŏn Pơpha Brơi Kơ Yôsua 

49Tơdang ƀing Israel hơmâo ngă čram pơpha pơgiŏng hĭ laih anih lŏn anŭn, ƀing 
gơñu pơpha brơi sa črăn anih lŏn gơñu kơ Yôsua ană đah rơkơi Nun, jing anih 
lŏn kŏng ngăn kơ gơ̆ pô yơh. 

50Tui hăng tơlơi Yahweh pơtă laih, ƀing Israel pơpha brơi kơ Yôsua plei ñu 
rơkâo. Ƀing gơñu pha brơi kơ ñu plei Timnat-Serah amăng anih tring bŏl čư̆ 

Ephraim. Tui anŭn, Yôsua pơdơ̆ng glaĭ plei anŭn laih anŭn dŏ hơdip pơ anŭn 
yơh. 

51Anŭn yơh jing hơdôm guai lŏn khua ngă yang Eleazar, Yôsua ană đah rơkơi 
Nun laih anŭn ƀing khua djă̱ akŏ ƀing sang anŏ kơnung djuai Israel hơmâo pơpha 
brơi laih hơdôm črăn anih lŏn anŭn hăng tơlơi ngă čram. Ƀing gơñu pơjơnum 
ƀơi bah amăng mŭt nao pơ Sang Khăn Pơjơnum amăng anih jưh Silôh laih anŭn 
ngă čram yuakơ kiăng tơña hơduah tơlơi Yahweh kiăng yơh. Amăng hơdră jơlan 
anŭn yơh ƀing gơñu pơgiŏng hĭ laih tơlơi pơpha brơi anih lŏn anŭn. 

Yôsua 20 

Năm Boh Plei Pioh Kơ Đuaĭ Kơdŏp 

1Tơdơi kơ anŭn, Yahweh pơtă kơ Yôsua tui anai, 

2“Pơtă bĕ kơ ƀing Israel tui anai: Tui hăng tơlơi Kâo hơmâo brơi laih kơ Môseh 
pơtă laih kơ ƀing gih, brơi kơ ƀing gih ruah mă bĕ khul plei pla pioh kơ đuaĭ 
kơdŏp, 

3kiăng kơ hlơi pô pơdjai djơ̆ mơnuih laih anŭn ƀu kơñăm ôh, ñu anŭn dưi đuaĭ 
nao pơ anih anŭn kiăng đuaĭ kơdŏp mơ̆ng pô rŭ nua yơh. 

4“Tơdang ñu đuaĭ nao truh pơ sa amăng khul plei pla pioh kơ đuaĭ kơdŏp anŭn, 
ñu anŭn khŏm dŏ dơ̆ng ƀơi amăng ja̱ng plei anŭn laih anŭn ruai bĕ tơlơi bruă ñu 
ƀơi anăp ƀing kŏng tha plei anŭn. Giŏng anŭn, ƀing kŏng tha anŭn či brơi ñu mŭt 
amăng plei anŭn laih anŭn brơi kơ ñu sa anih dŏ amăng ƀing gơñu yơh. 

5Tơdah pô rŭ nua kiaŏ tui ñu truh pơ plei anŭn, ƀing mơnuih amăng plei anŭn 
anăm jao hĭ ôh gơ̆ kơ pô rŭ nua anŭn, yuakơ gơ̆ hơmâo pơdjai hĭ laih mơnuih ƀu 
kơñăm ôh laih anŭn ƀu djơ̆ yuakơ gơ̆ pơrơmut kơ pô anŭn hlâo ôh. 

6Ñu anŭn khŏm dŏ amăng plei anŭn tơl ƀing ană plei anŭn phat kơđi ñu laih 
anŭn tơl pô khua ngă yang prŏng hloh amăng rơnŭk anŭn djai hĭ. Tơdơi kơ anŭn, 
ñu dưi wơ̆t glaĭ pơ sang anŏ plei pla ñu pô, jing plei ñu hơmâo đuaĭ tơbiă laih 
mơ̆ng anŭn hlâo adih.” 

7Tui anŭn, gah yŭ̱ krong Yurdan ƀing gơñu ruah pioh plei Kedes amăng anih 
tring Galilê jing amăng tring bŏl čư̆ ƀing kơnung djuai Naptali, plei pơnăng 
Sekhem amăng tring bŏl čư̆ ƀing kơnung djuai Ephraim, laih anŭn plei pơnăng 
Kiryat-Arba ăt jing plei Hebrôn mơ̆n amăng tring bŏl čư̆ ƀing kơnung djuai 
Yudah. 

8Gah adih kơ krong Yurdan, jing ƀơi gah ngŏ̱ kơ plei pơnăng Yerêhô, ƀing gơñu 
ruah mă plei pơnăng Bezer ƀơi tơdron tơhnă̱ amăng guai lŏn ƀing kơnung djuai 
Reuben; plei pơnăng Ramôt amăng anih tring Gilead, jing amăng guai lŏn ƀing 
kơnung djuai Gad; laih anŭn plei Gôlan amăng anih tring Basan, jing amăng guai 
lŏn ƀing kơnung djuai Manasseh yơh. 

9Sa čô amăng ƀing Israel ƀôdah pô tuai pă dŏ hơdip amăng ƀing Israel jing pô 
pơdjai djơ̆ hĭ laih arăng, ñu anŭn dưi đuaĭ kơdŏp amăng hơdôm plei pla arăng 
ruah pioh anŭn yơh kiăng kơ pô rŭ nua ƀu pơdjai hĭ ôh gơ̆ rơngiao kơ ƀing ană 
plei phat kơđi gơ̆ jing mơnuih soh laih. 

Yôsua 21 

Khul Plei Pla Pơpha Brơi Kơ Ƀing Kơnung Djuai Lêwi 

1Giŏng anŭn, ƀing khua djă̱ akŏ ƀing djuai amăng kơnung djuai Lêwi nao pơ khua 
ngă yang Eleazar, Yôsua ană đah rơkơi Nun laih anŭn pơ ƀing khua djă̱ akŏ abih 
bang kơnung djuai ƀing Israel pơkŏn. 

2Ƀing Lêwi anŭn ră ruai kơ ƀing gơñu ƀơi anih Silôh amăng anih lŏn Kanaan 
anŭn laih anŭn rơkâo mơ̆ng ƀing gơñu tui anai, “Yahweh pơtă laih kơ Môseh kơ 
tơlơi ƀing gih khŏm pơpha brơi kơ ƀing gơmơi khul plei pla kiăng kơ dŏ wơ̆t 
hăng đang rơ̆k jum dar plei anŭn kơ khul hlô mơnơ̆ng rong gơmơi mơ̆n.” 

3Hơnŭn yơh, tui hăng tơlơi Yahweh pơtă laih yơh, ƀing Israel pơpha brơi kơ ƀing 
Lêwi khul plei pla laih anŭn đang rơ̆k mơ̆ng guai lŏn kŏng ngăn gơñu pô tui anai: 

4Tơlơi ngă čram pơpha brơi blung hlâo le ̆  djơ̆ kơ ƀing djuai Kehat amăng kơnung 
djuai Lêwi. Ƀing djuai Kehat anŭn, jing ƀing ană tơčô khua ngă yang A̱rôn prŏng 
hloh, mă tŭ pluh-klâo boh plei mơ̆ng guai lŏn ƀing kơnung djuai Yudah, Simeôn 
laih anŭn Benyamin. 

5Ƀing djuai Kehat dŏ glaĭ pơkŏn dơ̆ng mă tŭ pluh boh plei mơ̆ng guai lŏn kŏng 
ngăn ƀing kơnung djuai Ephraim, Dan laih anŭn sămkrah kơnung djuai 
Manasseh gah yŭ̱. 

6Ƀing djuai Gersôn mă tŭ pluh-klâo boh plei mơ̆ng guai lŏn kŏng ngăn ƀing 
kơnung djuai Issakhar, Aser, Naptali laih anŭn sămkrah kơnung djuai Manasseh 
gah ngŏ̱. 

7Ƀing djuai Merari mă tŭ pluh-dua boh plei mơ̆ng guai lŏn kŏng ngăn ƀing 
kơnung djuai Reuben, Gad laih anŭn Zebulun. 

8Amăng tơlơi ngă čram yơh, ƀing Israel pơpha brơi khul plei pla anŭn wơ̆t hăng 
đang rơ̆k gơñu kơ ƀing Lêwi tui hăng Yahweh hơmâo pơđar laih kơ Môseh. 

9Mơ̆ng guai lŏn kŏng ngăn ƀing kơnung djuai Yudah hăng Simeôn yơh ƀing gơñu 
pơpha brơi hơdôm plei pla hơmâo anăn gah yŭ anai. 

10Hơdôm plei pla anai ƀing gơñu pơpha brơi laih kơ ƀing ană tơčô A̱rôn jing ƀing 
amăng djuai Kehat yuakơ tơlơi ngă čram pơpha brơi le ̆  ƀơi ƀing Kehat yơh blung 
hlâo. 

11Ƀing gơñu pơpha brơi kơ ƀing gơ̆ plei pơnăng Kiryat-Arba ăt jing plei ƀing gơ̆ 
pơanăn Hebrôn mơ̆n, wơ̆t hăng anih đang rơ̆k jum dar plei anŭn mơ̆n amăng 

anih tring bŏl čư̆ ƀing Yudah yơh. Hlâo adih arăng pơanăn plei anŭn Arƀa jing ơi 
adon kơ ƀing djuai Anak prŏng glông yơh. 

12Samơ̆ khul đang hơma hăng plei pla pơkŏn jum dar plei Hebrôn anŭn, ƀing 
gơñu hơmâo pơpha brơi hĭ laih kơ Kaleb ană đah rơkơi Yephunneh jing hĭ anih 
lŏn kŏng ngăn gơ̆ pô yơh. 

13Tui anŭn, ƀing gơñu pơpha brơi kơ ƀing ană tơčô A̱rôn, jing pô khua ngă yang 
prŏng hloh, plei pơnăng Hebrôn, jing plei pioh kơ ƀing pơdjai djơ̆ mơnuih đuaĭ 
kơdŏp, hrŏm hăng plei Libnah, 

14Yattir, Estemôa, 

15Hôlôn, Debir, 

16Ayin, Yuttah laih anŭn Bêt-Semes wơ̆t hăng khul đang rơ̆k gơñu mơ̆n; abih 
bang jing duapăn boh plei yơh mơ̆ng dua kơnung djuai Yudah hăng Simeôn. 

17Laih anŭn mơ̆ng guai lŏn kŏng ngăn Benyamin, ƀing gơñu pơpha plei Gibôn, 
Gaba, 

18Anathôt laih anŭn Almôn wơ̆t hăng khul đang rơ̆k gơñu mơ̆n; abih bang jing 
pă̱ boh plei. 

19Abih bang plei pla pơpha brơi kơ ƀing khua ngă yang, jing ƀing ană tơčô A̱rôn, 
hơmâo pluh-klâo boh plei wơ̆t hăng khul đang rơ̆k gơñu mơ̆n. 

20Bơ kơ ƀing djuai Kehat dŏ glaĭ pơkŏn dơ̆ng mơ̆ng kơnung djuai Lêwi, ƀing 
Israel pơpha brơi kơ ƀing gơñu khul plei pla mơ̆ng guai lŏn kŏng ngăn ƀing 
kơnung djuai Ephraim tui anai: 

21Amăng tring bŏl čư̆ guai lŏn kơnung djuai Ephraim, ƀing gơñu pơpha brơi kơ 
ƀing djuai Kehat plei pơnăng Sekhem, jing plei pioh kơ pô pơdjai djơ̆ mơnuih 
đuaĭ kơdŏp pơ anŭn, hrŏm hăng plei Gezer, 

22Kibzaim laih anŭn Bêt-Hôrôn, wơ̆t hăng khul đang rơ̆k gơñu mơ̆n; abih bang 
jing pă̱ boh plei yơh. 

23Ăt mơ̆ng guai lŏn kŏng ngăn ƀing kơnung djuai Dan mơ̆n, ƀing gơñu pơpha 
brơi kơ ƀing djuai Kehat anŭn plei Eltekêh, Gibethôn, 

24Aiyalôn laih anŭn Gat-Rimmôn, wơ̆t hăng khul đang rơ̆k gơñu mơ̆n; abih bang 
jing pă̱ boh plei yơh. 

25Mơ̆ng guai lŏn sămkrah kơnung djuai Manasseh gah yŭ̱, ƀing gơñu pơpha brơi 
kơ ƀing djuai Kehat anŭn plei Taanak laih anŭn Gat-Rimmôn wơ̆t hăng khul đang 
rơ̆k gơñu mơ̆n; abih bang jing dua boh plei. 

26Abih bang pluh boh plei wơ̆t hăng khul đang rơ̆k anŭn ƀing Israel pơpha brơi 
kơ ƀing djuai Kehat dŏ glaĭ pơkŏn anŭn yơh mă tŭ. 

27Ƀing Israel ăt pơpha brơi kơ ƀing Lêwi pơkŏn dơ̆ng jing ƀing djuai Gersôn tui 
anai: Mơ̆ng guai lŏn kŏng ngăn ƀing sămkrah kơnung djuai Manasseh gah ngŏ̱, 
ƀing gơñu pơpha brơi plei Gôlan amăng anih tring Basan, ăt jing plei pioh kơ pô 
pơdjai djơ̆ mơnuih đuaĭ kơdŏp, hrŏm hăng plei Beêsterah, wơ̆t hăng khul đang 
rơ̆k gơñu mơ̆n; abih bang jing dua boh plei. 

28Mơ̆ng guai lŏn kŏng ngăn ƀing kơnung djuai Issakhar, ƀing gơñu pơpha brơi 
plei Kisyôn, Dabrat, 

29Yarmut laih anŭn In-Gannim, wơ̆t hăng khul đang rơ̆k gơñu mơ̆n; abih bang 
jing pă̱ boh plei yơh. 

30Mơ̆ng guai lŏn kŏng ngăn ƀing kơnung djuai Aser, ƀing gơñu pơpha brơi plei 
Misal, Abdôn, 

31Helkat laih anŭn Rehôb, wơ̆t hăng khul đang rơ̆k gơñu mơ̆n; abih bang jing pă̱ 
boh plei yơh. 

32Mơ̆ng guai lŏn kŏng ngăn ƀing kơnung djuai Naptali, ƀing gơñu pơpha brơi plei 
pơnăng Kedes amăng anih tring Galilê, jing plei pioh kơ pô pơdjai djơ̆ mơnuih 
đuaĭ kơdŏp, hrŏm hăng plei Hammôt-Dôr laih anŭn Kartan, wơ̆t hăng khul đang 
rơ̆k gơñu mơ̆n; abih bang jing klâo boh plei yơh. 

33Abih bang pluh-klâo boh plei wơ̆t hăng khul đang rơ̆k anŭn ƀing Israel pơpha 
brơi kơ ƀing djuai Gersôn anŭn yơh mă tŭ. 

34Ƀing Israel ăt pơpha brơi kơ ƀing Lêwi dŏ glaĭ pơkŏn dơ̆ng jing ƀing djuai 
Merari tui anai: Mơ̆ng guai lŏn kŏng ngăn ƀing kơnung djuai Zebulun, ƀing gơñu 
pơpha brơi plei Yokneam, Kartah, 

35Dimnah laih anŭn Nahalal, wơ̆t hăng khul đang rơ̆k gơñu mơ̆n; abih bang jing 
pă̱ boh plei yơh. 

36Mơ̆ng guai lŏn kŏng ngăn ƀing kơnung djuai Reuben, ƀing gơñu pơpha brơi 
plei Bezer, Yahaz, 

37Kedemôt laih anŭn Mêphaat, wơ̆t hăng khul đang rơ̆k gơñu mơ̆n; abih bang 
jing pă̱ boh plei yơh. 

38Mơ̆ng guai lŏn kŏng ngăn ƀing kơnung djuai Gad, ƀing gơñu pơpha brơi jing 
plei Ramôt amăng anih tring Gilead, jing plei pioh kơ pô pơdjai djơ̆ mơnuih đuaĭ 
kơdŏp hrŏm hăng plei Mahanaim, 

39Hesbôn laih anŭn Yazer, wơ̆t hăng khul đang rơ̆k gơñu mơ̆n; abih bang jing pă̱ 
boh plei yơh. 

40Tui anŭn, abih bang pluh-dua boh plei ƀing Israel pơpha brơi kơ ƀing djuai 
Merari, jing ƀing kơnung djuai Lêwi dŏ glaĭ, mă tŭ. 

41Mrô pơtŭm khul plei pla ƀing Lêwi mă tŭ amăng guai lŏn ƀing Israel abih bang 
jing pă̱pluh-sapăn boh wơ̆t hăng khul đang rơ̆k gơñu mơ̆n. 

42Rĭm khul plei pla anŭn le̱ng kơ hơmâo đang rơ̆k jum dar soh sel. 
Tơlơi Klah Čŭn Kơ Tơlơi Pơpha Brơi Anih Lŏn Kŏng Ngăn Kơ Ƀing Israel 

43Tui anŭn yơh, Yahweh pha brơi pơgiŏng hĭ kơ ƀing Israel abih bang anih lŏn 
Ñu hơmâo ƀuăn brơi laih kơ ƀing ơi adon ƀing gơ̆ hlâo adih. Tơdang ƀing gơ̆ 
hơmâo mŭt mă tŭ laih kŏng ngăn anŭn, ƀing gơ̆ dŏ hơdip amăng anŭn yơh. 

44Yahweh brơi kơ ƀing gơ̆ tơlơi rơnŭk rơnua amăng abih anih lŏn, tui hăng Ñu 
hơmâo ƀuăn laih hăng ƀing ơi adon ƀing gơ̆. Ƀu hơmâo ôh sa amăng ƀing rŏh 
ayăt ƀing gơ̆ anăm pơkơdơ̆ng glaĭ hăng ƀing gơ̆, yuakơ Yahweh hơmâo jao brơi 
laih kơ ƀing Israel dưi hĭ hloh kơ abih bang ƀing rŏh ayăt ƀing gơ̆. 

45Yahweh djă̱ pioh ngă tui rĭm tơlơi ƀuăn hiam klă Ñu hơmâo ƀuăn laih hăng 
ƀing Israel. 

Yôsua 22 

Yôsua Brơi Ƀing Ling Tơhan Kơnung Djuai Gah Ngŏ̱ Wơ̆t Glaĭ 

1Giŏng anŭn, Yôsua iâu rai abih bang ƀing ling tơhan kơnung djuai Reuben, Gad 
laih anŭn sămkrah kơnung djuai Manasseh gah ngŏ̱, 

2laih anŭn laĭ kơ ƀing gơ̆ tui anai, “Ƀing gih hơmâo pơgiŏng hĭ laih abih bang 
tơlơi bruă Môseh, ding kơna Yahweh, hơmâo pơđar laih kơ ƀing gih tơdơi kơ ñu 
djai laih, laih anŭn ƀing gih ăt tui gưt abih bang tơlơi kâo pơđar mơ̆n. 

3Wơ̆t tơdah sui biă mă, čơdơ̆ng mơ̆ng phŭn hlŏng truh kơ tă anai, ƀing gih ƀu 
đuaĭ lui hĭ ƀing ayŏng adơi gih Israel ôh, samơ̆ ƀing gih hơmâo răng pơñen tui 
gưt laih tơlơi Yahweh Ơi Adai gih pơđar kơ ƀing gih ngă. 

4Ră anai Yahweh Ơi Adai gih hơmâo brơi laih kơ ƀing ayŏng adơi Israel gih tơlơi 
rơnŭk rơnua tui hăng tơlơi Ñu ƀuăn laih. Tui anŭn, ƀing gih glaĭ bĕ pơ sang anŏ 
gih, jing pơ anih lŏn kŏng ngăn Môseh, ding kơna Yahweh, hơmâo pơpha brơi 
laih kơ ƀing gih gah ngŏ̱ kơ krong Yurdan. 

5Samơ̆ brơi kơ ƀing gih khŏm pơñen tui gưt bĕ tơlơi pơđar laih anŭn tơlơi juăt 
Môseh brơi laih kơ ƀing gih tui anai: Khăp bĕ kơ Yahweh Ơi Adai gih, rơbat tui 
bĕ amăng abih bang hơdră jơlan Ñu, gưt tui bĕ hơdôm tơlơi Ñu pơđar, dŏ tŏng 
ten bĕ hăng Ñu laih anŭn mă bruă bĕ kơ Ñu hăng abih pran jua abih bơngăt gih.” 

6Giŏng anŭn, Yôsua bơni hiam kơ ƀing gơñu hăng brơi kơ ƀing gơñu tơbiă nao 
laih anŭn ƀing gơñu glaĭ pơ sang anŏ gơñu yơh. 

7Hlâo adih, Môseh pơpha brơi laih anih lŏn kŏng ngăn kơ sămkrah kơnung djuai 
Manasseh amăng anih lŏn Basan; samơ̆ bơ kơ sămkrah kơnung djuai Manasseh 
adih, Yôsua pơpha brơi anih lŏn gah yŭ̱ kơ krong Yurdan yơh hrŏm hăng ƀing 

ayŏng adơi Israel gơñu pơkŏn. Tơdang Yôsua brơi kơ klâo kơnung djuai anŭn 
glaĭ pơ sang anŏ gơñu, ñu bơni hiam kơ ƀing gơ̆ tui anai, 

8“Ƀing gih glaĭ bĕ pơ sang anŏ gih hăng tơlơi pơdrŏng săh, anŭn jing hơdôm 
gơnam sua mă ƀing gih hơmâo mă laih mơ̆ng ƀing rŏh ayăt gih. Pơpha hrŏm bĕ 
hăng ƀing ayŏng adơi gih tơpul hlô mơnơ̆ng rong, hrŏm hăng amrăk, mah, ko̱ng, 
pơsơi laih anŭn hơmâo lu abăn ao anŭn.” 

9Tui anŭn, ƀing kơnung djuai Reuben, ƀing kơnung djuai Gad laih anŭn ƀing 
sămkrah kơnung djuai Manasseh gah ngŏ̱ đuaĭ hĭ mơ̆ng ƀing Israel ƀơi anih Silôh 
amăng anih lŏn Kanaan hăng wơ̆t glaĭ pơ anih lŏn gơñu pô amăng anih tring 
Gilead. Anih lŏn gơñu anŭn ƀing gơñu hơmâo mă tŭ laih tui hăng tơlơi Yahweh 
hơmâo pơđar laih kơ Môseh. 

Kơnưl Ngă Yang Jĕ Ƀơi Krong Yurdan 

10Tơdang ƀing kơnung djuai Reuben, ƀing kơnung djuai Gad laih anŭn ƀing 
sămkrah kơnung djuai Manasseh truh pơ anih Gelilôt jĕ krong Yurdan amăng 
anih lŏn Kanaan, ƀing gơñu pơdơ̆ng đĭ sa boh kơnưl ngă yang prŏng biă mă pơ 
anŭn jĕ ƀơi krong Yurdan anŭn. 

11Ƀing Israel dŏ gah yŭ̱ kơ krong Yurdan hơmư̆ kơ tơlơi ƀing gơñu hơmâo 
pơdơ̆ng đĭ laih kơnưl ƀơi anih Gelilôt jĕ ƀơi krong Yurdan samơ̆ amăng anih lŏn 
Kanaan jing gah yŭ̱ kơ krong anŭn. 

12Tui anŭn, abih bang ƀing ling tơhan Israel anŭn rai pơƀut glaĭ ƀơi anih Silôh 
prap pre kiăng nao pơblah pơkơdơ̆ng glaĭ hăng ƀing kơnung djuai gah ngŏ̱ anŭn 
yơh. 

13Blung hlâo, ƀing Israel pơkiaŏ nao khua ngă yang Phinehas, ană đah rơkơi 
khua ngă yang prŏng hloh Eleazar, pơ anih lŏn Gilead kiăng kơ nao pơ ƀing 
kơnung djuai Reuben, ƀing kơnung djuai Gad laih anŭn ƀing sămkrah kơnung 
djuai Manasseh anŭn yơh. 

14Ƀing Israel ăt pơkiaŏ nao hrŏm hăng Phinehas pluh čô khua pơala, sa čô khua 
jing pô djă̱ akŏ mơ̆ng rĭm kơnung djuai Israel gah yŭ̱ yơh. 

15Tơdang ƀing gơñu truh laih pơ anih lŏn Gilead, jing truh pơ ƀing kơnung djuai 
Reuben, ƀing kơnung djuai Gad laih anŭn ƀing sămkrah kơnung djuai Manasseh 
gah ngŏ̱, ƀing gơñu pơhiăp tui anai, 

16“Ƀing gơmơi rai pơala brơi kơ abih bang ƀing ană plei Yahweh laih anŭn ƀing 
gơñu tơña tui anai, ‘Yua hơget ƀing gih pơblư̆ hĭ Ơi Adai ƀing Israel yuakơ ƀing 
gih ngă tơlơi anŭn lĕ? Hiư̆m pă ƀing gih dưi đuaĭ ataih hĭ mơ̆ng Yahweh laih anŭn 
pơdơ̆ng đĭ sa boh kơnưl kơ gih pô kiăng kơ pơkơdơ̆ng glaĭ hăng Ñu ră anai lĕ? 

17Tơlơi soh ƀing ta ngă laih ƀơi anih Peôr hlâo adih ƀu djŏp kơ ƀing ta ôh hă? 
Hlŏng truh kơ tă anai ƀing ta ăt aka ƀu pơrơgoh hĭ ôh ta pô mơ̆ng hơdôm tơlơi 
soh anŭn, wơ̆t tơdah tơlơi kli̱n khe̱ng hơmâo le ̆  laih ƀơi ƀing ană plei Yahweh! 

18Laih anŭn ră anai ƀing gih hơngah hăng đuaĭ ataih hĭ mơ̆ng Yahweh hă? “ 
‘Tơdah ƀing gih tơgŭ pơkơdơ̆ng glaĭ hăng Yahweh ră anai, Ñu či hil kơ abih bang 
ană plei ƀing Israel tơdơi kơ anŭn yơh. 

19Tơdah anih lŏn gih jing hĭ grĭ grañ, brơi kơ ƀing gih nao bĕ pơ anih lŏn Yahweh 
jing anih hơmâo Sang Yang Hăng Khăn Ñu laih anŭn mă tŭ bĕ đơđa anih lŏn 
amăng ƀing gơmơi. Samơ̆ anăm pơdơ̆ng đĭ sa boh kơnưl dơ̆ng kơ gih pô phara 
hăng kơnưl Yahweh Ơi Adai ta ôh kiăng kơ tơgŭ pơkơdơ̆ng glaĭ hăng Yahweh 
ƀôdah ngă brơi kơ ƀing gơmơi ăt pơkơdơ̆ng glaĭ hăng Ñu mơ̆n. 

20Tơdang Akhan, ană đah rơkơi Zerah, hơngah ƀu kiăng gưt tui ôh tơlơi pơtă 
anăm tĕk djơ̆ ôh khul gơnam ƀing ta khŏm pơrai hĭ, samơ̆ ñu ƀu gưt tui ôh. Tui 
anŭn, abih bang ƀing Israel yơh tŭ tơlơi pơkơhma̱l yuakơ tơlơi anŭn. Ƀu djơ̆ 
kơnơ̆ng hơjăn Akhan đôč ôh djai yuakơ tơlơi soh ñu anŭn.’ ” 

21Giŏng anŭn, ƀing kơnung djuai Reuben, ƀing kơnung djuai Gad laih anŭn ƀing 
sămkrah kơnung djuai Manasseh gah ngŏ̱ laĭ glaĭ kơ ƀing khua pơala mơ̆ng rĭm 
kơnung djuai ƀing Israel tui anai, 

22“Pô Dưi Kơtang jing Ơi Adai! Ñu yơh jing Yahweh! Pô Dưi Kơtang jing Ơi Adai! 
Ñu yơh jing Yahweh! Ñu thâo krăn yua hơget ƀing gơmơi ngă tơlơi anai! Laih 
anŭn ƀing gơmơi kiăng kơ ƀing gih thâo krăn mơ̆n! Tơdah ƀing gơmơi ngă tơlơi 
anŭn kiăng tơgŭ pơkơdơ̆ng glaĭ ƀôdah pơblư̆ hĭ Yahweh, sĭt anăm brơi ƀing 
gơmơi hơdip dơ̆ng tah! 

23Tơdah ƀing gơmơi hơmâo đuaĭ ataih hĭ laih mơ̆ng Yahweh laih anŭn pơdơ̆ng 
đĭ laih kơnưl kơ ƀing gơmơi pô kiăng pơyơr đĭ khul gơnam pơyơr čuh, gơnam 
pơyơr pơdai ƀôdah gơnam pơyơr pơgop pơlir ƀơi kơnưl anŭn, sĭt rơkâo kơ 
Yahweh Pô yơh pơkơhma̱l hĭ bĕ ƀing gơmơi. 

24“Samơ̆ ƀu djơ̆ tui anŭn ôh! Ƀing gơmơi ngă laih tơlơi anŭn yuakơ ƀing gơmơi 
huĭ kơ hơmâo sa hrơi pơanăp anai, ƀing ană tơčô gih či laĭ kơ ƀing ană tơčô 
gơmơi tui anai, ‘Yahweh Ơi Adai ƀing Israel ƀu djơ̆ Ơi Adai gih ôh. 

25Yahweh hơmâo pơjing laih krong Yurdan jing guai lŏn pơkăh pơpha tŏng krah 
ƀing gơmơi hăng ƀing gih, Ơ ƀing kơnung djuai Reuben hăng ƀing kơnung djuai 
Gad ăh. Ƀing gih ƀu hơmâo dưi găl djơ̆ hơget ôh kiăng kơkuh pơpŭ kơ Yahweh.’ 
Tui anŭn, ƀing gơmơi huĭ kơ ƀing ană tơčô gih či pơgăn hĭ ƀing ană tơčô gơmơi 
mơ̆ng tơlơi kơkuh pơpŭ kơ Yahweh. 

26“Anŭn yơh jing tơhơnal tơlơi yua hơget ƀing gơmơi khưp kiăng pơkra pơdơ̆ng 
đĭ sa boh kơnưl, samơ̆ ƀu djơ̆ pioh kơ pơyơr khul gơnam pơyơr čuh ƀôdah kơ 
khul gơnam pơyơr ngă yang pơkŏn ôh. 

27Samơ̆ kơđai glaĭ, ƀing gơmơi pơdơ̆ng đĭ kơnưl anŭn kiăng kơ jing sa gru ngă 
gơ̆ng jơlan tŏng krah ƀing ta laih anŭn tŏng krah ƀing ană tơčô ta pơanăp anai 
yơh kơ tơlơi ƀing gơmơi ăt či kơkuh pơpŭ kơ Yahweh amăng Sang Yang Hăng 
Khăn rơgoh hiam Ñu hăng khul gơnam pơyơr čuh gơmơi, khul gơnam pơyơr ngă 

yang pơkŏn laih anŭn khul gơnam pơyơr pơgop pơlir yơh. Tui anŭn yơh, ƀing 
ană tơčô gih ƀu či dưi laĭ ôh kơ ƀing ană tơčô gơmơi tui anai, ‘Ƀing gih ƀu hơmâo 
tơlơi dưi găl djơ̆ hơget ôh kiăng kơkuh pơpŭ kơ Yahweh.’ 

28“Tui anŭn, ƀing gơmơi pơmĭn tơdah ƀing ană tơčô gih laĭ tơlơi anŭn kơ ƀing 
gơmơi ƀôdah kơ ƀing ană tơčô gơmơi amăng rơnŭk pơanăp, ƀing gơmơi či laĭ 
glaĭ tui anai, ‘Lăng bĕ ƀơi kơnưl ngă yang anai hrup hăng kơnưl ngă yang Yahweh 
ƀơi anăp sang Ñu, jing kơnưl ƀing ơi adon gơmơi pơkra laih, ƀu djơ̆ kiăng kơ čuh 
gơnam pơyơr ƀôdah pioh ngă yang ôh, samơ̆ jing sa gru gơ̆ng jơlan tŏng krah 
ƀing ta yơh.’ 

29“Ơ ƀing ayŏng adơi ăh, sĭt nik ƀu djơ̆ tui hăng tơlơi ƀing gih pơmĭn ôh, ƀing 
gơmơi ƀu djơ̆ tơgŭ pơkơdơ̆ng glaĭ hăng Yahweh laih anŭn đuaĭ ataih hĭ mơ̆ng Ñu 
ôh tơdang ƀing gơmơi pơkra pơdơ̆ng đĭ sa boh kơnưl. Ƀing gơmơi ƀu pơkra 
pơdơ̆ng đĭ ôh kơnưl anŭn pioh kơ khul gơnam pơyơr čuh, khul gơnam pơyơr 
pơdai laih anŭn khul gơnam ngă yang pơkŏn rơngiao kơ kơnưl ngă yang Yahweh 
Ơi Adai ta, jing kơnưl ƀơi anăp Sang Yang Hăng Khăn Ñu.” 

30Tơdang khua ngă yang Phinehas laih anŭn ƀing khua pơala, jing ƀing khua djă̱ 
akŏ mơ̆ng rĭm kơnung djuai ƀing Israel gah yŭ̱, hơmư̆ hơdôm tơlơi ƀing kơnung 
djuai Reuben, ƀing kơnung djuai Gad laih anŭn ƀing sămkrah kơnung djuai 
Manasseh gah ngŏ̱ pơhiăp pơblang, ƀing gơñu mơak pran jua yơh. 

31Khua ngă yang Phinehas, ană đah rơkơi Eleazar, pơtă kơ ƀing kơnung djuai dŏ 
pơ gah ngŏ̱ kơ krong Yurdan anŭn tui anai, “Hrơi anai ƀing gơmơi thâo krăn yơh 
Yahweh dŏ hrŏm hăng ƀing ta yuakơ ƀing gih ƀu pơblư̆ hĭ ôh Yahweh amăng 
tơlơi bruă anai. Tui anŭn, ƀing gih hơmâo pơklaih hĭ laih ƀing Israel mơ̆ng tơlơi 
Yahweh pơkơhma̱l.” 

32Giŏng anŭn, Phinehas laih anŭn ƀing khua pơala anŭn đuaĭ hĭ mơ̆ng ƀing 
kơnung djuai Reuben laih anŭn ƀing kơnung djuai Gad amăng anih lŏn Gilead, 
laih anŭn wơ̆t glaĭ laĭ pơthâo kơ ƀing Israel pơ anih lŏn Kanaan yơh. 

33Ƀing Israel mơak pran jua laih anŭn bơni hơơč kơ Ơi Adai yơh tơdang ƀing 
gơñu hơmư̆ kơ tơlơi laĭ pơthâo anŭn. Ƀing gơñu ƀu pơhiăp dơ̆ng tah kơ tơlơi 
nao blah pơrai hĭ anih lŏn ƀing kơnung djuai Reuben laih anŭn ƀing kơnung 
djuai Gad jing anih lŏn ƀing gơ̆ hlak dŏ hơdip. 

34Laih anŭn ƀing kơnung djuai Reuben hăng ƀing kơnung djuai Gad pơanăn kơ 
kơnưl anŭn, “Kơnưl Ngă Gơ̆ng Jơlan Tŏng Krah Ƀing Ta kơ tơlơi Yahweh yơh 
jing Ơi Adai.” 

Yôsua 23 

Yôsua Pơhiăp Pơčơlah Hăng Ƀing Ană Plei Israel 

1Tơdơi kơ anŭn sui biă mă yơh, jing tơdơi kơ Yahweh brơi laih kơ ƀing Israel 
rơnŭk rơnua mơ̆ng ƀing rŏh ayăt jum dar ƀing gơñu, Yôsua tha rơma biă mă yơh. 

2Tui anŭn, ñu iâu rai abih bang ƀing Israel, wơ̆t hăng ƀing kŏng tha, ƀing khua 
djă̱ akŏ, ƀing khua phat kơđi laih anŭn ƀing khua moa ană plei laih anŭn pơhiăp 
hăng ƀing gơ̆ tui anai, “Ră anai kâo tha biă mă laih anŭn jĕ či tơĭ pran laih yơh. 

3Yahweh Ơi Adai ta yơh jing Pô pơblah brơi laih kơ ƀing gih. Tui anŭn, ƀing gih 
hơmâo ƀuh laih abih bang tơlơi bruă Yahweh Ơi Adai ta hơmâo ngă laih kơ abih 
ƀing kơnung djuai tuai anŭn yuakơ kiăng djru kơ ƀing ta. 

4Brơi kơ ƀing gih hơdơr glaĭ bĕ kơ tơlơi kâo hơmâo ngă čram pơpha brơi laih 
anih lŏn kŏng ngăn kơ ƀing kơnung djuai gih čơdơ̆ng mơ̆ng krong Yurdan gah 
ngŏ̱ hlŏng truh pơ Rơsĭ Prŏng gah yŭ̱. Anŭn jing anih lŏn ƀing lŏn čar ƀing gih 
aka blah mă ôh anŭn, hrŏm hăng abih bang lŏn čar kâo hơmâo blah juă laih mơ̆n. 

5Yahweh Ơi Adai ta yơh jing Pô či pơgŏ̱ hĭ ƀing gơñu kơdŭn đuaĭ tơdang ƀing gih 
mŭt mă anih lŏn anŭn. Ñu či pơđuaĭ hĭ ƀing gơñu mơ̆ng anăp gih yơh, tui anŭn 
ƀing gih či mă tŭ anih lŏn gơñu tui hăng Yahweh Ơi Adai ta hơmâo ƀuăn laih 
hăng ƀing gih. 

6“Tui anŭn, brơi kơ ƀing gih dŏ kơjăp kơtang bĕ laih anŭn răng pơñen tui gưt bĕ 
abih bang tơlơi hơmâo čih laih amăng hră Tơlơi Juăt Môseh. Anăm wĕh đuaĭ hĭ 
pơ gah ieo ƀôdah pơ gah hơnuă ôh mơ̆ng khul tơlơi juăt anŭn. 

7Ƀing gih anăm pơgop pơdŏ rơkơi bơnai hăng ƀing kơnung djuai tuai ăt dŏ glaĭ 
amăng ƀing gih anŭn ôh, laih anŭn anăm iâu laĭ hăng anăn ƀing yang rơba̱ng 
gơñu ƀôdah ƀuăn rơ̆ng hăng anăn yang anŭn ôh. Ƀing gih anăm bon kơkuh pơpŭ 
hăng mă bruă kơ ƀing yang rơba̱ng anŭn ôh. 

8Kơđai glaĭ, ƀing gih khŏm dŏ tŏng ten bĕ hăng Yahweh Ơi Adai ta kar hăng tơlơi 
ƀing gih hơmâo ngă laih truh kơ tă anai. 

9“Ƀu hơmâo lŏn čar pă ôh dưi dŏ dơ̆ng pơkơdơ̆ng glaĭ hăng ƀing gih yuakơ 
Yahweh hơmâo puh pơđuaĭ hĭ laih ƀing kơnung djuai prŏng kơtang mơ̆ng anăp 
gih. 

10Sa čô amăng ƀing gih ăt dưi kiaŏ blah sa-rơbâo čô ƀing rŏh ayăt yơh yuakơ 
Yahweh Ơi Adai ta pơblah brơi kơ ƀing gih, tui hăng tơlơi Ñu ƀuăn laih. 

11Tui anŭn, răng pơñen biă mă bĕ kiăng kơ khăp kơ Yahweh Ơi Adai ta. 

12“Samơ̆ tơdah ƀing gih đuaĭ tui ƀing yang rơba̱ng anŭn laih anŭn pơgop gih pô 
hăng ƀing kơnung djuai dŏ glaĭ amăng ƀing gih anŭn amăng tơlơi pơdŏ rơkơi 
bơnai hăng ƀing gơñu, 

13ƀing gih khŏm thâo sĭt yơh Yahweh Ơi Adai ta ƀu či puh pơđuaĭ hĭ dơ̆ng tah 
ƀing kơnung djuai anŭn mơ̆ng anăp gih. Kơđai glaĭ, ƀing gơñu či jing hĭ kar hăng 
čơđo̱ng laih anŭn hơñuăl ƀač kơ ƀing gih, hrĕ kuĭ pioh taih rŏng gih laih anŭn 
drơi amăng mơta gih yơh, tơl ƀing gih răm rơngiă hĭ mơ̆ng anih lŏn hiam klă 
anai, jing anih Yahweh Ơi Adai ta hơmâo pha brơi laih kơ ƀing gih. 

14“Ră anai, kâo jĕ či djai laih yơh. Ƀing gih thâo krăn hăng abih pran jua abih jua 
bơngăt gih pô yơh kơ tơlơi abih bang tơlơi ƀuăn hiam klă Yahweh Ơi Adai ta 
hơmâo ƀuăn laih hăng ƀing gih le̱ng kơ krep truh hĭ soh sel. Ƀu hơmâo ôh sa 
amăng khul tơlơi ƀuăn Ñu ƀu pơkrĕp truh hĭ ôh. Ñu hơmâo ngă tui laih rĭm tơlơi 
Ñu ƀuăn. 

15Samơ̆ hrup hăng rĭm tơlơi ƀuăn hiam klă Yahweh Ơi Adai ta hơmâo krep truh 
laih, tơdah ƀing gih ƀu dŏ tŏng ten hăng Ñu ôh, abih bang tơlơi sat ƀai Ñu hơmâo 
pơkơđiăng laih ăt či krep truh mơ̆n, tơl Ñu hơmâo pơrai hĭ laih ƀing gih mơ̆ng 
anih lŏn hiam anai jing anih Ñu hơmâo pha brơi laih kơ ƀing gih. 

16Tơdah ƀing gih pơjŏh hĭ tơlơi pơgop Yahweh Ơi Adai ta, jing tơlơi Ñu hơmâo 
pơđar laih kơ ƀing ta anăm nao mă bruă kơkuh pơpŭ kơ ƀing yang rơba̱ng ôh, 
sĭt Ñu či hil ƀrŭk pơkơhma̱l hĭ ƀing gih yơh laih anŭn ƀing gih či răm rơngiă hĭ 
tañ yơh mơ̆ng anih lŏn hiam klă, jing anih Ñu hơmâo pha brơi laih kơ ƀing gih 
anai.” 

Yôsua 24 

Yôsua Pơphrâo Glaĭ Tơlơi Pơgop Ƀơi Plei Pơnăng Sekhem 

1Giŏng anŭn, Yôsua iâu pơƀut glaĭ abih bang ƀing kơnung djuai Israel ƀơi plei 
pơnăng Sekhem. Ñu iâu rai ƀing kŏng tha, ƀing khua djă̱ akŏ, ƀing khua phat kơđi 
laih anŭn ƀing khua moa ană plei ƀing Israel; tui anŭn gơñu pô rai ƀơi anăp Ơi 
Adai yơh. 

2Yôsua pơhiăp hăng abih bang ƀing ană plei tui anai, “Anai yơh jing tơlơi Yahweh 
Ơi Adai ƀing Israel pơhiăp, ‘Đưm hlâo adih ƀing ơi adon gih, wơ̆t hăng Tarah jing 
ama Abraham hăng Nahôr, hơdip pơ anih gah ngŏ̱ kơ krong Huphrat laih anŭn 
kơkuh pơpŭ kơ ƀing yang rơba̱ng. 

3Samơ̆ Kâo hơmâo ruah mă laih ơi adon gih Abraham mơ̆ng anih lŏn gah ngŏ̱ kơ 
krong Huphrat laih anŭn dui ba ñu truh pơ djŏp djang anih amăng anih lŏn 
Kanaan anai laih anŭn pha brơi kơ ñu lu ană tơčô. Kâo pha brơi kơ ñu Isa̱k, 

4laih anŭn kơ Isa̱k Kâo pha brơi Yakôb hăng Esâo. Kâo pha brơi kơ ƀing Esâo 
tring bŏl čư̆ Seir jing kŏng ngăn ñu, samơ̆ kơ ơi adon gih Yakôb laih anŭn ƀing 
ană tơčô ñu, ƀing gơñu trŭn nao pơ lŏn čar Êjip. 

5“ ‘Sui biă mă tơdơi kơ anŭn, Kâo jing Ơi Adai gih, pơkiaŏ nao Môseh hăng A̱rôn, 
laih anŭn Kâo pơrŭng pơrăng hĭ ƀing Êjip hăng hơdôm tơlơi Kâo ngă laih pơ 
anŭn, samơ̆ Kâo ba tơbiă hĭ ƀing gih; 

6Tơdang Kâo ba tơbiă hĭ laih ƀing ơi adon gih mơ̆ng lŏn čar Êjip, ƀing ling tơhan 
Êjip kiaŏ mă ƀing gơñu hăng lu aseh, khul rơdêh aseh wơ̆t hăng ƀing ling tơhan 
gơñu tơl truh ƀơi rơsĭ Mriah. 

7Samơ̆ ƀing ơi adon gih ur kwưh ƀơi Kâo kơ tơlơi djru, tui anŭn Kâo pioh tơlơi 
kơnăm mơmŏt tŏng krah ƀing gơñu hăng ƀing Êjip. Giŏng anŭn, tơdơi kơ Kâo 
brơi kơ ƀing ơi adon gih găn hĭ ƀơi lŏn thu, Kâo ngă kơ ia rơsĭ lŏm pơƀlŭng pơdjai 
hĭ ƀing Êjip. Ƀing gih hơmâo ƀuh laih hăng mơta gih pô hơdôm tơlơi Kâo ngă laih 
kơ ƀing Êjip anŭn. “ ‘Tơdơi kơ anŭn, ƀing gih hơdip amăng tơdron ha̱r sui biă mă 
yơh. 

8Giŏng anŭn, Kâo ba ƀing gih nao pơ anih lŏn ƀing Amôr, jing ƀing hơdip pơ gah 
ngŏ̱ kơ krong Yurdan. Ƀing gơñu pơblah pơkơdơ̆ng glaĭ hăng ƀing gih, samơ̆ Kâo 
jao brơi kơ ƀing gih dưi hĭ hloh kơ ƀing gơñu. Kâo pơrai hĭ laih ƀing gơñu mơ̆ng 
anăp gih tơdang ƀing gih mŭt mă anih lŏn gơñu yơh. 

9Tơdang pơtao lŏn čar Môab, jing Balak ană đah rơkơi Zippôr, prap pre kiăng 
pơkơdơ̆ng glaĭ hăng ƀing Israel, ñu pơkiaŏ arăng nao iâu rai Balaam ană đah 
rơkơi Beôr kiăng kơ hơtŏm păh hĭ ƀing gih. 

10Samơ̆ Kâo ƀu brơi kơ Balaam hơtŏm păh ƀơi ƀing gih ôh, kơđai glaĭ Kâo ngă 
kơ ñu bơni hiam kơ ƀing gih lu wơ̆t yơh, laih anŭn Kâo hơmâo pơklaih hĭ laih 
ƀing gih mơ̆ng pơtao Balak. 

11“ ‘Tơdơi kơ anŭn, ƀing gih găn krong Yurdan kiăng nao pơ plei Yerêhô. Ƀing 
ling tơhan plei Yerêhô pơblah pơkơdơ̆ng glaĭ hăng ƀing gih hrup hăng ƀing 
Amôr, ƀing Periz, ƀing Kanaan, ƀing Hit, ƀing Girgas, ƀing Hiwi laih anŭn ƀing 
Yebus pơblah pơkơdơ̆ng glaĭ hăng ƀing gih mơ̆n. Samơ̆ Kâo jao brơi ƀing gih dưi 
hĭ hloh kơ abih bang ƀing gơñu yơh. 

12Kâo brơi khul ho̱ng nao hlâo kơ ƀing gih kiăng pơkiaŏ pơđuaĭ hĭ dua čô pơtao 
ƀing Amôr mơ̆ng anăp gih. Ƀing gih ƀu ngă tơlơi anŭn hăng khul đao gưm laih 
anŭn hăng khul hraŏ gih ôh. 

13Tui anŭn, Kâo pha brơi kơ ƀing gih anih lŏn jing anih ƀing gih ƀu jik kai ôh laih 
anŭn khul plei pla gih pô ƀu pơdơ̆ng đĭ ôh. Ră anai ƀing gih hơdip amăng khul 
plei pla anŭn laih anŭn ƀơ̆ng khul boh kơƀâo mơ̆ng phŭn hrĕ boh kơƀâo laih 
anŭn mă yua boh ôliwơ mơ̆ng khul kơyâo ƀing gih ƀu pla ôh.’ ” 

14Yôsua pơhiăp dơ̆ng tui anai, “Tui anŭn yơh ră anai, huĭ pơpŭ bĕ kơ Yahweh 
laih anŭn mă bruă kơkuh pơpŭ bĕ kơ Ñu tŏng ten sĭt nik. Pơrai hĭ bĕ ƀing yang 
rơba̱ng mơ̆ng anih lŏn gah ngŏ̱ kơ krong Huphrat laih anŭn mơ̆ng lŏn čar Êjip, 
jing ƀing yang rơba̱ng ƀing ơi adon gih juăt kơkuh pơpŭ laih hlâo adih, laih anŭn 
kơnơ̆ng mă bruă kơkuh pơpŭ bĕ kơ Yahweh đôč. 

15Samơ̆ tơdah ƀing gih hơngah ƀu kiăng mă bruă kơkuh pơpŭ kơnơ̆ng kơ 
Yahweh đôč ôh, ruah mă bĕ kơ gih pô hrơi anai hlơi yang ƀing gih kiăng kơ 
kơkuh pơpŭ lĕ: Ruah mă bĕ ƀing yang rơba̱ng ơi adon gih juăt kơkuh pơpŭ hlâo 
adih amăng anih lŏn gah adih kơ krong Huphrat ƀôdah ruah mă bĕ ƀing yang 
rơba̱ng ƀing Amôr mă bruă kơkuh pơpŭ amăng anih lŏn ƀing gih hlak hơdip ră 

anai. Bơ kơ kâo pô hăng sang anŏ kâo, ƀing gơmơi či mă bruă kơkuh pơpŭ kơ 
Yahweh yơh.” 

16Giŏng anŭn, ƀing ană plei laĭ glaĭ tui anai, “Sĭt biă mă yơh, ƀing gơmơi ƀu či 
đuaĭ ataih hĭ ôh mơ̆ng Yahweh kiăng mă bruă kơkuh pơpŭ kơ ƀing yang rơba̱ng! 

17Yahweh Ơi Adai ta yơh jing Pô ba tơbiă laih ƀing ơi adon ta mơ̆ng lŏn čar Êjip 
jing anih ƀing ta jing hlŭn mơnă; laih dơ̆ng mơta ta pô ăt ƀuh laih mơ̆n khul tơlơi 
mơsêh mơyang Ñu hơmâo ngă laih. Ñu răk wai laih ƀing ta rơnŭk rơnua tơdang 
ƀing ta rơbat hyu amăng tơdron ha̱r laih anŭn găn nao laih amăng abih bang lŏn 
čar jing ƀing rŏh ayăt ta. 

18Yahweh yơh ăt jing Pô puh pơđuaĭ hĭ laih mơ̆n abih bang kơnung djuai mơ̆ng 
anăp ta, wơ̆t hăng ƀing Amôr, jing ƀing hơdip amăng anih lŏn anai. Tui anŭn, 
ƀing gơmơi ăt či mă bruă kơkuh pơpŭ kơ Yahweh yơh yuakơ Ñu jing Ơi Adai ta.” 

19Yôsua laĭ kơ ƀing ană plei Israel tui anai, “Kâo huĭ kơ ƀing gih ƀu dưi mă bruă 
kơ Yahweh ôh yuakơ Ñu jing Ơi Adai rơgoh hiam ƀu djơ̆ hrup hăng ƀing yang 
rơba̱ng laih anŭn ƀing gih khŏm dŏ tŏng ten hăng kơnơ̆ng hơjăn Ñu đôč yơh 
yuakơ Ñu jing Ơi Adai ga̱r. Ñu ƀu či pap brơi kơ khul tơlơi soh gih ƀôdah tơlơi 
wĕ wŏ gih ôh, 

20tơdah ƀing gih hơngah hăng đuaĭ ataih hĭ mơ̆ng Ñu kiăng kơ mă bruă kơkuh 
pơpŭ kơ yang rơba̱ng ƀing tuai. Wơ̆t tơdah Ñu hơmâo ngă hiam laih kơ ƀing gih 
hlâo adih, Ñu ăt či wir glaĭ mơ̆n kiăng ba rai tơlơi răm rai ƀơi ƀing gih laih anŭn 
pơrơngiă hĭ ƀing gih yơh.” 

21Samơ̆ ƀing ană plei laĭ hăng Yôsua tui anai, “Ơ ơh! Ƀing gơmơi či mă bruă 
kơkuh pơpŭ kơnơ̆ng kơ Yahweh đôč yơh.” 

22Yôsua pơtă kơ ƀing gơñu dơ̆ng tui anai, “Ƀing gih pô hơmâo ngă gơ̆ng jơlan kơ 
tơlơi ƀing gih hơmâo ruah mă laih kiăng mă bruă kơkuh pơpŭ kơ Yahweh. Tơlơi 
ngă gơ̆ng jơlan gih anŭn či pơkơdơ̆ng glaĭ hăng gih pô yơh tơdah ƀing gih ƀu ngă 
tui ôh.” Ƀing gơñu laĭ glaĭ tui anai, “Ơ, ƀing gơmơi yơh jing ƀing ngă gơ̆ng jơlan 
kơ tơlơi anŭn.” 

23Giŏng anŭn, Yôsua pơđar kơ ƀing gơñu tui anai, “Mă pơrai hĭ bĕ abih bang khul 
yang rơba̱ng tuai amăng ƀing gih laih anŭn jao hĭ bĕ jua pơmĭn gih hlo̱m ƀo̱m kơ 
Yahweh, jing Ơi Adai ƀing Israel.” 

24Tui anŭn, ƀing ană plei laĭ kơ Yôsua tui anai, “Sĭt ƀing gơmơi či mă bruă kơkuh 
pơpŭ kơ Yahweh Ơi Adai ta laih anŭn tui gưt khul tơlơi Ñu pơđar yơh.” 

25Ƀơi hrơi anŭn, Yôsua pơjing sa tơlơi pơgop kơ ƀing ană plei Israel. Ƀơi anih 
Sekhem anŭn yơh, Yôsua jao brơi kơ ƀing gơñu khul tơlơi juăt laih anŭn tơlơi 
pơtă pơtăn kiăng kơ ngă tui. 

26Yôsua čih pioh khul tơlơi pơđar anŭn amăng hơdrôm hră Tơlơi Juăt Ơi Adai. 
Giŏng anŭn, ñu brơi kơ arăng mă sa boh pơtâo prŏng pơdơ̆ng đĭ gah yŭ kơ kơyâo 
sen jĕ sang rơgoh hiam Yahweh yơh. 

27Laih anŭn ñu pơtă kơ abih bang ƀing ană plei tui anai, “Anai nê, boh pơtâo anai 
yơh jing tơlơi gơ̆ng jơlan pơkơdơ̆ng glaĭ hăng ƀing ta, yuakơ boh pơtâo anŭn 
hơmâo hơmư̆ laih abih bang boh hiăp Yahweh hơmâo pơhiăp laih hăng ƀing ta. 
Tui anŭn, boh pơtâo anŭn jing tơlơi ngă gơ̆ng jơlan pơkơdơ̆ng glaĭ hăng ƀing gih 
yơh tơdah ƀing gih ƀu dŏ tŏng ten hăng Ơi Adai gih.” 

28Giŏng anŭn, Yôsua brơi ƀing ană plei glaĭ hĭ yơh; rĭm čô ƀing gơñu wơ̆t glaĭ pơ 
anih lŏn kŏng ngăn ñu pô yơh. 

Yôsua Laih Anŭn Eleazar Djai 

29Tơdơi kơ anŭn ƀiă, Yôsua, ding kơna Yahweh, jing ană đah rơkơi Nun, djai hlak 
ñu hơmâo sa-rơtuh pluh thŭn. 

30Ƀing Israel dơ̱r gơ̆ amăng anih lŏn kŏng ngăn gơ̆ pô ƀơi plei Timnat-Serah 
amăng anih tring bŏl čư̆ Ephraim gah dư̱r kơ čư̆ Gaas yơh. 

31Ƀing Israel mă bruă kơkuh pơpŭ kơ Yahweh amăng abih rơnŭk Yôsua dŏ 
hơdip, laih anŭn tơdơi kơ Yôsua djai laih, ƀing gơñu ăt dŏ kơkuh pơpŭ tui anŭn 
mơ̆n amăng rơnŭk ƀing khua djă̱ akŏ gơñu ăt dŏ hơdip, jing ƀing hơmâo mưn tŭ 
laih abih bang tơlơi Yahweh hơmâo ngă laih kơ ƀing Israel. 

32Bơ kơ khul tơlang Yôsêp ƀing Israel hơmâo ba tơbiă laih mơ̆ng čar Êjip anŭn, 
ƀing gơñu dơ̱r ƀơi plei pơnăng Sekhem, jing amăng anih lŏn Yakôb hơmâo blơi 
laih hăng sa-rơtuh prăk amrăk mơ̆ng ƀing ană đah rơkơi Hamôr, jing ama 
Sekhem. Anih anŭn jing hĭ anih lŏn kŏng ngăn kơ ƀing ană tơčô Yôsêp yơh. 

33Eleazar ană đah rơkơi A̱rôn ăt djai hĭ mơ̆n laih anŭn arăng dơ̱r ñu ƀơi anih 
Gibeah, jing amăng plei ƀing Israel ngă čram pơpha brơi laih kơ ană ñu Phinehas 
amăng tring bŏl čư̆ Ephraim. 

Khua Phat Kơđi 

Khua Phat Kơđi 1 

Ƀing Kơnung Djuai Simeôn Mă Mơnă Pơtao Adôni-Bezek 

1Tơdơi kơ Yôsua djai laih, ƀing Israel tơña kơ Yahweh tui anai, “Kơnung djuai pă 
či jing ƀing blung hlâo kiăng đĭ nao pơblah brơi kơ ƀing gơmơi pơkơdơ̆ng glaĭ 
hăng ƀing Kanaan lĕ?” 

2Yahweh laĭ glaĭ tui anai, “Ƀing Yudah yơh či nao; sĭt Kâo či jao brơi anih lŏn anŭn 
amăng tơngan gơñu.” 

3Tui anŭn, ƀing kơnung djuai Yudah laĭ kơ ƀing kơnung djuai Simeôn jing ƀing 
ayŏng adơi gơñu tui anai, “Đĭ rai pơblah bĕ hăng ƀing gơmơi amăng guai lŏn ngă 
čram pơpha brơi laih kơ ƀing gơmơi, kiăng pơblah pơkơdơ̆ng glaĭ hăng ƀing 
Kanaan. Giŏng anŭn, ƀing gơmơi ăt či nao pơblah hăng ƀing gih amăng guai lŏn 
pơpha brơi kơ ƀing gih mơ̆n.” Tui anŭn, ƀing ling tơhan Simeôn đĭ nao pơblah 
hrŏm hăng ƀing ling tơhan Yudah yơh. 

4Laih anŭn tơdang ƀing gơñu kơsung blah, Yahweh jao brơi ƀing Kanaan laih 
anŭn ƀing Periz amăng tơngan gơñu, tui anŭn ƀing gơñu pơdjai hĭ sa-rơbăn čô 
ƀing ling tơhan ƀing Kanaan hăng ƀing Periz anŭn ƀơi plei Bezek. 

5Ƀơi plei Bezek anŭn yơh ƀing gơñu ƀuh pơtao Adôni-Bezek laih anŭn pơblah 
pơkơdơ̆ng glaĭ hăng ñu tơl ƀing gơñu blah dưi hĭ kơ ƀing Kanaan laih anŭn ƀing 
Periz yơh. 

6Pơtao Adôni-Bezek đuaĭ kơdŏp, samơ̆ ƀing gơñu kiaŏ tui, hơmâo mă ñu laih 
anŭn khăt hĭ khul čơđe̱ng ania tơkai tơngan ñu yơh. 

7Giŏng anŭn, Adôni-Bezek laĭ tui anai, “Tơjuhpluh čô pơtao kâo khăt hĭ laih khul 
čơđe̱ng ania tơkai tơngan gơñu; ƀing gơñu juăt duñ mă ƀơ̆ng djăh gơnam ƀơ̆ng 
rŭh trŭn gah yŭ kơƀa̱ng kâo. Ră anai Ơi Adai hơmâo kla glaĭ laih kơ kâo tơlơi 
hơget kâo hơmâo ngă laih kơ ƀing gơñu.” Ƀing Yudah mă ba ñu nao pơ plei 
Yerusalaim laih anŭn ñu djai hĭ pơ anŭn yơh. 

Ƀing Yudah Blah Juă Hĭ Plei Yerusalaim Hăng Plei Pơnăng Hebrôn 

8Tơdơi kơ anŭn, ƀing Yudah ăt kơsung blah plei Yerusalaim laih anŭn mă tŭ hĭ. 
Ƀing gơñu pơdjai hĭ ƀing mơnuih amăng plei anŭn hăng đao gưm laih anŭn čuh 
hĭ plei anŭn yơh. 

9Tơdơi kơ anŭn, ƀing Yudah trŭn nao pơblah hăng ƀing Kanaan hơdip amăng 
anih tring bŏl čư̆, anih lŏn thu krô gah thu̱ng laih anŭn anih tring tơkai bŏl čư̆ 
gah yŭ̱ yơh. 

10Ƀing gơñu kơsung nao pơkơdơ̆ng glaĭ hăng ƀing Kanaan hơdip amăng plei 
pơnăng Hebrôn, ăt jing plei Kiryat-Arba mơ̆n hlâo adih. Giŏng anŭn, ƀing gơñu 
ăt blah mă hĭ ƀing djuai Sêsai, Ahiman laih anŭn Talmai mơ̆n. 

Otniêl Blah Juă Hĭ Plei Pơnăng Debir 
(Yôsua 15:15-19) 

11Mơ̆ng anih anŭn yơh ƀing Yudah kơsung blah pơkơdơ̆ng glaĭ hăng ƀing 
mơnuih hơdip amăng plei pơnăng Debir, ăt jing plei Kiryat-Sêpher mơ̆n hlâo 
adih. 

12Giŏng anŭn, Kaleb jing sa čô amăng ƀing gơñu laĭ tui anai, “Kâo či jao brơi ană 
đah kơmơi kâo HʼAksah dŏ kơ hlơi pô dưi kơsung blah hăng mă tŭ plei Kiryat-
Sêpher.” 

13Otniêl ană đah rơkơi ayŏng adơi ñu Kenaz, jing pô dưi blah mă hĭ plei anŭn; tui 
anŭn Kaleb jao brơi kơ gơ̆ dŏ ană đah kơmơi ñu HʼAksah yơh. 

14Ƀơi hrơi pơkol gơñu, HʼAksah pơtrŭt Otniêl nao rơkâo ama ñu kơ sa boh hơma. 
Tơdang HʼAksah nao truh pơ ama ñu laih anŭn trŭn mơ̆ng aseh ñu, Kaleb tơña 
kơ ñu tui anai, “Hơget tơlơi ih kiăng kâo ngă brơi kơ ih lĕ?” 

15HʼAksah laĭ glaĭ tui anai, “Rơkâo kơ ih pha brơi kơ kâo dram gơnam dơ̆ng bĕ; 
yuakơ anih lŏn gah thu̱ng anŭn ih pha brơi laih kơ kâo jing anih lŏn thu krô, 
rơkâo kơ ih hlŏng pha brơi kơ kâo bĕ hơdôm phŭn ia bluh.” Tui anŭn, Kaleb pha 
brơi kơ gơ̆ anih lŏn dơ̆ng mơ̆n hơmâo phŭn ia gah kơdư wơ̆t hăng ia gah dơnung. 

Tơlơi Dưi Hĭ Ƀing Kơnung Djuai Yudah Hăng Ƀing Kơnung Djuai Benyamin 

16Ƀing ană tơčô tơhmua Môseh jing ƀing Ken, đĭ rai mơ̆ng Plei Đung Kri hrŏm 
hăng ƀing Yudah kiăng kơ hơdip hrŏm ƀing ană plei amăng tơdron ha̱r Yudah 
jing amăng anih tring thu krô gah thu̱ng jĕ plei pơnăng Arad. 

17Giŏng anŭn, ƀing ling tơhan Yudah nao hrŏm hăng ƀing ling tơhan Simeôn 
ayŏng adơi gơñu kiăng kơ kơsung blah ƀing Kanaan hơdip amăng plei Zephat 
laih anŭn ƀing gơñu pơrai hĭ abih bang plei anŭn. Yuakơ anŭn yơh arăng pơanăn 
plei anŭn jing plei Hormah. 

18Ƀing Yudah ăt mă tŭ plei pơnăng Gaza, Eskelôn laih anŭn Ekrôn, wơ̆t hăng guai 
lŏn rĭm plei anŭn mơ̆n. 

19Yahweh dŏ hrŏm hăng ƀing Yudah. Tui anŭn, ƀing gơñu mă tŭ hĭ anih lŏn kŏng 
ngăn anih tring bŏl čư̆ anŭn, samơ̆ ƀing gơñu ƀu dưi puh pơđuaĭ hĭ ôh ƀing 
mơnuih dŏ amăng anih tring tơhnă̱ gah yŭ̱, yuakơ ƀing mơnuih dŏ pơ anŭn 
hơmâo khul rơdêh aseh pơsơi kiăng kơ pơblah. 

20Tui hăng tơlơi Môseh hơmâo pơđar laih, ƀing Israel pơpha brơi plei Hebrôn 
kơ Kaleb yơh, yuakơ ñu jing pô puh pơđuaĭ hĭ klâo djuai ƀing Anak jing ƀing 
prŏng glông mơ̆ng plei anŭn. 

21Samơ̆ kơđai glaĭ, ƀing kơnung djuai Benyamin ƀu dưi puh pơđuaĭ hĭ ôh ƀing 
Yebus, jing ƀing dŏ amăng plei Yerusalaim. Tui anŭn, hlŏng truh pơ tă anai yơh, 
ƀing Yebus anŭn ăt dŏ pơ anŭn hrŏm hăng ƀing Benyamin mơ̆n. 
Kơnung Djuai Ephraim Hăng Kơnung Djuai Manasseh Blah Juă Hĭ Plei Pơnăng 

Bêthêl 

22Hlak anŭn, ƀing ană tơčô Yôsêp jing kơnung djuai Manasseh hăng kơnung 
djuai Ephraim prap pre kơsung blah plei pơnăng Bêthêl. Yahweh ăt dŏ hrŏm 
hăng ƀing gơñu mơ̆n. 

23Tơdang ƀing gơñu pơkiaŏ ƀing kơnuă nao ep kơsem plei Bêthêl, ăt jing plei 
Luz mơ̆n hlâo adih, 

24ƀing kơnuă anŭn ƀuh sa čô ană plei tơbiă mơ̆ng plei anŭn laih anŭn ƀing gơñu 
rơkâo kơ gơ̆ tui anai, “Kơčrâo brơi bĕ kơ ƀing gơmơi jơlan hiư̆m kiăng kơ mŭt 
nao amăng plei, tui anŭn ƀing gơmơi či pap brơi kơ ih yơh.” 

25Tui anŭn, pô anŭn ngă tui hăng tơlơi ƀing gơñu rơkâo yơh laih anŭn ƀing gơñu 
pơdjai hĭ abih bang mơnuih amăng plei anŭn hăng đao gưm, samơ̆ ƀing gơñu ƀu 
pơdjai hĭ ôh pô kơčrâo brơi anŭn wơ̆t hăng abih bang ƀing sang anŏ gơ̆. 

26Giŏng anŭn, pô anŭn nao dŏ pơ anih lŏn ƀing Hit. Pơ anih anŭn yơh ñu pơdơ̆ng 
đĭ sa boh plei hăng pơanăn Luz laih anŭn plei anŭn ăt dŏ truh kơ tă anai mơ̆n. 

Ƀing Kơnung Djuai Pơkŏn Ƀing Israel Ƀu Puh Pơđuaĭ Hĭ Ôh 

27Samơ̆ ƀing kơnung djuai Manasseh ƀu puh pơđuaĭ hĭ ôh ƀing mơnuih amăng 
khul plei pơnăng Bêt-Sean, Taanak, Dôr, Yibleam ƀôdah Megiđô, wơ̆t hăng khul 
plei pla pơkŏn jum dar gơñu mơ̆n; tui anŭn ƀing Kanaan ăt dŏ hơdip amăng anih 
lŏn anŭn mơ̆n. 

28Tơdơi kơ anŭn tơdang ƀing Israel kơtang tui laih, ƀing gơñu ƀu puh pơđuaĭ hĭ 
ƀing Kanaan abih hlo̱m ôh, samơ̆ ƀing gơñu pơgŏ̱ ƀing Kanaan anŭn mă bruă jing 
ƀing hlŭn mơnă yơh. 

29Ƀing kơnung djuai Ephraim ăt ƀu puh pơđuaĭ hĭ mơ̆n ƀing Kanaan jing ƀing dŏ 
hơdip amăng plei pơnăng Gezer, tui anŭn ƀing Kanaan ăt dŏ pơ plei anŭn hrŏm 
hăng ƀing gơñu mơ̆n. 

30Ƀing kơnung djuai Zebulun ăt kŏn puh pơđuaĭ hĭ lơi ƀing Kanaan jing ƀing dŏ 
hơdip amăng plei pơnăng Kitrôn ƀôdah amăng plei pơnăng Nahalal; tui anŭn 
ƀing mơnuih anŭn ăt dŏ hơdip hrŏm hăng ƀing gơñu mơ̆n; samơ̆ ƀing kơnung 
djuai Zebulun pơgŏ̱ ƀing mơnuih anŭn mă bruă jing ƀing hlŭn mơnă yơh. 

31Ƀing kơnung djuai Aser ăt kŏn puh pơđuaĭ lơi ƀing mơnuih dŏ hơdip amăng 
plei pơnăng Akô, Sidôn, Ahlab, Akzib, Helbah, Aphêk ƀôdah amăng plei Rehôb. 

32Yuakơ ƀing kơnung djuai Aser ƀu puh pơđuaĭ hĭ ôh ƀing mơnuih pơ anŭn, tui 
anŭn ƀing gơñu hơdip amăng ƀing Kanaan amăng anih lŏn anai yơh. 

33Ƀing kơnung djuai Naptali ăt kŏn puh pơđuaĭ hĭ lơi ƀing mơnuih hơdip amăng 
plei Bêt-Semes ƀôdah amăng plei Bêt-Anat, tui anŭn yơh ƀing Naptali ăt hơdip 
amăng ƀing mơnuih Kanaan amăng anih lŏn anai mơ̆n. Samơ̆ ƀing Kanaan hơdip 
amăng dua boh plei anŭn jing hĭ ƀing mă bruă jing ƀing hlŭn mơnă yơh. 

34Bơ kơ ƀing kơnung djuai Dan, ƀing Amôr pơgŏ̱ hĭ ƀing gơ̆ dŏ hơdip pơ anih 
tring bŏl čư̆ laih anŭn ƀu brơi ƀing gơ̆ trŭn nao dŏ pơ anih tơhnă̱ gah yŭ̱ ôh. 

35Ƀing Amôr ăt dŏ hơdip amăng anih čư̆ Heres, laih anŭn amăng dua boh plei 
Aiyalôn hăng plei Saalbim, samơ̆ tơdang tơlơi dưi kơtang ƀing ană tơčô Yôsêp 
jing kơnung djuai Manasseh hăng Ephraim prŏng kơtang, tui anŭn ƀing gơñu ăt 
dưi pơgŏ̱ hĭ ƀing Amôr anŭn jing ƀing mă bruă jing ƀing hlŭn mơnă mơ̆n. 

36Hlâo adih, guai lŏn ƀing Amôr anŭn đuaĭ čơdơ̆ng mơ̆ng anih kơdư tring 
Akrabbim, hlŏng truh pơ plei pơnăng Sela laih anŭn ăt đuaĭ đĭ mơ̆ng anih anŭn 
mơ̆n. 

Khua Phat Kơđi 2 

Ling Jang Yahweh Ƀơi Anih Bôkhim 

1Ling jang Yahweh đĭ nao mơ̆ng anih Gilgal truh pơ anih Bôkhim kiăng kơ laĭ 
pơthâo tơlơi pơhiăp anai kơ ƀing Israel tui anai, “Kâo hơmâo ba tơbiă laih ƀing 
gih mơ̆ng čar Êjip laih anŭn dui ba ƀing gih mŭt laih amăng anih lŏn Kâo hơmâo 
ƀuăn laih kiăng kơ pơpha brơi kơ ƀing ơi adon gih. Kâo ƀuăn laih tui anai, ‘Kâo 
ƀu či pơjŏh hĭ tơlơi pơgop Kâo hăng ƀing gih dơ̆ng tah, 

2laih anŭn anăm ƀing gih pơjing tơlơi pơgop hăng ƀing mơnuih amăng anih lŏn 
anai ôh, samơ̆ ƀing gih khŏm pơrai hĭ bĕ kơnưl kơƀa̱ng yang gơñu.’ Samơ̆ sĭt yơh 
ƀing gih ƀu tui gưt kơ Kâo ôh. Yua hơget ƀing gih hơmâo ngă laih tơlơi anŭn lĕ? 

3Hơnŭn yơh, Kâo laĭ kơ ƀing gih, Kâo ƀu či puh pơđuaĭ hĭ ƀing mơnuih anŭn 
mơ̆ng anăp gih dơ̆ng tah, samơ̆ ƀing rŏh ayăt gih anŭn yơh či jing kar hăng khul 
drơi ƀơi djeo gih laih anŭn ƀing yang rơba̱ng gơñu yơh či jing kar hăng čơđo̱ng 
ƀač kơ ƀing gih kiăng kơ ƀing gih lui hĭ tơlơi kơkuh pơpŭ kơ Kâo.” 

4Tơdang ling jang Yahweh hơmâo pơhiăp laih khul tơlơi anŭn kơ abih bang ƀing 
Israel jing ƀing dŏ pơjơnum ƀơi anih anŭn, ƀing ană plei hia kraih yơh. 

5Tui anŭn, ƀing arăng pơanăn anih anŭn Bôkhim. Pơ anih anŭn mơ̆n ƀing ană 
plei anŭn pơyơr đĭ khul gơnam ngă yang kơ Yahweh. 

Tơlơi Ƀu Tui Gưt Laih Anŭn Tơlơi Thuơ Hĭ 

6Hlâo kơ anŭn, tơdang Yôsua brơi kơ ƀing Israel glaĭ pơ anih gơñu pô laih, ƀing 
gơñu tơbiă nao mă tŭ kŏng ngăn anih lŏn gơñu, rĭm čô mă tŭ anih lŏn kŏng ngăn 
kơ ñu pô yơh. 

7Ƀing gơñu kơkuh pơpŭ kơ Yahweh amăng abih rơnŭk Yôsua dŏ hơdip, ăt amăng 
abih rơnŭk ƀing kŏng tha hơdip sui hloh kơ Yôsua jing ƀing hơmâo ƀuh laih khul 
tơlơi mơyang prŏng Yahweh hơmâo ngă laih kơ ƀing Israel dŏ hơdip mơ̆n. 

8Yôsua ană đah rơkơi Nun, jing ding kơna Yahweh, djai hlak ñu hơmâo sa-rơtuh 
pluh thŭn. 

9Laih anŭn ƀing Israel dơ̱r gơ̆ amăng anih lŏn kŏng ngăn gơ̆ pô ƀơi plei Timnat-
Serah amăng anih tring bŏl čư̆ ƀing kơnung djuai Ephraim, jing gah dư̱r kơ čư̆ 
Gaas yơh. 

10Tơdơi kơ abih bang rơnŭk ƀing Israel anŭn djai hĭ abih laih, hơmâo rai rơnŭk 
ƀing Israel phrâo jing ƀing ană bă gơñu ƀu thâo krăn Yahweh ôh laih anŭn kŏn 
hơdơr lơi hơget tơlơi Ñu hơmâo ngă laih kơ ƀing Israel. 

11Tui anŭn, ƀing rơnŭk phrâo anŭn ngă tơlơi sat ƀai Yahweh kơ̆ng khă laih anŭn 
kơkuh pơpŭ kơ khul rup trah yang rơba̱ng Baal. 

12Ƀing gơñu hơngah lui hĭ Yahweh jing Ơi Adai ƀing ơi adon gơñu, jing Pô ba laih 
ƀing Israel tơbiă đuaĭ mơ̆ng lŏn čar Êjip. Ƀing gơñu đuaĭ tui kơkuh pơpŭ kơ lu 
yang rơba̱ng ƀing mơnuih tuai hơdip jum dar gơñu yơh. Tơlơi ƀing gơñu ngă 
anŭn čuih Yahweh kiăng kơ hil kơ ƀing gơñu yơh, 

13yuakơ ƀing gơñu hơngah lui hĭ laih Ñu kiăng kơ kơkuh pơpŭ kơ rup trah yang 
đah rơkơi Baal laih anŭn kơ rup trah đah kơmơi Astôret. 

14Yuakơ Yahweh hil pơkơdơ̆ng glaĭ hăng ƀing Israel yơh, tui anŭn Ñu jao hĭ ƀing 
Israel kơ ƀing klĕ sua kiăng kơ pơrơsua mă ƀing gơñu. Ƀing Israel ƀu anăm 
pơgang gơñu pô dơ̆ng tah yuakơ Yahweh ăt brơi kơ ƀing rŏh ayăt jum dar gơñu 
blah juă hĭ ƀing gơñu mơ̆n. 

15Tơdang mông pă ƀing Israel tơbiă nao kiăng pơblah, tơngan Yahweh 
pơkơdơ̆ng glaĭ hăng ƀing gơñu kiăng pơrai hĭ ƀing gơñu yơh, tui hăng tơlơi Ñu 
hơmâo pơkơđiăng laih kơ ƀing gơñu. Tui anŭn, ƀing gơñu tơnap tap rŭng răng 
biă mă yơh. 

Yahweh Pơkiaŏ Rai Ƀing Pô Pơklaih Pơ Ƀing Israel 

16Giŏng anŭn, Yahweh pơkiaŏ rai ƀing khua phat kơđi kiăng kơ pơklaih hĭ ƀing 
Israel mơ̆ng tơngan ƀing klĕ sua anŭn yơh. 

17Wơ̆t tơdah tui anŭn, ƀing gơñu hơngah ƀu kiăng hơmư̆ tui ƀing khua phat kơđi 
gơñu ôh, samơ̆ hrup hăng ƀing rĭh răm yơh gơñu pô ƀu dŏ tŏng ten ôh hăng 
Yahweh; ƀing gơñu kơkuh pơpŭ kơ ƀing yang rơba̱ng yơh. Ƀing gơñu ƀu hrup 
hăng ƀing ơi adon gơñu amăng rơnŭk Yôsua ôh; ƀing gơñu tañ biă mă yơh đuaĭ 
ataih hĭ mơ̆ng jơlan ƀing ơi adon gơñu anŭn hơmâo rơbat laih, anŭn jing jơlan 
gưt tui tơlơi Yahweh pơđar yơh. 

18Samơ̆ tơdang mông pă ƀing gơñu iâu kwưh tơdang ƀing gơñu dŏ gah yŭ kơ 
ƀing kơtư̆ juă laih anŭn pơtơnap hĭ ƀing gơñu, Yahweh hơmâo glưh pran jua laih 
kơ ƀing gơñu. Giŏng anŭn, Yahweh pơkiaŏ rai pô khua phat kơđi pơ ƀing gơñu 
laih anŭn dŏ hrŏm hăng pô khua anŭn kiăng kơ pơklaih hĭ ƀing gơñu mơ̆ng 
tơngan ƀing rŏh ayăt gơñu amăng abih rơnŭk pô khua anŭn dŏ hơdip yơh. 

19Samơ̆ tơdang pô khua phat kơđi anŭn djai laih, ƀing ană plei Israel wơ̆t glaĭ kơ 
khul jơlan sat ƀai hloh kơ ƀing amĭ ama gơñu dơ̆ng, kiăng kơ đuaĭ tui mă bruă 

kơkuh pơpŭ kơ ƀing yang rơba̱ng anŭn. Ƀing gơñu hơngah ƀu kiăng lui hĭ ôh 
bruă ngă sat ƀai laih anŭn khul kơnuih khăng akŏ gơñu anŭn. 

20Hơnŭn yơh, tơdang mông pă hơmâo tơlơi truh tui anŭn, Yahweh hil biă mă kơ 
ƀing Israel laih anŭn laĭ tui anai, “Ƀing ană plei anai hơmâo pơjŏh hĭ laih tơlơi 
pơgop Kâo hơmâo pơjing laih hăng ƀing ơi adon gơñu laih anŭn ƀu kiăng hơmư̆ 
tui Kâo ôh. 

21Tui anŭn, Kâo ƀu či puh pơđuaĭ hĭ dơ̆ng tah ƀing kơnung djuai tuai Yôsua aka 
ƀu blah juă ôh hlâo kơ djai anŭn. 

22Kâo či yua ƀing kơnung djuai tuai anŭn yơh kiăng kơ lông lăng ƀing Israel, 
anŭn kăh dưi thâo krăn ƀing gơñu či djă̱ pioh ƀôdah ƀu djă̱ pioh ôh hơdră jơlan 
Kâo kiăng kơ ƀing gơñu rơbat tui hrup hăng ƀing ơi adon gơñu amăng rơnŭk 
Yôsua rơbat laih hlâo adih.” 

23Yuakơ anŭn yơh, Yahweh hơmâo brơi laih kơ ƀing kơnung djuai tuai anŭn ăt 
dŏ glaĭ. Ñu ƀu puh pơđuaĭ hĭ abih bang ƀing kơnung djuai anŭn tañ ôh laih anŭn 
kŏn jao hĭ lơi ƀing gơñu amăng tơngan Yôsua. 

Khua Phat Kơđi 3 

Ƀing Kơnung Djuai Tuai Ăt Dŏ Amăng Anih Lŏn Kanaan 

1Anai yơh jing ƀing kơnung djuai Yahweh pioh glaĭ kiăng kơ lông lăng abih bang 
ƀing Israel jing ƀing aka thâo mưn tŭ ôh tơlơi blah ngă amăng anih lŏn Kanaan. 

2Yahweh ngă tơlơi anŭn kơnơ̆ng kiăng kơ pơtô tơlơi pơblah đôč kơ ƀing ană 
tơčô ƀing Israel jing ƀing aka ƀu mưn tŭ ôh kơ tơlơi pơblah. 

3Anai yơh jing ƀing Yahweh pioh glaĭ amăng anih lŏn: Rơma čô khua djă̱ akŏ ƀing 
Philistia, abih bang ƀing Kanaan, ƀing Sidôn laih anŭn ƀing Hiwi jing ƀing hơdip 
amăng tring čư̆ čan Lebanôn mơ̆ng čư̆ Baal-Hermôn truh pơ jơlan čư̆ jĕ plei 
pơnăng Hamat. 

4Yahweh pioh glaĭ ƀing gơñu anŭn kiăng lông lăng ƀing Israel tui gưt ƀôdah ƀu 
tui gưt ôh khul tơlơi Ñu pơđar, jing tơlơi Ñu hơmâo brơi laih kơ ƀing ơi adon 
gơñu mơ̆ng Môseh. 

5Ƀing Israel dŏ hrŏm amăng ƀing Kanaan, ƀing Hit, ƀing Amôr, ƀing Periz, ƀing 
Hiwi laih anŭn ƀing Yebus. 

6Ƀing gơñu dŏ kơ ƀing ană đah kơmơi ƀing mơnuih anŭn laih anŭn jao brơi ƀing 
ană đah kơmơi gơñu dŏ kơ ƀing ană đah rơkơi ƀing mơnuih anŭn. Ƀing gơñu ăt 
mă bruă kơkuh pơpŭ kơ ƀing yang rơba̱ng ƀing mơnuih anŭn mơ̆n. 

Otniêl Jing Pô Pơklaih Tal Sa 

7Ƀing Israel ngă tơlơi sat ƀai ƀơi anăp Yahweh. Ƀing gơñu wơr bĭt hĭ laih Yahweh 
Ơi Adai gơñu laih anŭn nao kơkuh pơpŭ kơ ƀing rup trah yang rơba̱ng Baal hăng 
HʼAsêrah. 

8Yahweh hil pơkơdơ̆ng glaĭ hăng ƀing Israel, tui anŭn Ñu jao brơi hĭ kơ Khusan-
Risathayim, jing pơtao lŏn čar Aram-Naharayim, kơtư̆ juă ƀing gơ̆ amăng sapăn 
thŭn yơh. 

9Samơ̆ tơdang ƀing Israel anŭn iâu kwưh kơ Yahweh, Ñu pơkiaŏ rai kơ ƀing gơ̆ 
pô pơklaih yơh kiăng pơklaih hĭ ƀing gơ̆. Pô anŭn jing Otniêl ană đah rơkơi 
Kenaz, jing adơi Kaleb yơh. 

10Yang Bơngăt Yahweh trŭn dŏ hrŏm hăng ñu, tui anŭn ñu jing pô khua ba akŏ 
kơ ƀing Israel. Ñu nao pơblah pơkơdơ̆ng glaĭ hăng Khusan-Risathayim, pơtao 
čar Aram anŭn, laih anŭn Yahweh jao hĭ pơtao anŭn amăng tơngan Otniêl kiăng 
kơ blah dưi hĭ kơ pơtao anŭn yơh. 

11Hơnŭn yơh, anih lŏn ƀing Israel dŏ rơnŭk rơnua amăng pă̱pluh thŭn tơl Otniêl 
ană đah rơkơi Kenaz rơngiă hĭ. 

Êhud Jing Pô Pơklaih Tal Dua 

12Sa wơ̆t dơ̆ng ƀing Israel ngă tơlơi sat ƀai ƀơi anăp mơta Yahweh laih anŭn 
yuakơ ƀing gơñu ngă tơlơi sat ƀai tui anŭn yơh, Yahweh jao brơi kơ Eglôn, jing 
pơtao lŏn čar Môab, pơkơdơ̆ng glaĭ hăng ƀing Israel. 

13Pơtao Eglôn anŭn iâu rai ƀing Ammôn laih anŭn ƀing Amalek pơgop hăng ñu 
kiăng kơsung blah ƀing Israel. Giŏng anŭn, ƀing gơñu prap pre kơ tơlơi pơblah 
ƀơi plei Đung Kri yơh. 

14Tui anŭn, Eglôn pơtao lŏn čar Môab kơtư̆ juă ƀing Israel amăng pluh-sapăn 
thŭn yơh. 

15Laih anŭn dơ̆ng, ƀing Israel iâu kwưh kơ Yahweh, tui anŭn Ñu pha brơi kơ ƀing 
gơ̆ sa čô pô pơklaih pơkŏn dơ̆ng. Pô anŭn jing Êhud ană đah rơkơi Gêra jing 
mơ̆ng kơnung djuai Benyamin. Êhud ăt juăt mă hăng tơngan gah ieo mơ̆n. Ƀing 
Israel pơkiaŏ ñu djă̱ ba gơnam brơi pơyơr nao pơ Eglôn pơtao čar Môab. 

16Hlâo kơ ñu nao, Êhud hơmâo pơkra laih kơ ñu pô sa ƀĕ đao dua bơnăh mơta 
glông sa haih laih anŭn băk ƀơi pha tơkai gah hơnuă ñu gah lăm kơ ao ñu. 

17Tơdang ñu truh pơ sang Eglôn, Ñu brơi gơnam brơi pơyơr anŭn kơ pơtao 
anŭn, pơtao lŏn čar Môab yơh, jing pô rơmŏng biă mă. 

18Giŏng kơ Êhud brơi laih gơnam pơyơr anŭn, ñu tơbiă laih anŭn brơi ƀing 
čơkŭng gơnam anŭn glaĭ hĭ yơh. 

19Samơ̆ tơdang ñu truh pơ anih arăng trah rup trah jĕ anih Gilgal, ñu pô wơ̆t glaĭ 
pơ pơtao Eglôn laih anŭn laĭ tui anai, “Ơ pơtao hơi, kâo hơmâo sa tơlơi laĭ pơthâo 
hơgŏm hăng ih.” Tui anŭn, pơtao laĭ kơ ƀing ding kơna ñu tui anai, “Dŏ rơiăt bĕ!” 
Giŏng anŭn, abih bang ƀing gơñu đuaĭ tơbiă hĭ yơh. 

20Giŏng anŭn, Êhud rai jĕ pơ pơtao tơdang pơtao anŭn hlak dŏ be̱r hơjăn ƀơi 
anih gah ngŏ, jing anih amăng sang ñu pioh kơ bơyan pha̱ng laih anŭn Êhud laĭ 

tui anai, “Kâo hơmâo tơlơi laĭ pơthâo mơ̆ng Ơi Adai brơi kơ ih!” Tơdang pơtao 
tơgŭ mơ̆ng grê dŏ ñu, 

21Êhud rai jĕ pơtao suă đao mơ̆ng pha tơkai gah hơnuă ñu hăng tơngan gah ieo 
ñu laih anŭn klâŏ ƀơi kian pơtao yơh. 

22Wơ̆t hăng grŏn đao ăt mŭt hlŭp mơ̆n hluh nao pơ gah klon pơtao. Êhud ƀu suă 
hĭ đao anŭn ôh yuakơ rơmuă kian pơtao anŭn go̱m hĭ đao anŭn yơh. 

23Giŏng anŭn, Êhud tơbiă nao pơ adri̱ng sang; ñu krư̆ hĭ bah amăng đĭ nao pơ 
anih anŭn laih anŭn khuă kăl hĭ yơh. 

24Giŏng kơ Êhud đuaĭ laih mơ̆ng anŭn, ƀing ding kơna pơtao rai hăng ƀuh bah 
amăng anih gah ngŏ anŭn khuă hĭ laih. Ƀing gơñu pơlaĭ tui anai, “Năng ai ñu nao 
pơdơi pơrơiêŭ ñu pô amăng anih gah lăm sang yơh.” 

25Ƀing gơñu dŏ tơguan sui biă mă tơl truh kơ mlâo yơh, samơ̆ ƀu ƀuh pơtao pŏk 
bah amăng ôh. Tui anŭn, ƀing gơñu mă jĕh khuă hăng pŏk hĭ bah amăng. Pơ anŭn 
yơh ƀing gơñu ƀuh khua gơñu rơbuh đih ƀơi atur djai laih. 

26Tơdang ƀing gơñu hlak dŏ tơguan, Êhud đuaĭ hĭ laih anŭn găn anih arăng trah 
khul rup trah anŭn hăng đuaĭ kơdŏp nao pơ anih Seirah. 

27Tơdang ñu truh pơ anih anŭn, ñu ayŭp tơki ƀơi tring bŏl čư̆ Ephraim kiăng kơ 
iâu ƀing Israel nao pơblah. Tui anŭn, ƀing gơñu trŭn nao pơƀut hrŏm hăng ñu 
mơ̆ng khul bŏl čư̆ anŭn laih anŭn ñu dui ba ƀing gơ̆ yơh. 

28Ñu pơđar tui anai, “Đuaĭ tui kâo bĕ, yuakơ Yahweh hơmâo jao brơi laih ƀing 
Môab, jing ƀing rŏh ayăt ta, amăng tơngan ta.” Tui anŭn, ƀing gơñu đuaĭ tui Êhud 
laih anŭn mă hĭ anih ia đêl găn krong Yurdan jing ƀơi jơlan ba nao pơ lŏn čar 
Môab; ƀing gơñu ƀu brơi hlơi pô găn ia krong anŭn ôh. 

29Ƀơi mông anŭn ƀing gơñu pơdjai hĭ sa-rơbăn čô ƀing Môab le̱ng kơ ƀing tơhan 
khĭn kơtang, ƀu hơmâo hlơi pô tơklaih hĭ ôh. 

30Amăng rơnŭk anŭn, ƀing Môab thuơ hĭ kơ ƀing Israel laih anŭn anih lŏn ƀing 
Israel dŏ rơnŭk rơnua amăng sapănpluh thŭn. 

Samgar Jing Pô Pơklaih Tal Klâo 

31Tơdơi kơ Êhud, Samgar ană đah rơkơi Anat jing pô pơklaih kơ ƀing Israel. Ñu 
pơrai năm-rơtuh čô ƀing Philistia hăng sa ƀĕ gai añhueng. Ñu ăt pơklaih hĭ ƀing 
Israel mơ̆n. 

Khua Phat Kơđi 4 

HʼDebôrah Jing Pô Pơklaih Tal Pă̱ 

1Tơdơi kơ Êhud djai laih, ƀing Israel ngă soh dơ̆ng ƀơi anăp Yahweh. 

2Tui anŭn, Yahweh brơi Yabin, jing sa čô pơtao amăng anih lŏn Kanaan hlak git 
gai amăng plei phŭn Hazôr, blah juă hĭ ƀing Israel. Sisera, jing pô hơdip amăng 
plei pơnăng Harôset-Hagôyim, jing pô khua phŭn git gai ling tơhan pơtao Yabin. 

3Sisera hơmâo duapăn-rơtuh boh rơdêh aseh blah pơsơi laih anŭn kơtư̆ juă 
pơtơnap hĭ ƀing Israel amăng duapluh thŭn; yuakơ anŭn yơh, ƀing Israel iâu 
kwưh đĭ kơ Yahweh kơ tơlơi djru. 

4Amăng rơnŭk anŭn, HʼDebôrah, jing pô pơala, jing bơnai Lapidôt, hlak phat 
kơđi dui ba ƀing Israel amăng rơnŭk anŭn. 

5Ñu juăt dŏ gah yŭ kơyâo Đung Kri Debôrah jing anih kơplăh wăh plei pơnăng 
Ramah hăng plei pơnăng Bêthêl amăng anih tring bŏl čư̆ ƀing kơnung djuai 
Ephraim kiăng kơ ƀing Israel dưi rai pơ ñu yơh kiăng kơ pơsir hĭ kơđi brơi kơ 
ƀing gơñu. 

6Hơmâo sa hrơi, HʼDebôrah brơi arăng nao iâu rai Barak ană Abinôam mơ̆ng plei 
pơnăng Kedes amăng tring Naptali laih anŭn laĭ kơ ñu tui anai, “Yahweh Ơi Adai 
ƀing Israel pơđar ih tui anai: Nao djă̱ ba bĕ hăng ih sa-rơbăn čô ƀing ling tơhan 
mơ̆ng ƀing kơnung djuai Naptali hăng ƀing kơnung djuai Zebulun laih anŭn ba 
nao bĕ pơ čư̆ Tabôr. 

7Kâo či plư Sisera jing khua phŭn git gai ƀing ling tơhan Yabin nao pơ krong 
Kisôn, laih anŭn ñu či ba rai rơdêh aseh ñu, samơ̆ Kâo či jao hĭ ƀing gơñu amăng 
tơngan ih yơh.” 

8Barak laĭ glaĭ kơ HʼDebôrah tui anai, “Tơdah ih nao hrŏm hăng kâo, kâo či nao 
yơh; samơ̆ tơdah ih ƀu nao hrŏm hăng kâo ôh, kâo ƀu či nao ôh.” 

9HʼDebôrah laĭ glaĭ tui anai, “Sĭt kâo či nao hăng ih tui hăng tơlơi ih kiăng yơh. 
Samơ̆ yuakơ ih kiăng ngă tui hăng hơdră jơlan anŭn, tui anŭn arăng ƀu či pơpŭ 
pơyom kơ ih ôh. Kơđai glaĭ, Yahweh či jao hĭ Sisera amăng tơngan sa čô đah 
kơmơi yơh.” Giŏng anŭn, HʼDebôrah nao hrŏm hăng Barak pơ anih Kedes. 

10Barak iâu pơƀut glaĭ ƀing kơnung djuai Zebulun hăng ƀing kơnung djuai 
Naptali ƀơi anih anŭn. Abih bang ƀing ling tơhan hơmâo sa-rơbăn čô đuaĭ tui ñu 
laih anŭn HʼDebôrah ăt nao hrŏm hăng ñu mơ̆n. 

11Hlak anŭn, Heber mơnuih Ken hơmâo pơdơ̆ng đĭ laih sang khăn ñu jĕ kơyâo 
sen prŏng amăng anih Zaanannim jĕ plei Kedes. Ñu hơmâo lui hĭ ƀing djuai ñu 
jing ană tơčô Hôbab, rơkơi adơi bơnai Môseh kiăng kơ dŏ pơ anih pơkŏn. 

12Tơdang Sisera hơmư̆ kơ tơlơi Barak ană đah rơkơi Abinôam hơmâo đĭ nao laih 
pơ čư̆ Tabôr, 

13ñu pơƀut glaĭ abih bang ƀing ling tơhan ñu wơ̆t hăng duapăn-rơtuh boh rơdêh 
aseh pơsơi ñu, tơbiă nao mơ̆ng plei pơnăng Harôset-Hagôyim kơsung nao truh 
pơ anih jĕ krong Kisôn yơh. 



510 

 

 
© 2013 Jơrai Bible Association. 

  
 

 

14Giŏng anŭn, HʼDebôrah laĭ kơ Barak tui anai, “Nao bĕ! Hrơi anai yơh Yahweh 
hơmâo jao brơi laih Sisera amăng tơngan ih. Sĭt Yahweh yơh či nao hlâo kơ ih.” 
Tui anŭn, Barak trŭn nao mơ̆ng čư̆ Tabôr laih anŭn sa-rơbăn čô tơhan ăt đuaĭ tui 
ñu mơ̆n. 

15Tơdang ƀing Barak kơsung nao pơkơdơ̆ng glaĭ hăng ƀing Sisera, Yahweh yua 
đao ngă brơi kơ Sisera wơ̆t hăng abih bang ƀing tơhan rơdêh aseh ñu huĭ bra̱l 
rŭng răng. Tui anŭn, Sisera lui hĭ rơdêh aseh ñu laih anŭn đuaĭ kơdŏp yơh. 

16Samơ̆ ƀing Barak kiaŏ blah ƀing tơhan rơdêh aseh wơ̆t hăng abih bang ƀing 
ling tơhan ayăt anŭn hlŏng truh pơ plei pơnăng Harôset-Hagôyim, jing plei khua 
Sisera. Abih bang ƀing ling tơhan ñu djai hĭ mơ̆ng đao gưm; ƀu hơmâo hlơi pô 
dŏ hơdip ôh. 

17Samơ̆ Sisera đuaĭ kơdŏp hăng mŭt pơ sang khăn HʼYaêl, bơnai Heber jing ƀing 
djuai Ken. Ñu nao pơ sang khăn gơ̆ yuakơ ƀing djuai Ken dŏ rơnŭk rơno̱m hăng 
pơtao Yabin, jing pô git gai amăng plei phŭn Hazôr. 

18HʼYaêl tơbiă nao čơkă Sisera laih anŭn laĭ hăng ñu, “Ơ khua kâo hơi, mŭt bĕ 
amăng sang khăn. Anăm huĭ ôh.” Tui anŭn, Sisera mŭt amăng sang khăn gơ̆ laih 
anŭn gơ̆ mă khăn go̱m hĭ ñu. 

19Sisera rơkâo tui anai, “Kâo mơhao ia đơi. Pha kơ kâo ia mơñum đa.” HʼYaêl pŏk 
mă ge̱t klĭ ia tơsâo, brơi kơ ñu mơñum laih anŭn go̱m hĭ ñu dơ̆ng. 

20Ñu ăt pơtă kơ HʼYaêl tui anai mơ̆n, “Dŏ bĕ ƀơi bah amăng sang khăn anai. 
Tơdah ƀuh hlơi pô găn rai laih anŭn tơña huĭdah hơmâo mơnuih amăng sang 
anai mơ̆n thâo, brơi kơ ih laĭ ƀu hơmâo mơnuih ôh hŏ.” 

21Samơ̆ tơdang Sisera pĭt wơr yuakơ gleh đơi, HʼYaêl, bơnai Heber, mă sa ƀĕ gai 
črŏ̱ hăng sa ƀĕ mơmu̱t, mŭt rai rơiăt kre̱p jĕ ƀơi ñu. HʼYaêl mă gai črŏ̱ anŭn pŏng 
hluh hĭ lơhơ̆k mŭt truh amăng lŏn, tui anŭn, ñu djai hĭ mơtam yơh. 

22Barak kiaŏ mă Sisera hăng găn rai ƀơi sang khăn anŭn, tui anŭn HʼYaêl tơbiă 
nao čơkă ñu yơh. Ñu laĭ hăng Barak tui anai, “Rai bĕ, kâo či kơčrâo brơi kơ ih 
mơnuih ih hlak hơduah sem.” Tui anŭn, ñu mŭt hăng HʼYaêl amăng sang khăn, 
ƀuh Sisera đih djai ƀơi anŭn hăng hơmâo gai črŏ̱ klâŏ hluh lơhơ̆k ñu yơh. 

23Amăng hrơi anŭn, Ơi Adai ngă kơ Yabin, jing pơtao sa kơnung djuai amăng 
anih lŏn Kanaan, thuơ hĭ kơ ƀing Israel yơh. 

24Tơdơi kơ anŭn, tơngan ƀing Israel ƀrư̆ hrơi ƀrư̆ kơtang tui pơkơdơ̆ng glaĭ hăng 
pơtao Yabin anŭn tơl ƀing gơñu pơrai hĭ pơtao anŭn hlo̱m ƀo̱m yơh. 

Khua Phat Kơđi 5 

Tơlơi HʼDebôrah Adoh 

1Amăng hrơi pơtao Yabin thuơ hĭ anŭn, HʼDebôrah laih anŭn Barak ană đah 
rơkơi Abinôam adoh tơlơi adoh anai: 

2“Brơi kơ ƀing ta bơni hơơč bĕ kơ Yahweh, yuakơ ƀing khua ba akŏ ƀing Israel 
dui ba ƀing gơñu nao pơblah, laih anŭn ƀing ană plei tŭ ư jao gơñu pô đuaĭ tui 
yơh. 

3“Hơmư̆ bĕ tơlơi anai, Ơ ƀing pơtao tuai ăh! Pơđi̱ng tơngia bĕ, Ơ ƀing khua git 
gai tuai hơi! Bơ kơ kâo, kâo či adoh kơ Yahweh yơh; Kâo či pơkra dơnai ayŭ kơ 
Yahweh, Ơi Adai ƀing Israel yơh. 

4“Ơ Yahweh hơi, tơdang Ih tơbiă mơ̆ng anih tring Seir, jing tơdang Ih kơsung nao 
mơ̆ng đang čar Edôm anŭn, lŏn tơnah pơpư̆ pơgơi, laih anŭn kơthul amăng adai 
pơhơjan trŭn ia yơh. 

5Khul čư̆ pơpư̆ pơgơi ƀơi anăp Yahweh, wơ̆t hăng čư̆ Sinai ăt pơpư̆ pơgơi mơ̆n 
ƀơi anăp Yahweh, jing Ơi Adai ƀing Israel yơh. 

6“Amăng rơnŭk Samgar ană đah rơkơi Anat, amăng rơnŭk HʼYaêl, ƀing mơnuih 
huĭ ƀu găn ƀơi jơlan phŭn amăng anih lŏn anŭn dơ̆ng tah; ƀing đuaĭ hyu anŭn 
yua khul jơlan anet wĕ wŏ yơh. 

7Ƀing Israel lui hĭ khul plei pla yuakơ huĭ ƀing gơñu ƀu dŏ amăng plei pla anŭn 
dơ̆ng tah tơl kâo jing HʼDebôrah tơgŭ ba akŏ, jing tơl kâo tơgŭ hrup hăng sa čô 
amĭ amăng ƀing Israel. 

8Tơdang ƀing gơñu ruah mă ƀing yang phrâo, tơlơi pơblah yơh truh rai amăng 
khul plei pơnăng; wơ̆t tơdah ƀing ling tơhan ƀing Israel hơmâo pă̱-rơbăn čô, 
ƀing gơñu ƀu yua khiơl ôh kŏn yua tơbăk lơi. 

9Pran jua kâo dŏ hrŏm hăng ƀing khua ba akŏ ƀing ling tơhan ƀing Israel, laih 
anŭn hrŏm hăng ƀing ană plei tŭ ư jao gơñu pô. Bơni hơơč bĕ kơ Yahweh! 

10“Ơ ƀing pơdrŏng săh jing ƀing đĭ ƀơi khul aseh glai ko ̱̆ , jing ƀing dŏ ƀơi khul 
khăn la̱ng ƀơi a̱n! Ơ ƀing ƀun rin jing ƀing khŏm rơbat kơtuai jơlan! Brơi kơ ƀing 
gih pơmĭn ƀlơ̆ng bĕ. 

11Hơmư̆ bĕ ƀing ră ruai ƀơi anih khul hlô mơnơ̆ng rong mơñum ia anŭn. Ƀing 
gơñu pơhơdơr glaĭ khul bruă tơpă hơnơ̆ng Yahweh ngă, wơ̆t hăng khul bruă 
tơpă hơnơ̆ng ƀing tơhan khĭn kơtang Ñu amăng Israel mơ̆n. “Giŏng anŭn, ƀing 
ană plei Yahweh trŭn nao mŭt pơ khul amăng ja̱ng plei yơh. 

12“HʼDebôrah laĭ tui anai, ‘Mơdưh bĕ, mơdưh bĕ, Ơ HʼDebôrah ăh! Mơdưh bĕ, 
mơdưh bĕ, adoh bĕ sa tơlơi adoh pơblah! Tơgŭ bĕ, Ơ Barak! Nao mă tŭ bĕ ƀing 
mơnă ih, Ơ ană đah rơkơi Abinôam hơi.’ 

13“Giŏng anŭn, ƀing ling tơhan dŏ so̱t trŭn nao pơ ƀing khua ba akŏ gơñu; ƀing 
ană plei Yahweh jing ƀing prŏng kơtang rai pơ kâo yơh. 

14Đơđa mơnuih rai mơ̆ng ƀing Ephraim, jing ƀing hơmâo anih phŭn gơñu amăng 
anih lŏn ƀing Amalek; Ƀing Benyamin ăt rai mơ̆n hrŏm hăng ƀing ană plei jing 
ƀing đuaĭ tui ih. Mơ̆ng ƀing djuai Makhir yơh ƀing khua tơhan trŭn rai laih anŭn 
mơ̆ng ƀing Zebulun yơh ƀing khua tơlơi dưi rai. 

15Ƀing khua ba akŏ mơ̆ng ƀing Issakhar dŏ hăng HʼDebôrah; Ơ djơ̆ yơh, ƀing ană 
plei Issakhar dŏ tŏng ten hăng Barak, đuaĭ tui ñu trŭn nao pơ dơnung. “Samơ̆ 
amăng tring trang ƀing Reuben hơmâo lu plei pla pơrơjăh amăng pran jua gơñu. 

16Ơ ƀing Reuben, yua hơget ƀing gih dŏ amăng war kiăng hơmư̆ arăng ayŭp tơki 
kiăng kơ iâu khul triu lĕ? Sĭt amăng tring trang ƀing Reuben hơmâo lu plei pla 
pơrơjăh amăng pran jua gơñu. 

17Ƀing Gilead dŏ amăng anih lŏn gơñu pô gah ngŏ̱ kơ krong Yurdan. Laih anŭn 
ƀing Dan, yua hơget ƀing gơñu dŏ glaĭ sĭ mơnia ƀơi khul sŏng prŏng lĕ? Ƀing Aser 
ăt dŏ ƀơi ha̱ng ia rơsĭ laih anŭn dŏ amăng anih ha̱ng jưh yơh. 

18“Kơđai glaĭ, ƀing Zebulun pơsăn tơlơi hơdip gơñu pô, laih anŭn ƀing Naptali ăt 
pơsăn kar kaĭ mơ̆n ƀơi khul tơdron blah. 

19“Ƀing pơtao tuai rai, ƀing gơñu pơblah; ƀing pơtao Kanaan pơblah ƀơi plei 
pơnăng Taanak ƀơi khul hơnŏh ia lŏm kơ plei pơnăng Megiđô, samơ̆ ƀing gơñu 
ƀu sua mă amrăk ôh. 

20Mơ̆ng khul adai yơh khul pơtŭ pơblah, mơ̆ng anih kuăl jơlan gơñu yơh, ƀing 
gơñu pơblah hăng Sisera. 

21Krong Kisôn pơđu̱ng pơđuaĭ hĭ ƀing gơñu, jing krong Kisôn đưm adih yơh. Kâo 
laĭ kơ kâo pô: Kơsung nao bĕ, dŏ kơjăp kơtang bĕ! 

22“Giŏng anŭn, khul čôp aseh juă kơtang ƀơi lŏn, yuakơ khul aseh kơtang ƀing 
rŏh ayăt kơsung nao tañ. 

23Ling jang Yahweh laĭ, ‘Hơtŏm păh plei Mêrôz, hơtŏm păh sat biă mă kơ ƀing 
ană plei anŭn yuakơ ƀing gơñu ƀu rai djru Yahweh ôh, kiăng kơ djru Yahweh 
pơkơdơ̆ng glaĭ hăng ƀing ling tơhan khĭn kơtang.’ 

24“HʼYaêl jing bơnai Heber mơnuih Ken jing pô hơmâo tơlơi bơni hiam hloh kơ 
ƀing đah kơmơi pơkŏn. Ñu jing pô hơmâo tơlơi bơni hiam hloh kơ abih bang 
ƀing đah kơmơi dŏ amăng anih sang khăn. 

25Sisera rơkâo ia mơñum, laih anŭn gơ̆ mă brơi ñu ia tơsâo; amăng sa boh mŏng 
pioh kơ ƀing kơdrưh kơang yơh gơ̆ ba rai kơ ñu ia tơsâo jơma̱n. 

26Tơngan gah ieo gơ̆ yơr nao mă gai črŏ̱, laih anŭn tơngan gah hơnuă gơ̆ yơr nao 
mă mơmu̱t prŏng. Gơ̆ pŏng gai črŏ̱ anŭn hăng pơrai hĭ akŏ Sisera, gơ̆ pŏng hluh 
gah hĭ lơhơ̆k ñu yơh. 

27Jĕ ƀơi tơkai gơ̆ yơh Sisera le ̆  rơbuh, ñu rơbuh đih pơ anih anŭn yơh. Jĕ ƀơi 
tơkai HʼYaêl yơh Sisera le ̆  rơbuh đih; ƀơi anih ñu le ̆  yơh, ñu rơbuh hăng djai. 

28“Mơ̆ng amăng phă̱ yơh amĭ Sisera lăng tơbiă, gah rŏng kơ driah rưng yơh ñu 
ur đĭ, ‘Yua hơget rơdêh aseh ană kâo hlak rai sui đơi lĕ? Yua hơget kâo aka ƀu 
hơmư̆ ôh dơnai čôp aseh ñu lĕ?’ 

29Sĭt yơh ñu ăt ur đĭ tui anŭn mơ̆n wơ̆t tơdah ƀing rơgơi hloh amăng ƀing đah 
kơmơi djru ñu laĭ glaĭ tui anai, 

30‘Sĭt ƀing Sisera hơduah pơpha lu gơnam sua mă tui anai: Sa ƀôdah dua čô đah 
kơmơi kơ rĭm čô tơhan; gơnam sua mă kơ Sisera jing khul abăn ao hiam, jing 
abăn ao hơmâo ia hiam arăng sĭt jă̱ ƀơi anŭn; laih anŭn sa ƀôdah dua blah abăn 
ao sĭt jă̱ hiam biă mă anŭn kơ ih kiăng kơ buh yơh.’ 

31“Ơ Yahweh ăh, brơi bĕ abih bang ƀing rŏh ayăt Ih djai tui hăng anŭn! Samơ̆ 
rơkâo kơ Ih pơjing bĕ kơ ƀing khăp kơ Ih hrup hăng tơlơi bơngač yang hrơi 
tơdang ñu ƀlĕ đĭ.” Giŏng anŭn, anih lŏn anŭn hơmâo tơlơi rơnŭk rơno̱m amăng 
pă̱pluh thŭn. 

Khua Phat Kơđi 6 

Gideôn Jing Pô Pơklaih Tal Rơma 

1Tơdơi kơ pă̱pluh thŭn anŭn, ƀing Israel ăt ngă sat ƀai dơ̆ng ƀơi anăp Yahweh 
mơ̆n. Tui anŭn, amăng tơjuh thŭn Ñu brơi kơ ƀing Midyan blah juă hĭ ƀing Israel. 

2Yuakơ ƀing Midyan hơmâo tơlơi dưi kơtư̆ juă kơ ƀing Israel kơtang biă mă, tui 
anŭn ƀing Israel pơkra kơ gơñu pô khul anih đuaĭ kơdŏp amăng hơ̆ng dơ̆ng čư̆, 
amăng pa̱r čư̆ laih anŭn amăng kơđông kơjăp pơkŏn yơh. 

3Tơdang ƀơi mông pă ƀing Israel jŭ pla gơnam tăm ƀing gơ̆, ƀing Midyan, ƀing 
Amalek laih anŭn ƀing mơnuih mơ̆ng čar gah ngŏ̱ kơ ƀing Israel rai wang blah 
lŏn čar ƀing gơ̆ yơh. 

4Ƀing rŏh ayăt anŭn dŏ jưh amăng anih lŏn ƀing Israel laih anŭn pơrai hĭ abih 
bang gơnam tăm hlŏng truh pơ anih Gaza gah yŭ̱. Ƀing gơñu ƀu pioh glaĭ sa drơi 
hlô mơnơ̆ng rong hơget gĕt ôh kơ ƀing Israel wơ̆t hăng khul triu bơbe, rơmô laih 
anŭn aseh glai. 

5Ƀing gơñu jing lu biă mă hrup hăng khul kơtop hlăt yơh đĭ rai wơ̆t hăng khul 
hlô mơnơ̆ng rong gơñu laih anŭn pơdơ̆ng đĭ khul sang khăn gơñu. Ƀing mơnuih 
laih anŭn aseh samô gơñu jing lu biă mă ƀu dưi yap ôh. Ƀing gơñu wang blah 
anih lŏn anai kiăng pơrai hĭ yơh. 

6Tui anŭn, ƀing Israel jing hĭ rin ƀun yuakơ ƀing Midyan tơl ƀing Israel iâu kwưh 
Yahweh kơ tơlơi djru yơh. 

7Tơdang ƀing Israel iâu kwưh Yahweh yuakơ ƀing Midyan kơtư̆ juă tui anŭn, 

8Yahweh pơkiaŏ rai sa čô pô pơala kơ ƀing gơñu kiăng kơ pơhiăp ƀuăh kơ ƀing 
gơñu, laih anŭn pô pơala anŭn laĭ tui anai, “Anai yơh jing tơlơi Yahweh Ơi Adai 

ƀing Israel laĭ: “Kâo ba tơbiă laih ơi adon gih mơ̆ng lŏn čar Êjip, jing tơbiă hĭ laih 
mơ̆ng anih lŏn hlŭn mơnă anŭn. 

9Kâo pơklaih hĭ laih ƀing gih mơ̆ng tơlơi dưi ƀing Êjip laih anŭn mơ̆ng abih bang 
tơngan ƀing kơtư̆ juă gih amăng anih lŏn anai. Kâo puh pơđuaĭ hĭ laih ƀing gơñu 
tơdang ƀing gih mŭt pơ anih lŏn anŭn laih anŭn Kâo ăt pha brơi kơ ƀing gih anih 
lŏn gơñu anŭn mơ̆n. 

10Tơdơi kơ anŭn, Kâo pơtă laih hăng ƀing gih, ‘Kâo jing Yahweh Ơi Adai gih; 
anăm kơkuh pơpŭ kơ yang rơba̱ng ƀing Amôr jing ƀing gih hlak dŏ amăng anih 
lŏn gơñu anŭn ôh.’ Samơ̆ ƀing gih ƀu hơmư̆ ngă tui tơlơi Kâo pơđar ôh.” 

11Giŏng anŭn, ling jang Yahweh rai pơ plei Oprah laih anŭn dŏ be̱r ƀơi anih gah 
yŭ kơyâo sen jing anih lŏm kơ Yôas mơnuih Abiezer. Ană ñu Gideôn hlak prăh 
pơdai amăng anih anŭn ƀơi anih djet boh kơƀâo kiăng kơ ƀing Midyan ƀu thâo 
ƀuh ñu ôh. 

12Tơdang ling jang Yahweh pơƀuh rai kơ Gideôn, ling jang anŭn laĭ tui anai, 
“Yahweh dŏ hrŏm hăng ih, Ơ pô tơhan khĭn kơtang ăh.” 

13Gideôn laĭ glaĭ tui anai, “Samơ̆, Ơ khua hơi, tơdah Yahweh dŏ hrŏm hăng ƀing 
gơmơi, yua hơget abih bang tơlơi tơnap tap anai truh kơ ƀing gơmơi lĕ? Yua 
hơget ƀing gơmơi ƀu ƀuh tơlơi mơyang Ñu kar hăng tơlơi ƀing ơi adon gơmơi 
ră ruai laih kơ ƀing gơmơi kơ tơlơi Ñu ba tơbiă laih ƀing gơñu mơ̆ng čar Êjip 
hlâo adih lĕ? Samơ̆ amăng rơnŭk anai, Yahweh hơmâo đuaĭ ataih hĭ mơ̆ng ƀing 
gơmơi laih, laih anŭn ăt jao hĭ laih ƀing gơmơi amăng tơngan ƀing Midyan mơ̆n.” 

14Yahweh lăng ƀơi Gideôn hăng laĭ tui anai, “Nao bĕ hăng tơlơi prŏng kơtang ih 
hơmâo laih anŭn pơklaih hĭ bĕ ƀing Israel mơ̆ng tơlơi dưi ƀing Midyan. Kâo pô 
yơh pơkiaŏ ih nao anai.” 

15Gideôn tơña dơ̆ng tui anai, “Samơ̆, Ơ khua ăh, hiư̆m kâo dưi pơklaih hĭ ƀing 
Israel lĕ? Djuai kâo jing sa djuai tơdu biă mă yơh amăng kơnung djuai ƀing 
Manasseh, laih anŭn kâo ăt jing sa čô ƀu yom pơphan mơ̆n amăng sang anŏ kâo.” 

16Yahweh laĭ glaĭ tui anai, “Kâo či dŏ hrŏm hăng ih, tui anŭn ih či pơrai hĭ abih 
bang ƀing Midyan kar hăng ƀing gơñu kơnơ̆ng jing sa čô mơnuih đôč yơh.” 

17Gideôn laĭ glaĭ tui anai, “Ră anai tơdah kâo hơmâo tơlơi pơmơak ƀơi anăp ih, 
rơkâo ih brơi bĕ kơ kâo sa gru kơnăl jing tơlơi ih pô yơh hlak pơhiăp hăng kâo. 

18Rơkâo kơ ih anăm đuaĭ hĭ ôh tơl kâo wơ̆t glaĭ hăng ba rai gơnam ƀơ̆ng kâo laih 
anŭn pioh pơyơr ƀơi anăp ih hŏ.” Giŏng anŭn, Yahweh laĭ tui anai, “Kâo či dŏ 
tơguan tơl ih wơ̆t glaĭ yơh.” 

19Gideôn đuaĭ nao, prap rơmet sa drơi ană bơbe; mơ̆ng sa ephah tơpŭng, ñu 
pơkra ƀañ tơpŭng ƀu hơmâo tơpơi. Ñu pioh añăm mơnơ̆ng amăng sa boh bai 
laih anŭn tuh mŭt ia añăm amăng sa boh gŏ. Giŏng anŭn, ñu ba rai hơdôm gơnam 
ƀơ̆ng anŭn laih anŭn pơyơr kơ ling jang anŭn gah yŭ kơyâo sen yơh. 

20Ling jang Ơi Adai pơtă kơ ñu tui anai, “Mă bĕ añăm laih anŭn ƀañ tơpŭng ƀu 
hơmâo tơpơi anŭn, pioh bĕ ƀơi boh pơtâo anai laih anŭn tuh tơbiă bĕ ia añăm 
ƀơi gơnam ƀơ̆ng anŭn.” Tui anŭn, Gideôn ngă tui hăng anŭn yơh. 

21Giŏng anŭn, ling jang Yahweh yơr tĕk djơ̆ ƀơi gơnam ƀơ̆ng anŭn hăng akŏ gai 
jra ñu djă̱ ƀơi tơngan ñu. Apui tơbiă mơ̆ng boh pơtâo ƀơ̆ng hĭ abih gơnam ƀơ̆ng 
anŭn mơtam. Giŏng anŭn, ling jang Yahweh đuaĭ hĭ thĕng yơh. 

22Tơdang Gideôn thâo krăn anŭn jing ling jang Yahweh, tui anŭn ñu huĭ bra̱l hăng 
ur đĭ tui anai, “Ơ Khua Yang Yahweh ăh! Kâo hơmâo ƀuh laih ling jang Ih anăp 
klă̱ anăp!” 

23Samơ̆ Yahweh laĭ kơ ñu tui anai, “Hơđơ̆ng pran jua bĕ! Anăm huĭ bra̱l ôh. Ih ƀu 
či djai hĭ ôh.” 

24Tui anŭn, Gideôn pơkra sa boh kơnưl ngă yang kơ Yahweh pơ anŭn laih anŭn 
pơanăn kơnưl anŭn: Yahweh jing Tơlơi Rơnŭk Rơnua. Hlŏng truh kơ tă 
anai, kơnưl anŭn ăt dŏ ƀơi anih lŏm kơ ƀing Abiezer amăng anih Oprah yơh. 

Gideôn Pơrai Hĭ Kơnưl Ngă Yang Kơ Yang Baal 

25Amăng mlam anŭn mơ̆n, Yahweh pơhiăp hăng Gideôn tui anai, “Mă bĕ rơmô 
tơno hiam tal dua mơ̆ng tơpul rơmô ama ih, jing rơmô tha tơjuh thŭn anŭn. 
Pơrai hĭ bĕ kơnưl ngă yang ama ih pioh kơkuh kơ yang rơba̱ng đah rơkơi Baal 
laih anŭn pơglưh hĭ bĕ tơmĕh jing gru kơnăl kơ yang rơba̱ng đah kơmơi 
HʼAsêrah jĕ anŭn. 

26Giŏng anŭn, ih pơdơ̆ng đĭ bĕ sa kơnưl ngă yang djơ̆ lăp kơ Yahweh Ơi Adai ih 
ƀơi gah ngŏ pơtâo prŏng anai. Mă yua bĕ kơyâo tơmĕh HʼAsêrah ih pơglưh trŭn 
anŭn kiăng kơ čuh laih anŭn pơyơr bĕ rơmô tơno anŭn jing gơnam pơyơr čuh.” 

27Tui anŭn, Gideôn djă̱ ba pluh čô ƀing ding kơna ñu laih anŭn ngă tui hăng tơlơi 
Yahweh hơmâo pơtă laih. Yuakơ ñu huĭ kơ sang anŏ ñu laih anŭn kơ ƀing 
mơnuih amăng plei anŭn, tui anŭn ñu ƀu ngă ôh tơlơi anŭn tơdang hrơi samơ̆ 
tơdang mlam yơh. 

28Amăng mơguah tơdang ƀing ană plei tơgŭ mơ̆ng pĭt, ƀing gơñu ƀuh kơnưl ngă 
yang rơba̱ng Baal răm rai wơ̆t hăng tơmĕh kơyâo yang rơba̱ng HʼAsêrah ƀu ƀuh 
ôh pơ anŭn wơ̆t hăng rơmô tơno ngă yang ƀơi kơnưl phrâo pơdơ̆ng đĭ anŭn mơ̆n 
dŏ glaĭ ƀiă! 

29Giŏng anŭn, ƀing gơñu pơtơña kơ tơdruă gơñu tui anai, “Hlơi pô ngă tơlơi anŭn 
lĕ?” Tơdang ƀing gơñu ep kơsem tơña hơduah, arăng laĭ pơthâo kơ ƀing gơñu 
tui anai, “Anŭn jing Gideôn ană Yôas yơh, jing pô ngă kơ tơlơi anŭn.” 

30Tui anŭn, ƀing ană plei pơđar kơ Yôas tui anai, “Ba tơbiă bĕ ană đah rơkơi ih 
anŭn. Ñu khŏm tŭ tơlơi djai yơh yuakơ ñu hơmâo pơrai hĭ laih kơnưl Baal laih 
anŭn pơglưh hĭ tơmĕh kơyâo HʼAsêrah jĕ ƀơi anŭn.” 

31Samơ̆ Yôas laĭ glaĭ kơ ƀing mơnuih ƀrŭk hil anŭn tui anai, “Ƀing gih či gŭm djru 
brơi kơ yang Baal hă? Ƀing gih kiăng pơhiăp pơklaih brơi kơ ñu hă? Ƀing hlơi pô 
gŭm djru brơi kơ Baal, ƀing gơñu anŭn khŏm djai hĭ ƀơi mông mơguah pơgi yơh! 
Tơdah Baal jing yang, ñu dưi gŭm djru brơi kơ ñu pô yơh tơdah hlơi pô pơrai hĭ 
kơnưl ngă yang ñu.” 

32Tui anŭn, amăng hrơi anŭn ƀing gơñu pơanăn kơ Gideôn jing, “Yêrub-Baal” 
kiăng laĭ, “Brơi Baal pô rŭ nua ƀơi ñu,” yuakơ ñu hơmâo pơrai hĭ laih kơnưl yang 
Baal. 

33Hlak anŭn, abih bang ƀing Midyan, ƀing Amalek laih anŭn abih bang ƀing 
mơnuih lŏn čar gah ngŏ̱ kơ krong Yurdan, rai pơgop ƀing ling tơhan gơñu hrŏm 
hơbĭt. Ƀing gơñu găn krong Yurdan laih anŭn dŏ jưh amăng dơnung Yizreel. 

34Giŏng anŭn, Yang Bơngăt Ơi Adai rai dŏ ƀơi Gideôn kiăng kơ git gai ñu. Tui 
anŭn, ñu ayŭp tơki iâu pơƀut glaĭ ƀing djuai Abiezer yơh kiăng kơ đuaĭ tui ñu. 

35Ñu pơkiaŏ ƀing ding kơna ñu nao laĭ pơthâo pơ djŏp anih amăng kơnung djuai 
ƀing Manasseh, kiăng iâu mơthưr ƀing gơñu pơgop hăng ling tơhan ñu. Giŏng 
anŭn, Ñu ăt iâu mơthưr ƀing kơnung djuai ƀing Aser, Zebulun hăng Naptali, laih 
anŭn abih bang ƀing ling tơhan ƀing gơ̆ đĭ nao pơgop hăng ƀing gơñu yơh. 

Gideôn Rơkâo Kơ Ơi Adai Gru Kơnăl 

36Gideôn iâu laĭ kơ Ơi Adai tui anai, “Tơdah Ih či pơklaih hĭ ƀing Israel yua mơ̆ng 
tơngan kâo jing tui hăng tơlơi Ih hơmâo ƀuăn laih, 

37rơkâo kơ Ih brơi bĕ kơ kâo gru kơnăl tui anai: Kâo či pioh sa blah blâo triu anai 
ƀơi anih prăh pơdai. Tơdah hơmâo ia ngo̱m kơnơ̆ng ƀơi blâo triu đôč laih anŭn 
jum dar lŏn le̱ng kơ jing thu soh sel, tui anŭn kâo či thâo krăn Ih yơh či pơklaih 
hĭ ƀing Israel yua mơ̆ng tơngan kâo tui hăng tơlơi Ih laĭ laih.” 

38Giŏng anŭn, tơlơi ñu rơkâo anŭn truh hrup hăng anŭn yơh. Tơdang Gideôn 
tơgŭ mơguah ưm amăng hrơi tŏ tui, ñu weñ blâo triu anŭn pơtơbiă hĭ ia ngo̱m 
mơ̆ng anŭn, laih anŭn bă kơ sa boh mŏng yơh. 

39Giŏng anŭn, Gideôn iâu laĭ kơ Ơi Adai dơ̆ng tui anai, “Anăm hil kơ kâo ôh. Brơi 
kâo rơkâo kơ Ih sa wơ̆t dơ̆ng bĕ. Brơi kơ kâo lông lăng dơ̆ng bĕ hăng blâo triu 
anai. Tal anai, rơkâo kơ Ih ngă brơi bĕ blâo triu thu samơ̆ lŏn bă hăng ia ngo̱m.” 

40Mlam anŭn, Ơi Adai ngă tui hăng anŭn yơh. Kơnơ̆ng blâo triu đôč thu, samơ̆ 
abih bang lŏn jum dar le̱ng kơ hơmâo ia ngo̱m soh sel yơh. 

Khua Phat Kơđi 7 

Gideôn Blah Dưi Hĭ Kơ Ƀing Midyan 

1Amăng mơguah ưm hrơi tŏ tui, Yêrub-Baal, ăt jing Gideôn mơ̆n, wơ̆t hăng abih 
bang ƀing ling tơhan ñu dŏ jưh jĕ ƀơi ia bluh Harôd. Anih jưh ƀing Midyan dŏ pơ 
gah dư̱r kơ ƀing gơñu amăng dơnung jĕ bŏl čư̆ Môreh. 

2Yahweh pơhiăp hăng Gideôn tui anai, “Ih hơmâo lu đơi ƀing ling tơhan. Kâo ƀu 
kiăng ôh kơ abih bang ƀing gơñu nao kơsung blah ƀing Midyan, huĭdah ƀing 
Israel či ngă ang ƀơi anăp Kâo kơ tơlơi ƀing gơñu hơmâo pơklaih hĭ laih ƀing 
gơñu hăng tơlơi kơtang gơñu pô. 

3Brơi kơ ih ruai pơhaih bĕ hăng ƀing ling tơhan tui anai, ‘Hlơi pô amăng ƀing gih 
tơtư̆ huĭ, brơi kơ ñu anŭn đuaĭ bĕ mơ̆ng čư̆ Gilead anai laih anŭn wơ̆t glaĭ pơ 
sang anŏ ñu.’ ” Tui anŭn, hơmâo dua-rơbăn dua-rơbâo čô đuaĭ glaĭ, kơnơ̆ng dŏ 
glaĭ sa-rơbăn čô đôč. 

4Samơ̆ Yahweh laĭ kơ Gideôn dơ̆ng tui anai, “Ăt dŏ lu đơi mơ̆n ƀing ling tơhan 
anai. Brơi kơ ƀing gơñu trŭn nao ƀơi ia bluh anŭn bĕ, tui anŭn Kâo či pơkăh 
pơpha gơñu brơi kơ ih pơ anŭn. Tơdah Kâo laĭ, ‘Pô anai či nao hrŏm ih,’ ñu anŭn 
či nao hrŏm hăng ih yơh; samơ̆ tơdah Kâo laĭ, ‘Pô anai ƀu či nao hrŏm ih ôh,’ ñu 
anŭn ƀu či nao hrŏm hăng ih ôh.” 

5Giŏng anŭn, Gideôn brơi ƀing ling tơhan anŭn trŭn nao pơ ia bluh anŭn. Pơ anŭn 
yơh Yahweh laĭ kơ ñu tui anai, “Pơkăh pơpha bĕ ƀing hlơi pô liah ia hăng jơlah 
gơñu hrup hăng asâo mơ̆ng ƀing tŏ tơŭt kiăng kơ mơñum mơ̆ng ia bluh anŭn.” 

6Hơmâo klâo-rơtuh čô mơnuih tuăh ia hăng tơngan gơñu kiăng kơ liah mơñum 
hrup hăng asâo. Abih bang ƀing dŏ glaĭ le̱ng kơ tŏ tơŭt gơñu tơkui trŭn kiăng kơ 
mơñum soh sel. 

7Yahweh pơhiăp hăng Gideôn tui anai, “Hăng klâo-rơtuh čô mơñum ia hăng 
tơngan gơñu anŭn yơh, Kâo či pơklaih hĭ ƀing gih laih anŭn jao hĭ ƀing Midyan 
amăng tơngan ih. Brơi bĕ rĭm čô ƀing pơkŏn glaĭ pơ sang anŏ ñu pô.” 

8Tui anŭn, Gideôn pơkiaŏ glaĭ abih bang ƀing Israel pơ sang gơñu pô, samơ̆ ñu 
kơ̆ng glaĭ kơnơ̆ng klâo-rơtuh čô đôč, laih anŭn ƀing gơñu mă djă̱ ba gơnam ƀơ̆ng 
wơ̆t hăng khul tơki mơ̆ng ƀing đuaĭ glaĭ anŭn yơh. Hlak anŭn anih jưh ƀing 
Midyan dŏ gah yŭ kơ ƀing Gideôn amăng anih dơnung anŭn. 

9Tơdang amăng mlam, Yahweh pơtă kơ Gideôn tui anai, “Tơgŭ bĕ, trŭn nao 
pơkơdơ̆ng glaĭ hăng anih jưh anŭn, yuakơ Kâo či brơi kơ ih blah juă hĭ ƀing gơñu 
yơh. 

10Tơdah ih huĭ ƀu kiăng kơsung blah ôh, trŭn nao bĕ hrŏm hăng ding kơna ih 
Phurah, 

11tui anŭn kiăng kơ ih dưi hơmư̆ yơh hơdôm tơlơi ƀing gơñu hlak ră ruai. Tơdơi 
kơ anŭn, ih či khĭn hăng kơsung blah anih jưh anŭn yơh.” Tui anŭn, Gideôn hăng 
ding kơna ñu Phurah trŭn nao pơ anih hơmâo ƀing tơhan dŏ gak anih jưh ƀing 
rŏh ayăt. 

12Ƀing Midyan, ƀing Amalek laih anŭn ƀing kơnung djuai pơkŏn mơ̆ng gah ngŏ̱ 
dŏ jưh laih amăng dơnung. Ƀing gơñu lu hrup hăng khul kơtop laih anŭn aseh 
samô gơñu ƀu dưi yap ôh yuakơ lu hrup hăng čuah ƀơi ha̱ng ia rơsĭ yơh. 

13Ƀơi mông Gideôn truh, ñu hơmư̆ sa čô ruai glaĭ tơlơi rơpơi ñu kơ sa čô gơyut 
ñu tui anai, “Kâo hơmâo sa tơlơi rơpơi tui anai: Kâo ƀuh sa tơlŏ ƀañ tơpŭng 
pơkra mơ̆ng pơdai kơtur tơglŭng rai amăng anih jưh ƀing Midyan. Ñu tơglŭng 
rai klă̱ kơtang biă mă ƀơi sa boh sang khăn phŭn tơl ngă kơ sang khăn phŭn 
rơbuh pơkŭp pơđang hĭ yơh.” 

14Pô gơyut ñu laĭ glaĭ, “Tơlơi anai ƀu djơ̆ jing tơlơi hơget dơ̆ng tah, anŭn jing đao 
gưm Gideôn ană Yôas, pô ba akŏ ƀing Israel yơh. Ơi Adai hơmâo jao hĭ laih ƀing 
Midyan wơ̆t hăng abih bang anih jưh anai mơ̆n amăng tơngan ñu.” 

15Tơdang Gideôn hơmư̆ tơlơi rơpơi wơ̆t hăng tơlơi pơblang anŭn, ñu kơkuh 
pơpŭ kơ Ơi Adai. Ñu wơ̆t glaĭ pơ anih jưh ƀing Israel laih anŭn iâu kraih, “Tơgŭ 
bĕ! Yahweh hơmâo jao hĭ laih anih jưh ƀing Midyan amăng tơngan ta.” 

16Ñu pơkăh pơpha klâo-rơtuh čô jing hĭ klâo tơpul. Ñu brơi rĭm čô djă̱ sa ƀĕ tơki, 
sa boh ge̱t lŏn hŏng hơmâo apui arôk amăng lăm ge̱t anŭn. 

17Ñu laĭ kơ ƀing gơ̆ tui anai, “Krăp lăng kâo bĕ laih anŭn ngă tui bĕ tơlơi kâo či 
kơčrâo brơi. Tơdang kâo nao jĕ ƀơi akiăng anih jưh ƀing rŏh ayăt, ngă djơ̆ bĕ 
hrup hăng kâo ngă. 

18Tơdang kâo wơ̆t hăng ƀing đuaĭ tui kâo ayŭp khul tơki gơmơi, giŏng anŭn ƀing 
gih ayŭp bĕ tơki gih mơ̆ng jum dar anih jưh anŭn, laih anŭn brơi kơ ƀing gih ur 
kraih bĕ tui anai, ‘Ƀing ta pơblah bĕ amăng anăn Yahweh laih anŭn amăng anăn 
Gideôn.’ ” 

19Giŏng anŭn, Gideôn hăng sa-rơtuh čô đuaĭ tui ñu nao jĕ ƀơi akiăng anih jưh 
ƀing ayăt jĕ ƀơi tŏng krah mlam, jing ƀơi mông tơdơi kơ ƀing mơnuih gak kuăl 
mông tal sa pơplih hĭ hăng ƀing mơnuih gak kuăl mông tal dua. Ƀing Gideôn ayŭp 
đĭ tơki laih anŭn taih pơčah hĭ khul ge̱t lŏn ƀơi tơngan gơñu. 

20Klâo tơpul ayŭp đĭ khul tơki gơñu laih anŭn taih pơrai hĭ ge̱t lŏn gơñu. Ƀing 
gơñu djă̱ đĭ apui arôk ƀơi tơngan gah ieo gơñu laih anŭn djă̱ tơki ƀơi tơngan gah 
hơnuă gơñu kiăng kơ ayŭp. Giŏng anŭn, ƀing gơñu ur kraih tui anai, “Hăng đao 
gưm ƀing ta pơblah amăng anăn Yahweh laih anŭn amăng anăn Gideôn!” 

21Tơdang rĭm čô ƀing Israel dŏ ƀơi anih ñu pô jum dar anih jưh ƀing rŏh ayăt, 
abih bang ƀing Midyan tơlŭh đuaĭ, ur jai đuaĭ kơdŏp jai yơh. 

22Tơdang klâo-rơtuh ƀĕ tơki ayŭp đĭ, Yahweh ngă brơi kơ ƀing ling tơhan ayăt 
amăng anih jưh wir đao gưm kŏh pơklâŏ tơdruă gơñu yơh. Ƀing rŏh ayăt anŭn 
đuaĭ kơdŏp nao pơ plei Bêt-Sittah anăp nao pơ plei Zerêrah ataih truh pơ guai 
tring Abêl-Mehôlah jĕ anih Taƀat. 

23Gideôn iâu rai ƀing Israel mơ̆ng kơnung djuai ƀing Naptali, kơnung djuai ƀing 
Aser laih anŭn abih bang kơnung djuai ƀing Manasseh pơgop glaĭ hăng kiaŏ blah 
ƀing Midyan. 



519 

 

 
© 2013 Jơrai Bible Association. 

  
 

 

24Gideôn ăt pơkiaŏ nao mơ̆n ƀing ding kơna laĭ pơthâo amăng djŏp anih tring 
bŏl čư̆ ƀing Ephraim tui anai, “Trŭn rai bĕ blah pơkơdơ̆ng glaĭ hăng ƀing Midyan 
laih anŭn pơgăn hĭ bĕ jơlan ia ƀơi krong Yurdan hlŏng truh pơ anih Bêt-Barah 
adih hlâo kơ ƀing gơñu truh.” Tui anŭn, abih bang ƀing Ephraim pơgop glaĭ laih 
anŭn pơgăn hĭ jơlan ia ƀơi krong Yurdan hlŏng truh pơ plei pơnăng Bêt-Barah 
yơh. 

25Ƀing gơñu ăt hơmâo mă dua čô khua djă̱ akŏ ƀing ling tơhan Midyan mơ̆n, anăn 
gơñu Ôrêb laih anŭn Zeêb. Ƀing gơñu pơdjai hĭ Ôrêb ƀơi anih boh pơtâo arăng 
pơanăn Ôrêb laih anŭn pơdjai hĭ Zeêb ƀơi anih djet boh kơƀâo arăng pơanăn 
Zeêb. Ƀing gơñu kiaŏ blah ƀing Midyan laih anŭn ba glaĭ akŏ ƀing Ôrêb hăng Zeêb 
pơ Gideôn. Hlak anŭn, Gideôn hơmâo truh laih pơ gah yŭ̱ kơ krong Yurdan. 

Khua Phat Kơđi 8 

Gideôn Pơdjai Hĭ Pơtao Zebah Hăng Pơtao Zalmunna 

1Giŏng anŭn, ƀing kơnung djuai Ephraim tơña kơ Gideôn tui anai, “Yua hơget ih 
ngă kơ ƀing gơmơi hrup hăng anai lĕ? Yua hơget ih ƀu iâu ôh ƀing gơmơi tơdang 
ih nao blah ƀing Midyan lĕ?” Tui anŭn, ƀing gơñu brŏk ƀuăh kơ gơ̆ kơtang biă 
mă yơh. 

2Samơ̆ Gideôn laĭ glaĭ kơ ƀing gơñu tui anai, “Tơdah pơhơmu hăng tơlơi ƀing gih 
hơmâo ngă pơgiŏng laih, hơget tơlơi kâo hơmâo ngă pơgiŏng laih lĕ? Wơ̆t tơdah 
tơlơi ƀing gih jing ƀing Ephraim ngă jing anet kar hăng tơlơi duñ mă boh kơƀâo, 
tơlơi anŭn ăt jing hiam hloh kơ abih bang bơyan hơpuă boh kơƀâo gơmơi jing 
ƀing Abiezer yơh. 

3Ơi Adai jao laih Ôrêb laih anŭn Zeêb, jing ƀing khua djă̱ akŏ ƀing Midyan, amăng 
tơngan gih. Hơget tơlơi kâo dưi ngă laih kiăng kơ pơhơmu hăng tơlơi ƀing gih 
ngă lĕ?” Ƀơi mông anŭn tơlơi ƀing gơñu hil kơ gơ̆ abih hĭ yơh. 

4Hlâo kơ anŭn, Gideôn laih anŭn klâo-rơtuh čô tơhan ñu hơmâo rai găn hĭ laih 
krong Yurdan, jing gah ngŏ̱ kơ krong anŭn. Wơ̆t tơdah ƀing gơñu gleh tơdu, 
samơ̆ ƀing gơñu ăt kiaŏ blah ƀing Midyan anŭn mơ̆n. 

5Tơdang ƀing gơñu truh pơ plei pơnăng Sukkôt, ñu rơkâo kơ ƀing ană plei anŭn 
tui anai, “Pha brơi ƀañ tơpŭng kơ ƀing tơhan kâo bĕ. Ƀing gơñu gleh rơmơ̆n biă 
mă samơ̆ ƀing gơmơi ăt hlak kiaŏ mă dua čô pơtao Midyan, anŭn jing Zebah hăng 
Zalmunna mơ̆n.” 

6Samơ̆ ƀing khua moa Sukkôt laĭ tui anai, “Ih hơmâo anŭh khul tơngan Zebah 
hăng Zalmunna laih hă? Yua hơget ƀing gơmơi năng pha brơi ƀañ tơpŭng kơ 
ƀing tơhan ih lĕ?” 

7Giŏng anŭn, Gideôn laĭ glaĭ tui anai, “Yuakơ tơlơi ƀing gih laĭ anŭn yơh, tơdang 
Yahweh hơmâo jao brơi laih Zebah hăng Zalmunna amăng tơngan kâo, kâo či 

taih ama̱ng drơi jan gih hăng khul hrĕ drơi laih anŭn than hăng kơyâo drơi mơ̆ng 
tơdron ha̱r yơh.” 

8Ñu tơbiă mơ̆ng plei anŭn hăng nao truh pơ plei Peniêl laih anŭn ăt rơkâo kơ 
ƀing ană plei anŭn hrup hăng ñu rơkâo hlâo mơ̆n hăng ƀing plei Sukkôt anŭn, 
samơ̆ ƀing gơñu ăt laĭ glaĭ hrup hăng ƀing mơnuih pơ plei anŭn mơ̆n. 

9Tui anŭn, Gideôn laĭ kơ ƀing mơnuih pơ plei Peniêl tui anai, “Tơdang kâo dưi hĭ 
hăng wơ̆t glaĭ, kâo či pơrai hĭ plei sang kơtŭm amăng plei gih anai yơh.” 

10Hlak anŭn, pơtao Zebah hăng pơtao Zalmunna hlak dŏ amăng plei Karkôr 
hrŏm hăng ƀing ling tơhan gơñu kơplăh wăh pluh-rơma-rơbâo čô, jing ƀing ling 
tơhan dŏ glaĭ mơ̆ng lu ƀing ling tơhan mơ̆ng khul lŏn čar gah ngŏ̱ kơ krong 
Yurdan. Pluh-dua-rơbăn čô tơhan hơmâo djai hĭ laih. 

11Tui anŭn, Gideôn đĭ nao tui hăng jơlan ƀing juăt sĭ mơnia nao rai gah ngŏ̱ kơ 
plei Nôbah hăng plei Yogbehah laih anŭn blĭp blăp kơsung blah ƀing ling tơhan 
rŏh ayăt yơh. 

12Dua čô pơtao ƀing Midyan anŭn đuaĭ kơdŏp, samơ̆ Gideôn kiaŏ tui hăng hơmâo 
mă hĭ ƀing gơñu. Tui anŭn yơh, ñu ăt ngă brơi kơ abih bang ƀing ling tơhan rŏh 
ayăt anŭn huĭ bra̱l biă mă laih anŭn kơdŭn đuaĭ hĭ yơh. 

13Giŏng anŭn, Gideôn, ană đah rơkơi Yôas, wơ̆t glaĭ mơ̆ng tơlơi pơblah tui hăng 
jơlan čư̆ Heres yơh. 

14Ƀơi jơlan čư̆ anŭn, ñu mă sa čô tơdăm mơ̆ng plei pơnăng Sukkôt laih anŭn tơña 
kơ gơ̆ anăn ƀing khua moa. Tui anŭn, gơ̆ čih brơi anăn tơjuhpluh-tơjuh čô ƀing 
khua moa, jing ƀing kŏng tha amăng plei pơnăng Sukkôt anŭn yơh. 

15Giŏng anŭn, Gideôn rai hăng laĭ kơ ƀing mơnuih amăng plei Sukkôt tui anai, 
“Anai yơh jing pơtao Zebah laih anŭn pơtao Zalmunna, yuakơ dua čô pơtao anai 
yơh ƀing gih pơhiăp djik kơ kâo tui anai, ‘Ih hơmâo anŭh khul tơngan Zebah 
hăng Zalmunna laih hă? Yua hơget ƀing gơmơi năng pha brơi ƀañ tơpŭng kơ 
ƀing tơhan gleh rơmơ̆n ih lĕ?’ ” 

16Ñu mă ƀing kŏng tha plei anŭn laih anŭn ƀuăh pơkra kơ ƀing gơñu sa tơlơi 
hrăm, jing tơlơi taih ama̱ng ƀing gơñu hăng khul hrĕ drơi laih anŭn hăng than 
kơyâo drơi mơ̆ng tơdron ha̱r yơh. 

17Ñu ăt pơrai hĭ sang kơtŭm pơ plei Peniêl laih anŭn pơdjai hĭ abih ƀing đah 
rơkơi pơprŏng amăng plei anŭn mơ̆n. 

18Giŏng anŭn, Gideôn tơña kơ pơtao Zebah hăng pơtao Zalmunna tui anai, “Djuai 
mơnuih hiư̆m pă ƀing gih pơdjai hĭ ƀơi čư̆ Tabôr lĕ?” Ƀing gơñu laĭ glaĭ tui anai, 
“Ƀing mơnuih hrup hăng ih yơh, jing ƀing hrup hăng ană pơtao yơh.” 

19Gideôn laĭ glaĭ tui anai, “Ƀing anŭn jing ƀing ayŏng adơi kâo, jing ƀing ană đah 
rơkơi amĭ kâo pô. Kâo ƀuăn hăng Yahweh hơdip, tơdah ƀing gih ƀu pơdjai hĭ laih 
ôh ƀing gơñu, sĭt yơh kâo ƀu či pơdjai hĭ ƀing gih ôh.” 



521 

 

 
© 2013 Jơrai Bible Association. 

  
 

 

20Giŏng anŭn, ñu wir nao pơ ană kơčoa đah rơkơi ñu Yether hăng pơđar tui anai, 
“Pơdjai hĭ ƀing gơñu bĕ!” Samơ̆ Yether huĭ kơ suă đao yuakơ ñu kơnơ̆ng jing 
čơđai đôč. 

21Tui anŭn, Zebah laih anŭn Zalmunna laĭ tui anai, “Rai ngă ih pô bĕ. Anăm brơi 
ôh čơđai ngă bruă ƀing pơprŏng.” Tui anŭn, Gideôn yak nao jĕ hăng pơdjai hĭ 
ƀing gơñu. Ñu ăt mă pơđuaĭ hĭ gơnam pơhrôp ƀơi tơkuai khul aseh samô ƀing 
pơtao anŭn mơ̆n. 

Gideôn Hơngah Ƀu Kiăng Jing Pơtao 

22Giŏng anŭn, ƀing Israel rơkâo kơ Gideôn tui anai, “Rơkâo kơ ih, ană tơčô đah 
rơkơi ih git gai wai lăng ƀing gơmơi bĕ, yuakơ ih hơmâo pơklaih hĭ laih ƀing 
gơmơi mơ̆ng tơngan ƀing Midyan.” 

23Samơ̆ Gideôn laĭ glaĭ kơ ƀing gơñu tui anai, “Kâo ƀu či git gai wai lăng ƀing gih 
ôh, ană đah rơkơi kâo ăt kŏn git gai ƀing gih lơi. Yahweh yơh či git gai wai lăng 
ƀing gih.” 

24Giŏng anŭn, ñu laĭ dơ̆ng tui anai, “Kâo hơmâo sa tơlơi rơkâo tui anai, rĭm čô 
amăng ƀing gih pha brơi bĕ kơ kâo sa boh buai mah jing gơnam gih hơmâo mă 
laih mơ̆ng gơnam sua mă anŭn.” Gideôn rơkâo tui anŭn yuakơ abih bang ƀing 
rŏh ayăt anŭn juăt čut buai mah jing ƀing Yismaêl, jing ƀing dŏ amăng tơdron 
ha̱r yơh. 

25Ƀing Israel laĭ glaĭ tui anai, “Ƀing gơmơi mơak yơh pha brơi gơnam anŭn kơ 
ih.” Tui anŭn, ƀing gơñu la̱ng trŭn ao laih anŭn rĭm čô plĕ nao sa boh buai jing 
gơnam hơmâo mă laih mơ̆ng gơnam sua mă. 

26Khul buai mah Gideôn rơkâo anŭn kơtraŏ truh kơ sa-rơbâo tơjuh-
rơtuh sekel, ƀu yap hrŏm ôh hăng khul gơnam pơhrôp, añŭ laih anŭn ao phyung 
mơla̱ng ƀing pơtao Midyan čut hơô ƀôdah jal añŭ pơhrôp ƀơi tơkuai aseh samô 
anŭn. 

27Gideôn mă mah anŭn pơkra sa blah êphôd laih anŭn pioh pơ plei Oprah jing 
plei ñu pô. Abih bang ƀing Israel hrup hăng ƀing rĭh răm yơh gơñu pô ƀu dŏ tŏng 
ten ôh hăng Yahweh laih anŭn kơkuh pơpŭ kơ ao êphôd anŭn. Tui anŭn, ao 
êphôd anŭn jing hĭ sa čơđo̱ng ƀač kiăng kơ pơrơbuh hĭ Gideôn wơ̆t hăng sang 
anŏ ñu yơh. 

28Yuakơ ƀing Israel blah juă hĭ laih ƀing Midyan, ƀing Midyan anŭn dŏ gah yŭ 
tơlơi dưi ƀing gơñu laih anŭn ƀu khĭn angak đĭ akŏ gơñu dơ̆ng tah. Tơdang 
amăng rơnŭk Gideôn dŏ hơdip, anih lŏn ƀing Israel hơmâo tơlơi rơnŭk rơnua 
pă̱pluh thŭn yơh. 

Gideôn Djai 

29Tơdơi kơ ƀing Midyan thuơ hĭ laih, Yêrub-Baal ăt jing Gideôn mơ̆n, ană đah 
rơkơi Yôas, wơ̆t glaĭ hơdip pơ sang ñu pô yơh. 

30Ñu hơmâo tơjuhpluh-tơjuh čô ană đah rơkơi yuakơ ñu hơmâo lu bơnai. 



522 

 

 
© 2013 Jơrai Bible Association. 

  
 

 

31Ñu ăt hơmâo bơnai hle̱ dŏ pơ plei Sekhem mơ̆n. Bơnai ñu anŭn ăt tơkeng rai 
kơ ñu sa čô ană đah rơkơi laih anŭn ñu pơanăn ană ñu anŭn Abimelek. 

32Gideôn tơĭ pran amăng thŭn tha laih anŭn arăng dơ̱r ñu amăng pơsat ama ñu 
Yôas amăng plei Oprah jing plei lŏm kơ ƀing djuai Abiezer hlâo adih. 

33Ƀu sui ôh mơ̆ng hrơi Gideôn djai, ƀing Israel hrup hăng ƀing rĭh răm yơh gơñu 
pô ƀu dŏ tŏng ten ôh hăng Yahweh laih anŭn kơkuh pơpŭ kơ ƀing yang rơba̱ng 
Baal dơ̆ng. Ƀing gơñu pơdơ̆ng đĭ rup trah Baal jing yang rơba̱ng gơñu laih anŭn 
pơanăn kơ rup anŭn Tơlơi Pơgop Baal. 

34Hlak anŭn ƀing gơñu ƀu hơdơr dơ̆ng tah kơ Yahweh Ơi Adai gơñu, jing Pô 
hơmâo pơklaih laih ƀing gơñu mơ̆ng tơlơi dưi abih bang ƀing rŏh ayăt jum dar 
gơñu. 

35Ƀing gơñu ăt kŏn pơrơđah tơlơi hiam klă kơ sang anŏ Yêrub-Baal lơi, ăt jing 
sang anŏ Gideôn mơ̆n, wơ̆t tơdah gơ̆ hơmâo ngă brơi laih kơ ƀing gơñu lu tơlơi 
hiam klă. 

Khua Phat Kơđi 9 

Abimelek Ngă Mơneč Kiăng Jing Khua Ba Akŏ Ƀing Israel 

1Hơmâo sa hrơi, Abimelek ană đah rơkơi Yêrub-Baal, ăt jing Gideôn mơ̆n, nao 
pơ ƀing adơi ai amĭ ñu pơ plei pơnăng Sekhem laih anŭn pơđar kơ ƀing gơ̆ wơ̆t 
hăng abih bang djuai amĭ ñu mơ̆n, 

2nao tơña abih bang ƀing ană plei amăng plei Sekhem tui anai, “Amăng dua tơlơi 
anai, tơlơi pă jing hiam hloh lĕ: Ƀing gih kiăng kơ abih bang tơjuhpluh čô ƀing 
ană đah rơkơi Yêrub-Baal git gai wai lăng ƀing gih ƀôdah kơnơ̆ng sa čô đôč git 
gai wai lăng ƀing gih? Hơdơr bĕ, kâo yơh jing kơđeh asar drah kơtăk gih.” 

3Tơdang ƀing adơi ai anŭn ruai glaĭ abih bang tơlơi anŭn kơ ƀing ană plei plei 
Sekhem, ƀing ană plei čơdơ̆ng đuaĭ tui Abimelek yơh, yuakơ ñu jing ayŏng adơi 
gơñu. 

4Ƀing gơñu pha brơi kơ Abimelek tơjuhpluh sekel amrăk mơ̆ng sang yang 
rơba̱ng Tơlơi Pơgop Baal, tui anŭn Abimelek yua gơnam anai yơh kiăng blơi 
apăh ƀing ƀrưh ƀai tơtă tơtăn kiăng kơ jing ƀing đuaĭ tui ñu. 

5Ñu nao pơ sang ama ñu pơ plei Oprah laih anŭn ñu pơdjai hĭ tơjuhpluh ayŏng 
adơi ñu ƀơi kơnơ̆ng sa boh pơtâo prŏng đôč. Ƀing anŭn jing ƀing ană đah rơkơi 
Yêrub-Baal soh sel. Samơ̆ adơi ñu Yôtham jing ană đah rơkơi hơnăl tuč Yêrub-
Baal đuaĭ kơdŏp tơklaih hĭ. 

6Giŏng anŭn, abih bang ƀing ană plei plei pơnăng Sekhem hrŏm hăng anih 
kơđông kơjăp Bêt-Millô pơƀut glaĭ ƀơi boh pơtâo jĕ phŭn kơyâo prŏng amăng 
plei Sekhem kiăng kơ brơi Abimelek jing pơtao. 

7Tơdang arăng ruai kơ Yôtham tơlơi anai, ñu đĭ ƀơi kơčŏng čư̆ Gerizim laih anŭn 
pơhiăp kraih pơ ƀing Sekhem sa tơlơi pơhơmutu tui anai, “Hơmư̆ kâo bĕ, Ơ ƀing 
ană plei plei Sekhem, kiăng kơ Ơi Adai dưi hơmư̆ ƀing gih yơh. 

8Hơmâo sa hrơi khul kơyâo tơbiă nao kiăng trôč ia jâo kơ sa čô pơtao git gai 
gơñu pô. Ƀing gơñu pơhiăp hăng sa ƀĕ kơyâo ôliwơ tui anai, ‘Ơ khua ăh, jing 
pơtao gơmơi bĕ.’ 

9“Samơ̆ kơyâo ôliwơ anŭn laĭ glaĭ, ‘Hiư̆m ngă, kâo khŏm pơdơi hĭ tơlơi bruă kâo 
pơtơbiă rai ia rơmuă, jing gơnam arăng yua pơpŭ pơyom kơ mơnuih mơnam 
laih anŭn kơ ƀing yang kiăng kơ wơ̆t đĭ than kâo gah ngŏ khul kơyâo pơkŏn hă?’ 

10“Tŏ tui anŭn, khul kơyâo anŭn pơhiăp hăng kơyâo hra tui anai, ‘Rai bĕ laih 
anŭn jing pơtao gơmơi.’ 

11“Samơ̆ kơyâo hra laĭ glaĭ tui anai, ‘Hiư̆m ngă, kâo khŏm pơdơi hĭ tơlơi bruă kâo 
pơtơbiă rai boh čroh jơma̱n laih anŭn mơmĭh kiăng kơ wơ̆t khul than kâo gah 
ngŏ kơ khul kơyâo pơkŏn hă?’ 

12“Giŏng anŭn, khul kơyâo anŭn ăt laĭ kơ phŭn hrĕ boh kơƀâo mơ̆n tui anai, ‘Rai 
bĕ laih anŭn jing pơtao gơmơi.’ 

13“Samơ̆ hrĕ boh kơƀâo anŭn laĭ glaĭ, ‘Hiư̆m ngă, kâo khŏm pơdơi hĭ tơlơi bruă 
kâo pơtơbiă rai ia boh kơƀâo pơmơak kơ ƀing yang laih anŭn kơ mơnuih mơnam 
kiăng kơ wơ̆t khul than kâo gah ngŏ kơ khul kơyâo pơkŏn hă?’ 

14“Hơnăl tuč, abih bang kơyâo anŭn rơkâo kơ phŭn kơyâo drơi tui anai, ‘Rai bĕ 
laih anŭn jing pơtao gơmơi.’ 

15“Phŭn kơyâo drơi anŭn laĭ kơ khul kơyâo anŭn tui anai, ‘Tơdah ƀing gih kiăng 
kơ trôč ia jâo brơi kâo jing pơtao git gai ƀing gih biă mă, rai kơđap bĕ gah yŭ tơui 
kâo. Samơ̆ tơdah ƀing gih ƀu kiăng kơ kâo sĭt ôh, brơi bĕ apui tơbiă mơ̆ng phŭn 
kơyâo drơi laih anŭn čuh hĭ khul kơyâo sar amăng anih lŏn Lebanôn!’ ” 

16“Yôtham ăt pơhiăp dơ̆ng hăng ƀing Sekhem tui anai: Hơnŭn yơh ră anai, ƀing 
gih ngă tơpă sĭt laih anŭn pơpŭ pơyom mơ̆ tơdang ƀing gih brơi laih Abimelek 
jing pơtao? Ƀing gih hơmâo ngă hiam laih mơ̆ kơ Yêrub-Baal wơ̆t hăng sang anŏ 
gơ̆? Laih anŭn ƀing gih hơmâo ngă laih mơ̆ kơ gơ̆ jing tơlơi gơ̆ năng kơ tŭ mă? 

17Hơdơr glaĭ bĕ kơ tơlơi ama kâo hơmâo pơblah laih brơi kơ ƀing gih laih anŭn 
pơsăn tơlơi hơdip ñu kiăng pơklaih hĭ ƀing gih mơ̆ng tơngan tơlơi dưi ƀing 
Midyan. 

18Samơ̆ ră anai ƀing gih hơmâo tơgŭ pơkơdơ̆ng glaĭ laih hăng sang anŏ ama kâo, 
pơdjai hĭ laih tơjuhpluh čô ană đah rơkơi gơ̆ ƀơi kơnơ̆ng sa boh pơtâo đôč laih 
anŭn pơjing Abimelek, jing ană mơ̆ng đah kơmơi hlŭn gơ̆, jing pơtao git gai ƀing 
ană plei plei Sekhem yuakơ ñu jing ayŏng adơi gih. 

19Tui anŭn yơh, hrơi anai, tơdah anŭn jing tơlơi bruă ƀing gih hơmâo ngă tơpă 
sĭt laih anŭn pơpŭ pơyom laih kơ sang anŏ Yêrub-Baal wơ̆t hăng sang anŏ gơ̆, 
brơi bĕ Abimelek mơak hăng ƀing gih laih anŭn ƀing gih mơak hăng ñu mơ̆n! 

20Samơ̆ tơdah ƀing gih ƀu ngă tui anŭn laih ôh, brơi bĕ apui tơbiă rai mơ̆ng 
Abimelek čuh hĭ ƀing gih, jing ƀing ană plei plei Sekhem hăng anih kơđông kơjăp 
Bêt-Millô, laih anŭn brơi bĕ apui mơ̆ng ƀing gih, jing ƀing ană plei plei Sekhem 
hăng anih kơđông kơjăp Bêt-Millô, čuh hĭ Abimelek!” 

21Giŏng anŭn, Yôtham đuaĭ kơdŏp hĭ tañ hăng nao hơdip pơ plei Beêr yuakơ ñu 
huĭ kơ ayŏng ñu Abimelek. 

22Tơdơi kơ Abimelek git gai wai lăng ƀing Israel klâo thŭn, 

23Ơi Adai pơkiaŏ rai yang bơngăt sat kiăng pơrŭng tŏng krah Abimelek hăng 
ƀing ană plei plei Sekhem, jing ƀing ngă mơneč pơkơdơ̆ng glaĭ hăng Abimelek. 

24Ơi Adai pơkiaŏ yang sat anŭn pơ Abimelek kiăng kơ rŭ nua tơlơi soh ñu tuh 
drah pơkơdơ̆ng glaĭ hăng tơjuhpluh čô ană đah rơkơi Yêrub-Baal, laih anŭn 
pơkơhma̱l hĭ Abimelek wơ̆t hăng ƀing ană plei plei pơnăng Sekhem mơ̆n, jing 
ƀing pơtrŭt ñu pơdjai hĭ ƀing ayŏng adơi ñu. 

25Kiăng kơ pơkơdơ̆ng glaĭ hăng Abimelek, ƀing ană plei plei Sekhem pơkiaŏ 
mơnuih nao dŏ krăp ƀơi khul bŏl čư̆ kiăng kơ krăp sua mă ƀing hlơi pô găn nao 
pơ anih anŭn, laih anŭn arăng ruai pơthâo kơ Abimelek kơ tơlơi anŭn. 

26Hlak anŭn, Gaal, ană đah rơkơi Ebed, wơ̆t hăng ƀing ayŏng adơi ñu nao dŏ pơ 
plei Sekhem laih anŭn ƀing ană plei anŭn đaŏ kơnang tañ kơ ñu yơh kiăng kơ 
jing hĭ pô dui ba ƀing gơñu. 

27Tơdơi kơ anŭn, ƀing gơñu tơbiă nao pơ đang hơma gơñu pô kiăng duñ pơƀut 
glaĭ boh kơƀâo hăng djet hĭ kiăng kơ pơkra tơlơi phet amăng sang yang Baal 
gơñu. Tơdang ƀing gơñu ƀơ̆ng mơñum, ƀing gơñu hơtŏm păh kơ Abimelek yơh. 

28Giŏng anŭn, Gaal ană đah rơkơi Ebed laĭ tui anai, “Hlơi Abimelek jing lĕ? Hlơi 
jing ƀing ta, jing ƀing Sekhem, tơl ƀing ta năng đuaĭ tui ñu lĕ? Ƀu djơ̆ ôh hă, ñu 
jing ană đah rơkơi Yêrub-Baal laih anŭn Zebul jing pô khua djru ñu? Yua hơget 
ƀing ta khŏm đuaĭ tui Abimelek lĕ? Đuaĭ tui bĕ ƀing ană tơčô Hamôr jing ama 
Sekhem! 

29Hiam biă mă yơh tơdah ƀing ană plei anai kơnơ̆ng đuaĭ tui hơjăn kâo đôč. Tui 
anŭn, kâo či pơrai hĭ Abimelek yơh. Kâo či laĭ kơ ñu tui anai, ‘Iâu rai bĕ abih bang 
ƀing ling tơhan ih kiăng kơ pơblah!’ ” 

30Tơdang pô khua prŏng plei Zebul hơmư̆ hơdôm tơlơi Gaal ană đah rơkơi Ebed 
pơhiăp laih kar hăng anŭn, ñu hil biă mă. 

31Ñu pơkiaŏ hơgŏm ƀing ding kơna ñu nao laĭ pơthâo kơ Abimelek tui anai, “Gaal 
ană đah rơkơi Ebed hrŏm hăng ƀing ayŏng adơi ñu hơmâo rai dŏ laih pơ plei 



525 

 

 
© 2013 Jơrai Bible Association. 

  
 

 

Sekhem laih anŭn ñu hlak pơtrŭt pơsur ƀing ană plei anŭn tơgŭ pơkơdơ̆ng glaĭ 
hăng ih. 

32Hơnŭn yơh, tơdang mlam ih hăng ƀing ling tơhan ih năng nao dŏ krăp bĕ 
amăng đang hơma. 

33Amăng mơguah ƀơi mông yang hrơi ƀlĕ, kơsung nao pơkơdơ̆ng glaĭ bĕ hăng 
plei anai. Tơdang Gaal laih anŭn ƀing ling tơhan ñu tơbiă nao pơkơdơ̆ng glaĭ 
hăng ih, ngă bĕ kơ ƀing gơñu tui hăng tơlơi ih kiăng kơ ngă yơh.” 

34Giŏng anŭn, Abimelek hăng abih bang ƀing ling tơhan ñu tơbiă nao tơdang 
mlam đih laih anŭn dŏ krăp jĕ plei Sekhem amăng pă̱ grup. 

35Hlak anŭn Gaal, ană đah rơkơi Ebed, hơmâo tơbiă nao laih, laih anŭn hlak dŏ 
dơ̆ng ƀơi bah amăng mŭt nao pơ amăng ja̱ng plei. Djơ̆ ƀơi mông anŭn, Abimelek 
hăng ƀing ling tơhan ñu ƀuh Gaal laih anŭn ƀing gơñu hlak tơbiă mơ̆ng anih dŏ 
kơdŏp gơñu yơh. 

36Tơdang Gaal ƀuh ƀing gơñu, ñu laĭ kơ Zebul tui anai, “Adih, hơmâo ƀing 
mơnuih hlak trŭn rai mơ̆ng kơčŏng čư̆!” Zebul laĭ glaĭ, “Ih lăng tơhuăl hăng tơui 
khul čư̆ đôč, ih pơmĭn anŭn jing ƀing mơnuih.” 

37Samơ̆ Gaal laĭ dơ̆ng tui anai, “Lăng adih, ƀing mơnuih hlak trŭn rai mơ̆ng anih 
čư̆ glông hloh adih laih anŭn hơmâo sa grup mơnuih hlak rai mơ̆ng gah khul 
kơyâo sen pơjâo.” 

38Giŏng anŭn, Zebul laĭ kơ ñu tui anai, “Pơpă tơlơi pơhiăp pơgao ih anŭn lĕ, 
yuakơ ih yơh jing pô laĭ tui anai, ‘Hlơi jing Abimelek tơl ƀing ta đuaĭ tui ñu lĕ?’ 
Ƀu djơ̆ ôh hă, anŭn jing ƀing mơnuih ih hơmâo klao djik laih? Tơbiă nao pơblah 
hăng ƀing gơñu bĕ!” 

39Tui anŭn, Gaal ba tơbiă ƀing ană plei plei pơnăng Sekhem kiăng pơblah hăng 
Abimelek yơh. 

40Abimelek kiaŏ blah ƀing gơñu laih anŭn ƀing gơñu đuaĭ kơdŏp yơh; ăt hơmâo 
lu mơnuih rơbuh đih ruă rơka mơ̆n amăng tơlơi pơblah kơtuai jơlan hlŏng truh 
pơ amăng ja̱ng plei. 

41Abimelek wơ̆t glaĭ dŏ amăng plei Arumah laih anŭn Zebul puh pơđuaĭ hĭ Gaal 
wơ̆t hăng ƀing ayŏng adơi ñu mơ̆ng plei Sekhem. 

42Amăng hrơi tŏ tui, Abimelek hơmư̆ arăng laĭ pơthâo kơ tơlơi ƀing ană plei plei 
Sekhem črong pơmĭn kiăng tơbiă nao pơ đang hơma. 

43Tui anŭn, ñu pơkăh pơpha ƀing ling tơhan ñu jing klâo tơpul kiăng kơ krăp 
pơblah amăng đang hơma yơh. Tơdang ñu ƀuh ƀing mơnuih tơbiă mơ̆ng plei, ñu 
tơgŭ kiăng kơ kơsung blah ƀing mơnuih anŭn yơh. 

44Abimelek hăng tơpul hrŏm hăng ñu ječ ameč đuaĭ nao tañ dŏ ƀơi amăng ja̱ng 
plei. Bơ kơ dua tơpul adih, ƀing gơñu kơsung nao pơ ƀing mơnuih amăng đang 
hơma anŭn laih anŭn blah pơdjai hĭ abih ƀing gơñu yơh. 

45Amăng abih hrơi yơh ƀing Abimelek pơblah pơkơdơ̆ng glaĭ hăng plei anŭn tơl 
ñu hơmâo mă hĭ plei anŭn hăng pơdjai hĭ abih mơnuih pơ anŭn. Giŏng anŭn, ñu 
pơrai hĭ plei anŭn laih anŭn pruai hra amăng plei anŭn yơh. 

46Tơdang hơmư̆ kơ tơlơi anŭn, ƀing ană plei amăng sang kơtŭm Sekhem đuaĭ 
mŭt pơ anih gah lăm kơ pơnăng sang yang rơba̱ng Tơlơi Pơgop Baal yơh. 

47Tơdang Abimelek hơmư̆ ƀing gơñu hơmâo pơƀut glaĭ laih pơ anih anŭn, 

48ñu hăng ƀing ling tơhan ñu đĭ nao ƀơi čư̆ Zalmôn. Ñu mă jo̱ng čŏng khul than 
kơyâo laih anŭn glăm ƀơi bra ñu. Ñu pơđar kơ ƀing tơhan ñu tui anai, “Tañ bĕ! 
Ngă tui bĕ hơget tơlơi ƀing gih hơmâo ƀuh laih kâo ngă anai!” 

49Giŏng anŭn, abih bang ƀing ling tơhan ñu čŏng glăm khul than kơyâo hăng đuaĭ 
tui Abimelek. Ƀing gơñu pơkom khul than kơyâo anai ƀơi gah ngŏ bơbŭng anih 
ƀing anŭn dŏ kơdŏp anŭn, tuč apui čuh ƀơi gah ngŏ kơ ƀing mơnuih amăng lăm 
anŭn yơh. Tui anŭn, abih bang mơnuih amăng sang kơtŭm anŭn ăt djai hĭ mơ̆n 
laih anŭn mrô ƀing gơñu hơmâo truh kơ sa-rơbâo čô wơ̆t hăng ƀing đah rơkơi 
đah kơmơi yơh. 

50Tŏ tui anŭn, Abimelek nao pơ plei pơnăng Têbêz, blah hruă plei anŭn laih anŭn 
blah mă hĭ. 

51Samơ̆ amăng lăm plei anŭn hơmâo sa boh sang kơtŭm kơjăp; abih bang ƀing 
mơnuih đah rơkơi đah kơmơi jing ƀing ană plei đuaĭ mŭt amăng anŭn. Ƀing gơñu 
krư̆ khuă hĭ gơñu pô laih anŭn đĭ nao pơ bơbŭng sang tơhnă̱ anŭn yơh. 

52Abimelek rai pơblah pơ sang kơtŭm anŭn. Samơ̆ tơdang ñu rai jĕ kiăng čuh hĭ 
sang anŭn hăng apui, 

53hơmâo sa čô đah kơmơi plĕ trŭn sa boh rơsŭng jơlit djơ̆ ƀơi akŏ ñu hăng ngă 
pơčah hĭ akŏ ñu yơh. 

54Tañ mơtam Abimelek iâu rai pô djă̱ gơnam blah ñu hăng laĭ tui anai, “Suă tơbiă 
đao ih hăng klâŏ pơdjai hĭ kâo bĕ, tui anŭn ƀing gơñu ƀu thâo laĭ ôh tui anai, ‘Sa 
čô đah kơmơi pơdjai hĭ ñu.’ ” Tui anŭn, pô ding kơna ñu klâŏ pơdjai hĭ ñu laih 
anŭn ñu djai hĭ yơh. 

55Tơdang ƀing Israel ƀuh Abimelek djai laih, ƀing gơñu đuaĭ glaĭ pơ sang anŏ 
gơñu pô yơh. 

56Tui anŭn, Ơi Adai pô yơh rŭ nua kơ tơlơi sat ƀai Abimelek hơmâo ngă laih kơ 
ama ñu jing tơlơi ñu pơdjai hĭ abih tơjuhpluh čô ayŏng adơi ñu pô. 

57Ơi Adai ăt rŭ nua glaĭ kơ tơlơi sat ƀai ƀing Sekhem hơmâo ngă laih mơ̆n. Tui 
anŭn yơh, tơlơi hơtŏm păh Yôtham ană Yêrub-Baal krep truh laih ƀơi ƀing ană 
plei plei Sekhem. 

Khua Phat Kơđi 10 

Tôla Jing Pô Pơklaih Tal Năm 

1Tơdơi kơ rơnŭk Abimelek, hơmâo sa čô mơ̆ng kơnung djuai Issakhar, anăn ñu 
Tôla ană đah rơkơi Puah, tơčô Dôdô, jing hĭ pô pơklaih ƀing Israel. Ñu dŏ pơ plei 
Samir, amăng tring bŏl čư̆ ƀing kơnung djuai Ephraim. 

2Ñu dui ba ƀing Israel amăng duapluh-klâo thŭn. Tơdang ñu djai hĭ laih, arăng 
dơ̱r ñu amăng plei ñu pô Samir yơh. 

Yair Jing Pô Pơklaih Tal Tơjuh 

3Tơdơi kơ Tôla, hơmâo Yair, jing sa čô mơnuih mơ̆ng anih tring Gilead, dui ba 
Israel amăng duapluh-dua thŭn. 

4Ñu hơmâo klâopluh čô ană đah rơkơi. Ƀing gơñu juăt đĭ ƀơi klâopluh drơi aseh 
glai laih anŭn git gai wai lăng amăng klâopluh boh plei amăng anih tring Gilead. 
Ră anai arăng ăt iâu anih anŭn jing Hawôt-Yair. 

5Tơdang Yair djai hĭ laih, arăng dơ̱r ñu amăng plei Kamôn yơh. 
Yeptah Jing Pô Pơklaih Tal Sapăn 

6Tơdơi kơ Yair, ƀing Israel ngă tơlơi sat ƀai dơ̆ng ƀơi anăp Yahweh. Ƀing gơñu 
kơkuh pơpŭ kơ khul rup yang rơba̱ng Baal hăng yang rơba̱ng HʼAstôret wơ̆t 
hăng ƀing yang rơba̱ng mơnuih Aram, Sidôn, Môab, Ammôn laih anŭn Philistia 
mơ̆n. Yuakơ ƀing Israel hơngah lui hĭ laih Yahweh laih anŭn ƀu kơkuh pơpŭ kơ 
Ñu dơ̆ng tah, 

7tui anŭn Ñu hil kơ ƀing gơñu yơh. Ñu jao hĭ kơ ƀing Philistia hăng ƀing Ammôn 
git gai ƀing Israel. 

8Ƀing mơnuih anŭn kơtư̆ juă hơtŏm păh kơ ƀing Israel yơh. Amăng pluh-sapăn 
thŭn ƀing gơñu kơtư̆ juă abih bang ƀing Israel jing ƀing dŏ hơdip amăng anih 
tring Gilead gah ngŏ̱ kơ krong Yurdan, jing amăng anih tring ƀing Amôr yơh hlâo 
adih. 

9Ƀing Ammôn ăt găn krong Yurdan rai pơblah pơkơdơ̆ng glaĭ hăng ƀing kơnung 
djuai Yudah, ƀing kơnung djuai Benyamin laih anŭn ƀing kơnung djuai Ephraim 
mơ̆n, tơl ƀing Israel rŭng răng biă mă yơh. 

10Giŏng anŭn, ƀing Israel iâu kwưh kơ Yahweh tui anai, “Ơ Ơi Adai ăh, ƀing 
gơmơi hơmâo ngă soh pơkơdơ̆ng glaĭ hăng Ih hăng đuaĭ ataih hĭ laih mơ̆ng Ih, 
Ơi Adai gơmơi, kiăng kơ kơkuh pơpŭ kơ khul rup yang rơba̱ng Baal.” 

11Yahweh laĭ glaĭ tui anai, “Tơdang ƀing Êjip, ƀing Amôr, ƀing Ammôn, ƀing 
Philistia, 

12ƀing Sidôn, ƀing Amalek laih anŭn ƀing Maôn kơtư̆ juă hĭ ƀing gih hlâo adih 
laih anŭn ƀing gih iâu kwưh kơ Kâo kơ tơlơi djru, hiư̆m ngă, Kâo ƀu pơklaih hĭ 
ƀing gih mơ̆ng tơngan tơlơi dưi gơñu ôh hă? 

13Samơ̆ ƀing gih hơmâo đuaĭ ataih hĭ laih mơ̆ng Kâo laih anŭn kơkuh pơpŭ kơ 
ƀing yang rơba̱ng, tui anŭn yơh, Kâo ƀu či pơklaih hĭ ƀing gih dơ̆ng tah. 

14Nao kwưh iâu bĕ ƀơi ƀing yang rơba̱ng ƀing gih hơmâo ruah mă anŭn. Brơi 
ƀing yang anŭn pơklaih hĭ bĕ ƀing gih tơdang ƀing gih dŏ amăng tơlơi rŭng 
răng!” 

15Samơ̆ ƀing Israel laĭ kơ Yahweh tui anai, “Ƀing gơmơi hơmâo ngă soh laih. Ngă 
bĕ kơ ƀing gơmơi hơdôm tơlơi Ih pơmĭn jing hiam hloh, samơ̆ rơkâo kơ Ih 
pơklaih hĭ bĕ ƀing gơmơi ră anai.” 

16Giŏng anŭn, ƀing gơñu pơrai hĭ khul yang rơba̱ng ƀing tuai mơ̆ng ƀing gơñu 
laih anŭn kơkuh pơpŭ kơ Yahweh yơh. Tui anŭn, Yahweh bơngơ̆t bơngañ biă mă 
kơ tơlơi rŭng răng ƀing Israel yơh. 

17Tơdang ƀing Ammôn pơƀut glaĭ laih anŭn pơdơ̆ng đĭ anih jưh gơñu amăng 
anih tring Gilead, ƀing Israel ăt pơƀut glaĭ laih anŭn pơdơ̆ng đĭ anih jưh gơñu 
amăng anih tring Mizpah mơ̆n. 

18Ƀing khua ba akŏ ƀing Gilead pơhiăp hăng tơdruă gơñu tui anai, “Hlơi pô 
čơdơ̆ng nao pơblah ƀing Ammôn, pô anŭn yơh či jing pô git gai wai lăng abih 
bang ƀing ta jing ƀing hơdip amăng anih tring Gilead anai yơh.” 

Khua Phat Kơđi 11 

1Yeptah, mơnuih Gilead, jing sa čô tơhan khĭn kơtang. Anăn ama ñu ăt jing Gilead 
mơ̆n laih anŭn amĭ ñu jing mơnuih rĭh răm. 

2Bơnai Gilead ăt tơkeng rai kơ ñu ƀing ană đah rơkơi mơ̆n laih anŭn tơdang ƀing 
ană đah rơkơi ñu prŏng laih, ƀing gơñu puh pơđuaĭ hĭ Yeptah. Ƀing gơñu laĭ tui 
anai, “Ih ƀu či mă tŭ kŏng ngăn amăng sang anŏ gơmơi ôh, yuakơ ih jing ană đah 
rơkơi mơ̆ng đah kơmơi rĭh răm.” 

3Tui anŭn, Yeptah đuaĭ kơdŏp hĭ mơ̆ng ƀing ayŏng adơi ñu laih anŭn dŏ amăng 
anih lŏn Tôb laih anŭn pơ anih anŭn yơh hơmâo sa grup ƀing ƀrưh ƀai tă tăn 
pơƀut glaĭ hăng ñu kiăng đuaĭ tui ñu. 

4Tơdơi ƀiă kơ anŭn, tơdang ƀing Ammôn pơblah hăng ƀing Israel, 

5ƀing kŏng tha anih tring Gilead nao kiăng kơ ba rai Yeptah mơ̆ng anih lŏn Tôb. 
Ƀing gơñu laĭ hăng ñu tui anai, 

6“Rai jing khua git gai gơmơi bĕ, tui anŭn ƀing ta dưi pơblah glaĭ hăng ƀing 
Ammôn.” 

7Yeptah laĭ kơ ƀing gơñu tui anai, “Ƀu djơ̆ ôh hă, ƀing gih pơrơmut biă mă kơ kâo 
laih anŭn puh pơđuaĭ hĭ laih kâo mơ̆ng sang ama kâo? Ră anai yua hơget ƀing 
gih rai pơ kâo tơdang ƀing gih dŏ amăng tơlơi rŭng răng lĕ?” 

8Ƀing kŏng tha Gilead laĭ glaĭ kơ ñu tui anai, “Wơ̆t tơdah ƀing gơmơi ngă laih tui 
anŭn kơ ih hlâo adih, ră anai ƀing gơmơi kơnang kơ ih yơh. Rai bĕ hrŏm hăng 
ƀing gơmơi kiăng kơ pơblah hăng ƀing Ammôn, tui anŭn ƀing gơmơi či pơjing 
hĭ ih jing khua djă̱ akŏ kơ abih bang ƀing gơmơi jing ƀing hơdip amăng anih tring 
Gilead yơh.” 

9Yeptah laĭ glaĭ, “Tơdah ƀing gih iâu kâo glaĭ kiăng pơblah hăng ƀing Ammôn laih 
anŭn Yahweh jao hĭ ƀing gơñu kơ kâo, hiư̆m ngă ƀing gih či pơjing hĭ kâo jing 
khua djă̱ akŏ gih sĭt mơ̆?” 

10Ƀing kŏng tha Gilead laĭ glaĭ, “Yahweh yơh jing Pô ngă gơ̆ng jơlan kơ ƀing ta; 
ƀing gơmơi ƀuăn kơ tơlơi ƀing gơmơi či ngă tui hăng tơlơi ih laĭ yơh.” 

11Tui anŭn, Yeptah nao hrŏm hăng ƀing kŏng tha Gilead laih anŭn ƀing ană plei 
Gilead pơjing hĭ ñu jing khua djă̱ akŏ kiăng git gai ƀing gơñu. Giŏng anŭn, ñu nao 
pơhiăp glaĭ abih bang khul tơlơi ñu pơhiăp laih ƀơi anăp Yahweh pơ anih 
Mizpah. 

12Giŏng anŭn, Yeptah pơkiaŏ ƀing ding kơna ñu nao pơ pơtao Ammôn kiăng tơña 
tui anai, “Hơget tơlơi ƀing gơmơi hơmâo ngă laih tơl ih rai wang blah anih lŏn 
gơmơi lĕ?” 

13Pơtao ƀing Ammôn laĭ glaĭ kơ ƀing ding kơna Yeptah tui anai, “Tơdang ƀing 
Israel đĭ rai mơ̆ng čar Êjip, ƀing gơñu sua mă hĭ laih anih lŏn kâo čơdơ̆ng mơ̆ng 
anih hơnŏh ia Arnôn truh pơ hơnŏh ia Yaƀôk, hlŏng truh pơ krong Yurdan. Tui 
anŭn yơh ră anai, brơi glaĭ rơnŭk rơnua bĕ lŏn anŭn kơ kâo.” 

14Yeptah pơkiaŏ ƀing ding kơna anŭn nao pơ pơtao Ammôn dơ̆ng 

15kiăng laĭ tui anai: “Anai yơh jing tơlơi Yeptah laĭ: Ƀing Israel ƀu hơmâo mă tŭ 
anih lŏn ƀing Môab ƀôdah anih lŏn ƀing Ammôn ôh. 

16Samơ̆ tơdang ƀing Israel đĭ rai mơ̆ng čar Êjip, ƀing gơñu găn tơdron ha̱r truh 
pơ Rơsĭ Mriah laih anŭn truh pơ anih Khades. 

17Giŏng anŭn, ƀing Israel pơkiaŏ nao ƀing ding kơna nao rơkâo pơ pơtao ƀing 
Edôm brơi kơ ƀing gơñu dưi găn anih lŏn ñu, samơ̆ pơtao Edôm anŭn ƀu kiăng 
hơmư̆ ôh. Ƀing Israel ăt pơkiaŏ ƀing ding kơna nao pơ pơtao ƀing Môab, samơ̆ 
ñu ăt hơngah hĭ mơ̆n. Tui anŭn, ƀing Israel dŏ glaĭ pơ anih Khades yơh. 

18“Tŏ tui anŭn, ƀing gơñu rơbat găn tơdron ha̱r, rơbat dar anih lŏn Edôm laih 
anŭn anih lŏn Môab, găn nao kơtuai guai gah ngŏ̱ anih lŏn Môab laih anŭn dŏ jưh 
ƀơi anih gah ngŏ̱ kơ hơnŏh ia Arnôn. Ƀing gơñu ƀu mŭt amăng guai lŏn ƀing 
Môab ôh, yuakơ hơnŏh ia Arnôn jing guai anih lŏn Môab yơh. 

19“Giŏng anŭn, ƀing Israel pơkiaŏ nao ƀing ding kơna pơ pơtao Sihôn jing pơtao 
ƀing Amôr, jing pô git gai wai lăng amăng plei pơnăng Hesbôn laih anŭn ƀing 
gơñu rơkâo kơ pơtao anŭn brơi ƀing gơñu dưi găn nao amăng anih lŏn ñu hlŏng 
truh pơ anih gơñu pô. 

20Samơ̆ pơtao Sihôn ƀu đaŏ kơ ƀing Israel kiăng găn lŏn guai ñu rơnŭk rơnua ôh. 
Tui anŭn, ñu pơƀut glaĭ abih bang ƀing ling tơhan ñu laih anŭn pơdơ̆ng đĭ anih 
jưh jĕ ƀơi plei pơnăng Yahaz laih anŭn pơblah pơkơdơ̆ng glaĭ hăng ƀing Israel. 

21“Giŏng anŭn, Yahweh, Ơi Adai ƀing Israel, jao hĭ pơtao Sihôn wơ̆t hăng ƀing 
ling tơhan ñu amăng tơngan tơlơi dưi ƀing Israel. Tui anŭn, ƀing Israel blah dưi 
hĭ kơ ƀing Amôr anŭn yơh. Ƀing Israel mă tŭ abih bang anih lŏn gơñu jing ƀing 
hơdip amăng anih čar anai amăng rơnŭk anŭn. 

22Ƀing gơñu mă tŭ abih bang anih lŏn čơdơ̆ng mơ̆ng hơnŏh ia Arnôn gah thu̱ng 
hlŏng truh pơ hơnŏh ia Yaƀôk gah dư̱r laih anŭn mơ̆ng anih tơdron ha̱r hlŏng 
truh pơ krong Yurdan gah yŭ̱ yơh. 

23“Tui anŭn yơh, yuakơ Yahweh, Ơi Adai ƀing Israel, hơmâo puh pơđuaĭ hĭ laih 
ƀing Amôr mơ̆ng anăp ƀing ană plei Ñu Israel, tui anŭn yua hơget ƀing gih pơmĭn 
ƀing gih hơmâo tơlơi djơ̆ găl kiăng kơ mă glaĭ anih lŏn anai kơ gih pô lĕ? 

24Ƀing gih ăt dŏ djă̱ grơ̆ng hơget anih lŏn yang Kemôs gih pha brơi laih kơ ƀing 
gih. Ăt kar kaĭ mơ̆n, hơget anih lŏn Yahweh Ơi Adai gơmơi hơmâo pha brơi laih 
kơ ƀing gơmơi, ƀing gơmơi ăt dŏ djă̱ grơ̆ng yơh. 

25Hiư̆m ngă, ih pơmĭn ih jing pô hiam klă hloh kơ Balak, ană đah rơkơi Zippôr, 
jing pơtao Môab mơ̆? Ñu hơmâo pơhiăp brŏk ƀôdah pơblah laih hăng ƀing Israel 
mơ̆? 

26Amăng klâo-rơtuh thŭn laih ƀing Israel ăt dŏ djă̱ grơ̆ng plei pơnăng Hesbôn, 
Arôêr, wơ̆t hăng khul plei pla jum dar anŭn laih anŭn abih bang plei pơnăng 
kơtuai hơnŏh ia Arnôn. Yua hơget ƀing gih ƀu mă glaĭ ôh anih lŏn anai amăng 
hơdôm rơnŭk anŭn lĕ? 

27Kâo ƀu hơmâo pơsoh hĭ ih ôh, samơ̆ ih yơh hơmâo pơsoh hĭ laih kâo tơdang ih 
rai wang blah kâo. Hrơi anai brơi bĕ kơ Yahweh yơh jing Pô Phat Kơđi, pơsir hĭ 
tơlơi pơrơjăh anŭn tŏng krah ƀing Israel hăng ƀing Ammôn.” 

28Ƀing ding kơna Yeptah ruai abih bang tơlơi Yeptah mơit nao hăng pơtao 
Ammôn, samơ̆ pơtao Ammôn ƀu kiăng pơđi̱ng hơmư̆ ôh. 

29Giŏng anŭn, Yang Bơngăt Yahweh rai ƀơi Yeptah, laih anŭn Yeptah găn nao pơ 
djŏp anih amăng tring Gilead hăng anih tring ƀing kơnung djuai Manasseh, kiăng 
pơƀut ƀing ling tơhan laih anŭn wơ̆t glaĭ pơ anih Mizpah amăng anih tring 
Gilead. Čơdơ̆ng mơ̆ng anih anŭn yơh ñu čơdơ̆ng kơsung blah ƀing Ammôn. 

30Yeptah ƀuăn rơ̆ng hăng Yahweh tui anai, “Tơdah Ih jao hĭ ƀing Ammôn anai 
amăng tơngan tơlơi dưi kâo, 

31hlơi pô tơbiă rai mơ̆ng bah amăng sang kâo kiăng kơ rai bưp kâo tơdang kâo 
wơ̆t glaĭ mơ̆ng tơlơi dưi hĭ kơ ƀing Ammôn, brơi bĕ pô anŭn či lŏm kơ Ih yơh 
Yahweh ăh, laih anŭn kâo či ngă yang pô anŭn jing gơnam pơyơr čuh yơh.” 

32Giŏng anŭn, Yeptah tơbiă nao pơblah ƀing Ammôn laih anŭn Yahweh jao hĭ 
ƀing Ammôn amăng tơngan tơlơi dưi ñu. 

33Ñu pơrai hĭ duapluh boh plei pơnăng čơdơ̆ng mơ̆ng plei pơnăng Arôêr truh pơ 
anih re̱ng gah plei pơnăng Minnit, hlŏng truh pơ plei pơnăng Abêl-Keramim. Tui 
anŭn yơh, ƀing Israel dưi hĭ kơ ƀing Ammôn. 

34Tơdang Yeptah wơ̆t glaĭ pơ sang ñu pơ anih Mizpah, pô blung hlâo tơbiă rai 
čơkă ñu jing ană dra ñu yơh laih anŭn gơ̆ suang hăng hơgơ̆r bŏ! Yeptah kơnơ̆ng 
hơmâo sa čô ană anŭn đôč. Rơngiao kơ gơ̆ Yeptah ƀu hơmâo ană đah rơkơi laih 
anŭn kŏn hơmâo ană đah kơmơi pơkŏn lơi. 

35Tơdang ñu ƀuh gơ̆, ñu hek ao ñu laih anŭn ur đĭ, “Ơ ană dra kâo hơi! Ih tơbiă 
rai čơkă kâo laih anŭn ngă glưh pơčah hĭ pran jua kâo, yuakơ tơlơi kâo hơmâo 
ƀuăn rơ̆ng laih hăng Yahweh jing tơlơi kâo ƀu dưi lui hĭ ôh.” 

36Gơ̆ laĭ glaĭ, “Ơ ama, ih hơmâo ƀuăn laih tơlơi pơhiăp ih hăng Yahweh. Ngă bĕ 
kơ kâo tui hăng tơlơi ih ƀuăn rơ̆ng laih yuakơ ră anai Yahweh hơmâo rŭ nua brơi 
laih kơ ih mơ̆ng ƀing rŏh ayăt ih jing ƀing Ammôn anŭn. 

37Samơ̆ brơi bĕ kơ kâo ngă tui anai: Brơi bĕ kơ kâo dua blan đuaĭ hyu amăng 
anih bŏl čư̆ laih anŭn kơŭ kơuăn hrŏm hăng ƀing gơyut đah kơmơi kâo, yuakơ 
kâo ƀu či dŏ rơkơi ôh.” 

38Yeptah laĭ glaĭ tui anai, “Nao bĕ ană ăh.” Tui anŭn, ñu brơi gơ̆ nao amăng dua 
blan. Gơ̆ laih anŭn ƀing đah kơmơi anŭn đuaĭ hyu amăng bŏl čư̆ laih anŭn kơŭ 
kơuăn, yuakơ gơ̆ ƀu či dŏ rơkơi ôh. 

39Tơdơi kơ dua blan, gơ̆ wơ̆t glaĭ kơ ama gơ̆ laih anŭn ama gơ̆ ngă kơ gơ̆ tui hăng 
tơlơi ñu hơmâo ƀuăn laih. Tui anŭn, gơ̆ jing sa čô đah kơmơi hơči̱h nanao yơh. 
Čơdơ̆ng mơ̆ng tơlơi anŭn yơh ƀing Israel hơmâo tơlơi phiăn anai: 

40Rĭm thŭn ƀing ană dra ƀing Israel đuaĭ hyu pă̱ hrơi kiăng kơ djă̱ hơdơr pơpŭ 
kơ ană dra Yeptah, jing mơnuih Gilead anŭn. 

Khua Phat Kơđi 12 

Ƀing Kơnung Djuai Ephraim Pơblah Hăng Yeptah 

1Tơdơi kơ Yeptah pơblah dưi hĭ laih hăng ƀing Ammôn, ƀing kơnung djuai 
Ephraim pơƀut glaĭ ƀing ling tơhan gơñu, găn krong Yurdan hăng nao pơ plei 
pơnăng Zaphôn laih anŭn laĭ kơ Yeptah tui anai, “Yua hơget ih nao pơblah hăng 
ƀing Ammôn samơ̆ ƀu jak iâu ba ƀing gơmơi nao hrŏm hăng ih ôh lĕ? Tui anŭn, 
ƀing gơmơi či čuh pơrai hĭ khul sang ih hrŏm hăng ih yơh!” 



532 

 

 
© 2013 Jơrai Bible Association. 

  
 

 

2Yeptah laĭ glaĭ tui anai, “Kâo laih anŭn ƀing ană plei kâo pơgop glaĭ amăng tơlơi 
rŭng răng biă mă hăng ƀing Ammôn, laih anŭn wơ̆t tơdah kâo jak iâu laih samơ̆ 
ƀing gih ƀu rai pơklaih hĭ ƀing gơmơi mơ̆ng tơngan tơlơi dưi gơñu ôh. 

3Tơdang kâo ƀuh ƀing gih ƀu či djru ôh, tui anŭn yơh kâo pơsăn tơlơi hơdip kâo 
găn nao kiăng pơblah pơkơdơ̆ng glaĭ hăng ƀing Ammôn laih anŭn Yahweh jao 
brơi hĭ laih kơ kâo dưi hĭ kơ ƀing gơñu. Ră anai yua hơget ƀing gih đĭ rai hrơi 
anai kiăng kơ pơblah hăng kâo lĕ?” 

4Giŏng anŭn, Yeptah iâu pơƀut glaĭ ƀing ling tơhan Gilead laih anŭn pơblah 
pơkơdơ̆ng glaĭ hăng ƀing ling tơhan kơnung djuai Ephraim. Ƀing Gilead blah 
pơrai hĭ ƀing gơñu yuakơ ƀing Ephraim hơmâo pơhiăp pơčeh laih tui anai, “Ƀing 
gih jing ƀing Gilead kơnơ̆ng jing ƀing čơlah đuaĭ hĭ đôč mơ̆ng ƀing gơmơi jing 
ƀing kơnung djuai Ephraim hăng ƀing kơnung djuai Manasseh.” 

5Giŏng anŭn, ƀing Gilead nao mă hĭ anih đêl krong Yurdan, jing ƀơi jơlan găn nao 
pơ anih lŏn ƀing Ephraim, hlâo kơ ƀing Ephraim truh pơ anŭn. Tơdang hlơi pô 
mơnuih Ephraim dŏ so̱t rai rơkâo tui anai, “Brơi kâo găn bĕ,” ƀing Gilead tơña 
tui anai, “Ih jing sa čô mơnuih Ephraim mơ̆?” Tơdah ñu laĭ, “Ơ ơh,” 

6ƀing gơñu laĭ dơ̆ng tui anai, “Tui anŭn, đŏk bĕ, ‘Siƀôlet.’ ” Tơdah pô anŭn đŏk ƀu 
djơ̆ tui hăng boh hră “Siƀôlet” ôh, tui anŭn ƀing gơñu mă hăng pơdjai hĭ pô anŭn 
ƀơi krong anŭn yơh, yuakơ ñu anŭn ƀu dưi đŏk djơ̆ tui hăng boh hră anŭn ôh. 
Hlak anŭn, mrô ƀing Ephraim ƀing gơñu pơdjai hĭ jing pă̱pluh dua-rơbâo čô yơh. 

7Rơnŭk Yeptah dui ba ƀing Israel jing năm thŭn. Tơdơi kơ anŭn, Yeptah mơnuih 
Gilead anŭn djai hĭ laih anŭn arăng dơ̱r ñu amăng sa boh plei tring Gilead mơ̆n. 

Ibzan Jing Pô Pơklaih Tal Duapăn 

8Tơdơi kơ Yeptah, hơmâo Ibzan mơnuih plei Bêtlahem dui ba ƀing Israel. 

9Ñu hơmâo klâopluh čô ană đah rơkơi laih anŭn klâopluh čô ană đah kơmơi. Ñu 
brơi ƀing ană đah kơmơi ñu pơdŏ hăng ƀing gah rơngiao kơ djuai ñu. Bơ kơ ƀing 
ană đah rơkơi ñu, ñu ba rai klâopluh čô ană đah kơmơi mơ̆ng gah rơngiao kơ 
djuai ñu yơh kiăng kơ ƀing gơñu pơdŏ. Ibzan dui ba ƀing Israel amăng tơjuh 
thŭn. 

10Tơdơi kơ anŭn, Ibzan djai hĭ laih anŭn arăng dơ̱r ñu amăng plei Bêtlahem yơh. 
Êlôn Jing Pô Pơklaih Tal Pluh 

11Tơdơi kơ Ibzan, hơmâo Êlôn, jing mơnuih Zebulun, dui ba ƀing Israel amăng 
pluh thŭn. 

12Tơdơi kơ anŭn, Êlôn djai hĭ laih anŭn arăng dơ̱r ñu pơ plei Aiyalôn amăng anih 
lŏn ƀing kơnung djuai Zebulun yơh. 

Abdôn Jing Pô Pơklaih Tal Pluh-Sa 

13Tơdơi kơ Êlôn, hơmâo Abdôn, jing ană đah rơkơi Hillêl mơ̆ng plei Pirathôn, 
dui ba ƀing Israel. 

14Ñu hơmâo pă̱pluh čô ană đah rơkơi hăng klâopluh čô tơčô đah rơkơi, laih anŭn 
ƀing gơñu juăt đĭ ƀơi tơjuhpluh drơi aseh glai. Ñu dui ba ƀing Israel amăng sapăn 
thŭn. 

15Tơdơi kơ anŭn, Abdôn djai hĭ laih anŭn arăng dơ̱r ñu pơ plei Pirathôn amăng 
anih lŏn ƀing kơnung djuai Ephraim, jing anih tring bŏl čư̆ ƀing Amalek yơh. 

Khua Phat Kơđi 13 

Tơlơi Tơkeng Rai Kơ Samsôn Jing Pô Pơklaih Tal Pluh-Dua 

1Tơdơi kơ Abdôn, ƀing Israel ngă tơlơi sat ƀai dơ̆ng ƀơi anăp Yahweh, tui anŭn 
Yahweh jao lui hĭ ƀing gơñu amăng tơngan tơlơi dưi ƀing Philistia amăng pă̱pluh 
thŭn. 

2Amăng rơnŭk anŭn, hơmâo sa čô mơnuih dŏ pơ plei Zorah mơ̆ng ƀing kơnung 
djuai Dan. Anăn ñu Manôah laih anŭn ñu hơmâo sa čô bơnai, samơ̆ ƀing gơñu ƀu 
hơmâo ană bă ôh yuakơ bơnai ñu anŭn jing bơnai plao. 

3Ling jang Yahweh pơƀuh rai kơ gơ̆ laih anŭn laĭ tui anai, “Ih jing đah kơmơi plao 
ƀu hơmâo ană ôh, samơ̆ ih či pi kian laih anŭn tơkeng sa čô ană đah rơkơi yơh. 

4Tui anŭn yơh, čơdơ̆ng mơ̆ng ră anai, răng bĕ, anăm mơñum tơpai ƀôdah gơnam 
mơñum măt pơkŏn ôh laih anŭn ăt anăm ƀơ̆ng ôh hơdôm gơnam ƀu rơgoh mơ̆n 
tui hăng tơlơi juăt Ơi Adai, 

5tơdang ih či pi kian. Tơdơi kơ ih tơkeng kơ ană đah rơkơi anŭn, anăm khăt hĭ 
ƀŭk ƀơi akŏ ñu ôh yuakơ ñu jing sa čô Nazir, jing pioh hơjăn kơ Ơi Adai mơ̆ng 
hrơi tơkeng kơ ñu laih anŭn ñu či čơdơ̆ng pơklaih ƀing Israel mơ̆ng tơngan ƀing 
Philistia yơh.” 

6Giŏng anŭn, pô đah kơmơi anŭn nao ruai hăng rơkơi ñu tui anai, “Sa čô mơnuih 
mơ̆ng Ơi Adai rai pơ kâo. Ñu kơdrưh kơang biă mă hrup hăng ling jang Ơi Adai. 
Kâo ƀu tơña ôh mơ̆ng pă ñu rai laih anŭn ñu kŏn ruai lơi anăn ñu kơ kâo. 

7Samơ̆ ñu laĭ kơ kâo tui anai, ‘Ih či pi kian laih anŭn tơkeng kơ sa čô ană đah 
rơkơi. Tui anŭn yơh, čơdơ̆ng mơ̆ng ră anai, anăm mơñum tơpai ƀôdah hơget 
gơnam mơñum măt pơkŏn ôh kŏn ƀơ̆ng hơget gơnam ƀu rơgoh lơi, yuakơ ană 
anŭn či jing sa čô Nazir pioh hơjăn kơ Ơi Adai čơdơ̆ng mơ̆ng hrơi tơkeng kơ ñu 
hlŏng truh kơ hrơi ñu djai yơh.’ ” 

8Giŏng anŭn, rơkơi ñu Manôah iâu laĭ kơ Yahweh tui anai, “Ơ Yahweh ăh, kâo 
kwưh kơ Ih, brơi bĕ pô Ih pơkiaŏ rai anŭn rai dơ̆ng pơ ƀing gơmơi kiăng pơtô 
kơ ƀing gơmơi hiư̆m khŏm răk rong ană anet anŭn tơdơi kơ ñu hơmâo tơkeng 
rai laih.” 

9Ơi Adai hơmư̆ tơlơi Manôah iâu laĭ laih anŭn ling jang Ñu anŭn rai dơ̆ng pơ đah 
kơmơi anŭn tơdang gơ̆ dŏ amăng đang hơma, samơ̆ rơkơi gơ̆ Manôah ƀu dŏ pơ 
anŭn hrŏm hăng gơ̆ ôh. 

10Pô đah kơmơi ječ ameč nao ruai hăng rơkơi ñu tui anai, “Pô anŭn dŏ pơ anai! 
Pô pơƀuh rai kơ kâo amăng hrơi tơ̆m adih anŭn!” 

11Manôah tơgŭ đuaĭ tui bơnai ñu. Tơdang ñu nao truh pơ pô ling jang anŭn, ñu 
tơña tui anai, “Ih hă jing pô pơhiăp laih hăng bơnai kâo?” Pô anŭn laĭ, “Ơ, kâo 
yơh.” 

12Tui anŭn, Manôah rơkâo kơ ñu tui anai, “Tơdang boh hiăp ih pơkrĕp truh laih, 
hơget jing tơlơi phiăn kơ tơlơi hơdip laih anŭn bruă mơnuă kơ pô čơđai anai 
lĕ?” 

13Ling jang Yahweh laĭ glaĭ tui anai, “Bơnai ih khŏm ngă tui abih bang tơlơi kâo 
hơmâo pơtă laih kơ ñu yơh. 

14Ñu khŏm anăm ƀơ̆ng mơñum hơget gơnam mơ̆ng boh kơƀâo ôh, wơ̆t hăng 
tơpai ƀôdah hơget gơnam mơñum măt pơkŏn laih anŭn khŏm anăm ƀơ̆ng 
gơnam ƀơ̆ng ƀu rơgoh ôh. Ñu khŏm ngă tui abih bang tơlơi kâo hơmâo pơtă laih 
kơ ñu yơh.” 

15Giŏng anŭn, Manôah laĭ kơ pô ling jang Yahweh anŭn tui anai, “Ƀing gơmơi 
rơkâo kơ ih dŏ glaĭ ƀiă tơl ƀing gơmơi pơkra sa drơi ană bơbe brơi kơ ih ƀơ̆ng.” 

16Ling jang Yahweh laĭ glaĭ tui anai, “Wơ̆t tơdah ƀing gih pơgŏ̱ kâo dŏ glaĭ, kâo 
ƀu či ƀơ̆ng ôh gơnam ƀơ̆ng gih anŭn. Samơ̆ tơdah ƀing gih pơkra sa drơi ană 
bơbe, brơi ƀing gih pơyơr čuh bĕ gơnam anŭn kơ Yahweh.” Bơ kơ Manôah, 
tơdang ñu rơkâo tui anŭn, ñu ƀu thâo krăn ôh pô anŭn jing ling jang Yahweh. 

17Giŏng anŭn, Manôah tơña kơ ling jang Yahweh anŭn tui anai, “Hlơi jing anăn 
ih lĕ, yuakơ ƀing gơmơi či pơpŭ kơ ih tơdang boh hiăp ih anŭn pơkrĕp truh?” 

18Ling jang anŭn laĭ glaĭ tui anai, “Yua hơget ih tơña kơ anăn kâo lĕ? Wơ̆t tơdah 
kâo pơblang tơlơi anŭn ih ƀu dưi thâo hluh ôh yuakơ hli̱ng hla̱ng biă mă.” 

19Giŏng anŭn, Manôah mă sa drơi ană bơbe hrŏm hăng gơnam pơyơr pơdai laih 
anŭn pơyơr đĭ ƀơi sa boh pơtâo kơ Yahweh. Laih anŭn tơdang Manôah hăng 
bơnai ñu hlak dŏ lăng, Yahweh ngă sa tơlơi hli̱ng hla̱ng biă mă tui anai: 

20Tơdang jơlah apui bluh đĭ mơ̆ng kơnưl pơtâo anŭn nao pơ adai, ling jang 
Yahweh anŭn đĭ pơ adai adih amăng jơlah apui anŭn. Tơdang Manôah hăng 
bơnai ñu ƀuh tơlơi anŭn, ƀing gơñu akŭp ƀo ̆  mơta gơñu ƀơi lŏn yơh. 

21Ƀơi mông anŭn, Manôah thâo krăn mơtam anŭn jing ling jang Yahweh yơh 
yuakơ ƀing gơñu ƀu ƀuh pô ling jang anŭn dơ̆ng tah. 

22Tui anŭn, Manôah laĭ hăng bơnai ñu tui anai, “Sĭt ƀing ta či djai yơh, yuakơ ƀing 
ta hơmâo ƀuh laih Ơi Adai!” 

23Samơ̆ bơnai ñu laĭ glaĭ tui anai, “Tơdah Ơi Adai kiăng pơdjai hĭ ƀing ta, sĭt Ñu 
ƀu či mă tŭ ôh gơnam pơyơr čuh laih anŭn gơnam pơyơr pơdai anŭn mơ̆ng 

tơngan ta laih anŭn Ñu ăt kŏn pơrơđah lơi tơlơi hli̱ng hla̱ng anŭn ƀôdah ruai kơ 
ƀing ta khul tơlơi anŭn hrơi anai.” 

24Tơdang pô đah kơmơi anŭn tơkeng rai sa čô ană đah rơkơi, ñu pơanăn gơ̆ 
Samsôn. Ană anet anŭn prŏng tui laih anŭn Yahweh bơni hiam kơ ñu. 

25Yang Bơngăt Yahweh ăt čơdơ̆ng git gai ñu mơ̆n tơdang ñu dŏ amăng anih 
Mahanêh-Dan, jing anih dŏ kơplăh wăh plei Zorah hăng plei pơnăng Estaôl yơh. 

Khua Phat Kơđi 14 

Tơlơi Samsôn Dŏ Bơnai 

1Samsôn trŭn nao pơ plei pơnăng Timnah laih anŭn ñu amoaih sa čô dra mơnuih 
Philistia pơ plei anŭn. 

2Tơdang ñu wơ̆t glaĭ, ñu rơkâo kơ amĭ ama ñu tui anai, “Kâo amoaih sa čô dra 
mơnuih Philistia pơ plei Timnah. Hơnŭn yơh, rơkâo kơ ƀing gih nao tơña bĕ ñu 
kiăng kơ jing hĭ bơnai kâo.” 

3Amĭ ama ñu laĭ glaĭ tui anai, “Ƀu hơmâo ôh hă sa čô dra djơ̆ lăp amăng adơi ai 
ih ƀôdah amăng abih bang ƀing ană plei ta, tơl ih khŏm nao hơduah sa čô bơnai 
mơnuih Philistia jing ƀing ană tuai anŭn?” Samơ̆ Samsôn laĭ kơ ama ñu tui anai, 
“Nao tơña ñu brơi kơ kâo bĕ. Ñu yơh jing pô djơ̆ lăp kơ kâo.” 

4Bơ kơ amĭ ama ñu, ƀing gơñu ƀu thâo ôh kơ tơlơi anŭn jing tơbiă rai mơ̆ng 
Yahweh yơh, yuakơ Ñu hơduah tơhơnal djơ̆ găl kiăng kơ pơkơdơ̆ng glaĭ hăng 
ƀing Philistia, jing ƀing hlak git gai ƀing Israel amăng rơnŭk anŭn. 

5Giŏng anŭn, Samsôn trŭn nao pơ plei Timnah hrŏm hăng amĭ ama ñu. Tơdang 
ƀing gơñu nao truh jĕ khul đang boh kơƀâo plei Timnah, blĭp blăp hơmâo sa drơi 
rơmung dŭl hadơi grao rai jĕ kiăng kơ mă ñu. 

6Yang Bơngăt Yahweh rai ƀơi Samsôn hăng pơkơtang ñu, tui anŭn ñu mă hak hĭ 
rơmung dŭl anŭn hăng tơngan ñu kar hăng mă hak hĭ sa drơi ană bơbe. Samơ̆ 
amĭ ama ñu ƀu ƀuh ôh tơlơi ñu ngă anŭn laih anŭn ñu ăt ƀu ră ruai mơ̆n kơ ƀing 
gơñu kơ tơlơi ñu ngă anŭn. 

7Giŏng anŭn, ñu nao pơhiăp hăng đah kơmơi anŭn laih anŭn ñu amoaih kơ gơ̆ 
yơh. 

8Tơdơi ƀiă kơ anŭn, tơdang ƀing gơñu wơ̆t glaĭ kiăng kơ Samsôn pơdŏ hăng đah 
kơmơi anŭn, ñu wĕh nao lăng ƀơi drơi djai rơmung dŭl anŭn. Amăng anŭn 
hơmâo sa ƀŭl hơni hrŏm hăng ia hơni mơ̆n. 

9Ñu mă ia hơni anŭn hăng tơngan ñu laih anŭn ƀơ̆ng kơtuai jơlan tơdang ñu nao. 
Tơdang ñu wơ̆t glaĭ pơ amĭ ama ñu, ñu pha kơ ƀing gơ̆ laih anŭn ƀing gơ̆ ăt ƀơ̆ng 
mơ̆n. Samơ̆ ñu ƀu ră ruai hăng ƀing gơ̆ kơ tơlơi ñu mă ia hơni anŭn mơ̆ng drơi 
djai rơmung dŭl ôh. 

10Hlak anŭn, ama ñu trŭn nao pơ sang anŏ pô đah kơmơi anŭn. Laih anŭn 
Samsôn pơkra sa tơlơi phet pơ anŭn tui hăng tơlơi phiăn gah kơ đah rơkơi yơh. 

11Tơdang Samsôn truh laih, ƀing sang anŏ đah kơmơi anŭn iâu rai klâopluh čô 
tơdăm rai ngă gơyut hăng ñu. 

12Samsôn pơđao kơ ƀing tơdăm anŭn tui anai, “Brơi kâo laĭ kơ ƀing gih sa tơlơi 
pơđao. Tơdah ƀing gih dưi laĭ glaĭ kơ kâo amăng tơjuh hrơi phet anai, kâo či brơi 
kơ ƀing gih klâopluh blah ao blâo ƀlĭ laih anŭn klâopluh blah ao kơ tơlơi phet. 

13Tơdah ƀing gih ƀu thâo laĭ glaĭ kơ kâo ôh, ƀing gih khŏm brơi kơ kâo klâopluh 
blah ao blâo ƀlĭ laih anŭn klâopluh blah ao kơ tơlơi phet mơ̆n.” Giŏng anŭn, ƀing 
gơñu laĭ tui anai, “Ruai bĕ kơ ƀing gơmơi tơlơi pơđao ih anŭn kiăng kơ ƀing ta 
hơmư̆.” 

14Samsôn laĭ tui anai, “Mơ̆ng djuai mơnơ̆ng thâo ƀơ̆ng, tơbiă rai gơnam kiăng kơ 
ƀơ̆ng; mơ̆ng tơlơi kơtang, tơbiă rai gơnam ƀơ̆ng mơmĭh.” Tơdơi kơ klâo hrơi, 
ƀing gơñu aka ƀu thâo laĭ glaĭ ôh. 

15Tui anŭn, ƀơi hrơi tal pă̱, ƀing tơdăm anŭn laĭ kơ bơnai Samsôn, “Plư bĕ rơkơi 
ih ruai tơbiă kơ ƀing gơmơi tơlơi pơđao anŭn, tơdah ih ƀu ngă ôh, ƀing gơmơi či 
čuh hĭ ih wơ̆t hăng sang anŏ ama ih tơl djai yơh. Ƀing gih jak iâu ƀing gơmơi rai 
pơ anai kiăng sua mă gơnam gơmơi hă?” 

16Giŏng anŭn, bơnai Samsôn nao hia ƀơi anăp ñu hăng laĭ, “Ih pơrơmut kâo! Ih 
ƀu khăp kơ kâo sĭt ôh. Ih hơmâo brơi laih tơlơi pơđao kơ ƀing kơnung djuai kâo, 
samơ̆ ih ƀu ruai brơi kơ kâo tơlơi laĭ glaĭ ôh.” Samsôn laĭ glaĭ tui anai, “Kơ amĭ 
ama kâo, kâo ăt ƀu pơblang brơi mơ̆n, tui anŭn yua hơget kâo khŏm pơblang 
brơi kơ ih lĕ?” 

17Bơnai ñu ăt dŏ hia amăng abih tơjuh hrơi phet dŏ glaĭ anŭn. Tui anŭn, ƀơi hrơi 
tal tơjuh, ñu ruai tơbiă tơlơi laĭ glaĭ anŭn yuakơ bơnai ñu pơđu̱r ñu nanao. Giŏng 
anŭn, bơnai ñu nao ruai glaĭ tơlơi pơblang kơ tơlơi pơđao anŭn kơ ƀing tơdăm 
anŭn yơh. 

18Hlâo kơ yang hrơi le ̆  ƀơi hrơi tal tơjuh, ƀing tơdăm plei anŭn laĭ kơ ñu tui anai, 
“Hơget jing mơmĭh hloh kơ ia hơni lĕ? Hơget jing kơtang hloh kơ rơmung dŭl 
lĕ?” Samsôn laĭ kơ ƀing gơñu tui anai, “Tơdah ƀing gih ƀu yua ôh rơmô ania kâo 
kiăng kơ čuăr jêk, ƀing gih ƀu hơduah ƀuh tơlơi laĭ glaĭ kơ tơlơi pơđao kâo ôh.” 

19Giŏng anŭn, Yang Bơngăt Yahweh rai ƀơi ñu hăng tơlơi dưi kơtang. Ñu trŭn 
nao pơ plei pơnăng Eskelôn, pơdjai hĭ klâopluh čô amăng plei anŭn laih anŭn 
tŏh mă hĭ khul gơnam gơñu hăng jao brơi khul ao gơñu kơ ƀing laĭ glaĭ tơlơi 
pơđao. Ñu hil biă mă, tui anŭn ñu wơ̆t glaĭ pơ sang ama ñu yơh. 

20Laih anŭn tơhmua Samsôn jao hĭ bơnai ñu kơ pô djru Samsôn ƀơi hrơi pơkol 
Samsôn yơh. 

Khua Phat Kơđi 15 

Tơlơi Samsôn Rŭ Nua Ƀơi Ƀing Philistia 

1Tơdơi ƀiă kơ anŭn, amăng bơyan hơpuă pơdai kơtor, Samsôn mă sa drơi ană 
bơbe kiăng brơi kơ bơnai ñu laih anŭn nao čuă ngui gơ̆. Ñu laĭ, “Kâo či nao dŏ 
hrŏm hăng bơnai kâo.” Samơ̆ tơhmua đah rơkơi ñu ƀu brơi kơ ñu mŭt amăng 
anih bơnai ñu ôh. 

2Tơhmua ñu laĭ tui anai, “Kâo pơmĭn sĭt nik ih pơrơmut kơ ñu, tui anŭn kâo jao 
hĭ ñu kơ pô djru ih pơdŏ laih. Adơi ñu jing hiam hloh kơ ñu, tui anŭn, mă dŏ adơi 
ñu pơala brơi kơ ñu bĕ.” 

3Samsôn laĭ kơ ƀing gơñu tui anai, “Tal anai kâo hơmâo laih tơlơi djơ̆ găl kiăng 
rŭ nua ƀơi ƀing Philistia.” 

4Giŏng anŭn, ñu tơbiă nao mă klâo-rơtuh drơi pơja laih anŭn akă hĭ gơñu dơdua 
ƀơi aku jing hĭ lu pe̱r. Laih anŭn, ñu akă arôk ƀơi rĭm pe̱r anŭn ƀơi aku. 

5Giŏng anŭn, ñu tuč apui ƀơi arôk anŭn laih anŭn lui brơi pơja anŭn đuaĭ amăng 
hơma pơdai ƀing Philistia. Tui anŭn, ñu čuh pơrai hĭ pơdai aka yuă amăng hơma 
wơ̆t hăng pơdai čơnap, hrŏm hăng khul đang boh kơƀâo laih anŭn đang boh 
ôliwơ mơ̆n. 

6Tơdang ƀing Philistia tơña, “Hlơi pô ngă tơlơi anŭn lĕ?” Arăng ruai brơi kơ ƀing 
gơñu tui anai, “Samsôn, han pô mơnuih Timnah yơh ngă, yuakơ pô anŭn jao brơi 
hĭ laih bơnai Samsôn kơ pô djru ñu.” Tui anŭn, ƀing Philistia nao mă čuh pơdjai 
hĭ bơnai Samsôn wơ̆t hăng ama gơ̆ mơ̆n. 

7Samsôn laĭ kơ ƀing Philistia tui anai, “Yuakơ ƀing gih hơmâo ngă laih kar hăng 
anŭn, kâo ƀu či pơdơi hĭ ôh tơl kâo hơmâo rŭ nua laih ƀơi ƀing gih.” 

8Tui anŭn, Samsôn kơsung taih kơtang biă mă laih anŭn pơdjai hĭ lu mơnuih 
amăng ƀing Philistia. Giŏng anŭn, ñu nao dŏ amăng pa̱r čư̆ ƀơi anih boh pơtâo 
Êtam yơh. 

9Ƀing ling tơhan Philistia đĭ rai dŏ jưh amăng anih lŏn ƀing kơnung djuai Yudah, 
kơsung rai truh pơ anih Lehi. 

10Ƀing mơnuih Yudah tơña, “Yua hơget ƀing gih rai pơblah ƀing gơmơi lĕ?” Ƀing 
gơñu laĭ glaĭ tui anai, “Ƀing gơmơi rai kiăng mă Samsôn jing mơnă, kiăng kơ ngă 
kơ ñu kar hăng ñu hơmâo ngă laih kơ ƀing gơmơi.” 

11Giŏng anŭn, hơmâo klâo-rơbâo čô mơ̆ng ƀing Yudah trŭn nao pơ anih pa̱r čư̆ 
amăng čư̆ boh pơtâo Êtam laih anŭn laĭ kơ Samsôn tui anai, “Ơ Samsôn, hơget 
tơlơi ih hơmâo ngă laih kơ ƀing gơmơi lĕ? Ih ƀu thâo krăn ôh hă ƀing Philistia 
anai git gai ƀing ta?” Samsôn laĭ glaĭ tui anai, “Sĭt kâo kơnơ̆ng ngă kơ ƀing gơñu 
djơ̆ kar hăng ƀing gơñu ngă laih kơ kâo đôč yơh.” 

12Giŏng anŭn, ƀing gơñu laĭ kơ Samsôn tui anai, “Ƀing gơmơi rai kiăng mă akă hĭ 
ih laih anŭn jao ih kơ ƀing Philistia.” Samsôn laĭ, “Tơdah tui anŭn, ƀuăn hăng kâo 
bĕ, gih pô ƀu či pơdjai hĭ kâo ôh.” 

13Ƀing gơñu laĭ glaĭ tui anai, “Ơ, ƀing gơmơi či kơnơ̆ng akă hĭ ih laih anŭn jao hĭ 
ih kơ ƀing gơñu đôč. Ƀing gơmơi ƀu či pơdjai hĭ ih ôh.” Tui anŭn, ƀing gơñu akă 
Samsôn hăng dua djoi hrĕ kuĭ phrâo laih anŭn ba gơ̆ đĭ mơ̆ng anih boh pơtâo 
anŭn. 

14Tơdang ñu nao jĕ truh pơ plei Lehi, ƀing Philistia anăp nao pơ ñu laih anŭn ur 
dreo yơh. Samơ̆ Yang Bơngăt Yahweh trŭn rai ƀơi ñu hăng tơlơi dưi kơtang. Ñu 
pơtơĭ hĭ khul hrĕ kuĭ ƀơi tơngan ñu jing hrup hăng phŭn bơnga hơmlơi apui 
ƀơ̆ng djơ̆, laih anŭn hrĕ arăng akă ñu anŭn le ̆  trŭn hĭ mơ̆ng tơngan ñu yơh. 

15Ñu hơduah ƀuh sa boh tơlang kơham aseh glai khăng, tui anŭn ñu mă đĭ laih 
anŭn pơdjai hĭ sa-rơbâo čô mơnuih yơh. 

16Giŏng anŭn, Samsôn laĭ tui anai, “Hăng sa boh tơlang kơham aseh glai anai yơh 
kâo hơmâo pơjing hĭ laih ƀing gơñu jing hĭ hrup hăng ƀu̱r aseh glai djai. Hăng sa 
boh tơlang kơham aseh glai anai yơh Kâo hơmâo pơdjai hĭ laih sa-rơbâo čô 
mơnuih.” 

17Tơdang ñu pơhiăp giŏng laih, ñu glŏm hĭ tơlang kơham aseh glai anŭn; tui anŭn 
anih anŭn ñu pơanăn jing anih Ramat-Lehi yơh. 

18Yuakơ ñu mơhao ia đơi, tui anŭn ñu iâu kwưh kơ Yahweh tui anai, “Ih hơmâo 
pha brơi laih kơ kâo, ding kơna Ih anai, sa tơlơi dưi hĭ prŏng. Ră anai kâo khŏm 
djai hĭ yuakơ mơhao ia laih anŭn le ̆  amăng tơngan tơlơi dưi ƀing ană tuai hă?” 

19Giŏng anŭn, Ơi Adai pơčơđang hĭ lŏn ƀơi anih Lehi anŭn, tui anŭn hơmâo ia rô 
tơbiă mơ̆ng lŏn anŭn yơh. Tơdang Samsôn mơñum, jua pơmĭn ñu mơdưh glaĭ 
laih anŭn ñu hơmâo glaĭ pran yơh. Yuakơ anŭn yơh arăng pơanăn ia anŭn jing 
In-Hakkôrê, laih anŭn ia anŭn dŏ ƀơi anih Lehi hlŏng truh kơ ră anai. 

20Tui anŭn, Samsôn dui ba ƀing Israel amăng duapluh thŭn tơdang rơnŭk ƀing 
Philistia git gai. 

Khua Phat Kơđi 16 

Samsôn Hăng HʼDelilah 

1Hơmâo sa hrơi, Samsôn nao pơ plei pơnăng Gaza. Pơ anŭn ñu ƀuh sa čô đah 
kơmơi rĭh răm laih anŭn mŭt nao đŏm mlam hăng pô anŭn yơh. 

2Tơdang ƀing ană plei amăng plei Gaza hơmư̆ Samsôn hlak dŏ pơ anŭn, ƀing 
gơñu wang dar hĭ anih Samsôn dŏ anŭn laih anŭn amăng abih mlam mơtam ƀing 
gơñu dŏ krăp kơ Samsôn ƀơi amăng ja̱ng plei. Ƀing gơñu ƀu pơpư̆ pơgơi ôh 
tơdang mlam laih anŭn ƀing gơñu pơlaĭ pơhoč tui anai, “Ƀơi mơguah yơh ƀing 
ta či pơdjai hĭ ñu.” 

3Samơ̆ Samsôn đih pơ anŭn kơnơ̆ng truh kơ krah mlam đôč. Giŏng anŭn, ñu tơgŭ 
nao laih anŭn djă̱ abih dua boh amăng ja̱ng plei buč đĭ hrŏm hăng dua ƀĕ tơmĕh 
laih anŭn kơyâo pơgăn, glăm nao pioh pơ kơčŏng bŏl čư̆ anăp nao pơ gah plei 
pơnăng Hebrôn. 

4Tơdơi ƀiă kơ anŭn, Samsôn khăp hăng sa čô đah kơmơi amăng dơnung Sôrêk, 
anăn ñu jing HʼDelilah. 

5Ƀing khua djă̱ akŏ ƀing Philistia nao pơ pô đah kơmơi anŭn hăng laĭ tui anai, 
“Lăng bĕ, tơdah ih dưi plư ñu pơrơđah brơi phŭn tơlơi kơtang ñu laih anŭn hiư̆m 
pă ƀing gơmơi dưi kơtang hĭ hloh kơ ñu kiăng kơ ƀing gơmơi dưi mă akă pơtơdu 
hĭ ñu yơh. Tơdah ih dưi ngă tui anŭn, rĭm čô amăng ƀing gơmơi anai či pha brơi 
kơ ih sa-rơbâo sa-rơtuh sekel amrăk yơh!” 

6Tui anŭn, HʼDelilah rơkâo kơ Samsôn tui anai, “Ruai bĕ kơ kâo phŭn tơlơi 
kơtang ih laih anŭn hiư̆m pă arăng dưi mă akă pơtơdu hĭ ih.” 

7Samsôn laĭ glaĭ kơ ñu tui anai, “Tơdah hlơi pô akă hĭ kâo hăng tơjuh djoi hrĕ 
arăt hlô mơnơ̆ng aka thu krô, kâo či jing hĭ tơdu kar hăng ƀing mơnuih pơkŏn 
yơh.” 

8Tơdơi kơ HʼDelilah ră ruai tơlơi anŭn kơ ƀing khua djă̱ akŏ ƀing Philistia, ƀing 
gơñu ba rai kơ HʼDelilah tơjuh djoi hrĕ arăt hlô mơnơ̆ng aka thu krô ôh laih anŭn 
ñu akă hĭ Samsôn hăng khul hrĕ anŭn. 

9Tơdang anŭn ƀing Philistia hlak dŏ kơdŏp amăng anih anŭn, pô đah kơmơi 
anŭn iâu Samsôn tui anai, “Ơ Samsôn, ƀing Philistia kơsung rai pơ ih adih!” Samơ̆ 
Samsôn kơtŭng tơĭ hĭ khul hrĕ anŭn amuñ hrup hăng mơrai bơnga hơmlơi tĕk 
djơ̆ jơlah apui yơh. Tui anŭn, ƀing gơñu ƀu thâo krăn ôh phŭn tơlơi kơtang ñu. 

10Tơdơi kơ anŭn, HʼDelilah laĭ kơ Samsôn tui anai, “Ih hơmâo pơhiăp pơmlŭk hĭ 
laih kâo! Ih pơhiăp ƀlŏr kơ kâo! Ră anai rơkâo kơ ih ruai sĭt bĕ kơ kâo hiư̆m pă 
arăng dưi mă akă hĭ ih lĕ.” 

11Samsôn laĭ glaĭ, “Tơdah hlơi pô akă hĭ kâo kơjăp hăng khul hrĕ kuĭ phrâo arăng 
aka ƀu yua ôh, sĭt kâo či jing hĭ tơdu kar hăng mơnuih pơkŏn yơh.” 

12Tui anŭn, HʼDelilah mă khul hrĕ kuĭ prŏng phrâo laih anŭn akă hĭ Samsôn. 
Giŏng anŭn, tơdang hơmâo mơnuih dŏ kơdŏp amăng anih dŏ ñu anŭn, ñu iâu 
Samsôn tui anai, “Ơ Samsôn, ƀing Philistia kơsung rai pơ ih adih!” Samơ̆ ñu 
kơtŭng tơĭ hĭ khul hrĕ anŭn mơ̆ng tơngan ñu hrup hăng kơtŭng tơĭ hĭ hrĕ mơrai 
yơh. 

13Giŏng anŭn, HʼDelilah laĭ kơ Samsôn, “Truh kơ ră anai, ih ăt dŏ pơhiăp pơmlŭk 
kơ kâo laih anŭn pơhiăp ƀlŏr hăng kâo. Ruai bĕ kơ kâo hiư̆m pă kiăng kơ arăng 
dưi mă akă ih.” Ñu laĭ glaĭ, “Tơdah ih mơñam tơjuh tơkŭl ƀŭk kâo mŭt nao amăng 
mơrai mơñam ih laih anŭn pơ̆k ñu kơjăp hăng prư̆ mơñam ih, kâo či jing hĭ tơdu 

hrup hăng arăng pơkŏn yơh.” Tui anŭn, tơdang ñu hlak pĭt, HʼDelilah mă tơjuh 
tơkŭl ƀŭk ƀơi akŏ ñu, mơñam mŭt nao amăng mơrai mơñam 

14laih anŭn pơ̆k kơjăp ƀŭk ñu hăng prư̆ mơñam yơh. Tal anai dơ̆ng HʼDelilah iâu 
Samsôn tui anai, “Ơ Samsôn, ƀing Philistia kơsung rai ƀơi ih adih!” Samsôn 
mơdưh mơ̆ng pĭt laih anŭn kơtŭng tơĭ hĭ abih bang gơnam mơñam wơ̆t hăng 
mơrai mơñam anŭn mơ̆n. 

15Giŏng anŭn, HʼDelilah laĭ kơ ñu tui anai, “Hiư̆m pă ih dưi laĭ ih khăp kơ kâo, 
samơ̆ pran jua ih ƀu đaŏ kơnang kơ kâo ôh lĕ? Anai jing tal klâo laih ih pơhiăp 
pơmlŭk hĭ kâo laih anŭn ƀu laĭ pơthâo ôh kơ kâo phŭn tơlơi kơtang prŏng ih 
anŭn.” 

16Rĭm hrơi ñu pơtơpăk kơ gơ̆ hăng khul boh hiăp plư hrup hăng anŭn tơl gơ̆ gleh 
rơmơ̆n biă mă yơh. 

17Hơnăl tuč, ñu ruai kơ HʼDelilah abih bang tơlơi sĭt tui anai, “Arăng ƀu hơmâo 
yuă kuăh hĭ ôh kâo čơdơ̆ng mơ̆ng hrơi tơkeng kơ kâo yuakơ kâo jing sa čô Nazir, 
jing pô Ơi Adai ruah pioh hơjăn kơ Ñu pô čơdơ̆ng mơ̆ng hrơi tơkeng kơ kâo anŭn. 
Tơdah arăng yuă kuăh hĭ akŏ kâo, tơlơi kơtang kâo či đuaĭ hĭ yơh mơ̆ng kâo. Tui 
anŭn, sĭt kâo či jing hĭ tơdu hrup hăng mơnuih pơkŏn yơh.” 

18Tơdang HʼDelilah ƀuh gơ̆ ruai tơbiă abih bang tơlơi sĭt, ñu mơit nao hiăp kơ 
ƀing khua djă̱ akŏ ƀing Philistia tui anai, “Wơ̆t glaĭ bĕ pơ anai sa wơ̆t dơ̆ng; ñu 
hơmâo ruai kơ kâo abih bang tơlơi sĭt laih.” Tui anŭn, ƀing khua djă̱ akŏ ƀing 
Philistia wơ̆t glaĭ djă̱ ba amrăk yơh hrŏm hăng ƀing gơñu. 

19Ñu ngă brơi Samsôn pĭt ƀơi tơŭt ñu laih anŭn iâu arăng rai yuă hĭ abih tơjuh 
tơkŭl ƀŭk gơ̆ kiăng kơ ƀing gơñu dưi hĭ hloh kơ ñu. Yuakơ tơlơi anŭn yơh 
Samsôn jing hĭ tơdu laih anŭn tơlơi kơtang ñu đuaĭ hĭ mơtam yơh. 

20Giŏng anŭn, HʼDelilah iâu kraih tui anai, “Ơ Samsôn, ƀing Philistia kơsung rai 
pơ ih adih!” Tui anŭn, Samsôn mơdưh mơ̆ng pĭt laih anŭn pơmĭn, “Kâo či tơbiă 
nao hrup hăng hlâo adih kiăng pơrơngai hĭ kâo pô yơh.” Samơ̆ Samsôn ƀu thâo 
ôh Yahweh hơmâo đuaĭ hĭ laih mơ̆ng ñu. 

21Giŏng anŭn, ƀing Philistia mă ñu, khoĕk tơbiă hĭ mơta ñu laih anŭn ba ñu trŭn 
nao pơ plei pơnăng Gaza. Ƀing gơñu akă hĭ ñu hăng khul hrĕ čuăk ko̱ng laih anŭn 
brơi gơ̆ mă bruă dar boh pơtâo jơlit pơdai amăng sang mơnă yơh. 

22Samơ̆ ƀŭk ñu čơdơ̆ng čă rai dơ̆ng yơh tơdơi kơ arăng yuă hĭ laih. 
Tơlơi Samsôn Djai 

23Hlak anŭn, ƀing khua djă̱ akŏ ƀing Philistia pơkra sa tơlơi phet prŏng kiăng 
pơyơr đĭ sa tơlơi ngă yang prŏng kơ yang rơba̱ng gơñu Dagon laih anŭn kiăng 
kơ djă̱ hơdơr. Ƀing gơñu laĭ tui anai, “Yang ta hơmâo jao hĭ laih Samsôn jing rŏh 
ayăt ta amăng tơngan tơlơi dưi ta.” 

24Tơdang ƀing mơnuih pơ anŭn ƀuh Samsôn, gơñu bơni kơ yang rơba̱ng gơñu 
tui anai, “Pô anŭn hơmâo pơrai hĭ laih anih lŏn ta laih anŭn ăt jing pô pơdjai hĭ 
lu mơnuih ta biă mă mơ̆n, samơ̆ yang ta hơmâo jao hĭ laih rŏh ayăt ta amăng 
tơngan tơlơi dưi ta.” 

25Tơdang pran jua gơñu hlak dŏ mơak mơai biă mă, ƀing gơñu ur kraih tui anai, 
“Ba rai Samsôn bĕ kiăng kơ ñu ngă ngor kơ ƀing ta klao.” Tui anŭn, ƀing ding 
kơna gơñu ba tơbiă Samsôn mơ̆ng sang mơnă laih anŭn gơ̆ ngă ngor kơ ƀing 
gơñu klao yơh. Tơdang ƀing gơñu brơi gơ̆ dŏ dơ̆ng kơplăh wăh tơmĕh prŏng, 

26Samsôn laĭ kơ pô ding kơna hlak djă̱ ƀơi tơngan ñu tui anai, “Ba bĕ kâo nao pơ 
anih kâo dưi pơmưn khul tơmĕh prŏng grơ̆ng brơi kơ sang yang anai, tui anŭn 
kâo dưi ăh kơnang ƀơi khul tơmĕh anŭn.” 

27Hlak anŭn, amăng sang yang anŭn hơmâo lu mơnuih biă mă hrŏm hăng đah 
rơkơi wơ̆t hăng đah kơmơi mơ̆n. Abih bang ƀing khua djă̱ akŏ ƀing khua Philistia 
dŏ pơ anŭn laih anŭn ƀơi ngŏ bơbŭng sang hơmâo truh kơ klâo-rơbâo čô đah 
rơkơi wơ̆t hăng đah kơmơi hlak dŏ lăng Samsôn ngă ngor. 

28Giŏng anŭn, Samsôn iâu laĭ kơ Yahweh tui anai, “Ơ Khua Yang Yahweh hơi, 
hơdơr kơ kâo đa. Ơ Ơi Adai ăh, rơkâo Ih pơkơtang glaĭ kâo kơnơ̆ng sa wơ̆t dơ̆ng 
bĕ kiăng kơ kâo dưi rŭ nua ƀơi ƀing Philistia hăng sa wơ̆t glưh yuakơ ƀing gơñu 
khoĕk hĭ laih dua gah mơta kâo.” 

29Giŏng anŭn, Samsôn ăh tơngan ñu pô ƀơi dua ƀĕ tơmĕh phŭn tŏng krah sang 
yang. Tơngan gah hơnuă ñu ƀơi sa ƀĕ anai laih anŭn tơngan gah ieo ñu ƀơi sa ƀĕ 
adih, hăng laĭ tui anai, 

30“Brơi bĕ kâo djai hrŏm hăng ƀing Philistia!” Giŏng anŭn, ñu tơlư̆ hăng abih 
tơlơi kơtang ñu. Tui anŭn, sang anŭn glưh trŭn ƀơi ƀing khua djă̱ akŏ laih anŭn 
ƀơi abih bang mơnuih amăng anŭn. Tui anŭn yơh, ƀing mơnuih ñu pơdjai hĭ 
tơdang ñu djai anai jing lu hloh kơ ƀing mơnuih ñu pơdjai tơdang ñu dŏ hơdip. 

31Tơdơi kơ anŭn, ƀing ayŏng adơi Samsôn laih anŭn abih bang ƀing sang anŏ 
ama ñu rai mă atâo ñu. Ƀing gơñu ba glaĭ dơ̱r gơ̆ pơ anih kơplăh wăh plei Zorah 
hăng plei pơnăng Estaôl amăng pơsat ama ñu Manôah. Samsôn hơmâo dui ba 
laih ƀing Israel amăng duapluh thŭn. 

Khua Phat Kơđi 17 

Tơlơi Mikhah Kơkuh Pơpŭ Kơ Rup Trah 

1Hơmâo sa čô mơnuih anăn ñu Mikhah hơdip amăng tring bŏl čư̆ Ephraim. 

2Ñu pơhiăp hăng amĭ ñu tui anai, “Kâo hơmư̆ ih hơmâo hơtŏm păh hĭ laih kơ pô 
klĕ sa-rơbâo sa-rơtuh črăn amrăk jing gơnam arăng mă pơđuaĭ hĭ laih mơ̆ng ih. 
Lăng bĕ, kâo hơmâo djă̱ hrŏm hăng kâo khul amrăk anŭn. Kâo yơh jing pô mă 

pơđuaĭ hĭ laih gơnam anŭn.” Giŏng anŭn, amĭ ñu laĭ tui anai, “Ơ dăm, rơkâo kơ 
Yahweh bơni hiam kơ ih yuakơ ih pơhaih!” 

3Tơdang Mikhah brơi glaĭ sa-rơbâo sa-rơtuh črăn amrăk anŭn kơ amĭ ñu, amĭ 
ñu laĭ hăng ñu tui anai, “Ơ dăm, Kâo pơyơr pơrơgoh hĭ amrăk kâo anai kơ 
Yahweh kiăng kơ ih pơkra sa boh rup trah. Tui anŭn yơh, Kâo či brơi glaĭ hơdôm 
amrăk anŭn kơ ih yơh.” 

4Tui anŭn, ñu brơi glaĭ amrăk anŭn kơ amĭ ñu laih anŭn amĭ ñu mă dua-rơtuh 
črăn amrăk brơi kơ pô čruih amrăk kiăng kơ treh trah rai sa boh rup trah laih 
anŭn klôp amrăk ƀơi rup anŭn, giŏng anŭn ƀing gơñu pioh amăng sang Mikhah 
yơh. 

5Hlak anŭn, Mikhah hơmâo sa boh anih kơkuh kơ yang laih anŭn ñu pơkra sa 
blah ao êphôd, hăng đơđa rup anet ƀing yang sang. Ñu ăt pơjing sa čô amăng ană 
đah rơkơi ñu jing khua ngă yang mơ̆n. 

6Amăng rơnŭk anŭn, ƀing Israel aka hơmâo pơtao ôh, tui anŭn rĭm čô ngă tui 
hăng ñu pô pơmĭn jing djơ̆ yơh. 

7Hơmâo sa čô tơdăm mơnuih Lêwi rai mơ̆ng plei Bêtlehem amăng tring Yudah, 
jing pô hơdip hrŏm ƀing kơnung djuai Yudah. 

8Ñu tơbiă đuaĭ hĭ mơ̆ng plei anŭn kiăng hơduah anih pơkŏn kiăng kơ dŏ hơdip. 
Hơmâo sa hrơi tơdang ñu rơbat nao, ñu truh pơ sang Mikhah amăng tring bŏl čư̆ 
kơnung djuai Ephraim. 

9Mikhah tơña kơ ñu, “Mơ̆ng pă ih rai lĕ?” Ñu laĭ glaĭ, “Kâo jing sa čô Lêwi rai 
mơ̆ng plei Bêtlehem amăng tring Yudah, laih anŭn kâo hlak hơduah sa boh anih 
kiăng kơ dŏ hơdip yơh.” 

10Giŏng anŭn, Mikhah laĭ kơ ñu tui anai, “Dŏ hăng kâo bĕ, jing bĕ pô djru pơmĭn 
hăng khua ngă yang kơ kâo, tui anŭn kâo či pha brơi kơ ih pluh črăn amrăk 
amăng sa thŭn wơ̆t hăng ao laih anŭn gơnam ƀơ̆ng kơ ih mơ̆n.” 

11Tui anŭn, pô Lêwi anŭn tŭ ư dŏ hăng Mikhah yơh, laih anŭn pô tơdăm Lêwi 
anŭn jing hrup hăng sa čô ană đah rơkơi amăng sang anŏ ñu yơh. 

12Giŏng anŭn, Mikhah pơjing pô Lêwi anŭn jing khua ngă yang ñu laih anŭn 
hơdip amăng sang ñu yơh. 

13Mikhah laĭ, “Ră anai kâo thâo krăn Yahweh či brơi kâo đĭ kơyar yơh yuakơ pô 
Lêwi anai hơmâo jing hĭ laih khua ngă yang kơ kâo.” 

Khua Phat Kơđi 18 

Mikhah Laih Anŭn Kơnung Djuai Dan 

1Amăng rơnŭk anŭn, ƀing Israel aka ƀu hơmâo pơtao ôh. Laih anŭn ăt amăng 
rơnŭk anŭn mơ̆n, ƀing kơnung djuai Dan hlak hơduah anih lŏn kơ gơñu pô kiăng 

kơ dŏ hơdip, yuakơ ƀing gơñu aka dưi mŭt mă tŭ ôh anih lŏn kŏng ngăn gơñu 
hơmâo amăng kơnung djuai ƀing Israel. 

2Tui anŭn, ƀing kơnung djuai Dan pơkiaŏ nao rơma čô tơhan khĭn kơtang mơ̆ng 
plei Zorah laih anŭn plei pơnăng Estaôl kiăng ep kơsem anih lŏn anŭn kiăng kơ 
thâo. Ƀing tơhan anŭn pơala kơ abih bang ƀing djuai Dan yơh. Ƀing gơñu pơtă 
kơ ƀing kơnuă anŭn tui anai, “Nao ep kơsem bĕ anih lŏn anŭn kơ ƀing ta.” Giŏng 
anŭn, ƀing kơnuă anŭn mŭt amăng anih tring bŏl čư̆ Ephraim, ƀing gơñu truh pơ 
sang Mikhah jing anih ƀing gơñu či đŏm mlam pơ anŭn. 

3Tơdang ƀing gơñu nao jĕ sang Mikhah, ƀing gơñu thâo krăn hiăp pô tơdăm Lêwi 
yuakơ pô anŭn pơhiăp tui hăng tơlơi pơhiăp ƀing Yudah. Tui anŭn, ƀing gơñu 
mŭt nao pơ sang anŭn hăng tơña kơ gơ̆, “Hlơi pô ba rai ih pơ anai lĕ? Hơget tơlơi 
ih hlak ngă amăng anih anai lĕ? Yua hơget ih dŏ pơ anai lĕ?” 

4Giŏng anŭn, pô Lêwi anŭn ră ruai kơ ƀing gơñu tơlơi Mikhah hơmâo ngă laih 
kơ ñu tui anai, “Ñu hơmâo apăh kâo kiăng jing khua ngă yang kơ ñu.” 

5Tui anŭn, ƀing gơñu rơkâo kơ ñu tui anai, “Rơkâo kơ ih tơña hơduah lăng Ơi 
Adai bĕ kiăng kơ thâo bruă ƀing gơmơi nao anai dưi jing mơ̆n thâo.” 

6Khua ngă yang anŭn laĭ glaĭ kơ ƀing gơñu tui anai, “Nao rơnŭk rơnua bĕ. Tơlơi 
bruă ƀing gih nao anai Yahweh kơčrâo brơi laih.” 

7Tui anŭn, rơma čô anŭn đuaĭ mơ̆ng sang anŭn laih anŭn nao truh pơ plei 
pơnăng Lais. Ƀơi plei anŭn yơh ƀing gơñu ƀuh ƀing ană plei hơdip rơnŭk rơnua 
hrup hăng ƀing plei pơnăng Sidôn, ƀu đing kơ ƀing pơkŏn ôh laih anŭn dŏ kơjăp. 
Laih anŭn dơ̆ng, yuakơ anih lŏn gơñu kơmơ̆k hiam biă mă, ƀing gơñu ăt đĭ kơyar 
mơ̆n. Laih anŭn dơ̆ng, ƀing gơñu dŏ hơdip ataih biă mă mơ̆ng ƀing Sidôn laih 
anŭn ƀu pơgop pơlir hăng khul plei pla pơkŏn ôh. 

8Tơdang ƀing kơnuă anŭn wơ̆t glaĭ pơ plei Zorah laih anŭn plei Estaôl, ƀing 
ayŏng adơi gơñu tơña tui anai, “Hơget tơlơi ƀing gih hơduah ƀuh laih lĕ?” 

9Ƀing gơñu laĭ glaĭ tui anai, “Nao bĕ, brơi kơ ƀing ta kơsung blah bĕ ƀing mơnuih 
amăng plei pơnăng Lais! Ƀing gơmơi hơmâo hơduah ƀuh laih anih lŏn gơñu 
anŭn jing hiam biă mă. Ƀing gih anăm dŏ kơ̆ng kư ôh! Ƀing gih khŏm nao mơtam 
kiăng kơ mă tŭ anih lŏn anŭn. 

10Tơdang ƀing gih truh pơ adih, ƀing gih či ƀuh anih lŏn gơñu prŏng biă mă laih 
anŭn ƀing mơnuih pơ anŭn ƀu đing kơ ƀing ta ôh. Ơi Adai hơmâo jao brơi laih 
anih lŏn anŭn amăng tơngan ta, jing anih lŏn kơmơ̆k hiam biă mă yơh.” 

11Giŏng anŭn, hơmâo năm-rơtuh čô ling tơhan mơ̆ng ƀing kơnung djuai Dan, jing 
ƀing prap pre kơ tơlơi pơblah, tơbiă nao mơ̆ng plei Zorah hăng plei pơnăng 
Estaôl. 

12Ƀơi jơlan gơñu tơbiă nao anŭn, ƀing gơñu dŏ jưh ƀơi anih jĕ plei pơnăng 
Kiryat-Yearim amăng tring Yudah. Yuakơ anŭn yơh arăng pơanăn anih dŏ gah 
yŭ̱ kơ plei Kiryat-Yearim jing Mahanêh-Dan hlŏng truh kơ tă anai. 

13Čơdơ̆ng mơ̆ng anih anŭn yơh, ƀing gơñu tơbiă nao truh pơ sang Mikhah amăng 
tring bŏl čư̆ ƀing kơnung djuai Ephraim yơh. 

14Giŏng anŭn, rơma čô kơnuă, jing ƀing ep kơsem laih plei pơnăng Lais, laĭ kơ 
ƀing ayŏng adơi gơñu tui anai, “Ƀing gih thâo mơ̆, sa boh sang amăng khul sang 
pơ anai hơmâo sa blah ao êphôd, đơđa rup anet ƀing yang sang laih anŭn sa boh 
rup trah prŏng arăng treh trah klôp hăng amrăk? Hơget tơlơi ƀing gih pơmĭn 
ƀing ta khŏm ngă lĕ?” 

15Tui anŭn, ƀing gơñu nao mŭt pơ sang Mikhah anŭn, jing sang hơmâo pô tơdăm 
Lêwi ăt dŏ ƀơi anih anŭn mơ̆n laih anŭn pơhiăp kơkuh hăng gơ̆. 

16Hlak anŭn, ƀing năm-rơtuh čô ling tơhan ƀing kơnung djuai Dan anŭn dŏ dơ̆ng 
ƀơi amăng ja̱ng plei anŭn. 

17Bơ kơ rơma čô kơnuă anŭn, jing ƀing ep kơsem anih lŏn hlâo adih, mŭt amăng 
anih Mikhah kơkuh pơpŭ hăng mă pơđuaĭ hĭ rup trah prŏng, ao êphôd laih anŭn 
khul rup anet ƀing yang pơkŏn tơdang khua ngă yang laih anŭn năm-rơtuh čô 
ling tơhan hlak dŏ dơ̆ng ƀơi amăng ja̱ng plei. 

18Hlâo kơ anŭn, tơdang ƀing kơnuă anŭn mŭt nao amăng sang Mikhah laih anŭn 
čơdơ̆ng mă pơđuaĭ hĭ rup trah prŏng, ao êphôd, khul rup anet ƀing yang, khua 
ngă yang anŭn laĭ kơ ƀing gơñu tui anai, “Hơget tơlơi ƀing gih hlak dŏ ngă anŭn 
lĕ?” 

19Ƀing gơñu laĭ glaĭ kơ ñu tui anai, “Dŏ rơiăt bĕ! Anăm pơhiăp hơget gĕt ôh. Nao 
hrŏm hăng ƀing gơmơi bĕ, jing bĕ pô djru pơmĭn laih anŭn khua ngă yang kơ 
ƀing gơmơi. Tơdah ih mă bruă djru kơ sa djuai amăng ƀing kơnung djuai ƀing 
Israel, tơlơi bruă anŭn jing hiam hloh kơ kơnơ̆ng mă bruă djru kơ sa boh sang 
anŏ đôč, djơ̆ mơ̆?” 

20Giŏng anŭn, pô khua ngă yang anŭn mơak yơh. Ñu mă ao êphôd, khul rup anet 
ƀing yang pơkŏn wơ̆t hăng rup trah prŏng mơ̆n laih anŭn đuaĭ tui hrŏm hăng 
ƀing kơnuă anŭn yơh. 

21Ƀing gơñu brơi ƀing ană bơnai gơñu, hlô mơnơ̆ng rong gơñu wơ̆t hăng dram 
gơnam gơñu ƀơi gah anăp gơñu laih anŭn ƀing gơñu đuaĭ hĭ yơh. 

22Tơdang ƀing gơñu đuaĭ ataih ƀiă laih mơ̆ng sang Mikhah, Mikhah iâu pơƀut 
glaĭ ƀing mơnuih dŏ jĕ sang ñu laih anŭn kiaŏ tui ƀing Dan anŭn. 

23Tơdang ƀing gơñu kiaŏ hơma̱o ƀing Dan anŭn, ƀing gơñu pơhiăp kraih kơ ƀing 
Dan anŭn. Giŏng anŭn, ƀing Dan wir glaĭ laĭ kơ Mikhah tui anai, “Yua hơget ih iâu 
ƀing mơnuih ih rai kiăng kơ kiaŏ tui ƀing gơmơi lĕ?” 

24Mikhah laĭ glaĭ tui anai, “Yua hơget ƀing gih khĭn tơña tui anai, ‘Yua hơget ih 
ngă tui anŭn lĕ?’ Ƀing gih hơmâo mă pơđuaĭ hĭ laih ƀing rup yang kâo pơkra, wơ̆t 
hăng pô khua ngă yang kâo mơ̆n laih anŭn đuaĭ hĭ. Hơget gơnam pơkŏn dơ̆ng 
kâo hơmâo lĕ?” 

25Ƀing Dan laĭ glaĭ tui anai, “Anăm pơrơjăh hăng ƀing gơmơi ôh, huĭdah hơmâo 
đơđa mơnuih tañ hil amăng ƀing gơmơi či kơsung pơrai hĭ ih, tui anŭn ih hrŏm 
hăng sang anŏ ih či rơngiă hĭ tơlơi hơdip gih yơh.” 

26Tui anŭn, ƀing Dan nao hĭ amăng jơlan gơñu pô yơh. Laih anŭn dơ̆ng, yuakơ 
Mikhah ƀuh ƀing Dan kơtang hloh kơ ñu, tui anŭn ñu wơ̆t glaĭ pơ sang ñu pô yơh. 

27Tui anŭn yơh, ƀing Dan anŭn mă pơđuaĭ hĭ ƀing rup yang Mikhah hơmâo pơkra 
laih wơ̆t hăng pô khua ngă yang ñu mơ̆n laih anŭn nao pơ plei pơnăng Lais kiăng 
pơkơdơ̆ng glaĭ hăng ƀing mơnuih dŏ rơnŭk rơnua hăng ƀu pơđi̱ng kơ ƀing 
pơkŏn ôh. Ƀing Dan kơsung blah ƀing mơnuih Lais pơ anŭn hăng đao gưm laih 
anŭn čuh pơrai hĭ plei pla ƀing mơnuih anŭn yơh. 

28Ƀu hơmâo hlơi pô ôh dưi rai pơklaih ƀing mơnuih amăng plei pla anŭn yuakơ 
ƀing gơñu dŏ hơdip ataih mơ̆ng plei pơnăng Sidôn laih anŭn kŏn pơgop pơlir 
hăng ƀing pơkŏn lơi. Plei Lais anŭn jing dŏ amăng dơnung jĕ anih Bêt-Rehôb. 
Giŏng anŭn, ƀing Dan ma̱n pơdơ̆ng glaĭ plei pla laih anŭn hơdip pơ anŭn yơh. 

29Samơ̆ wơ̆t tơdah anăn plei anŭn hlâo adih jing Lais, ƀing gơñu pơanăn plei 
anŭn jing Dan tui hăng anăn ơi adon gơñu Dan yơh, jing ană đah rơkơi Israel. 

30Ƀơi plei anŭn yơh, ƀing Dan pơdơ̆ng đĭ kơ gơñu pô khul rup trah Mikhah laih 
anŭn Yônathan ană tơčô Gersôm, ană đah rơkơi Môseh, wơ̆t hăng ƀing ană tơčô 
đah rơkơi ñu, jing ƀing khua ngă yang kơ ƀing kơnung djuai Dan hlŏng truh kơ 
rơnŭk ƀing arăng mă pơđuaĭ hĭ ƀing Israel jing ƀing hlŭn mơnă yơh. 

31Bơ kơ ƀing Dan anŭn, ƀing gơñu ăt dŏ kơkuh pơpŭ kơ hơdôm rup trah Mikhah 
hơmâo pơkra anŭn amăng abih rơnŭk tơdang sang yang Ơi Adai dŏ amăng anih 
Silôh. 

Khua Phat Kơđi 19 

Đơđa Ƀing Benyamin Pơmlâo Hĭ Bơnai Hle Sa Čô Lêwi 

1Amăng rơnŭk anŭn, ƀing Israel aka ƀu hơmâo pơtao ôh. Hlak anŭn, hơmâo sa 
čô Lêwi dŏ hơdip ƀơi sa anih ataih mơ̆ng khul plei pla amăng tring bŏl čư̆ 
Ephraim, dŏ kơ bơnai hle̱ mơ̆ng plei Bêtlehem amăng tring Yudah. 

2Samơ̆ bơnai hle̱ ñu hil kơ ñu laih anŭn đuaĭ hĭ mơ̆ng ñu hăng glaĭ pơ sang anŏ 
ama gơ̆ amăng plei Bêtlehem tring Yudah. Tơdơi kơ gơ̆ dŏ pơ anŭn pă̱ blan, 

3pô Lêwi anŭn rai kiăng kơ jak pơđu̱r gơ̆ wơ̆t glaĭ hăng ñu. Ñu ăt djă̱ ba sa čô ding 
kơna ñu nao hrŏm hăng ñu wơ̆t hăng dua drơi aseh glai mơ̆n. Tơdang ñu truh 

pơ sang ama bơnai ñu, gơ̆ ba ñu nao mŭt amăng sang laih anŭn tơdang tơhmua 
ñu ƀuh ñu anŭn, tơhmua ñu mơak ju̱m ñu yơh. 

4Tơhmua ñu rơkâo pơđu̱r kơ ñu dŏ glaĭ, tui anŭn ñu dŏ glaĭ hăng tơhmua ñu klâo 
hrơi, ƀơ̆ng, mơñum laih anŭn pĭt pơ anŭn yơh. 

5Ƀơi hrơi tal pă̱, ƀing gơñu tơgŭ mơguah ưm laih anŭn pô Lêwi anŭn prap pre 
kiăng kơ glaĭ, samơ̆ ama đah kơmơi anŭn laĭ kơ han ñu tui anai, “Ƀơ̆ng bĕ kiăng 
kơ ih pô hơmâo pran, giŏng anŭn kăh ƀing gih či nao.” 

6Tui anŭn, tơhmua ñu hăng han ñu dŏ be̱r ƀơ̆ng huă hăng tơdruă. Tơdơi ƀiă kơ 
anŭn, ama đah kơmơi anŭn laĭ tui anai, “Rơkâo kơ ih dŏ glaĭ bĕ mlam anai pơ 
anai dơ̆ng kiăng kơ mơak mơai.” 

7Samơ̆ tơdang pô rơkơi anŭn tơgŭ kiăng nao, tơhmua ñu pơtrŭt pơđu̱r ñu dŏ 
glaĭ. Tui anŭn, ñu dŏ glaĭ mlam anŭn yơh. 

8Ƀơi mơguah hrơi tal rơma, tơdang pô rơkơi anŭn tơgŭ prap pre kiăng kơ rơbat 
nao yơh, pô tơhmua ñu anŭn laĭ tui anai dơ̆ng, “Ƀơ̆ng bĕ kiăng kơ hơmâo pran. 
Dŏ tơguan bĕ truh kơ hrơi klăm ƀiă!” Tui anŭn, gơñu dua dŏ glaĭ ƀơ̆ng huă hrŏm 
hơbĭt yơh. 

9Giŏng anŭn, tơdang truh kơ hrơi klăm laih, pô rơkơi anŭn wơ̆t hăng bơnai hle̱ 
ñu laih anŭn ding kơna ñu tơgŭ kiăng kơ rơbat nao. Samơ̆ tơhmua ñu laĭ kơ ñu 
dơ̆ng tui anai, “Lăng adih, hrơi jĕ mơmŏt laih. Đŏm mlam pơ anai bĕ yuakơ hrơi 
ƀiă kơ abih laih yơh. Dŏ glaĭ laih anŭn mơak mơai bĕ. Mơguah ưm hrơi pơgi, ƀing 
gih dưi tơgŭ laih anŭn glaĭ pơ sang gih.” 

10Samơ̆ pô rơkơi anŭn hơngah ƀu đŏm glaĭ dơ̆ng tah. Ñu tơbiă rơbat mơtam 
anăp nao pơ plei Yebus yơh, ăt jing plei Yerusalaim mơ̆n, hrŏm hăng bơnai hle̱ 
ñu laih anŭn dua drơi aseh glai pơdiăng gơnam gơñu mơ̆n. 

11Tơdang ƀing gơñu nao jĕ truh pơ plei Yebus laih anŭn hrơi jĕ mơmŏt laih, pô 
ding kơna laĭ hăng khua ñu anŭn tui anai, “Nă, brơi kơ ƀing ta đŏm mlam amăng 
plei ƀing Yebus anai bĕ.” 

12Khua ñu laĭ glaĭ tui anai, “Ơ ơh, ƀing ta ƀu či mŭt amăng plei tuai ôh, yuakơ 
ƀing gơñu ƀu djơ̆ ƀing Israel ôh. Ƀing ta či nao truh pơ plei pơnăng Gibeah yơh.” 

13Ñu laĭ dơ̆ng, “Nă, brơi kơ ƀing ta gir nao đŏm mlam bĕ pơ plei Gibeah ƀôdah 
pơ plei Ramah.” 

14Tui anŭn, ƀing gơñu rơbat nao dơ̆ng laih anŭn yang hrơi le ̆  hĭ yơh tơdang ƀing 
gơñu nao jĕ truh pơ plei Gibeah amăng anih lŏn ƀing kơnung djuai Benyamin. 

15Pơ anih anŭn yơh ƀing gơñu mŭt dơ̆ng glaĭ kiăng kơ đŏm mlam. Ƀing gơñu nao 
dŏ be̱r ƀơi anih hơmâo mơnuih lu amăng plei pơƀut glaĭ, samơ̆ ƀu hơmâo hlơi 
pô ôh jak iâu ƀing gơñu glaĭ đŏm mlam pơ sang ñu. 

16Anai nê mơmŏt anŭn, hơmâo sa čô ơi tha mơ̆ng tring bŏl čư̆ Ephraim, jing pô 
dŏ amăng plei Gibeah, glaĭ pơ sang ñu mơ̆ng hơma ñu. Ƀing mơnuih pơkŏn dŏ 
amăng plei Gibeah anŭn le̱ng kơ jing ƀing Benyamin soh sel. 

17Tơdang ơi tha anŭn lăng ƀuh mơnuih dŏ ƀơi anih hơmâo mơnuih lu anŭn, ñu 
tơña ƀing gơñu tui anai, “Pơpă ƀing gih či nao lĕ? Mơ̆ng pă ƀing gih rai lĕ?” 

18Pô Lêwi anŭn laĭ glaĭ tui anai, “Ƀing gơmơi hlak ƀơi jơlan mơ̆ng plei Bêtlehem 
tring Yudah kiăng kơ glaĭ pơ anih kâo hơdip jing anih ataih mơ̆ng khul plei pla 
pơkŏn amăng tring bŏl čư̆ Ephraim. Kâo hơmâo dŏ laih amăng plei Bêtlehem 
tring Yudah, ră anai kâo či nao pơ sang yang Yahweh. Samơ̆ ƀu hơmâo hlơi pô 
ôh ju̱m kâo mŭt amăng sang ñu, 

19wơ̆t tơdah ƀing gơmơi hơmâo hơdrăng laih anŭn rơ̆k kơ khul aseh gơmơi laih 
anŭn ƀañ tơpŭng, ia boh kơƀâo kơ gơmơi pô mơ̆n, jing kơ ƀing ding kơna ih anai: 
Kâo, bơnai hle̱ kâo laih anŭn pô tơdăm hrŏm hăng ƀing gơmơi. Ƀing gơmơi ƀu 
kơƀah kiăng hơget gĕt dơ̆ng tah.” 

20Pô tha anŭn laĭ tui anai, “Ih dưi đŏm mlam amăng sang kâo yơh laih anŭn brơi 
kâo djru brơi kơ ƀing gih hơdôm tơlơi ƀing gih kơƀah kiăng, samơ̆ kwưh rơkâo 
kơ ƀing gih anăm đŏm mlam ƀơi anih anai ôh.” 

21Tui anŭn, ñu ba ƀing gơ̆ nao pơ sang ñu laih anŭn brơi rơ̆k kơ aseh ƀing gơ̆ 
ƀơ̆ng. Tơdơi kơ ƀing gơñu rao hĭ tơkai gơñu, ƀing gơñu ƀơ̆ng huă laih anŭn 
mơñum yơh. 

22Tơdang ƀing gơñu hlak dŏ ƀơ̆ng huă mơak mơai, hơmâo đơđa ƀing ƀrưh ƀai 
amăng plei anŭn rai kuang dar sang anŭn yơh. Ƀing gơñu hơtŭk ƀơi bah amăng 
laih anŭn pơhiăp kraih kơ pô tha sang anŭn tui anai, “Ba tơbiă bĕ pô đah rơkơi 
rai pơ sang ih anŭn, tui anŭn ƀing gơmơi dưi đih hrŏm hăng ñu.” 

23Pô sang tơbiă gah rơngiao laih anŭn laĭ kơ ƀing gơñu tui anai, “Ƀu djơ̆ ôh, Ơ 
ƀing gơyut kâo hơi, anăm ngă ƀrưh ƀai kar hăng anŭn ôh. Yuakơ pô anŭn jing 
tuai sang kâo, tui anŭn anăm ngă tơlơi pơmlâo anŭn ôh. 

24Lăng anai, kâo hơmâo ană đah kơmơi hơči̱h laih anŭn bơnai hle̱ pô anŭn mơ̆n. 
Kâo či ba tơbiă ƀing gơñu kơ ƀing gih ră anai kiăng kơ ƀing gih dưi yua ƀing gơñu 
hăng ngă kơ ƀing gơñu tui hăng tơlơi gih kiăng yơh. Samơ̆ kơ pô tuai anai, ƀing 
gih khŏm anăm ngă tơlơi pơmlâo anŭn ôh.” 

25Samơ̆ ƀing ƀrưh ƀai anŭn ƀu kiăng hơmư̆ ôh. Tui anŭn, pô tuai anŭn mă bơnai 
hle̱ ñu brơi gơ̆ tơbiă nao gah rơngiao pơ ƀing sat ƀai anŭn, laih anŭn ƀing gơñu 
gŏ̱ gơ̆ laih anŭn pơmlâo gơ̆ amăng abih mlam. Tơdang jĕ truh mơguah laih, ƀing 
gơñu brơi gơ̆ đuaĭ hĭ yơh. 

26Tui anŭn, ƀơi mơguah ưm, pô bơnai hle̱ anŭn wơ̆t glaĭ pơ sang anŭn jing anih 
rơkơi gơ̆ hlak jưh; gơ̆ le ̆  rơbuh ƀơi bah amăng laih anŭn dŏ pơ anŭn tơl truh yang 
hrơi ƀlĕ yơh. 

27Tơdang rơkơi gơ̆ tơgŭ amăng mơguah anŭn, pŏk bah amăng sang laih anŭn 
tơbiă kiăng kơ tŏ tui rơbat ƀơi jơlan ñu dơ̆ng, ñu ƀuh bơnai hle̱ ñu le ̆  rơbuh ƀơi 
bah amăng sang laih anŭn dua gah tơngan gơ̆ ƀơi atur bah amăng. 

28Ñu laĭ hăng gơ̆ tui anai, “Tơgŭ bĕ! Nă, ƀing ta nao bĕ!” Samơ̆ ƀu hơmâo tơlơi laĭ 
glaĭ ôh. Giŏng anŭn, ñu yŏng pioh gơ̆ ƀơi aseh glai ñu laih anŭn wơ̆t glaĭ pơ sang 
ñu pô yơh. 

29Tơdang ñu glaĭ truh pơ sang laih, ñu mă sa ƀĕ thŏng laih anŭn khăt hĭ drơi jan 
atâo bơnai hle̱ ñu amăng pluh-dua črăn. Giŏng anŭn, ñu mơit hơdôm črăn anŭn 
kơ abih pluh-dua tring trang ƀing Israel yơh. 

30Rĭm čô ƀuh črăn truh pơ tring ñu anŭn laih anŭn pơlaĭ tui anai, “Čơdơ̆ng mơ̆ng 
hrơi ƀing Israel tơbiă mơ̆ng čar Êjip hlŏng truh kơ ră anai, ƀing ta aka ƀu ƀuh 
ƀôdah ngă djơ̆ ôh tơlơi sat ƀai kar hăng anŭn! Tui anŭn, pơmĭn bĕ kơ tơlơi anŭn! 
Pơmĭn ƀlơ̆ng bĕ kơ tơlơi sat ƀai anŭn! Laih anŭn laĭ bĕ kơ ƀing ta hơget tơlơi 
ƀing ta khŏm ngă!” 

Khua Phat Kơđi 20 

Ƀing Israel Rŭ Nua Ƀơi Ƀing Benyamin 

1Giŏng anŭn, abih bang ƀing Israel čơdơ̆ng mơ̆ng plei pơnăng Dan gah dư̱r hlŏng 
truh pơ plei Beêrseba gah thu̱ng laih anŭn mơ̆ng abih anih lŏn Gilead gah ngŏ̱ kơ 
krong Yurdan rai pơgop glaĭ kar hăng sa čô ƀơi anăp Yahweh ƀơi anih Mizpah. 

2Ƀing khua djă̱ akŏ amăng abih bang kơnung djuai Israel hrŏm hăng pă̱-rơtuh-
rơbâo čô ƀing ling tơhan djă̱ đao gưm rai pơjơnum ƀơi anăp ƀing ană plei Ơi 
Adai. 

3Hlak anŭn, ƀing Benyamin hơmư̆ laih ƀing Israel hơmâo đĭ nao laih pơ anih 
Mizpah. Giŏng anŭn, ƀing Israel laĭ kơ pô Lêwi anŭn tui anai, “Ruai bĕ kơ ƀing 
gơmơi, hiư̆m pă tơlơi sat anŭn truh lĕ?” 

4Tui anŭn, pô Lêwi anŭn, jing rơkơi pô đah kơmơi djai anŭn, laĭ tui anai, “Kâo 
hăng bơnai hle̱ kâo wĕh nao truh pơ plei pơnăng Gibeah amăng anih lŏn ƀing 
kơnung djuai Benyamin kiăng kơ đŏm mlam. 

5Tơdang mlam, đơđa ƀing mơnuih Gibeah anŭn rai pơ kâo laih anŭn kuang dar 
sang kâo dŏ kiăng kơ pơdjai hĭ kâo. Ƀing gơñu gŏ̱ bơnai hle̱ kâo laih anŭn gơ̆ djai 
hĭ yơh. 

6Tơdơi kơ anŭn, kâo mă atâo bơnai kâo anŭn, khăt hĭ jing pluh-dua črăn laih 
anŭn mơit rĭm črăn nao pơ rĭm tring amăng kơnung djuai Israel yơh, yuakơ ƀing 
gơñu hơmâo ngă laih tơlơi ƀrưh ƀai laih anŭn bruă pơmlâo anŭn tŏng krah ƀing 
ta jing ƀing Israel. 

7Ră anai, Ơ abih bang ƀing Israel, pơhiăp bĕ laih anŭn laĭ bĕ hơget tơlơi ƀing ta 
khŏm ngă.” 

8Tơdang ƀing ană plei Israel hơmư̆ tơlơi anŭn, abih bang ƀing gơñu tơgŭ đĭ kar 
hăng sa čô mơnuih laih anŭn laĭ tui anai, “Ƀu hơmâo ôh hlơi pô amăng ƀing ta 
glaĭ pơ sang. Ơ ơh, ƀu hơmâo ôh sa čô amăng ƀing ta wơ̆t glaĭ pơ sang ñu pô. 

9Samơ̆ anai yơh jing tơlơi ƀing ta či ngă kơ ƀing Gibeah: Ƀing ta či nao blah 
pơkơdơ̆ng glaĭ hăng ƀing gơñu tui hăng čram anai kơčrâo brơi yơh. 

10Ƀing ta či mă pluh čô amăng rĭm sa-rơtuh čô mơ̆ng abih bang kơnung djuai 
ƀing Israel, anŭn jing sa-rơtuh amăng rĭm sa-rơbâo čô laih anŭn jing sa-rơbâo 
amăng rĭm sa-rơbăn čô kiăng kơ hơduah gơnam ƀơ̆ng kơ ƀing ling tơhan ta 
anai. Giŏng anŭn, ƀing ling tơhan anŭn nao truh pơ plei pơnăng Gibeah amăng 
anih lŏn ƀing kơnung djuai Benyamin, kiăng kơ rŭ nua ƀơi ƀing gơñu tui hăng 
tơlơi ƀrưh ƀai ƀing gơñu hơmâo ngă laih tŏng krah ƀing Israel.” 

11Amăng hơdră jơlan anŭn yơh, abih bang ƀing Israel hơmâo pơƀut pơgop glaĭ 
hrŏm hơbĭt laih kar hăng jing sa čô yơh kiăng kơ pơkơdơ̆ng glaĭ hăng plei anŭn. 

12Ƀing kơnung djuai Israel pơkiaŏ ƀing mơnuih mŭt nao amăng djŏp tring anih 
lŏn ƀing kơnung djuai Benyamin kiăng laĭ pơthâo tui anai, “Tơlơi soh sat hơget 
đơđa mơnuih hơmâo ngă laih amăng tŏng krah ƀing gih lĕ? 

13Ră anai, jao brơi bĕ hơdôm ƀing Gibeah ƀrưh ƀai anŭn kơ ƀing gơmơi, kiăng 
kơ ƀing gơmơi dưi pơdjai hĭ ƀing gơñu laih anŭn dưi mă pơđuaĭ hĭ tơlơi ƀrưh 
ƀai anŭn mơ̆ng ƀing ta jing ƀing Israel.” Samơ̆ ƀing Benyamin ƀu kiăng hơmư̆ tui 
tơlơi ƀing ayŏng adơi Israel gơñu anŭn laĭ ôh. 

14Čơdơ̆ng mơ̆ng khul plei pla gơñu pô amăng tring anih Gibeah, ƀing gơñu rai 
pơƀut glaĭ kiăng kơ pơblah pơkơdơ̆ng glaĭ hăng ƀing Israel yơh. 

15Amăng hrơi anŭn mơtam ƀing Benyamin iâu pơƀut glaĭ mơ̆ng plei pla gơñu pô 
duapluh-năm-rơbâo čô ƀing ling tơhan dưi djă̱ đao gưm. Ăt hơmâo hrŏm hăng 
ƀing ling tơhan anŭn tơjuh-rơtuh čô ƀing ling tơhan arăng ruah yom hơjăn laih 
mơ̆n, mơ̆ng plei pơnăng Gibeah. 

16Tơjuh-rơtuh čô ling tơhan anŭn jing ƀing yua tơngan gah ieo laih anŭn rĭm čô 
amăng ƀing gơñu dưi wŏt glŏm boh pơtâo ƀơi sa arăt ƀŭk ƀu tơplĕh hĭ ôh. 

17Ƀing Israel, ƀu yap ƀing Benyamin, iâu pơƀut glaĭ truh kơ pă̱-rơtuh-rơbâo čô 
ƀing đah rơkơi dưi djă̱ đao gưm laih anŭn abih bang ƀing gơñu le̱ng kơ ƀing ling 
tơhan prap pre kơ tơlơi pơblah soh sel. 

18Ƀing Israel đĭ nao pơ plei pơnăng Bêthêl laih anŭn tơña hơduah mơ̆ng Ơi Adai 
tui anai, “Hlơi amăng ƀing ta jing ƀing či nao hlâo kiăng kơ pơblah pơkơdơ̆ng 
glaĭ hăng ƀing Benyamin lĕ?” Yahweh laĭ glaĭ tui anai, “Ƀing Yudah yơh či nao 
hlâo.” 

19Ƀơi mơguah hrơi tŏ tui, ƀing Israel rơbat nao laih anŭn pơdơ̆ng đĭ anih jưh 
gơñu jĕ plei pơnăng Gibeah yơh. 

20Ƀing Israel tơbiă anăp nao kiăng pơblah hăng ƀing Benyamin laih anŭn prap 
pre pơkơdơ̆ng glaĭ hăng ƀing gơñu ƀơi plei pơnăng Gibeah. 

21Ƀing Benyamin tơbiă rai mơ̆ng plei pơnăng Gibeah laih anŭn pơrai hĭ duapluh-
rơbâo čô ƀing Israel amăng tơdron pơblah hrơi anŭn. 

22Samơ̆ ƀing Israel pơtrŭt pơđu̱r tơdruă gơñu dơ̆ng laih anŭn tơbiă nao dŏ pơ 
anih ƀing gơñu hơmâo dŏ laih amăng hrơi hlâo anŭn kiăng prap pre kơ tơlơi 
pơblah dơ̆ng, 

23yuakơ amăng hrơi hlâo anŭn ƀing gơñu hơmâo đĭ nao laih pơ plei Bêthêl laih 
anŭn hia ƀơi anăp Yahweh truh kơ hrơi klăm. Ƀing gơñu ăt tơña hơduah dơ̆ng 
mơ̆n mơ̆ng Yahweh tui anai, “Ƀing gơmơi či đĭ nao dơ̆ng kiăng pơblah hăng ƀing 
Benyamin jing ayŏng adơi gơmơi mơ̆?” Yahweh laĭ glaĭ, “Đĭ nao pơblah 
pơkơdơ̆ng glaĭ hăng ƀing gơñu bĕ.” 

24Giŏng anŭn, ƀing Israel kơsung nao jĕ pơ anih ƀing Benyamin amăng hrơi tal 
dua. 

25Tal anai, tơdang ƀing Benyamin tơbiă mơ̆ng plei pơnăng Gibeah kiăng pơblah 
hăng ƀing Israel, ƀing Benyamin pơdjai hĭ pluh-sapăn-rơbâo čô ƀing Israel dơ̆ng, 
le̱ng kơ ƀing dưi djă̱ đao gưm soh sel. 

26Giŏng anŭn, ƀing Israel wơ̆t hăng abih bang ƀing ană plei, đĭ nao pơ plei Bêthêl 
dơ̆ng; laih anŭn pơ anŭn yơh, ƀing gơñu dŏ be̱r čŏk hia ƀơi anăp Yahweh. Ƀing 
gơñu ăt kŏm ƀơ̆ng huă amăng hrơi anŭn hlŏng truh kơ hrơi klăm mơ̆n laih anŭn 
pơyơr đĭ khul gơnam pơyơr čuh hăng gơnam pơyơr tơlơi pơgop pơlir kơ 
Yahweh. 

27Giŏng anŭn, ƀing Israel hơduah tơña kơ Yahweh sa wơ̆t dơ̆ng yơh, yuakơ hlak 
anŭn, Hip Tơlơi Pơgop Ơi Adai ăt dŏ pơ plei Bêthêl anŭn mơ̆n, 

28laih anŭn Phinehas jing ană đah rơkơi Eleazar, tơčô A̱rôn, jing pô khua ngă 
yang prŏng hloh ƀơi anăp Hip anŭn. Ƀing Israel tơña kơ Ơi Adai tui anai, “Ơ 
Yahweh ăh, ƀing gơmơi khŏm či nao pơblah pơkơdơ̆ng glaĭ hăng ƀing Benyamin 
jing ƀing ayŏng adơi gơmơi dơ̆ng mơ̆?” Yahweh laĭ glaĭ tui anai, “Nao bĕ, yuakơ 
amăng hrơi pơgi Kâo či jao hĭ ƀing gơñu amăng tơngan gih yơh.” 

29Giŏng anŭn, ƀing Israel pơkiaŏ đơđa ƀing ling tơhan gơñu nao krăp pơblah 
jum dar plei pơnăng Gibeah yơh. 

30Samơ̆ ƀing Israel dŏ glaĭ đĭ nao kiăng pơkơdơ̆ng glaĭ hăng ƀing Benyamin 
amăng hrơi tal klâo laih anŭn ăt dŏ djơ̆ ƀơi anih pơkơdơ̆ng glaĭ hăng ƀing Gibeah 
kar hăng ƀing gơñu hơmâo ngă laih amăng dua hrơi hlâo adih mơ̆n. 

31Ƀing Benyamin tơbiă rai kiăng pơblah ƀing Israel, samơ̆ ƀing Israel čơdơ̆ng 
kơdŭn đuaĭ kiăng kơ plư ƀing Benyamin đuaĭ ataih hĭ mơ̆ng plei gơñu yơh. Ƀing 
Benyamin čơdơ̆ng blah laih anŭn pơdjai hĭ ƀiă ƀing Israel kar hăng tơlơi gơñu 
ngă hlâo laih anŭn hơmâo klâopluh čô ƀing Israel djai amăng tơdron pơblah, laih 

anŭn ƀơi khul jơlan anăp nao pơ plei Bêthêl wơ̆t hăng ƀơi jơlan anăp nao pơ plei 
Gibeah yơh. 

32Hlak anŭn, ƀing Benyamin pơlaĭ tui anai, “Ƀing ta či blah dưi hĭ kơ ƀing gơñu 
kar hăng ƀing ta hơmâo ngă laih kơ ƀing gơñu amăng dua hrơi hlâo adih,” laih 
anŭn ƀing Israel pơlaĭ tui anai, “Brơi kơ ƀing ta đuaĭ kơdŏp bĕ kiăng kơ ƀing 
gơñu đuaĭ truh pơ khul jơlan ataih hĭ mơ̆ng plei gơñu.” 

33Giŏng anŭn, ƀing ling tơhan Israel dŏ krăp ƀơi gah yŭ̱ plei Gibeah kơsung tơbiă 
mơtam mơ̆ng anih ƀing gơñu dŏ krăp laih anŭn abih bang ƀing ling tơhan Israel 
dŏ glaĭ tơbiă mơ̆ng anih gơñu dŏ krăp hăng nao jĕ pơ plei Baal-Tamar kiăng kơ 
prap pre pơblah hăng ƀing Benyamin. 

34Giŏng anŭn, sa-rơbăn čô ƀing ling tơhan khĭn kơtang Israel kơsung blah gah 
anăp plei Gibeah. Tơlơi pơblah kơtang biă mă tơl ƀing Benyamin ƀu thâo krăn 
ôh tơlơi răm rai jĕ či truh laih ƀơi ƀing gơñu. 

35Yahweh pơrai hĭ ƀing Benyamin ƀơi anăp ƀing Israel, tui anŭn amăng hrơi 
anŭn ƀing Israel pơdjai hĭ duapluh-rơma-rơbâo sa-rơtuh čô ƀing Benyamin jing 
ƀing le̱ng kơ dưi djă̱ đao gưm soh sel. 

36Giŏng anŭn, ƀing Benyamin thâo krăn ƀing Israel blah pơrai hĭ ƀing gơñu laih. 
Ƀing Israel hơmâo kơdŭn đuaĭ hĭ laih ƀơi anăp ƀing Benyamin yuakơ ƀing gơñu 
kơnang kơ ƀing tơhan gơñu dŏ krăp pơblah ƀing Benyamin jĕ ƀơi plei Gibeah 
anŭn yơh. 

37Ƀing ling tơhan anŭn, jing ƀing dŏ krăp pơblah anŭn, blĭp blăp kơsung nao mŭt 
amăng plei Gibeah laih anŭn pơbra hyu hăng pơdjai hĭ abih bang mơnuih amăng 
plei anŭn hăng đao gưm gơñu. 

38Ƀing Israel ăt hơmâo pơkă hlâo laih hăng ƀing tơhan gơñu dŏ krăp pơblah 
anŭn kơ tơlơi ƀing gơ̆ či čuh đĭ sa asăp apui prŏng mơ̆ng plei anŭn, 

39kiăng kơ ƀing Israel thâo ƀơi mông či wir kơsung blah glaĭ hăng ƀing Benyamin 
yơh amăng tơlơi pơblah. Hlak anŭn, ƀing Benyamin hơmâo čơdơ̆ng blah laih 
ƀing Israel laih anŭn pơdjai hĭ kơplăh wăh klâopluh čô. Tui anŭn, ƀing gơñu 
hơmâo laĭ laih tui anai, “Ƀing ta či pơrai hĭ ƀing Israel kar hăng ƀing ta ngă laih 
kơ ƀing gơñu amăng tơlơi pơblah hlâo.” 

40Samơ̆ tơdang asăp apui prŏng čơdơ̆ng ayŭh mơ̆ng plei anŭn đĭ pơ adai adih, 
ƀing Benyamin wir lăng ƀuh asăp apui ƀơ̆ng plei ayŭh đĭ pơ adai adih. 

41Giŏng anŭn, ƀing Israel wir glaĭ pơblah hăng ƀing gơñu, tui anŭn ƀing 
Benyamin huĭ bra̱l biă mă, yuakơ ƀing gơñu thâo krăn ƀing Israel či pơrai hĭ ƀing 
gơñu yơh. 

42Tui anŭn, ƀing gơñu kơdŭn đuaĭ hĭ mơ̆ng anăp ƀing Israel laih anŭn đuaĭ anăp 
nao pơ gah tơdron ha̱r, samơ̆ ƀing gơñu ƀu thâo đuaĭ kơdŏp hĭ ôh mơ̆ng tơlơi 

pơblah. Laih anŭn ƀing Israel ăt pơrai hĭ ƀing Benyamin jing ƀing tơbiă rai mơ̆ng 
khul plei pla jum dar mơ̆n. 

43Ƀing Israel wang dar ƀing Benyamin, kiaŏ tui ƀing gơñu laih anŭn amuñ biă 
mă yơh pơdjai hĭ ƀing gơñu amăng tơdron tač gah ngŏ̱ kơ plei Gibeah. 

44Amăng anih anŭn hơmâo pluh-sapăn-rơbâo ƀing Benyamin djai, jing le̱ng kơ 
ƀing ling tơhan khĭn kơtang soh sel. 

45Giŏng anŭn, ƀing Benyamin, jing ƀing dŏ glaĭ, wir đuaĭ kơdŏp anăp nao pơ 
tơdron ha̱r kiăng kơ nao truh pơ anih boh pơtâo Rimmôn, samơ̆ ƀing Israel 
pơdjai hĭ rơma-rơbâo čô dơ̆ng kơtuai jơlan. Ƀing gơñu ăt dŏ kiaŏ blah ƀing 
Benyamin ataih truh pơ anih Gidôm laih anŭn pơdjai hĭ dua-rơbâo čô dơ̆ng. 

46Amăng hrơi anŭn, hơmâo duapluh-rơma-rơbâo čô ƀing Benyamin djai, jing 
le̱ng kơ ƀing ling tơhan khĭn kơtang soh sel. 

47Samơ̆ năm-rơtuh čô dưi wir đuaĭ kơdŏp hĭ amăng tơdron ha̱r truh pơ anih boh 
pơtâo Rimmôn laih anŭn ƀing gơñu dŏ truh kơ pă̱ blan. 

48Ƀing ling tơhan Israel wơ̆t glaĭ pơ tring anih Benyamin laih anŭn pơdjai hĭ abih 
bang mơnuih amăng plei pla anŭn hăng đao gưm, wơ̆t hăng abih bang khul hlô 
mơnơ̆ng pơ anŭn. Giŏng anŭn, ƀing gơñu čuh hăng apui abih bang khul plei pla 
anŭn. 

Khua Phat Kơđi 21 

Ƀing Israel Pha Brơi Ƀing Bơnai Kơ Ƀing Benyamin Dŏ So̱t 

1Tơdang ƀing Israel pơƀut glaĭ ƀơi anih Mizpah, ƀing gơñu hơmâo ƀuăn rơ̆ng 
laih tui anai, “Ƀu hơmâo ôh hlơi pô amăng ƀing ta či brơi ană đah kơmơi ñu pơdŏ 
hăng sa čô amăng ƀing kơnung djuai Benyamin.” 

2Tui anŭn, ƀing Israel đĭ nao pơ plei Bêthêl dơ̆ng, dŏ be̱r ƀơi anăp Ơi Adai laih 
anŭn čŏk hia hăng asăp kraih biă mă hlŏng truh kơ hrơi klăm. 

3Ƀing gơñu iâu kwưh đĭ tui anai, “Ơ Yahweh, Ơi Adai ƀing Israel hơi, yua hơget 
tơlơi sat anai truh ƀơi ƀing Israel lĕ? Yua hơget sa kơnung djuai amăng ƀing ta 
či rơngiă hĭ mơ̆ng ƀing kơnung djuai Israel hrơi anai lĕ?” 

4Ƀơi mơguah ưm amăng hrơi tŏ tui, ƀing Israel pơdơ̆ng đĭ sa boh kơnưl ngă yang 
laih anŭn pơyơr đĭ khul gơnam pơyơr čuh wơ̆t hăng gơnam pơyơr pơgop pơlir 
kơ Yahweh. 

5Giŏng anŭn, ƀing Israel pơtơña tui anai, “Kơnung djuai pă amăng abih bang ƀing 
kơnung djuai Israel, jing ƀing ƀu rai pơjơnum glaĭ ôh ƀơi anăp Yahweh lĕ?” Ƀing 
gơñu pơtơña tui anŭn yuakơ tơdang ƀing gơñu rai pơjơnum glaĭ ƀơi anăp 
Yahweh ƀơi anih Mizpah, ƀing gơñu hơmâo ƀuăn rơ̆ng laih kơ tơlơi tơdah hlơi 
pô ƀu rai pơjơnum glaĭ ôh, sĭt ñu anŭn khŏm či djai hĭ yơh. 

6Hlak anŭn, ƀing Israel hơmâo rơngot hơning laih kơ ƀing ayŏng adơi gơñu, jing 
ƀing Benyamin. Ƀing gơñu hơmâo pơlaĭ laih tui anai, “Hrơi anai sa kơnung djuai 
laih rơngiă hĭ mơ̆ng ƀing Israel. 

7Ƀing ta hơmâo ƀuăn rơ̆ng laih hăng anăn Yahweh kơ tơlơi ƀu pha brơi ôh kơ 
ƀing Benyamin ƀing ană đah kơmơi ta kiăng kơ pơdŏ. Tui anŭn, hiư̆m pă ƀing ta 
dưi pha brơi bơnai kơ ƀing Benyamin dŏ so̱t anŭn lĕ?” 

8Giŏng anŭn, ƀing gơñu tơña dơ̆ng tui anai, “Kơnung djuai pă amăng ƀing 
kơnung djuai Israel ƀu rai pơjơnum ôh ƀơi anăp Yahweh ƀơi anih Mizpah lĕ?” 
Ƀing gơñu hơduah ƀuh ƀu hơmâo hlơi pô ôh mơ̆ng plei pơnăng Yabês-Gilead rai 
pơjơnum glaĭ pơ anih jưh anŭn. 

9Ƀing gơñu hơduah ƀuh tơlơi anŭn yuakơ tơdang ƀing gơñu yap glaĭ ƀing 
mơnuih pơ anih pơjơnum anŭn, ƀu hơmâo hlơi pô ôh mơ̆ng plei pơnăng Yabês-
Gilead pơ anŭn. 

10Tui anŭn, ƀing pơjơnum glaĭ ƀơi plei Bêthêl anŭn pơkiaŏ nao sa-rơbăn dua-
rơbâo čô ƀing ling tơhan kiăng nao pơ plei Yabês-Gilead kiăng kơ pơdjai hĭ ƀing 
hơdip pơ anih anŭn hăng đao gưm wơ̆t hăng ƀing đah kơmơi laih anŭn ƀing 
čơđai mơ̆n. 

11Ƀing gơñu pơtă kơ ƀing ling tơhan anŭn tui anai, “Anai yơh jing bruă ƀing gih 
či ngă: Pơdjai hĭ bĕ abih bang ƀing đah rơkơi laih anŭn đah kơmơi pă jing ƀing 
ƀu hơči̱h dơ̆ng tah.” 

12Tơdang ƀing gơñu truh pơ plei Yabês-Gilead, ƀing gơñu hơduah ƀuh amăng 
plei anŭn hơmâo pă̱-rơtuh čô ƀing đah kơmơi jing ƀing aka dŏ hrŏm hăng ƀing 
đah rơkơi ôh. Tui anŭn, ƀing gơñu ba nao ƀing gơ̆ pơ anih jưh Silôh amăng anih 
lŏn Kanaan yơh. 

13Giŏng anŭn, abih bang ƀing pơjơnum glaĭ ƀơi anih jưh Silôh anŭn pơkiaŏ 
mơnuih nao pơhaih tơlơi rơnŭk rơno̱m hăng ƀing Benyamin ƀơi boh pơtâo 
Rimmôn. 

14Ƀơi mông anŭn, ƀing Benyamin wơ̆t glaĭ laih anŭn ƀing Israel jao brơi kơ ƀing 
gơñu ƀing đah kơmơi dra mơ̆ng plei Yabês-Gilead anŭn, jing ƀing arăng ƀu 
pơdjai hĭ ôh. Samơ̆ ƀu hơmâo djŏp bơnai kơ abih bang ƀing gơñu ôh. 

15Ƀing ană plei kơŭ kơuăn brơi kơ ƀing Benyamin yuakơ Yahweh hơmâo pơjing 
kơƀah hĭ laih sa kơnung djuai amăng kơnung djuai ƀing Israel. 

16Tui anŭn, ƀing kŏng tha amăng ƀing pơjơnum glaĭ anŭn laĭ tui anai, “Ƀing đah 
kơmơi ƀing Benyamin djai abih laih, hơnŭn yơh, hiư̆m pă ƀing ta či djru brơi kơ 
ƀing Benyamin dŏ so̱t anŭn hơmâo bơnai lĕ? 

17Ƀing Benyamin dŏ so̱t anŭn khŏm hơmâo ƀing ană tơčô yơh, tui anŭn kăh sa 
amăng kơnung djuai ƀing Israel ƀu či răm rơngiă hĭ ôh. 

18Ƀing ta ƀu dưi brơi ôh kơ ƀing gơñu ƀing ană đah kơmơi ta jing hĭ bơnai gơñu, 
yuakơ ƀing ta jing ƀing Israel hơmâo ƀuăn rơ̆ng laih tui anai, ‘Hơtŏm păh yơh kơ 
hlơi pô pha brơi bơnai kơ sa čô Benyamin.’ 

19Samơ̆ lăng anai, rĭm thŭn ƀing ta hơmâo sa tơlơi phet pơpŭ pơyom kơ Yahweh 
ƀơi anih Silôh.” Anih Silôh anŭn jing anih gah dư̱r kơ plei Bêthêl, gah ngŏ̱ kơ jơlan 
nao mơ̆ng plei Bêthêl truh pơ plei Sekhem, laih anŭn jing anih gah thu̱ng kơ plei 
Lebônah yơh. 

20Tui anŭn, ƀing gơñu pơtă brơi kơ ƀing Benyamin aka ƀu hơmâo bơnai tui anai, 
“Nao dŏ kơdŏp bĕ amăng khul đang boh kơƀâo 

21laih anŭn dŏ lăng bĕ. Tơdang ƀing đah kơmơi dra anih Silôh tơbiă rai kiăng kơ 
suang yŭn amăng tơlơi phet anŭn, brơi kơ ƀing gih đuaĭ tơbiă tañ bĕ mơ̆ng anih 
đang boh kơƀâo anŭn, laih anŭn brơi kơ rĭm čô amăng ƀing gih mă tŭ bĕ sa čô 
dra mơ̆ng ƀing đah kơmơi Silôh anŭn kiăng kơ jing hĭ bơnai kơ ñu pô laih anŭn 
ba glaĭ bĕ pơ anih gih amăng anih lŏn Benyamin. 

22Tơdang ƀing ama laih anŭn ƀing ayŏng gơñu rai brŏk ƀuăh hăng ƀing gơmơi, 
ƀing gơmơi či laĭ glaĭ kơ ƀing gơñu tui anai, ‘Ngă bĕ sa tơlơi hiam klă hăng ƀing 
gơmơi kiăng kơ djru ƀing gơ̆ hơmâo bơnai, yuakơ ƀing gơmơi ƀu brơi kơ ƀing 
gơñu bơnai ôh tơdang ƀing gơmơi pơblah pơkơdơ̆ng glaĭ hăng ƀing Yabês-
Gilead. Bơ kơ ƀing gih, ƀing gih ƀu pha brơi ôh ană đah kơmơi gih kơ ƀing gơñu, 
tui anŭn ƀing gih ƀu pơjŏh hĭ tơlơi ƀuăn ta ôh.’ ” 

23Anŭn yơh jing tơlơi bruă ƀing Benyamin ngă. Tơdang ƀing đah kơmơi dra hlak 
suang yŭn, rĭm čô rai mă tŭ sa čô amăng ƀing gơñu laih anŭn ba pơđuaĭ hĭ kiăng 
kơ jing bơnai kơ ñu pô. Giŏng anŭn, ƀing gơñu wơ̆t glaĭ pơ anih lŏn kŏng ngăn 
gơñu, pơdơ̆ng glaĭ plei pla laih anŭn dŏ pơ anŭn yơh. 

24Tơdang ƀing Benyamin anŭn wơ̆t glaĭ, ƀing Israel ăt đuaĭ hĭ mơ̆ng anih jưh 
anŭn mơ̆n laih anŭn wơ̆t glaĭ pơ sang anŏ, kơnung djuai gơñu pô. Rĭm čô glaĭ pơ 
anih lŏn kŏng ngăn ñu pô yơh. 

25Amăng rơnŭk anŭn, ƀing Israel aka hơmâo pơtao ôh, tui anŭn rĭm čô ngă tui 
hăng ñu pô ƀuh jing djơ̆ yơh. 

HʼRut 

HʼRut 1 

Elimelek Hăng Sang Anŏ Ñu Trŭn Nao Pơ Môab 

1-2Đưm hlâo adih, amăng rơnŭk hlâo kơ ƀing Israel hơmâo pơtao, hơmâo tơlơi 
ư̆ rơpa prŏng amăng anih lŏn anŭn. Tui anŭn yơh, hơmâo ha čô mơnuih anăn ñu 
Elimelek, jing pô lŏm kơ kơnung djuai Ephrathah laih anŭn hơdip amăng plei 
Bêtlehem čar Yudah. Ñu tơbiă nao wơ̆t hăng bơnai ñu HʼNaomi laih anŭn dua čô 
ană đah rơkơi gơñu Mahlôn hăng Kiliôn kiăng kơ hơdip ƀiă thŭn amăng lŏn čar 
Môab. Tơdang ƀing gơñu hlak dŏ hơdip pơ anŭn, 

3Elimelek djai hĭ laih anŭn dŏ glaĭ kơnơ̆ng hơjăn HʼNaomi hăng dua čô ană đah 
rơkơi gơ̆ đôč, 

4ƀing gơñu dŏ bơnai ƀing kơnung djuai Môab anăn ƀing gơ̆ HʼOrpah laih anŭn 
HʼRut. Hơmâo pluh thŭn tơdơi kơ anŭn, 

5Mahlôn laih anŭn Kiliôn ăt djai hĭ mơ̆n, laih anŭn HʼNaomi kơnơ̆ng dŏ glaĭ hơjăn 
păn yơh, ƀu hơmâo rơkơi kŏn hơmâo ƀing ană lơi. 

HʼNaomi Hăng HʼRut Wơ̆t Glaĭ Pơ Plei Bêtlehem 

6Ƀiă kơ anŭn HʼNaomi hơmư̆ hing Yahweh hơmâo brơi tơlơi mơyŭn hiam kơ 
ƀing ană plei Ñu hăng brơi kơ ƀing gơ̆ hơmâo lu gơnam ƀơ̆ng huă. Tui anŭn, 
HʼNaomi prap rơmet kiăng tơbiă đuaĭ hĭ mơ̆ng lŏn čar Môab wơ̆t hăng ƀing hơđŭ 
ñu mơ̆n. 

7Ƀing gơñu tơbiă nao hrŏm hơbĭt kiăng kơ wơ̆t glaĭ pơ lŏn čar Yudah, samơ̆ ƀơi 
jơlan, 

8HʼNaomi laĭ kơ ƀing gơ̆ tui anai, “Wơ̆t glaĭ dŏ pơ sang hrŏm hăng ƀing amĭ gih 
bĕ. Rơkâo Ơi Adai dŏ hrŏm hiam klă hăng ƀing gih kar hăng ƀing gih dŏ hiam klă 
laih hăng kâo laih anŭn wơ̆t hăng ƀing ană kâo, jing ƀing hơmâo rơngiă laih mơ̆n. 

9Laih anŭn rơkâo Yahweh djru brơi kơ ƀing gih dưi hơmâo rơkơi kiăng pơjing 
sang anŏ dơ̆ng.” Tui anŭn, HʼNaomi kuar čum ƀing gơñu hăng tơlơi pơčơlah. 
Samơ̆ ƀing gơñu čơdơ̆ng hia, 

10laih anŭn pơhiăp hăng HʼNaomi tui anai, “Ơ ơh! Ƀing gơmơi či nao hrŏm hăng 
ih pơ kơnung djuai ih yơh.” 

11HʼNaomi laĭ glaĭ, “Ơ ƀing ană dra kâo hơi, ƀing gih khŏm wơ̆t glaĭ bĕ. Yua hơget 
ƀing gih kiăng đuaĭ tui kâo lĕ? Ƀing gih pơmĭn kâo dưi hơmâo ƀing ană đah rơkơi 
dơ̆ng kơ ƀing gih dŏ hă? 

12Wơ̆t glaĭ pơ sang gih pô bĕ, yuakơ kâo tha laih, ƀu dưi dŏ rơkơi dơ̆ng tah. Wơ̆t 
tơdah kâo laĭ kâo ăt hơmâo tơlơi čang rơmang dŏ rơkơi laih anŭn hơmâo ƀing 
ană đah rơkơi mơmŏt anai, 

13hiư̆m ƀing gih ăt či dŏ tơguan truh kơ ƀing gơñu prŏng mơ̆? Ƀu djơ̆ ôh hă, anai 
yơh jing tơlơi pơgăn hĭ ƀing gih mơ̆ng tơlơi dŏ rơkơi? Ƀu djơ̆ ôh, Ơ ƀing ană dra 
kâo ăh, ƀing gih thâo sĭt tơlơi anai ƀu dưi ôh. Tơngan Yahweh hơmâo pơkơdơ̆ng 
glaĭ hăng kâo laih, laih anŭn kâo pap mơñai biă mă kơ ƀing gih.” 

14Ƀing gơñu hia dơ̆ng. Giŏng anŭn, HʼOrpah kuar čum tơhmua ñu hăng tơlơi 
pơčơlah laih anŭn wơ̆t glaĭ pơ sang ñu pô, samơ̆ HʼRut ăt đuaĭ tui HʼNaomi. 

15Tui anŭn, HʼNaomi pơhiăp hăng gơ̆ tui anai, “Ơ HʼRut, lăng adih! Amai ih 
hơmâo wơ̆t glaĭ kơ kơnung djuai ñu pô laih anŭn kơ ƀing yang rơba̱ng ñu laih. 
Glaĭ pơ sang ih pô hrŏm hăng ñu bĕ.” 

16Samơ̆ HʼRut laĭ glaĭ, “Anăm brơi kâo pơčơlah hĭ mơ̆ng ih ôh! Brơi kâo nao hrŏm 
hăng ih bĕ. Pơpă ih nao, kâo či nao; pơpă ih hơdip, kâo či hơdip hrŏm. Kơnung 
djuai ih ăt či jing kơnung djuai kâo laih anŭn Ơi Adai ih ăt či jing Ơi Adai kâo 
mơ̆n. 

17Tơdah pơpă ih djai, kâo ăt či djai laih anŭn arăng či dơ̱r kâo pơ anih anŭn mơ̆n. 
Rơkâo tơlơi pơkơhma̱l prŏng mơ̆ng Yahweh truh ƀơi kâo yơh tơdah kâo ngă 
hơget tơlơi kiăng kơ pơčơlah hĭ kâo mơ̆ng ih samơ̆ kơnơ̆ng rơngiao kơ tơlơi djai 
đôč!” 

18Tơdang HʼNaomi ƀuh HʼRut kiăng đuaĭ tui hăng ñu sĭt, ñu ƀu pơđu̱r hơget dơ̆ng 
tah. 

19Ƀing gơñu dua rơbat nao tơl gơñu mŭt pơ plei Bêtlehem. Tơdang ƀing gơñu 
truh, abih bang ană plei le̱ng kơ pơpư̆ pran jua laih anŭn ƀing đah kơmơi pơ 
anŭn ur đĭ tui anai, “Anai jing HʼNaomi hă?” 

20HʼNaomi laĭ glaĭ, “Anăm iâu kâo HʼNaomi ôh, samơ̆ iâu bĕ kâo HʼMarah, yuakơ 
Ơi Adai Dưi Kơtang hơmâo ngă laih kơ tơlơi hơdip kâo jing hĭ phĭ̱̆. 

21Hlak kâo tơbiă mơ̆ng anai, kâo hơmâo djŏp mơta, samơ̆ Yahweh hơmâo ba laih 
kâo glaĭ hăng tơngan đôč đač. Yua hơget ƀing gih iâu kơ kâo HʼNaomi lĕ, tơdang 
Yahweh Dưi Kơtang hơmâo pơkơhma̱l hĭ kâo hăng mơit rai tơlơi truh sat kơ kâo 
laih?” 

22Hơnŭn yơh jing tơhơnal tơlơi HʼNaomi wơ̆t glaĭ mơ̆ng lŏn čar Môab wơ̆t hăng 
hơđŭ ñu HʼRut, jing đah kơmơi Môab. Tơdang ƀing gơñu truh pơ plei Bêtlehem, 
bơyan hơpuă pơdai hlak čơdơ̆ng truh. 

HʼRut 2 

HʼRut Mă Bruă Ƀơi Đang Hơma Bôaz 

1Hlak anai HʼNaomi hơmâo sa čô amăng kơnung djuai rơkơi ñu Elimelek anăn 
gơ̆ Bôaz, jing sa čô pơdrŏng laih anŭn hing ang. 

2Hơmâo sa hrơi, HʼRut rơkâo kơ HʼNaomi tui anai, “Brơi kâo tơbiă nao bĕ pơ 
đang hơma hăng duñ mă pơdai rŭh mơ̆ng ƀing mă bruă. Kâo pơmĭn kâo či 
hơduah djơ̆ mơnuih jing pô brơi kơ kâo duñ mă pơdai rŭh yơh.” HʼNaomi laĭ glaĭ, 
“Nao bĕ ană ăh.” 

3Tui anŭn, HʼRut tơbiă nao pơ đang hơma hăng rơbat tui gah rŏng kơ ƀing mă 
bruă, hăng duñ mă pơdai rŭh trŭn mơ̆ng ƀing gơñu. Đang hơma HʼRut hlak duñ 
anŭn jing đang hơma Bôaz, jing kơnung djuai jĕ hăng Elimelek. 

4Ƀiă kơ anŭn, Bôaz pô rai mơ̆ng plei Bêtlehem hăng kơkuh pơhiăp hăng ƀing mă 
bruă pơ anŭn. Ñu laĭ, “Rơkâo kơ Yahweh dŏ hrŏm hăng ƀing gih!” Ƀing gơñu laĭ 
glaĭ, “Rơkâo kơ Yahweh brơi tơlơi mơyŭn hiam kơ ih!” 

5Bôaz tơña sa čô dŏ lăng bruă pơ anŭn tui anai, “Hlơi pô đah kơmơi dra adih lĕ?” 

6Pô anŭn laĭ glaĭ, “Ñu anŭn jing đah kơmơi tuai, pô rai mơ̆ng lŏn čar Môab hăng 
HʼNaomi. 

7Ñu rơkâo kâo kiăng brơi kơ ñu đuaĭ tui gah rŏng ƀing mă bruă laih anŭn duñ 
mă pơdai rŭh. Ñu hơmâo mă bruă laih čơdơ̆ng mơ̆ng ưm mơguah truh kơ tă anai 
kăh ñu dŏ pơdơi gah yŭ tơui pưk anŭn.” 

8Giŏng anŭn, Bôaz pơhiăp hăng HʼRut, “Brơi kâo pơhiăp hăng ih ƀiă hŏ. Ih anăm 
duñ mă pơdai amăng anih pơkŏn rơngiao kơ hơma anai ôh hŏ. Nao duñ hrŏm bĕ 
hăng ƀing đah kơmơi mă bruă pơ anai. 

9Lăng bĕ amăng hơma, pơpă ƀing đah rơkơi yuă pơdai mă bruă, ih khŏm đuaĭ 
tui duñ gah rŏng ƀing gơñu pơ anih anŭn yơh. Kâo hơmâo khă laih ƀing đah 
rơkơi mă bruă pơ anai ƀu dưi tĕk djơ̆ ih ôh. Laih dơ̆ng tơdah ih mơhao ia, nao bĕ 
laih anŭn mơñum ia mơ̆ng khul čeh adih arăng hơmâo pơbă laih.” 

10Tui anŭn, HʼRut akŭp trŭn ƀo ̆  ñu sŏ̱ lŏn laih anŭn pơhiăp hăng Bôaz, “Yua hơget 
ih khŏm pơmĭn ƀlơ̆ng kơ kâo lĕ? Yua hơget ih khŏm ngă hiam kơ sa čô tuai anai 
lĕ?” 

11Bôaz laĭ glaĭ, “Kâo hơmâo hơmư̆ laih abih bang tơlơi ih hơmâo ngă laih kơ 
tơhmua ih čơdơ̆ng mơ̆ng rơkơi ih djai. Kâo thâo krăn kơ tơlơi ih lui hĭ amĭ ama 
ih hăng plei pla ih pô, laih anŭn rai hơdip tŏng krah sa kơnung djuai ih aka ƀu 
thâo hlâo tơdơi ôh. 

12Rơkâo Yahweh brơi tơlơi bơni kơ hơget tơlơi ih hơmâo ngă laih. Rơkâo 
Yahweh Ơi Adai Israel pha brơi tơlơi bơni kơ ih bă blai, jing Pô anŭn yơh ih rai 
kiăng kơ Ñu wai lăng brơi!” 

13HʼRut laĭ glaĭ, “Ih brơi kơ kâo tơlơi hiam biă mă khua ăh. Ih hơmâo ngă brơi kơ 
kâo mơak hăng tơlơi ih pơhiăp tơdu rơun hăng kâo, wơ̆t tơdah kâo ƀu năng lăp 
ôh pơđơ̱r hăng sa čô amăng ƀing ding kơna đah kơmơi mă bruă kơ ih anŭn.” 

14Ƀơi mông huă ƀơ̆ng, Bôaz laĭ kơ HʼRut, “Rai bĕ hăng mă ƀơ̆ng ƀañ tơpŭng, laih 
anŭn ƀơ̆ng hrŏm hăng añăm anai.” Tui anŭn, HʼRut rai dŏ be̱r hrŏm hăng ƀing 
mă bruă laih anŭn Bôaz pơđar ƀing mă bruă yơr brơi nao braih hơna kơ gơ̆. 
HʼRut ƀơ̆ng tơl trơi laih anŭn ñu ăt hơmâo ƀiă gơnam ƀơ̆ng rơbeh djă̱ glaĭ mơ̆n. 

15-16Tơdơi kơ HʼRut tơbiă nao duñ pơdai, Bôaz pơđar kơ ƀing mă bruă ñu tui 
anai, “Brơi bĕ HʼRut duñ pơƀut mă pơdai wơ̆t dah ƀơi hơdôm čơnap pơdai aka 
mă pơđuaĭ hĭ ôh laih anŭn anăm khă gơ̆ ôh. Anai dơ̆ng, ngă rŭh bĕ pơdai mơ̆ng 
hơdôm čơnap pơdai hăng lui brơi kơ gơ̆ duñ mă.” 

17Tui anŭn, HʼRut duñ pơdai rŭh pơ anŭn hlŏng truh kơ klăm laih anŭn giŏng kơ 
ñu juă ruač pơdai ñu hơmâo duñ anŭn, ñu hơmâo ƀiă truh kơ sa hơkă anet (12 
kilôgram). 

18Ñu mă ba glaĭ pơdai anŭn pơ plei hăng pơdah kơ tơhmua ñu hơdôm pơdai ñu 
hơmâo duñ laih. Ñu ăt brơi kơ tơhmua ñu mơ̆n khul gơnam ƀơ̆ng dŏ rơbeh. 

19HʼNaomi tơña kơ ñu, “Hrơi anai pơpă ih nao duñ khul pơdai rŭh anai lĕ? Đang 
hơma hlơi ih mŭt nao lĕ? Rơkâo Ơi Adai brơi tơlơi mơyŭn hiam kơ pô hơmâo 
ju̱m mơak hăng ih anŭn!” Tui anŭn, HʼRut ră ruai kơ HʼNaomi kơ tơlơi ñu nao 
duñ pơdai amăng sa boh hơma, pô hơma anŭn jing Bôaz. 

20HʼNaomi pơhiăp hăng tơlơi mơak, “Rơkâo Yahweh bơni hiam kơ Bôaz! 
Yahweh djă̱ pioh nanao tơlơi Ñu hơmâo ƀuăn laih hăng ƀing dŏ hơdip wơ̆t hăng 
ƀing djai laih mơ̆n.” Laih anŭn ñu laĭ dơ̆ng, “Mơnuih anŭn jing sa čô kơnung djuai 
jĕ hăng ƀing ta, jing sa čô amăng ƀing hơmâo bruă jao či song mă ƀing ta yơh.” 

21Giŏng anŭn, HʼRut ruai dơ̆ng, “Laih dơ̆ng, Bôaz pơđar kâo nao duñ mă pơdai 
rŭh hăng ƀing mă bruă kơ ñu tơl pơgiŏng hĭ bơyan hơpuă.” 

22HʼNaomi laĭ hăng HʼRut tui anai, “Ơ djơ̆ yơh ană ăh, jing sa tơlơi hiam yơh kơ 
ih nao duñ hrŏm hăng ƀing đah kơmơi amăng hơma Bôaz anŭn. Năng ai arăng či 
ngă sat kơ ih yơh tơdah ih nao duñ pơ đang hơma arăng pơkŏn.” 

23Tui anŭn, HʼRut mă bruă hăng ƀing mă bruă anŭn tơl abih bang pơdai hơmâo 
yuă pơgiŏng hĭ. Laih anŭn HʼRut ăt dŏ hrŏm hơbĭt hăng tơhmua ñu mơ̆n. 

HʼRut 3 

HʼRut Hơduah Sa Čô Rơkơi 

1Tơdơi ƀiă kơ anŭn, HʼNaomi pơhiăp hăng HʼRut, “Kâo khŏm hơduah brơi sa čô 
rơkơi kơ ih, tui anŭn ih hơmâo sa sang anŏ jing pô mơak lăng ba ih. 

2Hơdơr bĕ kơ Bôaz anai, jing pô ih hơmâo mă bruă hăng ƀing ding kơna đah 
kơmơi ñu anŭn, ñu jing kơnung djuai jĕ ta, jing pô song mă ƀing ta yơh. Ră anai 
hơmư̆ bĕ! Mlam anai ñu či nao prăh pơdai pơ anih prăh pơdai. 

3Tui anŭn, ih nao mơnơi hơgơi bĕ hăng pik ia ƀâo hiam, laih anŭn buh hơô bĕ 
abăn ao hiam hloh ih hơmâo. Giŏng anŭn, nao bĕ pơ anih Bôaz hlak prăh pơdai, 
samơ̆ anăm brơi ñu thâo krăn ôh ih hlak dŏ pơ anŭn tơl ñu giŏng hĭ laih mơ̆ng 
tơlơi ƀơ̆ng huă laih anŭn mơñum. 

4Ih ăt khŏm thâo mơ̆n pơpă anih ñu pĭt laih anŭn tơdang ñu hlak pĭt, ih nao bĕ 
hăng tưk đĭ abăn ñu sŏm ƀơi plă̱ tơkai ñu laih anŭn đih ƀơi plă̱ tơkai ñu anŭn. 
Ñu či laĭ brơi kơ ih hơget tơlơi či ngă yơh.” 

5HʼRut laĭ glaĭ, “Kâo či ngă tui abih bang tơlơi ih hơmâo pơtô laĭ anŭn yơh.” 

6Tui anŭn, HʼRut nao pơ anih prăh pơdai laih anŭn ngă tui hơdôm tơlơi tơhmua 
ñu hơmâo pơtă laih. 

7Tơdang Bôaz giŏng laih mơ̆ng tơlơi ƀơ̆ng huă laih anŭn mơñum, pran jua ñu 
hlak mơak. Ñu nao pơ anih pioh pơdai laih anŭn đih kiăng kơ pĭt. HʼRut rơbat 
nao rơiăt kre̱p; ñu tưk đĭ abăn sŏm ƀơi plă̱ tơkai laih anŭn đih ƀơi plă̱ tơkai Bôaz. 

8Tơdang mlam, Bôaz ƀlư̆ mơdưh, wir lăng laih anŭn kơtuă biă mă yuakơ ñu ƀuh 
sa čô đah kơmơi đih pĭt ƀơi plă̱ tơkai ñu. 

9Ñu tơña, “Hlơi ih?” Gơ̆ laĭ glaĭ, “HʼRut lah, Ơ khua ăh. Yuakơ ih yơh jing pô 
kơnung djuai jĕ giăm gơmơi laih anŭn khŏm song mă hăng răk rong ba kâo. Tui 
anŭn, dŏ kơ kâo bĕ.” 

10Bôaz laĭ, “Rơkâo Yahweh bơni hiam kơ ih. Ih hlak pơrơđah tơlơi tŏng ten hloh 
amăng tơlơi ih dŏ ngă ră anai, laih anŭn hloh kơ tơlơi ih hơmâo ngă laih kơ 
tơhmua ih mơ̆n. Ih ƀu tơbiă nao hyu hơduah sa čô tơdăm pơdrŏng ƀôdah rin ôh. 

11Ơ HʼRut, tă anai ih anăm ƀlơ̆ng bơngơ̆t ôh. Kâo či ngă tui abih bang tơlơi ih 
hơmâo rơkâo laih; kar hăng abih bang mơnuih amăng plei thâo krăn laih ih jing 
sa čô đah kơmơi hiam. 

12Tơlơi anai jing sa tơlơi djơ̆ yơh; kâo jing sa čô kơnung djuai jĕ giăm laih anŭn 
khŏm song mă răk rong ih yơh, samơ̆ hơmâo sa čô pơkŏn dơ̆ng amăng kơnung 
djuai jĕ giăm hăng ƀing ih hloh kơ kâo. 

13Dŏ glaĭ pơ anai bĕ mlam anai laih anŭn mơguah pơgi ƀing ta či hơduah tơña 
lăng kiăng kơ thâo pô anŭn tŭ ƀôdah ƀu tŭ song mă hăng răk rong ba ih. Tơdah 
ñu tŭ, jing hiam yơh; tơdah ñu ƀu tŭ ôh, sĭt kâo ƀuăn hăng Ơi Adai hơdip, kâo či 
tŭ song mă tơlơi răk rong anŭn yơh. Bơ kơ ră anai, đih pĭt hăng dŏ pơ anai bĕ tơl 
truh mơguah.” 

14Tui anŭn, HʼRut đih pơ anŭn ƀơi plă̱ tơkai Bôaz, samơ̆ gơ̆ tơgŭ mơ̆ng sêng 
brêng mơguah yơh, yuakơ Bôaz ƀu kiăng kơ hlơi pô ƀuh HʼRut pĭt pơ anŭn ôh. 

15Bôaz laĭ kơ HʼRut, “Tŏh bĕ ao gah rơngiao ih hăng la̱ng trŭn pơ anai.” Gơ̆ tŏh, 
Bôaz tuh pơdai ƀiă truh kơ sa hơkă prŏng (25 kilôgram) laih anŭn djru yŏng pioh 
ƀơi bra gơ̆. Giŏng anŭn, HʼRut wơ̆t glaĭ pơ plei glăm ba pơdai anŭn yơh. 

16Tơdang ñu truh pơ sang, tơhmua ñu tơña, “Hiư̆m pă tơlơi ih hơmâo ngă laih 
pơ anŭn lĕ?” HʼRut ră ruai kơ tơhmua ñu abih bang tơlơi Bôaz hơmâo pơtă laih. 

17Ñu laĭ dơ̆ng, “Bôaz laĭ kơ kâo ƀu dưi wơ̆t glaĭ pơ ih hăng tơngan đôč đač ôh; 
hơnŭn yơh ñu brơi kơ kâo pơdai hơdôm anai.” 

18HʼNaomi laĭ kơ ñu, “Ơ HʼRut, gir run bĕ tơl ih ƀuh abih bang tơlơi anai či truh. 
Bôaz ƀu či pơdơi hĭ ôh hrơi anai tơl ñu pơgiŏng hĭ bruă anai.” 

HʼRut 4 

Bôaz Dŏ Kơ HʼRut 

1Tơdang anŭn, Bôaz nao pơ anih pơƀut ƀơi amăng ja̱ng plei laih anŭn dŏ be̱r pơ 
anŭn. Giŏng anŭn, pô kơnung djuai jĕ hloh hăng Elimelek, jing pô Bôaz ruai laih 
kơ HʼRut, găn rai pơ anŭn, laih anŭn Bôaz iâu ñu, “Ơ gơyut, rai dŏ be̱r pơ anai 
bĕ!” Tui anŭn, ñu rai hăng dŏ be̱r pơ anŭn. 

2Laih anŭn Bôaz ăt rơkâo pluh čô kŏng tha amăng plei rai dŏ hrŏm pơ anŭn mơ̆n. 
Laih anŭn tơdang abih bang ƀing gơñu dŏ be̱r laih, 

3Bôaz laĭ kơ gơyut ñu, jing pô kơnung djuai song mă jĕ anŭn, tui anai, “Ră anai 
HʼNaomi hơmâo wơ̆t glaĭ laih mơ̆ng lŏn čar Môab, ñu kiăng sĭ hĭ đang hơma jing 
gơnam lŏm kơ Elimelek, jing sa čô amăng kơnung djuai ta hlâo adih, 

4laih anŭn kâo či ră ruai kơ ih tơlơi anŭn; tơdah ih kiăng, blơi mă bĕ ƀơi anăp 
abih bang ƀing hlak dŏ be̱r pơ anai. Samơ̆ tơdah ih ƀu kiăng ôh, pơhiăp bĕ, yuakơ 
tơlơi dưi blơi đang hơma anai jing lŏm kơ ih hlâo, anŭn kăh truh kơ kâo.” Pô 
anŭn laĭ, “Kâo či blơi mă đang hơma anŭn yơh.” 

5Bôaz laĭ, “Sĭt yơh, tơdah ih blơi mă đang hơma anŭn mơ̆ng HʼNaomi, ih ăt blơi 
mă HʼRut mơ̆n, jing pô đah kơmơi djai rơkơi mơ̆ng Môab anŭn, tui anŭn hơma 
anŭn či dŏ amăng sang anŏ pô djai anŭn yơh.” 

6Pô kơnung djuai song mă anŭn laĭ glaĭ, “Amăng tơlơi anŭn kâo hơngah hĭ yơh 
tơlơi dưi kiăng kơ blơi mă hơma anŭn, yuakơ tơlơi anai kiăng laĭ: Ƀing ană bă 
kâo ăt ƀu či dưi mă tŭ mơ̆n. Tui anŭn, ih blơi mă đang hơma anŭn bĕ; hiam hloh 
kâo ƀu či blơi ôh.” 

7Anai yơh amăng khul hrơi anŭn, tơlơi phiăn kiăng kơ song mă ƀôdah kiăng 
pơplih mă mŭk dram, pô sĭ khŏm tŏh hĭ tơkhŏ sanđal ñu laih anŭn brơi kơ pô 
blơi mă. Amăng jơlan anŭn yơh ƀing Israel pơrơđah kơ tơlơi kơđi hơmâo pơsir 
hĭ laih. 

8Tui anŭn, tơdang pô kơnung djuai song mă jĕ hloh anŭn laĭ kơ Bôaz, “Ih blơi mă 
bĕ kơ ih pô,” ñu tŏh hĭ tơkhŏ sanđal ñu hăng brơi kơ Bôaz. 

9Giŏng anŭn, Bôaz pơhiăp hăng ƀing kŏng tha laih anŭn hăng abih ƀing pơkŏn 
dơ̆ng pơ anŭn tui anai, “Hrơi anai abih bang ƀing gih dŏ pơ anai hơmâo ngă gơ̆ng 

jơlan kơ kâo blơi mă laih mơ̆ng HʼNaomi abih bang gơnam lŏm kơ Elimelek laih 
anŭn mơ̆ng ƀing ană gơñu Kiliôn hăng Mahlôn. 

10Laih anŭn dơ̆ng, HʼRut, pô đah kơmơi mơ̆ng lŏn čar Môab jing bơnai Mahlôn 
anŭn, či jing hĭ bơnai kâo yơh. Tơlơi anai či djă̱ pioh dram gơnam amăng sang 
anŏ pô djai yơh laih anŭn anăn pô djai anŭn ƀu či rơngiă hĭ ôh tŏng krah ƀing 
ayŏng adơi laih anŭn mơ̆ng plei pla ñu pô anai. Hrơi anai ƀing gih yơh jing ƀing 
hơmâo ngă gơ̆ng jơlan laih brơi kơ kâo tơlơi anai.” 

11Ƀing kŏng tha amăng plei laih anŭn ƀing pơkŏn dơ̆ng laĭ, “Ơ, ƀing gơmơi yơh 
jing ƀing ngă gơ̆ng jơlan brơi. Rơkâo Yahweh pơjing brơi kơ bơnai ih hrup hăng 
HʼRačel laih anŭn HʼLeah, jing ƀing hơmâo rai lu ană bă kơ Yakôb. Laih anŭn ih 
či jing pô pơdrŏng amăng kơnung djuai Ephrathah laih anŭn hơmâo tơlơi hing 
ang amăng plei Bêtlehem. 

12Rơkâo Yahweh brơi kơ ih ană bă mơ̆ng đah kơmơi dra anŭn či pơjing brơi kơ 
sang anŏ ih kar hăng sang anŏ Perez, jing ană đah rơkơi Yudah hăng HʼTamar 
yơh.” 

Bôaz Laih Anŭn Ƀing Kơnung Djuai Ñu 

13Tui anŭn, Bôaz ba HʼRut pơ sang jing hĭ bơnai ñu. Yahweh brơi tơlơi mơyŭn 
hiam kơ HʼRut, gơ̆ pi kian laih anŭn hơmâo rai sa čô ană đah rơkơi. 

14Ƀing đah kơmơi pơhiăp hăng HʼNaomi, “Bơni hơơč kơ Yahweh, jing Pô hơmâo 
brơi rai laih sa čô kơnung djuai song mă kơ ih; Ñu hơmâo brơi kơ ih sa čô tơčô 
kiăng kơ răk rong ih. Rơkâo Yahweh pơjing hĭ ñu hơmâo tơlơi hing ang amăng 
Israel! 

15Hơđŭ ih khăp kơ ih laih anŭn hơmâo djru laih ih hloh kơ tơjuh čô ană đah rơkơi 
djru kơ amĭ ama gơñu mơ̆n. Laih anŭn tă anai, ñu hơmâo rai laih kơ ih sa čô tơčô 
đah rơkơi, jing pô či ba rai tơlơi hơdip phrâo kơ ih laih anŭn brơi kơ ih tơlơi 
rơnŭk rơnua amăng thŭn tha ih yơh.” 

16HʼNaomi mă ană anet anŭn, wai gơ̆ jĕ ñu laih anŭn răk rong gơ̆. 

17Ƀing đah kơmơi re̱ng gah pơanăn ană đah rơkơi anŭn Ôbed. Ƀing gơñu ră ruai 
kơ rĭm čô, “Anai yơh jing ană đah rơkơi hơmâo tơkeng rai kơ HʼNaomi!” Ôbed 
jing ama kơ Yisai, Yisai jing ama kơ Dawid. 

18-22Anai jing kơnung djuai mơ̆ng Perez truh kơ Dawid: Perez jing ama Hezrôn, 
Hezrôn jing ama Ram, Ram jing ama Amminadab, Amminadab jing ama Nahsôn, 
Nahsôn jing ama Salmôn, Salmôn jing ama Bôaz, Bôaz jing ama Ôbed, Ôbed jing 
ama Yisai laih anŭn Yisai jing ama kơ Dawid. 

1 Samuêl 

1 Samuêl 1 

Tơlơi Tơkeng Rai Samuêl 

1Hơmâo sa čô mơnuih anăn Elkanah mơ̆ng plei pơnăng Ramah, jing mơ̆ng tring 
bŏl čư̆ Ephraim yơh. Ñu jing ană đah rơkơi Yêrôham, jing tơčô Elihu, tơčĕ Tôhu, 
tơhrĕ Zup jing mơnuih Ephraim. 

2Elkanah hơmâo dua čô bơnai, anăn gơñu jing HʼHannah laih anŭn HʼPeninnah. 
HʼPeninnah hơmâo ană bă, samơ̆ HʼHannah ƀu hơmâo ană bă ôh. 

3Rĭm thŭn Elkanah mơ̆ng plei ñu đĭ nao kơkuh pơpŭ laih anŭn pơyơr gơnam ngă 
yang kơ Yahweh Dưi Kơtang ƀơi sang yang Yahweh amăng plei pơnăng Silôh. 
Amăng plei anŭn, Êli jing khua ngă yang laih anŭn ñu hơmâo dua čô ană đah 
rơkơi: Anŭn jing Hopni laih anŭn Phinehas, ăt jing ƀing khua ngă yang kơ 
Yahweh mơ̆n. 

4Tơdang truh hrơi Elkanah kiăng kơ nao pơyơr gơnam ngă yang, ñu pha brơi 
hơdôm črăn añăm mơnơ̆ng ngă yang kơ bơnai ñu HʼPeninnah wơ̆t hăng kơ abih 
bang ƀing ană đah rơkơi đah kơmơi gơ̆ mơ̆n. 

5Samơ̆ bơ kơ HʼHannah, ñu pha brơi kơ gơ̆ črăn añăm ngă yang anŭn dua wơ̆t lu 
hloh yơh yuakơ ñu khăp biă mă kơ gơ̆, wơ̆t tơdah Yahweh aka ƀu brơi kơ gơ̆ ană 
bă ôh. 

6Laih anŭn yuakơ Yahweh aka ƀu brơi kơ gơ̆ ană bă ôh, tui anŭn pô rŏh ayăt ñu 
jing HʼPeninnah, juăt čuih gơ̆ kiăng kơ gơ̆ hil yơh. 

7Tơlơi anŭn truh kơ HʼHannah nanao rĭm thŭn. Tơdang HʼHannah đĭ nao pơ sang 
Yahweh, HʼPeninnah juăt čuih gơ̆ yơh tơl ngă kơ gơ̆ hia laih anŭn ƀu kiăng ƀơ̆ng 
huă ôh. 

8Rơkơi gơ̆ Elkanah pơhiăp hăng gơ̆ tui anai, “Ơ HʼHannah, ih anăm hia ôh! Ih 
khŏm ƀơ̆ng huă bĕ! Yua hơget pran jua ih pơtah hơtai lĕ? Kâo khăp kơ ih biă mă. 
Anŭn jing yom hloh kơ ih hơmâo pluh čô ană đah rơkơi yơh.” 

9Hơmâo sa hrơi tơdang ƀing gơñu pơgiŏng hĭ laih ƀơ̆ng huă laih anŭn mơñum 
ƀơi plei Silôh anŭn, HʼHannah tơgŭ nao laih anŭn iâu laĭ pơyơr ñu pô kơ Yahweh. 
Hlak anŭn khua ngă yang Êli hlak dŏ be̱r ƀơi grê jĕ ƀơi bah amăng sang yang 
Yahweh. 

10Hăng tơlơi ruă rơngot amăng jua bơngăt HʼHannah hia mơai laih anŭn iâu laĭ 
kơ Yahweh. 

11Giŏng anŭn, ñu ƀuăn rơ̆ng tui anai, “Ơ Yahweh Dưi Kơtang ăh, tơdah Ih pap 
mơñai lăng trŭn ƀơi ding kơna Ih anai laih anŭn djru brơi kơ kâo đa, anăm wơr 
bĭt hĭ ôh ding kơna Ih anai samơ̆ pha brơi bĕ kơ kâo sa čô ană đah rơkơi, tui anŭn 

kâo či jao pơyơr ñu kơ Ih yơh amăng abih tơlơi hơdip ñu; laih anŭn dơ̆ng thŏng 
khăt ƀu či khăt hĭ ƀŭk ƀơi akŏ ñu ôh jing sa gru kơnăl.” 

12Tơdang ñu ăt dŏ iâu laĭ sui ƀơi anăp Yahweh, Êli lăng ƀơi amăng bah gơ̆. 

13HʼHannah hlak iâu laĭ amăng pran jua gơ̆ laih anŭn tơƀông bah gơ̆ pơpư̆ samơ̆ 
dơnai hiăp gơ̆ ƀu thâo hơmư̆ ôh. Tui anŭn, Êli pơmĭn gơ̆ măt tơpai laih, 

14laih anŭn ñu laĭ kơ gơ̆ tui anai, “Hơbĭn sui dơ̆ng ih ăt či dŏ măt tơpai lĕ? Mă 
pơđuaĭ hĭ bĕ tơpai ih.” 

15HʼHannah laĭ glaĭ tui anai, “Ơ khua ăh, ƀu djơ̆ hrup hăng anŭn ôh. Kâo jing sa 
čô đah kơmơi rŭng răng biă mă. Kâo ƀu mơñum ia tơpai ƀôdah gơnam mơñum 
ngă brơi măt ôh; kâo hlak pơnging jua bơngăt kâo iâu laĭ kơ Yahweh. 

16Anăm pơmĭn ôh kơ ding kơna ih anai jing sa čô đah kơmơi sat; pơ anai kâo 
hlak iâu laĭ kơ tơlơi kwưh kiăng wơ̆t hăng tơlơi rơngot hơning prŏng kâo mơ̆n.” 

17Êli laĭ tui anai, “Glaĭ rơnŭk rơnua bĕ laih anŭn rơkâo Ơi Adai ƀing Israel ta pha 
brơi kơ ih hơdôm tơlơi ih hơmâo rơkâo laih ƀơi Ñu anŭn.” 

18HʼHannah laĭ tui anai, “Brơi kơ kâo, ding kơna ih anai, hơmâo tơlơi mơak ƀơi 
anăp mơta ih.” Giŏng anŭn, HʼHannah glaĭ ƀơi jơlan ñu pô. Ñu ƀơ̆ng ƀiă gơnam 
ƀơ̆ng laih anŭn ƀo ̆  mơta ñu ƀu rơngot hơning dơ̆ng tah. 

19Amăng mơguah ưm hrơi tŏ tui, ƀing gơñu tơgŭ kơkuh pơpŭ ƀơi anăp Yahweh, 
giŏng anŭn ƀing gơñu wơ̆t glaĭ pơ sang gơñu pô pơ plei Ramah. Elkanah dŏ hrŏm 
hăng bơnai ñu HʼHannah laih anŭn Yahweh laĭ glaĭ kơ tơlơi gơ̆ iâu laĭ yơh. 

20Hơnŭn yơh, tơl hrơi mông truh laih kơ HʼHannah pi kian laih anŭn tơkeng rai 
sa čô ană đah rơkơi. Ñu pơanăn ană anŭn Samuêl yuakơ ñu pơmĭn tui anai, 
“Yuakơ kâo rơkâo laih ñu mơ̆ng Yahweh.” 

HʼHannah Pơyơr Samuêl Kơ Yahweh 

21Tơdang Elkanah wơ̆t hăng abih bang sang anŏ ñu đĭ nao pơyơr gơnam ngă 
yang rĭm thŭn kơ Yahweh kiăng kơ pơgiŏng hĭ tơlơi ñu ƀuăn rơ̆ng, 

22HʼHannah ƀu nao hrŏm ôh. Ñu laĭ kơ rơkơi ñu tui anai, “Tơdơi kơ čơđai anai 
abih mĕm amơĭ kăh, kâo či ba nao hăng pơyơr ñu kơ Yahweh, tui anŭn ñu či 
hơdip pơ anŭn nanao yơh.” 

23Elkanah laĭ glaĭ kơ gơ̆ tui anai, “Ngă bĕ tui hăng tơlơi ih pơmĭn jing hiam hloh. 
Dŏ bĕ pơ anai tơl ih brơi ñu lui mĕm laih; kơnơ̆ng rơkâo kơ Yahweh pơkơjăp hĭ 
tơlơi Ñu ƀuăn.” Tui anŭn, HʼHannah dŏ pơ sang laih anŭn čem rong ană đah 
rơkơi ñu tơl ñu brơi gơ̆ lui mĕm yơh. 

24Tơdơi kơ čơđai anŭn lui mĕm laih, HʼHannah hăng rơkơi ñu djă̱ ba hrŏm hăng 
ƀing gơñu ană anet dŏ čơđai anŭn, wơ̆t hăng sa drơi rơmô tơno prŏng klâo thŭn, 
sa ephah tơpŭng, sa ge̱t klĭia tơpai boh kơƀâo laih anŭn ba gơ̆ nao pơ sang 
Yahweh pơ plei Silôh yơh. 

25Tơdang ƀing gơñu hơmâo pơdjai hĭ laih rơmô tơno anŭn kiăng kơ pơyơr ngă 
yang kơ Yahweh, ƀing gơñu ba čơđai anet anŭn pơ khua ngă yang Êli, 

26laih anŭn HʼHannah laĭ hăng khua ngă yang anŭn tui anai, “Ơ khua ăh, kâo ƀuăn 
hăng tơlơi hơdip ih, kâo yơh jing pô đah kơmơi dŏ dơ̆ng jĕ ih laih anŭn iâu laĭ kơ 
Yahweh. 

27Kâo iâu laĭ kiăng hơmâo ană anai laih anŭn Yahweh pha brơi kơ kâo tui hăng 
tơlơi kâo hơmâo rơkâo kơ Ñu laih. 

28Tui anŭn yơh ră anai, kâo jao pơyơr ñu kơ Yahweh. Kâo jao brơi abih tơlơi 
hơdip ñu kơ Yahweh yơh.” Giŏng anŭn, ƀing gơñu kơkuh pơpŭ kơ Yahweh pơ 
anŭn yơh. 

1 Samuêl 2 

Tơlơi HʼHannah Iâu Laĭ 

1Giŏng anŭn, HʼHannah iâu laĭ tui anai: “Jua pơmĭn kâo hơ̆k mơak amăng 
Yahweh; amăng Ih yơh, Ơ Yahweh ăh, amăng Ih yơh, Ih brơi kơ kâo kơtang tui. 
Kâo pơư pơang hăng ƀing rŏh ayăt kâo yơh, yuakơ kâo mơak amăng tơlơi 
pơklaih Ih. 

2“Ƀu hơmâo hlơi pô ôh jing rơgoh hiam hrup hăng Yahweh; ƀu hơmâo hlơi pô 
hrup hăng Ih; ƀu hơmâo hlơi pô ôh hrup hăng Ơi Adai ta, jing Pô pơgang ta hrup 
hăng boh pơtâo prŏng yơh. 

3“Ơ mơnuih mơnam hơi, ƀing gih anăm pơhiăp nanao tơlơi pơgao kar hăng anŭn 
ƀôdah brơi amăng bah gih pơhiăp tơlơi ngă ang ôh, yuakơ Yahweh jing Ơi Adai 
Pô thâo hluh, laih anŭn Ñu yơh jing Pô pơkơtraŏ khul bruă mơnuă. 

4“Khul hraŏ ƀing tơhan kơtang jŏh hĭ, samơ̆ ƀing hlơi pô rơbuh laih, či buh mă 
hăng tơlơi kơtang. 

5Ƀing hlơi pô trơi laih hlâo adih, khŏm mă bruă apăh kơ gơnam ƀơ̆ng gơñu pô 
yơh, samơ̆ ƀing hlơi pô rơpa mơhao laih hlâo adih, ƀu rơpa mơhao dơ̆ng tah. 
Đah kơmơi jing pô đah kơmơi plao, hơmâo tơkeng rai laih tơjuh čô ană bă, Samơ̆ 
đah kơmơi jing pô hơmâo rai lu ană đah rơkơi, či rơngot hơning čŏk hia yơh. 

6“Yahweh ba rai tơlơi djai laih anŭn pơjing rai tơlơi hơdip; Ñu ba trŭn nao pơ 
anih pơsat ƀing djai Seôl laih anŭn pơhơdip glaĭ mơnuih. 

7Yahweh brơi rai tơlơi ƀun rin laih anŭn tơlơi pơdrŏng săh, Ñu pơluă gŭ hĭ 
mơnuih laih anŭn pơyom đĭ mơnuih mơ̆n. 

8Ñu pŭ̱ đĭ mơnuih rin mơ̆ng ƀruih lŏn laih anŭn yŏng đĭ pô kơƀah kiăng mơ̆ng 
djăh kơmơ̆k; Ñu pơdŏ ƀing gơ̆ hrŏm hăng ƀing khua ba akŏ laih anŭn brơi kơ 
ƀing gơ̆ mă tŭ grê pơtao pơpŭ pơyom. “Yuakơ khul atur lŏn tơnah jing lŏm kơ 
Yahweh; ƀơi ngŏ atur anŭn yơh Ñu pioh kơyâo pơtâo mơnơ̆ng mơnuă. 

9Ñu či răk wai brơi ƀing ană plei rơgoh hiam Ñu pơpă ƀing gơ̆ nao yơh, samơ̆ 
ƀing sat ƀai či răm rơngiă hĭ amăng anih kơhma̱l kơnăm mơmŏt yơh. “Ƀu djơ̆ 
yua mơ̆ng tơlơi kơtang pô ôh mơnuih dưi dŏ kơjăp hĭ; 

10ƀing hlơi pô pơkơdơ̆ng glaĭ hăng Yahweh, ƀing gơñu anŭn či răm rai hĭ yơh. 
Ñu či pơgrŏm trŭn mơ̆ng adai adih pơkơdơ̆ng glaĭ hăng ƀing gơñu yơh; Yahweh 
yơh či phat kơđi pơ đŭt lŏn tơnah. “Ñu či pha brơi tơlơi dưi hĭ kơ pơtao Ñu jing 
pô Ñu trôč laih ia jâo kiăng kơ jing pơtao.” 

11Giŏng anŭn, ƀing Elkanah glaĭ pơ sang gơñu pô amăng plei Ramah, samơ̆ pô 
čơđai anŭn dŏ mă bruă ƀơi anăp Yahweh laih anŭn hơmâo khua ngă yang Êli 
kơčrâo brơi. 

Ƀing Ană Đah Rơkơi Sat Ƀai Êli 

12Ƀing ană đah rơkơi Êli jing ƀing mơnuih sat ƀai biă mă; ƀing gơñu ƀu pơpŭ tui 
gưt kơ Yahweh ôh. 

13Anai yơh jing tơlơi bruă ƀing khua ngă yang juăt ngă hăng ƀing ană plei: 
Tơdang hlơi pô pơyơr sa gơnam ngă yang laih anŭn jăng jai arăng hlak hơtŭk 
añăm anŭn, pô ding kơna khua ngă yang či djă̱ rai sa ƀĕ gai ƀrơ klâo amăng 
tơngan ñu. 

14Ñu či klâŏ mŭt amăng gŏ hơna, gŏ kơƀai, gŏ kơƀŭng ƀôdah gŏ lŏn anŭn, tui 
anŭn khua ngă yang anŭn či mă tŭ kơ ñu pô añăm pă đo̱m ƀơi gai ƀrơ klâo anŭn 
yơh. Anŭn yơh jing tơlơi ƀing gơñu ngă kơ abih bang ƀing Israel jing ƀing rai pơ 
anih Silôh. 

15Samơ̆ wơ̆t tơdah hlâo kơ arăng čuh hĭ rơmuă hlô mơnơ̆ng, pô ding kơna khua 
ngă yang či rai laĭ kơ pô hlak pơyơr gơnam ngă yang anŭn tui anai, “Pha brơi bĕ 
kơ khua ngă yang ƀiă añăm kiăng kơ ŏm; ñu ƀu či mă tŭ ôh añăm hơtŭk mơ̆ng 
ih, samơ̆ kơnơ̆ng añăm mơtah đôč.” 

16Tơdah pô anŭn laĭ kơ ñu tui anai, “Brơi kơ ƀing ta čuh hĭ hlâo amơĭ bĕ añăm 
rơmuă, jing čơđeh lŏm kơ Yahweh, anŭn kăh mă tŭ bĕ hơget añăm ih kiăng,” 
samơ̆ pô ding kơna anŭn či laĭ glaĭ tui anai, “Ơ ơh, brơi bĕ añăm mơtah ră anai; 
tơdah ih ƀu brơi ôh, kâo či pơgŏ̱ mă yơh.” 

17Tơlơi soh ƀing ană đah rơkơi Êli jing prŏng biă mă yơh ƀơi anăp Yahweh, 
yuakơ ƀing gơñu ngă kar anŭn jing tơlơi ƀing gơñu djik djak hĭ kơ gơnam ngă 
yang Yahweh yơh. 

18Samơ̆ Samuêl mă bruă ƀơi anăp Yahweh; ñu dŏ čơđai laih anŭn buh sa blah ao 
êphôd hăng bơnăl blâo ƀlĭ hrup hăng ao ƀing khua ngă yang. 

19Rĭm thŭn amĭ ñu HʼHannah pơkra brơi kơ ñu sa blah ao phyung anet laih anŭn 
ba nao kơ gơ̆ tơdang ñu rai hrŏm hăng rơkơi ñu kiăng kơ pơyơr gơnam ngă yang 
rĭm thŭn. 

20Êli bơni hiam kơ Elkanah wơ̆t hăng bơnai gơ̆ tui anai, “Rơkâo kơ Yahweh pha 
brơi kơ ih ană bă mơ̆ng pô đah kơmơi anai kiăng pơala kơ ană ñu iâu laĭ hăng 
jao pơyơr laih kơ Yahweh anŭn.” Giŏng anŭn, ƀing gơñu glaĭ pơ sang gơñu pô 
yơh. 

21Giŏng anŭn, Yahweh pap khăp kơ HʼHannah; gơ̆ tŏ tui pi kian laih anŭn tơkeng 
rai klâo čô ană đah rơkơi laih anŭn dua čô ană đah kơmơi. Tơdang anŭn, čơđai 
Samuêl prŏng tui ƀơi anăp Yahweh. 

22Hlak anŭn, Êli tha biă mă yơh. Ñu hơmư̆ rĭm mơta tơlơi ƀing ană đah rơkơi ñu 
hlak ngă kơ abih bang ƀing Israel wơ̆t hăng tơlơi ñu đih hrŏm hăng ƀing đah 
kơmơi jing ƀing mă bruă jĕ ƀơi bah amăng mŭt nao pơ Sang Khăn Pơjơnum mơ̆n. 

23Giŏng anŭn, ñu laĭ kơ ƀing ană ñu anŭn tui anai, “Yua hơget ƀing gih ngă tơlơi 
bruă kar hăng anŭn lĕ? Kâo hơmư̆ mơ̆ng abih bang ană plei ră ruai kơ khul bruă 
sat ƀai ƀing gih ngă anŭn. 

24Ơ ƀing ană hơi, ƀu djơ̆ ôh; anŭn jing sa tơlơi bruă ră ruai ƀu hiam ôh tui hăng 
kâo hơmư̆ arăng ruai hyu tŏng krah ƀing ană plei Yahweh. 

25Tơdah sa čô mơnuih ngă soh pơkơdơ̆ng glaĭ hăng mơnuih pơkŏn, năng ai Ơi 
Adai či gŭm djru kơ ñu yơh; samơ̆ tơdah sa čô mơnuih ngă soh pơkơdơ̆ng glaĭ 
hăng Yahweh, tui anŭn hlơi pô dưi djru kơ ñu lĕ?” Wơ̆t tơdah ama gơñu pơhiăp 
tui anŭn, samơ̆ ƀing gơñu ƀu kiăng hơmư̆ tơlơi ama gơñu ƀuăh pơkra ôh, yuakơ 
anŭn yơh Yahweh khưp kiăng kơ ƀing gơñu djai hĭ yơh yuakơ tơlơi sat ƀai gơñu. 

26Čơđai Samuêl prŏng tui amăng drơi jan, amăng tơlơi Yahweh khăp laih anŭn 
amăng tơlơi mơnuih khăp mơ̆n. 

Tơlơi Laĭ Lui Hlâo Pơkơdơ̆ng Glaĭ Hăng Sang Anŏ Khua Ngă Yang Êli 

27Hlak anŭn, hơmâo sa čô mơnuih Ơi Adai rai laĭ kơ Êli tui anai, “Anai yơh jing 
tơlơi Yahweh laĭ: Kâo ƀu pơrơđah rơđah rơđo̱ng Kâo pô kơ sang anŏ ơi adon ih 
tơdang ƀing gơñu dŏ amăng lŏn čar Êjip gah yŭ tơlơi dưi Pharaoh ôh hă? 

28Kâo hơmâo ruah laih ơi adon ih mơ̆ng abih bang kơnung djuai ƀing Israel kiăng 
kơ jing khua ngă yang Kâo, đĭ nao pơ kơnưl ngă yang Kâo, čuh gơnam ƀâo 
mơngưi laih anŭn buh sa blah ao êphôd ƀơi anăp Kâo kiăng kơ hơduah tơña 
tơlơi Kâo kiăng. Kâo ăt jao brơi kơ sang anŏ ơi adon ih abih bang gơnam ngă 
yang čuh mơ̆ng ƀing Israel mơ̆n. 

29Yua hơget ƀing gih djik djak kơ gơnam ngă yang laih anŭn gơnam pơyơr Kâo 
jing tơlơi Kâo pơtă pioh laih kơ anih Kâo dŏ lĕ? Yua hơget ih pơpŭ pơyom kơ 
ƀing ană đah rơkơi ih hloh pơpŭ pơyom kơ Kâo tơdang ƀing gih pơrơmŏng gih 
pô hăng hơdôm črăn añăm hiam hloh mơ̆ng rĭm gơnam pơyơr ană plei Kâo ƀing 
Israel pơyơr lĕ? 

30“Tui anŭn yơh, Yahweh jing Ơi Adai ƀing Israel pơhiăp pơhaih tui anai: Kâo 
ƀuăn laih kơ tơlơi sang anŏ ih laih anŭn sang anŏ ơi adon ih či mă bruă ƀơi anăp 

Kâo hlŏng lar. Samơ̆ ră anai Yahweh pơhiăp pơhaih dơ̆ng tui anai: Kâo ƀu dưi tŭ 
dơ̆ng tah! Ƀing hlơi pô pơpŭ pơyom kơ Kâo, Kâo či pơpŭ pơyom kơ ƀing gơñu, 
samơ̆ ƀing hlơi pô djik djak kơ Kâo, Kâo či djik djak hĭ ƀing gơñu yơh. 

31Mông hlak truh laih tơdang anŭn Kâo či pơrai hĭ tơlơi kơtang ih wơ̆t hăng sang 
anŏ ơi adon ih, tui anŭn ƀu či hơmâo hlơi pô ôh truh kơ thŭn tha amăng sang 
anŏ kơnung djuai ih, 

32laih anŭn ih či ƀuh tơlơi tơnap rŭng yơh amăng anih dŏ Kâo. Wơ̆t tơdah hơmâo 
tơlơi đĭ kơyar hiam amăng ƀing Israel, samơ̆ amăng sang anŏ kơnung djuai ih ƀu 
hơmâo hlơi pô ôh hơdip truh kơ thŭn tha. 

33Đơđa mơnuih amăng ƀing ană tơčô ih jing pô Kâo ƀu či khăt hĭ ôh mơ̆ng kơnưl 
kơƀa̱ng Kâo, ñu anŭn či dưi dŏ hơdip kơnơ̆ng kiăng kơ pơmŏt hĭ mơta ih hăng 
ia mơta laih anŭn pơruă hĭ pran jua ih; abih bang ƀing ană tơčô ih či djai amăng 
thŭn gơñu hlak ai yơh. 

34“Hơdôm tơlơi truh kơ dua čô ană đah rơkơi ih Hopni hăng Phinehas anŭn, či 
jing sa gru kơnăl kơ ih yơh, abih dua gơñu či djai hrŏm amăng sa hrơi. 

35Kâo či ruah mă kơ Kâo pô sa čô khua ngă yang tŏng ten, jing pô či ngă tui hăng 
hơdôm tơlơi amăng pran jua Kâo laih anŭn amăng tơlơi pơmĭn Kâo. Kâo či 
pơkơjăp sang anŏ ñu, tui anŭn ñu či mă bruă ƀơi anăp pô Kâo či ruah nanao yơh. 

36Giŏng anŭn, rĭm čô ƀing dŏ so̱t amăng sang anŏ kơnung djuai ih či bon kơkuh 
ƀơi anăp ñu yuakơ kiăng hơmâo sa prăk amrăk hăng sa čơđeh ƀañ tơpŭng laih 
anŭn rơkâo tui anai: Ruah mă bĕ kâo jing sa čô khua ngă yang, tui anŭn kâo dưi 
hơmâo gơnam ƀơ̆ng kiăng kơ ƀơ̆ng yơh.” 

1 Samuêl 3 

Yahweh Iâu Samuêl 

1Čơđai Samuêl mă bruă ƀơi anăp Yahweh amăng tơlơi Êli kơčrâo brơi. Amăng 
rơnŭk anŭn, ƀing arăng kha̱ĭ biă mă hơmư̆ boh hiăp Ơi Adai laih anŭn kŏn hơmâo 
lu tơlơi pơƀuh lơi. 

2Hlak anŭn, mơta Êli ƀrư̆ tơdu jai hăng ƀu ƀuh rơđah dơ̆ng tah. Hơmâo sa mlam, 
tơdang ñu hlak đih amăng anih ñu juăt đih pĭt, 

3apui kơđen Ơi Adai aka thăm hĭ ôh, tơdang anŭn Samuêl hlak đih amăng sang 
yang Yahweh, jing anih hơmâo Hip Ơi Adai dŏ pơ anŭn. 

4Giŏng anŭn, Yahweh iâu Samuêl yơh. Samuêl laĭ glaĭ, “Kâo yơh anai.” 

5Ñu đuaĭ nao pơ Êli laih anŭn laĭ tui anai, “Kâo yơh anai, yuakơ ih iâu laih kâo.” 
Samơ̆ Êli laĭ tui anai, “Kâo ƀu iâu ih ôh; wơ̆t glaĭ đih pĭt bĕ.” Tui anŭn, ñu wơ̆t glaĭ 
đih yơh. 

6Yahweh iâu dơ̆ng, “Ơ Samuêl!” Laih anŭn Samuêl tơgŭ đuaĭ nao pơ Êli dơ̆ng 
hăng laĭ tui anai, “Kâo yơh anai, yuakơ ih iâu laih kâo.” Êli laĭ, “Ơ ană, kâo ƀu iâu 
ih ôh, wơ̆t glaĭ đih bĕ.” 

7Hlak anŭn, Samuêl aka ƀu thâo krăn ôh Yahweh, yuakơ ñu aka ƀu hơmư̆ djơ̆ ôh 
boh hiăp Yahweh hlâo adih. 

8Yahweh iâu Samuêl tal klâo dơ̆ng; Samuêl tơgŭ laih anŭn nao pơ Êli hăng laĭ tui 
anai, “Kâo yơh anai, yuakơ ih iâu laih kâo.” Giŏng anŭn, Êli thâo krăn mơtam 
Yahweh hlak iâu čơđai anŭn. 

9Tui anŭn, Êli pơtă kơ Samuêl tui anai, “Wơ̆t glaĭ đih bĕ laih anŭn tơdah Ñu iâu 
ih, brơi kơ ih laĭ bĕ tui anai: Pơhiăp bĕ, Ơ Yahweh ăh, yuakơ ding kơna Ih anai 
hlak dŏ hơmư̆.” Tui anŭn, Samuêl wơ̆t glaĭ đih pĭt pơ anih ñu pô yơh. 

10Yahweh rai laih anŭn dŏ dơ̆ng pơ anŭn, iâu gơ̆ hrup hăng hơdôm tal hlâo mơ̆n 
tui anai, “Ơ Samuêl! Ơ Samuêl!” Giŏng anŭn, Samuêl laĭ glaĭ tui anai, “Pơhiăp bĕ, 
yuakơ ding kơna Ih anai hlak dŏ hơmư̆.” 

11Tui anŭn, Yahweh pơhiăp hăng Samuêl tui anai, “Anai nê, Kâo či ngă tơlơi bruă 
amăng ƀing Israel kơ tơlơi tơl či ngă brơi kơ hlơi pô hơmư̆ tơlơi anŭn le̱ng kơ 
dŏ kơtuă huĭ bra̱l yơh. 

12Ƀơi mông anŭn Kâo či pơgiŏng hĭ rĭm tơlơi Kâo hơmâo pơhiăp pơkơdơ̆ng glaĭ 
laih hăng sang anŏ Êli, čơdơ̆ng mơ̆ng phŭn hlŏng truh kơ rơnuč yơh. 

13Kâo ruai laih kơ ñu kơ tơlơi Kâo či pơkơhma̱l hĭ sang anŏ ñu nanao yơh yuakơ 
tơlơi soh ñu thâo laih. Anŭn jing tơlơi soh dua čô ană đah rơkơi ñu hơmâo 
pơhiăp ƀrưh mơhiăh laih kơ Kâo laih anŭn ñu ƀu ƀuăh pơkra hĭ ôh ƀing ană ñu 
anŭn. 

14Hơnŭn yơh, Kâo ƀuăn kơ sang anŏ Êli tui anai, ‘Wơ̆t tơdah sang anŏ Êli pơyơr 
kơ Kâo gơnam ngă yang ƀôdah gơnam pơyơr, samơ̆ tơlơi soh gơñu Kâo ƀu či 
pap brơi ôh.’ ” 

15Samuêl đih pĭt pơ anŭn hlŏng truh kơ mơguah, giŏng anŭn ñu nao pŏk bah 
amăng sang yang Yahweh yơh. Ñu ƀu khĭn ră ruai hăng Êli kơ tơlơi pơƀuh anŭn 
ôh, 

16samơ̆ Êli iâu ñu rai hăng laĭ tui anai, “Ơ Samuêl, ană kâo hơi.” Samuêl laĭ glaĭ 
tui anai, “Kâo yơh anai.” 

17Êli tơña tui anai, “Hơget tơlơi Ñu pơhiăp laih hăng ih lĕ? Anăm pơdŏp hĭ tơlơi 
anŭn mơ̆ng kâo ôh. Rơkâo kơ Ơi Adai ngă sat kơ ih kơtang yơh tơdah ih pơdŏp 
hĭ ƀu ră ruai ôh hăng hơdôm tơlơi Ñu ruai laih hăng ih anŭn.” 

18Tui anŭn, Samuêl ră ruai kơ ñu abih bang tơlơi, ƀu pơdŏp hĭ sa mơta tơlơi 
hơget ôh. Giŏng anŭn, Êli laĭ tui anai, “Ñu jing Yahweh; rơkâo kơ Ñu ngă tui hăng 
hơdră jơlan Ñu kiăng yơh.” 

19Yahweh dŏ hăng Samuêl tơdang ñu prŏng tui laih anŭn Ơi Adai ngă brơi 
hơdôm boh hiăp ñu pơhiăp le̱ng kơ pơkrĕp truh hĭ soh sel. 

20Laih anŭn abih bang ƀing Israel čơdơ̆ng mơ̆ng anih tring kơnung djuai Dan 
hlŏng truh pơ anih tring Beêrseba le̱ng kơ thâo krăn Samuêl yơh jing sa čô pô 
pơala năng lăp kơ Yahweh. 

21Hơmâo lu wơ̆t Yahweh pơƀuh rai kơ Samuêl ƀơi plei Silôh; pơ anih anŭn yơh, 
Ñu pơrơđah Ñu pô kơ gơ̆ mơ̆ng tơlơi pơhiăp hăng gơ̆ yơh. 

1 Samuêl 4 

1Laih anŭn boh hiăp Samuêl pơhiăp truh ƀơi abih bang ƀing Israel yơh. 

Ƀing Philistia Hơmâo Mă Pơđuaĭ Hĭ Hip Tơlơi Pơgop 

Hlak anŭn, ƀing Israel tơbiă nao pơblah pơkơdơ̆ng glaĭ hăng ƀing Philistia. Ƀing 
Israel dŏ jưh ƀơi anih Ebenêzer klă̱ anăp hăng ƀing Philistia dŏ jưh ƀơi anih 
Aphêk. 

2Ƀing Philistia prap pre ƀing ling tơhan gơñu kiăng kơsung blah ƀing Israel yơh. 
Tơdang hơmâo tơlơi pơblah laih, ƀing Israel kơdŭn đuaĭ hĭ mơ̆ng ƀing Philistia 
laih anŭn ƀing Philistia pơdjai hĭ pă̱-rơbâo čô ƀing Israel amăng tơdron blah. 

3Tơdang ƀing ling tơhan Israel wơ̆t glaĭ pơ anih jưh gơñu, ƀing kŏng tha Israel 
tơña tui anai, “Yua hơget Yahweh ngă kơ ƀing ta kơdŭn đuaĭ hĭ hrơi anai mơ̆ng 
ƀing Philistia lĕ? Brơi kơ ƀing ta djă̱ ba hrŏm hăng ƀing ta bĕ hip tơlơi pơgop 
Yahweh mơ̆ng anih Silôh, tui anŭn hip anŭn či pơklaih hĭ ƀing ta mơ̆ng tơngan 
tơlơi dưi ƀing rŏh ayăt yơh.” 

4Tui anŭn, ƀing ană plei Israel pơkiaŏ mơnuih nao pơ anih Silôh laih anŭn ba rai 
hip tơlơi pơgop Yahweh Dưi Kơtang, jing Pô dŏ git gai wai lăng kơplăh wăh dua 
ling jang čerub. Laih dơ̆ng, dua čô ană đah rơkơi Êli, Hopni hăng Phinehas ăt rai 
hrŏm hăng hip tơlơi pơgop Yahweh mơ̆n. 

5Tơdang hip tơlơi pơgop Yahweh truh pơ anih jưh, abih bang ƀing Israel ur dreo 
kơtang biă mă tơl lŏn pơpư̆ yơh. 

6Hơmư̆ tơlơi ur dreo anŭn, ƀing Philistia pơtơña tui anai, “Hơget jing hơdôm 
tơlơi ur dreo kơtang amăng anih jưh ƀing Israel anŭn lĕ?” Tơdang ƀing gơñu 
hơmư̆ hip Yahweh hơmâo truh laih amăng anih jưh ƀing Israel, 

7ƀing Philistia huĭ yơh. Ƀing gơñu pơlaĭ tui anai, “Ƀing Israel hơmâo ba rai laih 
yang gơñu pơ anih jưh gơñu! Ƀing ta či răm rai yơh! Mơ̆ng hlâo truh kơ tă anai 
ƀu hơmâo ôh tơlơi truh hrup hăng anai. 

8Răm ƀăm yơh kơ ƀing ta! Hlơi či pơklaih hĭ ƀing ta mơ̆ng tơngan yang dưi 
kơtang anŭn lĕ? Yang anŭn yơh jing ƀing pơrai hĭ laih ƀing Êjip hăng djŏp mơta 
tơlơi kli̱n khe̱ng amăng tơdron ha̱r. 

9Pơkơtang bĕ, Ơ ƀing Philistia! Jing mơnuih kơjăp bĕ, huĭdah ƀing gih či jing hĭ 
ƀing hlŭn mơnă mă bruă kơ ƀing Hêbrơ, jing tơlơi ƀing gơñu hơmâo ngă laih kơ 
ƀing gih. Dŏ khĭn kơtang hăng pơblah bĕ!” 

10Tui anŭn, ƀing Philistia pơblah hăng ƀing Israel; ƀing Israel kơdŭn đuaĭ hĭ laih 
anŭn rĭm čô đuaĭ kơdŏp pơ anih sang khăn ñu pô. Tơlơi pơdjai anai prŏng biă 
mă; ƀing Israel djai hĭ klâopluh-rơbâo čô tơhan. 

11Ƀing Philistia mă hĭ hip Ơi Adai anŭn, laih anŭn ăt pơdjai hĭ Hopni hăng 
Phinehas mơ̆n. 

Tơlơi Êli Djai 

12Amăng hrơi anŭn mơ̆n, sa čô mơnuih Benyamin đuaĭ kơdŏp mơ̆ng tơdron blah 
hăng nao truh pơ anih Silôh, ñu hek tơĭ hĭ ao ñu laih anŭn pruai ƀruih lŏn ƀơi 
akŏ ñu kiăng kơ kơŭ kơuăn yơh. 

13Tơdang ñu truh pơ anŭn, Êli hlak dŏ be̱r ƀơi grê ñu jĕ ƀơi jơlan hlak dŏ lăng, 
yuakơ ñu pơmĭn ƀlơ̆ng kơ hip Ơi Adai anŭn. Tơdang pô Benyamin anŭn mŭt 
amăng plei, ñu ră ruai glaĭ hơdôm tơlơi hơmâo truh laih, tui anŭn abih bang ană 
plei ur hia yơh. 

14Tơdang Êli hơmư̆ tơlơi čŏk hia anŭn, ñu tơña tui anai, “Hơget tơlơi čŏk hia ĭng 
ăng anŭn jing lĕ?” Giŏng anŭn, pô anŭn ječ ameč nao pơ Êli hăng ruai glaĭ kơ ñu 
yơh. 

15Hlak anŭn, Êli hơmâo duapănpluh-sapăn thŭn tha laih anŭn mơta ñu tơdu biă 
mă yơh, tui anŭn ñu ƀu thâo ƀuh ôh. 

16Pô anŭn ruai kơ Êli tui anai, “Kâo phrâo wơ̆t glaĭ mơ̆ng tơdron blah; hrơi anai 
kâo đuaĭ kơdŏp hĭ mơ̆ng anih anŭn.” Êli tơña tui anai, “Ơ dăm, hơget tơlơi truh 
laih lĕ?” 

17Pô ba rai tơlơi laĭ pơthâo anŭn laĭ, “Ƀing Israel kơdŭn đuaĭ hĭ laih mơ̆ng anăp 
ƀing Philistia laih anŭn hơmâo tơlơi pơdjai prŏng biă mă tŏng krah ƀing ling 
tơhan. Laih anŭn dơ̆ng, dua čô ană đah rơkơi ih Hopni hăng Phinehas ăt djai 
mơ̆n, laih anŭn arăng mă hĭ laih hip Ơi Adai.” 

18Tơdang ñu laĭ djơ̆ kơ hip Ơi Adai, Êli rơbuh hĭ hrah pơđang mơ̆ng grê ñu jĕ ƀơi 
amăng ja̱ng plei. Tơkuai ñu jŏh hĭ laih anŭn ñu djai mơtam yơh, yuakơ ñu tha 
rơma laih anŭn rơmŏng mơ̆n. Ñu hơmâo dui ba ƀing Israel amăng pă̱pluh thŭn. 

19Tơdang anŭn, hơđŭ ñu jing bơnai Phinehas hlak pi kian laih anŭn jĕ truh hrơi 
đih apui laih. Tơdang ñu hơmư̆ tơlơi laĭ pơthâo hip Ơi Adai arăng mă tŭ laih, laih 
anŭn tơhmua ñu hăng rơkơi ñu ăt djai hĭ mơ̆n, ñu jing hĭ ruă nuă laih anŭn 
tơkeng rai ană ñu, samơ̆ tơlơi ruă ñu kơtang đơi. 

20Tơdang ñu jĕ či tơĭ pran, ƀing đah kơmơi dŏ pơ anŭn laĭ pơthâo kơ ñu tui anai, 
“Anăm huĭ ôh, ih hơmâo tơkeng rai laih sa čô ană đah rơkơi.” Samơ̆ ñu ƀu laĭ glaĭ 
hơget ôh laih anŭn kŏn pơđi̱ng tơngia lơi. 

21Ñu pơanăn ană nge anŭn Ikhabôd, anăn anŭn kiăng kơ laĭ tui anai, “Tơlơi ang 
yang hơmâo đuaĭ hĭ laih.” Ñu pơanăn tui anŭn yuakơ tơlơi arăng mă hĭ laih hip 
Ơi Adai laih anŭn tơlơi tơhmua ñu hăng rơkơi ñu ăt djai laih mơ̆n. 

22Ñu laĭ, “Tơlơi ang yang hơmâo đuaĭ hĭ laih mơ̆ng Israel yuakơ arăng mă hĭ laih 
hip Ơi Adai.” 

1 Samuêl 5 

Hip Tơlơi Pơgop Laih Anŭn Ƀing Philistia 

1Tơdơi kơ ƀing Philistia hơmâo mă laih hip Tơlơi Pơgop anŭn, ƀing gơñu ba 
mơ̆ng anih pơblah Ebenêzer truh pơ plei pơnăng Asdôd. 

2Giŏng anŭn, ƀing gơñu yŏng hip anŭn ba mŭt pơ sang yang Dagon laih anŭn 
pioh jĕ rup trah Dagon. 

3Tơdang ƀing ană plei plei Asdôd tơgŭ ưm mơguah amăng hrơi tŏ tui, ƀing gơñu 
ƀuh Dagon rơbuh pơkŭp ƀo ̆  ñu pơ anŭn ƀơi atur gah anăp kơ hip Yahweh anŭn! 
Ƀing gơñu pŭ̱ Dagon laih anŭn pơdơ̆ng glaĭ pơ anih hơđăp ñu dơ̆ng. 

4Samơ̆ tơdang ƀing gơñu tơgŭ amăng ưm mơguah hrơi tŏ tui dơ̆ng, Dagon ăt 
rơbuh pơkŭp ƀo ̆  ñu dơ̆ng pơ anŭn ƀơi atur gah anăp hip Yahweh mơ̆n! Akŏ ñu 
laih anŭn tơngan ñu jŏh hĭ bru bra ƀơi atur sang jĕ bah amăng; kơnơ̆ng drơi jan 
ñu đôč dŏ dơnơ̆ng ƀu jŏh hĭ. 

5Yuakơ tơhơnal tơlơi anŭn yơh hlŏng truh kơ ră anai, ƀing khua ngă yang Dagon 
wơ̆t hăng ƀing pơkŏn mơ̆n ƀu juă ôh ƀơi atur jĕ bah amăng sang yang Dagon 
anŭn tơdang ƀing gơñu mŭt rai. 

6Yahweh pơkơhma̱l hĭ ƀing ană plei plei Asdôd anŭn kơtang biă mă laih anŭn 
ƀơi ƀing re̱ng gah gơñu mơ̆n; Yahweh ba rai tơlơi răm rai prŏng ƀơi ƀing gơñu 
laih anŭn pơrai hĭ ƀing gơñu hăng tơlơi ruă brăh rơnăh yơh. 

7Tơdang ƀing mơnuih plei Asdôd ƀuh hơdôm tơlơi hlak truh anŭn, ƀing gơñu 
pơlaĭ, “Khŏm anăm pioh ôh hip yang ƀing Israel dŏ pơ anai hrŏm hăng ƀing ta, 
yuakơ tơngan ñu brơi rai tơlơi truh prŏng ƀơi ƀing ta laih anŭn ƀơi Dagon yang 
ta mơ̆n.” 

8Tui anŭn, ƀing gơñu iâu pơƀut glaĭ abih bang ƀing khua djă̱ akŏ ƀing Philistia 
laih anŭn pơtơña, “Hơget tơlơi ƀing ta khŏm ngă kơ hip yang ƀing Israel anŭn 
lĕ?” Ƀing khua anŭn laĭ glaĭ tui anai, “Mă pơđuaĭ hĭ bĕ hip yang Israel anŭn pơ 
plei Gat.” Tui anŭn, ƀing gơñu ba pơđuaĭ hĭ hip Ơi Adai ƀing Israel anŭn pơ plei 
Gat, jing plei ƀing Philistia pơkŏn dơ̆ng. 

9Samơ̆ tơdơi kơ ƀing gơñu hơmâo ba pơđuaĭ hĭ laih hip anŭn, Yahweh pơkơdơ̆ng 
glaĭ hăng plei anŭn; Ñu ba rai tơlơi huĭ bra̱l prŏng. Ñu pơkơhma̱l ană plei amăng 
plei anŭn, ƀing tha wơ̆t hăng ƀing čơđai, hăng tơlơi ruă brăh rơnăh yơh tơbiă 
rai. 

10Tui anŭn, ƀing gơñu mơit đuaĭ hĭ hip Ơi Adai nao pơ plei pơnăng Ekrôn. 
Tơdang ƀing gơñu ba hip Ơi Adai truh pơ plei pơnăng Ekrôn, ƀing ană plei 
amăng plei Ekrôn anŭn ur kraih, “Lăng adih, ƀing gơñu ba rai hip yang ƀing Israel 
amăng ƀing ta kiăng pơdjai hĭ ƀing ta wơ̆t hăng ƀing ană plei ta yơh!” 

11Tui anŭn, ƀing gơñu iâu pơƀut glaĭ abih bang ƀing khua djă̱ akŏ ƀing Philistia 
laih anŭn pơlaĭ, “Ba glaĭ bĕ hip yang ƀing Israel anai pơ anih ñu hlâo adih, huĭdah 
ñu či pơdjai hĭ ƀing ta wơ̆t hăng ƀing ană plei ta mơ̆n.” Hơmâo tơlơi huĭ bra̱l 
prŏng djŏp anih amăng plei anŭn yuakơ Yahweh pơkơhma̱l ƀing gơñu kơtang. 

12Ƀing hlơi pô ƀu djai ôh, ƀing gơñu hơmâo bă hăng tơlơi ruă brăh rơnăh yơh, 
tui anŭn tơlơi brŏk pơkrao amăng plei anŭn rơuăng truh pơ adai yơh. 

1 Samuêl 6 

Hip Wơ̆t Glaĭ Pơ Israel 

1Tơdang hip Yahweh dŏ amăng guai lŏn ƀing Philistia tơjuh blan, 

2ƀing Philistia iâu rai ƀing khua suai yang wơ̆t hăng ƀing pơsêh laih anŭn tơña 
tui anai, “Hơget tơlơi ƀing ta khŏm ngă kơ hip Yahweh anai lĕ? Laĭ bĕ kơ ƀing 
gơmơi hơdră hiư̆m pă kiăng mơit glaĭ hip anai pơ anih hơđăp ñu.” 

3Ƀing gơñu laĭ glaĭ tui anai, “Tơdah ƀing gih mơit glaĭ hip yang ƀing Israel anai, 
anăm mơit nao đôč đač ôh, samơ̆ khŏm brơi kơ yang anŭn sa gơnam pơyơr tơlơi 
soh. Tui anŭn yơh, ƀing gih či suaih hĭ laih anŭn ƀing gih či thâo krăn yơh yua 
hơget Ñu ăt dŏ pơkơhma̱l hĭ ƀing gih.” 

4Ƀing Philistia tơña tui anai, “Hơget jing gơnam pơyơr tơlơi soh jing gơnam ƀing 
gơmơi năng brơi kơ yang anŭn lĕ?” Ƀing gơñu laĭ glaĭ tui anai, “Rơma boh ge̱t 
bem ngă hăng mah laih anŭn rơma drơi tơkuih ngă hăng mah mơ̆n tui hăng mrô 
ƀing khua djă̱ akŏ Philistia, yuakơ ăt tơlơi ruă khe̱ng hrup hăng anŭn mơ̆n truh 
laih ƀơi ƀing gih laih anŭn ƀơi ƀing khua djă̱ akŏ gih. 

5Tui anŭn, ƀing gih khŏm pơkra bĕ khul rup pơhơmutu hrup hăng bem laih anŭn 
tơkuih jing hlô mơnơ̆ng hlak pơrai hĭ lŏn čar gih; giŏng anŭn ăt pơpŭ pơyom 
mơ̆n kơ yang ƀing Israel. Năng ai yang anŭn ƀu či pơkơhma̱l hĭ ƀing gih, ƀing 
yang gih laih anŭn anih lŏn gih dơ̆ng tah. 

6Ƀing gih anăm pơkhăng hĭ pran jua gih kar hăng ƀing Êjip laih anŭn Pharaoh 
ngă laih ôh. Yuakơ tơdơi kơ yang anŭn pơtơnap djik mưč kơ ƀing Êjip laih, tơl 
ƀing Êjip brơi kơ ƀing Israel tơbiă đuaĭ hĭ mơ̆ng lŏn čar Êjip yơh. 

7“Bơ kơ ră anai, mă pre bĕ sa boh rơdêh rơmok phrâo hrŏm hăng dua drơi rơmô 
ania hlak pơmĕm ană, samơ̆ aka băk oč ôh. Troă bĕ gơñu ƀơi rơdêh anŭn, samơ̆ 
mă pơđuaĭ hĭ bĕ ană gơñu hăng krư̆ hĭ pơ war. 

8Giŏng anŭn, mă bĕ hip Yahweh laih anŭn pioh ƀơi rơdêh anŭn; pioh bĕ amăng 
kơthŭng kĕh ƀơi djeo rơdêh anŭn gơnam mah ƀing gih mơit nao hrŏm kơ Ñu 

jing sa gơnam pơyơr tơlơi soh. Brơi bĕ kơ rơmô dui rơdêh anŭn nao tui hăng 
jơlan gơñu pô. 

9Samơ̆ krăp lăng bĕ pơpă anih rơdêh anŭn nao. Tơdah ñu đĭ nao pơ guai lŏn ñu 
pô, anăp nao pơ plei pơnăng Bêt-Semes amăng čar Israel, tui anŭn Yahweh 
hơmâo ba rai laih tơlơi răm rai anai ƀơi ƀing ta. Samơ̆ tơdah rơdêh anŭn ƀu nao 
pơ plei anŭn ôh, tui anŭn ƀing ta či thâo krăn yơh ƀu djơ̆ Ñu ôh brơi laih tơlơi 
truh sat ƀơi ƀing ta laih anŭn ƀing ta či thâo tơlơi truh sat anŭn rai ƀơi ƀing ta 
yuakơ tui hăng yang đăr đôč.” 

10Tui anŭn, ƀing gơñu ngă tui hăng tơlơi anŭn. Ƀing gơñu mă dua drơi rơmô 
hrup hăng anŭn pơmŭt amăng rơdêh laih anŭn ba krư̆ hĭ ană rơmô anŭn amăng 
war. 

11Ƀing gơñu pioh đĭ hip Yahweh ƀơi rơdêh anŭn wơ̆t hăng kơthŭng kĕh hơmâo 
khul tơkuih mah laih anŭn khul rup bem mơ̆n. 

12Giŏng anŭn, rơmô anŭn đĭ nao tơpă truh pơ anih Bêt-Semes tui hăng jơlan 
prŏng, rơmô anŭn ur jai tơdang rơbat nao; gơñu ƀu wir nao gah hơnuă ôh, kŏn 
wĕh nao gah ieo lơi. Ƀing khua djă̱ akŏ ƀing Philistia đuaĭ tui lăng gơñu truh pơ 
guai lŏn Bêt-Semes yơh. 

13Hlak anŭn, ƀing ană plei Bêt-Semes hlak yuă hơpuă pơdai kơtor amăng anih 
dơnung. Ƀing gơñu hơ̆k mơak yơh tơdang ƀing gơñu angak lăng ƀuh glaĭ hip 
anŭn dơ̆ng. 

14-15Hip anŭn rai truh pơ hơma Yôsua mơnuih mơ̆ng Bêt-Semes laih anŭn rơdêh 
anŭn dơ̆ng glaĭ hĭ pơ anŭn jĕ sa boh pơtâo prŏng. Ƀing Lêwi mă trŭn hip Yahweh 
wơ̆t hăng kơthŭng kĕh hơmâo khul gơnam mah amăng anŭn; giŏng anŭn ƀing 
gơñu mă pioh khul gơnam anŭn ƀơi boh pơtâo anŭn. Ƀing gơñu blah kơyâo 
rơdêh anŭn laih anŭn ngă yang pơyơr dua drơi rơmô ania anŭn jing sa gơnam 
pơyơr čuh kơ Yahweh. Ƀơi hrơi anŭn ƀing ană plei plei Bêt-Semes pơyơr khul 
gơnam pơyơr čuh laih anŭn ngă yang pơyơr đĭ kơ Yahweh. 

16Tơdang rơma čô khua djă̱ akŏ ƀing Philistia ƀuh abih bang tơlơi anŭn, ăt 
amăng hrơi anŭn mơ̆n ƀing gơñu wơ̆t glaĭ pơ plei pơnăng Ekrôn yơh. 

17Anai yơh jing khul gơnam bem mah ƀing Philistia mơit tui jing sa gơnam pơyơr 
tơlơi soh kơ Yahweh tui anai: Rĭm boh gơnam anŭn pơala kơ plei pơnăng Asdôd, 
plei pơnăng Gaza, plei pơnăng Eskelôn, plei pơnăng Gat laih anŭn plei pơnăng 
Ekrôn. 

18Laih anŭn dơ̆ng mrô khul tơkuih mah ăt yap tui hăng mrô plei ƀing Philistia 
lŏm kơ rơma čô khua djă̱ akŏ gơñu anŭn mơ̆n, anŭn jing hơdôm plei kơđông 
kơjăp laih anŭn hơdôm plei pla jum dar gơñu yơh. Boh pơtâo prŏng, jing anih 
ƀing gơñu pioh trŭn hip Yahweh, amăng hơma Yôsua mơnuih mơ̆ng Bêt-Semes 
anŭn yơh jing hĭ tơlơi ngă gơ̆ng jơlan truh kơ ră anai. 

19Samơ̆ Yahweh pơdjai hĭ đơđa ƀing mơnuih plei Bêt-Semes yơh. Ñu pơdjai hĭ 
tơjuhpluh čô amăng ƀing gơñu yuakơ ƀing gơñu lăng mŭt amăng hip Yahweh. 
Ƀing ană plei anŭn rơngot hơning yơh yuakơ Yahweh hơmâo pơkơhma̱l hĭ ƀing 
mơnuih amăng gơñu kơtang biă mă. 

20Giŏng anŭn, ƀing mơnuih plei Bêt-Semes tơña tui anai, “Hlơi pô dưi dŏ dơ̆ng 
ƀơi anăp Yahweh jing Ơi Adai rơgoh hiam anai lĕ? Hip anai či tơbiă nao pơ pă 
mơ̆ng anih anai lĕ?” 

21Giŏng anŭn, ƀing gơñu pơkiaŏ ƀing mơnuih laĭ pơthâo pơ ƀing mơnuih amăng 
plei pơnăng Kiryat-Yearim amăng čar Israel tui anai, “Ƀing Philistia hơmâo brơi 
glaĭ laih kơ ƀing ta hip Yahweh. Tui anŭn, rai mă bĕ hip anŭn ba nao pơ anih gih.” 

1 Samuêl 7 

1Tui anŭn, ƀing mơnuih tring Kiryat-Yearim rai mă tŭ hip Yahweh anŭn yơh. 
Ƀing gơñu mă ba nao pơ sang Abinadab amăng tring bŏl čư̆ laih anŭn pơyơr 
pơko ̆  Êliazar ană đah rơkơi Abinadab kiăng wai lăng brơi hip Yahweh anŭn. 

Samuêl Blah Dưi Hĭ Hăng Ƀing Philistia Ƀơi Mizpah 

2Čơdơ̆ng mơ̆ng anŭn sui biă mă yơh, duapluh thŭn abih bang, hip anŭn ăt dŏ 
amăng anih tring Kiryat-Yearim laih anŭn abih bang ƀing Israel kơŭ kơuăn 
yuakơ tơlơi ƀing rŏh ayăt kơtư̆ juă, tui anŭn ƀing gơñu hơduah sem tơlơi 
Yahweh djru yơh. 

3Laih anŭn Samuêl laĭ kơ abih bang ƀing Israel tui anai, “Tơdah ƀing gih wơ̆t glaĭ 
pơ Yahweh hăng abih pran jua gih, tui anŭn mă pơđuaĭ hĭ bĕ mơ̆ng gih pô khul 
yang rơba̱ng laih anŭn rup trah yang Astôret; giŏng anŭn jao bĕ gih pô kơ 
Yahweh kiăng kơ mă bruă kơ hơjăn Ñu đôč, tui anŭn Ñu či pơklaih hĭ ƀing gih 
mơ̆ng tơngan ƀing Philistia yơh.” 

4Tui anŭn, ƀing Israel mă pơđuaĭ hĭ rup trah ƀing yang Baal hăng yang Astôret 
mơ̆ng ƀing gơñu laih anŭn kơnơ̆ng mă bruă kơ hơjăn Yahweh đôč yơh. 

5Giŏng anŭn, Samuêl laĭ tui anai dơ̆ng, “Iâu pơƀut glaĭ bĕ abih bang ƀing Israel 
ƀơi anih Mizpah laih anŭn kâo či iâu laĭ Yahweh kơ ƀing gih.” 

6Tơdang ƀing gơñu hơmâo pơjơnum glaĭ laih pơ anih Mizpah, ƀing gơñu tuăh ia 
laih anŭn tuh tơbiă jing gơnam pơyơr ƀơi anăp Yahweh. Amăng hrơi anŭn ƀing 
gơñu kŏm ƀơ̆ng huă laih anŭn pơhaih tơlơi soh gơñu tui anai, “Ƀing gơmơi 
hơmâo ngă soh pơkơdơ̆ng glaĭ hăng Yahweh laih.” Samuêl yơh jing pô khua git 
gai kơ ƀing Israel ƀơi anih Mizpah. 

7Tơdang ƀing Philistia hơmư̆ ƀing Israel hơmâo pơƀut glaĭ laih ƀơi anih Mizpah, 
ƀing khua djă̱ akŏ Philistia rai kơsung blah ƀing gơñu yơh. Tơdang ƀing Israel 
hơmư̆ kơ tơlơi ƀing Philistia rai kơsung blah anŭn, ƀing gơñu huĭ bra̱l kơ ƀing 
Philistia yơh. 

8Ƀing gơñu laĭ hăng Samuêl, “Anăm pơdơi hĭ ôh iâu laĭ kơ Yahweh Ơi Adai ta brơi 
kơ ƀing gơmơi, tui anŭn Ñu či pơklaih hĭ ƀing ta mơ̆ng tơngan ƀing Philistia yơh.” 

9Giŏng anŭn, Samuêl mă sa drơi ană triu hlak mĕm laih anŭn čuh pơyơr hlo̱m kơ 
Yahweh jing sa gơnam pơyơr yơh. Ñu iâu kwưh Yahweh pơala brơi kơ ƀing 
Israel laih anŭn Yahweh hơmư̆ ñu. 

10Tơdang Samuêl hlak pơyơr đĭ gơnam pơyơr čuh anŭn, ƀing Philistia rai jĕ 
kiăng kơsung blah ƀing Israel yơh. Samơ̆ amăng hrơi anŭn, Yahweh pơgrŏm trŭn 
dơnai kơtang biă mă pơkơdơ̆ng glaĭ hăng ƀing Philistia laih anŭn ngă brơi kơ 
ƀing gơñu bă hăng tơlơi huĭ bra̱l; tui anŭn ƀing Philistia tơlŭh đuaĭ hĭ mơ̆ng anăp 
ƀing Israel yơh. 

11Ƀing Israel tơbiă mơ̆ng anih Mizpah kiaŏ blah ƀing Philistia, pơdjai hĭ ƀing 
gơñu kơtuai jơlan ataih truh kơ gah adih anih Bet-Khar. 

12Giŏng anŭn, Samuêl mă sa boh pơtâo pơdơ̆ng đĭ kơplăh wăh anih Mizpah hăng 
anih Sen. Ñu pơanăn kơ anih anŭn Ebenêzer, kiăng laĭ, “Yahweh hơmâo djru laih 
kơ ƀing gơmơi truh kơ ră anai.” 

13Tui anŭn, ƀing Israel dưi hĭ kơ ƀing Philistia laih anŭn ƀing Philistia ƀu wang 
blah guai čar ƀing Israel dơ̆ng tah. Amăng abih tơlơi hơdip Samuêl, tơngan dưi 
kơtang Yahweh pơkơdơ̆ng glaĭ hăng ƀing Philistia yơh. 

14Khul plei pla mơ̆ng plei pơnăng Ekrôn hlŏng truh pơ plei pơnăng Gat jing plei 
ƀing Philistia mă tŭ hlâo adih, ră anai brơi glaĭ kơ ƀing Israel yơh; laih anŭn dơ̆ng 
ƀing Israel ăt pơklaih hĭ ƀing lŏn čar jum dar hơdôm plei anŭn mơ̆ng tơlơi dưi 
ƀing Philistia mơ̆n. Hơmâo tơlơi rơnŭk rơno̱m tŏng krah ƀing Israel hăng ƀing 
Amôr. 

15Samuêl ăt dŏ jing khua phat kơđi git gai ƀing Israel amăng abih hrơi ñu dŏ 
hơdip. 

16Rĭm thŭn ñu hyu dar mơ̆ng plei Ramah pơ plei Bêthêl truh pơ plei Gilgal laih 
anŭn pơ plei Mizpah kiăng phat brơi kơđi ƀing Israel amăng khul anih anŭn. 

17Samơ̆ ñu nanao wơ̆t glaĭ pơ anih Ramah yuakơ anih anŭn jing hơmâo sang ñu 
dŏ laih anŭn ăt phat brơi kơđi ƀing Israel pơ anih anŭn mơ̆n. Amăng plei Ramah 
anŭn yơh, ñu pơdơ̆ng đĭ sa boh kơnưl ngă yang kơ Yahweh. 

1 Samuêl 8 

Ƀing Israel Rơkâo Kơ Sa Čô Pơtao 

1Tơdang Samuêl tha laih, ñu ruah ƀing ană đah rơkơi ñu kiăng kơ jing ƀing khua 
phat kơđi hrŏm hăng ñu kơ ƀing Israel. 

2Anăn ană kơčoa đah rơkơi ñu jing Yôêl laih anŭn anăn ană đah rơkơi tal dua ñu 
jing Abiyah; ƀing gơñu mă bruă pơ anih Beêrseba. 

3Samơ̆ ƀing ană đah rơkơi ñu anŭn ƀu rơbat tui amăng jơlan Yahweh kiăng ôh. 
Ƀing gơñu kơnơ̆ng kiăng kơ hơmâo prăk, tui anŭn ƀing gơñu mă tŭ khul gơnam 
plŏm ƀlŏr laih anŭn phat brơi kơđi kơ arăng ƀu tơpă hơnơ̆ng ôh. 

4Tui anŭn, abih bang ƀing kŏng tha Israel pơƀut glaĭ hăng tơdruă laih anŭn nao 
bưp Samuêl ƀơi plei Ramah. 

5Ƀing gơñu laĭ kơ Samuêl tui anai, “Ih jing tha laih, laih anŭn ƀing ană đah rơkơi 
ih ƀu ngă tui hăng tơlơi hơmutu hiam ih ôh. Hơnŭn yơh ră anai, ruah brơi bĕ sa 
čô pơtao kiăng git gai ƀing gơmơi, tui anŭn ƀing gơmơi či hơmâo pơtao kar hăng 
abih bang lŏn čar pơkŏn hơmâo.” 

6Samơ̆ tơdang ƀing gơñu laĭ, “Pha brơi bĕ kơ ƀing gơmơi sa čô pơtao kiăng dui 
ba ƀing gơmơi,” tơlơi anŭn ƀu pơmơak Samuêl ôh; tui anŭn ñu iâu laĭ kơ Yahweh 
yơh. 

7Yahweh laĭ glaĭ kơ ñu tui anai, “Hơmư̆ tui bĕ abih bang tơlơi ƀing ană plei laĭ 
hăng ih anŭn; anŭn ƀu djơ̆ ƀing gơñu hơngah hĭ kơ ih ôh, samơ̆ ƀing gơñu hơmâo 
hơngah hĭ laih Kâo jing pơtao kơ ƀing gơñu. 

8Ƀing gơñu hlak ngă kơ ih anai ăt hrup hăng tơlơi ƀing gơñu hơmâo ngă laih mơ̆n 
čơdơ̆ng mơ̆ng hrơi Kâo ba tơbiă ƀing gơñu mơ̆ng lŏn čar Êjip hlŏng truh kơ tă 
anai, anŭn jing tơlơi ƀing gơñu đuaĭ ataih hĭ mơ̆ng Kâo laih anŭn kơkuh pơpŭ kơ 
ƀing yang rơba̱ng yơh. 

9Ră anai hơmư̆ tui bĕ ƀing gơñu; samơ̆ ih khŏm pơkơđiăng ƀing gơñu laih anŭn 
brơi kơ ƀing gơñu thâo krăn hơget tơlơi pơtao, jing pô či git gai ƀing gơñu, či 
ngă.” 

10Samuêl ruai glaĭ abih bang khul boh pơhiăp Yahweh anŭn kơ ƀing ană plei jing 
ƀing rơkâo kơ ñu pha brơi sa čô pơtao. 

11Ñu laĭ dơ̆ng tui anai, “Anai yơh jing tơlơi pơtao, jing pô či git gai ƀing gih, či ngă 
kơ ƀing gih: Ñu či mă đơđa ƀing ană đah rơkơi gih mă bruă hăng khul rơdêh 
aseh, aseh ñu; giŏng anŭn ƀing gơñu či đuaĭ gah anăp kơ khul rơdêh aseh pơtao 
anŭn. 

12Đơđa mơnuih ñu či ruah pơjing hĭ ƀing khua git gai kơ tơpul rơbâo čô, ƀing 
khua kơ tơpul rơmapluh čô, laih anŭn đơđa ƀing pơkŏn dơ̆ng či jŭ pla brơi đang 
hơma ñu hăng yuă brơi bơyan hơpuă ñu yơh, laih anŭn ƀing pơkŏn dơ̆ng či 
pơkra khul gơnam blah wơ̆t hăng khul gơnam yua kơ rơdêh aseh ñu mơ̆n. 

13Ñu či mă ƀing ană đah kơmơi gih pơkra rai ia ƀâo mơngưi, hơtŭk tơnă laih 
anŭn ŏm ƀañ tơpŭng. 

14Ñu či mă đang hơma hiam hloh amăng khul đang hơma, khul đang boh kơƀâo 
laih anŭn khul đang boh ôliwơ gih; giŏng anŭn ñu brơi hĭ khul đang anŭn kơ ƀing 
ding kơna ñu. 

15Ñu či mă sa črăn amăng pluh mơ̆ng pơdai gih, boh kơƀâo gih laih anŭn brơi hĭ 
kơ ƀing khua moa hăng ƀing ding kơna ñu yơh. 

16Ñu či mă yua kơ ñu pô ƀing ding kơna đah rơkơi đah kơmơi gih laih anŭn khul 
rơmô, aseh hiam hloh ƀing gih hơmâo. 

17Hơnăl tuč, ñu či mă sa črăn amăng pluh mơ̆ng khul triu bơbe gih laih anŭn ƀing 
gih či jing hĭ ƀing hlŭn kơ ñu yơh. 

18Tơdang hrơi anŭn truh, ƀing gih či iâu kwưh kiăng rơngai hĭ mơ̆ng pơtao jing 
pô ƀing gih hơmâo ruah mă laih, laih anŭn Yahweh ƀu či laĭ glaĭ ôh kơ ƀing gih 
amăng hrơi anŭn.” 

19Samơ̆ ƀing gơñu hơngah ƀu kiăng hơmư̆ tui Samuêl laĭ ôh. Ƀing gơñu laĭ tui 
anai, “Ơ ơh. Ƀing gơmơi kiăng hơmâo sa čô pơtao git gai ƀing gơmơi. 

20Tui anŭn, ƀing gơmơi či jing hrup hăng abih bang ƀing lŏn čar pơkŏn, hrŏm 
hăng pơtao kiăng kơ dui ba ƀing gơmơi, tơbiă nao hlâo kơ ƀing gơmơi laih anŭn 
pơblah brơi kơ ƀing gơmơi yơh.” 

21Tơdang Samuêl hơmư̆ abih bang tơlơi ƀing gơñu laĭ laih, ñu ruai glaĭ abih bang 
tơlơi anŭn ƀơi anăp Yahweh yơh. 

22Yahweh laĭ glaĭ kơ ñu tui anai, “Hơmư̆ tui ƀing gơñu bĕ laih anŭn brơi bĕ kơ 
ƀing gơñu sa čô pơtao.” Giŏng anŭn, Samuêl laĭ kơ ƀing Israel tui anai, “Blung 
hlâo, ƀing gih wơ̆t glaĭ bĕ pơ plei gih pô.” 

1 Samuêl 9 

Samuêl Trôč Ia Jâo Ƀơi Saul 

1Hơmâo sa čô pơdrŏng hăng hing ang amăng kơnung djuai Benyamin, anăn ñu 
Kis, jing ană đah rơkơi Abiêl, tơčô Zeror, tơčĕ Bekorat, jing tơhrĕ Aphiah; ƀing 
gơñu le̱ng kơ mơ̆ng kơnung djuai Benyamin soh sel. 

2Kis hơmâo sa čô ană đah rơkơi anăn ñu Saul, tơdăm laih anŭn hiam klă, ƀing 
Israel pơkŏn ƀu dưi pơhơmu hăng ñu ôh; ñu glông hloh kơ abih bang ƀing pơkŏn 
mơ̆ng tơkuai pơ ngŏ yơh. 

3Hlak anŭn, hơmâo đơđa aseh glai Kis, jing ama Saul, rơngiă hĭ; tui anŭn Kis laĭ 
kơ ană ñu Saul tui anai, “Iâu ba bĕ sa čô amăng ƀing ding kơna anai nao hrŏm 
hăng ih kiăng kơ nao sem hơduah hơdôm aseh rơngiă anŭn.” 

4Tui anŭn, ñu găn nao tring bŏl čư̆ ƀing Ephraim laih anŭn găn jum dar tring 
Salisah, samơ̆ ƀing gơñu hơduah ƀu ƀuh khul aseh anŭn ôh. Ƀing gơñu mŭt nao 
amăng tring Saalim, samơ̆ khul aseh anŭn kŏn ƀuh pơ anŭn lơi. Giŏng anŭn, ñu 
găn nao amăng guai lŏn ƀing Benyamin, samơ̆ ƀing gơñu ăt ƀu hơduah ƀuh mơ̆n. 

5Tơdang ƀing gơñu nao truh pơ tring Zup, Saul laĭ kơ ding kơna nao hrŏm hăng 
ñu tui anai, “Nă, glaĭ bĕ ta, huĭdah ama kâo ƀu či pơmĭn dơ̆ng tah kơ khul aseh 
rơngiă anŭn samơ̆ ñu či ƀlơ̆ng bơngơ̆t kơ ƀing ta yơh.” 

6Samơ̆ pô ding kơna anŭn laĭ glaĭ tui anai, “Ơ khua ăh, anai nê amăng plei anai 
hơmâo sa čô mơnuih Ơi Adai; arăng pơpŭ pơyom kơ ñu biă mă laih anŭn rĭm 
tơlơi ñu pơhiăp le̱ng kơ krep truh djơ̆ soh sel. Ră anai ƀing ta nao pơ anŭn bĕ, 
năng ai ñu či kơčrâo brơi kơ ƀing ta anih pă kiăng kơ nao hơduah hơdôm aseh 
rơngiă anŭn.” 

7Saul laĭ kơ ding kơna ñu tui anai, “Tơdah ƀing ta nao pơ pô anŭn, hơget gơnam 
ƀing ta či pha brơi kơ ñu lĕ? Gơnam ƀơ̆ng amăng hơdôm kơsăk ta abih laih. Ƀing 
ta ƀu hơmâo gơnam brơi pơyơr hơget ôh kiăng brơi kơ mơnuih Ơi Adai anŭn. 
Tui anŭn, hơget gơnam ƀing ta hơmâo lĕ?” 

8Pô ding kơna anŭn laĭ kơ ñu dơ̆ng tui anai, “Anai nê, kâo hơmâo prăk kăk 
amrăk anet. Kâo či brơi kơ mơnuih Ơi Adai anŭn, tui anŭn ñu či kơčrâo brơi kơ 
ƀing ta anih pă kiăng kơ nao hơduah hơdôm aseh rơngiă anŭn yơh.” 

9Amăng ƀing Israel đưm hlâo adih, tơdah hlơi pô kiăng nao tơña kơ Ơi Adai, ñu 
či laĭ tui anai yơh, “Bơbĕ ta nao pơ pô pơƀuh,” yuakơ pô pơala amăng rơnŭk anai 
arăng juăt iâu jing pô pơƀuh. 

10Saul laĭ kơ ding kơna ñu tui anai, “Hiam yơh anŭn; brơi kơ ƀing ta nao bĕ.” Tui 
anŭn, ƀing gơñu nao pơ plei hơmâo mơnuih Ơi Adai anŭn dŏ yơh. 

11Tơdang ƀing gơñu hlak đĭ nao pơ bŏl čư̆ plei anŭn, ƀing gơñu bưp ƀing dra 
tơbiă nao djŏ ia laih anŭn ƀing gơñu tơña ƀing gơ̆ tui anai, “Pô pơƀuh dŏ pơ plei 
anai mơ̆?” 

12Ƀing gơ̆ laĭ glaĭ tui anai, “Ơ, ñu dŏ pơ plei anai mơ̆n. Ñu dŏ pơanăp ƀing gih 
adih. Ră anai nao tañ bĕ; ñu phrâo truh pơ plei gơmơi hrơi anai yuakơ ană plei 
plei či pơyơr gơnam ngă yang ƀơi kơnưl ngă yang pơ anih bŏl čư̆ anŭn. 

13Ƀơi mông ƀing gih mŭt amăng plei, ƀing gih či ƀuh ñu yơh hlâo kơ ñu đĭ nao 
pơ anih bŏl čư̆ anŭn kiăng ƀơ̆ng huă. Ƀing ană plei ƀu či ƀơ̆ng huă ôh tơl ñu rai 
truh kăh, yuakơ ñu khŏm bơni hiam kơ gơnam ngă yang; tơdơi kơ anŭn, ƀing 
hlơi arăng jak iâu rai, či ƀơ̆ng huă yơh. Nao ră anai bĕ, ƀing gih či hơduah ƀuh ñu 
yơh ƀơi mông anai.” 

14Ƀing gơñu đĭ nao pơ plei anŭn laih anŭn tơdang ƀing gơñu mŭt amăng plei, 
ƀing gơñu ƀuh Samuêl hlak anăp rai pơ ƀing gơñu ƀơi jơlan đĭ nao pơ anih bŏl 
čư̆ anŭn. 

15Amăng hrơi hlâo kơ Saul rai, Yahweh hơmâo pơrơđah brơi laih tơlơi anai kơ 
Samuêl: 

16“Ƀơi mông anai amăng hrơi pơgi, Kâo či pơkiaŏ rai pơ ih sa čô mơnuih mơ̆ng 
anih lŏn ƀing Benyamin. Trôč bĕ ia jâo kơ ñu kiăng dui ba git gai ƀing ană plei 

Kâo Israel; ñu či pơklaih hĭ ană plei Kâo mơ̆ng tơngan ƀing Philistia yơh. Kâo 
hơmâo ƀuh laih tơlơi tơnap tap ƀing ană plei Kâo laih anŭn ăt hơmư̆ laih mơ̆n 
tơlơi ƀing gơñu iâu kwưh kơ tơlơi djru.” 

17Tơdang Samuêl ƀuh Saul, Yahweh laĭ kơ ñu tui anai, “Anŭn yơh jing pô Kâo laĭ 
laih hăng ih; ñu yơh či git gai ƀing ană plei Kâo.” 

18Saul rai jĕ Samuêl ƀơi bah amăng laih anŭn tơña tui anai, “Rơkâo kơ ih laĭ brơi 
kơ kâo đa, pơpă sang pô pơƀuh dŏ lĕ?” 

19Samuêl laĭ glaĭ tui anai, “Kâo yơh jing pô pơƀuh. Nao hlâo kơ kâo pơ anih bŏl 
čư̆ adih bĕ, yuakơ hrơi anai ƀing ih či ƀơ̆ng huă hrŏm hăng kâo yơh. Mơguah 
pơgi kâo či laĭ glaĭ kơ abih bang tơlơi ƀing ih tơña laih anŭn či brơi ƀing ih glaĭ 
yơh. 

20Bơ kơ khul aseh glai rơngiă laih amăng klâo hrơi hlâo, anăm ƀlơ̆ng dơ̆ng tah 
kơ gơñu yuakơ ră anai arăng hơduah ƀuh laih. Samơ̆ hlơi pô ƀing Israel amoaih 
lăng tui biă mă kiăng jing pô dui ba ƀing gơñu lĕ? Anŭn jing ƀu djơ̆ ih laih anŭn 
abih bang sang anŏ ama ih ôh hă?” 

21Saul laĭ glaĭ tui anai, “Samơ̆ kâo jing sa čô mơnuih mơ̆ng kơnung djuai 
Benyamin, jing kơnung djuai anet hloh amăng ƀing kơnung djuai Israel. Laih 
anŭn djuai kâo jing djuai ƀiă hloh amăng abih djuai amăng kơnung djuai 
Benyamin. Yua hơget ih pơhiăp hơdôm tơlơi anŭn hăng kâo lĕ?” 

22Giŏng anŭn, tơdang ƀing gơñu truh laih pơ anih bŏl čư̆ anŭn, Samuêl ba Saul 
hăng ding kơna gơ̆ mŭt pơ anih sang rơhaih laih anŭn brơi kơ ƀing gơ̆ dŏ ƀơi 
anih dŏ yom pơphan hloh amăng ƀing arăng jak iâu laih rai pơ anŭn. Abih bang 
hơmâo klâopluh čô dŏ pơ anŭn. 

23Samuêl laĭ kơ pô hơtŭk tơnă tui anai, “Ba rai bĕ čơđeh añăm kâo brơi laih kơ 
ih anŭn, jing čơđeh kâo pơtă laih kơ ih kiăng kơ răk pioh brơi.” 

24Tui anŭn, pô hơtŭk tơnă mă črăn añăm pha tơkai hiam hloh laih anŭn pioh ƀơi 
anăp Saul. Samuêl laĭ tui anai, “Anŭn yơh jing črăn añăm arăng hơmâo răk pioh 
laih brơi kơ ih. Ƀơ̆ng bĕ, yuakơ črăn añăm anŭn kâo hơmâo răk pioh brơi laih kơ 
ih ƀơi mông mơyŭn anai, čơdơ̆ng mơ̆ng mông kâo laĭ, ‘Kâo hơmâo jak iâu laih 
ƀing tuai rai.’ ” Tui anŭn, Saul ƀơ̆ng huă hrŏm hăng Samuêl amăng hrơi anŭn 
yơh. 

25Tơdơi kơ ƀing gơñu trŭn rai mơ̆ng anih bŏl čư̆ anŭn kiăng mŭt nao amăng plei, 
Samuêl pơhiăp hăng Saul ƀơi gah ngŏ bơbŭng tơhnă̱ sang ñu yơh. Giŏng anŭn, 
Saul pĭt ƀơi anŭn yơh. 

26Ƀing gơñu tơgŭ mơguah ưm laih anŭn Samuêl iâu Saul ƀơi bơbŭng sang tui 
anai, “Prap pre bĕ, kâo či brơi ih glaĭ ƀơi jơlan ih pô yơh.” Tơdang Saul prap pre 
laih, ñu hăng Samuêl tơbiă nao gah rơngiao hrŏm hơbĭt. 

27Tơdang ƀing gơñu trŭn nao jĕ truh pơ akiăng plei, Samuêl laĭ kơ Saul, “Pơđar 
pô ding kơna ih nao hlâo kơ ƀing ta bĕ,” laih anŭn pô ding kơna anŭn nao hlâo 
kơ ƀing gơñu; Samuêl laĭ dơ̆ng tui anai, “Samơ̆ ih dŏ glaĭ pơ anai ƀiă, tui anŭn 
kâo či pơtă kơ ih hơdôm tơlơi Ơi Adai hơmâo pơtă laih.” 

1 Samuêl 10 

1Giŏng anŭn, Samuêl mă sa ge̱t ia ƀâo mơngưi laih anŭn trôč ƀơi akŏ Saul, čum 
pơpŭ kơ ñu hăng laĭ tui anai, “Yahweh hơmâo ruah mă laih ih jing khua djă̱ akŏ 
git gai ƀing ană plei Ñu ƀing Israel. Ih či git gai ƀing ană plei Ñu laih anŭn pơgang 
brơi ƀing gơñu mơ̆ng abih bang ƀing rŏh ayăt. Laih anŭn anai yơh jing gru kơnăl 
kơ ih kơ tơlơi Yahweh hơmâo ruah mă laih ih jing pô git gai ƀing ană plei Ñu: 

2Tơdang ih đuaĭ hĭ mơ̆ng kâo hrơi anai, ih či bưp dua čô đah rơkơi jĕ anih pơsat 
HʼRačel, jing jĕ ƀơi anih Zelzah amăng guai lŏn Benyamin. Ƀing gơñu či laĭ pơthâo 
kơ ih tui anai, ‘Khul aseh glai rơngiă ih nao hơduah sem anŭn, arăng hơduah ƀuh 
laih. Ră anai ama ih ƀu pơmĭn dơ̆ng tah kơ aseh anŭn, samơ̆ ñu pơmĭn ƀlơ̆ng kơ 
ih yơh, yuakơ ñu tơña tui anai: Hơget tơlơi kâo khŏm ngă kơ ană đah rơkơi kâo 
anŭn lĕ?’ 

3“Giŏng anŭn, ih či đuaĭ nao mơ̆ng anŭn tơl ih truh pơ phŭn kơyâo prŏng pơ 
Tabôr. Hơmâo klâo čô đĭ nao pơ plei Bêthêl kiăng kơkuh pơpŭ kơ Ơi Adai či bưp 
ih pơ anŭn. Sa čô či djă̱ ba klâo drơi ană bơbe, sa čô djă̱ ba klâo tơlŏ ƀañ tơpŭng 
laih anŭn sa čô dơ̆ng djă̱ ba sa ge̱t klĭ ia tơpai boh kơƀâo. 

4Ƀing gơñu či pơhiăp kơkuh hăng ih laih anŭn pơyơr kơ ih dua tơlŏ ƀañ tơpŭng, 
tui anŭn ih či mă ƀañ tơpŭng anŭn mơ̆ng gơñu yơh. 

5“Tơdơi kơ anŭn ih či nao pơ anih bŏl čư̆ Ơi Adai amăng anih Gibeah, jing anih 
hơmâo sa boh kơđông tơhan ƀing Philistia. Tơdang ih nao truh pơ plei, ih či bưp 
sa tơpul ƀing pô pơala hlak trŭn rai mơ̆ng kơnưl ngă yang ƀơi anih bŏl čư̆ pĕ 
khul go̱ng trap, păh hơgơ̆r bŏ, ayŭp đing klơt laih anŭn pĕ go̱ng trưng ƀơi anăp 
gơñu; ƀing gơñu hlak pơhiăp laĭ lui hlâo yơh. 

6Blĭp blăp mơtam Yang Bơngăt Ơi Adai či trŭn ƀơi ih amăng tơlơi dưi mơyang, 
laih anŭn ih či pơhiăp laĭ lui hlâo hrŏm hăng ƀing gơñu mơ̆n. Giŏng anŭn, ih či 
pơplih jing hĭ kơnuih phara yơh. 

7Tơdang khul gru kơnăl anŭn krep truh laih, ngă bĕ hơdôm tơlơi Ơi Adai kơčrâo 
brơi kơ ih kiăng kơ ngă. 

8“Trŭn nao bĕ hlâo kơ kâo pơ anih Gilgal. Sĭt yơh kâo či trŭn nao pơ ih kiăng 
pơyơr khul gơnam pơyơr čuh laih anŭn gơnam pơyơr tơlơi pơgop pơlir; samơ̆ 
ih khŏm dŏ tơguan amăng tơjuh hrơi tơl kâo nao pơ ih laih anŭn pơtă kơ ih hơget 
tơlơi ih či khŏm ngă.” 

Saul Jing Pơtao 

9Tơdang Saul đuaĭ hĭ mơ̆ng Samuêl kiăng kơ glaĭ, Ơi Adai pơplih hĭ jua pơmĭn 
Saul laih anŭn abih bang gru kơnăl anŭn krep truh djơ̆ amăng hrơi anŭn yơh. 

10Tơdang Saul hăng ding kơna ñu nao truh pơ Gibeah, hơmâo sa tơpul ƀing pô 
pơala rai bưp Saul. Blĭp blăp Yang Bơngăt Ơi Adai rai ƀơi Saul amăng tơlơi dưi 
mơyang, tui anŭn ñu pơgop hăng ƀing gơ̆ amăng tơlơi laĭ lui hlâo yơh. 

11Tơdang abih bang ƀing hlơi thâo krăn Saul hlâo adih, ră anai ƀuh Saul pơhiăp 
laĭ lui hlâo hrŏm hăng ƀing pô pơala, ƀing gơñu pơtơña kơ tơdruă tui anai, 
“Hơget tơlơi truh kơ ană đah rơkơi Kis anŭn lĕ? Saul ăt jing pô pơala mơ̆n hă?” 

12Sa čô amăng ƀing ană plei hơdip pơ anih anŭn tơña, “Bơ kơ ƀing pô pơala 
pơkŏn anŭn, ƀu djơ̆ ôh ama gơñu jing ƀing pô pơala.” Tui anŭn, hơmâo tơlơi 
arăng laĭ tui anai, “Saul ăt jing pô pơala mơ̆n hă?” 

13Tơdơi kơ Saul pơjưh laĭ lui hlâo, ñu đĭ nao pơ anih bŏl čư̆ anŭn yơh. 

14Giŏng anŭn, met Saul tơña kơ Saul wơ̆t hăng pô ding kơna ñu tui anai, “Pơpă 
ƀing gih nao lĕ?” Saul laĭ glaĭ, “Nao hơduah sem khul aseh glai, samơ̆ tơdang ƀing 
gơmơi ƀu dưi hơduah ƀuh ôh, tui anŭn ƀing gơmơi nao pơ Samuêl.” 

15Met Saul tơña dơ̆ng tui anai, “Ruai bĕ kơ kâo, hơget tơlơi Samuêl pơhiăp laih 
hăng ih lĕ?” 

16Saul laĭ glaĭ, “Ñu pơkơjăp brơi kơ ƀing gơmơi kơ tơlơi arăng hơduah ƀuh laih 
khul aseh rơngiă anŭn.” Samơ̆ ñu ƀu ră ruai ôh kơ met ñu hơdôm tơlơi Samuêl 
hơmâo pơhiăp laih kơ tơlơi jing pơtao. 

17Samuêl iâu rai ƀing ană plei Israel ƀơi anăp Yahweh amăng anih Mizpah, 

18laih anŭn pơhiăp hăng ƀing gơñu tui anai, “Anai yơh jing tơlơi Yahweh Ơi Adai 
ƀing Israel laĭ, ‘Kâo ba tơbiă laih ƀing Israel mơ̆ng lŏn čar Êjip; Kâo pơklaih laih 
ƀing gih mơ̆ng tơlơi dưi ƀing Êjip laih anŭn ăt mơ̆ng abih bang lŏn čar pơkŏn 
kơtư̆ juă ƀing gih mơ̆n.’ 

19Samơ̆ ră anai ƀing gih hơmâo hơngah hĭ laih Ơi Adai gih jing Pô pơklaih hĭ laih 
ƀing gih mơ̆ng tơlơi răm rai tơnap tap. Giŏng anŭn, ƀing gih ăt hơmâo laĭ laih 
mơ̆n tui anai, ‘Ơ ơh, brơi bĕ kơ ƀing gơmơi sa čô pơtao kiăng git gai ƀing gơmơi.’ 
Tui anŭn yơh ră anai, pơrơđah bĕ gih pô ƀơi anăp Yahweh tui hluai hăng rĭm 
kơnung djuai laih anŭn djuai sang anŏ gih.” 

20Tơdang Samuêl pơđar abih bang ƀing kơnung djuai Israel rai jĕ, tui anŭn 
Yahweh ruah djơ̆ kơnung djuai Benyamin. 

21Giŏng anŭn, ñu pơđar kơnung djuai Benyamin rai jĕ, tui hluai rĭm djuai, tui 
anŭn arăng ruah djơ̆ djuai Matri. Hơnăl tuč, Saul ană đah rơkơi Kis yơh arăng 
ruah djơ̆. Samơ̆ tơdang ƀing gơñu hơduah sem Saul, arăng ƀu hơduah ƀuh ñu ôh. 

22Tui anŭn, ƀing gơñu tơña kơ Yahweh dơ̆ng, “Pô anŭn hơmâo rai laih aka pơ 
anai?” Yahweh laĭ tui anai, “Ơ, ñu pơdŏp hĭ ñu pô amăng khul dram gơnam adih.” 

23Ƀing gơñu đuaĭ mŭt hăng ba ñu tơbiă laih anŭn tơdang ñu dŏ dơ̆ng tŏng krah 
ƀing ană plei, ñu glông hloh kơ ƀing pơkŏn mơ̆ng tơkuai truh pơ akŏ yơh. 

24Samuêl laĭ kơ abih bang ană plei tui anai, “Ƀing gih lăng bĕ ƀơi mơnuih Yahweh 
hơmâo ruah laih. Ƀu hơmâo ôh hlơi pô hrup hăng ñu tŏng krah abih bang ană 
plei ta.” Giŏng anŭn, ƀing ană plei dreo kraih tui anai, “Brơi pơtao dŏ hơdip sui!” 

25Samuêl pŏk pơblang kơ ƀing ană plei khul tơlơi phiăn kơ tơlơi jing pơtao. Ñu 
čih abih bang tơlơi ƀơi hră klĭ laih anŭn pioh hră anai ƀơi anăp Yahweh. Giŏng 
anŭn, Samuêl brơi kơ abih bang glaĭ, rĭm čô wơ̆t glaĭ pơ sang ñu pô yơh. 

26Saul ăt wơ̆t glaĭ pơ sang ñu amăng tring Gibeah mơ̆n hrŏm hăng đơđa ƀing 
tơhan khĭn kơtang, jing ƀing Ơi Adai hơmâo ruaih laih pran jua gơñu. 

27Samơ̆ đơđa ƀing pơrŭng pơrăng laĭ, “Hiư̆m pă, mơnuih anai dưi pơklaih hĭ ƀing 
ta mơ̆?” Ƀing gơñu djik djak kơ Saul laih anŭn ƀu pha brơi gơ̆ gơnam brơi pơyơr 
hơget ôh. Samơ̆ Saul kơnơ̆ng dŏ rơiăt đôč yơh. 

1 Samuêl 11 

Saul Pơklaih Plei Yabes 

1Nahas pơtao ƀing Ammôn đĭ rai wang hruă plei Yabês-Gilead. Tui anŭn, abih 
bang ƀing Yabes laĭ kơ ñu, “Pơjing bĕ tơlơi pơgop hăng ƀing gơmơi tui anŭn ih 
ƀu pơdjai hĭ ƀing gơmơi laih anŭn ƀing gơmơi či mă bruă kơ ih yơh.” 

2Samơ̆ Nahas pơtao ƀing Ammôn anŭn laĭ glaĭ tui anai, “Kâo či pơjing tơlơi 
pơgop hăng ƀing gih kơnơ̆ng sa tơlơi, kâo či khoĕk hĭ mơta gah hơnuă mơ̆ng rĭm 
čô amăng ƀing gih, tui anŭn kăh kâo či ba rai tơlơi pơmlâo kơ ƀing Israel.” 

3Ƀing kŏng tha plei Yabes laĭ glaĭ, “Brơi bĕ kơ ƀing gơmơi amăng tơjuh hrơi, tui 
anŭn ƀing gơmơi či pơkiaŏ nao ƀing laĭ pơthâo amăng djŏp djang lŏn čar Israel; 
tơdah ƀu hơmâo ôh hlơi pô rai pơklaih hĭ ƀing gơmơi, tui anŭn ƀing gơmơi či dŏ 
gah yŭ tơlơi dưi ih yơh.” 

4Tơdang ƀing pô laĭ pơthâo mơ̆ng plei Yabes nao truh pơ plei Gibeah jing anih 
Saul dŏ laih anŭn ră ruai khul tơlơi anŭn kơ ƀing ană plei, tui anŭn abih bang 
ƀing gơñu hia kraih biă mă yơh. 

5Ƀơi mông anŭn Saul hlak glaĭ mơ̆ng đang hơma gah rŏng kơ tơpul rơmô ñu, laih 
anŭn ñu tơña tui anai, “Hơget tơlơi truh kơ ƀing ană plei lĕ? Yua hơget ƀing gơñu 
čŏk hia lĕ?” Giŏng anŭn, ƀing gơñu ruai glaĭ kơ Saul hơdôm tơlơi ƀing plei Yabes 
hơmâo laĭ laih. 

6Tơdang Saul hơmư̆ khul tơlơi anŭn, Yang Bơngăt Ơi Adai trŭn ƀơi ñu hăng tơlơi 
dưi mơyang laih anŭn ñu ƀrŭk hil biă mă yơh. 

7Ñu mă dua drơi rơmô tơno, khăt hĭ lu črăn laih anŭn pơkiaŏ ƀing pô laĭ pơthâo 
djă̱ ba rĭm črăn anŭn nao djŏp amăng anih lŏn ƀing Israel hăng pơhaih tui anai, 

“Anai yơh jing tơlơi či ngă kơ khul rơmô hlơi pô ƀu kiăng đuaĭ tui ôh hăng Saul 
laih anŭn hăng Samuêl kiăng kơ pơblah.” Giŏng anŭn, Yahweh ngă brơi kơ ƀing 
ană plei huĭ hyưt yơh tơdang ƀing gơñu ƀuh tơlơi dưi amăng Saul, tui anŭn ƀing 
gơñu rai pơgop glaĭ jing kar hăng sa čô. 

8Tơdang Saul iâu pơƀut glaĭ ƀing gơñu ƀơi anih Bezek, hơmâo truh kơ klâo-
rơtuh-rơbâo čô mơ̆ng ƀing Israel laih anŭn truh kơ klâopluh-rơbâo čô mơ̆ng 
ƀing Yudah. 

9Ƀing gơñu pơtă kơ ƀing pô laĭ pơthâo hơmâo rai laih anŭn tui anai, “Laĭ bĕ kơ 
ƀing Yabês-Gilead tui anai, ‘Ƀơi mông yang hrơi pơiă hrơi pơgi, ƀing gih či klaih 
hĭ yơh.’ ” Tơdang ƀing pô laĭ pơthâo anŭn ruai glaĭ tơlơi anŭn kơ ƀing plei Yabes, 
ƀing gơñu hơ̆k mơak biă mă yơh. 

10Ƀing gơñu laĭ hăng ƀing Ammôn tui anai, “Hrơi pơgi ƀing gơmơi či jao hĭ gơmơi 
pô kơ ƀing gih laih anŭn ƀing gih dưi ngă kơ ƀing gơmơi tui hăng tơlơi ƀing gih 
kiăng yơh.” 

11Amăng hrơi tŏ tui, Saul pơkăh pơpha ƀing tơhan ñu jing klâo grup. Tơdang 
amăng mông mơguah biă mă, ƀing gơñu mŭt amăng anih jưh ƀing Ammôn laih 
anŭn pơdjai hĭ ƀing gơñu tơl truh mông pơiă amăng hrơi yơh. Ƀing hlơi pô dŏ 
hơdip čơlah đuaĭ, tui anŭn tơl ƀu hơmâo ôh dua čô amăng ƀing gơñu đuaĭ kơdŏp 
hrŏm hơbĭt. 

Tơlơi Pơrơđah Kơ Saul Jing Pơtao 

12Giŏng anŭn, ƀing ană plei laĭ kơ Samuêl tui anai, “Hlơi jing pô tơña tui anai, 
‘Saul či git gai ƀing ta hă?’ Ba rai bĕ ƀing mơnuih anŭn kơ ƀing ta tui anŭn ƀing 
ta či pơdjai hĭ ƀing gơñu.” 

13Samơ̆ Saul laĭ glaĭ tui anai, “Ƀu hơmâo hlơi pô ôh či tŭ tơlơi djai hrơi anai, 
yuakơ hrơi anai Yahweh hơmâo pơklaih hĭ laih ƀing ta, jing ƀing Israel.” 

14Giŏng anŭn, Samuêl laĭ kơ ƀing ană plei, “Nă, brơi kơ ƀing ta nao bĕ pơ anih 
Gilgal laih anŭn pơkơjăp glaĭ tơlơi jing pơtao pơ anŭn.” 

15Tui anŭn, abih bang ƀing ană plei nao pơ anih Gilgal laih anŭn pơkơjăp kơ tơlơi 
Saul jing pơtao ƀơi anăp Yahweh. Pơ anŭn yơh ƀing gơñu pơyơr đĭ khul gơnam 
pơyơr tơlơi pơgop pơlir ƀơi anăp Yahweh laih anŭn Saul hăng ƀing Israel djă̱ 
hơdơr sa tơlơi phet prŏng biă mă yơh. 

1 Samuêl 12 

Tơlơi Samuêl Pơhiăp Pơčơlah 

1Samuêl pơhiăp hăng abih bang ƀing Israel tui anai, “Kâo hơmâo hơmư̆ laih abih 
bang tơlơi gih laĭ laih hăng kâo laih anŭn ăt pioh laih sa čô pơtao kơ ƀing gih. 

2Ră anai ƀing gih hơmâo pơtao anŭn yơh jing pô khua djă̱ akŏ gih. Bơ kơ kâo, 
kâo tha laih anŭn hơmâo ƀŭk ko ̱̆  laih; laih dơ̆ng ƀing ană đah rơkơi kâo ăt pơ 

anai hrŏm hăng ƀing gih mơ̆n. Kâo hơmâo jing laih pô ba akŏ gih čơdơ̆ng mơ̆ng 
kâo dŏ čơđai hlŏng truh kơ tă anai. 

3Tui anŭn, kâo yơh anai. Tơdah kâo hơmâo ngă laih hơget tơlơi soh, ngă gơ̆ng 
jơlan pơkơdơ̆ng glaĭ hăng kâo bĕ ră anai ƀơi anăp Yahweh laih anŭn ƀơi anăp pô 
Ơi Adai hơmâo ruah laih. Rơmô hlơi kâo hơmâo mă laih lĕ? Aseh hlơi kâo hơmâo 
mă laih lĕ? Hlơi jing pô kâo pleč ƀlŏr laih lĕ? Hlơi jing pô kâo kơtư̆ juă laih lĕ? 
Hơmâo mơ̆ mơ̆ng tơngan hlơi, kâo hơmâo mă laih gơnam plŏm ƀlŏr kiăng kơ 
go̱m hĭ mơta kâo phat kơđi ƀu djơ̆ tơpă? Tơdah kâo hơmâo ngă laih sa amăng 
hơdôm tơlơi anŭn, kâo či kla glaĭ hơdôm tơlơi kâo ngă anŭn yơh.” 

4Ƀing gơñu laĭ glaĭ tui anai, “Ih ƀu hơmâo pơlŏm ƀlŏr ƀôdah kơtư̆ juă ƀing gơmơi 
ôh; ih kŏn hơmâo mă hơget gơnam mơ̆ng tơngan hlơi pô lơi.” 

5Samuêl laĭ glaĭ kơ ƀing gơñu tui anai, “Yahweh yơh jing Pô ngă gơ̆ng jơlan 
pơkơdơ̆ng glaĭ hăng ƀing gih laih anŭn pô Ñu trôč laih ia jâo yơh jing pô ngă gơ̆ng 
jơlan hrơi anai kơ tơlơi ƀing gih ƀu hơduah ƀuh tơlơi soh hơget ôh amăng 
tơngan kâo.” Ƀing gơñu laĭ glaĭ tui anai, “Ñu yơh jing Pô ngă gơ̆ng jơlan brơi.” 

6Giŏng anŭn, Samuêl laĭ hăng ƀing ană plei dơ̆ng tui anai, “Yahweh yơh jing Pô 
ruah mă laih Môseh hăng A̱rôn kiăng kơ ba ƀing sang anŏ ơi adon ta tơbiă mơ̆ng 
čar Êjip. 

7Tui anŭn yơh ră anai, dŏ bĕ pơ anai, tui anŭn kâo či phŏng kơđi kơ ƀing gih ƀơi 
anăp Yahweh hăng tơlơi pơhơdơr kơ ƀing gih abih bang bruă tơpă hơnơ̆ng 
Yahweh hơmâo ngă laih kơ ƀing gih laih anŭn kơ ƀing ơi adon ta. 

8“Tơdơi kơ ƀing Yakôb mŭt dŏ laih amăng čar Êjip, ƀing ơi adon ta anŭn ur kwưh 
kơ Yahweh kơ tơlơi djru yuakơ ƀing Êjip kơtư̆ juă ƀing gơñu laih anŭn Yahweh 
pơkiaŏ rai Môseh hăng A̱rôn jing ƀing ba tơbiă hĭ laih ƀing ơi adon ta anŭn mơ̆ng 
čar Êjip, giŏng anŭn brơi ƀing gơ̆ dŏ amăng anih lŏn anai. 

9“Samơ̆ hơmâo lu wơ̆t ƀing gơñu wơr bĭt hĭ laih Yahweh Ơi Adai ta. Tui anŭn, Ñu 
jao hĭ ƀing gơ̆ amăng tơngan tơlơi dưi Sisera jing khua git gai tơhan plei Hazôr, 
amăng tơngan tơlơi dưi ƀing Philistia ƀơi tal pơkŏn laih anŭn ăt amăng tơngan 
pơtao Môab amăng tal pơkŏn dơ̆ng, jing ƀing pơblah pơkơdơ̆ng glaĭ hăng ƀing 
gơ̆. 

10Ƀing gơñu rơkâo kwưh kơ Yahweh tui anai, ‘Ƀing gơmơi hơmâo ngă soh laih; 
ƀing gơmơi hơmâo đuaĭ ataih hĭ laih mơ̆ng Ih, Ơ Yahweh ăh, laih anŭn mă bruă 
kơ ƀing yang Baal laih anŭn yang Astôret. Samơ̆ ră anai pơklaih hĭ bĕ ƀing gơmơi 
mơ̆ng tơngan ƀing rŏh ayăt gơmơi, tui anŭn ƀing gơmơi či kơkuh pơpŭ kơ Ih 
yơh.’ 

11Giŏng anŭn, Yahweh pơkiaŏ rai Yêrub-Baal, Barak, Yêpthah laih anŭn Samuêl, 
tui anŭn Ñu pơklaih hĭ ƀing gơ̆ mơ̆ng tơngan ƀing rŏh ayăt jum dar gơñu laih 
anŭn ƀing gơñu dưi dŏ rơnŭk rơnua yơh. 

12“Samơ̆ tơdang ƀing gih ƀuh Nahas jing pơtao ƀing Ammôn rai pơkơdơ̆ng glaĭ 
hăng ƀing gih, ƀing gih laĭ hăng kâo, ‘Ơ ơh, ƀing gơmơi kiăng hơmâo sa čô pơtao 
git gai ƀing gơmơi’ wơ̆t tơdah Yahweh Ơi Adai gih jing laih pơtao kơ ƀing gih 
mơ̆ng hlâo adih. 

13Ră anai pơ anai, pô anai yơh jing pơtao ƀing gih hơmâo ruah mă laih, jing pô 
ƀing gih hơduah tơña, samơ̆ sĭt Yahweh hơmâo brơi laih sa čô pơtao git gai kơ 
ƀing gih. 

14Tơdah ƀing gih huĭ pơpŭ kơ Yahweh, mă bruă tui gưt Ñu laih anŭn ƀu tơgŭ 
pơkơdơ̆ng glaĭ hăng hơdôm tơlơi Ñu pơđar ôh, laih anŭn dơ̆ng, tơdah ƀing gih 
hăng pơtao, jing pô git gai gih, đuaĭ tui Yahweh Ơi Adai gih, tơlơi anŭn jing hiam 
yơh! 

15Samơ̆ tơdah ƀing gih ƀu tui gưt kơ Yahweh laih anŭn tơgŭ pơkơdơ̆ng glaĭ hăng 
hơdôm tơlơi Ñu pơđar, sĭt tơngan Ñu či pơkơdơ̆ng glaĭ hăng ƀing gih yơh kar 
hăng Ñu hơmâo pơkơdơ̆ng glaĭ laih hăng ƀing ơi adon gih. 

16“Hơnŭn yơh ră anai, dŏ dơ̆ng lăng bĕ tơlơi yom pơphan Yahweh či ngă ƀơi 
anăp mơta gih! 

17Ră anai ƀu djơ̆ bơyan hơpuă pơdai kơtor ôh hă? Kâo či iâu laĭ kơ Yahweh brơi 
rai grŏm laih anŭn ia hơjan wơ̆t tơdah anai ƀu djơ̆ amăng bơyan hơjan ôh. Giŏng 
anŭn, ƀing gih či thâo krăn yơh tơlơi sat ƀai ƀing gih ngă laih ƀơi anăp Yahweh 
tơdang ƀing gih rơkâo kiăng hơmâo pơtao.” 

18Giŏng anŭn, Samuêl iâu laĭ kơ Yahweh laih anŭn amăng hrơi anŭn mơtam, 
Yahweh brơi rai grŏm hăng ia hơjan. Tui anŭn, abih bang ană plei huĭ pơpŭ biă 
mă kơ Yahweh laih anŭn kơ Samuêl. 

19Abih bang ƀing gơñu rơkâo kơ Samuêl tui anai, “Iâu laĭ bĕ kơ Yahweh Ơi Adai 
ih brơi kơ ƀing gơmơi, jing ƀing ding kơna ih anai, ƀu či djai hĭ ôh, yuakơ ƀing 
gơmơi hơmâo rơkâo thim dơ̆ng kơ khul tơlơi soh gơmơi jing tơlơi rơkâo kiăng 
kơ hơmâo pơtao anŭn.” 

20Samuêl laĭ glaĭ tui anai, “Anăm huĭ ôh. Ƀing gih hơmâo ngă laih abih bang tơlơi 
sat ƀai anŭn, samơ̆ ƀing gih anăm đuaĭ ataih hĭ mơ̆ng Yahweh ôh; mă bruă bĕ kơ 
Ñu hăng abih pran jua gih. 

21Anăm wir nao pơ khul rup trah ƀu tŭ yua ôh; khul rup anŭn ƀu dưi djru kơ 
ƀing gih tơlơi hiam klă ôh laih anŭn ƀing rup anŭn kŏn dưi pơklaih hĭ ƀing gih 
lơi yuakơ ƀing gơñu kơnơ̆ng jing gơnam đôč đač đôč. 

22Yahweh ƀu či hơngah hĭ ƀing ană plei Ñu ôh, yuakơ anăn yom pơphan Ñu. Ñu 
mơak yơh kiăng kơ pơjing hĭ ƀing gih jing ană plei Ñu pô. 

23Bơ kơ kâo, sĭt yơh kâo ƀu či pơdơi iâu laĭ ôh brơi kơ ƀing gih, tơdah kâo ngă 
tui anŭn, kâo či ngă soh pơkơdơ̆ng glaĭ hăng Yahweh yơh. Samơ̆ kâo ăt či pơtô 
kơ ƀing gih mơ̆n amăng jơlan hiam klă laih anŭn djơ̆ găl. 



586 

 

 
© 2013 Jơrai Bible Association. 

  
 

 

24Samơ̆ khŏm pơñen huĭ pơpŭ bĕ kơ Yahweh laih anŭn mă bruă kơ Ñu tŏng ten 
hăng abih pran jua gih; hơdơr pơmĭn bĕ kơ hơdôm bruă yom pơphan Ñu hơmâo 
ngă laih kơ ƀing gih. 

25Samơ̆ tơdah ƀing gih ăt dŏ ngă nanao tơlơi sat ƀai, sĭt ƀing gih wơ̆t hăng pơtao 
gih mơ̆n Yahweh či pơrai hĭ yơh.” 

1 Samuêl 13 

Samuêl Ƀuăh Kơ Saul 

1Saul hlak klâopluh thŭn tơdang ñu jing pơtao laih anŭn ñu git gai ƀing Israel 
amăng pă̱pluh-dua thŭn. 

2Saul ruah klâo-rơbâo čô tơhan mơ̆ng ƀing Israel; dua-rơbâo čô dŏ hăng ñu ƀơi 
anih Mikmas laih anŭn ƀơi anih bŏl čư̆ Bêthêl, sa-rơbâo čô hrŏm hăng Yônathan 
ƀơi anih Gibeah amăng tring Benyamin. Ƀing mơnuih dŏ glaĭ jing ƀing ñu ƀu ruah 
ôh, ñu brơi ƀing gơ̆ glaĭ pơ sang ƀing gơ̆ pô yơh. 

3Yônathan, jing ană đah rơkơi Saul, kơsung blah kơđông ƀing Philistia ƀơi anih 
Geba laih anŭn ƀing Philistia hơmư̆ kơ tơlơi anŭn yơh. Giŏng anŭn, Saul brơi 
arăng ayŭp tơdiăp djŏp anih amăng lŏn čar Israel laih anŭn laĭ tui anai, “Brơi kơ 
ƀing Hêbrơ hơmư̆ bĕ!” 

4Tui anŭn, ƀing Israel hơmư̆ tơlơi laĭ pơthâo anŭn tui anai, “Ƀing Saul hơmâo 
kơsung blah laih kơđông ƀing Philistia, tui anŭn ră anai ƀing Philistia pơrơmut 
biă mă kơ ƀing Israel.” Giŏng anŭn, arăng iâu pơƀut glaĭ ƀing ling tơhan Israel 
kiăng pơgop hăng Saul ƀơi anih Gilgal yơh. 

5Ƀing Philistia pơƀut glaĭ tơhan kiăng blah ƀing Israel, ƀing gơñu hơmâo klâo-
rơbâo rơdêh aseh, năm-rơbâo ƀing đĭ rơdêh aseh laih anŭn ƀing ling tơhan lu 
hrup hăng čuah ƀơi ha̱ng ia rơsĭ yơh. Ƀing gơñu đĭ nao dŏ jưh ƀơi anih Mikmas, 
jing anih gah ngŏ̱ kơ Bêt-Awen. 

6Tơdang ƀing Israel ƀuh ƀing gơñu dŏ amăng tơlơi rŭng răng, yuakơ ƀing 
Philistia kiaŏ tui jĕ ƀing gơñu, ƀing gơñu đơđa đuaĭ kơdŏp amăng pa̱r laih anŭn 
ƀơi amăng pum drơi, kơplăh wăh khul boh pơtâo, amăng khul amăng luh laih 
anŭn pơ khul amăng ia yơh. 

7Đơđa ƀing Hêbrơ găn krong Yurdan nao đuaĭ kơdŏp pơ anih lŏn Gad laih anŭn 
Gilead. Samơ̆ Saul ăt dŏ glaĭ ƀơi anih Gilgal laih anŭn abih bang ƀing ling tơhan 
hrŏm hăng ñu tơtư̆ huĭ. 

8Ñu dŏ tơguan amăng tơjuh hrơi, yuakơ Samuêl yơh pơkă brơi mông anŭn; 
samơ̆ Samuêl ƀu rai pơ anih Gilgal ôh, tui anŭn ƀing tơhan Saul čơdơ̆ng čơlah 
đuaĭ hĭ yơh. 



587 

 

 
© 2013 Jơrai Bible Association. 

  
 

 

9Tui anŭn, Saul pơđar tui anai, “Ba rai bĕ kơ kâo khul gơnam pơyơr čuh laih anŭn 
gơnam pơyơr tơlơi pơgop pơlir.” Laih anŭn Saul pơyơr đĭ gơnam pơyơr čuh 
anŭn yơh. 

10Ƀơi mông tơdang ñu pơgiŏng hĭ laih tơlơi pơyơr anŭn, Samuêl truh laih anŭn 
Saul tơbiă nao čơkă Samuêl. 

11Samuêl tơña tui anai, “Hơget tơlơi sat ih hơmâo ngă laih lĕ?” Saul laĭ glaĭ, 
“Tơdang kâo ƀuh ƀing ling tơhan čơdơ̆ng čơlah đuaĭ hĭ mơ̆ng kâo laih anŭn ih 
kŏn rai djơ̆ ƀơi mông pơkă lơi, laih dơ̆ng ƀing Philistia rai pơƀut glaĭ ƀơi anih 
Mikmas, 

12kâo pơmĭn tui anai, ‘Ră anai ƀing Philistia či trŭn rai pơblah hăng kâo ƀơi anih 
Gilgal anai yơh, laih anŭn kâo aka ƀu hơduah sem ôh tơlơi pơmơak kơ Yahweh 
djru kâo.’ Tui anŭn, kâo pơmĭn kâo pô khŏm pơyơr gơnam pơyơr čuh anŭn yơh.” 

13Samuêl pơhiăp kơ ñu tui anai, “Ih ngă hăng tơlơi mlŭk biă mă. Ih ƀu djă̱ pioh 
ôh tơlơi pơđar Yahweh Ơi Adai ih brơi laih kơ ih; tơdah ih djă̱ pioh, Ñu pơkơjăp 
brơi laih lŏn čar ih wơ̆t hăng ƀing ană tơčô ih, jing brơi kơ ƀing Israel nanao yơh. 

14Samơ̆ ră anai lŏn čar ih ƀu dŏ nanao ôh; Yahweh hơmâo hơduah ƀuh laih sa čô 
mơnuih jing pô đuaĭ tui pran jua Ñu pô laih anŭn hơmâo ruah laih gơ̆ jing pô či 
dui ba ƀing ană plei Ñu tơdơi kơ ih, yuakơ ih ƀu djă̱ pioh ôh tơlơi Yahweh pơđar.” 

15Giŏng anŭn, Samuêl đuaĭ hĭ mơ̆ng anih Gilgal laih anŭn đĭ nao pơ anih Gibeah 
amăng tring ƀing Benyamin; Saul yap ƀing mơnuih nao hrŏm hăng ñu. Mrô yap 
ƀing gơñu truh kơ năm-rơtuh čô. 

Ƀing Israel Ƀu Hơmâo Gơnam Blah 

16Saul, ană ñu Yônathan laih anŭn ƀing nao hrŏm hăng ñu hlak dŏ amăng anih 
Gibeah amăng tring Benyamin, tơdang anŭn ƀing Philistia dŏ jưh ƀơi anih 
Mikmas. 

17Hơmâo sa grup ƀing ling tơhan Philistia tơbiă mơ̆ng anih jưh gơñu kiăng kơ 
nao pơrăm pơrai amăng klâo grup tui anai: Sa grup anăp nao pơ anih Oprah 
amăng tơdron tač Sual; 

18sa grup anăp nao pơ anih Bêt-Hôrôn laih anŭn grup tal klâo anăp nao pơ čư̆ 
lăng trŭn pơ dơnung Zeboim gah anăp kơ tơdron ha̱r. 

19Ƀu hơmâo ôh sa čô thâo taih tia amăng lŏn čar Israel, yuakơ ƀing Philistia laĭ 
tui anai, “Ngă tui anŭn kiăng kơ khă hĭ ƀing Hêbrơ či pơkra rai khul đao gưm laih 
anŭn tơbăk yơh!” 

20Tui anŭn, abih bang ƀing Israel trŭn nao pơ ƀing Philistia kiăng kơ săh khul 
čŏng kai, čŏng jik, jo̱ng laih anŭn mơnêk yuă gơñu. 

21Nua apăh jing dua črăn amăng klâo sekel pioh kơ tơlơi săh khul čŏng kai laih 
anŭn čŏng jik; sa črăn amăng klâo sekel pioh kơ tơlơi săh khul gai ƀrơ, jo̱ng laih 
anŭn kiăng pơkra glaĭ khul gai añhueng gơñu. 

22Tui anŭn, amăng hrơi pơblah anŭn, ƀing ling tơhan nao hrŏm hăng Saul laih 
anŭn Yônathan ƀu hơmâo sa ƀĕ đao gưm ƀôdah tơbăk ôh amăng tơngan gơñu; 
kơnơ̆ng Saul hăng ană ñu Yônathan đôč hơmâo. 

Yônathan Kơsung Blah Ƀing Philistia 

23Hlak anŭn, ƀing Philistia pơkiaŏ sa grup ƀing ling tơhan gơñu tơbiă nao laih 
pơ anih pơblah jĕ Mikmas klă̱ anăp hăng anih pơ Gibeah, jing ƀơi jơlan gơniă 
kơplăh wăh dua hơ̆ng dơ̆ng čư̆ yơh. 

1 Samuêl 14 

1Hơmâo sa hrơi, Yônathan ană đah rơkơi Saul, pơhiăp hăng pô tơdăm jing pô djă̱ 
brơi gơnam blah ñu tui anai, “Bơ ta găn bĕ jơlan gơniă anŭn hăng nao pơ gah 
adih kơđông ƀing Philistia.” Samơ̆ ñu ƀu laĭ pơthâo hăng ama ñu ôh. 

2Saul hlak dŏ ƀơi guai anih Gibeah gah yŭ phŭn kơyâo pumƀre amăng anih 
Migrôn. Hrŏm hăng ñu hơmâo năm-rơtuh čô tơhan; 

3amăng ƀing gơñu hơmâo Ahiyah jing pô băk sa blah êphôd. Ñu jing ană đah 
rơkơi Ahitub, adơi Ikhabôd. Ahitub jing ană đah rơkơi Phinehas, Phinehas jing 
ană đah rơkơi Êli jing khua ngă yang Yahweh pơ anih Silôh. Ƀu hơmâo hlơi pô 
thâo ôh tơdang Yônathan tơbiă đuaĭ hĭ. 

4Ƀơi rĭm bơnăh jơlan Yônathan kiăng găn nao truh pơ kơđông ƀing Philistia 
anŭn le̱ng kơ hơmâo hơ̆ng dơ̆ng čư̆; hơ̆ng čư̆ gah anai arăng iâu Bozez laih anŭn 
hơ̆ng čư̆ gah adih arăng iâu Seneh. 

5Hơ̆ng čư̆ anŭn dŏ pơ gah dư̱r anăp nao pơ anih Mikmas laih anŭn hơ̆ng čư̆ anai 
anăp nao pơ gah thu̱ng kơ anih Gaba yơh. 

6Yônathan laĭ hăng pô tơdăm glăm ba gơnam blah ñu anŭn tui anai, “Bơ ta nao 
bĕ pơ kơđông ƀing ƀu khăt klĭ anŭn. Năng ai Yahweh či blah pơala brơi kơ ƀing 
ta yơh. Tơdah ƀing ta jing ƀing mơnuih ƀu lu ôh samơ̆ kơnơ̆ng ƀiă đôč, sĭt ƀu 
hơmâo hlơi pô ôh dưi pơgăn hĭ Yahweh mơ̆ng tơlơi kiăng pơklaih.” 

7Pô glăm gơnam blah ñu anŭn laĭ tui anai, “Ngă tui bĕ abih bang tơlơi ih hơmâo 
pơmĭn laih. Nao bĕ, kâo nao hrŏm ih hăng abih jua bơngăt kâo yơh.” 

8Yônathan laĭ, “Tui anŭn, rai bĕ; ƀing ta či găn anăp nao pơ ƀing mơnuih adih 
laih anŭn brơi ƀing gơñu ƀuh ƀing ta. 

9Tơdah ƀing gơñu laĭ kơ ƀing ta tui anai, ‘Dŏ tơguan bĕ pơ anŭn tơl ƀing gơmơi 
nao pơ ƀing gih,’ ƀing ta či dŏ glaĭ pơ anih anŭn ƀu đĭ nao pơ ƀing gơñu ôh. 

10Samơ̆ tơdah ƀing gơñu laĭ, ‘Đĭ rai pơ ƀing gơmơi bĕ,’ tui anŭn ƀing ta či đĭ nao 
yơh, yuakơ anŭn či jing gru kơnăl kơ ƀing ta, jing tơlơi Yahweh hơmâo jao hĭ laih 
ƀing gơñu amăng tơngan tơlơi dưi ta.” 

11Tui anŭn, dua gơñu tơbiă nao pơ kơđông Philistia kiăng kơ ƀing arăng ƀuh 
ƀing gơñu. Ƀing Philistia laĭ tui anai, “Lăng adih! Ƀing Hêbrơ rui tơbiă mơ̆ng 
amăng luh jing anih ƀing gơñu hlak dŏ kơdŏp adih.” 

12Ƀing mơnuih amăng kơđông anŭn pơhiăp kraih pơ Yônathan laih anŭn hăng 
pô glăm gơnam blah ñu anŭn tui anai, “Đĭ rai pơ ƀing gơmơi bĕ, laih anŭn ƀing 
gơmơi či pơtô kơ ƀing gih sa tơlơi hrăm kiăng kơ thâo.” Tui anŭn, Yônathan laĭ 
hăng pô nao hrŏm hăng ñu tui anai, “Đĭ nao tui kâo bĕ; Yahweh hơmâo jao brơi 
laih ƀing gơñu amăng tơngan ƀing Israel.” 

13Yônathan đĭ nao, yua tơkai tơngan ñu, hrŏm hăng pô glăm gơnam blah đuaĭ tui 
gah rŏng ñu. Yônathan kơsung blah ƀing Philistia gah anăp ñu laih anŭn pô glăm 
gơnam blah ñu đuaĭ tui pơdjai hĭ ƀing Philistia anŭn mơ̆ng gah rŏng ñu yơh. 

14Amăng tơlơi kơsung blah blung hlâo, Yônathan hăng pô glăm gơnam blah ñu 
pơdjai hĭ duapluh čô amăng sa boh anih rơhaih kơ sa-rơtuh plă̱ tơkai. 

Ƀing Israel Kiaŏ Blah Ƀing Philistia 

15Giŏng anŭn, tơlơi huĭ hyưt truh ƀơi abih bang ƀing ling tơhan Philistia jing ƀing 
dŏ amăng anih jưh wơ̆t hăng ƀing dŏ amăng đang hơma mơ̆n, ƀơi ƀing dŏ amăng 
khul kơđông laih anŭn ƀơi ƀing tơpul pơrăm pơrai mơ̆n; lŏn pơpư̆ pơgơi. Ơi Adai 
yơh brơi rai kơ tơlơi huĭ hyưt anŭn. 

16Ƀing mơnuih Saul pơkiaŏ nao kiăng kơ krăp lăng ƀing Philistia brơi kơ ñu lăng 
nao amăng plei Gibeah amăng guai lŏn kơnung djuai Benyamin, laih anŭn ƀuh 
ƀing ling tơhan Philistia čơlah đuaĭ nao rai amăng djŏp anih. 

17Tui anŭn, Saul pơhiăp hăng ƀing mơnuih nao hrŏm hăng ñu tui anai, “Kơsem 
glaĭ lăng bĕ kiăng kơ thâo hlơi pô tơbiă đuaĭ hĭ laih mơ̆ng ƀing ta.” Tơdang ƀing 
gơñu kơsem glaĭ, ƀing gơñu ƀu ƀuh ôh Yônathan wơ̆t hăng pô glăm gơnam blah 
ñu pơ anŭn. 

18Saul laĭ kơ Ahiyah, “Ba rai hip Ơi Adai bĕ.” Hlak anŭn, hip anŭn ăt dŏ hrŏm hăng 
ƀing Israel mơ̆n. 

19Tơdang Saul hlak pơhiăp hăng khua ngă yang, tơlơi ngañ bañ amăng anih jưh 
ƀing Philistia jai prŏng tui. Tui anŭn, Saul laĭ kơ khua ngă yang, “Hơñăk glaĭ 
tơngan ih bĕ. Anăm hơduah tơña Yahweh dơ̆ng tah!” 

20Giŏng anŭn, Saul laih anŭn abih bang ƀing tơhan ñu pơƀut glaĭ đuaĭ nao pơ 
tơlơi pơblah yơh. Ƀing gơñu ƀuh abih bang ƀing Philistia dŏ amăng tơlơi rŭng 
răng, pơkŏh tơdruă gơñu hăng khul đao gưm gơñu pô yơh. 

21Hlâo kơ anŭn, hơmâo đơđa ƀing Hêbrơ nao hrŏm hăng ƀing Philistia laih anŭn 
hơmâo đĭ nao hrŏm laih pơ anih jưh ƀing Philistia, samơ̆ ră anai wơ̆t glaĭ pơ ƀing 
Israel nao hrŏm hăng Saul laih anŭn hăng Yônathan yơh. 

22Tơdang abih bang ƀing Israel, jing ƀing dŏ kơdŏp amăng tring bŏl čư̆ Ephraim, 
hơmư̆ ƀing Philistia hlak đuaĭ kơdŏp, ƀing gơñu mơ̆n kiaŏ blah ƀing Philistia 
kơtang biă mă. 

23Tui anŭn yơh, Yahweh pơklaih hĭ ƀing Israel amăng hrơi anŭn laih anŭn tơlơi 
pơblah anŭn lar truh pơ gah adih anih Bêt-Awen. 

Yônathan Ƀơ̆ng Ia Hơni 

24Amăng hrơi anŭn ƀing Israel dŏ amăng tơlơi gleh tơnap biă mă yuakơ Saul 
hơmâo brơi laih ƀing Israel ƀuăn rơ̆ng tui anai, “Hơtŏm păh yơh kơ ƀing hlơi pô 
ƀơ̆ng huă hlâo kơ hrơi klăm truh, jing hlâo kơ kâo hơmâo rŭ nua laih kâo pô ƀơi 
ƀing rŏh ayăt!” Tui anŭn, ƀu hơmâo ôh hlơi pô amăng ƀing ling tơhan ƀơ̆ng huă. 

25Abih bang ƀing ling tơhan mŭt amăng glai glo laih anŭn hơmâo hơni ƀơi lŏn. 

26Tơdang ƀing gơñu mŭt amăng glai, ƀing gơñu ƀuh ia hơni rô tơbiă, samơ̆ ƀu 
hơmâo hlơi pô ôh pioh tơngan ƀơi amăng bah ñu yuakơ huĭ kơ tơlơi ƀuăn rơ̆ng. 

27Samơ̆ Yônathan ƀu hơmư̆ ôh kơ tơlơi ama ñu hơmâo brơi laih kơ ƀing tơhan 
anŭn ƀuăn rơ̆ng, tui anŭn ñu yơr nao gai jra ƀơi tơngan ñu čut mŭt ƀơi sêng hơni. 
Ñu yơr tơngan ñu nao pơ amăng bah ñu ƀơ̆ng tui anŭn mơta ñu rơđah yơh. 

28Giŏng anŭn, sa čô tơhan laĭ kơ ñu tui anai, “Ama ih brơi ƀing ling tơhan ƀuăn 
rơ̆ng tui anai, ‘Hơtŏm păh yơh kơ hlơi pô ƀơ̆ng huă amăng hrơi anai!’ Yuakơ 
anŭn yơh ƀing ling tơhan gleh rơmơ̆n biă mă.” 

29Yônathan laĭ glaĭ tui anai, “Ama kâo hơmâo pơrŭng laih lŏn čar. Lăng anai, 
mơta kâo rơđah yơh tơdang kâo ƀơ̆ng ƀiă ia hơni. 

30Hiam hloh yơh tơdah ƀing ling tơhan ƀơ̆ng huă hrơi anai mơ̆ng gơnam ƀơ̆ng 
sua mă mơ̆ng ƀing rŏh ayăt. Sĭt yơh, tơlơi blah pơrai hĭ ƀing Philistia ƀu djơ̆ jing 
prŏng prin hloh ôh hă?” 

31Amăng hrơi anŭn, tơdơi kơ ƀing Israel hơmâo pơrai hĭ laih ƀing Philistia 
čơdơ̆ng mơ̆ng anih Mikmas truh pơ anih Aiyalôn, ƀing gơñu tơdu rơmơ̆n biă mă 
yơh. 

32Ƀing gơñu blŭng nao pơ gơnam sua mă; gơñu mă triu, rơmô laih anŭn ană 
rơmô, pơdjai hĭ ƀơi lŏn laih anŭn ƀơ̆ng añăm hrŏm hăng drah. 

33Giŏng anŭn, hơmâo mơnuih nao laĭ pơthâo kơ Saul tui anai, “Lăng adih, ƀing 
ling tơhan ngă soh pơkơdơ̆ng glaĭ hăng Yahweh yơh tơdang ƀing gơñu ƀơ̆ng 
añăm hơmâo hrŏm hăng drah.” Saul laĭ tui anai, “Ƀing gih hơmâo hơngah hĭ laih 
tơlơi đaŏ kơnang gih. Tơglŭng rai bĕ boh pơtâo prŏng rai pơ anai mơtam.” 



591 

 

 
© 2013 Jơrai Bible Association. 

  
 

 

34Giŏng anŭn, ñu pơđar dơ̆ng tui anai, “Đuaĭ nao bĕ pơ ƀing ling tơhan hăng laĭ 
pơthâo tui anai, ‘Rĭm čô amăng ƀing gih ba rai bĕ kơ kâo rơmô laih anŭn triu gih; 
giŏng anŭn pơdjai hĭ bĕ hlô mơnơ̆ng pơ anai laih anŭn ƀơ̆ng añăm gơñu. Anăm 
ngă soh pơkơdơ̆ng glaĭ hăng Yahweh ôh amăng tơlơi ƀơ̆ng añăm hrŏm hăng 
drah anŭn.’ ” Tui anŭn, rĭm čô ba rai rơmô ñu mlam anŭn laih anŭn pơdjai hĭ pơ 
anŭn. 

35Giŏng anŭn, Saul pơdơ̆ng đĭ sa boh kơnưl ngă yang kơ Yahweh; anai jing tal 
blung hlâo ñu hơmâo pơgiŏng hĭ tơlơi anŭn. 

36Saul laĭ tui anai, “Bơ ta kiaŏ tui bĕ ƀing Philistia tơdang mlam laih anŭn sua mă 
ƀing gơñu tơl truh mơguah, laih anŭn anăm lui brơi ôh sa čô amăng ƀing gơñu 
dŏ hơdip.” Ƀing gơñu laĭ glaĭ tui anai, “Ngă bĕ tui hăng tơlơi ih lăng jing djơ̆.” 
Samơ̆ khua ngă yang laĭ tui anai, “Bơ ta tơña hơduah bĕ tơlơi Ơi Adai kiăng pơ 
anai.” 

37Tui anŭn, Saul tơña kơ Ơi Adai tui anai, “Kâo či dưi kiaŏ tui ƀing Philistia mơ̆? 
Ih či jao lui hĭ ƀing gơñu amăng tơngan ƀing Israel mơ̆?” Samơ̆ Ơi Adai ƀu laĭ glaĭ 
tơlơi hơget ôh kơ ñu amăng hrơi anŭn. 

38Hơnŭn yơh Saul laĭ tui anai, “Rai pơ anai bĕ, Ơ abih bang ƀing gih jing ƀing 
khua djă̱ akŏ ƀing ling tơhan, laih anŭn brơi kơ ƀing ta hơduah sem bĕ hơget 
tơlơi soh ƀing ta hơmâo ngă laih hrơi anai. 

39Sĭt yơh kâo ƀuăn hăng tơlơi hơdip Yahweh jing Pô pơklaih hĭ ƀing Israel, wơ̆t 
tơdah tơlơi soh anai tơbiă rai mơ̆ng ană đah rơkơi kâo Yônathan, ñu ăt khŏm 
djai mơ̆n.” Samơ̆ ƀu hơmâo hlơi pô amăng ƀing ling tơhan pơhiăp hơget gĕt ôh. 

40Giŏng anŭn, Saul laĭ hăng abih bang ƀing Israel tui anai, “Ƀing gih dŏ dơ̆ng pơ 
anŭn; kâo laih anŭn ană kâo Yônathan či dŏ dơ̆ng pơ anai.” Ƀing ană plei laĭ tui 
anai, “Ngă bĕ tui hăng tơlơi ih pơmĭn jing djơ̆.” 

41Giŏng anŭn, Saul iâu laĭ tui anai, “Ơ Yahweh, jing Ơi Adai ƀing Israel ăh, yua 
hơget Ih ƀu laĭ glaĭ ôh kơ kâo hrơi anai lĕ? Tơdah tơlơi soh anai dŏ ƀơi kâo ƀôdah 
ƀơi ană kâo Yônathan, brơi Urim bĕ; samơ̆ tơdah tơlơi soh anai dŏ amăng ƀing 
Israel, brơi Thummim bĕ.” Tui anŭn, Yônathan hăng Saul či kơčrâo tơbiă yua 
mơ̆ng tơlơi ngă čram yơh, bơ kơ ƀing ling tơhan ƀu hơmâo tơlơi hơget gĕt ôh. 

42Saul pơđar tui anai, “Ngă bĕ čram tŏng krah kâo hăng ană kâo Yônathan anai.” 
Čram anŭn le ̆  djơ̆ kơ Yônathan yơh. 

43Giŏng anŭn, Saul tơña kơ Yônathan tui anai, “Ruai bĕ kơ kâo hơget tơlơi ih 
hơmâo ngă laih.” Tui anŭn, Yônathan ruai kơ ama ñu tui anai, “Kâo ƀơ̆ng laih ƀiă 
ia hơni hăng rơjŭng gai jra kâo. Ră anai, kâo khŏm djai hă?” 

44Saul laĭ glaĭ tui anai, “Ơ Yônathan ăh, rơkâo kơ Ơi Adai brơi tơlơi truh kơ kâo, 
wơ̆t tơdah kơtang hloh dơ̆ng mơ̆n tơdah ih ƀu djai hĭ ôh.” 

45Samơ̆ ƀing ling tơhan laĭ kơ Saul tui anai, “Yônathan khŏm djai hă, yuakơ ñu 
yơh hơmâo ba rai laih tơlơi pơklaih prŏng anai amăng Israel? Ƀu či jing hrup 
hăng anŭn ôh! Kar hăng Yahweh ăt hơdip, ƀu hơmâo ôh sa ară ƀŭk mơ̆ng akŏ ñu 
či le ̆  trŭn ƀơi lŏn yuakơ ñu hơmâo ngă laih tơlơi anŭn hrơi anai hăng tơlơi Ơi 
Adai djru yơh.” Tui anŭn, ƀing ling tơhan pơklaih hĭ Yônathan, tui anŭn ñu ƀu tŭ 
mă tơlơi djai ôh. 

46Giŏng anŭn, Saul pơdơi hĭ, ƀu kiaŏ tui blah ƀing Philistia dơ̆ng tah laih anŭn 
ƀing gơñu wơ̆t glaĭ pơ anih lŏn gơñu pô yơh. 

47Tơdơi kơ Saul hơmâo git gai wai lăng ƀing Israel, ñu pơblah pơkơdơ̆ng glaĭ 
hăng ƀing rŏh ayăt gơñu mơ̆ng rĭm akiăng yơh hăng ƀing anai: Ƀing Môab, ƀing 
Ammôn, ƀing Edôm, ƀing pơtao Zôbah laih anŭn ƀing Philistia. Pơ anih pă ñu wir 
nao, ñu kiaŏ blah dưi hĭ kơ ƀing rŏh anŭn yơh. 

48Ñu blah khĭn kơtang laih anŭn dưi hĭ kơ ƀing Amalek, pơklaih hĭ ƀing Israel 
mơ̆ng tơngan ƀing hlơi hơmâo blah mă laih ƀing gơñu. 

Sang Anŏ Saul 

49Ƀing ană đah rơkơi Saul jing Yônathan, Iswi laih anŭn Malki-Sua. Anăn ană 
kơčoa đah kơmơi ñu jing HʼMerab laih anŭn pô adơi ñu jing HʼMikal. 

50Bơnai ñu anăn HʼAhinôam, jing ană đah kơmơi Ahimaaz. Anăn pô khua git gai 
tơhan Saul jing Abner ană đah rơkơi Nêr, laih anŭn Nêr jing met Saul. 

51Kis jing ama Saul laih anŭn Nêr ama Abner; abih dua Kis hăng Nêr jing ƀing 
ană đah rơkơi Abiêl. 

52Amăng abih tơlơi hơdip Saul, hơmâo tơlơi pơblah kơtang kơtĭt hăng ƀing 
Philistia; tơdang Saul ƀuh hlơi pô khĭn laih anŭn kơtang, ñu ruah mă pô anŭn 
jing pô mă bruă kơ ñu yơh. 

1 Samuêl 15 

Yahweh Hơngah Hĭ Saul Jing Pơtao 

1Samuêl laĭ kơ Saul tui anai, “Kâo yơh Yahweh jing Pô hơmâo pơkiaŏ rai kiăng 
trôč ia jâo ƀơi ih jing pơtao kơ ană plei Ñu Israel; tui anŭn ră anai hơmư̆ bĕ tơlơi 
pơhiăp anai mơ̆ng Yahweh. 

2Anai yơh jing tơlơi Yahweh Dưi Kơtang laĭ, ‘Kâo či pơkơhma̱l hĭ ƀing Amalek, 
yuakơ tơlơi ƀing gơñu hơmâo ngă laih kơ ƀing Israel tơdang ƀing gơñu 
pơkơdơ̆ng glaĭ laih hăng ƀing gơ̆ jăng jai ƀing gơ̆ tơbiă mơ̆ng lŏn čar Êjip. 

3Ră anai nao kơsung blah bĕ ƀing Amalek laih anŭn pơrai hĭ abih bang hơget 
gơnam lŏm kơ ƀing Amalek. Anăm lui brơi ƀing gơñu dŏ hơdip ôh; pơdjai hĭ bĕ 
ƀing đah rơkơi, đah kơmơi, čơđai laih anŭn ană nge, rơmô laih anŭn triu bơbe, 
aseh samô laih anŭn aseh glai.’ ” 

4Tui anŭn, Saul iâu pơƀut glaĭ abih bang ƀing ling tơhan ƀơi anih Thelaim, hơmâo 
pluh-rơbâo čô ling tơhan mơ̆ng ƀing Yudah laih anŭn dua-rơtuh-rơbâo čô ling 
tơhan mơ̆ng ƀing kơnung djuai pơkŏn amăng ƀing Israel. 

5Saul nao pơ plei Amalek laih anŭn krăp pơblah amăng dơnung. 

6Giŏng anŭn, ñu laĭ kơ ƀing mơnuih Kenơ tui anai, “Đuaĭ bĕ mơ̆ng ƀing Amalek 
tui anŭn kâo ƀu či pơrai hĭ ôh ƀing gih hrŏm hăng ƀing gơñu; yuakơ ƀing gih 
hơmâo ngă laih tơlơi hiam klă kơ abih bang ƀing Israel tơdang ƀing gơ̆ tơbiă 
mơ̆ng lŏn čar Êjip.” Tui anŭn, ƀing Kenơ đuaĭ ataih hĭ mơ̆ng ƀing Amalek yơh. 

7Giŏng anŭn, ƀing Saul kơsung blah ƀing Amalek čơdơ̆ng mơ̆ng jơlan nao pơ anih 
Hawilah truh pơ anih Sur, jing pơ gah ngŏ̱ kơ guai lŏn čar Êjip yơh. 

8Ƀing gơñu mă hơdip Agag jing pơtao Amalek laih anŭn pơdjai hĭ abih bang ană 
plei ñu hăng đao gưm. 

9Samơ̆ Saul hăng ƀing ling tơhan ñu djă̱ pioh hơdip Agag wơ̆t hăng khul triu 
bơbe, rơmô hiam hloh laih anŭn ană rơmô rơmŏng hrŏm hăng khul ană triu wơ̆t 
hăng abih bang gơnam hiam mơ̆n. Khul tơlơi anŭn yơh ƀing gơñu ƀu kiăng pơrai 
hĭ abih bang ôh, samơ̆ abih bang dram gơnam tơdu rơmơ̆n ƀu tŭ yua, ƀing gơñu 
pơrai hĭ abih. 

10Giŏng anŭn, Yahweh pơhiăp hăng Samuêl tui anai, 

11“Kâo rơngot hơning kơ tơlơi Kâo hơmâo brơi laih Saul jing pơtao, yuakơ ñu 
hơmâo wir đuaĭ ataih hĭ laih mơ̆ng Kâo laih anŭn ƀu ngă tui ôh khul tơlơi Kâo 
pơtă laih.” Samuêl rŭng răng biă mă laih anŭn ñu iâu kwưh Yahweh amăng abih 
mlam anŭn. 

12Mơguah ưm amăng hrơi tŏ tui, Samuêl tơgŭ nao bưp Saul, samơ̆ ñu hơmư̆ 
arăng laĭ hăng ñu, “Saul hơmâo nao pơ anih Karmel laih. Pơ anih anŭn yơh ñu 
pơdơ̆ng đĭ kơ ñu pô sa boh hơnăl boh pơtâo djă̱ hơdơr tơlơi pơyom ñu pô laih 
anŭn ñu hơmâo wơ̆t glaĭ laih hăng trŭn nao pơ anih Gilgal.” 

13Tơdang Samuêl nao jĕ pơ ñu, Saul laĭ, “Yahweh bơni hiam kơ ih! Kâo hơmâo 
ngă laih tui hăng tơlơi Yahweh pơtă.” 

14Samơ̆ Samuêl laĭ glaĭ tui anai, “Tơdah tui anŭn, hơget tơngia kâo asăp triu ur 
lĕ? Hơget tơlơi kâo hơmư̆ asăp rơmô ur lĕ?” 

15Saul laĭ glaĭ tui anai, “Ƀing ling tơhan mă ba rai khul hlô anŭn mơ̆ng ƀing 
Amalek; ƀing gơñu ƀu pơrai hĭ ôh khul triu bơbe, rơmô hiam hloh yuakơ kiăng 
kơ ngă yang pơyơr đĭ kơ Yahweh Ơi Adai ih, samơ̆ ƀing gơmơi pơrai hĭ abih bang 
gơnam dŏ glaĭ pơkŏn yơh.” 

16Samuêl pơhiăp kơ Saul tui anai, “Hơdôm anŭn bĕ! Brơi kơ kâo ră ruai kơ ih 
hơget tơlơi Yahweh hơmâo pơhiăp laih hăng kâo mlam tơ̆m brơi.” Saul laĭ glaĭ, 
“Ruai glaĭ kơ kâo bĕ.” 

17Samuêl laĭ glaĭ, “Hlak ih lăng kơ ih pô ƀu yom pơphan, ƀu djơ̆ ôh hă, ih jing pô 
djă̱ akŏ abih bang ƀing kơnung djuai Israel? Yahweh hơmâo trôč laih ia jâo ƀơi 
ih kiăng jing pơtao git gai ƀing Israel. 

18Giŏng anŭn, Ñu hơmâo pơkiaŏ laih ih nao amăng bruă jao tui anai, ‘Nao bĕ laih 
anŭn pơrai hĭ bĕ abih bang ƀing mơnuih sat ƀai jing ƀing Amalek anŭn; pơblah 
bĕ hăng ƀing gơñu tơl ih pơrăm hĭ ƀing gơñu abih bang.’ 

19Tui anŭn, yua hơget ih ƀu tui gưt ôh kơ Yahweh lĕ? Yua hơget ih blŭng nao pơ 
dram gơnam sua mă laih anŭn ngă tơlơi sat ƀai ƀơi anăp mơta Yahweh lĕ?” 

20Saul laĭ glaĭ tui anai, “Samơ̆ kâo tui gưt laih Yahweh. Kâo nao laih amăng bruă 
Yahweh jao laih kơ kâo. Kâo ăt pơrai hĭ abih bang ƀing Amalek laih anŭn ba glaĭ 
Agag jing pơtao gơñu mơ̆n. 

21Ƀing ling tơhan mă khul triu bơbe laih anŭn khul rơmô mơ̆ng gơnam sua mă 
anŭn, jing gơnam jao laih kơ tơlơi răm rai, kiăng kơ ngă yang pơyơr đĭ khul 
gơnam anŭn kơ Yahweh Ơi Adai ih ƀơi Gilgal.” 

22Samơ̆ Samuêl laĭ glaĭ tui anai, “Yahweh mơak ƀơi khul gơnam pơyơr čuh laih 
anŭn gơnam ngă yang hloh kơ ƀơi tơlơi tui gưt boh hiăp Ñu hă? Gưt tui jing hiam 
hloh kơ gơnam ngă yang, laih anŭn hơmư̆ tui jing hiam hloh kơ añăm rơmuă 
khul triu tơno rơmŏng. 

23Yuakơ tơlơi tơgŭ pơkơdơ̆ng glaĭ anai jing hrup hăng tơlơi soh rơkâo pơjâo iâu 
yang yơh, laih anŭn tơlơi pơgao ang jing hrup hăng tơlơi sat ƀai kơkuh kơ yang 
rơba̱ng mơ̆n. Yuakơ ih hơmâo hơngah hĭ laih boh hiăp Yahweh, Ñu hơmâo 
hơngah hĭ laih ih jing pơtao.” 

24Giŏng anŭn, Saul laĭ kơ Samuêl tui anai, “Kâo hơmâo ngă soh laih yuakơ ƀu ngă 
tui hăng tơlơi Yahweh pơđar laih anŭn tơlơi ih pơtă. Kâo huĭ kơ ƀing ană plei 
yơh tui anŭn kâo ngă tui hăng ƀing gơñu kiăng. 

25Ră anai, kâo rơkâo kwưh ih, pap brơi tơlơi soh kâo laih anŭn wơ̆t glaĭ pơ kâo 
bĕ, tui anŭn yơh kâo či wơ̆t glaĭ kơkuh pơpŭ kơ Yahweh.” 

26Samơ̆ Samuêl laĭ kơ ñu tui anai, “Kâo ƀu či wơ̆t glaĭ pơ ih dơ̆ng tah. Ih hơmâo 
hơngah hĭ laih boh hiăp Yahweh laih anŭn Yahweh hơmâo hơngah hĭ laih ih jing 
pơtao kơ ƀing Israel!” 

27Tơdang Samuêl wir kiăng kơ đuaĭ, Saul păn mă ƀơi rơnuč ao phyung Samuêl 
tơl tơĭ hĭ. 

28Samuêl laĭ kơ ñu tui anai, “Yahweh hơmâo hek hĭ laih lŏn čar Israel mơ̆ng ih 
hrơi anai laih anŭn jao brơi laih kơ pô re̱ng gah ih; ñu anŭn jing năng lăp hloh kơ 
ih. 

29Hloh kơ anŭn dơ̆ng, Pô Ang Yang ƀing Israel ƀu djơ̆ jing hrup hăng mơnuih 
mơnam ôh. Ñu ƀu pơhiăp ƀlŏr kŏn pơplih hĭ tơlơi pơmĭn Ñu lơi.” 

30Saul laĭ glaĭ tui anai, “Kâo hơmâo ngă soh laih yơh. Samơ̆ pơyom bĕ kâo ƀơi 
anăp ƀing kŏng tha ană plei kâo laih anŭn ƀơi anăp ƀing Israel; wơ̆t glaĭ pơ kâo 
bĕ, tui anŭn kâo či kơkuh pơpŭ kơ Yahweh Ơi Adai ih.” 

31Tui anŭn, Samuêl wơ̆t glaĭ pơ Saul laih anŭn Saul kơkuh pơpŭ kơ Yahweh yơh. 

32Tui anŭn, Samuêl laĭ, “Ba rai bĕ pơ kâo Agag jing pơtao ƀing Amalek anŭn.” 
Agag rai pơ ñu hăng tơlơi hơđơ̆ng yuakơ ñu pơmĭn tui anai, “Sĭt yơh tơlơi tơnap 
tap kơ tơlơi kâo tŭ djai hơmâo rơgao hĭ laih.” 

33Samơ̆ Samuêl laĭ, “Hiư̆m pă đao gưm ih hơmâo ngă laih kơ ƀing đah kơmơi ƀu 
hơmâo ôh ană bă dơ̆ng tah, ăt tui anŭn mơ̆n amĭ ih jing pô đah kơmơi ƀu či 
hơmâo ană bă ôh.” Laih anŭn Samuêl pơdjai hĭ Agag ƀơi anăp Yahweh amăng 
ƀơi Gilgal. 

34Giŏng anŭn, Samuêl glaĭ pơ anih Ramah, samơ̆ Saul glaĭ pơ sang ñu amăng anih 
Gibeah. 

35Mơ̆ng hrơi anŭn truh kơ hrơi ñu djai, Samuêl ƀu či nao bưp Saul dơ̆ng tah wơ̆t 
tơdah ñu rơngot hơning brơi kơ Saul biă mă. Yahweh rơngot hơning yuakơ Ñu 
hơmâo brơi laih Saul jing pơtao kơ ƀing Israel. 

1 Samuêl 16 

Samuêl Trôč Ia Jâo Kơ Dawid 

1Yahweh laĭ kơ Samuêl tui anai, “Yuakơ Kâo hơmâo hơngah hĭ laih Saul jing 
pơtao kơ ƀing Israel, tui anŭn hơbĭn sui dơ̆ng ih ăt dŏ rơngot hơning kơ bruă 
Saul ngă anŭn lĕ? Hlĭng bă bĕ amăng ge̱t tơki ih ia jâo laih anŭn tơgŭ nao bĕ; Kâo 
či pơkiaŏ ih nao pơ Yisai pơ plei Bêtlehem. Kâo hơmâo ruah laih sa čô amăng 
ƀing ană đah rơkơi ñu kiăng kơ jing pơtao.” 

2Samơ̆ Samuêl tơña tui anai, “Hiư̆m kâo dưi nao lĕ? Saul či hơmư̆ kơ tơlơi anai 
laih anŭn ñu či pơdjai hĭ kâo yơh.” Yahweh laĭ, “Mă ba bĕ sa drơi ană rơmô hrŏm 
hăng ih laih anŭn laĭ, ‘Kâo hơmâo nao laih kiăng kơ pơyơr gơnam ngă yang kơ 
Yahweh.’ 

3Jak iâu bĕ Yisai nao pơ tơlơi pơyơr ngă yang anŭn laih anŭn Kâo či kơčrâo brơi 
kơ ih hơget tơlơi či ngă. Ih či trôč ia jâo brơi kơ Kâo ƀơi pô Kâo ruah.” 

4Samuêl ngă tui tơlơi Yahweh laĭ. Tơdang ñu truh pơ anih plei Bêtlahem, ƀing 
kŏng tha amăng plei rŭng răng yơh tơdang ƀing gơ̆ ƀuh ñu. Ƀing gơñu tơña tui 
anai, “Ih rai amăng tơlơi rơnŭk rơnua mơ̆?” 

5Samuêl laĭ glaĭ, “Ơ, amăng tơlơi rơnŭk rơnua yơh; kâo rai kiăng kơ pơyơr 
gơnam ngă yang kơ Yahweh. Pơrơgoh hĭ bĕ gih pô laih anŭn rai bĕ pơ anih pơyơr 
gơnam ngă yang hrŏm hăng kâo.” Giŏng anŭn, ñu pơrơgoh hĭ Yisai wơ̆t hăng ƀing 
ană đah rơkơi gơ̆ laih anŭn jak iâu ƀing gơ̆ nao pơ anih ngă yang yơh. 

6Tơdang ƀing gơñu truh laih, Samuêl ƀuh Eliab laih anŭn pơmĭn, “Sĭt yơh pô 
Yahweh ruah anŭn dŏ dơ̆ng ƀơi anăp Yahweh yơh.” 

7Samơ̆ Yahweh laĭ kơ Samuêl, “Anăm lăng ƀơi rup ro ̆  ƀôdah tơlơi glông ñu ôh, 
yuakơ Kâo hơmâo hơngah hĭ laih tơlơi anŭn. Kâo ƀu či lăng ƀơi hơdôm tơlơi 
mơnuih mơnam lăng nao ôh. Mơnuih mơnam lăng ƀơi gah rơngiao, samơ̆ Kâo 
lăng ƀơi pran jua.” 

8Giŏng anŭn, Yisai iâu rai Abinadab laih anŭn brơi ñu găn nao ƀơi anăp Samuêl. 
Samơ̆ Samuêl laĭ, “Yahweh kŏn ruah mă pô anai lơi.” 

9Giŏng anŭn, Yisai brơi Sammah găn nao, samơ̆ Samuêl laĭ, “Yahweh ăt ƀu ruah 
mă pô anai ôh.” 

10Yisai brơi tơjuh čô ană đah rơkơi ñu găn nao ƀơi anăp Samuêl, samơ̆ Samuêl 
laĭ kơ ñu, “Yahweh ƀu ruah mă amăng ƀing anai ôh.” 

11Tui anŭn, ñu tơña Yisai dơ̆ng tui anai, “Anai jing abih bang ană đah rơkơi ih 
hơmâo hă?” Yisai laĭ glaĭ, “Ăt hơmâo pô adơi rơnuč mơ̆n, samơ̆ ñu hlak wai triu.” 
Samuêl laĭ, “Brơi arăng nao iâu ñu bĕ; ƀing ta ƀu či pơyơr gơnam ngă yang ôh tơl 
ñu truh.” 

12Tui anŭn, Yisai pơkiaŏ arăng nao iâu gơ̆ rai. Ñu jing sa čô mơnuih hơmâo pran, 
kơnuih hiam rơkơi laih anŭn hiam ro ̆  gah rơngiao. Giŏng anŭn, Yahweh laĭ, 
“Tơgŭ bĕ laih anŭn trôč ia jâo ƀơi pô anai; ñu yơh jing pô Kâo ruah.” 

13Tui anŭn, Samuêl mă ge̱t tơki laih anŭn trôč ƀơi gơ̆ ƀơi anăp ƀing ayŏng gơ̆; 
čơdơ̆ng mơ̆ng hrơi anŭn yơh, Yang Bơngăt Yahweh rai dŏ ƀơi Dawid hăng tơlơi 
kơtang. Giŏng anŭn, Samuêl wơ̆t glaĭ pơ plei Ramah yơh. 

Dawid Mă Bruă Kơ Saul 

14Hlak anŭn, Yang Bơngăt Yahweh hơmâo đuaĭ hĭ laih mơ̆ng Saul, tui anŭn 
Yahweh pơkiaŏ sa yang bơngăt sat rai pơtơnap kơ ñu. 

15Ƀing mă bruă ƀơi anăp Saul laĭ tui anai, “Anai nê, yang bơngăt sat mơ̆ng Ơi Adai 
hlak pơtơnap ih. 

16Brơi bĕ kơ ding kơna ih anai hyu hơduah hlơi pô dưi pĕ go̱ng trưng; tui anŭn 
ñu dưi pĕ brơi kơ ih tơdang yang bơngăt sat mơ̆ng Ơi Adai rai ƀơi ih laih anŭn 
ih či hơmâo glaĭ pran yơh.” 

17Tui anŭn, Saul laĭ kơ ƀing mă bruă ƀơi anăp ñu tui anai, “Nao hơduah bĕ hlơi 
pô thâo pĕ laih anŭn ba rai ñu pơ kâo.” 

18Sa čô amăng ƀing ding kơna laĭ glaĭ, “Kâo hơmâo ƀuh laih sa čô ană đah rơkơi 
Yisai pơ plei Bêtlehem jing pô thâo pĕ go̱ng trưng. Ñu ăt jing sa čô khĭn laih anŭn 
tơhan khĭn kơtang mơ̆n. Ñu thâo pơhiăp laih anŭn ăt hiam rơkơi mơ̆n. Laih dơ̆ng 
Yahweh dŏ hrŏm hăng ñu.” 

19Giŏng anŭn, Saul pơkiaŏ ƀing laĭ pơthâo nao pơ Yisai hăng laĭ tui anai, “Pơkiaŏ 
rai pơ kâo bĕ ană đah rơkơi ih Dawid jing pô wai triu anŭn.” 

20Tui anŭn, Yisai mă sa drơi aseh glai čơkŭng ƀañ tơpŭng, ge̱t klĭ ia tơpai boh 
kơƀâo, sa drơi ană bơbe laih anŭn brơi hrŏm hăng ană đah rơkơi ñu Dawid nao 
pơ Saul. 

21Dawid truh pơ Saul laih anŭn mŭt mă bruă kơ Saul yơh. Saul khăp kơ ñu biă 
mă, tui anŭn Dawid jing sa čô amăng ƀing glăm gơnam blah kơ Saul. 

22Giŏng anŭn, Saul pơkiaŏ arăng nao laĭ pơthâo kơ Yisai tui anai, “Brơi bĕ Dawid 
dŏ glaĭ mă bruă kơ kâo, yuakơ ñu pơmơak kơ kâo biă mă.” 

23Tơdang mông pă Ơi Adai pơkiaŏ rai yang bơngăt sat ƀơi Saul, Dawid mă go̱ng 
trưng ñu laih anŭn pĕ. Tui anŭn, yang bơngăt sat anŭn đuaĭ hĭ mơ̆ng Saul. Giŏng 
anŭn, ñu hơmâo tơlơi pơrơiêŭ laih anŭn hơmâo glaĭ pran yơh. 

1 Samuêl 17 

Dawid Laih Anŭn Gôliat 

1Hlak anŭn, ƀing Philistia pơƀut glaĭ ƀing ling tơhan gơñu kơ tơlơi pơblah laih 
anŭn pơgop glaĭ ƀơi anih Sôkhôh amăng tring Yudah. Ƀing gơñu pơdơ̆ng đĭ anih 
jưh ƀơi anih Ephes-Dammim, jing anih kơplăh wăh anih Sôkhôh hăng anih 
Azêkah. 

2Saul laih anŭn ƀing Israel ăt pơƀut glaĭ, pơdơ̆ng đĭ anih jưh amăng dơnung Êlah 
laih anŭn pơdă ƀing ling tơhan gơñu kiăng pơblah hăng ƀing Philistia. 

3Ƀing Philistia dŏ ƀơi sa boh čư̆ ha̱ng gah adih laih anŭn ƀing Israel dŏ ƀơi čư̆ 
ha̱ng gah anai; hơmâo sa boh dơnung kơplăh wăh dua ƀing gơñu. 

4Sa čô mơnuih prŏng glông anăn ñu Gôliat jing mơnuih mơ̆ng anih Gat, tơbiă rai 
mơ̆ng anih jưh ƀing Philistia. Ñu glông hloh kơ duapăn plă̱ tơkai. 

5Ñu hơmâo muk pơgang ngă hăng ko̱ng ƀơi akŏ ñu; ñu buh sa blah ao pơgang 
akăh ngă hăng ko̱ng kơtraŏ truh kơ rơma-rơbâo sekel. 

6Ƀơi pơtih tơkai ñu hơô hrum pơgang ngă hăng ko̱ng, laih anŭn hơmâo sa ƀĕ 
tơbăk anet ƀơi rŏng ñu. 

7Grŏn tơbăk ñu hrup hăng tơmĕh arăng mơñam, rơjŭng gai tơbăk ñu kơtraŏ truh 
kơ năm-rơtuh sekel. Hơmâo pô djă̱ khiơl ñu nao hlâo kơ ñu. 

8Gôliat dŏ dơ̆ng laih anŭn ur kraih pơ ƀing ling tơhan Israel tui anai, “Yua hơget 
ƀing gih tơbiă rai kiăng pơdă kơ tơlơi pơblah lĕ? Kâo ƀu djơ̆ sa čô Philistia ôh hă, 
laih anŭn ƀing gih ƀu djơ̆ ƀing ding kơna Saul ôh hă? Ruah mă bĕ sa čô laih anŭn 
brơi kơ ñu trŭn rai pơ kâo. 

9Tơdah ñu dưi blah laih anŭn pơdjai hĭ kâo, ƀing gơmơi či jing ƀing mă bruă kơ 
ƀing gih yơh; samơ̆ tơdah kâo dưi hĭ kơ ñu laih anŭn pơdjai hĭ ñu, ƀing gih či jing 
hĭ ƀing mă bruă kơ ƀing gơmơi yơh.” 

10Giŏng anŭn, pô Philistia anŭn laĭ dơ̆ng, “Hrơi anai kâo pơhaih tơlơi pơblah 
hăng ƀing ling tơhan Israel! Brơi rai bĕ kơ kâo sa čô mơnuih tui anŭn ƀing gơmơi 
dưi pơblah hăng tơdruă gơmơi.” 

11Hơmư̆ khul tơlơi pơhiăp pô Philistia anŭn, Saul laih anŭn ƀing Israel tơdu pran 
jua laih anŭn huĭ bra̱l biă mă yơh. 

12Hlak anŭn, Dawid jing ană đah rơkơi sa čô mơnuih Ephrat anăn gơ̆ Yisai, jing 
pô mơ̆ng plei Bêtlehem amăng tring Yudah. Yisai hơmâo sapăn čô ană đah rơkơi; 
amăng rơnŭk Saul, Yisai tha laih anŭn lu thŭn laih yơh. 

13Klâo čô ană Yisai tha ƀiă, hơmâo đuaĭ tui Saul laih amăng tơlơi pơblah: Ană 
Kơčoa ñu jing Eliab; pô tal dua jing Abinadab; pô tal klâo jing Samah. 

14Dawid jing pô ană rơnuč. Klâo čô ayŏng tha anŭn đuaĭ tui Saul, 

15samơ̆ Dawid nao rai mơ̆ng anih Saul dŏ kiăng wai triu ama ñu pơ Bêtlehem. 

16Amăng pă̱pluh hrơi pô Philistia anŭn rai amăng rĭm mơguah hăng klăm kiăng 
kơ jak pơsur. 

17Hlak anŭn, Yisai laĭ kơ ană đah rơkơi ñu Dawid tui anai, “Mă bĕ sa ephah pơdai 
hơna anai wơ̆t hăng pluh tơlŏ ƀañ tơpŭng anai kơ ƀing ayŏng ih laih anŭn ječ 
ameč nao bĕ pơ anih jưh gơñu. 

18Mă ba bĕ pluh tơlŏ rơmuă ia tơsâo anai kơ pô khua git gai tơpul gơñu. Čuă lăng 
bĕ ƀing ayŏng ih laih anŭn ba glaĭ bĕ hơget tơlơi kiăng pơsĭt ƀing gơñu ăt dŏ 
hiam drơi jan mơ̆n. 

19Ƀing gơñu hlak dŏ hăng Saul laih anŭn hăng abih bang ƀing ling tơhan Israel 
amăng dơnung Êlah kiăng pơblah hăng ƀing Philistia.” 

20Mơguah ưm amăng hrơi tŏ tui, Dawid lui brơi tơpul triu kơ pô wai triu, mă ba 
gơnam ƀơ̆ng anŭn laih anŭn nao tui hăng ama ñu Yisai hơmâo kơčrâo brơi laih. 
Ñu nao truh pơ anih jưh tơdang ƀing ling tơhan hlak tơbiă nao pơ anih pơblah, 
ur dreo kơ tơlơi pơblah. 

21Ƀing Israel laih anŭn ƀing Philistia hlak dŏ dơ̆ng pơ anŭn klă̱ anăp hăng tơdruă. 

22Dawid brơi gơnam ƀơ̆ng kơ pô wai gơnam; ñu đuaĭ nao pơ anih pơblah kiăng 
pơhiăp kơkuh hăng ƀing ayŏng ñu. 

23Tơdang ñu hlak pơhiăp hrŏm hăng ƀing ayŏng ñu, Gôliat jing pô prŏng glông 
kơtang Philistia mơ̆ng anih Gat, yak tơbiă mơ̆ng anih blah ñu laih anŭn ur kraih 
hăng jak pơsur, tui anŭn Dawid hơmư̆ kơ tơlơi anŭn yơh. 

24Tơdang ƀing Israel ƀuh pô anŭn, abih bang ƀing gơñu đuaĭ kơdŏp hĭ amăng 
tơlơi huĭ hyưt prŏng yơh. 

25Hlak anŭn, ƀing Israel pơlaĭ hăng tơdruă tui anai, “Ih ƀuh mơ̆ hiư̆m pă pô 
Philistia anai tơbiă rai nanao? Ñu tơbiă rai kiăng čôih ƀing Israel hil. Pơtao ta či 
pha brơi lu mŭk dram yom yơh kơ hlơi pô pơdjai hĭ pô anŭn. Ñu ăt či pha brơi 
ană đah kơmơi ñu kiăng kơ pơdŏ laih anŭn brơi kơ sang anŏ ama ñu rơngai hĭ 
mơ̆ng tơlơi duh jia amăng ƀing Israel mơ̆n.” 

26Dawid tơña ƀing mơnuih dŏ dơ̆ng jĕ ñu tui anai, “Hơget tơlơi arăng či ngă kơ 
sa čô pơdjai hĭ pô Philistia anai laih anŭn mă pơđuaĭ hĭ tơlơi pơmlâo anai mơ̆ng 
ƀing Israel lĕ? Hlơi jing pô Philistia ƀu khăt klĭ anŭn tơl ñu pơmlâo hĭ ƀing ling 
tơhan Ơi Adai hơdip lĕ?” 

27Ƀing gơñu ruai glaĭ kơ Dawid tơlơi ƀing gơñu hơmâo pơhiăp laih tui anai, “Anai 
yơh jing tơlơi arăng či ngă brơi kơ hlơi pô dưi pơdjai hĭ pô Philistia anŭn.” 

28Tơdang Eliab, ayŏng phŭn Dawid, hơmư̆ gơ̆ pơhiăp hăng ƀing mơnuih pơ 
anŭn, ñu hil biă mă laih anŭn laĭ kơ Dawid tui anai, “Yua hơget ih rai pơ anai lĕ? 
Laih anŭn ih lui brơi kơ hlơi wai lăng tơpul triu amăng tơdron ha̱r anŭn lĕ? Kâo 
thâo tơlơi pơgao ih laih anŭn pran jua sat ƀai ih; ih rai pơ anai kiăng kơ lăng 
tơlơi pơblah đôč.” 

29Dawid laĭ glaĭ tui anai, “Hơget tơlơi kâo hơmâo ngă laih lĕ? Kâo ăt ƀu dưi 
pơhiăp mơ̆n hă?” 

30Giŏng anŭn, ñu đuaĭ nao pơ pô pơkŏn laih anŭn tơña hrup hăng anŭn mơ̆n, laih 
anŭn arăng ăt laĭ glaĭ kơ ñu hrup hăng pô hlâo mơ̆n. 

31Tơdang arăng hơmư̆ tơlơi Dawid pơhiăp, arăng ruai glaĭ kơ Saul, tui anŭn Saul 
brơi arăng ba rai Dawid kơ ñu. 

32Dawid laĭ kơ Saul, “Anăm brơi hlơi pô tơdu hĭ pran jua ôh ƀơi boh hiăp pô 
Philistia anŭn; ding kơna ih anai yơh či nao pơblah hăng ñu.” 

33Saul laĭ glaĭ, “Ih ƀu dưi nao blah pơkơdơ̆ng glaĭ hăng pô Philistia anŭn ôh; ih 
kơnơ̆ng jing sa čô čơđai đôč, samơ̆ pô anŭn jing pô pơblah čơdơ̆ng mơ̆ng ñu dŏ 
hlak ai mơtam.” 

34Samơ̆ Dawid laĭ kơ Saul, “Ding kơna ih anai juăt wai lăng triu ama kâo. Tơdang 
sa drơi rơmung dŭl ƀôdah tơgâo rai kiăng mă pơđuaĭ hĭ sa drơi triu mơ̆ng tơpul, 

35kâo kiaŏ tui ñu, taih hĭ ñu laih anŭn pơklaih hĭ triu mơ̆ng amăng bah hlô anŭn. 
Tơdang ñu ngă glaĭ kơ kâo, kâo mă ƀơi blâo ñu, taih hĭ ñu hăng gai jra kâo laih 
anŭn pơdjai hĭ ñu yơh. 

36Ding kơna ih anai ăt pơdjai hĭ rơmung dŭl laih anŭn tơgâo mơ̆n; bơ kơ pô 
Philistia ƀu khăt klĭ anŭn ăt či hrup hăng sa drơi amăng hlô anŭn mơ̆n, yuakơ ñu 
hơmâo pơmlâo hĭ laih ƀing ling tơhan Ơi Adai hơdip. 

37Yahweh yơh jing Pô pơklaih hĭ laih kâo mơ̆ng plă̱ tơkâo rơmung dŭl hăng plă̱ 
tơkâo tơgâo, Ñu ăt či pơklaih hĭ kâo mơ̆ng tơngan pô Philistia anŭn mơ̆n.” Saul 
laĭ kơ Dawid tui anai, “Nao bĕ, rơkâo Yahweh dŏ hrŏm hăng ih.” 

38Giŏng anŭn, Saul buh hơô ƀơi Dawid hăng khul ao rơpi̱h ñu pô. Ñu buh brơi gơ̆ 
ao pơgang wơ̆t hăng sa boh muk pơgang ngă hăng ko̱ng mơ̆n ƀơi akŏ gơ̆. 

39Dawid băk đao Saul laih anŭn gir rơbat nao jum dar yuakơ ñu ƀu juăt yua khul 
gơnam anŭn ôh. Ñu laĭ kơ Saul tui anai, “Kâo ƀu dưi rơbat hăng gơnam anai ôh, 
yuakơ kâo ƀu juăt yua gơñu ôh.” Tui anŭn, ñu tŏh hĭ khul gơnam hơô anŭn yơh. 

40Giŏng anŭn, ñu djă̱ gai jra amăng tơngan ñu, ruah rơma sar pơtâo ƀĭr mơ̆ng 
hơnŏh ia, pioh khul boh pơtâo anai amăng kơdŭng wai triu ñu, laih anŭn ñu djă̱ 
hrĕ wŏt boh pơtâo, rai jĕ pơ pô Philistia anŭn. 

41Tơdang anŭn, pô Philistia anŭn hơmâo pô djă̱ khiơl ñu dŏ gah anăp ñu, rơbat 
rai jĕ pơ Dawid. 

42Ñu lăng nao pơ Dawid laih anŭn ƀuh gơ̆ kơnơ̆ng jing sa čô čơđai, kơjăp rơjăng 
laih anŭn hiam rơkơi, tui anŭn ñu djik djak kơ gơ̆ yơh. 

43Ñu laĭ kơ Dawid, “Kâo jing sa drơi asâo hă tơl ŏng rai pơ kâo hăng sa ƀĕ gai 
jra?” Giŏng anŭn, pô Philistia anŭn hơtŏm păh kơ Dawid hăng anăn ƀing yang 
rơba̱ng ñu. 

44Ñu laĭ dơ̆ng, “Rai pơ anai bĕ, tui anŭn kâo či brơi drơi jan ŏng kơ khul čim brĭm 
pơ adai laih anŭn kơ khul hlô mơnơ̆ng amăng glai yơh!” 

45Dawid laĭ glaĭ kơ pô Philistia anŭn tui anai, “Ih rai pơkơdơ̆ng glaĭ kâo hăng đao, 
tơbăk anet laih anŭn tơbăk prŏng, samơ̆ kâo nao pơkơdơ̆ng glaĭ hăng ih amăng 
anăn Yahweh Dưi Kơtang, jing Ơi Adai ƀing ling tơhan Israel, jing Pô ƀing ih 
hơmâo pơmlâo hĭ laih. 

46Hrơi anai Yahweh či jao hĭ ih kơ kâo, tui anŭn kâo či pơdjai hĭ ih laih anŭn khăt 
hĭ tơkuai ih. Hrơi anai yơh kâo či brơi khul atâo djai ƀing ling tơhan Philistia kơ 
khul čim brĭm pơ adai laih anŭn kơ hlô mơnơ̆ng ƀơi lŏn tơnah; giŏng anŭn abih 
bang lŏn tơnah či thâo krăn yơh hơmâo Ơi Adai amăng ƀing Israel. 

47Abih bang ƀing hlơi pơƀut glaĭ pơ anih anai či thâo krăn ƀu djơ̆ mơ̆ng đao gưm 
ƀôdah tơbăk ôh Yahweh pơklaih; yuakơ tơlơi pơblah jing lŏm kơ Yahweh laih 
anŭn Ñu či jao hĭ abih bang ƀing gih amăng tơngan gơmơi yơh.” 

48Tơdang pô Philistia rai jĕ kiăng kơsung blah ñu, Dawid tañ mơtam đuaĭ anăp 
nao pơ anih pơblah kiăng bưp Gôliat. 

49Huăk tơngan ñu amăng kơdŭng laih anŭn mă tơbiă sa sar boh pơtâo, ñu wŏt 
laih anŭn glŏm djơ̆ ƀơi athơi pô Philistia anŭn. Boh pơtâo anŭn mŭt amăng lăm 
athơi akŏ ñu laih anŭn ñu rơbuh akŭp ƀơi lŏn yơh. 

50Tui anŭn, Dawid dưi hĭ kơ pô Philistia hăng hrĕ wŏt laih anŭn hăng sa sar boh 
pơtâo; ƀu hơmâo ôh đao amăng tơngan ñu tơdang ñu blah hăng pô Philistia anŭn 
laih anŭn pơdjai hĭ pô anŭn yơh. 

51Dawid đuaĭ nao laih anŭn dŏ dơ̆ng ƀơi pô Philistia anŭn. Dawid mă đĭ đao 
Philistia laih anŭn suă hĭ mơ̆ng hrum. Giŏng kơ ñu pơdjai hĭ laih pô Philistia 
anŭn, ñu khăt hĭ tơkuai gơ̆ hăng đao anŭn yơh. Tơdang ƀing Philistia ƀuh pô dưi 
kơtang gơñu djai laih, ƀing gơñu wir đuaĭ hĭ yơh. 

52Giŏng anŭn, ƀing Israel laih anŭn ƀing Yudah tơgŭ đĭ hăng tơlơi ur dreo kiaŏ 
blah ƀing Philistia truh pơ bah amăng plei Gat laih anŭn truh pơ amăng ja̱ng plei 
Ekrôn. Atâo djai gơñu le ̆  rơbuh kơtuai jơlan čơdơ̆ng mơ̆ng jơlan nao pơ anih 
Saarayim truh pơ plei Gat laih anŭn plei Ekrôn yơh. 

53Tơdang ƀing Israel wơ̆t glaĭ mơ̆ng tơlơi kiaŏ blah ƀing Philistia, ƀing gơñu sua 
mă anih jưh ƀing Philistia yơh. 

54Tơdơi kơ anŭn ƀiă, Dawid mă akŏ pô Philistia anŭn laih anŭn ba nao pơ plei 
Yerusalaim; ñu pioh đao Philistia anŭn amăng sang khăn ñu pô. 

55Hlâo kơ tơlơi pơblah anŭn ƀiă, tơdang Saul lăng Dawid hlak tơbiă nao bưp 
Gôliat, ñu laĭ hăng khua djă̱ akŏ ƀing ling tơhan ñu Abner tui anai, “Pô tơdăm 
anŭn ană đah rơkơi hlơi lĕ?” Abner laĭ glaĭ, “Ơ pơtao ăh, kâo ƀuăn hăng tơlơi 
hơdip ih, kâo ƀu thâo krăn ôh.” 

56Pơtao pơđar tui anai, “Nao kơsem lăng bĕ, pô tơdăm anŭn jing ană đah rơkơi 
hlơi lĕ?” 

57Ƀơi mông Dawid wơ̆t glaĭ laih mơ̆ng tơlơi kiaŏ pơdjai ƀing Philistia, Abner ba 
Dawid nao pơ anăp Saul; tơdang anŭn Dawid ăt dŏ djă̱ akŏ pô Philistia mơ̆n. 

58Saul tơña gơ̆ tui anai, “Ơ dăm, ih jing ană hlơi lĕ?” Dawid laĭ glaĭ tui anai, “Ơ 
pơtao ăh, kâo jing ană đah rơkơi ding kơna ih Yisai jing mơnuih pơ plei 
Bêtlehem.” 

1 Samuêl 18 

Tơlơi Saul Pơiăng Kơ Dawid 

1Giŏng kơ Dawid pơhiăp laih hăng Saul, Yônathan jing hĭ sa pran jua gơyut gơyâo 
hăng Dawid laih anŭn ñu khăp kơ gơ̆ kar hăng ñu khăp kơ ñu pô yơh. 

2Čơdơ̆ng mơ̆ng hrơi anŭn, Saul djă̱ pioh Dawid hrŏm hăng ñu laih anŭn ƀu brơi 
ôh gơ̆ wơ̆t glaĭ pơ sang ama gơ̆. 

3Giŏng anŭn, Yônathan pơjing tơlơi pơgop gơyut gơyâo hăng Dawid yuakơ ñu 
khăp kơ gơ̆ kar hăng ñu khăp kơ ñu pô. 

4Yônathan tŏh hĭ ao jao ñu hlak buh laih anŭn brơi kơ Dawid wơ̆t hăng ao rơpi̱h 
ñu, đao ñu, hraŏ ñu laih anŭn hơdrăng kơiăng ñu mơ̆n. 

5Hơget tơlơi Saul pơkiaŏ ñu ngă, Dawid ngă dưi jing hĭ soh sel, tui anŭn Saul jao 
brơi kơ ñu bruă yom amăng ƀing ling tơhan. Tơlơi anŭn pơmơak kơ abih bang 
ană plei laih anŭn kơ ƀing khua moa mă bruă kơ Saul mơ̆n. 

6Tơdang ƀing ling tơhan wơ̆t glaĭ pơ sang tơdơi kơ Dawid pơdjai hĭ laih pô 
Philistia anŭn, ƀing đah kơmơi tơbiă rai mơ̆ng rĭm plei pla ƀing Israel rai čơkă 
pơtao Saul hăng tơlơi adoh, tơlơi suang, hăng khul tơlơi adoh mơak hrŏm hăng 
khul hơgơ̆r bŏ, khul go̱ng lut mơ̆n. 

7Tơdang ƀing gơñu suang, ƀing gơñu adoh tui anai, “Saul hơmâo pơdjai hĭ lu 
rơbâo, samơ̆ Dawid hơmâo pơdjai hĭ lu rơbăn.” 

8Saul hil biă mă yuakơ tơlơi adoh anŭn ƀu pơmơak kơ ñu ôh. Ñu pơmĭn tui anai, 
“Ƀing gơñu yap kơnăl Dawid hăng lu rơbăn, samơ̆ kơ kâo kơnơ̆ng lu rơbâo đôč. 
Hơget tơlơi ñu hơmâo dơ̆ng rơngiao kơ lŏn čar lĕ?” 

9Čơdơ̆ng mơ̆ng anŭn Saul ƀlah moăñ hăng Dawid nanao yơh. 

10Amăng hrơi tŏ tui, sa drơi yang bơngăt sat Ơi Adai pơkiaŏ rai dŏ ƀơi Saul. Ñu 
hlak pơhiăp ča čot amăng sang ñu hrup hăng mơnuih hưt, tơdang Dawid hlak pĕ 
go̱ng trưng kar hăng ñu juăt pĕ. Saul djă̱ sa ƀĕ tơbăk ƀơi tơngan ñu, 

11laih anŭn ñu pơmĭn tui anai, “Kâo či klâŏ hĭ Dawid ƀơi pơnăng yơh.” Tui anŭn, 
ñu hră̱ glŏm tơbăk anŭn dua wơ̆t pơ Dawid, samơ̆ rĭm wơ̆t anŭn Dawid pơpĕ 
đuaĭ hĭ. 

12Saul huĭ kơ Dawid yuakơ Yahweh dŏ hrŏm hăng Dawid samơ̆ đuaĭ hĭ laih mơ̆ng 
ñu. 

13Tui anŭn yơh, ñu pơkiaŏ Dawid đuaĭ hĭ mơ̆ng ñu laih anŭn pơđar gơ̆ djă̱ akŏ 
kơ sa grup sa-rơbâo čô laih anŭn Dawid dui ba ƀing ling tơhan anŭn amăng 
hơdôm tơlơi kơsung blah yơh. 

14Amăng djŏp mơta tơlơi ñu ngă, ñu ngă dưi jing bruă soh sel yuakơ Yahweh dŏ 
hrŏm hăng ñu. 

15Tơdang Saul ƀuh Dawid mă bruă dưi jing soh sel, ñu huĭ kơ gơ̆ yơh. 

16Samơ̆ abih bang ƀing Israel laih anŭn ƀing Yudah khăp kơ Dawid yuakơ ñu dui 
ba ƀing gơ̆ amăng khul tơlơi kơsung blah ƀing gơ̆. 

17Saul laĭ kơ Dawid tui anai, “Anai yơh jing ană kơčoa đah kơmơi kâo HʼMerab. 
Kâo či brơi ñu pơdŏ kơ ih yơh; kơnơ̆ng mă bruă kơ kâo hăng tơlơi khĭn laih anŭn 
blah amăng tơlơi pơblah Yahweh.” Yuakơ Saul pơmĭn amăng pran jua ñu tui 
anai, “Kâo ƀu či yơr tơngan ngă sat kơ ñu dơ̆ng tah, samơ̆ lui brơi kơ ƀing 
Philistia yơh pơrai hĭ ñu!” 

18Samơ̆ Dawid laĭ kơ Saul tui anai, “Ơ pơtao ăh, hlơi kâo, sang anŏ kâo ƀôdah 
djuai ama kâo jing amăng ƀing Israel, tơl kâo năng jing han kơ ih lĕ?” 

19Tui anŭn, truh mông HʼMerab, jing ană kơčoa đah kơmơi Saul, khŏm brơi kơ 
Dawid dŏ, samơ̆ Saul jao hĭ gơ̆ dŏ kơ Adriêl, jing mơnuih Mehôlah. 

20Hlak anŭn, HʼMikal, jing ană dra Saul, pơkhăp hăng Dawid laih anŭn tơdang 
Saul thâo kơ tơlơi anŭn, ñu mơak yơh. 

21Ñu pơmĭn tui anai, “Kâo či jao brơi ñu kơ Dawid, tui anŭn ñu či jing sa boh 
čơđo̱ng kơ Dawid yơh laih anŭn dơ̆ng tơngan ƀing Philistia či pơkơdơ̆ng glaĭ 
hăng ñu mơ̆n.” Tui anŭn, Saul laĭ kơ Dawid tui anai, “Ră anai ih hơmâo mông 
mơyŭn tal dua kiăng kơ jing han kâo.” 

22Giŏng anŭn, Saul pơđar kơ ƀing khua mă bruă ñu tui anai, “Pơhiăp bĕ hăng 
Dawid hăng tơlơi hơgŏm tui anai, ‘Anai nê, pơtao mơak hăng ih laih anŭn abih 
bang ƀing khua mă bruă ñu khăp kơ ih mơ̆n; tui anŭn ră anai, jing hĭ bĕ han ñu.’ 
” 

23Ƀing gơñu pơhiăp glaĭ khul tơlơi pơhiăp anŭn hăng Dawid. Samơ̆ Dawid laĭ glaĭ 
tui anai, “Ƀing gih pơmĭn tơlơi jing han pơtao anŭn jing sa tơlơi anet đôč hă? Kâo 
kơnơ̆ng jing sa čô mơnuih ƀun rin laih anŭn ƀu hing ang ôh.” 

24Tơdang ƀing mă bruă kơ Saul ruai glaĭ kơ Saul hơget tơlơi Dawid hơmâo laĭ 
laih, 

25Saul laĭ glaĭ, “Laĭ bĕ kơ Dawid, ‘Pơtao ƀu kiăng nua pơnŭ pơkŏn ôh kơ tơlơi 
pơdŏ rơngiao kơ sa-rơtuh boh klĭ akŏ pơjĕh ƀing Philistia kiăng kơ rŭ nua ƀơi 
ƀing rŏh ayăt ñu.’ ” Hơdră Saul anai kiăng kơ Dawid djai hĭ gah yŭ tơngan ƀing 
Philistia yơh. 

26Tơdang ƀing khua mă bruă Saul ruai glaĭ khul tơlơi anŭn kơ Dawid, ñu mơak 
kiăng kơ jing han pơtao yơh. Tui anŭn, hlâo kơ mông pơkơčah rơgao hĭ, 

27Dawid hăng ƀing ling tơhan ñu tơbiă nao pơdjai hĭ dua-rơtuh čô ƀing Philistia. 
Ñu ba rai khul klĭ akŏ pơjĕh gơñu laih anŭn pơyơr đĭ kơ pơtao djŏp mrô, kiăng 
kơ jing hĭ han pơtao. Giŏng anŭn, Saul jao kơ gơ̆ ană dra ñu HʼMikal amăng tơlơi 
pơdŏ. 

28Tơdang Saul thâo krăn Yahweh dŏ hrŏm hăng Dawid laih anŭn ană dra ñu 
HʼMikal ăt khăp kơ Dawid mơ̆n, 

29Saul huĭ lu hloh dơ̆ng kơ Dawid, tui anŭn ñu ăt dŏ ngă rŏh ayăt hăng Dawid 
amăng abih hrơi ñu dŏ hơdip yơh. 

30Ƀing khua git gai Philistia tơbiă nao pơ tơdron blah; kar hăng tơlơi ƀing gơñu 
juăt tơbiă nao laih, Dawid hơmâo tơlơi dưi jing hloh kơ abih bang ƀing khua moa 
Saul, tui anŭn yơh anăn ñu jing hĭ hing ang. 

1 Samuêl 19 

Saul Gir Pơdjai Hĭ Dawid 

1Saul pơtă kơ ană đah rơkơi ñu Yônathan laih anŭn kơ abih bang ƀing khua mă 
bruă kơ ñu kiăng kơ pơdjai hĭ Dawid. Samơ̆ Yônathan khăp kơ Dawid biă mă 

2laih anŭn pơkơđiăng kơ gơ̆ tui anai, “Ama kâo Saul hlak hơduah mơneč kiăng 
pơdjai hĭ ih. Răng bĕ kơ ih pô amăng mơguah pơgi; tơbiă nao bĕ pơ anih đuaĭ 
kơdŏp amăng đang hơma laih anŭn dŏ pơ anŭn. 

3Kâo či tơbiă nao laih anŭn dŏ dơ̆ng hrŏm hăng ama kâo amăng đang hơma ih 
hlak dŏ kơdŏp anŭn. Kâo či pơhiăp hăng ñu kơ tơlơi ih laih anŭn kâo či ruai kơ 
ih yơh hơget tơlơi kâo hơduah ƀuh.” 

4Yônathan pơhiăp hăng ama ñu Saul kiăng pơgang brơi Dawid tui anai, “Ơ pơtao 
anăm ngă sat ôh kơ ding kơna ih Dawid anŭn; ñu ƀu hơmâo ngă sat kơ ih ôh laih 
anŭn hơget tơlơi ñu hơmâo ngă laih, jing hơmâo tơlơi tŭ yua kơ ih prŏng biă mă. 

5Ñu hơmâo pơsăn laih tơlơi hơdip ñu tơdang ñu pơdjai hĭ pô Philistia anŭn. 
Yahweh dưi hĭ laih sa tơlơi dưi hĭ prŏng prin kơ abih bang ƀing Israel laih anŭn 
ih ƀuh laih, ăt hơ̆k mơak mơ̆n. Tui anŭn, yua hơget ih ngă sat kơ sa čô mơnuih 
ƀu hơmâo tơlơi soh hrup hăng Dawid anŭn laih anŭn kiăng pơdjai hĭ gơ̆ ƀu 
hơmâo tơhơnal tơlơi ôh lĕ?” 

6Saul hơmư̆ Yônathan laĭ laih anŭn ƀuăn rơ̆ng tui anai, “Kâo ƀuăn hăng Yahweh 
hơdip, Dawid ƀu či djai hĭ ôh.” 

7Tơdơi kơ anŭn, Yônathan iâu rai Dawid laih anŭn ruai glaĭ abih bang tơlơi ră 
ruai anŭn. Ñu ăt ba rai Dawid pơ Saul, tui anŭn Dawid dŏ hăng Saul kar hăng 
hlâo adih yơh. 

8Sa wơ̆t dơ̆ng hơmâo tơlơi pơblah, tui anŭn Dawid tơbiă nao pơblah hăng ƀing 
Philistia. Ñu pơrai hĭ ƀing ayăt anŭn hăng sa tơlơi kơsung blah kơtang biă mă tơl 
ngă kơ ƀing rŏh ayăt čơlah đuaĭ hĭ mơ̆ng anăp ñu. 

9Samơ̆ sa bơngăt yang sat mơ̆ng Yahweh pơkiaŏ rai ƀơi Saul tơdang ñu hlak dŏ 
be̱r amăng sang ñu hăng sa ƀĕ tơbăk ƀơi tơngan ñu. Tơdang anŭn Dawid hlak pĕ 
go̱ng trưng, 

10Saul gir hră̱ kiăng klâŏ hĭ Dawid ƀơi pơnăng sang hăng tơbăk anŭn, samơ̆ 
Dawid pơpĕ hĭ tơdang Saul hră̱ tơbăk anŭn ƀơi pơnăng. Mlam anŭn Dawid đuaĭ 
kơdŏp hĭ mlam anŭn mơtam yơh. 

11Saul pơkiaŏ nao ƀing mơnuih pơ sang Dawid kiăng lăng sŭ laih anŭn kiăng 
pơdjai hĭ gơ̆ ƀơi mơguah. Samơ̆ HʼMikal jing bơnai Dawid, pơtă kơ gơ̆ tui anai, 
“Tơdah ih ƀu đuaĭ kơdŏp hĭ ôh yuakơ tơlơi hơdip ih mlam anai, hrơi pơgi arăng 
či pơdjai hĭ ih yơh.” 

12Tui anŭn, HʼMikal brơi kơ Dawid trŭn mơ̆ng sa boh amăng phă̱, tui anŭn gơ̆ 
đuaĭ kơdŏp hĭ yơh. 

13Giŏng anŭn, HʼMikal mă sa boh rup trah, pơđih hĭ rup anŭn amăng sưng, go̱m 
hĭ rup anŭn hăng sa blah ao laih anŭn pioh blâo bơbe ƀơi akŏ rup anŭn. 



605 

 

 
© 2013 Jơrai Bible Association. 

  
 

 

14Tơdang Saul pơkiaŏ mơnuih nao mă Dawid, HʼMikal laĭ, “Ñu dŏ ruă.” 

15Giŏng anŭn, Saul pơkiaŏ rai mơnuih kiăng lăng Dawid laih anŭn pơtă, “Ba rai 
bĕ Dawid pơ kâo amăng sưng ñu, tui anŭn kâo dưi pơdjai hĭ ñu.” 

16Samơ̆ tơdang ƀing mơnuih anŭn mŭt nao, pơ anŭn kơnơ̆ng hơmâo sa boh rup 
trah đôč amăng sưng laih anŭn ƀơi akŏ rup anŭn hơmâo blâo bơbe. 

17Saul laĭ kơ ană dra ñu HʼMikal tui anai, “Yua hơget ih pơblư̆ hĭ kâo kar hăng 
anŭn laih anŭn brơi hĭ pô rŏh ayăt kâo anŭn đuaĭ kơdŏp hĭ laih lĕ?” HʼMikal laĭ 
glaĭ tui anai, “Ñu laĭ hăng kâo, ‘Brơi kâo đuaĭ bĕ, tơdah ih ƀu brơi ôh, kâo či pơdjai 
hĭ ih yơh.’ ” 

18Tơdang Dawid đuaĭ kơdŏp tơklaih laih, ñu nao pơ Samuêl ƀơi anih Ramah adih 
laih anŭn ră ruai hăng gơ̆ abih bang tơlơi Saul hơmâo ngă laih kơ ñu. Giŏng anŭn, 
Dawid hăng Samuêl nao pơ anih Naiot laih anŭn dŏ pơ anih anŭn yơh. 

19Arăng rai laĭ pơthâo kơ Saul tui anai, “Dawid dŏ ƀơi plei Naiot amăng anih 
Ramah.” 

20Tui anŭn, ñu pơkiaŏ ƀing ling tơhan nao mă Dawid. Samơ̆ tơdang ƀing gơñu 
ƀuh sa grup ƀing pô pơala pơhiăp tơlơi laĭ lui hlâo, hrŏm hăng Samuêl mơ̆n pơ 
anŭn jing pô djă̱ akŏ gơñu, Yang Bơngăt Ơi Adai trŭn rai ƀơi ƀing ling tơhan Saul 
anŭn, tui anŭn ƀing gơñu ăt laĭ lui hlâo mơ̆n. 

21Arăng ruai glaĭ kơ Saul tơlơi anŭn, tui anŭn ñu pơkiaŏ nao ƀing ling tơhan 
pơkŏn dơ̆ng laih anŭn ƀing gơñu ăt laĭ lui hlâo mơ̆n. Saul pơkiaŏ nao ƀing ling 
tơhan tal klâo dơ̆ng, samơ̆ ƀing gơñu ăt pơhiăp tơlơi laĭ lui hlâo mơ̆n. 

22Tơhơnal tuč, Saul pô yơh nao pơ anih Ramah laih anŭn nao truh pơ anih ia 
dơmŭn prŏng ƀơi plei pơnăng Sekhu. Ñu tơña tui anai, “Pơpă Samuêl hăng 
Dawid lĕ?” Ƀing gơñu laĭ glaĭ tui anai, “Amăng plei Naiot ƀơi anih Ramah anŭn.” 

23Tui anŭn, Saul nao pơ plei Naiot ƀơi Ramah. Samơ̆ Yang Bơngăt Ơi Adai rai ƀơi 
ñu, tui anŭn yơh tơdang ñu hlak rơbat nao, ñu pơhiăp tơlơi laĭ lui hlâo mơ̆n tơl 
ñu truh pơ anih Naiot. 

24Ñu tŏh hĭ ao phyung ñu laih anŭn ăt laĭ lui hlâo mơ̆n ƀơi anăp Samuêl; ñu dŏ 
pơ anŭn kar hăng anŭn amăng abih hrơi hăng mlam anŭn. Yuakơ tơlơi anŭn yơh, 
hơmâo tơlơi arăng laĭ tui anai, “Saul ăt jing sa čô amăng ƀing pô pơala mơ̆n hă?” 

1 Samuêl 20 

Dawid Laih Anŭn Yônathan 

1Giŏng anŭn, Dawid đuaĭ kơdŏp mơ̆ng anih Naiot amăng plei pơnăng Ramah laih 
anŭn nao tơña kơ Yônathan tui anai, “Ama ih hlak pơkiaŏ ƀing arăng rai pơdjai 
hĭ kâo, wơ̆t tơdah kâo ƀu hơmâo ngă tơlơi soh hơget ôh pơkơdơ̆ng glaĭ hăng ñu! 
Yua hơget ñu hlak hơduah pơdjai hĭ kâo lĕ?” 

2Yônathan laĭ glaĭ tui anai, “Ƀu djơ̆ ôh! Ih ƀu či djai hĭ ôh! Lăng bĕ, ama kâo ƀu 
ngă sa tơlơi prŏng ƀôdah anet ôh jing tơlơi hơgŏm mơ̆ng kâo. Sĭt yơh ñu ƀu 
pơdŏp hĭ tơlơi anai mơ̆ng kâo ôh. Ƀu djơ̆ hrup hăng anŭn ôh!” 

3Samơ̆ Dawid ƀuăn rơ̆ng tui anai, “Ama ih thâo rơđah biă mă kâo hơmâo tơlơi 
mơak ƀơi anăp ih laih anŭn ñu hơmâo pơhiăp laih amăng pran jua ñu, ‘Yônathan 
ƀu dưi thâo kơ tơlơi anai ôh huĭdah ñu či tŭ tơlơi rơngot hơning yơh.’ Samơ̆ kâo 
ƀuăn hăng tơlơi hơdip Yahweh laih anŭn hăng tơlơi hơdip ih mơ̆n, kơnơ̆ng 
hơmâo sa yak đôč tŏng krah kâo hăng tơlơi djai yuakơ arăng či pơdjai hĭ kâo.” 

4Yônathan laĭ kơ Dawid tui anai, “Hơget tơlơi ih kiăng kâo ngă brơi kơ ih, kâo či 
ngă yơh.” 

5Tui anŭn, Dawid laĭ tui anai, “Anai nê, hrơi pơgi jing tơlơi phet Blan Phrâo, djơ̆ 
biă mă ñu, kâo ƀơ̆ng huă hăng pơtao, samơ̆ brơi bĕ kâo nao đuaĭ kơdŏp amăng 
đang hơma tơl truh pơ klăm amăng hrơi kơdih. 

6Tơdah ama ih hơdơr kơ kâo, laĭ bĕ kơ ñu, ‘Dawid kwưh rơkâo tơlơi dưi mơ̆ng 
kâo kiăng ječ ameč nao pơ plei Bêtlehem jing plei ñu pô, yuakơ gơnam ngă yang 
rĭm thŭn arăng pơkra laih pơ anŭn kơ abih bang djuai sang anŏ ñu.’ 

7Tơdah ñu laĭ tui anai, ‘Hiam yơh,’ tui anŭn kâo, ding kơna ih anai, rơnŭk rơnua 
yơh. Samơ̆ tơdah ñu ƀrŭk hil, ih dưi thâo krăn yơh ñu kiăng ngă sat kơ kâo. 

8Bơ kơ ih, pơrơđah brơi bĕ tơlơi hiam klă kơ ding kơna ih anai, yuakơ ih hơmâo 
ba rai laih kâo amăng tơlơi pơgop hăng ih ƀơi anăp Yahweh. Tơdah kâo soh, tui 
anŭn ih pô pơdjai hĭ bĕ kâo! Anăm jao hĭ kâo kơ ama ih ôh.” 

9Yônathan laĭ tui anai, “Ƀu dưi ôh! Tơdah kâo thâo hơget tơlơi ama kâo ngă kiăng 
pơrai hĭ ih, kâo či ră pơthâo kơ ih yơh.” 

10Dawid tơña dơ̆ng tui anai, “Hlơi pô či ruai kơ kâo tơdah ama ih laĭ glaĭ kơ ih 
khŭt khăt lĕ?” 

11Yônathan laĭ glaĭ tui anai, “Rai bĕ, ƀing ta tơbiă nao bĕ amăng đang hơma.” Tui 
anŭn, ƀing gơñu tơbiă nao pơ anŭn hrŏm hăng tơdruă yơh. 

12Giŏng anŭn, Yônathan laĭ kơ Dawid tui anai, “Yahweh jing Ơi Adai ƀing Israel 
yơh ngă gơ̆ng jơlan brơi, ƀơi mông anai amăng hrơi pơgi ƀôdah hrơi kơdih kâo 
či tơña bla lăng ama kâo yơh; tơdah ñu hơmâo tơlơi mơak hăng ih, kâo či brơi 
arăng laĭ pơthâo kơ ih yơh. 

13Samơ̆ tơdah ama kâo kiăng ngă sat kơ ih, rơkâo kơ Yahweh pơtơnap kơtang 
kơ kâo yơh tơdah kâo ƀu brơi ôh kơ ih thâo laih anŭn brơi ih đuaĭ kơdŏp hĭ 
rơnŭk rơnua. Rơkâo kơ Yahweh dŏ hăng Ih kar hăng Ñu hơmâo dŏ hrŏm laih 
hăng ama kâo hlâo adih. 

14Samơ̆ tơdah kâo ăt dŏ hơdip, pơrơđah bĕ kơ kâo tơlơi hiam klă ƀu răm rơngiă 
kar hăng tơlơi hiam klă Yahweh amăng abih tơlơi hơdip kâo. 



607 

 

 
© 2013 Jơrai Bible Association. 

  
 

 

15Laih anŭn dơ̆ng, Ơ Dawid ăh, tơdah kâo djai hĭ, anăm hơngah lui hĭ ôh tơlơi 
hiam klă ih kơ sang anŏ kâo wơ̆t tơdah tơdang Yahweh hơmâo pơrai hĭ laih abih 
bang ƀing rŏh ayăt ih mơ̆ng rŏng lŏn tơnah anai.” 

16Tui anŭn, Yônathan pơjing sa tơlơi pơgop hăng sang anŏ Dawid tui anai, “Ơ 
Dawid ăh, rơkâo kơ Yahweh rŭ nua brơi kơ ih ƀơi ƀing rŏh ayăt ih yơh.” 

17Giŏng anŭn, Yônathan brơi kơ Dawid pơkơjăp tơlơi gơ̆ ƀuăn hăng tơlơi khăp 
kơ ñu, yuakơ ñu khăp kơ gơ̆ kar hăng ñu khăp kơ ñu pô. 

18Giŏng anŭn, Yônathan laĭ kơ Dawid tui anai, “Hrơi pơgi yơh jing hrơi phet Blan 
Phrâo, arăng či hơdơr kơ ih yơh yuakơ anih dŏ ih anŭn jing hŏng hĭ. 

19Hrơi kơdih, amăng hrơi klăm, nao bĕ pơ anih ih đuaĭ kơdŏp tơdang tơlơi rŭng 
răng anai truh rai laih anŭn dŏ tơguan bĕ ƀơi anih boh pơtâo Ezel. 

20Kâo či pơnăh klâo ƀĕ ƀrŏm hraŏ ƀơi djeo anih anŭn kar hăng kâo pơnăh nao 
pơ sa anih kơñăm. 

21Giŏng anŭn, kâo či pơkiaŏ nao sa čô čơđai laih anŭn pơtă tui anai, ‘Nao hơduah 
bĕ khul ƀrŏm anŭn!’ Tơdah kâo laĭ kơ ñu, ‘Anai nê, khul ƀrŏm hraŏ dŏ gah anai 
kơ ih; ba rai gơñu pơ anai bĕ,’ tui anŭn rai bĕ, yuakơ kâo ƀuăn hăng Yahweh 
hơdip, ih hơmâo tơlơi rơnŭk rơnua laih, ƀu hơmâo tơlơi huĭ hyưt ôh. 

22Samơ̆ tơdah kâo laĭ kơ čơđai anŭn, ‘Anai nê, khul ƀrŏm hraŏ dŏ gah adih kơ ih,’ 
tui anŭn ih khŏm đuaĭ bĕ, yuakơ Yahweh hơmâo brơi ih đuaĭ yơh. 

23Bơ kơ tơlơi ih hăng kâo hơmâo pơhiăp laih anŭn, hơdơr bĕ, Yahweh yơh jing 
Pô ngă gơ̆ng jơlan tŏng krah ih hăng kâo hlŏng lar.” 

24Tui anŭn, Dawid dŏ kơdŏp amăng đang hơma; tơdang hrơi phet Blan Phrâo 
truh, pơtao dŏ be̱r kiăng kơ ƀơ̆ng huă. 

25Ñu dŏ ƀơi anih ñu juăt dŏ jĕ pơnăng, klă̱ anăp hăng Yônathan laih anŭn Abner 
dŏ be̱r jĕ Saul, samơ̆ anih dŏ Dawid jing hŏng. 

26Saul ƀu pơhiăp tơlơi hơget ôh amăng hrơi anŭn yuakơ ñu pơmĭn, “Năng ai 
Dawid hơmâo ngă laih tơlơi ƀu rơgoh, sĭt tui anŭn yơh ñu ƀu dŏ pơ anai.” 

27Samơ̆ amăng hrơi tŏ tui, jing hrơi tal dua amăng blan anŭn, anih dŏ Dawid ăt 
dŏ hŏng mơ̆n. Giŏng anŭn, Saul laĭ kơ ană đah rơkơi ñu Yônathan tui anai, “Yua 
hơget ană đah rơkơi Yisai ƀu hơmâo rai ôh kơ tơlơi ƀơ̆ng huă anai lĕ, amăng tơ̆m 
brơi laih anŭn hrơi anai mơ̆n?” 

28Yônathan laĭ glaĭ tui anai, “Dawid tơña rơkâo ƀơi kâo tơlơi dưi kiăng nao pơ 
plei Bêtlehem. 

29Ñu laĭ, ‘Brơi kâo nao bĕ, yuakơ sang anŏ gơmơi hlak pơkra sa tơlơi ngă yang 
amăng plei laih anŭn ƀing ayŏng kâo pơđar kơ kâo nao pơ anŭn. Tơdah kâo 

hơmâo tơlơi mơak ƀơi anăp ih, brơi kâo nao bĕ kiăng kơ bưp ƀing ayŏng kâo.’ 
Anŭn yơh jing yua hơget ñu ƀu hơmâo rai ôh pơ kơƀa̱ng ƀơ̆ng huă pơtao anai.” 

30Saul hil ƀrŭk kơ Yônathan laih anŭn ñu pơhiăp kơ gơ̆, “Ŏng jing ană đah rơkơi 
kơ sa čô đah kơmơi ƀrưh mơhiăh sat ƀai biă mă! Kâo thâo sĭt, ŏng hơmâo ruah 
mă laih dŏ gah ană đah rơkơi Yisai anŭn jing tơlơi mlâo kơ ŏng pô laih anŭn kơ 
amĭ ŏng jing pô tơkeng rai kơ ŏng yơh. 

31Tơdang dơ̆ pă ană đah rơkơi Yisai anŭn dŏ hơdip ƀơi lŏn tơnah anai, ŏng laih 
anŭn lŏn čar ŏng ƀu či kơjăp kơtang ôh. Ră anai pơkiaŏ nao bĕ laih anŭn ba rai 
bĕ ñu pơ kâo, yuakơ ñu khŏm djai yơh!” 

32Yônathan tơña kơ ama ñu tui anai, “Yua hơget ñu năng tŭ mă tơlơi djai lĕ? 
Hơget tơlơi ñu hơmâo ngă soh laih lĕ?” 

33Samơ̆ Saul hră̱ tơbăk ñu ƀơi gơ̆ kiăng pơdjai hĭ gơ̆. Giŏng anŭn, Yônathan thâo 
krăn ama ñu kơñăm kiăng pơdjai hĭ Dawid yơh. 

34Yônathan tơgŭ mơ̆ng kơƀa̱ng ƀơ̆ng huă ñu hăng tơlơi hil biă mă, amăng hrơi 
tal dua amăng blan anŭn, ñu ƀu ƀơ̆ng huă ôh yuakơ ñu rơngot hơning kơ tơlơi 
mlâo mlañ ama ñu ngă kơ Dawid. 

35Amăng hrơi mơguah Yônathan tơbiă nao pơ đang hơma kiăng kơ bưp Dawid. 
Ñu hơmâo sa čô čơđai nao hrŏm hăng ñu, 

36laih anŭn ñu laĭ kơ čơđai anŭn, “Đuaĭ nao hơduah bĕ khul ƀrŏm hraŏ kâo 
pơnăh.” Tơdang čơđai anŭn đuaĭ nao, ñu pơnăh sa ƀĕ ƀrŏm gah adih kơ gơ̆. 

37Tơdang čơđai anŭn nao truh pơ anih ƀrŏm Yônathan hơmâo lĕ laih anŭn, 
Yônathan pơhiăp kraih nao pơ gơ̆ tui anai, “Ƀrŏm hraŏ gah adih kơ ih djơ̆ mơ̆?” 

38Giŏng anŭn, ñu pơhiăp kraih dơ̆ng, “Jač amač bĕ! Nao tañ bĕ! Anăm dơ̆ng glaĭ 
ôh!” Pô čơđai anŭn nao duñ mă ƀrŏm laih anŭn wơ̆t glaĭ pơ Yônathan jing khua 
gơ̆ yơh. 

39Samơ̆ pô čơđai anŭn ƀu thâo hơget gĕt ôh kơ tơlơi Yônathan ngă anŭn, kơnơ̆ng 
Yônathan laih anŭn Dawid đôč yơh thâo. 

40Giŏng anŭn, Yônathan brơi khul gơnam blah ñu kơ čơđai anŭn hăng laĭ, “Ba 
glaĭ bĕ khul gơnam anai amăng plei.” 

41Tơdơi kơ čơđai anŭn hơmâo đuaĭ laih, Dawid tơgŭ mơ̆ng anih gah thu̱ng kơ 
boh pơtâo laih anŭn bon kơkuh ƀơi anăp Yônathan klâo wơ̆t hăng ƀo ̆  mơta ñu 
sŏ̱ lŏn. Giŏng anŭn, ƀing gơñu čum kơkuh kơ tơdruă laih anŭn hia hrŏm hơbĭt, 
samơ̆ Dawid yơh hia lu. 

42Yônathan laĭ kơ Dawid tui anai, “Nao amăng tơlơi rơnŭk rơnua bĕ, yuakơ ƀing 
ta hơmâo ƀuăn ngă laih gơyut gơyâo hăng tơdruă amăng anăn Yahweh tui anai, 
‘Yahweh yơh jing Pô ngă gơ̆ng jơlan tŏng krah ih hăng kâo laih anŭn tŏng krah 

ƀing kơnung djuai ih hăng ƀing kơnung djuai kâo hlŏng lar.’ ” Giŏng anŭn, Dawid 
đuaĭ hĭ laih anŭn Yônathan wơ̆t glaĭ pơ plei yơh. 

1 Samuêl 21 

Dawid Ƀơi Plei Nob 

1Dawid nao pơ plei Nob, pơ khua ngă yang Ahimelek. Ahimelek huĭ tơtư̆ tơtơ̆ng 
yơh tơdang ñu ƀuh Dawid laih anŭn ñu tơña tui anai, “Yua hơget ih rai kơnơ̆ng 
hơjăn đôč lĕ? Yua hơget ƀu hơmâo ôh hlơi pô nao hrŏm hăng ih lĕ?” 

2Dawid laĭ glaĭ kơ khua ngă yang Ahimelek tui anai, “Pơtao jao kơ kâo sa bruă 
laih anŭn pơtă kơ kâo tui anai, ‘Ƀu hơmâo hlơi pô ôh dưi thâo bruă ih laih anŭn 
khul tơlơi pơtă ih anai.’ Bơ kơ ƀing tơhan kâo, kâo hơmâo pơtă laih kơ ƀing gơñu 
rai bưp kâo ƀơi sa boh anih. 

3Tui anŭn yơh ră anai, hơget gơnam ƀơ̆ng ih hơmâo ră anai lĕ? Pha brơi bĕ kơ 
kâo rơma tơlŏ ƀañ tơpŭng ƀôdah hơget gơnam ih dưi hơmâo.” 

4Samơ̆ khua ngă yang anŭn laĭ glaĭ kơ Dawid tui anai, “Kâo ƀu hơmâo ôh ƀañ 
tơpŭng juăt ƀơ̆ng, samơ̆ hơmâo mơ̆n khul ƀañ tơpŭng rơgoh pơ anai, jing khul 
ƀañ tơpŭng kơnơ̆ng pha brơi kơ ƀing đah rơkơi hlơi pô ƀu đih hrŏm hăng đah 
kơmơi yơh.” 

5Dawid laĭ glaĭ tui anai, “Sĭt yơh ƀing gơmơi ƀu đih hrŏm hăng ƀing đah kơmơi 
ôh čơdơ̆ng mơ̆ng kâo tơbiă nao. Khul gơnam blah gơñu rơgoh hiam wơ̆t tơdah 
nao amăng khul bruă ƀu rơgoh hiam ôh. Truh pơ hrơi anai jing rơgoh hiam biă 
mă yơh!” 

6Tui anŭn yơh, khua ngă yang anŭn brơi kơ ñu ƀañ rơgoh hiam; yuakơ ƀu hơmâo 
ƀañ tơpŭng pơkŏn ôh pơ anŭn rơngiao kơ ƀañ tơpŭng pơyơr ƀơi anăp Ơi Adai, 
jing ƀañ arăng mă pơđuaĭ hĭ mơ̆ng anăp Yahweh laih anŭn pơplih hĭ hăng ƀañ 
tơpŭng hlơr ƀơi hrơi arăng mă pơđuaĭ hĭ ƀañ anŭn. 

7Hlak anŭn, hơmâo sa čô ding kơna Saul pơ anŭn amăng hrơi anŭn, jing pô mă 
hlak pơgiŏng hĭ tơlơi bruă ƀuăn rơ̆ng ñu ƀơi anăp Yahweh. Anăn ñu jing Doeg 
mơnuih Edôm laih anŭn ñu jing khua kơ ƀing wai triu Saul. 

8Dawid tơña Ahimelek tui anai, “Ih ƀu hơmâo ôh hă sa ƀĕ tơbăk ƀôdah sa ƀĕ đao 
pơ anai? Kâo ƀu hơmâo djă̱ ba ôh đao kâo ƀôdah gơnam blah kâo, yuakơ bruă 
pơtao anai ječ ameč biă mă.” 

9Pô khua ngă yang anŭn laĭ glaĭ tui anai, “Pơ anai kơnơ̆ng hơmâo đao Gôliat 
mơnuih Philistia, jing pô ih hơmâo pơdjai hĭ laih ƀơi dơnung Êlah anŭn; arăng 
đŭng hĭ ñu amăng khăn gah rŏng kơ ao êphôd, jing ao pô khua ngă yang. Tơdah 
ih kiăng kơ đao anŭn, mă tŭ bĕ; ƀu hơmâo ôh đao gưm pơ anih anai, kơnơ̆ng đao 
anŭn yơh.” Dawid laĭ, “Ƀu hơmâo đao pơkŏn ôh hrup hăng đao anŭn; brơi bĕ ñu 
kơ kâo.” 

Dawid Ƀơi Anih Gat 

10Hrơi anŭn yơh, Dawid ăt tŏ tui đuaĭ kơdŏp hĭ mơ̆ng Saul laih anŭn ñu nao pơ 
anih lŏn ƀing Philistia, jing truh pơ Akis, pơtao plei Gat. 

11Samơ̆ ƀing khua ding kơna Akis laĭ hăng pơtao gơñu anŭn tui anai, “Ƀu djơ̆ 
Dawid anai ôh hă, jing pô pơtao kơ anih lŏn anŭn? Sĭt ñu yơh jing pô arăng adoh 
laih amăng tơlơi arăng suang tui anai, “ ‘Saul hơmâo pơdjai hĭ laih lu rơbâo, laih 
anŭn Dawid hơmâo pơdjai hĭ laih lu rơbăn.’ ” 

12Dawid hơmư̆ ƀing gơñu pơlaĭ laih anŭn djă̱ pioh khul boh hiăp anŭn amăng 
pran jua ñu, tui anŭn ñu huĭ biă mă kơ Akis jing pơtao plei Gat anŭn. 

13Tui anŭn yơh, ñu ngă mă ñu pô jing kar hăng mơnuih hưt dư ƀơi anăp gơñu; 
tui anŭn yơh tơdang ñu hlak dŏ ƀơi anăp gơñu, ñu ngă hrup hăng mơnuih hưt 
dư hyu čih kač ƀơi khul bah amăng amăng ja̱ng laih anŭn brơi ia bah ñu rô trŭn 
ƀơi blâo ka̱ng ñu. 

14Tui anŭn, Akis pơhiăp hăng ƀing ding kơna ñu tui anai, “Lăng bĕ ƀơi mơnuih 
anai! Ñu jing mơnuih hưt! Yua hơget ba rai ñu pơ kâo lĕ? 

15Kâo kơƀah ƀing mơnuih hưt hă, tơl ƀing gih ba rai mơnuih anai pơ anai kiăng 
ngă kar hăng anŭn ƀơi anăp kâo? Kâo ƀu kiăng ôh mơnuih anai mŭt amăng sang 
kâo!” 

1 Samuêl 22 

Dawid Ƀơi Plei Pơnăng Adullam Laih Anŭn Plei Pơnăng Mizpah 

1Dawid tơbiă mơ̆ng Gat laih anŭn đuaĭ kơdŏp pơ pa̱r čư̆ jĕ plei pơnăng Adullam. 
Tơdang ƀing ayŏng ñu laih anŭn ƀing sang anŏ ñu hơmư̆ kơ tơlơi Dawid dŏ pơ 
pa̱r čư̆ anŭn, ƀing gơñu trŭn nao pơ gơ̆ pơ anih anŭn yơh. 

2Abih bang ƀing hlơi tơnap tap laih anŭn đo̱m hơnưh ƀôdah ƀing hơmâo pran 
jua rơngot hơning, pơƀut glaĭ hăng ñu, tui anŭn ñu jing hĭ khua djă̱ akŏ kơ ƀing 
gơ̆ yơh. Hơmâo truh kơ pă̱-rơtuh čô nao hrŏm hăng ñu. 

3Mơ̆ng anih anŭn Dawid đuaĭ nao pơ plei pơnăng Mizpah amăng tring Môab laih 
anŭn pơhiăp hăng pơtao ƀing Môab tui anai, “Rơkâo kơ ih brơi bĕ kơ ƀing amĭ 
ama kâo nao dŏ hăng ih tơl kâo thâo krăn hơget tơlơi Ơi Adai či ngă brơi kơ kâo.” 

4Tui anŭn, ñu brơi ƀing amĭ ama ñu dŏ hăng pơtao Môab, tui anŭn ƀing gơ̆ dŏ pơ 
anih anŭn nanao tơdang Dawid dŏ amăng kơđông kơjăp anŭn. 

5Samơ̆ pô pơala Gad laĭ kơ Dawid tui anai, “Anăm dŏ amăng kơđông ôh. Nao bĕ 
amăng anih lŏn ƀing Yudah.” Tui anŭn, Dawid tơbiă nao pơ glai kơmrơ̆ng anih 
Heret yơh. 

Saul Pơdjai Hĭ Ƀing Khua Ngă Yang Ƀơi Plei Pơnăng Nob 

6Hlak anŭn, Saul hơmư̆ arăng hơduah ƀuh laih Dawid wơ̆t hăng ƀing tơhan ñu 
mơ̆n. Laih anŭn Saul, tơngan ñu djă̱ tơbăk, hlak dŏ gah yŭ kơyâo tamaris ƀơi bŏl 
čư̆ anih Gibeah, hrŏm hăng ƀing khua moa ñu dŏ dơ̆ng jum dar ñu. 

7Saul pơhiăp hăng ƀing gơñu tui anai, “Ơ ƀing Benyamin! Ană đah rơkơi Yisai či 
pha brơi kơ ƀing gih khul đang hơma laih anŭn đang boh kơƀâo hă? Ñu či pha 
brơi kơ ƀing gih jing ƀing khua djă̱ akŏ kơ khul rơbâo čô laih anŭn kơ khul rơtuh 
čô hă? 

8Ih hlak gir pơglưh hĭ kâo jing pơtao, yuakơ ih pơmĭn ană đah rơkơi Yisai či djru 
ih hă? Ƀu hơmâo hlơi pô ôh ruai kơ kâo tơdang ană đah rơkơi kâo pơjing sa tơlơi 
pơgop hăng ană đah rơkơi Yisai. Ƀu hơmâo ôh hlơi pô amăng ƀing gih ƀlơ̆ng kơ 
kâo ƀôdah ruai kơ kâo hơget tơlơi ană đah rơkơi kâo hơmâo pơtrŭt laih ding 
kơna kâo, pơkra mơneč kiăng pơkơdơ̆ng glaĭ hăng kâo, tui hăng tơlơi ñu ngă laih 
hrơi anai.” 

9Samơ̆ Doeg mơnuih Edôm, jing pô hlak dŏ dơ̆ng hrŏm hăng ƀing khua moa Saul 
laĭ tui anai, “Kâo ƀuh ană đah rơkơi Yisai nao pơ Ahimelek jing ană đah rơkơi 
Ahitub ƀơi plei pơnăng Nob. 

10Ahimelek iâu kwưh Yahweh brơi kơ ñu; Ahimelek ăt pha brơi gơnam ƀơ̆ng laih 
anŭn đao Gôliat mơnuih Philistia kơ ñu mơ̆n.” 

11Giŏng anŭn, pơtao pơkiaŏ mơnuih nao iâu rai khua ngă yang Ahimelek ană đah 
rơkơi Ahitub wơ̆t hăng abih bang sang anŏ ama gơ̆, jing ƀing khua ngă yang ƀơi 
plei pơnăng Nob; giŏng anŭn abih bang ƀing gơ̆ rai pơ pơtao yơh. 

12Saul laĭ, “Ră anai hơmư̆ bĕ, Ơ ană đah rơkơi Ahitub.” Gơ̆ laĭ glaĭ tui anai, “Ơ 
khua ăh.” 

13Saul laĭ kơ gơ̆ tui anai, “Yua hơget ƀing gih, ih hăng ană đah rơkơi Yisai anŭn, 
ngă mơneč kiăng pơglưh hĭ kâo jing pơtao lĕ? Ih hơmâo pha brơi laih kơ ñu ƀañ 
tơpŭng, đao laih anŭn iâu kwưh Ơi Adai brơi kơ ñu mơ̆n, tui anŭn yơh ñu hơmâo 
tơgŭ pơkơdơ̆ng glaĭ laih hăng kâo laih anŭn pơkra mơneč sat kiăng ngă kơ kâo, 
jing tơlơi ñu ngă ră anai.” 

14Ahimelek laĭ glaĭ kơ pơtao tui anai, “Hlơi amăng abih bang ƀing ding kơna ih 
jing pô tŏng ten hrup hăng Dawid, jing han pơtao, khua kơ ƀing gak răng brơi kơ 
ih laih anŭn arăng pơpŭ pơyom biă mă amăng sang anŏ ih lĕ? 

15Hrơi anŭn jing hrơi blung hlâo hă jing hrơi kâo iâu kwưh Ơi Adai brơi kơ ñu? 
Sĭt ƀu djơ̆ ôh! Pơtao anăm phŏng kơđi kơ kâo, ding kơna ih anai, ƀôdah kơ hlơi 
pô amăng sang anŏ ama kâo ôh, yuakơ kâo, ding kơna ih anai, ƀu thâo ôh kơ tơlơi 
prŏng ƀôdah tơlơi anet anŭn.” 

16Samơ̆ pơtao laĭ kơ ñu tui anai, “Sĭt ih či djai yơh, Ơ Ahimelek, ih wơ̆t hăng abih 
bang sang anŏ ama ih yơh.” 

17Giŏng anŭn, pơtao pơđar ƀing răng gak dŏ jĕ ƀơi ñu tui anai, “Wir pơdjai hĭ bĕ 
ƀing khua ngă yang Yahweh anŭn, yuakơ ƀing gơñu hơmâo dŏ laih gah Dawid. 
Ƀing gơñu thâo krăn Dawid hlak đuaĭ kơdŏp, samơ̆ ƀing gơñu ƀu laĭ pơthâo kơ 

kâo ôh.” Samơ̆ ƀing khua moa pơtao ƀu kiăng yơr tơngan pơdjai hĭ ƀing khua 
ngă yang Yahweh ôh. 

18Giŏng anŭn, pơtao pơđar Doeg, “Ih wir pơdjai hĭ bĕ ƀing khua ngă yang anŭn.” 
Tui anŭn, Doeg mơnuih Edôm anŭn wir pơdjai hĭ ƀing gơ̆ yơh. Amăng hrơi anŭn 
ñu pơdjai hĭ sapănpluh-rơma čô jing ƀing buh hơô ao bơnăl ƀlĭ êphôd, jing ao 
khua ngă yang. 

19Ñu ăt pơdjai hĭ ƀing ană plei amăng plei pơnăng Nob anŭn hăng đao mơ̆n, jing 
plei ƀing khua ngă yang, wơ̆t hăng ƀing đah rơkơi đah kơmơi, ƀing čơđai ană 
nge, rơmô, aseh laih anŭn triu bơbe yơh. 

20Samơ̆ Abiathar, jing ană đah rơkơi Ahimelek, tơčô Ahitub, đuaĭ kơdŏp laih 
anŭn nao pơgop hrŏm hăng Dawid. 

21Ñu ruai kơ Dawid tơlơi Saul hơmâo pơdjai hĭ laih ƀing khua ngă yang Yahweh. 

22Giŏng anŭn, Dawid laĭ kơ Abiathar tui anai, “Amăng hrơi anŭn, tơdang Doeg 
jing mơnuih Edôm dŏ pơ anŭn, kâo thâo sĭt ñu či ruai hăng Saul yơh. Kâo yơh 
jing pô grơ̆ng glăm kơ tơlơi djai abih bang sang anŏ ama ih anai. 

23Dŏ hăng kâo bĕ; anăm huĭ ôh. Pô Saul anŭn hơduah sem kiăng pơdjai hĭ ih, ñu 
ăt hơduah sem kiăng pơdjai hĭ kâo mơ̆n. Ih či dŏ hơdip rơnŭk rơnua hăng kâo 
yơh.” 

1 Samuêl 23 

Dawid Pơklaih Hĭ Plei Pơnăng Keilah 

1Tơdang Dawid hơmư̆ tui anai, “Anai nê, ƀing Philistia hlak pơblah hăng ƀing 
mơnuih amăng plei pơnăng Keilah laih anŭn hlak klĕ mă khul pơdai arăng prăh 
laih pơ anih prăh pơdai,” 

2ñu hơduah tơña mơ̆ng Yahweh tui anai, “Dưi mơ̆ kâo nao blah ƀing Philistia 
anai?” Yahweh laĭ glaĭ kơ ñu, “Nao bĕ, kơsung blah bĕ ƀing Philistia laih anŭn 
pơklaih hĭ bĕ plei Keilah.” 

3Samơ̆ ƀing tơhan Dawid laĭ kơ ñu, “Ƀing ta huĭ yơh pơ anai jing amăng anih 
Yudah. Tui anŭn, ƀing ta či huĭ hloh dơ̆ng yơh, tơdah ƀing ta nao pơ plei Keilah 
kiăng kơ pơkơdơ̆ng glaĭ hăng ƀing ling tơhan Philistia jĕ guai lŏn gơñu anŭn!” 

4Sa wơ̆t dơ̆ng Dawid hơduah tơña Yahweh laih anŭn Yahweh laĭ glaĭ kơ ñu tui 
anai, “Trŭn nao bĕ pơ plei Keilah, yuakơ Kâo či jao hĭ ƀing Philistia amăng tơngan 
tơlơi dưi ih yơh.” 

5Tui anŭn, Dawid hăng ƀing tơhan ñu trŭn nao pơ plei Keilah, pơblah hăng ƀing 
Philistia laih anŭn mă pơđuaĭ hĭ khul hlô mơnơ̆ng gơñu. Ñu pơrai hĭ lu ƀing 
Philistia laih anŭn pơklaih hĭ ƀing mơnuih plei Keilah yơh. 

6Hlâo kơ anŭn, khua ngă yang Abiathar, ană đah rơkơi Ahimelek, hơmâo djă̱ ba 
laih ao êphôd hrŏm hăng ñu tơdang ñu đuaĭ nao pơ Dawid ƀơi plei Keilah. 

Pơtao Saul Kiaŏ Mă Dawid 

7Saul hơmư̆ Dawid hơmâo đuaĭ nao laih pơ plei Keilah, tui anŭn ñu laĭ tui anai, 
“Ơi Adai hơmâo jao hĭ laih Dawid kơ kâo, yuakơ ñu hơmâo krư̆ hĭ laih ñu pô 
tơdang ñu mŭt amăng sa boh plei hơmâo khul amăng ja̱ng laih anŭn khul čơnŭh 
khuă anŭn.” 

8Tui anŭn, Saul iâu pơƀut glaĭ abih bang ƀing ling tơhan ñu kơ tơlơi pơblah, 
kiăng trŭn nao wang blah plei pơnăng Keilah kiăng kơ kơsung blah Dawid wơ̆t 
hăng ƀing tơhan gơ̆. 

9Tơdang Dawid hơmư̆ Saul ngă mơneč sat kiăng pơkơdơ̆ng glaĭ hăng ñu, ñu laĭ 
kơ khua ngă yang Abiathar tui anai, “Ba rai êphôd bĕ, tui anŭn ƀing ta dưi thâo 
hơget tơlơi Ơi Adai kiăng kơ ƀing ta ngă.” 

10Dawid iâu laĭ tui anai, “Ơ Yahweh Ơi Adai ƀing Israel hơi, ding kơna Ih anai 
hơmâo hơmư̆ rơđah laih Saul pơkra hơdră kiăng rai pơrai hĭ plei Keilah anai 
yuakơ kâo. 

11Saul či trŭn rai pơ anai tui hăng tơlơi kâo, ding kơna Ih anai, hơmâo hơmư̆ laih 
mơ̆? Ƀing ană plei Keilah anai či jao hĭ kâo kơ ñu mơ̆? Ơ Yahweh Ơi Adai Israel 
hơi, laĭ pơthâo kơ ding kơna Ih anai đa.” Giŏng anŭn, Yahweh laĭ, “Ñu či rai yơh.” 

12Dawid tơña dơ̆ng tui anai, “Bơ kơ ƀing ană plei plei Keilah anai či jao hĭ kâo 
laih anŭn ƀing tơhan kâo kơ Saul mơ̆?” Yahweh laĭ glaĭ tui anai, “Ƀing gơñu či jao 
hĭ yơh.” 

13Tui anŭn, Dawid laih anŭn ƀing tơhan ñu truh kơ năm-rơtuh čô, tơbiă mơ̆ng 
plei Keilah laih anŭn đuaĭ nao mơ̆ng anih anai truh pơ anih pơkŏn yơh. Tơdang 
Saul hơmư̆ Dawid hơmâo đuaĭ kơdŏp laih mơ̆ng plei Keilah, ñu ƀu nao pơ plei 
anŭn dơ̆ng tah. 

14Dawid hăng ƀing tơhan ñu dŏ pơ anih đuaĭ kơdŏp amăng tơdron ha̱r laih anŭn 
amăng khul bŏl čư̆ tơdron ha̱r Zip. Rĭm hrơi Saul tui hơduah Dawid, samơ̆ Khua 
Yang Ơi Adai ƀu brơi kơ Saul mă hĭ Dawid ôh. 

15Tơdang Dawid ăt dŏ ƀơi anih Hôrsah amăng tơdron ha̱r Zip anŭn, ñu hơmư̆ 
Saul hơmâo rai laih kiăng mă hĭ tơlơi hơdip ñu. 

16Laih anŭn Yônathan ană đah rơkơi Saul rai pơ Dawid ƀơi anih Hôrsah kiăng 
kơ pơkơjăp ñu kơ tơlơi Ơi Adai či wai pơgang brơi kơ ñu yơh. 

17Ñu laĭ tui anai, “Anăm huĭ ôh. Ơi Adai ƀu či brơi kơ ama kâo ngă sat kơ ih ôh. 
Ih či jing pơtao kơ ƀing Israel laih anŭn kâo či jing pô khua tŏ tui ih yơh, wơ̆t 
tơdah ama kâo Saul thâo krăn mơ̆n kơ tơlơi anai.” 

18Gơñu dua pơphrâo glaĭ tơlơi pơgop gơñu ƀơi anăp Yahweh kơ tơlơi ƀing gơñu 
či jing gơyut gơyâo nanao yơh. Giŏng anŭn, Yônathan glaĭ pơ sang, samơ̆ Dawid 
ăt dŏ ƀơi anih Hôrsah. 

19Ƀing mơnuih Zip đĭ nao pơ Saul ƀơi plei pơnăng Gibeah laih anŭn laĭ pơthâo 
tui anai, “Ƀing gơmơi thâo krăn kơ tơlơi Dawid hlak dŏ kơdŏp amăng ƀing gơmơi 
ƀơi anih kơđông Hôrsah, jing ƀơi bŏl čư̆ Hakilah, jing gah thu̱ng kơ anih Yesimôn 
anŭn. 

20Ră anai, Ơ pơtao ăh, trŭn nao bĕ ƀơi mông pă ih kiăng ngă kơ tơlơi anŭn, laih 
anŭn ƀing gơmơi yơh či grơ̆ng glăm kơ bruă djru ih mă hĭ ñu yơh.” 

21Saul laĭ glaĭ tui anai, “Yahweh yơh bơni hiam kơ ƀing gih yuakơ gih ƀlơ̆ng 
pơmĭn kơ kâo. 

22Nao bĕ laih anŭn prap rơmet lu hloh dơ̆ng bĕ. Hơduah ƀuh bĕ anih Dawid juăt 
nao laih anŭn hlơi ƀing ƀuh ñu pơ anŭn. Ƀing gơñu hơmâo ruai pơthâo laih kơ 
kâo kơ tơlơi Dawid jing pô thâo pleč biă mă. 

23Hơduah ƀuh bĕ abih bang anih đuaĭ kơdŏp ñu dŏ laih anŭn rai laĭ pơthâo kơ 
kâo abih bang tơlơi. Giŏng anŭn, kâo či nao hrŏm hăng ƀing gih yơh; tơdah ñu 
dŏ amăng anih tring anai, kâo či kiaŏ mă ñu djŏp anih amăng guai lŏn ƀing Yudah 
yơh.” 

24Tui anŭn, ƀing gơñu tơbiă nao pơ anih Zip hlâo kơ Saul. Hlak anŭn, Dawid hăng 
ƀing tơhan ñu dŏ amăng tơdron ha̱r Maôn, jing anih amăng tring Arabah gah 
thu̱ng kơ anih Yesimôn. 

25Saul laih anŭn ƀing ling tơhan ñu čơdơ̆ng hơduah kơsem; tơdang Dawid hơmư̆ 
kơ tơlơi anŭn, ñu đuaĭ nao pơ anih boh pơtâo laih anŭn dŏ amăng tơdron ha̱r 
Maôn. Tơdang Saul hơmư̆ kơ tơlơi anŭn, ñu nao pơ tơdron ha̱r Maôn kiăng kiaŏ 
mă Dawid yơh. 

26Saul hlak đuaĭ nao gah anai kơ čư̆, tơdang anŭn Dawid laih anŭn ƀing tơhan ñu 
đuaĭ nao pơ gah adih kơ čư̆, ječ ameč kiăng đuaĭ klaih hĭ mơ̆ng Saul. Tơdang Saul 
laih anŭn ƀing ling tơhan ñu hlak kiaŏ tui jĕ Dawid hăng ƀing tơhan gơ̆ laih kiăng 
kơ mă ƀing gơ̆, 

27hơmâo mơnuih rai laĭ pơthâo kơ Saul tui anai, “Rai tañ bĕ! Ƀing Philistia hlak 
wang blah lŏn čar ta anai.” 

28Giŏng anŭn, Saul lui hĭ tơlơi kiaŏ mă Dawid laih anŭn nao bưp ƀing Philistia. 
Yuakơ anŭn yơh ƀing gơñu pơanăn anih anai jing Sela-Hammahlekot. 

29Giŏng anŭn, Dawid đĭ nao mơ̆ng anih anŭn laih anŭn dŏ hơdip amăng khul anih 
đuaĭ kơdŏp tơdron ha̱r En-Gedi. 

1 Samuêl 24 

Dawid Pap Brơi Tơlơi Hơdip Saul 

1Tơdơi kơ Saul wơ̆t glaĭ mơ̆ng tơlơi kiaŏ blah ƀing Philistia, hơmâo mơnuih rai 
laĭ pơthâo kơ ñu kơ tơlơi Dawid tui anai, “Dawid hlak dŏ amăng tơdron ha̱r En-
Gedi.” 

2Tui anŭn, Saul djă̱ ba klâo-rơbâo čô tơhan khĭn kơtang hloh mơ̆ng abih bang 
ƀing Israel laih anŭn tơbiă nao hơduah mă Dawid wơ̆t hăng ƀing tơhan gơ̆ amăng 
anih anăp nao pơ boh pơtâo Bơbe Glai yơh. 

3Ñu nao truh pơ sa boh war triu kơtuai jơlan anŭn; pơ anŭn hơmâo sa boh 
amăng čư̆, tui anŭn Saul pô mŭt pơ anih anŭn kiăng kơ juă glai. Dawid laih anŭn 
ƀing tơhan ñu dŏ pơ gah lăm hloh ăt amăng pa̱r čư̆ anŭn mơ̆n. 

4Ƀing tơhan ñu laĭ tui anai, “Anai yơh hrơi Yahweh pơhiăp laih hăng ih tơdang 
Ñu laĭ, ‘Kâo či jao hĭ rŏh ayăt ih amăng tơngan ih kiăng kơ ngă bĕ tui hăng tơlơi 
ih kiăng.’ ” Giŏng anŭn, Dawid rui nao hơgŏm laih anŭn khăt hĭ akiăng ao phyung 
Saul. 

5Tơdơi kơ anŭn, Dawid hơƀlơ̆k glaĭ yuakơ ñu hơmâo khăt hĭ laih akiăng ao 
phyung gơ̆. 

6Dawid laĭ kơ ƀing tơhan ñu tui anai, “Yahweh khă hĭ kâo, ƀu dưi ngă sa tơlơi kar 
hăng anŭn ôh kơ khua kâo, jing pô Yahweh hơmâo trôč laih ia jâo ruah kiăng kơ 
jing pơtao, ƀôdah yơr đĭ tơngan kâo pơkơdơ̆ng glaĭ hăng ñu; yuakơ ñu jing pô 
Yahweh hơmâo trôč ruah laih.” 

7Hăng khul tơlơi pơhiăp anŭn yơh Dawid ƀuăh khă hĭ kơ ƀing tơhan ñu ƀu brơi 
kơ ƀing gơñu kơsung blah Saul ôh. Giŏng anŭn, Saul tơbiă mơ̆ng anih pa̱r anŭn 
laih anŭn nao amăng jơlan ñu. 

8Giŏng anŭn, Dawid tơbiă mơ̆ng pa̱r anŭn laih anŭn iâu tui pơtao Saul tui anai, 
“Ơ pơtao, khua kâo hơi!” Tơdang Saul wir lăng glaĭ, Dawid bon kơkuh ñu pô hăng 
ƀo ̆  mơta ñu sŏ̱ lŏn. 

9Ñu laĭ kơ Saul tui anai, “Yua hơget ih pơđi̱ng hơmư̆ tui tơlơi arăng laĭ tui anai lĕ, 
‘Dawid hơduah mơneč sat kiăng ngă kơ ih’? 

10Hrơi anai ih hơmâo ƀuh laih hăng mơta ih pô hiư̆m Yahweh hơmâo jao hĭ laih 
ih amăng tơngan kâo amăng pa̱r anŭn. Đơđa mơnuih pơtrŭt kâo kiăng pơdjai hĭ 
ih, samơ̆ kâo pap brơi tơlơi hơdip ih; kâo laĭ, ‘Kâo ƀu či yơr tơngan kâo 
pơkơdơ̆ng glaĭ hăng khua kâo ôh, yuakơ ñu jing pô Yahweh trôč laih.’ 

11Anai nê, Ơ ama kâo hơi, lăng bĕ bơnăl ƀơi tơngan kâo anai! Kâo khăt hĭ laih 
mơ̆ng akiăng ao phyung ih samơ̆ ƀu pơdjai hĭ ih ôh. Ră anai, brơi kơ ih thâo hluh 
bĕ, kâo ƀu ngă soh ôh kŏn ngă tơlơi wĕ wŏ pơkơdơ̆ng glaĭ hăng ih lơi. Kâo ƀu 
ngă tơlơi soh pơkơdơ̆ng glaĭ hăng ih ôh, samơ̆ ih lua mă kâo kiăng mă pơđuaĭ hĭ 
tơlơi hơdip kâo. 

12Rơkâo kơ Yahweh phat kơđi tŏng krah ih hăng kâo. Rơkâo kơ Yahweh rŭ nua 
ƀơi tơlơi soh ih hơmâo ngă laih kơ kâo, samơ̆ kâo ƀu či ngă sat kơ ih ôh. 

13Tui hăng tơlơi pơhiăp arăng juăt laĭ laih, ‘Mơ̆ng ƀing mơnuih soh sat yơh 
pơtơbiă rai khul bruă sat ƀai,’ tui anŭn kâo ƀu či ngă kơ ih ôh. 

14“Ih anăm kiaŏ mă kâo dơ̆ng tah, yuakơ kâo jing mơnuih đôč đač kar hăng sa 
drơi asâo djai ƀôdah sa drơi kơtâo asâo yơh. 

15Rơkâo kơ Yahweh jing Pô phat kơđi ta laih anŭn pơrơđah brơi tŏng krah ƀing 
ta. Rơkâo kơ Ñu pơmĭn brơi tơlơi tơpă hơnơ̆ng kâo laih anŭn djă̱ pioh; rơkâo kơ 
Ñu phat brơi djơ̆ găl hăng pơklaih hĭ kâo mơ̆ng ih.” 

16Tơdang Dawid pơhiăp giŏng laih hơdôm tơlơi anŭn, Saul tơña tui anai, “Anŭn 
jing hiăp ih hă, Ơ Dawid ană kâo hơi?” Laih anŭn ñu hia kraih. 

17Ñu laĭ tui anai, “Ih yơh jing pô tơpă hơnơ̆ng hloh kơ kâo. Ih hơmâo ngă laih 
tơlơi hiam kơ kâo, samơ̆ kâo ngă tơlơi sat kơ ih. 

18Ră anai ih phrâo ruai glaĭ laih tơlơi hiam ih ngă laih kơ kâo; Yahweh jao hĭ laih 
kâo amăng tơngan tơlơi dưi ih, samơ̆ ih ƀu pơdjai hĭ kâo ôh. 

19Sĭt yơh tơdang sa čô hơduah ƀuh pô rŏh ñu, ñu ƀu pơklaih hĭ rŏh ayăt ñu anŭn 
ôh. Rơkâo kơ Yahweh bơni hiam kơ ih hăng tơlơi hiam klă yuakơ tơlơi ih hơmâo 
ngă laih kơ kâo hrơi anai. 

20Kâo thâo sĭt ih či jing pơtao laih anŭn čar pơtao Israel či dŏ kơjăp amăng 
tơngan ih yơh. 

21Ră anai, ƀuăn rơ̆ng bĕ hăng kâo ƀơi anăp Yahweh kơ tơlơi ih ƀu či pơdjai hĭ ôh 
abih bang ană tơčô kâo, samơ̆ brơi bĕ ƀing gơñu hơdip djă̱ tŏ tui amăng anăn 
kâo.” 

22Tui anŭn, Dawid ƀuăn rơ̆ng kiăng kơ ngă tui hăng tơlơi Saul rơkâo yơh. Giŏng 
anŭn, Saul wơ̆t glaĭ pơ sang, samơ̆ Dawid hăng ƀing tơhan ñu đĭ nao pơ anih 
kơđông kơjăp yơh. 

1 Samuêl 25 

Dawid, Nabal Laih Anŭn HʼAbigail 

1Hlak anŭn, Samuêl tơĭ pran laih, tui anŭn abih bang ƀing Israel pơƀut glaĭ laih 
anŭn čŏk hia kơ ñu; gơñu dơ̱r gơ̆ amăng anih Ramah, jing plei gơ̆ pô. Giŏng anŭn, 
Dawid hăng ƀing tơhan ñu đuaĭ nao pơ tơdron ha̱r Maôn yơh. 

2Hơmâo sa čô mơnuih pơdrŏng biă mă amăng tring Maôn anŭn yuakơ hơmâo 
pưk sang đang hơma amăng anih Karmel anŭn. Ñu hơmâo sa-rơbâo drơi bơbe 
laih anŭn klâo-rơbâo drơi triu; ñu hlak yuă blâo khul triu ƀơi anih Karmel. 

3Anăn ñu jing Nabal laih anŭn anăn bơnai ñu jing HʼAbigail. Bơnai ñu jing đah 
kơmơi rơgơi laih anŭn hiam bơnai, samơ̆ rơkơi ñu jing mơnuih mơ̆ng djuai 
Kaleb, jing pô khăng akŏ laih anŭn juăt pơmĭn sat amăng bruă ñu ngă. 

4Tơdang Dawid hlak dŏ amăng tơdron ha̱r, ñu hơmư̆ Nabal hlak yuă blâo triu. 

5Tui anŭn, ñu pơkiaŏ nao pluh čô hlak ai laih anŭn pơtă kơ ƀing gơñu tui anai, 
“Nao bĕ pơ Nabal ƀơi anih Karmel adih laih anŭn pơhiăp: Dawid mơit tơlơi tơña 
bla anai kơ ih. 

6Laĭ bĕ kơ ñu tui anai, ‘Kwưh kiăng kơ ih hơdip sui! Kwưh tơlơi hiam drơi jan kơ 
ih laih anŭn kơ sang anŏ ih! Laih anŭn tơlơi hiam drơi jan kơ abih bang lŏm kơ 
ih! 

7“ ‘Ră anai kâo hơmư̆ truh mông yuă blâo triu laih. Tơdang ƀing wai triu ih dŏ 
hăng ƀing gơmơi, ƀing gơmơi ƀu ngă sat kơ ƀing gơ̆ ôh; laih anŭn amăng abih 
hrơi mông ƀing gơñu dŏ ƀơi anih Karmel, ƀing gơñu ƀu hơmâo pơrơngiă hĭ 
hơget gơnam lŏm kơ ƀing gơñu ôh. 

8Tơña bĕ ƀing ding kơna ih laih anŭn ƀing gơñu či ruai kơ ih yơh. Hơnŭn yơh, 
pơmơak bĕ kơ ƀing hlak ai kâo, yuakơ ƀing gơmơi rai ƀơi hrơi phet. Rơkâo ih 
pha brơi bĕ kơ ƀing tơhan kâo anai, jing ƀing kar hăng ding kơna ih, laih anŭn 
kơ Dawid, jing pô kar hăng ană ih, hơdôm gơnam ih dưi hơduah hơmâo kơ ƀing 
gơñu.’ ” 

9Tơdang ƀing ding kơna Dawid truh laih, ƀing gơñu laĭ hăng Nabal tơlơi pơhiăp 
anŭn amăng anăn Dawid. Giŏng anŭn, ƀing gơñu dŏ tơguan yơh kơ tơlơi Nabal 
laĭ glaĭ. 

10Nabal laĭ glaĭ kơ ƀing ding kơna Dawid tui anai, “Hlơi jing pô Dawid anŭn lĕ? 
Hlơi jing ană đah rơkơi Yisai anŭn lĕ? Hơmâo lu biă mă yơh ƀing ding kơna čơlah 
đuaĭ hĭ mơ̆ng khua gơñu rơnŭk anai. 

11Yua hơget kâo khŏm mă ƀañ tơpŭng kâo, ia mơñum kâo laih anŭn añăm 
mơnơ̆ng kâo hơmâo pơdjai laih kơ ƀing ding kơna yuă blâo triu kâo, laih anŭn 
pha brơi kơ ƀing mơnuih rai mơ̆ng anih arăng ƀu thâo ôh anŭn lĕ?” 

12Ƀing ding kơna Dawid đuaĭ glaĭ yơh. Tơdang ƀing gơñu truh laih, ƀing gơñu 
ruai glaĭ rĭm boh hiăp Nabal pơhiăp anŭn. 

13Dawid laĭ kơ ƀing tơhan ñu tui anai, “Băk đao gih bĕ!” Tui anŭn, ƀing gơñu băk 
đao gơñu laih anŭn Dawid ăt băk mă đao ñu mơ̆n. Hơmâo kơplăh wăh pă̱-rơtuh 
čô nao hrŏm hăng Dawid, tơdang anŭn dua-rơtuh čô dŏ glaĭ wai khul gơnam 
djru. 

14Sa čô amăng ƀing ding kơna ruai glaĭ kơ bơnai Nabal, jing HʼAbigail, tui anai, 
“Dawid pơkiaŏ rai ƀing ding kơna ñu rai mơ̆ng tơdron ha̱r kiăng pơhiăp kơkuh 
hăng khua ta, samơ̆ khua ta pơhiăp djik djak kơ ƀing gơ̆. 

15Samơ̆ ƀing mơnuih anŭn ngă hiam kơ ƀing gơmơi biă mă. Ƀing gơñu ƀu ngă 
sat kơ ƀing gơmơi ôh laih anŭn amăng abih hrơi mông ƀing gơmơi tơbiă nao wai 
jĕ ƀing gơñu, ƀu hơmâo hlô mơnơ̆ng pă ôh rơngiă hĭ. 

16Hrơi mlam ƀing gơñu jing kar hăng bơnư̆ yơh pơgang jum dar ƀing gơmơi 
tơdang ƀing gơmơi wai triu gơmơi jĕ ƀing gơñu. 

17Ră anai, pơmĭn bĕ kơ tơlơi anai laih anŭn hơduah bĕ hơdôm tơlơi ih dưi ngă, 
yuakơ tơlơi răm rai hlak rai ƀơi khua ta laih anŭn ƀơi abih bang sang anŏ ñu 
mơ̆n. Ñu jing sa čô mơnuih sat ƀai biă mă tơl ƀu hơmâo hlơi pô ôh dưi pơhiăp 
hăng ñu.” 

18HʼAbigail ƀu dŏ tơguan dơ̆ng tah. Ñu mă dua-rơtuh tơlŏ ƀañ tơpŭng, dua klĭ ia 
boh kơƀâo, añăm rơma drơi triu arăng hơmâo pơdjai laih, rơma hơnŏng pơdai 
hơna, sa-rơtuh boh ƀañ boh kơƀâo, dua-rơtuh boh ƀañ boh hra laih anŭn yŏng 
pioh ƀơi rŏng khul aseh glai. 

19Giŏng anŭn, ñu laĭ kơ ƀing ding kơna ñu tui anai, “Nao hlâo kơ kâo bĕ kiăng kơ 
bưp ñu laih anŭn kâo či đuaĭ tui ƀing gih yơh.” Samơ̆ ñu ƀu laĭ pơthâo kơ rơkơi 
ñu Nabal ôh. 

20Tơdang ñu đĭ rai aseh glai ñu găn nao pơ khul bŏl čư̆, Dawid hăng ƀing tơhan 
ñu ăt trŭn rai anăp nao pơ gơ̆ mơ̆n, tui anŭn yơh gơ̆ bưp ƀing Dawid yơh. 

21Dawid phrâo laĭ laih tui anai, “Anŭn jing sa tơlơi đôč đač yơh, abih bang tơlơi 
kâo wai lăng brơi kơ dram gơnam pô anŭn amăng tơdron ha̱r, tơl ƀu hơmâo sa 
drơi hlô pă ôh rơngiă hĭ. Ñu hơmâo kla glaĭ laih kơ kâo tơlơi sat pơala brơi kơ 
tơlơi hiam kâo ngă. 

22Rơkâo kơ Ơi Adai pơrăm hĭ Dawid kơtang kơtĭt, tơdah ƀơi mơguah kâo pioh 
hơdip sa čô đah rơkơi amăng abih bang ƀing lŏm kơ pô sat anŭn dŏ hơdip!” 

23Tơdang HʼAbigail ƀuh Dawid, ñu ječ ameč trŭn mơ̆ng aseh glai anŭn laih anŭn 
bon kơkuh ƀơi anăp Dawid hăng ƀo ̆  mơta ñu sŏ̱ lŏn. 

24Ñu bon ƀơi tơkai Dawid laih anŭn laĭ tui anai, “Ơ khua kâo, brơi bĕ tơlơi ƀuăh 
anŭn kơnơ̆ng le ̆  ƀơi hơjăn kâo đôč yuakơ hơdôm tơlơi rơkơi kâo hơmâo ngă laih. 
Brơi bĕ kâo, ding kơna ih anai, pơhiăp hăng ih laih anŭn hơmư̆ bĕ hơget tơlơi 
kâo, ding kơna ih anai, khŏm pơhiăp. 

25Rơkâo kơ ih anăm lăng kơ mơnuih sat ƀai Nabal anŭn ôh. Ñu kơnơ̆ng hrup 
hăng anăn ñu pô đôč, anăn ñu jing mlŭk, laih anŭn ñu hơmâo tơlơi mlŭk yơh. Bơ 
kơ kâo, ding kơna ih anai, kâo ƀu ƀuh ôh ƀing ding kơna ih pơkiaŏ nao.” 

26Ñu laĭ dơ̆ng tui anai, “Ră anai yuakơ Yahweh hơmâo răk wai laih ih, Ơ khua kâo 
hơi, mơ̆ng tơlơi tuh drah laih anŭn mơ̆ng tơlơi rŭ nua kơ ih pô hăng tơngan ih 
pô, kâo ƀuăn hăng Yahweh hơdip laih anŭn hăng ih, kwưh kiăng kơ Yahweh 
pơkơhma̱l hĭ abih bang ƀing rŏh ayăt ih laih anŭn abih ƀing hlơi kiăng pơrai hĭ 
ih, jing hĭ hrup tơlơi Ñu či pơkơhma̱l hĭ Nabal anŭn yơh. 

27Laih anŭn rơkâo kơ ih mă bĕ gơnam brơi pơyơr anai, jing gơnam kâo, ding 
kơna ih anai, hơmâo ba rai laih kơ ih hăng pha brơi bĕ kơ ƀing mơnuih đuaĭ tui 
ih. 

28Rơkâo ih pap brơi bĕ tơlơi rơgao hơnơ̆ng kâo, ding kơna ih anai, yuakơ 
Yahweh či pơkơjăp sang anŏ ih hlŏng lar, yuakơ ih blah khul tơlơi pơblah 
Yahweh. Anăm brơi arăng hơduah ƀuh tơlơi soh sat ih ôh amăng abih hrơi ih dŏ 
hơdip. 

29Wơ̆t tơdah hlơi pô hlak kiaŏ mă ih kiăng pơrai hĭ tơlơi hơdip ih, Yahweh Ơi 
Adai ih yơh či brơi tơlơi kơjăp hơđơ̆ng amăng rơnŭk ƀing hơdip. Samơ̆ tơlơi 
hơdip ƀing rŏh ayăt ih, Ñu či bluh pơđuaĭ hĭ kar hăng boh pơtâo suar đuaĭ hĭ 
mơ̆ng hrĕ wŏt yơh. 

30Tơdang Yahweh hơmâo pơgiŏng hĭ laih kơ ih abih bang tơlơi hiam klă Ñu 
hơmâo ƀuăn laih hăng ih, laih anŭn hơmâo ruah mă laih ih jing khua wai lăng 
abih bang ƀing Israel, 

31ih ƀu či hơƀlơ̆k glaĭ ôh amăng pran jua ih kơ tơlơi tuh drah ƀôdah tơlơi rŭ nua 
kơ ih pô ƀu tŭ yua. Laih anŭn tơdang Yahweh hơmâo dui ba laih ih dưi jing hĭ, 
hơdơr kơ kâo đa.” 

32Dawid laĭ kơ HʼAbigail tui anai, “Bơni hơơč kơ Yahweh Ơi Adai ƀing Israel, jing 
Pô hơmâo ba rai laih ih hrơi anai kiăng kơ bưp kâo. 

33Kwưh kiăng ih hơmâo tơlơi bơni hiam kơ tơlơi ih phat kơđi anŭn laih anŭn kơ 
tơlơi pơgăn hĭ kâo mơ̆ng tơlơi ngă tuh drah hrơi anai kiăng rŭ nua kơ kâo pô 
hăng tơngan kâo pô. 

34Rơngiao kơ tơlơi anai, kâo ƀuăn hăng Yahweh Ơi Adai ƀing Israel hơdip jing 
Pô hơmâo pơgăn hĭ laih kâo mơ̆ng tơlơi ngă sat kơ ih, tơdah ih ƀu rai tañ ôh 
kiăng kơ bưp kâo, sĭt ƀu hơmâo ôh sa čô đah rơkơi pă lŏm kơ Nabal dưi dŏ hơdip 
truh kơ mơguah.” 

35Giŏng anŭn, Dawid mă tŭ mơ̆ng tơngan gơ̆ hơdôm gơnam gơ̆ hơmâo ba rai laih 
hăng laĭ tui anai, “Glaĭ bĕ pơ sang hăng tơlơi rơnŭk rơno̱m. Kâo hơmâo hơmư̆ 
laih tơlơi pơhiăp ih laih anŭn pha brơi laih tơlơi ih rơkâo.” 

36Tơdang HʼAbigail glaĭ pơ Nabal, ñu hlak dŏ amăng sang pơkra gơnam ƀơ̆ng 
huă prŏng kar hăng sa čô pơtao. Ñu hlak hơ̆k mơak laih anŭn măt biă mă. Tui 
anŭn, HʼAbigail ƀu ruai kơ ñu ôh tơl mơguah. 

37Giŏng anŭn, amăng mơguah, tơdang Nabal abih măt laih, bơnai ñu ruai glaĭ 
abih bang khul tơlơi anŭn, tui anŭn hơtai boh ñu ruă rơwen jing khăng hĭ kar 
hăng boh pơtâo yơh. 

38Pluh hrơi tơdơi kơ anŭn, Yahweh taih Nabal tui anŭn ñu djai hĭ yơh. 

39Tơdang Dawid hơmư̆ Nabal djai laih, ñu laĭ tui anai, “Bơni hơơč kơ Yahweh 
jing Pô djă̱ pioh tơlơi tơpă hơnơ̆ng kơ kâo samơ̆ pơkơdơ̆ng glaĭ hăng Nabal yơh 
yuakơ djik djak laih kơ kâo. Ñu hơmâo pơkơ̆ng hĭ ding kơna Ñu anai mơ̆ng bruă 
soh laih anŭn ba nao laih tơlơi soh Nabal le ̆  glaĭ ƀơi akŏ ñu pô.” Giŏng anŭn, 
Dawid mơit hiăp nao kơ HʼAbigail, rơkâo kơ gơ̆ kiăng jing bơnai ñu. 

40Ƀing ding kơna ñu nao pơ anih Karmel laih anŭn pơhiăp hăng HʼAbigail tui 
anai, “Dawid hơmâo pơkiaŏ rai laih ƀing gơmơi kiăng ba glaĭ ih jing hĭ bơnai ñu.” 

41Ñu bon kơkuh ƀo ̆  mơta ñu sŏ̱ lŏn laih anŭn laĭ tui anai, “Kâo yơh anai, jing ding 
kơna đah kơmơi ih, prap pre kiăng kơ mă bruă kơ ih laih anŭn kiăng kơ rao tơkai 
ƀing ding kơna ih, jing khua kâo yơh.” 

42HʼAbigail tañ mơtam đĭ ƀơi aseh glai laih anŭn hơmâo rơma čô ƀing ding kơna 
đah kơmơi ñu nao hrŏm djru ñu; ƀing gơñu nao hrŏm hăng ƀing ding kơna 
Dawid laih anŭn HʼAbigail jing hĭ bơnai Dawid yơh. 

43Dawid ăt dŏ kơ HʼAhinôam mơnuih Yizreel; tui anŭn abih dua gơñu jing bơnai 
Dawid. 

44Samơ̆ Saul brơi hĭ ană dra ñu HʼMikal, bơnai Dawid, dŏ kơ Paltiêl ană đah rơkơi 
Lais, jing mơnuih mơ̆ng tring Gallim. 

1 Samuêl 26 

Dawid Pap Brơi Tơlơi Hơdip Saul Dơ̆ng 

1Ƀing mơnuih mơ̆ng plei pơnăng Zip nao pơ Saul amăng plei pơnăng Gibeah laih 
anŭn laĭ tui anai, “Sĭt yơh Dawid hlak dŏ kơdŏp ƀơi bŏl čư̆ Hakilah, jing anih anăp 
nao pơ anih Yesimôn mơ̆n.” 

2Tui anŭn, Saul trŭn nao pơ tơdron ha̱r Zip hrŏm hăng klâo-rơbâo čô tơhan khĭn 
kơtang amăng ƀing Israel kiăng hơduah kơsem Dawid pơ anŭn. 

3Saul pơdơ̆ng đĭ anih jưh ñu jĕ ƀơi jơlan nao pơ bŏl čư̆ Hakilah anăp nao pơ anih 
Yesimôn, samơ̆ Dawid dŏ amăng tơdron ha̱r. Tơdang ñu ƀuh Saul đuaĭ tui ñu pơ 
anih anŭn, 

4ñu pơkiaŏ nao ƀing ep kơsem kiăng thâo krăn Saul hơmâo rai laih aka. 

5Giŏng anŭn, Dawid tơbiă nao pơ anih Saul hơmâo jưh laih. Ñu ƀuh anih Saul 
hăng Abner jing ană đah rơkơi Nêr, khua git gai ƀing ling tơhan, hơmâo pĭt đih 
laih. Saul hlak đih pĭt gah lăm anih jưh laih anŭn hơmâo ƀing ling tơhan dŏ jưh 
jum dar ñu. 

6Giŏng anŭn, Dawid tơña Ahimelek, jing mơnuih Hit, laih anŭn Abisai, jing ană 
đah rơkơi HʼZeruyah, tui anai, “Hlơi či nao hrŏm hăng kâo kiăng mŭt amăng anih 
jưh pơ anih Saul anŭn lĕ?” HʼZeruyah jing amĭ kơ Yôab hăng Abisai. Abisai laĭ 
glaĭ tui anai, “Kâo yơh či nao hrŏm hăng ih.” 

7Tui anŭn, Dawid hăng Abisai nao pơ anih jưh tơdang mlam, pơ anŭn yơh Saul 
hlak pĭt pơ gah lăm anih jưh, tơbăk ñu hơtŏp ƀơi lŏn jĕ akŏ ñu. Abner laih anŭn 
ƀing ling tơhan hlak pĭt jum dar ñu. 

8Abisai laĭ kơ Dawid tui anai, “Hrơi anai Ơi Adai hơmâo jao hĭ laih rŏh ayăt ih 
amăng tơngan tơlơi dưi ih. Ră anai brơi bĕ kâo klâŏ ñu ƀơi lŏn anai hăng sa wơ̆t 
hơtŏp klâŏ hăng tơbăk kâo anai; kâo ƀu či klâŏ dua wơ̆t ôh.” 

9Samơ̆ Dawid laĭ kơ Abisai tui anai, “Anăm pơdjai hĭ ñu ôh! Sĭt Yahweh či 
pơkơhma̱l hĭ hlơi pô ngă sat kơ pơtao, jing pô Ñu hơmâo trôč ruah laih kiăng kơ 
jing pơtao yơh.” 

10Dawid laĭ dơ̆ng tui anai, “Kâo ƀuăn hăng Yahweh hơdip, Yahweh pô yơh či 
pơrai hĭ ñu; mông ñu truh laih anŭn ñu či djai hĭ ƀôdah ñu či nao amăng tơdron 
blah hăng djai hĭ yơh. 

11Samơ̆ Yahweh khă kâo, ƀu dưi yơr tơngan ngă sat ôh kơ pô Yahweh hơmâo 
trôč ruah laih. Ră anai, mă tŭ bĕ tơbăk laih anŭn ge̱t ia jĕ ƀơi akŏ ñu anŭn laih 
anŭn tơbiă bĕ ta.” 

12Tui anŭn, Dawid mă tơbăk laih anŭn sa boh ge̱t ia jĕ akŏ Saul hăng đuaĭ hĭ. Ƀu 
hơmâo hlơi pô ƀuh ƀôdah thâo krăn kơ tơlơi anŭn ôh, kŏn hơmâo sa čô mơdưh 
lơi. Abih bang ƀing gơñu hlak pĭt yuakơ Yahweh hơmâo ngă laih kơ ƀing gơñu 
pĭt wơr. 

13Giŏng anŭn, Dawid găn nao pơ anih gah adih laih anŭn dŏ dơ̆ng ƀơi kơčŏng bŏl 
čư̆ ataih ƀiă; hơmâo sa rơhaih prŏng kơplăh wăh ƀing gơñu. 

14Dawid iâu kraih kơ ƀing ling tơhan laih anŭn kơ Abner jing ană đah rơkơi Nêr 
tui anai, “Ih či laĭ glaĭ kơ kâo mơ̆, Ơ Abner?” Abner laĭ glaĭ tui anai, “Hlơi ih, jing 
pô iâu kơ pơtao lĕ?” 

15Dawid laĭ tui anai, “Sĭt yơh ih jing sa čô mơnuih yom pơphan laih anŭn ƀu 
hơmâo hlơi pô ôh hrup hăng ih amăng ƀing Israel anai. Yua hơget ih ƀu gak wai 
khua ih, jing pơtao anŭn lĕ? Hơmâo mơnuih nao kiăng pơrai hĭ khua ih, pơtao 
anŭn. 

16Hơget tơlơi ih hơmâo ngă laih, jing tơlơi ƀu hiam ôh. Kâo ƀuăn hăng Yahweh 
hơdip, ih wơ̆t hăng ƀing ling tơhan ih năng tŭ tơlơi djai yơh, yuakơ ƀing gih ƀu 
gak wai khua gih ôh, jing pô Yahweh hơmâo trôč ruah laih. Lăng bĕ jum dar ƀing 
gih, pơpă tơbăk laih anŭn ge̱t ia pơtao pioh jĕ akŏ ñu lĕ?” 

17Saul thâo krăn hiăp Dawid laih anŭn ñu laĭ tui anai, “Anŭn jing hiăp ih hă, Ơ 
Dawid ană kâo hơi?” Dawid laĭ glaĭ tui anai, “Ơ djơ̆ yơh, Ơ pơtao, khua kâo hơi.” 

18Giŏng anŭn, ñu laĭ dơ̆ng tui anai, “Yua hơget ih kiaŏ mă ding kơna ih anai lĕ? 
Hơget tơlơi kâo hơmâo ngă laih lĕ, laih anŭn hơget tơlơi soh kâo pơsoh laih lĕ? 

19Ră anai rơkâo kơ ih, Ơ pơtao khua kâo hơi, hơmư̆ bĕ kơ tơlơi pơhiăp ding kơna 
ih anai. Tơdah Yahweh hơmâo pơtrŭt laih ih kiăng pơkơdơ̆ng glaĭ hăng kâo, tui 
anŭn rơkâo kơ Ñu mă tŭ sa gơnam pơyơr bĕ. Samơ̆ tơdah, ƀing mơnuih hơmâo 
pơtrŭt laih ih kiăng kơ ngă tơlơi anŭn, brơi bĕ kơ ƀing gơñu mă tŭ tơlơi hơtŏm 
păh ƀơi anăp Yahweh! Ră anai ƀing gơñu hơmâo puh pơđuaĭ hĭ laih kâo mơ̆ng 
anih lŏn kŏng ngăn pha brơi kơ kâo amăng lŏn kŏng ngăn Yahweh anai; giŏng 
anŭn ƀing gơñu laĭ, ‘Nao kơkuh pơpŭ kơ ƀing yang rơba̱ng bĕ.’ 

20Ră anai, anăm brơi ôh drah kâo tuh ƀơi lŏn ataih hĭ mơ̆ng anăp Yahweh. Pơtao 
ƀing Israel hơmâo tơbiă rai laih kiăng hơduah sem sa čô ƀu yom pơphan kar 
hăng hơduah sa drơi kơtâo asâo, jing kar hăng sa čô lua mă čim glai amăng čư̆ 
čan adih yơh.” 

21Giŏng anŭn, Saul laĭ tui anai, “Kâo hơmâo soh laih. Wơ̆t glaĭ bĕ, Ơ Dawid ană 
kâo hơi. Yuakơ ih hơmâo pơyom laih tơlơi hơdip kâo hrơi anai, kâo ƀu či hơduah 
ngă sat kơ ih dơ̆ng tah. Sĭt yơh kâo hơmâo ngă laih kar hăng mơnuih mlŭk laih 
anŭn pơsoh hĭ prŏng prin.” 

22Dawid laĭ glaĭ tui anai, “Anai yơh jing tơbăk pơtao. Brơi bĕ sa čô hlak ai amăng 
ƀing gih rai mă ñu bĕ. 

23Yahweh či bơni hiam kơ ƀing hlơi pô yuakơ tơlơi tơpă hơnơ̆ng laih anŭn tơlơi 
tŏng ten gơñu yơh. Yahweh jao hĭ laih ih amăng tơngan tơlơi dưi kâo hrơi anai, 
samơ̆ kâo ƀu či yơr tơngan kâo ngă sat kơ pô Yahweh hơmâo trôč ruah laih ôh. 

24Sĭt yơh tơdang kâo pơyom kơ tơlơi hơdip ih hrơi anai, tui anŭn mơ̆n rơkâo kơ 
Yahweh pơyom tơlơi hơdip kâo laih anŭn pơklaih hĭ kâo mơ̆ng abih bang tơlơi 
rŭng răng.” 

25Giŏng anŭn, Saul laĭ kơ Dawid, “Rơkâo kơ ih hơmâo tơlơi bơni hiam, Ơ Dawid 
ană kâo hơi, ih či ngă khul tơlơi prŏng prin laih anŭn dưi hĭ yơh.” Tui anŭn, 
Dawid đuaĭ nao jơlan ñu pô laih anŭn Saul wơ̆t glaĭ pơ sang yơh. 

1 Samuêl 27 

Dawid Dŏ Hơdip Amăng Ƀing Philistia 

1Samơ̆ Dawid pơmĭn amăng pran jua ñu pô tui anai, “Sa amăng khul hrơi anai, 
Saul či pơdjai hĭ kâo yơh. Tơlơi hiam hloh kơ kâo dưi ngă jing nao đuaĭ kơdŏp 
amăng anih lŏn ƀing Philistia yơh. Tui anŭn, Saul ƀu či hơduah sem kâo dơ̆ng tah 
amăng djŏp anih lŏn Israel laih anŭn kâo či tơklaih hĭ yơh mơ̆ng tơngan tơlơi 
dưi ñu yơh.” 

2Tui anŭn, Dawid laih anŭn năm-rơtuh čô hrŏm hăng ñu đuaĭ nao pơ Akis ană 
đah rơkơi Maok, jing pơtao plei Gat yơh. 

3Dawid laih anŭn ƀing tơhan ñu dŏ amăng anih Gat hrŏm hăng Akis. Rĭm čô 
hơmâo sang anŏ nao hrŏm, laih anŭn Dawid hơmâo dua čô bơnai anai: 

HʼAhinôam mơ̆ng anih Yizreel laih anŭn HʼAbigail mơ̆n anih Karmel, jing bơnai 
kơmai Nabal. 

4Tơdang Saul hơmư̆ Dawid hơmâo đuaĭ kơdŏp pơ anih Gat laih, ñu ƀu hơduah 
sem gơ̆ dơ̆ng tah. 

5Giŏng anŭn, Dawid laĭ kơ Akis tui anai, “Tơdah ih pơmĭn kâo jing gơyut hăng ih, 
pha brơi bĕ kơ kâo sa boh anih amăng plei pơnăng pơkŏn, tui anŭn kâo dưi 
hơdip pơ anŭn. Ding kơna ih anai ƀu năng ôh hơdip amăng plei prŏng hrŏm hăng 
ih.” 

6Tui anŭn, ƀơi hrơi anŭn mơtam Akis pha brơi kơ Dawid plei Ziklag; yuakơ anŭn 
yơh plei anŭn jing lŏm hĭ kơ ƀing pơtao Yudah čơdơ̆ng mơ̆ng anŭn truh kơ tă 
anai. 

7Dawid hơdip amăng guai lŏn ƀing Philistia sa thŭn pă̱ blan. 

8Hơmâo sa hrơi, Dawid laih anŭn ƀing tơhan ñu đĭ nao wang blah ƀing Gesur, 
ƀing Girzit laih anŭn ƀing Amalek. Čơdơ̆ng mơ̆ng rơnŭk đưm hlâo adih, ƀing 
mơnuih anŭn hơdip lar nao truh pơ anih Sur laih anŭn lŏn čar Êjip yơh. 

9Pơpă anih Dawid kơsung blah, ñu pơdjai hĭ abih bang mơnuih, jing ƀing đah 
rơkơi hăng ƀing đah kơmơi yơh, samơ̆ ñu mă tŭ khul triu, rơmô, aseh, aseh samô 
laih anŭn abăn ao. Giŏng anŭn, ñu wơ̆t glaĭ pơ Akis yơh. 

10Tơdang Akis tơña tui anai, “Pơpă ƀing gih nao wang blah hrơi anai lĕ?” Dawid 
laĭ glaĭ tui anai, “Ƀing gơmơi pơkơdơ̆ng glaĭ hăng anih Negewơ pơ gah thu̱ng 
ƀing Yudah, pơkơdơ̆ng glaĭ hăng anih tơdron ha̱r ƀing djuai Yerahmeêl” ƀôdah 
“kâo pơkơdơ̆ng glaĭ hăng ƀing Ken pơ anih tơdron ha̱r” yơh. 

11Ñu ƀu pioh hơdip sa čô đah rơkơi ƀôdah đah kơmơi ôh kiăng kơ ba glaĭ pơ plei 
Gat, yuakơ ñu pơmĭn tui anai, “Ƀing gơñu či ruai glaĭ kơ tơlơi ƀing gơmơi tui 
anai, ‘Anai yơh jing tơlơi Dawid ngă laih.’ ” Anŭn yơh jing tơlơi bruă ñu ngă laih 
tơdang ñu ăt dŏ hơdip amăng guai lŏn ƀing Philistia. 

12Akis đaŏ biă mă kơ hơdôm tơlơi Dawid ruai hăng ñu laih anŭn pơmĭn tui anai, 
“Ñu hơmâo pơjing hĭ laih ñu pô jing tơlơi pơrơmut kơ ƀing ană plei ñu, jing ƀing 
Israel, tui anŭn ñu či jing ding kơna kơ kâo nanao yơh.” 

1 Samuêl 28 

Saul Laih Anŭn Pô Pơjâo Pơ Anih In-Đôr 

1Tơdang amăng rơnŭk anŭn, ƀing Philistia pơƀut glaĭ ƀing ling tơhan gơñu kiăng 
blah pơkơdơ̆ng glaĭ hăng ƀing Israel. Akis laĭ hăng Dawid tui anai, “Ih khŏm thâo 
hluh, ih laih anŭn ƀing tơhan ih či nao hrŏm hăng kâo amăng tơlơi pơblah anai.” 

2Dawid laĭ glaĭ tui anai, “Tui anŭn, ih či ƀuh hăng mơta ih pô yơh hơdôm tơlơi 
ding kơna ih anai dưi ngă.” Akis laĭ glaĭ tui anai, “Hiam yơh anŭn, kâo či pơjing 
ih jing pô răng pơgang kơ kâo amăng abih tơlơi hơdip yơh.” 

3Hlâo kơ anŭn ƀiă, Samuêl djai laih, tui anŭn ƀing Israel čŏk hia kơ gơ̆ hăng dơ̱r 
gơ̆ amăng anih plei gơ̆ pô pơ Ramah. Saul hơmâo puh pơđuaĭ hĭ laih ƀing pơjâo 
laih anŭn ƀing juăt iâu yang rơba̱ng mơ̆ng anih lŏn anai. 

4Ƀing Philistia rai pơƀut glaĭ laih anŭn pơdơ̆ng đĭ anih jưh gơñu ƀơi anih Sunêm, 
tơdang Saul pơƀut glaĭ abih bang ƀing ling tơhan Israel laih anŭn nao pơdơ̆ng 
anih jưh ƀơi anih Gilboa. 

5Tơdang Saul ƀuh ƀing ling tơhan ƀing Philistia, ñu huĭ bra̱l biă mă yơh. 

6Ñu hơduah tơña kơ Yahweh hơget tơlơi ñu khŏm ngă, samơ̆ Yahweh ƀu laĭ glaĭ 
ôh kơ ñu mơ̆ng tơlơi rơpơi, mơ̆ng Urim ƀôdah mơ̆ng ƀing pô pơala. 

7Giŏng anŭn, Saul laĭ kơ ƀing khua mă bruă kơ ñu tui anai, “Hơduah sem bĕ sa 
čô đah kơmơi jing pô pơjâo, tui anŭn kâo dưi nao tơña kơ ñu kơ tơlơi djru 
pơmĭn.” Ƀing gơñu laĭ tui anai, “Hơmâo sa čô dŏ amăng anih In-Đôr.” 

8Tui anŭn, Saul pơhrôp ñu pô kiăng kơ arăng ƀu thâo krăn; ñu buh hơô ao pơkŏn 
laih anŭn tơdang mơmŏt ñu hăng dua čô dơ̆ng nao pơ đah kơmơi anŭn. Ñu rơkâo 
tui anai, “Tơña hơduah yang brơi kơ kâo bĕ laih anŭn ba đĭ kơ kâo pô kâo či laĭ 
brơi anăn anai.” 

9Samơ̆ pô đah kơmơi pơjâo anŭn laĭ glaĭ, “Sĭt ih thâo hluh yơh hơget tơlơi Saul 
hơmâo ngă laih. Ñu hơmâo puh pơđuaĭ hĭ laih abih bang ƀing pơjâo, ƀing iâu 
hơduah yang rơba̱ng mơ̆ng anih lŏn anai. Yua hơget ih pioh sa boh čơđo̱ng ƀač 
kơ tơlơi hơdip kâo kiăng kơ kâo djai lĕ?” 

10Saul ƀuăn rơ̆ng hăng gơ̆ amăng anăn Yahweh tui anai, “Kâo ƀuăn hăng Yahweh 
hơdip, ih ƀu či djai ôh yuakơ tơlơi anai.” 

11Giŏng anŭn, pô pơjâo anai tơña tui anai, “Hlơi kâo či ba đĭ kơ ih lĕ?” Ñu laĭ glaĭ 
tui anai, “Ba đĭ Samuêl bĕ.” 

12Tơdang pô pơjâo anŭn ƀuh Samuêl, ñu ur kraih hăng jua pơhiăp ñu laih anŭn 
laĭ kơ Saul tui anai, “Yua hơget ih hơmâo pơblư̆ hĭ laih kâo lĕ? Ih yơh jing Saul!” 

13Pơtao Saul laĭ kơ ñu tui anai, “Anăm huĭ ôh. Hơget tơlơi ih ƀuh lĕ?” Pô pơjâo 
anŭn laĭ, “Kâo ƀuh sa bơngăt yang hlak tơgŭ đĭ mơ̆ng lŏn.” 

14Saul tơña tui anai, “Ñu hrup hăng hơget lĕ?” Pô pơjâo anai laĭ glaĭ, “Sa čô tha 
buh ao phyung hlak đĭ rai.” Tui anŭn, Saul thâo mơtam anŭn jing Samuêl yơh, 
laih anŭn ñu bon kơkuh ñu pô hăng ƀo ̆  mơta ñu sŏ̱ lŏn yơh. 

15Samuêl laĭ kơ Saul tui anai, “Yua hơget ih pơrŭng kâo hăng ba đĭ kâo lĕ?” Saul 
laĭ, “Kâo hlak hơmâo tơlơi rŭng răng prŏng biă mă. Ƀing Philistia hlak či pơblah 
pơkơdơ̆ng glaĭ hăng kâo laih anŭn Ơi Adai hơmâo đuaĭ hĭ laih mơ̆ng kâo. Ñu ƀu 
laĭ glaĭ kơ kâo dơ̆ng tah, wơ̆t tơdah mơ̆ng ƀing pô pơala ƀôdah mơ̆ng tơlơi rơpơi. 
Tui anŭn yơh, kâo hơmâo iâu đĭ ih kiăng laĭ brơi kơ kâo hơget tơlơi či ngă.” 

16Samuêl laĭ glaĭ tui anai, “Yua hơget ih hơduah tơña mơ̆ng kâo lĕ? Hiư̆m ngă, 
hlâo kơ anai Yahweh hơmâo đuaĭ ataih hĭ laih mơ̆ng ih laih anŭn jing hĭ rŏh ayăt 
hăng ih laih hă? 

17Yahweh či pơkrĕp truh hĭ yơh hrơi anai hơdôm tơlơi Ñu hơmâo laĭ lui hlâo laih 
mơ̆ng kâo. Yahweh hek hĭ laih dêh čar ih mơ̆ng tơngan ih laih anŭn brơi hĭ kơ pô 
re̱ng gah ih jing Dawid. 

18Yuakơ ih ƀu tui gưt kơ Yahweh ôh laih anŭn kŏn ngă tui tơlơi Ñu hil ƀrŭk 
pơkơdơ̆ng glaĭ hăng ƀing Amalek mơ̆n, Yahweh yơh či pơgiŏng hĭ kơ ih hrơi anai. 

19Yahweh či jao hĭ ƀing Israel laih anŭn ih amăng tơngan tơlơi dưi ƀing Philistia, 
tui anŭn yơh hrơi pơgi ih hăng ƀing ană đah rơkơi ih či djai laih anŭn rai dŏ hăng 
kâo yơh. Yahweh ăt či jao hĭ ƀing ling tơhan Israel amăng tơngan tơlơi dưi ƀing 
Philistia mơ̆n.” 

20Ƀơi mông anŭn mơtam Saul rơbuh akŭp ƀo ̆  ñu ƀơi lŏn, huĭ bra̱l biă mă yuakơ 
hơdôm tơlơi Samuêl pơhiăp anŭn. Tơlơi kơtang ñu rơngiă hĭ, yuakơ ñu ƀu 
hơmâo ƀơ̆ng djơ̆ hơget ôh amăng abih hrơi mlam. 

21Tơdang pô đah kơmơi pơjâo anŭn rai pơ Saul laih anŭn ƀuh ñu tơtư̆ huĭ biă 
mă, ñu laĭ, “Anai nê, kâo ding kơna đah kơmơi ih anai hơmâo pơsăn drơi laih 
tơlơi hơdip kâo kiăng kơ tui gưt ih laih anŭn ngă laih tui hăng tơlơi ih brơi kơ 
kâo ngă. 

22Ră anai, rơkâo kơ ih hơmư̆ bĕ kơ ding kơna ih anai, brơi kâo ba rai gơnam 
ƀơ̆ng tui anŭn kiăng kơ ih dưi ƀơ̆ng laih anŭn hơmâo pran ƀiă amăng jơlan ih či 
nao anŭn.” 

23Ñu hơngah hĭ laih anŭn laĭ, “Kâo ƀu či ƀơ̆ng ôh.” Samơ̆ ƀing tơhan ñu hrŏm 
hăng pô đah kơmơi anŭn pơtrŭt ñu, tui anŭn ñu hơmư̆ tui ƀing gơ̆. Ñu tơgŭ mơ̆ng 
lŏn laih anŭn dŏ be̱r ƀơi grê đih yơh. 

24Pô đah kơmơi anŭn mă sa drơi ană rơmô rơmŏng amăng sang ñu; ñu pơdjai hĭ 
laih anŭn ñu mă tơpŭng, păt jơlit laih anŭn pơkra ƀañ tơpŭng ƀu hơmâo tơpơi 
yơh. 

25Giŏng anŭn, ñu yŏng gơnam ƀơ̆ng huă ƀơi anăp Saul laih anŭn ƀing tơhan ñu, 
tui anŭn ƀing gơñu ƀơ̆ng. Amăng mlam anŭn mơ̆n ƀing gơñu tơgŭ laih anŭn đuaĭ 
hĭ. 

1 Samuêl 29 

Akis Pơkiaŏ Dawid Glaĭ Pơ Ziklag 

1Ƀing Philistia pơƀut glaĭ abih bang ƀing ling tơhan gơñu ƀơi anih Aphêk, laih 
anŭn ƀing Israel dŏ jưh ƀơi anih ia bluh Yizreel. 

2Tơdang ƀing khua djă̱ akŏ Philistia tơbiă nao hăng ƀing ling tơhan gơñu tui hăng 
khul rơtuh, khul rơbâo; Dawid laih anŭn ƀing tơhan ñu ăt tơbiă nao jĕ hrŏm hăng 
Akis mơ̆n. 

3Pô khua git gai ƀing Philistia pơkŏn tơña tui anai, “Hiư̆m pă kơ ƀing Hêbrơ anai 
lĕ?” Akis laĭ glaĭ, “Anai jing Dawid yơh, hlâo adih ñu jing sa čô khua moa pơtao 
Saul ƀing Israel. Ñu hơmâo dŏ hăng kâo rơbeh kơ sa thŭn laih čơdơ̆ng mơ̆ng hrơi 
ñu tơbiă đuaĭ hĭ mơ̆ng Saul truh kơ tă anai, kâo ƀu hơduah ƀuh tơlơi soh hơget 
ôh amăng ñu.” 

4Samơ̆ ƀing khua git gai ƀing Philistia anŭn hil kơ Akis laih anŭn laĭ tui anai, “Brơi 
bĕ mơnuih anŭn glaĭ pơ plei pơnăng ih brơi laih kơ ñu dŏ. Ñu ƀu dưi nao hrŏm 
hăng ƀing ta ôh huĭdah ñu či pơkơdơ̆ng glaĭ hăng ƀing ta tơdang pơblah. Ñu či 
pơmơak glaĭ khua ñu biă mă yơh hăng pơdjai hĭ ƀing ling tơhan ta. 

5Ăt Dawid anai mơ̆n ƀing gơñu adoh laih amăng tơlơi ƀing gơñu suang tui anai, 
“ ‘Saul hơmâo pơdjai hĭ laih lu rơbâo čô, laih anŭn Dawid hơmâo pơdjai hĭ laih 
lu rơbăn čô.’ ” 

6Tui anŭn, Akis iâu rai Dawid laih anŭn laĭ kơ ñu tui anai, “Kâo ƀuăn hăng 
Yahweh hơdip ƀing Israel, ih hơmâo jing laih anih kâo kơnang laih anŭn kâo 
mơak yơh kiăng kơ ih mă bruă hăng kâo amăng ƀing ling tơhan anai. Čơdơ̆ng 
mơ̆ng hrơi ih rai pơ kâo truh pơ tă anai, kâo ƀu hơduah ƀuh tơlơi hơget ôh soh 
amăng ih, samơ̆ ƀing khua djă̱ akŏ pơkŏn ƀu ju̱m ih ôh. 

7Wơ̆t glaĭ bĕ laih anŭn nao amăng tơlơi rơnŭk rơnua; anăm ngă hơget ôh kiăng 
kơ ƀing khua djă̱ akŏ ƀing Philistia anŭn hil nač.” 

8Dawid tơña tui anai, “Samơ̆ hơget tơlơi kâo hơmâo ngă laih lĕ? Hơget tơlơi ih 
hơmâo hơduah ƀuh kiăng pơkơdơ̆ng glaĭ hăng ding kơna ih anai čơdơ̆ng mơ̆ng 
hrơi kâo rai pơ ih truh kơ tă anai lĕ? Ơ khua kâo pơtao ăh, yua hơget kâo ƀu dưi 
nao pơblah pơkơdơ̆ng glaĭ hăng ƀing rŏh ayăt ih lĕ?” 

9Akis laĭ glaĭ tui anai, “Kâo thâo ih hơmâo ngă laih tơlơi hiam pơmơak ƀơi anăp 
kâo kar hăng ling jang Ơi Adai yơh; wơ̆t tơdah tui anŭn, ƀing khua djă̱ akŏ 
Philistia pơkŏn hơmâo laĭ laih tui anai, ‘Ñu khŏm anăm nao hrŏm hăng ƀing ta 
pơ tơdron blah ôh.’ 

10Hơnŭn yơh, tơgŭ bĕ mơ̆ng mơguah ưm wơ̆t hăng ƀing ding kơna khua ih mơ̆n, 
jing ƀing hơmâo rai pơ anai hrŏm hăng ih, laih anŭn tơbiă đuaĭ bĕ ƀơi mơguah 
tơdang hrơi bơngač laih.” 

11Tui anŭn, Dawid laih anŭn ƀing ling tơhan ñu tơgŭ mơguah ưm kiăng wơ̆t glaĭ 
pơ anih lŏn ƀing Philistia laih anŭn ƀing Philistia đĭ nao pơ anih Yizreel yơh. 

1 Samuêl 30 

Dawid Pơrai Hĭ Ƀing Amalek 

1Dawid laih anŭn ƀing tơhan ñu wơ̆t glaĭ pơ anih Ziklag amăng hrơi tal klâo 
tơdơi kơ đuaĭ mơ̆ng anih Aphêk laih. Hlak anŭn, ƀing Amalek hơmâo rai wang 
blah anih Negewơ laih anŭn anih Ziklag. Ƀing gơñu hơmâo kơsung blah Ziklag 
laih anŭn čuh hĭ, 

2laih anŭn mă mơnă ƀing đah kơmơi wơ̆t hăng abih bang mơnuih amăng anŭn, 
wơ̆t hăng čơđai laih anŭn tha. Ƀing gơñu ƀu pơdjai hĭ ƀing gơñu ôh, samơ̆ ba 
pơđuaĭ hĭ ƀing mơnă anŭn tơdang gơñu glaĭ pơ jơlan gơñu pô. 

3Tơdang Dawid laih anŭn ƀing tơhan ñu truh pơ Ziklag, ƀing gơñu ƀuh arăng čuh 
hĭ hăng apui laih anŭn ƀing ană bơnai gơñu arăng mă ngă mơnă laih. 

4Tui anŭn, Dawid laih anŭn ƀing tơhan ñu hia kraih biă mă tơl ƀing gơñu ƀu 
hơmâo tơlơi kơtang dơ̆ng tah kiăng kơ hia. 

5Dua čô bơnai Dawid arăng hơmâo mă jing mơnă laih, anŭn jing HʼAhinôam 
mơnuih Yizreel laih anŭn HʼAbigail jing đah kơmơi kơmai Nabal pơ anih Karmel. 

6Dawid rŭng răng biă mă yuakơ ƀing tơhan ñu pơlaĭ kiăng kơ pơdjai hĭ ñu hăng 
tơlơi glŏm boh pơtâo ƀơi ñu. Rĭm čô ruă pran biă mă yuakơ ƀing ană đah rơkơi 
đah kơmơi gơñu. Samơ̆ Dawid đaŏ kơnang kơ Yahweh Ơi Adai ñu jing Pô 
pơkơtang ñu. 

7Giŏng anŭn, Dawid laĭ kơ khua ngă yang Abiathar jing ană đah rơkơi Ahimelek 
tui anai, “Ba rai ao êphôd kơ kâo bĕ kiăng tơña kơ Ơi Adai hơget tơlơi či ngă.” 
Abiathar ba rai ao êphôd kơ ñu, 

8laih anŭn Dawid hơduah tơña kơ Yahweh tui anai, “Kâo či kiaŏ tui ƀing wang 
blah anŭn mơ̆? Kâo či dưi hĭ kơ ƀing gơñu mơ̆?” Yahweh laĭ glaĭ tui anai, “Kiaŏ 
blah ƀing gơñu bĕ. Sĭt yơh ih či blah dưi hĭ kơ ƀing gơñu laih anŭn dưi pơklaih 
hĭ ƀing ană plei ih yơh.” 

9Dawid laih anŭn năm-rơtuh čô ling tơhan nao truh pơ anih čroh ia Besor, jing 
anih đơđa hơmâo mơnuih amăng ƀing gơñu dŏ glaĭ pơ anŭn. 

10Anŭn jing dua-rơtuh čô dŏ glaĭ yuakơ ƀing gơñu gleh rơmơ̆n biă mă kiăng găn 
nao čroh ia anŭn. Samơ̆ Dawid laih anŭn pă̱-rơtuh čô adih ăt kiaŏ tui mơ̆n. 

11Ƀing tơhan Dawid hơduah ƀuh sa čô mơnuih Êjip amăng đang hơma laih anŭn 
ba rai pơ Dawid. Ƀing gơñu brơi kơ gơ̆ ia mơñum laih anŭn gơnam ƀơ̆ng, 

12anŭn jing črăn mơ̆ng ƀañ boh hra hăng dua boh ƀañ boh kơƀâo. Ñu ƀơ̆ng laih 
anŭn hơmâo glaĭ pran. Hlâo kơ anŭn, ñu ƀu ƀơ̆ng kŏn mơñum lơi amăng klâo 
hrơi klâo mlam. 

13Dawid tơña gơ̆ tui anai, “Ih lŏm kơ ƀing hlơi lĕ laih anŭn mơ̆ng pă ih rai lĕ?” Gơ̆ 
laĭ tui anai, “Kâo jing sa čô mơnuih Êjip, hlŭn kơ sa čô amăng ƀing Amalek. Khua 
kâo lui raih hĭ kâo tơdang kâo ruă amăng klâo hrơi hlâo kơ anai. 

14Ƀing gơmơi wang blah anih Negewơ ƀing Keret laih anŭn guai lŏn lŏm kơ ƀing 
Yudah, wơ̆t hăng anih Negewơ ƀing Kaleb mơ̆n. Giŏng anŭn, ƀing gơmơi čuh hĭ 
plei Ziklag.” 

15Dawid tơña kơ ñu tui anai, “Dưi mơ̆ ih dui ba kâo nao pơ ƀing mơnuih wang 
blah anŭn?” Ñu laĭ glaĭ tui anai, “Ƀuăn rơ̆ng bĕ hăng kâo ƀơi anăp Ơi Adai, ih ƀu 
či pơdjai hĭ kâo ƀôdah jao glaĭ kâo kơ khua kâo ôh, tui anŭn kâo či ba ih trŭn nao 
pơ ƀing gơñu.” 

16Ñu ba jơlan kơ Dawid, ƀuh ƀing gơñu bra hyu djŏp anih, ƀơ̆ng huă, mơñum laih 
anŭn yŭn suang yuakơ khul gơnam ƀing gơñu sua mă lu biă mă mơ̆ng anih lŏn 
ƀing Philistia laih anŭn mơ̆ng anih lŏn Yudah. 

17Ƀơi mơguah ưm hrơi tŏ tui, Dawid pơblah hăng ƀing gơñu hlŏng truh pơ 
hơhuñ yơh. Dawid hăng ƀing tơhan ñu pơdjai hĭ abih bang ƀing gơñu, kơnơ̆ng 
pă̱-rơtuh čô ƀing tơdăm jing ƀing đĭ aseh samô đôč dưi đuaĭ tơklaih hĭ. 

18Dawid mă glaĭ abih bang gơnam ƀing Amalek hơmâo mă pơđuaĭ laih, wơ̆t hăng 
dua čô bơnai ñu mơ̆n. 

19Ƀu hơmâo hlơi pô ƀôdah gơnam hơget ôh rơngiă hĭ: Čơđai ƀôdah tha, đah 
rơkơi ƀôdah đah kơmơi, gơnam sua mă ƀôdah hơget gơnam pơkŏn dơ̆ng jing 
gơnam ƀing gơñu hơmâo mă pơđuaĭ hĭ. Dawid mă glaĭ abih bang tơlơi yơh. 

20Ñu mă abih bang khul triu, khul rơmô laih anŭn ƀing tơhan ñu puh wang nao 
hlâo kơ hlô mơnơ̆ng anŭn pơtă tui anai, “Anai jing gơnam sua mă Dawid yơh.” 

21Giŏng anŭn, Dawid nao truh pơ anih dua-rơtuh čô tơhan jing ƀing gleh rơmơ̆n 
biă mă kiăng đuaĭ tui ñu, jing ƀing dŏ glaĭ pơ anih čroh ia Besor anŭn. Ƀing gơñu 
tơbiă kiăng bưp Dawid laih anŭn ƀing mơnuih hrŏm hăng ñu. Tơdang Dawid laih 
anŭn ƀing ling tơhan ñu rai jĕ pơ ƀing anŭn, ñu pơhiăp kơkuh hăng ƀing gơ̆ yơh. 

22Samơ̆ abih bang ƀing sat ƀai laih anŭn ƀing ngă brơi kơ arăng pơrơdjơ̆ pơrơsao 
amăng ƀing ling tơhan Dawid laĭ tui anai, “Yuakơ ƀing gơñu ƀu tơbiă nao hrŏm 
hăng ƀing ta ôh, ƀing ta ƀu či pơpha hăng ƀing gơñu ôh gơnam sua mă ta hơmâo 
mă laih anai. Samơ̆, rĭm čô dưi mă glaĭ bơnai ñu, ană bă ñu laih anŭn đuaĭ yơh.” 

23Dawid laĭ glaĭ tui anai, “Ƀu djơ̆ ôh, Ơ ƀing ayŏng adơi kâo hơi, ƀing gih khŏm 
anăm ngă ôh hăng hơget tơlơi Yahweh hơmâo jao brơi laih kơ ƀing ta. Ñu hơmâo 
pơgang brơi laih kơ ƀing ta laih anŭn djru laih ƀing ta blah dưi hĭ kơ ƀing ling 
tơhan rai pơkơdơ̆ng glaĭ hăng ƀing ta. 

24Ƀing gih pơmĭn kơ tơlơi ƀing arăng či hơmư̆ kơ tơlơi ƀing gih laĭ lĕ? Gơnam 
pơpha kơ mơnuih dŏ glaĭ wai gơnam djru anŭn ăt hrup hăng gơnam pơpha kơ 
mơnuih nao pơ tơdron blah mơ̆n. Abih bang jing kar kaĭ soh sel.” 

25Dawid pơkra tơlơi juăt laih anŭn tơlơi phiăn anai kơ ƀing Israel čơdơ̆ng mơ̆ng 
hrơi anŭn truh kơ tă anai. 

26Tơdang Dawid truh pơ anih plei Ziklag, ñu mơit ƀiă gơnam sua mă kơ ƀing 
kŏng tha Yudah jing ƀing gơyut ñu hlâo adih laih anŭn laĭ tui anai, “Anai yơh jing 
sa gơnam brơi kơ ƀing gih jing gơnam sua mă mơ̆ng ƀing rŏh ayăt Yahweh.” 

27Ñu ăt mơit nao gơnam sua mă kơ ƀing dŏ pơ plei Bêthêl, Ramôt-Negewơ laih 
anŭn plei Yattir mơ̆n; 

28kơ ƀing dŏ pơ plei Arôêr, Sipmot, Estemôa, 

29laih anŭn plei Rakal; kơ ƀing dŏ amăng plei pla ƀing Yerahmeêl laih anŭn ƀing 
Ken; 

30kơ ƀing dŏ amăng plei Hormah, Bôrasan, Athak, 

31laih anŭn plei Hebrôn; kơ ƀing dŏ amăng abih bang khul anih pơkŏn jing anih 
Dawid laih anŭn ƀing đuaĭ tui ñu hơmâo găn nao laih. 

1 Samuêl 31 

Saul Pơdjai Hĭ Ñu Pô 

(1 Hră Ruai 10:1-12) 

1Hơmâo sa wơ̆t, tơdang ƀing Philistia pơblah hăng ƀing Israel, ƀing Israel čơlah 
đuaĭ hĭ mơ̆ng anăp gơñu laih anŭn lu ƀing tơhan Israel rơbuh djai hĭ ƀơi čư̆ 
Gilboa anŭn. 

2Ƀing Philistia kiaŏ tui kơtang biă mă gah rŏng Saul wơ̆t hăng ƀing ană đah rơkơi 
ñu laih anŭn ƀing gơñu pơdjai hĭ klâo čô ană đah rơkơi Saul jing Yônathan, 
Abinadab laih anŭn Malki-Sua. 

3Tơlơi pơblah ƀrư̆ kơtang tui jum dar Saul tơl ƀing pơnăh hraŏ pơnăh djơ̆ ñu 
hăng pơruă hĭ ñu kơtang biă mă. 

4Saul laĭ kơ pô glăm gơnam blah ñu tui anai, “Suă đao ih laih anŭn klâŏ pơdjai hĭ 
kâo bĕ huĭ kơ ƀing ƀu khăt klĭ anŭn, jing ƀing ƀu thâo krăn Ơi Adai, či rai pơruă 
pơtơnap hĭ kâo hăng klâŏ pơdjai hĭ kâo.” Samơ̆ pô glăm gơnam blah Saul ƀu ngă 
ôh yuakơ ñu huĭ bra̱l biă mă. Tui anŭn, Saul mă đao ñu pô laih anŭn pơrơbuh ñu 
pô ƀơi đao anŭn kiăng kơ pơdjai hĭ ñu pô. 

5Tơdang pô glăm gơnam blah ñu ƀuh Saul djai laih, ñu ăt pơrơbuh ñu pô ƀơi đao 
ñu laih anŭn djai hĭ hrŏm hăng Saul mơ̆n. 

6Tui anŭn, Saul, klâo čô ană đah rơkơi ñu, pô glăm gơnam blah ñu laih anŭn abih 
bang ƀing tơhan ñu djai hrŏm hơbĭt amăng hrơi anŭn. 

7Tơdang ƀing Israel dŏ kơtuai dơnung laih anŭn ƀing dŏ gah adih krong Yurdan 
ƀuh tơhan ƀing Israel hơmâo čơlah đuaĭ hĭ laih, laih dơ̆ng, Saul hăng ƀing ană 
đah rơkơi gơ̆ ăt djai hĭ mơ̆n, ƀing gơñu lui raih hĭ hơdôm plei pla gơñu hăng đuaĭ 
kơdŏp pơ anih pơkŏn yơh. Tui anŭn yơh, ƀing Philistia rai mă tŭ hĭ hơdôm plei 
pla anŭn yơh. 

8Amăng hrơi tŏ tui, tơdang ƀing Philistia rai kiăng mă tŭ gơnam ƀing djai, ƀing 
gơñu ƀuh atâo Saul wơ̆t hăng atâo klâo čô ană đah rơkơi Saul djai ƀơi čư̆ Gilboa. 

9Tui anŭn, ƀing gơñu khăt hĭ akŏ Saul laih anŭn tŏh mă hĭ ao pơgang gơ̆. Giŏng 
anŭn, ƀing gơñu pơkiaŏ ƀing laĭ pơthâo djă̱ ba ao pơgang hăng akŏ gơ̆ nao djŏp 
amăng anih lŏn Philistia kiăng pơhaih tơlơi djai pơtao Saul amăng sang yang rup 
trah gơñu laih anŭn hăng ƀing ană plei Philistia. 

10Ƀing gơñu mă pioh ao pơgang Saul amăng sang yang lŏm kơ yang HʼAstôret 
laih anŭn yol drơi jan Saul ƀơi pơnăng plei Bêt-Sean. 

11Tơdang ƀing ană plei pơ plei pơnăng Yabês-Gilead hơmư̆ hơdôm tơlơi ƀing 
Philistia hơmâo ngă laih kơ pơtao gơñu Saul, 

12abih bang ƀing mơnuih khĭn kơtang gơñu găn nao amăng mlam truh pơ plei 
Bêt-Sean. Ƀing gơñu mă trŭn khul drơi jan Saul laih anŭn drơi jan ƀing klâo čô 
ană đah rơkơi gơ̆ mơ̆ng pơnăng plei Bêt-Sean hăng ba glaĭ čuh hĭ pơ plei Yabes. 

13Giŏng anŭn, ƀing gơñu mă khul tơlang tơleh ƀing gơ̆ laih anŭn dơ̱r hĭ gah yŭ 
kơ sa phŭn kơyâo tamaris ƀơi plei Yabes. Giŏng anŭn, ƀing gơñu kŏm ƀơ̆ng huă 
amăng tơjuh hrơi kiăng pơrơđah kơ tơlơi kơŭ kơuăn gơñu kơ pơtao Saul yơh. 

2 Samuêl 

2 Samuêl 1 

Dawid Hơmư̆ Kơ Tơlơi Saul Djai 

1Tơdơi kơ Saul djai laih, Dawid wơ̆t glaĭ mơ̆ng tơlơi blah dưi hĭ kơ ƀing Amalek 
laih anŭn dŏ amăng plei Ziklag dua hrơi. 

2Ƀơi hrơi tal klâo, hơmâo sa čô mơnuih rai mơ̆ng anih jưh Saul, sum ao ñu tơĭ tel 
laih anŭn ƀruih lŏn bă ƀơi akŏ ñu yuakơ ñu pơrơđah kơ tơlơi ñu rơngot hơning. 
Tơdang ñu truh pơ Dawid, ñu bon kơkuh ƀơi lŏn kiăng pơpŭ kơ Dawid yơh. 

3Dawid tơña kơ ñu, “Mơ̆ng pă ih rai lĕ?” Ñu laĭ glaĭ tui anai, “Kâo hơmâo đuaĭ 
tơklaih laih mơ̆ng anih jưh ƀing Israel.” 

4Dawid tơña dơ̆ng tui anai, “Hơget tơlơi truh lĕ? Ruai bĕ kơ kâo.” Ñu ruai tui 
anai, “Ƀing Philistia pơdjai hĭ lu ƀing ling tơhan Israel, hơnŭn yơh hơmâo lu ƀing 
ling tơhan Israel rơbuh djai laih anŭn čơlah đuaĭ mơ̆ng tơlơi pơblah. Saul laih 
anŭn ană đah rơkơi ñu Yônathan ăt djai hĭ mơ̆n.” 

5Giŏng anŭn, Dawid laĭ kơ pô hlak ai anŭn jing pô ba rai tơlơi pơthâo kơ ñu tui 
anai, “Hiư̆m pă ih dưi thâo krăn Saul laih anŭn ană ñu Yônathan djai hĭ laih lĕ?” 

6Pô hlak ai anŭn laĭ glaĭ tui anai, “Kâo dŏ ƀơi čư̆ Gilboa laih anŭn ƀuh Saul hlak 
ăh kơnang ƀơi tơbăk ñu kiăng kơ ƀu rơbuh hĭ ôh. Khul rơdêh aseh hăng ƀing đĭ 
aseh rai jĕ či truh pơ ñu laih. 

7Tơdang ñu wir glaĭ hăng ƀuh kâo, ñu iâu kâo rai tui anŭn kâo laĭ, ‘Hơget tơlơi 
kâo dưi ngă lĕ?’ 

8“Ñu tơña kơ kâo tui anai, ‘Hlơi ih jing lĕ?’ “Kâo laĭ glaĭ, ‘Kâo jing sa čô mơnuih 
Amalek.’ 

9“Giŏng anŭn, ñu pơđar kơ kâo tui anai, ‘Rai pơdjai hĭ kâo bĕ! Kâo hlak djai yơh 
anai, samơ̆ kâo dŏ hơdip mơ̆n.’ 

10“Tui anŭn, kâo rai jĕ laih anŭn pơdjai hĭ ñu yuakơ kâo thâo tơdơi kơ ñu hơmâo 
rơbuh laih, ñu ƀu dưi hơdip dơ̆ng tah. Giŏng anŭn, kâo mă đoăn pơtao ƀơi akŏ 
ñu, ko̱ng ƀơi hơpăl tơngan ñu laih anŭn hơmâo ba rai laih kơ ih khua kâo ăh.” 

11Giŏng anŭn, Dawid laih anŭn ƀing ling tơhan ñu djă̱ ƀơi ao gơñu pô hlak buh 
hăng hek hĭ. 

12Ƀing gơñu rơngot hơning, čŏk hia laih anŭn kŏm ƀơ̆ng huă truh kơ hrơi klăm 
yuakơ ƀing Philistia hơmâo pơdjai hĭ laih Saul, ană ñu Yônathan laih anŭn lu 
ƀing ling tơhan Israel, jing ƀing ană plei Yahweh hăng đao gưm. 

13Dawid laĭ kơ pô hlak ai, jing pô ba rai kơ ñu tơlơi pơthâo anŭn tui anai, “Mơ̆ng 
pă ih rai lĕ?” Ñu laĭ glaĭ tui anai, “Kâo jing sa čô ană tuai, jing sa čô mơnuih 
Amalek.” 

14Dawid tơña kơ ñu tui anai, “Yua hơget ih ƀu huĭ ôh tơdang ih yơr tơbiă tơngan 
ih kiăng pơdjai hĭ pô Yahweh trôč laih ia jâo kiăng kơ jing pơtao anŭn lĕ?” 

15Giŏng anŭn, Dawid iâu rai sa čô tơhan ñu laih anŭn pơtă tui anai, “Nao pơdjai 
hĭ bĕ pô hlak ai anŭn!” Tui anŭn, pô tơhan anŭn klâŏ pơdjai hĭ pô anŭn, laih anŭn 
gơ̆ djai hĭ yơh. 

16Dawid brơi tơhan ñu ngă tui anŭn yuakơ ñu hơmâo laĭ laih tui anai, “Drah ih či 
le ̆  trŭn ƀơi akŏ ih pô yuakơ amăng bah ih pô ngă gơ̆ng jơlan pơkơdơ̆ng glaĭ hăng 
ih pô yơh tơdang ih laĭ, ‘Kâo pơdjai hĭ pô Yahweh trôč laih ia jâo anŭn.’ ” 

Dawid Adoh Tơlơi Čŏk Hia Kơ Saul Laih Anŭn Kơ Yônathan 

17Dawid adoh sa tơlơi adoh kơŭ kơuăn kiăng djă̱ hơdơr kơ Saul laih anŭn kơ ană 
đah rơkơi gơ̆ Yônathan. 

18Tui anŭn yơh, ñu pơđar ƀing tơhan ñu pơtô tơlơi adoh kơŭ kơuăn anŭn kơ 
ƀing Yudah. Ñu pơanăn tơlơi adoh anŭn jing “Tơlơi Adoh Čŏk Hia.” Tơlơi adoh 
anŭn arăng ăt čih pioh amăng hră Yasar mơ̆n. Anai yơh jing tơlơi adoh anŭn: 

19“Ơ Israel hơi, ƀing kơdrưh kơang ih đih djai ƀơi anih glông ih. Ƀing khĭn kơtang 
anŭn hơmâo rơbuh djai hĭ laih! 

20“Anăm ră ruai tơlơi anŭn amăng plei Gat ôh anăm pơhaih tơlơi anŭn lơi amăng 
khul jơlan plei Eskelôn, huĭdah ƀing ană đah kơmơi Philistia mơak hĭ, huĭdah 
ƀing ană đah kơmơi ƀing ƀu khăt klĭ anŭn hơ̆k kơdơ̆k hĭ yơh. 

21“Ơ khul čư̆ Gilboa hơi, kwưh kiăng kơ gih ƀu hơmâo ia ngo̱m ôh kŏn hơmâo ia 
hơjan lơi, ƀu hơmâo ôh đang hơma pơtơbiă rai khul gơnam pơyơr pơdai. Yuakơ 
pơ anih anŭn yơh khiơl pô khĭn kơtang jing hĭ grĭ grañ hăng drah ñu pô, jing 
khiơl Saul yơh, ƀu sut pik hăng ia jâo dơ̆ng tah. 

22Mơ̆ng drah pô djai anŭn yơh, mơ̆ng čơđeh asar mơnuih kơtang anŭn yơh, hraŏ 
Yônathan ƀu wơ̆t glaĭ dơ̆ng tah, laih anŭn đao Saul kŏn wơ̆t glaĭ đôč đač lơi. 

23“Saul hăng Yônathan, amăng tơlơi hơdip arăng khăp laih anŭn bơni kơ ƀing 
gơñu, laih anŭn amăng tơlơi djai ƀing gơñu kŏn čơlah hĭ lơi. Ƀing gơñu hơmăr 
kar hăng čim si̱ng, laih anŭn kơtang hloh kơ khul rơmung dŭl yơh. 

24“Ơ ƀing ană đah kơmơi ƀing Israel hơi, čŏk hia bĕ kơ Saul, jing pô sŏm brơi laih 
kơ ƀing gih hăng khăn mriah huč laih anŭn khăn blâo ƀlĭ yom, jing pô pơhrôp 
laih khul ao gih hăng gơnam hrôp ngă hăng mah. 

25“Ƀing khĭn kơtang hơmâo rơbuh djai hĭ laih amăng tơlơi pơblah! Yônathan đih 
djai ƀơi khul anih glông gih. 

26Kâo kơŭ kơuăn brơi kơ ih, Ơ Yônathan ayŏng adơi kâo hơi, yuakơ ih jing pô 
khăp kơ kâo biă mă. Tơlơi ih khăp kơ kâo jing yom pơphan, jing yom pơphan 
hloh kơ tơlơi khăp ƀing đah kơmơi yơh. 

27“Ƀing khĭn kơtang hơmâo rơbuh djai hĭ laih! Ƀing rŏh ayăt hơmâo pơdjai hĭ 
laih ƀing yua khul gơnam blah kơ tơlơi pơblah!” 

2 Samuêl 2 

Dawid Arăng Trôč Jing Pơtao Kơ Ƀing Yudah 

1Tơdơi kơ tơlơi anŭn, Dawid hơduah tơña mơ̆ng Yahweh tui anai, “Kâo či đĭ nao 
pơ sa boh plei amăng khul plei pla ƀing Yudah mơ̆?” Yahweh laĭ glaĭ tui anai, 
“Nao bĕ.” Dawid tơña dơ̆ng tui anai, “Pơpă kâo či đĭ nao lĕ?” Yahweh laĭ glaĭ tui 
anai, “Pơ plei Hebrôn adih.” 

2Tui anŭn, Dawid đĭ nao pơ plei anŭn hăng dua čô bơnai ñu HʼAhinôam mơ̆ng 
plei Yizreel laih anŭn HʼAbigail jing đah kơmơi kơmai Nabal mơ̆ng plei Karmel 
adih. 

3Dawid ăt djă̱ ba ƀing mơnuih jing ƀing đuaĭ tui ñu, rĭm čô hrŏm hăng sang anŏ 
gơ̆ pô mơ̆n laih anŭn ƀing gơñu nao dŏ amăng plei Hebrôn wơ̆t hăng khul plei 
pla amăng anŭn. 

4Giŏng anŭn, ƀing mơnuih Yudah nao pơ plei Hebrôn laih anŭn ƀing gơñu trôč 
ia jâo ƀơi Dawid kiăng kơ pơjing ñu jing pơtao kơ kơnung djuai Yudah. Tơdang 
Dawid hơmư̆ arăng laĭ pơthâo kơ tơlơi ƀing mơnuih amăng plei Yabês-Gilead 
yơh jing ƀing hơmâo dơ̱r laih Saul, 

5ñu pơkiaŏ nao ƀing ding kơna ñu nao pơ ƀing mơnuih plei Yabês-Gilead kiăng 
laĭ hăng ƀing gơ̆ tui anai, “Yahweh yơh bơni hiam kơ ƀing gih yuakơ ƀing gih 
pơrơđah tơlơi hiam klă anŭn kơ khua gih Saul jing tơlơi ƀing gih dơ̱r hĭ gơ̆. 

6Ră anai rơkâo kơ Yahweh pha brơi kơ ƀing gih tơlơi hiam klă hăng tơlơi tŏng 
ten laih anŭn kâo ăt pơrơđah kơ ƀing gih tơlơi hiam mơak kar kaĭ mơ̆n yuakơ 
ƀing gih hơmâo ngă laih tơlơi anŭn. 

7Tui anŭn yơh ră anai, kơjăp pran jua hăng khĭn kơtang bĕ, yuakơ Saul jing khua 
gih rơngiă laih, laih anŭn kơnung djuai Yudah hơmâo pơjing laih kâo jing pơtao 
kơ ƀing gơñu.” 

Tơlơi Pơkơdơ̆ng Tŏng Krah Sang Anŏ Dawid Hăng Saul 

8Tơdang anŭn, Abner ană đah rơkơi Nêr, jing pô khua git gai abih bang ƀing ling 
tơhan Saul, hơmâo mă tŭ Is-Bôset, jing ană đah rơkơi Saul, laih anŭn ba gơ̆ nao 
pơ plei Mahanaim. 

9Abner pơjing hĭ gơ̆ jing pơtao kơ anih tring Gilead, Asuri, Yizreel, wơ̆t hăng anih 
Ephraim, Benyamin laih anŭn kơ abih bang ƀing Israel mơ̆n. 

10Is-Bôset, ană đah rơkơi Saul, hlak ñu hơmâo pă̱pluh thŭn tơdang ñu jing pơtao 
kơ ƀing Israel laih anŭn ñu git gai wai lăng amăng dua thŭn. Samơ̆ kơnung djuai 
Yudah đuaĭ tui Dawid jing pơtao gơñu. 

11Khul thŭn Dawid ngă pơtao amăng plei Hebrôn kơ sang anŏ Yudah jing tơjuh 
thŭn sămkrah. 

12Abner jing ană đah rơkơi Nêr, hrŏm hăng ƀing tơhan Is-Bôset, jing ană đah 
rơkơi Saul, tơbiă mơ̆ng plei Mahanaim hăng nao pơ plei Gibôn. 

13Yôab jing ană đah rơkơi HʼZeruyah laih anŭn ƀing tơhan Dawid tơbiă nao bưp 
ƀing gơñu ƀơi dơnao Gibôn kiăng kơ pơblah. Sa grup dŏ be̱r ha̱ng gah anai dơnao 
laih anŭn sa grup dŏ be̱r ha̱ng gah adih. 

14Giŏng anŭn, Abner laĭ kơ Yôab tui anai, “Bơ ta brơi bĕ hơmâo ƀing hlak ai 
pơtaih hăng tơngan ƀơi anăp ta.” Yôab laĭ glaĭ, “Ơ, tŭ mơ̆n, brơi kơ ƀing gơñu ngă 
lăng bĕ.” 

15Tui anŭn, ƀing gơñu tơgŭ laih anŭn arăng yap tơdang ƀing gơñu găn nao, pluh-
dua čô jing gah kơ ƀing Benyamin laih anŭn kơ Is-Bôset, jing ană đah rơkơi Saul, 
laih anŭn pluh-dua čô jing gah kơ ƀing Dawid. 

16Giŏng anŭn, rĭm čô păn ƀơi ƀŭk akŏ tơdruă gơñu laih anŭn klâŏ thŏng gơñu 
ƀơi djeo tơdruă gơñu, tui anŭn abih bang ƀing gơñu rơbuh djai hĭ. Tui anŭn yơh, 
arăng pơanăn anih anŭn jing Halkah Hazzurim. 

17Tơlơi pơblah amăng hrơi anŭn kơtang biă mă; Abner laih anŭn ƀing mơnuih 
Israel čơlah đuaĭ hĭ mơ̆ng ƀing tơhan Dawid. 

18Klâo čô ană đah rơkơi HʼZeruyah hơmâo jing: Yôab, Abisai laih anŭn Asahêl. 
Hlak anai Asahêl dưi đuaĭ tañ kar hăng sa drơi kơtŏng glai. 

19Tơdang Asahêl kiaŏ mă Abner, ñu ƀu wir nao gah hơnuă kŏn wir nao gah ieo 
lơi. 

20Abner wir lăng glaĭ laih anŭn tơña tui anai, “Ih hă Asahêl?” Asahêl laĭ glaĭ, “Kâo 
yơh anai.” 

21Giŏng anŭn, Abner laĭ kơ ñu tui anai, “Wĕh nao gah hơnuă ƀôdah gah ieo bĕ; 
taih pơdjai hĭ bĕ hlak ai adih laih anŭn mă tŭ gơnam blah gơñu.” Samơ̆ Asahêl 
ƀu pơdơi hĭ ôh kơ tơlơi kiaŏ mă Abner anŭn. 

22Abner khă kơ Asahêl dơ̆ng tui anai, “Anăm kiaŏ mă kâo ôh! Kâo či pơdjai hĭ ih 
yơh. Tơdah tui anŭn, kâo ƀu či dưi bưp ƀo ̆  mơta ayŏng ih Yôab dơ̆ng tah.” 

23Samơ̆ Asahêl ƀu lui hĭ ôh kơ tơlơi ñu kiaŏ mă anŭn; tui anŭn Abner klâŏ ƀơi 
kian Asahêl hăng tơbăk ñu laih anŭn tơbăk anŭn hluh nao gah rŏng gơ̆ yơh. 
Asahêl rơbuh djai hĭ pơ anŭn mơtam. Giŏng anŭn, rĭm čô dơ̆ng glaĭ hĭ yơh tơdang 
ƀing gơñu nao ƀơi anih Asahêl hơmâo le ̆  rơbuh djai hĭ anŭn. 

24Samơ̆ Yôab laih anŭn Abisai ăt kiaŏ mă Abner laih anŭn tơdang yang hrơi le ̆ , 
ƀing gơñu truh pơ bŏl čư̆ Ammah, jĕ anih Giah ƀơi jơlan nao pơ anih tơdron tač 
Gibôn. 

25Giŏng anŭn, ƀing mơnuih Benyamin pơƀut glaĭ gah rŏng Abner. Ƀing gơñu 
pơgop jing hĭ sa grup laih anŭn dŏ ƀơi kơčŏng bŏl čư̆ anŭn. 

26Abner pơhiăp kraih nao pơ Yôab tui anai, “Đao gưm khŏm pơklâŏ nanao hă? 
Sĭt ih thâo krăn yơh kơ tơlơi anŭn či pơđŭt hĭ amăng tơlơi ruă phĭ̱̆ yơh. Tui anŭn, 
hơbĭn sui dơ̆ng ih pơđar kơ ƀing tơhan ih kiaŏ mă ƀing ayŏng adơi gơñu Israel 
lĕ?” 

27Yôab laĭ glaĭ tui anai, “Kâo ƀuăn hăng Ơi Adai hơdip, tơdah ih ƀu hơmâo pơhiăp 
ôh, ƀing tơhan kâo ăt či kiaŏ blah dơ̆ng mơ̆n ƀing tơhan ih tơl truh mơguah yơh.” 

28Tui anŭn, Yôab ayŭp tơdiăp, tui anŭn abih bang ƀing tơhan pơdơi hĭ yơh. Ƀing 
gơñu ƀu kiaŏ mă ƀing Israel, jing ƀing tơhan Abner, dơ̆ng tah laih anŭn kŏn 
pơblah dơ̆ng lơi. 

29Amăng abih mlam anŭn Abner laih anŭn ƀing tơhan ñu găn nao anih Arabah. 
Ƀing gơñu găn Yurdan, ăt tŏ tui găn nao abih anih dơnung Bithron laih anŭn truh 
pơ plei Mahanaim. 

30Giŏng anŭn, Yôab wơ̆t glaĭ mơ̆ng tơlơi kiaŏ blah Abner laih anŭn pơƀut glaĭ 
abih bang ƀing ling tơhan ñu. Rơngiao kơ Asahêl, hơmâo pluh-duapăn čô dơ̆ng 
ƀing tơhan Dawid rơngiă djai hĭ yơh. 

31Samơ̆ ƀing tơhan Dawid hơmâo pơdjai hĭ klâo-rơtuh nămpluh ƀing Benyamin 
jing ƀing nao hrŏm hăng Abner. 

32Ƀing gơñu mă Asahêl ba nao dơ̱r gơ̆ amăng pơsat ama gơ̆ ƀơi plei Bêtlehem. 
Giŏng anŭn, Yôab hăng ƀing tơhan ñu tơbiă nao amăng abih mlam laih anŭn truh 
pơ plei Hebrôn ƀơi mơguah yơh. 

2 Samuêl 3 

1Tơlơi pơblah tŏng krah sang anŏ Saul hăng sang anŏ Dawid abih hĭ sui biă mă. 
Sang anŏ Dawid ƀrư̆ hrơi ƀrư̆ kơtang tui, tơdang anŭn sang anŏ Saul ƀrư̆ hrơi 
ƀrư̆ tơdu tui. 

Ƀing Ană Đah Rơkơi Dawid 
(1 Hră Ruai 3:1-4) 

2Anai yơh jing ƀing ană đah rơkơi Dawid, jing ƀing bơnai ñu tơkeng rai laih kơ 
ñu amăng plei pơnăng Hebrôn: Ană Kơčoa đah rơkơi ñu jing Amnôn jing ană 
HʼAhinôam mơ̆ng plei Yizreel; 

3tal dua jing Kileab, jing ană đah rơkơi HʼAbigail, đah kơmơi kơmai Nabal mơ̆ng 
plei pơnăng Karmel; tal klâo jing Absalôm jing ană đah rơkơi HʼMaakhah ană 
đah kơmơi Talmai, jing pơtao ƀing Gesur; 

4tal pă̱ jing Adôniyah jing ană đah rơkơi HʼHaggit; tal rơma jing Sephatyah jing 
ană đah rơkơi HʼAbital; 

5tal năm jing Itream jing ană đah rơkơi bơnai Dawid HʼEglah. Anŭn yơh jing ƀing 
ană đah rơkơi bơnai Dawid tơkeng rai laih kơ Dawid amăng plei pơnăng Hebrôn. 

Abner Rai Pơgop Hăng Dawid 

6Tơdang amăng tơlơi pơblah tŏng krah sang anŏ Saul hăng sang anŏ Dawid, 
Abner jing hĭ pô djă̱ akŏ kơtang amăng ƀing đuaĭ tui sang anŏ Saul. 

7Hlâo adih, Saul hơmâo laih sa čô bơnai hle̱ anăn ñu HʼRizpah jing ană đah kơmơi 
Aiyah. Laih anŭn Is-Bôset laĭ kơ Abner tui anai, “Yua hơget ih pĭt hrŏm hăng 
bơnai hle̱ ama kâo lĕ?” 

8Abner hil biă mă yuakơ tơlơi Is-Bôset laĭ anŭn, tui anŭn Abner laĭ glaĭ tui anai, 
“Kâo jing sa akŏ asâo, jing pô dŏ gah kơ ƀing Yudah hă? Truh pơ hrơi anai kâo ăt 
dŏ tŏng ten hăng sang anŏ ama ih Saul laih anŭn hăng ƀing kơnung djuai, ƀing 
gơyut gơyâo ñu mơ̆n. Kâo ƀu jao lui hĭ ôh ih kơ Dawid. Samơ̆ ră anai ih phŏng 
kơđi kơ kâo sa tơlơi soh tĕk djơ̆ hăng đah kơmơi anŭn! 

9Rơkâo kơ Ơi Adai ngă sat kơ kâo, jing Abner anai, kơtang kơtĭt yơh tơdah kâo 
ƀu ngă brơi ôh kơ Dawid hơdôm tơlơi Yahweh hơmâo ƀuăn rơ̆ng laih hăng ñu, 

10laih anŭn jao lui hĭ lŏn čar mơ̆ng sang anŏ Saul kiăng kơ pơkơjăp hĭ grê pơtao 
Dawid kiăng kơ git gai amăng lŏn čar Israel hăng Yudah, čơdơ̆ng mơ̆ng plei Dan 
hlŏng truh kơ plei Beêrseba adih.” 

11Is-Bôset ƀu khĭn pơhiăp sa tơlơi pơhiăp dơ̆ng ôh hăng Abner yuakơ ñu huĭ kơ 
Abner. 

12Giŏng anŭn, Abner pơkiaŏ ƀing ding kơna pơala kơ ñu nao pơhiăp hăng Dawid 
tui anai, “Hơjăn ih yơh dưi git gai wai lăng anih lŏn anai lĕ. Pơjing bĕ tơlơi pơtŭ 
ư hăng kâo, tui anŭn kâo či djru ba abih bang ƀing Israel kơ ih jing pơtao yơh.” 

13Dawid laĭ tui anai, “Ơ, hiam yơh. Kâo či pơjing sa tơlơi pơtŭ ư hăng ih. Samơ̆ 
kâo pơđar kơ ih sa tơlơi: Anăm rai ôh ƀơi anăp kâo tơdah ih ƀu ba rai ôh HʼMikal, 
jing ană đah kơmơi Saul, tơdang ih rai bưp kâo.” 

14Giŏng anŭn, Dawid pơkiaŏ nao ƀing ding kơna ñu pơ Is-Bôset, jing ană đah 
rơkơi Saul, laih anŭn pơđar tui anai, “Brơi glaĭ bĕ bơnai kâo HʼMikal, jing pô kâo 
pơko ̆  blơi laih hăng nua sa-rơtuh boh klĭ akŏ pơjĕh ƀing Philistia.” 

15Tui anŭn, Is-Bôset pơđar arăng nao mă pơđuaĭ hĭ HʼMikal mơ̆ng rơkơi tal dua 
gơ̆ Paltiêl, jing ană đah rơkơi Lais anŭn. 

16Samơ̆ rơkơi gơ̆, kiaŏ tui gơ̆, hia tui gah rŏng gơ̆ amăng abih jơlan truh pơ anih 
Bahurim. Giŏng anŭn, Abner laĭ kơ ñu tui anai, “Glaĭ pơ sang ih bĕ!” Tui anŭn, gơ̆ 
wơ̆t glaĭ yơh. 

17Abner mơit nao boh hiăp kơ ƀing kŏng tha Israel tui anai, “Hlâo adih ƀing gih 
kiăng pơjing laih Dawid jing pơtao gih. 

18Ră anai, ngă bĕ! Yuakơ Yahweh ƀuăn laih hăng Dawid tui anai, ‘Hăng ding kơna 
kâo Dawid anai yơh, Kâo či pơklaih hĭ ƀing ană plei Kâo mơ̆ng tơngan tơlơi dưi 
ƀing Philistia laih anŭn mơ̆ng abih bang tơngan tơlơi dưi ƀing rŏh ayăt gơñu.’ ” 

19Abner pô ăt pơhiăp mơ̆n hăng ƀing Benyamin. Giŏng anŭn, ñu nao pơ plei 
Hebrôn kiăng ruai kơ Dawid abih bang tơlơi ƀing Israel laih anŭn ƀing Benyamin 
kiăng kơ ngă. 

20Tơdang Abner hăng duapluh čô nao hrŏm hăng ñu pơ Dawid pơ plei Hebrôn, 
Dawid pơkra sa tơlơi ƀơ̆ng huă kơ ñu laih anŭn kơ ƀing tơhan ñu yơh. 

21Giŏng anŭn, Abner laĭ hăng Dawid tui anai, “Brơi kâo nao mơtam bĕ kiăng 
pơƀut glaĭ abih bang ƀing Israel kơ ih, khua kâo ăh, tui anŭn ƀing gơñu dưi yap 
ih jing pơtao gơñu laih anŭn ih dưi git gai wai lăng abih bang tui hăng pran jua 
ih kiăng yơh.” Tui anŭn, Dawid brơi Abner nao laih anŭn gơ̆ nao amăng tơlơi 
rơnŭk rơnua yơh. 

Yôab Pơdjai Hĭ Abner 

22Ƀơi mông ƀing tơhan Dawid laih anŭn Yôab wơ̆t glaĭ mơ̆ng tơlơi wang blah, 
ƀing gơñu ăt ba glaĭ hrŏm hăng ƀing gơñu lu gơnam sua mă mơ̆n. Samơ̆ Abner 
ƀu dŏ hăng Dawid pơ plei Hebrôn anŭn tah, yuakơ Dawid hơmâo brơi laih gơ̆ 
glaĭ laih anŭn gơ̆ hơmâo glaĭ laih rơnŭk rơnua. 

23Tơdang Yôab laih anŭn abih bang ƀing tơhan hăng ñu truh, ñu hơmư̆ Abner 
ană đah rơkơi Nêr hơmâo rai laih pơ pơtao laih anŭn pơtao hơmâo brơi laih ñu 
glaĭ; laih dơ̆ng gơ̆ hơmâo glaĭ rơnŭk rơnua. 

24Tui anŭn, Yôab nao laĭ pơ pơtao tui anai, “Hơget tơlơi ih hơmâo ngă laih lĕ? 
Anai nê, Abner rai laih pơ ih. Yua hơget ih brơi ñu tơbiă nao lĕ? Ră anai ñu nao 
hloh laih! 

25Ih thâo krăn Abner ană đah rơkơi Nêr anŭn; ñu rai kiăng pơblư̆ hĭ ih laih anŭn 
kiăng krăp sŭ khul bruă ih kiăng hơduah lăng abih bang tơlơi ih hlak ngă yơh.” 

26Giŏng anŭn, Yôab tơbiă đuaĭ hĭ mơ̆ng Dawid laih anŭn pơkiaŏ ƀing ding kơna 
kiaŏ tui Abner; tui anŭn gơñu ba Abner glaĭ mơ̆ng anih ia dơmŭn Sirah. Samơ̆ 
Dawid ƀu thâo ôh. 

27Hlak anŭn, Abner wơ̆t glaĭ pơ Hebrôn, Yôab ba ñu nao pơ amăng ja̱ng kar hăng 
kiăng pơhiăp hơgŏm. Laih anŭn pơ anih anŭn yơh Yôab klâŏ hĭ gơ̆ ƀơi kian kiăng 
kơ rŭ nua brơi kơ drah adơi ñu Asahêl, giŏng anŭn Abner djai hĭ yơh. 

28Tơdơi ƀiă kơ anŭn, Dawid hơmư̆ kơ tơlơi anŭn, ñu laĭ tui anai, “Kâo laih anŭn 
lŏn čar kâo ƀu soh hĭ hlŏng lar ôh ƀơi anăp Yahweh yuakơ tơlơi pơdjai hĭ Abner 
ană đah rơkơi Nêr anŭn. 

29Rơkâo kơ Yahweh pơkơhma̱l hĭ Yôab wơ̆t hăng ƀơi abih bang sang anŏ ama 
ñu yuakơ ñu pơdjai hĭ laih Abner! Kwưh kiăng kơ sang anŏ Yôab hơmâo nanao 
pô hơmâo tơlơi ruă ƀlĕ, tơlơi ruă phŭng, pô ăh ƀơi gai tŏ, pô djai hĭ yuakơ đao 
gưm ƀôdah pô kơƀah hĭ gơnam ƀơ̆ng yơh.” 

30Dawid laĭ tui anŭn yuakơ Yôab hăng adơi ñu Abisai pơdjai hĭ Abner anŭn. Ƀing 
gơñu ngă tui anŭn yuakơ Abner hơmâo pơdjai hĭ laih adơi gơñu Asahêl amăng 
tơlơi pơblah ƀơi anih Gibôn yơh. 

31Giŏng anŭn, Dawid laĭ kơ Yôab laih anŭn kơ abih bang ƀing nao hrŏm hăng ñu 
tui anai, “Hek bĕ khul ao gih, buh bĕ ao tâo laih anŭn kơŭ kơuăn kơ Abner.” Pơtao 
Dawid ñu pô rơbat tui gah rŏng ƀing čơkŭng atâo Abner anŭn. 

32Ƀing gơñu dơ̱r hĭ Abner amăng plei Hebrôn laih anŭn pơtao hia kraih ƀơi pơsat 
Abner. Abih bang mơnuih ăt hia mơ̆n. 

33Pơtao adoh sa tơlơi adoh čŏk hia kơ Abner tui anai: “Abner ƀu năng djai hĭ kar 
hăng ƀing ƀu hơmâo tơlơi phiăn ôh. 

34Tơngan ih arăng ƀu akă hĭ ôh, tơkai ih arăng ƀu anŭh hĭ hăng čuăk ôh. Ih rơbuh 
djai hĭ laih kar hăng sa čô mơnuih rơbuh djai hĭ ƀơi anăp ƀing mơnuih sat ƀai.” 
Laih anŭn abih bang mơnuih čŏk hia kơ ñu dơ̆ng. 

35Giŏng anŭn, abih bang ƀing gơñu rai pơtrŭt Dawid ƀơ̆ng huă tơdang ăt dŏ hrơi 
mơ̆n; samơ̆ Dawid ƀuăn rơ̆ng tui anai, “Rơkâo kơ Ơi Adai pơkơhma̱l kâo kơtraŏ 
kơtrĭn yơh tơdah kâo ƀơ̆ng djơ̆ ƀañ tơpŭng hlâo kơ yang hrơi le ̆ !” 

36Abih bang ană plei hơdơr kơ tơlơi anŭn laih anŭn mơak; sĭt yơh abih bang 
tơlơi pơtao ngă laih le̱ng kơ pơmơak kơ ƀing ană plei soh sel. 

37Tui anŭn yơh, amăng hrơi anŭn, abih bang ană plei Israel thâo krăn yơh pơtao 
ƀu hơmâo sa črăn ôh amăng tơlơi pơdjai hĭ Abner ană đah rơkơi Nêr anŭn. 

38Giŏng anŭn, pơtao laĭ kơ ƀing tơhan ñu tui anai, “Ƀing gih ƀu thâo krăn ôh hă, 
sa čô khua ba akŏ hing ang laih anŭn sa čô mơnuih khĭn kơtang amăng lŏn čar 
Israel hơmâo djai hĭ laih hrơi anai? 

39Hrơi anai, wơ̆t tơdah kâo jing pơtao arăng trôč ruah laih, samơ̆ kâo ăt tơdu 
mơ̆n, laih dơ̆ng ƀing ană đah rơkơi HʼZeruyah anŭn jing ƀing kâo ƀu dưi git gai 
ôh. Rơkâo kơ Yahweh kla glaĭ kơ pô sat ƀai anŭn tui hăng khul bruă ñu hơmâo 
ngă laih!” 

2 Samuêl 4 

Arăng Pơdjai Hĭ Is-Bôset 

1Tơdang Is-Bôset, ană đah rơkơi Saul, hơmư̆ Abner hơmâo djai laih pơ plei 
Hebrôn adih, ñu rơngiă hĭ tơlơi khĭn, tui anŭn yơh abih bang ƀing Israel rŭng 
răng yơh. 

2Hlak anŭn, ană Saul anŭn hơmâo dua čô jing khua djă̱ akŏ ƀing ling tơhan. Sa čô 
anăn Baanah laih anŭn pô adih anăn Rekab. Ƀing gơñu jing ană đah rơkơi 
Rimmôn mơnuih mơ̆ng plei Beêrôt, mơ̆ng kơnung djuai Benyamin-Beêrôt. Plei 
Beêrôt jing sa črăn amăng guai lŏn ƀing Benyamin yơh, 

3yuakơ ƀing mơnuih mơ̆ng plei Beêrôt đuaĭ kơdŏp nao pơ plei Gitayim laih anŭn 
hơdip laih pơ anŭn jing ƀing tuai truh kơ tă anai. 

4Hlâo adih, Yônathan, ană đah rơkơi Saul, hơmâo sa čô ană đah rơkơi rơwen dua 
gah tơkai anăn ñu Mephibôset. Ñu hlak rơma thŭn tơdang hơmư̆ hơdôm tơlơi 
truh laih kơ Saul hăng Yônathan mơ̆ng plei Yizreel. Pô rong ñu mă pi ñu laih anŭn 
đuaĭ kơdŏp, samơ̆ tơdang pô rong anŭn ječ ameč kiăng đuaĭ, čơđai anŭn le ̆  trŭn 
hăng jing hĭ rơwen. Anăn ñu jing Mephibôset. 

5Hlak anŭn, Rekab laih anŭn Baanah jing ƀing ană đah rơkơi Rimmôn mơnuih 
mơ̆ng plei Beêrôt, tơbiă nao pơ sang Is-Bôset laih anŭn ƀing gơñu truh pơ anŭn 
amăng hrơi dơ̆ng pơiă tơdang Is-Bôset hlak pơdơi tơhrơi. 

6Ƀing gơñu mŭt nao amăng sang gah lăm kar hăng kiăng mă ƀiă pơdai kơtor laih 
anŭn ƀing gơñu klâŏ hĭ Is-Bôset ƀơi kian. Giŏng anŭn, Rekab laih anŭn adơi ñu 
Baanah tơlŭh đuaĭ hĭ yơh. 

7Ƀing gơñu hơmâo mŭt nao amăng sang tơdang gơ̆ hlak đih ƀơi sưng amăng anih 
gơ̆ pĭt. Tơdơi kơ ƀing gơñu klâŏ pơdjai hĭ gơ̆ laih, ƀing gơñu khăt hĭ akŏ gơ̆. Ƀing 
gơñu djă̱ ba akŏ anŭn hrŏm hăng ƀing gơñu laih anŭn rơbat găn nao amăng abih 
mlam ƀơi jơlan anih tring Arabah. 

8Ƀing gơñu ba nao akŏ Is-Bôset anŭn kơ Dawid pơ plei Hebrôn laih anŭn laĭ kơ 
pơtao tui anai, “Anai yơh jing akŏ Is-Bôset, ană đah rơkơi Saul, jing rŏh ayăt ih; 
ñu yơh jing pô hơduah kiăng mă pơđuaĭ hĭ tơlơi hơdip ih. Hrơi anai, Yahweh 
hơmâo rŭ nua laih brơi kơ ih khua ăh kiăng pơkơdơ̆ng glaĭ hăng Saul laih anŭn 
hăng ƀing kơnung djuai ñu.” 

9Dawid laĭ glaĭ kơ Rekab laih anŭn kơ adơi ñu Baanah, jing ƀing ană đah rơkơi 
Rimmôn mơnuih mơ̆ng plei Beêrôt tui anai, “Kâo ƀuăn hăng Yahweh hơdip, jing 
Pô hơmâo pơklaih hĭ laih kâo mơ̆ng abih bang tơlơi rŭng răng, 

10tơdang sa čô laĭ kơ kâo, ‘Saul djai laih,’ laih anŭn ñu pơmĭn ñu ba rai tơlơi 
pơthâo hiam, samơ̆ kâo mă ñu hăng pơdjai hĭ amăng plei Ziklag adih. Anŭn yơh 
jing tơlơi bơni kâo brơi kơ ñu yuakơ tơlơi laĭ pơthâo ñu anŭn! 

11Tơlơi anai jing prŏng hloh yơh, tơdang ƀing mơnuih sat ƀai hơmâo pơdjai hĭ 
sa čô mơnuih ƀu ngă soh ôh amăng sang gơ̆ pô laih anŭn ƀơi sưng gơ̆ pô, ră anai 
ƀing gih hơmâo pơsoh hĭ laih yuakơ pơdjai hĭ gơ̆, kâo či tơña hơduah drah mơ̆ng 
tơngan gih hăng pơdjai hĭ ƀing gih mơ̆ng lŏn tơnah anai yơh!” 

12Tui anŭn, Dawid pơđar ƀing tơhan ñu pơdjai hĭ ƀing gơñu. Ƀing gơñu khăt hĭ 
hơpăl tơngan laih anŭn tơkai gơñu; giŏng anŭn yol đĭ drơi jan gơñu ƀơi tơmĕh 

amăng plei Hebrôn. Samơ̆ ƀing gơñu mă akŏ Is-Bôset laih anŭn dơ̱r hĭ amăng 
pơsat Abner ƀơi plei Hebrôn yơh. 

2 Samuêl 5 

Dawid Jing Pơtao Kơ Ƀing Israel 

(1 Hră Ruai 11:1-9; 14:1-7) 

1Tơdơi kơ anŭn, abih bang ƀing kơnung djuai Israel rai pơ Dawid ƀơi plei 
pơnăng Hebrôn laih anŭn laĭ tui anai, “Ƀing gơmơi jing drơi jan drah kơtăk ih pô 
yơh. 

2Hlâo adih, wơ̆t tơdah Saul jing pơtao kơ ƀing gơmơi, ih yơh jing pô dui ba ƀing 
ling tơhan Israel tơbiă nao amăng khul tơlơi blah ngă gơñu, laih anŭn Yahweh 
ăt laĭ mơ̆n hăng ih tui anai, ‘Ih či wai lăng ƀing ană plei Kâo Israel kar hăng pô 
wai lăng tơpul triu, sĭt ih či jing pô khua djă̱ akŏ gơñu yơh!’ ” 

3Tui anŭn yơh, abih bang ƀing kŏng tha Israel rai pơgop hăng pơtao Dawid ƀơi 
plei Hebrôn. Ƀơi plei Hebrôn anŭn, Dawid pơjing sa tơlơi pơgop hăng ƀing kŏng 
tha anŭn ƀơi anăp Yahweh, laih anŭn ƀing gơñu trôč ia jâo ƀơi Dawid kiăng kơ 
pơjing ñu jing pơtao kơ ƀing Israel yơh. 

4Dawid hlak klâopluh thŭn tơdang ñu jing pơtao laih anŭn ñu git gai wai lăng 
amăng pă̱pluh thŭn. 

5Amăng plei Hebrôn anŭn, ñu git gai wai lăng ƀing Yudah amăng tơjuh thŭn 
sămkrah; amăng plei Yerusalaim ñu wai lăng abih bang ƀing Israel wơ̆t hăng 
Yudah mơ̆n truh kơ klâopluh-klâo thŭn. 

Pơtao Dawid Blah Juă Hĭ Plei Yerusalaim 
(1 Hră Ruai 11:4-9) 

6Pơtao Dawid laih anŭn ƀing tơhan ñu tơbiă nao pơ plei Yerusalaim kiăng kơ 
kơsung blah ƀing Yebus jing ƀing hơdip pơ anŭn. Ƀing Yebus laĭ kơ Dawid tui 
anai, “Ih ƀu thâo mŭt amăng anai ôh. Wơ̆t tơdah ƀing bum mơta laih anŭn ƀing 
rơwen ăt dưi puh pơđuaĭ hĭ ih mơ̆n.” Ƀing gơñu pơmĭn tui anai, “Dawid ƀu dưi 
mŭt amăng anai ôh.” 

7Wơ̆t tơdah ƀing gơñu laĭ tui anŭn, Dawid ăt blah juă hĭ kơđông kơjăp gơñu anih 
Ziôn, jing anih ñu pơanăn Plei Dawid. 

8Ƀơi hrơi anŭn Dawid hơmâo pơtă laih hăng ƀing ling tơhan ñu tui anai, “Hlơi 
pô kiăng blah juă hĭ ƀing Yebus či khŏm đĭ nao jơlan glung amăng ia rô kăh dưi 
nao truh pơ ƀing bum mơta laih anŭn rơwen, jing ƀing rŏh ayăt Dawid anŭn.” 
Yuakơ anŭn yơh ƀing gơñu pơhiăp tơlơi pơrơtưh tui anai, “Ƀing bum mơta laih 
anŭn rơwen ƀu dưi mŭt amăng sang pơtao ôh.” 

9Giŏng anŭn, Dawid blah mă hĭ anih kơđông kơjăp anŭn, dŏ pơ anih anŭn laih, 
ñu mŭt dŏ amăng anih anŭn laih anŭn pơanăn anih anŭn jing Plei Dawid. Ñu ăt 

pơdơ̆ng đĭ plei Yerusalaim jum dar anih anŭn čơdơ̆ng mơ̆ng anih Millô mŭt nao 
pơ lăm. 

10Tơdơi kơ anŭn, Dawid ƀrư̆ hrơi ƀrư̆ kơtang tui yuakơ Yahweh Ơi Adai Dưi 
Kơtang dŏ hăng ñu. 

Sang Pơtao Hăng Sang Anŏ Pơtao Dawid 
(1 Hră Ruai 14:1-7) 

11Tơdơi kơ pơtao Dawid nao dŏ pơ plei Yerusalaim, Hiram jing pơtao lŏn čar Tir 
pơkiaŏ nao ƀing ding kơna ñu pơ Dawid, hrŏm hăng khul tơmĕh kơyâo sat. Ñu 
ăt pơkiaŏ ƀing trah kơyâo laih anŭn ƀing treh pơtâo kiăng kơ pơkra sa boh sang 
pơtao kơ Dawid. 

12Tui anŭn, Dawid thâo krăn Yahweh hơmâo pơkơjăp hĭ laih ñu jing pơtao kơ 
ƀing Israel laih anŭn lŏn čar ñu jing hing ang yuakơ tơhơnal tơlơi ƀing ană plei 
Ñu Israel yơh. 

13Tơdơi kơ ñu đuaĭ hĭ laih mơ̆ng plei Hebrôn, Dawid hơmâo ƀing bơnai laih anŭn 
ƀing bơnai hle̱ dơ̆ng amăng plei Yerusalaim, ăt hơmâo dơ̆ng mơ̆n ƀing ană đah 
rơkơi ană đah kơmơi tơkeng rai brơi kơ ñu. 

14Anai yơh jing khul anăn ƀing ană bă bơnai ñu tơkeng kơ ñu pơ plei Yerusalaim 
anŭn: Sammua, Sôbab, Nathan, Solomôn, 

15Ibhar, Êlisua, Nepheg, Yaphia, 

16Elisama, Eliada laih anŭn Eliphelet. 
Dawid Blah Dưi Hĭ Kơ Ƀing Philistia 

(1 Hră Ruai 14:8-17) 

17Tơdang ƀing Philistia hơmư̆ arăng trôč Dawid jing pơtao kơ abih bang ƀing 
Israel, ƀing gơñu đĭ rai hrŏm hăng abih bang ling tơhan gơñu kiăng hơduah 
kơsem mă gơ̆, samơ̆ tơdang Dawid hơmư̆ kơ tơlơi anŭn laih anŭn ñu trŭn nao 
pơ sa anih kơđông kơjăp yơh. 

18Hlak anŭn, ƀing Philistia hơmâo rai laih anŭn pơbra hyu laih amăng dơnung 
Rephaim. 

19Tui anŭn, Dawid hơduah tơña Yahweh tui anai, “Ơ Khua ăh, kâo năng nao 
kơsung blah ƀing Philistia mơ̆? Ih či jao hĭ ƀing gơñu kơ kâo mơ̆?” Yahweh laĭ 
glaĭ kơ ñu tui anai, “Ơ, nao bĕ, sĭt yơh yuakơ Kâo či jao hĭ ƀing Philistia kơ ih 
yơh.” 

20Tui anŭn, Dawid hăng ƀing ling tơhan ñu nao pơ anih Baal-Perazim, laih anŭn 
pơ anih anŭn ñu blah dưi hĭ kơ ƀing Philistia. Ñu laĭ tui anai, “Kar hăng ia li̱ng 
tơlŭh tơbiă yơh, Yahweh hơmâo tơbiă pơkơdơ̆ng glaĭ hĭ laih hăng ƀing rŏh ayăt 
kâo mơ̆ng anăp kâo.” Tui anŭn yơh, anih anŭn arăng pơanăn Baal-Perazim. 

21Hloh kơ anŭn dơ̆ng, ƀing Philistia đuaĭ hăng lui raih hĭ khul rup trah gơñu pơ 
anŭn, tui anŭn Dawid laih anŭn ƀing tơhan ñu ba pơđuaĭ hĭ abih rup trah anŭn 
yơh. 

22Sa wơ̆t dơ̆ng ƀing Philistia đĭ rai laih anŭn pơbra hyu amăng Dơnung Rephaim. 

23Tui anŭn, Dawid hơduah tơña Yahweh laih anŭn Ñu laĭ glaĭ tui anai, “Anăm đĭ 
nao tơpă pơ anih anŭn ôh, samơ̆ wang dar gah rŏng gơñu laih anŭn kơsung blah 
bĕ ƀing gơñu mơ̆ng gah adih khul kơyâo bakha. 

24Ƀơi mông ih hơmư̆ dơnai ƀơi khul rơjŭng kơyâo anŭn kar hăng dơnai arăng 
kơsung tơbiă, ih khŏm tơbiă nao tañ bĕ, yuakơ tơlơi anŭn jing gru kơnăl Yahweh 
hơmâo tơbiă nao laih hlâo kơ ih kiăng pơrai hĭ ƀing ling tơhan Philistia.” 

25Tui anŭn, Dawid ngă tui hăng tơlơi Yahweh pơđar kơ ñu laih anŭn ñu pơrai hĭ 
ƀing Philistia amăng abih jơlan čơdơ̆ng mơ̆ng anih Gibeôn hlŏng truh pơ anih 
Gezer yơh. 

2 Samuêl 6 

Pơtao Dawid Gir Ba Glaĭ Hip Tơlơi Pơgop Pơ Plei Phŭn Yerusalaim 

(1 Hră Ruai 13:1-14) 

1Laih anŭn dơ̆ng, Dawid iâu pơƀut glaĭ hrŏm hơbĭt ƀing ling tơhan mơ̆ng ƀing 
Israel, jing ƀing tơhan arăng ruah laih, abih bang jing klâopluh-rơbâo čô. 

2Dawid hăng ƀing ană plei tơbiă mơ̆ng plei pơnăng Baalah lŏm kơ Yudah kiăng 
ba đĭ Hip Ơi Adai mơ̆ng plei anŭn. Ƀing gơñu nao ngă tui anŭn yuakơ hip anŭn 
arăng iâu hăng anăn Yahweh Dưi Kơtang, jing Pô dŏ ƀơi grê pơtao kơplăh wăh 
dua boh čerub ƀơi gah ngŏ hip anŭn. 

3Ƀing gơñu yŏng tơbiă Hip Ơi Adai anŭn hăng pioh ƀơi sa boh rơdêh trŭt phrâo. 
Giŏng anŭn, ƀing gơñu ba nao mơ̆ng sang Abinadab, jing sang ƀơi bŏl čư̆, laih 
anŭn Uzzah hăng Ahyô, ană đah rơkơi Abinadab, git gai rơdêh phrâo anŭn 

4laih anŭn hơmâo Hip Ơi Adai ƀơi rơdêh anŭn. Laih anŭn dơ̆ng, Ahyô hlak rơbat 
gah anăp kơ rơdêh anŭn. 

5Dawid laih anŭn abih bang ană plei Israel djă̱ hơdơr mơak mơai ƀơi anăp 
Yahweh hăng abih tơlơi kơtang gơñu yơh. Ƀing gơñu adoh khul tơlơi adoh, pĕ 
khul go̱ng trưng hăng khul go̱ng trap, păh khul hơgơ̆r bŏ, rơyŭh khul ge̱t rơyŭh 
laih anŭn kač răng răi. 

6Tơdang ƀing gơñu nao truh pơ anih prăh pơdai Nakon, Uzzah yơr tơbiă tơngan 
ñu păn ƀơi Hip Ơi Adai yuakơ rơmô teč tơhơneč. 

7Yahweh hil pơkơdơ̆ng glaĭ hăng Uzzah yuakơ bruă gơ̆ ngă anŭn. Tui anŭn yơh 
Yahweh taih hĭ gơ̆ laih anŭn gơ̆ djai hĭ jĕ ƀơi Hip Ơi Adai anŭn yơh. 

8Giŏng anŭn, Dawid hil biă mă yuakơ Yahweh hơmâo hil pơkơdơ̆ng glaĭ laih 
hăng Uzzah. Tui anŭn yơh ñu pơplih hĭ anăn anih anŭn jing hĭ Perez-Uzzah laih 
anŭn truh kơ tă anai anih anŭn arăng iâu Perez-Uzzah. 

9Dawid huĭ kơ Yahweh amăng hrơi anŭn laih anŭn ñu laĭ tui anai, “Hiư̆m pă kâo 
dưi ba rai hip Yahweh pơ anih kâo dưi wai lăng lĕ?” 

10Ñu hơngah ƀu mă ba hip Yahweh hrŏm hăng ñu amăng Plei Dawid ôh. Pơala 
kơ tơlơi anŭn, ñu mă ba hip anŭn pioh pơ sang Ôbed-Edôm mơnuih Git. 

11Hip Yahweh dŏ amăng sang Ôbed-Edôm amăng klâo blan laih anŭn Yahweh 
bơni hiam kơ gơ̆ wơ̆t hăng abih bang sang anŏ gơ̆ mơ̆n. 

Tơlơi Ba Glaĭ Hip Tơlơi Pơgop Ơi Adai Pơ Plei Phŭn Yerusalaim 
(1 Hră Ruai 15:25–16:3, 43) 

12Hlak anŭn, pơtao Dawid hơmư̆ arăng ruai tui anai, “Yahweh hơmâo bơni hiam 
kơ sang anŏ Ôbed-Edôm laih anŭn kơ abih bang tơlơi gơ̆ hơmâo yuakơ mơ̆ng 
hip Yahweh yơh.” Tui anŭn, Dawid trŭn nao hăng tơlơi mơak mơai yơh kiăng kơ 
mă ba đĭ Hip Ơi Adai mơ̆ng sang Ôbed-Edôm nao pơ Plei Dawid. 

13Tơdang ƀing Lêwi hlak čơkŭng hip Yahweh anŭn hơmâo rơbat nao laih năm 
yak, Dawid brơi kơ ƀing gơñu dơ̆ng glaĭ tơdang ñu ngă yang sa drơi rơmô tơno 
laih anŭn sa drơi ană rơmô rơmŏng. 

14Tơdang anŭn Dawid buh hơô sa blah ao êphôd hăng bơnăl blâo ƀlĭ laih anŭn 
suang ƀơi anăp Yahweh hăng abih tơlơi kơtang ñu yơh. 

15Tui anŭn Dawid laih anŭn abih bang ƀing ană plei Israel ba đĭ Hip Yahweh hăng 
tơlơi ur dreo laih anŭn tơlơi ayŭp khul tơdiăp yơh. 

16Tơdang Hip Yahweh hlak mŭt amăng Plei Dawid, bơnai Dawid jing HʼMikal, 
ană đah kơmơi pơtao Saul, lăng trŭn mơ̆ng amăng phă̱. Tơdang ñu ƀuh pơtao 
Dawid kơplŏng laih anŭn suang kiăng kơkuh pơpŭ kơ Yahweh, ñu djik djak hĭ 
kơ Dawid amăng pran jua ñu yơh. 

17Tơdơi kơ ƀing Israel ba mŭt Hip Yahweh hăng pioh laih ƀơi anih amăng lăm 
sang khăn jing anih Dawid hơmâo pơdơ̆ng đĭ laih kơ hip anŭn, giŏng anŭn Dawid 
ngă yang pơyơr đĭ khul gơnam pơyơr čuh laih anŭn gơnam pơyơr tơlơi pơgop 
pơlir ƀơi anăp Yahweh yơh. 

18Tơdơi kơ Dawid pơyơr đĭ laih khul gơnam pơyơr čuh hăng gơnam pơyơr tơlơi 
pơgop pơlir anŭn, ñu bơni hiam kơ ƀing ană plei amăng anăn Yahweh Dưi 
Kơtang yơh. 

19Giŏng anŭn, ñu pha brơi kơ rĭm čô đah rơkơi đah kơmơi amăng ană plei Israel 
sa tơlŏ ƀañ tơpŭng, sa čơđeh añăm laih anŭn sa kơpŏt boh kơƀâo krô. Giŏng 
anŭn, abih bang ƀing ană plei glaĭ pơ sang ƀing gơ̆ pô yơh. 

20Dawid ăt wơ̆t glaĭ pơ sang ñu pô kiăng bơni hiam kơ sang anŏ ñu, HʼMikal, ană 
đah kơmơi Saul, tơbiă nao bưp ñu laih anŭn pơhiăp djik tui anai, “Hiam biă mă 
yơh pơtao ƀing Israel hơmâo pơhrôp laih ñu pô hrơi anai, dŏ mơhlŭn ñu pô ƀơi 
anăp mơta ƀing hlŭn đah kơmơi ding kơna ñu kar hăng sa čô mơnuih ƀu thâo 
mlâo ôh!” 

21Dawid laĭ kơ HʼMikal tui anai, “Anŭn jing tơlơi kơkuh pơpŭ kơ Yahweh yơh, 
jing Pô ruah mă laih kâo ƀu djơ̆ ama ih kŏn djơ̆ hlơi pô mơ̆ng sang anŏ ñu lơi 
tơdang Yahweh ruah kâo jing pô git gai wai lăng ƀing ană plei Israel Ñu. 

22Kâo či jing hĭ mơnuih wơ̆t tơdah ƀu yom ôh hloh kơ anai laih anŭn kâo či luă 
gŭ ƀơi anăp mơta kâo pô yơh. Samơ̆ ƀing hlŭn đah kơmơi jing ƀing ih hơmâo laĭ 
djơ̆ anŭn, ƀing gơñu ăt či pơpŭ pơyom kơ kâo mơ̆n.” 

23Tui anŭn yơh, HʼMikal, ană đah kơmơi Saul, ƀu hơmâo ană bă ôh hlŏng truh kơ 
hrơi ñu rơngiă. 

2 Samuêl 7 

Tơlơi Yahweh Ƀuăn Kơ Dawid 

(1 Hră Ruai 17:1-15) 

1Tơdơi kơ pơtao Dawid dŏ laih amăng sang pơtao ñu laih anŭn Yahweh hơmâo 
pha brơi laih kơ ñu pơdơi mơ̆ng abih bang ƀing rŏh ayăt djŏp bơnăh, 

2Dawid laĭ kơ pô pơala Nathan tui anai, “Kâo yơh anai, hơdip amăng sa boh sang 
pơtao kơyâo sar, tơdang anŭn Hip Ơi Adai kơnơ̆ng dŏ amăng sa boh sang khăn 
đôč.” 

3Nathan laĭ glaĭ kơ Dawid tui anai, “Hơget tơlơi ih pơmĭn amăng pran jua ih, nao 
ngă bĕ, yuakơ Yahweh dŏ hrŏm hăng ih.” 

4Mlam anŭn boh hiăp Yahweh truh pơ Nathan laih anŭn pơtă kơ ñu 

5nao laĭ pơthâo kơ ding kơna Ñu Dawid tui anai, Anai yơh jing tơlơi Yahweh laĭ: 
Ƀu djơ̆ ih ôh jing pô či pơdơ̆ng đĭ kơ Kâo sa boh sang kiăng kơ mŭt dŏ. 

6Čơdơ̆ng mơ̆ng Kâo ba ƀing Israel tơbiă laih mơ̆ng čar Êjip hlŏng truh kơ tă anai, 
Kâo ƀu hơmâo dŏ ôh amăng sa boh sang kar hăng anŭn. Kâo kơnơ̆ng hơmâo dŏ 
laih amăng sang khăn đôč amăng rĭm anih Kâo dŏ. 

7Amăng anih pă Kâo hơmâo đuaĭ hrŏm hăng abih bang ƀing Israel, Kâo ƀu 
hơmâo laĭ laih ôh hăng ƀing khua djă̱ akŏ gơñu, jing ƀing Kâo pơđar kiăng wai 
lăng ƀing ană plei Kâo, jing kar hăng ƀing wai lăng tơpul triu, tui anai, “Yua hơget 
ƀing gih ƀu pơdơ̆ng đĭ ôh kơ Kâo sa boh sang hăng kơyâo sar lĕ?” 

8“Yahweh ăt pơtă mơ̆n kơ pô pơala Nathan kiăng kơ laĭ kơ ding kơna Ñu Dawid 
tui anai, “ ‘Anai yơh jing tơlơi Yahweh Dưi Kơtang laĭ: Kâo ruah mă laih ih mơ̆ng 
đang rơ̆k wai lăng tơpul triu kiăng kơ jing pô khua wai lăng ană plei Kâo Israel. 

9Kâo hơmâo dŏ hrŏm hăng ih laih pơpă anih ih hơmâo nao găn laih, laih anŭn 
Kâo ăt pơrai hĭ abih ƀing rŏh ayăt mơ̆ng anăp ih mơ̆n. Ră anai, kâo či ngă kơ anăn 
ih jing hing ang, kar hăng khul anăn ƀing mơnuih yom prŏng amăng lŏn tơnah 
anai yơh. 

10Giŏng anŭn, Kâo hơmâo ruah laih sa anih lŏn kơ ƀing ană plei Kâo Israel laih 
anŭn či brơi kơ ƀing gơñu dŏ pơ anŭn kar hăng pla kơyâo yơh, kiăng kơ ƀing 
gơñu dưi hơmâo lŏn čar kơ gơñu pô, laih anŭn arăng ƀu či pơđuaĭ hĭ ƀing gơñu 
mơ̆ng anih anai nao pơ anih pơkŏn dơ̆ng tah. Ƀing mơnuih ƀrưh mơhiăh ƀu či 
kơtư̆ juă ƀing gơñu dơ̆ng tah, kar hăng ƀing sat anŭn ngă laih čơdơ̆ng mơ̆ng phŭn 
dŏ amăng anih lŏn anai, 

11jing čơdơ̆ng mơ̆ng rơnŭk Kâo ruah pơjao laih ƀing khua phat kơđi kiăng kơ git 
gai ƀing ană plei Kâo Israel. Laih dơ̆ng, Kâo ăt či brơi kơ ih dŏ rơnŭk rơno̱m 
mơ̆ng abih bang ƀing rŏh ayăt ih mơ̆n. “ ‘Hloh kơ anŭn dơ̆ng, Yahweh pơhaih klă 
kơ ih kơ tơlơi Yahweh pô yơh či pơko ̆  brơi sa rơnŭk pơtao kơ ih. 

12Tơdang khul hrơi ih rơgao laih, laih anŭn arăng dơ̱r ih hrŏm hăng ƀing ơi adon 
ih, Kâo či ruah sa čô ană bă ih kiăng kơ tŏ tui ih, jing pô či tơbiă rai mơ̆ng drah 
kơtăk ih pô laih anŭn Kâo či pơkơjăp rơnŭk pơtao ñu yơh. 

13Ñu yơh jing pô či pơdơ̆ng đĭ sa boh sang kiăng kơ pơpŭ pơyom kơ Anăn Kâo 
laih anŭn Kâo či pơkơjăp rơnŭk pơtao ñu hlŏng lar yơh. 

14Kâo či jing kar hăng ama kơ ñu laih anŭn ñu či jing kar hăng ană đah rơkơi kơ 
Kâo yơh. Tơdang ñu ngă soh, Kâo či ƀuăh pơkra ñu hăng gai hơnuăt mơnuih, 
hăng tơlơi taih pơrơka mơ̆ng mơnuih mơnam pơkŏn yơh. 

15Samơ̆ tơlơi khăp hiam klă Kâo ƀu či đuaĭ ataih hĭ ôh mơ̆ng ñu kar hăng Kâo ƀu 
khăp dơ̆ng tah kơ pơtao Saul, jing pô Kâo hơmâo mă pơđuaĭ hĭ laih mơ̆ng anăp 
ih. 

16Sang anŏ ih laih anŭn lŏn čar ih či dŏ hlŏng lar ƀơi anăp Kâo yơh, sĭt rơnŭk 
pơtao ih či dŏ kơjăp hlŏng lar yơh.’ ” 

17Nathan ruai glaĭ kơ pơtao Dawid abih bang boh hiăp Yahweh hơmâo pơrơđah 
laih kơ ñu anŭn. 

Tơlơi Pơtao Dawid Iâu Laĭ 
(1 Hră Ruai 17:16-27) 

18Giŏng anŭn, pơtao Dawid mŭt nao dŏ be̱r pơ anih kơkuh pơpŭ kơ Yahweh 
amăng sang khăn Yahweh laih anŭn ñu iâu laĭ tui anai: “Ơ Khua Yang Yahweh 
ăh, kâo ƀu lăp ôh kơ khul tơlơi Ih ngă laih kơ kâo laih anŭn sang anŏ kâo ăt kŏn 
lăp lơi. 

19Samơ̆ ră anai Ih lăng kơ tơlơi anŭn kar hăng aka djŏp ôh ƀơi anăp mơta Ih, Ơ 
Yahweh Ơi Adai hơi, tơl Ih ăt hơmâo pơhiăp hiam laih mơ̆n kơ rơnŭk pơanăp 
sang anŏ kâo, jing ding kơna Ih anai. Ơ Khua Yang Yahweh ăh, anai ƀu djơ̆ jing 
hơdră jơlan Ih juăt ngă hăng mơnuih ôh. 

20“Hơget tơlơi pơkŏn dơ̆ng kâo, Dawid anai, dưi pơhiăp hăng Ih lĕ? Ơ Khua Yang 
Yahweh hơi, Ih thâo krăn laih kâo, ding kơna Ih anai. 

21Yuakơ tơlơi ƀuăn Ih laih anŭn tui hăng tơlơi Ih kiăng yơh, Ih hơmâo pơgiŏng 
hĭ tơlơi prŏng prin anŭn laih anŭn pơrơđah tơbiă laih kơ kâo, jing ding kơna Ih 
anai, thâo. 

22“Ơ Khua Yang Yahweh hơi, Ih jing yom prŏng biă mă yơh! Ƀu hơmâo hlơi ôh 
hrup hăng Ih laih anŭn tui hăng tơngia gơmơi pô hơmâo hơmư̆ laih, ƀu hơmâo 
Ơi Adai pơkŏn ôh samơ̆ kơnơ̆ng hơjăn Ih yơh. 

23Hloh kơ anŭn dơ̆ng, kŏn hơmâo ƀing mơnuih pă lơi jing hrup hăng ƀing ană 
plei Ih Israel anai. Kơnơ̆ng ƀing gơñu đôč yơh jing sa boh lŏn čar ƀơi lŏn tơnah 
hơmâo Ih, jing Ơi Adai gơñu pô, tơbiă nao song mă ƀing gơñu mơ̆ng tơlơi hlŭn 
mơnă kiăng kơ jing hĭ ană plei kơ Ih pô. Tui anŭn, Ih pơdun đĭ laih ngă khul tơlơi 
prŏng prin hăng tơlơi mơsêh mơyang yom pơphan yơh tơdang ih puh pơđuaĭ hĭ 
ƀing lŏn čar, wơ̆t hăng khul yang rơba̱ng gơñu mơ̆ng anăp ƀing ană plei Ih, jing 
ƀing Ih hơmâo song mă laih mơ̆ng čar Êjip. 

24Ih hơmâo pơkơjăp laih ƀing ană plei Ih Israel jing hĭ ƀing lŏm kơ Ih hlŏng lar, 
laih anŭn Ih yơh, Ơ Yahweh ăh, hơmâo jing hĭ laih Ơi Adai gơñu. 

25“Ră anai, Ơ Yahweh Ơi Adai hơi, pơkơjăp hlŏng lar bĕ tơlơi ƀuăn Ih hơmâo 
pơjing laih hăng kâo, ding kơna Ih anai, laih anŭn hăng ƀing ană tơčô kâo. Ngă 
bĕ tui hăng tơlơi Ih ƀuăn laih, 

26kiăng kơ anăn Ih či jing yom pơphan hlŏng lar yơh. Giŏng anŭn, mơnuih 
mơnam či laĭ tui anai, ‘Yahweh Dưi Kơtang jing Ơi Adai wai lăng ƀing Israel yơh!’ 
Laih anŭn brơi bĕ kơ rơnŭk pơtao kâo, ding kơna Ih Dawid anai, či dŏ kơjăp ƀơi 
anăp Ih yơh. 

27“Ơ Yahweh Dưi Kơtang, jing Ơi Adai ƀing Israel hơi, Ih hơmâo pơrơđah laih 
tơlơi anŭn kơ kâo, ding kơna Ih, tui anai, ‘Kâo či pơko ̆  brơi rơnŭk pơtao kơ ih 
yơh.’ Tui anŭn yơh, wơ̆t tơdah kâo kơnơ̆ng jing ding kơna Ih đôč, kâo hơmâo laih 
tơlơi khĭn kiăng iâu laĭ hăng Ih. 

28Ơ Khua Yang Yahweh hơi, Ih yơh jing Ơi Adai! Khul boh hiăp Ih jing djơ̆ tơpă 
laih anŭn Ih hơmâo ƀuăn laih hơdôm tơlơi hiam klă anŭn kơ ding kơna Ih anai. 

29Hơnŭn yơh, ră anai rơkâo kơ Ih mơak bĕ kiăng bơni hiam kơ ană tơčô kâo, 
ding kơna Ih anai, kiăng kơ rơnŭk pơtao kâo dưi dŏ nanao ƀơi anăp Ih yơh. Ơ 
Khua Yang Yahweh hơi, yuakơ Ih hơmâo pơhiăp laih, tui anŭn Ih či bơni hiam 
kơ rơnŭk pơtao kâo, jing ding kơna Ih anai laih anŭn tơlơi Ih bơni hiam či dŏ 
kơjăp hlŏng lar yơh.” 

2 Samuêl 8 

Khul Tơlơi Dưi Hĭ Dawid 

(1 Hră Ruai 18:1-13) 

1Tơdơi kơ anŭn ƀiă, pơtao Dawid hăng ƀing ling tơhan ñu blah dưi hĭ kơ ƀing 
Philistia laih anŭn pơluă gŭ hĭ ƀing gơ̆. Ƀing gơñu ăt mă pơđuaĭ hĭ mơ̆n plei 
pơnăng Matheg-Ammah mơ̆ng tơlơi dưi git gai ƀing Philistia. 

2Dawid ăt blah dưi hĭ kơ ƀing Môab mơ̆n. Ñu brơi kơ ƀing gơ̆ đih ƀơi lŏn laih 
anŭn pơkă ƀơi ƀing gơ̆ hăng sa hrĕ pơkă. Rĭm dua rơyong ƀing gơ̆ ƀing Dawid 
pơdjai hĭ, samơ̆ rơyong tal klâo ƀing gơñu brơi dŏ hơdip. Tui anŭn yơh, ƀing 
Môab dŏ gah yŭ tơlơi git gai Dawid hăng duh jia kơ ñu yơh. 

3Laih anŭn dơ̆ng, tơdang pơtao anih lŏn Zôbah, jing Hadadezer, ană đah rơkơi 
Rehôb, hlak nao rŭ̱ pơdơ̆ng đĭ tơlơi wai lăng ñu kơtuai krong Huphrat, Dawid 
nao blah hăng ñu yơh. 

4Dawid blah mă tŭ sa-rơbâo boh rơdêh aseh ñu, tơjuh-rơbâo čô ƀing git gai 
rơdêh aseh laih anŭn duapluh-rơbâo čô ƀing ling tơhan. Ñu pơrơwen hĭ abih 
bang aseh dui rơdêh, samơ̆ ñu pioh glaĭ kơnơ̆ng sa-rơtuh drơi đôč. 

5Tơdang ƀing Aram mơ̆ng plei phŭn Damaskus rai kiăng kơ djru Hadadezer, jing 
pơtao Zôbah, Dawid pơdjai hĭ duapluh-dua-rơbâo čô ƀing gơñu. 

6Dawid ăt pơkra kơđông ñu amăng lŏn čar ƀing Aram jing amăng plei Damaskus 
anŭn. Tui anŭn yơh, ƀing Aram jing hĭ ƀing dŏ gah yŭ tơlơi git gai Dawid laih 
anŭn duh jia kơ ñu mơ̆n. Sĭt Yahweh brơi kơ Dawid blah dưi hĭ pơ djŏp anih ñu 
nao yơh. 

7Dawid mă tŭ khul khiơl mah jing gơnam lŏm kơ ƀing khua moa tơpul ling tơhan 
Hadadezer laih anŭn ba glaĭ nao pơ plei Yerusalaim. 

8Mơ̆ng Tebah laih anŭn Berothai, jing plei pơnăng lŏm kơ Hadadezer, pơtao 
Dawid mă tŭ ko̱ng lu biă mă. 

9Tơdang Tou, pơtao lŏn čar Hamat, hơmư̆ Dawid hơmâo blah dưi hĭ laih kơ abih 
bang ling tơhan Hadadezer, 

10ñu pơkiaŏ rai ană đah rơkơi ñu Yôram nao pơ pơtao Dawid kiăng pơhiăp 
kơkuh hơơč mơak kơ Dawid yuakơ dưi hĭ laih kơ Hadadezer anŭn. Hadadezer 
yơh jing pô pơblah hăng pơtao Tou lu wơ̆t. Yôram djă̱ ba rai hrŏm hăng ñu djŏp 
mơta dram gơnam pơkra hăng amrăk, mah laih anŭn hăng ko̱ng kiăng kơ brơi 
pơyơr kơ Dawid yơh. 

11Pơtao Dawid pơyơr đĭ khul gơnam anŭn kơ Yahweh hrup hăng ñu hơmâo 
pơyơr hĭ laih amrăk mah ñu hơmâo sua mă laih mơ̆ng abih bang lŏn čar ñu 
hơmâo dưi hĭ laih tui anai: 

12Edôm Môab, Ammôn, Philistia laih anŭn Amalek. Ñu ăt pơyơr đĭ gơnam sua 
mă mơ̆ng Hadadezer jing ană đah rơkơi Rehôb, pơtao Zôbah mơ̆n, kiăng kơkuh 
pơpŭ kơ Yahweh. 

13Giŏng anŭn, Dawid jing hĭ hing ang yơh tơdơi kơ ñu glaĭ mơ̆ng tơlơi pơrai hĭ 
pluh-sapăn-rơbâo čô ƀing Edôm amăng dơnung Hra. 

14Ñu ăt pơdơ̆ng đĭ khul kơđông ñu amăng djŏp lŏn čar Edôm laih anŭn abih bang 
ƀing Edôm dŏ gah yŭ tơlơi git gai Dawid. Sĭt Yahweh brơi kơ Dawid tơlơi dưi hĭ 
pơ djŏp anih ñu nao yơh. 

Ƀing Khua Moa Pơtao Dawid 
(1 Hră Ruai 18:14-17) 

15Dawid git gai wai lăng abih bang ƀing Israel laih anŭn ñu ngă hơget tơlơi jing 
tơpă hiam hăng djơ̆ găl kơ abih bang ană plei ñu. 

16Yôab, ană đah rơkơi HʼZeruyah yơh, jing khua prŏng wai abih bang ƀing ling 
tơhan ñu. Yehôsaphat, ană đah rơkơi Ahilud, jing khua čih pioh hră ruai. 

17Zadôk, ană đah rơkơi Ahitub, laih anŭn Ahimelek, ană đah rơkơi Abiathar, jing 
ƀing khua ngă yang prŏng hloh. Serayah jing pô čih hră. 

18Benayah, ană đah rơkơi Yehôyada jing khua wai lăng ƀing Keret hăng ƀing 
Pelet, jing ƀing răng wai brơi kơ Dawid. Ƀing ană đah rơkơi Dawid yơh jing ƀing 
khua djru pơmĭn kơ pơtao. 

2 Samuêl 9 

Dawid Hăng Mephibôset 

1Dawid tơña tui anai, “Hơmâo mơ̆ hlơi pô dŏ so̱t amăng sang anŏ Saul, kơ ñu yơh 
kâo či dưi pơrơđah tơlơi hiam klă kar hăng tơlơi kâo ƀuăn laih hăng Yônathan 
kâo či ngă?” 

2Hơmâo sa čô ding kơna kơ sang anŏ Saul anăn ñu Ziba. Ƀing gơñu iâu gơ̆ kiăng 
pơrơđah ƀơi anăp Dawid, laih anŭn pơtao laĭ kơ ñu tui anai, “Ih jing Ziba hă?” 
Ñu laĭ glaĭ tui anai, “Ơ, ding kơna ih yơh anai.” 

3Pơtao tơña tui anai, “Hơmâo mơ̆ hlơi ăt dŏ so̱t amăng sang anŏ Saul, kơ ñu yơh 
kâo dưi pơrơđah tơlơi hiam klă tui hăng kâo ƀuăn laih hăng Ơi Adai kơ tơlơi kâo 
či ngă?” Ziba laĭ glaĭ kơ pơtao tui anai, “Ăt dŏ hơmâo mơ̆n sa čô ană đah rơkơi 
Yônathan anăn ñu Mephibôset. Ñu rơwen hĭ dua gah tơkai.” 

4Pơtao tơña tui anai, “Pơpă ñu lĕ?” Ziba laĭ glaĭ tui anai, “Ñu dŏ amăng sang 
Makhir jing ană đah rơkơi Ammiêl amăng plei pơnăng Lô-Debar.” 

5Tui anŭn, pơtao Dawid brơi kơ arăng ba rai gơ̆ mơ̆ng plei pơnăng Lô-Debar, 
jing mơ̆ng sang Makhir ană đah rơkơi Ammiêl anŭn. 

6Tơdang Mephibôset jing ană đah rơkơi Yônathan, tơčô Saul, rai pơ Dawid, ñu 
bon kơkuh kiăng pơpŭ kơ Dawid. Dawid laĭ, “Ơ Mephibôset!” Ñu laĭ glaĭ tui anai, 
“Ơ, ding kơna ih yơh anai.” 

7Dawid laĭ kơ ñu tui anai, “Anăm huĭ ôh, yuakơ kâo či pơrơđah kơ ih tơlơi hiam 
klă yuakơ ama ih Yônathan. Kâo či brơi glaĭ kơ ih abih bang lŏn lŏm kơ ơi ih Saul 
anŭn, laih anŭn ih či nanao huă ƀơ̆ng ƀơi kơƀa̱ng kâo yơh.” 

8Mephibôset bon kơkuh hăng laĭ tui anai, “Kâo jing đôč đač kar hăng sa drơi asâo 
djai! Kâo ƀu thâo ôh yua hơget ih ăt pơpŭ kơ kâo kar hăng anŭn mơ̆n lĕ?” 

9Giŏng anŭn, pơtao iâu rai Ziba jing ding kơna Saul, laih anŭn laĭ kơ ñu tui anai, 
“Kâo hơmâo brơi laih kơ tơčô khua ih abih bang gơnam lŏm kơ Saul laih anŭn 
kơ sang anŏ ñu. 

10Ih, ƀing ană đah rơkơi ih laih anŭn ƀing ding kơna ih či čuăr jêk lŏn hơma kiăng 
ba rai añăm tăm kơ ñu, tui anŭn tơčô khua ih anai či hơmâo gơnam ƀơ̆ng yơh. 
Laih anŭn Mephibôset, tơčô khua ih anai, či nanao ƀơ̆ng huă ƀơi kơƀa̱ng kâo.” 
Bơ kơ Ziba, ñu hơmâo pluh-rơma čô ană đah rơkơi laih anŭn duapluh čô ding 
kơna. 

11Giŏng anŭn, Ziba laĭ kơ pơtao tui anai, “Kâo, ding kơna ih anai, či ngă tui hơdôm 
tơlơi ih, khua kâo hơmâo pơtă laih yơh kơ ding kơna ih anai kiăng kơ ngă.” Tui 
anŭn, Mephibôset ƀơ̆ng huă ƀơi kơƀa̱ng Dawid hrup hăng sa čô amăng ƀing ană 
đah rơkơi pơtao yơh. 

12Mephibôset hơmâo sa čô ană đah rơkơi čơđai anăn ñu Mikha, laih anŭn abih 
bang ƀing mơnuih amăng sang anŏ Ziba jing ƀing ding kơna kơ Mephibôset. 

13Tui anŭn, Mephibôset hơdip amăng plei Yerusalaim yuakơ ñu ƀơ̆ng huă nanao 
ƀơi kơƀa̱ng pơtao laih anŭn ñu hơmâo tơlơi rơwen abih dua gah tơkai. 

2 Samuêl 10 

Dawid Blah Dưi Hĭ Kơ Ƀing Ammôn 

(1 Hră Ruai 19:1-19) 

1Tơdơi ƀiă kơ anŭn, pơtao ƀing Ammôn djai hĭ laih anŭn ană đah rơkơi ñu Hanun 
tŏ tui ñu jing pơtao. 

2Dawid pơmĭn tui anai, “Kâo či pơrơđah tơlơi hiam klă kơ Hanun ană đah rơkơi 
Nahas, kar hăng ama ñu hơmâo pơrơđah laih tơlơi hiam klă kơ kâo.” Tui anŭn, 
Dawid pơkiaŏ nao sa grup ƀing khua moa kiăng pơrơđah tơlơi pap mơñai ñu kơ 
Hanun yuakơ ama gơ̆ rơngiă anŭn. Tơdang ƀing grup Dawid anŭn truh pơ anih 
lŏn Ammôn kiăng pơrơđah tơlơi pap mơñai ñu, 

3ƀing khua djă̱ akŏ čar Ammôn laĭ kơ Hanun khua gơñu tui anai, “Hiư̆m pă, ih 
pơmĭn Dawid pơpŭ kơ ama ih hă, tơl ñu pơkiaŏ rai ƀing mơnuih rai pơ ih kiăng 
pơrơđah tơlơi pap mơñai anŭn? Ƀu djơ̆ ôh, sĭt Dawid pơkiaŏ ƀing gơñu rai pơ ih 
kiăng kơ hơduah lăng hăng ep kơsem plei pla anai yuakơ ñu pơmĭn wơ̆t glaĭ pơ 
anai blah pơrai hĭ plei pla ta yơh.” 

4Tui anŭn, Hanun mă ƀing khua moa Dawid anŭn, yuă kuăh hĭ sămkrah blâo 
ka̱ng ƀing gơ̆, khăt hĭ khul ao ƀơi tŏng krah klon ƀing gơ̆ laih anŭn puh pơđuaĭ hĭ 
ƀing gơ̆ yơh. 

5Ƀing khua moa Dawid anŭn mlâo biă mă yuakơ ƀing arăng kuăh hĭ laih blâo 
ka̱ng gơñu. Tui anŭn, tơdang Dawid hơmư̆ tơlơi anŭn, ñu pơkiaŏ nao ƀing ding 
kơna kiăng bưp ƀing khua moa ñu anŭn hăng pơtă kơ ƀing gơ̆ tui anai, “Dŏ glaĭ 
bĕ pơ plei Yerêhô tơl blâo ka̱ng gih čă đĭ glông, giŏng anŭn wơ̆t glaĭ bĕ pơ anai.” 

6Tơdang ƀing Ammôn thâo krăn gơñu pô hơmâo jing hĭ laih sa tơlơi ƀâo brŭ kơ 
adrŏng adŭng Dawid, ƀing gơñu pơkiaŏ sa grup kiăng kơ blơi apăh duapluh-
rơbâo čô tơhan ƀing Aram mơ̆ng tring Bêt-Rehôb laih anŭn tring Zôbah. Ƀing 
gơñu ăt blơi apăh pơtao plei Maakhah hrŏm hăng sa-rơbâo čô ƀing ling tơhan 
ñu mơ̆ng plei pơnăng Tôb mơ̆n. 

7Tơdang hơmư̆ kơ tơlơi anŭn, Dawid pơkiaŏ Yôab hrŏm hăng abih bang ƀing 
ling tơhan khĭn kơtang ñu yơh. 

8Ƀing ling tơhan Ammôn tơbiă rai laih anŭn prap pre kiăng pơblah gah anăp kơ 
amăng ja̱ng plei pơnăng gơñu. Samơ̆ bơ kơ ƀing Aram mơ̆ng tring Zôbah hăng 
tring Rehôb adih, ƀing tơhan plei Tôb hăng plei Maakhah, hơjăn ƀing gơñu đôč 
yơh hlak prap pre kiăng pơblah amăng tơdron tač ataih mơ̆ng plei prŏng Raƀah. 

9Tơdang Yôab ƀuh hơmâo ƀing rŏh ayăt pơblah gah anăp ñu laih anŭn gah rŏng 
ñu, tui anŭn ñu ruah mă ƀing tơhan kơtang hloh hăng jao brơi kơ ƀing gơ̆ pơgop 
hăng ñu pô kiăng kơ pơkơdơ̆ng glaĭ hăng ƀing Aram. 

10Ñu jao glaĭ ƀing ling tơhan dŏ glaĭ kơ adơi ñu Abisai kiăng pơblah pơkơdơ̆ng 
glaĭ hăng ƀing Ammôn. 

11Yôab laĭ hăng adơi ñu tui anai, “Tơdah ƀing Aram jing kơtang hloh kơ ƀing 
gơmơi, tui anŭn ƀing gih rai djru pơklaih hĭ ƀing gơmơi hŏ; samơ̆ tơdah ƀing 
Ammôn kơtang hloh kơ ƀing gih, tui anŭn kâo či nao djru pơklaih hĭ ƀing gih yơh. 

12Brơi kơ ƀing ta pơblah khĭn kơtang bĕ yuakơ ƀing ană plei ta laih anŭn kơ plei 
pla Ơi Adai ta. Yahweh či ngă hơdôm tơlơi Ñu thâo jing djơ̆ hiam yơh.” 

13Giŏng anŭn, Yôab laih anŭn ƀing ling tơhan ñu rai jĕ pơ ƀing Aram kiăng kơ 
kơsung tơbiă pơblah hăng ƀing Aram laih anŭn ƀing Aram čơlah đuaĭ hĭ mơ̆ng 
anăp ƀing Yôab yơh. 

14Tơdang ƀing Ammôn ƀuh ƀing Aram čơlah đuaĭ, ƀing gơñu ăt čơlah đuaĭ hĭ 
mơ̆ng anăp Abisai mơ̆n laih anŭn đuaĭ mŭt hĭ gah lăm plei gơñu pô. Tui anŭn, 
Yôab wơ̆t hăng ƀing ling tơhan ñu đuaĭ glaĭ mơ̆ng tơlơi pơblah hăng ƀing Aram 
laih anŭn wơ̆t glaĭ pơ plei Yerusalaim yơh. 

15Tơdơi kơ ƀing Aram ƀuh ƀing gơñu kơdŭn đuaĭ hĭ mơ̆ng ƀing Israel, ƀing gơñu 
pơƀut glaĭ dơ̆ng. 

16Pơtao Hadadezer pơkiaŏ ƀing laĭ pơthâo kiăng kơ iâu pơƀut glaĭ ƀing Aram 
mơ̆ng gah ngŏ̱ kơ krong prŏng Huphrat dơ̆ng. Giŏng anŭn, ƀing gơ̆ nao pơ plei 
Helam laih anŭn Sobak, jing khua git gai ƀing ling tơhan pơtao Hadadezer yơh, 
ba akŏ kơ ƀing gơ̆. 

17Tơdang Dawid hơmư̆ kơ tơlơi anŭn, ñu pơƀut glaĭ dơ̆ng abih bang ƀing ling 
tơhan Israel laih anŭn găn krong Yurdan truh pơ gah ngŏ̱ hăng nao pơ plei 
Helam. Ƀing Aram prap pre tơlơi blah gơñu kiăng kơ bưp Dawid laih anŭn ƀing 
gơñu čơdơ̆ng pơblah pơkơdơ̆ng glaĭ hăng ñu yơh. 

18Samơ̆ ƀing gơñu čơlah đuaĭ hĭ mơ̆ng anăp ƀing Israel laih anŭn ƀing ling tơhan 
Dawid pơrai hĭ tơjuh-rơtuh čô ƀing pơgăt rơdêh aseh gơñu laih anŭn pă̱-rơbăn 
čô ƀing ling tơhan gơñu. Ƀing gơñu ăt pơdjai hĭ Sobak jing khua djă̱ akŏ git gai 
ling tơhan ƀing gơ̆ mơ̆n, tui anŭn ñu djai hĭ pơ anŭn. 

19Tơdang abih bang ƀing pơtao jing ƀing ding kơna Hadadezer ƀuh ƀing gơñu 
hơmâo kơdŭn đuaĭ hĭ laih mơ̆ng ƀing Israel, ƀing gơñu pơjing tơlơi rơnŭk rơno̱m 
hăng ƀing Israel laih anŭn duh jia kơ ƀing gơñu yơh. Tui anŭn, ƀing Aram huĭ 
hăng ƀu khĭn djru ƀing Ammôn dơ̆ng tah. 

2 Samuêl 11 

Dawid Hăng HʼBatseba 

1Amăng bơyan bơnga, ƀơi mông tơdang ƀing pơtao tơbiă nao pơblah, Dawid 
pơkiaŏ Yôab, jing khua prŏng ba akŏ ƀing ling tơhan, hrŏm hăng ƀing tơhan 
pơtao laih anŭn abih bang ƀing ling tơhan Israel tơbiă nao pơblah. Ƀing gơñu 
pơrai hĭ ƀing Ammôn laih anŭn wang blah jum dar plei pơnăng Raƀah. Samơ̆ 
Dawid ăt dŏ glaĭ amăng plei Yerusalaim. 

2Hơmâo sa klăm Dawid tơgŭ mơ̆ng anih pĭt ñu laih anŭn rơbat jum dar adri̱ng 
bơbŭng sang pơtao. Mơ̆ng bơbŭng sang ñu anŭn ñu ƀuh sa čô đah kơmơi hlak 
mơnơi. Đah kơmơi anŭn jing hiam bơnai biă mă, 

3laih anŭn Dawid pơkiaŏ mơnuih nao tơña bla lăng hlơi pô đah kơmơi anŭn jing. 
Mơnuih anŭn laĭ pơthâo tui anai, “Anŭn jing HʼBatseba, ană đah kơmơi Êliam, 
laih anŭn jing bơnai Uriah mơnuih Hit yơh.” 

4Giŏng anŭn, Dawid brơi ƀing ding kơna nao mă mŭt đah kơmơi anŭn. Gơ̆ rai pơ 
Dawid laih anŭn ñu pĭt hrŏm hăng gơ̆. Gơ̆ phrâo pơgiŏng hĭ laih tơlơi phiăn 
pơrơgoh gơ̆ pô rĭm blan. Giŏng anŭn, gơ̆ glaĭ pơ sang yơh. 

5Pô đah kơmơi anŭn pi kian laih anŭn mơit hiăp kơ Dawid tui anai, “Kâo pi kian 
laih.” 

6Tui anŭn, Dawid mơit hiăp kơ Yôab tui anai, “Pơkiaŏ rai pơ kâo bĕ Uriah 
mơnuih Hit anŭn.” Yôab pơkiaŏ Uriah nao pơ Dawid yơh. 

7Tơdang Uriah nao pơ ñu, Dawid tơña bla ñu kơ Yôab, kơ ƀing tơhan hiư̆m pă 
laih anŭn tơlơi pơblah ngă hiư̆m pă yơh. 

8Giŏng anŭn, Dawid pơtă kơ Uriah tui anai, “Glaĭ bĕ pơ sang ih pô laih anŭn 
pơdơi.” Tui anŭn, Uriah đuaĭ hĭ mơ̆ng sang pơtao anŭn laih anŭn pơtao ăt brơi 
kơ arăng ba nao sa gơnam brơi pơyơr mơ̆n pơ sang ñu. 

9Samơ̆ Uriah pĭt ƀơi amăng ja̱ng sang pơtao hrŏm hăng abih bang ƀing ding kơna 
khua ñu Dawid laih anŭn ƀu mŭt nao pơ sang ñu pô ôh. 

10Tơdang Dawid hơmư̆ arăng laĭ pơthâo tui anai, “Uriah ƀu glaĭ pơ sang ôh,” ñu 
tơña kơ Uriah tui anai, “Ih phrâo wơ̆t glaĭ mơ̆ng anih ataih. Yua hơget ih ƀu glaĭ 
pơ sang ih pô ôh lĕ?” 

11Uriah laĭ hăng Dawid tui anai, “Hip, ƀing Israel laih anŭn ƀing Yudah hlak dŏ 
amăng sang khăn, laih dơ̆ng khua kâo Yôab wơ̆t hăng ƀing ling tơhan khua kâo 
hlak dŏ jưh amăng tơdron tač. Sĭt kâo ƀu dưi glaĭ pơ sang kâo kiăng kơ ƀơ̆ng, 
mơñum laih anŭn nao pĭt hăng bơnai kâo ôh. Kâo ƀuăn hăng ih, kâo ƀu či ngă 
tơlơi kar hăng anŭn ôh!” 

12Giŏng anŭn, Dawid laĭ kơ ñu tui anai, “Dŏ glaĭ pơ anai sa hrơi dơ̆ng bĕ, tui anŭn 
pơgi kâo či brơi kơ ih wơ̆t glaĭ.” Tui anŭn, Uriah dŏ glaĭ amăng plei Yerusalaim 
hrơi anŭn laih anŭn ăt hrơi tŏ tui mơ̆n. 

13Dawid jak iâu Uriah rai kiăng kơ ƀơ̆ng laih anŭn mơñum hrŏm hăng ñu, giŏng 
anŭn Dawid pơmăt hĭ gơ̆. Samơ̆ kơnăm mơmŏt Uriah tơbiă nao pĭt ƀơi khăn tap 
ñu pô hrŏm hăng ƀing ding kơna khua ñu; ñu ƀu glaĭ pơ sang ñu pô ôh. 

14Amăng hrơi mơguah Dawid čih hră kơ Yôab laih anŭn mơit hrŏm hăng Uriah. 

15Amăng hră anŭn Dawid čih tui anai, “Pioh bĕ Uriah gah anăp tơlơi pơblah pă 
jing kơtang hloh. Giŏng anŭn, kơdŭn đuaĭ hĭ mơ̆ng ñu, tui anŭn arăng či kơsung 
blah ƀơi ñu laih anŭn ñu djai hĭ yơh.” 

16Tui anŭn, Yôab blah hruă plei anŭn, ñu pioh Uriah dŏ gah anăp jing ƀơi anih ñu 
thâo laih jing hơmâo tơlơi blah kơtang biă mă. 

17Tơdang ƀing mơnuih amăng plei anŭn tơbiă rai kiăng pơblah pơkơdơ̆ng glaĭ 
hăng Yôab, ƀing gơñu pơdjai hĭ đơđa ƀing ling tơhan Dawid, amăng ƀing djai 
anŭn ăt hơmâo hrŏm hăng Uriah mơnuih Hit mơ̆n. 

18Yôab mơit kơ Dawid abih bang tơlơi pơthâo phrâo kơ tơlơi pơblah. 

19Ñu pơtô brơi kơ pô laĭ pơthâo anŭn tui anai, “Tơdang ih hơmâo laĭ pơthâo 
giŏng laih kơ pơtao tơlơi truh anŭn kơ tơlơi pơblah, 

20tơlơi hil pơtao či ƀrŭk tơbiă rai laih anŭn ñu či tơña kơ ih, ‘Yua hơget ƀing gih 
mŭt nao jĕ đơi pơ plei anŭn kiăng blah lĕ? Ƀing gih ƀu thâo ôh hă ƀing gơñu či 
pơnăh ƀrŏm hraŏ mơ̆ng pơnăng plei? 

21Sĭt yơh ih thâo kơ tơlơi arăng pơdjai hĭ Abimelek, ană đah rơkơi Yêrub-Beset. 
Hơmâo sa čô đah kơmơi glŏm trŭn sa boh rơsŭng boh pơtâo ƀơi ñu mơ̆ng 
pơnăng plei hă, tui anŭn ñu djai hĭ amăng anih Têbêz yơh. Yua hơget ƀing gih 
nao jĕ đơi ƀơi pơnăng plei lĕ?’ Tơdah ñu tơña ih kơ tơlơi anŭn, giŏng anŭn laĭ bĕ 
kơ ñu, ‘Laih anŭn dơ̆ng, ding kơna ih Uriah mơnuih Hit ăt djai hĭ mơ̆n.’ ” 

22Pô laĭ pơthâo anŭn tơbiă nao; tơdang ñu truh, ñu ruai kơ Dawid abih bang tơlơi 
Yôab hơmâo pơtă laih kơ ñu kiăng kơ laĭ. 

23Pô laĭ pơthâo anŭn ruai kơ Dawid tui anai, “Ƀing mơnuih anŭn kơtang đơi laih 
anŭn ƀing gơñu tơbiă rai blah ƀing gơmơi amăng tơdron, samơ̆ ƀing gơmơi ngă 
brơi kơ ƀing gơñu kơdŭn đuaĭ mŭt amăng plei anŭn. 

24Giŏng anŭn, ƀing pơnăh hraŏ pơnăh trŭn khul hraŏ ƀơi ƀing ding kơna ih mơ̆ng 
pơnăng plei laih anŭn hơmâo đơđa ƀing tơhan ih djai hĭ. Laih anŭn dơ̆ng, ding 
kơna ih Uriah mơnuih Hit ăt djai hĭ mơ̆n.” 

25Dawid pơtă kơ pô laĭ pơthâo anŭn, “Laĭ bĕ tơlơi anai kơ Yôab, ‘Anăm brơi tơlơi 
anŭn ngă kơ ih hil ôh; sĭt ih ƀu thâo ôh hlơi či djai hĭ amăng tơlơi pơblah. Kơsung 
blah kơtang bĕ ƀơi plei anŭn laih anŭn pơrai hĭ plei anŭn.’ Laĭ bĕ tơlơi anai kiăng 
pơkơjăp brơi kơ Yôab.” 

26Tơdang bơnai Uriah hơmư̆ rơkơi ñu djai laih, ñu čŏk hia kơ gơ̆ yơh. 

27Tơdơi kơ mông kơŭ kơuăn rơgao laih, Dawid brơi arăng ba gơ̆ mŭt amăng sang 
ñu, tui anŭn gơ̆ jing hĭ bơnai ñu hăng tơkeng sa čô ană đah rơkơi kơ ñu. Samơ̆ 
tơlơi Dawid ngă anŭn ƀu pơmơak kơ Yahweh ôh. 

2 Samuêl 12 

Pô Pơala Nathan Ƀuăh Kơ Pơtao Dawid 

1Yahweh pơkiaŏ pô pơala Nathan nao pơ pơtao Dawid. Tơdang ñu truh pơ pơtao 
Dawid, ñu ruai tui anai, “Hơmâo dua čô mơnuih amăng sa boh plei, sa čô pơdrŏng 
laih anŭn sa čô ƀun rin. 

2Pô pơdrŏng hơmâo lu biă mă khul triu laih anŭn rơmô, 

3samơ̆ pô ƀun rin ƀu hơmâo hơget gĕt ôh rơngiao kơ sa drơi triu ania anet ñu 
hơmâo blơi laih. Ñu rong triu anet anŭn laih anŭn triu anŭn prŏng tui hrŏm hăng 
ñu, hăng ƀing ană bă ñu. Triu anŭn ƀơ̆ng mơ̆ng gơnam ƀơ̆ng ñu, mơñum mơ̆ng 
kơčŏk ñu laih anŭn pĭt ƀơi hơpăl tơngan ñu mơ̆n. Triu anŭn jing kar hăng ană 
đah kơmơi kơ ñu yơh. 

4“Hơmâo sa čô tuai rai pơ sang pô pơdrŏng, samơ̆ pô pơdrŏng anŭn ƀu kiăng 
pơdjai hĭ ôh sa drơi amăng khul triu ƀôdah amăng khul rơmô ñu kiăng kơ pơkra 
brơi gơnam ƀơ̆ng kơ tuai hơmâo rai laih pơ sang ñu anŭn. Kơđai glaĭ, ñu nao sua 
mă hĭ triu ania lŏm kơ pô ƀun rin anŭn laih anŭn pơdjai hĭ triu anŭn kiăng kơ 
pơkra brơi gơnam ƀơ̆ng huă kơ pô tuai hơmâo rai laih pơ sang ñu anŭn.” 

5Dawid ƀrŭk hil biă mă pơkơdơ̆ng glaĭ hăng pô pơdrŏng anŭn laih anŭn ñu laĭ 
kơ pô pơala Nathan tui anai, “Kâo ƀuăn hăng Yahweh hơdip, pô ngă tơlơi anŭn 
năng kơ tŭ tơlơi djai yơh! 

6Ñu khŏm kla glaĭ kơ pô ƀun rin anŭn pă̱ drơi triu yơh, yuakơ ñu ngă laih tơlơi 
anŭn ƀu thâo pap ôh.” 

7Giŏng anŭn, pô pơala Nathan anŭn laĭ kơ Dawid tui anai, “Ih yơh jing pô hrup 
hăng pô pơdrŏng anŭn! Anai yơh jing tơlơi Yahweh jing Ơi Adai Israel laĭ, ‘Kâo 
ruah mă laih ih jing pơtao kơ ƀing Israel laih anŭn Kâo pơklaih hĭ laih ih tơdang 
Saul gir kiăng pơdjai hĭ ih lu wơ̆t. 

8Kâo pha brơi laih kơ ih dêh čar Saul wơ̆t hăng ƀing bơnai ñu mơ̆n. Kâo brơi laih 
kơ ih sang anŏ ƀing Israel laih anŭn ƀing Yudah. Tơdah abih bang tơlơi anŭn jing 
ƀiă đơi kơ ih, Kâo či pha brơi thim kơ ih dơ̆ng yơh tơdah ih ƀu ngă soh ôh. 

9Yua hơget ih djik djak kơ tơlơi pơđar Kâo, jing Yahweh, laih anŭn ngă hĭ tơlơi 
bruă sat ƀai ƀơi anăp Kâo jing tơlơi Kâo pơrơmut lĕ? Ih ngă laih kơ Uriah mơnuih 
Hit tŭ arăng pơdjai hĭ amăng tơdron pơblah tơdang ih brơi kơ ƀing Ammôn 
pơdjai hĭ gơ̆, laih anŭn mă tŭ bơnai gơ̆ kiăng kơ jing hĭ bơnai ih pô. Ih pơdjai hĭ 
laih gơ̆ yua mơ̆ng đao gưm ƀing Ammôn. 

10Hơnŭn yơh, či hơmâo nanao yơh mơnuih či pơdjai hĭ đơđa mơnuih amăng ƀing 
ană tơčô ih, yuakơ ih djik djak laih kơ Kâo laih anŭn mă tŭ bơnai Uriah mơnuih 
Hit jing hĭ bơnai kơ ih pô.’ 

11“Anai yơh jing tơlơi Yahweh laĭ, ‘Mơ̆ng sang anŏ ih pô yơh, Kâo či brơi kơ ƀing 
arăng ngă sat kơ ih yơh. Ƀơi anăp mơta ih yơh, Kâo či brơi mơnuih mơ̆ng sang 
anŏ ih pô mă tŭ ƀing bơnai ih laih anŭn ñu či đih hrŏm hăng ƀing bơnai ih ƀơi 
anih rơđah rơđo̱ng arăng lăng. 

12Ih ngă laih tơlơi sat anŭn amăng tơlơi hơgŏm, samơ̆ Kâo či ngă tơlơi truh anai 
rơđah rơđo̱ng ƀơi anăp abih bang ƀing Israel yơh.’ ” 

13Giŏng anŭn, Dawid laĭ kơ pô pơala Nathan tui anai, “Kâo hơmâo ngă soh 
pơkơdơ̆ng glaĭ hăng Yahweh laih.” Nathan laĭ glaĭ tui anai, “Yahweh hơmâo pap 
brơi laih kơ tơlơi soh ih. Tui anŭn, ră anai ih ƀu či djai hĭ ôh. 

14Samơ̆ yuakơ ih hơmâo ngă laih tơlơi soh anŭn, tui anŭn ih hơmâo ngă laih kơ 
ƀing rŏh ayăt Yahweh djik djak kơ Yahweh. Hơnŭn yơh, ană đah rơkơi tơkeng 
rai kơ ih anŭn či djai hĭ yơh.” 

15Tơdơi kơ Nathan glaĭ pơ sang laih, Yahweh ngă brơi kơ ană nge, jing ană bơnai 
Uriah hơmâo tơkeng rai laih kơ Dawid anŭn, jing hĭ ruă kơtang biă mă. 

16Dawid kwưh rơkâo Yahweh yuakơ čơđai anŭn. Ñu kŏm ƀơ̆ng huă laih anŭn 
nao pơ sang ñu, đih ƀơi lŏn amăng abih mlam mơtam yơh. 

17Ƀing kŏng tha sang anŏ ñu dŏ dơ̆ng jĕ ñu kiăng yŏng đĭ ñu mơ̆ng lŏn, samơ̆ ñu 
hơngah hĭ laih anŭn ƀu kiăng ƀơ̆ng huă hơget gĕt ôh hrŏm hăng ƀing gơñu. 

18Ƀơi hrơi tal tơjuh tơdơi kơ čơđai anŭn ruă, čơđai anŭn djai hĭ yơh. Ƀing ding 
kơna Dawid huĭ yơh tơdah ruai kơ tơlơi pô čơđai anŭn djai hĭ laih, yuakơ ƀing 
gơñu pơmĭn tui anai, “Tơdang čơđai anŭn ăt dŏ hơdip, ƀing ta pơhiăp laih hăng 
Dawid samơ̆ ñu ƀu kiăng hơmư̆ ta ôh. Ƀing ta dưi ruai pơthâo kơ ñu kơ tơlơi djai 
čơđai anŭn ôh. Năng ai ñu či ngă sat kơ ñu pô yơh.” 

19Dawid thâo hluh kơ tơlơi ƀing ding kơna ñu pơhiăp pơhoč hăng tơdruă gơñu 
laih anŭn ñu ăt thâo krăn mơ̆n čơđai anŭn djai laih. Ñu tơña tui anai, “Čơđai anŭn 
djai laih hă?” Ƀing gơñu laĭ glaĭ tui anai, “Ơ, čơđai anŭn djai laih.” 

20Giŏng anŭn, Dawid tơgŭ mơ̆ng lŏn. Giŏng kơ ñu mơnơi hơgơi laih, ñu buh hơô 
ao ñu. Ñu nao pơ wăl tơdron sang khăn Yahweh laih anŭn kơkuh pơpŭ. Giŏng 
anŭn, ñu nao pơ sang ñu pô; ñu brơi arăng ba rai gơnam ƀơ̆ng laih anŭn ñu ƀơ̆ng 
huă yơh. 

21Ƀing ding kơna ñu tơña ñu tui anai, “Yua hơget ih ngă hrup hăng anŭn lĕ? 
Tơdang čơđai anŭn ăt dŏ hơdip, ih kŏm ƀơ̆ng huă laih anŭn čŏk hia, samơ̆ ră anai 
čơđai anŭn djai hĭ laih, ih tơgŭ laih anŭn huă ƀơ̆ng!” 

22Ñu laĭ glaĭ tui anai, “Tơdang čơđai anŭn hlak dŏ hơdip, kâo kŏm ƀơ̆ng huă laih 
anŭn čŏk hia yuakơ kâo pơmĭn, ‘Ƀu hlơi pô thâo ôh kơ tơlơi năng ai Yahweh či 
pap kơ kâo laih anŭn brơi kơ čơđai anŭn hơdip mơ̆n thâo.’ 

23Samơ̆ ră anai ñu djai laih, kâo ƀu hơmâo tơhơnal tơlơi kiăng kơ kŏm ƀơ̆ng huă 
dơ̆ng tah. Kâo ƀu dưi pơhơdip glaĭ ñu dơ̆ng tah. Sĭt yơh kâo či nao pơ ñu, samơ̆ 
ñu ƀu či wơ̆t glaĭ pơ kâo dơ̆ng tah.” 

24Giŏng anŭn, Dawid pơjuh alum bơnai ñu HʼBatseba laih anŭn ñu nao dŏ hrŏm 
hăng gơ̆. Gơ̆ pi kian tơkeng kơ sa čô ană đah rơkơi laih anŭn gơñu pơanăn ană 
nge anŭn Solomôn. Yahweh khăp kơ čơđai anŭn, 

25laih anŭn yuakơ Yahweh khăp kơ čơđai anŭn yơh, Ñu pơkiaŏ nao pô pơala Ñu 
Nathan kiăng kơ pơanăn ană nge anŭn Yêdidiah. 

Dawid Blah Mă Plei Raƀah 
(1 Hră Ruai 20:1-3) 

26Tơdang anŭn, Yôab hlak pơblah pơkơdơ̆ng glaĭ hăng plei Raƀah jing plei phŭn 
ƀing Ammôn laih anŭn blah mă abih bang plei kơđông kơjăp gơñu. 

27Giŏng anŭn, Yôab pơkiaŏ nao pô laĭ pơthâo kơ Dawid tui anai, “Kâo hơmâo 
pơblah pơkơdơ̆ng glaĭ laih hăng plei Raƀah laih anŭn mă hơmâo laih anih ia plei 
anŭn yua. 

28Ră anai iâu pơƀut glaĭ bĕ abih bang ƀing tơhan kiăng kơ wang blah jum dar 
plei anŭn. Tơdah ih ƀu ngă ôh, kâo či mă tŭ plei anŭn laih anŭn pơanăn hĭ plei 
anŭn tui hăng anăn kâo yơh.” 

29Tui anŭn, Dawid iâu pơƀut glaĭ abih bang ling tơhan nao pơ plei Raƀah laih 
anŭn kơsung blah mă tŭ hĭ plei anŭn yơh. 

30Ñu mă hĭ đoăn pơtao mơ̆ng akŏ pơtao ƀing Ammôn. Đoăn pơtao anŭn kơtraŏ 
truh kơ sa talang mah laih anŭn arăng pơkra laih hăng khul boh pơtâo yom biă 
mă yơh. Giŏng anŭn, arăng mă đua brơi ƀơi akŏ Dawid yơh. Ñu mă tŭ gơnam sua 
mă lu biă mă mơ̆ng plei anŭn. 

31Ñu ăt ba tơbiă ƀing mơnuih dŏ amăng plei anŭn mơ̆n laih anŭn pơgŏ̱ kơ ƀing 
anŭn mă bruă hăng anuă kơyâo, čŏng añhueng laih anŭn jo̱ng. Ñu ăt brơi ƀing 
gơñu pơkra rai ƀrĭk. Giŏng anŭn, Dawid ngă hrup hăng anŭn kơ abih bang plei 
pla ƀing Ammôn. Tơdơi kơ anŭn, Dawid hăng abih bang ƀing ling tơhan ñu wơ̆t 
glaĭ pơ plei phŭn Yerusalaim yơh. 

2 Samuêl 13 

Amnôn Gŏ̱ HʼTamar 

1Tơdơi ƀiă kơ anŭn, Amnôn, jing ană đah rơkơi Dawid, amoaih khăp kơ HʼTamar, 
jing adơi hiam bơnai Absalôm, ană Dawid. 

2Amnôn tah hơtai biă mă truh kơ ruă mơtam yuakơ khăp kơ adơi ñu HʼTamar, 
yuakơ gơ̆ jing đah kơmơi hơči̱h laih anŭn kar hăng tơnap biă mă kơ ñu kiăng kơ 
dŏ hơjăn hăng gơ̆. 

3Amnôn hơmâo sa čô gơyut anăn ñu Yônadab jing ană đah rơkơi Simiah; Simiah 
jing ayŏng Dawid. Yônadab jing sa čô mơnuih thâo mơneč biă mă. 

4Ñu tơña Amnôn tui anai, “Ơ ană pơtao ăh, yua hơget ih jing kar hăng tơdu 
rơmơ̆n nanao kơ rĭm mơguah lĕ? Ih ƀu či ră ruai kơ kâo ôh hă?” Amnôn laĭ kơ 
ñu tui anai, “Kâo khăp kơ HʼTamar jing adơi đah kơmơi Absalôm; Absalôm jing 
adơi kâo.” 

5Yônadab pơphŭn brơi tui anai, “Nao bĕ pơ sưng laih anŭn ngă mă ruă. Tơdang 
ama ih rai lăng ih, ih laĭ kơ ñu, ‘Kâo kiăng kơ adơi kâo HʼTamar rai brơi kơ kâo 
ƀiă gơnam ƀơ̆ng. Brơi bĕ ñu pơkra gơnam ƀơ̆ng ƀơi anăp kâo tui anŭn kâo dưi 
lăng ñu laih anŭn ƀơ̆ng mơ̆ng tơngan ñu.’ ” 

6Tui anŭn, Amnôn đih ngă mă ruă duăm yơh. Tơdang pơtao rai čuă ñu, Amnôn 
laĭ kơ ama ñu tui anai, “Kâo kiăng adơi kâo HʼTamar rai pơkra ƀañ tơpŭng ƀơi 
anăp kâo, tui anŭn kâo dưi ƀơ̆ng mơ̆ng tơngan ñu.” 

7Dawid mơit hiăp kơ HʼTamar ƀơi sang pơtao tui anai, “Nao bĕ pơ sang ayŏng ih 
Amnôn laih anŭn pơkra gơnam ƀơ̆ng kơ ñu.” 

8Tui anŭn, HʼTamar nao pơ sang ayŏng ñu Amnôn jing pô hlak dŏ đih ngă mă 
ruă. HʼTamar mă tơpŭng, ñăč tơpŭng anŭn, pơkra ƀañ tơpŭng ƀơi anăp ñu laih 
anŭn ŏm amăng apui. 

9Giŏng anŭn, ñu mă gŏ anŭn laih anŭn brơi kơ Amnôn ƀañ tơpŭng, samơ̆ Amnôn 
hơngah ƀu kiăng ƀơ̆ng ôh. Amnôn pơđar kơ abih bang tơbiă hĭ, samơ̆ brơi kơ 
HʼTamar dŏ glaĭ tui anai, “Abih bang ƀing gih tơbiă hĭ bĕ mơ̆ng anai.” Tui anŭn, 
abih bang tơbiă đuaĭ hĭ mơ̆ng ñu yơh. 

10Giŏng anŭn, Amnôn laĭ kơ HʼTamar, “Ba bĕ gơnam ƀơ̆ng anai pơ anih pĭt kâo, 
tui anŭn kâo dưi ƀơ̆ng mơ̆ng tơngan ih.” HʼTamar mă ƀañ tơpŭng ñu hơmâo 
pơkra laih anŭn ba nao pơ ayŏng ñu Amnôn amăng anih pĭt ñu. 

11Samơ̆ tơdang gơ̆ mă ƀañ tơpŭng ba nao kơ Amnôn kiăng kơ ƀơ̆ng, Amnôn păn 
mă gơ̆ laih anŭn laĭ tui anai, “Nao pơ sưng hăng kâo bĕ, Ơ adơi ăh.” 

12Gơ̆ laĭ glaĭ kơ ñu tui anai, “Anăm ôh, Ơ ayŏng kâo hơi! Anăm pơgŏ̱ kâo ôh. Anăm 
ngă ôh tơlơi hrup hăng anŭn amăng ƀing Israel! Anăm ngă tơlơi sat ƀai anai ôh. 

13Hơget kâo či jing lĕ? Kâo ƀu či dưi mă pơđuaĭ hĭ tơlơi mlâo anai ôh. Laih anŭn 
hơget jing kơ ih lĕ? Ih či jing hrup hăng sa čô amăng ƀing mlŭk amăng ƀing Israel 
yơh. Rơkâo ih pơhiăp bĕ hăng pơtao; sĭt ñu ƀu či khă hĭ ôh kơ kâo kiăng kơ dŏ 
kơ ih.” 

14Samơ̆ ñu hơngah ƀu kiăng hơmư̆ tơlơi gơ̆ laĭ ôh, laih dơ̆ng yuakơ ñu kơtang 
hloh kơ gơ̆, tui anŭn ñu gŏ̱ hĭ gơ̆. 

15Giŏng anŭn, Amnôn pơrơmut kơ gơ̆ hloh kơ tơlơi ñu hơmâo khăp laih kơ gơ̆ 
hlâo kơ anŭn. Tui anŭn, ñu laĭ kơ gơ̆ tui anai, “Tơgŭ laih anŭn tơbiă đuaĭ bĕ!” 

16Gơ̆ laĭ glaĭ tui anai, “Ơ ơh! Tơlơi ih puh pơđuaĭ hĭ kâo jing sa tơlơi soh prŏng 
hloh kơ tơlơi ih hơmâo ngă laih kơ kâo yơh.” Samơ̆ ñu ƀu kiăng hơmư̆ ôh. 

17Ñu iâu rai ding kơna jĕ hăng ñu laih anŭn pơđar tui anai, “Ba pơđuaĭ hĭ bĕ đah 
kơmơi anai mơ̆ng anih anai laih anŭn krư̆ kăl hĭ bĕ bah amăng.” 

18Tui anŭn, ding kơna ñu ba tơbiă hĭ HʼTamar laih anŭn kăl hĭ bah amăng gah 
rŏng gơ̆ yơh. Gơ̆ hlak hơô ao phyung pơhrôp hiam biă mă, yuakơ ao anŭn jing ao 
kơ ƀing ană đah kơmơi hơči̱h pơtao buh yơh. 

19Kiăng kơ pơrơđah kơ tơlơi rơngot ñu, HʼTamar pioh hơbâo tơpur ƀơi akŏ ñu 
laih anŭn hek hĭ ao ñu hlak hơô anŭn. Gơ̆ pioh tơngan gơ̆ ƀơi akŏ laih anŭn rơbat 
nao; gơ̆ rơbat jai hia jai yơh. 

20Ayŏng ñu Absalôm laĭ kơ ñu tui anai, “Djơ̆ mơ̆ Amnôn, ayŏng ih anŭn, đih hrŏm 
hăng ih? Ră anai dŏ rơiăt bĕ, Ơ adơi ăh; ñu jing ayŏng ih. Anăm djă̱ pioh ôh tơlơi 
anŭn amăng pran jua ih.” Giŏng anŭn, HʼTamar dŏ amăng sang ayŏng ñu 
Absalôm rơngot hơning hơjăn păn yơh. 

21Tơdang pơtao Dawid hơmư̆ abih bang tơlơi anŭn, ñu hil biă mă. 

22Absalôm ƀu pơhiăp sa tơlơi pơhiăp hăng Amnôn ôh kơ tơlơi Amnôn hơmâo 
pơmlâo hĭ laih adơi ñu HʼTamar anŭn, samơ̆ ñu pơrơmut kơ Amnôn yuakơ tơlơi 
bruă anŭn yơh. 

Absalôm Brơi Kơ Arăng Pơdjai Hĭ Amnôn 

23Dua thŭn tơdơi kơ anŭn, tơdang ƀing khăt yuă blâo triu dŏ pơ plei pơnăng 
Baal-Hazôr jĕ guai lŏn Ephraim, ñu jak iâu abih bang ƀing ană pơtao kiăng kơ 
nao pơ plei anŭn. 

24Absalôm nao pơ pơtao laih anŭn laĭ tui anai, “Kâo, ding kơna ih anai, hơmâo 
ƀing yuă blâo triu rai. Dưi mơ̆, rơkâo kơ ih, pơtao ăh, laih anŭn ƀing khua moa ih 
nao hrŏm hăng kâo kiăng kơ ƀơ̆ng huă?” 

25Pơtao laĭ glaĭ tui anai, “Ơ ơh, dăm ăh. Abih bang ƀing gơmơi ƀu nao ôh; tơdah 
ƀing gơmơi nao, ƀing gơmơi kơnơ̆ng jing tơlơi kơtraŏ kơ ih đôč.” Wơ̆t tơdah 
Absalôm pơtrŭt ñu nao, ñu ăt hơngah ƀu kiăng nao ôh, samơ̆ ñu laĭ kơ tơlơi ñu 
čang rơmang ƀing gơñu či ƀơ̆ng huă hiam klă yơh. 

26Giŏng anŭn, Absalôm rơkâo kơ ñu tui anai, “Tơdah ih ƀu nao ôh, rơkâo ih brơi 
bĕ ayŏng kâo Amnôn nao hrŏm hăng ƀing gơmơi.” Pơtao tơña kơ ñu tui anai, 
“Yua hơget ñu khŏm nao hrŏm hăng ih lĕ?” 

27Samơ̆ Absalôm pơđu̱r pơtao, tui anŭn ñu brơi Amnôn nao hrŏm hăng abih 
bang ƀing ană đah rơkơi pơtao pơkŏn yơh. 

28Absalôm pơtă kơ ƀing gŏp ñu tui anai, “Hơmư̆ bĕ, tơdang Amnôn mơñum lu 
biă mă laih mơ̆ng tơpai boh kơƀâo anŭn laih anŭn kâo laĭ kơ ƀing gih, ‘Taih 
pơdjai hĭ Amnôn bĕ,’ giŏng anŭn pơdjai hĭ bĕ ñu. Anăm huĭ ôh. Kâo yơh hơmâo 
pơđar laih tơlơi anai kơ ƀing gih. Dŏ kơjăp hăng khĭn bĕ.” 

29Tui anŭn, ƀing gŏp Absalôm ngă kơ Amnôn hơdôm tơlơi Absalôm hơmâo 
pơđar laih. Giŏng anŭn, abih bang ƀing ană đah rơkơi pơtao pơkŏn tơgŭ, đĭ aseh 
glưn gơñu laih anŭn đuaĭ kơdŏp hĭ yơh. 

30Tơdang ƀing gơñu hlak đuaĭ glaĭ ƀơi jơlan, hơmâo mơnuih nao laĭ pơthâo tơlơi 
anŭn kơ Dawid tui anai, “Absalôm hơmâo pơdjai hĭ laih abih bang ƀing ană 
pơtao; ƀu hơmâo ôh sa čô amăng ƀing gơñu dŏ hơdip.” 

31Pơtao dŏ dơ̆ng, hek hĭ ao ñu laih anŭn đih ƀơi lŏn kiăng kơ pơrơđah tơlơi 
rơngot ñu, laih anŭn abih bang ƀing ding kơna ñu dŏ jĕ pơ anŭn ăt hek hĭ khul 
ao gơñu mơ̆n kiăng pơrơđah kơ tơlơi rơngot gơñu. 

32Samơ̆ ană đah rơkơi Simeah, ayŏng Dawid, jing Yônadab, laĭ tui anai, “Ơ khua 
kâo hơi, anăm pơmĭn ôh ƀing gơñu pơdjai hĭ abih bang ƀing ană pơtao; kơnơ̆ng 
Amnôn đôč djai. Anŭn jing tơlơi kơñăm Absalôm kiăng ngă čơdơ̆ng mơ̆ng hrơi 
Amnôn gŏ̱ adơi đah kơmơi ñu HʼTamar yơh. 

33Ơ khua kâo, ih anăm pơmĭn ƀlơ̆ng ôh tơlơi laĭ pơthâo kơ tơlơi abih bang ƀing 
ană đah rơkơi pơtao djai hĭ laih. Kơnơ̆ng hơjăn Amnôn đôč djai.” 

34Tơdơi kơ Amnôn djai laih, Absalôm đuaĭ kơdŏp hĭ yơh. Hlak anŭn, pô dŏ gak 
angak lăng đĭ ƀuh lu mơnuih ƀơi jơlan gah yŭ̱ kơ ñu, trŭn nao pơ gah bŏl čư̆. Pô 

dŏ gak nao laĭ pơthâo kơ pơtao tui anai, “Kâo ƀuh ƀing mơnuih anăp nao pơ anih 
Hôrônayim, jing anih jĕ ƀơi bŏl čư̆ anŭn.” 

35Yônadab laĭ kơ pơtao tui anai, “Ƀuh mơ̆, ƀing ană đah rơkơi pơtao pơ anai; 
tơlơi anŭn hơmâo truh laih kar hăng kâo, ding kơna ih anai, laĭ laih.” 

36Tơdang ñu giŏng laih pơhiăp, ƀing ană đah rơkơi pơtao mŭt rai čŏk hia kraih. 
Wơ̆t hăng pơtao mơ̆n laih anŭn abih bang ƀing ding kơna ñu hia ruă pran biă 
mă. 

37Absalôm đuaĭ kơdŏp nao pơ tring Gesur, hơmâo Talmai, ană đah rơkơi 
Ammihud, jing pơtao amăng tring anŭn yơh. Samơ̆ pơtao Dawid kơŭ kơuăn kơ 
ană đah rơkơi ñu Amnôn amăng rĭm hrơi. 

38Tơdơi kơ Absalôm đuaĭ kơdŏp nao pơ Gesur, ñu dŏ pơ anŭn amăng klâo thŭn. 

39Dawid ƀu pơmĭn rơngot kơ tơlơi rơngiă hĭ Amnôn dơ̆ng tah laih anŭn ñu kiăng 
kơ ană ñu Absalôm pơgop glaĭ hăng ñu dơ̆ng. 

2 Samuêl 14 

Absalôm Wơ̆t Glaĭ Pơ Plei Phŭn Yerusalaim 

1Yôab, ană đah rơkơi HʼZeruyah, thâo krăn pran jua pơtao pơmĭn ƀlơ̆ng kiăng 
kơ ƀuh ană ñu Absalôm. 

2Tui anŭn, ñu pơkiaŏ mơnuih nao pơ Tekoa hơduah sa čô đah kơmơi rơgơi ba 
rai pơ anai. Yôab pơtă kơ ñu tui anai, “Ngă mă bĕ ih hlak dŏ amăng tơlơi kơŭ 
kơuăn. Buh hơô bĕ ao rơngot hơning laih anŭn anăm yua jrao pik ƀơi ƀo ̆  mơta 
ih ôh. Ngă bĕ hrup hăng sa čô đah kơmơi rơngot hơning amăng lu hrơi laih yơh 
yuakơ mơnuih djai. 

3Giŏng anŭn, nao pơ pơtao laih anŭn pơhiăp bĕ khul boh hiăp kâo či laĭ brơi kơ 
ih anai.” Giŏng anŭn, Yôab pơtô brơi gơ̆ laĭ yơh. 

4Tơdang pô đah kơmơi anŭn nao pơ pơtao, ñu bon kơkuh ƀo ̆  mơta ñu sŏ̱ lŏn 
kiăng pơpŭ kơ pơtao laih anŭn ñu laĭ tui anai, “Djru kâo đa, Ơ pơtao hơi!” 

5Pơtao tơña kơ ñu tui anai, “Hơget tơlơi hlak pơrŭng kơ ih lĕ?” Ñu laĭ glaĭ, “Kâo 
jing sa čô đah kơmơi kơmai; rơkơi kâo djai laih. 

6Kâo, ding kơna ih anai hơmâo dua čô ană đah rơkơi. Ƀing gơñu pơtaih tơdruă 
gơñu amăng tơdron hơma laih anŭn ƀu hơmâo hlơi pô pơgăn brơi kơ gơñu dua 
ôh. Sa čô taih pơdjai hĭ sa čô adih. 

7Ră anai, abih mơnuih amăng kơnung djuai tơgŭ pơkơdơ̆ng glaĭ hăng ding kơna 
ih anai; ƀing gơñu laĭ tui anai, ‘Jao brơi bĕ pô hơmâo taih pơdjai hĭ laih ayŏng ñu 
anŭn, tui anŭn ƀing gơmơi dưi pơdjai hĭ ñu yuakơ ñu hơmâo mă pơđuaĭ hĭ laih 
tơlơi hơdip ayŏng ñu; laih anŭn ƀing gơmơi ăt mă pơđuaĭ hĭ mơ̆n gơnam kŏng 
ngăn ñu.’ Ƀing gơñu či mă pơđuaĭ hĭ ñu jing kar hăng mă pơđuaĭ hĭ sa kơnung 

djuai kơ kŏng ngăn kâo yơh, kiăng lui hĭ kơ rơkơi kâo ƀu hơmâo anăn kŏn hơmâo 
kơnung djuai tŏ tui lơi amăng lŏn tơnah anai.” 

8Pơtao laĭ kơ đah kơmơi anŭn tui anai, “Glaĭ pơ sang bĕ, kâo či djru brơi kơ ih 
tơlơi anai yơh.” 

9Samơ̆ pô đah kơmơi mơ̆ng anih Tekoa anŭn laĭ kơ pơtao tui anai, “Ơ khua, 
pơtao kâo ăh, rơkâo kơ ih ngă bĕ laih anŭn brơi kơ ƀing ană plei ƀuăh kơ kâo 
wơ̆t hăng kơ sang anŏ kâo, kiăng kơ ƀing gơñu ƀu či ƀuăh kơ ih, jing pơtao gơñu 
ôh.” 

10Pơtao laĭ glaĭ tui anai, “Tơdah hlơi pô ƀuăh kơ ih kơ tơlơi anŭn, ba rai ñu pơ 
kâo bĕ, tui anŭn ñu ƀu či pơrŭng hĭ ih dơ̆ng tah.” 

11Pô đah kơmơi anŭn laĭ tui anai, “Tui anŭn, rơkâo kơ ih, pơtao ăh, kwưh rơkâo 
bĕ kơ Yahweh Ơi Adai ih, tui anŭn pô rŭ nua kơ drah ƀu či pơdjai hĭ laih anŭn 
ană đah rơkơi kâo ƀu či djai hĭ dơ̆ng tah.” Pơtao laĭ tui anai, “Kâo ƀuăn hăng tơlơi 
hơdip Yahweh, sĭt kâo ƀu či brơi kơ hlơi pô ôh ngă sat kơ ană đah rơkơi ih.” 

12Giŏng anŭn, pô đah kơmơi anŭn laĭ tui anai, “Brơi bĕ kâo, ding kơna ih anai, 
pơhiăp boh hiăp anai kơ ih pơtao, khua kâo ăh.” Pơtao pơđar tui anai, “Pơhiăp 
bĕ.” 

13Pô đah kơmơi anŭn laĭ tui anai, “Tơlơi ih phrâo ƀuăn laih hăng kâo anŭn 
pơrơđah kơ tơlơi ih git gai ƀu tơpă hơnơ̆ng ôh ƀơi ƀing gơmơi, jing ƀing ană plei 
Ơi Adai. Tơdang ih, pơtao ăh, ƀuăn laih tui anŭn hăng kâo, ding kơna ih anai, ih 
ƀu pơpư̆ pơgơi pran jua ih pô ôh hă, yuakơ ih ƀu hơmâo ba glaĭ ôh ană đah rơkơi 
ih puh pơđuaĭ hĭ anŭn? 

14Tơdang ƀing ta djai, ƀing ta jing kar hăng ia hŏk hĭ ƀơi lŏn laih anŭn ƀu thâo 
huet glaĭ ôh. Ơi Adai ƀu juăt pơdjai hĭ mơnuih soh ôh, samơ̆ Ñu pŏk brơi jơlan 
kiăng kơ gơ̆, jing pô rŏh ayăt hăng Ñu, ƀu či dŏ ataih hĭ nanao mơ̆ng Ñu ôh. 

15“Ră anai kâo hơmâo rai laih kiăng pơhiăp tơlơi anŭn hăng ih, Ơ pơtao khua kâo 
ăh, yuakơ ƀing ană plei hơmâo pơhuĭ laih kơ kâo. Tui anŭn, ding kơna ih anai 
pơmĭn, ‘Kâo či pơhiăp hăng pơtao; năng ai ñu či ngă brơi tơlơi ding kơna ñu anai 
rơkâo. 

16Năng ai pơtao či tŭ ư pơklaih hĭ ding kơna ñu mơ̆ng tơngan pô gir kiăng pơrai 
hĭ kâo laih anŭn ană đah rơkơi kâo mơ̆ng kŏng ngăn Ơi Adai brơi laih kơ ƀing 
gơmơi.’ 

17“Ră anai kâo, ding kơna ih anai, laĭ tui anai, ‘Ơ khua, pơtao kâo ăh, pơsĭt bĕ kơ 
kâo laih, brơi kơ kâo pơdơi, yuakơ ih hrup hăng sa čô ling jang hiam Ơi Adai 
amăng tơlơi pơkơnăl tơlơi hiam hăng tơlơi sat yơh. Rơkâo kơ Yahweh Ơi Adai 
ih yơh dŏ hrŏm hăng ih.’ ” 

18Giŏng anŭn, pơtao laĭ kơ pô đah kơmơi anŭn tui anai, “Anăm pơdŏp hĭ mơ̆ng 
kâo ôh tơlơi laĭ glaĭ kơ tơlơi kâo či tơña ih anai.” Pô đah kơmơi anŭn laĭ, “Pơhiăp 
bĕ, Ơ pơtao khua kâo ăh.” 

19Pơtao tơña tui anai, “Ƀu djơ̆ ôh hă Yôab hrŏm hăng ih amăng abih bang tơlơi 
anai?” Pô đah kơmơi anŭn laĭ glaĭ tui anai, “Sĭt yơh kâo ƀuăn hăng ih, Ơ pơtao 
khua kâo ăh, tơlơi ih hơmâo pơhiăp anŭn pơrơđah kơ tơlơi ƀu hơmâo hlơi pô 
ôh dưi pơblư̆ hĭ ih. Ơ djơ̆ yơh, anŭn jing ding kơna ih Yôab yơh jing pô pơtô kơ 
kâo kiăng kơ ngă tơlơi anai laih anŭn jing pô pơhrăm brơi kơ kâo pơhiăp abih 
bang tơlơi anai. 

20Ding kơna ih Yôab ngă tơlơi anai kiăng pơplih hĭ tơlơi hlak truh ră anai. Ih yơh 
khua kâo ăh, hơmâo tơlơi rơgơi kar hăng sa čô ling jang Ơi Adai, jing pô thâo 
abih bang tơlơi truh amăng anih lŏn anai.” 

21Pơtao laĭ kơ Yôab tui anai, “Hiam yơh, kâo či ngă tơlơi anai. Nao bĕ, ba glaĭ bĕ 
pô tơdăm Absalôm anŭn.” 

22Yôab akŭp ƀo ̆  mơta ñu ƀơi lŏn kiăng pơpŭ hăng bơni hiam kơ pơtao. Yôab laĭ 
tui anai, “Ơ khua, pơtao kâo ăh, hrơi anai kâo, ding kơna ih anai, thâo krăn kơ ih 
mơak laih hăng kâo, yuakơ ih hơmâo laĭ glaĭ laih kơ tơlơi ding kơna ih rơkâo 
anŭn.” 

23Giŏng anŭn, Yôab nao pơ plei Gesur laih anŭn ba glaĭ Absalôm pơ plei 
Yerusalaim yơh. 

24Samơ̆ pơtao pơtă tui anai, “Ñu khŏm nao pơ sang ñu pô; ñu khŏm anăm bưp 
kâo ôh.” Tui anŭn, Absalôm glaĭ pơ sang ñu pô laih anŭn ƀu bưp pơtao ôh. 

25Amăng abih bang ƀing Israel, ƀu hơmâo hlơi pô ôh hiam ro ̆  kar hăng Absalôm 
laih anŭn ƀing arăng le̱ng kơ bơni kơ tơlơi hiam ro ̆  ñu yơh. Čơdơ̆ng mơ̆ng akŏ 
ñu truh pơ plă̱ tơkai ñu ƀu hơmâo sa mơta tơlơi arăng dưi ƀuăh ôh. 

26Tơdang ñu khăt hĭ ƀŭk ñu, yuakơ ñu juăt khăt hĭ ƀŭk ñu tơdang ƀŭk ñu anŭn 
kơtraŏ đơi kơ ñu yơh, ñu ăt juăt pơkơtraŏ ƀŭk ñu anŭn mơ̆n, ƀŭk anŭn kơtraŏ 
truh kơ dua-rơtuh sekel hăng tơlơi pơkă pơkơtraŏ pơtao. 

27Absalôm hơmâo klâo čô ană đah rơkơi laih anŭn sa čô ană đah kơmơi. Ană đah 
kơmơi ñu anăn HʼTamar, ñu anai jing hiam bơnai biă mă. 

28Absalôm hơdip amăng plei Yerusalaim dua thŭn samơ̆ ñu ƀu thâo bưp pơtao 
ôh. 

29Giŏng anŭn, Absalôm brơi arăng iâu rai Yôab kiăng kơ ba nao ñu pơ pơtao, 
samơ̆ Yôab hơngah, ƀu rai pơ ñu ôh. Tui anŭn, ñu pơkiaŏ arăng nao iâu gơ̆ tal 
dua dơ̆ng, samơ̆ Yôab ăt hơngah mơ̆n, ƀu kiăng rai lơi. 

30Giŏng anŭn, ñu laĭ kơ ding kơna ñu tui anai, “Anai nê, đang hơma Yôab jĕ hơma 
kâo laih anŭn ñu hơmâo pơdai kơtur pơ anŭn. Nao čuh hĭ bĕ.” Tui anŭn, ƀing 
ding kơna Absalôm nao čuh hĭ đang hơma Yôab anŭn hăng apui yơh. 

31Giŏng anŭn, Yôab nao pơ sang Absalôm laih anŭn ñu laĭ, “Yua hơget ƀing ding 
kơna ih nao čuh hĭ đang hơma kâo lĕ?” 

32Absalôm laĭ kơ Yôab tui anai, “Anai nê, kâo mơit nao hiăp kơ ih tui anai, ‘Rai bĕ 
pơ anai tui anŭn kâo kiăng ih nao tơña kơ pơtao tui anai: Yua hơget kâo hơmâo 
rai laih mơ̆ng Gesur lĕ? Hiam hloh kơ kâo yơh tơdah kâo ăt dŏ pơ anih anŭn!’ Tui 
anŭn yơh ră anai, kâo kiăng bưp pơtao laih anŭn tơdah kâo hơmâo ngă soh hơget 
anŭn, brơi bĕ ñu pơdjai hĭ kâo.” 

33Tui anŭn, Yôab nao pơ pơtao laih anŭn ruai glaĭ tơlơi anŭn kơ pơtao. Giŏng 
anŭn, pơtao iâu rai Absalôm laih anŭn ñu mŭt rai bon kơkuh ƀo ̆  mơta ñu pơ lŏn 
ƀơi anăp pơtao. Laih anŭn pơtao čum kơkuh kơ Absalôm yơh. 

2 Samuêl 15 

Absalôm Pơkơdơ̆ng Glaĭ Hăng Dawid 

1Tơdơi ƀiă kơ anŭn, Absalôm hơduah kơ ñu pô sa boh rơdêh aseh hrŏm hăng 
khul aseh laih anŭn brơi kơ rơmapluh čô tơhan đuaĭ nao hlâo kơ ñu yơh pơpă 
anih ñu đĭ rơdêh aseh ñu nao. 

2Ñu juăt tơgŭ mơguah laih anŭn dŏ dơ̆ng ƀơi djeo jơlan mŭt nao pơ amăng ja̱ng 
plei Yerusalaim. Tơdang hlơi pô rai hăng tơlơi brŏk ƀuăh kiăng kơ nao rơkâo kơ 
pơtao pơsir brơi, Absalôm tơña kơ pô anŭn kơ tơlơi mơ̆ng plei pă pô anŭn rai 
laih anŭn pô anŭn laĭ glaĭ kơ ñu kơ tơlơi gơ̆ rai mơ̆ng kơnung djuai pă amăng 
ƀing Israel yơh. 

3Giŏng anŭn, Absalôm laĭ kơ ñu tui anai, “Anai nê, tơlơi ih brŏk ƀuăh anai jing 
djơ̆ lăp laih anŭn djơ̆ găl yơh, samơ̆ ƀu hơmâo hlơi pô pơala brơi kơ pơtao ôh či 
hơmư̆ brơi kơ tơlơi ih anai.” 

4Absalôm laĭ dơ̆ng tui anai, “Kơnơ̆ng tơdah arăng ruah mă kâo jing pô phat kơđi 
amăng anih lŏn anai đôč! Giŏng anŭn, hlơi pô hơmâo tơlơi brŏk ƀuăh ƀôdah 
hơget tơlơi kiăng kwưh, ñu dưi rai pơ kâo laih anŭn kâo či kơsem brơi tơlơi 
anŭn, ñu či tŭ mă tơlơi djơ̆ tơpă yơh.” 

5Ăt tui anŭn mơ̆n, rĭm wơ̆t hlơi pô rai pơ ñu bon kơkuh ƀơi anăp ñu, Absalôm 
yơr tơbiă tơngan ñu, păn gơ̆ laih anŭn čum kơkuh ƀơi gơ̆. 

6Absalôm ngă kar hăng anŭn kơ abih bang ƀing Israel hlơi pô kiăng nao rơkâo 
pơtao kơ tơlơi djơ̆ tơpă. Hơnŭn yơh, amăng hơdră anŭn ñu ngă brơi kơ ƀing 
Israel kiăng đuaĭ tui ñu hloh kơ đuaĭ tui Dawid. 

7Ƀơi tơluč amăng thŭn tal pă̱, Absalôm laĭ kơ pơtao tui anai, “Brơi bĕ kâo nao pơ 
plei Hebrôn kiăng kơ pơgiŏng hĭ tơlơi kâo hơmâo ƀuăn laih hăng Yahweh. 

8Tơdang ding kơna ih anai dŏ pơ anih Gesur amăng tring Aram, kâo ƀuăn laih 
tui anai, ‘Tơdah Yahweh ba glaĭ kâo pơ plei Yerusalaim, kâo či kơkuh pơpŭ kơ 
Yahweh amăng plei Hebrôn.’ ” 

9Pơtao laĭ kơ ñu tui anai, “Nao bĕ amăng tơlơi rơnŭk rơno̱m.” Tui anŭn, ñu nao 
pơ plei Hebrôn yơh. 

10Giŏng anŭn, Absalôm pơkiaŏ nao ƀing laĭ pơthâo hơgŏm amăng djŏp kơnung 
djuai Israel laih anŭn laĭ tui anai, “Tơdang ƀing gih hơmư̆ dơnai tơdiăp ayŭp, 
ƀing gih laĭ bĕ tui anai, ‘Amăng plei Hebrôn ƀing gơmơi hơmâo pơjing laih 
Absalôm jing pơtao kơ ƀing Israel.’ ” 

11Dua-rơtuh čô mơ̆ng plei Yerusalaim hơmâo nao hrŏm laih hăng Absalôm. 
Arăng jak iâu ƀing gơñu kar hăng ƀing tuai, nao hrŏm hăng Absalôm, ƀu thâo 
hluh hơget ôh kơ tơlơi Absalôm či ngă anŭn. 

12Tơdang Absalôm pơyơr đĭ khul gơnam ngă yang, ñu ăt brơi arăng iâu rai 
Ahithôphel mơnuih Gilôn, jing khua djru tơlơi pơmĭn kơ Dawid, kiăng kơ rai 
mơ̆ng plei Gilôh jing plei pla gơ̆. Tui anŭn yơh, tơlơi tơgŭ pơkơdơ̆ng anai hơmâo 
tơlơi kơtang laih anŭn ƀing mơnuih khưp đuaĭ tui Absalôm ƀrư̆ lu jai yơh. 

Dawid Đuaĭ Kơdŏp 

13Hơmâo sa čô mơnuih rai laĭ pơthâo kơ Dawid tui anai, “Ră anai, ƀiă kơ abih 
bang ƀing Israel kiăng đuaĭ tui Absalôm.” 

14Giŏng anŭn, Dawid laĭ kơ abih bang ƀing khua moa ñu jing ƀing dŏ hăng ñu 
amăng plei Yerusalaim tui anai, “Rai bĕ! Ƀing ta khŏm đuaĭ kơdŏp bĕ huĭdah ƀu 
či hơmâo ôh sa čô amăng ƀing ta tơklaih hĭ mơ̆ng Absalôm. Ƀing ta khŏm đuaĭ ră 
anai mơtam huĭdah ñu ba rai tơlơi răm rai tañ ƀơi ƀing ta laih anŭn pơdjai hĭ 
abih bang mơnuih amăng plei anai hăng đao gưm yơh.” 

15Ƀing khua moa laĭ glaĭ kơ ñu tui anai, “Ƀing gơmơi, jing ƀing ding kơna ih anai, 
prap pre ngă tui abih bang tơlơi ih ruah yơh, Ơ pơtao khua gơmơi ăh.” 

16Pơtao tơbiă nao, hrŏm hăng abih bang sang anŏ ñu đuaĭ tui, samơ̆ ñu pioh glaĭ 
pluh čô bơnai hle̱ kiăng răk wai anih sang pơtao. 

17Tui anŭn yơh, pơtao tơbiă nao hrŏm hăng abih bang mơnuih đuaĭ tui ñu laih 
anŭn ƀing gơñu dơ̆ng glaĭ ƀơi sa boh anih ataih ƀiă mơ̆ng plei anŭn. 

18Abih bang ƀing tơhan ñu tơbiă găn nao ƀơi anăp ñu, hrŏm hăng abih bang ƀing 
Keret laih anŭn ƀing Pelet; wơ̆t hăng abih bang năm-rơtuh čô mơnuih Git, jing 
ƀing nao hrŏm hăng ñu čơdơ̆ng mơ̆ng plei Gat tơbiă nao hlâo kơ pơtao. 

19Pơtao pơtă kơ Ittai mơnuih Git tui anai, “Ih anăm khŏm rai hrŏm hăng ƀing 
gơmơi ôh. Wơ̆t glaĭ dŏ hăng pơtao Absalôm bĕ. Ih jing sa čô tuai laih anŭn jing 
pô khŏm đuaĭ hĭ mơ̆ng anih lŏn ih. 

20Ih phrâo rai kơnơ̆ng ƀiă hrơi đôč laih anŭn hrơi anai kâo či brơi ih đuaĭ hyu 
hrŏm hăng ƀing gơmơi hă, tơdang anŭn kâo kŏn thâo lơi pơpă anih kâo či nao 
anai? Glaĭ bĕ laih anŭn djă̱ ba wơ̆t hăng ƀing mơnuih ih mơ̆n. Kwưh kiăng kơ 
tơlơi Yahweh či ngă hiam klă laih anŭn tŏng ten hăng ih yơh.” 

21Samơ̆ Ittai laĭ glaĭ hăng pơtao tui anai, “Kâo ƀuăn hăng Yahweh hơdip laih anŭn 
hăng ih pơtao ăh, pơpă anih ih či dŏ, Ơ pơtao khua kâo ăh, kiăng laĭ kơ tơlơi 
hơdip ƀôdah kơ tơlơi djai, pơ anih anŭn mơ̆n kâo, ding kơna ih anai, či dŏ.” 

22Dawid laĭ kơ Ittai tui anai, “Nao bĕ, rơbat nao pơanăp bĕ.” Tui anŭn, Ittai 
mơnuih Git tơbiă nao hrŏm hăng abih bang ƀing tơhan pơtao laih anŭn ƀing sang 
anŏ hrŏm hơbĭt hăng ñu mơ̆n. 

23Abih bang ƀing ană plei hia kraih tơdang abih bang ƀing mơnuih anai găn nao. 
Pơtao ăt găn nao dơnung Kidrôn mơ̆n laih anŭn abih bang ƀing gơñu rơbat anăp 
nao pơ tơdron ha̱r yơh. 

24Zadôk ăt dŏ pơ anŭn mơ̆n wơ̆t hăng abih bang ƀing Lêwi, jing ƀing nao hrŏm 
hăng ñu glăm ba hip tơlơi pơgop Ơi Adai. Ƀing gơñu lưh trŭn hip Ơi Adai anŭn 
laih anŭn Abiathar pơyơr đĭ khul gơnam ngă yang tơl abih bang ƀing mơnuih 
hơmâo tơbiă hĭ laih mơ̆ng plei Yerusalaim anŭn. 

25Giŏng anŭn, pơtao laĭ kơ Zadôk tui anai, “Ba glaĭ bĕ hip Ơi Adai pơ plei. Tơdah 
kâo hơmâo pơmơak laih kơ Yahweh, Ñu či ba kâo glaĭ laih anŭn brơi kâo ƀuh hip 
anŭn amăng anih dŏ Ñu dơ̆ng. 

26Samơ̆ tơdah Ñu ƀu hơmâo tơlơi mơak hăng kâo ôh, tui anŭn kâo prap pre laih; 
brơi bĕ Ñu ngă kơ kâo hơget tơlơi Ñu lăng jing hiam djơ̆ kơ Ñu yơh.” 

27Pơtao ăt pơtă kơ khua ngă yang Zadôk tui anai mơ̆n, “Ih jing pô pơala! Wơ̆t glaĭ 
bĕ pơ plei hăng tơlơi rơiăt hơgŏm wơ̆t hăng ană đah rơkơi ih Ahimaaz laih anŭn 
hăng Yônathan ană đah rơkơi Abiathar. Ih hăng Abiathar mă ba glaĭ bĕ dua čô 
ană đah rơkơi gih. 

28Kâo či dŏ tơguan ƀơi anih ia krong găn nao tơl kâo hơmư̆ boh hiăp mơit rai 
mơ̆ng ƀing gih yơh.” 

29Tui anŭn, Zadôk laih anŭn Abiathar mă hip Ơi Adai ba glaĭ pơ plei Yerusalaim 
hăng dŏ glaĭ pơ anŭn. 

30Samơ̆ Dawid rơbat nao pơ čư̆ Ôliwơ, rơbat jai ñu hia jai; akŏ ñu akă pŏn hĭ laih 
anŭn ñu rơbat jơ̆ng soh kiăng pơrơđah kơ tơlơi ñu rơngot hơning. Abih bang 
ƀing mơnuih nao hrŏm hăng ñu ăt akă pŏn hĭ akŏ gơñu hăng čŏk hia mơ̆n tơdang 
ƀing gơñu đĭ nao. 

31Hlak anŭn, Dawid hơmư̆ tui anai, “Ahithôphel ăt jing amăng ƀing tơgŭ 
pơkơdơ̆ng hrŏm hăng Absalôm mơ̆n.” Tui anŭn, Dawid iâu laĭ tui anai, “Ơ 
Yahweh hơi, rơkâo kơ Ih ngă brơi kơ Absalôm hơngah hĭ bĕ tơlơi djru pơmĭn 
Ahithôphel jing hĭ tơlơi mlŭk.” 

32Tơdang Dawid nao truh pơ kơčŏng čư̆ laih jing anih arăng juăt kơkuh pơpŭ kơ 
Ơi Adai, Husai, jing mơnuih mơ̆ng kơnung djuai Arkit, dŏ pơ anŭn kiăng bưp ñu, 
ñu hek tơĭ hĭ ao phyung ñu laih anŭn pruai ƀruih lŏn ƀơi akŏ ñu kiăng pơrơđah 
tơlơi ñu rơngot. 

33Dawid laĭ kơ ñu tui anai, “Tơdah ih nao hrŏm hăng kâo, ih či jing sa tơlơi kơtraŏ 
kơ kâo yơh. 

34Samơ̆ tơdah ih wơ̆t glaĭ pơ plei Yerusalaim laih anŭn laĭ hăng Absalôm kơ tơlơi 
ih či jing ding kơna mă bruă kơ ñu yơh jing pơtao. Hlâo adih ih jing ding kơna 
mă bruă kơ kâo, samơ̆ ră anai ih či mă bruă kơ ñu yơh. Tui anŭn, ih dưi djru kâo 
kiăng pơtah hĭ tơlơi djru pơmĭn Ahithôphel anŭn. 

35Ƀing khua ngă yang Zadôk laih anŭn Abiathar ăt dŏ hăng ih pơ anŭn mơ̆n. Ruai 
bĕ kơ ƀing gơñu tơlơi ih hơmư̆ amăng sang pơtao. 

36Dua čô ƀing ană đah rơkơi gơñu anŭn jing: Ahimaaz jing ană Zadôk laih anŭn 
Yônathan jing ană Abiathar, ăt dŏ hrŏm hăng ƀing gơñu mơ̆n. Pơkiaŏ rai bĕ ƀing 
gơñu pơ kâo hơget tơlơi ih hơmư̆.” 

37Tui anŭn, Husai, jing gơyut laih anŭn ăt jing pô djru pơmĭn kơ Dawid mơ̆n, wơ̆t 
glaĭ pơ plei Yerusalaim tơdang Absalôm hlak mŭt amăng plei yơh. 

2 Samuêl 16 

Dawid Laih Anŭn Ziba 

1Tơdang Dawid hơmâo đuaĭ ataih ƀiă laih mơ̆ng kơčŏng čư̆ anŭn, pơ anŭn 
hơmâo Ziba, jing ding kơna mă bruă kơ Mephibôset, dŏ tơguan kiăng kơ bưp 
pơtao. Ñu hơmâo khul aseh glai pơdiăng gơnam ƀơ̆ng hăng ñu. Khul aseh 
pơdiăng dua-rơtuh boh ƀañ tơpŭng, sa-rơtuh boh ƀañ boh kơƀâo, sa-rơtuh boh 
ƀañ boh hra laih anŭn sa ge̱t ia klĭ ia tơpai boh kơƀâo. 

2Pơtao tơña kơ Ziba tui anai, “Yua hơget ih ba rai gơnam ƀơ̆ng anai lĕ?” Ziba laĭ 
glaĭ tui anai, “Khul aseh glai anai jing kơ ƀing sang anŏ pơtao đĭ; ƀañ tơpŭng laih 
anŭn boh čroh anai jing kơ ƀing hrŏm hăng ih ƀơ̆ng; klĭ ia boh kơƀâo anai kiăng 
kơ djru glaĭ pran kơ ƀing hlơi pô gleh rơmơ̆n amăng tơdron ha̱r yơh.” 

3Giŏng anŭn, pơtao laĭ kơ ñu tui anai, “Pơpă Mephibôset, jing tơčô khua ih lĕ?” 
Ziba laĭ glaĭ, “Ñu dŏ glaĭ pơ plei Yerusalaim yuakơ ñu pơmĭn kơ tơlơi hrơi anai 
yơh ƀing Israel či brơi glaĭ kơ ñu lŏn čar ơi ñu.” 

4Giŏng anŭn, pơtao laĭ kơ Ziba tui anai, “Abih bang gơnam lŏm kơ Mephibôset 
ră anai jing lŏm kơ ih yơh.” Ziba laĭ glaĭ tui anai, “Kâo kơkuh bơni kơ ih. Kwưh 
kiăng kâo hơmâo tơlơi mơak ƀơi anăp ih, Ơ pơtao khua kâo hơi.” 

Simei Hơtŏm Păh Kơ Dawid 

5Tơdang pơtao Dawid nao truh pơ plei Bahurim, hơmâo sa čô mơnuih mơ̆ng 
kơnung djuai sang anŏ Saul tơbiă rai mơ̆ng anŭn. Anăn ñu jing Simei, ană đah 
rơkơi Gêra, laih anŭn ñu hơtŏm păh kơ Dawid tơdang ñu tơbiă rai. 

6Ñu glŏm ƀơi Dawid laih anŭn ƀơi abih bang ƀing khua moa pơtao hăng boh 
pơtâo, wơ̆t tơdah abih bang ƀing tơhan gak dŏ ƀơi gah hơnuă gah ieo Dawid. 

7Tơdang Simei hơtŏm păh kơ Dawid, ñu laĭ tui anai, “Đuaĭ tơbiă bĕ, đuaĭ tơbiă 
bĕ, Ơ mơnuih pơdjai mơnuih, Ơ mơnuih jing đôč đač ăh! 

8Yahweh hơmâo kla glaĭ ih kơ abih bang mơnuih ih hơmâo pơdjai laih amăng 
sang anŏ Saul, jing ƀơi anih ñu yơh ih hơmâo wai lăng laih. Yahweh hơmâo jao 
hĭ laih lŏn čar ih kơ ană đah rơkơi ih Absalôm. Ih hơmâo răm rai laih yuakơ ih 
jing sa čô mơnuih pơdjai mơnuih!” 

9Giŏng anŭn, Abisai ană đah rơkơi HʼZeruyah laĭ kơ pơtao tui anai, “Yua hơget 
mơnuih đôč đač anŭn hơtŏm păh kơ ih pơtao khua kâo lĕ? Brơi kâo nao khăt hĭ 
tơkuai ñu bĕ.” 

10Samơ̆ pơtao khă hĭ Abisai hăng Yôab tui anai, “Anăm ngă tui anŭn ôh! Tơdah 
ñu hlak hơtŏm păh anŭn jing yuakơ Yahweh pơtă kơ ñu kiăng kơ hơtŏm păh, sĭt 
ƀu hơmâo hlơi pô ôh khŏm gir khă hĭ ñu.” 

11Giŏng anŭn, Dawid laĭ kơ Abisai laih anŭn kơ abih bang ƀing khua moa ñu tui 
anai, “Ană đah rơkơi kâo, jing mơ̆ng kơđeh asar kâo pô biă mă, ăt tui hơduah 
kiăng mă pơđuaĭ hĭ tơlơi hơdip kâo mơ̆n. Tui anŭn, kâo ƀu kơtuă ôh kơ tơlơi pô 
Benyamin anŭn kiăng hơtŏm păh kơ kâo! Anăm khă hĭ ñu ôh! Brơi kơ ñu hơtŏm 
păh bĕ. Năng ai Yahweh hơmâo pơtă laih kơ ñu kiăng kơ ngă kar hăng anŭn. 

12Năng ai mơ̆ng tơlơi anŭn yơh Yahweh či ƀuh tơlơi tơnap tap kâo laih anŭn brơi 
glaĭ kơ kâo tơlơi hiam klă pơala kơ tơlơi hơtŏm păh kâo mă tŭ laih hrơi anai.” 

13Giŏng anŭn, Dawid hăng ƀing tơhan ñu rơbat nao kơtuai jơlan tơdang anŭn 
Simei nao kơtuai tơdron kơdư klă̱ anăp hăng ƀing gơñu, rơbat jai hơtŏm păh jai, 
glŏm boh pơtâo laih anŭn jai ƀruih lŏn ƀơi Dawid yơh. 

14Pơtao hăng abih bang ƀing đuaĭ tui ñu nao truh laih pơ anih ƀing gơñu kiăng 
nao laih anŭn ƀing gơñu gleh rơmơ̆n biă mă. Pơ anŭn yơh ñu pơdơi hơmâo glaĭ 
pran ñu. 

Tơlơi Djru Pơmĭn Husai Laih Anŭn Ahithôphel 

15Tơdang anŭn, Absalôm laih anŭn abih bang ƀing Israel lŏm kơ ñu mŭt nao 
amăng plei Yerusalaim yơh. Ahithôphel ăt nao hrŏm hăng Absalôm mơ̆n. 

16Giŏng anŭn, Husai mơnuih Arkit, jing gơyut Dawid, rai pơ Absalôm laih anŭn 
laĭ kơ ñu tui anai, “Rơkâo kơ pơtao hơdip sui! Rơkâo kơ pơtao hơdip sui!” 

17Absalôm tơña Husai tui anai, “Tơlơi ih ngă anai hă jing tơlơi ih pơrơđah kơ 
tơlơi ih khăp kơ gơyut ih Dawid? Yua hơget ih ƀu nao hrŏm hăng gơyut ih anŭn 
lĕ?” 

18Husai laĭ kơ Absalôm tui anai, “Ƀu djơ̆ ôh, ih jing pô Yahweh ruah laih, laih anŭn 
abih bang ƀing ană plei ƀing Israel hơmâo ruah laih, sĭt kâo či lŏm kơ ih yơh; kâo 
či dŏ pơ anai hăng ih yơh. 

19Laih anŭn dơ̆ng, kơ hlơi kâo năng mă bruă lĕ? Ƀu djơ̆ kâo khŏm mă bruă kơ ih, 
jing ană pơtao ôh hă? Kâo či mă bruă kơ ih kar hăng kâo mă bruă laih kơ ama ih 
mơ̆n.” 

20Giŏng anŭn, Absalôm laĭ kơ Ahithôphel tui anai, “Pha brơi bĕ kơ ƀing gơmơi 
tơlơi ih djru pơmĭn. Hơget tơlơi ƀing gơmơi khŏm ngă lĕ?” 

21Ahithôphel laĭ glaĭ tui anai, “Đih hrŏm bĕ hăng ƀing bơnai hle̱ ama ih jing ƀing 
ama ih pioh glaĭ kiăng răk wai sang pơtao anŭn. Giŏng anŭn, abih bang ƀing 
Israel či hơmư̆ kơ tơlơi ama ih pơrơmut kơ ih, laih anŭn ƀing hlơi pô đuaĭ tui ih 
či jing hĭ kơtang tui yơh.” 

22Tui anŭn, ƀing gơñu pơdơ̆ng đĭ sa boh sang khăn kơ Absalôm ƀơi adri̱ng 
bơbŭng sang laih anŭn lu ƀing Israel ƀuh ñu nao đih hrŏm hăng ƀing bơnai hle̱ 
ama ñu yơh. 

23Hlak rơnŭk anŭn, khul tơlơi djru pơmĭn Ahithôphel pha brơi jing hrup hăng 
tơlơi sa čô pô hơduah tơña mơ̆ng Ơi Adai yơh. Anŭn yơh tơhơnal tơlơi yua hơget 
Dawid laih anŭn Absalôm pơyom abih bang tơlơi djru pơmĭn Ahithôphel laĭ. 

2 Samuêl 17 

1Ahithôphel pơhiăp hăng Absalôm tui anai, “Kâo či ruah pluh-dua-rơbâo čô ƀing 
ling tơhan laih anŭn tơbiă nao mlam anai mơtam kiăng kơ kiaŏ mă Dawid. 

2Kâo či kơsung blah ñu tơdang ñu tơdu rơmơ̆n laih anŭn gleh glan. Kâo či pơhuĭ 
pơbra̱l hĭ ñu, tui anŭn abih bang mơnuih hrŏm hăng ñu či đuaĭ kơdŏp hĭ yơh. 
Kâo či kơnơ̆ng pơrai hĭ pơtao đôč, 

3laih anŭn či ba glaĭ abih bang mơnuih pơkŏn kơ ih pơ anai. Tơdang pô ih hlak 
hơduah anŭn djai hĭ laih, sĭt abih bang ƀing ană plei či wơ̆t glaĭ pơ ih yơh laih 
anŭn ƀing gơñu ƀu či răm rai hĭ ôh.” 

4Hơdră jơlan anŭn jing hiam kơ Absalôm laih anŭn kơ abih bang ƀing kŏng tha 
Israel mơ̆n. 

5Samơ̆ Absalôm laĭ tui anai, “Tơña lăng bĕ Husai mơnuih Arkit dơ̆ng, tui anŭn 
ƀing ta dưi hơmư̆ hơget tơlơi ñu khŏm pơhiăp.” 

6Tơdang Husai rai pơ ñu, Absalôm laĭ tui anai, “Ahithôphel hơmâo brơi laih tơlơi 
djru pơmĭn anŭn. Hiư̆m ngă, ƀing ta khŏm ngă tui hăng tơlơi ñu djru pơmĭn anŭn 
mơ̆? Tơdah ƀu năng ôh, pha brơi bĕ kơ ƀing ta tơlơi ih djru pơmĭn.” 

7Husai laĭ glaĭ kơ Absalôm tui anai, “Tơlơi djru pơmĭn Ahithôphel hơmâo brơi 
laih anŭn ƀu hiam đơi ôh tal anai. 

8Ih thâo krăn laih kơ ama ih laih anŭn ƀing ling tơhan ñu. Ƀing gơñu jing ƀing 
pơblah laih anŭn kheñ kar hăng sa drơi tơgâo arăng mă hĭ khul ană ñu yơh. Laih 
dơ̆ng, ama ih jing pô mưn tŭ laih amăng tơlơi pơblah; ñu ƀu či pơdơi hrŏm hăng 
ƀing tơhan ñu ôh. 

9Truh kơ ră anai, ñu hlak dŏ kơdŏp amăng pa̱r ƀôdah amăng anih pơkŏn laih. 
Tơdah ñu kơsung blah ƀơi ling tơhan ih hlâo, tui anŭn hlơi pô hơmư̆ kơ tơlơi 
kơsung blah anŭn hăng laĭ kơ tơlơi ƀing ling tơhan Dawid hơmâo pơblah dưi hĭ 
hăng ƀing ling tơhan ih laih. 

10Giŏng anŭn, wơ̆t tơdah hơmâo ling tơhan khĭn kơtang biă mă, jing pô hơmâo 
pran jua ñu hrup hăng hơtai boh rơmung dŭl tŭ mơ̆n, ñu ăt či huĭ bra̱l yơh, yuakơ 
ƀing Israel thâo krăn laih ama ih jing pô thâo pơblah laih anŭn ƀing nao hăng ñu 
jing ƀing khĭn kơtang mơ̆n. 

11“Tui anŭn, kâo djru pơmĭn kơ ih tui anai: Brơi bĕ abih bang ƀing Israel, čơdơ̆ng 
mơ̆ng Dan truh pơ Beêrseba, jing ƀing lu kar hăng čuah ƀơi ha̱ng rơsĭ, pơƀut glaĭ 
pơ ih, hăng ih pô yơh dui ba ƀing gơñu nao pơ tơlơi pơblah. 

12Giŏng anŭn, ƀing ta či kơsung blah ñu ƀơi anih pă tŭ mơ̆n tơdah ƀing ta ƀuh ñu 
laih anŭn ƀing ta či kơsung blah ñu kar hăng ia ngo̱m le ̆  ƀơi lŏn yơh. Ƀing gơmơi 
či pơdjai hĭ ñu wơ̆t hăng abih bang ƀing ling tơhan ñu mơ̆n. 

13Tơdah ñu kơdŭn đuaĭ mŭt amăng sa boh plei, tui anŭn abih bang ƀing Israel či 
pơrai hĭ plei anŭn kar hăng djă̱ ba hrĕ kuĭ nao pơ plei anŭn yơh kiăng dui hua 
tơbiă plei anŭn nao pơ dơnung tơl ƀu hơmâo ôh sa čơđeh rơmeh dưi dŏ glaĭ.” 

14Absalôm laih anŭn abih bang ƀing Israel laĭ tui anai, “Tơlơi Husai mơnuih Arkit 
djru pơmĭn anai jing hiam hloh kơ tơlơi djru pơmĭn Ahithôphel.” Yuakơ Yahweh 
hơmâo pơkra laih hơdră kiăng kơ pơrai hĭ tơlơi djru pơmĭn hiam Ahithôphel, 
tui anŭn yơh kiăng ba rai tơlơi răm rai ƀơi Absalôm. 

15Husai ruai kơ Zadôk laih anŭn kơ Abiathar jing ƀing khua ngă yang kơ tơlơi 
Ahithôphel hơmâo djru pơmĭn laih kơ Absalôm laih anŭn kơ ƀing kŏng tha Israel 
kiăng ngă tơlơi hrup hăng anai hrup hăng anŭn, samơ̆ ñu hơmâo djru pơmĭn laih 
kơ ƀing gơñu hăng tơlơi phara. 

16Husai ăt pơtă kơ ƀing gơñu tui anai, “Ră anai mơit nao mơtam bĕ tơlơi laĭ 
pơthâo anŭn kơ Dawid kơ tơlơi ñu anăm dŏ đŏm mlam ƀơi kơđông amăng 
tơdron ha̱r ôh; găn nao bĕ anăm dŏ akaih ôh huĭdah ƀing gơñu či hơma̱o nao 
pơrai hĭ pơtao wơ̆t hăng abih bang ƀing đuaĭ tui pơtao mơ̆n.” 

17Yônathan laih anŭn Ahimaaz hlak dŏ pơ anih In-Rôgêl. Sa čô hlŭn đah kơmơi 
juăt nao laĭ pơthâo kơ ƀing gơñu, tui anŭn ƀing gơñu nao laĭ pơthâo kơ pơtao 
Dawid yơh, yuakơ ƀing gơñu huĭ kơ arăng ƀuh tơdah mŭt amăng plei. 

18Samơ̆ sa čô hlak ai ƀuh ƀing gơñu laih anŭn nao laĭ pơthâo hăng Absalôm 
amăng hrơi anŭn. Tui anŭn, dua gơñu đuaĭ hĭ tañ mơtam laih anŭn đuaĭ nao pơ 
sang sa čô đah rơkơi dŏ pơ plei Bahurim. Pô đah rơkơi anŭn hơmâo sa boh ia 
dơmŭn amăng tơdron sang ñu laih anŭn ƀing gơñu trŭn kơdŏp amăng anŭn yơh. 

19Bơnai pô anŭn mă sa blah gơnam la̱ng go̱m hĭ kơbăng ia laih anŭn tuh traih 
pơdai gah ngŏ anŭn. Ƀu hơmâo hlơi pô thâo kơ tơlơi anŭn ôh. 

20Tơdang ƀing tơhan Absalôm nao pơ sang đah kơmơi anŭn, ƀing gơñu tơña kơ 
gơ̆ tui anai, “Pơpă Ahimaaz laih anŭn Yônathan lĕ?” Pô đah kơmơi anŭn laĭ glaĭ 
kơ ƀing gơñu tui anai, “Ƀing gơñu găn čroh ia anŭn.” Ƀing tơhan anŭn hơduah 
kơsem samơ̆ ƀu ƀuh hlơi pô ôh, tui anŭn ƀing gơñu wơ̆t glaĭ pơ plei Yerusalaim 
yơh. 

21Tơdơi kơ ƀing tơhan anŭn đuaĭ glaĭ laih, dua čô anŭn tơbiă hĭ mơ̆ng ia dơmŭn 
anŭn laih anŭn nao laĭ pơthâo kơ pơtao Dawid. Ƀing gơñu laĭ kơ pơtao tui anai, 
“Tơbiă găn nao krong anŭn mơtam bĕ; Ahithôphel hơmâo djru pơmĭn laih tui 
anai tui adih kiăng pơkơdơ̆ng glaĭ hăng ih.” 

22Tui anŭn, Dawid hăng abih bang ƀing đuaĭ tui ñu găn krong Yurdan. Truh kơ 
mơguah, abih bang ƀing gơñu hơmâo găn hĭ laih krong anŭn hăng tơlơi rơnŭk 
rơnua. 

23Tơdang Ahithôphel ƀuh arăng ƀu ngă tui tơlơi djru pơmĭn ñu ôh, ñu mă aseh 
glai ñu laih anŭn tơbiă glaĭ pơ sang ñu amăng plei ñu pô. Ñu dap rơmet sang ñu 
tŏ tơroai laih anŭn yol hĭ tơkuai ñu pô yơh. Tui anŭn, ñu djai hĭ laih anŭn arăng 
dơ̱r ñu amăng pơsat ama ñu. 

24Dawid nao pơ plei pơnăng Mahanaim laih, tơdang anŭn Absalôm hlak găn 
krong Yurdan wơ̆t hăng abih bang ƀing Israel. 

25Absalôm hơmâo ruah mă Amasa jing khua git gai tơhan pơala kơ Yôab. Amasa 
jing ană đah rơkơi kơ sa čô anăn Yether, jing mơ̆ng kơnung djuai Ismaêl. Ñu dŏ 
kơ HʼAbigail, ană dra Nahas. HʼAbigail jing amai adơi hăng HʼZeruyah laih anŭn 
HʼZeruyah ăt jing amĭ kơ Yôab mơ̆n. 

26Ƀing Israel laih anŭn Absalôm dŏ jưh amăng anih tring Gilead. 

27Tơdang Dawid truh pơ plei Mahanaim, Sobi, jing ană đah rơkơi Nahas mơ̆ng 
plei Raƀah mơnuih Ammôn, Makhir, jing ană đah rơkơi Ammiêl mơ̆ng plei Lô-
Debar, laih anŭn Barzillai, jing mơnuih Gilead mơ̆ng plei Rôglim, 

28ba rai khul anih đih laih anŭn khul hraŏ wơ̆t hăng khul mŏng ja̱m, khul gơnam 
hơtŭk tơnă. Ƀing gơñu ăt ba rai pơdai kơtor laih anŭn pơdai kơtur, tơpŭng laih 
anŭn braih hơna, rơtă̱ laih anŭn rơtă̱ hơbai, 

29ia hơni laih anŭn ia tơsâo rơmô tơlŏ, khul triu laih anŭn ƀañ ia tơsâo rơmô, ia 
tơsâo rơmô kơ Dawid laih anŭn kơ abih bang ƀing rai hrŏm ƀơ̆ng. Yuakơ ƀing 
gơñu laĭ kơ tơlơi ƀing gơñu thâo krăn ƀing gơ̆ rơpa mơhao laih anŭn gleh glan 
biă mă yơh amăng tơdron ha̱r. 

2 Samuêl 18 

Tơlơi Absalôm Djai 

1Dawid iâu pơƀut glaĭ abih bang ƀing mơnuih đuaĭ tui ñu laih anŭn ruah ƀing 
khua git gai gơñu kơ tơpul rơbâo, tơpul rơtuh. 

2Dawid pơkiaŏ ƀing tơhan ñu tơbiă nao tui anai: Sa črăn amăng klâo dŏ gah yŭ 
tơlơi git gai Yôab; sa črăn amăng klâo dŏ gah yŭ tơlơi git gai Abisai, adơi Yôab, 
laih anŭn sa črăn amăng klâo gah yŭ kơ tơlơi git gai Ittai mơnuih Git mơ̆ng plei 
Gat. Pơtao pơtă kơ ƀing ling tơhan tui anai, “Kâo pô yơh či tơbiă nao hăng ƀing 
gih.” 

3Samơ̆ ƀing gơñu laĭ glaĭ tui anai, “Ih khŏm anăm tơbiă ôh; tơdah ƀing gơmơi 
đuaĭ kơdŏp hĭ, ƀing gơñu ƀu bơngơ̆t kơ ƀing gơmơi ôh. Wơ̆t tơdah sămkrah 
amăng ƀing gơmơi djai, ƀing gơñu kŏn bơngơ̆t lơi; samơ̆ ƀing gơñu kiăng pơdjai 
hĭ ih, jing hloh kơ pluh-rơbâo čô ƀing gơmơi yơh. Ră anai hiam hloh ih djru bĕ 
ƀing gơmơi mơ̆ng plei anai đôč.” 

4Pơtao laĭ glaĭ tui anai, “Kâo či ngă hơget tơlơi ƀing gih pơmĭn jing hiam yơh.” 
Tui anŭn, pơtao dŏ gah lăm amăng ja̱ng tơdang ƀing ling tơhan kơsung tơbiă tui 
hăng tơpul rơtuh laih anŭn tơpul rơbâo. 

5Pơtao pơtă kơ ƀing Yôab, Abisai laih anŭn Ittai tui anai, “Tơdu rơmuăn ƀiă hăng 
pô tơdăm Absalôm anŭn brơi kâo hŏ.” Laih anŭn abih bang ƀing ling tơhan hơmư̆ 
khul tơlơi pơtao pơtă hơdơr pơmĭn nao kơ Absalôm ƀơi rĭm ƀing khua djă̱ akŏ 
anŭn. 

6Ƀing ling tơhan kơsung tơbiă nao pơ tơdron kiăng blah ƀing Israel laih anŭn 
tơlơi pơblah anai jing ƀơi glai kơmrơ̆ng Ephraim yơh. 

7Pơ anih anai yơh ƀing tơhan Israel kơdŭn đuaĭ hĭ mơ̆ng ƀing ling tơhan Dawid, 
jing ƀing pơdjai hĭ lu mơnuih biă mă amăng hrơi anŭn. Abih bang truh kơ 
duapluh-rơbâo čô ƀing ling tơhan ƀing Israel djai. 

8Tơlơi pơblah anai ăt lar nao pơ tring jum dar anŭn mơ̆n rơhaih biă mă laih anŭn 
mơnuih djai yuakơ tơlơi huĭ hyưt glai kơmrơ̆ng jing lu hloh kơ mơnuih djai yua 
mơ̆ng đao gưm. 

9Ƀing ling tơhan Dawid bưp Absalôm đĭ sa drơi aseh glưn. Tơdang aseh anŭn 
mŭt gah yŭ kơ lu than kơyâo sen prŏng anŭn, akŏ Absalôm đo̱m hĭ ƀơi kơyâo 
anŭn, jing yol ƀơi kơplăh wăh hông hang tơdang aseh ñu ăt hlak đuaĭ nao 
pơanăp. 

10Tơdang sa čô amăng ƀing ling tơhan Dawid ƀuh tơlơi anŭn, ñu nao ruai hăng 
Yôab tui anai, “Kâo phrâo ƀuh Absalôm đo̱m amăng sa ƀĕ kơyâo sen.” 

11Yôab laĭ kơ pô anŭn jing pô hơmâo ruai laih kơ ñu tơlơi anŭn tui anai, “Hơget 
lĕ! Ih ƀuh ñu hă? Yua hơget ih ƀu pơdjai hĭ ôh ñu ƀơi lŏn adih lĕ? Tơdah ih ngă 
laih, kâo či pha brơi kơ ih pluh sekel amrăk hăng sa blah hơdrăng kơiăng tơhan 
khĭn kơtang yơh.” 

12Samơ̆ pô anŭn laĭ glaĭ tui anai, “Wơ̆t tơdah ih pha brơi kơ kâo sa-rơbâo 
sekel amrăk, kâo ƀu či ngă sat kơ ană pơtao anŭn ôh. Ƀing ta hơmâo hơmư̆ laih 
pơtao pơtă brơi kơ ih, kơ Abisai laih anŭn kơ Ittai tui anai, ‘Pơgang brơi tơdăm 
Absalôm yuakơ kâo bĕ.’ 

13Tơdah kâo pơdjai hĭ ñu, tơlơi hơdip kâo či huĭ hyưt yơh laih anŭn kâo ƀu thâo 
pơdŏp hĭ ôh mơ̆ng pơtao. Sĭt yơh ih ƀu či pơgang brơi kơ kâo ôh.” 

14Yôab laĭ tui anai, “Kâo ƀu či dŏ tơguan hrup hăng anai brơi kơ ih ôh.” Tui anŭn, 
ñu mă klâo ƀĕ tơbăk amăng tơngan ñu laih anŭn klâŏ mŭt amăng hơtai boh 
Absalôm tơdang Absalôm ăt dŏ hơdip đo̱m ƀơi kơyâo sen. 

15Giŏng anŭn, pluh čô ƀing djă̱ gơnam blah Yôab wang dar Absalôm, taih laih 
anŭn pơdjai hĭ gơ̆ yơh. 

16Giŏng anŭn, Yôab ayŭp đĭ tơdiăp, tui anŭn ƀing ling tơhan pơdơi hĭ mơ̆ng tơlơi 
kiaŏ blah ƀing Israel, yuakơ Yôab pơkơ̆ng glaĭ hĭ ƀing gơñu. 

17Ƀing gơñu mă Absalôm, glŏm trŭn amăng sa boh amăng luh prŏng amăng glai 
kơmrơ̆ng laih anŭn pơƀut pioh khul boh pơtâo lu ƀơi ngŏ kơ atâo Absalôm anŭn. 
Tơdang anŭn abih bang ƀing Israel đuaĭ kơdŏp nao pơ sang gơñu pô yơh. 

18Tơdang ñu dŏ hơdip, Absalôm hơmâo ruah mă laih sa ƀĕ tơpơ̆ng boh pơtâo 
laih anŭn pơdơ̆ng đĭ tơpơ̆ng anŭn amăng dơnung Pơtao jing sa tơlơi djă̱ hơdơr 
kơ ñu pô, yuakơ ñu pơmĭn tui anai, “Kâo ƀu hơmâo ană đah rơkơi kiăng kơ djă̱ 
pioh anăn kâo ôh.” Ñu pơanăn tơpơ̆ng boh pơtâo anŭn tui hăng anăn ñu, tui anŭn 
arăng iâu hơnăl anŭn jing Tơpơ̆ng Absalôm hlŏng truh kơ tă anai yơh. 

Dawid Kơŭ Kơuăn 

19Hlak anŭn, Ahimaaz jing ană đah rơkơi Zadôk laĭ tui anai, “Brơi bĕ kâo đuaĭ ba 
nao tơlơi pơthâo phrâo anai kơ pơtao tui anai: Yahweh hơmâo pơklaih laih ñu 
mơ̆ng tơngan ƀing rŏh ayăt.” 

20Yôab laĭ tui anai, “Ih ƀu djơ̆ sa čô pô ba nao tơlơi pơthâo anai ôh hrơi anai. Ih 
dưi ba nao tơlơi pơthâo amăng mông pơkŏn samơ̆ ih khŏm anăm ngă ôh hrơi 
anai, yuakơ ană pơtao djai laih.” 

21Giŏng anŭn, Yôab pơkiaŏ nao sa čô mơnuih mơ̆ng anih lŏn Kus tui anai, “Nao 
ruai bĕ kơ pơtao hơget tơlơi ih ƀuh laih.” Pô Kus anŭn kơkuh pơyom ƀơi anăp 
Yôab laih anŭn đuaĭ nao yơh. 

22Ahimaaz ană Zadôk laĭ dơ̆ng hăng Yôab tui anai, “Hơget tơlơi truh tŭ mơ̆n, 
rơkâo kơ ih brơi kâo đuaĭ tui gah rŏng pô Kus anŭn bĕ.” Samơ̆ Yôab laĭ glaĭ, “Ơ 
dăm, yua hơget ih kiăng nao lĕ? Ih ƀu hơmâo sa tơlơi pơthâo phrâo hơget ôh či 
ba rai kơ ih tơlơi bơni.” 

23Ñu laĭ tui anai, “Hơget tơlơi truh tŭ mơ̆n, kâo ăt kiăng đuaĭ nao mơ̆n.” Tui anŭn, 
Yôab laĭ tui anai, “Đuaĭ nao bĕ!” Giŏng anŭn, Ahimaaz đuaĭ nao tui jơlan găn 
dơnung Yurdan laih anŭn đuaĭ truh hlâo kơ pô Kus anŭn. 

24Tơdang Dawid hlak dŏ be̱r gah lăm amăng ja̱ng laih anŭn gah rơngiao amăng 
ja̱ng ăt hơmâo sa čô krăp lăng mơ̆n ƀơi gah ngŏ amăng ja̱ng plei pơnăng anŭn. 
Tơdang ñu angak lăng nao, ñu ƀuh sa čô hlak đuaĭ rai hơjăn. 

25Pô lăng anŭn iâu nao pơ pơtao laih anŭn laĭ pơthâo brơi pơtao tơlơi anŭn. 
Pơtao laĭ, “Tơdah hơjăn ñu đôč, ñu khŏm ba rai tơlơi pơthâo hiam yơh.” Laih 
anŭn mơnuih đuaĭ anŭn rai ƀrư̆ jĕ tui. 

26Giŏng anŭn, pô krăp lăng anŭn angak lăng ƀuh sa čô pơkŏn dơ̆ng đuaĭ rai, tui 
anŭn ñu iâu nao pơ ƀing wai amăng ja̱ng tui anai, “Adih, hơmâo sa čô dơ̆ng đuaĭ 
rai hơjăn!” Pơtao laĭ tui anai, “Ñu ăt khŏm ba rai tơlơi pơthâo hiam mơ̆n.” 

27Pô lăng anŭn laĭ tui anai, “Kâo pơmĭn pô đuaĭ blung hlâo anŭn hrup hăng 
Ahimaaz ană đah rơkơi Zadôk.” Pơtao laĭ tui anai, “Ñu jing sa čô mơnuih hiam. 
Ñu rai hăng tơlơi pơthâo hiam yơh.” 

28Giŏng anŭn, Ahimaaz iâu kraih pơ pơtao tui anai, “Abih bang hiam soh sel!” Ñu 
bon kơkuh ƀơi anăp pơtao hăng ƀo ̆  mơta ñu sŏ̱ lŏn laih anŭn laĭ tui anai, “Bơni 
hơơč kơ Yahweh Ơi Adai ih! Ñu hơmâo jao hĭ laih ƀing rŏh ayăt anŭn kơ ih, jing 
ƀing pơkơdơ̆ng glaĭ hăng ih pơtao, khua kâo ăh.” 

29Pơtao tơña tui anai, “Pô tơdăm Absalôm anŭn dŏ rơnŭk rơnua mơ̆?” Ahimaaz 
laĭ glaĭ tui anai, “Kâo ƀuh tơlơi rŭng răng prŏng kar hăng hlak Yôab čơdơ̆ng 
pơkiaŏ rai ding kơna ih laih anŭn kâo, jing ƀing ding kơna ih, samơ̆ kâo ƀu thâo 
ôh kơ tơlơi Absalôm anŭn.” 

30Pơtao laĭ tui anai, “Dŏ dơ̆ng tơguan ƀơi gah anai bĕ.” Tui anŭn, ñu dŏ dơ̆ng 
tơguan ƀơi jĕ anŭn. 

31Giŏng anŭn, pô Kus anŭn truh laih anŭn laĭ pơthâo tui anai, “Ơ pơtao khua kâo 
ăh, hơmư̆ bĕ tơlơi pơthâo anai! Yahweh hơmâo pơklaih hĭ laih ih hrơi anai mơ̆ng 
abih bang ƀing tơgŭ pơkơdơ̆ng glaĭ hăng ih.” 

32Pơtao tơña kơ pô Kus anŭn tui anai, “Pô tơdăm Absalôm dŏ rơnŭk rơnua mơ̆?” 
Kus laĭ glaĭ, “Kwưh kiăng kơ ƀing rŏh ayăt ih pơtao khua kâo hơi, jing abih bang 
ƀing tơgŭ pơkơdơ̆ng ngă sat kơ ih jing hrup hăng pô tơdăm anŭn.” 

33Pơtao rơngot hơning biă mă tơl ñu tơtư̆ tơtơ̆ng yơh. Ñu đĭ nao pơ anih dŏ gah 
ngŏ kơ amăng ja̱ng laih anŭn hia. Tơdang ñu nao, ñu iâu tui anai, “Ơ ană kâo 

Absalôm hơi! Ơ ană kâo hơi, Ơ ană kâo Absalôm hơi! Tơdah kâo kơnơ̆ng dưi djai 
pơala brơi kơ ih, Ơ dăm Absalôm, ană kâo hơi!” 

2 Samuêl 19 

nŭn kơŭ kơuăn kơ Absalôm.” 

2Amăng hrơi anŭn tơlơi abih bang ƀing ling tơhan dưi hĭ anŭn pơplih jing hĭ tơlơi 
kơŭ kơuăn, yuakơ amăng hrơi anŭn ƀing tơhan hơmư̆ tui anai, “Pơtao hlak čŏk 
hia kơ ană đah rơkơi ñu.” 

3Ƀing mơnuih wơ̆t glaĭ hơgŏm pơ plei hrơi anŭn kar hăng ƀing đuaĭ kơdŏp mơ̆ng 
tơlơi pơblah, jing hĭ mlâo mlañ yơh. 

4Pơtao go̱m hĭ ƀo ̆  mơta ñu hăng tơngan ñu laih anŭn hia kraih tui anai, “Ơ ană 
kâo Absalôm hơi! Ơ dăm Absalôm, Ơ ană kâo hơi!” 

5Giŏng anŭn, Yôab mŭt pơ sang nao pơ pơtao hăng laĭ tui anai, “Hrơi anai ih 
hơmâo pơmlâo hĭ laih abih bang ƀing ling tơhan ih, jing ƀing hơmâo pơklaih laih 
tơlơi hơdip ih, tơlơi hơdip ƀing ană đah rơkơi đah kơmơi ih laih anŭn tơlơi 
hơdip ƀing bơnai ih, ƀing bơnai hle̱ ih. 

6Ih khăp kơ hlơi pơrơmut kơ ih laih anŭn pơrơmut kơ ƀing hlơi khăp kơ ih. Ih 
hơmâo pơrơđah rơđah rơđo̱ng laih hrơi anai, ƀing khua git gai laih anŭn ƀing 
ling tơhan gơñu jing hĭ đôč đač kơ ih. Kâo ƀuh ih či hơ̆k mơak yơh hrơi anai 
tơdah Absalôm hơdip hrơi anai laih anŭn abih bang ƀing gơmơi djai hĭ. 

7Ră anai tơbiă bĕ, pơtrŭt bĕ ƀing ling tơhan ih. Kâo ƀuăn hăng Yahweh, tơdah ih 
ƀu tơbiă ôh, ƀu hơmâo sa čô mơnuih ôh či dŏ glaĭ hăng ih truh kơ kơnăm mơmŏt. 
Tơlơi anai jing răm hloh yơh kơ ih, jing răm hloh kơ abih bang tơlơi truh sat 
hơmâo truh laih kơ ih čơdơ̆ng mơ̆ng ih dŏ čơđai.” 

8Tui anŭn, pơtao tơgŭ laih anŭn dŏ be̱r ƀơi amăng ja̱ng. Tơdang ƀing ling tơhan 
hơmư̆ arăng laĭ tui anai, “Pơtao hlak dŏ ƀơi amăng ja̱ng,” tui anŭn abih bang ƀing 
gơñu rai ƀơi anăp pơtao yơh. 

Dawid Wơ̆t Glaĭ Pơ Plei Yerusalaim 

Tơdang anŭn, ƀing Israel hơmâo čơlah đuaĭ hĭ laih pơ sang gơñu pô. 

9Amăng abih bang kơnung djuai Israel, abih bang ƀing ană plei pơrơjăh hăng 
tơdruă gơñu tui anai, “Pơtao yơh hơmâo pơklaih hĭ laih ƀing ta mơ̆ng abih bang 
ƀing rŏh ayăt ta laih anŭn ñu ăt pơklaih hĭ laih ƀing ta mơ̆ng ƀing Philistia dưi 
kơtang mơ̆n. Samơ̆ ră anai ñu hơmâo đuaĭ kơdŏp hĭ mơ̆ng lŏn čar ta yuakơ 
Absalôm; 

10laih anŭn Absalôm, jing pô ƀing ta hơmâo ruah laih kiăng git gai ƀing ta, hơmâo 
djai hĭ laih mơ̆n. Tui anŭn, ƀing gih năng pơhiăp bĕ kơ tơlơi ba glaĭ pơtao.” 

11Pơtao Dawid mơit nao tơlơi pơtă anai kơ ƀing khua ngă yang Zadôk hăng 
Abiathar tui anai, “Pơtă bĕ ƀing kŏng tha Yudah tui anai, ‘Ƀing gih anăm jing ôh 

ƀing hơnăl tuč kiăng kơ ba glaĭ pơtao pơ sang pơtao ñu. Yuakơ pơtao dŏ ƀơi anih 
ñu git gai wai lăng hơmâo hơmư̆ laih hơdôm tơlơi pơkŏn ƀing Israel pơhiăp. 

12Ƀing gih jing ƀing ayŏng adơi kâo, jing drơi jan drah kơtăk kâo. Tui anŭn, ƀing 
gih anăm jing ôh ƀing hơnăl tuč kiăng kơ ba glaĭ pơtao.’ 

13Laih anŭn laĭ bĕ kơ Amasa tui anai, ‘Ih jing drơi jan drah kơtăk kâo. Rơkâo kơ 
Ơi Adai ngă sat kơ kâo kơtang kơtĭt tơdah čơdơ̆ng mơ̆ng ră anai ih ƀu djơ̆ ôh jing 
khua git gai ƀing ling tơhan kâo pơala kơ Yôab.’ ” 

14Ñu dưi mă glaĭ abih bang pran jua ƀing Yudah kar hăng ƀing gơñu jing hĭ sa čô. 
Ƀing gơñu mơit hiăp nao pơ pơtao tui anai, “Wơ̆t glaĭ bĕ, ih laih anŭn abih bang 
ƀing đuaĭ tui ih.” 

15Giŏng anŭn, pơtao wơ̆t glaĭ laih anŭn nao ataih truh pơ krong Yurdan yơh. Hlak 
anŭn, ƀing Yudah hơmâo rai laih pơ plei Gilgal kiăng kơ tơbiă nao bưp pơtao 
hăng ba ñu găn krong Yurdan. 

16Simei ană đah rơkơi Gêra jing ƀing Benyamin mơ̆ng plei pơnăng Bahurim, ăt 
ječ ameč trŭn nao hrŏm hăng ƀing Yudah mơ̆n kiăng kơ bưp pơtao Dawid. 

17Hrŏm hăng Simei hơmâo sa-rơbâo čô ƀing Benyamin, wơ̆t hăng Ziba, jing pô 
khua wai gơnam kơ sang anŏ Saul mơ̆n; ñu rai hrŏm hăng pluh-rơma čô ană đah 
rơkơi ñu laih anŭn duapluh čô ƀing ding kơna ñu mơ̆n. Abih bang ƀing gơñu trŭn 
nao tañ pơ krong Yurdan, jing nao pơ anih pơtao hlak dŏ anŭn. 

18Abih bang ƀing gơñu nao găn pơ kơđông kiăng mă ba glaĭ ƀing sang anŏ pơtao 
laih anŭn ngă tui hơdôm tơlơi pơtao kiăng yơh. Tơdang Simei ană đah rơkơi 
Gêra găn krong Yurdan, ñu bon kơkuh ƀơi anăp pơtao, 

19laih anŭn laĭ tui anai, “Rơkâo kơ ih pơtao khua kâo hơi, anăm djă̱ pioh ôh tơlơi 
soh kâo. Rơkâo kơ ih pap brơi kơ kâo, ding kơna ih anai, pơsoh hĭ laih ƀơi hrơi 
ih tơbiă đuaĭ mơ̆ng plei Yerusalaim, Ơ pơtao khua kâo ăh. Rơkâo kơ ih wơr bĭt 
hĭ bĕ hơdôm tơlơi soh sat kâo anŭn mơ̆ng jua pơmĭn ih. 

20Yuakơ kâo, jing ding kơna ih, thâo krăn kơ tơlơi kâo hơmâo pơsoh laih yơh, 
samơ̆ hrơi anai kâo khŏm rai pơ anai jing pô blung hlâo amăng abih bang kơnung 
djuai ƀing Israel pơkŏn trŭn rai kiăng kơ bưp ih, Ơ pơtao khua kâo ăh.” 

21Giŏng anŭn, Abisai ană đah rơkơi HʼZeruyah laĭ tui anai, “Sĭt Simei năng tŭ tơlơi 
djai kơ tơhơnal tơlơi anŭn yơh. Ñu hơtŏm păh laih pô Yahweh trôč laih kiăng kơ 
jing pơtao.” 

22Dawid laĭ kơ Abisai hăng Yôab tui anai, “Ơ ƀing dua ană đah rơkơi HʼZeruyah 
hơi, kâo ƀu kiăng ngă tơlơi hơget ôh tĕk djơ̆ ƀing gih! Hrơi anai dua ƀing gih hlak 
pơkơdơ̆ng glaĭ hăng kâo! Ƀu hơmâo hlơi pô ôh amăng ƀing Israel či tŭ tơlơi djai 
hrơi anai. Kâo thâo hrơi anai kâo jing pơtao kơ ƀing Israel dơ̆ng!” 

23Tui anŭn, pơtao laĭ kơ Simei tui anai, “Ih ƀu či djai ôh.” Laih anŭn dơ̆ng pơtao 
ƀuăn rơ̆ng tơlơi anŭn hăng ñu yơh. 

24Mephibôset, tơčô Saul, ăt nao čơkă pơtao mơ̆n. Yuakơ Mephibôset pơpŭ kơ 
Dawid yơh, tui anŭn ñu ƀu răk wai ôh plă̱ tơkai ñu, khăt blâo ka̱ng ñu ƀôdah boh 
sum ao ñu čơdơ̆ng mơ̆ng hrơi pơtao tơbiă đuaĭ hĭ tơl hrơi pơtao wơ̆t glaĭ rơnŭk 
rơnua. 

25Tơdang ñu rai mơ̆ng plei Yerusalaim nao čơkă pơtao, pơtao tơña ñu tui anai, 
“Ơ Mephibôset, yua hơget ih ƀu đuaĭ tui hăng kâo ôh lĕ?” 

26Ñu laĭ glaĭ tui anai, “Ơ khua kâo, pơtao hơi, yuakơ kâo jing ding kơna ih rơwen 
mơ̆n, kâo laĭ, ‘Kâo či mă aseh glai kâo laih anŭn đĭ ƀơi anŭn; tui anŭn yơh kâo dưi 
nao hrŏm hăng pơtao.’ Samơ̆ Ziba jing ding kơna kâo pơblư̆ hĭ kâo. 

27Giŏng anŭn, ñu pơhiăp sat kơ kâo, ding kơna ih anai, hăng ih, Ơ pơtao khua kâo 
ăh. Ih yơh khua kâo, pơtao ăh, hrup hăng sa čô ling jang Ơi Adai; tui anŭn ngă bĕ 
tui hăng hơget tơlơi pơmơak kơ ih. 

28Abih bang kơnung djuai ama kâo ƀu lăp tŭ mă hơget gĕt ôh samơ̆ kơnơ̆ng mă 
tŭ tơlơi djai yơh mơ̆ng ih, Ơ pơtao khua kâo ăh, samơ̆ ih brơi laih kơ kâo, ding 
kơna ih anai, sa boh anih amăng ƀing ƀơ̆ng huă ƀơi kơƀa̱ng ih. Tui anŭn, kâo ƀu 
hơmâo tơlơi djơ̆ găl kiăng kơ kwưh rơkâo hơget mơta tơlơi mơ̆ng ih ôh, pơtao 
kâo ăh.” 

29Pơtao laĭ kơ ñu tui anai, “Yua hơget ih pơhiăp dơ̆ng lĕ? Kâo pơđar laih ih hăng 
Ziba pơkăh pơpha bĕ khul đang hơma.” 

30Mephibôset laĭ kơ pơtao tui anai, “Brơi bĕ kơ ñu mă hĭ abih bang, ră anai ih, 
pơtao khua kâo ăh, hơmâo glaĭ laih pơ sang rơnŭk rơnua.” 

31Barzillai, jing mơnuih mơ̆ng tring Gilead, ăt trŭn nao mơ̆ng plei pơnăng Rôglim 
kiăng kơ găn krong Yurdan hrŏm hăng pơtao laih anŭn kiăng pơčơlah tơngan 
hăng pơtao mơ̆ng anih anŭn. 

32Hlak anŭn, Barzillai tha biă mă yơh, ñu hơmâo sapănpluh thŭn laih. Ñu hơmâo 
djru brơi kơ pơtao tơdang ƀing pơtao dŏ amăng anih Mahanaim, yuakơ ñu jing 
sa čô pơdrŏng săh biă mă. 

33Pơtao laĭ kơ Barzillai tui anai, “Găn nao bĕ hăng kâo laih anŭn dŏ hăng kâo pơ 
plei Yerusalaim, tui anŭn kâo či djru kơ ih.” 

34Samơ̆ Barzillai laĭ glaĭ kơ pơtao tui anai, “Kâo ƀu hơmâo lu thŭn dơ̆ng ôh kiăng 
kơ hơdip. Tui anŭn, kâo ƀu či đĭ nao pơ plei Yerusalaim hrŏm hơbĭt hăng ih ôh, 
pơtao ăh. 

35Kâo ră anai hơmâo sapănpluh thŭn laih. Kâo ƀu thâo pơkơnăl tŏng krah hơget 
tơlơi jing mơak mơai laih anŭn tơlơi ruă nuă dơ̆ng tah. Kâo, ding kơna ih anai, 
ƀu thâo ƀơ̆ng mơñum jơma̱n hơget gơnam kâo ƀơ̆ng laih anŭn mơñum ôh. Kâo 
ăt kŏn dưi hơmư̆ lơi dơnai hiăp ƀing đah rơkơi đah kơmơi adoh. Tơdah kâo, ding 
kơna ih anai, ngă tui anŭn, sĭt kâo, ding kơna ih anai, či jing hĭ sa tơlơi kơtraŏ kơ 
ih yơh, Ơ pơtao khua kâo ăh. 

36Kâo, ding kơna ih anai, či găn nao krong Yurdan hrŏm hăng ih ataih ƀiă, samơ̆ 
ih, Ơ pơtao ăh, anăm bơni kơ kâo amăng jơlan anai ôh. 

37Brơi bĕ kâo, ding kơna ih anai, wơ̆t glaĭ, tui anŭn kâo dưi djai amăng plei kâo 
pô jĕ pơsat amĭ ama kâo. Samơ̆ anai yơh jing ană đah rơkơi kâo, ding kơna ih 
anai, Kimham. Brơi bĕ ñu găn nao hrŏm hăng ih khua kâo, pơtao ăh. Ngă bĕ kơ 
ñu hơget tơlơi pơmơak kơ ih.” 

38Pơtao laĭ tui anai, “Kimham či găn nao hrŏm hăng kâo yơh laih anŭn kâo či ngă 
kơ ñu hơget tơlơi pơmơak kơ ih. Hơget tơlơi ih amoaih kiăng mơ̆ng kâo, kâo či 
ngă brơi kơ ih yơh.” 

39Tui anŭn, abih bang mơnuih găn krong Yurdan laih anŭn pơtao ăt găn mơ̆n. 
Pơtao čum pơčơlah hăng Barzillai laih anŭn bơni hiam kơ gơ̆, tui anŭn Barzillai 
wơ̆t glaĭ pơ sang gơ̆ pô yơh. 

40Tơdang pơtao găn nao pơ anih Gilgal, Kimham găn hrŏm hăng ñu mơ̆n. Abih 
bang ƀing tơhan Yudah laih anŭn sămkrah ƀing ling tơhan Israel hơmâo ba 
pơtao găn nao. 

41Ƀu sui ôh mơ̆ng anŭn abih bang ƀing Israel nao pơ pơtao laih anŭn laĭ tui anai, 
“Yua hơget ƀing ayŏng adơi gơmơi, jing ƀing Yudah, klĕ mă hĭ pơtao laih anŭn 
ba hĭ pơtao, sang anŏ pơtao găn krong Yurdan wơ̆t hăng abih bang ƀing tơhan 
ñu lĕ?” 

42Abih bang ƀing Yudah laĭ glaĭ kơ ƀing Israel tui anai, “Ƀing gơmơi ngă tơlơi 
anŭn yuakơ pơtao jing kơnung djuai adơi ai jĕ hăng ƀing gơmơi. Ƀing gih anăm 
hil nač kơ tơlơi anŭn ôh. Pơtao ƀu hơmâo pha brơi gơnam ƀơ̆ng hơget ôh kơ 
ƀing gơmơi, laih anŭn ƀing gơmơi ƀu hơmâo mă tŭ gơnam hơget ôh mơ̆ng 
pơtao.” 

43Giŏng anŭn, ƀing Israel pơkŏn laĭ glaĭ kơ ƀing Yudah tui anai, “Ƀing gơmơi 
hơmâo pluh kơnung djuai lu hloh kơ ƀing gih jing sa kơnung djuai, tui anŭn 
pơtao Dawid lŏm kơ ƀing gơmơi jing lu hloh kơ ƀing gih yơh. Tui anŭn, ƀing 
anăm djik djak kơ ƀing gơmơi ôh! Sĭt yơh, ƀing gơmơi yơh jing ƀing laĭ hlâo kơ 
tơlơi kiăng ba glaĭ pơtao!” Samơ̆ ƀing mơnuih Yudah laĭ glaĭ khĭn hơtai hloh kơ 
ƀing mơnuih Israel. 

2 Samuêl 20 

Seba Tơgŭ Pơkơdơ̆ng Glaĭ Hăng Dawid 

1Hlak anŭn, hơmâo sa čô mơnuih pơrŭng anăn ñu Seba, ană đah rơkơi Bikri jing 
mơnuih Benyamin, jing pô hlak dŏ pơ plei pơnăng Gilgal anŭn. Ñu ayŭp tơdiăp 
kiăng kơ ƀing arăng pơđi̱ng hơmư̆ laih anŭn pơhiăp kraih tui anai, “Ƀing gơmơi 
ƀu kiăng kơ Dawid ôh, jing kơ pô ană đah rơkơi Yisai anŭn, jing pơtao gơmơi! Ơ 
ƀing Israel, rĭm čô glaĭ bĕ pơ sang ih pô!” 

2Tui anŭn, abih bang ƀing Israel pơkŏn čơlah đuaĭ hĭ mơ̆ng Dawid laih anŭn kiaŏ 
tui Seba anŭn. Samơ̆ ƀing mơnuih Yudah dŏ jĕ pơtao gơñu amăng abih jơlan 
čơdơ̆ng mơ̆ng Yurdan truh pơ plei Yerusalaim. 

3Tơdang Dawid wơ̆t glaĭ laih pơ sang pơtao ñu, ñu mă pluh čô bơnai hle̱ ñu jing 
ƀing ñu pioh glaĭ kiăng răk wai sang pơtao anŭn, pioh hĭ ƀing gơñu amăng sang 
hăng brơi arăng gak wai. Ñu pha brơi gơnam kơ ƀing gơ̆ kơƀah kiăng, samơ̆ ƀu 
nao dŏ hrŏm hăng ƀing gơ̆ ôh. Arăng krư̆ pioh ƀing gơñu tơl hrơi ƀing gơñu djai; 
hlak anŭn ƀing gơñu hơdip kar hăng ƀing đah kơmơi kơmai yơh. 

4Giŏng anŭn, pơtao laĭ kơ Amasa tui anai, “Iâu rai bĕ ƀing mơnuih Yudah pơ kâo 
amăng klâo hrơi laih anŭn ih pô rai bĕ pơ anai.” 

5Samơ̆ tơdang Amasa nao iâu pơƀut ƀing Yudah, ñu nao sui hloh kơ mông pơtao 
hơmâo pơkă laih kơ ñu. 

6Dawid laĭ kơ Abisai tui anai, “Ră anai Seba či ngă sat kơ ƀing ta hloh kơ Absalôm 
ngă laih. Mă ba bĕ ƀing tơhan khua ih laih anŭn kiaŏ mă ñu huĭdah ñu či hơduah 
ƀuh khul kơđông đuaĭ kơdŏp hăng klaih hĭ mơ̆ng ƀing ta.” 

7Tui anŭn, ƀing tơhan Yôab laih anŭn ƀing Keret, Pelet wơ̆t hăng abih bang ƀing 
ling tơhan khĭn kơtang pơkŏn tơbiă nao gah yŭ tơlơi git gai Abisai. Ƀing gơñu 
tơbiă nao mơ̆ng plei Yerusalaim kiăng kiaŏ mă Seba. 

8Tơdang ƀing gơñu truh pơ anih boh pơtâo prŏng amăng plei pơnăng Gibôn, 
Amasa rai kiăng kơ bưp ƀing gơñu. Yôab hlak buh ao tơhan ñu, gah rơngiao băk 
sa ƀĕ thŏng ñu ƀơi kơiăng laih anŭn thŏng anŭn dŏ amăng hruh. Tơdang ñu 
rơbat nao, thŏng anŭn le ̆  hĭ mơ̆ng hruh ñu. 

9Yôab laĭ kơ Amasa tui anai, “Ih hiam drơi jan mơ̆n hă, ayŏng?” Giŏng anŭn, Yôab 
păn ƀơi blâo ka̱ng Amasa hăng tơngan gah hơnuă ñu kiăng kơ čum kơkuh kơ gơ̆. 

10Amasa ƀu pơmĭn ôh kiăng pơkơdơ̆ng glaĭ hăng thŏng amăng tơngan Yôab gah 
adih, tui anŭn Yôab klâŏ ƀơi kian Amasa laih anŭn proaĭ ñu tơbiă gah rơngiao 
ƀơi lŏn. Ƀu hơmâo hơtŏp klâŏ dơ̆ng tah, Amasa djai hĭ. Giŏng anŭn, Yôab laih 
anŭn adơi ñu Abisai kiaŏ mă Seba yơh. 

11Sa čô amăng tơhan Yôab dŏ jĕ atâo Amasa anŭn pơhiăp kraih tui anai, “Hlơi pô 
kiăng tui gưt kơ Yôab hăng Dawid, brơi ñu đuaĭ tui Yôab bĕ!” 

12Atâo Amasa đih amăng drah ñu ƀlĕ anŭn ƀơi tŏng krah jơlan laih anŭn pô khua 
tơhan Yôab anŭn ƀuh abih bang tơhan găn rai le̱ng kơ dŏ dơ̆ng lăng pơ atâo anŭn 
soh sel. Tơdang ñu ƀuh rĭm čô găn rai ƀơi Amasa le̱ng kơ dŏ dơ̆ng glaĭ, tui anŭn 
ñu dui Amasa mơ̆ng jơlan nao pơ tơdron laih anŭn mă ao go̱m hĭ atâo Amasa 
anŭn. 

13Tơdơi kơ pô khua anŭn ba đuaĭ hĭ atâo Amasa mơ̆ng jơlan laih, abih bang đuaĭ 
tui Yôab nao tŏ tui dơ̆ng kiăng kơ kiaŏ mă Seba anŭn. 

14Seba găn nao amăng djŏp kơnung djuai Israel truh pơ plei pơnăng Abêlah-Bet-
Maakhah laih anŭn găn abih bang anih tring ƀing mơnuih Berit, jing ƀing pơƀut 
glaĭ hrŏm hơbĭt kiăng kơ đuaĭ tui Seba. 

15Abih bang ƀing ling tơhan Yôab rai wang dar Seba amăng plei Abêlah-Bet-
Maakhah anŭn. Ƀing gơñu pơdơ̆ng đĭ toa pơblah đĭ nao pơ plei anŭn laih anŭn 
toa anai dưh ƀơi khul kơđông gah rơngiao. Tơdang ƀing gơñu đĭ nao pơ pơnăng 
plei kiăng pơrai hĭ, 

16sa čô đah kơmơi rơgơi iâu kraih trŭn mơ̆ng plei, “Hơmư̆ bĕ! Hơmư̆ bĕ! Laĭ bĕ 
kơ Yôab rai pơ anai tui anŭn kâo dưi pơhiăp hăng ñu.” 

17Yôab nao pơ pô đah kơmơi anŭn laih anŭn pô đah kơmơi anŭn tơña, “Ih jing 
Yôab hă?” Ñu laĭ glaĭ, “Kâo yơh anai.” Pô đah kơmơi laĭ, “Hơmư̆ bĕ hơget tơlơi 
kâo, ding kơna ih anai, khŏm pơhiăp.” Yôab laĭ tui anai, “Kâo hlak dŏ hơmư̆ yơh 
anai.” 

18Ñu laĭ tui anai, “Đưm hlâo adih arăng juăt laĭ, ‘Mă bĕ tơlơi laĭ glaĭ ih ƀơi anih 
Abel,’ laih anŭn giŏng bruă mơtam. 

19Ƀing gơmơi jing ƀing rơnŭk rơno̱m laih anŭn tŏng ten amăng Israel. Ih hlak gir 
kiăng pơrai hĭ plei anai jing plei yom pơphan kơ ƀing Israel. Yua hơget ih kiăng 
lun ƀơ̆ng hĭ kŏng ngăn Yahweh anai lĕ?” 

20Yôab laĭ glaĭ tui anai, “Ƀu djơ̆ kar hăng anŭn ôh! Ƀu djơ̆ kâo kiăng lun ƀơ̆ng 
ƀôdah pơrai hĭ ôh! 

21Ƀu djơ̆ tơlơi hrup hăng anŭn ôh. Hơmâo sa čô mơnuih anăn ñu Seba, ană đah 
rơkơi Bikri, rai mơ̆ng anih bŏl čư̆ Ephraim; ñu kiăng pơkơdơ̆ng glaĭ hăng pơtao 
Dawid. Jao hĭ bĕ pô anŭn, tui anŭn kâo či đuaĭ hĭ mơ̆ng plei anai yơh.” Pô đah 
kơmơi anŭn laĭ kơ Yôab, “Akŏ ñu arăng či glŏm trŭn kơ ih mơ̆ng pơnăng plei anai 
yơh.” 

22Giŏng anŭn, pô đah kơmơi anai nao pơ abih bang ană plei hăng tơlơi djru 
pơmĭn rơgơi ñu laih anŭn ƀing gơñu čŏng hĭ tơkuai Seba, glŏm trŭn akŏ anŭn kơ 
Yôab. Tui anŭn, Yôab ayŭp đĭ tơdiăp laih anŭn ƀing tơhan ñu đuaĭ hĭ mơ̆ng plei 
anŭn. Tui anŭn, rĭm čô glaĭ pơ sang ñu pô yơh. Laih anŭn Yôab wơ̆t glaĭ pơ pơtao 
amăng plei Yerusalaim. 

23Yôab git gai wai lăng abih bang ƀing ling tơhan Israel; Benayah ană đah rơkơi 
Yehôyada jing khua djă̱ akŏ kơ ƀing Keret laih anŭn Pelet. 

24Adôniram jing khua wai lăng ƀing ding kơna mă bruă; Yehôsaphat, ană đah 
rơkơi Ahilud jing pô khua čih pioh hră ruai; 

25Sewa jing pô čih hră; Zadôk laih anŭn Abiathar jing ƀing khua ngă yang; 

26laih anŭn Ira, mơ̆ng plei pơnăng Yair, jing khua ngă yang kơ Dawid. 

2 Samuêl 21 

Ƀing Gibôn Rŭ Nua 

1Tơdang amăng rơnŭk Dawid wai lăng, hơmâo sa tơlơi ư̆ rơpa amăng klâo thŭn 
mơtam; tui anŭn Dawid hơduah tơña mơ̆ng Yahweh kơ tơhơnal tơlơi anŭn yơh. 
Yahweh laĭ tui anai, “Tơlơi ư̆ rơpa anŭn truh laih yuakơ mơ̆ng tơlơi soh Saul laih 
anŭn tơlơi tuh drah ñu yơh; anŭn jing yuakơ ñu pơdjai hĭ ƀing Gibôn yơh.” 

2Pơtao Dawid iâu rai ƀing Gibôn laih anŭn laĭ hăng ƀing gơñu yơh. Hlâo adih, 
ƀing Gibôn ƀu djơ̆ ƀing lŏm kơ ƀing Israel ôh, samơ̆ jing ƀing dŏ so̱t mơ̆ng ƀing 
Amôr. Ƀing Israel hơmâo ƀuăn rơ̆ng laih ƀu pơdjai hĭ ôh ƀing gơñu, samơ̆ Saul 
amăng tơlơi ñu hur har đơi kơ ƀing Israel laih anŭn kơ ƀing Yudah, ñu hơmâo 
gir kiăng pơrai hĭ laih abih bang ƀing gơ̆. 

3Dawid tơña kơ ƀing Gibôn, jing ƀing dŏ so̱t anŭn tui anai, “Hơget tơlơi kâo či 
ngă brơi kơ ƀing gih lĕ? Hiư̆m pă kâo dưi pơkla glaĭ, tui anŭn ƀing gih či bơni 
hiam kơ ƀing Israel, jing ană plei Yahweh lĕ?” 

4Ƀing Gibôn laĭ glaĭ tui anai, “Ƀing gơmơi ƀu hơmâo tơlơi găl ôh kiăng rơkâo kơ 
amrăk ƀôdah mah mơ̆ng Saul ƀôdah mơ̆ng sang anŏ ñu; ƀing gơmơi kŏn hơmâo 
lơi tơlơi dưi kiăng pơdjai hĭ hlơi pô amăng ƀing Israel.” Dawid tơña tui anai, “Tui 
anŭn, hơget tơlơi ƀing gih kiăng kơ kâo ngă brơi kơ ƀing gih lĕ?” 

5Ƀing gơñu laĭ glaĭ kơ pơtao tui anai, “Saul yơh jing pô pơrai hĭ laih ƀing gơmơi 
laih anŭn pơkra laih hơdră pơkơdơ̆ng glaĭ hăng ƀing gơmơi, tơl ngă kơ ƀing 
gơmơi ƀu hơmâo ôh anih dŏ amăng guai lŏn ƀing Israel. 

6Tui anŭn, brơi bĕ kơ ƀing gơmơi tơjuh čô đah rơkơi mơ̆ng kơnung djuai ñu 
kiăng kơ arăng pơdjai hĭ hăng yol đĭ atâo gơñu kơ Yahweh ƀuh amăng plei 
pơnăng Gibeah, jing plei Saul anŭn, jing pô Yahweh hơmâo ruah laih kiăng kơ 
jing pơtao.” Tui anŭn, pơtao laĭ glaĭ tui anai, “Kâo či jao brơi ƀing gơñu kơ ƀing 
gih yơh.” 

7Pơtao pap brơi tơlơi hơdip Mephibôset jing ană đah rơkơi Yônathan, Yônathan 
jing ană đah rơkơi Saul, yuakơ tơlơi ƀuăn rơ̆ng Yahweh hơmâo hơmư̆ laih tŏng 
krah Dawid hăng Yônathan ană đah rơkơi Saul. 

8Samơ̆ pơtao mă Armôni laih anŭn Mephibôset pơkŏn, jing dua čô ană đah rơkơi 
HʼRizpah jing ană đah kơmơi Aiyah; dua čô anŭn yơh jing ƀing ană ñu tơkeng rai 
kơ Saul, hrŏm hăng rơma čô ană đah rơkơi HʼMerab, jing ană đah kơmơi Saul; 
rơma čô ană anŭn ñu tơkeng rai kơ Adriêl jing ană đah rơkơi Barzillai mơnuih 
Mehôlat. 

9Pơtao jao hĭ ƀing gơñu kơ ƀing Gibôn kiăng kơ pơdjai hĭ laih anŭn yol hĭ ƀing 
gơñu ƀơi sa boh bŏl čư̆ kiăng kơ Yahweh ƀuh. Abih bang tơjuh čô ƀing gơñu djai 
hrŏm, arăng pơdjai hĭ ƀing gơñu tơdang amăng hrơi tal blung kơ bơyan hơpuă, 
jing tơdang bơyan hơpuă pơdai kơtur čơdơ̆ng truh yơh. 

10HʼRizpah, ană đah kơmơi Aiyah mă ao tâo kiăng pơrơđah kơ tơlơi rơngot 
hơning ñu hăng la̱ng trŭn kơ ñu pô ƀơi boh pơtâo tơhnă̱ prŏng. Čơdơ̆ng mơ̆ng 
phŭn kơ bơyan hơpuă truh kơ hơjan le ̆  trŭn mơ̆ng adai adih, ƀơi khul atâo djai 
anŭn, ñu ƀu brơi kơ khul čim brĭm tĕk djơ̆ khul drơi jan anŭn tơdang hrơi ôh, ñu 
kŏn brơi lơi hlô mơnơ̆ng glai rai jĕ tơdang mlam. 

11Tơdang Dawid hơmư̆ hơdôm tơlơi HʼRizpah ană đah kơmơi Aiyah, jing bơnai 
hle̱ Saul anŭn hơmâo ngă laih, 

12ñu nao mă khul tơlang Saul hăng tơlang Yônathan mơ̆ng ƀing ană plei Yabês-
Gilead. Hlâo adih, ƀing Yabês-Gilead hơmâo mă hĭ laih khul atâo anŭn hăng tơlơi 
hơgŏm mơ̆ng plei tŏng krah tring Bêt-Sean, jing anih ƀing Philistia hơmâo yol đĭ 
laih atâo ƀing gơ̆ tơdơi kơ pơdjai hĭ laih Saul ƀơi anih Gilboa. 

13Dawid ba nao khul tơlang Saul hăng tơlang Yônathan mơ̆ng plei anŭn laih anŭn 
ñu ăt pơđar mơ̆n kơ ƀing tơhan ñu kiăng kơ pơƀut glaĭ khul tơlang ƀing tơjuh čô 
pơkŏn dơ̆ng arăng pơdjai hăng yol hĭ laih. 

14Ƀing tơhan ñu dơ̱r hĭ tơlang Saul wơ̆t hăng tơlang ană đah rơkơi ñu Yônathan 
amăng pơsat Kis, jing ama Saul, ƀơi plei pơnăng Zêla amăng tring Benyamin, laih 
anŭn ngă tui abih bang tơlơi pơtao hơmâo pơđar laih. Tơdơi kơ anŭn, Ơi Adai 
laĭ glaĭ tơlơi ƀing ană plei anŭn iâu laĭ yơh. 

Hơdôm Tơlơi Pơblah Hăng Ƀing Philistia 
(1 Hră Ruai 20:4-8) 

15Sa wơ̆t dơ̆ng hơmâo tơlơi pơblah tŏng krah ƀing Philistia hăng ƀing Israel. 
Dawid trŭn nao hăng ƀing tơhan ñu kiăng pơblah pơkơdơ̆ng glaĭ hăng ƀing 
Philistia, tui anŭn ñu gleh rơmơ̆n biă mă yơh. 

16Yisbi-Benôb jing sa čô amăng ƀing kơnung djuai Rapha; tơbăk ñu kơtraŏ truh 
kơ klâo-rơtuh sekel laih anŭn ñu ăt hơmâo đao phrâo mơ̆n; ñu laĭ ñu či pơdjai hĭ 
Dawid. 

17Samơ̆ Abisai ană đah rơkơi HʼZeruyah rai pơklaih hĭ Dawid; ñu taih rơbuh hĭ 
pô Philistia anŭn laih anŭn pơdjai hĭ. Giŏng anŭn, ƀing tơhan Dawid ƀuăn rơ̆ng 
hăng pơtao gơñu tui anai, “Ih ƀu či tơbiă nao hăng ƀing gơmơi kiăng kơ pơblah 
dơ̆ng tah huĭ kơ djai, yuakơ ih jing kar hăng apui kơđen kơ ƀing Israel ta yơh.” 

18Tơdơi ƀiă kơ anŭn, hơmâo sa tơlơi pơblah dơ̆ng hăng ƀing Philistia ƀơi anih 
Gôb. Hlak anŭn, Sibkhai jing sa čô mơ̆ng plei Husah pơdjai hĭ Sap. Sap anai jing 
sa čô ană tơčô mơ̆ng ƀing djuai Rapha, jing ƀing prŏng glông. 

19Amăng tơlơi pơblah pơkŏn dơ̆ng hăng ƀing Philistia ƀơi anih Gôb, Elhanan ană 
đah rơkơi Yaarê-Ôregim jing mơnuih mơ̆ng plei Bêtlehem pơdjai hĭ Gôliat jing 
mơnuih prŏng glông mơ̆ng plei pơnăng Gat laih anŭn grŏn tơbăk ñu prŏng biă 
mă kar hăng sa ƀĕ hlâo prŏng yơh. 

20Ăt amăng tơlơi pơblah pơkŏn dơ̆ng ƀơi plei pơnăng Gat. Pơ anŭn hơmâo sa čô 
mơnuih prŏng glông hăng năm ƀĕ čơđe̱ng ƀơi rĭm plă̱ tơngan laih anŭn ƀơi plă̱ 

tơkai ñu. Abih bang čơđe̱ng ñu jing duapluh-pă̱ ƀĕ laih anŭn ñu anŭn ăt sa čô 
mơ̆ng ƀing djuai Rapha mơ̆n. 

21Ñu pơčuih hăng ƀing Israel, samơ̆ Yônathan pơdjai hĭ pô anŭn. Yônathan anŭn 
jing ană đah rơkơi Simeah, ayŏng Dawid. 

22Pă̱ čô mơnuih prŏng glông anŭn yơh jing ƀing ană tơčô djuai Rapha mơ̆ng plei 
pơnăng Gat. Laih anŭn Dawid hăng ƀing tơhan ñu pơdjai hĭ abih bang ƀing gơñu 
yơh. 

2 Samuêl 22 

Tơlơi Adoh Dawid Kơ Tơlơi Dưi Hĭ 

(Adoh Bơni Hơơč 18) 

1Dawid adoh kơ Yahweh hơdôm boh hiăp tơlơi adoh anai tơdang Yahweh 
pơklaih hĭ ñu mơ̆ng tơngan Saul laih anŭn mơ̆ng tơngan abih bang ƀing rŏh ayăt 
ñu pơkŏn. 

2Ñu laĭ tui anai, “Yahweh jing Pô pơklaih kâo; Ñu pơgang kâo yuakơ Ñu jing boh 
pơtâo prŏng kâo laih anŭn jing kơđông kơjăp kâo. 

3Ơi Adai kâo jing boh pơtâo kơjăp kâo, tui anŭn amăng Ñu yơh kâo dŏ rơnŭk 
rơnua. Ñu jing khiơl pơgang kâo mơ̆ng rŏh ayăt; Ñu jing tơki dưi kơtang kiăng 
pơklaih hĭ kâo laih anŭn jing sang gak wai glông. 

4Yahweh jing Pô năng lăp kơ kâo bơni hơơč yuakơ tơdang kâo iâu kwưh ƀơi Ñu, 
Ñu yơh pơklaih hĭ kâo mơ̆ng ƀing rŏh ayăt kâo. Bơni hơơč kơ Yahweh! 

5“Tơlơi huĭ hyưt tơlơi djai akă jum dar kâo kar hăng hrĕ ƀač čơđo̱ng kơ kâo; tơlơi 
răm rai tơglŭng ƀơi ngŏ kâo kar hăng khul jơlah ia. 

6Tơlơi huĭ hyưt anih djai Seôl añĭng jum dar kâo, laih anŭn anih pơsat anŭn ƀač 
čơđo̱ng kơ kâo. 

7Amăng tơlơi rŭng răng, kâo iâu đĭ kơ Yahweh; kâo iâu kwưh đĭ kơ Ơi Adai kâo 
kơ tơlơi djru. Amăng Sang Yang Ñu yơh Ñu hơmư̆ hiăp kâo; tơngia Ñu yơh hơmư̆ 
hiăp kâo iâu kwưh kơ tơlơi djru anŭn. 

8“Giŏng anŭn, tơlơi hil Ơi Adai ngă kơ lŏn tơnah rŭng răng laih anŭn rơyŭh 
rơyăh, wơ̆t hăng khul atur tơkai čư̆ ăt tơtư̆ tơtơ̆ng laih anŭn pơpư̆ pơgơi mơ̆n, 
yuakơ Ñu hil kơ ƀing rŏh ayăt kâo. 

9Asăp apui tơbiă đĭ mơ̆ng adrŏng adŭng Ñu, jing sa jơlah apui laih anŭn hơdăng 
apui jă̱ mriah tơbiă mơ̆ng amăng bah Ñu. 

10Ñu wa̱č pŏk hĭ adai rơngit laih anŭn trŭn rai pơ lŏn tơnah go̱m hăng kơthul jŭ̱ 
gah yŭ plă̱ tơkai Ñu. 

11Ñu đĭ ƀơi sa čô Čerub, jing ling jang Ñu, hăng pŏr rai, angĭn thut Ñu pŏr hyu tañ 
kar hăng čim pŏr yơh. 



682 

 

 
© 2013 Jơrai Bible Association. 

  
 

 

12Ñu go̱m hĭ Ñu pô hăng gơnam kơnăm mơmŏt, jing kơthul kơpa̱l, bă hăng ia, 
wang dar Ñu. 

13Apui ƀlĭp ƀlăp rai mơ̆ng kơmlă ƀơi anăp Ñu. 

14Giŏng anŭn, Yahweh pơhiăp rai hrup hăng grŏm amăng adai rơngit; laih anŭn 
ƀing mơnuih mơnam hơmư̆ hiăp Ñu jing Pô Glông Hloh. 

15Ñu pơnăh trŭn khul ƀrŏm Ñu laih anŭn pơčơlah hĭ ƀing rŏh ayăt Ñu; khul ƀrŏm 
Ñu hrup hăng khul kơmlă ƀlĭp ƀlăp yơh ngă brơi kơ ƀing rŏh anŭn đuaĭ hĭ. 

16Tơdang Yahweh pơhiăp ƀuăh kơ ƀing rŏh ayăt, laih anŭn adrŏng adŭng Ñu 
pơgrao bluh tơbiă tơlơi hil ƀơi ƀing gơñu, giŏng anŭn atur lŏn ia rơsĭ thu rơđah, 
laih anŭn atur lŏn tơnah rơđah rai yơh. 

17“Yahweh tơkui mơ̆ng glông kiăng kơ pŭ̱ mă kâo; Ñu dui đuaĭ hĭ kâo mơ̆ng hlung 
ia dơlăm. 

18Ñu pơklaih hĭ kâo mơ̆ng ƀing rŏh ayăt khĭn hơtai laih anŭn mơ̆ng abih bang 
ƀing pơrơmut kơ kâo, yuakơ ƀing gơñu yơh jing ƀing kơtang hloh kơ kâo. 

19Tơdang kâo dŏ amăng tơlơi tơdu tơnap, ƀing gơñu kơsung blah kâo, samơ̆ 
Yahweh djru pơgang hĭ laih kâo. 

20Ñu djru kâo tơbiă đuaĭ hĭ mơ̆ng tơlơi huĭ hyưt; Ñu pơklaih kâo yuakơ Ñu mơak 
hăng kâo. 

21“Yahweh bơni kơ kâo yuakơ kâo ngă tơlơi djơ̆; Ñu bơni hiam kơ kâo yuakơ 
tơngan kâo ƀu ngă soh ôh. 

22Kâo hơmâo gưt tui laih tơlơi juăt Yahweh; kâo ƀu đuaĭ hĭ ôh mơ̆ng hơdră jơlan 
Ơi Adai kâo kiăng kơ đuaĭ tui jơlan sat ƀai. 

23Kâo hơmâo djă̱ pioh laih abih bang tơlơi juăt Ñu; kâo ƀu đuaĭ hĭ ataih ôh mơ̆ng 
khul tơlơi pơtă pơtăn Ñu. 

24Ñu thâo krăn kâo ƀu hơmâo tơlơi wĕ wŏ ôh, yuakơ Ñu ƀuh kâo hơmâo răk wai 
laih kâo pô dŏ ataih mơ̆ng tơlơi ngă soh. 

25Tui anŭn yơh, Ñu bơni kơ kâo yuakơ kâo ngă tơlơi djơ̆, yuakơ Ñu thâo krăn 
kâo ƀu ngă soh ôh. 

26“Ơ Yahweh ăh, Ih jing tŏng ten hăng hlơi pô dŏ tŏng ten hăng Ih; laih anŭn Ih 
ngă hiam tu̱m nu̱m kơ hlơi pô jing hlo̱m ƀo̱m. 

27Ih jing jơngeh hiam hăng hlơi pô jing jơngeh hiam, samơ̆ Ih ngă mơneč hăng 
hlơi pô ngă sat ƀai yơh. 

28Ih pơklaih ƀing mơnuih luă gŭ, samơ̆ mơta Ih lăng ƀơi ƀing hlơi pô pơgao ang 
kiăng kơ pơluă gŭ hĭ ƀing gơñu yơh. 

29Ơ Yahweh hơi, Ih jing tơlơi bơngač kơ kâo; Ih puh pơđuaĭ hĭ tơlơi kơnăm 
mơmŏt jum dar kâo. 

30Ih pha brơi kơ kâo tơlơi kơtang kiăng kơsung blah ƀing rŏh ayăt kâo laih anŭn 
tơlơi dưi kơtang kiăng dưi găn hĭ khul bơnư̆ pơgang gơñu. 

31“Ơi Adai kâo yơh, khul bruă mơnuă Ñu jing hlo̱m ƀo̱m biă mă! Khul boh hiăp 
Ñu jing năng kơ đaŏ kơnang biă mă! Ñu jing hrup hăng sa boh khiơl kơ abih bang 
ƀing hlơi dŏ kơđap amăng tơlơi pơgang Ñu. 

32Kơnơ̆ng hơjăn Yahweh yơh jing Ơi Adai! Kơnơ̆ng hơjăn Ơi Adai yơh jing boh 
pơtâo kơjăp pơgang ta! 

33Ñu yơh jing Ơi Adai, jing Pô buh brơi kơ kâo tơlơi kơtang, jing Pô pơrơngai hĭ 
kâo. 

34Ñu brơi tơkai kâo kơjăp rơjăng kar hăng tơkai rơsa; Ñu wai kâo rơnŭk rơnua 
ƀơi khul čư̆ čan. 

35Ñu pơhrăm tơngan kâo kơ tơlơi pơblah, laih dơ̆ng Ñu ăt pha brơi kâo dưi wă̱ 
ƀač hraŏ ko̱ng khăng hloh yơh. 

36Ơ Yahweh ăh, Ih jing khiơl pơgang kâo laih anŭn pơklaih kâo; tui anŭn tơlơi 
djru Ih hơmâo ngă brơi laih kơ kâo jing yom prŏng. 

37Ih hơmâo pơrơhaih hĭ laih jơlan kâo kiăng kơ kâo rơbat rơngai, tui anŭn tơkai 
kâo ƀu či tơbơr rơbuh hĭ ôh. 

38“Kâo kiaŏ mă ƀing rŏh ayăt kâo laih anŭn blah juă hĭ ƀing gơñu; kâo ƀu pơdơi 
hĭ ôh tơl kâo pơrai hĭ ƀing gơñu. 

39Kâo taih rơbuh hĭ ƀing gơñu tui anŭn ƀing gơñu ƀu thâo tơgŭ đĭ dơ̆ng tah; ƀing 
gơñu le ̆  rơbuh djai hĭ gah yŭ tơkai kâo. 

40Ih buh brơi kơ kâo tơlơi kơtang kiăng kơ pơblah laih anŭn Ih brơi kơ kâo tơlơi 
dưi git gai ƀing kơsung blah ƀơi kâo. 

41Ih ngă kơ ƀing ayăt anŭn wir rŏng čơlah đuaĭ hĭ mơ̆ng kâo; laih anŭn kâo pơrai 
hĭ ƀing hlơi pơrơmut kơ kâo. 

42Ƀing gơñu hơduah sem tơlơi djru, samơ̆ ƀu hơmâo hlơi pô ôh rai pơklaih hĭ 
ƀing gơñu. Wơ̆t tơdah ƀing gơñu iâu đĭ kơ Yahweh, samơ̆ Yahweh ƀu laĭ glaĭ ôh. 

43Kâo pơphač hĭ ƀing gơñu, tui anŭn ƀing gơñu jing kar hăng ƀruih lŏn. Kâo juă 
ƀơi ƀing gơñu laih anŭn jăm juă ƀing gơñu kar hăng glŭt hlŭ̱ ƀơi jơlan yơh. 

44“Ih pơklaih laih kâo mơ̆ng ƀing mơnuih tơgŭ pơkơdơ̆ng laih anŭn brơi kâo git 
gai wai lăng khul lŏn čar tuai; ƀing ană plei jing ƀing kâo ƀu thâo krăn ôh hlâo 
adih, ră anai ƀing gơñu hơmâo jing hĭ ƀing ding kơna mă bruă kơ kâo. 

45Ƀing gơñu huĭ kơčŭn ƀơi anăp kâo; tơdang ƀing gơñu hơmư̆ hiăp kâo, ƀing 
gơñu gưt tui kâo yơh. 

46Ƀing gơñu rơngiă hĭ laih tơlơi khĭn gơñu laih anŭn tơbiă rai tơtư̆ huĭ mơ̆ng 
khul bơnư̆ kơđông gơñu. 

47“Yahweh hơdip! Bơni hơơč kơ Pô jing boh pơtâo kơjăp kâo! Pơhaih bĕ tơlơi 
prŏng prin Ơi Adai kâo jing Pô pơklaih kâo. 

48Ñu yơh brơi kơ kâo dưi hĭ hloh kơ ƀing rŏh ayăt kâo; Ñu pơluă gŭ ƀing lŏn čar 
tuai gŏ gah yŭ kơ tơlơi dưi kâo 

49laih anŭn pơklaih hĭ kâo mơ̆ng ƀing rŏh ayăt kâo. Ơ Yahweh hơi, Ih yơh brơi 
kơ kâo dŏ rơnŭk rơnua mơ̆ng ƀing kơsung blah kâo laih anŭn pơgang kâo mơ̆ng 
ƀing ƀrưh mơhiăh anŭn. 

50Tui anŭn, kâo bơni hơơč kơ Ih ƀơi anăp ƀing lŏn čar; kâo adoh bơni hơơč kơ 
Ih. 

51Ơi Adai pha brơi khul tơlơi dưi hĭ prŏng prin kơ pơtao Ñu hơmâo ruah laih; 
Ñu pơrơđah tơlơi khăp ƀu thâo pơplih kơ pơtao Ñu anŭn, kơ pơtao Dawid yơh 
wơ̆t hăng ƀing ană tơčô gơ̆ hlŏng lar.” 

2 Samuêl 23 

Khul Boh Pơhiăp Tơlơi Adoh Hơnăl Tuč Dawid Čih 

1Anai yơh jing khul boh hiăp tơlơi adoh hơnăl tuč Dawid čih, jing boh hiăp ană 
đah rơkơi Yisai. Dawid jing mơnuih Pô Glông Hloh hơmâo pơyom đĭ laih, jing pô 
Ơi Adai Yakôb hơmâo ruah mă laih yơh. Ñu ăt jing pô adoh khul tơlơi adoh anai 
kơ ƀing Israel tui anai: 

2“Yang Bơngăt Yahweh pơhiăp mơ̆ng kâo; Ñu brơi bah jơlah kâo tơlơi pơhiăp 
kiăng kơ pơhiăp. 

3Ơi Adai jing Pô kar hăng Boh Pơtâo pơgang ƀing Israel, laih anŭn Ñu pơhiăp laih 
hăng kâo tui anai, ‘Tơdang sa čô git gai ƀing mơnuih mơnam amăng tơlơi tơpă 
hơnơ̆ng, jing tơdang ñu git gai amăng tơlơi huĭ pơpŭ kơ Ơi Adai, 

4ñu anŭn jing kar hăng tơlơi bơngač mơguah ƀơi yang hrơi ƀlĕ yơh jing ƀơi 
mơguah ƀu hơmâo kơthul, jing hrup hăng tơlơi bơngač tơdơi kơ hơjan jing ngă 
brơi kơ rơ̆k čă đĭ mơ̆ng lŏn tơnah yơh.’ 

5“Ơi Adai thâo krăn kơ kâo hăng sang anŏ kâo hơmâo git gai laih djơ̆ tơpă. Yuakơ 
Ñu hơmâo pơjing laih hăng kâo sa tơlơi pơgop hlŏng lar, kiăng kơ pơdă pơdap 
hĭ abih bang tơlơi laih anŭn jing rơnŭk rơnua yơh. Ñu či nanao pơklaih hĭ kâo 
laih anŭn pha brơi kơ kâo kơ rĭm tơlơi kâo amoaih kiăng yơh. 

6Samơ̆ Ơi Adai či pơrai hĭ abih bang ƀing mơnuih soh sat kar hăng tơlơi arăng 
pơagaih hĭ khul rơ̆k drơi yơh, jing khul rơ̆k arăng ƀu pơƀut glaĭ hăng tơngan 
gơñu pô ôh. 

7Hlơi pô tĕk djơ̆ khul rơ̆k drơi anŭn yua bĕ sa ƀĕ gai huar pơsơi ƀôdah sa ƀĕ gai 
traih yơh; ƀơi anih anŭn yơh, arăng či čuh hĭ gơñu amăng apui.” 

Ƀing Tơhan Khĭn Kơtang Dawid 
(1 Hră Ruai 11:10-41) 

8Anai yơh jing khul anăn ƀing ling tơhan khĭn kơtang Dawid: Yôsêb-
Bassebet, jing mơnuih mơ̆ng djuai Hakmôn, jing khua prŏng kơ klâo čô tơhan 
khĭn kơtang hloh. Ñu yua tơbăk ñu pơblah pơkơdơ̆ng glaĭ hăng sapăn-rơtuh čô 
mơnuih, jing mơnuih ñu pơdjai hĭ laih amăng sa wơ̆t pơblah. 

9Tŏ tui ñu anŭn jing Eleazar, ană đah rơkơi Dôdai jing ană tơčô Ahôh. Ñu jing sa 
čô amăng klâo čô khĭn kơtang hloh. Hlâo adih ñu nao hrŏm hăng Dawid tơdang 
dơ̆ng glaĭ pơblah hăng ƀing Philistia tơdang ƀing Philistia dŏ pơblah amăng anih 
Pas-Dammim. Giŏng anŭn, ƀing Israel kơdŭn đuaĭ hĭ, 

10samơ̆ ñu dŏ dơ̆ng laih anŭn pơrai hĭ ƀing Philistia tơl tơngan ñu gleh rơmơ̆n 
wơ̆t tơdah tơngan ñu ăt djă̱ kơ̆ng ƀơi đao ñu mơ̆n. Yahweh brơi rai sa tơlơi dưi 
hĭ prŏng amăng hrơi anŭn. Ƀing ling tơhan wơ̆t glaĭ pơ Eleazar, samơ̆ kơnơ̆ng 
rai kiăng tŏh mă gơnam ƀing djai đôč yơh. 

11Tŏ tui ñu anŭn jing Sammah, ană đah rơkơi Agê, jing mơnuih mơ̆ng anih Harar. 
Tơdang ƀing ling tơhan Philistia pơƀut glaĭ tơdruă gơñu ƀơi sa boh anih jing 
anih ƀơi tơdron đang bă hăng rơtă̱ hơbai, ƀing ling tơhan Israel kơdŭn đuaĭ hĭ 
mơ̆ng ƀing Philistia. 

12Samơ̆ Sammah dŏ dơ̆ng glaĭ kiăng kơ pơblah tŏng krah đang anŭn. Ñu pơgang 
kơ đang anŭn hăng pơrai hĭ ƀing Philistia. Tui anŭn, Yahweh ba rai tơlơi dưi hĭ 
prŏng prin yơh amăng hrơi anŭn. 

13Tơdang amăng bơyan hơpuă, hơmâo klâo čô khĭn kơtang hloh amăng klâopluh 
čô khĭn kơtang trŭn nao bưp Dawid ƀơi pa̱r Adullam. Hlak anŭn, ăt hơmâo sa 
tơpul ƀing Philistia dŏ jưh amăng Dơnung Rephaim anŭn. 

14Hlak anŭn, Dawid dŏ amăng sa anih kơđông kơjăp laih anŭn sa grup ƀing ling 
tơhan Philistia hlak dŏ amăng plei Bêtlehem. 

15Dawid mơhao kơ ia biă mă laih anŭn laĭ, “Sĭt hiam yơh tơdah hơmâo hlơi pô 
nao mă brơi kơ kâo ia mơñum mơ̆ng ia dơmŭn jĕ amăng ja̱ng plei Bêtlehem!” 

16Tui anŭn, klâo čô khĭn kơtang hloh anŭn mŭt nao amăng anih jưh ƀing Philistia, 
tuăh mă ia mơ̆ng ia dơmŭn jĕ amăng ja̱ng plei Bêtlehem laih anŭn glăm glaĭ pơ 
Dawid. Samơ̆ Dawid hơngah ƀu kiăng mơñum ia anŭn ôh. Kơđai glaĭ, ñu tuh hĭ 
ia anŭn pơyơr ƀơi anăp Yahweh. 

17Ñu laĭ tui anai, “Ƀu hiam klă ƀơi anăp Ih ôh, Ơ Yahweh, kơ tơlơi kâo ngă anai. 
Kâo ƀu dưi mơñum ôh ia anŭn, yuakơ ia anŭn jing kar hăng drah ƀing pơsăn 
tơlơi hơdip gơñu yơh kiăng kơ nao mă ia anai.” Tui anŭn, Dawid ƀu mơñum hĭ 
ôh yuakơ ƀing gơ̆ hơmâo pơsăn laih tơlơi hơdip ƀing gơ̆ kiăng kơ ba glaĭ ia 
mơñum anŭn. Anŭn yơh jing tơlơi pơruai pơrơđah kơ klâo čô khĭn kơtang hloh 
anŭn. 

18Abisai, adơi Yôab, ană đah rơkơi HʼZeruyah yơh jing khua prŏng kơ klâopluh 
čô khĭn kơtang anŭn. Ñu yua tơbăk ñu pơkơdơ̆ng glaĭ hăng pơrai hĭ klâo-rơtuh 
čô mơnuih, tui anŭn ñu jing hĭ hing ang hrup hăng klâo čô khĭn kơtang hloh anŭn 
mơ̆n. 

19Arăng pơpŭ pơyom kơ ñu prŏng hloh kơ klâopluh čô anŭn laih anŭn ñu jing hĭ 
pô khua git gai kơ klâopluh čô anŭn yơh, wơ̆t tơdah arăng ƀu yap ôh ñu hrŏm 
hăng ƀing klâo čô khĭn kơtang hloh anŭn. 

20Benayah, ană đah rơkơi Yehôyada, jing pô pơblah kơtang mơ̆ng anih Kabzeêl. 
Ñu ăt ngă lu tơlơi khĭn kơtang mơ̆n. Hơmâo sa wơ̆t, ñu pơdjai hĭ dua čô tơhan 
kơtang hloh amăng ƀing Môab. Hơmâo sa wơ̆t pơkŏn dơ̆ng, ƀơi hrơi hơmâo ple̱r 
tơpŭng le ̆ , ñu ăt trŭn amăng sa boh amăng luh laih anŭn pơdjai hĭ sa drơi rơmung 
dŭl amăng anŭn mơ̆n. 

21Ăt sa wơ̆t dơ̆ng, ñu pơdjai hĭ sa čô mơnuih Êjip prŏng glông. Wơ̆t tơdah pô Êjip 
anŭn hơmâo tơbăk amăng tơngan ñu, samơ̆ Benayah nao pơkơdơ̆ng glaĭ hăng 
ñu kơnơ̆ng hăng sa ƀĕ gai jra đôč. Ñu hơñăk-mă hĭ tơbăk mơ̆ng tơngan pô Êjip 
anŭn laih anŭn pơdjai hĭ gơ̆ hăng tơbăk gơ̆ pô mơ̆n. 

22Anŭn yơh jing tơlơi pơruai pơrơđah Benayah, ană đah rơkơi Yehôyada. Ñu ăt 
jing sa čô pô hing ang kar hăng klâo čô khĭn kơtang hloh adih mơ̆n. 

23Arăng pơyom kơ ñu biă mă hloh kơ ƀing klâopluh čô adih mơ̆n, samơ̆ arăng ƀu 
yap ôh ñu hrŏm hăng ƀing klâo čô khĭn kơtang hloh adih. Ñu anŭn Dawid jao kơ 
gơ̆ jing khua djă̱ akŏ ƀing răng wai brơi kơ Dawid pô yơh. 

24Amăng ƀing klâopluh čô anŭn jing: Asahêl jing adơi Yôab; Elhanan jing ană đah 
rơkơi Dôdô mơ̆ng plei Bêtlehem, 

25Sammah jing mơnuih mơ̆ng plei Harôd; Elika jing mơnuih mơ̆ng plei Harôd, 

26Halez jing mơnuih mơ̆ng plei Palti; Ira jing ană đah rơkơi Ikkes mơ̆ng plei 
Tekoa; 

27Abiezer mơ̆ng plei Anathôt; Mebunnai mơ̆ng plei Husah; 

28Zalmôn jing mơnuih Ahôh; Maharai mơ̆ng plei Netôphat; 

29Hêled jing ană đah rơkơi Baanah mơ̆ng plei Netôphat; Ithai jing ană đah rơkơi 
Ribai mơ̆ng plei Gibeah amăng tring Benyamin; 

30Benayah jing mơnuih mơ̆ng plei Pirathôn; Hiđai jing mơ̆ng anih čroh ia rô 
mơ̆ng čư̆ Gaas; 

31Abi-Albôn jing mơnuih Arbat; Azmawet mơ̆ng plei Bahurim; 

32Êliahba mơ̆ng anih Saalbon; ƀing ană đah rơkơi Yasen; 

33Yônathan jing ană đah rơkơi Sammah, mơ̆ng anih Harar; Ahiam jing ană đah 
rơkơi Sarar mơ̆ng plei Harar; 

34Eliphelet jing ană đah rơkơi Ahasbai, jing mơnuih Maakah; Êliam jing ană đah 
rơkơi Ahithôphel mơ̆ng plei Gilôh; 

35Hezrô jing mơnuih mơ̆ng plei Karmel; Paarai jing mơnuih mơ̆ng plei Arab; 

36Igal jing ană đah rơkơi Nathan mơ̆ng lŏn čar Zôbah; Bani mơ̆ng kơnung djuai 
Gad; 

37Zelek jing mơnuih mơ̆ng lŏn čar Ammôn; Naharai jing mơnuih mơ̆ng plei 
Beêrôt, jing pô glăm gơnam blah kơ Yôab, ană đah rơkơi HʼZeruyah; 

38Ira jing mơnuih Yether; Gareb jing mơnuih Yether; 

39laih anŭn Uriah, jing mơ̆ng mơnuih Hit. Abih bang hơmâo klâopluh-tơjuh čô 
yơh amăng grup ƀing ling tơhan khĭn kơtang. 

2 Samuêl 24 

Pơtao Dawid Yap Ƀing Ling Tơhan Israel 

(1 Hră Ruai 21:1-17) 

1Sa wơ̆t dơ̆ng, Yahweh hil pơkơdơ̆ng glaĭ hăng ƀing Israel laih anŭn pơtrŭt kơ 
pơtao Dawid pơkơdơ̆ng glaĭ hăng ƀing gơñu tui anai, “Nao yap bĕ mrô ƀing ling 
tơhan mơ̆ng ƀing Yudah laih anŭn mrô ƀing ling tơhan mơ̆ng ƀing Israel pơkŏn.” 

2Tui anŭn, pơtao pơtă kơ Yôab laih anŭn kơ ƀing khua djă̱ akŏ ƀing ling tơhan 
hrŏm hăng ñu tui anai, “Nao bĕ amăng djŏp kơnung djuai Israel čơdơ̆ng mơ̆ng 
anih Dan jing pơ rơnuč gah dư̱r hlŏng truh pơ anih Beêrseba jing pơ rơnuč gah 
thu̱ng kiăng kơ yap ƀing tơhan pơblah kiăng kơ kâo dưi thâo hơdôm čô ƀing ta 
hơmâo.” 

3Samơ̆ Yôab laĭ glaĭ kơ pơtao tui anai, “Rơkâo kơ Yahweh Ơi Adai ih pơlar tui 
ƀing ling tơhan sa-rơtuh wơ̆t lu hloh, kiăng kơ mơta ih dưi ƀuh kơ tơlơi anai, Ơ 
pơtao khua kâo ăh. Samơ̆ yua hơget ih, Ơ pơtao ăh, kiăng ngă kơ tơlơi sat kar 
hăng anai lĕ?” 

4Wơ̆t tơdah tui anŭn, boh hiăp pơtao kơtang hloh kơ Yôab laih anŭn kơ ƀing 
khua djă̱ akŏ ƀing tơhan, tui anŭn ƀing gơñu tơbiă mơ̆ng anăp pơtao kiăng nao 
yap ƀing tơhan pơblah amăng ƀing Israel yơh. 

5Laih kơ ƀing gơñu găn krong Yurdan, ƀing gơñu dŏ jưh ƀơi anih jĕ plei Arôêr, 
jing anih gah thu̱ng kơ plei amăng anih dơnung anŭn nao truh pơ anih tring Gad 
laih anŭn ƀơi plei Yazer. 

6Ƀing gơñu nao pơ anih tring Gilead, amăng tring Tahtim-Hodsi, čơdơ̆ng mơ̆ng 
anih Dan-Yaan laih anŭn jum dar anăp nao pơ plei Sidôn. 

7Giŏng anŭn, ƀing gơñu anăp nao pơ plei kơđông kơjăp Tir, abih bang plei pla 
ƀing mơnuih Hiwi laih anŭn mơnuih Kanaan. Hơnăl tuč, ƀing gơñu nao truh pơ 
plei Beêrseba amăng anih tring Negewơ lŏm kơ ƀing kơnung djuai Yudah. 

8Tơdơi kơ ƀing gơñu găn nao amăng djŏp djang anih lŏn laih, ƀing gơñu wơ̆t glaĭ 
pơ plei Yerusalaim. Ƀing gơñu pơrơngiă hĭ truh kơ duapăn blan duapluh hrơi 
kiăng kơ pơgiŏng hĭ tơlơi yap ƀing tơhan pơblah anŭn. 

9Yôab glaĭ ruai pơthâo mrô ƀing tơhan kơ pơtao tui anai: Amăng ƀing kơnung 
djuai Israel hơmâo sapăn-rơtuh-rơbâo čô tơhan, jing ƀing dưi djă̱ đao gưm nao 
pơblah, laih anŭn amăng ƀing kơnung djuai Yudah hơmâo rơma-rơtuh-
rơbâo čô. 

10Samơ̆ tơdơi kơ anŭn, pran jua Dawid thâo krăn ñu ngă soh laih yuakơ tơlơi ñu 
yap ƀing tơhan pơblah, tui anŭn ñu pơhaih hăng Yahweh tui anai, “Kâo hơmâo 
ngă soh prŏng prin laih yơh yuakơ kâo hơmâo ngă laih kar hăng anŭn. Ră anai, 
Ơ Yahweh, kâo kwưh rơkâo kơ Ih pap brơi bĕ tơlơi soh kâo, ding kơna Ih anai. 
Kâo hơmâo ngă laih sa tơlơi mlŭk mơgu biă mă.” 

11Hlâo kơ Dawid mơdưh ƀơi mơguah hrơi tŏ tui, Yahweh hơmâo pơtă laih boh 
hiăp Ñu kơ Gad, jing pô pơala mă bruă kơ Dawid, tui anai, 

12“Nao ruai pơthâo bĕ kơ Dawid kơ tơhơnal tơlơi Kâo, Yahweh, hơmâo pơhiăp 
laih tui anai: Kâo brơi kơ ih klâo mơta tơlơi kiăng kơ ih ruah. Ruah mă bĕ sa 
mơta tơlơi amăng klâo anŭn yuakơ Kâo či mă tơlơi anŭn kiăng kơ pơkơhma̱l hĭ 
ih pô.” 

13Tui anŭn, Gad nao pơ Dawid laih anŭn laĭ kơ ñu tui anai, “Hơget tơlơi ih ruah 
lĕ? Či hơmâo klâo thŭn ư̆ rơpa truh ƀơi ih laih anŭn ƀơi lŏn čar ih hă? Ƀôdah klâo 
blan ih či đuaĭ kơdŏp mơ̆ng ƀing rŏh ayăt ih tơdang ƀing gơñu kiaŏ mă ih hă? 
Ƀôdah klâo hrơi kli̱n khe̱ng či pơrai hĭ djŏp anih amăng anih lŏn ih anai? Hơnŭn 
yơh ră anai, ruah mă mơtam bĕ hiư̆m tơlơi kâo năng laĭ glaĭ kơ Pô hơmâo pơkiaŏ 
rai laih kâo.” 

14Dawid laĭ kơ Gad tui anai, “Kâo gleh tơnap rŭng răng biă mă. Brơi bĕ kơ tơngan 
Yahweh pơkơhma̱l hĭ ƀing gơmơi, yuakơ tơlơi pap Ñu jing prŏng prin, samơ̆ 
anăm brơi ôh tơngan ƀing rŏh ayăt gơmơi pơrai hĭ ƀing gơmơi yuakơ ƀing gơñu 
ƀu thâo pap drap ôh.” 

15Tui anŭn, Yahweh brơi rai sa tơlơi kli̱n khe̱ng ƀơi ƀing Israel čơdơ̆ng mơ̆ng 
mơguah anŭn truh kơ mông Ñu hơmâo pơkơčah laih. Hơmâo tơjuhpluh-rơbăn 

čô mơnuih djai hĭ čơdơ̆ng mơ̆ng anih Dan amăng gah dư̱r truh pơ anih Beêrseba 
amăng gah thu̱ng. 

16Tơdang ling jang Yahweh jĕ či yơr tơbiă tơngan ñu kiăng pơrai hĭ plei 
Yerusalaim, Yahweh rơngot yuakơ tơlơi truh anŭn laih anŭn laĭ kơ ling jang hlak 
dŏ pơrai hĭ ană plei anŭn tui anai, “Djŏp laih! Añăk glaĭ bĕ tơngan ih!” Ling jang 
Yahweh hlak anŭn dŏ ƀơi anih prăh pơdai lŏm kơ Araunah, mơnuih Yebus. 

17Tơdang Dawid ƀuh ling jang jing pô hlak pơrai hĭ ƀing ană plei, ñu laĭ kơ 
Yahweh tui anai, “Kâo yơh jing pô hơmâo ngă soh hăng ngă tơlơi wĕ wŏ laih. 
Ƀing anai kơnơ̆ng jing kar hăng tơpul triu đôč laih anŭn kâo jing pô wai gơñu. 
Ƀing gơñu ƀu hơmâo ngă soh hơget gĕt ôh. Brơi bĕ tơngan Ih pơkơhma̱l hĭ kâo 
hăng sang anŏ kâo.” 

Dawid Pơdơ̆ng Đĭ Sa Boh Kơnưl 
(1 Hră Ruai 21:18–22:1) 

18Ƀơi hrơi anŭn, Gad nao laĭ kơ Dawid tui anai, “Nao bĕ laih anŭn pơdơ̆ng đĭ bĕ 
sa boh kơnưl ngă yang kơ Yahweh ƀơi anih prăh pơdai Araunah, mơnuih Yebus 
anŭn.” 

19Tui anŭn, Dawid đĭ nao ngă tui hăng tơlơi Yahweh hơmâo pơđar laih mơ̆ng pô 
pơala Gad anŭn yơh. 

20Tơdang Araunah lăng trŭn ƀuh pơtao laih anŭn ƀing tơhan pơtao rai anăp pơ 
ñu pô, ñu tơbiă nao bon kơkuh ƀơi anăp pơtao hăng ƀo ̆  mơta ñu sŏ̱ lŏn mơtam 
yơh. 

21Araunah tơña tui anai, “Ơ pơtao khua kâo ăh, yua hơget ih rai pơ ding kơna ih 
anai lĕ?” Dawid laĭ glaĭ tui anai, “Kâo rai kiăng blơi mă anih prăh pơdai ih, kiăng 
kơ kâo dưi pơdơ̆ng đĭ sa boh kơnưl ngă yang kơ Yahweh, kiăng kơ Ñu či pơsuaih 
hĭ ƀing ană plei anai mơ̆ng tơlơi kli̱n khe̱ng anŭn yơh.” 

22Araunah laĭ kơ Dawid tui anai, “Rơkâo kơ ih, Ơ pơtao khua kâo ăh, mă tŭ bĕ 
hơget gơnam ih khăp laih anŭn pơyơr đĭ bĕ. Pơ anai ăt hơmâo khul rơmô kơ 
gơnam pơyơr čuh mơ̆n, laih dơ̆ng pơ anai hơmâo wơ̆t hăng kơyâo tơlŏ prăh 
prŏng laih anŭn oč rơmô pioh kơ ngă djŭh pơtŏ apui mơ̆n. 

23Ơ pơtao ăh, kâo, Araunah anai jao brơi abih bang gơnam anai kơ ih yơh.” 
Araunah ăt laĭ kơ pơtao tui anai mơ̆n, “Rơkâo kơ Yahweh Ơi Adai ih mă tŭ tơlơi 
ih pơyơr đĭ anai.” 

24Samơ̆ pơtao laĭ glaĭ kơ Araunah tui anai, “Ơ ơh, kâo khŏm kla kơ ih nua djơ̆ yơh 
kơ gơnam anŭn. Kâo ƀu dưi pơyơr sa gơnam pơyơr čuh ôh kơ Yahweh Ơi Adai 
tơdah kâo ƀu hơmâo pơhoăč hĭ sa mơta hơget gĕt ôh.” Tui anŭn, Dawid blơi mă 
anih prăh pơdai wơ̆t hăng khul rơmô laih anŭn kla kơ Araunah rơmapluh 
sekel amrăk kơ hơdôm gơnam anŭn. 

25Giŏng anŭn, Dawid pơdơ̆ng đĭ sa boh kơnưl kơ Yahweh ƀơi anih anŭn. Pơ anŭn 
yơh ñu ngă yang khul gơnam pơyơr čuh laih anŭn khul gơnam pơyơr tơlơi 

pơgop pơlir. Giŏng anŭn, Yahweh laĭ glaĭ kơ tơlơi iâu laĭ brơi kơ anih lŏn anai 
laih anŭn tơlơi kli̱n khe̱ng ƀơi ƀing Israel rơgao hĭ yơh. 

1 Ƀing Pơtao 

1 Ƀing Pơtao 1 

Pơtao Dawid Tha Biă Mă 

1Tơdang pơtao Dawid tha biă mă laih, ñu ƀu hơmâo djŏp tơlơi pơđao ôh wơ̆t 
tơdah ƀing ding kơna ñu mă lu abăn sŏm brơi kơ gơ̆, samơ̆ gơ̆ ăt dŏ rơŏt mơ̆n. 

2Tui anŭn, ƀing khua moa ñu laĭ kơ Dawid tui anai, “Ơ pơtao, brơi bĕ kơ ƀing 
gơmơi hơduah sa čô dra hơči̱h kơ ih kiăng kơ răk wai ih. Ñu dưi đih jĕ ih kiăng 
kơ ih dưi hơmâo djŏp tơlơi đaŏ tơlơi pơđao yơh, Ơ pơtao khua gơmơi ăh.” 

3Giŏng anŭn, ƀing gơñu hơduah amăng djŏp Israel kơ sa čô dra hiam bơnai laih 
anŭn ƀing gơñu hơduah ƀuh HʼAbisag, jing mơnuih mơ̆ng plei Sunêm, tui anŭn 
ƀing gơñu ba rai gơ̆ kơ pơtao yơh. 

4Dra anai hiam bơnai biă mă; ñu răk wai pơtao laih anŭn djru kơ pơtao, samơ̆ 
pơtao ƀu đih hrŏm hăng gơ̆ ôh. 

Adôniyah, Ană Pơtao Dawid, Pơdơ̆ng Đĭ Ñu Pô Jing Pơtao 

5Hlak anŭn, Adôniyah, amĭ ñu jing HʼHagit, pơang đĭ ñu pô laih anŭn laĭ tui anai, 
“Kâo či jing pơtao yơh.” Tui anŭn, ñu prap pre khul rơdêh aseh hrŏm hăng khul 
aseh laih anŭn rơmapluh čô đuaĭ nao gah anăp kơ ñu. 

6Adôniyah tơkeng rai tŏ tui ayŏng ñu Absalôm laih anŭn ñu ăt hiam rơkơi biă 
mă, samơ̆ ñu pơgao pơang yuakơ amăng abih tơlơi hơdip ñu, ama ñu pơtao 
Dawid ƀu pơkhư̆ pơtô ñu ôh laih anŭn kŏn tơña lơi kơ ñu tui anai, “Yua hơget ih 
ngă tui anŭn lĕ?” 

7Yuakơ Adôniyah kiăng kơ jing hĭ pơtao, ñu pơbưp ră ruai hăng Yôab ană đah 
rơkơi HʼZeruyah, laih anŭn hăng Abiathar khua ngă yang prŏng hloh, tui anŭn 
ƀing gơñu tŭ ư gŭm djru Adôniyah yơh. 

8Samơ̆ Zadôk khua ngă yang prŏng hloh, Benayah ană đah rơkơi Yehôyada, pô 
pơala Nathan, Simei, Rei laih anŭn ƀing răng pơgang Dawid ƀu pơgop hrŏm hăng 
Adôniyah ôh. 

9Giŏng anŭn, Adôniyah trŭn nao ngă yang hăng khul triu, rơmô laih anŭn ană 
rơmô rơmŏng, jing hlô mơnơ̆ng rong pioh kơ tơlơi ƀơ̆ng huă, ƀơi Boh Pơtâo 
Zôhêlet jĕ anih ia bluh In-Rôgêl. Ñu jak iâu rai abih bang ƀing adơi ñu jing ƀing 
ană đah rơkơi pơtao wơ̆t hăng abih bang ƀing khua moa kơdrưh kơang mơ̆ng 
kơnung djuai Yudah. 

10Samơ̆ ñu ƀu jak iâu ôh pô pơala Nathan, Benayah, ƀing răng pơgang pơtao 
Dawid ƀôdah adơi ñu Solomôn jing ană HʼBatseba. 

Pô Pơala Nathan Hăng HʼBatseba Nao Bưp Pơtao Dawid 

11Tơdang pô pơala Nathan hơmư̆ kơ tơlơi anŭn, ñu nao tơña HʼBatseba jing amĭ 
Solomôn tui anai, “Ih hơmâo hơmư̆ mơ̆ Adôniyah, jing ană đah rơkơi HʼHagit, 
hơmâo pơdơ̆ng hĭ laih ñu pô jing pơtao? Ñu ngă laih tơlơi anŭn samơ̆ khua ta 
Dawid ƀu thâo ôh. 

12Hơnŭn yơh ră anai, brơi bĕ kâo djru pơmĭn kơ ih hơdôm tơlơi ih khŏm ngă 
kiăng kơ pơklaih hĭ tơlơi hơdip ih pô wơ̆t hăng tơlơi hơdip ană đah rơkơi ih 
Solomôn mơ̆n. 

13Nao bĕ pơ pơtao Dawid laih anŭn laĭ kơ ñu tui anai, ‘Ơ pơtao khua kâo ăh, ih 
ƀu ƀuăn rơ̆ng hăng kâo ding kơna ih anai tui anai ôh hă kơ tơlơi Solomôn ană 
đah rơkơi kâo yơh či jing pơtao tơdơi kơ ih laih anŭn ñu či dŏ ƀơi grê pơtao ih? 
Tui anŭn, yua hơget ră anai Adôniyah hơmâo jing pơtao laih lĕ?’ ” Giŏng anŭn, 
Nathan pơhiăp dơ̆ng hăng HʼBatseba tui anai, 

14“Tơdang ih ăt dŏ pơ anih anŭn hlak pơhiăp hăng pơtao, kâo či mŭt nao laih 
anŭn pơkơjăp hơget tơlơi ih hơmâo pơhiăp anŭn yơh.” 

15Tui anŭn, HʼBatseba nao bưp pơtao amăng anih dŏ pơtao. Hlak anŭn, HʼAbisag 
mơnuih Sunêm hlak djru kơ pơtao Dawid yuakơ gơ̆ tha biă mă laih. 

16HʼBatseba bon kơkuh tŏ tơŭt ƀơi anăp pơtao. Pơtao tơña kơ ñu tui anai, “Hơget 
tơlơi kâo dưi djru kơ ih lĕ?” 

17HʼBatseba laĭ kơ pơtao tui anai, “Ơ khua kâo hơi, amăng anăn Yahweh Ơi Adai 
ih, ih pô hơmâo ƀuăn laih hăng kâo, jing ding kơna ih anai tui anai, ‘Ană đah 
rơkơi ih Solomôn yơh či jing pơtao tŏ tui kâo laih anŭn ñu yơh či dŏ ƀơi grê pơtao 
kâo.’ 

18Samơ̆ kơđai glaĭ, ră anai Adôniyah hơmâo jing pơtao laih, laih anŭn ih, Ơ pơtao 
khua kâo ăh, aka ƀu thâo ôh kơ tơlơi anŭn. 

19Ñu hơmâo ngă yang laih hăng lu khul triu, rơmô, hăng ană rơmô rơmŏng, laih 
anŭn hơmâo jak iâu laih abih bang ƀing ană đah rơkơi ih nao pơ tơlơi ƀơ̆ng huă, 
wơ̆t hăng Abiathar khua ngă yang prŏng hloh hăng khua ƀing ling tơhan ih Yôab 
mơ̆n, samơ̆ ñu ƀu jak iâu ôh ding kơna tŏng ten ih Solomôn anai. 

20“Ơ pơtao khua kâo ăh, mơta abih bang ƀing Israel dŏ lăng ƀơi ih yơh kiăng kơ 
thâo krăn hlơi pô či dŏ ƀơi grê pơtao ih kiăng kơ git gai tơdơi kơ ih. 

21Rơngiao kơ tơlơi anŭn, tơdang ih, Ơ pơtao khua kâo ăh, hơmâo tơĭ pran laih, 
kâo hăng ană đah rơkơi kâo Solomôn, ƀing Adôniyah či ngă sat tañ kơ ƀing 
gơmơi kar hăng ƀing hơmâo pơkơdơ̆ng glaĭ laih hăng ih yơh.” 

22Tơdang ñu ăt hlak dŏ pơhiăp hăng pơtao, pô pơala Nathan mŭt rai. 

23Laih anŭn ƀing ding kơna pơtao laĭ hăng pơtao tui anai, “Pô pơala Nathan pơ 
anai.” Giŏng anŭn, pô pơala anŭn nao pơ anăp pơtao laih anŭn bon kơkuh hăng 
ƀo ̆  mơta ñu sŏ̱ lŏn yơh, 

24laih anŭn ñu laĭ tui anai, “Ơ pơtao khua kâo ăh, ih hơmâo pơhaih laih hă, 
Adôniyah či jing pơtao tơdơi kơ ih, laih anŭn ñu či dŏ ƀơi grê pơtao ih? 

25Hrơi anai ñu hơmâo trŭn nao hăng ngă yang laih hăng lu khul rơmô, ană rơmô 
rơmŏng laih anŭn triu. Ñu hơmâo jak iâu laih abih bang ƀing ană đah rơkơi 
pơtao, ƀing khua git gai ling tơhan laih anŭn Abiathar khua ngă yang prŏng hloh 
mơ̆n. Ră anai ƀing gơñu hlak ƀơ̆ng huă hăng Adôniyah laih anŭn laĭ, ‘Kwưh rơkâo 
kơ pơtao Adôniyah hơdip sui!’ 

26Samơ̆ kâo jing ding kơna ih, Zadôk khua ngă yang prŏng hloh, Benayah jing ană 
đah rơkơi Yehôyada laih anŭn adơi ñu, jing ding kơna ih Solomôn, ñu ƀu jak iâu 
ôh. 

27Ơ pơtao khua kâo ăh, djơ̆ mơ̆ anŭn yơh jing tơlơi ih hơmâo ngă laih hăng ƀu 
laĭ pơthâo ôh kơ ƀing gơmơi, jing ƀing ding kơna ih anai, thâo krăn kơ hlơi pô či 
jing pơtao tơdơi kơ ih?” 

Dawid Brơi Kơ Ană Ñu Solomôn Jing Pơtao 

28Giŏng anŭn, pơtao Dawid laĭ tui anai, “Iâu rai HʼBatseba bĕ.” Tui anŭn, gơ̆ mŭt 
rai pơ anih anŭn laih anŭn dŏ dơ̆ng ƀơi anăp pơtao yơh. 

29Giŏng anŭn, pơtao ƀuăn rơ̆ng hăng gơ̆ tui anai, “Yuakơ Yahweh jing Pô hơmâo 
pơklaih hĭ laih kâo mơ̆ng rĭm tơlơi rŭng răng, jing Pô hơdip hlŏng lar, kâo ƀuăn 
amăng Ñu. 

30sĭt amăng hrơi anai yơh kâo či yap hơdôm tơlơi kâo hơmâo ƀuăn rơ̆ng laih 
hăng ih amăng Yahweh jing Ơi Adai ƀing Israel tui anai: Solomôn, ană đah rơkơi 
ih yơh, či jing pơtao tơdơi kơ kâo laih anŭn ñu yơh či dŏ ƀơi grê pơtao kâo kiăng 
kơ pơala brơi kơ kâo.” 

31Giŏng anŭn, HʼBatseba bon kơkuh hăng ƀo ̆  mơta ñu sŏ̱ lŏn, tŏ tơŭt ƀơi anăp 
pơtao laih anŭn laĭ tui anai, “Kwưh kiăng kơ khua kâo pơtao Dawid hơdip hlŏng 
lar!” 

32Pơtao Dawid laĭ hăng ƀing ding kơna ñu tui anai, “Iâu rai bĕ Zadôk khua ngă 
yang prŏng hloh, pô pơala Nathan laih anŭn Benayah jing ană đah rơkơi 
Yehôyada.” Tơdang ƀing gơñu rai ƀơi anăp pơtao, 

33ñu laĭ kơ ƀing gơñu tui anai, “Iâu bĕ ƀing ding kơna khua gih, jing ƀing răng 
pơgang kâo, nao hrŏm hăng ƀing gih laih anŭn brơi bĕ Solomôn, ană đah rơkơi 
kâo anai, đĭ ƀơi aseh glưn kâo pô, giŏng anŭn ba bĕ ñu nao pơ anih ia bluh Gihôn. 

34Pơ anih anŭn yơh, brơi bĕ Zadôk khua ngă yang prŏng hloh laih anŭn pô pơala 
Nathan trôč ia jâo kơ ñu jing pơtao kơ ƀing Israel. Ayŭp bĕ tơdiăp laih anŭn ur 
kraih tui anai, ‘Kwưh kiăng pơtao Solomôn hơdip sui!’ 

35Giŏng anŭn, ƀing gih či đuaĭ tui hăng ñu laih anŭn ñu či nao dŏ ƀơi grê pơtao 
kâo kiăng kơ git gai wai lăng pơala kơ kâo. Kâo hơmâo ruah mă laih ñu wai lăng 
abih bang ƀing Israel laih anŭn ƀing Yudah.” 



694 

 

 
© 2013 Jơrai Bible Association. 

  
 

 

36Benayah, ană đah rơkơi Yehôyada laĭ glaĭ kơ pơtao tui anai, “Ƀing gơmơi či ngă 
tui anŭn yơh! Ơ pơtao khua kâo ăh, rơkâo kơ Yahweh Ơi Adai ih pơjing hĭ bĕ tui 
hăng anŭn. 

37Kar hăng Yahweh dŏ laih hăng ih pơtao khua kâo ăh, tui anŭn rơkâo kơ Ñu dŏ 
hăng Solomôn kiăng pơjing kơ tơlơi git gai wai lăng ñu đĭ kơyar hloh kơ tơlơi git 
gai wai lăng pơtao kâo Dawid mơ̆n!” 

38Tui anŭn, Zadôk khua ngă yang prŏng hloh, pô pơala Nathan, Benayah ană đah 
rơkơi Yehôyada, hrŏm hăng ƀing Keret laih anŭn ƀing Pelet, jing ƀing răng 
pơgang Dawid, trŭn nao, brơi kơ Solomôn đĭ ƀơi aseh glưn Dawid laih anŭn ba 
ñu nao pơ anih ia bluh Gihôn yơh. 

39Khua ngă yang Zadôk mă sa ƀĕ tơki ia jâo mơ̆ng sang khăn rơgoh hiam laih 
anŭn trôč ƀơi Solomôn. Giŏng anŭn, ƀing gơñu ayŭp đĭ khul tơdiăp laih anŭn 
abih bang mơnuih ur dreo tui anai, “Kwưh kiăng kơ pơtao Solomôn hơdip sui!” 

40Giŏng anŭn, abih bang ƀing ană plei đĭ glaĭ pơ plei Yerusalaim đuaĭ tui gah rŏng 
pơtao Solomôn, ayŭp khul đing klơt laih anŭn hơ̆k mơak bă blai tơl lŏn pơpư̆ 
hăng dơnai ur dreo yơh. 

Hơdră Jơlan Adôniyah Ƀu Jing Ôh 

41Adôniyah laih anŭn abih bang ƀing tuai hrŏm hăng ñu hơmư̆ kơ tơlơi anŭn 
tơdang ƀing gơñu jĕ pơgiŏng hĭ laih tơlơi ƀơ̆ng huă gơñu. Tơdang Yôab hơmư̆ 
dơnai tơdiăp anŭn, ñu tơña tui anai, “Hơget tơlơi kiăng laĭ kơ abih bang dơnai 
ngañ bañ amăng plei prŏng anŭn lĕ?” 

42Tơdang Yôab hlak pơhiăp, Yônathan ană đah rơkơi khua ngă yang Abiathar 
truh. Adôniyah laĭ tui anai, “Mŭt rai bĕ. Sĭt sa čô yom pơphan hrup hăng ih anai 
ba rai tơlơi pơthâo hiam yơh.” 

43Yônathan laĭ glaĭ tui anai, “Ƀu djơ̆ ôh! Pơtao ta Dawid hơmâo jao brơi laih kơ 
Solomôn jing pơtao. 

44Pơtao hơmâo pơkiaŏ laih hrŏm hăng ñu Zadôk khua ngă yang prŏng hloh, pô 
pơala Nathan, Benayah ană đah rơkơi Yehôyada, hrŏm hăng ƀing Keret hăng 
ƀing Pelet laih anŭn ƀing gơñu brơi Solomôn đĭ ƀơi aseh glưn pơtao. 

45Giŏng anŭn, Zadôk laih anŭn Nathan hơmâo trôč laih ia jâo ƀơi ñu jing pơtao 
ƀơi anih ia bluh Gihôn. Čơdơ̆ng mơ̆ng anih anŭn yơh, ƀing gơñu hơmâo đĭ nao 
laih hơ̆k mơak, tui anŭn amăng plei hơmâo tơlơi ngañ bañ anŭn. Anŭn yơh jing 
tơlơi ngañ ih hơmư̆ laih. 

46Hloh kơ anŭn dơ̆ng, Solomôn hơmâo dŏ be̱r git gai laih ƀơi grê pơtao ama ih. 

47Ƀing khua moa ăt nao laih mơ̆n kiăng kơ hơơč mơak kơ pơtao Dawid khua ta 
tui anai, ‘Rơkâo kơ Ơi Adai pơjing brơi anăn Solomôn jing hing ang hloh kơ anăn 
ih laih anŭn tơlơi git gai wai lăng ñu đĭ kơyar hloh kơ tơlơi git gai wai lăng ih 
mơ̆n!’ Giŏng anŭn, pơtao Dawid bon kơkuh pơpŭ kơ Yahweh ƀơi sưng pĭt ñu 

48hăng laĭ tui anai, ‘Bơni hơơč kơ Yahweh jing Ơi Adai ƀing Israel, jing Pô hơmâo 
brơi laih mơta kâo dưi ƀuh pô tŏ tui ƀơi grê pơtao kâo hrơi anai.’ ” 

49Ƀơi mông anŭn mơtam, abih bang ƀing tuai hrŏm hăng Adôniyah rŭng răng 
hăng čơlah đuaĭ hĭ yơh. 

50Samơ̆ yuakơ Adôniyah huĭ kơ Solomôn, tui anŭn ñu đuaĭ nao pơ sang khăn 
rơgoh hiam hăng djă̱ kơ̆ng ƀơi tơki kơnưl ngă yang kiăng kơ Solomôn ƀu pơdjai 
hĭ ñu ôh. 

51Giŏng anŭn, Solomôn hơmư̆ arăng ruai pơthâo tui anai, “Adôniyah huĭ kơ 
pơtao Solomôn laih anŭn ñu hlak djă̱ kơ̆ng ƀơi tơki kơnưl ngă yang. Ñu rơkâo 
tui anai, ‘Brơi bĕ pơtao Solomôn ƀuăn rơ̆ng hăng kâo, ñu ƀu či tuh drah kâo jing 
ding kơna ñu anai ôh.’ ” 

52Solomôn laĭ glaĭ tui anai, “Tơdah ñu pơrơđah ñu pô jing sa čô tŏng ten hăng 
kâo, sĭt yơh ƀu hơmâo sa ară ƀŭk ƀơi akŏ ñu či le ̆  trŭn ƀơi lŏn ôh, samơ̆ tơdah ñu 
ngă hơget tơlơi sat ƀai, sĭt ñu či djai yơh.” 

53Giŏng anŭn, pơtao Solomôn pơkiaŏ nao ƀing mơnuih kiăng ba rai Adôniyah 
mơ̆ng kơnưl anŭn. Adôniyah rai bon kơkuh hăng tŏ tơŭt ƀơi anăp pơtao 
Solomôn laih anŭn Solomôn laĭ kơ gơ̆ tui anai, “Glaĭ pơ sang ih bĕ.” 

1 Ƀing Pơtao 2 

Tơlơi Dawid Kơčrâo Brơi Hơnăl Tuč Kơ Solomôn 

1Tơdang jĕ hrơi mông kơ Dawid tơĭ pran laih, ñu djru pơmĭn kơ ană đah rơkơi 
ñu Solomôn yơh. 

2Ñu laĭ tui anai, “Kâo jĕ či djai laih yơh. Kơjăp kơtang bĕ, pơrơđah bĕ ih pô jing 
sa čô đah rơkơi tơpă hơnơ̆ng, 

3laih anŭn lăng tui bĕ hơdôm tơlơi Yahweh Ơi Adai ih hơduah kiăng tui anai: 
Rơbat bĕ amăng hơdră jơlan Ñu, djă̱ pioh bĕ khul tơlơi pơtă hăng tơlơi pơđar 
Ñu, laih anŭn khul tơlơi juăt hăng tơlơi hơduah kiăng Ñu, jing khul tơlơi hơmâo 
čih laih amăng Tơlơi Juăt Môseh; tui anŭn ih dưi đĭ kơyar yơh amăng abih bang 
tơlơi ih ngă laih anŭn pơpă anih ih nao. 

4Tơdah ih ngă tui anŭn, Yahweh dưi djă̱ pioh yơh tơlơi Ñu ƀuăn hăng kâo tui 
anai, ‘Tơdah ƀing ană tơčô ih răng kơ tơlơi ƀing gơñu hơdip hơdơ̆ng laih anŭn 
rơbat tŏng ten ƀơi anăp Kâo hăng abih pran jua abih jua bơngăt gơñu, tui anŭn 
ƀu či rơngiă hĭ ôh pô ană tơčô ih dŏ ƀơi grê pơtao kiăng kơ git gai wai lăng lŏn 
čar ƀing Israel.’ 

5“Hloh kơ anŭn dơ̆ng, ih pô thâo laih hơget tơlơi Yôab ană đah rơkơi HʼZeruyah 
ngă laih kơ kâo, anŭn jing tơlơi ñu ngă laih kơ dua čô khua git gai ƀing ling tơhan 
Israel, jing Abner ană đah rơkơi Nêr laih anŭn Amasa ană đah rơkơi Yether. Ñu 
pơdjai hĭ ƀing gơ̆, ngă tuh drah ƀing gơ̆ amăng mông rơnŭk rơno̱m kar hăng 

pơdjai rŏh ayăt amăng mông tơlơi pơblah. Tui anŭn, tơlơi tuh drah anŭn yơh 
hơmâo hĭ laih gru sat ƀơi hơdrăng kơiăng jum dar kơiăng ñu laih anŭn tơkhŏ 
sanđal ƀơi plă̱ tơkai ñu. 

6Ngă bĕ kơ ñu tui hăng tơlơi rơgơi ih, samơ̆ anăm brơi ôh kơ ñu hơdip truh kơ 
ñu djai tha rơnŭk rơno̱m. 

7“Samơ̆ pơrơđah bĕ tơlơi hiam klă kơ ƀing ană đah rơkơi Barzillai mơnuih mơ̆ng 
tring Gilead laih anŭn brơi bĕ ƀing gơ̆ jing amăng ƀing ƀơ̆ng huă nanao hăng 
gơnam ƀơ̆ng sang pơtao ih. Ƀing gơñu yơh djru kơ kâo tơdang kâo đuaĭ kơdŏp 
mơ̆ng ayŏng ih Absalôm. 

8“Hơdơr bĕ, ih hơmâo hrŏm hăng ih Simei ană đah rơkơi Gêra, mơnuih kơnung 
djuai Benyamin mơ̆ng plei Bahurim, jing pô hơtŏm păh ƀơi kâo amăng hrơi kâo 
nao pơ plei Mahanaim. Samơ̆ tơdơi kơ anŭn, tơdang ñu trŭn nao rơkâo pap kơ 
kâo ƀơi krong Yurdan, kâo ƀuăn rơ̆ng hăng ñu amăng anăn Yahweh tui anai, ‘Kâo 
ƀu či pơdjai hĭ ih hăng đao ôh.’ 

9Samơ̆ kơđai glaĭ, anăm lăng kơ ñu jing mơnuih ƀu hơmâo tơlơi soh ôh. Ih jing 
mơnuih rơgơi, tui anŭn ih či thâo yơh hơget tơlơi khŏm ngă kơ ñu anŭn. Wơ̆t 
tơdah ñu jing pô tha laih, ih ăt khŏm pơdjai hĭ bĕ ñu hăng đao.” 

10Tơdơi kơ anŭn, Dawid tơĭ pran laih anŭn arăng dơ̱r ñu amăng Plei Dawid yơh. 

11Ñu hơmâo git gai wai lăng ƀing Israel amăng pă̱pluh thŭn tui anai: tơjuh thŭn 
ƀơi anih Hebrôn laih anŭn klâopluh-klâo thŭn amăng plei Yerusalaim. 

12Tui anŭn yơh, Solomôn dŏ ƀơi grê pơtao ama ñu Dawid ngă pơtao laih anŭn 
tơlơi wai lăng ñu kơjăp prŏng tui. 

Solomôn Pơkơjăp Tơlơi Git Gai Wai Lăng Ñu 

13Tơdơi kơ anŭn ƀiă, Adôniyah ană đah rơkơi HʼHagit, rai pơ HʼBatseba jing amĭ 
Solomôn. HʼBatseba tơña kơ ñu tui anai, “Ih rai hăng tơlơi rơnŭk rơnua mơ̆?” Ñu 
laĭ glaĭ, “Ơ, rơnŭk rơnua yơh.” 

14Giŏng anŭn, Adôniyah laĭ dơ̆ng tui anai, “Kâo hơmâo ƀiă tơlơi kiăng pơhiăp 
hăng ih.” HʼBatseba laĭ tui anai, “Ih dưi pơhiăp yơh.” 

15Ñu laĭ, “Kar hăng ih thâo laih, tơlơi git gai lŏn čar anai năng lŏm kơ kâo hlâo 
adih. Abih bang ƀing Israel lăng nao pơ kâo yơh či jing pơtao gơñu, samơ̆ tơlơi 
anŭn pơplih hĭ laih. Tui anŭn, tơlơi git gai lŏn čar anai lŏm hĭ laih kơ adơi kâo, 
yuakơ tơlơi anŭn jing tơlơi Yahweh kiăng yơh. 

16Ră anai kâo kơnơ̆ng hơmâo sa tơlơi rơkâo đôč kiăng pơhiăp hăng ih. Anăm 
hơngah hĭ kâo ôh.” HʼBatseba laĭ glaĭ, “Pơhiăp bĕ.” 

17Tui anŭn, Adôniyah laĭ tui anai, “Rơkâo kơ ih tơña pơtao Solomôn pha brơi bĕ 
kơ kâo HʼAbisag mơ̆ng plei Sunêm anŭn jing bơnai kâo. Sĭt ñu ƀu hơngah hĭ tơlơi 
ih tơña ôh.” 

18HʼBatseba laĭ glaĭ tui anai, “Ơ, kâo či pơhiăp hăng pơtao brơi kơ ih.” 

19Tơdang HʼBatseba nao pơ pơtao Solomôn kiăng pơhiăp hăng ñu kơ tơlơi 
Adôniyah, pơtao tơgŭ dơ̆ng kiăng bưp gơ̆ laih anŭn tơkui kơkuh kơ gơ̆. Giŏng 
anŭn, ñu dŏ be̱r glaĭ ƀơi grê pơtao ñu laih anŭn ăt brơi kơ arăng ba rai sa boh 
grê pơtao mơ̆n kơ amĭ ñu laih anŭn brơi gơ̆ dŏ ƀơi gah hơnuă kơ ñu pô yơh. 

20Amĭ ñu laĭ tui anai, “Kâo hơmâo sa tơlơi rơkâo anet hăng ih. Anăm hơngah hĭ 
kâo ôh.” Pơtao laĭ tui anai, “Laĭ bĕ amĭ ăh, kâo ƀu či hơngah hĭ ôh.” 

21Tui anŭn, gơ̆ rơkâo tui anai, “Brơi bĕ HʼAbisag mơ̆ng plei Sunêm anŭn pơdŏ 
hăng ayŏng ih Adôniyah.” 

22Pơtao Solomôn laĭ glaĭ kơ amĭ ñu tui anai, “Yua hơget ih rơkâo HʼAbisag kơ 
Adôniyah lĕ? Tơlơi anai jing ih ăt rơkâo tơlơi git gai lŏn čar anai kơ ñu mơ̆n! Ih 
thâo laih, ñu ăt jing ayŏng kâo mơ̆n! Laih dơ̆ng, anŭn ih ăt rơkâo mơ̆n tơlơi dưi 
kơ Abiathar khua ngă yang prŏng hloh laih anŭn kơ Yôab ană đah rơkơi 
HʼZeruyah, yuakơ ƀing gơñu jing ƀing djru kơ Adôniyah!” 

23Giŏng anŭn, pơtao Solomôn ƀuăn hăng Yahweh tui anai, “Adôniyah khŏm kla 
hĭ tơlơi hơdip ñu kơ tơlơi rơkâo anai! Tơdah ƀu djơ̆ tui anŭn ôh, rơkâo kơ Ơi 
Adai ngă sat kơ kâo gleh tơnap biă mă yơh. 

24Yahweh hơmâo pơkơtang laih kâo dŏ rơnŭk rơnua ƀơi grê pơtao ama kâo 
Dawid laih anŭn hơmâo pơkơjăp laih sa rơnŭk git gai kơ kâo kar hăng Ñu ƀuăn 
laih. Tui anŭn, kâo ƀuăn amăng Yahweh Pô hơdip hlŏng lar, Adôniyah či tŭ tơlơi 
djai yơh hrơi anai!” 

25Giŏng anŭn, pơtao Solomôn pơkiaŏ Benayah nao laih anŭn ñu nao pơdjai hĭ 
Adôniyah hăng đao yơh. 

26Bơ kơ khua ngă yang Abiathar, pơtao laĭ hăng ñu tui anai, “Glaĭ bĕ pơ plei 
Anathôt jing anih hơmâo đang hơma ih. Ih năng kơ djai yơh, samơ̆ kâo ƀu či 
pơdjai hĭ ih ră anai ôh, yuakơ ih grơ̆ng glăm amăng bruă čơkŭng laih hip Khua 
Yang Yahweh ƀơi anăp ama kâo Dawid laih anŭn tŭ hrŏm hăng abih bang tơlơi 
tơnap tap ama kâo.” 

27Tui anŭn, Solomôn mă pơđuaĭ hĭ Abiathar mơ̆ng bruă khua ngă yang kơ 
Yahweh. Tơlơi anŭn truh kiăng kơ pơkrĕp hĭ boh hiăp Yahweh hơmâo pơhiăp 
laih kơ sang anŏ Êli amăng plei pơnăng Silôh. 

28Bơ kơ Yôab, wơ̆t tơdah ñu ƀu pơčrŏng sai ôh hrŏm hăng Absalôm kiăng kơ 
pơkơdơ̆ng glaĭ hăng pơtao Dawid, ñu pơčrŏng sai hrŏm hăng Adôniyah kiăng kơ 
gơ̆ jing pơtao. Tui anŭn, tơdang Yôab hơmư̆ tơlơi pơthâo phrâo kơ Adôniyah, ñu 
đuaĭ kơdŏp nao pơ sang khăn Yahweh laih anŭn djă̱ ƀơi tơki kơnưl ngă yang yơh 
kiăng kơ pơtao ƀu pơdjai hĭ ôh. 

29Tơdang pơtao Solomôn hơmư̆ Yôab đuaĭ kơdŏp nao pơ sang khăn Yahweh laih 
anŭn dŏ jĕ kơnưl ngă yang, ñu pơkiaŏ nao Benayah tui anai, “Nao pơdjai hĭ ñu 
hăng đao bĕ!” 

30Tui anŭn, Benayah mŭt nao amăng sang khăn Yahweh laih anŭn laĭ kơ Yôab 
tui anai, “Pơtao pơđar, ‘Tơbiă bĕ!’ ” Samơ̆ ñu laĭ glaĭ tui anai, “Ơ ơh, kâo či djai 
ƀơi anai yơh.” Giŏng anŭn, Benayah nao ruai glaĭ kơ pơtao tơlơi Yôab laĭ laih 
hăng ñu anŭn. 

31Giŏng anŭn, pơtao pơđar kơ Benayah tui anai, “Ngă bĕ tui hăng tơlơi ñu rơkâo. 
Pơdjai hĭ bĕ ñu hăng đao laih anŭn dơ̱r hĭ ñu bĕ, kiăng kơ arăng ƀu yap ôh kơ 
kâo hăng sang anŏ ama kâo grơ̆ng glăm brơi tơlơi soh Yôab hơmâo ngă laih, jing 
tơlơi ñu hơmâo pơdjai hĭ laih dua čô mơnuih ƀu hơmâo tơhơnal tơlơi anŭn. 

32Yahweh či kla glaĭ kơ ñu drah ñu tuh laih, yuakơ ñu hơmâo kơsung pơdjai hĭ 
dua čô mơnuih anŭn hăng đao tơl ama kâo Dawid ƀu thâo ôh. Dua čô anŭn jing 
Abner ană đah rơkơi Nêr, jing khua git gai ƀing ling tơhan Israel, laih anŭn 
Amasa ană đah rơkơi Yether, jing khua git gai ƀing ling tơhan ƀing Yudah. Sĭt 
dua gơñu anŭn yơh jing ƀing tơpă hơnơ̆ng hloh laih anŭn hơmâo kơnuih hiam 
hloh kơ Yôab. 

33Kwưh kiăng tơlơi soh tuh drah gơñu anŭn dŏ ƀơi akŏ Yôab laih anŭn ƀơi ƀing 
ană tơčô ñu hlŏng lar. Samơ̆ rơkâo tơlơi rơnŭk rơno̱m Yahweh dŏ ƀơi Dawid laih 
anŭn ƀơi ană tơčô ñu, ƀơi sang anŏ ñu laih anŭn ƀơi rơnŭk git gai ñu hlŏng lar.” 

34Tui anŭn, Benayah ană đah rơkơi Yehôyada nao pơdjai hĭ Yôab hăng đao 
amăng sang khăn Yahweh laih anŭn arăng dơ̱r hĭ ñu pơ anih ataih ƀiă mơ̆ng plei 
pla ñu pô yơh. 

35Giŏng anŭn, pơtao brơi kơ Benayah ană đah rơkơi Yehôyada jing gah ngŏ kơ 
ƀing ling tơhan pơala kơ bruă Yôab laih anŭn Zadôk khua ngă yang prŏng hloh 
pơala kơ Abiathar khua ngă yang prŏng hloh yơh. 

36Giŏng anŭn, pơtao Solomôn pơkiaŏ mơnuih nao iâu rai Simei pơ plei 
Yerusalaim. Solomôn laĭ kơ gơ̆ tui anai, “Pơdơ̆ng bĕ sa boh sang kơ ih pô amăng 
plei Yerusalaim anai laih anŭn hơdip bĕ pơ anŭn, samơ̆ anăm nao pơ anih pă ôh. 

37Ƀơi hrơi ih tơbiă đuaĭ laih anŭn găn dơnung Kidrôn kiăng kơ nao pơ anih pă, 
sĭt ih či djai yơh laih anŭn drah ih či dŏ ƀơi akŏ ih pô yơh.” 

38Simei laĭ glaĭ kơ pơtao tui anai, “Tơlơi ih laĭ anŭn jing găl djơ̆ yơh. Ding kơna 
ih anai či ngă tui hăng tơlơi ih hơmâo pơtă yơh, Ơ pơtao khua kâo ăh.” Laih anŭn 
Simei dŏ amăng plei Yerusalaim sui biă mă yơh. 

39Samơ̆ klâo thŭn mơ̆ng anŭn, dua čô hlŭn Simei tơbiă đuaĭ nao pơ pơtao Akis 
ană đah rơkơi Maakhah amăng plei pơnăng Gat laih anŭn arăng laĭ pơthâo kơ 
Simei kơ tơlơi anŭn tui anai, “Ƀing hlŭn ih hlak dŏ pơ plei pơnăng Gat.” 

40Ƀơi mông anŭn mơtam, ñu prap pre aseh ñu kiăng kơ nao pơ Akis ƀơi anih plei 
Gat kiăng hơduah ƀing hlŭn ñu. Giŏng anŭn, Simei tơbiă nao mơ̆ng plei 
Yerusalaim laih anŭn hơduah ƀuh ba glaĭ ƀing hlŭn ñu anŭn mơ̆ng anih plei 
pơnăng Gat yơh. 

41Tơdang Solomôn hơmư̆ Simei hơmâo tơbiă đuaĭ mơ̆ng plei Yerusalaim nao pơ 
plei Gat laih anŭn ñu hơmâo wơ̆t glaĭ laih, 

42pơtao iâu rai Simei hăng laĭ kơ ñu tui anai, “Kâo brơi kơ ih ƀuăn laih hăng 
Yahweh laih anŭn khă laih tui anai, ‘Ƀơi hrơi pă ih tơbiă nao pơ anih pơkŏn dơ̆ng, 
sĭt ih či djai yơh.’ Hlak anŭn, ih laĭ kơ kâo tui anai, ‘Tơlơi ih laĭ anŭn jing găl djơ̆ 
yơh. Kâo či tui gưt yơh.’ 

43Yua hơget ih ƀu djă̱ pioh ôh tơlơi ih ƀuăn rơ̆ng hăng Yahweh laih anŭn tui gưt 
tơlơi kâo pơđar kơ ih anŭn lĕ?” 

44Pơtao ăt laĭ kơ Simei tui anai dơ̆ng mơ̆n, “Ih thâo laih amăng jua pơmĭn ih abih 
bang tơlơi sat ƀai ih ngă laih kơ ama kâo Dawid. Tui anŭn, Yahweh či kla glaĭ kơ 
ih yuakơ tơlơi sat ƀai ih ngă anŭn yơh. 

45Samơ̆ pơtao Solomôn či hơmâo tơlơi bơni hiam laih anŭn rơnŭk git gai pơtao 
Dawid či dŏ kơjăp ƀơi anăp Yahweh hlŏng lar yơh.” 

46Giŏng anŭn, pơtao pơkiaŏ Benayah nao kiăng kơ pơdjai hĭ Simei. Tui anŭn, ñu 
tơbiă nao pơdjai hĭ Simei hăng đao yơh. Tui anŭn yơh, Yahweh pơkơjăp lŏn čar 
ƀing Israel amăng tơngan Solomôn. 

1 Ƀing Pơtao 3 

Pơtao Solomôn Rơkâo Kơ Tơlơi Rơgơi 

(1 Hră Ruai 1:3-12) 

1Hlak anŭn, pơtao Solomôn pơjing gŏp djru hăng Pharaoh, pơtao lŏn čar Êjip, 
laih anŭn dŏ kơ sa čô ană dra pơtao anŭn yơh kiăng kơ pơsĭt kơ tơlơi gŏp djru 
anŭn. Ñu ba glaĭ đah kơmơi anŭn dŏ amăng sa črăn amăng plei Yerusalaim arăng 
pơanăn Plei Dawid tơl ñu pơgiŏng hĭ sang pơtao ñu laih anŭn sang yang kơ 
Yahweh, wơ̆t hăng pơnăng jum dar plei phŭn Yerusalaim mơ̆n. 

2Amăng rơnŭk anŭn ƀing ană plei ăt dŏ nao ngă yang ƀơi khul anih glông yuakơ 
ƀing gơñu aka pơdơ̆ng đĭ ôh sang yang kiăng kơ pơpŭ pơyom kơ Anăn Yahweh. 

3Solomôn pơrơđah tơlơi khăp ñu kơ Yahweh hăng tơlơi ngă tui khul tơlơi juăt 
ama ñu Dawid pơtă. Kơđai glaĭ, ñu ăt dŏ pơyơr gơnam ngă yang laih anŭn čuh 
gơnam ƀâo hiam ƀơi khul anih glông mơ̆n. 

4Pơtao juăt nao pơ anih Gibôn kiăng pơyơr khul gơnam ngă yang yuakơ anih 
anŭn yơh jing anih glông yom pơphan biă mă, laih anŭn Solomôn pơyơr đĭ sa-
rơbâo drơi hlô mơnơ̆ng jing gơnam pơyơr čuh ƀơi kơnưl ngă yang ƀơi anih 
anŭn. 

5Amăng sa mlam ƀơi anih Gibôn anŭn yơh, Yahweh pơƀuh rai kơ Solomôn 
tơdang mlam amăng tơlơi rơpơi. Ơi Adai laĭ hăng ñu tui anai, “Rơkâo bĕ hơget 
tơlơi ih kiăng kơ Kâo pha brơi kơ ih.” 

6Solomôn laĭ glaĭ tui anai, “Ih hơmâo pơrơđah laih tơlơi hiam klă prŏng prin kơ 
ding kơna ih, jing ama kâo Dawid, yuakơ ñu dŏ tŏng ten hăng Ih laih anŭn kơnuih 
ñu jing djơ̆ hăng tơpă hơnơ̆ng. Ih ăt pơrơđah tŏ tui laih dơ̆ng mơ̆n tơlơi hiam klă 
prŏng prin anŭn laih anŭn pha brơi laih kơ gơ̆ sa čô ană đah rơkơi kiăng kơ git 
gai wai lăng tŏ tui gơ̆ truh kơ tă anai. 

7Ră anai, Ơ Yahweh Ơi Adai kâo hơi, wơ̆t tơdah Ih hơmâo pơjing laih kâo ding 
kơna ih anai jing pơtao tŏ tui ama kâo Dawid, samơ̆ kâo ƀu thâo hiư̆m kiăng kơ 
ngă khul bruă jao kâo pô ôh yuakơ kơ kâo kơnơ̆ng jing hrup hăng čơđai đôč ƀu 
mưn tŭ ôh. 

8Ding kơna ih anai dŏ tŏng krah ƀing ană plei Ih hơmâo ruah mă laih. Ƀing gơñu 
jing sa kơnung djuai prŏng lu biă mă tơl ƀu thâo yap ôh. 

9Tui anŭn, rơkâo kơ Ih pha brơi bĕ kơ ding kơna ih anai jua pơmĭn tui gưt kiăng 
kơ git gai ƀing ană plei Ih anai laih anŭn kiăng thâo pơkơnăl tŏng krah tơlơi djơ̆ 
hăng tơlơi soh. Tơdah Ih ƀu pha brơi ôh, kâo ƀu dưi git gai wai lăng ôh ƀing ană 
plei prŏng lu Ih anai.” 

10Yahweh mơak hăng tơlơi Solomôn hơmâo rơkâo laih kơ tơlơi anŭn. 

11Tui anŭn, Ơi Adai laĭ kơ ñu tui anai, “Yuakơ ih hơmâo rơkâo laih tơlơi anŭn, ƀu 
djơ̆ kơ tơlơi hơdip sui ƀôdah mŭk dram kơ ih pô ôh, kŏn rơkâo lơi kơ tơlơi djai 
răm rai kơ ƀing rŏh ayăt ih, samơ̆ ih rơkâo laih kơ tơlơi rơgơi kiăng kơ git gai 
djơ̆ tơpă, 

12tui anŭn Kâo pha brơi hơget tơlơi ih hơmâo rơkâo laih yơh. Kâo brơi kơ ih 
tơlơi rơgơi laih anŭn jua pơmĭn tui gưt, tui anŭn yơh ƀu hơmâo hlơi pô ôh jing 
rơgơi hrup hăng ih hlâo adih laih anŭn kŏn hơmâo hlơi pô jing rơgơi hrup hăng 
ih lơi tơdơi kơ ih. 

13Laih anŭn dơ̆ng, Kâo ăt či brơi kơ ih hơget tơlơi ih ƀu hơmâo rơkâo mơ̆n, anŭn 
jing tơlơi pơdrŏng săh laih anŭn tơlơi pơpŭ pơyom. Tui anŭn yơh amăng rơnŭk 
ih hơdip ƀu či hơmâo pơtao pă ôh pơdơ̆ pơđơ̱r hăng ih. 

14Tơdah ih rơbat amăng khul jơlan Kâo kiăng laih anŭn tui gưt khul tơlơi juăt 
hăng tơlơi pơđar Kâo kar hăng ama ih hơmâo ngă laih, Kâo ăt či brơi kơ ih tơlơi 
hơdip sui mơ̆n.” 

15Giŏng anŭn, Solomôn ƀlư̆ mơdưh hĭ laih anŭn ñu thâo krăn anŭn jing tơlơi ñu 
hlak rơpơi. Ñu wơ̆t glaĭ pơ plei Yerusalaim, dŏ dơ̆ng ƀơi anăp hip tơlơi pơgop 
Yahweh laih anŭn ñu pơyơr đĭ khul gơnam pơyơr čuh, khul gơnam pơyơr tơlơi 
pơgop lir. Giŏng anŭn, ñu brơi tơlơi ƀơ̆ng huă kơ abih bang ƀing khua moa ñu 
yơh. 

Tơlơi Pơtao Solomôn Phat Kơđi Rơgơi 

16Hlak anŭn, hơmâo dua čô đah kơmơi rĭh răm rai pơ pơtao laih anŭn dŏ dơ̆ng 
ƀơi anăp pơtao. 

17Sa čô amăng ƀing gơñu laĭ tui anai, “Ơ khua kâo hơi, pô đah kơmơi anai hăng 
kâo hơdip hrŏm amăng sa boh sang. Kâo tơkeng kơ sa čô ană đah rơkơi tơdang 
ñu ăt dŏ hăng kâo amăng sang anŭn mơ̆n. 

18Ƀơi hrơi tal klâo tơdơi kơ kâo tơkeng rai ană đah rơkơi kâo, đah kơmơi anai 
ăt tơkeng rai sa čô ană đah rơkơi mơ̆n. Ƀing gơmơi dŏ hơjăn gơmơi pô đôč; ƀu 
hơmâo hlơi pô dŏ amăng sang anŭn ôh rơngiao kơ dua gơmơi. 

19“Tơdang amăng mlam, ană đah rơkơi pô anai djai hĭ yuakơ ñu đih kơtit djơ̆ ƀơi 
gơ̆. 

20Tui anŭn, ñu tơgŭ tơdang krah mlam laih anŭn mă pơđuaĭ hĭ ană đah rơkơi 
kâo mơ̆ng djeo kâo tơdang kâo, ding kơna ih anai, hlak dŏ pĭt. Ñu pioh ană kâo 
ƀơi tơda ñu laih anŭn pioh ană ñu djai anŭn ƀơi tơda kâo. 

21Truh kơ sêng brêng mơguah, tơdang kâo tơgŭ kiăng pơmĕm brơi ană kâo, kâo 
ƀuh ñu djai hĭ laih! Samơ̆ tơdang kâo lăng pơñen jĕ ƀơi ană anai amăng mơguah, 
kâo ƀuh ană anai ƀu djơ̆ ană kâo tơkeng rai ôh.” 

22Ƀơi mông anŭn mơtam, pô đah kơmơi adih laĭ tui anai, “Ƀu djơ̆ ôh! Ană hơdip 
anŭn jing ană đah rơkơi kâo! Ană djai adih yơh jing ană ih!” Samơ̆ pô blung hlâo 
laĭ glaĭ, “Ƀu djơ̆ ôh! Ană djai anŭn jing ană ih! Ană hơdip anai jing ană kâo!” Tui 
anŭn yơh, ƀing gơñu pơrơjăh ƀơi anăp pơtao. 

23Giŏng anŭn, pơtao laĭ tui anai, “Pô anai laĭ kơ tơlơi ană đah rơkơi hơdip jing 
ană ñu laih anŭn ană djai anŭn jing ană arăng, samơ̆ pô adih ăt laĭ kar kaĭ mơ̆n 
kơ tơlơi ană đah rơkơi arăng jing ană djai laih anŭn ană ñu jing ană hơdip.” 

24Tui anŭn yơh, pơtao pơđar kơ ƀing ding kơna ñu tui anai, “Ba rai bĕ kơ kâo sa 
ƀĕ đao!” Tui anŭn, ƀing gơñu ba rai sa ƀĕ đao kơ pơtao yơh. 

25Giŏng anŭn, ñu pơđar tui anai, “Khăt hĭ bĕ ană hơdip anai jing dua laih anŭn 
brơi sămkrah kơ pô anai, sămkrah kơ pô adih.” 

26Amĭ ană đah rơkơi hlak hơdip anŭn hơmâo bă hăng tơlơi pap kơ ană ñu laih 
anŭn laĭ kơ pơtao tui anai, “Ơ khua kâo hơi, rơkâo kơ ih brơi bĕ kơ pô anŭn ană 
nge dŏ hơdip anŭn! Anăm pơdjai hĭ gơ̆ ôh!” Samơ̆ pô adih laĭ tui anai, “Ƀu djơ̆ 
kâo ƀôdah ih ôh či hơmâo ñu. Khăt hĭ bĕ jing dua!” 

27Giŏng anŭn, pơtao pơhiăp pơhaih tui anai, “Brơi bĕ ană nge hơdip anai kơ pô 
blung hlâo. Anăm pơdjai hĭ ñu ôh yuakơ pô đah kơmơi ƀu brơi pơdjai anŭn yơh 
jing amĭ ñu.” 

28Tơdang abih bang ƀing Israel hơmư̆ kơ tơlơi phat kơđi pơtao hơmâo ngă laih, 
ƀing gơñu pơpŭ kơ pơtao yuakơ ƀing gơñu ƀuh pơtao hơmâo tơlơi rơgơi mơ̆ng 
Ơi Adai yơh kiăng phat kơđi tơpă hơnơ̆ng. 

1 Ƀing Pơtao 4 

Ƀing Khua Moa Phŭn Pơtao Solomôn 

1Tui anŭn, Solomôn jing pơtao kơ abih bang lŏn čar Israel. 

2Anai yơh jing ƀing khua moa phŭn ñu: Azaryah ană tơčô Zadôk, jing khua ngă 
yang prŏng hloh. 

3Êlihorep laih anŭn Ahiyah, jing ƀing ană đah rơkơi Sisa. Ƀing gơñu jing ƀing 
khua čih hră. Yehôsaphat, ană đah rơkơi Ahilud, jing khua čih pioh hră ruai 
kơnŭk kơna. 

4Benayah, ană đah rơkơi Yehôyada, jing khua git gai abih bang ƀing ling tơhan. 
Zadôk laih anŭn Abiathar jing ƀing khua ngă yang prŏng hloh. 

5Azaryah ană đah rơkơi Nathan, jing khua kơ ƀing khua ba akŏ khul kwar. Khua 
ngă yang Zabud, ană đah rơkơi Nathan, jing pô khua djru pơmĭn kơ pơtao. 

6Ahisar jing pô wai lăng anih sang pơtao. Adôniram, ană đah rơkơi Abda, jing pô 
khua wai lăng ƀing khŏm mă bruă ƀu mă tŭ prăk apăh ôh. 

7Solomôn ăt hơmâo pluh-dua čô khua ba akŏ khul kwar lŏn čar Israel, jing ƀing 
pha brơi khul gơnam djru kơ pơtao laih anŭn kơ ƀing sang anŏ pơtao. Rĭm čô 
khŏm pha brơi gơnam djru kơ sa blan amăng sa thŭn. 

8Anai yơh jing khul anăn gơñu: Ben-Hur jing pô ba akŏ amăng tring bŏl 
čư̆ Ephraim. 

9Ben-Deker jing pô ba akŏ amăng khul plei Makaz, Saalbim, Bêt-Semes laih anŭn 
plei Êlôn-Bethanan. 

10Ben-Hesed jing pô ba akŏ amăng plei pơnăng Aruƀôt hrŏm hăng plei pơnăng 
Sôkhôh laih anŭn abih bang anih lŏn lŏm kơ plei Hêpher le̱ng kơ dŏ gah yŭ kơ 
tơlơi dưi ñu soh sel. 

11Ben-Abinadab jing pô ba akŏ amăng plei pơnăng Naphôt-Dôr laih anŭn 
HʼTaphat, ană đah kơmơi Solomôn, jing bơnai ñu. 

12Baana, ană đah rơkơi Ahilud, jing pô ba akŏ amăng plei pơnăng Taanak laih 
anŭn amăng plei pơnăng Megiđô wơ̆t hăng abih bang anih lŏn lŏm kơ plei 
pơnăng Bêt-Sean jĕ plei Zarethan gah thu̱ng kơ plei Yizreel, jing mơ̆ng plei 
pơnăng Bêt-Sean truh pơ plei Abêl-Mehôlah laih anŭn găn nao pơ anih 
Yokmeam yơh. 

13Ben-Geber jing pô ba akŏ amăng plei pơnăng Ramôt amăng anih tring Gilead 
wơ̆t hăng khul plei pla amăng anih tring anŭn lŏm kơ ană tơčô Yair, jing ană đah 
rơkơi Manasseh laih anŭn wơ̆t hăng nămpluh boh plei prŏng lŏm kơ anih tring 
Argôb amăng anih lŏn Basan. Nămpluh boh plei anŭn jing plei kơđông kơjăp 
hơmâo khul čơnŭh khuă amăng ja̱ng ngă hăng ko̱ng khăng soh sel. 

14Ahinadab, ană đah rơkơi Iđô, jing pô ba akŏ amăng plei pơnăng Mahanaim. 

15Ahimaaz jing pô ba akŏ amăng anih lŏn kơnung djuai Naptali laih anŭn 
HʼBasemat jing ană đah kơmơi Solomôn, jing bơnai ñu. 

16Baana, ană đah rơkơi Husai, jing pô ba akŏ amăng anih lŏn kơnung djuai Aser 
laih anŭn amăng plei Bealôt. 

17Yehôsaphat, ană đah rơkơi Paruah, jing pô ba akŏ amăng anih lŏn kơnung djuai 
Issakhar. 

18Simei, ană đah rơkơi Ela, jing pô ba akŏ amăng anih lŏn kơnung djuai 
Benyamin. 

19Geber, ană đah rơkơi Uri, jing pô ba akŏ amăng anih lŏn Gilead. Hlâo adih, 
sămkrah anih lŏn Gilead anŭn jing lŏn čar Sihôn pơtao ƀing Amôr, laih anŭn 
sămkrah jing lŏn čar Ôg pơtao plei phŭn Basan. Laih anŭn ăt hơmâo mơ̆n sa čô 
jing pô khua ba akŏ phŭn amăng anih lŏn kơnung djuai Yudah. 

Gơnam Ƀơ̆ng Kơ Sang Anŏ Pơtao Solomôn Rĭm Hrơi 

20Ƀing mơnuih Yudah laih anŭn Israel jing lu biă mă kar hăng čuah ƀơi ha̱ng ia 
rơsĭ. Ƀing gơñu dưi ƀơ̆ng huă, mơñum trơi hrăp laih anŭn mơak mơai yơh. 

21Solomôn git gai wai lăng abih bang lŏn čar čơdơ̆ng mơ̆ng krong Huphrat ƀơi 
gah ngŏ̱ truh pơ anih lŏn ƀing Philistia ƀơi gah yŭ̱, laih anŭn ataih truh pơ guai 
lŏn čar Êjip ƀơi gah thu̱ng. Ƀing lŏn čar anŭn yơh rai duh jia laih anŭn dŏ gah yŭ 
tơlơi dưi Solomôn amăng abih tơlơi hơdip ñu. 

22Khul gơnam pha brơi Solomôn rĭm hrơi jing klâopluh kor tơpŭng mơkoč, 
nămpluh kor gơnam ƀơ̆ng, 

23pluh drơi rơmô rơmŏng rong pioh kơ tơlơi phet, duapluh drơi rơmô mơ̆ng 
anih đang rơ̆k laih anŭn sa-rơtuh drơi triu bơbe, wơ̆t hăng khul rơsa, khul 
djruăh, khul kơtŏng, khul djuai bip hiam hloh mơ̆n. 

24Solomôn wai lăng abih bang lŏn čar gah yŭ̱ kơ krong Huphrat, mơ̆ng plei 
pơnăng Tipsah, jing ƀơi ha̱ng ia gah yŭ̱ krong anŭn, truh pơ plei pơnăng Gaza 
laih anŭn hơmâo tơlơi rơnŭk rơno̱m amăng djŏp bơnăh yơh. 

25Amăng abih rơnŭk Solomôn jing pơtao, ƀing Yudah hăng ƀing Israel, jing 
čơdơ̆ng mơ̆ng plei Dan pơ gah dư̱r truh pơ plei Beêrseba pơ gah thu̱ng, dŏ rơnŭk 
rơnua, laih anŭn rĭm sang anŏ hơmâo đang boh kơƀâo hăng khul phŭn boh hra 
gơñu pô yơh. 

26Solomôn hơmâo pă̱-rơbăn anih anơ̆m pioh khul aseh kiăng kơ dui rơdêh aseh 
laih anŭn pluh-dua-rơbâo drơi aseh kiăng kơ ƀing ling tơhan đĭ. 

27Amăng rĭm thŭn pluh-dua čô khua ba akŏ khul kwar, rĭm čô sa blan, pha brơi 
khul gơnam pơpha kơ pơtao Solomôn laih anŭn kơ ƀing ƀơ̆ng huă ƀơi kơƀa̱ng 
pơtao. Ƀing khua ba akŏ anŭn pơmĭn ƀlơ̆ng brơi kơ tơlơi anŭn ƀu či kơƀah hĭ ôh. 

28Rĭm čô ƀing gơñu ăt ba rai pơ sang pơtao pơdai kơtur laih anŭn adrăng kơ khul 
aseh dui rơdêh laih anŭn kơ aseh pơkŏn mơ̆n tui hăng tal khua prŏng gơñu 
kiăng. 

Tơlơi Rơgơi Solomôn 

29Ơi Adai brơi kơ Solomôn tơlơi rơgơi, tơlơi thâo hluh dơlăm prŏng laih anŭn 
jua pơmĭn thâo rơđah ƀu thâo pơkă ôh kar hăng čuah ƀơi ha̱ng ia rơsĭ yơh. 

30Tơlơi rơgơi Solomôn jing rơgao hloh kơ tơlơi rơgơi abih bang mơnuih dŏ pơ 
khul lŏn čar prŏng gah ngŏ̱ laih anŭn rơgao hloh kơ abih bang tơlơi rơgơi lŏn čar 
prŏng Êjip yơh. 

31Ñu rơgơi hloh kơ abih bang mơnuih pơkŏn wơ̆t hăng Êthan mơ̆ng djuai Ezrah, 
laih anŭn hloh kơ klâo čô ană đah rơkơi Mahol jing Herman, Kalkôl laih anŭn 
Darda mơ̆n. Anăn pơtao Solomôn hing ang hyu truh kơ abih bang lŏn čar jum 
dar yơh. 

32Ñu pơčeh rai truh kơ klâo-rơbâo tơlơi pơrơtưh laih anŭn tơlơi adoh ñu truh 
kơ sa-rơbâo hăng rơma tơlơi adoh. 

33Ñu pơruai khul djuai kơyâo pơtâo hơdip čơdơ̆ng mơ̆ng kơyâo sar prŏng glông 
Lebanôn truh pơ kơyâo hơmrui čă ƀơi khul pơnăng. Ñu ăt pơtô kơ khul djuai hlô 
mơnơ̆ng, čim brĭm, hlô mơnơ̆ng rui laih anŭn khul akan. 

34Mơnuih mơnam mơ̆ng djŏp djang lŏn čar rai kiăng kơ hơmư̆ tơlơi rơgơi 
Solomôn, jing ƀing mơnuih abih bang pơtao pơkiaŏ rai mơ̆ng abih lŏn tơnah 
anai, jing ƀing hơmâo hơmư̆ laih kơ tơlơi rơgơi ñu. 

1 Ƀing Pơtao 5 

Tơlơi Prap Rơmet Kơ Tơlơi Pơdơ̆ng Đĭ Sang Yang Yahweh 

1Hiram pơtao lŏn čar Tir hơmâo pơjing laih gơyut gơyâo nanao hăng pơtao 
Dawid. Tui anŭn, tơdang ñu hơmư̆ arăng hơmâo trôč laih Solomôn jing pơtao 
kiăng kơ tŏ tui ama ñu Dawid, ñu pơkiaŏ sa grup khua moa pơala ñu nao pơ 
Solomôn. 

2Solomôn mơit glaĭ tơlơi pơhiăp anai kơ pơtao Hiram hrŏm hăng ƀing gơñu: 

3“Ih thâo laih ama kâo Dawid kiăng pơdơ̆ng đĭ sa boh sang yang kiăng kơ pơyom 
anăn Yahweh Ơi Adai ñu, samơ̆ ñu ƀu dưi pơdơ̆ng đĭ ôh yuakơ khul tơlơi pơblah 
truh ñu mơ̆ng djŏp lŏn čar jum dar ñu. Ñu ƀu dưi ngă ôh tơl Yahweh hơmâo dưi 

hĭ laih abih bang ƀing rŏh ayăt ñu, jing dưm hĭ ƀing rŏh anŭn gah yŭ plă̱ tơkai 
ñu. 

4Samơ̆ ră anai, Yahweh Ơi Adai kâo hơmâo brơi laih kơ kâo dŏ rơnŭk rơnua hăng 
abih bang lŏn čar jum dar kâo. Sĭt ƀu hơmâo rŏh ayăt ôh kŏn hơmâo tơlơi răm 
rai truh kơ kâo lơi. 

5Hơnŭn yơh, kâo pơmĭn kiăng pơdơ̆ng đĭ sa boh sang yang kiăng kơ pơyom kơ 
Anăn Yahweh Ơi Adai kâo, jing tơlơi Yahweh ƀuăn rơ̆ng laih hăng ama kâo 
Dawid tui anai, ‘Ană đah rơkơi ih jing pô Kâo či pioh ƀơi grê pơtao ih kiăng kơ tŏ 
tui ih, ñu anŭn yơh či pơdơ̆ng đĭ sang yang kơ Anăn Kâo.’ 

6“Tui anŭn, Ơ pơtao ăh, rơkâo kơ ih brơi rai bĕ khul kơyâo sar mơ̆ng anih tring 
Lebanôn khăt brơi kơ kâo. Ƀing ding kơna kâo či mă bruă hăng ƀing ding kơna 
ih laih anŭn kâo či kla kơ ih hơget nua ih rơkâo kơ ƀing ding kơna ih yơh. Ih thâo 
mơ̆n ƀing gơmơi ƀu hơmâo ôh mơnuih thâo khăt kơyâo kar hăng ƀing mơ̆ng plei 
pơnăng Sidôn.” 

7Tơdang pơtao Hiram hơmư̆ tơlơi pơhiăp Solomôn, ñu mơak biă mă. Tui anŭn, 
ñu laĭ tui anai, “Bơni hơơč kơ Yahweh hrơi anai, yuakơ Ñu hơmâo brơi laih kơ 
Dawid sa čô ană đah rơkơi rơgơi kiăng kơ git gai lŏn čar prŏng Israel anŭn.” 

8Giŏng anŭn, Hiram mơit nao tơlơi pơhiăp anai kơ pơtao Solomôn: “Kâo hơmâo 
hơmư̆ laih boh hiăp ih mơit rai kơ kâo. Kâo či ngă abih bang tơlơi ih rơkâo kiăng 
kơ pha brơi khul kơyâo sar hăng khul kơyâo hơngo̱ anŭn. 

9Ƀing ding kơna kâo či ba nao khul kơyâo anŭn pơ ia rơsĭ Meditera laih anŭn kâo 
či brơi kơ ƀing gơñu pơđu̱ng hơdôm kơyâo anŭn kar hăng ra ba nao truh pơ anih 
ih kơčrâo brơi yơh. Pơ anŭn yơh ƀing gơmơi či yaih hĭ hơdôm kơyâo anŭn kiăng 
kơ ƀing gih dưi mă pơđuaĭ hĭ yơh. Bơ kơ ih, kiăng kơ pơmơak kơ kâo, rơkâo kơ 
ih pha brơi bĕ gơnam ƀơ̆ng kơ sang anŏ kâo jing ƀing ƀơ̆ng huă amăng sang kâo.” 

10Amăng hơdră anŭn yơh, Hiram djru brơi Solomôn abih bang kơyâo sar laih 
anŭn kơyâo hơngo̱ ñu kiăng, 

11laih anŭn rĭm thŭn Solomôn pha brơi Hiram duapluh-rơbâo kor pơdai kơtor 
jing gơnam ƀơ̆ng kơ sang anŏ ding kơna gơ̆, wơ̆t hăng duapluh kor ia rơmuă 
hiam djet mơ̆ng boh ôliwơ mơ̆n. Solomôn ngă tơlơi anŭn kơ Hiram amăng lu 
thŭn. 

12Yahweh brơi kơ Solomôn tơlơi rơgơi kar hăng tơlơi Ñu hơmâo ƀuăn brơi laih 
kơ gơ̆. Hiram hăng Solomôn ăt pơjing sa tơlơi pơtŭ ư laih anŭn hơmâo tơlơi 
rơnŭk rơno̱m pơgop lir tŏng krah dua ƀing gơñu amăng abih rơnŭk pơtao gơñu 
yơh. 

13Pơtao Solomôn brơi iâu rai klâo-rơbăn čô, jing ƀing khŏm mă bruă mơ̆ng abih 
bang ƀing Israel, 

14laih anŭn pơkiaŏ ƀing gơ̆ nao pơ anih tring Lebanôn tui hăng tơpul sa-rơbăn čô 
amăng sa blan. Tui anŭn, ƀing gơñu dưi mă bruă sa blan pơ anih Lebanôn anŭn 
laih anŭn dŏ dua blan amăng sang gơñu pô. Adôniram yơh jing khua wai lăng 
abih bang ƀing mă bruă anŭn. 

15Solomôn ăt hơmâo mơ̆n sapăn-rơbăn čô ƀing treh čih boh pơtâo amăng khul 
bŏl čư̆ lŏn čar Israel laih anŭn tơjuh-rơbăn čô ƀing pơdŭ pơdiăng khul pơtâo 
anŭn, 

16wơ̆t hăng klâo-rơbâo klâo-rơtuh čô khua wai kiăng kơ kơčrâo brơi kơ ƀing mă 
bruă. 

17Pơtao pơđar kơ ƀing khăt pơtâo mă khul boh pơtâo prŏng, jing boh pơtâo yom 
laih anŭn trah hĭ, kiăng kơ yua ngă atur kơ sang yang. 

18Ƀing pơdơ̆ng sang Solomôn, ƀing pơdơ̆ng sang Hiram laih anŭn ƀing đah rơkơi 
mơnuih mơ̆ng plei prŏng Gebal khăt hăng prap pre djŏp mơta kơyâo laih anŭn 
boh pơtâo kơ tơlơi bruă pơdơ̆ng đĭ sang yang Yahweh. 

1 Ƀing Pơtao 6 

Solomôn Pơdơ̆ng Đĭ Sang Yang Yahweh 

1Pơtao Solomôn čơdơ̆ng pơdơ̆ng đĭ sang yang Yahweh amăng thŭn tal pă̱-rơtuh 
sapănpluh tơdơi kơ ƀing Israel hơmâo tơbiă laih mơ̆ng lŏn čar Êjip. Anŭn jing 
amăng thŭn tal pă̱ rơnŭk ñu wai lăng git gai ƀing Israel, jing amăng blan tal dua 
jing blan Ziu yơh. 

2Sang yang pơtao Solomôn pơdơ̆ng đĭ kơ Yahweh anŭn jing nămpluh haih 
rơyong, duapluh haih tơda laih anŭn klâopluh haih dơ̆ng gah lăm sang anŭn. 

3Adri̱ng sang gah anăp kơ sang yang, rơyong ñu jing duapluh haih, jing pơdơ̆ 
hăng tơda sang yang laih anŭn tơda ñu jing pluh haih gah anăp kơ sang yang. 

4Pơtao ăt pơkra khul amăng phă̱ hơmâo kho ̱ ng kơyâo pơgăn mơ̆n. 

5Ñu ăt pơdơ̆ng đĭ khul anih dưh pơgăn ƀơi jum dar pơnăng gah rơngiao sang 
yang, jing jum dar gah rơngiao kơ anih phŭn laih anŭn anih rơgoh hiam jing dua 
anih gah lăm sang yang anŭn yơh. 

6Atur khul anih tal gah yŭ hloh, tơda gơñu jing rơma haih, atur khul anih tal tŏng 
krah tơda gơñu jing năm haih laih anŭn atur khul anih tal klâo tơda gơñu jing 
tơjuh haih. Ñu pơkra khul čơnŭh dưh jum dar gah rơngiao kơ sang yang kiăng 
kơ ƀu hơmâo hơget ôh či kơdrŭt mŭt amăng khul pơnăng sang yang anŭn. 

7Ƀing pơdơ̆ng đĭ sang yang kơnơ̆ng yua khul boh pơtâo phă̱ laih ƀơi amăng luh 
anŭn, kiăng kơ arăng ƀu thâo hơmư̆ dơnai mơmu̱t, jo̱ng ƀôdah hơget gơnam yua 
pơsơi pơkŏn ôh ƀơi anih arăng hlak pơdơ̆ng đĭ sang yang anŭn. 

8Bah amăng kơ atur tal gah yŭ hloh jing gah thu̱ng kơ sang yang laih anŭn mơ̆ng 
atur anŭn hơmâo sa boh jơlan rơñan đĭ nao pơ atur tal tŏng krah, laih anŭn 
mơ̆ng anŭn đĭ nao pơ atur tal klâo yơh. 

9Tui anŭn yơh, tơdang Solomôn pơgiŏng hĭ khul pơnăng sang yang, ñu pơkra 
bơbŭng ñu hăng khul kơyâo pơgăn laih anŭn khul hơnăl kơyâo sar. 

10Ñu ăt pơgiŏng hĭ khul tal anih kơtuai pơnăng sang yang mơ̆n. Rĭm tal anih 
anŭn, dơ̆ng ñu jing rơma haih laih anŭn khul tal anih anŭn pơkle̱p hăng pơnăng 
sang yang mơ̆ng khul kơyâo sar pơgăn yơh. 

11Giŏng anŭn, boh hiăp Yahweh truh pơ Solomôn tui anai, 

12“Bơ kơ sang anai, jing sang ih hlak pơkra anŭn, tơdah ih đuaĭ tui khul tơlơi Kâo 
pơtă, ngă tui khul tơlơi hơnơ̆ng Kâo pơkă brơi laih anŭn djă̱ pioh hăng gưt tui 
abih bang khul tơlơi Kâo pơđar, tui anŭn Kâo či pơgiŏng hĭ mơ̆ng ih yơh tơlơi 
ƀuăn Kâo brơi laih kơ ama ih Dawid. 

13Sĭt Kâo či dŏ amăng ƀing Israel laih anŭn ƀu či lui raih hĭ ƀing ană plei Kâo 
Israel ôh.” 

Dram Gơnam Gah Lăm Sang Yang 
(2 Hră Ruai 3:8-14) 

14Tui anŭn yơh, Solomôn pơdơ̆ng đĭ laih anŭn pơgiŏng hĭ sang yang anŭn. 

15Ñu mă khul hơnăl kơyâo sar pơkra gah lăm sang yang, čơdơ̆ng mơ̆ng atur 
hlŏng truh pơ bơbŭng sang laih anŭn go̱m hĭ atur sang yang hăng khul hơnăl 
kơyâo hơngo̱. 

16Ƀơi hơnăl tuč sang yang ñu pơkra sa boh anih kơkuh pơpŭ pơ gah lăm hloh, 
jing Anih Rơgoh Hiam Hloh. Tơda hăng rơyong anih anŭn jing le̱ng kơ duapluh 
haih laih anŭn ñu pơgăn hĭ anih anŭn mơ̆ng anih phŭn hăng khul hơnăl kơyâo 
sar mơ̆ng atur hlŏng truh pơ bơbŭng sang. 

17Gah anăp kơ anih anŭn jing anih phŭn hơmâo pă̱pluh haih rơyong ñu. 

18Gah lăm kơ sang yang hơmâo hơnăl kơyâo sar trah rup kar hăng khul boh ge̱t 
laih anŭn khul bơnga blang. Abih bang le̱ng hăng hơnăl kơyâo sar kiăng kơ arăng 
ƀu thâo ƀuh boh pơtâo ôh. 

19Ñu pơkra anih kơkuh pơpŭ gah lăm hloh amăng sang yang anŭn kiăng kơ pioh 
hip tơlơi pơgop Yahweh pơ anŭn. 

20Anih kơkuh pơpŭ gah lăm anŭn jing duapluh haih rơyong, duapluh haih tơda 
laih anŭn duapluh haih dơ̆ng. Ñu lo̱m anih anŭn hăng mah phŭn laih anŭn ñu ăt 
lo̱m mah ƀơi kơnưl ngă hăng kơyâo sar mơ̆n. 

21Solomôn ăt lo̱m hĭ mơ̆n gah lăm anih phŭn sang yang hăng mah phŭn laih anŭn 
akă hrĕ čuăk mah gah anăp kiăng kơ pơgăn hĭ mơnuih mŭt nao pơ anih kơkuh 
pơpŭ anŭn yơh, jing anih pơkra lo̱m laih hăng mah phŭn. 

22Tui anŭn, ñu go̱m hĭ abih bang gah lăm sang anŭn hăng mah laih anŭn kơnưl 
ngă yang lŏm kơ anih kơkuh pơpŭ jing anih rơgoh hiam anŭn, ñu ăt lo̱m hĭ hăng 
mah mơ̆n. 

23Amăng anih kơkuh pơpŭ gah lăm hloh anŭn, ñu pơkra dua boh rup čerub hăng 
kơyâo ôliwơ, rĭm čerub hơmâo pluh haih glông. 

24Sa ƀĕ čăng čerub blung hlâo hơmâo rơyong rơma haih laih anŭn čăng gah adih 
ăt rơma haih mơ̆n. Tui anŭn, jing pluh haih yơh čơdơ̆ng mơ̆ng rơjŭng čăng anai 
truh pơ rơjŭng čăng adih. 

25Čerub tal dua ăt pơkă pluh haih mơ̆n, yuakơ dua čerub anai jing hrup laih anŭn 
pơđơ̱r hăng tơdruă yơh. 

26Dơ̆ng rĭm čerub jing glông pluh haih. 

27Ñu pioh dua boh rup čerub anŭn pơ anih gah lăm hloh sang yang, hơmâo khul 
čăng gơñu blang tơbiă. Sa ƀĕ čăng čerub anai tĕk djơ̆ pơnăng gah anai laih anŭn 
sa ƀĕ čăng čerub adih tĕk djơ̆ pơnăng gah adih, laih anŭn khul čăng dŏ glaĭ dua 
boh čerub anŭn tĕk djơ̆ tơdruă ƀơi tŏng krah anih. 

28Solomôn ăt lo̱m hĭ dua boh čerub anŭn hăng mah mơ̆n. 

29Ƀơi abih bang pơnăng jum dar gah lăm sang yang, wơ̆t hăng anih phŭn gah 
rơngiao laih anŭn anih kơkuh pơpŭ gah lăm, ñu trah rup čerub, khul kơyâo đung 
kri laih anŭn khul bơnga blang. 

30Ñu ăt lo̱m hĭ atur dua boh anih sang yang anŭn hăng mah mơ̆n. 

31Bơ kơ ƀơi bah amăng mŭt pơ anih kơkuh pơpŭ gah lăm, Solomôn pơkra dua 
boh bah amăng anŭn hăng kơyâo ôliwơ, kho ̱ ng bah amăng hơmâo rơma črăn ƀo ̆ . 

32Ƀơi dua bah amăng anŭn ñu trah rup čerub, khul kơyâo đung kri laih anŭn khul 
bơnga blang. Ñu ăt lo̱m klôp ƀơi rup čerub laih anŭn ƀơi kơyâo đung anŭn hăng 
mah mơ̆n. 

33Ăt hrup hăng anŭn mơ̆n kơ bah amăng mŭt nao pơ anih phŭn, ñu pơkra khul 
gơ̆ng bah amăng hơmâo pă̱ črăn ƀo ̆  hăng kơyâo ôliwơ. 

34Ñu ăt pơkra dua boh bah amăng hăng kơyâo hơngo̱, rĭm bah amăng hơmâo 
dua črăn dưi čơkŭt pŏk. 

35Ñu trah rup čerub, rup khul kơyâo đung kri laih anŭn khul bơnga blang ƀơi 
khul bah amăng anŭn laih anŭn lo̱m klôp hĭ khul rup anŭn hăng mah soh sel. 

36Solomôn ăt pơdơ̆ng đĭ mơ̆n anih wăl tơdron gah anăp sang yang, samơ̆ jing 
gah lăm anih hơmâo khul sang pơtao. pơnăng wăl tơdron anŭn hơmâo lu tal, 
samơ̆ rĭm klâo tal boh pơtâo arăng trah jing hơmâo sa tal kơyâo pơgăn mơ̆ng 
kơyâo sar. 

37Ƀơi thŭn tal pă̱ rơnŭk Solomôn amăng blan Ziu yơh, Solomôn pơdap pơgiŏng 
đĭ laih atur sang yang Yahweh. 

38Laih anŭn amăng thŭn tal pluh-sa rơnŭk anŭn amăng blan Bul, jing blan tal 
sapăn, ñu pơgiŏng hĭ laih abih bang črăn sang yang anŭn tui hăng hrôp pơrơđah 
laih. Tui anŭn, Solomôn pơdơ̆ng đĭ sang yang anŭn amăng tơjuh thŭn. 

1 Ƀing Pơtao 7 

Solomôn Pơdơ̆ng Đĭ Khul Sang Kơnŭk Kơna Pơtao 

1Tơdơi kơ anŭn, Solomôn pơdơ̆ng đĭ khul sang kơnŭk kơna pơtao samơ̆ ñu 
pơrơngiă hĭ amăng pluh-klâo thŭn kiăng pơgiŏng hĭ tơlơi bruă anŭn. 

2Ñu pơdơ̆ng đĭ sa boh sang prŏng arăng pơanăn Sang Glai Kơmrơ̆ng Lebanôn 
laih anŭn sang anŭn hơmâo sa-rơtuh haih rơyong, rơmapluh haih tơda laih anŭn 
klâopluh haih glông dơ̆ng. Sang anŭn hơmâo pă̱ tơroai tơmĕh kơyâo sar laih 
anŭn hơmâo khul kơyâo sar pơgăn ƀơi ngŏ khul tơmĕh anŭn. 

3Khul kơyâo sar pơgăn gah ngŏ kơ khul tơmĕh anŭn jing pă̱pluh-rơma ƀĕ, 
hơmâo pluh-rơma ƀĕ amăng rĭm tơroai. Bơbŭng sang gah ngŏ kơ khul kơyâo 
pơgăn anŭn arăng ăt ngă hăng kơyâo sar mơ̆n. 

4Abih dua gah pơnăng rơyong hơmâo klâo tơroai khul bah amăng phă̱ klă̱ anăp 
hăng tơdruă. 

5Dua gah pơnăng anŭn ăt hơmâo mơ̆n klâo boh bah amăng klă̱ anăp hăng tơdruă 
laih anŭn kho ̱ ng khul bah amăng anŭn hơmâo pă̱ črăn ƀo ̆ . 

6Giŏng anŭn, Solomôn pơkra sa boh sang arăng pơanăn Sang Tơmĕh Prŏng. Sang 
anŭn hơmâo rơmapluh haih rơyong laih anŭn klâopluh haih tơda. Gah anăp kơ 
sang anŭn ăt hơmâo sa anih adri̱ng laih anŭn adri̱ng anŭn ăt hơmâo bơbŭng tŏ 
hăng khul tơmĕh mơ̆n. 

7Ñu pơkra sa boh sang arăng pơanăn Sang Phat Kơđi, yuakơ pơtao či dŏ be̱r ƀơi 
grê pơtao ñu amăng sang anŭn kiăng kơ phat kơđi. Gah lăm kơ sang anŭn ñu 
klôp hĭ pơnăng hăng khul hơnăl kơyâo sar čơdơ̆ng mơ̆ng atur truh pơ bơbŭng 
sang. 

8Bơ kơ sang ñu pô jing anih ñu či dŏ, Solomôn pơdơ̆ng đĭ gah rŏng kơ sang phat 
kơđi anŭn laih anŭn ñu ăt pơkra hrup hăng sang anŭn mơ̆n. Solomôn ăt pơkra 
sa boh sang kar hăng sang anŭn mơ̆n kơ bơnai ñu, jing ană pơtao Pharaoh. 

9Abih bang sang anŭn, čơdơ̆ng mơ̆ng khul sang gah rơngiao truh pơ sang wăl 
tơdron prŏng, laih anŭn čơdơ̆ng mơ̆ng atur truh pơ rơjŭng pơnăng, le̱ng kơ 
pơkra hăng khul boh pơtâo hiam trah tui hăng hơnơ̆ng pơkă laih anŭn khăt hăng 
anuă ƀơi gah lăm hăng gah rơngiao. 

10Ñu pơkra atur sang anŭn hăng khul boh pơtâo prŏng hiam, đơđa pơkă truh kơ 
pluh haih đơđa kơnơ̆ng sapăn haih. 

11Khul pơnăng ƀơi gah ngŏ atur anŭn, ñu ăt pơkra hăng khul boh pơtâo hiam, 
trah tui hăng tơlơi pơkă, hrŏm hăng khul kơyâo pơgăn ngă hăng kơyâo sar mơ̆n. 

12pơnăng jum dar wăl tơdron prŏng anŭn le̱ng kơ hơmâo lu tal samơ̆ rĭm tal boh 
pơtâo arăng trah jing hơmâo sa tal kơyâo pơgăn mơ̆ng kơyâo sar, jing kar hăng 
wăl tơdron gah lăm kơ sang yang Yahweh hơmâo wơ̆t hăng adri̱ng ñu yơh. 

Pơtao Solomôn Jak Iâu Huram Pơkra Dram Gơnam Sang Yahweh 

13Pơtao Solomôn pơkiaŏ mơnuih nao pơ lŏn čar Tir kiăng ba rai Huram. 

14Huram jing pô hơmâo tơlơi thâo pơmĭn, tơlơi dưi ngă laih anŭn tơlơi thâo hluh 
amăng djŏp mơta bruă mă amăng gơnam ko̱ng. Amĭ Huram jing đah kơmơi 
kơmai Israel mơ̆ng kơnung djuai Naptali laih anŭn ama ñu jing mơnuih Tir, ăt 
jing pô juăt treh trah amăng gơnam ko̱ng mơ̆n. Ñu tŭ mă tơlơi jak iâu pơtao 
Solomôn laih anŭn rai pơkra abih bang gơnam ko̱ng yua mă amăng sang yang 
yơh. 

Dua Ƀĕ Tơmĕh Ko̱ng 
(2 Hră Ruai 3:15-17) 

15Huram pơkra dua ƀĕ tơmĕh ko̱ng, rĭm ƀĕ glông pluh-sapăn haih laih anŭn kuăl 
wĭl tơmĕh prŏng anŭn pluh-dua haih. 

16Ñu ăt pơkra dua boh akŏ dưh ngă hăng ko̱ng laih anŭn pioh ƀơi rơjŭng tơmĕh 
anŭn kiăng kơ lăng hiam ro ̆ . Rĭm akŏ dưh anŭn glông rơma haih. 

17Dua boh akŏ dưh ƀơi rơjŭng khul tơmĕh anŭn ñu pơhrôp hăng tơjuh blah 
hơñuăl mơñam mơ̆ng khul hrĕ čuăk bơnga. 

18Ñu ăt pơkra khul boh pumƀre hăng ko̱ng mơ̆n laih anŭn păl dua tơroai boh 
pumƀre anŭn jum dar hơñuăl mơñam kiăng kơ pơhrôp ƀơi rơjŭng dua ƀĕ tơmĕh 
anŭn. Ñu ngă hrup hăng anŭn yơh kơ rĭm akŏ dưh anŭn. 

19Khul akŏ dưh ƀơi rơjŭng khul tơmĕh ƀơi anih adri̱ng sang yang anŭn hơmâo 
rup kar hăng bơnga pông yang laih anŭn glông pă̱ haih. 

20Hơmâo dua-rơtuh boh pumƀre dap amăng dua tơroai jum dar hơñuăl mơñam 
anŭn jing gah ngŏ kơ čơlŭ dưh ƀơi rơjŭng dua ƀĕ tơmĕh anŭn. 

21Huram pơdơ̆ng đĭ dua ƀĕ tơmĕh ƀơi anih adri̱ng sang yang Yahweh. Sa ƀĕ 
tơmĕh ƀơi gah thu̱ng ñu pơanăn Yakhin laih anŭn sa ƀĕ ƀơi gah dư̱r ñu pơanăn 
Bôaz. 

22Khul akŏ dưh ƀơi rơjŭng tơmĕh anŭn jing rup bơnga pông yang. Tui anŭn yơh, 
ñu hơmâo pơgiŏng hĭ laih bruă mơnuă kơ dua ƀĕ tơmĕh ko̱ng anŭn. 

Brŏng Pơsơi 
(2 Hră Ruai 4:2-5) 

23Huram tuh pơkra sa boh brŏng hăng gơnam pơsơi laih anŭn arăng pơanăn 
Brŏng Rơsĭ. Rup brŏng anŭn wĭl, pơkă hơmâo pluh haih čơdơ̆ng mơ̆ng jăh gah 
anai truh pơ jăh gah adih laih anŭn rơma haih glông ñu. Kuăl wĭl jum dar ñu 
hơmâo klâopluh haih. 

24Gah yŭ kơ jăh brŏng anŭn, ñu pơhrôp hăng gơnam hrup hăng rup boh ge̱t jum 
dar. Rĭm haih hơmâo pluh boh ge̱t. Khul boh ge̱t anŭn ñu pơkra amăng dua 
tơroai pơkle̱p lir hrŏm sa hăng brŏng anŭn mơ̆n. 

25Ƀing gơñu pioh brŏng anŭn ƀơi rŏng pluh-dua drơi rup rơmô tơno kar hăng 
anai: klâo drơi anăp nao pơ gah dư̱r, klâo drơi anăp nao pơ gah yŭ̱, klâo drơi 
anăp nao pơ gah thu̱ng laih anŭn klâo drơi anăp nao pơ gah ngŏ̱ yơh. Brŏng anŭn 
dŏ ƀơi rŏng khul rơmô anŭn laih anŭn gah klon khul rup rơmô anŭn anăp nao 
pơ anih tŏng krah yơh. 

26Brŏng anŭn kơpa̱l sa păh tơngan laih anŭn jăh ñu hrup hăng jăh mŏng, jing 
hrup hăng bơnga pông yang bluh bơnga. Hơnơ̆ng ñu dưi djă̱ ia truh kơ dua-
rơbâo bat. 

Hip Rơdêh Ko̱ng 

27Huram ăt pơkra pluh boh hip rơdêh ko̱ng laih anŭn rĭm boh hơmâo pă̱ haih 
rơyong, pă̱ haih tơda laih anŭn klâo haih dơ̆ng ñu. 

28Ñu pơkra khul hip rơdêh anŭn kar hăng anai: rơdêh anai hơmâo mơthă, mơthă 
anai pơkle̱p ƀơi grŏ̱. 

29Ƀơi khul mơthă kơplăh wăh grŏ̱ ñu ăt pơkra khul rup rơmung dŭl, rup rơmô 
tơno laih anŭn rup ling jang. Ñu ăt pơkra khul rup hrup hăng anŭn mơ̆n ƀơi grŏ̱ 
anŭn. Gah ngŏ laih anŭn gah yŭ khul rup rơmung dŭl, rup rơmô tơno anŭn, ñu 
pơkra rup hrĕ bơnga mơ̆n. 

30Rĭm hip rơdêh anŭn hơmâo pă̱ boh pong rơdêh ko̱ng wơ̆t hăng khul gai hrua 
ko̱ng kơ pong; rĭm hip rơdêh anŭn hơmâo sa boh kơthŭng dŏ ƀơi pă̱ boh jơ̆ng 
grơ̆ng laih anŭn ƀơi rĭm khul jơ̆ng anŭn Huram ăt pơkra hrĕ bơnga mơ̆n. 

31Tŏng krah ƀơi akŏ rơdêh anŭn hơmâo sa amăng bah wĭl dơlăm sa haih laih 
anŭn tơda ñu sa haih sămkrah kiăng kơ djă̱ kơthŭng anŭn. Ƀơi amăng bah rĭm 
rơdêh anŭn ăt hơmâo rup treh trah. Khul mơthă rơdêh anŭn jing rup mơlă̱, ƀu 
djơ̆ wĭl ôh. 

32Khul gai hrua kơ pong ƀơi rĭm rơdêh pơkle̱p pơ gah yŭ mơthă rơdêh. Rĭm pong 
rơdêh hơmâo rơyong pơgăn ñu sa haih sămkrah. 

33Rĭm pong rơdêh ñu pơkra hrup hăng pong rơdêh aseh, anŭn jing khul gai hrua, 
khul kuang wĭl, khul gai kăng laih anŭn khul čơnŭh djă̱ le̱ng kơ tuh pơkra hăng 
ko̱ng soh sel. 

34Rĭm hip rơdêh anŭn hơmâo pă̱ boh jơ̆ng grơ̆ng soh sel, rĭm boh jơ̆ng grơ̆ng ƀơi 
rĭm akiăng, lir hrŏm hăng rơdêh anŭn yơh. 

35Ƀơi gah ngŏ rĭm rơdêh hơmâo tôl ko̱ng wĭl dơ̆ng glông sămkrah haih. Abih 
bang khul mơthă laih anŭn khul jơ̆ng grơ̆ng le̱ng kơ lir hăng khul rơdêh anŭn 
soh sel. 

36Huram ăt trah khul rup ling jang, rup rơmung dŭl laih anŭn rup kơyâo đung 
kri ƀơi rĭm bơnăh khul jơ̆ng grơ̆ng laih anŭn khul mơthă. Ñu ăt trah khul hrĕ 
bơnga hro̱ jum dar rơdêh ƀơi rĭm anih pă dŏ hŏng. 

37Amăng hơdră anŭn yơh, Huram pơkra pluh boh hip rơdêh. Abih bang rơdêh 
anŭn ñu tuh pơkra hăng grŏ̱ hrup soh sel. Tui anŭn yơh, tơlơi pơkă laih anŭn ƀo ̆  
rup rĭm rơdêh jing hrup soh sel. 

38Ñu ăt pơkra pluh boh kơƀŭng ko̱ng, rĭm kơƀŭng dưi djă̱ pă̱pluh bat. Tơda rĭm 
kơƀŭng hơmâo pă̱ haih laih anŭn pioh ƀơi ngŏ sa boh amăng pluh boh hip rơdêh. 

39Ñu dap khul hip rơdêh anŭn jĕ sang yang Yahweh tui anai: Rơma boh pơ gah 
thu̱ng laih anŭn rơma boh pơ gah dư̱r. Bơ kơ brŏng prŏng arăng iâu Rơsĭ anŭn, 
ñu pioh ƀơi gah thu̱ng, jing ƀơi akiăng asuĕk gah thu̱ng ngŏ̱ kơ sang yang yơh. 

40Ñu ăt pơkra khul gŏ hăng khul ƀơñ kuaĭ kiăng kơ mă pơđuaĭ hĭ hơbâo apui, 
laih anŭn khul mŏng añăh hăng gơnam ko̱ng mơ̆n. 

Pơtŭm Glaĭ Abih Bang Dram Gơnam Huram Pơkra 
(2 Hră Ruai 4:11–5:1) 

Tui anŭn, Huram pơgiŏng hĭ abih bang bruă mơnuă brơi kơ Solomôn amăng 
sang yang Yahweh tui hăng gah yŭ anai: 

41Dua ƀĕ tơmĕh prŏng dua boh čơlŭ akŏ dưh ƀơi akŏ khul tơmĕh anŭn dua blah 
hơñuăl mơñam pơhrôp dua boh čơlŭ akŏ dưh ƀơi akŏ khul tơmĕh anŭn 

42Pă̱-rơtuh boh pumƀre kơ dua blah hơñuăl mơñam, jing hơmâo dua tơroai boh 
pumƀre kơ sa blah hơñuăl mơñam, kiăng pơhrôp khul čơlŭ akŏ dưh ƀơi akŏ khul 
tơmĕh anŭn 

43Pluh boh hip rơdêh wơ̆t hăng pluh boh kơƀŭng mơ̆n 

44Rơsĭ hrŏm hăng pluh-dua boh rup rơmô tơno gah yŭ ñu 

45Khul gŏ hăng khul ƀơñ kuaĭ kiăng kơ mă pơđuaĭ hĭ hơbâo apui, laih anŭn khul 
mŏng añăh. Abih bang gơnam anŭn Huram hơmâo pơkra brơi laih kơ pơtao 
Solomôn kiăng yua amăng sang yang Yahweh. Ñu le̱ng kơ tuh pơkra hơdôm 
gơnam anŭn hăng ko̱ng kruăh bơngač soh sel. 

46Pơtao pơđar arăng tuh pơkra khul gơnam anŭn amăng grŏ̱ ngă hăng lŏn kraĭ 
ƀơi anih tơhnă̱ Yurdan, jing anih kơplăh wăh plei pơnăng Sukkôt hăng plei 
pơnăng Zarethan. 

47Solomôn ƀu brơi kơ arăng pơkơtraŏ ôh khul gơnam anŭn, yuakơ lu đơi. Tui 
anŭn, ƀing gơñu ƀu thâo pơkă tơlơi pơkơtraŏ ko̱ng anŭn ôh. 



713 

 

 
© 2013 Jơrai Bible Association. 

  
 

 

48Solomôn ăt pơkra abih bang dram gơnam hăng mah kiăng kơ yua amăng sang 
yang Yahweh mơ̆n kar hăng anai: Kơnưl mah Kơƀa̱ng mah kiăng pioh ƀañ 
tơpŭng rơgoh hiam. 

49Pluh boh tơkai kơđen ngă hăng mah phŭn, jing rơma ƀĕ tơkai kơđen ƀơi gah 
thu̱ng laih anŭn rơma ƀĕ ƀơi gah dư̱r, jing anih ƀơi anăp kơ anih rơgoh hiam 
hloh yơh Khul rup bơnga, khul apui kơđen laih anŭn khul gai ke̱p mah 

50Khul kơƀŭng, khul gai pơthăm-apui, khul mŏng añăh, khul ja̱m laih anŭn khul 
gŏ hơdăng ngur le̱ng kơ pơkra hăng mah phŭn Khul čơnŭh bah amăng pơkra 
hăng mah, anŭn jing čơnŭh kơ khul bah amăng anih gah lăm hloh, jing Anih 
Rơgoh Hiam Hloh laih anŭn kơ khul bah amăng anih phŭn jing Anih Rơgoh Hiam 
sang yang mơ̆n. 

51Tơdang abih bang bruă mơnuă pơtao Solomôn pơkra brơi kơ sang yang 
Yahweh hơmâo pơgiŏng hĭ laih, ñu brơi ba mŭt abih bang dram gơnam ama ñu 
Dawid hơmâo pơyơr pơko ̆  laih kơ Yahweh, laih anŭn pioh amăng khul anih pioh 
gơnam sang yang Yahweh. Hơdôm gơnam anŭn jing: Amrăk, mah laih anŭn abih 
bang gơnam yua pơkŏn mơ̆n. 

1 Ƀing Pơtao 8 

Tơlơi Ba Mŭt Hip Tơlơi Pơgop Amăng Sang Yang Yahweh 

(2 Hră Ruai 5:2–6:2) 

1Tơdơi kơ anŭn, pơtao Solomôn iâu pơƀut rai ƀơi anăp ñu amăng plei phŭn 
Yerusalaim abih bang ƀing kŏng tha Israel, abih bang ƀing djă̱ akŏ ƀing kơnung 
djuai laih anŭn ƀing ba akŏ ƀing djuai Israel, kiăng kơ ba mŭt amăng sang yang 
Yahweh hip tơlơi pơgop Yahweh mơ̆ng anih Ziôn, jing mơ̆ng Plei Dawid anŭn. 

2Tui anŭn, ƀơi bơyan phet amăng blan Ethanim, jing blan tal tơjuh, abih bang 
ƀing đah rơkơi Israel rai hrŏm hơbĭt hăng pơtao Solomôn yơh. 

3Tơdang abih bang ƀing kŏng tha Israel hơmâo rai laih, ƀing khua ngă yang yŏng 
đĭ hip tơlơi pơgop Yahweh, 

4laih anŭn ƀing gơñu ba đĭ hip anŭn laih anŭn Sang Khăn Pơjơnum hrŏm hăng 
abih bang dram gơnam rơgoh hiam pioh yua amăng sang anŭn. Ƀing khua ngă 
yang laih anŭn ƀing Lêwi pơkŏn čơkŭng đĭ khul gơnam anŭn truh pơ sang yang 
Yahweh. 

5Hlak anŭn, pơtao Solomôn wơ̆t hăng abih bang ƀing Israel pơƀut glaĭ hrŏm 
hăng ñu dŏ dơ̆ng ƀơi anăp hip, pơdjai hĭ khul triu laih anŭn khul rơmô lu biă mă 
kiăng kơ ngă yang, tơl ƀing gơñu ƀu dưi tĭng yap ôh. 

6Giŏng anŭn, ƀing khua ngă yang ba mŭt hip tơlơi pơgop Yahweh pơ sang yang 
laih anŭn pioh amăng gah lăm Anih Rơgoh Hiam Hloh, jing gah yŭ kơ čăng dua 
boh rup čerub. 

7Dua boh rup čerub anŭn blang čăng gơñu gah ngŏ kơ hip jing go̱m hĭ hip anŭn 
wơ̆t hăng dua ƀĕ gai čơkŭng hip mơ̆n. 

8Khul gai čơkŭng anŭn rơyong ñu glông biă mă tơl arăng dưi ƀuh črăn rơnuč 
mơ̆ng Anih Rơgoh Hiam, jing anih gah anăp kơ Anih Rơgoh Hiam Hloh. Samơ̆ 
arăng ƀu thâo ƀuh ôh mơ̆ng anih pơkŏn gah rơngiao kơ Anih Rơgoh Hiam. Sĭt 
khul gai čơkŭng anŭn ăt dŏ pơ anŭn mơ̆n tă anai. 

9Ƀơi mông anŭn, ƀu hơmâo gơnam hơget ôh amăng hip anŭn rơngiao kơ dua 
boh hơnăl boh pơtâo Môseh hơmâo pioh mŭt laih amăng anŭn ƀơi anih Hôrêb. 
Hôrêb jing anih Yahweh pơjing laih tơlơi pơgop hăng ƀing Israel tơdơi kơ ƀing 
gơñu tơbiă laih mơ̆ng lŏn čar Êjip. 

10Tơdang ƀing khua ngă yang tơbiă đuaĭ hĭ mơ̆ng Anih Rơgoh Hiam, hơmâo 
kơthul pơbă hĭ sang yang Yahweh. 

11Tui anŭn, ƀing khua ngă yang ƀu thâo mŭt glaĭ mă bruă ngă yang gơñu ôh 
yuakơ hơmâo kơthul đơi, anŭn jing yuakơ tơlơi ang yang Yahweh pơbă hĭ sang 
yang Ñu jing hĭ bơngač biă mă yơh. 

12Giŏng anŭn, Solomôn laĭ tui anai, “Ơ Yahweh ăh, Ih hơmâo pơtă laih, Ih či dŏ 
amăng anih kơthul kơnăm. 

13Kâo hơmâo pơdơ̆ng đĭ laih sa boh sang yang guh kơang kơ Ih, jing anih kơ Ih 
dŏ hlŏng lar.” 

Pơtao Solomôn Bơni Hiam Hăng Ƀing Ană Plei Israel 
(2 Hră Ruai 6:3-11) 

14Tơdang abih bang ƀing Israel pơƀut glaĭ dŏ dơ̆ng pơ anŭn, pơtao Solomôn wir 
glaĭ laih anŭn bơni hiam kơ ƀing gơñu yơh. 

15Ñu laĭ tui anai: “Bơni hơơč kơ Yahweh, Ơi Adai ƀing Israel! Tơlơi Ñu ƀuăn kơ 
ama kâo Dawid hăng amăng bah Ñu pô, Ñu hơmâo pơgiŏng hĭ laih hăng tơngan 
Ñu pô yơh. Ñu ƀuăn laih tui anai, 

16‘Čơdơ̆ng mơ̆ng hrơi Kâo ba tơbiă laih ƀing ană plei Kâo Israel mơ̆ng lŏn čar 
Êjip, Kâo ƀu hơmâo ruah mă ôh sa boh plei pă ôh mơ̆ng ƀing kơnung djuai Israel 
kiăng kơ ƀing gơñu pơdơ̆ng đĭ sang yang kiăng kơ ƀing gơñu pơpŭ pơyom Anăn 
Kâo pơ anŭn, samơ̆ Kâo hơmâo ruah mă laih ih, Dawid, kiăng kơ git gai wai lăng 
ƀing ană plei Kâo Israel.’ ” 

17Pơtao Solomôn pơhiăp dơ̆ng tui anai, Ama kâo Dawid hơmâo pơmĭn pơphŭn 
laih amăng pran jua ñu kiăng pơdơ̆ng đĭ sa boh sang yang kiăng kơ pơpŭ pơyom 
kơ Anăn Yahweh, jing Ơi Adai ƀing Israel. 

18Samơ̆ Yahweh pơhiăp laih hăng ama kâo Dawid tui anai, “Hiam yơh ih hơmâo 
tơlơi anŭn amăng jua pơmĭn ih kiăng pơdơ̆ng đĭ sang yang kiăng kơ pơpŭ pơyom 
kơ Anăn Kâo, yuakơ anŭn jing amăng pran jua ih yơh. 

19Wơ̆t tơdah tui anŭn, ƀu djơ̆ ih ôh jing pô či pơdơ̆ng đĭ sang yang. Pô či pơdơ̆ng 
đĭ sang yang kiăng kơ pơpŭ pơyom kơ Anăn Kâo jing ană đah rơkơi ih, jing pô 
tơbiă rai mơ̆ng drah kơtăk ih pô yơh.” 

20Yahweh hơmâo djă̱ pioh tơlơi Ñu ƀuăn laih. Kâo hơmâo đĭ ngă pơtao tŏ tui laih 
ama kâo Dawid laih anŭn ră anai kâo jing pơtao ƀing Israel, kar hăng tơlơi 
Yahweh ƀuăn brơi laih. Kâo ăt hơmâo pơdơ̆ng đĭ laih mơ̆n sang yang anŭn kiăng 
kơ pơpŭ pơyom kơ Anăn Yahweh, jing Ơi Adai ƀing Israel. 

21Sĭt kâo hơmâo pơkra laih anih pioh kơ hip tơlơi pơgop Yahweh pơ anŭn. 
Amăng hip anŭn yơh Môseh pioh mŭt dua boh hơnăl pơtâo hơmâo tơlơi pơgop 
Yahweh, jing tơlơi Ñu hơmâo pơjing laih hăng ƀing ơi adon ta tơdang Ñu ba tơbiă 
laih ƀing gơ̆ mơ̆ng lŏn čar Êjip. 

Tơlơi Pơtao Solomôn Iâu Laĭ Pơyơr Pơkô̆ Sang Yang Yahweh 
(2 Hră Ruai 6:12-42) 

22Giŏng anŭn, pơtao Solomôn dŏ dơ̆ng ƀơi anăp kơnưl Yahweh jing gah anăp kơ 
abih bang ƀing Israel pơƀut glaĭ laih anŭn ñu yơr đĭ tơngan ñu pơ adai adih, 

23laih anŭn iâu laĭ tui anai: “Ơ Yahweh, jing Ơi Adai ƀing Israel hơi, sĭt ƀu hơmâo 
ôh Ơi Adai pơkŏn hrup hăng Ih amăng adai gah ngŏ adih ƀôdah ƀơi gah yŭ lŏn 
tơnah anai. Kơnơ̆ng hơjăn Ih đôč yơh jing Pô djă̱ pioh tơlơi pơgop Ih laih anŭn 
pơrơđah tơlơi khăp hiam klă Ih kơ ƀing ding kơna Ih, jing ƀing ăt đuaĭ tui amăng 
jơlan Ih hăng abih pran jua. 

24Hrơi anai, Ih hơmâo djă̱ pioh laih tơlơi Ih ƀuăn hăng ding kơna Ih Dawid jing 
ama kâo. Sĭt hăng amăng bah Ih yơh Ih hơmâo ƀuăn laih, laih anŭn hăng tơngan 
Ih yơh Ih hơmâo pơgiŏng hĭ laih. 

25“Ră anai, Ơ Yahweh jing Ơi Adai ƀing Israel hơi, djă̱ pioh brơi bĕ kơ ding kơna 
Ih Dawid ama kâo khul tơlơi Ih ƀuăn laih hăng ñu dơ̆ng tơdang Ih laĭ tui anai, ‘Ih 
ƀu či rơngiă hĭ ôh pô ană tơčô ih dŏ ƀơi grê pơtao kiăng kơ git gai wai lăng lŏn 
čar Israel, tơdah ƀing ană tơčô ih anŭn kơnơ̆ng răng pơñen rơbat tŏng ten ƀơi 
anăp Kâo kar hăng tơlơi ih hơmâo ngă laih.’ 

26Hơnŭn yơh ră anai, Ơ Ơi Adai ƀing Israel hơi, brơi bĕ boh hiăp Ih ƀuăn laih 
hăng ding kơna Ih Dawid ama kâo krep truh sĭt. 

27“Samơ̆ Ih, jing Ơi Adai, či dŏ ƀơi lŏn tơnah anai biă mă hă? Sĭt khul tal adai wơ̆t 
hăng adai glông hloh ăt kŏn dưi krư̆ kăl hĭ Ih mơ̆n. Tui anŭn, sang yang kâo 
hơmâo pơdơ̆ng laih anai jing anet biă mă yơh! 

28Samơ̆ rơkâo kơ Ih pơđi̱ng tơngia bĕ kơ tơlơi ding kơna Ih kâo anai iâu laĭ laih 
anŭn kơ tơlơi kâo kwưh rơkâo kơ tơlơi khăp pap, Ơ Yahweh Ơi Adai kâo hơi. 
Hơmư̆ bĕ tơlơi bơni hơơč laih anŭn tơlơi iâu laĭ ding kơna Ih kâo anai hlak iâu 
laĭ ƀơi anăp Ih hrơi anai. 

29Ih laĭ laih Ih či ruah sang yang kiăng kơ pioh Anăn Ih pơ anŭn, tui anŭn kwưh 
kiăng mơta Ih lăng trŭn pơ sang yang anai hrơi mlam, kiăng kơ Ih dưi hơmư̆ 
tơlơi ding kơna Ih kâo anai iâu laĭ anăp nao pơ anih anai. 

30Hơmư̆ bĕ tơlơi kwưh rơkâo kơ tơlơi pap mơ̆ng ding kơna Ih kâo anai laih anŭn 
mơ̆ng ană plei Ih Israel tơdang ƀing gơmơi iâu laĭ anăp nao pơ anih anai. Hơmư̆ 
bĕ mơ̆ng adai adih, jing anih Ih dŏ, laih anŭn tơdang Ih hơmư̆, rơkâo Ih pap brơi 
bĕ. 

31“Tơdang arăng phŏng kơđi kơ hlơi pô pơsoh hĭ pô re̱ng gah ñu laih anŭn ñu 
khŏm rai ƀơi anăp kơnưl ngă yang Ih amăng sang yang anai, kiăng kơ ƀuăn rơ̆ng 
kơ tơlơi ñu ƀu ngă soh ôh, 

32tui anŭn, rơkâo kơ Ih hơmư̆ hăng laĭ glaĭ đa bĕ mơ̆ng adai adih, laih anŭn phat 
brơi bĕ tŏng krah dua čô ding kơna ih anŭn. Giŏng anŭn, klă̱ kơđi bĕ mơnuih ngă 
soh laih anŭn pioh glaĭ bĕ ƀơi akŏ ñu pô hơget tơlơi ñu hơmâo ngă sat laih, samơ̆ 
pơhaih brơi bĕ pô ƀu ngă soh jing hĭ agaih yuakơ tơlơi tơpă hơnơ̆ng gơ̆. 

33“Tơdang ƀing rŏh ayăt blah juă hĭ ƀing ană plei Ih Israel, yuakơ ƀing gơ̆ hơmâo 
ngă soh pơkơdơ̆ng glaĭ hăng Ih, tơdah ƀing gơ̆ wơ̆t glaĭ pơ Ih laih anŭn pơhaih 
Ih jing Ơi Adai ƀing gơ̆, iâu laĭ laih anŭn kwưh pơđu̱r kơ Ih amăng sang yang anai, 

34tui anŭn rơkâo kơ Ih hơmư̆ đa bĕ mơ̆ng adai adih laih anŭn pap brơi tơlơi soh 
ƀing ană plei Ih Israel anai. Giŏng anŭn, ba glaĭ bĕ ƀing gơ̆ pơ anih lŏn anai, jing 
anih lŏn Ih hơmâo pha brơi laih kơ ƀing ơi adon ƀing gơ̆. 

35“Tơdang khul tal adai adih kho̱ng hăng ƀu hơjan ôh yuakơ ƀing ană plei Ih 
hơmâo ngă soh pơkơdơ̆ng glaĭ hăng Ih, tơdah ƀing gơñu iâu laĭ anăp nao pơ anih 
anai, pơhaih Ih jing Ơi Adai gơñu laih anŭn đuaĭ ataih hĭ mơ̆ng khul tơlơi soh sat 
gơñu yuakơ Ih hơmâo pơruă hĭ laih ƀing gơñu, 

36tui anŭn rơkâo kơ Ih hơmư̆ đa bĕ mơ̆ng adai adih laih anŭn pap brơi tơlơi soh 
ƀing ding kơna Ih, jing ană plei Ih Israel anai. Pơtô bĕ kơ ƀing gơñu jơlan djơ̆ 
kiăng kơ hơdip laih anŭn mơit rai bĕ ia hơjan ƀơi anih lŏn Ih brơi laih kơ ƀing 
ană plei Ih jing gơnam kŏng ngăn gơñu anŭn. 

37“Tơdang tơlơi ư̆ rơpa ƀôdah tơlơi kli̱n khe̱ng truh ƀơi anih lŏn anai, angĭn pơiă 
ƀôdah kơmao mơoai, khul kơtop ƀôdah khul kơtop kơplŏng pơrai hĭ gơnam tăm, 
ƀôdah tơdang ƀing rŏh ayăt wang blah ƀing gơñu amăng khul plei pla gơñu, 
hơget tơlơi răm rai ƀôdah hơget tơlơi ruă tơnap truh tơl, 

38tui anŭn tơdah kơnơ̆ng sa čô đôč ƀôdah abih bang ƀing ană plei Ih Israel iâu 
laĭ ƀôdah kwưh rơkâo, yuakơ pơmưn tơlơi ruă rơngot amăng pran jua, laih anŭn 
yơr đĭ tơngan anăp nao pơ sang yang anai, 

39tui anŭn, rơkâo kơ Ih hơmư̆ đa bĕ mơ̆ng adai adih, jing anih Ih dŏ. Hơmư̆ brơi 
đa laih anŭn pap brơi bĕ. Ngă bĕ kơ rĭm čô tui hăng abih bang tơlơi ñu ngă, yuakơ 

Ih thâo krăn laih pran jua ñu, sĭt kơnơ̆ng hơjăn Ih yơh thâo krăn abih bang pran 
jua mơnuih mơnam. 

40Tui anŭn yơh, ƀing gơñu či huĭ pơpŭ kơ Ih amăng abih tơlơi hơdip gơñu amăng 
anih lŏn Ih brơi laih kơ ƀing ơi adon gơmơi anai. 

41“Bơ kơ ƀing tuai jing ƀing ƀu lŏm ôh kơ ană plei Ih Israel, đơđa ƀing gơñu či rai 
mơ̆ng anih lŏn ataih yuakơ ƀing gơñu hơmư̆ kơ tơlơi hing ang anăn Ih. 

42Sĭt mơnuih mơnam či hơmư̆ anăn prŏng prin Ih, laih anŭn khul tơlơi mơsêh 
mơyang Ih ngă laih hăng tơlơi dưi kơtang laih anŭn hơpăl tơngan Ih yơr tơbiă, 
laih anŭn ƀing gơñu či rai iâu laĭ anăp nao pơ sang yang anai. 

43Tui anŭn, rơkâo kơ Ih hơmư̆ đa bĕ mơ̆ng adai adih, jing mơ̆ng anih Ih dŏ, laih 
anŭn ngă brơi bĕ hơget tơlơi pô tuai anŭn rơkâo kơ Ih, kiăng kơ abih bang 
mơnuih mơnam ƀơi lŏn tơnah anai dưi đaŏ kơnang kơ anăn Ih laih anŭn huĭ 
pơpŭ kơ Ih, kar hăng ană plei Ih pô jing ƀing Israel huĭ pơpŭ kơ Ih, laih anŭn 
kiăng kơ ƀing gơñu dưi thâo krăn sĭt sang yang anai kâo hơmâo pơdơ̆ng đĭ jing 
anih pơpŭ pơyom kơ anăn Ih yơh. 

44“Tơdang ƀing ană plei Ih nao pơblah pơkơdơ̆ng glaĭ hăng ƀing rŏh ayăt gơñu, 
pơpă anih Ih pơkiaŏ ƀing gơñu nao, laih anŭn tơdang ƀing gơñu iâu laĭ kơ Ih 
anăp nao pơ plei Ih hơmâo ruah laih anai, laih anŭn anăp nao pơ sang yang Ih 
anai kâo hơmâo pơdơ̆ng đĭ laih kiăng kơ pơpŭ pơyom kơ Anăn Ih, 

45tui anŭn, rơkâo kơ Ih hơmư̆ đa bĕ mơ̆ng adai adih kơ tơlơi ƀing gơ̆ iâu laĭ laih 
anŭn kwưh rơkâo kơ tơlơi pap laih anŭn ngă bĕ tơlơi tơpă hơnơ̆ng kơ ƀing gơñu. 

46“Ƀu hơmâo hlơi pô ôh ƀu ngă soh. Tui anŭn, tơdang ƀing ană plei Ih ngă soh 
pơkơdơ̆ng glaĭ hăng Ih, năng ai Ih či hil biă mă kơ ƀing gơñu tơl Ih jao hĭ ƀing 
gơñu kơ rŏh ayăt, jing ƀing mă hĭ ƀing gơ̆ jing ƀing mơnă amăng anih lŏn gơñu 
pô, jing anih ataih ƀôdah jĕ. 

47Tơdơi kơ anŭn, năng ai ƀing gơñu pơplih hĭ jua pơmĭn gơñu jing amăng anih 
lŏn arăng mă ƀing gơñu jing mơnă anŭn, laih anŭn ƀing gơñu kơhma̱l hăng kwưh 
rơkâo ƀơi Ih amăng anih lŏn ƀing blah juă gơñu tui anai, ‘Ƀing gơmơi hơmâo ngă 
soh laih; ƀing gơmơi hơmâo ngă laih tơlơi wĕ wŏ; ƀing gơmơi hơmâo ngă laih 
tơlơi sat ƀai.’ 

48Tơdah ƀing gơñu wơ̆t glaĭ pơ Ih hăng abih jua bơngăt gơñu amăng anih lŏn 
ƀing rŏh ayăt gơñu anŭn, jing ƀing mă laih ƀing gơñu ngă ƀing mơnă, laih anŭn 
tơdah ƀing gơñu iâu laĭ ƀơi Ih anăp nao pơ anih lŏn Ih brơi laih kơ ƀing ơi adon 
gơñu, anăp nao pơ plei Ih hơmâo ruah laih anai, laih anŭn anăp nao pơ sang yang 
kâo hơmâo pơdơ̆ng đĭ laih kiăng kơ pơpŭ pơyom kơ Anăn Ih, 

49tui anŭn mơ̆ng anih adai adih, jing anih dŏ Ih, rơkâo kơ Ih hơmư̆ đa bĕ tơlơi 
ƀing gơñu iâu laĭ kwưh rơkâo kơ tơlơi pap laih anŭn ngă bĕ tơlơi tơpă hơnơ̆ng 
kơ ƀing gơñu. 

50Rơkâo kơ Ih pap brơi bĕ ƀing ană plei Ih, jing ƀing hơmâo ngă soh pơkơdơ̆ng 
glaĭ laih hăng Ih. Rơkâo kơ Ih pap brơi bĕ abih bang khul tơlơi pơkơdơ̆ng gơñu 
hơmâo ngă laih kơ Ih, laih anŭn ngă kơ ƀing blah juă gơñu ăt pơrơđah brơi kơ 
ƀing gơ̆ tơlơi pap mơ̆n. 

51Rơkâo kơ Ih ngă bĕ khul tơlơi anŭn yuakơ ƀing gơ̆ jing ƀing ană plei Ih laih 
anŭn jing kŏng ngăn Ih, jing ƀing Ih hơmâo ba tơbiă laih mơ̆ng čar Êjip, jing tơbiă 
mơ̆ng anih lŏn kar hăng gŏ apui pơsơi riă anŭn. 

52“Kwưh kiăng kơ mơta Ih blang lăng brơi ƀơi tơlơi kâo, ding kơna Ih, kwưh 
rơkâo laih anŭn ƀơi tơlơi ƀing Israel jing ƀing ană plei Ih kwưh rơkâo. Kwưh 
kiăng kơ Ih hơmư̆ bĕ ƀing gơ̆ ƀơi mông ƀing gơ̆ iâu kwưh kơ Ih. 

53Mơ̆ng abih bang kơnung djuai mơnuih amăng lŏn tơnah anai, Ih ruah pioh laih 
ƀing gơmơi jing ƀing Israel, kiăng kơ jing kŏng ngăn kơ Ih pô. Tơlơi anŭn yơh Ih 
ƀuăn rơ̆ng laih mơ̆ng ding kơna Ih Môseh tơdang Ih, Ơ Khua Yang Yahweh hơi, 
ba tơbiă laih ƀing ơi adon gơmơi mơ̆ng lŏn čar Êjip.” 

54Tơdang pơtao Solomôn iâu laĭ, ñu dŏ tŏ tơŭt pơ anăp kơnưl Yahweh hăng yơr 
đĭ tơngan ñu pơ adai adih. Samơ̆ tơdang ñu pơgiŏng hĭ laih abih bang khul tơlơi 
iâu laĭ laih anŭn tơlơi rơkâo kơ tơlơi pap anŭn hăng Yahweh, 

55ñu tơgŭ laih anŭn bơni hiam kơ abih bang ƀing Israel pơƀut glaĭ pơ anŭn hăng 
jua pơhiăp kraih tui anai: 

56“Bơni hơơč kơ Yahweh, jing Pô hơmâo brơi laih kơ ƀing ană plei Ñu Israel dŏ 
rơnŭk rơnua kar hăng tơlơi Ñu ƀuăn laih. Abih bang khul tơlơi ƀuăn hiam Ñu 
ƀuăn brơi laih mơ̆ng ding kơna Ñu Môseh hơmâo krep truh laih. 

57Kwưh rơkâo kơ Yahweh Ơi Adai ta dŏ hăng ƀing ta kar hăng tơlơi Ñu dŏ laih 
hăng ƀing ơi adon ta. Kwưh rơkâo kơ Ñu ƀu či đuaĭ hĭ mơ̆ng ƀing ta ôh kŏn lui 
raih hĭ ƀing ta lơi. 

58Kwưh rơkâo kơ Ñu kơčrâo brơi kơ pran jua ta wir nao pơ Ñu kiăng kơ rơbat 
amăng abih bang jơlan Ñu laih anŭn djă̱ pioh khul tơlơi pơđar, khul tơlơi pơtă 
pơtăn laih anŭn khul tơlơi phiăn Ñu brơi laih kơ ơi adon ta. 

59Kwưh rơkâo kơ Yahweh hơdơr hơdôm boh hiăp kâo anai, jing tơlơi kâo hơmâo 
iâu laĭ laih ƀơi anăp Ñu hrơi hăng mlam, tui anŭn Ñu dưi pơmĭn ƀlơ̆ng djru brơi 
kơ kâo, ding kơna Ñu anai, laih anŭn kơ ƀing ană plei Ñu tui hăng tơlơi kơƀah 
kiăng rĭm hrơi. 

60Tui anŭn yơh, abih bang kơnung djuai amăng lŏn tơnah anai dưi thâo krăn 
kơnơ̆ng hơjăn Yahweh yơh jing Ơi Adai, sĭt ƀu hơmâo yang pơkŏn dơ̆ng tah. 

61Samơ̆ ƀing gih khŏm jao hlo̱m jua pơmĭn gih kơ Yahweh Ơi Adai ta kiăng hơdip 
tui hăng khul tơlơi Ñu pơtă pơtăn laih anŭn tui gưt khul tơlơi Ñu pơđar jing kar 
hăng ƀing gih hlak ngă ƀơi mông anai yơh.” 

Tơlơi Pơyơr Pơkô̆ Sang Yang Yahweh 

(2 Hră Ruai 7:4-10) 

62Giŏng anŭn, pơtao Solomôn hrŏm hăng abih bang ƀing Israel pơyơr đĭ gơnam 
ngă yang ƀơi anăp Yahweh. 

63Solomôn pơyơr đĭ sa gơnam pơyơr tơlơi pơgop pơlir kơ Yahweh tui anai: 
Duapluh-dua-rơbâo drơi rơmô laih anŭn pluh-dua-rơbăn drơi triu bơbe. Tui 
anŭn yơh, pơtao laih anŭn ƀing Israel iâu laĭ pơyơr pơko ̆  sang yang Yahweh 
anŭn. 

64Ƀơi hrơi anŭn mơ̆n, pơtao pơrơgoh hĭ anih tŏng krah wăl tơdron jing anih ƀơi 
gah anăp sang yang Yahweh. Giŏng anŭn, ñu pơyơr đĭ khul gơnam pơyơr čuh, 
khul gơnam pơyơr pơdai hlâo hla̱ng laih anŭn rơmuă khul gơnam pơyơr tơlơi 
pơgop pơlir pơ anih anŭn, yuakơ anih kơnưl ko̱ng ƀơi anăp sang yang Yahweh 
jing anet đơi kiăng kơ pioh abih bang khul gơnam pơyơr anŭn. 

65Tui anŭn, Solomôn djă̱ hơdơr tơlơi phet ƀơi mông anŭn hrŏm hăng abih bang 
ƀing Israel mơ̆n, jing sa tơpul mơnuih lu biă mă, jing ƀing mơnuih mơ̆ng guai 
Lebô-Hamat gah dư̱r truh pơ krong ƀơi guai lŏn čar Êjip gah thu̱ng. Ƀing gơñu 
djă̱ hơdơr tơlơi anŭn ƀơi anăp Yahweh Ơi Adai ta amăng tơjuh hrơi laih anŭn 
tơjuh hrơi dơ̆ng, abih bang jing pluh-pă̱ hrơi. 

66Ƀơi hrơi tŏ tui anŭn, jing ƀơi lơ tal sapăn, ñu brơi kơ ƀing ană plei glaĭ. Tơdang 
ƀing ană plei tơbiă nao, ƀing gơñu bơni hiam kơ pơtao laih anŭn glaĭ pơ sang 
gơñu hăng tơlơi hơ̆k kơdơ̆k mơak mơai amăng pran jua yuakơ abih bang tơlơi 
hiam klă Yahweh hơmâo pơgiŏng hĭ laih brơi kơ ding kơna Ñu pơtao Dawid laih 
anŭn kơ ƀing gơñu pô jing ƀing ană plei Ñu Israel. 

1 Ƀing Pơtao 9 

Yahweh Pơƀuh Rai Kơ Pơtao Solomôn 

(2 Hră Ruai 7:11-22) 

1Tơdơi kơ pơtao Solomôn hơmâo pơgiŏng hĭ laih kơ tơlơi pơdơ̆ng đĭ sang yang 
Yahweh laih anŭn sang pơtao, anŭn jing tơdơi kơ ñu ăt hơmâo pơgiŏng hĭ laih 
abih bang tơlơi ñu kiăng ngă, 

2Yahweh pơƀuh rai hăng Solomôn tal dua kar hăng tơlơi Ñu hơmâo pơƀuh rai 
laih hăng gơ̆ ƀơi anih Gibôn. 

3Yahweh pơhiăp hăng ñu tui anai: “Kâo hơmâo hơmư̆ laih tơlơi iâu laĭ wơ̆t hăng 
tơlơi kwưh rơkâo kơ tơlơi pap ih pơrơđah laih ƀơi anăp Kâo. Kâo hơmâo 
pơrơgoh hĭ laih sang yang anai, jing anih ih hơmâo pơdơ̆ng đĭ laih, kiăng kơ ană 
plei Kâo dưi pơpŭ pơyom kơ Anăn Kâo pơ anŭn hlŏng lar. Mơta Kâo či lăng kơ 
anih anŭn laih anŭn pran jua Kâo či răng pơgang kơ anih anŭn nanao yơh. 

4“Bơ kơ ih, tơdah ih rơbat ƀơi anăp Kâo hăng pran jua hiam klă hăng tơpă 
hơnơ̆ng kar hăng Dawid ama ih rơbat laih, laih anŭn tơdah ih ăt ngă tui abih 

bang tơlơi Kâo pơđar laih anŭn răk pioh khul tơlơi pơtă pơtăn wơ̆t hăng tơlơi 
juăt Kâo mơ̆n. 

5Tui anŭn, Kâo či pơkơjăp tơlơi git gai wai lăng ih amăng ƀing Israel hlŏng lar, 
jing tơlơi Kâo ƀuăn laih hăng Dawid ama ih anŭn tơdang Kâo laĭ, ‘Ih ƀu či rơngiă 
hĭ ôh pô ană tơčô ih dŏ ƀơi grê pơtao kiăng kơ git gai wai lăng ƀing Israel.’ 

6“Samơ̆ tơdah ih ƀôdah ƀing ană tơčô ih anŭn wir đuaĭ hĭ mơ̆ng Kâo laih anŭn 
ƀu djă̱ pioh ôh khul tơlơi Kâo pơđar laih anŭn pơtă pơtăn, jing tơlơi Kâo hơmâo 
brơi laih kơ ih anŭn, laih anŭn dơ̆ng tơdah ih nao ngă yang kơkuh pơpŭ kơ ƀing 
yang rơba̱ng, 

7sĭt Kâo či puh pơđuaĭ hĭ yơh ƀing Israel mơ̆ng anih lŏn Kâo hơmâo brơi laih kơ 
ƀing gơñu, laih anŭn Kâo či hơngah hĭ sang yang anai jing anih Kâo hơmâo 
pơrơgoh hĭ laih kiăng kơ ƀing gih pơpŭ pơyom kơ Anăn Kâo pơ anŭn. Giŏng 
anŭn abih bang ƀing mơnuih mơnam či klao djik kơ ƀing Israel laih anŭn hơtŏh 
djraĭ kơ ƀing gơ̆ yơh. 

8Wơ̆t tơdah sang yang anai jing anih hing ang ră anai, arăng či pơrăm hĭ abih. 
Tui anŭn, abih bang mơnuih găn nao či dŏ kơtuă laih anŭn či pơhiăp djik tui anai 
yơh, ‘Yua hơget Yahweh pơrai hĭ anih lŏn anai wơ̆t hăng sang yang anai kar hăng 
anŭn lĕ?’ 

9Ƀing mơnuih pơkŏn či laĭ glaĭ tui anai, ‘Yuakơ ƀing gơñu hơmâo đuaĭ ataih hĭ 
laih mơ̆ng Yahweh Ơi Adai gơñu, jing Pô ba tơbiă laih ƀing ơi adon gơñu mơ̆ng 
čar Êjip. Ră anai ƀing gơñu hơmâo tŭ ju̱m laih ƀing yang rơba̱ng laih anŭn ngă 
yang kơkuh pơpŭ kơ ƀing yang anŭn. Anŭn yơh jing tơhơnal tơlơi Yahweh ba 
rai laih abih bang tơlơi răm rai anai ƀơi ƀing gơñu.’ ” 

Khul Bruă Mơnuă Pơtao Solomôn Pơgiŏng Hĭ Pơkŏn Dơ̆ng 
(2 Hră Ruai 8:1-18) 

10Ƀơi hơnăl tuč amăng duapluh thŭn, pơtao Solomôn pơgiŏng hĭ tơlơi pơdơ̆ng 
đĭ dua boh sang anai, sang yang Yahweh laih anŭn sang pơtao. 

11Giŏng anŭn, ñu jao brơi duapluh boh plei amăng tring Galilê kơ Hiram jing 
pơtao čar Tir, yuakơ Hiram hơmâo djru laih brơi kơ ñu abih bang kơyâo sar, 
kơyâo hơngo̱ laih anŭn mah jing khul gơnam pơtao Solomôn kiăng. 

12Samơ̆ tơdang Hiram rai mơ̆ng plei phŭn Tir kiăng lăng khul plei Solomôn 
hơmâo brơi laih kơ ñu, ñu ƀu mơak ôh hăng plei pla anŭn. 

13Ñu tơña tui anai, “Ơ adơi hơi, hiư̆m ih hơmâo brơi laih kơ kâo khul plei pla sat 
kar hăng anai lĕ?” Tui anŭn, Hiram pơanăn khul plei pla anŭn jing Anih Lŏn 
Kabul yuakơ plei anŭn jing đôč đač laih anŭn anăn anai arăng ăt dŏ djă̱ pioh truh 
kơ tă anai mơ̆n. 

14Hlak anŭn, Hiram hơmâo mơit nao laih kơ pơtao Solomôn sa-rơtuh 
duapluh talang mah. 

15Anai jing hră ruai kơ ƀing khŏm mă bruă, jing ƀing Solomôn pơgŏ̱ kiăng kơ 
pơdơ̆ng đĭ sang yang Yahweh, sang pơtao ñu pô, hrŏm hăng anih Millô, pơnăng 
plei Yerusalaim, hăng pơdơ̆ng glaĭ khul plei pơnăng Hazôr, Megiđô laih anŭn 
Gezer. 

16Hlâo kơ anŭn, Pharaoh, jing pơtao lŏn čar Êjip, hơmâo blah mă laih plei Gezer. 
Ñu čuh pơrai hĭ plei anŭn hăng apui, pơdjai hĭ ƀing ană plei Kanaan amăng plei 
anŭn laih anŭn jao brơi plei anŭn jing gơnam brơi pơyơr kơ tơlơi pơkol ană dra 
ñu, jing bơnai Solomôn. 

17Giŏng anŭn, Solomôn pơdơ̆ng đĭ plei Gezer anŭn dơ̆ng. Ñu pơdơ̆ng đĭ plei 
pơnăng Bêt-Hôrôn Gah Yŭ, 

18Baalat laih anŭn Tadmôr amăng tơdron ha̱r jing anih amăng lŏn čar ñu, 

19hrŏm hăng lu plei pla anet prŏng hơmâo khul sang pioh gơnam laih anŭn anih 
kơ khul aseh hăng rơdêh aseh ñu. Ñu ăt pơdơ̆ng đĭ hơget tơlơi ñu kiăng amăng 
plei Yerusalaim, anih lŏn Lebanôn laih anŭn ƀơi djŏp anih amăng guai lŏn ñu wai 
lăng yơh. 

20Hơmâo lu mơnuih mơ̆ng ƀing Amôr, ƀing Hit, ƀing Periz, ƀing Hiwi laih anŭn 
ƀing Yebus jing ƀing mơnuih ƀu djơ̆ ƀing Israel ôh dŏ so̱t glaĭ amăng ƀing Israel. 

21Ƀing gơñu jing ƀing ană tơčô ƀing kơnung djuai anŭn ăt hơdip amăng anih lŏn 
yuakơ ƀing Israel ƀu dưi pơrai hĭ ƀing gơñu ôh. Abih bang ƀing mơnuih anŭn 
yơh Solomôn mă pơjing ƀing gơñu jing ƀing hlŭn mă bruă kơ ñu laih anŭn ƀing 
gơñu jing ƀing hlŭn hlŏng truh kơ tă anai. 

22Samơ̆ Solomôn ƀu mă ƀing Israel ngă hlŭn ôh. Kơđai glaĭ, ƀing gơñu jing ƀing 
ling tơhan ñu, ƀing khua moa mă bruă kơnŭk kơna ñu, ƀing khua moa git gai, 
ƀing khua tơhan laih anŭn ƀing khua djă̱ akŏ ƀing tơhan aseh jing ƀing pơgăt 
rơdêh aseh ñu mơ̆n. 

23Solomôn ăt ruah mơ̆ng ƀing Israel rơma-rơtuh rơmapluh čô ƀing khua moa 
prŏng kiăng kơ git gai amăng khul bruă mă prŏng ñu laih anŭn kơčrâo brơi tơlơi 
mă bruă kơ ƀing hlŭn. 

24Tơdơi kơ ană đah kơmơi Pharaoh, jing bơnai Solomôn, hơmâo đĭ rai laih mơ̆ng 
Plei Dawid nao pơ anih sang pơtao Solomôn hơmâo pơdơ̆ng đĭ laih kơ ñu, 
Solomôn ăt pơdơ̆ng đĭ anih Millô mơ̆n. 

25Hơmâo klâo wơ̆t amăng rĭm thŭn Solomôn pơyơr đĭ khul gơnam pơyơr čuh 
laih anŭn khul gơnam pơyơr tơlơi pơgop lir ƀơi kơnưl ñu hơmâo pơdơ̆ng đĭ laih 
kơ Yahweh. Ñu ăt čuh đĭ mơnâo ƀâo mơngưi ƀơi anăp Yahweh hrŏm hăng khul 
gơnam pơyơr anŭn. Tui anŭn yơh, ñu hơmâo pơdơ̆ng đĭ giŏng laih sang yang 
Yahweh anŭn. 

26Pơtao Solomôn ăt pơkra sa grup sŏng prŏng ƀơi plei pơnăng Ezyôn-Geber, jing 
plei jĕ plei prŏng Êlat amăng tring Edôm, ƀơi ha̱ng ia Rơsĭ Mriah mơ̆n. 

27Laih anŭn Hiram pơkiaŏ ƀing ding kơna ñu, jing ƀing pơgăt sŏng thâo juaih kơ 
jơlan rơsĭ, rai mă bruă amăng khul sŏng anŭn hrŏm hăng ƀing ding kơna 
Solomôn. 

28Ƀing gơñu pơđu̱ng sŏng nao pơ anih lŏn Ôphir laih anŭn ba glaĭ pă̱-rơtuh 
duapluh talang mah jao hĭ kơ pơtao Solomôn yơh. 

1 Ƀing Pơtao 10 

Pơtao Hơbia Čar Seba Rai Čuă Ngui Pơtao Solomôn 

(2 Hră Ruai 9:1-12) 

1Pơtao Solomôn jing hĭ hing ang yuakơ Yahweh bơni hiam kơ ñu laih anŭn tơlơi 
hing ang ñu anŭn pơguh pơang anăn Yahweh. Tơdang pơtao hơbia čar Seba 
hơmư̆ kơ tơlơi anŭn, ñu rai pơ pơtao Solomôn kiăng lông lăng gơ̆ hăng khul tơlơi 
tơña tơnap biă mă. 

2Ñu rai pơ plei phŭn Yerusalaim hrŏm hăng ƀing khua moa laih anŭn ƀing ding 
kơna lu biă mă, wơ̆t hăng khul aseh samô čơkŭng ba jrao ƀâo mơngưi, lu mah 
laih anŭn khul boh pơtâo yom. Tơdang ñu pơbưp hăng pơtao Solomôn, ñu 
pơhiăp hăng gơ̆ abih bang tơlơi ñu hơmâo amăng tơlơi jua pơmĭn ñu yơh. 

3Solomôn laĭ glaĭ abih bang tơlơi ñu tơña yơh. Ƀu hơmâo tơlơi tơña ƀôdah tơlơi 
pơđao hơget ôh jing tơnap đơi kơ ñu pŏk pơblang brơi kơ gơ̆. 

4Tơdang pơtao hơbia čar Seba hơmư̆ laih abih bang tơlơi rơgơi Solomôn laih 
anŭn ƀuh sang pơtao ñu pơdơ̆ng đĭ laih, 

5gơ̆ bă hăng tơlơi hli̱ng hla̱ng yơh. Gơ̆ ăt kơtuă mơ̆n tơdang gơ̆ ƀuh gơnam ƀơ̆ng 
ƀơi kơƀa̱ng ñu, khul anih dŏ be̱r hiam kơ ƀing khua moa ñu, ƀing ding kơna mă 
bruă ñu hrŏm hăng khul ao phyung hiam ƀing gơñu buh, ƀing khua yŏng kơčŏk 
ñu hrŏm hăng khul ao phyung hiam ƀing gơñu buh, laih anŭn khul gơnam pơyơr 
čuh ñu hơmâo pơkra laih ƀơi sang yang Yahweh. 

6Pơtao hơbia anŭn pơhiăp hăng pơtao tui anai, Tơlơi laĭ pơthâo kâo hơmư̆ 
amăng lŏn čar kâo pô kơ khul tơlơi bruă mơnuă ih laih anŭn kơ tơlơi rơgơi ih 
jing sĭt soh sel yơh! 

7Samơ̆ hlâo adih kâo ƀu đaŏ ôh kơ khul tơlơi anŭn tơl kâo rai kiăng ƀuh hăng 
mơta kâo pô. Sĭt biă mă yơh, arăng ră ruai hăng kâo kơ tơlơi ih anŭn aka truh kơ 
sămkrah ôh! Tơlơi rơgơi laih anŭn tơlơi pơdrŏng săh ih jing rơgao hloh kơ tơlơi 
arăng laĭ pơthâo kâo hơmư̆ laih. 

8Hiam klă biă mă yơh kơ ƀing ding kơna ih! Hiam klă biă mă yơh kơ ƀing khua 
moa ih, yuakơ ƀing gơñu ăt hơmư̆ mơ̆n tơlơi rơgơi ih rĭm hrơi tơdang ƀing gơñu 
dŏ dơ̆ng mă bruă ƀơi anăp ih! 

9Bơni hơơč kơ Yahweh Ơi Adai ih, jing Pô hơmâo mơak laih hăng ih laih anŭn 
brơi kơ ih jing pơtao git gai wai lăng ƀing Israel. Yuakơ Yahweh khăp kơ ƀing 

Israel nanao, tui anŭn yơh Ñu hơmâo brơi laih ih jing pơtao kiăng git gai ƀing 
gơñu amăng tơlơi djơ̆ tơpă hăng tơpă hơnơ̆ng. 

10Giŏng anŭn, ñu brơi kơ pơtao sa-rơtuh duapluh tơlang mah, lu gơnam jrao ƀâo 
mơngưi laih anŭn khul boh pơtâo yom. Truh tơdơi kơ anŭn, ƀu hơmâo ôh lu 
gơnam jrao ƀâo mơngưi arăng ba rai pơ čar Israel lu hrup hăng pơtao hơbia čar 
Seba brơi laih kơ pơtao Solomôn anŭn. 

11Amăng rơnŭk anŭn, tơdang grup sŏng prŏng Hiram juăt ba rai mah mơ̆ng anih 
Ôphir, mơ̆ng anih anŭn yơh ƀing gơñu ăt ba rai lu khul kơyâo go̱ng mriah laih 
anŭn khul boh pơtâo yom mơ̆n. 

12Pơtao Solomôn yua khul kơyâo go̱ng mriah kiăng pơkra khul tơmĕh dưh djru 
kơ sang yang Yahweh hăng sang pơtao laih anŭn ăt kiăng pơkra khul go̱ng trưng 
hăng go̱ng trap kơ ƀing thâo pĕ ayŭ mơ̆n. Čơdơ̆ng mơ̆ng anŭn hlŏng truh kơ 
tơdơi, kơyâo go̱ng mriah hiam hrup hăng anŭn, ƀu ƀuh arăng ba mŭt pơ lŏn čar 
Israel dơ̆ng tah. 

13Pơtao Solomôn pha brơi kơ pơtao hơbia čar Seba abih bang gơnam gơ̆ amoaih 
kiăng hăng rơkâo tơña, ƀu yap ôh khul gơnam Solomôn brơi laih kơ gơ̆ tui hăng 
tơlơi phiăn pơtao. Giŏng anŭn, gơ̆ wơ̆t glaĭ pơ čar gơ̆ pô wơ̆t hăng ƀing khua moa 
gơ̆ mơ̆n. 

Tơlơi Hing Ang Solomôn 
(2 Hră Ruai 9:13-29) 

14Mah Solomôn mă tŭ rĭm thŭn kơtraŏ truh kơ năm-rơtuh nămpluh-năm talang, 

15ƀu yap hrŏm ôh hăng khul prăk jia mơ̆ng ƀing sĭ mơnia laih anŭn ƀing pơdrô 
čan hrŏm hăng prăk mơ̆ng abih bang pơtao ƀing Arab wơ̆t hăng ƀing khua tring 
amăng lŏn čar Israel mơ̆n. 

16Pơtao Solomôn pơkra dua-rơtuh boh khiơl prŏng čruih tia hăng mah. Ñu pioh 
năm-rơtuh beka mah amăng rĭm boh khiơl anŭn. 

17Ñu ăt pơkra klâo-rơtuh boh khiơl anet čruih tia hăng mah mơ̆n laih anŭn ñu 
pioh klâo mina mah amăng rĭm boh khiơl anŭn. Pơtao pioh hơdôm khiơl anŭn 
amăng sang pơtao ñu jing Sang Glai Kơmrơ̆ng Lebanôn. 

18Giŏng anŭn, pơtao pơkra sa boh grê pơtao prŏng gah lăm ngă hăng bla, gah 
rơngiao klôp hăng mah phŭn. 

19Grê pơtao anŭn hơmâo năm yak rơñan; gah rŏng grê glông wĭl ƀơi rơnuč gah 
ngŏ. Ƀơi dua gah grê hơmâo anih dưh tơngan laih anŭn hơmâo sa boh rup 
rơmung dŭl dŏ dơ̆ng jĕ ƀơi rĭm anih dưh anŭn. 

20Ăt hơmâo mơ̆n pluh-dua boh rup rơmung dŭl dŏ dơ̆ng ƀơi năm yak rơñan 
anŭn, jing sa boh rup ƀơi dua gah jăh tơluč rĭm boh yak rơñan anŭn yơh. Sĭt hlâo 
kơ anŭn ƀu hơmâo lŏn čar pă ôh pơkra grê pơtao hiam hrup hăng anŭn. 

21Abih bang khul kơčŏk pơtao Solomôn le̱ng kơ pơkra hăng mah laih anŭn abih 
bang gơnam yua amăng sang pơtao ñu pô, jing amăng Sang Glai Kơmrơ̆ng 
Lebanôn, ăt pơkra hăng mah phŭn mơ̆n. Ƀu hơmâo gơnam hơget ôh pơkra hăng 
amrăk, yuakơ amăng rơnŭk pơtao Solomôn arăng yap amrăk jing ƀu yom đơi 
ôh. 

22Pơtao hơmâo sa grup sŏng prŏng sĭ mơnia nao ataih ƀơi ia rơsĭ hrŏm hăng 
grup sŏng prŏng pơtao Hiram. Klâo thŭn sa wơ̆t khul sŏng prŏng anŭn wơ̆t glaĭ 
ba rai khul mah, amrăk, bla laih anŭn kra hua. 

23Pơtao Solomôn ƀrư̆ pơdrŏng jai laih anŭn rơgơi tui hloh kơ abih bang ƀing 
pơtao ƀơi lŏn tơnah anai yơh. 

24Ƀing mơnuih amăng djŏp anih ƀơi lŏn tơnah anai rai čuă ngui pơtao Solomôn 
kiăng kơ hơmư̆ tơlơi rơgơi Ơi Adai hơmâo pioh laih amăng jua pơmĭn ñu. 

25Amăng rĭm thŭn, hlơi pô rai le̱ng kơ ba rai gơnam brơi pơyơr ñu tui anai: Khul 
gơnam yua ngă hăng mah ƀôdah hăng amrăk, khul ao phyung, khul gơnam blah, 
khul jrao ƀâo phu, khul aseh laih anŭn aseh glưn. 

26Pơtao Solomôn ăt pơkom pioh khul rơdêh aseh laih anŭn khul aseh pioh kơ 
tơlơi pơblah mơ̆n. Ñu hơmâo sa-rơbâo pă̱-rơtuh boh rơdêh aseh laih anŭn pluh-
dua-rơbâo drơi aseh. Khul aseh anŭn, đơđa ñu djă̱ pioh amăng plei pla djă̱ rơdêh 
aseh, đơđa djă̱ pioh hăng ñu pơ plei phŭn Yerusalaim yơh. 

27Amăng rơnŭk pơtao Solomôn, amrăk amăng plei Yerusalaim jing lu kar hăng 
khul pơtâo laih anŭn kơyâo sar jing lu kar hăng khul kơyâo ting amăng tring bŏl 
čư̆ yơh. 

28Ƀing sĭ mơnia kơ pơtao Solomôn ba rai khul aseh mơ̆ng lŏn čar Musri laih anŭn 
lŏn čar Kewê. 

29Ƀing gơñu blơi mă khul aseh rĭm sa drơi jing sa-rơtuh rơmapluh sekel amrăk. 
Rĭm rơdêh aseh ƀing gơñu blơi mă mơ̆ng lŏn čar Êjip rĭm boh rơdêh aseh jing 
năm-rơtuh sekel amrăk. Ƀing gơñu ăt sĭ tơbiă khul rơdêh aseh hăng aseh kơ 
pơtao ƀing Hit laih anŭn pơtao ƀing Aram mơ̆n. 

1 Ƀing Pơtao 11 

Solomôn Đuaĭ Tui Yang Ƀing Bơnai Ñu 

1Pơtao Solomôn khăp kơ lu ƀing đah kơmơi tuai. Rơngiao kơ bơnai ñu, jing ană 
đah kơmơi Pharaoh, ñu pơdŏ hăng ƀing đah kơmơi mơnuih Môab, mơnuih 
Ammôn, mơnuih Edôm, mơnuih Sidôn laih anŭn mơnuih Hit. 

2Ƀing đah kơmơi anŭn jing ƀing lŏm kơ kơnung djuai Yahweh hơmâo pơtă laih 
kơ ƀing Israel tui anai, “Ƀing gih anăm pơdŏ hăng ƀing đah kơmơi gơñu ôh, sĭt 
yuakơ ƀing gơñu či pơwir hĭ pran jua gih nao kơkuh pơpŭ kơ ƀing yang rơba̱ng 

gơñu yơh.” Wơ̆t tơdah tui anŭn, pơtao Solomôn ăt khăp hăng ƀu-eng ôh kơ ƀing 
gơñu. 

3Ñu hơmâo tơjuh-rơtuh čô bơnai-hơbia laih anŭn klâo-rơtuh čô bơnai hle̱, laih 
anŭn ƀing bơnai ñu anŭn yơh dui ba ngă kơ ñu jrôk hĭ jơlan mơ̆ng Yahweh. 

4Tơdang Solomôn ƀrư̆ tha laih, ƀing bơnai ñu pơwir hĭ pran jua ñu pơ ƀing yang 
rơba̱ng laih anŭn pran jua ñu ƀu dŏ tŏng ten hlo̱m ƀo̱m hăng Yahweh Ơi Adai ñu 
ôh. Sĭt pran jua ñu ƀu hrup hăng pran jua ama ñu Dawid hơmâo hlâo adih ôh. 

5Ñu đuaĭ tui yang HʼAstôret, jing yang đah kơmơi, mơ̆ng ƀing mơnuih Sidôn laih 
anŭn yang Môlek jing yang hơƀak drak mơ̆ng ƀing mơnuih Ammôn. 

6Tui anŭn yơh, Solomôn ngă laih tơlơi sat ƀai ƀơi anăp Yahweh. Ñu ƀu đuaĭ tui 
Yahweh hlo̱m ƀo̱m kar hăng ama ñu Dawid hơmâo kơkuh pơpŭ hlâo adih ôh. 

7Ƀơi sa boh anih bŏl čư̆ gah ngŏ̱ kơ plei Yerusalaim, Solomôn pơdơ̆ng đĭ sa anih 
kơkuh pơpŭ kơ yang Kemôs, jing yang hơƀak drak mơ̆ng ƀing mơnuih Môab, 
laih anŭn sa anih kơkuh pơpŭ dơ̆ng kơ yang Môlek, jing yang hơƀak drak mơ̆ng 
mơnuih Ammôn. 

8Ñu ăt ngă hrup hăng anŭn mơ̆n brơi kơ abih bang ƀing bơnai tuai ñu, jing ƀing 
čuh gơnam ƀâo mơngưi laih anŭn pơyơr khul gơnam ngă yang kơ ƀing yang 
rơba̱ng gơñu. 

9Yahweh hil kơ Solomôn yuakơ pran jua ñu hơmâo wir đuaĭ ataih hĭ laih mơ̆ng 
Yahweh, jing Ơi Adai ƀing Israel anŭn, jing Pô hơmâo pơƀuh rai laih hăng 
Solomôn dua wơ̆t hlâo adih. 

10Wơ̆t tơdah Yahweh hơmâo khă laih Solomôn ƀu dưi đuaĭ tui ƀing yang rơba̱ng 
ôh, samơ̆ Solomôn ƀu djă̱ pioh tơlơi Yahweh pơđar anŭn ôh. 

11Tui anŭn yơh, Yahweh pơhiăp kơ ñu tui anai, “Yuakơ ih pơmĭn laih ngă tui 
hăng tơlơi ih pô kiăng laih anŭn ih ƀu djă̱ pioh ôh tơlơi pơgop Kâo laih anŭn tơlơi 
pơtă pơtăn Kâo, jing tơlơi Kâo pơđar laih kơ ih, tui anŭn Kâo či mă pơđuaĭ hĭ 
tơlơi dưi git gai ƀing Israel mơ̆ng ih laih anŭn jao hĭ kơ sa čô amăng ƀing khua 
moa ih yơh. 

12Samơ̆ yuakơ tơhơnal tơlơi Dawid ama ih anŭn, Kâo ƀu či ngă ôh tơlơi anai 
amăng rơnŭk ih dŏ hơdip. Kâo či mă pơđuaĭ hĭ lŏn čar mơ̆ng tơngan tơlơi dưi 
ană đah rơkơi ih tơdang ñu jing hĭ pơtao yơh. 

13Kâo ƀu či mă pơđuaĭ hĭ abih tơlơi git gai wai lăng mơ̆ng tơngan ñu ôh, samơ̆ 
Kâo či brơi kơ ñu tơlơi git gai sa kơnung djuai yuakơ tơhơnal tơlơi ding kơna 
Kâo Dawid laih anŭn yuakơ tơhơnal tơlơi plei Yerusalaim, jing anih Kâo hơmâo 
ruah mă laih jing hĭ anih Kâo pô.” 

Yahweh Pơtơgŭ Ƀing Rŏh Ayăt Pơkơdơ̆ng Glaĭ Hăng Pơtao Solomôn 

14Giŏng anŭn, Yahweh pơtơgŭ đĭ sa čô rŏh ayăt pơkơdơ̆ng glaĭ hăng Solomôn, 
anŭn jing Hadad mơnuih Edôm mơ̆ng sang anŏ pơtao Edôm. 

15Hlâo adih, hlak pơtao Dawid pơblah hăng ƀing Edôm, Yôab jing khua git gai 
ƀing ling tơhan, đĭ nao dơ̱r ƀing ling tơhan Israel djai pơ anŭn. Ƀơi mông anŭn 
ñu ăt pơrai hĭ abih bang ƀing đah rơkơi amăng lŏn čar Edôm mơ̆n. 

16Yôab hăng ƀing ling tơhan Israel dŏ pơ anih lŏn anŭn năm blan tơl ƀing gơñu 
hơmâo pơrai hĭ abih bang ƀing đah rơkơi amăng lŏn čar Edôm. 

17Samơ̆ hlak anŭn Hadad kơnơ̆ng jing sa čô čơđai đôč laih anŭn ñu đuaĭ kơdŏp 
anăp nao pơ lŏn čar Êjip hrŏm hăng đơđa ƀing khua moa Edôm jing ƀing hơmâo 
mă bruă laih kơ ama ñu. 

18Ƀing gơñu dŏ jưh ƀơi anih Midyan giŏng anŭn ƀing gơñu tơbiă đuaĭ hĭ mơ̆ng 
anih anŭn laih anŭn nao pơ Tơdron Ha̱r Paran. Giŏng anŭn, hơmâo đơđa mơnuih 
mơ̆ng Tơdron Ha̱r Paran nao hrŏm hăng ƀing gơñu pơ lŏn čar Êjip truh pơ 
Pharaoh, jing pơtao Êjip. Pơtao anŭn brơi kơ Hadad sa boh sang hăng lŏn đang 
laih anŭn pha brơi nanao gơnam ƀơ̆ng yơh. 

19Pharaoh mơak biă mă hăng Hadad tơl ñu jao brơi adơi bơnai ñu, jing adơi 
pơtao hơbia HʼTahpenes yơh, kiăng kơ pơdŏ. 

20Adơi HʼTapenes anŭn tơkeng sa čô ană đah rơkơi kơ Hadad. Hadad pơanăn gơ̆ 
Genubat laih anŭn HʼTapenes ba mŭt ană anŭn amăng sang pơtao hơdip hrŏm 
hăng ƀing ană Pharaoh pô yơh. 

21Tơdang Hadad hlak dŏ amăng lŏn čar Êjip, ñu hơmư̆ Dawid tơĭ pran laih, laih 
dơ̆ng Yôab jing khua git gai ƀing ling tơhan Dawid ăt djai mơ̆n. Tui anŭn, Hadad 
laĭ hăng Pharaoh tui anai, “Brơi bĕ kơ kâo tơbiă nao kiăng kơ dưi wơ̆t glaĭ pơ lŏn 
čar kâo pô.” 

22Pharaoh tơña kơ ñu tui anai, “Hơget tơlơi ih hơmâo kơƀah hĭ laih pơ anai tơl 
ih kiăng wơ̆t glaĭ pơ lŏn čar ih pô lĕ?” Hadad laĭ glaĭ, “Kâo ƀu kơƀah hơget gĕt ôh, 
samơ̆ kâo khŏm wơ̆t glaĭ yơh!” 

23Giŏng anŭn, Ơi Adai pơtơgŭ đĭ rŏh ayăt pơkŏn dơ̆ng pơkơdơ̆ng glaĭ hăng 
Solomôn. Anŭn jing Rezôn ană đah rơkơi Eliada, jing pô đuaĭ kơdŏp hĭ mơ̆ng 
khua ñu Hadadezer, jing pơtao lŏn čar Zôbah. 

24Rezôn pơƀut glaĭ ƀing mơnuih jum dar ñu laih anŭn jing pô djă̱ akŏ kơ sa tơpul 
tơgŭ pơkơdơ̆ng tơdơi kơ Dawid pơrai hĭ ƀing ling tơhan Zôbah. Ƀing tơgŭ 
pơkơdơ̆ng anŭn đuaĭ nao dŏ hơdip pơ plei pơnăng Damaskus laih anŭn git gai 
anih plei anŭn. 

25Thim mŭt tơlơi rŭng răng Hadad ba rai dơ̆ng, Rezôn jing rŏh ayăt hăng ƀing 
Israel amăng abih rơnŭk hơdip Solomôn yơh. Tui anŭn, Rezôn git gai wai lăng 
lŏn čar ƀing Aram laih anŭn hil nač kơ ƀing Israel. 

Yarobam Pơkơdơ̆ng Glaĭ Hăng Pơtao Solomôn 

26Laih anŭn dơ̆ng, Yarobam jing ană đah rơkơi Nebat tơgŭ pơkơdơ̆ng glaĭ hăng 
pơtao. Ñu jing sa čô amăng ƀing khua moa Solomôn, jing mơnuih Ephraim mơ̆ng 
plei Zerêdah, laih anŭn amĭ ñu HʼZeruah jing sa čô đah kơmơi kơmai. 

27Anai yơh jing tơhơnal tơlơi hiư̆m pă ñu tơgŭ pơkơdơ̆ng glaĭ hăng pơtao: 
Tơdang Solomôn hlak pơdơ̆ng đĭ anih Millô laih anŭn hlak pơsir glaĭ anih răm 
hông hang amăng pơnăng Plei Dawid jing plei ama ñu anŭn, 

28ñu thâo krăn Yarobam jing mơnuih khĭn kơtang laih anŭn thâo hluh. Tơdang 
Solomôn ƀuh pô tơdăm anŭn mă bruă thâo, ñu pơjing gơ̆ jing pô djă̱ akŏ kơ abih 
bang ƀing mă bruă mơ̆ng kơnung djuai Yôsêp, jing kơnung djuai Ephraim laih 
anŭn Manasseh yơh. 

29Hơmâo sa hrơi, tơdang Yarobam tơbiă nao mơ̆ng plei Yerusalaim, pô pơala 
Ahiyah mơ̆ng anih Silôh bưp ñu ƀơi jơlan. Yarobam buh sa blah ao jao phrâo laih 
anŭn kơnơ̆ng hơjăn dua gơñu đôč amăng anih tač anŭn. 

30Blĭp blăp Ahiyah mă hĭ ao phrâo gơ̆ hlak buh anŭn laih anŭn hek hĭ jing pluh-
dua črăn. 

31Giŏng anŭn, ñu laĭ kơ Yarobam tui anai, “Mă tŭ bĕ pluh črăn kơ ih pô, yuakơ 
anai yơh jing tơlơi Yahweh Ơi Adai ƀing Israel laĭ, ‘Anai nê, Kâo či hek mă pơđuaĭ 
hĭ tơlơi git gai wai lăng mơ̆ng tơngan tơlơi dưi Solomôn laih anŭn jao kơ ih pluh 
kơnung djuai ƀing Israel. 

32Solomôn či hơmâo sa kơnung djuai yuakơ tơhơnal tơlơi ding kơna Kâo Dawid 
laih anŭn yuakơ tơhơnal tơlơi plei prŏng Yerusalaim jing anih Kâo hơmâo ruah 
mă laih mơ̆ng abih bang ƀing kơnung djuai Israel. 

33Kâo či mă hĭ pluh kơnung djuai anŭn mơ̆ng Solomôn yuakơ ñu hơmâo đuaĭ 
ataih hĭ laih mơ̆ng Kâo laih anŭn kơkuh pơpŭ kơ HʼAstôret jing yang đah kơmơi 
mơ̆ng ƀing Sidôn, kơ Kemôs jing yang ƀing Môab, kơ Môlek jing yang ƀing 
Ammôn. Ñu ƀu rơbat tui ôh amăng khul jơlan Kâo, kŏn ngă tơlơi djơ̆ tơpă lơi ƀơi 
anăp Kâo, laih anŭn kŏn djă̱ pioh lơi khul tơlơi pơđar, tơlơi juăt Kâo, kar hăng 
ama ñu Dawid hơmâo ngă laih. 

34“ ‘Kơđai glaĭ, Kâo ƀu či mă pơđuaĭ hĭ ôh abih bang tơlơi git gai wai lăng mơ̆ng 
tơngan tơlơi dưi Solomôn. Samơ̆ Kâo hơmâo brơi laih ñu jing pô git gai amăng 
abih tơlơi hơdip ñu yuakơ tơhơnal tơlơi ding kơna Kâo Dawid, jing pô Kâo ruah 
mă laih, jing pô răk pioh laih khul tơlơi pơđar, tơlơi pơtă pơtăn Kâo. 

35Kâo či mă pơđuaĭ hĭ tơlơi git gai wai lăng mơ̆ng tơngan tơlơi dưi ană đah rơkơi 
ñu anŭn laih anŭn brơi kơ ih pluh kơnung djuai yơh. 

36Kâo či brơi sa kơnung djuai kơ ană đah rơkơi ñu, kiăng kơ ding kơna Kâo 
Dawid anŭn dưi hơmâo sa čô tŏ tui git gai nanao amăng plei prŏng Yerusalaim, 
jing plei Kâo ruah kiăng kơ pioh pơpŭ pơyom anăn Kâo pơ anŭn. Pô anŭn či jing 
kar hăng sa boh apui kơđen nanao ƀơi anăp Kâo yơh. 

37Samơ̆ bơ kơ ih, Kâo či pơjing ih jing pơtao git gai abih bang ƀing kơnung djuai 
Israel dŏ glaĭ tui hăng pran jua ih kiăng yơh. 

38Tơdah ih ngă tui hăng hơget tơlơi Kâo pơđar kơ ih kiăng kơ rơbat amăng khul 
jơlan Kâo laih anŭn ngă khul tơlơi djơ̆ tơpă ƀơi anăp Kâo, djă̱ pioh khul tơlơi 
pơtă pơtăn, tơlơi pơđar Kâo, kar hăng ding kơna Kâo Dawid hơmâo ngă laih, Kâo 
či dŏ hăng ih yơh. Kâo či jao brơi Israel kơ ih laih anŭn ăt či pơkơjăp kơ ih sa 
rơnŭk git gai kar hăng Kâo pơkơjăp laih kơ Dawid mơ̆n. 

39Kâo či pơmlâo hĭ ƀing ană tơčô Dawid yuakơ tơlơi anai, samơ̆ ƀu pơtơnap 
nanao ôh.’ ” 

40Solomôn gir kiăng pơdjai Yarobam, samơ̆ Yarobam đuaĭ kơdŏp nao pơ lŏn čar 
Êjip, jing truh pơ pơtao Sisak, laih anŭn hlŏng dŏ pơ anŭn tơl Solomôn rơngiă hĭ 
yơh. 

Tơlơi Pơtao Solomôn Tơĭ Pran 

41Bơ kơ tơlơi pơkŏn dơ̆ng kơ bruă pơtao Solomôn git gai wai lăng, jing abih bang 
tơlơi ñu ngă laih anŭn tơlơi rơgơi ñu pơrơđah laih, abih bang le̱ng kơ čih pioh 
amăng hră bruă mơnuă pơtao Solomôn. 

42Tơdơi Solomôn wai lăng abih bang ƀing Israel amăng plei Yerusalaim truh kơ 
pă̱pluh thŭn, 

43ñu tơĭ pran laih anŭn arăng dơ̱r ñu amăng Plei Dawid jing plei ama ñu yơh. 
Giŏng anŭn, ană đah rơkơi ñu Rehabam jing pơtao tŏ tui ñu. 

1 Ƀing Pơtao 12 

Ƀing Pluh Kơnung Djuai Israel Gah Dư̱r Tơgŭ Pơkơdơ̆ng Glaĭ Hăng Pơtao 
Rehabam 

(2 Hră Ruai 10:1–11:4) 

1Rehabam nao pơ plei Sekhem yuakơ abih bang ƀing pluh kơnung djuai Israel 
gah dư̱r nao pơ plei anŭn kiăng kơ pơjing ñu jing pơtao. 

2Hlak anŭn, Yarobam ană đah rơkơi Nebat hlak dŏ amăng lŏn čar Êjip yuakơ ñu 
đuaĭ kơdŏp mơ̆ng pơtao Solomôn. Tơdang Yarobam hơmư̆ tơlơi pơtao Solomôn 
djai laih, ñu wơ̆t glaĭ pơ lŏn čar Israel yơh. 

3Tui anŭn, ƀing Israel jing ƀing pluh kơnung djuai gah dư̱r brơi iâu rai Yarobam, 
laih anŭn ñu wơ̆t hăng abih bang ƀing Israel anŭn nao pơ Rehabam laih anŭn laĭ 
kơ ñu tui anai, 

4“Ama ih tơƀăk sa tơlơi kơtraŏ biă mă ƀơi ƀing gơmơi, samơ̆ ră anai rơkâo kơ ih 
pơdjhôl hĭ bĕ bruă mơnuă gleh glan jing oč kơtraŏ mraŏ ama ih tơƀăk laih ƀơi 
ƀing gơmơi anŭn. Tui anŭn, ƀing gơmơi či dŏ tŏng ten hăng ih yơh.” 

5Rehabam laĭ glaĭ tui anai, “Đuaĭ bĕ mơ̆ng anai giŏng anŭn wơ̆t glaĭ pơ kâo tơdơi 
kơ klâo hrơi.” Tui anŭn, ƀing ană plei đuaĭ hĭ yơh. 

6Giŏng anŭn, pơtao Rehabam pơtơña hăng ƀing kŏng tha, jing ƀing mă bruă kơ 
ama ñu Solomôn hlâo adih, tui anai, “Hiư̆m ƀing gih či djru pơmĭn kơ kâo kiăng 
laĭ glaĭ kơ ƀing ană plei anai lĕ?” 

7Ƀing kŏng tha laĭ glaĭ tui anai, “Tơdah hrơi anai ih kiăng jing sa čô ding kơna 
tŏng ten kơ ƀing ană plei anai, luă gŭ bĕ ih pô ƀơi anăp ƀing gơ̆ laih anŭn brơi bĕ 
kơ ƀing gơ̆ tơlơi laĭ glaĭ pơmơak. Tui anŭn, ƀing gơñu či jing ƀing ding kơna tŏng 
ten kơ ih nanao yơh.” 

8Samơ̆ Rehabam hơngah hĭ tơlơi ƀing kŏng tha djru pơmĭn brơi kơ ñu laih anŭn 
ñu pơtơña hăng ƀing hlak ai rơnŭk hrŏm hăng ñu, jing ƀing mă bruă djru kơ ñu. 

9Ñu tơña kơ ƀing hlak ai djru kơ ñu anŭn tui anai, “Hơget tơlơi djru pơmĭn ƀing 
gih hơmâo lĕ? Hiư̆m pă ƀing ta năng laĭ glaĭ kơ ƀing ană plei anai jing ƀing hơmâo 
laĭ laih hăng kâo tui anai lĕ, ‘Pơdjhôl hĭ bĕ oč ama ih hơmâo tơƀăk laih ƀơi ƀing 
gơmơi’?” 

10Ƀing tơdăm phrâo prŏng đĭ rơnŭk hrŏm hăng ñu laĭ glaĭ kơ ñu tui anai, “Ƀing 
ană plei anŭn hơmâo laĭ laih hăng ih tui anai, ‘Ama ih tơƀăk sa ƀĕ oč kơtraŏ ƀơi 
ƀing gơmơi, samơ̆ pơdjhôl hĭ bĕ.’ Samơ̆ năng laĭ glaĭ kơ ƀing gơñu tui anai, 
‘Čơđe̱ng anet tơngan kâo jing kơtang hloh kơ kơiăng ama kâo. 

11Ama kâo tơƀăk laih ƀơi ƀing gih sa ƀĕ oč kơtraŏ, samơ̆ kâo či tơƀăk ƀơi ƀing 
gih sa boh oč jing kơtraŏ hloh yơh. Ama kâo taih pơkra ƀing gih hăng hrĕ klĭ, 
samơ̆ kâo či taih pơkra ƀing gih hăng hrĕ drơi yơh.’ ” 

12Klâo hrơi tơdơi kơ anŭn, Yarobam wơ̆t hăng abih bang ƀing ană plei rai pơ 
Rehabam tui hăng tơlơi pơtao hơmâo pơtă laih, “Wơ̆t glaĭ bĕ pơ kâo amăng klâo 
hrơi.” 

13Pơtao laĭ glaĭ kơ ƀing ană plei khăng kơtang biă mă. Ñu hơngah hĭ tơlơi djru 
pơmĭn ƀing kŏng tha hơmâo djru laih kơ ñu, 

14samơ̆ ñu đuaĭ tui tơlơi djru pơmĭn ƀing tơdăm rơnŭk hrŏm hăng ñu laih anŭn 
ñu laĭ tui anai, “Ama kâo ngă kơ oč gih jing hĭ kơtraŏ, samơ̆ kâo či ngă brơi kơ oč 
anŭn jing kơtraŏ hloh. Ama kâo taih pơkra ƀing gih hăng hrĕ klĭ, samơ̆ kâo či taih 
pơkra ƀing gih hăng hrĕ drơi yơh.” 

15Tui anŭn yơh, pơtao ƀu kiăng hơmư̆ tơlơi ƀing ană plei laĭ ôh, yuakơ tơlơi anŭn 
jing tơbiă rai mơ̆ng Yahweh yơh, kiăng kơ djơ̆ krep tui hăng boh hiăp Ñu hơmâo 
pơhiăp laih hăng Yarobam ană đah rơkơi Nebat mơ̆ng Ahiyah jing pô pơala 
mơ̆ng anih Silôh. 

16Tơdang abih bang ƀing Israel anŭn ƀuh pơtao hơngah ƀu kiăng hơmư̆ tơlơi 
ƀing gơñu laĭ ôh, ƀing gơñu laĭ glaĭ kơ pơtao tui anai: “Hơget črăn ƀing ta hơmâo 
amăng tơlơi git gai ană tơčô Dawid lĕ? Ƀing ta ƀu či mă tŭ kŏng ngăn mơ̆ng ană 
tơčô Yisai ôh. Ơ ƀing Israel hơi, wơ̆t glaĭ bĕ pơ anih sang gih pô! Ơ ană tơčô 



730 

 

 
© 2013 Jơrai Bible Association. 

  
 

 

Dawid ăh, răng wai bĕ kơ kơnung djuai ih pô!” Tui anŭn, ƀing Israel anŭn glaĭ pơ 
sang gơñu pô yơh. 

17Samơ̆ bơ kơ ƀing Israel hơdip amăng plei pla Yudah, Rehabam ăt dŏ wai lăng 
ƀing gơñu mơ̆n. 

18Giŏng anŭn, pơtao Rehabam ruah Adôniram, jing pô wai lăng gah ƀing khŏm 
mă bruă, laih anŭn pơkiaŏ gơ̆ nao pơrơno̱m hăng ƀing Israel, samơ̆ abih bang 
ƀing Israel anŭn glŏm pơdjai hĭ gơ̆ hăng boh pơtâo. Tơdang pơtao Rehabam 
hơmư̆ tơlơi anŭn, ñu ječ ameč đĭ rơdêh aseh ñu đuaĭ kơdŏp glaĭ pơ plei phŭn 
Yerusalaim yơh. 

19Tui anŭn yơh, ƀing Israel hơmâo tơgŭ pơkơdơ̆ng glaĭ hăng ƀing ană tơčô 
Dawid hlŏng truh kơ tă anai. 

20Tơdang abih bang ƀing Israel hơmư̆ Yarobam hơmâo wơ̆t glaĭ laih, ƀing gơñu 
iâu gơ̆ rai pơ anih pơjơnum glaĭ laih anŭn pơjing gơ̆ jing pơtao kơ ƀing Israel 
yơh. Kơnơ̆ng sa kơnung djuai Yudah đôč dŏ tŏng ten hăng ană tơčô Dawid. 

21Tơdang pơtao Rehabam glaĭ truh amăng plei Yerusalaim, ñu iâu pơƀut glaĭ 
abih bang ƀing tơhan blah mơ̆ng kơnung djuai Yudah wơ̆t hăng kơnung djuai 
Benyamin, jing hơmâo truh kơ sa-rơtuh sapănpluh-rơbâo čô, kiăng pơblah 
pơkơdơ̆ng glaĭ hăng ƀing kơnung djuai Israel laih anŭn kiăng mă glaĭ tơlơi git 
gai brơi kơ Rehabam ană đah rơkơi Solomôn. 

22Samơ̆ anai yơh jing boh hiăp Ơi Adai pơtă kơ Semayah jing pô pơala Ơi Adai 
tui anai, 

23“Laĭ bĕ kơ Rehabam ană đah rơkơi Solomôn pơtao Yudah, kơ abih bang 
kơnung djuai Yudah, kơnung djuai Benyamin laih anŭn kơ abih bang mơnuih dŏ 
glaĭ hrŏm hăng ƀing gơñu tui anai, 

24‘Anai yơh jing tơlơi Yahweh laĭ: Anăm nao blah pơkơdơ̆ng glaĭ hăng ƀing ayŏng 
adơi gih, jing ƀing Israel anŭn ôh. Rĭm čô ƀing gih glaĭ pơ sang gih pô bĕ, yuakơ 
anai jing bruă Kâo hlak ngă yơh.’ ” Tui anŭn, ƀing gơñu gưt tui boh hiăp Yahweh 
laih anŭn glaĭ pơ sang gơñu pô, jing tui hăng Yahweh hơmâo pơđar laih yơh. 

Pơtao Yarobam Pơkra Rup Ană Rơmô Mah Ƀơi Bêthêl Laih Anŭn Ƀơi Dan 

25Giŏng anŭn, Yarobam pơdơ̆ng đĭ plei kơjăp Sekhem amăng tring bŏl čư̆ 
Ephraim laih anŭn git gai lŏn čar Israel mơ̆ng plei anŭn. Ñu ăt tơbiă nao pơdơ̆ng 
đĭ plei kơjăp Penuêl mơ̆n. 

26Pơtao Yarobam pô pơmĭn tui anai, “Lŏn čar Israel anai năng ai či wơ̆t glaĭ pơ 
ană tơčô Dawid yơh. 

27Tơdah ƀing ană plei anai đĭ nao pơyơr khul gơnam ngă yang ƀơi sang yang 
Yahweh amăng plei Yerusalaim, ƀing gơñu či tŏng ten glaĭ hăng khua gơñu 
Rehabam jing pơtao Yudah anŭn. Sĭt ƀing gơñu či pơdjai hĭ kâo laih anŭn wơ̆t 
glaĭ pơ pơtao Rehabam yơh.” 

28Laih kơ ñu pơtơña tơlơi djru pơmĭn laih mơ̆ng ƀing khua moa ñu, pơtao brơi 
arăng pơkra dua boh rup ană rơmô hăng mah. Ñu laĭ hăng abih bang ƀing ană 
plei Israel tui anai, “Gleh tơnap đơi yơh kơ ƀing gih juăt nao pơ plei Yerusalaim. 
Ơ ƀing Israel hơi, anai yơh jing yang gih, jing pô hơmâo ba laih ƀing gih tơbiă 
mơ̆ng lŏn čar Êjip.” 

29Sa boh rup Yarobam pơdơ̆ng pơ plei pơnăng Bêthêl laih anŭn sa boh ñu 
pơdơ̆ng pơ plei pơnăng Dan. 

30Tui anŭn, tơlơi anai jing hĭ tơlơi soh hăng Ơi Adai yơh. Tơdang arăng ba rup 
ană rơmô truh pơ plei pơnăng Dan, ƀing ană plei kơsung rơbat gah anăp kơ rup 
anŭn. 

31Yarobam pơdơ̆ng đĭ khul sang iâu yang anet ƀơi lu anih glông laih anŭn pơjing 
ƀing ƀu djơ̆ mơ̆ng kơnung djuai Lêwi ôh jing hĭ ƀing khua ngă yang. 

32Hrup hăng tơlơi phet arăng djă̱ hơdơr laih amăng lŏn čar Yudah, ñu pơko ̆  
pơjing tơlơi phet ƀơi hrơi tal pluh-rơma amăng blan tal sapăn, laih anŭn pơyơr 
khul gơnam ngă yang ƀơi kơnưl ngă yang. Anai yơh jing tơlơi ñu ngă ƀơi plei 
pơnăng Bêthêl, ñu pơyơr ngă yang kơ khul rup ană rơmô ñu hơmâo pơkra laih. 
Ƀơi anih Bêthêl anŭn, ñu ăt pơko ̆  brơi ƀing khua ngă yang ƀơi khul sang iâu yang, 
jing ƀơi khul anih glông, jing amăng anih ñu hơmâo pơdơ̆ng đĭ laih. 

33Ƀơi lơ pluh-rơma blan tal sapăn, jing blan ñu pô ruah mă laih, ñu pơyơr đĭ khul 
gơnam ngă yang ƀơi kơnưl ñu hơmâo pơdơ̆ng đĭ laih ƀơi anih Bêthêl anŭn. Tui 
anŭn yơh, ñu pơko ̆  pơjing tơlơi phet kơ ƀing Israel laih anŭn đĭ nao pơ kơnưl 
anŭn kiăng kơ pơyơr khul gơnam ngă yang. 

1 Ƀing Pơtao 13 

Pô Pơala Ơi Adai Mơ̆ng Yudah Pơhiăp Pơkơdơ̆ng Glaĭ Hăng Pơtao Yarobam 

1Tơdang Yarobam dŏ dơ̆ng jĕ ƀơi kơnưl ngă yang kiăng kơ pơyơr gơnam ngă 
yang, hơmâo sa čô pô pơala Ơi Adai mơ̆ng čar Yudah rai truh pơ anih Bêthêl tui 
hăng Yahweh hơmâo pơtă laih kơ ñu. 

2Ñu pơhiăp kraih ƀuăh pơkơdơ̆ng glaĭ hăng kơnưl ngă yang ƀơi anih anŭn tui 
hăng boh hiăp Yahweh hơmâo pơtă laih kơ ñu tui anai, “Ơ kơnưl, Ơ kơnưl hơi! 
Anai yơh jing tơlơi Yahweh laĭ: Tơdơi kơ anai, sa čô ană đah rơkơi, anăn ñu 
Yôsiah, arăng či tơkeng rai kơ ană tơčô Dawid. Ƀơi gah ngŏ ih yơh, ñu či pơyơr 
ngă yang ƀing khua ngă yang mơ̆ng khul anih glông, jing ƀing pơyơr khul gơnam 
ngă yang ƀơi ih sĭt ñu či čuh hĭ khul tơlang mơnuih mơnam anŭn ƀơi ngŏ ih yơh.” 

3Amăng hrơi anŭn mơ̆n pô pơala Ơi Adai anŭn brơi kơ pơtao Yarobam sa tơlơi 
kơnăl anai, “Anai yơh jing gru kơnăl Yahweh hơmâo pơrơđah laih: Kơnưl ngă 
yang anai či čơđa̱ng pơčơlah hĭ laih anŭn khul hơbâo tơpur ƀơi kơnưl anŭn či 
hŏk trŭn hĭ yơh.” 

4Tơdang pơtao Yarobam hơmư̆ hơdôm tơlơi pô pơala Ơi Adai pơhiăp kraih ƀuăh 
pơkơdơ̆ng glaĭ hăng kơnưl ƀơi anih Bêthêl anŭn, ñu yơr tơbiă tơngan ñu mơ̆ng 
kơnưl laih anŭn laĭ, “Mă ñu bĕ!” Samơ̆ tơngan ñu yơr tơbiă anăp nao pơ pô pơala 
Ơi Adai anŭn tŏ tơnŏ jing hĭ rơwen, ƀu thâo kơčŭn glaĭ ôh. 

5Laih anŭn dơ̆ng, kơnưl čơđa̱ng pơčơlah hĭ, hơbâo tơpur ƀơi kơnưl anŭn hŏk 
tơbiă tui hăng gru kơnăl Yahweh hơmâo brơi laih kơ pô pơala Ñu anŭn hăng boh 
hiăp Ñu. 

6Giŏng anŭn, pơtao pơhiăp hăng pô pơala anŭn tui anai, “Iâu laĭ bĕ brơi kơ kâo 
laih anŭn rơkâo bĕ kơ Yahweh Ơi Adai ih kiăng pơhla̱o hĭ tơngan kâo.” Tui anŭn 
yơh, pô pơala Ơi Adai rơkâo Yahweh laih anŭn tơngan pơtao anŭn hla̱o hĭ hăng 
jing hĭ hrup hăng hlâo yơh. 

7Pơtao pơhiăp hăng pô pơala Ơi Adai anŭn tui anai, “Glaĭ pơ sang ƀơ̆ng huă hrŏm 
hăng kâo bĕ laih anŭn kâo či pha brơi kơ ih sa gơnam brơi pơyơr yuakơ ih iâu 
laĭ brơi kơ kâo.” 

8Samơ̆ pô pơala Ơi Adai anŭn laĭ glaĭ kơ pơtao tui anai, “Wơ̆t tơdah ih brơi kơ 
kâo sămkrah mŭk dram ih, kâo ƀu či nao hrŏm hăng ih ôh kŏn či ƀơ̆ng huă ƀôdah 
mơñum ia pơ anih anai lơi. 

9Kâo ƀu dưi nao hrŏm hăng ih ôh yuakơ Yahweh hơmâo pơtă laih kơ kâo hăng 
boh hiăp Ñu tui anai: Ih khŏm anăm ƀơ̆ng huă, mơñum ia ôh laih anŭn kŏn wơ̆t 
glaĭ ƀơi jơlan ih hơmâo nao laih pơ anih Bêthêl lơi.” 

10Tui anŭn yơh, ñu ƀu wơ̆t glaĭ ƀơi jơlan ñu hơmâo rai laih pơ anih Bêthêl anŭn 
dơ̆ng tah, samơ̆ ñu čơdơ̆ng nao ƀơi jơlan pơkŏn yơh. 

Pô Pơala Tha Mơ̆ng Plei Pơnăng Ƀu Tui Gưt Ơi Adai 

11Hlak anŭn, hơmâo sa čô pô pơala tha hơdip amăng anih Bêthêl laih anŭn ană 
đah rơkơi ñu glaĭ ră ruai kơ ama ñu abih bang tơlơi pô pơala Ơi Adai anŭn 
hơmâo ngă laih pơ anih kơnưl ngă yang amăng hrơi anŭn. Ƀing ană ñu ăt ruai 
glaĭ hơget tơlơi pô pơala Ơi Adai mơ̆ng čar Yudah anŭn hơmâo laĭ glaĭ laih hăng 
pơtao mơ̆n. 

12Tui anŭn, ama gơñu tơña tui anai, “Jơlan pă ñu glaĭ lĕ?” Giŏng anŭn, ƀing ană 
đah rơkơi ñu kơčrâo brơi jơlan pô pơala anŭn hlak glaĭ yơh. 

13Giŏng anŭn, ñu laĭ kơ ƀing ană đah rơkơi ñu tui anai, “Prap pre bĕ aseh glai 
brơi kơ kâo.” Tơdang ƀing ană ñu hơmâo akă prap pre laih aseh kơ ñu, ñu đĭ ƀơi 
aseh anŭn, 

14kiaŏ tui pô pơala Ơi Adai anŭn yơh. Tơdang ñu hơduah ƀuh gơ̆ hlak dŏ be̱r gah 
yŭ sa phŭn kơyâo sen, ñu tơña tui anai, “Ih jing pô pơala Ơi Adai pơkiaŏ rai mơ̆ng 
čar Yudah hă?” Gơ̆ laĭ glaĭ, “Ơ, kâo yơh.” 

15Giŏng anŭn, pô pơala tha jak gơ̆ tui anai, “Glaĭ pơ sang hrŏm hăng kâo huă ƀơ̆ng 
bĕ.” 

16Mơnuih Ơi Adai anŭn laĭ glaĭ tui anai, “Kâo ƀu dưi wơ̆t glaĭ hrŏm hăng ih ôh. 
Kâo ăt kŏn dưi ƀơ̆ng huă ƀôdah mơñum ia hăng ih ƀơi anih anai lơi. 

17Boh hiăp Yahweh hơmâo pơtă laih kơ kâo tui anai: Ih ƀu dưi ƀơ̆ng huă ƀôdah 
mơñum ia pơ anih anŭn ôh laih anŭn kŏn dưi wơ̆t glaĭ ƀơi jơlan hơđăp ih rai lơi.” 

18Pô pơala tha anŭn laĭ glaĭ tui anai, “Kâo ăt jing sa čô pô pơala hrup hăng ih mơ̆n. 
Laih anŭn sa čô ling jang hiam laĭ kơ kâo tui hăng boh hiăp Yahweh tui anai: Ba 
bĕ pô pơala anŭn glaĭ hăng ih pơ sang ih kiăng kơ ñu dưi ƀơ̆ng huă laih anŭn 
mơñum ia hăng ih.” Samơ̆ ñu ƀu thâo ôh pô tha anŭn pơhiăp tui anŭn kiăng kơ 
pơƀlŏr hĭ ñu. 

19Tui anŭn yơh, pô pơala Ơi Adai mơ̆ng čar Yudah wơ̆t glaĭ hăng pô pơala tha 
anŭn laih anŭn ƀơ̆ng mơñum amăng sang ñu yơh. 

20Tơdang ƀing gơñu hlak dŏ be̱r ƀơi kơƀa̱ng, boh hiăp Yahweh rai ƀơi pô pơala 
tha anŭn jing pô hơmâo ba glaĭ laih pô pơala anŭn. 

21Ñu pơhiăp kraih hăng pô pơala Ơi Adai anŭn tui anai, “Anai yơh jing tơlơi 
Yahweh laĭ: Ih hơmâo pơkơdơ̆ng glaĭ laih hăng boh hiăp Yahweh, anŭn jing ih 
ƀu tui gưt ôh kơ tơlơi Yahweh Ơi Adai ih hơmâo pơđar laih kơ ih. 

22Ih wơ̆t glaĭ laih anŭn ƀơ̆ng huă mơñum ia laih amăng anih Ñu pơtă laih kơ ih 
ƀu brơi ih ƀơ̆ng mơñum anŭn. Yuakơ tơlơi soh ih anŭn yơh, ih či djai hĭ laih anŭn 
drơi jan ih arăng ƀu či dơ̱r amăng pơsat hrŏm hăng ƀing ơi adon ih ôh.” 

23Tơdang pô pơala Ơi Adai anŭn hơmâo ƀơ̆ng huă laih, pô pơala tha, jing pô ba 
glaĭ ñu anŭn, prap pre aseh glai brơi kơ gơ̆ đĭ glaĭ yơh. 

24Tơdang pô pơala Ơi Adai anŭn hlak glaĭ, hơmâo sa drơi rơmung dŭl čơkă mă 
hăng pơdjai hĭ ñu laih anŭn drơi jan ñu le ̆  trŭn đih ƀơi jơlan yơh. Abih dua aseh 
glai hăng rơmung dŭl anŭn dŏ dơ̆ng ƀơi dua gah pô djai anŭn yơh. 

25Hơmâo đơđa mơnuih rơbat găn pơ anih anŭn ƀuh atâo djai đih ƀơi jơlan, hrŏm 
hăng sa drơi rơmung dŭl dŏ dơ̆ng jĕ ƀơi anŭn, tui anŭn ƀing gơñu nao ră ruai 
tơlơi anŭn amăng plei pô pơala tha anŭn dŏ yơh. 

26Tơdang pô pơala, jing pô hơmâo pơhiăp ƀlŏr laih kiăng kơ ba glaĭ pô pơala Ơi 
Adai anŭn mơ̆ng jơlan gơ̆ hlak glaĭ hlâo adih, hơmư̆ kơ tơlơi anŭn, ñu laĭ tui anai, 
“Anŭn jing pô pơala Ơi Adai jing pô pơkơdơ̆ng glaĭ laih hăng boh hiăp Yahweh. 
Yahweh hơmâo jao hĭ laih ñu kơ rơmung dŭl. Tui anŭn, rơmung dŭl hơmâo mă 
hek pơdjai hĭ laih ñu, kar hăng boh hiăp Yahweh hơmâo pơkơđiăng laih kơ ñu.” 

27Pô pơala tha anŭn laĭ hăng ƀing ană đah rơkơi ñu tui anai, “Prap pre brơi aseh 
glai kâo bĕ.” Tui anŭn, ƀing gơñu prap pre brơi yơh. 

28Giŏng anŭn, ñu tơbiă nao laih anŭn hơduah ƀuh atâo djai dŏ đih ƀơi jơlan, 
hrŏm hăng abih dua aseh glai laih anŭn rơmung dŭl hlak dŏ dơ̆ng ƀơi dua gah jĕ 

atâo djai anŭn. Rơmung dŭl anŭn ƀu mă ƀơ̆ng hĭ atâo anŭn kŏn hek pơrai hĭ lơi 
aseh glai anŭn. 

29Tui anŭn, pô pơala tha anŭn yŏng đĭ atâo pô pơala Ơi Adai anŭn hăng pioh ƀơi 
rŏng aseh glai, laih anŭn ba glaĭ atâo anŭn pơ plei ñu pô kiăng kơŭ kơuăn kơ gơ̆ 
hăng dơ̱r hĭ gơ̆ yơh. 

30Giŏng anŭn, ñu pơđih atâo anŭn amăng pơsat ñu pô hơmâo pơkra lui hlâo laih. 
Laih anŭn ƀing gơñu rơngot hơning čŏk hia kơ gơ̆ tui anai yơh, “Ơ adơi kâo khăp 
ăh!” 

31Laih kơ dơ̱r hĭ laih pô pơala Ơi Adai anŭn, pô pơala tha anŭn pơhiăp hăng ƀing 
ană đah rơkơi ñu tui anai, “Tơdah kâo djai, dơ̱r bĕ kâo amăng pơsat anai, jing 
anih kâo dơ̱r laih pô pơala Ơi Adai anŭn laih anŭn pơđih bĕ khul tơlang kâo jĕ 
ƀơi khul tơlang ñu. 

32Ngă bĕ tui anŭn yuakơ boh hiăp Yahweh ñu hơmâo pơhaih laih kiăng 
pơkơdơ̆ng glaĭ hăng kơnưl ngă yang amăng anih Bêthêl wơ̆t hăng abih bang sang 
iâu yang ƀơi khul anih glông amăng plei pla Samaria či truh sĭt biă mă yơh.” 

33Wơ̆t tơdah Yarobam ƀuh laih abih bang tơlơi truh kơ anih kơnưl ngă yang 
anŭn, ñu ƀu pơplih hĭ khul jơlan sat ƀai ñu ôh, samơ̆ ñu pơko ̆  ƀing khua ngă yang 
kơ khul sang iâu yang ƀơi anih glông mơ̆ng ƀing mơnuih đôč đač yơh. Hlơi pô 
kiăng kơ jing khua ngă yang, ñu pơko ̆  pơjing pô anŭn yơh jing khua ngă yang kơ 
khul anih glông anŭn. 

34Tơlơi soh anŭn ăt jing hĭ tơlơi ƀing ană tơčô Yarobam mơ̆n tơl rơnŭk pơtao ñu 
glưh răm hĭ mơ̆ng rŏng lŏn tơnah anai yơh. 

1 Ƀing Pơtao 14 

Tơlơi Pô Pơala Ahiyah Laĭ Lui Hlâo Pơkơdơ̆ng Glaĭ Hăng Pơtao Yarobam 

1Tơdang mông anŭn, čơđai Abiyah jing ană đah rơkơi Yarobam ruă kơtang biă 
mă, 

2laih anŭn Yarobam pơđar kơ hơbia, bơnai ñu, tui anai, “Nao pơhrôp pơdŏp hĭ 
bĕ ih pô kiăng kơ arăng ƀu thâo krăn ôh ih jing bơnai kâo. Giŏng anŭn, nao bĕ pơ 
plei pơnăng Silôh. Pơ anih anŭn hơmâo sa čô pô pơala Ahiyah, jing pô hơmâo 
pơtă laih kơ kâo či jing pơtao kơ ƀing ană plei anai. 

3Djă̱ ba bĕ pluh tơlŏ ƀañ tơpŭng, đơđa ƀañ mơmĭh laih anŭn sa ge̱t ia hơni hrŏm 
hăng ih laih anŭn nao brơi kơ ñu. Ñu či laĭ brơi kơ ih hơget tơlơi či truh kơ ană 
ta anai yơh.” 

4Tui anŭn, bơnai Yarobam ngă tui hơget tơlơi rơkơi ñu pơtă laih anŭn nao pơ 
sang Ahiyah pơ plei Silôh yơh. Hlak anŭn, pô pơala Ahiyah ƀu thâo ƀuh ôh, mơta 
ñu bum laih yuakơ ñu tha biă mă. 

5Samơ̆ Yahweh hơmâo pơtă laih kơ Ahiyah tui anai, “Bơnai Yarobam hlak rai 
kiăng tơña ih kơ tơlơi ruă ană đah rơkơi gơñu, yuakơ ană gơñu anŭn ruă kơtang 
biă mă. Tui anŭn, ih khŏm laĭ glaĭ kơ ñu tui hăng tơlơi Kâo či pơtă hŏ. Tơdang ñu 
truh, ñu či pơhrôp pơdŏp hĭ ñu pô jing hrup hăng mơnuih pơkŏn.” 

6Tui anŭn, tơdang Ahiyah hơmư̆ dơnai tơkai bơnai Yarobam rơbat ƀơi bah 
amăng, ñu laĭ, “Mŭt rai bĕ, Ơ bơnai Yarobam hơi. Ih pơhrôp pơdŏp hĭ ih pô jing 
hrup hăng mơnuih pơkŏn hă? Yahweh brơi laih kơ kâo laĭ pơthâo kơ ih sa tơlơi 
khăng kơtang biă mă. 

7Glaĭ ruai bĕ kơ pơtao Yarobam kơ tơlơi pơhiăp anai yơh jing tơlơi Yahweh Ơi 
Adai ƀing Israel laĭ kơ ñu: Kâo hơmâo pơdun đĭ laih ih mơ̆ng ƀing ană plei Israel 
anai laih anŭn pơjing laih ih jing pơtao kơ ƀing ană plei Kâo anŭn. 

8Kâo sua mă laih tơlơi git gai wai lăng mơ̆ng sang anŏ Dawid laih anŭn jao brơi 
kơ ih, samơ̆ ih ƀu hrup hăng ding kơna Kâo Dawid ôh, jing pô djă̱ pioh laih khul 
tơlơi Kâo pơđar laih anŭn đuaĭ tui Kâo hăng abih pran jua ñu. Ñu kơnơ̆ng ngă 
hơdôm tơlơi tơpă hơnơ̆ng đôč yơh ƀơi anăp Kâo, 

9samơ̆ ih hơmâo ngă laih tơlơi sat ƀai hloh kơ abih bang ƀing pơtao sat git gai 
laih hlâo kơ ih. Ih hơmâo pơkra laih kơ ih pô ƀing yang rơba̱ng, jing khul rup 
trah ngă hăng pơsơi. Ih hơmâo čuih laih Kâo kiăng kơ hil laih anŭn hơngah lui hĭ 
Kâo laih. 

10“Yuakơ tơlơi anŭn yơh, Kâo či brơi rai tơlơi răm rai ƀơi ană tơčô Yarobam. Kâo 
či pơrai hĭ mơ̆ng Yarobam abih bang ƀing đah rơkơi wơ̆t hăng ƀing tơdu rơmơ̆n 
ƀôdah ƀun rin. Kâo či kih huet hĭ sang anŏ Yarobam kar hăng arăng kih huet 
kơmơ̆k, jing tơl pơrai hĭ abih bang ƀing gơñu yơh. 

11Ƀing lŏm kơ Yarobam djai amăng plei khul asâo yơh či ƀơ̆ng hĭ, laih anŭn ƀing 
djai amăng glai hơma khul čim grư̆ pơ adai yơh či ƀơ̆ng hĭ. Tơlơi anŭn či krep 
truh yơh yuakơ Kâo, jing Yahweh, hơmâo pơhiăp laih! 

12“Bơ kơ ih, Ơ bơnai Yarobam, glaĭ bĕ pơ sang ih. Tơdang ih truh amăng plei ih, 
ană ih či djai hĭ mơtam yơh. 

13Abih bang ƀing Israel či čŏk hia kơ ñu laih anŭn dơ̱r ñu. Kơnơ̆ng hơjăn ñu yơh 
jing mơnuih lŏm kơ Yarobam arăng či nao dơ̱r, yuakơ amăng sang anŏ Yarobam 
kơnơ̆ng hơjăn ñu đôč yơh jing pô Ơi Adai ƀing Israel hơmâo hơduah ƀuh laih 
tơlơi hiam klă. 

14“Yahweh či ruah mă kơ Ñu pô sa čô pơtao kơ ƀing Israel, jing pô či pơrai hĭ 
sang anŏ Yarobam čơdơ̆ng mơ̆ng hrơi anai yơh, sĭt mơ̆ng ră anai mơtam yơh. 

15Laih anŭn Yahweh či taih hĭ ƀing Israel, tơl ƀing gơñu či jing kar hăng rơ̆k trang 
bo ia pơđu̱ng đuaĭ yơh. Ñu či buč hĭ ƀing Israel mơ̆ng anih lŏn hiam klă anai, jing 
anih Ñu hơmâo brơi laih kơ ƀing ơi adon gơñu, laih anŭn Ñu pơčơlah hĭ ƀing 

gơñu gah adih kơ krong Huphrat yuakơ ƀing gơñu čuih laih Yahweh kiăng kơ 
hil, anŭn jing tơlơi ƀing gơñu pơkra laih khul tơmĕh kơyâo yang HʼAsêrah anŭn. 

16Laih anŭn Ñu či hơngah hĭ ƀing Israel yuakơ khul tơlơi soh pơtao Yarobam pô 
hơmâo ngă laih, laih anŭn yuakơ tơlơi ñu ăt dui ba ƀing Israel ngă soh tui mơ̆n.” 

17Giŏng anŭn, bơnai Yarobam tơgŭ glaĭ pơ plei phŭn Tirzah. Ƀơi mông ñu rơbat 
truh ƀơi bah amăng sang ñu, čơđai anŭn tơĭ pran hĭ yơh. 

18Ƀing gơñu nao dơ̱r gơ̆ laih anŭn abih bang ƀing Israel čŏk hia kơ gơ̆ kar hăng 
Yahweh hơmâo pơhiăp laih mơ̆ng ding kơna Ñu pô pơala Ahiyah anŭn. 

19Khul tơlơi truh pơkŏn amăng rơnŭk Yarobam git gai wai lăng, wơ̆t hăng khul 
tơlơi ñu pơblah laih anŭn tơlơi ñu git gai wai lăng, arăng čih pioh laih amăng hră 
bruă mơnuă ƀing pơtao Israel. 

20Tơdơi kơ ñu wai lăng amăng duapluh-dua thŭn, ñu tơĭ pran yơh laih anŭn 
Nadab ană đah rơkơi ñu jing pơtao tŏ tui ñu. 

Tơlơi Git Gai Rehabam, Pơtao Lŏn Čar Yudah 

21Rehabam ană đah rơkơi Solomôn jing pơtao amăng lŏn čar Yudah. Ñu hlak 
pă̱pluh-sa thŭn tơdang ñu jing pơtao laih anŭn ñu wai lăng pluh-tơjuh thŭn 
amăng plei Yerusalaim, jing plei Yahweh hơmâo ruah laih mơ̆ng abih bang ƀing 
kơnung djuai Israel kiăng pioh pơpŭ pơyom kơ Anăn Ñu amăng anŭn. Anăn amĭ 
ñu jing HʼNaamah, jing ƀing Ammôn. 

22Ƀing Yudah ngă tơlơi sat ƀai ƀơi anăp mơta Yahweh. Yua mơ̆ng khul tơlơi soh 
ƀing gơñu hơmâo ngă anŭn yơh, ƀing gơñu hơmâo pơsur đĭ Yahweh ga̱r hil nač 
hloh kơ ƀing ơi adon gơñu ngă sat laih hlâo adih. 

23Ƀing gơñu ăt pơdơ̆ng đĭ kơ gơñu pô khul sang anet kiăng kơ kơkuh pơpŭ yang 
rơba̱ng ƀơi khul anih glông, khul boh pơtâo pơpŭ laih anŭn khul tơmĕh kơyâo 
yang HʼAsêrah ƀơi djŏp anih bŏl čư̆ glông wơ̆t hăng gah yŭ rĭm kơyâo pum pam 
mơ̆n. 

24Ăt hơmâo ƀing đah rơkơi đah kơmơi rĭh răm mơ̆n amăng khul sang iâu yang 
amăng djŏp anih lŏn anai. Ƀing ană plei pơhrăm ngă tui amăng djŏp mơta tơlơi 
hơƀak drak ƀing kơnung djuai Yahweh hơmâo puh pơđuaĭ hĭ laih mơ̆ng anăp 
ƀing Israel hlâo adih. 

25Amăng thŭn tal rơma amăng rơnŭk pơtao Rehabam wai lăng, Sisak pơtao Êjip 
rai kơsung blah plei phŭn Yerusalaim yơh. 

26Ñu mă pơđuaĭ hĭ mŭk dram sang yang Yahweh wơ̆t hăng mŭk dram sang pơtao 
mơ̆n. Ñu mă pơđuaĭ hĭ abih bang gơnam yom pơphan wơ̆t hăng khul khiơl 
Solomôn hơmâo pơkra hăng mah laih mơ̆n. 

27Tui anŭn, pơtao Rehabam pơkra khul khiơl hăng ko̱ng kiăng pơala kơ khul 
khiơl mah anŭn hơmâo rơngiă hĭ laih. Ñu jao bruă gak wai gơnam anŭn kơ pô 
khua git gai ƀing gak ƀơi bah amăng mŭt nao pơ sang pơtao yơh. 

28Tơdang mông pă pơtao mŭt amăng sang yang Yahweh, ƀing gak anŭn djă̱ yơh 
khul khiơl anŭn, laih anŭn tơdang ñu tơbiă, ƀing gơñu pioh glaĭ khul khiơl anŭn 
amăng anih gak răk pioh yơh. 

29Bơ kơ khul tơlơi truh pơkŏn amăng rơnŭk Rehabam ñu git gai wai lăng, wơ̆t 
hăng abih bang tơlơi ñu ngă laih, arăng čih pioh laih amăng hră bruă mơnuă ƀing 
pơtao Yudah. 

30Laih anŭn dơ̆ng, hơmâo tơlơi pơblah nanao tŏng krah pơtao Rehabam hăng 
pơtao Yarobam. 

31Tơdơi kơ pluh-tơjuh thŭn Rehabam git gai wai lăng, ñu tơĭ pran laih anŭn 
arăng dơ̱r ñu amăng Plei Dawid. Anăn amĭ ñu jing HʼNaamah, mơnuih Ammôn. 
Laih kơ arăng dơ̱r Rehabam, Abiyah ană đah rơkơi ñu jing pơtao tŏ tui ñu. 

1 Ƀing Pơtao 15 

Tơlơi Git Gai Abiyah, Pơtao Lŏn Čar Yudah 

1Amăng thŭn tal pluh-sapăn rơnŭk pơtao Yarobam ană đah rơkơi Nebat wai lăng 
ƀing Israel, Abiyah jing pơtao lŏn čar Yudah. 

2Ñu git gai wai lăng amăng plei Yerusalaim klâo thŭn. Anăn amĭ ñu jing 
HʼMaakhah, jing ană Abisalôm. 

3Ñu hơmâo ngă tui laih abih bang tơlơi soh ama ñu Rehabam hơmâo ngă laih 
hlâo adih. Pran jua ñu ƀu dŏ tŏng ten hăng Yahweh Ơi Adai ñu ôh, jing ƀu hrup 
hăng pran jua ơi adon ñu Dawid hơmâo laih ôh. 

4Samơ̆ kơnơ̆ng yuakơ tơhơnal tơlơi Dawid đôč, Yahweh Ơi Adai ñu brơi laih kơ 
ñu sa čô ană đah rơkơi kiăng git gai kar hăng sa boh apui kơđen amăng plei 
prŏng Yerusalaim kiăng kơ pơkơtang plei anŭn. 

5Yahweh pha brơi ană anŭn kơ Rehabam yuakơ Dawid hơmâo ngă laih tơlơi 
tơpă hơnơ̆ng ƀơi anăp Yahweh laih anŭn rơngiao kơ bruă ñu ngă sat kơ Uriah 
mơnuih Hit anŭn, laih anŭn ñu ƀu pơsoh hĭ ôh tơlơi djă̱ pioh khul tơlơi pơđar 
Yahweh amăng abih tơlơi hơdip ñu. 

6Amăng abih rơnŭk Abiyah git gai wai lăng, hơmâo nanao tơlơi pơblah tŏng krah 
Rehabam hăng Yarobam. 

7Bơ kơ khul tơlơi truh pơkŏn dơ̆ng amăng rơnŭk Abiyah git gai wai lăng, wơ̆t 
hăng abih bang tơlơi ñu hơmâo ngă laih, arăng čih pioh laih amăng hră bruă 
mơnuă ƀing pơtao Yudah. Laih anŭn dơ̆ng, ăt hơmâo tơlơi pơblah nanao tŏng 
krah Abiyah hăng Yarobam mơ̆n. 

8Tơdang Abiyah tơĭ pran, arăng dơ̱r ñu amăng Plei Dawid. Laih kơ anŭn, Asa ană 
đah rơkơi ñu jing pơtao tŏ tui ñu. 

Tơlơi Git Gai Asa, Pơtao Lŏn Čar Yudah 
(2 Hră Ruai 15:16–16:6) 

9Amăng thŭn tal duapluh rơnŭk Yarobam ngă pơtao ƀing Israel, Asa jing pơtao 
ƀing Yudah. 

10Asa wai lăng amăng plei Yerusalaim pă̱pluh thŭn. Anăn yă ñu jing HʼMaakhah, 
jing ană đah kơmơi Abisalôm. 

11Asa ngă tơlơi tơpă hơnơ̆ng ƀơi anăp Yahweh kar hăng ơi adon ñu Dawid 
hơmâo ngă laih. 

12Ñu puh pơđuaĭ hĭ ƀing đah rơkơi đah kơmơi rĭh răm amăng khul sang iâu yang 
mơ̆ng anih lŏn laih anŭn pơrai hĭ abih bang khul rup trah ƀing ơi adon ñu hơmâo 
pơkra laih hlâo adih. 

13Ñu ăt pơglưh hĭ bruă mă yă ñu HʼMaakhah jing pơtao hơbia anŭn, yuakơ gơ̆ 
hơmâo pơdơ̆ng đĭ tơmĕh kơyâo hơƀak drak yang HʼAsêrah. Asa pơglưh trŭn hĭ 
tơmĕh hơƀak drak anŭn laih anŭn čuh hĭ amăng dơnung Kidrôn. 

14Wơ̆t tơdah ñu ƀu pơglưh hĭ ôh khul sang anet kơkuh pơpŭ kơ yang rơba̱ng ƀơi 
anih glông, samơ̆ pran jua Asa dŏ tŏng ten hăng Yahweh amăng abih tơlơi hơdip 
ñu yơh. 

15Ñu ba mŭt amăng sang yang Yahweh khul amrăk, mah laih anŭn khul gơnam 
yom pơphan ñu laih anŭn ama ñu hơmâo pơyơr pơko ̆  laih kơ Yahweh. 

16Tơlơi pơblah hơmâo nanao tŏng krah Asa hăng Baasa pơtao ƀing Israel amăng 
abih rơnŭk ƀing gơñu wai lăng. 

17Baasa pơtao ƀing Israel đĭ nao pơkơdơ̆ng glaĭ hăng ƀing Yudah laih anŭn 
pơdơ̆ng đĭ khul kơđông amăng plei pơnăng Ramah kiăng pơgăn hĭ ƀing ană plei 
dua gah mŭt tơbiă nao pơ guai lŏn Asa jing pơtao ƀing Yudah anŭn. 

18Giŏng anŭn, pơtao Asa mă abih bang amrăk laih anŭn mah dŏ glaĭ mơ̆ng khul 
anih pioh gơnam sang yang Yahweh wơ̆t hăng mơ̆ng anih sang pơtao ñu pô mơ̆n. 
Ñu jao khul gơnam anŭn kơ ƀing khua moa ñu laih anŭn pơkiaŏ ƀing gơñu nao 
pơ Ben-Hadad, jing pơtao ƀing Aram. Pơtao anŭn jing ană đah rơkơi 
Tabrimmôn, jing tơčô Hezyôn, laih anŭn ñu hlak dŏ wai lăng amăng plei phŭn 
ñu Damaskus. 

19Asa ăt mơit nao hră čih tui anai, “Brơi kơ ƀing ta pơphrâo glaĭ bĕ tơlơi pơtŭ ư 
hơmâo laih hlâo adih tŏng krah ama kâo hăng ama ih. Anai nê, kâo mơit nao kơ 
ih sa gơnam brơi pơyơr amrăk laih anŭn mah. Tui anŭn, rơkâo kơ ih hơngah lui 
hĭ bĕ tơlơi pơtŭ ư ih hăng Baasa pơtao ƀing Israel anŭn kiăng kơ ñu tơbiă đuaĭ 
hĭ mơ̆ng kâo yơh.” 

20Pơtao Ben-Hadad tŭ ư hăng pơtao Asa yơh. Ñu pơkiaŏ ƀing khua git gai ling 
tơhan ñu nao pơkơdơ̆ng glaĭ hăng plei pla Israel. Ñu blah juă khul plei pơnăng 
Iyon, Dan, Abêlah-Bet-Maakhah laih anŭn abih bang plei pla hlŏng truh pơ 
dơnao Kinneret hrŏm hăng anih lŏn Naptali mơ̆n. 

21Tơdang Baasa hơmư̆ tơlơi anŭn, ñu pơdơi hĭ ƀu pơdơ̆ng đĭ plei Ramah dơ̆ng 
tah laih anŭn ñu kơdŭn glaĭ pơ plei phŭn Tirzah yơh. 

22Giŏng anŭn, pơtao Asa pơtă kơ abih bang mơnuih Yudah, ƀu pơkăh pơpha hlơi 
pô ôh. Tui anŭn, ƀing gơñu ba pơđuaĭ hĭ mơ̆ng kơđông Ramah khul boh pơtâo 
laih anŭn kơyâo Baasa hlak yua kiăng pơdơ̆ng đĭ kơđông anŭn. Giŏng anŭn, 
pơtao Asa yua mă gơnam anŭn yơh pơdơ̆ng đĭ plei kơđông Geba amăng tring 
Benyamin wơ̆t hăng plei kơđông Mizpah amăng tring anŭn mơ̆n. 

23Bơ kơ abih bang khul tơlơi truh pơkŏn dơ̆ng amăng rơnŭk pơtao Asa wai lăng, 
wơ̆t hăng abih bang tơlơi dưi hĭ ñu, abih bang tơlơi ñu ngă laih anŭn plei pla ñu 
pơdơ̆ng đĭ laih, arăng čih pioh amăng hră bruă mơnuă ƀing pơtao Yudah. Samơ̆ 
tơdang ñu tha laih, tơkai ñu ruă nuă biă mă yơh amăng abih tơlơi hơdip ñu. 

24Tơdang pơtao Asa tơĭ pran laih, arăng dơ̱r ñu hrŏm hăng ƀing ơi adon ñu 
amăng plei ơi adon ñu Dawid laih anŭn Yehôsaphat ană đah rơkơi ñu yơh jing 
pơtao tŏ tui ñu. 

Tơlơi Git Gai Nadab, Pơtao Lŏn Čar Israel 

25Nadab, ană đah rơkơi Yarobam, jing pơtao ƀing Israel amăng thŭn tal dua 
rơnŭk Asa ngă pơtao wai lăng ƀing Yudah laih anŭn ñu wai lăng ƀing gơñu 
amăng dua thŭn. 

26Ñu ngă tơlơi sat ƀai ƀơi anăp Yahweh, rơbat amăng khul jơlan soh sat ama ñu 
Yarobam, laih anŭn dui ba ƀing Israel ngă soh tui mơ̆n. 

27Baasa jing ană đah rơkơi Ahiyah lŏm kơ kơnung djuai Issakhar ngă mơneč 
pơkơdơ̆ng glaĭ hăng Nadab. Hơmâo sa hrơi tơdang Nadab laih anŭn ƀing Israel 
hlak wang dar plei pơnăng Gibethôn, jing sa boh plei ƀing Philistia, 

28Baasa pơdjai hĭ Nadab laih anŭn ngă pơtao tŏ tui gơ̆ amăng thŭn tal klâo rơnŭk 
Asa jing pơtao ƀing Yudah. 

29Tơdang Baasa čơdơ̆ng wai lăng laih, ñu pơdjai hĭ mơtam abih bang ƀing sang 
anŏ Yarobam. Ñu ƀu pioh hơdip hlơi pô ôh amăng sang anŏ Yarobam, samơ̆ 
pơrai hĭ abih bang ƀing gơñu, tui hăng boh hiăp Yahweh pơhiăp laih mơ̆ng ding 
kơna Ñu pô pơala Ahiyah mơ̆ng plei Silôh yơh. 

30Tơlơi anŭn truh yuakơ Yarobam čuih Yahweh Ơi Adai ƀing Israel kiăng kơ hil 
nač yơh tơdang ñu pô hơmâo ngă khul tơlơi soh sat laih anŭn dui ba ƀing Israel 
ngă soh tui mơ̆n. 

31Bơ kơ khul tơlơi truh pơkŏn dơ̆ng amăng rơnŭk Nadab wai lăng wơ̆t hăng abih 
bang tơlơi ñu ngă laih, arăng čih pioh laih amăng hră bruă mơnuă ƀing pơtao 
Israel. 

32Laih anŭn dơ̆ng, hơmâo tơlơi pơblah nanao tŏng krah Asa hăng Baasa pơtao 
ƀing Israel amăng abih rơnŭk ƀing gơñu git gai wai lăng. 

Tơlơi Git Gai Baasa, Pơtao Lŏn Čar Israel 

33Amăng thŭn tal klâo Asa ngă pơtao ƀing Yudah, Baasa ană đah rơkơi Ahiyah 
jing pơtao kơ abih bang ƀing Israel amăng plei phŭn Tirzah, laih anŭn ñu git gai 
wai lăng amăng duapluh-pă̱ thŭn. 

34Ñu ngă tơlơi sat ƀai ƀơi anăp Yahweh, rơbat amăng khul jơlan Yarobam ngă 
soh, laih anŭn dui ba ƀing Israel ngă soh tui mơ̆n. 

1 Ƀing Pơtao 16 

1Giŏng anŭn, Yahweh pơkiaŏ pô pơala Yêhu, ană đah rơkơi Hanani, kiăng pơhiăp 
pơkơdơ̆ng glaĭ hăng Baasa tui anai, 

2“Tơdang ih kơnơ̆ng jing anet kar hăng ƀruih lŏn đôč, Kâo pơpŭ pơdun đĭ laih ih, 
laih anŭn pơjing laih ih jing pô git gai ƀing ană plei Kâo Israel. Wơ̆t tơdah Kâo pŭ̱ 
ih tui anŭn, ih ăt rơbat amăng khul jơlan Yarobam mơ̆n laih anŭn kar hăng ñu 
mơ̆n, ih ngă kơ ƀing ană plei Israel ngă soh tui mơ̆n tơl ƀing gơñu čuih kơ Kâo 
hil yuakơ khul tơlơi soh sat gơñu. 

3Tui anŭn yơh, Ơ Baasa hơi, Kâo jĕ či pơrai hĭ ih wơ̆t hăng sang anŏ ih mơ̆n, laih 
anŭn Kâo či ngă kơ sang anŏ ih hrup hăng sang anŏ Yarobam ană đah rơkơi 
Nebat anŭn yơh. 

4Bơ kơ ƀing lŏm kơ ih, khul asâo yơh či ƀơ̆ng hĭ hlơi pô djai amăng plei, laih anŭn 
khul čim grư̆ yơh či čŏh ƀơ̆ng hĭ ƀing hlơi pô djai amăng glai hơma.” 

5Bơ kơ hơdôm tơlơi truh pơkŏn dơ̆ng amăng rơnŭk Baasa git gai wai lăng, wơ̆t 
hăng abih bang tơlơi dưi hĭ ñu laih anŭn khul tơlơi ñu ngă laih, arăng čih pioh 
laih amăng hră bruă mơnuă ƀing pơtao Israel. 

6Tơdang Baasa tơĭ pran, arăng dơ̱r ñu amăng plei phŭn Tirzah, laih anŭn ană đah 
rơkơi ñu Êlah yơh ngă pơtao tŏ tui ñu. 

7Tui anŭn yơh, Yahweh hơmâo yua laih pô pơala Yêhu ană đah rơkơi Hanani 
kiăng kơ pơhiăp kơ tơlơi či truh kơ Baasa laih anŭn kơ sang anŏ ñu, yuakơ abih 
bang tơlơi sat ƀai ñu hơmâo ngă laih ƀơi anăp Yahweh. Hăng khul tơlơi soh anŭn, 
ñu čuih Yahweh kiăng kơ hil nač, jing hrup hăng sang anŏ Yarobam ngă laih yơh. 
Ñu ăt čuih Yahweh kiăng kơ hil mơ̆n yuakơ ñu pơrai hĭ sang anŏ Yarobam mơ̆n. 

Tơlơi Git Gai Êlah, Pơtao Lŏn Čar Israel 

8Amăng thŭn tal duapluh-năm rơnŭk Asa jing pơtao čar Yudah, Êlah ană đah 
rơkơi Baasa jing pơtao ƀing Israel laih anŭn ñu git gai wai lăng amăng plei phŭn 
Tirzah dua thŭn. 

9Zimri jing sa čô amăng ƀing khua moa ñu, jing khua git gai sămkrah ƀing tơhan 
rơdêh aseh pơtao Êlah, ngă mơneč pơkơdơ̆ng glaĭ hăng Êlah yơh. Hơmâo sa 
hrơi, tơdang Êlah dŏ amăng plei Tirzah, hlak mơñum măt tơpai amăng sang 
Arza, jing pô wai lăng anih sang pơtao ƀơi plei anŭn, 

10Zimri mŭt rai taih rơbuh hăng pơdjai hĭ gơ̆. Giŏng anŭn, Zimri ngă pơtao tŏ tui 
Êlah yơh. Khul tơlơi anŭn truh amăng thŭn tal duapluh-tơjuh rơnŭk Asa ngă 
pơtao lŏn čar Yudah yơh. 

11Tơdang Zimri čơdơ̆ng git gai wai lăng mơ̆ng grê pơtao ñu, ñu pơdjai hĭ mơtam 
abih bang sang anŏ Baasa. Bơ kơ ƀing đah rơkơi, ñu ƀu pioh hơdip hlơi pô ôh 
wơ̆t tơdah adơi ai ƀôdah gơyut gơyâo hăng Baasa. 

12Tui anŭn yơh, Zimri pơrai hĭ abih bang sang anŏ Baasa, tui hăng boh hiăp 
Yahweh hơmâo pơhiăp laih kiăng pơkơdơ̆ng glaĭ hăng Baasa mơ̆ng pô pơala 
Yêhu. 

13Tơlơi anŭn truh yuakơ abih bang khul tơlơi soh Baasa laih anŭn ană ñu Êlah 
hơmâo ngă laih, laih dơ̆ng ăt ngă kơ ƀing Israel ngă soh tui mơ̆n. Tui anŭn yơh, 
ƀing gơñu hơmâo čuih laih Yahweh Ơi Adai ƀing Israel kiăng kơ hil yua mơ̆ng 
bruă ƀing gơñu pơkra khul rup trah đôč đač anŭn. 

14Bơ kơ khul tơlơi truh pơkŏn dơ̆ng amăng rơnŭk Êlah wai lăng wơ̆t hăng abih 
bang tơlơi ñu ngă laih, arăng čih pioh laih amăng hră bruă mơnuă ƀing pơtao 
Israel. 

Tơlơi Git Gai Zimri, Pơtao Lŏn Čar Israel 

15Amăng thŭn tal duapluh-tơjuh rơnŭk Asa jing pơtao ƀing Yudah, Zimri čơdơ̆ng 
git gai wai lăng amăng plei phŭn Tirzah samơ̆ ñu kơnơ̆ng git gai amăng tơjuh 
hrơi đôč. Ƀing ling tơhan Israel hlak dŏ jưh amăng anih jĕ Gibethôn jing plei 
pơnăng ƀing Philistia. 

16Tơdang ƀing ling tơhan Israel amăng anih jưh hơmư̆ Zimri hơmâo ngă mơneč 
pơkơdơ̆ng glaĭ hăng pơtao Êlah laih anŭn pơdjai hĭ gơ̆ laih. Ƀơi hrơi anŭn mơtam 
amăng anih jưh gơñu, ƀing gơñu pơjing kơ khua git gai gơñu, anăn ñu Omri, jing 
hĭ pơtao kơ ƀing Israel. 

17Giŏng anŭn, Omri wơ̆t hăng ƀing ling tơhan Israel anŭn hrŏm hăng ñu tơbiă 
mơ̆ng plei Gibethôn laih anŭn nao wang blah plei Tirzah mơtam yơh. 

18Tơdang Zimri ƀuh ƀing ling tơhan Israel mă hĭ laih plei phŭn anŭn, ñu đuaĭ 
mŭt nao pơ anih đuaĭ kơdŏp amăng sang pơtao laih anŭn čuh hĭ sang pơtao jum 
dar ñu kiăng kơ pơdjai hĭ ñu pô yơh. 

19Tơlơi anŭn truh yuakơ khul tơlơi soh ñu hơmâo ngă laih, jing tơlơi sat ƀai ƀơi 
anăp Yahweh, rơbat amăng khul jơlan Yarobam hơmâo ngă soh laih, laih anŭn 
dơ̆ng ăt ngă kơ ƀing Israel ngă soh tui mơ̆n. 

20Bơ kơ khul tơlơi truh pơkŏn dơ̆ng amăng rơnŭk Zimri wai lăng wơ̆t hăng tơlơi 
mơneč ñu ngă laih, arăng čih pioh laih amăng hră bruă mơnuă ƀing pơtao Israel 
yơh. 

Tơlơi Git Gai Omri, Pơtao Lŏn Čar Israel 

21Tơdơi kơ pơtao Zimri glaĭ laih, ƀing Israel pơkăh pơpha jing hĭ dua tơpul: tơpul 
gah anai đuaĭ tui Tibni, ană đah rơkơi Ginat, kiăng kơ brơi gơ̆ ngă pơtao, samơ̆ 
tơpul gah adih jing ƀing đuaĭ tui Omri. 

22Ƀơi hơnăl tuč, ƀing đuaĭ tui Omri dưi hĭ kơ tơpul đuaĭ tui Tibni jing ană đah 
rơkơi Ginat anŭn. Tui anŭn, Tibni djai hĭ amăng tơlơi pơblah laih anŭn Omri jing 
pơtao. 

23Amăng thŭn tal klâopluh-sa rơnŭk Asa ngă pơtao ƀing Yudah, Omri jing pơtao 
ƀing Israel laih anŭn ñu wai lăng amăng pluh-dua thŭn, samơ̆ ñu wai lăng amăng 
plei phŭn Tirzah kơnơ̆ng amăng năm thŭn đôč. 

24Giŏng anŭn, ñu blơi mă bŏl čư̆ Samaria mơ̆ng Semer hăng dua tơlang 
amrăk laih anŭn pơdơ̆ng đĭ sa boh plei ƀơi bŏl čư̆ anŭn; ñu pơanăn plei anŭn 
Samaria, tui hăng anăn Semer, jing anăn pô sĭ hĭ anih bŏl čư̆ anŭn kơ ñu. 

25Samơ̆ Omri ngă tơlơi sat ƀai ƀơi anăp Yahweh laih anŭn ăt ngă soh hloh kơ 
abih bang pơtao pơkŏn git gai hlâo kơ ñu mơ̆n. 

26Ñu rơbat amăng khul jơlan Yarobam ană đah rơkơi Nebat ngă soh laih, laih 
dơ̆ng ăt ngă laih kơ ƀing Israel ngă soh tui mơ̆n kar hăng Yarobam ngă laih, tui 
anŭn yơh ƀing gơñu čuih kiăng Yahweh Ơi Adai ƀing Israel hil yua mơ̆ng bruă 
ƀing gơñu pơkra khul rup trah đôč đač anŭn. 

27Bơ kơ khul tơlơi truh pơkŏn dơ̆ng amăng rơnŭk Omri wai lăng, wơ̆t hăng tơlơi 
ñu ngă laih anŭn tơlơi dưi hĭ ñu, arăng čih pioh laih amăng hră bruă mơnuă ƀing 
pơtao Israel. 

28Tơdang Omri tơĭ pran, arăng dơ̱r ñu amăng plei Samaria, laih anŭn Ahab ană 
đah rơkơi ñu yơh jing pơtao tŏ tui ñu. 

Tơlơi Git Gai Ahab, Pơtao Lŏn Čar Israel 

29Amăng thŭn tal klâopluh-sapăn rơnŭk Asa jing pơtao ƀing Yudah, Ahab ană 
đah rơkơi Omri ngă pơtao ƀing Israel laih anŭn ñu wai lăng ƀing Israel amăng 
plei phŭn Samaria amăng duapluh-dua thŭn. 

30Ahab, jing ană Omri, ngă tơlơi sat ƀai ƀơi anăp Yahweh hloh kơ abih bang ƀing 
pơtao pơkŏn git gai hlâo kơ ñu. 

31Ñu ƀu kơnơ̆ng ngă tui khul tơlơi soh Yarobam ană đah rơkơi Nebat ngă laih 
ôh, samơ̆ ñu ăt dŏ kơ HʼYêzebel jing ană đah kơmơi Etbaal, pơtao ƀing Sidôn 
mơ̆n, laih anŭn čơdơ̆ng kơkuh pơpŭ kơ yang rơba̱ng Baal jing yang ƀing Sidôn 
anŭn yơh. 

32Pơ plei Samaria, ñu pơdơ̆ng đĭ sa boh sang yang rơba̱ng laih anŭn ñu ăt pơdơ̆ng 
đĭ sa boh kơnưl ngă yang kơ Baal mơ̆n. 

33Ahab ăt pơdơ̆ng đĭ tơmĕh kơyâo hơƀak drak yang HʼAsêrah laih anŭn čuih 
Yahweh Ơi Adai ƀing Israel kiăng kơ hil hloh dơ̆ng. Ñu ngă soh hloh kơ abih bang 
ƀing pơtao Israel git gai hlâo kơ rơnŭk ñu. 

34Amăng rơnŭk Ahab git gai, sa čô mơnuih anăn Hiêl mơ̆ng plei Bêthêl pơdơ̆ng 
glaĭ plei Yerêhô. Tơdang ñu pơkra khul atur plei anŭn, ană kơčoa đah rơkơi ñu 
Abiram djai hĭ, laih anŭn tơdang ñu pơdơ̆ng đĭ amăng ja̱ng plei anŭn, ană rơnuč 
đah rơkơi ñu Segub ăt djai hĭ mơ̆n, tui hăng boh hiăp Yahweh hơmâo pơhiăp laih 
hăng Yôsua ană đah rơkơi Nun. 

1 Ƀing Pơtao 17 

Pô Pơala Êliyah Hơmâo Gơnam Ƀơ̆ng Mơ̆ng Khul Čim Ak 

1Hlak anŭn, pô pơala Êliyah, jing mơnuih Tisbe mơ̆ng plei Tisbe amăng tring 
Gilead, pơhiăp hăng Ahab tui anai, “Kâo kơkuh pơpŭ kơ Ơi Adai ƀing Israel. Laih 
anŭn kâo ƀuăn hăng tơlơi hơdip Ñu tui anai: Tơdah kâo ƀu pơhiăp ôh sĭt ƀu či 
hơmâo ôh ia ngo̱m ƀôdah ia hơjan amăng ƀiă thŭn pơanăp amăng anih lŏn anai.” 

2Tơdơi kơ anŭn, Yahweh pơhiăp hăng Êliyah tui anai, 

3“Đuaĭ bĕ mơ̆ng anai, nao bĕ pơ tring gah ngŏ̱ laih anŭn dŏ kơdŏp jĕ čroh ia Kerit, 
jing anih gah ngŏ̱ kơ krong Yurdan. 

4Ih či mơñum mơ̆ng čroh ia anŭn laih anŭn Kâo hơmâo pơđar laih khul čim ak 
ba rai gơnam ƀơ̆ng kơ ih pơ anŭn.” 

5Tui anŭn, Êliyah ngă tui tơlơi Yahweh hơmâo pơtă laih kơ ñu. Ñu nao dŏ pơ 
anih jĕ čroh ia Kerit jing anih gah ngŏ̱ kơ krong Yurdan. 

6Khul čim ak ba rai kơ ñu ƀañ tơpŭng hăng añăm mơnơ̆ng ƀơi rĭm mơguah hăng 
klăm, laih anŭn ñu ăt mơñum ia mơ̆ng čroh ia anŭn mơ̆n. 

7Samơ̆ tơdơi ƀiă kơ anŭn, čroh ia anŭn kho̱t hĭ yuakơ ƀu hơmâo ia hơjan ôh 
amăng anih lŏn anŭn. 

Đah Kơmơi Kơmai Ƀơi Plei Zarephat 

8Laih kơ čroh ia anŭn kho̱t hĭ, Yahweh pơhiăp hăng Êliyah dơ̆ng tui anai, 

9“Nao ră anai mơtam bĕ pơ plei Zarephat amăng čar Sidôn ƀơi gah yŭ̱ kơ čar 
Israel laih anŭn dŏ pơ anŭn. Kâo hơmâo pơđar laih sa čô đah kơmơi kơmai 
amăng anih anŭn djru brơi kơ ih gơnam ƀơ̆ng.” 

10Tui anŭn, Êliyah nao pơ plei Zarephat. Tơdang ñu truh pơ amăng ja̱ng plei, pơ 
anŭn hơmâo sa čô đah kơmơi kơmai hlak duñ pơƀut djŭh. Ñu iâu gơ̆ rai laih anŭn 
rơkâo tui anai, “Dưi mơ̆ ih ba rai kơ kâo ƀiă ia amăng ge̱t ih tui anŭn kâo dưi 
mơñum?” 

11Tơdang gơ̆ hlak nao mă ia, Êliyah iâu glaĭ hăng rơkâo dơ̆ng tui anai, “Rơkâo ih 
ba rai brơi kơ kâo sa čơđeh ƀañ tơpŭng hŏ.” 

12Gơ̆ laĭ glaĭ tui anai, “Kâo ƀuăn hăng tơlơi hơdip Yahweh Ơi Adai ih, kâo ƀu 
hơmâo ƀañ tơpŭng hơget ôh. Kâo kơnơ̆ng hơmâo sa kơpŏt tơpŭng amăng čeh 
laih anŭn ƀiă ia rơmuă amăng ge̱t đôč. Kâo hlak pơƀut glaĭ ƀiă djŭh anai kiăng 
ba glaĭ pơ sang pơkra ƀañ tơpŭng kiăng kơ kâo pô laih anŭn ană đah rơkơi kâo 
či ƀơ̆ng, tơdơi kơ anŭn ƀing gơmơi či ư̆ rơpa tơl djai yơh.” 

13Êliyah laĭ hăng gơ̆ tui anai, “Anăm ƀlơ̆ng bơngơ̆t ôh. Glaĭ bĕ pơ sang laih anŭn 
ngă bĕ tui hăng tơlơi ih hơmâo ruai laih. Samơ̆ blung hlâo pơkra bĕ sa tơlŏ ƀañ 
anet kơ kâo mơ̆ng tơpŭng ih hơmâo laih anŭn ba rai kơ kâo. Giŏng anŭn pơkra 
bĕ kơ ih pô laih anŭn kơ ană đah rơkơi ih. 

14Ngă bĕ tui anŭn yuakơ anai yơh jing tơlơi Yahweh Ơi Adai ƀing Israel laĭ, ‘Čeh 
tơpŭng ih ƀu či abih laih anŭn ge̱t ia rơmuă ih kŏn či hrŏ lơi tơl hrơi Yahweh brơi 
rai ia hơjan ƀơi anih lŏn anai.’ ” 

15Gơ̆ đuaĭ glaĭ laih anŭn ngă tui hăng Êliyah hơmâo pơtă laih kơ gơ̆. Tui anŭn, 
hơmâo gơnam ƀơ̆ng rĭm hrơi kơ Êliyah laih anŭn kơ đah kơmơi anŭn wơ̆t hăng 
sang anŏ gơ̆ mơ̆n, 

16yuakơ čeh tơpŭng ñu ƀu abih hĭ ôh laih anŭn ge̱t ia rơmuă ñu kŏn hrŏ hĭ lơi, 
tui hăng tơlơi Yahweh hơmâo pơhiăp laih mơ̆ng pô pơala Êliyah. 

17Tơdơi ƀiă kơ anŭn, ană đah rơkơi pô đah kơmơi sang anŭn ruă. Ñu ruă ƀrư̆ 
kơtang tui tơl ñu ƀu suă jua dơ̆ng tah. 

18Gơ̆ laĭ hăng Êliyah tui anai, “Ơ mơnuih Ơi Adai hơi, yua hơget ih hơmâo 
pơkơdơ̆ng glaĭ laih hăng kâo lĕ? Ih rai pơ anai kiăng pơhơdơr glaĭ tơlơi soh kâo 
laih anŭn pơdjai hĭ ană kâo hă?” 

19Êliyah laĭ glaĭ tui anai, “Ba rai bĕ ană ih pơ kâo.” Êliyah pŭ̱ mă čơđai anŭn mơ̆ng 
tơngan amĭ gơ̆, ba đĭ gơ̆ pơ anih sang gah ngŏ jing anih ñu hlak dŏ laih anŭn 
pơđih hĭ gơ̆ ƀơi sưng ñu đih. 

20Giŏng anŭn, ñu ur kwưh kơ Yahweh tui anai, “Ơ Yahweh Ơi Adai kâo hơi, yua 
hơget Ih hơmâo ba rai tơlơi truh sat ƀơi đah kơmơi kơmai anai jing pô sang kâo 
hlak dŏ jưh anai hăng brơi kơ ană đah rơkơi gơ̆ djai hĭ hă?” 

21Giŏng anŭn, ñu đih akŭp ñu pô ƀơi drơi jan čơđai anŭn klâo wơ̆t laih anŭn ur 
kwưh hăng Yahweh tui anai, “Ơ Yahweh Ơi Adai kâo hơi, brơi bĕ kơ pô čơđai 
anai hơdip glaĭ!” 

22Yahweh hơmư̆ tơlơi Êliyah kwưh laih anŭn tơlơi suă jua pô čơđai anŭn wơ̆t 
glaĭ pơ gơ̆ pô, tui anŭn gơ̆ hơdip glaĭ yơh. 

23Êliyah pŭ̱ trŭn čơđai anŭn mơ̆ng anih dŏ ñu nao amăng sang. Ñu jao glaĭ gơ̆ kơ 
amĭ gơ̆ laih anŭn laĭ, “Anai nê, ană ih hơdip laih!” 

24Giŏng anŭn, pô đah kơmơi anŭn laĭ kơ Êliyah tui anai, “Ră anai kâo thâo krăn 
sĭt ih jing sa čô pô pơala Ơi Adai laih anŭn boh hiăp Yahweh pơhiăp mơ̆ng amăng 
bah ih jing sĭt.” 

1 Ƀing Pơtao 18 

Pô Pơala Êliyah Laih Anŭn Khua Moa Ôbadyah 

1Sui ƀiă kơ anŭn, amăng thŭn tal klâo kơ thŭn kho̱ng anŭn, Yahweh pơhiăp hăng 
Êliyah tui anai, “Nao pơrơđah bĕ ƀo ̆  mơta ih pô ƀơi anăp pơtao Ahab yuakơ Kâo 
či brơi rai ia hơjan ƀơi anih lŏn anai.” 

2Tui anŭn, Êliyah nao pơrơđah ƀo ̆  mơta ñu pô ƀơi anăp Ahab yơh. Hlak anŭn, 
yuakơ hơmâo tơlơi ư̆ rơpa prŏng biă mă amăng plei phŭn Samaria, 

3tui anŭn Ahab iâu rai Ôbadyah, jing pô wai lăng anih sang pơtao ñu. Ôbadyah ăt 
jing sa čô pô đaŏ hur har kơ Yahweh mơ̆n. 

4Tui anŭn, tơdang hơbia HʼYêzebel pơdjai hĭ ƀing pô pơala Yahweh hlâo adih, 
Ôbadyah hơmâo pơdŏp hĭ laih sa-rơtuh čô pô pơala amăng dua boh pa̱r čư̆. 
Rơmapluh čô dŏ amăng rĭm pa̱r čư̆ laih anŭn ñu pô djru nanao kơ ƀing gơ̆ gơnam 
ƀơ̆ng, ia mơñum. 

5Ahab pơđar kơ Ôbadyah tui anai, “Brơi kơ ƀing ta nao bĕ amăng anih lŏn anai, 
pơ djŏp anih hơmâo ia bluh laih anŭn pơ djŏp dơnung. Năng ai ƀing ta dưi 
hơduah ƀuh rơ̆k brơi kơ khul aseh laih anŭn aseh glưn ta ƀơ̆ng. Tui anŭn, ƀing 
ta ƀu či khŏm pơdjai hĭ ôh khul hlô mơnơ̆ng ta yuakơ ƀu hơmâo ôh rơ̆k kơ khul 
hlô mơnơ̆ng anŭn.” 

6Tui anŭn, ƀing gơñu pơpha anih lŏn kiăng kơ găn nao yơh. Ahab anăp nao pơ 
anih gah anai laih anŭn Ôbadyah anăp nao pơ anih gah adih. 

7Tơdang Ôbadyah hlak rơbat nao, Êliyah blĭp blăp rai bưp ñu. Ôbadyah thâo krăn 
pô pơala Êliyah mơtam, tui anŭn ñu bon kơkuh ƀơi lŏn laih anŭn laĭ tui anai, “Sĭt 
ih hă, Ơ khua kâo Êliyah?” 

8Êliyah laĭ glaĭ tui anai, “Ơ kâo yơh anai. Nao ruai bĕ kơ khua ih pơtao Ahab tui 
anai, ‘Êliyah dŏ pơ anai.’ ” 

9Ôbadyah tơña tui anai, “Hơget tơlơi kâo hơmâo ngă soh tơl ih kiăng jao hĭ kâo, 
jing ding kơna ih anai, kiăng kơ Ahab pơdjai hĭ lĕ? 

10Kâo ƀuăn hăng tơlơi hơdip Yahweh Ơi Adai ih, ƀu hơmâo ôh kơnung djuai pă, 
čar pă khua kâo pơtao Ahab ƀu pơkiaŏ ôh mơnuih nao kiăng kơ hơduah sem ih. 
Laih anŭn tơdang kơnung djuai pă, čar pă laĭ ih ƀu dŏ pơ lŏn čar anŭn ôh, ñu 
pơtă kơ ƀing gơ̆ ƀuăn rơ̆ng kơ tơlơi ƀing gơ̆ ƀu hơduah ƀuh ih ôh. 

11Samơ̆ ră anai ih kiăng kơ kâo nao ruai pơ khua kâo tui anai, ‘Pô pơala Êliyah 
dŏ pơ anai.’ 

12Kâo ƀu thâo ôh anih pă Yang Bơngăt Yahweh či ba pơđuaĭ hĭ ih tơdang kâo 
đuaĭ hĭ mơ̆ng ih. Tơdah kâo nao laih anŭn ruai hăng Ahab laih anŭn tơdang ñu 
rai pơ anai samơ̆ hơduah ƀu ƀuh ih ôh, sĭt ñu či pơdjai hĭ kâo yơh. Laih dơ̆ng kâo, 
ding kơna ih anai, hơmâo kơkuh pơpŭ kơ Yahweh čơdơ̆ng mơ̆ng hlak ai. 

13Ih hơmâo hơmư̆ mơ̆, Ơ khua kâo hơi, kơ tơlơi kâo ngă laih tơdang hơbia 
HʼYêzebel pơdjai hĭ ƀing pô pơala Yahweh? Kâo pơdŏp hĭ laih sa-rơtuh čô ƀing 
pô pơala amăng dua boh pa̱r čư̆; hơmâo rơmapluh čô amăng rĭm pa̱r čư̆ laih 
anŭn ăt djru kơ ƀing gơ̆ gơnam ƀơ̆ng, ia mơñum mơ̆n. 

14Laih anŭn ră anai ih kiăng kơ kâo nao ruai pơ khua kâo tui anai, ‘Pô pơala 
Êliyah dŏ pơ anai.’ Tơdah kâo ngă tui anŭn, ñu či pơdjai hĭ kâo yơh!” 

15Êliyah laĭ kơ Ôbadyah tui anai, “Kâo ƀuăn hăng Khua Yang Yahweh, jing Pô kâo 
kơkuh pơpŭ, kâo či pơrơđah ƀo ̆  mơta kâo pô ƀơi anăp pơtao Ahab hrơi anai 
yơh.” 

Pô Pơala Êliyah Ƀơi Čư̆ Karmel 

16Tui anŭn, Ôbadyah nao bưp khua ñu, pơtao Ahab, laih anŭn ruai hăng ñu, tui 
anŭn Ahab nao bưp Êliyah yơh. 

17Tơdang ñu ƀuh Êliyah, ñu laĭ kơ gơ̆ tui anai, “Sĭt ih hă Êliyah, jing pô pơrŭng 
pơrăng ƀing Israel?” 

18Êliyah laĭ glaĭ tui anai, “Ƀu djơ̆ kâo ôh jing pô pơrŭng pơrăng ƀing Israel ôh, 
samơ̆ ih laih anŭn ƀing sang anŏ ama ih yơh jing ƀing pơrŭng. Ƀing gih hơmâo 
đuaĭ ataih laih mơ̆ng khul tơlơi Yahweh pơđar laih anŭn ih pô ăt nao kơkuh pơpŭ 
kơ ƀing yang rơba̱ng Baal mơ̆n. 

19Ră anai iâu pơƀut glaĭ bĕ abih bang ƀing ană plei Israel nao bưp kâo ƀơi čư̆ 
Karmel anai. Laih anŭn ăt djă̱ ba bĕ pă̱-rơtuh rơmapluh čô ƀing pô pơala yang 
rơba̱ng Baal wơ̆t hăng pă̱-rơtuh čô pô pơala yang HʼAsêrah mơ̆n, jing ƀing hơbia 
HʼYêzebel răk rong.” 

20Tui anŭn, Ahab pơkiaŏ arăng laĭ pơthâo djŏp anih amăng ƀing Israel laih anŭn 
pơƀut glaĭ abih bang ƀing pô pơala anŭn ƀơi čư̆ Karmel. 

21Êliyah nao dŏ dơ̆ng ƀơi anăp ƀing ană plei laih anŭn laĭ tui anai, “Hơbĭn sui 
dơ̆ng ƀing gih ăt dŏ rơbat dua gah jơlan lĕ? Tơdah Yahweh jing Ơi Adai, đuaĭ tui 
Ñu bĕ! Samơ̆ tơdah Baal jing Ơi Adai, đuaĭ tui ñu bĕ!” Samơ̆ ƀing ană plei ƀu 
pơhiăp hơget gĕt ôh. 

22Giŏng anŭn, Êliyah pơhiăp hăng ƀing ană plei tui anai, “Kơnơ̆ng hơjăn kâo yơh 
jing pô pơala Yahweh dŏ so̱t, samơ̆ ƀing pô pơala Baal hơmâo truh kơ pă̱-rơtuh 
rơmapluh čô. 

23Brơi bĕ arăng ba rai dua drơi rơmô tơno kơ ƀing ta kiăng kơ pơyơr čuh. Brơi 
bĕ ƀing pô pơala anŭn ruah mă sa drơi kơ gơñu pô laih anŭn khăt hĭ lu črăn hăng 

pioh bĕ ƀơi ngŏ djŭh samơ̆ anăm tuč mŭt apui ôh. Kâo ăt či pơkra rơmô adih 
hăng pioh ƀơi djŭh aka ƀu tuč mŭt apui mơ̆n. 

24Giŏng anŭn, brơi kơ ƀing gơñu iâu bĕ anăn yang rơba̱ng gơñu laih anŭn kâo či 
iâu ƀơi anăn Yahweh. Yang pă laĭ glaĭ hăng brơi rai apui čuh gơnam pơyơr anŭn, 
Ñu anŭn yơh jing Ơi Adai.” Tui anŭn, abih bang ană plei laĭ tui anai, “Tơlơi ih laĭ 
anŭn jing djơ̆ yơh!” 

25Giŏng anŭn, Êliyah pơhiăp hăng ƀing pô pơala Baal tui anai, “Ruah mă bĕ sa 
drơi rơmô tơno laih anŭn pơkra hlâo bĕ, yuakơ ƀing gih hơmâo lu mơnuih đơi. 
Iâu bĕ ƀơi anăn yang rơba̱ng gih, samơ̆ anăm tuč mŭt apui ôh.” 

26Tui anŭn, ƀing gơñu mă rơmô tơno arăng brơi kơ ƀing gơñu laih anŭn pơkra 
kơ tơlơi pơyơr čuh anŭn yơh. Giŏng anŭn, ƀing gơñu iâu ƀơi anăn Baal čơdơ̆ng 
mơ̆ng mơguah hlŏng truh kơ yang hrơi dơ̆ng. Ƀing gơñu ur tui anai, “Ơ Baal, laĭ 
glaĭ kơ ƀing gơmơi bĕ!” Samơ̆ ƀu hơmâo tơlơi truh hơget ôh, kŏn hơmâo hlơi pô 
laĭ glaĭ lơi. Laih anŭn ƀing gơñu yŭn suang jum dar kơnưl ƀing gơñu hơmâo 
pơkra laih. 

27Ƀơi yang hrơi dơ̆ng Êliyah čơdơ̆ng pơhiăp djik kơ ƀing gơñu yơh. Ñu laĭ tui 
anai, “Ur dreo đĭ kơtang ƀiă dơ̆ng! Sĭt yơh ñu jing yang! Năng ai ñu hlak pơhiăp 
hăng ƀing djru pơmĭn ñu, hlak juă glai ƀôdah đuaĭ hyu. Năng ai ñu hlak pĭt tui 
anŭn ƀing gih khŏm râo mơdưh ñu bĕ.” 

28Tui anŭn, ƀing gơñu ur kơtang hloh dơ̆ng tui hăng tơlơi phiăn ƀing gơñu juăt 
ngă yơh laih anŭn ƀing gơñu brĕh drơi jan gơñu pô hăng khul đao, khul tơbăk 
tơl drah ƀlĕ tơbiă. 

29Rơgao hĭ kơ yang hrơi dơ̆ng, ƀing gơñu ăt pơhiăp ča čot kar hăng anŭn truh kơ 
mông arăng juăt pơyơr gơnam ngă yang kơnăm mơmŏt. Samơ̆ ƀu hơmâo tơlơi 
truh hơget ôh, kŏn hơmâo hlơi pô laĭ glaĭ lơi, ƀu hơmâo hlơi pô pơđi̱ng tơngia 
hơmư̆ kơ tơlơi gơñu iâu ôh. 

30Giŏng anŭn, Êliyah pơhiăp hăng abih bang ƀing ană plei tui anai, “Rai bĕ pơ 
kâo.” Ƀing gơ̆ rai pơ ñu laih anŭn ñu pơkra glaĭ kơnưl Yahweh, jing kơnưl hơmâo 
răm laih hlâo adih. 

31Êliyah mă pluh-dua boh pơtâo, rĭm boh pơtâo pơala kơ rĭm kơnung djuai rai 
mơ̆ng Yakôb jing pô Yahweh pơanăn Israel. 

32Ñu pơdơ̆ng đĭ kơnưl ngă yang hăng boh pơtâo anŭn amăng anăn Yahweh laih 
anŭn ñu klơi jum dar kơnưl anŭn hơnŏh anet djŏp kơ pă̱ čeh ia. 

33Ñu dap djŭh ƀơi kơnưl, khăt rơmô tơno anŭn jing lu črăn laih anŭn pioh ƀơi 
ngŏ djŭh anŭn. Giŏng anŭn, ñu laĭ kơ ƀing ană plei dŏ jĕ anŭn, “Nao sŏ pơbă bĕ 
ia amăng pă̱ boh čeh anai laih anŭn tuh ia anŭn ƀơi gơnam ngă yang laih anŭn 
ƀơi djŭh.” 

34Êliyah pơđar dơ̆ng tui anai, “Ngă kar hăng anŭn dơ̆ng bĕ.” Tui anŭn, ƀing gơñu 
nao ngă kar hăng anŭn dơ̆ng. Ñu pơđar dơ̆ng tui anai, “Ngă bĕ kar hăng anŭn tal 
klâo dơ̆ng.” Laih anŭn ƀing gơ̆ ngă kar hăng anŭn tal klâo dơ̆ng. 

35Ia rô trŭn mơ̆ng kơnưl laih anŭn pơbă hĭ hơnŏh jum dar yơh. 

36Ƀơi mông pơyơr gơnam ngă yang, pô pơala Êliyah yak nao pơanăp jĕ kơnưl 
laih anŭn iâu laĭ tui anai, “Ơ Yahweh, jing Ơi Adai kơ ƀing ơi adon gơmơi 
Abraham, Isa̱k laih anŭn Israel, pơrơđah bĕ hrơi anai Ih yơh jing Ơi Adai amăng 
ƀing Israel laih anŭn kâo, ding kơna Ih anai, hơmâo ngă abih bang tơlơi anai tui 
hăng Ih pơđar kơ kâo yơh. 

37Laĭ glaĭ kơ kâo bĕ, Ơ Yahweh hơi, laĭ glaĭ kơ kâo bĕ, kiăng kơ abih bang ană plei 
anai či thâo krăn Ih, Ơ Yahweh, jing Ơi Adai, laih anŭn Ih hlak pơwir glaĭ pran 
jua gơñu kơ Ih dơ̆ng yơh.” 

38Giŏng anŭn, apui Yahweh blĭp rai laih anŭn čuh hĭ gơnam ngă yang, djŭh, khul 
boh pơtâo, lŏn laih anŭn hlia ƀơ̆ng wơ̆t hăng ia amăng hơnŏh jum dar kơnưl 
anŭn mơ̆n. 

39Tơdang abih bang ƀing ană plei ƀuh tơlơi anŭn, ƀing gơñu bon kơkuh laih anŭn 
ur đĭ tui anai, “Yahweh yơh jing Ơi Adai! Kơnơ̆ng hơjăn Yahweh đôč yơh jing Ơi 
Adai!” 

40Giŏng anŭn, Êliyah pơđar ƀing gơñu tui anai, “Kơsung mă bĕ abih bang ƀing pô 
pơala Baal! Anăm brơi ôh sa čô amăng ƀing gơñu tơklaih hĭ!” Tui anŭn, ƀing ană 
plei mă hĭ ƀing pô pơala anŭn laih anŭn Êliyah ba ƀing gơñu nao pơ čroh ia Kisôn, 
laih anŭn pơdjai hĭ abih bang pơ anŭn yơh. 

41Giŏng anŭn, Êliyah laĭ kơ pơtao Ahab tui anai, “Nao ƀơ̆ng huă hăng mơñum bĕ, 
yuakơ hơmâo laih dơnai jua ia hơjan prŏng.” 

42Tui anŭn, Ahab nao, ƀơ̆ng huă hăng mơñum, samơ̆ Êliyah đĭ nao pơ kơčŏng čư̆ 
Karmel. Ñu dŏ be̱r ƀơi lŏn laih anŭn akŭp akŏ ñu ƀơi tơŭt tơkai ñu, 

43laih anŭn pơtă kơ ding kơna ñu tui anai, “Nao lăng anăp nao bĕ pơ ia rơsĭ.” Tui 
anŭn, gơ̆ đĭ nao lăng laih anŭn laĭ tui anai, “Ƀu ƀuh hơget gĕt ôh.” Tơjuh wơ̆t 
Êliyah pơđar kơ gơ̆ tui anai, “Wơ̆t glaĭ bĕ.” 

44Ƀơi tal tơjuh ding kơna ñu laĭ tui anai, “Hơmâo ƀiă kơthul anet đơr hăng păh 
tơngan hlak rai mơ̆ng ia rơsĭ.” Tui anŭn, Êliyah pơtă tui anai, “Nao ruai bĕ kơ 
Ahab, ‘Tañ đĭ rơdêh aseh ih laih anŭn đuaĭ trŭn bĕ, huĭdah hơjan či pơkơ̆ng glaĭ 
hĭ ih.’ ” 

45Tơdang anŭn adai jing hĭ kơnăm mơmŏt bă hăng kơthul, hơmâo angĭn thut 
kơtang, ia hơjan prŏng rai laih anŭn Ahab đuaĭ hĭ pơ plei pơnăng Yêreel yơh. 

46Tơlơi mơyang Yahweh rai ƀơi Êliyah laih anŭn ñu hruă ao jao ƀơi kơiăng ñu 
laih anŭn đuaĭ nao hlâo kơ Ahab truh pơ plei Yêreel. 

1 Ƀing Pơtao 19 

Pô Pơala Êliyah Đuaĭ Kơdŏp Pơ Čư̆ Hôrêb 

1Hlak anŭn, pơtao Ahab ruai glaĭ kơ bơnai ñu HʼYêzebel abih bang tơlơi Êliyah 
hơmâo ngă wơ̆t hăng tơlơi ñu pơdjai hĭ laih abih bang ƀing pô pơala Baal hăng 
đao. 

2Tui anŭn, HʼYêzebel pơkiaŏ mơnuih nao laĭ pơthâo kơ Êliyah tui anai, “Rơkâo 
kơ ƀing yang pơtơnap kơ kâo kơtang hloh yơh tơdah hlâo kơ mông anai amăng 
hrơi pơgi kâo ƀu mă pơđuaĭ hĭ ôh tơlơi hơdip ih kar hăng ih hơmâo ngă hĭ laih 
kơ tơlơi hơdip ƀing ding kơna yang Baal anŭn.” 

3Tui anŭn, Êliyah huĭ bra̱l laih anŭn đuaĭ kơdŏp kiăng kơ pơklaih hĭ tơlơi hơdip 
ñu. Tơdang ñu truh pơ anih Beêrseba amăng anih lŏn Yudah, ñu brơi ƀing ding 
kơna ñu dŏ pơ anŭn, 

4samơ̆ ñu pô rơbat sa hrơi amăng tơdron ha̱r. Ñu nao truh pơ sa phŭn kơyâo 
anet laih anŭn dŏ be̱r gah yŭ kơyâo anŭn hăng iâu laĭ rơkâo kiăng kơ djai. Ñu iâu 
laĭ tui anai, “Ơ Yahweh hơi, kâo hơmâo djŏp laih tơlơi gleh tơnap. Mă pơđuaĭ hĭ 
tơlơi hơdip kâo bĕ yuakơ tơlơi hơdip kâo ƀu hiam hloh kơ tơlơi hơdip ƀing ơi 
adon kâo ôh.” 

5Giŏng anŭn, ñu đih gah yŭ kơyâo anŭn laih anŭn pĭt hĭ. Blĭp blăp hơmâo sa čô 
ling jang hiam tĕk ƀơi ñu laih anŭn pơđar tui anai, “Tơgŭ ƀơ̆ng bĕ.” 

6Ñu lăng jum dar laih anŭn ƀuh sa tơlŏ ƀañ tơpŭng ƀơi hơdăng pơiă anŭn, wơ̆t 
hăng sa boh ge̱t ia mơ̆n. Ñu ƀơ̆ng hăng mơñum, giŏng anŭn ñu đih pĭt dơ̆ng. 

7Ling jang Yahweh rai tal dua dơ̆ng tĕk ƀơi ñu laih anŭn pơđar tui anai, “Tơgŭ 
ƀơ̆ng dơ̆ng bĕ, yuakơ jơlan rơbat ih ăt dŏ ataih biă mă yơh.” 

8Tui anŭn, ñu tơgŭ, ƀơ̆ng hăng mơñum dơ̆ng. Hơmâo glaĭ pran yua mơ̆ng gơnam 
ƀơ̆ng anŭn, ñu rơbat nao pă̱pluh hrơi mlam tơl truh pơ čư̆ Hôrêb, jing čư̆ Ơi Adai 
yơh. 

9Ñu mŭt nao pơ amăng pa̱r čư̆ laih anŭn đŏm mlam pơ anŭn. 
Yahweh Pơƀuh Rai Kơ Pô Pơala Êliyah 

Ƀơi čư̆ anŭn Yahweh pơhiăp hăng Êliyah tui anai, “Ơ Êliyah, yua hơget ih hlak dŏ 
ngă pơ anih anai lĕ?” 

10Ñu laĭ glaĭ tui anai, “Kâo juăt hur har biă mă kơ Ih, Ơ Yahweh Ơi Adai Dưi 
Kơtang ăh. Samơ̆ ƀing Israel hơmâo hơngah hĭ laih tơlơi pơgop Ih, pơglưh hĭ 
kơnưl ngă yang Ih laih anŭn pơdjai hĭ ƀing pô pơala Ih hăng đao. Kơnơ̆ng dŏ glaĭ 
hơjăn kâo đôč yơh laih anŭn ră anai ƀing gơñu ăt hlak hơduah kiăng mă pơđuaĭ 
hĭ tơlơi hơdip kâo mơ̆n.” 

11Yahweh laĭ tui anai, “Tơbiă nao dŏ dơ̆ng gah anăp Kâo bĕ ƀơi čư̆ anŭn.” Giŏng 
anŭn, Yahweh găn nao ƀơi anăp Êliyah laih anŭn ƀơi mông anŭn mơtam, hơmâo 

sa glung angĭn prŏng kơtang biă mă pơčơđang hĭ čư̆ laih anŭn pơrai hĭ khul boh 
pơtâo ƀơi anăp Yahweh, samơ̆ Yahweh ƀu dŏ amăng angĭn anŭn ôh. Tơdơi kơ 
angĭn, hơmâo sa tơlơi pơpư̆ pơgơi lŏn tơnah, samơ̆ Yahweh kŏn dŏ amăng tơlơi 
pơpư̆ pơgơi anŭn lơi. 

12Tơdơi kơ lŏn pơpư̆, hơmâo rai apui, samơ̆ Yahweh kŏn dŏ amăng apui anŭn 
lơi. Hơnăl tuč, tơdơi kơ apui anŭn, hơmâo rai dơnai hiăp pơhoč tơdu rơun yơh. 

13Tơdang Êliyah hơmư̆ dơnai anai, ñu go̱m hĭ ƀo ̆  mơta ñu hăng ao jao laih anŭn 
tơbiă nao dŏ dơ̆ng ƀơi amăng bah pa̱r. Giŏng anŭn, sa jua pơhiăp laĭ kơ ñu tui 
anai, “Ơ Êliyah, yua hơget ih hlak dŏ ngă pơ anih anai lĕ?” 

14Ñu laĭ glaĭ tui anai, “Kâo juăt hur har biă mă kơ Ih, Ơ Yahweh Ơi Adai Dưi 
Kơtang ăh. Samơ̆ ƀing Israel hơmâo hơngah hĭ laih tơlơi pơgop Ih, pơglưh hĭ 
kơnưl ngă yang Ih laih anŭn pơdjai hĭ ƀing pô pơala Ih hăng đao. Kơnơ̆ng dŏ glaĭ 
hơjăn kâo đôč yơh laih anŭn ră anai ƀing gơñu ăt hlak hơduah kiăng mă pơđuaĭ 
hĭ tơlơi hơdip kâo mơ̆n.” 

15Yahweh laĭ kơ ñu tui anai, “Wơ̆t glaĭ bĕ ƀơi jơlan ih rai laih, laih anŭn nao bĕ 
pơ tơdron ha̱r lŏm kơ plei pơnăng Damaskus. Tơdang ih truh pơ anih anŭn, trôč 
bĕ ia jâo ƀơi Hazaêl kiăng kơ pơrơđah kơ ñu či jing pơtao ƀing Aram. 

16Ih ăt trôč mơ̆n ia jâo ƀơi Yêhu tơčô đah rơkơi Nimsi kiăng kơ pơrơđah kơ ñu 
či jing pơtao kơ ƀing Israel laih anŭn trôč bĕ ia jâo ƀơi Êlisa ană đah rơkơi Saphat 
mơ̆ng plei Abêl-Mehôlah kiăng kơ pơrơđah kơ ñu či tŏ tui ih jing pô pơala. 

17Yêhu yơh či pơdjai hĭ abih bang ƀing tơklaih hĭ mơ̆ng đao Hazaêl laih anŭn 
Êlisa yơh či pơdjai hĭ abih bang ƀing hlơi tơklaih hĭ mơ̆ng đao Yêhu. 

18Samơ̆ Kâo či pioh glaĭ kơ Kâo pô tơjuh-rơbâo čô amăng ƀing Israel, jing ƀing 
ƀu bon kơkuh ôh kơ yang rơba̱ng Baal laih anŭn amăng bah gơñu aka čum 
pơhaih djơ̆ ôh yang anŭn.” 

Tơlơi Iâu Kơ Êlisa Jing Pô Pơala 

19Tui anŭn, Êliyah nao mơ̆ng anih anŭn laih anŭn hơduah ƀuh Êlisa ană đah 
rơkơi Saphat pơ sang boh đang hơma prŏng. Êlisa hăng pluh-sa ƀing pơkŏn hlak 
kai jik hrŏm hăng pluh-dua pe̱r rơmô ƀơi pluh-dua boh oč, laih anŭn ñu pô hlak 
gai pe̱r tal pluh-dua. Êliyah rơbat nao pơ gơ̆ laih anŭn tơng ao jao ñu ƀơi gơ̆ kiăng 
kơ iâu gơ̆ đuaĭ tui ñu. 

20Giŏng anŭn, Êlisa lui hĭ rơmô ñu pơ anŭn laih anŭn đuaĭ tui Êliyah. Gơ̆ laĭ, “Brơi 
bĕ kâo glaĭ čum čơlah hăng amĭ ama kâo amơĭ hŏ, giŏng anŭn kâo či đuaĭ tui hăng 
ih yơh.” Êliyah laĭ glaĭ tui anai, “Nao bĕ! Nao glaĭ bĕ! Kâo ƀu pơgŏ̱ kơ ih đuaĭ tui 
kâo ôh.” 

21Tui anŭn, Êlisa đuaĭ hĭ mơ̆ng Êliyah laih anŭn wơ̆t glaĭ. Ñu mă dua drơi rơmô 
ñu anŭn laih anŭn pơdjai hĭ. Ñu mă gơnam kai jik ñu ngă djŭh kiăng čuh añăm 
rơmô anŭn laih anŭn pơpha añăm anŭn kơ ƀing kai jik hăng ñu anŭn kiăng kơ 
ƀơ̆ng. Giŏng anŭn, ñu tơgŭ đuaĭ tui Êliyah laih anŭn mă bruă djru kơ gơ̆ yơh. 

1 Ƀing Pơtao 20 

Pơtao Ben-Hadad Kơsung Blah Plei Phŭn Samaria 

1Hlak anŭn, Ben-Hadad pơtao ƀing Aram iâu pơƀut glaĭ abih bang ƀing ling 
tơhan ñu. Ñu đĭ nao wang blah kiăng kơsung blah anih Samaria laih anŭn ăt 
hơmâo klâopluh-dua čô pơtao dơ̆ng đuaĭ tui ñu wơ̆t hăng khul aseh laih anŭn 
rơdêh aseh gơñu mơ̆n. 

2Ben-Hadad pơkiaŏ nao ƀing ding kơna laĭ pơthâo amăng plei anŭn kiăng pơhiăp 
hăng Ahab pơtao ƀing Israel tui anai, “Anai yơh jing tơlơi Ben-Hadad laĭ tui anai: 

3Amrăk hăng mah ih jing gơnam kâo laih anŭn ƀing bơnai hăng ană bă hiam hloh 
ih jing lŏm kơ kâo.” 

4Pơtao ƀing Israel laĭ glaĭ tui anai, “Tui hăng tơlơi ih laĭ yơh, Ơ khua kâo pơtao 
hơi. Kâo laih anŭn abih bang dram gơnam kâo lŏm kơ ih yơh.” 

5Tơdơi kơ anŭn, ƀing laĭ pơthâo rai dơ̆ng laĭ tui anai, “Anai yơh jing tơlơi Ben-
Hadad laĭ tui anai: Kâo pơtă laih kiăng kơ ih brơi khul amrăk, mah laih anŭn ƀing 
ană, bơnai ih kơ kâo, 

6samơ̆ amăng hrơi pơgi ƀơi mông anai, kâo či pơkiaŏ ƀing khua moa kâo rai 
hơduah kơsem amăng sang pơtao ih laih anŭn amăng khul sang ƀing khua moa 
ih. Ƀing gơñu či mă tŭ hơget gơnam yom kơ ih laih anŭn ba pơđuaĭ hĭ yơh.” 

7Tui anŭn, pơtao ƀing Israel iâu pơƀut glaĭ abih bang ƀing kŏng tha amăng anih 
lŏn laih anŭn ruai hăng ƀing gơñu tui anai, “Lăng anai, mơnuih anŭn hlak pơrŭng 
pơrăng ƀing ta! Tơdang ñu pơkiaŏ rai kiăng mă tŭ ƀing ană, bơnai kâo, laih anŭn 
khul amrăk, mah kâo, kâo ƀu hơngah hĭ ôh.” 

8Ƀing kŏng tha laih anŭn ƀing ană plei laĭ glaĭ kơ Ahab tui anai, “Anăm hơmư̆ tui 
ñu ôh laih anŭn kŏn tŭ ư kơ tơlơi ñu pơgŏ̱ lơi.” 

9Tui anŭn, ñu laĭ glaĭ kơ ƀing laĭ pơthâo Ben-Hadad tui anai, “Laĭ bĕ kơ pơtao 
khua kâo tui anai: Kâo, ding kơna ih anai, či ngă laih abih bang tơlơi ih pơgŏ̱ tal 
sa, samơ̆ tơlơi pơgŏ̱ anŭn kâo ƀu dưi ngă ôh.” Tui anŭn, ƀing gơñu đuaĭ glaĭ laih 
anŭn ruai glaĭ tơlơi anŭn kơ Ben-Hadad yơh. 

10Giŏng anŭn, Ben-Hadad pơkiaŏ nao ƀing laĭ pơthâo pơkŏn dơ̆ng pơ Ahab kiăng 
laĭ tui anai, “Rơkâo kơ ƀing yang pơtơnap kâo kơtang hloh yơh, tơdơi kơ kâo 
pơrăm pơrai hĭ plei Samaria laih, tơdah plei anŭn ăt hơmâo djŏp mơ̆n ƀruih lŏn 
dŏ glaĭ kiăng kơ pơdjŏp hĭ rĭm plă̱ tơngan ƀing ling tơhan kâo.” 

11Pơtao ƀing Israel laĭ glaĭ tui anai, “Laĭ bĕ kơ ñu tui anai: Sa čô buh ao pơgang 
kiăng kơ nao pơblah ƀu năng pơang ôh kar hăng pô tŏh hĭ ao pơgang yuakơ ñu 
dưi hĭ laih.” 

12Ben-Hadad hơmư̆ tơlơi laĭ pơthâo anŭn tơdang ñu wơ̆t hăng ƀing pơtao 
mơñum tơpai amăng anih sang khăn gơñu, laih anŭn ñu pơđar ƀing tơhan ñu tui 
anai, “Prap pre kơ tơlơi kơsung blah bĕ.” Tui anŭn, ƀing gơñu prap pre kiăng 
kơsung blah plei phŭn Samaria yơh. 

Pơtao Ahab Blah Dưi Hĭ Kơ Pơtao Ben-Hadad Tal Sa 

13Tơdang anŭn sa čô pô pơala rai pơ Ahab, jing pơtao ƀing Israel, laih anŭn 
pơhaih tui anai, “Anai yơh jing tơlơi Yahweh laĭ kơ ih: Ih ƀuh mơ̆ ƀing ling tơhan 
lu tơkĕt tơkeng anŭn? Kâo či brơi kơ ih dưi hĭ hloh kơ ƀing gơñu hrơi anai, tui 
anŭn ih či thâo krăn Kâo yơh jing Yahweh.” 

14Ahab tơña tui anai, “Samơ̆ hlơi či ngă kơ tơlơi anŭn lĕ?” Pô pơala anŭn laĭ glaĭ 
tui anai, “Anai yơh jing tơlơi Yahweh laĭ: Ƀing ling tơhan hlak ai ƀing khua moa 
git gai amăng khul kwar ih yơh či ngă kơ tơlơi anŭn.” Ñu tơña dơ̆ng tui anai, 
“Hlơi či dui ba ƀing gơñu nao kơsung blah lĕ?” Pô pơala laĭ glaĭ tui anai, “Ih pô 
yơh.” 

15Tui anŭn, Ahab iâu pơƀut glaĭ abih bang ƀing ling tơhan hlak ai ƀing khua moa 
git gai amăng khul kwar, laih anŭn mrô abih bang ƀing gơñu jing dua-rơtuh 
klâopluh-dua čô. Giŏng anŭn, ñu pơƀut glaĭ ƀing ling tơhan Israel dŏ glaĭ, laih 
anŭn abih bang ƀing gơñu jing tơjuh-rơbâo čô. 

16Ƀing gơñu tơbiă nao hlak yang hrơi dơ̆ng, tơdang anŭn Ben-Hadad wơ̆t hăng 
klâopluh-dua čô pơtao pơgop hrŏm hăng ñu hlak măt tơpai. 

17Ƀing ling tơhan hlak ai ƀing khua moa git gai amăng khul kwar tơbiă nao hlâo 
kơ ƀing ling tơhan dŏ glaĭ anŭn. Hlak anŭn, Ben-Hadad hơmâo pơkiaŏ laih ƀing 
kơnuă nao kơsem lăng laih anŭn ƀing gơñu rai ruai kơ ñu tui anai, “Hơmâo đơđa 
ƀing mơnuih tơbiă rai mơ̆ng plei phŭn Samaria.” 

18Ñu laĭ tui anai, “Tơdah ƀing gơñu tơbiă rai rơnŭk rơnua, mă hơdip ƀing gơñu 
bĕ, samơ̆ tơdah ƀing gơñu tơbiă rai kiăng kơ pơblah, ăt mă hơdip ƀing gơñu bĕ.” 

19Tơdang ƀing ling tơhan hlak ai anŭn kơsung tơbiă nao mơ̆ng plei, ăt hơmâo 
ƀing ling tơhan dŏ glaĭ anŭn mơ̆n nao gah rŏng gơñu, 

20giŏng anŭn rĭm čô taih pơdjai hĭ rŏh ayăt rai pơkơdơ̆ng glaĭ hĭ hăng ƀing gơñu 
yơh. Ƀơi mông anŭn mơtam, ƀing Aram kơdŭn đuaĭ yơh laih anŭn ƀing Israel 
kiaŏ blah ƀing gơñu. Samơ̆ Ben-Hadad pơtao ƀing Aram đuaĭ kơdŏp hăng aseh 
wơ̆t hăng đơđa ƀing ling tơhan đĭ aseh ñu mơ̆n. 

21Kơđai glaĭ, pơtao ƀing Israel hrŏm hăng ƀing ling tơhan ñu kơsung blah dưi hĭ 
kơ ƀing đĭ aseh laih anŭn ƀing đĭ rơdêh aseh, tơl pơrai hĭ lu ƀing Aram yơh. 

22Tơdơi kơ anŭn, pô pơala, jing pô rai laih hlâo adih, nao pơ pơtao ƀing Israel 
laih anŭn laĭ tui anai, “Pơkơjăp bĕ ih pô laih anŭn ngă bĕ hơget tơlơi khŏm kiăng 
kơ pơgiŏng hĭ, yuakơ amăng bơyan bơnga amăng thŭn pơanăp anai, pơtao Aram 
či rai kơsung blah ih dơ̆ng yơh.” 

Pơtao Ahab Blah Dưi Hĭ Kơ Pơtao Ben-Hadad Tal Dua 

23Tơdang anŭn, ƀing khua moa pơtao ƀing Aram djru pơmĭn kơ pơtao gơñu Ben-
Hadad tui anai, “Ƀing yang gơñu jing ƀing yang gah bŏl čư̆. Anŭn yơh tơhơnal 
tơlơi yua hơget ƀing gơñu kơtang hloh kơ ƀing ta. Tơdah ƀing ta blah ƀing gơñu 
amăng anih tơdron tơhnă̱, sĭt ƀing ta či kơtang hloh kơ ƀing gơñu yơh. 

24Rơkâo kơ ih ngă bĕ tơlơi anai: Lui hĭ bĕ abih ƀing pơtao mơ̆ng tơlơi ƀing gơñu 
hlak git gai ƀing ling tơhan ră anai, laih anŭn brơi bĕ kơ ƀing khua moa tơdron 
blah pơala kơ ƀing gơñu. 

25Ih ăt khŏm pơƀut glaĭ lu ƀing ling tơhan hrup hăng ƀing ling tơhan ih rơngiă 
laih hlâo adih anŭn, jing khul aseh pơala kơ aseh laih anŭn khul rơdêh aseh pơala 
kơ khul rơdêh aseh rơngiă laih hlâo adih. Giŏng anŭn ƀing ta či blah ƀing Israel 
amăng anih tơdron tơhnă̱. Sĭt yơh ƀing ta či kơtang hloh kơ ƀing gơñu yơh.” Tui 
anŭn, ñu tŭ ư hăng ƀing khua moa ñu laih anŭn ngă tui hăng hơdră anŭn yơh. 

26Truh pơ bơyan bơnga tŏ tui laih, Ben-Hadad iâu pơƀut glaĭ ƀing Aram đĭ nao 
pơ anih Aphêk kiăng pơblah hăng ƀing Israel. 

27Tơdang ƀing Israel ăt pơƀut glaĭ laih anŭn prap pre laih kơ gơnam ƀơ̆ng mơ̆n, 
ƀing gơñu tơbiă nao čơkă ƀing Aram yơh. Ƀing Israel dŏ jưh klă̱ anăp hăng ƀing 
gơñu jing kơnơ̆ng kar hăng dua tơpul bơbe anet đôč, samơ̆ ƀing Aram dŏ lu tơkĕt 
tơkeng amăng tơdron glai anŭn. 

28Pô pơala Ơi Adai anŭn nao laĭ kơ pơtao ƀing Israel tui anai, “Anai yơh jing tơlơi 
Yahweh laĭ: Ƀing Aram pơmĭn ƀing gơñu či dưi hĭ kơ ƀing gih yuakơ ƀing gơñu 
đaŏ kơ Yahweh kơnơ̆ng jing yang kơ bŏl čư̆ đôč ƀu djơ̆ yang kơ tơdron tơhnă̱ ôh, 
samơ̆ Kâo či brơi kơ ih dưi hĭ hloh kơ ƀing ling tơhan lu lin gơñu anŭn kiăng kơ 
ƀing gih či thâo krăn Kâo yơh jing Yahweh.” 

29Amăng tơjuh hrơi ƀing Aram hăng ƀing Israel dŏ jưh anăp hăng tơdruă laih 
anŭn ƀơi hrơi tal tơjuh ƀing gơñu čơdơ̆ng pơblah yơh. Amăng sa hrơi anŭn, ƀing 
Israel pơrai hĭ ƀing ling tơhan Aram truh kơ pluh-rơbăn čô. 

30Ƀing tơhan Aram dŏ glaĭ đuaĭ kơdŏp nao pơ plei Aphêk, samơ̆ ƀơi plei anŭn 
yơh pơnăng plei glưh trŭn ƀơi duapluh-tơjuh-rơbâo čô amăng ƀing gơñu. Ben-
Hadad ăt đuaĭ kơdŏp nao pơ plei anŭn mơ̆n laih anŭn pơdŏp hĭ ñu pô amăng 
anih gah lăm sa boh sang. 

31Ƀing khua moa ñu laĭ kơ ñu, “Anai nê, ƀing gơmơi hơmâo hơmư̆ laih pơtao ƀing 
Israel jing sa čô pơtao thâo pap. Brơi bĕ ƀing gơmơi buh ao tâo jum dar kơiăng 
gơmơi, pioh hrĕ jum dar akŏ gơmơi kar hăng tơlơi pơluă gŭ gơmơi pô laih anŭn 
tơbiă nao pơ pơtao Israel. Năng ai ñu či brơi kơ ih dŏ hơdip yơh.” 

32Tui anŭn, ƀing gơñu buh ao tâo jum dar kơiăng gơñu, pioh hrĕ jum dar akŏ 
gơñu laih anŭn nao pơ pơtao ƀing Israel hăng laĭ tui anai, “Ding kơna ih Ben-
Hadad anŭn kwưh rơkâo kơ ih brơi kơ ñu dŏ hơdip.” Pơtao Ahab laĭ glaĭ tui anai, 
“Ñu ăt dŏ hơdip mơ̆n hă? Ñu jing kar hăng ayŏng adơi hăng kâo yơh.” 

33Ƀing khua moa pơtao Ben-Hadad anŭn hlak čang rơmang sa tơlơi kơnăl hiam, 
tui anŭn tơdang ƀing gơñu hơmư̆ boh hiăp ayŏng adơi anŭn, tañ mơtam ƀing 
gơñu laĭ tui anai, “Ơ, adơi ih Ben-Hadad yơh!” Pơtao Ahab laĭ glaĭ tui anai, “Nao 
ba rai ñu bĕ.” Tơdang Ben-Hadad tơbiă rai, Ahab brơi ñu đĭ hrŏm hăng rơdêh 
aseh ñu pô. 

34Ben-Hadad laĭ tui anai, “Kâo či pơglaĭ hĭ plei pla ama kâo hơmâo mă laih mơ̆ng 
ama ih laih anŭn ih dưi pơdơ̆ng đĭ anih sĭ mơnia ih pô amăng plei phŭn kâo 
Damaskus kar hăng ama kâo hơmâo ngă laih amăng plei phŭn ih Samaria anai.” 
Ahab laĭ glaĭ, “Ƀơi tơlơi tŭ ư anai yơh kâo či pơrơngai hĭ ih.” Tui anŭn, ñu pơjing 
sa tơlơi tŭ ư hăng Ben-Hadad laih anŭn brơi gơ̆ glaĭ. 

Sa Čô Pô Pơala Pơhiăp Ƀuăh Kơ Pơtao Ahab 

35Hlak anŭn, Yahweh laĭ pơthâo kơ sa čô amăng sa grup pô pơala kiăng kơ 
pơhiăp hăng sa čô gŏp ñu tui anai, “Taih kơtang bĕ ƀơi kâo!” Samơ̆ pô anŭn 
hơngah hĭ. 

36Tui anŭn, pô pơala anŭn laĭ, “Yuakơ ih ƀu tui gưt ôh Yahweh, tui anŭn yơh 
tơdang ih đuaĭ hĭ mơ̆ng kâo, hơmâo sa drơi rơmung dŭl či pơdjai hĭ ih.” Laih kơ 
anŭn, pô anŭn đuaĭ hĭ, hơmâo sa drơi rơmung dŭl tañ mơtam hơduah ƀuh laih 
anŭn pơdjai hĭ gơ̆. 

37Pô pơala anŭn nao pơ mơnuih pơkŏn dơ̆ng laih anŭn laĭ tui anai, “Taih kơtang 
bĕ ƀơi kâo!” Tui anŭn, mơnuih anŭn taih pơrơka hĭ ñu. 

38Giŏng anŭn, pô pơala anŭn nao dŏ dơ̆ng ƀơi djeo jơlan dŏ tơguan Ahab, pơtao 
ƀing Israel, găn rai. Ñu pơhrôp hĭ ñu pô kiăng arăng ƀu thâo krăn ôh ñu hăng 
khăn pŏn trŭn rơgao hĭ kơ mơta ñu. 

39Tơdang pơtao găn rai, pô pơala anŭn iâu kraih kơ pơtao tui anai, “Ơ pơtao ăh, 
kâo, ding kơna ih anai, dŏ amăng tơlơi pơblah laih anŭn hơmâo mơnuih ba rai 
kơ kâo sa čô mơnă hăng pơtă tui anai: Wai bĕ mơnuih anai. Tơdah rơngiă hĭ ñu, 
tơlơi hơdip ih yơh či pơala brơi kơ ñu ƀôdah ih khŏm kla hăng sa talang amrăk 
yơh. 

40Tơdang kâo bŏ hrŏ pơ anai pơ anŭn, pô mơnă anŭn đuaĭ kơdŏp hĭ.” Pơtao ƀing 
Israel laĭ tui anai, “Anŭn jing tơlơi pơkơhma̱l kơ ih yơh; ih pô yơh hơmâo pơhaih 
laih tơlơi anŭn.” 

41Giŏng anŭn, pô pơala anŭn tañ mơtam tŏh hĭ khăn pŏn mơ̆ng mơta ñu laih 
anŭn pơtao ƀing Israel thâo krăn gơ̆ jing sa čô amăng ƀing pô pơala. 

42Ñu laĭ kơ pơtao tui anai, “Anai yơh jing tơlơi Yahweh laĭ: Ih hơmâo pơrơngai 
hĭ laih mơnuih Kâo pơkă laih năng kơ djai. Hơnŭn yơh, arăng či mă pơđuaĭ hĭ 
tơlơi hơdip ih yơh pơala kơ tơlơi hơdip pô anŭn laih anŭn tơlơi hơdip ƀing ană 
plei ih yơh pơala kơ tơlơi hơdip ƀing ană plei pô anŭn.” 

43Tui anŭn, pơtao wơ̆t glaĭ pơ sang pơtao ñu pơ plei Samaria hăng tơlơi rơngot 
hơning hil nač biă mă yơh. 

1 Ƀing Pơtao 21 

Pơtao Ahab Hưp Kluh Đang Boh Kơƀâo Nabôt 

1Pơtao Ahab git gai wai lăng čar Israel mơ̆ng plei Samaria, samơ̆ ñu ăt hơmâo sa 
boh sang pơtao amăng plei pơnăng Yizreel mơ̆n, laih anŭn Nabôt jing mơnuih 
Yizreel hơmâo sa boh đang boh kơƀâo jĕ sang pơtao amăng plei anŭn. 

2Sa hrơi Ahab rơkâo kơ Nabôt tui anai, “Brơi bĕ kơ kâo đang boh kơƀâo ih kiăng 
kơ yua ngă đang añăm tăm anŭn, yuakơ đang anŭn jĕ hăng sang kâo. Pơala glaĭ 
kơ đang anŭn, kâo či brơi kơ ih đang boh kơƀâo hiam hloh ƀôdah tơdah ih khăp, 
kâo či kla kơ ih sa nua prăk yom.” 

3Samơ̆ Nabôt laĭ glaĭ tui anai, “Kâo ƀu dưi brơi kơ ih kŏng ngăn kâo hơmâo mơ̆ng 
ƀing ơi adon kâo ôh, yuakơ Yahweh khă laih kơ tơlơi ƀing ta ƀu dưi brơi klŏh hĭ 
kŏng ngăn ta kơ arăng.” 

4Tui anŭn, Ahab wơ̆t glaĭ pơ sang ñu rơngot hơning hil nač biă mă yuakơ Nabôt 
mơnuih plei Yizreel anŭn hơmâo laĭ laih tui anai, “Kâo ƀu či brơi kơ ih ôh kŏng 
ngăn kâo hơmâo mơ̆ng ƀing ơi adon kâo.” Giŏng anŭn, pơtao đih ƀơi sưng hăng 
wir ƀo ̆  mơta ñu pơ pơnăng laih anŭn hơngah ƀu kiăng ƀơ̆ng huă ôh. 

5Bơnai ñu HʼYêzebel mŭt rai tơña kơ ñu tui anai, “Yua hơget ih rơngot hơning 
kar hăng anŭn lĕ? Yua hơget ih ƀu ƀơ̆ng huă ôh lĕ?” 

6Ñu laĭ glaĭ kơ bơnai ñu tui anai, “Yuakơ kâo laĭ laih kơ Nabôt mơnuih Yizreel tui 
anai: Sĭ bĕ kơ kâo đang boh kơƀâo ih ƀôdah tơdah ih khăp, kâo či brơi kơ ih đang 
boh kơƀâo pơkŏn pơala kơ đang anai. Samơ̆ ñu laĭ glaĭ: Kâo ƀu či brơi kơ ih ôh 
đang boh kơƀâo kâo.” 

7Bơnai ñu HʼYêzebel laĭ tui anai, “Ih ƀu djơ̆ jing pơtao kơ ƀing Israel ôh hă? Tơgŭ 
hăng ƀơ̆ng huă bĕ! Mơak bĕ! Kâo či mă brơi kơ ih đang boh kơƀâo Nabôt mơnuih 
plei Yizreel anŭn.” 

8Tui anŭn, HʼYêzebel čih hră amăng anăn Ahab, go̱m kơđŏm hĭ hră anŭn hăng 
gru kơđŏm gơ̆ laih anŭn mơit nao kơ ƀing kŏng tha, kơ ƀing pơpŭ pơyom hơdip 
amăng plei Nabôt hơdip, jing plei Yizreel anŭn. 

9Amăng hră anŭn ñu čih tui anai: “Pơkra bĕ sa hrơi kŏm ƀơ̆ng huă laih anŭn brơi 
bĕ Nabôt dŏ be̱r ƀơi anih yom pơphan hloh ƀơi anăp ană plei. 

10Laih anŭn ăt brơi bĕ dua čô mơnuih pleč ƀlŏr dŏ be̱r klă̱ anăp hăng ñu laih anŭn 
ngă gơ̆ng jơlan ƀlŏr kơ Nabôt tui anai, ‘Ih hơmâo hơtŏm păh laih kơ Ơi Adai laih 
anŭn kơ pơtao.’ Giŏng anŭn, brơi kơ ƀing gih ba bĕ ñu tơbiă gah rơngiao kơ plei 
anŭn laih anŭn glŏm boh pơtâo pơdjai hĭ ñu.” 

11Tui anŭn yơh, ƀing kŏng tha laih anŭn ƀing pơpŭ pơyom, jing ƀing hơdip hrŏm 
amăng plei Nabôt hơdip, ngă tui hăng HʼYêzebel kơčrâo brơi laih amăng hră ñu 
čih mơit kơ ƀing gơ̆ yơh. 

12Ƀing gơñu pơkra tơlơi kŏm ƀơ̆ng huă laih anŭn brơi Nabôt dŏ be̱r ƀơi anih yom 
pơphan ƀơi anăp ană plei. 

13Giŏng anŭn, hơmâo dua čô pleč ƀlŏr rai dŏ be̱r klă̱ anăp hăng ñu laih anŭn 
phŏng kơđi pơkơdơ̆ng glaĭ hăng Nabôt ƀơi anăp ƀing ană plei tui anai, “Nabôt 
anai hơmâo hơtŏm păh laih kơ Ơi Adai laih anŭn kơ pơtao.” Tui anŭn yơh, ƀing 
ană plei ba tơbiă gơ̆ gah rơngiao kơ plei laih anŭn glŏm boh pơtâo pơdjai hĭ gơ̆ 
yơh. 

14Giŏng anŭn, ƀing kŏng tha pơkiaŏ mơnuih nao laĭ pơthâo kơ HʼYêzebel tui anai, 
“Arăng glŏm boh pơtâo pơdjai hĭ Nabôt laih.” 

15Ƀơi mông HʼYêzebel hơmư̆ tơlơi arăng glŏm pơdjai hĭ laih Nabôt, ñu laĭ kơ 
Ahab tui anai, “Nao mă bĕ kơ ih pô đang boh kơƀâo Nabôt mơnuih Yizreel 
hơngah ƀu brơi kơ ih anŭn! Ñu ƀu dŏ hơdip dơ̆ng tah; ñu djai laih yơh.” 

16Tơdang Ahab hơmư̆ Nabôt djai laih, ñu tơgŭ kiăng trŭn nao mă tŭ đang boh 
kơƀâo Nabôt anŭn yơh. 

17Giŏng anŭn, Yahweh pơhiăp hăng Êliyah mơnuih Tisbe tui anai, 

18“Trŭn nao bưp bĕ Ahab pơtao ƀing Israel, jing pô git gai wai lăng amăng anih 
Samaria. Ñu hlak dŏ amăng đang boh kơƀâo Nabôt, jing anih ñu hơmâo nao laih 
kiăng kơ mă tŭ jing kŏng ngăn ñu pô. 

19Laĭ bĕ kơ ñu tui anai, ‘Anai yơh jing tơlơi Yahweh laĭ: Ih ƀu hơmâo pơdjai hĭ 
mơnuih hăng mă tŭ kŏng ngăn gơ̆ ôh hă?’ Giŏng anŭn, laĭ bĕ kơ ñu tơlơi Yahweh 
pơtă tui anai, ‘Amăng anih khul asâo liah ƀơ̆ng drah Nabôt anŭn yơh, khul asâo 
ăt či liah ƀơ̆ng drah ih mơ̆n, sĭt drah ih pô yơh!’ ” 

20Ahab laĭ kơ Êliyah tui anai, “Ơ rŏh ayăt kâo, tui anŭn ih hơmâo hơduah ƀuh 
laih kơ tơlơi kâo ĭh!” Êliyah laĭ glaĭ tui anai, “Kâo hơmâo rai hơduah ƀuh laih ih 
yuakơ ih hơmâo jao hĭ laih ih pô kiăng kơ ngă tơlơi sat ƀai ƀơi anăp Yahweh. 

21Yahweh laĭ tui anai: Ơ Ahab, Kâo či ba rai tơlơi răm rai ƀơi ih laih anŭn Kâo či 
pơrai hĭ ƀing ană tơčô ih. Sĭt Kâo či pơrai hĭ abih bang ƀing đah rơkơi amăng 
sang anŏ ih mơ̆ng ƀing Israel, wơ̆t hăng ƀing tơdu rơmơ̆n ƀôdah ƀun rin yơh. 

22Kâo či ngă kơ sang anŏ ih hrup hăng sang anŏ Yarobam ană đah rơkơi Nebat 
laih anŭn hrup hăng sang anŏ Baasa ană đah rơkơi Ahiyah anŭn, yuakơ ih hơmâo 
čuih laih kiăng kơ Kâo hil laih anŭn yuakơ ih ăt dui ba ƀing Israel ngă soh mơ̆n. 

23“Laih anŭn Yahweh ăt laĭ kơ HʼYêzebel tui anai: Khul asâo či hek ƀơ̆ng hĭ 
HʼYêzebel jĕ pơnăng plei Yizreel. 

24Amăng ƀing adơi ai ih khul asâo či hek ƀơ̆ng hĭ ƀing hlơi pô djai amăng plei 
anŭn laih anŭn khul čim brĭm hăng adai či čŏh ƀơ̆ng hĭ ƀing hlơi pô djai amăng 
tơdron glai yơh.” 

25Amăng rơnŭk anŭn ƀu hơmâo ôh hlơi pô hrup hăng Ahab, jing pô jao hĭ laih ñu 
pô kiăng kơ ngă tơlơi sat ƀai ƀơi anăp Yahweh laih anŭn bơnai ñu HʼYêzebel 
pơtrŭt pơsur kơ ñu ngă abih bang tơlơi anŭn. 

26Ahab ngă tơlơi hơƀak drak biă mă amăng tơlơi kơkuh pơpŭ kơ khul rup trah 
kar hăng ƀing Amôr jing ƀing mơnuih Yahweh puh pơđuaĭ hĭ laih mơ̆ng anăp 
ƀing Israel. 

27Tơdang Ahab hơmư̆ khul boh hiăp Yahweh anŭn, ñu hek hĭ ao ñu pô, buh hơô 
ao tâo laih anŭn kŏm ƀơ̆ng huă yuakơ ñu pơluă gŭ ñu pô. Ñu ăt đih amăng ao tâo 
laih anŭn rơngot hơning mơ̆n. 

28Giŏng anŭn, Yahweh pơhiăp hăng Êliyah mơnuih Tisbe tui anai, 

29“Ih hơmâo ƀuh mơ̆ Ahab luă gŭ ñu pô ƀơi anăp Kâo? Yuakơ ñu hơmâo pơluă 
gŭ laih ñu pô, Kâo ƀu či ba rai tơlơi răm rai amăng rơnŭk ñu dŏ hơdip ôh, samơ̆ 
Kâo či ba rai tơlơi răm rai anŭn ƀơi rơnŭk hơdip ană đah rơkơi ñu yơh.” 

1 Ƀing Pơtao 22 

Pô Pơala Mikhayah Laĭ Lui Hlâo Pơkơdơ̆ng Glaĭ Hăng Pơtao Ahab 

(2 Hră Ruai 18:2-27) 

1Amăng klâo thŭn mơtam ƀu hơmâo ôh tơlơi pơblah tŏng krah ƀing Aram hăng 
ƀing Israel. 

2Samơ̆ amăng thŭn tal klâo Yehôsaphat pơtao Yudah trŭn nao bưp pơtao ƀing 
Israel. 

3Hlak anŭn, pơtao ƀing Israel pơhiăp hăng ƀing khua moa ñu tui anai, “Ƀing gih 
ƀu thâo ôh hă, plei pơnăng Ramôt-Gilead lŏm kơ ƀing ta? Yua hơget ƀing ta ƀu 
ngă hơget ôh kiăng mă glaĭ anih anŭn mơ̆ng pơtao Aram?” 

4Tui anŭn yơh, ñu rơkâo kơ Yehôsaphat tui anai, “Rơkâo kơ ih nao hrŏm hăng 
kâo pơblah pơkơdơ̆ng glaĭ hăng plei pơnăng Ramôt-Gilead bĕ.” Yehôsaphat laĭ 
glaĭ kơ pơtao Israel tui anai, “Kâo hrup hăng ih mơ̆n, ƀing ling tơhan kâo ăt jing 
ƀing ling tơhan ih mơ̆n laih anŭn khul aseh kâo jing khul aseh ih mơ̆n.” 

5Samơ̆ Yehôsaphat laĭ dơ̆ng kơ pơtao ƀing Israel tui anai, “Blung hlâo brơi kơ 
ƀing ta hơduah sem bĕ tơlơi Yahweh kiăng.” 

6Tui anŭn, pơtao ƀing Israel iâu rai ƀing pô pơala, kơplăh wăh pă̱-rơtuh čô, laih 
anŭn tơña kơ ƀing gơ̆ tui anai, “Kâo năng nao pơblah anih Ramôt-Gilead mơ̆ 
ƀôdah ƀu năng nao ôh?” Ƀing gơñu laĭ glaĭ tui anai, “Nao bĕ, yuakơ Yahweh či jao 
brơi kơ ih dưi hĭ kơ plei anŭn yơh, pơtao ăh.” 

7Samơ̆ Yehôsaphat hơduah tơña tui anai, “Ƀu hơmâo sa čô pô pơala Yahweh pơ 
anih anai kiăng kơ ƀing ta dưi tơña ôh hă?” 

8Pơtao ƀing Israel laĭ glaĭ kơ Yehôsaphat tui anai, “Ăt dŏ hơmâo sa čô dơ̆ng mơ̆n 
ta dưi hơduah tơña kơ Yahweh brơi kơ ƀing ta, samơ̆ kâo pơrơmut kơ ñu yuakơ 
ñu ƀu či laĭ lui hlâo tơlơi hiam klă ôh kơ kâo samơ̆ kơnơ̆ng kơ tơlơi sat đôč yơh. 
Ñu anŭn jing Mikhayah ană đah rơkơi Imlah yơh.” Yehôsaphat laĭ glaĭ tui anai, 
“Ơ pơtao ăh, ih ƀu năng pơhiăp tui anŭn ôh.” 

9Tui anŭn, pơtao ƀing Israel iâu rai sa čô khua moa ñu laih anŭn pơtă, “Ba rai bĕ 
Mikhayah ană đah rơkơi Imlah ră anai mơtam.” 

10Tơdang ƀing gơ̆ nao kiăng kơ ba rai pô pơala anŭn, Ahab pơtao ƀing Israel laih 
anŭn Yehôsaphat pơtao ƀing Yudah hlak buh khul ao pơtao gơñu, laih anŭn dŏ 
be̱r ƀơi grê pơtao gơñu ƀơi anih prăh pơdai jĕ jơlan mŭt nao pơ amăng ja̱ng plei 
Samaria, laih anŭn pơđi̱ng hơmư̆ ƀing pô pơala laĭ lui hlâo ƀơi anăp gơñu. 

11Hlak anŭn, pô pơala Zidkiyah hơmâo pơkra laih khul tơki pơsơi laih anŭn ñu 
pơhaih tui anai, “Anai yơh jing tơlơi Yahweh laĭ: Hăng khul tơki anai yơh ƀing 
gih či nŭh ƀing Aram tơl ƀing gơñu răm rơngiă hĭ abih.” 

12Abih bang ƀing pô pơala hrŏm hăng ñu laĭ lui hlâo kar kaĭ mơ̆n. Ƀing gơñu laĭ 
tui anai, “Kơsung blah bĕ plei pơnăng Ramôt-Gilead laih anŭn ih či dưi hĭ, yuakơ 
Yahweh yơh či jao hĭ plei anŭn amăng tơngan tơlơi dưi pơtao.” 

13Pô ding kơna đuaĭ nao iâu Mikhayah laih anŭn laĭ hăng gơ̆ tui anai, “Lăng adih, 
abih bang ƀing pô pơala sa pran sa jua laĭ lui hlâo kơ tơlơi pơtao dưi hĭ kơ plei 
Ramôt-Gilead. Brơi bĕ boh hiăp ih tŭ ư hrŏm hăng boh hiăp gơñu, laih anŭn 
pơhiăp bĕ tơlơi či pơmơak kơ pơtao.” 

14Samơ̆ Mikhayah laĭ tui anai, “Kâo ƀuăn hăng tơlơi hơdip Yahweh, kâo dưi ruai 
kơ ñu kơnơ̆ng hơget tơlơi Yahweh ruai laih kơ kâo đôč yơh.” 

15Tơdang ñu truh, pơtao tơña tui anai, “Ơ Mikhayah hơi, ƀing gơmơi năng nao 
pơblah pơkơdơ̆ng glaĭ hăng plei Ramôt-Gilead mơ̆ ƀôdah ƀu năng nao ôh?” Ñu 
laĭ glaĭ, “Kơsung blah bĕ laih anŭn ih či dưi hĭ, yuakơ Yahweh či jao hĭ plei anŭn 
amăng tơngan ih yơh, pơtao ăh.” 

16Pơtao laĭ kơ ñu tui anai, “Kâo khŏm brơi ih ƀuăn rơ̆ng hăng kâo hơdôm wơ̆t 
kiăng kơ ruai tơlơi sĭt amăng anăn Yahweh lĕ?” 

17Giŏng anŭn, Mikhayah laĭ glaĭ tui anai, “Kâo ƀuh abih bang ƀing ling tơhan 
Israel čơlah đuaĭ ƀơi khul bŏl čư̆ kar hăng triu ƀu hơmâo pô wai laih anŭn 
Yahweh laĭ: Ƀing gơñu ƀu hơmâo khua ôh. Tui anŭn, brơi bĕ rĭm čô ƀing gơñu 
glaĭ pơ sang rơnŭk rơnua.” 

18Pơtao ƀing Israel laĭ kơ Yehôsaphat jing pơtao ƀing Yudah tui anai, “Lăng bĕ, 
kâo ruai laih kơ ih, ñu ƀu či laĭ lui hlâo hiam klă kơ kâo ôh, samơ̆ kơnơ̆ng tơlơi 
sat đôč yơh.” 

19Mikhayah laĭ dơ̆ng, “Hơnŭn yơh, hơmư̆ bĕ boh hiăp Yahweh anai: Kâo ƀuh 
Yahweh dŏ be̱r ƀơi grê pơtao Ñu wơ̆t hăng abih bang ƀing ling jang adai dŏ dơ̆ng 
ƀơi gah hơnuă laih anŭn ƀơi gah ieo jing jum dar Ñu. 

20Giŏng anŭn, Yahweh tơña tui anai: Hlơi pô dưi plư Ahab nao kơsung blah anih 
Ramôt-Gilead kiăng kơ ñu djai hĭ pơ anih anŭn lĕ? “Pô anai pơphŭn tui anai, pô 
adih pơphŭn tui adih yơh. 

21Hơnăl tuč, hơmâo sa yang bơngăt rai dŏ dơ̆ng ƀơi anăp Yahweh laih anŭn laĭ 
tui anai: Kâo dưi nao plư ñu. 

22“Yahweh tơña dơ̆ng, ‘Plư hiư̆m pă lĕ?’ “Ñu laĭ glaĭ tui anai, ‘Kâo či tơbiă nao jing 
sa yang bơngăt laih anŭn yua amăng bah abih bang ƀing pô pơala Ahab kiăng 
pơhiăp ƀlŏr hăng ñu yơh.’ “Yahweh laĭ kơ ñu tui anai, ‘Ih či dưi hĭ yơh amăng 
tơlơi ih plư ñu. Tui anŭn, nao ngă bĕ.’ ” 

23Mikhayah laĭ dơ̆ng tui anai, “Ơ pơtao ăh, tui anŭn yơh, ră anai Yahweh hơmâo 
pioh laih sa yang bơngăt ƀlŏr laih anŭn yua abih bang ƀing pô pơala ih kiăng kơ 
pơhiăp ƀlŏr hăng ih. Yahweh hơmâo pơkă laih tơlơi răm rai kơ ih.” 

24Giŏng anŭn, pô pơala Zidkiyah anŭn, ană đah rơkơi Khenaanah, rai păh ƀo ̆  
Mikhayah laih anŭn tơña tui anai, “Hơbĭn yang bơngăt mơ̆ng Yahweh đuaĭ mơ̆ng 
kâo kiăng kơ pơhiăp hăng ih lĕ?” 

25Mikhayah laĭ glaĭ hăng Zidkiyah tui anai, “Ih či thâo yơh ƀơi hrơi ih đuaĭ pơdŏp 
ih pô amăng anih gah lăm sa boh sang yuakơ ih huĭ.” 

26Giŏng anŭn, pơtao ƀing Israel pơđar tui anai, “Mă bĕ Mikhayah laih anŭn ba 
glaĭ ñu pơ Amôn jing khua wai lăng plei anai laih anŭn pơ Yôas jing ană đah rơkơi 
pơtao, 

27hăng pơtă kơ gơñu tui anai: Krư̆ bĕ mơnuih anai amăng sang mơnă laih anŭn 
anăm brơi kơ ñu ƀơ̆ng huă hơget ôh, samơ̆ kơnơ̆ng ƀañ tơpŭng laih anŭn ia 
mơñum đôč tơl kâo wơ̆t glaĭ rơnŭk rơnua.” 

28Mikhayah pơhiăp pơklă hăng Ahab tui anai, “Tơdah ih wơ̆t glaĭ rơnŭk rơnua, 
sĭt Yahweh ƀu pơhiăp sĭt hăng kâo ôh.” Giŏng anŭn, ñu pơhiăp pơñen dơ̆ng hăng 
abih bang ƀing dŏ pơ anŭn tui anai, “Djă̱ pioh bĕ khul boh hiăp kâo, Ơ abih bang 
ƀing ană plei hơi!” 

Pơtao Ahab Djai Ƀơi Ramôt-Gilead 
(2 Hră Ruai 18:28-34) 

29Tui anŭn, Ahab pơtao ƀing Israel laih anŭn Yehôsaphat pơtao ƀing Yudah đĭ 
nao pơ anih Ramôt-Gilead yơh. 

30Pơtao ƀing Israel laĭ kơ Yehôsaphat tui anai, “Tơdang ƀing ta nao pơblah, kâo 
či pơhrôp hĭ kâo pô kiăng arăng ƀu thâo krăn ôh kâo, samơ̆ ih buh bĕ ao pơtao 
ih.” Tui anŭn yơh, pơtao ƀing Israel pơhrôp ñu pô hlâo kơ nao pơblah. 

31Hlak anŭn, pơtao Aram hơmâo pơtă laih kơ klâopluh-dua čô khua git gai rơdêh 
aseh ñu tui anai, “Ƀing gih anăm blah hăng hlơi pô anet ƀôdah prŏng ôh, samơ̆ 
kơnơ̆ng blah hăng pơtao ƀing Israel đôč.” 

32Tơdang ƀing khua git gai rơdêh aseh ƀuh Yehôsaphat, ƀing gơñu pơmĭn tui 
anai, “Sĭt yơh anŭn jing pơtao ƀing Israel.” Tui anŭn, ƀing gơñu wir nao blah gơ̆, 
samơ̆ Yehôsaphat ur kraih. 

33Tơdang ƀing khua git gai rơdêh aseh anŭn thâo krăn kơ gơ̆ ƀu djơ̆ pơtao ƀing 
Israel ôh, ƀing gơñu ƀu kiaŏ mă gơ̆ dơ̆ng tah. 

34Kơđai glaĭ, hơmâo ling tơhan ƀing Aram pơnăh hraŏ ñu djơ̆ hĭ pơtao ƀing Israel 
kơplăh wăh anih kơhơ ao pơgang gơ̆, samơ̆ pô tơhan anŭn ƀu thâo ôh anŭn jing 
pơtao ƀing Israel. Pơtao laĭ kơ pô gai rơdêh aseh ñu tui anai, “Wir glaĭ bĕ hăng 
ba kâo tơbiă mơ̆ng tơlơi pơblah anai bĕ! Kâo hơmâo ruă kơtang laih!” 

35Amăng abih hrơi anŭn tơlơi pơblah kơtang biă mă laih anŭn hơmâo mơnuih 
djă̱ grơ̆ng brơi pơtao ƀơi rơdêh aseh kiăng kơ ñu dưi ƀuh ƀing ling tơhan Aram 
truh pơ hrơi klăm. Drah mơ̆ng nam rơka ñu rô trŭn amăng atur rơdêh aseh ñu 
laih anŭn ñu tơĭ pran yơh. 

36Tơdang yang hrơi le ̆  laih, hơmâo arăng mơit tơlơi laĭ pơthâo kơ ƀing ling tơhan 
tui anai, “Ƀing gih glaĭ bĕ pơ plei pla tring trang gih pô!” 

37Tơdơi kơ pơtao djai laih, arăng ba atâo ñu pơ plei phŭn Samaria laih anŭn dơ̱r 
ñu pơ anih anŭn yơh. 

38Ƀing arăng ăt rao rơdêh aseh anŭn ƀơi dơnao ia amăng plei Samaria, jing anih 
ƀing rĭh răm mơnơi, laih anŭn khul asâo liah ƀơ̆ng drah ñu, kar hăng boh hiăp 
Yahweh hơmâo pơhaih laih. 

39Bơ kơ khul tơlơi truh pơkŏn dơ̆ng amăng rơnŭk Ahab git gai wai lăng wơ̆t hăng 
abih bang tơlơi ñu ngă laih, sang pơtao ñu pơdơ̆ng đĭ hăng pơhrôp hăng bla laih 
anŭn khul kơđông plei ñu pơdơ̆ng đĭ, arăng čih pioh laih amăng hră bruă mơnuă 
ƀing pơtao Israel. 

40Tơdang Ahab tơĭ pran, ană đah rơkơi ñu Ahazyah tŏ tui ñu jing pơtao. 
Tơlơi Git Gai Wai Lăng Yehôsaphat Pơtao Ƀing Yudah 

(2 Hră Ruai 20:31–21:1) 

41Yehôsaphat ană đah rơkơi Asa jing pơtao ƀing Yudah amăng thŭn tal pă̱ Ahab 
ngă pơtao ƀing Israel. 

42Yehôsaphat hơmâo klâopluh-rơma thŭn laih tơdang ñu jing pơtao lŏn čar 
Yudah laih anŭn ñu git gai wai lăng amăng plei Yerusalaim duapluh-rơma thŭn. 
Anăn amĭ ñu jing HʼAzubah jing ană đah kơmơi Silhi. 

43Amăng abih bang tơlơi ñu rơbat tui amăng khul jơlan hiam klă ama ñu Asa 
hơmâo rơbat laih, laih anŭn ñu ƀu wir đuaĭ hĭ ôh mơ̆ng khul jơlan anŭn. Ñu ngă 
tơlơi tơpă hơnơ̆ng ƀơi anăp Yahweh. Samơ̆ khul sang anet kơkuh pơpŭ yang 

rơba̱ng ƀơi anih glông ñu ƀu pơrai hĭ ôh, laih anŭn ƀing ană plei ăt nao pơyơr 
gơnam ngă yang, čuh gơnam ƀâo mơngưi pơ khul anih anŭn mơ̆n. 

44Yehôsaphat ăt dŏ rơnŭk rơnua hăng Ahab pơtao ƀing Israel mơ̆n. 

45Bơ kơ khul tơlơi truh amăng rơnŭk pơtao Yehôsaphat git gai wai lăng, wơ̆t 
hăng khul bruă ñu pơgiŏng laih hrŏm hăng tơlơi ñu pơblah, arăng čih pioh laih 
amăng hră bruă mơnuă ƀing pơtao Yudah. 

46Ñu ăt puh pơđuaĭ hĭ mơ̆ng lŏn čar abih ƀing đah rơkơi đah kơmơi rĭh răm 
amăng sang iâu yang, jing ƀing ăt dŏ amăng lŏn čar wơ̆t tơdah ama ñu Asa hơmâo 
puh pơđuaĭ hĭ laih ƀing gơñu amăng rơnŭk ñu wai lăng. 

47Hlak anŭn, ƀing mơnuih Edôm ƀu hơmâo pơtao ôh, samơ̆ pơtao Yehôsaphat 
hơmâo ruah laih sa čô khua plei kiăng kơ wai lăng. 

48Yehôsaphat ăt pơkra sa grup sŏng prŏng sĭ mơnia kiăng nao pơ anih Ôphir mă 
mah, samơ̆ ƀu thâo nao truh pơ anih anŭn ôh, yuakơ khul sŏng anŭn pơčah hĭ 
ƀơi anih Ezyôn-Geber. 

49Hlak anŭn, Ahazyah ană đah rơkơi Ahab hơmâo laĭ laih hăng Yehôsaphat tui 
anai, “Brơi bĕ ƀing pơgăt sŏng kâo pơđu̱ng sŏng hrŏm hăng ƀing pơgăt sŏng ih.” 
Samơ̆ Yehôsaphat hơngah hĭ. 

50Tơdang Yehôsaphat tơĭ pran, arăng dơ̱r ñu hrŏm hăng ƀing ơi adon ñu amăng 
Plei Dawid jing ơi adon ñu, laih anŭn ană đah rơkơi ñu Yehôram tŏ tui ñu jing 
pơtao. 

Tơlơi Git Gai Wai Lăng Ahazyah Pơtao Ƀing Israel 

51Ahazyah ană đah rơkơi Ahab jing pơtao ƀing Israel pơ plei phŭn Samaria 
amăng thŭn tal pluh-tơjuh Yehôsaphat ngă pơtao ƀing Yudah laih anŭn ñu wai 
lăng ƀing Israel dua thŭn. 

52Ñu ngă tơlơi sat ƀai ƀơi anăp Yahweh, jing tơlơi ñu rơbat amăng khul jơlan soh 
sat amĭ ama ñu ngă laih hlâo adih laih anŭn amăng khul jơlan soh sat Yarobam 
ană đah rơkơi Nebat mơ̆n, jing pô ăt ngă brơi mơ̆n kơ ƀing Israel ngă soh tui laih. 

53Ñu čuih kiăng kơ Yahweh Ơi Adai ƀing Israel hil, yuakơ ñu đuaĭ tui kơkuh pơpŭ 
kơ yang rơba̱ng Baal, kar hăng ama ñu hơmâo ngă laih hlâo adih yơh. 

2 Ƀing Pơtao 

2 Ƀing Pơtao 1 

Tơlơi Yahweh Phat Kơđi Ƀơi Pơtao Ahazyah 

1Tơdơi kơ pơtao Ahab djai laih, lŏn čar ƀing Môab tơgŭ pơkơdơ̆ng glaĭ hăng lŏn 
čar ƀing Israel. 

2Hlak anŭn, pơtao Ahazyah, jing pô tŏ tui pơtao Ahab, hơmâo le ̆  trŭn mơ̆ng 
adri̱ng sang gah ngŏ ñu hăng ruă kơtang biă mă amăng plei phŭn Samaria. Tui 
anŭn yơh, ñu pơkiaŏ ƀing laĭ pơthâo ñu nao hơduah tơña lăng yang rơba̱ng Baal-
Zebub, jing yang ƀing Ekrôn anŭn, kiăng kơ thâo krăn ñu či suaih hĭ mơ̆n thâo 
mơ̆ng tơlơi ruă anai. 

3Samơ̆ hơmâo ling jang Yahweh laĭ kơ Êliyah mơnuih plei Tisbe tui anai, “Nao 
bưp bĕ ƀing laĭ pơthâo pơtao Ahazyah hăng tơña kơ ƀing gơñu tui anai: Yua 
hơget ƀing gih nao kiăng kơ tơña hơduah yang rơba̱ng Baal-Zebub, jing yang 
ƀing Ekrôn anŭn lĕ? Anŭn jing yuakơ ƀu hơmâo ôh hă Ơi Adai amăng lŏn čar 
Israel? 

4Hơnŭn yơh, Yahweh pơhiăp hăng pơtao tui anai: Ih ƀu či tơbiă đuaĭ hĭ ôh mơ̆ng 
anih pĭt ih hlak đih anŭn. Sĭt ih či djai hĭ yơh!” Giŏng anŭn, Êliyah đuaĭ nao bưp 
ƀing laĭ pơthâo anŭn amăng jơlan hăng pơhiăp hăng ƀing gơñu. 

5Tơdang ƀing gơñu wơ̆t glaĭ pơ pơtao, pơtao tơña kơ ƀing gơ̆ tui anai, “Yua hơget 
ƀing gih wơ̆t glaĭ tañ lĕ?” 

6Ƀing gơñu laĭ glaĭ tui anai, “Hơmâo sa čô rai bưp ƀing gơmơi hăng laĭ tui anai: 
Wơ̆t glaĭ bĕ pơ pơtao jing pô pơkiaŏ ƀing gih nao hăng tơña kơ ñu tui anai, ‘Anai 
yơh jing tơlơi Yahweh laĭ: Yua hơget ih pơkiaŏ mơnuih nao kiăng kơ tơña 
hơduah yang rơba̱ng Baal-Zebub, jing yang ƀing Ekrôn anŭn lĕ? Anŭn jing yuakơ 
ƀu hơmâo ôh hă Ơi Adai amăng lŏn čar Israel? Hơnŭn yơh, Ih ƀu či tơbiă đuaĭ hĭ 
ôh mơ̆ng anih pĭt ih hlak đih anŭn. Sĭt ih či djai yơh!’ ” 

7Pơtao tơña kơ ƀing gơñu tui anai, “Hiư̆m pă pô anŭn, jing pô rai bưp ƀing gih 
laih anŭn laĭ kơ ƀing gih tơlơi anŭn lĕ?” 

8Ƀing gơñu laĭ glaĭ tui anai, “Ñu jing sa čô mơnuih buh ao blâo laih anŭn hơmâo 
hơdrăng kơiăng ngă hăng klĭ rơmô.” Pơtao laĭ, “Anŭn jing pô pơala Êliyah, 
mơnuih plei Tisbe yơh.” 

9Giŏng anŭn, ñu pơkiaŏ sa grup tơhan rơmapluh čô hrŏm hăng khua gơñu nao 
pơ Êliyah. Hlak anŭn, Êliyah hlak dŏ be̱r ƀơi kơčŏng bŏl čư̆, tui anŭn khua anŭn 
đĭ nao pơhiăp hăng gơ̆ tui anai, “Ơ mơnuih Ơi Adai, pơtao pơđar tui anai: Trŭn 
rai bĕ!” 

10Êliyah laĭ glaĭ kơ khua tơhan anŭn tui anai, “Tơdah kâo jing mơnuih Ơi Adai, 
rơkâo kơ apui trŭn rai mơ̆ng adai čuh pơdjai hĭ ih wơ̆t hăng ƀing tơhan ih mơ̆n!” 

Giŏng anŭn, apui le ̆  mơ̆ng adai adih mơtam čuh pơrai hĭ khua tơhan anŭn wơ̆t 
hăng ƀing tơhan gơ̆ mơ̆n. 

11Tơdơi kơ anŭn, pơtao pơkiaŏ rơmapluh čô tơhan pơkŏn dơ̆ng hrŏm hăng khua 
gơñu nao pơ pô pơala Êliyah. Pô khua anŭn laĭ kơ Êliyah tui anai, “Ơ mơnuih Ơi 
Adai hơi, pơtao pơđar kơ ih tui anai: Trŭn rai mơtam bĕ!” 

12Êliyah laĭ glaĭ tui anai, “Tơdah kâo jing mơnuih Ơi Adai, rơkâo kơ apui trŭn rai 
mơ̆ng adai adih mơtam čuh pơdjai hĭ ih wơ̆t hăng ƀing tơhan ih mơ̆n!” Giŏng 
anŭn, apui le ̆  trŭn mơ̆ng adai adih čuh pơdjai hĭ pô khua tơhan anŭn wơ̆t hăng 
rơmapluh čô ƀing tơhan gơ̆ mơ̆n. 

13Tui anŭn, pơtao pơkiaŏ rai rơmapluh čô ling tơhan tal klâo dơ̆ng hrŏm hăng 
khua gơñu. Samơ̆ pô khua tơhan anŭn đĭ nao tŏ tơŭt ƀơi anăp Êliyah hăng kwưh 
rơkâo tui anai, “Ơ mơnuih Ơi Adai hơi, rơkâo kơ ih pơyom brơi tơlơi hơdip kâo 
laih anŭn tơlơi hơdip ƀing rơmapluh čô tơhan kâo, jing ƀing ding kơna ih anai! 

14Lăng bĕ, apui hơmâo le ̆  trŭn laih mơ̆ng adai laih anŭn čuh pơdjai hĭ laih dua čô 
khua tơhan hlâo wơ̆t hăng ƀing ling tơhan gơñu mơ̆n. Samơ̆ ră anai rơkâo kơ ih 
pơyom brơi tơlơi hơdip kâo đa!” 

15Ling jang Yahweh laĭ kơ Êliyah tui anai, “Trŭn nao hăng ñu bĕ! Anăm huĭ kơ ñu 
ôh!” Tui anŭn, Êliyah tơgŭ trŭn nao hrŏm hăng khua tơhan anŭn kiăng kơ nao 
pơ pơtao yơh. 

16Êliyah laĭ kơ pơtao tui anai, “Anai yơh jing tơlơi Yahweh laĭ: Yua hơget ih 
hơmâo pơkiaŏ laih ƀing laĭ pơthâo ih kiăng kơ nao tơña hơduah yang rơba̱ng 
Baal-Zebub, jing yang ƀing Ekrôn anŭn lĕ? Anŭn jing yuakơ ƀu hơmâo ôh hă Ơi 
Adai amăng ƀing Israel? Yuakơ ih hơmâo ngă laih tơlơi anŭn, ih ƀu či tơgŭ đuaĭ 
hĭ ôh mơ̆ng anih pĭt ih hlak đih anŭn. Sĭt ih či djai yơh!” 

17Tui anŭn, Ahazyah djai hĭ, krep tui hăng boh hiăp Yahweh, jing boh hiăp pô 
pơala Êliyah hơmâo pơhiăp laih yơh. Yuakơ pơtao Ahazyah ƀu hơmâo ană đah 
rơkơi ôh, tui anŭn adơi ñu Yôram tŏ tui ñu jing pơtao ƀing Israel. Anŭn jing 
amăng thŭn tal dua Yehôram ană đah rơkơi Yehôsaphat ngă pơtao ƀing Yudah 
yơh. 

18Bơ kơ khul tơlơi truh pơkŏn dơ̆ng amăng rơnŭk Ahazyah wai lăng wơ̆t hăng 
bruă ñu ngă laih, arăng čih pioh laih amăng hră bruă mơnuă ƀing pơtao ƀing 
Israel. 

2 Ƀing Pơtao 2 

Pô Pơala Êliyah Đĭ Pơ Adai 

1Tơdang truh hrơi Yahweh jĕ či ba pơđuaĭ đĭ Êliyah pơ adai adih amăng sa glung 
angĭn huer, Êliyah hăng Êlisa hlak rơbat ƀơi jơlan mơ̆ng anih Gilgal. 

2Êliyah laĭ kơ Êlisa tui anai, “Dŏ pơ anai bĕ, Yahweh hơmâo pơkiaŏ laih kâo kiăng 
kơ nao pơ plei Bêthêl.” Samơ̆ Êlisa laĭ tui anai, “Kâo ƀuăn hăng tơlơi hơdip 
Yahweh laih anŭn hăng tơlơi hơdip ih, kâo ƀu či đuaĭ hĭ mơ̆ng ih ôh.” Tui anŭn, 
dua gơñu nao pơ plei Bêthêl yơh. 

3Grup pô pơala ƀơi plei Bêthêl tơbiă rai tơña Êlisa tui anai, “Ih thâo mơ̆, Yahweh 
či ba pơđuaĭ hĭ khua ih mơ̆ng ih hrơi anai?” Êlisa laĭ glaĭ tui anai, “Ơ kâo thâo 
mơ̆n, samơ̆ anăm pơhiăp kơ tơlơi anŭn ôh.” 

4Giŏng anŭn, Êliyah laĭ kơ Êlisa tui anai, “Dŏ pơ anai bĕ, Êlisa, yuakơ Yahweh 
hơmâo pơkiaŏ laih kâo kiăng kơ nao pơ plei pơnăng Yerêhô.” Êlisa laĭ glaĭ dơ̆ng 
tui anai, “Kâo ƀuăn hăng tơlơi hơdip Yahweh laih anŭn hăng tơlơi hơdip ih, kâo 
ƀu či đuaĭ hĭ mơ̆ng ih ôh.” Tui anŭn, dua gơñu nao pơ plei Yerêhô yơh. 

5Grup pô pơala mơ̆ng plei Yerêhô ăt tơbiă rai tơña Êlisa tui anai mơ̆n, “Ih thâo 
mơ̆, Yahweh či mă pơđuaĭ hĭ khua ih mơ̆ng ih hrơi anai?” Ñu laĭ glaĭ tui anai, “Ơ 
kâo thâo mơ̆n, samơ̆ anăm pơhiăp kơ tơlơi anŭn ôh.” 

6Giŏng anŭn, Êliyah laĭ kơ Êlisa tui anai, “Dŏ pơ anai bĕ; Yahweh hơmâo pơkiaŏ 
laih kâo kiăng kơ nao pơ krong Yurdan.” Laih anŭn Êlisa laĭ glaĭ tal klâo dơ̆ng tui 
anai, “Kâo ƀuăn hăng tơlơi hơdip Yahweh laih anŭn hăng tơlơi hơdip ih, kâo ƀu 
či đuaĭ hĭ mơ̆ng ih ôh.” Tui anŭn, dua gơñu rơbat nao yơh. 

7Hơmâo rơmapluh čô mơ̆ng grup pô pơala anŭn nao dŏ dơ̆ng ƀơi anih ataih ƀiă, 
lăng anăp nao pơ anih Êliyah hăng Êlisa dơ̆ng glaĭ ƀơi ha̱ng ia krong Yurdan 
anŭn. 

8Êliyah mă ao jao ñu čơkŭt glaĭ laih anŭn taih trŭn ƀơi ia. Giŏng anŭn, krong 
pơkăh hĭ pơ gah hơnuă hăng gah ieo, laih anŭn dua gơñu rơbat găn krong anŭn 
ƀơi lŏn thu yơh. 

9Tơdơi kơ ƀing gơñu hơmâo găn laih, Êliyah laĭ kơ Êlisa, “Pơhiăp bĕ hăng kâo, 
hơget tơlơi kâo dưi ngă brơi kơ ih hlâo kơ Yahweh ba pơđuaĭ hĭ kâo mơ̆ng ih lĕ?” 
Êlisa laĭ glaĭ tui anai, “Brơi kâo mă tŭ bĕ mơyang ih dua wơ̆t lu hloh kiăng kơ 
pơrơđah kơ tơlơi kâo či tŏ tui ih yơh.” 

10Êliyah laĭ tui anai, “Ih hơmâo rơkâo kơ kâo sa tơlơi tơnap biă mă kiăng kơ ngă, 
samơ̆ tơdah ih ƀuh kâo tơdang Yahweh ba pơđuaĭ hĭ kâo mơ̆ng ih, sĭt ih či dưi 
hơmâo yơh. Kơđai glaĭ, tơdah ih ƀu ƀuh ôh, ih ƀu či dưi hơmâo ôh.” 

11Tơdang ƀing gơñu hlak rơbat hăng ră ruai hăng tơdruă, blĭp blăp mơtam 
hơmâo khul aseh dui sa boh rơdêh aseh hrŏm hăng apui jum dar rai pơčơlah hĭ 
dua gơñu, laih anŭn Êliyah đĭ nao pơ adai yua mơ̆ng glung angĭn huer yơh. 

12Tơdang Êlisa ƀuh tơlơi anŭn, ñu ur kraih tui anai, “Ơ khua kâo hơi! Ơ khua kâo 
hơi! Ƀing gai rơdêh aseh hăng khul rơdêh aseh ƀing Israel ba pơđuaĭ hĭ ih laih!” 
Tơdơi kơ anŭn, Êlisa ƀu ƀuh Êliyah dơ̆ng tah. Giŏng anŭn, ñu păn hek hĭ ao ñu 
pô yơh. 

13Laih kơ anŭn, Êlisa mă ao jao le ̆  trŭn mơ̆ng Êliyah laih anŭn wơ̆t glaĭ dŏ dơ̆ng 
ƀơi ha̱ng ia Yurdan yơh. 

14Giŏng anŭn, ñu taih ƀơi ia hăng ao jao Êliyah laih anŭn tơña tui anai, “Ră anai, 
Yahweh ăt či ngă tơlơi mơyang kơ kâo mơ̆n hă?” Tơdang ñu taih ƀơi ia anŭn, 
krong pơkăh hĭ pơ gah hơnuă hăng gah ieo laih anŭn ñu rơbat găn nao kar hăng 
hlâo yơh. 

15Ƀing grup pô pơala mơ̆ng plei Yerêhô hlak dŏ lăng hăng laĭ tui anai, “Sĭt jua 
bơngăt Êliyah hlak dŏ ƀơi Êlisa!” Giŏng anŭn, ƀing gơñu nao bưp gơ̆ laih anŭn 
bon kơkuh ƀơi lŏn gah anăp gơ̆ yơh. 

16Ƀing gơñu rơkâo tui anai, “Lăng bĕ, ƀing gơmơi, ƀing ding kơna ih anai, jing 
rơmapluh čô khĭn kơtang. Brơi bĕ ƀing gơmơi nao hơduah brơi khua ih. Năng ai 
Yang Bơngăt Yahweh hơmâo pŭ̱ đĭ laih ñu laih anŭn pioh trŭn ñu ƀơi čư̆ ƀôdah 
ƀơi dơnung.” Êlisa laĭ glaĭ tui anai, “Ơ ơh, anăm nao ôh.” 

17Samơ̆ ƀing gơñu anu̱r pơtrŭt gơ̆ tơl gơ̆ mlâo hyâo ƀu thâo hơngah tah laih anŭn 
ñu laĭ, “Ơ, nao bĕ!” Tui anŭn, ƀing rơmapluh čô anŭn nao hơduah sem amăng 
klâo hrơi, samơ̆ hơduah ƀu ƀuh ôh. 

18Tơdang ƀing gơñu wơ̆t glaĭ pơ plei Yerêhô, Êlisa hlak dŏ amăng plei anŭn, laih 
anŭn ñu tơña kơ ƀing gơñu tui anai, “Kâo ƀu hơmâo laĭ laih kơ ƀing gih ôh hă kơ 
tơlơi anŭn?” 

Tơlơi Pơhiam Ia 

19Hơmâo ƀing mơnuih amăng plei Yerêhô pơhiăp hăng Êlisa tui anai, “Lăng bĕ, 
Ơ khua gơmơi ăh, plei gơmơi dŏ ƀơi sa anih hiam biă mă yơh, tui hăng ih dưi 
ƀuh, samơ̆ ia jing sat laih anŭn ngă kơ lŏn anai ƀu pơtơbiă rai gơnam tăm ôh.” 

20Êlisa laĭ tui anai, “Ba rai kơ kâo sa boh mŏng phrâo bĕ laih anŭn pioh mŭt hra 
amăng anŭn.” Tui anŭn, ƀing gơñu ba rai kơ gơ̆. 

21Giŏng anŭn, ñu tơbiă nao ƀơi ia bluh laih anŭn tuh mŭt hra anŭn amăng ia hăng 
laĭ tui anai, “Anai yơh jing tơlơi Yahweh pơhiăp: Kâo hơmâo pơhiam hĭ laih ia 
anai. Ia anai ƀu či ba rai tơlơi djai ƀôdah ngă kơ lŏn ƀu thâo pơtơbiă rai gơnam 
tăm dơ̆ng tah.” 

22Tui anŭn yơh, ia anŭn jing hĭ hiam nanao tui hăng boh hiăp Êlisa hơmâo pơhiăp 
laih. 

Tơlơi Ƀing Čơđai Hlak Krah Djik Djak Kơ Êlisa 

23Mơ̆ng plei Yerêhô anŭn Êlisa đĭ nao pơ plei Bêthêl. Tơdang ñu hlak rơbat 
kơtuai jơlan, hơmâo lu ƀing čơđai hlak krah tơbiă rai mơ̆ng plei djik djak kơ ñu. 
Ƀing gơñu laĭ tui anai, “Đuaĭ bĕ mơ̆ng anih anai, Ơ ơi akŏ klo ăh! Đuaĭ bĕ mơ̆ng 
anih anai, Ơ ơi akŏ klo!” 

24Ñu wir glaĭ lăng ƀơi ƀing čơđai anŭn laih anŭn hơtŏm păh ƀing gơñu amăng 
anăn Yahweh. Giŏng anŭn, hơmâo dua drơi tơgâo tơbiă rai mơ̆ng glai laih anŭn 
hek pơdjai hĭ pă̱pluh-dua čô ƀing čơđai anŭn. 

25Giŏng anŭn, ñu rơbat nao dơ̆ng truh pơ čư̆ Karmel laih anŭn mơ̆ng anih anŭn 
yơh, ñu wơ̆t glaĭ pơ plei phŭn Samaria. 

2 Ƀing Pơtao 3 

Pơtao Ƀing Môab Pơkơdơ̆ng Glaĭ Hăng Pơtao Ƀing Israel 

1Amăng thŭn tal pluh-sapăn Yehôsaphat jing pơtao ƀing Yudah, Yôram ană đah 
rơkơi Ahab jing hĭ pơtao ƀing Israel amăng plei phŭn Samaria laih anŭn ñu git 
gai amăng pluh-dua thŭn. 

2Ñu ngă tơlơi sat ƀai ƀơi anăp Yahweh, wơ̆t tơdah ñu ƀu ngă ƀrưh ƀai hrup hăng 
ama ƀôdah amĭ ñu ngă laih ôh. Ama ñu hơmâo pơkra rup yang rơba̱ng Baal hăng 
boh pơtâo kiăng kơ kơkuh pơpŭ samơ̆ Yôram pơrai hĭ. 

3Wơ̆t tơdah tui anŭn, ñu ăt đuaĭ tui khul tơlơi soh Yarobam ană đah rơkơi Nebat 
mơ̆n, jing tơlơi ñu dui ba ƀing Israel ngă soh. Ñu ƀu đuaĭ ataih hĭ ôh mơ̆ng khul 
tơlơi soh anŭn. 

4Rơnŭk anŭn, pơtao Israel git gai ƀing Môab laih anŭn yuakơ ƀing Môab čem 
rong lu triu, tui anŭn Mêsa pơtao ƀing Môab khŏm djru kơ pơtao ƀing Israel sa-
rơtuh-rơbâo drơi ană triu, wơ̆t hăng mơrai mơ̆ng sa-rơtuh-rơbâo drơi triu tơno 
mơ̆n amăng rĭm thŭn. 

5Samơ̆ tơdơi kơ Ahab djai laih, pơtao Môab tơgŭ pơkơdơ̆ng glaĭ hăng pơtao 
Israel yơh. 

6Tui anŭn, pơtao Yôram tơbiă nao mơtam mơ̆ng plei Samaria kiăng kơ nao iâu 
pơƀut abih bang ƀing ling tơhan Israel. 

7Ñu ăt mơit nao mơ̆n boh hiăp pơtă anŭn kơ Yehôsaphat pơtao ƀing Yudah tui 
anai, “Pơtao Môab hơmâo pơkơdơ̆ng glaĭ hăng kâo. Hiư̆m pă ih či tŭ ư nao hrŏm 
kâo pơblah hăng ƀing Môab mơ̆?” Yehôsaphat laĭ glaĭ tui anai, “Kâo či đĭ nao 
hrŏm hăng ih. Ƀing ta hrup hăng ayŏng adơi yơh; ană plei kâo ăt jing hrup hăng 
ană plei ih mơ̆n; aseh kâo ăt jing hrup hăng aseh ih mơ̆n.” 

8Ñu tơña dơ̆ng tui anai, “Ƀơi jơlan pă ƀing ta či đĭ kơsung blah lĕ?” Yôram laĭ glaĭ 
tui anai, “Mơ̆ng gah ngŏ̱ ƀơi jơlan tơdron ha̱r čar Edôm yơh.” 

9Tui anŭn, pơtao ƀing Israel tơbiă nao hrŏm hăng pơtao ƀing Yudah wơ̆t hăng 
pơtao ƀing Edôm mơ̆n. Tơdơi kơ kơsung nao amăng tơdron ha̱r tơjuh hrơi, ƀing 
ling tơhan ƀu hơmâo ôh ia mơñum kơ gơñu pô laih anŭn kơ khul hlô mơnơ̆ng 
pơdiăng gơnam hrŏm hăng ƀing gơñu. 

10Pơtao ƀing Israel pơhiăp kraih hăng dua čô pơtao nao hrŏm hăng ñu tui anai, 
“Hiư̆m pă, Yahweh hơmâo iâu rai laih ƀing ta klâo čô pơtao pơgop glaĭ kiăng kơ 
jao hĭ ƀing ta kơ ƀing Môab hă?” 

11Samơ̆ Yehôsaphat tơña tui anai, “Hơmâo mơ̆ pô pơala Yahweh pơ anih anai, 
kiăng kơ ƀing ta dưi hơduah tơña Yahweh mơ̆ng ñu?” Hơmâo sa čô khua moa kơ 
pơtao ƀing Israel laĭ glaĭ tui anai, “Êlisa ană đah rơkơi Saphat dŏ pơ anih anai. 
Hlâo adih Ñu jing pô juăt djru kơ pô pơala Êliyah.” 

12Yehôsaphat laĭ tui anai, “Sĭt boh hiăp Yahweh dŏ hăng ñu yơh!” Tui anŭn, pơtao 
ƀing Israel, Yehôsaphat laih anŭn pơtao ƀing Edôm trŭn nao pơ gơ̆ yơh. 

13Samơ̆ Êlisa laĭ kơ pơtao ƀing Israel tui anai, “Hơget tơlơi pơgop pơlir ƀing ta 
hơmâo hăng tơdruă lĕ? Đuaĭ nao tơña bĕ pơ ƀing pô pơala ama ih laih anŭn pơ 
ƀing pô pơala amĭ ih.” Pơtao ƀing Israel laĭ glaĭ tui anai, “Ơ ơh, kâo ƀu dưi ngă tui 
anŭn ôh yuakơ Yahweh yơh jing Pô iâu laih ƀing gơmơi klâo čô pơtao hrŏm hơbĭt 
kiăng kơ jao hĭ ƀing gơmơi kơ ƀing Môab.” 

14Êlisa laĭ tui anai, “Kâo ƀuăn hăng tơlơi hơdip Yahweh Dưi Kơtang, jing Pô kâo 
kơkuh pơpŭ, tơdah kâo ƀu pơpŭ ôh ƀơi anăp Yehôsaphat jing pơtao ƀing Yudah 
anai, kâo ƀu či lăng ƀơi ƀo ̆  mơta, kŏn pơđi̱ng tơngia kơ ih lơi. 

15Samơ̆ yuakơ kâo pơpŭ kơ ñu đôč, ră anai, ba rai bĕ kơ kâo sa čô pô thâo pĕ 
go̱ng trưng.” Tơdang pô anŭn dŏ pĕ, tơlơi mơyang Yahweh rai ƀơi Êlisa, 

16laih anŭn ñu laĭ tui anai, “Yahweh pơhiăp hăng ƀing gih tui anai: Klơi bĕ pơ 
anih dơnung anai lu amăng luh. 

17Tơdơi kơ anŭn ƀing gih ƀu či pơmưn angĭn kŏn ƀuh hơjan lơi, samơ̆ dơnung 
anai či hơmâo bă hăng ia. Tui anŭn, ƀing gih wơ̆t hăng khul hlô mơnơ̆ng pơdiăng 
gơnam gih dưi mơñum yơh. 

18Tơlơi anŭn jing sa tơlơi amuñ đôč ƀơi anăp mơta Yahweh. Ñu ăt či jao hĭ ƀing 
Môab amăng tơngan tơlơi dưi gih mơ̆n. 

19Ƀing gih či pơrai hĭ rĭm plei prŏng gơñu wơ̆t hăng rĭm kơđông plei gơñu mơ̆n. 
Ƀing gih či dro̱m hĭ rĭm kơyâo boh čroh, kơđŏt hĭ rĭm ia bluh laih anŭn pơrăm hĭ 
rĭm đang hơma hiam gơñu hăng khul boh pơtâo.” 

20Amăng mơguah hrơi tŏ tui, jing ƀơi mông arăng pơyơr gơnam ngă yang, 
hơmâo ia rô rai mơ̆ng gah čar Edôm! Laih anŭn dơnung anŭn bă hăng ia soh sel. 

21Hlak anŭn, abih bang ƀing Môab hơmâo hơmư̆ laih ƀing pơtao anŭn rai kiăng 
blah ƀing gơñu, tui anŭn rĭm čô ƀing tơhan wơ̆t hăng hlak ai ƀôdah tha, jing hlơi 
pô dưi djă̱ gơnam blah pơƀut glaĭ laih anŭn dŏ ƀơi guai lŏn čar gơñu yơh. 

22Tơdang ƀing Môab tơgŭ ưm amăng hrơi mơguah anŭn, hơmâo yang hrơi 
pơčrang nao ƀơi ia. Tui anŭn, ƀing gơñu ƀuh ia gah ngŏ̱ gơñu mriah hrup hăng 
drah. 

23Tui anŭn, ƀing gơñu ur kraih tui anai, “Anŭn jing drah! Năng ai klâo čô pơtao 
anŭn pơblah pơdjai hĭ tơdruă gơñu laih. Ră anai, Ơ ƀing Môab, nao sua mă dram 
gơnam gơñu bĕ!” 

24Samơ̆ tơdang ƀing Môab rai truh pơ anih jưh ƀing Israel, ƀing Israel tơgŭ 
pơblah hăng ƀing gơñu tơl ƀing gơñu čơlah đuaĭ hĭ. Giŏng anŭn, ƀing Israel wang 
blah anih lŏn anŭn laih anŭn dưi hĭ kơ ƀing Môab anŭn yơh. 

25Ƀing gơñu pơrai hĭ khul plei pla ƀing Môab laih anŭn rĭm čô tơhan glŏm mŭt 
sa boh boh pơtâo amăng rĭm đang hơma hiam tơl khul hơma anŭn bă hăng boh 
pơtâo. Ƀing gơñu ăt kơđŏt hĭ abih bang ia bluh laih anŭn dro̱m hĭ abih bang 
kơyâo boh čroh mơ̆n. Hơnăl tuč, plei pơnăng Kirhareset kơnơ̆ng dŏ glaĭ pơnăng 
plei đôč, samơ̆ ƀing ling tơhan ăt đĭ nao wŏt boh pơtâo glŏm ƀơi pơnăng plei 
anŭn mơ̆n. 

26Tơdang pơtao Môab ƀuh ñu pô ƀu anăm pơblah dơ̆ng tah, ñu djă̱ ba tơjuh-
rơtuh čô ƀing tơhan djă̱ đao hrŏm hăng ñu kiăng kơsung nao pơ pơtao Edôm, 
samơ̆ ƀing gơñu ƀu dưi ôh. 

27Tui anŭn, ñu mă ană kơčoa đah rơkơi ñu, jing pô năng tŏ tui ñu jing pơtao, laih 
anŭn pơyơr đĭ gơ̆ jing gơnam ngă yang ƀơi ngŏ pơnăng plei. Tơdang ƀing Israel 
ƀuh tơlơi ngă yang anŭn, ƀing gơñu huĭ bra̱l biă mă laih anŭn đuaĭ hĭ mơ̆ng anih 
lŏn Môab hăng glaĭ pơ anih lŏn gơñu pô yơh. 

2 Ƀing Pơtao 4 

Pô Pơala Êlisa Djru Pô Đah Kơmơi Kơmai Ƀun Rin 

1Bơnai kơmai sa čô mơnuih amăng grup pô pơala iâu kraih kơ Êlisa tui anai, 
“Rơkơi kâo jing ding kơna ih djai laih, laih anŭn ih thâo krăn ñu huĭ pơpŭ kơ 
Yahweh. Hlâo kơ ñu djai, ñu đo̱m nư arăng, samơ̆ ră anai pô khua nư anŭn rai 
laih kiăng mă pơđuaĭ hĭ dua čô ană đah rơkơi kâo kiăng kơ jing ƀing hlŭn ñu.” 

2Êlisa laĭ glaĭ kơ gơ̆ tui anai, “Hiư̆m pă kâo dưi djru kơ ih lĕ? Ruai bĕ kơ kâo, 
hơget ih hơmâo amăng sang ih lĕ?” Gơ̆ laĭ glaĭ tui anai, “Kâo, ding kơna ih anai, 
ƀu hơmâo hơget gĕt ôh pơ anŭn, kơnơ̆ng ia rơmuă dŏ ƀiă đôč.” 

3Êlisa laĭ, “Nao rơkâo čan bĕ khul čeh hŏng mơ̆ng ƀing mơnuih re̱ng gah ih. Anăm 
kơnơ̆ng rơkâo čan mă ƀiă đôč ôh. 

4Giŏng anŭn, ih hăng ƀing ană ih mŭt bĕ amăng sang laih anŭn krư̆ hĭ bah amăng. 
Tuh mŭt bĕ ia rơmuă amăng abih bang čeh ih čan mă anŭn laih anŭn tơdang čeh 
pă bă laih, pioh bĕ čeh anŭn sa bơnăh.” 

5Giŏng anŭn, pô đah kơmơi anŭn đuaĭ glaĭ čan mă lu boh čeh. Laih kơ anŭn, ñu 
hăng ƀing ană ñu mŭt pơ sang hăng krư̆ hĭ bah amăng. Ƀing ană ñu anŭn ba rai 
khul čeh kơ amĭ gơñu laih anŭn amĭ gơñu ăt dŏ tuh mŭt ia rơmuă mơ̆n 

6tơl abih bang khul čeh bă hĭ laih. Ñu pơđar kơ sa čô ană đah rơkơi ñu tui anai 
dơ̆ng, “Ba rai kơ kâo čeh dơ̆ng bĕ.” Samơ̆ gơ̆ laĭ glaĭ tui anai, “Ƀu hơmâo čeh pă 
dơ̆ng tah.” Giŏng anŭn, ia rơmuă ƀu rô tơbiă dơ̆ng tah. 

7Tơdang pô đah kơmơi anŭn đuaĭ nao laĭ pơthâo hăng Êlisa, jing pô pơala Ơi 
Adai anŭn, gơ̆ laĭ hăng pô đah kơmơi anŭn tui anai, “Ră anai, nao sĭ hĭ bĕ ia rơmuă 
anŭn laih anŭn kla nư ih. Ih laih anŭn ƀing ană đah rơkơi ih dưi hơdip ƀơi prăk 
rơbeh dŏ glaĭ anŭn yơh.” 

Pô Pơala Êlisa Hăng Pô Đah Kơmơi Plei Sunêm 

8Hơmâo sa hrơi Êlisa nao pơ plei Sunêm laih anŭn sa čô đah kơmơi pơpŭ pơyom 
pơ anŭn jak iâu ñu dŏ glaĭ ƀơ̆ng huă amơĭ. Tui anŭn, mơ̆ng anih pă ñu găn rai, ñu 
juăt dơ̆ng glaĭ pơ anih anŭn yơh kiăng kơ ƀơ̆ng huă hăng đah kơmơi anŭn hăng 
rơkơi gơ̆. 

9Hơmâo sa hrơi, ñu laĭ hăng rơkơi ñu tui anai, “Kâo thâo pô juăt rai jưh juă pơ 
sang ta anai jing pô pơala Ơi Adai rơgoh hiam yơh. 

10Tui anŭn, brơi kơ ƀing ta pơkra bĕ sa boh anih anet ƀơi tal gah ngŏ amăng sang 
ta laih anŭn pioh pơ anŭn anih pĭt, kơƀa̱ng, grê laih anŭn apui kơđen kơ gơ̆. Tui 
anŭn, gơ̆ dưi đŏm glaĭ pơ anih anŭn yơh tơdah gơ̆ rai pơ ƀing ta.” 

11Hơmâo sa hrơi tơdang Êlisa rai, ñu đĭ nao pơ anih ñu pô laih anŭn đih pơ anŭn. 

12Ñu laĭ kơ ding kơna ñu Gehazi tui anai, “Iâu rai pô đah kơmơi Sunêm bĕ.” Tui 
anŭn, ding kơna ñu iâu rai gơ̆ laih anŭn gơ̆ rai dŏ dơ̆ng ƀơi anăp Êlisa yơh. 

13Êlisa laĭ kơ ding kơna ñu, “Laĭ bĕ kơ pô đah kơmơi anai tui anai: Ih hơmâo 
ƀlơ̆ng pơkra brơi kơ ƀing gơmơi abih bang tơlơi anai. Ră anai, hiư̆m pă ƀing 
gơmơi dưi djru kơ ih lĕ? Năng ai ƀing gơmơi dưi pơhiăp pơala brơi kơ ih ƀơi 
anăp pơtao ƀôdah ƀơi anăp khua git gai ƀing tơhan yơh.” Pô đah kơmơi anŭn laĭ 
glaĭ, “Kâo ƀu kơƀah hơget gĕt ôh yuakơ kâo dŏ hơdip hăng ƀing adơi ai kâo pô.” 

14Tơdơi kơ anŭn, Êlisa tơña kơ Gehazi dơ̆ng tui anai, “Hơget tơlơi ƀing ta dưi 
ngă brơi kơ gơ̆ lĕ?” Gehazi laĭ tui anai, “Sĭt yơh, ñu ƀu hơmâo ană đah rơkơi ôh 
laih anŭn rơkơi ñu ăt tha laih mơ̆n.” 

15Giŏng anŭn, Êlisa laĭ, “Iâu rai ñu dơ̆ng bĕ.” Tui anŭn, Gehazi iâu rai gơ̆ laih anŭn 
gơ̆ dŏ dơ̆ng jĕ ƀơi bah amăng. 

16Êlisa laĭ tui anai, “Thŭn pơanăp ăt ƀơi blan anai mơ̆n, ih či pŭ̱ sa čô ană đah 
rơkơi ƀơi tơngan ih.” Gơ̆ laĭ glaĭ tui anai, “Ơ ơh, Ơ khua kâo, pô pơala Ơi Adai hơi, 
anăm pơhiăp ƀlŏr hăng kâo, ding kơna ih anai ôh!” 

17Samơ̆ pô đah kơmơi anŭn pi kian, laih anŭn amăng thŭn tŏ tui ăt blan anŭn 
mơ̆n, gơ̆ tơkeng kơ sa čô ană đah rơkơi, kar hăng tơlơi Êlisa hơmâo ruai laih 
hăng gơ̆. 

18Čơđai anŭn prŏng tui. Hơmâo sa hrơi ñu đuaĭ nao pơ ama ñu ƀơi anih ƀing yuă 
pơdai. 

19Tơdang ñu dŏ pơ anŭn, ñu hia kraih kơ ama ñu tui anai, “Akŏ kâo ruă! Akŏ kâo 
ruă!” Ama ñu laĭ kơ ding kơna ñu tui anai, “Pŭ̱ čơđai anai nao pơ amĭ ñu tañ 
mơtam bĕ.” 

20Laih kơ ding kơna anŭn hơmâo pŭ̱ đĭ laih gơ̆ hăng ba nao pơ amĭ gơ̆, čơđai 
anŭn dŏ ƀơi pha tơkai amĭ gơ̆ tơl gơ̆ djai hĭ ƀơi yang hrơi dơ̆ng. 

21Giŏng anŭn, amĭ gơ̆ đĭ nao pơđih hĭ gơ̆ ƀơi anih pĭt pô pơala Ơi Adai, tơbiă pơ 
gah rơngiao laih anŭn krư̆ hĭ bah amăng. 

22Ñu pơkiaŏ arăng nao iâu rơkơi ñu hăng laĭ tui anai, “Rơkâo ih pơkiaŏ rai kơ 
kâo sa čô ding kơna wơ̆t hăng sa drơi aseh glai mơ̆n, kiăng kơ kâo dưi nao bưp 
pô pơala Ơi Adai tañ laih anŭn wơ̆t glaĭ.” 

23Samơ̆ rơkơi ñu tơña kơ ñu tui anai, “Yua hơget nao pơ ñu hrơi anai lĕ? Hrơi 
anai ƀu djơ̆ hrơi Blan Phrâo ôh kŏn djơ̆ hrơi Saƀat lơi kiăng kơ bưp pô pơala.” 
Ñu laĭ glaĭ, “Hoaĭ ôh.” 

24Tui anŭn, ñu akă a̱n aseh glai laih anŭn laĭ kơ ding kơna ñu tui anai, “Ba kâo 
nao tañ bĕ, tơdah kâo khă anŭn kăh ih pơtơdu glaĭ aseh anai.” 

25Tui anŭn, ñu tơbiă nao truh pơ pô pơala Ơi Adai ƀơi čư̆ Karmel. Tơdang Êlisa 
ƀuh gơ̆ mơ̆ng ataih, ñu laĭ hăng ding kơna ñu Gehazi tui anai, “Lăng adih! Pô đah 
kơmơi Sunêm adih! 

26Đuaĭ nao čơkă laih anŭn tơña bĕ gơ̆ tui anai: Ih hăng sang anŏ ih dŏ hiam drơi 
jan mơ̆?” Gơ̆ laĭ glaĭ tui anai, “Abih bang hiam klă soh sel.” 

27Samơ̆ tơdang đah kơmơi anŭn nao truh pơ pô pơala Ơi Adai ƀơi čư̆, ñu kuar 
mă ƀơi plă̱ tơkai gơ̆. Gehazi rai kiăng tơlư̆ hĭ ñu, samơ̆ pô pơala Ơi Adai khă tui 
anai, “Mơai ñu bĕ! Pran jua ñu rŭng răng biă mă, samơ̆ Yahweh hơmâo pơdŏp hĭ 
mơ̆ng kâo. Ñu ƀu ruai kơ kâo tơhơnal tơlơi anai ôh.” 

28Pô đah kơmơi anŭn laĭ tui anai, “Ơ Khua kâo hơi, kâo hơmâo rơkâo mơ̆ ih kơ 
sa čô ană đah rơkơi? Kâo pơtă laih kơ ih kơ tơlơi anăm brơi kơ kâo tơlơi čang 
rơmang ôh?” 

29Êlisa laĭ hăng Gehazi tui anai, “Hruă ao jao ih ƀơi kơiăng ih bĕ, djă̱ gai jra kâo 
ƀơi tơngan ih laih anŭn đuaĭ nao tañ bĕ. Tơdah ih bưp hlơi pô, anăm pơhiăp 
kơkuh ôh laih anŭn tơdah hlơi pô pơhiăp kơkuh kơ ih, kŏn laĭ glaĭ lơi. Tơdang ih 
truh laih pơ sang pô đah kơmơi anai, pioh bĕ gai jra ƀơi ƀo ̆  čơđai anŭn.” 

30Samơ̆ amĭ pô čơđai anŭn laĭ tui anai, “Kâo ƀuăn hăng tơlơi hơdip Yahweh hăng 
tơlơi hơdip ih, kâo ƀu či đuaĭ hĭ mơ̆ng ih ôh.” Tui anŭn, Êlisa tơgŭ laih anŭn đuaĭ 
tui gơ̆ yơh. 

31Gehazi đuaĭ nao truh hlâo laih anŭn pioh gai jra ƀơi ƀo ̆  čơđai anŭn, samơ̆ ƀu 
hơmư̆ dơnai pơpư̆ hơget ôh. Tui anŭn, Gehazi wơ̆t glaĭ pơ Êlisa laih anŭn ruai kơ 
ñu, “Pô čơđai anŭn ƀu mơdưh ôh.” 

32Tơdang Êlisa truh laih pơ sang pô đah kơmơi anŭn, ñu ƀuh čơđai hlak đih ƀơi 
anih pĭt ñu pô. 

33Ñu mŭt nao, krư̆ hĭ bah amăng, kơnơ̆ng ñu hăng čơđai anŭn đôč amăng anih 
ñu laih anŭn ñu iâu laĭ kơ Yahweh. 

34Giŏng anŭn, ñu nao pơ anih pĭt ñu, đih pơkŭp ƀơi čơđai anŭn, amăng bah ƀơi 
amăng bah, mơta ƀơi mơta laih anŭn tơngan ƀơi tơngan. Tơdang ñu đih pơkŭp 
ñu pô ƀơi čơđai anŭn, drơi jan čơđai anŭn pơđao glaĭ. 

35Giŏng anŭn, Êlisa tơgŭ, rơbat nao rai amăng anih ñu ƀiă mơnĭt mông laih anŭn 
ñu wơ̆t glaĭ pơ anih pĭt ñu hăng đih pơkŭp ñu pô ƀơi čơđai anŭn dơ̆ng. Čơđai 
anŭn phañ tơjuh wơ̆t laih anŭn blang mơta. 

36Giŏng anŭn, Êlisa iâu rai Gehazi laih anŭn pơđar tui anai, “Iâu rai pô đah kơmơi 
Sunêm anŭn bĕ.” Gehazi ngă tui laih anŭn tơdang pô đah kơmơi anŭn rai, Êlisa 
laĭ tui anai, “Pŭ̱ mă bĕ ană đah rơkơi ih.” 

37Gơ̆ mŭt, bon kơkuh ƀơi atur sang jĕ tơkai Êlisa. Giŏng anŭn, gơ̆ pŭ̱ mă ană gơ̆ 
laih anŭn ba tơbiă pơ sang gah yŭ yơh. 

Gơnam Ƀơ̆ng Ruă Amăng Gŏ Hơtŭk Tơnă 

38Tơdơi kơ anŭn, Êlisa wơ̆t glaĭ pơ anih Gilgal, samơ̆ amăng tring anai hơmâo 
tơlơi ư̆ rơpa. Hơmâo sa hrơi, tơdang ƀing pô pơala dŏ pơƀut glaĭ ƀơi anăp ñu, ñu 
pơđar kơ ding kơna ñu tui anai, “Drŏng bĕ gŏ prŏng laih anŭn hơtŭk añăm ƀơ̆ng 
kơ ƀing mơnuih anai.” 

39Hơmâo sa čô amăng ƀing gơñu tơbiă nao amăng glai hơma kiăng kơ pĕ khul 
añăm tăm glai laih anŭn hơduah ƀuh sa phŭn hrĕ glai hơmâo boh ge̱t. Ñu pĕ glaĭ 
khul boh ge̱t glai anŭn pioh bă amăng kơdŭng ao jao ñu. Tơdang ñu wơ̆t glaĭ, ñu 
khăt khul boh anŭn amăng gŏ añăm wơ̆t tơdah ƀu hơmâo hlơi pô ôh thâo kơ boh 
anŭn. 

40Pô hơtŭk tơnă tuăh tơbiă kơ ƀing mơnuih anŭn ƀơ̆ng, samơ̆ tơdang ƀing gơñu 
čơdơ̆ng ƀơ̆ng laih, ƀing gơñu ur kraih tui anai, “Ơ pô pơala Ơi Adai hơi, hơmâo 
gơnam ƀơ̆ng ruă amăng gŏ añăm anŭn!” Tui anŭn, ƀing gơñu hơngah ƀu kiăng 
ƀơ̆ng ôh. 

41Êlisa pơđar tui anai, “Mă rai tơpŭng bĕ.” Giŏng anŭn, ñu pioh mŭt tơpŭng 
amăng gŏ añăm anŭn hăng pơđar tui anai, “Tuăh tơbiă kơ ƀing gơñu ƀơ̆ng bĕ.” 
Tui anŭn, ƀu hơmâo tơlơi răm sat hơget dơ̆ng tah amăng gŏ añăm anŭn. 

Tơlơi Čem Kơ Sa-Rơtuh Čô Hăng Ƀiă Gơnam Ƀơ̆ng 

42Hơmâo sa čô rai mơ̆ng anih Baal-Salisah, ba rai kơ pô pơala Ơi Adai anŭn 
duapluh tơlŏ ƀañ tơpŭng anet pơkra hăng pơdai kơtur ŏm hĭ mơ̆ng pơdai yuă 

blung hlâo hrŏm hăng ƀiă djâo pơdai. Êlisa laĭ kơ ding kơna ñu tui anai, “Brơi bĕ 
gơnam anŭn kơ ƀing mơnuih anai ƀơ̆ng.” 

43Ding kơna ñu laĭ tui anai, “Hiư̆m kâo dưi dưm ƀiă gơnam ƀơ̆ng anai ƀơi anăp 
sa-rơtuh čô mơnuih lĕ?” Samơ̆ Êlisa laĭ glaĭ tui anai, “Brơi bĕ gơnam ƀơ̆ng anŭn 
kơ ƀing mơnuih anai ƀơ̆ng, yuakơ anai yơh jing tơlơi Yahweh laĭ: Ƀing gơñu či 
ƀơ̆ng laih anŭn hơmâo dŏ rơbeh mơ̆n.” 

44Giŏng anŭn, gơ̆ dưm gơnam ƀơ̆ng anŭn ƀơi anăp ƀing mơnuih anŭn. Abih bang 
ƀing gơñu ƀơ̆ng laih anŭn dŏ rơbeh mơ̆n, tui hăng boh hiăp Yahweh hơmâo laĭ 
laih yơh. 

2 Ƀing Pơtao 5 

Naaman Suaih Mơ̆ng Tơlơi Ruă Phŭng 

1Hlak anŭn, Naaman jing khua git gai ƀing ling tơhan ƀing Aram laih anŭn ñu jing 
sa čô yom pơphan biă mă ƀơi anăp khua ñu pơtao ƀing Aram, yuakơ Yahweh 
hơmâo yua laih ñu kiăng kơ brơi tơlơi dưi hĭ kơ ƀing Aram. Ñu jing sa čô tơhan 
khĭn kơtang biă mă, samơ̆ ñu hơmâo tơlơi ruă phŭng. 

2Hơmâo sa hrơi, tơpul tơhan mơ̆ng ƀing Aram tơbiă nao sua mă amăng lŏn čar 
Israel laih anŭn ƀing gơñu mă pơjing mơnă sa čô čơđai đah kơmơi anet mơ̆ng 
ƀing Israel. Ƀing gơñu brơi gơ̆ kơ bơnai Naaman kiăng kơ mă bruă kơ ñu yơh. 

3Hơmâo sa hrơi, pô čơđai anŭn ruai hăng khua đah kơmơi ñu tui anai, “Hiam yơh 
tơdah khua kâo dưi nao bưp pô pơala hơdip amăng plei phŭn Samaria! Ñu či 
pơsuaih hĭ tơlơi ruă phŭng khua kâo anŭn yơh.” 

4Giŏng anŭn, Naaman nao pơ khua ñu laih anŭn ruai glaĭ tơlơi pô čơđai mơ̆ng 
Israel anŭn hơmâo laĭ laih. 

5Pơtao Aram laĭ glaĭ tui anai, “Tui anŭn, nao bĕ. Kâo či mơit sa pŏk hră kơ pơtao 
ƀing Israel.” Tui anŭn, Naaman đuaĭ nao, djă̱ ba hrŏm hăng ñu pluh tơlang 
amrăk, năm-rơtuh sekel mah laih anŭn pluh blah ao hiam ro ̆ . 

6Amăng hră ñu djă̱ ba nao pơ pơtao ƀing Israel anŭn arăng hơmâo čih laih tui 
anai, “Kâo pơkiaŏ rai ding kơna kâo Naaman pơ ih hăng hră anai yơh, kiăng kơ 
rơkâo kơ ih pơsuaih hĭ ñu mơ̆ng tơlơi ruă phŭng.” 

7Laih kơ pơtao ƀing Israel đŏk hră anŭn, ñu hek hĭ ao phyung ñu laih anŭn laĭ tui 
anai, “Kâo jing Ơi Adai hă? Kâo dưi pơdjai hĭ laih anŭn pơhơdip glaĭ mơ̆n hă? Yua 
hơget pơtao anŭn pơkiaŏ rai pô anai pơ kâo kiăng kơ hla̱o hĭ mơ̆ng tơlơi ruă 
phŭng ñu lĕ? Lăng bĕ, pơtao anŭn kiăng kơ pơrơjăh pơkơdơ̆ng glaĭ hăng kâo 
yơh!” 

8Tơdang Êlisa, pô pơala Ơi Adai, hơmư̆ pơtao ƀing Israel hơmâo hek hĭ laih ao 
phyung gơ̆, ñu mơit nao kơ gơ̆ tơlơi pơhiăp anai, “Yua hơget ih hek hĭ ao phyung 

ih lĕ? Brơi pô anŭn rai pơ kâo bĕ, tui anŭn ñu či thâo krăn hơmâo pô pơala sĭt 
amăng ƀing Israel.” 

9Tui anŭn, Naaman nao hrŏm hăng khul aseh, rơdêh aseh ñu laih anŭn dơ̆ng glaĭ 
ƀơi bah amăng sang Êlisa. 

10Êlisa pơkiaŏ nao sa čô ding kơna laĭ pơthâo kơ Naaman tui anai, “Tơdah ih nao 
mơnơi ih pô tơjuh wơ̆t amăng krong Yurdan, tui anŭn drơi jan ih či suaih laih 
anŭn rơgoh hĭ yơh.” 

11Samơ̆ Naaman hil hăng đuaĭ hĭ. Ñu laĭ tui anai, “Kâo pơmĭn sĭt yơh ñu či tơbiă 
rai pơ kâo, dŏ dơ̆ng iâu amăng anăn Yahweh Ơi Adai ñu, wơ̆t tơngan ñu gah ngŏ 
kơ anih rơka laih anŭn pơsuaih hĭ kâo mơ̆ng tơlơi ruă phŭng. 

12Ƀu djơ̆ ôh hă, krong Abana laih anŭn krong Pharpar amăng plei phŭn ta 
Damaskus adih, jing hiam hloh kơ abih bang krong ia amăng čar Israel anai? 
Hiư̆m ngă, kâo ƀu dưi mơnơi amăng khul krong anŭn laih anŭn jing hĭ rơgoh ôh 
hă?” Tui anŭn, Naaman wir glaĭ laih anŭn đuaĭ hĭ hăng tơlơi hil biă mă. 

13Ƀing ding kơna Naaman nao pơ ñu laih anŭn laĭ tui anai, “Ơ khua hơi, tơdah pô 
pơala anŭn pơđar kơ ih ngă khul bruă tơnap hloh, ih hơmâo ngă laih yơh, djơ̆ 
mơ̆? Tui anŭn, ih năng ngă mơtam yơh tơdang ñu kơnơ̆ng laĭ hăng ih tui anai 
đôč: Mơnơi bĕ laih anŭn ih či jing rơgoh hĭ yơh!” 

14Tui anŭn, ñu wir glaĭ hăng trŭn nao pơ krong Yurdan laih anŭn ñŭ ñu pô amăng 
krong anŭn tơjuh wơ̆t, kar hăng tơlơi pô pơala Ơi Adai Êlisa hơmâo pơtă laih. 
Giŏng anŭn, drơi jan ñu suaih hĭ mơtam laih anŭn jing hĭ rơgoh kar hăng drơi 
jan čơđai yơh. 

15Giŏng anŭn, Naaman hrŏm hăng abih bang ƀing ding kơna ñu wơ̆t glaĭ pơ pô 
pơala Ơi Adai. Ñu dŏ dơ̆ng ƀơi anăp gơ̆ laih anŭn laĭ, “Ră anai kâo thâo sĭt, ƀu 
hơmâo ôh Khua Yang sĭt amăng anih lŏn pơkŏn, samơ̆ kơnơ̆ng amăng lŏn čar 
ƀing Israel đôč yơh hơmâo. Ră anai rơkâo kơ ih mă tŭ bĕ gơnam brơi pơyơr anai 
mơ̆ng kâo ding kơna ih anai.” 

16Pô pơala anŭn laĭ glaĭ tui anai, “Kâo ƀuăn hăng tơlơi hơdip Yahweh, jing Pô kâo 
kơkuh pơpŭ, kâo ƀu či mă gơnam pơyơr hơget ôh.” Tui anŭn, wơ̆t tơdah Naaman 
pơtrŭt ñu, samơ̆ ñu ăt hơngah hĭ mơ̆n. 

17Naaman laĭ tui anai, “Tơdah ih hơngah ƀu mă tŭ ôh, kâo rơkâo ih pha brơi bĕ 
kơ kâo, ding kơna ih anai, djă̱ ba djŏp lŏn kơ dua drơi aseh glưn dưi pơdiăng, 
yuakơ tơdơi kơ anai, ding kơna ih anai ƀu či pơyơr khul gơnam ngă yang laih 
anŭn khul gơnam pơyơr čuh kơ yang pơkŏn dơ̆ng tah, rơngiao kơ kơnơ̆ng hơjăn 
Yahweh đôč yơh. 

18Samơ̆ rơkâo kơ Yahweh pap brơi ding kơna ih anai kơ sa tơlơi anai: Rĭm wơ̆t 
khua kâo, jing pơtao Aram, mŭt amăng sang yang ñu Rimmôn kiăng kơkuh pơpŭ, 
ñu ăh kơnang ƀơi hơpăl tơngan kâo, tui anŭn kâo ăt khŏm bon kơkuh tui ñu 

mơ̆n. Tui anŭn yơh, tơdang kâo bon kơkuh amăng sang yang Rimmôn, rơkâo kơ 
Yahweh pap brơi bĕ kơ kâo ding kơna ih anai yuakơ tơlơi anŭn.” 

19Êlisa laĭ glaĭ tui anai, “Nao bĕ hăng tơlơi rơnŭk rơno̱m.” Tơdơi kơ Naaman 
hơmâo đuaĭ nao ataih ƀiă laih, 

20Gehazi, jing ding kơna pô pơala Ơi Adai Êlisa, pơmĭn amăng pran jua ñu tui 
anai, “Khua kâo pha brơi amuñ đơi kơ Naaman mơnuih Aram anai, yuakơ ñu ƀu 
mă tŭ ôh gơnam djă̱ rai mơ̆ng pô anŭn. Kâo ƀuăn hăng tơlơi hơdip Yahweh, kâo 
či kiaŏ tui pô anŭn laih anŭn mă tŭ ƀiă gơnam mơ̆ng ñu yơh.” 

21Tui anŭn, Gehazi ječ ameč kiaŏ tui Naaman laih anŭn tơdang gơ̆ ƀuh ñu đuaĭ 
rai, gơ̆ trŭn mơ̆ng rơdêh aseh kiăng bưp ñu. Gơ̆ tơña kơ ñu tui anai, “Abih bang 
tơlơi hiam klă mơ̆?” 

22Gehazi pơhiăp ƀlŏr tui anai, “Abih bang tơlơi hiam klă soh sel. Khua kâo pơkiaŏ 
kâo rai laĭ kơ ih tui anai: Ơ khua hơi, hơmâo dua čô hlak ai mơ̆ng tơpul pô pơala 
phrâo truh pơ kâo mơ̆ng anih tring bŏl čư̆ Ephraim. Tui anŭn, rơkâo ih pha brơi 
bĕ kơ ƀing gơ̆ sa talang amrăk wơ̆t hăng dua blah ao hiam.” 

23Naaman laĭ tui anai, “Brơi kơ kâo pha brơi kơ ih dua talang bĕ!” Ñu pơtrŭt 
Gehazi mă tŭ abih dua talang prăk anŭn. Giŏng anŭn, ñu pioh amrăk anŭn amăng 
dua boh kơdŭng hăng akă hĭ. Laih anŭn ñu jao kơ dua čô ding kơna ñu djă̱ brơi 
dua boh kơdŭng hrŏm hăng dua blah ao anŭn nao hlâo kơ Gehazi. 

24Tơdang Gehazi truh pơ anih bŏl čư̆, jing anih Êlisa dŏ, ñu mă khul gơnam anŭn 
mơ̆ng ƀing ding kơna Naaman hăng pơdŏp hĭ amăng sang. Giŏng anŭn, ñu brơi 
ƀing ding kơna anŭn glaĭ laih anŭn tơdơi kơ ƀing gơ̆ tơbiă nao, 

25ñu mŭt nao dŏ dơ̆ng ƀơi anăp khua ñu Êlisa kiăng kơ djru yơh. Êlisa tơña tui 
anai, “Ơ Gehazi, pơpă ih nao lĕ?” Gehazi laĭ glaĭ tui anai, “Kâo, ding kơna ih anai, 
ƀu hơmâo nao pơ anih pă ôh.” 

26Samơ̆ Êlisa laĭ kơ ñu tui anai, “Tơdang pô anŭn trŭn mơ̆ng rơdêh aseh ñu kiăng 
kơ bưp ih, sĭt jua bơngăt kâo ăt dŏ pơ anih anŭn mơ̆n! Hiư̆m pă, anai jing mông 
kiăng kơ mă tŭ prăk, sum ao, đang boh ôliwơ, đang boh kơƀâo, khul triu, khul 
rơmô ƀôdah ƀing ding kơna đah rơkơi đah kơmơi hă? 

27Tơlơi ruă phŭng Naaman anŭn či tưp ƀơi ih laih anŭn ƀơi ană tơčô ih hlŏng lar 
yơh.” Giŏng anŭn, Gehazi tơbiă đuaĭ mơ̆ng anăp Êlisa laih anŭn ñu jing hĭ mơnuih 
djơ̆ phŭng ko ̱̆  kar hăng ple̱r tơpŭng yơh. 

2 Ƀing Pơtao 6 

Sa Boh Akŏ Jo̱ng Đung Đĭ 

1Hơmâo sa hrơi, tơpul ƀing pô pơala laĭ hăng Êlisa tui anai, “Lăng bĕ anai, anih 
dŏ ƀing gơmơi pơ anai jing gơniă đơi kơ ƀing gơmơi. 



775 

 

 
© 2013 Jơrai Bible Association. 

  
 

 

2Brơi bĕ ƀing gơmơi nao pơ krong Yurdan, pơ anih anŭn rĭm čô ƀing gơmơi či 
dro̱m sa ƀĕ tơmĕh laih anŭn ƀing gơmơi či pơdơ̆ng đĭ sa boh anih dŏ pơ anŭn kơ 
ƀing gơmơi.” Êlisa laĭ tui anai, “Nao bĕ.” 

3Giŏng anŭn, hơmâo sa čô amăng ƀing gơñu laĭ hăng Êlisa tui anai, “Rơkâo kơ ih 
nao hrŏm hăng ƀing gơmơi, jing ƀing ding kơna ih anai bĕ.” Êlisa laĭ glaĭ tui anai, 
“Ơ, kâo či nao yơh.” 

4Laih anŭn ñu nao hrŏm hăng ƀing gơ̆. Ƀing gơñu trŭn nao jĕ pơ krong Yurdan 
laih anŭn čơdơ̆ng dro̱m kŏh kơyâo yơh. 

5Tơdang sa čô amăng ƀing gơñu hlak dro̱m kơyâo, akŏ jo̱ng ñu le ̆  trŭn hĭ amăng 
ia. Ñu pơhiăp kraih hăng Êlisa tui anai, “Ơ khua kâo hơi, jo̱ng anai jing gơnam 
kâo čan!” 

6Giŏng anŭn, pô pơala Ơi Adai tơña tui anai, “Pơpă akŏ jo̱ng anŭn le ̆  trŭn lĕ?” 
Tơdang pô anŭn kơčrâo brơi kơ gơ̆ anih le ̆  anŭn, Êlisa kŏh sa ƀĕ gai glŏm nao pơ 
anih anŭn, laih anŭn ngă brơi kơ akŏ jo̱ng anŭn đung đĭ yơh. 

7Êlisa pơđar pô anŭn tui anai, “Mă đĭ bĕ.” Tui anŭn, gơ̆ yơr tơngan mă đĭ akŏ jo̱ng 
anŭn yơh. 

Êlisa Pơbum Hĭ Mơta Ƀing Ling Tơhan Aram 

8Rĭm wơ̆t, tơdang pơtao ƀing Aram kiăng pơblah hăng pơtao ƀing Israel, ñu 
rơkâo kơ ƀing khua moa ñu djru pơmĭn kơ ñu kơ tơlơi pơ anih pă kiăng kơ 
pơdơ̆ng đĭ anih jưh gơñu. Tơdơi kơ pơtơña hăng ƀing gơñu laih, ñu juăt ruai kơ 
ƀing gơñu anih pă ñu ruah yơh. 

9Êlisa, pô pơala Ơi Adai, juăt mơit hiăp kơ pơtao ƀing Israel tui anai, “Răng bĕ 
tơdang ƀing gih găn nao pơ anih anŭn, yuakơ ƀing Aram hlak trŭn nao pơ anih 
anŭn.” 

10Tui anŭn, pơtao ƀing Israel brơi mơnuih nao kơsem ep amăng anih pô pơala 
Ơi Adai hơmâo pơhaih laih hăng ñu anŭn. Ăt hơmâo lu wơ̆t laih mơ̆n Êlisa pơtă 
kơ pơtao brơi răng, tui anŭn ñu kơčăng yơh amăng khul anih anŭn. 

11Tơlơi anŭn ngă kơ pơtao ƀing Aram hil biă mă. Tui anŭn, ñu iâu rai ƀing khua 
moa ñu hăng pơđar tui anai, “Ruai bĕ kơ kâo, hlơi pô amăng ƀing ta jing pô djru 
kơ pơtao ƀing Israel lĕ?” 

12Sa čô amăng ƀing khua moa ñu laĭ tui anai, “Ƀu hơmâo hlơi pô ôh, samơ̆ Êlisa, 
jing pô pơala dŏ amăng lŏn čar Israel yơh, laĭ pơthâo kơ pơtao Israel rĭm boh 
hiăp ih pơhiăp laih amăng anih pĭt ih anŭn.” 

13Pơtao pơđar kơ khua moa anŭn tui anai, “Nao tơña hơduah bĕ pơpă anih ñu 
dŏ kiăng kơ kâo dưi pơkiaŏ ƀing tơhan nao mă ñu.” Tơdang pô khua anŭn nao 
hăng wơ̆t glaĭ, ñu laĭ pơthâo tui anai, “Êlisa dŏ amăng plei pơnăng Dôthan.” 

14Tui anŭn, pơtao pơkiaŏ nao lu ƀing tơhan wơ̆t hăng khul aseh, rơdêh aseh 
gơñu. Ƀing gơñu nao pơ plei Dôthan anŭn tơdang mơmŏt laih anŭn wang dar hĭ 
plei anŭn. 

15Mơguah ưm amăng hrơi tŏ tui, tơdang ding kơna pô pơala Ơi Adai tơgŭ laih 
anŭn tơbiă nao, hơmâo sa tơpul ƀing ling tơhan hrŏm hăng khul aseh, rơdêh 
aseh hơmâo wang dar hĭ laih plei anŭn. Pô ding kơna anŭn mŭt glaĭ hăng tơña 
tui anai, “Ơ khua kâo hơi, hơget tơlơi ƀing ta či ngă lĕ?” 

16Pô pơala Êlisa laĭ glaĭ tui anai, “Anăm huĭ ôh. Ƀing dŏ hrŏm hăng ƀing ta kiăng 
kơ pơgang ƀing ta jing ƀing lu hloh kơ ƀing dŏ hrŏm hăng ƀing gơñu.” 

17Giŏng anŭn, Êlisa iâu laĭ tui anai, “Ơ Yahweh hơi, pŏk brơi bĕ mơta ñu kiăng 
kơ ñu dưi ƀuh.” Tui anŭn, Yahweh pŏk brơi mơta pô ding kơna anŭn laih anŭn 
ñu lăng ƀuh ƀơi bŏl čư̆ pơ anŭn bă hăng khul aseh laih anŭn rơdêh aseh hrŏm 
hăng apui dŏ jum dar Êlisa. 

18Tơdang Êlisa ƀuh ƀing rŏh ayăt hlak trŭn rai anăp nao pơ ñu, ñu iâu laĭ kơ 
Yahweh tui anai, “Pơbum hĭ bĕ mơta ƀing mơnuih anŭn hăng tơlơi bơngač 
kơmlă.” Tui anŭn yơh, Yahweh pơbum hĭ mơta ƀing rŏh anŭn hăng tơlơi bơngač 
kơmlă kar hăng Êlisa hơmâo rơkâo laih yơh. 

19Êlisa laĭ kơ ƀing gơñu tui anai, “Anai ƀu djơ̆ jơlan ôh! Kŏn djơ̆ plei lơi! Đuaĭ tui 
kâo bĕ, laih anŭn kâo či ba ƀing gih nao pơ mơnuih ƀing gih hlak hơduah.” Giŏng 
anŭn, ñu ba ƀing rŏh anŭn nao pơ plei phŭn Samaria yơh. 

20Laih kơ ƀing gơñu mŭt amăng plei anŭn, Êlisa iâu laĭ dơ̆ng tui anai, “Ơ Yahweh, 
pŏk brơi bĕ mơta kơ ƀing mơnuih anai kiăng kơ ƀing gơñu dưi ƀuh.” Giŏng anŭn, 
Yahweh pŏk brơi mơta gơñu laih anŭn ƀing gơñu lăng gơñu pô dŏ amăng lăm 
plei Samaria. 

21Tơdang pơtao ƀing Israel ƀuh ƀing gơñu, ñu rơkâo hăng Êlisa tui anai, “Ơ khua 
kâo hơi, kâo năng pơdjai hĭ ƀing gơñu hŏ? Kâo năng pơdjai hĭ ƀing gơñu hŏ?” 

22Êlisa laĭ glaĭ tui anai, “Ơ ơh, anăm pơdjai hĭ ƀing gơñu ôh! Hiư̆m pă, ih năng 
pơdjai hĭ mơ̆ ƀing mơnuih ih hơmâo mă jing mơnă laih hăng đao ƀôdah hăng 
hraŏ ih pô? Ơ ơh. Tui anŭn, pơkra bĕ gơnam ƀơ̆ng laih anŭn ia mơñum ƀơi anăp 
gơñu kiăng kơ ƀing gơñu dưi ƀơ̆ng, mơñum hlâo kơ ih brơi kơ ƀing gơñu wơ̆t 
glaĭ pơ khua gơñu yơh.” 

23Tui anŭn, pơtao ƀing Israel pơkra tơlơi ƀơ̆ng huă prŏng kơ ƀing gơñu. Laih kơ 
ƀing gơñu ƀơ̆ng hăng mơñum laih, ñu brơi kơ ƀing gơñu wơ̆t glaĭ pơ khua gơñu 
yơh. Tơdơi kơ anŭn yơh, ƀing ling tơhan mơ̆ng ƀing Aram pơdơi hĭ, ƀu wang 
blah guai lŏn ƀing Israel ôh. 

Tơlơi Ƀing Aram Wang Blah Plei Phŭn Samaria 

24Sui ƀiă kơ anŭn, tơdang Ben-Hadad jing pơtao ƀing Aram, ñu pơƀut glaĭ abih 
bang ƀing ling tơhan ñu laih anŭn đĭ nao wang blah anih lŏn Samaria. 

25Tui anŭn, hơmâo tơlơi ư̆ rơpa prŏng amăng plei anŭn, yuakơ tơlơi wang dar 
anŭn sui hrơi đơi tơl sa boh akŏ aseh glai sĭ truh kơ sapănpluh sekel amrăk, laih 
anŭn sa črăn amăng pă̱ khab rơtă̱ glai sĭ truh kơ rơma sekel. 

26Hơmâo sa hrơi, tơdang pơtao ƀing Israel hlak rơbat ƀơi ngŏ pơnăng plei, sa čô 
đah kơmơi iâu kraih kơ ñu tui anai, “Ơ pơtao khua kâo hơi, djru kơ kâo đa!” 

27Pơtao laĭ glaĭ tui anai, “Tơdah Yahweh ƀu djru ôh kơ ih, mơ̆ng pă kâo dưi mă 
gơnam djru brơi kơ ih lĕ? Mơ̆ng anih prăh pơdai hă? Mơ̆ng anih djet boh kơƀâo 
hă?” 

28Giŏng anŭn, ñu tơña kơ gơ̆ tui anai, “Hơget tơlơi tơnap truh kơ ih lĕ?” Pô đah 
kơmơi anŭn laĭ glaĭ, “Pô đah kơmơi anai laĭ kơ kâo tui anai: Pha brơi bĕ ană đah 
rơkơi ih kiăng kơ ƀing ta dưi ƀơ̆ng ñu hrơi anai laih anŭn hrơi pơgi ƀing ta či 
ƀơ̆ng hĭ ană đah rơkơi kâo. 

29Tui anŭn, ƀing gơmơi hơtŭk ƀơ̆ng hĭ yơh ană đah rơkơi kâo. Samơ̆ ƀơi hrơi tŏ 
tui, tơdang kâo pơđar kơ ñu pha brơi ană đah rơkơi ñu kiăng kơ ƀing gơmơi dưi 
ƀơ̆ng ñu, ñu hơmâo pơdŏp hĭ laih ană ñu.” 

30Tơdang pơtao hơmư̆ boh hiăp đah kơmơi anŭn ruai glaĭ, ñu hek hĭ ao phyung 
ñu. Yuakơ ñu rơbat ƀơi ngŏ pơnăng plei, ƀing ană plei lăng ƀuh ñu buh ao tâo 
gah lăm ƀơi drơi jan ñu. 

31Ñu laĭ tui anai, “Rơkâo kơ Ơi Adai pơtơnap kâo kơtang hloh yơh, tơdah kâo ƀu 
čŏng hĭ ôh tơkuai Êlisa ană đah rơkơi Saphat amăng hrơi anai!” 

32Hlak anŭn, Êlisa hlak dŏ be̱r amăng sang ñu laih anŭn ƀing kŏng tha plei anŭn 
hlak dŏ be̱r hăng ñu mơ̆n. Pơtao pơkiaŏ sa čô khua moa ñu nao hlâo kơ ñu, samơ̆ 
hlâo kơ pô khua anŭn truh, Êlisa laĭ kơ ƀing kŏng tha anŭn tui anai, “Ƀing gih ƀu 
ƀuh ôh hă, pô pơdjai mơnuih anŭn hlak pơkiaŏ mơnuih rai kiăng čŏng hĭ tơkuai 
kâo? Anai nê, tơdang pô khua moa ñu anŭn rai, krư̆ hĭ bĕ bah amăng laih anŭn 
djă̱ kơjăp pơkơdơ̆ng glaĭ hăng pô khua anŭn, yuakơ dơnai tơkai khua gơ̆ rơbat 
gah rŏng gơ̆!” 

33Tơdang ñu ăt hlak pơhiăp hăng ƀing gơñu, pô khua anŭn rai truh laih anŭn 
pơtao tơña kơ Êlisa tui anai, “Yua hơget kâo năng dŏ tơguan kơ Yahweh sui ƀiă 
dơ̆ng lĕ? Tơlơi răm rai anai rai mơ̆ng Yahweh yơh.” 

2 Ƀing Pơtao 7 

1Êlisa laĭ glaĭ tui anai, “Hơmư̆ bĕ boh hiăp Yahweh. Anai yơh jing tơlơi Yahweh 
laĭ: Hrơi pơgi kơplăh wăh ƀơi mông anai, sa seah tơpŭng či sĭ kơ sa sekel laih 
anŭn dua seah pơdai kơtur či sĭ kơ sa sekel ƀơi amăng ja̱ng plei Samaria.” 

2Pô khua anŭn jing pô pơtao hlak kơnang laih anŭn pơhiăp hăng pô pơala Ơi 
Adai tui anai, “Hiư̆m pă, wơ̆t tơdah Yahweh pŏk khul amăng ja̱ng hăng adai adih, 

tơlơi anŭn dưi truh mơ̆n hă?” Laih anŭn Êlisa laĭ glaĭ tui anai, “Ih či ƀuh yơh hăng 
mơta gih pô, samơ̆ ih ƀu či ƀơ̆ng gơnam anŭn ôh!” 

Tơlơi Wang Dar Abih Hĭ 

3Hlak anŭn, hơmâo pă̱ čô mơnuih ruă phŭng dŏ ƀơi amăng ja̱ng jing jơlan mŭt 
nao pơ plei. Ƀing gơñu pơhiăp hăng tơdruă gơñu tui anai, “Yua hơget ƀing ta dŏ 
tơguan ƀơi anih anai tơl ƀing ta djai hĭ lĕ? 

4Tơdah ƀing ta mŭt nao amăng plei, ƀing ta či djai yơh, yuakơ pơ anih anŭn ăt 
hơmâo tơlơi ư̆ rơpa mơ̆n. Laih anŭn tơdah ƀing ta dŏ ƀơi anih anai, ƀing ta ăt či 
djai mơ̆n. Tui anŭn, brơi kơ ƀing ta nao bĕ pơ anih jưh ƀing Aram laih anŭn jao 
hĭ ta pô. Tơdah ƀing gơñu pioh ƀing ta dŏ hơdip, tui anŭn ƀing ta či hơdip yơh; 
tơdah ƀing gơñu pơdjai hĭ ƀing ta, tui anŭn ƀing ta či djai yơh.” 

5Ƀơi mông hơhuñ, ƀing gơñu tơgŭ nao pơ anih jưh ƀing Aram. Tơdang ƀing gơñu 
nao truh ƀơi guai anih jưh laih, ƀu hơmâo hlơi pô ôh pơ anih anŭn! 

6Anŭn jing yuakơ Yahweh hơmâo ngă laih kơ ƀing Aram hơmư̆ dơnai khul aseh, 
rơdêh aseh laih anŭn sa tơpul ƀing ling tơhan prŏng. Tơdang ƀing Aram anŭn 
hơmư̆ dơnai anŭn, ƀing gơñu pơlaĭ hăng tơdruă gơñu tui anai, “Lăng adih, pơtao 
ƀing Israel hơmâo apăh laih pơtao ƀing Hit hăng pơtao ƀing Êjip rai kơsung blah 
ƀing ta!” 

7Tui anŭn yơh, wơ̆t tơdah ƀơi hơhuñ, ƀing Aram tơgŭ đuaĭ kơdŏp laih anŭn lui 
raih hĭ khul sang khăn gơñu wơ̆t hăng khul aseh, aseh glai gơñu mơ̆n. Ƀing gơñu 
lui hĭ abih bang gơnam amăng anih jưh gơñu laih anŭn đuaĭ kơdŏp kiăng kơ 
pơklaih hĭ tơlơi hơdip gơñu pô yơh. 

8Tơdang ƀing mơnuih ruă phŭng anŭn nao truh laih ƀơi guai anih jưh, ƀing gơñu 
mŭt nao amăng sa boh sang khăn laih anŭn ƀơ̆ng hăng mơñum. Ƀing gơñu ăt mă 
ba đuaĭ hĭ amrăk, mah, sum ao mơ̆n laih anŭn đuaĭ nao pơdŏp hĭ gơnam gơñu 
hơmâo anŭn. Giŏng anŭn, ƀing gơñu wơ̆t glaĭ mŭt nao amăng sa boh sang khăn 
pơkŏn dơ̆ng laih anŭn ăt ngă tui hăng bruă ƀing gơñu hơmâo ngă laih hlâo kơ 
anŭn mơ̆n. 

9Giŏng anŭn, ƀing gơñu pơlaĭ hăng tơdruă tui anai, “Anai jing tơlơi ƀing ta hlak 
ngă ƀu djơ̆ ôh. Anai jing hrơi kơ tơlơi pơthâo hiam, samơ̆ ƀing ta ƀu ră ruai kơ 
arăng ôh. Tơdah ƀing ta dŏ tơguan truh kơ mơguah, tơlơi pơkơhma̱l či truh ƀơi 
ƀing ta yơh. Brơi kơ ƀing ta nao bĕ tă anai mơtam laih anŭn laĭ pơthâo tơlơi anai 
pơ anih sang pơtao.” 

10Tui anŭn, ƀing gơñu wơ̆t glaĭ pơ plei Samaria laih anŭn pơhiăp kraih hăng ƀing 
wai amăng ja̱ng tui anai, “Ƀing gơmơi mŭt nao laih amăng anih jưh ƀing Aram 
laih anŭn ƀu ƀuh hlơi pô ôh amăng anŭn, ƀu hơmư̆ dơnai hlơi pô ôh, kơnơ̆ng ƀuh 
khul aseh, aseh glai hlak akă đôč laih anŭn anih jưh gơñu ƀing gơñu lui raih hĭ 
abih bang gơnam gơñu.” 

11Ƀing wai amăng ja̱ng ruai kraih kơ tơlơi pơthâo phrâo anai laih anŭn arăng 
ruai glaĭ hăng ƀing dŏ amăng anih sang pơtao yơh. 

12Pơtao tơgŭ amăng mlam laih anŭn laĭ kơ ƀing khua moa ñu tui anai, “Tơlơi 
anai yơh ƀing Aram hơmâo ngă laih kơ ƀing ta. Yuakơ ƀing gơñu thâo krăn ƀing 
ta hlak ư̆ rơpa, tui anŭn yơh ƀing gơñu đuaĭ hĭ mơ̆ng anih jưh gơñu laih anŭn dŏ 
kơdŏp amăng glai đang. Ƀing gơñu pơmĭn tui anai: Sĭt ƀing Israel či tơbiă yơh, 
giŏng anŭn ƀing ta dưi mă pơjing mơnă ƀing gơñu laih anŭn mŭt hĭ amăng plei 
gơñu.” 

13Hơmâo sa čô amăng khua moa ñu laĭ glaĭ tui anai, “Brơi bĕ ƀing ta mă tơbiă 
rơma drơi aseh dŏ glaĭ amăng plei, laih anŭn pơkiaŏ tơbiă đơđa mơnuih kiăng 
kơ hơduah lăng hơget tơlơi hơmâo truh laih. Brơi bĕ kơ ƀing gơñu nao yuakơ 
bưng khul aseh anai ăt či jing hrup hăng bưng abih bang ƀing Israel dŏ glaĭ pơ 
anih anai mơ̆n. Sĭt yơh tơdah ƀing ta ƀu pơkiaŏ tơbiă ôh ƀing gơñu, khul aseh 
anŭn ăt či djai hrŏm hăng ƀing Israel mơ̆n.” 

14Tui anŭn, ƀing gơñu ruah mă dua boh rơdêh aseh hrŏm hăng khul aseh gơñu 
laih anŭn pơtao pơkiaŏ ƀing gơñu đuaĭ tui lăng ƀing ling tơhan Aram. Ñu pơđar 
kơ ƀing gai rơdêh aseh tui anai, “Nao hơduah lăng bĕ, hơget tơlơi hơmâo truh 
laih.” 

15Ƀing gơñu đuaĭ tui lăng ƀing Aram hlŏng truh pơ krong Yurdan laih anŭn ƀing 
gơñu hơduah ƀuh lu sum ao dram gơnam ƀing ling tơhan Aram anŭn hơmâo 
glŏm hĭ kơtuai jơlan tơdang ƀing gơñu đuaĭ kơdŏp. Tui anŭn, ƀing hơduah lăng 
anŭn wơ̆t glaĭ laĭ pơthâo abih tơlơi anŭn kơ pơtao yơh. 

16Giŏng anŭn, ƀing ană plei Samaria tơbiă mơtam nao sua mă anih jưh ƀing 
Aram. Tui anŭn, sa seah tơpŭng arăng sĭ kơ sa sekel laih anŭn dua seah pơdai 
kơtur arăng sĭ kơ sa sekel yơh, tui hăng Yahweh hơmâo pơhiăp laih. 

17Hlak anŭn, pơtao hơmâo jao laih kơ pô khua moa anŭn, jing pô pơtao juăt 
kơnang, kiăng kơ wai lăng amăng ja̱ng. Tui anŭn, tơdang ƀing ană plei tơlŭh 
tơbiă, ƀing gơñu juă djơ̆ hĭ pô khua anŭn ƀơi amăng ja̱ng laih anŭn ñu djai hĭ yơh. 
Anŭn jing tui hăng tơlơi pô pơala Ơi Adai hơmâo laĭ lui hlâo laih tơdang pơtao 
trŭn nao pơ sang pô pơala anŭn hlâo adih. 

18Tơlơi anŭn truh tui hăng mơnuih Ơi Adai hơmâo laĭ laih kơ pơtao tui anai, 
“Hrơi pơgi kơplăh wăh ƀơi mông anai, sa seah tơpŭng či sĭ kơ sa sekel laih anŭn 
dua seah pơdai kơtur či sĭ kơ sa sekel yơh ƀơi amăng ja̱ng plei Samaria.” 

19Samơ̆ pô khua moa anŭn hơmâo laĭ laih kơ pô pơala Ơi Adai tui anai, “Hiư̆m 
pă, wơ̆t tơdah Yahweh năng pŏk amăng ja̱ng hăng adai adih, tơlơi anai dưi truh 
mơ̆n hă?” Laih anŭn pô pơala Ơi Adai hơmâo laĭ glaĭ laih kơ ñu tui anai, “Ih či 
ƀuh tơlơi anŭn hăng mơta ih pô, samơ̆ ih ƀu či ƀơ̆ng gơnam anŭn ôh!” 

20Tơlơi anŭn krep truh laih kơ ñu, yuakơ ƀing ană plei tơlŭh tơbiă juă djơ̆ hĭ ñu 
ƀơi amăng ja̱ng tơl gơ̆ djai hĭ. 

2 Ƀing Pơtao 8 

Tơlơi Brơi Glaĭ Lŏn, Sang Kơ Pô Đah Kơmơi Plei Sunêm 

1Hơmâo sa hrơi, Êlisa hơmâo laĭ laih hăng pô đah kơmơi jing pô hơmâo ană đah 
rơkơi hơdip glaĭ anŭn tui anai, “Đuaĭ bĕ hrŏm hăng sang anŏ ih nao dŏ pơ anih 
pơkŏn, yuakơ Yahweh jĕ či brơi sa tơlơi ư̆ rơpa amăng anih lŏn anai truh kơ 
tơjuh thŭn.” 

2Pô đah kơmơi anŭn ngă tui hăng tơlơi pô pơala Ơi Adai anai laĭ. Gơ̆ wơ̆t hăng 
sang anŏ gơ̆ đuaĭ hĭ laih anŭn nao dŏ amăng anih lŏn ƀing Philistia tơjuh thŭn. 

3Ƀơi hơnăl tuč amăng thŭn tal tơjuh, ñu wơ̆t glaĭ mơ̆ng anih lŏn ƀing Philistia 
laih anŭn nao pơ pơtao amăng plei phŭn Samaria kiăng kơ rơkâo glaĭ lŏn, sang 
ñu. 

4Djơ̆ ƀơi mông ñu truh pơ pơtao, pơtao hlak pơhiăp hăng Gehazi, jing ding kơna 
pô pơala Ơi Adai, tui anai, “Ruai bĕ kơ kâo abih bang tơlơi mơyang Êlisa hơmâo 
ngă laih.” 

5Ƀơi mông tơdang Gehazi ră ruai kơ pơtao hiư̆m Êlisa hơmâo pơhơdip glaĭ laih 
sa čô čơđai, hlak anŭn pô đah kơmơi, jing amĭ ană đah rơkơi Êlisa hơmâo 
pơhơdip glaĭ, rai pơ pơtao kiăng rơkâo glaĭ lŏn sang ñu. Gehazi laĭ tui anai, “Ơ 
pơtao khua kâo ăh, anai yơh jing amĭ pô čơđai anŭn laih anŭn anai yơh jing ană 
đah rơkơi ñu jing pô Êlisa hơmâo pơhơdip glaĭ laih.” 

6Pơtao tơña kơ đah kơmơi anŭn tui anai, “Djơ̆ mơ̆ tơlơi ñu ruai anŭn?” Laih anŭn 
gơ̆ tŭ ư hăng ñu tui anai, “Ơ, djơ̆ yơh!” Giŏng anŭn, pơtao pơtă kơ sa čô khua moa 
kiăng djru gơ̆ tui anai, “Brơi glaĭ bĕ abih bang kŏng ngăn dram gơnam lŏm kơ gơ̆, 
wơ̆t hăng abih bang prăk pơƀut mơ̆ng lŏn hơma gơ̆ čơdơ̆ng mơ̆ng hrơi gơ̆ tơbiă 
đuaĭ mơ̆ng lŏn čar anai hlŏng truh kơ tă anai mơ̆n.” 

Êlisa Laĭ Lui Hlâo Kơ Tơlơi Hazaêl Či Pơdjai Hĭ Ben-Hadad 

7Êlisa nao pơ plei phŭn Damaskus, tơdang Ben-Hadad, jing pơtao ƀing Aram, 
hlak ruă. Tơdang pơtao hơmư̆ tui pô pơala Ơi Adai hơmâo đĭ rai laih mơ̆ng anih 
ñu truh pơ plei Damaskus, 

8pơtao laĭ kơ Hazaêl tui anai, “Mă bĕ gơnam brơi pơyơr hrŏm hăng ih laih anŭn 
nao bưp bĕ pô pơala Ơi Adai anŭn. Rơkâo kơ ñu tơña hơduah bĕ Yahweh tơdah 
kâo či dưi suaih hĭ mơ̆ng tơlơi ruă kâo anai mơ̆n thâo.” 

9Hazaêl nao čơkă Êlisa, djă̱ ba gơnam brơi pơyơr, jing hơdôm gơnam hiam hloh 
amăng plei Damaskus ƀơi ngŏ pă̱pluh drơi aseh samô yơh, kiăng brơi kơ pô 
pơala Ơi Adai. Tơdang ñu bưp Êlisa, ñu laĭ tui anai, “Ding kơna ih Ben-Hadad, 
jing pơtao ƀing Aram, hơmâo pơkiaŏ kâo rai tơña ih kơ tơlơi ñu či suaih hĭ mơ̆n 
thâo mơ̆ng tơlơi ruă ñu anŭn.” 

10Êlisa laĭ glaĭ tui anai, “Nao laĭ kơ ñu bĕ tui anai: Sĭt ih či hla̱o hĭ yơh, samơ̆ 
Yahweh hơmâo pơrơđah laih kơ kâo kơ tơlơi sĭt yơh ñu či djai.” 

11Êlisa lăng pơñen ƀơi Hazaêl sui tơl ngă gơ̆ mlâo hĭ. Giŏng anŭn, pô pơala Ơi 
Adai anŭn čơdơ̆ng hia yơh. 

12Hazaêl tơña tui anai, “Yua hơget khua kâo hia lĕ?” Êlisa laĭ glaĭ tui anai, “Yuakơ 
kâo thâo krăn tơlơi răm rai ih či ngă kơ ƀing Israel. Ih či čuh hĭ khul plei pla kơjăp 
ƀing gơ̆, pơdjai hĭ ƀing hlak ai đah rơkơi hăng đao gưm, pơpŏh pơdjai hĭ ƀing 
ană anet ƀing gơ̆ ƀơi lŏn laih anŭn brĕh hĭ kian ƀing đah kơmơi ƀing gơ̆ pi kian.” 

13Hazaêl laĭ tui anai, “Kâo, ding kơna ih anai, kơnơ̆ng jing mơnuih đôč đač, jing 
kar hăng sa drơi asâo đôč yơh. Hiư̆m pă kâo dưi ngă tơlơi prŏng prin kar hăng 
anŭn lĕ?” Êlisa laĭ glaĭ tui anai, “Yahweh hơmâo pơrơđah laih kơ kâo ih či jing 
pơtao ƀing Aram, jing tŏ tui pơtao Ben-Hadad yơh.” 

14Giŏng anŭn, Hazaêl đuaĭ hĭ mơ̆ng Êlisa laih anŭn wơ̆t glaĭ pơ khua ñu pơtao 
Ben-Hadad, laih anŭn pơtao tơña tui anai, “Hơget tơlơi Êlisa laĭ laih hăng ih lĕ?” 
Hazaêl laĭ glaĭ tui anai, “Ñu laĭ hăng kâo, sĭt ih či suaih hĭ yơh.” 

15Samơ̆ ƀơi hrơi tŏ tui, Hazaêl mă sa blah khăn kơpa̱l, añrŭ amăng ia laih anŭn 
la̱ng go̱m hĭ ƀơi ƀo ̆  pơtao kiăng kơ pơdjai hĭ gơ̆ yơh. Giŏng anŭn, Hazaêl tŏ tui gơ̆ 
jing pơtao ƀing Aram. 

Yehôram Jing Pơtao Lŏn Čar Yudah 
(2 Hră Ruai 21:1-20) 

16Amăng thŭn tal rơma rơnŭk Yôram ană đah rơkơi Ahab ngă pơtao ƀing Israel, 
Yehôram ană Yehôsaphat čơdơ̆ng ngă pơtao wai lăng lŏn čar Yudah, tơdang ama 
ñu Yehôsaphat ăt dŏ jing pơtao ƀing Yudah mơ̆n. 

17Ñu hlak klâopluh-dua thŭn tơdang ñu jing pơtao laih anŭn ñu wai lăng amăng 
plei Yerusalaim sapăn thŭn. 

18Ñu rơbat amăng khul jơlan ƀing pơtao ƀing Israel laih anŭn ngă tơlơi sat ƀai 
ƀơi anăp Yahweh tui hăng sang anŏ Ahab hơmâo ngă laih, yuakơ ñu pơdŏ hăng 
ană đah kơmơi Ahab. 

19Wơ̆t tơdah ñu ngă tui anŭn, Yahweh ƀu kiăng pơrai hĭ ôh lŏn čar Yudah, yuakơ 
tơhơnal tơlơi pơtao Dawid ding kơna Ñu yơh. Ñu hơmâo ƀuăn laih kơ tơlơi Ñu 
ăt djă̱ pioh sa čô ană tơčô Dawid git gai nanao kar hăng apui kơđen jă̱ hlŏng lar 
yơh. 

20Amăng rơnŭk Yehôram, ƀing Edôm pơkơdơ̆ng glaĭ hăng ƀing Yudah laih anŭn 
ruah mă pơtao kơ gơñu pô. 

21Tui anŭn, Yehôram kơsung nao pơ anih Zair wơ̆t hăng abih bang khul rơdêh 
aseh ñu. Ƀing Edôm wang dar hĭ ñu wơ̆t hăng rơdêh aseh ñu mơ̆n, samơ̆ ñu 
kơsung tơbiă tơdang mlam laih anŭn ƀing ling tơhan ñu đuaĭ kơdŏp glaĭ hĭ pơ 
sang gơñu pô yơh. 

22Truh kơ tă anai, ƀing Edôm tơgŭ pơkơdơ̆ng glaĭ hăng ƀing Yudah. Ăt amăng 
rơnŭk anŭn mơ̆n, ƀing ană plei plei Libna ăt tơgŭ pơkơdơ̆ng glaĭ hăng ƀing 
Yudah mơ̆n. 

23Bơ kơ khul tơlơi truh pơkŏn dơ̆ng amăng rơnŭk Yehôram wai lăng laih anŭn 
wơ̆t hăng abih bang tơlơi ñu ngă laih, arăng čih pioh laih amăng hră bruă mơnuă 
ƀing pơtao Yudah. 

24Tơdang Yehôram tơĭ pran, arăng dơ̱r ñu hrŏm hăng ơi adon ñu amăng Plei 
Dawid laih anŭn, ană đah rơkơi ñu Ahazyah tŏ tui ñu jing pơtao. 

Ahazyah Jing Pơtao Lŏn Čar Yudah 

25Amăng thŭn tal pluh-dua rơnŭk Yôram ană đah rơkơi Ahab jing pơtao ƀing 
Israel, Ahazyah, ană đah rơkơi Yehôram jing pơtao lŏn čar Yudah, čơdơ̆ng wai 
lăng lŏn čar Yudah yơh. 

26Ahazyah hlak duapluh-dua thŭn tơdang ñu ngă pơtao, laih anŭn ñu wai lăng 
amăng plei Yerusalaim kơnơ̆ng sa thŭn đôč. Anăn amĭ ñu jing HʼAthalyah jing 
tơčô Omri jing pơtao ƀing Israel hlâo adih. 

27Ahazyah rơbat amăng khul jơlan sat ƀing sang anŏ Ahab laih anŭn ngă tơlơi 
sat ƀai ƀơi anăp Yahweh tui hăng sang anŏ Ahab hơmâo ngă laih, yuakơ ñu jing 
pô tơbiă rai mơ̆ng kơnung djuai pơdŏ hăng sang anŏ Ahab. 

28Ahazyah tơbiă nao hrŏm hăng Yôram, jing ană đah rơkơi Ahab, nao pơblah 
pơkơdơ̆ng glaĭ hăng Hazaêl jing pơtao ƀing Aram ƀơi plei pơnăng Ramôt-Gilead. 
Tơdang ƀing Aram pơrơka hĭ Yôram laih, 

29pơtao anŭn wơ̆t glaĭ pơ plei Yizreel kiăng kơ hla̱o hĭ mơ̆ng tơlơi ruă rơka 
tơdang pơblah hăng Hazaêl, pơtao ƀing Aram anŭn. Tơdang Yôram dŏ pơ plei 
anŭn, Ahazyah ană đah rơkơi Yehôram pơtao Yudah trŭn nao pơ plei Yizreel 
kiăng kơ čuă ngui Yôram, ană đah rơkơi Ahab yơh, yuakơ gơ̆ hơmâo ruă rơka 
laih. 

2 Ƀing Pơtao 9 

Tơlơi Trôč Yêhu Jing Pơtao Ƀing Israel 

1Pô pơala Êlisa iâu rai sa čô hlak ai mơ̆ng tơpul ƀing pô pơala laih anŭn pơtă kơ 
ñu tui anai, “Hruă bĕ ao jao ƀơi kơiăng ih, mă bĕ ge̱t ia jâo anai hrŏm hăng ih laih 
anŭn đuaĭ nao pơ plei pơnăng Ramôt-Gilead. 

2Tơdang ih truh pơ plei anŭn, hơduah bĕ Yêhu ană đah rơkơi Yehôsaphat jing 
tơčô Nimsi laih anŭn brơi kơ ñu tơbiă mơ̆ng tơpul khua moa ling tơhan pơkŏn 
laih anŭn mŭt amăng sa boh anih gah lăm sang. 

3Giŏng anŭn, mă bĕ ge̱t ia jâo anŭn, trôč bĕ ƀơi akŏ ñu laih anŭn pơhaih hăng ñu 
tui anai, ‘Anai yơh jing tơlơi Yahweh laĭ: Kâo trôč ih jing pơtao kơ ƀing Israel.’ 
Giŏng anŭn, pŏk bĕ bah amăng hăng đuaĭ mơtam bĕ! Anăm dŏ kơ̆ng kư ôh!” 

4Tui anŭn, pô pơala anŭn, đuaĭ nao pơ plei pơnăng Ramôt-Gilead yơh. 

5Tơdang ñu truh laih, ñu ƀuh ƀing khua moa ling tơhan dŏ be̱r hrŏm hơbĭt. Ñu 
laĭ tui anai, “Kâo hơmâo sa tơlơi pơtă kơ ih, Ơ khua git gai hơi.” Yêhu tơña tui 
anai, “Kơ hlơi pô amăng ƀing gơmơi lĕ?” Ñu laĭ glaĭ, “Kơ ih yơh, Ơ khua git gai 
ăh.” 

6Tui anŭn, Yêhu tơgŭ tơbiă mơ̆ng ƀing khua moa anŭn laih anŭn mŭt amăng 
sang. Giŏng anŭn, pô pơala tuh ia jâo ƀơi akŏ Yêhu laih anŭn pơhaih tui anai, 
“Anai yơh jing tơlơi Yahweh Ơi Adai ƀing Israel laĭ: Kâo trôč ih jing pơtao kơ 
ƀing ană plei Kâo Israel. 

7Ih khŏm pơrai hĭ abih sang anŏ pơtao Ahab jing khua ih anŭn. Tui anŭn, Kâo či 
rŭ nua kơ drah ƀing ding kơna Kâo, jing ƀing pô pơala, laih anŭn ăt rŭ nua kơ 
abih bang ƀing ding kơna Yahweh, jing ƀing hơbia HʼYêzebel hơmâo ngă tuh 
drah gơñu laih mơ̆n. 

8Abih bang sang anŏ Ahab či răm rai. Kâo či pơrai hĭ ƀing đah rơkơi mơ̆ng sang 
anŏ ñu amăng ƀing Israel, wơ̆t hăng ƀing tơdu rơmơ̆n ƀôdah ƀing ƀun rin yơh. 

9Kâo či ngă kơ sang anŏ pơtao Ahab hrup hăng Kâo hơmâo ngă laih kơ sang anŏ 
pơtao Yarobam ană đah rơkơi Nebat laih anŭn ăt hrup hăng tơlơi Kâo ngă laih 
kơ sang anŏ pơtao Baasa ană đah rơkơi Ahiyah mơ̆n. 

10Bơ kơ hơbia HʼYêzebel, khul asâo či kĕ ƀơ̆ng ñu ƀơi đang hơma amăng plei 
Yizreel laih anŭn ƀu hơmâo hlơi pô nao dơ̱r ñu ôh.” Laih kơ pô pơala pơhaih 
tơlơi anŭn, ñu pŏk bah amăng hăng đuaĭ hĭ mơtam yơh. 

11Tơdang Yêhu wơ̆t glaĭ pơ ƀing gŏp ñu jing ƀing khua moa anŭn, sa čô amăng 
ƀing gơñu tơña tui anai, “Abih bang tơlơi hiam klă mơ̆? Yua hơget pô hưt dư 
anŭn rai hơduah ih lĕ?” Yêhu laĭ glaĭ tui anai, “Ƀing gih thâo laih hơdră hrup hăng 
pô anŭn laih anŭn khul mơta tơlơi pô anŭn pơhiăp.” 

12Ƀing gơñu laĭ tui anai, “Ƀu djơ̆ tui anŭn ôh. Ruai tơpă bĕ kơ ƀing gơmơi.” Yêhu 
laĭ tui anai, “Anai yơh jing tơlơi ñu laĭ kơ kâo mơ̆ng Yahweh tui anai: Kâo trôč 
ƀơi ih ngă pơtao kơ ƀing Israel.” 

13Giŏng anŭn, ƀing gơñu ječ ameč mă khul ao jao gơñu la̱ng trŭn ƀơi jơlan rơñan 
kiăng kơ ñu dŏ dơ̆ng ƀơi anŭn laih anŭn ayŭp đĭ tơdiăp hăng ur kraih tui anai, 
“Yêhu jing pơtao!” 

Yêhu Pơdjai Hĭ Pơtao Yôram Laih Anŭn Pơtao Ahazyah 

14Tui anŭn, Yêhu jing ană Yehôsaphat, tơčô Nimsi, črong sai pơkơdơ̆ng glaĭ hăng 
pơtao Yôram yơh. Hlak anŭn, pơtao Yôram dŏ pơ plei Yizreel. Tơdang ñu hăng 
abih bang ƀing ling tơhan Israel hlak blah pơgang plei pơnăng Ramôt-Gilead 
pơkơdơ̆ng glaĭ hăng Hazaêl pơtao ƀing Aram, 

15yuakơ ƀing Aram hơmâo pơrơka hĭ laih ñu amăng tơlơi pơblah anŭn. Tui anŭn, 
pơtao Yôram hơmâo wơ̆t glaĭ laih pơ plei Yizreel kiăng pơhla̱o hĭ ruă rơka ñu 

anŭn. Tui anŭn, Yêhu laĭ hăng ƀing khua moa ñu tui anai, “Tơdah ƀing gih kiăng 
kơ kâo jing pơtao, anăm brơi ôh hlơi pô tơbiă đuaĭ hĭ mơ̆ng plei Ramôt-Gilead 
anai kiăng nao ruai tơlơi pơthâo phrâo pơ plei Yizreel.” 

16Giŏng anŭn, ñu đĭ ƀơi rơdêh aseh ñu nao pơ anih Yizreel yuakơ Yôram hlak 
pơdơi pơ anih anŭn yuakơ ñu aka suaih ôh, laih anŭn Ahazyah jing pơtao ƀing 
Yudah ăt trŭn nao čuă ñu pơ anŭn mơ̆n. 

17Tơdang pô kơčăng dŏ dơ̆ng ƀơi sang kơtŭm amăng plei Yizreel ƀuh Yêhu wơ̆t 
hăng ling tơhan rai, ñu laĭ pơthâo kraih kơ pơtao tui anai, “Kâo ƀuh ƀing ling 
tơhan hlak rai.” Yôram pơđar tui anai, “Pơkiaŏ bĕ sa čô tơhan aseh nao čơkă laih 
anŭn tơña tui anai: Ƀing gih rai hăng tơlơi rơnŭk rơnua mơ̆?” 

18Pô tơhan aseh anŭn đuaĭ nao čơkă Yêhu laih anŭn tơña tui anai, “Anai yơh jing 
tơlơi pơtao tơña: Ƀing gih rai hăng tơlơi rơnŭk rơno̱m mơ̆?” Yêhu laĭ glaĭ tui anai, 
“Tơlơi rơnŭk rơno̱m ƀu tĕk djơ̆ hăng ih ôh! Dŏ gah rŏng kâo bĕ.” Giŏng anŭn pô 
tơhan kơčăng amăng plei ruai kraih dơ̆ng tui anai, “Ding kơna nao truh laih pơ 
ƀing gơñu, samơ̆ ñu ƀu wơ̆t glaĭ ôh.” 

19Tui anŭn, pơtao pơkiaŏ nao sa čô tơhan aseh tal dua dơ̆ng. Tơdang ñu nao truh 
pơ ƀing Yêhu, ñu tơña tui anai, “Anai jing tơlơi pơtao tơña: Ƀing gih rai hăng 
tơlơi rơnŭk rơno̱m mơ̆?” Yêhu laĭ glaĭ tui anai, “Tơlơi rơnŭk rơno̱m ƀu tĕk djơ̆ 
hăng ih ôh! Dŏ gah rŏng kâo bĕ.” 

20Pô kơčăng ruai glaĭ kraih dơ̆ng tui anai, “Ñu nao truh laih, samơ̆ ñu ƀu wơ̆t glaĭ 
ôh. Kâo ƀuh hơdră gai rơdêh aseh anŭn hrup hăng hơdră Yêhu ană đah rơkơi 
Nimsi gai, yuakơ ñu gai rơdêh rơañ mañ biă mă.” 

21Yôram pơđar tui anai, “Prap pre brơi bĕ rơdêh aseh kơ kâo.” Laih kơ arăng 
prap pre brơi laih, Yôram pơtao ƀing Israel laih anŭn Ahazyah pơtao ƀing Yudah 
đĭ tơbiă, rĭm čô ƀing gơñu đĭ ƀơi rơdêh aseh ñu pô kiăng kơ nao bưp Yêhu. Ƀing 
gơñu bưp Yêhu ƀơi lŏn hơma lŏm kơ Nabôt mơnuih Yizreel hlâo adih. 

22Tơdang Yôram ƀuh Yêhu, ñu tơña tui anai, “Ih hơmâo rai hăng tơlơi rơnŭk 
rơno̱m mơ̆, Ơ Yêhu?” Yêhu laĭ glaĭ tui anai, “Hiư̆m dưi hơmâo tơlơi rơnŭk rơno̱m 
lĕ, tơdang abih bang tơlơi rĭh răm laih anŭn tơlơi pơjâo gai amĭ ih HʼYêzebel 
hơmâo dŏ laih jum dar ƀing ta lĕ?” 

23Yôram wir đuaĭ kơdŏp laih anŭn ñu ur kraih kơ Ahazyah tui anai, “Ơ Ahazyah, 
hơmâo tơlơi pơblư̆ pơtao!” 

24Giŏng anŭn, Yêhu wă̱ hraŏ ñu laih anŭn pơnăh djơ̆ Yôram kơplăh wăh bra ñu, 
hluh trŭn nao pơ hơtai boh ñu, tui anŭn ñu rơbuh amăng rơdêh aseh ñu yơh. 

25Yêhu laĭ kơ Bidkar, jing ding kơna ñu, tui anai, “Yŏng đĭ bĕ Yôram laih anŭn 
glŏm mŭt amăng hơma, jing hơma ama ñu sua mă mơ̆ng Nabôt mơnuih Yizreel 
hlâo adih. Sĭt ih hơdơr yơh hiư̆m ƀing ta hlak đĭ hrŏm ƀơi rơdêh aseh gah rŏng 
kơ Ahab jing ama ñu tơdang Yahweh pơhaih laĭ lui hlâo laih kơ Ahab tui anai: 

26Tơ̆m brơi kâo ƀuh drah Nabôt wơ̆t hăng drah ƀing ană đah rơkơi ñu, tui anŭn 
sĭt Kâo ăt či ngă brơi kơ ih kla glaĭ kơ drah anŭn ƀơi lŏn hơma anai mơ̆n.” Giŏng 
anŭn, Yêhu laĭ dơ̆ng hăng Bidkar tui anai, “Yŏng đĭ bĕ atâo Yôram laih anŭn glŏm 
mŭt amăng hơma anŭn tui hăng boh hiăp Yahweh laĭ laih.” 

27Tơdang Ahazyah, jing pơtao ƀing Yudah, ƀuh hơget tơlơi hơmâo truh laih, ñu 
đuaĭ kơdŏp ƀơi jơlan đĭ nao pơ plei Bêt-Haggan. Samơ̆ Yêhu kiaŏ tui ñu laih anŭn 
ur kraih hăng ƀing ling tơhan ñu tui anai, “Pơdjai hĭ ñu mơ̆n!” Tui anŭn, ƀing 
gơñu pơrơka hĭ Ahazyah amăng rơdêh aseh gơ̆ tơdang gơ̆ đĭ nao jơlan čư̆ jĕ anih 
Gur jing jĕ plei pơnăng Yibleam, samơ̆ gơ̆ đuaĭ kơdŏp pơ plei pơnăng Megiđô 
laih anŭn djai hĭ pơ plei anŭn. 

28Ƀing ding kơna gơ̆ ba glaĭ gơ̆ wơ̆t hăng rơdêh aseh gơ̆ nao pơ plei Yerusalaim 
laih anŭn dơ̱r hĭ gơ̆ hrŏm hăng ƀing ơi adon ñu, jing amăng pơsat ƀơi Plei Dawid 
yơh. 

29Amăng thŭn tal pluh-sa rơnŭk Yôram ană đah rơkơi Ahab, Ahazyah hơmâo 
jing laih pơtao kơ ƀing Yudah. 

Tơlơi Pơdjai Hơbia HʼYêzebel 

30Giŏng anŭn, Yêhu nao pơ plei Yizreel. Tơdang HʼYêzebel hơmư̆ kơ tơlơi anŭn, 
ñu pik mơta ñu, pơhrôp ƀŭk ñu laih anŭn lăng trŭn mơ̆ng sa boh amăng phă̱ pơ 
glông. 

31Tơdang Yêhu mŭt ƀơi amăng ja̱ng plei, HʼYêzebel tơña tui anai, “Ih hơmâo rai 
hăng tơlơi rơnŭk rơnua mơ̆, Ơ Zimri hơi, jing pô pơdjai hĭ laih khua ih?” 

32Yêhu lăng đĭ pơ amăng phă̱ laih anŭn pơhiăp kraih tui anai, “Hlơi jing pô dŏ 
gah kâo lĕ? Hlơi lĕ?” Hơmâo dua klâo čô ƀing khua moa sang pơtao lăng trŭn ƀơi 
ñu. 

33Yêhu pơđar kơ ƀing gơñu tui anai, “Glŏm trŭn ñu bĕ!” Tui anŭn, ƀing gơñu glŏm 
trŭn HʼYêzebel laih anŭn đơđa drah ñu kơčaĭ nao pơ pơnăng plei laih anŭn pơ 
khul aseh yơh. Laih anŭn khul aseh Yêhu juă jơlit hĭ gơ̆ gah yŭ čôp tơkai gơñu. 

34Yêhu mŭt nao ƀơ̆ng hăng mơñum amăng sang pơtao. Giŏng anŭn ñu pơtă tui 
anai, “Ƀlơ̆ng brơi bĕ kơ đah kơmơi hơtŏm păh anŭn laih anŭn nao dơ̱r hĭ bĕ ñu, 
yuakơ ñu jing ană đah kơmơi pơtao.” 

35Samơ̆ tơdang ƀing gơñu tơbiă kiăng nao dơ̱r ñu, ƀing gơñu hơduah ƀu ƀuh ôh, 
kơnơ̆ng ƀuh tơlang akŏ, laih anŭn plă̱ tơkai tơngan ñu đôč. 

36Ƀing gơñu wơ̆t glaĭ ruai kơ khua gơñu Yêhu, samơ̆ Yêhu laĭ tui anai, “Anai yơh 
jing boh hiăp Yahweh hơmâo pơhiăp laih mơ̆ng ding kơna Ñu Êliyah mơnuih 
Tisbe tui anai: Ƀơi lŏn hơma anih Yizreel anai yơh khul asâo či kĕ ƀơ̆ng hĭ drơi 
jan HʼYêzebel. 

37Drơi jan HʼYêzebel či jing hĭ kar hăng kơmơ̆k ƀơi lŏn tơnah, jing amăng lŏn 
hơma ƀơi jum dar plei Yizreel yơh, tui anŭn yơh ƀu hơmâo hlơi pô ôh dưi thâo 
kơnăl drơi jan HʼYêzebel.” 

2 Ƀing Pơtao 10 

Tơlơi Pơdjai Hĭ Sang Anŏ Pơtao Ahab 

1Hlak anŭn, amăng plei Samaria hơmâo tơjuhpluh čô ƀing ană đah rơkơi Ahab. 
Tui anŭn, Yêhu čih hră mơit nao pơ plei phŭn Samaria jing kơ ƀing anai: Ƀing 
khua moa mơ̆ng plei Yizreel, ƀing kŏng tha plei Samaria laih anŭn ƀing răk ro̱ng 
ană bă Ahab. Ñu laĭ tui anai: 

2Ƀing ană đah rơkơi khua gih pơtao Ahab anŭn dŏ hrŏm hăng ƀing gih laih dơ̆ng 
ƀing gih ăt hơmâo khul aseh, rơdêh aseh, plei kơđông kơjăp wơ̆t hăng khul 
gơnam blah mơ̆n. Tui anŭn, tơdang hră anai truh laih pơ ƀing gih, 

3ruah mă bĕ sa čô ană đah rơkơi khua gih jing pô djơ̆ năng hloh laih anŭn brơi 
bĕ ñu jing pơtao ƀơi grê pơtao ama ñu. Giŏng anŭn, pơgang brơi bĕ kơ sang anŏ 
khua gih Ahab anŭn. 

4Samơ̆ ƀing gơñu huĭ bra̱l laih anŭn laĭ tui anai, “Tơdah dua čô pơtao Yôram hăng 
Ahazyah kŏn dưi pơkơdơ̆ng glaĭ hăng ñu mơ̆n, hiư̆m ƀing ta dưi lĕ?” 

5Tui anŭn, pô khua wai bruă pơtao amăng sang pơtao, pô khua prŏng plei 
Samaria, ƀing kŏng tha laih anŭn ƀing răk ro̱ng ană bă Ahab mơit nao tơlơi 
pơhiăp anai kơ Yêhu: Ƀing gơmơi jing ƀing ding kơna ih laih anŭn ƀing gơmơi či 
ngă tui hăng tơlơi ih pơtă yơh. Ƀing gơmơi ƀu či ruah mă hlơi pô ôh jing pơtao, 
ih ngă bĕ hơget tơlơi ih pơmĭn jing tơlơi hiam hloh. 

6Giŏng anŭn, Yêhu čih mơit glaĭ kơ ƀing gơñu hră tal dua tui anai: Tơdah ƀing 
gih jing ƀing dŏ gah kâo laih anŭn či tui gưt kâo, djă̱ rai bĕ pơ kâo abih khul akŏ 
ƀing ană đah rơkơi khua gih amăng plei Yizreel hrơi pơgi ƀơi mông anai. Hlak 
anŭn, tơjuhpluh čô ƀing ană pơtao anŭn hlak dŏ hrŏm hăng ƀing kơdrưh kơang 
amăng plei phŭn anŭn, jing ƀing pơhrăm brơi kơ ƀing ană pơtao anŭn. 

7Tui anŭn tơdang hră anŭn truh laih, ƀing khua moa anŭn mă pơƀut pơdjai hĭ 
ƀing ană pơtao anŭn yơh, abih bang jing tơjuhpluh čô. Ƀing gơñu pioh khul akŏ 
ƀing gơ̆ amăng khul bai laih anŭn mơit nao pơ Yêhu amăng anih Yizreel adih. 

8Tơdang ƀing ba rai khul akŏ anŭn truh laih, sa čô pô laĭ pơthâo nao ruai hăng 
Yêhu tui anai, “Ƀing gơñu hơmâo ba rai laih khul akŏ ƀing ană pơtao.” Giŏng 
anŭn, Yêhu pơđar tui anai, “Pơkom bĕ khul akŏ anŭn jing hĭ dua ƀŭl ƀơi amăng 
ja̱ng mŭt nao amăng plei hlŏng truh kơ mơguah.” 

9Amăng mơguah hrơi tŏ tui, Yêhu tơbiă nao. Ñu dŏ dơ̆ng ƀơi anăp ƀing ană plei 
laih anŭn laĭ tui anai, “Ƀu djơ̆ ƀing gih ôh jing ƀing hơmâo tơlơi soh. Kâo yơh jing 

pô pơblư̆ hĭ khua kâo pơtao Ahab laih anŭn pơdjai hĭ ñu, samơ̆ hlơi pô pơdjai hĭ 
abih bang mơnuih anai lĕ? 

10Tui anŭn brơi thâo krăn bĕ, rĭm boh hiăp Yahweh hơmâo pơhiăp pơkơdơ̆ng 
glaĭ laih hăng sang anŏ Ahab le̱ng kơ krep truh soh sel. Yahweh hơmâo ngă laih 
tơlơi Ñu ƀuăn mơ̆ng ding kơna Ñu Êliyah.” 

11Giŏng anŭn, Yêhu pơdjai hĭ abih bang ƀing dŏ glaĭ amăng sang anŏ Ahab ƀơi 
anih Yizreel anŭn, wơ̆t hăng abih bang ƀing khua Ahab, ƀing giăng mah ñu laih 
anŭn ƀing khua ngă yang ñu. Yêhu ƀu pioh hlơi pô dŏ hơdip ôh. 

12Laih kơ anŭn, Yêhu tơbiă anăp nao pơ anih Samaria. Tơdang ñu truh pơ plei 
Bêt-Êked, jing anih ƀing wai triu, 

13ñu bưp đơđa ƀing adơi ai Ahazyah jing pơtao ƀing Yudah laih anŭn ñu tơña tui 
anai, “Hlơi ƀing gih jing lĕ?” Ƀing gơñu laĭ glaĭ tui anai, “Ƀing gơmơi jing ƀing 
adơi ai Ahazyah. Ƀing gơmơi rai kiăng pơhiăp kơkuh hăng ƀing sang anŏ pơtao 
wơ̆t hăng pơtao hơbia HʼYêzebel mơ̆n.” 

14Yêhu pơđar tui anai, “Mă hơdip ƀing gơñu bĕ!” Tui anŭn, ƀing gơñu mă ba ƀing 
gơ̆ pơ ia dơmŭn jĕ plei Bêt-Êked laih anŭn pơdjai hĭ abih bang pă̱pluh-dua čô pơ 
anŭn. Yêhu ƀu pioh hơdip hlơi pô ôh. 

15Laih kơ ñu đuaĭ mơ̆ng anŭn, Yêhu bưp Yêhônadab, jing ană đah rơkơi Rekab, 
tơdang gơ̆ rai kiăng kơ bưp ñu. Yêhu pơhiăp kơkuh hăng gơ̆ laih anŭn tơña tui 
anai, “Ih dŏ gah kâo kar hăng kâo dŏ gah ih mơ̆?” Yêhônadab laĭ glaĭ, “Ơ djơ̆ yơh.” 
Yêhu laĭ tui anai, “Tơdah tui anŭn, yơr tơbiă bĕ tơngan ih kơ kâo.” Laih anŭn gơ̆ 
ngă tui, Yêhu djru gơ̆ đĭ ƀơi rơdêh aseh hrŏm hăng ñu yơh. 

16Yêhu laĭ tui anai, “Rai bĕ hăng kâo laih anŭn lăng bĕ tơlơi kâo hur har kơ 
Yahweh.” Tui anŭn yơh, ñu brơi gơ̆ đĭ ƀơi rơdêh aseh hrŏm hăng ñu. 

17Tơdang Yêhu truh pơ anih Samaria, ñu pơdjai hĭ abih bang ƀing mơnuih dŏ 
glaĭ amăng sang anŏ Ahab. Ñu pơrai hĭ ƀing sang anŏ Ahab tui hăng boh hiăp 
Yahweh hơmâo pơhiăp laih hăng Êliyah. 

Pơtao Yêhu Pơdjai Hĭ Ƀing Mă Bruă Kơ Yang Baal 

18Giŏng anŭn, Yêhu iâu pơƀut glaĭ abih bang ană plei plei Samaria laih anŭn 
pơhiăp hăng ƀing gơñu tui anai, “Ahab kơkuh pơpŭ kơ yang rơba̱ng Baal kơnơ̆ng 
ƀiă đôč, samơ̆ Yêhu anai či kơkuh pơpŭ kơ yang anŭn lu hloh yơh. 

19Ră anai iâu pơƀut bĕ abih bang ƀing pô pơala yang rơba̱ng Baal, abih bang ƀing 
mă bruă kơ ñu laih anŭn abih bang ƀing khua ngă yang ñu mơ̆n. Anăm brơi hlơi 
pô amăng ƀing gơñu rơkŭt hĭ ôh yuakơ kâo či pơyơr sa gơnam ngă yang prŏng 
kơ yang rơba̱ng Baal. Hlơi pô ƀu rai ôh, ñu anŭn ƀu či hơdip dơ̆ng tah.” Samơ̆ 
Yêhu ngă mơneč ƀlŏr anai kiăng pơrai hĭ abih bang ƀing mă bruă kơ yang rơba̱ng 
Baal yơh. 

20Yêhu ăt pơtă tui anai mơ̆n, “Ruah bĕ hrơi laih anŭn pơkra bĕ tơlơi kơkuh pơpŭ 
kơ yang rơba̱ng Baal.” Tui anŭn, ƀing gơñu ngă tui yơh. 

21Giŏng anŭn, Yêhu brơi mơnuih nao laĭ pơthâo amăng djŏp čar Israel, laih anŭn 
abih bang ƀing mă bruă kơ yang rơba̱ng Baal rai. Ƀu hơmâo hlơi pô dŏ glaĭ ôh. 
Ƀing gơñu mŭt amăng sang yang rơba̱ng Baal tơl sang anai bă hăng mơnuih 
mơ̆ng gah anai sang truh pơ gah adih yơh. 

22Giŏng anŭn, Yêhu pơtă kơ pô răk wai ao pioh kơ tơlơi kơkuh pơpŭ tui anai, “Ba 
rai bĕ abih bang khul ao phyung kơ ƀing mă bruă yang rơba̱ng Baal anai.” Tui 
anŭn, gơ̆ ba tơbiă khul ao anŭn kơ ƀing gơñu yơh. 

23Giŏng anŭn, Yêhu hăng Yêhônadab jing ană đah rơkơi Rekab mŭt nao amăng 
sang yang rơba̱ng Baal. Yêhu laĭ kơ ƀing mă bruă Baal tui anai, “Lăng jum dar bĕ, 
sĭt ƀu hơmâo ôh ƀing mă bruă kơ Yahweh dŏ pơ anai hrŏm hăng ƀing gih, 
kơnơ̆ng ƀing mă bruă kơ yang rơba̱ng Baal đôč.” 

24Tui anŭn, ƀing gơñu mŭt amăng anih kiăng pơkra khul gơnam ngă yang laih 
anŭn khul gơnam pơyơr čuh. Hlak anŭn, Yêhu hơmâo prap pre lui laih sapănpluh 
čô dŏ gah rơngiao kơ sang anŭn hăng tơlơi pơtă anai, “Kâo hơmâo jao laih ƀing 
mă bruă kơ yang rơba̱ng Baal anŭn amăng tơngan gih. Tơdah sa čô amăng ƀing 
gơñu đuaĭ tơklaih hĭ, tui anŭn tơlơi hơdip pô brơi kơ ñu đuaĭ kơdŏp hĭ yơh či 
pơala kơ tơlơi hơdip pô đuaĭ tơklaih hĭ anŭn.” 

25Tơdang Yêhu hơmâo pơyơr hĭ laih gơnam pơyơr čuh, ñu tơbiă nao pơđar kơ 
ƀing tơhan gak wơ̆t hăng ƀing khua moa tui anai, “Mŭt bĕ laih anŭn pơdjai hĭ 
ƀing gơñu, anăm brơi sa čô đuaĭ tơklaih hĭ ôh.” Tui anŭn, ƀing gơñu pơrai hĭ ƀing 
mă bruă yang rơba̱ng Baal anŭn hăng đao gưm. Ƀing tơhan gak laih anŭn ƀing 
khua moa glŏm tơbiă hĭ atâo djai gah rơngiao kơ sang anŭn, laih anŭn ƀing gơñu 
mŭt pơ anih gah lăm hloh amăng sang yang rơba̱ng Baal anŭn yơh. 

26Ƀing gơñu ba tơbiă khul tơmĕh yang mơ̆ng sang yang rơba̱ng Baal laih anŭn 
čuh pơrai hĭ. 

27Ƀing gơñu ăt taih pơrai hĭ tơmĕh yang rơba̱ng Baal laih anŭn pơglưh hĭ sang 
yang rơba̱ng Baal anŭn. Tơdơi kơ anŭn ƀing ană plei pơjing hĭ anih anŭn jing 
anih juă glai hlŏng truh kơ tă anai yơh. 

28Tui anŭn yơh, Yêhu pơrai hĭ laih yang rơba̱ng Baal mơ̆ng ƀing Israel. 

29Samơ̆ ñu ƀu wir đuaĭ ataih hĭ ôh mơ̆ng khul tơlơi soh Yarobam ană đah rơkơi 
Nebat anŭn, jing tơlơi soh ñu ba ƀing Israel ngă tui mơ̆n, anŭn jing tơlơi ƀing 
gơñu kơkuh pơpŭ kơ khul rup ană rơmô mah ƀơi plei pơnăng Bêthêl laih anŭn 
ƀơi plei pơnăng Dan. 

30Yahweh pơhiăp hăng Yêhu tui anai, “Yuakơ ih hơmâo pơgiŏng hiam hĭ laih 
hơget tơlơi jing djơ̆ ƀơi anăp Kâo, jing tơlơi ih hơmâo pơrai hĭ laih sang anŏ Ahab 

tui hăng abih bang tơlơi Kâo kiăng kơ ngă, tui anŭn ƀing kơnung djuai ih či dŏ 
ngă pơtao ƀing Israel truh kơ rơnŭk tal pă̱ yơh.” 

31Samơ̆ Yêhu ƀu răng pơñen ngă tui ôh tơlơi juăt Yahweh Ơi Adai ƀing Israel 
hăng abih pran jua ñu. Ñu ƀu wir đuaĭ ataih hĭ ôh mơ̆ng tơlơi soh Yarobam, jing 
tơlơi ñu hơmâo dui ba laih ƀing Israel ngă tui tơlơi soh anŭn mơ̆n. 

32Amăng rơnŭk anŭn, Yahweh čơdơ̆ng hruă anet glaĭ guai lŏn ƀing Israel. Tui 
anŭn, Hazaêl, jing pơtao ƀing Aram, blah juă ƀing gơñu amăng djŏp guai lŏn gơñu 
yơh, 

33jing abih bang tring Gilead hăng tring Basan gah ngŏ̱ kơ krong Yurdan laih 
anŭn truh pơ plei Arôêr jĕ anih čroh ia Arnôn gah thu̱ng. Anŭn jing anih lŏn ƀing 
kơnung djuai Gad, Reuben laih anŭn Manasseh yơh. 

34Bơ kơ khul tơlơi truh pơkŏn dơ̆ng amăng rơnŭk Yêhu wai lăng, wơ̆t hăng abih 
bang tơlơi ñu ngă laih hrŏm hăng tơlơi dưi hĭ ñu, arăng čih pioh laih amăng hră 
bruă mơnuă ƀing pơtao Israel. 

35Tơdang Yêhu tơĭ pran, arăng dơ̱r ñu amăng plei Samaria laih anŭn Yêhôahaz 
ană đah rơkơi ñu tŏ tui ñu jing pơtao. 

36Khul thŭn Yêhu wai lăng ƀing Israel amăng plei phŭn Samaria jing duapluh-
sapăn thŭn. 

2 Ƀing Pơtao 11 

HʼAthalyah Jing Hơbia Pơtao Lŏn Čar Yudah 

(2 Hră Ruai 22:10–23:15) 

1Tơdang HʼAthalyah jing amĭ pơtao Ahazyah ƀuh ană đah rơkơi ñu djai laih, ñu 
čơdơ̆ng pơdjai hĭ abih bang sang anŏ pơtao yơh. 

2Samơ̆ HʼYêhôseba, jing ană đah kơmơi pơtao Yehôram laih anŭn jing amai 
Ahazyah, mă pơđuaĭ hĭ hơgŏm Yôas ană đah rơkơi Ahazyah mơ̆ng ƀing ană 
pơtao, jing ƀing HʼAthalyah jĕ či pơdjai hĭ. Ñu ba nao gơ̆ wơ̆t hăng pô čem rong 
gơ̆ pơ sa boh anih pĭt kiăng kơ pơdŏp hĭ gơ̆ mơ̆ng yă gơ̆, HʼAthalyah kiăng kơ gơ̆ 
hoaĭ djai ôh. 

3Tui anŭn, Yôas ăt hơdip pơdŏp ƀơi sang yang Yahweh hrŏm hăng pô čem rong 
ñu amăng năm thŭn tơdang HʼAthalyah git gai wai lăng lŏn čar Yudah. 

4Amăng thŭn tal tơjuh rơnŭk HʼAthalyah git gai, khua ngă yang Yehôyada brơi 
arăng iâu rai ƀing khua git gai tơhan rơtuh, jing ƀing gak wai pơtao, ăt jing ƀing 
Kar mơ̆n, wơ̆t hăng ƀing khua git gai tơhan gak sang pơtao laih anŭn ba rai ƀing 
gơ̆ pơ sang yang Yahweh. Ñu pơko ̆  pơjing sa tơlơi pơgop hăng ƀing khua anŭn 
laih anŭn brơi ƀing gơ̆ ƀuăn rơ̆ng ƀơi sang yang Yahweh. Giŏng anŭn, ñu 
pơrơđah ană đah rơkơi pơtao kơ ƀing gơ̆ yơh. 

5Ñu pơđar kơ ƀing gơ̆ tui anai, “Anai yơh tơlơi ƀing gih khŏm ngă, jing klâo tơpul 
amăng ƀing gih či mă bruă ƀơi hrơi Saƀat tui anai: Tơpul tal sa amăng ƀing gih 
khŏm gak wai sang pơtao; 

6tơpul tal dua ƀơi amăng ja̱ng Sur, laih anŭn tơpul tal klâo dŏ gah rŏng kơ ƀing 
gak pơkŏn kiăng kơ gak wai sang yang. 

7Dua tơpul amăng ƀing gih, jing ƀing ƀu hơmâo bruă jao ôh amăng hrơi Saƀat, 
abih bang gơñu khŏm gak wai sang yang brơi kơ pơtao yơh. 

8Rĭm čô amăng ƀing gih djă̱ bĕ gơnam pơblah amăng tơngan laih anŭn pơdŏ bĕ 
gih pô jum dar pơtao. Tơdah hơmâo hlơi pô kiăng mŭt amăng anih ƀing gih dŏ, 
pơdjai hĭ bĕ pô anŭn. Pơ anih pă pơtao nao, ƀing gih khŏm dŏ jĕ pơtao pơ anih 
anŭn yơh.” 

9Ƀing khua git gai khul tơpul ling tơhan rơtuh ngă tui hăng tơlơi khua ngă yang 
Yehôyada pơtă. Rĭm čô khua djă̱ ba rai ling tơhan ñu pơ khua ngă yang Yehôyada. 
Khul tơpul anŭn jing ƀing juăt mă bruă laih anŭn juăt pơdơi amăng hrơi Saƀat. 

10Giŏng anŭn, Yehôyada mă ba rai mơ̆ng sang pioh gơnam sang yang khul tơbăk 
hăng khiơl lŏm kơ pơtao Dawid hlâo adih laih anŭn pha brơi kơ ƀing khua git 
gai ling tơhan. 

11Bơ kơ ƀing gak wai, rĭm čô ƀing gơñu djă̱ gơnam pơblah amăng tơngan, pơdŏ 
gơñu pô jum dar pơtao, jing ƀơi anih jĕ kơnưl ngă yang laih anŭn ƀơi gah anăp 
sang yang, čơdơ̆ng mơ̆ng anih gah thu̱ng hlŏng truh pơ anih gah dư̱r sang yang 
yơh. 

12Yehôyada ba tơbiă ană đah rơkơi pơtao mơ̆ng anih ñu dŏ laih anŭn troă brơi 
đoăn pơtao ƀơi akŏ gơ̆. Ñu ăt jao brơi kơ gơ̆ hră čih glaĭ tơlơi pơgop Yahweh laih 
anŭn pơhaih gơ̆ jing pơtao. Ƀing gơñu trôč ia ƀâo mơngưi ƀơi pơtao laih anŭn 
ƀing ană plei păh tơngan ur dreo tui anai, “Brơi kơ pơtao hơdip sui!” 

13Tơdang HʼAthalyah hơmư̆ dơnai mơ̆ng ƀing tơhan gak laih anŭn mơ̆ng ană 
plei, ñu tơbiă nao tañ pơ sang yang Yahweh jing anih ƀing gơñu pơjơnum yơh. 

14Ñu lăng ƀuh pơtao pơ anŭn hlak dŏ dơ̆ng jĕ tơmĕh Sang Yang tui hăng tơlơi 
phiăn. Ƀing khua moa hăng ƀing ayŭp tơdiăp dŏ jĕ pơtao laih anŭn abih bang 
mơnuih lu pơjơnum mơ̆ng anih lŏn Yudah ăt hơ̆k kơdơ̆k hăng ayŭp đĭ khul 
tơdiăp. Giŏng anŭn, HʼAthalyah hil biă mă hek hĭ ao phyung ñu laih anŭn ur đĭ, 
“Tơlơi pơblư̆! Tơlơi pơblư̆!” 

15Khua ngă yang Yehôyada hơmâo pơtă laih tui anai, “Ƀu dưi pơdjai hĭ ôh 
HʼAthalyah amăng sang yang Yahweh.” Tui anŭn, ñu pơđar kơ ƀing khua ling 
tơhan wai lăng abih bang ling tơhan tui anai, “Ba pơđuaĭ hĭ bĕ HʼAthalyah tơbiă 
mơ̆ng tơroai anih ƀing ling tơhan laih anŭn pơdjai hĭ hăng đao ƀing hlơi pô kiăng 
pơklaih hĭ ñu.” 

16Tui anŭn, ƀing gơñu wang dar hăng kơsung mă ba HʼAthalyah pơ amăng ja̱ng 
Aseh, jing jơlan aseh mŭt nao pơ sang pơtao laih anŭn pơ anih anŭn yơh ƀing 
gơñu pơdjai hĭ ñu. 

Khua Ngă Yang Prŏng Hloh Yehôyada Pơkô̆ Glaĭ Dua Tơlơi Pơgop 
(2 Hră Ruai 23:16-21) 

17Giŏng anŭn, Yehôyada pơko ̆  sa tơlơi pơgop tŏng krah Yahweh hăng pơtao 
hrŏm hăng ƀing ană plei, jing tơlơi ƀing gơñu či dŏ tŏng ten hăng Yahweh yơh. 
Ñu ăt pơko ̆  sa tơlơi pơgop tŏng krah pơtao hăng ƀing ană plei mơ̆n. 

18Giŏng anŭn, abih bang ƀing mơnuih lu amăng anih lŏn anŭn nao pơ sang yang 
rơba̱ng Baal laih anŭn pơglưh pơrai hĭ. Ƀing gơñu taih pơrai hĭ khul kơnưl ngă 
yang laih anŭn pơphač hĭ khul rup trah. Ƀing gơñu ăt pơdjai hĭ mơ̆n Mattan jing 
khua ngă yang rơba̱ng Baal ƀơi gah anăp khul kơnưl ngă yang. Giŏng anŭn, khua 
ngă yang Yehôyada brơi ƀing ling tơhan gak wai ƀơi sang yang Yahweh yơh. 

19Ñu djă̱ ba hrŏm hăng ñu ƀing khua git gai ling tơhan rơtuh, jing ƀing gak wai 
pơtao, ăt jing ƀing Kar mơ̆n, hrŏm hăng ƀing tơhan gak sang pơtao laih anŭn 
abih bang ƀing mơnuih lu amăng anih lŏn anŭn. Giŏng anŭn, ƀing gơñu ba trŭn 
pơtao mơ̆ng sang yang Yahweh mŭt amăng sang pơtao tui hăng jơlan amăng 
ja̱ng ƀing gak juăt nao rai laih anŭn, pơtao Yôas dŏ be̱r ƀơi grê pơtao amăng sang 
pơtao. 

20Tui anŭn, abih bang ƀing mơnuih lu anŭn hơ̆k mơak yơh. Amăng plei phŭn 
Yerusalaim jing hĭ rơnŭk rơno̱m yuakơ arăng hơmâo pơdjai hĭ laih HʼAthalyah 
hăng đao ƀơi sang pơtao. 

21Yôas hlak tơjuh thŭn tơdang ñu čơdơ̆ng ngă pơtao. 

2 Ƀing Pơtao 12 

Yôas Jing Pơtao Lŏn Čar Yudah 

(2 Hră Ruai 24:1-16) 

1Amăng thŭn tal tơjuh rơnŭk Yêhu, Yôas jing pơtao ƀing Yudah laih anŭn ñu wai 
lăng amăng plei Yerusalaim pă̱pluh thŭn. Anăn amĭ ñu jing HʼZibyah, mơ̆ng plei 
Beêrseba. 

2Yôas ngă hơdôm tơlơi djơ̆ ƀơi anăp Yahweh amăng abih rơnŭk ñu jing pơtao 
tui hăng khua ngă yang prŏng hloh Yehôyada pơtô laĭ kơ ñu. 

3Wơ̆t tơdah tui anŭn, ñu ƀu pơrai hĭ ôh khul anih glông kơkuh pơpŭ kơ yang 
rơba̱ng laih anŭn ƀing ană plei Yudah ăt dŏ pơyơr khul gơnam ngă yang hăng 
čuh gơnam ƀâo mơngưi mơ̆n ƀơi anih anŭn. 

4Yôas laĭ kơ ƀing khua ngă yang tui anai, “Pơƀut glaĭ bĕ abih bang prăk ƀing ană 
plei ba rai pơ sang yang Yahweh, jing khul gơnam pơyơr rơgoh hiam, wơ̆t tơdah 
khul prăk anŭn jing prăk pơƀut glaĭ mơ̆ng tơlơi yap anăn, ƀôdah prăk mă tŭ 
tơdang arăng ƀuăn rơ̆ng ƀôdah prăk arăng pơyơr rơngai kơ sang yang yơh. 

5Brơi rĭm čô khua ngă yang mă tŭ bĕ prăk mơ̆ng sa čô amăng ƀing djru pơyơr 
laih anŭn yua bĕ prăk anŭn kiăng kơ pơkra glaĭ hơget tơlơi răm amăng sang yang 
Yahweh anŭn.” 

6Samơ̆ truh kơ thŭn tal duapluh-klâo amăng rơnŭk pơtao Yôas, ƀing khua ngă 
yang ăt aka čơdơ̆ng pơkra glaĭ ôh sang yang anŭn. 

7Hơnŭn yơh, pơtao Yôas iâu rai khua ngă yang prŏng hloh Yehôyada wơ̆t hăng 
ƀing khua ngă yang pơkŏn laih anŭn tơña tui anai, “Yua hơget ƀing gih aka pơkra 
ôh tơlơi răm amăng sang yang lĕ? Anăm mă tŭ dơ̆ng tah prăk mơ̆ng ƀing djru 
pơyơr kơ gih pô, samơ̆ jao hĭ bĕ tơlơi djru anŭn kơ bruă pơkra glaĭ sang yang.” 

8Tui anŭn, ƀing khua ngă yang tŭ ư tơlơi pơtao laĭ. Tui anŭn, ƀing gơñu ƀu či mă 
tŭ prăk mơ̆ng ƀing mơnuih anŭn dơ̆ng tah laih anŭn gơñu pô kŏn či pơkra lơi 
sang yang anŭn. 

9Kơđai glaĭ, khua ngă yang Yehôyada mă sa boh hip, ƀŏh amăng anet ƀơi gah ngŏ 
kơnŏp hip anŭn. Ñu pioh hip anŭn jĕ ƀơi kơnưl ngă yang, jing gah hơnuă yơh 
tơdang mŭt nao pơ bah amăng amăng sang yang Yahweh. Ƀing khua ngă yang, 
jing ƀing dŏ wai bah amăng, pioh mŭt amăng hip anŭn abih bang prăk ƀing ană 
plei ba rai kơ sang yang Yahweh. 

10Ƀơi mông pă ƀing gơñu ƀuh hơmâo lu prăk biă mă laih amăng hip anŭn, pô 
khua čih hră pơtao laih anŭn khua ngă yang prŏng hloh rai yap khul prăk arăng 
hơmâo djru pơyơr laih kơ sang yang Yahweh laih anŭn ƀing gơñu pioh amăng 
khul kơdŭng yơh. 

11Tơdang ƀing gơñu pơkă laih khul prăk anŭn, ƀing gơñu jao kơ ƀing grơ̆ng glăm 
kơ bruă pơkra glaĭ sang yang Yahweh. Ƀing gơñu yua khul prăk anŭn yơh kiăng 
kơ kla brơi ƀing mă bruă pơkra glaĭ sang yang Yahweh anŭn. Anŭn jing ƀing trah 
kơyâo, 

12ƀing khăt boh pơtâo laih anŭn ƀing ma̱n pơdơ̆ng. Ƀing gơñu ăt blơi kơyâo hăng 
boh pơtâo arăng khăt laih kiăng kơ pơkra glaĭ sang yang Yahweh laih anŭn kla 
abih bang tơlơi pơhoăč pơkŏn dơ̆ng kiăng pơkra glaĭ sang yang anŭn. 

13Bơ kơ khul prăk arăng ba rai pơ sang yang, ƀing gơñu ƀu pioh kơ pơkra khul 
brŏng amrăk, gai ke̱p apui, mŏng pioh añăh, tơdiăp ƀôdah khul gơnam yua mah 
amrăk kơ sang yang Yahweh ôh, 

14samơ̆ khul prăk anŭn kơnơ̆ng pioh kla kơ ƀing mă bruă, jing ƀing pơkra glaĭ 
sang yang anŭn đôč yơh. 

15Yuakơ ƀing khua git gai bruă anŭn jing ƀing ngă tơpă soh sel, tui anŭn khua čih 
hră pơtao hăng khua ngă yang prŏng hloh ƀu khŏm kiăng kơ hơmâo pô yap laih 
anŭn kla prăk kơ ƀing mă bruă ôh. 

16Bơ kơ khul prăk mơ̆ng gơnam pơyơr yuakơ tơlơi soh laih anŭn gơnam pơyơr 
yuakơ tơlơi soh djơ̆, ƀing gơñu ƀu pơmŭt hrŏm hăng gơnam pơyơr sang yang 
Yahweh ôh, yuakơ khul prăk anŭn lŏm kơ ƀing khua ngă yang yơh. 

17Hlak rơnŭk anŭn, Hazaêl pơtao ƀing Aram đĭ rai kơsung blah plei pơnăng Gat 
laih anŭn mă tŭ hĭ. Giŏng anŭn, ñu wir nao kiăng kơ kơsung blah plei phŭn 
Yerusalaim yơh. 

18Tui anŭn, Yôas pơtao ƀing Yudah mă pơƀut glaĭ abih bang gơnam rơgoh hiam 
ƀing ơi adon ñu Yehôsaphat, Yehôram laih anŭn Ahazyah, jing ƀing pơtao Yudah, 
hơmâo pơyơr laih hlâo adih hrŏm hăng khul gơnam brơi pơyơr ñu pô hơmâo 
pơyơr laih mơ̆n, laih anŭn abih bang mah ñu hơmâo amăng khul anih dram 
gơnam sang yang Yahweh hăng sang pơtao. Giŏng anŭn, ñu mơit abih bang 
gơnam anŭn kơ Hazaêl pơtao ƀing Aram. Tui anŭn, Hazaêl ƀu kơsung blah plei 
Yerusalaim ôh. 

19Bơ kơ khul tơlơi truh pơkŏn dơ̆ng amăng rơnŭk Yôas wai lăng wơ̆t hăng abih 
bang tơlơi ñu ngă laih, arăng čih pioh laih amăng hră bruă mơnuă ƀing pơtao 
Yudah. 

20Ƀing khua moa Yôas ngă mơneč pơkơdơ̆ng glaĭ hăng ñu laih anŭn pơdjai hĭ ñu 
ƀơi anih kơđông Bet Millô, ƀơi jơlan trŭn nao pơ anih Silla. 

21Ƀing khua moa pơdjai hĭ Yôas anŭn jing Yôzabad ană đah rơkơi Simeat laih 
anŭn Yehôzabad ană đah rơkơi Sômêr. Tơdang ñu djai, arăng dơ̱r ñu hrŏm hăng 
ƀing ơi adon ñu amăng Plei Dawid laih anŭn ană đah rơkơi ñu Amazyah tŏ tui 
ñu ngă pơtao. 

2 Ƀing Pơtao 13 

Yêhôahaz Ngă Pơtao Lŏn Čar Israel 

1Yêhôahaz ană đah rơkơi Yêhu jing pơtao ƀing Israel amăng thŭn tal duapluh-
klâo rơnŭk Yôas ană đah rơkơi Ahazyah ngă pơtao ƀing Yudah. Pơtao Yêhôahaz 
wai lăng amăng plei phŭn Samaria tơjuh thŭn, 

2laih anŭn ñu ngă tơlơi sat ƀai ƀơi anăp Yahweh. Ñu đuaĭ tui khul tơlơi soh 
Yarobam ană đah rơkơi Nebat ngă laih, jing tơlơi ñu ba ƀing Israel ngă tui mơ̆n. 
Yêhôahaz ƀu wir đuaĭ ataih hĭ ôh mơ̆ng khul tơlơi soh sat anŭn. 

3Tui anŭn, Yahweh hil pơkơdơ̆ng glaĭ hăng ƀing Israel laih anŭn jao hĭ ƀing gơ̆ 
dŏ gah yŭ tơlơi dưi Hazaêl pơtao ƀing Aram hrŏm hăng tơlơi dưi Ben-Hadad, 
ană pơtao ƀing Aram anŭn, amăng sui rơnŭk biă mă. 

4Giŏng anŭn, Yêhôahaz kwưh rơkâo hăng Yahweh laih anŭn Yahweh hơmư̆ ñu, 
yuakơ Ñu ƀuh laih pơtao ƀing Aram kơtư̆ juă ƀing Israel tơnap biă mă. 

5Yahweh pha brơi sa čô pô pơklaih kơ ƀing Israel, tui anŭn ƀing gơñu tơklaih hĭ 
mơ̆ng tơlơi dưi ƀing Aram. Tui anŭn, ƀing Israel hơdip rơnŭk rơnua hrup hăng 
hlâo adih yơh. 

6Samơ̆ ƀing gơñu ƀu wir đuaĭ ataih hĭ ôh mơ̆ng khul tơlơi soh sang anŏ Yarobam, 
jing tơlơi ñu hơmâo ba laih kơ ƀing Israel ngă tui mơ̆n. Sĭt ƀing Israel ngă tui 
tơlơi soh anŭn. Laih anŭn dơ̆ng, tơmĕh kơyâo yang hơƀak jrak HʼAsêrah ăt dŏ 
hơmâo amăng plei phŭn Samaria mơ̆n. 

7Amăng abih bang ƀing ling tơhan Yêhôahaz, kơnơ̆ng dŏ glaĭ rơmapluh čô tơhan 
aseh, pluh boh rơdêh aseh laih anŭn sa-rơbăn čô ling tơhan pơkŏn, yuakơ pơtao 
Aram hơmâo pơrai hĭ laih abih bang ling tơhan Israel pơkŏn dơ̆ng laih anŭn juă 
jơlit pơtơnap hĭ ƀing gơ̆ kar hăng arăng juă ƀruih lŏn ƀơi anih prăh pơdai yơh. 

8Bơ kơ khul tơlơi truh pơkŏn dơ̆ng amăng rơnŭk Yêhôahaz git gai wai lăng wơ̆t 
hăng abih bang tơlơi ñu ngă laih, hrŏm hăng tơlơi dưi hĭ ñu, arăng čih pioh laih 
amăng hră bruă mơnuă ƀing pơtao Israel. 

9Tơdang Yêhôahaz tơĭ pran, arăng dơ̱r ñu amăng plei phŭn Samaria laih anŭn 
ană đah rơkơi ñu Yêhôas tŏ tui ñu jing pơtao. 

Yêhôas Ngă Pơtao Lŏn Čar Israel 

10Amăng thŭn tal klâopluh-tơjuh rơnŭk Yôas ngă pơtao ƀing Yudah, Yêhôas ană 
đah rơkơi Yêhôahaz jing pơtao ƀing Israel amăng plei phŭn Samaria, laih anŭn 
ñu git gai wai lăng amăng pluh-năm thŭn. 

11Ñu ngă tơlơi sat ƀai ƀơi anăp Yahweh laih anŭn ƀu wir đuaĭ ataih hĭ ôh mơ̆ng 
khul tơlơi soh sat Yarobam ană đah rơkơi Nebat anŭn, jing tơlơi ñu ba laih ƀing 
Israel ngă tui mơ̆n. Sĭt Yêhôas ăt tŏ tui ngă tơlơi sat ƀai anŭn mơ̆n. 

12Bơ kơ khul tơlơi truh pơkŏn dơ̆ng amăng rơnŭk Yêhôas wai lăng wơ̆t hăng 
abih bang tơlơi ñu ngă laih, hrŏm hăng tơlơi dưi hĭ ñu, jing tơlơi ñu pơblah 
pơkơdơ̆ng glaĭ laih hăng Amazyah pơtao ƀing Yudah, arăng čih pioh laih amăng 
hră bruă mơnuă ƀing pơtao Israel. 

13Tơdang Yêhôas tơĭ pran, arăng dơ̱r ñu amăng plei Samaria hrŏm hăng ƀing 
pơtao Israel, laih anŭn ană đah rơkơi ñu Yarobam tŏ tui ñu ngă pơtao. 

Tơlơi Djai Pô Pơala Êlisa 

14Hlak anŭn, amăng rơnŭk Yêhôas, pô pơala Êlisa ruă nuă kơtang biă mă laih 
anŭn yuakơ tơlơi ruă anŭn yơh gơ̆ jĕ či tơĭ pran. Tui anŭn, Yêhôas pơtao ƀing 
Israel trŭn nao bưp gơ̆ laih anŭn čŏk hia ƀơi anăp gơ̆ tui anai, “Ơ khua kâo hơi! 
Ơ khua kâo hơi! Ƀing gai rơdêh aseh laih anŭn khul rơdêh aseh ƀing Israel ăt jĕ 
či ba pơđuaĭ hĭ ih mơ̆n!” 

15Êlisa pơđar tui anai, “Ba rai bĕ hraŏ ih hăng ƀrŏm hraŏ ih.” Yêhôas ngă tui tơlơi 
Êlisa pơđar. 

16Giŏng anŭn, Êlisa laĭ kơ pơtao ƀing Israel tui anai, “Djă̱ bĕ hraŏ amăng tơngan 
ih.” Tơdang gơ̆ mă rai laih, Êlisa pioh tơngan ñu ƀơi tơngan pơtao, 

17laih anŭn ñu pơđar dơ̆ng tui anai, “Pŏk bĕ amăng phă̱ gah ngŏ̱ anŭn.” Tui anŭn, 
gơ̆ pŏk hĭ amăng phă̱. Êlisa pơđar tui anai, “Pơnăh bĕ!” Giŏng anŭn, gơ̆ pơnăh 
yơh. Êlisa pơhaih, “Anŭn jing ƀrŏm hraŏ Yahweh dưi hĭ, jing ƀrŏm dưi hĭ hloh kơ 
ƀing Aram yơh! Ih či pơrai hĭ hlo̱m ƀo̱m ƀing Aram ƀơi anih Aphêk yơh.” 

18Giŏng anŭn, ñu laĭ dơ̆ng tui anai, “Mă bĕ khul ƀrŏm hraŏ.” Pơtao mă đĭ khul 
ƀrŏm hraŏ. Êlisa pơđar kơ gơ̆ tui anai, “Taih bĕ ƀơi lŏn.” Gơ̆ taih trŭn klâo wơ̆t 
laih anŭn pơdơi hĭ. 

19Mơnuih Ơi Adai hil kơ ñu hăng laĭ tui anai, “Ih năng kơ taih ƀơi lŏn rơma ƀôdah 
năm wơ̆t, tui anŭn kăh ih či blah pơrai dưi hĭ kơ ƀing Aram abih bang. Samơ̆ ră 
anai ih či dưi hĭ ƀing gơñu kơnơ̆ng klâo wơ̆t đôč yơh.” 

20Giŏng anŭn, Êlisa tơĭ pran laih anŭn arăng dơ̱r ñu. Hlak anŭn, hơmâo ƀing ling 
tơhan Môab mŭt rai amăng lŏn čar Israel kơ rĭm bơyan bơnga kiăng kơ wang 
blah. 

21Hơmâo sa wơ̆t, tơdang ƀing Israel nao dơ̱r sa čô mơnuih djai, blĭp blăp ƀing 
gơñu ƀuh ƀing ling tơhan Môab anŭn, tui anŭn ƀing gơñu glŏm hĭ drơi jan 
mơnuih djai anŭn mŭt amăng pơsat Êlisa. Tơdang drơi jan djai anŭn tĕk djơ̆ khul 
tơlang Êlisa, mơnuih djai anŭn tơgŭ hơdip glaĭ dơ̆ng yơh. 

Ƀing Israel Pơblah Dưi Hĭ Kơ Ƀing Aram 

22Hazaêl pơtao ƀing Aram kơtư̆ juă ƀing Israel amăng abih rơnŭk pơtao 
Yêhôahaz wai lăng. 

23Samơ̆ Yahweh pap khăp kơ ƀing Israel laih anŭn glưh pran jua pơmĭn ƀlơ̆ng 
kơ ƀing gơ̆ yuakơ tơlơi pơgop Ñu pơjing laih hăng Abraham, Isa̱k laih anŭn 
Yakôb hlâo adih. Tui anŭn, mơ̆ng mông anŭn hlŏng truh pơ tă anai Yahweh ƀu 
kiăng pơrai hĭ ôh ƀing gơ̆ ƀôdah lui raih hĭ ƀing gơ̆ dŏ ataih mơ̆ng anăp Ñu. 

24Tơdang Hazaêl pơtao ƀing Aram djai, ană đah rơkơi ñu Ben-Hadad tŏ tui ñu 
ngă pơtao. 

25Giŏng anŭn, Yêhôas ană đah rơkơi Yêhôahaz blah mă glaĭ mơ̆ng Ben-Hadad 
abih bang plei pla Hazaêl hơmâo mă laih hlâo adih mơ̆ng ama ñu Yêhôahaz. Klâo 
wơ̆t Yêhôas blah dưi hĭ kơ Ben-Hadad, tui anŭn yơh Yêhôas mă glaĭ khul plei pla 
ƀing Israel. 

2 Ƀing Pơtao 14 

Amazyah Ngă Pơtao Lŏn Čar Yudah 

(2 Hră Ruai 25:1-24) 

1Amăng thŭn tal dua Yêhôas ană đah rơkơi Yêhôahaz ngă pơtao ƀing Israel, 
Amazyah ană đah rơkơi Yôas jing pơtao ƀing Yudah, 

2tơdang ñu hơmâo duapluh-rơma thŭn, ñu čơdơ̆ng git gai wai lăng amăng plei 
Yerusalaim laih anŭn ñu git gai wai lăng duapluh-duapăn thŭn. Anăn amĭ ñu jing 
HʼYêhôađin mơ̆ng plei Yerusalaim. 

3Pơtao Amazyah ngă tơlơi djơ̆ ƀơi anăp Yahweh, samơ̆ ƀu hrup hăng ơi adon ñu 
Dawid hơmâo ngă laih ôh. Kơđai glaĭ, ñu đuaĭ tui tơlơi pơhơmutu ama ñu Yôas 
amăng abih bang tơlơi, 

4khul anih glông kơkuh pơpŭ kơ yang rơba̱ng ñu ăt ƀu pơglưh pơrai hĭ ôh, laih 
anŭn ƀing ană plei ăt dŏ pơyơr khul gơnam ngă yang hăng čuh gơnam ƀâo 
mơngưi pơ anih glông anŭn mơ̆n. 

5Tơdang lŏn čar ñu ăt dŏ kơjăp amăng tơngan tơlơi dưi kơtang ñu, ñu pơdjai hĭ 
abih bang ƀing khua moa jing ƀing hơmâo pơdjai hĭ laih pơtao Yôas, jing ama ñu, 
hlâo adih. 

6Samơ̆ ñu ƀu pơdjai hĭ ôh ƀing ană đah rơkơi ƀing khua moa anŭn, yuakơ amăng 
Hră Tơlơi Phiăn Môseh, Yahweh hơmâo pơtă laih tui anai, “Ƀing gih ƀu dưi 
pơdjai hĭ ƀing ama pơala kơ tơlơi soh sat ană gơñu ôh; ƀing gih kŏn dưi pơdjai 
hĭ ană bă pơala brơi kơ tơlơi soh sat ama gơñu lơi; rĭm čô či djai yuakơ tơlơi soh 
sat ñu pô yơh.” 

7Amazyah pơrai hĭ sa-rơbăn ƀing Edôm amăng Dơnung Hra. Ñu ăt blah mă hĭ 
plei pơnăng Sela mơ̆n laih anŭn ñu pơanăn plei anŭn Yoktheel, jing anăn ăt dŏ 
truh kơ tă anai. 

8Tơdơi anŭn, Amazyah pơkiaŏ ƀing ding kơna ñu nao laĭ pơthâo kơ pơtao ƀing 
Israel Yêhôas, ană đah rơkơi Yêhôahaz, tơčô Yêhu, kiăng kơ jak pơtrŭt gơ̆ tui 
anai, “Rai bĕ, bưp bĕ hăng kâo anăp klă̱ anăp kiăng kơ pơblah.” 

9Samơ̆ Yêhôas pơtao ƀing Israel laĭ glaĭ kơ Amazyah pơtao ƀing Yudah hăng sa 
tơlơi pơhơmutu tui anai, “Sa phŭn drơi amăng anih lŏn Lebanôn mơit rai sa tơlơi 
laĭ pơthâo kơ sa phŭn kơyâo sar prŏng amăng anih lŏn Lebanôn tui anai, ‘Brơi 
bĕ ană đah kơmơi ih pơdŏ hăng ană đah rơkơi kâo.’ Giŏng anŭn, sa drơi hlô 
mơnơ̆ng glai amăng anih Lebanôn rai juă jơlit hĭ phŭn drơi anŭn gah yŭ tơkai 
ñu. 

10Sĭt ih hơmâo blah dưi hĭ laih kơ ƀing Edôm laih anŭn ră anai ih ngă ang. Mă tŭ 
bĕ tơlơi ang yang mơ̆ng tơlơi ih dưi hĭ anŭn! Samơ̆ dŏ pơ sang ih pô bĕ! Yua 
hơget ih kiăng hơduah tơña tơlơi rŭng răng kiăng kơ pơrơbuh hĭ ih pô wơ̆t hăng 
ƀing Yudah mơ̆n lĕ?” 

11Samơ̆ Amazyah ƀu kiăng hơmư̆ ôh. Tui anŭn, Yêhôas pơtao ƀing Israel rai 
kơsung blah yơh. Giŏng anŭn, dua čô pơtao anŭn pơblah hăng tơdruă ƀơi plei 
pơnăng Bêt-Semes amăng lŏn čar Yudah. 

12Ƀing ling tơhan Yudah kơdŭn đuaĭ hĭ mơ̆ng ƀing Israel laih anŭn rĭm čô đuaĭ 
kơdŏp pơ sang ñu pô. 

13Yêhôas pơtao ƀing Israel mă mơnă Amazyah pơtao ƀing Yudah, jing ană đah 
rơkơi Yôas, tơčô Ahazyah, ƀơi plei Bêt-Semes anŭn. Giŏng anŭn, Yêhôas ăt nao 
pơ plei Yerusalaim mơ̆n, pơglưh hĭ pơnăng plei čơdơ̆ng mơ̆ng amăng ja̱ng 
Ephraim truh pơ amăng ja̱ng Akiăng asuĕk, anai jing anih glông truh kơ pă̱-
rơtuh haih yơh. 

14Ñu mă pơđuaĭ hĭ abih bang mah, amrăk laih anŭn abih bang gơnam yua amăng 
sang yang Yahweh laih anŭn amăng anih pioh gơnam sang pơtao. Ñu ăt mă ba 
đơđa ƀing mơnă mơ̆n wơ̆t glaĭ pơ plei Samaria kiăng kơ pơkơ̆ng hĭ Amazyah. 

15Bơ kơ khul tơlơi truh pơkŏn dơ̆ng amăng rơnŭk Yêhôas git gai wai lăng, wơ̆t 
hăng abih bang tơlơi ñu ngă laih, hrŏm hăng tơlơi dưi hĭ ñu, jing tơlơi pơblah 
hăng Amazyah pơtao ƀing Yudah, arăng čih pioh laih amăng hră bruă mơnuă 
ƀing pơtao Israel. 

16Tơdang Yêhôas tơĭ pran, arăng dơ̱r hĭ ñu amăng plei Samaria hrŏm hăng ƀing 
pơtao Israel laih anŭn Yarobam ană đah rơkơi ñu tŏ tui ñu ngă pơtao yơh. 

17Amazyah ană đah rơkơi Yôas pơtao ƀing Yudah hơdip pluh-rơma thŭn dơ̆ng 
tơdơi kơ pơtao ƀing Israel Yêhôas, jing ană đah rơkơi Yêhôahaz, djai laih. 

18Bơ kơ khul tơlơi truh pơkŏn dơ̆ng amăng rơnŭk Amazyah git gai wai lăng, 
arăng čih pioh laih amăng khul hră bruă mơnuă ƀing pơtao Yudah. 

19Amăng plei Yerusalaim, hơmâo đơđa ƀing mơnuih ngă mơneč pơkơdơ̆ng glaĭ 
hăng Amazyah. Tui anŭn, ñu đuaĭ kơdŏp pơ plei pơnăng Lakhis, samơ̆ ƀing rŏh 
ayăt ñu anŭn pơkiaŏ ƀing ding kơna gơñu kiaŏ tui pơdjai hĭ gơ̆ pơ plei anŭn yơh. 

20Ƀing gơñu yua khul aseh kiăng ba glaĭ drơi jan gơ̆ pơ plei Yerusalaim hăng dơ̱r 
gơ̆ hrŏm hăng ƀing ơi adon gơ̆ amăng Plei Dawid yơh. 

21Giŏng anŭn, abih bang ană plei amăng lŏn čar Yudah mă Uzziyah, tơdang ñu 
hlak hơmâo pluh-năm thŭn, pơjing gơ̆ jing pơtao pơala kơ ama gơ̆ Amazyah. 

22Uzziyah yơh jing pô kơsung mă glaĭ plei prŏng Êlat laih anŭn pơdơ̆ng glaĭ plei 
anŭn hăng brơi glaĭ kơ ƀing Yudah tơdơi kơ ama ñu Amazyah rơngiă laih. 

Yarobam Tal Dua Ngă Pơtao Lŏn Čar Israel 

23Amăng thŭn tal pluh-rơma Amazyah ană đah rơkơi Yêhôas ngă pơtao ƀing 
Yudah, Yarobam, ană đah rơkơi Yêhôas pơtao ƀing Israel, jing pơtao amăng plei 
phŭn Samaria laih anŭn ñu wai lăng amăng pă̱pluh-sa thŭn. 

24Ñu ngă tơlơi sat ƀai ƀơi anăp Yahweh laih anŭn ƀu wir đuaĭ ataih hĭ ôh mơ̆ng 
khul tơlơi soh sat pơtao Yarobam tal sa, jing ană đah rơkơi Nebat anŭn, jing tơlơi 
ñu ba laih ƀing Israel ngă soh tui mơ̆n. 

25Yarobam mă glaĭ guai lŏn ƀing Israel čơdơ̆ng mơ̆ng plei pơnăng Lebô-Hamat 
ƀơi gah dư̱r truh pơ ia rơsĭ tring Arabah, jing Rơsĭ Djai ƀơi gah thu̱ng, tui hăng 

boh hiăp Yahweh Ơi Adai ƀing Israel hơmâo pơhiăp laih mơ̆ng pô pơala Ñu 
Yônah, ană đah rơkơi Amithai, mơ̆ng anih Gat-Hêpher anŭn. 

26Yahweh hơmâo ƀuh laih rĭm čô amăng ƀing Israel le̱ng kơ tơnap tap ruă phĭ̱̆ 
wơ̆t tơdah hlŭn ƀôdah rơngai laih anŭn ƀu hơmâo hlơi pô ôh gŭm djru ƀing 
gơñu. 

27Yuakơ Yahweh laĭ Ñu ƀu či sut huet hĭ abih ôh anăn ƀing Israel mơ̆ng rŏng lŏn 
tơnah anai, tui anŭn yơh Ñu yua tơlơi dưi kơtang Yarobam tal dua, jing ană đah 
rơkơi Yêhôas, kiăng pơklaih hĭ ƀing gơ̆. 

28Bơ kơ khul tơlơi truh pơkŏn dơ̆ng amăng rơnŭk Yarobam wai lăng, wơ̆t hăng 
abih bang tơlơi ñu ngă hrŏm hăng tơlơi dưi hĭ ñu, jing tơlơi ñu ăt blah mă brơi 
glaĭ kơ ƀing Israel plei pơnăng Damaskus hăng plei pơnăng Hamat mơ̆n, arăng 
čih pioh laih abih tơlơi anŭn amăng hră bruă mơnuă ƀing pơtao Israel. 

29Tơdang Yarobam tơĭ pran laih anŭn arăng dơ̱r ñu hrŏm hăng ƀing ơi adon ñu, 
jing ƀing pơtao Israel, ană ñu Zekharyah tŏ tui ñu ngă pơtao. 

2 Ƀing Pơtao 15 

Uzziyah Ngă Pơtao Lŏn Čar Yudah 

(2 Hră Ruai 26:1-23) 

1Amăng thŭn tal duapluh-tơjuh rơnŭk Yarobam ngă pơtao ƀing Israel, Uzziyah, 
ană đah rơkơi pơtao Amazyah, jing pơtao ƀing Yudah. 

2Ñu hlak pluh-năm thŭn tơdang ñu ngă pơtao laih anŭn ñu wai lăng amăng plei 
phŭn Yerusalaim truh kơ rơmapluh-dua thŭn. Anăn amĭ ñu jing HʼYêkôliah 
mơ̆ng plei Yerusalaim. 

3Pơtao Uzziyah ngă tơlơi djơ̆ ƀơi anăp Yahweh kar hăng ama ñu Amazyah 
hơmâo ngă laih. 

4Samơ̆ khul anih glông kơkuh pơpŭ kơ yang rơba̱ng ñu ăt ƀu pơglưh pơrai hĭ ôh 
laih anŭn ƀing ană plei ăt dŏ pơyơr khul gơnam ngă yang hăng čuh gơnam ƀâo 
mơngưi pơ anih glông anŭn mơ̆n. 

5Yahweh pơruă hĭ pơtao hăng tơlơi ruă phŭng laih anŭn tơlơi ruă anŭn dŏ tơl 
hrơi ñu djai. Tui anŭn, tơdang ñu dŏ hơdip, ñu khŏm dŏ hơjăn amăng sang phara. 
Tui anŭn, ană đah rơkơi ñu Yôtham grơ̆ng glăm bruă amăng sang pơtao hăng git 
gai ană plei amăng lŏn čar Yudah anŭn. 

6Bơ kơ khul tơlơi truh pơkŏn dơ̆ng amăng rơnŭk Uzziyah wai lăng wơ̆t hăng 
abih bang tơlơi ñu ngă laih, arăng čih pioh laih amăng hră bruă mơnuă ƀing 
pơtao Yudah. 

7Tơdang Uzziyah tơĭ pran, arăng dơ̱r ñu hrŏm hăng ƀing ơi adon ñu amăng Plei 
Dawid. Giŏng anŭn, ană đah rơkơi ñu Yôtham tŏ tui ñu ngă pơtao. 

Zekharyah Ngă Pơtao Lŏn Čar Israel 

8Amăng thŭn tal klâopluh-sapăn rơnŭk Uzziyah ngă pơtao ƀing Yudah, 
Zekharyah ană đah rơkơi Yarobam tal dua jing pơtao ƀing Israel amăng plei 
phŭn Samaria, laih anŭn ñu kơnơ̆ng wai lăng amăng năm blan đôč. 

9Ñu ngă tơlơi sat ƀai ƀơi anăp mơta Yahweh kar hăng ƀing ơi adon ñu hơmâo 
ngă laih. Ñu ƀu wir đuaĭ ataih hĭ ôh mơ̆ng khul tơlơi soh Yarobam tal sa, ană đah 
rơkơi Nebat ngă anŭn, jing tơlơi ñu ăt ba ƀing Israel ngă tui mơ̆n. 

10Sallum ană đah rơkơi Yabes ngă mơneč pơkơdơ̆ng glaĭ hăng Zekharyah laih 
anŭn kơsung pơdjai hĭ gơ̆ ƀơi anăp abih bang ƀing ană plei; giŏng anŭn ñu ngă 
pơtao pơala kơ gơ̆ yơh. 

11Khul tơlơi truh pơkŏn dơ̆ng amăng rơnŭk Zekharyah wai lăng, arăng čih pioh 
laih amăng hră bruă mơnuă ƀing pơtao Israel. 

12Tui anŭn, boh hiăp Yahweh hơmâo pơhiăp laih hăng pơtao Yêhu krep truh tui 
anai, “Ƀing kơnung djuai ih ăt či ngă pơtao ƀing Israel truh kơ rơnŭk tal pă̱ yơh.” 

Sallum Ngă Pơtao Lŏn Čar Israel 

13Sallum ană đah rơkơi Yabes jing pơtao amăng thŭn tal klâopluh-duapăn rơnŭk 
Uzziyah ngă pơtao ƀing Yudah, laih anŭn ñu wai lăng amăng plei phŭn Samaria 
kơnơ̆ng sa blan đôč. 

14Tơdang anŭn Menahêm, ană đah rơkơi Gadi, rai mơ̆ng anih Tirzah truh pơ plei 
Samaria. Ñu kơsung pơdjai hĭ Sallum ană đah rơkơi Yabes anŭn amăng plei phŭn 
Samaria, laih anŭn ngă pơtao pơala kơ gơ̆ yơh. 

15Bơ kơ khul tơlơi truh pơkŏn dơ̆ng amăng rơnŭk Sallum wai lăng wơ̆t hăng 
tơlơi ñu ngă mơneč pơkơdơ̆ng hăng pơtao Zekharyah, arăng čih pioh laih amăng 
hră bruă mơnuă ƀing pơtao Israel. 

16Amăng rơnŭk anŭn, Menahêm čơdơ̆ng tơbiă mơ̆ng plei pơnăng Tirzah laih 
anŭn kơsung blah plei pơnăng Tipsah wơ̆t hăng abih bang mơnuih amăng plei 
anŭn, hrŏm hăng mơnuih amăng tring jum dar plei anŭn, yuakơ ƀing gơñu 
hơngah ƀu kiăng pŏk ôh khul amăng ja̱ng gơñu. Ñu taih pơrăm hĭ plei Tipsah laih 
anŭn brĕh kian abih bang ƀing đah kơmơi hlak pi kian amăng plei anŭn yơh. 

Menahêm Ngă Pơtao Lŏn Čar Israel 

17Amăng thŭn tal klâopluh-duapăn Uzziyah ngă pơtao ƀing Yudah, Menahêm 
ană đah rơkơi Gadi jing pơtao ƀing Israel, laih anŭn ñu git gai wai lăng amăng 
plei Samaria truh kơ pluh thŭn. 

18Ñu ngă tơlơi sat ƀai ƀơi anăp Yahweh. Amăng abih bang rơnŭk ñu ngă pơtao, 
ñu ƀu wir đuaĭ ataih hĭ ôh mơ̆ng khul tơlơi soh Yarobam ană đah rơkơi Nebat 
ngă laih, jing tơlơi ñu ăt hơmâo ba laih ƀing Israel ngă tui mơ̆n. 

19Giŏng anŭn, Tiglat-Pileser, jing pơtao prŏng mơ̆ng lŏn čar Assiria, rai wang 
blah anih lŏn Israel anŭn, tui anŭn Menahêm brơi kơ pơtao ƀing Assiria sa-rơbâo 

talang amrăk kiăng kơ pơtao anŭn djru ngă brơi kơ tơlơi git gai ñu pô dŏ kơjăp 
amăng tơngan ñu. 

20Pơtao Menahêm pơgŏ̱ ƀing Israel djru brơi khul prăk amrăk anŭn yơh. Rĭm 
mơnuih pơdrŏng săh khŏm brơi rơmapluh sekel amrăk kiăng brơi kơ pơtao 
ƀing Assiria. Tui anŭn yơh, pơtao prŏng ƀing Assiria đuaĭ glaĭ ƀu dŏ amăng anih 
lŏn Israel dơ̆ng tah. 

21Bơ kơ khul tơlơi truh pơkŏn dơ̆ng amăng rơnŭk Menahêm wai lăng, wơ̆t hăng 
abih bang tơlơi ñu ngă laih, arăng čih pioh laih amăng hră bruă mơnuă ƀing 
pơtao Israel. 

22Tơdang Menahêm tơĭ pran laih anŭn arăng dơ̱r ñu, ană đah rơkơi ñu Pekayah 
tŏ tui ñu ngă pơtao. 

Pekayah Ngă Pơtao Lŏn Čar Israel 

23Amăng thŭn tal rơmapluh Uzziyah ngă pơtao ƀing Yudah, Pekayah ană đah 
rơkơi Menahêm jing pơtao ƀing Israel amăng plei phŭn Samaria, laih anŭn ñu 
git gai wai lăng amăng dua thŭn. 

24Pekayah ngă tơlơi sat ƀai ƀơi anăp Yahweh. Ñu ƀu wir đuaĭ ataih hĭ ôh mơ̆ng 
khul tơlơi soh Yarobam ană đah rơkơi Nebat ngă anŭn, jing tơlơi ñu ba laih ƀing 
Israel ngă tui mơ̆n. 

25Pekah, ană đah rơkơi Remalyah, jing sa čô amăng ƀing khua moa phŭn pơtao 
Pekayah, ngă mơneč pơkơdơ̆ng glaĭ hăng pơtao Pekayah. Ñu djă̱ ba rơmapluh 
čô tơhan mơ̆ng tring Gilead laih anŭn nao pơdjai hĭ pơtao Pekayah wơ̆t hăng 
Argôb laih anŭn Arieh mơ̆n amăng anih kơđông kơdŏp sang pơtao ƀơi plei 
Samaria. Giŏng anŭn, Pekah ngă pơtao pơala kơ Pekayah yơh. 

26Khul tơlơi truh pơkŏn dơ̆ng amăng rơnŭk Pekayah wai lăng, wơ̆t hăng abih 
bang tơlơi ñu ngă laih, arăng čih pioh laih amăng hră bruă mơnuă ƀing pơtao 
Israel. 

Pekah Ngă Pơtao Lŏn Čar Israel 

27Amăng thŭn tal rơmapluh-dua rơnŭk Uzziyah ngă pơtao ƀing Yudah, Pekah 
ană đah rơkơi Remalyah jing pơtao ƀing Israel amăng plei phŭn Samaria laih 
anŭn ñu wai lăng amăng duapluh thŭn. 

28Ñu ngă tơlơi sat ƀai ƀơi anăp Yahweh. Ñu ƀu wir đuaĭ ataih hĭ ôh mơ̆ng khul 
tơlơi soh Yarobam ană đah rơkơi Nebat ngă anŭn, jing tơlơi ñu ba laih ƀing Israel 
ngă tui mơ̆n. 

29Amăng rơnŭk Pekah pơtao ƀing Israel, Tiglat-Pileser pơtao prŏng amăng dêh 
čar Assiria wơ̆t glaĭ mă tŭ plei Iyon, laih anŭn khul plei pơnăng Abêl-Bet-
Maakhah, Yanôhah, Kedes laih anŭn Hazôr. Ñu ăt mă anih tring Gilead laih anŭn 
tring Galilê wơ̆t hăng abih bang anih lŏn ƀing djuai Naptali mơ̆n. Giŏng anŭn, ñu 
mă pơđuaĭ hĭ ƀing ană plei mơ̆ng khul anih anŭn nao pơ dêh čar Assiria. 

30Giŏng anŭn, Hôsea ană đah rơkơi Êlah ngă mơneč pơkơdơ̆ng pơblư̆ hĭ Pekah 
jing ană đah rơkơi Remalyah anŭn. Ñu kơsung pơdjai hĭ gơ̆ hăng ngă pơtao pơala 
kơ gơ̆ amăng thŭn tal duapluh rơnŭk Yôtham ană đah rơkơi Uzziyah git gai wai 
lăng ƀing Yudah. 

31Bơ kơ khul tơlơi truh pơkŏn dơ̆ng amăng rơnŭk Pekah wai lăng, wơ̆t hăng abih 
bang tơlơi ñu ngă laih, arăng čih pioh laih amăng hră bruă mơnuă ƀing pơtao 
Israel. 

Yôtham Ngă Pơtao Lŏn Čar Yudah 
(2 Hră Ruai 27:1-9) 

32Amăng thŭn tal dua Pekah ană đah rơkơi Remalyah ngă pơtao ƀing Israel, 
Yôtham ană đah rơkơi pơtao Uzziyah jing pơtao ƀing Yudah. 

33Ñu hlak duapluh-rơma thŭn tơdang ñu ngă pơtao laih anŭn ñu git gai wai lăng 
amăng plei phŭn Yerusalaim truh kơ pluh-năm thŭn. Anăn amĭ ñu jing HʼYêrusa, 
ană đah kơmơi Zadôk. 

34Ñu ngă tơlơi djơ̆ ƀơi anăp Yahweh kar hăng ama ñu Uzziyah hơmâo ngă laih. 

35Samơ̆ khul anih glông kơkuh pơpŭ kơ yang rơba̱ng ñu ƀu pơglưh pơrai hĭ ôh 
laih anŭn ƀing ană plei ăt dŏ pơyơr khul gơnam ngă yang hăng čuh gơnam ƀâo 
mơngưi pơ anih glông anŭn. Yôtham pơkra pơdơ̆ng glaĭ Amăng ja̱ng Gah 
Dư̱r sang yang Yahweh. 

36Bơ kơ khul tơlơi truh pơkŏn dơ̆ng amăng rơnŭk Yôtham wai lăng, wơ̆t hăng 
hơget tơlơi ñu ngă laih, arăng čih pioh laih amăng hră bruă mơnuă ƀing pơtao 
Yudah. 

37Amăng rơnŭk pơtao Yôtham anŭn, Yahweh čơdơ̆ng pơkiaŏ nao Rezin pơtao 
ƀing Aram laih anŭn Pekah ană đah rơkơi Remalyah, jing pơtao ƀing Israel kiăng 
pơkơdơ̆ng glaĭ hăng lŏn čar Yudah. 

38Tơdang Yôtham tơĭ pran, arăng dơ̱r ñu hrŏm hăng ƀing ơi adon ñu amăng Plei 
Dawid, jing ơi adon ñu, ană đah rơkơi ñu Ahaz tŏ tui ñu ngă pơtao. 

2 Ƀing Pơtao 16 

Ahaz Ngă Pơtao Lŏn Čar Yudah 

(2 Hră Ruai 28:1-27) 

1Amăng thŭn tal pluh-tơjuh rơnŭk Pekah ană đah rơkơi Remalyah wai lăng ƀing 
Israel, Ahaz ană đah rơkơi Yôtham ngă pơtao ƀing Yudah. 

2Ahaz hlak duapluh thŭn tơdang ñu ngă pơtao laih anŭn ñu git gai wai lăng 
amăng plei phŭn Yerusalaim pluh-năm thŭn. Ñu ƀu ngă ôh tơlơi djơ̆ ƀơi anăp 
mơta Yahweh Ơi Adai ñu hrup hăng ơi adon ñu Dawid ngă laih. 

3Kơđai glaĭ, ñu rơbat amăng khul jơlan sat hrup hăng ƀing pơtao Israel rơbat 
laih, laih anŭn ñu ăt čuh pơyơr ană đah rơkơi ñu mơ̆n đuaĭ tui hăng khul jơlan 

hơƀak drak ƀing ană plei sat ƀai Kanaan, jing ƀing Yahweh hơmâo puh pơđuaĭ 
hĭ laih mơ̆ng ƀing Israel hlâo adih. 

4Ñu pơyơr khul gơnam ngă yang laih anŭn čuh gơnam ƀâo mơngưi ƀơi khul anih 
glông kơkuh pơpŭ kơ ƀing yang rơba̱ng, ƀơi khul kơčŏng bŏl čư̆ laih anŭn gah 
yŭ kơ rĭm kơyâo prŏng pum pam yơh. 

5Giŏng anŭn, Rezin pơtao ƀing Aram laih anŭn Pekah ană đah rơkơi Remalyah, 
pơtao ƀing Israel, kơsung nao kiăng kơ blah hruă plei Yerusalaim, samơ̆ ƀing 
gơñu ƀu dưi hĭ hloh kơ Ahaz ôh. 

6Ƀơi rơnŭk anŭn, pơtao ƀing Edôm ăt mă tŭ glaĭ mơ̆n plei pơnăng Êlat kơ ƀing 
Edôm laih anŭn puh pơđuaĭ hĭ ƀing Yudah mơ̆ng plei anŭn. Giŏng anŭn, ƀing 
Edôm nao dŏ pơ plei Êlat laih anŭn hơdip pơ anih anŭn hlŏng truh kơ tă anai. 

7Ahaz pơkiaŏ ƀing ding kơna ñu nao laĭ kơ Tiglat-Pileser pơtao prŏng dêh čar 
Assiria tui anai, “Kâo jing ding kơna ih laih anŭn jing hrup hăng ană ih. Đĭ rai bĕ 
pơklaih hĭ kâo mơ̆ng tơngan ƀing pơtao ƀing Aram laih anŭn pơtao ƀing Israel, 
jing ƀing hlak kơsung blah kâo.” 

8Giŏng anŭn, Ahaz mă amrăk, mah ñu hơduah ƀuh amăng sang yang Yahweh laih 
anŭn amăng anih pioh gơnam sang pơtao, laih anŭn mơit brơi pơyơr khul 
gơnam anŭn kơ pơtao Assiria yơh. 

9Pơtao ƀing Assiria mă tŭ laih anŭn nao kơsung blah hăng mă tŭ hĭ plei pơnăng 
Damaskus. Ñu puh pơđuaĭ hĭ ƀing ană plei Aram nao pơ anih Kir laih anŭn pơdjai 
hĭ pơtao gơñu Rezin. 

10Hơmâo sa wơ̆t, tơdang pơtao Ahaz nao pơ plei phŭn Damaskus kiăng bưp 
Tiglat-Pileser pơtao prŏng dêh čar Assiria, ñu ƀuh sa boh kơnưl ngă yang amăng 
plei anŭn laih anŭn mơit glaĭ kơ khua ngă yang prŏng hloh Uriah sa pŏk rup ča̱r 
kơnưl anŭn wơ̆t hăng khul hơdră pơñen kiăng kơ pơkra sa boh kơnưl hrup hăng 
anŭn. 

11Tui anŭn, hlâo kơ pơtao Ahaz wơ̆t glaĭ pơ lŏn čar Yudah, khua ngă yang Uriah 
anŭn pơkra sa boh kơnưl ngă yang tui hăng abih bang hơdră pơkra pơtao Ahaz 
hơmâo mơit laih kơ ñu mơ̆ng čar Damaskus. 

12Tơdang pơtao glaĭ mơ̆ng plei Damaskus, ñu nao lăng kơnưl ngă yang anŭn. Tui 
anŭn, ñu rai jĕ kiăng kơ pơyơr đĭ khul gơnam ngă yang ƀơi kơnưl anŭn yơh. 

13Ñu pơyơr đĭ gơnam pơyơr čuh hăng gơnam pơyơr pơdai ñu, tuh mŭt gơnam 
pơyơr mơñum ñu laih anŭn añăh drah mơ̆ng khul gơnam pơyơr tơlơi pơgop 
pơlir ƀơi kơnưl anŭn. 

14Bơ kơ kơnưl ngă yang ko̱ng hơđăp arăng hơmâo pơyơr pơko ̆  laih kơ Yahweh 
hlâo adih anŭn, ñu mă pơđuaĭ hĭ mơ̆ng anih kơplăh wăh kơnưl ngă yang phrâo 
hăng sang yang Yahweh, laih anŭn pioh kơnưl ko̱ng hơđăp anŭn ƀơi anih gah 
dư̱r kơ kơnưl ngă yang phrâo. 

15Giŏng anŭn, pơtao Ahaz pơđar kơ khua ngă yang prŏng hloh Uriah tui anai, 
“Ƀơi ngŏ kơnưl ngă yang prŏng phrâo anai, pơyơr bĕ gơnam pơyơr čuh ƀơi sêng 
brêng mơguah laih anŭn gơnam pơyơr pơdai ƀơi hơhuñ. Khul gơnam pơyơr 
anŭn jing gơnam pơyơr čuh hăng gơnam pơyơr pơdai kâo, gơnam pơyơr čuh 
hăng gơnam pơyơr pơdai mơ̆ng abih bang ană plei amăng lŏn čar Yudah anai, 
laih anŭn gơnam pơyơr mơñum gơñu. Añăh bĕ ƀơi kơnưl ngă yang anai abih 
bang drah mơ̆ng khul gơnam pơyơr čuh laih anŭn mơ̆ng khul gơnam ngă yang. 
Samơ̆ bơ kơ kơnưl ngă yang ko̱ng hơđăp anŭn, kâo či pioh kơ kâo pô yua kiăng 
kơ hơduah tơña tơlơi djru pơmĭn.” 

16Tui anŭn, khua ngă yang Uriah ngă tui abih bang tơlơi pơtao Ahaz hơmâo 
pơđar laih. 

17Pơtao Ahaz mă pơđuaĭ hĭ khul mơthă bơnăh mơ̆ng khul hip rơdêh amăng sang 
yang Yahweh laih anŭn ba pơđuaĭ hĭ khul kơthŭng ia mơ̆ng khul hip rơdêh anŭn. 
Ñu ăt mă pơđuaĭ hĭ mơ̆n brŏng prŏng arăng iâu rơsĭ mơ̆ng khul rup rơmô tơno 
djă̱ grơ̆ng brŏng anŭn laih anŭn pioh ƀơi sa boh atur ngă hăng boh pơtâo. 

18Ñu ăt mă pơđuaĭ hĭ mơ̆n adri̱ng grê pơtao kiăng kơ pơtao dŏ be̱r amăng hrơi 
Saƀat, jing adri̱ng arăng pơdơ̆ng đĭ laih hlâo adih ƀơi sang yang Yahweh laih 
anŭn kơđŏl hĭ bah amăng gah rơngiao kơ sang yang anŭn, jing bah amăng pơtao 
juăt mŭt tơbiă. Ahaz ngă hơdôm tơlơi anŭn kiăng kơ pơrơiêŭ pơtao prŏng dêh 
čar Assiria yơh. 

19Bơ kơ khul tơlơi truh pơkŏn dơ̆ng amăng rơnŭk Ahaz wai lăng, wơ̆t hăng tơlơi 
ñu ngă laih, arăng čih pioh laih amăng hră bruă mơnuă ƀing pơtao Yudah. 

20Tơdang Ahaz tơĭ pran, arăng dơ̱r ñu hrŏm hăng ƀing ơi adon ñu amăng Plei 
Dawid laih anŭn ană đah rơkơi ñu Hizkiyah tŏ tui ñu ngă pơtao. 

2 Ƀing Pơtao 17 

Hôsea Ngă Pơtao Hơnăl Tuč Lŏn Čar Israel 

1Amăng thŭn tal duapluh rơnŭk Ahaz jing pơtao ƀing Yudah, Hôsea ană đah 
rơkơi Êlah ngă pơtao ƀing Israel amăng plei Samaria laih anŭn ñu wai lăng 
amăng duapăn thŭn. 

2Ñu ngă tơlơi sat ƀai ƀơi anăp mơta Yahweh, samơ̆ ñu ƀu ngă sat ƀai biă mă hrup 
hăng ƀing pơtao Israel git gai wai lăng hlâo kơ ñu ôh. 

3Hlâo adih Hôsea jing pô dŏ gah yŭ tơlơi dưi Salmaneser pơtao prŏng dêh čar 
Assiria laih anŭn brơi jia kơ pơtao anŭn, yuakơ pơtao Salmaneser đĭ rai kơsung 
blah dưi hĭ laih kơ ƀing Israel. 

4Samơ̆ hơmâo sa thŭn, Hôsea ngă mơneč pơkơdơ̆ng glaĭ hăng Salmaneser. Ñu 
hơmâo pơkiaŏ laih ƀing ding kơna ñu nao pơ So pơtao ƀing Êjip kiăng rơkâo kơ 
pơtao anŭn djru ñu, laih anŭn ñu hơngah ƀu duh jia kơ pơtao ƀing Assiria anŭn 

dơ̆ng tah, jing tơlơi ñu juăt ngă rĭm thŭn hlâo adih. Hơnŭn yơh, tơdang 
Salmaneser thâo krăn kơ tơlơi anŭn, ñu mă krư̆ hĭ Hôsea amăng sang mơnă. 

5Giŏng anŭn, pơtao ƀing Assiria anŭn wang blah djŏp anih amăng anih lŏn ƀing 
Israel laih anŭn ñu ăt kơsung nao blah plei phŭn Samaria laih anŭn blah hruă 
plei anŭn amăng klâo thŭn. 

6Amăng thŭn tal duapăn rơnŭk Hôsea wai lăng, pơtao ƀing Assiria dưi mă hĭ plei 
Samaria laih anŭn ñu mă pơđuaĭ hĭ ƀing Israel nao pơ dêh čar Assiria. Ñu brơi 
ƀing gơ̆ dŏ amăng tring Halah hăng plei pơnăng Gôzan jĕ ƀơi krong Habôr laih 
anŭn amăng khul plei pla ƀing Mêdi. 

Ƀing Israel Đuaĭ Ataih Hĭ Mơ̆ng Lŏn Čar Gơñu Pô Yuakơ Tơlơi Soh Gơñu 

7Abih bang tơlơi tơnap tap anŭn truh kơ ƀing Israel yuakơ ƀing gơñu hơmâo ngă 
soh pơkơdơ̆ng glaĭ hăng Yahweh Ơi Adai gơñu yơh, jing Pô pơklaih hĭ laih ƀing 
gơñu mơ̆ng tơlơi dưi Pharaoh pơtao ƀing Êjip laih anŭn ba tơbiă hĭ laih ƀing 
gơñu mơ̆ng lŏn čar Êjip. Ƀing gơñu kơkuh pơpŭ kơ ƀing yang rơba̱ng, 

8laih anŭn đuaĭ tui khul tơlơi pơhrăm sat ƀing kơnung djuai Yahweh hơmâo puh 
pơđuaĭ hĭ laih mơ̆ng anăp gơñu hrŏm hăng khul tơlơi pơhrăm sat ƀing pơtao 
Israel hlâo adih hơmâo ngă soh laih mơ̆n. 

9Hloh kơ anŭn dơ̆ng, ƀing Israel ngă soh hơgŏm pơkơdơ̆ng glaĭ hăng Yahweh Ơi 
Adai gơñu. Ƀing gơñu pơdơ̆ng đĭ kơ gơñu pô khul anih kơkuh pơpŭ kơ yang 
rơba̱ng ƀơi khul anih glông čơdơ̆ng mơ̆ng anih gak glông truh pơ anih plei 
kơđông kơjăp amăng djŏp plei pla gơñu. 

10Ƀing gơñu pơdơ̆ng đĭ khul boh pơtâo kơkuh pơpŭ kơ yang rơba̱ng laih anŭn 
khul tơmĕh kơyâo yang HʼAsêrah ƀơi rĭm kơčŏng bŏl čư̆ wơ̆t hăng gah yŭ rĭm 
phŭn kơyâo pum pam. 

11Ƀơi rĭm anih glông anŭn ƀing gơñu čuh gơnam ƀâo mơngưi, tui hăng tơlơi ƀing 
kơnung djuai hơmâo ngă laih hlâo kơ Yahweh puh pơđuaĭ hĭ ƀing gơñu mơ̆ng 
anăp ƀing Israel. Ƀing Israel juăt ngă tơlơi ƀrưh mơhiăh tơl ngă kơ Yahweh hil 
ƀrŭk biă mă. 

12Sĭt ƀing gơñu ăt kơkuh pơpŭ kơ khul rup trah mơ̆n wơ̆t tơdah Yahweh hơmâo 
khă laih tui anai, “Ƀing gih anăm ngă ôh tơlơi sat anŭn.” 

13Yahweh pơkơđiăng kơ ƀing Israel hăng ƀing Yudah mơ̆ng lu ƀing pô pơala Ñu, 
jing ƀing pơƀuh tơlơi či truh pơanăp tui anai, “Wĕh đuaĭ hĭ bĕ mơ̆ng khul jơlan 
sat gih laih anŭn djă̱ pioh bĕ khul tơlơi pơđar hăng tơlơi pơtă pơtăn Kâo, jing tui 
hăng tơlơi Kâo hơmâo pơđar laih kơ ƀing ơi adon gih amăng abih bang Tơlơi 
Juăt. Abih bang tơlơi anŭn Kâo hơmâo brơi laih kơ ƀing gih mơ̆ng ƀing ding kơna 
Kâo jing ƀing pô pơala anŭn.” 

14Samơ̆ ƀing Israel hơngah ƀu kiăng hơmư̆ ôh laih anŭn khăng akŏ kar hăng ƀing 
ơi adon gơñu hlâo adih mơ̆n, jing ƀing ƀu đaŏ kơnang kơ Yahweh Ơi Adai gơñu 
ôh. 

15Sĭt ƀing Israel hơngah hĭ ƀu tui gưt ôh khul tơlơi Yahweh pơtă pơtăn. Ƀing 
gơñu kŏn djă̱ pioh lơi tơlơi pơgop Ñu pơko ̆  laih hăng ƀing ơi adon gơñu laih anŭn 
khul tơlơi pơkơđiăng Ñu hơmâo brơi laih kơ ƀing ơi adon gơñu. Ƀing gơñu đuaĭ 
tui khul rup trah đôč đač laih anŭn gơñu pô jing hĭ đôč đač yơh. Ƀing gơñu ngă 
tui tơlơi pơhơmutu ƀing kơnung djuai jum dar gơñu wơ̆t tơdah Yahweh hơmâo 
khă laih tui anai, “Anăm hla̱ tui tơlơi ƀing gơñu ngă ôh.” Samơ̆ ƀing gơñu ăt ngă 
khul tơlơi Yahweh hơmâo khă laih kơ ƀing gơñu ƀu dưi ngă anŭn mơ̆n. 

16Ƀing gơñu hơngah lui hĭ abih bang tơlơi Yahweh Ơi Adai gơñu pơđar laih, laih 
anŭn tuh tia kơ gơñu pô dua boh rup trah ană rơmô laih anŭn treh trah sa ƀĕ 
tơmĕh rup trah HʼAsêrah mơ̆n kiăng kơ kơkuh pơpŭ. Ƀing gơñu bon kơkuh kơ 
abih bang khul pơtŭ hăng adai adih laih anŭn kơkuh pơpŭ kơ yang rơba̱ng Baal 
mơ̆n. 

17Ƀing gơñu čuh ngă yang ƀing ană đah rơkơi đah kơmơi gơñu kiăng pơyơr kơ 
yang rơba̱ng. Ƀing gơñu pơjuăt ngă pơjâo iâu yang laih anŭn jao gơñu pô hlo̱m 
ƀo̱m kiăng kơ ngă nanao tơlơi sat ƀai ƀơi anăp Yahweh tơl ngă kơ Ñu hil biă mă. 

18Tui anŭn, Yahweh hil biă mă kơ ƀing Israel tơl Ñu ba pơđuaĭ hĭ ƀing gơñu mơ̆ng 
anăp Ñu yơh. Tui anŭn, kơnơ̆ng ƀing Yudah đôč dŏ glaĭ. 

19Samơ̆ ƀing Yudah ăt kŏn djă̱ pioh khul tơlơi pơđar Yahweh Ơi Adai gơñu lơi. 
Ƀing gơñu ăt đuaĭ tui khul tơlơi phiăn soh sat ƀing Israel hơmâo ngă laih. 

20Yuakơ khul tơhơnal tơlơi anŭn yơh, Yahweh hơngah lui hĭ abih bang ƀing 
Israel. Ñu pơkơhma̱l hĭ ƀing gơ̆ laih anŭn jao hĭ ƀing gơ̆ kơ tơlơi dưi ƀing sua mă, 
tơl Ñu puh pơđuaĭ hĭ ƀing gơ̆ mơ̆ng anăp Ñu. 

21Hlâo adih, tơdang Yahweh mă pơđuaĭ hĭ ƀing Israel mơ̆ng sang anŏ Dawid, 
ƀing gơñu ruah Yarobam, ană đah rơkơi Nebat, jing pơtao gơñu. Samơ̆ pơtao 
Yarobam plư ƀing Israel lui hĭ tơlơi tui gưt kơ Yahweh laih anŭn dui ba ƀing gơ̆ 
ngă tơlơi soh prŏng biă mă. 

22Ƀing Israel dŏ ngă tui ƀe̱l nanao amăng abih bang tơlơi soh Yarobam laih anŭn 
ƀu wir đuaĭ ataih hĭ ôh mơ̆ng khul tơlơi soh anŭn, 

23tơl Yahweh ba pơđuaĭ hĭ ƀing gơñu mơ̆ng anăp Ñu, tui hăng tơlơi Ñu 
pơkơđiăng laih mơ̆ng abih bang ƀing ding kơna Ñu jing ƀing pô pơala anŭn. Tui 
anŭn, Ñu brơi kơ ƀing Assiria ba pơđuaĭ hĭ ƀing Israel ataih mơ̆ng lŏn čar gơñu 
pô hăng nao dŏ pơ lŏn čar Assiria hlŏng truh kơ tă anai. 

Ƀing Mơnuih Tuai Rai Dŏ Amăng Lŏn Čar Israel 

24Pơtao Assiria ba rai ƀing mơnuih mơ̆ng khul plei pơnăng Babilon, Kuthah, 
Awa, Hamat laih anŭn Sepharwayim laih anŭn brơi kơ ƀing gơñu dŏ amăng khul 
plei pla jum dar plei phŭn Samaria kiăng kơ pơala kơ ƀing Israel. Ƀing gơñu mă 
hĭ plei Samaria laih anŭn hơdip amăng khul plei pla jum dar anŭn yơh. 

25Yuakơ ƀing gơñu ƀu kơkuh pơpŭ kơ Yahweh ôh, tơdang ƀing gơñu phrâo truh 
pơ anih anŭn, tui anŭn Yahweh puh rai rơmung dŭl amăng ƀing gơñu laih anŭn 
khul hlô mơnơ̆ng anŭn pơdjai hĭ đơđa mơnuih amăng ƀing gơñu. 

26Ƀing arăng laĭ pơthâo kơ pơtao Assiria tui anai, “Ƀing mơnuih ih mă pơđuaĭ hĭ 
laih anŭn ba rai dŏ amăng khul plei pla Samaria ƀu thâo ôh tơlơi phiăn kơkuh 
pơpŭ kơ yang amăng lŏn čar anŭn. Yang anŭn hơmâo puh rai khul rơmung dŭl 
amăng ƀing gơñu, tui anŭn hlô mơnơ̆ng anŭn hlak pơdjai hĭ ƀing gơñu yuakơ 
ƀing ană plei phrâo truh anŭn ƀu thâo krăn ôh hơget tơlơi yang lŏn čar anŭn 
kiăng.” 

27Tui anŭn, pơtao Assiria pơtă tui anai, “Ruah bĕ sa čô amăng khua ngă yang ƀing 
gih ba rai mơ̆ng plei phŭn Samaria anŭn, laih anŭn pơkiaŏ bĕ ñu glaĭ hơdip pơ 
plei phŭn Samaria kiăng kơ pơtô brơi kơ ƀing mơnuih phrâo rai hơdip amăng 
lŏn čar Israel hơget tơlơi yang lŏn čar anŭn kiăng.” 

28Tui anŭn, sa čô amăng ƀing khua ngă yang, jing ƀing arăng mă ba rai pơ plei 
Samaria, wơ̆t glaĭ hơdip pơ anih Bêthêl laih anŭn pơtô kơ ƀing tuai phrâo rai dŏ 
pơ anih anŭn kiăng kơkuh pơpŭ kơ Yahweh. 

29Wơ̆t tơdah tui anŭn, rĭm kơnung djuai mơnuih mơ̆ng phara kơnung djuai 
pơkra khul rup trah yang gơñu pô amăng phara plei pla jing anih ƀing gơñu hlak 
hơdip, laih anŭn pơdơ̆ng đĭ khul rup trah yang anŭn ƀơi khul anih glông kơkuh 
pơpŭ kơ yang rơba̱ng ƀing Israel hơmâo pơkra laih hlâo adih. 

30Ƀing mơnuih mơ̆ng plei pơnăng Babilon pơkra yang rup trah Sukkôt-Benôt, 
ƀing mơnuih mơ̆ng plei pơnăng Kuthah pơkra yang pơkra rup trah yang Nergal 
laih anŭn ƀing mơnuih mơ̆ng plei pơnăng Hamat pơkra rup trah yang Asima. 

31Ƀing mơnuih mơ̆ng plei pơnăng Awa pơkra yang Nibhaz laih anŭn yang Tartak 
laih anŭn ƀing mơnuih mơ̆ng plei pơnăng Sepharwayim čuh ngă yang ƀing ană 
bă gơñu kiăng pơyơr kơ yang Adrammelek laih anŭn kơ yang Anammelek, jing 
ƀing yang mơnuih Sepharwayim. 

32Ƀing gơñu kơkuh pơpŭ kơ Yahweh, samơ̆ ƀing gơñu ăt ruah mă ƀing mơnuih 
amăng kơnung djuai gơñu pô kiăng kơ jing ƀing khua ngă yang ƀơi khul anih 
glông kơkuh pơpŭ kơ yang rơba̱ng. 

33Ƀing gơñu kơkuh pơpŭ kơ Yahweh, samơ̆ ƀing gơñu ăt kơkuh pơpŭ kơ ƀing 
yang gơñu pô mơ̆n tui hăng khul tơlơi phiăn ƀing kơnung djuai gơñu hơmâo 
tơbiă rai. 

34Truh kơ tă anai ƀing gơñu ăt dŏ ngă nanao tui anŭn jing khul tơlơi ƀing gơñu 
juăt ngă hlâo adih. Ƀing gơñu ƀu djơ̆ kơnơ̆ng kơkuh pơpŭ kơ Yahweh đôč ôh, 
kŏn tŏng ten ngă tui lơi khul tơlơi pơtă pơtăn, tơlơi phiăn, tơlơi juăt laih anŭn 
tơlơi pơđar Yahweh hơmâo brơi laih kơ ƀing kơnung djuai Yakôb, jing pô 
Yahweh pơanăn Israel anŭn. 

35Tơdang Yahweh pơjing tơlơi pơgop hăng ƀing Israel hlâo adih, Ñu pơđar kơ 
ƀing gơ̆ tui anai, “Anăm kơkuh pơpŭ kơ ƀing yang rơba̱ng ôh, anăm bon kơkuh 
kơ ƀing gơñu anŭn ôh, anăm mă bruă kơ ƀing gơñu ôh laih anŭn anăm ngă yang 
kơ ƀing gơñu ôh. 

36Samơ̆ Kâo, Yahweh, jing Pô ba laih ƀing gih tơbiă mơ̆ng lŏn čar Êjip hăng tơlơi 
dưi kơtang, jing hăng hơpăl tơngan Kâo yơr tơbiă, Kâo yơh jing Pô ƀing gih khŏm 
kơkuh pơpŭ. Ƀing gih năng bon kơkuh laih anŭn pơyơr khul gơnam ngă yang kơ 
Kâo yơh. 

37Ƀing gih khŏm nanao pơñen djă̱ pioh khul tơlơi pơtă, tơlơi phiăn, tơlơi juăt 
laih anŭn tơlơi pơđar Kâo čih brơi laih kơ ƀing gih. Anăm kơkuh pơpŭ kơ ƀing 
yang rơba̱ng ôh. 

38Anăm wơr hĭ ôh tơlơi pơgop Kâo hơmâo pơjing laih hăng ƀing gih laih anŭn 
anăm kơkuh pơpŭ kơ ƀing yang rơba̱ng lơi. 

39Samơ̆ kơkuh bĕ kơ Kâo, jing Yahweh Ơi Adai gih, yuakơ Kâo yơh jing Pô 
pơklaih hĭ ƀing gih mơ̆ng tơlơi dưi abih bang ƀing rŏh ayăt gih.” 

40Samơ̆ ƀing kơnung djuai anŭn mơ̆ng dêh čar Assiria ƀu či hơmư̆ tui ôh. Ƀing 
gơñu ăt dŏ ngă tui ƀe̱l nanao mơ̆n hơdôm tơlơi sat gơñu hlâo adih. 

41Wơ̆t tơdah ƀing kơnung djuai anŭn kơkuh pơpŭ kơ Yahweh, ƀing gơñu ăt 
kơkuh pơpŭ kơ khul rup trah mơ̆n. Truh kơ tă anai, ƀing ană bă tơčô tơčĕ gơñu 
ăt ngă tui nanao tơlơi sat anŭn ƀing ơi adon gơñu hơmâo ngă laih hlâo adih. 

2 Ƀing Pơtao 18 

Hizkiyah Ngă Pơtao Lŏn Čar Yudah 

(2 Hră Ruai 29:1, 2; 31:1; Yesayah 36:1-22) 

1Amăng thŭn tal klâo rơnŭk Hôsea ană đah rơkơi Êlah ngă pơtao ƀing Israel, 
Hizkiyah ană đah rơkơi Ahaz jing pơtao ƀing Yudah. 

2Ñu hlak duapluh-rơma thŭn tơdang ñu jing pơtao laih anŭn ñu git gai wai lăng 
amăng plei Yerusalaim truh kơ duapluh-duapăn thŭn. Anăn amĭ ñu jing 
HʼAbiyah, ană Zekharyah. 

3Ñu ngă tơlơi djơ̆ ƀơi anăp Yahweh kar hăng ơi adon ñu Dawid hơmâo ngă laih. 

4Ñu pơglưh hĭ khul anih glông kơkuh pơpŭ kơ yang rơba̱ng, pơphač hĭ khul rup 
trah laih anŭn khăt pơrai hĭ khul tơmĕh kơyâo yang HʼAsêrah. Bơ kơ ala ko̱ng 
Môseh hơmâo pơkra laih hlâo adih jing ala arăng pơanăn Nehustan, Hizkiyah sŏ̱ 
pơphač hĭ, yuakơ hlŏng truh kơ rơnŭk anŭn, ƀing Israel ăt dŏ čuh gơnam ƀâo 
mơngưi kơ rup ala anŭn mơ̆n. 

5Hizkiyah đaŏ kơnang amăng Yahweh Ơi Adai ƀing Israel. Amăng ƀing pơtao 
Yudah hơdip hlâo kơ ñu ƀôdah tơdơi kơ ñu, ƀu hơmâo ôh hlơi pô hrup hăng ñu. 

6Ñu khăp kơ Yahweh laih anŭn ƀu pơdơi hĭ ôh đuaĭ tui Ñu laih anŭn ñu djă̱ pioh 
khul tơlơi pơđar Yahweh hơmâo brơi laih kơ Môseh. 

7Tui anŭn, Yahweh dŏ hrŏm hăng Hizkiyah laih anŭn Hizkiyah ngă bruă dưi jing 
amăng abih bang tơlơi ñu ngă. Ñu tơgŭ pơkơdơ̆ng glaĭ hăng pơtao prŏng dêh čar 
Assiria laih anŭn ƀu duh jia kơ pơtao anŭn ôh. 

8Wơ̆t tơdah anih gak glông anet ƀôdah plei kơđông kơjăp, ñu blah dưi hĭ kơ ƀing 
Philistia, hlŏng truh pơ plei pơnăng Gaza wơ̆t hăng guai lŏn lŏm kơ plei anŭn. 

9Amăng thŭn tal pă̱ rơnŭk pơtao Hizkiyah wai lăng, jing amăng thŭn tal tơjuh 
Hôsea ană đah rơkơi Êlah ngă pơtao ƀing Israel, Salmaneser pơtao prŏng dêh 
čar Assiria kơsung rai blah hruă hĭ plei phŭn Samaria. 

10Ƀơi hơnăl tuč kơ klâo thŭn, ƀing Assiria mă hơmâo hĭ plei anŭn. Anŭn jing 
amăng thŭn tal năm Hizkiyah wai lăng, jing amăng thŭn tal duapăn Hôsea ngă 
pơtao ƀing Israel. 

11Pơtao ƀing Assiria puh pơđuaĭ hĭ ƀing Israel nao pơ dêh čar Assiria laih anŭn 
brơi ƀing gơ̆ hơdip amăng tring Halah, tring Gôzan jĕ ƀơi krong Habôr, laih anŭn 
amăng khul plei pla ƀing Medai mơ̆n. 

12Khul tơlơi anŭn truh laih yuakơ ƀing gơñu ƀu gưt tui Yahweh Ơi Adai gơñu ôh, 
samơ̆ ƀing gơñu hơmâo pơkơdơ̆ng glaĭ hĭ hăng tơlơi pơgop Ñu, anŭn jing abih 
bang tơlơi Môseh jing ding kơna Yahweh hơmâo pơđar laih. Sĭt ƀing gơñu 
hơngah ƀu kiăng hơmư̆ khul tơlơi pơđar anŭn ôh kŏn ngă tui khul tơlơi anŭn lơi. 

13Amăng thŭn tal pluh-pă̱ rơnŭk pơtao Hizkiyah wai lăng, Sanehêrib pơtao 
prŏng dêh čar Assiria kơsung blah abih bang plei kơđông ƀing Yudah laih anŭn 
mă tŭ hĭ. 

14Tui anŭn, Hizkiyah pơtao Yudah mơit nao tơlơi rơkâo pap mơñai kơ pơtao 
ƀing Assiria tơdang ñu hlak dŏ ƀơi plei Lakhis tui anai, “Kâo hơmâo ngă soh laih. 
Kơdŭn đuaĭ hĭ bĕ mơ̆ng čar kâo laih anŭn kâo či kla hơget tơlơi ih kiăng kâo kla.” 
Giŏng anŭn, pơtao ƀing Assiria brơi kơ Hizkiyah, pơtao ƀing Yudah, kla klâo-
rơtuh talang amrăk laih anŭn klâopluh talang mah. 

15Tui anŭn, Hizkiyah brơi kơ ñu abih bang amrăk ñu hơduah ƀuh amăng sang 
yang Yahweh laih anŭn amăng anih pioh gơnam sang pơtao yơh. 

16Ƀơi mông anŭn, Hizkiyah pơtao ƀing Yudah ăt tơluăh hĭ mơ̆n mah klôp ƀơi 
khul bah amăng, ƀơi khul tơmĕh bah amăng sang yang Yahweh laih anŭn brơi 
kơ pơtao ƀing Assiria. 

Pơtao Prŏng Sanehêrib Pơhiăp Pơhuĭ Kơ Plei Phŭn Yerusalaim 

17Pơtao prŏng dêh čar Assiria pơkiaŏ nao pô khua git gai prŏng hloh kơ abih 
bang ƀing ling tơhan ñu, pô khua git gai prŏng laih anŭn pô khua pơala kơ pơtao 
wơ̆t hăng lu ƀing ling tơhan mơ̆ng plei pơnăng Lakhis nao pơ pơtao Hizkiyah 
amăng plei Yerusalaim. Ƀing gơñu đĭ nao pơ plei Yerusalaim laih anŭn dơ̆ng glaĭ 



809 

 

 
© 2013 Jơrai Bible Association. 

  
 

 

ƀơi pla̱ng ia ba rai ia mơ̆ng Dơnao Gah Ngŏ mŭt pơ plei, jing ƀơi jơlan nao pơ 
anih ƀing mơñam khăn kiăng kơ sĭ. 

18Klâo čô khua anŭn brơi arăng iâu rai pơtao, samơ̆ pơtao anŭn pơkiaŏ rai 
Elyakim, ană đah rơkơi Hilkiyah, jing pô khua wai bruă sang pơtao, Sebna pô 
khua čih hră laih anŭn Yôah, ană đah rơkơi Asap, jing pô khua čih pioh, tơbiă rai 
nao bưp ƀing gơñu. 

19Pô khua pơala kơ pơtao Assiria anŭn pơhiăp hăng ƀing khua pơtao Hizkiyah 
anŭn kiăng kơ laĭ kơ pơtao Hizkiyah tui anai: Anai yơh jing tơlơi pơtao ƀing 
Assiria tơña: Ƀơi hơget ih pioh tơlơi kơnang ih lĕ? 

20Ih laĭ ih hơmâo hơdră thâo pơblah laih anŭn ƀing ling tơhan kơtang kiăng 
pơblah dưi hĭ, samơ̆ ih kơnơ̆ng pơhiăp đôč đač đôč. Ƀơi hlơi ih hlak kơnang tơl 
ih tơgŭ pơkơdơ̆ng glaĭ hăng kâo lĕ? 

21Lăng bĕ ră anai, tơdah ih hlak kơnang kơ lŏn čar Êjip, lŏn čar anŭn jing kar 
hăng yua sa ƀĕ phŭn trang bo jŏh laih jing gai jra. Hlơi pô kơnang nao ƀơi phŭn 
anŭn, sĭt phŭn anŭn či klâŏ hĭ hluh nao rai pơrơka hĭ tơngan pô anŭn yơh! Abih 
bang hlơi pô kơnang kơ Pharaoh pơtao ƀing Êjip ăt či hrup hăng anŭn mơ̆n. 

22Tơdah ih laĭ kơ kâo tui anai, “Ƀing gơmơi kơnang kơ Yahweh Ơi Adai gơmơi,” 
samơ̆ ih yơh jing pô hơmâo pơrai hĭ khul anih glông Ñu laih anŭn khul kơnưl 
kơkuh pơpŭ kơ Ñu laih anŭn laĭ kơ ƀing Yudah hăng ƀing ană plei plei 
Yerusalaim tui anai, “Ƀing gih khŏm kơkuh pơpŭ kơnơ̆ng ƀơi anăp kơnưl anai 
amăng plei Yerusalaim đôč.” 

23Rai bĕ, brơi bĕ kơ khua kâo jing pơtao ƀing Assiria pơkă nua hăng ih tui anai: 
Kâo či jao brơi kơ ih dua-rơbâo drơi aseh, tơdah ih dưi hơduah hơmâo dua-
rơbâo čô tơhan dưi đĭ ƀơi khul aseh anŭn! 

24Wơ̆t tơdah ih kơnang ƀơi ƀing Êjip kơ ƀing tơhan aseh hăng khul rơdêh aseh, 
hiư̆m pă ih dưi puh pơđuaĭ hĭ mơ̆ sa čô khua moa anet hloh amăng ƀing khua 
moa ƀing ling tơhan kâo? 

25Hloh kơ anŭn dơ̆ng, sĭt kâo hơmâo rai laih kiăng kơ kơsung blah pơrai hĭ anih 
anai tui hăng boh hiăp Yahweh pơđar kơ kâo yơh. Yahweh Ñu pô yơh pơhiăp 
hăng kâo kiăng kơ kơsung tơbiă pơkơdơ̆ng glaĭ hăng lŏn čar anai laih anŭn pơrai 
hĭ. 

26Giŏng anŭn, Elyakim ană đah rơkơi Hilkiyah, Sebna laih anŭn Yôas laĭ kơ pô 
khua git gai ƀing ling tơhan Assiria tui anai, “Pơhiăp bĕ hăng ƀing gơmơi ding 
kơna ih anai amăng tơlơi pơhiăp ƀing Assiria, yuakơ ƀing gơmơi thâo hluh tơlơi 
pơhiăp anŭn. Anăm pơhiăp hăng ƀing gơmơi amăng tơlơi pơhiăp Yehudah ôh 
huĭdah ƀing ană plei ƀơi pơnăng plei anai dưi hơmư̆.” 

27Samơ̆ pô khua anŭn laĭ, “Kơnơ̆ng kơ khua gih laih anŭn kơ ƀing gih đôč hă khua 
kâo pơkiaŏ kâo rai pơhiăp khul tơlơi anai? Sĭt ƀu djơ̆ ôh. Ñu pơhiăp hăng abih 
bang ƀing mơnuih dŏ ƀơi ngŏ pơnăng plei anai. Hrup hăng ƀing gih yơh ƀing 

gơñu ăt či ƀơ̆ng ĕh laih anŭn mơñum ia mơañă gơñu pô mơ̆n yuakơ rơpa mơhao 
đơi.” 

28Giŏng anŭn, pô khua tơhan anŭn dŏ dơ̆ng laih anŭn pơhiăp kraih amăng tơlơi 
pơhiăp ƀing Yehudah tui anai: Hơmư̆ bĕ boh hiăp mơ̆ng pơtao prŏng jing pơtao 
Assiria anai! 

29Anai yơh jing tơlơi pơtao laĭ: Anăm brơi Hizkiyah pơblư̆ hĭ ƀing gih ôh. Ñu ƀu 
dưi pơklaih hĭ ƀing gih mơ̆ng tơngan tơlơi dưi kâo ôh. 

30Anăm brơi ôh Hizkiyah pơhưč plư ƀing gih đaŏ kơnang kơ Yahweh tơdang ñu 
laĭ tui anai, “Sĭt Yahweh či pơklaih hĭ ƀing ta. Sĭt plei ta anai ƀu či le ̆  hĭ amăng 
tơngan tơlơi dưi pơtao Assiria ôh.” 

31Anăm hơmư̆ tui pơtao gih Hizkiyah ôh. Anai yơh jing tơlơi pơtao prŏng Assiria 
laĭ hăng ƀing gih: Pơrơno̱m bĕ hăng kâo laih anŭn tơbiă rai pơ kâo bĕ. Giŏng 
anŭn, rĭm čô amăng ƀing gih či ƀơ̆ng mơ̆ng phŭn hrĕ boh kơƀâo ñu pô, mơ̆ng 
phŭn hra ñu pô laih anŭn mơñum ia mơ̆ng ia dơmŭn ñu pô yơh, 

32tơl kâo rai mă ƀing gih ba nao pơ anih lŏn hrup hăng anih lŏn gih pô, jing anih 
lŏn hơmâo hơma pơdai kiăng kơ pơkra ƀañ tơpŭng, anih lŏn hơmâo đang boh 
kơƀâo kiăng kơ pơkra ia boh kơƀâo phrâo, laih anŭn anih lŏn hơmâo khul kơyâo 
ôliwơ hăng ia hơni. Ruah mă bĕ tơlơi hơdip, anăm ruah mă tơlơi djai ôh! Anăm 
hơmư̆ tui Hizkiyah ôh, yuakơ ñu pơtơhuăl hĭ ƀing gih yơh tơdang ñu laĭ kơ tơlơi 
Yahweh či pơklaih hĭ ƀing gih. 

33Hơmâo mơ̆ yang lŏn čar pă dưi pơklaih hĭ laih anih lŏn ñu mơ̆ng tơngan tơlơi 
dưi pơtao prŏng Assiria? 

34Pơpă ƀing yang khul plei pơnăng Hamat hăng Arpad lĕ? Pơpă ƀing yang khul 
plei pơnăng Sepharwayim, Hena laih anŭn Iwah lĕ? Ƀing yang anŭn hơmâo 
pơklaih hĭ plei phŭn Samaria mơ̆ng tơngan tơlơi dưi kâo mơ̆? 

35Ƀu hơmâo yang pă ôh amăng abih bang ƀing yang khul anih anŭn hơmâo tơlơi 
dưi pơklaih hĭ ƀing gơñu mơ̆ng tơngan tơlơi dưi kâo. Tui anŭn, hiư̆m pă Yahweh 
dưi pơklaih hĭ plei Yerusalaim mơ̆ng tơngan tơlơi dưi kâo lĕ? 

36Samơ̆ ƀing ană plei ăt dŏ rơiăt laih anŭn ƀu laĭ glaĭ tơlơi hơget ôh, yuakơ pơtao 
Hizkiyah hơmâo pơtă laih kơ ƀing gơ̆ tui anai, “Anăm laĭ glaĭ kơ ñu ôh.” 

37Giŏng anŭn, Elyakim, ană đah rơkơi Hilkiyah, jing pô khua wai bruă sang 
pơtao, Sebna jing pô khua čih hră laih anŭn Yôas, ană đah rơkơi Asap, jing pô 
khua čih pioh, hek hĭ ao gơñu pô laih anŭn nao pơ pơtao Hizkiyah. Laih anŭn 
ƀing gơñu ruai glaĭ kơ pơtao hơget tơlơi pô khua pơala pơtao prŏng Assiria 
hơmâo laĭ laih. 

2 Ƀing Pơtao 19 

Laĭ Lui Hlâo Kơ Tơlơi Pơklaih Plei Yerusalaim 

(Yesayah 37:1-7) 

1Tơdang pơtao Hizkiyah hơmư̆ tơlơi anŭn, ñu hek hĭ ao ñu yuakơ ñu rơngot 
hơning. Giŏng anŭn, ñu buh hơô ao tâo laih anŭn mŭt nao pơ sang yang Yahweh 
yơh. 

2Ñu pơkiaŏ Elyakim, jing pô khua wai bruă sang pơtao, Sebna, jing pô khua čih 
hră laih anŭn ƀing kŏng tha ƀing khua ngă yang nao pơ pô pơala Yesayah ană 
đah rơkơi Amôz. Abih bang ƀing gơñu le̱ng kơ buh ao tâo soh sel. 

3Anai yơh jing tơlơi Hizkiyah pơtă kơ ƀing gơñu ruai hăng pô pơala anŭn tui 
anai: Hrơi anai yơh jing hrơi rŭng răng biă mă, pơhiăp pơglŏh laih anŭn pơmlâo, 
kar hăng đah kơmơi truh mông či tơkeng yơh, samơ̆ ƀu hơmâo ôh tơlơi kơtang 
kiăng kơ tơkeng ană. 

4Năng ai Yahweh Ơi Adai ih hơmâo hơmư̆ laih abih bang tơlơi pô khua pơala kơ 
pơtao prŏng ƀing Assiria, jing pô hơmâo pơkiaŏ rai laih kiăng klao djik kơ Ơi 
Adai, jing Pô hơdip hlŏng lar, laih anŭn Yahweh či ƀuăh pơkra kơ khul tơlơi Ñu 
hơmâo hơmư̆ laih, jing tơlơi klao djik anŭn. Hơnŭn yơh, rơkâo iâu laĭ đa bĕ kơ 
ƀing ta jing ƀing Yerusalaim dŏ so̱t samơ̆ ăt dŏ hơdip anai. 

5Tơdang ƀing khua moa pơtao Hizkiyah nao pơ Yesayah, 

6Yesayah pơtă kơ ƀing gơñu ruai kơ khua gơñu tui anai: Anai yơh jing tơlơi 
Yahweh laĭ: Anăm huĭ ôh kơ hơget tơlơi ih hơmâo hơmư̆ laih, jing tơlơi pơhiăp 
ƀing khua moa pơtao prŏng ƀing Assiria anŭn pơhiăp ƀrưh mơhiăh laih kơ Kâo. 

7Hơmư̆ bĕ! Kâo či ngă kơ ñu hơmư̆ tơlơi hing hyu mơ̆ng čar ñu pô laih anŭn ñu 
či wơ̆t glaĭ pơ čar anŭn yơh. Pơ anih čar ñu anŭn yơh Kâo či brơi kơ arăng pơdjai 
hĭ ñu hăng đao. 

Pơtao Prŏng Sanehêrib Pơhiăp Pơhuĭ Kơ Plei Prŏng Yerusalaim Tal Dua 
(Yesayah 37:8-13) 

8Tơdang pô khua pơala pơtao prŏng Assiria hơmư̆ pơtao ñu hơmâo đuaĭ laih 
mơ̆ng plei pơnăng Lakhis laih anŭn nao pơblah pơkơdơ̆ng glaĭ hăng plei pơnăng 
Libnah. Tui anŭn, pô khua anŭn kơdŭn đuaĭ hĭ laih anŭn hơduah ƀuh pơtao 
prŏng anŭn pơ plei Libnah yơh. 

9Hlak anŭn, pơtao prŏng Sanehêrib hơmư̆ tơlơi laĭ pơthâo tui anai: Tirhakah, 
pơtao čar Kus, jing pô khua prŏng hloh kơ ƀing ling tơhan Êjip, hlak kơsung tơbiă 
kiăng blah pơkơdơ̆ng glaĭ hăng ñu. Tui anŭn yơh, pơtao Sanehêrib pơkiaŏ nao 
ƀing ding kơna ñu nao pơ Hizkiyah hăng hră laĭ pơthâo anai dơ̆ng: 

10Laĭ bĕ kơ Hizkiyah pơtao ƀing Yudah tui anai: Anăm brơi ôh Ơi Adai jing Pô ih 
hlak kơnang anŭn pơblư̆ hĭ ih tơdang ñu laĭ kơ tơlơi plei Yerusalaim ƀu či le ̆  hĭ 
ôh amăng tơngan tơlơi dưi pơtao prŏng Assiria. 

11Sĭt ih hơmâo hơmư̆ laih tơlơi ƀing pơtao prŏng Assiria hơmâo ngă laih kơ lu 
lŏn čar, jing tơlơi pơrai hĭ abih bang. Tui anŭn, ih pơmĭn Ơi Adai či klaih hĭ ƀing 
gih mơ̆n hă? 

12Tơdang ƀing ơi adon kâo hơmâo pơrai hĭ laih khul lŏn čar hlâo adih anŭn, ƀing 
yang rơba̱ng gơñu hơmâo pơklaih brơi hĭ khul lŏn čar anŭn laih mơ̆? Sĭt ƀu 
hơmâo ôh. Anai yơh jing ƀing yang anŭn: ƀing yang rơba̱ng khul plei pơnăng 
Gôzan, Haran, Rezep laih anŭn yang ƀing mơnuih Iden jing ƀing dŏ amăng plei 
pơnăng Telassar. 

13Pơpă ƀing pơtao khul plei pơnăng Hamat, Arpad, Sepharwayim, Hena ƀôdah 
Iwah lĕ? 

Tơlơi Hizkiyah Iâu Laĭ Pơklaih Hĭ Plei Yerusalaim 
(Yesayah 37:14-20) 

14Tơdang Hizkiyah mă hră mơ̆ng ƀing ding kơna pơtao ƀing Assiria laih anŭn 
đŏk, ñu đĭ nao pơ sang yang Yahweh laih anŭn blang tơbiă hră anŭn ƀơi anăp 
Yahweh. 

15Giŏng anŭn, Hizkiyah iâu laĭ kơ Yahweh tui anai: Ơ Yahweh Ơi Adai ƀing Israel 
hơi, jing Pô dŏ be̱r kơplăh wăh dua boh rup čerub anŭn, kơnơ̆ng hơjăn Ih yơh 
jing Ơi Adai kơ abih bang lŏn čar ƀơi lŏn tơnah anai. Ih hơmâo hrih pơjing laih 
adai adih laih anŭn lŏn tơnah anai. 

16Hơmư̆ bĕ, Ơ Yahweh hơi, hơmư̆ kâo đa, blang bĕ mơta Ih, Ơ Yahweh ăh, laih 
anŭn lăng bĕ. Hơmư̆ bĕ khul boh hiăp pơtao prŏng Sanehêrib hơmâo mơit rai 
laih kiăng pơmlâo hĭ Ih jing Ơi Adai hơdip hlŏng lar. 

17Sĭt hrup hăng tơlơi pơtă anŭn yơh, Ơ Yahweh hơi, ƀing pơtao Assiria hơmâo 
pơrai hĭ laih ƀing kơnung djuai anŭn wơ̆t hăng khul anih lŏn ƀing gơ̆ mơ̆n. 

18Ƀing gơñu hơmâo glŏm hĭ laih khul rup trah ƀing gơ̆ amăng apui kiăng pơrai 
hĭ, yuakơ khul rup trah anŭn ƀu djơ̆ yang ôh, samơ̆ kơnơ̆ng kơyâo laih anŭn boh 
pơtâo đôč, jing gơnam mơ̆ng tơngan mơnuih đôč pơkra rai. 

19Ră anai, Ơ Yahweh Ơi Adai gơmơi hơi, rơkâo kơ Ih pơklaih hĭ bĕ ƀing gơmơi 
mơ̆ng tơngan tơlơi dưi pơtao anŭn, kiăng kơ abih bang lŏn čar ƀơi lŏn tơnah 
anai dưi thâo krăn kơnơ̆ng hơjăn Ih yơh, Ơ Yahweh ăh, jing Ơi Adai sĭt. 

Pô Pơala Yesayah Mơit Boh Hiăp Yahweh Laĭ Glaĭ Kơ Pơtao Hizkiyah 
(Yesayah 37:21-38) 

20Giŏng anŭn, Yesayah ană đah rơkơi Amôz mơit rai tơlơi pơtă kơ pơtao 
Hizkiyah tui anai: Anai yơh jing tơlơi Yahweh Ơi Adai ƀing Israel laĭ: Kâo hơmâo 
hơmư̆ laih tơlơi ih iâu laĭ kơ tơlơi Sanehêrib pơtao prŏng ƀing Assiria anŭn. 

21Anai yơh jing boh hiăp Yahweh pơhiăp pơkơdơ̆ng glaĭ hăng pơtao anŭn: Dra 
Hơči̱h Čư̆ Ziôn djik djak kơhak kơčŭh kơ ih. Sĭt ƀing ană plei Yerusalaim anŭn 
tơtăh hĭ akŏ gơñu tơdang ih đuaĭ kơdŏp. 

22Hlơi jing pô ih hơmâo hơtŏh djraĭ laih anŭn ƀrưh mơhiăh laih lĕ? Ih hơmâo 
pơkơdơ̆ng glaĭ hăng hlơi tơdang ih pơyơ̆ng đĭ hiăp ih laih anŭn tơdang ih angak 
đĭ mơta pơgao ang ih lĕ? Ih pơkơdơ̆ng glaĭ hăng Kâo yơh, jing Pô Rơgoh Hiam 
ƀing Israel! 

23Ih pơkiaŏ ƀing ding kơna ih yơh. Hăng hiăp gơñu yơh ih hơmâo pơmlâo hĭ laih 
Kâo, jing Yahweh. Ih hơmâo laĭ laih tui anai, “Hăng lu khul rơdêh aseh kâo yơh 
kâo hơmâo đĭ laih ƀơi khul kơčŏng čư̆ čan, jing ƀơi anih rơjŭng anih lŏn Lebanôn. 
Kâo hơmâo dro̱m hĭ laih khul kơyâo sar glông hloh, laih anŭn khăt hĭ laih khul 
kơyâo hơngo̱ hiam hloh amăng anŭn. Kâo hơmâo nao truh laih pơ khul anih ataih 
hloh, jing pơ anih glai kơmrơ̆ng kơpa̱l anŭn. 

24Kâo hơmâo klơi laih khul ia dơmŭn amăng anih lŏn ƀing tuai laih anŭn mơñum 
laih ia pơ anih anŭn. Hăng dua gah plă̱ tơkai kâo, kâo hơmâo pơthu hĭ laih abih 
bang hơnŏh ia Êjip kiăng kơ ƀing ling tơhan kâo dưi găn nao.” 

25Ih ƀu hơmâo hơmư̆ laih ôh hă? Kâo jing Yahweh yơh, hơmâo pơmĭn pơphŭn 
laih tơlơi anai mơ̆ng đưm hlâo adih. Sĭt amăng rơnŭk đưm đă adih Kâo hơmâo 
pơkra laih hơdră anŭn. Amăng rơnŭk anai Kâo hơmâo ngă brơi laih tơlơi anŭn 
truh, kiăng kơ ih pơrăm pơrai hĭ khul plei kơđông kơjăp jing hĭ khul djăh boh 
pơtâo glưh. 

26Yua mơ̆ng hơdră Kâo anŭn yơh, ƀing ană plei gơñu le̱ng kơ tơdu rơmơ̆n, laih 
anŭn ƀing gơñu le̱ng kơ tah hơtai laih anŭn mlâo hyâo. Ƀing gơñu hrup hăng 
khul gơnam tăm amăng đang hơma, kar hăng khul čơnŭh rơ̆k mơda rơmuăn, kar 
hăng rơ̆k čơnŭh tơbiă ƀơi bơbŭng sang, gliu krô hĭ hăng angĭn pơiă hlơr hlâo kơ 
čă đĭ yơh. 

27Samơ̆ Kâo thâo laih anih ih dŏ, wơ̆t hăng anih ih nao rai mơ̆n laih anŭn tơlơi ih 
hil nač pơkơdơ̆ng glaĭ hăng Kâo. 

28Yuakơ ih hil nač pơkơdơ̆ng glaĭ hăng Kâo laih anŭn tơlơi ƀrưh mơhiăh ih đĭ rai 
truh pơ tơngia Kâo laih, tui anŭn, Kâo či goaĭ ƀơi adŭng ih hăng gơnam guaĭ Kâo 
laih anŭn pioh ƀơi amăng bah ih pơsơi hơ̆p Kâo. Hăng gơnam anŭn yơh Kâo či 
ngă brơi kơ ih wơ̆t glaĭ ƀơi jơlan ih hơmâo rai laih. 

29Bơ kơ ih, Ơ Hizkiyah, anai yơh jing sa tơlơi kơnăl kơ ih: Amăng thŭn anai ƀing 
gih či ƀơ̆ng huă hăng gơnam tăm čă đĭ mă ñu pô, laih anŭn amăng thŭn tal dua 
ƀing gih či ƀơ̆ng mơ̆ng gơnam tăm rŭh čă đĭ anŭn. Samơ̆ amăng thŭn tal klâo, 
ƀing gih či jŭ pla hăng pĕ hơpuă yơh, laih anŭn ƀing gih či pla khul phŭn hrĕ boh 
kơƀâo hăng pĕ ƀơ̆ng boh yơh. 

30Sa wơ̆t dơ̆ng tơƀe̱ng dŏ glaĭ ƀing Yudah či jing kar hăng phŭn kơyâo čă trŭn 
akha laih anŭn hơmâo đĭ boh čroh yơh. 

31Khul tơlơi anŭn či truh yuakơ mơ̆ng plei Yerusalaim yơh či tơbiă rai sa tơƀe̱ng 
dŏ glaĭ, laih anŭn mơ̆ng Čư̆ Ziôn yơh či hơmâo rai tơpul mơnuih dŏ so̱t. Sĭt nik 
Kâo, jing Yahweh Dưi Kơtang yơh, či pơgiŏng hĭ khul tơlơi anŭn. 

32Anai yơh jing tơlơi Yahweh pơhiăp kơ pơtao prŏng Assiria tui anai: Ñu ƀu či 
mŭt ôh amăng plei Yerusalaim anai, kŏn pơnăh sa ƀĕ ƀrŏm hraŏ lơi pơ anai. Ƀu 
hơmâo hlơi pô amăng ling tơhan ñu djă̱ khiơl rai pơ plei anai ƀôdah pơdơ̆ng đĭ 
jơlan bơnư̆ kiăng kơ blah hruă hĭ plei anai ôh. 

33Ƀơi jơlan ñu rai mơ̆n ñu či wơ̆t glaĭ; ñu ƀu či mŭt amăng plei anai ôh. Abih tơlơi 
anŭn Kâo, jing Yahweh, pơhiăp pơhaih laih. 

34Kâo či pơgang hăng pơklaih hĭ plei anai, yuakơ tơhơnal tơlơi Kâo pô laih anŭn 
yuakơ tơhơnal tơlơi ding kơna Kâo pơtao Dawid yơh. 

35Mlam anŭn mơtam ling jang hiam Yahweh tơbiă nao laih anŭn pơdjai hĭ sa-
rơtuh sapănpluh-rơma-rơbâo čô ling tơhan amăng anih jưh ƀing Assiria. 
Tơdang ƀing ană plei Yerusalaim tơgŭ mơguah amăng hrơi tŏ tui anŭn, ƀing 
gơñu ƀuh ƀing ling tơhan anŭn kơnơ̆ng jing khul drơi jan djai hĭ soh sel! 

36Giŏng anŭn, Sanehêrib yaih hĭ anih jưh laih anŭn kơdŭn glaĭ abih. Ñu wơ̆t glaĭ 
pơ plei phŭn Nineweh laih anŭn dŏ pơ anih anŭn. 

37Hơmâo sa hrơi, tơdang ñu hlak kơkuh pơpŭ amăng sang yang ñu, Nisrôk, ƀing 
ană đah rơkơi ñu Adrammelek laih anŭn Sarezer pơdjai hĭ ñu hăng đao. Giŏng 
anŭn, ƀing gơñu đuaĭ kơdŏp hĭ pơ anih lŏn Ararat laih anŭn ană đah rơkơi ñu 
Êsar-Hađôn tŏ tui ñu ngă pơtao prŏng. 

2 Ƀing Pơtao 20 

Pơtao Hizkiyah Ruă Nuă Hăng Suaih Hĭ 

(Yesayah 38:1-8, 21, 22; 2 Hră Ruai 32:24-26) 

1Amăng rơnŭk anŭn, Hizkiyah ruă kơtang tơl jĕ či tơĭ pran yơh. Tui anŭn, pô 
pơala Yesayah, ană đah rơkơi Amôz, nao čuă ngui ñu laih anŭn laĭ tui anai, “Anai 
yơh jing tơlơi Yahweh laĭ: Pơtă glaĭ bĕ kơ sang anŏ ih, yuakơ ih jĕ či djai laih. Ih 
ƀu či hla̱o hĭ ôh.” 

2Tơdang Hizkiyah hơmư̆ tơlơi anŭn, ñu wir hĭ ƀo ̆  mơta ñu ƀơi pơnăng laih anŭn 
iâu laĭ hăng Yahweh, 

3“Hơdơr bĕ, Ơ Yahweh, hăng abih pran jua yơh, kâo hơmâo hơdip tŏng ten laih 
ƀơi anăp Ih laih anŭn hơmâo pơgiŏng hĭ laih tơlơi hiam ƀơi anăp mơta Ih.” Giŏng 
anŭn, pơtao Hizkiyah hia kơtang biă mă. 

4Yesayah đuaĭ hĭ mơ̆ng pơtao, samơ̆ tơdang ñu aka tơbiă đuaĭ hĭ hloh ôh tŏng 
krah wăl tơdron sang pơtao, boh hiăp Yahweh truh ƀơi ñu tui anai, 

5“Wơ̆t glaĭ laĭ bĕ kơ Hizkiyah, jing pô khua djă̱ akŏ kơ ƀing ană plei Kâo, tui anai: 
Anai yơh jing tơlơi Yahweh Ơi Adai ơi adon ih pơtao Dawid laĭ: Kâo hơmâo 
hơmư̆ laih tơlơi ih iâu laĭ laih anŭn ƀuh laih tơlơi ih hia. Kâo či pơhla̱o hĭ ih yơh. 
Ƀơi hrơi tal klâo čơdơ̆ng mơ̆ng anai ih či đĭ nao pơ sang yang Yahweh. 

6Kâo či thim mŭt pluh-rơma thŭn dơ̆ng amăng tơlơi hơdip ih laih anŭn Kâo či 
pơklaih hĭ ih wơ̆t hăng plei anai mơ̆ng tơngan tơlơi dưi pơtao Assiria. Kâo či 
pơgang brơi kơ plei anai yuakơ tơhơnal tơlơi Kâo pô laih anŭn tơhơnal tơlơi 
ding kơna Kâo pơtao Dawid yơh.” 

7Giŏng anŭn, Yesayah laĭ tui anai, “Prap rơmet bĕ boh hra sŏ̱.” Ƀing gơñu mă boh 
hra sŏ̱ anŭn hăng pioh ƀơi anih brăh rơnăh anŭn, tui anŭn gơ̆ hla̱o hĭ yơh. 

8Hlâo kơ anŭn, Hizkiyah hơmâo tơña laih kơ Yesayah tui anai, “Hơget tơlơi kơnăl 
Yahweh či brơi kiăng pơrơđah kơ kâo kơ tơlơi Ñu či pơsuaih hĭ kâo laih anŭn 
kâo či đĭ nao pơ sang yang Yahweh ƀơi hrơi tal klâo čơdơ̆ng mơ̆ng anai anŭn lĕ?” 

9Yesayah laĭ glaĭ hăng pơtao Hizkiyah tui anai, “Gru kơnăl Yahweh brơi kơ ih 
thâo Ñu či ngă tơlơi Ñu hơmâo ƀuăn laih jing tui anai: Ih kiăng tơui tơmĕh amăng 
wăl tơdron sang pơtao či nao pơanăp pluh yak ƀôdah či wơ̆t glaĭ pluh yak ƀơi 
rơñan Ahaz?” 

10Hizkiyah laĭ tui anai, “Tơdah tơui anŭn đuaĭ nao pơanăp pluh yak jing tơlơi 
amuñ đôč yuakơ tơui nao pơanăp nanao, samơ̆ hiam hloh, tơui anŭn kơdŭn glaĭ 
pluh yak bĕ.” 

11Giŏng anŭn, pô pơala Yesayah kwưh rơkâo ƀơi Yahweh laih anŭn Yahweh ngă 
brơi kơ tơui anŭn kơdŭn glaĭ pluh yak, jing tơui anŭn hơmâo trŭn nao laih truh 
ƀơi rơñan Ahaz yơh. 

Pơtao Hizkiyah Pơrơđah Abih Gơnam Ñu Kơ Ƀing Khua Pơala Mơ̆ng Lŏn Čar 
Babilon 

(Yesayah 39:1-8) 

12Amăng rơnŭk anŭn, Merôdah-Baladan ană đah rơkơi Baladan, jing pô ngă 
pơtao čar Babilon, pơkiaŏ ƀing khua pơala ñu ba rai hră kơ Hizkiyah wơ̆t hăng 
gơnam brơi pơyơr mơ̆n, yuakơ ñu hơmâo hơmư̆ laih kơ tơlơi Hizkiyah ruă nuă. 

13Hizkiyah ju̱m ƀing khua anŭn laih anŭn kơčrâo brơi kơ ƀing gơ̆ abih bang 
gơnam amăng khul sang gơnam ñu, anŭn jing amrăk, mah, jrao ƀâo mơngưi laih 
anŭn ia jâo, wơ̆t hăng anih pioh gơnam blah ñu laih anŭn abih bang gơnam yom 
pơkŏn amăng anih pioh gơnam ñu. Ƀu hơmâo gơnam hơget ôh amăng sang 
pơtao ñu ƀôdah djŏp anih amăng čar Yudah, ñu pơdŏp hĭ mơ̆ng ƀing gơ̆. 

14Giŏng anŭn, pô pơala Yesayah nao pơ pơtao Hizkiyah laih anŭn tơña tui anai, 
“Mơ̆ng pă ƀing mơnuih anŭn rai lĕ? Laih anŭn hơget tơlơi ƀing gơñu laĭ lĕ?” 
Hizkiyah laĭ glaĭ tui anai, “Ƀing gơñu rai mơ̆ng anih lŏn ataih, mơ̆ng lŏn čar 
Babilon yơh.” 

15Pô pơala anŭn tơña dơ̆ng tui anai, “Hơget tơlơi ƀing gơñu ƀuh laih amăng sang 
pơtao ih lĕ?” Hizkiyah laĭ glaĭ tui anai, “Ƀing gơñu ƀuh laih abih bang gơnam 
amăng sang pơtao kâo. Ƀu hơmâo gơnam hơget ôh amăng khul sang gơnam kâo, 
kâo pơdŏp hĭ mơ̆ng ƀing gơñu.” 

16Giŏng anŭn, Yesayah laĭ kơ Hizkiyah tui anai, “Hơmư̆ bĕ boh hiăp Yahweh: 

17Sĭt hrơi mông či truh yơh tơdang abih bang gơnam amăng sang pơtao ih, wơ̆t 
hăng abih bang gơnam ƀing ơi adon ih hơmâo ko̱m pơƀut laih truh kơ hrơi anai, 
ƀing Babilon či ba pơđuaĭ hĭ abih nao pơ lŏn čar gơñu pô yơh. Yahweh laĭ laih, 
ƀu hơmâo gơnam hơget ôh či dŏ glaĭ. 

18Laih anŭn đơđa amăng ƀing ană tơčô ih, jing mơ̆ng drơi jan drah kơtăk ih pô 
yơh jing ƀing arăng tơkeng rai kơ ih, ƀing Babilon či ba pơđuaĭ hĭ ƀing gơñu laih 
anŭn ƀing gơñu či jing hĭ ƀing khua kreo kiăng kơ jing khua moa dŏ amăng sang 
pơtao Babilon yơh.” 

19Hizkiyah pơmĭn Yahweh kiăng laĭ kơ tơlơi či hơmâo tơlơi rơnŭk rơno̱m laih 
anŭn tơlơi rơnŭk rơnua amăng abih tơlơi hơdip ñu pô yơh. Tui anŭn, ñu laĭ glaĭ 
tui anai, “Boh hiăp Yahweh hơmâo pơhiăp anŭn jing hiam yơh.” 

20Bơ kơ khul tơlơi truh pơkŏn dơ̆ng amăng rơnŭk Hizkiyah wai lăng, laih anŭn 
abih bang tơlơi ñu pơgiŏng laih wơ̆t hăng dơnao ia hăng hơnŏh ia amăng, ñu 
pơkra kiăng kơ ba ia mŭt pơ plei Yerusalaim, arăng čih pioh laih amăng hră bruă 
mơnuă ƀing pơtao Yudah. 

21Hizkiyah tơĭ pran, arăng dơ̱r ñu hăng ƀing ơi adon ñu laih anŭn ană đah rơkơi 
ñu Manasseh yơh tŏ tui ñu ngă pơtao. 

2 Ƀing Pơtao 21 

Manasseh Ngă Pơtao Lŏn Čar Yudah 

(2 Hră Ruai 33:1-20) 

1Pơtao Manasseh hlak pluh-dua thŭn tơdang ñu jing pơtao ƀing Yudah laih anŭn 
ñu wai lăng amăng plei Yerusalaim truh kơ rơmapluh-rơma thŭn. Anăn amĭ ñu 
jing HʼHepzibah. 

2Manasseh ngă tơlơi sat ƀai ƀơi anăp Yahweh, jing tơlơi ñu đuaĭ tui hăng khul 
tơlơi hơƀak drak ƀing kơnung djuai Yahweh hơmâo puh pơđuaĭ hĭ laih mơ̆ng 
anăp ƀing Israel hlâo adih. 

3Ama ñu Hizkiyah hơmâo pơrai hĭ laih khul anih glông kơkuh pơpŭ kơ yang 
rơba̱ng, samơ̆ Manasseh pơdơ̆ng glaĭ hơdôm anih glông anŭn. Ñu ăt rŭ̱ pơdơ̆ng 
đĭ khul kơnưl ngă yang kơ yang rơba̱ng Baal laih anŭn pơkra sa ƀĕ tơmĕh rup 
trah yang HʼAsêrah kar hăng Ahab pơtao ƀing Israel hơmâo ngă laih. Ñu ăt bon 
kơkuh laih anŭn kơkuh pơpŭ kơ abih bang khul pơtŭ hăng adai adih mơ̆n. 

4Ñu pơdơ̆ng đĭ khul kơnưl kiăng kơ ngă yang kơ ƀing yang rơba̱ng amăng sang 
yang Yahweh, jing anih Yahweh hơmâo laĭ laih, “Amăng plei Yerusalaim yơh Kâo 
či pioh Anăn Kâo.” 

5Ƀơi dua boh anih wăl tơdron amăng sang yang Yahweh, ñu pơdơ̆ng đĭ khul 
kơnưl ngă yang kơ abih bang khul pơtŭ hăng adai adih. 

6Ñu čuh ngă yang ană đah rơkơi ñu pô, pơjuăt ngă pơjâo gai phai yang laih anŭn 
hơduah tơña ƀing mơnuih iâu atâo, jing ƀing rơkâo yang bơngăt ƀing djai. Ñu 
ngă tơlơi sat ƀai lu biă mă ƀơi anăp Yahweh tơl čuih kơ Yahweh hil nač biă mă 
yơh. 

7Hloh kơ anŭn dơ̆ng, ñu mă tơmĕh rup trah yang HʼAsêrah, jing gơnam ñu 
hơmâo pơkra laih, hăng pioh rup trah anŭn amăng sang yang. Anŭn jing anih 
Yahweh hơmâo laĭ laih kơ pơtao Dawid laih anŭn kơ pơtao Solomôn tui anai, 
“Amăng sang yang anai laih anŭn amăng plei Yerusalaim anai, jing anih Kâo 
hơmâo ruah mă laih mơ̆ng abih bang kơnung djuai ƀing Israel, Kâo či pioh Anăn 
Kâo pơ anŭn nanao yơh. 

8Tơdah ƀing Israel kơnơ̆ng pơñen ngă tui abih bang tơlơi Kâo pơđar laih kơ ƀing 
gơñu kiăng kơ djă̱ pioh abih bang tơlơi juăt Môseh ding kơna Kâo hơmâo brơi 
laih kơ ƀing gơñu, tui anŭn Kâo ƀu či ngă kơ ƀing Israel rơbat đuaĭ ataih hĭ dơ̆ng 
tah mơ̆ng anih lŏn Kâo brơi laih kơ ƀing ơi adon gơñu.” 

9Samơ̆ ƀing ană plei anai ƀu kiăng hơmư̆ tui ôh. Manasseh dui ba ƀing gơñu jrôk 
hĭ jơlan tơl ƀing gơñu ngă tơlơi sat ƀai hloh kơ ƀing kơnung djuai Yahweh 
hơmâo pơrai hĭ laih mơ̆ng anăp ƀing Israel hlâo adih anŭn. 

10Hơmâo sa hrơi Yahweh pơhiăp mơ̆ng ƀing ding kơna Ñu jing ƀing pô pơala tui 
anai: 

11Manasseh pơtao ƀing Yudah hơmâo ngă laih khul tơlơi soh hơƀak drak anŭn. 
Ñu hơmâo ngă laih tơlơi sat ƀai hloh kơ ƀing Amôr jing ƀing hơmâo dŏ laih 
amăng anih lŏn anai hlâo adih. Ñu hơmâo dui ba laih ƀing Yudah amăng tơlơi 
soh kơkuh pơpŭ kơ khul rup trah ñu pơkra. 

12Hơnŭn yơh, anai yơh jing tơlơi Yahweh Ơi Adai ƀing Israel laĭ: Kâo či ba rai 
tơlơi răm rai ƀơi plei phŭn Yerusalaim laih anŭn ƀơi ƀing Yudah tơl hlơi pô 
hơmư̆ tơlơi răm anŭn le̱ng kơ dŏ kơtuă nge ngo yơh. 

13Kâo či pơkă ƀơi plei Yerusalaim anŭn hăng hrĕ pơkă Kâo hơmâo pơkă 
pơkơdơ̆ng glaĭ laih hăng Samaria tơdang Kâo pơkơhma̱l plei anŭn. Kâo ăt či 
pơkơtraŏ mơ̆n ƀơi pơtao Manasseh hăng boh pơkơtraŏ Kâo hơmâo pơkơtraŏ 
pơkơdơ̆ng glaĭ laih hăng ană tơčô Ahab tơdang Kâo pơkơhma̱l ƀing gơñu. Kâo či 
sut hĭ Yerusalaim hlo̱m ƀo̱m kar hăng sa čô sut rao sa boh ja̱m. Laih kơ ñu sut 
rao laih, ñu pioh pơkŭp hĭ yơh. 

14Kâo či đuaĭ lui hĭ tơƀe̱ng dŏ glaĭ amăng ƀing ană plei Yudah, jing kŏng ngăn Kâo 
anŭn, laih anŭn jao hĭ ƀing gơñu kơ ƀing rŏh ayăt gơñu. Ƀing rŏh ayăt gơñu či 
sua mă lun ƀơ̆ng ƀing gơñu yơh, 

15yuakơ ƀing gơñu hơmâo ngă laih tơlơi sat ƀai ƀơi anăp mơta Kâo laih anŭn 
hơmâo ngă laih kơ Kâo hil čơdơ̆ng mơ̆ng hrơi ƀing ơi adon gơñu tơbiă mơ̆ng lŏn 
čar Êjip hlŏng truh kơ tă anai. 

16Manasseh ngă tơlơi soh laih anŭn ba ƀing Yudah ngă tui tơl ƀing gơñu ngă tơlơi 
sat ƀai ƀơi anăp Yahweh. Hloh kơ anŭn dơ̆ng, Manasseh ăt pơdjai hĭ lu mơnuih 
ƀu hơmâo tơlơi soh ôh tơl drah gơñu pơbă hĭ djŏp anih amăng Yerusalaim, jing 
mơ̆ng akiăng gah anai truh pơ akiăng gah adih plei yơh. Laih anŭn dơ̆ng, tơlơi 

soh ñu ngă kơ ƀing Yudah ngă tui laih anŭn ƀing gơñu ngă laih tơlơi sat ƀai ƀơi 
anăp Yahweh. 

17Bơ kơ khul tơlơi truh pơkŏn dơ̆ng amăng rơnŭk Manasseh wai lăng wơ̆t hăng 
abih bang tơlơi ñu ngă pơgiŏng laih anŭn abih bang tơlơi soh ñu ngă laih, arăng 
čih pioh laih amăng khul hră bruă mơnuă ƀing pơtao Yudah. 

18Manasseh tơĭ pran, arăng dơ̱r hĭ ñu amăng pơsat ñu pô ƀơi đang arăng pơanăn 
Uzza laih anŭn ană đah rơkơi ñu Amôn tŏ tui ñu ngă pơtao. 

Amôn Ngă Pơtao Lŏn Čar Yudah 
(2 Hră Ruai 33:21-25) 

19Pơtao Amôn hlak duapluh-dua thŭn tơdang ñu jing pơtao ƀing Yudah laih anŭn 
ñu wai lăng amăng plei Yerusalaim dua thŭn. Amĭ ñu jing mơnuih mơ̆ng plei 
Yotbah laih anŭn anăn ñu jing HʼMesullemet, ană đah kơmơi Haruz. 

20Amôn ngă tơlơi sat ƀai ƀơi anăp Yahweh kar hăng ama ñu Manasseh hơmâo 
ngă laih. 

21Sĭt ñu rơbat tui amăng abih khul jơlan ama ñu laih anŭn ñu bon kơkuh pơpŭ 
kơ khul rup trah ama ñu hơmâo kơkuh pơpŭ laih. 

22Ñu hơngah lui hĭ Yahweh, jing Ơi Adai ƀing ơi adon ñu, laih anŭn ƀu đuaĭ tui 
amăng jơlan Yahweh kiăng ôh. 

23Ƀing khua moa Amôn ngă mơneč pơkơdơ̆ng glaĭ hăng ñu laih anŭn pơdjai hĭ 
ñu amăng sang pơtao ñu. 

24Giŏng anŭn, ƀing ană plei Yudah mă pơdjai hĭ abih bang ƀing hlơi pơčrŏng sai 
laih kiăng kơ pơdjai hĭ pơtao Amôn laih anŭn ƀing gơñu brơi ană đah rơkơi gơ̆ 
Yôsiyahu ngă pơtao pơala kơ gơ̆. 

25Bơ kơ khul tơlơi truh pơkŏn dơ̆ng amăng rơnŭk Amôn wai lăng wơ̆t hăng 
hơget tơlơi ñu ngă pơgiŏng laih, arăng čih pioh laih amăng khul hră bruă mơnuă 
ƀing pơtao Yudah. 

26Arăng dơ̱r hĭ ñu amăng pơsat ñu pô ƀơi đang arăng pơanăn Uzza. Laih anŭn 
ană đah rơkơi ñu Yôsiyahu tŏ tui ñu ngă pơtao. 

2 Ƀing Pơtao 22 

Yôsiyahu Ngă Pơtao Lŏn Čar Yudah 

(2 Hră Ruai 34:1, 2) 

1Yôsiyahu hlak sapăn thŭn tơdang ñu jing pơtao ƀing Yudah laih anŭn ñu wai 
lăng amăng plei Yerusalaim truh kơ klâopluh-sa thŭn. Amĭ ñu jing mơnuih mơ̆ng 
plei Bozkat laih anŭn anăn ñu jing HʼYêdidah, ană đah kơmơi Adayah. 

2Yôsiyahu ngă tơlơi djơ̆ ƀơi anăp mơta Yahweh laih anŭn đuaĭ tui amăng abih 
khul jơlan ơi adon ñu pơtao Dawid hơmâo đuaĭ tui laih hlâo adih. Ñu ƀu wir nao 
gah hơnuă ƀôdah gah ieo ôh. 

Tơlơi Hơduah Ƀuh Hră Tơlơi Juăt 
(2 Hră Ruai 34:8-28) 

3Amăng thŭn tal pluh-sapăn rơnŭk ñu wai lăng, pơtao Yôsiyahu pơkiaŏ pô khua 
čih hră Saphan, ană đah rơkơi Azalyahu jing tơčô Mesullam, nao pơ sang yang 
Yahweh. Ñu pơtă kơ Saphan tui anai: 

4Đĭ nao bĕ pơ Hilkiyah, jing khua ngă yang prŏng hloh anŭn, laih anŭn pơtă bĕ 
kơ gơ̆ kiăng kơ yap prăk ƀing ană plei hơmâo ba rai laih kơ sang yang Yahweh, 
jing prăk ƀing gak wai amăng ja̱ng hơmâo pơƀut glaĭ laih mơ̆ng ƀing gơñu anŭn. 

5Jao bĕ prăk anŭn kơ ƀing khua wai bruă pơkra sang yang. Brơi bĕ ƀing khua 
anŭn kla kơ ƀing mă bruă pơkra glaĭ sang yang Yahweh anŭn. 

6Anŭn jing ƀing trah kơyâo laih anŭn ƀing ma̱n pơdơ̆ng. Laih anŭn ăt brơi kơ 
ƀing gơñu blơi mă bĕ kơyâo hăng boh pơtâo khăt laih kiăng kơ pơkra glaĭ sang 
yang. 

7Samơ̆ yuakơ ƀing git gai bruă anŭn jing ƀing mă bruă tơpă soh sel, tui anŭn ƀing 
gơñu ƀu kiăng kơ yap glaĭ ôh khul prăk ih či jao kơ ƀing gơñu. 

8Khua ngă yang prŏng hloh Hilkiyah laĭ kơ khua čih hră Saphan tui anai, “Kâo 
hơmâo hơduah ƀuh laih Hơdrôm Hră Tơlơi Juăt amăng sang yang Yahweh.” Ñu 
brơi kơ Saphan laih anŭn gơ̆ đŏk amăng hră anŭn. 

9Giŏng anŭn, khua čih hră anŭn glaĭ ruai kơ pơtao tui anai, “Ƀing khua moa ih 
hơmâo kla brơi laih prăk amăng sang yang Yahweh laih anŭn hơmâo jao laih 
prăk anŭn kơ ƀing khua wai bruă pơkra sang yang.” 

10Giŏng anŭn, khua čih hră anŭn laĭ pơthâo hăng pơtao tui anai dơ̆ng, “Khua ngă 
yang prŏng hloh Hilkiyah hơmâo brơi laih kơ kâo sa hơdrôm hră.” Giŏng anŭn, 
Saphan đŏk amăng hră anŭn ƀơi anăp pơtao yơh. 

11Tơdang pơtao hơmư̆ khul boh hiăp mơ̆ng Hơdrôm Hră Tơlơi Juăt, ñu hek hĭ ao 
phyung ñu yuakơ ñu rơngot hơning biă mă. 

12Giŏng anŭn, ñu pơtă khul tơlơi anai kơ Hilkiyah khua ngă yang prŏng hloh, 
Ahikam ană đah rơkơi Saphan, Akbôr ană đah rơkơi Mikhayah, Saphan khua čih 
hră laih anŭn kơ Asayah khua moa mă bruă pơtao tui anai, 

13“Nao hơduah tơña bĕ Yahweh djru kơ kâo, kơ ƀing ană plei laih anŭn kơ abih 
bang ƀing Yudah. Rơkâo bĕ kơ Ñu kơčrâo brơi kơ ƀing ta thâo hluh hơdôm tơlơi 
ƀing ta khŏm ngă kơ tơlơi arăng hơmâo čih laih amăng hră arăng hơduah ƀuh 
anŭn. Sĭt tơlơi hil Yahweh pơkơdơ̆ng glaĭ hăng ƀing ta jing prŏng biă mă yơh 
yuakơ ƀing ơi adon ta ƀu gưt tui ôh hơdôm boh hiăp amăng hră anŭn. Ƀing gơñu 
ƀu hơmâo ngă tui abih bang ôh hơget tơlơi Yahweh hơmâo brơi laih kơ ƀing 
arăng čih laih kơ ƀing ta.” 

14Giŏng anŭn, khua ngă yang Hilkiyah, Ahikam, Akbôr, Saphan laih anŭn Asayah 
nao hơduah tơña kơ pô pơala HʼHuldah, jing bơnai Sallum ană đah rơkơi Tikwah 

tơčô Harhas, laih anŭn Sallum anŭn jing pô răk wai khul ao phyung kơkuh pơpŭ 
amăng sang yang. HʼHuldah hơdip amăng plei Yerusalaim, jing amăng tring Tal 
Dua. 

15HʼHuldah laĭ hăng ƀing gơ̆ tui anai, “Anai yơh jing tơlơi Yahweh Ơi Adai ƀing 
Israel laĭ: Ruai bĕ kơ pô pơkiaŏ rai ƀing gih tui anai, 

16‘Anai yơh jing tơlơi Kâo, jing Yahweh, laĭ: Kâo či ba rai tơlơi răm rai ƀơi anih 
anai laih anŭn ƀơi ană plei anai tui hăng abih bang tơlơi arăng hơmâo čih laih 
amăng hră pơtao ƀing Yudah hơmâo đŏk laih. 

17Yuakơ ƀing gơñu hơmâo hơngah lui hĭ laih Kâo laih anŭn čuh gơnam ƀâo 
mơngưi kơ ƀing yang rơba̱ng hăng kơkuh pơpŭ kơ khul rup trah hăng tơngan 
gơñu pô pơkra laih tơl ƀing gơñu čuih kơ Kâo hil, tui anŭn tơlơi Kâo hil 
pơkơdơ̆ng glaĭ hăng anih anai ƀu či abih hĭ ôh.’ 

18Glaĭ ruai bĕ kơ pơtao ƀing Yudah dơ̆ng, jing pô pơkiaŏ laih ƀing gih rai hơduah 
tơña Yahweh, tui anai, ‘Anai yơh jing tơlơi Kâo, jing Yahweh Ơi Adai ƀing Israel, 
laĭ kơ boh hiăp ih hơmâo hơmư̆ laih amăng hơdrôm hră anŭn. 

19Kâo hơmâo pơhiăp pơkơdơ̆ng glaĭ laih hăng plei Yerusalaim anai wơ̆t hăng 
ƀing ană plei anai. Kâo laĭ ƀing gơñu či jing hĭ răm rai laih anŭn arăng či pioh 
anăn plei anŭn kiăng kơ hơtŏm păh mơnuih pơkŏn yơh. Samơ̆ yuakơ pran jua ih 
tơdu glaĭ laih anŭn ih luă gŭ ih pô ƀơi anăp Kâo tơdang ih hơmư̆ tơlơi anŭn, laih 
anŭn yuakơ ih hơmâo hek laih ao phyung ih hăng hia ƀơi anăp Kâo, tui anŭn Kâo 
hơmâo hơmư̆ laih ih.’ Anŭn yơh jing tơlơi Yahweh pơhaih. 

20Yahweh laĭ dơ̆ng tui anai, ‘Hơnŭn yơh, Kâo či brơi kơ ih tơĭ pran laih anŭn či 
brơi arăng dơ̱r hĭ ih rơnŭk rơnua hăng ƀing ơi adon ih yơh. Tui anŭn, mơta ih ƀu 
či ƀuh ôh abih bang tơlơi răm rai Kâo či ba rai ƀơi anih anai.’ ” Giŏng anŭn, ƀing 
gơñu glaĭ ruai kơ pơtao abih bang tơlơi pô pơala HʼHuldah anŭn pơtă laih yơh. 

2 Ƀing Pơtao 23 

Pơtao Yôsiyahu Pơphrâo Glaĭ Tơlơi Pơgop 

(2 Hră Ruai 34:29-33) 

1Giŏng anŭn, pơtao iâu rai abih bang ƀing kŏng tha amăng lŏn čar Yudah laih 
anŭn amăng plei phŭn Yerusalaim. 

2Ñu đĭ nao pơ sang yang Yahweh hrŏm hăng ƀing đah rơkơi Yudah, ƀing ană plei 
Yerusalaim, ƀing khua ngă yang laih anŭn ƀing pô pơala wơ̆t hăng abih bang ƀing 
ană plei jing ƀing hlak ai hăng ƀing tha mơ̆n. Ñu đŏk ƀơi anăp ƀing ană plei abih 
bang boh hiăp amăng Hơdrôm Hră Tơlơi Pơgop, jing mơ̆ng hră arăng hơmâo 
hơduah ƀuh laih amăng sang yang Yahweh. 

3Pơtao dŏ dơ̆ng jĕ ƀơi tơmĕh ñu juăt dŏ laih anŭn pơphrâo glaĭ tơlơi pơgop ƀơi 
anăp Yahweh. Anŭn jing tơlơi ƀuăn đuaĭ tui Yahweh laih anŭn djă̱ pioh khul tơlơi 
pơđar, tơlơi phiăn, tơlơi pơtă pơtăn Ñu hăng abih pran jua abih bơngăt. Tui anŭn 

yơh, pơtao pơkơjăp pơgiŏng hĭ khul boh hiăp tơlơi pơgop hơmâo čih laih amăng 
hră anŭn. Giŏng anŭn, abih bang ană plei ƀuăn jao gơñu pô kiăng kơ djă̱ pioh 
tơlơi pơgop anŭn yơh. 

Pơtao Yôsiyahu Pơrai Hĭ Tơlơi Kơkuh Pơpŭ Kơ Yang Rơba̱ng 
(2 Hră Ruai 34:3-7) 

4Pơtao pơđar kơ khua ngă yang prŏng hloh Hilkiyah, ƀing khua ngă yang kơiăng 
laih anŭn ƀing gak wai amăng ja̱ng kiăng kơ mă pơđuaĭ hĭ abih bang gơnam yua 
pơkra kơ kơkuh pơpŭ kơ yang rơba̱ng Baal, HʼAsêrah laih anŭn kơ abih bang 
khul pơtŭ hăng adai adih. Ñu čuh pơrai hĭ abih bang gơnam anŭn pơ gah rơngiao 
kơ plei Yerusalaim amăng đang hơma dơnung Kidrôn laih anŭn ba hơbâo tơpur 
gơnam anŭn nao pơ plei pơnăng Bêthêl. 

5Ñu ăt puh pơđuaĭ hĭ ƀing khua ngă yang kơ ƀing yang rơba̱ng. Ƀing pơtao Yudah 
hơmâo ruah mă laih hlâo adih kiăng kơ čuh gơnam ƀâo mơngưi ƀơi khul anih 
glông amăng plei pla ƀing Yudah laih anŭn amăng hơdôm plei pla jum dar plei 
Yerusalaim mơ̆n. Ƀing khua ngă yang anŭn jing ƀing čuh gơnam ƀâo mơngưi kơ 
yang rơba̱ng Baal, kơ yang hrơi yang blan, kơ khul grup pơtŭ laih anŭn kơ abih 
bang khul pơtŭ pơkŏn hăng adai adih. 

6Yôsiyahu mă tơmĕh yang HʼAsêrah mơ̆ng sang yang Yahweh ba nao pơ dơnung 
Kidrôn gah rơngiao kơ plei Yerusalaim laih anŭn čuh hĭ pơ anŭn. Ñu tŭl hơbâo 
tơpur anŭn jing ƀlĭ laih anŭn pruai khul hơbâo anŭn ƀơi khul anih pơsat ană plei. 

7Ñu ăt pơglưh trŭn hĭ khul anih dŏ ƀing đah rơkơi rĭh răm iâu yang, jing anih dŏ 
amăng sang yang Yahweh. Amăng anih anŭn mơ̆n, ƀing đah kơmơi mơñam sum 
ao kơ khul tơmĕh yang HʼAsêrah. 

8Yôsiyahu ba rai abih bang ƀing khua ngă yang mơ̆ng plei pla ƀing Yudah laih 
anŭn pơgrĭ pơgreñ hĭ khul anih glông kơkuh pơpŭ kơ yang rơba̱ng čơdơ̆ng mơ̆ng 
plei pơnăng Geba gah dư̱r truh pơ plei pơnăng Beêrseba gah thu̱ng, jing khul 
anih ƀing khua ngă yang anŭn čuh gơnam ƀâo mơngưi kơ yang rơba̱ng. Ñu 
pơglưh trŭn hĭ khul sang iâu yang ƀơi amăng ja̱ng plei, jing ƀơi bah amăng mŭt 
nao pơ Amăng Ja̱ng Yôsua, jing pô khua wai plei anŭn. Khul anih anŭn dŏ ƀơi gah 
ieo tơdang mŭt pơ amăng ja̱ng plei. 

9Ƀing khua ngă yang jing ƀing hơmâo čuh gơnam pơyơr amăng khul anih glông 
ƀu dưi rai mă bruă pơ kơnưl ngă yang Yahweh amăng plei Yerusalaim ôh, samơ̆ 
ƀing gơñu dưi ƀơ̆ng ƀañ ƀu hơmâo tơpơi hăng ƀing ayŏng adơi khua ngă yang 
gơñu yơh. 

10Ñu pơgrĭ pơgreñ hĭ anih Tôphet ƀơi anih dơnung Ben-Hinnôm, kiăng kơ ƀu 
hơmâo hlơi pô dơ̆ng tah dưi yua anih anŭn kiăng kơ čuh ngă yang ƀing ană bă 
ñu amăng apui kơ yang Môlek. 

11Ñu ăt mă pơđuaĭ hĭ mơ̆n khul rup aseh ƀing pơtao Yudah hơmâo pơyơr laih kơ 
yang hrơi hlâo adih, laih anŭn čuh hĭ khul rơdêh aseh ƀing gơñu hơmâo pơyơr 
laih kơ yang hrơi anŭn. Arăng hơmâo pioh khul rup aseh anŭn ƀơi bah amăng 

mŭt nao pơ sang yang Yahweh. Anih anŭn dŏ amăng anih wăl tơdron jĕ anih dŏ 
Nathan-Melek jing sa čô khua moa. 

12Yôsiyahu pơglưh trŭn khul kơnưl ngă yang ƀing pơtao Yudah hơmâo pơdơ̆ng 
đĭ laih hlâo adih jĕ anih pơtao Ahaz hơmâo pơkra laih gah ngŏ ƀơi bơbŭng sang. 
Ñu ăt pơglưh trŭn kơnưl pơtao Manasseh hơmâo pơdơ̆ng đĭ laih amăng dua boh 
anih wăl tơdron sang yang Yahweh. Ñu mă pơđuaĭ hĭ abih khul kơnưl mơ̆ng anih 
anŭn, taih pơrai hĭ laih anŭn glŏm nao pơ anih djăh amăng dơnung Kidrôn yơh. 

13Giŏng anŭn, pơtao pơgrĭ pơgreñ hĭ lu khul anih glông kơkuh pơpŭ kơ yang 
rơba̱ng gah ngŏ̱ kơ plei Yerusalaim ƀơi gah thu̱ng kơ bŏl čư̆ Brŭ Răm mơ̆n, jing 
anih Solomôn pơtao ƀing Israel hlâo adih hơmâo pơdơ̆ng đĭ laih kơ HʼAstôret 
jing yang ƀai ƀing Sidôn, kơ Kemôs jing yang ƀai ƀing Môab, laih anŭn kơ Môlek 
jing yang hơƀak drak ƀing Ammôn. 

14Yôsiyahu pơphač hĭ khul rup trah yang rơba̱ng, pơglưh hĭ khul tơmĕh yang 
HʼAsêrah laih anŭn pơkom hĭ khul tơlang mơnuih ƀơi anih anŭn. 

15Hlâo kơ anŭn dơ̆ng, Yôsiyahu ăt pơrai hĭ mơ̆n kơnưl ngă yang ƀơi anih Bêthêl, 
jing anih glông kơkuh pơpŭ kơ yang rơba̱ng pơtao Yarobam, ană đah rơkơi 
Nebat, hơmâo pơkra laih, kiăng kơ dui ba ƀing Israel ngă soh. Yôsiyahu čuh hĭ 
khul gơnam yua kơkuh pơpŭ ƀơi anih glông anŭn, pơsăn hĭ jing ƀlĭ laih anŭn ñu 
ăt čuh pơrai hĭ tơmĕh rup trah HʼAsêrah mơ̆n. 

16Giŏng anŭn, Yôsiyahu lăng hyu jum dar laih anŭn tơdang ñu ƀuh khul anih 
pơsat pơ anih anŭn ƀơi ke̱ng bŏl čư̆, ñu brơi arăng mă tơbiă hĭ khul tơlang anŭn 
laih anŭn čuh hĭ ƀơi kơnưl ngă yang anŭn kiăng kơ kơnưl anŭn jing hĭ grĭ grañ. 
Tơlơi Yôsiyahu ngă anŭn pơkrĕp truh hĭ tui hăng boh hiăp Yahweh pơhaih laih 
mơ̆ng mơnuih Ơi Adai jing pô pơala laĭ lui hlâo laih. 

17Pơtao kơčrâo laih anŭn tơña tui anai, “Pơtâo pơsat hlơi anŭn lĕ?” Ƀing mơnuih 
plei Bêthêl anŭn laĭ glaĭ tui anai, “Anŭn jing gru kơnăl pơsat mơnuih Ơi Adai jing 
pô pơala rai mơ̆ng lŏn čar Yudah laih anŭn pơhiăp pơkơdơ̆ng glaĭ hăng kơnưl 
ngă yang ƀơi anih Bêthêl, jing kơnưl ih hơmâo pơrai anŭn yơh.” 

18Yôsiyahu laĭ tui anai, “Lui brơi gơ̆ kar hăng anŭn bĕ; anăm brơi ôh hlơi pô 
pơsŭh khul tơlang gơ̆.” Tui anŭn, ƀing gơñu ƀu mă ôh tơlang gơ̆ wơ̆t hăng khul 
tơlang ƀing pô pơala hơmâo rai laih mơ̆ng tring Samaria. 

19Kar hăng ñu pơgiŏng laih ƀơi anih Bêthêl, Yôsiyahu pơglưh trŭn hĭ abih bang 
sang iâu yang ƀơi khul anih glông, jing anih ƀing pơtao Israel hơmâo pơdơ̆ng đĭ 
laih hlâo adih amăng plei pla jum dar plei phŭn Samaria laih anŭn hơmâo čuih 
laih kơ Yahweh hil. 

20Abih bang ƀing khua ngă yang amăng khul anih glông anŭn, Yôsiyahu pơdjai 
hĭ ƀơi khul kơnưl ngă yang laih anŭn čuh hĭ khul tơlang mơnuih pơkŏn ƀơi khul 
kơnưl anŭn. Giŏng anŭn, ñu wơ̆t glaĭ pơ plei Yerusalaim yơh. 

Pơtao Yôsiyahu Hăng Ƀing Yudah Djă̱ Hơdơr Tơlơi Găn 
(2 Hră Ruai 35:1-19) 

21Pơtao pơtă kơ abih bang ƀing ană plei tui anai, “Djă̱ hơdơr bĕ Tơlơi Găn kơ 
Yahweh Ơi Adai gih tui hăng tơlơi hơmâo čih laih amăng Hơdrôm Hră Tơlơi 
Pơgop anŭn.” 

22Čơdơ̆ng mơ̆ng rơnŭk ƀing khua phat kơđi jing pô dui ba ƀing Israel hlŏng truh 
kơ rơnŭk ƀing pơtao Israel laih anŭn rơnŭk ƀing pơtao Yudah, ƀu hơmâo ôh 
tơlơi djă̱ hơdơr kơ Tơlơi Găn prŏng hrup hăng anŭn. 

23Ƀing gơñu djă̱ hơdơr Tơlơi Găn anŭn amăng plei Yerusalaim, jing amăng thŭn 
tal pluh-sapăn rơnŭk Yôsiyahu wai lăng yơh. 

24Hloh kơ anŭn dơ̆ng, Yôsiyahu puh pơđuaĭ hĭ mơ̆ng lŏn čar Yudah laih anŭn 
mơ̆ng plei Yerusalaim abih bang ƀing iâu atâo rơkâo yang ƀing djai, ƀing yang 
sang anŏ, khul rup trah laih anŭn abih bang khul gơnam hơƀak drak pơkŏn dơ̆ng 
ƀing gơñu yua kiăng kơ kơkuh pơpŭ kơ yang rơba̱ng. Ñu ngă tơlơi anŭn kiăng 
ngă tui hăng hơdôm tơlơi čih laih amăng tơlơi juăt, jing amăng hră khua ngă 
yang hơmâo hơduah ƀuh laih amăng sang yang Yahweh anŭn. 

25Ƀu hơmâo ôh pơtao pă hơdip hlâo kơ Yôsiyahu ƀôdah tơdơi kơ ñu, jing pô wơ̆t 
glaĭ kơ Yahweh kar hăng tơlơi ñu ngă laih, laih anŭn ngă tui abih bang tơlơi Juăt 
Môseh hăng abih pran jua, abih bơngăt laih anŭn hăng abih tơlơi kơtang ñu yơh. 

26Wơ̆t tơdah tui anŭn, Yahweh ƀu pơhrŏ hĭ ôh mơ̆ng tơlơi Ñu hil ƀrŭk anŭn, jing 
tơlơi Ñu hil pơkơdơ̆ng glaĭ hăng ƀing Yudah yuakơ abih bang tơlơi pơtao 
Manasseh hơmâo čuih laih tơl Ñu hil biă mă. 

27Tui anŭn, Yahweh laĭ tui anai, “Kâo či mă pơđuaĭ hĭ ƀing Yudah mơ̆ng anăp Kâo 
kar hăng Kâo mă pơđuaĭ hĭ laih ƀing Israel laih anŭn Kâo či hơngah lui hĭ plei 
Yerusalaim, jing plei Kâo ruah mă laih, wơ̆t hăng sang yang anŭn mơ̆n, jing anih 
Kâo hơmâo laĭ laih kơ tơlơi Kâo či pioh Anăn Kâo pơ anih anŭn yơh.” 

Pơtao Yôsiyahu Tơĭ Pran 
(2 Hră Ruai 35:20-26) 

28Bơ kơ khul tơlơi truh pơkŏn dơ̆ng amăng rơnŭk Yôsiyahu git gai wai lăng wơ̆t 
hăng abih bang tơlơi bruă ñu ngă laih, arăng čih pioh laih amăng khul hră bruă 
mơnuă ƀing pơtao Yudah. 

29Tơdang Yôsiyahu ngă pơtao, Pharaoh-Nekhôh pơtao čar Êjip đĭ nao pơ Krong 
Huphrat kiăng djru pơtao Assiria. Pơtao Yôsiyahu kơsung tơbiă kiăng blah 
pơtao Nekhôh, samơ̆ Nekhôh blah pơdjai hĭ ñu ƀơi plei pơnăng Megiđô. 

30Ƀing ding kơna Yôsiyahu ba glaĭ atâo ñu hăng rơdêh aseh mơ̆ng plei Megiđô 
anŭn nao pơ plei Yerusalaim laih anŭn dơ̱r ñu pơ pơsat ñu pô. Giŏng anŭn, ƀing 
ană plei mă Yêhôahaz ană đah rơkơi Yôsiyahu laih anŭn trôč ia jâo ƀơi gơ̆ kiăng 
kơ jing pơtao pơala kơ ama gơ̆ yơh. 

Yêhôahaz Ngă Pơtao Lŏn Čar Yudah 
(2 Hră Ruai 36:2-4) 

31Yêhôahaz hlak duapluh-klâo thŭn tơdang ñu jing pơtao laih anŭn ñu git gai wai 
lăng amăng plei Yerusalaim truh kơ klâo blan. Amĭ ñu jing mơnuih rai mơ̆ng plei 
Libnah laih anŭn anăn ñu jing HʼHamutal, ană đah kơmơi Yirmeyah. 

32Yêhôahaz ngă tơlơi sat ƀai ƀơi anăp Yahweh kar hăng ƀing ơi adon ñu hơmâo 
ngă laih. 

33Pơtao ƀing Êjip Pharaoh-Nekhôh anŭh hĭ ñu amăng hrĕ čuăk ƀơi plei Riblah 
amăng anih lŏn Hamat, kiăng kơ ñu ƀu dưi git gai wai lăng amăng plei 
Yerusalaim dơ̆ng tah laih anŭn ñu brơi ƀing ană plei Yudah duh jia sa-rơtuh 
talang amrăk laih anŭn sa talang mah. 

34Pharaoh-Nekhôh brơi Elyakim ană đah rơkơi Yôsiyahu ngă pơtao amăng sang 
pơtao ama ñu laih anŭn pơplih hĭ anăn Elyakim jing hĭ Yehôyakim. Giŏng anŭn, 
ñu mă Yêhôahaz ba glaĭ pơ lŏn čar Êjip jing mơnă laih anŭn gơ̆ djai hĭ pơ anih 
anŭn yơh. 

35Yehôyakim duh kơ Pharaoh-Nekhôh amrăk, mah jing gơnam ñu pơgŏ̱ gơ̆ duh. 
Amăng hơdră anŭn, ñu mă jia ƀing mơnuih amăng anih lŏn anai laih anŭn brơi 
ƀing gơ̆ duh jia amrăk, mah tui hăng tơlơi pơkă jia ƀing gơ̆ yơh. 

Yehôyakim Ngă Pơtao Lŏn Čar Yudah 
(2 Hră Ruai 36:5-8) 

36Yehôyakim hlak duapluh-rơma thŭn tơdang ñu jing pơtao laih anŭn ñu git gai 
wai lăng amăng plei Yerusalaim truh kơ pluh-sa thŭn. Amĭ ñu jing mơnuih rai 
mơ̆ng plei Ramah, anăn ñu jing HʼZebidah, ană đah kơmơi Pedayah. 

37Yehôyakim ngă tơlơi sat ƀai ƀơi anăp Yahweh kar hăng tơlơi ƀing ơi adon ñu 
hơmâo ngă laih hlâo adih. 

2 Ƀing Pơtao 24 

1Amăng rơnŭk Yehôyakim git gai wai lăng ƀing Yudah, Nebukhadnezzar pơtao 
prŏng dêh čar Babilon wang blah anih lŏn Yudah laih anŭn Yehôyakim jing hĭ pô 
tui gưt hăng mă bruă kơ ñu amăng klâo thŭn. Samơ̆ tơdơi kơ klâo thŭn anŭn, 
Yehôyakim pơplih hĭ tơlơi pơmĭn ñu laih anŭn tơgŭ pơkơdơ̆ng glaĭ hăng pơtao 
Nebukhadnezzar. 

2Yahweh pơkiaŏ rai ƀing ling tơhan mơ̆ng Babilon, Aram, Môab laih anŭn mơ̆ng 
Ammôn rai blah pơkơdơ̆ng glaĭ hăng Yehôyakim. Yahweh pơkiaŏ rai ƀing rŏh 
anŭn kiăng pơrai hĭ khul plei pla ƀing Yudah tui hăng boh hiăp Ñu hơmâo pơhaih 
laih mơ̆ng ƀing pô pơala, jing ƀing ding kơna Ñu hlâo adih. 

3Sĭt yơh, khul tơlơi anŭn truh kơ Yudah tui hăng tơlơi Yahweh pơđar yơh, kiăng 
kơ mă pơđuaĭ hĭ ƀing gơñu mơ̆ng anăp Ñu yuakơ lu tơlơi soh pơtao Manasseh, 

4wơ̆t hăng tơlơi ñu pơdjai hĭ ƀing mơnuih ƀu hơmâo tơlơi soh mơ̆n. Yahweh ƀu 
kiăng pap brơi kơ ñu ôh yuakơ ñu hơmâo pơlar djŏp laih drah gơñu anŭn amăng 
plei Yerusalaim. 

5Bơ kơ khul tơlơi truh pơkŏn dơ̆ng amăng rơnŭk Yehôyakim git gai wai lăng wơ̆t 
hăng abih bang tơlơi ñu ngă laih, arăng čih pioh laih amăng khul hră bruă mơnuă 
ƀing pơtao Yudah. 

6Yehôyakim tơĭ pran laih anŭn ană đah rơkơi ñu Yehôyakhin tŏ tui ñu ngă pơtao. 

7Pơtao lŏn čar Êjip Pharaoh-Nekhôh ƀu kơsung tơbiă blah mơ̆ng lŏn čar ñu dơ̆ng 
tah, yuakơ pơtao Babilon hơmâo mă tŭ laih abih bang guai lŏn ñu hơmâo mă laih 
hlâo adih, jing čơdơ̆ng mơ̆ng guai gah dư̱r čar Êjip, jing mơ̆ng hơnŏh ia Êjip, 
hlŏng truh pơ Krong Huphrat. 

Yehôyakhin Ngă Pơtao Lŏn Čar Yudah 
(2 Hră Ruai 36:9, 10) 

8Yehôyakhin hlak pluh-sapăn thŭn tơdang ñu jing pơtao amăng plei Yerusalaim 
laih anŭn git gai wai lăng truh kơ klâo blan. Amĭ ñu rai mơ̆ng plei Yerusalaim 
laih anŭn anăn ñu jing HʼNehusta, ană đah kơmơi Elnathan. 

9Yehôyakhin ngă tơlơi sat ƀai ƀơi anăp Yahweh kar hăng ama ñu hơmâo ngă laih. 

10Tơdang anŭn ƀing khua moa ling tơhan Nebukhadnezzar, jing pơtao prŏng 
ƀing Babilon, kơsung nao blah hruă plei Yerusalaim. 

11Nebukhadnezzar pô ăt đĭ nao pơ plei Yerusalaim mơ̆n tơdang ƀing khua moa 
ñu hlak blah hruă plei. 

12Giŏng anŭn, Yehôyakhin pơtao ƀing Yudah, amĭ ñu, ƀing khua mă bruă, ƀing 
kơdrưh kơang laih anŭn ƀing khua moa sang pơtao ñu le̱ng kơ jao hĭ gơñu pô kơ 
pơtao Babilon anŭn. Amăng thŭn tal sapăn rơnŭk ñu, pơtao prŏng 
Nebukhadnezzar mă pơtao Yehôyakhin ngă mơnă. 

13Tui hăng tơlơi Yahweh hơmâo pơhiăp laih, Nebukhadnezzar mă pơđuaĭ hĭ 
abih dram gơnam mơ̆ng sang yang Yahweh laih anŭn mơ̆ng sang pơtao. Ñu ăt 
khăt hăng mă pơđuaĭ hĭ mơ̆n abih bang gơnam yua mah Solomôn pơtao ƀing 
Israel hơmâo pơkra laih kơ sang yang Yahweh. 

14Ñu mă ngă mơnă abih bang ƀing Yerusalaim kar hăng anai: Abih bang ƀing 
khua moa, ƀing ling tơhan, ƀing trah kơyâo laih anŭn ƀing čruih tia, abih bang 
jing sa-rơbăn čô. Kơnơ̆ng ƀing rin ƀun đôč dŏ glaĭ amăng anih lŏn Yudah anai. 

15Mơ̆ng plei Yerusalaim pơtao prŏng Nebukhadnezzar mă pơđuaĭ hĭ pơtao 
Yehôyakhin jing mơnă pơ čar Babilon, hrŏm hăng amĭ pơtao, ƀing bơnai pơtao, 
ƀing khua moa laih anŭn ƀing khua djă̱ akŏ amăng anih lŏn anŭn. 

16Ñu ăt mă pơđuaĭ hĭ pơ čar Babilon abih bang tơjuh-rơbâo čô ƀing ling tơhan 
khĭn kơtang laih anŭn sa-rơbâo čô ƀing trah kơyâo wơ̆t hăng ƀing čruih tia jing 
ƀing dưi nao pơblah mơ̆n. 

17Nebukhadnezzar brơi Matanyah, met Yehôyakhin, ngă pơtao kơ ƀing dŏ glaĭ 
pơala kơ gơ̆ laih anŭn pơplih hĭ anăn ñu jing Zidkiyah. 

Zidkiyah Ngă Pơtao Ƀing Yudah 

(2 Hră Ruai 36:11, 12; Yirmeyah 52:1-3a) 

18Zidkiyah hlak duapluh-sa thŭn tơdang ñu jing pơtao laih anŭn ñu git gai wai 
lăng amăng plei Yerusalaim truh kơ pluh-sa thŭn. Amĭ ñu rai mơ̆ng plei Libnah 
laih anŭn anăn ñu jing HʼHamutal, ană đah kơmơi Yirmeyah. 

19Pơtao Zidkiyah ngă tơlơi sat ƀai ƀơi anăp Yahweh kar hăng ayŏng ñu 
Yehôyakim hơmâo ngă laih hlâo adih. 

20Giŏng anŭn, yuakơ Yahweh hil yơh, Ñu brơi abih bang tơlơi răm rai anŭn truh 
pơ plei Yerusalaim laih anŭn pơ anih lŏn Yudah. Laih anŭn ƀơi hơnăl tuč, Ñu puh 
pơđuaĭ hĭ ƀing Yudah mơ̆ng anăp Ñu yơh. 

Tơlơi Ƀing Babilon Pơrai Hĭ Plei Phŭn Yerusalaim 
(2 Hră Ruai 26:13-21; Yirmeyah 52:3b-11) 

Hlak anŭn, Zidkiyah ăt tơgŭ pơkơdơ̆ng glaĭ hăng pơtao dêh čar Babilon mơ̆n. 

2 Ƀing Pơtao 25 

1Tui anŭn yơh, amăng thŭn tal duapăn rơnŭk Zidkiyah wai lăng, ƀơi hrơi tal pluh 
amăng blan tal pluh, Nebukhadnezzar pơtao prŏng dêh čar Babilon hrŏm hăng 
ƀing ling tơhan ñu rai kiăng kơ kơsung blah pơkơdơ̆ng glaĭ hăng plei Yerusalaim. 
Ƀing gơñu dŏ jưh gah rơngiao kơ plei laih anŭn ma̱n pơdơ̆ng đĭ khul bơnư̆ toa 
kiăng blah hruă jum dar plei yơh. 

2Ƀing gơñu hlak blah hruă plei Yerusalaim truh kơ thŭn tal pluh-sa rơnŭk 
Zidkiyah wai lăng. 

3Laih anŭn ƀơi hrơi tal duapăn blan tal pă̱, amăng thŭn anŭn hơmâo tơlơi ư̆ rơpa 
prŏng biă mă amăng plei Yerusalaim tơl ƀu hơmâo gơnam ƀơ̆ng hơget ôh kơ 
ƀing ană plei kiăng kơ ƀơ̆ng. 

4Ƀơi hơnăl tuč, ƀing tơhan Babilon pơrai hĭ sa črăn pơnăng plei. Wơ̆t tơdah ƀing 
Babilon hlak wang dar plei, abih bang ƀing ling tơhan đuaĭ kơdŏp tơdang mlam 
mơ̆ng amăng ja̱ng kơplăh wăh dua pơnăng plei jĕ đang pơtao. Ƀing gơñu đuaĭ 
kơdŏp anăp nao pơ tơdron ha̱r Arabah, 

5samơ̆ ƀing ling tơhan Babilon kiaŏ mă pơtao Zidkiyah laih anŭn kiaŏ hơma̱o ñu 
amăng anih tơhnă̱ jĕ plei Yerêhô. Yuakơ abih bang ƀing ling tơhan ñu hơmâo 
čơlah đuaĭ hĭ laih mơ̆ng ñu bru bra, 

6tui anŭn, ƀing ling tơhan Babilon mă hĭ Zidkiyah laih anŭn ba ñu nao pơ pơtao 
dêh čar Babilon ƀơi plei pơnăng Riblah. Ƀơi plei anŭn yơh ñu klă̱ kơđi kơ gơ̆. 

7Ƀing gơñu pơdjai hĭ ƀing ană đah rơkơi gơ̆ ƀơi anăp gơ̆. Giŏng anŭn, ƀing gơñu 
khoĕk hĭ dua gah mơta gơ̆, anŭh hĭ gơ̆ hăng hrĕ čuăk ko̱ng laih anŭn ba gơ̆ nao 
pơ plei phŭn Babilon. 

8Kơplăh wăh sa blan tơdơi kơ anŭn, jing ƀơi hrơi tal tơjuh blan tal rơma amăng 
thŭn tal pluh-duapăn rơnŭk Nebukhadnezzar ngă pơtao prŏng ƀing Babilon, 

khua git gai ƀing gak anăn Nebuzaradan, jing sa čô khua moa kơ pơtao prŏng 
dêh čar Babilon, rai pơ plei Yerusalaim. 

9Ñu čuh hĭ sang yang Yahweh wơ̆t hăng sang pơtao laih anŭn abih bang sang 
amăng plei Yerusalaim. Ñu čuh pơrai hĭ abih bang sang yom pơphan yơh. 

10Abih bang ƀing ling tơhan Babilon, jing ƀing gah yŭ tơlơi dưi khua git gai ƀing 
gak anŭn, pơglưh pơrai hĭ abih bang pơnăng plei jum dar plei Yerusalaim yơh. 

11Khua git gai ƀing gak Nebuzaradan anŭn mă mơnă hĭ hăng ba nao pơ dêh čar 
Babilon abih bang ƀing dŏ glaĭ amăng lăm plei Yerusalaim laih anŭn abih ƀing 
ană plei pơkŏn wơ̆t hăng ƀing Yudah đuaĭ nao laih gah kơ pơtao Babilon mơ̆n. 

12Samơ̆ pô khua git gai anŭn pioh glaĭ amăng anih lŏn Yudah anŭn đơđa ƀing ƀun 
rin biă mă kiăng kơ jŭ pla hăng pĕ hơpuă amăng khul đang boh kơƀâo laih anŭn 
amăng đang hơma. 

13Khul tơmĕh ko̱ng, khul rơdêh ko̱ng laih anŭn brŏng ko̱ng arăng pơanăn Rơsĭ 
jing amăng sang yang Yahweh, ƀing Babilon taih pơčah hĭ abih kiăng kơ ba 
pơđuaĭ hĭ ko̱ng anŭn pơ čar gơñu pô yơh. 

14Ƀing gơñu ăt mă pơđuaĭ hĭ abih bang gơnam yua ko̱ng mơ̆n, jing gơnam yua 
mă bruă amăng sang yang. Anŭn jing khul gŏ, ƀơñ kuaĭ, gai pơthăm, mŏng ja̱m 
ngă hăng mah. 

15Pô khua git gai ƀing gak anŭn ăt mă pơđuaĭ hĭ mơ̆n abih bang gơnam le̱ng kơ 
pơkra hăng mah phŭn ƀôdah hăng amrăk soh sel. Anŭn jing khul ge̱t pioh hơbâo 
hăng khul mŏng pioh añăh. 

16Ko̱ng mơ̆ng dua ƀĕ tơmĕh, brŏng ko̱ng arăng pơanăn Rơsĭ laih anŭn khul hip 
rơdêh, jing gơnam Solomôn hơmâo pơkra laih kơ sang yang Yahweh, ƀu dưi 
pơkơtraŏ ôh. 

17Abih dua ƀĕ tơmĕh hơmâo glông ñu jing pluh-sapăn haih. Rĭm rơjŭng tơmĕh 
anŭn glông klâo haih laih anŭn arăng pơhrôp akŏ dưh ko̱ng ƀơi rơjŭng tơmĕh 
anŭn hăng hơñuăl mơñam mơ̆ng khul hrĕ čuăk laih anŭn rup boh pumƀre ko̱ng 
jum dar anŭn. 

18Bơ kơ ƀing amăng sang yang Yahweh, pô khua git gai anŭn mă mơnă hĭ khua 
ngă yang prŏng Serayah, khua ngă yang kơiăng Zephanyah wơ̆t hăng klâo čô pô 
gak bah amăng mơ̆n. 

19Laih anŭn bơ kơ ƀing dŏ kơdŏp amăng plei Yerusalaim, ñu ăt hơmâo mă hĭ sa 
čô khua moa wai lăng ƀing ling tơhan ƀing Yudah wơ̆t hăng rơma čô khua djru 
pơmĭn pơtao mơ̆n. Ñu ăt mă hĭ pô khua čih hră jing khua mă bruă pơmŭt ƀing 
ană plei ngă tơhan wơ̆t hăng nămpluh čô pơkŏn ñu hơduah ƀuh amăng plei mơ̆n. 

20Pô khua Nebuzaradan anŭn mă ƀing gơñu ba glaĭ kơ pơtao prŏng Babilon ƀơi 
plei pơnăng Riblah. 



828 

 

 
© 2013 Jơrai Bible Association. 

  
 

 

21Ƀơi plei Riblah amăng anih lŏn Hamat anŭn yơh, pơtao pơdjai hĭ abih bang 
ƀing gơñu. Hơnŭn yơh, ƀing Yudah jing ƀing mơnă đuaĭ ataih hĭ, ƀu dŏ amăng 
anih lŏn gơñu pô dơ̆ng tah. 

22Bơ kơ ƀing dŏ so̱t amăng anih lŏn Yudah, Nebukhadnezzar pơtao prŏng ƀing 
Babilon ruah Gedalyah ană đah rơkơi Ahikam, tơčô Saphan, jing pô djă̱ akŏ kơ 
ƀing gơñu. 

23Tơdang abih bang ƀing khua moa ling tơhan ƀing Yudah dŏ glaĭ laih anŭn ƀing 
ling tơhan gơñu hơmư̆ pơtao ƀing Babilon hơmâo ruah mă laih Gedalyah jing 
khua prŏng, ƀing gơñu nao pơ Gedalyah ƀơi plei pơnăng Mizpah. Anai yơh jing 
anăn ƀing khua moa rai hrŏm hăng ling tơhan gơñu: Yismaêl ană đah rơkơi 
Nethanyah, Yônathan ană đah rơkơi Karêah, Serayah ană đah rơkơi Tanhumet 
mơnuih Netôphat, Yaazanyah ană đah rơkơi mơnuih Maakhat. 

24Gedalyah ƀuăn rơ̆ng kiăng kơ pơkơjăp ƀing gơñu wơ̆t hăng ƀing ling tơhan 
gơñu. Ñu laĭ tui anai, “Anăm huĭ ôh kơ ƀing khua moa Babilon. Dŏ bĕ amăng tring 
anai laih anŭn tui gưt kơ pơtao Babilon, tui anŭn ƀing gih či hơmâo tơlơi đĭ kơyar 
yơh.” 

25Samơ̆ amăng blan tal tơjuh, Yismaêl ană đah rơkơi Nethanyah, tơčô Elisama 
jing ană tơčô pơtao Dawid, nao pơ plei pơnăng Mizpah hrŏm hăng pluh čô tơhan 
pơdjai hĭ Gedalyah, ƀing mơnuih Yudah laih anŭn ƀing Babilon dŏ hrŏm hăng 
gơ̆. 

26Tơdơi kơ anŭn, abih bang ană plei čơdơ̆ng mơ̆ng anet hlŏng truh kơ prŏng, 
hrŏm hơbĭt hăng ƀing khua moa ƀing tơhan, đuaĭ kơdŏp nao pơ čar Êjip yuakơ 
ƀing gơñu huĭ kơ ƀing Babilon. 

Tơlơi Pơtao Prŏng Phrâo Pơrơngai Hĭ Yehôyakhin 
(Yirmeyah 52:31-34) 

27Amăng thŭn tal klâopluh-tơjuh rơnŭk Yehôyakhin pơtao ƀing Yudah jing 
mơnă, amăng thŭn Ewil-Merôdak ngă pơtao ƀing Babilon, ñu pơrơngai hĭ 
Yehôyakhin mơ̆ng sang mơnă ƀơi hrơi tal duapluh-tơjuh blan tal pluh-dua. 

28Ñu pơhiăp tơdu rơun hăng gơ̆ laih anŭn pơyom kơ gơ̆ hloh kơ abih bang ƀing 
pơtao pơkŏn jing ƀing mơnă dŏ hrŏm hăng gơ̆ amăng lŏn čar Babilon yơh. 

29Tui anŭn yơh, Yehôyakhin tŏh lui hĭ ao mơnă ñu laih anŭn amăng abih tơlơi 
hơdip ñu, ñu ƀơ̆ng huă nanao ƀơi kơƀa̱ng pơtao yơh. 

30Rĭm hrơi pơtao pha brơi prăk kiăng djru kơ ñu amăng abih hrơi ñu dŏ hơdip 
yơh. 

1 Hră Ruai 

1 Hră Ruai 1 

Tơlơi Čih Pioh Hră Ruai Mơ̆ng Adam Truh Kơ Abraham 

(Čơdơ̆ng Phŭn 5:1-32; 10:1-32; 11:10-26) 

Ƀing Ană Tơčô Adam Truh Pơ Ƀing Ană Đah Rơkơi Noah 
(Čơdơ̆ng Phŭn 5:1-32) 

1Anai jing ƀing ană tơčô Adam: Set, Enôs, 

2Kênan, Mahalalel, Yared, 

3Hanôk, Methuselah, Lamek, Noah. 

4Anai jing ƀing ană đah rơkơi Noah: Sem, Ham laih anŭn Yaphet. 
Ƀing Ană Tơčô Yaphet 

(Čơdơ̆ng Phŭn 10:2-5) 

5Anai jing ƀing ană đah rơkơi Yaphet: Gômer, Magôg, Madai, Yawan, Tubal, 
Mesek laih anŭn Tiras. 

6Ƀing ană đah rơkơi Gômer: Askenaz, Riphat laih anŭn Tôgarmah. 

7Ƀing ană đah rơkơi Yawan: Êlisah, Tarsis, ƀing Kit laih anŭn ƀing Rôdan. 
Ƀing Ană Tơčô Ham 

(Čơdơ̆ng Phŭn 10:6-12) 

8Anai jing ƀing ană đah rơkơi Ham: Kus, Êjip, Put laih anŭn Kanaan. 

9Ƀing ană đah rơkơi Kus: Seba, Hawilah, Sabtah, Raamah laih anŭn Sabteka. Ƀing 
ană đah rơkơi Raamah: Čheba laih anŭn Dedan. 

10Kus ăt jing ơi adon kơ Nimrôd mơ̆n, jing pô khĭn kơtang blung hlâo amăng lŏn 
tơnah. 

11Êjip jing ơi adon kơ ƀing djuai Lud, Anam, Lehab, Naptuh, 

12Patrus, Kasluh laih anŭn djuai Kaptôr. Ƀing Kasluh jing ƀing ơi adon kơ ƀing 
djuai Philistia yơh. 

13Kanaan jing ama kơ Sidôn, jing ană kơčoa ñu, laih anŭn Kanaan jing ơi adon kơ 
ƀing Hit, 

14Yebus, Amôr, Girgas, 

15Hiwi, Arki, Sini, 

16Arwad, Zemar laih anŭn Hamat. 
Ƀing Ană Tơčô Sem 
(Čơdơ̆ng Phŭn 10:21-31) 

17Anai jing ƀing ană đah rơkơi Sem: Êlam, Assur, Arpaksad, Lud laih anŭn Aram. 
Ƀing ană tơčô Aram: Uz, Hul, Gether laih anŭn Mesek. 

18Arpaksad jing ama kơ Sêlah, laih anŭn Sêlah jing ama kơ Eber. 

19Eber hơmâo dua čô ană đah rơkơi: Sa čô anăn ñu Peleg, yuakơ djuai ƀing 
mơnuih mơnam hơmâo pơkăh pơpha amăng rơnŭk ñu laih anŭn adơi ñu jing 
Yoktan. 

20Yoktan jing ơi adon kơ ƀing Almodad, Selep, Hazarmawet, Yêrah, 

21Hadôram, Uzal, Diklah, 

22Ôbal, Abimael, Čheba, 

23Ôphir, Hawilah laih anŭn Yôbab. Abih bang ƀing anŭn jing kơnung djuai tơbiă 
rai mơ̆ng Yoktan yơh. 

24Anai jing ană tơčô Sem truh pơ Abraham: Arpaksad, Sêlah, 

25Eber, Peleg, Reu, 

26Serug, Nahôr, Terah 

27laih anŭn Abram, ăt jing Abraham mơ̆n. 
Sang Anŏ Abraham 

28Anai jing ƀing ană đah rơkơi Abraham: Isa̱k laih anŭn Yismaêl. 
Ƀing Ană Tơčô Abraham Hăng HʼHagar, Jing Pô Hlŭn HʼSarah 

(Čơdơ̆ng Phŭn 25:12-16) 

29Anai yơh jing ƀing ană tơčô HʼHagar: Nebayôt, jing ană kơčoa Yismaêl, Kêdar 
Adbeel, Mibsam, 

30Misma, Dumah, Massa, Hadad, Têma, 

31Yetur, Naphis laih anŭn Kêdmah. Abih bang ƀing anŭn yơh jing ƀing ană đah 
rơkơi Yismaêl. 

Ƀing Ană Tơčô Abraham Hăng HʼKeturah, Bơnai Hle̱ Ñu 
(Čơdơ̆ng Phŭn 25:2-4) 

32Anai jing ƀing ană đah rơkơi HʼKeturah, jing bơnai hle̱ Abraham tơkeng rai kơ 
ñu: Zimran, Yoksan, Mêdan, Midyan, Isbak laih anŭn Suah. Ƀing ană đah rơkơi 
Yoksan: Seba laih anŭn Dedan. 

33Ƀing ană đah rơkơi Midyan: Êphah, Êpher, Hanôk, Abida laih anŭn Elđaah. 
Abih bang ƀing anŭn jing ƀing kơnung djuai tơbiă rai mơ̆ng HʼKeturah yơh. 

Ƀing Ană Tơčô Abraham Hăng HʼSarah, Bơnai Phŭn Ñu 

34Abraham jing ama kơ Isa̱k. Ƀing ană đah rơkơi Isa̱k: Esâo laih anŭn Yakôb, ăt 
jing Israel mơ̆n. 

Ƀing Ană Tơčô Esâo 
(Čơdơ̆ng Phŭn 36:1-19) 

35Anai jing ƀing ană đah rơkơi Esâo: Eliphaz, Reuel, Yeus, Yalam laih anŭn Kôrah. 

36Ƀing ană đah rơkơi Eliphaz: Têman, Ômar, Zephô, Gatam laih anŭn Kenaz; 
Mơ̆ng bơnai hle̱ ñu HʼTimna, Eliphaz ăt hơmâo rai kơ ñu Amalek mơ̆n. 

37Ƀing ană đah rơkơi Reuel: Nahat, Zerah, Sammah laih anŭn Mizzah. 
Ƀing Ană Plei Seir Dŏ Amăng Anih Lŏn Edôm Hlâo Kơ Esâo 

(Čơdơ̆ng Phŭn 36:20-30) 

38Anai jing ƀing ană đah rơkơi Seir: Lôtan, Sôbal, Zibeôn, Anah, Disôn, Êzer laih 
anŭn Disan. 

39Ƀing ană đah rơkơi Lôtan: Hôri laih anŭn Hômam. HʼTimna jing adơi Lôtan. 

40Ƀing ană đah rơkơi Sôbal: Alwan, Manahat, Êbal, Sephô laih anŭn Ônam. Ƀing 
ană đah rơkơi Zibeôn: Aiyah laih anŭn Anah. 

41Ană đah rơkơi Anah: Disôn. Ƀing ană đah rơkơi Disôn: Hemdan, Esban, Itran 
laih anŭn Keran. 

42Ƀing ană đah rơkơi Êzer: Bilhan, Zaawan laih anŭn Akan. Ƀing ană đah rơkơi 
Disan: Uz laih anŭn Aran. 

Ƀing Pơtao Djă̱ Akŏ Ƀing Edôm Hlâo Kơ Ƀing Israel Hơmâo Pơtao 
(Čơdơ̆ng Phŭn 36:31-43) 

43Anai jing ƀing pơtao git gai wai lăng amăng lŏn čar Edôm hlâo kơ abih bang 
ƀing pơtao Israel wai lăng: Bela jing ană đah rơkơi Beôr jing pơtao. Anăn plei 
pơnăng ñu dŏ jing plei Dinhabah. 

44Tơdang Bela djai laih, Yôbab ană đah rơkơi Zerah mơ̆ng plei pơnăng Bozrah 
tŏ tui ñu ngă pơtao. 

45Tơdang Yôbab rơngiă laih, Husam mơ̆ng anih lŏn ƀing Têman tŏ tui ñu ngă 
pơtao. 

46Tơdang Husam djai laih, Hadad ană đah rơkơi Bedad mơ̆ng plei pơnăng Awit 
tŏ tui ñu ngă pơtao. Ñu jing pô blah dưi hĭ kơ ƀing Midyan amăng lŏn čar Môab. 

47Tơdang Hadad djai laih, Samlah mơ̆ng plei pơnăng Masrekah tŏ tui ñu ngă 
pơtao. 

48Tơdang Samlah djai laih, Saul mơ̆ng plei Rehôbôt gah adih kơ ia krong tŏ tui 
ñu ngă pơtao. 

49Tơdang Saul djai laih, Baal-Hanan ană đah rơkơi Akbôr tŏ tui ñu ngă pơtao. 

50Tơdang Baal-Hanan djai laih, Hadad mơ̆ng plei pơnăng Paul tŏ tui ñu ngă 
pơtao. Bơnai ñu HʼMehêtabêl jing ană đah kơmơi HʼMatred laih anŭn jing tơčô 
Mêzahab. 

51Hadad ăt djai hĭ mơ̆n. Ƀing khua prŏng Edôm tơbiă rai mơ̆ng Esâo jing: Timna, 
Alwah, Yethet, 

52Oholibamah, Êlah, Pinôn, 

53Kenaz, Têman, Mibzar, 

54Magdiel laih anŭn Iram. Anai yơh jing ƀing khua prŏng Edôm. 

1 Hră Ruai 2 

Ƀing Ană Đah Rơkơi Israel 

(Čơdơ̆ng Phŭn 35:22b-26) 

1Anai yơh jing ƀing ană đah rơkơi Israel: Reuben, Simeôn, Lêwi, Yudah, Issakhar, 
Zebulun, 

2Dan, Yôsêp, Benyamin, Naptali, Gad laih anŭn Aser. 
Kơnung Djuai Yudah Truh Kơ Hezrôn 

(Čơdơ̆ng Phŭn 38:1-30; 46:12-27) 

3Ƀing ană đah rơkơi Yudah: jing Êr, Ônan laih anŭn Sêlah. Bơnai ñu jing ană đah 
kơmơi Sua mơ̆ng mơnuih Kanaan laih anŭn gơ̆ tơkeng rai klâo čô ană anŭn kơ 
ñu. Ană Kơčoa ñu Êr anŭn ngă sat ƀai ƀơi anăp Yahweh tơl Yahweh pơdjai hĭ gơ̆. 

4HʼTamar, jing hơđŭ Yudah, tơkeng rai kơ ñu dua čô ană đah rơkơi Perez hăng 
Zerah. Tui anŭn, abih bang ƀing ană đah rơkơi Yudah jing truh kơ rơma čô yơh. 

5Ƀing ană đah rơkơi Perez: Hezrôn laih anŭn Hamul. 

6Ƀing ană đah rơkơi Zerah: Zimri, Êthan, Heman, Kalkôl laih anŭn Darda. Abih 
bang jing rơma čô. 

7Ană đah rơkơi Karmi jing ană tơčô Zerah: Akhan, jing pô ba rai tơlơi rŭng răng 
ƀơi ƀing Israel yua mơ̆ng tơlơi ñu ngă soh, jing tơlơi ñu mă tŭ khul gơnam Ơi 
Adai khă ƀu brơi mă. 

8Ană đah rơkơi Êthan: Azaryah. 
Ƀing Ană Tơčô Hezrôn Truh Pơ Pơtao Dawid 

(HʼRut 4:18-22) 

9Ƀing ană đah rơkơi Hezrôn jing: Yerahmeêl, Ram laih anŭn Kaleb. 

10Ram jing ama kơ Amminadab laih anŭn Amminadab jing ama kơ Nahsôn, jing 
pô khua djă̱ akŏ kơ ƀing ană plei Yudah. 

11Nahsôn jing ama kơ Salmôn, Salmôn jing ama kơ Bôaz, 

12Bôaz jing ama kơ Ôbed laih anŭn Ôbed jing ama kơ Yisai. 

13Yisai jing ama kơ Eliab jing ană kơčoa ñu, Abinadab jing ană đah rơkơi tal dua 
ñu, Simea jing tal klâo, 

14Nethanêl jing tal pă̱, Rađai jing tal rơma, 

15Ôzem jing tal năm laih anŭn Dawid jing tal tơjuh. 

16Ƀing amai adơi gơñu jing HʼZeruyah laih anŭn HʼAbigail. Klâo čô ană đah rơkơi 
HʼZeruyah jing Abisai, Yôab laih anŭn Asahêl. 

17HʼAbigail jing amĭ kơ Amasa, samơ̆ ama Amasa jing ană tơčô Yismaêl. 
Ƀing Ană Tơčô Kaleb 

18HʼAzubah jing bơnai Hezrôn tơkeng rai kơ ñu sa čô ană đah rơkơi anăn gơ̆ 
Kaleb, laih anŭn bơnai ñu HʼYeriôt tơkeng rai kơ ñu klâo čô ană đah rơkơi: Yêser, 
Sôbab laih anŭn Arđôn. 

19Tơdang HʼAzubah djai laih, Kaleb dŏ kơ HʼEphrat laih anŭn gơ̆ tơkeng rai kơ 
ñu ană đah rơkơi anăn Hur. 

20Hur jing ama kơ Uri laih anŭn Uri jing ama kơ Bezalêl. 

21Tơdơi kơ anŭn ƀiă, tơdang Hezrôn hơmâo nămpluh thŭn laih, ñu dŏ kơ ană 
đah kơmơi Makhir; Makhir jing ama kơ kơnung djuai blung hlâo dŏ amăng tring 
Gilead. Bơnai ñu anŭn tơkeng rai ană đah rơkơi kơ ñu anăn Segub. 

22Segub jing ama kơ Yair, jing pô git gai duapluh-klâo boh plei pơnăng amăng 
tring Gilead. 

23Samơ̆ tơdơi kơ anŭn, ƀing Gesur hăng ƀing Aram blah mă khul plei Hawôt-
Yair, plei pơnăng Kenat wơ̆t hăng khul plei pla jum dar plei anŭn mơ̆n. Abih bang 
plei anŭn jing nămpluh boh plei. Abih bang ƀing dŏ amăng khul plei pla tring 
Gilead anŭn jing ƀing ană tơčô Makhir yơh. 

24Tơdơi kơ Hezrôn tơĭ pran laih amăng plei Kaleb-Ephrathah, bơnai ñu HʼAbiyah 
tơkeng rai kơ ñu Ashur; ñu anŭn jing ama kơ ƀing blung hlâo dŏ amăng plei 
Tekoa. 

Ƀing Ană Tơčô Yerahmeêl 

25Anai jing ƀing ană đah rơkơi Yerahmeêl, jing ană kơčoa Hezrôn: Ană Kơčoa ñu 
jing Ram, giŏng anŭn Bunah, Ôren, Ôzem laih anŭn Ahiyah. 

26Yerahmeêl hơmâo sa čô bơnai hle̱, anăn gơ̆ jing HʼAtarah; gơ̆ jing amĭ kơ Ônam. 

27Ram jing ană kơčoa Yerahmeêl laih anŭn anai yơh jing ƀing ană đah rơkơi 
Ram: Maaz, Yamin laih anŭn Eker. 

28Ƀing ană đah rơkơi Ônam: Sammai laih anŭn Yada Ƀing ană đah rơkơi Sammai: 
Nadab laih anŭn Abisur. 

29Anăn bơnai Abisur anŭn jing HʼAbihail laih anŭn gơ̆ tơkeng rai ană kơ ñu jing 
Ahban laih anŭn Môlid. 

30Ƀing ană đah rơkơi Nadab: Seled laih anŭn Appaim, samơ̆ Seled djai hĭ ƀu 
hơmâo ană bă ôh. 

31Ană đah rơkơi Appaim: Isi jing ama kơ Sesan. Laih anŭn Sesan jing ama kơ 
HʼAhlai. 

32Yada jing adơi Sammai laih anŭn anai yơh jing ƀing ană đah rơkơi ñu: Yether 
laih anŭn Yônathan, samơ̆ Yether djai hĭ ƀu hơmâo ană bă ôh. 

33Anai yơh jing ƀing ană đah rơkơi Yônathan: Pelet laih anŭn Zaza. Abih bang 
ƀing anŭn yơh jing ƀing ană tơčô đah rơkơi Yerahmeêl. 

34Sesan ƀu hơmâo ană đah rơkơi ôh; ñu hơmâo kơnơ̆ng ƀing ană đah kơmơi đôč. 
Ñu hơmâo sa čô ding kơna mơnuih Êjip anăn gơ̆ Yarha. 

35Sesan jao ană đah kơmơi ñu dŏ kơ ding kơna ñu Yarha laih anŭn gơ̆ tơkeng rai 
Attai. 

36Attai jing ama kơ Nathan, Nathan jing ama kơ Zabad, 

37Zabad jing ama kơ Eplal, Eplal jing ama kơ Ôbed, 

38Ôbed jing ama kơ Yêhu, Yêhu jing ama kơ Azaryah, 

39Azaryah jing ama kơ Halez, Halez jing ama kơ Eleasah, 

40Eleasah jing ama kơ Sismai, Sismai jing ama kơ Sallum, 

41Sallum jing ama kơ Yekamyah, laih anŭn Yekamyah jing ama kơ Elisama. 
Ƀing Ană Tơčô Kaleb 

42Kaleb jing adơi Yerahmeêl laih anŭn anai yơh jing ƀing ană tơčô Kaleb: Ană 
Kơčoa ñu jing Mêsa, jing ơi adon kơ ƀing blung hlâo dŏ amăng plei Zip laih anŭn 
Marêsah jing ơi adon kơ ƀing blung hlâo dŏ amăng plei Hebrôn. 

43Ƀing ană đah rơkơi Hebrôn: Kôrah, Tapuah, Rekem laih anŭn Sema. 

44Sema jing ama Raham laih anŭn Raham jing ơi adon kơ ƀing blung hlâo dŏ 
amăng plei Yorkaam. Rekem jing ama Sammai. 

45Sammai jing ama kơ Maôn laih anŭn Maôn jing ơi adon kơ ƀing blung hlâo dŏ 
amăng plei Bêt-Zur. 

46HʼÊphah jing bơnai hle̱ Kaleb laih anŭn ñu jing amĭ kơ Haran, Môza laih anŭn 
Gazez. Haran ăt hơmâo ană ñu anăn Gazez. 

47Sa čô mơnuih anăn Yahdai hơmâo ƀing ană đah rơkơi tui anai: Regem, Yôtham, 
Gesan, Pelet, Êphah laih anŭn Saap. 

48HʼMaakhah ăt jing bơnai hle̱ Kaleb laih anŭn ñu jing amĭ kơ Seber hăng 
Tirhanah. 

49Gơ̆ ăt hơmâo rai Saap laih anŭn Sewa mơ̆n. Saap jing ama kơ Madmannah laih 
anŭn Sewa jing ama kơ Makbenah hăng Gibea. Ană đah kơmơi Kaleb jing 
HʼAksah. 

50Abih bang anŭn yơh jing ƀing ană tơčô Kaleb. Hur jing ană kơčoa Ephrat laih 
anŭn anai yơh jing ƀing ană đah rơkơi Hur: Sôbal jing ơi adon kơ ƀing blung hlâo 
dŏ amăng plei Kiryat-Yearim, 

51Salma jing ơi adon kơ ƀing blung hlâo dŏ amăng plei Bêtlehem laih anŭn Harep 
jing ơi adon kơ ƀing blung hlâo dŏ amăng plei Bêt-Gadêr. 

52Sôbal jing ơi adon kơ ƀing blung hlâo dŏ amăng plei pơnăng Kiryat-Yearim laih 
anŭn anai yơh jing ƀing ană tơčô ñu: Ƀing Harôeh, sămkrah ƀing Manahat, 

53laih anŭn ƀing djuai jum dar plei pơnăng Kiryat-Yearim jing: ƀing It, ƀing Put, 
ƀing Sumat laih anŭn ƀing Misra. Mơ̆ng ƀing djuai anŭn yơh ăt pơtơbiă rai djuai 
Zorat laih anŭn Estaôl mơ̆n. 

54Ƀing ană tơčô Salma: Ƀing dŏ jum dar plei Bêtlehem jing ƀing Netôphat, Atrot 
Bet Yôab, sămkrah ƀing Manahat, ƀing Zor, 

55laih anŭn ƀing djuai nai pơtô tơlơi juăt, jing ƀing hơdip ƀơi plei Yabez. Anŭn 
jing ƀing Tirat, Simeat laih anŭn Sukat. Anai yơh jing ƀing Ken, tơbiă rai mơ̆ng 
djuai Hammat laih anŭn Hammat jing ơi adon kơ ƀing blung hlâo dŏ amăng plei 
Bêt-Rekab. 

1 Hră Ruai 3 

Ƀing Ană Đah Rơkơi Pơtao Dawid 

(2 Samuêl 3:2-5) 

1Anai yơh jing ƀing ană đah rơkơi pơtao Dawid, jing ƀing bơnai ñu tơkeng rai kơ 
ñu amăng plei pơnăng Hebrôn: Ană Kơčoa ñu jing Amnôn, jing ană đah rơkơi 
HʼAhinôam mơ̆ng plei Yizreel; tal dua jing Daniêl, jing ană HʼAbigail mơ̆ng plei 
Karmel; 

2tal klâo jing Absalôm, jing ană đah rơkơi HʼMaakhah, ană đah kơmơi Talmai jing 
pơtao ƀing Gesur; tal pă̱ jing Adôniyah, jing ană đah rơkơi HʼHaggit; 

3tal rơma jing Sephatyah, jing ană đah rơkơi HʼAbital; laih anŭn tal năm jing 
Itream, jing ană HʼEglah. 

4Năm čô ană anŭn ƀing bơnai Dawid tơkeng rai amăng plei pơnăng Hebrôn, jing 
amăng tơjuh thŭn năm blan Dawid wai lăng pơ plei anŭn yơh. Dawid ăt wai lăng 
amăng plei prŏng Yerusalaim klâopluh-klâo thŭn mơ̆n, 

5laih anŭn anai yơh jing ƀing ană bă ñu hơmâo pơ plei anŭn: Bơnai ñu HʼBatseba, 
ană đah kơmơi Ammiêl, tơkeng rai kơ ñu pă̱ čô ană anai: Sammua, Sôbab, Nathan 
laih anŭn Solomôn. 

6Laih anŭn Dawid ăt hơmâo duapăn čô ană đah rơkơi anai: Ibhar, Êlisua, 
Êliphalet, 

7Nôgah, Nepheg, Yaphia, 

8Elisama, Eliada laih anŭn Eliphelet. 

9Abih bang ƀing anŭn jing ƀing ană đah rơkơi Dawid ƀu yap ôh ƀing ană đah 
rơkơi ƀing bơnai hle̱ ñu tơkeng rai kơ ñu. Laih anŭn dơ̆ng, HʼTamar yơh jing 
amai adơi ƀing gơñu. 

Ƀing Pơtao Lŏn Čar Yudah Mơ̆ng Solomôn Truh Kơ Zidkiyah 

10Ană đah rơkơi Solomôn jing Rehabam, ană Rehabam jing Abiyah, ană Abiyah 
jing Asa, ană Asa jing Yehôsaphat, 

11ană Yehôsaphat jing Yehôram, ană Yehôram jing Ahazyah, ană Ahazyah jing 
Yôas, 

12ană Yôas jing Amazyah, ană Amazyah jing Uzziyah, ană Uzziyah jing Yôtham, 

13ană Yôtham jing Ahaz, ană Ahaz jing Hizkiyah, ană Hizkiyah jing Manasseh, 

14ană Manasseh jing Amôn, ană Amôn jing Yôsiyahu. 

15Anai jing ƀing ană đah rơkơi Yôsiyahu: Yôhanan jing ană kơčoa, Yehôyakim 
jing ană tal dua, Zidkiyah jing ană tal klâo, Sallum jing ană tal pă̱. 

16Anai jing ƀing ană bă Yehôyakim: Yehôyakhin laih anŭn Zidkiyah. 
Kơnung Djuai Pơtao Tơdơi Kơ Hlŭn Mơnă 

17Anai yơh jing ƀing ană tơčô Yehôyakhin, jing pô hlŭn mơnă: Sealtiêl, 

18Malkiram, Pedayah, Senazzar, Yekamyah, Hôsama laih anŭn Nedabyah. 

19Ƀing ană đah rơkơi Pedayah: Zeruƀabel laih anŭn Simei. Ƀing ană đah rơkơi 
Zeruƀabel: Mesullam laih anŭn Hananyah. hrŏm hăng amai adơi gơñu HʼSelômit. 

20Ñu ăt hơmâo rơma čô pơkŏn dơ̆ng mơ̆n, anŭn jing: Hasubah, Ôhel, Berekyah, 
Hasadiah laih anŭn Yusab-Hesed. 

21Anai jing ƀing ană tơčô Hananyah: Pelatyah laih anŭn Yesayah hrŏm hăng ƀing 
ană đah rơkơi Rephayah, Arnan, Ôbadyah laih anŭn Sekhanyah. 

22Anai jing ƀing ană tơčô Sekhanyah: Semayah wơ̆t hăng ƀing ană đah rơkơi ñu 
jing: Hattus, Igal, Bariah, Nearyah laih anŭn Saphat. Abih bang ƀing gơñu jing 
năm čô. 

23Anai jing ƀing ană đah rơkơi Nearyah: Elyôinai, Hizkiyah laih anŭn Azrikam. 
Abih bang ƀing gơñu jing klâo čô. 

24Anai jing ƀing ană đah rơkơi Elyôinai: Hôdâoyah, Eliasib, Pelatyah, Akkub, 
Yôhanan, Delayah laih anŭn Anani. Abih bang ƀing gơñu jing tơjuh čô. 

1 Hră Ruai 4 

Ƀing Djuai Pơkŏn Dơ̆ng Tơbiă Rai Mơ̆ng Kơnung Djuai Yudah 

1Anai jing ƀing ană tơčô Yudah: Perez, Hezrôn, Karmi, Hur laih anŭn Sôbal. 

2Reayah, ană đah rơkơi Sôbal, jing ama Yahat laih anŭn Yahat jing ama kơ 
Ahumai hăng Lahad. Ƀing anŭn yơh jing hĭ ƀing djuai Zorat. 

3Anai yơh jing ƀing ơi adon ƀing blung hlâo dŏ amăng plei Êtam: Yizreel, Isma 
laih anŭn Idbas wơ̆t hăng amai adơi gơñu anăn HʼHazlelpôni. 

4Penuêl jing ơi adon ƀing blung hlâo dŏ amăng plei Gedôr laih anŭn Êzer jing ơi 
adon ƀing blung hlâo dŏ amăng plei Husah. Anŭn jing ƀing ană tơčô Hur laih 
anŭn Hur jing ană kơčoa Ephrat laih anŭn ăt jing ơi adon kơ ƀing blung hlâo dŏ 
amăng Bêtlehem mơ̆n. 

5Asur jing ơi adon kơ ƀing blung hlâo dŏ amăng plei Tekoa. Ñu hơmâo dua čô 
bơnai anăn gơñu jing HʼHelah laih anŭn HʼNaarah. 

6HʼNaarah tơkeng rai ƀing ană đah rơkơi kơ Asur anăn Ahuzzam, Hêpher, Têmni 
laih anŭn Haahastari. Anŭn yơh jing ƀing ană tơčô HʼNaarah. 

7Ƀing ană đah rơkơi HʼHelah jing: Zeret, Zôhar, Etnan, 

8laih anŭn Kôz; Kôz jing ama kơ Anub laih anŭn Zôbêbah. Kôz ăt jing hĭ ơi adon 
kơ ƀing djuai Aharhel, jing ană đah rơkơi Harum. 

9Yabez jing pô arăng pơpŭ pơyom hloh kơ ƀing ayŏng adơi ñu. Amĭ ñu pơanăn 
kơ ñu Yabez yuakơ gơ̆ laĭ, “Kâo ruă nuă biă mă tơdang kâo tơkeng rai kơ ñu.” 

10Yabez iâu kwưh kơ Ơi Adai ƀing Israel tui anai, “Ơ Khua Yang, rơkâo kơ Ih bơni 
hiam kơ kâo bĕ laih anŭn pơrơhaih bĕ đang hơma kâo! Rơkâo kơ tơngan tơlơi 
dưi Ih dŏ hrŏm hăng kâo laih anŭn răng pơgang brơi bĕ kâo mơ̆ng tơlơi truh sat, 
kiăng kơ kâo či rơngai hĭ mơ̆ng tơlơi ruă nuă yơh.” Giŏng anŭn, Ơi Adai hơmư̆ 
tơlơi ñu iâu laĭ laih anŭn pha brơi kơ ñu tơlơi ñu rơkâo yơh. 

11Kelub jing ayŏng adơi hăng Suhah laih anŭn ñu jing ama Mehir laih anŭn ăt 
jing ơi Estôn. 

12Estôn jing ơi adon kơ ƀing Bet-Rapha. Ñu ăt jing ama kơ Paseah laih anŭn 
Tehinnah, jing ơi adon ƀing plei Ir-Nahas. Anŭn yơh jing ƀing mơnuih amăng 
anih Rekah. 

13Anai jing ƀing ană đah rơkơi Kenaz: Otniêl laih anŭn Serayah. Ƀing ană tơčô 
Otniêl jing: Hathat laih anŭn Meônôthai, 

14laih anŭn Meônôthai jing ama Oprah. Serayah jing ama Yôab laih anŭn Yôab 
jing ơi adon kơ ƀing blung hlâo dŏ amăng dơnung Ge-Harasim. Arăng iâu anăn 
Ge-Harasim anŭn yuakơ hơmâo lu ƀing thâo trah kơyâo dŏ pơ anŭn. 

15Anai jing ƀing ană đah rơkơi Kaleb, jing ană đah rơkơi Yephunneh jing: Iru, 
Êlah laih anŭn Naam. Ană đah rơkơi Êlah: Kenaz. 

16Anai jing ƀing ană đah rơkơi Yehallelêl: Zip, Ziphah, Tiria laih anŭn Asarêl. 

17Anai jing ƀing ană tơčô Ezrah: Yether, Mered, Êpher laih anŭn Yalôn. Hơmâo 
sa čô amăng ƀing bơnai Mered tơkeng kơ HʼMiriam, Sammai hăng Isbah laih 
anŭn Isbah jing ơi adon kơ ƀing blung hlâo dŏ amăng plei Estemôa. 

18Bơnai Mered anŭn jing HʼThiah, jing ană đah kơmơi Pharaoh, pơtao Êjip. 
Mered ăt hơmâo bơnai hle̱ mơ̆n, jing mơnuih Yudah, laih anŭn gơ̆ tơkeng kơ ñu 
ană đah rơkơi anăn Yered, Heber laih anŭn Yekuthiêl. Yered jing ơi adon kơ ƀing 
blung hlâo dŏ amăng plei Gedôr. Heber jing ơi adon kơ ƀing blung hlâo dŏ amăng 
plei Sôkhô, laih anŭn Yekuthiêl jing ơi adon kơ ƀing blung hlâo dŏ amăng plei 
Zanôah. 

19Bơnai Hôdiyah jing amai adơi Naham laih anŭn anai jing dua čô ană đah rơkơi 
ñu tơkeng rai kơ Hôdiyah: Sa čô amăng ƀing ană đah rơkơi gơñu anŭn jing ama 
kơ Keilah, jing ơi adon kơ djuai Garmea, laih anŭn sa čô adih jing ama kơ 
Estemôa, jing ơi adon kơ djuai Maakhat. 

20Anai jing ƀing ană đah rơkơi Čhimôn: Amnôn, Rinnah, Ben-Hanan laih anŭn 
Tilôn. Ƀing ană tơčô Isi jing: Zôhêt jing ană ñu laih anŭn tơčô ñu Ben-Zôhêt. 

21Anai jing ƀing ană tơčô Sêlah, jing ană đah rơkơi Yudah: Êr jing ơi adon blung 
hlâo kơ ƀing dŏ amăng plei Lekah, Laadah jing ơi adon blung hlâo kơ ƀing dŏ 
amăng plei Marêsah, ƀing sang anŏ ƀing mă bruă pơkra bơnăl blâo ƀlĭ ƀơi anih 
Bêt-Asbêa, 

22laih anŭn Yôkim hrŏm hăng ƀing mơnuih plei Kôzêba, Yôas hăng Sarap ăt jing 
ană tơčô Sêlah laih anŭn ƀing gơñu jing ƀing git gai wai lăng lŏn čar Môab wơ̆t 
hăng anih Yasubi-Lehem. Abih tơlơi čih pioh anŭn jing tơlơi arăng ră ruai mơ̆ng 
rơnŭk đưm adih laih. 

23Ƀing gơñu jing ƀing pơkra gơnam lŏn kơ pơtao laih anŭn dŏ hơdip pơ plei 
pơnăng Netaim hăng plei pơnăng Gedêrah. 

Kơnung Djuai Simeôn 

24Anai jing ƀing ană tơčô Simeôn: Nemuêl, Yamin, Yarib, Zerah laih anŭn Saul. 

25Anai jing ƀing ană tơčô Saul: Sallum jing ană đah rơkơi ñu, Mibsam jing tơčô 
ñu laih anŭn Misma jing tơčĕ ñu. 

26Ƀing ană tơčô Misma: Hammuêl jing ană ñu, Zakkur jing tơčô ñu laih anŭn 
Simei jing tơčĕ ñu. 

27Simei anŭn hơmâo pluh-năm čô ană đah rơkơi laih anŭn năm čô ană đah 
kơmơi, samơ̆ ƀing ayŏng adơi ñu ƀu hơmâo lu ană bă ôh. Tui anŭn, amăng abih 
ƀing kơnung djuai Simeôn ƀu jing hĭ lu lin kar hăng ƀing kơnung djuai Yudah ôh. 

28Ƀing kơnung djuai Simeôn hơdip amăng plei pơnăng Beêrseba hrŏm hăng khul 
plei Môladah, Hazar-Sual, 

29Bilhah, Azem, Tôlad, 

30Bethuêl, Hormah, Ziklag, 

31Bêt-Markabôt, Hazar-Susim, Bêt-Biri laih anŭn Saarayim. Anŭn yơh jing khul 
plei anŭn yơh jing plei ƀing Simeôn tơl truh rơnŭk pơtao Dawid wai lăng. 

32Ƀing gơñu ăt hơdip amăng rơma boh plei anai: Êtam, Ayin, Rimmôn, Tôkhen 
laih anŭn Asan. 

33wơ̆t hăng abih bang plei pla jum dar khul plei anŭn hlŏng truh pơ anih 
Baalat. Anai yơh jing khul plei pla ƀing Simeôn dŏ tui hăng hră ƀing gơñu čih 
pioh kơ ƀing djuai gơñu. 

34Ƀing mơnuih anai ăt jing ƀing ană tơčô Simeôn mơ̆n: Mesôbab, Yamlêk, Yôsah 
ană đah rơkơi Amazyah, 

35Yôêl, Yêhu jing ană đah rơkơi Yôsibyah, jing tơčô Serayah laih anŭn jing tơčĕ 
Asiêl. 

36Ăt hơmâo mơ̆n Elyôinai, Yaakôbah, Yesôhayah, Asayah, Adiêl, Yesimiêl, 
Benayah, 

37laih anŭn Ziza jing ană đah rơkơi Siphi, tơčô Allôn, tơčĕ Yedayah, tơhrĕ Simri, 
tơhruai Semayah. 

38Ƀing mơnuih hơmâo anăn gah ngŏ anai jing ƀing khua djă̱ akŏ kơ ƀing djuai 
gơñu laih anŭn yuakơ ƀing sang anŏ gơñu hơmâo tui lu mơnuih, 

39tui anŭn ƀing gơñu nao pơ gah yŭ̱ jĕ truh pơ anih Gedôr ƀơi gah ngŏ̱ kơ dơnung 
pơ anŭn kiăng kơ hơduah khul đang rơ̆k kơ tơpul hlô mơnơ̆ng gơñu. 

40Ƀing gơñu hơduah ƀuh lu đang rơ̆k kơmơ̆k hiam laih anŭn ƀing gơñu dŏ rơnŭk 
rơnua hăng rơiăt hơđơ̆ng. Hlâo adih hơmâo ƀing ană tơčô Ham hơdip pơ anih 
anŭn. 

41Samơ̆ amăng rơnŭk Hizkiyah ngă pơtao ƀing Yudah, ƀing mơnuih hơmâo laih 
anăn gah ngŏ anŭn kơsung blah ƀing Ham amăng khul anih ƀing gơ̆ dŏ hơdip 
wơ̆t hăng ƀing Meun mơ̆n dŏ amăng anih anŭn. Ƀing gơñu pơrai hĭ abih bang 
ƀing mơnuih anŭn laih anŭn hlŏng truh kơ tă anai ƀu hơmâo hlơi pô amăng ƀing 
gơ̆ dŏ so̱t ôh. Giŏng anŭn, ƀing Simeôn anŭn mă hĭ anih lŏn ƀing mơnuih anŭn 
yuakơ pơ anŭn hơmâo khul đang rơ̆k hiam kơ khul hlô mơnơ̆ng gơñu. 

42Tơdơi kơ anŭn, hơmâo rơma-rơtuh čô ƀing Simeôn hrŏm hăng ƀing khua ba 
akŏ gơñu jing Pelatyah, Nearyah, Rephayah laih anŭn Uzziêl, jing ƀing ană đah 
rơkơi Isi nao wang blah ƀing dŏ amăng tring bŏl čư̆ Seir. 

43Ƀing gơñu pơdjai hĭ abih ƀing Amalek dŏ glaĭ, jing ƀing hơmâo đuaĭ tơklaih hĭ 
laih hlâo adih laih anŭn ƀing Simeôn anŭn hơdip amăng anih anŭn hlŏng truh kơ 
tă anai. 

1 Hră Ruai 5 

Kơnung Djuai Reuben 

1Anai jing ƀing ană tơčô Reuben, jing ană kơčoa đah rơkơi Israel. Samơ̆ wơ̆t 
tơdah ñu jing ană kơčoa ama ñu Israel, ñu pơgrĭ hĭ bơnai hle̱ ama ñu. Tui anŭn, 
ama ñu jao hĭ tơlơi dưi jing ană kơčoa ñu kơ adơi ñu Yôsêp yơh. Tui anŭn yơh, 
anăn Reuben anŭn arăng ƀu čih pioh ôh amăng hră čih pioh kơnung djuai tui 
hăng tơlơi dưi ană kơčoa. 

2Laih anŭn wơ̆t tơdah Yudah yơh jing pô kơtang hloh amăng ƀing ayŏng adơi ñu, 
laih anŭn pô git gai wai lăng hơmâo rai mơ̆ng kơnung djuai ñu yơh, samơ̆ tơlơi 
dưi jing ană kơčoa lŏm kơ Yôsêp. 

3Anai jing ƀing ană đah rơkơi Reuben, jing ană kơčoa ama ñu Israel: Hanôk, 
Pallu, Hezrôn laih anŭn Karmi. 

4Anai jing ƀing ană tơčô Yôêl: Semayah jing ană ñu, Gôg jing tơčô ñu, Simei jing 
tơčĕ ñu, 

5Mikhah jing tơhrĕ ñu, Reayah jing tơhruai ñu, Baal jing tơhrung ñu, 

6laih anŭn Beêrah jing tơhrang ñu. Beêrah jing khua djă̱ akŏ kơ ƀing Reuben, 
tơdang Tiglat-Pileser, jing pơtao dêh čar ƀing Asiria, ba pơđuaĭ hĭ ƀing gơñu nao 
dŏ pơ lŏn čar ataih. 

7Anai jing ƀing djuai gơñu tui hăng arăng čih pioh amăng hră čih pioh ƀing djuai 
gơñu: Yeiêl jing khua djă̱ akŏ, Zekharyah, 

8laih anŭn Bela ană đah rơkơi Azaz, jing tơčô Sema, jing tơčĕ Yôêl. Hlâo adih ƀing 
gơñu nao hơdip amăng tring mơ̆ng plei pơnăng Arôêr truh pơ plei Nebô laih 
anŭn plei Baal-Meôn. 

9Ƀing gơñu mă tŭ anih lŏn pơ gah ngŏ̱ truh pơ guai tơdron ha̱r, jing gah yŭ̱ pơ 
Krong Huphrat, yuakơ khul hlô mơnơ̆ng gơñu hơmâo đĭ kơyar lu tui laih amăng 
tring Gilead. 

10Amăng rơnŭk pơtao Saul wai lăng, ƀing kơnung djuai Reuben tơgŭ pơblah 
pơkơdơ̆ng glaĭ hăng ƀing Hagri laih anŭn blah dưi hĭ kơ ƀing anŭn. Tui anŭn, 
ƀing gơñu mă tŭ khul plei pla ƀing Hagri anŭn amăng abih bang tring gah ngŏ̱ 
Gilead. 

Kơnung Djuai Gad 

11Ƀing kơnung djuai Gad hơdip jĕ ƀing kơnung djuai Reuben amăng anih lŏn 
Basan hlŏng truh pơ plei pơnăng Salkah tui anai: 

12Yôêl jing ană kơčoa Gad, jing ơi adon kơ djuai tal sa, laih anŭn Sapham jing ană 
tal dua Gad, jing ơi adon kơ djuai tal dua. Yanai hăng Saphat ăt jing ơi adon kơ 
dua djuai pơkŏn mơ̆n amăng anih lŏn Basan. 

13Ƀing djuai Gad pơkŏn arăng yap tui hăng sang anŏ gơñu tui anai: Mikhaêl, 
Mesullam, Seba, Yôrai, Yakan, Zia laih anŭn Eber. Abih bang jing tơjuh djuai. 

14Anai jing ƀing ană tơčô Abihail jing ană đah rơkơi Huri, jing tơčô Yarôah, jing 
tơčĕ Gilead, jing tơhrĕ Mikhaêl, jing tơhruai Yesisai, jing tơhrung Yahđô, jing 
tơhrang Buz. 

15Ahi ană đah rơkơi Abđiêl laih anŭn ăt jing tơčô Guni mơ̆n. Ahi jing akŏ kơ sang 
anŏ gơñu. 

16Ƀing Gad hơdip amăng tring Gilead laih anŭn amăng anih lŏn Basan jing amăng 
khul plei pla jum dar anŭn wơ̆t hăng abih bang khul đang rơ̆k tring Sarôn ataih 
truh pơ guai khul đang rơ̆k anŭn yơh. 

17Abih bang tơlơi anai arăng hơmâo čih pioh laih amăng khul hră čih pioh amăng 
rơnŭk pơtao Yôtham wai lăng ƀing Yudah laih anŭn pơtao Yarobam wai lăng 
ƀing Israel. 

Ƀing Kơnung Djuai Gah Ngŏ̱ Kơ Yurdan 

18Ƀing kơnung djuai Reuben, ƀing kơnung djuai Gad laih anŭn sămkrah ƀing 
kơnung djuai Manasseh hơmâo pă̱pluh-pă̱-rơbâo tơjuh-rơtuh nămpluh čô ƀing 
ling tơhan, anŭn jing ƀing dưi djă̱ khiơl hăng đao gưm, dưi yua hraŏ laih anŭn 
thâo pơblah. 

19Ƀing gơñu tơgŭ pơblah pơkơdơ̆ng glaĭ hăng ƀing Hagri, Yetur, Naphis laih 
anŭn Nôdab. 

20Ơi Adai djru ƀing gơñu tơdang ƀing gơñu pơblah hăng ƀing mơnuih anŭn. Ñu 
jao hĭ kơ ƀing gơñu ƀing Hagri wơ̆t hăng abih bang ƀing gŏp djru kơ ƀing Hagri 
anŭn mơ̆n, yuakơ ƀing gơñu iâu kwưh kơ Ơi Adai tơdang pơblah. Ơi Adai laĭ glaĭ 
kơ tơlơi ƀing gơñu rơkâo, yuakơ ƀing gơñu đaŏ kơnang kơ Ñu yơh. 

21Ƀing gơñu mă tŭ khul hlô mơnơ̆ng ƀing Hagri. Abih bang jing rơmapluh-
rơbâo drơi aseh samô, dua-rơtuh rơmapluh-rơbâo drơi triu laih anŭn dua-
rơbâo drơi aseh glai. Ƀing gơñu ăt mă mơnă mơnuih truh kơ sa-rơtuh-rơbâo čô, 

22laih anŭn hơmâo lu ƀing mơnuih pơkŏn djai hĭ, yuakơ tơlơi pơblah anŭn jing 
tơlơi Ơi Adai pơblah yơh. Tui anŭn, ƀing gơñu mă tŭ anih lŏn anŭn hlŏng truh 
kơ hrơi arăng mă pơđuaĭ hĭ ƀing gơñu nao dŏ pơ anih ataih yơh. 

Sămkrah Kơnung Djuai Manasseh 

23Ƀing mơnuih amăng sămkrah kơnung djuai Manasseh pơlar đĭ lu biă mă tơl 
ƀing gơñu hơdip amăng anih lŏn čơdơ̆ng mơ̆ng Basan truh pơ Baal-Hermôn, 
anŭn jing truh pơ čư̆ Senir, ăt jing čư̆ Hermôn mơ̆n. 

24Anai jing ƀing djă̱ akŏ ƀing sang anŏ gơñu: Êpher, Isi, Eliêl, Azriêl, Yirmeyah, 
Hôdâoyah laih anŭn Yahđiêl. Ƀing gơñu jing ƀing tơhan khĭn kơtang hing ang biă 
mă laih anŭn ăt jing khua djă̱ akŏ kơ ƀing sang anŏ gơñu mơ̆n. 

25Samơ̆ ƀing gơñu ƀu dŏ tŏng ten hăng Ơi Adai ơi adon gơñu ôh, samơ̆ ƀing gơñu 
pơrĭh răm gơñu pô kơkuh pơpŭ kơ ƀing yang rơba̱ng mơnuih dŏ amăng anih lŏn 
anŭn, jing ƀing yang Ơi Adai hơmâo pơrai hĭ laih ƀơi anăp gơñu. 

26Tui anŭn, Ơi Adai ƀing Israel pơsur pran jua Pul pơtao prŏng dêh čar Asiria, 
anăn ñu pơkŏn dơ̆ng ăt jing Tiglat-Pileser mơ̆n, rai pơblah mă pơđuaĭ hĭ ƀing 
Reuben, ƀing Gad laih anŭn ƀing sămkrah kơnung djuai Manasseh ataih hĭ mơ̆ng 
anih lŏn gơñu pô. Giŏng anŭn, pơtao anŭn ba ƀing gơñu nao pơ tring Halah, 
Habôr hăng Hara laih anŭn pơ krong Gôzan, jing khul tring hlŏng truh kơ tă anai. 

1 Hră Ruai 6 

Kơnung Djuai Lêwi Jing Kơnung Djuai Khua Ngă Yang Prŏng Hloh 

1Anai jing ƀing ană đah rơkơi Lêwi: Gersôn, Kehat laih anŭn Merari. 

2Ƀing ană đah rơkơi Kehat jing: Amram, Izhar, Hebrôn laih anŭn Uzziêl. 

3Ƀing ană bă Amram jing: 

A̱rôn, Môseh laih anŭn HʼMiriam. Ƀing ană đah rơkơi A̱rôn jing: Nadab, Abihu, 
Eleazar laih anŭn Ithamar. 

4Ană tơčô A̱rôn čơdơ̆ng mơ̆ng ană ñu Eleazar jing ama Phinehas, Phinehas jing 
ama Abisua, 

5Abisua jing ama Bukki, Bukki jing ama Uzzi, 

6Uzzi jing ama Zerahyah, Zerahyah jing ama Merayôt, 

7Merayôt jing ama Amaryah, Amaryah jing ama Ahitub, 

8Ahitub jing ama Zadôk, Zadôk jing ama Ahimaaz, 

9Ahimaaz jing ama Azaryah, Azaryah jing ama Yôhanan, 

10Yôhanan jing ama Azaryah. Azaryah anai jing pô khua ngă yang prŏng hloh 
amăng sang yang pơtao Solomôn pơdơ̆ng đĭ pơ plei Yerusalaim. 

11Azaryah jing ama Amaryah, Amaryah jing ama Ahitub, 

12Ahitub jing ama Zadôk, Zadôk jing ama Sallum, 

13Sallum jing ama Hilkiyah, Hilkiyah jing ama Azaryah, 

14Azaryah jing ama Serayah, laih anŭn Serayah jing ama Yehôzadak. 

15Yehôzadak arăng mă pơđuaĭ hĭ tơdang Yahweh jao ƀing Yudah laih anŭn plei 
Yerusalaim ngă mơnă kơ tơngan tơlơi dưi pơtao Nebukhadnezzar. 

Kơnung Djuai Lêwi Jing Klâo Djuai Gersôn, Kehar Hăng Merari 

16Anai jing ƀing ană đah rơkơi Lêwi: Gersôn, Kehat laih anŭn Merari. 

17Khul anăn ƀing ană đah rơkơi Gersôn jing: Libni laih anŭn Simei. 

18Ƀing ană đah rơkơi Kehat jing: Amram, Izhar, Hebrôn laih anŭn Uzziêl. 

19Ƀing ană đah rơkơi Merari jing: Mahli laih anŭn Musi. Anai jing ƀing djuai Lêwi 
arăng yap tui hăng ơi adon gơñu: 

20Ƀing ană tơčô Gersôn jing: Libni jing ană Gersôn, Yehat jing tơčô ñu, Zimmah 
jing tơčĕ ñu, 

21Yôah jing tơhrĕ ñu, Iđô jing tơhruai, Zerah jing tơhrung laih anŭn Yeatrai jing 
tơhrang ñu. 

22Ƀing ană tơčô Kehat jing: Amminadab jing ană Kehat, Kôrah jing tơčô ñu, Assir 
jing tơčĕ ñu, 

23Elkanah jing tơhrĕ ñu, Ebyasap jing tơhruai ñu, Assir jing tơhrung ñu, 

24Tahat jing tơhrang ñu, Uriêl jing tơhring ñu. Uzziyah jing ană Uriêl laih anŭn 
Saul jing tơčô gơ̆. 

25Ƀing ană tơčô Elkanah jing: Amasai jing ană Elkanah, Ahimôt jing tơčô ñu, 

26Elkanah jing tơčĕ ñu, Zôphai jing tơhrĕ ñu, Nahat jing tơhruai ñu, 

27Eliab jing tơhrung ñu, Yêrôham jing tơhrang ñu, Elkanah jing tơhring ñu, laih 
anŭn Elkanah jing ama pô pơala Samuêl. 

28Ƀing ană đah rơkơi Samuêl jing: Yôêl jing ană kơčoa ñu; laih anŭn ană tal dua 
ñu jing Abiyah. 

29Ƀing ană tơčô Merari jing: Mahli jing ană Merari, Libni jing tơčô ñu, Simei jing 
tơčĕ ñu, Uzzah jing tơhrĕ ñu, 

30Simei jing tơhruai ñu, Haggiyah jing tơhrung ñu laih anŭn Asayah jing tơhrang 
ñu. 

Ƀing Pĕ Ayŭ Amăng Sang Yang 

31Anai jing ƀing mơnuih Dawid jao kơ bruă ayŭ amăng sang Yahweh tơdơi kơ ba 
glaĭ Hip Tơlơi Pơgop kiăng kơ pioh pơ sang anŭn. 

32Ƀing gơñu pĕ ayŭ amăng wăl tơdron ƀơi anăp sang yang hăng khăn, jing Sang 
Khăn Pơjơnum yơh, tơl pơtao Solomôn pơdơ̆ng đĭ sang yang Yahweh amăng plei 
Yerusalaim. Ƀing gơñu ngă bruă gơñu tui hăng khul tơlơi phiăn pơtao Dawid 
hơmâo brơi laih kơ ƀing gơñu. 

33Anai yơh jing ƀing mă bruă anŭn, hrŏm hơbĭt hăng ƀing ană đah rơkơi gơñu: 
Mơ̆ng ƀing Kehat jing: Heman jing nai ayŭ, laih anŭn drah kơtăk ñu hơmâo rai 
mơ̆ng ƀing anai: Heman jing ană Yôêl, jing ană Samuêl, 

34jing ană Elkanah, jing ană Yêrôham, jing ană Eliêl, jing ană Tôah, 

35jing ană Zup, jing ană Elkanah, jing ană Mahat, jing ană Amasai, 

36jing ană Elkanah, jing ană Yôêl, jing ană Azaryah, jing ană Zephanyah, 

37jing ană Tahat, jing ană Assir, jing ană Ebyasap, jing ană Kôrah, 

38jing ană Izhar, jing ană Kohar, jing ană Lêwi, jing ană Israel. 

39Mơ̆ng djuai Gersôn jing: Asap jing pô phŭn djru Heman, laih anŭn drah kơtăk 
ñu hơmâo rai mơ̆ng ƀing anai: Asap jing ană Berekyah, jing ană Simea, 

40jing ană Mikhaêl, jing ană Baasêyah, jing ană Malkiyah, 

41jing ană Etni, jing ană Zerah, jing ană Adayah, 

42jing ană Êthan, jing ană Zimmah, jing ană Simei, 

43jing ană Yahat, jing ană Gersôn, jing ană Lêwi; 

44Mơ̆ng djuai Merari: Êthan ăt jing pô djru kơ Heman mơ̆n laih anŭn drah kơtăk 
ñu hơmâo rai mơ̆ng ƀing anai: Êthan jing ană Kisi, jing ană Abdi, jing ană Abdi, 
jing ană Malluk, 

45jing ană Malluk, jing ană Hasabyah, jing ană Hasabyah, jing ană Amazyah, jing 
ană Hilkiyah, 

46jing ană Amzi, jing ană Bani, jing ană Semer, 

47jing ană Mahli, jing ană Musi, jing ană Merari, laih anŭn jing ană Lêwi. 

48Abih bang ƀing Lêwi pơkŏn, jing ƀing adơi ai gơñu, arăng jao brơi abih bang 
bruă mơnuă pơkŏn amăng Sang Yang Hăng Khăn, jing amăng sang Ơi Adai anŭn. 

Ƀing Ană Tơčô A̱rôn Jing Pô Khua Ngă Yang Prŏng Hloh 

49Kơnơ̆ng A̱rôn laih anŭn ƀing ană tơčô ñu đôč jing ƀing dưi pơyơr đĭ khul 
gơnam ngă yang ƀơi kơnưl čuh gơnam pơyơr laih anŭn ƀơi kơnưl ƀâo mơngưi. 
Laih anŭn ƀing gơñu ăt ngă abih bruă jao amăng Anih Rơgoh Hiam Hloh kiăng 
kơ pơkra tơlơi pap brơi kơ ƀing Israel, jing tui hăng abih bang tơlơi ding kơna 
Ơi Adai Môseh hơmâo pơđar laih kơ ƀing gơñu yơh. 

50Anai jing ƀing ană tơčô A̱rôn: 

A̱rôn jing ama kơ Eleazar, Eleazar jing ama kơ Phinehas, Phinehas jing ama kơ 
Abisua, 

51Abisua jing ama kơ Bukki, Bukki jing ama kơ Uzzi, Uzzi jing ama kơ Zerahyah. 

52Zerahyah jing ama kơ Merayôt, Merayôt jing ama kơ Amaryah, Amaryah jing 
ama kơ Ahitub, 

53Ahitub jing ama kơ Zadôk laih anŭn Zadôk jing ama kơ Ahimaaz. 
Anih Dŏ Ƀing Israel Pha Brơi Kơ Ƀing Lêwi 

(Yôsua 21:4-41) 

54Gah yŭ anai jing ană khul plei pla wơ̆t hăng anih lŏn ƀing Israel pơpha brơi kơ 
ƀing ană tơčô A̱rôn, jing ƀing amăng djuai Kehat, yuakơ tơlơi ngă čram pơpha 
brơi le ̆  kơ ƀing gơ̆ mơ̆ng hlâo: 

55Ƀing gơñu pơpha brơi kơ ƀing A̱rôn plei pơnăng Hebrôn amăng tring Yudah 
wơ̆t hăng khul đang rơ̆k jum dar plei anŭn. 

56Samơ̆ khul đang hơma laih anŭn hơdôm plei pla jum dar plei anŭn ƀing gơñu 
brơi kơ Kaleb, jing ană đah rơkơi Yephunneh. 

57Ƀing gơñu pơpha brơi kơ ƀing ană tơčô A̱rôn plei đuaĭ kơdŏp anăn Hebrôn laih 
anŭn khul plei anai hrŏm hăng đang rơ̆k jum dar plei anŭn mơ̆n: Libnah, Yattir, 
Estemôa, 

58Hilen, Debir, 

59Asan, Yuttah laih anŭn Bêt-Semes. 

60Ƀing gơñu ăt pơpha brơi kơ ƀing gơ̆ mơ̆ng kơnung djuai Benyamin khul plei 
anai hrŏm hăng khul đang rơ̆k jum dar hơdôm plei anŭn mơ̆n: Gibeôn, Gaba, 
Alemet laih anŭn Anathôt. Khul plei pơnăng anŭn ƀing Israel jao brơi kơ ƀing 
sang anŏ A̱rôn anŭn yơh. Abih bang jing pluh-klâo boh plei. 

61Kơ abih bang ană tơčô Kehat dŏ glaĭ, ƀing Israel pơpha brơi hăng tơlơi ngă 
čram pluh boh plei mơ̆ng sămkrah ƀing kơnung djuai Manasseh jing gah yŭ̱ kơ 
krong Yurdan. 

62Ƀing ană tơčô Gersôn, ƀing Israel pơčram jao brơi pluh-klâo boh plei mơ̆ng 
ƀing kơnung djuai Issakhar, Aser, Naptali laih anŭn mơ̆ng sămkrah kơnung djuai 
Manasseh jing Manasseh dŏ amăng anih lŏn Basan jing gah ngŏ̱ kơ krong Yurdan. 

63Kơ ƀing ană tơčô Merari, ƀing Israel pơčram jao brơi pluh-dua boh plei mơ̆ng 
ƀing kơnung djuai Reuben, Gad laih anŭn Zebulun. 

64Tui anŭn yơh, ƀing Israel brơi kơ ƀing Lêwi hơdôm boh plei anŭn wơ̆t hăng 
khul đang rơ̆k jum dar khul plei anŭn mơ̆n. 

65Mơ̆ng ƀing kơnung djuai Yudah, Simeôn laih anŭn Benyamin, ƀing gơñu 
pơčram hơdôm plei pơpha brơi tui hăng hơmâo čih laih anăn hlâo adih. 

66Đơđa ƀing sang anŏ amăng djuai Kehat mă tŭ khul plei mơ̆ng kơnung djuai 
Ephraim tui anai: 

67Ƀing Israel jao brơi kơ ƀing gơñu plei đuaĭ kơdŏp anăn Sekhem amăng tring 
bŏl čư̆ Ephraim laih anŭn khul plei Gezer, 

68Yokmeam, Bêt-Hôrôn, 

69Aiyalôn, Gat-Rimmôn, hrŏm hăng abih khul đang rơ̆k jum dar hơdôm plei anŭn 
mơ̆n. 

70Laih anŭn mơ̆ng sămkrah djuai Manasseh gah yŭ̱ kơ krong Yurdan, ƀing Israel 
ăt pơpha brơi mơ̆n khul plei Aner hăng Bileam, hrŏm hăng khul đang rơ̆k jum 
dar plei anŭn mơ̆n kơ abih bang ƀing sang anŏ Kehat dŏ glaĭ Kehat hrŏm sa ơi 
adon anŭn. 

71Ƀing Gersôn mă tŭ khul plei tui hăng anai: Mơ̆ng sămkrah kơnung djuai 
Manasseh gah ngŏ̱ kơ krong Yurdan, ƀing gơñu mă tŭ plei Gôlan amăng anih lŏn 
Basan wơ̆t hăng plei pơnăng Astarôt, hrŏm hăng abih khul đang rơ̆k jum dar dua 
boh plei anŭn mơ̆n. 

72Mơ̆ng djuai Issakhar, ƀing gơñu mă tŭ khul plei Kedes, Dabrat, 

73Ramôt laih anŭn Anem, hrŏm hăng abih đang rơ̆k jum dar hơdôm plei anŭn 
mơ̆n. 

74Mơ̆ng djuai Aser, ƀing gơñu mă tŭ khul plei Masal, Abdôn, 

75Hukôk laih anŭn Rehôb, hrŏm hăng khul đang rơ̆k jum dar hơdôm plei anŭn 
mơ̆n. 

76Laih anŭn mơ̆ng djuai Naptali, ƀing gơñu mă tŭ khul plei Kedes amăng anih lŏn 
Galilê, Hammôn laih anŭn Kiryathayim, hrŏm hăng khul đang rơ̆k jum dar 
hơdôm plei anŭn mơ̆n. 

77Ƀing Merari, jing abih bang ƀing Lêwi dŏ glaĭ, mă tŭ khul plei tui hăng anai: 
Mơ̆ng kơnung djuai Zebulun, ƀing gơñu mă tŭ khul plei Yokneam, Kartah, 
Rimmônô laih anŭn Tabôr, hrŏm hăng abih đang rơ̆k jum dar hơdôm plei anŭn 
mơ̆n. 

78Mơ̆ng kơnung djuai Reuben gah yŭ̱ kơ krong Yurdan, jing gah ngŏ̱ kơ plei 
pơnăng Yerêhô, ƀing gơñu mă tŭ plei Bezer amăng anih tơdron ha̱r, wơ̆t hăng 
khul plei Yahzah, 

79Kedemôt laih anŭn Mêphaat, hrŏm hăng abih đang rơ̆k jum dar hơdôm plei 
anŭn mơ̆n. 

80Laih anŭn mơ̆ng kơnung djuai Gad, ƀing gơñu mă tŭ khul plei Ramôt amăng 
tring Gilead, plei Mahanaim, 

81Hesbôn laih anŭn Yazer, hrŏm hăng abih đang rơ̆k jum dar hơdôm plei anŭn 
mơ̆n. 

1 Hră Ruai 7 

Kơnung Djuai Issakhar 

1Anai jing ƀing ană đah rơkơi Issakhar: Tôla, Puah, Yasub laih anŭn Simrôn. Abih 
bang jing pă̱ čô. 

2Ƀing ană đah rơkơi Tôla jing: Uzzi, Rephayah, Yeriêl, Yahmai, Ibsam laih anŭn 
Samuêl. Abih bang ƀing anŭn jing ƀing khua djă̱ akŏ kơ khul sang anŏ tơbiă rai 
mơ̆ng ama gơñu yơh. Ƀing ană tơčô đah rơkơi Tôla jing ƀing tơhan khĭn kơtang 
amăng abih rơnŭk gơñu laih anŭn amăng rơnŭk pơtao Dawid wai lăng mrô gơñu 
jing truh kơ duapluh-dua-rơbâo năm-rơtuh čô. 

3Ƀing ană tơčô Uzzi jing: Yizrahyah laih anŭn ƀing tơčô ñu jing: Mikhaêl, 
Ôbadyah, Yôêl laih anŭn Yissiah. Abih rơma čô anŭn le̱ng kơ jing ƀing khua prŏng 
hloh soh sel. 

4Yuakơ ƀing gơñu hơmâo lu bơnai hăng lu ană bă, tui anŭn tui hăng kơnung djuai 
sang anŏ gơñu, ƀing gơñu hơmâo klâopluh-năm-rơbâo čô mơnuih dưi jing tơhan 
pơblah. 

5Tui hăng arăng yap laih mrô kơnung djuai gơñu, ƀing adơi ai mơ̆ng kơnung 
djuai Issakhar jing ƀing tơhan kơtang hơmâo truh kơ sapănpluh-tơjuh-rơbâo čô 
abih bang. 

Kơnung Djuai Benyamin 

6Anai jing ƀing ană đah rơkơi Benyamin: Bela, Bekher laih anŭn Yediaêl. 

7Ƀing ană đah rơkơi Bela jing: Ezbôn, Uzzi, Uzziêl, Yerimôt laih anŭn Iri. Abih 
bang ƀing anŭn jing rơma čô laih anŭn ƀing gơñu jing ƀing khua djă̱ akŏ kơ khul 
sang anŏ tơbiă rai mơ̆ng ama gơñu yơh. Tui hăng djuai sang anŏ gơñu, ƀing gơñu 
hơmâo truh kơ duapluh-dua-rơbâo hăng klâopluh-pă̱ čô mơnuih dưi jing tơhan 
khĭn kơtang. 

8Ƀing ană tơčô Bekher jing: Zemirah, Yôas, Eliezer, Elyôinai, Omri, Yêremot, 
Abiyah, Anathôt laih anŭn Alemet. Abih bang ƀing anŭn jing ƀing ană đah rơkơi 
Bekher soh sel. 

9Ƀing gơñu le̱ng kơ jing khua djă̱ akŏ kơ khul sang anŏ tơbiă rai mơ̆ng ama gơñu 
laih anŭn tui hăng mrô ƀing djuai sang anŏ gơñu, mrô ƀing dưi jing tơhan khĭn 
kơtang hơmâo truh kơ duapluh-rơbâo dua-rơtuh čô. 

10Ană đah rơkơi Yediaêl jing: Bilhan. Ƀing ană đah rơkơi Bilhan jing: Yeus, 
Benyamin, Êhud, Khenaanah, Zêthan, Tarsis laih anŭn Ahisahar. 

11Abih bang ƀing ană đah rơkơi Yediaêl anŭn le̱ng kơ jing ƀing khua djă̱ akŏ kơ 
khul sang anŏ tơbiă rai mơ̆ng ama gơñu. Tui hăng mrô ƀing djuai sang anŏ gơñu, 
mrô ƀing tơhan khĭn kơtang hơmâo truh kơ pluh-tơjuh-rơbâo dua-rơtuh čô jing 
ƀing tơhan dưi nao pơblah. 

12Ƀing Sup hăng ƀing Hup jing ƀing ană tơčô Ir, laih anŭn ƀing Hus jing ƀing ană 
tơčô Ahêr. 

Kơnung Djuai Naptali 

13Anai jing ƀing ană đah rơkơi Naptali: Yahziêl, Guni, Yêzer laih anŭn Sillêm. Ƀing 
anŭn jing ană tơčô HʼBilhah yơh. 

Kơnung Djuai Manasseh 

14Anai jing ƀing ană tơčô Manasseh: Bơnai hle̱ Manasseh, jing mơnuih Aram, 
tơkeng rai kơ Makhir laih anŭn Asriêl jing tơčô gơñu. Makhir jing ană kơčoa 
Manasseh laih anŭn ñu ăt jing ama kơ Gilead. 

15Hơmâo sa čô ană tơčô gơñu anăn ñu Zelophad kơnơ̆ng hơmâo ƀing ană bă đah 
kơmơi đôč. Makhir dŏ bơnai mơ̆ng ƀing Hup laih anŭn ƀing Sup. Anăn bơnai ñu 
jing HʼMaakhah. 

16HʼMaakhah bơnai Makhir tơkeng rai sa čô ană đah rơkơi laih anŭn pơanăn gơ̆ 
Peres. Adơi Peres ñu pơanăn Sares. Ƀing ană đah rơkơi Sares jing Ulam hăng 
Rakhem. 

17Ană đah rơkơi Ulam jing: Bedan. Abih bang ƀing anŭn jing ƀing ană tơčô 
Makhir, jing ană Manasseh, arăng yap jing ƀing Gilead soh sel yơh. 

18Amai adơi hăng Gilead jing HʼHammôleket laih anŭn ñu tơkeng rai Ishôd, 
Abiezer laih anŭn Mahlah. 

19Ƀing ană đah rơkơi Semida jing: Ahian, Sekhem, Likhi laih anŭn Aniam. 
Kơnung Djuai Ephraim 

20Anai jing ƀing ană tơčô Ephraim: Suthelah jing ană ñu, Bered jing tơčô ñu, 
Tahat jing tơčĕ ñu, Eleadah jing tơhrĕ ñu, Tahat jing tơhruai ñu, 

21Zabad jing tơhrung ñu laih anŭn Suthelah jing tơhrang ñu. Êzer hăng Elead, 
jing dua čô ană đah rơkơi Ephraim, djai hĭ yuakơ ƀing mơnuih Gat pơdjai hĭ 
tơdang ƀing gơñu trŭn nao pơ plei ƀing gơ̆ hơduah mă hlô mơnơ̆ng ƀing gơ̆. 

22Ama gơñu Ephraim čŏk hia kơ ƀing gơ̆ amăng lu hrơi laih anŭn ƀing adơi ai ñu 
rai pơjuh alum ñu. 

23Tơdơi ƀiă ñu dŏ hăng bơnai ñu dơ̆ng, gơ̆ pi kian hăng hơmâo rai sa čô ană đah 
rơkơi. Ephraim pơanăn ană anŭn jing Beriah, yuakơ hơmâo tơlơi tơnap tap 
amăng sang anŏ ñu. 

24Ană đah kơmơi ñu anăn HʼSeerah, jing pô pơdơ̆ng đĭ plei Bêt-Hôrôn gah ngŏ 
laih anŭn plei Bêt-Hôrôn gah yŭ wơ̆t hăng plei Uzzen-Seerah mơ̆n. 

25Ephraim ăt hơmâo ană tơčô dơ̆ng mơ̆ng ană ñu anăn Rephah tui anai: Resep 
jing tơčô Ephraim, Telah jing tơčĕ ñu, Tahan jing tơhrĕ ñu, 

26Ladan jing tơhruai ñu, Ammihud jing tơhrung ñu, Elisama jing tơhrang ñu, 

27Nun jing tơhring ñu, laih anŭn Yôsua jing ană đah rơkơi Nun. 

28Kŏng ngăn ƀing gơñu mă tŭ laih anŭn anih ƀing gơñu dŏ rơhaih tui truh pơ plei 
pơnăng Bêthêl hrŏm hăng khul plei pla jum dar anŭn pơ gah thu̱ng truh pơ anih 
Naaran gah ngŏ̱, truh pơ plei pơnăng Gezer hrŏm hăng khul plei pla jum dar anŭn 
pơ gah yŭ̱. Ƀing gơñu ăt dŏ pơ plei pơnăng Sekhem hlŏng truh pơ plei Ayyah 
hrŏm hăng khul plei pla jum dar dua boh plei anŭn mơ̆n. 

29Kơtuai guai lŏn ƀing Manasseh jing khul plei pơnăng Bêt-Sean, Taanak, Megiđô 
laih anŭn Dôr, hrŏm hăng khul plei pla jum dar anŭn mơ̆n. Ƀing ană tơčô Yôsêp 
anŭn, jing ană đah rơkơi Israel, hơdip amăng khul plei pơnăng anŭn yơh. 

Kơnung Djuai Aser 

30Ƀing ană đah rơkơi Aser jing: Imnah, Iswah, Iswi laih anŭn Beriah laih anŭn 
amai adơi gơñu jing HʼSerah. 

31Ƀing ană đah rơkơi Beriah jing: Heber hăng Malkiêl, jing pô blung hlâo dŏ 
amăng anih Birzait. 

32Heber jing ama kơ Yaplêt, Sômêr, Hôtham laih anŭn amai adơi gơñu jing HʼSua. 

33Ƀing ană đah rơkơi Yaplêt jing: Pasak, Bimhal laih anŭn Aswat. Anŭn yơh jing 
ƀing ană bă Yaplêt. 

34Ƀing ană đah rơkơi adơi ñu Sômêr jing: Ahi, Rôhgah, Huƀah laih anŭn Aram. 

35Laih anŭn ƀing ană đah rơkơi adơi gơñu Hêlem jing: Zôphah, Imna, Seles laih 
anŭn Amal. 

36Ƀing ană đah rơkơi Zôphah jing: Suah, Harnepher, Sual, Beri, Imrah, 

37Bezer, Hôd, Samma, Silsah, Ithran laih anŭn Beêra. 

38Ƀing ană đah rơkơi Yether jing: Yephunneh, Pispah laih anŭn Ara. 

39Ƀing ană đah rơkơi Ulla jing: Mearah, Hanniêl laih anŭn Rizia. 

40Abih bang ƀing anŭn jing ƀing ană tơčô Aser. Ƀing gơñu jing ƀing khua djă̱ akŏ 
kơ sang anŏ gơñu, jing ƀing mơnuih yom pơphan, tơhan khĭn kơtang laih anŭn 
jing ƀing khua djă̱ akŏ hing ang. Tui hăng arăng yap laih mrô ƀing kơnung djuai 
Aser dưi jing tơhan blah kơtang truh kơ duapluh-năm-rơbâo čô. 

1 Hră Ruai 8 

Ơi Adon Laih Anŭn Ană Tơčô Pơtao Saul Jing Mơnuih Benyamin 

1Benyamin jing ama kơ Bela ană kơčoa ñu, Asbel jing ană đah rơkơi tal dua, 
Aharah jing ană tal klâo, 

2Nôhah jing ană tal pă̱ laih anŭn Rapha jing ană tal rơma. 

3Ƀing ană tơčô Bela jing: Ađar, Gêra, Abihud, 

4Abisua, Naaman, Ahôah, 

5Gêra, Sephuphan laih anŭn Huram. 

6Anai yơh jing ƀing ană tơčô Êhud, jing pô pơklaih, jing ƀing khua djă̱ akŏ khul 
sang anŏ tơbiă rai mơ̆ng ơi adon gơñu Êhud, jing ƀing dŏ hơdip amăng plei 
pơnăng Gaba tơdang arăng pơđuaĭ hĭ ƀing gơñu laih anŭn ƀing gơñu nao dŏ pơ 
plei Manahat: 

7Naaman, Ahiyah laih anŭn Gêra. Gêra, jing pô djă̱ akŏ ƀing Gaba, amăng tơlơi 
pơđuaĭ anŭn, Gêra ăt jing ama kơ Uzza hăng Ahihud mơ̆n. 

8Saharaim pơlui hĭ dua čô bơnai ñu HʼHusim hăng HʼBaara, samơ̆ tơdơi kơ anŭn, 
tơdang ñu dŏ amăng anih lŏn Môab, 

9bơnai ñu HʼHôdes tơkeng rai kơ ñu hơdôm ană đah rơkơi anai: Yôbab, Zibia, 
Mêsa, Malkam, 

10Yeuz, Sakia laih anŭn Mirmah. Abih bang ană bă ñu anŭn jing ƀing khua djă̱ akŏ 
kơ sang anŏ gơñu yơh. 

11Mơ̆ng bơnai ñu HʼHusim, Saharaim ăt hơmâo rai ană đah rơkơi ñu Abitub hăng 
Elpaal. 

12Ƀing ană đah rơkơi Elpaal jing: Eber, Misam laih anŭn Semed. Elpaal jing pô 
pơdơ̆ng đĭ plei pơnăng Ônô hăng Lôd wơ̆t hăng khul plei pla jum dar plei Lôd 
anŭn mơ̆n. 

13Beriah hăng Sema jing ƀing khua djă̱ akŏ sang anŏ kơ ƀing hơdip amăng plei 
pơnăng Ayalôn laih anŭn ƀing gơñu ăt jing ƀing puh pơđuaĭ hĭ ƀing Gat mơ̆ng 
plei pơnăng ƀing gơ̆ mơ̆n. 

14Ahyô, Sasak, Yêremot, 

15Zebadyah, Arad, Ider, 

16Mikhaêl, Ispah laih anŭn Yôha, jing ƀing ană tơčô Beriah. 

17Zebadyah, Mesullam, Hizki, Heber, 

18Ismerai, Izliah laih anŭn Yôbab jing ƀing ană tơčô Elpaal. 

19Yakim, Zikri, Zabdi, 

20Elienai, Zillethai, Eliêl, 

21Adayah, Berayah laih anŭn Simrat jing ƀing ană tơčô Simei. 

22Ispan, Eber, Eliêl, 

23Abdôn, Zikri, Hanan, 

24Hananyah, Êlam, Anthôthiyah, 

25Yipdeyah laih anŭn Penuêl jing ƀing ană tơčô Sasak. 

26Samserai, Sehariah, Athalyah, 

27Yaaresiah, Êliyah laih anŭn Zikri jing ƀing ană tơčô Yêrôham. 

28Abih bang ƀing anŭn jing ƀing khua djă̱ akŏ kơ sang anŏ, jing ƀing khua prŏng 
tui hăng arăng yap laih amăng hră čih pioh kơnung djuai gơñu, laih anŭn ƀing 
gơñu le̱ng kơ hơdip amăng plei Yerusalaim. 

29Yeiêl hơdip amăng plei pơnăng Gibeôn laih anŭn ñu jing ama kơ ƀing blung 
hlâo dŏ amăng plei pơnăng anŭn mơ̆n. Anăn bơnai ñu jing HʼMaakhah, 

30laih anŭn ană kơčoa ñu jing Abdôn laih anŭn ƀing adơi đah rơkơi gơ̆ jing Zur, 
Kis, Baal, Nêr, Nadab, 

31Gedôr, Ahyô, Zeker 

32laih anŭn Miklôt. Miklôt jing ama kơ Simeah. Đơđa amăng ƀing gơñu ăt hơdip 
jĕ hăng ƀing adơi ai gơñu amăng plei Yerusalaim mơ̆n. 

33Nêr jing ama Kis. Kis jing ama pơtao Saul, laih anŭn pơtao Saul jing ama kơ 
Yônathan, Malkhi-Sua, Abinadab hăng Es-Baal. 

34Ană đah rơkơi Yônathan jing: Merib-Baal, laih anŭn Merib-Baal ăt jing ama kơ 
Mikhah. 

35Ƀing ană đah rơkơi Mikhah jing: Phithôn, Melek, Tarea laih anŭn Ahaz. 

36Ahaz jing ama Yêhôadah laih anŭn Yêhôadah jing ama kơ Alemet, Azmawet 
hăng Zimri. Zimri jing ama Môza, 

37Môza jing ama Binea, Binea jing ama Raphah, Raphah jing ama Eleasah laih 
anŭn Eleasah jing ama Azêl. 

38Azêl hơmâo năm čô ană đah rơkơi laih anŭn khul anăn gơñu jing: Azrikam, 
Bôkru, Yismaêl, Searyah, Ôbadyah laih anŭn Hanan. Abih bang năm čô anŭn le̱ng 
kơ jing ƀing ană Azêl yơh. 

39Anai jing ƀing ană đah rơkơi ayŏng adơi ñu Isek: Ulam jing ană kơčoa, Yeus 
jing ană tal dua laih anŭn Eliphelet jing ană tal klâo. 

40Ƀing ană đah rơkơi Ulam jing ƀing tơhan khĭn kơtang, jing ƀing thâo yua pơnăh 
hraŏ. Ƀing gơñu hơmâo lu ană tơčô biă mă laih anŭn mrô ƀing gơ̆ truh kơ sa-
rơtuh rơmapluh čô. Abih bang ƀing mơnuih gah ngŏ anai jing ană tơčô Benyamin 
yơh. 

1 Hră Ruai 9 

1Abih bang anăn ƀing Israel arăng čih pioh laih tui hăng sang anŏ kơnung djuai 
gơñu amăng Hră Ƀing Pơtao Israel hăng Yudah yơh. 

Ƀing Ană Plei Yudah Hăng Israel Wơ̆t Glaĭ Dŏ Amăng Plei Yerusalaim 

Ƀing rŏh ayăt mă pơđuaĭ hĭ ƀing Yudah nao pơ čar Babilon yuakơ tơlơi ƀing gơñu 
ƀu dŏ tŏng ten hăng Yahweh yơh. 

2Sui ƀiă tơdơi kơ anŭn, hơmâo đơđa ƀing gơñu čơdơ̆ng wơ̆t glaĭ dŏ amăng anih 
kŏng ngăn gơñu pô amăng khul plei pla gơñu pô wơ̆t hăng đơđa ƀing Israel, ƀing 
khua ngă yang, ƀing Lêwi pơkŏn laih anŭn đơđa ƀing ding kơna mă bruă amăng 
sang yang yơh. 

3Ăt hơmâo mơ̆n tơpul mơnuih mơ̆ng ƀing kơnung djuai Yudah, Benyamin, 
Ephraim laih anŭn mơ̆ng kơnung djuai Manasseh truh rai hơdip amăng plei 
Yerusalaim. Ƀing gơñu jing: 

4Mơ̆ng kơnung djuai Yudah hơmâo ƀing ană tơčô mơ̆ng ƀing ană đah rơkơi 
Yudah tui anai: Ƀing mơ̆ng ană kơčoa ñu Perez jing: Uthai jing ană đah rơkơi 
Ammihud, jing tơčô Omri, jing tơčĕ Imri, jing tơhrĕ Bani laih anŭn jing tơhruai 
Perez. 

5Ƀing mơ̆ng Silôn, jing ană tal dua Perez, jing: Asayah jing ană kơčoa amăng sang 
anŏ ñu pô wơ̆t hăng ƀing ană đah rơkơi ñu mơ̆n. 

6Mơ̆ng Zerah, jing ană đah rơkơi tal klâo Perez, jing: Yeiêl. Abih bang ƀing 
mơnuih mơ̆ng kơnung djuai Yudah dŏ amăng plei Yerusalaim truh kơ năm-
rơtuh duapănpluh čô. 

7Anai jing ƀing mơ̆ng kơnung djuai Benyamin: Sallu jing ană đah rơkơi 
Mesullam, jing tơčô Hôdawiah laih anŭn jing tơčĕ Hassenuah. 

8Yibneyah jing ană đah rơkơi Yêrôham. Êlah jing ană Uzzi, jing tơčô Sephatyah, 
jing tơčĕ Reuel laih anŭn jing tơhrĕ Yibniyah. 

9Ƀing mơnuih mơ̆ng kơnung djuai Benyamin tui hăng arăng yap mrô ƀing gơñu 
amăng hră čih pioh jing duapăn-rơtuh rơmapluh-năm čô. Abih bang mơnuih 
anŭn le̱ng kơ jing khua djă̱ akŏ kơ ƀing sang anŏ gơñu. 

10Mơ̆ng kơnung djuai Lêwi, jing ƀing khua ngă yang wơ̆t glaĭ dŏ pơ plei 
Yerusalaim, jing: Yedayah, Yehôyarib, Yakhin 

11laih anŭn Azaryah jing ană đah rơkơi Hilkiyah, jing tơčô Mesullam, jing tơčĕ 
Zadôk, jing tơhrĕ Merayôt laih anŭn jing tơhruai Ahitub. Ahitub jing khua moa 
prŏng wai lăng sang yang Ơi Adai. 

12Ƀing khua ngă yang pơkŏn wơ̆t glaĭ dŏ jing: Adayah jing ană đah rơkơi 
Yêrôham, jing tơčô Pashur, jing tơčĕ Malkhiyah hrŏm hăng Maasai jing ană Adiêl, 
jing tơčô Yahzerah, jing tơčĕ Mesullam, jing tơhrĕ Mesillêmit laih anŭn jing 
tơhruai Immer. 

13Mrô ƀing khua ngă yang, jing ƀing khua djă̱ akŏ kơ ƀing sang anŏ gơñu pô truh 
kơ sa-rơbâo tơjuh-rơtuh nămpluh čô. Ƀing gơñu jing ƀing dưi grơ̆ng glăm kơ 
djŏp mơta bruă amăng sang yang Ơi Adai. 

14Ƀing mơnuih pơkŏn mơ̆ng kơnung djuai Lêwi wơ̆t glaĭ dŏ amăng plei 
Yerusalaim jing: Semayah jing ană đah rơkơi Hassub, jing tơčô Azrikam, jing 
tơčĕ Hasabyah. Hasabyah jing ană tơčô Merari. 

15Bakƀakkar, Heres, Galal laih anŭn Matanyah jing ană đah rơkơi Mikha, jing 
tơčô Zikri laih anŭn jing tơčĕ Asap. 

16Ôbadyah jing ană Semayah, jing tơčô Galal, jing tơčĕ Yeduthun hrŏm hăng 
Berekyah jing ană Asa, jing tơčô Elkanah. Ƀing gơñu jing pô hơdip amăng khul 
plei pla ƀing Netôphat. 

17Mơ̆ng ƀing kơnung djuai Lêwi, ƀing gak wai amăng ja̱ng amăng sang yang 
Yahweh jing: Sallum, Akkub, Talmôn, Ahiman wơ̆t hăng ƀing adơi ai gơñu laih 
anŭn Sallum jing khua djă̱ akŏ kơ ƀing gơñu. 

18Hlâo adih, ƀing kơnung djuai sa ơi adon gơñu gak wai ƀơi amăng ja̱ng gah ngŏ̱, 
jing amăng ja̱ng pơtao pioh mŭt tơbiă hlŏng truh kơ tă anai. Anŭn jing ƀing gak 
wai khul amăng ja̱ng lŏm kơ anih jưh ƀing Lêwi yơh. 

19Sallum anŭn jing ană đah rơkơi Kôrê, jing tơčô Ebyasap. Ebyasap jing ană tơčô 
Kôrah. Sallum hăng ƀing gŏp gak wai amăng ja̱ng ñu, jing ƀing mơ̆ng djuai Kôrah, 
jing ƀing grơ̆ng glăm bruă gak wai khul bah amăng Sang Khăn Pơjơnum kar hăng 
ƀing ơi adon gơñu juăt grơ̆ng glăm gak wai laih bah amăng mŭt nao pơ sang 
Yahweh dŏ hlâo adih. 

20Hlâo adih Phinehas, ană đah rơkơi Eleazar, jing pô wai lăng ƀing gak wai 
amăng ja̱ng, laih anŭn Yahweh dŏ hrŏm hăng ñu. 

21Amăng rơnŭk pơkŏn, Zekharyah, ană đah rơkơi Meselemyah, ăt jing pô gak 
wai ƀơi bah amăng mŭt nao pơ Sang Khăn Pơjơnum mơ̆n. 

22Yap glaĭ abih bang, ƀing mơnuih arăng ruah laih kiăng kơ jing ƀing gak wai 
amăng ja̱ng ƀơi sang yang hơmâo truh kơ dua-rơtuh pluh-dua čô. Arăng čih pioh 
laih anăn gơñu tui hăng hră čih pioh mrô ană plei amăng khul plei pla gơñu. 
Pơtao Dawid hăng pô pơala Samuêl yơh hơmâo jao brơi laih ƀing ơi adon gơñu 
kơ khul bruă grơ̆ng glăm anŭn. 

23Ƀing gơñu hăng ƀing ană tơčô gơñu arăng jao brơi bruă gak wai khul amăng 
ja̱ng sang yang Yahweh. Amăng rơnŭk anŭn, anăn sang yang anŭn jing Sang 
Khăn Pơjơnum. 

24Ƀing gak wai amăng ja̱ng dŏ gak ƀơi pă̱ bơnăh anŭn jing: gah ngŏ̱, gah yŭ̱, gah 
thu̱ng laih anŭn gah dư̱r yơh. 

25Ƀing adơi ai gơñu amăng khul plei pla gơñu juăt rai djru gơñu gak wai pơplih 
pơkơmlăh nao rai amăng rĭm tơjuh hrơi sa wơ̆t, 

26yuakơ pă̱ čô ƀing gak wai amăng ja̱ng phŭn anŭn khŏm dŏ pơ anŭn nanao. Ƀing 
gơñu jing ƀing Lêwi laih anŭn arăng jao kơ ƀing gơñu tơlơi grơ̆ng glăm wai lăng 
khul anih anơ̆m, khul dram gơnam yua amăng sang yang Ơi Adai yơh. 

27Ƀing gơñu juăt dŏ glaĭ mlam kiăng gak wai jum dar sang yang Ơi Adai, yuakơ 
tơlơi anŭn jing bruă grơ̆ng glăm gơñu yơh. Ƀing gơñu ăt grơ̆ng glăm bruă djă̱ jĕh 
khuă kiăng kơ pŏk bah amăng ƀơi rĭm mơguah mơ̆n. 



854 

 

 
© 2013 Jơrai Bible Association. 

  
 

 

28Đơđa amăng ƀing gak wai amăng ja̱ng grơ̆ng glăm khul ja̱m kơčŏk pioh yua 
amăng bruă sang yang. Ƀing gơñu khŏm yap khul gơnam anŭn yơh tơdang arăng 
ba mŭt pioh amăng khul anih pioh gơnam anŭn laih anŭn tơdang arăng mă tơbiă 
hĭ gơnam anŭn mơ̆ng anih anŭn. 

29Đơđa amăng ƀing gơñu grơ̆ng glăm bruă răng wai khul grê kơƀa̱ng wơ̆t hăng 
abih bang khul gơnam pơkŏn yua amăng anih sang yang anŭn mơ̆n, hrŏm hăng 
tơpŭng pơdai, tơpai boh kơƀâo, ia rơmuă, tơpŭng kơyâo ƀâo mơngưi laih anŭn 
jrao ƀâo mơngưi. 

30Samơ̆ kơnơ̆ng đơđa ƀing khua ngă yang đôč grơ̆ng glăm kơ bruă pơlŭk lăk khul 
gơnam ƀâo mơngưi anŭn. 

31Hơmâo sa čô Lêwi anăn ñu Matityah, jing ană kơčoa Sallum mơnuih mơ̆ng 
djuai Kôrah yơh grơ̆ng glăm kơ bruă ŏm ƀañ tơpŭng pơyơr kơ Yahweh. 

32Đơđa amăng ƀing adơi ai gơñu, jing ƀing mơ̆ng djuai Kehat, grơ̆ng glăm kơ 
bruă prap rơmet ƀañ tơpŭng pioh ƀơi kơƀa̱ng ngă yang amăng rĭm hrơi Saƀat. 

33Bơ kơ ƀing nai ayŭ, jing khua djă̱ akŏ kơ ƀing sang anŏ gơñu mơ̆ng kơnung 
djuai Lêwi, ƀing gơñu dŏ amăng khul anih anơ̆m amăng sang yang. Ƀing gơñu ƀu 
grơ̆ng glăm kơ bruă pơkŏn ôh yuakơ ƀing gơñu grơ̆ng glăm kơ bruă ayŭ anŭn 
hrơi mlam mơtam. 

34Abih bang ƀing gah ngŏ anŭn jing khua djă̱ akŏ ƀing sang anŏ gơñu mơ̆ng 
kơnung djuai Lêwi. Tui hăng hră čih pioh kơnung djuai gơñu, ƀing gơñu jing ƀing 
yom pơphan laih anŭn ƀing gơñu ăt hơdip amăng plei Yerusalaim mơ̆n. 

Ƀing Ơi Adon Laih Anŭn Ƀing Ană Tơčô Pơtao Saul 
(1 Hră Ruai 8:29-38) 

35Yeiêl hơdip amăng plei pơnăng Gibeôn laih anŭn ñu jing ama kơ ƀing blung 
hlâo dŏ amăng plei pơnăng anŭn mơ̆n. Anăn bơnai ñu jing HʼMaakhah, 

36laih anŭn ană kơčoa ñu jing Abdôn. Anăn ƀing adơi đah rơkơi gơ̆ jing Zur, Kis, 
Baal, Nêr, Nadab, 

37Gedôr, Ahyô, Zekharyah laih anŭn Miklôt. 

38Miklôt jing ama kơ Simeam. Đơđa amăng ƀing gơñu ăt hơdip jĕ hăng ƀing adơi 
ai gơñu amăng plei Yerusalaim mơ̆n. 

39Nêr jing ama Kis, Kis jing ama pơtao Saul, laih anŭn Saul jing ama kơ Yônathan, 
Malkhi-Sua, Abinadab hăng Es-Baal yơh. 

40Ană đah rơkơi Yônathan jing: Merib-Baal, ăt jing ama kơ Mikhah. 

41Ƀing ană đah rơkơi Mikhah jing: Phithôn, Melek, Tarea laih anŭn Ahaz. 

42Ahaz jing ama Yarah, Yarah jing ama kơ Alemet, Azmawet laih anŭn Zimri. 
Zimri jing ama Môza, 

43Môza jing ama Binea, Binea jing ama Rephayah, Rephayah jing ama Eleasah, 
laih anŭn Eleasah jing ama Azêl. 

44Azêl hơmâo năm čô ană đah rơkơi laih anŭn khul anăn gơñu jing: Azrikam, 
Bôkru, Yismaêl, Searyah, Ôbadyah laih anŭn Hanan. Abih bang ƀing anai le̱ng kơ 
jing ƀing ană Azêl yơh. 

1 Hră Ruai 10 

Tơlơi Pơtao Saul Djai 

(1 Samuêl 31:1-13) 

1Hơmâo sa wơ̆t, tơdang ƀing Philistia pơblah hăng ƀing Israel, ƀing Israel čơlah 
đuaĭ mơ̆ng anăp gơñu laih anŭn hơmâo lu ƀing tơhan Israel rơbuh djai hĭ ƀơi čư̆ 
Gilboa anŭn. 

2Ƀing Philistia kiaŏ tui kơtang biă mă gah rŏng Saul wơ̆t hăng ƀing ană đah rơkơi 
ñu laih anŭn ƀing Philistia pơdjai hĭ klâo čô ană đah rơkơi Saul jing Yônathan, 
Abinadab laih anŭn Malki-Sua. 

3Tơlơi pơblah ƀrư̆ kơtang tui jum dar Saul tơl ƀing pơnăh hraŏ pơnăh djơ̆ ñu 
hăng pơruă hĭ ñu. 

4Saul laĭ kơ pô glăm gơnam blah ñu tui anai, “Suă đao ih laih anŭn klâŏ pơdjai hĭ 
kâo bĕ huĭ kơ ƀing tuai, jing ƀing ƀu khăt klĭ anŭn, jing ƀing ƀu thâo krăn Ơi Adai 
či rai pơruă pơtơnap hĭ kâo.” Samơ̆ pô glăm gơnam blah Saul ƀu ngă ôh yuakơ 
ñu huĭ bra̱l biă mă. Tui anŭn, Saul mă đao ñu pô laih anŭn pơrơbuh hĭ ñu pô ƀơi 
đao anŭn kiăng kơ pơdjai hĭ ñu pô. 

5Tơdang pô glăm gơnam blah ñu ƀuh Saul djai laih, ñu ăt pơrơbuh hĭ ñu pô mơ̆n 
ƀơi đao ñu laih anŭn djai hrŏm hăng Saul. 

6Tui anŭn, Saul hăng klâo čô ană đah rơkơi ñu djai hrŏm hơbĭt laih anŭn rơnŭk 
pơtao ñu đŭt hĭ čơdơ̆ng mơ̆ng hrơi anŭn yơh. 

7Tơdang abih bang ƀing ană plei Israel dŏ kơtuai dơnung ƀuh tơhan ƀing Israel 
hơmâo čơlah đuaĭ hĭ laih, laih dơ̆ng, Saul hăng ƀing ană đah rơkơi gơ̆ ăt djai hĭ 
mơ̆n, ƀing gơñu lui raih hĭ hơdôm plei pla gơñu hăng đuaĭ kơdŏp hĭ pơ anih 
pơkŏn yơh. Tui anŭn yơh, ƀing Philistia rai mă tŭ hĭ hơdôm plei pla anŭn. 

8Amăng hrơi tŏ tui, tơdang ƀing Philistia rai kiăng mă tŭ gơnam sua mă ƀing djai, 
ƀing gơñu ƀuh atâo Saul wơ̆t hăng atâo klâo čô ană đah rơkơi Saul djai ƀơi čư̆ 
Gilboa. 

9Tui anŭn, ƀing gơñu tŏh mă hĭ ao pơgang Saul hăng khăt mă hĭ akŏ gơ̆. Giŏng 
anŭn, ƀing Philistia pơkiaŏ ƀing laĭ pơthâo djă̱ ba ao pơgang hăng akŏ gơ̆ nao 
djŏp amăng anih lŏn Philistia kiăng pơhaih tơlơi djai pơtao Saul hăng khul rup 
trah gơñu laih anŭn hăng ƀing ană plei Philistia. 

10Tơdơi kơ anŭn, ƀing gơñu mă pioh ao pơgang Saul amăng sang yang khul rup 
trah gơñu laih anŭn yol hĭ akŏ Saul amăng sang yang yang rơba̱ng Dagon. 

11Tơdang abih bang ƀing ană plei pơ plei pơnăng Yabês-Gilead hơmư̆ hơdôm 
tơlơi ƀing Philistia hơmâo ngă laih kơ pơtao gơñu Saul, 

12abih bang ƀing tơhan khĭn kơtang gơñu găn nao mă hĭ drơi jan Saul wơ̆t hăng 
drơi jan ƀing klâo čô ană đah rơkơi gơ̆ anŭn mơ̆n laih anŭn ba glaĭ pơ plei Yabes. 
Giŏng anŭn, ƀing gơñu dơ̱r hĭ khul tơlang tơleh ƀing gơ̆ gah yŭ kơ sa ƀĕ phŭn 
kơyâo prŏng ƀơi plei Yabes. Giŏng anŭn, ƀing gơñu kŏm ƀơ̆ng huă amăng tơjuh 
hrơi kiăng pơrơđah kơ tơlơi kơŭ kơuăn gơñu kơ pơtao Saul. 

13Saul djai hĭ yuakơ ñu ƀu dŏ tŏng ten hăng Yahweh yơh. Ñu ƀu djă̱ pioh ôh boh 
hiăp Yahweh tơl ñu nao hơduah tơña mơ̆ng pô pơjâo iâu yang kiăng kơ iâu 
pơhiăp hăng mơnuih djai kơčrâo brơi kơ ñu. 

14Ñu hơduah tơña mơ̆ng pô anŭn pơala kơ hơduah tơña mơ̆ng Yahweh. Tui 
anŭn, Yahweh pơdjai hĭ ñu hăng jao hĭ kơ Dawid ană đah rơkơi Yisai jing pơtao 
git gai wai lăng ƀing Israel yơh. 

1 Hră Ruai 11 

Dawid Jing Pơtao Kơ Ƀing Israel 

(2 Samuêl 5:1-3) 

1Tơdơi kơ anŭn, abih bang ƀing Israel rai pơgop hrŏm hơbĭt hăng Dawid ƀơi plei 
pơnăng Hebrôn laih anŭn laĭ tui anai, Ƀing gơmơi jing drơi jan drah kơtăk ih pô 
yơh. 

2Hlâo adih, wơ̆t tơdah Saul jing pơtao kơ ƀing gơmơi, ih yơh jing pô dui ba ƀing 
ling tơhan Israel tơbiă nao amăng khul tơlơi blah ngă gơñu, laih anŭn ba glaĭ 
hăng tơlơi dưi hĭ. Laih anŭn Yahweh Ơi Adai ih ăt laĭ laih hăng ih tui anai mơ̆n, 
“Ih yơh či wai lăng ƀing ană plei Kâo Israel kar hăng pô wai lăng tơpul triu, sĭt Ih 
či jing pô khua djă̱ akŏ gơñu yơh!” 

3Tui anŭn yơh, abih bang ƀing kŏng tha Israel rai pơgop hăng pơtao Dawid ƀơi 
plei Hebrôn. Ƀơi plei Hebrôn anŭn, Dawid pơjing sa tơlơi pơgop hăng ƀing kŏng 
tha anŭn ƀơi anăp Yahweh, laih anŭn ƀing gơñu trôč ia jâo ƀơi Dawid kiăng kơ 
pơjing ñu jing pơtao kơ ƀing Israel kar hăng Yahweh hơmâo ƀuăn laih mơ̆ng pô 
pơala Ñu Samuêl. 

Pơtao Dawid Blah Juă Hĭ Plei Yerusalaim 
(2 Samuêl 5:4-7) 

4Pơtao Dawid hăng abih bang ƀing ling tơhan Israel tơbiă kơsung nao pơ plei 
Yerusalaim. Hlak anŭn, anăn plei anŭn jing Yebus laih anŭn amăng rơnŭk anŭn 
ƀing Yebus yơh hlak hơdip pơ anŭn. 

5Ƀing Yebus anŭn laĭ kơ Dawid tui anai, “Ih ƀu thâo mŭt amăng anai ôh.” Wơ̆t 
tơdah ƀing gơñu laĭ tui anŭn, samơ̆ Dawid ăt blah mă hĭ kơđông kơjăp gơñu, anih 
Ziôn anŭn, jing anih ñu pơanăn Plei Dawid. 

6Hlâo kơ kơsung blah plei Yebus anŭn, Dawid ăt hơmâo pơtă laih tui anai mơ̆n 
hăng ƀing ling tơhan ñu, “Hlơi pô blung hlâo đĭ nao pơdjai hĭ sa čô amăng ƀing 
Yebus, ñu anŭn či jing hĭ khua djă̱ akŏ abih bang ƀing ling tơhan kâo yơh.” Tui 
anŭn, yuakơ Yôab jing ană đah rơkơi HʼZeruyah đĭ nao hlâo, ñu yơh mă tŭ tơlơi 
bơni anŭn. 

7Tơdơi kơ Dawid blah mă hĭ anih kơđông kơjăp anŭn laih, ñu mŭt dŏ amăng anih 
anŭn laih anŭn pơanăn anih anŭn jing Plei Dawid. 

8Ñu ăt pơdơ̆ng đĭ plei Yerusalaim jum dar anih anŭn čơdơ̆ng mơ̆ng anih Millô 
truh kơ pơnăng jum dar laih anŭn Yôab pơkra glaĭ abih anih dŏ glaĭ amăng plei 
anŭn jing anih aka pơkra ôh. 

9Tơdơi kơ anŭn, Dawid ƀrư̆ hrơi ƀrư̆ kơtang tui yuakơ Yahweh Ơi Adai Dưi 
Kơtang dŏ hrŏm hăng ñu. 

Ƀing Tơhan Khĭn Kơtang Pơtao Dawid 
(2 Samuêl 23:8-39) 

10Gah yŭ anai yơh jing ƀing khua prŏng ling tơhan khĭn kơtang Dawid. Ƀing gơñu 
hrŏm hơbĭt hăng abih bang ƀing Israel djru pơkơjăp kơ Dawid jing pơtao, kiăng 
kơ tơlơi git gai ñu pơlar djŏp amăng anih lŏn Israel kar hăng Yahweh hơmâo 
ƀuăn brơi laih. 

11Anai yơh jing khul anăn ƀing ling tơhan khĭn kơtang Dawid: Yasôbeam, jing 
mơnuih Hakmôn, jing khua prŏng kơ klâo čô khĭn kơtang hloh. Ñu yua tơbăk ñu 
blah pơkơdơ̆ng glaĭ hăng klâo-rơtuh čô mơnuih, jing mơnuih ñu pơdjai hĭ laih 
amăng sa wơ̆t pơblah. 

12Tŏ tui ñu jing Eleazar, ană đah rơkơi Dôdai jing mơnuih Ahôh. Ñu jing sa čô 
amăng klâo čô khĭn kơtang hloh. 

13Hlâo adih ñu nao hrŏm hăng Dawid pơ plei Pas-Dammim tơdang ƀing ling 
tơhan Philistia pơƀut glaĭ tơdruă gơñu pơ anih anŭn kiăng pơblah. Anŭn jing ƀơi 
anih tơdron đang bă hăng pơdai kơtur laih anŭn ƀing ling tơhan Israel kơdŭn 
đuaĭ hĭ mơ̆ng ƀing Philistia. 

14Samơ̆ gơñu dua dŏ dơ̆ng glaĭ kiăng kơ pơblah amăng tŏng krah đang anŭn. 
Ƀing gơñu pơgang kơ đang anŭn hăng pơrai hĭ ƀing Philistia. Tui anŭn, Yahweh 
brơi kơ ƀing gơñu dưi hĭ prŏng prin amăng hrơi anŭn. 

15Hơmâo sa wơ̆t, klâo čô khĭn kơtang hloh amăng klâopluh čô khĭn kơtang trŭn 
nao bưp Dawid jĕ anih boh pơtâo prŏng ƀơi pa̱r čư̆ Adullam. Hlak anŭn, ăt 
hơmâo ƀing ling tơhan Philistia dŏ jưh amăng Dơnung Rephaim. 

16Hlak anŭn, Dawid dŏ amăng sa anih kơđông kơjăp laih anŭn sa grup ƀing ling 
tơhan Philistia hlak dŏ amăng plei Bêtlehem. 

17Dawid mơhao ia biă mă laih anŭn laĭ tui anai, “Sĭt hiam yơh tơdah hơmâo hlơi 
pô nao mă brơi kơ kâo ia mơñum mơ̆ng ia dơmŭn jĕ amăng ja̱ng plei Bêtlehem!” 

18Tui anŭn, klâo čô khĭn kơtang hloh anŭn mŭt nao amăng anih jưh ƀing Philistia, 
tuăh mă ia mơ̆ng ia dơmŭn jĕ amăng ja̱ng plei Bêtlehem laih anŭn glăm glaĭ pơ 
Dawid. Samơ̆ Dawid hơngah ƀu kiăng mơñum ia anŭn ôh. Kơđai glaĭ, ñu tuh hĭ 
ia anŭn pơyơr ƀơi anăp Yahweh. 

19Ñu laĭ tui anai, “Ƀu hiam klă ƀơi anăp Yahweh ôh kơ tơlơi kâo ngă anŭn. Kâo 
ƀu dưi mơñum ôh ia anŭn, yuakơ ia anŭn jing kar hăng drah ƀing pơsăn tơlơi 
hơdip gơñu yơh kiăng kơ nao mă ia anŭn.” Tui anŭn, Dawid ƀu mơñum ôh yuakơ 
ƀing gơ̆ hơmâo pơsăn laih tơlơi hơdip ƀing gơ̆ kiăng kơ ba glaĭ ia mơñum anŭn. 
Anŭn yơh jing tơlơi pơruai pơrơđah kơ klâo čô khĭn kơtang hloh anŭn. 

20Abisai, adơi Yôab, jing khua prŏng kơ klâopluh čô khĭn kơtang anŭn. Ñu yua 
tơbăk ñu pơkơdơ̆ng glaĭ hăng pơrai hĭ klâo-rơtuh čô mơnuih, tui anŭn ñu jing hĭ 
hing ang hrup hăng klâo čô khĭn kơtang hloh anŭn mơ̆n. 

21Arăng pơpŭ pơyom kơ ñu prŏng hloh kơ klâopluh čô khĭn kơtang anŭn laih 
anŭn ñu jing hĭ khua git gai kơ ƀing klâopluh anŭn yơh, wơ̆t tơdah arăng ƀu yap 
ôh ñu hrŏm hăng ƀing klâo čô kơtang hloh anŭn. 

22Benayah, ană đah rơkơi Yehôyada, jing pô pơblah kơtang mơ̆ng plei Kabzeêl. 
Ñu ăt ngă lu tơlơi khĭn kơtang mơ̆n. Hơmâo sa wơ̆t, ñu pơdjai hĭ dua čô tơhan 
kơtang hloh amăng ƀing Môab. Hơmâo sa wơ̆t pơkŏn dơ̆ng ƀơi hrơi hơmâo ple̱r 
tơpŭng le ̆ , ñu ăt trŭn mŭt amăng sa boh amăng luh laih anŭn pơdjai hĭ sa drơi 
rơmung dŭl amăng anŭn mơ̆n. 

23Ăt sa wơ̆t dơ̆ng, ñu pơdjai hĭ sa čô mơnuih Êjip prŏng glông tơjuh rơma haih 
mơ̆n. Wơ̆t tơdah pô Êjip anŭn hơmâo tơbăk amăng tơngan ñu kar hăng sa ƀĕ 
hơlâo prŏng, samơ̆ Benayah nao pơkơdơ̆ng glaĭ hăng ñu kơnơ̆ng hăng sa ƀĕ gai 
jra đôč. Ñu hơñăk-mă hĭ tơbăk mơ̆ng tơngan pô Êjip anŭn laih anŭn pơdjai hĭ gơ̆ 
hăng tơbăk gơ̆ pô mơ̆n. 

24Anŭn yơh jing tơlơi pơruai pơrơđah kơ Benayah ană đah rơkơi Yehôyada. Ñu 
ăt jing sa čô pô hing ang kar hăng klâo čô khĭn kơtang hloh adih mơ̆n. 

25Arăng pơpŭ pơyom kơ ñu biă mă hloh kơ ƀing klâopluh čô adih mơ̆n, samơ̆ 
arăng ƀu yap ôh ñu hrŏm hăng ƀing klâo čô khĭn kơtang hloh adih. Ñu anŭn, 
Dawid jao kơ gơ̆ jing khua djă̱ akŏ ƀing răng wai brơi kơ Dawid pô yơh. 

26Ƀing klâopluh čô ling tơhan khĭn kơtang anŭn jing: Asahêl jing adơi Yôab; 
Elhanan jing ană đah rơkơi Dôdô mơ̆ng plei Bêtlehem; 

27Sammôt jing mơnuih Harôr; Halez jing mơnuih Pelôn; 



859 

 

 
© 2013 Jơrai Bible Association. 

  
 

 

28Ira jing ană đah rơkơi Ikkes mơ̆ng plei Tekoa; Abiezer mơ̆ng plei Anathôt; 

29Sibkhai jing mơ̆ng plei Husah; Ilai jing mơnuih Ahôh; 

30Maharai mơ̆ng plei Netôphat; Hêled jing ană đah rơkơi Baanah mơ̆ng plei 
Netôphat; 

31Ithai jing ană đah rơkơi Ribai mơ̆ng plei Gibeah amăng tring Benyamin; 
Benayah mơ̆ng plei Pirathôn; 

32Hurai mơ̆ng anih čroh ia rô mơ̆ng čư̆ Gaas; Abiêl jing mơnuih Arbat; 

33Azmawet mơ̆ng plei Bahurim; Êliahba mơ̆ng anih Saalbon; 

34ƀing ană đah rơkơi Hasem jing mơnuih Gizôn; Yônathan jing ană đah rơkơi 
Sagêh, mơ̆ng anih Harar; 

35Ahiam jing ană đah rơkơi Sakhar, mơ̆ng anih Harar; Eliphal ană đah rơkơi Ur, 

36Hêpher mơ̆ng anih Mekhêrah; Ahiyah jing mơnuih Pelôn; 

37Hezrô mơ̆ng plei Karmel; Naarai jing ană đah rơkơi Ezbai; 

38Yôêl jing ayŏng adơi Nathan; Mibhar jing ană đah rơkơi Hagri; 

39Zelek mơ̆ng lŏn čar Ammôn; Naharai, mơ̆ng plei Bêrôt, jing pô glăm gơnam 
blah kơ Yôab ană đah rơkơi HʼZeruyah; 

40Ira jing mơnuih Ithri; Gareb jing mơnuih Yether; 

41Uriah jing mơnuih Hit; Zabad jing ană đah rơkơi Ahlai; 

42Adina jing ană đah rơkơi Siza, mơnuih mơ̆ng kơnung djuai Reuben. Ñu yơh 
jing sa čô khua prŏng kơ ƀing Reuben laih anŭn ăt hơmâo klâopluh čô tơhan 
dơ̆ng mơ̆n hrŏm hăng ñu; 

43Hanan jing ană đah rơkơi Maakhah; Yôsaphat jing mơnuih Mitni; 

44Uzzia jing mơnuih Asterat; Sama hăng Yeiêl jing ƀing ană đah rơkơi Hôtham, 
mơnuih Arôêr; 

45Yediaêl jing ană đah rơkơi Simri; ayŏng adơi ñu jing Yôha, mơnuih Tizi; 

46Eliêl jing mơnuih Mahawơ; Yeribai hăng Yôsawiah jing ƀing ană đah rơkơi 
Elnaam; Itmah jing mơnuih Môab; 

47Eliêl hăng Ôbed; laih anŭn Yaasiêl jing mơnuih Mezôbai. 

1 Hră Ruai 12 

Ƀing Tơhan Kơtang Pơgop Hăng Dawid 

1Gah yŭ anai jing ƀing mơnuih nao pơgop hăng Dawid ƀơi plei Ziklag tơdang ñu 
dŏ kơdŏp ataih mơ̆ng pơtao Saul ană Khis. Ƀing mơnuih anai jing ƀing tơhan 
kơtang laih anŭn ƀing gơñu djru Dawid tơdang ƀing gơñu pơblah yơh. 

2Ƀing gơñu djă̱ hraŏ laih anŭn dưi pơnăh ƀrŏm ƀôdah wŏt hliăng boh pơtâo hăng 
tơngan gah hơnuă ƀôdah gah ieo. Ƀing gơñu jing ƀing jĕ giăm hăng Saul mơ̆ng 
kơnung djuai Benyamin. 

3Ahiezer jing khua prŏng gơñu laih anŭn adơi ñu Yôas jing khua kơiăng laih anŭn 
dua gơñu anŭn jing ƀing ană đah rơkơi Semaah, mơnuih Gibea. Anai yơh jing 
anăn ƀing ling tơhan khĭn kơtang: Yeziêl hăng Pelet jing ƀing ană đah rơkơi 
Azmawet; Berakhah hăng Yêhu, mơnuih Anathôt. 

4Yismayahu mơnuih Gibeôn, jing sa čô khua djă̱ akŏ amăng klâopluh čô khĭn 
kơtang; Yirmeyah, Yahaziêl, Yôhanan hăng Yôzabad, mơnuih Gederat; 

5Eluzai, Yerimôt, Bealyah, Semaryah hăng Sephatyah, mơnuih Harup; 

6Elkanah, Yissiah, Azarêl, Yôezer hăng Yasôbeam, mơnuih Kôrah; 

7laih anŭn Yôêlah hăng Zebadyah jing ƀing ană đah rơkơi Yêrôham mơ̆ng plei 
Gedôr. 

8Đơđa mơnuih mơ̆ng kơnung djuai Gad rai pơgop hăng Dawid ƀơi anih kơđông 
kơjăp ñu amăng tơdron ha̱r. Ƀing gơñu le̱ng kơ ƀing tơhan blah khĭn kơtang thâo 
pơblah biă mă laih anŭn thâo djă̱ khiơl hăng tơbăk soh sel. Ƀo ̆  mơta gơñu kheñ 
đet kar hăng ƀo ̆  mơta rơmung dŭl laih anŭn ƀing gơñu hơmăr kar hăng kơtŏng 
amăng khul čư̆ yơh. 

9Êzer jing khua prŏng; Ôbadyah jing pô khua kơiăng; Eliab jing pô tal klâo; 

10Mismannah jing pô tal pă̱; Yirmeyah jing pô tal rơma; 

11Attai jing pô tal năm; Eliêl jing pô tal tơjuh; 

12Yônathan jing pô tal sapăn; Elzabad jing pô tal duapăn; 

13Yirmeyah jing pô tal pluh; laih anŭn Makbannai jing pô tal pluh-sa. 

14Ƀing Gad anŭn jing ƀing khua ling tơhan. Pô khua anet hloh jing pô dưi pơblah 
pơkơdơ̆ng glaĭ hăng sa-rơtuh čô ƀing ling tơhan, laih anŭn pô khua prŏng hloh 
dưi pơblah pơkơdơ̆ng glaĭ hăng sa-rơbâo čô ƀing ling tơhan. 

15Ƀing gơñu yơh jing ƀing găn krong Yurdan amăng blan tal blung jing blan 
hơmâo ia li̱ng bă blai ƀơi dua gah ha̱ng ia krong. Giŏng anŭn, ƀing gơñu ăt puh 
pơđuaĭ hĭ abih bang mơnuih hlak hơdip amăng khul dơnung anŭn ƀơi gah ngŏ̱ 
laih anŭn gah yŭ̱ kơ krong prŏng. 

16Hơmâo đơđa ƀing Benyamin pơkŏn laih anŭn đơđa ƀing Yudah ăt rai pơgop 
hăng Dawid mơ̆n amăng anih kơđông kơjăp ñu. 

17Dawid tơbiă nao bưp ƀing gơñu hăng pơhiăp hăng ƀing gơñu tui anai, “Tơdah 
ƀing gih hơmâo rai laih pơ kâo rơnŭk rơnua kiăng kơ djru kâo, kâo yơh hăng 
abih pran jua ju̱m mơak kơ ƀing gih. Samơ̆ tơdah ƀing gih rai kiăng pơblư̆ hĭ kâo 
kơ ƀing ayăt kâo wơ̆t tơdah kâo ƀu hơmâo ngă tơlơi hơget jing sat ƀai ôh 
pơkơdơ̆ng glaĭ hăng ƀing gih, tui anŭn kâo rơkâo kơ Ơi Adai ơi adon ta kơsem 
tơlơi anŭn hăng phat kơđi ƀing gih yơh.” 

18Giŏng anŭn, Yang Bơngăt trŭn ƀơi Amasai, jing pô tơdơi kơ anŭn jing hĭ khua 
prŏng kơ klâopluh čô ƀing khĭn kơtang Dawid, laih anŭn gơ̆ laĭ tui anai: “Ơ Dawid 
hơi, ƀing gơmơi lŏm kơ ih! Ơ ană đah rơkơi Yisai hơi, ƀing gơmơi hrŏm hăng ih! 
Dưi jing kơ ih! Dưi jing kơ ih yơh! Laih anŭn dưi jing kơ ƀing hlơi pô djru kơ ih 
mơ̆n! Sĭt Ơi Adai ih yơh jing Pô djru ih.” Tui anŭn, Dawid tŭ ju̱m ƀing gơñu laih 
anŭn pơjing ƀing gơñu jing khua git gai kơ ƀing ling tơhan ñu yơh. 

19Ăt hơmâo mơ̆n mơnuih mơ̆ng kơnung djuai Manasseh rai pơgop hăng Dawid 
tơdang Dawid pơmĭn kiăng nao hrŏm hăng ƀing Philistia yơh kiăng kơ pơblah 
pơkơdơ̆ng glaĭ hăng pơtao Saul. Samơ̆ Dawid hăng ƀing tơhan ñu ƀu djru kơ ƀing 
Philistia ôh, yuakơ laih kơ ƀing Philistia pơrơklah hăng tơdruă gơñu pô, ƀing 
gơñu pơkiaŏ glaĭ hĭ ƀing Dawid. Ƀing gơñu pơmĭn tui anai, “Ƀing ta či rơngiă hĭ 
akŏ ta yơh tơdah Dawid lui hĭ ƀing ta hăng đuaĭ nao gŭm djru kơ khua ñu Saul.” 

20Tơdang Dawid wơ̆t glaĭ pơ plei Ziklag, ƀing mơnuih Manasseh anŭn yơh rai 
pơgop hăng ñu, anŭn jing: Adnah, Yôzabad, Yediaêl, Mikhaêl, Yôzabad, Elihu laih 
anŭn Zillethai. Abih bang ƀing gơñu jing ƀing khua djă̱ akŏ ling tơhan tơpul 
rơbâo amăng ƀing Manasseh yơh. 

21Ƀing gơñu yơh djru Dawid blah pơkơdơ̆ng glaĭ hăng ƀing tơhan rŏh, yuakơ 
ƀing gơñu jing ƀing tơhan khĭn kơtang soh sel laih anŭn ƀing gơñu ăt jing ƀing 
khua git gai kơ ƀing tơhan Dawid mơ̆n. 

22Rĭm hrơi hơmâo lu tui mơnuih rai djru Dawid tơl ñu hơmâo sa ling tơhan 
prŏng kar hăng ling tơhan Ơi Adai yơh. 

Abih Bang Ƀing Ling Tơhan Israel Rai Pơgop Hăng Dawid Ƀơi Plei Hebrôn 

23Anai jing mrô ƀing ling tơhan prap pre kơ tơlơi pơblah, jing ƀing rai pơgop 
hăng Dawid ƀơi plei pơnăng Hebrôn kiăng kơ jao hĭ kơ Dawid lŏn čar lŏm kơ 
pơtao Saul hlâo adih. Ƀing gơñu ngă tui anŭn kar hăng Khua Yang hơmâo pơhiăp 
laih tui anai: 

24Ƀing ling tơhan mơ̆ng ƀing Yudah jing ƀing djă̱ khiơl laih anŭn tơbăk hơmâo 
năm-rơbâo sapăn-rơtuh čô prap pre kơ tơlơi pơblah. 

25Ƀing ling tơhan mơ̆ng ƀing Simeôn jing ƀing tơhan kơtang prap pre kơ tơlơi 
pơblah jing tơjuh-rơbâo sa-rơtuh čô. 

26Ƀing ling tơhan mơ̆ng ƀing Lêwi jing pă̱-rơbâo năm-rơtuh čô, 

27hrŏm hăng klâo-rơbâo tơjuh-rơtuh čô ană tơčô A̱rôn jing ƀing ling tơhan 
Yehôyada djă̱ akŏ, 

28laih anŭn duapluh-dua čô khua tơhan mơ̆ng sang anŏ Zadôk jing sa čô tơhan 
tơdăm khĭn kơtang; 

29ƀing ling tơhan mơ̆ng kơnung djuai Benyamin, jing adơi ai pơtao Saul, hơmâo 
klâo-rơbâo čô, samơ̆ hơmâo lu amăng ƀing gơñu anŭn dŏ tŏng ten hăng sang anŏ 
Saul čơdơ̆ng mơ̆ng hlâo adih hlŏng truh kơ mông anŭn. 

30Ƀing ling tơhan mơ̆ng ƀing Ephraim jing ƀing tơhan khĭn kơtang hing ang 
amăng djuai sa ơi adon gơñu pô hơmâo duapluh-rơbâo sapăn-rơtuh čô. 

31Ƀing ling tơhan mơ̆ng sămkrah djuai Manasseh gah yŭ̱ kơ krong Yurdan, arăng 
ruah laih hăng anăn kiăng rai pơjing Dawid jing pơtao hơmâo pluh-sapăn-
rơbâo čô. 

32Ƀing ling tơhan mơ̆ng ƀing Issakhar jing ƀing thâo hluh kơ rơnŭk anŭn laih 
anŭn thâo hơget tơlơi ƀing Israel năng ngă. Ƀing gơñu hơmâo dua-rơtuh čô ƀing 
khua prŏng, wơ̆t hăng abih bang ƀing adơi ai gơñu dŏ gah yŭ tơlơi ƀing gơñu git 
gai yơh. 

33Ƀing ling tơhan mơ̆ng ƀing Zebulun hơmâo rơmapluh-rơbâo čô. Ƀing gơñu jing 
ƀing ling tơhan mưn tŭ laih amăng tơlơi pơblah laih anŭn prap pre kơ tơlơi 
pơblah hăng djŏp mơta djuai gơnam blah. Ƀing gơñu le̱ng kơ dŏ tŏng ten hăng 
pơtao Dawid soh sel. 

34Ƀing ling tơhan mơ̆ng ƀing Naptali hơmâo sa-rơbâo čô ƀing khua tơhan, hrŏm 
hăng klâopluh-rơjuh-rơbâo čô dưi djă̱ khiơl hăng tơbăk. 

35Ƀing ling tơhan mơ̆ng ƀing Dan jing ƀing prap pre kơ tơlơi pơblah hơmâo 
duapluh-sapăn-rơbâo năm-rơtuh čô. 

36Ƀing ling tơhan mơ̆ng ƀing Aser jing ƀing tơhan mưn tŭ laih anŭn prap pre kơ 
tơlơi pơblah hơmâo pă̱pluh-rơbâo čô. 

37Laih anŭn mơ̆ng gah ngŏ̱ kơ krong Yurdan, jing ƀing Reuben, ƀing Gad laih 
anŭn ƀing sămkrah djuai Manasseh, le̱ng kơ dưi yua gơnam blah djŏp mơta, abih 
bang hơmâo sa-rơtuh duapluh-rơbâo čô. 

38Abih bang ƀing ling tơhan blah anŭn pơko ̆  pơjing gơñu pô jing hĭ sa grup ling 
tơhan. Ƀing gơñu rai pơ plei pơnăng Hebrôn hăng sa pran sa jua kiăng kơ pơjing 
Dawid jing pơtao kơ abih bang ƀing Israel yơh. Abih bang ƀing Israel dŏ glaĭ ăt 
hơmâo hrŏm sa jua pơmĭn kiăng kơ pơjing Dawid jing pơtao mơ̆n. 

39Ƀing ling tơhan anŭn đŏm klâo hrơi pơ anih anŭn ƀơ̆ng mơñum hrŏm hăng 
Dawid, yuakơ ƀing adơi ai gơñu jum dar anih anŭn djru brơi gơnam ƀơ̆ng kơ 
ƀing gơñu. 

40Laih anŭn dơ̆ng, ƀing adơi ai re̱ng gah gơñu wơ̆t tơdah mơ̆ng anih ataih biă mă 
ƀơi gah dư̱r, jing ƀing Issakhar, ƀing Zebulun laih anŭn ƀing Naptali, ăt ba rai 
gơnam ƀơ̆ng ƀơi tơpul aseh glai, aseh samô, aseh glưn laih anŭn rơmô mơ̆n. 
Hơmâo lu gơnam ƀơ̆ng biă mă kar hăng tơpŭng, ƀañ boh hra, ƀañ boh kơƀâo krô, 
tơpai boh kơƀâo, ia rơmuă, rơmô laih anŭn triu, yuakơ hơmâo tơlơi mơak biă 
mă pơ djŏp anih amăng lŏn čar Israel. 

1 Hră Ruai 13 

Pơtao Dawid Gir Ba Glaĭ Hip Tơlơi Pơgop Ơi Adai Pơ Plei Phŭn Yerusalaim 

(2 Samuêl 6:1-11) 

1Pơtao Dawid pơhiăp pơrơklah hăng rĭm ƀing khua moa ñu wơ̆t hăng ƀing khua 
git gai tơhan tơpul rơbâo laih anŭn tơpul rơtuh. 

2Giŏng anŭn, ñu pơhiăp hăng abih bang ƀing ană plei Israel pơƀut glaĭ pơ anih 
anŭn tui anai, “Tơdah tơlơi anai jing hiam kơ ƀing gih laih anŭn ăt jing tơlơi 
Yahweh jing Ơi Adai ta kiăng mơ̆n, brơi bĕ ƀing ta mơit boh hiăp jak iâu kơ abih 
bang ayŏng adơi ta dŏ pơ anih ataih amăng djŏp djang anih amăng guai čar Israel 
anai, laih anŭn ăt mơit hiăp jak iâu kơ ƀing khua ngă yang wơ̆t hăng ƀing Lêwi 
pơkŏn, jing ƀing dŏ hăng ƀing khua ngă yang anŭn amăng khul plei pơnăng gơñu 
pô hrŏm hăng khul đang rơ̆k. Brơi bĕ ƀing ta jak iâu ƀing gơñu rai pơgop hăng 
ƀing ta kiăng kơ ƀing ta dưi ba glaĭ hĭ hip tơlơi pơgop Ơi Adai ta pơ ƀing ta. 

3Yuakơ amăng rơnŭk pơtao Saul wai lăng ƀing ta ƀu hơduah tơña ôh kơ Ơi Adai 
ƀơi anih hip anŭn. Brơi kơ ƀing ta ba glaĭ bĕ hip Ơi Adai ta pơ ƀing ta, yuakơ ƀing 
ta ƀu hơduah tơña ôh kơ tơlơi anŭn tơdang amăng rơnŭk pơtao Saul wai lăng.” 

4Abih bang ƀing ană plei pơ anŭn le̱ng kơ tŭ ư kiăng kơ ngă tơlơi anŭn, yuakơ 
anŭn jing tơlơi djơ̆ găl kơ abih bang ană plei yơh. 

5Tui anŭn, Dawid iâu pơƀut glaĭ abih bang ƀing Israel, čơdơ̆ng mơ̆ng krong Sihôr 
amăng čar Êjip gah thu̱ng truh pơ plei pơnăng Lebô-Hamat gah dư̱r, kiăng kơ 
nao ba glaĭ hip Ơi Adai mơ̆ng anih Kiryat-Yearim truh pơ plei Yerusalaim. 

6Dawid hăng abih bang ƀing Israel hrŏm ñu nao pơ plei pơnăng Baalah amăng 
tring Yudah, jing pơ plei pơnăng Kiryat-Yearim, kiăng ba đĭ Hip Ơi Adai jing 
Yahweh mơ̆ng plei anŭn. Ƀing gơñu nao ngă tui anŭn yuakơ hip anŭn jing arăng 
iâu hăng anăn Yahweh, jing Pô dŏ ƀơi grê pơtao kơplăh wăh dua boh čerub gah 
ngŏ hip anŭn. 

7Ƀing gơñu yŏng tơbiă Hip Ơi Adai anŭn hăng pioh ƀơi sa boh rơdêh trŭt phrâo. 
Giŏng anŭn, ƀing gơñu ba nao mơ̆ng sang Abinadab laih anŭn Uzzah hăng 
Ahyô git gai rơdêh anŭn. 

8Dawid laih anŭn abih bang ƀing Israel djă̱ hơdơr mơak mơai ƀơi anăp Yahweh 
hăng abih tơlơi kơtang gơñu yơh. Ƀing gơñu adoh tơlơi bơni hơơč kơ Ơi Adai, 

pĕ khul go̱ng trưng hăng khul go̱ng trap, păh khul hơgơ̆r bŏ, kač khul răng răi 
laih anŭn ayŭp khul tơdiăp. 

9Tơdang ƀing gơñu nao jĕ truh pơ anih prăh pơdai arăng iâu Khidôn, Uzzah yơr 
tơbiă tơngan ñu păn ƀơi hip Ơi Adai yuakơ rơmô dui rơdêh tơhneč rơbuh. 

10Yahweh hil pơkơdơ̆ng glaĭ hăng Uzzah yuakơ gơ̆ tĕk tơngan ƀơi hip anŭn. Tui 
anŭn, Yahweh taih gơ̆ laih anŭn gơ̆ djai hĭ ƀơi anih anŭn mơtam ƀơi anăp Ơi Adai 
yơh. 

11Giŏng anŭn, Dawid hil biă mă yuakơ Yahweh hơmâo hil hăng pơkơdơ̆ng glaĭ 
laih hăng Uzzah. Tui anŭn yơh, ñu pơplih hĭ anăn anih anŭn jing hĭ Perez-Uzzah 
laih anŭn truh kơ tă anai anih anŭn arăng ăt iâu anih anŭn jing Perez-Uzzah. 

12Dawid huĭ kơ Ơi Adai amăng hrơi anŭn laih anŭn ñu laĭ tui anai, “Hiư̆m pă kâo 
dưi ba glaĭ hip Ơi Adai pơ anih kâo dŏ lĕ?” 

13Tui anŭn, ñu ƀu mă ba glaĭ ôh hip anŭn hrŏm hăng ñu amăng Plei Dawid ôh. 
Kơđai glaĭ, ñu mă ba hip anŭn pioh pơ sang Ôbed-Edôm mơnuih Git. 

14Hip Ơi Adai ăt dŏ amăng sang Ôbed-Edôm amăng klâo blan laih anŭn Yahweh 
bơni hiam kơ sang anŏ gơ̆ wơ̆t hăng abih bang gơnam gơ̆ hơmâo mơ̆n. 

1 Hră Ruai 14 

Sang Pơtao Hăng Sang Anŏ Pơtao Dawid 

(2 Samuêl 5:11-16) 

1Tơdơi kơ pơtao Dawid nao dŏ pơ plei Yerusalaim, Hiram, jing pơtao lŏn čar Tir, 
pơkiaŏ nao ƀing ding kơna ñu pơ pơtao Dawid, hrŏm hăng khul tơmĕh kơyâo 
sar. Ñu ăt pơkiaŏ ƀing treh pơtâo laih anŭn ƀing trah kơyâo kiăng kơ pơkra sa 
boh sang pơtao kơ Dawid. 

2Tui anŭn, Dawid thâo krăn Yahweh hơmâo pơkơjăp hĭ laih ñu jing pơtao kơ 
ƀing Israel laih anŭn lŏn čar ñu jing hing ang biă mă, yuakơ tơhơnal tơlơi ƀing 
ană plei Ñu ƀing Israel yơh. 

3Amăng plei Yerusalaim, Dawid dŏ lu bơnai dơ̆ng laih anŭn ƀing gơñu tơkeng rai 
kơ ñu lu ƀing ană đah rơkơi đah kơmơi. 

4Anai yơh jing khul anăn ƀing ană bă tơkeng rai kơ ñu pơ anih Yerusalaim anŭn: 
Sammua, Sôbab, Nathan, Solomôn, 

5Ibhar, Êlisua, Elphelet, 

6Nôgah, Nepheg, Yaphia, 

7Elisama, Eliada laih anŭn Eliphelet. 
Pơtao Dawid Blah Dưi Hĭ Kơ Ƀing Philistia 

(2 Samuêl 5:17-25) 

8Tơdang ƀing Philistia hơmư̆ arăng trôč pơjing Dawid jing pơtao kơ abih bang 
ƀing Israel, ƀing gơñu đĭ rai hrŏm hăng abih bang ling tơhan gơñu kiăng hơduah 
kơsem mă gơ̆, samơ̆ tơdang Dawid hơmư̆ kơ tơlơi anŭn, ñu tơbiă nao bưp ƀing 
Philistia yơh. 

9Hlak anŭn, ƀing ling tơhan Philistia hơmâo rai hăng blah mă hĭ laih khul plei pla 
amăng Dơnung Rephaim. 

10Tui anŭn, Dawid hơduah tơña mơ̆ng Ơi Adai tui anai, “Ơ Khua ăh, kâo năng nao 
kơsung blah ƀing Philistia mơ̆? Ih či jao hĭ ƀing gơñu kơ kâo mơ̆?” Yahweh laĭ 
glaĭ kơ ñu tui anai, “Ơ, nao bĕ, Kâo či jao hĭ ƀing gơñu kơ ih yơh!” 

11Tui anŭn, Dawid hăng ƀing ling tơhan ñu đĭ nao pơ anih Baal-Perazim, laih 
anŭn pơ anih anŭn yơh ñu blah dưi hĭ kơ ƀing Philistia. Ñu laĭ tui anai, “Kar hăng 
ia li̱ng tơlŭh tơbiă yơh, Ơi Adai hơmâo tơlŭh tơbiă pơkơdơ̆ng glaĭ hĭ laih hăng 
ƀing rŏh ayăt kâo hăng tơngan tơlơi dưi kâo.” Tui anŭn yơh, arăng iâu anih anŭn 
jing Baal-Perazim. 

12Hloh kơ anŭn dơ̆ng, yuakơ ƀing Philistia đuaĭ hăng lui raih hĭ laih khul rup trah 
ƀing yang rơba̱ng gơñu pơ anih anŭn, tui anŭn Dawid pơđar kơ ƀing ling tơhan 
ñu čuh pơrai hĭ abih khul rup trah anŭn. 

13Sa wơ̆t dơ̆ng ƀing Philistia rai blah mă hĭ khul plei pla amăng dơnung anŭn. 

14Tui anŭn, Dawid hơduah tơña Ơi Adai dơ̆ng laih anŭn Ơi Adai laĭ glaĭ kơ ñu tui 
anai, “Anăm đĭ nao tơpă pơ anih anŭn dơ̆ng tah, samơ̆ wang dar hăng kơsung 
blah bĕ ƀing gơñu mơ̆ng gah adih khul kơyâo bakha. 

15Ƀơi mông ih hơmư̆ dơnai ƀơi khul rơjŭng kơyâo anŭn kar hăng dơnai arăng 
kơsung tơbiă, ih khŏm tơbiă nao blah mơtam bĕ, yuakơ anŭn jing tơlơi gru kơnăl 
Ơi Adai hơmâo tơbiă nao hlâo kơ ih laih yơh kiăng pơrai hĭ ƀing ling tơhan 
Philistia.” 

16Tui anŭn, Dawid ngă tui hăng tơlơi Ơi Adai pơđar kơ ñu laih anŭn ƀing gơñu 
pơrai hĭ ƀing ling tơhan Philistia čơdơ̆ng mơ̆ng anih Gibeôn hlŏng truh pơ anih 
Gezer yơh. 

17Tui anŭn, tơlơi hing ang kơ Dawid lar hyu djŏp djang anih lŏn laih anŭn 
Yahweh ngă kơ ƀing ană plei amăng abih bang lŏn čar huĭ kơ ñu yơh. 

1 Hră Ruai 15 

Pơtao Dawid Prap Pre Ba Glaĭ Hip Tơlơi Pơgop Ơi Adai Pơ Plei Phŭn 
Yerusalaim 

1Tơdơi kơ Dawid pơdơ̆ng đĭ khul sang dŏ kơ ñu pô amăng Plei Dawid, ñu prap 
rơmet sa boh anih kiăng kơ pơdơ̆ng đĭ sa boh sang khăn kơ hip Ơi Adai. 

2Giŏng anŭn, Dawid laĭ tui anai, “Tơdang ƀing ta ba glaĭ hip Ơi Adai, kơnơ̆ng ƀing 
Lêwi đôč dưi čơkŭng hip Ơi Adai anŭn, yuakơ Yahweh ruah laih ƀing gơñu kiăng 
kơ čơkŭng hip Ñu hăng mă bruă kơkuh pơpŭ ƀơi anăp Ñu nanao.” 

3Giŏng anŭn, Dawid iâu pơƀut glaĭ abih bang ƀing Israel amăng plei Yerusalaim 
dŏ lăng tơdang ƀing Lêwi ba mŭt hip Khua Yang pơ anih ñu hơmâo prap rơmet 
laih pơ anŭn. 

4Ñu iâu pơƀut glaĭ hrŏm hơbĭt ƀing ană tơčô A̱rôn laih anŭn ƀing Lêwi pơkŏn tui 
anai: 

5Mơ̆ng ƀing ană tơčô Kohat: Uriêl jing pô khua ba akŏ wơ̆t hăng sa-rơtuh 
duapluh čô ƀing adơi ai ñu; 

6mơ̆ng ƀing ană tơčô Merari: Asayah jing pô khua ba akŏ wơ̆t hăng dua-rơtuh 
duapluh čô ƀing adơi ai ñu; 

7mơ̆ng ƀing ană tơčô Gersôn: Yôêl jing pô khua ba akŏ wơ̆t hăng sa-rơtuh 
klâopluh čô ƀing adơi ai ñu; 

8mơ̆ng ƀing ană tơčô Elizaphan: Semayah jing pô khua ba akŏ wơ̆t hăng dua-
rơtuh čô ƀing adơi ai ñu; 

9mơ̆ng ƀing ană tơčô Hebrôn: Eliêl jing pô khua ba akŏ wơ̆t hăng sapănpluh čô 
ƀing adơi ai ñu; 

10mơ̆ng ƀing ană tơčô Uzziêl: Amminadab jing pô khua ba akŏ wơ̆t hăng sa-rơtuh 
pluh-dua čô ƀing adơi ai ñu. 

11Giŏng anŭn, Dawid iâu rai pơko ̆  năm čô khua ba akŏ ƀing Lêwi anŭn jing: Uriêl, 
Asayah, Yôêl, Semayah, Eliêl laih anŭn Amminadab hrŏm hăng Zadôk hăng 
Abiathar jing ƀing khua ngă yang prŏng hloh. 

12Ñu laĭ hăng ƀing gơ̆ dơ̆ng tui anai, “Ƀing gih jing ƀing djă̱ akŏ kơ ƀing sang anŏ 
Lêwi. Tui anŭn, ƀing gih laih anŭn ƀing adơi ai Lêwi gih pơkŏn khŏm pơrơgoh hĭ 
bĕ gih pô tui hăng tơlơi juăt kiăng kơ ƀing gih dưi ba rai hip Khua Yang, jing Ơi 
Adai ƀing Israel, pơ anih kâo hơmâo prap rơmet laih kơ hip anŭn. 

13Anŭn jing yuakơ ƀing gih yơh jing ƀing Lêwi ƀu ba rai ôh hip anŭn hlâo adih 
tơl Yahweh Ơi Adai ta hil pơkơdơ̆ng glaĭ hĭ laih hăng ƀing ta. Hlak anŭn, ƀing ta 
ƀu hơduah tơña mơ̆ng Ñu ôh kiăng kơ ngă tui hăng hơdră jơlan djơ̆ hơnơ̆ng.” 

14Tui anŭn, ƀing khua ngă yang laih anŭn ƀing Lêwi pơkŏn anŭn pơrơgoh hĭ 
gơñu pô kiăng kơ ba rai hip Yahweh, jing Ơi Adai ƀing Israel. 

15Giŏng anŭn, ƀing Lêwi čơkŭng hip Ơi Adai anŭn hăng khul gai čơkŭng ƀơi bra 
gơñu, kar hăng Môseh hơmâo pơđar laih hlâo adih tui hăng Yahweh pơtă laih. 

16Dawid pơtă kơ ƀing khua djă̱ akŏ ƀing Lêwi kiăng kơ ruah mă tŏng krah ƀing 
gơ̆ jing ƀing thâo adoh tơlơi adoh mơak, hrŏm hăng ƀing thâo pĕ go̱ng trưng, 
go̱ng trap laih anŭn kač răng răi kraih krin yơh. 

17Tui anŭn, ƀing Lêwi ruah mă Heman ană đah rơkơi Yôêl laih anŭn mơ̆ng ƀing 
adơi ai gơ̆, ƀing gơñu ruah mă Asap ană đah rơkơi Berekyah. Mơ̆ng ƀing adơi ai 
gơñu pô, jing ƀing Merari, ƀing gơñu ruah mă Êthan ană đah rơkơi Kusayahu; 

18ƀing gơñu ăt ruah mă ƀing adơi ai gơñu kiăng kơ djru brơi kơ ƀing gơñu amăng 
bruă jao tui anai: Zekharyah, Yaaziel, Semiramôt, Yehiêl, Unni, Eliab, Benayah, 
Maasêyah, Matityah, Eliphelehu hăng Minêyahu, hrŏm hăng Ôbed-Edôm laih 
anŭn Yeiêl jing ƀing gak wai amăng ja̱ng yơh. 

19Ƀing nai ayŭ Heman, Asap laih anŭn Yôêl jing ƀing kiăng kơ kač khul răng răi. 

20Zekharyah, Aziêl, Semiramôt, Yehiêl, Unni, Eliab, Maasêyah laih anŭn Benayah 
jing ƀing kiăng kơ pĕ go̱ng trap tui hăng djuai ayŭ arăng pơanăn alamôt. 

21Matityah, Eliphelehu, Miknêyahu, Ôbed-Edôm, Yeiêl laih anŭn Azazyah jing 
ƀing kiăng kơ pĕ go̱ng trưng, đuaĭ tui hăng djuai ayŭ arăng pơanăn seminit. 

22Khenanyahu, jing khua djă̱ akŏ ƀing Lêwi, grơ̆ng glăm bruă adoh. Ƀing Lêwi jao 
bruă anŭn kơ ñu grơ̆ng glăm yuakơ ñu thâo biă mă kơ bruă anŭn. 

23Ƀing Lêwi ruah mă Berekyah hăng Elkanah jing ƀing gak wai bah amăng sang 
khăn pioh hip Ơi Adai. 

24Sebanyah, Yôsaphat, Nethanêl, Amasai, Zekharyah, Benayah laih anŭn Eliezer 
jing ƀing khua ngă yang kiăng kơ ayŭp khul tơdiăp gah anăp kơ hip anŭn tơdang 
arăng ba mŭt amăng sang khăn anŭn. Ôbed-Edôm hăng Yehiyah ăt jing ƀing 
kiăng kơ gak wai bah amăng sang khăn hơmâo hip anŭn mơ̆n. 

Tơlơi Ba Glaĭ Hip Tơlơi Pơgop Ơi Adai Pơ Plei Phŭn Yerusalaim 
(2 Samuêl 6:12-22) 

25Tui anŭn, Dawid hăng ƀing kŏng tha ƀing Israel wơ̆t hăng ƀing khua git gai ƀing 
ling tơhan kơ tơpul rơbâo, nao hăng tơlơi hơ̆k mơak yơh kiăng kơ mă ba đĭ Hip 
Tơlơi Pơgop Yahweh mơ̆ng sang Ôbed-Edôm. 

26Tơdang truh pơ plei Yerusalaim, ƀing gơñu pơyơr ngă yang tơjuh drơi rơmô 
tơno hăng tơjuh drơi triu tơno yuakơ Ơi Adai hơmâo djru laih kơ ƀing Lêwi 
tơdang ƀing gơ̆ čơkŭng Hip Tơlơi Pơgop Yahweh anŭn. 

27Hlak anŭn, Dawid buh sa blah ao bơnăl ƀlĭ. Kar kaĭ mơ̆n, ƀing Lêwi jing ƀing 
čơkŭng hip anŭn, ƀing adoh laih anŭn Khenanyahu jing pô grơ̆ng glăm ba akŏ kơ 
ƀing adoh anŭn ăt buh ao bơnăl ƀlĭ mơ̆n. Hlak anŭn, Dawid hlak anŭn ăt buh hơô 
sa blah ao êphôd hăng bơnăl blâo ƀlĭ mơ̆n. 

28Tui anŭn, abih bang ƀing Israel ba rai Hip Tơlơi Pơgop Yahweh hăng tơlơi ur 
dreo, tơlơi ayŭp tơki tơdiăp, tơlơi kač răng răi laih anŭn tơlơi pĕ go̱ng trưng 
go̱ng trap yơh. 

29Tơdang Hip Tơlơi Pơgop Yahweh hlak mŭt amăng Plei Dawid, bơnai Dawid 
jing HʼMikal, ană đah kơmơi pơtao Saul, lăng trŭn mơ̆ng amăng phă̱. Tơdang ñu 
ƀuh pơtao Dawid yŭn suang hăng mơak mơai, ñu djik djak hĭ gơ̆ amăng pran jua 
ñu yơh. 

1 Hră Ruai 16 

1Tơdơi kơ ƀing Israel ba mŭt Hip Ơi Adai hăng pioh laih amăng lăm sang khăn 
jing anih pơtao Dawid hơmâo pơdơ̆ng đĭ laih kơ hip anŭn, ƀing gơñu pơyơr đĭ 
khul gơnam pơyơr čuh laih anŭn gơnam pơyơr tơlơi pơgop pơlir ƀơi anăp Ơi 
Adai yơh. 

2Tơdơi kơ Dawid pơyơr đĭ laih khul gơnam pơyơr čuh hăng gơnam pơyơr tơlơi 
pơgop pơlir, ñu bơni hiam kơ ƀing ană plei amăng anăn Yahweh yơh. 

3Giŏng anŭn, ñu pha brơi kơ rĭm čô đah rơkơi đah kơmơi ƀing Israel sa tơlŏ ƀañ 
tơpŭng, sa čơđeh añăm laih anŭn sa kơpŏt boh kơƀâo krô. 

4Ñu ăt ruah đơđa amăng ƀing Lêwi hăng jao brơi kơ ƀing gơñu mă bruă kơkuh 
pơpŭ ƀơi anăp hip Yahweh, jing bruă kwưh rơkâo, hơdơr bơni laih anŭn bơni 
hơơč kơ Yahweh, jing Ơi Adai ƀing Israel. Anai yơh jing anăn ƀing anŭn: 

5Asap jing khua prŏng gơñu, Zekharyah jing pô kơiăng, laih anŭn ƀing tŏ tui gơñu 
jing Yeiêl, Semiramôt, Yehiêl, Matityah, Eliab, Benayah, Ôbed-Edôm laih anŭn 
Yeiêl. Asap jing pô kač răng răi kraih krin laih anŭn ƀing gah ngŏ anai jing ƀing 
pĕ khul go̱ng trưng, go̱ng trap yơh. 

6Laih dơ̆ng, dua čô khua ngă yang, Benayah hăng Yahaziêl, juăt ayŭp khul tơdiăp 
ƀơi anăp hip tơlơi pơgop Ơi Adai anŭn. 

Tơlơi Adoh Dawid Bơni Hơơč 
(Adoh Bơni Hơơč 105:1-15; 96:2-13; 106:1, 47, 48) 

7Amăng hrơi anŭn Dawid brơi kơ Asap hăng ƀing djru gơ̆ tơlơi adoh hơđăp bơni 
hơơč anai kiăng bơni kơ Yahweh: 

8Hơdơr bơni bĕ kơ Yahweh laih anŭn kơkuh pơpŭ bĕ kơ anăn Ñu; pơhaih bĕ 
amăng abih bang ƀing kơnung djuai hơdôm tơlơi bruă dưi mơyang Ñu hơmâo 
ngă laih. 

9Adoh bơni kơ Ñu, adoh bơni hơơč bĕ kơ Ñu; ră ruai bĕ abih bang tơlơi bruă 
yom pơphan Ñu hơmâo ngă laih. 

10Pơư pơang bĕ amăng anăn rơgoh hiam Ñu yuakơ hơdôm tơlơi bruă anŭn; brơi 
bĕ pran jua hlơi pô hơduah sem Yahweh hơ̆k kơdơ̆k mơak mơai. 

11Kơnang bĕ pơ Yahweh kiăng kơ Ñu pha brơi tơlơi kơtang Ñu, laih anŭn kơkuh 
pơpŭ bĕ ƀơi anăp ƀo ̆  mơta Ñu nanao. 

12Djă̱ hơdơr bĕ hơdôm tơlơi bruă dưi mơyang Ñu hơmâo ngă laih, hơdôm tơlơi 
mơsêh mơyang Ñu laih anŭn hơdôm tơlơi phat kơđi Ñu pơhaih laih ƀơi ƀing rŏh 
Ñu. 

13Ơ ƀing ană tơčô Abraham, jing ding kơna Ñu hơi, Ơ ƀing ană tơčô Yakôb anŭn, 
jing ƀing Ñu ruah mă laih ăh, djă̱ hơdơr bĕ abih tơlơi anŭn. 

14Ñu yơh jing Yahweh Ơi Adai ta; Ñu jing Pô phat kơđi kơ abih bang mơnuih 
amăng lŏn tơnah yơh. 

15Yahweh či djă̱ pioh tơlơi pơgop Ñu hlŏng lar, laih anŭn khul tơlơi Ñu hơmâo 
ƀuăn laih či dŏ truh kơ rơbâo rơbăn rơnŭk pơanăp yơh. 

16Ñu či djă̱ pioh tơlơi pơgop Ñu pơjing laih hăng Abraham, laih anŭn pơphrâo 
glaĭ dơ̆ng tơlơi pơgop anŭn hăng Isa̱k yơh tơdang Ñu ƀuăn rơ̆ng hăng gơ̆. 

17Ñu pơkơjăp laih tơlơi ƀuăn rơ̆ng anŭn hăng Yakôb jing ană Isa̱k, jing sa tơlơi 
pơgop hlŏng lar hăng Israel yơh tui anai: 

18“Kơ ih yơh Kâo či pha brơi anih lŏn Kanaan, jing hĭ lŏn kŏng ngăn kơ ih pô yơh.” 

19Hlak hlâo adih tơdang ƀing Yakôb kơnơ̆ng hơmâo ƀiă mơnuih đôč, ƀing gơñu 
jing ƀiă yơh laih anŭn jing kar hăng ƀing tuai yơh amăng anih lŏn anŭn. 

20Ƀing gơñu đuaĭ hyu mơ̆ng čar anai truh pơ čar adih, mơ̆ng dêh čar anai truh 
pơ dêh čar pơkŏn yơh. 

21Samơ̆ Ñu ƀu brơi hlơi pô kơtư̆ juă hĭ ƀing gơ̆ ôh; kiăng kơ pơgang ƀing gơ̆ yơh 
Ñu ƀuăh khă hĭ kơ ƀing pơtao tui anai: 

22“Anăm ngă sat kơ ƀing ding kơna Kâo hơmâo ruah laih ôh, anăm pơrăm hĭ ôh 
ƀing pô pơala Kâo.” 

23Adoh bơni bĕ kơ Yahweh, Ơ abih bang mơnuih amăng lŏn tơnah! Amăng rĭm 
hrơi pơhiăp pơhaih bĕ tơlơi hiam kơ tơlơi Ñu pơklaih ƀing ta. 

24Pơhaih bĕ tơlơi ang yang Ñu amăng tŏng krah ƀing lŏn čar, laih anŭn bruă 
kơtang mơyang Ñu amăng tŏng krah abih bang kơnung djuai. 

25Ngă bĕ abih tơlơi anŭn yuakơ Yahweh jing prŏng prin laih anŭn năng lăp biă 
mă kơ mơnuih mơnam bơni hơơč kơ Ñu yơh; kơnơ̆ng hơjăn Ñu đôč yơh jing 
năng lăp kơ mơnuih mơnam huĭ pơpŭ hloh kơ abih bang ƀing yang rơba̱ng. 

26Abih bang ƀing yang rơba̱ng ƀing lŏn čar pơkŏn le̱ng kơ jing rup trah soh sel, 
samơ̆ Yahweh yơh jing Pô hrih pơjing rai khul tal adai. 

27Tơlơi hiam ro ̆  laih anŭn tơlơi kơdrưh kơang pơčrang tơbiă mơ̆ng Ñu; khul 
gơnam amăng Sang Yang Ñu pơrơđah tơlơi kơtang mơyang laih anŭn tơlơi ang 
yang Ñu. 



870 

 

 
© 2013 Jơrai Bible Association. 

  
 

 

28Bơni hơơč bĕ kơ Yahweh, Ơ abih bang mơnuih amăng ƀing kơnung djuai; bơni 
hơơč bĕ kơ tơlơi ang yang laih anŭn tơlơi kơtang Yahweh. 

29Bơni hơơč bĕ kơ Yahweh lăp hăng anăn ang yang Ñu; ba rai bĕ gơnam pơyơr 
gih laih anŭn rai bĕ ƀơi anăp Ñu. Kơkuh pơpŭ bĕ ƀơi anăp Yahweh tơdang Ñu 
pơƀuh rai amăng tơlơi rơgoh hiam Ñu. 

30Huĭ tơtư̆ bĕ ƀơi anăp Ñu, Ơ abih bang mơnuih amăng lŏn tơnah hơi! Lŏn tơnah 
anai Ñu pơdơ̆ng đĭ kơjăp djơ̆ anih laih anŭn ƀu hơmâo hơget gĕt dưi pơđuaĭ hĭ 
ôh. 

31Brơi bĕ kơ adai rơngit hơ̆k laih anŭn lŏn tơnah mơak! Laĭ bĕ kơ abih bang ƀing 
lŏn čar tui anai, “Yahweh yơh git gai wai lăng!” 

32Brơi bĕ ia rơsĭ pơdơnai wơ̆t hăng abih mơnơ̆ng mơnuă dŏ amăng anŭn mơak 
mơai! Brơi bĕ khul đang hơma hơ̆k mơak wơ̆t hăng djŏp mơta gơnam tăm 
amăng anŭn! 

33Giŏng anŭn, abih bang kơyâo pơtâo amăng glai či adoh mơak mơai yơh. Ƀing 
gơñu či adoh mơak yơh ƀơi anăp Yahweh tơdang Ñu rai, jing tơdang Ñu rai kiăng 
kơ phat kơđi lŏn tơnah yơh. 

34Hơdơr bơni bĕ kơ Yahweh, yuakơ Ñu jing hiam klă, laih anŭn tơlơi khăp hiam 
klă Ñu dŏ nanao hlŏng lar. 

35Ur dreo bĕ tui anai, “Pơklaih ƀing gơmơi đa, Ơ Yahweh Ơi Adai gơmơi hơi, laih 
anŭn ba glaĭ bĕ ƀing gơmơi pơ anih lŏn gơmơi mơ̆ng ƀing lŏn čar ƀing tuai, kiăng 
kơ ƀing gơmơi dưi hơdơr bơni kơ anăn rơgoh hiam Ih, laih anŭn pơư pơang 
bơni hơơč kơ Ih.” 

36Bơni hơơč bĕ kơ Yahweh, jing Ơi Adai ƀing Israel, hlŏng truh kơ hlŏng lar. 
Giŏng anŭn, abih bang mơnuih laĭ tui anai, “Amen!” laih anŭn ƀing gơñu bơni 
hơơč kơ Yahweh. 

Ƀing Mă Bruă Kơkuh Pơpŭ Amăng Plei Phŭn Yerusalaim Hăng Plei Pơnăng 
Gibeôn 

37Dawid brơi kơ Asap hăng ƀing tŏ tui gơ̆ dŏ glaĭ pơ anih gah anăp kơ hip tơlơi 
pơgop Yahweh, kiăng kơ mă bruă kơkuh pơpŭ pơ anŭn nanao tui hăng tơlơi 
pơđar kiăng rĭm hrơi yơh. 

38Ñu ăt lui brơi kơ Ôbed-Edôm hăng nămpluh-năm čô ƀing tŏ tui gơ̆ kiăng kơ 
djru ƀing gơ̆ mă bruă kơkuh pơpŭ, Ôbed-Edôm jing ană đah rơkơi Yeduthun, 
hăng Hôsah, jing ƀing gak wai amăng ja̱ng sang khăn anŭn yơh. 

39Dawid lui brơi kơ khua ngă yang prŏng hloh Zadôk hăng ƀing khua ngă yang 
djru gơ̆ mă bruă kơkuh pơpŭ ƀơi anăp sang yang hăng khăn Yahweh ƀơi anih 
kơdư ƀơi plei pơnăng Gibeôn. 

40Rĭm mơguah klăm, ƀing gơñu khŏm pơyơr đĭ khul gơnam pơyơr čuh kơ 
Yahweh ƀơi kơnưl juăt pơyơr gơnam ngă yang čuh. Ƀing gơñu mă bruă tui hăng 

rĭm tơlơi pơtă pơtăn hơmâo čih laih amăng hơdrôm hră Tơlơi Juăt Yahweh, jing 
hră Ñu hơmâo brơi laih kơ ƀing Israel. 

41Hrŏm hăng ƀing gơñu jing Heman laih anŭn Yeduthun wơ̆t hăng ƀing pơkŏn 
Dawid ruah hăng jao bruă laih kiăng kơ bơni hơơč kơ Yahweh tui anai, “Tơlơi 
khăp Yahweh ăt dŏ truh kơ hlŏng lar.” 

42Heman hăng Yeduthun yơh grơ̆ng glăm kơ bruă ayŭ tơdiăp hăng kač răng răi, 
laih anŭn pĕ khul gơnam ayŭ pơkŏn dơ̆ng kơ tơlơi adoh rơgoh hiam. Ƀing ană 
đah rơkơi Yeduthun jing ƀing gak wai amăng ja̱ng sang khăn anŭn yơh. 

43Giŏng anŭn, abih bang ană plei Israel đuaĭ hĭ mơ̆ng anŭn, rĭm čô glaĭ pơ sang 
ñu pô, laih anŭn Dawid ăt wơ̆t glaĭ pơ sang ñu pô mơ̆n kiăng bơni hiam kơ sang 
anŏ ñu. 

1 Hră Ruai 17 

Tơlơi Ơi Adai Ƀuăn Kơ Pơtao Dawid 

(2 Samuêl 7:1-17) 

1Tơdơi kơ pơtao čơdơ̆ng dŏ laih amăng sang pơtao phrâo ñu, ñu iâu rai pô pơala 
Nathan hăng laĭ kơ gơ̆ tui anai, “Kâo yơh anai, hơdip amăng sa boh sang pơtao 
kơyâo sar, samơ̆ Hip Tơlơi Pơgop Yahweh kơnơ̆ng dŏ amăng sa boh sang khăn 
đôč.” 

2Nathan laĭ glaĭ kơ Dawid tui anai, “Hơget tơlơi ih pơmĭn amăng pran jua ih, nao 
ngă bĕ, yuakơ Yahweh dŏ hrŏm hăng ih.” 

3Mlam anŭn mơtam boh hiăp Yahweh truh pơ Nathan laih anŭn pơtă kơ gơ̆ nao 
laĭ pơthâo kơ ding kơna Ñu Dawid tui anai, 

4Anai yơh jing tơlơi Yahweh laĭ: Ƀu djơ̆ ih ôh jing pô či pơdơ̆ng đĭ kơ Kâo sa boh 
sang hăng kơyâo sar kiăng kơ mŭt dŏ. 

5Čơdơ̆ng mơ̆ng Kâo ba ƀing Israel tơbiă laih mơ̆ng čar Êjip hlŏng truh kơ tă anai, 
Kâo ƀu hơmâo dŏ ôh amăng sa boh sang kar hăng anŭn. Kâo kơnơ̆ng hơmâo dŏ 
laih amăng sang khăn đôč mơ̆ng anih dŏ anai nao pơ anih dŏ adih, jing mơ̆ng 
anih jưh anai nao pơ anih jưh adih. 

6Amăng anih pă Kâo hơmâo đuaĭ laih hrŏm hăng abih bang ƀing Israel, Kâo ƀu 
hơmâo laĭ laih ôh hăng ƀing khua djă̱ akŏ gơñu, jing ƀing Kâo pơđar kiăng kơ wai 
lăng ƀing ană plei Kâo, jing kar hăng ƀing wai lăng tơpul triu, tui anai, “Yua hơget 
ƀing gih ƀu pơdơ̆ng đĭ kơ Kâo sa boh sang hăng kơyâo sar lĕ?” 

7Yahweh ăt pơtă kơ pô pơala Nathan mơ̆n kiăng laĭ kơ ding kơna Ñu Dawid tui 
anai, “Anai yơh jing tơlơi Yahweh Dưi Kơtang laĭ: Kâo ruah mă laih ih mơ̆ng đang 
rơ̆k wai lăng tơpul triu kiăng kơ jing pô khua wai lăng ană plei Kâo Israel. 

8Kâo hơmâo dŏ hrŏm laih hăng ih pơpă anih ih hơmâo găn laih, laih anŭn Kâo ăt 
pơrai hĭ laih abih bang ƀing rŏh ayăt mơ̆ng anăp ih mơ̆n. Ră anai, Kâo ăt či ngă 

kơ anăn ih hing ang kar hăng khul anăn ƀing mơnuih yom prŏng biă mă amăng 
lŏn tơnah anai yơh. 

9Kâo hơmâo ruah laih sa anih lŏn kơ ƀing ană plei Kâo Israel laih anŭn či pla 
gơñu kar hăng pla kơyâo, kiăng kơ ƀing gơñu dưi hơmâo lŏn čar kơ gơñu pô, laih 
anŭn arăng ƀu či pơđuaĭ hĭ ƀing gơñu mơ̆ng anih anai nao pơ anih pơkŏn dơ̆ng 
tah. Ƀing mơnuih ƀrưh mơhiăh ƀu či kơtư̆ juă hĭ ƀing gơ̆ dơ̆ng tah, kar hăng ƀing 
sat anŭn ngă laih kơ ƀing gơ̆ čơdơ̆ng mơ̆ng phŭn, 

10jing čơdơ̆ng mơ̆ng hrơi Kâo ruah pơjao laih ƀing khua phat kơđi kiăng kơ git 
gai ƀing ană plei Kâo Israel. Laih dơ̆ng, Kâo ăt či pơluă gŭ hĭ abih bang ƀing rŏh 
ayăt ih mơ̆n. “Hloh kơ anŭn dơ̆ng, Kâo pơhaih klă kơ ih: Kâo, Yahweh pô yơh, či 
pơko ̆  brơi sa rơnŭk pơtao kơ ih. 

11Tơdang khul hrơi ih rơgao laih, laih anŭn ih tơĭ pran laih, Kâo či ruah sa čô ană 
bă ih kiăng kơ tŏ tui ih, jing sa čô amăng ƀing ană đah rơkơi ih pô yơh, laih anŭn 
Kâo či pơkơjăp brơi rơnŭk pơtao ñu yơh. 

12Ñu yơh jing pô či pơdơ̆ng đĭ sa boh sang kơ Kâo dŏ nanao laih anŭn Kâo či 
pơkơjăp rơnŭk pơtao ñu hlŏng lar yơh. 

13Kâo či jing kar hăng ama ñu laih anŭn ñu či jing kar hăng ană đah rơkơi kơ Kâo 
yơh. Kâo ƀu či mă pơđuaĭ hĭ ôh tơlơi khăp hiam klă Kâo mơ̆ng ñu, kar hăng Kâo 
ƀu khăp dơ̆ng tah pơtao Saul jing pô ngă pơtao hlâo kơ ih anŭn. 

14Kâo či brơi kơ ană ih anŭn git gai sang anŏ Kâo Israel laih anŭn lŏn čar Kâo 
anŭn hlŏng lar. Tui anŭn, rơnŭk pơtao ñu či dŏ kơjăp hlŏng lar yơh.” 

15Giŏng anŭn, Nathan ruai glaĭ kơ pơtao Dawid abih bang boh hiăp Yahweh 
hơmâo pơrơđah laih kơ ñu anŭn. 

Tơlơi Pơtao Dawid Iâu Laĭ 
(2 Samuêl 7:18-29) 

16Giŏng anŭn, pơtao Dawid mŭt nao dŏ be̱r pơ anih kơkuh pơpŭ kơ Yahweh 
amăng sang khăn Yahweh laih anŭn iâu laĭ tui anai: “Ơ Yahweh Ơi Adai ăh, kâo 
ƀu lăp ôh kơ khul tơlơi Ih ngă laih kơ kâo laih anŭn sang anŏ kâo ăt kŏn lăp lơi. 

17Samơ̆ ră anai Ih lăng tơlơi anŭn kar hăng aka djŏp ôh ƀơi anăp mơta Ih, Ơ Ơi 
Adai hơi, tơl Ih ăt hơmâo pơhiăp hiam laih mơ̆n kơ rơnŭk pơanăp sang anŏ kâo, 
jing ding kơna Ih anai. Ơ Yahweh Ơi Adai ăh, kâo ƀu năng lăp ôh tơl Ih hơmâo 
yap laih kơ kâo kar hăng kâo anai jing mơnuih pơpŭ pơyom biă mă amăng abih 
bang mơnuih. 

18“Hơget tơlơi pơkŏn dơ̆ng kâo, Dawid anai, dưi pơhiăp hăng Ih lĕ? Wơ̆t tơdah 
Ih thâo krăn kơ kâo, ding kơna Ih yơh, Ih pơpŭ pơyom laih kâo, ding kơna Ih 
anai. 

19Ơ Yahweh hơi, tui hăng tơlơi Ih kiăng yơh hơmâo pơgiŏng hĭ laih tơlơi prŏng 
prin anai laih anŭn pơrơđah tơbiă laih abih bang tơlơi ƀuăn prŏng prin anai, 
yuakơ tơhơnal tơlơi kâo, jing ding kơna Ih anai. 

20“Ơ Yahweh hơi, Ih jing yom prŏng biă mă! Ƀu hơmâo hlơi pô ôh hrup hăng Ih 
laih anŭn tui hăng tơngia gơmơi pô hơmâo hơmư̆ laih, ƀu hơmâo Ơi Adai pă ôh 
samơ̆ kơnơ̆ng hơjăn Ih yơh. 

21Hloh kơ anŭn dơ̆ng, kŏn hơmâo ƀing mơnuih pă lơi jing hrup hăng ƀing ană 
plei Ih Israel anai. Kơnơ̆ng ƀing gơñu đôč yơh jing sa boh lŏn čar ƀơi lŏn tơnah 
hơmâo Ih, jing Ơi Adai gơñu pô, tơbiă nao song mă ƀing gơñu mơ̆ng tơlơi hlŭn 
mơnă kiăng kơ jing hĭ ană plei kơ Ih pô. Tui anŭn, Ih pơdun đĭ anăn Ih pô hăng 
khul tơlơi prŏng prin laih anŭn tơlơi mơsêh mơyang yom pơphan yơh tơdang 
Ih puh pơđuaĭ hĭ ƀing lŏn čar mơ̆ng anăp ƀing ană plei Ih, jing ƀing Ih hơmâo 
song mă laih mơ̆ng čar Êjip. 

22Ih hơmâo pơjing laih ƀing ană plei Ih Israel jing hĭ ƀing lŏm kơ Ih hlŏng lar, laih 
anŭn Ih yơh, Ơ Yahweh ăh, hơmâo jing hĭ laih Ơi Adai gơñu. 

23“Ră anai, Ơ Yahweh hơi, rơkâo kơ Ih pơkơjăp hlŏng lar bĕ tơlơi ƀuăn Ih hơmâo 
pơjing laih hăng kâo, ding kơna Ih anai, laih anŭn hăng ană tơčô kâo. Rơkâo kơ 
Ih ngă bĕ tui hăng tơlơi Ih ƀuăn laih, 

24kiăng kơ tơlơi anŭn či dŏ kơjăp laih anŭn anăn Ih či jing yom pơphan hlŏng lar 
yơh. Giŏng anŭn, mơnuih mơnam či laĭ tui anai, ‘Yahweh Dưi Kơtang, jing Ơi Adai 
wai lăng ƀing Israel yơh, jing Ơi Adai kơ gơñu pô!’ Laih anŭn brơi bĕ kơ rơnŭk 
pơtao kâo, ding kơna Ih Dawid anai, či dŏ kơjăp ƀơi anăp Ih yơh. 

25“Ih yơh, Ơ Ơi Adai kâo hơi, hơmâo pơrơđah laih kơ kâo, ding kơna Ih anai, kơ 
tơlơi Ih či pơko ̆  brơi rơnŭk pơtao kơ kâo yơh. Tui anŭn yơh, wơ̆t tơdah kâo 
kơnơ̆ng jing ding kơna Ih đôč, kâo hơmâo laih tơlơi khĭn kiăng iâu laĭ hăng Ih. 

26Ơ Yahweh hơi, Ih yơh jing Ơi Adai! Ih hơmâo ƀuăn laih hơdôm tơlơi hiam klă 
anŭn hăng kâo ding kơna Ih anai. 

27Hơnŭn yơh, ră anai rơkâo kơ Ih mơak bĕ kiăng bơni hiam kơ ană tơčô kâo, 
ding kơna Ih anai, kiăng kơ rơnŭk pơtao kâo dưi dŏ nanao ƀơi anăp Ih yơh. Ơ 
Yahweh hơi, yuakơ Ih hơmâo bơni hiam laih kơ ƀing gơñu, tui anŭn tơlơi Ih bơni 
hiam či dŏ kơjăp hlŏng lar yơh.” 

1 Hră Ruai 18 

Khul Tơlơi Pơtao Dawid Dưi Hĭ 

(2 Samuêl 8:1-14) 

1Tơdơi ƀiă kơ anŭn, pơtao Dawid hăng ƀing ling tơhan ñu blah dưi hĭ kơ ƀing 
Philistia laih anŭn pơluă gŭ hĭ ƀing gơ̆. Ƀing gơñu ăt mă pơđuaĭ hĭ mơ̆n plei 
pơnăng Gat wơ̆t hăng khul plei pla jum dar plei anŭn mơ̆ng tơlơi git gai ƀing 
Philistia. 

2Ñu ăt blah dưi hĭ kơ ƀing Môab mơ̆n. Tui anŭn yơh, ƀing gơñu dŏ gah yŭ tơlơi 
git gai Dawid hăng duh jia kơ ñu yơh. 

3Laih anŭn dơ̆ng, tơdang pơtao anih lŏn Zôbah, jing Hadadezer, hlak nao rŭ̱ 
pơdơ̆ng đĭ tơlơi wai lăng ñu kơtuai krong Huphrat, Dawid nao blah hăng ñu ataih 
truh pơ plei pơnăng Hamat mơtam. 

4Dawid blah mă tŭ hĭ sa-rơbâo boh rơdêh aseh ñu, tơjuh-rơbâo čô ƀing git gai 
rơdêh aseh laih anŭn duapluh-rơbâo čô ƀing ling tơhan. Ñu pơrơwen hĭ abih 
bang aseh, samơ̆ ñu pioh glaĭ kơnơ̆ng sa-rơtuh drơi đôč. 

5Tơdang ƀing Aram mơ̆ng plei phŭn Damaskus rai kiăng kơ djru Hadadezer jing 
pơtao anih lŏn Zôbah anŭn, Dawid pơdjai hĭ duapluh-dua-rơbâo čô ƀing gơñu. 

6Dawid ăt pơkra kơđông ñu amăng lŏn čar ƀing Aram jing amăng plei pơnăng 
Damaskus anŭn. Tui anŭn yơh, ƀing Aram jing hĭ ƀing dŏ gah yŭ tơlơi git gai 
Dawid hăng duh jia kơ ñu mơ̆n. Sĭt Yahweh brơi kơ Dawid blah dưi hĭ pơ djŏp 
anih ñu nao yơh. 

7Dawid mă tŭ khul khiơl mah jing gơnam lŏm kơ ƀing khua moa tơpul ling tơhan 
Hadadezer laih anŭn ba glaĭ pơ plei Yerusalaim. 

8Mơ̆ng Tebah laih anŭn Khun, jing khul plei pơnăng lŏm kơ Hadadezer, Dawid 
mă tŭ ko̱ng lu biă mă, jing gơnam tơdơi anai ană ñu Solomôn yua kiăng kơ pơkra 
brŏng arăng pơanăn Rơsĭ, khul tơmĕh laih anŭn djŏp mơta gơnam yua pơkŏn 
ngă hăng ko̱ng amăng sang yang. 

9Tơdang Tou, pơtao lŏn čar Hamat hơmư̆ Dawid hơmâo blah dưi hĭ laih kơ abih 
bang ling tơhan Hadadezer pơtao lŏn čar Zôbah, 

10ñu pơkiaŏ rai ană đah rơkơi ñu Hadôram pơ pơtao Dawid kiăng pơhiăp kơkuh 
hơơč mơak kơ Dawid yuakơ dưi hĭ kơ pơtao Hadadezer anŭn. Hadadezer yơh 
jing pô pơblah hăng pơtao Tou lu wơ̆t. Hadôram djă̱ ba rai hrŏm hăng ñu djŏp 
mơta dram gơnam pơkra hăng mah, amrăk laih anŭn hăng ko̱ng kiăng kơ brơi 
pơyơr kơ Dawid yơh. 

11Pơtao Dawid pơyơr đĭ khul gơnam anŭn kơ Yahweh, hrup hăng ñu hơmâo 
pơyơr hĭ laih amrăk mah ñu hơmâo sua mă laih mơ̆ng abih bang lŏn čar tui anai: 
Edôm, Môab, Ammôn, Philistia laih anŭn Amalek. 

12Abisai ană đah rơkơi HʼZeruyah pơrai hĭ pluh-sapăn-rơbâo čô ƀing Edôm 
amăng Dơnung Hra. 

13Ñu ăt pơdơ̆ng đĭ mơ̆n khul kơđông ñu amăng čar Edôm laih anŭn abih bang 
ƀing Edôm jing hĭ ƀing dŏ gah yŭ tơlơi git gai Dawid yơh. Sĭt Yahweh brơi kơ 
Dawid blah dưi hĭ pơ djŏp anih ñu nao yơh. 

Ƀing Khua Moa Pơtao Dawid 
(2 Samuêl 8:15-18) 

14Dawid git gai wai lăng abih bang ƀing Israel laih anŭn ngă hơdôm tơlơi jing 
tơpă hiam hăng djơ̆ găl kơ abih bang ană plei ñu. 

15Yôab, ană đah rơkơi HʼZeruyah yơh, jing khua prŏng wai abih bang ƀing ling 
tơhan ñu. Yehôsaphat, ană đah rơkơi Ahilud, jing khua čih pioh hră ruai. 

16Zadôk ană đah rơkơi Ahitub laih anŭn Ahimelek ană đah rơkơi Abiathar jing 
ƀing khua ngă yang prŏng hloh. Sawasa jing pô čih hră. 

17Benayah, ană đah rơkơi Yehôyada, jing khua wai lăng ƀing Keret hăng ƀing 
Pelet, jing ƀing wai pơgang pơtao. Ƀing ană đah rơkơi Dawid ăt jing ƀing khua 
prŏng kơ ƀing khua moa djru pơmĭn hăng ñu mơ̆n. 

1 Hră Ruai 19 

Pơtao Dawid Pơblah Pơkơdơ̆ng Glaĭ Hăng Ƀing Ammôn 

(2 Samuêl 10:1-19) 

1Tơdơi ƀiă kơ anŭn, Nahas pơtao ƀing Ammôn djai hĭ laih anŭn ană đah rơkơi 
ñu Hanun tŏ tui ñu jing pơtao. 

2Dawid pơmĭn tui anai, “Kâo či pơrơđah tơlơi hiam klă kơ Hanun ană đah rơkơi 
Nahas yơh, yuakơ ama ñu hơmâo pơrơđah laih tơlơi hiam klă kơ kâo.” Tui anŭn, 
Dawid pơkiaŏ nao sa grup ƀing khua moa kiăng pơrơđah tơlơi pap mơñai ñu kơ 
Hanun yuakơ ama gơ̆ rơngiă anŭn. Tơdang ƀing grup Dawid anŭn nao truh pơ 
Hanun amăng anih lŏn Ammôn kiăng pơrơđah tơlơi pap mơñai kơ ñu, 

3ƀing khua djă̱ akŏ čar Ammôn laĭ kơ Hanun pơtao gơñu tui anai, “Hiư̆m pă, ih 
pơmĭn Dawid pơpŭ kơ ama ih hă, tơl ñu pơkiaŏ rai ƀing mơnuih rai pơ ih kiăng 
pơrơđah tơlơi pap mơñai? Ƀu djơ̆ ôh, sĭt Dawid pơkiaŏ ƀing gơñu rai pơ ih kiăng 
kơ hơduah lăng hăng ep kơsem lŏn čar ta yuakơ ñu pơmĭn či wơ̆t glaĭ pơ anai 
blah pơrai hĭ lŏn čar ta yơh.” 

4Tui anŭn, Hanun mă ƀing khua moa Dawid anŭn, yuă kuăh hĭ sămkrah blâo 
ka̱ng ƀing gơ̆, khăt hĭ khul ao ƀơi tŏng krah klon ƀing gơ̆ laih anŭn puh pơđuaĭ hĭ 
ƀing gơ̆ yơh. 

5Ƀing khua moa Dawid anŭn ƀu wơ̆t glaĭ ôh. Ƀing gơñu mlâo biă mă yuakơ ƀing 
arăng kuăh hĭ laih blâo ka̱ng gơñu. Tui anŭn, tơdang arăng rai laĭ pơthâo kơ 
Dawid kơ tơlơi anŭn, ñu pơkiaŏ nao ƀing ding kơna pơkŏn kiăng bưp ƀing ding 
kơna anŭn hăng pơtă kơ ƀing gơ̆ tui anai, “Dŏ glaĭ bĕ pơ plei Yerêhô tơl blâo ka̱ng 
gih čă đĭ glông, giŏng anŭn wơ̆t glaĭ pơ anai.” 

6Tơdang ƀing Ammôn thâo krăn gơñu pô hơmâo jing hĭ laih sa tơlơi ƀâo brŭ kơ 
adrŏng adŭng Dawid, Hanun laih anŭn ƀing Ammôn mơit nao sa-rơbâo talang 
amrăk kiăng blơi apăh khul rơdêh aseh wơ̆t hăng ƀing pơgăt rơdêh aseh mơ̆n 
mơ̆ng ƀing Aram-Naharayim, ƀing Aram-Maakhah laih anŭn mơ̆ng ƀing Zôbah. 

7Ƀing gơñu blơi apăh klâopluh-dua-rơbâo khul rơdêh aseh wơ̆t hăng ƀing pơgăt 
rơdêh aseh ƀing gơñu blơi apăh anŭn, hrŏm hăng pơtao ƀing Maakhah laih anŭn 
ƀing tơhan ñu mơ̆n rai dŏ jưh ƀơi anih jĕ plei pơnăng Mêdeba. Hlak anŭn, ƀing 

Ammôn pơƀut glaĭ mơ̆ng khul plei pơnăng gơñu laih anŭn tơbiă kiăng pơblah 
hăng ƀing Israel yơh. 

8Tơdang hơmư̆ kơ tơlơi anŭn, Dawid pơkiaŏ Yôab tơbiă nao hrŏm hăng abih 
bang ƀing ling tơhan khĭn kơtang ñu. 

9Ƀing ling tơhan Ammôn tơbiă rai laih anŭn prap pre kiăng pơblah gah anăp kơ 
amăng ja̱ng plei pơnăng gơñu pô. Samơ̆ bơ kơ ƀing pơtao hrŏm hăng ƀing ling 
tơhan gơñu hơmâo rai laih kiăng kơ djru ƀing Ammôn, hơjăn ƀing gơñu đôč yơh 
hlak prap pre kiăng pơblah amăng tơdron tač. 

10Tơdang Yôab ƀuh hơmâo ƀing rŏh ayăt pơblah gah anăp ñu laih anŭn gah rŏng 
ñu, tui anŭn ñu ruah mă ƀing tơhan kơtang hloh hăng jao brơi kơ ƀing gơ̆ pơgop 
hăng ñu pô kiăng kơ pơblah pơkơdơ̆ng glaĭ hăng ƀing Aram. 

11Ñu jao glaĭ ƀing ling tơhan dŏ glaĭ, ñu jao kơ adơi ñu Abisai kiăng kơ pơblah 
pơkơdơ̆ng glaĭ hăng ƀing Ammôn. 

12Yôab laĭ hăng adơi ñu anŭn tui anai, “Tơdah ƀing Aram jing kơtang hloh kơ 
ƀing gơmơi, brơi kơ ƀing gih rai djru pơklaih hĭ ƀing gơmơi hŏ, samơ̆ tơdah ƀing 
Ammôn kơtang hloh kơ ƀing gih, tui anŭn ƀing gơmơi či nao djru pơklaih hĭ ƀing 
gih yơh. 

13Brơi kơ ƀing ta pơblah khĭn kơtang bĕ yuakơ ană plei ta laih anŭn kơ plei pla 
Ơi Adai ta. Rơkâo kơ Yahweh ngă hơdôm tơlơi Ñu thâo jing djơ̆ hiam yơh.” 

14Giŏng anŭn, Yôab hăng ƀing ling tơhan ñu kơsung tơbiă pơblah hăng ƀing 
Aram laih anŭn ƀing Aram čơlah đuaĭ hĭ mơ̆ng anăp ƀing Yôab yơh. 

15Tơdang ƀing Ammôn ƀuh ƀing Aram čơlah đuaĭ hĭ, ƀing gơñu ăt čơlah đuaĭ hĭ 
mơ̆n mơ̆ng anăp Abisai adơi Yôab laih anŭn đuaĭ mŭt hĭ gah lăm plei gơñu pô. 
Tui anŭn, Yôab wơ̆t glaĭ pơ plei Yerusalaim yơh. 

16Tơdơi kơ ƀing Aram ƀuh ƀing gơñu kơdŭn đuaĭ hĭ mơ̆ng ƀing Israel, ƀing gơñu 
pơkiaŏ nao ƀing laĭ pơthâo kiăng iâu pơƀut glaĭ ƀing Aram mơ̆ng gah ngŏ̱ kơ 
krong prŏng Huphrat dơ̆ng. Sôphak, jing prŏng khua git gai ƀing ling tơhan 
pơtao Hadadezer yơh, hlak ba akŏ kơ ƀing gơñu. 

17Tơdang Dawid hơmư̆ kơ tơlơi anŭn, ñu pơƀut glaĭ dơ̆ng abih bang ƀing ling 
tơhan Israel laih anŭn găn krong Yurdan truh pơ gah ngŏ̱ kiăng kơsung tơbiă 
pơblah hăng ƀing Aram anŭn. Tơdang Dawid tơbiă prap pre laih kiăng pơblah 
hăng ƀing Aram, ƀing Aram čơdơ̆ng pơblah pơkơdơ̆ng glaĭ hăng ñu yơh. 

18Samơ̆ ƀing gơñu čơlah đuaĭ hĭ mơ̆ng anăp ƀing Israel, laih anŭn ƀing ling tơhan 
Dawid pơrai hĭ tơjuh-rơbâo čô ƀing pơgăt rơdêh aseh gơñu laih anŭn pă̱-rơbăn 
čô ƀing ling tơhan gơñu. Ƀing gơñu ăt pơdjai hĭ Sôphak jing khua prŏng git gai 
ƀing ling tơhan ƀing gơ̆ mơ̆n. 

19Tơdang abih bang ƀing hơmâo dŏ laih gah yŭ tơlơi git gai pơtao Hadadezer 
ƀuh ƀing gơñu hơmâo thuơ hĭ laih kơ ƀing Israel, ƀing gơñu pơjing tơlơi rơnŭk 

rơno̱m hăng Dawid laih anŭn dŏ gah yŭ tơlơi git gai ñu yơh. Tơdơi kơ anŭn, ƀing 
Aram ƀu kiăng djru ƀing Ammôn dơ̆ng tah. 

1 Hră Ruai 20 

Tơlơi Wang Blah Plei Pơnăng Raƀah 

(2 Samuêl 11:1; 12:26-31) 

1Amăng bơyan bơnga, ƀơi mông tơdang ƀing pơtao tơbiă nao pơblah, Yôab jing 
khua prŏng ba akŏ ƀing ling tơhan Israel nao blah. Ƀing gơñu pơrai hĭ lŏn čar 
ƀing Ammôn laih anŭn nao wang blah plei pơnăng Raƀah. Samơ̆ Dawid ăt dŏ glaĭ 
amăng plei Yerusalaim. Yôab kơsung blah plei Raƀah anŭn laih anŭn pơrai hĭ 
abih plei anŭn. 

2Tơdơi kơ anŭn, tơdang Dawid truh pơ plei anŭn, ñu mă pơđuaĭ hĭ đoăn pơtao 
mơ̆ng akŏ pơtao ƀing Ammôn anŭn. Đoăn pơtao anŭn kơtraŏ truh kơ sa talang 
mah laih anŭn arăng pơkra laih hăng khul boh pơtâo yom biă mă yơh. Giŏng 
anŭn, arăng mă đua brơi ƀơi akŏ Dawid yơh. Ñu mă tŭ gơnam sua mă lu biă mă 
mơ̆ng plei anŭn. 

3Ñu ăt ba tơbiă ƀing mơnuih dŏ amăng plei anŭn mơ̆n laih anŭn pơgŏ̱ ƀing anŭn 
mă bruă hăng anuă kơyâo, čŏng añhueng laih anŭn jo̱ng. Giŏng anŭn, Dawid ngă 
hrup hăng anŭn kơ abih bang plei pla ƀing Ammôn. Tơdơi kơ anŭn, Dawid hăng 
abih bang ƀing ling tơhan ñu wơ̆t glaĭ pơ plei phŭn Yerusalaim yơh. 

Hơdôm Tơlơi Pơblah Hăng Ƀing Philistia 
(2 Samuêl 21:18-22) 

4Tơdơi ƀiă kơ anŭn, hơmâo tơlơi pơblah tŏng krah ƀing Israel hăng ƀing Philistia 
ƀơi plei pơnăng Gezer. Hlak anŭn, Sibkhai, jing sa čô mơ̆ng plei Husah, pơdjai hĭ 
Sippai. Sippai anai jing sa čô ană tơčô mơ̆ng ƀing djuai Rapha jing ƀing prŏng 
glông. Tui anŭn, ƀing Philistia thuơ hĭ kơ ƀing Israel yơh. 

5Amăng tơlơi pơblah pơkŏn dơ̆ng hăng ƀing Philistia, Elhanan ană đah rơkơi 
Yair pơdjai hĭ Lahmi, jing ayŏng adơi Gôliat mơnuih prŏng glông mơ̆ng plei 
pơnăng Gat laih anŭn grŏn tơbăk ñu prŏng biă mă kar hăng sa ƀĕ hơlâo prŏng 
yơh. 

6Ăt amăng tơlơi pơblah dơ̆ng hăng ƀing Philistia ƀơi plei pơnăng Gat. Pơ anŭn 
hơmâo sa čô mơnuih prŏng glông hăng năm ƀĕ čơđe̱ng ƀơi rĭm plă̱ tơngan laih 
anŭn ƀơi plă̱ tơkai ñu. Abih bang čơđe̱ng ñu jing duapluh-pă̱ ƀĕ laih anŭn ñu 
anŭn ăt sa čô mơ̆ng djuai Rapha mơ̆n. 

7Ñu pơčuih hăng ƀing Israel, samơ̆ Yônathan pơdjai hĭ pô anŭn. Yônathan anŭn 
jing ană đah rơkơi Simea jing ayŏng Dawid. 

8Abih bang ƀing mơnuih prŏng glông anŭn jing ƀing ană tơčô djuai Rapha mơ̆ng 
plei pơnăng Gat. Laih anŭn Dawid hăng ƀing ling tơhan ñu pơdjai hĭ abih ƀing 
gơñu yơh. 

1 Hră Ruai 21 

Pơtao Dawid Yap Ƀing Ling Tơhan Israel 

(2 Samuêl 24:1-17) 

1Satan tơgŭ pơkơdơ̆ng glaĭ hăng ƀing Israel hăng pơtrŭt pơtao Dawid kiăng kơ 
yap mrô ƀing ling tơhan Israel. 

2Tui anŭn, Dawid pơtă kơ Yôab laih anŭn kơ ƀing khua djă̱ akŏ ƀing ling tơhan 
hrŏm hăng gơ̆ tui anai, “Nao yap bĕ abih bang ƀing ling tơhan Israel čơdơ̆ng 
mơ̆ng anih Beêrseba jing pơ rơnuč gah thu̱ng hlŏng truh pơ anih Dan jing pơ 
rơnuč gah dư̱r. Tơdang ih yap abih bang ƀing tơhan pơblah laih, rai laĭ pơthâo 
kơ kâo bĕ, kiăng kơ kâo dưi thâo hơdôm čô ƀing ta hơmâo.” 

3Samơ̆ Yôab laĭ glaĭ kơ pơtao tui anai, “Rơkâo kơ Yahweh pơlar tui ƀing ling 
tơhan sa-rơtuh wơ̆t lu hloh. Ơ pơtao khua kâo ăh, abih bang ƀing gơñu jing ƀing 
lŏm kơ ih soh sel. Samơ̆ yua hơget ih kiăng ngă kơ tơlơi sat kar hăng anŭn lĕ? 
Huĭdah tơlơi anŭn či ngă kơ ƀing Israel ngă tơlơi soh sat yơh.” 

4Wơ̆t tơdah tui anŭn, boh hiăp pơtao kơtang hloh kơ Yôab wơ̆t hăng ƀing khua 
djă̱ akŏ ƀing tơhan. Tui anŭn, ƀing gơñu tơbiă nao yap ƀing tơhan pơblah pơ 
djŏp anih amăng lŏn čar ƀing Israel laih anŭn wơ̆t glaĭ pơ plei Yerusalaim. 

5Yôab ruai pơthâo glaĭ mrô ƀing tơhan kơ Dawid tui anai: Amăng abih bang 
kơnung djuai ƀing Israel hơmâo sa-klăk sa-rơtuh-rơbâo čô tơhan, jing ƀing dưi 
djă̱ đao nao pơblah, hrŏm hăng pă̱-rơtuh tơjuhpluh-rơbâo čô tơhan amăng 
kơnung djuai Yudah. 

6Samơ̆ Yôab ƀu yap wơ̆t hăng ƀing kơnung djuai Lêwi hăng ƀing kơnung djuai 
Benyamin ôh amăng mrô pơtŭm anŭn, yuakơ tơlơi pơtao pơđar anŭn jing kar 
hăng tơlơi ƀâo brŭ kơ ñu. 

7Tơlơi pơđar anŭn ăt jing sat ƀai ƀơi anăp Ơi Adai mơ̆n. Tui anŭn yơh, Ơi Adai 
pơkơhma̱l hĭ abih bang ƀing Israel yơh. 

8Giŏng anŭn, Dawid iâu laĭ kơ Ơi Adai tui anai, “Kâo hơmâo ngă soh prŏng prin 
laih yuakơ tơlơi kâo ngă laih kar hăng anŭn. Ră anai, kâo kwưh kơ Ih pap brơi 
bĕ tơlơi soh kâo, ding kơna Ih anai. Kâo hơmâo ngă laih sa tơlơi mlŭk mơgu biă 
mă.” 

9Yahweh pơtă kơ Gad jing pô pơala mă bruă kơ Dawid tui anai, 

10“Nao ruai pơthâo bĕ kơ Dawid kơ tơhơnal tơlơi Kâo, Yahweh, hơmâo pơhiăp 
laih tui anai: Kâo brơi kơ ih klâo mơta tơlơi kiăng kơ ruah. Ruah mă bĕ sa mơta 
tơlơi amăng klâo anŭn yuakơ Kâo či mă tơlơi anŭn yơh kiăng kơ pơkơhma̱l hĭ ih 
pô.” 

11Tui anŭn, Gad nao pơ Dawid laih anŭn laĭ kơ ñu tui anai, “Anai yơh jing tơlơi 
Yahweh laĭ, ‘Ruah mă bĕ sa mơta tơlơi amăng anai: 

12Klâo thŭn ư̆ rơpa; klâo blan ƀing rŏh ayăt ih či blah pơrai hĭ ƀing gih hăng đao 
gưm gơñu laih anŭn ƀing gih đuaĭ kơdŏp mơ̆ng anăp gơñu, ƀôdah klâo hrơi 
Yahweh či pơdjai hĭ ƀing gih hăng đao gưm Ñu, jing klâo hrơi ling jang Yahweh 
či nao pơrai djŏp anih amăng anih lŏn Israel hăng tơlơi kli̱n khe̱ng.’ Hơnŭn yơh 
ră anai, Ơ pơtao ăh, ruah mă mơtam bĕ hiư̆m tơlơi kâo năng laĭ glaĭ kơ Pô pơkiaŏ 
rai laih kâo.” 

13Dawid laĭ glaĭ kơ Gad tui anai, “Kâo gleh tơnap biă mă. Brơi bĕ tơngan Yahweh 
pơkơhma̱l hĭ kâo, yuakơ tơlơi pap Ñu jing prŏng prin, samơ̆ anăm brơi ôh 
tơngan ƀing rŏh ayăt kâo pơrai hĭ kâo yuakơ ƀing gơñu ƀu thâo pap drap ôh.” 

14Tui anŭn, Yahweh brơi rai sa tơlơi kli̱n khe̱ng ƀơi ƀing Israel, laih anŭn hơmâo 
tơjuh-rơbăn čô mơnuih ƀing Israel djai. 

15Ơi Adai ăt pơkiaŏ rai mơ̆n sa čô ling jang rai kiăng kơ pơrai hĭ plei Yerusalaim, 
samơ̆ tơdang ling jang anŭn jĕ či pơrai hĭ tui anŭn, Yahweh ƀuh tơlơi anŭn hăng 
rơngot yơh yuakơ tơlơi truh anŭn. Tui anŭn, Ñu laĭ kơ ling jang jĕ či pơrai hĭ ană 
plei anŭn tui anai, “Djŏp laih! Añăk glaĭ bĕ tơngan ih!” Tơdang anŭn, pô ling jang 
Yahweh anŭn hlak dŏ ƀơi anih prăh pơdai lŏm kơ Araunah, mơnuih Yebus. 

16Dawid angak đĭ ƀuh ling jang Yahweh hlak dŏ dơ̆ng kơplăh wăh adai hăng lŏn 
tơnah hăng sa ƀĕ mơta đao amăng tơngan ñu, yơr đao ñu pơ plei Yerusalaim. 
Tui anŭn, tơdang Dawid hrŏm hăng ƀing kŏng tha ƀuh ling jang anŭn, ƀing gơñu 
buh ao tâo yơh yuakơ rơngot hơning biă mă laih anŭn ƀing gơñu akŭp ƀo ̆  mơta 
gơñu ƀơi lŏn. 

17Dawid iâu laĭ kơ Ơi Adai tui anai, “Kâo yơh jing pô pơđar yap abih bang ƀing 
tơhan anai. Kâo yơh jing pô ngă soh hăng ngă tơlơi wĕ wŏ laih. Ƀing mơnuih anai 
jing kơnơ̆ng kar hăng tơpul triu đôč. Ƀing gơñu ƀu hơmâo ngă soh hơget gĕt ôh. 
Ơ Yahweh Ơi Adai kâo hơi, brơi bĕ tơngan Ih pơkơhma̱l hĭ kâo hăng sang anŏ 
kâo, samơ̆ anăm brơi ôh tơlơi kli̱n khe̱ng anai ăt dŏ ƀơi ƀing ană plei Ih.” 

Dawid Pơdơ̆ng Đĭ Sa Boh Kơnưl 
(2 Samuêl 24:18-25) 

18Tui anŭn, ling jang Yahweh pơkiaŏ Gad nao ruai kơ Dawid kiăng kơ nao 
pơdơ̆ng đĭ sa boh kơnưl ngă yang kơ Yahweh ƀơi anih prăh pơdai Araunah, 
mơnuih Yebus anŭn. 

19Tui anŭn, Dawid đĭ nao ngă tui hăng boh hiăp pô pơala Gad hơmâo pơhiăp laih 
amăng anăn Yahweh. 

20Tơdang Araunah hlak prăh pơdai kơtor, ñu wir ƀuh ling jang Yahweh anŭn laih 
anŭn abih pă̱ čô ană đah rơkơi ñu hlak dŏ mă bruă hrŏm hăng ñu đuaĭ kơdŏp hĭ 
yơh. 

21Giŏng anŭn, Dawid rai jĕ laih anŭn tơdang Araunah lăng ƀuh pơtao, ñu tơbiă 
nao bon kơkuh ƀơi anăp pơtao hăng ƀo ̆  mơta ñu sŏ̱ lŏn yơh. 

22Dawid pơhiăp hăng ñu tui anai, “Brơi kâo blơi mă bĕ anih prăh pơdai ih anai 
kiăng kơ kâo dưi pơdơ̆ng đĭ sa boh kơnưl ngă yang kơ Yahweh kiăng kơ Ñu či 
pơsuaih hĭ ƀing ană plei anai mơ̆ng tơlơi kli̱n khe̱ng anŭn yơh. Sĭ hĭ bĕ anih anai 
kơ kâo hăng nua djơ̆.” 

23Araunah laĭ glaĭ tui anai, “Ơ pơtao ăh, mă tŭ bĕ! Brơi kơ ih ngă bĕ tui hăng tơlơi 
ih khăp. Anai nê, kâo ăt brơi mơ̆n rơmô tơno anai kơ gơnam pơyơr čuh, kơyâo 
tơlŏ prăh prŏng anai pioh kơ ngă djŭh pơtŏ apui laih anŭn pơdai kơtor anai kơ 
gơnam pơyơr pơdai. Kâo brơi kơ ih abih bang gơnam anai yơh.” 

24Samơ̆ pơtao Dawid laĭ glaĭ kơ Araunah tui anai, “Ơ ơh, kâo khŏm kla kơ ih nua 
djơ̆ yơh kơ gơnam anŭn. Kâo ƀu dưi mă tŭ gơnam anŭn kiăng ngă yang kơ 
Yahweh ôh yuakơ gơnam anŭn jing gơnam ih. Kâo kŏn dưi pơyơr sa gơnam 
pơyơr čuh lơi tơdah kâo ƀu hơmâo pơhoăč hĭ sa mơta hơget gĕt ôh.” 

25Tui anŭn, Dawid kla kơ Araunah năm-rơtuh sekel mah kơ anih prăh pơdai 
anŭn. 

26Giŏng anŭn, Dawid pơdơ̆ng đĭ sa boh kơnưl kơ Yahweh ƀơi anih anŭn. Pơ anŭn 
yơh, ñu ngă yang khul gơnam pơyơr čuh laih anŭn khul gơnam pơyơr tơlơi 
pơgop pơlir. Ñu ăt kwưh iâu kơ Yahweh mơ̆n laih anŭn Yahweh laĭ glaĭ kơ ñu 
hăng brơi apui mơ̆ng adai adih trŭn čuh hĭ gơnam pơyơr čuh anŭn yơh. 

27Giŏng anŭn, Yahweh pơđar kơ ling jang Ñu anŭn kiăng kơ pioh glaĭ đao anŭn 
amăng hrum đao laih anŭn gơ̆ ngă tui yơh. 

28Ƀơi mông anŭn, tơdang Dawid ƀuh Yahweh hơmâo laĭ glaĭ laih kơ ñu ƀơi anih 
prăh pơdai Araunah mơnuih Yebus anŭn, ñu pơyơr khul gơnam ngă yang dơ̆ng 
pơ anih anŭn. 

29Hlak anŭn, sang yang hăng khăn Yahweh, jing sang Môseh hơmâo pơkra laih 
amăng tơdron ha̱r hlâo adih, laih anŭn kơnưl ngă yang kơ gơnam pơyơr čuh, ăt 
dŏ ƀơi anih glông amăng plei pơnăng Gibeôn mơ̆n. 

30Wơ̆t tơdah Dawid kiăng nao pơ anih anŭn kiăng kơ hơduah tơña tơlơi Ơi Adai 
kiăng, ñu ƀu dưi nao ôh yuakơ ñu huĭ tơdang ñu ƀuh ling jang Yahweh djă̱ mơta 
đao amăng tơngan ñu. 

1 Hră Ruai 22 

1Giŏng anŭn, Dawid laĭ tui anai, “Sang yang Yahweh, jing Ơi Adai, či dŏ pơ anih 
anai yơh wơ̆t hăng kơnưl ngă yang kơ gơnam pơyơr čuh kơ ƀing Israel mơ̆n.” 

Tơlơi Pơtao Dawid Prap Rơmet Kiăng Pơdơ̆ng Đĭ Sang Yang Yahweh 

2Tui anŭn, pơtao Dawid pơđar ƀing khua moa ñu iâu pơƀut glaĭ ƀing tuai hơdip 
amăng čar Israel, laih anŭn amăng ƀing gơñu yơh Dawid ruah mă ƀing trah boh 
pơtâo kiăng kơ khăt boh pơtâo pơkra sang yang Ơi Adai. 

3Ñu pha brơi lu pơsơi kiăng kơ pơkra kơđĭn kơ khul bah amăng amăng ja̱ng laih 
anŭn kơ khul kơnŭh troă hăng khuă. Ñu ăt pha brơi lu ko̱ng biă mă tơl ƀu dưi 
pơkơtraŏ ôh. 

4Kơyâo sar ñu pha brơi ăt jing lu biă mă ƀu thâo yap ôh, yuakơ ƀing Sidôn hăng 
ƀing Tir hơmâo ba rai lu biă mă kơyâo anŭn kơ Dawid. 

5Dawid pơmĭn tui anai, “Ană kâo Solomôn dŏ hlak ai aka hơmâo tơlơi mưn tŭ 
ôh, samơ̆ sang yang kiăng kơ pơkra kơ Yahweh năng kơ kơdrưh kơang prŏng 
prin, hing ang pơčrang rơđah yơh ƀơi anăp ƀing mơnuih mơnam amăng djŏp 
lŏn čar amăng lŏn tơnah anai. Hơnŭn yơh kâo či prap rơmet kơ bruă pơdơ̆ng đĭ 
sang anŭn yơh.” Tui anŭn, Dawid prap rơmet abih bang gơnam anŭn hlâo kơ ñu 
tơĭ pran yơh. 

6Laih kơ prap rơmet abih bang gơnam anŭn, Dawid iâu rai ană ñu Solomôn hăng 
jao brơi kơ gơ̆ kiăng pơdơ̆ng đĭ sang yang kơ Yahweh, jing kơ Ơi Adai ƀing Israel 
yơh. 

7Dawid pơtă kơ ană ñu Solomôn tui anai, Ơ dăm, mơ̆ng sui laih kâo hơmâo tơlơi 
anai amăng pran jua kâo kiăng pơdơ̆ng đĭ sa boh sang yang kơ Anăn Yahweh Ơi 
Adai ta. 

8Samơ̆ anai yơh boh hiăp Yahweh pơhiăp hăng kâo, “Ih hơmâo pơdjai mơnuih 
lu biă mă laih, laih anŭn ăt hơmâo pơblah laih lu tơlơi pơblah. Ƀu yơh ih ôh 
pơdơ̆ng đĭ sa boh sang yang kiăng kơ pơpŭ pơyom kơ Anăn Kâo, yuakơ ƀơi anăp 
Kâo ih hơmâo ngă tuh drah laih lu mơnuih mơnam biă mă amăng lŏn tơnah anai. 

9Samơ̆ ih či hơmâo sa čô ană đah rơkơi, ñu anŭn yơh či jing mơnuih rơnŭk 
rơno̱m laih anŭn pơdơi pơdă mơ̆ng tơlơi pơblah. Kâo či brơi kơ ñu dŏ rơnŭk 
rơno̱m mơ̆ng abih bang ƀing rŏh ayăt djŏp bơnăh. Anăn ñu či jing Solomôn laih 
anŭn Kâo či pha brơi kơ ƀing Israel dŏ rơnŭk rơnua hăng rơiăt hơđơ̆ng yơh 
tơdang amăng rơnŭk ñu wai lăng. 

10Ñu yơh jing pô či pơdơ̆ng đĭ sa boh sang yang kiăng kơ pơpŭ pơyom kơ Anăn 
Kâo. Ñu či jing ană Kâo laih anŭn Kâo či jing Ama ñu. Giŏng anŭn, Kâo či pơkơjăp 
rơnŭk pơtao ñu ƀơi ƀing Israel hlŏng lar yơh.” 

11Ră anai, Ơ dăm, rơkâo kơ Yahweh dŏ hrŏm hăng ih, laih anŭn kâo kwưh kiăng 
kơ ih dưi jing hĭ kiăng kơ pơdơ̆ng đĭ sang yang Yahweh Ơi Adai ih kar hăng Ñu 
hơmâo pơtă laih kơ ih dưi ngă. 

12Tơdang Yahweh jao brơi kơ ih git gai wai lăng abih bang ƀing Israel, rơkâo kơ 
Ñu pha brơi kơ ih tơlơi pơmĭn pơñen hăng tơlơi thâo hluh kiăng kơ ih dưi djă̱ 
pioh tơlơi juăt Yahweh Ơi Adai ih yơh. 

13Tơdah ih pơñen ngă tui khul tơlơi pơtă pơtăn hăng tơlơi juăt, jing tơlơi 
Yahweh brơi laih kơ Môseh pha brơi kơ ƀing Israel, tui anŭn, ih či dưi jing yơh. 
Dŏ khĭn kơtang bĕ. Anăm huĭ hyưt tah hơtai ôh. 

14Kâo hơmâo gir biă mă laih kiăng djru brơi abih gơnam yua kiăng kơ pơdơ̆ng 
đĭ sang yang Yahweh. Anŭn jing sa-rơtuh-rơbâo talang mah, sa-
klăk talang amrăk, laih anŭn ko̱ng, kơyâo hăng boh pơtâo lu biă mă ƀu thâo pơkă 
ƀôdah yap ôh. Ih ăt dưi mă thim pơ anŭn dơ̆ng mơ̆n. 

15Ih hơmâo lu ƀing djru mă bruă kar hăng anai: Ƀing khăt boh pơtâo, ƀing trah 
kơyâo laih anŭn ƀing ma̱n pơdơ̆ng, wơ̆t hăng ƀing mơnuih thâo biă mă 

16ngă khul gơnam hăng mah, amrăk, ko̱ng laih anŭn pơsơi. Abih bang ƀing thâo 
biă mă anŭn jing lu ƀu thâo yap dơ̆ng tah. Ră anai čơdơ̆ng pơdơ̆ng đĭ sang anŭn 
bĕ. Rơkâo kơ Yahweh dŏ hrŏm hăng ih. 

17Giŏng anŭn, Dawid pơđar kơ abih bang ƀing khua djă̱ akŏ ƀing Israel rai djru 
ană ñu Solomôn. 

18Ñu pơtă hăng ƀing gơ̆ tui anai, Yahweh Ơi Adai gih dŏ hrŏm hăng ƀing gih laih 
anŭn Ñu hơmâo pha brơi laih kơ ƀing gih pơdơi mơ̆ng tơlơi pơblah hăng ƀing 
rŏh ayăt amăng djŏp bơnăh. Ñu hơmâo jao brơi laih kơ kâo dưi hĭ abih bang 
kơnung djuai dŏ amăng anih lŏn anai hlâo adih, laih anŭn anih lŏn anai jing dŏ 
gah yŭ tơlơi git gai Yahweh laih anŭn kơ ƀing ană plei Ñu yơh. 

19Ră anai, jao bĕ pran jua laih anŭn bơngăt gih kiăng hơduah sem Yahweh Ơi 
Adai gih. Čơdơ̆ng pơdơ̆ng đĭ bĕ sang yang Yahweh Ơi Adai gih, kiăng kơ ƀing gih 
dưi ba mŭt hip tơlơi pơgop Yahweh wơ̆t hăng khul dram gơnam rơgoh hiam lŏm 
kơ Ơi Adai pơ sang yang, jing anih ƀing gih či pơdơ̆ng đĭ kiăng kơ pơpŭ pơyom 
kơ Anăn Yahweh yơh. 

1 Hră Ruai 23 

Tơlơi Grơ̆ng Glăm Ƀing Kơnung Djuai Lêwi 

1Tơdang Dawid tha rơma biă mă laih, ñu brơi kơ ană đah rơkơi ñu Solomôn jing 
pơtao kơ ƀing Israel. 

2Ñu ăt iâu pơƀut glaĭ abih bang ƀing khua djă̱ akŏ ƀing Israel wơ̆t hăng ƀing khua 
ngă yang hăng ƀing Lêwi pơkŏn mơ̆n. 

3Arăng yap ƀing Lêwi anŭn čơdơ̆ng mơ̆ng klâopluh thŭn pơ ngŏ laih anŭn abih 
bang ƀing đah rơkơi ƀing gơñu hơmâo klâopluh-rơbâo čô. 

4Dawid laĭ tui anai, “Amăng tơpul anai, brơi bĕ duapluh-pă̱-rơbâo čô či jing ƀing 
kơčĕ kơ bruă sang yang Yahweh laih anŭn năm-rơbâo čô či jing ƀing khua moa 
hăng ƀing phat kơđi. 

5Ăt brơi bĕ pă̱-rơbâo čô či jing ƀing gak wai amăng ja̱ng laih anŭn pă̱-rơbâo čô 
dơ̆ng či jing ƀing adoh bơni kơ Yahweh hăng khul gơnam ayŭ kâo hơmâo pha 
brơi laih kơ tơlơi kơñăm anŭn.” 

6Dawid pơkăh pơpha ƀing Lêwi jing hĭ klâo grup tui hăng ƀing ană đah rơkơi 
Lêwi anŭn mơ̆n tui anai: Ƀing djuai Gersôn, ƀing djuai Kehat laih anŭn ƀing djuai 
Merari. 

Ƀing Djuai Gersôn 

7Ƀing lŏm kơ ƀing djuai Gersôn jing: Ladan hăng Simei. 

8Klâo čô amăng ƀing ană tơčô Ladan: Yehiêl jing pô khua djă̱ akŏ prŏng hloh, 
Zetham hăng Yôêl. 

9Ƀing gơñu anŭn jing ƀing khua djă̱ akŏ kơ ƀing sang anŏ Ladan Klâo čô amăng 
ană tơčô Simei jing: Selomôt, Haziêl laih anŭn Haran. 

10Pă̱ čô anai ăt jing ƀing ană tơčô Simei mơ̆n: Yahat, Zizah, Yeus laih anŭn Beriah. 

11Yahat jing pô khua djă̱ akŏ prŏng hloh laih anŭn Zizah jing pô khua djă̱ akŏ 
prŏng tŏ tui. Arăng yap Yeus hăng Beriah kơnơ̆ng jing sa sang anŏ hăng sa bruă 
ngă đôč yuakơ ƀing gơñu ƀu hơmâo ană đah rơkơi lu ôh. 

Ƀing Djuai Kehat 

12Pă̱ čô amăng ƀing ană tơčô Kehat jing: Amram, Izhar, Hebrôn laih anŭn Uzziêl. 

13Ƀing ană đah rơkơi Amram jing: 

A̱rôn hăng Môseh. Yahweh ruah mă A̱rôn pioh hơjăn hăng ƀing ană tơčô ñu 
hlŏng lar kiăng kơ pơrơgoh hĭ gơnam rơgoh hiam hloh, kiăng kơ pơyơr khul 
gơnam ngă yang ƀơi anăp Yahweh, kiăng kơ mă bruă kơkuh pơpŭ ƀơi anăp Ñu 
laih anŭn kiăng kơ pơhaih tơlơi bơni hiam amăng anăn Ñu hlŏng lar yơh. 

14Samơ̆ bơ kơ ƀing ană tơčô Môseh, jing mơnuih Ơi Adai, arăng yap ƀing gơñu 
jing lŏm kơ ƀing kơnung djuai Lêwi yơh. 

15Ƀing ană đah rơkơi Môseh jing: Gersôn hăng Eliezer. 

16Amăng ƀing ană tơčô Gersôn jing: Subaêl jing pô khua djă̱ akŏ prŏng hloh. 

17Amăng ƀing ană tơčô Eliezer jing: Rehabyah jing pô khua djă̱ akŏ prŏng hloh. 
Eliezer ƀu hơmâo ană đah rơkơi dơ̆ng tah, samơ̆ ƀing ană tơčô Rehabyah jing lu 
biă mă. 

18Amăng ƀing ană tơčô Izhar jing: Selômit jing pô khua djă̱ akŏ prŏng hloh. 

19Amăng ƀing ană tơčô Hebrôn jing: Yeriyahu jing pô khua djă̱ akŏ prŏng hloh, 
Amaryah jing pô khua djă̱ akŏ prŏng tŏ tui, Yahaziêl jing pô khua djă̱ akŏ prŏng 
tŏ tui laih anŭn Yekameam jing pô khua djă̱ akŏ prŏng tŏ tui. 

20Amăng ƀing ană tơčô Uzziêl jing: Mikhah jing pô khua djă̱ akŏ prŏng hloh laih 
anŭn Yissiah jing pô khua djă̱ akŏ prŏng tŏ tui. 

Ƀing Djuai Merari 

21Amăng ƀing ană tơčô Merari jing: Mahli hăng Musi. Ƀing ană đah rơkơi Mahli 
jing: Eleazar hăng Kis. 

22Eleazar djai ƀu hơmâo ană đah rơkơi ôh; ñu kơnơ̆ng hơmâo ƀing ană đah 
kơmơi đôč. Ƀing adơi ai gơñu, jing ƀing ană đah rơkơi Kis yơh, dŏ kơ ƀing ană 
đah kơmơi Eleazar anŭn. 

23Klâo čô ƀing ană đah rơkơi Musi jing: Mahli, Ider laih anŭn Yerimôt. 

24Anŭn jing ƀing ană tơčô Lêwi tui hăng ƀing sang anŏ gơñu. Arăng čih anăn ƀing 
khua djă̱ akŏ kơ ƀing sang anŏ anŭn yơh tơdang arăng yap rĭm čô Lêwi anŭn. 
Anŭn jing abih bang ƀing mă bruă čơdơ̆ng mơ̆ng duapluh thŭn pơ ngŏ, jing ƀing 
mă bruă amăng sang yang Yahweh yơh. 

25Ƀing gơñu ngă tui anŭn yuakơ Dawid hơmâo laĭ laih tui anai, Yuakơ Yahweh 
Ơi Adai ƀing Israel hơmâo pha brơi laih kơ ƀing ană plei Ñu tơlơi pơdơi pơdă 
mơ̆ng tơlơi blah ngă, laih anŭn Ñu ăt hơmâo rai laih mơ̆n kiăng dŏ amăng plei 
Yerusalaim hlŏng lar, 

26tui anŭn, ƀing Lêwi ƀu či čơkŭng nao sang yang hăng khăn ƀôdah khul dram 
gơnam yua amăng bruă ngă yang dơ̆ng tah. 

27Tui hăng tơlơi Dawid kơčrâo brơi hơnăl tuč, arăng yap ƀing Lêwi čơdơ̆ng 
mơ̆ng duapluh thŭn pơ ngŏ yơh. 

28Bruă grơ̆ng glăm ƀing Lêwi jing djru kơ ƀing ană tơčô A̱rôn, jing ƀing khua ngă 
yang, amăng bruă mă amăng sang yang Yahweh yơh. Bruă grơ̆ng glăm gơñu ăt 
jing răk wai khul anih wăl tơdron, khul anih anơ̆m, tơlơi pơrơgoh kơ abih bang 
gơnam rơgoh hiam, wơ̆t hăng bruă pơkŏn dơ̆ng amăng sang yang Ơi Adai mơ̆n. 

29Ƀing gơñu či grơ̆ng glăm kơ ƀañ tơpŭng pơyơr kơ Yahweh, tơpŭng kơ gơnam 
pơyơr pơdai hăng ƀañ ƀu hơmâo tơpơi, laih anŭn kơ bruă lŭk lăk hăng ŏm ƀañ. 
Ƀing gơñu ăt či grơ̆ng glăm abih bang gơnam pơkă ƀôdah pơkơtraŏ lu djŏp mơta 
gơnam pơyơr yơh. 

30Rĭm mơguah klăm, ƀing gơñu ăt či dŏ dơ̆ng kiăng bơni hơơč kơ Yahweh. 

31Laih anŭn dơ̆ng, ƀing gơñu či pơyơr đĭ kơ Yahweh khul gơnam pơyơr čuh 
amăng hrơi Saƀat, ƀơi khul hrơi phet Blan Phrâo laih anŭn ƀơi khul tơlơi phet 
pơkŏn hơmâo pơkơčah laih. Ƀing gơñu či mă bruă kơkuh pơpŭ nanao ƀơi anăp 
Yahweh djơ̆ tui mrô arăng jao brơi laih kơ ƀing gơñu laih anŭn ngă tui hăng 
hơdră jơlan hơmâo brơi laih kơ ƀing gơñu. 

32Tui anŭn yơh, ƀing Lêwi grơ̆ng glăm khul bruă jao gơñu kơ Sang Khăn 
Pơjơnum, kơ Anih Rơgoh Hiam, laih anŭn kơ tơlơi djru kơ ƀing ayŏng adơi gơñu, 
jing ƀing ană tơčô A̱rôn, amăng bruă kơkuh pơpŭ amăng sang yang Yahweh yơh. 

1 Hră Ruai 24 

Khul Grup Ƀing Khua Ngă Yang 

1Anai yơh jing khul grup ƀing ană tơčô A̱rôn. Ƀing ană đah rơkơi A̱rôn jing: 
Nadab, Abihu, Eleazar laih anŭn Ithamar. 

2Samơ̆ Nadab hăng Abihu djai hĭ hlâo kơ ama gơñu laih anŭn ƀing gơñu kŏn 
hơmâo ƀing ană đah rơkơi lơi. Tui anŭn, Eleazar hăng Ithamar yơh mă bruă jing 
ƀing khua ngă yang. 

3Pơtao Dawid, hrŏm hăng Zadôk jing ană tơčô Eleazar, laih anŭn Ahimelek jing 
ană tơčô Ithamar, pơkăh pơpha ƀing ană tơčô A̱rôn jing ƀing khua ngă yang tui 
hăng grup bruă mă tŏ tơroai gơñu yơh. 

4Hơmâo lu ƀing khua djă̱ akŏ tơbiă rai mơ̆ng ană tơčô Eleazar hloh kơ ană tơčô 
Ithamar. Tui anŭn, Dawid pơkăh pơpha ƀing khua ngă yang anŭn kar hăng anai: 
Pluh-năm čô jing khua djă̱ akŏ kơ ƀing sang anŏ mơ̆ng ƀing ană tơčô Eleazar laih 
anŭn sapăn čô jing khua djă̱ akŏ kơ ƀing sang anŏ mơ̆ng ƀing ană tơčô Ithamar. 

5Ƀing gơñu pơkăh pơpha ƀing gơ̆ hăng tơlơi pơčram, yuakơ hơmâo lu khua moa 
thâo kơčĕ jing ƀing mă bruă kơ Ơi Adai amăng sang yang, wơ̆t tơdah mơ̆ng ƀing 
ană tơčô Eleazar ƀôdah mơ̆ng ƀing ană tơčô Ithamar. 

6Ƀing ană tơčô Eleazar hăng ƀing ană tơčô Ithamar pơkơmlăh hăng tơdruă mă 
čram kiăng kơ thâo mrô grup tŏ tơroai kiăng kơ mă bruă amăng sang yang. Laih 
anŭn nai čih hră Semayah, jing ană đah rơkơi Nethanêl mơnuih Lêwi, čih pioh 
anăn pô khua djă̱ akŏ rĭm grup ƀơi anăp pơtao Dawid laih anŭn ƀơi anăp ƀing 
khua moa tui anai: Khua ngă yang prŏng hloh Zadôk, Ahimelek jing ană đah 
rơkơi Abiathar laih anŭn ƀing djă̱ akŏ sang anŏ ƀing khua ngă yang hăng sang 
anŏ ƀing Lêwi pơkŏn. 

7Čram blung hlâo le ̆  ƀơi Yehôyarib, tal dua ƀơi Yedayah, 

8tal klâo ƀơi Harim, tal pă̱ ƀơi Seôrim, 

9tal rơma ƀơi Malkhiyah, tal năm ƀơi Mayamin, 

10tal tơjuh ƀơi Hakkôz, tal sapăn ƀơi Abiyah, 

11tal duapăn ƀơi Yêsua, tal pluh ƀơi Sekhanyah, 

12tal pluh-sa ƀơi Eliasib, tal pluh-dua ƀơi Yakim, 

13tal pluh-klâo ƀơi Huppah, tal pluh-pă̱ ƀơi Yesebab, 

14tal pluh-rơma ƀơi Bilgah, tal pluh-năm ƀơi Immer, 

15tal pluh-tơjuh ƀơi Hêzir, tal pluh-sapăn ƀơi Happizzêz, 

16tal pluh-duapăn ƀơi Phethahiah, tal duapluh ƀơi Yehezekêl, 

17tal duapluh-sa ƀơi Yakhin, tal duapluh-dua ƀơi Gamul, 

18tal duapluh-klâo ƀơi Delayah laih anŭn tal duapluh-pă̱ ƀơi Maaziah. 

19Anŭn yơh jing ƀing mă bruă tŏ tơroai gơñu tơdang ƀing gơñu mŭt nao amăng 
sang yang Yahweh, tui hăng khul tơlơi phiăn ơi adon gơñu A̱rôn hơmâo čih pioh 
laih kơ ƀing khua ngă yang, ăt jing tui hăng Yahweh jing Ơi Adai ƀing Israel 
hơmâo pơđar laih kơ ñu mơ̆n. 

Ƀing Khua Djă̱ Akŏ Kơ Ƀing Lêwi Pơkŏn 

20Anai yơh jing ƀing khua djă̱ akŏ prŏng hloh kơ ƀing ană tơčô Lêwi pơkŏn: 
mơ̆ng ƀing ană tơčô Amram: Subaêl; mơ̆ng ƀing ană tơčô Subaêl: Yehđeyahu. 

21Gah kơ Rehabyah, mơ̆ng ƀing ană tơčô ñu: Yissiah jing pô khua djă̱ akŏ prŏng 
hloh. 

22Mơ̆ng ƀing Izhari: Selomôt, laih anŭn mơ̆ng ƀing ană tơčô Selomôt: Yahat. 

23Mơ̆ng ƀing ană tơčô Hebrôn: Yeriyahu jing pô khua djă̱ akŏ prŏng hloh, 
Amaryah jing pô khua djă̱ akŏ prŏng tŏ tui, Yahaziêl jing pô khua djă̱ akŏ prŏng 
tŏ tui laih anŭn Yekameam jing pô khua djă̱ akŏ prŏng tŏ tui. 

24Mơ̆ng ƀing ană tơčô Uzziêl: Mikhah, laih anŭn mơ̆ng ƀing ană tơčô Mikhah: 
Samir. 

25Mơ̆ng ƀing ană tơčô adơi Mikhah: Yissiah, laih anŭn mơ̆ng ƀing ană tơčô 
Yissiah: Zekharyah. 

26Mơ̆ng ƀing ană tơčô Merari: Mahli hăng Musi. Mơ̆ng ƀing ană tơčô Yaaziah: 
Benô. 

27Ăt mơ̆ng ƀing ană tơčô Merari jing mơ̆ng Yaaziah: Benô, Soham, Zukkur laih 
anŭn Ibri. 

28Mơ̆ng ană tơčô Mahli: Eleazar jing pô ƀu hơmâo ană đah rơkơi ôh. 

29Mơ̆ng ană tơčô Kis: Yerahmeêl, ană đah rơkơi ñu. 

30Mơ̆ng ƀing ană tơčô Musi: Mahli, Ider laih anŭn Yerimôt. Anŭn yơh jing ƀing 
Lêwi tui hăng ƀing sang anŏ gơñu. 

31Ƀing gơñu ăt ngă čram mơ̆n kar hăng ƀing adơi ai gơñu ƀing khua ngă yang, 
jing ƀing ană tơčô A̱rôn, juăt ngă ƀơi anăp pơtao Dawid, Zadôk, Ahimelek laih 
anŭn ƀing khua djă̱ akŏ sang anŏ ƀing khua ngă yang hăng sang anŏ ƀing Lêwi 
pơkŏn. Ƀing sang anŏ pô khua djă̱ akŏ prŏng hloh arăng ăt lăng hrup hăng ƀing 
sang anŏ pô khua djă̱ akŏ prŏng tŏ tui mơ̆n. 

1 Hră Ruai 25 

Ƀing Ayŭ Amăng Sang Yang 

1Dawid hrŏm hăng ƀing khua moa sang yang ruah mă đơđa mơnuih amăng ană 
tơčô Asap, Heman laih anŭn Yeduthun kơ bruă pơtô pơblang. Tơdang ƀing gơñu 
pơtô pơblang, ƀing pĕ khul go̱ng trưng, go̱ng trap laih anŭn păh răng răi či djru 
hrŏm hăng ƀing gơñu. Gah yŭ anai yơh jing anăn ƀing mă amăng bruă anŭn: 

2Mơ̆ng ƀing ană đah rơkơi Asap: Zakkur, Yôsêp, Nethanyah laih anŭn Asarelah. 
Ƀing ană đah rơkơi Asap anŭn jing ƀing dŏ gah yŭ tơlơi wai lăng ama gơñu Asap 
yơh, jing pô pơtô pơblang ăt dŏ gah yŭ kơ tơlơi pơtao wai lăng. 

3Bơ kơ Yeduthun, năm čô ƀing ană đah rơkơi ñu jing: Gedalyah, Zeri, Yesayah, 
Simei, Hasabyah laih anŭn Matityah. Ƀing gơñu dŏ gah yŭ tơlơi wai lăng ama 
gơñu Yeduthun yơh, jing pô pơtô pơblang, ăt pĕ go̱ng trưng adoh bơni hơơč kơ 
Yahweh mơ̆n. 

4Bơ kơ Heman, pluh-pă̱ čô ƀing ană đah rơkơi ñu jing: Bukkiyahu, Matanyah, 
Uzziêl, Subaêl, Yerimôt, Hananyah, Hanani, Eliathah, Giđalti, Rômamti-Êzer, 
Yôsbekasah, Mallôthi, Hôthir laih anŭn Mahaziôt. 

5Abih bang ƀing anŭn jing ƀing ană đah rơkơi Heman soh sel, jing pô pơala 
pơtao. Ơi Adai hơmâo ƀuăn laih Ñu či brơi kơ gơ̆ lu ană đah rơkơi kiăng kơ pơpŭ 
pơdun đĭ gơ̆. Ơi Adai brơi laih kơ ñu hơmâo pluh-pă̱ čô ană đah rơkơi laih anŭn 
klâo čô ană đah kơmơi. 

6Abih bang ƀing gah ngŏ anŭn jing ƀing dŏ gah yŭ tơlơi wai lăng ama gơñu, jing 
Asap, Yeduthun, Heman, kiăng kơ pĕ ayŭ amăng sang yang Yahweh kar hăng: 
Păh răng răi, pĕ go̱ng trap, go̱ng trưng kơ bruă mơnuă kơkuh pơpŭ amăng sang 
yang Ơi Adai yơh. Bơ kơ Asap, Yeduthun laih anŭn Heman, ƀing gơñu dŏ gah yŭ 
tơlơi wai lăng pơtao. 

7Hrŏm hăng ƀing adơi ai gơñu mơ̆n, abih bang ƀing gơñu hơmâo tơlơi hrăm thâo 
rơgơi amăng bruă ayŭ kơ Yahweh. Mrô pơtŭm gơñu jing 288 čô. 

8Wơ̆t tơdah ƀing gơñu jing tơdăm ƀôdah tha, laih anŭn jing nai ƀôdah jing ƀing 
hrăm, ƀing gơñu le̱ng kơ pơčram kơ khul bruă grơ̆ng glăm gơñu yơh. 

9Čram blung hlâo jing kơ Asap le ̆  ƀơi Yôsêp, jing ƀơi ƀing ană đah rơkơi Yôsêp 
laih anŭn ƀing adơi ai ñu jing pluh-dua čô yơh. Čram tal dua le ̆  ƀơi Gedalyah, jing 
ƀơi ñu pô, hrŏm hăng ƀing adơi ai laih anŭn ƀing ană đah rơkơi ñu jing pluh-dua 
čô yơh. 

10Čram tal klâo le ̆  ƀơi Zakkur, ƀing ană đah rơkơi laih anŭn ƀing adơi ai ñu jing 
pluh-dua čô. 

11Čram tal pă̱ le ̆  ƀơi Izri, ƀing ană đah rơkơi laih anŭn ƀing adơi ai ñu jing pluh-
dua čô yơh. 

12Čram tal rơma le ̆  ƀơi Nethanyah, ƀing ană đah rơkơi laih anŭn ƀing adơi ai ñu 
jing pluh-dua čô yơh. 

13Čram tal năm le ̆  ƀơi Bukkiyahu, ƀing ană đah rơkơi laih anŭn ƀing adơi ai ñu 
jing pluh-dua čô yơh. 

14Čram tal tơjuh le ̆  ƀơi Yesarelah, ƀing ană đah rơkơi laih anŭn ƀing adơi ai ñu 
jing pluh-dua čô yơh. 

15Čram tal sapăn le ̆  ƀơi Yesayah, ƀing ană đah rơkơi laih anŭn ƀing adơi ai ñu 
jing pluh-dua čô yơh. 

16Čram tal duapăn le ̆  ƀơi Matanyah, ƀing ană đah rơkơi laih anŭn ƀing adơi ai ñu 
jing pluh-dua čô yơh. 

17Čram tal pluh le ̆  ƀơi Simei, ƀing ană đah rơkơi laih anŭn ƀing adơi ai ñu jing 
pluh-dua čô yơh. 

18Čram tal pluh-sa le ̆  ƀơi Azarêl, ƀing ană đah rơkơi laih anŭn ƀing adơi ai ñu 
jing pluh-dua čô yơh. 

19Čram tal pluh-dua le ̆  ƀơi Hasabyah, ƀing ană đah rơkơi laih anŭn ƀing adơi ai 
ñu jing pluh-dua čô yơh. 

20Čram tal pluh-klâo le ̆  ƀơi Subaêl, ƀing ană đah rơkơi laih anŭn ƀing adơi ai ñu 
jing pluh-dua čô yơh. 

21Čram tal pluh-pă̱ le ̆  ƀơi Matityah, ƀing ană đah rơkơi laih anŭn ƀing adơi ai ñu 
jing pluh-dua čô yơh. 

22Čram tal pluh-rơma le ̆  ƀơi Yerimôt, ƀing ană đah rơkơi laih anŭn ƀing adơi ai 
ñu jing pluh-dua čô yơh. 

23Čram tal pluh-năm le ̆  ƀơi Hananyah, ƀing ană đah rơkơi laih anŭn ƀing adơi ai 
ñu jing pluh-dua čô yơh. 

24Čram tal pluh-tơjuh le ̆  ƀơi Yôsbekasah, ƀing ană đah rơkơi laih anŭn ƀing adơi 
ai ñu jing pluh-dua čô yơh. 

25Čram tal pluh-sapăn le ̆  ƀơi Hanani, ƀing ană đah rơkơi laih anŭn ƀing adơi ai 
ñu jing pluh-dua čô yơh. 

26Čram tal pluh-duapăn le ̆  ƀơi Mallôthi, ƀing ană đah rơkơi laih anŭn ƀing adơi 
ai ñu jing pluh-dua čô yơh. 

27Čram tal duapluh le ̆  ƀơi Eliathah, ƀing ană đah rơkơi laih anŭn ƀing adơi ai ñu 
jing pluh-dua čô yơh. 

28Čram tal duapluh-sa le ̆  ƀơi Hôthir, ƀing ană đah rơkơi laih anŭn ƀing adơi ai 
ñu jing pluh-dua čô yơh. 

29Čram tal duapluh-dua le ̆  ƀơi Giđalti, ƀing ană đah rơkơi laih anŭn ƀing adơi ai 
ñu jing pluh-dua čô yơh. 

30Čram tal duapluh-klâo le ̆  ƀơi Mahaziôt, ƀing ană đah rơkơi laih anŭn ƀing adơi 
ai ñu jing pluh-dua čô yơh. 

31Čram tal duapluh-pă̱ le ̆  ƀơi Rômamti-Êzer, ƀing ană đah rơkơi laih anŭn ƀing 
adơi ai ñu jing pluh-dua čô yơh. 

1 Hră Ruai 26 

Ƀing Gak Wai Amăng Ja̱ng Sang Yang 

1Anai jing khul grup ƀing gak wai amăng ja̱ng sang yang: Mơ̆ng djuai Kôrah: 
Meselemyah ană đah rơkơi Kôre, jing sa čô amăng ƀing ană tơčô Asap. 

2Meselemyah hơmâo ƀing ană đah rơkơi anai: Zekharyah ană kơčoa, Yediaêl ană 
tal dua, Zebadyah ană tal klâo, Yatniêl ană tal pă̱, 

3Êlam ană tal rơma, Yêhôhanan ană tal năm Laih anŭn Elyehôênai ană tal rơnuč. 

4Ôbed-Edôm ăt amăng djuai Kôrah mơ̆n hăng hơmâo ƀing ană đah rơkơi anai: 
Semayah ană kơčoa, Yehôzabad ană tal dua, Yôah ană tal klâo, Sakhar ană tal pă̱, 
Nethanêl ană tal rơma, 

5Ammiêl ană tal năm, Issakhar ană tal tơjuh Laih anŭn Peullethai ană tal rơnuč. 
Ană đah rơkơi Ôbed-Edôm anŭn jing lu yuakơ Ơi Adai hơmâo bơni hiam kơ ñu 
yơh. 

6Ană đah rơkơi ñu Semayah ăt hơmâo ƀing ană đah rơkơi mơ̆n laih anŭn ƀing 
gơñu jing ƀing khua djă̱ akŏ amăng ƀing sang anŏ ơi adon gơñu yuakơ ƀing gơñu 
jing ƀing thâo mă bruă biă mă. 

7Anai jing ƀing ană đah rơkơi Semayah: Otni, Rephael, Ôbed laih anŭn Elzabad. 
Ƀing adơi ai ñu Elihu hăng Semakyahu ăt jing ƀing thâo mă bruă biă mă mơ̆n. 

8Abih bang ƀing anŭn jing ƀing ană tơčô Ôbed-Edôm soh sel. Ƀing gơñu wơ̆t hăng 
ƀing ană đah rơkơi gơñu laih anŭn ƀing adơi ai gơñu le̱ng kơ jing ƀing kơtang 
laih anŭn thâo mă bruă biă mă soh sel laih anŭn mrô pơtŭm gơñu jing nămpluh-
dua čô. 

9Meselemyah hơmâo ƀing ană đah rơkơi laih anŭn ƀing adơi ai mơ̆n, jing ƀing 
thâo mă bruă biă mă laih anŭn mrô pơtŭm gơñu jing pluh-sapăn čô. 

10Hôsah mơ̆ng djuai Merari hơmâo ƀing ană đah rơkơi anai: Wơ̆t tơdah Simri ƀu 
djơ̆ ană kơčoa ôh, samơ̆ ama ñu jao brơi kơ ñu jing pô khua djă̱ akŏ prŏng hloh. 

11Hilkiyah jing ană tal dua, Tabaliah ană tal klâo laih anŭn Zekharyah ană tal 
rơnuč. Mrô pơtŭm ƀing ană đah rơkơi laih anŭn ƀing adơi ai Hôsah jing pluh-
klâo čô. 

12Khul grup ƀing gak wai amăng ja̱ng anai tui hăng sang anŏ gơñu hơmâo grơ̆ng 
glăm kơ bruă mơnuă amăng sang yang Yahweh, kar hăng ƀing adơi ai gơñu jing 
ƀing Lêwi pơkŏn hơmâo laih. 

13Ƀing gơñu pơčram khul čram kơ rĭm amăng ja̱ng tui hăng ƀing sang anŏ gơñu, 
anet ƀôdah prŏng ăt kar kaĭ. 

14Čram kơ amăng ja̱ng gah Ngŏ̱ le ̆  ƀơi Selemyah. Giŏng anŭn, arăng pơčram khul 
čram kơ ană đah rơkơi ñu Zekharyah jing pô djru pơmĭn rơgơi biă mă, laih anŭn 
čram kơ amăng ja̱ng gah Dư̱r le ̆  ƀơi ñu. 

15Čram kơ amăng ja̱ng gah Thu̱ng le ̆  ƀơi Ôbed-Edôm laih anŭn čram kơ sang pioh 
gơnam le ̆  ƀơi ƀing ană đah rơkơi ñu. 

16Khul čram kơ amăng ja̱ng gah Yŭ̱ hăng amăng ja̱ng Sallekhet ƀơi jơlan đĭ nao 
pơ sang yang le ̆  ƀơi Suppim hăng Hôsah. Ƀing gak wai pơplih nao rai tơdruă hăng 
ƀing gak wai yơh. 

17Rĭm hrơi hơmâo năm čô ƀing Lêwi gak ƀơi amăng ja̱ng gah ngŏ̱, pă̱ čô ƀơi 
amăng gah dư̱r, pă̱ čô ƀơi amăng gah thu̱ng laih anŭn pă̱ čô gak ƀơi sang pioh 
dram gơnam, jing dua čô kơ rĭm sang anŭn. 

18Gah kơ wăl tơdron gah yŭ̱, hơmâo pă̱ čô gak wai ƀơi jơlan laih anŭn dua čô 
amăng wăl tơdron yơh. 

19Anŭn yơh jing khul grup ƀing gak wai amăng ja̱ng sang yang, jing ƀing mơ̆ng 
djuai Kôrah hăng djuai Merari yơh. 

Ƀing Khua Djă̱ Gơnam Hăng Ƀing Khua Moa Pơkŏn 

20Ƀing pơkŏn mơ̆ng ayŏng adơi gơñu, jing ƀing Lêwi, grơ̆ng glăm kơ khul dram 
gơnam sang yang Ơi Adai wơ̆t hăng khul dram gơnam pơko ̆  pơyơr. Ahiyah jing 
pô khua djă̱ akŏ gơñu. 

21Mơ̆ng sang anŏ Ladan jing pô mơ̆ng djuai Gersôn sa ơi adon hơmâo đơđa ƀing 
ană tơčô jing ƀing khua djă̱ akŏ ƀing sang anŏ ơi adon gơñu wơ̆t hăng Yehiêli, 

22laih anŭn ană đah rơkơi ñu Zetham hăng Yôêl. Ƀing gơñu grơ̆ng glăm kơ bruă 
gak wai anih pioh gơnam sang yang Yahweh yơh. 

23Mơ̆ng sang anŏ Amram, Izhar, Hebrôn laih anŭn Uzziêl jing: 

24Mơ̆ng sang anŏ Amram: Subaêl mơ̆ng djuai Gersôn, ană đah rơkơi Môseh. 
Subaêl jing khua prŏng grơ̆ng glăm khul anih pioh dram gơnam. 

25Ƀing adơi ai ñu tơbiă rai mơ̆ng Eliezer tui anai: Ană ñu Rehabyah, tơčô ñu 
Yesayah, tơčĕ ñu Yôram, tơhrĕ ñu Zikri laih anŭn tơhruai ñu jing Selomôt. 

26Selomôt hăng ƀing adơi ai ñu grơ̆ng glăm gak wai abih bang dram gơnam 
pơyơr pơko ̆  mơ̆ng pơtao Dawid, mơ̆ng ƀing djă̱ akŏ sang anŏ jing ƀing khua git 
gai ling tơhan kơ tơpul rơbâo hăng tơpul rơtuh laih anŭn ăt mơ̆ng ƀing khua git 
gai ƀing tơhan pơkŏn mơ̆n. 

27Ƀing gơñu jao pơyơr đơđa gơnam sua mă amăng tơlơi pơblah kiăng kơ pơkra 
sang yang Yahweh. 

28Selomôt hrŏm hăng ƀing adơi ai ñu ăt gak wai abih bang dram gơnam brơi 
pơyơr mơ̆ng pô pơala Samuêl, mơ̆ng pơtao Saul ană đah rơkơi Kis, mơ̆ng Abner 
ană đah rơkơi Nêr laih anŭn mơ̆ng Yôab ană đah rơkơi HʼZeruyah. 

29Mơ̆ng sang anŏ Ishar: Kenanyahu hăng ƀing ană đah rơkơi ñu grơ̆ng glăm kơ 
bruă ataih mơ̆ng sang yang, anŭn jing bruă ƀing khua moa laih anŭn ƀing khua 
phat kơđi djŏp anih amăng lŏn čar Israel yơh. 

30Mơ̆ng sang anŏ Hebrôn: Hasabyah hăng ƀing adơi ai ñu, abih bang jing 1,700 
čô, jing ƀing le̱ng kơ thâo mă bruă biă mă soh sel. Ƀing gơñu grơ̆ng glăm kơ abih 
bang bruă gah yŭ̱ krong Yurdan amăng lŏn čar Israel wơ̆t hăng bruă mơnuă 
Yahweh hrŏm hăng bruă djru kơ pơtao mơ̆n. 

31Ăt mơ̆ng sang anŏ Hebrôn mơ̆n, Yeriyahu yơh jing khua prŏng gơñu tui hăng 
hră čih pioh kơnung djuai ƀing sang anŏ gơñu. Amăng thŭn tal pă̱pluh rơnŭk 
pơtao Dawid wai lăng, hơmâo tơlơi arăng hơduah kơsem amăng hră čih pioh 
laih anŭn arăng hơduah ƀuh ƀing mơnuih thâo mă bruă biă mă amăng ƀing 
Hebrôn ƀơi anih Yazer amăng tring Gilead gah ngŏ̱ krong Yurdan. 

32Yeriyahu hơmâo dua-rơbâo tơjuh-rơtuh čô ƀing adơi ai ăt jing ƀing thâo mă 
bruă biă mă laih anŭn jing khua djă̱ akŏ kơ ƀing sang anŏ gơñu mơ̆n. Tui anŭn, 
pơtao Dawid jao kơ ƀing gơñu grơ̆ng glăm bruă wai lăng ƀing Reuben, ƀing Gad 
laih anŭn sămkrah djuai ƀing Manasseh kiăng kơ ƀlơ̆ng pơmĭn kơ abih bang bruă 
mơnuă Ơi Adai wơ̆t hăng bruă mơnuă pơtao mơ̆n. 

1 Hră Ruai 27 

Tơpul Grup Ling Tơhan 

1Gah yŭ anai jing pra̱ng ƀing khua Israel, jing ƀing akŏ kơ sang anŏ, ƀing khua git 
gai tơhan tơpul rơbâo hăng tơpul rơtuh, laih anŭn ƀing khua moa gơñu jing ƀing 
khua mă bruă kơ pơtao. Ƀing gơñu gai bruă rĭm tơpul grup ling tơhan. Rĭm grup 
anŭn mă bruă sa blan amăng sa thŭn laih anŭn rĭm grup hơmâo duapluh-pă̱-
rơbâo čô ling tơhan yơh. 

2Anai yơh jing ƀing khua git gai khul grup anŭn: Khua git gai kơ grup tal sa amăng 
blan tal sa jing Yasôbeam ană đah rơkơi Zabdiêl. Hơmâo duapluh-pă̱-rơbâo čô 
ling tơhan amăng grup ñu. 

3Ñu jing ană tơčô Perez laih anŭn jing khua prŏng kơ abih bang ƀing khua moa 
ling tơhan amăng blan tal sa. 

4Khua git gai kơ grup tal dua amăng blan tal dua jing Dôdai, ană tơčô Ahôh. 
Hơmâo duapluh-pă̱-rơbâo čô ling tơhan amăng grup ñu laih anŭn Miklôt jing 
khua prŏng kơ grup anŭn. 

5Khua git gai kơ grup tal klâo amăng blan tal klâo jing Benayah, ană đah rơkơi 
khua ngă yang prŏng Yehôyada. Hơmâo duapluh-pă̱-rơbâo čô ling tơhan amăng 
grup ñu. 

6Benayah anŭn yơh jing pô khĭn kơtang amăng grup klâopluh čô khĭn kơtang 
pơtao Dawid, laih anŭn ñu ăt jing khua wai lăng kơ grup anŭn mơ̆n. Ană đah 
rơkơi ñu Ammizabed yơh ăt jing sa čô khua git gai amăng grup ñu. 

7Khua git gai kơ grup tal pă̱ amăng blan tal pă̱ jing Asahêl, jing adơi Yôab. Hơmâo 
duapluh-pă̱-rơbâo čô ling tơhan amăng grup ñu laih anŭn ană đah rơkơi ñu 
Zebadyah yơh jing pô ngă khua tŏ tui ñu. 

8Khua git gai kơ grup tal rơma amăng blan rơma jing Samhut mơnuih Izrah laih 
anŭn hơmâo duapluh-pă̱-rơbâo čô ling tơhan amăng grup ñu. 

9Khua git gai kơ grup tal năm amăng blan tal năm jing Ira ană đah rơkơi Ikkes 
mơ̆ng plei Tekoa laih anŭn hơmâo duapluh-pă̱-rơbâo čô ling tơhan amăng grup 
ñu. 

10Khua git gai kơ grup tal tơjuh amăng blan tal tơjuh jing Halez mơnuih Pelôn 
mơ̆ng kơnung djuai Ephraim laih anŭn hơmâo duapluh-pă̱-rơbâo čô ling tơhan 
amăng grup ñu. 

11Khua git gai kơ grup tal sapăn amăng blan tal sapăn jing Sibkhai mơ̆ng plei 
Husat jing mơ̆ng djuai Zerah laih anŭn hơmâo duapluh-pă̱-rơbâo čô ling tơhan 
amăng grup ñu. 

12Khua git gai kơ grup tal duapăn amăng blan duapăn jing Abiezer mơ̆ng plei 
pơnăng Anathôt, ăt mơ̆ng kơnung djuai Benyamin laih anŭn hơmâo duapluh-pă̱-
rơbâo čô ling tơhan amăng grup ñu. 

13Khua git gai kơ grup tal pluh amăng blan tal pluh jing Maharai mơ̆ng plei 
Netôphat, ăt mơ̆ng djuai Zerah laih anŭn hơmâo duapluh-pă̱-rơbâo čô ling tơhan 
amăng grup ñu. 

14Khua git gai kơ grup tal pluh-sa amăng blan tal pluh-sa jing Benayah mơ̆ng plei 
Phirathôn, ăt mơ̆ng kơnung djuai Ephraim laih anŭn hơmâo duapluh-pă̱-
rơbâo čô ling tơhan amăng grup ñu. 

15Khua git gai kơ grup tal pluh-dua amăng blan tal pluh-dua jing Heldai mơ̆ng 
plei Netôphat, ăt mơ̆ng ană tơčô Otniêl laih anŭn hơmâo duapluh-pă̱-rơbâo čô 
ling tơhan amăng grup ñu. 

Ƀing Khua Moa Kơnung Djuai 

16Anai yơh jing ƀing khua moa wai lăng ƀing kơnung djuai Israel: Pô wai lăng 
ƀing Reuben jing: Eliezer ană đah rơkơi Zikri. Pô wai lăng ƀing Simeôn jing: 
Sephatyah ană đah rơkơi Maakhah. 

17Pô wai lăng ƀing Lêwi jing: Hasabyah ană đah rơkơi Kemuel. Pô wai lăng ƀing 
A̱rôn jing: Zadôk jing khua ngă yang prŏng hloh. 

18Pô wai lăng ƀing Yudah jing: Elihu jing ayŏng adơi pơtao Dawid. Pô wai lăng 
ƀing Issakhar jing: Omri ană đah rơkơi Mikhaêl. 

19Pô wai lăng ƀing Zebulun jing: Yismayahu ană đah rơkơi Ôbadyah. Pô wai lăng 
ƀing Naptali jing: Yerimôt ană đah rơkơi Azriêl. 

20Pô wai lăng ƀing Ephraim jing: Hôsea ană đah rơkơi Azazyah. Pô wai lăng 
sămkrah ƀing Manasseh gah yŭ̱ krong Yurdan jing: Yôêl ană đah rơkơi Pedayah. 

21Pô wai lăng sămkrah ƀing Manasseh amăng tring Gilead gah ngŏ̱ krong Yurdan 
jing: Iđô ană đah rơkơi Zekharyah. Pô wai lăng Benyamin jing: Yaasiêl ană đah 
rơkơi Abner. 

22Pô wai lăng ƀing Dan jing: Azarêl ană đah rơkơi Yêrôham. Ƀing anŭn yơh jing 
ƀing khua moa wai lăng ƀing kơnung djuai Israel. 

23Dawid ƀu brơi arăng yap ôh ƀing đah rơkơi duapluh thŭn pơ yŭ, yuakơ 
Yahweh hơmâo ƀuăn laih kiăng kơ pơjing ƀing Israel jing hĭ lu biă mă kar hăng 
khul pơtŭ pơ adai adih. 

24Yôab ană đah rơkơi HʼZeruyah čơdơ̆ng yap laih samơ̆ ƀu pơgiŏng hĭ ôh. Tơlơi 
hil Ơi Adai truh ƀơi ƀing Israel laih yơh yuakơ tơlơi yap anŭn. Tui anŭn, mrô yap 
anŭn arăng kŏn čih pioh lơi amăng khul hră bruă mơnuă pơtao Dawid. 

Ƀing Răng Wai Dram Gơnam Pơtao Dawid 

25Azmawet, ană đah rơkơi Adiêl, jing pô răng wai kơ khul anih pioh dram gơnam 
pơtao amăng sang pơtao. Yônathan ană Uzziyah, jing pô răng wai kơ khul anih 
pioh dram gơnam pơtao amăng khul tring, khul plei pơnăng, khul plei pla laih 
anŭn khul sang gak wai. 

26Ezri ană đah rơkơi Kelub, jing pô răng wai kơ ƀing mă bruă amăng đang hơma 
pơtao. 

27Simei mơ̆ng plei Ramat, jing pô răng wai khul đang boh kơƀâo pơtao. Zabdi 
mơ̆ng plei Sepham, jing pô răng wai kơ bruă pơkra hăng pioh tơpai boh kơƀâo 
amăng khul čeh tơpai pơtao. 

28Baal-Hanan mơ̆ng plei pơnăng Geder, jing pô răng wai khul đang kơyâo ôliwơ 
hăng kơyâo hra pơtao amăng tring trang kơtuai bŏl čư̆. Yôas jing pô răng wai kơ 
bruă pơkra hăng răk pioh ia rơmuă ôliwơ pơtao. 

29Sitrai mơ̆ng tring tơhnă̱ Sarôn, jing pô răng wai kơ tơpul rơmô pơtao ƀơ̆ng rơ̆k 
amăng tring Sarôn. Saphat ană đah rơkơi Adlai, jing pô răng wai kơ tơpul rơmô 
amăng khul dơnung. 

30Ôbil mơ̆ng kơnung djuai Yismaêl, jing pô răng wai kơ khul aseh samô. 
Yehđeyahu mơnuih Merônôt, jing pô răng wai kơ khul aseh glai. 

31Yaziz mơ̆ng ƀing Hagri, jing pô răng wai kơ tơpul triu bơbe. Abih bang ƀing 
khua moa anŭn jing ƀing răng wai khul dram gơnam lŏm kơ pơtao Dawid soh 
sel. 

32Wa pơtao Dawid, Yônathan, jing pô thâo hluh dơlăm. Ñu yơh jing pô djru 
pơmĭn laih anŭn čih hră kơ pơtao. Yehiêl ană đah rơkơi Hakmôni, jing nai pơtô 
kơ ƀing ană đah rơkơi pơtao. 

33Ahithôphel jing pô djru pơmĭn pơtao. Samơ̆ Husai mơ̆ng plei Arkat, jing gơyut 
pơtao. 

34Tơdang Ahithôphel djai, Yehôyada ană đah rơkơi Benayah laih anŭn Abiathar 
yơh tŏ tui ñu. Yôab jing khua git gai ling tơhan pơtao. 

1 Hră Ruai 28 

Khul Hơdră Jơlan Pơtao Dawid Prap Rơmet Kơ Sang Yang Yahweh 

1Dawid iâu rai abih bang ƀing khua moa Israel kiăng pơƀut glaĭ pơ plei 
Yerusalaim. Anŭn jing ƀing khua moa kơ rĭm ƀing kơnung djuai, ƀing khua git 
gai pluh-dua tơpul grup ling tơhan pơtao, ƀing khua git gai tơhan kơ tơpul rơbâo 
hăng tơpul rơtuh, ƀing khua moa răng wai brơi abih bang dram gơnam hlô 
mơnơ̆ng lŏm kơ pơtao hăng kơ ƀing ană pơtao, hrŏm hăng ƀing khua moa amăng 
sang pơtao, ƀing ling tơhan kơtang wơ̆t hăng abih bang ƀing ling tơhan khĭn 
kơtang. 

2Pơtao Dawid tơgŭ laih anŭn pơhiăp tui anai: Hơmư̆ kơ kâo bĕ, Ơ ƀing ayŏng 
adơi plei pla kâo hơi. Hlâo adih, kâo hơmâo laih tơlơi pơmĭn kiăng anai amăng 
pran jua kâo kiăng pơdơ̆ng đĭ sa boh sang yang jing anih dŏ dơnơ̆ng kơ hip tơlơi 
pơgop Yahweh, anŭn jing grê dưh tơkai kơ Ơi Adai ta yơh. Tui anŭn, kâo ăt pơkra 
laih mơ̆n hơdră wơ̆t hăng gơnam kơ tơlơi pơdơ̆ng anai. 

3Samơ̆ Ơi Adai laĭ kơ kâo tui anai, “Ih ƀu či pơdơ̆ng đĭ sa boh sang yang kiăng kơ 
pơpŭ pơyom kơ Anăn Kâo ôh, yuakơ ih jing mơnuih pơblah hơmâo tuh laih drah 
mơnuih mơnam lu biă mă.” 

4Wơ̆t tơdah tui anŭn, Yahweh, Ơi Adai Israel, ruah mă laih kâo mơ̆ng sang anŏ 
kâo kiăng jing pơtao wai lăng ƀing Israel nanao. Ñu ruah laih kơnung djuai 
Yudah kiăng kơ git gai wai lăng, laih anŭn mơ̆ng kơnung djuai Yudah, Ñu ruah 
mă sang anŏ ama kâo, laih anŭn mơ̆ng ƀing ană đah rơkơi ama kâo, Ñu mơak jao 
brơi laih kơ kâo jing pơtao kơ abih bang ƀing Israel. 

5Ñu hơmâo brơi laih kơ kâo hơmâo lu ană đah rơkơi, samơ̆ amăng abih bang 
ƀing ană đah rơkơi kâo, Ñu ruah mă laih ană kâo Solomôn kiăng kơ tŏ tui kâo dŏ 
ƀơi grê pơtao kơ lŏn čar Yahweh kiăng git gai ƀing Israel. 

6Ñu pơhiăp hăng kâo tui anai, “Ană ih Solomôn yơh jing pô či pơdơ̆ng đĭ sang 
Kâo laih anŭn khul wăl tơdron Kâo, yuakơ Kâo hơmâo ruah mă laih ñu jing kar 
hăng ană Kâo, laih anŭn Kâo či jing kar hăng ama ñu yơh. 

7Kâo či pơkơjăp rơnŭk pơtao ñu hlŏng lar tơdah ñu kơjăp ngă tui khul tơlơi 
pơđar laih anŭn tơlơi phiăn Kâo, kar hăng tơlơi hơmâo pơgiŏng laih truh kơ tă 
anai.” 

8Tui anŭn, ră anai Kâo pơtrŭt kơ ƀing gih ƀuăn rơ̆ng bĕ ƀơi anăp abih bang ƀing 
ană plei Israel wơ̆t hăng ƀing pơjơnum glaĭ laih pơ anih anai tui hăng boh hiăp 
Ơi Adai ta tui anai: Pơñen ngă tui bĕ abih bang tơlơi Yahweh Ơi Adai gih pơđar, 
kiăng kơ ƀing gih dưi mă tŭ anih lŏn hiam anai hăng pioh glaĭ jing lŏn kŏng ngăn 
kơ ƀing ană tơčô gih nanao yơh. 

9Bơ kơ ih, Ơ ană kâo Solomôn hơi, brơi kơ ih thâo pơmĭn kơ Ơi Adai ama ih bĕ 
laih anŭn jao mă bruă kơ Ñu hăng abih jua pơmĭn bĕ, yuakơ Yahweh ep kơsem 
rĭm pran jua mơnuih laih anŭn thâo hluh abih bang tơlơi pơtrŭt gah rŏng kơ 
khul tơlơi pơmĭn. Tơdah ih hơduah sem Ñu, ih či hơduah ƀuh Ñu yơh; samơ̆ 
tơdah ih hơngah đuaĭ ataih hĭ mơ̆ng Ñu, Ñu či hơngah lui hĭ ih hlŏng lar yơh. 

10Pơmĭn ƀlơ̆ng bĕ ră anai, yuakơ Yahweh hơmâo ruah mă laih ih kiăng pơdơ̆ng 
đĭ sa boh sang yang jing sa boh anih rơgoh hiam Ñu. Pơkơtang pơkơjăp ih pô bĕ 
laih anŭn ngă bĕ bruă anai. 

11Giŏng anŭn, Dawid jao kơ ană ñu Solomôn khul hơdră pơkra sang yang tui 
anai: Adri̱ng sang wơ̆t hăng khul anih jum dar, khul sang pioh dram gơnam, khul 
anih kơ tal gah ngŏ, khul anih gah lăm laih anŭn anih rơgoh hiam hloh jing anih 
pơkra kơnŏp tơlơi pap brơi. 

12Ñu jao brơi kơ gơ̆ abih bang hơdră jing tơlơi Yang Bơngăt hơmâo pioh laih 
amăng tơlơi pơmĭn ñu kơ khul wăl tơdron sang yang Yahweh, wơ̆t hăng abih 
bang anih anơ̆m jum dar, kơ khul anih pioh dram gơnam sang yang Ơi Adai laih 
anŭn kơ khul gơnam pơyơr pơko ̆  laih. 

13Ñu jao brơi kơ gơ̆ hơdră pơko ̆  kơ tơpul grup ƀing khua ngă yang, ƀing Lêwi 
pơkŏn laih anŭn kơ abih bang bruă mơnuă gơñu amăng sang yang Yahweh, 
hrŏm hăng abih bang dram gơnam ƀing gơñu či yua amăng tơlơi ngă yang mơ̆n. 

14Ñu ăt pơtă brơi kơ gơ̆ hơdôm tơlơi kơtraŏ mah laih anŭn amrăk kiăng kơ 
pơkra djŏp mơta gơnam yua amăng bruă ngă yang tui anai: 

15Mah či yua pơkra kơ khul kơđen wơ̆t hăng tơkai kơđen mơ̆n, anŭn jing kơ rĭm 
kơđen wơ̆t hăng tơkai kơđen yơh. Amrăk či yua kơ rĭm kơđen wơ̆t hăng tơkai 
kơđen amrăk mơ̆n, tui hăng hơdră yua kơ rĭm apui kơđen yơh. 

16Mah či yua kơ rĭm kơƀa̱ng pioh pơyơr ƀañ tơpŭng pơyơr kơ Yahweh. laih anŭn 
amrăk kơ khul kơƀa̱ng amrăk mơ̆n. 

17Mah phŭn kơ khul ƀuông rưng, khul mŏng añăh laih anŭn khul ge̱t. Mah amrăk 
či yua kơ rĭm mŏng ja̱m mah hăng amrăk yơh. 

18Mah čruih či yua pơkra kơnưl pơyơr gơnam ƀâo mơngưi. Mah yua pơkra rup 
čerub mah; čerub anŭn jing kar hăng rơdêh Yahweh laih anŭn čăng blang gơñu 
jing kơnŏp hip tơlơi pơgop Yahweh yơh. 

19Dawid laĭ kơ ană ñu Solomôn tui anai, “Abih bang tơlơi anai, jing hơdră pơkra 
Yahweh hơmâo brơi laih kơ arăng čih pioh, laih anŭn Ñu pha brơi kơ kâo tơlơi 
thâo hluh pơñen abih bang hơdră anai.” 

20Dawid ăt pơtă kơ ană ñu Solomôn tui anai mơ̆n, Pơkơtang pơkơjăp ih pô bĕ 
laih anŭn ngă bĕ bruă anŭn. Anăm huĭ hyưt ƀôdah tah hơtai ôh yuakơ Yahweh 
Ơi Adai kâo dŏ hrŏm hăng ih. Ñu ƀu či đuaĭ ataih laih anŭn kŏn lui raih hĭ ih lơi 
tơl ih pơgiŏng hĭ abih bang bruă pơkra sang yang Yahweh. 

21Tơpul grup ƀing khua ngă yang hăng ƀing Lêwi pơkŏn yơh prap pre kơ abih 
bang bruă ƀơi sang yang Ơi Adai, wơ̆t hăng abih bang ƀing thâo djŏp mơta bruă 
mơ̆n kiăng kơ djru. Abih bang ƀing gơñu yơh či djru ih amăng abih bang bruă 
anŭn. Ƀing khua moa laih anŭn abih bang ƀing ană plei ăt či tui gưt kơ tơlơi ih 
kiăng amăng djŏp mơta yơh. 

1 Hră Ruai 29 

Khul Gơnam Ƀing Israel Brơi Pơyơr Kơ Sang Yang 

1Giŏng anŭn, pơtao Dawid pơhiăp hăng abih bang ƀing pơjơnum glaĭ pơ anŭn 
tui anai: Ană kâo Solomôn jing pô Ơi Adai ruah mă laih. Ñu dŏ hlak ai laih anŭn 
aka hơmâo tơlơi mưn tŭ ôh. Bruă jao jing prŏng biă mă yuakơ hơdră pơkra sang 
hiam ro ̆  anai jing ƀu djơ̆ kơ mơnuih ôh samơ̆ kơ Yahweh Ơi Adai yơh. 

2Kâo hơmâo djru brơi laih abih bang gơnam kâo hơmâo kơ sang yang Ơi Adai 
kâo, anŭn jing: Mah kơ gơnam mah, amrăk kơ gơnam amrăk, ko̱ng kơ gơnam 
ko̱ng, pơsơi kơ gơnam pơsơi laih anŭn kơyâo kơ gơnam kơyâo, wơ̆t hăng pơtâo 
yom ônik kơ khul grŏ̱, pơtâo yom jŭ̱, khul boh pơtâo yom lu ia, wơ̆t hăng abih 
bang djuai pơtâo hiam hăng pơtâo marbrơ. Abih bang khul gơnam anŭn kâo 
hơmâo djru brơi laih jing lu biă mă. 

3Rơngiao kơ anŭn, rơbeh blai hăng gah ngŏ kơ abih bang gơnam kâo hơmâo djru 
brơi laih kơ sang yang rơgoh hiam anai, kâo ăt jao pơyơr mah amrăk kâo pô mơ̆n 
yuakơ kâo jao kâo pô kơ sang yang Ơi Adai kâo. Tui anŭn, ră anai kâo jao pơyơr 
gơnam anai: 

4Klâo-rơbâo talang mah, jing mah hiam biă mă mơ̆ng čar Ôphir, laih anŭn tơjuh-
rơbâo talang amrăk čruih, kiăng kơ klôp go̱m hĭ khul pơnăng sang, 

5laih anŭn kiăng kơ pơkra abih bang gơnam pơkŏn ƀing treh trah či pơkra. Tui 
anŭn yơh ră anai, hlơi pô dơ̆ng kiăng kơ pơyơr rơgoh ñu pô kơ Yahweh hăng 
brơi pơyơr gơnam ñu pô hrơi anai lĕ? 

6Giŏng anŭn, ƀing khua djă̱ akŏ khul sang anŏ, ƀing khua moa kơnung djuai 
Israel, ƀing khua git gai tơhan tơpul rơbâo, tơpul rơtuh wơ̆t hăng ƀing khua moa 
grơ̆ng glăm bruă mơnuă pơtao jao pơyơr čơmah rơhao biă mă. 

7Ƀing gơñu jao pơyơr kơ bruă pơdơ̆ng đĭ sang yang Ơi Adai truh kơ rơma-
rơbâo talang hăng sa-rơbăn darik mah, sa-rơbăn talang amrăk, pluh-sapăn-
rơbâo talang ko̱ng laih anŭn sa-rơtuh-rơbâo talang pơsơi. 

8Hlơi pô hơmâo khul pơtâo yom le̱ng kơ jao brơi kơ Yehiêl ană tơčô Gersôn kiăng 
kơ gak wai hrŏm hăng gơnam yom biă mă lŏm kơ sang yang Yahweh. 

9Ƀing ană plei hơ̆k mơak yuakơ ƀing gơñu hơmâo brơi pơyơr čơmah rơhao laih 
hăng abih pran jua kơ Yahweh. Pơtao Dawid ăt hơ̆k mơak bă blai mơ̆n. 

Tơlơi Dawid Iâu Laĭ 

10Dawid bơni hơơč kơ Khua Yang ƀơi anăp abih bang mơnuih pơjơnum glaĭ pơ 
anih anŭn amăng plei phŭn Yerusalaim tui anai: Ơ Yahweh ăh, jing Ơi Adai kơ ơi 
adon gơmơi Israel, bơni hơơč kơ Ih čơdơ̆ng mơ̆ng hlŏng lar truh kơ hlŏng lar. 

11Ơ Yahweh, tơlơi prŏng prin biă mă laih anŭn tơlơi kơtang mơyang jing lŏm kơ 
Ih, tơlơi ang yang, tơlơi dưi hĭ laih anŭn tơlơi ư ang prŏng ăt jing lŏm kơ Ih, 
yuakơ abih bang tơlơi mơnơ̆ng pơ adai adih wơ̆t hăng ƀơi lŏn tơnah anai jing 
lŏm kơ Ih yơh. Ơ Yahweh hơi, lŏn čar Israel anai lŏm kơ Ih yơh; ƀing gơmơi pơpŭ 
pơdun đĭ Ih jing Pô Ba Akŏ kơ abih bang. 

12Mŭk dram laih anŭn tơlơi pơpŭ pơyom anai jing rai mơ̆ng Ih yơh; Ih yơh jing 
Pơtao git gai kơ abih bang. Mơ̆ng tơngan Ih yơh tơbiă rai tơlơi kơtang laih anŭn 
tơlơi dưi kiăng kơ pơyom pơdun đĭ laih anŭn pha brơi tơlơi kơtang kơ abih bang. 

13Ră anai, Ơ Ơi Adai gơmơi hơi, ƀing gơmơi bơni hơơč kơ Ih, laih anŭn bơni hơơč 
kơ anăn ang yang Ih. 

14Samơ̆ hlơi kâo jing lĕ? Laih anŭn hlơi ƀing ană plei kâo jing tơl ƀing gơmơi dưi 
brơi pơyơr lu čơmah hrup hăng anai lĕ? Abih bang tơlơi rai mơ̆ng Ih soh sel laih 
anŭn ƀing gơmơi kơnơ̆ng hơmâo brơi laih kơ Ih hơget gơnam tơbiă rai mơ̆ng 
tơngan Ih đôč. 

15Ƀing gơmơi kơnơ̆ng jing ƀing tuai mơ̆ng ataih ƀơi anăp Ih đôč, ăt jing kar hăng 
ƀing ơi adon gơmơi mơ̆n. Khul hrơi ƀing gơmơi dŏ hơdip ƀơi lŏn tơnah anai jing 
kơnơ̆ng ƀiă hrup hăng tơui đôč, ƀu hơmâo tơlơi čang rơmang ôh. 

16Ơ Yahweh Ơi Adai gơmơi hơi, abih bang gơnam bă blai anai ƀing gơmơi hơmâo 
brơi pơyơr kiăng pơkra kơ Ih sa boh sang yang kiăng kơ kơkuh pơpŭ kơ Anăn 
Rơgoh Hiam Ih. Gơnam anŭn tơbiă rai mơ̆ng tơngan Ih yơh laih anŭn abih bang 
gơnam anŭn lŏm kơ Ih soh sel. 

17Ơ Ơi Adai kâo hơi, kâo thâo Ih lông lăng pran jua laih anŭn mơak yơh tơdang 
Ih ƀuh hơmâo tơlơi tơpă hơnơ̆ng sa pran. Abih bang khul tơlơi anai kâo hơmâo 
brơi pơyơr laih kơ Ih hăng tơlơi kiăng laih anŭn tơlơi kơñăm djơ̆. Ră anai kâo 

mơak mơai yuakơ kâo hơmâo ƀuh laih ƀing ană plei Ih hơmâo brơi pơyơr laih 
kơ Ih hăng tơlơi kiăng. 

18Ơ Yahweh hơi, jing Ơi Adai kơ ƀing ơi adon gơmơi Abraham, Isa̱k laih anŭn 
Israel, rơkâo kơ Ih djă̱ pioh bĕ tơlơi amoaih kiăng anai amăng pran jua ƀing ană 
plei Ih hlŏng lar laih anŭn djă̱ pioh bĕ pran jua tŏng ten gơñu kơ Ih. 

19Rơkâo kơ Ih pha brơi kơ ană kâo Solomôn tơlơi jao pơyơr ñu pô hăng abih 
pran jua kiăng kơ ngă tui khul tơlơi pơđar, tơlơi hơduah kiăng laih anŭn tơlơi 
pơtă pơtăn Ih kiăng kơ pơgiŏng hĭ abih bang tơlơi pơdơ̆ng đĭ sang yang, jing 
sang hiam ro ̆ , hăng gơnam kâo hơmâo djru brơi laih anŭn. 

20Giŏng anŭn, pơtao Dawid pơhiăp hăng abih bang ƀing pơjơnum glaĭ pơ anŭn 
tui anai, “Bơni hơơč bĕ kơ Yahweh Ơi Adai ta.” Tui anŭn, abih bang ƀing gơñu 
bơni hơơč kơ Yahweh Ơi Adai ƀing ơi adon gơñu. Ƀing gơñu bon kơkuh laih anŭn 
kơkuh pơpŭ ƀơi anăp Yahweh laih anŭn ƀơi anăp pơtao. 

Tơlơi Ƀing Israel Pơhaih Kơ Solomôn Jing Pơtao Gơñu 

21Amăng hrơi tŏ tui, ƀing Israel pơyơr khul gơnam ngă yang kơ Yahweh wơ̆t 
hăng khul gơnam pơyơr čuh mơ̆n kơ Ñu, anŭn jing: Sa-rơbâo drơi rơmô tơno, 
sa-rơbâo drơi triu tơno laih anŭn sa-rơbâo drơi ană triu tơno, hrŏm hăng khul 
gơnam pơyơr mơñum mơ̆n, laih anŭn ăt hơmâo khul gơnam pơyơr pơkŏn dơ̆ng 
lu biă mă kơ Yahweh pơala brơi kơ abih bang ƀing Israel. 

22Ƀing gơñu ƀơ̆ng hăng mơñum mơak mơai biă mă ƀơi anăp Yahweh amăng hrơi 
anŭn. Giŏng anŭn, ƀing gơñu pơhaih tal dua dơ̆ng kơ tơlơi Solomôn ană pơtao 
Dawid jing pơtao. Ƀing gơñu trôč ia jâo ƀơi gơ̆ ƀơi anăp Yahweh kiăng kơ jing 
khua git gai laih anŭn ăt trôč ia jâo ƀơi Zadôk mơ̆n kiăng kơ jing khua ngă yang 
prŏng hloh. 

23Giŏng anŭn, Solomôn dŏ be̱r ƀơi grê pơtao Yahweh hơmâo pơkơjăp kiăng kơ 
jing pơtao pơala kơ ama ñu Dawid. Ñu đĭ kơyar biă mă laih anŭn abih bang ƀing 
Israel tui gưt kơ ñu yơh. 

24Abih bang ƀing khua moa, ƀing tơhan kơtang wơ̆t hăng abih bang ƀing ană đah 
rơkơi pơtao Dawid mơ̆n, le̱ng kơ ƀuăn dŏ tŏng ten hăng pơtao Solomôn. 

25Yahweh pơpŭ đĭ Solomôn glông biă mă ƀơi anăp abih bang ƀing Israel laih 
anŭn brơi kơ ñu tơlơi hing ang biă mă hloh kơ ƀing pơtao Israel hlâo kơ ñu. 

Tơlơi Pơtao Dawid Tơĭ Pran 

26Dawid jing ană đah rơkơi Yisai, ngă pơtao wai lăng abih bang ƀing Israel. 

27Ñu wai lăng ƀing Israel amăng pă̱pluh thŭn, anŭn jing tơjuh thŭn amăng plei 
Hebrôn laih anŭn klâopluh-klâo thŭn amăng plei Yerusalaim. 

28Tơdang ñu tơĭ pran, ñu tha biă mă laih. Ñu hơmâo hơdip laih sui biă mă. Ñu ăt 
jing pơdrŏng laih anŭn arăng pơpŭ pơyom kơ ñu. Ană ñu Solomôn yơh jing pô 
tŏ tui ñu jing pơtao. 

29Bơ kơ khul tơlơi truh amăng rơnŭk pơtao Dawid wai lăng, čơdơ̆ng mơ̆ng phŭn 
hlŏng truh kơ hơnăl tuč, arăng čih pioh tơlơi anŭn amăng hră čih pioh klâo čô pô 
pơala anai: Samuêl, Nathan laih anŭn Gad, 

30wơ̆t hăng abih bang djŏp mơta tơlơi rơnŭk wai lăng ñu hăng tơlơi dưi ñu, hrŏm 
hăng khul tơlơi truh kơ ñu, kơ ƀing Israel laih anŭn kơ abih bang lŏn čar pơkŏn 
mơ̆n. 

2 Hră Ruai 

2 Hră Ruai 1 

Pơtao Solomôn Rơkâo Kơ Tơlơi Rơgơi 

(1 Ƀing Pơtao 2:46b–3:15) 

1Pơtao Solomôn ană đah rơkơi pơtao Dawid pơkơjăp ñu pô amăng tơlơi git gai 
lŏn čar Israel, yuakơ Yahweh Ơi Adai ñu dŏ hrŏm hăng ñu laih anŭn pơjing brơi 
kơ ñu jing kơdrưh kơtang. 

2Giŏng anŭn, pơtao Solomôn pơhiăp hăng abih bang ƀing Israel wơ̆t hăng ƀing 
khua git gai ling tơhan tơpul rơbâo laih anŭn tơpul rơtuh, ƀing khua phat kơđi, 
abih bang ƀing khua djă̱ akŏ Israel laih anŭn ƀing khua djă̱ akŏ sang anŏ mơ̆n. 

3Giŏng anŭn, ñu hăng abih bang ƀing pơjơnum pơ anih anŭn đĭ nao pơ anih glông 
ƀơi plei pơnăng Gibeôn, yuakơ pơ Sang Khăn Pơjơnum Ơi Adai, jing sang Môseh, 
ding kơna Yahweh, hơmâo pơkra laih amăng tơdron ha̱r hlak dŏ pơ anih glông 
anŭn. 

4Hlâo kơ anŭn, Dawid hơmâo ba rai laih Hip Tơlơi Pơgop Ơi Adai mơ̆ng anih 
Kiryat-Yearim pơ sang ñu hơmâo prap pre laih, jing sang khăn ñu hơmâo 
pơdơ̆ng đĭ laih kơ hip anŭn amăng plei phŭn Yerusalaim. 

5Samơ̆ kơnưl ko̱ng, jing kơnưl ngă yang Bezalêl, ană đah rơkơi Uri tơčô Hur, 
hơmâo pơkra laih hlak dŏ gah anăp kơ sang yang hăng khăn Yahweh amăng plei 
Gibeôn. Tui anŭn, Solomôn wơ̆t hăng ƀing pơjơnum anŭn nao pơ anih anŭn 
kiăng kơ hơduah tơña tơlơi Ơi Adai kiăng yơh. 

6Solomôn đĭ nao jĕ ƀơi kơnưl ngă yang ko̱ng ƀơi anăp Yahweh amăng Sang Khăn 
Pơjơnum anŭn laih anŭn pơyơr đĭ sa-rơbâo drơi hlô mơnơ̆ng jing gơnam pơyơr 
čuh ƀơi gah ngŏ kơnưl ngă yang anŭn. 

7Mlam anŭn mơtam Ơi Adai pơƀuh rai kơ Solomôn laih anŭn pơđar kơ gơ̆ tui 
anai, “Rơkâo bĕ hơget tơlơi ih kiăng kơ Kâo pha brơi kơ ih.” 

8Solomôn laĭ glaĭ kơ Ơi Adai tui anai, “Ih hơmâo pơrơđah laih tơlơi khăp hiam 
klă kơ ama kâo Dawid laih anŭn ră anai Ih hơmâo pơjing laih kâo jing pơtao 
pơala kơ ñu. 

9Ơ Yahweh Ơi Adai ăh, ră anai brơi bĕ tơlơi Ih ƀuăn hăng ama kâo Dawid dưi 
jing kơjăp, yuakơ Ih hơmâo pơjing laih kâo jing pơtao kơ kơnung djuai Israel 
anai hơmâo lu mơnuih biă mă kar hăng ƀruih lŏn ƀơi lŏn tơnah. 

10Tui anŭn, rơkâo kơ Ih pha brơi bĕ kơ kâo tơlơi rơgơi hăng tơlơi thâo pơmĭn 
kiăng kơ kâo dưi dui ba ƀing ană plei anai. Tơdah Ih ƀu pha brơi ôh, kâo ƀu dưi 
git gai wai lăng ôh ƀing ană plei prŏng lu Ih anai.” 

11Ơi Adai laĭ glaĭ kơ Solomôn tui anai, “Tơlơi anŭn jing tơlơi kiăng amăng pran 
jua ih laih anŭn dơ̆ng ih ƀu hơmâo rơkâo ôh kơ mŭk dram, tơlơi pơdrŏng săh 
ƀôdah tơlơi pơpŭ pơyom, kŏn rơkâo lơi tơlơi djai răm rai kơ ƀing rŏh ayăt ih 
ƀôdah kơ tơlơi ih hơdip sui mơ̆n, samơ̆ ih rơkâo kơ tơlơi rơgơi hăng tơlơi thâo 
hluh kiăng kơ git gai wai lăng ană plei Kâo, jing yuakơ ƀing anŭn yơh Kâo hơmâo 
pơjing laih ih jing pơtao. 

12Hơnŭn yơh, tơlơi rơgơi hăng tơlơi thâo hluh Kâo či pha brơi kơ ih yơh. Kâo ăt 
či pha brơi kơ ih mŭk dram tơlơi pơdrŏng săh laih anŭn tơlơi pơpŭ pơyom mơ̆n 
tơl ƀing pơtao rơnŭk hlâo kơ ih wơ̆t hăng tơdơi kơ ih kŏn hơmâo kar hăng anŭn 
lơi.” 

Tơlơi Dưi Hăng Tơlơi Pơdrŏng Pơtao Solomôn 
(1 Ƀing Pơtao 10:26-29) 

13Giŏng anŭn, pơtao Solomôn tơbiă nao mơ̆ng anih glông ƀơi plei Gibeôn, jing 
mơ̆ng anăp Sang Khăn Pơjơnum anŭn, hăng wơ̆t glaĭ pơ plei Yerusalaim laih 
anŭn ñu git gai wai lăng abih bang ƀing Israel yơh. 

14Pơtao Solomôn ăt pơkom pioh khul rơdêh aseh laih anŭn khul aseh pioh kơ 
tơlơi pơblah mơ̆n. Ñu hơmâo sa-rơbâo pă̱-rơtuh boh rơdêh aseh laih anŭn pluh-
dua-rơbâo drơi aseh. Hơdôm gơnam anŭn ñu pioh amăng plei pla rơdêh aseh 
laih anŭn pơ plei phŭn Yerusalaim, jing anih ñu dŏ yơh. 

15Amăng rơnŭk pơtao Solomôn, amrăk mah amăng plei Yerusalaim jing lu kar 
hăng khul pơtâo laih anŭn kơyâo sar jing lu kar hăng khul kơyâo ting amăng 
tring bŏl čư̆ yơh. 

16Ƀing sĭ mơnia kơ pơtao Solomôn ba rai khul aseh mơ̆ng lŏn čar Musri laih anŭn 
lŏn čar Kewê. 

17Ƀing gơñu blơi mă khul aseh rĭm sa drơi jing sa-rơtuh rơmapluh sekel amrăk. 
Rĭm rơdêh aseh ƀing gơñu blơi mă mơ̆ng lŏn čar Êjip rĭm boh rơdêh aseh jing 
năm-rơtuh sekel amrăk. Ƀing gơñu ăt sĭ tơbiă khul rơdêh aseh hăng aseh kơ 
pơtao ƀing Hit laih anŭn pơtao ƀing Aram mơ̆n. 

2 Hră Ruai 2 

Tơlơi Prap Rơmet Kiăng Pơdơ̆ng Đĭ Sang Yang 

(1 Ƀing Pơtao 5:1-18) 

1Solomôn pơđar kơ ƀing arăng pơdơ̆ng đĭ sa boh sang yang kơ Anăn Yahweh 
laih anŭn sa boh sang pơtao kơ ñu pô. 

2Ñu pơko ̆  pơjing tơjuhpluh-rơbâo čô jing ƀing pơdŭ pơdiăng, sapănpluh-
rơbâo čô jing ƀing trah khăt boh pơtâo ƀơi khul bŏl čư̆ laih anŭn klâo-rơbâo 
năm-rơtuh čô jing khua wai lăng ƀing gơñu. 

3Pơtao Solomôn ăt mơit tơlơi pơhiăp kơ Hiram jing pơtao lŏn čar Tir tui anai 
mơ̆n: Hlâo adih ih mơit rai kơ ama kâo Dawid kơyâo sar kiăng kơ pơdơ̆ng đĭ 

sang pơtao kơ ñu dŏ. Ră anai rơkâo kơ ih mơit rai bĕ kơ kâo khul kơyâo sar kar 
hăng ih hơmâo mơit laih kơ ñu. 

4Bơ kơ kâo, kâo jĕ či pơdơ̆ng đĭ sa boh sang yang kiăng kơ pơpŭ pơyom Anăn 
Yahweh Ơi Adai kâo. Sang anŭn kâo či jao pơyơr kơ Yahweh kiăng kơ ƀing 
gơmơi, jing ƀing Israel, dưi čuh gơnam ƀâo mơngưi ƀơi anăp Ñu laih anŭn pơyơr 
nanao ƀañ tơpŭng rơgoh hiam rĭm hrơi. Ƀing gơmơi ăt či čuh khul gơnam pơyơr 
čuh rĭm mơguah rĭm klăm amăng hrơi phet Saƀat, amăng khul hrơi phet Blan 
Phrâo laih anŭn amăng khul hrơi phet pơkŏn Yahweh Ơi Adai gơmơi hơmâo 
pơkơčah laih. Anŭn yơh jing tơlơi phiăn hlŏng lar kơ ƀing Israel. 

5Sang yang kâo či pơdơ̆ng đĭ anai či jing hĭ hing ang prŏng yơh yuakơ Ơi Adai ta 
jing hing ang prŏng hloh kơ abih bang ƀing yang rơba̱ng. 

6Samơ̆ hlơi pô dưi pơdơ̆ng đĭ sa boh sang yang lăp kơ Ñu lĕ, yuakơ khul tal adai 
glông hloh ăt kŏn dưi hơmâo anih ƀrô kơ Ñu dưi dŏ lơi? Tui anŭn, hlơi kâo jing 
tơl kiăng kơ pơdơ̆ng đĭ sang yang kơ Ñu lĕ? Samơ̆ sang kâo či pơdơ̆ng đĭ kơnơ̆ng 
jing kar hăng anih kiăng kơ čuh pơyơr khul gơnam ngă yang ƀơi anăp Ñu đôč! 

7Hơnŭn yơh, rơkâo kơ ih pơkiaŏ rai pơ kâo bĕ sa čô mơnuih thâo pơkra gơnam 
hăng mah, amrăk, ko̱ng laih anŭn pơsơi, wơ̆t hăng pơkra gơnam hăng mơrai 
mơla̱ng, mơrai mriah laih anŭn mơrai mik. Pô anŭn ăt khŏm thâo mưn tŭ laih 
mơ̆n amăng bruă čih treh. Ñu či mă bruă amăng tring Yudah laih anŭn amăng 
plei Yerusalaim hrŏm hăng ƀing ding kơna thâo mưn tŭ kâo, jing ƀing ama kâo 
Dawid hơmâo ruah mă laih. 

8Mơit rai bĕ kơ kâo khul kơyâo sar, kơyâo hơngo̱ laih anŭn kơyâo mơnâo mriah 
mơ̆ng anih lŏn Lebanôn, yuakơ kâo thâo ƀing ding kơna ih thâo biă mă treh trah 
tơmĕh amăng anih lŏn anŭn. Ƀing ding kơna mă bruă kâo či mă bruă hăng ƀing 
ding kơna ih, 

9kiăng kơ pơkra brơi kơ kâo lu kơyâo hơnăl, yuakơ sang yang kâo či pơdơ̆ng đĭ 
anai jing sa boh sang rơhaih prŏng laih anŭn kơdrưh kơang yơh. 

10Kâo či pha brơi kơ ƀing ding kơna ih, jing ƀing mă bruă kơyâo kiăng kơ khăt 
tơmĕh, duapluh-rơbâo kor pơdai kơtor, duapluh-rơbâo kor pơdai kơtur, 
duapluh-rơbâo bat tơpai boh kơƀâo laih anŭn duapluh-rơbâo bat ia rơmuă 
ôliwơ. 

11Hiram pơtao lŏn čar Tir čih glaĭ kơ pơtao Solomôn tui anai: Yuakơ Yahweh 
khăp kơ ƀing ană plei Ñu, tui anŭn yơh Ñu hơmâo brơi laih kơ ih jing hĭ pơtao 
kơ ƀing gơ̆. 

12Bơni hơơč kơ Yahweh, Ơi Adai ƀing Israel, jing Pô hrih pơjing adai adih laih 
anŭn lŏn tơnah anai! Ñu hơmâo brơi laih kơ pơtao Dawid sa čô ană đah rơkơi 
rơgơi, jing pô ăt hơmâo mơ̆n tơlơi thâo hluh wơ̆t hăng tơlơi thâo rơđah. Ñu yơh 
jing pô či pơdơ̆ng đĭ sa boh sang yang kơ Yahweh laih anŭn sang pơtao kơ ñu pô. 

13Kâo či pơkiaŏ nao pơ ih Huram-Abi, jing pô thâo mưn tŭ biă mă amăng bruă 
anŭn. 

14Amĭ ñu jing mơnuih Israel mơ̆ng kơnung djuai Dan, samơ̆ ama ñu mơ̆ng lŏn 
čar Tir. Ñu thâo biă mă pơkra gơnam hăng mah, amrăk, ko̱ng, pơsơi, pơtâo laih 
anŭn kơyâo, wơ̆t hăng thâo pơkra gơnam hăng mơrai mơla̱ng, mơrai mik, mơrai 
mriah laih anŭn mơrai blâo ƀlĭ mơ̆n. Ñu ăt thâo mưn tŭ mơ̆n amăng djŏp mơta 
bruă čih treh laih anŭn ăt dưi pơgiŏng hĭ djŏp mơta gơnam hrôp arăng jao brơi 
kơ ñu mơ̆n. Ñu yơh či mă bruă hăng ƀing ding kơna thâo mưn tŭ ih, jing hrŏm 
hăng ƀing ding kơna thâo mưn tŭ ama ih, jing khua kâo pơtao Dawid yơh. 

15Hơnŭn yơh, rơkâo kơ ih khua kâo hơi, mơit rai bĕ kơ ƀing gơmơi, jing ƀing 
ding kơna ih, pơdai kơtor hăng pơdai kơtur, tơpai boh kơƀâo laih anŭn ia rơmuă 
ôliwơ tui hăng ih hơmâo ƀuăn brơi laih. 

16Bơ kơ ƀing gơmơi, ƀing gơmơi či khăt dro̱m abih bang kơyâo tơmĕh ih kiăng 
mơ̆ng anih lŏn Lebanôn, laih anŭn pơđu̱ng khul kơyâo anŭn kar hăng ra ƀơi ia 
rơsĭ Meditera truh pơ anih plei pơnăng Yapô. Tui anŭn, ƀing gih dưi pơdŭ khul 
kơyâo anŭn mơ̆ng anih anŭn đĭ nao pơ plei phŭn Yerusalaim yơh. 

17Solomôn yap abih bang mrô ƀing tuai hơdip amăng ƀing Israel, jing kar hăng 
mrô ama ñu Dawid hơmâo yap laih hlâo adih, laih anŭn abih bang ƀing gơñu jing 
sa-rơtuh rơmapluh-klâo-rơbâo năm-rơtuh čô. 

18Ñu jao brơi tơjuhpluh-rơbâo čô amăng ƀing gơñu jing ƀing pơdŭ pơdiăng, 
sapănpluh-rơbâo čô jing ƀing khăt treh boh pơtâo ƀơi khul bŏl čư̆ laih anŭn klâo-
rơbâo năm-rơtuh čô jing ƀing wai lăng ƀing gơñu kiăng kơ kơčrâo brơi ƀing 
gơñu mă bruă yơh. 

2 Hră Ruai 3 

Pơtao Solomôn Čơdơ̆ng Pơdơ̆ng Đĭ Sang Yang Yahweh 

(1 Ƀing Pơtao 6:1-38) 

1Giŏng anŭn, pơtao Solomôn čơdơ̆ng pơdơ̆ng đĭ sang yang Yahweh amăng plei 
phŭn Yerusalaim ƀơi čư̆ Môriah. Ƀơi čư̆ anŭn yơh Yahweh hơmâo pơƀuh rai laih 
hăng ama gơ̆ Dawid hlâo adih. Anih anŭn jing ƀơi anih prăh pơdai 
Araunah mơnuih Yebus, jing anih pơtao Dawid hơmâo prap pre laih kiăng kơ 
pơdơ̆ng đĭ sang yang Yahweh. 

2Solomôn čơdơ̆ng pơdơ̆ng đĭ sang yang ƀơi hrơi tal dua blan tal dua amăng thŭn 
tal pă̱ rơnŭk ñu git gai wai lăng lŏn čar Israel yơh. 

3Pơtao Solomôn brơi kơ ƀing ding kơna ñu pơdơ̆ng đĭ atur sang yang Ơi Adai. 
Atur anŭn hơmâo rơyong nămpluh haih laih anŭn tơda duapluh haih. 

4Adri̱ng sang gah anăp kơ sang yang hơmâo rơyong duapluh haih jing ăt pơdơ̆ 
hăng tơda sang yang laih anŭn dơ̆ng ñu glông ăt duapluh haih mơ̆n. Ƀing ding 
kơna pơtao Solomôn lo̱m bơnăh gah lăm anih anŭn hăng mah phŭn. 

5Ƀing gơñu pơkra anih phŭn sang yang hăng kơyâo hơngo̱ laih anŭn ăt lo̱m ƀơi 
anih anŭn hăng mah phŭn mơ̆n. Laih anŭn ƀing gơñu ăt čih treh pơhrôp pơ anih 
anŭn hăng khul rup kơyâo đung kri wơ̆t hăng rup hrĕ čuăk mơ̆n. 

6Ƀing gơñu pơhrôp sang yang anŭn hăng khul boh pơtâo yom hiam biă mă laih 
anŭn mah ñu yua kiăng kơ pơhrôp jing mah phŭn arăng ba rai mơ̆ng anih lŏn 
Parwaim. 

7Ƀing gơñu ăt yua mah mơ̆n kiăng kơ go̱m hĭ khul kơyâo pơgăn, kho ̱ng bah 
amăng, bah amăng laih anŭn khul pơnăng sang yang. Laih anŭn ñu ăt čih treh 
khul rup čerub ƀơi khul pơnăng anŭn. 

8Ƀing ding kơna pơtao Solomôn ăt pơkra Anih Rơgoh Hiam Hloh mơ̆n. Rơyong 
anih anŭn hơmâo duapluh haih laih anŭn tơda ăt duapluh haih mơ̆n. Ƀing gơñu 
yua năm-rơtuh talang mah phŭn kiăng kơ lo̱m gah lăm kơ anih anŭn. 

9Ƀing gơñu pơkra khul kơđĭn hăng rơmapluh sekel mah. Ƀing gơñu ăt lo̱m khul 
črăn gah ngŏ hăng mah mơ̆n. 

10Amăng Anih Rơgoh Hiam Hloh anŭn ƀing gơñu pơkra dua boh rup čerub 
hơmâo čăng laih anŭn lo̱m hĭ gơñu hăng mah. 

11Rơyong khul čăng dua boh rup čerub anŭn pơtŭm glaĭ truh pơ duapluh haih. 
Sa ƀĕ čăng čerub blung hlâo hơmâo rơyong rơma haih tĕk djơ̆ pơnăng sang yang. 
Bơ kơ čăng ñu gah adih ăt rơma haih mơ̆n hăng tĕk djơ̆ čăng čerub adih yơh. 

12Ăt hrup hăng anŭn mơ̆n, sa ƀĕ čăng čerub tal dua ăt hơmâo rơyong rơma haih 
hăng tĕk djơ̆ pơnăng sang yang gah adih. Bơ kơ čăng ñu gah adih ăt rơma haih 
mơ̆n hăng tĕk djơ̆ čăng čerub tal sa yơh. 

13Tui anŭn, khul čăng dua boh čerub anŭn rơhaih truh kơ duapluh haih. Ƀing 
gơñu dơ̆ng hăng tơkai gơñu, anăp nao pơ Anih Rơgoh Hiam yơh. 

14Ƀing gơñu pơkra khăn păng pơgăn blâo ƀlĭ hăng mơrai mik, mơrai mơla̱ng laih 
anŭn mơrai mriah huč wơ̆t hăng rup čerub sĭt jă̱ mŭt mơ̆ng pô sĭt jă̱ rơgơi mơ̆n. 

Dua Ƀĕ Tơmĕh Ko̱ng Ƀơi Gah Anăp Sang Yang 
(1 Ƀing Pơtao 7:15-22) 

15Ƀơi gah anăp kơ sang yang ƀing ding kơna pơtao Solomôn pơkra dua ƀĕ 
tơmĕh. Rơyong dua ƀĕ tơmĕh anŭn truh kơ klâopluh-rơma haih laih anŭn ƀơi 
rĭm tơmĕh anŭn hơmâo sa akŏ dưh glông rơma haih. 

16Ñu ăt pơhrôp ƀơi rơjŭng khul tơmĕh anŭn hăng khul hơñuăl mơñam. Giŏng 
anŭn, ñu pơkra sa-rơtuh boh rup pumƀre hăng ko̱ng laih anŭn păl hơdôm rup 
anŭn ƀơi hrĕ hơñuăl mơñam anŭn yơh. 

17Hơnăl tuč, ƀing gơñu pơdơ̆ng đĭ dua ƀĕ tơmĕh anŭn ƀơi anăp sang yang: Sa ƀĕ 
tơmĕh gah thu̱ng ñu pơanăn Yakhin, sa ƀĕ gah dư̱r ñu pơanăn Bôaz yơh. 

2 Hră Ruai 4 

Dram Gơnam Amăng Sang Yang 

(1 Ƀing Pơtao 7:23-51) 

1Pơtao Solomôn brơi kơ ƀing ding kơna ñu pơkra sa boh kơnưl ko̱ng hơmâo 
rơyong ñu glông duapluh haih, tơda ñu glông duapluh haih laih anŭn dơ̆ng ñu 
glông pluh haih. 

2Ñu ăt brơi kơ ƀing gơñu pơkra sa boh brŏng hăng gơnam pơsơi laih anŭn arăng 
pơanăn Brŏng Rơsĭ. Rup brŏng anŭn wĭl, pơkă hơmâo pluh haih čơdơ̆ng mơ̆ng 
jăh gah anai truh pơ jăh gah adih laih anŭn dơlăm ñu glông rơma haih. Kuăl wĭl 
jum dar ñu hơmâo klâopluh haih. 

3Gah yŭ kơ jăh brŏng anŭn, ƀing gơñu pơhrôp hăng gơnam hrup hăng rup rơmô 
tơno jum dar. Rĭm haih hơmâo pluh boh rup rơmô tơno. Khul rup anŭn ƀing 
gơñu pơkra amăng dua tơroai pơkle̱p lir hrŏm sa hăng brŏng anŭn yơh. 

4Ƀing gơñu pioh brŏng anŭn ƀơi rŏng pluh-dua drơi rup rơmô tơno ko̱ng kar 
hăng anai: klâo drơi anăp nao pơ gah dư̱r, klâo drơi anăp nao pơ gah yŭ̱, klâo 
drơi anăp nao pơ gah thu̱ng laih anŭn klâo drơi anăp nao pơ gah ngŏ̱. Brŏng anŭn 
dŏ ƀơi rŏng pluh-dua drơi rơmô anŭn laih anŭn gah klon khul rup rơmô anŭn 
anăp nao pơ anih tŏng krah yơh. 

5Brŏng anŭn kơpa̱l sa păh tơngan laih anŭn jăh ñu hrup hăng jăh mŏng jing hrup 
hăng rup bơnga pông yang hlak bluh bơnga. Brŏng anai dưi djă̱ ia truh kơ klâo-
rơbâo bat yơh. 

6Ƀing gơñu ăt pơkra pluh boh kơƀŭng pioh ia kiăng kơ rao hơdôm gơnam ngă 
yang čuh. Rơma boh ƀing gơñu pioh pơ gah thu̱ng laih anŭn rơma boh dŏ glaĭ 
ƀing gơñu pioh pơ gah dư̱r brŏng anŭn. Hơdôm kơƀŭng anŭn arăng pioh kiăng 
kơ rao hơdôm gơnam ngă yang čuh, samơ̆ ia amăng brŏng adih kiăng pioh kơ 
ƀing khua ngă yang yơh yua kiăng kơ rao gơñu pô. 

7Ƀing ding kơna pơtao Solomôn pơkra pluh ƀĕ tơkai kơđen mah tui hăng hrôp 
hơmâo kơčrâo brơi laih, laih anŭn pioh khul tơkai kơđen anŭn amăng Anih 
Rơgoh Hiam sang yang, rơma ƀĕ pơ gah thu̱ng laih anŭn rơma ƀĕ adih pơ gah 
dư̱r. 

8Ƀing gơñu ăt pơkra pluh boh kơƀa̱ng laih anŭn pioh khul kơƀa̱ng anŭn amăng 
anih anŭn mơ̆n, rơma boh pơ gah thu̱ng laih anŭn rơma boh adih pơ gah dư̱r. 
Ƀing gơñu ăt pơkra sa-rơtuh boh mŏng añăh mơ̆n. 

9Ƀing gơñu pơkra wăl tơdron kơ ƀing khua ngă yang laih anŭn wăl tơdron prŏng 
hrŏm hăng khul bah amăng mơ̆n. Ƀing gơñu go̱m bah amăng anŭn hăng ko̱ng. 

10Bơ kơ brŏng prŏng arăng iâu Brŏng Rơsĭ anŭn, ƀing gơñu pioh gah thu̱ng jing 
ƀơi akiăng asuĕk gah thu̱ng ngŏ̱ kơ sang yang yơh. 

11Huram ăt pơkra khul gŏ, khul ƀơñ kuaĭ laih anŭn khul mŏng añăh mơ̆n. Tui 
anŭn, Huram pơgiŏng hĭ abih bang bruă mơnuă brơi kơ pơtao Solomôn amăng 
sang yang Ơi Adai tui hăng gah yŭ anai: 

12Dua ƀĕ tơmĕh prŏng dua boh čơlŭ akŏ dưh ƀơi ngŏ akŏ khul tơmĕh anŭn dua 
blah hơñuăl mơñam pơhrôp kơ dua boh čơlŭ akŏ dưh ƀơi akŏ khul tơmĕh anŭn 

13rup pă̱-rơtuh boh pumƀre kơ dua blah hơñuăl mơñam, jing hơmâo dua tơroai 
boh pumƀre kơ sa blah hơñuăl mơñam, kiăng pơhrôp khul čơlŭ akŏ dưh ƀơi akŏ 
khul tơmĕh anŭn; 

14khul hip rơdêh wơ̆t hăng khul kơƀŭng mơ̆n 

15Brŏng Rơsĭ hrŏm hăng rup pluh-dua drơi rơmô tơno gah yŭ kơ brŏng anŭn; 

16khul gŏ hăng khul ƀơñ kuaĭ kiăng kơ mă pơđuaĭ hĭ hơbâo apui, khul ƀuông 
rưng klâŏ añăm laih anŭn abih bang khul gơnam yua amăng anŭn. Abih bang 
gơnam Huram-Abi hơmâo pơkra brơi laih kơ pơtao Solomôn kiăng yua amăng 
sang yang Yahweh. Ñu le̱ng kơ tuh pơkra hơdôm gơnam anŭn hăng ko̱ng kruăh 
bơngač soh sel. 

17Pơtao Solomôn brơi ƀing ding kơna ñu tuh pơkra khul gơnam anŭn amăng grŏ̱ 
ngă hăng lŏn kraĭ ƀơi anih tơhnă̱ Yurdan, jing anih kơplăh wăh plei pơnăng 
Sukkôt hăng plei pơnăng Zarethan. 

18Pơtao Solomôn brơi kơ ƀing ding kơna ñu pơkra lu biă mă gơnam anŭn. Tui 
anŭn, ƀing gơñu ƀu thâo pơkă tơlơi pơkơtraŏ ko̱ng anŭn ôh. 

19Ƀing ding kơna pơtao Solomôn ăt pơkra abih bang dram gơnam hăng mah 
kiăng kơ yua amăng sang yang Yahweh mơ̆n kar hăng anai: kơnưl mah kơƀa̱ng 
mah kiăng kơ pioh Ƀañ Tơpŭng Rơgoh Hiam 

20khul tơkai kơđen hăng mah phŭn wơ̆t hăng khul apui kơđen mơ̆n kiăng kơ čuh 
gah anăp kơ Anih Rơgoh Hiam Hloh tui hăng Yahweh pơtă laih; 

21khul rup bơnga, khul apui kơđen laih anŭn khul gai ke̱p apui mah; 

22khul gai pơthăm apui, khul mŏng añăh, khul ja̱m laih anŭn khul gŏ hơdăng ngur 
le̱ng kơ pơkra hăng mah phŭn soh sel. Khul bah amăng sang yang ăt go̱m hĭ hăng 
mah mơ̆n, anŭn jing bah amăng gah lăm mŭt nao pơ Anih Rơgoh Hiam Hloh laih 
anŭn bah amăng mŭt nao pơ anih phŭn jing Anih Rơgoh Hiam. 

2 Hră Ruai 5 

1Tơdang abih bang bruă mơnuă pơtao Solomôn pơkra brơi kơ sang yang 
Yahweh hơmâo pơgiŏng hĭ laih, ñu brơi ba mŭt abih bang dram gơnam ama ñu 
Dawid hơmâo pơyơr pơko ̆  laih kơ Yahweh, laih anŭn pioh amăng khul anih pioh 

gơnam sang yang Ơi Adai. Hơdôm gơnam anŭn jing: Amrăk, mah laih anŭn abih 
bang gơnam yua pơkŏn mơ̆n. 

Tơlơi Ba Mŭt Hip Tơlơi Pơgop Pơ Sang Yang Yahweh 
(1 Ƀing Pơtao 8:1-11) 

2Tơdơi kơ anŭn, pơtao Solomôn iâu pơƀut rai amăng plei phŭn Yerusalaim abih 
bang ƀing kŏng tha Israel, abih bang ƀing djă̱ akŏ ƀing kơnung djuai laih anŭn 
ƀing ba akŏ ƀing djuai Israel, kiăng kơ ba mŭt amăng sang yang Yahweh hip tơlơi 
pơgop Yahweh mơ̆ng anih Ziôn, jing mơ̆ng Plei Dawid anŭn. 

3Tui anŭn, ƀơi bơyan phet amăng blan tal tơjuh, abih bang ƀing đah rơkơi Israel 
rai hrŏm hơbĭt hăng pơtao Solomôn yơh. 

4Tơdang abih bang ƀing kŏng tha Israel hơmâo pơƀut glaĭ laih, ƀing Lêwi yŏng 
đĭ hip tơlơi pơgop Yahweh anŭn, 

5laih anŭn ƀing gơñu ba đĭ hip anŭn laih anŭn Sang Khăn Pơjơnum hrŏm hăng 
abih bang dram gơnam rơgoh hiam pioh yua amăng sang anŭn. Ƀing khua ngă 
yang laih anŭn ƀing Lêwi pơkŏn čơkŭng đĭ khul gơnam anŭn truh pơ sang yang 
Yahweh. 

6Hlak anŭn, pơtao Solomôn wơ̆t hăng abih ƀing Israel pơjơnum glaĭ hăng ñu gah 
anăp kơ hip anŭn, pơyơr ngă yang lu triu hăng rơmô tơl ƀing gơñu ƀu dưi tĭng 
yap ôh. 

7Giŏng anŭn, ƀing khua ngă yang anŭn ba mŭt hip tơlơi pơgop Yahweh pơ sang 
yang laih anŭn pioh amăng gah lăm Anih Rơgoh Hiam Hloh, jing gah yŭ kơ čăng 
dua boh rup čerub. 

8Dua boh rup čerub anŭn blang čăng gơñu gah ngŏ kơ hip jing go̱m hĭ hip anŭn 
wơ̆t hăng dua ƀĕ gai čơkŭng hip mơ̆n. 

9Khul gai čơkŭng anŭn rơyong ñu glông biă mă tơl arăng dưi ƀuh črăn rơnuč 
mơ̆ng Anih Rơgoh Hiam, jing anih gah anăp kơ Anih Rơgoh Hiam Hloh. Samơ̆ 
arăng ƀu thâo ƀuh ôh mơ̆ng anih pơkŏn gah rơngiao kơ Anih Rơgoh Hiam. Sĭt 
khul gai čơkŭng anŭn ăt dŏ pơ anŭn mơ̆n tă anai. 

10Ƀơi mông anŭn, ƀu hơmâo gơnam hơget ôh amăng hip anŭn rơngiao kơ dua 
boh hơnăl boh pơtâo Môseh hơmâo pioh mŭt laih amăng anŭn ƀơi anih Hôrêb. 
Hôrêb jing anih Yahweh pơjing laih tơlơi pơgop hăng ƀing Israel tơdơi kơ ƀing 
gơñu tơbiă laih mơ̆ng lŏn čar Êjip. 

11Giŏng anŭn, ƀing khua ngă yang tơbiă đuaĭ hĭ mơ̆ng Anih Rơgoh Hiam. Abih 
bang ƀing khua ngă yang hlak dŏ pơ anih anŭn, wơ̆t hăng khul grup ƀu mă bruă 
ôh amăng hrơi anŭn hơmâo pơrơgoh hĭ gơñu pô. 

12Abih bang ƀing Lêwi thâo yua ayŭ dŏ dơ̆ng ƀơi akiăng gah ngŏ̱ kơ kơnưl, hơô 
ao blâo ƀlĭ laih anŭn kač khul răng răi, pĕ khul go̱ng trưng, go̱ng trap. Ƀing gơñu 
jing: Asap, Heman, Yeduthun laih anŭn ƀing ană đah rơkơi gơñu wơ̆t hăng ƀing 

adơi ai gơñu mơ̆n laih anŭn hrŏm hăng ƀing gơñu hơmâo sa-rơtuh duapluh čô 
ƀing khua ngă yang ayŭp khul tơdiăp. 

13Ƀing ayŭp tơdiăp, ƀing adoh pơgop hrŏm hơdrăm jing hĭ sa asăp adoh bơni 
kiăng kơ bơni hơơč kơ Yahweh. Hrŏm hăng khul asăp tơdiăp, răng răi laih anŭn 
gơnam ayŭ pơkŏn, ƀing gơñu ur dreo adoh bơni hơơč kơ Yahweh tui 
anai:  “Yahweh jing hiam klă; tơlơi khăp hiam klă Ñu dŏ nanao hlŏng lar.” Giŏng 
anŭn, sang yang Yahweh hơmâo kơthul pơbă hĭ, 

14tui anŭn ƀing khua ngă yang ƀu thâo mŭt glaĭ mă bruă ngă yang gơñu ôh yuakơ 
hơmâo lu kơthul đơi, anŭn jing yuakơ tơlơi ang yang Yahweh pơbă hĭ sang yang 
Ơi Adai jing hĭ bơngač biă mă yơh. 

2 Hră Ruai 6 

Tơlơi Pơtao Solomôn Bơni Hiam Kơ Ƀing Ană Plei Israel 

(1 Ƀing Pơtao 8:12-21) 

1Giŏng anŭn, pơtao Solomôn iâu laĭ tui anai, “Ơ Yahweh hơi, Ih hơmâo pơhiăp 
laih kơ tơlơi Ih či dŏ amăng kơthul kơnăm mơmŏt; 

2kâo hơmâo pơdơ̆ng đĭ laih kơ Ih sang yang kơdrưh anai, jing sa anih kơ Ih dŏ 
hlŏng lar.” 

3Tơdang abih bang ƀing Israel pơjơnum glaĭ hlak dŏ dơ̆ng pơ anŭn, pơtao wir 
nao pơ ƀing gơñu laih anŭn bơni hiam kơ ƀing gơñu yơh. 

4Ñu laĭ tui anai: “Bơni hơơč kơ Yahweh, Ơi Adai ƀing Israel, jing Pô kơtang 
mơyang hơmâo pơkrĕp truh hĭ laih hơdôm tơlơi Ñu ƀuăn mơ̆ng amăng bah Ñu 
pô hăng ama kâo pơtao Dawid. Ñu laĭ laih tui anai: 

5Čơdơ̆ng mơ̆ng hrơi Kâo ba tơbiă laih ƀing ană plei Kâo Israel mơ̆ng lŏn čar Êjip, 
Kâo ƀu hơmâo ruah mă ôh sa boh plei pă mơ̆ng ƀing kơnung djuai Israel kiăng 
kơ ƀing gơñu pơdơ̆ng đĭ sang yang kiăng kơ ƀing gơñu pơpŭ pơyom kơ Anăn 
Kâo pơ anŭn, laih anŭn Kâo kŏn ruah hlơi pô lơi kiăng kơ jing pô dui ba ƀing ană 
plei Kâo Israel. 

6Samơ̆ ră anai Kâo hơmâo ruah mă laih plei phŭn Yerusalaim kiăng kơ ƀing ană 
plei Kâo pơpŭ pơyom kơ Anăn Kâo pơ anŭn laih anŭn Kâo ăt hơmâo ruah mă 
laih ih mơ̆n, Dawid, kiăng kơ git gai wai lăng ƀing ană plei Kâo Israel.” 

7Pơtao Solomôn pơhiăp dơ̆ng tui anai, “Ama kâo Dawid hơmâo pơmĭn pơphŭn 
laih amăng pran jua ñu kiăng pơdơ̆ng đĭ sa boh sang yang kiăng kơ pơpŭ pơyom 
kơ Anăn Yahweh, jing Ơi Adai ƀing Israel. 

8Samơ̆ Yahweh pơhiăp laih hăng ama kâo Dawid tui anai: Hiam yơh ih hơmâo 
tơlơi anŭn amăng pran jua ih kiăng pơdơ̆ng đĭ sang yang kiăng kơ pơpŭ pơyom 
kơ Anăn Kâo, yuakơ anŭn jing amăng pran jua ih yơh. 

9Wơ̆t tơdah tui anŭn, ƀu djơ̆ ih ôh jing pô či pơdơ̆ng đĭ sang yang. Pô či pơdơ̆ng 
đĭ sang yang kiăng kơ pơpŭ pơyom kơ Anăn Kâo jing ană đah rơkơi ih, jing pô 
tơbiă rai mơ̆ng drah kơtăk ih pô yơh. 

10“Yahweh hơmâo djă̱ pioh tơlơi Ñu ƀuăn laih. Kâo hơmâo đĭ ngă pơtao tŏ tui 
laih ama kâo Dawid laih anŭn ră anai kâo jing pơtao ƀing Israel, kar hăng tơlơi 
Yahweh ƀuăn brơi laih. Kâo ăt hơmâo pơdơ̆ng đĭ laih mơ̆n sang yang anŭn kiăng 
kơ pơpŭ pơyom kơ Anăn Yahweh, jing Ơi Adai ƀing Israel. 

11Sĭt kâo hơmâo pioh laih hip tơlơi pơgop Yahweh pơ anŭn. Amăng hip anŭn yơh 
Môseh pioh mŭt dua boh hơnăl pơtâo hơmâo tơlơi pơgop Yahweh, jing tơlơi Ñu 
hơmâo pơjing laih hăng ƀing ană plei Israel hlâo adih.” 

Pơtao Solomôn Iâu Laĭ Pơyơr Sang Yang 
(1 Ƀing Pơtao 8:22-53) 

12Giŏng anŭn, pơtao Solomôn dŏ dơ̆ng gah anăp kơnưl Yahweh, jing ƀơi anăp kơ 
abih bang ƀing Israel pơjơnum glaĭ laih anŭn ñu yơr đĭ tơngan ñu. 

13Hlâo kơ anŭn, ñu pơkra laih sa boh adri̱ng ko̱ng, rơyong glông rơma haih, tơda 
glông rơma haih laih anŭn dơ̆ng glông klâo haih. Ñu ăt pioh adri̱ng anŭn ƀơi tŏng 
krah amăng wăl tơdron gah rơngiao sang yang mơ̆n laih anŭn ñu dŏ dơ̆ng ƀơi 
adri̱ng anŭn, giŏng anŭn ñu tŏ tơŭt ƀơi anăp abih bang ƀing Israel pơjơnum glaĭ 
pơ anŭn. 

14Ñu iâu laĭ tui anai: Ơ Yahweh, jing Ơi Adai ƀing Israel hơi, sĭt ƀu hơmâo ôh Ơi 
Adai pơkŏn hrup hăng Ih amăng adai adih ƀôdah ƀơi lŏn tơnah anai. Kơnơ̆ng 
hơjăn Ih djă̱ pioh tơlơi khăp pơgop Ih laih anŭn pơrơđah tơlơi khăp hiam klă Ih 
kơ ƀing ding kơna Ih, jing ƀing ăt đuaĭ tui amăng jơlan Ih hăng abih pran jua. 

15Hrơi anai, Ih hơmâo djă̱ pioh laih tơlơi Ih ƀuăn hăng ding kơna Ih Dawid jing 
ama kâo. Sĭt hăng amăng bah Ih yơh Ih hơmâo ƀuăn laih, laih anŭn hăng tơngan 
Ih yơh Ih hơmâo pơkrĕp truh hĭ laih. 

16Ră anai, Ơ Yahweh jing Ơi Adai ƀing Israel hơi, djă̱ pioh brơi bĕ kơ ding kơna 
Ih Dawid ama kâo khul tơlơi Ih ƀuăn laih hăng ñu dơ̆ng tơdang Ih laĭ tui anai, “Ih 
ƀu či rơngiă hĭ ôh pô ană tơčô ih dŏ ƀơi grê pơtao kiăng kơ git gai wai lăng lŏn 
čar Israel, tơdah ƀing ană tơčô ih anŭn kơnơ̆ng răng pơñen rơbat tŏng ten ƀơi 
anăp Kâo tui hăng tơlơi juăt Kâo kar hăng tơlơi ih hơmâo ngă laih.” 

17Hơnŭn yơh ră anai, Ơ Yahweh Ơi Adai ƀing Israel hơi, brơi bĕ boh hiăp Ih ƀuăn 
laih hăng ding kơna Ih Dawid pơkrĕp truh sĭt. 

18Samơ̆ Ih, jing Ơi Adai, hiư̆m ngă Ih či dŏ ƀơi lŏn tơnah anai hăng mơnuih 
mơnam biă mă hă? Sĭt khul tal adai wơ̆t hăng adai glông hloh ăt kŏn dưi krư̆ kăl 
hĭ Ih mơ̆n. Tui anŭn, sang yang kâo hơmâo pơdơ̆ng đĭ laih anai jing anet biă mă 
yơh! 

19Samơ̆ rơkâo kơ Ih pơđi̱ng tơngia bĕ kơ tơlơi ding kơna Ih kâo anai iâu laĭ laih 
anŭn kơ tơlơi kâo kwưh rơkâo kơ tơlơi khăp pap, Ơ Yahweh Ơi Adai kâo hơi. 

Hơmư̆ bĕ tơlơi bơni hơơč laih anŭn tơlơi iâu laĭ ding kơna Ih kâo anai hlak iâu 
laĭ ƀơi anăp Ih. 

20Ih ƀuăn laih Ih či ruah sang yang kiăng kơ pioh Anăn Ih pơ anŭn tui anŭn kwưh 
kiăng mơta Ih lăng trŭn pơ sang yang anai hrơi mlam, kiăng kơ Ih dưi hơmư̆ 
tơlơi ding kơna Ih kâo anai iâu laĭ anăp nao pơ anih anai. 

21Hơmư̆ bĕ tơlơi kwưh rơkâo kơ tơlơi pap mơ̆ng ding kơna Ih kâo anai laih anŭn 
mơ̆ng ană plei Ih Israel tơdang ƀing gơmơi iâu laĭ anăp nao pơ anih anai. Hơmư̆ 
bĕ mơ̆ng adai adih, jing anih Ih dŏ, laih anŭn tơdang Ih hơmư̆, rơkâo Ih pap brơi 
bĕ. 

22Tơdang arăng phŏng kơđi kơ hlơi pô pơsoh hĭ pô re̱ng gah ñu laih anŭn khŏm 
rai ƀơi anăp kơnưl ngă yang Ih amăng sang yang anai, kiăng kơ ƀuăn rơ̆ng kơ 
tơlơi ñu ƀu ngă soh ôh, 

23tui anŭn, rơkâo kơ Ih hơmư̆ hăng laĭ glaĭ đa bĕ mơ̆ng adai adih, laih anŭn phat 
brơi bĕ tŏng krah dua čô ding kơna Ih anŭn. Giŏng anŭn, pơkơhma̱l bĕ mơnuih 
ngă soh laih anŭn pioh glaĭ bĕ ƀơi akŏ ñu pô hơget tơlơi ñu hơmâo ngă sat laih, 
samơ̆ pơhaih bĕ kơ pô ƀu ngă soh jing hĭ agaih yuakơ tơlơi tơpă hơnơ̆ng gơ̆. 

24Tơdang ƀing rŏh ayăt blah juă hĭ ƀing ană plei Ih Israel, yuakơ ƀing gơ̆ hơmâo 
ngă soh pơkơdơ̆ng glaĭ hăng Ih, tơdah ƀing gơ̆ wơ̆t glaĭ pơ Ih laih anŭn pơhaih 
Ih jing Ơi Adai ƀing gơ̆, iâu laĭ laih anŭn kwưh pơđu̱r kơ Ih amăng sang yang anai, 

25tui anŭn rơkâo kơ Ih hơmư̆ đa bĕ mơ̆ng adai adih laih anŭn pap brơi tơlơi soh 
ƀing ană plei Ih Israel anai. Giŏng anŭn, ba glaĭ bĕ ƀing gơ̆ pơ anih lŏn anai, jing 
anih lŏn Ih hơmâo pha brơi laih kơ ƀing gơ̆ laih anŭn kơ ƀing ơi adon ƀing gơ̆. 

26Tơdang khul tal adai kho̱ng ƀu hơmâo hơjan ôh yuakơ ƀing ană plei Ih hơmâo 
ngă soh laih pơkơdơ̆ng glaĭ hăng Ih, tơdah ƀing gơñu iâu laĭ anăp nao pơ anih 
anai, pơhaih Ih jing Ơi Adai gơñu laih anŭn đuaĭ ataih hĭ mơ̆ng khul tơlơi soh sat 
gơñu yuakơ Ih hơmâo pơruă hĭ laih ƀing gơñu, 

27tui anŭn rơkâo kơ Ih hơmư̆ đa bĕ mơ̆ng adai adih laih anŭn pap brơi tơlơi soh 
ƀing ding kơna Ih, jing ană plei Ih Israel anai. Pơtô bĕ kơ ƀing gơñu jơlan djơ̆ 
kiăng kơ hơdip laih anŭn brơi rai bĕ ia hơjan ƀơi anih lŏn Ih brơi laih kơ ƀing 
ană plei Ih jing gơnam kŏng ngăn gơñu anŭn. 

28Tơdang tơlơi ư̆ rơpa ƀôdah tơlơi kli̱n khe̱ng truh ƀơi anih lŏn anai, angĭn pơiă 
ƀôdah kơmao mơoai, khul kơtop ƀôdah khul kơtop kơplŏng pơrai hĭ gơnam tăm, 
ƀôdah tơdang ƀing rŏh ayăt wang blah ƀing gơñu amăng khul plei pla gơñu, 
hơget tơlơi răm rai ƀôdah hơget tơlơi ruă tơnap truh tơl, 

29tui anŭn tơdah kơnơ̆ng sa čô đôč ƀôdah abih bang ƀing ană plei Ih Israel iâu 
laĭ ƀôdah kwưh rơkâo, yuakơ pơmưn tơlơi ruă rơngot hăng tơlơi pơkrao laih 
anŭn yơr đĭ tơngan anăp nao pơ sang yang anai, 

30tui anŭn, rơkâo kơ Ih hơmư̆ đa bĕ mơ̆ng adai adih, jing anih Ih dŏ. Hơmư̆ brơi 
đa laih anŭn pap brơi bĕ. Ngă bĕ kơ rĭm čô tui hăng abih bang tơlơi ñu ngă, yuakơ 
Ih thâo krăn laih pran jua ñu, sĭt kơnơ̆ng hơjăn Ih yơh thâo krăn abih bang pran 
jua mơnuih mơnam. 

31Tui anŭn yơh, ƀing gơñu či huĭ pơpŭ kơ Ih laih anŭn rơbat amăng jơlan Ih 
amăng abih tơlơi hơdip gơñu, amăng anih lŏn Ih brơi laih kơ ƀing ơi adon gơmơi 
anai. 

32Bơ kơ ƀing tuai jing ƀing ƀu lŏm ôh kơ ană plei Ih Israel, đơđa ƀing gơñu či rai 
mơ̆ng anih lŏn ataih yuakơ tơlơi hing ang anăn prŏng prin Ih, laih anŭn khul 
tơlơi mơsêh mơyang Ih ngă laih hăng tơlơi dưi kơtang Ih jing hăng hơpăl tơngan 
Ih yơr tơbiă. Tơdang ƀing gơñu rai iâu laĭ anăp nao pơ sang yang anai, 

33rơkâo kơ Ih hơmư̆ đa bĕ mơ̆ng adai adih, jing mơ̆ng anih Ih dŏ, laih anŭn ngă 
brơi bĕ hơget tơlơi pô tuai anŭn rơkâo kơ Ih, kiăng kơ abih bang mơnuih mơnam 
ƀơi lŏn tơnah anai dưi đaŏ kơnang kơ anăn Ih laih anŭn huĭ pơpŭ kơ Ih, kar hăng 
ană plei Ih pô jing ƀing Israel huĭ pơpŭ kơ Ih, laih anŭn kiăng kơ ƀing gơñu dưi 
thâo krăn sĭt sang yang anai kâo hơmâo pơdơ̆ng đĭ jing anih pơpŭ pơyom kơ 
Anăn Ih yơh. 

34Tơdang ƀing ană plei Ih tơbiă nao pơblah pơkơdơ̆ng glaĭ hăng ƀing rŏh ayăt 
gơñu, pơpă anih Ih pơkiaŏ ƀing gơñu nao, laih anŭn tơdang ƀing gơñu iâu laĭ kơ 
Ih anăp nao pơ plei Ih hơmâo ruah laih anai, laih anŭn anăp nao pơ sang yang Ih 
anai kâo hơmâo pơdơ̆ng đĭ laih kiăng kơ pơpŭ pơyom kơ Anăn Ih, 

35tui anŭn, rơkâo kơ Ih hơmư̆ đa bĕ mơ̆ng adai adih kơ tơlơi ƀing gơ̆ iâu laĭ laih 
anŭn kwưh rơkâo kơ tơlơi pap, laih anŭn ngă bĕ tơlơi tơpă hơnơ̆ng kơ ƀing gơ̆. 

36Ƀu hơmâo hlơi pô ôh ƀu ngă soh. Tui anŭn, tơdang ƀing ană plei Ih ngă soh 
pơkơdơ̆ng glaĭ hăng Ih, năng ai Ih či hil biă mă kơ ƀing gơñu tơl Ih jao hĭ ƀing 
gơñu kơ rŏh ayăt, jing ƀing mă hĭ ƀing gơ̆ jing ƀing mơnă amăng anih lŏn gơñu 
pô, jing anih ataih ƀôdah jĕ. 

37Tơdơi kơ anŭn, năng ai ƀing gơñu pơplih hĭ pran jua gơñu jing amăng anih lŏn 
arăng mă ƀing gơñu jing mơnă anŭn, laih anŭn ƀing gơñu kơhma̱l hăng kwưh 
rơkâo ƀơi Ih amăng anih lŏn ƀing blah juă gơñu tui anai, “Ƀing gơmơi hơmâo 
ngă soh laih, ƀing gơmơi hơmâo ngă laih tơlơi wĕ wŏ; ƀing gơmơi hơmâo ngă 
laih tơlơi sat ƀai.” 

38Tơdah ƀing gơñu wơ̆t glaĭ pơ Ih hăng abih jua bơngăt gơñu amăng anih lŏn 
ƀing rŏh ayăt gơñu anŭn, jing ƀing mă laih ƀing gơñu ngă ƀing mơnă, laih anŭn 
tơdah ƀing gơñu iâu laĭ ƀơi Ih anăp nao pơ anih lŏn Ih brơi laih kơ ƀing ơi adon 
gơñu, anăp nao pơ plei Ih hơmâo ruah laih anai, laih anŭn anăp nao pơ sang yang 
kâo hơmâo pơdơ̆ng đĭ laih kiăng kơ pơpŭ pơyom kơ Anăn Ih, 

39tui anŭn mơ̆ng anih adai adih, jing anih dŏ Ih, rơkâo kơ Ih hơmư̆ đa bĕ tơlơi 
ƀing gơñu iâu laĭ kwưh rơkâo kơ tơlơi pap laih anŭn laih anŭn ngă bĕ tơlơi tơpă 

hơnơ̆ng kơ ƀing gơñu. Rơkâo kơ Ih pap brơi bĕ ƀing ană plei Ih, jing ƀing hơmâo 
ngă soh pơkơdơ̆ng glaĭ laih hăng Ih. 

40Hơnăl tuč, Ơ Ơi Adai kâo hơi, rơkâo kơ mơta Ih blang laih anŭn tơngia Ih 
pơđi̱ng hơmư̆ bĕ kơ hơdôm tơlơi ƀing gơmơi iâu laĭ amăng anih anai. 

41Ră anai, Ơ Yahweh Ơi Adai ăh, rơkâo kơ Ih tơgŭ rai dơ̆ng hlŏng lar bĕ amăng 
sang Ih anai, wơ̆t hăng Ih laih anŭn Hip Tơlơi Pơgop anŭn jing gru kơnăl tơlơi 
dưi kơtang Ih yơh. Kwưh kiăng kơ ƀing khua ngă yang Ih, Ơ Yahweh Ơi Adai hơi, 
buh hơô gơñu hăng tơlơi pơklaih, kwưh kiăng kơ ană plei tŏng ten Ih hơ̆k mơak 
amăng tơlơi hiam klă Ih yơh. 

42Ơ Yahweh Ơi Adai hơi, rơkâo kơ Ih anăm hơngah lui hĭ ôh pơtao gơmơi jing 
pô Ih trôč laih ia jâo kiăng pơrơđah kơ tơlơi dưi ñu. Ơ Yahweh hơi, hơdơr bĕ kơ 
Dawid hăng tơlơi hiam klă Ih. 

2 Hră Ruai 7 

Tơlơi Iâu Laĭ Pơyơr Pơkô̆ Sang Yang Yahweh 

(1 Ƀing Pơtao 8:62-66) 

1Tơdang pơtao Solomôn iâu laĭ giŏng laih, blĭp blăp hơmâo jơlah apui trŭn rai 
mơ̆ng adai čuh hơdôm gơnam pơyơr čuh wơ̆t hăng hơdôm gơnam ngă yang 
anŭn, laih anŭn tơlơi ang yang Yahweh pơbă hĭ sang yang anŭn yơh. 

2Ƀing khua ngă yang ƀu thâo mŭt pơ sang yang Yahweh ôh yuakơ tơlơi ang yang 
Yahweh pơbă hĭ pơ sang Ñu anŭn jing bơngač biă mă. 

3Tơdang abih bang ƀing Israel ƀuh apui trŭn rai mơ̆ng adai laih anŭn ƀuh tơlơi 
ang yang Yahweh trŭn ƀơi gah ngŏ kơ sang yang, ƀing gơñu tŏ tơŭt ƀơi atur sang 
hăng ƀo ̆  mơta gơñu akŭp sŏ̱ lŏn yơh. Ƀing gơñu kơkuh pơpŭ bơni hơơč kơ 
Yahweh tui anai, “Yahweh jing hiam klă; tơlơi khăp hiam klă Ñu dŏ nanao hlŏng 
lar.” 

4Giŏng anŭn, pơtao Solomôn hrŏm hăng abih bang ƀing Israel pơyơr đĭ gơnam 
ngă yang ƀơi anăp Yahweh. 

5Pơtao Solomôn pơyơr đĭ sa gơnam ngă yang kơ Yahweh tui anai: Duapluh-dua-
rơbâo drơi rơmô, sa-rơtuh duapluh-rơbâo drơi triu bơbe. Tui anŭn yơh, pơtao 
laih anŭn ƀing Israel iâu laĭ pơyơr pơko ̆  sang yang Ơi Adai anŭn. 

6Ƀing khua ngă yang dŏ dơ̆ng ƀơi anih arăng ruah brơi laih kơ ƀing gơñu. Ƀing 
Lêwi pơkŏn ăt dŏ dơ̆ng ƀơi anih arăng ruah brơi laih kơ ƀing gơñu kiăng kơ adoh 
hăng khul gơnam ayŭ Yahweh, jing gơnam pơtao Dawid hơmâo pơkra laih kiăng 
kơ pioh adoh bơni kơ Yahweh tơdang ñu pô adoh bơni tui anai, “Tơlơi khăp hiam 
klă Ñu dŏ nanao hlŏng lar.” Klă̱ anăp hăng ƀing Lêwi anŭn, ƀing khua ngă yang 
ayŭp tơdiăp gơñu laih anŭn abih bang ƀing Israel hlak dŏ dơ̆ng pơ anŭn yơh. 

7Pơtao Solomôn ăt pơrơgoh hĭ anih tŏng krah wăl tơdron jing anih ƀơi gah anăp 
sang yang Yahweh. Giŏng anŭn, ñu pơyơr đĭ khul gơnam pơyơr čuh laih anŭn 
rơmuă khul gơnam pơyơr tơlơi pơgop pơlir pơ anih anŭn, yuakơ kơnưl ko̱ng 
Solomôn pơkra laih ƀu prŏng đơi ôh kiăng kơ dưi pioh abih bang khul gơnam 
pơyơr anŭn. 

8Ƀơi mông anŭn, Solomôn djă̱ hơdơr tơlơi phet amăng tơjuh hrơi hrŏm hăng 
abih bang ƀing Israel mơ̆n, jing sa tơpul mơnuih lu biă mă, jing ƀing mơnuih 
mơ̆ng guai Lebô-Hamat gah dư̱r truh pơ krong ƀơi guai lŏn čar Êjip gah thu̱ng. 

9Ƀơi hrơi tŏ tui anŭn, jing ƀơi lơ tal sapăn, ƀing gơñu hơmâo tơlơi pơjơnum 
kiăng kơ pơjưh yơh yuakơ ƀing gơñu hơmâo djă̱ hơdơr laih kơ tơlơi pơyơr pơko ̆  
kơnưl amăng tơjuh hrơi laih anŭn kơ hrơi phet amăng tơjuh hrơi dơ̆ng. 

10Ƀơi lơ tal duapluh-klâo amăng blan tal tơjuh, pơtao brơi kơ ƀing ană plei glaĭ 
pơ sang gơñu pô yơh. Ƀing gơñu hơ̆k kơdơ̆k mơak mơai amăng pran jua yuakơ 
abih bang tơlơi hiam klă Yahweh hơmâo pơgiŏng hĭ laih brơi kơ ding kơna Ñu 
pơtao Dawid hăng pơtao Solomôn laih anŭn kơ abih bang ƀing ană plei Ñu ƀing 
Israel yơh. 

Yahweh Pơƀuh Rai Dơ̆ng Hăng Pơtao Solomôn 
(1 Ƀing Pơtao 9:1-9) 

11Tơdơi kơ pơtao Solomôn hơmâo pơgiŏng hĭ laih kơ tơlơi pơdơ̆ng đĭ sang yang 
Yahweh laih anŭn sang pơtao, anŭn jing tơdơi kơ ñu ăt pơgiŏng hĭ laih mơ̆n abih 
bang gơnam ñu pơmĭn pơkra kiăng kơ pioh amăng sang yang Yahweh laih anŭn 
amăng sang ñu pô. 

12Yahweh pơƀuh rai kơ ñu amăng mlam hăng laĭ tui anai: Kâo hơmâo hơmư̆ laih 
tơlơi ih iâu laĭ laih anŭn Kâo hơmâo ruah laih anih anai kơ Kâo pô jing sang yang 
pioh kơ pơyơr đĭ khul gơnam ngă yang. 

13Tơdang Kâo kơđŏl hĭ adai kiăng kơ ƀu hơmâo ia hơjan, ƀôdah brơi rai khul 
kơtop kiăng kĕ pơrai hĭ gơnam tăm amăng anih lŏn anai, ƀôdah brơi rai tơlơi 
kli̱n khe̱ng amăng ƀing ană plei Kâo, 

14tơdah ƀing ană plei Kâo, jing ƀing Kâo yap hăng anăn Kâo, luă gŭ gơñu pô laih 
anŭn iâu laĭ hơduah ƀo ̆  mơta Kâo hăng wir đuaĭ ataih hĭ mơ̆ng khul jơlan sat ƀai 
gơñu. Sĭt Kâo či pơđi̱ng hơmư̆ mơ̆ng adai adih laih anŭn pap brơi tơlơi soh gơñu 
hăng pơsuaih hĭ anih lŏn gơñu mơ̆ng abih bang tơlơi truh sat anŭn yơh. 

15Čơdơ̆ng mơ̆ng ră anai, mơta Kâo či blang kiăng kơ gak wai anih anai laih anŭn 
tơngia Kâo či pơđi̱ng hơmư̆ kơ hơdôm tơlơi kwưh rơkâo hơmâo iâu laĭ laih 
amăng anih anai yơh. 

16Kâo hơmâo ruah mă hăng pơrơgoh hĭ laih sang yang anai, kiăng kơ ană plei 
Kâo dưi pơpŭ pơyom kơ Anăn Kâo pơ anŭn hlŏng lar. Mơta Kâo či lăng pơ anih 
anŭn laih anŭn pran jua Kâo či răng pơgang kơ anih anŭn nanao yơh. 

17Bơ kơ ih, tơdah ih rơbat ƀơi anăp Kâo kar hăng Dawid ama ih rơbat laih, laih 
anŭn tơdah ih ăt ngă tui abih bang tơlơi Kâo pơđar laih anŭn răk pioh khul tơlơi 
pơtă pơtăn wơ̆t hăng tơlơi juăt Kâo mơ̆n, 

18Tui anŭn, Kâo či pơkơjăp tơlơi git gai wai lăng ih hlŏng lar, jing tơlơi Kâo ƀuăn 
laih hăng Dawid ama ih anŭn tơdang Kâo laĭ, “Ih ƀu či rơngiă hĭ ôh pô ană tơčô 
ih dŏ ƀơi grê pơtao kiăng kơ git gai wai lăng ƀing Israel.” 

19Samơ̆ tơdah ƀing gih wir đuaĭ hĭ mơ̆ng Kâo laih anŭn ƀu hơngah lui hĭ ôh khul 
tơlơi Kâo pơtă pơtăn laih anŭn pơđar, jing tơlơi Kâo hơmâo brơi laih kơ ƀing gih 
anŭn, laih anŭn dơ̆ng tơdah ƀing gih nao ngă yang kơkuh pơpŭ kơ ƀing yang 
rơba̱ng, 

20sĭt Kâo či buč hĭ yơh ƀing Israel mơ̆ng anih lŏn Kâo hơmâo brơi laih kơ ƀing 
gơñu, laih anŭn Kâo či hơngah hĭ sang yang anai jing anih Kâo hơmâo pơrơgoh 
laih kiăng kơ ƀing gih pơpŭ pơyom kơ Anăn Kâo pơ anŭn. Giŏng anŭn, abih bang 
ƀing mơnuih mơnam či klao djik laih anŭn hơtŏh djraĭ kơ sang anŭn yơh. 

21Wơ̆t tơdah sang yang anai jing anih hing ang ră anai, arăng či pơrăm hĭ abih. 
Tui anŭn, abih bang mơnuih găn nao či dŏ kơtuă laih anŭn či pơhiăp tui anai yơh, 
“Yua hơget Yahweh pơrai hĭ anih lŏn anai wơ̆t hăng sang yang anai kar hăng 
anŭn lĕ?” 

22Ƀing mơnuih pơkŏn či laĭ tui anai, “Yuakơ ƀing gơñu hơmâo đuaĭ ataih hĭ laih 
mơ̆ng Yahweh Ơi Adai ƀing ơi adon gơñu, jing Pô ba tơbiă laih ƀing gơ̆ mơ̆ng čar 
Êjip. Ră anai ƀing gơñu hơmâo tŭ ju̱m laih ƀing yang rơba̱ng laih anŭn ngă yang 
kơkuh pơpŭ kơ ƀing yang anŭn. Anŭn yơh jing tơhơnal tơlơi Yahweh ba rai laih 
abih bang tơlơi răm rai anai ƀơi ƀing gơñu.” 

2 Hră Ruai 8 

Khul Bruă Mơnuă Pơtao Solomôn Pơgiŏng Hĭ Pơkŏn Dơ̆ng 

(1 Ƀing Pơtao 9:10-28) 

1Ƀơi hơnăl tuč kơ duapluh thŭn, pơtao Solomôn pơgiŏng hĭ laih sang yang 
Yahweh wơ̆t hăng sang pơtao ñu pô mơ̆n. 

2Tơdơi kơ anŭn, ñu pơdơ̆ng glaĭ hơdôm plei pla pơtao Hiram hơmâo pha brơi 
kơ ñu laih anŭn brơi kơ ƀing Israel nao dŏ pơ hơdôm plei anŭn yơh. 

3Hlak anŭn, pơtao Solomôn nao pơ tring Hamat-Zôbah hăng blah mă hĭ tring 
anŭn. 

4Ñu pơdơ̆ng đĭ plei Tadmôr amăng tơdron ha̱r laih anŭn pơdơ̆ng đĭ khul plei pla 
pioh gơnam ñu amăng tring Hamat. 

5Ñu ăt pơdơ̆ng đĭ plei Bêt-Hôrôn gah ngŏ laih anŭn plei Bêt-Hôrôn gah yŭ jing 
plei kơđông kơjăp wơ̆t hăng pơnăng, amăng ja̱ng hăng čơnŭh khuă. 

6Ñu pơdơ̆ng đĭ plei Baalat hrŏm hăng lu plei pla anet prŏng hơmâo khul sang 
pioh gơnam laih anŭn anih kơ khul aseh hăng rơdêh aseh ñu. Ñu ăt pơdơ̆ng đĭ 
hơget tơlơi ñu kiăng amăng plei Yerusalaim, anih lŏn Lebanôn laih anŭn ƀơi djŏp 
anih amăng guai lŏn ñu wai lăng yơh. 

7Hơmâo lu mơnuih mơ̆ng ƀing Hit, ƀing Amôr, ƀing Periz, ƀing Hiwi laih anŭn 
ƀing Yebus, jing ƀing mơnuih ƀu djơ̆ ƀing Israel ôh dŏ so̱t glaĭ amăng ƀing Israel. 

8Ƀing gơñu jing ƀing ană tơčô ƀing kơnung djuai anŭn ăt hơdip amăng anih lŏn 
yuakơ ƀing Israel ƀu dưi pơrai hĭ ƀing gơñu ôh. Abih bang ƀing mơnuih anŭn 
yơh Solomôn pơgŏ̱ ƀing gơñu mă bruă kơ ñu laih anŭn ƀing gơñu jing ƀing hlŭn 
hlŏng truh kơ tă anai yơh. 

9Samơ̆ Solomôn ƀu mă pơjing ƀing Israel jing ƀing hlŭn kơ bruă kơ ñu ôh. Kơđai 
glaĭ, ƀing gơñu jing ƀing tơhan ñu, ƀing khua moa git gai ƀing khua tơhan laih 
anŭn ƀing khua djă̱ akŏ ƀing tơhan aseh jing ƀing pơgăt rơdêh aseh ñu mơ̆n. 

10Solomôn ăt ruah mơ̆ng ƀing Israel rơma-rơtuh rơmapluh čô ƀing khua moa 
kơčrâo brơi bruă kơ ƀing mă bruă anŭn. 

11Pơtao Solomôn ba ană đah kơmơi pơtao Pharaoh đĭ nao mơ̆ng Plei Dawid 
kiăng nao pơ sang pơtao ñu hơmâo pơdơ̆ng đĭ laih kơ gơ̆. Ñu laĭ kơ tơlơi ƀu lăp 
ôh kơ bơnai ñu dưi dŏ amăng sang pơtao Dawid pơtao ƀing Israel, yuakơ anih 
anŭn jing rơgoh hiam yua mơ̆ng Hip Tơlơi Pơgop Yahweh hơmâo dŏ laih pơ anih 
anŭn hlâo adih. 

12Ƀơi kơnưl Yahweh, jing kơnưl ñu hơmâo pơkra laih gah anăp kơ adri̱ng sang 
yang, pơtao Solomôn pơyơr gơnam pơyơr čuh kơ Yahweh. 

13Ñu pơyơr đĭ khul gơnam pơyơr anŭn tui hăng tơlơi Môseh pơđar laih kơ rĭm 
hrơi, hơdôm hrơi Saƀat, hrơi Blan Phrâo laih anŭn kơ klâo tơlơi phet prŏng rĭm 
thŭn, anŭn jing Tơlơi Phet Ƀañ Tơpŭng Ƀu Hơmâo Tơpơi, Tơlơi Phet Bơyan 
Hơpuă laih anŭn Tơlơi Phet Sang Than Jăng Jai. 

14Tui hăng khul hơnơ̆ng pơkă ama ñu Dawid hơmâo brơi laih, ñu ruah pơpha 
ƀing khua ngă yang laih anŭn ƀing Lêwi pơkŏn kơ bruă jao gơñu. Ƀing Lêwi anŭn 
jing ƀing ba akŏ kơ tơlơi ƀing ană plei adoh bơni, ƀing djru kơ ƀing khua ngă 
yang mă bruă gơñu rĭm hrơi laih anŭn jing ƀing gak wai amăng ja̱ng sang yang 
hăng tơpul phara phara tui hăng hrơi gơñu, jing tui hăng tơlơi pơđar ama ñu 
Dawid, jing mơnuih Ơi Adai yơh. 

15Hăng tơlơi pơñen biă mă, ƀing gơñu ngă tui hơdôm tơlơi kơčrâo brơi pơtao 
Dawid hơmâo jao brơi laih kơ ƀing khua ngă yang hăng ƀing Lêwi pơkŏn kơ 
hơdôm sang pioh gơnam wơ̆t hăng tơhơnal tơlơi pơkŏn dơ̆ng. 

16Abih bang tơlơi bruă Solomôn kiăng kơ ngă, ƀing ding kơna ñu hơmâo pơgiŏng 
hĭ laih, jing čơdơ̆ng mơ̆ng hrơi ƀing gơ̆ pơdơ̆ng atur sang yang Yahweh hlŏng 
truh kơ pơgiŏng hĭ yơh. Tui anŭn yơh, sang yang Yahweh hơmâo pơgiŏng hĭ laih. 

17Tơdơi kơ anŭn, pơtao Solomôn ăt nao pơ plei pơnăng Ezyôn-Geber, plei 
pơnăng Êlat amăng tring Edôm, ƀơi ha̱ng ia Rơsĭ Mriah mơ̆n. 

18Laih anŭn, Hiram brơi rai khul sŏng prŏng hrŏm hăng ƀing ding kơna ñu, jing 
ƀing pơgăt sŏng thâo juaih kơ jơlan rơsĭ. Ƀing gơñu hrŏm hăng ƀing ding kơna 
Solomôn pơđu̱ng sŏng nao pơ anih lŏn Ôphir laih anŭn ba glaĭ pă̱-rơtuh 
rơmapluh talang mah jao hĭ kơ pơtao Solomôn yơh. 

2 Hră Ruai 9 

Hơbia Pơtao Seba Rai Čuă Ngui Pơtao Solomôn 

(1 Ƀing Pơtao 10:1-13) 

1Tơdang hơbia pơtao HʼSeba hơmư̆ kơ tơlơi hing ang pơtao Solomôn, ñu rai pơ 
plei phŭn Yerusalaim kiăng kơ lông lăng gơ̆ hăng khul tơlơi tơña tơnap biă mă. 
Ñu rai hrŏm hăng ƀing khua moa laih anŭn ƀing ding kơna lu biă mă, wơ̆t hăng 
khul aseh samô čơkŭng ba jrao ƀâo mơngưi, lu mah laih anŭn khul boh pơtâo 
yom. Tơdang ñu pơbưp hăng pơtao Solomôn, ñu pơhiăp hăng gơ̆ abih bang tơlơi 
ñu hơmâo amăng tơlơi pơmĭn ñu yơh. 

2Pơtao Solomôn laĭ glaĭ abih bang tơlơi ñu tơña yơh. Ƀu hơmâo tơlơi tơña ƀôdah 
tơlơi pơđao hơget ôh jing tơnap đơi kơ ñu pŏk pơblang brơi kơ gơ̆. 

3Tơdang pơtao hơbia čar Seba hơmư̆ laih tơlơi rơgơi pơtao Solomôn laih anŭn 
ƀuh sang pơtao ñu pơdơ̆ng đĭ laih, 

4gơ̆ bă hăng tơlơi hli̱ng hla̱ng yơh. Gơ̆ ăt kơtuă mơ̆n tơdang gơ̆ ƀuh gơnam ƀơ̆ng 
ƀơi kơƀa̱ng ñu, khul anih dŏ be̱r hiam kơ ƀing khua moa ñu, ƀing ding kơna mă 
bruă ñu hrŏm hăng khul ao phyung hiam ƀing gơñu buh, ƀing khua yŏng kơčŏk 
ñu hrŏm hăng khul ao phyung hiam ƀing gơñu buh, laih anŭn khul gơnam pơyơr 
čuh ñu hơmâo pơkra laih ƀơi sang yang Yahweh. 

5Pơtao hơbia anŭn pơhiăp hăng pơtao tui anai, Tơlơi laĭ pơthâo kâo hơmư̆ 
amăng lŏn čar kâo pô kơ khul tơlơi bruă mơnuă ih laih anŭn kơ tơlơi rơgơi ih 
jing sĭt soh sel yơh! 

6Samơ̆ hlâo adih kâo ƀu đaŏ ôh kơ hơdôm tơlơi anŭn tơl kâo rai kiăng ƀuh hăng 
mơta kâo pô. Sĭt biă mă yơh, arăng ră ruai hăng kâo kơ tơlơi rơgơi ih anai aka 
truh kơ sămkrah ôh! Tơlơi ih hơmâo anai jing rơgao hloh kơ hơdôm tơlơi arăng 
laĭ pơthâo kâo hơmư̆ laih. 

7Hiam klă biă mă yơh kơ ƀing ding kơna ih! Hiam klă biă mă yơh kơ ƀing khua 
moa ih, yuakơ ƀing gơñu ăt hơmư̆ mơ̆n tơlơi rơgơi ih rĭm hrơi tơdang ƀing gơñu 
dŏ dơ̆ng mă bruă ƀơi anăp ih! 

8Bơni hơơč kơ Yahweh Ơi Adai ih, jing Pô hơmâo mơak laih hăng ih laih anŭn 
brơi kơ ih jing pơtao kiăng kơ git gai wai lăng pơala brơi kơ Ñu yơh. Yuakơ 
Yahweh khăp kơ ƀing Israel laih anŭn pơmĭn kiăng kơ pơkơjăp ƀing gơñu nanao, 

tui anŭn yơh Ñu hơmâo brơi laih ih jing pơtao kiăng kơ git gai ƀing gơñu amăng 
tơlơi djơ̆ tơpă hăng tơpă hơnơ̆ng. 

9Giŏng anŭn, ñu pha brơi kơ pơtao sa-rơtuh duapluh talang mah, lu gơnam jrao 
ƀâo mơngưi laih anŭn khul boh pơtâo yom. Ƀu hơmâo ôh gơnam jrao ƀâo 
mơngưi pơkŏn hrup hăng pơtao hơbia čar Seba brơi laih kơ pơtao Solomôn 
anŭn. 

10Amăng rơnŭk anŭn, ƀing ding kơna Hiram hrŏm hăng ƀing ding kơna Solomôn 
juăt ba rai mah mơ̆ng anih Ôphir, mơ̆ng anih anŭn yơh ƀing gơñu ăt ba rai khul 
kơyâo go̱ng mriah laih anŭn khul boh pơtâo yom mơ̆n. 

11Pơtao Solomôn yua khul kơyâo go̱ng mriah kiăng pơkra khul tơmĕh dưh djru 
kơ sang yang Yahweh hăng sang pơtao laih anŭn ăt kiăng pơkra khul go̱ng trưng 
hăng go̱ng trap kơ ƀing thâo pĕ ayŭ mơ̆n. Čơdơ̆ng mơ̆ng anŭn hlŏng truh kơ 
tơdơi, kơyâo go̱ng mriah hiam hrup hăng anŭn, ƀu ƀuh arăng ba mŭt pơ lŏn čar 
Yudah dơ̆ng tah. 

12Pơtao Solomôn pha brơi kơ pơtao hơbia čar Seba abih bang gơnam gơ̆ amoaih 
kiăng hăng rơkâo tơña. Gơnam ñu pha brơi kơ gơ̆ jing hloh kơ gơnam gơ̆ pha 
brơi kơ ñu. Giŏng anŭn, gơ̆ wơ̆t glaĭ pơ čar gơ̆ pô wơ̆t hăng ƀing khua moa gơ̆ 
mơ̆n. 

Tơlơi Hing Ang Pơtao Solomôn 
(1 Ƀing Pơtao 10:14-25) 

13Mah Solomôn mă tŭ rĭm thŭn kơtraŏ truh kơ năm-rơtuh nămpluh-năm talang 

14ƀu yap hrŏm ôh hơdôm prăk jia ƀing sĭ mơnia laih anŭn ƀing pơdrô pơčan ba 
rai. Abih bang pơtao ƀing Arab wơ̆t hăng ƀing khua tring amăng lŏn čar Israel ăt 
ba rai amrăk mah mơ̆n. 

15Pơtao Solomôn pơkra dua-rơtuh boh khiơl prŏng čruih tia hăng mah. Ñu pioh 
năm-rơtuh beka mah amăng rĭm boh khiơl anŭn. 

16Ñu ăt pơkra klâo-rơtuh boh khiơl anet čruih tia hăng mah mơ̆n laih anŭn ñu 
pioh klâo-rơtuh beka mah amăng rĭm boh khiơl anŭn. Pơtao pioh hơdôm khiơl 
anŭn amăng sang pơtao ñu jing Sang Glai Kơmrơ̆ng Lebanôn. 

17Giŏng anŭn, pơtao pơkra sa boh grê pơtao yom prŏng gah lăm ngă hăng bla, 
gah rơngiao klôp hăng mah phŭn. 

18Grê pơtao anŭn hơmâo năm yak rơñan laih anŭn hơnăl mah pioh dưh tơkai 
pơtôp hăng grê anŭn mơ̆n. Ƀơi dua gah grê hơmâo anih dưh tơngan laih anŭn 
hơmâo sa boh rup rơmung dŭl dŏ dơ̆ng jĕ ƀơi rĭm anih dưh anŭn. 

19Ăt hơmâo mơ̆n pluh-dua boh rup rơmung dŭl dŏ dơ̆ng ƀơi năm yak rơñan 
anŭn, jing sa boh rup ƀơi dua gah jăh tơluč rĭm boh yak rơñan anŭn yơh. Sĭt hlâo 
kơ anŭn ƀu hơmâo lŏn čar pă ôh pơkra grê pơtao hiam hrup hăng anŭn. 

20Abih bang khul kơčŏk pơtao Solomôn le̱ng kơ pơkra hăng mah laih anŭn abih 
bang gơnam yua amăng sang pơtao ñu pô, jing amăng Sang Glai Kơmrơ̆ng 
Lebanôn, ăt pơkra hăng mah phŭn mơ̆n, yuakơ amăng rơnŭk pơtao Solomôn 
arăng yap amrăk jing ƀu yom đơi ôh. 

21Pơtao hơmâo sa grup sŏng prŏng sĭ mơnia nao ataih laih anŭn ƀing pơgăt sŏng 
pơtao Hiram nao hrŏm kiăng kơ djru ƀing pơgăt sŏng pơtao Solomôn. Klâo thŭn 
sa wơ̆t khul sŏng prŏng anŭn wơ̆t glaĭ ba rai khul mah, amrăk, bla laih anŭn kra 
hua. 

22Pơtao Solomôn ƀrư̆ pơdrŏng jai laih anŭn rơgơi tui hloh kơ abih bang ƀing 
pơtao ƀơi lŏn tơnah anai yơh. 

23Abih bang ƀing pơtao ƀơi lŏn tơnah anai rai čuă ngui pơtao Solomôn kiăng kơ 
hơmư̆ tơlơi rơgơi Ơi Adai hơmâo pioh laih amăng jua pơmĭn ñu. 

24Amăng rĭm thŭn, hlơi pô rai le̱ng kơ ba rai gơnam brơi pơyơr ñu tui anai: Khul 
gơnam yua ngă hăng mah ƀôdah hăng amrăk, khul ao phyung, khul gơnam blah, 
khul jrao ƀâo mơngưi, khul aseh laih anŭn khul aseh glưn. 

25Solomôn hơmâo pă̱-rơbâo anih anơ̆m pioh khul aseh laih anŭn kơ khul rơdêh 
aseh. Ñu hơmâo pluh-dua-rơbâo drơi aseh. Khul aseh anŭn, đơđa ñu pioh djă̱ 
amăng plei pla djă̱ rơdêh aseh, đơđa ñu djă̱ pioh hăng ñu pơ plei Yerusalaim yơh. 

26Ñu git gai abih bang ƀing pơtao čơdơ̆ng mơ̆ng Krong Huphrat hlŏng truh pơ 
anih lŏn ƀing Philistia, ataih truh pơ guai lŏn lŏn čar Êjip yơh. 

27Amăng rơnŭk pơtao Solomôn, amrăk amăng plei Yerusalaim jing lu kar hăng 
khul pơtâo laih anŭn kơyâo sar jing lu kar hăng khul kơyâo ting amăng tring bŏl 
čư̆ yơh. 

28Ƀing sĭ mơnia kơ pơtao Solomôn ba rai khul aseh mơ̆ng lŏn čar Musri laih anŭn 
mơ̆ng abih bang lŏn čar Kewê yơh. 

Tơlơi Pơtao Solomôn Tơĭ Pran 
(1 Ƀing Pơtao 11:41-43) 

29Bơ kơ hơdôm tơlơi truh pơkŏn dơ̆ng truh amăng rơnŭk pơtao Solomôn git gai 
wai lăng, jing čơdơ̆ng mơ̆ng phŭn hlŏng truh kơ abih, arăng čih pioh amăng hră 
čih pioh pô pơala Nathan, amăng hră tơlơi laĭ lui hlâo Ahiyah mơnuih Silôn laih 
anŭn amăng hră tơlơi pơƀuh pô pơƀuh Iđô kơ tơlơi Yarobam ană đah rơkơi 
Nebat yơh. 

30Tơdơi kơ Solomôn wai lăng abih bang ƀing Israel amăng plei Yerusalaim truh 
kơ pă̱pluh thŭn, 

31ñu tơĭ pran laih anŭn arăng dơ̱r ñu amăng Plei Dawid jing plei ama ñu yơh. 
Giŏng anŭn, ană đah rơkơi ñu Rehabam jing pơtao tŏ tui ñu. 

2 Hră Ruai 10 

Ƀing Pluh Kơnung Djuai Israel Gah Dư̱r Tơgŭ Pơkơdơ̆ng Glaĭ Hăng Pơtao 
Rehabam 

(1 Ƀing Pơtao 12:1-24) 

1Rehabam nao pơ plei Sekhem yuakơ abih bang ƀing pluh kơnung djuai Israel 
gah dư̱r nao pơ plei anŭn kiăng kơ pơjing ñu jing pơtao. 

2Hlak anŭn, Yarobam, ană đah rơkơi Nebat, hlak dŏ amăng lŏn čar Êjip yuakơ ñu 
đuaĭ kơdŏp mơ̆ng pơtao Solomôn. Tơdang Yarobam hơmư̆ tơlơi pơtao Solomôn 
djai laih, ñu wơ̆t glaĭ pơ lŏn čar Êjip yơh. 

3Tui anŭn, ƀing Israel jing ƀing pluh kơnung djuai gah dư̱r brơi iâu rai Yarobam, 
laih anŭn ñu wơ̆t hăng abih bang ƀing Israel anŭn nao pơ Rehabam laih anŭn laĭ 
kơ ñu tui anai, 

4“Ama ih tơƀăk sa tơlơi kơtraŏ biă mă ƀơi ƀing gơmơi, samơ̆ ră anai rơkâo kơ ih 
pơdjhôl hĭ bĕ bruă mơnuă gleh glan jing oč kơtraŏ mraŏ ama ih tơƀăk ƀơi ƀing 
gơmơi anŭn. Tui anŭn, ƀing gơmơi či dŏ tŏng ten hăng ih yơh.” 

5Rehabam laĭ glaĭ tui anai, “Wơ̆t glaĭ bĕ pơ kâo amăng klâo hrơi dơ̆ng, kâo či laĭ 
glaĭ yơh.” Tui anŭn, ƀing ană plei đuaĭ hĭ yơh. 

6Giŏng anŭn, pơtao Rehabam pơtơña hăng ƀing kŏng tha, jing ƀing mă bruă kơ 
ama ñu Solomôn hlâo adih, tui anai, “Hiư̆m ƀing gih či djru pơmĭn kơ kâo kiăng 
kơ laĭ glaĭ kơ ƀing ană plei anai lĕ?” 

7Ƀing kŏng tha laĭ glaĭ tui anai, “Tơdah ih ngă hiam klă kơ ƀing ană plei anai kiăng 
pơmơak kơ ƀing gơ̆ laih anŭn laĭ glaĭ mơak kơ ƀing gơ̆, tui anŭn ƀing gơ̆ či jing 
ƀing ding kơna tŏng ten kơ ih nanao yơh.” 

8Samơ̆ Rehabam hơngah hĭ tơlơi ƀing kŏng tha djru pơmĭn brơi kơ ñu laih anŭn 
ñu pơtơña hăng ƀing hlak ai rơnŭk hăng ñu, jing ƀing mă bruă djru kơ ñu. 

9Ñu tơña kơ ƀing hlak ai djru kơ ñu anŭn tui anai, “Hơget tơlơi djru pơmĭn ƀing 
gih hơmâo lĕ? Hiư̆m pă ƀing ta năng laĭ glaĭ kơ ƀing ană plei anai jing ƀing hơmâo 
laĭ laih hăng kâo tui anai lĕ, ‘Pơdjhôl hĭ bĕ oč ama ih hơmâo tơƀăk laih ƀơi ƀing 
gơmơi’?” 

10Ƀing tơdăm phrâo prŏng đĭ rơnŭk hrŏm hăng ñu laĭ glaĭ kơ ñu tui anai, “Ƀing 
ană plei anŭn hơmâo laĭ laih hăng ih tui anai, ‘Ama ih tơƀăk sa ƀĕ oč kơtraŏ ƀơi 
ƀing gơmơi, samơ̆ pơdjhôl hĭ bĕ.’ Samơ̆ năng laĭ glaĭ kơ ƀing gơñu tui anai, 
‘Čơđe̱ng anet tơngan kâo jing kơtang hloh kơ kơiăng ama kâo. 

11Ama kâo tơƀăk laih ƀơi ƀing gih sa ƀĕ oč kơtraŏ, samơ̆ kâo či tơƀăk ƀơi ƀing 
gih sa boh oč jing kơtraŏ hloh yơh. Ama kâo taih pơkra ƀing gih hăng hrĕ klĭ, 
samơ̆ kâo či taih pơkra ƀing gih hăng hrĕ drơi yơh.’ ” 

12Klâo hrơi tơdơi kơ anŭn, Yarobam wơ̆t hăng abih bang ƀing ană plei rai pơ 
Rehabam tui hăng tơlơi pơtao hơmâo pơtă laih, “Wơ̆t glaĭ bĕ pơ kâo amăng klâo 
hrơi.” 

13Pơtao laĭ glaĭ kơ ƀing ană plei khăng kơtang biă mă. Ñu hơngah hĭ tơlơi djru 
pơmĭn ƀing kŏng tha, 

14samơ̆ ñu đuaĭ tui tơlơi djru pơmĭn ƀing tơdăm rơnŭk hrŏm hăng ñu laih anŭn 
ñu laĭ tui anai, “Ama kâo ngă kơ oč gih jing hĭ kơtraŏ, samơ̆ kâo či ngă brơi kơ oč 
anŭn jing kơtraŏ hloh. Ama kâo taih pơkra ƀing gih hăng hrĕ klĭ, samơ̆ kâo či taih 
pơkra ƀing gih hăng hrĕ drơi yơh.” 

15Tui anŭn yơh, pơtao ƀu kiăng hơmư̆ tơlơi ƀing ană plei laĭ ôh, yuakơ tơlơi anŭn 
jing tơbiă rai mơ̆ng Yahweh yơh, kiăng kơ djơ̆ krep tui hăng boh hiăp Ñu hơmâo 
pơhiăp laih hăng Yarobam ană đah rơkơi Nebat mơ̆ng Ahiyah jing pô pơala 
mơ̆ng anih Silôh. 

16Tơdang abih bang ƀing Israel anŭn ƀuh pơtao hơngah ƀu kiăng hơmư̆ tơlơi 
ƀing gơñu laĭ ôh, ƀing gơñu laĭ glaĭ kơ pơtao tui anai: Hơget črăn ƀing ta hơmâo 
amăng tơlơi git gai ană tơčô Dawid lĕ? Ƀing ta ƀu či mă tŭ kŏng ngăn mơ̆ng ană 
tơčô Yisai ôh. Ơ ƀing Israel hơi, rĭm čô amăng ƀing gih wơ̆t glaĭ bĕ pơ anih sang 
gih pô! Ơ ană tơčô Dawid ăh, răng wai bĕ kơ kơnung djuai ih pô! Tui anŭn, abih 
bang ƀing Israel anŭn glaĭ pơ sang gơñu pô yơh. 

17Samơ̆ bơ kơ ƀing Israel hơdip amăng plei pla Yudah, Rehabam ăt dŏ wai lăng 
ƀing gơñu mơ̆n. 

18Giŏng anŭn, pơtao Rehabam ruah Adôniram, jing pô wai lăng gah ƀing khŏm 
mă bruă, laih anŭn pơkiaŏ gơ̆ nao pơrơno̱m hăng ƀing Israel, samơ̆ abih bang 
ƀing Israel anŭn glŏm pơdjai hĭ gơ̆ hăng boh pơtâo. Tơdang pơtao Rehabam 
hơmư̆ tơlơi anŭn, ñu ječ ameč đĭ rơdêh aseh ñu đuaĭ kơdŏp glaĭ pơ plei phŭn 
Yerusalaim yơh. 

19Tui anŭn yơh, ƀing Israel hơmâo tơgŭ pơkơdơ̆ng glaĭ hăng ƀing ană tơčô 
Dawid hlŏng truh kơ tă anai. 

2 Hră Ruai 11 

1Tơdang pơtao Rehabam glaĭ truh amăng plei Yerusalaim, ñu iâu pơƀut glaĭ abih 
bang ƀing tơhan blah mơ̆ng kơnung djuai Yudah wơ̆t hăng kơnung djuai 
Benyamin, jing hơmâo truh kơ sa-rơtuh sapănpluh-rơbâo čô, kiăng pơblah 
pơkơdơ̆ng glaĭ hăng ƀing kơnung djuai Israel laih anŭn kiăng mă glaĭ tơlơi git 
gai brơi kơ Rehabam. 

2Samơ̆ anai yơh jing boh hiăp Yahweh pơtă kơ Semayah jing pô pơala Ơi Adai 
tui anai, 

3Laĭ bĕ kơ Rehabam ană đah rơkơi Solomôn pơtao Yudah laih anŭn kơ ƀing 
Israel dŏ glaĭ hrŏm hăng ƀing kơnung djuai Yudah hăng ƀing kơnung djuai 
Benyamin tui anai, 

4“Anai yơh jing tơlơi Yahweh laĭ: Anăm nao blah pơkơdơ̆ng glaĭ hăng ƀing ayŏng 
adơi gih ôh. Rĭm čô ƀing gih glaĭ pơ sang gih pô bĕ, yuakơ anai jing bruă Kâo hlak 
ngă yơh.” Tui anŭn, ƀing gơñu gưt tui boh hiăp Yahweh laih anŭn glaĭ pơ sang 
gơñu pô. Ƀing gơñu kŏn nao pơkơdơ̆ng glaĭ hăng ƀing Yaboram lơi. 

Rehabam Pơdơ̆ng Đĭ Kơđông Kơjăp Amăng Lŏn Čar Yudah 

5Rehabam hơdip amăng plei Yerusalaim laih anŭn pơkơjăp khul plei kơđông 
kiăng pơgang brơi kơ lŏn čar Yudah tui anai: 

6plei pơnăng Bêtlehem, Êtam, Tekoa, 

7Bêt-Zur, Sôkhô, Adullam, 

8Gat, Marêsah, Zip, 

9Adôrayim, Lakhis, Azêkah, 

10Zorah, Aiyalôn laih anŭn Hebrôn. Anŭn jing hơdôm plei kơđông amăng tring 
Yudah laih anŭn tring Benyamin. 

11Tơdơi kơ ñu pơkơjăp laih plei pơgang anŭn, ñu ruah ƀing khua kiăng kơ git gai 
amăng hơdôm anih anŭn, laih anŭn pha brơi gơnam ƀơ̆ng, rơmuă ôliwơ laih 
anŭn tơpai boh kơƀâo kơ ƀing gơñu. 

12Ñu ăt pioh mơ̆n khul khiơl laih anŭn khul tơbăk amăng abih bang plei anŭn 
kiăng kơ pơkơjăp hơdôm anih anŭn kơtang biă mă yơh. Tui anŭn yơh, anih tring 
Yudah hăng Benyamin jing dŏ kơjăp gah yŭ tơlơi git gai ñu. 

13Ƀing khua ngă yang laih anŭn ƀing Lêwi pơkŏn rai mơ̆ng abih bang tring trang 
gơñu amăng lŏn čar Israel laih anŭn dŏ gah Yarobam yơh. 

14Ƀing Lêwi anŭn ăt đuaĭ lui hĭ anih lŏn kŏng ngăn đang rơ̆k mơda gơñu kiăng 
kơ nao pơ anih lŏn Yudah laih anŭn pơ plei phŭn Yerusalaim yơh yuakơ pơtao 
Yarobam hăng ƀing ană đah rơkơi ñu hơmâo hơngah hĭ laih ƀu brơi kơ ƀing Lêwi 
anŭn ngă bruă khua ngă yang Yahweh ôh. 

15Kơđai glaĭ, Yarobam ruah ƀing khua ngă yang ñu pô kơ hơdôm khul anih glông 
pioh kơkuh pơpŭ kơ yang rơba̱ng laih anŭn kiăng kơ pioh khul rup trah bơbe 
hăng rup trah ană rơmô ñu hơmâo pơkra laih. 

16Abih bang ƀing ană plei mơ̆ng rĭm kơnung djuai Israel, jing ƀing hơmâo pran 
jua hơduah sem kơkuh pơpŭ kơ Yahweh Ơi Adai ƀing Israel, ƀing gơñu le̱ng kơ 
đuaĭ tui ƀing Lêwi nao pơ plei Yerusalaim kiăng pơyơr khul gơnam pơyơr kơ 
Yahweh, Ơi Adai kơ ƀing ơi adon gơñu. 

17Ƀing gơñu pơkơtang brơi kơ dêh čar ƀing Yudah laih anŭn djru kơ pơtao 
Rehabam ană đah rơkơi Solomôn amăng klâo thŭn. Amăng khul thŭn anŭn, ƀing 
gơñu đuaĭ tui hơdôm hơdră jơlan pơtao Dawid hăng pơtao Solomôn yơh. 

Sang Anŏ Rehabam 

18Rehabam dŏ kơ HʼMahalat, jing ană đah kơmơi Yerimôt hăng HʼAbihail. 
Yerimôt jing ană đah rơkơi Dawid, laih anŭn HʼAbihail jing ană đah kơmơi Eliab, 
laih anŭn jing tơčô Yissai. 

19HʼAbihail tơkeng brơi kơ Rehabam klâo čô ană đah rơkơi jing: Yeus, Semaryah 
laih anŭn Zaham. 

20Tơdơi kơ anŭn, Rehabam dŏ kơ HʼMaakhah, ană đah kơmơi Absalôm, laih 
anŭn HʼMaakhah tơkeng brơi kơ Rehabam pă̱ čô ană đah rơkơi jing: Abiyah, 
Attai, Ziza laih anŭn Selômit. 

21Abih bang Rehabam hơmâo pluh-sapăn čô bơnai laih anŭn nămpluh čô bơnai 
hle̱, laih anŭn duapluh-sapăn čô ană đah rơkơi laih anŭn nămpluh čô ană đah 
kơmơi. Ñu khăp kơ HʼMaakhah, ană đah kơmơi Absalôm, hloh kơ abih bang ƀing 
bơnai ñu pơkŏn. 

22Tui anŭn, Rehabam ruah Abiyah, ană kơčoa đah rơkơi HʼMaakhah, jing pô khua 
prŏng hloh amăng ƀing ayŏng adơi gơ̆, kiăng kơ gơ̆ jing pơtao tŏ tui ñu. 

23Ñu jao brơi bruă jao kơ ƀing ană đah rơkơi ñu pơkŏn ƀơi khul plei kơđông 
phara phara amăng djŏp anih tring Yudah hăng Benyamin. Ñu ăt pha brơi kơ 
ƀing gơ̆ gơnam ƀơ̆ng bă blai laih anŭn ăt ruah brơi lu bơnai kơ ƀing gơ̆ mơ̆n. 
Tơlơi ñu ngă anŭn jing tơlơi rơgơi biă mă. 

2 Hră Ruai 12 

Sisak Pơtao Lŏn Čar Êjip Wang Blah Lŏn Čar Yudah 

(1 Ƀing Pơtao 14:25-31) 

1Tơdơi kơ Rehabam jing pơtao laih anŭn ñu jing hĭ kơtang laih, ñu hrŏm hăng 
abih bang ƀing Israel wir đuaĭ ataih mơ̆ng tơlơi juăt Yahweh yơh. 

2Amăng thŭn tal rơma rơnŭk pơtao Rehabam wai lăng, yuakơ ƀing Israel ƀu dŏ 
tŏng ten hăng Yahweh ôh, tui anŭn Ñu brơi Sisak pơtao lŏn čar Êjip rai kơsung 
blah plei phŭn Yerusalaim yơh. 

3Pơtao Sisak rai hăng sa-rơbâo dua-rơtuh boh rơdêh aseh, năm-rơbâo čô ƀing 
tơhan aseh laih anŭn lu ƀing ling tơhan pơkŏn rai hrŏm hăng ñu mơ̆ng lŏn čar 
Êjip wơ̆t hăng ƀing Khub, ƀing Suk laih anŭn ƀing Kus yơh. 

4Ñu blah mă khul plei kơđông kơjăp amăng lŏn čar Yudah laih anŭn nao kơsung 
nao truh pơ plei Yerusalaim. 

5Giŏng anŭn, pô pơala Semayah rai pơ Rehabam laih anŭn pơ ƀing khua moa lŏn 
čar Yudah, jing ƀing pơjơnum glaĭ amăng plei Yerusalaim yuakơ huĭ bra̱l kơ 
Sisak. Pô pơala anŭn laĭ kơ ƀing gơñu tui anai, “Anai yơh jing tơlơi Yahweh laĭ: 
Ƀing gih hơmâo hơngah lui hĭ Kâo laih, hơnŭn yơh, ră anai Kâo ăt hơngah lui hĭ 
ƀing gih mơ̆n laih anŭn brơi kơ pơtao Sisak blah mă hĭ ƀing gih yơh.” 

6Tui anŭn, ƀing khua moa Israel wơ̆t hăng pơtao pơluă gŭ gơñu pô laih anŭn laĭ 
tui anai, “Yahweh yơh jing tơpă hơnơ̆ng.” 

7Tơdang Yahweh ƀuh kơ tơlơi ƀing gơñu pơluă gŭ gơñu pô, Yahweh pơtă kơ pô 
pơala Semayah laĭ tui anai, “Yuakơ ƀing gơñu hơmâo pơluă gŭ hĭ laih gơñu pô, 
Kâo ƀu či brơi kơ pơtao anŭn pơrai hĭ ƀing gơñu ôh, samơ̆ Kâo či tañ pơklaih hĭ 
ƀing gơñu mơ̆ng tơlơi pơrai anŭn yơh. Kâo ƀu či brơi kơ Sisak tuh tơlơi hil nač 
Kâo ƀơi plei Yerusalaim ôh. 

8Samơ̆ ƀing Yudah či dŏ gah yŭ tơlơi dưi ñu yơh kiăng kơ ƀing gơñu dưi pơkơnăl 
kơ tơlơi phara tŏng krah tơlơi mă bruă kơ Kâo hăng tơlơi mă bruă kơ ƀing pơtao 
lŏn tơnah anai.” 

9Tơdang Sisak pơtao lŏn čar Êjip kơsung blah plei Yerusalaim, ñu mă pơđuaĭ hĭ 
mŭk dram sang yang Yahweh wơ̆t hăng mŭk dram amăng sang pơtao mơ̆n. Ñu 
mă pơđuaĭ hĭ mŭk dram sang yang Yahweh wơ̆t hăng mŭk dram sang pơtao 
mơ̆n. Ñu mă pơđuaĭ hĭ abih bang gơnam yom pơphan wơ̆t hăng khul khiơl 
Solomôn hơmâo pơkra hăng mah laih mơ̆n. 

10Tui anŭn, pơtao Rehabam pơkra khul khiơl hăng ko̱ng kiăng pơala kơ khul 
khiơl mah anŭn hơmâo rơngiă hĭ laih. Ñu jao bruă gak wai gơnam anŭn kơ pô 
khua git gai ƀing gak ƀơi bah amăng mŭt nao pơ sang pơtao yơh. 

11Tơdang mông pă pơtao mŭt amăng sang yang Yahweh, ƀing gak anŭn djă̱ yơh 
khul khiơl anŭn, laih anŭn tơdang ñu tơbiă, ƀing gơñu pioh glaĭ khul khiơl anŭn 
amăng anih gak răk pioh yơh. 

12Yuakơ Rehabam luă gŭ ñu pô, tơlơi Yahweh hil abih hĭ laih anŭn Ñu ƀu pơrai 
hĭ gơ̆ hlo̱m ƀo̱m ôh. Sĭt yơh ăt dŏ hơmâo tơlơi hiam klă amăng lŏn čar Yudah. 

13Pơtao Rehabam hơđơ̆ng pơkơjăp ñu pô amăng plei phŭn Yerusalaim laih anŭn 
ăt tŏ tui git gai wai lăng. Ñu hlak pă̱pluh-sa thŭn tơdang ñu jing pơtao laih anŭn 
ñu git gai wai lăng pluh-tơjuh thŭn amăng plei Yerusalaim, jing plei Yahweh 
hơmâo ruah mă laih amăng abih bang kơnung djuai ƀing Israel kiăng kơ pioh 
kơkuh pơpŭ kơ Anăn Ñu pơ anŭn. Anăn amĭ ñu jing HʼNaamah, jing mơnuih 
Ammôn. 

14Ñu ngă tơlơi sat ƀai yuakơ ñu ƀu hơmâo pran jua kơkuh pơpŭ kơ Yahweh ôh. 

15Bơ kơ khul tơlơi truh pơkŏn amăng rơnŭk pơtao Rehabam git gai wai lăng, 
čơdơ̆ng mơ̆ng phŭn hlŏng truh kơ hơnăl tuč, arăng čih pioh laih amăng hră čih 
pioh pô pơala Semayah laih anŭn amăng hră pô pơƀuh Iđô. Laih anŭn dơ̆ng, 
hơmâo tơlơi pơblah nanao tŏng krah pơtao Rehabam hăng pơtao Yarobam. 

16Tơdơi kơ pluh-tơjuh thŭn Rehabam git gai wai lăng, ñu tơĭ pran laih anŭn 
arăng dơ̱r ñu amăng Plei Dawid. Laih kơ arăng dơ̱r Rehabam, abiyah ană đah 
rơkơi ñu jing pơtao tŏ tui ñu. 

2 Hră Ruai 13 

Tơlơi Pơtao Abiyah Pơblah Hăng Pơtao Yarobam 

(1 Ƀing Pơtao 15:1-8) 

1Amăng thŭn tal pluh-sapăn rơnŭk pơtao Yarobam wai lăng, Abiyah jing pơtao 
lŏn čar Yudah. 

2Ñu git gai wai lăng amăng plei Yerusalaim klâo thŭn. Anăn amĭ ñu jing 
HʼMaakhah, jing ană tơčô Uriêl mơ̆ng plei Gibah. Hlak anŭn, hơmâo tơlơi pơblah 
tŏng krah Abiyah hăng Yarobam. 

3Abiyah nao pơblah hrŏm hăng pă̱-rơtuh-rơbâo čô ƀing ling tơhan laih anŭn 
Yarobam pơƀut glaĭ sapăn-rơtuh-rơbâo čô ƀing ling tơhan khĭn kơtang mơ̆n 
kiăng pơkơdơ̆ng glaĭ hăng ñu. 

4Abiyah dŏ ƀơi čư̆ Zemarayim, jing amăng tring bŏl čư̆ Ephraim, laih anŭn laĭ tui 
anai, Ơ Yarobam hăng abih bang ƀing Israel hơi, hơmư̆ kâo bĕ! 

5Hiư̆m pă, ƀing gih aka ƀu thâo ôh hă kơ tơlơi Yahweh, Ơi Adai ƀing Israel, 
hơmâo pha brơi laih tơlơi jing pơtao hlŏng lar kơ ƀing Israel kơ pơtao Dawid 
laih anŭn kơ ƀing ană tơčô ñu hăng sa tơlơi pơgop ƀu dưi kơjŏh hĭ ôh? 

6Samơ̆ Yarobam, ană đah rơkơi Nebat, jing sa čô khua moa kơ pơtao Solomôn 
ană đah rơkơi Dawid, tơgŭ pơkơdơ̆ng glaĭ hăng khua ñu. 

7Hơmâo đơđa tơpul ƀing pleč ƀlŏr pơƀut glaĭ hrŏm hăng ñu kiăng kơ pơkơdơ̆ng 
glaĭ hăng pơtao Rehabam, ană đah rơkơi Solomôn, tơdang ñu dŏ hlak ai laih 
anŭn aka ƀu hơmâo tơlơi mưn tŭ djŏp ôh kiăng pơkơdơ̆ng glaĭ hăng ƀing gơñu. 

8Ră anai ƀing gih pơkra hơdră pơkơdơ̆ng glaĭ hăng dêh čar Yahweh yơh, jing dêh 
čar dŏ amăng tơngan ƀing ană tơčô Dawid. Sĭt yơh ƀing gih hơmâo hrŏm hăng 
ƀing gih sa tơpul ling tơhan lu biă mă samơ̆ kơnơ̆ng hơmâo khul rup trah ană 
rơmô tơno mah đôč, jing gơnam Yarobam hơmâo pơkra laih kiăng kơ ƀing gih 
đaŏ kơnang. 

9Hloh kơ anŭn dơ̆ng, ƀing gih hơmâo puh pơđuaĭ hĭ laih ƀing khua ngă yang 
Yahweh, jing ƀing ană tơčô A̱rôn hrŏm hăng ƀing Lêwi pơkŏn laih anŭn pơjing 
mă ƀing khua ngă yang gih pô tui hăng ƀing lŏn čar pơkŏn juăt ngă. Anŭn jing 
hlơi pô rai pơrơgoh hĭ ñu pô hăng sa drơi ană rơmô tơno laih anŭn hăng tơjuh 
drơi triu tơno, pô anŭn dưi jing khua ngă yang kơ rup trah ƀu djơ̆ jing yang anŭn 
yơh. 

10Samơ̆ bơ kơ ƀing gơmơi, Yahweh jing Ơi Adai gơmơi, laih anŭn ƀing gơmơi ƀu 
wir đuaĭ ataih hĭ mơ̆ng Ñu ôh. Ƀing khua ngă yang mă bruă kơ Yahweh jing ƀing 
ană tơčô A̱rôn laih anŭn ƀing Lêwi pơkŏn djru kơ ƀing gơñu. 

11Rĭm mơguah hăng klăm, ƀing gơñu čuh khul gơnam pơyơr čuh laih anŭn 
gơnam ƀâo mơngưi kơ Yahweh. Ƀing gơñu pioh ƀañ tơpŭng tơlơi phiăn ƀơi 

kơƀa̱ng rơgoh hiam laih anŭn tuč apui kơđen ƀơi tơkai kơđen mah rĭm klăm. 
Ƀing gơmơi djă̱ pioh hơdôm tơlơi Yahweh Ơi Adai gơmơi hơduah tơña yơh. 
Samơ̆ ƀing gih hơmâo hơngah lui hĭ laih Ñu. 

12Ơi Adai dŏ hăng ƀing gơmơi. Ñu yơh jing khua djă̱ akŏ gơmơi. Ƀing khua ngă 
yang Ñu či ayŭp tơdiăp gơñu kiăng kơ iâu pơƀut ƀing gơmơi nao pơblah 
pơkơdơ̆ng glaĭ hăng ƀing gih. Ơ ƀing Israel hơi, anăm pơblah pơkơdơ̆ng glaĭ 
hăng Yahweh, Ơi Adai ƀing ơi adon gih ôh, yuakơ ƀing gih ƀu či dưi hĭ ôh. 

13Hlak anŭn, tơdang Abiyah hlak pơhiăp laih anŭn Yarobam hlak dŏ gah anăp 
ling tơhan ƀing Yudah, Yarobam hơmâo pơkiaŏ hơgŏm laih đơđa ƀing ling tơhan 
ñu nao pơ gah rŏng ƀing Yudah kiăng kơ ƀing tơhan Israel anŭn krăp pơblah dŏ 
gah rŏng kơ ƀing Yudah yơh. 

14Tơdang ƀing Yudah wir ƀuh kơ tơlơi ƀing gơñu tŭ tơlơi kơsung blah gah anăp 
hăng gah rŏng, ƀing gơñu kwưh rơkâo kơ Yahweh yơh. Ƀing khua ngă yang ayŭp 
tơdiăp gơñu 

15laih anŭn ƀing Yudah ur dreo nao pơblah yơh. Ƀơi mông ƀing gơñu ur dreo 
mơtam, Ơi Adai dưi hĭ kơ Yarobam wơ̆t hăng ƀing ling tơhan Israel ƀơi anăp 
Abiyah hăng ƀing Yudah yơh. 

16Ƀing Israel đuaĭ kơdŏp mơ̆ng ƀing Yudah laih anŭn Ơi Adai pơklaih hĭ ƀing 
gơñu mơ̆ng tơngan tơlơi dưi ƀing Israel yơh. 

17Abiyah hăng ƀing ling tơhan ñu pơrai hĭ lu biă mă ƀing ling tơhan Israel tơl 
truh kơ rơma-rơtuh-rơbâo čô amăng ƀing ling tơhan ƀing Israel djai hĭ. 

18Tui anŭn, ƀing Yudah blah dưi hĭ kơ ƀing Israel yuakơ ƀing gơñu đaŏ kơnang 
kơ Yahweh, Ơi Adai ƀing ơi adon gơñu yơh. 

19Abiyah kiaŏ mă Yarobam laih anŭn mă mơ̆ng ñu đơđa plei pơnăng Bêthêl, 
Yêsanah laih anŭn Êphrôn wơ̆t hăng plei pla jum dar anŭn mơ̆n. 

20Yarobam ƀu hơmâo glaĭ tơlơi dưi dơ̆ng tah amăng rơnŭk Abiyah wai lăng. Ƀơi 
hơnăl tuč, Yahweh pơkơhma̱l hĭ Yarobam laih anŭn ñu djai hĭ yơh. 

21Bơ kơ pơtao Abiyah, ñu prŏng kơtang tui. Ñu dŏ pluh-pă̱ čô bơnai laih anŭn 
hơmâo duapluh-dua čô ană đah rơkơi hăng pluh-năm čô ană đah kơmơi yơh. 

22Hơdôm tơlơi truh pơkŏn amăng rơnŭk Abiyah git gai wai lăng, hơget bruă 
mơnuă ñu ngă hăng hơget tơlơi ñu pơhiăp, arăng čih pioh amăng hră čih pioh 
pô pơala Iđô. 

2 Hră Ruai 14 

1Tơdang pơtao Abiyah tơĭ pran, arăng dơ̱r hĭ ñu amăng Plei Dawid. Laih kơ anŭn, 
Asa ană ñu tŏ tui ñu jing pơtao. Amăng rơnŭk Asa git gai wai lăng, anih lŏn ñu dŏ 
rơnŭk rơno̱m amăng pluh thŭn yơh. 

Pơtao Asa Blah Dưi Hĭ Kơ Ƀing Kus 

2Pơtao Asa ngă tơlơi hiam klă hăng tơpă hơnơ̆ng ƀơi anăp mơta Yahweh Ơi Adai 
ñu. 

3Ñu mă pơđuaĭ hĭ khul kơnưl ngă yang ƀing tuai, pơglưh hĭ khul anih glông 
kơkuh pơpŭ kơ ƀing yang rơba̱ng mơ̆n, pơphač hĭ khul rup trah hăng khăt pơrai 
hĭ khul tơmĕh yang HʼAsêrah. 

4Ñu pơđar kơ ƀing Yudah đuaĭ tui Yahweh, jing Ơi Adai ƀing ơi adon gơñu, laih 
anŭn gưt tui khul tơlơi juăt tơlơi pơđar Yahweh yơh. 

5Yuakơ Asa mă pơđuaĭ hĭ khul anih glông kơkuh pơpŭ kơ yang rơba̱ng laih anŭn 
khul kơnưl čuh gơnam ƀâo mơngưi amăng rĭm plei pla amăng lŏn čar Yudah, tui 
anŭn lŏn čar Yudah dŏ rơnŭk rơnua yơh gah yŭ tơlơi ñu git gai wai lăng. 

6Ñu ăt pơdơ̆ng đĭ kơđông kơjăp amăng khul plei lŏn čar Yudah mơ̆n tơdang anih 
lŏn Yudah dŏ rơnŭk rơno̱m. Amăng khul thŭn anŭn, ƀu hơmâo hlơi pô rai pơblah 
pơkơdơ̆ng glaĭ hăng ñu ôh yuakơ Yahweh brơi kơ ñu dŏ rơnŭk rơnua. 

7Asa laĭ kơ ƀing Yudah tui anai, Brơi kơ ƀing ta pơdơ̆ng đĭ kơđông kơjăp amăng 
khul plei anai bĕ, laih anŭn ma̱n pơdơ̆ng khul pơnăng jum dar khul plei anŭn 
wơ̆t hăng khul sang kơtŭm, amăng ja̱ng laih anŭn hơmâo khul čơnŭh khuă mơ̆n. 
Anih lŏn anai ăt jing lŏn ta mơ̆n yuakơ ƀing ta hơmâo đuaĭ tui Yahweh Ơi Adai 
ta. Yuakơ ƀing ta đuaĭ tui Ñu yơh, tui anŭn Ñu hơmâo pha brơi kơ ƀing ta dŏ 
rơnŭk rơno̱m djŏp bơnăh. Tui anŭn, ƀing gơñu pơdơ̆ng đĭ khul kơđông anŭn laih 
anŭn đĭ kơyar yơh. 

8Pơtao Asa hơmâo klâo-rơtuh-rơbâo ƀing ling tơhan mơ̆ng kơnung djuai Yudah, 
djă̱ khul khiơl prŏng hăng khul tơbăk, laih anŭn dua-rơtuh-rơbâo ƀing ling 
tơhan mơ̆ng kơnung djuai Benyamin, djă̱ khul khiơl anet hăng khul hraŏ. Abih 
bang ƀing ling tơhan anŭn le̱ng kơ ƀing khĭn kơtang soh sel. 

9Hơmâo sa wơ̆t, Zerah pơtao ƀing Kus djă̱ ba ƀing ling tơhan lu rai truh pơ plei 
pơnăng Marêsah kiăng kơ pơblah pơkơdơ̆ng glaĭ hăng ƀing Yudah hăng klâo-
rơtuh boh rơdêh aseh. 

10Pơtao Asa tơbiă nao bưp ñu laih anŭn ƀing gơñu prap pre kiăng kơ kơsung 
blah amăng dơnung Zephathah jĕ plei Marêsah. 

11Giŏng anŭn, pơtao Asa kwưh rơkâo kơ Yahweh Ơi Adai ñu tui anai, Ơ Yahweh 
ăh, kơnơ̆ng hơjăn Ih đôč dưi djru ƀing ƀu hơmâo tơlơi dưi kơtang kiăng kơ 
pơkơdơ̆ng glaĭ hăng ƀing dưi kơtang. Tui anŭn, rơkâo kơ Ih djru kơ ƀing gơmơi 
đa, Ơ Yahweh Ơi Adai gơmơi hơi, yuakơ ƀing gơmơi kơnang kơ Ih. Kơnơ̆ng 
hơjăn amăng anăn Ih yơh ƀing gơmơi nao pơblah pơkơdơ̆ng glaĭ hăng ƀing ling 
tơhan lu biă mă anŭn. Ơ Yahweh hơi, Ih yơh jing Ơi Adai gơmơi. Rơkâo kơ Ih 
anăm brơi ôh kơ ƀing kơnơ̆ng jing mơnuih mơnam đôč dưi blah juă hĭ Ih. 

12Yahweh dưi hĭ kơ ƀing Kus ƀơi anăp pơtao Asa hăng ƀing Yudah. Ƀing Kus đuaĭ 
kơdŏp hĭ yơh. 

13Laih anŭn pơtao Asa hăng ƀing ling tơhan ñu kiaŏ blah ƀing gơñu truh pơ plei 
pơnăng Gerar. Hơmâo lu biă mă ƀing Kus djai hĭ tơl ƀing gơñu ƀu thâo pơƀut glaĭ 
ôh. Ƀing gơñu răm rai hĭ ƀơi anăp Yahweh laih anŭn ƀơi anăp ƀing ling tơhan 
Ñu. Tui anŭn, ƀing Yudah ba glaĭ lu biă mă gơnam sua mă. 

14Ƀing gơñu pơrai hĭ abih bang plei pla jum dar plei Gerar yuakơ ƀing rŏh ayăt 
anŭn huĭ bra̱l kơ Yahweh. Ƀing Yudah sua mă abih bang mơ̆ng khul plei pla anŭn 
yuakơ hơmâo lu biă mă gơnam yom pơ anŭn. 

15Ƀing gơñu ăt kơsung blah khul sang khăn ƀing wai hlô mơnơ̆ng laih anŭn ba 
pơđuaĭ hĭ khul triu, bơbe laih anŭn khul aseh samô mơ̆n. Giŏng anŭn, ƀing gơñu 
wơ̆t glaĭ pơ plei phŭn Yerusalaim yơh. 

2 Hră Ruai 15 

Pơtao Asa Pơrai Hĭ Khul Rup Trah Yang Rơba̱ng Amăng Lŏn Čar Yudah 

1Hlak anŭn, Yang Bơngăt Ơi Adai trŭn rai ƀơi Azaryah ană đah rơkơi Ôdêd. 

2Tui anŭn, Azaryah tơbiă nao bưp pơtao Asa mơtam hăng laĭ tui anai, Hơmư̆ kâo 
bĕ, Ơ pơtao Asa laih anŭn abih bang ƀing Yudah hăng ƀing Benyamin ăh. Yahweh 
dŏ laih hăng ƀing gih yuakơ ƀing gih dŏ hăng Ñu. Tơdah ƀing gih hơduah sem 
Ñu, ƀing gih či hơduah ƀuh Ñu yơh, samơ̆ tơdah ƀing gih hơngah lui hĭ Ñu, Ñu ăt 
či hơngah lui hĭ ƀing gih mơ̆n. 

3Čơdơ̆ng mơ̆ng sui laih ƀing Israel, jing ƀing ơi adon ta, hơngah ƀu kơkuh pơpŭ 
kơ Ơi Adai sĭt ôh, ƀu hơmâo ƀing khua ngă yang kiăng kơ pơtô pơhrăm tơlơi djơ̆ 
tơpă laih anŭn kŏn thâo krăn tơlơi juăt Môseh lơi. 

4Samơ̆ tơdang ƀing gơñu dŏ amăng tơlơi tơnap rŭng, ƀing gơñu đuaĭ glaĭ pơ 
Yahweh, jing Ơi Adai ƀing Israel, hơduah sem Ñu, laih anŭn ƀing gơñu hơduah 
ƀuh Ñu yơh. 

5Amăng rơnŭk gleh tơnap anŭn, tơlơi đuaĭ hyu pơ anai pơ adih či jing huĭ hyưt 
yơh, yuakơ abih bang ƀing ană plei amăng djŏp djang anih rŭng răng biă mă. 

6Kơnung djuai anai pơrai hĭ kơnung djuai adih laih anŭn plei prŏng anŭn pơrai 
hĭ plei prŏng pơkŏn, yuakơ Ơi Adai pơrŭng kơ ƀing gơñu hăng djŏp mơta tơlơi 
tơnap rŭng yơh. 

7Samơ̆ bơ kơ ƀing gih, dŏ kơjăp laih anŭn anăm tah hơtai hĭ ôh, yuakơ mơ̆ng 
bruă mơnuă ƀing gih ngă, ƀing gih či tŭ tơlơi bơni yơh. 

8Tơdang pơtao Asa hơmư̆ hơdôm boh hiăp anŭn laih anŭn tơlơi laĭ lui hlâo kơ 
Azaryah, ană đah rơkơi pô pơala Ôdêd, ñu hơđơ̆ng pran jua yơh. Tui anŭn, ñu 
mă pơđuaĭ hĭ abih bang rup trah hơƀak drak mơ̆ng abih anih lŏn ƀing Yudah 

hăng ƀing Benyamin, laih anŭn ăt mơ̆ng khul plei pla ñu hơmâo blah mă amăng 
khul bŏl čư̆ Ephraim mơ̆n. Ñu ăt pơkra glaĭ mơ̆n kơnưl ngă yang kơ Yahweh, jing 
amăng adri̱ng gah anăp kơ sang yang Yahweh yơh. 

9Giŏng anŭn, ñu pơƀut glaĭ abih bang ƀing Yudah laih anŭn ƀing Benyamin hrŏm 
hăng ƀing mơnuih mơ̆ng ƀing Ephraim, ƀing Manasseh mơ̆ng gah yŭ̱ kơ krong 
Yurdan, hăng ƀing Simeôn, jing ƀing rai dŏ hơdip amăng ƀing gơñu. Hơmâo lu 
mơnuih mơ̆ng ƀing kơnung djuai anŭn rai đuaĭ tui pơtao Asa yuakơ ƀing gơ̆ ƀuh 
kơ tơlơi Yahweh Ơi Adai gơ̆ dŏ hrŏm hăng gơ̆. 

10Ƀing gơñu pơjơnum glaĭ ƀơi plei Yerusalaim amăng blan tal klâo thŭn tal pluh-
rơma amăng rơnŭk pơtao Asa git gai wai lăng. 

11Tơdang ƀơi mông anŭn, ƀing gơñu pơyơr gơnam ngă yang kơ Yahweh jing 
đơđa hlô ƀing gơñu ba glaĭ mơ̆ng gơnam ƀing gơñu hơmâo sua mă laih amăng 
tơlơi pơblah. Abih bang hlô mơnơ̆ng ƀing gơñu pơyơr ngă yang anŭn truh kơ 
tơjuh-rơtuh drơi rơmô, tơjuh-rơtuh drơi triu hăng bơbe. 

12Ƀing gơñu pơjing tơlơi pơgop kiăng kơ kơkuh pơpŭ tŏng ten kơ Yahweh, Ơi 
Adai ƀing ơi adon gơñu, hăng abih pran jua bơngăt gơñu yơh. 

13Ƀing gơñu ăt tŭ ư abih bang ƀing hlơi pô ƀu kơkuh pơpŭ tŏng ten kơ Yahweh, 
Ơi Adai ƀing Israel ôh, ƀing gơñu khŏm tŭ tơlơi djai yơh wơ̆t tơdah ƀing mơnuih 
anŭn yom prŏng ƀôdah ƀu yom prŏng, đah rơkơi ƀôdah đah kơmơi. 

14Ƀing gơñu ƀuăn rơ̆ng hăng Yahweh hăng tơlơi ur kraih, hăng dơnai ayŭp khul 
tơdiăp khul tơki kraih krin yơh. 

15Abih bang ƀing lŏn čar Yudah mơak kơ tơlơi ƀuăn rơ̆ng anŭn yuakơ ƀing gơñu 
hơmâo ƀuăn rơ̆ng laih hăng abih pran jua. Ƀing gơñu triăng hơduah sem Ơi Adai 
laih anŭn ƀing gơñu hơduah ƀuh Ñu yơh. Tui anŭn, Yahweh pha brơi kơ ƀing 
gơñu dŏ rơnŭk rơnua mơ̆ng djŏp bơnăh yơh. 

16Wơ̆t tơdah yă ñu HʼMaakhah, pơtao Asa ăt pơglưh hĭ anih bruă gơ̆ jing hơbia 
pơtao, yuakơ gơ̆ hơmâo pơdơ̆ng đĭ laih tơmĕh kơyâo hơƀak drak yang HʼAsêrah. 
Asa pơglưh trŭn hĭ hăng pơphač hĭ tơmĕh hơƀak drak anŭn laih anŭn čuh hĭ 
amăng dơnung Kidrôn. 

17Wơ̆t tơdah ñu ƀu pơglưh hĭ ôh khul sang anet kơkuh pơpŭ kơ yang rơba̱ng ƀơi 
anih glông, samơ̆ pran jua Asa dŏ tŏng ten hăng Yahweh amăng abih tơlơi hơdip 
ñu yơh. 

18Ñu ba mŭt amăng sang yang Yahweh khul amrăk, mah laih anŭn khul gơnam 
yom pơphan ñu laih anŭn ama ñu hơmâo pơyơr pơko ̆  laih kơ Yahweh. 

19Ƀu hơmâo tơlơi pơblah dơ̆ng tah tơl thŭn klâopluh-rơma amăng rơnŭk pơtao 
Asa git gai wai lăng. 

2 Hră Ruai 16 

Tơlơi Pơtao Asa Rŭng Răng Hăng Ƀing Israel 

(1 Ƀing Pơtao 15:17-22) 

1Amăng thŭn tal klâopluh-năm rơnŭk pơtao Asa git gai wai lăng, Baasa pơtao 
ƀing Israel đĭ nao pơkơdơ̆ng glaĭ hăng ƀing Yudah laih anŭn pơdơ̆ng đĭ khul 
kơđông amăng plei pơnăng Ramah kiăng kơ pơgăn hĭ ƀing ană plei dua gah mŭt 
tơbiă nao pơ guai lŏn Asa jing pơtao ƀing Yudah anŭn. 

2Giŏng anŭn, pơtao Asa mă amrăk laih anŭn mah mơ̆ng khul anih pioh gơnam 
sang yang Yahweh wơ̆t hăng mơ̆ng anih sang pơtao ñu pô mơ̆n laih anŭn mơit 
nao pơ Ben-Hadad, jing pơtao ƀing Aram. Pơtao anŭn hlak dŏ wai lăng amăng 
plei phŭn ñu Damaskus. 

3Asa ăt mơit nao hră čih tui anai, “Brơi kơ ƀing ta pơphrâo glaĭ bĕ tơlơi pơtŭ ư 
hơmâo laih hlâo adih tŏng krah ama kâo hăng ama ih. Anai nê, kâo mơit nao kơ 
ih amrăk laih anŭn mah. Tui anŭn, rơkâo kơ ih hơngah lui hĭ bĕ tơlơi pơtŭ ư ih 
hăng Baasa pơtao ƀing Israel anŭn kiăng kơ ñu tơbiă đuaĭ hĭ mơ̆ng kâo yơh.” 

4Pơtao Ben-Hadad tŭ ư hăng pơtao Asa yơh. Ñu pơkiaŏ ƀing khua git gai ling 
tơhan ñu nao pơkơdơ̆ng glaĭ hăng plei pla Israel. Ñu blah juă plei pơnăng Iyon, 
Dan, Abêlah-Bet-Maakhah laih anŭn abih bang plei pla pioh gơnam lŏm kơ 
Naptali mơ̆n. 

5Tơdang Baasa hơmư̆ tơlơi anŭn, ñu pơdơi hĭ ƀu pơdơ̆ng đĭ plei Ramah dơ̆ng 
tah. 

6Giŏng anŭn, pơtao Asa ba nao abih bang mơnuih Yudah laih anŭn ƀing gơñu ba 
pơđuaĭ hĭ mơ̆ng kơđông Ramah khul boh pơtâo laih anŭn kơyâo Baasa hlak yua 
kiăng kơ pơdơ̆ng đĭ kơđông anŭn. Giŏng anŭn, pơtao Asa yua mă gơnam anŭn 
yơh pơdơ̆ng đĭ plei kơđông Geba wơ̆t hăng plei kơđông Mizpah amăng tring 
anŭn mơ̆n. 

7Amăng rơnŭk anŭn, hơmâo pô pơala anăn Hanani rai pơ Asa, pơtao lŏn čar 
Yudah, hăng laĭ kơ ñu tui anai, Yuakơ ih hơmâo kơnang laih kơ pơtao dêh čar 
Aram laih anŭn ƀu kơnang ôh kơ Yahweh Ơi Adai ih, tui anŭn ƀing ling tơhan 
dêh čar Aram hơmâo tơklaih hĭ laih mơ̆ng tơngan ih dưi hĭ kơ ƀing gơ̆. 

8Ƀu djơ̆ ôh hă ƀing Kus hăng ƀing Libyan jing ƀing ling tơhan khĭn kơtang hăng 
khul rơdêh aseh, ƀing pơgăt rơdêh aseh lu biă mă? Samơ̆ tơdang ih kơnang kơ 
Yahweh, Ñu jao hĭ ƀing gơñu amăng tơngan tơlơi dưi ih. 

9Mơta Yahweh lăng nao pơ djŏp lŏn tơnah kiăng kơ hơduah sem ƀing hlơi pô 
hơmâo pran jua đaŏ kơnang kơ Ñu hlo̱m ƀo̱m laih anŭn pơkơtang brơi kơ pô 
anŭn yơh. Samơ̆ ih hơmâo ngă laih mlŭk mơgu biă mă tui anŭn čơdơ̆ng mơ̆ng ră 
anai či hơmâo tơlơi pơblah nanao yơh truh pơ ih. 

10Tơdang pơtao Asa hơmư̆ kơ tơlơi anŭn, ñu hil kơ pô pơala anŭn biă mă. Ñu hil 
nač tơl mă krư̆ hĭ pô anŭn amăng sang mơnă. Ăt amăng hrơi mông anŭn mơ̆n, 
Asa čơdơ̆ng kơtư̆ juă đơđa mơnuih amăng ƀing ană plei ñu. 

Tơlơi Đŭt Kơ Rơnŭk Pơtao Asa Git Gai Wai Lăng 
(1 Ƀing Pơtao 15:23, 24) 

11Hơdôm tơlơi truh amăng rơnŭk pơtao Asa git gai wai lăng, čơdơ̆ng mơ̆ng phŭn 
hlŏng truh pơ rơnuč, arăng čih pioh laih amăng hră čih pioh pơtao ƀing Yudah 
laih anŭn ƀing Israel yơh. 

12Amăng thŭn tal klâopluh-duapăn rơnŭk ñu wai lăng, pơtao Asa hơmâo tơlơi 
ruă huĭ hyưt amăng tơkai ñu. Wơ̆t tơdah tơlơi ruă ñu anŭn kơtang biă mă, ñu 
hơngah ƀu hơduah tơña tơlơi djru mơ̆ng Yahweh ôh, samơ̆ ñu kơnơ̆ng kơnang 
kơ ƀing nai pơjrao đôč. 

13Tơdơi kơ anŭn, jing amăng thŭn tal pă̱pluh rơnŭk ñu git gai wai lăng, Asa tơĭ 
pran yơh. 

14Ƀing arăng dơ̱r hĭ atâo ñu amăng anih pơsat ñu hơmâo pơkra brơi laih kơ ñu 
pô amăng Plei Dawid. Ƀing arăng pơđih ñu ƀơi sa boh sưng bă hăng gơnam 
kơyâo ƀâo mơngưi, lŭk hrŏm hăng djŏp mơta ia ƀâo hiam pơkŏn. Hơnăl tuč, ƀing 
gơñu čuh đĭ sa ƀu̱r apui prŏng kiăng pơpŭ kơ gơ̆ yơh. 

2 Hră Ruai 17 

Yehôsaphat Jing Hĭ Pơtao Kơ Lŏn Čar Yudah 

1Yehôsaphat, ană đah rơkơi pơtao Asa, tŏ tui gơ̆ jing pơtao laih anŭn pơkơjăp ñu 
pô kiăng pơkơdơ̆ng glaĭ hăng ƀing Israel. 

2Ñu brơi ƀing ling tơhan ñu dŏ jưh amăng abih bang plei pla kơđông kơjăp 
amăng lŏn čar Yudah laih anŭn brơi ƀing grup tơhan dŏ jưh djŏp djang anih 
amăng anih lŏn Yudah hăng amăng khul plei pơnăng ƀing Ephraim, jing anih ama 
ñu Asa hơmâo blah mă laih. 

3Yahweh dŏ hrŏm hăng Yehôsaphat yuakơ ñu hơdip hơdơ̆ng đuaĭ tui khul jơlan 
ơi adon ñu Dawid hơmâo rơbat laih amăng khul thŭn hlâo adih. Ñu ƀu hơduah 
tơña tơlơi djru pơmĭn mơ̆ng ƀing yang rơba̱ng Baal ôh. 

4Kơđai glaĭ, ñu hơduah sem Ơi Adai ama ñu laih anŭn đuaĭ tui hơdôm tơlơi 
pơđar Ơi Adai yơh. Ñu ƀu ngă tui khul tơlơi ƀing pơtao Israel pơhrăm ngă. 

5Yahweh pơkơjăp dêh čar gah yŭ tơlơi git gai ñu laih anŭn ƀing ană plei amăng 
djŏp anih amăng lŏn čar Yudah ba rai gơnam brơi pơyơr kơ Yehôsaphat, tơl ñu 
jing pơdrŏng hăng pơpŭ pơyom. 

6Wơ̆t tơdah tui anŭn, pran jua ñu kơñăm ngă tui khul hơdră jơlan Yahweh. Hloh 
kơ anŭn dơ̆ng, ñu mă pơđuaĭ hĭ khul anih glông pioh kơkuh pơpŭ kơ ƀing yang 
rơba̱ng wơ̆t hăng khul tơmĕh yang HʼAsêrah mơ̆n mơ̆ng lŏn čar Yudah. 

7Ƀơi thŭn tal klâo amăng rơnŭk Yehôsaphat git gai wai lăng, ñu pơkiaŏ nao ƀing 
khua moa ñu jing Ben-Hayil, Ôbadyah, Zekharyah, Nethanêl laih anŭn Mikhayah 
kiăng kơ pơtô pơhrăm amăng khul plei pla lŏn čar Yudah. 

8Hrŏm hăng ƀing gơñu, ñu ăt pơkiaŏ nao ƀing Lêwi anai mơ̆n: Semayah, 
Nethanyah, Zebadyah, Asahêl, Semiramôt, Yehônathan, Adôniyah, Tôbiyah laih 
anŭn Tôb-Adôniyah, wơ̆t hăng ƀing khua ngă yang Elisama hăng Yehôram. 

9Ƀing gơñu djă̱ ba hăng ƀing gơñu Hră Tơlơi Juăt Yahweh laih anŭn pơtô pơhrăm 
hră anŭn kơ ƀing ană plei amăng djŏp anih amăng lŏn čar Yudah yơh. 

10Tui anŭn, abih bang ƀing lŏn čar jum dar Yudah huĭ hyưt kơ Yahweh tơl ƀing 
gơñu ƀu pơblah pơkơdơ̆ng glaĭ hăng pơtao Yehôsaphat dơ̆ng tah. 

11Hơmâo đơđa ƀing Philistia ba rai khul gơnam brơi wơ̆t hăng amrăk kiăng kơ 
pơyơr kơ pơtao Yehôsaphat laih anŭn ƀing Arab ba rai kơ ñu khul hlô mơnơ̆ng 
anai: Tơjuh-rơbâo tơjuh-rơtuh drơi triu tơno laih anŭn tơjuh-rơbâo tơjuh-
rơtuh drơi bơbe tơno. 

12Yehôsaphat ƀrư̆ hrơi jing hĭ kơtang tui yơh. Ñu ma̱n pơdơ̆ng đĭ khul kơđông 
kơjăp laih anŭn khul plei pioh gơnam amăng lŏn čar Yudah. 

13Ñu pioh lu gơnam ƀơ̆ng hăng gơnam blah amăng khul plei pla lŏn čar Yudah 
anŭn laih anŭn ăt brơi ƀing ling tơhan khĭn kơtang dŏ jưh amăng plei Yerusalaim 
mơ̆n. 

14Mrô ƀing ling tơhan ñu anŭn tui hăng ƀing djuai sang anŏ jing tui anai: Mơ̆ng 
kơnung djuai Yudah, ƀing grup hơmâo sa-rơbâo čô ƀing ling tơhan amăng rĭm 
grup: Adnah, jing pô khua git gai prŏng hloh, hơmâo klâo-rơtuh-rơbâo čô ƀing 
ling tơhan. 

15Tŏ tui anŭn, Yêhôhanan, jing pô khua git gai tal dua, hơmâo dua-rơtuh 
sapănpluh-rơbâo čô. 

16Tŏ tui anŭn dơ̆ng, Amasyah ană đah rơkơi Zikri, jing pô jao ñu pô kơ bruă 
Yahweh, hơmâo dua-rơtuh-rơbâo čô. 

17Mơ̆ng kơnung djuai Benyamin: Elyada, jing sa čô ling tơhan khĭn kơtang, 
hơmâo dua-rơtuh-rơbâo čô ƀing ling tơhan djă̱ hraŏ hăng khiơl. 

18Tŏ tui anŭn, Yehôzabad hơmâo sa-rơtuh sapănpluh-rơbâo čô ƀing ling tơhan 
djă̱ gơnam blah. 

19Anŭn yơh jing ƀing ling tơhan dŏ amăng plei phŭn Yerusalaim kiăng kơ mă 
bruă kơ pơtao Yehôsaphat, ƀu yap ôh ƀing tơhan ñu brơi dŏ amăng plei kơđông 
kơjăp amăng djŏp anih lŏn čar Yudah. 

2 Hră Ruai 18 

Pô Pơala Mikhayah Pơkơđiăng Kơ Pơtao Ahab 

(1 Ƀing Pơtao 22:1-28) 

1Amăng rơnŭk anŭn, pơtao Yehôsaphat jing pơdrŏng laih anŭn hing ang. Ñu 
pơjing gŏp djru hăng pơtao Ahab yua mơ̆ng tơlơi pơdŏ ană ñu. 

2Tơdơi kơ anŭn ƀiă thŭn, Yehôsaphat trŭn nao čuă ngui pơtao Ahab amăng plei 
phŭn Samaria. Ahab pơdjai lu triu laih anŭn rơmô kiăng kơ prap pre tơlơi phet 
kơ Yehôsaphat hăng ƀing mơnuih rai hrŏm hăng ñu. Tơdang hlak ƀơ̆ng huă, 
pơtao Ahab pơtrŭt pơtao Yehôsaphat nao hăng ñu kiăng kơ kơsung blah plei 
Ramôt-Gilead. 

3Ahab pơtao lŏn čar Israel rơkâo kơ Yehôsaphat pơtao lŏn čar Yudah tui anai, 
“Rơkâo kơ ih nao hrŏm hăng kâo pơblah pơkơdơ̆ng glaĭ hăng plei pơnăng 
Ramôt-Gilead bĕ.” Yehôsaphat laĭ glaĭ tui anai, “Kâo hrup hăng ih mơ̆n, ƀing ling 
tơhan kâo ăt jing ƀing ling tơhan ih mơ̆n. Ƀing gơmơi či nao hrŏm hăng ih amăng 
tơlơi pơblah anŭn.” 

4Samơ̆ Yehôsaphat laĭ dơ̆ng kơ pơtao ƀing Israel tui anai, “Blung hlâo, brơi kơ 
ƀing ta hơduah sem bĕ tơlơi Yahweh kiăng.” 

5Tui anŭn, pơtao ƀing Israel iâu rai ƀing pô pơala pă̱-rơtuh čô laih anŭn tơña kơ 
ƀing gơ̆ tui anai, “Ƀing gơmơi năng nao pơblah anih Ramôt-Gilead mơ̆ ƀôdah ƀu 
năng nao ôh?” Ƀing gơñu laĭ glaĭ tui anai, “Nao bĕ, yuakơ Yahweh či jao brơi kơ 
ih dưi hĭ kơ plei anŭn yơh, pơtao ăh.” 

6Samơ̆ Yehôsaphat hơduah tơña tui anai, “Ƀu hơmâo sa čô pô pơala Yahweh pơ 
anih anai kiăng kơ ƀing ta dưi tơña ôh hă?” 

7Pơtao ƀing Israel laĭ glaĭ kơ Yehôsaphat tui anai, “Ăt dŏ hơmâo sa čô dơ̆ng mơ̆n 
ƀing ta dưi hơduah tơña kơ Yahweh brơi kơ ƀing ta, samơ̆ kâo pơrơmut kơ ñu 
yuakơ ñu ƀu či laĭ lui hlâo tơlơi hiam klă ôh kơ kâo samơ̆ kơnơ̆ng kơ tơlơi sat 
nanao đôč yơh. Ñu anŭn jing Mikhayah, ană đah rơkơi Imlah yơh.” Yehôsaphat 
laĭ glaĭ tui anai, “Ơ pơtao ăh, ih ƀu năng pơhiăp tui anŭn ôh.” 

8Tui anŭn, pơtao ƀing Israel iâu rai sa čô khua moa ñu laih anŭn pơtă tui anai, 
“Ba rai bĕ Mikhayah ană đah rơkơi Imlah ră anai mơtam.” 

9Tơdang ƀing gơ̆ nao kiăng kơ ba rai pô pơala anŭn, Ahab pơtao ƀing Israel laih 
anŭn Yehôsaphat pơtao ƀing Yudah hlak buh khul ao pơtao gơñu, laih anŭn dŏ 
be̱r ƀơi grê pơtao gơñu ƀơi anih prăh pơdai jĕ jơlan mŭt nao pơ amăng ja̱ng plei 
Samaria, laih anŭn pơđi̱ng hơmư̆ ƀing pô pơala laĭ lui hlâo ƀơi anăp gơñu. 

10Hlak anŭn, pô pơala Zidkiyah hơmâo pơkra laih khul tơki pơsơi laih anŭn ñu 
pơhaih tui anai, “Anai yơh jing tơlơi Yahweh laĭ: Hăng khul tơki anai yơh ƀing 
gih či nŭh ƀing Aram tơl ƀing gơñu răm rơngiă hĭ abih.” 

11Abih bang ƀing pô pơala hrŏm hăng ñu laĭ lui hlâo kar kaĭ mơ̆n. Ƀing gơñu laĭ 
tui anai, “Kơsung blah bĕ plei pơnăng Ramôt-Gilead laih anŭn ih či dưi hĭ, yuakơ 
Yahweh yơh či jao hĭ plei anŭn amăng tơngan tơlơi dưi pơtao.” 

12Pô ding kơna đuaĭ nao iâu Mikhayah laih anŭn laĭ hăng gơ̆ tui anai, “Lăng adih, 
abih bang ƀing pô pơala sa pran sa jua laĭ lui hlâo kơ tơlơi pơtao dưi hĭ kơ plei 
Ramôt-Gilead. Brơi bĕ boh hiăp ih tŭ ư hrŏm hăng boh hiăp gơñu laih anŭn 
pơhiăp bĕ tơlơi či mơak kơ pơtao.” 

13Samơ̆ Mikhayah laĭ tui anai, “Kâo ƀuăn hăng tơlơi hơdip Yahweh, kâo dưi ruai 
kơ ñu kơnơ̆ng hơget tơlơi Ơi Adai kâo ruai laih kơ kâo đôč yơh.” 

14Tơdang ñu truh, pơtao tơña tui anai, “Ơ Mikhayah hơi, ƀing gơmơi năng nao 
pơblah pơkơdơ̆ng glaĭ hăng plei Ramôt-Gilead mơ̆ ƀôdah kâo ƀu năng nao ôh?” 
Ñu laĭ glaĭ, “Kơsung blah bĕ laih anŭn ih či dưi hĭ, yuakơ Yahweh či jao hĭ plei 
anŭn amăng tơngan ih yơh.” 

15Pơtao laĭ kơ ñu tui anai, “Kâo khŏm brơi ih ƀuăn rơ̆ng hăng kâo hơdôm wơ̆t 
kiăng kơ ruai tơlơi sĭt amăng anăn Yahweh lĕ?” 

16Giŏng anŭn, Mikhayah laĭ glaĭ tui anai, “Kâo ƀuh abih bang ƀing ling tơhan 
Israel čơlah đuaĭ ƀơi khul bŏl čư̆ kar hăng triu ƀu hơmâo pô wai laih anŭn 
Yahweh laĭ: Ƀing gơñu ƀu hơmâo khua ôh. Tui anŭn, brơi bĕ kơ rĭm čô ƀing gơñu 
glaĭ pơ sang rơnŭk rơnua.” 

17Pơtao ƀing Israel laĭ kơ Yehôsaphat jing pơtao ƀing Yudah tui anai, “Lăng bĕ, 
kâo ruai laih kơ ih, ñu ƀu či laĭ lui hlâo hiam klă kơ kâo ôh, samơ̆ kơnơ̆ng tơlơi 
sat đôč yơh.” 

18Mikhayah laĭ dơ̆ng tui anai, “Hơnŭn yơh, hơmư̆ bĕ boh hiăp Yahweh anai: Kâo 
ƀuh Yahweh dŏ be̱r ƀơi grê pơtao Ñu wơ̆t hăng abih bang ƀing ling jang adai dŏ 
dơ̆ng ƀơi gah hơnuă laih anŭn ƀơi gah ieo jing jum dar Ñu. 

19Giŏng anŭn, Yahweh tơña tui anai: Hlơi pô či dưi plư Ahab pơtao ƀing Israel 
nao kơsung blah plei Ramôt-Gilead kiăng kơ ñu djai hĭ pơ anih anŭn lĕ? “Pô anai 
pơphŭn tui anai, pô adih pơphŭn tui adih yơh. 

20Hơnăl tuč, hơmâo sa yang bơngăt rai dŏ dơ̆ng ƀơi anăp Yahweh laih anŭn laĭ 
tui anai: Kâo dưi nao plư ñu. “Yahweh tơña dơ̆ng, ‘Plư hiư̆m pă lĕ?’ 

21“Ñu laĭ glaĭ tui anai, ‘Kâo či tơbiă nao jing sa yang bơngăt laih anŭn yua amăng 
bah abih bang ƀing pô pơala Ahab pơhiăp ƀlŏr hăng ñu yơh.’ “Yahweh laĭ kơ ñu 
tui anai, ‘Ih či dưi hĭ yơh amăng tơlơi ih plư ñu. Tui anŭn, nao ngă bĕ.’ ” 

22Mikhayah laĭ dơ̆ng tui anai, “Ơ pơtao ăh, tui anŭn yơh, ră anai Yahweh hơmâo 
pioh laih sa yang bơngăt ƀlŏr laih anŭn yua abih bang ƀing pô pơala ih kiăng kơ 
pơhiăp ƀlŏr hăng ih. Yahweh hơmâo pơkă laih tơlơi răm rai kơ ih.” 

23Giŏng anŭn, pô pơala Zidkiyah anŭn, ană đah rơkơi Khenaanah, rai păh ƀo ̆  
Mikhayah laih anŭn tơña tui anai, “Jơlan pă yang bơngăt mơ̆ng Yahweh nao đuaĭ 
mơ̆ng kâo kiăng kơ pơhiăp hăng ih lĕ?” 

24Mikhayah laĭ glaĭ hăng Zidkiyah tui anai, “Ih či thâo yơh ƀơi hrơi ih đuaĭ pơdŏp 
ih pô amăng anih gah lăm sa boh sang yuakơ ih huĭ.” 

25Giŏng anŭn, pơtao ƀing Israel pơđar tui anai, “Mă bĕ Mikhayah laih anŭn ba 
glaĭ ñu pơ Amôn jing khua wai lăng plei anai laih anŭn pơ Yôas jing ană đah rơkơi 
pơtao, 

26hăng pơtă kơ gơñu tui anai: Krư̆ bĕ mơnuih anai amăng sang mơnă laih anŭn 
anăm brơi kơ ñu ƀơ̆ng huă hơget ôh, samơ̆ kơnơ̆ng ƀañ tơpŭng laih anŭn ia 
mơñum đôč tơl kâo wơ̆t glaĭ rơnŭk rơnua.” 

27Mikhayah pơhiăp pơklă hăng Ahab tui anai, “Tơdah ih wơ̆t glaĭ rơnŭk rơnua, 
sĭt Yahweh ƀu pơhiăp sĭt hăng kâo ôh.” Giŏng anŭn, ñu pơhiăp pơñen dơ̆ng hăng 
abih bang ƀing dŏ pơ anŭn tui anai, “Djă̱ pioh bĕ khul boh hiăp kâo, Ơ abih bang 
ƀing ană plei hơi!” 

Tơlơi Arăng Pơdjai Hĭ Pơtao Ahab Ƀơi Plei Ramôt-Gilead 
(1 Ƀing Pơtao 22:29-35) 

28Tui anŭn, Ahab pơtao ƀing Israel laih anŭn Yehôsaphat pơtao ƀing Yudah đĭ 
nao pơ anih Ramôt-Gilead yơh. 

29Pơtao ƀing Israel laĭ kơ Yehôsaphat tui anai, “Tơdang ƀing ta nao pơblah, kâo 
či pơhrôp hĭ kâo pô kiăng arăng ƀu thâo krăn ôh kâo, samơ̆ ih buh bĕ ao pơtao 
ih.” Tui anŭn yơh, pơtao ƀing Israel pơhrôp ñu pô hlâo kơ nao pơblah. 

30Hlak anŭn, pơtao Aram hơmâo pơtă laih kơ ƀing khua git gai rơdêh aseh ñu tui 
anai, “Ƀing gih anăm blah hăng hlơi pô anet ƀôdah prŏng ôh, samơ̆ kơnơ̆ng blah 
hăng pơtao ƀing Israel đôč.” 

31Tơdang ƀing khua git gai rơdêh aseh ƀuh Yehôsaphat, ƀing gơñu pơmĭn tui 
anai, “Anŭn jing pơtao ƀing Israel yơh.” Tui anŭn, ƀing gơñu wir nao blah gơ̆ yơh, 
samơ̆ Yehôsaphat ur kraih laih anŭn Yahweh djru kơ gơ̆ yơh. Ơi Adai ngă brơi 
kơ ƀing khua anŭn đuaĭ hĭ mơ̆ng pơtao Yehôsaphat. 

32Tơdang ƀing khua git gai rơdêh aseh anŭn thâo krăn kơ gơ̆ ƀu djơ̆ pơtao ƀing 
Israel ôh, ƀing gơñu ƀu kiaŏ mă gơ̆ dơ̆ng tah. 

33Kơđai glaĭ, hơmâo ling tơhan ƀing Aram pơnăh hraŏ ñu djơ̆ hĭ pơtao ƀing Israel 
kơplăh wăh anih kơhơ ao pơgang gơ̆, samơ̆ pô tơhan anŭn ƀu thâo ôh anŭn jing 
pơtao ƀing Israel. Pơtao laĭ kơ pô gai rơdêh aseh ñu tui anai, “Wir glaĭ bĕ hăng 
ba kâo tơbiă mơ̆ng tơlơi pơblah anai bĕ! Kâo hơmâo ruă kơtang laih!” 

34Amăng abih hrơi anŭn tơlơi pơblah kơtang biă mă laih anŭn pơtao ƀing Israel 
djă̱ grơ̆ng brơi ñu pô ƀơi rơdêh aseh kiăng kơ ñu dưi ƀuh ƀing ling tơhan Aram 
truh pơ hrơi klăm. Tơdang truh pơ mông yang hrơi le ̆ , ñu tơĭ pran yơh. 

2 Hră Ruai 19 

Pô Pơala Yêhu Pơhiăp Ƀuăh Kơ Pơtao Yehôsaphat 

1Tơdang Yehôsaphat pơtao ƀing Yudah wơ̆t glaĭ rơnŭk rơnua pơ sang ñu pô 
amăng plei Yerusalaim, 

2pô pơala Yêhu, ană đah rơkơi Hanani, tơbiă nao bưp pơtao hăng ƀuăh kơ pơtao 
tui anai, Yua hơget ih djru pô sat ƀai Ahab anŭn laih anŭn pơjing gŏp djru hăng 
pô pơrơmut kơ Yahweh anŭn lĕ? Yuakơ tơlơi ih hơmâo ngă laih tui anŭn, 
Yahweh hil kơ ih yơh. 

3Samơ̆ ih ăt ngă laih mơ̆n tơlơi hiam klă yuakơ ih hơmâo mă pơđuaĭ hĭ laih khul 
rup yang tơmĕh HʼAsêrah mơ̆ng lŏn čar anai laih anŭn hơmâo jao ih pô kiăng 
hơduah sem laih Ơi Adai. 

Pơtao Yehôsaphat Ruah Ƀing Khua Phat Kơđi 

4Wơ̆t tơdah pơtao Yehôsaphat hơdip amăng plei phŭn Yerusalaim, ñu tơbiă nao 
dơ̆ng amăng ƀing ană plei čơdơ̆ng mơ̆ng tring Beêrseba gah thu̱ng truh pơ tring 
bŏl čư̆ Ephraim gah dư̱r laih anŭn iâu glaĭ ƀing gơñu wơ̆t glaĭ pơ Yahweh, jing Ơi 
Adai ƀing ơi adon gơñu. 

5Ñu ruah ƀing khua phat kơđi amăng djŏp djang anih lŏn anŭn, amăng rĭm khul 
plei kơđông kơjăp amăng lŏn čar Yudah yơh. 

6Ñu pơtă kơ ƀing gơ̆ tui anai, Pơmĭn pơñen bĕ hiư̆m pă ƀing gih phat kơđi, yuakơ 
ƀu djơ̆ ƀing gih phat kơđi kiăng kơ pơmơak kơ mơnuih ôh, samơ̆ kiăng kơ 
pơmơak kơ Yahweh yơh, jing Pô dŏ hăng ƀing gih yơh tơdang ƀing gih phat kơđi. 

7Ră anai, brơi kơ ƀing gih huĭ pơpŭ kơ Yahweh bĕ laih anŭn phat kơđi pơñen bĕ, 
yuakơ Yahweh Ơi Adai ta pơrơmut kơ tơlơi phat kơđi ƀu tơpă, tơlơi lăng glông 
be̱r ƀôdah tơlơi mă tŭ gơnam plŏm ƀlŏr. 

8Ăt amăng plei Yerusalaim mơ̆n, pơtao Yehôsaphat ruah đơđa ƀing Lêwi, đơđa 
ƀing khua ngă yang laih anŭn đơđa ƀing djă̱ akŏ kơ ƀing sang anŏ Israel kiăng 
kơ phat kơđi ƀơi ƀing hlơi pô pơjŏh hĭ tơlơi juăt Yahweh, laih anŭn pơsir hĭ khul 
tơlơi kơđi tŏng krah ƀing ană plei. Ƀing khua phat kơđi anŭn hơdip amăng plei 
Yerusalaim yơh. 

9Ñu pơđar kơ ƀing gơñu tui anai, Tơdang ƀing gih phat kơđi ƀing mơnuih, ƀing 
gih khŏm mă huĭ pơpŭ kơ Yahweh laih anŭn phat kơđi tŏng ten hăng abih pran 
jua yơh. 

10Amăng rĭm kơđi arăng ba rai pơ ƀing gih mơ̆ng ƀing ană plei pla gih, jing ƀing 
dŏ amăng khul plei pla, wơ̆t tơdah tơlơi kơđi pơdjai mơnuih, ƀôdah tơlơi pơjŏh 
hĭ khul tơlơi juăt, khul tơlơi pơđar, khul tơlơi phiăn hăng khul tơlơi pơtă pơtăn, 
ƀing gih khŏm pơñen pơkơđiăng kơ ƀing gơñu anăm ngă soh pơkơdơ̆ng glaĭ 
hăng Yahweh dơ̆ng tah. Tơdah ƀing gih ƀu ngă tui anŭn ôh, ƀing gih laih anŭn 
ƀing ayŏng adơi gih či mă tŭ tơlơi hil Ñu yơh. Ngă bĕ tui hăng tơlơi kâo pơtă 
anŭn, tui anŭn tơdah ƀing gơñu ƀu hơmư̆ tui ôh, sĭt ƀing gih ƀu či soh hĭ ôh. 

11Pô khua ngă yang prŏng hloh Amaryah yơh jing pô či pơhiăp djru kơ ƀing gih 
pơsir hĭ abih bang kơđi tĕk djơ̆ kơ tơlơi dưi Yahweh. Zebadyah ană đah rơkơi 

Yismaêl, jing khua ba akŏ kơ kơnung djuai Yudah, jing pô či djru ƀing gih pơsir 
hĭ kơđi tĕk djơ̆ kơ tơlơi dưi pơtao. Laih anŭn ƀing Lêwi či mă bruă djơ̆ găl djru 
kơ ƀing gih pơgiŏng hĭ tơdơi kơ tơlơi kơđi anŭn yơh. Ngă bruă phat kơđi hăng 
tơlơi khĭn bĕ, laih anŭn rơkâo kơ Yahweh dŏ hrŏm hăng ƀing hlơi pô ngă bruă 
djơ̆ găl. 

2 Hră Ruai 20 

Ƀing Môab, Ƀing Ammôn Laih Anŭn Ƀing Edôm Rai Pơblah Hăng Ƀing Yudah 

1Tơdơi kơ anŭn ƀiă, ƀing Môab hăng ƀing Ammôn hrŏm hăng ƀing gŏp djru gơñu 
jing ƀing Meunim rai kiăng kơ pơblah hăng Yehôsaphat. 

2Hơmâo đơđa mơnuih rai laĭ pơthâo kơ Yehôsaphat tui anai, “Hơmâo sa grup 
ƀing ling tơhan lu biă mă rai kiăng pơblah pơkơdơ̆ng glaĭ hăng ih mơ̆ng lŏn čar 
Edôm, mơ̆ng gah ngŏ̱ kơ Rơsĭ Djai. Ƀing gơñu truh laih pơ plei Hazzôn-Tamar, 
jing plei arăng pơanăn jing plei In-Gedi.” 

3Tơdang hơmư̆ tơlơi anŭn, Yehôsaphat rŭng răng laih anŭn hơduah tơña tơlơi 
djru mơ̆ng Yahweh yơh, laih anŭn ñu pơhaih tơlơi kŏm ƀơ̆ng huă kơ abih bang 
ƀing lŏn čar Yudah. 

4Tui anŭn, ƀing ană plei lŏn čar Yudah rai hrŏm hơbĭt kiăng kơ hơduah tơña 
tơlơi djru mơ̆ng Yahweh. Sĭt yơh ƀing gơñu rai mơ̆ng rĭm plei pla amăng lŏn čar 
Yudah yơh kiăng kơ hơduah tơña Ñu. 

5Ƀing gơñu laih anŭn ƀing ană plei Yerusalaim pơjơnum glaĭ ƀơi sang yang 
Yahweh jing ƀơi gah anăp kơ wăl tơdron phrâo laih anŭn Yehôsaphat dŏ dơ̆ng 
gah anăp ƀing pơjơnum glaĭ anŭn, 

6hăng iâu laĭ tui anai, “Ơ Yahweh, Ơi Adai ƀing ơi adon gơmơi hơi, Ih yơh jing Ơi 
Adai Pô dŏ amăng adai adih. Ih git gai wai lăng abih bang dêh čar ƀing lŏn čar. 
Tơlơi dưi kơtang dŏ amăng tơngan Ih laih anŭn ƀu hơmâo hlơi pô dưi pơkơdơ̆ng 
glaĭ hĭ hăng Ih ôh. 

7Ơ Ơi Adai gơmơi hơi, Ih yơh hơmâo puh pơđuaĭ hĭ ƀing ană plei amăng anih lŏn 
anai ƀơi anăp ƀing ơi adon gơmơi, jing ƀing ană plei Ih Israel, laih anŭn pha brơi 
lŏn kŏng ngăn anai hlŏng lar kơ ƀing ană tơčô Abraham, jing gơyut gơyâo ih. 

8Ƀing gơñu hơdip amăng anih lŏn anai laih anŭn pơdơ̆ng đĭ laih amăng lŏn anai 
sa boh sang yang kiăng kơ pơpŭ pơyom kơ Anăn Ih hăng laĭ tui anai, 

9‘Tơdang hơmâo tơlơi truh sat truh ƀơi ƀing gơmơi, tơlơi phat kơđi hăng đao 
gưm, tơlơi kli̱n khe̱ng ƀôdah tơlơi ư̆ rơpa, laih anŭn tơdang ƀing gơmơi či dŏ 
dơ̆ng ƀơi anăp Ih gah anăp sang yang anai, jing anih ƀing gơmơi pơpŭ pơyom kơ 
Anăn Ih, laih anŭn ƀing gơmơi či kwưh rơkâo kơ Ih amăng tơlơi rŭng răng 
gơmơi, tui anŭn Ih yơh či hơmư̆ ƀing gơmơi hăng pơklaih hĭ ƀing gơmơi yơh.’ 

10“Samơ̆ ră anai, lăng bĕ hơget tơlơi ƀing Ammôn, ƀing Môab laih anŭn ƀing 
mơ̆ng Čư̆ Seir hlak ngă. Guai lŏn gơñu ih anăm brơi ôh kơ ƀing Israel wang blah 
tơdang ƀing gơñu tơbiă mơ̆ng lŏn čar Êjip. Tui anŭn, ƀing Israel wir đuaĭ hĭ mơ̆ng 
ƀing gơñu laih anŭn ƀu pơrai hĭ ƀing gơñu ôh. 

11Rơkâo kơ Ih lăng bĕ, hiư̆m ƀing gơñu hlak kla glaĭ kơ ƀing gơmơi hăng tơlơi 
rai puh pơđuaĭ hĭ ƀing gơmơi mơ̆ng anih lŏn Ih hơmâo pha brơi laih kơ ƀing ơi 
adon gơmơi jing kŏng ngăn. 

12Ơ Ơi Adai gơmơi hơi, Ih ƀu či phat kơđi ƀơi ƀing rŏh ayăt gơmơi ôh hă? Ƀing 
gơmơi ƀu hơmâo tơlơi dưi kiăng kơ dưi hĭ kơ ƀing ling tơhan lu anŭn hlak 
kơsung blah ƀing gơmơi ôh. Ƀing gơmơi ƀu thâo ôh hơget tơlơi či ngă, samơ̆ 
mơta gơmơi lăng kơnang ƀơi Ih yơh kiăng kơ pơklaih hĭ ƀing gơmơi.” 

13Hlak anŭn, abih bang ƀing ană plei Yudah hrŏm hăng ƀing ană bơnai gơñu laih 
anŭn ƀing ană anet gơñu, dŏ dơ̆ng ƀơi anăp Yahweh pơ anŭn yơh. 

14Giŏng anŭn, Yang Bơngăt Yahweh trŭn rai ƀơi sa čô Lêwi jing ană tơčô Asap 
tơdang ñu ăt dŏ dơ̆ng mơ̆n amăng ƀing dŏ pơjơnum anŭn. Anăn pô anŭn jing 
Yahaziêl, laih anŭn ñu jing ană đah rơkơi Zekharyah, tơčô Benayah, tơčĕ Yeiêl, 
tơhrĕ Matanyah. 

15Yahaziêl laĭ tui anai, “Hơmư̆ bĕ, Ơ pơtao Yehôsaphat laih anŭn abih bang ƀing 
mơnuih hơdip amăng anih lŏn Yudah hăng amăng plei phŭn Yerusalaim hơi! 
Anai yơh jing tơlơi Yahweh laĭ kơ ƀing gih, ‘Anăm huĭ bra̱l ƀôdah tah hơtai ôh 
yua mơ̆ng ƀing ling tơhan lu anŭn, yuakơ tơlơi pơblah anŭn ƀu djơ̆ tơlơi pơblah 
lŏm kơ ƀing gih ôh, samơ̆ anŭn jing tơlơi pơblah lŏm kơ Ơi Adai yơh. 

16Hrơi pơgi, trŭn nao pơkơdơ̆ng glaĭ hăng ƀing rŏh ayăt anŭn bĕ. Ƀing gơñu či đĭ 
rai tui hăng jơlan čư̆ jĕ plei Ziz, laih anŭn ƀing gih či bưp ƀing gơñu ƀơi hơnăl tuč 
kơ dơnung čư̆ jing jơlan đuaĭ nao pơ tơdron tač Yeruêl yơh. 

17Ƀing gih ƀu či khŏm pơblah kơ tơlơi pơblah anai ôh. Kơđai glaĭ, dŏ dơ̆ng prap 
pre bĕ ƀơi anih gih pô. Dŏ tơguan bĕ hăng ƀuh tơlơi pơklaih Yahweh či pha brơi 
kơ ƀing gih yơh, Ơ ƀing lŏn čar Yudah wơ̆t hăng ƀing dŏ amăng plei Yerusalaim 
ăh. Anăm huĭ bra̱l ôh! Anăm tah hơtai ôh! Tơbiă nao anăp pơ ƀing gơñu bĕ hrơi 
pơgi yuakơ Yahweh či dŏ hăng ƀing gih yơh.’ ” 

18Pơtao Yehôsaphat bon kơkuh ƀo ̆  mơta ñu sŏ̱ lŏn laih anŭn abih bang ƀing lŏn 
čar Yudah hăng ƀing dŏ amăng plei Yerusalaim ăt bon kơkuh ƀơi anăp Yahweh 
mơ̆n. 

19Giŏng anŭn, đơđa ƀing Lêwi mơ̆ng djuai Kehat hăng Kôrah dŏ dơ̆ng laih anŭn 
kơkuh pơpŭ kơ Yahweh, Ơi Adai ƀing Israel, hăng dơnai kraih biă mă. 

20Ƀơi mông mơguah ưm ƀing gơñu prap pre kiăng rơbat nao pơ tơdron ha̱r 
Tekoa. Tơdang ƀing gơñu hlak tơbiă nao, pơtao Yehôsaphat dŏ dơ̆ng hăng laĭ tui 
anai, “Hơmư̆ kâo bĕ, Ơ ƀing lŏn čar Yudah laih anŭn ƀing dŏ amăng plei 

Yerusalaim hơi! Đaŏ kơnang bĕ kơ Yahweh Ơi Adai ta laih anŭn ƀing gih či dŏ 
kơjăp yơh. Đaŏ kơnang kơ ƀing pô pơala Ñu laih anŭn ƀing gih či dưi jing yơh.” 

21Tơdơi kơ pơhiăp djru pơmĭn kơ ƀing khua djă̱ akŏ ƀing ană plei, Yehôsaphat 
ruah đơđa ƀing mơnuih kiăng kơ tơbiă nao gah anăp kơ ƀing ling tơhan laih 
anŭn adoh bơni kơ Yahweh yuakơ tơlơi kơdrưh kơang tơlơi rơgoh hiam Ñu tui 
anai, Hơdơr bơni bĕ kơ Yahweh, yuakơ tơlơi khăp hiam klă Ñu ăt dŏ truh kơ 
hlŏng lar. 

22Tơdang ƀing gơñu čơdơ̆ng adoh hăng bơni hơơč, Yahweh brơi đơđa mơnuih 
krăp pơkơdơ̆ng glaĭ hăng ƀing ling tơhan Ammôn, Môab laih anŭn Čư̆ Seir yơh 
jing ƀing wang blah lŏn čar Yudah laih anŭn ƀing gơñu rŭng răng thuơ hĭ yơh. 

23Ƀing ling tơhan lŏn čar Ammôn laih anŭn Môab tơgŭ pơkơdơ̆ng glaĭ hăng ƀing 
ling tơhan mơ̆ng Čư̆ Seir kiăng kơ pơrai hĭ abih bang ƀing gơñu yơh. Tơdơi kơ 
ƀing gơñu pơdjai hĭ ƀing ling tơhan mơ̆ng lŏn čar Seir laih, ƀing gơñu pơkơdơ̆ng 
glaĭ hăng pơrai hĭ tơdruă gơñu pô yơh. 

24Tơdang ƀing ling tơhan Yudah nao truh pơ anih ƀing gơñu dưi lăng nao pơ 
tơdron ha̱r, ƀing gơñu lăng ƀuh ƀing ling tơhan lu anŭn kơnơ̆ng jing khul atâo 
djai ƀơi lŏn đôč. Ƀu hơmâo hlơi pô ôh đuaĭ tơklaih hĭ. 

25Tui anŭn, pơtao Yehôsaphat hăng ƀing ling tơhan ñu nao mă tŭ gơnam sua mă 
yơh. Ƀing gơñu hơduah ƀuh lu gơnam yua, sum ao laih anŭn gơnam yom pơkŏn, 
anŭn jing hloh kơ ƀing gơñu dưi mă glaĭ yơh. Hơmâo lu biă mă gơnam sua mă 
anŭn tơl amăng klâo hrơi kăh ƀing gơñu dưi mă glaĭ abih. 

26Amăng hrơi tal pă̱, ƀing gơñu pơƀut glaĭ amăng dơnung Berakhah, jing anih 
ƀing gơñu bơni hơơč kơ Yahweh. Anŭn yơh yua hơget arăng pơanăn dơnung 
anŭn jing Dơnung Berakhah hlŏng truh kơ tă anai. 

27Giŏng anŭn, pơtao Yehôsaphat ba glaĭ abih bang ƀing ling tơhan Yudah wơ̆t 
hăng ƀing mơ̆ng plei Yerusalaim wơ̆t glaĭ pơ plei anŭn hăng tơlơi hơ̆k mơak biă 
mă, yuakơ Yahweh hơmâo ngă brơi laih kơ ƀing gơñu hơ̆k mơak dưi hĭ kơ ƀing 
rŏh ayăt gơñu. 

28Tơdang ƀing gơñu kơsung nao pơ plei Yerusalaim, ƀing gơñu adoh bơni hăng 
khul go̱ng trưng, go̱ng trap hăng tơdiăp laih anŭn nao pơ sang yang Yahweh yơh. 

29Tơdang abih bang ƀing lŏn čar jum dar hơmư̆ hiư̆m Yahweh hơmâo pơblah 
hăng pơkơdơ̆ng glaĭ laih hăng ƀing rŏh ayăt ƀing Israel, ƀing gơñu huĭ bra̱l kơ Ơi 
Adai. 

30Tui anŭn, lŏn čar pơtao Yehôsaphat dŏ rơnŭk rơno̱m yơh yuakơ Ơi Adai ñu 
hơmâo pha brơi kơ ñu pơdơi mơ̆ng djŏp bơnăh. 

Hơnăl Tuč Kơ Tơlơi Pơtao Yehôsaphat Git Gai Wai Lăng 
(1 Ƀing Pơtao 22:41-50) 

31Tui anŭn, pơtao Yehôsaphat git gai wai lăng lŏn čar Yudah. Ñu hơmâo 
klâopluh-rơma thŭn laih tơdang ñu jing pơtao lŏn čar Yudah laih anŭn ñu git gai 

wai lăng amăng plei phŭn Yerusalaim duapluh-rơma thŭn. Anăn amĭ ñu jing 
HʼAzubah, jing ană đah kơmơi Silhi. 

32Amăng abih bang tơlơi ñu rơbat tui amăng khul jơlan hiam klă ama ñu Asa 
hơmâo rơbat laih, laih anŭn ñu ƀu wir đuaĭ hĭ ôh mơ̆ng khul jơlan anŭn. Ñu ngă 
tơlơi tơpă hơnơ̆ng ƀơi anăp Yahweh. 

33Samơ̆ khul sang anet kơkuh pơpŭ yang rơba̱ng ƀơi anih glông ñu ƀu pơrai hĭ 
ôh, laih anŭn ƀing ană plei aka ƀu pioh abih pran jua gơñu đuaĭ tui Ơi Adai ƀing 
ơi adon gơñu ôh. 

34Bơ kơ khul tơlơi truh amăng rơnŭk pơtao Yehôsaphat git gai wai lăng, čơdơ̆ng 
mơ̆ng blung hlâo truh pơ hơnăl tuč arăng čih pioh laih amăng hră bruă mơnuă 
ƀing pơtao Israel. 

35Tơdơi kơ anŭn, Yehôsaphat pơtao lŏn čar Yudah pơjing gŏp djru hăng 
Ahayahu pơtao lŏn čar Israel, tơlơi bruă Yehôsaphat ngă anŭn jing sat ƀai biă 
mă. 

36Ñu ăt tŭ ư hrŏm hơbĭt hăng pơtao anŭn mơ̆n kiăng kơ pơkra sa grup sŏng 
prŏng sĭ mơnia ƀơi plei Ezyôn-Geber. 

37Eliezer ană đah rơkơi Dôdawahu mơ̆ng plei Marêsah laĭ lui hlâo pơkơdơ̆ng glaĭ 
hăng pơtao Yehôsaphat tui anai, “Yuakơ ih hơmâo pơjing laih gŏp djru hăng 
pơtao Ahazyah, Yahweh či pơrai hĭ khul sŏng ih hơmâo pơkra laih.” Tui anŭn, 
khul sŏng prŏng pơčah hĭ laih anŭn ƀu dưi pơđu̱ng nao sĭ mơnia ôh. 

2 Hră Ruai 21 

1Tơdang pơtao Yehôsaphat tơĭ pran, arăng dơ̱r hĭ ñu hrŏm hăng ƀing ơi adon ñu 
amăng Plei Dawid laih anŭn ană ñu Yehôram tŏ tui ñu jing pơtao. 

Yehôram Jing Pơtao Lŏn Čar Yudah 
(2 Ƀing Pơtao 8:17-24) 

2Anai jing ƀing adơi Yehôram, ƀing ană đah rơkơi Yehôsaphat: Azaryah, Yehiêl, 
Zekharyah, Azaryah, Mikhaêl laih anŭn Sephatyah. Abih bang ƀing gơñu jing ană 
đah rơkơi Yehôsaphat pơtao lŏn čar Yudah. 

3Ama gơñu hơmâo pha brơi kơ ƀing gơñu lu gơnam brơi pơyơr amrăk mah hăng 
gơnam yom pơkŏn dơ̆ng, wơ̆t hăng khul plei kơđông kơjăp amăng lŏn čar Yudah, 
samơ̆ Yehôsaphat jao tơlơi git gai wai lăng lŏn čar Yudah kơ Yehôram yuakơ gơ̆ 
jing ană kơčoa ñu. 

4Tơdang Yehôram pơkơjăp ñu pô jing pơtao kơ lŏn čar ama ñu, ñu pơdjai hĭ hăng 
đao abih bang ƀing adơi ñu hrŏm hăng đơđa ƀing khua ƀing Israel mơ̆n. 

5Yehôram hlak klâopluh-dua thŭn tơdang ñu jing pơtao laih anŭn ñu git gai wai 
lăng amăng plei Yerusalaim sapăn thŭn. 

6Ñu rơbat amăng khul jơlan ƀing pơtao ƀing Israel laih anŭn ngă tơlơi sat ƀai 
ƀơi anăp Yahweh tui hăng sang anŏ Ahab hơmâo ngă laih, yuakơ ñu pơdŏ hăng 
ană đah kơmơi Ahab. 

7Wơ̆t tơdah ñu ngă tui anŭn, Yahweh ƀu kiăng pơrai hĭ ôh rơnŭk pơtao Dawid, 
yuakơ tơlơi pơgop Ñu hơmâo pơjing laih hăng pơtao Dawid yơh. Ñu hơmâo 
ƀuăn laih kơ tơlơi Ñu ăt djă̱ pioh sa čô ană tơčô Dawid git gai nanao kar hăng 
apui kơđen jă̱ hlŏng lar yơh. 

8Amăng rơnŭk pơtao Yehôram, ƀing Edôm pơkơdơ̆ng glaĭ hăng ƀing Yudah laih 
anŭn ruah mă pơtao kơ gơñu pô. 

9Tui anŭn, Yehôram kơsung nao wơ̆t hăng ƀing khua git gai ƀing ling tơhan laih 
anŭn abih bang khul rơdêh aseh ñu. Ƀing Edôm wang dar ñu samơ̆ ñu wơ̆t hăng 
rơdêh aseh ñu mơ̆n kơsung tơbiă tơdang mlam laih anŭn ƀing ling tơhan ñu đuaĭ 
kơdŏp glaĭ hĭ pơ sang gơñu pô yơh. 

10Truh kơ tă anai, ƀing Edôm tơgŭ pơkơdơ̆ng glaĭ hăng ƀing Yudah. Ăt amăng 
rơnŭk anŭn mơ̆n, ƀing ană plei plei Libna ăt tơgŭ pơkơdơ̆ng glaĭ hăng Yehôram 
mơ̆n, yuakơ ñu hơngah lui hĭ Yahweh, Ơi Adai ƀing ơi adon ñu. 

11Ñu ăt pơdơ̆ng đĭ khul anih glông kơkuh pơpŭ kơ ƀing yang rơba̱ng ƀơi khul 
bŏl čư̆ amăng anih lŏn Yudah laih anŭn dui ba ƀing ană plei plei Yerusalaim jrôk 
jơlan hăng ba ƀing gơ̆ pơrĭh pơrăm gơñu pô kơkuh pơpŭ kơ ƀing yang rơba̱ng 
mơ̆n. 

12Giŏng anŭn, pô pơala Êliyah čih mơit nao sa pŏk hră kơ pơtao Yehôram tui 
anai: Anai jing tơlơi Yahweh, Ơi Adai ơi adon ih Dawid laĭ: Ih ƀu rơbat tui ôh khul 
hơdră jơlan ama ih Yehôsaphat laih anŭn kŏn rơbat tui lơi ơi ih Asa pơtao lŏn 
čar Yudah rơbat laih. 

13Kơđai glaĭ, ih hơmâo rơbat tui laih khul jơlan ƀing pơtao lŏn čar Israel laih 
anŭn hơmâo dui ba laih ƀing Yudah wơ̆t hăng ƀing dŏ amăng plei Yerusalaim 
pơrĭh pơrăm gơñu pô kơkuh pơpŭ kơ ƀing yang rơba̱ng, jing tui hăng sang anŏ 
pơtao Ahab ngă laih yơh. Ih ăt pơdjai hĭ laih mơ̆n ƀing adơi ih pô, jing ƀing ană 
đah rơkơi ama ih, jing ƀing hiam klă hloh kơ ih. 

14Tui anŭn, ră anai Yahweh jĕ či pơrai hĭ ƀing ană plei ih, ƀing ană đah rơkơi ih, 
ƀing bơnai ih laih anŭn abih bang gơnam lŏm kơ ih hăng tơlơi pơrai kơtang biă 
mă yơh. 

15Ih pô či tŭ ruă nuă amăng proaĭ ih tơl tơlơi ruă anŭn ngă brơi kơ proaĭ ih tơglŏh 
tơbiă hĭ yơh. 

16Yahweh pơtrŭt ƀing Philistia wơ̆t hăng ƀing Arab, jing ƀing hơdip jĕ ƀing Kus, 
kiăng kơ nao kơsung blah Yehôram. 

17Ƀing gơñu wang blah hăng kơsung blah lŏn čar Yudah, laih anŭn mă pơđuaĭ hĭ 
abih bang gơnam hiam klă ƀing gơñu hơduah ƀuh amăng sang pơtao, hrŏm hăng 

ƀing ană đah rơkơi hăng ƀing bơnai pơtao mơ̆n. Ƀu hơmâo ană đah rơkơi pă ôh 
dŏ glaĭ rơngiao kơ ană rơnuč ñu Ahayahu. 

18Tơdơi kơ abih bang tơlơi anŭn, Yahweh pơruă hĭ Yehôram hăng tơlơi ruă proaĭ 
ƀu dưi suaih hĭ ôh. 

19Sui ƀiă mơ̆ng anŭn, jing ƀơi hơnăl tuč kơ thŭn tal dua, proaĭ ñu tơglŏh tơbiă 
yuakơ tơlơi ruă nuă laih anŭn ñu djai hĭ ruă nuă biă mă yơh. Ƀing ană plei ñu ƀu 
čuh apui pơpŭ kơ ñu tui hăng ƀing gơñu ngă laih kơ ơi adon ñu ôh. 

20Yehôram hlak klâopluh-dua thŭn tơdang ñu jing pơtao laih anŭn ñu git gai wai 
lăng amăng plei Yerusalaim amăng sapăn thŭn. Ñu tơĭ pran, ƀu hơmâo hlơi pô 
rơngot hơning kơ ñu ôh, laih anŭn arăng dơ̱r ñu amăng Plei Dawid, samơ̆ ƀu djơ̆ 
amăng khul pơsat ƀing pơtao ôh. 

2 Hră Ruai 22 

Ahazyah Jing Pơtao Lŏn Čar Yudah 

(2 Ƀing Pơtao 8:25-29; 9:21-28) 

1Ƀing ană plei plei Yerusalaim pơjing Ahazyah, ană đah rơkơi rơnuč pơtao 
Yehôram, tŏ tui ñu jing pơtao, yuakơ sa grup ƀing klĕ dŏp rai hrŏm hăng ƀing 
Arab pơ anih jưh ƀing Yudah laih anŭn pơdjai hĭ abih ayŏng Ahazyah. Tui anŭn, 
Ahazyah ană đah rơkơi Yehôram pơtao lŏn čar Yudah čơdơ̆ng git gai wai lăng 
yơh. 

2Ahazyah hlak duapluh-dua thŭn tơdang ñu jing pơtao laih anŭn ñu git gai wai 
lăng amăng plei Yerusalaim kơnơ̆ng sa thŭn đôč. Anăn amĭ ñu jing HʼAthalyah, 
jing tơčô đah kơmơi pơtao Omri. 

3Ahazyah rơbat amăng khul jơlan sat ƀai ƀing sang anŏ pơtao Ahab, yuakơ amĭ 
ñu jing pô djru pơmĭn kơ ñu kiăng kơ ngă tơlơi soh sat. 

4Ñu ngă tơlơi sat ƀai ƀơi anăp Yahweh tui hăng sang anŏ Ahab hơmâo ngă laih, 
yuakơ tơdơi kơ ama ñu djai laih, ƀing sang anŏ Ahab yơh jing hĭ ƀing djru pơmĭn 
kơ ñu. Tơlơi djru pơmĭn gơñu ba rai tơlơi răm rai kơ Ahazyah. 

5Ahazyah đuaĭ tui tơlơi djru pơmĭn gơñu kiăng kơ tơbiă nao hrŏm hăng Yôram, 
jing ană đah rơkơi pơtao lŏn čar Israel Ahab, nao pơblah pơkơdơ̆ng glaĭ hăng 
Hazaêl jing pơtao ƀing Aram ƀơi plei pơnăng Ramôt-Gilead. Tơdang ƀing Aram 
pơrơka hĭ Yôram laih, 

6pơtao anŭn wơ̆t glaĭ pơ plei Yizreel kiăng kơ hla̱o hĭ mơ̆ng tơlơi ruă rơka tơdang 
pơblah hăng Hazaêl, pơtao ƀing Aram anŭn. Tơdang Yôram dŏ pơ plei anŭn, 
Ahazyah ană đah rơkơi Yehôram pơtao Yudah trŭn nao pơ plei Yizreel kiăng kơ 
čuă ngui Yôram, ană đah rơkơi Ahab yơh, yuakơ gơ̆ hơmâo ruă rơka laih. 

7Ơi Adai yua tơlơi pơtao Ahazyah nao čuă ngui pơtao Yôram, kiăng kơ brơi kơ 
arăng pơrai hĭ pơtao Ahazyah yơh. Tơdang Ahazyah truh laih, ñu tơbiă nao hrŏm 

hăng Yôram kiăng bưp Yêhu ană đah rơkơi Nimsi, jing pô Yahweh hơmâo trôč 
ia jâo laih kiăng pơrai hĭ sang anŏ Ahab. 

8Tơdang Yêhu hlak pơrai hĭ sang anŏ Ahab, ñu bưp ƀing khua moa lŏn čar Yudah 
hrŏm hăng ƀing amôn đah rơkơi pơtao Ahazyah, jing ƀing rai hrŏm hăng 
Ahazyah, tui anŭn Yêhu pơdjai hĭ ƀing gơñu yơh. 

9Giŏng anŭn, ñu nao hơduah pơtao Ahazyah laih anŭn ƀing ding kơna ñu hơduah 
ƀuh gơ̆ ƀơi anih gơ̆ hlak dŏ kơdŏp amăng plei Samaria. Ƀing gơñu mă ba rai 
Ahazyah pơ Yêhu laih anŭn Yêhu pơdjai hĭ gơ̆ yơh. Ƀing gơñu dơ̱r hĭ gơ̆ hăng laĭ 
tui anai, “Ƀing ta dơ̱r hĭ ñu yuakơ ñu jing ană đah rơkơi pơtao Yehôsaphat, jing 
pô hơduah sem Yahweh hăng abih pran jua.” Giŏng anŭn, ƀu hơmâo hlơi pô dơ̆ng 
tah amăng sang anŏ Ahazyah hơmâo tơlơi dưi kơtang kiăng kơ git gai wai lăng 
lŏn čar anŭn. 

HʼAthalyah Hăng Yôas 

10Tơdang HʼAthalyah amĭ pơtao Ahazyah ƀuh ană đah rơkơi ñu djai laih, ñu 
čơdơ̆ng pơdjai hĭ abih bang sang anŏ pơtao lŏn čar Yudah yơh. 

11Samơ̆ HʼYêhôseba, jing ană đah kơmơi pơtao Yehôram, mă pơđuaĭ hĭ hơgŏm 
Yôas ană đah rơkơi Ahazyah mơ̆ng ƀing ană pơtao, jing ƀing HʼAthalyah jĕ či 
pơdjai hĭ. Ñu ba nao gơ̆ wơ̆t hăng pô čem rong gơ̆ pơ sa boh anih pĭt kiăng kơ 
pơdŏp hĭ gơ̆ mơ̆ng yă gơ̆ HʼAthalyah, kiăng kơ gơ̆ ƀu djai hĭ ôh. HʼYêhôseba, ană 
đah rơkơi pơtao Yehôram, jing bơnai khua ngă yang Yehôyada, ăt jing adơi 
pơtao Ahazyah mơ̆n, jing pô pơdŏp hĭ ană nge anŭn. 

12Tui anŭn, Yôas ăt hơdip pơdŏp ƀơi sang yang Yahweh hrŏm hăng pô čem rong 
ñu amăng năm thŭn tơdang HʼAthalyah git gai wai lăng lŏn čar Yudah. 

2 Hră Ruai 23 

Tơlơi Tơgŭ Pơkơdơ̆ng Glaĭ Hăng HʼAthalyah 

(2 Ƀing Pơtao 11:4-16) 

1Amăng thŭn tal tơjuh rơnŭk HʼAthalyah git gai, khua ngă yang Yehôyada 
pơkơtang ñu pô yơh. Ñu pơko ̆  pơjing sa tơlơi pơgop hăng ƀing khua git gai hăng 
tơpul rơtuh ƀing gak tui anai: Azaryah ană đah rơkơi Yehôram, Ismaêl ană đah 
rơkơi Yêhôhanan, Azaryah ană đah rơkơi Ôbed, Maasêyah ană đah rơkơi 
Adayah laih anŭn Elisaphat ană đah rơkơi Zikri. 

2Yehôyada pơkiaŏ ƀing gơñu anŭn tơbiă nao amăng djŏp anih amăng lŏn čar 
Yudah kiăng pơƀut glaĭ ƀing Lêwi laih anŭn ƀing djă̱ akŏ sang anŏ ƀing Israel 
mơ̆ng abih bang plei pla. Tơdang ƀing gơñu rai pơ plei Yerusalaim, 

3abih bang ƀing pơjơnum glaĭ pơ anŭn pơko ̆  pơjing sa tơlơi pơgop hăng 
Yehôyada ƀơi sang yang Ơi Adai. Giŏng anŭn, ñu pơtă kơ ƀing gơñu tui anai, 
“Lăng bĕ, anai yơh jing ană pơtao! Ñu yơh či git gai wai lăng tui hăng tơlơi 
Yahweh hơmâo ƀuăn laih hăng Dawid kơ tơlơi ană tơčô ñu či jing pơtao. 

4Anai yơh jing tơlơi ƀing gih khŏm ngă, jing ƀing khua ngă yang hăng ƀing Lêwi 
pơkŏn, či mă bruă ƀơi hrơi Saƀat tui anai: Tơpul ta sa amăng ƀing gih khŏm gak 
wai sang yang, 

5tơpul tal dua ƀơi sang pơtao, laih anŭn tơpul tal klâo ƀơi Amăng Ja̱ng Atur. Abih 
bang ƀing pơkŏn dơ̆ng khŏm dŏ amăng khul wăl tơdron sang yang Yahweh yơh. 

6Anăm brơi hlơi pô ôh mŭt pơ sang yang Yahweh rơngiao kơ ƀing khua ngă yang 
hăng ƀing Lêwi hơmâo bruă ngă đôč dưi. Ƀing gơñu dưi mŭt yuakơ ƀing gơñu 
pơrơgoh gơñu pô laih, samơ̆ abih bang ƀing mơnuih pơkŏn khŏm tui gưt tơlơi 
phiăn Yahweh kiăng kơ dŏ pơ gah rơngiao sang yang yơh. 

7Ƀing Lêwi khŏm djă̱ bĕ gơnam pơblah amăng tơngan laih anŭn pơdŏ bĕ gơñu 
pô jum dar pơtao, laih anŭn tơdah hlơi pô kiăng mŭt pơ sang yang, ƀing gih khŏm 
pơdjai hĭ bĕ pô anŭn. Pơ anih pă pơtao nao, ƀing gih khŏm dŏ jĕ pơtao pơ anih 
anŭn yơh.” 

8Ƀing Lêwi laih anŭn ƀing ană plei Yudah ngă tui hăng tơlơi khua ngă yang 
Yehôyada pơtă yơh. Rĭm čô khua djă̱ ba rai ƀing ling tơhan ñu. Khul tơpul anŭn 
jing ƀing juăt mă bruă laih anŭn ƀing juăt pơdơi amăng hrơi Saƀat. 

9Giŏng anŭn, Yehôyada mă ba rai mơ̆ng sang pioh gơnam sang yang khul tơbăk 
hăng khiơl prŏng hăng anet lŏm kơ pơtao Dawid hlâo adih laih anŭn pha brơi kơ 
ƀing khua git gai ling tơhan. 

10Bơ kơ abih bang ƀing ană plei Ñu brơi kơ rĭm čô ƀing gơñu djă̱ gơnam blah 
amăng tơngan, pơdŏ gơñu pô jum dar pơtao, jing ƀơi anih jĕ kơnưl ngă yang laih 
anŭn ƀơi gah anăp sang yang, čơdơ̆ng mơ̆ng anih gah thu̱ng hlŏng truh pơ anih 
gah dư̱r sang yang yơh. 

11Yehôyada laih anŭn ƀing ană đah rơkơi ñu ba tơbiă ană đah rơkơi pơtao mơ̆ng 
anih ñu dŏ laih anŭn troă brơi đoăn pơtao ƀơi akŏ gơ̆. Ñu ăt jao brơi kơ gơ̆ hră 
čih glaĭ tơlơi pơgop Yahweh laih anŭn pơhaih gơ̆ jing pơtao. Ƀing gơñu trôč ia 
ƀâo mơngưi ƀơi pơtao laih anŭn ƀing ană plei păh tơngan ur dreo tui anai, “Brơi 
kơ pơtao hơdip sui!” 

12Tơdang HʼAthalyah hơmư̆ dơnai mơ̆ng ƀing ană plei đuaĭ nao hăng ur dreo kơ 
pơtao, ñu tơbiă tañ pơ sang yang Yahweh jing anih ƀing gơñu pơjơnum. 

13Ñu lăng ƀuh pơtao dŏ pơ anŭn, hlak dŏ dơ̆ng jĕ khul tơmĕh sang yang ƀơi bah 
amăng mŭt yơh. Ƀing khua moa hăng ƀing ayŭp tơdiăp dŏ jĕ pơtao laih anŭn 
abih bang mơnuih lu pơjơnum glaĭ mơ̆ng anih lŏn Yudah ăt hơ̆k mơak hăng ayŭp 
đĭ tơdiăp, hrŏm hăng ƀing nai adoh hăng khul gơnam ayŭ yơh hlak ba akŏ tơlơi 
adoh bơni. Giŏng anŭn, HʼAthalyah hil biă mă hek hĭ ao phyung ñu laih anŭn ur 
đĭ tui anai, “Tơlơi pơblư̆! Tơlơi pơblư̆!” 

14Khua ngă yang Yehôyada hơmâo pơtă laih tui anai, “Ƀu dưi pơdjai hĭ ôh 
HʼAthalyah amăng sang yang Yahweh.” Tui anŭn, ñu pơđar kơ ƀing khua ling 

tơhan wai lăng abih bang ling tơhan tui anai, “Ba pơđuaĭ hĭ bĕ HʼAthalyah tơbiă 
mơ̆ng tơroai anih ƀing ling tơhan laih anŭn pơdjai hĭ hăng đaŏ ƀing hlơi pô kiăng 
pơklaih hĭ ñu.” 

15Tui anŭn, ƀing gơñu wang dar hăng kơsung mă ba HʼAthalyah pơ amăng ja̱ng 
Aseh, jing jơlan aseh mŭt nao pơ sang pơtao laih anŭn pơ anih anŭn yơh ƀing 
gơñu pơdjai hĭ ñu. 

Khua Ngă Yang Prŏng Hloh Yehôyada Pơkô̆ Glaĭ Sa Tơlơi Pơgop 
(2 Ƀing Pơtao 11:17-20) 

16Giŏng anŭn, Yehôyada pơko ̆  sa tơlơi pơgop tŏng krah ñu pô hăng pơtao hrŏm 
hăng ƀing ană plei, jing tơlơi ƀing gơñu či dŏ tŏng ten hăng Yahweh yơh. 

17Giŏng anŭn, abih bang ƀing mơnuih lu amăng anih lŏn anŭn nao pơ sang yang 
rơba̱ng Baal laih anŭn pơglưh pơrai hĭ. Ƀing gơñu taih pơrai hĭ khul kơnưl ngă 
yang laih anŭn pơphač hĭ khul rup trah. Ƀing gơñu ăt pơdjai hĭ mơ̆n Mattan jing 
khua ngă yang yang rơba̱ng Baal ƀơi gah anăp khul kơnưl ngă yang. Giŏng anŭn, 
khua ngă yang Yehôyada brơi ƀing ling tơhan gak wai ƀơi sang yang Yahweh 
yơh. 

18Giŏng anŭn, khua ngă yang Yehôyada jao kơ ƀing ling tơhan gak wai sang yang 
Yahweh yơh. Ƀing gơñu mă bruă gah yŭ tơlơi dưi ƀing khua ngă yang yuakơ 
pơtao Dawid jao brơi kơ ƀing Lêwi anŭn khul bruă amăng sang yang, wơ̆t hăng 
tơlơi pơyơr khul gơnam pơyơr čuh kơ Yahweh tui hăng hơmâo čih laih amăng 
Hră Tơlơi Juăt Môseh, laih anŭn tơlơi hơ̆k mơak adoh bơni tui hăng pơtao Dawid 
hơmâo pơđar laih yơh. 

19Yehôyada ăt brơi kơ ƀing arăng gak wai khul amăng ja̱ng Yahweh mơ̆n kiăng 
kơ ƀu brơi ôh hlơi pô ƀu rơgoh dưi mŭt pơ anŭn. 

20Ñu djă̱ ba hăng ñu ƀing khua git gai ling tơhan rơtuh, jing ƀing kơdrưh kơang, 
ƀing khua moa ană plei laih anŭn abih bang ƀing mơnuih lu amăng lŏn čar anŭn. 
Giŏng anŭn, ƀing gơñu ba trŭn pơtao mơ̆ng sang yang Yahweh mŭt amăng sang 
pơtao tui hăng jơlan amăng ja̱ng ƀing gak juăt nao rai laih anŭn ƀing gơñu brơi 
pơtao Yôas dŏ be̱r ƀơi grê pơtao amăng sang pơtao. 

21Tui anŭn, abih bang ƀing mơnuih lu anŭn hơ̆k mơak yơh. Amăng plei phŭn 
Yerusalaim jing hĭ rơnŭk rơno̱m yuakơ arăng hơmâo pơdjai hĭ laih HʼAthalyah 
hăng đao. 

2 Hră Ruai 24 

Pơtao Yôas Pơkra Glaĭ Sang Yang Yahweh 

(2 Ƀing Pơtao 11:21–12:16) 

1Yôas hlak tơjuh thŭn tơdang ñu čơdơ̆ng ngă pơtao laih anŭn ñu git gai wai lăng 
amăng plei Yerusalaim amăng pă̱pluh thŭn. Anăn amĭ ñu jing HʼZibyah mơ̆ng 
plei Beêrseba. 

2Yôas ngă hơdôm tơlơi djơ̆ ƀơi anăp Yahweh amăng abih rơnŭk khua ngă yang 
Yehôyada. 

3Yehôyada ruah brơi dua čô bơnai kơ pơtao laih anŭn ƀing gơñu tơkeng rai ƀing 
ană đah rơkơi đah kơmơi yơh. 

4Tơdơi kơ anŭn ƀiă, pơtao Yôas khưp kiăng pơkra glaĭ sang yang Yahweh yơh. 

5Ñu iâu rai ƀing khua ngă yang laih anŭn ƀing Lêwi pơkŏn hăng laĭ kơ ƀing gơñu 
tui anai, “Nao bĕ pơ djŏp plei pla amăng lŏn čar Yudah hăng pơƀut glaĭ prăk ƀing 
Israel khŏm pơyơr rĭm thŭn, kiăng kơ pơkra glaĭ sang yang Ơi Adai ta. Ngă bĕ ră 
anai mơtam.” Samơ̆ ƀing Lêwi anŭn ƀu ngă tui mơtam ôh. 

6Hơnŭn yơh, pơtao iâu rai khua ngă yang prŏng hloh Yehôyada hăng tơña tui 
anai, “Yua hơget ih ƀu pơđar ôh kơ ƀing Lêwi kiăng kơ ba rai prăk jia mơ̆ng djŏp 
anih lŏn Yudah laih anŭn mơ̆ng plei phŭn Yerusalaim lĕ? Môseh, jing ding kơna 
Yahweh, hăng ƀing Israel pơjơnum glaĭ pơđar kơ abih bang ƀing Israel pơyơr 
prăk kiăng kơ răk wai Sang Khăn Ngă Gơ̆ng Jơlan yơh.” 

7Ƀiă thŭn hlâo kơ anŭn, ƀing đuaĭ tui pô đah kơmơi sat ƀai HʼAthalyah hơmâo 
klĕ mŭt laih amăng sang yang Ơi Adai hăng ăt mă hơdôm gơnam rơgoh hiam 
pioh kơkuh pơpŭ kơ Yahweh mơ̆n laih anŭn yua kiăng kơ kơkuh pơpŭ kơ yang 
rơba̱ng Baal. 

8Pơtao Yôas pơđar kơ ƀing Lêwi pơkra sa boh hip hăng pioh gah rơngiao ƀơi 
bah amăng mŭt pơ sang yang Yahweh yơh. 

9Giŏng anŭn, ñu mơit tơlơi pơtă pơtăn nao pơ djŏp lŏn čar Yudah hăng amăng 
plei phŭn Yerusalaim kơ tơlơi ƀing gơñu khŏm ba rai kơ Yahweh prăk jia tui 
hăng Môseh, ding kơna Ơi Adai, hơmâo jao brơi laih kơ ƀing Israel tơdang ƀing 
gơñu dŏ amăng tơdron ha̱r hlâo adih. 

10Abih bang ƀing khua moa hăng abih bang ƀing ană plei ba rai gơnam pơyơr 
gơñu mơak mơai biă mă laih anŭn pioh amăng hip anŭn tơl bă mơtam yơh. 

11Ƀơi mông pă ƀing Lêwi ba mŭt hip anŭn pơ ƀing khua moa pơtao laih anŭn 
ƀing gơñu ƀuh hơmâo lu prăk biă mă laih, pô khua čih hră pơtao hăng sa čô khua 
moa mơ̆ng khua ngă yang prŏng hloh rai mă hĭ khul prăk mơ̆ng hip anŭn laih 
anŭn ba glaĭ hip anŭn pơ anih juăt pioh yơh. Ƀing gơñu ngă tui anŭn rĭm hrơi tơl 
hơmâo lu prăk biă mă yơh. 

12Pơtao hăng khua ngă yang prŏng Yehôyada jao prăk anŭn kơ ƀing grơ̆ng glăm 
kơ bruă pơkra glaĭ sang yang Yahweh. Ƀing gơñu apăh ƀing khăt boh pơtâo hăng 
ƀing trah kơyâo kiăng kơ pơkra glaĭ sang yang Yahweh. Ƀing gơñu ăt apăh ƀing 
mă bruă gah pơsơi hăng ko̱ng mơ̆n kiăng kơ pơkra glaĭ sang yang anŭn. 

13Yuakơ ƀing mơnuih grơ̆ng glăm amăng bruă anŭn mă bruă gir biă mă, tui anŭn 
tơlơi bruă pơkra glaĭ sang yang anŭn dưi tŏ tui nanao yơh. Ƀing gơñu pơdơ̆ng 

glaĭ sang yang Ơi Adai tui hăng hrôp pơkra hlâo laih anŭn pơkơjăp glaĭ sang anŭn 
yơh. 

14Tơdang ƀing gơñu pơgiŏng hĭ laih, ƀing gơñu ba glaĭ prăk dŏ glaĭ kơ pơtao 
hăng pô khua ngă yang Yehôyada. Hăng prăk anŭn yơh ƀing gơñu pơkra khul 
gơnam yua kơ sang yang Yahweh tui anai: Khul gơnam kơ bruă ngă yang laih 
anŭn kơ khul gơnam pơyơr čuh, mŏng ja̱m wơ̆t hăng gơnam yua pơkŏn ngă hăng 
amrăk mah dơ̆ng mơ̆n. Amăng abih tơlơi hơdip Yehôyada, ƀing khua ngă yang 
pơyơr gơnam pơyơr čuh nanao amăng sang yang Yahweh. 

15Tơdang khua ngă yang Yehôyada tha rơma lu thŭn laih, jing tơdang ñu hơmâo 
sa-rơtuh klâopluh thŭn, ñu tơĭ pran yơh. 

16Arăng dơ̱r ñu hrŏm hăng ƀing pơtao amăng Plei Dawid yuakơ tơlơi bruă hiam 
ñu hơmâo ngă laih kơ ƀing Israel kơ Ơi Adai laih anŭn kơ sang yang Ơi Adai. 

Tơlơi Bruă Sat Ƀai Pơtao Yôas Ngă 

17Tơdơi kơ Yehôyada djai laih, ƀing khua moa ƀing Yudah rai bon kơkuh ƀơi 
anăp pơtao laih anŭn pơhiăp pơphŭn kơ pơtao kiăng kơ hơmư̆ tui ƀing gơñu. 

18Ƀing gơñu lui raih hĭ sang yang Yahweh, jing Ơi Adai ƀing ơi adon gơñu, laih 
anŭn nao kơkuh pơpŭ kơ khul tơmĕh yang HʼAsêrah wơ̆t hăng khul rup trah 
pơkŏn. Yuakơ tơlơi soh sat gơñu anŭn yơh, Ơi Adai hil nač kơ ƀing Yudah laih 
anŭn kơ ƀing dŏ amăng plei Yerusalaim. 

19Tui anŭn, Yahweh pơkiaŏ nao ƀing pô pơala pơ ƀing ană plei anŭn kiăng kơ ba 
ƀing gơñu wơ̆t glaĭ pơ Ñu laih anŭn wơ̆t tơdah ƀing pô pơala anŭn ngă gơ̆ng 
jơlan pơkơdơ̆ng glaĭ hăng ƀing gơñu, ƀing gơñu hơngah ƀu kiăng hơmư̆ tui ôh. 

20Giŏng anŭn, Yang Bơngăt Ơi Adai trŭn rai ƀơi Zekharyah ană đah rơkơi khua 
ngă yang prŏng hloh Yehôyada. Ñu tơgŭ ƀơi anăp ƀing ană plei hăng laĭ tui anai, 
“Anai yơh jing tơlơi Ơi Adai laĭ: Yua hơget ƀing gih ƀu tui gưt tơlơi Yahweh pơđar 
ôh lĕ? Ƀing gih ƀu či đĭ kơyar ôh. Yuakơ ƀing gih hơmâo hơngah lui hĭ laih 
Yahweh, Ñu ăt lui hĭ laih ƀing gih mơ̆n.” 

21Samơ̆ ƀing gơñu pơkra hơdră kiăng pơdjai hĭ gơ̆ laih anŭn mơ̆ng tơlơi pơtao 
pơđar yơh, ƀing gơñu glŏm pơtâo pơdjai hĭ gơ̆ amăng wăl tơdron sang yang 
Yahweh. 

22Pơtao Yôas ƀu hơdơr ôh kơ bruă hiam klă Yehôyada, ama Zekharyah, hơmâo 
pơrơđah brơi laih kơ ñu, samơ̆ ñu pơdjai hĭ ană gơ̆ Zekharyah. Tơdang ñu hlak 
djai, ñu laĭ hăng Yôas tui anai, “Rơkâo kơ Yahweh ƀuh bruă sat anai hăng 
pơkơhma̱l ƀing gih yơh.” 

Tơlơi Pơđŭt Hĭ Tơlơi Pơtao Yôas Git Gai Wai Lăng 
(2 Ƀing Pơtao 12:17-21) 

23Ƀơi blung hlâo amăng bơyan bơnga thŭn anŭn, ƀing ling tơhan Aram kơsung 
rai pơblah pơkơdơ̆ng glaĭ hăng Yôas. Ƀing gơñu rai wang blah lŏn čar Yudah laih 
anŭn plei phŭn Yerusalaim hăng pơdjai hĭ abih bang ƀing khua moa lŏn čar. Ƀing 

gơñu mă mơit glaĭ abih bang gơnam sua mă pơ pơtao gơñu amăng plei 
Damaskus. 

24Wơ̆t tơdah ƀing ling tơhan Aram rai kơnơ̆ng ƀiă mơnuih đôč laih anŭn ƀing 
ling tơhan lŏn čar Yudah lu biă mă, samơ̆ Yahweh jao hĭ lŏn čar Yudah anŭn 
amăng tơngan tơlơi dưi gơñu. Yuakơ ƀing Yudah hơmâo đuaĭ ataih hĭ laih mơ̆ng 
Yahweh, jing Ơi Adai ƀing ơi adon gơñu, tui anŭn ƀing Aram dưi pơkơhma̱l hĭ 
pơtao Yôas yơh. 

25Tơdang ƀing ling tơhan Aram đuaĭ laih, ƀing gơñu lui glaĭ Yôas hăng nam rơka 
kơtang biă mă. Ƀing khua moa ñu pô ngă mơneč pơkơdơ̆ng glaĭ hăng ñu yuakơ 
ñu hơmâo pơdjai hĭ laih Zekharyah, jing ană khua ngă yang Yehôyada, laih anŭn 
ƀing gơñu pơdjai hĭ Yôas ƀơi sưng gơ̆ pô yơh. Tui anŭn, Yôas djai laih anŭn arăng 
dơ̱r ñu amăng Plei Dawid, samơ̆ ƀu dơ̱r amăng pơsat hrŏm hăng ƀing pơtao anŭn 
ôh. 

26Ƀing ngă mơneč pơkơdơ̆ng glaĭ hăng pơtao Yôas jing Zabad, jing ană đah rơkơi 
HʼSimeat, jing mơnuih tuai mơ̆ng kơnung djuai Ammôn, laih anŭn Yahôzabad, 
jing ană đah rơkơi HʼSômêr, jing mơnuih tuai mơ̆ng kơnung djuai Môab. 

27Tơlơi ră ruai kơ ƀing ană đah rơkơi ñu, lu tơlơi laĭ lui hlâo kơ ñu laih anŭn 
tơlơi čih pioh kơ tơlơi pơkra glaĭ sang yang Ơi Adai arăng čih pioh laih amăng 
hră ƀing pơtao. Ană ñu Amazyah tŏ tui ñu jing pơtao. 

2 Hră Ruai 25 

Amazyah Ngă Pơtao Lŏn Čar Yudah 

(2 Ƀing Pơtao 14:2-6) 

1Tơdang Amazyah hơmâo duapluh-rơma thŭn, ñu čơdơ̆ng git gai wai lăng 
amăng plei Yerusalaim laih anŭn ñu git gai wai lăng duapluh-duapăn thŭn. Anăn 
amĭ ñu jing HʼYêhôađin mơ̆ng plei Yerusalaim. 

2Pơtao Amazyah ngă tơlơi djơ̆ ƀơi anăp Yahweh, samơ̆ ñu ƀu ngă abih pran jua 
ôh. 

3Tơdang lŏn čar ñu ăt dŏ kơjăp amăng tơngan tơlơi dưi kơtang ñu, ñu pơdjai hĭ 
abih bang ƀing khua moa jing ƀing hơmâo pơdjai hĭ laih pơtao Yôas, jing ama ñu, 
hlâo adih. 

4Samơ̆ ñu ƀu pơdjai hĭ ôh ƀing ană đah rơkơi ƀing khua moa anŭn, yuakơ amăng 
Hră Tơlơi Phiăn Môseh, Yahweh hơmâo pơtă laih tui anai, “Ƀing gih ƀu dưi 
pơdjai hĭ ƀing ama pơala kơ tơlơi soh sat ană gơñu ôh; ƀing gih kŏn dưi pơdjai 
hĭ ană bă pơala brơi kơ tơlơi soh sat ama gơñu lơi; rĭm čô či djai yuakơ tơlơi soh 
sat ñu pô yơh.” 

5Pơtao Amazyah ăt iâu pơƀut glaĭ mơ̆n abih bang ƀing ană đah rơkơi lŏn čar 
Yudah mơ̆ng duapluh thŭn pơ ngŏ hăng jao brơi kơ ƀing gơñu jing ƀing ling 
tơhan. Ñu pơpha abih bang kơnung djuai Yudah hăng kơnung djuai Benyamin 

tui hăng ƀing sang anŏ gơñu laih anŭn ruah ƀing khua git gai grup rơbâo hăng 
ƀing khua git gai grup rơtuh. Giŏng anŭn, ñu brơi kơ arăng abih bang ling tơhan 
anŭn laih anŭn mrô ƀing gơñu truh kơ klâo-rơtuh rơbâo čô dưi djă̱ tơbăk hăng 
khiơl nao pơblah. 

6Ñu ăt apăh sa-rơtuh-rơbâo čô ƀing ling tơhan mơ̆ng lŏn čar Israel hăng sa-
rơtuh talang amrăk. 

7Samơ̆ hơmâo sa čô mơnuih Ơi Adai rai pơ pơtao hăng laĭ tui anai, “Ơ pơtao ăh, 
anăm brơi kơ ƀing tơhan mơ̆ng ƀing Israel anŭn nao pơblah hrŏm hăng ƀing ta 
ôh, yuakơ Yahweh ƀu či dŏ hăng ƀing Israel ôh, sĭt Ñu ƀu dŏ hrŏm hăng ƀing ană 
plei Ephraim anŭn ôh. 

8Wơ̆t tơdah ih nao pơblah khĭn kơtang amăng tơlơi pơblah, Ơi Adai ăt či pơrai 
hĭ ih ƀơi anăp ƀing rŏh ayăt yơh, yuakơ Ơi Adai hơmâo tơlơi dưi kiăng kơ djru 
laih anŭn hơmâo tơlơi dưi kiăng kơ pơrai yơh.” 

9Pơtao Amazyah tơña kơ pô mơnuih Ơi Adai anŭn tui anai, “Samơ̆ hơget kâo 
khŏm ngă kơ sa-rơtuh talang amrăk kâo kla laih kơ ƀing ling tơhan Israel anŭn 
lĕ?” Pô mơnuih Ơi Adai laĭ glaĭ tui anai, “Anăm ƀlơ̆ng ôh, Yahweh či pha brơi kơ 
ih lu hloh kơ prăk anŭn yơh.” 

10Tui anŭn, pơtao Amazyah brơi kơ ƀing ling tơhan anŭn glaĭ hĭ pơ lŏn čar gơñu 
pô yơh, jing ƀing ling tơhan hơmâo rai laih mơ̆ng ƀing Ephraim anŭn. Ƀing gơñu 
hil biă mă kơ ƀing Yudah laih anŭn đuaĭ glaĭ hĭ pơ guai lŏn gơñu pô yơh. 

11Giŏng anŭn, pơtao Amazyah pơkơjăp pran jua ñu hăng dui ba ƀing ling tơhan 
ñu nao pơ Dơnung Hra. Pơ anih anŭn yơh, ñu pơdjai hĭ pluh-rơbâo čô ƀing ling 
tơhan tring Seir. 

12Ƀing ling tơhan Yudah ăt mă hơdip pluh-rơbâo čô dơ̆ng, ba ƀing gơñu nao pơ 
čư̆ hơ̆ng dơ̆ng laih anŭn glŏm ƀing gơñu trŭn kiăng kơ abih bang ƀing gơñu 
pơčah brai hĭ. 

13Hlak anŭn, ƀing ling tơhan Israel, jing ƀing Amazyah hơmâo pơkiaŏ glaĭ laih 
hăng ƀu brơi nao pơblah hrŏm ôh, ƀing gơñu tơbiă mơ̆ng plei phŭn Samaria 
hăng nao kơsung blah hĭ plei pla ƀing Yudah truh pơ plei pơnăng Bêt-Hôrôn. 
Ƀing gơñu pơdjai hĭ klâo-rơbâo čô laih anŭn mă pơđuaĭ hĭ lu gơnam sua mă. 

14Tơdang pơtao Amazyah wơ̆t glaĭ mơ̆ng tơlơi pơdjai hĭ ƀing Edôm, ñu ba glaĭ 
hrŏm hăng ñu khul rup trah ñu mă mơ̆ng ƀing mơnuih tring Seir. Ñu pơjing khul 
rup anŭn jing ƀing yang kơ ñu pô. Ñu bon kơkuh kơ rup yang anŭn hăng čuh 
gơnam ngă yang kơ rup yang anŭn yơh. 

15Tơlơi ñu ngă anŭn ngă brơi kơ Yahweh hil biă mă pơkơdơ̆ng glaĭ hăng 
Amazyah laih anŭn Ñu pơkiaŏ nao sa čô pô pơala kiăng kơ pơhiăp hăng pơtao 
tui anai, “Yua hơget ih kơkuh pơpŭ kơ ƀing yang rơba̱ng ƀing mơnuih anŭn, jing 
yang ƀu dưi pơklaih hĭ ƀing ană plei gơñu mơ̆ng tơngan ih ôh lĕ?” 

16Tơdang pô pơala anŭn aka pơhiăp giŏng ôh, pơtao anŭn plăh hiăp hăng laĭ glaĭ 
kơ ñu tui anai, “Hlơi pô hơmâo ruah mă laih ih jing pô djru pơmĭn kơ pơtao lĕ? 
Hơdôm anŭn yơh! Anăm pơhiăp dơ̆ng tah huĭdah kâo či pơdjai hĭ ih.” Tui anŭn, 
pô pơala anŭn ƀu pơgiŏng hĭ ôh tơlơi ñu hlak pơhiăp, samơ̆ ñu laĭ tui anai, “Kâo 
thâo krăn Ơi Adai hơmâo khưp ngă laih kiăng pơrai hĭ ih, yuakơ ih hơmâo ngă 
laih bruă anŭn laih anŭn ƀu hơmư̆ tui tơlơi kâo djru pơmĭn ôh.” 

Tơlơi Pơblah Pơkơdơ̆ng Glaĭ Hăng Ƀing Israel 
(2 Ƀing Pơtao 14:8-20) 

17Tơdơi anŭn, Amazyah pơtao ƀing Yudah hơduah tơña ƀing djru pơmĭn ñu laih 
anŭn pơkiaŏ ƀing ding kơna ñu nao laĭ pơthâo kơ pơtao ƀing Israel Yêhôas, ană 
đah rơkơi Yêhôahaz, tơčô Yêhu, kiăng kơ jak pơtrŭt gơ̆ tui anai, “Rai bĕ, bưp bĕ 
hăng kâo anăp klă̱ anăp kiăng kơ pơblah.” 

18Samơ̆ Yêhôas pơtao ƀing Israel laĭ glaĭ kơ Amazyah pơtao ƀing Yudah hăng sa 
tơlơi pơhơmutu tui anai, Sa phŭn drơi amăng anih lŏn Lebanôn mơit rai sa tơlơi 
laĭ pơthâo kơ sa phŭn kơyâo sar prŏng amăng anih lŏn Lebanôn tui anai, “Brơi 
bĕ ană đah kơmơi ih pơdŏ hăng ană đah rơkơi kâo.” Giŏng anŭn, sa drơi hlô 
mơnơ̆ng glai amăng anih Lebanôn rai juă jơlit hĭ phŭn drơi anŭn gah yŭ tơkai 
ñu. 

19Ih laĭ, “Kâo hơmâo blah dưi hĭ laih kơ ƀing Edôm.” Laih anŭn ră anai ih ngă ang. 
Samơ̆ ră anai dŏ pơ sang ih pô bĕ! Yua hơget ih kiăng hơduah tơña tơlơi rŭng 
răng kiăng kơ pơrơbuh hĭ ih pô wơ̆t hăng ƀing Yudah mơ̆n lĕ? 

20Samơ̆ Amazyah hơngah ƀu kiăng hơmư̆ ôh yuakơ Ơi Adai brơi kơ pơtao ngă 
laih tui anŭn kiăng kơ Ñu dưi jao hĭ ƀing Amazyah amăng tơngan tơlơi dưi pơtao 
Yêhôas, yuakơ ƀing gơñu kơkuh pơpŭ kơ ƀing yang rơba̱ng ƀing Edôm. 

21Tui anŭn, Yêhôas pơtao ƀing Israel rai kơsung blah yơh. Giŏng anŭn, dua čô 
pơtao anŭn pơblah hăng tơdruă ƀơi plei pơnăng Bêt-Semes amăng lŏn čar 
Yudah. 

22Ƀing ling tơhan Yudah kơdŭn đuaĭ hĭ mơ̆ng ƀing Israel laih anŭn rĭm čô đuaĭ 
kơdŏp pơ sang ñu pô. 

23Yêhôas pơtao ƀing Israel mă mơnă Amazyah pơtao ƀing Yudah, jing ană đah 
rơkơi Yôas, tơčô Ahazyah, ƀơi plei Bêt-Semes anŭn. Giŏng anŭn, Yêhôas ăt ba gơ̆ 
nao pơ plei Yerusalaim mơ̆n, pơglưh hĭ pơnăng plei čơdơ̆ng mơ̆ng amăng ja̱ng 
Ephraim truh pơ amăng ja̱ng Akiăng asuĕk, anai jing anih glông truh kơ pă̱-rơtuh 
haih yơh. 

24Ñu mă pơđuaĭ hĭ abih bang mah, amrăk laih anŭn abih bang gơnam yua amăng 
sang yang Yahweh, jing gơnam ƀing ană tơčô Ôbed-Edôm wai lăng. Ñu ăt mă 
gơnam yom amăng anih pioh gơnam sang pơtao mơ̆n. Ñu ăt mă ba đơđa ƀing 
mơnă mơ̆n wơ̆t glaĭ pơ plei Samaria kiăng kơ pơkơ̆ng hĭ Amazyah. 

25Amazyah ană đah rơkơi Yôas pơtao ƀing Yudah hơdip pluh-rơma thŭn dơ̆ng 
tơdơi kơ pơtao ƀing Israel Yêhôas, jing ană đah rơkơi Yêhôahaz, djai laih. 

26Bơ kơ khul tơlơi truh pơkŏn dơ̆ng amăng rơnŭk Amazyah git gai wai lăng, 
čơdơ̆ng mơ̆ng phŭn hlŏng truh pơ rơnuč arăng čih pioh laih amăng khul hră bruă 
mơnuă ƀing pơtao Yudah hăng ƀing pơtao Israel. 

27Amăng plei Yerusalaim, čơdơ̆ng mơ̆ng hrơi pơtao Amazyah wir đuaĭ ataih hĭ 
mơ̆ng Yahweh, hơmâo đơđa ƀing mơnuih ngă mơneč pơkơdơ̆ng glaĭ hăng 
Amazyah. Tui anŭn, ñu đuaĭ kơdŏp pơ plei pơnăng Lakhis, samơ̆ ƀing rŏh ayăt 
ñu anŭn pơkiaŏ ƀing ding kơna gơñu kiaŏ tui pơdjai hĭ gơ̆ pơ plei anŭn yơh. 

28Ƀing gơñu yua khul aseh kiăng ba glaĭ drơi jan gơ̆ hăng dơ̱r gơ̆ hrŏm hăng ƀing 
ơi adon gơ̆ amăng Plei Dawid yơh. 

2 Hră Ruai 26 

Uzziyah Jing Pơtao Lŏn Čar Yudah 

(2 Ƀing Pơtao 14:21, 22; 15:1-7) 

1Giŏng anŭn, abih bang ană plei amăng lŏn čar Yudah mă Uzziyah, tơdang ñu 
hlak hơmâo pluh-năm thŭn, pơjing gơ̆ jing pơtao pơala kơ ama gơ̆ Amazyah. 

2Uzziyah yơh jing pô kơsung mă glaĭ plei prŏng Êlat laih anŭn pơdơ̆ng glaĭ plei 
anŭn hăng brơi glaĭ kơ ƀing Yudah tơdơi kơ ama ñu Amazyah rơngiă laih. 

3Ñu hlak pluh-năm thŭn tơdang ñu ngă pơtao laih anŭn ñu wai lăng amăng plei 
phŭn Yerusalaim truh kơ rơmapluh-dua thŭn. Anăn amĭ ñu jing HʼYekhalyah 
mơ̆ng plei Yerusalaim. 

4Pơtao Uzziyah ngă tơlơi djơ̆ ƀơi anăp Yahweh kar hăng ama ñu Amazyah 
hơmâo ngă laih. 

5Ñu hơduah sem Ơi Adai amăng rơnŭk pô djru pơmĭn Zekharyah, jing pô kơčrâo 
brơi kơ Uzziyah thâo huĭ pơpŭ kơ Ơi Adai. Tơdang ñu hơduah sem Yahweh tŏng 
ten, Ơi Adai brơi kơ ñu dưi jing nanao yơh. 

6Pơtao Uzziyah nao pơblah pơkơdơ̆ng glaĭ hăng ƀing Philistia laih anŭn pơrai hĭ 
khul pơnăng plei Gat, plei Yabnêh hăng plei Asdôd. Giŏng anŭn, ñu pơdơ̆ng glaĭ 
khul plei pơnăng jĕ plei Asdôd laih anŭn khul plei pơkŏn dơ̆ng mơ̆n amăng ƀing 
Philistia. 

7Ơi Adai djru kơ ñu pơkơdơ̆ng glaĭ hăng ƀing ling tơhan Philistia, hăng ƀing 
Arab, jing ƀing hơdip amăng plei Gur-Baal, laih anŭn hăng ƀing Meunim. 

8Ƀing mơnuih lŏn čar Ammôn ăt ba rai prăk jia kơ pơtao Uzziyah mơ̆n laih anŭn 
tơlơi hing ang ñu pơhing hyu truh pơ lŏn čar Êjip yuakơ ñu hơmâo tơlơi dưi 
kơtang biă mă. 

9Pơtao Uzziyah pơdơ̆ng đĭ khul sang kơtŭm amăng plei phŭn Yerusalaim ƀơi 
Amăng Ja̱ng Akiăng asuĕk, ƀơi Amăng Ja̱ng Dơnung, ƀơi suĕk pơnăng plei laih 
anŭn ñu ăt pơkra kơđông kơjăp pơ anŭn mơ̆n. 

10Ñu ăt pơdơ̆ng đĭ khul sang kơtŭm amăng tơdron ha̱r hăng klơi lu ia dơmŭn, 
yuakơ ñu hơmâo lu hlô rong ƀơi khul anih kơdư laih anŭn amăng khul tơdron 
tơhnă̱. Yuakơ ñu khăp ngă hơma yơh, tui anŭn, ñu pơtrŭt pơđu̱r ƀing ană plei 
mă bruă amăng đang hơma laih anŭn đang boh kơƀâo amăng khul kơdư wơ̆t 
hăng amăng đang hơma kơmơ̆k mơ̆n. 

11Yuakơ pơtao Uzziyah hơmâo ƀing ling tơhan thâo pơblah biă mă, prap pre 
nanao tơbiă kơsung nao tui hăng grup ñu. Pô khua čih hră Yeiêl hăng sa čô khua 
pơkŏn Maasêyah, jing ƀing čih mrô ƀing ling tơhan anŭn. Dua gơñu mă bruă gah 
yŭ tơlơi wai lăng Hananyah, jing sa čô amăng ƀing khua moa pơtao. 

12Mrô abih bang ƀing khua sang anŏ ba akŏ kơ ƀing ling tơhan amăng sang anŏ 
gơñu jing truh kơ dua-rơbâo năm-rơtuh čô. 

13Mrô pơtŭm ƀing ling tơhan gah yŭ kơ tơlơi git gai ƀing khua anŭn jing truh kơ 
klâo-rơtuh tơjuh-rơbâo rơma-rơtuh čô, hrăm laih amăng tơlơi pơblah. Ƀing 
gơñu jing ƀing ling tơhan kơtang biă mă kiăng kơ djru pơtao pơkơdơ̆ng glaĭ hăng 
ƀing rŏh ayăt gơ̆. 

14Uzziyah djru brơi kơ ƀing ling tơhan anŭn khul khiơl, tơbăk, đoăn pơgang, ao 
pơgang, hraŏ laih anŭn hrĕ wŏt boh pơtâo kơ abih bang ƀing ling tơhan ñu anŭn. 

15Ñu brơi kơ ƀing rơgơi pơkra khul maĭ kiăng kơ pơnăh khul ƀrŏm hraŏ hăng 
glŏm khul boh pơtâo prŏng. Ñu pioh khul maĭ anŭn ƀơi khul sang kơtŭm laih 
anŭn ƀơi khul anih suĕk pơnăng plei Yerusalaim. Tơlơi hing ang pơtao pơhing 
hyu tar ƀar yuakơ Yahweh djru hiam klă kơ ñu tơl ñu jing hĭ kơjăp kơtang yơh. 

16Samơ̆ tơdơi kơ pơtao Uzziyah jing hĭ kơjăp kơtang laih, ñu ăt jing hĭ pơgao 
pơang tơl tơlơi anŭn ñu ngă kơ ñu pô tơhneč rơbuh hĭ yơh. Yuakơ ñu ƀu dŏ tŏng 
ten hăng Yahweh Ơi Adai ñu, tui anŭn ñu mŭt pơ sang yang Yahweh kiăng kơ 
čuh gơnam ƀâo mơngưi ƀơi kơnưl ƀâo mơngưi yơh. 

17Giŏng anŭn, khua ngă yang Azaryah prŏng hloh hrŏm hăng sapănpluh čô ƀing 
khua ngă yang Yahweh pơkŏn, jing ƀing khĭn, mŭt pơ sang yang Yahweh hrŏm 
hăng ñu. 

18Ƀing gơñu bưp pơtao hăng laĭ tui anai, “Ơ pơtao Uzziyah ăh, ih ƀu hơmâo tơlơi 
dưi kiăng kơ čuh gơnam ƀâo mơngưi kơ Yahweh ôh. Bruă anŭn kơnơ̆ng jing kơ 
khua ngă yang đôč dưi ngă, jing ƀing ană tơčô A̱rôn, jing ƀing hơmâo tŭ pơrơgoh 
laih kiăng kơ čuh gơnam ƀâo mơngưi anŭn. Rơkâo kơ ih tơbiă đuaĭ bĕ mơ̆ng 
sang yang, yuakơ ih hơmâo ngă laih tơlơi ƀu tŏng ten laih anŭn Yahweh Ơi Adai 
ƀu pơpŭ kơ ih ôh.” 

19Giŏng anŭn, Uzziyah hil biă mă. Ñu hlak djă̱ gơnam ƀâo mơngưi ƀơi tơngan ñu. 
Samơ̆ ñu hơngah ƀu kiăng pioh trŭn ôh gơnam anŭn. Tơdang ñu hlak hil ƀrŭk kơ 
ƀing khua ngă yang ƀơi anăp ƀing gơ̆ gah anăp kơ kơnưl sang yang Yahweh, blĭp 
blăp ƀơi athơi ñu tơbiă rai tơlơi ruă phŭng yơh. 

20Tơdang khua ngă yang prŏng hloh Azaryah hăng abih bang ƀing khua ngă yang 
pơkŏn lăng ƀơi pơtao, ƀing gơñu ƀuh kơ tơlơi ruă phŭng ƀơi akŏ gơ̆, tui anŭn 
ƀing gơñu pơječ kiăng kơ pơtao tơbiă tañ yơh. Sĭt yơh, ñu pô ăt gir kiăng kơ tơbiă 
đuaĭ mơ̆n, yuakơ Yahweh hơmâo pơruă hĭ laih ñu. 

21Tơlơi ruă anŭn dŏ tơl hrơi pơtao djai. Tui anŭn, tơdang ñu dŏ hơdip, ñu khŏm 
dŏ hơjăn amăng sang phara yuakơ ñu khŏm dŏ ataih mơ̆ng sang yang Yahweh 
yơh. Tui anŭn, ană đah rơkơi ñu Yôtham grơ̆ng glăm bruă amăng sang pơtao 
hăng git gai ană plei amăng lŏn čar Yuhdah anŭn. 

22Bơ kơ khul tơlơi truh pơkŏn dơ̆ng amăng rơnŭk Uzziyah wai lăng, čơdơ̆ng 
mơ̆ng phŭn hlŏng truh pơ rơnuč, Yesayah, ană đah rơkơi Amôz yơh, čih pioh. 

23Tơdang Uzziyah tơĭ pran, arăng dơ̱r ñu amăng sa boh đang lŏm kơ ƀing pơtao 
jĕ anih pơsat ƀing ơi adon ñu, yuakơ ƀing ană plei laĭ tui anai, “Pơtao Uzziyah 
djơ̆ phŭng.” Giŏng anŭn, ană đah rơkơi ñu Yôtham tŏ tui ñu jing pơtao. 

2 Hră Ruai 27 

Yôtham Jing Pơtao Lŏn Čar Yudah 

(2 Ƀing Pơtao 15:32-38) 

1Yôtham hlak duapluh-rơma thŭn tơdang ñu ngă pơtao laih anŭn ñu git gai wai 
lăng amăng plei phŭn Yerusalaim truh kơ pluh-năm thŭn. Anăn amĭ ñu jing 
HʼYêrusa jing ană đah kơmơi Zadôk. 

2Ñu ngă tơlơi djơ̆ tơpă ƀơi anăp Yahweh kar hăng ama ñu Uzziyah hơmâo ngă 
laih, samơ̆ phara hăng ama ñu, ñu ƀu mŭt pơ sang yang Yahweh ôh kiăng kơ ngă 
tơlơi bruă kơnơ̆ng ƀing khua ngă yang dưi ngă. Samơ̆ ƀing ană plei ăt dŏ ngă 
nanao hơdră jơlan soh sat gơñu. 

3Pơtao Yôtham pơdơ̆ng glaĭ Amăng Ja̱ng Gah Dư̱r sang yang Yahweh laih anŭn 
pơdơ̆ng đĭ tŏ tui dơ̆ng pơnăng ƀơi bŏl čư̆ Ôphel. 

4Ñu ăt pơdơ̆ng glaĭ khul plei pơnăng amăng khul bŏl čư̆ lŏn čar Yudah wơ̆t hăng 
khul kơđông kơjăp, khul sang kơtŭm amăng anih glai kơmrơ̆ng mơ̆n. 

5Pơtao Yôtham nao pơblah pơkơdơ̆ng glaĭ hăng pơtao ƀing Ammôn laih anŭn 
blah juă hĭ ƀing gơñu yơh. Tui anŭn, amăng thŭn anŭn ƀing Ammôn kla kơ ñu 
sa-rơtuh talang amrăk, sa-rơbăn kor pơdai kơtor laih anŭn sa-rơbăn kor pơdai 
kơtur. Ƀing gơñu ăt kla kơ ñu kar hăng anŭn yơh amăng thŭn tal dua hăng thŭn 
tal klâo. 

6Yôtham kơtang tui yuakơ ñu kơjăp đuaĭ tui Yahweh Ơi Adai ñu. 

7Hơdôm tơlơi truh pơkŏn dơ̆ng truh amăng rơnŭk Yôtham git gai wai lăng, wơ̆t 
hăng abih bang tơlơi pơblah laih anŭn tơlơi pơkŏn ñu ngă, arăng čih pioh amăng 
hră ƀing pơtao Israel hăng Yudah. 

8Ñu hlak duapluh-rơma thŭn tơdang ñu jing pơtao laih anŭn ñu git gai wai lăng 
amăng plei Yerusalaim amăng pluh-năm thŭn. 

9Tơdang Yôtham tơĭ pran, arăng dơ̱r ñu amăng Plei Dawid laih anŭn ană ñu Ahaz 
tŏ tui ñu jing pơtao. 

2 Hră Ruai 28 

Ahaz Jing Pơtao Lŏn Čar Yudah 

(2 Ƀing Pơtao 16:1-4) 

1Ahaz hlak duapluh thŭn tơdang ñu ngă pơtao laih anŭn ñu git gai wai lăng 
amăng plei phŭn Yerusalaim amăng pluh-năm thŭn. Ñu ƀu ngă ôh tơlơi djơ̆ ƀơi 
anăp Yahweh hrup hăng ơi adon ñu Dawid ngă laih. 

2Kơđai glaĭ ñu rơbat amăng khul jơlan sat hrup hăng ƀing pơtao Israel rơbat laih 
anŭn ăt pơkra khul rup trah kiăng kơ kơkuh pơpŭ kơ yang rơba̱ng Baal mơ̆n. 

3Ñu čuh khul gơnam ngă yang amăng Dơnung Ben-Hinnôm laih anŭn ăt čuh 
pơyơr ƀing ană đah rơkơi ñu mơ̆n tui hăng khul jơlan hơƀak drak ƀing ană plei 
sat ƀai Kanaan, jing ƀing Yahweh hơmâo puh pơđuaĭ hĭ laih mơ̆ng ƀing Israel 
hlâo adih. 

4Ñu pơyơr gơnam ngă yang laih anŭn čuh gơnam ƀâo mơngưi ƀơi khul anih 
glông kơkuh pơpŭ kơ ƀing yang rơba̱ng, ƀơi khul kơčŏng bŏl čư̆ laih anŭn gah 
yŭ kơ rĭm kơyâo prŏng pum pam yơh. 

Pơtao Ƀing Aram Hăng Pơtao Ƀing Israel Pơblah Hăng Pơtao Ahaz 
(2 Ƀing Pơtao 16:5) 

5Yuakơ Ahaz ngă tơlơi hơƀak drak anŭn, Yahweh Ơi Adai ñu jao hĭ ñu amăng 
tơngan tơlơi dưi pơtao ƀing Aram. Ƀing Aram blah dưi hĭ kơ ñu laih anŭn mă 
pơđuaĭ hĭ lu ƀing ană plei ñu jing hlŭn mơnă hăng ba ƀing gơñu pơ plei phŭn 
Damaskus yơh. Ơi Adai ăt jao hĭ Ahaz amăng tơngan tơlơi dưi pơtao ƀing Israel 
Pekah laih anŭn ñu pơrai hĭ ƀing ling tơhan Ahaz lu biă mă. 

6Sĭt kơnơ̆ng amăng sa hrơi đôč, Yahweh brơi kơ Pekah, ană đah rơkơi Remalyah, 
pơdjai hĭ pluh-dua-rơbăn čô ƀing ling tơhan amăng lŏn čar Yudah, yuakơ ƀing 
Yudah hơmâo hơngah lui hĭ laih Yahweh, Ơi Adai ƀing ơi adon gơñu. 

7Zikri, pô tơhan khĭn kơtang Ephraim, pơdjai hĭ Maasêyah jing ană đah rơkơi 
pơtao, Azrikam jing pô khua wai lăng sang pơtao laih anŭn Elkanah jing pô khua 
kơiăng pơtao. 

8Ƀing Israel mă hlŭn mơnă lu ƀing adơi ai gơñu truh kơ duapluh-rơbăn čô bơnai 
ƀing Yudah wơ̆t hăng ƀing ană đah rơkơi đah kơmơi gơñu mơ̆n. Ƀing gơñu ăt 
sua mă lu gơnam biă mă hăng ba glaĭ pơ plei phŭn Samaria. 

9Samơ̆ pơ plei anŭn, hơmâo sa čô pô pơala Yahweh anăn Ôdêd. Ñu tơbiă nao bưp 
ƀing ling tơhan anŭn tơdang ƀing gơñu hlak wơ̆t glaĭ pơ plei Samaria. Ñu laĭ hăng 
ƀing gơñu tui anai, Anai nê, yuakơ Yahweh Ơi Adai ƀing ơi adon gih hil biă mă 
kơ ƀing Yudah, tui anŭn Ñu jao hĭ ƀing Yudah amăng tơngan tơlơi dưi gih. Samơ̆ 
ƀing gih hơmâo pơdjai hĭ laih ƀing gơ̆ hăng tơlơi ƀrưh ƀai laih anŭn Yahweh pơ 
adai adih thâo laih kơ tơlơi ƀing gih ngă anŭn. 

10Laih anŭn sat hloh kơ anŭn dơ̆ng, ră anai ƀing gih pơmĭn kiăng kơ pơjing hĭ 
ƀing đah rơkơi đah kơmơi lŏn čar Yudah hăng plei phŭn Yerusalaim jing hĭ ƀing 
hlŭn mơnă. Samơ̆ bơ kơ ƀing gih, ƀing gih ăt ngă soh sat pơkơdơ̆ng glaĭ hăng 
Yahweh Ơi Adai gih mơ̆n! 

11Tui anŭn yơh, ră anai hơmư̆ tơlơi kâo pơhiăp bĕ! Ƀing mơnă anŭn jing ƀing 
ayŏng adơi gih, tui anŭn pŏk pơrơngai hĭ bĕ ƀing gơñu kiăng kơ ƀing gơñu glaĭ, 
yuakơ Yahweh hlak hil ƀrŭk biă mă kơ ƀing gih. 

12Giŏng anŭn, pă̱ čô ƀing khua djă̱ akŏ ƀing Ephraim, anŭn jing Azaryah ană đah 
rơkơi Yêhôhanan, Berekyah ană đah rơkơi Mesillêmôt, Yehizkiyahu ană đah 
rơkơi Sallum laih anŭn Amasa ană đah rơkơi Hadlai, nao bưp ƀing ling tơhan 
wơ̆t glaĭ mơ̆ng tơlơi pơblah. 

13Laih anŭn ƀing gơñu pơhiăp tui anai, Ƀing gih ƀu dưi ba glaĭ ƀing hlŭn mơnă 
anŭn pơ anai ôh huĭ kơ ƀing ta či jing hĭ soh sat hloh dơ̆ng ƀơi anăp Yahweh. 
Ƀing gih pơmĭn kiăng kơ pơthim mŭt tơlơi soh sat kơ ƀing ta hă? Tơlơi soh sat 
ta jing prŏng laih, tui anŭn yơh tơlơi Ñu hil ƀrŭk hlak dŏ ƀơi ƀing Israel laih. 

14Tui anŭn, ƀing ling tơhan pŏk pơrơngai hĭ ƀing hlŭn mơnă wơ̆t hăng jao glaĭ 
gơnam sua mă ƀơi anăp pă̱ čô ƀing khua moa anŭn laih anŭn ƀơi anăp abih bang 
ƀing pơjơnum ƀơi anih anŭn mơ̆n. 

15Ƀing khua moa anŭn mă đơđa gơnam sua mă ƀing ling tơhan ba rai hăng nao 
pơ ƀing hlŭn mơnă laih anŭn pha brơi sum ao kơ ƀing ƀu hơmâo sum ao ôh. Ƀing 
gơñu pha brơi kơ ƀing mơnă anŭn sum ao, tơkhŏ sanđal, gơnam ƀơ̆ng mơñum 
laih anŭn pik jrao ôliwơ kơ nam rơka ƀing gơ̆. Abih bang ƀing hlơi pô tơdu, ƀing 
gơñu brơi đĭ ƀơi khul aseh glai yơh. Laih kơ anŭn, ƀing gơñu ba glaĭ ƀing mơnă 
anŭn pơ ƀing ayŏng adơi gơñu, jing ƀing Yudah, ƀơi plei Yerêhô, jing plei hơmâo 
lu kơyâo đung kri amăng lŏn čar gơñu pô, laih anŭn ƀing Israel wơ̆t glaĭ pơ plei 
Samaria yơh. 

Ahaz Rơkâo Kơ Pơtao Ƀing Assiria Kiăng Kơ Djru Ñu 
(2 Ƀing Pơtao 16:7-9) 

16Ƀơi hrơi mông anŭn, Ahaz pơtao lŏn čar Yudah mơit hră kơ pơtao lŏn čar 
Assiria kiăng kơ rơkâo kơ gơ̆ djru ñu pơkơdơ̆ng glaĭ hăng ƀing rŏh ayăt ñu. 

17Ñu ngă tui anŭn yuakơ ƀing Edôm wơ̆t glaĭ kơsung blah lŏn čar Yudah dơ̆ng 
laih anŭn mă pơđuaĭ hĭ ƀing mơnă. 

18Hlak anŭn, ƀing Philistia ăt rai kơsung blah plei pla amăng khul anih kơdư gah 
yŭ̱ laih anŭn amăng tơdron ha̱r gah thu̱ng amăng lŏn čar Yudah. Ƀing gơñu blah 
mă hăng dŏ amăng khul plei pơnăng Bêt-Semes, Aiyalôn, Gedêrôt, Sôkhô, 
Timnah laih anŭn Gimzô wơ̆t hăng abih bang plei pla jum dar anŭn mơ̆n. 

19Amăng hơdră anŭn, Yahweh hơmâo pơluă gŭ hĭ laih lŏn čar Yudah yua mơ̆ng 
Ahaz pơtao ƀing Israel, yuakơ tơlơi ñu pơtrŭt ƀing Yudah ngă tơlơi sat ƀai laih 
anŭn ñu pô ƀu dŏ tŏng ten hăng Yahweh ôh. 

20Hloh kơ anŭn dơ̆ng, tơdang Tiglat-Pileser pơtao prŏng dêh čar Assiria rai pơ 
pơtao Ahaz, pơtao anŭn ƀu djru brơi kơ Ahaz ôh samơ̆ kơtư̆ juă hĭ ñu. 

21Giŏng anŭn, pơtao Ahaz mă đơđa gơnam yom mơ̆ng sang yang Yahweh, sang 
pơtao, ƀing ană pơtao, laih anŭn jao brơi gơnam anŭn kơ pơtao prŏng dêh čar 
Assiria, samơ̆ wơ̆t tơdah tơlơi anŭn pơtao anŭn ƀu djru kơ ñu ôh. 

22Tơdang amăng hrơi mông tơnap tap ñu, pơtao Ahaz jai ƀu dŏ tŏng ten hăng 
Yahweh ôh. 

23Ñu pơyơr khul gơnam pơyơr kơ ƀing yang rơba̱ng plei Damaskus, jing pô 
hơmâo blah dưi hĭ kơ ñu, yuakơ ñu pơmĭn tui anai, “Ƀing yang rơba̱ng ƀing pơtao 
Aram hơmâo djru laih ƀing gơñu, tui anŭn kâo či ngă yang kơ gơñu mơ̆n kiăng 
kơ ƀing gơñu djru kơ kâo.” Samơ̆ tơlơi ñu kơnang kơ ƀing yang rơba̱ng anŭn ba 
rai tơlơi răm rai kơ ñu laih anŭn kơ abih bang ƀing Israel yơh. 

24Pơtao Ahaz ăt pơƀut glaĭ khul gơnam yua mơ̆ng sang yang Ơi Adai hăng pơrai 
hĭ mơ̆n. Giŏng anŭn, ñu krư̆ hĭ bah amăng sang yang Yahweh laih anŭn pơdơ̆ng 
đĭ khul kơnưl ƀơi rĭm anih suĕk amăng plei Yerusalaim yơh. 

25Amăng rĭm plei amăng anih lŏn Yudah, ñu pơdơ̆ng đĭ khul anih glông kơkuh 
pơpŭ kơ ƀing yang rơba̱ng kiăng kơ čuh gơnam ngă yang kơ ƀing gơñu. Amăng 
hơdră anŭn, ñu čuih kơ Yahweh Ơi Adai ƀing ơi adon ñu hil ƀrŭk yơh. 

26Hơdôm tơlơi pơkŏn dơ̆ng Ahaz ngă laih anŭn khul hơdră jơlan ñu, čơdơ̆ng 
mơ̆ng phŭn truh pơ rơnuč, sĭt arăng čih pioh laih amăng hră ƀing pơtao Yudah 
hăng Israel. 

27Tơdang pơtao Ahaz tơĭ pran, arăng dơ̱r amăng plei Yerusalaim, samơ̆ ƀu dơ̱r 
ñu amăng khul pơsat ƀing pơtao Israel ôh, laih anŭn ană đah rơkơi ñu Hizkiyah 
tŏ tui ñu jing pơtao. 

2 Hră Ruai 29 

Hizkiyah Jing Pơtao Lŏn Čar Yudah 

(2 Ƀing Pơtao 18:1-3) 

1Hizkiyah hlak duapluh-rơma thŭn tơdang ñu jing pơtao laih anŭn ñu git gai wai 
lăng amăng plei Yerusalaim truh kơ duapluh-duapăn thŭn. Anăn amĭ ñu jing 
HʼAbiyah, ană Zekharyah. 

2Ñu ngă tơlơi djơ̆ ƀơi anăp Yahweh kar hăng ơi adon ñu Dawid hơmâo ngă laih 
yơh. 

Pơtao Hizkiyah Pơrơgoh Hĭ Sang Yang 

3Amăng blan tal sa thŭn tal sa rơnŭk ñu git gai wai lăng, ñu pŏk glaĭ khul bah 
amăng sang yang Yahweh laih anŭn pơkra glaĭ. 

4Ñu iâu ƀing khua ngă yang hăng ƀing Lêwi pơkŏn rai pơjơnum glaĭ ƀơi wăl 
tơdron gah ngŏ̱ kơ sang yang, 

5hăng laĭ tui anai, Hơmư̆ kâo bĕ, Ơ ƀing Lêwi! Ră anai pơrơgoh hĭ bĕ gih pô laih 
anŭn pơrơgoh hĭ bĕ sang yang Yahweh, jing Ơi Adai ƀing ơi adon ta. Ăt mă 
pơđuaĭ hĭ bĕ abih bang tơlơi grĭ grañ amăng sang yang anŭn. 

6Ơi adon ta ƀu dŏ tŏng ten ôh. Ƀing gơñu ngă tơlơi sat ƀai ƀơi anăp mơta Yahweh 
Ơi Adai ta laih anŭn hơngah lui hĭ Ñu. Ƀing gơñu wĕh đuaĭ hĭ ƀo ̆  mơta gơñu mơ̆ng 
anih Yahweh dŏ laih anŭn wir hĭ rŏng gơñu kơ Yahweh. 

7Ƀing gơñu ăt krư̆ hĭ bah amăng adri̱ng laih anŭn pơthăm hĭ khul apui kơđen 
amăng sang yang. Ƀing gơñu ƀu čuh gơnam ƀâo mơngưi ƀôdah pơyơr khul 
gơnam ngă yang ôh kơ Ơi Adai ƀing Israel amăng sang yang. 

8Hơnŭn yơh, Yahweh hơmâo hil ƀrŭk laih kơ ƀing Yudah laih anŭn kơ ƀing ană 
plei Yerusalaim. Ñu hơmâo pơjing hĭ laih ƀing gơñu jing hĭ tơlơi huĭ bra̱l, tơlơi 
huĭ hyưt laih anŭn tơlơi djik djak hrup hăng ƀing gih dưi ƀuh hăng mơta gih pô. 

9Anŭn yơh jing tơhơnal yua hơget ƀing ơi adon ta arăng blah juă pơrai hĭ hăng 
đao gưm laih anŭn yua hơget ƀing ană đah rơkơi đah kơmơi wơ̆t hăng ƀing 
bơnai ta arăng mă ngă hlŭn. 

10Ră anai, kâo pơmĭn kiăng pơjing tơlơi pơgop hăng Yahweh, Ơi Adai ƀing Israel, 
kiăng kơ Ñu ƀu hil ƀrŭk kơ ƀing ta dơ̆ng tah. 

11Ơ ƀing Lêwi jing kar hăng ƀing ană kâo hơi, ră anai anăm ngă amơ̱ng ôh, yuakơ 
Yahweh hơmâo ruah mă laih ƀing gih kiăng kơ dŏ dơ̆ng mă bruă kơ Ñu, kiăng kơ 
ngă tơlơi bruă ƀơi anăp Ñu laih anŭn čuh gơnam ƀâo mơngưi. 

12Giŏng anŭn, ƀing Lêwi anai čơdơ̆ng mă bruă yơh: Mơ̆ng djuai Kehat jing: Mahat 
ană đah rơkơi Amasai laih anŭn Yôêl anăn đah rơkơi Azaryah. Mơ̆ng djuai 
Merari jing: Kis ană đah rơkơi Abdi laih anŭn Azaryah ană đah rơkơi Yehallelêl. 
Mơ̆ng djuai Gersôn jing: Yôas ană đah rơkơi Zimmah laih anŭn Eden ană đah 
rơkơi Yôas. 

13Mơ̆ng ƀing ană tơčô Elizaphan jing: Simri hăng Yeiêl. Mơ̆ng ƀing ană tơčô Asap 
jing: Zekharyah hăng Matanyah. 

14Mơ̆ng ƀing ană tơčô Heman jing: Yehiêl hăng Simi. Mơ̆ng ƀing ană tơčô 
Yeduthun jing: Semayah hăng Uzziêl. 

15Ƀing gơñu iâu pơƀut glaĭ ƀing ayŏng adơi gơñu laih anŭn abih bang ƀing gơñu 
pơrơgoh hĭ gơñu pô. Giŏng anŭn, ƀing gơñu nao pơrơgoh hĭ sang yang Yahweh 
tui hăng tơlơi pơtao hơmâo pơtă laih, jing ngă tui boh hiăp Yahweh yơh. 

16Ƀing khua ngă yang mŭt nao pơ sang yang Yahweh kiăng kơ pơrơgoh hĭ. Abih 
bang khul gơnam ƀu rơgoh jing gơnam ƀing gơñu hơduah ƀuh amăng sang yang 
Yahweh, ƀing gơñu ba tơbiă pơ anih wăl tơdron sang yang Yahweh. Giŏng anŭn, 
ƀing Lêwi mă ba pơđuaĭ hĭ hơdôm gơnam anŭn pơ Dơnung Kidrôn yơh. 

17Ƀing gơñu čơdơ̆ng pơrơgoh sang yang Yahweh ƀơi lơ tal sa amăng blan tal sa, 
laih anŭn ƀơi lơ tal sapăn amăng blan anŭn mơ̆n, ƀing gơñu pơrơgoh truh pơ 
anih adri̱ng yơh. Sapăn hrơi tơdơi kơ anŭn dơ̆ng, ƀing gơñu pơrơgoh hĭ sang 
yang Yahweh. Tui anŭn, ƀơi lơ tal pluh-năm amăng blan tal sa anŭn, ƀing gơñu 
pơgiŏng hĭ bruă pơrơgoh sang yang yơh. 

18Giŏng anŭn, ƀing gơñu nao pơ pơtao Hizkiyah pơruai glaĭ tui anai, Ƀing gơmơi 
hơmâo pơrơgoh hĭ laih abih bang sang yang Yahweh, kơnưl čuh gơnam ngă yang 
wơ̆t hăng abih bang gơnam yua kơ kơnưl, laih anŭn kơƀa̱ng kơ ƀañ tơpŭng 
rơgoh hiam wơ̆t hăng gơnam yua kơ kơƀa̱ng anŭn mơ̆n. 

19Hloh kơ anŭn dơ̆ng, ƀing gơmơi hơmâo ba glaĭ abih bang gơnam yua pơtao 
Ahaz jing pô ƀu dŏ tŏng ten hăng Yahweh ôh, mă pơđuaĭ hĭ tơdang ñu ngă pơtao 
hlâo adih. Ƀing gơmơi pơrơgoh hĭ laih hơdôm gơnam anŭn hăng pioh laih ƀơi 
gah anăp kơ kơnưl Yahweh. 

20Mơguah ưm amăng hrơi tŏ tui, pơtao Hizkiyah iâu pơƀut glaĭ ƀing khua moa 
amăng plei phŭn laih anŭn ƀing gơñu đĭ nao pơ sang yang Yahweh yơh. 

21Ƀing gơñu djă̱ ba tơjuh drơi rơmô tơno, tơjuh drơi triu tơno prŏng, tơjuh drơi 
ană triu tơno laih anŭn tơjuh drơi bơbe tơno jing gơnam pơyơr kơ tơlơi soh sang 
anŏ pơtao, kơ sang yang laih anŭn kơ ƀing Yudah. Pơtao pơđar kơ ƀing khua ngă 
yang, jing ƀing ană tơčô A̱rôn, kiăng kơ pơyơr hơdôm gơnam ngă yang anŭn ƀơi 
kơnưl ngă yang lŏm kơ Yahweh. 

22Tui anŭn, ƀing khua ngă yang anŭn pơdjai hĭ khul rơmô tơno laih anŭn añăh 
drah rơmô anŭn ƀơi kơnưl. Tŏ tui anŭn, ƀing gơñu pơdjai khul triu tơno prŏng 
laih anŭn añăh drah triu anŭn ƀơi kơnưl. Giŏng anŭn, ƀing gơñu pơdjai khul ană 
triu hăng añăh drah triu anŭn ƀơi kơnưl ngă yang anŭn. 

23Khul bơbe kơ gơnam pơyơr tơlơi soh, ƀing khua ngă yang ba nao ƀơi anăp 
pơtao laih anŭn ƀơi anăp ƀing pơjơnum glaĭ ƀơi anih anŭn, laih anŭn ƀing gơ̆ ăh 
tơngan ƀing gơ̆ ƀơi khul bơbe anŭn yơh. 

24Giŏng anŭn, ƀing khua ngă yang anŭn pơdjai hĭ khul bơbe anŭn hăng pơyơr 
drah hlô anŭn ƀơi kơnưl jing gơnam pơyơr tơlơi soh kiăng kơ pap brơi kơ abih 

bang ƀing Israel. Ƀing gơñu pơyơr khul gơnam pơyơr anŭn yuakơ pơtao hơmâo 
pơđar laih kiăng kơ pơyơr gơnam pơyơr čuh laih anŭn gơnam pơyơr tơlơi soh 
kơ abih bang ƀing Israel. 

25Giŏng anŭn, pơtao ngă tui hăng hơdră pơtao Dawid, pô laĭ lui hlâo Gad jing pô 
djru pơmĭn kơ pơtao, hăng pô pơala Nathan hơmâo jao brơi laih, yuakơ anŭn 
jing tơlơi Yahweh pơđar laih mơ̆ng ƀing pô pơala. Tui anŭn, Hizkiyah brơi kơ 
ƀing Lêwi dŏ dơ̆ng amăng sang yang Yahweh kiăng kơ yua khul răng răi, go̱ng 
trưng laih anŭn go̱ng trap. 

26Tui anŭn, ƀing Lêwi dŏ dơ̆ng ƀơi anih gơñu hăng khul gơnam ayŭ tui hăng 
pơtao Dawid pơtă pơtăn laih hlâo adih laih anŭn ƀing khua ngă yang hăng khul 
tơdiăp gơñu mơ̆n. 

27Pơtao Hizkiyah pơđar kơ ƀing khua ngă yang čuh gơnam pơyơr ngă yang ƀơi 
kơnưl ngă yang. Tơdang ƀing gơñu čuh gơnam ngă yang, ƀing Lêwi pơkŏn ăt 
čơdơ̆ng adoh bơni kơ Yahweh, hrŏm hăng khul tơdiăp laih anŭn khul gơnam ayŭ 
tui hăng Dawid jing pơtao kơ ƀing Israel pơtă pơtăn mơ̆n. 

28Abih bang ƀing pơjơnum glaĭ kơkuh pơpŭ kơ Yahweh tơdang ƀing nai adoh 
hlak adoh bơni laih anŭn ƀing nai ayŭ hlak ayŭp tơdiăp. Abih bang tơlơi anŭn ăt 
dŏ ngă nanao tơl truh kơ ƀing khua ngă yang pơyơr gơnam pơyơr čuh giŏng hĭ 
yơh. 

29Tơdang ƀing gơñu pơyơr laih khul gơnam pơyơr, pơtao hăng rĭm čô hrŏm 
hăng ñu, tŏ tơŭt kơkuh pơpŭ kơ Yahweh. 

30Pơtao Hizkiyah hăng ƀing khua moa ñu pơđar kơ ƀing Lêwi adoh bơni kơ 
Yahweh tui hăng boh hiăp pơtao Dawid laih anŭn pô laĭ lui hlâo Asap. Tui anŭn, 
ƀing gơñu adoh bơni hơơč mơak mơai laih anŭn akŭp akŏ gơñu hăng kơkuh 
pơpŭ yơh. 

31Giŏng anŭn, pơtao Hizkiyah pơhiăp hăng abih bang ƀing pơjơnum glaĭ tui anai, 
“Ră anai, yuakơ ƀing gih hơmâo jao pơyơr laih gih pô kơ Yahweh, tui anŭn ba rai 
bĕ khul gơnam ngă yang laih anŭn khul gơnam pơyơr bơni hơơč pơ sang yang 
Yahweh.” Giŏng anŭn, ƀing pơjơnum anŭn ba rai khul gơnam ngă yang hăng khul 
gơnam pơyơr bơni hơơč, laih anŭn abih bang ƀing hlơi pô hơmâo pran jua 
čơmah ăt ba rai khul hlô mơnơ̆ng pioh kơ gơnam pơyơr čuh mơ̆n. 

32Mrô gơnam pơyơr čuh ƀing pơjơnum anŭn ba rai jing tơjuh drơi rơmô tơno, 
sa-rơtuh drơi triu tơno laih anŭn dua-rơtuh drơi ană triu tơno. Abih bang khul 
hlô anŭn jing pioh kơ gơnam pơyơr čuh kơ Yahweh, 

33laih anŭn mrô abih bang hlô pioh kơ ngă yang hăng pơyơr bơni hơơč jing năm-
rơtuh drơi rơmô tơno, klâo-rơbâo drơi triu bơbe. 

34Yuakơ hlô pioh kơ gơnam pơyơr čuh anŭn jing lu biă mă, tui anŭn ƀing khua 
ngă yang ƀiă đơi kiăng kơ prap pre brơi abih bang hlô anŭn. Tui anŭn, ƀing adơi 
ai gơñu Lêwi djru kơ ƀing gơñu tơl bruă anŭn pơgiŏng hĭ laih anŭn tơl abih bang 

ƀing khua ngă yang pơkŏn dơ̆ng hơmâo tŭ pơrơgoh laih. Ƀing khua ngă yang jing 
ƀiă đơi yuakơ ƀing gơñu ƀu hơmâo pran jua pơrơgoh hĭ ôh gơñu pô kar hăng 
ƀing Lêwi anŭn. 

35Hloh kơ khul gơnam pơyơr čuh lu anŭn, ăt hơmâo añăm rơmuă khul gơnam 
pơyơr pơgop pơlir mơ̆n laih anŭn khul gơnam pơyơr mơñum. Tui anŭn, tơlơi 
bruă kơ sang yang Yahweh hơmâo pơkơjăp glaĭ laih. 

36Pơtao Hizkiyah hăng abih bang ƀing ană plei hơ̆k mơak yua mơ̆ng hơdôm tơlơi 
Ơi Adai hơmâo ba rai laih kơ ƀing ană plei Ñu laih anŭn yuakơ tơlơi anŭn hơmâo 
pơgiŏng hĭ tañ biă mă. 

2 Hră Ruai 30 

Ƀing Lŏn Čar Yudah Laih Anŭn Ƀing Lŏn Čar Israel Djă̱ Hơdơr Tơlơi Găn 

1Tơdơi ƀiă kơ anŭn, pơtao Hizkiyah mơit hiăp kơ abih bang ƀing Israel hăng ƀing 
Yudah. Ñu ăt čih hră yom hơjăn mơit kơ ƀing kơnung djuai Ephraim hăng ƀing 
kơnung djuai Manasseh mơ̆n. Ñu jak iâu ƀing gơñu rai pơ sang yang Yahweh 
amăng plei phŭn Yerusalaim kiăng kơ djă̱ hơdơr Tơlơi Găn Yahweh, jing Ơi Adai 
ƀing Israel. 

2Hlâo kơ anŭn, pơtao hăng ƀing khua moa ñu wơ̆t hăng abih bang ƀing pơjơnum 
glaĭ amăng plei Yerusalaim khưp kiăng laih kiăng kơ djă̱ hơdơr Tơlơi Găn amăng 
blan tal dua, 

3yuakơ ƀing gơñu ƀu dưi djă̱ hơdơr ôh tơlơi phet anŭn ƀơi hrơi mông juăt djă̱ 
hơdơr. Ƀơi hrơi mông anŭn ƀu hơmâo djŏp ôh ƀing khua ngă yang hơmâo 
pơrơgoh laih gơñu pô laih anŭn ƀing ană plei aka ƀu pơjơnum glaĭ amăng plei 
Yerusalaim ôh. 

4Hơdră anŭn jing djơ̆ tui hăng tơlơi pơmĭn pơtao Hizkiyah laih anŭn kơ abih 
bang ƀing pơjơnum pơ anŭn. 

5Tui anŭn yơh, ƀing gơñu khưp ngă tơlơi mơit hiăp laĭ pơthâo amăng djŏp anih 
ƀing Israel, čơdơ̆ng mơ̆ng plei Beêrseba gah thu̱ng truh pơ plei Dan gah dư̱r, iâu 
mơthưr ƀing ană plei rai pơ plei Yerusalaim kiăng kơ djă̱ hơdơr Tơlơi Găn 
Yahweh, Ơi Adai ƀing Israel. Ƀing ană plei aka ƀu pơjơnum glaĭ lu biă mă hrup 
hăng anŭn ôh tui hăng tơlơi arăng čih laih amăng tơlơi juăt. 

6Tui hăng tơlơi pơtao pơđar anŭn yơh, ƀing ding kơna djă̱ hră mơ̆ng pơtao hăng 
ƀing khua moa ñu nao pơ djŏp anih lŏn čar Israel hăng lŏn čar Yudah. Hră anŭn 
laĭ pơthâo tui anai: Ơ ƀing Israel, wơ̆t glaĭ pơ Yahweh bĕ, jing Ơi Adai kơ 
Abraham, Isa̱k laih anŭn Israel, kiăng kơ Ñu dưi wơ̆t glaĭ pơ ƀing gih jing ƀing ăt 
dŏ so̱t, jing ƀing hơmâo tơklaih hĭ laih mơ̆ng tơngan tơlơi dưi ƀing pơtao lŏn čar 
Assiria. 

7Anăm ngă hrup hăng ƀing ơi adon gih laih anŭn ayŏng adơi gih ôh, jing ƀing ƀu 
dŏ tŏng ten hăng Yahweh, Ơi Adai ƀing ơi adon ta, tơl Ñu pơjing hĭ ƀing gơ̆ jing 
kar hăng gơnam huĭ hyưt, tui hăng tơlơi ƀing ih ƀuh laih. 

8Anăm ƀing gih khăng akŏ tui hăng ƀing ơi adon gih hlâo adih ôh. Jao bĕ gih pô 
kơ Yahweh. Rai bĕ pơ sang yang Ñu anai, jing anih Ñu hơmâo pơrơgoh hĭ laih 
truh kơ hlŏng lar. Kơkuh pơpŭ bĕ kơ Yahweh Ơi Adai ta, kiăng kơ tơlơi hil Ñu 
wĕh đuaĭ hĭ mơ̆ng ƀing gih. 

9Tơdah ƀing gih wơ̆t glaĭ pơ Yahweh, tui anŭn ƀing mă ƀing adơi ai gih jing hĭ 
hlŭn mơnă či pơrơđah brơi tơlơi glưh pran jua kơ ƀing gơ̆ laih anŭn kơ ƀing ană 
bă gih kiăng kơ ƀing gơ̆ dưi wơ̆t glaĭ pơ anih lŏn anai. Tơlơi anŭn či truh rai yơh 
yuakơ Yahweh Ơi Adai ta jing Pô khăp pap hăng glưh pran jua. Tơdah ƀing gih 
wơ̆t glaĭ pơ Ñu, Ñu ƀu či wĕh đuaĭ hĭ ôh ƀo ̆  mơta Ñu mơ̆ng ƀing gih. 

10Ƀing djă̱ ba khul hră anŭn čơdơ̆ng nao mơ̆ng rĭm plei pơnăng amăng tring ƀing 
kơnung djuai Ephraim hăng ƀing kơnung djuai Manasseh gah yŭ̱, hlŏng truh pơ 
ƀing kơnung djuai Zebulun, samơ̆ ƀing ană plei amăng khul anih anŭn djik djak 
kơhak kơčŭh kơ ƀing gơ̆. 

11Wơ̆t tơdah tui anŭn, hơmâo đơđa ƀing mơ̆ng kơnung djuai Aser, Manasseh 
hăng Zebulun pơluă gŭ gơñu pô hăng rai pơ plei Yerusalaim yơh. 

12Laih anŭn ăt amăng lŏn čar Yudah mơ̆n tơngan Ơi Adai dui ba ƀing ană plei 
kiăng kơ ƀing gơ̆ hơmâo tơlơi pơgop sa tơlơi pơmĭn kiăng kơ ngă tui tơlơi pơtao 
hăng ƀing khua moa hơmâo pơđar laih, jing tui hăng boh hiăp Yahweh yơh. 

13Tui anŭn, hơmâo sa grup mơnuih lu biă mă pơjơnum glaĭ amăng plei 
Yerusalaim amăng blan tal dua kiăng kơ djă̱ hơdơr Tơlơi Phet Ƀañ Tơpŭng Ƀu 
Hơmâo Tơpơi. 

14Ƀing gơñu mă pơđuaĭ hĭ khul kơnưl ngă yang kơ ƀing yang rơba̱ng hăng mă 
pơđuaĭ hĭ khul kơnưl čuh gơnam ƀâo mơngưi amăng plei Yerusalaim laih anŭn 
glŏm hĭ khul kơnưl anŭn amăng Dơnung Kidrôn. 

15Giŏng anŭn, ƀing pơjơnum glaĭ pơ anŭn pơdjai triu Tơlơi Găn ƀơi lơ tal pluh-
pă̱ amăng blan tal dua. Ƀing khua ngă yang hăng ƀing Lêwi pơkŏn mlâo hyâo 
yuakơ ƀing gơñu ƀu rơgoh ôh ƀơi anăp Yahweh. Tui anŭn, ƀing gơñu pơrơgoh 
hĭ gơñu pô laih anŭn ba khul gơnam pơyơr čuh pơ sang yang Yahweh. 

16Ƀing gơñu dŏ dơ̆ng ƀơi anih djơ̆ tui hăng arăng hơmâo čih laih amăng Tơlơi 
Juăt Môseh, jing ding kơna Ơi Adai. Ƀing Lêwi jao brơi drah triu anŭn kơ ƀing 
khua ngă yang laih anŭn ƀing gơ̆ añăh drah anŭn ƀơi kơnưl yơh. 

17Ăt hơmâo lu mơnuih amăng ƀing mơnuih lu anŭn ƀu dưi mŭt pơrơgoh hĭ khul 
ană triu gơñu kơ Yahweh ôh, yuakơ ƀing gơñu aka ƀu pơrơgoh hĭ gơñu pô ôh. 
Tui anŭn, ƀing Lêwi khŏm pơdjai hăng pơrơgoh hĭ khul triu Tơlơi Găn kơ abih 
bang ƀing mơnuih anŭn. 

18Hơmâo lu mơnuih wơ̆t hăng ƀing rai mơ̆ng kơnung djuai Ephraim, Manasseh 
gah yŭ̱, Issakhar laih anŭn Zebulun aka ƀu pơrơgoh hĭ gơñu pô ôh. Wơ̆t tơdah 
tui anŭn, ƀing gơñu ƀơ̆ng gơnam ƀơ̆ng Tơlơi Găn ƀu djơ̆ tui hăng tơlơi arăng čih 
laih amăng tơlơi phiăn ôh. Samơ̆ pơtao Hizkiyah iâu laĭ brơi kơ ƀing gơñu tui 
anai, “Ơ Yahweh, jing Pô hiam klă, rơkâo kơ Ih pap brơi bĕ 

19rĭm čô pioh pran jua ñu kiăng đuaĭ tui Ih, Ơ Yahweh, jing Ơi Adai ƀing ơi adon 
ñu, pap brơi bĕ kơ ñu wơ̆t tơdah ñu aka jing hĭ rơgoh ôh tui hăng hơdôm tơlơi 
phiăn sang yang.” 

20Tui anŭn, Yahweh hơmư̆ tơlơi Hizkiyah iâu laĭ laih anŭn pơsuaih hĭ ƀing ană 
plei anŭn. 

21Ƀing Israel, jing ƀing pơjơnum pơ plei phŭn Yerusalaim, djă̱ hơdơr Tơlơi Phet 
Ƀañ Tơpŭng Ƀu Hơmâo Tơpơi amăng tơjuh hrơi hơ̆k mơak. Rĭm hrơi ƀing khua 
ngă yang hăng ƀing Lêwi pơkŏn adoh bơni kơ Yahweh hrŏm hăng khul gơnam 
ayŭ pioh kơ bơni hơơč kơ Yahweh yơh. 

22Pơtao Hizkiyah pơhiăp pơtrŭt kơ abih bang ƀing Lêwi anŭn, jing ƀing thâo 
hluh biă mă kơ tơlơi bruă kơkuh pơpŭ Yahweh. Amăng tơjuh hrơi ƀing pơjơnum 
pơ anŭn ƀơ̆ng črăn pơpha brơi gơñu laih anŭn pơyơr khul gơnam pơyơr pơgop 
pơlir hăng bơni hơơč kơ Yahweh Ơi Adai ƀing ơi adon gơñu yơh. 

23Ƀơi rơnuč kơ tơjuh hrơi anŭn, abih bang ƀing gơñu pơtŭ ư kiăng kơ djă̱ hơdơr 
pơ anŭn. Tui anŭn, ƀing gơñu djă̱ hơdơr amăng tơjuh hrơi mơak mơai dơ̆ng yơh. 

24Hizkiyah pơtao lŏn čar Yudah pha brơi laih sa-rơbâo drơi rơmô tơno laih anŭn 
tơjuh-rơbâo drơi triu bơbe kơ ƀing pơjơnum pơ anŭn, laih anŭn ƀing khua moa 
pha brơi kơ ƀing gơñu sa-rơbâo drơi rơmô tơno hăng sa-rơbăn drơi triu bơbe 
yơh. Hlak anŭn, hơmâo lu biă mă ƀing khua ngă yang dơ̆ng pơrơgoh hĭ laih gơñu 
pô. 

25Abih bang ƀing lŏn čar Yudah mơak mơai hrŏm hăng ƀing khua ngă yang, ƀing 
Lêwi pơkŏn hăng abih bang ƀing pơjơnum glaĭ mơ̆ng ƀing lŏn čar Israel, wơ̆t 
hăng ƀing tuai, jing ƀing rai mơ̆ng lŏn čar Israel laih anŭn ƀing hơdip amăng lŏn 
čar Yudah mơ̆n. 

26Tui anŭn, hơmâo tơlơi mơak prŏng biă mă amăng plei Yerusalaim yuakơ ƀu 
hơmâo ôh tơlơi djă̱ hơdơr hrup hăng anŭn čơdơ̆ng mơ̆ng rơnŭk pơtao Solomôn, 
ană đah rơkơi pơtao Dawid, git gai wai lăng. 

27Ƀing khua ngă yang hăng ƀing Lêwi pơkŏn bơni hiam kơ ƀing ană plei laih anŭn 
Ơi Adai hơmư̆ tơlơi ƀing gơñu iâu laĭ yơh, yuakơ tơlơi iâu laĭ gơñu đĭ truh pơ 
adai adih, jing anih rơgoh hiam Ñu dŏ yơh. 

2 Hră Ruai 31 

Tơlơi Pơrai Hĭ Khul Rup Trah Yang Rơba̱ng 

(2 Ƀing Pơtao 18:4) 

1Tơdang khul hrơi djă̱ hơdơr anŭn hơmâo giŏng hĭ laih, ƀing Israel jing ƀing 
pơjơnum pơ plei phŭn Yerusalaim nao pơ plei pla lŏn čar Yudah, pơphač hĭ khul 
rup trah laih anŭn khăt pơrai hĭ khul tơmĕh kơyâo yang HʼAsêrah yơh. Ƀing 
gơñu ăt pơrai hĭ khul anih glông kơkuh pơpŭ kơ yang rơba̱ng wơ̆t hăng khul 
kơnưl ƀing yang anŭn pơ djŏp anih amăng tring kơnung djuai Yudah, Benyamin, 
Ephraim laih anŭn Manasseh gah yŭ̱ mơ̆n. Tơdơi kơ ƀing gơñu pơrai hĭ abih 
bang gơnam anŭn, ƀing Israel anŭn wơ̆t glaĭ pơ plei pla gơñu pô, jing pơ anih 
anơ̆m gơñu pô yơh. 

Khul Gơnam Pơyơr Kơ Tơlơi Kơkuh Pơpŭ 

2Pơtao Hizkiyah pơkăh pơpha ƀing khua ngă yang hăng ƀing Lêwi pơkŏn amăng 
khul grup tui hăng bruă jao gơñu pô jing khua ngă yang ƀôdah jing ƀing Lêwi 
pơkŏn, kiăng kơ pơyơr khul gơnam pơyơr čuh laih anŭn khul gơnam pơyơr 
pơgop pơlir, kiăng kơ kơkuh pơpŭ, hơdơr bơni laih anŭn adoh bơni hơơč ƀơi 
khul amăng ja̱ng sang yang Yahweh. 

3Pơtao pơyơr mơ̆ng dram gơnam ñu pô kơ khul gơnam pơyơr čuh mơguah hăng 
klăm laih anŭn kơ gơnam pơyơr čuh ƀơi khul hrơi Saƀat, hrơi Blan Phrâo hăng 
ƀơi khul hrơi phet pơkơčah laih tui hăng tơlơi arăng čih laih amăng Tơlơi Juăt 
Yahweh. 

4Ñu ăt pơtă brơi kơ ƀing ană plei dŏ amăng plei Yerusalaim pơyơr črăn pơpha 
brơi kơ ƀing khua ngă yang hăng ƀing Lêwi pơkŏn mơ̆n, kiăng kơ ƀing gơ̆ dưi 
jao ƀing gơ̆ pô hlo̱m ƀo̱m kơ bruă Tơlơi Juăt Yahweh. 

5Tơdang ƀing arăng nao ba hyu laih kơ tơlơi pơtă anŭn, ƀing Israel pha brơi 
čơmah khul pơdai blung hlâo, ia boh kơƀâo phrâo, ia rơmuă laih anŭn ia hơni 
wơ̆t hăng abih bang gơnam tăm pơkŏn amăng đang hơma pơtơbiă rai. Sĭt ƀing 
gơñu ba rai lu biă mă mrô pơyơr črăn pluh mơ̆ng djŏp mơta gơnam tăm. 

6Ƀing Yudah hrŏm hăng ƀing Israel rai kiăng kơ hơdip amăng plei pla lŏn čar 
Yudah ăt ba rai gơnam pơyơr črăn pluh mơ̆ng hlô rong gơñu, laih anŭn črăn pluh 
mơ̆ng khul gơnam rơgoh hiam, jing gơnam ƀing gơñu hơmâo pơyơr pơko ̆  laih 
kơ Yahweh Ơi Adai gơñu, laih anŭn ƀing gơñu pơƀut glaĭ khul gơnam anŭn 
amăng lu ƀu̱r yơh. 

7Ƀing gơñu čơdơ̆ng ba rai pơƀut glaĭ gơnam anŭn amăng blan tal klâo laih anŭn 
pơgiŏng hĭ amăng blan tal tơjuh. 

8Tơdang pơtao Hizkiyah hăng ƀing khua moa ñu rai ƀuh khul ƀu̱r anŭn, ƀing 
gơñu bơni hiam kơ Yahweh hrŏm hăng kơ ƀing ană plei Ñu ƀing Israel yơh. 

9Pơtao Hizkiyah tơña kơ ƀing khua ngă yang hăng ƀing Lêwi pơkŏn yua hơget 
hơmâo lu ƀu̱r anŭn, 

10laih anŭn khua ngă yang prŏng hloh Azaryah, jing ană tơčô khua ngă yang 
prŏng hloh Zadôk, laĭ glaĭ tui anai, “Čơdơ̆ng mơ̆ng ƀing ană plei čơdơ̆ng ba rai 

khul gơnam pơyơr gơñu pơ sang yang Yahweh, ƀing gơmơi hơmâo djŏp gơnam 
kiăng kơ ƀơ̆ng hăng djă̱ pioh mơ̆n, yuakơ Yahweh hơmâo bơni hiam laih kơ ƀing 
ană plei Ñu. Tui anŭn yơh, hơmâo khul ƀu̱r lu rơbeh anai.” 

11Pơtao Hizkiyah pơđar kơ ƀing gơñu pơkra anih pioh gơnam rơbeh anŭn 
amăng sang yang Yahweh laih anŭn ƀing gơñu ngă pơgiŏng hĭ yơh. 

12Giŏng anŭn, ƀing gơñu tŏng ten ba rai pioh amăng anih anŭn khul gơnam 
pơyơr črăn pluh, khul gơnam arăng pơyơr pơko ̆  laih anŭn khul gơnam pơkŏn. 
Pơtao ruah sa čô Lêwi anăn ñu Konanyahu kiăng kơ wai lăng abih bang gơnam 
anŭn, laih anŭn adơi ñu Simi jing pô tŏ tui ñu amăng bruă anŭn. 

13Yehiêl, Azazyah, Nahat, Asahêl, Yerimôt, Yôzabad, Eliêl, Ismakyahu, Mahat laih 
anŭn Benayah jing ƀing khua kơčrâo brơi gah yŭ tơlơi git gai Konanyahu hăng 
adơi ñu Simi. Pơtao Hizkiyah hăng pô khua ngă yang prŏng hloh Azaryah, jing 
pô wai lăng sang yang Ơi Adai, jao brơi bruă anŭn kơ ƀing gơñu yơh. 

14Pơtao ruah Kôrê ană đah rơkơi Imnah, jing pô Lêwi laih anŭn gak wai Amăng 
Ja̱ng Gah Ngŏ̱, kiăng kơ wai lăng khul gơnam pơyơr rơngai kơ Ơi Adai, laih anŭn 
pơpha khul gơnam pơyơr arăng pơyơr kơ Yahweh anŭn wơ̆t hăng khul gơnam 
arăng pơyơr pơko ̆  mơ̆n. 

15Eden, Miniamim, Yêsua, Semayah, Amaryah laih anŭn Sekhanyah djru kơ Kôrê 
găl djơ̆ amăng khul plei pơnăng ƀing khua ngă yang, pơpha kơ ƀing ayŏng adơi 
gơñu jing ƀing Lêwi tui hăng grup gơñu yơh, wơ̆t hăng pô yom prŏng ƀôdah pô 
ƀu yom prŏng kar kaĭ yơh, 

16laih anŭn ƀu djơ̆ tui hăng anăn gơñu amăng hră čih pioh sang anŏ. Ƀing gơñu 
pơpha kơ ƀing čơđai đah rơkơi mơ̆ng klâo thŭn pơ ngŏ, anŭn jing abih bang ƀing 
hlơi pô juăt mŭt pơ sang yang Yahweh rĭm hrơi kiăng kơ ngă hơdôm bruă jao 
arăng hơmâo jao brơi laih kơ ƀing gơñu, tui hăng tơlơi grơ̆ng glăm gơñu laih 
anŭn tui hăng grup gơñu yơh. 

17Ƀing gơñu ăt pơpha brơi mơ̆n kơ ƀing khua ngă yang, tui hăng arăng pơmŭt 
anăn sang anŏ gơñu amăng hră čih pioh yơh, samơ̆ kơ ƀing Lêwi pơkŏn, jing ƀing 
čơdơ̆ng mơ̆ng duapluh thŭn pơ ngŏ, tui hăng khul bruă jao gơñu laih anŭn grup 
gơñu yơh. 

18Ƀing gơñu ăt pha brơi kơ abih bang ƀing ană bă, ƀing bơnai, ƀing ană đah rơkơi 
đah kơmơi abih bang ƀing Lêwi arăng hơmâo čih pioh laih amăng hră sang anŏ 
mơ̆n yuakơ ƀing Lêwi anŭn tŏng ten pơrơgoh hĭ gơñu pô. 

19Bơ kơ ƀing khua ngă yang, jing ƀing ană tơčô A̱rôn hơdip amăng khul plei pla 
ƀôdah hơdip jum dar plei pla gơñu kiăng kơ ngă đang hơma, Hizkiyah ruah 
mơnuih tŏng ten kiăng kơ pơpha brơi khul črăn pơpha kơ rĭm čô đah rơkơi 
amăng ƀing gơ̆, jing ƀing arăng čih laih amăng anăn kơnung djuai ƀing Lêwi. 

20Anŭn yơh jing tơlơi pơtao Hizkiyah ngă amăng djŏp anih lŏn čar Yudah, laih 
anŭn ñu ngă tơlơi hiam klă, djơ̆ tơpă laih anŭn tŏng ten ƀơi anăp Yahweh Ơi Adai 
ñu. 

21Amăng djŏp mơta bruă ñu ngă wơ̆t tơdah tơlơi mă bruă kơkuh pơpŭ amăng 
sang yang Ơi Adai ƀôdah tơlơi tui gưt hơdôm tơlơi juăt wơ̆t hăng tơlơi pơđar Ơi 
Adai, ñu đuaĭ tui Ơi Adai laih anŭn ngă hăng abih pran jua yơh. Tui anŭn yơh, ñu 
đĭ kơyar biă mă. 

2 Hră Ruai 32 

Pơtao Sanehêrib Pơhuĭ Kơ Ƀing Ană Plei Plei Phŭn Yerusalaim 

(2 Ƀing Pơtao 18:13-37; 19:14-19, 35-37; Yesayah 36:1-22; 37:8-38) 

1Tơdơi kơ abih bang bruă pơtao Hizkiyah hơmâo ngă pơgiŏng hĭ tŏng ten laih, 
Sanehêrib pơtao prŏng dêh čar Assiria rai wang blah lŏn čar Yudah. Ñu blah hruă 
khul plei kơđông kơjăp pơ anŭn yuakơ ñu pơmĭn ñu dưi blah juă hĭ hơdôm plei 
anŭn kơ ñu pô. 

2Tơdang pơtao Hizkiyah thâo krăn kơ tơlơi pơtao Sanehêrib rai kiăng kơ pơblah 
plei phŭn Yerusalaim, 

3ñu tơña tơlơi djru pơmĭn hăng ƀing khua moa ñu wơ̆t hăng ƀing khua ling tơhan 
ñu kơ hơdră kiăng kơ kơđŏl hĭ hơnŏh ia bluh mơ̆ng gah rơngiao kơ plei. Ƀing 
gơñu tŭ ư laih anŭn djru ngă brơi kơ gơ̆ yơh. 

4Tui anŭn, ƀing gơñu iâu pơƀut glaĭ lu mơnuih laih anŭn ƀing gơñu kơđŏl hĭ abih 
bang khul hơnŏh ia bluh jing khul hơnŏh ia rô nao amăng anih anŭn. Ƀing gơñu 
laĭ tui anai, “Ƀu hiam ôh tơdah pơtao ƀing Assiria rai hơduah ƀuh lu ia pơ anih 
anŭn kiăng kơ ƀing gơñu yua.” 

5Giŏng anŭn, ñu mă bruă gir pơkra glaĭ abih bang črăn pơnăng pơčah laih anŭn 
pơdơ̆ng đĭ khul sang kơtŭm ƀơi ngŏ pơnăng anŭn. Ñu ăt pơdơ̆ng đĭ pơnăng 
pơkŏn dơ̆ng gah rơngiao kơ pơnăng anŭn laih anŭn pơkơjăp brơi anih Millô 
amăng Plei Dawid. Ñu ăt pơkra lu gơnam blah hăng khul khiơl mơ̆n. 

6Ñu ruah hơdôm ƀing khua ƀing ling tơhan kiăng kơ git gai ƀing ană plei laih 
anŭn pơƀut glaĭ ƀing gơ̆ ƀơi anăp ñu amăng anih pơjơnum gah lăm jĕ ƀơi amăng 
ja̱ng plei laih anŭn pơtrŭt kơ ƀing gơ̆ tui anai, 

7“Dŏ kơjăp hơđơ̆ng pran jua bĕ. Wơ̆t tơdah pơtao lŏn čar Assiria hơmâo ƀing 
ling tơhan lu hrŏm hăng ñu anŭn, anăm huĭ bra̱l ƀôdah tah hơtai ôh yuakơ Pô dŏ 
hrŏm hăng ƀing ta jing kơtang hloh kơ pô dŏ hrŏm hăng ñu. 

8Hrŏm hăng ñu jing kơnơ̆ng kơtang gah asar, samơ̆ hrŏm hăng ƀing ta jing 
Yahweh Ơi Adai ta, jing Pô či djru kơ ƀing ta laih anŭn Ñu či pơblah dưi hĭ amăng 
tơlơi pơblah ta anai yơh.” Tui anŭn, ƀing ană plei hơmâo hơđơ̆ng pran jua gơñu 
yua mơ̆ng tơlơi Hizkiyah pơtao lŏn čar Yudah hơmâo pơhiăp laih hăng ƀing gơ̆. 

9Tơdơi ƀiă, tơdang Sanehêrib pơtao lŏn čar Assiria wơ̆t hăng ƀing ling tơhan ñu 
hlak blah hruă plei Lakhis, ñu pơkiaŏ ƀing khua moa ñu nao pơ plei Yerusalaim 
hăng boh hiăp anai kơ Hizkiyah pơtao lŏn čar Yudah laih anŭn kơ abih bang ƀing 
ană plei Yudah pơ anŭn mơ̆n tui anai: 

10Anai yơh jing tơlơi Sanehêrib pơtao lŏn čar Assiria laĭ: Amăng hơget ƀing gih 
kơnang tơdang ƀing gih dŏ amăng plei Yerusalaim laih anŭn kâo jĕ či blah hruă 
ƀing gih lĕ? 

11Tơdah Hizkiyah laĭ kơ ƀing gih tui anai, “Yahweh Ơi Adai ta yơh či pơklaih hĭ 
ƀing ta mơ̆ng tơngan tơlơi dưi pơtao ƀing Assiria.” Sĭt ñu pơtơhuăl hĭ ƀing gih 
laih anŭn ƀing gih či djai yuakơ rơpa mơhao yơh. 

12Hizkiyah yơh jing pô mă pơđuaĭ hĭ khul anih glông yang gih hăng khul kơnưl 
kơkuh pơpŭ kơ yang anŭn hăng laĭ kơ ƀing Yudah laih anŭn hăng ƀing amăng 
plei Yerusalaim tui anai, “Ƀing gih khŏm kơkuh pơpŭ kơnơ̆ng ƀơi anăp sa boh 
kơnưl anŭn hăng čuh khul gơnam pơyơr ƀơi anŭn đôč.” 

13Sĭt ƀing gih thâo krăn laih kơ tơlơi kâo hăng ƀing ơi adon kâo hơmâo ngă laih 
kơ abih bang mơnuih amăng khul lŏn čar pơkŏn. Hơmâo mơ̆ yang lŏn čar pă dưi 
pơklaih hĭ laih anih lŏn ñu mơ̆ng tơlơi dưi pơtao prŏng Assiria? 

14Mơ̆ng abih bang ƀing lŏn čar ƀing ơi adon kâo hơmâo pơrai hĭ laih hlâo adih 
anŭn, ƀu hơmâo yang pă ôh amăng abih bang ƀing yang khul anih anŭn hơmâo 
tơlơi dưi pơklaih hĭ ƀing ană plei ñu mơ̆ng kâo. Tui anŭn, hiư̆m pă yang gih dưi 
pơklaih hĭ ƀing gih mơ̆ng tơngan tơlơi dưi kâo lĕ? 

15Ră anai, anăm brơi kơ Hizkiyah pơblư̆ hĭ ƀing gih hăng pơtơhuăl hĭ ƀing gih 
hrup hăng anŭn ôh. Anăm đaŏ kơ tơlơi ñu laĭ ôh, yuakơ čơdơ̆ng mơ̆ng hlâo adih 
truh pơ tă anai ƀu hơmâo yang lŏn čar pă ƀôdah dêh čar pă ôh dưi pơklaih hĭ 
ƀing ană plei yang anŭn mơ̆ng tơngan tơlơi dưi kâo ƀôdah mơ̆ng tơngan tơlơi 
dưi ƀing ơi adon kâo. Ƀiă biă mă yơh yang gih či pơklaih hĭ ƀing gih mơ̆ng tơngan 
tơlơi dưi kâo! 

16Ƀing khua moa Sanehêrib ăt pơhiăp lu hloh dơ̆ng mơ̆n pơkơdơ̆ng glaĭ hăng 
Yahweh Ơi Adai laih anŭn pơkơdơ̆ng glaĭ hăng ding kơna Ñu pơtao Hizkiyah. 

17Pơtao Sanehêrib anŭn ăt čih mơit hră djik djak mơ̆n kơ Yahweh, jing Ơi Adai 
ƀing Israel. Ñu pơhiăp pơkơdơ̆ng glaĭ hăng Yahweh tui anai, “Kơnơ̆ng hrup hăng 
ƀing yang ƀing ană plei amăng lŏn čar pơkŏn ƀu dưi pơklaih hĭ ôh ƀing ană plei 
gơñu đôč yơh, ăt tui anŭn mơ̆n yang Hizkiyah ăt ƀu či dưi pơklaih hĭ ƀing ană 
plei ñu mơ̆n mơ̆ng tơngan tơlơi dưi kâo.” 

18Giŏng anŭn, ƀing khua moa Sanehêrib anŭn iâu kraih amăng tơlơi pơhiăp 
Hêbrơ pơ ƀing ană plei plei Yerusalaim, jing ƀing hlak dŏ ƀơi ngŏ pơnăng plei, 
kiăng kơ pơhuĭ pơbra̱l hĭ ƀing gơ̆ hăng dưi blah mă hĭ plei anŭn. 

19Sĭt ƀing gơñu pơhiăp kơ tơlơi Ơi Adai ƀing dŏ amăng plei Yerusalaim jing kar 
hăng ƀing gơñu pơhiăp kơ tơlơi ƀing yang rơba̱ng lŏn čar pơkŏn amăng lŏn 
tơnah, jing ƀing yang mơ̆ng tơngan mơnuih pơkra rai. 

20Pơtao Hizkiyah hăng pô pơala Yesayah, ană đah rơkơi Amôz, iâu laĭ kraih hăng 
Ơi Adai pơ adai adih kơ tơlơi anŭn. 

21Tui anŭn, Yahweh pơkiaŏ rai sa čô ling jang hiam kiăng kơ pơluč hĭ abih bang 
ƀing ling tơhan wơ̆t hăng ƀing khua moa amăng anih jưh pơtao prŏng Assiria. 
Tui anŭn, ñu pô mlâo mlañ đuaĭ glaĭ pơ dêh čar ñu pô. Laih anŭn tơdang ñu mŭt 
nao pơ sang yang yang rơba̱ng ñu, hơmâo đơđa ƀing ană đah rơkơi ñu pơdjai hĭ 
ñu hăng đao. 

22Anŭn yơh jing hơdră jơlan Yahweh pơklaih hĭ pơtao Hizkiyah hăng ƀing ană 
plei plei Yerusalaim mơ̆ng tơngan tơlơi dưi Sanehêrib, pơtao prŏng dêh čar 
Assiria, laih anŭn mơ̆ng abih bang tơngan ƀing rŏh ayăt pơkŏn mơ̆n. Ơi Adai răk 
wai ƀing Yudah amăng djŏp bơnăh yơh. 

23Čơdơ̆ng mơ̆ng anŭn abih bang ƀing lŏn čar le̱ng kơ pơpŭ pơyom kơ Hizkiyah 
soh sel yơh laih anŭn hơmâo lu mơnuih ba rai pơ plei Yerusalaim khul gơnam 
pơyơr kơ Yahweh hăng gơnam brơi pơyơr yom kơ Hizkiyah pơtao lŏn čar 
Yudah. 

Tơlơi Pơtao Hizkiyah Pơgao Pơang Hăng Ruă Nuă 
(2 Ƀing Pơtao 20:1-3, 12-19; Yesayah 38:1-3; 39:1-8) 

24Amăng rơnŭk anŭn, Hizkiyah ruă kơtang tơl jĕ či tơĭ pran yơh. Ñu iâu laĭ kơ 
Yahweh laih anŭn Yahweh laĭ glaĭ kơ ñu hăng brơi kơ ñu sa gru mơsêh mơyang 
yơh. 

25Samơ̆ yuakơ pran jua Hizkiyah pơgao pơang, tui anŭn ñu ƀu bơni kơ Yahweh 
kơ tơlơi hiam klă Yahweh hơmâo pơrơđah brơi laih kơ ñu. Hơnŭn yơh, Yahweh 
pơrơđah tơlơi hil kơ ñu laih anŭn kơ ƀing Yudah wơ̆t hăng ƀing pơ plei 
Yerusalaim mơ̆n. 

26Giŏng anŭn, pơtao Hizkiyah kơhma̱l hĭ tơlơi pơgao pơang amăng pran jua ñu 
anŭn, laih anŭn ƀing ană plei plei Yerusalaim ăt kơhma̱l hĭ mơ̆n. Hơnŭn yơh, 
Yahweh ƀu brơi rai tơlơi hil ƀrŭk Ñu ƀơi ƀing gơñu ôh amăng rơnŭk pơtao 
Hizkiyah hlak git gai wai lăng. 

Mŭk Dram Hăng Tơlơi Kơdrưh Kơang Pơtao Hizkiyah 

27Pơtao Hizkiyah jing pơdrŏng săh laih anŭn arăng pơpŭ pơyom kơ ñu biă mă. 
Ñu brơi kơ arăng pơdơ̆ng đĭ khul anih kiăng kơ pioh mŭk dram ñu, jing amrăk 
mah, khul boh pơtâo yom, jrao ƀâo mơngưi, khul khiơl laih anŭn djŏp mơta 
gơnam yom pơkŏn. 

28Ñu ăt pơdơ̆ng đĭ khul sang pioh kơ pơdai, ia boh kơƀâo phrâo laih anŭn ia 
rơmuă. Ñu pơkra lu drong kơ djuai rơmô laih anŭn khul war kơ khul triu bơbe. 

29Ñu pơdơ̆ng đĭ khul plei pla hăng hơmâo lu biă mă khul triu bơbe hăng khul 
rơmô, yuakơ Ơi Adai pha brơi kơ ñu tơlơi pơdrŏng săh biă mă. 

30Hizkiyah yơh jing pơtao, kơđŏl hĭ hơnŏh ia Gihôn ƀơi gah ngŏ laih anŭn ƀŏh 
brơi ia hơnŏh rô trŭn pơ gah yŭ̱ kơ Plei Dawid. Ñu đĭ kơyar amăng abih bang 
tơlơi bruă ñu ngă yơh. 

31Wơ̆t tơdah tui anŭn, tơdang pơtao prŏng dêh čar Babilon pơkiaŏ rai grup ƀing 
khua moa ñu rai tơña kơ Hizkiyah kơ tơlơi mơsêh mơyang, jing tơlơi hơmâo 
truh laih amăng lŏn čar Yudah, Ơi Adai lui hĭ Hizkiyah dŏ hơjăn kiăng kơ lông 
lăng ñu hăng thâo krăn abih bang tơlơi amăng pran jua ñu. 

Tơlơi Pơtao Hizkiyah Tơĭ Pran 
(2 Ƀing Pơtao 20:20, 21) 

32Bơ kơ tơlơi truh pơkŏn dơ̆ng amăng rơnŭk Hizkiyah laih anŭn khul bruă hiam 
ñu ngă kiăng kơ djru ƀing Yudah arăng čih pioh amăng hră tơlơi pơƀuh pô pơala 
Yesayah, jing ană đah rơkơi Amôz, laih anŭn amăng hră čih pioh ƀing pơtao 
Yudah hăng Israel. 

33Pơtao Hizkiyah tơĭ pran laih anŭn arăng dơ̱r ñu ƀơi anih pơsat yom, jing jĕ 
khul anih pơsat ƀing ană tơčô pơtao Dawid. Amăng hrơi mông anŭn jing tơdang 
ñu djai, abih bang ƀing ană plei lŏn čar Yudah hăng plei Yerusalaim pơpŭ pơyom 
kơ ñu, laih anŭn ană ñu Manasseh tŏ tui ñu jing pơtao. 

2 Hră Ruai 33 

Manasseh Ngă Pơtao Lŏn Čar Yudah 

(2 Ƀing Pơtao 21:1-9) 

1Pơtao Manasseh hlak pluh-dua thŭn tơdang ñu jing pơtao ƀing Yudah laih anŭn 
ñu wai lăng amăng plei Yerusalaim truh kơ rơmapluh-rơma thŭn. 

2Manasseh ngă tơlơi sat ƀai ƀơi anăp Yahweh, jing tơlơi ñu đuaĭ tui hăng khul 
tơlơi hơƀak drak ƀing kơnung djuai Yahweh hơmâo puh pơđuaĭ hĭ laih mơ̆ng 
anăp ƀing Israel hlâo adih. 

3Ama ñu Hizkiyah hơmâo pơglưh hĭ laih khul anih glông kơkuh pơpŭ kơ yang 
rơba̱ng, samơ̆ Manasseh pơdơ̆ng glaĭ hơdôm anih glông anŭn. Ñu ăt rŭ̱ pơdơ̆ng 
đĭ khul kơnưl ngă yang kơ yang rơba̱ng Baal laih anŭn pơkra khul tơmĕh rup 
trah yang HʼAsêrah. Ñu ăt bon kơkuh pơpŭ laih anŭn kơkuh pơpŭ kơ abih bang 
khul pơtŭ hăng adai adih mơ̆n. 

4Ñu pơdơ̆ng đĭ khul kơnưl kiăng kơ ngă yang kơ ƀing yang rơba̱ng amăng sang 
yang Yahweh, jing anih Yahweh hơmâo laĭ laih tui anai, “Amăng plei Yerusalaim 
yơh Anăn Kâo či dŏ hlŏng lar.” 

5Ƀơi dua boh anih wăl tơdron amăng sang yang Yahweh, ñu pơdơ̆ng đĭ khul 
kơnưl ngă yang kơ abih bang khul pơtŭ hăng adai adih. 

6Ñu čuh ngă yang ƀing ană đah rơkơi ñu pô amăng Dơnung Ben-Hinnôm, pơjuăt 
ngă pơjâo gai phai yang laih anŭn hơduah tơña ƀing mơnuih iâu atâo, jing ƀing 
rơkâo yang bơngăt ƀing djai. Ñu ngă tơlơi sat ƀai lu biă mă ƀơi anăp Yahweh tơl 
čuih kơ Yahweh hil nač biă mă yơh. 

7Hloh kơ anŭn dơ̆ng, ñu mă tơmĕh rup trah yang, jing gơnam ñu hơmâo pơkra 
laih, hăng pioh rup trah anŭn amăng sang yang Ơi Adai. Anŭn jing amăng anih 
Ơi Adai hơmâo laĭ laih kơ pơtao Dawid laih anŭn kơ pơtao Solomôn tui anai, 
“Amăng sang yang anai laih anŭn amăng plei Yerusalaim anai, jing anih Kâo 
hơmâo ruah mă laih mơ̆ng abih bang kơnung djuai ƀing Israel, Kâo či pioh Anăn 
Kâo pơ anŭn hlŏng lar yơh. 

8Tơdah ƀing Israel kơnơ̆ng pơñen ngă tui abih bang tơlơi Kâo pơđar laih kơ ƀing 
gơñu kiăng kơ djă̱ pioh khul tơlơi juăt, tơlơi pơtă pơtăn hăng tơlơi phiăn Môseh, 
jing ding kơna Kâo, hơmâo brơi laih kơ ƀing gơñu, tui anŭn Kâo ƀu či ngă kơ ƀing 
Israel rơbat đuaĭ ataih hĭ dơ̆ng tah mơ̆ng anih lŏn Kâo brơi laih kơ ƀing ơi adon 
gơñu.” 

9Samơ̆ Manasseh dui ba ƀing Yudah hrŏm hăng ƀing Yerusalaim jrôk hĭ jơlan tơl 
ƀing gơñu ngă tơlơi sat ƀai hloh kơ ƀing kơnung djuai Yahweh hơmâo pơrai hĭ 
laih mơ̆ng anăp ƀing Israel hlâo adih anŭn. 

10Yahweh pơhiăp laih kơ Manasseh laih anŭn hăng ƀing ană plei Ñu, samơ̆ ƀing 
gơñu hơngah ƀu kiăng pơđi̱ng hơmư̆ ôh. 

11Tui anŭn, Yahweh brơi ƀing khua ling tơhan pơtao prŏng dêh čar Assiria 
pơkơdơ̆ng glaĭ hăng ƀing Yudah laih anŭn ƀing rŏh ayăt anŭn mă mơnă hĭ 
Manasseh. Ƀing gơñu guaĭ hăng sa gơnam guaĭ ƀơi grŏng adŭng ñu, akă hĭ ñu 
hăng khul hrĕ čuăk laih anŭn ba ñu nao pơ plei prŏng Babilon. 

12Amăng tơlơi tơnap gleh rŭng răng ñu anŭn, Manasseh ur kwưh hăng Yahweh 
Ơi Adai ñu kơ tơlơi pap mơñai laih anŭn pơluă gŭ ñu pô hlo̱m ƀo̱m ƀơi anăp Ơi 
Adai ƀing ơi adon ñu yơh. 

13Tơdang ñu iâu laĭ kơ Yahweh, Yahweh glưh pran jua hăng hơmư̆ tơlơi ñu kwưh 
rơkâo. Tui anŭn, Ơi Adai brơi kơ ñu wơ̆t glaĭ pơ plei Yerusalaim kiăng kơ git gai 
wai lăng dơ̆ng. Tui anŭn, Manasseh thâo krăn Yahweh jing Ơi Adai yơh. 

14Tơdơi kơ anŭn ƀiă, ñu pơdơ̆ng glaĭ pơnăng glông hloh pơ gah rơngiao kơ Plei 
Dawid, čơdơ̆ng mơ̆ng gah yŭ̱ kơ hơnŏh ia Gihôn hlŏng truh pơ Amăng Ja̱ng Akan 
gah dư̱r hăng dar nao pơ bŏl čư̆ Ôphel. Ñu ăt brơi mơ̆n kơ ƀing khua ling tơhan 
dŏ glaĭ dơ̆ng amăng abih bang khul kơđông kơjăp amăng lŏn čar Yudah yơh. 

15Ñu mă pơđuaĭ hĭ mơ̆ng sang yang Yahweh abih bang yang rơba̱ng tuai hăng 
tơmĕh rup trah ñu pơkra laih wơ̆t hăng abih bang khul kơnưl ngă yang ñu 
pơdơ̆ng đĭ laih hlâo adih ƀơi čư̆ jĕ sang yang laih anŭn ƀơi anih pơkŏn amăng 
plei Yerusalaim mơ̆n. Ñu mă glŏm tơbiă hĭ abih bang kơnưl anŭn mơ̆ng plei anŭn 
yơh. 

16Giŏng anŭn, ñu pơdơ̆ng glaĭ kơnưl Yahweh laih anŭn pơyơr khul gơnam pơyơr 
pơgop pơlir hăng gơnam pơyơr hơdơr bơni ƀơi kơnưl anŭn, laih anŭn ăt pơtă 
mơ̆n kơ abih bang ƀing Yudah kơkuh pơpŭ kơ Yahweh Ơi Adai ƀing Israel. 

17Wơ̆t tơdah ƀing ană plei ăt dŏ pơyơr ngă yang ƀơi khul anih glông, samơ̆ ƀing 
gơñu kơnơ̆ng pơyơr kơ Yahweh Ơi Adai gơñu đôč yơh. 

18Hơdôm tơlơi truh pơkŏn dơ̆ng amăng rơnŭk pơtao Manasseh git gai wai lăng, 
wơ̆t hăng tơlơi ñu iâu laĭ kơ Ơi Adai ñu hrŏm hăng boh hiăp ƀing pô pơƀuh 
pơhiăp kơ ñu amăng anăn Yahweh, Ơi Adai ƀing Israel, arăng čih pioh amăng 
khul hră čih pioh ƀing pơtao Israel. 

19Arăng ăt čih pioh abih bang tơlơi amăng hră čih pioh ƀing pô pơƀuh mơ̆n kar 
hăng tơlơi ñu iâu laĭ laih anŭn hiư̆m Ơi Adai glưh pran jua kơ tơlơi ñu kwưh 
rơkâo, wơ̆t hăng abih bang tơlơi soh hăng tơlơi ƀu tŏng ten ñu, khul anih kơnăl 
jing anih ñu pơdơ̆ng đĭ hơdôm anih glông kơkuh pơpŭ kơ yang rơba̱ng, pơdơ̆ng 
đĭ rup yang tơmĕh HʼAsêrah hrŏm hăng khul rup trah, laih anŭn tơlơi ñu pô luă 
gŭ mơ̆n. 

20Manasseh tơĭ pran, arăng dơ̱r hĭ ñu amăng pơsat ñu pô ƀơi sang ñu pô laih 
anŭn ană đah rơkơi ñu Amôn tŏ tui ñu ngă pơtao. 

Amôn Ngă Pơtao Lŏn Čar Yudah 
(2 Ƀing Pơtao 21:19-26) 

21Pơtao Amôn hlak duapluh-dua thŭn tơdang ñu jing pơtao ƀing Yudah laih anŭn 
ñu wai lăng amăng plei Yerusalaim dua thŭn. 

22Amôn ngă tơlơi sat ƀai ƀơi anăp Yahweh kar hăng ama ñu Manasseh hơmâo 
ngă laih hlâo adih. Sĭt Amôn kơkuh pơpŭ hăng pơyơr khul gơnam ngă yang kơ 
abih bang rup trah ama ñu Manasseh hơmâo pơkra laih. 

23Samơ̆ ƀu hrup hăng ama ñu Manasseh ôh, ñu hơngah ƀu pơluă gŭ ñu pô ôh ƀơi 
anăp Yahweh. Kơđai glaĭ, Amôn jai ngă tơlơi sat ƀai lu hloh dơ̆ng. 

24Ƀing khua moa Amôn ngă mơneč pơkơdơ̆ng glaĭ hăng ñu laih anŭn pơdjai hĭ 
ñu amăng sang pơtao ñu pô yơh. 

25Giŏng anŭn, ƀing ană plei Yudah mă pơdjai hĭ abih bang ƀing hlơi pô pơčrŏng 
sai laih kiăng kơ pơdjai hĭ pơtao Amôn laih anŭn ƀing gơñu brơi ană đah rơkơi 
gơ̆ Yôsiyahu ngă pơtao pơala kơ gơ̆. 

2 Hră Ruai 34 

Yôsiyahu Ngă Pơtao Lŏn Čar Yudah 

(2 Ƀing Pơtao 22:1, 2) 

1Yôsiyahu hlak sapăn thŭn tơdang ñu jing pơtao ƀing Yudah laih anŭn ñu wai 
lăng amăng plei Yerusalaim truh kơ klâopluh-sa thŭn. 

2Yôsiyahu ngă tơlơi djơ̆ ƀơi anăp mơta Yahweh laih anŭn đuaĭ tui abih khul jơlan 
ơi adon ñu pơtao Dawid hơmâo đuaĭ tui laih hlâo adih. Ñu ƀu wir nao gah hơnuă 
ƀôdah gah ieo ôh. 

3Amăng thŭn tal sapăn rơnŭk ñu git gai wai lăng, tơdang ñu ăt hlak dŏ hlak ai 
đôč, ñu čơdơ̆ng đuaĭ tui Ơi Adai ơi adon ñu pơtao Dawid yơh. Amăng thŭn tal 
pluh-dua rơnŭk ñu wai lăng, ñu čơdơ̆ng mă pơđuaĭ hĭ hơdôm khul anih glông 
kơkuh pơpŭ kơ yang rơba̱ng, khul tơmĕh yang HʼAsêrah, khul rup trah laih anŭn 
khul rup pơkra hăng pơsơi mơ̆n kiăng kơ pơrơgoh hĭ lŏn čar Yudah hăng plei 
Yerusalaim. 

4Ñu lăng ƀing pơrai hĭ khul kơnưl kơkuh pơpŭ kơ yang rơba̱ng Baal. Khul kơnưl 
gơnam ƀâo mơngưi gah ngŏ kơ khul kơnưl anŭn ñu khăt hĭ jing hĭ lu črăn laih 
anŭn ăt taih jŏh hĭ khul tơmĕh yang HʼAsêrah, khul rup trah hăng khul rup pơkra 
hăng pơsơi anŭn mơ̆n. Hơdôm črăn gơnam anŭn ñu pơphač hĭ laih anŭn ba nao 
pruai hyu ƀơi gah ngŏ pơsat ƀing hơmâo pơyơr laih gơnam ngă yang kơ khul 
yang rơba̱ng anŭn. 

5Ñu čuh pơrai hĭ khul tơlang ƀing khua ngă yang kơ yang rơba̱ng anŭn ƀơi khul 
kơnưl gơñu pô, tui anŭn yơh ñu pơrơgoh hĭ lŏn čar Yudah wơ̆t hăng plei 
Yerusalaim mơ̆n. 

6Amăng khul plei pla ƀing Manasseh gah yŭ̱, Ephraim, Simeôn laih anŭn hlŏng 
truh pơ plei pla ƀing Naptali, wơ̆t hăng khul plei pla răm rơngiă hĭ laih mơ̆n, 

7ñu pơglưh trŭn khul kơnưl yang rơba̱ng hăng khul tơmĕh yang HʼAsêrah, 
pơphač hĭ khul rup trah jing hĭ tơpŭng laih anŭn khăt hĭ abih bang kơnưl čuh 
gơnam ƀâo mơngưi kơ yang rơba̱ng amăng djŏp anih ƀing Israel. Giŏng anŭn, ñu 
wơ̆t glaĭ pơ plei Yerusalaim yơh. 

Tơlơi Hơduah Ƀuh Hră Tơlơi Juăt 
(2 Ƀing Pơtao 22:3-20) 

8Amăng thŭn tal pluh-sapăn rơnŭk ñu wai lăng, tơlơi kơ ñu pơrơgoh hĭ anih lŏn 
hăng sang yang, pơtao Yôsiyahu pơkiaŏ Saphan ană đah rơkơi Azalyahu laih 
anŭn Maasêyah jing khua ba akŏ plei Yerusalaim, wơ̆t hăng Yôas ană đah rơkơi 
Yôahaz, pô čih pioh hră ruai, kiăng kơ pơkra glaĭ sang yang Yahweh Ơi Adai ñu. 

9Ƀing gơñu nao pơ Hilkiyah, jing khua ngă yang prŏng hloh anŭn, laih anŭn jao 
brơi kơ gơ̆ hơdôm prăk ƀing ană plei hơmâo ba rai laih kơ sang yang Ơi Adai, 
jing prăk ƀing Lêwi, jing ƀing gak wai amăng ja̱ng, hơmâo pơƀut glaĭ laih mơ̆ng 
ƀing ană plei kơnung djuai Manasseh gah yŭ̱, kơnung djuai Ephraim, abih bang 
ƀing dŏ so̱t amăng ƀing Israel laih anŭn mơ̆ng abih bang ƀing kơnung djuai 
Yudah, kơnung djuai Benyamin, hăng ƀing dŏ amăng plei Yerusalaim mơ̆n. 

10Ƀing gơñu jao prăk anŭn kơ ƀing khua wai bruă pơkra sang yang kiăng kơ kla 
kơ ƀing mă bruă pơkra glaĭ sang yang Yahweh anŭn. 

11Ƀing khua anŭn ăt pha brơi prăk anŭn kơ ƀing trah kơyâo hăng ƀing ma̱n 
pơdơ̆ng kiăng kơ blơi mă boh pơtâo khăt laih hăng kơyâo kiăng kơ pơkra kơyâo 
hlo ̱ ng hăng kơyâo bơbŭng. Ƀing gơñu rŭ̱ pơdơ̆ng glaĭ hơdôm anih răm ƀing 
pơtao lŏn čar Yudah hlâo kơ anŭn hơmâo lui brơi kơ glưh hăng răm rai hĭ laih. 

12Ƀing mă bruă anŭn ngă bruă tŏng ten biă mă. Ƀing khua wai bruă jing ƀing 
Lêwi anai: Yahat hăng Ôbadyah mơ̆ng djuai Merari laih anŭn Zekharyah hăng 
Mesullam jing mơ̆ng djuai Kehat. Ƀing Lêwi pơkŏn jing ƀing thâo pĕ gơnam ayŭ, 

13ƀing khua anŭn jao brơi bruă wai lăng hăng kơčrâo brơi djŏp mơta bruă 
mơnuă laih anŭn đơđa ƀing Lêwi anŭn jing ƀing čih hră, ƀing nai pơtô laih anŭn 
ƀing gak wai bah amăng. 

14Tơdang ƀing gơñu hlak ba tơbiă hơdôm prăk ƀing arăng ba mŭt pơ sang yang 
Yahweh, khua ngă yang prŏng Hilkiyah hơduah ƀuh Hră Tơlơi Juăt Yahweh, jing 
Hră Ơi Adai pha brơi laih mơ̆ng Môseh. 

15Hilkiyah laĭ kơ pô khua čih hră Saphan tui anai, “Kâo hơmâo hơduah ƀuh laih 
Hơdrôm Hră Tơlơi Juăt amăng sang yang Yahweh.” Ñu brơi kơ Saphan. 

16Giŏng anŭn, khua čih hră anŭn ba nao hră anŭn pơ pơtao hăng ruai glaĭ tui 
anai, “Ƀing khua moa ih hlak ngă hơdôm tơlơi arăng jao brơi kơ ƀing gơñu ngă. 

17Ƀing gơñu hơmâo kla brơi laih prăk amăng sang yang Yahweh laih anŭn 
hơmâo jao laih prăk anŭn kơ ƀing khua wai bruă pơkra sang yang laih anŭn kơ 
ƀing mă bruă pơkra glaĭ sang yang anŭn.” 

18Giŏng anŭn, khua čih hră anŭn laĭ pơthâo hăng pơtao tui anai dơ̆ng, “Khua ngă 
yang prŏng hloh Hilkiyah brơi laih kơ kâo sa hơdrôm hră.” Giŏng anŭn, Saphan 
đŏk amăng hră anŭn ƀơi anăp pơtao yơh. 

19Tơdang pơtao hơmư̆ khul boh hiăp mơ̆ng Hơdrôm Hră Tơlơi Juăt, ñu hek hĭ ao 
phyung ñu yuakơ ñu rơngot hơning biă mă. 

20Giŏng anŭn, ñu pơtă kơ khul tơlơi anai kơ Hilkiyah khua ngă yang prŏng hloh, 
Ahikam ană đah rơkơi Saphan, Akbôr ană đah rơkơi Mikhayah, Saphan khua čih 
hră laih anŭn kơ Asayah khua moa mă bruă pơtao tui anai, 

21“Nao hơduah tơña bĕ Yahweh djru kơ kâo, kơ ƀing ană plei dŏ so̱t amăng lŏn 
čar Israel laih anŭn kơ abih bang ƀing Yudah. Rơkâo bĕ kơ Ñu kơčrâo brơi kơ 
ƀing ta thâo hluh hơdôm tơlơi ƀing ta khŏm ngă kơ tơlơi arăng hơmâo čih laih 
amăng hră Hilkiyah hơduah ƀuh anŭn. Sĭt tơlơi hil Yahweh pơkơdơ̆ng glaĭ hăng 
ƀing ta jing prŏng biă mă yơh yuakơ ƀing ơi adon ta ƀu gưt tui ôh hơdôm boh 
hiăp amăng hră anŭn. Ƀing gơñu ƀu hơmâo ngă tui abih bang ôh hơget tơlơi 
Yahweh hơmâo brơi laih kơ ƀing arăng čih laih kơ ƀing ta.” 

22Tui anŭn, khua ngă yang Hilkiyah laih anŭn ƀing pơkŏn pơtao ruah nao 
hơduah tơña kơ pô pơala HʼHuldah, jing bơnai Sallum ană đah rơkơi Tikwah, 
tơčô Harhas, laih anŭn Sallum anŭn jing pô răk wai khul ao phyung kơkuh pơpŭ 

amăng sang yang. HʼHuldah hơdip amăng plei Yerusalaim, jing amăng tring Tal 
Dua yơh. 

23HʼHuldah laĭ hăng ƀing gơ̆ tui anai, “Anai yơh jing tơlơi Yahweh Ơi Adai ƀing 
Israel laĭ: Ruai bĕ kơ pô pơkiaŏ rai ƀing gih tui anai, 

24‘Anai yơh jing tơlơi Kâo, jing Yahweh, laĭ: Kâo či ba rai tơlơi răm rai ƀơi anih 
anai laih anŭn ƀơi ană plei anai tui hăng abih bang tơlơi arăng hơmâo čih laih 
amăng hră pơtao arăng hơmâo đŏk laih ƀơi anăp pơtao. 

25Yuakơ ƀing gơñu hơmâo hơngah lui hĭ laih Kâo laih anŭn čuh gơnam ƀâo 
mơngưi kơ ƀing yang rơba̱ng hăng kơkuh pơpŭ kơ khul rup trah hăng tơngan 
gơñu pô pơkra laih tơl ƀing gơñu čuih kơ Kâo hil, tui anŭn tơlơi Kâo hil 
pơkơdơ̆ng glaĭ hăng anih anai ƀu či abih hĭ ôh.’ 

26Samơ̆ ruai bĕ kơ pơtao ƀing Yudah dơ̆ng, jing pô pơkiaŏ laih ƀing gih rai 
hơduah tơña Yahweh, tui anai, ‘Anai yơh jing tơlơi Kâo, jing Yahweh Ơi Adai ƀing 
Israel, laĭ kơ boh hiăp ih hơmâo hơmư̆ laih amăng hơdrôm hră anŭn. 

27Kâo hơmâo pơhiăp pơkơdơ̆ng glaĭ laih hăng plei Yerusalaim anai wơ̆t hăng 
ƀing ană plei anai. Samơ̆ yuakơ pran jua ih tơdu glaĭ laih anŭn ih luă gŭ ih pô ƀơi 
anăp Kâo tơdang ih hơmư̆ tơlơi anŭn, laih anŭn yuakơ ih hơmâo hek laih ao 
phyung ih hăng hia ƀơi anăp Kâo, tui anŭn Kâo hơmâo hơmư̆ laih ih. Anŭn yơh 
jing tơlơi Yahweh pơhaih. 

28Sĭt hlâo kơ anŭn, Kâo či brơi kơ ih tơĭ pran laih anŭn či brơi arăng dơ̱r hĭ ih 
rơnŭk rơnua hăng ƀing ơi adon ih yơh. Tui anŭn, mơta ih ƀu či ƀuh ôh abih bang 
tơlơi răm rai Kâo či ba rai ƀơi anih anai.’ ” Giŏng anŭn, ƀing gơñu glaĭ ruai kơ 
pơtao abih bang tơlơi pô pơala HʼHuldah anŭn pơtă laih yơh. 

29Giŏng anŭn, pơtao iâu rai abih bang ƀing kŏng tha amăng lŏn čar Yudah laih 
anŭn amăng plei phŭn Yerusalaim. 

30Ñu đĭ nao pơ sang yang Yahweh hrŏm hăng ƀing đah rơkơi Yudah, ƀing ană 
plei plei Yerusalaim, ƀing khua ngă yang laih anŭn ƀing Lêwi pơkŏn wơ̆t hăng 
abih bang ƀing ană plei jing ƀing hlak ai hăng ƀing tha mơ̆n. Ñu đŏk ƀơi anăp 
ƀing ană plei abih bang boh hiăp amăng Hơdrôm Hră Tơlơi Pơgop, jing mơ̆ng 
hră arăng hơmâo hơduah ƀuh laih amăng sang yang Yahweh. 

31Pơtao dŏ dơ̆ng jĕ ƀơi tơmĕh ñu juăt dŏ laih anŭn pơphrâo glaĭ tơlơi pơgop ƀơi 
anăp Yahweh. Anŭn jing tơlơi ƀuăn đuaĭ tui Yahweh laih anŭn djă̱ pioh khul tơlơi 
pơđar, tơlơi phiăn, tơlơi pơtă pơtăn Ñu hăng abih pran jua abih bơngăt. Tui anŭn 
yơh, pơtao pơkơjăp pơgiŏng hĭ khul boh hiăp tơlơi pơgop hơmâo čih laih amăng 
hră anŭn. 

32Giŏng anŭn, ñu brơi kơ rĭm čô amăng plei Yerusalaim laih anŭn ƀing Benyamin 
pơjao tơngan kơ tơlơi pơgop anŭn. Tui anŭn, ƀing ană plei plei Yerusalaim ngă 
tơlơi anŭn kiăng tui gưt tơlơi pơgop Ơi Adai, jing Ơi Adai ƀing ơi adon gơñu yơh. 

33Pơtao Yôsiyahu mă pơđuaĭ hĭ abih bang rup trah hơƀak drak mơ̆ng abih guai 
lŏn lŏm kơ ƀing Israel laih anŭn ñu dui ba abih bang ƀing Israel dŏ amăng guai 
lŏn anŭn kơkuh pơpŭ kơ Yahweh Ơi Adai gơñu yơh. Amăng abih tơlơi hơdip ñu, 
ƀing gơñu ƀu wĕh đuaĭ hĭ ôh mơ̆ng tơlơi đuaĭ tui Yahweh, Ơi Adai ƀing ơi adon 
gơñu. 

2 Hră Ruai 35 

Pơtao Yôsiyahu Hăng Ƀing Yudah Djă̱ Hơdơr Tơlơi Găn 

(2 Ƀing Pơtao 23:21-23) 

1Pơtao Yôsiyahu djă̱ hơdơr Tơlơi Găn kơ Yahweh amăng plei Yerusalaim laih 
anŭn khul triu pioh kơ Tơlơi Găn arăng pơdjai ƀơi lơ tal pluh-pă̱ amăng blan tal 
sa. 

2Ñu jao brơi kơ ƀing khua ngă yang khul tơlơi grơ̆ng glăm gơñu laih anŭn pơtrŭt 
ƀing gơ̆ mă bruă anŭn tŏng ten amăng sang yang Yahweh. 

3Kơ ƀing Lêwi pơkŏn, jing ƀing pơtô kơ abih bang ƀing Israel laih anŭn jing ƀing 
hơmâo pơrơgoh hĭ laih gơñu pô kơ Yahweh, Yôsiyahu laĭ tui anai, Pioh mŭt bĕ 
Hip Tơlơi Pơgop rơgoh hiam amăng sang yang Yahweh, jing sang pơtao Solomôn 
ană đah rơkơi Dawid jing pơtao ƀing Israel, hơmâo ma̱n pơdơ̆ng đĭ laih hlâo 
adih. Tui anŭn, ƀing gih huaĭ čơkŭng đĭ nao rai hăng bra gih dơ̆ng tah, samơ̆ ră 
anai, mă bruă bĕ kơ Yahweh Ơi Adai ta laih anŭn kơ ƀing ană plei Israel Ñu. 

4Prap pre bĕ gih pô tui hăng sang anŏ amăng djuai gih, jing tui hăng hơdôm tơlơi 
grơ̆ng glăm Dawid pơtao ƀing Israel laih anŭn mơ̆ng ană ñu pơtao Solomôn brơi 
laih. 

5Ơ ƀing Lêwi hơi, dŏ dơ̆ng bĕ amăng anih rơgoh hiam tui hăng grup ƀing gih 
kiăng kơ djru rĭm sang anŏ ƀing ayŏng adơi plei pla gih tơdang ƀing gơ̆ ba rai 
gơnam pơyơr ƀing gơ̆ pơ sang yang. 

6Pơdjai bĕ khul triu Tơlơi Găn, pơrơgoh hĭ gih pô hăng prap pre bĕ khul triu 
anŭn kơ ƀing ayŏng adơi plei pla gih kiăng kơ ngă tui hăng tơlơi Yahweh hơmâo 
pơđar laih mơ̆ng Môseh. 

7Mơ̆ng dram gơñu pô yơh, pơtao Yôsiyahu pha brơi kơ abih bang ƀing ană plei 
pơjơnum pơ anŭn klâo-rơbăn hrơi ană triu ană bơbe hăng klâo-rơbăn drơi 
rơmô mơ̆n kiăng kơ pơyơr jing gơnam pơyơr Tơlơi Găn. 

8Ƀing khua moa pơtao ăt hơmâo pran jua pơyơr rơngai kơ ƀing ană plei, kơ ƀing 
khua ngă yang laih anŭn kơ ƀing Lêwi pơkŏn mơ̆n. Hilkiyah, Zekharyah hăng 
Yehiêl, jing ƀing gai bruă amăng sang yang Ơi Adai, pha brơi kơ ƀing khua ngă 
yang dua-rơbâo năm-rơtuh drơi ană triu ană bơbe hăng klâo-rơtuh drơi rơmô 
kiăng kơ pơyơr jing gơnam pơyơr Tơlơi Găn. 

9Konanyahu hrŏm hăng ƀing adơi ñu Semayah hăng Nethanêl, Hasabyah, Yeiêl, 
Yôzabad, jing ƀing khua ba akŏ ƀing Lêwi, ăt pha brơi mơ̆n rơma-rơbâo drơi ană 
triu ană bơbe laih anŭn rơma-rơtuh drơi rơmô kơ ƀing Lêwi kiăng kơ pơyơr jing 
gơnam pơyơr Tơlơi Găn. 

10Tơdơi kơ ƀing gơñu prap pre laih kiăng kơ djă̱ hơdơr kơ Tơlơi Găn, ƀing khua 
ngă yang dŏ dơ̆ng ƀơi anih gơñu hrŏm hăng ƀing Lêwi amăng grup gơñu tui hăng 
pơtao hơmâo pơđar laih. 

11Giŏng anŭn, ƀing Lêwi pơdjai hĭ khul ană triu laih anŭn brơi drah triu anŭn kơ 
ƀing khua ngă yang. Tơdang ƀing gơ̆ hlak añăh drah ƀơi kơnưl, ƀing Lêwi lo̱k klĭ 
hlô mơnơ̆ng anŭn. 

12Ƀing gơñu pioh sa bơnăh khul gơnam pơyơr čuh kiăng kơ brơi kơ ƀing grup 
sang anŏ ană plei kiăng pơyơr kơ Yahweh, tui hăng Hră Môseh. Giŏng anŭn, ƀing 
gơñu ăt ngă tui anŭn mơ̆n hăng khul rơmô. 

13Ƀing gơñu ŏm hlô Tơlơi Găn tui hăng arăng hơmâo čih laih, laih anŭn hơtŭk 
hơdôm gơnam pơyơr rơgoh hiam amăng djŏp mơta gŏ hăng ba nao pơ ƀing 
gơñu tañ kiăng kơ abih bang ƀing gơñu dưi ƀơ̆ng yơh. 

14Tơdơi kơ anŭn, ƀing gơñu prap pre añăm mơnơ̆ng kơ gơñu pô laih anŭn kơ 
ƀing khua ngă yang, yuakơ ƀing khua ngă yang, jing ƀing ană tơčô A̱rôn, hlak 
pơyơr khul gơnam pơyơr čuh wơ̆t hăng khul črăn rơmuă tơl truh kơ mơmŏt 
yơh. Sĭt ƀing Lêwi prap pre kơ gơñu pô laih anŭn kơ ƀing khua ngă yang ană tơčô 
A̱rôn mơ̆n. 

15Ƀing nai ayŭ, jing ƀing ană tơčô Asap, dŏ amăng khul anih adoh tui hăng pơtao 
Dawid, Asap, Heman laih anŭn Yeduthun jing pô pơala pơtao čih laih, laih anŭn 
kar kaĭ mơ̆n, ƀing gak wai bah amăng khŏm dŏ ƀơi rĭm amăng ja̱ng. Ƀing gơñu 
huaĭ đuaĭ hĭ mơ̆ng anih ƀing gơñu dŏ anŭn ôh, yuakơ ƀing ayŏng adơi Lêwi gơñu 
prap pre ba rai añăm mơnơ̆ng kơ ƀing gơñu. 

16Tui anŭn, kơnơ̆ng amăng sa hrơi anŭn đôč ƀing Israel pơgiŏng hĭ abih bang 
tơlơi phiăn kiăng kơ djă̱ hơdơr Tơlơi Găn Yahweh. Abih bang gơnam pơyơr čuh 
ƀing khua ngă yang pơyơr ƀơi kơnưl Yahweh, tui hăng pơtao Yôsiyahu hơmâo 
pơđar laih. 

17Abih bang ƀing Israel, jing ƀing pơjơnum pơ plei phŭn Yerusalaim djă̱ hơdơr 
kơ Tơlơi Găn ƀơi hrơi anŭn laih anŭn djă̱ hơdơr Tơlơi Phet Ƀañ Tơpŭng Ƀu 
Hơmâo Tơpơi amăng tơjuh hrơi. 

18Čơdơ̆ng mơ̆ng rơnŭk pô pơala Samuêl, ƀing Israel ƀu hơmâo djă̱ hơdơr Tơlơi 
Găn kar hăng anŭn ôh. Laih anŭn ƀu hơmâo pơtao pă ôh amăng ƀing pơtao Israel 
hơmâo djă̱ hơdơr laih kar hăng Tơlơi Găn pơtao Yôsiyahu ngă laih, hrŏm hăng 
ƀing khua ngă yang, ƀing Lêwi pơkŏn, abih bang ƀing Yudah hăng ƀing Israel, 
jing ƀing hrŏm hăng ƀing ană plei amăng plei Yerusalaim. 

19Ƀing gơñu djă̱ hơdơr Tơlơi Găn anŭn amăng thŭn tal pluh-sapăn rơnŭk pơtao 
Yôsiyahu git gai wai lăng yơh. 

Pơtao Yôsiyahu Tơĭ Pran 
(2 Ƀing Pơtao 23:28-30) 

20Tơdơi kơ abih bang tơlơi anŭn, jing tơdơi kơ pơtao Yôsiyahu hơmâo pơgiŏng 
hĭ tơlơi rŭ̱ pơdơ̆ng glaĭ laih sang yang, Nekhôh pơtao lŏn čar Êjip đĭ nao pơblah 
ƀơi plei pơnăng Karkhemis jĕ ƀơi Krong Huphrat, laih anŭn pơtao Yôsiyahu 
tơbiă nao čơkă pơblah pơkơdơ̆ng glaĭ hăng ñu. 

21Samơ̆ Nekhôh pơkiaŏ ƀing ding kơna ñu kiăng kơ pơtă kơ Yôsiyahu tui anai, 
Tơlơi pơrơjăh hơget hơmâo tŏng krah ih hăng kâo lĕ, Ơ pơtao lŏn čar Yudah ăh? 
Ƀu djơ̆ ih ôh kâo kơsung blah tal anai, samơ̆ pơblah hăng ƀing rŏh ayăt kâo hlak 
pơblah ră anai. Ơi Adai hơmâo pơtă laih kơ kâo kiăng kơ ječ ameč pơblah hăng 
ƀing gơñu. Ơi Adai yơh dŏ hrŏm hăng kâo, tui anŭn anăm pơkơdơ̆ng glaĭ Ơi Adai 
ôh, huĭ kơ Ñu či pơrai hĭ ih. 

22Wơ̆t tơdah tui anŭn, pơtao Yôsiyahu hơngah ƀu đuaĭ hĭ mơ̆ng ñu ôh, samơ̆ ñu 
pơhrôp pơhơgŏm hĭ ñu pô kiăng kơ pơblah. Ñu ƀu pơđi̱ng hơmư̆ hơdôm tơlơi 
Nekhôh hơmâo pơhiăp laih tui hăng tơlơi Ơi Adai pơđar, samơ̆ ñu tơbiă nao 
pơblah hăng gơ̆ ƀơi tơdron tơhnă̱ Megiđô. 

23Ƀing tơhan pơtao Nekhôh, jing ƀing pơnăh hraŏ, pơnăh djơ̆ pơtao Yôsiyahu 
laih anŭn ñu laĭ kơ ƀing khua moa ñu tui anai, “Ba pơđuaĭ hĭ kâo bĕ. Kâo rơka 
kơtang biă mă.” 

24Tui anŭn, ƀing gơñu mă tơbiă hĭ ñu mơ̆ng rơdêh aseh ñu, pioh ñu amăng rơdêh 
aseh pơkŏn ñu hơmâo laih anŭn ba glaĭ ñu pơ plei phŭn Yerusalaim samơ̆ ñu 
djai hĭ pơ anŭn mơtam yơh. Arăng dơ̱r ñu amăng khul pơsat ƀing ơi adon ñu laih 
anŭn abih bang ƀing Yudah hăng ƀing amăng plei Yerusalaim kơŭ kơuăn kơ ñu 
yơh. 

25Pô pơala Yirmeyah kơčĕ rai khul tơlơi adoh čŏk hia kơ pơtao Yôsiyahu laih 
anŭn hlŏng truh kơ tă anai, abih bang ƀing đah rơkơi đah kơmơi thâo adoh hlak 
adoh khul tơlơi adoh anŭn kiăng kơ djă̱ hơdơr pơtao Yôsiyahu. Khul tơlơi adoh 
anŭn jing hĭ sa tơlơi phiăn amăng ƀing Israel laih anŭn arăng hơmâo čih laih 
amăng hră Tơlơi Čŏk Hia. 

26Hơdôm tơlơi truh pơkŏn dơ̆ng amăng rơnŭk pơtao Yôsiyahu git gai wai lăng 
laih anŭn khul bruă ñu ngă hăng abih pran jua tui hăng tơlơi arăng hơmâo čih 
laih amăng Tơlơi Juăt Yahweh, 

27abih bang tơlơi anŭn, čơdơ̆ng mơ̆ng phŭn truh pơ rơnuč ñu, arăng čih laih 
amăng hră ƀing pơtao Israel hăng ƀing pơtao Yudah. 

2 Hră Ruai 36 

1Giŏng anŭn, ƀing ană plei amăng lŏn čar Yudah mă Yêhôahaz ană đah rơkơi 
Yôsiyahu laih anŭn brơi kơ gơ̆ jing pơtao amăng plei Yerusalaim pơala brơi kơ 
ama gơ̆. 

Yêhôahaz Ngă Pơtao Lŏn Čar Yudah 
(2 Ƀing Pơtao 23:31-35) 

2Yêhôahaz hlak duapluh-klâo thŭn tơdang ñu jing pơtao laih anŭn ñu git gai wai 
lăng amăng plei Yerusalaim klâo blan. 

3Hlak anŭn, Nekhôh pơtao lŏn čar Êjip pơglưh hĭ tơlơi ñu jing pơtao amăng plei 
Yerusalaim laih anŭn brơi kơ ƀing Yudah duh kơ ñu sa-rơtuh talang amrăk hăng 
sa talang mah. 

4Pơtao lŏn čar Êjip anŭn ăt brơi mơ̆n kơ Elyakim, adơi Yêhôahaz, jing pơtao kơ 
lŏn čar Yudah hăng plei phŭn Yerusalaim, laih anŭn ñu pơplih hĭ anăn Elyakim 
jing hĭ Yehôyakim. Samơ̆ bơ kơ Yêhôahaz, jing ayŏng Elyakim, pơtao Nekhôh mă 
ba glaĭ pơ lŏn čar Êjip jing mơnă yơh. 

Yehôyakim Ngă Pơtao Lŏn Čar Yudah 
(2 Ƀing Pơtao 23:36–24:7) 

5Yehôyakim hlak duapluh-rơma thŭn tơdang ñu jing pơtao laih anŭn ñu git gai 
wai lăng amăng plei Yerusalaim pluh-sa thŭn. Ñu ngă tơlơi sat ƀai ƀơi anăp 
Yahweh Ơi Adai ñu. 

6Nebukhadnezzar pơtao prŏng dêh čar Babilon kơsung blah Yehôyakim laih 
anŭn mă akă hĭ ñu hăng hrĕ čuăk ko̱ng kiăng kơ ba ñu nao pơ lŏn čar Babilon. 

7Pơtao prŏng Nebukhadnezzar ăt mă ba glaĭ mơ̆n pơ dêh čar Babilon khul 
gơnam yua yom mơ̆ng sang yang Yahweh laih anŭn pioh khul gơnam anŭn 
amăng sang yang ñu pơ anŭn. 

8Khul tơlơi truh pơkŏn dơ̆ng amăng rơnŭk pơtao Yehôyakim git gai wai lăng wơ̆t 
hăng khul bruă hơƀak drak ñu ngă laih hăng abih bang tơlơi tơnap tap truh kơ 
ñu yuakơ khul bruă anŭn, sĭt arăng hơmâo čih laih amăng hră ƀing pơtao Israel 
hăng ƀing pơtao Yudah. Ană ñu Yehôyakhin tŏ tui ñu jing pơtao. 

Yehôyakhin Jing Pơtao Lŏn Čar Yudah 
(2 Ƀing Pơtao 24:8-17) 

9Yehôyakhin hlak pluh-sapăn thŭn tơdang ñu jing pơtao laih anŭn ñu git gai wai 
lăng amăng plei Yerusalaim klâo blan hăng pluh hrơi. Yehôyakhin ngă tơlơi sat 
ƀai ƀơi anăp Yahweh. 

10Amăng bơyan bơnga, pơtao prŏng Nebukhadnezzar pơkiaŏ ƀing ding kơna ñu 
nao mă ba Yehôyakhin pơ lŏn čar Babilon, hrŏm hăng khul gơnam yua yom 
mơ̆ng sang yang Yahweh, laih anŭn Nebukhadnezzar brơi kơ met Yehôyakhin 
anăn Zidkiyah jing pơtao kơ lŏn čar Yudah hăng plei Yerusalaim. 

Zidkiyah Ngă Pơtao Lŏn Čar Yudah 
(2 Ƀing Pơtao 24:18-20; Yirmeyah 52:1-3a) 

11Zidkiyah hlak duapluh-sa thŭn tơdang ñu jing pơtao laih anŭn ñu git gai wai 
lăng amăng plei Yerusalaim truh kơ pluh-sa thŭn. 

12Ñu ngă tơlơi sat ƀai ƀơi anăp Yahweh Ơi Adai ñu laih anŭn ƀu pơluă gŭ ôh ñu 
pô ƀơi anăp pô pơala Yirmeyah, jing pô pơhaih boh hiăp Yahweh pơkơdơ̆ng glaĭ 
hăng ñu. 

Ƀing Dêh Čar Babilon Pơrai Hĭ Plei Phŭn Yerusalaim 
(2 Ƀing Pơtao 25:1-21; Yirmeyah 52:3b-11) 

13Zidkiyah ăt tơgŭ pơkơdơ̆ng glaĭ hăng pơtao prŏng Nebukhadnezzar, jing pô 
pơgŏ̱ kơ Zidkiyah ƀuăn rơ̆ng hăng anăn Ơi Adai kơ tơlơi ñu či dŏ tŏng ten hăng 
pơtao prŏng. Zidkiyah jing hĭ khăng akŏ laih anŭn ngă kơpĭl pran jua ƀu kiăng 
wơ̆t glaĭ pơ Yahweh, jing Ơi Adai ƀing Israel ôh. 

14Hloh kơ anŭn dơ̆ng, abih bang ƀing khua moa, ƀing khua ngă yang laih anŭn 
ƀing ană plei ƀrư̆ hrơi ƀu dŏ tŏng ten hăng Ơi Adai dơ̆ng tah. Ƀing gơñu ngă tui 
abih bang tơlơi bruă hơƀak drak ƀing lŏn čar pơkŏn hăng pơgrĭ hĭ sang yang 
Yahweh, jing anih Ñu hơmâo pơrơgoh hĭ laih amăng plei Yerusalaim kơ Ñu pô. 

15Yahweh Ơi Adai ƀing ơi adon gơñu mơit nanao boh hiăp mơ̆ng ƀing ding kơna 
Ñu, jing ƀing pô pơala, kiăng kơ pơkơđiăng kơ ƀing gơñu yuakơ Ñu pap kơ ƀing 
ană plei Ñu laih anŭn kơ sang dŏ Ñu. 

16Samơ̆ ƀing gơñu djik djak kơ ƀing ding kơna Ơi Adai anŭn. Ƀing gơñu hơngah 
hĭ ƀu kiăng hơmư̆ ôh khul boh hiăp Ñu laih anŭn klao djik kơ ƀing pô pơala Ñu 
tơl Yahweh hil nač pơkơdơ̆ng glaĭ hăng ƀing ană plei Ñu. Tui anŭn, ƀing gơñu ƀu 
tơklaih hĭ ôh. 

17Yahweh pơkiaŏ pơtao prŏng ƀing Babilon rai pơkơdơ̆ng glaĭ hăng ƀing gơñu 
laih anŭn ñu pơdjai hĭ ƀing hlak ai gơñu hăng đao gưm. Pơtao anŭn ƀu pioh 
hơdip ôh ƀing hlak ai đah rơkơi ƀôdah đah kơmơi, ƀing hlak hrăl ƀôdah tha 
rơma, ƀing kơjăp rơjăng ƀôdah duăm ruă. Ơi Adai jao hĭ abih bang ƀing gơñu kơ 
pơtao Nebukhadnezzar. 

18Pơtao prŏng anŭn ba glaĭ pơ dêh čar Babilon abih bang gơnam yua mơ̆ng sang 
yang Ơi Adai, prŏng ƀôdah anet, khul mŭk gơnam mơ̆ng sang yang Yahweh wơ̆t 
hăng mŭk gơnam lŏm kơ pơtao hăng ƀing khua moa ñu. 

19Ƀing Babilon čuh hĭ sang yang Ơi Adai laih anŭn pơrai hĭ pơnăng plei phŭn 
Yerusalaim. Ƀing gơñu čuh hĭ abih bang sang yom pơphan hăng pơrai hĭ abih 
bang gơnam yom pơ anŭn. 

20Bơ kơ ƀing dŏ so̱t anŭn, jing ƀing tơklaih hĭ mơ̆ng đao gưm, Ñu ba pơđuaĭ hĭ 
ataih pơ lŏn čar Babilon laih anŭn ƀing gơñu jing hĭ ƀing hlŭn mơnă kơ pơtao 
anŭn hăng ƀing ană đah rơkơi pơtao anŭn hlŏng truh kơ rơnŭk dêh čar Persia 
hơmâo tơlơi dưi kơtang biă mă. 

21Tơlơi anŭn truh kiăng kơ pơkrĕp truh hĭ boh hiăp Yahweh hơmâo pơhiăp laih 
mơ̆ng pô pơala Yirmeyah. Tui anŭn, anih lŏn Yudah dŏ hông hang amăng 

tơjuhpluh thŭn kiăng kơ pơplih pơala kơ khul thŭn saƀat ƀing Yudah ƀu brơi 
anih lŏn gơñu pơdơi ôh. Amăng tơjuhpluh thŭn anŭn anih lŏn či mơak pơdơi 
yơh. 

Pơtao Prŏng Sirus Brơi Kơ Ƀing Yehudah Wơ̆t Glaĭ Pơ Čar Gơñu Pô 
(Ezra 1:1-4) 

22Amăng thŭn tal sa rơnŭk pơtao prŏng Sirus jing pơtao dêh čar Persia, Yahweh 
mă bruă amăng pran jua pơtao prŏng Sirus anai kiăng kơ čih pơtă sa tơlơi pơđar 
hăng mơit nao djŏp djang anih amăng dêh čar ñu laih anŭn brơi kơ ƀing khua 
moa ñu đŏk kraih kiăng kơ abih bang ƀing ană plei hơmư̆. Yahweh brơi kơ pơtao 
prŏng Sirus ngă tui anŭn kiăng kơ boh hiăp Ñu pô hơmâo pơhiăp laih mơ̆ng pô 
pơala Yirmeyah krep truh sĭt. Hiăp pơtă pơtao anŭn čih tui anai: 

23Anai yơh jing tơlơi kâo, pơtao prŏng Sirus, jing pơtao dêh čar Persia pơđar tui 
anai: Yahweh, jing Ơi Adai amăng adai adih, hơmâo brơi laih kơ kâo git gai wai 
lăng abih bang dêh čar amăng lŏn tơnah anai. Ñu ăt hơmâo jao laih kơ kâo bruă 
jao kiăng pơdơ̆ng glaĭ Sang Yang Ñu ƀơi plei prŏng Yerusalaim amăng lŏn čar 
Yudah. Rơkâo kơ Ơi Adai dŏ hrŏm hăng abih bang ƀing gih jing ƀing ană plei Ñu. 
Brơi kơ ƀing gih nao bĕ pơ plei prŏng Yerusalaim kiăng kơ ma̱n pơdơ̆ng glaĭ 
Sang Yang Yahweh, jing Ơi Adai ƀing Israel laih anŭn ăt jing Ơi Adai jing Pô ƀing 
gơñu hơmâo kơkuh pơpŭ laih amăng plei Yerusalaim yơh. 

  



979 

 

 
© 2013 Jơrai Bible Association. 

  
 

 

Ezra 

Ezra 1 

Pơtao Prŏng Sirus Brơi Kơ Ƀing Yehudah Wơ̆t Glaĭ Pơ Čar Gơñu Pô 

(2 Hră Ruai 36:22, 23) 

1Amăng thŭn tal sa rơnŭk pơtao prŏng Sirus jing pơtao dêh čar Persia. Yahweh 
mă bruă amăng pran jua pơtao prŏng Sirus anai kiăng kơ čih pơtă sa tơlơi pơđar 
hăng mơit nao djŏp djang anih amăng dêh čar ñu laih anŭn brơi kơ ƀing khua 
moa ñu đŏk kraih kiăng kơ abih bang ƀing ană plei hơmư̆. Yahweh brơi kơ pơtao 
prŏng Sirus ngă tui anŭn kiăng kơ boh hiăp Ñu pô hơmâo pơhiăp laih mơ̆ng pô 
pơala Yirmeyah krep truh sĭt. Hiăp pơtă pơtao anŭn čih tui anai: 

2“Anai yơh jing tơlơi kâo, pơtao prŏng Sirus, jing pơtao dêh čar Persia pơđar tui 
anai: “ ‘Yahweh, jing Ơi Adai amăng adai adih, hơmâo brơi laih kơ kâo git gai wai 
lăng abih bang dêh čar amăng lŏn tơnah anai. Ñu ăt hơmâo jao laih kơ kâo bruă 
jao kiăng pơdơ̆ng glaĭ Sang Yang Ñu ƀơi plei prŏng Yerusalaim amăng lŏn čar 
Yudah. 

3Rơkâo kơ Ơi Adai dŏ hrŏm hăng abih bang ƀing gih jing ƀing ană plei Ñu. Brơi 
kơ ƀing gih nao bĕ pơ plei prŏng Yerusalaim kiăng kơ ma̱n pơdơ̆ng glaĭ Sang 
Yang Yahweh, jing Ơi Adai ƀing Israel laih anŭn ăt jing Ơi Adai jing Pô ƀing gơñu 
hơmâo kơkuh pơpŭ laih amăng plei Yerusalaim yơh. 

4Tơdah ƀing ană plei Ơi Adai rơkâo kơ tơlơi djru kiăng kơ wơ̆t glaĭ pơ lŏn čar 
gơñu pô, brơi kơ ƀing ană plei dŏ glaĭ gơñu yơh khŏm djru brơi kơ ƀing gơ̆ tơlơi 
djru anŭn. Ƀing dŏ glaĭ anŭn khŏm djru brơi kơ ƀing gơ̆ amrăk mah, khul dram 
gơnam laih anŭn hlô mơnơ̆ng kiăng kơ pơdiăng, wơ̆t hăng khul gơnam pơyơr 
mơ̆n kiăng kơ pơyơr amăng Sang Yang Ơi Adai amăng plei prŏng Yerusalaim.’ ” 

5Giŏng anŭn, đơđa ƀing khua djă̱ akŏ sang anŏ kơnung djuai ƀing Yudah laih 
anŭn kơnung djuai ƀing Benyamin, ƀing khua ngă yang laih anŭn ƀing Lêwi, jing 
ƀing Ơi Adai mă bruă laih amăng pran jua gơñu, prap pre kiăng nao pơdơ̆ng glaĭ 
Sang Yang Yahweh amăng plei prŏng Yerusalaim. 

6Abih bang ƀing mơnuih dŏ glaĭ gơñu djru brơi ƀing gơ̆ hăng lu dram gơnam kar 
hăng anai: Dram gơnam yua ngă hăng amrăk mah, khul hlô mơnơ̆ng kiăng kơ 
pơdiăng, khul gơnam brơi pơyơr yom pơkŏn laih anŭn khul gơnam pơyơr ngă 
yang pioh kơ Sang Yang Ơi Adai. 

7Hloh kơ anŭn dơ̆ng, pơtao prŏng Sirus brơi glaĭ kơ ƀing gơ̆ khul gơnam mŏng 
ja̱m rơgoh hiam, jing gơnam pơtao Nebukhadnezzar hơmâo mă pơđuaĭ laih hlâo 
adih mơ̆ng Sang Yang ƀơi plei prŏng Yerusalaim. Khul gơnam yua anŭn pơtao 
Nebukhadnezzar hơmâo pioh laih amăng sang kơkuh kơ ƀing yang rơba̱ng ñu 
ƀơi plei prŏng Babilon. 

8Pơtao Sirus, jing pơtao dêh čar Persia anŭn, brơi pô wai gơnam pơtao anăn 
Mithredat ba tơbiă khul gơnam anŭn kiăng brơi glaĭ kơ ƀing wơ̆t glaĭ. Mithredat 
yap abih bang khul gơnam anŭn hăng jao kơ Sesbazzar, jing khua ba akŏ ƀing 
Yudah. 

9Anai yơh jing khul gơnam yua anŭn: 

30 boh mŏng ja̱m mah; sa-rơbâo boh mŏng ja̱m amrăk; 

29 boh mŏng ja̱m pơkŏn; 

1030 boh mŏng ja̱m mah anet; pă̱-rơtuh pluh boh mŏng ja̱m amrăk anet; sa-
rơbâo boh khul gơnam yua pơkŏn dơ̆ng. 

11Yap pơtŭm glaĭ abih bang gơnam yua ngă hăng amrăk mah anŭn jing rơma-
rơbâo pă̱-rơtuh boh. Sesbazzar djă̱ ba abih bang gơnam anŭn hrŏm hăng ñu 
tơdang ƀing Yudah jing ƀing dŏ amăng lŏn čar tuai, tơbiă nao mơ̆ng plei prŏng 
Babilon wơ̆t glaĭ truh pơ plei prŏng Yerusalaim. 

Ezra 2 

Anăn Ƀing Wơ̆t Glaĭ Mơ̆ng Čar Tuai 

(Nehemyah 7:4-73) 

1Anai jing mrô ƀing Israel, jing ƀing dŏ amăng lŏn čar tuai, tơbiă mơ̆ng plei prŏng 
Babilon kiăng kơ wơ̆t glaĭ pơ plei prŏng Yerusalaim amăng lŏn čar Yudah. Abih 
bang ƀing gơñu wơ̆t glaĭ pơ plei pla gơñu pô yơh. Hlâo adih pơtao prŏng 
Nebukhadnezzar hơmâo mă pơđuaĭ hĭ laih ƀing gơñu ngă mơnă hăng ba nao pơ 
plei prŏng Babilon. Tui anŭn, ƀing sang anŏ gơñu hơmâo dŏ hơdip amăng lŏn 
čar Babilon anŭn jing anih ataih mơ̆ng lŏn čar gơñu pô. 

2Ƀing khua ba akŏ kơ ƀing wơ̆t glaĭ anŭn jing Zeruƀabel, Yêsua, Nehemyah, 
Seaiah, Reilaiah, Mordekai, Bilsan, Mispar, Bigwai, Rehum laih anŭn Baanah. 
Anai yơh jing kơnung djuai ƀing Israel, wơ̆t hăng mrô mơnuih mơ̆ng rĭm kơnung 
djuai, jing ƀing wơ̆t glaĭ mơ̆ng lŏn čar tuai: 

3Kơnung djuai Paros hơmâo dua-rơbâo sa-rơtuh tơjuhpluh-dua čô, 

4kơnung djuai Sephatyah hơmâo klâo-rơtuh tơjuhpluh-dua čô, 

5kơnung djuai Arah hơmâo tơjuh-rơtuh tơjuhpluh-rơma čô, 

6kơnung djuai Pahat-Môab; kơnung djuai Yêsua hăng Yôab jing ană đah rơkơi 
Pahat-Môab hơmâo dua-rơbâo sapăn-rơtuh pluh-dua čô, 

7kơnung djuai Ilam hơmâo sa-rơbâo dua-rơtuh rơmapluh-pă̱ čô, 

8kơnung djuai Zattu hơmâo duapăn-rơtuh pă̱pluh-rơma čô, 

9kơnung djuai Zakai hơmâo tơjuh-rơtuh nămpluh čô, 

10kơnung djuai Bani hơmâo năm-rơtuh pă̱pluh-dua čô, 



981 

 

 
© 2013 Jơrai Bible Association. 

  
 

 

11kơnung djuai Bebai hơmâo năm-rơtuh duapluh-klâo čô, 

12kơnung djuai Azgad hơmâo sa-rơbâo dua-rơtuh duapluh-dua čô, 

13kơnung djuai Adônikam năm-rơtuh nămpluh-năm čô, 

14kơnung djuai Bigwai dua-rơbâo rơmapluh-năm čô, 

15kơnung djuai Adin hơmâo pă̱-rơtuh rơmapluh-pă̱ čô, 

16kơnung djuai Ater, anăn ñu pơkŏn dơ̆ng jing Hezêkiyah, hơmâo duapănpluh-
sapăn čô, 

17kơnung djuai Bêzai hơmâo klâo-rơtuh duapluh-klâo čô, 

18kơnung djuai Yôrah hơmâo sa-rơtuh pluh-dua čô, 

19kơnung djuai Hasum hơmâo dua-rơtuh duapluh-klâo čô, 

20kơnung djuai Giƀar hơmâo duapănpluh-rơma čô. 

21Ƀing kơnung djuai, jing ƀing hlâo adih ơi adon gơñu hơmâo hơdip laih amăng 
plei pla gah yŭ anai, ăt wơ̆t glaĭ mơ̆n: Ƀing mơnuih mơ̆ng plei Bêtlehem, sa-rơtuh 
duapluh-klâo čô, 

22ƀing mơnuih mơ̆ng plei Netôphat hơmâo rơmapluh-năm čô, 

23ƀing mơnuih mơ̆ng plei Anathôt hơmâo sa-rơtuh duapluh-sapăn čô, 

24ƀing mơnuih mơ̆ng plei Azmawet hơmâo pă̱pluh-dua čô, 

25ƀing mơnuih mơ̆ng khul plei Kiriat-Yearim, Kephirah laih anŭn Beêrôt hơmâo 
tơjuh-rơtuh pă̱pluh-klâo čô, 

26ƀing mơnuih mơ̆ng khul plei Ramah laih anŭn Gaba hơmâo năm-rơtuh 
duapluh-sa čô, 

27ƀing mơnuih mơ̆ng plei Mikmas hơmâo sa-rơtuh duapluh-dua čô, 

28ƀing mơnuih mơ̆ng khul plei Bêthêl laih anŭn Ai hơmâo dua-rơtuh duapluh-
klâo čô, 

29ƀing mơnuih mơ̆ng plei Nebô hơmâo rơmapluh-dua čô, 

30ƀing mơnuih mơ̆ng plei Magbis hơmâo sa-rơtuh rơmapluh-năm čô, 

31ƀing mơnuih mơ̆ng plei Ilam pơkŏn dơ̆ng hơmâo sa-rơbâo dua-rơtuh 
rơmapluh-pă̱ čô, 

32ƀing mơnuih mơ̆ng plei Harim hơmâo klâo-rơtuh duapluh čô, 

33ƀing mơnuih mơ̆ng khul plei Lôd, Hadid laih anŭn Ônô hơmâo tơjuh-rơtuh 
duapluh-rơma čô, 

34ƀing mơnuih mơ̆ng plei Yerêhô hơmâo klâo-rơtuh pă̱pluh-rơma čô, 

35ƀing mơnuih mơ̆ng plei Senaah hơmâo klâo-rơbâo năm-rơtuh klâopluh čô. 

36Anai jing kơnung djuai ƀing khua ngă yang wơ̆t glaĭ: Kơnung djuai Yedayah, 
jing ană tơčô Yêsua, hơmâo dua-rơtuh tơjuhpluh-klâo čô, 

37kơnung djuai Immer hơmâo sa-rơbâo rơmapluh-dua čô, 

38kơnung djuai Pashur hơmâo sa-rơbâo dua-rơtuh pă̱pluh-tơjuh čô, 

39kơnung djuai Harim hơmâo sa-rơbâo pluh-tơjuh čô, 

40Anai jing ƀing kơnung djuai Lêwi jing ƀing wơ̆t glaĭ: Kơnung djuai Yêsua laih 
anŭn Khadmiel, jing ană tơčô Hôdawiah, hơmâo tơjuhpluh-pă̱ čô, 

41ƀing thâo ayŭ mă bruă amăng Sang Yang Ơi Adai, jing ană tơčô Asap, hơmâo 
sa-rơtuh duapluh-sapăn čô; 

42Ƀing gak wai amăng ja̱ng Sang Yang Ơi Adai, jing ană tơčô Sallum, Ater, 
Talmôn, Akkub, Hatita laih anŭn Sôbai, hơmâo sa-rơtuh klâopluh-duapăn čô. 

43Anai jing ƀing juăt mă bruă amăng sang yang, jing ƀing wơ̆t glaĭ mơ̆ng lŏn čar 
tuai: ƀing ană tơčô Ziha, Hasupha, Taƀaôt, 

44Kerôs, Siaha, Padôn, 

45Lebanah, Hagabah, Akkub, 

46Hagab, Salmai, Hanan, 

47Giđêl, Gahar, Reayah, 

48Rezin, Nekôda, Gazzam, 

49Uzza, Paseah, Bêsai, 

50Asnah, Meunim, Nephusim, 

51Bakbuk, Hakupha, Harhur, 

52Bazlut, Mehida, Harsa, 

53Barkôs, Sisera, Temah, 

54Neziah laih anŭn Hatipha. 

55Anai jing ană tơčô ƀing ding kơna Solomôn, jing ƀing wơ̆t glaĭ mơ̆ng lŏn čar 
tuai: ƀing ană tơčô Sôtai, Hassôpheret, Peruda, 

56Yaala, Darkôn, Giđêl, 

57Sephatyah, Hattil, Pôkheret-Hazzebaim laih anŭn Ami. 

58Mrô yap abih bang kơnung djuai ƀing ding kơna sang yang laih anŭn ƀing ding 
kơna Solomôn, jing ƀing wơ̆t glaĭ mơ̆ng lŏn čar tuai hơmâo klâo-rơtuh 
duapănpluh-dua čô. 

59Ƀing gah yŭ anai jing ƀing wơ̆t glaĭ mơ̆ng khul plei pla Tel-Melah, Tel-Harsa, 
Kerub, Ađan laih anŭn Immer, samơ̆ gơñu ƀu thâo ruai glaĭ ôh mơ̆ng ơi adon pă 
gơñu tơbiă rai laih mơ̆ng ƀing kơnung djuai Israel: 

60Ană tơčô Delayah, Tôbiah laih anŭn Nekôda anŭn hơmâo năm-rơtuh 
rơmapluh-dua čô. 

61Anai yơh jing ƀing khua ngă yang ƀu thâo krăn ôh mơ̆ng ơi adon pă gơñu tơbiă 
rai: Ană tơčô Habaiah, Hakkôz laih anŭn Barzillai. Hlâo adih, sa čô đah rơkơi 
pơdŏ hăng sa čô đah kơmơi ană Barzillai, jing mơnuih mơ̆ng anih lŏn Gilead, 
yuakơ anŭn yơh, ñu ăt mă anăn kơ ñu pô jing Barzillai mơ̆n tui hăng kơnung 
djuai tơhmua ñu yơh. 

62Ƀing khua ngă yang anŭn hơduah glaĭ kơnung djuai gơñu mơ̆ng ơi adon pă 
gơñu tơbiă rai, samơ̆ gơñu ƀu thâo ruai glaĭ ôh. Tui anŭn, arăng ƀu yap ôh ƀing 
gơñu jing ƀing khua ngă yang yuakơ ƀing gơñu ƀu rơgoh ôh tui hăng tơlơi phiăn. 

63Pô khua ba akŏ ƀing Israel pơtă kơ ƀing gơñu tui anai, ƀing gơñu ƀu dưi ƀơ̆ng 
ôh hơget gơnam ƀơ̆ng jing gơnam pơyơr rơgoh hiam laih kơ Ơi Adai, tơl hơmâo 
sa čô khua ngă yang dưi tơña hơduah tơlơi kiăng Ơi Adai hăng tơlơi ngă Urim 
laih anŭn Tummim amơĭ kăh gơñu dưi ƀơ̆ng. 

64Mrô yap abih bang ƀing Israel wơ̆t glaĭ mơ̆ng plei prŏng Babilon hơmâo 
pă̱pluh-dua-rơbâo klâo-rơtuh nămpluh čô; 

65hrŏm hăng gơñu hơmâo tơjuh-rơbâo klâo-rơtuh klâopluh-tơjuh čô ƀing ding 
kơna đah rơkơi đah kơmơi; gơñu ăt hơmâo dua-rơtuh čô ƀing đah rơkơi đah 
kơmơi, jing ƀing thâo ayŭ. 

66Ƀing gơñu hơmâo tơjuh-rơtuh klâopluh-năm drơi aseh, dua-rơtuh pă̱pluh-
rơma drơi aseh glưn, 

67pă̱-rơtuh klâopluh-rơma drơi aseh samô laih anŭn năm-rơbâo tơjuh-rơtuh 
duapluh drơi aseh glai. 

68Tơdang gơñu truh pơ anih Sang Yang Yahweh amăng plei prŏng Yerusalaim, 
hơmâo đơđa ƀing khua djă̱ akŏ kơnung djuai pơyơr khul gơnam pơyơr rơngai 
kiăng kơ djru ma̱n pơdơ̆ng glaĭ Sang Yang ƀơi anih hơđăp. 

69Ƀing gơñu pơyơr tui hăng tơlơi gơñu dưi ngă yơh; gơñu pơyơr kơ bruă anai 
truh kơ nămpluh-sa-rơbâo drakma mah, rơma-rơbâo mina amrăk laih anŭn sa-
rơtuh blah ao kơ ƀing khua ngă yang. 

70Ƀing khua ngă yang, ƀing Lêwi laih anŭn đơđa ƀing pơkŏn, ƀing gơñu dŏ hơdip 
amăng lăm ƀôdah dŏ hơdip jĕ plei prŏng Yerusalaim; ƀing thâo ayŭ, ƀing gak wai 
sang yang laih anŭn ƀing ding kơna mă bruă amăng sang yang, ƀing gơñu dŏ 
hơdip amăng khul plei pơnăng jĕ ƀiă; bơ kơ abih bang ƀing Israel pơkŏn, ƀing 
gơñu dŏ hơdip amăng khul plei pla gơñu pô, jing khul plei pơnăng ƀing ơi adon 
gơñu dŏ hơdip laih hlâo adih yơh. 

Ezra 3 

Pơdơ̆ng Glaĭ Kơnưl Ngă Yang 

1Hlâo kơ blan tal tơjuh truh, abih bang ƀing Israel hơmâo dŏ laih amăng khul 
plei pla gơñu pô. Giŏng anŭn, abih bang ƀing gơñu pơjơnum glaĭ sa pran amăng 
plei prŏng Yerusalaim. 

2Yêsua ană đah rơkơi Yôzadak, ƀing khua ngă yang hrŏm hăng ñu, Zeruƀabel ană 
đah rơkơi Sealtiêl, wơ̆t hăng ƀing adơi ai ñu, čơdơ̆ng pơdơ̆ng đĭ kơnưl kơ Ơi Adai 
ƀing Israel. Tui anŭn, ƀing gơñu dưi čuh pơyơr đĭ khul gơnam pơyơr čuh ƀơi 
kơnưl anŭn tui hăng tơlơi hơmâo čih pioh laih amăng tơlơi juăt Môseh, jing ding 
kơna Ơi Adai anŭn. 

3Wơ̆t tơdah ƀing gơñu huĭ hyưt kơ ƀing mơnuih tuai dŏ jum dar gơñu, jing ƀing 
hơdip amăng anih lŏn anŭn, samơ̆ ƀing gơñu ăt pơdơ̆ng đĭ kơnưl ngă yang ƀơi 
anih hơđăp hlâo adih. Giŏng anŭn, ƀing gơñu čơdơ̆ng čuh pơyơr đĭ dơ̆ng kơ 
Yahweh khul gơnam pơyơr čuh ƀơi kơnưl anŭn rĭm mơguah klăm. 

4Ƀing gơñu djă̱ hơdơr glaĭ khul tơlơi Phet Sang Than Jăng Jai tui hăng khul tơlơi 
phiăn; rĭm hrơi ƀing gơñu pơyơr khul gơnam pơyơr čuh pơkă djŏp kơ hrơi anŭn 
yơh. 

5Tơdơi kơ anŭn, ƀing gơñu ba rai khul gơnam ngă yang kiăng kơ pơyơr čuh rĭm 
hrơi, khul gơnam ngă yang kiăng kơ pơyơr đĭ ƀơi tơlơi phet Blan Phrâo laih anŭn 
khul gơnam ngă yang kiăng kơ pơyơr amăng abih bang khul tơlơi phet rơgoh 
hiam pơkŏn ƀơi anih kơkuh pơpŭ kơ Yahweh. Ƀing gơñu ăt ba rai khul gơnam 
pơyơr rơngai mơ̆n kơ Yahweh. 

6Ƀơi hrơi tal sa amăng blan tal tơjuh yơh, ƀing gơñu čơdơ̆ng pơyơr đĭ khul 
gơnam pơyơr čuh kơ Yahweh, wơ̆t tơdah ƀing gơñu aka pơdơ̆ng đĭ ôh atur Sang 
Yang Yahweh. 

Čơdơ̆ng Pơdơ̆ng Glaĭ Sang Yang Yahweh 

7Giŏng anŭn, gơñu apăh prăk kơ ƀing treh pơtâo laih anŭn kơ ƀing trah kơyâo, 
laih anŭn pha brơi gơnam ƀơ̆ng, gơnam mơñum wơ̆t hăng ia rơmuă ôliwơ mơ̆n 
kơ ƀing mơnuih pơ plei pơnăng Sidôn laih anŭn Tir kiăng kơ ƀing gơñu pơđu̱ng 
rai khul tơmĕh kơyâo sar mơ̆ng anih lŏn Lebanôn tui hăng jơlan ia rơsĭ truh kơ 
anih Yoppa. Abih bang bruă anŭn ƀing gơñu ngă tui hăng tơlơi dưi Sirus pơtao 
dêh čar Persia brơi laih. 

8Tui anŭn, amăng blan tal dua thŭn tal dua tơdơi kơ ƀing gơñu wơ̆t glaĭ laih pơ 
anih Sang Yang Ơi Adai amăng plei prŏng Yerusalaim, ƀing gơñu čơdơ̆ng ma̱n 
pơdơ̆ng Sang Yang anŭn yơh. Khua ba akŏ Zeruƀabel ană đah rơkơi Sealtiêl, 
khua ngă yang prŏng hloh Yêsua ană đah rơkơi Yôzadak laih anŭn abih bang 
ƀing khua ngă yang, ƀing Lêwi laih anŭn abih bang ƀing mơnuih pơkŏn hơmâo 
wơ̆t glaĭ laih pơ plei prŏng Yerusalaim, pơgop mă bruă hrŏm hơbĭt yơh. Abih 

bang ƀing Lêwi čơdơ̆ng mơ̆ng duapluh thŭn pơ ngŏ grơ̆ng glăm amăng bruă 
pơdơ̆ng glaĭ Sang Yang Yahweh. 

9Ƀing ană tơčô Hôdawiah mơ̆ng kơnung djuai Lêwi jing Yêsua wơ̆t hăng ƀing ană 
đah rơkơi ñu adơi ai ñu, laih anŭn Kadmiel wơ̆t hăng ƀing ană đah rơkơi ñu, 
pơgop hrŏm hơbĭt amăng bruă grơ̆ng glăm pơdơ̆ng glaĭ sang yang. Ƀing ană tơčô 
Henadad yơh ăt jing ƀing Lêwi mơ̆n, djru ƀing gơ̆ amăng bruă grơ̆ng glăm anŭn. 

10Tơdang ƀing ma̱n pơdơ̆ng hơmâo pơkra laih atur Sang Yang Yahweh, hơmâo 
ƀing khua ngă yang buh ao phyung tơlơi phiăn gơñu dŏ dơ̆ng, djă̱ tơdiăp ƀơi 
tơngan gơñu, laih anŭn ƀing ană tơčô Asap jing ƀing Lêwi ăt dŏ dơ̆ng, djă̱ răng 
răi ƀơi tơngan gơñu. Ƀing gơñu bơni hơơč kơ Yahweh tui hăng tơlơi Dawid jing 
pơtao Israel hơmâo pơtă laih hlâo adih. 

11Ƀing gơñu adoh bơni kơ Yahweh hăng tơlơi hơdơr tơngia bơni hơơč tui anai: 
“Yahweh jing hiam klă; Ñu khăp kơ ƀing Israel hlŏng lar.” Giŏng anŭn, abih bang 
mơnuih ur kraih krin biă mă kiăng bơni hơơč kơ Yahweh, yuakơ bruă pơdơ̆ng 
đĭ atur sang yang Yahweh hơmâo pơgiŏng hĭ laih. 

12Samơ̆ hơmâo đơđa ƀing khua ngă yang tha ƀiă, ƀing Lêwi laih anŭn ƀing djă̱ 
akŏ sang anŏ, jing ƀing hơmâo ƀuh laih Sang Yang Ơi Adai hlâo adih; tơdang ƀing 
gơñu dŏ lăng atur sang yang phrâo anai, ƀing gơñu hia hăng pơkrao kraih krin 
yơh. Samơ̆ đơđa ƀing mơnuih pơ anŭn ur dreo kraih mơak mơai. 

13Ƀu hơmâo hlơi pô dưi thâo krăn ôh tŏng krah dơnai ur dreo ƀôdah dơnai čŏk 
hia, yuakơ dơnai ƀing gơñu ur ngañ kơtang biă mă laih anŭn dơnai anŭn arăng 
dưi hơmư̆ mơ̆ng ataih mơ̆n. 

Ezra 4 

Ƀing Rŏh Ayăt Tơlơi Pơkơdơ̆ng Kơ Tơlơi Pơdơ̆ng Glaĭ Sang Yang 

1Ƀing rŏh ayăt ƀing Yudah hăng ƀing Benyamin hơmư̆ ƀing gơ̆, jing ƀing wơ̆t glaĭ 
mơ̆ng lŏn čar tuai, hlak ma̱n pơdơ̆ng đĭ sang yang kơ Yahweh, jing Ơi Adai ƀing 
Israel. 

2Tui anŭn, ƀing gơñu rai bưp Zeruƀabel wơ̆t hăng ƀing djă̱ akŏ sang anŏ ƀing 
Israel hăng laĭ tui anai, “Brơi bĕ ƀing gơmơi pơgop hrŏm hơbĭt hăng ƀing gih 
kiăng kơ ma̱n pơdơ̆ng sang anai yuakơ ƀing gơmơi ăt kơkuh pơpŭ kơ Ơi Adai 
kar hăng ƀing gih kơkuh pơpŭ mơ̆n. Ƀing gơmơi ăt pơyơr gơnam ngă yang kơ 
Ñu mơ̆n čơdơ̆ng mơ̆ng rơnŭk Êsar-Hađôn, jing pơtao prŏng dêh čar Assiria, jing 
pô ba rai ƀing gơmơi hơdip pơ anih lŏn anai.” 

3Samơ̆ khua ba akŏ Zeruƀabel, khua ngă yang prŏng hloh Yêsua laih anŭn abih 
bang ƀing djă̱ akŏ sang anŏ Israel laĭ kơ ƀing gơñu tui anai, “Ƀing gơmơi ƀu dưi 
brơi ƀing gih djru pơdơ̆ng brơi sang yang kơ Yahweh Ơi Adai gơmơi ôh. Kơnơ̆ng 
hơjăn gơmơi pô đôč yơh či pơdơ̆ng đĭ sang yang anŭn kar hăng pơtao Sirus jing 
pơtao prŏng dêh čar Persia hơmâo pơđar laih kơ ƀing gơmơi.” 

4Giŏng anŭn, ƀing rŏh ayăt jum dar, jing ƀing hơdip amăng anih lŏn anŭn, pơrŭng 
ƀing Yudah laih anŭn pơhuĭ ƀing gơ̆ kiăng pơgăn hĭ ƀing gơ̆ mơ̆ng bruă pơdơ̆ng 
đĭ sang yang anŭn. 

5Ƀing rŏh ayăt anŭn ăt brơi gơnam plŏm ƀlŏr kơ ƀing khua moa dêh čar Persia 
kiăng kơ pơkơdơ̆ng glaĭ hăng ƀing Yudah laih anŭn pơtah hơtai hĭ hơdră bruă 
ƀing gơ̆. Ƀing gơñu ngă sat nanao kar hăng anŭn amăng abih rơnŭk pơtao prŏng 
Sirus hlŏng truh pơ rơnŭk pơtao Darius jing pơtao prŏng dêh čar Persia. 

Ƀing Rŏh Ayăt Pơkơdơ̆ng Kơ Tơlơi Pơdơ̆ng Glaĭ Plei Prŏng Yerusalaim 

6Ƀơi čơdơ̆ng mơ̆ng phŭn amăng rơnŭk pơtao prŏng Ahaswerus wai lăng dêh čar 
Persia, ƀing rŏh ayăt ngă hră phŏng kơđi pơkơdơ̆ng glaĭ hăng ƀing ană plei anih 
lŏn Yudah wơ̆t hăng ƀing hơdip amăng plei prŏng Yerusalaim. 

7Laih anŭn dơ̆ng amăng rơnŭk pơtao prŏng Artaksekses jing pơtao dêh čar 
Persia, hơmâo ƀing Bislam, Mithredat, Tabêl laih anŭn ƀing pơgop hăng gơñu 
čih sa pŏk hră kơ pơtao prŏng anai. Ƀing gơñu čih hră anai amăng tơlơi pơhiăp 
Aramaik laih anŭn yua boh hră Aramaik anŭn. 

8Rehum jing khua tring laih anŭn Simsai jing khua čih hră ñu, čih sa pŏk hră kơ 
pơtao prŏng Artaksekses kiăng kơ pơkơdơ̆ng glaĭ hăng plei prŏng Yerusalaim 
tui anai: 

9Hră anai jing mơ̆ng khua moa prŏng Rehum, khua čih hră tring Simsai, laih anŭn 
ƀing pơgop hrŏm hơbĭt gơmơi. Ƀing pơgop anŭn jing ƀing khua phat kơđi, wơ̆t 
hăng ƀing khua moa jing ƀing mơ̆ng plei prŏng Erek, plei prŏng Babilon laih 
anŭn plei prŏng Susa amăng lŏn čar Ilam, 

10hrŏm hăng ƀing pơkŏn dơ̆ng mơ̆n, jing ƀing hơmâo tơlơi dưi yom pơphan 
mơ̆ng pơtao prŏng Asurbanipal, tơbiă đuaĭ hĭ mơ̆ng plei pla gơñu hăng nao dŏ 
hơdip amăng plei prŏng Samaria laih anŭn amăng anih pơkŏn amăng tring čar 
gah yŭ̱ krong Huphrat anŭn. 

11Anai yơh jing hră čih kiăng ră ruai kơ pơtao thâo: Hră mơit kơ pơtao prŏng 
Artaksekses, Mơ̆ng ƀing ding kơna ih dŏ hơdip amăng tring čar gah yŭ̱ krong 
Huphrat. 

12Ơ pơtao ăh, ƀing gơmơi kiăng kơ ih thâo tơlơi anai: Ƀing Yehudi jing ƀing rai 
pơ anih lŏn anai mơ̆ng tring čar pơkŏn amăng dêh čar ih, gơñu hơmâo nao dŏ 
laih amăng plei prŏng Yerusalaim laih anŭn hlak ma̱n pơdơ̆ng đĭ plei sat ƀai juăt 
pơkơdơ̆ng glaĭ anŭn. Ƀing gơñu hơmâo čơdơ̆ng ma̱n pơdơ̆ng glaĭ laih khul 
pơnăng plei anŭn laih anŭn ƀu sui ôh gơñu či pơgiŏng hĭ khul bruă anŭn yơh. 

13Hloh kơ anŭn dơ̆ng, Ơ pơtao ăh, tơdah ƀing gơñu pơdơ̆ng glaĭ hăng pơgiŏng hĭ 
laih plei anŭn wơ̆t hăng pơnăng plei anŭn mơ̆n, ƀing gơñu ƀu či duh jia laih anŭn 
ƀu brơi prăk kơmlai dơ̆ng tah, tui anŭn prăk amăng sang gơnam ih či hrŏ hĭ yơh. 

14Hơnŭn yơh ră anai, yuakơ ƀing gơmơi dŏ mă bruă amăng kơnŭk kơna ih, pơtao 
ăh, ƀing gơmơi ƀu kiăng ƀuh ôh tơlơi sat anŭn truh; tui anŭn ƀing gơmơi pơphŭn 
rai tơlơi tui anai, 

15rơkâo kơ ih brơi bĕ arăng hơduah kơsem amăng hră bruă mơnuă ƀing ơi adon 
ih hơmâo čih pioh laih. Tơdah ih ngă tơlơi anŭn, ih či hơduah ƀuh plei anŭn jing 
sa plei juăt pơkơdơ̆ng glaĭ nanao yơh. Čơdơ̆ng mơ̆ng đưm plei anŭn hơmâo 
pơrŭng pơrăng laih ƀing pơtao laih anŭn ƀing khua git gai amăng tring čar anŭn. 
Ană plei plei anŭn ăt khăng akŏ nanao laih anŭn tơnap biă mă kơ arăng git gai 
ƀing gơñu. Anŭn yơh jing tơhơnal tơlơi yua hơget arăng hơmâo pơrai hĭ laih plei 
anŭn. 

16Hơnŭn yơh, Ơ pơtao ăh, ƀing gơmơi hơmâo tơlơi kơčŭt tui anai, tơdah ƀing 
gơñu pơdơ̆ng glaĭ laih plei prŏng Yerusalaim anŭn laih anŭn pơgiŏng hĭ pơnăng 
plei anŭn, ih ƀu či dưi git gai dơ̆ng tah tring čar gah yŭ̱ kơ krong Huphrat anai. 

17Pơtao prŏng mơit rai tơlơi laĭ glaĭ anai: Hră mơit kơ khua moa prŏng Rehum, 
khua čih hră Simsai wơ̆t kơ abih bang ƀing khua mă bruă gơñu, jing ƀing hơdip 
amăng plei prŏng Samaria, wơ̆t hăng ƀing dŏ amăng anih pơkŏn amăng tring čar 
gah yŭ̱ kơ krong Huphrat. Kwưh rơkâo kơ ƀing gih dŏ rơnŭk rơnua. 

18Hră ƀing gih mơit rai, arăng hơmâo đŏk pơblang glaĭ laih brơi kơ kâo. 

19Kâo pơđar laih kiăng kơ arăng hơduah kơsem laih anŭn hơmâo hơduah ƀuh 
laih tui hăng tơlơi ƀing gih pơtă anŭn tui anai: Čơdơ̆ng mơ̆ng rơnŭk đưm laih, 
plei prŏng Yerusalaim anŭn hơmâo tơgŭ pơkơdơ̆ng glaĭ hăng kơnŭk kơna pơtao, 
laih anŭn amăng plei anŭn le̱ng kơ ƀing pơrŭng pơrăng pơtăng pơkơdơ̆ng soh 
sel. 

20Hlâo adih ƀing pơtao khĭn kơtang hơmâo git gai laih plei Yerusalaim anŭn laih 
anŭn ăt wai lăng abih bang tring čar gah yŭ̱ kơ krong Huphrat mơ̆n. Ƀing gơñu 
ăt hơmâo mă jia wơ̆t hăng prăk kơmlai laih mơ̆n. 

21Hơnŭn yơh, brơi kơ ƀing gih pơtă bĕ kơ ƀing mơnuih anŭn khŏm pơdơi hĭ bruă 
pơdơ̆ng glaĭ plei anŭn, tơl kâo brơi nao khul tơlơi pơtă pơkŏn dơ̆ng. 

22Brơi kơ ƀing gih pơñen ngă tơlơi anai mơtam, tui anŭn kiăng kơ ƀu hơmâo 
tơlơi sat hơget dơ̆ng ôh dưi pơtơnap hĭ kâo. 

23Tơdang hră mơ̆ng pơtao prŏng Artaksekses anŭn truh laih anŭn arăng đŏk 
brơi laih kơ Rehum, Simsai wơ̆t hăng ƀing mă bruă kơnŭk kơna gơñu, ƀing gơñu 
ječ ameč nao pơ plei Yerusalaim hăng khă hĭ ƀing Yudah ƀu dưi pơdơ̆ng glaĭ plei 
anŭn dơ̆ng tah. 

24Tui anŭn yơh, bruă pơdơ̆ng glaĭ sang yang Ơi Adai amăng plei Yerusalaim 
hơmâo pơdơi hĭ laih hlŏng truh kơ thŭn tal dua amăng rơnŭk pơtao prŏng 
Darius wai lăng dêh čar Persia. 

Ezra 5 

Hră Tattenai Mơit Kơ Pơtao Prŏng Darius 

1Hlak anŭn hơmâo dua čô pô pơala anăn Haggai laih anŭn Zekharyah jing ană 
tơčô Iđô, rai laĭ lui hlâo amăng anăn Ơi Adai ƀing Israel kơ ƀing Yehudi jing ƀing 
hơdip amăng anih lŏn Yudah laih anŭn amăng plei prŏng Yerusalaim. 

2Tơdang khua ba akŏ Zeruƀabel ană đah rơkơi Sealtiêl laih anŭn khua ngă yang 
prŏng hloh Yêsua ană đah rơkơi Yôzadak hơmư̆ hơdôm tơlơi ƀing pô pơala anŭn 
pơhiăp, ƀing gơñu čơdơ̆ng pơdơ̆ng glaĭ tŏ tui dơ̆ng Sang Yang Ơi Adai amăng plei 
prŏng Yerusalaim; laih anŭn ƀing pô pơala Ơi Adai anŭn djru kơ ƀing gơ̆ yơh. 

3Ƀơi mông anŭn mơtam khua tring Tattenai jing pô wai lăng amăng tring čar gah 
yŭ̱ kơ krong Huphrat, Sethar-Bozenai laih anŭn ƀing mă bruă kơnŭk kơna gơñu 
nao pơ plei prŏng Yerusalaim hăng tơña tui anai, “Hlơi pô pơđar ƀing gih 
pơdơ̆ng glaĭ sang yang anai hăng pơkra glaĭ lĕ?” 

4Ƀing gơñu ăt tơña dơ̆ng, “Hơget anăn abih bang ƀing mơnuih djru rŭ̱ pơdơ̆ng 
glaĭ sang yang anai lĕ?” 

5Samơ̆ Ơi Adai hlak răk wai ƀing khua kŏng tha ƀing Yehudi, tui anŭn ƀing khua 
moa dêh čar Persia ƀu dưi ngă tơlơi hơget dơ̆ng tah tơl ƀing gơñu dưi čih mơit 
hră kơ pơtao prŏng Darius laih anŭn ăt hơmâo mă hră pơtao laĭ glaĭ kơ ƀing 
gơñu mơ̆n. 

6Hră pơgru glaĭ anai jing hră khua tring Tattenai jing khua wai lăng tring čar gah 
yŭ̱ kơ krong Huphrat, Sethar-Bozenai wơ̆t hăng ƀing khua mă bruă pơgop hăng 
gơñu jing ƀing khua moa tring čar gah yŭ̱ kơ krong Huphrat, čih hră mơit nao pơ 
pơtao prŏng Darius. 

7Hră ƀing gơñu mơit nao pơ pơtao đŏk tui anai: Kơ pơtao prŏng Darius: Kwưh 
rơkâo kơ ih dŏ rơnŭk rơnua hlo̱m ƀo̱m. 

8Ơ pơtao ăh, ƀing gơmơi kiăng kơ ih thâo tơlơi anai, ƀing gơmơi nao laih pơ anih 
lŏn Yudah laih anŭn ƀuh ƀing mơnuih pơ anih anŭn hlak ma̱n pơdơ̆ng đĭ sang 
yang kơ Ơi Adai prŏng prin. Ƀing gơñu ma̱n pơkra hăng khul boh pơtâo prŏng 
laih anŭn pioh pơgăn laih khul kơyâo hlo ̱ ng ƀơi pơnăng sang yang. Ƀing gơñu 
mă bruă hăng tơlơi răng laih anŭn tañ giŏng biă mă. 

9Giŏng anŭn, ƀing gơmơi tơña ƀing khua kŏng tha gơñu tui anai, “Hlơi pô pơđar 
kơ ƀing gih pơdơ̆ng glaĭ sang yang anai laih anŭn pơkra glaĭ lĕ?” 

10Ƀing gơmơi ăt tơña anăn ƀing ngă bruă anŭn, tui anŭn ƀing gơmơi dưi čih laĭ 
pơthâo kơ ih hlơi jing ƀing khua djă̱ akŏ gơñu. 

11Anai yơh jing tơlơi ƀing gơñu laĭ glaĭ kơ ƀing gơmơi: “Ƀing gơmơi jing ding 
kơna Ơi Adai wai lăng adai laih anŭn lŏn tơnah anai; ƀing gơmơi hlak pơdơ̆ng đĭ 
sang yang jing sang hơmâo pơdơ̆ng đĭ laih anŭn pơkra laih mơ̆ng lu thŭn hlâo 

adih. Pơtao prŏng prin ƀing Israel yơh hơmâo ma̱n pơdơ̆ng đĭ hăng pơkra 
pơgiŏng hĭ laih hlâo adih. 

12Samơ̆ yuakơ ƀing ơi adon gơmơi ngă kơ Ơi Adai hăng adai adih ƀrŭk hil, tui 
anŭn yơh Ñu jao hĭ ƀing gơ̆ kơ pơtao prŏng Nebukhadnezzar mơnuih Khaldi, 
jing pơtao dêh čar Babilon. Pơtao anŭn pơrai hĭ Sang Yang anai laih anŭn puh 
pơđuaĭ hĭ ƀing ơi adon gơmơi nao dŏ pơ dêh čar Babilon. 

13“Giŏng anŭn, amăng thŭn tal sa rơnŭk pơtao prŏng Sirus jing pơtao ƀơi tring 
čar Babilon, pơtao Sirus čih pơtă sa tơlơi pơđar kiăng rŭ̱ pơdơ̆ng glaĭ Sang Yang 
Ơi Adai anai. 

14Ñu ăt mă tơbiă mơ̆ng sang yang amăng plei prŏng Babilon khul gơnam yua 
amrăk mah sang yang Ơi Adai mơ̆n. Hlâo adih, pơtao prŏng Nebukhadnezzar 
hơmâo mă pơđuaĭ hĭ laih khul gơnam anŭn mơ̆ng sang yang amăng plei prŏng 
Yerusalaim hăng ba mŭt laih pơ sang yang ñu amăng plei prŏng Babilon. Pơtao 
prŏng Sirus jao brơi laih khul gơnam anŭn kơ sa čô khua anăn Sesbazzar, jing pô 
pơtao hơmâo ruah laih kiăng jing khua ba akŏ kơ ƀing Yudah. 

15Pơtao ăt pơtă kơ Sesbazzar tui anai, ‘Mă bĕ khul gơnam anai laih anŭn nao pioh 
glaĭ gơñu amăng Sang Yang pơ plei prŏng Yerusalaim. Giŏng anŭn, pơdơ̆ng glaĭ 
bĕ Sang Yang Ơi Adai ƀơi anih pơdơ̆ng hlâo hơđăp adih.’ 

16Tui anŭn, pô khua ba akŏ Sesbazzar anai rai hăng pơdơ̆ng đĭ khul atur sang 
yang Ơi Adai amăng plei prŏng Yerusalaim. Bruă mơnuă ma̱n pơdơ̆ng hơmâo 
čơdơ̆ng ngă laih mơ̆ng mông anŭn hlŏng truh kơ tă anai, samơ̆ bruă pơdơ̆ng glaĭ 
anŭn ăt aka pơgiŏng hĭ ôh.” 

17Hơnŭn yơh ră anai, tơdah tơlơi anai pơmơak kơ ih, Ơ pơtao ăh, rơkâo kơ ih 
brơi arăng hơduah kơsem glaĭ bĕ amăng hră bruă mơnuă ƀing pơtao Babilon, 
kiăng kơ thâo krăn tơdah pơtao prŏng Sirus hơmâo pơđar laih mơ̆n thâo kơ 
tơlơi pơdơ̆ng glaĭ Sang Yang Ơi Adai anŭn amăng plei prŏng Yerusalaim; giŏng 
anŭn rơkâo kơ ih brơi kơ ƀing gơmơi thâo hơget tơlơi ih kiăng ngă amăng bruă 
anai. 

Ezra 6 

Tơlơi Pơtă Mơ̆ng Pơtao Prŏng Darius 

1Tui anŭn, pơtao prŏng Darius pơđar arăng hơduah kơsem hră čih pơtă pơtao 
prŏng Sirus amăng khul hră čih pioh bruă mơnuă pơtao hơmâo răk pioh laih 
amăng sang gơnam ƀơi plei prŏng Babilon. 

2Samơ̆ arăng hơduah ƀuh kŭl hră čih pioh anŭn amăng plei prŏng Ekbatana 
amăng tring čar Media ƀu djơ̆ amăng plei prŏng Babilon ôh. Anai yơh jing tơlơi 
arăng čih amăng hră anŭn: Hră čih hơdơr: 

3Amăng thŭn tal sa rơnŭk pơtao prŏng Sirus wai lăng, ñu pơđar kơ arăng kơ 
tơlơi sang yang Ơi Adai amăng plei Yerusalaim tui anai: Pơdơ̆ng glaĭ bĕ Sang 

Yang Ơi Adai amăng plei prŏng Yerusalaim kiăng kơ ƀing ană plei Ơi Adai nao 
pơyơr gơnam ngă yang laih anŭn čuh gơnam pơyơr pơ anŭn. Pơdơ̆ng đĭ bĕ sang 
yang anŭn, dơ̆ng ñu glông nămpluh haih laih anŭn tơda ñu glông ăt nămpluh 
haih mơ̆n. 

4Pơdơ̆ng bĕ pơnăng sang yang anŭn laih anŭn pioh bĕ sa tơroai kơyâo pơgăn 
ƀơi ngŏ rĭm klâo tơroai boh pơtâo prŏng. Kơnŭk kơna pơtao yơh či kla brơi tơlơi 
pơhoăč kơ tơlơi pơdơ̆ng glaĭ anŭn. 

5Laih anŭn dơ̆ng, khul gơnam amrăk mah yua amăng Sang Yang Ơi Adai, jing 
khul gơnam pơtao Nebukhadnezzar mă pơđuaĭ laih hlâo adih mơ̆ng Sang Yang 
amăng plei prŏng Yerusalaim hăng ba rai laih pơ plei prŏng Babilon anai, khŏm 
brơi ba glaĭ bĕ pơ anih gơñu hlâo adih, jing pioh glaĭ pơ Sang Yang amăng plei 
prŏng Yerusalaim. 

6Tui anŭn, Ơ khua tring Tattenai, jing khua wai lăng tring čar gah yŭ̱ kơ krong 
Huphrat, Sethar-Bozenai laih anŭn ƀing khua moa mă bruă gih amăng tring 
anŭn, anăm pơrŭng ƀôdah tĕk djơ̆ ôh bruă anŭn; 

7anăm pơgăn hĭ ôh bruă pơdơ̆ng glaĭ Sang Yang Ơi Adai anŭn. Brơi bĕ khua ba 
akŏ ƀing Yehudi laih anŭn ƀing khua kŏng tha gơñu ma̱n pơdơ̆ng glaĭ Sang Yang 
Ơi Adai anŭn ƀơi anih hlâo hơđăp adih. 

8Laih dơ̆ng, kâo pơđar kơ ƀing gih tui anai: Djru bĕ kơ ƀing gơñu kiăng kơ ma̱n 
pơdơ̆ng glaĭ sang yang anŭn. Brơi kơ ƀing gih khŏm kla brơi mơtam bĕ kơ tơlơi 
pơhoăč ma̱n pơdơ̆ng anŭn mơ̆ng prăk kơnŭk kơna pơtao. Khul prăk anŭn jing 
prăk mă jia amăng tring čar gah yŭ̱ kơ krong Huphrat yơh, tui anŭn bruă anai ƀu 
či pơdơi hĭ ôh. 

9Rĭm hrơi anăm kơƀah hĭ ôh kơ tơlơi djru, ƀing gih khŏm pha brơi kơ ƀing khua 
ngă yang amăng plei Yerusalaim djŏp mơta gơnam gơñu kiăng kơ ƀing gih djru 
brơi kar hăng anai: khul rơmô tơno hadơi, khul triu tơno laih anŭn ană triu kiăng 
kơ pioh čuh pơyơr kơ Ơi Adai hăng adai adih, wơ̆t hăng pơdai kơtor, hra, ia boh 
kơƀâo laih anŭn ia rơmuă ôliwơ. 

10Tơlơi anŭn ƀing gih khŏm djru brơi kơ ƀing gơñu yơh kiăng kơ ƀing gơñu dưi 
pơyơr đĭ khul gơnam ngă yang pơmơak kơ Ơi Adai hăng adai adih laih anŭn iâu 
laĭ bơni hiam kơ kâo wơ̆t hăng kơ ƀing ană đah rơkơi kâo mơ̆n. 

11Hloh kơ anŭn dơ̆ng, kâo pơkơđiăng kơ abih bang tơlơi anai: Tơdah hlơi pô 
pơplih ƀu tui gưt ôh tơlơi pơtă pơtăn anai, brơi ƀing gih ruh mă bĕ sa ƀĕ kơyâo 
pơgăn mơ̆ng sang pô anŭn hơtŏp ƀơi lŏn, giŏng anŭn klâŏ pơdjai hĭ pô anŭn ƀơi 
kơyâo anŭn. Laih anŭn pơjing hĭ bĕ sang ñu dŏ anŭn jing hĭ anih pioh djăh. 

12Rơkâo kơ Ơi Adai, jing Pô hơmâo ruah mă laih plei Yerusalaim jing anih kiăng 
kơ arăng nao kơkuh pơpŭ kơ Ñu, pơglưh hĭ bĕ pơtao ƀôdah lŏn čar pă ƀu tui gưt 
tơlơi kâo pơđar anŭn kiăng kơ pơrai hĭ sang yang pơ anŭn. Kâo yơh, jing pơtao 

Darius hơmâo pơtă laih tơlơi anai. Brơi kơ ƀing gih tui gưt bĕ abih bang tơlơi 
kâo hơmâo pơtă laih. 

Tơlơi Pơgiŏng Hăng Iâu Laĭ Pơyơr Sang Yang 

13Giŏng anŭn, khua tring Tattenai jing khua tring čar gah yŭ̱ kơ krong Huphrat, 
Sethar-Bozenai laih anŭn ƀing khua mă bruă gơñu, ngă tui mơtam abih bang 
tơlơi pơtao prŏng hơmâo pơđar laih kơ ƀing gơñu. 

14Tui anŭn, ƀing khua kŏng tha ƀing Yehudi tŏ tui amăng bruă pơdơ̆ng đĭ Sang 
Yang yơh, laih anŭn bruă dưi jing hĭ yuakơ ƀing pô pơala Haggai laih anŭn 
Zekharyah hơmâo laĭ lui hlâo laih. Ƀing gơñu pơkra pơgiŏng hĭ sang yang tui 
hăng tơlơi Ơi Adai ƀing Israel laih anŭn tui hăng khul tơlơi pơtao Sirus, Darius, 
Artaksekses jing ƀing pơtao prŏng dêh čar Persia, hơmâo pơtă laih kơ ƀing gơñu 
kiăng kơ ngă. 

15Ƀơi hrơi tal klâo blan Adar amăng thŭn tal năm, ƀing gơñu pơkra pơgiŏng hĭ 
laih Sang Yang anŭn amăng rơnŭk pơtao prŏng Darius wai lăng. 

16Giŏng anŭn, abih bang ƀing Israel, jing ƀing khua ngă yang, ƀing Lêwi laih anŭn 
abih bang ƀing Israel pơkŏn wơ̆t glaĭ mơ̆ng lŏn čar tuai, iâu laĭ pơyơr đĭ Sang 
Yang Ơi Adai mơak mơai. 

17Kơ tơlơi iâu laĭ pơyơr đĭ Sang Yang anŭn, ƀing gơñu pơyơr sa-rơtuh drơi rơmô 
tơno, dua-rơtuh drơi triu tơno laih anŭn pă̱-rơtuh drơi ană triu. Ƀing gơñu ăt 
pơyơr pluh-dua drơi bơbe kơ gơnam pơyơr tơlơi soh djơ̆, anŭn jing sa drơi bơbe 
pơala kơ sa kơnung djuai ƀing Israel yơh. 

18Ƀing gơñu ăt pơko ̆  pơjing ƀing khua ngă yang laih anŭn ƀing Lêwi amăng grup 
tui hăng tơlơi hơmâo čih pioh laih amăng hră Môseh kiăng kơ ƀing gơ̆ dưi mă 
bruă amăng Sang Yang Ơi Adai ƀơi plei prŏng Yerusalaim. 

Tơlơi Găn 

19Ƀơi hrơi tal pluh-pă̱ blan sa amăng thŭn tŏ tui anŭn, abih bang ƀing Israel, jing 
ƀing hơmâo glaĭ laih mơ̆ng lŏn čar tuai, djă̱ hơdơr tơlơi Găn. 

20Abih bang ƀing khua ngă yang laih anŭn ƀing Lêwi hơmâo pơrơgoh hĭ laih 
gơñu pô tui hăng tơlơi phiăn pơrơgoh laih anŭn le̱ng kơ jing hĭ rơgoh soh sel. 
Ƀing Lêwi pơdjai brơi hĭ khul ană triu pơyơr ngă yang kơ tơlơi Găn kơ abih bang 
ƀing hơmâo glaĭ laih mơ̆ng lŏn čar tuai, kơ ƀing ayŏng adơi gơñu jing ƀing khua 
ngă yang laih anŭn kơ gơñu pô mơ̆n. 

21Tui anŭn, anai yơh jing ƀing dưi ƀơ̆ng gơnam ngă yang kơ tơlơi Găn anŭn: Abih 
bang ƀing Israel jing ƀing hơmâo wơ̆t glaĭ laih mơ̆ng lŏn čar tuai, laih anŭn ƀing 
wir đuaĭ hĭ laih mơ̆ng jơlan kơkuh pơpŭ soh sat ƀing mơnuih tuai hơdip amăng 
anih lŏn Yudah anŭn kiăng kơ rai kơkuh pơpŭ kơ Yahweh Ơi Adai ƀing Israel. 

22Amăng tơjuh hrơi, gơñu djă̱ hơdơr mơak mơai kơ Tơlơi Phet Ƀañ Tơpŭng Ƀu 
Hơmâo Tơpơi. Ƀing gơñu hơ̆k mơak biă mă yuakơ Yahweh hơmâo ngă laih kơ 

pơtao prŏng git gai tring čar Assiria mơak hăng ƀing gơñu, tui anŭn pơtao anŭn 
djru laih kơ ƀing gơ̆ amăng bruă pơdơ̆ng glaĭ Sang Yang Ơi Adai ƀing Israel. 

Ezra 7 

Ezra Truh Pơ Plei Yerusalaim 

1Hơmâo lu thŭn tơdơi kơ anŭn, tơdang pơtao prŏng Artaksekses jing pơtao dêh 
čar Persia, hơmâo sa čô mơnuih anăn ñu Ezra. Ñu jing mơ̆ng kơnung djuai A̱rôn, 
jing pô khua ngă yang prŏng hloh tui anai: Ezra jing ană đah rơkơi Serayah; 
Serayah jing ană Azaryah; Azriah jing ană Hilkiyah; 

2Hilkiyah jing ană Sallum; Sallum jing ană Zadôk; Zadôk jing ană Ahitub; 

3Ahitub jing ană Amaryah; Amaryah jing ană Azaryah; Azaryah jing ană Merayôt; 

4Merayôt jing ană Zerahyah; Zerahyah jing ană Uzzi; Uzzi jing ană Bukki; 

5Bukki jing ană Abisua; Abisua jing ană Phinehas; Phinehas jing ană Eleazar; 
Eleazar jing ană A̱rôn jing khua ngă yang prŏng hloh tal sa. 

6Ezra jing nai pơtô thâo hluh amăng tơlơi Juăt jing tơlơi Yahweh Ơi Adai ƀing 
Israel hơmâo brơi laih kơ Môseh. Ezra rai pơ plei prŏng Yerusalaim mơ̆ng tring 
čar Babilon laih anŭn pơtao prŏng Artaksekses pha brơi kơ ñu hơget tơlơi ñu 
rơkâo yơh, yuakơ Ezra hơmâo tơlơi bơni hiam Yahweh Ơi Adai ñu dŏ hrŏm. 

7Amăng thŭn tal tơjuh, rơnŭk pơtao prŏng Artaksekses wai lăng, Ezra yơh ba 
akŏ đơđa ƀing Israel rai mơ̆ng tring čar Babilon pơ plei prŏng Yerusalaim. 
Amăng tơpul gơñu hơmâo đơđa ƀing khua ngă yang, ƀing Lêwi, ƀing thâo ayŭ 
amăng Sang Yang, ƀing răk wai Sang Yang laih anŭn ƀing ding kơna mă bruă 
amăng Sang Yang. 

8Amăng blan tal rơma thŭn tal tơjuh rơnŭk pơtao prŏng anŭn hlak wai lăng, Ezra 
wơ̆t hăng ƀing Israel glaĭ truh pơ plei Yerusalaim. 

9Hlâo kơ anŭn, ƀing gơñu čơdơ̆ng rơbat tơbiă mơ̆ng čar Babilon ƀơi hrơi tal sa 
blan sa, laih anŭn truh pơ plei Yerusalaim ƀơi hrơi tal sa blan tal rơma, yuakơ 
tơlơi khăp pap Ơi Adai gơñu dŏ hrŏm hăng ƀing gơñu yơh. 

10Ezra hơmâo jao pơyơr laih abih tơlơi hơdip ñu pô kiăng kơ hrăm gưt tui tơlơi 
Juăt Yahweh laih anŭn pơtô ngă tui khul tơlơi phiăn tơlơi juăt anŭn kơ abih bang 
ƀing Israel. 

Hră Pơtao Prŏng Artaksekses Jao Kơ Ezra 

11Anai yơh jing hră pơtao prŏng Artaksekses hơmâo jao laih kơ Ezra, jing pô 
khua ngă yang laih anŭn rơgơi, jing pô hrăm hluh abih bang khul tơlơi pơđar 
tơlơi phiăn Yahweh hơmâo brơi laih kơ ƀing Israel: 

12Anai jing hră mơ̆ng pơtao prŏng Artaksekses, Mơit kơ khua ngă yang Ezra, jing 
pô thâo hluh amăng tơlơi Juăt Ơi Adai hăng adai adih. Kwưh rơkâo kơ ih dŏ 
rơnŭk rơnua hlo̱m ƀo̱m. 

13Kâo pơtă kơ abih bang ƀing Israel wơ̆t hăng ƀing khua ngă yang laih anŭn ƀing 
Lêwi amăng dêh čar kâo anai, tơdah ƀing gơñu kiăng nao hrŏm hăng ih pơ plei 
Yerusalaim, gơñu dưi nao yơh. 

14Kâo hrŏm hăng tơjuh čô ƀing djru pơmĭn kâo kiăng kơ ih nao kơsem lăng ƀing 
ană plei amăng anih lŏn Yudah laih anŭn amăng plei prŏng Yerusalaim, kiăng kơ 
thâo krăn hiư̆m ƀing gơñu tui gưt tơlơi Juăt Ơi Adai ih, jing tơlơi juăt Ơi Adai 
hơmâo jao laih brơi kơ ih pơtô. 

15Hloh kơ anŭn dơ̆ng, ih khŏm djă̱ ba bĕ hăng ih khul gơnam pơyơr amrăk mah, 
jing gơnam kâo wơ̆t hăng ƀing khua djru pơmĭn kâo kiăng pha brơi đôč đač kơ 
Ơi Adai ƀing Israel, jing Pô dŏ amăng Sang Yang Ñu amăng plei prŏng 
Yerusalaim. 

16Ih ăt khŏm djă̱ ba abih bang amrăk mah, jing gơnam brơi pơyơr ih pơkom pioh 
laih mơ̆ng djŏp anih amăng lŏn čar Babilon, wơ̆t hăng khul gơnam pơyơr mơ̆ng 
ƀing Israel laih anŭn ƀing khua ngă yang gơñu kiăng pơyơr kơ Sang Yang Ơi Adai 
gơñu amăng plei prŏng Yerusalaim. 

17Ih ăt khŏm yua pơñen bĕ khul prăk anai kiăng kơ blơi khul rơmô tơno, khul 
triu tơno, khul ană triu, pơdai kơtor laih anŭn ia boh kơƀâo kiăng kơ pơyơr khul 
gơnam anŭn ƀơi kơnưl Sang Yang Ơi Adai gih amăng plei Yerusalaim. 

18Khul prăk rơbeh mơ̆ng bruă anŭn, ih dưi yua yơh kiăng kơ blơi hơget gơnam 
ih laih anŭn ƀing ană plei nao hrŏm hăng ih kiăng, samơ̆ khŏm tui hăng tơlơi Ơi 
Adai gih kiăng yơh. 

19Abih bang gơnam yua ƀing gơmơi hơmâo jao brơi laih kơ ih kiăng kơ yua 
amăng bruă mơnuă sang yang Ơi Adai ih, ih khŏm pơyơr đĭ bĕ kơ Ơi Adai amăng 
plei prŏng Yerusalaim. 

20Laih anŭn hơget tơlơi kơƀah pơkŏn dơ̆ng ih kiăng kơ yua amăng bruă sang 
yang, brơi kơ ih rơkâo bĕ prăk djru mơ̆ng kơnŭk kơna pơtao amăng tring čar gih 
anŭn. 

21Kâo yơh, jing pơtao prŏng Artaksekses, brơi kơ abih bang ƀing khua moa djă̱ 
gơnam amăng tring čar gah yŭ̱ kơ krong Huphrat tui anai: Abih bang tơlơi Ezra 
rơkâo kiăng kơ ƀing gih djru, djru brơi mơtam bĕ kơ ñu, yuakơ ñu jing pô khua 
ngă yang laih anŭn pô thâo hluh amăng tơlơi juăt Ơi Adai hăng adai adih anŭn. 

22Djru brơi kơ ñu bĕ wơ̆t tơdah truh kơ sa-rơtuh talang amrăk, sa-
rơtuh kor pơdai kơtor, sa-rơtuh bat ia boh kơƀâo, sa-rơtuh bat ia rơmuă ôliwơ 
laih anŭn hra lu dơ̆ pă ñu kiăng yơh. 

23Ih khŏm pơñen ngă tui bĕ abih bang tơlơi Ơi Adai hăng adai adih hơduah kiăng 
kơ sang yang Ñu, tui anŭn ngă pơklă bĕ kiăng kơ Ñu ƀu či hil ôh hăng kâo ƀôdah 
hăng ƀing pơtao tơdơi kơ kâo. 

24Ƀing gih khŏm anăm ring jia ôh kŏn mă prăk kơmlai lơi mơ̆ng ƀing khua ngă 
yang, ƀing Lêwi, ƀing thâo ayŭ sang yang, ƀing răk wai sang yang, ƀing ding kơna 
mă bruă sang yang ƀôdah hlơi pô mă bruă pơkŏn amăng sang yang Ơi Adai anai. 

25Bơ kơ ih, Ơ Ezra, ngă tui hluai bĕ tơlơi rơgơi Ơi Adai hơmâo brơi laih kơ ih; 
brơi kơ ih ruah mă bĕ ƀing khua djă̱ bruă pơtao laih anŭn ƀing khua phat kơđi 
Israel kiăng git gai abih bang ƀing Yehudi amăng tring gah yŭ̱ kơ krong Huphrat, 
jing ƀing hơdip ngă tui tơlơi juăt Ơi Adai ih. Ih ăt khŏm pơtô tơlơi juăt anŭn mơ̆n 
kơ ƀing hlơi aka ƀu thâo ôh khul tơlơi juăt anŭn. 

26Tơdah hlơi pô ƀu tui gưt ôh tơlơi juăt Ơi Adai ih ƀôdah tơlơi juăt dêh čar anai, 
ih khŏm pơkơhma̱l hĭ pô anŭn mơtam yơh tui hăng hơdră anai: Arăng či pơdjai 
hĭ ñu, puh pơđuaĭ hĭ ñu dŏ pơ lŏn čar pơkŏn, mă pơđuaĭ hĭ abih dram gơnam ñu 
ƀôdah mă krư̆ hĭ ñu yơh. 

Ezra Bơni Hơơč Kơ Ơi Adai 

27Ezra pơhiăp tui anai, “Yahweh yơh jing Ơi Adai ƀing ơi adon ta! Ƀing ta khŏm 
bơni hơơč kơ Yahweh yuakơ Ñu yơh jing Pô hơmâo ngă laih kơ pran jua pơtao 
prŏng anai pơpŭ pơyom amăng hơdră jơlan hiam anai kơ Sang Yang Ñu amăng 
plei prŏng Yerusalaim. 

28Hăng tơlơi khăp pap Ơi Adai yơh, kâo dưi hơmâo laih tơlơi mơak anŭn ƀơi 
anăp pơtao, ƀing khua djru pơmĭn ñu laih anŭn ƀơi anăp abih bang ƀing khua 
moa kơdrưh kơang ñu; Yahweh Ơi Adai kâo yơh hơmâo pha brơi laih kơ kâo 
tơlơi khĭn, tui anŭn kâo dưi pơƀut glaĭ lu ƀing khua djă̱ akŏ amăng kơnung djuai 
ƀing Israel kiăng glaĭ hrŏm hăng kâo.” 

Ezra 8 

Anăn Ƀing Ană Plei Wơ̆t Glaĭ Hrŏm Hăng Ezra 

1Anai yơh jing anăn ƀing khua djă̱ akŏ sang anŏ Israel tui hăng kơnung djuai 
gơñu, jing ƀing hơmâo hơdip laih amăng tring čar Babilon, laih anŭn wơ̆t glaĭ 
hrŏm hăng kâo, Ezra, pơ plei prŏng Yerusalaim tơdang amăng rơnŭk pơtao 
prŏng Artaksekses wai lăng: 

2mơ̆ng ƀing ană tơčô djuai Phinehas jing Gersôm; mơ̆ng ƀing ană tơčô djuai 
Ithamar jing Daniêl; mơ̆ng ƀing ană tơčô djuai pơtao Dawid jing Hattus, 

3jing ană đah rơkơi Sekhanyah; mơ̆ng ƀing ană tơčô djuai Paros jing Zekharyah, 
laih anŭn ƀing đah rơkơi hrŏm hăng ñu hơmâo truh kơ sa-rơtuh rơmapluh čô; 

4mơ̆ng ƀing ană tơčô djuai Pahat-Môab jing Êlie-Hôenai, jing ană đah rơkơi 
Zerahyah, laih anŭn ƀing đah rơkơi hrŏm hăng ñu hơmâo truh kơ dua-rơtuh čô; 

5mơ̆ng ƀing ană tơčô djuai Zattu jing Sekhanyah, jing ană đah rơkơi Yahaziêl, 
laih anŭn ƀing đah rơkơi hrŏm hăng ñu hơmâo truh kơ klâo-rơtuh čô; 

6mơ̆ng ƀing ană tơčô djuai Adin jing Ebed, jing ană đah rơkơi Yônathan, laih 
anŭn ƀing đah rơkơi hrŏm hăng ñu hơmâo truh kơ rơmapluh čô; 

7mơ̆ng ƀing ană tơčô djuai Ilam jing Yesayah, jing ană đah rơkơi Athalyah, laih 
anŭn ƀing đah rơkơi hrŏm hăng ñu hơmâo truh kơ tơjuhpluh čô; 

8mơ̆ng ƀing ană tơčô djuai Sephatyah jing Zebadyah, jing ană đah rơkơi Mikhaêl, 
laih anŭn ƀing đah rơkơi hrŏm hăng ñu hơmâo truh kơ sapănpluh čô; 

9mơ̆ng ƀing ană tơčô djuai Yôab jing Ôbadyah, jing ană đah rơkơi Yehiêl, laih 
anŭn ƀing đah rơkơi hrŏm hăng ñu hơmâo truh kơ dua-rơtuh pluh-sapăn čô; 

10mơ̆ng ƀing ană tơčô djuai Bani jing Selômit, jing ană đah rơkơi Yôsiphiah, laih 
anŭn ƀing đah rơkơi hrŏm hăng ñu hơmâo truh kơ sa-rơtuh nămpluh čô; 

11mơ̆ng ƀing ană tơčô djuai Bebai jing Zekharyah, jing ană đah rơkơi Bebai, laih 
anŭn ƀing đah rơkơi hrŏm hăng ñu hơmâo truh kơ duapluh-sapăn čô; 

12mơ̆ng ƀing ană tơčô djuai Azgad jing Yôhanan, jing ană đah rơkơi Hakkatan, 
laih anŭn ƀing đah rơkơi hrŏm hăng ñu hơmâo truh kơ sa-rơtuh pluh čô; 

13mơ̆ng ƀing ană tơčô djuai Adônikam jing Eliphelet, Yêuel laih anŭn Semayah 
laih anŭn ƀing đah rơkơi hrŏm hăng gơñu hơmâo truh kơ nămpluh čô, samơ̆ 
ƀing gơñu wơ̆t glaĭ pơ anih lŏn Yudah amăng hrơi tơdơi; 

14mơ̆ng ƀing ană tơčô djuai Bigwai jing Uthai hăng Zakkur, laih anŭn ƀing đah 
rơkơi hrŏm hăng gơñu hơmâo truh kơ tơjuhpluh čô. 

Tơlơi Wơ̆t Glaĭ Pơ Plei Yerusalaim 

15Kâo pơjơnum glaĭ abih bang ƀing či wơ̆t glaĭ hăng kâo jĕ ƀơi ki̱ng hơnŏh ia rô 
nao pơ krong Ahawa laih anŭn ƀing gơmơi dŏ jưh pơ anih anŭn klâo hrơi. 
Tơdang kâo ep kơsem glaĭ tŏng krah ană plei anai, kâo ƀuh ƀing khua ngă yang 
pơ anŭn samơ̆ ƀu ƀuh ôh ƀing Lêwi. 

16Tui anŭn, kâo iâu rai duapăn čô khua ba akŏ anai: Eliezer, Ariêl, Semayah, 
Elnathan, Yarib, Elnathan, Nathan, Zekharyah, Mesullam laih anŭn dua čô nai 
pơtô Yôiarib hăng Elnathan. 

17Kâo pơkiaŏ ƀing gơñu nao pơ Iđô jing khua ba akŏ amăng plei Kasiphia kiăng 
rơkâo mơ̆ng ñu wơ̆t hăng ƀing adơi ai ñu jing ană tơčô ƀing mă bruă djru amăng 
sang yang Ơi Adai hlâo adih, kiăng kơ ƀing gơñu pha brơi ƀing mơnuih kơ ƀing 
gơmơi kiăng kơ mă bruă Ơi Adai amăng sang yang phrâo. 

18Yuakơ tơlơi khăp pap Ơi Adai yơh ƀing gơñu brơi rai kơ ƀing gơmơi Sêrêbyah 
jing pô thâo hluh biă mă; ñu jing mơnuih Lêwi mơ̆ng ană tơčô djuai Mahli laih 
anŭn ƀing ană đah rơkơi Sêrêbyah wơ̆t hăng ƀing ayŏng adơi ñu mơ̆n rai hrŏm 
hăng ñu, abih bang hơmâo truh kơ pluh-sapăn čô. 

19Ƀing gơñu ăt brơi rai Hasabyah laih anŭn Yesayah mơ̆ng djuai Merari wơ̆t hăng 
ayŏng adơi laih anŭn ană đah rơkơi gơñu, rai hrŏm hăng ƀing gơñu, abih bang 
hơmâo truh kơ duapluh čô. 

20Hrŏm hăng ƀing mơnuih anŭn, ƀing gơñu ăt brơi rai dua-rơtuh duapluh čô 
ƀing ding kơna mă bruă amăng Sang Yang, jing ƀing ơi adon gơñu hlâo adih 
pơtao Dawid hăng ƀing khua moa ñu hơmâo jao brơi laih kiăng kơ djru ƀing 
Lêwi. Arăng čih anăn abih bang ƀing gơñu tui hăng anăn gơñu pô yơh. 

21Pơ anih jĕ ƀơi ki̱ng hơnŏh ia Ahawa anŭn yơh, kâo pơđar kơ abih bang ƀing ta 
kŏm ƀơ̆ng huă laih anŭn pơluă gŭ ta pô ƀơi anăp Ơi Adai, giŏng anŭn ƀing ta 
rơkâo kơ Ñu dui ba ƀing ta ƀơi jơlan rơbat hăng wai lăng ƀing ană bă wơ̆t hăng 
abih bang dram gơnam ƀing ta hơmâo mơ̆n. 

22Hlâo adih, tơdah kâo rơkâo kơ pơtao pha brơi ƀing ling tơhan wơ̆t hăng ƀing 
tơhan aseh kiăng wai pơgang ƀing ta mơ̆ng ƀing rŏh ayăt kơtuai jơlan, kâo či 
mlâo yơh yuakơ kâo ăt hơmâo laĭ laih mơ̆n hăng pơtao tui anai, “Tơlơi khăp pap 
Ơi Adai yơh či bơni hiam kơ hlơi pô đaŏ kơnang amăng Ñu, samơ̆ Ñu či hil 
pơkơdơ̆ng glaĭ yơh hăng hlơi pô wir đuaĭ ataih hĭ mơ̆ng Ñu.” 

23Tui anŭn yơh, ƀing ta kŏm ƀơ̆ng huă laih anŭn kwưh rơkâo Ơi Adai kiăng kơ 
wai lăng ƀing ta, giŏng anŭn Ñu laĭ glaĭ laih kơ tơlơi ƀing ta iâu laĭ. 

24Giŏng anŭn, kâo ruah mă pluh-dua čô amăng ƀing khua ngă yang prŏng, anai 
yơh jing anăn gơñu: Sêrêbyah, Hasabyah laih anŭn hrŏm hăng pluh čô pơkŏn 
dơ̆ng. 

25Laih anŭn kâo pơkơtraŏ khul amrăk mah laih anŭn khul gơnam yua jing 
gơnam mơ̆ng pơtao prŏng, ƀing khua djru pơmĭn ñu, ƀing khua moa ñu laih anŭn 
abih bang ƀing Israel pha brơi laih kơ tơlơi yua amăng sang yang. Giŏng anŭn, 
kâo jao hĭ gơnam anŭn kơ ƀing khua ngă yang prŏng anŭn. 

26Laih kơ kâo pơkơtraŏ, kâo jao kơ ƀing gơñu năm-rơtuh rơmapluh talang 
amrăk, gơnam yua hăng amrăk nua yom truh kơ sa-rơtuh talang amrăk, sa-
rơtuh talang mah, 

27duapluh boh mŏng mah nua yom truh kơ sa-rơbâo darik laih anŭn dua boh 
kơthŭng ko̱ng hiam yom hrup hăng kơthŭng mah mơ̆n. 

28Kâo pơtă kơ ƀing khua ngă yang anŭn tui anai, “Ƀing gih jing hĭ rơgoh hiam 
laih kơ Yahweh, wơ̆t hăng abih bang khul gơnam yua amăng sang yang le̱ng kơ 
jing hĭ rơgoh hiam kơ Yahweh. Amrăk mah anŭn jing gơnam pơyơr rơngai yơh 
kơ Yahweh jing Ơi Adai ơi adon ta. 

29Răk wai khul gơnam anŭn pơñen bĕ tơl ƀing gih ba nao truh pơ sang yang 
amăng plei prŏng Yerusalaim. Amăng anih pioh gơnam sang yang, pơkơtraŏ glaĭ 
bĕ khul gơnam anŭn ƀơi anăp ƀing khua ngă yang prŏng, ƀing Lêwi laih anŭn 
ƀing khua djă̱ akŏ sang anŏ Israel.” 



997 

 

 
© 2013 Jơrai Bible Association. 

  
 

 

30Tơdơi kơ kâo pơtă laih, ƀing khua ngă yang prŏng laih anŭn ƀing Lêwi anŭn tŭ 
mă khul amrăk mah laih anŭn khul gơnam yua anŭn hăng ba nao pơ sang yang 
Ơi Adai ta amăng plei prŏng Yerusalaim. 

31Ƀơi hrơi tal pluh-dua blan tal sa, ƀing gơmơi tơbiă mơ̆ng anih hơnŏh ia Ahawa 
kiăng wơ̆t glaĭ pơ plei prŏng Yerusalaim. Ơi Adai ta dŏ hrŏm hăng ƀing ta laih 
anŭn pơgang ƀing ta mơ̆ng ƀing rŏh ayăt ƀing klĕ dŏp či kơsung rai ngă sat 
kơtuai jơlan. 

32Tơdang ƀing ta truh laih pơ plei prŏng Yerusalaim, ƀing ta dŏ pơdơi amăng 
klâo hrơi. 

33Ƀơi hrơi tal pă̱, ƀing ta nao pơ sang yang Ơi Adai, pơkơtraŏ khul amrăk mah 
laih anŭn khul gơnam yua rơgoh hiam hăng jao kơ khua ngă yang Meremot, jing 
ană đah rơkơi Uriah. Hrŏm hăng ñu hơmâo Eleazar ană đah rơkơi Phinehas wơ̆t 
hăng dua čô Lêwi, anŭn jing Yôzabad ană đah rơkơi Yêsua laih anŭn Noadiah ană 
đah rơkơi Binnui. 

34Abih bang dram gơnam arăng hơmâo yap hăng pơkơtraŏ laih, laih anŭn arăng 
ăt čih pioh abih bang ƀơi mông anŭn mơ̆n; ƀu hơmâo gơnam pă ôh kơƀah hĭ. 

35Giŏng anŭn, abih bang ƀing phrâo wơ̆t glaĭ mơ̆ng lŏn čar tuai pơyơr gơnam 
pơyơr čuh jing gơnam ngă yang kơ Ơi Adai ƀing Israel. Ƀing gơñu rai pơyơr pluh-
dua drơi rơmô tơno kơ abih bang Israel, duapănpluh-năm drơi triu tơno, 
tơjuhpluh-tơjuh drơi ană triu tơno. Ƀing gơñu ăt pơyơr pluh-dua drơi bơbe tơno 
kiăng kơ pơrơgoh hĭ gơñu pô mơ̆ng tơlơi soh. Abih bang hlô mơnơ̆ng anŭn arăng 
le̱ng kơ pơyơr čuh jing gơnam ngă yang kơ Yahweh. 

36Ƀing gơñu ăt mă hră pơjao pơtao prŏng hơmâo brơi laih kơ ƀing gơñu hăng 
brơi kơ ƀing khua tring pơtao laih anŭn ƀing khua moa amăng khul tring čar gah 
yŭ̱ kơ krong Huphrat. Tơdơi kơ anŭn, ƀing khua anŭn djru brơi kơ ƀing Israel 
laih anŭn kơ bruă Sang Yang Ơi Adai yơh. 

Ezra 9 

Ezra Hơmư̆ Kơ Tơlơi Pơdŏ Rơkơi Bơnai Hăng Ƀing Tuai 

1Tơdơi kơ ƀing gơñu hơmâo pơgiŏng hĭ laih khul tơlơi anai, đơđa ƀing khua djă̱ 
akŏ rai pơ kâo hăng laĭ, “Hơmâo lu ƀing Israel wơ̆t hăng ƀing khua ngă yang, ƀing 
Lêwi, ƀu hơmâo răk pioh gơñu pô jing rơgoh hiam ôh mơ̆ng ƀing mơnuih tuai 
amăng lŏn čar jum dar anai: Ƀing Kanaan, ƀing Hit, ƀing Periz, ƀing Yebus, ƀing 
Ammôn, ƀing Môab, ƀing Êjip laih anŭn ƀing Amôr. Ƀing gơñu ăt ngă soh sat 
hơƀak drak hrup hăng ƀing lŏn čar tuai jum dar anŭn ngă laih mơ̆n. 

2Ƀing đah rơkơi gơmơi pơdŏ hăng ƀing đah kơmơi mơnuih tuai, tui anŭn yơh 
kơnung djuai rơgoh hiam Ơi Adai anai hơmâo lŭk lăk hĭ laih hăng ƀing mơnuih 
tuai jum dar gơñu. Đơđa ƀing khua djă̱ akŏ hăng ƀing khua moa yơh ba jơlan soh 
kơ tơlơi ƀu tŏng ten anai.” 

3Tơdang kâo hơmư̆ tơlơi anai, kâo hek hĭ ao kâo rơngot hơning, buč hĭ ƀŭk laih 
anŭn blâo ka̱ng kâo hăng dŏ be̱r rŭng răng kơŭ kơuăn biă mă. 

4Kâo dŏ be̱r pơ anih anŭn rŭng răng kơŭ kơuăn hlŏng truh kơ mông pơyơr 
gơnam ngă yang klăm, laih anŭn ƀing ană plei čơdơ̆ng rai pơƀut glaĭ jum dar kâo, 
jing ƀing le̱ng kơ huĭ bra̱l soh sel yuakơ boh hiăp Ơi Adai ƀing Israel hơmâo 
pơhiăp laih kơ khul tơlơi soh ƀing hơmâo wơ̆t glaĭ laih mơ̆ng lŏn čar tuai hlâo 
adih. 

5Tơdang mông pơyơr gơnam ngă yang klăm truh laih, kâo tơgŭ mơ̆ng anih pơluă 
gŭ kâo pô anŭn, kâo ăt dŏ hơô ao tơĭ kâo mơ̆n, kâo tŏ tơŭt laih anŭn yơr đĭ dua 
gah tơngan kâo pơ Yahweh Ơi Adai kâo. 

6Giŏng anŭn, kâo iâu laĭ tui anai: “Ơ Ơi Adai hơi, kâo mlâo mlañ biă mă angak đĭ 
ƀo ̆  mơta kâo pơ anăp Ih. Ơ Ơi Adai kâo ăh, khul tơlơi soh ƀing gơmơi lu biă mă, 
glông hloh kơ akŏ gơmơi laih; khul tơlơi soh sat gơmơi lu biă mă kar hăng glông 
truh pơ khul adai adih laih. 

7Čơdơ̆ng mơ̆ng rơnŭk ƀing ơi adon gơmơi hlŏng truh kơ tă anai, ƀing gơmơi jing 
ƀing ană plei Ih laih, samơ̆ čơdơ̆ng mơ̆ng rơnŭk anŭn truh kơ tă anai, ƀing gơmơi 
hơmâo ngă laih tơlơi soh prŏng biă mă. Yuakơ khul tơlơi soh ƀing gơmơi yơh, Ih 
hơmâo jao hĭ laih ƀing gơmơi, ƀing pơtao laih anŭn ƀing khua ngă yang gơmơi 
amăng tơngan ƀing pơtao tuai. Tui anŭn, ƀing gơñu hơmâo pơdjai hĭ laih ƀing 
gơmơi, klĕ sua ƀing gơmơi, ba pơđuaĭ hĭ laih ƀing gơmơi jing hlŭn mơnă laih 
anŭn pơmlâo hĭ ƀing gơmơi hlŏng truh kơ ră anai. 

8“Ră anai kơnơ̆ng ƀiă mông đôč, Ơ Yahweh Ơi Adai gơmơi hơi, Ih hơmâo 
pơrơđah laih tơlơi khăp pap Ih kơ ƀing gơmơi wơ̆t tơdah kơnơ̆ng ƀiă đôč amăng 
ƀing gơmơi dưi klaih hĭ laih mơ̆ng hlŭn mơnă laih anŭn hơdip rơnŭk rơnua 
amăng anih lŏn rơgoh hiam anai. Ih hơmâo pơklaih hĭ laih ƀing gơmơi laih anŭn 
ăt hơmâo pha brơi laih kơ ƀing gơmơi tơlơi hơdip phrâo. 

9Wơ̆t tơdah ƀing gơmơi jing laih ƀing hlŭn, samơ̆ Ih ƀu lui raih hĭ ƀing gơmơi dŏ 
nanao amăng hlŭn mơnă ôh. Ih hơmâo ngă laih kơ ƀing pơtao prŏng dêh čar 
Persia mơak hăng ƀing gơmơi laih anŭn brơi kơ ƀing gơmơi dưi hơdip hăng ma̱n 
pơdơ̆ng glaĭ Sang Yang Ih, jing anih ƀing rŏh ayăt pơrai hĭ laih hlâo adih, kiăng 
kơ ƀing gơmơi hơduah ƀuh tơlơi rơnŭk rơnua pơ anih anai jing anih lŏn Yudah 
laih anŭn amăng plei prŏng Yerusalaim anai. 

10“Samơ̆ ră anai, Ơ Ơi Adai ăh, hơget tơlơi ƀing gơmơi dưi pơhiăp yuakơ abih 
bang tơdơi Ih hơmâo ngă laih kơ ƀing gơmơi lĕ? Kar hăng hlâo adih, ƀing gơmơi 
ƀu pơñen ngă tui ôh khul tơlơi pơđar, 

11jing tơlơi Ih brơi laih kơ ƀing gơmơi mơ̆ng ƀing ding kơna Ih jing ƀing pô pơala. 
Ƀing gơñu pơtă laih kơ ƀing gơmơi jing ƀing Israel tui anai, ‘Anih lŏn ƀing gih či 
mŭt nao kiăng kơ mă tŭ anŭn jing anih lŏn ƀu rơgoh ôh yuakơ ƀing mơnuih 

hơdip amăng anih anŭn jing ƀing ngă sat ƀai grĭ grañ biă mă mơ̆ng rơnuč gah 
anai truh pơ rơnuč gah adih anih lŏn anŭn. 

12Ƀing gơñu ăt pơtă laih mơ̆n kơ ƀing gơmơi tui anai, ƀu dưi pơdŏ rơkơi bơnai 
hăng ƀing kơnung djuai anŭn ôh laih anŭn kŏn dưi djru brơi kơ ƀing gơñu đĭ 
kơyar ƀôdah dưi jing bruă lơi tơdah ƀing gơmơi kiăng hơdip mơak mơai amăng 
anih lŏn anŭn hăng pioh glaĭ kơ ƀing ană tơčô gơmơi hlŏng lar.’ 

13“Wơ̆t tơdah tơdơi kơ abih bang tơlơi pơkơhma̱l hơmâo truh laih kơ ƀing 
gơmơi yuakơ ƀing gơmơi ngă sat ƀai, Ơ Ơi Adai gơmơi hơi, ƀing gơmơi thâo krăn 
Ih hơmâo pơkơhma̱l laih ƀing gơmơi kơnơ̆ng ƀiă hloh kơ khul tơlơi soh ƀing 
gơmơi lăp kơ tŭ mă đôč, laih anŭn Ih ăt brơi kơ ƀing gơmơi dưi dŏ so̱t mơ̆n hrup 
hăng tă anai. 

14Tui anŭn, hiư̆m pă ƀing gơmơi thâo ngă wơr bĭt hĭ tơlơi Ih pơđar laih anŭn 
pơdŏ hăng ƀing mơnuih juăt ngă tơlơi hơƀak drak anŭn dơ̆ng lĕ? Tơdah ƀing 
gơmơi ngă, Ih či ƀrŭk hil biă mă laih anŭn či pơrai hĭ abih bang ƀing gơmơi yơh 
hăng ƀu či pioh glaĭ hlơi pô dŏ so̱t ôh. 

15Ơ Yahweh Ơi Adai ƀing Israel hơi, Ih yơh jing tơpă hơnơ̆ng, samơ̆ Ih ăt brơi kơ 
ƀing gơmơi dŏ so̱t mơ̆n. Ƀing gơmơi pơhaih tơlơi soh sat gơmơi ƀơi anăp Ih; 
ƀing gơmơi ƀu năng lăp ôh kiăng kơ nao kơkuh pơpŭ ƀơi anăp Ih.” 

Ezra 10 

Ƀing Ană Plei Pơhaih Tơlơi Soh 

1Tơdang Ezra hlak bon iâu laĭ ƀơi anăp Sang Yang Ơi Adai, čŏk hia laih anŭn 
pơhaih khul tơlơi soh anŭn, hơmâo lu ƀing Israel pơjơnum glaĭ jum dar ñu hăng 
čŏk hia rơngot hơning biă mă. Ƀing gơñu jing ƀing đah rơkơi, ƀing đah kơmơi 
laih anŭn ƀing čơđai yơh. 

2Giŏng anŭn, Sekhanyah ană đah rơkơi Yehiêl, jing sa čô mơ̆ng djuai Ilam rai 
pơhiăp hăng Ezra tui anai, “Ƀing gơmơi hơmâo ngă soh laih, dŏ ƀu tŏng ten ôh 
hăng Ơi Adai; laih anŭn ƀing gơmơi pơdŏ hăng ƀing đah kơmơi tuai jing ƀing 
mơnuih mơ̆ng lŏn čar jum dar ƀing ta, samơ̆ wơ̆t tơdah tui anŭn, ăt dŏ hơmâo 
mơ̆n tơlơi čang rơmang kơ ƀing Israel. 

3Ră anai ƀing gơmơi khŏm ƀuăn rơ̆ng ƀơi anăp Ơi Adai ta laih anŭn či puh 
pơđuaĭ hĭ abih ƀing bơnai gơmơi jing ƀing đah kơmơi tuai anŭn wơ̆t hăng ƀing 
ană bă gơñu mơ̆n. Ƀing gơmơi či ngă tui hăng tơlơi djru pơmĭn ih laih anŭn ƀing 
đuaĭ tui tơlơi pơđar Ơi Adai ta. Ƀing gơmơi či ngă tui hơget tơlơi juăt Ơi Adai 
hơmâo pơđar laih kơ ƀing ta. 

4Anai jing bruă grơ̆ng glăm ih yơh kiăng kơ pơagaih hĭ. Ƀing gơmơi či djru ih 
yơh, tui anŭn ngă bĕ hăng pơsir hĭ bĕ tơlơi rŭng anai.” 

5Hơnŭn yơh, Ezra čơdơ̆ng brơi ƀing khua djă̱ akŏ ƀing khua ngă yang, ƀing Lêwi 
laih anŭn abih bang ƀing Israel pơkŏn dơ̆ng ƀuăn rơ̆ng kiăng kơ ngă tui hơget 

tơlơi Sekhanyah hơmâo pơphŭn brơi laih. Hơnŭn yơh, abih bang ƀing khua djă̱ 
akŏ anŭn ƀuăn rơ̆ng. 

6Giŏng anŭn, Ezra đuaĭ hĭ mơ̆ng gah anăp sang yang Ơi Adai hăng nao pơ sa anih 
amăng sang yang jing anih Yêhôhanan, ană đah rơkơi Eliasib, laih anŭn đŏm 
mlam amăng anih anŭn rơngot hơning kơ tơlơi ƀing Israel dŏ ƀu tŏng ten anŭn. 
Tơdang ñu dŏ pơ anih anŭn, ñu ƀu ƀơ̆ng huă hơget ôh kŏn mơñum hơget lơi. 

7Ƀing khua djă̱ akŏ anŭn mơit hyu sa hiăp pơtă djŏp djang anih amăng anih lŏn 
Yudah laih anŭn amăng plei Yerusalaim kiăng kơ abih bang ƀing hơmâo wơ̆t glaĭ 
laih mơ̆ng lŏn čar tuai khŏm pơjơnum glaĭ amăng plei Yerusalaim. 

8Tơdah hlơi pô ƀu rai ôh amăng klâo hrơi tui hăng ƀing khua djă̱ akŏ pơtă, arăng 
či mă pơđuaĭ hĭ abih bang dram gơnam pô anŭn laih anŭn ƀu yap ôh ñu jing 
mơnuih amăng ană plei Israel. 

9Amăng klâo hrơi mơtam jing ƀơi hrơi tal duapluh blan tal duapăn, abih bang 
ƀing đah rơkơi dŏ amăng anih lŏn Yudah hăng Benyamin nao pơ plei prŏng 
Yerusalaim laih anŭn pơjơnum glaĭ pơ anih Sang Yang anŭn. Hlak anŭn abih 
bang mơnuih dŏ pơjơnum glaĭ pơ anih anŭn rŭng răng biă mă, yuakơ tơlơi 
pơjơnum yom pơphan anŭn laih anŭn hrơi hơjan prŏng biă mă. 

10Giŏng anŭn, khua ngă yang Ezra dŏ dơ̆ng pơhiăp hăng ƀing gơñu tui anai, “Ƀing 
gih ƀu dŏ tŏng ten ôh hăng Ơi Adai tui anai: Ƀing gih hơmâo pơdŏ laih hăng ƀing 
đah kơmơi tuai. Tui anŭn, ƀing gih ba rai laih tơlơi soh lu hloh dơ̆ng ƀơi ƀing 
Israel. 

11Hơnŭn yơh ră anai, pơhaih bĕ tơlơi soh gih kơ Yahweh Ơi Adai ƀing ơi adon ta 
laih anŭn ngă tui bĕ tơlơi Ñu kiăng. Pơčơlah hĭ bĕ gih pô mơ̆ng ƀing mơnuih tuai 
jum dar ta jing ƀing hơdip amăng anih lŏn ta anai laih anŭn mă pơđuaĭ hĭ bĕ ƀing 
bơnai tuai gih anŭn.” 

12Abih bang ƀing pơjơnum pơ anih anŭn laĭ glaĭ kraih tui anai, “Ih laĭ djơ̆ yơh! 
Ƀing gơmơi khŏm ngă tui hăng tơlơi ih laĭ yơh.” 

13Samơ̆ ƀing gơñu laĭ dơ̆ng, “Mơnuih pơ anai lu biă mă laih anŭn hơjan prŏng 
dơ̆ng mơ̆n. Ƀing gơmơi ƀu dưi dŏ dơ̆ng pơ gah rơngiao kar hăng anai ôh. Bruă 
anai ƀu djơ̆ bruă dưi pơsir hĭ kơnơ̆ng amăng sa ƀôdah dua hrơi đôč ôh, yuakơ 
hơmâo lu mơnuih amăng ƀing gơmơi hơmâo ngă laih tơlơi soh anŭn. 

14Brơi bĕ ƀing khua moa ta dŏ glaĭ amăng plei prŏng Yerusalaim laih anŭn grơ̆ng 
glăm kơ bruă anŭn. Giŏng anŭn, brơi bĕ kơ rĭm čô ƀing hlơi pô hơmâo bơnai 
mơnuih tuai rai ƀơi mông pơkơčah laih, hrŏm hăng ƀing khua kŏng tha laih anŭn 
ƀing khua phat kơđi mơ̆ng plei ñu pô mơ̆n. Tơdah ƀing ta ngă tui hơdră anai, 
tơlơi Ơi Adai hil hĭr hăr kơ ƀing ta či abih hĭ yơh.” 

15Ƀu hơmâo hlơi pô ôh pơkơdơ̆ng glaĭ hăng tơlơi pơphŭn anai, kơnơ̆ng 
Yônathan ană đah rơkơi Asahêl laih anŭn Yahzeyah ană đah rơkơi Tikwah đôč 

pơkơdơ̆ng glaĭ, laih dơ̆ng ƀing gơñu hơmâo tơlơi djru mơ̆ng Mesullam laih anŭn 
sa čô Lêwi anăn Sabbethai. 

16Tui anŭn, abih bang ƀing hơmâo wơ̆t glaĭ laih mơ̆ng lŏn čar tuai ngă tui hăng 
hơdră anŭn yơh. Giŏng anŭn, khua ngă yang Ezra ruah mă amăng ƀing khua djă̱ 
akŏ sang anŏ laih anŭn čih pioh anăn gơñu. Ƀơi hrơi tal sa amăng blan tal pluh, 
ƀing gơñu čơdơ̆ng kơsem lăng kơ bruă anŭn, 

17laih anŭn amăng klâo blan tŏ tui anŭn yơh, ƀing gơñu pơgiŏng hĭ abih bang 
bruă kơsem lăng kơ tơlơi ƀing đah rơkơi hơmâo pơdŏ laih hăng ƀing đah kơmơi 
tuai. 

Ƀing Soh Amăng Tơlơi Pơdŏ Rơkơi Bơnai 

18Tŏng krah djuai ƀing khua ngă yang, ƀing gah yŭ anai yơh jing ƀing hơmâo 
pơdŏ laih hăng ƀing đah kơmơi tuai: Mơ̆ng djuai Yêsua jing khua ngă yang prŏng 
hloh wơ̆t hăng ƀing ayŏng adơi ñu, jing ƀing ană đah rơkơi Yôzadak hơmâo: 
Maasêyah, Eliezer, Yarib laih anŭn Gedalyah. 

19Abih bang gơñu ƀuăn kiăng kơ pơlui hĭ ƀing bơnai gơñu, laih anŭn yuakơ tơlơi 
soh gơñu anŭn, rĭm čô gơñu pơyơr sa drơi triu tơno jing sa gơnam pơyơr kơ 
tơlơi soh gơñu. 

20Mơ̆ng djuai Immer hơmâo: Hanani laih anŭn Zebadyah. 

21Mơ̆ng djuai Harim hơmâo: Maasêyah, Êliyah, Semayah, Yehiêl laih anŭn 
Uzziyah. 

22Mơ̆ng djuai Pashur hơmâo: Êliô-ênai, Maasêyah, Yismaêl, Nethanêl, Yôzabad 
laih anŭn Elasah. 

23Tŏng krah ƀing Lêwi hơmâo: Yôzabad, Simei, Kelaiah, ăt jing Kelita mơ̆n, 
Pethahiah, Yudah laih anŭn Eliezer. 

24Mơ̆ng ƀing thâo ayŭ hơmâo: Eliasib. Mơ̆ng ƀing răk wai Sang Yang hơmâo: 
Sallum, Telem laih anŭn Uri. 

25Tŏng krah ƀing Israel pơkŏn dơ̆ng tui anai: Mơ̆ng djuai Paros hơmâo: Ramiah, 
Izziah, Malkiyah, Miyamin, Eleazar, Malkiyah laih anŭn Benayah. 

26Mơ̆ng djuai Ilam hơmâo: Matanyah, Zekharyah, Yehiêl, Abdi, Yêremot laih 
anŭn Êliyah. 

27Mơ̆ng djuai Zattu hơmâo: Êliô-ênai, Eliasib, Matanyah, Yêremot, Zabad laih 
anŭn Aziza. 

28Mơ̆ng djuai Bebai hơmâo: Yêhôhanan, Hananyah, Zabbai laih anŭn Athlai. 

29Mơ̆ng djuai Bani hơmâo: Mesullam, Malluk, Adayah, Yasub, Seal laih anŭn 
Yêremot. 

30Mơ̆ng djuai Pahat-Môab hơmâo: Adna, Kelal, Benayah, Maasêyah, Matanyah, 
Bezalêl, Binnui laih anŭn Manasseh. 

31Mơ̆ng djuai Harim hơmâo: Eliezer, Isiyah, Malkiyah, Semayah, Simeôn, 

32Benyamin, Malluk laih anŭn Semaryah. 

33Mơ̆ng djuai Hasum hơmâo: Mattenai, Mattattah, Zabad, Eliphelet, Yêremai, 
Manasseh laih anŭn Simei. 

34Mơ̆ng djuai Bani hơmâo: Maadai, Amram, Uel, 

35Benayah, Bedeiah, Keluhi, 

36Waniah, Meremot, Eliasib, 

37Mataniah, Matenai laih anŭn Yaasu. 

38Mơ̆ng djuai Binnui hơmâo: Simei, 

39Selemyah, Nathan, Adayah, 

40Amrăknadebai, Sasai, Sarai, 

41Azarêl, Selemyah, Semaryah, 

42Sallum, Amaryah laih anŭn Yôsêp. 

43Mơ̆ng djuai Nebô hơmâo: Yeiêl, Matithiah, Zabad, Zebina, Yađai, Yôêl laih anŭn 
Benayah. 

44Abih bang ƀing anŭn le̱ng kơ hơmâo bơnai mơ̆ng mơnuih tuai soh sel, laih 
anŭn đơđa amăng ƀing gơñu hơmâo rai laih ană bă mơ̆ng ƀing đah kơmơi tuai 
anai. 

Nehemyah 

Nehemyah 1 

1Anai yơh jing hơdôm bruă Nehemyah ană đah rơkơi Hakhaliah hơmâo pơgiŏng 
hĭ laih. 

Nehemyah Pơmĭn Ƀlơ̆ng Kơ Plei Yerusalaim 

Amăng blan Khislêwơ amăng thŭn tal duapluh, jing amăng rơnŭk pơtao 
Artaksekses jing pơtao prŏng amăng dêh čar Persia, kâo yơh Nehemyah, hlak dŏ 
hơdip amăng plei phŭn Susa. 

2Hlak anŭn, Hanani, jing sa čô amăng ƀing ayŏng adơi kâo Israel hrŏm hăng ƀing 
Israel pơkŏn mơ̆n rai mơ̆ng lŏn čar Yudah. Giŏng anŭn, kâo tơña bla ƀing gơñu 
kơ plei prŏng Yerusalaim laih anŭn kơ ƀing Yehudi, jing ƀing hơmâo wơ̆t glaĭ 
laih pơ anih lŏn mơ̆ng lŏn čar tuai Babilon. 

3Ƀing gơñu ruai glaĭ kơ kâo kơ ƀing dŏ so̱t anŭn, jing ƀing wơ̆t glaĭ pơ lŏn čar pô, 
dŏ amăng tơlơi tơnap tap biă mă, laih anŭn ƀing tuai hơdip jĕ anih lŏn anŭn djik 
djak kơ ƀing gơ̆. Ƀing gơñu ăt ruai glaĭ kơ kâo kơ pơnăng plei Yerusalaim ăt dŏ 
răm rai laih anŭn amăng ja̱ng plei ƀu hơmâo hlơi pô pơkra glaĭ ôh, čơdơ̆ng mơ̆ng 
hrơi ƀing rŏh ayăt hơmâo čuh pơrai hĭ laih hlâo adih. 

4Tơdang kâo hơmư̆ hơdôm tơlơi anŭn, kâo dŏ be̱r laih anŭn hia. Hơmâo hơdôm 
hrơi, kâo rơngot hơning laih anŭn kŏm ƀơ̆ng huă. Kâo iâu laĭ Ơi Adai hăng adai 
adih tui anai: 

5“Ơ Yahweh, jing Ơi Adai amăng adai adih hơi! Ih jing Ơi Adai prŏng prin laih 
anŭn ƀing gơmơi huĭ pơpŭ biă mă kơ Ih. Ih jing Pô djă̱ pioh tơlơi pơgop Ih tŏng 
ten hăng ƀing hlơi pô khăp kơ Ih laih anŭn gưt tui khul tơlơi pơđar Ih. 

6Ơ Yahweh ăh, rơkâo kơ Ih pơđi̱ng hơmư̆ bĕ kơ tơlơi kâo iâu laĭ anai, jing tơlơi 
kâo iâu laĭ hrơi mlam brơi kơ ƀing ding kơna Ih ƀing Israel anŭn. Kâo pơhaih sĭt 
yơh, ƀing gơmơi, jing ƀing Israel anai, hơmâo ngă soh laih ƀơi anăp Ih. Ƀing ơi 
adon kâo wơ̆t hăng kâo pô mơ̆n hơmâo ngă soh laih hăng Ih. 

7Ƀing gơmơi hơmâo ngă laih tơlơi sat ƀai ƀơi anăp Ih laih anŭn ƀu tui gưt ôh 
hơdôm tơlơi pơđar Ih. Ƀing gơmơi ƀu djă̱ pioh ôh hơdôm tơlơi pơđar, tơlơi 
phiăn laih anŭn tơlơi juăt, jing hơdôm tơlơi Ih hơmâo brơi laih kơ ƀing gơmơi 
mơ̆ng ding kơna Ih Môseh. 

8“Rơkâo kơ Ih anăm wơr hĭ ôh tơlơi pơhrăm Ih brơi laih kơ ding kơna Ih Môseh 
anŭn tui anai, ‘Tơdah ƀing gih, jing ƀing Israel, dŏ ƀu tŏng ten ôh hăng Kâo, Kâo 
či pơčơlah hĭ ƀing gih amăng lu lŏn čar. 

9Samơ̆ tơdơi kơ anŭn, tơdah ƀing gih wơ̆t glaĭ pơ Kâo laih anŭn gưt tui hơdôm 
tơlơi pơđar Kâo, wơ̆t tơdah Kâo pơčơlah hĭ laih ƀing gih pơ tar ƀar lŏn tơnah, 

Kâo či ba glaĭ ƀing gih pơ anih lŏn Kâo hơmâo ruah mă laih kiăng kơ ƀing gih 
kơkuh pơpŭ kơ Kâo.’ 

10“Ơ Yahweh hơi, ƀing ană plei Israel anai jing ƀing ding kơna Ih, jing ƀing ană 
plei Ih pô yơh. Ih pơklaih laih ƀing gơ̆ hăng hơpăl tơngan dưi kơtang mơyang Ih. 

11Rơkâo kơ Ih hơmư̆ bĕ kơ tơlơi kâo jing ding kơna Ih iâu laĭ, laih anŭn rơkâo 
kơ Ih ăt hơmư̆ mơ̆n tơlơi iâu laĭ ƀing ding kơna pơkŏn, jing ƀing kiăng pơpŭ 
pơyom kơ Ih. Rơkâo kơ Ih pha brơi bĕ kơ kâo tơlơi kâo kwưh rơkâo laih anŭn 
brơi bĕ pơtao prŏng glưh pran jua pap kơ kâo đa.” Amăng rơnŭk anŭn, Kâo yơh 
jing pô khua yŏng kơčŏk kơ pơtao prŏng Artaksekses. 

Nehemyah 2 

Pơtao Prŏng Artaksekses Pơkiaŏ Nehemyah Nao Pơ Plei Yerusalaim 

1Amăng blan Nisan thŭn tal duapluh anŭn mơ̆n, amăng rơnŭk pơtao 
Artaksekses wai lăng, jing pă̱ blan tơdơi kơ blan Khislêwơ, hơmâo sa hrơi 
tơdang pơtao prŏng Artaksekses hlak dŏ ƀơ̆ng huă, kâo ba nao tơpai boh kơƀâo 
yơr đĭ kơ pơtao. Hlâo kơ anai, ñu ƀu ƀuh ôh ƀo ̆  mơta kâo rơngot hơning hrup 
hăng anai, 

2tui anŭn ñu tơña kơ kâo tui anai, “Yua hơget ƀo ̆  mơta ih rơngot hơning biă mă 
lĕ? Kâo lăng ih ƀu duăm ruă ôh, tui anŭn kâo pơmĭn hơmâo tơlơi hơget yơh ngă 
kơ pran jua ih rơngot hơning.” Kâo huĭ hyưt biă mă, 

3samơ̆ kâo laĭ glaĭ kơ pơtao tui anai, “Kwưh kiăng kơ ih, pơtao prŏng, hơdip 
hlŏng lar! Hiư̆m kâo ƀu rơngot hơning lĕ tơdang kâo thâo plei pla anih arăng dơ̱r 
laih ƀing ơi adon kâo dŏ răm rai laih anŭn hơdôm amăng ja̱ng plei anŭn ăt dŏ 
amăng hơbâo apui truh kơ hrơi anai mơ̆n?” 

4Pơtao prŏng tơña kơ kâo tui anai, “Hơget tơlơi ih kiăng lĕ?” Kâo iâu laĭ Ơi Adai 
amăng adai adih, 

5giŏng anŭn kâo laĭ glaĭ kơ pơtao tui anai, “Ơ pơtao ăh, tơdah ih mơak hăng kâo 
laih anŭn kiăng djru kơ tơlơi kâo rơkâo anai, kâo rơkâo kơ ih brơi kâo nao pơ 
plei pla amăng anih lŏn Yudah, jing plei pla arăng dơ̱r laih ƀing ơi adon kâo, tui 
anŭn kâo dưi ma̱n pơdơ̆ng glaĭ dơ̆ng plei pla anŭn.” 

6Giŏng anŭn, pơtao prŏng wơ̆t hăng bơnai pơtao mơ̆n dŏ jĕ ƀơi ñu, tŭ ư hăng 
tơlơi kâo rơkâo. Tui anŭn, tơdang pơtao tơña kơ kâo hơbĭn sui kâo či rơkŭt laih 
anŭn hơbĭn kâo či wơ̆t glaĭ, kâo laĭ glaĭ kơ ñu yơh. 

7Giŏng anŭn, kâo ăt rơkâo kơ pơtao mơ̆n mơak pha brơi kơ kâo hră laĭ pơthâo 
kơ ƀing khua kwar dŏ gah yŭ̱ kơ krong Huphrat, kiăng kơ ƀing gơñu brơi kơ kâo 
rơnŭk rơnua nao truh pơ anih lŏn Yudah. 

8Kâo ăt rơkâo kơ pơtao dơ̆ng mơ̆n pha brơi kơ kâo sa pŏk hră rơkâo kơ khua 
Asap, jing pô wai lăng glai kơmrơ̆ng pơtao, kiăng kơ pha brơi kơ kâo kơyâo kiăng 

pơkra hơdôm tơmĕh amăng ja̱ng anih pơgang jĕ ƀơi Sang Yang, kơyâo kơ 
pơnăng plei laih anŭn kơ sang kâo či dŏ mơ̆n. Tui anŭn, pơtao tŭ ư hăng hơdôm 
tơlơi kâo rơkâo kơ ñu anŭn, yuakơ Ơi Adai khăp pap kơ kâo yơh. 

9Giŏng anŭn, pơtao brơi đơđa ƀing khua ling tơhan ñu wơ̆t hăng ƀing ling tơhan 
mơ̆n nao hrŏm hăng kâo, laih anŭn kâo nao truh pơ kwar čar gah yŭ̱ kơ krong 
Huphrat yơh. Pơ anŭn kâo brơi hră pơtao čih laih kơ ƀing khua kwar git gai wai 
lăng. 

10Samơ̆ tơdang Sanballat, jing khua moa mơnuih Bêt-Hôrôn, laih anŭn Tôbiah, 
jing khua moa mơnuih mơ̆ng kwar Ammôn, hơmư̆ kơ tơlơi hơmâo mơnuih rai 
laih kiăng kơ ngă tơlơi hiam djru kơ ƀing Israel, ƀing gơñu rŭng răng hăng hil 
biă mă yơh. 

Nehemyah Čuă Lăng Pơnăng Plei Yerusalaim 

11Tơdơi kơ kâo nao truh laih pơ plei Yerusalaim, amăng klâo hrơi 

12kâo ƀu laĭ pơthâo kơ hlơi pô ôh kơ hơget tơlơi Ơi Adai hơmâo mă bruă laih 
amăng pran jua kâo kiăng pơkra glaĭ plei Yerusalaim. Giŏng anŭn, tơdang tŏng 
krah mlam kâo tơgŭ tơbiă nao lăng laih anŭn kâo ăt jak ba ƀiă ƀing gŏp kâo nao 
hrŏm hăng kâo. Ƀing gơmơi djă̱ ba hlô mơnơ̆ng đĭ hrŏm hăng ƀing gơmơi jing 
kơnơ̆ng sa drơi aseh glai pioh kơ kâo đĭ đôč. 

13Ăt hlak dŏ mlam mơ̆n tơdang kâo tơbiă mơ̆ng plei găn nao pơ amăng ja̱ng 
Dơnung gah yŭ̱ laih anŭn trŭn nao gah thu̱ng anăp nao pơ Ia Bluh Tơgrai hlŏng 
truh pơ Amăng Ja̱ng Kơmơ̆k. Tơdang kâo nao čuă lăng anŭn, kâo kơsem lăng 
abih hơdôm pơnăng plei Yerusalaim glưh pơčah hĭ laih wơ̆t hăng hơdôm amăng 
ja̱ng plei arăng hơmâo čuh pơrai hĭ mơ̆n. 

14Giŏng anŭn, gah ngŏ̱ kơ plei Yerusalaim, kâo nao pơ gah dư̱r truh pơ amăng 
ja̱ng Ia Bluh laih anŭn pơ Dơnao Pơtao. Aseh glai kâo hlak dŏ đĭ anŭn ƀu dưi 
hơduah jơlan kiăng kơ rơbat găn hĭ anih ƀu̱r pơtâo glưh pơčah anŭn ôh, 

15tui anŭn kâo wĕh trŭn nao pơ dơnung Kidrôn laih anŭn đĭ nao kơtuai dơnung 
anŭn kiăng kơ kơsem lăng pơnăng plei. Giŏng anŭn, kâo wơ̆t glaĭ pơ jơlan kâo 
hơmâo rai laih, laih anŭn ăt wơ̆t glaĭ pơ plei tui hăng jơlan amăng ja̱ng Dơnung 
anŭn mơ̆n. 

16Abih bang ƀing khua moa plei ƀu thâo ôh pơpă kâo hơmâo nao laih ƀôdah 
hơget tơlơi kâo hlak dŏ ngă. Truh kơ mông anai, kâo aka pơhiăp tơlơi hơget gĕt 
ôh hăng ƀing Yehudi amăng plei anŭn: Anŭn jing ƀing khua ngă yang, ƀing khua 
pơpŭ pơyom, ƀing khua moa plei ƀôdah ƀing pơkŏn dơ̆ng jing ƀing či pơgop 
hrŏm amăng bruă ngă anai. 

17Giŏng anŭn, kâo pơhiăp hăng gơñu tui anai, “Lăng bĕ kơ tơlơi rŭng răng truh 
amăng anih ƀing ta hlak dŏ ră anai: Plei Yerusalaim răm rai laih, laih anŭn 
hơdôm amăng ja̱ng plei arăng hơmâo čuh pơrai hĭ laih hăng apui! Nă, brơi kơ 

ƀing ta pơdơ̆ng glaĭ bĕ pơnăng plei Yerusalaim kiăng kơ mă pơđuaĭ hĭ tơlơi mlâo 
ta anŭn.” 

18Laih anŭn kâo ăt ră ruai kơ ƀing gơñu hiư̆m Ơi Adai dŏ hrŏm hăng djru kâo 
laih anŭn hơget tơlơi pơtao prŏng hơmâo pơhiăp laih hăng kâo. Ƀing gơñu laĭ 
glaĭ, “Nă, brơi kơ ƀing ta čơdơ̆ng pơdơ̆ng glaĭ bĕ!” Tui anŭn, ƀing gơñu čơdơ̆ng 
pơtrŭt kơ tơdruă kiăng kơ ngă bruă hiam anŭn yơh. 

19Tơdang ƀing khua Sanballat mơnuih Hôrôn, Tôbiah mơnuih Ammôn laih anŭn 
Gesem jing mơnuih Arab hơmư̆ kơ tơlơi ƀing ta pơkra hơdră či ngă anŭn, ƀing 
gơñu klao djik kơ ƀing ta laih anŭn laĭ, “Hơget tơlơi ƀing gih pơmĭn ƀing gih hlak 
ngă lĕ? Ƀing gih či pơkơdơ̆ng glaĭ hăng pơtao prŏng hă?” 

20Kâo laĭ glaĭ kơ ƀing gơñu tui anai, “Ơi Adai hăng adai adih yơh či brơi kơ ƀing 
gơmơi dưi Pơgiŏng hĭ kơ bruă anai. Ƀing gơmơi yơh jing ƀing ding kơna Ñu laih 
anŭn ƀing gơmơi či ma̱n pơdơ̆ng glaĭ yơh, samơ̆ gah kơ ƀing gih, ƀing gih ƀu 
hơmâo sa črăn lŏn kŏng ngăn ƀôdah tơlơi dưi ôh amăng plei Yerusalaim laih 
anŭn kŏn dưi pơgop hrŏm lơi amăng tơlơi phiăn kơkuh pơpŭ ƀing gơmơi.” 

Nehemyah 3 

Ma̱n Pơdơ̆ng Glaĭ Pơnăng Plei Yerusalaim 

1Anai yơh jing tơlơi hiư̆m ƀing gơñu hơmâo ma̱n pơdơ̆ng đĭ laih pơnăng plei. 
Khua ngă yang prŏng hloh Eliasib hrŏm hăng ƀing khua ngă yang adơi ai ñu ma̱n 
pơdơ̆ng glaĭ Amăng Ja̱ng Triu. Ƀing gơñu pơyơr pơko ̆  amăng ja̱ng anŭn laih anŭn 
pioh mŭt khul bah amăng. Ƀing gơñu pơyơr pơko ̆  pơnăng plei ƀing gơñu hơmâo 
pơkra pơdơ̆ng glaĭ laih ataih truh pơ sang kơtŭm Rơtuh laih anŭn sang kơtŭm 
Hananêl. 

2Ƀing mơnuih plei Yerêhô pơdơ̆ng đĭ črăn pơnăng plei tŏ tui laih anŭn Zakkur 
ană đah rơkơi Imri wơ̆t hăng grup ñu pơdơ̆ng đĭ črăn tŏ tui anŭn. 

3Ƀing ană tơčô Hassenaah pơdơ̆ng đĭ amăng ja̱ng Akan. Ƀing gơñu pơdơ̆ng đĭ 
tơmĕh, pioh mŭt khul bah amăng, khul čơnŭh grơ̆ng laih anŭn khul čơnŭh khuă 
ƀơi hơdôm bah amăng anŭn. 

4Meremot, jing ană đah rơkơi Uriah tơčô Hakkôz, wơ̆t hăng grup ñu pơdơ̆ng đĭ 
črăn tŏ tui anŭn. Mesullam, jing ană đah rơkơi Berekyah tơčô Mesezabel, wơ̆t 
hăng grup ñu pơdơ̆ng đĭ črăn tŏ tui anŭn. Zadôk, jing ană đah rơkơi Baana, wơ̆t 
hăng grup ñu pơdơ̆ng đĭ črăn tŏ tui anŭn. 

5Ƀing mơnuih mơ̆ng plei pơnăng Tekoa pơdơ̆ng đĭ črăn pơnăng tŏ tui anŭn, 
samơ̆ ƀing pơpŭ pơyom amăng plei anŭn hơngah ƀu kiăng mă bruă gah yŭ kơ 
khua wai lăng gơñu ôh. 

6Yôsida ană đah rơkơi Paseah laih anŭn Mesullam ană đah rơkơi Besodeiah wơ̆t 
hăng grup gơñu pơkra pơdơ̆ng glaĭ amăng ja̱ng Yêsanah. Ƀing gơñu pơdơ̆ng đĭ 

tơmĕh amăng ja̱ng, pioh mŭt khul bah amăng, khul čơnŭh grơ̆ng laih anŭn khul 
čơnŭh khuă ƀơi hơdôm bah amăng anŭn. 

7Melatiah jing mơnuih mơ̆ng plei Gibeôn laih anŭn Yadôn jing mơnuih mơ̆ng plei 
Merônôt wơ̆t hăng grup ñu laih anŭn ƀing mơnuih pơkŏn dơ̆ng mơ̆ng plei 
Gibeôn, plei Mizpah, pơdơ̆ng đĭ črăn pơnăng tŏ tui anŭn hlŏng truh pơ jĕ sang 
dŏ ƀing khua kwar prŏng, jing kwar gah yŭ̱ kơ krong Huphrat. 

8Uzziêl ană đah rơkơi Harhaiah, jing pô thâo čruih tia mah, wơ̆t hăng grup ñu 
pơdơ̆ng đĭ črăn tŏ tui anŭn, laih anŭn Hananyah, jing pô thâo pơkra ia ƀâo 
mơngưi, wơ̆t hăng grup ñu pơdơ̆ng đĭ črăn tŏ tui anŭn. Ƀing gơñu pơdơ̆ng glaĭ 
pơnăng plei ataih truh pơ pơnăng Prŏng. 

9Rephayah ană đah rơkơi Hur, jing khua djă̱ akŏ sămkrah kwar tring lŏm kơ plei 
prŏng Yerusalaim, pơdơ̆ng đĭ črăn tŏ tui anŭn. 

10Yedayah ană đah rơkơi Harumap wơ̆t hăng grup ñu pơdơ̆ng đĭ črăn tŏ tui anŭn, 
jing črăn pơnăng jĕ ƀơi sang ñu pô, laih anŭn Hattus ană đah rơkơi Hasabneiah 
pơdơ̆ng đĭ tŏ tui anŭn. 

11Malkiyah ană đah rơkơi Harim laih anŭn Hassub ană đah rơkơi Pahat-Môab, 
wơ̆t hăng grup ñu pơdơ̆ng đĭ črăn tŏ tui anŭn wơ̆t hăng sang kơtŭm Tơpur Apui 
mơ̆n. 

12Sallum ană đah rơkơi Hallôhes, jing khua djă̱ akŏ sămkrah kwar tring lŏm kơ 
plei prŏng Yerusalaim dŏ glaĭ, pơdơ̆ng đĭ črăn tŏ tui anŭn. Ƀing ană đah kơmơi 
ñu djru hrŏm hăng ñu amăng bruă anŭn. 

13Hanun laih anŭn ƀing ană plei plei pơnăng Zanôah pơkra glaĭ amăng ja̱ng 
Dơnung. Ƀing gơñu pơdơ̆ng đĭ tơmĕh amăng ja̱ng anŭn, pioh mŭt khul bah 
amăng, khul čơnŭh grơ̆ng laih anŭn khul čơnŭh khuă ƀơi hơdôm bah amăng 
anŭn. Ƀing gơñu ăt pơdơ̆ng đĭ dua-rơtuh rơmapluh tơpa tơngan črăn pơnăng 
plei tŏ tui anŭn ataih truh pơ amăng ja̱ng Kơmơ̆k. 

14Malkiyah ană đah rơkơi Rekab, jing khua djă̱ akŏ amăng kwar lŏm kơ plei 
pơnăng Bêt-Hakerem, wơ̆t hăng grup ñu pơkra glaĭ amăng ja̱ng Kơmơ̆k anŭn. 
Ñu pơdơ̆ng đĭ tơmĕh amăng ja̱ng anŭn, pioh mŭt khul bah amăng, khul čơnŭh 
grơ̆ng laih anŭn khul čơnŭh khuă ƀơi hơdôm bah amăng anŭn. 

15Sallun ană đah rơkơi Kol-Hôzeh, jing khua djă̱ akŏ kwar lŏm kơ plei pơnăng 
Mizpah, wơ̆t hăng grup ñu pơkra glaĭ amăng ja̱ng Ia Bluh. Ñu pơdơ̆ng đĭ tơmĕh 
amăng ja̱ng anŭn, pioh mŭt khul bah amăng, khul čơnŭh grơ̆ng laih anŭn khul 
čơnŭh khuă ƀơi hơdôm bah amăng anŭn. Ƀơi dơnao Sêlah, ñu ma̱n pơdơ̆ng đĭ 
pơnăng plei jĕ ƀơi war đang Pơtao, ataih truh pơ rơñan trŭn mơ̆ng plei Pơtao 
Dawid. Pơtao Dawid pơjing hĭ plei ñu pô kiăng kơ git gai wai lăng. 

16Nehemyah ană đah rơkơi Azbuk, jing khua djă̱ akŏ amăng sămkrah kwar lŏm 
kơ plei pơnăng Bêt-Zur, wơ̆t hăng grup ñu pơdơ̆ng đĭ črăn pơnăng tŏ tui anŭn 

hlŏng truh pơ anih klă̱ anăp hăng amăng pơsat pơtao Dawid, pơ dơnao ƀing 
mơnuih pơkra laih anŭn truh pơ sang ƀing tơhan khĭn kơtang dŏ hlâo adih. 

Ƀing Lêwi Mă Bruă Ƀơi Pơnăng Plei 

17Ƀing Lêwi hơmâo anăn gah yŭ anai jing ƀing ma̱n pơdơ̆ng đĭ hơdôm črăn 
pơnăng plei tŏ tui dơ̆ng: Rehum ană đah rơkơi Bani, wơ̆t hăng grup ñu pơdơ̆ng 
đĭ črăn tŏ tui, laih anŭn Hasabyah, jing khua djă̱ akŏ amăng sămkrah kwar lŏm 
kơ plei pơnăng Keilah, wơ̆t hăng grup ñu pơdơ̆ng đĭ črăn pơnăng tŏ tui sang ƀing 
tơhan khĭn kơtang anŭn pơala kơ kwar ñu pô. 

18Bawai ană đah rơkơi Henadad, jing khua djă̱ akŏ amăng sămkrah kwar Keilah 
dŏ glaĭ, wơ̆t hăng grup ñu pơdơ̆ng đĭ črăn tŏ tui anŭn. 

19Êzer ană đah rơkơi Yêsua, jing khua djă̱ akŏ plei pơnăng Mizpah, wơ̆t hăng 
grup ñu pơdơ̆ng đĭ črăn pơnăng tŏ tui klă̱ anăp hăng anih răk pioh gơnam pơblah 
hlŏng truh pơ anih hơmâo pơnăng plei kơčŭn glaĭ. 

20Baruk ană đah rơkơi Zabbai, wơ̆t hăng grup ñu hur har pơdơ̆ng đĭ črăn pơnăng 
tŏ tui anŭn hlŏng truh pơ bah amăng kiăng mŭt nao pơ sang Eliasib, jing khua 
ngă yang prŏng hloh. 

21Meremot, jing ană đah rơkơi Uriah tơčô Hakkôz, wơ̆t hăng grup ñu pơdơ̆ng đĭ 
črăn pơnăng tŏ tui anŭn mơ̆ng bah amăng anŭn hlŏng truh pơ hơnăl tuč sang 
Eliasib. 

Ƀing Khua Ngă Yang Mă Bruă Ƀơi Pơnăng Plei 

22Ƀing khua ngă yang hơmâo anăn gah yŭ anai jing ƀing pơdơ̆ng đĭ hơdôm črăn 
pơnăng plei tŏ tui dơ̆ng: Ƀing khua ngă yang mơ̆ng tring ju̱m dar plei prŏng 
Yerusalaim, pơdơ̆ng đĭ črăn tŏ tui sang Eliasib anŭn. 

23Benyamin hăng Hassub pơdơ̆ng đĭ črăn pơnăng tŏ tui anŭn, jing črăn pơnăng 
gah anăp kơ sang gơñu pô yơh; Azaryah, jing ană đah rơkơi Maasêyah tơčô 
Ananiah, pơdơ̆ng đĭ črăn pơnăng tŏ tui anŭn, jing črăn pơnăng gah anăp kơ sang 
ñu pô yơh. 

24Binnui ană đah rơkơi Henadad wơ̆t hăng grup ñu pơdơ̆ng đĭ črăn tŏ tui anŭn, 
jing črăn pơnăng čơdơ̆ng mơ̆ng sang Azaryah hlŏng truh pơ anih suĕk kơ 
pơnăng anai. 

25Palal ană đah rơkơi Uzai wơ̆t hăng grup ñu pơdơ̆ng đĭ črăn pơnăng čơdơ̆ng 
mơ̆ng anih suĕk pơnăng anŭn hlŏng truh pơ sang kơtŭm ƀlô tơbiă mơ̆ng sang 
pơtao gah ngŏ jĕ anih wăl tơdron gak. Pedayah ană đah rơkơi Paros wơ̆t hăng 
grup ñu 

26laih anŭn ƀing mă bruă amăng sang Ơi Adai, jing ƀing dŏ ƀơi bŏl čư̆ Ôphel, 
pơdơ̆ng đĭ črăn pơnăng čơdơ̆ng mơ̆ng črăn anŭn hlŏng truh pơ anih gah ngŏ̱ jĕ 
ƀơi amăng ja̱ng Ia hăng sang kơtŭm ƀlô tơbiă anŭn. 

Ƀing Ma̱n Pơdơ̆ng Pơkŏn 

27Tŏ tui ƀing gơñu, ƀing mơnuih mơ̆ng plei Tekoa pơdơ̆ng đĭ črăn tŏ tui anŭn, 
jing črăn tal dua ƀing gơñu pơdơ̆ng đĭ čơdơ̆ng mơ̆ng anih klă̱ anăp hăng sang 
kơtŭm prŏng hlŏng truh pơ pơnăng bŏl čư̆ Ôphel. 

28Sa grup ƀing khua ngă yang yơh pơdơ̆ng đĭ črăn pơnăng tŏ tui anŭn, jing črăn 
čơdơ̆ng mơ̆ng amăng ja̱ng Aseh anăp nao pơ gah dư̱r yơh; rĭm čô amăng ƀing 
gơñu ma̱n pơdơ̆ng đĭ pơnăng ƀơi gah anăp sang ñu pô yơh. 

29Zadôk ană đah rơkơi Immer wơ̆t hăng grup ñu pơdơ̆ng đĭ črăn tŏ tui anŭn, jing 
črăn gah anăp kơ sang ñu pô. Semayah ană đah rơkơi Sekhanyah, jing pô gak wai 
ƀơi amăng ja̱ng Gah Ngŏ̱, wơ̆t hăng grup ñu pơdơ̆ng đĭ črăn tŏ tui anŭn. 

30Hananyah ană đah rơkơi Selemyah laih anŭn Hanun jing ană đah rơkơi tal năm 
Zalap, wơ̆t hăng grup gơñu pơdơ̆ng đĭ črăn tŏ tui anŭn, jing črăn pơnăng tal dua 
ƀing gơñu pơdơ̆ng đĭ. Mesullam ană đah rơkơi Berekyah wơ̆t hăng grup ñu 
pơdơ̆ng đĭ črăn tŏ tui anŭn, jing črăn gah anăp kơ sang ñu pô yơh. 

31Malkiyah, jing pô thâo čruih tia mah, wơ̆t hăng grup ñu pơdơ̆ng đĭ črăn pơnăng 
tŏ tui anŭn hlŏng truh pơ sang ƀing ding kơna mă bruă kơ Sang Yang laih anŭn 
ƀing sĭ mơnia yua. Sang anŭn dŏ gah anăp kơ amăng ja̱ng Kơsem Lăng jĕ pơ Sang 
Yang, laih anŭn jĕ ƀơi anih dŏ gah ngŏ anih suĕk pơnăng plei yơh. 

32Ƀing thâo čruih tia hăng ƀing sĭ mơnia yơh pơdơ̆ng đĭ črăn pơnăng hơnăl tuč, 
anŭn jing črăn čơdơ̆ng mơ̆ng anih gah ngŏ anih suĕk anŭn hlŏng truh pơ amăng 
ja̱ng Triu. 

Nehemyah 4 

Nehemyah Dưi Hĭ Kơ Tơlơi Rŏh Ayăt Pơkơdơ̆ng Glaĭ 

1Tơdang Sanballat hơmư̆ ƀing Yehudi ta hơmâo čơdơ̆ng pơdơ̆ng glaĭ laih 
pơnăng plei Yerusalaim, ñu hil nač biă mă laih anŭn ñu klao djik kơ ƀing ta. 

2Ñu pơhiăp gah anăp kơ ƀing khua pơkŏn nao hrŏm hăng ñu laih anŭn ƀơi anăp 
ƀing ling tơhan Samaria ñu tui anai, “Hơget tơlơi ƀing tơdu rơmơ̆n Yehudi anai 
hlak dŏ ngă lĕ? Ƀing gơñu gir kiăng kơ pơdơ̆ng glaĭ pơnăng plei Yerusalaim gơñu 
anŭn hă? Ƀing gơñu pơmĭn Ơi Adai či djru ƀing gơñu yua mơ̆ng tơlơi pơyơr 
hơdôm gơnam ngă yang anŭn hă? Ƀing gơñu či pơgiŏng hĭ bruă pơdơ̆ng đĭ anŭn 
kơnơ̆ng amăng sa hrơi đôč hă? Ƀing gơñu dưi pơkra glaĭ pơnăng mơ̆ng khul boh 
pơtâo glưh pơčah arăng čuh pơrai laih hlâo adih anŭn mơ̆n hă?” 

3Tôbiah, mơnuih Ammôn hlak dŏ jĕ hăng Sanballat, ăt laĭ tui anai, “pơnăng plei 
hơget ƀing gơñu dưi pơdơ̆ng đĭ lĕ? Tơdah kơnơ̆ng sa drơi pơja đôč đĭ ƀơi ngŏ 
pơnăng anŭn ăt či pơglưh hĭ mơ̆n khul pơnăng boh pơtâo gơñu anŭn!” 

4Kâo iâu laĭ tui anai, “Ơ Ơi Adai hơi, rơkâo kơ Ih hơmư̆ bĕ kơnuih ƀing gơñu klao 
djik kơ ƀing gơmơi anai! Rơkâo kơ Ih brơi bĕ tơlơi klao djik gơñu anŭn le ̆  glaĭ 

ƀơi gơñu pô. Brơi bĕ ƀing gơñu jing hlŭn mơnă pơ lŏn čar ataih hrup hăng 
gơnam sua mă. 

5Anăm pap brơi hĭ ôh tơlơi soh ƀing gơñu ngă laih anŭn anăm mă pơđuaĭ hĭ ôh 
hơdôm tơlơi soh gơñu mơ̆ng anăp Ih, yuakơ ƀing gơñu hơmâo pơmlâo hĭ laih 
ƀing gơmơi jing ƀing hlak ma̱n pơdơ̆ng glaĭ plei anai.” 

6Tui anŭn, ƀing ta ăt tŏ tui pơdơ̆ng đĭ pơnăng plei laih anŭn ƀu sui ôh pơnăng 
anŭn ƀing ta dưi ma̱n pơdơ̆ng glông đĭ sămkrah laih anih glông dơ̆ng pơnăng 
anŭn, yuakơ ƀing ană plei mă bruă hăng abih pran jua gơñu. 

7Samơ̆ tơdang Sanballat, Tôbiah, ƀing Arab, ƀing Ammôn laih anŭn ƀing Asdôd, 
hơmư̆ ƀing ta ăt tŏ tui pơdơ̆ng đĭ pơnăng plei Yerusalaim laih anŭn ăt go̱m hĭ 
abih bang anih hŏng ƀơi pơnăng plei, ƀing gơñu hil nač biă mă. 

8Tui anŭn, ƀing gơñu ngă mơneč hăng tơdruă gơñu kiăng kơ rai kơsung blah 
pơrŭng pơrăng hĭ plei Yerusalaim, 

9samơ̆ ƀing ta iâu laĭ Ơi Adai ta laih anŭn brơi mơnuih gak kiăng kơ gak wai hrơi 
hăng mlam. 

10Tơdang anŭn, ƀing ană plei Yehudi hơmâo tơlơi adoh ƀing gơñu adoh tui anai, 
“Ƀing čơkŭng glăm jing hĭ tơdu yuakơ bruă kơtraŏ, hơmâo lu biă mă ƀu̱r glưh 
pơčah kiăng kơ mă pơđuaĭ hĭ, hiư̆m ƀing ta dưi pơdơ̆ng đĭ pơnăng plei anai hrơi 
anai lĕ?” 

11Ƀing rŏh ayăt ta pơhiăp hăng tơdruă gơñu tui anai, “Ƀing Yehudi ƀu či ƀuh 
ƀôdah thâo hơget tơlơi ôh hlak truh tơl ƀing ta kơsung rai laih pơ ƀing gơñu, 
pơdjai hĭ ƀing gơñu laih anŭn pơrai hĭ abih bruă ƀing gơñu hlak ngă.” 

12Samơ̆ rĭm wơ̆t ƀing rŏh ayăt kiăng pơkơdơ̆ng glaĭ hăng ƀing ta, hơmâo yơh 
ƀing Yehudi jing ƀing hơdip jĕ hăng ƀing rŏh ayăt ta rai pơkơđiăng brơi kơ ƀing 
ta kơ hơdră ƀing gơñu hlak ngă. 

13Hơnŭn yơh, pơpă anih aka ƀu pơdơ̆ng đĭ giŏng ôh, kâo prap pre brơi kơ ƀing 
ană plei djă̱ đao, tơbăk, hraŏ laih anŭn brơi kơ ƀing gơñu gak wai tui hăng sang 
anŏ gah rŏng kơ pơnăng plei. 

14Kâo ƀuh ƀing ană plei ƀlơ̆ng bơngơ̆t, tui anŭn kâo pơhiăp hăng ƀing gơñu, ƀing 
khua djă̱ akŏ gơñu laih anŭn ƀing khua moa gơñu tui anai, “Anăm huĭ kơ ƀing 
rŏh ayăt ta anŭn ôh. Hơdơr bĕ kơ Yahweh, jing Pô prŏng hăng dưi kơtang laih 
anŭn pơblah brơi bĕ kơ ƀing adơi ai gih, ƀing ană bă gih, ƀing bơnai gih laih anŭn 
kơ sang gih.” 

15Tơdang ƀing rŏh ayăt ta hơmư̆ ƀing ta thâo krăn laih hơdră mơneč gơñu či ngă, 
tui anŭn ƀing gơñu thâo krăn Ơi Adai hơmâo pơrai hĭ laih mơneč gơñu anŭn. 
Giŏng anŭn, abih bang ƀing ta wơ̆t glaĭ kiăng kơ tŏ tui pơdơ̆ng đĭ pơnăng plei 
dơ̆ng yơh. 

16Čơdơ̆ng mơ̆ng hrơi anŭn, sămkrah ƀing ding kơna kâo mă bruă laih anŭn 
sămkrah adih dŏ gak wai buh ao pơgang laih anŭn djă̱ khul tơbăk, khiơl, hraŏ. 
Laih anŭn ƀing khua djă̱ akŏ ta hăng abih pran jua djru kơ ƀing ană plei tring 
Yudah ta, 

17jing ƀing ma̱n pơdơ̆ng đĭ pơnăng plei. Ƀing čơkŭng glăm khul gơnam kiăng kơ 
ma̱n pơdơ̆ng hăng sa gah tơngan gơñu, tơngan gah adih djă̱ gơnam blah, 

18laih anŭn rĭm ƀing ma̱n pơdơ̆ng le̱ng kơ băk đao ñu pô ƀơi djeo tơdang gơñu 
mă bruă. Samơ̆ pô ayŭp tơdiăp laĭ pơthâo dŏ hăng kâo yơh. 

19Giŏng anŭn, kâo laĭ kơ ƀing ană plei wơ̆t hăng ƀing khua moa laih anŭn ƀing 
khua djă̱ akŏ gơñu tui anai, “Bruă mă anai prŏng laih anŭn lar tơbiă rơhaih, tui 
anŭn ƀing ta ăt dŏ pơčơlah hĭ ataih mơ̆n hăng tơdruă kơtuai ƀơi pơnăng plei. 

20Tơdah ƀing gih hơmư̆ dơnai tơdiăp pơ anih pă, brơi kơ ƀing gih ăt rai pơƀut 
glaĭ bĕ ju̱m dar kâo pơ anih anŭn mơ̆n. Sĭt Ơi Adai ta yơh či pơblah brơi kơ ƀing 
ta!” 

21Tui anŭn yơh, rĭm hrơi, čơdơ̆ng mơ̆ng mơguah ưm hlŏng truh kơ khul pơtŭ 
tơbiă amăng mlam, sămkrah amăng ƀing ta mă bruă tŏ tui ƀơi pơnăng, samơ̆ 
sămkrah amăng ƀing ta adih dŏ gak wai hăng khul tơbăk yơh. 

22Tơdang amăng mông anŭn, kâo ăt pơtă kơ abih ƀing mă bruă wơ̆t hăng ƀing 
ding kơna gơñu mơ̆n khŏm dŏ đih pơdơi gah lăm plei Yerusalaim yơh tơdang 
mlam, tui anŭn ƀing ta dưi gak wai plei tơdang mlam laih anŭn ăt mă bruă 
tơdang hrơi. 

23Kâo, ƀing ayŏng adơi rai hrŏm hăng kâo, ƀing ding kơna kâo laih anŭn ƀing gak 
wai kâo ƀu tŏh hĭ ao gơmơi ôh wơ̆t tơdah tơdang mlam. Laih anŭn abih bang 
ƀing ta le̱ng kơ prap pre gơnam blah nanao yơh. 

Nehemyah 5 

Nehemyah Pơgang Ƀing Rin Tơnap 

1Tơdơi kơ anŭn ƀiă, hơmâo lu ƀing ană plei, đah rơkơi hăng đah kơmơi, čơdơ̆ng 
brŏk ƀuăh pơkơdơ̆ng glaĭ hăng ƀing ayŏng adơi gơñu Yehudi pơkŏn. 

2Đơđa amăng ƀing gơñu laĭ, “Ƀing gơmơi hơmâo lu mơnuih amăng sang anŏ 
gơmơi, tui anŭn ƀing gơmơi khŏm hơmâo pơdai ƀơ̆ng huă yơh kiăng kơ dưi 
hơdip.” 

3Đơđa ƀing pơkŏn laĭ, “Ƀing gơmơi ăt khŏm jao lui hĭ kơ arăng hơdôm đang 
hơma gơmơi, đang boh kơƀâo gơmơi laih anŭn sang dŏ gơmơi kiăng kơ hơmâo 
djŏp pơdai ƀơ̆ng amăng tơlơi ư̆ rơpa anai.” 

4Ƀing pơkŏn dơ̆ng laĭ, “Ƀing gơmơi khŏm čan mă prăk kiăng kla jia kơ pơtao 
yuakơ hơdôm đang hơma laih anŭn đang boh kơƀâo gơmơi hơmâo. 

5Ƀing gơmơi ăt jing ƀing Yehudi, jing ƀing hơmâo kơđeh asar drah kơtăk hrup 
hăng ƀing Yehudi pơkŏn mơ̆n. Hiư̆m ngă, ƀing ană bă gơmơi ƀu hrup hăng ƀing 
ană bă gơñu ôh hă? Samơ̆ ƀing gơmơi khŏm jao hĭ đơđa amăng ƀing ană bă 
gơmơi jing hlŭn. Laih anŭn đơđa amăng ƀing gơmơi hơmâo sĭ hĭ laih ƀing ană 
đah kơmơi gơmơi jing hlŭn. Ƀing gơmơi ƀu hơmâo tơlơi djru kiăng kơ song glaĭ 
dơ̆ng tah, yuakơ hơdôm đang hơma, đang boh kơƀâo gơmơi arăng mă hĭ laih 
mơ̆ng ƀing gơmơi.” 

6Tơdang kâo hơmư̆ kơ tơlơi ƀing gơñu brŏk ƀuăh anŭn, kâo hil biă mă. 

7Kâo pơmĭn kơ hơdôm tơlơi anŭn nanao amăng tơlơi pơmĭn kâo laih anŭn kâo 
pơhiăp pơkơdơ̆ng glaĭ hăng ƀing khua djă̱ akŏ wơ̆t hăng ƀing khua moa ană plei 
tui anai, “Ƀing gih hlak kơtư̆ juă ƀing adơi ai ƀing Yehudi gih pô!” Tui anŭn, kâo 
iâu pơƀut hrŏm hơbĭt sa tơlơi pơjơnum prŏng kiăng kơ pơsir kơ ƀing gơñu kơ 
tơlơi anŭn, 

8laih anŭn kâo laĭ tui anai, “Tui hăng tơlơi ƀing ta dưi ngă truh kơ tă anai, ƀing ta 
hơmâo blơi glaĭ laih ƀing adơi ai Yehudi ta jing ƀing hơmâo sĭ laih ƀing gơ̆ pô kơ 
ƀing mơnuih tuai. Samơ̆ ră anai, ƀing gih pơgŏ̱ hĭ ƀing adơi ai Yehudi ta sĭ hĭ ƀing 
gơ̆ pô kơ ƀing gih, ăt jing ƀing adơi ai ƀing gơ̆ pô mơ̆n!” Ƀing khua djă̱ akŏ ană 
plei dŏ rơiăt yuakơ ƀing gơñu ƀu dưi hơduah ƀuh tơlơi găl hơget ôh kiăng kơ 
pơhiăp. 

9Tui anŭn, kâo pơhiăp dơ̆ng, “Hơget tơlơi ƀing gih hlak ngă ră anai jing soh laih 
yơh! Ƀing gih năng huĭ pơpŭ kơ Ơi Adai laih anŭn ngă hơget tơlơi jing djơ̆ găl 
yơh. Tơdah ƀing gih ngă tui tơlơi djơ̆ găl anŭn, tui anŭn ƀing gih ƀu či pha brơi 
ôh tơhơnal tơlơi kiăng kơ ƀing rŏh ayăt ta, jing ƀing mơnuih tuai, klao djik kơ 
ƀing ta. 

10Kâo, ƀing ayŏng adơi rai hrŏm hăng kâo laih anŭn ƀing ding kơna kâo, ăt brơi 
kơ ƀing ană plei ta čan mă prăk laih anŭn pơdai mơ̆n. Samơ̆ ră anai brơi kơ ƀing 
ta lui hĭ bĕ tơlơi sat kiăng kơ ƀing gơ̆ kla glaĭ anŭn! 

11Brơi kơ ƀing gih lŏm lui hĭ bĕ hơnưh ƀing gơñu đo̱m kơ ƀing gih: Anŭn jing 
prăk, pơdai, ia boh kơƀâo ƀôdah ia rơmuă ôliwơ yơh. Laih anŭn ră anai, brơi kơ 
ƀing ta brơi glaĭ mơtam bĕ kơ ƀing gơ̆ hơdôm đang hơma, đang boh kơƀâo, đang 
ôliwơ laih anŭn khul sang dŏ ƀing gơ̆.” 

12Ƀing khua djă̱ akŏ laĭ glaĭ, “Ƀing gơmơi či ngă tui hăng tơlơi ih pơtă yơh. Ƀing 
gơmơi či brơi glaĭ lŏn kŏng ngăn ƀing gơ̆ laih anŭn ƀu či mă glaĭ hơnưh hơget ôh 
mơ̆ng ƀing gơ̆.” Giŏng anŭn, kâo iâu rai ƀing khua ngă yang kiăng kơ ƀing gơ̆ dưi 
ngă gơ̆ng jơlan tơdang ƀing khua djă̱ akŏ ƀuăn rơ̆ng ƀing gơñu či ngă tui tơlơi 
ƀuăn ƀing gơñu hơmâo ƀuăn laih. 

13Kâo ăt tŏh hĭ hơdrăng kơiăng kâo hlak buh, tơtŭh hĭ kơdŭng ao phyung kâo 
ƀơi anăp gơñu laih anŭn laĭ tui anai, “Tơdah hlơi pô amăng ƀing gih ƀu ngă tui 
ôh tơlơi ƀing gơñu hơmâo ƀuăn rơ̆ng laih, Ơi Adai či tơtŭh tơbiă hĭ ƀing gơñu 



1013 

 

 
© 2013 Jơrai Bible Association. 

  
 

 

hrup hăng anai mơ̆n. Ơi Adai či mă pơđuaĭ hĭ sang dŏ gơñu wơ̆t hăng abih bang 
gơnam ƀing gơñu hơmâo laih anŭn ƀu či pioh glaĭ kơ ƀing gơñu gơnam hơget 
gĕt ôh.” Ƀơi mông anŭn, abih bang ƀing pơjơnum glaĭ pơ anih anŭn laĭ, “Amen,” 
laih anŭn gơñu bơni hơơč kơ Yahweh. Giŏng anŭn, ƀing khua djă̱ akŏ anŭn ngă 
tui hăng tơlơi ƀing gơñu hơmâo ƀuăn rơ̆ng laih yơh. 

Tơlơi Čơmah Rơhao Nehemyah 

14Tơdang amăng pluh-dua thŭn kâo jing khua kwar čar wai lăng anih lŏn Yudah, 
anŭn jing čơdơ̆ng mơ̆ng thŭn tal duapluh pơtao Artaksekses jing pơtao prŏng 
tơl truh thŭn tal klâopluh-dua ñu, kâo wơ̆t hăng ƀing ding kơna kâo ƀu ƀơ̆ng ôh 
gơnam ƀơ̆ng tui hăng črăn ƀing ană plei năng pioh laih kơ sa čô khua kwar čar. 

15Samơ̆ rĭm ƀing khua kwar čar hlâo adih, jing ƀing rai hlâo kơ kâo, ƀing gơñu 
pơjing rai laih sa tơlơi kơtraŏ kơ ƀing ană plei anai laih anŭn hơmâo pơđar ƀing 
ană plei brơi laih pă̱pluh prăk kăk amrăk rĭm hrơi thim kơ gơnam ƀơ̆ng laih 
anŭn tơpai boh kơƀâo. Wơ̆t tơdah ƀing ding kơna gơñu ăt ngă khua kơtư̆ juă 
ƀing ană plei mơ̆n. Samơ̆ kâo ngă phara ƀu hrup hăng anŭn ôh, yuakơ kâo huĭ 
pơpŭ kơ Ơi Adai ta. 

16Kâo yua abih bang tơlơi kơtang kâo kiăng kơ ma̱n pơdơ̆ng glaĭ pơnăng plei laih 
anŭn ƀu hơduah mă lŏn kŏng ngăn ôh. Abih bang ƀing hlơi pô mă bruă kơ kâo, 
le̱ng kơ pơgop hăng kâo amăng tơlơi ma̱n pơdơ̆ng soh sel. 

17Hloh kơ anŭn dơ̆ng, ƀing mơnuih juăt ƀơ̆ng huă hrŏm hăng kâo ƀơi kơƀa̱ng 
ƀơ̆ng huă hơmâo truh kơ sa-rơtuh rơmapluh čô ƀing Yehudi wơ̆t hăng ƀing khua 
djă̱ akŏ gơñu jing ƀing Yehudi mơ̆n, rơngiao kơ ƀing tuai rai pơ kâo mơ̆ng ƀing 
lŏn čar ju̱m dar. 

18Rĭm hrơi arăng juăt yŏng gơnam ƀơ̆ng huă kơ ƀing gơmơi sa drơi rơmô, năm 
drơi triu hiam hloh, lu čim brĭm laih anŭn amăng rĭm pluh hrơi arăng ba rai tơpai 
djŏp mơta. Samơ̆ kâo thâo anai jing bruă grơ̆ng glăm kơtraŏ biă mă kơ ƀing ană 
plei, tui anŭn kâo ƀu kiăng pơđar hơget ôh kiăng kơ hơmâo hơdôm gơnam ƀơ̆ng 
huă tui hăng sa čô khua prŏng juăt hơmâo anŭn. 

19Ơ Ơi Adai hơi, kâo iâu laĭ Ih, rơkâo kơ Ih anăm wơr hĭ ôh kiăng kơ yap kơnăl 
kơ kâo abih bang bruă kâo hơmâo ngă laih kơ ƀing ană plei anai. 

Nehemyah 6 

Hơdră Jơlan Pơkơdơ̆ng Glaĭ Hăng Nehemyah 

1Sanballat, Tôbiah, Gesem mơnuih Arab laih anŭn abih bang ƀing rŏh ayăt ta 
pơkŏn hơmư̆ laih ƀing ta hơmâo pơdơ̆ng glaĭ giŏng laih pơnăng plei laih anŭn 
ƀu hơmâo anih hŏng dơ̆ng tah ƀơi pơnăng anŭn, samơ̆ hlak anŭn ƀing ta aka 
pơdơ̆ng đĭ ôh hơdôm bah amăng ƀơi amăng ja̱ng. 

2Tui anŭn, Sanballat laih anŭn Gesem mơit rai kơ kâo sa tơlơi pơthâo kiăng kơ 
kâo nao bưp hăng ƀing gơñu ƀơi sa boh plei amăng khul plei pla amăng tơdron 
tơhnă̱ Ônô. Anai jing sa mơneč gơñu kiăng kơ ngă sat kơ kâo yơh. 

3Tui anŭn, kâo pơkiaŏ ƀing ding kơna nao laĭ kơ ƀing gơñu tui anai, “Kâo hlak 
ngă bruă yom pơphan biă mă, hiư̆m kâo dưi lui hĭ bruă anai kiăng kơ trŭn nao 
bưp ƀing gih pơ anih anŭn lĕ? Kâo ƀu dưi lui hĭ bruă anai kiăng kơ nao bưp ƀing 
gih ôh.” 

4Pă̱ wơ̆t mơtam ƀing gơñu mơit rai kơ kâo tơlơi laĭ pơthâo hrup hăng anŭn, 
samơ̆ rĭm wơ̆t kâo hơngah ƀu kiăng bưp ôh laih anŭn laĭ glaĭ kơ ƀing gơñu hrup 
hăng kâo laĭ glaĭ hlâo soh sel. 

5Giŏng anŭn, Sanballat pơkiaŏ rai sa čô amăng ƀing ding kơna ñu pơ kâo wơ̆t 
hăng tơlơi laĭ pơthâo tal rơma. Hră anai ñu mơit rai samơ̆ ñu ƀu klŏp kơđŏm hĭ 
ôh. 

6Amăng hră anŭn čih tui anai: “Gesem ră ruai kơ kâo tơlơi anai hing hyu djŏp 
djang amăng lu lŏn čar tui anai: Ih laih anŭn ƀing ană plei Yehudi gir kiăng kơ 
tơgŭ pơkơdơ̆ng glaĭ hăng pơtao prŏng yơh tơl ƀing gih ma̱n pơdơ̆ng đĭ pơnăng 
plei. Hloh kơ anŭn dơ̆ng, tơlơi hing hyu anŭn ăt laĭ tui anai dơ̆ng mơ̆n: Ih kiăng 
kơ pơjing ih pô jing pơtao. 

7Laih anŭn, ih ăt hơmâo ruah lui laih ƀing pô pơala kiăng kơ pơhaih hơmâo sa 
čô pơtao amăng plei Yerusalaim, anih lŏn Yudah. Sĭt pơtao prŏng či hơmư̆ kơ 
tơlơi anai yơh, tui anŭn kâo kiăng kơ ih rai bĕ, brơi kơ ƀing ta pơhiăp pơruai 
hăng tơdruă kơ tơlơi anai.” 

8Kâo mơit kơ ñu tơlơi laĭ glaĭ tui anai, “Ƀu hơmâo tơlơi hơget ôh amăng tơlơi ih 
pơhiăp anŭn jing sĭt. Ih kơnơ̆ng pơčeh mă tơlơi pơhiăp anai ih pô đôč yơh.” 

9Abih bang ƀing gơñu gir kiăng pơhuĭ hĭ ƀing ta kiăng kơ ƀing ta lui hĭ bruă ma̱n 
pơdơ̆ng glaĭ anŭn. Samơ̆ kâo iâu laĭ, “Ơ Ơi Adai ăh, ră anai rơkâo kơ Ih pơkơtang 
brơi kơ kâo đa bĕ!” 

10Tơdơi kơ anŭn, kâo nao čuă ngui Semayah, jing ană đah rơkơi Delayah tơčô 
Mehêtabêl, jing pô ƀu dưi tơbiă gah rơngiao kơ sang ñu pô ôh. Ñu laĭ hăng kâo 
tui anai, “Brơi dua ta khŏm nao đuaĭ kơdŏp bĕ pơ anih Rơgoh Hiam amăng Sang 
Yang Ơi Adai laih anŭn krư̆ kăl hĭ abih bang bah amăng Sang Yang, yuakơ ƀing 
rŏh ayăt hlak rai kiăng pơdjai hĭ ih. Čơdơ̆ng mơ̆ng ră anai, tơdang mlam yơh ƀing 
gơñu či rai kiăng pơdjai hĭ ih.” 

11Samơ̆ kâo laĭ glaĭ, “Kâo ƀu djơ̆ jing sa čô mơnuih le ̱ l đuaĭ kơdŏp ôh. Ih pơmĭn 
kâo či gir đuaĭ kơdŏp amăng Sang Yang kiăng kơ pơklaih hĭ tơlơi hơdip kâo pô 
hă? Kâo ƀu či ngă tui hăng anŭn ôh!” 



1015 

 

 
© 2013 Jơrai Bible Association. 

  
 

 

12Tơdang kâo pơmĭn kơ tơlơi anŭn, kâo thâo krăn Ơi Adai ƀu hơmâo pơhiăp 
hăng Semayah ôh, samơ̆ ñu laĭ lui hlâo pơkơđiăng brơi kơ kâo anŭn yuakơ 
Tôbiah yơh wơ̆t hăng Sanballat hơmâo apăh laih ñu. 

13Ƀing gơñu apăh Semayah kiăng kơ pơhuĭ kâo tui anŭn ƀing gơñu či pơgŏ̱ kâo 
ngă soh yơh tơdah kâo đuaĭ kơdŏp pơ Sang Yang. Giŏng anŭn, ƀing gơñu či 
pơrăm hĭ kơnuih bruă hiam kâo laih anŭn kiăng pơmlâo hĭ kâo yơh. 

14Kâo iâu laĭ tui anai, “Ơ Ơi Adai ăh, rơkâo kơ Ih anăm wơr bĭt hĭ ôh Tôbiah hăng 
Sanballat laih anŭn pơkơhma̱l hĭ ƀing gơñu bĕ yuakơ hơget tơlơi ƀing gơñu 
hơmâo ngă laih. Laih anŭn rơkâo kơ Ih anăm wơr bĭt hĭ lơi kơ tơlơi pô pơala 
HʼNoadiah sat anŭn wơ̆t hăng abih bang pô pơala pơkŏn jing ƀing hơmâo gir ngă 
laih kiăng kơ pơhuĭ hĭ kâo.” 

Tơlơi Pơgiŏng Hĭ Pơnăng Plei 

15Tơdơi kơ rơmapluh-dua hrơi mă bruă, ƀing ta hơmâo pơgiŏng hĭ laih pơnăng 
plei ƀơi hrơi tal duapluh-rơma blan Elul. 

16Tơdang abih bang ƀing rŏh ayăt amăng lu lŏn čar ju̱m dar ta hơmư̆ kơ tơlơi 
anai, ƀing gơñu huĭ hyưt hăng mlâo biă mă yơh, yuakơ abih bang mơnuih thâo 
krăn Ơi Adai hơmâo djru laih ƀing ta kiăng pơgiŏng hĭ bruă anai yơh. 

17Tơdang amăng hơdôm hrơi anŭn, ƀing khua djă̱ akŏ ƀing Yehudi ăt dŏ mơit 
nao rai mơ̆n tơlơi laĭ pơthâo hăng Tôbiah. 

18Hơmâo lu mơnuih amăng ƀing Yehudi ƀuăn rơ̆ng đuaĭ tui Tôbiah, yuakơ 
tơhmua Tôbiah jing ƀing Yehudi anăn ñu Sekhanyah, ană đah rơkơi Arah. Hloh 
kơ anŭn dơ̆ng, ană đah rơkơi Tôbiah jing Yêhôhanan dŏ kơ sa čô ană đah kơmơi 
ƀing Yehudi mơ̆n, laih anŭn pô đah kơmơi anai jing ană Mesullam, jing ană đah 
rơkơi Berekyah. 

19Ƀing ană plei ăt ruai glaĭ hăng kâo kơ hơdôm bruă hiam Tôbiah hơmâo ngă 
laih, laih anŭn ƀing gơñu ăt ruai glaĭ kơ Tôbiah hơget tơlơi kâo pơhiăp laih mơ̆n. 
Tôbiah ăt dŏ mơit rai nanao hră ñu mơ̆n kiăng kơ pơhuĭ hĭ kâo. 

Nehemyah 7 

1Tơdơi kơ ƀing ta hơmâo pơdơ̆ng đĭ giŏng laih pơnăng plei, kâo ăt hơmâo 
pơdơ̆ng đĭ laih mơ̆n hơdôm amăng ja̱ng plei laih anŭn ƀing khua ngă yang ăt jao 
bruă laih mơ̆n kơ ƀing gak wai Sang Yang, ƀing adoh laih anŭn ƀing Lêwi pơkŏn. 

2Kâo jao kơ dua čô ayŏng adơi kâo kiăng kơ răng wai plei prŏng Yerusalaim, 
anŭn jing Hanani laih anŭn Hananyah, jing pô khua wai lăng anih kơđông kơjăp. 
Hananyah jing sa čô tŏng ten hăng huĭ pơpŭ kơ Ơi Adai hloh kơ ƀing pơkŏn yơh. 

3Kâo ăt pơtă kơ ƀing gơñu tui anai, “Anăm pŏk ôh amăng ja̱ng plei Yerusalaim 
amăng mơguah ưm, samơ̆ tơl yang hrơi tơbiă kăh dưi pŏk. Laih anŭn brơi krư̆ 
khuă hĭ bĕ hơdôm amăng ja̱ng plei hlâo kơ yang hrơi le ̆  tơdang ƀing gak wai 

amăng ja̱ng hlak ăt dŏ mă bruă mơ̆n. Brơi kơ ƀing gih ruah mă bĕ ƀing ană plei 
dŏ amăng lăm plei Yerusalaim kơplăh nao rai kiăng kơ gak wai plei, laih anŭn 
đơđa amăng ƀing gơñu dŏ gak wai ƀơi hơdôm anih hơmâo pơjao laih, đơđa 
rơbat hyu kơtuai anih jĕ sang dŏ gơñu pô yơh.” 

Anăn Ƀing Wơ̆t Glaĭ Mơ̆ng Lŏn Čar Tuai 
(Ezra 2:1-70) 

4Plei Yerusalaim jing sa boh plei prŏng rơhaih rơhông biă mă, samơ̆ kơnơ̆ng ƀiă 
đôč mơnuih dŏ amăng anŭn, laih anŭn arăng pơdơ̆ng đĭ sang dŏ aka lu ôh. 

5Tui anŭn, Ơi Adai mă bruă amăng pran jua kâo kiăng kơ pơƀut glaĭ ƀing ană 
plei, ƀing khua djă̱ akŏ laih anŭn ƀing khua moa ană plei kiăng kơ yap glaĭ abih 
akŏ mơnuih tui hăng kơnung djuai ƀing gơ̆ pô. Kâo hơduah ƀuh hră čih pioh ƀing 
tơpul mơnuih wơ̆t glaĭ mơ̆ng lŏn čar tuai tal sa hlâo adih. Anai yơh jing tơlơi 
arăng hơmâo čih pioh amăng hră anŭn: 

6Hơmâo lu mơnuih amăng ƀing wơ̆t glaĭ tơbiă mơ̆ng kwar čar Babilon. Ƀing 
gơñu wơ̆t glaĭ pơ plei Yerusalaim hăng pơ plei pơkŏn amăng anih lŏn Yudah, laih 
anŭn rĭm čô wơ̆t glaĭ pơ plei pla ñu pô yơh. Ƀing sang anŏ gơñu hơmâo hơdip 
laih amăng lŏn čar Babilon čơdơ̆ng mơ̆ng pơtao prŏng Nebukhadnezzar hơmâo 
mă pơđuaĭ hĭ laih ƀing gơñu nao pơ anŭn jing hlŭn mơnă. 

7Ƀing khua djă̱ akŏ gơñu jing Zeruƀabel, Yêsua, Nehemyah, Azaryah, Raamiah, 
Nahamani, Mordekai, Bilsan, Misperet, Bigwai, Nehum laih anŭn Baanah. Anai 
yơh jing kơnung djuai Israel, wơ̆t hăng mrô mơnuih mơ̆ng rĭm kơnung djuai, jing 
ƀing wơ̆t glaĭ mơ̆ng lŏn čar tuai: 

8Kơnung djuai Paros hơmâo dua-rơbâo sa-rơtuh tơjuhpluh-dua čô, 

9kơnung djuai Sephatyah hơmâo klâo-rơtuh tơjuhpluh-dua čô, 

10kơnung djuai Arah hơmâo năm-rơtuh rơmapluh-dua čô, 

11kơnung djuai Yêsua hăng Yôab jing ană tơčô Pahat-Môab hơmâo dua-rơbâo 
sapăn-rơtuh pluh-sapăn čô, 

12kơnung djuai Ilam hơmâo sa-rơbâo dua-rơtuh rơmapluh-pă̱ čô, 

13kơnung djuai Zattu hơmâo sapăn-rơtuh pă̱pluh-rơma čô, 

14kơnung djuai Zakai hơmâo tơjuh-rơtuh nămpluh čô, 

15kơnung djuai Binnui hơmâo năm-rơtuh pă̱pluh-sapăn čô, 

16kơnung djuai Bebai hơmâo năm-rơtuh duapluh-sapăn čô, 

17kơnung djuai Azgad hơmâo dua-rơbâo klâo-rơtuh duapluh-dua čô, 

18kơnung djuai Adônikam hơmâo năm-rơtuh nămpluh-tơjuh čô, 

19kơnung djuai Bigwai hơmâo dua-rơbâo nămpluh-tơjuh čô, 

20kơnung djuai Adin hơmâo năm-rơtuh rơmapluh-rơma čô, 

21kơnung djuai Ater, anăn ñu pơkŏn dơ̆ng jing Hezêkiyah, hơmâo duapănpluh-
sapăn čô, 

22kơnung djuai Hasum hơmâo klâo-rơtuh duapluh-sapăn čô, 

23kơnung djuai Bêzai hơmâo klâo-rơtuh duapluh-pă̱ čô, 

24kơnung djuai Harip hơmâo sa-rơtuh pluh-dua čô, 

25kơnung djuai Gibeôn hơmâo duapănpluh-rơma čô. Anai jing ƀing kơnung 
djuai, jing ƀing hlâo adih ƀing ơi adon gơñu hơmâo hơdip laih amăng plei pla 
gah yŭ anai, ăt wơ̆t glaĭ mơ̆n: 

26Ƀing mơnuih mơ̆ng plei Bêtlehem laih anŭn plei Netôphat hơmâo sa-rơtuh 
sapănpluh-sapăn čô, 

27ƀing mơnuih mơ̆ng plei Anathôt hơmâo sa-rơtuh duapluh-sapăn čô, 

28ƀing mơnuih mơ̆ng plei Azmawet hơmâo pă̱pluh-dua čô, 

29ƀing mơnuih mơ̆ng plei Kiriat-Yearim, plei Kephirah laih anŭn plei Beêrôt 
hơmâo tơjuh-rơtuh pă̱pluh-klâo čô, 

30ƀing mơnuih mơ̆ng plei Ramah hăng Gaba hơmâo năm-rơtuh duapluh-sa čô, 

31ƀing mơnuih mơ̆ng plei Mikmas hơmâo sa-rơtuh duapluh-dua čô, 

32ƀing mơnuih mơ̆ng plei Bêthêl laih anŭn plei Ai hơmâo sa-rơtuh duapluh-
klâo čô, 

33ƀing mơnuih mơ̆ng plei Nebô pơkŏn hơmâo rơmapluh-dua čô, 

34ƀing mơnuih mơ̆ng plei Ilam pơkŏn hơmâo sa-rơbâo dua-rơtuh rơmapluh-
pă̱ čô, 

35ƀing mơnuih mơ̆ng plei Harim hơmâo klâo-rơtuh duapluh čô, 

36ƀing mơnuih mơ̆ng plei Yerêhô hơmâo klâo-rơtuh pă̱pluh-rơma čô, 

37ƀing mơnuih mơ̆ng plei Lôd, plei Hadid laih anŭn plei Ônô hơmâo tơjuh-rơtuh 
duapluh-sa čô, 

38ƀing mơnuih mơ̆ng plei Senaah hơmâo klâo-rơbâo duapăn-rơtuh klâopluh čô. 

39Anai jing kơnung djuai ƀing khua ngă yang wơ̆t glaĭ mơ̆ng lŏn čar tuai: Kơnung 
djuai Yedayah, jing ană tơčô Yêsua, hơmâo duapăn-rơtuh tơjuhpluh-klâo čô, 

40kơnung djuai Immer hơmâo sa-rơbâo rơmapluh-dua čô, 

41kơnung djuai Pashur hơmâo sa-rơbâo dua-rơtuh pă̱pluh-tơjuh čô, 

42kơnung djuai Harim hơmâo sa-rơbâo pluh-tơjuh čô. 

43Anai jing ƀing kơnung djuai Lêwi, jing ƀing wơ̆t glaĭ mơ̆ng lŏn čar tuai: Kơnung 
djuai Yêsua laih anŭn kơnung djuai Kadmiel, jing ană tơčô Hôdawiah, hơmâo 
tơjuhpluh-pă̱ čô. 

44Anai jing ƀing thâo ayŭ wơ̆t glaĭ: Kơnung djuai Asap hơmâo sa-rơtuh pă̱pluh-
sapăn čô. 

45Anai jing ƀing gak wai Sang Yang Ơi Adai wơ̆t glaĭ: Kơnung djuai Sallum, Ater, 
Talmôn, Akkub, Hatita laih anŭn Sôbai, hơmâo sa-rơtuh klâopluh-sapăn čô. 

46Anai jing ƀing juăt mă bruă amăng sang yang, jing ƀing wơ̆t glaĭ mơ̆ng lŏn čar 
tuai: Ƀing ană tơčô Ziha, Hasupha, Taƀaôt, 

47Kerôs, Sia, Padôn, 

48Lebanah, Hagaba, Salmai, 

49Hanan, Giđêl, Gahar, 

50Reayah, Rezin, Nekôda, 

51Gazzam, Uzza, Paseah, 

52Bêsai, Meunim, Nephusim, 

53Bakbuk, Hakupha, Harhur, 

54Bazlut, Mehida, Harsa, 

55Barkôs, Sisera, Temah, 

56Neziah laih anŭn Hatipha. 

57Anai jing ană tơčô ƀing ding kơna Solomôn, jing ƀing wơ̆t glaĭ mơ̆ng lŏn čar 
tuai: Ƀing ană tơčô Sôtai, Sôphêret, Perida, 

58Yaala, Darkôn, Giđêl, 

59Sephatyah, Hattil, Pôkheret-Hazzebaim laih anŭn Amôn. 

60Mrô yap abih bang kơnung djuai ƀing ding kơna sang yang laih anŭn ƀing ding 
kơna Solomôn, jing ƀing wơ̆t glaĭ mơ̆ng lŏn čar tuai hơmâo klâo-rơtuh 
duapănpluh-dua čô. 

61Ƀing gah yŭ anai jing ƀing wơ̆t glaĭ mơ̆ng khul plei pla Tel Melah, Tel Harsa, 
Kerub, Ađôn laih anŭn Immer, samơ̆ ƀing gơñu ƀu thâo ruai glaĭ ôh mơ̆ng ơi adon 
pă gơñu tơbiă rai laih mơ̆ng ƀing kơnung djuai Israel: 

62ană tơčô Delayah, Tôbiah laih anŭn Nekôda anŭn hơmâo năm-rơtuh pă̱pluh-
dua čô. 

63Anai yơh jing ƀing khua ngă yang ƀu thâo krăn ôh mơ̆ng ơi adon pă gơñu tơbiă 
rai: Ană tơčô Hôbaiah, Hakkôz laih anŭn Barzillai. Hlâo adih, sa čô đah rơkơi 

pơdŏ hăng sa čô đah kơmơi ană Barzillai, jing mơnuih mơ̆ng anih lŏn Gelaad, 
yuakơ anŭn yơh, ñu ăt mă anăn kơ ñu pô jing Barzillai mơ̆n tui hăng kơnung 
djuai tơhmua ñu. 

64Ƀing khua ngă yang anŭn hơduah glaĭ kơnung djuai gơñu mơ̆ng ơi adon pă 
gơñu tơbiă rai, samơ̆ ƀu thâo ruai glaĭ ôh. Tui anŭn, arăng ƀu yap ƀing gơñu jing 
ƀing khua ngă yang ôh yuakơ ƀing gơñu ƀu rơgoh ôh tui hăng tơlơi phiăn. 

65Hơnŭn yơh, pô khua ba akŏ ƀing Israel pơtă kơ ƀing gơñu tui anai, ƀing gơñu 
ƀu dưi ƀơ̆ng ôh hơget gơnam ƀơ̆ng jing gơnam pơyơr rơgoh hiam kơ Ơi Adai, 
tơl hơmâo sa čô khua ngă yang dưi tơña hơduah tơlơi kiăng Ơi Adai hăng tơlơi 
ngă Urim laih anŭn Tummim amơĭ kăh gơñu dưi ƀơ̆ng. 

66Mrô yap abih bang ƀing Israel wơ̆t glaĭ mơ̆ng plei prŏng Babilon hơmâo 
pă̱pluh-dua-rơbâo klâo-rơtuh nămpluh čô; 

67hrŏm hăng ƀing gơñu hơmâo tơjuh-rơbâo klâo-rơtuh klâopluh-tơjuh čô ƀing 
ding kơna đah rơkơi đah kơmơi; ƀing gơñu ăt hơmâo dua-rơtuh pă̱pluh-rơma čô 
ƀing đah rơkơi đah kơmơi, jing ƀing thâo ayŭ. 

68Ƀing gơñu hơmâo tơjuh-rơtuh klâopluh-năm drơi aseh, dua-rơtuh pă̱pluh-
rơma drơi aseh glưn, 

69pă̱-rơtuh klâopluh-rơma drơi aseh samô laih anŭn năm-rơbâo tơjuh-rơtuh 
duapluh drơi aseh glai. 

70Hơmâo đơđa ƀing khua djă̱ akŏ kơnung djuai pơyơr khul gơnam pơyơr rơngai 
kiăng kơ djru kơ bruă mă ma̱n pơdơ̆ng glaĭ Sang Yang. Pô khua prŏng kwar čar 
anŭn pơyơr pơ anih pioh gơnam sa-rơbâo drakma mah, rơmapluh boh mŏng 
laih anŭn rơma-rơtuh klâopluh blah ao kiăng brơi kơ ƀing khua ngă yang. 

71Đơđa ƀing khua djă̱ akŏ kơnung djuai pơyơr pơ anih pioh gơnam dua-
rơbăn drakma mah laih anŭn dua-rơbâo dua-rơtuh mina amrăk. 

72Mrô pơtŭm abih bang gơnam brơi pơyơr mơ̆ng ƀing ană plei jing dua-
rơbăn drakma mah, dua-rơbâo mina amrăk laih anŭn nămpluh-tơjuh blah ao kơ 
ƀing khua ngă yang. 

73Tui anŭn, abih bang ƀing Israel jing ƀing khua ngă yang, ƀing Lêwi, ƀing gak 
wai amăng ja̱ng plei, ƀing thâo ayŭ laih anŭn ƀing ding kơna mă bruă amăng 
Sang Yang, hrŏm hăng ƀing Israel dŏ glaĭ pơkŏn, dŏ amăng plei pla gơñu pô yơh. 

Ezra Đŏk Tơlơi Juăt 

Amăng blan tal tơjuh, abih bang ƀing Israel hơmâo glaĭ dŏ laih amăng plei pla 
gơñu pô. 

Nehemyah 8 

ơjơnum glaĭ amăng plei prŏng Yerusalaim, amăng anih suĕk gah lăm jĕ ƀơi 
amăng ja̱ng Ia. Ƀing gơñu rơkâo kơ Ezra mă tơbiă Hơdrôm Hră Tơlơi Juăt Môseh, 

yuakơ Ezra jing khua ngă yang laih anŭn ăt jing pô nai thâo hluh Tơlơi Juăt mơ̆n 
jing hră Yahweh hơmâo brơi laih kơ ƀing Israel mơ̆ng Môseh. 

2Tui anŭn, Ezra ba hră Tơlơi Juăt anŭn nao pơ anăp ƀing ană plei pơjơnum glaĭ 
anŭn: Anŭn jing ƀơi anăp ƀing đah rơkơi, đah kơmơi laih anŭn ƀơi anăp abih 
bang ƀing čơđai jing ƀing hlơi pô prŏng ƀiă dưi thâo hluh yơh. 

3Ƀơi anih suĕk anŭn yơh, ñu đŏk kraih mơ̆ng hră Tơlơi Juăt anŭn kơ ƀing ană 
plei anŭn čơdơ̆ng mơ̆ng mơguah hlŏng truh kơ yang hrơi dơ̆ng, laih anŭn abih 
bang ƀing gơñu hơmư̆ pơñen biă mă kơ Hơdrôm Hră Tơlơi Juăt anŭn. 

4Ezra dŏ dơ̆ng ƀơi sa boh adri̱ng kơyâo glông jing anih arăng pơkra laih kơ tơlơi 
pơjơnum anai. Ƀing mơnuih anai yơh dŏ dơ̆ng jĕ ƀơi gah hơnuă ñu: Matityah, 
Sema, Anaiah, Uriah, Hilkiyah laih anŭn Maasêyah; laih anŭn ƀing mơnuih anai 
dŏ dơ̆ng jĕ ƀơi gah ieo ñu: Pedayah, Misael, Malkiyah, Hasum, Hasbađanah, 
Zekharyah laih anŭn Mesullam. 

5Tơdang Ezra dŏ dơ̆ng ƀơi ngŏ adri̱ng kơyâo anŭn gah ngŏ kơ ƀing ană plei, abih 
bang ƀing gơñu lăng nao pơ Ezra soh sel. Tơdang Ezra pŏk hră Tơlơi Juăt kiăng 
kơ đŏk, abih bang ƀing gơñu tơgŭ dŏ dơ̆ng yơh. 

6Ezra laĭ tui anai, “Bơni hơơč kơ Yahweh, jing Ơi Adai prŏng prin!” Giŏng anŭn, 
abih bang ƀing ană plei yơr đĭ tơngan gơñu pơ ngŏ kiăng kơ bơni hơơč laih anŭn 
laĭ glaĭ, “Amen! Amen!” Ƀing gơñu tŏ tơŭt, bon hăng kơkuh pơpŭ kơ Yahweh 
hăng ƀo ̆  mơta gơñu akŭp trŭn ƀơi lŏn. 

7Giŏng anŭn, ƀing gơñu tơgŭ dơ̆ng laih anŭn ƀing Lêwi hơmâo anăn gah yŭ anai 
yơh pơblang brơi Tơlơi Juăt kơ ƀing gơñu: Yêsua, Bani, Sêrêbyah, Yamin, Akkub, 
Sabbethai, Hôdiah, Maasêyah, Kelita, Azaryah, Yôzabad, Hanan laih anŭn 
Pelatyah. 

8Ƀing gơñu đŏk mơ̆ng Hơdrôm Hră Tơlơi Juăt Ơi Adai anŭn laih anŭn pŏk 
pơblang hơget Tơlơi Juăt anŭn kiăng laĭ. Tui anŭn, ƀing ană plei dưi thâo hluh 
yơh hơget tơlơi arăng hơmâo đŏk laih. 

9Tơdang ƀing ană plei hơmư̆ hơdôm tơlơi amăng hră Tơlơi Juăt hơduah kiăng, 
ƀing gơñu bă hăng tơlơi pơpư̆ pran jua laih anŭn ƀing gơñu čơdơ̆ng hia yơh. Tui 
anŭn, Nehemyah, jing khua prŏng kwar čar anŭn, Ezra, jing khua ngă yang ăt jing 
nai thâo hluh Tơlơi Juăt mơ̆n, laih anŭn ƀing Lêwi, jing ƀing pŏk pơblang kơ ƀing 
ană plei, pơhiăp hăng ƀing ană plei tui anai, “Hrơi anai jing hrơi rơgoh hiam kơ 
Yahweh Ơi Adai gih yơh, tui anŭn ƀing gih anăm kơŭ kơuăn ôh laih anŭn kŏn čŏk 
hia lơi. 

10Ră anai glaĭ pơ sang bĕ laih anŭn hơmâo tơlơi phet. Prap pre bĕ gơnam ƀơ̆ng 
jơma̱n laih anŭn ia boh kơƀâo hiam laih anŭn pơpha brơi bĕ hăng ƀing hlơi pô 
ƀu hơmâo djŏp ôh gơnam ƀơ̆ng. Hrơi anai jing hrơi rơgoh hiam kơ Yahweh ta, 
tui anŭn anăm rơngot hơning ôh. Tơlơi mơak Yahweh pha brơi kơ ƀing gih yơh 
jing tơlơi kơtang gih.” 

11Ƀing Lêwi nao pơjuh alum abih bang ƀing ană plei laih anŭn pơtă kơ ƀing gơ̆ 
ƀu brơi rơngot hơning ôh amăng hrơi rơgoh hiam anai. 

12Tui anŭn, abih bang ƀing ană plei nao ƀơ̆ng huă, mơñum mơak mơai laih anŭn 
ƀing gơñu ăt pha brơi hơget gơnam ƀơ̆ng ƀing gơñu hơmâo hăng pô pơkŏn, 
yuakơ hlak anai ƀing gơñu thâo hluh laih hơdôm boh hiăp arăng hơmâo pŏk 
pơblang laih kơ ƀing gơñu. 

Tơlơi Phet Khul Sang Than Jăng Jăi 

13Ƀơi hrơi tŏ tui, jing hrơi tal dua amăng blan tơjuh anŭn, ƀing djă̱ akŏ abih bang 
sang anŏ, wơ̆t hăng ƀing khua ngă yang laih anŭn ƀing Lêwi pơkŏn mơ̆n, nao pơ 
Ezra kiăng kơ hrăm hơdôm tơlơi pơtô mơ̆ng hră Tơlơi Juăt. 

14Tơdang ƀing gơñu thâo hluh tơlơi čih amăng Tơlơi Juăt, jing tơlơi Yahweh 
hơmâo pơđar laih mơ̆ng Môseh, ƀing gơñu thâo krăn ƀing Israel khŏm dŏ amăng 
khul sang pơkra jăng jai tơdang amăng tơlơi phet Sang Than Jăng Jăi. 

15Tui anŭn, ƀing gơñu brơi tơlơi laĭ pơthâo gah yŭ anai laih anŭn mơit nao djŏp 
anih amăng plei Yerusalaim wơ̆t hăng hơdôm plei pla pơkŏn mơ̆n, “Tơbiă nao 
bĕ amăng tring bŏl čư̆ laih anŭn ba glaĭ bĕ khul than kơyâo hơmâo lu hla hrup 
hăng: Than kơyâo ôliwơ, than kơyâo ôliwơ glai, than kơyâo đung kri laih anŭn 
than kơyâo pơkŏn dơ̆ng, kiăng kơ pơkra khul sang than tui hăng tơlơi arăng 
hơmâo čih pioh laih amăng hră Tơlơi Juăt.” 

16Tui anŭn, ƀing ană plei tơbiă nao hăng ba glaĭ khul than kơyâo pơ plei prŏng 
Yerusalaim laih anŭn pơdơ̆ng đĭ sang than anŭn ƀơi gah ngŏ bơbŭng sang tơhnă̱ 
gơñu pô yơh, amăng đang gah rŏng sang gơñu, amăng wăl tơdron Sang Yang Ơi 
Adai, ƀôdah amăng anih tŏng krah plei jĕ ƀơi amăng ja̱ng Ia laih anŭn jĕ ƀơi 
amăng ja̱ng Ephraim. 

17Abih bang ƀing ană plei, jing ƀing wơ̆t glaĭ mơ̆ng lŏn čar tuai le̱ng kơ pơdơ̆ng 
đĭ hơdôm sang than jăng jai laih anŭn dŏ amăng hơdôm sang anŭn. Anai yơh jing 
tơlơi djă̱ hơdơr prŏng hloh čơdơ̆ng mơ̆ng rơnŭk Yôsua ană đah rơkơi Nun hlŏng 
truh kơ hrơi anai, laih anŭn abih bang ƀing Israel hơmâo pran hăng mơak mơai 
prŏng biă mă. 

18Rĭm hrơi, čơdơ̆ng mơ̆ng hrơi tal sa amăng hrơi phet anŭn hlŏng truh kơ hrơi 
hơnăl tuč, Ezra đŏk mơ̆ng Hơdrôm Hră Tơlơi Juăt Ơi Adai. Ƀing gơñu djă̱ hơdơr 
tơlơi phet anŭn amăng tơjuh hrơi, laih anŭn ƀơi hrơi tal sapăn, ƀing gơñu 
pơjơnum kơkuh pơpŭ kiăng kơ pơjưh hĭ yơh tơlơi phet anŭn tui hăng tơlơi 
phiăn hơmâo čih laih amăng hră Tơlơi Juăt. 

Nehemyah 9 

Ƀing Israel Pơhaih Tơlơi Soh Gơñu 

1Ƀơi hrơi tal duapluh-pă̱ amăng blan anŭn mơ̆n, ƀing ană plei Israel pơƀut glaĭ 
hrŏm hơbĭt kŏm ƀơ̆ng huă laih anŭn čut hơô ao tâo laih anŭn pruai ƀruih lŏn ƀơi 

akŏ gơñu pô kiăng kơ pơrơđah kơ tơlơi ƀing gơñu rơngot hơning kơ tơlơi soh 
gơñu. 

2Hlâo kơ anŭn, ƀing gơñu ăt hơmâo pơčơlah hĭ laih mơ̆n gơñu pô mơ̆ng abih 
bang ƀing mơnuih tuai. Ƀing gơñu dŏ dơ̆ng pơ anih anŭn laih anŭn čơdơ̆ng 
pơhaih hơdôm tơlơi soh gơñu wơ̆t hăng tơlơi soh ƀing ơi adon gơñu hơmâo ngă 
laih hlâo adih. 

3Ƀing gơñu dŏ dơ̆ng pơ anih anŭn hơmư̆ tơdang arăng đŏk mơ̆ng Hơdrôm Hră 
Tơlơi Juăt Yahweh Ơi Adai ta kơplăh wăh klâo rơwang mông, laih anŭn ăt amăng 
klâo rơwang mông mơ̆n ƀing gơñu pơhaih tơlơi soh gơñu laih anŭn kơkuh pơpŭ 
kơ Yahweh Ơi Adai gơñu. 

4Pơ anih anŭn ăt hơmâo sa adri̱ng kơyâo kơ ƀing Lêwi dŏ dơ̆ng ƀơi anih anŭn, 
anŭn jing Yêsua, Bani, Kadmiel, Sebanyah, Bunni, Sêrêbyah, Bani laih anŭn 
Kenani. Ƀing gơñu iâu laĭ kraih hăng Yahweh Ơi Adai gơñu. 

5Ƀing Lêwi gah yŭ anai yơh iâu rai kiăng kơ kơkuh pơpŭ: Yêsua, Kadmiel, Bani, 
Hasabneiah, Sêrêbyah, Hôbiah, Sebanyah laih anŭn Pethahiah. Ƀing gơñu laĭ tui 
anai: “Tơgŭ bĕ laih anŭn bơni hơơč bĕ kơ Yahweh Ơi Adai gih; bơni hơơč bĕ kơ 
Ñu nanao hlŏng lar! Brơi bĕ kơ abih bang mơnuih bơni hơơč kơ anăn ang yang 
Ñu, Anăn Ñu jing prŏng hloh kơ tơlơi bơni hơơč ƀing ta ƀu dưi pơhiăp ƀôdah 
pơmĭn ôh.” 

Tơlơi Iâu Laĭ Pơhaih Tơlơi Soh 

6Giŏng anŭn, ƀing ană plei Israel iâu laĭ tui anai: “Ih yơh, Ơ Yahweh hơi, kơnơ̆ng 
hơjăn Ih yơh jing Yahweh; Ih pơjing rai khul tal adai wơ̆t hăng khul pơtŭ pơ adai 
glông hloh adih. Ih pơjing rai lŏn tơnah ia rơsĭ laih anŭn abih bang mơnơ̆ng 
mơnuă amăng anŭn; Ih pha brơi tơlơi hơdip kơ abih bang. Abih bang khul pơtŭ 
hăng adai adih bon kơkuh pơpŭ kơ Ih. 

7“Ơ Yahweh Ơi Adai ăh, Ih yơh jing Pô ruah mă laih Abram laih anŭn dui ba gơ̆ 
tơbiă mơ̆ng plei Ur amăng čar Kaldi laih anŭn Ih pơplih hĭ anăn gơ̆ jing Abraham. 

8Ih ƀuh pran jua ñu dŏ tŏng ten hăng Ih laih anŭn Ih pơjing tơlơi pơgop hăng gơ̆. 
Ih ƀuăn rơ̆ng kiăng kơ pha brơi gơ̆ anih lŏn ƀing Kanaan, ƀing Hit laih anŭn ƀing 
Amôr, anih lŏn ƀing Periz, ƀing Yebus laih anŭn ƀing Girgas, kiăng kơ jing anih 
lŏn kơ ƀing kơnung djuai gơ̆ či hơdip. Ih hơmâo djă̱ pioh laih tơlơi Ih ƀuăn rơ̆ng, 
yuakơ Ih jing tơpă hơnơ̆ng yơh. 

9“Ih ƀuh laih ƀing ơi adon gơmơi gleh tơnap amăng čar Êjip, laih anŭn Ih hơmư̆ 
laih tơlơi ƀing gơ̆ iâu kwưh kơ tơlơi djru ƀơi ia rơsĭ Mriah. 

10Ih brơi rai khul gru kơnăl mơsêh mơyang pơkơdơ̆ng glaĭ hăng pơtao Pharaoh, 
pơkơdơ̆ng glaĭ hăng abih ƀing khua moa ñu laih anŭn hăng abih ƀing ană plei 
amăng anih lŏn anŭn, yuakơ Ih thâo laih hiư̆m ƀing gơñu hơmâo kơtư̆ juă laih 
kơ ƀing ană plei Ih. Ih dưi hĭ laih, laih anŭn Anăn Ih ăt dŏ hing ang truh kơ ră 
anai. 

11Ih pơkăh pơpha laih ia rơsĭ jing jơlan rơbat kơ ƀing ană plei Ih Israel, laih anŭn 
dui ba ƀing gơ̆ găn ƀơi lŏn thu. Samơ̆ Ih pơƀlŭng pơdjai hĭ ƀing kiăng kiaŏ pơrai 
hĭ ƀing gơ̆ amăng anih ia dơlăm, hrup hăng boh pơtâo kơdram trŭn amăng ia 
rơsĭ păh pung kơtang. 

12Tơdang hrơi Ih dui ba laih ƀing gơ̆ hăng sa gơ̆ng kơthul laih anŭn tơdang mlam 
Ih dui ba ƀing gơ̆ hăng sa gơ̆ng apui kiăng brơi kơ ƀing gơ̆ tơlơi bơngač ƀơi jơlan 
ƀing gơ̆ rơbat. 

13“Ƀơi čư̆ Sinai yơh Ih trŭn rai mơ̆ng adai adih laih anŭn pơhiăp hăng ƀing ană 
plei Ih. Ih pha brơi laih kơ ƀing gơ̆ khul tơlơi phiăn tơpă hơnơ̆ng laih anŭn khul 
tơlơi juăt djơ̆ wơ̆t hăng khul tơlơi pơtă pơtăn laih anŭn tơlơi pơđar hiam klă. 

14Ih pơtô brơi laih kơ ƀing gơ̆ djă̱ pioh hrơi Saƀat rơgoh hiam laih anŭn Ih brơi 
kơ ƀing gơ̆ hơdôm tơlơi pơđar, tơlơi pơtă pơtăn laih anŭn tơlơi juăt Ih mơ̆ng 
ding kơna Ih Môseh yơh. 

15Tơdang ƀing gơ̆ ư̆ rơpa, Ih pha brơi kơ ƀing gơ̆ gơnam ƀơ̆ng mơ̆ng adai adih, 
laih anŭn tơdang ƀing gơ̆ mơhao ia, Ih brơi kơ ƀing gơ̆ ia mơñum mơ̆ng boh 
pơtâo prŏng. Ih pơtă laih kơ ƀing gơ̆ brơi mŭt nao tŭ mă anih lŏn jing anih lŏn Ih 
hơmâo ƀuăn brơi laih kiăng pha brơi kơ ƀing gơ̆. 

16“Samơ̆ ƀing ơi adon gơmơi anŭn jing hĭ pơgao ang khăng akŏ laih anŭn ƀing 
gơñu hơngah ƀu kiăng tui gưt ôh hơdôm tơlơi Ih pơđar. 

17Ƀing gơñu hơngah ƀu kiăng gưt tui ôh laih anŭn wơr bĭt hĭ abih bang tơlơi 
mơsêh mơyang Ih hơmâo ngă laih kiăng djru kơ ƀing gơñu. Yuakơ ƀing gơñu 
pơgao ang khăng akŏ yơh ƀing gơñu ruah laih khua ba akŏ kơ gơñu pô kiăng kơ 
wơ̆t glaĭ ngă hlŭn amăng lŏn čar Êjip dơ̆ng. Samơ̆ Ih jing Ơi Adai thâo pap brơi, 
jing Pô thâo pap, glưh pran jua laih anŭn akaih hil. Tơlơi khăp pap Ih jing prŏng 
prin laih anŭn Ih ƀu lui raih hĭ ƀing gơ̆ ôh. 

18Ƀing arăng pơkra rai laih kơ ƀing gơ̆ sa boh rup trah ană rơmô laih anŭn arăng 
laĭ, ‘Rup trah anai yơh jing yang gih, jing pô ba tơbiă laih ƀing gih mơ̆ng lŏn čar 
Êjip!’ Ơ Yahweh hơi, ƀing gơñu ƀrưh mơhiăh hĭ kơ Ih biă mă. 

19“Samơ̆ yuakơ tơlơi glưh pran jua Ih prŏng prin yơh, Ih ƀu lui raih hĭ ôh ƀing 
gơñu amăng tơdron ha̱r. Tui anŭn, Ih ƀu mă pơđuaĭ hĭ ôh gơ̆ng kơthul kiăng dui 
ba ƀing gơñu tơdang hrơi kŏn mă pơđuaĭ hĭ lơi gơ̆ng apui kiăng pơčrang brơi 
jơlan rơbat tơdang mlam. 

20Ih pha brơi Yang Bơngăt Hiam Ih kiăng kơ pơtă brơi kơ ƀing gơ̆ hơdôm tơlơi 
khŏm ngă tui; Ih čem rong ƀing gơ̆ hăng tơpŭng mana laih anŭn pha brơi kơ ƀing 
gơ̆ ia kiăng kơ mơñum nanao. 

21Abih pă̱pluh thŭn amăng tơdron ha̱r Ih pha brơi abih bang tơlơi ƀing gơ̆ kơƀah 
kiăng. Ao buh ƀing gơ̆ ƀu so phŏ hĭ ôh, laih anŭn tơkai ƀing gơ̆ kŏn brăh đĭ ruă 
lơi. 

22“Ih jao brơi laih kơ ƀing gơ̆ dưi blah juă hĭ lu lŏn čar laih anŭn ƀing kơnung 
djuai mơnuih, jing lŏn čar jĕ guai lŏn kơ ƀing gơ̆ pô. Ƀing gơñu blah dưi hĭ laih 
kơ pơtao Sihôn jing pơtao lŏn čar Hesbôn laih anŭn kơ pơtao Ôg jing pơtao lŏn 
čar Basan. 

23Ih pơlar rai laih ƀing ană tơčô ƀing gơ̆ lu kar hăng khul pơtŭ amăng adai adih, 
laih anŭn Ih brơi laih kơ ƀing ană tơčô anŭn dưi mŭt dŏ hơdip amăng anih lŏn 
jing anih Ih hơmâo pơtă laih kơ ƀing ơi adon gơñu kiăng kơ mŭt mă tŭ. 

24Ƀing gơñu mŭt nao blah mă tŭ laih anih lŏn Kanaan; Ih yơh hơmâo dưi hĭ laih 
kơ ƀing hơdip amăng anih lŏn Kanaan anŭn. Ih pha brơi laih kơ ƀing ană plei Ih 
tơlơi dưi tui hăng tơlơi ƀing gơ̆ kiăng kơ ngă kơ ƀing pơtao laih anŭn kơ ƀing 
ană plei amăng anih lŏn Kanaan anŭn yơh. 

25Ƀing ană plei Ih blah mă hĭ khul plei kơđông, anih lŏn kơmơ̆k, khul sang bă 
hăng mŭk dram, khul ia dơmŭn arăng klơi laih, khul đang kơyâo ôliwơ, đang boh 
kơƀâo laih anŭn lu kơyâo boh čroh pơkŏn. Ƀing gơñu ƀơ̆ng huă trơi hrăp yơh kơ 
hơget gơnam ƀơ̆ng ƀing gơñu kiăng tơl ƀing gơñu rơmŏng biă mă. Ƀing gơñu 
mơak mă tŭ abih bang gơnam mơyŭn hiam Ih pha brơi laih kơ ƀing gơñu yơh. 

26“Samơ̆ ƀing ană plei Ih anŭn tơgŭ pơkơdơ̆ng glaĭ hăng Ih laih anŭn ƀu gưt tui 
Ih ôh. Ƀing gơñu hơngah đuaĭ ataih hĭ mơ̆ng Tơlơi Juăt Ih laih anŭn pơdjai hĭ laih 
ƀing pô pơala Ih, jing ƀing rai pơkơđiăng brơi kơ ƀing gơñu kiăng kơ wơ̆t glaĭ pơ 
Ih. Ƀing gơñu ƀrưh mơhiăh hĭ kơ Ih biă mă. 

27Tui anŭn yơh, Ih brơi kơ ƀing rŏh ayăt gơñu blah juă hĭ ƀing gơñu laih anŭn 
kơtư̆ juă ƀing gơñu. Amăng tơlơi tơnap tap gơñu anŭn yơh, ƀing gơñu iâu kwưh 
Ih kơ tơlơi djru, laih anŭn mơ̆ng adai adih yơh Ih laĭ glaĭ kơ ƀing gơñu. Amăng 
tơlơi glưh pran jua prŏng prin Ih yơh, Ih brơi rai kơ ƀing gơñu ƀing khua ba akŏ 
kiăng pơklaih hĭ ƀing gơñu mơ̆ng ƀing rŏh ayăt gơñu. 

28“Samơ̆ tơdang ƀing gơñu rơnŭk rơnua laih, ƀing gơñu čơdơ̆ng ngă soh dơ̆ng 
ƀơi anăp Ih, laih anŭn dơ̆ng Ih brơi ƀing rŏh ayăt gơñu blah juă git gai hĭ ƀing 
gơñu. Samơ̆ tơdang ƀing gơñu pơhaih tơlơi soh laih anŭn iâu kwưh Ih kiăng 
pơklaih hĭ ƀing gơñu dơ̆ng, Ih hơmư̆ gơñu mơ̆ng adai adih laih anŭn Ih pơklaih 
hĭ ƀing gơñu nanao yuakơ Ih hơmâo tơlơi glưh pran jua prŏng prin. 

29“Ih hơmâo pơkơđiăng laih ƀing gơñu kiăng kơ wơ̆t glaĭ gưt tui hơdôm tơlơi Ih 
pơtô laĭ, samơ̆ ƀing gơñu ngă pơgao ang hăng hơngah ƀu tui gưt ôh hơdôm tơlơi 
Ih pơđar laih anŭn ngă soh pơkơdơ̆ng glaĭ hăng tơlơi phiăn Ih, wơ̆t tơdah ƀing 
gơñu thâo hluh: Ngă tui Tơlơi Juăt Ih jing jơlan kơ tơlơi hơdip yơh. Samơ̆ ƀing 
gơñu khăng akŏ laih anŭn kơpĭl hơngah hĭ ƀu kiăng gưt tui Ih ôh. 

30Amăng lu thŭn laih Ih ư̆ añ hăng ƀing gơñu nanao. Ih brơi Yang Bơngăt Hiam 
Ih pơkơđiăng ƀing gơñu mơ̆ng ƀing pô pơala, samơ̆ ƀing ană plei Ih ƀu kiăng 
pơđi̱ng tơngia hơmư̆ ôh. Tui anŭn, Ih jao hĭ ƀing gơñu kơ ƀing kơnung djuai lŏn 
čar pơkŏn git gai gơñu. 

31Samơ̆ wơ̆t tơdah tui anŭn, yuakơ tơlơi glưh pran jua Ih jing prŏng prin yơh, Ih 
ƀu lui raih hĭ ƀing gơñu ƀôdah pơrai hĭ ƀing gơñu ôh. Ih yơh jing Ơi Adai thâo 
pap laih anŭn thâo khăp pap. 

32“Ơ Ơi Adai, Ơi Adai gơmơi hơi, Ih jing Pô prŏng prin biă mă! Ih jing Pô ƀing 
gơmơi huĭ pơpŭ kri̱p yi̱p laih anŭn dưi mơyang biă mă! Ih tŏng ten djă̱ pioh tơlơi 
ƀuăn rơ̆ng pơgop pơlir Ih. Čơdơ̆ng mơ̆ng rơnŭk tơdang ƀing pơtao lŏn čar 
Assiria kơtư̆ juă ƀing gơmơi, hlŏng truh kơ tă anai, ƀing gơmơi tŭ tơlơi gleh 
tơnap biă mă! Ƀing pơtao gơmơi, ƀing khua djă̱ akŏ gơmơi, ƀing khua ngă yang 
laih anŭn ƀing pô pơala gơmơi, ƀing ơi adon gơmơi laih anŭn abih bang ƀing ană 
plei gơmơi hơmâo tŭ mă laih tơlơi gleh tơnap. Rơkâo kơ Ih anăm wơr hĭ ôh kơ 
tơlơi ƀing gơmơi hơmâo tŭ tơlơi gleh tơnap laih! 

33Ih hơmâo ngă laih tơlơi djơ̆ găl kiăng pơkơhma̱l hĭ ƀing gơmơi; Ih yơh jing Pô 
tŏng ten wơ̆t tơdah ƀing gơmơi hơmâo ngă sat ƀai laih. 

34Ƀing ơi adon gơmơi, ƀing pơtao gơmơi, ƀing khua djă̱ akŏ gơmơi laih anŭn 
ƀing khua ngă yang gơmơi ƀu ngă tui Tơlơi Juăt Ih ôh. Ƀing gơñu hơngah ƀu 
kiăng pơđi̱ng tơngia hơmư̆ tui ôh hơdôm tơlơi pơđar laih anŭn tơlơi pơkơđiăng 
Ih. 

35Tơdang ƀing ană plei Ih hơdip amăng anih lŏn gơñu pô Ih brơi tơlơi mơyŭn 
hiam kơ ƀing gơñu, Ih brơi ƀing pơtao wai lăng ƀing gơñu laih anŭn pha brơi 
anih lŏn kơmơ̆k hiam kơ ƀing gơñu samơ̆ ƀing gơñu hơngah ƀu kiăng đuaĭ ataih 
hĭ ôh mơ̆ng tơlơi sat ƀai laih anŭn kŏn kiăng kơkuh pơpŭ kơ Ih lơi. 

36“Samơ̆ ră anai, ƀing gơmơi jing hĭ hlŭn mơnă amăng anih lŏn Ih pha brơi laih 
hlâo adih kơ ƀing ơi adon gơmơi. Anih lŏn anŭn jing anih lŏn kơmơ̆k hiam pha 
brơi kơ ƀing gơñu gơnam ƀơ̆ng hiam yơh samơ̆ ƀing gơmơi jing hĭ hlŭn mơnă 
amăng anih lŏn anŭn! 

37Hơdôm gơnam tăm anih lŏn anai pơtơbiă rai le̱ng kơ nao pơ ƀing pơtao, jing 
ƀing Ih hơmâo jao laih kiăng kơ git gai ƀing gơmơi yuakơ ƀing gơmơi ngă soh 
laih. Ƀing gơñu ngă kơ ƀing gơmơi wơ̆t hăng hlô mơnơ̆ng gơmơi tui hăng tơlơi 
gơñu kiăng yơh. Tui anŭn, ƀing gơmơi rŭng răng biă mă yơh!” 

Ƀing Ană Plei Israel Čih Tơlơi Pơgop 

38“Yuakơ abih bang hơdôm tơlơi anŭn hơmâo truh laih, tui anŭn ƀing ta, jing 
ƀing ană plei Israel, čih sa tơlơi pơgop ƀơi hră, laih anŭn ƀing khua djă̱ akŏ, ƀing 
Lêwi laih anŭn ƀing khua ngă yang ta yơh kơđŏm gru kơnăl kơđŏm gơñu pô ƀơi 
hră anŭn.” 

Nehemyah 10 

1Ƀing kơđŏm blung hlâo ƀơi hră anŭn jing pô khua prŏng Nehemyah ană đah 
rơkơi Hakhaliah, tŏ tui anŭn Zidkiyah kơđŏm. Ƀing hơmâo anăn gah yŭ anai ăt 
kơđŏm hrŏm mơ̆n: 

2Ƀing khua ngă yang: Serayah, Azaryah, Yirmeyah, 

3Pashur, Amaryah, Malkiyah, 

4Hattus, Sebanyah, Malluk, 

5Harim, Meremot, Ôbadyah, 

6Daniêl, Ginnethôn, Baruk, 

7Mesullam, Abiyah, Miyamin, 

8Maaziah, Bilgai laih anŭn Semayah. 

9Ƀing Lêwi: Yêsua ană đah rơkơi Azaniah, Binnui ană đah rơkơi Henadad, 
Kadmiel, 

10Sebanyah, Hôdyah, Kelita, Pelatyah, Hanan, 

11Mikha, Rehôb, Hasabyah, 

12Zakkur, Sêrêbyah, Sebanyah, 

13Hôdyah, Bani laih anŭn Beninu. 

14Ƀing khua djă̱ akŏ ƀing ană plei: Paros, Pahat-Môab, Êlam, Zattu, Bani, 

15Bunni, Azgad, Bebai, 

16Adôniyah, Bigwai, Adin, 

17Ater, Hezêkiyah, Azzur, 

18Hôdyah, Hasum, Bêzai, 

19Harip, Anathôt, Nebai, 

20Magpias, Mesullam, Hêzir, 

21Mesezabel, Zadôk, Yađua, 

22Pelatyah, Hanan, Ananiah, 

23Hôsea, Hananyah, Hassub, 

24Hallôhes, Pilha, Sôbêk, 

25Rehum, Hasabnah, Maasêyah, 

26Ahiyah, Hanan, Anan, 

27Malluk, Harim laih anŭn Baanah. 
Tơlơi Pơgop 

28Ƀing ta, jing ƀing ană plei Israel, wơ̆t hăng ƀing khua ngă yang, ƀing Lêwi 
pơkŏn, jing ƀing gak wai Sang Yang, ƀing thâo ayŭ, ƀing mă bruă amăng Sang 
Yang laih anŭn abih bang ƀing pơkŏn dơ̆ng hơmâo pơčơlah hĭ laih gơñu pô mơ̆ng 

ƀing mơnuih tuai dŏ hơdip amăng anih lŏn ta kiăng kơ gưt tui Tơlơi Juăt Ơi Adai. 
Tui anŭn, ƀing ta, hrŏm hăng ƀing bơnai ta wơ̆t hăng abih bang ƀing ană bă ta 
jing ƀing pơprŏng ƀiă dưi thâo hluh laih, 

29pơgop hrŏm hơbĭt hăng ƀing khua djă̱ akŏ ta kiăng kơ ƀuăn rơ̆ng, či tŭ tơlơi 
hơtŏm păh yơh tơdah ƀing ta pơjŏh hĭ tơlơi ƀuăn anai: Ƀing ta ƀuăn rơ̆ng či 
hơdip tui hăng Tơlơi Juăt Ơi Adai yơh, jing tơlơi Ơi Adai brơi laih kơ ƀing ơi adon 
ta mơ̆ng ding kơna Ñu Môseh; laih anŭn dơ̆ng, ƀing ta ƀuăn rơ̆ng či pơñen gưt 
tui abih bang tơlơi Yahweh, Ơi Adai ta, jing tơlơi pơđar, tơlơi phiăn laih anŭn 
tơlơi pơtă pơtăn Ñu brơi laih kơ ƀing ta. 

30Ƀing ta ƀu či brơi ôh ană đah kơmơi ta pơdŏ hăng ƀing ană đah rơkơi mơnuih 
tuai hlak dŏ hơdip amăng anih lŏn ta laih anŭn kŏn brơi lơi ană đah kơmơi ƀing 
gơñu pơdŏ hăng ƀing ană đah rơkơi ƀing ta. 

31Tơdah ƀing mơnuih tuai anŭn ba rai pơdai ƀôdah hơget gơnam pơkŏn kiăng 
kơ sĭ kơ ƀing ta amăng hrơi Saƀat ƀôdah amăng hrơi phet ta pơkŏn, ƀing ta ƀu 
či blơi mơ̆ng ƀing gơñu ôh. Amăng rĭm thŭn tal tơjuh, ƀing ta ƀu či jŭ pla amăng 
anih lŏn ta ôh laih anŭn ƀing ta ăt či lŏm lui hĭ abih hơdôm hơnưh kơ ƀing ayŏng 
adơi ta đŏm mơ̆n. 

32Rĭm thŭn, rĭm čô amăng ƀing ta či grơ̆ng glăm pơyơr nua sa črăn amăng klâo 
prăk kăk sekel kơ tơlơi pơhoăč amăng bruă Sang Yang Ơi Adai ta. 

33Ƀing ta či pha brơi kơ Sang Yang kơkuh tui hăng gơnam gah yŭ anai: Ƀañ 
tơpŭng rơgoh hiam, gơnam pơyơr pơdai rĭm hrơi, hơdôm hlô mơnơ̆ng pioh kơ 
tơlơi pơyơr čuh amăng rĭm hrơi, hơdôm gơnam pơyơr rơgoh hiam pơkŏn dơ̆ng 
kơ hrơi Saƀat, kơ hrơi phet Blan Phrâo, kơ hơdôm hrơi phet pơkŏn dơ̆ng, kơ 
hơdôm gơnam pơyơr rơgoh hiam pơkŏn, kơ hơdôm gơnam pơyơr kiăng kơ mă 
pơđuaĭ hĭ tơlơi soh ƀing Israel laih anŭn kơ abih bang bruă mă pơkŏn dơ̆ng kơ 
Sang Yang Ơi Adai. 

34Abih bang ƀing ta, jing ƀing ană plei, ƀing khua ngă yang, ƀing Lêwi mă bruă 
djru kơ Sang Yang, či ngă čram rĭm thŭn kiăng kơ thâo krăn ƀing sang anŏ pă 
amăng ƀing ta či ba rai djŭh kiăng kơ čuh pơyơr gơnam pơyơr ƀơi kơnưl kơ 
Yahweh Ơi Adai ta, tui hăng tơlơi čuh pơyơr hơduah kiăng amăng Tơlơi Juăt yơh. 

35Ƀing ta či ba nao pơyơr pơ Sang Yang rĭm thŭn gơnam pơyơr pơdai hlâo hla̱ng 
ƀing ta hơmâo hơpuă laih, wơ̆t hăng hơdôm gơnam tăm boh čroh tơsă blung 
hlâo mơ̆ng đang kơyâo ta mơ̆n. 

36Ƀing ta ăt či ba nao mơ̆n ƀing ană nge, jing ƀing ană kơčoa đah rơkơi ta, pơ 
ƀing khua ngă yang amăng Sang Yang laih anŭn pơyơr ană anŭn kơ Ơi Adai tui 
hăng Tơlơi Juăt kiăng kơ ngă yơh. Ƀing ta ăt či ba nao pơyơr mơ̆n ană rơmô 
blung hlâo mơ̆ng rĭm rơmô ƀing ta hơmâo, ană triu ƀôdah ană bơbe mơ̆ng rĭm 
triu ƀôdah bơbe ƀing ta hơmâo yơh. 

37Laih anŭn dơ̆ng, ƀing ta ăt či ba nao pơ ƀing khua ngă yang amăng Sang Yang 
Ơi Adai ta tơpŭng blung hlâo ƀing ta pơkra mơ̆ng hơdôm pơdai hlâo hla̱ng ƀing 
ta hơpuă rĭm thŭn. Ƀing ta ăt či pơyơr hrup hăng anŭn mơ̆n kơ gơnam pơyơr 
pơkŏn dơ̆ng tui hăng gah yŭ anai: Ia boh kơƀâo, ia rơmuă ôliwơ laih anŭn abih 
bang djuai boh čroh phara phara mơ̆n. Ƀing ta či ba nao pơ ƀing Lêwi mă bruă 
djru kơ Sang Yang, jing ƀing nao mă pơƀut glaĭ hơdôm tơlơi pơyơr sa črăn 
amăng pluh mơ̆ng hơdôm plei pla ta, mơ̆ng gơnam tăm hơmâo pla laih amăng 
anih lŏn ta. 

38Ƀing khua ngă yang mơ̆ng kơnung djuai A̱rôn yơh či khŏm nao hrŏm hăng ƀing 
Lêwi kiăng kơ mă pơƀut glaĭ hơdôm tơlơi pơyơr sa črăn amăng pluh anŭn. Ƀing 
Lêwi anŭn yơh khŏm mă sa črăn amăng pluh mơ̆ng abih bang gơnam pơyơr 
anŭn laih anŭn ba pioh pơ sang pioh gơnam Sang Yang kiăng yua kơ bruă Sang 
Yang. 

39Ƀing ană plei Israel wơ̆t hăng ƀing Lêwi yơh či khŏm ba nao hơdôm gơnam 
pơyơr mơ̆ng pơdai, ia boh kơƀâo laih anŭn ia rơmuă ôliwơ pơ khul anih pioh 
gơnam Sang Yang, jing anih arăng pioh khul gơnam mŏng kơčŏk Sang Yang, laih 
anŭn ăt jing anih ƀing khua ngă yang mă bruă, ƀing gak wai Sang Yang laih anŭn 
ƀing thâo ayŭ dŏ yơh. Ƀing ta či pơñen răk wai Sang Yang Ơi Adai ta nanao yơh. 

Nehemyah 11 

Ƀing Ană Plei Phrâo Amăng Plei Prŏng Yerusalaim 

1Hlak anŭn, kơnơ̆ng ƀing khua djă̱ akŏ ană plei đôč dŏ amăng lăm plei prŏng 
Yerusalaim; bơ kơ abih bang ƀing ană plei dŏ glaĭ anŭn, ƀing gơñu ngă čram 
kiăng kơ ruah mă sa amăng pluh boh sang anŏ khŏm nao dŏ amăng lăm plei 
Yerusalaim jing plei rơgoh hiam anŭn, samơ̆ ƀing duapăn boh sang anŏ adih dŏ 
amăng hơdôm plei pla pơkŏn. 

2Ƀing ană plei bơni hiam kơ ƀing hlơi pô kiăng nao dŏ ñu pô amăng lăm plei 
prŏng Yerusalaim. 

3Amăng hơdôm plei pla pơkŏn, ƀing ană plei Israel jing ƀing khua ngă yang, ƀing 
Lêwi mă bruă djru kơ Sang Yang, ƀing pơkŏn mă bruă amăng Sang Yang laih 
anŭn ƀing kơnung djuai ƀing ding kơna Solomôn dŏ amăng lŏn kŏng ngăn gơñu 
pô amăng plei pla gơñu pô yơh. Hơdôm anăn gah yŭ anai jing ƀing ba akŏ kơ 
ƀing ană plei kwar amăng anih lŏn Yudah, jing ƀing dŏ amăng plei prŏng 
Yerusalaim: 

4Anai yơh jing ƀing lŏm kơ kơnung djuai Yudah: Athayah jing ană đah rơkơi 
Uzziyah tơčô Zekharyah. Ƀing ơi adon ñu pơkŏn dơ̆ng jing Amaryah, Sephatyah, 
Mahalalel; abih bang ƀing gơñu le̱ng kơ jing kơnung djuai Perez ană Yudah soh 
sel. 

5Maasêyah jing ană đah rơkơi Baruk tơčô Kol-Hôzeh. Ƀing ơi adon ñu pơkŏn 
dơ̆ng jing Hazaiah, Adayah, Yôyarib laih anŭn Zekharyah; abih bang ƀing gơñu 
le̱ng kơ jing kơnung djuai Sêlah ană Yudah soh sel. 

6Ƀing kơnung djuai Perez yơh jing ƀing dŏ amăng plei prŏng Yerusalaim; mrô 
pơtŭm abih bang ƀing gơñu hơmâo pă̱-rơtuh nămpluh-sapăn čô, jing ƀing ling 
tơhan khĭn kơtang. 

7Anai yơh jing ƀing lŏm kơ kơnung djuai Benyamin: Sallu jing ană đah rơkơi 
Mesullam tơčô Yôid. Ƀing ơi adon ñu pơkŏn dơ̆ng jing Pedayah, Kôlayah, 
Maasêyah, Ithiel laih anŭn Yesayah. 

8Ƀing adơi ai Sallu jing Gaƀai laih anŭn Sallai. Mrô pơtŭm abih bang ƀing 
Benyamin hơdip amăng plei prŏng Yerusalaim hơmâo duapăn-rơtuh duapluh-
sapăn čô. 

9Yôêl ană đah rơkơi Zikri yơh jing khua djă̱ akŏ gơñu, laih anŭn Yudah ană đah 
rơkơi Hassenuah yơh jing pô khua kơiăng plei. 

10Anai yơh jing ƀing khua ngă yang: Yedayah jing ană đah rơkơi Yôyarib; Yakhin; 

11laih anŭn Serayah jing ană đah rơkơi Hilkiyah tơčô Mesullam. Ƀing ơi adon 
Serayah pơkŏn dơ̆ng jing Zadôk, Merayôt laih anŭn Ahitub; Serayah yơh jing 
khua ngă yang prŏng hloh. 

12Mrô pơtŭm abih bang ƀing gơñu hơmâo sa-rơtuh duapluh-dua čô mơ̆ng 
kơnung djuai anai mă bruă amăng Sang Yang. Adayah jing ană đah rơkơi 
Yêrôham tơčô Pelaliah. Ƀing ơi adon ñu pơkŏn dơ̆ng jing Amzi, Zekharyah, 
Pashur laih anŭn Malkiyah. 

13Mrô pơtŭm abih bang ƀing gơñu hơmâo dua-rơtuh pă̱pluh-dua čô mơ̆ng 
kơnung djuai anai, jing ƀing khua djă̱ akŏ ƀing sang anŏ gơñu pô. Amasesai jing 
ană đah rơkơi Azarêl tơčô Ahzai. Ƀing ơi adon ñu pơkŏn dơ̆ng jing Mesillêmôt 
laih anŭn Immer. 

14Mrô pơtŭm abih bang ƀing gơñu hơmâo sa-rơtuh duapluh-sapăn čô mơ̆ng 
kơnung djuai anai, ăt jing ƀing ling tơhan khĭn kơtang mơ̆n. Khua djă̱ akŏ gơñu 
jing Zabdiêl, jing pô lŏm kơ sang anŏ pơpŭ pơyom. 

15Anai yơh jing ƀing Lêwi: Semayah jing ană đah rơkơi Hassub tơčô Azrikam. 
Ƀing ơi adon ñu pơkŏn dơ̆ng jing Hasabyah laih anŭn Bunni. 

16Sabbethai laih anŭn Yôzabad jing ƀing khua djă̱ akŏ ƀing Lêwi grơ̆ng glăm kơ 
bruă gah rơngiao kơ Sang Yang Ơi Adai. 

17Matanyah jing ană đah rơkơi Mikha tơčô Zabdi, jing kơnung djuai Asap. 
Matanyah yơh jing pô git gai tơpul adoh amăng tơlơi bơni hơơč laih anŭn iâu laĭ. 
Bakbukiah jing pô djru kơ Matanyah. Abda jing ană đah rơkơi Sammua tơčô 
Galal, jing kơnung djuai Yeduthun yơh. 

18Mrô pơtŭm abih bang ƀing Lêwi anŭn hơmâo dua-rơtuh sapănpluh-pă̱ čô, jing 
ƀing hơdip amăng plei prŏng rơgoh hiam Yerusalaim. 

19Anai jing ƀing gak wai Sang Yang: Akkub, Talmôn laih anŭn ƀing adơi ai gơñu 
abih bang hơmâo sa-rơtuh tơjuhpluh-dua čô. 

20Abih bang ƀing dŏ glaĭ Israel wơ̆t hăng ƀing dŏ glaĭ khua ngă yang laih anŭn 
ƀing Lêwi mă bruă djru kơ Sang Yang dŏ hơdip pơ lŏn kŏng ngăn gơñu pô amăng 
hơdôm plei pla pơkŏn amăng anih lŏn Yudah. 

21Ƀing mă bruă amăng Sang Yang hơdip pơ sa boh anih amăng plei Yerusalaim 
anăn Ôphel; Ziha hăng Gispa yơh wai lăng ƀing gơñu mă bruă. 

22Khua wai bruă ƀing Lêwi mă bruă djru kơ Sang Yang, jing ƀing hơdip amăng 
plei Yerusalaim, jing Uzzi, ană đah rơkơi Bani tơčô Hasabyah. Ƀing ơi adon ñu 
pơkŏn dơ̆ng jing Matanyah laih anŭn Mikha. Uzzi jing sa čô mơ̆ng ƀing kơnung 
djuai Asap, jing kơnung djuai grơ̆ng glăm kơ bruă ayŭ kơkuh pơpŭ amăng Sang 
Yang Ơi Adai. 

23Ăt hơmâo mơ̆n hơdôm tơlơi phiăn pơtao prŏng hơmâo čih pioh laih hlâo adih 
kơ bruă kơnung djuai anai pơplih nao rai grơ̆ng glăm amăng bruă ayŭ anŭn rĭm 
hrơi amăng Sang Yang. 

24Pethahiah jing ană đah rơkơi Mesezabel, jing pô lŏm kơ kơnung djuai Zerah 
jing ană đah rơkơi Yudah. Pethahiah yơh jing pô pơala kơ ƀing ană plei Israel 
amăng anih sang pơtao pơ dêh čar Persia. 

Ƀing Ană Plei Dŏ Amăng Hơdôm Plei Pla Pơkŏn 

25Hơmâo lu ƀing ană plei hơdip amăng hơdôm plei pla jĕ hăng đang hơma gơñu 
pô. Hơdôm ƀing ană plei, jing ƀing mơ̆ng kơnung djuai Yudah, hơdip amăng plei 
Kiryat-Arba, plei Dibôn, plei Yekkabzeêl laih anŭn amăng hơdôm plei pla jĕ 
hơdôm plei prŏng anŭn yơh. 

26Ƀing gơñu ăt hơdip amăng plei pơnăng Yêsua, Môladah, Bêt-Pelet, 

27Hazar-Sual, amăng anih Beêrseba laih anŭn amăng hơdôm plei pla ju̱m dar 
anŭn mơ̆n. 

28Ƀing gơñu hơdip amăng plei pơnăng Ziklag, Mekhonah laih anŭn amăng 
hơdôm plei pla ju̱m dar anŭn, 

29laih anŭn amăng plei pơnăng Enrimmôn, Zorah, Yarmut, 

30Zanôah, Adullam laih anŭn amăng hơdôm plei pla jĕ hơdôm plei pơnăng anŭn. 
Ƀing gơñu ăt hơdip amăng plei Lakhis, amăng đang hơma jĕ anŭn laih anŭn 
amăng Azêkah wơ̆t hăng hơdôm plei pla ju̱m dar plei anŭn mơ̆n. Tơlơi anai kiăng 
laĭ, ƀing ană plei amăng anih lŏn Yudah dŏ hơdip amăng guai lŏn kơplăh wăh 
tring anih Beêrseba pơ gah thu̱ng hăng dơnung Hinnôm pơ gah dư̱r yơh. 

31Ƀing ană plei kơnung djuai Benyamin hơdip amăng plei Gaba, Mikmas, Ai, 
Bêthêl laih anŭn amăng hơdôm plei pla jĕ plei pơnăng anŭn, 

32amăng plei Anathôt, Nob laih anŭn Ananiah, 

33amăng plei Hazôr, Ramah laih anŭn Gitayim, 

34amăng plei Hadid, Zeboim laih anŭn Neballat, 

35amăng plei Lôd laih anŭn Ônô, wơ̆t hăng amăng anih dơnung Ƀing Treh Trah. 

36Hơmâo đơđa ƀing kơnung djuai Lêwi mă bruă djru kơ Sang Yang, jing ƀing 
hơdip hăng ƀing Yudah hlâo adih, ră anai arăng brơi ƀing gơñu nao hơdip hrŏm 
hăng ƀing Benyamin. 

Nehemyah 12 

Ƀing Khua Ngă Yang Laih Anŭn Ƀing Lêwi Mă Bruă Djru 

1Anai jing anăn ƀing khua ngă yang laih anŭn ƀing Lêwi mă bruă djru kơ Sang 
Yang, jing ƀing wơ̆t glaĭ pơ anih lŏn Yudah mơ̆ng lŏn čar tuai hrŏm hăng 
Zeruƀabel, ană đah rơkơi Sealtiêl laih anŭn hrŏm hăng khua ngă yang prŏng hloh 
Yêsua: Anai jing ƀing khua ngă yang: Serayah, Yirmeyah, Ezra, 

2Amaryah, Malluk, Hattus, 

3Sekhanyah, Rehum, Meremot, 

4Iđô, Ginnethôn, Abiyah, 

5Miyamin, Moadiah, Bilgah, 

6Semayah, Yôyarib, Yedayah, 

7Sallu, Amôk, Hilkiyah laih anŭn Yedayah. Anŭn yơh jing ƀing khua djă̱ akŏ 
amăng abih bang khua ngă yang laih anŭn ƀing ayŏng adơi gơñu amăng rơnŭk 
khua ngă yang prŏng hloh Yêsua. 

8Anai jing ƀing Lêwi mă bruă djru kơ Sang Yang: Ƀing gah yŭ anai jing ƀing grơ̆ng 
glăm amăng bruă adoh hơdôm tơlơi adoh bơni hơơč: Yêsua, Binnui, Kadmiel, 
Sêrêbyah, Yudah laih anŭn Matanyah. 

9Ƀing gah yŭ anai jing ƀing pơko ̆  pơjing tơpul adoh laĭ glaĭ nao rai amăng tơlơi 
kơkuh pơpŭ: Bakbukiah, Unni laih anŭn ƀing ayŏng adơi Lêwi gơñu. 

Ƀing Ană Tơčô Yêsua Khua Yang Prŏng Hloh 

10Yêsua jing ama Yôyakim; Yôyakim jing ama Eliasib; Eliasib jing ama Yôyada; 

11Yôyada jing ama Yôhanan, laih anŭn Yôhanan jing ama Yađua. 
Ƀing Djă̱ Akŏ Ƀing Sang Anŏ Khua Ngă Yang 

12Tơdang Yôyakim jing khua ngă yang prŏng hloh, ƀing khua ngă yang gah yŭ 
anai yơh jing ƀing djă̱ akŏ ƀing sang anŏ khua ngă yang: Meraiah jing pô djă̱ akŏ 
kơ sang anŏ Serayah; Hananyah jing pô djă̱ akŏ kơ sang anŏ Yirmeyah; 

13Mesullam jing pô djă̱ akŏ kơ sang anŏ Ezra; Yêhôhanan jing pô djă̱ akŏ kơ sang 
anŏ Amaryah; 

14Yônathan jing pô djă̱ akŏ kơ sang anŏ Malluk; Yôsêp jing pô djă̱ akŏ kơ sang 
anŏ Sekhanyah; 

15Adna jing pô djă̱ akŏ kơ sang anŏ Harim; Helkai jing pô djă̱ akŏ kơ sang anŏ 
Meremot; 

16Zekharyah jing pô djă̱ akŏ kơ sang anŏ Iđô; Mesullam jing pô djă̱ akŏ kơ sang 
anŏ Ginnethôn; 

17Zikri jing pô djă̱ akŏ kơ sang anŏ Abiyah; Piltai jing pô djă̱ akŏ kơ sang anŏ 
Minyamin hăng sang anŏ Moadiah; 

18Sammua jing pô djă̱ akŏ kơ sang anŏ Bilgah; Yehônathan jing pô djă̱ akŏ kơ 
sang anŏ Semayah; 

19Mattenai jing pô djă̱ akŏ kơ sang anŏ Yôyarib; Uzzi jing pô djă̱ akŏ kơ sang anŏ 
Yedayah; 

20Kallai jing pô djă̱ akŏ kơ sang anŏ Sallu; Eber jing pô djă̱ akŏ kơ sang anŏ Amôk; 

21Hasabyah jing pô djă̱ akŏ kơ sang anŏ Hilkiyah; Nethanêl jing pô djă̱ akŏ kơ 
sang anŏ Yedayah. 

Hră Čih Pioh Ƀing Mă Bruă Sang Yang 

22Bơ kơ ƀing djă̱ akŏ sang anŏ ƀing Lêwi mă bruă djru kơ Sang Yang, arăng čih 
pioh anăn gơñu hrŏm hăng anăn ƀing djă̱ akŏ ƀing sang anŏ khua ngă yang 
amăng rơnŭk hơdip ƀing khua ngă yang prŏng hloh gah yŭ anai yơh: Eliasib, 
Yôyada, Yôhanan laih anŭn Yađua. Tơlơi čih pioh anai hơmâo pơgiŏng hĭ laih 
amăng rơnŭk pơtao Darius jing pơtao prŏng dêh čar Persia. 

23Laih anŭn dơ̆ng, arăng čih pioh anăn ƀing djă̱ akŏ kơ ƀing sang anŏ Lêwi anŭn 
amăng Hră Ruai Sang Yang kơnơ̆ng truh pơ rơnŭk Yôhanan ană tơčô Eliasib đôč. 

Hơdôm Bruă Jao Amăng Sang Yang 

24Gah yŭ tơlơi git gai ƀing Hasabyah, Sêrêbyah, Yêsua, Binnui laih anŭn Kadmiel 
yơh, ƀing Lêwi mă bruă djru dưi hơmâo tơlơi pơko ̆  pơjing jing tơpul grup. 
Hơmâo dua grup ƀing thâo ayŭ sa wơ̆t adoh nao rai bơni hơơč kơ Ơi Adai tui 
hluai hăng hơdră hơmâo pha brơi laih mơ̆ng pơtao Dawid, jing mơnuih Ơi Adai. 
Ƀing djă̱ akŏ sang anŏ ƀing thâo ayŭ jing: Matanyah, Bakbukiah laih anŭn 
Ôbadyah. 

25Ƀing djă̱ akŏ ƀing gak wai Sang Yang jing ƀing grơ̆ng glăm amăng bruă gak wai 
hơdôm anih pioh gơnam jĕ ƀơi amăng ja̱ng nao pơ Sang Yang jing: Mesullam, 
Talmôn laih anŭn Akkub. 

26Ƀing gơñu mă bruă djru kơ Sang Yang amăng rơnŭk Yôyakim, ană đah rơkơi 
Yêsua tơčô Yôzadak, amăng rơnŭk Nehemyah jing khua prŏng amăng anih lŏn 
Yudah laih anŭn amăng rơnŭk Ezra, jing khua ngă yang ăt jing nai thâo hluh 
Tơlơi Juăt mơ̆n. 

Tơlơi Iâu Laĭ Pơyơr Pơnăng Plei Prŏng Yerusalaim 

27Tơdang ƀing Israel iâu laĭ pơyơr pơnăng plei Yerusalaim kơ Ơi Adai, ƀing gơñu 
ba rai ƀing Lêwi mơ̆ng djŏp djang anih amăng anih lŏn Yudah nao pơ plei prŏng 
Yerusalaim kiăng kơ djă̱ hơdơr mơak mơai amăng iâu laĭ pơyơr anŭn hăng khul 
tơlơi adoh bơni hơơč wơ̆t hăng tơlơi ayŭ mơ̆ng khul răng răi, go̱ng trưng laih 
anŭn go̱ng trap mơ̆n. 

28Ƀing sang anŏ adoh, jing ƀing Lêwi, pơjơnum glaĭ mơ̆ng djŏp djang anih ƀing 
gơñu dŏ hơdip amăng tring ju̱m dar plei Yerusalaim laih anŭn ăt mơ̆ng hơdôm 
plei pla ju̱m dar hơdôm plei pơnăng Netôphat, 

29Bet-Gilgal, Gaba laih anŭn Azmawet. 

30Tơdang ƀing khua ngă yang laih anŭn ƀing Lêwi anŭn hơmâo pơrơgoh hĭ laih 
gơñu pô, ƀing gơñu ăt pơrơgoh hĭ ƀing ană plei, khul amăng ja̱ng plei laih anŭn 
wơ̆t hăng pơnăng plei mơ̆n. 

31Kâo pơƀut glaĭ ƀing khua djă̱ akŏ ƀing Yudah ƀơi ngŏ pơnăng plei laih anŭn jao 
brơi kơ ƀing gơñu git gai amăng dua grup rơbat nao ju̱m dar plei ƀơi ngŏ pơnăng 
kiăng kơ adoh bơni hơơč kơ Ơi Adai. Sa grup nao pơ ngŏ gah hơnuă anăp nao 
pơ Amăng Ja̱ng Kơmơ̆k. 

32Hôsayah rơbat nao gah rŏng kơ ƀing adoh, tŏ tui anŭn jing sămkrah ƀing khua 
djă̱ akŏ ƀing Yudah yơh rơbat nao. 

33Ƀing khua ngă yang gah yŭ anai yơh rơbat nao tŏ tui anai: Azaryah, Ezra, 
Mesullam, 

34Yudah, Benyamin, Semayah laih anŭn Yirmeyah hrŏm hăng đơđa ƀing ayŭp 
tơdiăp. 

35Tŏ tui anŭn jing Zekharyah ană đah rơkơi Yônathan tơčô Semayah yơh. Ƀing 
ơi adon ñu pơkŏn dơ̆ng jing Matanyah, Mikayah laih anŭn Zakkur, jing ƀing lŏm 
kơ kơnung djuai Asap. 

36Rơbat nao tŏ tui Zekharyah dơ̆ng jing ƀing lŏm kơ kơnung djuai ñu yơh: 
Semayah, Azarêl, Milalai, Gilalai, Maai, Nethanêl, Yudah laih anŭn Hanani. Ƀing 
gơñu čơkŭng khul gơnam ayŭ hrup hăng pơtao Dawid, jing mơnuih Ơi Adai, 
hơmâo pĕ laih hlâo adih. Ezra, nai thâo hluh Tơlơi Juăt, ba akŏ git gai grup anŭn 
amăng hơdră anai. 

37Ƀơi Amăng Ja̱ng Ia Bluh, ƀing gơñu ăt đĭ tŏ tui pơ khul rơñan anăp nao Plei 
Dawid, gah anăp kơ sang pơtao Dawid, laih anŭn wơ̆t glaĭ pơ pơnăng plei ƀơi 
Amăng Ja̱ng Ia, jing gah ngŏ̱ kơ plei. 

38Grup tal dua jing ƀing adoh bơni hơơč đĭ nao gah ieo ƀơi ngŏ pơnăng laih anŭn 
kâo nao tui ƀing gơñu hrŏm hăng sămkrah ƀing ană plei Yudah. Ƀing gơmơi 
rơbat găn nao Sang Kơtŭm Tơpur Apui truh pơ pơnăng Rơhaih, 

39laih anŭn čơdơ̆ng mơ̆ng anŭn ƀing gơmơi rơbat găn nao gah ngŏ kơ Amăng 
Ja̱ng Ephraim, Amăng Ja̱ng Yêsanah, Amăng Ja̱ng Akan, Sang Kơtŭm Hananêl laih 
anŭn Sang Kơtŭm Rơtuh, hlŏng truh pơ Amăng Ja̱ng Triu. Ƀing gơmơi pơgiŏng 
hĭ tơlơi rơbat nao ƀing gơmơi ƀơi jĕ Amăng Ja̱ng Gak Wai nao pơ Sang Yang. 

40Tui anŭn, abih dua grup adoh bơni kơ Ơi Adai rơbat nao truh pơ anih Sang 
Yang laih anŭn dŏ dơ̆ng ƀơi anih gơñu. Kâo ăt nao dŏ ƀơi anih kâo mơ̆n hrŏm 
hăng ƀing khua djă̱ akŏ jing ƀing rơbat nao hrŏm hăng kâo. 

41Hơmâo mơ̆n ƀing khua ngă yang gah yŭ anai nao hrŏm kiăng kơ ayŭp tơdiăp: 
Eliakim, Maasêyah, Minyamin, Mikayah, Elyôinai, Zekharyah laih anŭn 
Hananyah. 

42Laih anŭn ƀing gah yŭ anai đuaĭ tui gơñu: Maasêyah, Semayah, Eleazar, Uzzi, 
Yêhôhanan, Malkiyah, Êlam laih anŭn Êzer. Ƀing adoh, dŏ gah yŭ tơlơi git gai 
Yêzrahiah, adoh kraih krin biă mă. 

43Ƀơi hrơi anŭn ƀing khua ngă yang pơyơr gơnam ngă yang lu biă mă laih anŭn 
ƀing ană plei hơ̆k mơak biă mă yuakơ Ơi Adai hơmâo brơi laih kơ gơñu tơlơi 
hơ̆k mơak. Ƀing đah kơmơi wơ̆t hăng ƀing čơđai mơ̆n hơ̆k mơak laih anŭn dơnai 
tơlơi hơ̆k mơak gơñu pơmơak amăng plei Yerusalaim dưi rơuăng hyu ataih biă 
mă. 

Tơlơi Pha Brơi Kơ Tơlơi Kơkuh Pơpŭ Amăng Sang Yang 

44Hlak anŭn, arăng jao bruă kơ ƀing mơnuih wai lăng hơdôm anih pioh gơnam, 
jing anih pioh hơdôm gơnam brơi pơyơr kơ Sang Yang, wơ̆t hăng gơnam pơyơr 
pơdai boh čroh blung hlâo amăng rĭm thŭn laih anŭn gơnam pơyơr sa črăn 
amăng pluh mơ̆n. Ƀing wai lăng anŭn yơh grơ̆ng glăm kơ bruă nao mă gơnam 
pơyơr mơ̆ng hơdôm anih đang hơma jĕ ƀơi rĭm plei pla phara phara jing gơnam 
pơyơr kơ ƀing khua ngă yang laih anŭn kơ ƀing Lêwi mă bruă djru, tui hăng hră 
Tơlơi Juăt pơđar laih. Abih bang ƀing ană plei Yudah mơak pran jua biă mă hăng 
ƀing khua ngă yang laih anŭn ƀing Lêwi anŭn, 

45yuakơ ƀing gơ̆ hơmâo ngă laih tơlơi phiăn pơrơgoh wơ̆t hăng tơlơi phiăn 
pơkŏn dơ̆ng mơ̆n jing tui hăng tơlơi Ơi Adai hơmâo pơđar laih. Ƀing thâo ayŭ 
Sang Yang wơ̆t hăng ƀing gak wai Sang Yang ăt ngă laih bruă jao gơñu mơ̆n tui 
hăng hơdôm tơlơi phiăn pơtao Dawid hăng ană đah rơkơi ñu pơtao Solomôn 
hơmâo pơkra laih. 

46Čơdơ̆ng mơ̆ng rơnŭk pơtao Dawid laih anŭn pô thâo ayŭ Asap hlâo adih, ƀing 
thâo ayŭ hơmâo git gai laih lu tơlơi adoh bơni kiăng kơ bơni hơơč kơ Ơi Adai. 

47Tui anŭn, amăng rơnŭk Zeruƀabel laih anŭn ăt amăng rơnŭk Nehemyah, abih 
bang ƀing ană plei Israel brơi gơnam pơyơr rĭm hrơi kiăng kơ djru kơ ƀing thâo 
ayŭ Sang Yang laih anŭn kơ ƀing gak wai Sang Yang. Ƀing ană plei ăt pơyơr 
gơnam pơyơr rơgoh hiam kơ ƀing Lêwi pơkŏn mơ̆n, laih anŭn ƀing Lêwi anŭn 
pioh lui sa črăn pơyơr kơ ƀing khua ngă yang kơnung djuai A̱rôn yơh. 

Nehemyah 13 

Tơlơi Pơčơlah Mơ̆ng Ƀing Mơnuih Tuai 

1Tơdang arăng đŏk kraih Hră Môseh ƀơi anăp abih bang ƀing ană plei Yudah, 
ƀing gơñu hơmư̆ truh ƀơi anih čih pioh amăng hră anŭn tui anai: Ƀu hơmâo hlơi 
pô ôh mơ̆ng ƀing Ammôn ƀôdah ƀing Môab dưi pơgop pơlir hrŏm hơbĭt hăng 
ƀing ană plei Ơi Adai. 

2Ơi Adai brơi Môseh čih pioh tui anŭn yuakơ đưm hlâo adih, ƀing mơnuih tuai 
anŭn ƀu djru kơ ƀing Israel gơnam ƀơ̆ng laih anŭn ia mơñum ôh ƀơi jơlan ƀing 
gơ̆ tơbiă mơ̆ng lŏn čar Êjip. Pơala kơ tơlơi djru anŭn, ƀing mơnuih tuai anŭn 
apăh prăk kơ Balaam kiăng kơ hơtŏm păh ƀing Israel, samơ̆ Ơi Adai ta pơplih hĭ 
tơlơi hơtŏm păh anŭn jing hĭ tơlơi bơni hiam. 

3Tui anŭn, tơdang ƀing ană plei Yudah hơmư̆ tơlơi phiăn anŭn, ƀing gơñu 
pơčơlah hĭ gơñu pô mơ̆ng abih bang ƀing mơnuih tuai dŏ hơdip tŏng krah ƀing 
gơñu yơh. 

Tơlơi Nehemyah Pơkô̆ Glaĭ 

4Hlâo kơ anŭn ƀiă, khua ngă yang Eliasib yơh, jing pô wai lăng hơdôm anih pioh 
gơnam Sang Yang Ơi Adai, pơgop pơlir hăng Tôbiah mơ̆ng sui laih mơ̆n. 

5Tui anŭn, Ñu pha brơi laih kơ Tôbiah yua sa boh anih rơhaih, jing anih hlâo adih 
arăng kơnơ̆ng yua kiăng kơ răk pioh khul gơnam pơyơr pơdai, gơnam ƀâo 
mơngưi, hơdôm gơnam yua amăng sang yang, hơdôm gơnam pơyơr kơ ƀing 
khua ngă yang, wơ̆t hăng hơdôm gơnam pơyơr sa črăn amăng pluh mơ̆ng pơdai, 
ia boh kơƀâo laih anŭn ia rơmuă ôliwơ arăng pơkă brơi laih kơ ƀing Lêwi mă 
bruă kơ Sang Yang, ƀing thâo ayŭ laih anŭn kơ ƀing gak wai Sang Yang. 

6Samơ̆, tơdang abih bang tơlơi anŭn hơmâo truh laih, hlak anŭn kâo ƀu dŏ 
amăng plei prŏng Yerusalaim ôh, yuakơ amăng thŭn tal klâopluh-dua rơnŭk 
pơtao Artaksekses jing pơtao prŏng čar Babilon, kâo hơmâo wơ̆t glaĭ kiăng kơ 
ruai glaĭ hăng ñu yơh. Tơdơi kơ anŭn ƀiă, kâo rơkâo mơ̆ng pơtao laih anŭn ñu 
tŭ ư brơi kơ kâo 

7dưi wơ̆t glaĭ pơ plei prŏng Yerusalaim yơh. Tơdang kâo truh pơ plei Yerusalaim 
anŭn, kâo kơtuă biă mă tơdang kâo thâo khua ngă yang Eliasib hơmâo brơi laih 
kơ Tôbiah mă yua sa boh anih amăng Sang Yang Ơi Adai. 

8Kâo hil biă mă laih anŭn glŏm tơbiă hĭ abih bang dram gơnam lŏm kơ Tôbiah 
mơ̆ng anih anŭn. 

9Kâo ăt brơi kơ arăng pơrơgoh hĭ anih anŭn tui hăng tơlơi phiăn mơ̆n. Giŏng 
anŭn, kâo brơi arăng pioh glaĭ amăng anih anŭn hơdôm gơnam yua Sang Yang 
Ơi Adai, wơ̆t hăng hơdôm gơnam pơyơr pơdai laih anŭn gơnam ƀâo mơngưi 
mơ̆n. 

10Laih anŭn kâo ăt thâo mơ̆n ƀing thâo ayŭ grơ̆ng glăm bruă kơkuh pơpŭ amăng 
Sang Yang, laih anŭn ƀing Lêwi pơkŏn hơmâo đuaĭ hĭ laih mơ̆ng plei Yerusalaim 
kiăng wơ̆t glaĭ ngă đang hơma gơñu pô kiăng kơ hơdip, yuakơ ƀing ană plei ƀu 
pơyơr djru djŏp ôh kơ ƀing gơ̆ dưi hơdip. 

11Kâo ƀuăh kơ ƀing khua moa yuakơ ƀing gơñu ƀu pơñen răk wai brơi ôh kơ 
Sang Yang Ơi Adai. Giŏng anŭn, kâo ăt iâu glaĭ pơ Sang Yang ƀing thâo ayŭ laih 
anŭn ƀing Lêwi anŭn kiăng kơ ƀing gơ̆ mă bruă dơ̆ng. 

12Giŏng anŭn, abih bang ƀing Yudah čơdơ̆ng ba rai pơ anih pioh gơnam Sang 
Yang hơdôm gơnam pơyơr sa črăn amăng pluh gơñu mơ̆ng pơdai, ia boh kơƀâo 
laih anŭn ia rơmuă ôliwơ. 

13Kâo jao kơ ƀing hơmâo anăn gah yŭ anai wai lăng hơdôm anih pioh gơnam 
anŭn: Khua ngă yang anăn Selemyah, nai thâo hluh Tơlơi Juăt anăn Zadôk laih 
anŭn sa čô Lêwi mă bruă djru anăn Pedayah. Hanan, ană đah rơkơi Zakkur tơčô 
Matanyah, jing pô djru ƀing gơñu. Kâo thâo arăng dưi yap kơnăl ƀing anŭn jing 
ƀing mơnuih tơpă yơh kiăng kơ pha brơi hơdôm gơnam djru kơ abih bang ƀing 
mă bruă amăng Sang Yang. 

14Ơ Ơi Adai kâo hơi, rơkâo kơ Ih hơdơr kơ kâo đa kâo hơmâo ngă laih tơlơi anŭn 
anăm wơr bĭt hĭ ôh kâo hơmâo ngă pơgiŏng hĭ laih kơ Sang Yang Ih wơ̆t hăng 
khul hơdră kơkuh pơpŭ amăng anŭn mơ̆n. 

15Hơmâo sa hrơi amăng hrơi Saƀat tơdang kâo dŏ pơ anih anŭn, kâo ƀuh đơđa 
ƀing ană plei Yudah mă bruă juă dje̱t boh kơƀâo. Đơđa ƀing pơkŏn pơdŭ pơdai, 
ia boh kơƀâo, boh kơƀâo, boh hra laih anŭn hơdôm gơnam pơkŏn dơ̆ng kiăng 
pioh ƀơi khul aseh glai gơñu kiăng kơ ba glaĭ pơ plei Yerusalaim. Tui anŭn, kâo 
ăt pơkơđiăng kơ ƀing gơñu ƀu dưi sĭ dram gơnam ôh amăng hrơi Saƀat. 

16Hơmâo ƀing mơnuih mơ̆ng plei prŏng Tir, jing ƀing dŏ amăng plei Yerusalaim, 
ba rai akan laih anŭn djŏp mơta gơnam sĭ mơnia kiăng kơ sĭ kơ ƀing ană plei ta 
amăng plei Yerusalaim ƀơi hrơi Saƀat. 

17Kâo ƀuăh kơ ƀing khua djă̱ akŏ ƀing Yudah tui anai, “Lăng bĕ kơ tơlơi sat ƀai 
ƀing gih ngă! Ƀing gih hlak pơgrĭ hĭ hrơi Saƀat pioh kơ rơgoh hiam. 

18Anŭn yơh jing tơhơnal tơlơi yua hơget Ơi Adai brơi rai tơlơi răm rai ƀơi plei 
prŏng anai kiăng kơ pơkơhma̱l hĭ ƀing ơi adon ta hlâo adih. Samơ̆ ră anai ƀing 

gih rơkâo kiăng ba rai tơlơi Ơi Adai hil ƀrŭk hloh dơ̆ng yơh ƀơi ƀing ană plei 
Yudah tơdang ƀing gih pơgrĭ hĭ hrơi Saƀat anŭn.” 

19Tui anŭn yơh, kâo pơđar kơ ƀing arăng krư̆ hĭ hơdôm amăng ja̱ng plei ƀơi 
čơdơ̆ng mơ̆ng rĭm hrơi Saƀat yơh, jing tơdang hrơi klăm truh laih, laih anŭn ƀu 
dưi pŏk hơdôm amăng ja̱ng anŭn ôh tơl rĭm hrơi Saƀat rơgao hĭ yơh. Kâo pioh 
ƀing ding kơna kâo dŏ gak ƀơi hơdôm amăng ja̱ng plei, tui anŭn, kiăng kơ kơ̆ng 
khă hĭ ƀing hlơi pô kiăng ba mŭt gơnam sĭ amăng hrơi Saƀat. 

20Đơđa hơmâo sa ƀôdah dua wơ̆t ƀing sĭ mơnia, jing ƀing sĭ djŏp mơta dram 
gơnam, đŏm mlam gah rơngiao kơ plei Yerusalaim kiăng kơ mŭt tơdang truh 
mơguah hrơi Saƀat. 

21Samơ̆ kâo pơkơđiăng kơ ƀing gơñu tui anai, “Ƀu hơmâo tơlơi tŭ yua hơget ôh 
ƀing gih dŏ tơguan gah rơngiao kơ plei anŭn truh mơguah. Tơdah ƀing gih ngă 
dơ̆ng, kâo či ngă sat kơ ƀing gih yơh.” Čơdơ̆ng mơ̆ng hrơi anŭn, ƀing gơñu ƀu rai 
ƀơi hrơi Saƀat dơ̆ng tah. 

22Giŏng anŭn, kâo ăt pơđar kơ ƀing Lêwi mă bruă djru kơ Sang Yang pơrơgoh hĭ 
gơñu pô mơ̆n laih anŭn gak wai ƀơi hơdôm amăng ja̱ng, kiăng kơ ƀing ană plei 
Yudah ƀu pơgrĭ hĭ ôh hrơi Saƀat rơgoh hiam. Ơ Ơi Adai kâo hơi, rơkâo kơ Ih 
hơdơr kơ kâo đa, kâo ăt ngă laih tơlơi anŭn, rơkâo kơ Ih pap brơi kơ kâo đa 
yuakơ tơlơi khăp prŏng prin Ih yơh. 

23Hlak anŭn mơ̆n, kâo thâo krăn hơmâo lu ƀing đah rơkơi Yudah pơdŏ hăng ƀing 
đah kơmơi mơ̆ng anih lŏn Asdôd, Ammôn laih anŭn Môab. 

24Sămkrah ƀing ană bă gơñu pơhiăp tơlơi Asdôd ƀôdah tơlơi pơhiăp pơkŏn laih 
anŭn ƀu thâo pơhiăp ôh tơlơi pơhiăp ta. 

25Tui anŭn, kâo ƀuăh kơ ƀing đah rơkơi anŭn, hơtŏm păh ƀơi ƀing gơñu. Kâo ăt 
taih ama̱ng đơđa amăng ƀing gơñu laih anŭn buč hĭ ƀŭk gơñu mơ̆n. Giŏng anŭn, 
Kâo pơgŏ̱ ƀing gơñu ƀuăn rơ̆ng amăng anăn Ơi Adai kiăng kơ ƀing gơñu ƀu či 
dưi pơdŏ hăng ƀing mơnuih tuai dơ̆ng tah laih anŭn kŏn brơi ană bă gơñu pơdŏ 
hăng ƀing tuai anŭn lơi. 

26Kâo laĭ kơ ƀing gơñu tui anai, “Ƀing ta thâo laih pơtao Solomôn pơdŏ hăng ƀing 
đah kơmơi tuai laih anŭn ƀing bơnai ñu anŭn yơh ngă kơ ñu ngă soh. Ñu yơh 
jing sa čô pơtao yom pơphan hloh kơ ƀing pơtao lŏn čar pơkŏn. Ơi Adai ta khăp 
kơ ñu laih anŭn brơi ñu jing pơtao kơ abih bang ƀing Israel ta, samơ̆ tơdơi kơ 
anŭn, ñu le ̆  hĭ amăng tơlơi soh yuakơ ƀing đah kơmơi tuai anŭn pơsoh hĭ gơ̆. 

27Bơ kơ ră anai, ƀing ta ăt či khŏm ngă tui ƀing gih laih anŭn hơngah ƀu tui gưt 
kơ Ơi Adai ta yua mơ̆ng tơlơi pơdŏ hăng ƀing đah kơmơi tuai anŭn hă?” 

28Yôyada jing ană đah rơkơi khua ngă yang prŏng hloh Eliasib, samơ̆ sa čô amăng 
ană đah rơkơi Yôyada pơdŏ hăng ană đah kơmơi Sanballat, jing mơnuih mơ̆ng 
plei Bêt-Hôrôn. Tui anŭn, kâo puh pơđuaĭ hĭ ñu anŭn mơ̆ng plei Yerusalaim. 

29Ơ Ơi Adai hơi, rơkâo kơ Ih anăm wơr bĭt hĭ ôh ƀing ngă soh anŭn jing ƀing khua 
ngă yang hơmâo pơgrĭ hĭ laih bruă khua ngă yang laih anŭn ƀing khua ngă yang 
hăng ƀing Lêwi mă bruă djru, jing ƀing hơmâo pơjŏh hĭ laih tơlơi ƀuăn gơñu. 

30Tui anŭn, kâo pơrơgoh hĭ ƀing ană plei mơ̆ng abih bang tơlơi ƀing tuai phara 
hăng tơlơi phiăn laih anŭn kâo prap rơmet laih hơdôm tơlơi phiăn kơ ƀing khua 
ngă yang, kơ ƀing Lêwi mă bruă djru kiăng kơ abih bang ƀing gơñu dưi thâo krăn 
yơh bruă jao gơñu pô. 

31Kâo ăt brơi ƀing ană plei ba rai nanao djŭh kiăng kơ yua čuh gơnam pơyơr ƀơi 
rĭm mông pơkơčah laih. Laih anŭn kâo ăt brơi ƀing gơñu ba rai nanao hơdôm 
gơnam pơyơr pơdai hlâo hla̱ng gơñu laih anŭn gơnam pơyơr boh čroh tơsă 
blung hlâo mơ̆n. Ơ Ơi Adai hơi, rơkâo kơ Ih hơdơr bĕ abih bang tơlơi anai laih 
anŭn yap kơnăl kơ kâo kơ tơlơi anŭn đa. 

Hʼester 

Hʼester 1 

Pơtao Prŏng Ahaswerus Pŏk Tơlơi Phet Prŏng 

1Anai jing tơlơi ră ruai hơmâo truh laih amăng rơnŭk pơtao prŏng Ahaswerus 
jing pơtao amăng dêh čar Persia. Pơtao Ahaswerus jing pơtao prŏng wai lăng 
amăng sa-rơtuh duapluh-rơjuh boh tring čar čơdơ̆ng mơ̆ng lŏn čar India gah ngŏ̱ 
hlŏng truh pơ lŏn čar Ethiopia gah yŭ̱. 

2Amăng rơnŭk anŭn pơtao prŏng Ahaswerus wai lăng mơ̆ng sang pơtao amăng 
plei phŭn Susa. 

3Amăng thŭn tal klâo tơdang tơlơi ñu wai lăng, ñu pŏk sa tơlơi phet kiăng pơkra 
tơlơi ƀơ̆ng huă prŏng biă mă kơ abih bang ƀing khua moa yom pơpŭ ñu laih anŭn 
ƀing yom pơpŭ pơkŏn mă bruă kơ ñu. Anai yơh jing ƀing khua pơtao hơmâo jak 
iâu rai kơ tơlơi phet anai: Ƀing khua git gai tơhan dêh čar Persia hăng Media, 
ƀing khua tring čar laih anŭn ƀing kơdrưh kơang amăng tring čar le̱ng kơ hơmâo 
ƀo ̆  mơta pơ anŭn soh sel. 

4Ñu pŏk tơlơi phet anai hlo̱m amăng abih năm blan, laih anŭn amăng blan anŭn 
mơ̆n, ñu pơang pơrơđah mŭk dram pơdrŏng săh amăng čar ñu wơ̆t hăng abih 
tơlơi kơdrưh kơang hiam ro ̆  ñu, kiăng kơ pơrơđah ñu yơh jing pơtao hing ang 
prŏng prin. 

5Tơdang khul hrơi phet anŭn rơgao laih, pơtao pŏk sa tơlơi phet prŏng pơkŏn 
dơ̆ng kiăng pơkra tơlơi ƀơ̆ng huă amăng đang bơnga jum dar sang pơtao. Tơlơi 
phet anai ñu pŏk amăng tơjuh hrơi kơ abih bang mơnuih hơdip amăng plei phŭn 
Susa, jing ƀing mơnuih čơdơ̆ng mơ̆ng ƀing ƀun rin hloh truh kơ ƀing pơdrŏng 
săh hloh. 

6Amăng đang anai arăng yol khul khăn păng blâo ƀlĭ ko ̱̆  laih anŭn khăn păng mik. 
Arăng sĭt khul hrĕ akă ko ̱̆  laih anŭn mơla̱ng hăng pơtôp hrŏm hăng khul khăn 
păng anŭn ƀơi khul kong amrăk ƀơi khul tơmĕh ngă hăng boh pơtâo yom. Pơ 
anih anŭn ăt hơmâo khul grê đih ngă hăng mah laih anŭn hăng amrăk mơ̆n, kiăng 
kơ ƀing tuai dưi đih ƀơi anŭn tơdang hlak dŏ ƀơ̆ng huă. Khul grê anŭn arăng 
pơkra ƀơi atur sang ngă hăng khul boh pơtâo yom hơmâo lu ia phara phara. 

7Amăng tơlơi phet anŭn arăng yŏng rai ia tơpai amăng khul kơčŏk tơkai mah, 
rĭm kơčŏk anai hơmâo hrôp phara hăng kơčŏk pơkŏn. Pơtao anai čơmah biă mă, 
tui anŭn ñu hơmâo brơi lu biă mă ia tơpai kơ ƀing tuai ñu mơñum. 

8Ñu brơi kơ rĭm čô tuai ñu dưi mơñum dơ̆ pă pô anŭn kiăng mơñum yơh. Ñu ăt 
pơtă kơ abih bang ƀing ding kơna mă bruă kơ ñu mơ̆n dưi hlĭng brơi tơpai kơ 
rĭm čô dơ̆ pă pô anŭn kiăng mơñum yơh. 

9Amăng tơlơi phet anai, bơnai pơtao hơbia HʼWasti ăt pơkra tơlơi ƀơ̆ng huă mơ̆n 
kơ ƀing đah kơmơi pơ anih pơkŏn samơ̆ ăt amăng sang pơtao Ahaswerus. 

Pơtao Hơngah Hĭ Hơbia HʼWasti Yuakơ Ƀu Tui Gưt 

10Ƀơi hrơi tal tơjuh amăng hrơi phet, tơdang pơtao prŏng Ahaswerus mơak biă 
mă yuakơ ñu mơñum lu tơpai, ñu pơđar kơ tơjuh čô ding kơna yom pơpŭ jing 
ƀing mă bruă kơ ñu pô. Anai jing anăn gơñu: Mehuman, Biztha, Harwona, Bigtha, 
Abagtha, Zethar laih anŭn Kharkas. 

11Pơtao pơkiaŏ nao ƀing gơ̆ nao pơ hơbia HʼWasti hăng laĭ pơthâo kơ hơbia troă 
đoăn pơtao gơ̆ laih anŭn brơi gơ̆ rai pơ ñu ƀơi anih ƀing khua ƀơ̆ng mơñum 
anŭn. Pơtao ngă tui anŭn kiăng kơ pơrơđah tơlơi hiam ro ̆  hơbia kơ ƀing khua 
moa kơdrưh kơang pơ anŭn, yuakơ hơbia HʼWasti jing đah kơmơi hiam ro ̆  biă 
mă. 

12Samơ̆ tơdang ƀing khua anŭn nao laĭ pơthâo kơ hơbia anŭn kơ tơlơi pơtao 
kiăng, hơbia HʼWasti hơngah hĭ ƀu kiăng rai ôh. Tơdang pơtao hơmư̆ kơ tơlơi 
anŭn, ñu ƀrŭk hil biă mă. 

13Pơtao iâu rai ƀing rơgơi jing ƀing thâo abih bang tơlơi juăt kiăng kơ phat brơi 
kơđi, yuakơ ñu juăt hơduah tơña tơlơi pơmĭn mơ̆ng ƀing gơ̆. Hlak anŭn ñu 
pơrơklah hăng ƀing gơ̆ yuakơ ƀing gơ̆ thâo hluh hơget tơlơi năng ngă kơ tơlơi 
tơnap kar hăng tơlơi hơbia ngă anŭn. 

14Anai jing anăn ƀing khua moa rơgơi anŭn, jing ƀing pơtao đaŏ kơnang biă mă: 
Kharsơna, Sethar, Admatha, Tarsis, Meres, Marsơna laih anŭn Memukhan. Tơjuh 
čô anŭn jing ƀing khua moa yom pơphan biă mă amăng dêh čar Persia hăng 
Media. Tui anŭn, ƀing gơñu yơh dưi pơhiăp rơngai ƀơi anăp pơtao mông pă gơñu 
kiăng. 

15Pơtao tơña kơ ƀing khua anŭn tui anai, “Tui hluai hăng tơlơi juăt, hơget tơlơi 
khŏm či truh kơ hơbia HʼWasti lĕ? Kâo yơh jing pơtao, hơmâo pơkiaŏ nao laih 
ƀing ding kơna kâo kiăng laĭ pơthâo kơ ñu tơlơi kâo pơđar, samơ̆ ñu hơngah hĭ 
ƀu tui gưt kơ kâo ôh.” 

16Giŏng anŭn, Memukhan laĭ glaĭ ƀơi anăp pơtao laih anŭn ƀơi anăp abih bang 
ƀing khua moa yom pơpŭ tui anai, “Ơ pơtao ăh, hơbia HʼWasti hơmâo ngă soh 
laih yơh; ñu ngă tơlơi pơmlâo anŭn ƀu djơ̆ kơnơ̆ng pơkơdơ̆ng glaĭ hăng ih đôč 
ôh samơ̆ ñu ăt pơkơdơ̆ng glaĭ hăng abih bang ƀing khua kơdrưh kơang laih anŭn 
hăng abih bang mơnuih amăng abih tring čar ih mơ̆n. 

17Hơnŭn yơh, abih bang ƀing bơnai amăng dêh čar anai či hơmư̆ laih anŭn či 
pơmĭn yơh kơ kơnuih hơbia anai hơmâo ngă laih kơ pơtao. Giŏng anŭn, ƀing 
gơñu či djik djak kơ ƀing rơkơi gơñu tui anai yơh, ‘Pơtao prŏng Ahaswerus 
pơkiaŏ arăng ba rai hơbia HʼWasti ƀơi anăp ñu, samơ̆ hơbia hơngah ƀu či rai ôh. 
Tui anŭn, ƀing ta ăt khŏm ƀu či ngă hơget mơ̆n tơdah rơkơi ta pơđar kơ ƀing ta 
ngă.’ 

18Hrơi anai đơđa bơnai ƀing khua moa yom pơpŭ dêh čar Persia hăng Media 
hơmâo hơmư̆ laih tơlơi hơbia anŭn hơmâo ngă laih, tui anŭn ƀing gơñu čơdơ̆ng 
hla̱ tui kơnuih sat anŭn yơh kiăng pơhiăp hăng ƀing rơkơi gơñu. Hơnăl tuč, 
amăng abih dêh čar anai, ƀing bơnai ƀu či pơpŭ dơ̆ng tah kơ ƀing rơkơi gơñu 
laih anŭn ƀing gơ̆ či ƀrŭk hil biă mă yơh hăng bơnai ƀing gơ̆ yuakơ gơñu ngă tui 
anŭn. 

19Hơnŭn yơh, Ơ pơtao ăh, tơdah tơlơi kâo pơphŭn anai pơmơak kơ ih, rơkâo kơ 
ih brơi čih thim bĕ tơlơi pơtă dơ̆ng amăng khul tơlơi juăt dêh čar Persia hăng 
Media anai, jing khul tơlơi juăt ƀu hơmâo hlơi pô dưi lui hĭ ôh. Tơlơi pơtă anŭn 
tui anai: Hơbia HʼWasti ƀu dưi rai dơ̆ng tah ƀơi anăp ih. Giŏng anŭn, rơkâo kơ ih 
ăt khŏm jao brơi bĕ anih dŏ yom jing hơbia anŭn kơ đah kơmơi pơkŏn, jing pô 
djơ̆ lăp hloh kơ hơbia HʼWasti anai. 

20Giŏng anŭn, tơdang tơlơi pơtă ih anai arăng ba hyu djŏp anih amăng dêh čar 
prŏng prin ih anai hơget tơlơi hơmâo truh laih kơ hơbia HʼWasti, tui anŭn abih 
bang ƀing bơnai amăng dêh čar anai čơdơ̆ng mơ̆ng pô ƀun rin hlŏng truh kơ pô 
pơdrŏng săh či pơpŭ kơ rơkơi gơñu yơh.” 

21Pơtao laih anŭn ƀing khua moa yom pơpŭ pơtao le̱ng kơ mơak soh sel hăng 
tơlơi djru pơmĭn anai, tui anŭn pơtao ngă tui hơget tơlơi Memukhan pơmĭn kơčĕ 
brơi laih. 

22Ñu pơkiaŏ nao ƀing ding kơna ñu ba nao tơlơi pơtă anŭn kơ djŏp djang anih 
amăng dêh čar ñu. Ñu mơit tơlơi pơtă anai kơ rĭm tring trang plei pla tui hluai 
hăng boh hră laih anŭn amăng tơlơi pơhiăp ƀing gơ̆ pô, kiăng kơ abih bang 
mơnuih hơmư̆ tơlơi pơtă anŭn amăng tơlơi pơhiăp gơñu pô, tui anŭn rĭm ƀing 
rơkơi khŏm git gai djă̱ akŏ kơ sang anŏ ñu pô yơh. 

Hʼester 2 

Pơtao Ruah Hơbia Phrâo 

1Tơdơi kơ anŭn ƀiă, tơdang pơtao prŏng Ahaswerus abih hil laih, ñu hơdơr glaĭ 
kơ hơbia HʼWasti. Ñu pơmĭn kơ hơget tơlơi hơbia anŭn hơmâo ngă laih, wơ̆t 
hăng tơlơi ñu hơmâo čih pơtă laih kơ gơ̆ mơ̆n. 

2Giŏng anŭn, đơđa ƀing khua ding kơna, jing ƀing mă bruă kơ pơtao pô, pơphŭn 
brơi tơlơi anai kơ ñu, “Ơ pơtao ăh, brơi bĕ đơđa ƀing khua moa ih nao hơduah 
sem ƀing đah kơmơi dra hơči̱h laih anŭn ba rai ƀing dra anŭn pơ ih. 

3Rơkâo kơ ih ruah mă bĕ ƀing khua moa amăng djŏp tring čar gơñu pô kiăng kơ 
nao hơduah sem brơi abih bang ƀing dra hiam anŭn laih anŭn ba rai abih bang 
ƀing gơ̆ pơ sang ƀing bơnai ih amăng plei phŭn Susa anai. Giŏng anŭn, jao brơi 
bĕ kơ Hegai, jing khua moa yom pơpŭ pơtao, răk wai ƀing dra hiam anŭn yuakơ 
ñu yơh jing pô wai lăng abih bang bơnai ih laih anŭn ăt brơi kơ ñu khŏm pha 
brơi bĕ kơ ƀing dra anŭn khul jrao pơkra hiam ro ̆ . 

4Tơdơi kơ anŭn rơkâo kơ ih ruah mă bĕ dra hơči̱h pă ih khăp hloh, brơi bĕ pô 
anŭn jing hĭ hơbia pơala kơ hơbia HʼWasti.” Pơtao prŏng Ahaswerus khăp kơ 
tơlơi djru pơmĭn anai, tui anŭn ñu ngă tui tơlơi pơphŭn brơi anŭn yơh. 

5Amăng rơnŭk anŭn, hơmâo sa čô mơnuih Yudah mơ̆ng kơnung djuai Benyamin, 
anăn ñu Mordekai jing ană đah rơkơi Yair, tơčô Simei, tơčĕ Khis. 

6Đưm hlâo adih, tơdang pơtao prŏng Nebukhadnezzar, jing pơtao čar Babilon, 
hơmâo blah juă hĭ laih lŏn čar Yudah laih anŭn mă hĭ laih pơtao Yehôyakhin jing 
pơtao čar Yudah ngă hlŭn mơnă wơ̆t hăng lu mơnuih pơkŏn mơ̆n mơ̆ng plei 
prŏng Yerusalaim. Pô mơnuih anăn Khis anŭn ăt jing amăng ƀing mơnă pơtao 
čar Babilon mă hăng ba nao hơdip pơ čar pơkŏn. 

7Hlak anai Mordekai hơmâo sa čô adơi, jing ană met wa ñu. Anăn gơ̆ amăng tơlơi 
Hêbrơ jing HʼHadassah, samơ̆ tơdơi kơ anŭn arăng iâu gơ̆ HʼEster. Ñu jing sa čô 
dra hơči̱h hiam hơdjă djo̱ng biă mă. Tơdang amĭ ama gơ̆ rơngiă laih, Mordekai 
mă tŭ răk rong ba gơ̆ kar hăng ană đah kơmơi ñu pô. 

8Tơdơi kơ pơtao hơmâo pơtă laih anŭn ƀing khua moa hơmâo pơhaih laih djŏp 
djang anih amăng dêh čar pơtao, ƀing khua moa pơtao ba rai lu ƀing dra pơ sang 
pơtao amăng plei phŭn Susa laih anŭn jao brơi ƀing gơ̆ kơ Hegai, kiăng kơ wai 
lăng brơi abih bang ƀing gơ̆. HʼEster ăt amăng ƀing dra anŭn mơ̆n laih anŭn 
arăng ăt jao gơ̆ wơ̆t hăng abih bang ƀing dra anŭn kơ khua wai lăng Hegai, yuakơ 
bruă khua Hegai anŭn jing bruă răk wai brơi ƀing bơnai pơtao. 

9HʼEster pơmơak pran jua pô khua anai laih anŭn khua anai kiăng djru kơ gơ̆ 
yơh. Tui anŭn, ƀơi mông anŭn mơtam, pô khua anai pha brơi kơ HʼEster khul 
jrao pơkra hiam ro ̆  wơ̆t hăng gơnam ƀơ̆ng yom hơjăn mơ̆n. Ñu ăt ruah mă tơjuh 
čô hlŭn đah kơmơi pơtao mơ̆n kiăng djru brơi HʼEster; giŏng anŭn ñu brơi 
HʼEster hăng abih bang ƀing ding kơna anŭn nao dŏ pơ anih hiam hloh amăng 
sang bơnai pơtao. 

10Wơ̆t tơdah tui anŭn, HʼEster ƀu hơmâo ră ruai hăng hlơi pô ôh kơ tơlơi ñu jing 
mơnuih Yudah ƀôdah ñu rai mơ̆ng sang anŏ pă, yuakơ hlâo kơ anŭn Mordekai 
hơmâo pơkơđiăng gơ̆ laih ƀu brơi ruai tơlơi anŭn hăng arăng ôh. 

11Rĭm hrơi tơdang HʼEster hlak dŏ amăng sang bơnai pơtao, Mordekai rơbat nao 
rai jum dar jĕ wăl tơdron sang anŭn kiăng kơ thâo krăn hiư̆m pă laih HʼEster pơ 
anih anŭn laih anŭn hơget tơlơi hlak truh kơ gơ̆. 

12Hlâo kơ rĭm čô dra đŏm mlam hơjăn hăng pơtao prŏng Ahaswerus, rĭm čô 
amăng gơñu khŏm dŏ sa thŭn amăng sang bơnai pơtao kiăng kơ yua djŏp mơta 
jrao pơkra hiam ro ̆  kiăng kơ pơkra kơ ñu pô hiam ro ̆  hloh yơh. Amăng năm blan, 
rĭm čô khŏm yua rơmuă ôliwơ lŭk hăng jrao phĭ̱̆ mưr ƀâo hiam. Laih anŭn amăng 
năm blan dơ̆ng, rĭm čô khŏm yua ia ƀâo mơngưi laih anŭn jrao ƀâo hiam pơkŏn. 

13Tui anŭn, anai yơh jing tơlơi rĭm čô nao bưp pơtao: Tơdang truh mơmŏt dra 
anŭn tơbiă mơ̆ng sang bơnai pơtao kiăng nao pơ anih pơtao dŏ, ñu dưi djă̱ ba 
hrŏm hăng ñu hơget gơnam hiam ñu kiăng yơh. 

14Mlam anŭn dra anŭn či nao pơ pơtao laih anŭn truh mơguah, ñu či tơbiă mơ̆ng 
anih pơtao dŏ anŭn hăng wơ̆t glaĭ pơ sang bơnai pơtao yơh, samơ̆ anih anai jing 
anih phara hăng anih hlâo anŭn. Amăng anih dŏ anai, pô khua moa pơpŭ pơyom 
Saasgaz yơh jing pô răk wai brơi ƀing bơnai pơtao. Tui hăng tơlơi phiăn pơ anai, 
pô dra anŭn ƀu či wơ̆t glaĭ pơ pơtao dơ̆ng tah, samơ̆ tơdah pơtao mơak khăp kơ 
gơ̆, ñu či iâu rai gơ̆ hăng anăn gơ̆ pô yơh. 

15Tal anai jing truh mông HʼEster yơh či nao pơ pơtao. HʼEster anai jing ană 
Abihail; tơdơi kơ Abihail jing met wa Mordekai rơngiă laih, Mordekai yơh rong 
ba gơ̆. Tơdang HʼEster nao bưp pơtao, ñu kơnơ̆ng rơkâo djă̱ ba hơget gơnam 
hiam Hegai pơphŭn brơi kơ ñu djă̱ đôč. Hegai yơh jing pô khua răk wai abih bang 
ƀing dra či nao bưp pơtao. Tơdang rĭm čô amăng anih anŭn ƀuh HʼEster, gơñu 
le̱ng kơ mơak pran jua hăng gơ̆ soh sel. 

16Giŏng anŭn, ƀing khua ding kơna pơtao ba HʼEster nao pơ pơtao amăng sang 
pơtao. Anŭn jing blan tal pluh, jing blan Tebet, amăng thŭn tal tơjuh yơh jing 
hlak pơtao prŏng Ahaswerus wai lăng. 

17Tơdang HʼEster mŭt nao pơ pơtao, pơtao ƀuh gơ̆ jing dra hơči̱h hiam ro ̆  hloh 
kơ ƀing dra pơkŏn hơmâo rai đŏm mlam laih hăng ñu hlâo kơ anŭn. HʼEster 
pơmơak kơ pơtao tui anŭn pơtao khăp kơ ñu hloh kơ abih bang ƀing dra hơči̱h 
pơkŏn. Tui anŭn, pơtao troă brơi sa đoăn pơtao ƀơi akŏ gơ̆ laih anŭn brơi kơ gơ̆ 
jing hơbia pơala kơ hơbia HʼWasti. 

18Kiăng kơ djă̱ hơdơr kơ tơlơi anai, pơtao pŏk tơlơi ƀơ̆ng huă prŏng kiăng 
pơyom kơ HʼEster laih anŭn ñu jak iâu rai abih bang ƀing khua moa yom pơpŭ 
ñu wơ̆t hăng ƀing yom pơpŭ ñu pơkŏn mơ̆n. Ñu ăt pơhaih kơ abih bang ană plei 
amăng dêh čar ñu dưi pơdơi mơ̆ng bruă mơnuă gơñu, kiăng djă̱ hơdơr pơmơak 
hăng HʼEster jing hơbia. Ñu ăt pơtă kơ ƀing khua ding kơna ñu pha brơi gơnam 
brơi pơyơr kơ abih bang mơnuih kiăng pơrơđah kơ tơlơi čơmah ñu. 

Mordekai Hơmư̆ Sŭ Hơdră Arăng Kiăng Ngă Sat Kơ Pơtao 

19Tơdơi kơ anŭn ƀiă, ƀing khua moa pơtao pơƀut glaĭ ƀing dra hơči̱h hiam dơ̆ng. 
Hlak anai Mordekai jing sa čô amăng ƀing khua moa mă bruă kơ pơtao. 

20Samơ̆ truh kơ mông anai, HʼEster ăt dŏ pơdŏp hơgŏm ƀu ră ruai hăng arăng ôh 
mơ̆ng sang anŏ pă ƀôdah kơnung djuai pă ñu tơbiă rai, yuakơ ñu ngă tui hăng 
tơlơi Mordekai hơmâo pơkơđiăng laih kơ ñu kiăng kơ ngă. HʼEster ăt tui gưt kơ 
Mordekai pơtă kar hăng ñu hơmâo ngă laih tơdang Mordekai hơmâo răk rong 
ba gơ̆ laih. 

21Hơmâo sa hrơi tơdang Mordekai hlak dŏ mă bruă ñu jĕ ƀơi amăng ja̱ng sang 
pơtao, dua čô khua moa pơtao Bigthana laih anŭn Teres, jing ƀing khua dŏ gak 

wai sang pơtao, črong sai kiăng pơdjai hĭ pơtao prŏng Ahaswerus, yuakơ ƀing 
gơñu hil biă mă kơ gơ̆. 

22Samơ̆ Mordekai hơmư̆ sŭ kơ hơdră hơgŏm anŭn, tui anŭn ñu ruai glaĭ kơ hơbia 
HʼEster. Tơdang HʼEster hơmư̆ kơ tơlơi anai, ñu brơi arăng nao ruai glaĭ hăng 
pơtao laih anŭn pơtă tui anai: Mordekai yơh jing pô thâo krăn kơ hơdră ngă sat 
hơgŏm anŭn. 

23Tui anŭn, pơtao pơkiaŏ đơđa ƀing khua moa ñu nao ep kơsem kơ tơlơi anŭn 
laih anŭn ƀing gơñu hơduah ƀuh djơ̆ biă mă mơ̆n. Giŏng anŭn, pơtao pơđar gơñu 
mă dua čô khua sat ƀai anŭn hăng hret hĭ tơkuai gơñu ƀơi tơpơ̆ng kơyâo, tui 
anŭn gơñu djai hĭ yơh. Tui anŭn, pơtao brơi sa čô amăng ƀing khua čih hră ñu 
čih pioh ƀơi anăp ñu tơlơi truh anai amăng hră ruai bruă mơnuă ƀing pơtao. 

Hʼester 3 

Haman Pơrơmut Kơ Mordekai 

1Ƀiă thŭn tơdơi kơ khul tơlơi anŭn, pơtao prŏng Ahaswerus pơyom pŭ̱ đĭ 
Haman, jing ană Hammedatha, mơnuih Agag. Pơtao jao brơi kơ ñu bruă yom 
pơphan biă mă laih anŭn brơi kơ ñu jing khua prŏng hloh kơ abih bang ƀing khua 
moa amăng dêh čar ñu. 

2Abih bang ƀing khua moa pơtao jing ƀing mă bruă jĕ ƀơi amăng ja̱ng sang pơtao 
le̱ng kơ tŏ tơŭt, tơkui akŏ kơkuh kơ Haman kiăng pơrơđah tơlơi pơpŭ kơ ñu, 
yuakơ pơtao hơmâo pơđar laih tơlơi anŭn kơ ƀing gơñu khŏm ngă. Samơ̆ 
Mordekai hơngah ƀu tŏ tơŭt ôh kŏn tơkui akŏ kơkuh lơi kiăng pơrơđah tơlơi 
pơpŭ kơ Haman. 

3Giŏng anŭn, đơđa ƀing khua moa jing ƀing mă bruă jĕ ƀơi amăng ja̱ng sang 
pơtao tơña kơ Mordekai tui anai, “Yua hơget ih hơngah ƀu tui gưt ôh kơ tơlơi 
pơđar pơtao lĕ?” 

4Rĭm hrơi gơñu tơña pơhiăp kar hăng anŭn hăng Mordekai, samơ̆ Mordekai 
hơngah ƀu kiăng pơplih hĭ ôh tơlơi ñu ngă anŭn. Kơđai glaĭ, Mordekai laĭ glaĭ 
hăng gơñu tui anai, “Kâo hơngah ƀu kiăng bon kơkuh kơ Haman yuakơ kâo jing 
mơnuih Yudah.” Tui anŭn yơh, ƀing gơñu nao ruai glaĭ pơ Haman kơ tơlơi anŭn 
kiăng thâo krăn Haman brơi mơ̆n thâo Mordekai dưi ngă kơnuih kar hăng anŭn. 

5Tơdang Haman thâo Mordekai hơngah ƀu tŏ tơŭt ôh kŏn tơkui akŏ kơkuh lơi, 
ñu hil biă mă kơ Mordekai. 

6Samơ̆ tơdang ñu thâo krăn Mordekai jing kơnung djuai Yudah, ñu khưp kiăng 
tui anai, tơdah pơdjai hĭ kơnơ̆ng hơjăn Mordekai đôč ƀu djŏp ôh. Pơala kơ tơlơi 
anŭn, Haman khưp hơduah hơdră jơlan kiăng pơrai hĭ Mordekai hrŏm hăng abih 
bang kơnung djuai gơ̆ jing ƀing Yudah mơ̆n amăng djŏp djang anih amăng dêh 
čar pơtao prŏng Ahaswerus. 

Haman Hơduah Mơneč Kiăng Pơdjai Hĭ Ƀing Yudah 

7Tui anŭn, amăng thŭn tal pluh-dua rơnŭk pơtao prŏng Ahaswerus wai lăng, 
amăng blan tal sa jing blan Nisan, Haman brơi ƀing arăng ngă čram ƀơi anăp ñu 
kiăng kơ ruah hrơi blan pă jing hiam hloh kơ mơneč ñu či ngă anŭn. Tơlơi ngă 
čram anŭn arăng pơanăn Pur. Giŏng kơ ƀing gơñu ngă čram, ƀing gơñu ruah djơ̆ 
ƀơi blan tal pluh-dua jing blan Adar. 

8Giŏng anŭn, Haman nao pơhiăp hăng pơtao prŏng Ahaswerus tui anai, “Ơ pơtao 
ăh, hơmâo sa kơnung djuai dŏ hơdip djŏp djang anih amăng dêh čar ih anai. Ƀing 
gơñu dŏ hơdip tŏng krah ƀing kơnung djuai pơkŏn, samơ̆ tơlơi phiăn gơñu phara 
biă mă hăng tơlơi phiăn ƀing kơnung djuai pơkŏn. Tui anŭn, ƀing gơñu ăt ƀu tui 
gưt ngă tui tơlơi juăt ih ôh. Ƀu či hơmâo tơlơi hiam kơ ih hơget ôh tơdang brơi 
kơ ƀing gơñu dŏ hơdip amăng dêh čar ih anai. 

9Tui anŭn yơh, Ơ pơtao ăh, tơdah tơlơi anai pơmơak kơ ih, rơkâo kơ ih pơtă bĕ 
sa tơlơi pơđar kiăng brơi kơ arăng pơdjai hĭ abih ƀing gơñu anŭn. Tơdah ih ngă 
tơlơi anŭn, kâo či jao brơi kơ ƀing khua moa sa-rơbăn talang amrăk kiăng kơ 
pioh amăng sang gơnam ih.” 

10Tơdang pơtao hơmư̆ kơ hơdră anŭn, ñu tŭ ư laih anŭn mă rơbưn kơđŏm mơ̆ng 
čơđe̱ng tơngan ñu brơi kơ Haman jing ană Hammedatha mơnuih Agag. Haman 
anai yơh jing pô pơrơmut biă mă kơ ƀing Yudah. 

11Giŏng anŭn, pơtao laĭ kơ Haman tui anai, “Ngă bĕ kơ ƀing mơnuih anŭn tui 
hăng tơlơi ih kiăng, samơ̆ djă̱ pioh bĕ prăk anŭn kơ ih pô.” 

12Tui anŭn yơh, ƀơi hrơi tal pluh-klâo blan tal sa anŭn, Haman iâu pơƀut rai ƀing 
khua čih hră kơ pơtao laih anŭn brơi ƀing gơñu čih abih bang tơlơi ñu pơtă kơ 
ƀing gơñu. Ƀing gơñu čih tơlơi pơtă anŭn tui hăng tơlơi pơhiăp kơ rĭm kơnung 
djuai tring trang phara phara amăng dêh čar Persia hăng Media. Giŏng anŭn, 
ƀing gơñu mơit hră anai kơ ƀing khua moa prŏng pơtao, ƀing khua ba akŏ rĭm 
tring laih anŭn kơ ƀing khua djă̱ akŏ rĭm kơnung djuai phara phara. Ƀing khua 
čih hră anŭn čih khul hră anai hăng tơlơi dưi pơtao prŏng Ahaswerus pô yơh 
laih anŭn kơđŏm gru ƀơi khul hră anŭn hăng rơbưn pơtao pô. 

13Tui anŭn, Haman pơkiaŏ ƀing ding kơna ñu nao djŏp anih amăng dêh čar kiăng 
kơ pơlar hyu hiăp pơtă anŭn. Hiăp pơtă anŭn čih tui anai: Ƀơi hrơi tal pluh-klâo 
blan Adar, jing amăng blan tal pluh-dua yơh, ƀing gih khŏm pơrai hĭ ƀing Yudah 
laih anŭn pơdjai hĭ bĕ abih bang ƀing gơñu čơdơ̆ng mơ̆ng ƀing hlak ai laih anŭn 
tha rơma hlŏng truh kơ ƀing đah kơmơi laih anŭn ƀing čơđai mơ̆n; anăm pioh 
hơdip hlơi pô ôh. Amăng sa hrơi anŭn yơh, ƀing gih khŏm pơdjai hĭ abih bang 
ƀing gơñu laih anŭn dưi djă̱ pioh abih khul gơnam lŏm kơ ƀing gơñu kơ gih pô 
yơh. 

14Tơdang ƀing ding kơna ba rai hră anŭn amăng djŏp tring trang, ƀing gơñu pơtă 
kơ ƀing khua moa amăng rĭm tring anŭn đŏk tơlơi phiăn phrâo anŭn laih anŭn 
ăt pơblang khul hiăp pơtă anŭn kơ rĭm ană plei phara kơnung djuai mơ̆n, kiăng 
kơ rĭm čô dưi prap rơmet kiăng pơdjai hĭ ƀing Yudah amăng hrơi anŭn yơh. 

15Pơtao yơh jing pô hơmâo pơđar laih kơ tơlơi pơtă anŭn, tui anŭn ƀing ding 
kơna jing ƀing ba hră, ječ ameč tơbiă nao kơ rĭm tring yơh, samơ̆ ƀing khua moa 
pơkŏn đŏk hiăp pơtă anŭn kơ ƀing ană plei amăng plei phŭn Susa. Tơdang ƀing 
ană plei amăng plei phŭn anŭn hơmư̆ kơ tơlơi anŭn, gơñu rŭng răng biă mă, 
samơ̆ pơtao laih anŭn Haman mơak hăng dŏ be̱r mơñum tơpai đôč. 

Hʼester 4 

Mordekai Rơkâo Kơ HʼEster Nao Bưp Pơtao 

1Tơdang Mordekai hơmư̆ abih bang tơlơi hơmâo truh laih, ñu rơngot biă mă. Tui 
anŭn, ñu hek hĭ ao ñu, hơô mă ao tâo laih anŭn mă hơbâo tơpur pruai ƀơi akŏ ñu 
pô. Giŏng anŭn, ñu tơbiă nao amăng plei laih anŭn pơkrao hia kraih biă mă. 

2Samơ̆ ñu rơbat nao kơnơ̆ng truh pơ anăp amăng ja̱ng sang pơtao đôč, yuakơ 
hlơi pô čut hơô ao tâo ƀu dưi mŭt ôh amăng anih sang pơtao. 

3Amăng rĭm kwar čar, pơpă ƀing ding kơna jing ƀing ba hră hiăp pơtă pơtao truh, 
pơ anih anŭn yơh ƀing Yudah rŭng răng prŏng. Ƀing gơñu kŏm ƀơ̆ng huă, čŏk 
hia laih anŭn pơkrao rơngot hơning biă mă. Yuakơ tơlơi rơngot hơning anŭn 
yơh, hơmâo lu mơnuih đih amăng ao tâo laih anŭn dŏ amăng hơbâo tơpur. 

4Tơdang ƀing ding kơna đah kơmơi HʼEster laih anŭn ƀing khua moa mă bruă 
kơ HʼEster rai ruai glaĭ kơ HʼEster kơ tơlơi Mordekai hlak ngă, ñu bơngơ̆t bơngañ 
biă mă. Ñu pơkiaŏ nao ƀing ding kơna ñu ba khul ao hiam kơ Mordekai kiăng kơ 
buh pơala kơ ao tâo, samơ̆ Mordekai ƀu kiăng tŭ mă ôh. 

5Tơdang hơmư̆ kơ tơlơi anŭn, HʼEster brơi iâu rai Hathak; Hathak jing sa čô 
amăng ƀing khua moa pơtao hơmâo ruah mă laih kiăng kơ mă bruă djru kơ 
HʼEster. Ñu pơkiaŏ pô khua anŭn nao pơ Mordekai kiăng tơña kơ gơ̆ hơget tơlơi 
hơmâo truh laih kơ gơ̆ laih anŭn yua hơget gơ̆ rơngot hơning kar hăng anŭn. 

6Tui anŭn, Hathak tơbiă nao pơ Mordekai hăng ƀuh gơ̆ hlak dŏ pơ anih gah 
rơngiao jĕ ƀơi anăp amăng ja̱ng sang pơtao. 

7Mordekai ră ruai glaĭ kơ pô khua anŭn abih bang tơlơi hơmâo truh laih, wơ̆t 
hăng nua prăk Haman hơmâo ƀuăn laih kiăng pioh amăng sang gơnam pơtao 
tơdah pơtao brơi ƀing arăng pơrai hĭ abih bang ƀing Yudah. 

8Ñu ăt brơi kơ pô khua anŭn hră pơgru mơ̆ng hră pơtă ƀing ding kơna pơtao 
hơmâo đŏk laih kơ ƀing ană plei amăng plei phŭn Susa kiăng pơtă kơ ƀing gơñu 
khŏm pơdjai hĭ ƀing Yudah. Mordekai ăt pơtă kơ pô khua anŭn nao pơrơđah laih 
anŭn pơblang glaĭ hră pơtă anŭn kơ HʼEster laih anŭn Mordekai ăt pơtă kơ pô 
khua anŭn pơtrŭt HʼEster mŭt nao bưp pơtao, kiăng kwưh rơkâo pơtao hơmâo 
tơlơi pap kơ ƀing Yudah, ăt jing kơnung djuai HʼEster pô mơ̆n. 

9Tui anŭn, Hathak wơ̆t glaĭ ră ruai hăng HʼEster tơlơi Mordekai hơmâo pơtă laih. 

10Giŏng anŭn, HʼEster pơtă kơ pô khua anai kiăng wơ̆t glaĭ laĭ kơ Mordekai tui 
anai, 

11“Abih bang ƀing khua moa pơtao laih anŭn ƀing mơnuih amăng dêh čar pơtao 
anai thâo soh sel kơ tơlơi phiăn anai: Tơdah hlơi pô đah rơkơi ƀôdah đah kơmơi 
nao pơ anih gah lăm sang pơtao kiăng bưp pơtao, samơ̆ pơtao ƀu jak iâu rai pô 
anŭn kiăng kơ bưp ôh, pơtao či brơi ƀing ding kơna ñu pơdjai hĭ pô anŭn yơh. 
Kơnơ̆ng sa tơlơi đôč dưi klaih hĭ mơ̆ng tơlơi djai anŭn; anŭn jing tơdah pô anŭn 
mŭt rai bưp pơtao laih anŭn pơtao yơr tơbiă gai hơnuăt pơtao mah ñu kơ pô 
anŭn, tui anŭn pô anŭn ƀu či djai hĭ ôh. Bơ kơ kâo, truh kơ ră anai hơmâo 
klâopluh hrơi rơgao laih, pơtao ƀu iâu kâo mŭt nao pơ ñu ôh.” 

12Tơdang Hathak ruai glaĭ kơ Mordekai hơdôm tơlơi HʼEster hơmâo pơhiăp laih, 

13Mordekai pơtă glaĭ tơlơi laĭ glaĭ anai kơ gơ̆, “Ơ HʼEster, tơdang ƀing arăng 
pơdjai hĭ abih ƀing Yudah, anăm pơmĭn ôh ih dưi klaih hĭ mơ̆ng tơlơi djai yuakơ 
ih dŏ amăng sang pơtao. 

14Tơdah ih hơngah ƀu kiăng nao kwưh rơkâo ôh kơ pơtao mông anai kiăng 
pơklaih hĭ ƀing Yudah, pô pơkŏn yơh či pơklaih hĭ ƀing Yudah. Samơ̆ ih laih anŭn 
sang anŏ kơnung djuai ih či răm rai yơh. Năng ai tơhơnal tơlơi ih jing hĭ hơbia 
anŭn kiăng kơ pơgăn hĭ tơlơi truh sat kar hăng anai yơh.” 

15Tơdang HʼEster hơmư̆ tơlơi anŭn, ñu mơit rai tơlơi pơtă anai kơ Mordekai, 

16“Nao iâu pơƀut glaĭ bĕ abih bang ƀing Yudah, jing ƀing dŏ hơdip amăng plei 
phŭn Susa anai. Giŏng anŭn, abih bang ƀing gih khŏm kŏm ƀơ̆ng huă bĕ brơi kơ 
kâo. Anăm ƀơ̆ng huă ôh laih anŭn kŏn mơñum lơi amăng klâo hrơi klâo mlam. 
Kâo laih anŭn ƀing ding kơna đah kơmơi kâo ăt kŏm ƀơ̆ng huă hrup hăng ƀing 
gih mơ̆n. Tơdơi kơ anŭn, kâo či nao bưp pơtao yơh wơ̆t tơdah kâo ƀu ngă tui 
hăng tơlơi phiăn ñu ôh. Tơdah ñu brơi ƀing ding kơna ñu pơdjai hĭ kâo, kâo či 
mă tŭ tơlơi djai anŭn yơh.” 

17Tui anŭn, Mordekai tơbiă đuaĭ mơ̆ng amăng ja̱ng sang pơtao laih anŭn ngă tui 
abih bang tơlơi HʼEster hơmâo pơtă laih kơ ñu. 

Hʼester 5 

HʼEster Nao Pơhiăp Hăng Pơtao 

1Tơdang ñu hlak dŏ kŏm ƀơ̆ng huă, ƀơi hrơi tal klâo HʼEster čut hơô khul ao 
phyung hơbia ñu. Giŏng anŭn, ñu mŭt nao pơ anih wăl tơdron sang pơtao. Anih 
anai jing gah lăm sang pơtao laih anŭn jĕ hăng anih hơmâo grê pơtao. Tơdang 
ñu mŭt nao pơ anih wăl tơdron anŭn, pơtao hlak dŏ be̱r ƀơi grê pơtao ñu laih 
anŭn ƀo ̆  mơta ñu anăp nao pơ bah amăng mŭt. 

2Tơdang ñu ƀuh hơbia HʼEster dŏ dơ̆ng gah rơngiao jĕ ƀơi bah amăng mŭt anŭn, 
ñu mơak hăng gơ̆ laih anŭn yơr tơbiă gai hơnuăt pơtao mah ñu kơ gơ̆ mơ̆ng 

tơngan ñu kiăng brơi kơ HʼEster mŭt rai. Tui anŭn yơh, HʼEster rai jĕ laih anŭn 
tĕk ƀơi rơjŭng gai hơnuăt anŭn. 

3Giŏng anŭn, pơtao tơña, “Ơ hơbia HʼEster hơi, hơget tơlơi ih kiăng lĕ? Hơget 
tơlơi ih kiăng rơkâo kơ kâo lĕ? Kâo či pha brơi kơ ih yơh hơget tơlơi ih rơkâo. 
Tơdah ih kiăng, kâo či pĕ pơpha dêh čar kâo sămkrah brơi kơ ih yơh.” 

4HʼEster laĭ glaĭ, “Ơ pơtao ăh, hrơi anai kâo hơmâo prap rơmet laih tơlơi ƀơ̆ng 
huă kơ ih; tơdah tơlơi kâo kiăng rơkâo anai pơmơak kơ ih, rơkâo kơ ih wơ̆t hăng 
Haman mơ̆n rai bĕ pơ anih ƀơ̆ng huă kâo anai.” 

5Pơtao laĭ, “Iâu rai Haman tañ ră anai bĕ, tui anŭn ƀing gơmơi dưi nao pơ tơlơi 
ƀơ̆ng huă HʼEster rơkâo kiăng kơ ƀing gơmơi nao.” Tui anŭn, pơtao laih anŭn 
Haman nao pơ anih ƀơ̆ng huă HʼEster hơmâo prap rơmet laih. 

6Ƀơi mông tơdang ƀing gơñu hlak mơñum tơpai, pơtao tơña kơ HʼEster dơ̆ng, 
“Ơ hơbia HʼEster, hơget tơlơi ih kiăng rơkâo kơ kâo lĕ? Kâo či pha brơi kơ ih 
hơget tơlơi ih kiăng yơh. Tui anŭn, hơget tơlơi ih kiăng kơ kâo pha brơi kơ ih lĕ? 
Wơ̆t tơdah ih rơkâo kơ kâo truh kơ sămkrah dêh čar anai, kâo ăt či pha brơi kơ 
ih mơ̆n.” 

7HʼEster laĭ glaĭ tui anai, “Ơ pơtao ăh, anai yơh jing tơlơi kâo kwưh rơkâo: 

8Tơdah ih mơak hăng kâo laih anŭn kiăng ngă tui hơget tơlơi kâo rơkâo laih 
anŭn pha brơi kơ kâo hơget tơlơi kâo kiăng, rơkâo kơ ih rai pơ anih anai dơ̆ng 
hrơi pơgi wơ̆t hăng Haman mơ̆n, kiăng kơ ƀơ̆ng huă gơnam ƀơ̆ng kâo či prap 
rơmet kơ ƀing gih. Giŏng anŭn, kâo či laĭ glaĭ kơ ih yơh hơget tơlơi kâo kiăng.” 

Haman Pơkra Hơdră Kiăng Pơdjai Mordekai 

9Tơdơi kơ tơlơi ƀơ̆ng huă anŭn, Haman tơbiă đuaĭ hĭ mơ̆ng anŭn laih anŭn pran 
jua ñu mơak mơai hơ̆k kơdơ̆k biă mă. Samơ̆ tơdang ñu ƀuh Mordekai dŏ jĕ ƀơi 
amăng ja̱ng sang pơtao, pran jua ñu pơplih hĭ yuakơ Mordekai ƀu tơgŭ kŏn 
pơrơđah tơlơi pơpŭ pơyom lơi ƀơi anăp ñu. Tơlơi anai ngă kơ ñu ƀrŭk hil biă 
mă hăng Mordekai. 

10Wơ̆t tơdah tui anŭn, Haman pơkơ̆ng hĭ ñu pô mơ̆ng tơlơi hil laih anŭn glaĭ hĭ 
pơ sang ñu. Tơdang ñu truh pơ sang, ñu iâu rai ƀing gơyut ñu wơ̆t hăng bơnai 
ñu HʼZeres mơ̆n kiăng kơ hơmư̆ ñu ră ruai. 

11Tơdang ƀing gơñu rai tu̱m abih bang laih, Haman pơang hăng ƀing gơñu kơ 
tơlơi pơdrŏng săh ñu, tơlơi hơmâo lu ană đah rơkơi, laih anŭn abih bang jơlan 
hơdră pơtao hơmâo pơpŭ pơyom laih kơ ñu, wơ̆t hăng tơlơi pơtao hơmâo 
pơjing laih ñu jing khua prŏng hloh kơ ƀing khua kơdrưh kơang, ƀing khua moa 
pơkŏn. 

12Giŏng anŭn, Haman laĭ dơ̆ng, “Hloh kơ anŭn dơ̆ng, hrơi anai tơdang hơbia 
HʼEster jak iâu pơtao nao pơ tơlơi ƀơ̆ng huă ñu pơkra laih; kơnơ̆ng hơjăn kâo 
đôč yơh jing pô ñu jak iâu. Laih anŭn dơ̆ng, ñu ăt hơmâo jak iâu laih kâo hrŏm 
hăng pơtao mơ̆n, kiăng nao kơ tơlơi ƀơ̆ng huă pơkŏn dơ̆ng amăng hrơi pơgi. 

13Samơ̆ abih bang tơlơi mơak anŭn ƀu pơmơak kơ kâo djŏp ôh, tơdang kâo ăt 
dŏ ƀuh Mordekai jing čơkơi Yudah dŏ be̱r mă bruă kơ pơtao jĕ ƀơi amăng ja̱ng 
sang pơtao anŭn.” 

14Tơdang ñu pơhiăp giŏng laih, bơnai ñu HʼZeres wơ̆t hăng abih bang gơyut 
gơyâo ñu laĭ kơ ñu tui anai, “Ih khŏm pơkra bĕ sa ƀĕ tơmĕh kơyâo yol glông 
rơmapluh haih. Giŏng anŭn, hrơi pơgi ih rơkâo bĕ pơtao brơi kơ ƀing ding kơna 
ñu yol pơdjai hĭ Mordekai ƀơi kơyâo anŭn. Tui anŭn, ih pô či mơak mơai yơh 
tơdang ih nao hrŏm hăng pơtao pơ anih hơbia kiăng kơ ƀơ̆ng huă.” Haman mơak 
biă mă hăng tơlơi ƀing gơñu pơphŭn brơi anŭn, tui anŭn ñu brơi arăng pơkra sa 
ƀĕ tơmĕh kơyâo yol anŭn. 

Hʼester 6 

Pơtao Pơpŭ Kơ Mordekai 

1Amăng mlam anŭn mơ̆n, pơtao ƀu thâo pĭt ôh, tui anŭn ñu pơđar ƀing ding kơna 
ñu ba rai laih anŭn đŏk brơi kơ ñu hơmư̆ hră ruai bruă mơnuă pơtao, jing hră 
arăng hơmâo čih pioh laih abih bang tơlơi yom pơphan hơmâo truh laih amăng 
dêh čar ñu čơdơ̆ng mơ̆ng hrơi ñu jing pơtao. 

2Ƀing gơñu đŏk truh kơ tơlơi ră ruai kơ dua čô khua Bigthana hăng Teres, jing 
ƀing gak wai sang pơtao. Ƀing gơñu hơmâo črong sai laih hơdră sat hơgŏm kiăng 
pơdjai hĭ pơtao prŏng Ahaswerus, samơ̆ Mordekai hơmâo ruai glaĭ laih hơdră 
sat ƀing dua čô khua adih hăng pơtao. 

3Tơlơi anŭn pơhơdơr kơ pơtao tơlơi hơmâo truh laih, tui anŭn ñu tơña, “Hơget 
gơnam bơni ƀing ta brơi laih kơ Mordekai kơ tơlơi ñu hơmâo ngă laih lĕ? Hiư̆m 
pă ƀing ta ngă kiăng kơ pơpŭ kơ ñu lĕ?” Ƀing ding kơna ñu laĭ glaĭ tui anai, “Ƀing 
ta ƀu hơmâo ngă hơget gĕt ôh kơ gơ̆.” 

4Hlak anŭn tơdang mơguah laih, pơtao tơña tui anai, “Hlơi pô hlak dŏ amăng 
anih wăl tơdron sang pơtao lĕ?” Hlak mông anŭn, Haman phrâo mŭt rai amăng 
wăl tơdron sang pơtao samơ̆ gah rơngiao kơ anih anơ̆m pơtao dŏ. Ñu rai kiăng 
rơkâo kơ pơtao brơi arăng yol đĭ Mordekai kiăng pơdjai hĭ gơ̆ ƀơi tơmĕh kơyâo 
yol ñu hơmâo pơkra laih kơ gơ̆. 

5Ƀing ding kơna ñu laĭ glaĭ tui anai, “Haman yơh hlak dŏ tơguan amăng anih 
anŭn.” Pơtao pơđar kơ ƀing gơñu tui anai, “Brơi kơ ñu mŭt rai bĕ.” 

6Tơdang Haman mŭt rai, pơtao tơña kơ ñu, “Hơmâo sa čô mơnuih kâo kiăng 
pơyom kơ ñu, hiư̆m pă kâo khŏm ngă kơ ñu lĕ?” Mông anŭn Haman pơmĭn 
amăng pran jua ñu tui anai, “Hơmâo hlơi pô pơkŏn dơ̆ng pơtao či pơpŭ pơyom 
lĕ? Sĭt kâo yơh jing pô ñu kiăng pơyom anŭn.” 

7Tui anŭn, ñu laĭ glaĭ hăng pơtao tui anai, “Ơ pơtao ăh, tơdah ih kiăng pơpŭ kơ 
pô anŭn, anai yơh jing tơlơi ih năng ngă: 

8Brơi bĕ ƀing ding kơna ih ba rai sa blah ao phyung ih, jing sa blah ao ih hơmâo 
buh laih. Giŏng anŭn, brơi bĕ ƀing gơñu ba rai sa drơi mơ̆ng tơpul aseh ih, jing 
aseh ih hơmâo đĭ laih; brơi gơñu troă sa boh đoăn pơtao ƀơi akŏ aseh anŭn. 

9Tơdơi kơ anŭn, jao brơi bĕ ao phyung laih anŭn aseh ih anŭn kơ pô khua moa 
prŏng hloh, jing pô khua mă bruă kơ ih. Brơi bĕ pô khua anŭn buh brơi ao 
phyung kơ pô ih kiăng kơ pơpŭ anŭn, giŏng anŭn brơi gơ̆ đĭ ƀơi aseh anŭn laih 
anŭn ba hyu gơ̆ ƀơi rĭm anih gah rơngiao kơ amăng ja̱ng sang pơtao anai. Tơdang 
gơñu rơbat amăng anih anŭn, brơi bĕ pô khua prŏng hloh anŭn pơhiăp kraih tui 
anai, ‘Anai yơh jing tơlơi pơtao hlak ngă brơi kơ mơnuih anai yuakơ pơtao kiăng 
kơ pơyom kơ gơ̆ yơh!’ ” 

10Giŏng anŭn, pơtao pơđar Haman tui anai, “Nao tañ tă anai bĕ mă ao phyung 
laih anŭn aseh. Ngă bĕ abih bang tơlơi ih hơmâo pơphŭn laih kiăng ngă brơi kơ 
Mordekai mơnuih Yudah anŭn. Ih či ƀuh ñu dŏ ƀơi jĕ amăng ja̱ng mŭt pơ sang 
pơtao anŭn yơh. Anăm hơngah lui hĭ ôh djŏp mơta tơlơi ih hơmâo pơphŭn laih 
hăng kâo.” 

11Tui anŭn, Haman nao mă ao phyung laih anŭn aseh anŭn. Ñu buh brơi kơ 
Mordekai ao phyung, brơi gơ̆ đĭ ƀơi rŏng aseh laih anŭn dui ba gơ̆ djŏp anih gah 
rơngiao kơ sang pơtao. Tơdang gơñu rơbat amăng rĭm anih anŭn, Haman 
pơhiăp kraih tui anai, “Anai yơh jing tơlơi pơtao hlak ngă brơi kơ pô ñu pơyom 
yuakơ pơtao kiăng pơpŭ kơ ñu!” 

12Tơdơi kơ anŭn, Mordekai wơ̆t glaĭ pơ anih ñu mă bruă kơ pơtao jĕ amăng ja̱ng 
mŭt pơ sang pơtao. Samơ̆ Haman mlâo hyâo go̱m hĭ akŏ ñu laih anŭn đuaĭ glaĭ 
tañ pơ sang. 

13Ñu ruai glaĭ hăng bơnai ñu HʼZeres wơ̆t hăng ƀing gơyut gơyâo ñu abih bang 
tơlơi hơmâo truh laih kơ ñu pô amăng hrơi anŭn. Ƀing gơyut gơyâo ñu anŭn wơ̆t 
hăng bơnai ñu HʼZeres laĭ kơ ñu tui anai, “Ih čơdơ̆ng thuơ hĭ laih kơ Mordekai. 
Ñu jing mơnuih Yudah, hơnŭn yơh ih ƀu či dưi pơkơdơ̆ng glaĭ hăng ñu ôh. Sĭt ñu 
či dưi hĭ kơ ih yơh!” 

14Tơdang ƀing gơñu hlak dŏ pơhiăp hăng Haman tui anŭn, ƀing khua moa pơtao 
truh, pơječ Haman tañ nao pơ tơlơi ƀơ̆ng huă HʼEster hơmâo prap rơmet laih. 

Hʼester 7 

Pơtao Pơhaih Haman Khŏm Djai 

1Tui anŭn, pơtao laih anŭn Haman nao ƀơ̆ng huă hrŏm hăng hơbia HʼEster. 

2Tơdang ƀing gơñu hlak dŏ mơñum tơpai ƀơi hrơi tal dua anŭn, pơtao tơña kơ 
HʼEster dơ̆ng tui anai, “Ơ hơbia HʼEster hơi, hơget tơlơi ih kiăng rơkâo mơ̆ng kâo 
lĕ? Kâo či pha brơi kơ ih hơget tơlơi ih kiăng yơh. Hơget tơlơi ih kiăng kơ kâo 
pha brơi kơ ih lĕ? Tơdah ih rơkâo truh kơ sămkrah dêh čar kâo anai, kâo ăt či 
pha brơi kơ ih mơ̆n.” 



1051 

 

 
© 2013 Jơrai Bible Association. 

  
 

 

3Giŏng anŭn, hơbia HʼEster laĭ glaĭ kơ pơtao tui anai, “Ơ pơtao ăh, tơdah ih mơak 
hăng kâo laih anŭn tơdah ih kiăng pha brơi tơlơi kâo kwưh rơkâo, rơkâo kơ ih 
anăm pơrai hĭ ôh tơlơi hơdip kâo wơ̆t hăng tơlơi hơdip ƀing kơnung djuai kâo 
mơ̆n. Anŭn yơh jing tơlơi kâo rơkâo mơ̆ng ih. 

4Yuakơ hơmâo mơnuih hơmâo pơblư̆ hĭ laih kâo wơ̆t hăng ƀing kơnung djuai 
kâo mơ̆n, tui anŭn arăng či pơrai hĭ hăng pơdjai hĭ abih bang ƀing gơmơi laih 
anŭn ƀu pioh hlơi pô amăng ƀing gơmơi hơdip ôh. Tơdah pô rŏh anŭn kơnơ̆ng 
sĭ hĭ ƀing gơmơi, đah rơkơi laih anŭn đah kơmơi, jing ƀing hlŭn mơnă, kâo ƀu či 
pơhiăp tơlơi hơget gĕt ôh, yuakơ tơlơi anŭn ƀu či yom pơphan djơ̆ tơpă biă mă 
ôh kiăng kơ ih ƀlơ̆ng pơmĭn brơi.” 

5Tơdang pơtao prŏng Ahaswerus hơmư̆ tơlơi anŭn, ñu tơña kơ hơbia HʼEster, 
“Hlơi pô khĭn pơhiăp pơtă kiăng ngă tơlơi anŭn lĕ? Tă anai pơpă pô anŭn lĕ?” 

6HʼEster laĭ glaĭ kơ pơtao, “Pô rŏh ayăt jing pô kiăng pơrai hĭ ƀing gơmơi, pô sat 
ƀai anŭn jing Haman anai yơh.” Tơdang HʼEster pơhiăp kơ tơlơi anŭn, Haman 
huĭ bra̱l biă mă ƀơi anăp pơtao laih anŭn hơbia. 

7Laih kơ pơtao hơmư̆ tơlơi HʼEster pơhiăp, ñu hil biă mă. Ñu tơgŭ mơ̆ng anih 
ƀơ̆ng huă, lui hĭ tơpai ñu hlak mơñum laih anŭn tơbiă nao gah rơngiao amăng 
đang sang pơtao. Haman thâo krăn yơh pơtao hơmâo khưp kiăng pơdjai hĭ ñu 
laih, tui anŭn ñu dŏ glaĭ kwưh rơkâo kơ hơbia HʼEster kiăng kơ pơklaih hĭ tơlơi 
hơdip ñu pô. 

8Hlak anai hơbia HʼEster hlak dŏ ƀơi grê đih. Haman bon kơkuh ñu pô jĕ ƀơi 
hơbia kiăng rơkâo kơ gơ̆ pap brơi kơ ñu. Ƀơi mông anŭn pơtao wơ̆t glaĭ mơ̆ng 
anih đang sang pơtao anŭn hăng wơ̆t glaĭ pơ anih ƀơ̆ng huă anŭn. Tơdang pơtao 
ƀuh Haman dŏ bon jĕ ƀơi hơbia HʼEster, ñu pơhiăp kraih tui anai, “Čơkơi anai či 
gŏ̱ hĭ hơbia mơ̆n hă tơdang kâo ăt dŏ amăng sang pơtao anai hrŏm hăng hơbia?” 
Giŏng kơ pơtao pơhiăp laih tơlơi anŭn, ƀing ding kơna pơtao mă khăn go̱m hĭ ƀo ̆  
mơta Haman kiăng kơ pơrơđah Haman či djai yơh. 

9Giŏng anŭn, Harbona, jing sa čô amăng ƀing khua moa pơtao hlak dŏ hăng pơtao 
mông anŭn, laĭ tui anai, “Ơ pơtao ăh, hơmâo sa ƀĕ tơmĕh kơyâo yol glông 
rơmapluh haih jĕ ƀơi sang Haman. Haman pô yơh pơkra kơyâo yol anŭn kiăng 
yol pơdjai hĭ Mordekai, jing pô hơmâo pơklaih laih tơlơi hơdip ih.” Tui anŭn, 
pơtao pơđar tui anai, “Yol hĭ bĕ Haman ƀơi kơyâo anŭn!” 

10Giŏng anŭn, ƀing gơñu yol pơdjai hĭ Haman ƀơi tơmĕh kơyâo yol anŭn, jing ƀơi 
kơyâo Haman pô yơh hơmâo pơkra laih kiăng kơ pơdjai hĭ Mordekai. Tơdơi kơ 
anŭn, pơtao abih ƀrŭk hil yơh. 

Hʼester 8 

Pơtao Brơi Ƀing Yudah Pơgang Mă Gơñu Pô 

1Ƀơi hrơi anŭn mơtam, pơtao prŏng Ahaswerus mă hĭ abih bang gơnam lŏm kơ 
Haman, jing pô rŏh ayăt hăng ƀing Yudah, jao hĭ gơnam anŭn kơ hơbia HʼEster. 
Giŏng anŭn, pơtao brơi ƀing ding kơna ñu ba rai Mordekai ƀơi anăp ñu yuakơ 
HʼEster hơmâo ruai laih hăng ñu Mordekai jing sa čô amăng ƀing adơi ai sang 
anŏ ñu. 

2Giŏng anŭn, ñu tŏh hĭ rơbưn kơđŏm ñu, jing rơbưn ñu mă glaĭ laih mơ̆ng Haman 
hlâo kơ anŭn laih anŭn jao brơi rơbưn anŭn kơ Mordekai. Tŏ tui anŭn, HʼEster 
jao kơ Mordekai abih bang dram gơnam lŏm laih kơ sang anŏ Haman hlâo adih. 

3Giŏng anŭn, HʼEster bon kơkuh hia ƀơi tơkai pơtao laih anŭn sa wơ̆t dơ̆ng ñu 
kwưh rơkâo kơ pơtao. Ñu rơkâo kơ pơtao pơrai hĭ hơdră sat ƀai Haman mơ̆ng 
kơnung djuai Agag hơmâo ngă laih hlâo anŭn kiăng pơrai hĭ abih ƀing Yudah. 

4Giŏng anŭn, pơtao yơr tơbiă gai hơnuăt pơtao ñu kơ HʼEster, tui anŭn gơ̆ tơgŭ 
hăng dŏ dơ̆ng ƀơi anăp pơtao. 

5Giŏng anŭn, HʼEster laĭ, “Ơ pơtao ăh, tơdah ih kiăng laih anŭn ih ăt mơak hăng 
kâo, tơdah ih pơmĭn tơlơi kâo kiăng laĭ anai jing djơ̆ khŏm či ngă, rơkâo kơ ih 
brơi bĕ ƀing khua čih hră ih čih bĕ sa hiăp pơtă pơkŏn dơ̆ng kiăng lui hĭ hiăp 
pơtă amăng hơdră sat kiăng pơdjai hĭ abih bang ƀing Yudah djŏp djang anih 
amăng dêh čar ih anai. Hiăp pơtă anŭn jing hiăp pơtă Haman, jing ană đah rơkơi 
Hammedatha kơnung djuai Agag, hơmâo čih laih. 

6Rơkâo kơ ih ngă bĕ tơlơi anŭn, yuakơ kâo ƀu dưi dŏ lăng ôh tơlơi răm rai či truh 
ƀơi ƀing ană plei kơnung djuai kâo. Kâo ƀu dưi dŏ lăng ôh ƀing arăng pơrai hĭ 
sang anŏ kâo kar hăng anŭn.” 

7Giŏng anŭn, pơtao prŏng Ahaswerus laĭ glaĭ kơ hơbia HʼEster laih anŭn kơ 
Mordekai jing mơnuih Yudah tui anai, “Anai nê, kâo hơmâo jao brơi laih dram 
gơnam sang anŏ Haman kơ ih yuakơ ñu pơkra laih hơdră kiăng pơrai hĭ ƀing 
Yudah. Laih dơ̆ng ƀing ding kơna kâo ăt brơi arăng yol pơdjai hĭ laih ñu ƀơi khul 
tơmĕh kơyâo yol. 

8Ră anai kâo brơi kơ ƀing gih čih bĕ sa hiăp pơtă pơkŏn dơ̆ng kơ ƀing Yudah 
amăng tơlơi dưi kâo, kiăng kơ ƀing gơñu pơgang mă gơñu pô. Brơi kơ ƀing gih 
čih bĕ tơlơi anŭn tui hăng tơlơi ƀing gih pơmĭn jing hiam hloh. Giŏng kơ ƀing gih 
čih laih hră anŭn, kơđŏm bĕ ƀơi hră anŭn hăng rơbưn gru kâo pô. Samơ̆ ƀing gih 
khŏm hơdơr, ƀu hơmâo hlơi pô ôh dưi yap đôč đač ƀu tŭ yua hră pă arăng hơmâo 
čih laih hăng tơlơi dưi kâo laih anŭn kơđŏm hăng rơbưn gru kâo.” 

9Amăng hrơi anŭn mơtam, jing amăng hrơi tal duapluh-klâo blan tal klâo, jing 
blan Siwan, HʼEster hăng Mordekai brơi arăng iâu rai ƀing khua čih hră, jing ƀing 
mă bruă čih hră kơ pơtao. Ƀing gơñu čih tui abih bang tơlơi Mordekai pơtă kơ 
ƀing gơñu čih kiăng mơit nao kơ ƀing Yudah, ƀing khua moa pơtao, ƀing khua ba 
akŏ amăng rĭm tring laih anŭn kơ ƀing khua kơdrưh kơang amăng sa-rơtuh 
duapluh-tơjuh boh tring čar amăng dêh čar anai, anŭn jing čơdơ̆ng mơ̆ng lŏn čar 
India hlŏng truh pơ lŏn čar Ethiopia. Ƀing gơñu čih khul hiăp pơtă anŭn amăng 

tơlơi pơhiăp hơdră čih tui hăng kơnung djuai rĭm anih amăng dêh čar anai. Ƀing 
gơñu ăt čih kar hăng anŭn mơ̆n kơ ƀing Yudah amăng tơlơi pơhiăp hơdră čih 
gơñu pô. 

10Mordekai brơi kơ ƀing gơñu čih hră hiăp pơtă anŭn amăng tơlơi dưi pơtao 
prŏng Ahaswerus laih anŭn kơđŏm ƀơi hră anŭn hăng rơbưn kơđŏm pơtao. 
Giŏng anŭn, ñu pơkiaŏ ƀing ding kơna, jing ƀing ba hră, nao ba djŏp djang anih 
amăng dêh čar anai. Ƀing ding kơna anŭn đĭ khul aseh đuaĭ tañ biă mă laih anŭn 
đuaĭ nao mơtam. Ƀing gơñu đĭ khul aseh đuaĭ tañ hloh, jing khul aseh arăng răk 
rong pioh kơ pơtao. 

11Amăng hiăp pơtă anŭn, pơtao brơi tơlơi dưi kơ ƀing Yudah amăng rĭm plei pla 
dưi pơjơnum glaĭ laih anŭn pơgang gơñu pô wơ̆t hăng sang anŏ gơñu mơ̆n. Tui 
anŭn, tơdah ană plei kơnung djuai hlơi amăng tring čar pă kiăng kơsung blah 
ƀing gơñu amăng dêh čar anai hăng gơnam pơblah, sĭt gơñu dưi pơdjai hăng 
pơrai hĭ abih bang ƀing ană plei kơnung djuai anŭn yơh, anŭn jing wơ̆t hăng abih 
đah rơkơi, đah kơmơi laih anŭn ƀing čơđai mơ̆n ƀu pioh hlơi pô amăng ƀing rŏh 
ayăt anŭn hơdip ôh. Ƀing Yudah anŭn ăt dưi sua mă khul dram gơnam ƀing rŏh 
anŭn djă̱ pioh kơ gơñu pô mơ̆n. 

12Mordekai ăt ruah brơi hrơi kơ ƀing Yudah djŏp djang anih amăng dêh čar kiăng 
kơ pơgang gơñu pô; anŭn jing hrơi tal pluh-klâo amăng blan tal pluh-dua jing 
blan Adar yơh. 

13Tơdang ƀing ding kơna jing ƀing ba hră hiăp pơtă anŭn truh pơ rĭm tring čar, 
ƀing khua moa pơ anih anŭn khŏm pơhaih tơlơi juăt phrâo anŭn kơ ƀing ană plei 
laih anŭn pơtă brơi kơ abih bang kơnung djuai amăng dêh čar anai thâo hluh kơ 
tơlơi juăt anŭn. Tui anŭn, ƀơi hrơi anŭn yơh, ƀing Yudah dưi prap pre gơñu pô 
kiăng kơ pơblah pơkơdơ̆ng glaĭ hăng ƀing rŏh ayăt gơñu. 

14Ƀing ding kơna jing ƀing ba hră anŭn đĭ khul aseh pơtao ječ ameč tơbiă nao 
laih anŭn yuakơ pơtao yơh hơmâo pơtă laih hiăp pơtă anŭn, ƀing gơñu đuaĭ nao 
tañ biă mă kiăng kơ pơtruh hyu djŏp hiăp pơtă anŭn. Ƀơi mông anŭn mơ̆n, ƀing 
khua moa đŏk khul hiăp pơtă anŭn kơ ƀing ană plei amăng plei phŭn Susa. 

15Giŏng anŭn, tơdang Mordekai tơbiă hĭ mơ̆ng anăp pơtao, ñu buh ao phyung 
hrup hăng pơtao buh hơmâo ia mik laih anŭn ko ̱̆ . Ñu ăt hơô sa blah ao jao ia 
mơla̱ng blâo ƀlĭ laih anŭn troă sa boh đoăn pơtao. Laih anŭn ƀing ană plei amăng 
plei phŭn Susa ur dreo hơ̆k mơak yuakơ ƀing gơñu hơmư̆ kơ tơlơi juăt phrâo. 

16Ƀing Yudah amăng plei phŭn anŭn ăt hơ̆k mơak čang rơmang biă mă laih anŭn 
ƀing gơñu djă̱ hơdơr tơlơi anŭn mơak mơai. 

17Djŏp djang anih amăng dêh čar anai, jing pơpă plei pla tring trang ƀing ding 
kơna jing ƀing ba hră hiăp pơtă pơtao anŭn nao truh, pơ abih bang anih anŭn 
yơh ƀing Yudah hơ̆k kơdơ̆k mơak mơai tơdang ƀing gơñu hơmư̆ tơlơi pơthâo 
phrâo anŭn, laih anŭn ƀing gơñu pơkra tơlơi ƀơ̆ng huă djă̱ hơdơr. Amăng mông 

anŭn mơ̆n, hơmâo lu ƀing mơnuih mơ̆ng kơnung djuai pơkŏn pơplih hĭ tơlơi 
gơñu đaŏ kiăng kơ jing hĭ ƀing Yudah, yuakơ ƀing gơñu huĭ hyưt kơ ƀing Yudah. 

Hʼester 9 

Ƀing Yudah Pơrai Hĭ Ƀing Rŏh Ayăt Gơñu 

1Hrơi tal pluh-klâo amăng blan tal pluh-dua jing blan Adar truh laih. Anai yơh 
jing hrơi pơkă laih kơ ƀing Yudah khŏm ngă tui hăng tơlơi pơtao hơmâo pơđar 
laih. Anai ăt jing hrơi tơdang ƀing rŏh ayăt ƀing Yudah čang rơmang kiăng git gai 
dưi hĭ kơ ƀing Yudah. Samơ̆ tơlơi anŭn ƀu truh kar hăng ƀing rŏh anŭn čang 
rơmang ôh, kơđai glaĭ ƀing Yudah hơmâo tơlơi dưi hĭ hloh kơ ƀing rŏh pơrơmut 
kơ ƀing gơñu. 

2Djŏp djang anih amăng dêh čar pơtao prŏng Ahaswerus, ƀing Yudah pơƀut glaĭ 
hrŏm hơbĭt amăng khul plei pla gơñu jing anih gơñu hơdip kiăng kơ kơsung blah 
ƀing mơnuih kiăng pơrai hĭ ƀing gơñu hlâo kơ anŭn. Ƀu hơmâo hlơi pô ôh dưi 
dŏ dơ̆ng pơkơdơ̆ng glaĭ hăng ƀing Yudah, yuakơ abih bang ƀing mơnuih mơ̆ng 
kơnung djuai pơkŏn le̱ng kơ huĭ bra̱l kơ gơñu; 

3tơl abih bang ƀing khua moa yom pơpŭ amăng djŏp kwar, ƀing khua prŏng 
pơtao, ƀing khua ba akŏ amăng rĭm tring laih anŭn ƀing khua wai bruă pơtao ăt 
le̱ng kơ djru ƀing Yudah, yuakơ ƀing gơñu huĭ hyưt kơ Mordekai. 

4Hlak anai Mordekai jing khua moa yom pơphan biă mă amăng sang pơtao. Djŏp 
djang tring čar amăng dêh čar le̱ng kơ hơmư̆ hing kơ ñu jing sa čô khua moa yom 
pơphan laih anŭn ñu ƀrư̆ hrơi ƀrư̆ hơmâo tơlơi dưi hloh. 

5Ƀing Yudah kơsung blah abih bang ƀing rŏh ayăt gơñu hăng đao gưm laih anŭn 
pơdjai pơrai hĭ ƀing gơñu. Ƀing gơñu ngă kơ ƀing rŏh ayăt gơñu anŭn tui hăng 
tơlơi gơñu kiăng yơh. 

6Ƀing gơñu pơdjai hĭ rơma-rơtuh čô amăng plei phŭn Susa. 

7Ƀing gơñu ăt pơdjai hĭ Parsandatha, Dalphon, Aspatha, 

8Poratha, Adalia, Aridatha, 

9Parmasta, Arisai, Aridai laih anŭn Waizatha. 

10Anŭn yơh jing pluh čô ană đah rơkơi Haman jing ană Hammedatha laih anŭn 
ñu yơh jing rŏh ayăt hăng ƀing Yudah. Samơ̆ ƀing Yudah ƀu sua mă ôh khul dram 
gơnam lŏm kơ ƀing rŏh gơñu hơmâo pơdjai hĭ laih. 

11Ƀơi hrơi anŭn mơ̆n, arăng ruai glaĭ kơ pơtao hơdôm čô ƀing ană plei ƀing 
Yudah hơmâo pơdjai laih amăng plei phŭn Susa. 

12Tui anŭn, pơtao laĭ kơ hơbia HʼEster tui anai, “Kơnơ̆ng amăng plei phŭn anai 
đôč, ƀing Yudah hơmâo pơdjai laih rơma-rơtuh čô mơnuih wơ̆t hăng pluh čô ană 
đah rơkơi Haman. Sĭt ƀing gơñu ăt hơmâo pơdjai lu hloh dơ̆ng mơ̆n amăng djŏp 

djang anih amăng dêh čar kâo anai. Ră anai hơget tơlơi ih kiăng lĕ? Kâo či pha 
brơi kơ ih yơh. Hơget tơlơi pơkŏn dơ̆ng ih kiăng kơ kâo ngă brơi lĕ? Kâo či ngă 
brơi kơ ih yơh.” 

13HʼEster laĭ glaĭ tui anai, “Ơ pơtao ăh, tơdah ih tŭ ư, brơi bĕ ƀing Yudah amăng 
plei phŭn Susa anai ăt dưi pơrai hĭ ƀing rŏh gơmơi amăng hrơi pơgi mơ̆n, kar 
hăng tơlơi hiăp pơtă anŭn hơmâo brơi laih ƀing gơñu ngă amăng hrơi anai. Laih 
anŭn brơi bĕ kơ ƀing gơmơi yol đĭ atâo pluh čô ană đah rơkơi Haman ƀơi khul 
tơmĕh kơyâo yol.” 

14Tui anŭn, pơtao pơđar ƀing khua moa ñu ngă mơtam tui hăng tơlơi hơbia 
HʼEster rơkâo anŭn. Ƀing khua čih hră čih hiăp pơtă pơkŏn dơ̆ng laih anŭn ƀing 
khua moa pơrơđah brơi tơlơi pơtă anŭn kơ abih bang mơnuih amăng plei phŭn 
Susa thâo hluh. Ƀing ding kơna pơtao nao yol hĭ atâo pluh čô ană đah rơkơi 
Haman ƀơi khul tơmĕh kơyâo yol. 

15Tui anŭn, amăng hrơi tŏ tui, jing amăng hrơi tal pluh-pă̱ blan Adar, ƀing Yudah 
amăng plei phŭn Susa anŭn rai pơƀut hrŏm hơbĭt dơ̆ng. Tal anai ƀing gơñu 
pơdjai hĭ klâo-rơtuh čô mơnuih dơ̆ng amăng plei anŭn, samơ̆ ƀing gơñu ăt ƀu 
sua mă ôh kơ gơñu pô khul dram gơnam lŏm kơ ƀing rŏh gơñu jing ƀing gơñu 
hơmâo pơdjai laih. 

16Tơdang tơlơi anŭn hlak truh amăng plei phŭn Susa ƀơi hrơi tal pluh-klâo, ƀing 
Yudah pơkŏn, jing ƀing dŏ hơdip amăng tring čar pơkŏn amăng dêh čar anai, ăt 
pơƀut glaĭ hrŏm hơbĭt kiăng kơ pơgang gơñu pô wơ̆t hăng sang anŏ gơñu mơ̆n 
laih anŭn pơdjai hĭ tơjuhpluh-rơma-rơbâo čô mơnuih ƀing pơrơmut kơ ƀing 
gơñu. Wơ̆t tơdah ƀing gơñu pơrai hĭ ƀing rŏh ayăt gơñu, samơ̆ ƀing gơñu ƀu sua 
mă ôh khul dram gơnam lŏm kơ ƀing rŏh ayăt, jing ƀing mơnuih ƀing gơñu 
hơmâo pơdjai hĭ laih. 

17Tơlơi anai hơmâo truh laih ƀơi hrơi tal pluh-klâo blan Adar. Giŏng anŭn, ƀơi 
hrơi tal pluh-pă̱, ƀing gơñu pơdơi hĭ tơdơi kơ ƀing gơñu hơmâo kơsung blah laih, 
laih anŭn hơ̆k mơak djă̱ hơdơr hăng pơkra tơlơi ƀơ̆ng huă yơh. 

18Samơ̆ ƀing Yudah amăng plei phŭn Susa hơmâo pơƀut glaĭ kơsung blah laih 
ƀơi hrơi tal pluh-klâo laih anŭn tal pluh-pă̱. Tui anŭn, ƀing gơñu ƀu pơdơi hĭ ôh 
mơ̆ng tơlơi kơsung blah tơl truh hrơi tal pluh-rơma kăh gơñu pơdơi. Amăng 
hrơi anai ƀing gơñu hơ̆k mơak djă̱ hơdơr laih anŭn pơkra tơlơi ƀơ̆ng huă yơh. 

19Anŭn yơh jing tơhơnal tơlơi yua hơget ƀing Yudah jing ƀing hơdip amăng khul 
plei pla ƀu hơmâo pơnăng, djă̱ hơdơr hrơi phet gơñu ƀơi hrơi tal pluh-pă̱ blan 
Adar. Amăng hrơi anŭn yơh, ƀing gơñu hơ̆k mơak djă̱ hơdơr laih anŭn pơkra 
tơlơi ƀơ̆ng huă hăng pha brơi khul gơnam ƀơ̆ng jing gơnam brơi pơyơr kơ 
tơdruă. 

Ƀing Yudah Čơdơ̆ng Djă̱ Hơdơr Hrơi Phet Purim 

20Tơdơi kơ anŭn, Mordekai čih pioh abih bang tơlơi hơmâo truh laih. Giŏng 
anŭn, ñu čih mơit hră kơ abih bang ƀing Yudah hơdip djŏp djang tring čar amăng 

dêh čar pơtao prŏng Ahaswerus, anŭn jing kơ ƀing dŏ pơ anih jĕ laih anŭn ataih 
mơ̆ng plei phŭn Susa. 

21Amăng khul hră anŭn ñu pơtă kơ ƀing gơ̆ tui anai: Amăng rĭm thŭn ƀơi hrơi tal 
pluh-pă̱ laih anŭn pluh-rơma blan Adar, rĭm čô amăng ƀing Yudah năng djă̱ 
hơdơr, 

22yuakơ ƀơi dua hrơi anŭn yơh, ƀing Yudah hơmâo pơrai hĭ laih abih bang ƀing 
rŏh ayăt gơñu, laih dơ̆ng yuakơ anai ăt jing blan ƀing Yudah abih hĭ laih kơŭ 
kơuăn hăng pơplih hĭ jing mơak mơai laih anŭn gơñu abih hĭ laih rơngot hơning 
hăng čơdơ̆ng djă̱ hơdơr yơh. Tui anŭn, Mordekai pơtă kơ ƀing gơ̆ kiăng djă̱ 
hơdơr dua hrơi anŭn mơak mơai laih anŭn pơkra tơlơi ƀơ̆ng huă. Ñu ăt pơtă kơ 
ƀing gơ̆ pha brơi khul gơnam ƀơ̆ng kơ tơdruă laih anŭn ăt pha brơi gơnam brơi 
pơyơr kơ ƀing ƀun rin. 

23Tui anŭn yơh, ƀing Yudah ngă tui hơget tơlơi Mordekai hơmâo pơtă laih kơ 
ƀing gơñu năng ngă amăng hră pơtă. Ƀing gơñu tŭ ư či djă̱ hơdơr nanao tơlơi 
phet anŭn amăng rĭm thŭn. 

24Anai yơh jing tơhơnal tơlơi yua hơget ƀing gơñu čơdơ̆ng djă̱ hơdơr hrơi anŭn: 
Haman ană đah rơkơi Hammedatha, mơnuih mơ̆ng kơnung djuai Agag, jing pô 
rŏh ayăt hăng abih bang ƀing Yudah, hơmâo pơkra laih hơdră sat kiăng kơ pơrai 
hĭ ƀing Yudah. Ñu mă čram arăng pơanăn Pur laih anŭn ngă čram kiăng kơ thâo 
hrơi pă ñu năng ruah kiăng pơrai hĭ abih bang ƀing Yudah. 

25Samơ̆ tơdang pơtao thâo kơ mơneč sat anŭn, ñu brơi khua čih hră čih glaĭ hiăp 
pơtă pơkŏn kiăng kơ ƀing khua moa ñu ngă tui hăng hơdră sat anŭn kơ Haman 
pô, jing hơdră Haman kiăng pơdjai hĭ abih ƀing Yudah laih anŭn brơi kơ ƀing 
khua anŭn khŏm yol pơdjai hĭ Haman wơ̆t hăng ƀing ană đah rơkơi ñu pluh čô 
mơ̆n ƀơi khul tơmĕh kơyâo yol. 

26Rĭm thŭn dua hrơi yơh ƀing Yudah djă̱ hơdơr kơ tơlơi truh anŭn, ƀing gơñu 
pơanăn Purim, yuakơ anăn čram Haman pioh kiăng kơ ruah hrơi anŭn jing Pur. 
Ƀing Yudah tŭ ư hơget tơlơi Mordekai hơmâo čih laih amăng hră anai. Ƀing gơñu 
hơdơr hơget tơlơi gơñu hơmâo ƀuh laih anŭn hơget tơlơi hơmâo truh laih kơ 
ƀing gơñu. 

27Hơnŭn yơh, ƀing Yudah khưp kiăng tui anai: Ƀing gơñu či djă̱ hơdơr nanao 
tơlơi phet anŭn laih anŭn ƀing gơñu ăt či brơi kơ ƀing ană tơčô gơñu wơ̆t hăng 
abih bang ƀing mŭt jing hĭ ƀing Yudah, ƀing gơñu či le̱ng kơ djă̱ hơdơr tơlơi phet 
ƀơi dua hrơi anŭn amăng rĭm thŭn. Ƀing gơñu tŭ ư djă̱ hơdơr tơlơi phet anŭn tui 
hăng hơdră laih anŭn ƀơi hrơi Mordekai hơmâo pơtă laih kơ ƀing gơñu. 

28Ƀing gơñu khưp ngă tui anai: Rĭm sang anŏ ƀing Yudah djŏp anih amăng rĭm 
plei pla tring trang, mơ̆ng mông anŭn hlŏng truh pơanăp, khŏm hơdơr kơ tơlơi 
truh anai laih anŭn djă̱ hơdơr kơ tơlơi phet anai. Ƀing gơñu ăt khưp ngă tui anai 
mơ̆n: Abih bang ƀing Yudah wơ̆t hăng ƀing ană tơčô gơñu khŏm anăm wơr hĭ ôh 

khul tơlơi hơmâo truh laih, laih anŭn khŏm djă̱ hơdơr nanao tơlơi phet Purim 
anŭn yơh. 

29Tơdơi kơ anŭn, Mordekai mơnuih Yudah djru hơbia HʼEster, ană Abihail, čih 
sa pŏk hră pơkŏn hăng tơlơi dưi hơbia. Amăng hră anŭn ñu pơkơjăp tơlơi 
Mordekai hơmâo čih laih hlâo kơ anŭn, jing tơlơi čih kơ hrơi phet Purim. 

30Giŏng anŭn, Mordekai mơit khul hră anŭn kơ abih bang ƀing Yudah dŏ hơdip 
amăng sa-rơtuh duapluh-tơjuh boh tring čar amăng dêh čar pơtao prŏng 
Ahaswerus. Amăng khul hră anai, hơbia HʼEster hăng khua moa Mordekai 
hơmâo čih laih hăng boh hiăp klă tơpă tui anai: 

31Ƀing Yudah khŏm pơtŭ ư djă̱ hơdơr hrơi phet Purim ƀơi hrơi mông Mordekai 
hơmâo ruah laih, kar hăng Mordekai mơnuih Yudah laih anŭn hơbia HʼEster 
hơmâo pơtă laih kiăng kơ ƀing gơñu ngă tui laih anŭn kar hăng ƀing gơñu hơmâo 
pơtŭ ư laih tui anai, kiăng kơ ƀing gơñu wơ̆t hăng ƀing ană tơčô gơñu či khŏm 
djă̱ hơdơr khul hrơi pơkŏn pioh kơ kŏm ƀơ̆ng huă laih anŭn čŏk hia. 

32Khul hiăp pơtă hơbia HʼEster čih laih amăng hră ñu pơkơjăp khul tơlơi phiăn 
hrơi phet Purim, laih anŭn dơ̆ng, ƀing khua čih hră čih khul hiăp pơtă anŭn 
amăng hră čih pioh dêh čar yơh. 

Hʼester 10 

Mordekai Hơmâo Tơlơi Pơpŭ Pơyom Djŏp Djang 

1Pơtao prŏng Ahaswerus brơi kơ abih bang mơnuih amăng djŏp djang anih 
amăng dêh čar ñu, jing ƀing dŏ amăng anih jĕ plei phŭn Susa laih anŭn ataih truh 
pơ akiăng ha̱ng ia rơsĭ, khŏm brơi jia kơ ñu. 

2Ƀing khua čih hră kơ pơtao čih pioh abih bang bruă mơnuă prŏng kơtang pơtao 
prŏng Ahaswerus hơmâo ngă laih amăng rơnŭk ñu wai lăng, wơ̆t hăng abih bang 
tơlơi hing ang Mordekai hơmâo laih, yuakơ pơtao hơmâo pŭ̱ pơyom đĭ laih kơ 
ñu. Ƀing khua čih hră anŭn čih pioh abih bang tơlơi anŭn amăng hră čih pioh 
bruă mơnuă ƀing pơtao dêh čar Persia hăng Media hơmâo ngă laih. 

3Mordekai mơnuih Yudah anŭn, jing pô khua moa prŏng hloh amăng dêh čar, tŏ 
tui pơtao prŏng Ahaswerus. Ñu jing pô khua djă̱ akŏ yom pơphan amăng ƀing 
Yudah laih anŭn ƀing Yudah pơpŭ kơ ñu biă mă, yuakơ ñu mă bruă djru kơ ƀing 
ană plei ñu jing ƀing Yudah kiăng kơ ƀing gơñu dưi dŏ hơdip hiam jơna̱p rơnŭk 
rơno̱m. 

Yôb 

Yôb 1 

Tơlơi Pơhiăp Blung Hlâo 

1Amăng anih lŏn Uz adih hơmâo sa čô mơnuih anăn ñu Yôb. Mơnuih anai arăng 
ƀu thâo ƀuăh ôh yuakơ ñu hơdip hơdơ̆ng tơpă hơnơ̆ng. Ñu huĭ pơpŭ kơ Ơi Adai 
laih anŭn ƀu či ngă hơdôm tơlơi sat ƀai ôh. 

2Ñu hơmâo tơjuh čô ană đah rơkơi laih anŭn klâo čô ană đah kơmơi, 

3laih dơ̆ng ñu hơmâo tơjuh-rơbâo drơi triu, klâo-rơbâo drơi aseh samô, rơma-
rơtuh pe̱r rơmô băk oč, rơma-rơtuh drơi aseh glai laih anŭn hơmâo lu biă mă 
ƀing ding kơna. Ñu jing pô prŏng hloh kơ abih bang ƀing mơnuih hơdip amăng 
anih gah ngŏ̱ kơ krong Yurdan. 

4Ƀing ană đah rơkơi ñu juăt pơkơmlăh nao rai kiăng pơkra tơlơi ƀơ̆ng huă 
amăng khul sang gơñu, laih anŭn ƀing gơñu ăt jak iâu klâo čô amai adơi đah 
kơmơi gơñu rai ƀơ̆ng laih anŭn mơñum hrŏm hăng ƀing gơñu mơ̆n. 

5Tơdang hrơi ƀơ̆ng huă hơmâo rơgao hĭ laih, Yôb pơkiaŏ arăng nao ba rai ƀing 
ană bă ñu tui anŭn ñu dưi ngă tơlơi phiăn pơrơgoh hĭ ƀing gơñu. Ƀơi hrơi 
mơguah ưm, ñu pơyơr đĭ sa gơnam pơyơr čuh kơ Ơi Adai brơi kơ rĭm čô ană ñu 
yuakơ ñu pơmĭn, “Huĭdah ƀing ană bă kâo hơmâo ngă soh laih anŭn hơtŏm păh 
laih kơ Ơi Adai amăng pran jua gơñu.” Anŭn yơh jing tơlơi Yôb juăt ngă. 

Tơlơi Lông Lăng Kơ Yôb Tal Sa 

6Hơmâo sa hrơi, ƀing ling jang hiam Ơi Adai rai pơrơđah gơñu pô ƀơi anăp 
Yahweh laih anŭn Satan ăt rai hrŏm amăng ƀing gơñu mơ̆n. 

7Yahweh tơña hăng Satan tui anai, “Mơ̆ng anih pă ŏng hơmâo rai laih lĕ?” Satan 
laĭ glaĭ kơ Yahweh tui anai, “Kâo găn nao rai pơ anih anai anih adih laih anŭn hyu 
ngui ƀơi lŏn tơnah.” 

8Giŏng anŭn, Yahweh laĭ kơ Satan tui anai, “Ŏng hơmâo pơmĭn mơ̆ kơ tơlơi Yôb, 
jing pô tŏng ten tui gưt kơ Kâo? Ƀu hơmâo hlơi pô ôh amăng lŏn tơnah anai hrup 
hăng ñu. Arăng ƀu thâo ƀuăh ôh ñu yuakơ ñu hơdip tơpă hơnơ̆ng laih anŭn huĭ 
pơpŭ kơ Kâo hăng ƀu ngă tơlơi sat ƀai hơget ôh.” 

9Satan laĭ glaĭ tui anai, “Ơ Ơi Adai, Yôb ƀu huĭ pơpŭ kơ Ih ôh tơdah Ih ƀu pha brơi 
kơ ñu hơget gĕt ôh. 

10Ih ƀu hơmâo pơdơ̆ng bơnư̆ ƀơi jum dar ñu, sang anŏ ñu laih anŭn ƀơi abih 
bang tơlơi ñu hơmâo ôh hă? Yuakơ Ih hơmâo bơni hiam kơ bruă mơnuă tơngan 
ñu, tui anŭn yơh tơpul triu laih anŭn tơpul rơmô ñu lar lu amăng anih lŏn anŭn. 

11Samơ̆ tơdah Ih pơrai hĭ hlo̱m ƀo̱m abih bang tơlơi ñu hơmâo, sĭt ñu či hơtŏm 
păh Ih ƀơi anăp Ih yơh.” 

12Yahweh laĭ kơ Satan tui anai, “Tui anŭn yơh ră anai, Kâo brơi kơ ŏng dưi ngă 
hơget tơlơi ŏng kiăng kơ abih bang gơnam ñu hơmâo, samơ̆ anăm pơrai hĭ Yôb 
pô ôh.” Giŏng anŭn, Satan tơbiă đuaĭ hĭ mơ̆ng anăp Yahweh. 

13Hơmâo sa hrơi tơdang ƀing ană đah rơkơi đah kơmơi Yôb hlak ƀơ̆ng huă laih 
anŭn mơñum ia boh kơƀâo ƀơi sang ayŏng tha gơñu, 

14hơmâo sa čô ding kơna rai laĭ pơthâo kơ Yôb tui anai, “Tơdang khul rơmô hlak 
dŏ kai hơma laih anŭn khul aseh glai hlak ƀơ̆ng rơ̆k jĕ ƀơi anŭn, 

15ƀing mơnuih Seba kơsung rai mă pơđuaĭ hĭ abih. Ƀing gơñu pơdjai hĭ ƀing ding 
kơna hăng đao laih anŭn kơnơ̆ng hơjăn kâo yơh đuaĭ tơklaih hĭ hăng rai laĭ 
pơthâo kơ ih!” 

16Tơdang pô anai hlak dŏ pơhiăp, pô ding kơna pơkŏn dơ̆ng rai laĭ pơthâo tui 
anai, “Apui mơ̆ng adai adih le ̆  trŭn mơ̆ng adai adih čuh pơrai hĭ khul triu wơ̆t 
hăng ƀing ding kơna mơ̆n, laih anŭn kơnơ̆ng hơjăn kâo yơh đuaĭ tơklaih hĭ hăng 
rai laĭ pơthâo kơ ih!” 

17Tơdang pô anai hlak dŏ pơhiăp, hơmâo pô ding kơna pơkŏn dơ̆ng rai laĭ tui 
anai, “Ƀing Khaldean pơpha amăng klâo grup, kơsung rai ƀơi tơpul aseh samô ih 
laih anŭn mă pơđuaĭ hĭ laih. Ƀing gơñu pơdjai hĭ ƀing ding kơna anŭn hăng đao 
laih anŭn kơnơ̆ng hơjăn kâo yơh đuaĭ tơklaih hĭ hăng rai laĭ pơthâo kơ ih!” 

18Tơdang pô anai hlak dŏ hiăp, hơmâo pô ding kơna pơkŏn dơ̆ng rai laĭ pơthâo 
tui anai, “Tơdang ƀing ană đah rơkơi đah kơmơi ih hlak hơmâo tơlơi phet ƀơ̆ng 
huă laih anŭn mơñum ia boh kơƀâo amăng sang ayŏng tha gơñu, 

19blĭp blăp hơmâo sa glung angĭn kơtang thut rai mơ̆ng tơdron ha̱r laih anŭn 
pơglưh hĭ pă̱ akiăng sang. Sang anŭn glưh hĭ ƀơi ƀing gơñu laih anŭn abih bang 
gơñu le̱ng kơ djai hĭ laih; kơnơ̆ng hơjăn kâo yơh đuaĭ tơklaih hĭ hăng rai laĭ 
pơthâo kơ ih!” 

20Ƀơi mông anai, Yôb tơgŭ laih anŭn hek hĭ ao phyung ñu, kuăh hĭ ƀŭk ñu kiăng 
kơ pơrơđah tơlơi rơngot hơning ñu kơ ƀing ană bă ñu. Giŏng anŭn, ñu bon rơbuh 
ñu pô ƀơi lŏn kơkuh pơpŭ kơ Ơi Adai 

21laih anŭn laĭ tui anai: “Kâo ƀu djă̱ ba gơnam hơget ôh hlak kâo tơbiă rai mơ̆ng 
kian amĭ kâo, laih anŭn kâo ăt ƀu djă̱ ba hơget mơ̆n tơdang kâo djai. Yahweh brơi 
laih, laih anŭn Yahweh hơmâo mă pơđuaĭ hĭ; kwưh kiăng anăn Ñu năng kơ arăng 
bơni hơơč yơh.” 

22Amăng abih bang tơlơi anŭn, Yôb ƀu ngă soh ôh, kŏn ñu ƀuăh pơčŭt kơ Ơi Adai 
lơi. 

Yôb 2 

Tơlơi Lông Lăng Kơ Yôb Tal Dua 

1Ƀơi hrơi pơkŏn dơ̆ng, ƀing ling jang hiam rai pơrơđah gơñu pô ƀơi anăp 
Yahweh, laih anŭn Satan ăt rai hrŏm hăng ƀing ling jang anŭn mơ̆n kiăng kơ 
pơrơđah ñu pô ƀơi anăp Yahweh. 

2Laih anŭn Yahweh tơña kơ Satan tui anai, “Mơ̆ng anih pă ŏng rai lĕ?” Satan laĭ 
glaĭ kơ Yahweh tui anai, “Kâo găn nao rai pơ anih anai anih adih laih anŭn hyu 
ngui ƀơi lŏn tơnah.” 

3Giŏng anŭn, Yahweh laĭ kơ Satan, “Ŏng hơmâo ƀuh laih mơ̆ ding kơna kâo Yôb? 
Ƀu hơmâo hlơi pô ôh amăng lŏn tơnah anai hrup hăng ñu. Arăng ƀu thâo ƀuăh 
ôh ñu yuakơ ñu hơdip tơpă hơnơ̆ng laih anŭn huĭ pơpŭ kơ Kâo, jing Ơi Adai, 
hăng đuaĭ ataih hĭ mơ̆ng tơlơi sat ƀai. Laih anŭn wơ̆t tơdah ŏng pơtrŭt Kâo 
pơkơdơ̆ng glaĭ hăng ñu kiăng kơ pơrai hĭ ñu ƀu hơmâo tơhơnal, ñu ăt dŏ hơmâo 
kơnuih tơpă sĭt mơ̆n.” 

4Satan laĭ glaĭ tui anai, “Tơlơi hơdip pô anai pơala kơ tơlơi hơdip pô adih 
yơh. Yuakơ sa čô mơnuih či brơi hĭ abih bang gơnam ñu hơmâo kơ tơlơi hơdip 
ñu pô yơh. 

5Samơ̆ pơruă bĕ kơđeh asar tơlang tơleh ñu, sĭt ñu či hơtŏm păh Ih ƀơi anăp Ih 
mơtam yơh.” 

6Yahweh laĭ kơ Satan tui anai, “Tui anŭn yơh, anai nê, ŏng dưi pơruă ñu, samơ̆ 
ŏng khŏm anăm pơdjai hĭ ñu ôh.” 

7Tui anŭn, Satan tơbiă đuaĭ mơ̆ng anăp Yahweh laih anŭn pơtơnap ƀơi Yôb hăng 
tơlơi ruă brăh rơnăh čơdơ̆ng mơ̆ng plă̱ tơkai gơ̆ hlŏng truh pơ kơčŏng akŏ gơ̆ 
yơh. 

8Giŏng anŭn, Yôb mă črăn pơčah mơ̆ng mŏng ja̱m kiăng kuăh kơtăl ñu pô laih 
anŭn dŏ amăng hơbâo tơpur yuakơ rơngot hơning. 

9Bơnai ñu laĭ kơ ñu tui anai, “Hli̱ng hla̱ng biă mă yơh, ih ăt tŏ tui dŏ tơpă sĭt hăng 
Ơi Adai mơ̆n! Hơtŏm păh bĕ kơ Ơi Adai laih anŭn djai hĭ!” 

10Ñu laĭ glaĭ kơ bơnai ñu tui anai, “Ih pơhiăp kar hăng sa čô đah kơmơi mlŭk. 
Ƀing ta năng mă tŭ hiam klă mơ̆ng Ơi Adai, tui anŭn ƀing ta anăm hơngah hĭ tơlơi 
tơnap tap ôh.” Amăng abih bang tơlơi anŭn, Yôb ƀu ngă soh ôh amăng tơlơi ñu 
pơhiăp. 

Klâo Čô Gơyut Yôb 

11Anai jing klâo čô gơyut Yôb: Eliphaz jing mơnuih mơ̆ng anih Têman, Bildad 
jing mơnuih mơ̆ng plei pơnăng Suh laih anŭn Zôphar jing mơnuih mơ̆ng plei 
pơnăng Naamat. Tơdang ƀing gơñu hơmư̆ abih bang tơlơi truh sat truh ƀơi Yôb, 
ƀing gơñu tơbiă mơ̆ng sang anŏ plei pla gơñu, laih anŭn hăng tơlơi tŭ ư yơh, ƀing 
gơñu pơbưp tơdruă kiăng nao pơrơđah tơlơi pap mơñai, tơlơi pơjuh alum kơ 
gơ̆ yơh. 

12Tơdang ƀing gơñu ƀuh gơ̆ mơ̆ng ataih, ƀing gơñu tơnap mơ̆n thâo krăn gơ̆. 
Ƀing gơñu čơdơ̆ng hia kraih, hek khul ao phyung gơñu laih anŭn pruai ƀruih lŏn 
ƀơi akŏ gơñu yơh kiăng pơrơđah kơ tơlơi rơngot hơning gơñu. 

13Giŏng anŭn, ƀing gơñu dŏ be̱r hrŏm hăng gơ̆ ƀơi lŏn amăng tơjuh hrơi tơjuh 
mlam. Ƀu hơmâo hlơi pô pơhiăp hăng sa boh hiăp ôh, yuakơ ƀing gơñu ƀuh tơlơi 
tơnap tap gơ̆ jing prŏng biă mă. 

Yôb 3 

Yôb Pơhiăp 

1Tơdơi kơ tơlơi anai, Yôb čơdơ̆ng pơhiăp laih anŭn hơtŏm păh kơ hrơi tơkeng 
ñu. 

2Ñu laĭ hăng Ơi Adai tui anai: 

3“Rơkâo kơ Ih pơrai hĭ bĕ hrơi tơkeng kâo, laih anŭn kơ mlam, tơdang ƀing arăng 
laĭ pơthâo, ‘Sa čô ană đah rơkơi hơmâo tơkeng rai!’ 

4Ngă bĕ kơ hrơi anŭn jing hĭ kơnăm mơmŏt; Ơi Adai hăng ngŏ adih ƀu ƀlơ̆ng 
brơi kơ hrơi anŭn ôh; anăm hơmâo ôh tơlơi bơngač pơčrang ƀơi ngŏ hrơi anŭn. 

5Ngă bĕ kơ hrơi anŭn jing tơlơi kơnăm mơmŏt laih anŭn tơlơi tơu tơuăm dơlăm; 
ngă bĕ kơ kơthul dŏ ƀơi ñu; ngă bĕ kơ tơlơi bơngač ñu jing hĭ tơlơi jŭ̱ hlo̱m ƀo̱m. 

6Ngă bĕ kơ mơmŏt anŭn jing hĭ kơnăm mơmŏt abih bang; anăm brơi kơ arăng 
yap ôh ñu hrŏm hăng khul hrơi amăng thŭn kŏn brơi ƀing gơñu pơmŭt ñu amăng 
khul blan pă lơi. 

7Ngă bĕ kơ ƀing đah kơmơi jing hĭ plao mlam anŭn; anăm brơi arăng hơmư̆ hlơi 
pô mơak mơai ôh amăng mlam anŭn. 

8Ngă bĕ kơ ƀing mơnuih, jing ƀing hơtŏm păh khul hrơi, hơtŏm păh bĕ hrơi anŭn, 
ƀing gơñu yơh jing ƀing prap pre kiăng kơ pơmơdưh Lewiathan. 

9Ngă bĕ kơ khul pơtŭ sêng guah ñu jing hĭ kơnăm; ngă bĕ kơ ƀing mơnuih ñu dŏ 
tơguan đôč đač kơ hrơi mơguah anŭn laih anŭn ƀu ƀuh ôh khul suai pơčrang 
mơguah, 

10yuakơ tơlơi pŏk mơ̆ng amăng kian amĭ kâo ƀu krư̆ hĭ ôh kiăng kơ pơgăn hĭ kâo 
mơ̆ng tơlơi hơmâo tơlơi rŭng răng anai. 

11“Yua hơget kâo ƀu djai hĭ ôh ƀơi mông tơkeng anŭn, ƀôdah djai hĭ tơdang kâo 
tơbiă mơ̆ng kian amĭ kâo anŭn lĕ? 

12Yua hơget amĭ kâo pŭ̱ kâo ƀơi pha tơŭt ñu lĕ? Yua hơget ñu čem rong kâo hăng 
ia tơsâo ñu lĕ? 

13Tơdah kâo hơmâo djai hĭ laih, kâo či pơdơi hĭ laih yơh ră anai, 

14hrŏm hăng ƀing pơtao, ƀing khua djru pơmĭn amăng lŏn tơnah anai, jing ƀing 
pơdơ̆ng đĭ khul sang pơtao kơ gơñu pô jing ƀing mơnuih răm rai hĭ laih tơdơi kơ 
anŭn. 

15Giŏng anŭn, kâo či pơdơi hrŏm hăng ƀing khua djă̱ akŏ jing ƀing hơmâo mah, 
jing ƀing pơbă hĭ sang gơñu hăng amrăk. 

16Ƀôdah yua hơget arăng ƀu pơdŏp hĭ kâo amăng lŏn kar hăng ană nge djai hĭ 
amăng kian, kar hăng ană nge ƀu thâo ƀuh tơlơi bơngač hrơi ôh lĕ? 

17Pơ anih pơsat anŭn yơh mơnuih sat ƀai pơdơi hĭ mơ̆ng bruă ƀai ñu, laih anŭn 
pơ anih anŭn yơh mơnuih tơdu rơmơ̆n pơdơi pơdă yơh. 

18Hơmâo ƀing hlŭn ăt hơ̆k mơak kơ tơlơi ƀing gơñu pơdơi; ƀing gơñu ƀu či 
hơmư̆ dơ̆ng tah hiăp khua wai hlŭn pơhiăp kraih. 

19Mơnuih đôč đač laih anŭn mơnuih hing ang dŏ pơ anŭn, laih anŭn pô hlŭn 
rơngai hĭ mơ̆ng khua ñu yơh. 

20“Ơ Ơi Adai ăh, yua hơget Ih pha brơi tơlơi bơngač kơ pô gleh tơnap, laih anŭn 
tơlơi hơdip kơ bơngăt pô ruă phĭ̱̆, 

21kơ ƀing čang tơguan sui kơ tơlơi kiăng djai samơ̆ ƀu hơmâo ôh, jing ƀing kiăng 
kơ djai hloh kơ ƀing kiăng kơ gơnam yom, 

22jing ƀing mơak mơai biă mă tơdang ƀing gơñu jĕ či djai laih lĕ? 

23Ơ Ơi Adai ăh, yua hơget Ih brơi kơ arăng hơdip jing pô ƀu thâo ôh jơlan ñu nao 
jing pô Ih hơmâo wang dar hĭ laih lĕ? 

24Yuakơ tơlơi anŭn, kâo rơngot hơning pơala kơ tơlơi ƀơ̆ng gơnam ƀơ̆ng; laih 
anŭn kâo ƀu či pơdơi hĭ ôh kiăng kơ ur pơkrao. 

25Hơget tơlơi kâo huĭ hlâo adih, anai hơmâo truh laih ƀơi kâo jing hơget tơlơi 
kâo bra̱l laih, anai hơmâo truh laih kơ kâo. 

26Kâo ƀu hơmâo ôh tơlơi rơnŭk rơnua, kŏn hơmâo tơlơi hơđơ̆ng lơi; kâo ƀu 
hơmâo ôh tơlơi pơdơi, samơ̆ kơnơ̆ng tơlơi gleh tơnap yơh.” 

Yôb 4 

Eliphaz 

1Giŏng anŭn, Eliphaz mơnuih mơ̆ng anih Têman laĭ glaĭ kơ Yôb tui anai: 

2“Tơdah hlơi pô pơhiăp hăng ih, ih či ư̆ añ mơ̆? Samơ̆ ƀu hơmâo hlơi pô ôh dưi 
pơkơ̆ng hĭ arăng mơ̆ng tơlơi kiăng pơhiăp. 

3Ih hơmâo pơtô laĭ laih kơ lu mơnuih, ih hơmâo pơkơtang laih lu ƀing tơdu uăt. 

4Hăng tơlơi ih pơhiăp yơh, ih hơmâo pơkơjăp laih hlơi pô jĕ či tơhneč rơbuh; ih 
hơmâo pơkơtang laih tơŭt tơdu rơmuăn gơ̆. 

5Samơ̆ ră anai tơlơi truh sat hơmâo truh laih ƀơi ih laih anŭn ih rŭng răng hĭ; 
tơlơi anŭn truh pơ ih laih anŭn ih rơngot hơning yơh. 

6Tơlơi ih huĭ pơpŭ kơ Ơi Adai yơh jing tơlơi ih đaŏ kơnang, laih anŭn yuakơ ih 
jing tơpă sĭt amăng khul jơlan ih yơh, ih năng čang rơmang yơh. 

7“Pơmĭn glaĭ bĕ tơlơi anai: Ơi Adai ƀu či pơrai hĭ ôh hlơi pô jing pô ƀu hơmâo 
tơlơi soh. Ñu ƀu či pơrai hĭ mơnuih tơpă hơnơ̆ng ôh. 

8Kâo hơmâo ƀuh laih mơnuih ngă tơlơi sat ƀai, jing pô jik kai đang hơma laih 
anŭn pla khul pơjĕh sat. Giŏng anŭn, khul tơlơi sat truh ƀơi ñu kar hăng hơpuă 
pơdai sat yơh. 

9Ơi Adai pơrai hĭ ƀing gơñu tơdang Ñu bluh ƀơi ƀing gơñu; Ñu pơrai hĭ ƀing gơñu 
hăng tơlơi Ñu suă jua hil ƀơi ƀing gơñu yơh. 

10Ƀing mơnuih sat ƀai pơgrao hăng ur kraih kar hăng khul rơmung dŭl, samơ̆ 
kar hăng pơjŏh hĭ tơgơi khul rơmung dŭl prŏng yơh Ơi Adai pơkhư̆ hĭ ƀing gơñu. 

11Ƀing mơnuih sat ƀai anŭn djai hĭ kar hăng khul rơmung dŭl ƀu hơmâo hlô 
mơnơ̆ng kiăng kơ ƀơ̆ng ôh, laih anŭn ƀing ană gơñu čơlah đuaĭ hĭ yơh. 

12“Hơmâo sa wơ̆t kâo hơmư̆ sa boh hiăp, tơngia kâo hơmư̆ kơ tơlơi hiăp 
pơhoč anŭn. 

13Amăng mlam tơdang mơnuih mơnam pĭt wơr, kâo ƀuh khul tơlơi rơpơi huĭ 
bra̱l. 

14Kâo jing hĭ huĭ bra̱l laih anŭn rŭng răng laih anŭn abih bang tơlang tơleh kâo 
tơtư̆ tơtơ̆ng yuakơ kâo huĭ biă mă. 

15Angĭn thut găn rai laih ƀơi ƀo ̆  kâo, laih anŭn blâo amăng drơi jan kâo dơ̆ng đĭ 
brăng. 

16Ñu dơ̆ng glaĭ, samơ̆ kâo ƀu dưi thâo krăn ôh hơget tơlơi anŭn. Hơmâo sa rup 
dŏ dơ̆ng ƀơi anăp kâo, laih anŭn kâo hơmư̆ rup anŭn pơhiăp pơhoč rơnang 
blang: 

17‘Mơnuih mơnam jing ƀing thâo djai ƀu jing hĭ tơpă hơnơ̆ng hloh kơ Ơi Adai ôh. 
Mơnuih mơnam ƀu dưi jing hĭ jơngeh rơgoh hloh kơ Ơi Adai ôh, jing Pô pơjing 
rai ñu. 

18Ơi Adai ƀu đaŏ kơnang ôh kơ ƀing ding kơna pơ adai Ñu, Ñu pơhiăp ƀuăh kơ 
ƀing ling jang hiam Ñu yuakơ khul tơlơi soh gơñu yơh. 

19Hloh kơ anŭn yơh, Ñu ƀu đaŏ kơnang ôh kơ ƀing mơnuih mơnam jing ƀing 
mơnuih Ñu pơjing rai laih hăng lŏn kraĭ laih anŭn hăng ƀruih lŏn, jing ƀing Ñu 
amuñ juă jơlit hĭ kar hăng djuai mot yơh! 

20Kơplăh wăh sêng brêng mơguah laih anŭn hơhuñ, ƀing gơñu djai hĭ; ƀing gơñu 
răm rơngiă hĭ hlŏng lar laih anŭn ƀing gơñu ƀu hơmâo hlơi pô ôh pơmĭn ƀlơ̆ng 
brơi. 

21Ƀing mơnuih pơkŏn mă hĭ hơget gơnam ƀing gơñu hơmâo tơdang ƀing gơñu 
djai, laih anŭn ƀing gơñu djai hĭ ăt kơƀah hĭ tơlơi rơgơi mơ̆n.’ 

Yôb 5 

1“Ơ Yôb, iâu bĕ tơdah ih dưi, năng ai hơmâo mơnuih či laĭ glaĭ kơ ih. Năng ai ling 
jang hiam či rai djru kơ ih yơh. 

2Mơnuih mlŭk năng ai djai hĭ yuakơ ñu hil nač kơ arăng, laih anŭn mơnuih ƀu tŭ 
yua năng ai djai hĭ yuakơ ñu ƀlah moăñ kơ arăng yơh. 

3Kâo pô ƀuh laih mơnuih mlŭk jing pô kar hăng hơđơ̆ng kơjăp, samơ̆ blĭp blăp 
mơtam Ơi Adai hơtŏm păh hĭ ñu wơ̆t hăng sang anŏ ñu. 

4Ƀing ană bă ñu ƀu dŏ rơnŭk hơđơ̆ng ôh, yuakơ arăng klă̱ kơđi ƀing gơñu amăng 
anih phat kơđi, laih anŭn ƀu hơmâo hlơi pô pơgang brơi kơ ƀing gơñu ôh. 

5Mơnuih ư̆ rơpa či ƀơ̆ng huă gơnam tăm mơnuih mlŭk, laih anŭn wơ̆t tơdah 
pơdai ñu čă đĭ amăng rơ̆k drơi, laih anŭn mơnuih klih či hơduah mơneč kiăng 
kơ mă mŭk dram ñu yơh. 

6Ƀing mơnuih hơmâo tơlơi tơnap tap rŭng răng ƀu hrup hăng kơyâo čă đĭ mơ̆ng 
tơnah ôh. 

7Samơ̆ mơnuih hơmâo tơkeng rai kiăng kơ tŭ tơlơi tơnap tap, sĭt jing kar hăng 
khul angar apui pŏr đĭ mơ̆ng apui. 

8“Tơdah kâo hrup hăng ih, kâo či hơduah sem Ơi Adai; kâo či jao hĭ tơhơnal tơlơi 
kâo ƀơi anăp Ñu yơh. 

9Ñu ngă khul tơlơi prŏng prin, arăng ƀu dưi hơduah pơkă ôh, Ñu ngă khul tơlơi 
mơsêh mơyang, ƀu thâo yap ôh. 

10Ñu brơi rai ia hơjan ƀơi lŏn tơnah laih anŭn Ñu pruih ia ƀơi khul tơdron đang. 

11Ñu pơdun đĭ ƀing hlơi pô luă gŭ, laih anŭn gŭm djru ƀing kơŭ kơuăn pơ anih 
rơnŭk rơnua. 

12Ñu pơgăn hĭ khul hơdră mơnuih thâo pơčeh, kiăng kơ ƀing gơñu ƀu či jing hĭ 
ôh hăng bruă mơnuă gơñu. 

13Ñu mă hơmâo ƀing mơnuih rơgơi amăng tơlơi pơčeh gơñu, laih anŭn khul 
hơdră bruă mơnuih pleč ƀlŏr răm rơngiă hĭ. 

14Tơlơi kơnăm mơmŏt truh ƀơi ƀing gơñu amăng hrơi; ƀơi yang hrơi dơ̆ng ƀing 
gơñu rơwư hyu kar hăng hlak hyu čưwư amăng mlam yơh. 

15Ơi Adai pơklaih hĭ ƀing mơnuih kơƀah kơƀap mơ̆ng ƀing hơmâo boh hiăp kar 
hăng đao gưm; Ñu pơklaih hĭ ƀing gơ̆ mơ̆ng ƀing kơtư̆ juă ƀing gơ̆ yơh. 

16Tui anŭn yơh, ƀing ƀun rin čang rơmang amăng Ñu, laih anŭn ƀing ƀu tơpă 
hơnơ̆ng ƀu pơhiăp dơ̆ng tah. 

17“Mơyŭn hiam yơh kơ hlơi pô tŭ tơlơi Ơi Adai pơtơpă; tui anŭn anăm djik hĭ ôh 
tơlơi Pô Dưi Kơtang pơkhư̆ pơtô. 

18Ñu pơrơka, samơ̆ Ñu ăt pŏn akă glaĭ mơ̆n; Ñu pơruă, samơ̆ Ñu ăt pơhla̱o hĭ 
mơ̆n. 

19Mơ̆ng lu tal tơlơi truh sat yơh Ñu či pơklaih hĭ ih; laih anŭn amăng lu tal hloh, 
Ñu či pơgang brơi kơ ih yơh. 

20Amăng tơlơi ư̆ rơpa, Ñu či pơgang hĭ ih mơ̆ng tơlơi djai, laih anŭn amăng tơlơi 
pơblah Ñu ƀu či brơi kơ arăng pơdjai hĭ ih ôh. 

21Ơi Adai či pơklaih hĭ ih mơ̆ng ƀing pơhiăp sat kơ ih, Ñu či pơklaih hĭ ih tơdang 
tơlơi truh sat truh yơh. 

22Ih ăt či klao mơak yơh tơdang tơlơi truh sat laih anŭn tơlơi ư̆ rơpa truh, laih 
anŭn ih ƀu či huĭ bra̱l ôh kơ hlô mơnơ̆ng glai. 

23Yuakơ ih ƀu či hơmâo tơlơi răm hơget ôh hăng khul boh pơtâo amăng đang 
hơma ih, laih anŭn khul hlô mơnơ̆ng glai či dŏ rơnŭk rơnua hăng ih yơh. 

24Ih či hơdip rơnŭk hơđơ̆ng amăng sang khăn ih; ih či čuă lăng tơpul hlô mơnơ̆ng 
ih, ih či ƀuh ƀu rơngiă hơget gĕt ôh. 

25Ih či ƀuh ană tơčô ih či lu tui, laih anŭn kơnung djuai ih či jing hĭ lu biă mă kar 
hăng rơ̆k amăng lŏn tơnah yơh. 

26Ih či djai hĭ rơnŭk rơnua hăng hơ̆k mơak amăng thŭn tha ih, kar hăng khul 
čơnap pơdai arăng pơƀut glaĭ amăng bơyan hơpuă yơh. 

27“Anai nê, ƀing gơmơi hơmâo kơsem lăng laih tơlơi anŭn laih anŭn tơlơi anŭn 
jing sĭt yơh. Tui anŭn, pơđi̱ng hơmư̆ bĕ laih anŭn tŭ yua bĕ tơlơi anŭn kơ ih pô.” 

Yôb 6 

Yôb 

1Giŏng anŭn, Yôb laĭ glaĭ tui anai: 

2“Kơnơ̆ng tơdah arăng dưi pơkơtraŏ tơlơi ruă tơnap kâo laih anŭn pioh abih 
bang tơlơi truh sat truh kơ kâo ƀơi gai pơkơtraŏ, jing hiam yơh! 

3Tơlơi anŭn či jing hĭ kơtraŏ hloh kơ čuah ia rơsĭ, yuakơ anŭn yơh kâo pơhiăp 
jơlŭt jơlăt. 

4Anŭn jing hrup hăng Pô Dưi Kơtang hơmâo pơnăh hĭ laih kâo hăng khul ƀrŏm 
hraŏ Ñu, laih anŭn jrao djai mơ̆ng ƀrŏm anŭn pơlar djŏp amăng drơi jan kâo; Ơi 
Adai hơmâo prap pre lui laih kiăng kơ pơhuĭ hĭ kâo. 

5Aseh glai ƀu ur ôh tơdang ñu hơmâo rơ̆k, laih anŭn rơmô kŏn bo ur lơi tơdang 
ñu hơmâo adrăng. 

6Mơnuih ƀu ƀơ̆ng ôh gơnam ƀơ̆ng tơba ƀlă, jing gơnam ƀu buh mŭt hra ôh. Ƀu 
hơmâo mơnâo ƀâo hơget ôh amăng sơ̆l ko ̱̆  boh mơnŭ. 

7Kâo hơngah ƀu kiăng tĕk djơ̆ gơnam ƀơ̆ng anŭn ôh; yuakơ gơnam ƀơ̆ng hrup 
hăng anŭn ngă kơ kâo ruă yơh. 

8“Kâo ƀu thâo hluh ôh yua hơget Ơi Adai ƀu či laĭ glaĭ kơ tơlơi kâo rơkâo, laih 
anŭn yua hơget Ñu ƀu či laĭ glaĭ kơ tơlơi kâo iâu laĭ ôh. 

9Kâo kwưh kiăng Ñu či pơphač hĭ kâo, laih anŭn pơhluai hĭ tơngan Ñu ƀơi kâo 
kiăng kơ pơrai hĭ kâo. 

10Giŏng anŭn, Ñu či pơjuh pơalum kâo, jing tơlơi mơak kâo hơmâo amăng tơlơi 
ruă nuă ƀu thâo abih, anŭn jing tơlơi kâo ƀu hơmâo hơngah hĭ ôh khul boh hiăp 
Pô Rơgoh Hiam. 

11“Kâo ƀu hơmâo tơlơi kơtang dơ̆ng tah kiăng kơ kâo ăt čang rơmang kiăng kơ 
hơdip. Kâo ƀu hơmâo tơhơnal tơlơi kiăng kơ ư̆ añ ôh. 

12Kâo ƀu hơmâo ôh tơlơi kơtang kar hăng boh pơtâo. Drơi jan kâo ƀu djơ̆ arăng 
pơjing hăng ko̱ng ôh. 

13Kâo ƀu hơmâo tơlơi kơtang ôh kiăng pơklaih hĭ kâo pô; ră anai kâo ƀu dưi jing 
hĭ amăng tơlơi anŭn ôh. 

14“Pô rơngot hơning kar hăng kâo, jing pô ƀu dưi gring djru brơi kơ ñu pô ôh, 
wơ̆t tơdah ñu ƀu huĭ pơpŭ ƀôdah huĭ pơpŭ kơ Pô Dưi Kơtang. 

15Samơ̆ bơ kơ ƀing gih, jing ƀing ayŏng adơi kâo, plư pleč hĭ kâo kar hăng khul 
hơnŏh ia jing kar hăng ia thu kho̱t hĭ tơdang ƀu hơmâo ôh ia hơjan rai. 

16Amăng bơyan puih, hơnŏh ia tŭ go̱m hĭ hăng ple̱r laih anŭn hăng ple̱r tơpŭng, 

17samơ̆ ñu rơngiă hĭ ia ñu laih anŭn rơngiă hĭ amăng tơlơi pơiă, laih anŭn hơnŏh 
ia anŭn thu kho̱t hĭ yơh. 

18Ƀing tuai đuaĭ hyu găn ƀơi ñu wĕh nao hơduah ia; ƀing gơñu hyu hơduah laih 
anŭn djai hĭ amăng tơdron ha̱r. 

19Ƀing grup sĭ mơnia mơ̆ng anih Têma hyu hơduah sem ia, ƀing grup sĭ mơnia 
mơ̆ng anih Seba čang rơmang hơduah ƀuh ia, 

20samơ̆ ƀing gơñu tah hơtai hĭ yuakơ kơnang kơ ia anŭn; tơdang ƀing gơñu truh 
pơ anŭn, ƀing gơñu tah hơtai yơh. 

21Ƀing gih ƀu djru kơ kâo ôh, samơ̆ jing kar hăng khul hơnŏh ia thu anŭn; ƀing 
gih ƀuh anih hơdip huĭ hyưt kâo laih anŭn jing hĭ huĭ bra̱l yơh. 

22Kâo ƀu či laĭ ôh hăng ih tui anai, ‘Djru pha brơi kơ kâo đa, ƀôdah kla kơ arăng 
brơi kơ kâo bĕ mơ̆ng mŭk dram ih’? 

23Laih anŭn kâo ƀu či rơkâo ôh kar hăng anai, ‘Pơklaih hĭ bĕ kâo mơ̆ng ƀing rŏh 
ayăt kâo, laih anŭn song glaĭ bĕ kâo mơ̆ng ƀing kơtư̆ juă kâo’? 

24“Pơtô bĕ kơ kâo tui anŭn kâo či dŏ rơiăt; pơrơđah bĕ kơ kâo, pơpă tơlơi kâo 
ngă soh lĕ. 

25Khul tơlơi pơhiăp tơpă jing ruă nuă biă mă yơh. Samơ̆ ƀing gih ƀu pơrơjăh 
hơget ôh mơ̆ng tơlơi ƀing gih pơhiăp kơ tơlơi kâo. 

26Ƀing gih kiăng pơtơpă glaĭ hơget tơlơi kâo pơhiăp, laih anŭn pơmĭn ƀlơ̆ng kơ 
tơlơi kâo pơhiăp jing kar hăng angĭn wơ̆t tơdah kâo ƀu hơmâo tơlơi čang 
rơmang ôh. 

27Ƀing gih ăt či ngă čram kiăng kơ mă mơnuih tơhrit ama laih anŭn ngă pơdrŏng 
hĭ gih pô yua mơ̆ng sĭ hĭ gơyut jĕ giăm gih. 

28“Samơ̆ ră anai, rơkâo lăng bĕ ƀơi ƀo ̆  mơta kâo. Kâo ƀu či pơhiăp ƀlŏr hăng ƀing 
gih ôh. 

29Rơkâo ƀing gih pơmĭn glaĭ bĕ, anăm jing hrup hăng ƀing ƀu tơpă ôh; pơmĭn 
glaĭ bĕ, yuakơ kơnuih tơpă sĭt kâo jing djơ̆. 

30Kâo ƀu pơhiăp khul boh hiăp soh sat ôh. Kâo dưi pơkơnăl tŏng krah khul boh 
hiăp hiam hăng boh hiăp sat. 

Yôb 7 

1“Mơnuih mơnam hơmâo bruă mơnuă tơnap tap ƀơi lŏn tơnah anai. Khul hrơi 
ñu hơdip jing hrup hăng ƀing mă bruă apăh yơh. 

2Kar hăng mơnuih hlŭn čang tơguan kơnăm mơmŏt, kar hăng mơnuih blơi apăh 
čang tơguan prăk apăh ñu, 

3tui anŭn mơ̆n Ơi Adai hơmâo pơkă laih kơ kâo tŭ tơnap tap lu blan, laih anŭn 
Ñu pơgleh hĭ kâo amăng lu mlam yơh. 

4Tơdang kâo đih kâo pơmĭn tui anai, ‘Hơbĭn sui dơ̆ng kâo či tơgŭ lĕ?’ Samơ̆ mlam 
glông laih anŭn kâo pơbêh truh kơ hrơi mơguah yơh. 

5Drơi jan kâo bă hăng khul hlăt laih anŭn ƀruih lŏn, klĭ kâo thu čơđa̱ng laih anŭn 
tơbiă rơnăh. 

6“Khul hrơi kâo đŭt hĭ tañ hloh kơ arăng dui mơrai, laih anŭn hơdôm hrơi anŭn 
abih hĭ kâo ƀu hơmâo tơlơi čang rơmang ôh. 

7Hơdơr bĕ, Ơ Ơi Adai hơi, tơlơi hơdip kâo jing kơnơ̆ng kar hăng jua asăp đôč; 
kâo ƀu či hơ̆k mơak dơ̆ng tah. 

8Ƀing mơnuih, jing ƀing ƀuh kâo ră anai, sĭt ƀu či ƀuh kâo dơ̆ng tah; Ơ Ơi Adai 
ăh, Ih či hơduah sem kâo, samơ̆ kâo ƀu či dŏ pơ anai dơ̆ng tah. 

9Kar hăng kơthul rơngiă hĭ thĕng laih anŭn đuaĭ hĭ, ăt tui anŭn mơ̆n kơ hlơi pô 
djai laih anŭn trŭn nao pơ anih mơnuih djai Seôl, ƀu či wơ̆t glaĭ dơ̆ng tah. 

10Ñu ƀu či rai pơ sang ñu dơ̆ng tah, laih anŭn ƀing mơnuih amăng anih ñu dŏ ăt 
kŏn ƀuh ñu dơ̆ng lơi. 

11“Hơnŭn yơh kâo ƀu či dŏ rơiăt ôh; kâo či pơhiăp tơbiă kơ tơlơi ruă nuă jua 
pơmĭn kâo, kâo či brŏk tơbiă tơlơi ruă phĭ̱̆ jua bơngăt kâo yơh. 

12Kâo laĭ hăng Yahweh tui anai: Kâo ƀu hrup hăng ia rơsĭ ƀôdah mơnơ̆ng mơnuă 
kri̱p yi̱p amăng rơsĭ dơlăm ôh, kiăng kơ Ih pơđar kơ arăng gak wai kâo. 

13Tơdang kâo pơmĭn kơ tơlơi đih amăng anih pĭt kâo či pơjuh pơalum kâo, laih 
anŭn tơdang đih pơ anih anŭn kâo či pơhiăp brŏk ƀiă yơh. 

14giŏng anŭn Ih yua tơlơi rơpơi pơhuĭ hĭ kâo laih anŭn pơbra̱l hĭ kâo hăng khul 
tơlơi pơƀuh; 

15kiăng kơ kâo či khăp kơ arăng pơdjai hĭ kâo hăng tơlơi pơhơngŏt hĭ kâo, hloh 
kơ tơlơi ăt dŏ hơdip amăng drơi jan kâo anai. 

16Kâo djik kơ tơlơi hơdip kâo; kâo ƀu či hơdip hlŏng lar ôh. Rơkâo Yahweh brơi 
bĕ kâo dŏ hơjăn, yuakơ khul hrơi hơdip kâo ƀu tŭ yua dơ̆ng tah. 

17“Mơnuih mơnam jing ƀu yom pơphan ôh kiăng kơ Ih năng yap kơ ñu jing yom 
hơjăn, laih anŭn Ih năng pơmĭn ƀlơ̆ng kơ tơlơi ñu, 

18kơ tơlơi Ih năng čuă wai ñu kơ rĭm mơguah, laih anŭn lông lăng ñu amăng rĭm 
mơnĭt mông. 

19Ơ Yahweh hơi, rơkâo kơ Ih nger hĭ ƀo ̆  mơta Ih mơ̆ng kâo, laih anŭn brơi kơ 
kâo dŏ hơjăn bĕ tui anŭn kâo dưi lun ia bah kâo. 

20Ơ Yahweh, jing Pô lăng kơsem mơnuih mơnam hơi, kâo ƀu thâo ôh yua hơget 
Ih kơsung blah kâo ƀôdah hiư̆m kâo hơmâo pơkơtraŏ hĭ laih Ih. 

21Kâo ƀu thâo hluh ôh yua hơget Ih ƀu pap brơi kơ kâo yuakơ kâo ngă soh laih 
anŭn pap mơñai brơi kơ kâo jing mơnuih soh. Yuakơ kâo jĕ či djai hăng jing hĭ 
ƀruih lŏn yơh, laih anŭn Ih či hơduah sem kâo, samơ̆ kâo ƀu dŏ dơ̆ng tah.” 

Yôb 8 

Bildad 

1Giŏng anŭn, Bildad, jing mơnuih mơ̆ng plei pơnăng Suh, laĭ tui anai: 

2“Hơbĭn sui ih ăt či dŏ pơhiăp khul tơlơi anŭn lĕ? Khul boh hiăp ih jing kar hăng 
glung angĭn prŏng đôč. 

3Khua Yang Ơi Adai ƀu pơwĕ hĭ tơlơi tơpă hơnơ̆ng ôh. Pô Dưi Kơtang ƀu pơwĕ 
hĭ tơlơi djơ̆ tơpă ôh. 

4Tơdang ƀing ană bă ih ngă soh pơkơdơ̆ng glaĭ hăng Ñu, sĭt Ñu jao hĭ ƀing gơ̆ kơ 
tơlơi pơkơhma̱l tơlơi soh ƀing gơ̆ yơh. 

5Samơ̆ tơdah ih hơduah sem Ơi Adai laih anŭn kwưh iâu pơ Pô Dưi Kơtang, 

6laih anŭn tơdah ih jơngeh laih anŭn djơ̆ lăp, wơ̆t tơdah truh kơ ră anai, sĭt Ñu 
pô yơh či tơgŭ djru kơ ih laih anŭn rŭ̱ pơdơ̆ng glaĭ ih ƀơi anih tơpă hơnơ̆ng ih 
yơh. 

7Tơlơi hơdip ih hlâo či jing kar hăng ƀu yom pơphan ôh, yuakơ amăng tơlơi 
hơdip ih pơanăp, ih či jing hĭ yom prŏng hloh laih anŭn yom hơjăn hloh yơh. 

8“Hơduah tơña bĕ ƀing mơnuih kơ tơlơi ƀing rơnŭk hlâo adih laih anŭn hơduah 
sem bĕ tơlơi ƀing ơi adon ta hơmâo hrăm laih kiăng kơ thâo, 

9yuakơ ƀing ta jing hrup hăng ƀing mơnuih arăng phrâo tơkeng rai tơ̆m brơi, 
jing ƀing ƀu thâo hơget gĕt ôh, laih anŭn hrơi mông ƀing ta hơdip ƀơi lŏn tơnah 
anai jing kơnơ̆ng kar hăng tơui ƀiă đôč. 

10Brơi bĕ ƀing mơnuih rơgơi anŭn pơtô hăng laĭ brơi kơ ih. Ƀing gơñu či pơhiăp 
khul boh hiăp mơ̆ng tơlơi thâo hluh gơñu yơh. 

11Khul rơ̆k trang brui ƀu dưi čă đĭ amăng anih ƀu hơmâo ia glŭt ôh. Khul rơ̆k 
trang bo kŏn dưi bluh đĭ ƀơi anih ƀu hơmâo ia lơi. 

12Tơdang khul rơ̆k anŭn ăt čă đĭ laih anŭn arăng aka ƀu khăt hĭ ôh, gơñu krô hĭ 
tañ hloh kơ khul rơ̆k pơkŏn mơ̆n. 

13Kar hăng anŭn mơ̆n bưng abih bang ƀing hlơi wơr bĭt hĭ Ơi Adai. Ƀing hlơi pô 
ƀu huĭ pơpŭ kơ Ơi Adai, ƀing gơñu anŭn ƀu hơmâo tơlơi čang rơmang ôh. 

14Hơget tơlơi ñu đaŏ kơnang, Ơi Adai či pơrai hĭ, laih anŭn ƀơi hơget ñu kơnang 
nao, anŭn jing hĭ tơdu kar hăng sa boh sang añĭng wăng wăi yơh. 

15Ñu kơnang ƀơi gơnam ñu hơmâo, samơ̆ kar hăng sang añĭng wăng wăi yơh 
gơnam anŭn ƀu dưi djru kơ ñu ôh. Ñu kơnang ƀơi mŭk dram ñu, samơ̆ mŭk anŭn 
ƀu či pơgang brơi kơ ñu ôh. 

16Ñu jing kar hăng kơyâo mơda hiam dŏ gah yŭ yang hrơi pơčrang, laih anŭn 
than hla ñu lar go̱m hĭ đang anŭn. 

17Ñu čă krañ akha ñu jum dar pul boh pơtâo laih anŭn ñu hơduah sem sa anih 
amăng khul boh pơtâo yơh. 

18Samơ̆ tơdang Ơi Adai buč hĭ ñu mơ̆ng anih anŭn, jing anih ñu čă đĭ, sĭt ƀing 
mơnuih amăng anih anŭn či hơngah hĭ ñu tui anai yơh, ‘Kâo aka ƀuh ih hlâo tơdơi 
ôh.’ 

19Sĭt yơh ñu či djai hĭ kar hăng sa ƀĕ kơyâo gliu krô hĭ, laih anŭn mơnuih pơkŏn 
yơh či rai kar hăng sa ƀĕ kơyâo pơkŏn čă đĭ mơ̆ng lŏn anŭn. 

20“Sĭt yơh Ơi Adai ƀu hơngah lui hĭ ôh mơnuih hiam hlo̱m, Ñu ăt kŏn či djru brơi 
kơ ƀing sat ƀai lơi. 

21Samơ̆ Ñu či brơi ih dưi klao mơak mơai laih anŭn ngă brơi kơ ih ur kraih hơ̆k 
kơdơ̆k yơh. 

22Ƀing rŏh ayăt ih či mlâo hyâo yơh, laih anŭn Ơi Adai či pơrai hĭ khul sang khăn 
ƀing sat ƀai dŏ yơh.” 

Yôb 9 

Yôb 

1Giŏng anŭn, Yôb laĭ tui anai: 

2“Sĭt yơh, kâo thâo kơ tơlơi ih laĭ anŭn jing tơpă. Samơ̆ sa čô mơnuih ƀu dưi jing 
hĭ tơpă hơnơ̆ng ôh tơdang Khua Yang Ơi Adai pơkă nua kơ ñu! 

3Tơdah sa čô mơnuih kiăng pơrơjăh hăng Ñu, sĭt mơnuih ƀu thâo laĭ glaĭ ôh wơ̆t 
tơdah kơnơ̆ng sa wơ̆t đôč amăng sa-rơbâo wơ̆t. 

4Ơi Adai jing rơgơi laih anŭn kơtang biă mă; ƀu hơmâo hlơi pô ôh dưi dŏ dơ̆ng 
pơkơdơ̆ng glaĭ hăng Ñu. 

5Ñu pơđuaĭ hĭ khul čư̆ čan samơ̆ khul čư̆ anŭn ƀu thâo ôh laih anŭn Ñu pơrai hĭ 
khul čư̆ anŭn hăng tơlơi Ñu hil yơh. 

6Ñu rơyŭh lŏn tơnah mơ̆ng atur lŏn anŭn laih anŭn ngă kơ khul tơmĕh lŏn anŭn 
pơpư̆ pơgơi hĭ. 

7Ñu pơhiăp kơ yang hrơi tui anŭn yang hrơi ƀu pơčrang dơ̆ng tah; Ñu go̱m ƀli̱r 
hĭ tơlơi bơngač khul pơtŭ. 

8Kơnơ̆ng hơjăn Ñu yơh yaih la̱ng khul tal adai laih anŭn rơbat juă ƀơi khul jơlah 
ia rơsĭ. 

9Ñu yơh jing Pô Hrih Pơjing tơpul pơtŭ Tơgâo amăng adai gah dư̱r, wơ̆t hăng 
tơpul pơtŭ Wăng Kai, tơpul pơtŭ Hơbia Tơjuh amăng adai gah tŏng krah laih 
anŭn tơpul pơtŭ amăng adai gah thu̱ng. 

10Ñu ngă tơlơi khul bruă prŏng prin jing tơlơi bruă mơnuih mơnam ƀu thâo 
hơduah pơkă ôh, laih anŭn khul tơlơi mơsêh mơyang ƀing gơñu ƀu dưi yap abih 
ôh. 

11Tơdang Ñu găn rai jĕ ƀơi kâo, kâo ƀu thâo ƀuh Ñu ôh; tơdang Ñu nao găn ƀơi 
anăp kâo, kâo kŏn dưi lăng ƀuh Ñu lơi. 

12Tơdah Ñu kiăng hơñăk-mă hơget tơlơi Ñu kiăng, sĭt ƀu hơmâo hlơi pô pơgăn 
hĭ Ñu ôh. Ƀu hơmâo hlơi pô ôh dưi laĭ kơ Ñu tui anai, ‘Ih anăm ngă tơlơi anŭn 
ôh.’ 

13Khua Yang Ơi Adai hil kơtang biă mă. Ñu dưi hĭ kơ ƀing djru kơ Rahab, jing 
mơnơ̆ng mơnuă prŏng kri̱p yi̱p amăng rơsĭ dơlăm. 

14“Hơnŭn yơh, kâo ƀu dưi pơrơjăh dưi hĭ kơ Ñu ôh. Kâo ƀu dưi pơmĭn hơdôm 
boh hiăp kiăng kơ pơgăl hăng Ñu ôh. 

15Wơ̆t tơdah kâo jing mơnuih ƀu soh ôh, kâo kŏn dưi laĭ glaĭ kơ Ñu lơi; kâo 
kơnơ̆ng dưi kwưh rơkâo tơlơi pap mơ̆ng Pô phat kơđi kâo yơh. 

16Wơ̆t tơdah kâo kwưh rơkâo Ñu laih anŭn Ñu brơi kâo pơhiăp, kâo ƀu đaŏ ôh 
Ñu či pơđi̱ng tơngia hơmư̆ tơlơi kâo pơhiăp. 

17Ñu či pơjŏh hĭ kâo hăng sa glung angĭn rơbŭ laih anŭn pơlar lu jai tơlơi ruă 
rơka kâo ƀu hơmâo tơhơnal tơlơi ôh. 

18Ñu ƀu brơi kơ kâo pơdơi suă jua ƀiă ôh samơ̆ ngă brơi kơ kâo ruă nuă kơtang 
yơh. 

19Tơdah kiăng laĭ kơ tơlơi kơtang, Ñu yơh jing dưi kơtang! Laih anŭn tơdah 
kiăng laĭ kơ tơlơi djơ̆ tơpă, ƀu hơmâo hlơi pô ôh dưi iâu rai Ñu kiăng kơ tơña. 

20Wơ̆t tơdah kâo jing mơnuih ƀu soh ôh, Ñu či klă̱ kơđi ƀơi kâo kơ tơlơi kâo 
pơhiăp; wơ̆t tơdah kâo jing mơnuih ƀu soh, Ñu či pơhaih kơ tơlơi kâo jing 
mơnuih soh yuakơ khul boh hiăp kâo. 

21“Wơ̆t tơdah kâo jing mơnuih ƀu soh, kâo ƀu pơmĭn ƀlơ̆ng kơ kâo pô ôh; kâo 
djik djak kơ tơlơi hơdip yơh. 

22Ñu ngă kơ abih bang mơnuih kar kaĭ, yuakơ anŭn yơh kâo laĭ tui anai, ‘Ñu pơrai 
hĭ mơnuih hiam wơ̆t hăng mơnuih sat mơ̆n.’ 

23Tơdang sa čô mơnuih ƀu hơmâo tơlơi soh blĭp blăp djai hĭ yuakơ tơlơi truh tơl, 
Ñu klao djik yơh tơdang pô anŭn ƀu hơmâo tơlơi čang rơmang. 

24Tơdang ƀing sat ƀai git gai anih lŏn, Ñu pơgăn hĭ abih bang ƀing khua phat kơđi 
mơ̆ng tơlơi thâo hluh kơ tơlơi djơ̆ tơpă. Tơdah Ñu ƀu ngă ôh kơ tơlơi anŭn, tui 
anŭn hlơi pô ngă lĕ? 

25“Khul hrơi kâo hơdip đŭt hĭ tañ biă mă; gơñu đŭt hĭ ƀu hơmâo tơlơi Ơi Adai 
bơni hiam kơ kâo ôh. 

26Ƀing gơñu đŭt hĭ tañ biă mă kar hăng sŏng rơ̆k trang brui đuaĭ hơmăr, kar hăng 
khul čim si̱ng juang trŭn tañ ƀơi hlô gơñu mă yơh. 

27Tơdah kâo gir ƀu brŏk ƀuăh ôh, laih anŭn khưp ngă kiăng kơ mơak hăng klao, 

28sĭt yơh, kâo ăt dŏ huĭ bra̱l kơ abih bang tơlơi ruă tơnap kâo mơ̆n, yuakơ kâo 
thâo, Ñu ăt či yap kơ kâo jing mơnuih ngă soh mơ̆n. 

29Yuakơ Ñu yap kâo jing sa čô mơnuih soh laih, kâo ƀu hơmâo tơhơnal tơlơi 
kiăng kơ rŭng răng đôč đač ôh. 

30Wơ̆t tơdah kâo mơnơi kâo pô hăng ia čơƀu laih anŭn tơngan kâo hăng ia rao 
blôk, 

31sĭt Ñu či jiă hĭ kâo mŭt pơ amăng luh djăh, tui anŭn kâo ƀu či năng lăp kơ sum 
ao kâo dơ̆ng tah. 

32“Ñu ƀu djơ̆ jing mơnuih mơnam hrup hăng kâo tui anŭn kiăng kơ kâo laĭ glaĭ 
kơ Ñu ôh, kiăng kơ ƀing ta pơkơdơ̆ng glaĭ hăng tơdruă amăng anih phat kơđi. 

33Samơ̆ ƀu hơmâo ôh hlơi pô dưi pơsir hĭ kơđi tŏng krah ƀing gơmơi, laih anŭn 
dưi phat kơđi brơi abih dua Ơi Adai hăng kâo. 

34Ƀu hơmâo hlơi pô ôh dưi pơgăn hĭ Khua Yang Ơi Adai mơ̆ng tơlơi pơkơhma̱l 
hĭ kâo, kiăng kơ Ñu ƀu či pơhuĭ pơbra̱l hĭ kâo dơ̆ng tah. 

35Giŏng anŭn, kâo či pơhiăp khĭn ƀu huĭ bra̱l kơ Ñu dơ̆ng tah, samơ̆ ră anai kâo 
ƀu dưi ngă kar hăng anŭn ôh. 

Yôb 10 

1“Kâo hrăp laih kơ tơlơi dŏ hơdip anai. Hơnŭn yơh, kâo či pơhiăp brŏk hăng 
arăng laih anŭn pơhiăp amăng tơlơi bơngăt kâo ruă phĭ̱̆ yơh. 

2Kâo či pơhiăp hăng Ơi Adai tui anai: Anăm klă̱ kơđi ƀơi kâo jing mơnuih soh ôh, 
samơ̆ ruai bĕ kơ kâo hơget tơlơi Ih hơmâo ƀuăh pơkơdơ̆ng glaĭ laih hăng kâo. 

3Tơlơi anŭn pơmơak kơ Ih hă tơl Ih kơpĭ kơpe̱t hĭ kâo, djik djak hăng lui hĭ kâo 
jing pô Ih pơjing, tơdang anŭn Ih kar hăng mơak hăng khul hơdră mơneč 
mơnuih sat ƀai? 

4Ih hơmâo mơta kơđeh asar mơ̆? Ih ƀuh kar hăng mơnuih mơnam ƀuh mơ̆? 

5Hiư̆m ngă, khul hrơi Ih hơdip be̱r hrup hăng khul hrơi ƀing mơnuih mơnam hă, 
ƀôdah khul thŭn Ih jing ƀiă kar hăng khul thŭn mơnuih hơdip hă? 

6Yua hơget Ih khŏm ep kơsem kơ khul tơlơi soh kâo laih anŭn hơduah tơña tơlơi 
soh sat kâo, 

7wơ̆t dah Ih thâo krăn kâo jing mơnuih ƀu soh, laih anŭn tơl ƀu hơmâo ôh hlơi 
pô pơklaih hĭ kâo mơ̆ng Ih lĕ? 

8“Tơngan Ih yơh ma̱n bĭn đĭ kâo. Ră anai Ih či pơplih laih anŭn pơrai hĭ kâo hă? 

9Rơkâo kơ Ih hơdơr bĕ, Ih ma̱n pơdơ̆ng đĭ kâo kar hăng lŏn kraĭ yơh. Ră anai Ih 
či pơplih hăng ngă kơ kâo jing hĭ ƀruih lŏn dơ̆ng hă? 

10Ih tuh hĭ laih kâo kar hăng ia tơsâo mŭt pơ kian amĭ kâo, laih anŭn Ih ngă kơ 
kâo čơdơ̆ng prŏng tui pơ anŭn. 

11Ih pioh klĭ hăng asar ƀơi kâo laih anŭn djă̱ kâo hrŏm hơbĭt hăng khul tơlang 
hăng arăt. 

12Ih brơi kơ kâo hơdip laih anŭn ngă hiam kơ kâo, laih anŭn Ih khăp hăng răk 
wai brơi kâo. 

13“Samơ̆ anai yơh jing tơlơi Ih hlak pơkra hơgŏm, laih anŭn kâo thâo tơlơi anai 
jing tơlơi Ih hlak pơmĭn yơh: 

14Tơdah kâo ngă soh, Ih yơh či lăng kơsem kâo laih anŭn ƀu či pap brơi kơ kâo 
hơdôm tơlơi soh kâo ngă ôh. 

15Tơdah kâo ngă soh, sĭt Ih či pơkơhma̱l hĭ kâo! Wơ̆t tơdah tơdah kâo jing 
mơnuih ƀu soh, kâo ƀu pơgao pơang ôh, yuakơ kâo mlâo mlañ laih anŭn ruă nuă 
biă mă yơh. 

16Tơdah kâo jing hĭ pơgao pơang, Ih či lua mă kâo kar hăng arăng lua mă rơmung 
dŭl, laih anŭn dơ̆ng Ih pơrơđah tơlơi mơyang Ih kiăng pơruă hĭ kâo yơh. 

17Ih ba rai ƀing ngă gơ̆ng jơlan phrâo pơkơdơ̆ng glaĭ hăng kâo laih anŭn Ih hil 
kơtang biă mă pơkơdơ̆ng glaĭ hăng kâo; Ih kơsung blah kâo kar hăng lu ƀing ling 
tơhan rai pơkơdơ̆ng glaĭ hăng kâo yơh. 

18“Tui anŭn, yua hơget Ih ba kâo tơbiă mơ̆ng kian amĭ kâo lĕ? Kâo kwưh kiăng 
kâo hơmâo djai hĭ laih hlâo kơ arăng ƀuh kâo. 

19Tơdah tui anŭn kâo ƀu či hơmâo rai hơdip laih ôh, yuakơ phrâo tơbiă mơ̆ng 
kian, arăng hlŏng ba tơpă nao pơ anih pơsat yơh! 

20Ƀu djơ̆ hơdôm hrơi kâo hơdip, gơñu jĕ či rơgao hĭ abih ôh hă? Wĕh đuaĭ hĭ bĕ 
mơ̆ng kâo tui anŭn yơh kâo dưi hơmâo rơnŭk mơak ƀiă 

21hlâo kơ kâo nao pơ anih ƀu či wơ̆t glaĭ dơ̆ng tah, jing anih lŏn tơu hăng kơnăm 
mơmŏt, 

22jing pơ anih kơnăm mơmŏt biă mă, jing anih hơmâo tơu kơnăm mơmŏt laih 
anŭn kơnơ̆ng hơmâo tơlơi sŭl kŭl đôč, jing anih ƀu hơmâo tơlơi bơngač ôh samơ̆ 
kơnơ̆ng tơlơi kơnăm mơmŏt đôč yơh.” 

Yôb 11 

Zôphar 

1Giŏng anŭn, Zôphar, jing mơnuih mơ̆ng plei pơnăng Naamat, pơhiăp tui anai: 

2“Kâo khŏm laĭ glaĭ hăng lu boh hiăp anai yơh. Pô anai, jing pô pơhiăp hơdôm 
boh hiăp ƀu tŭ yua, ƀu dưi jing mơnuih tơpă hơnơ̆ng ôh. 

3Ih ƀu dưi pơrơiăt hĭ arăng yua mơ̆ng tơlơi pơhiăp pơgao ih ôh. Tơdang ih 
pơhiăp djik kar hăng anŭn, khŏm či hơmâo mơnuih jing pô či pơhiăp ƀuăh kơ ih 
yơh. 

4Ih pơhiăp hăng Ơi Adai tui anai, ‘Kâo đaŏ kơnang kơ Ih sĭt laih anŭn Ih thâo yơh 
kâo jing mơnuih ƀu soh.’ 

5Sĭt kâo kwưh kiăng kơ Ơi Adai pơhiăp biă mă, kiăng kơ Ñu či pơhiăp pơkơdơ̆ng 
glaĭ hăng ih, 

6laih anŭn pŏk pơblang khul tơlơi rơgơi hơgŏm kơ ih, yuakơ arăng pơmĭn kơ 
tơlơi rơgơi sĭt amăng hơdôm hơdră jơlan phara yơh. Tui anŭn, ih khŏm thâo bĕ 
tơlơi anai: Ơi Adai hơmâo pơkơhma̱l hĭ laih ih ƀiă hloh kơ ih năng tŭ mă yơh. 

7“Ih ƀu dưi hơduah ƀuh khul tơlơi thâo hluh dơlăm Ơi Adai ôh. Ih ƀu dưi 
pơrơđah khul hơnơ̆ng pơkă Pô Dưi Kơtang ôh. 

8Ƀing gơñu glông hloh kơ adai rơngit yơh, ih ƀu dưi ngă hơget ôh pơkơdơ̆ng glaĭ 
hăng Ñu. Gơñu dơlăm hloh kơ anih hlung dơlăm Seôl, ih ƀu dưi thâo hluh Ñu ôh. 

9Ơi Adai jing glông hloh kơ lŏn tơnah laih anŭn prŏng rơhaih hloh kơ ia rơsĭ yơh. 

10“Tơdah Ñu găn rai laih anŭn mă krư̆ hĭ ih amăng sang mơnă laih anŭn ba ih 
nao ƀơi anăp anih phat kơđi, ƀu hơmâo hlơi pô dưi pơgăn hĭ Ñu ôh. 

11Sĭt yơh Ñu thâo krăn ƀing mơnuih pleč plư; tơdang Ñu ƀuh ƀing sat ƀai, Ñu či 
čih pioh yơh. 

12Mơnuih mlŭk ƀu dưi jing hĭ mơnuih rơgơi ăt kar hăng aseh glai ƀu dưi jing hĭ 
mơnuih mơ̆n. 

13“Samơ̆ tơdah ih jao pơyơr hĭ ih pô kơ Ñu laih anŭn hăng tơlơi tơpă čơkă ju̱m 
Ñu, 

14tơdah ih ƀu ngă soh dơ̆ng tah ƀơi anăp arăng laih anŭn ƀu ngă soh hơgŏm 
amăng sang khăn ih ôh, 

15tui anŭn ih ƀu či mlâo ôh, laih anŭn ih či kơjăp hơđơ̆ng hăng ƀu huĭ hyưt ôh. 

16Sĭt ih či wơr bĭt hĭ tơlơi rŭng răng ih yơh, kar hăng ia rô nao ƀu či hơdơr dơ̆ng 
tah. 

17Yang hrơi či pơčrang ƀơi abih bang gơnam ih hơmâo, laih anŭn tơlơi hơget kar 
hăng kơnăm mơmŏt či jing hĭ bơngač kar hăng mơguah yơh. 

18Ih či kơjăp hơđơ̆ng yuakơ ih čang rơmang amăng Ơi Adai; Ơi Adai či git gai laih 
anŭn či brơi kơ ih pơdơi rơnŭk rơnua yơh. 



1075 

 

 
© 2013 Jơrai Bible Association. 

  
 

 

19Ih či đih laih anŭn ƀu hơmâo hlơi pô pơhuĭ hĭ ih ôh, laih anŭn lu mơnuih či 
hơduah tơña tơlơi djru mơ̆ng ih yơh. 

20Samơ̆ ƀing mơnuih sat ƀai či lăng jum dar laih anŭn rŭng răng, laih anŭn ƀu 
hơmâo jơlan kiăng kơ đuaĭ kơdŏp ôh; ƀing gơñu kơnơ̆ng dưi čang rơmang kiăng 
kơ djai đôč yơh.” 

Yôb 12 

Yôb 

1Giŏng anŭn, Yôb pơhiăp tui anai dơ̆ng: 

2“Ƀing gih pơmĭn kơ tơlơi ƀing gih pơhiăp kơ rĭm čô mơnuih, laih anŭn tơdang 
ƀing gih djai, ƀu či hơmâo mơnuih rơgơi dŏ glaĭ dơ̆ng tah! 

3Samơ̆ kâo ăt hơmâo tơlơi pơmĭn hiam klă hrup hăng ƀing gih mơ̆n; kâo ƀu djơ̆ 
dŏ gah yŭ kơ ƀing gih ôh. Rĭm čô le̱ng kơ thâo krăn abih bang khul tơlơi anai soh 
sel. 

4“Ră anai ƀing gơyut kâo klao djik kơ kâo, wơ̆t tơdah hlâo kơ mông anai kâo iâu 
laĭ kơ Ơi Adai laih anŭn Ñu laĭ glaĭ laih kơ kâo. Samơ̆ ră anai ƀing gơñu klao djik 
kơ kâo, wơ̆t tơdah kâo jing mơnuih tơpă hơnơ̆ng laih anŭn arăng ƀu thâo jăm 
ƀuăh kơ kâo ôh! 

5Ƀing mơnuih hơdip rơnŭk rơnua djik djak kơ ƀing hlơi pô bưp djơ̆ tơlơi truh 
sat, laih anŭn tơlơi truh sat truh nanao ƀơi mơnuih jing pô hơmâo laih khul tơlơi 
rŭng răng. 

6Ƀing klĕ dŏp ăt dŏ rơnŭk rơnua amăng sang khăn gơñu, laih anŭn ƀing hlơi pô 
čuih kiăng kơ Ơi Adai hil dŏ hơđơ̆ng, ƀing gơñu kơnang ƀơi gơñu pô yơh. 

7“Samơ̆ lăng kơsem bĕ kơ khul hlô mơnơ̆ng, tui anŭn ih či hrăm mơ̆ng gơñu yơh, 
ƀôdah lăng kơsem bĕ khul čim brĭm hăng adai, tui anŭn ih ăt či hrăm mơ̆ng gơñu 
yơh; 

8ƀôdah lăng kơsem bĕ lŏn tơnah, tui anŭn ih či hrăm mơ̆ng anŭn yơh, ƀôdah ih 
či hrăm mơ̆ng akan amăng ia rơsĭ yơh. 

9Amăng abih bang khul djuai mơnơ̆ng anai, ƀing gơñu ngă kar hăng ƀing gơñu 
thâo soh sel kơ tơlơi Khua Yang yơh hơmâo pơgiŏng hĭ laih tơlơi anai. 

10Ơi Adai djru brơi kơ rĭm djuai mơnơ̆ng kiăng kơ hơdip laih anŭn ăt djru kơ 
abih bang mơnuih mơnam kiăng kơ hơdip mơ̆n. 

11Ƀing ta hơmư̆ arăng pơhiăp kiăng kơ thâo tơdah khul boh hiăp ñu anŭn djơ̆ 
mơ̆n thâo kơnơ̆ng kar hăng ƀing ta ƀơ̆ng lăng gơnam ƀơ̆ng kiăng kơ thâo gơnam 
ƀơ̆ng anŭn jing jơma̱n yơh. 

12Amăng ƀing mơnuih thŭn tha jing ƀing rơgơi, laih anŭn ƀing mơnuih hơdip sui 
thâo hluh lu mơta tơlơi yơh. 

13“Samơ̆ Ơi Adai jing Pô rơgơi wơ̆t hăng dưi mơyang; Ñu pơkra hơdră laih anŭn 
thâo hluh hiư̆m khul mơta tơlơi ngă bruă yơh. 

14Hơget tơlơi Ñu pơrai hĭ laih, arăng ƀu dưi pơdơ̆ng glaĭ dơ̆ng tah; mơnuih pă 
Ñu mă krư̆ hĭ laih, arăng ƀu dưi pŏk rơngai hĭ ñu dơ̆ng tah. 

15Tơdah Ñu ƀu brơi rai ia hơjan, khul ia či thu krô hĭ yơh; samơ̆ tơdah Ñu ngă 
brơi hơjan lu, ia či li̱ng lip hĭ anih lŏn yơh. 

16Ñu jing kơtang laih anŭn dưi hĭ nanao; Ñu git gai mơnuih jing pô ƀlŏr kơ arăng 
laih anŭn arăng jing pô tŭ tơlơi ƀlŏr anŭn. 

17Ñu dui ba ƀing khua djru pơmĭn jing hĭ đôč đač laih anŭn pơmlŭk hĭ ƀing khua 
phat kơđi. 

18Ñu pơglưh hĭ ƀing pơtao laih anŭn ngă kơ ƀing gơñu jing hĭ hlŭn mơnă. 

19Ñu dui ba ƀing khua ngă yang jing hĭ đôč đač laih anŭn ngă kơ ƀing khua moa 
ƀing ană plei ƀu jing ƀing git gai dơ̆ng tah. 

20Ñu pơrơiăt hĭ tơƀông bah ƀing djru pơmĭn arăng đaŏ kơnang laih anŭn ngă kơ 
ƀing kŏng tha ƀu thâo hiư̆m kiăng kơ phat kơđi brơi ƀing ană plei dơ̆ng tah. 

21Ñu klao djik kơ ƀing kơdrưh kơang laih anŭn ngă kơ ƀing djă̱ akŏ kơtang ƀu 
dưi git gai ană plei dơ̆ng tah. 

22Ñu pơrơđah tơbiă khul tơlơi sat ƀai mơnuih mơnam gir kiăng kơ pơdŏp laih 
anŭn ngă kơ arăng thâo abih bang tơlơi hơgŏm anŭn kar hăng pơčrang tơlơi 
bơngač rơđah amăng anih kơnăm mơmŏt yơh. 

23Ñu ngă kơ ƀing lŏn čar đĭ kơyar prŏng tui, laih anŭn Ñu pơrai hĭ ƀing lŏn čar 
anŭn; Ñu pơlar ƀing lŏn čar prŏng tui, laih anŭn pơčơlah hĭ ƀing lŏn čar anŭn 
bru bra. 

24Ñu ngă kơ ƀing khua djă̱ akŏ ƀơi lŏn tơnah anai pơmĭn hĭ mlŭk; Ñu ngă kơ ƀing 
gơñu jrôk jơlan laih anŭn jing hĭ răm rơngiă yơh. 

25Ƀing khua anŭn hyu rơwa amăng kơnăm mơmŏt ƀu hơmâo tơlơi bơngač ôh; 
Ñu ngă kơ ƀing gơñu rơbat sêng grêng kar hăng ƀing măt tơpai yơh. 

Yôb 13 

1“Mơta kâo hơmâo ƀuh laih, tơngia kâo hơmâo hơmư̆ hăng thâo hluh laih tơlơi 
anai. 

2Hơget tơlơi ƀing gih thâo, kâo ăt thâo mơ̆n; kâo ăt pơmĭn hrup hăng ƀing gih 
pơmĭn mơ̆n. 

3Samơ̆ kâo amoaih kiăng pơhiăp hăng Pô Dưi Kơtang laih anŭn kiăng pơgăl kơ 
tơlơi bruă kâo anai hăng Ñu. 

4Ƀing gih ăt nanao pơhiăp ƀlŏr hăng kâo; abih bang ƀing gih jing kar hăng ƀing 
nai pơjrao ƀu dưi pơhla̱o mơnuih ôh. 

5Tơdah ih kơnơ̆ng dŏ rơiăt hĭ đôč, tui anŭn ƀing mơnuih mơnam či pơmĭn kơ 
ƀing gih jing ƀing rơgơi yơh. 

6Ră anai hơmư̆ bĕ kâo tơdang kâo pơgăl pơgang kơ kâo pô; pơđi̱ng tơngia hơmư̆ 
bĕ kơ hơget tơlơi kâo či pơhiăp anai. 

7Ƀing gih anăm pơhiăp sat ƀai pơala brơi kơ Ơi Adai ôh. Ƀing gih anăm pơhiăp 
pleč ƀlŏr brơi kơ Ñu ôh. 

8Ƀing gih kiăng pơrơđah kơ Ñu kơ tơlơi ƀing gih phat kơđi glông be̱r kơ Ñu yơh. 
Ƀing gih kiăng pơgăl pơala brơi kơ Ơi Adai amăng anih phat kơđi. 

9Ƀing gih ƀu či mơak ôh tơdang Ơi Adai ep kơsem ƀing gih. Ƀing gih ƀu dưi plŏm 
ƀlŏr kơ Ñu kar hăng ƀing gih plŏm ƀlŏr kơ mơnuih mơnam. 

10Sĭt yơh Ñu či ƀuăh kơ ƀing gih yơh tơdah ƀing gih ngă tơlơi ƀu djơ̆ hơgŏm hăng 
kâo. 

11Tơlơi guh kơang Ñu yơh či pơhuĭ hĭ ƀing gih. Ñu či pơbra̱l hĭ ƀing gih hlo̱m ƀo̱m 
yơh. 

12Khul tơlơi pơrơtưh gih kar hăng tơlơi pơrơtưh hơbâo tơpur, khul tơlơi ƀing 
gih pơhiăp kiăng pơgăl pơgang kơ gih pô jing kar hăng bơnư̆ pơgang pơkra hăng 
lŏn kraĭ rơmuăn yơh. 

13Dŏ rơiăt bĕ laih anŭn kâo či pơhiăp, kâo ƀu bơngơ̆t ôh hơget tơlơi či truh kơ 
kâo. 

14Kâo tŭ ư tŭ tơlơi gleh tơnap yơh, laih anŭn wơ̆t tơdah tŭ ư kiăng kơ djai mơ̆n. 

15Wơ̆t tơdah Ñu pơdjai hĭ kâo, samơ̆ kâo ăt či čang rơmang amăng Ñu; sĭt yơh 
kâo či pơgang khul bruă kâo ngă kơ Ñu yơh. 

16Kar hăng anai kâo či pơklaih hĭ kâo pô, yuakơ ƀu hơmâo ôh mơnuih sat ƀai pă 
khĭn kiăng kơ rai bưp Ñu. 

17Pơñen hơmư̆ bĕ kơ khul tơlơi kâo pơhiăp; pơđi̱ng tơngia bĕ kơ tơlơi kâo laĭ. 

18Hơmư̆ bĕ, kâo hơmâo prap pre laih kiăng kơ pơgang kâo pô; yuakơ kâo thâo 
Ơi Adai ƀu či yap kâo jing mơnuih soh ôh. 

19Ơ Ơi Adai hơi, Ih hlak rai phŏng kơđi kơ kâo hă? Tơdah Ih ngă tui anŭn, kâo či 
dŏ rơiăt laih anŭn djai hĭ yơh. 

20“Ơ Ơi Adai ăh, tŭ ư bĕ hăng kâo kơnơ̆ng dua tơlơi anai đôč, laih anŭn kâo ƀu či 
gir pơdŏp hĭ ôh kâo pô mơ̆ng Ih: 

21Anăm pơkơhma̱l hĭ kâo ôh, laih anŭn anăm pơhuĭ pơbra̱l hĭ kâo dơ̆ng tah. 

22Giŏng anŭn, tơña bĕ kâo laih anŭn kâo či laĭ glaĭ yơh, ƀôdah brơi bĕ kâo pơhiăp 
laih anŭn Ih laĭ glaĭ. 

23Pơrơđah bĕ kơ kâo hiư̆m kâo ngă soh laih anŭn hơmâo ngă wĕ wŏ laih. 
Pơrơđah bĕ kơ kâo hiư̆m kâo pơkơdơ̆ng hăng Ih laih anŭn hơmâo ngă soh 
pơkơdơ̆ng glaĭ laih hăng Ih. 

24Rơkâo kơ Ih anăm pơdŏp hĭ ôh Ih pô mơ̆ng kâo, laih anŭn anăm lăng kơ kâo 
kar hăng rŏh ayăt Ih ôh. 

25Rơkâo kơ Ih anăm pơhuĭ hĭ ôh kâo! Kâo jing kar hăng hla kơyâo angĭn pưh 
pơđuaĭ hĭ. Rơkâo kơ Ih anăm kiaŏ mă kâo kar hăng kiaŏ mă adrăng krô ôh. 

26Ih čih trŭn khul tơlơi sat Ih phŏng kơđi kơ tơlơi kâo ngă ƀu djơ̆ wơ̆t hăng tơlơi 
kâo ngă soh tơdang kâo dŏ hlak ai. 

27Anŭn jing kar hăng Ih anŭh hĭ tơkai kâo amăng tơlŏng; Ih kơsem lăng abih 
bang jơlan kâo nao laih anŭn ep kơsem gru tơkai kâo rơbat amăng ƀruih lŏn yơh. 

28“Hơnăl tuč, kâo phŏ hĭ kar hăng djŭh brŭ, kar sum ao mot ƀơ̆ng pơrai hĭ yơh. 

Yôb 14 

1“Mơnuih mơnam hơmâo tơkeng rai mơ̆ng đah kơmơi ƀu hơmâo tơlơi djru ôh, 
laih anŭn hơdip kơnơ̆ng ƀiă thŭn samơ̆ hơmâo lu tơlơi rŭng răng. 

2Ñu bluh đĭ hrup hăng bơnga laih anŭn gliu hĭ, kar hăng bơngăt tơui đuaĭ kơdŏp 
hĭ, ƀu dŏ dơnơ̆ng nanao ôh. 

3Ih anăm lăng ƀơi mơnuih kar hăng anŭn ôh. Ih anăm ngă kơ kâo rai ƀơi anăp Ih 
kiăng kơ phat kơđi kâo ôh. 

4Hlơi mơnuih ƀu rơgoh dưi ngă hơdôm mơta tơlơi rơgoh lĕ? Sĭt ƀu hơmâo hlơi 
pô ôh. 

5Khul hrơi mơnuih mơnam hơdip Ih hơmâo pơkă laih; Ih hơmâo pơkơ̆ng laih 
mrô khul blan ñu laih anŭn hơmâo pioh laih guai pơkă kơ ñu ƀu dưi nao hloh ôh. 

6Hơnŭn yơh, rơkâo kơ Ih anăm pơtơpăk hĭ ñu ôh laih anŭn lui bĕ kơ ñu dŏ hơjăn, 
laih anŭn amăng jơlan anŭn yơh, ñu dưi pơdơi ƀơi hơnăl tuč kơ tơlơi ñu mă bruă 
amăng hrơi. 

7“Mơnuih dưi čang rơmang kơ tơlơi sa ƀĕ kơyâo, wơ̆t tơdah arăng dro̱m rơbuh 
hĭ, samơ̆ ñu či bluh đĭ khul than dơ̆ng mơ̆n, laih anŭn khul čơnŭh ñu čơnăt đĭ ƀu 
pơdơi ôh. 

8Khul akha ñu či jing hĭ krañ tha amăng lŏn laih anŭn tơmĕh phŭn ñu brŭ hĭ 
amăng tơnah, 

9samơ̆ tơdang hơmâo kơhŭl ia, ñu či čă bluh đĭ laih anŭn khul čơnŭh ñu čơnăt đĭ 
jing sa ƀĕ kơyâo yơh. 

10Samơ̆ mơnuih mơnam djai laih anŭn jing hĭ đôč đač; ñu ƀu suă jua laih anŭn 
ƀu hơdip dơ̆ng tah. 

11Kar hăng ia rơngiă hĭ thĕng mơ̆ng ia rơsĭ ƀôdah krong kho̱t hĭ hăng thu krô, 

12ăt tui anŭn mơ̆n mơnuih mơnam djai laih anŭn ƀu hơdip glaĭ dơ̆ng tah; mơnuih 
mơnam ƀu či hơdip dơ̆ng tah ƀôdah kŏn či hơdip glaĭ mơ̆ng djai lơi tơdang adai 
rơngit ăt dŏ dơnơ̆ng. 

13“Kâo kwưh kiăng biă mă kơ tơlơi Ih či pơdŏp hĭ kâo amăng anih ƀing mơnuih 
djai laih anŭn pơgang brơi kâo tơl Ih ƀu hil kơ kâo dơ̆ng tah! Kâo kwưh kiăng biă 
mă yơh kơ tơlơi Ih dưi pơkă hrơi mông kơ kâo kiăng dŏ pơ anŭn laih anŭn ƀu či 
wơr bĭt ôh kiăng pơklaih hĭ kâo! 

14Tơdah sa čô mơnuih djai hĭ, ñu či hơdip glaĭ dơ̆ng mơ̆? Amăng abih bang hrơi 
kâo mă bruă tơl kâo gleh; kâo či dŏ tơguan tơl hơmâo mơnuih či rai hăng 
pơrơngai hĭ kâo mơ̆ng anih anŭn yơh. 

15Ih či iâu laih anŭn kâo či laĭ glaĭ kơ Ih; Ih či pơmĭn ƀlơ̆ng kơ kâo jing pô Ih 
hơmâo hrih pơjing rai laih. 

16Giŏng anŭn, sĭt yơh Ih či wai lăng kâo pơpă anih kâo nao yơh, samơ̆ Ih ƀu čih 
pioh ôh tơlơi soh kâo. 

17Ih či pap kơ kâo hăng pap brơi tơlơi kâo hơmâo ngă wĕ wŏ laih; Ih či sut lui hĭ 
tơlơi soh kâo yơh. 

18“Samơ̆ kar hăng čư̆ glưh pơčah hĭ laih anŭn kar hăng boh pơtâo tơglŭng đuaĭ 
hĭ mơ̆ng anih ñu, 

19kar hăng ia pơluih hĭ khul boh pơtâo laih anŭn khul ia li̱ng lip pơđuaĭ hĭ tơnah 
lŏn, ăt tui anŭn mơ̆n, Ih ngă kơ mơnuih ƀu hơmâo tơlơi čang rơmang ôh. 

20Ih pơgŏ̱ mă hĭ ñu sa wơ̆t laih anŭn ñu rơngiă hĭ thĕng yơh; Ih pơplih hĭ ƀo ̆  mơta 
ñu laih anŭn ngă kơ ñu djai hĭ yơh. 

21Tơdah arăng pơpŭ pơyom kơ ƀing ană đah rơkơi ñu, ñu ƀu či thâo ôh; tơdah 
arăng pơmlâo hĭ ƀing ană ñu anŭn, ñu ăt kŏn thâo ƀuh lơi. 

22Ñu ƀu pơmưn hơget ôh rơngiao kơ tơlơi ruă drơi jan ñu pô laih anŭn rơngot 
hơning kơnơ̆ng kơ ñu pô đôč yơh.” 

Yôb 15 

Eliphaz 

1Giŏng anŭn, Eliphaz, mơnuih mơ̆ng anih Têman, laĭ tui anai: 

2“Sa čô mơnuih rơgơi ƀu či pơhiăp khul boh hiăp đôč đač ôh, laih anŭn ñu ƀu či 
jing kar hăng angĭn hlơr gah ngŏ̱ thut ôh. 

3Ñu ƀu či pơgăl hăng khul boh hiăp ƀu tŭ yua ôh, laih anŭn ƀu či pơhiăp tơlơi ƀu 
yom pơphan ôh. 

4Samơ̆ ih ngă kơ mơnuih mơnam ƀu huĭ pơpŭ hăng ƀu pơpŭ pơyom kơ Ơi Adai, 
laih anŭn pơgăn hĭ ƀing gơñu mơ̆ng tơlơi jao pô kơ Ơi Adai. 

5Yuakơ ih jing soh yơh ih pơhiăp khul boh hiăp sat ƀai; ih pơhiăp kar hăng 
mơnuih thâo mơneč khul tơlơi sat ƀai yơh. 

6Ih klă̱ kơđi kơ ih pô hăng tơlơi ih pơhiăp; ih ngă gơ̆ng jơlan pơkơdơ̆ng glaĭ hăng 
ih pô yơh. 

7“Sĭt yơh ih ƀu djơ̆ ôh jing pô blung hlâo arăng tơkeng rai! Ih ƀu hơmâo hlâo kơ 
Ơi Adai hrih pơjing rai khul čư̆ čan ôh. 

8Ih ƀu dŏ amăng plei hiam adih ôh kiăng kơ hơmư̆ Ơi Adai tơdang Ñu iâu 
pơjơnum glaĭ pơ anŭn! Ƀu djơ̆ kơnơ̆ng hơjăn ih đôč ôh jing pô rơgơi. 

9Hơget tơlơi ih thâo ƀing gơmơi ăt thâo mơ̆n! Hơget tơlơi ih thâo hluh rơđah 
rơđo̱ng ƀing gơmơi ăt thâo hluh mơ̆n! 

10Ƀing gơmơi hrăm mơ̆ng ƀing mơnuih rơgơi hăng ƀŭk ko ̱̆  laih anŭn hăng ƀing 
mơnuih thŭn tha, laih anŭn ƀing gơñu jing ƀing mơnuih tha hloh kơ ama ih yơh. 

11Tơlơi Ơi Adai kiăng pơjuh alum ih jing djŏp kơ ih yơh; ƀing gơmơi hơmâo 
pơhiăp tơdu rơun laih hăng ih pơala brơi kơ Ñu. 

12Ih khŏm anăm ƀrŭk hil ôh, laih anŭn ih khŏm anăm kơhơñet amle̱t hil kơ ƀing 
gơmơi ôh. 

13Ih hil nač biă mă pơkơdơ̆ng glaĭ hăng Ơi Adai yơh laih anŭn pơhiăp khul boh 
hiăp pơkơdơ̆ng glaĭ hăng Ñu. 

14“Ƀu hơmâo mơnuih mơnam pă ôh jing rơgoh! Ơi Adai ƀu pơmĭn ƀlơ̆ng kơ hlơi 
pô tơkeng rai mơ̆ng đah kơmơi jing mơnuih tơpă hơnơ̆ng ôh. 

15Tơdah Ơi Adai ƀu đaŏ kơnang ôh kơ ƀing ling jang hiam Ñu, laih anŭn ƀu 
pơmĭn ƀlơ̆ng kơ adai rơngit kiăng kơ jing hĭ jơngeh ôh, 

16sĭt Ñu đaŏ kơnang kơ mơnuih ƀiă hloh yơh yuakơ mơnuih anŭn jing sat ƀai 
laih anŭn hơmâo kơnuih brŭ phŏ, laih anŭn yuakơ pô anŭn jing pô pơhiăp soh 
sat mơñum kar hăng ñu mơñum ia yơh. 

17“Hơmư̆ kâo bĕ laih anŭn kâo či pơblang brơi kơ ih; brơi bĕ kâo ră ruai kơ hơget 
tơlơi kâo hơmâo ƀuh laih, 

18hơget tơlơi mơnuih rơgơi hơmâo pơhaih laih, ƀu pơdŏp hơget gĕt ôh tơlơi 
ƀing gơñu mă tŭ mơ̆ng ƀing ama gơñu 

19yuakơ kơ hơjăn ƀing gơñu yơh arăng jao brơi anih lŏn tơdang ƀu hơmâo 
mơnuih tuai ôh găn nao amăng ƀing gơñu: 

20Amăng abih bang hrơi ñu hơdip, mơnuih sat ƀai tŭ tơnap tap ruă pran, laih 
anŭn Ơi Adai či pơkơhma̱l ƀing hlơi pô kơtư̆ juă ƀing arăng. 

21Ñu hơmư̆ khul dơnai kơtang pơhuĭ pơbra̱l hĭ ñu; tơdang ñu pơmĭn ñu rơnŭk 
rơnua laih, ƀing klĕ dŏp yơh kơsung rai pơ ñu. 

22Ñu ƀu čang rơmang kiăng kơ đuaĭ kơdŏp mơ̆ng tơlơi kơnăm mơmŏt ôh; yuakơ 
hơmâo mơnuih djă̱ đao hlak dŏ tơguan kiăng pơdjai hĭ ñu. 

23Khul čim grư̆ či ƀơ̆ng hĭ atâo ñu; ñu thâo kơnăl kơ tơlơi hơmâo mơnuih či 
pơdjai hĭ ñu tañ yơh; 

24ñu huĭ bra̱l yuakơ khul tơlơi rŭng răng hăng khul tơlơi rơngot hơning; khul 
tơlơi anŭn truh rai ƀơi ñu kar hăng sa čô pơtao huĭ bra̱l prap pre kiăng kơ 
kơsung blah sa grup ƀing ling tơhan. 

25Tơlơi anŭn či truh yuakơ ñu pơkơdơ̆ng glaĭ hăng Ơi Adai, ayư đĭ tơngan kơpŏt 
ñu pơkơdơ̆ng glaĭ hăng Ñu, laih anŭn pơang ñu pô pơkơdơ̆ng glaĭ hăng Pô Dưi 
Kơtang, 

26pơkhư̆ găng khăng akŏ pơkơdơ̆ng glaĭ hăng Ñu hăng sa boh khiơl kơpa̱l kơjăp. 

27“Wơ̆t tơdah ƀo ̆  mơta ñu go̱m hăng rơmuă laih anŭn kơiăng ñu bŭl bă hăng asar, 

28ñu či dŏ amăng khul plei pơnăng răm rai laih anŭn amăng khul sang ƀu hơmâo 
mơnuih dŏ ôh, jing anih răm glưh pơčah yơh. 

29Ñu ƀu či pơdrŏng dơ̆ng tah laih anŭn mŭk dram ñu kŏn dŏ hơmâo nanao lơi, 
laih dơ̆ng kŏng ngăn ñu ăt ƀu lar tơbiă ƀơi anih lŏn mơ̆n. 

30Ñu ƀu či đuaĭ kơdŏp mơ̆ng tơlơi kơnăm mơmŏt ôh; ñu či hrup hăng sa ƀĕ phŭn 
kơyâo hơmâo jơlah apui čuh pơgliu hĭ khul čơnŭh ñu, laih anŭn Ơi Adai hăng 
tơlơi suă jua Ñu či bluh pơđuaĭ hĭ ñu yơh. 

31Anăm brơi ñu pơƀlŏr hĭ ñu pô hăng đaŏ kơnang ƀơi tơlơi đôč đač ôh, yuakơ, 
tơdah ñu ngă, ñu ƀu či hơmâo mă glaĭ gơnam hơget gĕt ôh. 

32Ƀu či sui ôh, ñu či gliu hĭ kar hăng sa ƀĕ than kơyâo krô, laih anŭn ƀu či mơtah 
glaĭ dơ̆ng tah. 

33Ñu či jing kar hăng sa phŭn hrĕ mơ̆ng phŭn anŭn yơh mơnuih hơmâo khăt hĭ 
khul boh kơƀâo aka tơsă mơ̆ng hrĕ phŭn ñu, kar hăng phŭn ôliwơ, bơnga ñu rŭh 
hĭ ƀơi lŏn yơh. 

34Yuakơ ƀing mơnuih ƀu huĭ pơpŭ ôh kơ Ơi Adai ƀu hơmâo ană tơčô ôh, laih 
anŭn apui yơh či ƀơ̆ng hĭ khul sang khăn ƀing khăp kơ gơnam plŏm ƀlŏr. 

35Ƀing gơñu pla tơlơi rŭng răng laih anŭn ngă tơlơi sat ƀai; ƀing gơñu nanao 
pơmĭn tơlơi pleč ƀlŏr yơh.” 

Yôb 16 

Yôb 

1Giŏng anŭn, Yôb pơhiăp dơ̆ng tui anai: 

2“Kâo hơmâo hơmư̆ laih mơnuih mơnam pơhiăp kar hăng anai hlâo adih; ƀing 
gih ƀu djru kâo ôh, samơ̆ jai pơtơnap kâo lu hloh dơ̆ng! 

3Ƀing gih anăm pơhiăp đôč đač dơ̆ng tah! Kâo ƀu hơmâo ngă hơget ôh kơ ƀing 
gih tơl ƀing gih kiăng pơgăl nanao. 

4Kâo ăt dưi pơhiăp kar hăng ƀing gih mơ̆n, tơdah ƀing gih jing kâo laih anŭn kâo 
jing ƀing gih; kâo ăt dưi pơhiăp pơkơdơ̆ng glaĭ hăng ƀing gih laih anŭn tơtăh akŏ 
kâo kiăng klao kơ ƀing gih yơh. 

5Samơ̆ kâo gir biă mă yơh kiăng kơ pơđu̱r pơkơjăp ƀing gih; kâo či pơhiăp 
pơalum ƀing gih kiăng kơ pơhrŏ hĭ tơlơi tơnap gih. 

6“Samơ̆ tơdah kâo pơhiăp, tơlơi kâo ruă ƀu plai hĭ ôh; tơdah kâo ƀu pơhiăp ôh, 
tơlơi ruă kâo ăt kŏn hrŏ hĭ lơi. 

7Sĭt yơh, Ơ Ơi Adai hơi, Ih hơmâo pơtơdu hĭ laih kâo; Ih hơmâo pơrai hĭ laih abih 
bang sang anŏ kâo. 

8Ih hơmâo hret hĭ klĭ kâo laih anŭn tơlơi anŭn jing kar hăng sa čô mơnuih ngă 
gơ̆ng jơlan pơkơdơ̆ng glaĭ hăng kâo yơh. Ƀing arăng ăt pơmĭn kơ tơlơi kâo tŭ 
hret hĭ jing tơlơi pơrơđah kơ tơlơi kâo jing mơnuih soh yơh. 

9Kar hăng hlô mơnơ̆ng kheñ đet yơh Ơi Adai hơmâo hek hĭ laih kâo; Ñu kĕ tơgơi 
Ñu ƀơi kâo yuakơ Ñu pơrơmut kơ kâo, laih anŭn kar hăng pô rŏh ayăt yơh Ñu 
hil lăng gle̱ng ƀơi kâo. 

10Ƀing mơnuih ha̱ amăng bah djik djak kơ kâo; ƀing gơñu păh meng kâo hăng 
tơlơi klao djik laih anŭn ƀing gơñu pơkra mơneč hăng tơdruă kiăng kơ kơsung 
blah kâo. 

11Ơi Adai hơmâo jao hĭ laih kâo kơ ƀing mơnuih sat ƀai laih anŭn glŏm hĭ laih 
kâo kiăng kơ tŭ tơnap tap mơ̆ng ƀing mơnuih soh sat. 

12Hlâo adih kâo dŏ rơnŭk rơnua, samơ̆ Ñu pơrăm hĭ kâo; Ñu păn mă kâo ƀơi 
tơkuai laih anŭn pơphač hĭ kâo. Ñu pơdơ̆ng đĭ kâo kar hăng anih kơñăm Ñu; 

13khul ƀrŏm hraŏ Ñu pŏr jum dar kâo. Ñu pơnăh boh ƀlĕh kâo, ƀu hơmâo tơlơi 
pap ôh laih anŭn pơhŏk trŭn hĭ phĭ̱̆ kâo ƀơi lŏn. 

14Ñu pơrơka hĭ kâo nanao; Ñu kơsung blah kâo kar hăng sa čô tơhan khĭn 
kơtang. 

15“Kâo hơmâo sĭt hĭ laih ao tâo kiăng go̱m hĭ klĭ kâo laih anŭn kâo hơmâo pơtrŭn 
hĭ ƀo ̆  mơta kâo ƀơi ƀruih lŏn. 

16Ƀo ̆  mơta kâo mriah yuakơ čŏk hia, tơlơi brŏm brăh yơh ƀơi jum dar mơta kâo; 

17samơ̆ kâo ƀu hơmâo ngă tơlơi ƀrưh ƀai ôh laih anŭn kâo iâu laĭ hăng tơlơi tơpă 
sĭt yơh. 

18“Ơ ƀing mơnuih ƀơi lŏn tơnah, kâo kar hăng sa čô mơnuih arăng hơmâo pơdjai 
hĭ laih yơh; anăm brơi kơ hlơi pô gir pơdŏp hĭ tơlơi soh sat anŭn ôh! 

19Mông anai yơh Pô gơ̆ng jơlan kâo dŏ amăng adai adih. Pô pơgăl brơi kơ kâo dŏ 
pơ anih glông. 

20Ƀing gơyut gơyâo kâo klao djik kơ kâo; samơ̆ kâo hia lăng nao pơ Ơi Adai yơh; 

21kâo kwưh kiăng kơ tơlơi kâo hơmâo hlơi pô či iâu laĭ kơ Ơi Adai pơala brơi kơ 
kâo, hrup hăng sa čô kwưh rơkâo brơi kơ gơyut gơyâo ñu yơh. 

22“Dŏ kơnơ̆ng ƀiă thŭn dơ̆ng kâo či djai hĭ yơh, laih anŭn kâo či nao laih anŭn ƀu 
či wơ̆t glaĭ dơ̆ng tah. 

Yôb 17 

1Kâo ƀu kơtang dơ̆ng tah, kâo či hơdip kơnơ̆ng ƀiă hrơi dơ̆ng đôč, ƀing mơnuih 
hơmâo prap pre laih anih pơsat brơi kơ kâo. 

2Sĭt ƀing djik djak dŏ jum dar kâo; kâo dŏ lăng tơlơi ƀing gơñu ngă rŏh ayăt hăng 
kâo. 

3“Ơ Ơi Adai hơi, rơkâo kơ Ih kla nua bĕ kiăng kơ kâo pơrơngai hĭ kâo! Rơngiao 
kơ Ih, ƀu hơmâo hlơi pô ôh dưi djru kơ kâo. 

4Ih hơmâo ngă laih kơ ƀing gơñu ƀu dưi pơmĭn tơlơi thâo hluh ôh; hơnŭn yơh 
Ih ƀu či brơi kơ ƀing gơñu dưi hĭ ôh. 

5Tơdah sa čô mơnuih pơblư̆ hĭ ƀing gơyut ñu kơ prăk bơni, sĭt ƀing ană bă ñu 
anŭn či tŭ tơnap tap yơh. 

6“Ơi Adai hơmâo pơjing hĭ laih kâo jing hĭ tơlơi klao djik kơ mơnuih mơnam, jing 
sa čô mơnuih ƀing ană plei kơčŭh ia bah ƀơi ƀo ̆  mơta yơh. 

7Mơta kâo jing hĭ tơdu rơmơ̆n yuakơ tơlơi rơngot hơning; abih tơkai tơngan kâo 
rơwang kar hăng bơngăt tơui yơh. 

8Ƀing mơnuih tơpă hơnơ̆ng dŏ kơtuă kơ tơlơi anai; ƀing mơnuih jing ƀing ƀu 
soh jing hĭ hil nač pơkơdơ̆ng glaĭ hăng ƀing mơnuih ƀu huĭ pơpŭ kơ Ơi Adai. 

9Samơ̆ ƀing tơpă hơnơ̆ng či dŏ kơjăp amăng jơlan rơbat gơñu, laih anŭn ƀing 
hlơi pô ƀu ngă soh či jing hĭ prŏng kơtang tui yơh. 

10“Samơ̆ abih bang ƀing gih, pơhiăp pơgăl glaĭ dơ̆ng bĕ! Kâo hơduah ƀu či ƀuh 
ôh sa čô mơnuih rơgơi amăng ƀing gih. 

11Khul hrơi kâo khŏm hơdip ƀiă či đŭt hĭ laih, laih anŭn khul bruă kâo pơkra laih 
hơmâo răm rai hĭ laih, laih anŭn hrŏm hăng tơlơi kâo amoaih kiăng mơ̆n. 

12Ƀing gơyut kâo laĭ kơ tơlơi mlam jing hĭ hrơi; tơdang hrơi jing hĭ kơnăm, ƀing 
gơñu laĭ, ‘Anŭn jĕ či jing bơngač laih.’ 

13Kâo čang rơmang kơ tơlơi anih pơsat yơh či jing hĭ sang kâo, laih anŭn kâo či 
đih pơ anŭn amăng tơlơi kơnăm mơmŏt yơh. 

14Kâo či laĭ kơ tơlơi anih pơsat anŭn, ‘Ih yơh jing kar hăng ama kâo,’ laih anŭn 
kơ hlăt hlĕt ƀơ̆ng kâo anŭn, ‘Ƀing gih yơh jing kar hăng amĭ kâo’ ƀôdah ‘jing kar 
hăng amai adơi kâo.’ 

15Hơnŭn yơh, kâo ƀu dưi čang rơmang hơget dơ̆ng tah. Ƀu hơmâo hlơi pô ôh dưi 
čang rơmang brơi kơ kâo. 

16Hơget tơlơi kâo čang rơmang ƀu či trŭn nao hrŏm hăng kâo pơ anih ƀing djai 
Seôl ôh. Hơget tơlơi kâo čang rơmang či rơngiă hĭ amăng ƀruih lŏn yơh.” 

Yôb 18 

Bildad 

1Giŏng anŭn, Bildad, jing mơnuih mơ̆ng plei pơnăng Suh, pơhiăp tui anai: 

2“Ih khŏm pơdơi hĭ bĕ tơlơi pơhiăp kar hăng anŭn! Kơčăng hơmư̆ bĕ, giŏng anŭn 
ƀing gơmơi dưi pơhiăp yơh. 

3Ih anăm yap ƀing gơmơi kar hăng hlô mơnơ̆ng ôh! Ih khŏm anăm pơmĭn ôh kơ 
tơlơi ƀing gơmơi jing ƀing mlŭk! 

4Ih yơh jing pô hil pơrai hĭ ih pô amăng lu črăn. Mơnuih mơnam ƀu či lui hĭ lŏn 
tơnah ôh yuakơ ih hil nač! Ơi Adai či mă pơđuaĭ hĭ khul čư̆ kiăng pơmơak kơ ih 
hă? 

5“Mơnuih sat ƀai jing kar hăng apui kơđen arăng pơthăm hĭ; ñu či jing kar hăng 
jơlah apui ƀu či jă̱ đĭ dơ̆ng tah. 

6Tơlơi bơngač amăng sang khăn ñu jing hĭ kơnăm; apui kơđen jĕ ƀơi ñu thăm hĭ 
laih. 

7Khul tơkai kơjăp kơtang ñu jing hĭ tơdu laih; ñu le ̆  trŭn amăng hơdră mơneč ñu 
pô. 

8Ñu rơbat le ̆  trŭn amăng hơñuăl laih anŭn ñu pơpư̆ păñ sŭl kŭl amăng hơñuăl 
anŭn. 

9Hơmâo mơnuih ƀač ka̱p kiăng mă kơđŭl tơkai ñu; čơđo̱ng pŏp mă ñu hơmăr biă 
mă. 

10Hrĕ čơđo̱ng arăng pơdŏp ƀơi lŏn kiăng ƀač kơ ñu, jing čơđo̱ng arăng ƀač kơ ñu 
ƀơi jơlan yơh. 

11Ñu huĭ bra̱l yua mơ̆ng tơlơi truh ƀơi rĭm bơnăh laih anŭn yua mơ̆ng khul tơlơi 
truh ƀơi anih pă ñu nao yơh. 

12Tơlơi truh sat ñu huĭ jĕ či truh ƀơi ñu, laih anŭn tơdang ñu le ̆  ñu či mưn tŭ tơlơi 
truh sat anŭn yơh. 

13Tơlơi ruă nuă sat pơrai hĭ khul črăn klĭ ñu, laih anŭn ngă kơ tơkai ñu hăng 
tơngan ñu brŭ hĭ yơh. 

14Hơmâo mơnuih pơanăn Tơlơi Djai mă pơđuaĭ hĭ ñu mơ̆ng sang ñu jing anih 
kơjăp hơđơ̆ng ñu, laih anŭn ba ñu nao tŭ tơlơi arăng pơdjai hĭ kar hăng pơtao 
huĭ bra̱l yơh. 

15Ƀing mơnuih tuai dŏ amăng sang khăn ñu; ƀing gơñu tơraih apui kơsum bru 
bra amăng anih dŏ ñu. 

16Ñu jing kar hăng sa ƀĕ kơyâo hơmâo akha thu krô hĭ laih anŭn than ngan ñu 
gah ngŏ gliu hĭ mơ̆n. 

17Mơnuih mơnam ƀơi lŏn tơnah wơr bĭt hĭ ñu laih; ƀu hơmâo hlơi pô ôh ƀơi lŏn 
tơnah anai hơdơr kơ ñu dơ̆ng. 

18Ơi Adai puh pơđuaĭ hĭ ñu mơ̆ng anih bơngač nao pơ anih kơnăm mơmŏt laih 
anŭn ba pơđuaĭ tơbiă hĭ ñu mơ̆ng lŏn tơnah mơnuih hơdip yơh. 

19Ñu ƀu hơmâo ană bă ƀôdah kơnung djuai ană tơčô ôh amăng ƀing ană plei ñu, 
ƀu hơmâo hlơi pô dŏ so̱t ôh ƀơi anih ñu juăt hơdip laih. 

20Mơnuih mơnam gah yŭ̱ či dŏ kơtuă yơh ƀơi tơlơi truh kơ ñu; laih anŭn mơnuih 
gah ngŏ̱ ăt huĭ bra̱l kơ tơlơi truh anŭn mơ̆n. 

21Sĭt yơh, kar hăng anŭn yơh jing tơlơi truh kơ mơnuih sat ƀai; hrup hăng anŭn 
yơh jing tơlơi truh kơ mơnuih ƀu huĭ pơpŭ kơ Ơi Adai.” 

Yôb 19 

Yôb 

1Giŏng anŭn, Yôb laĭ dơ̆ng tui anai: 

2“Hơbĭn sui dơ̆ng ƀing gih dŏ pơtơnap kơ kâo laih anŭn pơhiăp khul boh hiăp 
kiăng pơruă hĭ kâo kơtang lĕ? 

3Ƀing gih hơmâo phŏng kơđi kơ kâo lu wơ̆t laih; ƀing gih pơmlâo hĭ kâo ƀu thâo 
mlâo ôh. 

4Tơdah sĭt kơ tơlơi kâo hơmâo ngă soh laih, sĭt yơh tơlơi soh kâo kơnơ̆ng pơmĭn 
ƀlơ̆ng kơ kâo pô đôč. 

5Sĭt yơh, ƀing gih pơdun đĭ gih pô pơang pơkơdơ̆ng glaĭ hăng kâo laih anŭn 
pơhaih kơ tơlơi kâo tŭ gleh tơnap yuakơ kâo hơmâo ngă soh laih. 

6Samơ̆ ƀing gih khŏm thâo kơ tơlơi Ơi Adai hơmâo ngă laih kơ kâo tŭ tơnap tap 
kar hăng dăng hơñuăl jum dar kâo yơh. 

7“Wơ̆t tơdah kâo ur kraih tui anai, ‘Arăng hơmâo pơsoh hĭ laih kâo!’ Ƀu hơmâo 
hlơi pô laĭ glaĭ kơ kâo ôh; wơ̆t tơdah kâo kwưh kơ tơlơi djru, ƀu hơmâo hlơi pô 
ôh ngă tơlơi djơ̆ găl kơ kâo. 

8Ơi Adai hơmâo pơgăn hĭ laih jơlan kâo, tui anŭn kâo ƀu dưi găn hĭ ôh; Ñu hơmâo 
pơkơnăm hĭ laih khul jơlan kâo rơbat. 

9Ñu hơmâo ngă laih kơ ƀing arăng ƀu pơpŭ kơ kâo dơ̆ng tah, laih anŭn mă 
pơđuaĭ hĭ laih đoăn pơtao mơ̆ng akŏ kâo. 

10Ñu kơpĭ hĭ kâo mơ̆ng rĭm bơnăh; Ñu mă pơđuaĭ hĭ tơlơi kâo čang rơmang kar 
hăng arăng buč hĭ sa ƀĕ kơyâo yơh. 

11Ñu hil hĭr hăr pơkơdơ̆ng glaĭ hăng kâo; Ñu lăng kơ kâo kar hăng mơnuih amăng 
ƀing rŏh ayăt Ñu. 

12Ñu ngă kar hăng Ñu hơmâo pơkiaŏ rai sa grup ling tơhan kiăng kơsung blah 
kâo; kar hăng ƀing gơñu blah hruă kâo laih anŭn dŏ jưh jum dar sang khăn kâo 
yơh. 

13“Ñu hơmâo pơkăh pơgăn hĭ laih ƀing ayŏng adơi kâo mơ̆ng kâo; laih anŭn ƀing 
thâo krăn kâo ngă jing hĭ tuai hăng kâo. 

14Ƀing kơnung djuai jĕ kâo hơmâo đuaĭ ataih hĭ laih mơ̆ng kâo; ƀing gơyut gơyâo 
kâo ăt wơr bĭt hĭ kâo mơ̆n. 

15Ƀing tuai laih anŭn ƀing ding kơna đah kơmơi kâo yap kơ kâo kar hăng tuai 
yơh; ƀing gơñu lăng kơ kâo jing hĭ tuai rai mơ̆ng ataih. 

16Kâo iâu rai ding kơna kâo, samơ̆ ñu ƀu laĭ glaĭ ôh wơ̆t tơdah kâo luă gŭ kwưh 
kơ ñu. 

17Tơlơi suă jua ƀâo sat kâo ngă kơ bơnai kâo ƀu anăm tŭ ôh, laih anŭn ƀing ayŏng 
adơi kâo pô kŏn rai jĕ pơ kâo lơi. 

18Ƀing čơđai anet ăt djik djak kơ kâo mơ̆n; tơdang kâo tơgŭ, ƀing gơñu klao djik 
kơ kâo yơh. 

19Abih bang ƀing gơyut jĕ giăm kâo le̱ng kơ hơƀak drak kơ kâo; ƀing mơnuih kâo 
khăp, jing ƀing hơmâo wir pơkơdơ̆ng glaĭ laih hăng kâo. 

20Kâo jing đôč đač kơnơ̆ng kar hăng klĭ kle̱p ƀơi tơlang đôč, laih anŭn kâo jĕ či 
djai yơh samơ̆ aka ôh. 

21“Pap brơi kâo bĕ, Ơ ƀing gơyut gơyâo kâo hơi, pap kâo đa, yuakơ Ơi Adai 
hơmâo taih laih kâo laih anŭn ƀiă či pơrai hĭ kâo yơh. 

22Ƀing gih khŏm anăm ngă kơ kâo tŭ gleh tơnap kar hăng Ơi Adai ngă laih ôh. 
Ƀing gih hơmâo pơtơnap laih kâo kơtang biă mă. 

23“Kâo kwưh kiăng biă mă yơh arăng čih pioh khul boh hiăp kâo, čih pioh khul 
boh hiăp anŭn ƀơi hră klĭ, 

24čih pioh hăng gơnam čih pơsơi ƀơi hơnăl le ̱k, ƀôdah treh ƀơi boh pơtâo dŏ 
hlŏng lar! 

25Kâo thâo sĭt Pô Song Mă kâo ăt hơdip, laih anŭn truh kơ hơnăl tuč Ñu či dŏ 
dơ̆ng pơgang brơi kơ kâo ƀơi lŏn tơnah. 

26Laih anŭn tơdơi kơ klĭ kâo brŭ brai hĭ laih, samơ̆ hăng drơi jan kâo, kâo či ƀuh 
Ơi Adai yơh; 

27Kâo pô yơh či ƀuh Ñu hăng mơta kâo pô, anŭn jing kâo pô yơh, ƀu djơ̆ hlơi pô 
pơkŏn ôh. Pran jua kâo či tơdu rơmơ̆n yơh dŏ tơguan kơ mông anŭn! 

28“Tơdah ƀing gih laĭ, ‘Sĭt yơh ƀing ta či kơpĭ kơpe̱t hĭ ñu yơh!’ laih anŭn laĭ dơ̆ng, 
‘Akha tơlơi rŭng răng dŏ amăng ñu yơh.’ 

29Gih pô năng huĭ bĕ kơ tơlơi Ơi Adai či pơkơhma̱l hĭ ƀing gih; yuakơ tơdang Ñu 
hil, Ñu či pơrai hĭ ƀing gih yơh; hơnŭn yơh, ƀing gih khŏm thâo kơnăl bĕ kơ tơlơi 
Ñu či phat kơđi ƀing gih yơh.” 

Yôb 20 

Zôphar 

1Giŏng anŭn, Zôphar, jing mơnuih mơ̆ng plei pơnăng Naamat, pơhiăp tui anai: 

2“Khul boh hiăp ih hơmâo pơrŭng hĭ kâo, tui anŭn kâo khŏm laĭ glaĭ yơh, yuakơ 
kâo ƀu anăm ư̆ añ dơ̆ng tah. 

3Kâo hơmư̆ ih pơhiăp ƀuăh kơ kâo ƀu pơyom kơ kâo ôh, samơ̆ tơlơi thâo hluh 
kâo yơh pơđu̱r kơ kâo kiăng kơ laĭ glaĭ kơ ih. 

4“Sĭt nik ih thâo rơđah mơ̆n, čơdơ̆ng mơ̆ng rơnŭk đưm adih, čơdơ̆ng mơ̆ng 
rơnŭk tơdang Ơi Adai pioh laih mơnuih ta ƀơi lŏn tơnah anai, 

5mơnuih sat ƀai kơnơ̆ng hơ̆k mơak ƀiă đôč, laih anŭn ƀing mơnuih ƀu huĭ pơpŭ 
kơ Ơi Adai kơnơ̆ng hơ̆k mơak ƀiă mơnĭt mông đôč. 

6Wơ̆t tơdah ñu pơgao pơang đơi kar hăng ñu đĭ truh pơ adai rơngit adih, laih 
anŭn akŏ ñu kar hăng tĕk truh pơ kơthul hiăng adih, 



1088 

 

 
© 2013 Jơrai Bible Association. 

  
 

 

7Ơi Adai či pơrai hĭ ñu hlŏng lar kar hăng kơmơ̆k angĭn pưh pơđuaĭ hĭ yơh; ƀing 
mơnuih juăt ƀuh ñu či tơña, ‘Pơpă ñu dŏ lĕ?’ 

8Ñu răm rơngiă hĭ kar hăng tơlơi rơpơi, arăng ƀu thâo hơduah ƀuh ñu dơ̆ng tah, 
ñu rơngiă hĭ thĕng kar hăng tơlơi pơƀuh amăng mlam yơh. 

9Hlơi pô ƀuh ñu hlâo adih, ƀu či ƀuh ñu dơ̆ng tah; sang anŏ ñu dŏ ăt kŏn ƀuh ñu 
dơ̆ng lơi. 

10Ƀing ană bă ñu khŏm kla glaĭ hơget gơnam ñu mă hĭ mơ̆ng mơnuih ƀun rin 
yơh; ƀing ană bă ñu pô khŏm kla glaĭ gơnam ñu klĕ mă laih mơ̆ng ƀing mơnuih 
rin anŭn. 

11Drơi jan ñu jing hlak ai laih anŭn kơtang, samơ̆ ƀu sui ôh drơi jan anŭn či jing 
hĭ ƀruih lŏn yơh. 

12“Wơ̆t tơdah ngă tơlơi sat ƀai jing kar hăng gơnam mơmĭh ƀơi amăng bah ñu 
laih anŭn kar hăng gơnam jơma̱n ñu djă̱ pioh gah yŭ jơlah ñu, 

13wơ̆t tơdah ñu khăp ngă tơlơi sat ƀai kar hăng djă̱ pioh gơnam mơmĭh gah lăm 
amăng bah ñu, 

14hơget tơlơi ñu ngă či jing kar hăng gơnam ƀơ̆ng jing hĭ mơsăm amăng hlŭng 
ñu yơh; gơnam anŭn jing hĭ kar hăng ia bư̱ih ala dŏ amăng ñu yơh. 

15Kar hăng kơčŭh tơbiă gơnam ƀơ̆ng yơh ñu či rơngiă hĭ tơlơi pơdrŏng jing 
gơnam klĕ mă laih; Ơi Adai či ngă kơ ñu mă pơđuaĭ hĭ gơnam anŭn yơh. 

16Tơlơi anŭn či hrup hăng tơlơi ñu dje̱p bư̱ih ala; kar hăng tŭ djai hĭ yuakơ ala 
mơtah kĕ hĭ ñu yơh. 

17Ñu ƀu či hơdip ôh kiăng mơak lăng ƀuh khul hơnŏh ia, kar hăng khul krong rô 
wơ̆t hăng ia hơni laih anŭn ia tơsâo tơlŏ yơh. 

18Ñu khŏm kla glaĭ hơget gơnam ñu jŭ pla laih, hlâo kơ ñu hơmâo ƀơ̆ng hĭ laih 
gơnam anŭn; ñu kŏn či mơak mă tŭ tơlơi tŭ yua mơ̆ng tơlơi ñu sĭ mơnia lơi. 

19Yuakơ ñu hơmâo kơtư̆ juă laih mơnuih rin laih anŭn lui raih hĭ gơ̆, laih anŭn 
ñu sua mă laih sang dŏ jing anih ñu ƀu pơdơ̆ng đĭ ôh. 

20“Sĭt yơh ñu ƀu či hrăp ôh tơlơi ñu hưp kluh; ñu ƀu dưi pơklaih hĭ ñu pô yua 
mơ̆ng mŭk dram ñu ôh. 

21Ƀu hơmâo gơnam hơget ôh dŏ glaĭ kơ ñu kiăng kơ hưp kluh; tơlơi đĭ kơyar ñu 
ƀu či dŏ nanao ôh. 

22Tơdang ñu tŭ mă tơlơi bă blai ñu, ñu či čơdơ̆ng tŭ tơlơi ruă rơngot, laih anŭn 
ñu či tŭ tơlơi gleh tơnap kơtang kơtĭt yơh. 

23Tơdang ñu hơmâo pơbă laih kian ñu, Ơi Adai či hil ƀrŭk laih anŭn pơkơdơ̆ng 
glaĭ hăng ñu laih anŭn pơkơhma̱l hĭ ñu kơtang kơtĭt yơh. 

24Wơ̆t tơdah ñu đuaĭ kơdŏp mơ̆ng mơnuih mơnam hăng gơnam blah pơsơi, 
mơnuih mơnam hrŏm hăng hraŏ hăng ƀrŏm hraŏ ko̱ng yơh či klâŏ hluh hĭ ñu. 

25Ñu suă tơbiă hĭ sa ƀĕ ƀrŏm mơ̆ng rŏng ñu, laih anŭn rơjŭng ƀrŏm anŭn klâŏ 
hluh hĭ hơtai ñu yơh. Ñu či huĭ bra̱l yơh; 

26laih anŭn amăng anih kơnăm mơmŏt mơnuih mơnam či krăp mă ñu hăng mă 
tŭ hĭ mŭk dram ñu yơh. Apui ƀu thăm yơh či ƀơ̆ng hĭ ñu laih anŭn lun ƀơ̆ng hĭ 
hơget gơnam dŏ glaĭ amăng sang khăn ñu. 

27Adai rơngit adih jing kar hăng mơnuih gơ̆ng jơlan či pơrơđah hĭ tơlơi soh ñu; 
laih anŭn lŏn tơnah jing kar hăng mơnuih gơ̆ng jơlan či ngă gơ̆ng jơlan 
pơkơdơ̆ng glaĭ hăng ñu yơh. 

28Ia li̱ng či pơđuaĭ hĭ sang ñu dŏ, ƀơi hrơi tơdang Ơi Adai hil phat kơđi ƀing 
mơnuih soh sat. 

29Tơlơi truh kar hăng anŭn yơh, jing bưng Ơi Adai pơkă brơi kơ mơnuih sat ƀai, 
laih anŭn jing bưng thut Ơi Adai hơmâo pơkă brơi laih kơ ƀing gơñu.” 

Yôb 21 

Yôb 

1Giŏng anŭn, Yôb laĭ dơ̆ng tui anai, 

2“Hơmư̆ pơñen bĕ kơ khul boh hiăp kâo; brơi bĕ tơlơi anai jing hĭ tơlơi pơjuh 
alum ƀing gih pha brơi kơ kâo. 

3Kơčăng hơmư̆ kâo bĕ tơdang kâo pơhiăp, laih anŭn tơdơi kơ kâo hơmâo pơhiăp 
laih, djik bĕ tơdah ƀing gih kiăng. 

4“Kâo ƀu pơhiăp brŏk ƀuăh kơ mơnuih mơnam ôh! Anŭn yơh yua hơget kâo ƀu 
anăm ư̆ añ dơ̆ng tah. 

5Lăng bĕ ƀơi kâo laih anŭn dŏ kơtuă, laih anŭn ƀing gih khŏm anăm pơhiăp dơ̆ng 
tah. 

6Tơdang kâo pơmĭn kơ tơlơi hơmâo truh laih kơ kâo, kâo huĭ bra̱l; kâo huĭ bra̱l 
biă mă tơl abih drơi jan kâo huĭ tơtư̆ yơh. 

7Yua hơget Ơi Adai brơi kơ mơnuih sat ƀai ăt dŏ so̱t, jing dŏ hơdip truh kơ thŭn 
tha laih anŭn hơmâo tơlơi dưi kơtang hloh dơ̆ng lĕ? 

8Ƀing gơñu ƀuh ƀing ană bă gơñu hơdip jum dar gơñu laih anŭn ƀing ană tơčô 
gơñu ƀơi anăp mơta gơñu. 

9Khul pưk sang gơñu dŏ rơnŭk hơđơ̆ng tui anŭn ƀing gơñu ƀu huĭ hyưt ôh; laih 
anŭn Yahweh ƀu pơkơhma̱l hĭ ƀing gơñu ôh. 

10Khul rơmô tơno gơñu ƀu kơƀah ôh kơ tơlơi pơhlôm; khul rơmô ania gơñu tŭh 
ană ƀu le ̆  djai hĭ ôh. 

11Ƀing ană bă gơñu ngui mơak mơai kar hăng tơpul triu bơbe; ƀing ană bă gơñu 
kơplŏng ngui hăng tơdruă yơh. 

12Ƀing gơñu adoh suang tui hăng ayŭ hơgơ̆r bŏ laih anŭn go̱ng trưng; ƀing gơñu 
hơ̆k kơdơ̆k tui hăng dơnai đing klơt. 

13Ƀing amĭ ama gơñu jing pơdrŏng amăng abih bang khul hrơi ƀing gơñu dŏ 
hơdip, laih anŭn ăt amăng tơlơi rơnŭk rơnua mơ̆n, ƀing gơñu trŭn nao pơ anih 
ƀing djai Seôl. 

14Samơ̆ ƀing gơñu laĭ kơ Ơi Adai, ‘Đuaĭ bĕ mơ̆ng ƀing gơmơi! Ƀing gơmơi ƀu 
amoaih kiăng đuaĭ tui khul jơlan Ih ôh. 

15Pô Dưi Kơtang ƀu djơ̆ Pô kơ ƀing gơmơi khŏm bon kơkuh pơpŭ kơ Ñu yơh! 
Ƀing gơmơi ƀu hơmâo tơlơi tŭ yua ôh tơdang gơmơi iâu laĭ kơ Ñu!’ 

16Samơ̆ ƀing gơñu ƀu thâo git gai mŭk dram gơñu ôh; hơnŭn yơh, sĭt kâo ƀu či 
đuaĭ tui tơlơi djru pơmĭn mơnuih sat ƀai ôh. 

17“Samơ̆ mơnuih sat ƀai ƀu juăt djai hĭ hlâo kơ ƀing gơñu jing tha ôh. Rĭm ƀing 
gơñu juăt bưp tơlơi răm rai mơ̆? Ơi Adai ƀu jing hĭ hil nač laih anŭn pơkơhma̱l 
hĭ mơnuih sat ƀai 

18kiăng kơ Ñu ngă kơ ƀing gơñu kar hăng adrăng pơdai angĭn pưh pơđuaĭ hĭ, laih 
anŭn kar hăng angĭn rơbŭ hơkruăh pưh pơđuaĭ hĭ hơkam yơh. 

19Ƀing gih laĭ tui anai, ‘Ơi Adai pơkơhma̱l hĭ ƀing ană bă mơnuih sat ƀai.’ Rơkâo 
bĕ Ơi Adai pơkơhma̱l hĭ pô ama anŭn, tui anŭn ñu či thâo krăn yơh tơlơi anŭn! 

20Brơi bĕ mơnuih sat ƀai anŭn mưn tŭ tơlơi tŭ răm rai; brơi bĕ Pô Dưi Kơtang 
hil nač ngă kơ ñu tŭ tơlơi tơnap tap. 

21Ñu ƀu či ƀlơ̆ng kơ tơlơi sang anŏ ñu ôh jing sang anŏ ñu pioh glaĭ tơdang ñu ƀu 
hơdip dơ̆ng tah. 

22Ƀu hơmâo hlơi pô ôh dưi pơtô kơ Ơi Adai kiăng kơ thâo pơmĭn, yuakơ Ơi Adai 
ăt wai lăng ƀing mă bruă kơ Ñu amăng anih adai adih mơ̆n. 

23Hơmâo mơnuih djai amăng tơlơi hiam drơi jan, rơnŭk rơnua hlo̱m ƀo̱m laih 
anŭn ƀu huĭ hơget ôh, 

24drơi jan ñu hiam rơmŏng yua mơ̆ng ƀơ̆ng huă jơma̱n, khul tơlang ñu ăt hiam 
tơpă kar hăng thŭn dŏ hlak ai. 

25Mơnuih pơkŏn dơ̆ng djai hĭ ƀu hơmâo tơlơi mơak ôh, jing ƀu či hơ̆k mơak ôh 
kơ tơlơi khul gơnam hiam klă. 

26Abih dua ƀing mơnuih anŭn či djai hĭ laih anŭn drơi jan gơñu či đih amăng 
ƀruih lŏn, laih anŭn hlăt yơh go̱m abih dua gơñu yơh. 

27“Kâo thâo rơđah biă mă yơh tơlơi ƀing gih pơmĭn, ƀing gih pơkra hơdră mơneč 
kiăng kơ pơrăm hĭ kâo. 

28Ƀing gih laĭ tui anai, ‘Ră anai pơpă sang pô khua sat ƀai lĕ? Laih anŭn pơpă sang 
khăn jing anih mơnuih sat ƀai anŭn dŏ lĕ?’ 

29Ƀing gih khŏm tơña kơ ƀing sĭ mơnia jing ƀing rơbat hyu ƀơi khul jơlan. Tui 
anŭn, ƀing gih či thâo yơh tơlơi ƀing gơñu pơruai glaĭ. 

30Ƀơi hrơi tơdang Ơi Adai hil kơ mơnuih mơnam laih anŭn pơkơhma̱l hĭ ƀing 
gơñu, mơnuih sat ƀai anŭn yơh jing pô juăt tơklaih hĭ. 

31Ƀu hơmâo hlơi pô ôh či phŏng kơđi mơnuih sat ƀai kơ hơget tơlơi ñu hơmâo 
ngă laih ƀơi anăp mơta ñu. Ƀu hơmâo hlơi pô ôh či ngă glaĭ kơ mơnuih sat ƀai 
kơ hơget tơlơi ñu hơmâo ngă laih yơh. 

32Arăng či čơkŭng drơi jan nao pơ anih pơsat, laih anŭn gak wai pơsat ñu anŭn. 

33Tơnah amăng anih pơsat jing rơmuăn hăng rơiêŭ kơ atâo ñu, abih bang 
mơnuih le̱ng kơ đuaĭ tui atâo anŭn soh sel, laih anŭn ƀing nao hlâo kơ atâo anŭn 
lu biă mă yơh. 

34“Hơnŭn yơh, ƀing gih ƀu dưi pơjuh pơalum kâo hăng khul tơlơi pơhiăp đôč đač 
gih. Abih bang tơlơi ƀing gih hơmâo pơhiăp laih kơ kâo jing tơlơi ƀu sĭt ôh.” 

Yôb 22 

Eliphaz 

1Giŏng anŭn, Eliphaz mơ̆ng anih Têman laĭ tui anai: 

2“Ƀu hơmâo hlơi pô ôh dưi ngă hiam kơ Ơi Adai. Ƀu hơmâo mơnuih rơgơi pă ôh 
ngă hiam kơ Ñu. 

3Tơdah ih jing mơnuih tơpă hơnơ̆ng, sĭt tơlơi anŭn ƀu či pơmơak ôh kơ Pô Dưi 
Kơtang! Tơdah khul jơlan ih jing tơpă hiam, sĭt tơlơi anŭn kŏn pha brơi tơlơi tŭ 
yua kơ Ñu lơi! 

4“Anŭn jing ƀu djơ̆ yuakơ ih huĭ pơpŭ kơ Ñu ôh tui anŭn Ñu ƀuăh pơkra ih laih 
anŭn pơtơnap hĭ ih! 

5Anŭn jing tơlơi tĕk djơ̆ tơlơi sat ƀai ih prŏng yơh. Anŭn jing tĕk djơ̆ tơlơi soh ih 
lu biă mă tơl ƀu thâo yap yơh! 

6Anŭn jing yuakơ ih brơi ƀing ayŏng adơi ih jao brơi sum ao ƀing gơ̆ kơ ih tơdang 
ƀing gơ̆ čan mă prăk mơ̆ng ih, laih anŭn tơdang ƀing gơ̆ ƀu dưi kla glaĭ ih ôh, ih 
ngă brơi kơ ƀing gơ̆ dŏ mơhlŭn yơh. 

7Ih ƀu pha brơi ia mơñum kơ ƀing gleh rơmơ̆n ôh laih anŭn ih pơkơ̆ng glaĭ 
gơnam ƀơ̆ng kŏn pha brơi lơi kơ ƀing ư̆ rơpa. 

8Ih yơh jing pô hơmâo laih kŏng ngăn hăng anih lŏn hlâo adih, jing pô dŏ amăng 
anih lŏn anai laih anŭn jing pô arăng pơpŭ pơyom. 

9Tơdang ƀing đah kơmơi kơmai rơkâo kơ ih djru brơi kơ ƀing gơñu, ih ƀu pha 
brơi kơ ƀing gơñu hơget ôh, laih anŭn ih ăt kơtư̆ juă ƀing tơhrit tơhruai ama 
mơ̆n. 

10Yuakơ anŭn yơh jing kar hăng khul čơđo̱ng dŏ jum dar ih, laih anŭn ih huĭ bra̱l 
blĭp blăp yơh. 

11Ăt yuakơ anŭn mơ̆n ih mưn tŭ tơlơi kơnăm mơmŏt tơl ih ƀu dưi thâo ƀuh ôh, 
laih anŭn tơlơi anŭn jing kar hăng ia li̱ng go̱m pơñŭ hĭ ih yơh. 

12“Samơ̆ anŭn jing tĕk djơ̆ Ơi Adai dŏ pơ khul anih glông hăng adai adih, laih 
anŭn lăng trŭn pơ khul pơtŭ wơ̆t tơdah khul pơtŭ anŭn dŏ pơ anih glông yơh. 

13Samơ̆ ih laĭ tui anai, ‘Hơget tơlơi Ơi Adai thâo lĕ? Ñu ƀu dưi phat kơđi hĭ ƀing 
ta ôh yuakơ kơthul kơpa̱l pơgăn hĭ Ñu. 

14Kơthul kơpa̱l anŭn go̱m hĭ Ñu, tui anŭn Ñu ƀu thâo ƀuh ƀing ta ôh tơdang Ñu 
rơbat ƀơi khul kuăl adai.’ 

15Ih ăt hơmâo khưp ngă laih mơ̆n hă kiăng kơ ngă tui jơlan ƀing mơnuih sat ƀai 
hơmâo ngă nanao laih. 

16Ƀing gơñu djai hĭ hlâo kơ hrơi mông gơñu khŏm djai, jing kar hăng pưk sang 
ia li̱ng lip pơđuaĭ hĭ yơh. 

17Ƀing gơñu laĭ hăng Ơi Adai tui anai, ‘Lui brơi kơ ƀing gơmơi dŏ hơjăn bĕ! Pô 
Dưi Kơtang ƀu dưi ngă hơget tơlơi kiăng kơ pơrăm hĭ ƀing gơmơi ôh!’ 

18Samơ̆ Ơi Adai yơh jing Pô pơbă brơi khul tơlơi hiam klă amăng sang gơñu, tui 
anŭn yơh kâo hơngah hĭ hlo̱m ƀo̱m tơlơi mơnuih sat ƀai djru pơmĭn. 

19“Mơnuih tơpă ƀuh hiư̆m Ơi Adai pơrai hĭ ƀing sat ƀai laih anŭn hơ̆k mơak yơh; 
ƀing ƀu soh djik djak kơ ƀing gơñu hăng laĭ tui anai, 

20‘Sĭt yơh Yahweh pơrai hĭ laih ƀing rŏh ayăt gơmơi, laih anŭn apui yơh ƀơ̆ng hĭ 
laih mŭk dram gơñu.’ 

21“Jao bĕ ih pô kơ Ơi Adai laih anŭn dŏ rơnŭk rơnua hăng Ñu; amăng hơdră jơlan 
anŭn yơh ih či đĭ kơyar. 

22Hơmư̆ bĕ hơget tơlơi Ñu pơtô kơ ih laih anŭn djă̱ pioh khul boh hiăp Ñu kiăng 
kơ ngă tui. 

23Tơdah ih wơ̆t glaĭ kơ Pô Dưi Kơtang, Ñu či rŭ̱ pơdơ̆ng đĭ ih yơh, laih anŭn tơdah 
ih ƀu ngă hơgŏm tơlơi sat ƀai dơ̆ng tah. 

24Glŏm hĭ bĕ mah ih amăng ƀruih lŏn, laih anŭn tơng lui hĭ bĕ mah yom Ôphir ih 
pơ khul boh pơtâo amăng čroh ia, 

25tui anŭn Pô Dưi Kơtang yơh či jing kar hăng mah ih, laih anŭn Ñu či jing hiam 
hloh kơ amrăk hiam hloh yơh kơ ih. 

26Sĭt yơh Pô Dưi Kơtang či ngă brơi kơ ih hơ̆k mơak laih anŭn ih či kơnang kơjăp 
ƀơi anăp Ơi Adai yơh. 

27Ih či iâu laĭ kơ Ñu laih anŭn Ñu či hơmư̆ hăng djru kơ ih yơh, laih anŭn ih či 
pơgiŏng hĭ hơdôm tơlơi ih hơmâo ƀuăn rơ̆ng laih yơh. 

28Hơget tơlơi ih amra či ngă, ih či dưi pơgiŏng hĭ soh sel, laih anŭn Ơi Adai či 
pơčrang tơlơi bơngač ƀơi khul jơlan ih yơh. 

29Ơi Adai pơluă gŭ hĭ ƀing mơnuih pơgao pơang, samơ̆ bơ kơ mơnuih luă gŭ, Ơi 
Adai či pơklaih hĭ ñu yơh. 

30Ñu či pơklaih hĭ mơnuih wơ̆t tơdah gơ̆ jing mơnuih soh, Ñu či pơklaih hĭ gơ̆ 
yua mơ̆ng ih ƀu ngă tơlơi soh yơh.” 

Yôb 23 

Yôb 

1Giŏng anŭn, Yôb laĭ tui anai: 

2“Hrơi anai kâo ăt dŏ brŏk ruă phĭ̱̆ hăng Ơi Adai; Ñu ăt dŏ taih ama̱ng kâo wơ̆t 
tơdah kâo ăt dŏ ruă nuă kơtang. 

3Hiam yơh tơdah kâo kơnơ̆ng thâo anih pă kiăng hơduah Ñu; hiam yơh tơdah 
kâo dưi nao pơ anih Ñu dŏ! 

4Kâo či pŏk pơblang tơhơnal tơlơi kâo ƀơi anăp Ñu laih anŭn či pơgăl pơgang 
kâo pô bă blai yơh. 

5Kâo či thâo krăn yơh hơget tơlơi Ñu či laĭ glaĭ kơ kâo, laih anŭn pơmĭn kơ hơget 
tơlơi Ñu či laĭ anŭn yơh. 

6Ñu či pơkơdơ̆ng glaĭ hăng kâo hăng tơlơi dưi mơyang prŏng hă? Ơ ơh, Ñu ƀu či 
phŏng kơđi kơ kâo jing mơnuih soh ôh. 

7Pơ anih anŭn yơh mơnuih tơpă hơnơ̆ng kar hăng kâo anai dưi pơrơđah tơhơnal 
tơlơi Ñu ƀơi anăp Ñu, laih anŭn Ñu či pơklaih hĭ kâo hlŏng lar mơ̆ng ƀing hlơi pô 
phŏng kơđi kơ kâo jing mơnuih soh yơh. 

8“Samơ̆ tơdah kâo nao pơ gah ngŏ̱, Ñu ƀu dŏ pơ anih anŭn ôh; tơdah kâo nao pơ 
gah yŭ̱, kâo kŏn hơduah ƀuh Ñu lơi. 

9Tơdang Ñu mă bruă amăng anih gah dư̱r, kâo ƀu ƀuh Ñu ôh; tơdang Ñu wơ̆t nao 
pơ gah thu̱ng, kâo kŏn ƀuh Ñu lơi. 

10Samơ̆ Ñu thâo krăn jơlan kâo nao; tơdang Ñu hơmâo lông lăng kâo laih, kâo či 
jing kar hăng mah yơh. 

11Kâo đuaĭ tui jĕ Ñu pơpă Ñu dui ba kâo; kâo hơmâo đuaĭ tui pơpă Ñu kơčrâo 
brơi kơ kâo yơh. 

12Kâo hơmâo tui gưt laih hơdôm tơlơi Ñu hơmâo pơđar laih; kâo hơmâo pơmĭn 
ƀlơ̆ng laih hơdôm tơlơi Ñu pơđar jing yom pơphan hloh kơ gơnam ƀơ̆ng kâo 
kơƀah kiăng rĭm hrơi yơh. 

13“Samơ̆ kơnơ̆ng hơjăn Ñu đôč yơh jing Ơi Adai, tui anŭn ƀu hơmâo hlơi pô ôh 
dưi pơkơdơ̆ng glaĭ hăng Ñu. Ñu ngă tui hăng tơlơi Ñu kiăng kơ ngă yơh. 

14Ñu či ngă tui hăng tơlơi Ñu kiăng kơ ngă pơkơdơ̆ng glaĭ hăng kâo, laih anŭn 
hơmâo lu hơdră kar hăng anŭn Ñu ăt hơmâo pơkra laih hơdră kơ kâo. 

15Anŭn yơh jing tơhơnal tơlơi yua hơget kâo huĭ bra̱l ƀơi anăp Ñu; tơdang kâo 
pơmĭn kơ abih bang tơlơi anŭn, kâo huĭ kơ Ñu yơh. 

16Ơi Adai hơmâo brơi kơ kâo tah hơtai; Pô Dưi Kơtang hơmâo pơbra̱l hĭ kâo laih. 

17Samơ̆ kâo ƀu či dŏ rơiăt ôh yua mơ̆ng tơlơi kơnăm mơmŏt, ƀôdah yua mơ̆ng 
tơlơi kơnăm mơmŏt kơpa̱l anŭn pơgăn hĭ kâo ƀu dưi ƀuh ôh. 

Yôb 24 

1“Pô Dưi Kơtang khŏm pơkơčah lui hĭ hrơi mông kiăng kơ phat kơđi ƀing 
mơnuih sat ƀai. Samơ̆ ƀing hlơi pô thâo krăn Ñu ƀu thâo ƀuh ôh Ñu phat kơđi 
ƀing mơnuih sat ƀai anŭn. 

2Ƀing mơnuih sat ƀai klĕ hĭ lŏn hăng tơlơi mă pơđuaĭ hĭ khul boh pơtâo guai lŏn, 
laih anŭn ƀing gơñu klĕ khul triu kiăng kơ pơthim mŭt pơ tơpul triu gơñu pô. 

3Ƀing gơñu puh mă hĭ khul aseh glai ƀing ană tơhrit laih anŭn ƀing gơñu mă 
pơđuaĭ hĭ rơmô pô đah kơmơi kơmai kiăng kơ kla glaĭ nư gơ̆ yơh. 

4Ƀing gơñu puh pơđuaĭ hĭ mơnuih kơƀah kơƀap mơ̆ng jơlan laih anŭn pơgŏ̱ abih 
bang ƀing rin amăng anih lŏn đuaĭ kơdŏp hĭ. 

5Kar hăng khul aseh glai amăng tơdron ha̱r yơh, mơnuih rin tơbiă nao mă bruă 
kiăng hơduah gơnam ƀơ̆ng; amăng anih tơdron tač pha brơi gơnam ƀơ̆ng kơ 
ƀing ană bă gơñu. 

6Ƀing gơñu pơƀut glaĭ đơđa gơnam kiăng kơ ƀơ̆ng amăng khul đang hơma ƀing 
arăng laih anŭn duñ mă amăng đang boh kơƀâo mơnuih sat ƀai. 

7Ƀing gơ̆ pĭt mlam dŏ mơhlŭn yuakơ kơƀah ao buh; ƀing gơ̆ pô ƀu hơmâo hơget 
gĕt ôh kiăng sŏm pơđao amăng hrơi rơŏt. 

8Ƀing gơ̆ mơsăh yua mơ̆ng hơjan le ̆  ƀơi khul čư̆ čan, laih anŭn dŏ đap ƀơi boh 
pơtâo kiăng kơ hơmâo anih tơui. 

9Arăng mă hơñăk đuaĭ hĭ ană ƀu hơmâo ama mơ̆ng tơda amĭ gơ̆; laih anŭn arăng 
mă pơđuaĭ hĭ ană nge mơnuih rin yuakơ đo̱m nư. 

10Ƀing gơ̆ dŏ mơhlŭn yuakơ kơƀah sum ao; ƀing gơ̆ glăm khul čơnap pơdai, samơ̆ 
ăt dŏ rơpa mơ̆n. 

11Ƀing gơ̆ pơphač khul boh ôliwơ kơplăh wăh khul boh pơtâo kiăng kơ pơkra ia 
rơmuă; ƀing gơ̆ juă dje̱t boh kơƀâo, samơ̆ ƀing gơ̆ ƀu dưi mơñum ôh tơdang 
mơhao ia. 

12Amăng khul plei pla ƀing mơnuih ruă hlak djai pơkrao kraih, laih anŭn ƀing 
mơnuih ruă rơka anŭn iâu kwưh kơ Ơi Adai kơ tơlơi djru. Samơ̆ Ơi Adai ƀu klă̱ 
kơđi kơ ƀing sat ƀai ôh yuakơ ƀing gơñu hơmâo pơrăm hĭ laih ƀing mơnuih ƀun 
rin. 

13“Hơmâo ƀing mơnuih pơkơdơ̆ng glaĭ hăng tơlơi bơngač, jing ƀing ƀu thâo ôh 
khul jơlan tơlơi bơngač anŭn nao ƀôdah ƀu dŏ amăng khul jơlan tơlơi bơngač 
anŭn. 

14Tơdang hrơi bơngač đuaĭ hĭ thĕng laih, pô pơdjai mơnuih yơh tơgŭ rai laih 
anŭn pơdjai hĭ mơnuih rin ƀun kơƀah kơƀap; amăng mlam yơh ñu jing mơnuih 
klĕ dŏp. 

15Mơnuih klĕ pyu dŏ tơguan kơ hrơi hơhuñ mơmŏt; ñu pơmĭn, ‘Ƀu hơmâo hlơi 
pô ôh dưi ƀuh kâo,’ laih anŭn ñu go̱m hĭ ƀo ̆  mơta ñu. 

16Amăng mlam yơh, ƀing mơnuih mŭt klĕ amăng sang, samơ̆ tơdang hrơi ƀing 
gơñu krư̆ hĭ gơñu pô amăng sang; ƀing gơñu ƀu kiăng ngă tơlơi hơget ôh hăng 
tơlơi bơngač. 

17Tơlơi kơnăm mơmŏt kơpa̱l jing kar hăng hrơi mơguah kơ abih bang ƀing 
gơñu; laih anŭn ƀing gơñu ƀu huĭ bra̱l kơ tơlơi kơnăm mơmŏt ôh. 

18“Samơ̆ ƀing gơñu jing kar hăng bơrơbôh ƀơi jơlah ia; mŭk dram gơñu amăng 
anih lŏn arăng hơtŏm păh hĭ, tui anŭn yơh ƀu hơmâo hlơi pô ôh tơbiă nao pơ 
khul đang boh kơƀâo. 

19Kar hăng tơlơi pơiă laih anŭn tơlơi thu krô pơli̱k hĭ ple̱r tơpŭng tañ yơh, ăt tui 
anŭn mơ̆n ƀing hlơi pô ngă soh ăt či djai hĭ tañ mơ̆n. 

20Ƀing amĭ gơñu wơr bĭt hĭ ƀing gơñu, hlăt yơh ƀơ̆ng čuač ƀơi ƀing gơñu; arăng 
ƀu hơdơr dơ̆ng tah ƀing mơnuih sat ƀai, samơ̆ ƀing gơñu či jŏh hĭ kar hăng kơyâo 
jŏh yơh. 

21Ƀing gơñu kơtư̆ juă pô đah kơmơi plao hăng đah kơmơi ƀu hơmâo ană, laih 
anŭn ƀing gơñu kŏn ngă hiam kơ pô đah kơmơi kơmai lơi. 

22Samơ̆ Ơi Adai dưi mơyang pơrai hĭ ƀing mơnuih kơtang; wơ̆t tơdah ƀing gơñu 
jing hĭ kơjăp kơtang, samơ̆ Ơi Adai ngă brơi kơ ƀing gơñu djai hĭ yơh. 

23Ơi Adai dưi brơi kơ ƀing gơñu pơdơi hăng dŏ rơnŭk rơnua, samơ̆ Ñu ăt dŏ lăng 
kơsem ƀơi khul tơlơi ƀing gơñu ngă yơh. 

24Ƀing gơñu đĭ kơyar mă ƀiă, giŏng anŭn ƀing gơñu rơngiă hĭ thĕng yơh; giŏng 
anŭn ƀing gơñu jing hĭ đôč đač kar hăng gơnam tăm glai ƀing arăng pơƀut glaĭ 
yơh; laih anŭn kar hăng khul mŭng pơdai gliu krô hĭ yơh tơdơi kơ arăng khăt lui 
hĭ gơñu. 

25“Anŭn jing djơ̆ yơh laih anŭn ƀu hơmâo hlơi pô ôh či dưi phat kâo jing soh 
samơ̆ či kiăng hơmư̆ hơget tơlơi kâo pơhiăp yơh.” 

Yôb 25 

Bildad 

1Giŏng anŭn, Bildad mơnuih mơ̆ng plei pơnăng Suh laĭ tui anai: 

2“Ơi Adai dưi kơtang git gai abih bang tơlơi tui anŭn abih bang mơnuih mơnam 
khŏm huĭ pơpŭ hăng pơpŭ pơyom kơ Ñu yơh; Ñu pơkơjăp tơlơi tŏ tơroai amăng 
khul anih glông hăng adai adih. 

3Arăng ƀu dưi yap ôh ƀing ling jang hiam jing ƀing mă bruă kơ Ñu. Ƀu hơmâo 
anih pă ôh Ñu ƀu pơčrang nao tơlơi bơngač. 

4Ƀu hơmâo hlơi pô ôh dưi jing tơpă hơnơ̆ng ƀơi anăp Ñu. Ƀu hơmâo hlơi pô ôh 
jing pô tơkeng rai mơ̆ng đah kơmơi dưi jing hĭ rơgoh jơngeh. 

5Anai nê, tơdah Ơi Adai yap yang blan ƀu bơngač ôh, laih anŭn khul pơtŭ kŏn 
rơđah lơi, 

6jai ƀai yơh ƀu yom pơphan ôh kơ mơnuih mơnam, jing kơnơ̆ng kar hăng hlăt 
drŭt đôč, mơnuih mơnam kơnơ̆ng jing kar hăng hlăt đôč yơh!” 

Yôb 26 

Yôb 

1Giŏng anŭn, Yôb laĭ tui anai: 

2“Sĭt yơh ih ƀu djru kơ kâo ôh jing pô ruă nuă laih anŭn rơpa mơhao! Sĭt yơh ih 
ƀu pơklaih hĭ kâo ôh jing pô hơmâo hơpăl tơngan ƀu ai buai kiăng kơ djru kơ pô! 

3Ih pơmĭn kâo ƀu rơgơi ôh samơ̆ sĭt ih ƀu djru pơmĭn hiam kơ kâo ôh! Ih kơnơ̆ng 
pơrơđah đôč hơdơ̆ pă ih pơmĭn ih thâo! 

4Ƀu hơmâo hlơi pô ôh djru kơ ih kiăng pơhiăp khul boh hiăp anŭn. Laih anŭn ƀu 
hơmâo yang bơngăt pă ôh pơtă kơ ih kiăng kơ pơhiăp khul boh hiăp anŭn. 

5“Bơngăt ƀing mơnuih djai dŏ rŭng răng prŏng yơh, jing ƀing dŏ gah yŭ kơ ia 
wơ̆t hăng abih bang djuai hơdip amăng ia anŭn. 

6Ơi Adai thâo abih bang kơ anih ƀing djai anŭn anăn Seôl, jing anih ƀing mơnuih 
djai hlak dŏ; Ñu ƀuh abih bang tơlơi amăng anih anŭn, arăng pơanăn Abaddôn. 

7Ơi Adai la̱ng tơbiă adai gah dư̱r gah ngŏ kơ anih hông hang; laih anŭn Ñu yol đĭ 
lŏn tơnah amăng anih kuăl hŏng. 

8Ñu đŭng pŏ ia amăng kơthul Ñu, samơ̆ kơthul anŭn ƀu pơčah hĭ yuakơ kơtraŏ 
ôh. 

9Ñu go̱m ƀo ̆  yang blan pơrơmi, čaih yaih khul kơthul Ñu gah ngŏ kơ anŭn. 

10Ñu treh lui gru kuăl adai ƀơi ngŏ kơ jơlah ia laih anŭn guai pơkă tŏng krah 
tơlơi bơngač hăng tơlơi mơmŏt. 

11Ñu rơyŭh khul tơmĕh adai rơngit, laih anŭn khul tơmĕh adai anŭn pơpư̆ pơgơi 
yuakơ Ñu pơđar yơh. 

12Yuakơ Ñu dưi mơyang yơh, Ñu pơtơglăk hĭ ia rơsĭ; yuakơ Ñu rơgơi yơh, Ñu 
khăt hĭ Rahab, jing mơnơ̆ng mơnuă prŏng kri̱p yi̱p amăng rơsĭ dơlăm, jing hĭ lu 
črăn. 

13Yua mơ̆ng Ñu suă jua yơh, khul tal adai jing hĭ hiam klă; Ñu ăt pơdjai hĭ ala thâo 
pơčeh đuaĭ hơmăr mơ̆n. 

14Sĭt yơh khul tơlơi anai kơnơ̆ng jing črăn anet đôč kơ bruă Ñu hơmâo ngă laih; 
ƀing ta ƀiă kơ ƀu thâo krăn ôh hơget tơlơi bruă Ñu hơmâo ngă laih. Samơ̆ ƀu 
hơmâo hlơi pô ôh dưi thâo hluh sĭt kơ Ơi Adai jing Pô yom prŏng.” 

Yôb 27 

1Laih anŭn Yôb ăt pơhiăp tŏ tui dơ̆ng mơ̆n tui anai: 

2“Kâo ƀuăn hăng Ơi Adai hơdip, jing Pô hơmâo ngă laih kơ kâo ƀu tơpă hơnơ̆ng 
ôh, laih anŭn kâo pơrơmut biă mă kơ tơlơi Pô Dưi Kơtang hơmâo ngă laih kơ 
kâo, 

3tơdang kâo ăt dŏ hơdip, tơdang Khua Yang bluh ayŭh ƀơi adrŏng adŭng kâo, 

4kâo ƀu či pơhiăp hơget tơlơi sat ƀai ôh, laih anŭn kâo ƀu či pơhiăp pơblư̆ pơƀlŏr 
ôh. 

5Kâo ƀu či tŭ ư ôh kơ tơlơi ƀing gih jing djơ̆ kơ tơlơi kâo, tơl kâo djai, kâo ƀu či 
laĭ ôh kơ tơlơi kâo jing soh yuakơ kâo ngă tơlơi wĕ wŏ. 

6Kâo ăt či tŏ tui yap kơ tơlơi kâo jing djơ̆ laih anŭn ƀu či pơmĭn phara ôh; pran 
jua hiam kâo ƀu či ƀuăh kơ kâo ôh amăng abih hrơi kâo dŏ hơdip. 

7“Kwưh kiăng kơ Ơi Adai pơkơhma̱l hĭ ƀing rŏh ayăt kâo kar hăng Ñu pơkơhma̱l 
hĭ ƀing sat ƀai, laih anŭn ƀing hlơi pô pơkơdơ̆ng glaĭ hăng kâo, ƀing gơñu khŏm 
tŭ tơnap tap kar hăng ƀing ƀu tơpă yơh! 

8Sa čô mơnuih ƀu hơmâo Ơi Adai, ñu anŭn ƀu hơmâo tơlơi čang rơmang ôh 
tơdang Ơi Adai pơrai hĭ ñu, laih anŭn ƀơi mông tơdang Ơi Adai mă pơđuaĭ hĭ 
tơlơi hơdip ñu. 

9Ơi Adai ƀu laĭ glaĭ kơ tơlơi ñu kwưh iâu kơ tơlơi djru ôh tơdang tơlơi rŭng răng 
truh ƀơi ñu. 

10Pô sat ƀai anŭn ƀu či hơ̆k mơak ôh amăng tơlơi kơkuh pơpŭ kơ Pô Dưi Kơtang. 
Ñu ƀu či iâu laĭ ôh kơ tơlơi kiăng kơ Ơi Adai djru kơ ñu. 

11“Kâo či pơtô brơi ƀing gih kơ tơlơi dưi mơyang Ơi Adai; kâo či pŏk pơblang 
hơget tơlơi Pô Dưi Kơtang hơmâo pơkra laih. 

12Gih pô hơmâo ƀuh laih hiư̆m Ơi Adai pơkơhma̱l hĭ ƀing mơnuih sat ƀai. Hơnŭn 
yơh, ƀing gih anăm pơhiăp hơdôm tơlơi pơhiăp ƀu tŭ yua dơ̆ng tah! 

13“Anai yơh jing bưng, Ơi Adai hơmâo pơkă brơi laih kơ mơnuih sat ƀai, Pô Dưi 
Kơtang či pơkơhma̱l hĭ mơnuih kheñ đet tui anai: 

14Wơ̆t tơdah ñu hơmâo lu ană bă, ƀing arăng či pơdjai hĭ abih bang ƀing ană ñu 
anŭn hăng đao gưm yơh; ană tơčô ñu ƀu či hơmâo djŏp gơnam ƀơ̆ng kiăng kơ 
ƀơ̆ng ôh. 

15Khul tơlơi kli̱n khe̱ng yơh či pơdjai hĭ ƀing hlơi pô aka ƀu djai ôh, laih anŭn 
ƀing bơnai kơmai gơñu ƀu či čŏk hia kơ ƀing gơñu ôh. 

16Wơ̆t tơdah ñu pơkom pioh amrăk ñu lu kar hăng ƀruih lŏn laih anŭn khul sum 
ao răk pioh hrup hăng pơkom lŏn kraĭ, 

17yuakơ hơget tơlơi ñu pioh lui, mơnuih tơpă hơnơ̆ng yơh či buh hơô, laih anŭn 
mơnuih ƀu soh yơh či pơpha hĭ amrăk ñu anŭn. 

18Sang ñu pơdơ̆ng đĭ jing tơdu biă mă kar hăng anih wăng wăi añĭng, kar hăng 
sa boh atông anet mơnuih wai hơma pơdơ̆ng đĭ yơh. 

19Ñu jing pơdrŏng săh tơdang ñu nao pĭt, samơ̆ ñu ƀu či jing hĭ pơdrŏng săh dơ̆ng 
tah; tơdang ñu mơdưh, abih bang tơlơi anŭn či rơngiă hĭ laih anŭn ƀu thâo ƀuh 
dơ̆ng tah. 

20Ñu či huĭ bra̱l kar hăng ia li̱ng yơh; angĭn hơkruăh či thut pơđuaĭ hĭ ñu amăng 
mlam. 

21Angĭn gah ngŏ̱ či thut pơđuaĭ hĭ ñu laih anŭn ñu či rơngiă hĭ yơh; angĭn anŭn 
kih huet hĭ ñu mơ̆ng anih ñu dŏ. 

22Angĭn pơweñ anŭn či thut pơkơdơ̆ng glaĭ hăng ñu anŭn ƀu pơdơi ôh tơdang 
ñu anŭn gir đuaĭ kơdŏp mơ̆ng tơlơi kơtang angĭn anŭn. 

23Angĭn anŭn jing kar hăng sa čô mơnuih klao djik kơ pô anŭn laih anŭn pơhuĭ 
hĭ pô anŭn hăng dơnai hoč ngañ kơtang biă mă yơh.” 

Yôb 28 

1Giŏng anŭn, Yôb pơhiăp dơ̆ng tui anai, “Hơmâo khul anih pa̱r arăng klơi hơduah 
amrăk laih anŭn khul anih arăng čuh pơrơgoh hĭ mah. 

2Arăng mă pơsơi mơ̆ng lŏn tơnah, laih anŭn arăng pơli̱k hĭ ko̱ng mơ̆ng khul boh 
pơtâo. 

3Ƀing mơnuih mơnam ba mŭt tơlơi bơngač pơ anih kơnăm mơmŏt; ƀing gơñu 
hơduah truh pơ guai anih ataih hloh gah yŭ lŏn yuakơ khul boh pơtâo yom anŭn 
dŏ amăng anih kơnăm mơmŏt biă mă yơh. 

4Ataih mơ̆ng anih mơnuih mơnam dŏ yơh ƀing gơñu khăt pŏk jơlan tơlo̱ng, jing 
amăng khul anih pa̱r tơkai mơnuih ƀu juă djơ̆ ôh hlâo adih; ataih mơ̆ng mơnuih 
mơnam yơh ƀing gơñu păk yol dai nao rai kar hăng păk yol ƀơi hrĕ. 

5Lŏn tơnah yơh jing anih pơtơbiă rai gơnam ƀơ̆ng, samơ̆ gah yŭ lŏn tơnah 
hơmâo pơplih hĭ laih yua mơ̆ng apui; 

6Pơtâo yom saphir hơmâo rai mơ̆ng khul boh pơtâo hơmâo pơtâo saphir anŭn, 
laih anŭn ƀruih lŏn pơtâo anŭn hơmâo rai mah. 

7Ƀu hơmâo čim ƀơ̆ng añăm pă ôh thâo krăn jơlan hơgŏm anŭn, ƀu hơmâo mơta 
čim kla̱ng juang lua pă ôh hơmâo ƀuh laih jơlan anŭn. 

8Khul hlô mơnơ̆ng kơtang ƀu nao truh pơ anih anŭn ôh, laih anŭn rơmung dŭl 
kŏn pơgrao lơi pơ anih anŭn. 

9Ƀing mơnuih mơnam klơi khul boh pơtâo khăng, ƀing gơñu klơi mŭt truh pơ 
khul atur čư̆ čan. 

10Ñu klơi amăng mŭt găn amăng boh pơtâo; mơta ñu ƀuh abih bang mŭk dram 
pơ anŭn. 

11Ƀing gơñu kơsem hơduah khul phŭn krong ia laih anŭn ba tơbiă abih bang 
khul gơnam kiăng kơ arăng lăng. 

12“Samơ̆ ƀu hơmâo anih pă ôh sa čô mơnuih dưi nao kiăng kơ jing hĭ rơgơi. Ƀu 
hơmâo anih pă ôh ñu dưi nao kiăng thâo hluh abih bang tơlơi. 

13Mơnuih mơnam ƀu thâo hluh ôh nua yom kơ tơlơi jing rơgơi; ƀing gơñu ƀu 
dưi thâo hluh kơ abih bang tơlơi ôh tơdang ƀing gơñu hlak dŏ hơdip. 

14Mơnuih mơnam ƀu dưi jing hĭ rơgơi yua mơ̆ng ƀing gơñu nao pơ anih dơlăm 
ôh; ƀing gơñu kŏn ngă tui anŭn lơi yua mơ̆ng ƀing gơñu trŭn nao pơ ia rơsĭ. 

15Ƀing gơñu ƀu dưi jing hĭ rơgơi ôh yua mơ̆ng ƀing gơñu blơi tơlơi anŭn hăng 
mah phŭn, ƀing gơñu kŏn dưi ngă tui anŭn lơi yua mơ̆ng ƀing gơñu blơi tơlơi 
anŭn hăng amrăk phŭn. 

16Mơnuih mơnam ƀu dưi jing hĭ rơgơi yua mơ̆ng pha brơi mah yom biă mă ôh 
kơ tơlơi anŭn, ƀôdah pha brơi khul pơtâo yom Ônik ƀôdah pơtâo yom Saphir. 

17Tơlơi jing rơgơi jing yom pơphan hloh kơ mah laih anŭn kĕl jơngeh yơh, ƀing 
arăng kŏn dưi jing hĭ rơgơi yua mơ̆ng pha brơi khul gơnam pơhrôp mah lơi. 

18Pơtâo krơh laih anŭn pơtâo jasper ƀu jing yom hơjăn ôh tơdang pơhơmu hăng 
sa čô jing rơgơi, yuakơ tơlơi anŭn jing yom hloh kơ khul pơtâo yom sardôn yơh. 

19Pơtâo yom tôpas mơ̆ng lŏn čar ƀing Kus ƀu dưi pơhơmu hăng tơlơi jing rơgơi 
anŭn ôh, laih anŭn ƀing arăng kŏn dưi ngă tui anŭn lơi yua mơ̆ng tơlơi blơi mă 
ñu hăng mah phŭn. 

20“Hơnŭn yơh, pơpă ƀing mơnuih dưi nao kiăng kơ jing rơgơi lĕ? Pơpă jing anih 
ƀing gơñu dưi thâo hluh khul mơta tơlơi lĕ? 

21Anih anŭn ăt dŏ hơgŏm mơ̆ng abih bang djuai hơdip, laih anŭn ăt hơgŏm mơ̆ng 
khul čim brĭm jing djuai thâo pŏr mơ̆n. 

22Ƀing mơnuih dŏ amăng anih ƀing djai, kơnơ̆ng hơmư̆ ƀing mơnuih pơkŏn 
pơruai kơ tơlơi anŭn đôč. 

23Ơi Adai thâo krăn hiư̆m mơnuih mơnam dưi jing rơgơi laih anŭn kơnơ̆ng hơjăn 
Ñu đôč yơh thâo krăn anih ƀing gơñu nao kiăng kơ jing rơgơi, 

24yuakơ Ñu lăng ƀuh abih bang tơlơi ƀơi lŏn tơnah laih anŭn dŏ lăng rĭm mơta 
tơlơi gah yŭ kơ adai. 

25Tơdang Ñu pơkơjăp angĭn kơtang, laih anŭn pơkă pơkơtraŏ khul ia, 

26tơdang Ñu pơkra khul tơlơi phiăn pơmĭn ƀlơ̆ng kơ hơjan laih anŭn jơlan rơbat 
kơ ta̱l grŏm, 

27sĭt yơh Ñu thâo laih hiư̆m tơlơi jing rơgơi jing yom pơphan biă mă; Ñu kơsem 
pơmĭn pơñen laih anŭn ngă bruă hăng tơlơi rơgơi yơh. 

28Giŏng anŭn, Ñu laĭ kơ mơnuih, ‘Ƀing gih jing hĭ rơgơi yua mơ̆ng ƀing gih huĭ 
pơpŭ hăng kơkuh pơpŭ kơ Khua Yang yơh, laih anŭn ƀing gih jing hĭ thâo hluh 
yua mơ̆ng ƀing gih ƀu ngă ôh tơlơi sat ƀai.’ ” 

Yôb 29 

1Yôb pơhiăp tŏ tui dơ̆ng tui anai: 

2“Kâo čang tơguan biă mă yơh kơ tơlơi kâo dưi jing kar hăng kâo hlak dŏ amăng 
khul blan găn rơgao, jing kar hăng khul hrơi tơdang Ơi Adai răk rong ba kâo, 

3tơdang Ñu bơni hiam kơ kâo kar hăng pơčrang tơlơi bơngač ƀơi kâo laih anŭn 
yua mơ̆ng tơlơi bơngač Ñu yơh kâo rơbat găn tơlơi kơnăm mơmŏt! 

4Sĭt kâo pơmĭn kiăng yơh kar hăng amăng khul hrơi tơdang kâo hơmâo tơlơi 
kơtang, laih anŭn tơdang Ơi Adai jing gơyut gơyâo hăng kâo hăng bơni hiam kơ 
sang anŏ kâo, 

5tơdang Pô Dưi Kơtang ăt dŏ hrŏm hăng kâo laih anŭn ƀing ană bă kâo dŏ jum 
dar kâo, 

6tơdang tơpul hlô mơnơ̆ng rong kâo pơtơbiă rai lu ia tơsâo tơlŏ laih anŭn kâo 
pơtơbiă rai lu ia rơmuă ôliwơ hăng pơtâo djet ia rơmuă. 

7“Tơdang kâo tơbiă nao pơ amăng ja̱ng plei laih anŭn dŏ be̱r ƀơi anih mơnuih lu 
juăt pơƀut glaĭ, 

8ƀing tơdăm ƀuh kâo laih anŭn ƀing gơñu wĕh brơi jơlan kơ kâo nao laih anŭn 
ƀing tha dŏ dơ̆ng kiăng pơpŭ kơ kâo; 

9ƀing khua plei pơdơi hĭ pơhiăp laih anŭn kơđŏt hĭ amăng bah gơñu hăng 
tơngan. 

10Ƀing mơnuih mơnam yom pơphan jing hĭ rơiăt kre̱p, laih anŭn ƀing gơñu thâo 
krăn kơ tơlơi ƀing gơñu ƀu dưi pơhiăp ôh. 

11Hlơi pô hơmư̆ kâo, le̱ng kơ bơni kơ kâo, laih anŭn hlơi pô ƀuh kâo, pơhiăp hiam 
kơ kâo yơh, 

12yuakơ kâo pơklaih laih mơnuih rin ƀun jing pô kwưh kơ tơlơi djru, laih anŭn 
mơnuih tơhrit ama jing pô ƀu hơmâo hlơi pô djru kơ gơ̆ ôh. 

13Mơnuih jĕ či tơĭ pran bơni hiam kơ kâo; ƀing đah kơmơi kơmai hơ̆k mơak 
yuakơ kâo djru kơ ƀing gơ̆ yơh. 

14Kâo nanao ngă tơlơi tơpă hơnơ̆ng kar hăng kâo nanao buh hơô sum ao kâo 
yơh. Ƀing arăng ƀuh tơlơi kâo phat djơ̆ tơpă kar hăng ƀing gơñu ƀuh ao phyung 
kâo laih anŭn muk kâo yơh. 

15Kâo jing kar hăng mơta kơ mơnuih bum laih anŭn jing kar hăng tơkai kơ 
mơnuih rơwen yơh. 

16Kâo jing kar hăng ama kơ mơnuih kơƀah; kâo pơgăl pơgang brơi kơ ƀing 
mơnuih tuai amăng anih phat kơđi. 

17Kâo ngă hĭ kơ ƀing mơnuih sat ƀai jing hĭ đôč đač laih anŭn hơñăk pơklaih hĭ 
ƀing mơnuih ƀing gơñu hlak kơtư̆ juă. 

18“Kâo pơmĭn, ‘kâo či djai amăng sang kâo pô, khul hrơi kâo lu kar hăng khul 
čuah asar. 

19Kâo či jing kar hăng kơyâo hơmâo akha čă trŭn nao truh pơ ia, laih anŭn ia 
ngo̱m či ayŭh abih mlam ƀơi khul than ngan ñu yơh. 

20Ƀing arăng či nanao bơni hơơč kơ kâo, laih anŭn kâo ăt či dŏ kơtang nanao kar 
hăng sa ƀĕ hraŏ phrâo yơh.’ 

21“Ƀing mơnuih čang rơmang hơmư̆ tơlơi pơhiăp mơ̆ng kâo, dŏ rơiăt tơguan kơ 
tơlơi kâo djru pơmĭn. 

22Giŏng kơ kâo hơmâo pơhiăp laih, ƀing gơñu ƀu pơhiăp dơ̆ng tah, yuakơ kâo 
pơhiăp tơdu rơun hăng ƀing gơñu. 

23Ƀing gơñu dŏ tơguan kơ kâo kar hăng dŏ tơguan ia hơjan laih anŭn hơmư̆ 
mơak mơai kơ tơlơi kâo pơhiăp kar hăng ƀing mơnuih mơnam mơak kơ ia hơjan 
bơyan bơnga yơh. 

24Tơdang ƀing gơñu ƀu kơčăng kơ kâo ôh, kâo klao pơrơklă kơ ƀing gơñu yơh; 
kâo pơtrŭt pơđu̱r kơ ƀing gơñu hăng tơlơi lăng mơak ƀơi ƀing gơñu. 

25Kâo ruah jơlan brơi kơ ƀing gơ̆ laih anŭn dŏ kar hăng khua plei ƀing gơ̆; kâo 
dŏ kar hăng pơtao tŏng krah ƀing ling tơhan gơ̆; kâo jing pô pơjuh alum ƀing 
rơngot hơning yơh. 

Yôb 30 

1“Samơ̆ ră anai ƀing gơñu djik kơ kâo, jing ƀing hơmâo thŭn ƀiă biă mă hloh kơ 
kâo, ama gơñu kâo hơmâo djik djak laih ƀu kiăng brơi kơ ƀing gơñu djru khul 
asâo wai triu kâo ôh. 

2Hơget tơlơi kâo dưi yua mơ̆ng tơlơi kơtang tơngan gơñu, yuakơ pran kơtang 
gơñu hơmâo đuaĭ hĭ laih mơ̆ng ƀing gơñu lĕ? 

3Drơi jan gơñu hĕk huăk yuakơ kơƀah laih anŭn ư̆ rơpa, ƀing gơñu kĕl mơmăh 
khul akha krô amăng tơdron tač tơdang mlam. 

4Ƀing gơñu buč đĭ gơnam tăm tơdron ha̱r laih anŭn ƀơ̆ng, wơ̆t hăng khul akha 
kơyâo kơnĭh ƀu thâo ƀơ̆ng anŭn mơ̆n. 

5Arăng puh pơđuaĭ hĭ ƀing gơñu mơ̆ng mơnuih mơnam; arăng ur pơkiaŏ đuaĭ hĭ 
ƀing gơñu kar hăng arăng pơkiaŏ đuaĭ ƀing mơnuih klĕ yơh. 

6Arăng brơi kơ ƀing gơñu hơdip amăng khul anih trŏp ia thu krô, khul boh pơtâo 
laih anŭn khul amăng luh amăng lŏn yơh. 

7Ƀing gơñu ur hre̱k kar hăng khul hlô mơnơ̆ng amăng khul pum drơi laih anŭn 
pun đih hăng tơdruă gơñu amăng lăm pum drơi kiăng kơ pơđao. 

8Ƀing gơñu jing ƀing grup mơnuih đôč đač laih anŭn khul anăn gơñu ƀu hơmâo 
hlơi pô thâo krăn ôh; arăng puh pơđuaĭ tơbiă hĭ gơñu mơ̆ng anih lŏn. 

9“Laih anŭn ră anai ƀing ană đah rơkơi gơñu djik kơ kâo hăng tơlơi adoh; kâo 
hơmâo jing hĭ laih tơlơi ƀing gơñu djă̱ ngui. 

10Ƀing gơñu hơƀak drak kơ kâo laih anŭn dŏ ataih mơ̆ng kâo; đơđa ƀing gơñu 
rai hăng kơčŭh ƀơi ƀo ̆  kâo kiăng kơ pơmlâo hĭ kâo. 

11Ră anai Ơi Adai hơmâo ngă laih kơ kâo jing tơdu hĭ đôč đač kar hăng sa ƀĕ hraŏ 
jŏh hĭ laih, ƀu hơmâo hlơi pô ôh pơkơ̆ng glaĭ hĭ ƀing gơñu. 

12Lu ƀing sat ƀai anŭn kơsung blah ƀơi gah hơnuă kâo; ƀing gơñu ngă kar hăng 
ƀing gơñu ƀač čơđo̱ng kơ tơkai kâo, laih anŭn kar hăng ƀing gơñu pơdơ̆ng hĭ 
bơnư̆ toa pơkơdơ̆ng glaĭ hăng kâo yơh. 

13Ƀing gơñu pơrai hĭ jơlan kâo tui anŭn kâo ƀu thâo tơklaih hĭ ôh; ƀing gơñu dưi 
hĭ yơh kiăng pơrai hĭ kâo, wơ̆t tơdah ƀu hơmâo hlơi pô ôh gŭm djru kơ ƀing 
gơñu. 

14Ƀing gơñu kơsung rai pơrai hĭ pơnăng anih pơgang kâo; ƀơi mông glưh pơčah 
anŭn ƀing gơñu li̱ng lip mŭt. 

15Kâo huĭ bra̱l biă mă, laih anŭn ƀing arăng ƀu pơpŭ kơ kâo dơ̆ng tah tui anŭn 
kâo jing kar hăng angĭn puh pơđuaĭ hĭ, tơlơi pơdrŏng săh kâo rơngiă hĭ thĕng 
kar hăng kơthul yơh. 

16“Tui anŭn, ră anai kâo tơdu laih anŭn jĕ či đŭt hĭ laih; amăng abih khul hrơi 
kâo ăt tŏ tui tŭ tơnap tap nanao yơh. 

17Amăng mlam khul tơlang kâo ruă nuă biă mă abih bang; khul tơlơi ruă ñe̱p kâo 
ƀu či pơdơi hĭ ôh. 

18Ơi Adai păn mă ao kâo kơtang biă mă; Ñu mă kâo ƀơi tơkuai ao kâo yơh. 

19Ñu glŏm hĭ kâo amăng lŏn glŭt, laih anŭn kâo jing hĭ kar hăng ƀruih lŏn hơbâo 
tơpur yơh. 

20“Kâo iâu kwưh ƀơi Ih tui anai, Ơ Ơi Adai hơi, samơ̆ Ih ƀu laĭ glaĭ kơ kâo ôh; kâo 
tơgŭ dŏ dơ̆ng, samơ̆ Ih lăng gle̱ng ƀơi kâo. 

21Ih ngă sat kơ kâo kơtang biă mă; Ih kơsung blah kâo kơtang biă mă yơh. 

22Ih hơñăk đĭ kâo laih anŭn puh pơđuaĭ hĭ kâo amăng angĭn; Ih tơng đĭ kâo 
amăng angĭn rơbŭ. 

23Kâo thâo krăn Ih či ngă brơi kơ kâo djai, jing truh pơ anih arăng pơkơčah laih 
kơ abih bang mơnuih hơdip yơh. 

24“Sĭt yơh ƀu hơmâo hlơi pô ôh kiăng pơrai hĭ mơnuih glưh pơčah kar hăng kâo 
anai tơdang ñu jing pô ƀu hơmâo tơlơi čang rơmang laih anŭn kwưh iâu kơ tơlơi 
arăng djru. 

25Kâo hơmâo hia laih kơ ƀing mơnuih rŭng răng. Kâo hơmâo rơngot hơning laih 
kơ ƀing mơnuih ƀun rin. 

26Tơdang kâo čang rơmang kơ tơlơi hiam, samơ̆ tơlơi truh sat yơh truh. Tơdang 
kâo dŏ krăp kơ tơlơi bơngač, samơ̆ tơlơi mơmŏt yơh truh. 

27Tơlơi rŭng răng biă mă laih anŭn ƀu či pơdơi hĭ ôh kâo tŭ gleh tơnap amăng 
abih khul hrơi. 

28Kâo rơbat nao rơngot hơning kar hăng ƀu hơmâo yang hrơi pơčrang yơh kâo 
dŏ dơ̆ng amăng ƀing pơjơnum glaĭ laih anŭn kwưh kơ tơlơi djru. 

29Kâo ur grao kar hăng khul asâo glai, laih anŭn mơñi čŏk kar hăng khul čim tŏ 
pơ tơdron ha̱r yơh. 

30Klĭ kâo jing hĭ hơtăm laih anŭn rŭh hĭ mơ̆ng drơi jan kâo; drơi jan kâo duăm 
ruă hĭr hăr yơh. 

31Ră anai kâo kơnơ̆ng dưi pĕ tơlơi adoh rơngot hơning hăng go̱ng trưng kâo, laih 
anŭn ayŭ čŏk hia hăng đing klơt kâo yơh. 

Yôb 31 

1“Kâo pơjing tơlơi pơgop hăng kâo pô kơ tơlơi ƀu lăng kluh amoaih ôh ƀơi đah 
kơmơi. 

2Tui anŭn, hơget tơlơi Ơi Adai gah ngŏ adih ngă kơ kâo lĕ? Pô Dưi Kơtang pơ 
anih glông adih či pơkơhma̱l hĭ kâo yơh. 

3Ñu či pơrai hĭ ƀing mơnuih sat ƀai, laih anŭn ngă brơi kơ tơlơi truh sat truh ƀơi 
ƀing hlơi pô ngă soh yơh. 

4Ñu ƀuh abih bang tơlơi bruă kâo ngă laih anŭn yap rĭm yak rơbat kâo rơbat yơh. 

5“Tơdah kâo hơmâo kơnuih soh sat ƀôdah kâo hơmâo ječ ameč laih plŏm ƀlŏr 
ƀing arăng, 

6brơi bĕ Ơi Adai pơkơtraŏ kâo amăng gai pơkơtraŏ tơpă laih anŭn Ñu či thâo 
krăn yơh kâo ƀu soh ôh. 

7Tơdah kâo pơdơi hĭ hăng ƀu ngă tơlơi tơpă hơnơ̆ng dơ̆ng tah, tơdah tơlơi kâo 
ƀuh ngă brơi kơ kâo kiăng kơ ngă tơlơi sat ƀai, ƀôdah tơdah sĭt kâo hơmâo ngă 
laih khul tơlơi soh sat, 

8tui anŭn brơi ƀing arăng mă ƀơ̆ng bĕ hơget gơnam kâo hơmâo pla laih, laih 
anŭn brơi arăng buč hĭ bĕ gơnam tăm kâo pla. 

9“Tơdah kâo hơmâo kluh amoaih laih bơnai pô re̱ng gah kâo, laih anŭn hơmâo 
tơguan laih kơ pô re̱ng gah kâo tơbiă đuaĭ hĭ mơ̆ng sang ñu, 

10tui anŭn brơi bĕ bơnai kâo jing ding kơna mă bruă kơ đah rơkơi pơkŏn, laih 
anŭn brơi bĕ ƀing mơnuih pơkŏn đih hrŏm hăng ñu. 

11Ngă tơlơi anŭn či jing tơlơi mlâo mlañ yơh, ƀing khua phat kơđi khŏm 
pơkơhma̱l hĭ pô soh sat anŭn yơh. 

12Tơlơi klĕ pyu jing kar hăng apui či čuh hăng pơrai hĭ kâo yơh; ñu či pơrai hĭ 
hơdôm mơta tơlơi kâo hơmâo yơh. 

13“Tơdah kâo hơmâo hơngah hĭ ƀu kiăng ngă tơlơi tơpă ôh hăng ƀing ding kơna 
đah rơkơi đah kơmơi kâo tơdang ƀing gơñu hơmâo tơlơi rơngot hơning 
pơkơdơ̆ng glaĭ hăng kâo, 

14kâo ƀu dưi ngă hơget ôh tơdang Ơi Adai laĭ glaĭ kơ kâo. Kâo ƀu thâo laĭ glaĭ kơ 
Ñu ôh tơdang Ñu tơña phat kơ kâo. 

15Pô hơmâo pơjing laih kâo amăng sang ană, ăt pơjing hĭ ƀing gơñu mơ̆n. Ñu ăt 
jing Pô hơmâo pơjing laih ƀing gơñu hăng kâo pơdơ̆ pơđơ̱r amăng kian ƀing amĭ 
ta. 

16“Tơdah kâo hơmâo hơngah hĭ laih khul tơlơi kơƀah kiăng ƀing ƀun rin ƀôdah 
lui brơi mơta ƀing đah kơmơi kơmai rơgah rơmơ̆n, 

17tơdah kâo hơmâo djă̱ pioh gơnam ƀơ̆ng kơ kâo pô, ƀu pơpha brơi kơ ƀing 
tơhrit ama, 

18samơ̆ čơdơ̆ng mơ̆ng kâo dŏ hlak ai, kâo răk rong ba laih ƀing gơñu kar hăng 
ama gơñu, laih anŭn mơ̆ng kâo dŏ hlak krah, kâo dui ba laih đah kơmơi kơmai, 

19tơdah kâo ƀuh hlơi pô răm rai hĭ yuakơ ƀu hơmâo sum ao ôh, ƀôdah pô đah 
rơkơi kơƀah ƀu hơmâo ao hơô ôh, 

20laih anŭn ñu ƀu tŭ bơni hiam yua mơ̆ng kâo ôh yuakơ brơi pơđao laih kơ ñu 
hăng ao blâo triu kâo, 

21tơdah kâo hơmâo kơtư̆ juă hĭ laih pô tơhrit ama, yuakơ kâo hơmâo ƀing 
mơnuih djru hơmư̆ kâo ƀơi anih mơnuih lu pơƀut glaĭ, 

22tui anŭn brơi bĕ hơpăl tơngan kâo tơhlăh trŭn hĭ mơ̆ng bra kâo, brơi bĕ ñu jŏh 
tơĭ hĭ mơ̆ng anih pơtŏ anŭn. 

23Kâo ƀu dưi ngă hơdôm tơlơi anŭn ôh yuakơ kâo huĭ biă mă kơ tơlơi Ơi Adai či 
pơrai hĭ kâo tơdah kâo ngă, laih anŭn yuakơ huĭ pơpŭ kơ tơlơi ang yang prŏng 
Ñu. 

24“Tơdah kâo hơmâo đaŏ kơnang laih ƀơi mah ƀôdah laĭ kơ tơlơi hơmâo mah 
phŭn jing tơlơi ngă brơi kơ kâo dŏ rơnŭk rơno̱m, 

25tơdah kâo hơmâo hơ̆k mơak laih yuakơ kâo pơdrŏng săh, laih anŭn mŭk dram 
kâo hơmâo pơjing rai laih, 

26tơdah kâo hơmâo ƀuh laih yang hrơi pơčrang suai pơđiă ñu ƀôdah yang blan 
pơrơđah tơlơi ang yang ñu, 

27yuakơ anŭn kâo le ̆  hĭ amăng tơlơi plư laih anŭn kâo čum kơkuh pơpŭ hĭ ƀing 
gơñu, 

28tui anŭn Ơi Adai či pơkơhma̱l hĭ kâo yơh yuakơ kâo jing mơnuih soh, laih anŭn 
yuakơ kâo ƀu dŏ tŏng ten ôh hăng Ơi Adai amăng anih glông adih. 

29“Tơdah kâo hơmâo hơ̆k mơak laih yuakơ pô rŏh kâo tŭ gleh tơnap ƀôdah mơak 
mơai yuakơ tơlơi truh sat truh laih ƀơi gơ̆, 

30biă mă ñu, kâo ƀu soh ôh hăng tơlơi kâo pơhiăp laih anŭn pơhiăp hơtŏm păh 
pơkơdơ̆ng glaĭ hăng gơ̆, 

31tơdah ƀing mơnuih amăng sang anŏ kâo ƀu hơmâo laĭ ôh tui anai, ‘Ƀing gơmơi 
hơmâo ƀơ̆ng djŏp laih mơ̆ng gơnam ƀơ̆ng Yôb,’ 

32samơ̆ ƀu hơmâo tuai pă ôh đŏm mlam gah rơngiao jơlan, yuakơ kâo nanao 
mơak ju̱m ƀing tuai rai mơ̆ng djŏp anih, 

33tơdah kâo hơmâo pơdŏp hĭ laih mơ̆ng ƀing arăng thâo kơ tơlơi kâo hơmâo ngă 
soh laih, jing tơlơi či jing hĭ tơlơi soh hơgŏm, 

34yuakơ kâo huĭ kơ ƀing mơnuih lu thâo biă mă laih anŭn huĭ bra̱l kơ tơlơi ƀing 
kơnung djuai kâo či djik djak hĭ kâo, tơl kâo dŏ rơiăt laih anŭn ƀu khĭn tơbiă gah 
rơngiao ôh jing anih arăng či djik mưč kơ kâo, 

35“Ơ kâo kiăng biă mă yơh tơdah hơmâo hlơi dưi hơmư̆ tơlơi kâo pơhiăp! Kâo 
kač anăn kâo kiăng kơ pơrơđah kơ tơlơi abih bang tơlơi kâo hơmâo pơhiăp laih 
jing sĭt: Brơi kơ Pô Dưi Kơtang laĭ glaĭ kơ kâo bĕ! Brơi Pô Phŏng Kơđi kâo čih 
tơbiă bĕ tơlơi Ñu phŏng kơ kâo. 

36Sĭt yơh kâo či băk ñu ƀơi bra kâo, kâo či troă tơlơi anŭn kar hăng troă đoăn 
pơtao yơh. 

37Kâo či pơblang brơi kơ Ñu abih bang tơlơi kâo hơmâo ngă laih, jing khĭn kar 
hăng khua ba akŏ yơh kâo či nao jĕ pơ Ñu. 

38tơdah ƀing arăng yua anih lŏn kâo brŏk pơkơdơ̆ng glaĭ hăng kâo laih anŭn abih 
bang glông kai ñu jing mơsăh hăng ia mơta gơñu, 

39tơdah kâo hơmâo ƀơ̆ng laih gơnam tăm ñu laih anŭn ƀu kla ôh kơ ƀing mă bruă 
ƀôdah kơtư̆ juă hĭ ƀing mă bruă anih lŏn anŭn, 

40tui anŭn amăng anih lŏn anŭn brơi bĕ khul rơ̆k drơi čă đĭ pơala kơ pơdai kơtor 
laih anŭn khul rơ̆k čă đĭ pơala kơ pơdai kơtur yơh.” Khul boh hiăp Yôb pơjưh hĭ 
ƀơi anai yơh. 

Yôb 32 

Elihu 

1Tui anŭn yơh, klâo čô gơyut Yôb anŭn ƀu pơhiăp hơget gĕt dơ̆ng tah hăng Yôb, 
yuakơ ñu pŏk pơblang kơ tơlơi ñu yap ñu pô jing mơnuih tơpă hơnơ̆ng. 

2Samơ̆ Elihu hil biă mă hăng Yôb kơ tơlơi ñu yap ñu pô jing tơpă hơnơ̆ng laih 
anŭn ƀu yap ôh kơ Ơi Adai jing djơ̆ tơpă. Elihu jing ană đah rơkơi Barakhêl, 
mơnuih mơ̆ng sang anŏ Ram laih anŭn mơ̆ng anih lŏn arăng pơanăn Buz. 

3Ñu ăt hil hăng klâo čô gơyut Yôb adih mơ̆n yuakơ ƀing gơñu ƀu dưi pơgăl glaĭ 
ôh hăng Yôb, samơ̆ ƀing gơñu hơmâo klă̱ kơđi laih kơ Yôb. 

4Hlak anŭn, Elihu hơmâo dŏ tơguan laih hlâo kơ pơhiăp hăng Yôb yuakơ abih 
bang ƀing gơñu jing tha hloh kơ Elihu. 

5Samơ̆ tơdang ñu ƀuh klâo čô adih ƀu hơmâo hơget tơlơi kiăng pơhiăp dơ̆ng tah, 
ñu hil biă mă yơh. 

6Tui anŭn, Elihu pơhiăp tui anai, “Kâo jing mơda amăng thŭn, laih anŭn ƀing gih 
jing tha; anŭn yơh jing tơlơi kâo pơpŭ pơyom, ƀu khĭn pơhiăp hăng ƀing gih ôh 
hơget tơlơi kâo thâo. 

7Kâo pơmĭn, ‘Mơnuih tha năng pơhiăp; mơnuih hơmâo thŭn lu năng pơtô tơlơi 
rơgơi yơh.’ 

8Samơ̆ anŭn jing bơngăt jua amăng sa čô mơnuih, laih anŭn Pô Dưi Kơtang yơh 
bluh jua ƀơi gơ̆ kiăng kơ ngă brơi kơ gơ̆ thâo hluh khul mơta tơlơi. 

9Ƀu djơ̆ kơnơ̆ng kơ mơnuih tha đôč ôh jing rơgơi, ƀu djơ̆ kơnơ̆ng mơnuih hơmâo 
lu thŭn đôč ôh jing pô thâo hluh tơlơi djơ̆ găl. 

10“Hơnŭn yơh kâo laĭ tui anai: Hơmư̆ kâo bĕ; kâo mơ̆n či ră ruai kơ ƀing gih tơlơi 
kâo thâo. 

11Kâo dŏ tơguan laih tơdang ƀing gih pơhiăp, kâo hơmư̆ laih tơhơnal tơlơi ƀing 
gih pơruai; tơdang ƀing gih hlak kơsem pơmĭn kơ tơlơi kiăng kơ pơhiăp, 

12kâo pơđi̱ng hơmư̆ laih abih tơlơi gih. Samơ̆ ƀu hơmâo ôh hlơi amăng ƀing gih 
hơmâo pơrơđah laih Yôb jing soh; ƀu hơmâo hlơi amăng ƀing gih ôh laĭ glaĭ kơ 
tơlơi ñu pơgăl. 

13Anăm laĭ ôh, ‘Ƀing gơmơi hơmâo jing hĭ rơgơi laih; lui brơi bĕ kơ Ơi Adai pơklă 
kơ ñu, ƀu djơ̆ mơnuih ôh ngă anŭn.’ 

14Samơ̆ Yôb ƀu pơhiăp pơkơdơ̆ng glaĭ hăng kâo, tui anŭn kâo ƀu či laĭ glaĭ kơ ñu 
hăng khul tơlơi ƀing gih pơgăl anŭn ôh. 

15“Ƀing gơñu anŭn dŏ hli̱ng hla̱ng laih anŭn ƀu thâo pơhiăp dơ̆ng tah; ƀing gơñu 
hơmâo dŏ rơiăt hĭ laih yơh. 

16Ră anai ƀing gơñu dŏ rơiăt laih, tui anŭn kâo khŏm dŏ tơguan hă, tơdang ră 
anai ƀing gơñu dŏ dơ̆ng pơ anŭn ƀu thâo pơhiăp ôh? 

17Kâo ăt či pơhiăp tơhơnal tơlơi kâo mơ̆n; kâo ăt či ră ruai hơget tơlơi kâo thâo. 

18Kâo hơmâo lu mơta tơlơi biă mă kiăng kơ pơhiăp, laih anŭn jua bơngăt amăng 
kâo pơtrŭt kâo kiăng pơhiăp; 

19amăng lăm kâo, kâo jing kar hăng ge̱t tơpai boh kơƀâo aka pŏk kơnŏp ôh, kar 
hăng ge̱t klĭ tơpai boh kơƀâo phrâo jĕ či pơčah tơbiă yơh. 

20Kâo khŏm pơhiăp yơh kiăng kơ pơhrŏ hĭ ƀiă tơlơi hil kâo; kâo khŏm laĭ glaĭ 
yơh. 

21Kâo ƀu či ngă be̱r glông kơ hlơi pô ôh, kâo kŏn či pơhlŭ bơni kơ hlơi pô lơi; 

22yuakơ tơdah kâo pơhlŭ bơni arăng, Pô Hrih Pơjing kâo či tañ ngă brơi kơ kâo 
djai hĭ yơh.” 

Yôb 33 

1“Samơ̆ ră anai, Ơ Yôb, hơmư̆ kơ tơlơi kâo pơhiăp bĕ; pơđi̱ng tơngia bĕ kơ abih 
bang tơlơi kâo laĭ anai. 

2Kâo či pơhiăp yơh; khul boh hiăp kâo hlak dŏ ƀơi rơjŭng jơlah kâo. 

3Kâo či pơhiăp tơlơi sĭt nik yơh. Kâo či pơhiăp tơpă hơget tơlơi kâo thâo sĭt yơh. 

4Yang Bơngăt Ơi Adai hơmâo hrih pơjing laih kâo; Pô Dưi Kơtang bluh jua 
pơhiăp amăng kâo kiăng kơ ngă kơ kâo hơdip. 

5Tui anŭn, laĭ glaĭ kơ kâo bĕ tơdah ih dưi; prap pre bĕ ih pô kiăng pơgăl hăng 
kâo. 

6Ơi Adai yap kơ kâo kơnơ̆ng jing mơnuih mơnam hrup hăng ih đôč. Ñu ăt pơjing 
rai kâo mơ̆ng ƀruih lŏn mơ̆n. 

7Tui anŭn, anăm huĭ hyưt kơ kâo ôh, laih anŭn kâo ăt ƀu či kơtư̆ juă ih lơi. 

8“Samơ̆ kâo hơmư̆ laih tơlơi ih hơmâo pơhiăp, kâo hơmư̆ rĭm boh hiăp ih tui 
anai, 

9‘Kâo jing jơngeh rơgoh laih anŭn ƀu hơmâo ngă tơlơi soh ôh; kâo hơmâo hơdip 
hơdơ̆ng agaih laih anŭn ƀu hơmâo ngă tơlơi wĕ wŏ ôh. 

10Samơ̆ wơ̆t tơdah tui anŭn, Ơi Adai pơkơdơ̆ng glaĭ hăng kâo yuakơ đơđa 
tơhơnal tơlơi; Ñu yap kơ kâo jing kar hăng rŏh ayăt Ñu. 

11Anŭn jing kar hăng Ñu anŭh tơkai kâo amăng tơlŏng; laih anŭn kơsem ep abih 
bang jơlan kâo nao.’ 

12“Samơ̆ kâo laĭ kơ ih, amăng tơhơnal tơlơi anai ih jing soh yơh, yuakơ Ơi Adai 
jing Pô prŏng hloh kơ mơnuih mơnam. 

13Ih ƀu dưi brŏk ôh kơ Ñu kơ tơlơi Ñu ƀu či laĭ glaĭ ôh kơ tơlơi kâo pơhiăp. 

14Wơ̆t tơdah Ơi Adai pơhiăp laih anŭn pơhiăp dơ̆ng, samơ̆ ƀu hơmâo hlơi pô ôh 
pơđi̱ng tơngia kơ tơlơi Ñu pơhiăp. 

15Amăng tơlơi rơpơi, tơlơi pơƀuh mlam yơh, tơdang mơnuih mơnam pĭt wơr 
laih anŭn tơdang ƀing gơñu đih pĭt amăng anih pĭt gơñu, 

16Ơi Adai dưi pơhiăp hăng ƀing gơñu laih anŭn pơbra̱l hĭ ƀing gơñu hăng khul 
tơlơi pơkơđiăng yơh, 

17kiăng kơ mơnuih mơnam ƀu či ngă soh laih anŭn ƀu či jing hĭ pơgao ang, 

18kiăng kơ pơkơ̆ng hĭ mơnuih mơnam mơ̆ng tơlơi djai, laih anŭn mơ̆ng ƀing 
arăng pơdjai hĭ ƀing gơñu yua mơ̆ng đao gưm yơh. 

19Ƀôdah Ơi Adai ăt brơi kơ mơnuih ruă duăm mơ̆n kiăng kơ pơtơpă hĭ gơ̆ laih 
anŭn ngă kơ drơi jan gơ̆ tŭ ruă nuă biă mă, 

20tui anŭn gơ̆ hơƀak drak kơ gơnam ƀơ̆ng, laih anŭn gơ̆ ăt pơrơmut hĭ mơ̆n wơ̆t 
tơdah gơnam ƀơ̆ng anŭn jing gơnam ƀơ̆ng hiam hloh. 

21Drơi jan ñu hrŏ rơwang đôč đač, laih anŭn khul tơlang ƀơi drơi jan ñu hlâo 
adih hơgŏm samơ̆ ră anai rơđah tơbiă. 

22Ñu jĕ či djai hĭ laih, laih anŭn ƀing hlơi pô ngă brơi kơ ƀing arăng djai, ăt ngă 
tơlơi anŭn kơ ñu mơ̆n. 

23“Samơ̆ tơdah hơmâo sa čô ling jang dŏ jĕ ƀơi ñu, jing sa čô pô pơtŭ ư kiăng kơ 
djru kơ ñu mơ̆ng rơbâo rơbăn čô ling jang, kiăng ruai tơlơi djơ̆ găl kơ ñu, 

24kiăng khăp pap kơ ñu laih anŭn laĭ tui anai, ‘Pơklaih hĭ bĕ ñu mơ̆ng tơlơi djai 
laih anŭn trŭn nao pơ anih ƀing djai dŏ; kâo hơmâo hơduah ƀuh laih sa gơnam 
song glaĭ kơ ñu.’ 

25Tui anŭn, klĭ asar ñu či jing hĭ phrâo hrup hăng klĭ čơđai, laih anŭn klĭ asar ñu 
anŭn či pơrơbu̱č hiam kar hăng amăng khul hrơi tơdang ñu dŏ hlak ai yơh. 

26Ñu či iâu laĭ kơ Ơi Adai laih anŭn hơduah tơlơi pơmơak kơ Ơi Adai, ñu či ƀuh 
ƀo ̆  mơta Ơi Adai laih anŭn ur dreo mơak mơai; Ơi Adai či pơtơgŭ đĭ ñu kiăng yap 
ñu jing tơpă hơnơ̆ng yơh. 

27Giŏng anŭn, ñu či rai pơ ƀing mơnuih laih anŭn pơhaih, ‘Kâo hơmâo ngă laih 
tơlơi soh laih anŭn hơmâo ngă laih tơlơi ƀu djơ̆ găl, samơ̆ Ơi Adai ƀu pơkơhma̱l 
hĭ ôh kâo lu tui hăng tơlơi kâo năng tŭ. 

28Ơi Adai pơklaih hĭ laih kâo mơ̆ng tơlơi djai, laih anŭn kâo či hơdip kiăng hơdip 
mơak amăng tơlơi bơngač yơh.’ 

29“Ơi Adai ngă abih bang tơlơi anŭn kơ mơnuih, lu wơ̆t laih mơ̆n, 

30kiăng kơ pơklaih hĭ mơnuih anŭn mơ̆ng tơlơi djai, laih anŭn ngă brơi kơ ñu 
hơ̆k mơak yơh kiăng kơ hơdip. 

31“Pơđi̱ng bĕ tơngia ih, Ơ Yôb, hơmư̆ kâo bĕ; dŏ rơiăt bĕ laih anŭn kâo či pơhiăp 
dơ̆ng. 

32Tơdah ih hơmâo hơget tơlơi kiăng kơ pơhiăp, laĭ glaĭ kơ kâo bĕ; pơhiăp bĕ, 
yuakơ kâo kiăng pơrơđah kơ tơlơi ih jing mơnuih ƀu soh ôh. 

33Samơ̆ tơdah ih ƀu pơhiăp ôh, tui anŭn hơmư̆ kâo bĕ; dŏ rơiăt bĕ laih anŭn kâo 
či pơtô kơ ih hiư̆m kiăng kơ jing rơgơi.” 

Yôb 34 

1Giŏng anŭn, Elihu laĭ dơ̆ng tui anai: 

2“Ƀing gih hơmư̆ khul boh hiăp kâo bĕ, Ơ ƀing mơnuih rơgơi hơi; ƀing gih hơmư̆ 
kâo bĕ, Ơ ƀing thâo hluh hơi. 

3Yuakơ hăng tơngia yơh ƀing ta hơmư̆ kơsem pơmĭn khul boh hiăp arăng pơhiăp 
jing kar hăng mơ̆ng jơlah yơh ƀing ta dưi ƀơ̆ng lăng gơnam ƀơ̆ng yơh. 

4Brơi kơ ƀing ta thâo rơđah bĕ hơget tơlơi jing djơ̆; brơi kơ ƀing ta hrăm hrŏm 
hơbĭt bĕ hơget tơlơi jing hiam. 

5“Yôb laĭ, ‘Kâo jing pô ƀu soh ôh, samơ̆ Ơi Adai hơngah hĭ tơlơi tơpă hơnơ̆ng kâo. 

6Wơ̆t tơdah kâo jing djơ̆ găl, Ơi Adai laĭ kâo jing mơnuih ƀlŏr yơh; wơ̆t tơdah kâo 
jing mơnuih ƀu soh ôh, samơ̆ kar hăng sa ƀĕ ƀrŏm hraŏ yơh Ñu pơnăh hĭ kâo 
mơ̆ng sa ƀĕ hraŏ, Ñu hơmâo pơruă hĭ laih kâo tui anŭn kâo ƀu thâo suaih hĭ ôh.’ 

7Ƀu hơmâo ôh hlơi pô hrup hăng Yôb, jing pô pơhiăp pơkơdơ̆ng glaĭ hăng Ơi 
Adai amuñ amĕ kar hăng mơnuih mơñum ia. 

8Ñu ngă gơyut gơyâo hăng ƀing sat ƀai; ñu ngă tui hăng ƀing sat ƀai ngă yơh. 

9Yuakơ ñu laĭ, ‘Ƀu hơmâo tơlơi djru kơ mơnuih hơget ôh tơdang ñu gir pơmơak 
kơ Ơi Adai.’ 

10“Tui anŭn, ƀing gih hơmư̆ kâo bĕ, Ơ ƀing mơnuih thâo hluh hơi. Ơi Adai ƀu či 
ngă tơlơi soh ôh, Pô Dưi Kơtang ƀu či ngă tơlơi wĕ wŏ ôh. 

11Ñu bơni kơ hlơi pô tui hăng bruă pô anŭn hơmâo ngă laih; Ñu ngă kơ mơnuih 
anŭn tui hăng tơlơi hơdip hơdơ̆ng pô anŭn năng tŭ yơh. 

12Sĭt yơh Ơi Adai ƀu či ngă tơlơi soh ôh, Pô Dưi Kơtang ƀu či ngă tơlơi ƀu tơpă 
kơ hlơi pô ôh. 

13Ƀu hơmâo hlơi pô ôh ruah pơjao kơ Ñu kiăng kơ git gai lŏn tơnah! Ƀu hơmâo 
hlơi pô ôh pơtrŭt dưm kơ Ñu kiăng wai lăng abih bang lŏn tơnah anai! 

14Tơdah Ñu kiăng kơ ƀing gơñu djai hĭ laih anŭn Ñu pơkơ̆ng hĭ tơlơi suă jua 
amăng ƀing gơñu, 

15abih bang djuai hơdip či djai hĭ mơtam laih anŭn mơnuih mơnam jing hĭ ƀruih 
lŏn yơh. 

16“Tơdah ih, Ơ Yôb ăh, thâo hluh kơ khul mơta tơlơi, hơmư̆ bĕ tơhơnal tơlơi anai; 
hơmư̆ bĕ kơ tơlơi kâo pơhiăp anai. 

17Ƀu hơmâo hlơi pô ôh dưi git gai lŏn čar hiam klă jing pô ƀu kiăng ôh phat kơđi 
arăng djơ̆ hơnơ̆ng. Sĭt yơh ih ƀu či klă̱ kơđi ôh kơ Pô Tơpă Hơnơ̆ng jing Pô Dưi 
Kơtang! 

18Ñu yơh jing Pô laĭ kơ ƀing pơtao tui anai, ‘Ƀing gih jing ƀing mơnuih đôč đač,’ 
laih anŭn kơ ƀing kơdrưh kơang, ‘Ƀing gih jing ƀing sat ƀai’? 

19Ñu yơh jing Pô ƀu phat kơđi be̱r glông kơ ƀing khua ôh laih anŭn ƀu ngă kơ 
ƀing pơdrŏng săh hiam hloh kơ ƀing rin ôh, yuakơ Ñu hrih pơjing rai laih abih 
bang ƀing gơñu. 

20Ƀing gơñu djai hĭ blĭp blăp mơtam amăng tŏng krah mlam yơh; Ơi Adai taih 
hăng pơrai hĭ mơnuih mơnam, laih anŭn pơdjai hĭ ƀing khĭn kơtang ƀu hơmâo 
hlơi pô ôh djru kơ Ñu. 

21“Ñu hlak kơsem lăng abih tơlơi bruă mơnuih mơnam ngă; Ñu ƀuh ƀing gơñu 
amăng djŏp anih pơpă ƀing gơñu nao yơh. 

22Ƀu hơmâo anih kơnăm mơmŏt, anih tơu dơlăm pă ôh tơl ƀing ngă sat ƀai dưi 
kơdŏp hĭ mơ̆ng Ñu. 

23Ơi Adai ƀu kiăng kơ ep kơsem hlơi pô amăng hơdră jơlan yom hơjăn ôh kiăng 
nao ƀơi anăp Ñu tŭ tơlơi Ñu phat kơđi. 

24Ñu pơrai hĭ ƀing khĭn kơtang ƀu kiăng kơsem lăng ôh ƀing gơñu laih anŭn ruah 
mă ƀing pơkŏn pơala kơ ƀing kơtang anŭn. 

25Ñu čih pioh abih bruă gơñu ngă, Ñu dưi hĭ hăng pơrai hĭ ƀing gơñu amăng 
mlam yơh. 

26Ñu phat kơđi ƀing gơñu yuakơ ƀing gơñu jing soh sat, laih anŭn Ñu ngă tơlơi 
anŭn ƀơi anih abih bang mơnuih dưi ƀuh ƀing gơñu yơh, 

27yuakơ ƀing gơñu ƀu đaŏ kơnang kơ Ñu laih anŭn ƀu kiăng tui gưt tơlơi Ñu 
pơđar laih dơ̆ng tah. 

28Ƀing gơñu ngă sat kơ ƀing ƀun rin tơl ƀing gơ̆ kwưh iâu kơ Ơi Adai, laih anŭn 
Ñu hơmư̆ tơlơi ƀing kơƀah kơƀap anŭn iâu kwưh. 

29Samơ̆ tơdah Ñu dŏ rơiăt, sĭt ƀu hơmâo hlơi pô ôh dưi pơhiăp ƀuăh kơ Ñu. 
Tơdah Ñu pơdŏp hĭ ƀo ̆  mơta Ñu, sĭt ƀu hơmâo hlơi pô ôh dưi ƀuh Ñu. Samơ̆ Ñu 
ngă kơ mơnuih mơnam kar hăng Ñu ngă kơ ƀing lŏn čar yơh, 

30kiăng kơ pơgăn hĭ mơnuih ƀu thâo krăn ôh Ơi Adai mơ̆ng tơlơi git gai arăng, 
jing kar hăng tơlơi ƀač čơđo̱ng kơ ƀing arăng yơh. 

31“Năng ai sa čô mơnuih laĭ hăng Ơi Adai tui anai, ‘Kâo soh samơ̆ ƀu či ngă soh 
dơ̆ng tah. 

32Pơtô brơi kơ kâo bĕ hơdôm tơlơi kâo ƀu dưi ƀuh ôh; tơdah kâo hơmâo ngă soh 
laih, kâo ƀu či ngă kar hăng anŭn dơ̆ng tah.’ 

33Tui anŭn, Ơi Adai ƀu či bơni hiam kơ ih ôh yuakơ hơdôm boh hiăp ih anŭn, 
tơdang ih hơngah ƀu kiăng kơhma̱l ôh. Ih pô yơh khŏm khưp kiăng kơ tơlơi 
anŭn, ƀu djơ̆ kâo ôh. Tui anŭn, ruai bĕ kơ kâo tơlơi ih thâo. 

34“Ƀing mơnuih thâo hluh khul mơta tơlơi, laih anŭn ƀing mơnuih rơgơi jing 
ƀing hơmư̆ kâo, ƀing gơñu či laĭ kơ kâo tui anai yơh, 

35‘Yôb ƀu thâo ôh hơget tơlơi ñu pơhiăp; khul tơlơi ñu pơhiăp pơrơđah kơ tơlơi 
ñu thâo ƀiă biă mă.’ 

36Sĭt yơh, arăng khŏm lông lăng Yôb yơh tơl ñu hơmâo pơrơđah laih abih bang 
tơlơi bruă kơ tơlơi ñu pô, yuakơ ñu pơhiăp kar hăng mơnuih sat ƀai! 

37Thim mŭt kơ tơlơi soh, ñu ăt tơgŭ pơkơdơ̆ng glaĭ hăng Ơi Adai; ñu djik djak kơ 
Ơi Adai tŏng krah ƀing ta laih anŭn ñu pơhiăp lu boh hiăp pơkơdơ̆ng glaĭ hăng 
Ơi Adai yơh.” 

Yôb 35 

1Giŏng anŭn, Elihu laĭ dơ̆ng tui anai: 

2“Ih pơmĭn tơlơi anai ƀu djơ̆ jing tơpă hơnơ̆ng ôh hă? Ih laĭ, ‘Ơi Adai či yap tơpă 
kơ kâo yơh.’ 

3Samơ̆ ih tơña kơ Ñu tui anai, ‘Hơget tơlơi yom kơ kâo mơ̆ng tơlơi anŭn, laih 
anŭn hiư̆m kâo hơmâo tŭ yua tơdang kâo ƀu ngă soh ôh lĕ?’ 

4“Kâo kiăng laĭ glaĭ kơ ih laih anŭn wơ̆t hăng kơ ƀing gơyut ih mơ̆n. 

5Angak lăng đĭ bĕ pơ tal adai adih; lăng pơñen bĕ pơ khul kơthul pơ glông biă 
mă adih gah ngŏ kơ ih. 

6Tơdah ih ngă soh, tơlơi anŭn ƀu pơrăm hĭ Ñu ôh. Tơdah ih ngă soh lu biă mă, 
tơlơi anŭn ăt kŏn tĕk djơ̆ Ñu lơi. 

7Tơdah ih jing tơpă hơnơ̆ng, tơlơi anŭn ƀu djru kơ Ñu ôh. Laih anŭn Ñu ƀu mă 
tŭ hơget tơlơi mơ̆ng ih ôh. 

8Tơdang ih jing pô sat ƀai, tơlơi anŭn kơnơ̆ng pơrăm hĭ mơnuih hrup hăng ih pô 
đôč, laih anŭn tơdang ih jing tơpă hơnơ̆ng, tơlơi anŭn kơnơ̆ng djru mơnuih 
mơnam đôč. 

9“Tơdang ƀing khua moa kơtư̆ juă ană plei kơtang kơtĭt, ană plei anŭn ur kwưh 
kơ arăng djru, ƀing gơñu iâu kwưh kiăng kơ tơklaih hĭ mơ̆ng tơngan dưi kơtang 
ƀing khua moa anŭn. 

10Samơ̆ ƀu hơmâo hlơi pô ôh laĭ, ‘Kâo ƀu thâo ôh pơpă Ơi Adai jing Pô Hrih Pơjing 
kâo dŏ, jing Pô djru brơi kơ ƀing arăng adoh tơdang ƀing gơ̆ tŭ gleh tơnap 
kơtang. 

11Ñu yơh jing Pô pơtô kơ ƀing ta lu hloh kơ tơlơi Ñu pơtô khul hlô glai ƀơi lŏn 
tơnah, laih anŭn jing Pô pơjing kơ ƀing ta rơgơi hloh kơ khul čim brĭm hăng adai.’ 

12Ñu ƀu či laĭ glaĭ ôh tơdang mơnuih mơnam kwưh iâu kơ Ñu kiăng kơ djru ƀing 
gơñu yuakơ ƀing gơñu jing sat ƀai hăng pơgao ang. 

13Sĭt yơh Ơi Adai ƀu pơđi̱ng hơmư̆ kơ tơlơi ƀing gơñu iâu kwưh đôč đač ôh; Pô 
Dưi Kơtang ƀu pơđi̱ng hơmư̆ kơ tơlơi ƀing gơñu iâu đĭ kơ Ñu anŭn ôh. 

14Tui anŭn, Ñu či pơđi̱ng hơmư̆ kơ ih ƀiă hloh kơ Ñu hơmư̆ ƀing gơñu yơh tơdang 
ih pô laĭ kơ tơlơi ih ƀu ƀuh ôh Ñu, samơ̆ hơmâo pơrơđah laih tơhơnal tơlơi ih 
ƀơi anăp Ñu laih anŭn dŏ tơguan kơ tơlơi Ñu laĭ glaĭ. 

15Hloh kơ anŭn dơ̆ng, ih pơmĭn kơ tơlơi Ñu ƀu jing hĭ hil nač hăng pơrai hĭ 
mơnuih ôh laih anŭn kơ tơlơi Ñu ƀu thâo kơ tơlơi ƀing sat ƀai ôh. 

16Tui anŭn, ih, Yôb, pơhiăp laih khul tơlơi đôč đač; laih anŭn pơhiăp khul mơta 
tơlơi ih ƀu thâo hluh hơget gĕt ôh kơ khul mơta tơlơi anŭn.” 

Yôb 36 

1Elihu pơhiăp dơ̆ng tui anai, 

2“Gir run hăng kâo sui ƀiă bĕ tui anŭn kâo či pơrơđah brơi kơ ih dơ̆ng hơmâo lu 
tơlơi dơ̆ng kiăng pơhiăp pơala brơi kơ Ơi Adai. 

3Kâo či pơrơđah kơ tơlơi kâo thâo lu mơta tơlơi biă mă; kâo či pơrơđah Pô Hrih 
Pơjing kâo jing pô ngă djơ̆ hơnơ̆ng kơ rĭm čô mơnuih. 

4Tơlơi kâo pơhiăp či jing tơlơi sĭt biă mă yơh; kâo yơh jing sa čô thâo khul mơta 
tơlơi hlo̱m ƀo̱m hlak dŏ ƀơi anăp ih. 

5“Ơi Adai jing dưi kơtang, samơ̆ Ñu ƀu djik djak kơ hlơi pô ôh; Ñu jing dưi kơtang 
laih anŭn thâo hluh abih bang tơlơi. 

6Ñu ƀu brơi ôh kơ ƀing mơnuih sat ƀai tŏ tui hơdip samơ̆ Ñu ngă djơ̆ hơnơ̆ng kơ 
ƀing hlơi pô tŭ ƀing mơnuih sat ƀai kơtư̆ juă. 

7Ñu wai lăng ƀing tơpă hơnơ̆ng kiăng kơ răk rong ba ƀing gơ̆; Ñu djru brơi kơ 
ƀing gơ̆ kiăng kơ git gai ƀing ană plei kar hăng ƀing pơtao laih anŭn pơpŭ pơyom 
ƀing gơ̆ hlŏng lar yơh. 

8Samơ̆ tơdah arăng akă hĭ ƀing gơñu hăng hrĕ čuăk, laih anŭn pơtơnap hĭ ƀing 
gơñu hăng khul hrĕ păl wăl jum dar ƀing gơñu yơh, 

9tui anŭn, Ñu či kơčrâo brơi kơ ƀing gơñu tơlơi ƀing gơñu hơmâo ngă laih, anŭn 
jing tơlơi ƀing gơñu ngă soh yuakơ ƀing gơñu pơgao ang yơh. 



1114 

 

 
© 2013 Jơrai Bible Association. 

  
 

 

10Ñu brơi kơ ƀing gơñu hơmư̆ tơdang Ñu pơkơđiăng kơ ƀing gơñu laih anŭn ngă 
brơi kơ ƀing gơñu kơhma̱l hĭ tơlơi sat ƀai gơñu yơh. 

11Tơdah ƀing gơñu tui gưt laih anŭn mă bruă kơ Ñu, ƀing gơñu či hơdip đĭ kơyar 
amăng abih khul hrơi gơñu laih anŭn hơdip rơnŭk rơnua abih khul thŭn gơñu 
yơh. 

12Samơ̆ ƀing gơñu ƀu kiăng tui gưt kơ Ñu ôh, ƀing gơñu či răm rai hĭ yua mơ̆ng 
đao gưm arăng laih anŭn djai hĭ yuakơ ƀing gơñu jing ƀing ƀu thâo phe pho yơh. 

13“Ƀing mơnuih ƀu đaŏ kơnang kơ Ơi Adai jing ƀing mơnuih nanao hil nač kơ Ñu 
yơh; wơ̆t tơdah tơdang Ơi Adai pơkơhma̱l hĭ ƀing gơñu, ƀing gơñu ƀu či kwưh 
kơ Ñu kiăng kơ djru brơi kơ ƀing gơñu ôh. 

14Ƀing gơñu djai hĭ tơdang ƀing gơñu ăt dŏ hlak ai, ƀing gơñu pơmlâo hĭ gơñu pô 
amăng ƀing đah rơkơi rĭh răm. 

15Samơ̆ ƀing hlơi pô tơnap ruă, Ñu pơklaih hĭ mơ̆ng tơlơi tơnap ruă ƀing gơ̆ yơh; 
Ñu pơhiăp hăng ƀing gơ̆ amăng tơlơi pơruă hĭ ƀing gơ̆ yơh. 

16“Ñu ăt khăp kiăng ƀu pơtơnap hĭ ih dơ̆ng tah kiăng kơ ih či mơak mơai biă mă 
laih anŭn dŏ rơnŭk rơnua amăng anih rơhaih, laih anŭn ăt kiăng kơ ih tŭ ƀơ̆ng 
mơak mơai khul gơnam ƀơ̆ng hiam hloh yơh. 

17Samơ̆ ră anai Ñu hlak pơkơhma̱l hĭ ih kar hăng Ñu hlak pơkơhma̱l hĭ ƀing sat 
ƀai; Ñu hlak pơkơhma̱l hĭ ih tui hăng tơlơi ih năng tŭ yơh. 

18Brơi răng pơñen bĕ, anăm brơi ôh hlơi pô plư ih kiăng kơ jing hĭ pơdrŏng săh; 
anăm brơi hlơi pô ôh brơi gơnam plŏm ƀlŏr kơ ih kiăng kơ ih ƀu jing tơpă dơ̆ng 
tah. 

19Tơlơi ih jing pơdrŏng ƀu ba rai kơ ih tơlơi hiam hơget ôh; tơlơi ih gir jing 
kơtang ăt kŏn dưi djru kơ ih lơi ră anai. 

20Anăm čang tơguan kơ tơlơi mơmŏt ôh tơdang ƀing mơnuih blĭp blăp rơngiă hĭ 
thĕng mơ̆ng sang dŏ ƀing gơ̆. 

21Răng bĕ, anăm čơdơ̆ng ngă tơlơi sat ƀai ôh, sĭt yơh anŭn jing tơlơi ih khăp ngă 
hloh kơ tŭ gleh tơnap. 

22“Anai nê, tơlơi Ơi Adai ngă dưi mơyang pơrơđah kơ tơlơi Ñu jing prŏng kơtang 
biă mă. Ƀu hơmâo hlơi pô ôh jing nai pơtô kar hăng Ñu! 

23Ƀu hơmâo hlơi pô ôh dưi pơtô laĭ kơ Ñu hơget tơlơi kiăng kơ ngă! Laih anŭn 
ƀu hơmâo hlơi pô ôh dưi laĭ kơ Ñu tui anai, ‘Ih hơmâo ngă soh laih.’ 

24Hơdơr bơni bĕ kơ tơlơi bruă Ñu hơmâo ngă laih, jing tơlơi bruă mơnuih 
mơnam hơmâo bơni hơơč laih hăng tơlơi adoh. 

25Abih bang mơnuih le̱ng kơ ƀuh soh sel hơget tơlơi Ñu hơmâo ngă laih; ƀing 
mơnuih lăng pơñen ƀơi anŭn mơ̆ng ataih. 

26Ơi Adai jing Pô yom pơphan prŏng prin biă mă, hloh kơ tơlơi ƀing ta dưi thâo 
hluh yơh! Ƀing ta ƀu dưi yap ôh khul thŭn Ñu. 

27“Ñu pơƀut glaĭ hơdôm tơdjŏh ia, laih anŭn Ñu pơplih hĭ kơhŭl ia anŭn jing hĭ 
ia hơjan; 

28khul kơthul tuh trŭn kơhŭl ia mơsăh gơñu laih anŭn ia hơjan bă blai hơjan trŭn 
ƀơi mơnuih mơnam. 

29Ƀu hơmâo hlơi pô ôh dưi thâo hluh hiư̆m pă Ñu yaih la̱ng kơthul, laih anŭn 
hiư̆m pă Ñu pơgrŏm trŭn mơ̆ng anih Ñu dŏ. 

30Anai nê, Ñu traih pơlar kơmlă amăng djŏp djang adai, samơ̆ anih dơlăm ia rơsĭ 
ăt dŏ kơnăm mơmŏt. 

31Anai yơh jing hiư̆m Ñu git gai ƀing lŏn čar laih anŭn pha brơi gơnam ƀơ̆ng bă 
blai kơ ƀing gơñu. 

32Ñu git gai kơmlă laih anŭn pơđar kơmlă anŭn klă̱ djơ̆ ƀơi gru Ñu treh laih. 

33Grŏm Ñu laĭ pơthâo kơ mơnuih mơnam thâo kơ tơlơi angĭn rơbŭ hlak rai; khul 
rơmô ăt thâo krăn mơ̆n hơjan angĭn anŭn hlak rai.” 

Yôb 37 

1“Ƀơi mông anai hơtai boh kâo pơpư̆ laih anŭn tơthŭk tơthăk kar hăng kơplŏng 
đuaĭ hĭ mơ̆ng anih tơda yơh. 

2Hơmư̆ bĕ! Pơđi̱ng hơmư̆ bĕ dơnai pơgrao mơ̆ng jua pơhiăp Ñu, dơnai grŏh 
anŭn tơbiă rai mơ̆ng amăng bah Ñu yơh. 

3Ñu pŏk phư hĭ kơmlă Ñu gah yŭ kơ djŏp djang adai laih anŭn mơit kơmlă anŭn 
truh kơ pơ rơnuč lŏn tơnah yơh. 

4Tơdơi kơ anŭn dơnai pơgrao Ñu truh rai; Ñu pơgrŏm hăng jua pơhiăp kơdrưh 
kơdrŏm Ñu. Tơdang jua pơhiăp Ñu mơñi glaĭ dơ̆ng, Ñu ƀu djă̱ pơkơ̆ng glaĭ kơmlă 
ôh. 

5Jua hiăp Ơi Adai pơgrŏm amăng khul hơdră jơlan hli̱ng hla̱ng; Ñu ngă khul tơlơi 
yom prŏng rơgao hloh kơ tơlơi ƀing ta dưi thâo hluh. 

6Ñu pơđar kơ ple̱r tơpŭng tui anai, ‘Le ̆  trŭn ƀơi lŏn tơnah bĕ,’ laih anŭn kơ ia 
hơjan tui anai, ‘Hơjan trŭn prŏng bĕ.’ 

7Tui anŭn yơh, abih bang mơnuih, jing ƀing Ñu hơmâo hrih pơjing laih, dưi thâo 
krăn kơ bruă Ñu, Ñu ngă kơ rĭm mơnuih huĭ pơpŭ kơ Ñu yuakơ Ñu jing dưi 
kơtang. 

8Khul hlô mơnơ̆ng dŏ kơđap pơ amăng; gơñu dŏ dơnơ̆ng amăng pa̱r gơñu pô. 

9Angĭn hơkruăh tơbiă rai mơ̆ng anih gah thu̱ng laih anŭn tơlơi rơŏt rai mơ̆ng 
angĭn thut gah dư̱r yơh. 

10Yuakơ Ơi Adai suă jua yơh, Ñu ngă kơ ple̱r dưi rai, laih anŭn ia rơhaih prŏng 
jing hĭ khăng tañ. 

11Ñu pơkom khul kơthul hăng kơhŭl ia; Ñu pơlar kơmlă Ñu amăng khul kơthul 
anŭn. 

12Ñu git gai khul kơthul anŭn kiăng kơ wir dar jum dar ƀơi djŏp djang rŏng lŏn 
tơnah kiăng kơ ngă tơlơi Ñu pơđar. 

13Ñu ba rai khul kơthul kiăng pơkơhma̱l hĭ mơnuih mơnam, ƀôdah kiăng kơ 
pruih lŏn tơnah laih anŭn pơrơđah kơ tơlơi Ñu khăp kơ mơnuih mơnam. 

14“Hơmư̆ tơlơi anai bĕ, Ơ Yôb ăh; dŏ rơiăt bĕ laih anŭn pơmĭn bĕ kơ tơlơi hơget 
tơlơi Ơi Adai ngă jing hiam klă biă mă yơh. 

15Ih ƀu thâo ôh hiư̆m Ơi Adai hơmâo git gai laih khul kơthul laih anŭn ngă kơ 
kơmlă Ñu tơbiă apui ƀlĭp ƀlăp. 

16Ih ƀu thâo ôh hiư̆m khul kơthul thâo yol đĭ yil-yal. Anŭn jing khul tơlơi mơsêh 
mơyang Ñu, jing Pô thâo krăn abih bang tơlơi hlo̱m ƀo̱m yơh. 

17Ih yơh jing pô pơiă hlơr amăng sum ao ih tơdang angĭn pơiă gah thu̱ng thut rai 
ƀơi lŏn tơnah, 

18ih ƀu dưi ôh djru kơ Ñu yaih la̱ng khul tal adai, laih anŭn ngă kơ khul tal adai 
anŭn jing hĭ kar hăng mơnĭl mơ̆ng gơnam ko̱ng lŭk. 

19“Pơtô bĕ kơ ƀing gơmơi tơlơi ƀing gơmơi năng pơhiăp hăng Ñu; ƀing gơmơi 
ƀu dưi pơgăl hăng Ñu ôh yuakơ ƀing gơmơi ƀu thâo hluh hơget gĕt ôh. 

20Kâo ƀu či rơkâo kiăng pơhiăp hăng Ơi Adai ôh; yuakơ anŭn jing kar hăng tơlơi 
rơkâo kơ Ñu pơrai hĭ kâo pô yơh. 

21Anai nê, ƀu hơmâo hlơi pô ôh dưi lăng nao ƀơi yang hrơi, ñu rơđah bơngač biă 
mă amăng khul tal adai adih tơdơi kơ angĭn hơmâo thut huet hĭ laih khul tal adai 
anŭn jing jơngeh. 

22Mơ̆ng gah dư̱r yơh Ñu tơbiă rai hăng tơlơi ang yang bơngač mah; laih anŭn 
tơlơi ang yang Ñu ngă kơ ƀing ta huĭ pơpŭ kơ Ñu prŏng prin yơh. 

23Pô Dưi Kơtang jing gah ngŏ kơ ƀing ta laih anŭn jing prŏng prin hăng dưi 
mơyang biă mă tơl ƀing ta ƀu dưi nao jĕ Ñu ôh; Ñu jing djơ̆ tơpă hăng tơpă 
hơnơ̆ng, laih anŭn Ñu ƀu kơtư̆ juă ƀing ta ôh. 

24Hơnŭn yơh, ană mơnuih huĭ pơpŭ kơ Ñu, yuakơ Ñu ƀu pơđi̱ng hơmư̆ ôh kơ 
abih bang ƀing mơnuih pơmĭn soh kơ tơlơi ƀing gơñu jing rơgơi.” 

Yôb 38 

Khua Yang Pơhiăp 

1Giŏng anŭn, Khua Yang pơhiăp hăng Yôb mơ̆ng angĭn rơbŭ tui anai: 

2“Ih ƀu dưi tơña kơ tơlơi Kâo hơmâo khưp ngă laih ôh hăng tơlơi pơhiăp hơdôm 
boh hiăp ƀu hơmâo tơlơi pơmĭn. 

3Prap pre bĕ ih pô jing mơnuih khĭn kơtang; Kâo či tơña kơ ih, laih anŭn ih či laĭ 
glaĭ kơ Kâo. 

4“Pơpă ih dŏ tơdang Kâo pơkra atur lŏn tơnah lĕ? Laĭ glaĭ bĕ kơ Kâo tơdah ih 
thâo hluh. 

5Hlơi pô treh pơkă laih hơnơ̆ng pơkă lŏn anŭn lĕ? Sĭt ih thâo yơh! Hlơi pô yaih 
hrĕ pơkă kiăng pơkă găn ƀơi lŏn anŭn lĕ? 

6Ƀơi hơget tơkai lŏn tơnah dưi dŏ lĕ? Ƀôdah hlơi pô pơdơ̆ng boh pơtâo atur lŏn 
anŭn, 

7tơdang khul pơtŭ sêng guah adoh hrŏm hơbĭt laih anŭn abih bang ƀing ling jang 
ur dreo hơ̆k mơak lĕ? 

8“Hlơi pô pơgăn hĭ laih ia rơsĭ mơ̆ng tơlơi rô blai hĭ anih lŏn lĕ, tơdang ia krong 
tơlŭh tơbiă amăng djŏp lŏn tơnah, 

9tơdang Kâo pơjing laih khul kơthul jing kar hăng ao ñu laih anŭn đŭng hĭ ñu 
amăng tơlơi kơnăm kơpa̱l, 

10tơdang Kâo pơkra brơi laih khul guai kơ ia rơsĭ laih anŭn ngă kơ ia rơsĭ anŭn 
dŏ amăng anih djơ̆, 

11tơdang Kâo laĭ, ‘Ataih kar hăng anai yơh ih dưi rai truh, ƀu hloh kơ anŭn ôh; 
anai yơh jing anih kơ jơlah ia ih păh pung’? 

12“Ih hơmâo pơđar laih hă kơ hrơi mơguah pơƀuh rai, ƀôdah pơrơđah brơi kơ 
hrơi čơdơ̆ng truh, 

13tơl tơlơi bơngač mơguah pơčrang djŏp ƀơi lŏn tơnah laih anŭn ngă kơ ƀing sat 
ƀai đuaĭ kơdŏp hĭ mơ̆ng khul anih gơñu? 

14Tơlơi bơngač hrơi ngă kơ lŏn tơnah pơƀuh rai kiăng kơ pơplih hĭ rup kar hăng 
lŏn kraĭ hơmâo gru kơđŏm; khul rup ro ̆  ñu pơrơđah kar hăng khul tal lŏp ƀơi ao 
yơh. 

15Tơdang tơ hrơi ƀing sat ƀai ƀu hơmâo tơlơi kơnăm mơmŏt dơ̆ng tah, laih anŭn 
tơlơi anŭn kar hăng hơpăl tơngan gơñu yơr đĭ kiăng ngă sat ƀai, jŏh hĭ laih tui 
anŭn ƀing gơñu ƀu dưi pơrăm hĭ arăng dơ̆ng tah. 

16“Djơ̆ mơ̆, ih hơmâo đuaĭ hyu nao pơ khul phŭn ia bluh ia rơsĭ ƀôdah rơbat ƀơi 
atur ia rơsĭ dơlăm laih? 

17Arăng hơmâo pơrơđah kơ ih khul amăng ja̱ng nao pơ anih ƀing djai dŏ laih 
mơ̆? Ih hơmâo ƀuh laih mơ̆ khul amăng ja̱ng nao pơ anih kơnăm mơmŏt anŭn? 

18Ih hơmâo thâo hluh laih mơ̆ tơlơi prŏng rơhaih lŏn tơnah? Ruai bĕ kơ Kâo, 
tơdah ih thâo abih bang tơlơi anŭn. 

19“Pơpă jing jơlan nao pơ anih tơlơi bơngač pơčrang rai lĕ? Laih anŭn pơpă anih 
arăng dưi hơduah ƀuh tơlơi kơnăm mơmŏt lĕ? 

20Ih dưi ba gơñu glaĭ pơ anih gơñu tơbiă rai mơ̆? Ih thâo krăn khul jơlan nao pơ 
anih gơñu tơbiă rai mơ̆? 

21Sĭt ih pơmĭn ih thâo yơh kar hăng tơdang ih hơmâo rai laih hlak anŭn! Ih ăt 
hơmâo hơdip lu thŭn laih mơ̆n! 

22“Ih hơmâo mŭt laih mơ̆ amăng anih Kâo pơkom pioh ple̱r tơpŭng ƀôdah 
hơmâo ƀuh laih mơ̆ anih Kâo pơkom pioh ple̱r tơlŏ? 

23Anŭn jing anih Kâo pioh lui kơ khul mông tơnap tap, tơdang mơnuih mơnam 
pơblah laih anŭn blah ngă. 

24Pơpă jing jơlan nao pơ anih kơmlă pơtơbiă rai, ƀôdah pơ anih angĭn gah ngŏ̱ 
thut nao djŏp djang lŏn tơnah lĕ? 

25Hlơi pô klơi hơnŏh kơ ia hơjan le ̆ , laih anŭn pơkra jơlan kơ hơjan grŏm lĕ? 

26Hlơi pô pruih anih lŏn jing anih ƀu hơmâo mơnuih mơnam dŏ ôh, wơ̆t hăng 
anih tơdron ha̱r ƀu hơmâo mơnuih dŏ mơ̆n lĕ? 

27Hlơi pô pơhrăp pơmơsăh hĭ lŏn thu laih anŭn ngă kơ anih anŭn pơtơbiă rai 
rơ̆k lĕ? 

28Ia hơjan hơmâo ama mơ̆? Hlơi jing ama kơ khul ia ngo̱m lĕ? 

29Mơ̆ng kian hlơi tơbiă rai ple̱r lĕ? Hlơi pô tơkeng rai ple̱r ƀlit mơ̆ng khul tal adai 
adih 

30tơdang ia jing khăng hĭ kar hăng boh pơtâo, laih anŭn tơdang jơlah ia dơlăm 
jing ko ̱̆  khăng hĭ lĕ? 

31“Ih dưi mă akă hĭ khul hrĕ pơtŭ hiam Hơbia Tơjuh mơ̆? Ih dưi yaih hĭ hơget 
tơlơi djă̱ pơkơ̆ng hrŏm hơbĭt pơtŭ Wăng Kai mơ̆? 

32Ih dưi kơčrâo brơi khul pơtŭ amăng khul bơyan gơñu ƀôdah ba tơbiă pơtŭ 
prŏng gah Dư̱r hrŏm hăng khul pơtŭ tui ñu mơ̆? 

33Ih thâo hơget khul tơlơi phiăn khul pơtŭ adai đuaĭ tui mơ̆? Ih dưi ngă brơi kơ 
hơdôm tơlơi phiăn anŭn jing tŭ yua ƀơi lŏn tơnah mơ̆? 

34“Ih dưi ur kraih jua pơhiăp ih truh pơ khul kơthul laih anŭn go̱m hĭ ih pô hăng 
ia li̱ng mơ̆? 

35Ih mơit rai kơmlă jă̱ đĭ ƀlĭp ƀlăp ƀơi jơlan gơñu hă? Ƀing gơñu hơmâo laĭ 
pơthâo hăng ih tui anai mơ̆, ‘Ƀing gơmơi yơh anai’? 

36Hlơi pô ngă brơi kơ arăng jing rơgơi ƀôdah brơi kơ arăng thâo hluh khul mơta 
tơlơi lĕ? 

37Hlơi jing pô ngă brơi kơ khul kơthul pơtơbiă rai ia hơjan, kar hăng tuh tơbiă ia 
mơ̆ng khul čeh ia, 

38tơdang ƀruih lŏn jing hĭ khăng laih anŭn khul tơnah tơlŏ pơkle̱p hĭ hăng tơdruă 
lĕ? 

39“Djơ̆ mơ̆, ih lua mă añăm brơi kơ khul rơmung dŭl ania laih anŭn pơhrăp khul 
rơmung dŭl tơno tơua, 

40tơdang gơñu pun amăng pa̱r gơñu ƀôdah dŏ krăp amăng pum drơi? 

41Hlơi pô pha brơi gơnam ƀơ̆ng kơ čim ak tơdang khul ană ñu ur kwưh pơ Ơi 
Adai laih anŭn pŏr hyu yuakơ ƀu hơmâo gơnam ƀơ̆ng ôh lĕ?” 

Yôb 39 

1“Ih thâo krăn mơ̆ hơbĭn khul bơbe čư̆ tŭh ană? Ih lăng ƀuh mơ̆ tơdang rơsa ania 
tŭh rai ană ñu? 

2Ih thâo yap mơ̆ khul blan ñu bo̱r? Ih thâo mơ̆ ƀơi mông pă ñu či tŭh? 

3Gơñu pun laih anŭn tŭh rai ană gơñu, jing tơlơi ruă nuă gơñu abih hĭ. 

4Khul ană gơñu jing prŏng kơtang amăng glai kơmrơ̆ng; gơñu đuaĭ nao laih anŭn 
ƀu či wơ̆t glaĭ ôh. 

5“Hlơi pô brơi kơ aseh glai hơdip rơngai amăng glai lĕ? Hlơi pô tơleh hĭ hrĕ ñu 
lĕ? 

6Kâo pha brơi laih anih tơdron tač jing anih ñu dŏ, laih anŭn anih lŏn mơsĭn jing 
anih ñu juăt jưh. 

7Ñu dŏ ataih biă mă mơ̆ng tơlơi ngañ bañ amăng plei pơnăng; ñu kŏn hơmư̆ lơi 
hlơi pô ur ƀơi ñu kiăng kơ ñu ngă bruă. 

8Ñu hơduah amăng khul bŏl čư̆ kơ anih tơdron rơ̆k ñu laih anŭn hơduah sem 
gơnam tăm mơda amăng anŭn. 

9“Rơmô tơno glai či tŭ ư mă bruă kơ ih hă? Ñu či dŏ ƀơi atong rơ̆k ih tơdang 
mlam mơ̆? 

10Ih dưi đoa oč ƀơi ñu kiăng kơ kai hơma mơ̆? Ñu či jik hơma amăng dơnung 
anŭn tui gah rŏng ih mơ̆? 

11Ih či kơnang ƀơi ñu yuakơ tơlơi kơtang ñu hă? Ih či lui brơi bruă kơtraŏ ih kơ 
ñu ngă hă? 

12Ih dưi kơnang kơ ñu ba rai kơ ih pơdai laih anŭn pơƀut brơi pơdai pơ anih 
prăh pơdai ih mơ̆? 

13“Khul čăng čim samô păh pung hơ̆k mơak, samơ̆ gơñu ƀu dưi pơhơmu ôh hăng 
blâo čăng čim sưng thâo pŏr. 

14Ñu pơboh khul boh ñu ƀơi lŏn laih anŭn pioh khul boh ñu pơđao amăng čuah, 

15ñu ƀu pơmĭn ôh huĭdah tơkai či juă djơ̆ khul boh anŭn, ƀôdah đơđa hlô 
mơnơ̆ng glai či juă pơčah hĭ hơdôm boh anŭn. 

16Ñu rong khul ană ñu pơtơnap biă mă, kar hăng khul ană anŭn ƀu djơ̆ jing ană 
ñu pô ôh; ñu ƀu bơngơ̆t ôh kơ bruă ñu ruă pơboh anŭn jing đôč đač, 

17yuakơ Kâo, jing Ơi Adai, ƀu ngă brơi kơ ñu jing rơgơi ôh ƀôdah ngă brơi kơ ñu 
kiăng kơ pơmĭn hiam. 

18Samơ̆ tơdang ñu blang blâo čăng ñu kiăng kơ đuaĭ, ñu klao djik kơ aseh wơ̆t 
hăng pô đĭ ƀơi aseh anŭn yơh yuakơ ñu dưi đuaĭ tañ hloh dơ̆ng. 

19“Ih hơmâo brơi mơ̆ kơ aseh tơlơi kơtang ñu ƀôdah buh brơi ƀơi tơkuai aseh 
anŭn hăng blâo ƀŭk mơ̆? 

20Ih pơjing mơ̆ kơ aseh kơplŏng đĭ kar hăng kơtop, laih anŭn pơhuĭ pơbra̱l hĭ 
arăng hăng tơlơi ñu suă jua kơtang? 

21Ñu klơi tơnah amăng dơnung, hơ̆k mơak kơ tơlơi ñu jing kơtang; laih anŭn 
đuaĭ anăp nao pơ tơlơi pơblah hăng abih tơlơi kơtang ñu. 

22Ñu klao djik kơ tơlơi arăng huĭ laih anŭn ƀu či huĭ hơget gĕt ôh; ñu ƀu pơpĕ 
đuaĭ hĭ ôh mơ̆ng arăng hơmâo đao gưm. 

23Khul gơnam pơblah jing gơnam pô đĭ ñu djă̱, wơ̆t hăng hơlă ƀlĭp ƀlăp amăng 
yang hrơi pơčrang. 

24Ñu đuaĭ tañ, kơplŏng jai hre̱k ur jai, tơdang tơdiăp ayŭp, ñu ƀu dưi pơkơ̆ng glaĭ 
ñu pô ôh. 

25Tơdang tơdiăp ayŭp đĭ, ñu ur hre̱k đĭ: Hih! Hih! Ñu ƀâo mơnâo tơlơi pơblah 
mơ̆ng anih ataih, jing tơlơi ƀing khua djă̱ akŏ ur dreo laih anŭn tơlơi ur dreo 
amăng tơlơi pơblah yơh. 

26“Yua mơ̆ng ih jing rơgơi hă tơl ih brơi kơ čim kla̱ng juang thâo pŏr laih anŭn 
blang čăng ñu pŏr nao pơ gah thu̱ng? 

27Mơ̆ng tơlơi ih pơđar kơ čim si̱ng hă tơl ñu pŏr đĭ laih anŭn pơkra hruh ñu ƀơi 
anih glông? 

28Ñu dŏ ƀơi anih čư̆ hơ̆ng dơ̆ng laih anŭn đŏm mlam pơ anŭn; ƀơi kơčŏng čư̆ 
glông anŭn yơh jing anih dŏ kơjăp ñu. 

29Mơ̆ng anih anŭn yơh ñu hơduah sem gơnam ƀơ̆ng ñu; mơta ñu kơsem lăng 
gơnam ƀơ̆ng mơ̆ng ataih yơh. 

30Ñu čem ƀơ̆ng khul ană anet ñu hăng drah laih anŭn pơpă hơmâo khul atâo djai 
jing ƀing mơnuih arăng hơmâo pơdjai hĭ laih, pơ anŭn yơh ñu nao.” 

Yôb 40 

1Khua Yang pơhiăp kơ Yôb tui anai: 

2“Ih, jing pô pơgăl hăng Kâo, jing Pô Dưi Kơtang, ih či pơtơpă brơi kơ Kâo hă? Ih 
yơh jing pô phŏng kơđi kơ Kâo, jing Ơi Adai, laĭ glaĭ bĕ kơ Kâo!” 

3Giŏng anŭn, Yôb laĭ glaĭ kơ Khua Yang tui anai, 

4“Kâo jing mơnuih ƀu năng lăp ôh, kâo ƀu dưi laĭ glaĭ kơ Ih ôh. Kâo či kơđŏt hĭ 
amăng bah kâo hăng tơngan kâo laih anŭn dŏ rơiăt hĭ yơh. 

5Kâo hơmâo pơhiăp lu biă mă laih, samơ̆ kâo ƀu hơmâo tơlơi laĭ glaĭ ôh, tui anŭn 
ră anai kâo ƀu či pơhiăp hơget dơ̆ng tah.” 

6Giŏng anŭn, Khua Yang pơhiăp hăng Yôb mơ̆ng angĭn rơbŭ tui anai, 

7“Prap pre bĕ ih pô jing mơnuih khĭn kơtang; Kâo či tơña kơ ih, laih anŭn ih khŏm 
laĭ glaĭ kơ Kâo yơh. 

8“Ih ƀu či thâo kơnăl kơ tơlơi Kâo jing djơ̆ tơpă ôh hă? Ih či klă̱ kơđi kơ Kâo kiăng 
kơ yap tơpă kơ ih pô hă? 

9Ih jing kơtang kar hăng Kâo jing Ơi Adai mơ̆? Laih anŭn dơnai pơhiăp ih pơgrŏm 
kar hăng dơnai pơhiăp Kâo mơ̆? 

10Tơdah tơlơi anŭn jing djơ̆, pơrơđah bĕ kơ tơlơi ih jing pô kơdrưh kơang laih 
anŭn ư ang, laih anŭn pơrơđah bĕ kơ tơlơi ih jing pô hing ang laih anŭn kơ tơlơi 
arăng pơpŭ pơyom kơ ih. 

11Pơrơđah tơbiă bĕ kơ tơlơi ih hil kơtang biă mă, lăng bĕ ƀơi rĭm mơnuih pơgao 
ang laih anŭn pơluă gŭ hĭ ñu, 

12sĭt yơh, lăng bĕ ƀơi rĭm mơnuih pơgao ang laih anŭn pơluă gŭ hĭ ñu, pơphač hĭ 
bĕ ƀing sat ƀai ƀơi anih gơñu dŏ dơ̆ng anŭn. 

13Dơ̱r hĭ bĕ abih bang ƀing gơñu hrŏm hơbĭt amăng ƀruih lŏn; pơñŭt hĭ bĕ ƀing 
gơñu amăng anih ƀing mơnuih djai dŏ. 

14Giŏng anŭn, Kâo pô yơh či tŭ ư kơ ih kơ tơlơi ih dưi pơklaih hĭ ih pô yơh. 

15“Lăng bĕ ƀơi kơbao ia anai, jing hlô Kâo pơjing laih ăt kar hăng Kâo pơjing laih 
ih mơ̆n laih anŭn ñu ƀơ̆ng rơ̆k kar hăng rơmô mơ̆n. 

16Anai nê, anih khơ̱ng kơiăng ñu jing kơtang, laih anŭn khul asar kian ñu jing 
kơtang biă mă yơh! 

17Aku ñu pơdơ̆ng đĭ khăng kar hăng kơyâo sar; khul arăt asar amăng pha tơkai 
ñu jing kơtang biă mă. 

18Khul tơlang ñu jing kar hăng đing ko̱ng prŏng, khul tơlang rơsŭ ñu jing kar 
hăng khul gai pơsơi yơh. 

19Ñu yơh jing hlô yom prŏng hloh amăng abih bang hlô mơnơ̆ng Kâo, jing Ơi 
Adai, hrih pơjing rai laih, samơ̆ Kâo, jing Pô hrih pơjing rai laih ñu, ăt jing Pô dưi 
hĭ kơ ñu mơ̆n. 

20Rơ̆k čă amăng khul bŏl čư̆ kơ khul hlô mơnơ̆ng kiăng kơ ƀơ̆ng, laih anŭn abih 
bang hlô mơnơ̆ng ngui ngor pơ anŭn. 

21Gah yŭ kơ khul bơnga krih yơh kơbao ia đih pun, pơdŏp hĭ ñu pô tŏng krah rơ̆k 
trang bo amăng khul rơ̆k ia. 

22Khul bơnga krih pơgang tơui kơ ñu; khul kơyâo ƀơi ha̱ng ia dŏ jum dar ñu. 

23Tơdang ia krong pơyơ̆ng đĭ, ñu ƀu huĭ hyưt ôh; ñu dŏ rơnŭk rơnua wơ̆t tơdah 
krong Yurdan păh pung klă̱ pơ amăng bah ñu. 

24Ƀu hơmâo hlơi pô ôh dưi pơbum hĭ mơta ñu laih anŭn mă hĭ ñu. Laih anŭn ƀu 
hơmâo hlơi pô ôh dưi mă ñu hăng hơñuăl laih anŭn klâŏ hluh adŭng ñu.” 

Yôb 41 

1“Ih dưi wăh hlô krin Liweyathan hăng sa boh wăh mơ̆? Ƀôdah ih dưi mă akă hĭ 
jơlah ñu hăng sa ară hrĕ mơ̆? 

2Ih dưi pioh sa ară hrĕ ƀơi adŭng ñu mơ̆? Ƀôdah ih dưi klâŏ hluh kơham ñu hăng 
gơnam goaĭ mơ̆? 

3Ñu či kwưh nanao kơ tơlơi ih pap brơi hă? Ñu či pơhiăp hăng ih khul boh hiăp 
tơdu rơun hă? 

4Ñu či tŭ ư hăng ih kiăng kơ ih mă ñu jing hlŭn ih abih tơlơi hơdip ñu hă? 

5Ih dưi rong ñu kar hăng ih rong čim mơ̆? Ƀôdah ih dưi akă ñu hăng hrĕ brơi kơ 
ƀing ding kơna đah kơmơi ih djă̱ ngui mơ̆? 

6Ƀing wăh či sĭ hĭ ñu mơ̆? Ƀing gơñu či kăh pơpha hlô anŭn kiăng kơ sĭ hĭ mơ̆? 

7Ih dưi klâŏ hĭ klĭ ñu hăng lu hrĕ thŏng drơi ƀôdah klâŏ ƀơi akŏ ñu hăng khul 
hơlă glŏm akan mơ̆? 

8Tơdah ih ăh tơngan ƀơi ñu, ih či hơdơr kơ tơlơi blah ngă laih anŭn ƀu či ngă 
dơ̆ng tah! 

9Tơdah ih čang rơmang kiăng mă hơmâo ñu, ih pơmĭn soh laih yơh; tơdah ih 
kơnơ̆ng ƀuh rup drơi jan ñu đôč, sĭt ih či rơngiă hĭ abih tơlơi khĭn yơh. 

10Ƀu hơmâo hlơi pô ôh khĭn kiăng čuih ngor ñu. Tui anŭn, hlơi pô dưi dŏ dơ̆ng 
pơkơdơ̆ng glaĭ hăng Kâo, jing Ơi Adai, lĕ? 

11Hlơi pô hơmâo pha brơi laih kơ Kâo tơl Kâo khŏm kla glaĭ kơ ñu lĕ? Abih bang 
tơlơi gah yŭ kơ adai anai jing lŏm kơ Kâo soh sel. 

12“Brơi kơ kâo pơruai kơ khul tơlang rơsŭ hlô anŭn, wơ̆t hăng tơlơi kơtang ñu 
laih anŭn rup ro ̆  ñu. 

13Ƀu hơmâo hlơi pô ôh dưi tŏh hĭ klĭ gah rơngiao ñu. Ƀu hơmâo hlơi pô ôh dưi 
rai jĕ ñu kiăng kơ klâŏ hluh hĭ klĭ ñu kar hăng ao pơgang. 

14Ƀu hơmâo hlơi pô ôh khĭn pŏk amăng bah ñu hăng khul tơgơi huĭ hyưt ñu. 

15Rŏng ñu hơmâo khul akăh kơpa̱l pơgang brơi ñu pô jing kle̱p kơjăp hruă hrŏm 
hơbĭt yơh; 

16abih bang akăh dŏ pơti̱r hăng tơdruă tơl angĭn ƀu dưi găn nao ôh tŏng krah 
khul akăh anŭn. 

17Gơñu pơti̱r pơkle̱p hăng tơdruă; gơñu pơkle̱p hăng tơdruă laih anŭn ƀu hơmâo 
hlơi pô ôh dưi pơčơlah hĭ. 

18Tơdang ñu phañ, anŭn jing kar hăng kơmlă tơbiă rai ƀlĭp ƀlăp yơh; mơta ñu 
jing bơngač kar hăng yang hrơi mơguah yơh. 

19Anŭn jing kar hăng jơlah apui hlia tơbiă mơ̆ng amăng bah ñu; anŭn jing kar 
hăng khul anga̱r apui kơđĕh tơbiă. 

20Anŭn jing kar hăng asăp apui tơbiă mơ̆ng adrŏng adŭng ñu jing kar hăng asăp 
apui ayŭh đĭ mơ̆ng gah yŭ gŏ ia jur yuakơ hơmâo apui ƀơ̆ng rơ̆k trang bo gah yŭ 
jă̱ kơtang yơh. 

21Tơlơi bluh tơbiă mơ̆ng amăng bah ñu jing kar hăng ñu ngă kơ hơdăng jă̱ 
kơtang, laih anŭn jing kar hăng jơlah apui tơbiă rai mơ̆ng amăng bah ñu yơh. 

22Tơkuai ñu jing kơtang biă mă; ñu pơhuĭ pơbra̱l hĭ abih bang hlơi pô bưp ñu. 

23Khul čơđeh asar drơi jan ñu pơkle̱p kơjăp hăng tơdruă; gơñu dŏ dơnơ̆ng laih 
anŭn ƀu pơpư̆ pơgơi ôh. 

24Tơda ñu khăng kar hăng boh pơtâo khăng, khăng kar hăng boh pơtâo pioh jơlit 
tơpŭng yơh. 

25Tơdang ñu tơgŭ kiăng kơ kơsung blah ƀing arăng, wơ̆t tơdah ƀing mơnuih 
kơtang hloh ăt huĭ bra̱l mơ̆n; gơñu đuaĭ kơdŏp yuakơ huĭ bra̱l yơh. 

26Wơ̆t tơdah hơmâo hlơi pô klâŏ ƀơi ñu hăng đao, ñu ƀu hơmâo ruă ôh, wơ̆t hăng 
hơlă, tơgă ƀôdah thŏng prŏng pô anŭn kŏn pơruă hĭ ñu lơi. 

27Ñu ngă kar hăng gơnam pơblah pơsơi kơnơ̆ng jing tơdu kar hăng adrăng laih 
anŭn gơnam pơblah ko̱ng ăt jing hĭ tơdu kar hăng djŭh phŏ đôč yơh. 

28Ñu ƀu đuaĭ hăng kơdŏp ôh tơdang ƀing arăng yua hraŏ pơnăh khul ƀrŏm hraŏ 
pơ ñu; ñu ngă kar hăng khul boh pơtâo ƀing arăng glŏm mơ̆ng khul hrĕ wŏt jing 
kar hăng hơkam đôč. 

29Gai tơlŏ ñu lăng kar hăng sa ară adrăng đôč; ñu ƀu pơđi̱ng pơmưn ôh tơdang 
mơnuih hră̱ nao khul hơlă ƀơi ñu. 

30Gah yŭ kơ kian ñu kar hăng hơmâo khul čơđeh añhueng mơ̆ng gŏ lŏn pơčah, 
pioh glaĭ gru ƀơi jơlan ñu rơbat amăng lŏn glŭt kar hăng khul hơnăl kơyâo 
hơmâo driah añhueng pơjing rai khul gru anŭn yơh. 

31Ñu ngă kơ khul anih dơlăm blŭk đĭ kar hăng arăng hơtŭk ia laih anŭn pơrơboh 
đĭ kar hăng gŏ ia rơmuă yơh. 

32Ñu pioh glaĭ tơlo̱ng jơlan bơngač kơtuai jơlan ñu nao amăng ia; arăng či pơmĭn 
kơ anih dơlăm ia rơsĭ hơmâo kar hăng ƀŭk ko ̱̆  yơh. 

33Ƀu hơmâo hơget ôh amăng lŏn tơnah anai pơhơmu pơdơ̆ pơđơ̱r hăng ñu, ñu 
jing sa hlô mơnơ̆ng ƀu hơmâo tơlơi huĭ ôh. 

34Ñu lăng djik kơ abih bang hlô kơdrưh kơtang; ñu jing kar hăng pơtao kơ abih 
bang hlô mơnơ̆ng yom prŏng yơh.” 

Yôb 42 

Yôb 

1Giŏng anŭn, Yôb laĭ glaĭ kơ Yahweh tui anai: 

2“Kâo thâo Ih dưi ngă abih bang tơlơi; ƀu hơmâo hlơi pô ôh dưi pơgăn hĭ Ih mơ̆ng 
tơlơi bruă Ih kiăng kơ ngă. 

3Ih laĭ tui anai, ‘Yôb, ih ƀu hơmâo tơlơi dưi kiăng kơ tơña hơget tơlơi Kâo hơmâo 
khưp ngă laih kiăng kơ ngă, hăng tơlơi pơhiăp khul boh hiăp ƀu hơmâo tơlơi 
pơmĭn ôh.’ Sĭt yơh kâo pơhiăp laih khul tơlơi kâo ƀu thâo hluh, jing khul tơlơi 
hiam ro ̆  biă mă kơ kâo kiăng kơ thâo. 

4“Ih laĭ laih hăng kâo tui anai, ‘Ră anai hơmư̆ bĕ laih anŭn Kâo či pơhiăp; Kâo či 
tơña ih laih anŭn ih či laĭ glaĭ kơ Kâo.’ 

5Hlâo adih kâo kơnơ̆ng hơmâo hơmư̆ laih arăng ră ruai kơ tơlơi Ih samơ̆ ră anai 
kâo hơmâo ƀuh laih Ih biă mă yơh. 

6Hơnŭn yơh kâo hơƀak drak kơ kâo pô laih anŭn pơrơđah kơ tơlơi kâo kơhma̱l 
hăng tơlơi pruai ƀruih lŏn hơbâo tơpur ƀơi kâo pô yơh.” 

Tơlơi Klah Čŭn 

7Tơdơi kơ Yahweh hơmâo pơhiăp laih khul tơlơi anŭn hăng Yôb, Ñu laĭ kơ 
Eliphaz, jing pô rai mơ̆ng tring Têman, tui anai, “Kâo hil kơ ih wơ̆t hăng dua čô 
gơyut ih, Bildad hăng Zôphar, yuakơ ƀing gih ƀu hơmâo pơhiăp djơ̆ tơpă ôh kơ 
tơlơi Kâo kar hăng ding kơna Kâo Yôb pơhiăp laih. 

8Tui anŭn yơh ră anai, mă bĕ tơjuh drơi rơmô tơno prŏng laih anŭn tơjuh drơi 
triu tơno prŏng, nao bĕ pơ ding kơna Kâo Yôb laih anŭn pơyơr đĭ gơnam pơyơr 
čuh kơ Kâo pơala brơi kơ gih pô. Ding kơna Yôb yơh či iâu laĭ brơi kơ ƀing gih 
laih anŭn Kâo či laĭ glaĭ kơ tơlơi ñu iâu laĭ, laih anŭn Kâo ƀu či pơkơhma̱l hĭ ƀing 
gih tui hăng tơlơi ƀing gih năng lăp tŭ ôh. Ƀing gih ƀu hơmâo pơhiăp brơi kơ Kâo 
tơlơi djơ̆ kar hăng ding kơna Kâo Yôb pơhiăp ôh.” 

9Tui anŭn, Eliphaz jing pô mơ̆ng tring Têman, Bildad jing pô mơ̆ng plei pơnăng 
Suh laih anŭn Zôphar jing pô mơ̆ng plei pơnăng Naamat, ngă tui tơlơi Yahweh 
pơtă laih kơ ƀing gơñu, laih anŭn Yahweh laĭ glaĭ kơ tơlơi Yôb iâu laĭ yơh. 

10Tơdơi kơ Yôb hơmâo iâu laĭ brơi laih kơ ƀing gơyut ñu, Yahweh brơi kơ ñu đĭ 
kơyar glaĭ dơ̆ng. Ñu brơi kơ gơ̆ hơmâo dua wơ̆t lu hloh kơ tơlơi ñu hơmâo hlâo 
adih. 

11Abih bang ƀing ayŏng adơi amai adơi ñu laih anŭn abih bang ƀing hlơi thâo 
krăn ñu, rai ƀơ̆ng huă hrŏm hăng ñu ƀơi sang ñu. Ƀing gơñu pơjuh alum ñu laih 
anŭn djru ñu găn abih bang tơlơi tơnap tap Yahweh hơmâo ba rai laih ƀơi ñu. 
Giŏng anŭn, rĭm čô pha brơi kơ ñu sa prăk amrăk laih anŭn sa rơbưn mah yơh. 

12Yahweh bơni hiam kơ Yôb tơdơi tơdang ñu tha anŭn jing lu hloh kơ hlâo adih 
dơ̆ng. Ñu hơmâo pluh-rơbâo drơi triu, năm-rơbâo drơi aseh samô, sa-rơbâo pe̱r 
drơi rơmô laih anŭn sa-rơbâo drơi aseh glai yơh. 

13Laih anŭn ñu ăt hơmâo tơjuh čô ană đah rơkơi laih anŭn klâo čô ană đah 
kơmơi. 

14Ană đah kơmơi blung hlâo ñu pơanăn HʼYemimah, pô tal dua jing HʼKeziah laih 
anŭn pô tal klâo jing HʼKeren-Hapuk. 

15Ƀu hơmâo ană đah kơmơi pă ôh amăng anih lŏn anŭn hiam ro ̆  kar hăng ƀing 
ană đah kơmơi Yôb laih anŭn ama gơñu pha brơi kơ ƀing gơñu kŏng ngăn ñu 
hrŏm hăng ƀing ayŏng adơi gơñu mơ̆n. 

16Tơdơi kơ Yôb tŭ laih tơlơi tơnap tap anŭn, ñu hơdip sa-rơtuh pă̱pluh thŭn 
dơ̆ng. Ñu ƀuh ƀing ană bă, ƀing tơčô tơčĕ ñu truh kơ rơnŭk tal pă̱. 

17Giŏng anŭn, ñu tơĭ pran tơdang ñu tha rơma biă mă yơh. 

Adoh Bơni Hơơč 

Adoh Bơni Hơơč 1 

SŎP HRĂ TAL SA 

Tơlơi Adoh Bơni Hơơč 1–41 
Tơlơi Mơyŭn Mơak Sĭt 

1Mơyŭn mơak yơh kơ hlơi pô ƀu rơbat tui ôh ƀơi jơlan ƀing sat ƀai pơtô, kŏn dŏ 
dơ̆ng sa pran sa jua hrŏm hơbĭt lơi hăng ƀing mơnuih soh sat laih anŭn kŏn dŏ 
be̱r pơgop pơlir hrŏm hơbĭt lơi hăng ƀing mơnuih ƀrưh ƀai kơ Yahweh. 

2Samơ̆ ñu mơak gưt tui Tơlơi Juăt Yahweh, laih anŭn pơmĭn pơhrăm kơ tơlơi 
juăt anŭn hrơi mlam. 

3Ñu anŭn hrup hăng sa ƀĕ kơyâo čăt jĕ ƀơi hơnŏh ia yơh, pơtơbiă rai boh djơ̆ tui 
hăng bơyan nanao laih anŭn hla ñu ƀu thâo gliu djot hĭ ôh. Amăng abih bang bruă 
pô anŭn ngă, dưi jing soh sel. 

4Samơ̆ ƀing sat ƀai ƀu djơ̆ kar hăng anŭn ôh, ƀing gơñu hrup hăng hơkam pơdai 
angĭn puh pơđuaĭ hĭ. 

5Hơnŭn yơh Yahweh ƀu či yap tơpă ôh kơ ƀing sat ƀai amăng hrơi Ñu phat kơđi, 
ƀing mơnuih soh sat kŏn dŏ hrŏm hơbĭt hăng ƀing ană plei Yahweh lơi. 

6Yuakơ anŭn yơh, Yahweh răk wai dui ba nanao ƀing mơnuih tơpă hơnơ̆ng 
amăng jơlan gơñu, samơ̆ jơlan ƀing sat ƀai či ba gơñu truh kơ tơlơi răm rơngiă 
hĭ yơh. 

Adoh Bơni Hơơč 2 

Pô Pơtao Yahweh Ruah 

1Yua hơget hơmâo lu ƀing lŏn čar tuai tơgŭ đĭ pơkơdơ̆ng lĕ? Yua hơget ƀing ană 
plei gơñu pơkra hơdôm hơdră mơneč đôč đač lĕ? 

2Ƀing pơtao gơñu tơgŭ pơkơdơ̆ng, laih anŭn ƀing khua djă̱ akŏ gơñu pơƀut glaĭ 
djru pơmĭn hrŏm hơbĭt, kiăng kơ pơkơdơ̆ng glaĭ hăng Yahweh laih anŭn hăng 
Pô Pơtao Yahweh ruah laih. 

3Ƀing gơñu pơlaĭ hăng tơdruă tui anai, “Brơi kơ ƀing ta pơrai hĭ bĕ hrĕ čuăk gơñu 
akă, laih anŭn glŏm đuaĭ hĭ bĕ tơlơi git gai gơñu mơ̆ng ƀing ta.” 

4Yahweh dŏ ƀơi grê pơtao Ñu amăng adai adih klao laih anŭn djik djak kơ hơdôm 
hơdră mơneč đôč đač gơñu. 

5Giŏng anŭn, Ñu pơkơđiăng kơ ƀing gơñu amăng tơlơi hil Ñu laih anŭn pơbra̱l 
hĭ ƀing gơñu amăng tơlơi Ñu hil ƀrŭk. 

6Yahweh laĭ, “Kâo hơmâo pơko ̆  laih pơtao Kâo ƀơi Ziôn, jing bŏl čư̆ rơgoh hiam 
Kâo.” 

7Pơtao anŭn laĭ, “Kâo či ruai pơhaih tơlơi Yahweh pơtă pơtăn: “Ñu laĭ hăng kâo, 
‘Ih jing ană Kâo, sĭt hrơi anai Kâo hơmâo jing laih Ama kơ ih. 

8Rơkâo bĕ kơ kâo, tui anŭn Kâo či brơi kơ ih git gai abih bang lŏn čar; tui anŭn 
abih bang lŏn tơnah či lŏm kơ ih yơh. 

9Ih či pơrai hĭ ƀing gơñu hăng gai hơnuăt pơsơi, laih anŭn taih pơphač hĭ ƀing 
gơñu hrup hăng taih gŏ lŏn yơh.’ ” 

10Hơnŭn yơh ră anai, Ơ ƀing pơtao amăng ƀing lŏn čar hơi, brơi kơ ƀing gih 
hơmư̆ bĕ tơlơi rơgơi anai; Ơ ƀing khua djă̱ akŏ amăng lŏn tơnah hơi, hrăm bĕ 
tơlơi pơkơđiăng anai: 

11Mă bruă bĕ kơ Yahweh hăng tơlơi huĭ pơpŭ laih anŭn hơ̆k mơak bĕ hăng tơlơi 
tơtư̆ tơtơ̆ng, 

12laih anŭn bon kơkuh bĕ kơ Ñu, huĭdah tơlơi hil Ñu či čuh đĭ tañ laih anŭn ƀing 
gih či răm rơngiă hĭ yơh; Samơ̆ mơyŭn mơak yơh kơ abih bang hlơi pô dŏ kơđap 
amăng Ñu. 

Adoh Bơni Hơơč 3 

Tơlơi Iâu Laĭ Mơguah Kơ Tơlơi Djru 

Tơlơi bơni hơơč Dawid adoh tơdang ñu đuaĭ kơdŏp mơ̆ng ană ñu Absalôm. 

1Ơ Yahweh hơi, ƀing rŏh ayăt kâo jing lu biă mă, lu biă mă yơh ƀing mơnuih tơgŭ 
pơkơdơ̆ng glaĭ hăng kâo! 

2Hơmâo lu ƀing gơñu pơră pơruai kơ tơlơi kâo tui anai, “Ơi Adai ƀu či djru 
pơklaih hĭ ñu ôh.” 

3Samơ̆ Ih yơh, Ơ Yahweh hơi, jing khiơl pơgang kâo, Ih brơi kơ kâo dưi hĭ kơ 
ƀing rŏh ayăt kâo laih anŭn Ih djru kâo dưi angak đĭ ƀo ̆  mơta kâo. 

4Kâo iâu kwưh đĭ Yahweh kơ tơlơi djru, laih anŭn Ñu laĭ glaĭ kơ kâo mơ̆ng Sang 
Yang Ziôn jing anih bŏl čư̆ rơgoh hiam Ñu. 

5Tơdang kâo đih, kâo dưi pĭt rơnŭk rơnua, truh kơ mơguah yơh kâo dưi mơdưh 
dơ̆ng, yuakơ Yahweh wai lăng kâo. 

6Kâo ƀu huĭ ôh kơ rơbâo rơbăn ƀing rŏh ayăt jing ƀing wang dar pơkơdơ̆ng glaĭ 
hăng kâo mơ̆ng djŏp akiăng. 

7Ơ Yahweh Ơi Adai kâo hơi, rai djru pơklaih kâo bĕ yuakơ Ih hơmâo păh laih ƀơi 
ka̱ng abih bang ƀing rŏh ayăt kâo kiăng kơ klao djik laih anŭn pơrai hĭ tơgơi 
gơñu kiăng kơ ƀing gơñu ƀu dưi ngă sat kơ kâo dơ̆ng tah. 

8Tơlơi pơklaih hĭ mơ̆ng tơlơi huĭ hyưt tơbiă rai mơ̆ng Ih yơh Yahweh ăh; rơkâo 
kơ Ih bơni hiam kơ ƀing ană plei Ih. 

Adoh Bơni Hơơč 4 

Tơlơi Iâu Laĭ Klăm Kơ Tơlơi Djru 

Kơ pô gai ayŭ. Tơlơi bơni hơơč Dawid kiăng kơ adoh hăng go̱ng. 

1Laĭ glaĭ kơ kâo bĕ tơdang kâo iâu kwưh Ih kơ tơlơi djru, Ơ Ơi Adai hơi, jing Pô 
pơgang kâo mơ̆ng tơlơi phŏng kơđi soh! Tơdang kâo dŏ amăng tơlơi rŭng răng 
hlâo adih, Ih djru laih kâo. Pap kơ kâo đa laih anŭn hơmư̆ bĕ kơ tơlơi kâo iâu laĭ. 

2Ơ ƀing pơkơdơ̆ng, hơbĭn sui ƀing gih ăt či dŏ pơmlâo hĭ kâo lĕ? Hơbĭn sui ƀing 
gih ăt či dŏ khăp kơ hơdôm tơlơi đôč đač lĕ? Hơbĭn sui ƀing gih ăt či kiaŏ tui tơlơi 
pleč ƀlŏr lĕ? 

3Brơi hơdơr bĕ, Yahweh hơmâo ruah mă laih kâo jing ding kơna tŏng ten kơ Ñu 
pô, laih anŭn Ñu hơmư̆ kâo tơdang kâo iâu kwưh Ñu. 

4Tơdah ih hil, anăm brơi tơlơi hil anŭn ba kơ ih ngă soh ôh; tơdang ih đih pĭt, 
pơmĭn dơlăm bĕ kơ tơlơi anŭn laih anŭn dŏ rơiăt bĕ. 

5Pơyơr bĕ khul gơnam pơyơr djơ̆ lăp kơ Yahweh, laih anŭn đaŏ kơnang bĕ kơ 
Ñu. 

6Hơmâo lu mơnuih iâu laĭ tui anai, “Ơ Yahweh hơi, hơbĭn Ih či pha brơi kơ ƀing 
gơmơi tơlơi bơni hiam dơ̆ng lĕ? Brơi bĕ ƀo ̆  mơta Ih pơčrang hiam klă ƀơi ƀing 
gơmơi!” 

7Samơ̆ Ih hơmâo pơbă hĭ laih amăng pran jua kâo hăng tơlơi hơ̆k mơak hloh kơ 
tơlơi hơ̆k mơak ƀing hơmâo pơdai laih anŭn ia boh kơƀâo rơbeh rơbai yơh. 

8Tơdang kâo nao đih pĭt, kâo dưi nao pĭt rơnŭk rơnua yơh; kơnơ̆ng hơjăn Ih yơh, 
Ơ Yahweh hơi, jing Pô răk wai kâo rơnŭk rơnua klă tu̱m. 

Adoh Bơni Hơơč 5 

Tơlơi Iâu Laĭ Kơ Tơlơi Wai Lăng 

Kơ pô gai ayŭ. Tơlơi bơni hơơč Dawid kiăng kơ adoh hăng hơdôm đing klơt. 

1Ơ Yahweh ăh, rơkâo Ih pơđi̱ng tơngia Ih kơ hơdôm boh hiăp kâo đa, laih anŭn 
pơmĭn ƀlơ̆ng bĕ kơ tơlơi kâo kwưh pơkrao. 

2Hơmư̆ bĕ tơlơi kâo iâu kwưh kơ tơlơi djru, Ơ Ơi Adai jing Pơtao kâo hơi! Ƀơi Ih 
yơh kâo iâu laĭ. 

3Ơ Yahweh hơi, amăng rĭm mơguah yơh Ih hơmư̆ asăp hiăp kâo; amăng rĭm 
mơguah yơh kâo jao tơlơi kâo kwưh rơkâo kơ Ih, laih anŭn dŏ tơguan kơ Ih djru 
brơi. 

4Ih ƀu djơ̆ Ơi Adai jing Pô mơak hăng mơnuih sat ƀai ôh; Ih ƀu brơi ôh mơnuih 
jŭ̱ sat dŏ ƀơi anăp Ih. 

5Ƀing mơnuih pơgao ang ƀu dưi rai pơ anăp Ih ôh; Ih pơrơmut abih bang ƀing 
mơnuih ngă ƀrưh ƀai. 

6Ih pơrai hĭ abih bang ƀing hlơi pô pơhiăp ƀlŏr, laih anŭn Ih hơƀak drak kơ ƀing 
kiăng tuh drah mơnuih hăng ƀing pơƀlŏr kơ arăng. 

7Samơ̆ yuakơ tơlơi khăp hiam klă bă blai Ih yơh kâo dưi mŭt rai pơ sang Ih, laih 
anŭn dưi bon kơkuh ƀơi anăp anih rơgoh hiam Ih yuakơ kâo huĭ pơpŭ kơ Ih yơh. 

8Ơ Yahweh hơi, kâo hơmâo lu ƀing rŏh ayăt đơi, rơkâo kơ Ih dui ba bĕ kâo amăng 
jơlan djơ̆ Ih yuakơ kâo hơmâo lu ƀing rŏh ayăt đơi; laih anŭn kơčrâo bĕ jơlan Ih 
kơ kâo kiăng kơ đuaĭ tui. 

9Ƀu hơmâo tơlơi pơhiăp hơget ôh dưi đaŏ mơ̆ng amăng bah ƀing rŏh ayăt kâo; 
pran jua gơñu kơnơ̆ng kiăng kơ pơrai đôč. Đŏk gơñu pơhaih tơlơi sat ƀai hrup 
hăng sa boh pơsat pŏk kơhư ƀâo brŭ, laih anŭn jơlah gơñu pơhiăp bă hăng tơlơi 
pơhưč plư. 

10Ơ Ơi Adai hơi, klă̱ kơđi hăng pơkơhma̱l bĕ ƀing gơñu; brơi bĕ hơdôm hơdră 
mơneč gơñu pô pơle ̆  pơrơbuh hĭ gơñu. Puh pơđuaĭ hĭ bĕ ƀing gơñu mơ̆ng anăp 
Ih yuakơ tơlơi soh gơñu lu lin laih anŭn yuakơ ƀing gơñu tơgŭ pơkơdơ̆ng glaĭ 
hăng Ih. 

11Samơ̆ brơi bĕ abih bang hlơi pô dŏ kơdŏp amăng tơlơi pơgang Ih hơ̆k mơak, 
brơi bĕ ƀing gơñu adoh mơak nanao. Pơgang bĕ ƀing hlơi pô khăp kơ anăn Ih; 
kiăng kơ ƀing gơñu dưi hơ̆k mơak amăng Ih. 

12Sĭt yơh, Ơ Yahweh ăh, Ih bơni hiam kơ hlơi pô tui gưt Ih; tơlơi khăp Ih pơgang 
hĭ ƀing gơ̆ hrup hăng sa boh khiơl yơh. 

Adoh Bơni Hơơč 6 

Tơlơi Iâu Laĭ Kơ Tơlơi Djru Amăng Mông Rŭng Răng 

Kơ pô gai ayŭ. Tơlơi bơni hơơč Dawid kiăng kơ adoh hăng go̱ng. 

1Ơ Yahweh anăm ƀuăh pơkra kâo tơdang Ih hil ôh, anăm pơkơhma̱l hĭ kâo 
tơdang Ih nač ôh. 

2Pap khăp kơ kâo bĕ, Ơ Yahweh ăh, yuakơ kâo tơdu rơmơ̆n đơi; pha brơi kơ kâo 
tơlơi kơtang bĕ, yuakơ kâo gleh rơmơ̆n biă mă. 

3Bơngăt jua kâo ăt rŭng răng biă mă. Ơ Yahweh, hơbĭn sui Ih ăt dŏ pơtrưĭ ƀu 
kiăng djru kơ kâo ôh lĕ? 

4Rai pơklaih kâo bĕ, Ơ Yahweh hơi; hăng tơlơi khăp hiam klă Ih yơh rơkâo Ih 
anăm brơi ôh arăng pơdjai hĭ kâo. 

5Ƀu hơmâo hlơi pô ôh dưi djă̱ hơdơr kơ Ih tơdơi kơ ñu djai laih; ƀu hơmâo hlơi 
pô ôh bơni hơơč kơ Ih amăng Seôl jing anih hlung dơlăm ƀing djai anŭn. 

6Kâo tơdu rơmơ̆n nanao yơh mơ̆ng tơlơi kơŭ kơuăn; rĭm mlam anih pĭt kâo 
mơsăh yuakơ kâo hia, laih anŭn sưng pĭt kâo bă hăng ia mơta yơh. 

7Mơta kâo rơgah rơgañ yuakơ rơngot hơning, tơdu ƀu rơđah yuakơ abih bang 
tơlơi ƀing rŏh ayăt kâo yơh ngă. 

8Đuaĭ ataih bĕ mơ̆ng kâo, Ơ abih bang ƀing ngă tơlơi jŭ̱ sat, yuakơ Yahweh hơmư̆ 
laih hiăp kâo čŏk hia. 

9Yahweh hơmư̆ tơlơi kâo iâu kwưh kơ tơlơi djru, laih anŭn Ñu či mă tŭ hơdôm 
tơlơi kâo iâu laĭ yơh. 

10Abih bang ƀing rŏh ayăt kâo Ơi Adai či pơmlâo hĭ yơh; amăng tơlơi rŭng răng 
blĭp blăp yơh ƀing gơñu či kơdŭn đuaĭ hĭ mlâo biă mă yơh. 

Adoh Bơni Hơơč 7 

Tơlơi Iâu Laĭ Kơ Tơlơi Phat Kơđi Tơpă 

Tơlơi bơni hơơč Dawid adoh bơni kơ Yahweh pơmĭn ƀlơ̆ng kơ Kus, mơnuih mơ̆ng kơnung 
djuai Benyamin. 

1Ơ Yahweh Ơi Adai kâo hơi, kâo rai dŏ kơdŏp amăng Ih yơh; pơklaih bĕ kâo 
mơ̆ng abih bang ƀing kiaŏ mă kâo. 

2Tơdah Ih ƀu pơklaih ôh, ƀing rŏh ayăt kâo či hek pơrai hĭ kâo hrup hăng rơmung 
dŭl hek yơh, ƀing gơñu či hua đuaĭ hĭ kâo kiăng kơ hek hĭ kâo jing lu čơđeh pơ 
anih ƀu hơmâo hlơi pô dưi pơklaih hĭ kâo ôh. 

3Ơ Yahweh Ơi Adai kâo hơi, tơdah kâo hơmâo ngă laih tui anai: Tơdah kâo 
hơmâo pơsoh hĭ laih hlơi pô, 

4tơdah kâo hơmâo kơtư̆ juă ƀing hlơi pô dŏ rơno̱m hăng kâo, ƀôdah ngă laih sat 
ƀai kơ ƀing rŏh ayăt kâo ƀu hơmâo tơhơnal ôh, 

5tui anŭn, brơi bĕ ƀing rŏh ayăt kâo kiaŏ mă kâo tơl ƀing gơñu hơmâo mă hĭ kâo, 
brơi bĕ ƀing gơñu juă pơdjai hĭ kâo, laih anŭn pơmlâo hĭ kâo amăng ƀruih lŏn. 

6Čuh đĭ bĕ tơlơi hil Ih, Ơ Yahweh hơi! Tơgŭ pơkơdơ̆ng glaĭ bĕ ƀing rŏh ayăt kâo 
hăng tơlơi hil nač! Rơkâo kơ Ih rai tañ bĕ kiăng kơ djru kâo đa! Ih yơh jing Pô 
djơ̆ hơnơ̆ng. 

7Brơi bĕ abih bang mơnuih mơnam jơnum pơƀut glaĭ jum dar Ih; laih anŭn ƀơi 
grê pơtao Ih mơ̆ng glông adih yơh Ih phat kơđi ƀing gơñu. 

8Ih yơh jing khua phat kơđi kơ abih bang mơnuih mơnam. Ơ Yahweh hơi, rơkâo 
kơ Ih phat kơđi tơpă hơnơ̆ng bĕ brơi kơ kâo, laih anŭn phat bĕ tui hăng tơlơi 
hlo̱m ƀo̱m kâo, Ơ Pô Glông Hloh ăh. 

9Ơ Ơi Adai hơi, Ih yơh jing tơpă hơnơ̆ng, Ih jing Pô kơsem amăng tơlơi pơmĭn 
laih anŭn amăng jua pơmĭn ƀing mơnuih mơnam. Rơkâo kơ Ih pơđŭt hĭ bĕ tơlơi 
sat ƀai ƀing mơnuih ngă soh laih anŭn brơi bĕ tơlơi rơnŭk hơđơ̆ng kơ hlơi pô 
ngă tơpă hơnơ̆ng. 

10Ơi Adai yơh jing hrup hăng khiơl pơgang kâo, jing Pô pơklaih hlơi pô gưt tui 
Tơlơi Juăt Ñu. 

11Ơi Adai jing khua phat kơđi tơpă hơnơ̆ng, laih anŭn Ñu nanao klă̱ kơđi kơ pô 
sat ƀai. 

12Tơdah sa čô mơnuih sat ƀai ƀu kơhma̱l hĭ ôh tơlơi soh ñu pô, Ơi Adai či săh 
đao Ñu yơh, laih anŭn Ñu ƀač lui hraŏ Ñu kiăng kơ prap pre klă̱ kơđi. 

13Ñu či prap pre gơnam blah huĭ hyưt Ñu, laih anŭn gle̱ng khul ƀrŏm hraŏ apui 
Ñu yơh. 

14Anai nê, mơnuih soh sat pơmĭn pơphŭn rai kơ tơlơi sat ƀai, ƀing gơñu pơkra 
lui hơdră pơrŭng laih anŭn ngă tơlơi pơblư̆ pơƀlŏr. 

15Ƀing gơñu klơi amăng luh kiăng ƀač kơ arăng, samơ̆ gơñu pô le ̆  trŭn ƀơi amăng 
gơñu hơmâo pơkra laih. 

16Tui anŭn yơh, hơdră pơrŭng gơñu pơkra laih či le ̆  glaĭ ƀơi akŏ gơñu pô, laih 
anŭn tơlơi ƀrưh ƀai gơñu pô yơh wơ̆t glaĭ ƀơi glo gơñu pô yơh. 

17Kâo či bơni hơơč kơ Yahweh yuakơ tơlơi Ñu phat kơđi jing tơpă hơnơ̆ng; laih 
anŭn kâo či adoh bơni kơ Anăn Yahweh, jing Pô Glông Hloh yơh. 

Adoh Bơni Hơơč 8 

Tơlơi Ang Yang Ơi Adai Laih Anŭn Tơlơi Kơdrưh Kơang Mơnuih 

Kơ pô gai ayŭ. Tơlơi bơni hơơč Dawid adoh. 

1Ơ Yahweh Ơi Adai gơmơi hơi! Tơlơi hing ang kơ anăn Ih jing prŏng prin biă mă 
yơh amăng djŏp lŏn tơnah anai! Tơlơi bơni hơơč Ih đĭ truh pơ tal adai adih; 

2Tui anŭn, ƀing čơđai laih anŭn ană nge yơh adoh tơlơi bơni hơơč kơ Ih hăng 
tơƀông bah gơñu. Ih dŏ rơnŭk rơnua laih anŭn rơnŭk hơđơ̆ng mơ̆ng abih bang 
ƀing rŏh ayăt Ih; laih anŭn Ih pơrai hĭ abih bang hlơi pô pơkơdơ̆ng glaĭ hăng Ih. 

3Tơdang kâo kơsem lăng kơ adai rơngit Ih, jing gơnam Ih hơmâo pơjing laih, kơ 
yang blan laih anŭn khul pơtŭ, jing gơnam Ih hơmâo pioh laih ƀơi anih dŏ gơñu 
pô, 

4mông anŭn kâo pơmĭn amăng pran jua kâo pô mơnuih mơnam jing ƀu yom 
pơphan ôh. Samơ̆ yua hơget Ih pơmĭn ƀlơ̆ng kơ ƀing gơñu lĕ? Yua hơget Ih ăt 
răk rong ba ƀing gơñu mơ̆n lĕ? 

5Ih hơmâo hrih pơjing laih ƀing gơñu kơnơ̆ng gah yŭ kơ Ih pô đôč yơh; samơ̆ Ih 
hơmâo brơi laih kơ ƀing gơñu tơlơi kơdrưh kơang laih anŭn tơlơi pơpŭ pơyom 
hrup hăng pơtao. 

6Ih hơmâo brơi laih kơ ƀing gơñu tơlơi dưi git gai abih bang gơnam Ih hrih 
pơjing laih, Ih brơi laih kơ ƀing gơñu dŏ gah ngŏ kơ abih bang hlô mơnơ̆ng 
mơnuă: 

7anŭn jing tơpul triu bơbe laih anŭn rơmô wơ̆t hăng khul hlô mơnơ̆ng glai mơ̆n; 

8khul čim brĭm pơ adai laih anŭn khul akan amăng ia laih anŭn khul mơnơ̆ng 
mơnuă pơkŏn amăng ia rơsĭ. 

9Ơ Yahweh Ơi Adai gơmơi hơi, tơlơi hing ang anăn Ih jing prŏng prin biă mă yơh 
amăng djŏp lŏn tơnah anai! 

Adoh Bơni Hơơč 9 

Hơdơr Bơni Kơ Ơi Adai Yuakơ Ñu Phat Kơđi Tơpă Hơnơ̆ng 

Kơ pô gai ayŭ. Tơlơi bơni hơơč Dawid kiăng kơ adoh tui hăng hiăp ayŭ kơ “Tơlơi Djai Ană 
Đah Rơkơi.” 

1Ơ Yahweh hơi, kâo či bơni hơơč kơ Ih hăng abih pran jua kâo; kâo či ră ruai abih 
bang bruă yom pơphan Ih hơmâo ngă laih. 

2Kâo či adoh mơak mơai yuakơ Ih yơh. Kâo či adoh bơni hơơč kơ Ih yơh, Ơ Ơi 
Adai Dưi Kơtang hơi. 

3Tơdang Ih pơƀuh rai, ƀing rŏh ayăt kâo kơdŭn đuaĭ hĭ, ƀing gơñu tơhneč rơbuh 
laih anŭn răm rai hĭ yơh. 

4Ih dŏ be̱r ƀơi grê Ih kiăng kơ phat kơđi djơ̆ găl laih anŭn tơpă hơnơ̆ng, tui anŭn 
Ih hơmâo phat kơđi djơ̆ laih brơi kơ kâo. 

5Ih hơmâo klă̱ kơđi laih ƀơi ƀing lŏn čar tuai laih anŭn pơrai hĭ ƀing sat ƀai; tui 
anŭn ƀu hơmâo hlơi pô či hơdơr anăn gơñu dơ̆ng tah. 

6Ƀing rŏh ayăt gơmơi hơmâo răm rơngiă hĭ laih hlŏng lar; Ih hơmâo pơrai hĭ laih 
hơdôm plei prŏng gơñu, laih anŭn ƀu hơmâo hlơi pô pơmĭn kơ ƀing gơñu dơ̆ng 
tah. 

7Samơ̆ Yahweh yơh jing pơtao git gai hlŏng lar; Ñu hơmâo pơdơ̆ng đĭ laih grê 
pơtao Ñu kiăng kơ phat kơđi. 

8Ñu git gai kơyâo pơtâo mơnơ̆ng mơnuă hăng tơlơi tơpă hơnơ̆ng. Ñu phat kơđi 
ƀing lŏn čar hăng tơlơi tơpă sĭt. 

9Yahweh jing anih kơđông kơdŏp kơjăp kơ ƀing mơnuih arăng kơtư̆ juă, sa anih 
dŏ rơnŭk rơnua amăng hrơi tơnap tap. 

10Ơ Yahweh hơi, ƀing hlơi thâo krăn Ih či đaŏ kơnang kơ Ih yơh; yuakơ Ih ƀu 
hơngah lui hĭ ôh hlơi pô rai pơ Ih kơ tơlơi djru. 

11Ơ ayŏng adơi ăh, adoh bơni hơơč bĕ kơ Yahweh, jing Pô dŏ amăng anih Ziôn 
kiăng kơ git gai! Pơhaih bĕ kơ rĭm lŏn čar hơget tơlơi Ñu hơmâo ngă laih! 

12Ơi Adai hơdơr kơ ƀing hlơi pô tŭ tơnap tap; laih anŭn Ñu pơkơhma̱l ƀing hlơi 
pô kơtư̆ juă hĭ ƀing gơ̆ yơh. Yuakơ Ñu ƀu wơr bĭt hĭ ôh tơlơi iâu kwưh ƀing gơ̆. 

13Ơ Yahweh hơi, pap khăp kơ kâo đa! Lăng bĕ ƀơi hơdôm tơlơi tơnap kâo tŭ 
mơ̆ng ƀing rŏh ayăt kâo! Rơkâo kơ Ih pơklaih hĭ bĕ kâo mơ̆ng tơlơi djai, Ơ 
Yahweh ăh, 

14tui anŭn kâo dưi dŏ dơ̆ng ƀơi anăp ƀing ană plei Yerusalaim laih anŭn ră ruai 
kơ ƀing gơñu abih bang tơlơi kâo bơni hơơč kơ Ih. Kâo či hơ̆k mơak yơh yuakơ 
Ih pơklaih kâo laih. 

15Ƀing lŏn čar tuai hơmâo le ̆  glaĭ laih ƀơi amăng luh gơñu pô klơi kiăng ƀač 
čơđo̱ng, ƀing gơñu hơmâo le ̆  laih amăng djrư̆ čơđo̱ng gơñu pô hơmâo ƀač laih 
hơgŏm. 

16Yahweh hơmâo pơrơđah laih Ñu pô tơdang Ñu phat kơđi tơpă hơnơ̆ng, laih 
anŭn ƀing sat ƀai le ̆  rơbuh djơ̆ amăng čơđo̱ng gơñu pô ngă. 

17Anih dơlăm ƀing djai Seôl yơh jing bưng kơ abih bang ƀing sat ƀai nao, wơ̆t 
hăng abih bang ƀing lŏn čar tuai hơngah hĭ Ơi Adai mơ̆n. 

18Yuakơ ƀing mơnuih kơƀah kiăng Ơi Adai ƀu či wơr bĭt hĭ nanao ôh; tơlơi čang 
rơmang ƀing mơnuih rin ƀun kŏn či răm rơngiă hĭ hlŏng lar lơi. 

19Tơgŭ rai bĕ, Ơ Yahweh hơi! Anăm brơi mơnuih mơnam mưč mač kơ Ih ôh! 
Brơi bĕ ƀing lŏn čar tuai sat ƀai anŭn tŭ tơlơi klă̱ kơđi ƀơi anăp Ih! 

20Pơhuĭ bĕ ƀing gơñu nanao, Ơ Yahweh ăh; brơi bĕ ƀing gơñu thâo gơñu pô 
kơnơ̆ng jing mơnuih mơnam đôč. 

Adoh Bơni Hơơč 10 

Tơlơi Iâu Laĭ Kơ Tơlơi Phat Kơđi Tơpă Hơnơ̆ng 

1Ơ Yahweh hơi, yua hơget Ih dŏ ataih mơ̆ng kâo lĕ? Yua hơget Ih pơdŏp hĭ Ih pô 
tơdang kâo dŏ amăng tơlơi tơnap tap laih anŭn kiăng kơ Ih biă mă lĕ? 

2Ƀing sat ƀai juăt pơgao ang ngă sat kơ ƀing ƀun rin; rơkâo kơ Ih ƀač mă bĕ ƀing 
sat ƀai anŭn amăng khul čơđo̱ng gơñu pô hơmâo pơkra laih. 

3Mơnuih sat ƀai juăt pơang kơ pran jua amoaih kluh sat ƀai ñu; mơnuih hưp ham 
juăt hơtŏm păh laih anŭn hơngah lui hĭ Yahweh. 

4Mơnuih sat ƀai ƀu ƀlơ̆ng bơngơ̆t hơduah sem Yahweh ôh yuakơ ñu pơgao ang; 
ñu pơmĭn ƀu hơmâo Ơi Adai ôh. 

5Mơnuih sat ƀai đĭ kơyar amăng djŏp mơta tơlơi. Ñu ƀu thâo hluh ôh kơ tơlơi Ơi 
Adai či phat kơđi mơnuih mơnam; ñu hŏh djik abih bang ƀing rŏh ayăt ñu. 

6Ñu pơmĭn amăng pran jua ñu pô tui anai, “Kâo ƀu či le ̆  rơbuh ôh mơ̆ng anai 
pơanăp; Kâo ƀu či dŏ nanao amăng tơlơi tơnap tap ôh.” 

7Amăng bah ñu bă hăng hơdôm tơlơi hơtŏm păh, tơlơi plŏm ƀlŏr laih anŭn tơlơi 
pơhuĭ; jơlah ñu tañ biă mă pơhiăp tơlơi pơrŭng laih anŭn tơlơi hơtŏm păh kiăng 
pơruă hĭ mơnuih pơkŏn. 

8Ñu pơdŏp hĭ ñu pô amăng anih kơnăm hơgŏm amăng khul plei pla dŏ krăp 
kiăng pơdjai hĭ ƀing mơnuih ƀu hơmâo soh. Mơta ñu lăng sŭ ƀơi ƀing mơnuih 
ƀu hơmâo tơlơi djru. 

9ñu dŏ krăp amăng anih kơdŏp ñu hrup hăng sa drơi rơmung dŭl; ñu dŏ pun 
krăp kơ mơnuih ƀun rin; ñu mă ƀing gơ̆ hăng čơđo̱ng ñu laih anŭn dui hua 
pơđuaĭ hĭ ƀing gơ̆. 

10Pô ƀu hơmâo tơlơi djru dŏ glaĭ le ̆  rơbuh gơ̆ le ̆  rơbuh gah yŭ tơlơi kơtang pô sat 
ƀai. 

11Pô sat ƀai pơmĭn amăng pran jua ñu pô tui anai, “Ơi Adai ƀu pơmĭn ƀlơ̆ng kơ 
kâo ôh, Ñu go̱m hĭ ƀo ̆  mơta Ñu laih anŭn ƀu či ƀuh kâo ôh.” 

12Ơ Yahweh hơi, rai tañ pơkơhma̱l hĭ bĕ ƀing mơnuih sat ƀai! Rơkâo kơ Ih anăm 
wơr bĭt hĭ ôh ƀing mơnuih tŭ tơlơi tơnap tap. 

13Yua hơget mơnuih sat ƀai hơngah lui hĭ Ơi Adai lĕ? Yua hơget ñu pơmĭn amăng 
pran jua ñu tui anai lĕ, “Ơi Adai ƀu či pơkơhma̱l hĭ kâo ôh”? 

14Samơ̆ Ih, Ơ Yahweh ăh, ƀuh hăng pơmĭn ƀlơ̆ng kơ tơlơi rŭng răng tơnap tap 
laih anŭn nanao prap pre kiăng kơ djru. Pô ƀu hơmâo tơlơi djru jao hĭ ñu pô kơ 
Ih; Ih hơmâo djru nanao laih yơh mơnuih kơƀah kiăng. 

15Pơjŏh hĭ bĕ hơpăl tơngan mơnuih sat ƀai hăng ƀrưh ƀai; pơkơhma̱l bĕ ñu 
yuakơ bruă soh ñu hơmâo ngă laih tơl Ih pơkơhma̱l hĭ ñu yuakơ abih bang tơlơi 
soh ñu hơmâo ngă laih. 

16Yahweh jing Pơtao nanao hlŏng lar. Ƀing hlơi kơkuh pơpŭ kơ ƀing yang rơba̱ng 
či răm rơngiă hĭ mơ̆ng anih lŏn Ñu yơh. 

17Ơ Yahweh, Ih či hơmư̆ hiăp kwưh rơkâo mơ̆ng ƀing mơnuih luă gŭ; Ih či 
pơkơjăp hĭ pran jua gơñu. 

18Ih či hơmư̆ hơdôm tơlơi iâu kwưh mơ̆ng mơnuih arăng kơtư̆ juă laih anŭn 
mơ̆ng ƀing tơhrit tơhruai; Ih či phat kơđi hiam brơi kơ ƀing gơ̆ yơh, tui anŭn yơh 
ƀu či hơmâo ƀing mơnuih mơnam sat ƀai anŭn pơhuĭ hĭ arăng dơ̆ng tah. 

Adoh Bơni Hơơč 11 

Đaŏ Kơnang Amăng Yahweh 

Kơ pô gai ayŭ. Tơlơi adoh Dawid čih kơčĕ. 

1Amăng Yahweh yơh kâo đaŏ kơnang kiăng kơ rơnŭk hơđơ̆ng. Tui anŭn, ƀing 
gih mlŭk biă mă yơh kiăng laĭ kơ kâo tui anai, “Pŏr nao bĕ kar hăng čim đuaĭ nao 
pơ čư̆ ih, 

2yuakơ ƀing sat ƀai hơmâo kơdŏp amăng anih kơnăm laih anŭn ƀač laih khul 
hraŏ ñu hăng gle̱ng khul ƀrŏm hraŏ ñu kiăng kơ pơnăh ƀơi ƀing mơnuih hơmâo 
pran jua tơpă hơnơ̆ng. 

3Ƀu hơmâo tơlơi hơget ôh mơnuih tơpă hơnơ̆ng dưi ngă tơdang abih bang tơlơi 
juăt tơlơi phiăn ƀing ană plei pơrơngiă hĭ.” 

4Yahweh dŏ amăng sang yang rơgoh hiam Ñu amăng adai adih, Ñu dŏ be̱r git gai 
ƀơi grê pơtao Ñu hăng adai adih anŭn. Mơta Ñu dŏ ep lăng mơnuih mơnam 
amăng djŏp anih kiăng kơ kơsem lăng hơget tơlơi ƀing gơñu hlak dŏ ngă yơh. 

5Yahweh phat kơđi mơnuih tơpă hơnơ̆ng wơ̆t hăng mơnuih sat ƀai kar kaĭ; Ñu 
pơrơmut biă mă kơ ƀing mơnuih khăp ngă ƀrưh ƀai. 

6Ñu či pơhơjan trŭn apui tơlŏ laih anŭn apui kơsum ƀơi ƀing mơnuih sat ƀai yơh; 
Ñu či pơkơhma̱l hĭ ƀing gơñu hăng glung angĭn pơiă hlơr. 

7Yahweh jing Pô ngă bruă tơpă hơnơ̆ng laih anŭn Ñu khăp kơ hơdôm bruă tơpă 
hơnơ̆ng; ƀing hlơi pô ngă hơdôm bruă tơpă anŭn či dŏ ƀơi anăp mơta Ñu yơh. 

Adoh Bơni Hơơč 12 

Tơlơi Iâu Laĭ Kơ Tơlơi Djru Pơklaih Ƀing Israel 

Kơ pô gai ayŭ. Tơlơi bơni hơơč Dawid kiăng kơ adoh hăng go̱ng. 

1Djru ƀing gơmơi đa, Ơ Yahweh hơi! Ƀu hơmâo dơ̆ng tah mơnuih tơpă hơnơ̆ng 
amăng ƀing gơmơi, laih anŭn arăng hơduah ƀu ƀuh tah ƀing mơnuih tŏng ten. 

2Abih bang ƀing gơñu pơhiăp ƀlŏr hăng tơdruă; tơƀông gơñu pơblư̆ pơƀlŏr hĭ 
tơdruă gơñu hăng tơlơi pơhưč plư. 

3Ơ Yahweh, rơkâo kơ Ih pơrơiăt hĭ bĕ abih bang bah jơlah plư pleč anŭn! Kơđŏt 
hĭ bĕ hơdôm amăng bah pơgao ang pơhiăp tui anai, 

4“Hăng hơdôm tơlơi ƀing ta pơhiăp mơ̆ng amăng bah ta yơh, ƀing ta mă hơmâo 
hơget tơlơi ta kiăng. Ƀing ta či pơhiăp hăng bah jơlah ta hơget tơlơi ta pơmĭn 
kiăng yơh, laih anŭn ƀu hơmâo hlơi pô ôh dưi pơkhư̆ hĭ ƀing ta.” 

5Yahweh laĭ tui anai, “Kâo ƀuh laih arăng kơtư̆ juă ƀing mơnuih rin ƀun laih anŭn 
hơmư̆ tơlơi ur pơkrao ƀing kơƀah kiăng anŭn; tui anŭn ră anai Kâo či rai tañ 
yơh; Kâo či pha brơi kơ ƀing gơ̆ tơlơi rơnŭk rơnua jing tơlơi ƀing gơ̆ dŏ čang 
tơguan yơh.” 

6Khul tơlơi ƀuăn Yahweh jing boh hiăp sĭt yơh; tơlơi ƀuăn anŭn jơngeh hiam 
hrup hăng amrăk arăng čruih amăng tơpur apui lŏn tơl jing hĭ rơgoh soh sel. 

7Ơ Yahweh hơi, rơkâo kơ Ih wai pơgang bĕ ƀing gơmơi, laih anŭn răng pơgang 
bĕ ƀing gơmơi mơ̆ng mơnuih sat anŭn hlŏng lar, 

8Wơ̆t tơdah ƀing mơnuih sat ƀai juăt hyu ngă ang laih amăng djŏp djang anih, 
laih anŭn ƀing gơñu kơnơ̆ng thâo bơni hơơč kơ tơlơi sat ƀai đôč yơh. 

Adoh Bơni Hơơč 13 

Tơlơi Iâu Laĭ Kơ Tơlơi Djru Tơdang Rŭng Răng 

Kơ pô gai ayŭ. Tơlơi bơni hơơč Dawid adoh. 

1Ơ Yahweh hơi, hơdôm sui dơ̆ng Ih ƀu či hơdơr kơ kâo ôh lĕ? Ih či wơr bĭt hĭ kâo 
hlŏng lar hă? Hơdôm sui dơ̆ng Ih ăt či dŏ hil laih anŭn pơdŏp hĭ ƀo ̆  mơta Ih mơ̆ng 
kâo lĕ? 

2Hơdôm sui dơ̆ng jua pơmĭn kâo ăt khŏm dŏ grơ̆ng amăng tơlơi rŭng răng lĕ? 
Hơdôm sui dơ̆ng pran jua kâo ăt či hơmâo bă hăng tơlơi rơngot hrơi mlam lĕ? 
Hơdôm sui dơ̆ng ƀing rŏh ayăt kâo či dưi hĭ hloh kơ kâo lĕ? 

3Ơ Yahweh Ơi Adai kâo hơi, pơmĭn ƀlơ̆ng kơ kâo đa laih anŭn laĭ glaĭ bĕ tơlơi 
kâo kwưh iâu. Brơi kơ kâo hơmâo glaĭ pran bĕ; tui anŭn kâo ƀu či tơĭ pran ôh. 

4Rơkâo kơ Ih anăm brơi ôh ƀing rŏh ayăt kâo laĭ, “Ƀing gơmơi hơmâo dưi hĭ kơ 
ñu abih bang laih.” Kŏn brơi ƀing gơñu hơ̆k mơak lơi yuakơ kâo le ̆  rơbuh. 

5Samơ̆ kâo đaŏ kơnang ƀơi tơlơi khăp hiam klă Ih; kâo či hơ̆k mơak yơh yuakơ 
Ih či pơklaih hĭ kâo mơ̆ng ƀing rŏh ayăt kâo. 

6Ơ Yahweh hơi, kâo či adoh bơni kơ Ih yơh, yuakơ Ih hơmâo ngă hiam klă laih 
kơ kâo. 

Adoh Bơni Hơơč 14 

Tơlơi Sat Ƀai Mơnuih Mơnam 

Kơ pô gai ayŭ. Tơlơi adoh Dawid čih kơčĕ. 

1Pô mlŭk pơhiăp amăng pran jua ñu tui anai, “Ƀu hơmâo Ơi Adai ôh.” Abih bang 
kơnuih hơdip ƀing mơnuih mơnam le̱ng kơ brŭ răm laih anŭn ƀing gơñu hơmâo 
ngă laih hơdôm bruă hơƀak drak; amăng ƀing gơñu ƀu hơmâo hlơi pô ôh ngă 
tơlơi djơ̆ hiam. 

2Yahweh lăng trŭn mơ̆ng adai adih ƀơi abih bang mơnuih mơnam, kiăng kơ 
kơsem lăng tơdah hơmâo hlơi pô thâo hluh, hlơi pô thâo kơkuh pơpŭ kơ Ñu. 

3Samơ̆ abih bang ƀing gơñu hơmâo nao hĭ jrôk jơlan laih; abih bang kơnuih 
hơdip gơñu le̱ng kơ brŭ mơsăm. Ƀu hơmâo ôh hlơi pô amăng ƀing gơñu ngă tơlơi 
djơ̆ hiam, wơ̆t tơdah kơnơ̆ng sa čô đôč ăt kŏn hơmâo lơi. 

4Yahweh tơña tui anai, “Abih bang ƀing mơnuih sat ƀai ƀu kiăng thâo hluh ôh 
hă? Ƀing gơñu čem rong gơñu pô hăng tơlơi klĕ dŏp ƀing ană plei Kâo, laih anŭn 
ƀing gơñu ƀu iâu kwưh kơkuh pơpŭ kơ Kâo ôh.” 

5Samơ̆ ƀing gơñu či huĭ bra̱l biă mă yơh, yuakơ Ơi Adai dŏ hrŏm hăng ƀing ană 
plei Ñu jing ƀing tơpă hơnơ̆ng. 

6Ƀing sat ƀai pơtah hơtai hĭ hơdôm hơdră bruă ƀing mơnuih thâo luă gŭ, samơ̆ 
Yahweh yơh jing anih dŏ kơđap kơ ƀing luă gŭ anŭn. 

7Kâo iâu laĭ kwưh kiăng biă mă tơlơi pơklaih kơ ƀing Israel či rai mơ̆ng Yahweh 
amăng Čư̆ Ziôn yơh! Yahweh či rŭ̱ pơdơ̆ng glaĭ ƀing ană plei Ñu laih anŭn brơi 
ƀing gơ̆ đĭ kơyar dơ̆ng, sĭt tui anŭn ƀing ană tơčô Yakôb jing ƀing Israel či hơ̆k 
kơdơ̆k mơak mơai yơh. 

Adoh Bơni Hơơč 15 

Tơlơi Ơi Adai Hơduah Kiăng 

Tơlơi bơni hơơč Dawid adoh. 

1Ơ Yahweh, hlơi či dưi mŭt amăng Sang Yang Ih kiăng kơ kơkuh pơpŭ lĕ? Hlơi či 
dưi dŏ kơkuh pơpŭ ƀơi anih Ziôn jing anih bŏl čư̆ rơgoh hiam Ih lĕ? 

2Anŭn jing hlơi pô rơbat nao hlo̱m ƀo̱m amăng jơlan Ơi Adai laih anŭn nanao ngă 
tơlơi djơ̆ hơnơ̆ng yơh, hơdôm boh hiăp mơ̆ng pran jua ñu jing tơpă sĭt yơh; 

3jơlah ñu ƀu pơhiăp rơkŭt kơ ƀing arăng ôh, ñu kŏn pơsoh hĭ ƀing gơyut gơyâo 
ñu ƀôdah pơlar hyu hiăp ƀlŏr kơ ƀing re̱ng gah ñu lơi. 

4Mơta ñu ƀu khăp lăng ôh kơ ƀing hlơi pô Ơi Adai hơngah lui laih, samơ̆ pơpŭ 
pơyom kơ ƀing hlơi pô huĭ pơpŭ kơ Yahweh. Ñu ngă tui nanao tơlơi ñu hơmâo 
ƀuăn rơ̆ng laih, wơ̆t tơdah tơlơi anŭn pơruă pơhoăč hĭ ñu pô. 

5Ñu brơi arăng čan samơ̆ ñu ƀu mă kơmlai ôh, laih anŭn ƀu mă tŭ ôh gơnam 
plŏm ƀlŏr kiăng kơ pơkơdơ̆ng glaĭ hăng pô ƀu soh. Hlơi pô ngă tui hơdôm tơlơi 
hiam anŭn, sĭt ñu anŭn ƀu či le ̆  rơbuh ôh. 

Adoh Bơni Hơơč 16 

Tơlơi Iâu Laĭ Đaŏ Kơnang 

Tơlơi bơni hơơč Dawid adoh. 

1Gak wai kâo đa, Ơ Ơi Adai ăh, yuakơ kâo đaŏ kơnang amăng Ih yơh kơ tơlơi 
rơnŭk hơđơ̆ng. 

2Kâo laĭ kơ Yahweh, “Ih jing Khua Yang kâo; abih bang tơlơi hiam kâo hơmâo 
anai rai mơ̆ng Ih yơh.” 

3Hiam klă biă mă yơh jing ƀing mơnuih dŏ tŏng ten hăng Yahweh amăng anih 
lŏn anai! Tơlơi mơak mơai prŏng prin kâo jing či pơgop pơlir hăng ƀing gơñu 
yơh. 

4Samơ̆ ƀing hlơi pô ruah đuaĭ tui yang rơba̱ng, ƀing gơñu ba rai lu tơlơi rŭng 
răng kơ gơñu pô yơh. Kâo ƀu či pơgop hrŏm ôh amăng tơlơi ƀing gơñu ngă yang 
hăng drah; kâo ƀu či iâu kwưh kơ yang rơba̱ng gơñu hăng amăng bah kâo ôh. 

5Ih yơh Ơ Yahweh jing abih bang kŏng ngăn kâo hơmâo, laih anŭn Ih jing kơčŏk 
tơlơi bơni hiam kâo; tơlơi hơdip pơanăp kâo dŏ amăng tơngan Ih yơh. 

6Hiam klă biă mă yơh khul gơnam brơi pơyơr Ih pha brơi kơ kâo; sĭt yơh, kâo 
hơmâo kŏng ngăn hiam biă mă yơh! 

7Kâo bơni hơơč kơ Yahweh yuakơ Ñu jing Pô kơčrâo brơi kơ kâo tơlơi djơ̆ tơpă, 
laih anŭn tơdang amăng mlam pran jua tơpă kâo brơi kâo răng. 

8Kâo pơmưn nanao Yahweh ƀơi anăp kâo; ƀu hơmâo tơlơi hơget ôh ngă kơ kâo 
le ̆  rơbuh yuakơ Ñu dŏ ƀơi tơngan gah hơnuă kâo kiăng kơ djru. 

9Hơnŭn yơh pran jua kâo mơak mơai, laih anŭn hơtai kâo hơ̆k kơdơ̆k; drơi jan 
kâo ăt dŏ amăng tơlơi rơnŭk rơnua mơ̆n, 

10yuakơ Ih pơgang kâo mơ̆ng tơlơi dưi anih hlung dơlăm ƀing djai Seôl. Kâo mă 
bruă kơ Ih tŏng ten, tui anŭn Ih ƀu či lui raih hĭ kâo pơ anih ƀing djai anŭn ôh. 

11Ih či kơčrâo brơi kâo jơlan nao truh pơ tơlơi hơdip; tơdang kâo dŏ ƀơi anăp 
Ih, Ih yơh pơbă hĭ kâo hăng tơlơi mơak mơai laih anŭn brơi kơ kâo tơlơi hơ̆k 
mơak hlŏng lar ƀơi tơngan gah hơnuă Ih. 

Adoh Bơni Hơơč 17 

Tơlơi Iâu Laĭ Mơnuih Ƀu Soh 

Tơlơi Dawid Iâu Laĭ 

1Ơ Yahweh, hơmư̆ bĕ tơlơi kâo kwưh rơkâo kơ tơlơi djơ̆ lăp; pơđi̱ng tơngia bĕ 
ƀơi tơlơi kâo iâu kơ tơlơi djru! Hơmư̆ bĕ kơ tơlơi iâu laĭ kâo yuakơ amăng bah 
kâo ƀu iâu laĭ pleč ƀlŏr. 

2Rơkâo kơ Ih phat kơđi hiam brơi kơ kâo, laih anŭn ngă bĕ hơget tơlơi jing djơ̆ 
lăp. 

3Ih thâo krăn jua pơmĭn kâo. Ih hơmâo rai laih kiăng lông lăng kâo tơdang mlam; 
Ih hơmâo ep kơsem laih kâo abih bang laih anŭn ƀu ƀuh ôh tơlơi amoaih kluh 
sat amăng kâo. Amăng bah kâo ƀu pơhiăp sat ƀai hơget ôh, 

4kar hăng ƀing arăng pơhiăp sat ƀai; kâo hơmâo gưt tui laih tơlơi pơđar mơ̆ng 
amăng bah Ih laih anŭn ƀu đuaĭ tui ôh jơlan mơnuih ƀrưh mơhiăh. 

5Yak kâo rơbat nanao amăng jơlan Ih laih anŭn tơkai kâo ƀu či lui wir hĭ ôh mơ̆ng 
hơdôm jơlan anŭn. 

6Ơ Ơi Adai ăh, kâo iâu laĭ Ih yuakơ kâo thâo Ih či laĭ glaĭ kơ kâo; tui anŭn pơđi̱ng 
tơngia bĕ kơ kâo laih anŭn hơmư̆ brơi bĕ hiăp kâo đa. 

7Pơrơđah bĕ tơlơi khăp hiam klă Ih kơ kâo; Ih yơh jing Pô pơklaih hĭ kâo laih 
anŭn ƀơi djeo Ih yơh kâo dŏ kơđap rơnŭk rơnua mơ̆ng ƀing ayăt kâo. 

8Pơgang bĕ kâo kar hăng Ih răk wai alăk mơta Ih; brơi bĕ kâo dŏ rơnŭk hơđơ̆ng 
gah yŭ tơu čăng Ih 

9mơ̆ng khul tơlơi ƀing sat ƀai kơsung blah, jing ƀing rŏh ayăt mơnuih mơnam 
wang dar kâo; 

10Pran jua khăng tiu gơñu ƀu hơmâo tơlơi pap ôh, laih anŭn amăng bah gơñu ăt 
pơhiăp pơgao ang mơ̆n. 

11Ră anai ƀing gơñu dŏ wang dar kâo pơpă anih kâo wir wĕh nao, dŏ krăp mông 
mơyŭn kiăng kơ glŏm hĭ kâo pơ lŏn. 

12Ƀing gơñu hrup hăng hơdôm rơmung dŭl rơpa dŏ krăp tơguan kâo, kiăng hek 
pơrai hĭ kâo jing lu črăn. 

13Rai bĕ, Ơ Yahweh! Klă̱ anăp pơkơdơ̆ng glaĭ bĕ hăng ƀing rŏh ayăt kâo laih anŭn 
dưi hĭ bĕ hăng ƀing gơñu! Pơklaih hĭ bĕ kâo mơ̆ng mơnuih sat hăng đao Ih. 

14Pơklaih bĕ kâo hăng tơngan Ih mơ̆ng ƀing mơnuih amăng lŏn tơnah anai jing 
ƀing hơmâo abih bang gơnam gơñu kiăng. Pơkơhma̱l hĭ bĕ ƀing gơñu hăng khul 
tơlơi tơnap tap Ih hơmâo răk pioh laih kơ ƀing gơñu; brơi hơmâo djŏp tơlơi 
tơnap kơ ƀing ană bă ñu laih anŭn ăt djă̱ pioh tơlơi tơnap kơ ƀing tơčô tơčĕ gơñu 
mơ̆n! 

15Samơ̆ bơ kơ kâo, kâo či ƀuh Ih yơh yuakơ kâo ƀu hơmâo ngă tơlơi soh ôh; laih 
anŭn tơdang kâo mơdưh, kâo či mơak mơai biă mă yơh ƀơi anăp mơta Ih. 

Adoh Bơni Hơơč 18 

Tơlơi Adoh Dawid Kơ Tơlơi Dưi Hĭ 

Kơ pô gai ayŭ. Anai jing tơlơi bơni hơơč Dawid, jing ding kơna Ơi Adai, adoh tơdang Khua 
Yang pơklaih hĭ laih ñu mơ̆ng pơtao Saul laih anŭn mơ̆ng ƀing rŏh ayăt ñu pơkŏn. 

(2 Samuêl 22:1-51) 

1Kâo khăp kơ Ih biă mă, Ơ Yahweh ăh! Ih jing Pô pơkơtang brơi kâo. 

2Yahweh jing Pô pơklaih kâo; Ñu pơgang kâo yuakơ Ñu jing boh pơtâo prŏng 
kâo laih anŭn jing kơđông kơjăp kâo. Ơi Adai kâo jing boh pơtâo kơjăp kâo, tui 
anŭn amăng Ñu yơh kâo dŏ rơnŭk rơnua. Ñu jing khiơl pơgang kâo mơ̆ng rŏh 
ayăt; Ñu jing tơki dưi kơtang kiăng pơklaih hĭ kâo laih anŭn jing sang gak wai 
glông kơ kâo dŏ rơnŭk rơnua. 

3Yahweh jing Pô năng lăp kơ kâo bơni hơơč yuakơ tơdang kâo iâu kwưh ƀơi Ñu, 
Ñu yơh pơklaih hĭ kâo mơ̆ng ƀing rŏh ayăt kâo. Bơni hơơč kơ Yahweh! 

4Tơlơi huĭ hyưt tơlơi djai akă jum dar kâo kar hăng hrĕ ƀač čơđo̱ng kơ kâo; tơlơi 
răm rai tơglŭng ƀơi ngŏ kâo kar hăng khul jơlah ia. 

5Tơlơi huĭ hyưt anih djai Seôl añĭng jum dar kâo, laih anŭn anih pơsat anŭn ƀač 
čơđo̱ng kơ kâo. 

6Amăng tơlơi rŭng răng, kâo iâu đĭ kơ Yahweh; kâo iâu kwưh đĭ kơ Ơi Adai kâo 
kơ tơlơi djru. Amăng Sang Yang Ñu yơh Ñu hơmư̆ hiăp kâo; tơngia Ñu yơh hơmư̆ 
hiăp kâo iâu kwưh kơ tơlơi djru anŭn. 

7Giŏng anŭn, tơlơi hil Ơi Adai ngă kơ lŏn tơnah rŭng răng laih anŭn rơyŭh rơyăh, 
wơ̆t hăng khul atur tơkai čư̆ ăt tơtư̆ tơtơ̆ng laih anŭn pơpư̆ pơgơi mơ̆n, yuakơ 
Ñu hil kơ ƀing rŏh ayăt kâo. 

8Asăp apui tơbiă đĭ mơ̆ng adrŏng adŭng Ñu, jing sa jơlah apui laih anŭn hơdăng 
apui jă̱ mriah tơbiă mơ̆ng amăng bah Ñu. 

9Ñu wa̱č pŏk hĭ adai rơngit laih anŭn trŭn rai pơ lŏn tơnah go̱m hăng kơthul jŭ̱ 
gah yŭ plă̱ tơkai Ñu. 

10Ñu đĭ ƀơi sa čô Čerub, jing ling jang Ñu, hăng pŏr rai, angĭn thut Ñu pŏr hyu tañ 
kar hăng čim pŏr. 

11Ñu go̱m hĭ Ñu pô hăng gơnam kơnăm mơmŏt, jing kơthul kơpa̱l, bă hăng ia, 
wang dar Ñu. 

12Ple̱r tơlŏ laih anŭn apui ƀlĭp ƀlăp rai mơ̆ng kơmlă ƀơi anăp Ñu laih anŭn găn 
nao amăng kơthul kơnăm. 

13Giŏng anŭn, Yahweh pơhiăp rai hrup hăng grŏm mơ̆ng adai rơngit; laih anŭn 
ƀing mơnuih mơnam hơmư̆ hiăp Ñu jing Pô Glông Hloh. 

14Ñu pơnăh trŭn khul ƀrŏm Ñu laih anŭn pơčơlah hĭ ƀing rŏh ayăt Ñu; khul ƀrŏm 
Ñu hrup hăng khul kơmlă ƀlĭp ƀlăp yơh ngă brơi kơ ƀing rŏh anŭn đuaĭ hĭ. 

15Tơdang Ih pơhiăp ƀuăh kơ ƀing rŏh ayăt Ih, Ơ Yahweh ăh, laih anŭn adrŏng 
adŭng Ih pơgrao bluh tơbiă tơlơi hil ƀơi ƀing gơñu, giŏng anŭn atur lŏn ia rơsĭ 
thu rơđah, laih anŭn atur lŏn tơnah rơđah rai yơh. 

16Yahweh tơkui mơ̆ng glông kiăng kơ pŭ̱ mă kâo; Ñu dui đuaĭ hĭ kâo mơ̆ng hlung 
ia dơlăm. 

17Ñu pơklaih hĭ kâo mơ̆ng ƀing rŏh ayăt khĭn hơtai laih anŭn mơ̆ng abih bang 
ƀing pơrơmut kơ kâo, yuakơ ƀing gơñu yơh jing ƀing kơtang hloh kơ kâo. 

18Tơdang kâo dŏ amăng tơlơi tơdu tơnap, ƀing gơñu kơsung blah kâo, samơ̆ 
Yahweh djru pơgang hĭ laih kâo. 

19Ñu djru kâo tơbiă đuaĭ hĭ mơ̆ng tơlơi huĭ hyưt; Ñu pơklaih kâo yuakơ Ñu mơak 
hăng kâo. 

20Yahweh bơni kơ kâo yuakơ kâo ngă tơlơi djơ̆; Ñu bơni hiam kơ kâo yuakơ 
tơngan kâo ƀu ngă soh ôh. 

21Kâo hơmâo gưt tui laih tơlơi juăt Yahweh; kâo ƀu či đuaĭ hĭ ôh mơ̆ng hơdră 
jơlan Ơi Adai kâo kiăng kơ đuaĭ tui jơlan sat ƀai. 

22Kâo hơmâo djă̱ pioh laih abih bang tơlơi juăt Ñu; kâo ƀu lui hĭ ôh khul tơlơi 
pơtă pơtăn Ñu. 

23Ñu thâo krăn kâo ƀu hơmâo tơlơi wĕ wŏ ôh, yuakơ Ñu ƀuh kâo hơmâo răk wai 
laih kâo pô dŏ ataih mơ̆ng tơlơi ngă soh. 

24Tui anŭn yơh, Ñu bơni kơ kâo yuakơ kâo ngă tơlơi djơ̆, yuakơ Ñu thâo krăn 
tơngan kâo ƀu ngă soh ôh. 

25Ơ Yahweh ăh, Ih jing tŏng ten hăng hlơi pô dŏ tŏng ten hăng Ih; laih anŭn Ih 
ngă hiam tu̱m nu̱m kơ hlơi pô jing hlo̱m ƀo̱m. 

26Ih jing jơngeh hiam hăng hlơi pô jing jơngeh hiam, samơ̆ Ih ngă mơneč hăng 
hlơi pô ngă sat ƀai. 

27Ih pơklaih ƀing mơnuih luă gŭ, samơ̆ pơluă gŭ ƀing hlơi pô hơmâo mơta pơgao 
ang. 

28Ơ Yahweh hơi, Ih pha brơi tơlơi bơngač kơ jơlan kâo; Ih puh pơđuaĭ hĭ tơlơi 
kơnăm mơmŏt jum dar kâo. 

29Ih pha brơi kơ kâo tơlơi kơtang kiăng kơsung blah ƀing rŏh ayăt kâo laih anŭn 
tơlơi dưi kơtang kiăng dưi găn hĭ khul bơnư̆ pơgang gơñu. 

30Ơi Adai kâo yơh, khul bruă mơnuă Ñu jing hlo̱m ƀo̱m biă mă! Khul boh hiăp Ñu 
jing năng kơ đaŏ kơnang biă mă! Ñu jing hrup hăng sa boh khiơl kơ abih bang 
ƀing hlơi dŏ kơđap amăng tơlơi pơgang Ñu. 

31Kơnơ̆ng hơjăn Yahweh yơh jing Ơi Adai! Kơnơ̆ng hơjăn Ơi Adai yơh jing boh 
pơtâo kơjăp pơgang ta! 

32Ñu yơh jing Ơi Adai, jing Pô buh brơi kơ kâo tơlơi kơtang, jing Pô pơkra jơlan 
kâo rơnŭk rơnua. 

33Ñu brơi tơkai kâo kơjăp rơjăng kar hăng tơkai rơsa; Ñu wai kâo rơnŭk rơnua 
ƀơi khul čư̆ čan. 

34Ñu pơhrăm tơngan kâo kơ tơlơi pơblah, laih dơ̆ng Ñu ăt pha brơi kâo dưi wă̱ 
ƀač hraŏ ko̱ng akhăng hloh. 

35Ơ Yahweh, Ih jing khiơl pơgang kâo laih anŭn pơklaih kâo; Ih pơkơtang kâo 
hăng tơngan gah hơnuă Ih tui anŭn tơlơi djru Ih hơmâo ngă brơi laih kơ kâo jing 
yom prŏng. 

36Ih hơmâo pơrơhaih hĭ laih jơlan kâo kiăng kơ kâo rơbat rơngai, tui anŭn tơkai 
kâo ƀu či tơbơr rơbuh hĭ ôh. 

37Kâo kiaŏ mă ƀing rŏh ayăt kâo laih anŭn mă hơmâo gơñu; kâo ƀu pơdơi hĭ ôh 
tơl kâo pơrai hĭ ƀing gơñu. 

38Kâo taih rơbuh hĭ ƀing gơñu tui anŭn ƀing gơñu ƀu thâo tơgŭ đĭ dơ̆ng tah; ƀing 
gơñu le ̆  rơbuh djai hĭ gah yŭ tơkai kâo. 

39Ih buh brơi kơ kâo tơlơi kơtang kiăng kơ pơblah laih anŭn Ih brơi kơ kâo tơlơi 
dưi git gai ƀing kơsung blah ƀơi kâo. 

40Ih ngă kơ ƀing ayăt anŭn wir rŏng čơlah đuaĭ hĭ mơ̆ng kâo; laih anŭn kâo pơrai 
hĭ ƀing hlơi pơrơmut kơ kâo. 

41Ƀing gơñu iâu kwưh kơ tơlơi djru, samơ̆ ƀu hơmâo hlơi pô ôh rai pơklaih hĭ 
ƀing gơñu; wơ̆t tơdah ƀing gơñu iâu đĭ kơ Yahweh, samơ̆ Yahweh ƀu laĭ glaĭ ôh. 

42Kâo pơphač hĭ ƀing gơñu, tui anŭn ƀing gơñu jing kar hăng ƀruih lŏn jing 
gơnam angĭn puh pơđuaĭ hĭ yơh. Kâo juă ƀơi gơñu kar hăng glŭt hlŭ̱ ƀơi jơlan. 

43Ih pơklaih laih kâo mơ̆ng ƀing mơnuih tơgŭ pơkơdơ̆ng laih anŭn brơi kâo git 
gai wai lăng khul lŏn čar tuai; ƀing ană plei jing ƀing kâo ƀu thâo krăn ôh hlâo 
adih, ră anai ƀing gơñu hơmâo jing hĭ ƀing ding kơna mă bruă kơ kâo. 

44Tơdang ƀing gơñu hơmư̆ hiăp kâo, ƀing gơñu gưt tui kâo yơh; ƀing gơñu huĭ 
kơñŭn ƀơi anăp kâo. 

45Ƀing gơñu rơngiă hĭ laih tơlơi khĭn gơñu laih anŭn tơbiă rai tơtư̆ huĭ mơ̆ng 
khul bơnư̆ kơđông gơñu. 

46Yahweh hơdip! Bơni hơơč kơ Pô jing boh pơtâo kơjăp kâo! Pơhaih bĕ tơlơi 
prŏng prin Ơi Adai jing Pô pơklaih kâo. 

47Ñu yơh brơi kơ kâo dưi hĭ hloh kơ ƀing rŏh ayăt kâo; Ñu pơluă gŭ ƀing lŏn čar 
tuai dŏ gah yŭ kơ tơlơi dưi kâo 

48laih anŭn pơklaih hĭ kâo mơ̆ng ƀing rŏh kâo. Ơ Yahweh hơi, Ih yơh brơi kơ kâo 
dŏ rơnŭk rơnua mơ̆ng ƀing kơsung blah kâo laih anŭn pơgang kâo mơ̆ng ƀing 
ƀrưh mơhiăh anŭn. 

49Tui anŭn, kâo bơni hơơč kơ Ih ƀơi anăp ƀing lŏn čar; kâo adoh bơni hơơč kơ 
Ih. 

50Ơi Adai pha brơi khul tơlơi dưi hĭ prŏng prin kơ pơtao Ñu hơmâo ruah laih; 
Ñu pơrơđah tơlơi khăp ƀu thâo pơplih kơ pơtao Ñu anŭn, kơ pơtao Dawid yơh 
wơ̆t hăng ƀing ană tơčô gơ̆ hlŏng lar. 

Adoh Bơni Hơơč 19 

Tơlơi Ang Yang Yahweh Amăng Kơyâo Pơtâo Mơnơ̆ng Mơnuă 

Kơ pô gai ayŭ. Tơlơi bơni hơơč Dawid adoh. 

1Rơđah rơđo̱ng biă mă yơh adai rơngit pơrơđah tơlơi ang yang prŏng prin Ơi 
Adai! Sĭt hơdôm bruă tơngan Ñu hơmâo hrih pơjing, adai adih yơh pơrơđah 
hiam klă biă mă! 

2Rĭm hrơi pơrơđah kơ mơnuih mơnam dưi ƀuh tơlơi ang yang prŏng prin anŭn; 
rĭm mlam ruai pơhaih kơ mơnuih ƀuh hơdôm bruă tơngan Ñu anŭn. 

3Adai rơngit ƀu hơmâo tơlơi pơhiăp ôh, kŏn hơmâo boh hiăp lơi; jua pơhiăp 
gơñu mơnuih mơnam ƀu thâo hơmư̆ ôh; 

4samơ̆ gru pơthâo gơñu găn nao amăng djŏp djang lŏn tơnah, laih anŭn tơlơi 
pơrơđah gơñu hing hyu truh pơ rơnuč lŏn tơnah. Ơi Adai pơkra laih sa boh anih 
dŏ amăng adai rơngit kơ yang hrơi; 

5tui anŭn yang hrơi anŭn tơbiă rai rĭm mơguah kar hăng sa čô met han hơ̆k 
mơak, hrup hăng mơnuih pơlông kơtang mơak kiăng kơ pơlông đuaĭ. 

6Yang hrơi anŭn čơdơ̆ng tơbiă mơ̆ng rơnuč adai gah ngŏ̱ hăng le ̆  nao pơ rơnuč 
adai gah yŭ̱. Ƀu hơmâo mơnơ̆ng hơget ôh dưi hơgŏm mơ̆ng tơlơi pơiă hlơr ñu. 

Tơlơi Juăt Yahweh 

7Tơlơi juăt Yahweh jing hlo̱m ƀo̱m; tơlơi juăt anŭn pha brơi tơlơi kơtang phrâo. 
Khul tơlơi pơtă pơtăn Yahweh jing tơlơi năng kơ đaŏ kơnang; tơlơi pơtă pơtăn 
anŭn pha brơi tơlơi rơgơi kơ hlơi pô kơƀah hĭ tơlơi rơgơi. 

8Khul tơlơi hơduah kiăng Yahweh jing djơ̆, laih anŭn pran jua ƀing hlơi pô gưt 
tui hơdôm tơlơi kiăng anŭn jing mơak mơai yơh. Khul tơlơi pơđar Yahweh jing 
tơpă hiam laih anŭn pha brơi tơlơi thâo hluh kơ tơlơi pơmĭn. 

9Tơlơi huĭ pơpŭ kơ Yahweh jing hiam klă; tơlơi huĭ pơpŭ anŭn ăt či dŏ nanao 
hlŏng lar. Khul tơlơi phat kơđi Yahweh jing djơ̆ tơpă; tơlơi phat kơđi anŭn nanao 
djơ̆ găl soh sel. 

10Abih tơlơi phat kơđi anŭn jing yom hloh kơ mah hiam, sĭt yom hloh kơ mah 
phŭn yơh; khul tơlơi phat kơđi anŭn ăt hiam hloh kơ ia hơni, sĭt mơmĭh hloh kơ 
ia hơni phŭn yơh. 

11Laih dơ̆ng khul tơlơi anŭn yơh pơkơđiăng kơ kâo, jing ding kơna Ih anai; tơdah 
kâo gưt tui khul tơlơi phat kơđi anŭn, kâo tŭ mă tơlơi bơni hiam yơh. 

12Ƀu hơmâo hlơi pô ôh dưi thâo krăn abih tơlơi soh ñu pô; pơklaih kâo đa, Ơ 
Yahweh hơi, mơ̆ng khul tơlơi soh kâo ƀu thâo krăn ôh! 

13Ăt anăm brơi kâo ngă ôh khul tơlơi soh sat kâo thâo krăn; anăm brơi gơñu git 
gai kâo ôh. Tui anŭn, kâo či jing agaih hlo̱m ƀo̱m laih anŭn ƀu či đuaĭ ataih hĭ 
mơ̆ng Ih ôh. 

14Brơi boh hiăp amăng bah kâo hăng tơlơi pơmĭn pran jua kâo jing tơlơi năng 
kơ Ih mă tŭ, Ơ Yahweh, Pô Pơgang kâo laih anŭn Pô Song mă kâo! 

Adoh Bơni Hơơč 20 

Iâu Laĭ Kơ Tơlơi Dưi Hĭ 

Kơ pô gai ayŭ. Tơlơi bơni hơơč Dawid adoh. 

1Rơkâo Yahweh laĭ glaĭ kơ ih tơdang ih dŏ amăng tơlơi tơnap rŭng! Rơkâo Ơi 
Adai Yakôb, jing ơi adon ta, pơgang brơi kơ ih, pơtao ăh! 

2Rơkâo Ñu djru kơ ih mơ̆ng anih Sang Yang Ñu laih anŭn pha brơi kơ ih tơlơi 
gŭm djru mơ̆ng anih Ñu Čư̆ Ziôn. 

3Rơkâo Ñu tŭ mă abih gơnam pơyơr ih pơyơr đĭ laih anŭn Ñu mơak hăng gơnam 
pơyơr čuh ih. 

4Rơkâo Ñu pha brơi kơ ih abih tơlơi pran jua ih amoaih kiăng laih anŭn brơi kơ 
ih dưi ngă jing hĭ tui hăng hơdră bruă ih yơh. 

5Giŏng anŭn, ƀing gơmơi či ur dreo mơak mơai kơ tơlơi ih dưi hĭ laih anŭn bơni 
hơơč kơ Ơi Adai ta tơdang ih dưi hĭ. Rơkâo Yahweh laĭ glaĭ kơ abih bang tơlơi ih 
rơkâo, Ơ pơtao ăh. 

6Ră anai kâo thâo Yahweh brơi tơlơi dưi hĭ kơ pơtao jing pô Ñu ruah laih; Ñu laĭ 
glaĭ kơ gơ̆ mơ̆ng anih adai rơgoh hiam Ñu laih anŭn yua mơ̆ng tơlơi dưi mơyang 
hơpăl tơngan gah hơnuă Ñu yơh, pha brơi kơ gơ̆ lu tơlơi dưi hĭ prŏng prin. 

7Đơđa mơnuih đaŏ kơnang kơ rơdêh aseh blah gơñu laih anŭn đơđa mơnuih 
pơkŏn đaŏ kơnang kơ aseh blah gơñu, samơ̆ ƀing ta đaŏ kơnang amăng anăn dưi 
mơyang Yahweh Ơi Adai ta yơh. 

8Ƀing gơñu či tơhneč laih anŭn le ̆  rơbuh, samơ̆ ƀing ta či tơgŭ laih anŭn dŏ dơ̆ng 
kơjăp yơh. 

9Ơ Yahweh hơi, pha brơi bĕ kơ pơtao gơmơi, jing pô Ih ruah, tơlơi dưi hĭ; laĭ glaĭ 
bĕ kơ ƀing gơmơi tơdang ƀing gơmơi kwưh rơkâo. 

Adoh Bơni Hơơč 21 

Bơni Hơơč Yuakơ Dưi Hĭ 

Kơ pô gai ayŭ. Tơlơi bơni hơơč Dawid adoh. 

1Ơ Yahweh, pơtao gơmơi hơ̆k mơak yuakơ tơlơi khăp prŏng prin Ih; ñu hơ̆k 
kơdơ̆k biă mă yuakơ Ih brơi kơ ñu dưi hĭ hăng ƀing rŏh ayăt ñu! 

2Ih hơmâo pha brơi laih kơ ñu tơlơi pran jua ñu amoaih kiăng; Ih ƀu hơmâo 
hơngah hĭ ôh kơ tơlơi bah jơlah ñu kwưh rơkâo. 

3Ih hơmâo ju̱m mơak laih pơtao gơmơi hăng khul tơlơi bơni hiam prŏng prin 
laih anŭn đua brơi mŭk pơtao ngă hăng mah phŭn ƀơi akŏ ñu. 

4Ñu rơkâo kơ tơlơi hơdip hiam đĭ kơyar laih anŭn Ih pha brơi laih kơ ñu, jing 
tơlơi ñu dưi dŏ hơdip sui biă mă. 

5Tơlơi kơdrưh kơang pơtao gơmơi jing prŏng yuakơ Ih djru brơi ñu dưi hĭ; Ih 
hơmâo brơi laih kơ ñu tơlơi hing ang laih anŭn tơlơi kơdrưh yom. 

6Sĭt yơh Ih hơmâo pha brơi laih kơ ñu hơdôm tơlơi bơni hiam hlŏng lar; tơlơi Ih 
dŏ hrŏm hăng ñu yơh ngă kơ ñu mơak mơai. 

7Ñu đaŏ kơnang amăng Yahweh Dưi Kơtang; laih anŭn yuakơ tơlơi Yahweh khăp 
hlŏng lar yơh ñu ƀu či le ̆  rơbuh ôh. 

8Ơ pơtao ăh, tơngan ih yơh či mă mơnă hĭ abih bang ƀing rŏh ayăt hăng ih; hăng 
tơlơi kơtang tơngan gah hơnuă ih yơh či mă mơnă hĭ abih bang ƀing pơrơmut 
kơ ih. 

9Ƀơi mông tơdang ih pơƀuh rai ih či ngă kơ ƀing gơñu hrup hăng apui gŏ ngur 
pơiă kơtang yơh. Amăng tơlơi hil yơh, Yahweh či lun ƀơ̆ng hĭ ƀing gơñu, laih 
anŭn apui Ñu či čuh pơrai hĭ ƀing gơñu yơh. 

10Ih yơh, Ơ pơtao ăh, či pơrai hĭ abih kơnung djuai dŏ so̱t gơñu mơ̆ng lŏn tơnah 
anai; tui anŭn ƀing gơñu ƀu hơmâo ôh ană tơčô amăng ƀing mơnuih mơnam. 

11Ƀing gơñu pơkra hơdră bruă sat gơñu, laih anŭn ngă mơneč kiăng pơkơdơ̆ng 
glaĭ hăng ih, samơ̆ ƀing gơñu ngă ƀu dưi jing hĭ ôh. 

12Ih či gle̱ng khul ƀrŏm hraŏ Ih ƀơi ƀing gơñu tui anŭn Ih či ngă brơi kơ ƀing 
gơñu wir rŏng đuaĭ hĭ. 

13Ơ Yahweh ăh, ƀing gơmơi bơni hơơč kơ Ih yuakơ tơlơi kơtang prŏng prin Ih 
yơh! Ƀing gơmơi či adoh bơni laih anŭn bơni hơơč kơ tơlơi dưi mơyang Ih yơh. 

Adoh Bơni Hơơč 22 

Tơlơi Pơkrao Kwưh Hăng Tơlơi Adoh Bơni Hơơč 

Kơ pô gai ayŭ. Tơlơi bơni hơơč Dawid kiăng kơ adoh tui hăng hiăp ayŭ kơ tơlơi “Rơsa Ania 
Mơguah.” 

1Ơ Ơi Adai kâo, Ơi Adai kâo hơi, yua hơget ih hơmâo hơngah lui hĭ laih kâo lĕ? 
Kâo hơmâo kwưh pơkrao laih kơtang biă mă kơ tơlơi djru, samơ̆ yua hơget Ih 
dŏ ataih tơdang kâo pơkrao lĕ? 

2Ơ Ơi Adai kâo hơi, tơdang hrơi kâo iâu kwưh Ih, samơ̆ Ih ƀu pơđi̱ng hơmư̆ ôh; 
tơdang mlam kâo ăt kwưh rơkâo Ih mơ̆n, samơ̆ kâo dŏ ƀu rơnŭk rơnua ôh. 

3Wơ̆t tơdah tui anŭn, Ih yơh jing Pô Rơgoh Hiam dŏ ƀơi grê pơtao git gai, laih 
anŭn Ih yơh jing Pô ƀing Israel gơmơi bơni hơơč. 

4Đưm hlâo adih ƀing ơi adon gơmơi đaŏ kơnang kơ Ih; ƀing gơñu đaŏ kơnang 
laih kơ Ih laih anŭn Ih pơklaih hĭ laih ƀing gơñu. 

5Ƀing gơñu iâu kwưh Ih laih anŭn dưi klaih hĭ mơ̆ng tơlơi huĭ hyưt; ƀing gơñu 
đaŏ kơnang kơ Ih laih anŭn ƀing rŏh ayăt gơñu ƀu dưi pơmlâo hĭ ƀing gơñu ôh. 

6Samơ̆ bơ kơ kâo, kâo ƀu djơ̆ jing mơnuih dơ̆ng tah, kâo jing hrup hăng sa drơi 
hlăt yơh, abih bang mơnuih mơnam hơƀak drak djik djak kơ kâo. 

7Abih bang ƀing hlơi pô ƀuh kâo, gơñu djik klao kơ kâo; gơñu ƀơyưč tơƀông laih 
anŭn tơtăh akŏ gơñu. 

8Ƀing gơñu tơña tui anai, “Ih đaŏ kơnang kơ Yahweh djru ih. Yua hơget Ñu ƀu 
pơklaih hĭ ih ôh lĕ? Tơdah Yahweh mơak hăng ih, yua hơget Ñu ƀu djru ih ôh lĕ?” 

9Ơ Yahweh hơi, Ih yơh jing Pô brơi kâo tơbiă rơnŭk rơnua mơ̆ng kian amĭ kâo, 
Ih răk wai kâo rơnŭk hơđơ̆ng mơ̆ng mông kâo hlak dŏ ană nge ƀơi tơda amĭ kâo. 

10Ih răk rong kâo čơdơ̆ng mơ̆ng hrơi tơkeng kơ kâo, laih anŭn Ih yơh nanao jing 
Ơi Adai kâo. 

11Ơ Yahweh hơi, anăm dŏ ataih mơ̆ng kâo ôh! Yuakơ tơlơi pơrŭng pơrăng dŏ jĕ 
kâo laih, laih anŭn ƀu hơmâo hlơi pô pơkŏn ôh dưi djru kơ kâo. 

12Hơmâo lu ƀing rŏh ayăt wang dar kâo kar hăng tơpul rơmô tơno; abih bang 
gơñu dŏ jum dar kâo, kar hăng khul rơmô tơno khĭn hơtai mơ̆ng anih lŏn Basan. 

13Gơñu ha̱ amăng bah gơñu kar hăng rơmung dŭl, ur pơgrao laih anŭn hek ƀơ̆ng 
kâo. 

14Pran kơtang kâo rơngiă laih, rơngiă kar hăng ia hŏk hĭ laih ƀơi lŏn thu krô. 
Abih bang tơlang kâo rŭ ră tơklăh hĭ, pran jua kâo le ̱k hĭ kar hăng hlĭn apui. 

15Pran kâo thu krô rơbưi tơdu hĭ kar hăng gŏ lŏn pơčah, laih anŭn jơlah kâo kle̱p 
đo̱m hĭ ƀơi ŭk amăng bah kâo. Ih hơmâo lui hĭ laih kâo kiăng kơ djai amăng ƀruih 
lŏn. 

16Sa tơpul mơnuih sat ƀai, jing ƀing rŏh ayăt kâo, wang dar kâo; hrup hăng khul 
asâo rơpa yơh ƀing gơñu rai jĕ jum dar kâo; gơñu kĕ hek hĭ ƀơi tơkai tơngan kâo. 

17Kâo dưi ƀuh abih bang tơlang tơleh kâo. Ƀing rŏh ayăt kâo gle̱ng lăng tĭk pơ 
kâo. 

18Ƀing gơñu ngui čram yuakơ ao kâo laih anŭn pơpha hĭ ao anŭn tŏng krah 
tơdruă gơñu. 

19Samơ̆ bơ kơ Ih, Ơ Yahweh ăh, anăm dŏ ataih hĭ mơ̆ng kâo ôh! Ih yơh, Ơ Tơlơi 
Kơtang kâo hơi, rai tañ bĕ djru brơi kơ kâo đa! 

20Pơklaih hĭ bĕ kâo mơ̆ng đao gưm rŏh ayăt kâo; pơklaih bĕ tơlơi hơdip yom kâo 
mơ̆ng ƀing sat ƀai hrup hăng khul asâo anŭn. 

21Pơklaih hĭ bĕ kâo mơ̆ng amăng bah khul rơmung dŭl anŭn; pơrơngai hĭ bĕ kâo 
mơ̆ng tơki khul rơmô tơno glai anŭn. 

22Giŏng anŭn, kâo či ră ruai kơ ană plei kâo, jing ƀing Israel, hơget tơlơi Ih hơmâo 
ngă laih; Kâo či bơni hơơč kơ anăn Ih amăng tơlơi ƀing gơñu pơjơnum tui anai: 

23“Bơni hơơč kơ Ñu bĕ, Ơ ƀing ding kơna huĭ pơpŭ kơ Yahweh hơi! Pơpŭ pơyom 
kơ Ñu bĕ, Ơ ƀing ană tơčô Yakôb ăh! Kơkuh pơpŭ kơ Ñu bĕ, Ơ ƀing ană plei Israel 
hơi! 

24Ñu ƀu hơngah lui hĭ pô tơnap tap laih anŭn kŏn ngă amơ̱ng kơ tơlơi tơnap tap 
gơ̆ lơi; Ñu ƀu wir hĭ rŏng kơ gơ̆ ôh, samơ̆ Ñu hơmâo pơđi̱ng hơmư̆ laih kơ gơ̆ 
tơdang gơ̆ kwưh iâu kơ tơlơi djru.” 

25Ơ Yahweh hơi, amăng tơlơi pơjơnum prŏng anŭn yơh, kâo či bơni hơơč Ih kơ 
hơget tơlơi Ih hơmâo ngă laih; ƀơi anăp ƀing kơkuh pơpŭ kơ Ih yơh kâo či pơyơr 
đĭ khul gơnam ngă yang kâo hơmâo ƀuăn laih. 

26Ƀing ƀun rin či ƀơ̆ng tơl hrăp trơi; hlơi ƀing rai pơ Yahweh, či bơni hơơč kơ Ñu 
yơh. Ơ adơi ai kâo ăh, kwưh kiăng kơ Yahweh brơi kơ ƀing gih đĭ kơyar nanao. 

27Abih bang ƀing lŏn čar či hơdơr kơ Yahweh yơh. mơ̆ng rĭm akiăng anih lŏn 
tơnah yơh, ƀing gơñu či wơ̆t glaĭ pơ Ñu; abih bang djuai mơnuih či bon kơkuh 
pơpŭ kơ Ñu yơh. 

28Yahweh jing pơtao, laih anŭn Ñu yơh git gai wai lăng abih bang ƀing lŏn čar. 

29Abih bang ƀing pơgao ang či bon kơkuh kơ Ñu; abih bang mơnuih mơnam, jing 
ƀing thâo djai, či bon kơkuh ƀơi anăp Ñu yơh. 

30Abih bang ƀing rơnŭk pơanăp adih či mă bruă kơ Ñu; ƀing mơnuih rơnŭk 
pơanăp dơ̆ng či hơmư̆ tơlơi ră ruai kơ Yahweh. 

31Ƀing mơnuih aka tơkeng rai ôh či hơmư̆ tơlơi ră ruai tui anai: “Yahweh yơh 
pơklaih hĭ laih ƀing ană plei Ñu.” 

Adoh Bơni Hơơč 23 

Yahweh Jing Pô Wai Triu Hiam Klă Ta 

Tơlơi bơni hơơč Dawid adoh. 

1Yahweh jing Pô wai triu kâo; tui anŭn kâo, jing triu Ñu, ƀu či kơƀah hơget gĕt 
ôh. 

2Ñu brơi kâo dŏ pơdơi amăng đang rơ̆k mơda; Ñu dui ba kâo nao jĕ ƀơi dơnao 
ia jơngeh hơđơ̆ng. 

3Ñu pơkơtang glaĭ jua bơngăt kâo; Ñu dui ba kâo amăng khul jơlan djơ̆ tơpă 
yuakơ Ñu jing Pô Wai Triu hiam klă. 

4Ơ Yahweh ăh, wơ̆t tơdah kâo găn nao amăng tơlơi huĭ hyưt dơnung tơu tơlơi 
djai, kâo ƀu či huĭ kơ tơlơi sat ƀai ôh yuakơ Ih dŏ hăng kâo. Gai hơnuăt hăng gai 
jra wai triu Ih yơh pơgang hăng pơjuh pơalum kâo. 

5Gah anăp kơ ƀing ayăt kâo Ih prap rơmet gơnam ƀơ̆ng huă brơi kơ kâo, Ih trôč 
ia jâo ƀơi akŏ kâo kiăng kơ ju̱m mơak kâo, Ih brơi kâo mơñum hăng kơčŏk bă 
blai yơh. 

6Sĭt kâo thâo tơlơi hiam klă laih anŭn tơlơi khăp hiam Ih či dŏ hăng kâo amăng 
abih tơlơi hơdip kâo; laih anŭn kâo či dŏ amăng sang Ih, Ơ Yahweh ăh, tơl abih 
tơlơi hơdip kâo yơh. 

Adoh Bơni Hơơč 24 

Hlơi Jing Pô Pơtao Prŏng Lĕ? 

Tơlơi bơni hơơč Dawid adoh. 

1Lŏn tơnah laih anŭn abih bang kơyâo pơtâo mơnơ̆ng mơnuă amăng anŭn jing 
lŏm kơ Yahweh soh sel; sĭt lŏn tơnah laih anŭn abih bang mơnuih mơnam hơdip 
ƀơi anŭn jing ƀing lŏm kơ Ñu yơh. 

2Ñu yơh hrih pơjing lŏn thu ƀơi tŏng krah ia rơsĭ laih anŭn pơkra atur lŏn tui 
hăng anŭn amăng ia rơsĭ dơlăm. 

3Hlơi hơmâo tơlơi dưi kiăng đĭ nao pơ Ziôn jing bŏl čư̆ Yahweh lĕ? Hlơi dưi mŭt 
nao amăng Sang Yang rơgoh hiam Ñu lĕ? 

4Anŭn jing ƀing hlơi pô tơngan gơñu ngă tơlơi tơpă hơnơ̆ng laih anŭn jua pơmĭn 
gơñu pơmĭn tơlơi jơngeh yơh, jing ƀing jua bơngăt gơñu ƀu kơkuh pơpŭ ôh kơ 
rup trah laih anŭn kŏn ƀuăn rơ̆ng ƀlŏr lơi. 

5Yahweh yơh či bơni hiam kơ ƀing gơñu, laih anŭn Ơi Adai jing Pô pơklaih gơñu 
yơh či yap ƀing gơñu jing ƀing ƀu ngă soh ôh. 

6Anŭn jing ƀing mơnuih hơduah sem Ơi Adai, jing ƀing rai hơduah sem ƀo ̆  mơta 
Ơi Adai Yakôb yơh. 

7Pŏk prŏng phing phang bĕ, Ơ ƀing wai khul amăng ja̱ng hơi! Pŏk bĕ khul bah 
amăng sang yang đưm đă adih! Tui anŭn, Pơtao ang yang prŏng dưi mŭt rai yơh. 

8Hlơi jing pô Pơtao ang yang prŏng anai lĕ? Ñu yơh jing Yahweh, Pô kơtang 
mơyang laih anŭn dưi kơtang yơh, jing Yahweh, Pô dưi hĭ amăng tơdron blah. 

9Pŏk prŏng phing phang bĕ, Ơ ƀing wai khul amăng ja̱ng hơi! Pŏk bĕ khul bah 
amăng đưm đă adih! Tui anŭn, Pơtao ang yang prŏng dưi mŭt rai yơh. 

10Hlơi jing pô Pơtao ang yang prŏng anai lĕ? Anŭn jing Yahweh Dưi Kơtang yơh, 
Ñu yơh jing Pơtao ang yang prŏng! 

Adoh Bơni Hơơč 25 

Tơlơi Iâu Laĭ Kơ Tơlơi Dui Ba Laih Anŭn Kơ Tơlơi Pơgang 

Tơlơi adoh Dawid čih kơčĕ. 

1Kơ Ih yơh, Ơ Yahweh hơi, kâo pơyơr đĭ jua bơngăt kâo anai; 

2Ơ Ơi Adai kâo hơi, amăng Ih yơh kâo đaŏ kơnang. Tui anŭn, pơklaih hĭ bĕ kâo 
mơ̆ng tơlơi mlâo thuơ hĭ anŭn laih anŭn anăm brơi ƀing rŏh ayăt kâo klao djik 
hĭ kơ kâo ôh! 

3Tơlơi mlâo thuơ hĭ anŭn ƀu či truh ôh kơ hlơi pô đaŏ kơnang kơ Ih, samơ̆ tơlơi 
mlâo anŭn či truh yơh kơ ƀing hlơi pô tơgŭ pơkơdơ̆ng glaĭ hăng Ih ƀu hơmâo 
tơhơnal. 

4Ơ Yahweh hơi, kơčrâo brơi kơ kâo bĕ khul jơlan Ih; pơtô brơi kơ kâo bĕ khul 
tơlo̱ng Ih. 

5Pơtô brơi kơ kâo bĕ kiăng kơ hơdip tŏng ten tui hăng tơlơi Ih kiăng, yuakơ Ih 
jing Ơi Adai, jing Pô Pơklaih kâo, laih anŭn kâo đaŏ kơnang kơ Ih nanao yơh. 

6Ơ Yahweh, mơ̆ng đưm adih Ih hơmâo glưh pran jua laih kơ ană plei Ih hăng 
khăp hiam klă laih kơ ƀing gơ̆; hơdơr bĕ hơdôm tơlơi Ih hơmâo pơrơđah laih 
mơ̆ng đưm anŭn. 

7Anăm hơdơr ôh khul tơlơi soh laih anŭn tơlơi wĕ wŏ hlak kâo dŏ hlak ai. Samơ̆ 
tui hăng tơlơi khăp hiam klă Ih yơh, hơdơr bĕ kơ kâo, yuakơ Ih jing hiam klă yơh, 
Ơ Yahweh ăh! 

8Yuakơ Yahweh jing hiam klă laih anŭn tơpă hơnơ̆ng, tui anŭn yơh Ñu pơtô kơ 
ƀing mơnuih soh jơlan năng kơ đuaĭ tui. 

9Ñu dui ba ƀing mơnuih luă gŭ amăng jơlan djơ̆ laih anŭn Ñu pơtô brơi ƀing gơ̆ 
tơlơi Ñu kiăng. 

10Hăng tơlơi khăp hiam klă laih anŭn tơlơi tŏng ten yơh Ñu dui ba abih bang hlơi 
pô djă̱ pioh tơlơi pơgop Ñu laih anŭn gưt tui hơdôm tơlơi Ñu pơtă pơtăn. 

11Ơ Yahweh ăh, yuakơ Ih djă̱ pioh tơlơi ƀuăn Ih, pap brơi bĕ kơ tơlơi soh kâo đa 
wơ̆t tơdah tơlơi soh kâo jing lu biă mă. 

12Hlơi pô huĭ pơpŭ kơ Yahweh, Yahweh či pơhrăm brơi kơ gơ̆ amăng jơlan Ñu 
ruah brơi kơ gơ̆ kiăng kơ đuaĭ tui yơh. 

13Ñu či brơi kơ gơ̆ đĭ kơyar nanao, laih anŭn ƀing ană tơčô gơ̆ či mă tŭ lŏn kŏng 
ngăn gơñu pô yơh. 

14Yahweh jing gơyut hăng ƀing hlơi pô tui gưt kơ Ñu laih anŭn Ñu pơkơjăp tơlơi 
pơgop Ñu hăng ƀing gơ̆ yơh. 

15Mơta kâo lăng čang rơmang nanao ƀơi Yahweh kơ tơlơi djru, tui anŭn Ñu či 
pơklaih hĭ tơkai kâo mơ̆ng čơđo̱ng huĭ hyưt. 

16Wơ̆t glaĭ pơ kâo bĕ, Ơ Yahweh hơi, laih anŭn khăp pap kơ kâo đa, yuakơ kâo 
dŏ hơjăn păn ƀu hơmâo pô djru laih anŭn ăt tŭ tơnap tap mơ̆n. 

17Abih bang tơlơi ƀlơ̆ng bơngơ̆t amăng jua pơmĭn kâo jai lu hloh dơ̆ng, tui anŭn 
pơklaih hĭ bĕ kâo mơ̆ng abih bang tơlơi rŭng răng kâo anŭn. 

18Rơkâo kơ Ih pơmĭn ƀlơ̆ng brơi bĕ ƀơi tơlơi tơnap tap laih anŭn tơlơi ruă nuă 
kâo, pap brơi bĕ abih bang tơlơi soh kâo. 

19Pơmĭn ƀlơ̆ng kơ kâo đa yuakơ kâo hơmâo lu ƀing rŏh ayăt biă mă, laih anŭn 
hơtai pran gơñu pơrơmut kơ kâo biă mă. 

20Pơgang brơi kơ tơlơi hơdip kâo laih anŭn pơklaih hĭ kâo đa; kâo đuaĭ kơdŏp 
amăng Ih yơh kiăng kơ dŏ rơnŭk rơnua tui anŭn anăm brơi kơ kâo thuơ mlâo 
mlañ ôh. 

21Rơkâo kơ tơlơi djơ̆ hơnơ̆ng laih anŭn tơlơi tơpă klă pơgang kâo, yuakơ kâo 
đaŏ kơnang amăng Ih yơh. 

22Ơ Ơi Adai ăh, song mă bĕ ƀing ană plei Ih ƀing Israel mơ̆ng abih bang tơlơi 
rŭng răng ƀing gơ̆ hơmâo. 

Adoh Bơni Hơơč 26 

Tơlơi Mơnuih Tơpă Hơnơ̆ng Iâu Laĭ 

Tơlơi adoh Dawid čih kơčĕ. 

1Ơ Yahweh ăh, yap bĕ kâo jing sa čô mơnuih ƀu ngă soh ôh, yuakơ kâo đuaĭ tui 
jơlan djơ̆ tơpă Ih laih anŭn đaŏ kơnang kơ Ih ƀu tơhrŏh đuaĭ hĭ ôh. 

2Kơsem laih anŭn lông lăng kâo bĕ, Ơ Yahweh hơi; phat kơđi hiam bĕ brơi kơ 
kâo ƀơi hơdôm tơlơi pran jua kâo amoaih laih anŭn ƀơi hơdôm tơlơi pơmĭn kâo 
kiăng. 

3Tơlơi khăp hiam klă Ih jing tơlơi mơta kâo lăng tui; tơlơi sĭt Ih jing tơlơi dui ba 
kâo nanao. 

4Kâo ƀu dŏ be̱r pơgop hrŏm hăng ƀing mơnuih pleč ƀlŏr ôh; kâo kŏn nao hrŏm 
hăng ƀing mơnuih pơƀlŏr lơi. 

5Kâo pơrơmut kơ tơlơi pơjơnum ƀing mơnuih sat ƀai laih anŭn kâo ƀu dŏ be̱r 
pơgop hrŏm ôh hăng ƀing soh sat. 

6Ơ Yahweh hơi, kâo rao hĭ tơngan kâo kiăng pơhaih tơlơi kâo agaih, laih anŭn 
rơbat jum dar kơnưl ngă yang Ih kiăng kơ kơkuh pơpŭ. 

7Kâo adoh sa tơlơi adoh bơni hơơč kơ Ih laih anŭn ră ruai abih bang bruă mơnuă 
yom pơphan Ih hơmâo ngă laih. 

8Ơ Yahweh hơi, kâo khăp kơ Sang Yang jing anih Ih hơdip, jing anih tơlơi ang 
yang Ih dŏ yơh. 

9Anăm ngă kơ kâo hrup hăng Ih ngă kơ ƀing mơnuih soh ôh; kŏn mă hĭ lơi tơlơi 
hơdip kâo hrŏm hăng ƀing pơdjai mơnuih. 

10Tơngan ƀing gơñu bă blai hăng tơlơi sat ƀai nanao laih anŭn nanao yơr tơbiă 
tơngan gah hơnuă gơñu kiăng kơ mă tŭ khul gơnam plŏm ƀlŏr. 

11Bơ kơ kâo, kâo đuaĭ tui jơlan djơ̆ tơpă Ih; tui anŭn, pap kơ kâo đa laih anŭn 
song mă hĭ kâo bĕ! 

12Kâo dŏ dơ̆ng ƀơi anih rơnŭk rơnua; tui anŭn kâo či bơni hiam kơ Yahweh 
amăng tơlơi pơjơnum prŏng ƀing ană plei Ñu yơh. 

Adoh Bơni Hơơč 27 

Tơlơi Iâu Laĭ Bơni Hơơč 

Tơlơi adoh Dawid čih kơčĕ. 

1Yahweh yơh jing Pô pha brơi tơlơi bơngač kơ jơlan kâo laih anŭn jing Pô 
pơklaih kâo; tui anŭn, kâo či huĭ kơ hlơi pô lĕ? Yahweh yơh jing Pô pơgang kâo 
hrup hăng kơđông kơjăp pơgang; tui anŭn, kâo či huĭ bra̱l kơ hlơi pô lĕ? 

2Tơdang ƀing mơnuih sat ƀai blung rai pơkơdơ̆ng glaĭ hăng kâo kiăng pơhiăp 
rơkŭt sat kơ kâo, laih anŭn tơdang ƀing rŏh ayăt kâo kơsung blah kâo, ƀing gơñu 
tơhneč laih anŭn le ̆  rơbuh hĭ yơh. 

3Wơ̆t tơdah hơmâo lu ƀing ling tơhan wang dar kâo, pran jua kâo ƀu či huĭ ôh. 
Wơ̆t tơdah ƀing rŏh ayăt kơsung blah kâo, ƀơi mông anŭn kâo ăt či dŏ kơjăp 
amăng Ơi Adai mơ̆n. 

4Kâo hơmâo rơkâo kwưh laih Yahweh sa tơlơi; kơnơ̆ng sa tơlơi đôč kâo hơduah 
kiăng: Kiăng hơdip amăng sang Yahweh abih hrơi amăng tơlơi hơdip kâo, kiăng 
kơ lăng ƀơi tơlơi hiam klă Ñu, laih anŭn kiăng kơ rơkâo Ñu kơ tơlơi dui ba mơ̆ng 
Sang Yang Ñu yơh. 

5Tơdang amăng khul hrơi rŭng răng, Ñu či răk wai kâo rơnŭk rơnua amăng anih 
kơdŏp Ñu. Ñu či pơdŏp hĭ kâo amăng anih Sang Yang Ñu laih anŭn brơi kâo dŏ 
kơjăp rơnŭk hơđơ̆ng ƀơi sa boh pơtâo glông. 

6Tui anŭn, Ñu či brơi kâo dưi hĭ kơ ƀing rŏh ayăt jum dar kâo. Amăng Sang Yang 
Yahweh yơh kâo či pơyơr đĭ gơnam ngă yang, hăng khul tơlơi ur dreo hơ̆k mơak, 
kâo či adoh laih anŭn bơni hơơč kơ Ñu yơh. 

7Ơ Yahweh ăh, hơmư̆ kâo bĕ tơdang kâo iâu laĭ kơ Ih! Pap kơ kâo đa laih anŭn 
laĭ glaĭ bĕ kơ kâo! 

8Tơdang pran jua kâo hơmư̆ Ih pơhiăp, “Rai hơduah sem ƀo ̆  mơta Kâo bĕ kiăng 
kơ kơkuh pơpŭ.” Kâo laĭ glaĭ, “Kâo či hơduah kơkuh pơpŭ kơ Ih yơh, Ơ Yahweh 
ăh.” 

9Anăm pơdŏp hĭ ôh ƀo ̆  mơta Ih mơ̆ng kâo! Ơ Ơi Adai, jing Pô Pơklaih kâo hơi, 
anăm hil ôh kơ kâo, jing ding kơna Ih anai; anăm puh pơđuaĭ hĭ kâo mơ̆ng Ih ôh. 
Ih yơh jing Pô djru kơ kâo truh kơ ră anai; anăm hơngah hĭ kâo laih anŭn đuaĭ 
lui hĭ kâo ôh. 

10Wơ̆t tơdah amĭ ama kâo hơngah lui hĭ kâo, samơ̆ Ih yơh, Ơ Yahweh ăh, či răk 
wai ba kâo. 

11Ơ Yahweh ăh, pơtô brơi kơ kâo bĕ hơdră jơlan Ih kiăng kâo ngă tui, laih anŭn 
dui ba bĕ kâo amăng jơlan rơnŭk rơnua, yuakơ kâo hơmâo lu ƀing rŏh biă mă. 

12Anăm jao lui hĭ kâo kơ tơlơi ƀing ayăt kâo amoaih kiăng ôh, jing ƀing kơsung 
blah kâo hăng khul tơlơi ƀlŏr laih anŭn tơlơi pơhuĭ. 

13Kâo đaŏ sĭt amăng rơnŭk kâo dŏ hơdip anai, kâo či ƀuh khul tơlơi hiam klă 
Yahweh. 

14Đaŏ kơnang bĕ amăng Yahweh. Đaŏ kơnang bĕ, anăm tah hơtai ôh. Đaŏ kơnang 
bĕ amăng Yahweh. 

Adoh Bơni Hơơč 28 

Tơlơi Iâu Laĭ Kơ Tơlơi Djru 

Tơlơi adoh Dawid čih kơčĕ. 

1Ơ Yahweh, jing boh pơtâo pơgang kâo hơi, kâo iâu kwưh Ih. Anăm kơđŏt hĭ ôh 
tơngia Ih kơ tơlơi kâo iâu kwưh! Tơdah Ih ăt dŏ rơiăt ƀu laĭ glaĭ kơ kâo ôh, kâo 
či jing hrup hăng ƀing mơnuih trŭn nao pơ anih ƀing djai yơh. 

2Hơmư̆ bĕ asăp kâo tơdang kâo kwưh rơkâo Ih kơ tơlơi djru, tơdang kâo yơr đĭ 
tơngan kâo iâu laĭ anăp nao pơ anih rơgoh hiam hloh Ih. 

3Anăm dui pơđuaĭ hĭ kâo pơkơhma̱l hrŏm hăng ƀing sat ƀai, jing hrŏm hăng ƀing 
ngă tơlơi ƀrưh ƀai ôh; jing ƀing hơmâo boh hiăp gơñu hrup hăng gơyut gơyâo, 
samơ̆ ƀing gơñu jing ƀing djă̱ pioh tơlơi pơrơmut amăng pran jua. 

4Kla glaĭ bĕ kơ ƀing gơñu yuakơ hơget tơlơi ƀing gơñu hơmâo ngă laih, anŭn jing 
tơlơi ƀrưh ƀai ƀing gơñu hơmâo ngă laih. Kla glaĭ bĕ kơ ƀing gơñu yuakơ abih 
bang bruă sat tơngan gơñu hơmâo ngă laih, laih anŭn brơi glaĭ bĕ kơ ƀing gơñu 
hơget tơlơi năng kơ bruă sat gơñu ngă laih. 

5Ƀing gơñu ƀu pơđi̱ng kơčăng nao ôh kơ bruă hrih pơjing Yahweh hơmâo ngă 
laih, laih anŭn kŏn pơñen lơi kơ tơlơi tơngan Ñu pơjing; tui anŭn Ñu či pơrai hĭ 
ƀing gơñu hrup hăng pơrai hĭ sang so laih anŭn ƀu hơmâo hlơi pô či ma̱n pơdơ̆ng 
đĭ dơ̆ng tah. 

6Bơni hơơč bĕ kơ Yahweh, yuakơ Ñu hơmâo hơmư̆ laih asăp kâo iâu kwưh kơ 
tơlơi djru. 

7Yahweh yơh jing tơlơi kơtang kâo laih anŭn jing khiơl pơgang kâo; pran jua kâo 
đaŏ kơnang amăng Ñu, tui anŭn Ñu djru kâo. Pran jua kâo hơ̆k mơak mơai, laih 
anŭn kâo bơni hơơč kơ Ñu hăng tơlơi adoh mơak mơai. 

8Yahweh yơh jing tơlơi kơtang kơ ƀing ană plei Ñu; Ñu jing kơđông kơjăp tơlơi 
pơklaih kơ pơtao Ñu ruah mă laih anŭn. 

9Ơ Yahweh hơi, pơklaih bĕ ƀing ană plei Ih, laih anŭn bơni hiam bĕ ƀơi ƀing hlơi 
jing lŏm kơ Ih. Rơkâo kơ Ih wai lăng bĕ ƀing gơñu hrup hăng Pô wai triu, laih 
anŭn răk rong bĕ ƀing gơñu nanao. 

Adoh Bơni Hơơč 29 

Yahweh Pơhiăp Amăng Angĭn Rơbŭ 

Tơlơi bơni hơơč Dawid adoh. 

1Bơni hơơč bĕ kơ Yahweh, Ơ ƀing gih jing ƀing pơ adai adih; bơni hơơč bĕ kơ 
tơlơi ang yang laih anŭn tơlơi kơtang Yahweh. 

2Bơni hơơč bĕ kơ Yahweh lăp hăng anăn ang yang Ñu; kơkuh pơpŭ bĕ ƀơi anăp 
Yahweh tơdang Ñu pơƀuh rai amăng tơlơi rơgoh hiam Ñu. 

3Jua pơhiăp Yahweh pơhiăp gah ngŏ kơ jơlah ia rơsĭ; Ơi Adai ang yang pơgrŏm 
rai, dơnai hiăp Ñu pơgrŏm djŏp djang ia rơsĭ. 

4Jua pơhiăp Yahweh jing dưi kơtang jua pơhiăp Yahweh jing dưi mơyang. 

5Jua pơhiăp Yahweh pơjŏh hĭ khul kơyâo sar; Yahweh yơh wŏk kơjŏh hĭ khul 
kơyâo sar ƀơi anih lŏn Lebanôn. 

6Ñu ngă brơi kơ čư̆ čan Lebanôn kơplŏng dŏng dưt hrup hăng ană rơmô, laih 
anŭn ngă brơi kơ čư̆ Hermôn kơdăt hrup hăng rơmô tơno hadơi. 

7Jua pơhiăp Yahweh pơhiăp hrup hăng kơmlă tơbiă apui ƀlĭp ƀlăp. 

8Jua pơhiăp Ñu pơrơyŭh tơdron ha̱r; Yahweh pơrơyŭh tơdron ha̱r Khades. 

9Jua pơhiăp Yahweh weñ hĭ khul kơyâo sen, laih anŭn tơluăh hĭ khul hla kơyâo 
anŭn tơdang rĭm čô dŏ amăng Sang Yang Ñu ur dreo, “Ang yang kơ Ơi Adai!” 

10Yahweh git gai wai lăng ia li̱ng tơdang ia lip lŏn tơnah; Yahweh jing Pơtao git 
gai wai lăng hlŏng lar. 

11Yahweh brơi tơlơi kơtang kơ ƀing ană plei Ñu laih anŭn Yahweh bơni hiam kơ 
ƀing gơ̆ hăng tơlơi rơnŭk rơno̱m yơh. 

Adoh Bơni Hơơč 30 

Tơlơi Iâu Laĭ Hơdơr Bơni 

Tơlơi adoh bơni hơơč arăng pioh kơ tơlơi pơyơr đĭ Sang Yang. Tơlơi adoh Dawid čih kơčĕ. 

1Kâo bơni hơơč kơ Ih, Ơ Yahweh, yuakơ Ih hơmâo pơklaih hĭ laih kâo mơ̆ng 
hlung dơlăm, laih anŭn Ih ƀu brơi ôh ƀing rŏh ayăt kâo klao djik kơ kâo. 

2Ơ Yahweh Ơi Adai kâo hơi, Kâo iâu kwưh Ih kơ tơlơi djru, laih anŭn Ih pơsuaih 
hĭ kâo; 

3Ơ Yahweh ăh, Ih pŭ̱ đĭ laih kâo mơ̆ng anih ƀing djai Seôl. Kâo hlak ƀơi jơlan nao 
pơ hlung dơlăm, samơ̆ Ih pơklaih tơlơi hơdip kâo. 

4Adoh bơni hơơč kơ Yahweh bĕ, Ơ abih bang ƀing ană plei tŏng ten Ơi Adai hơi! 
Bơni hơơč bĕ kơ Ñu laih anŭn pơmĭn hrăm kơ tơlơi rơgoh hiam Ñu! 

5Tơlơi hil ƀrŭk Ñu hăng ƀing ta kơnơ̆ng dŏ amăng ƀiă mơnĭt mông đôč, samơ̆ 
tơlơi hiam mơak Ñu ăt dŏ nanao tơl abih tơlơi hơdip ta yơh. Năng ai ia mơta 
ƀing ta či ƀlĕ nanao amăng sa mlam, samơ̆ tơlơi hơ̆k mơak či truh kơ ƀing ta ƀơi 
mơguah yơh. 

6Bơ kơ kâo, tơdang kâo dŏ amăng tơlơi rơnŭk hơđơ̆ng, kâo pơmĭn amăng pran 
jua kâo tui anai, “Kâo ƀu či le ̆  rơbuh ôh mơ̆ng anai pơanăp.” 

7Ơ Yahweh hơi, tơdang Ih khăp mơak hăng kâo, Ih pơgang kâo kar hăng kơđông 
čư̆ kơjăp; samơ̆ tơdang Ih pơdŏp hĭ ƀo ̆  mơta Ih mơ̆ng kâo, tui anŭn kâo huĭ bra̱l 
yơh. 

8Ơ Yahweh, kâo iâu đĭ kơ Ih; laih anŭn kâo kwưh rơkâo kơ tơlơi ih pap djru brơi 
tui anai: 

9“Hơget tơlơi tŭ yua Ih hơmâo tơdah kâo djai lĕ? Hơget tơlơi kơmlai Ih hơmâo 
tơdah kâo trŭn nao pơ hlung dơlăm lĕ? Ƀing mơnuih djai jing hĭ laih ƀruih lŏn 
dưi bơni hơơč kơ Ih mơ̆? Ƀing gơñu dưi pơhaih tơlơi tŏng ten Ih mơ̆? 

10Hơmư̆ kâo bĕ, Ơ Yahweh ăh, pap kơ kâo đa! Ơ Yahweh hơi, rơkâo kơ Ih djru 
kâo bĕ!” 

11Ih hơmâo pơplih hĭ tơlơi čŏk hia kâo jing hĭ tơlơi suang mơak mơai; Ih hơmâo 
mă pơđuaĭ hĭ laih ao tâo rơngot hơning kâo laih anŭn buh brơi jum dar kâo hăng 
ao hơ̆k kơdơ̆k. 

12Tui anŭn, pran jua kâo ƀu či dŏ rơiăt ôh, samơ̆ či adoh bơni hơơč kơ Ih yơh. Ơ 
Yahweh, Ih jing Ơi Adai kâo; kâo či hơdơr bơni hơơč kơ Ih hlŏng lar yơh. 

Adoh Bơni Hơơč 31 

Tơlơi Đaŏ Kơnang Kơ Ơi Adai 

Kơ pô gai ayŭ. Tơlơi bơni hơơč Dawid adoh. 

1Ơ Yahweh ăh, amăng Ih yơh kâo dŏ kơđap; anăm brơi kâo thuơ hĭ mlâo mlañ 
ôh! Pơrơngai hĭ kâo bĕ yuakơ Ih jing tơpă hơnơ̆ng! 

2Rơkâo kơ Ih pơđi̱ng hơmư̆ kâo đa, tañ rai pơklaih hĭ kâo bĕ! Rơkâo kơ Ih jing 
bĕ boh pơtâo prŏng kâo, laih anŭn jing kơđông kơjăp kiăng pơklaih hĭ kâo. 

3Yuakơ Ih jing boh pơtâo prŏng kâo laih anŭn anih kơđông kơjăp kâo, Rơkâo kơ 
Ih kơčrâo brơi hăng dui ba kâo bĕ tui hăng tơlơi tŏng ten Ih. 

4Răng pơgang brơi bĕ kâo mơ̆ng čơđo̱ng arăng hơmâo ƀač laih kơ kâo, yuakơ Ih 
yơh jing anih kâo đuaĭ kơdŏp. 

5Kâo jao jua bơngăt kâo amăng tơngan Ih. Ơ Yahweh hơi, jing Ơi Adai tŏng ten, 
song mă kâo bĕ. 

6Ih pơrơmut kơ ƀing hlơi pô kơnang kơ ƀing rup trah đôč đač, samơ̆ bơ kơ kâo 
pô, kâo đaŏ kơnang kơ Ih yơh. 

7Kâo či mơak laih anŭn hơ̆k kơdơ̆k amăng tơlơi khăp hiam klă Ih, yuakơ Ih ƀuh 
laih tơlơi kâo tŭ tơnap tap, laih anŭn Ih thâo krăn laih tơlơi jua pơmĭn kâo rŭng 
răng. 

8Ih ƀu jao lui kâo amăng tơngan ƀing rŏh ayăt kâo ôh; samơ̆ Ih hơmâo pơklaih 
hĭ tơkai kâo tơklaih hĭ mơ̆ng tơlơi huĭ hyưt. 

9Ơ Yahweh ăh, pap kơ kâo đa, yuakơ kâo dŏ amăng tơlơi rŭng răng biă mă. Mơta 
kâo rơgah tơdu hĭ yơh yuakơ hia rơngot hơning, sĭt jua bơngăt hăng drơi jan kâo 
gleh rơmơ̆n biă mă yơh. 

10Kâo tơdu rơmơ̆n biă mă yuakơ tơlơi rơngot hơning, laih anŭn tơlơi čŏk hia 
hơmâo pơhrŏ hĭ laih tơlơi hơdip kâo. Drơi jan kâo ƀu jing kơtang ôh yuakơ mơ̆ng 
abih bang tơlơi rŭng răng kâo; wơ̆t hăng khul tơlang kâo ăt tơdu rŭ ră mơ̆n. 

11Abih bang ƀing rŏh ayăt kâo, biă mă ñu ƀing re̱ng gah kâo yơh, djik djak kơhak 
kơčŭh kơ kâo; tui anŭn kâo jing hĭ tơlơi huĭ bra̱l kơ ƀing gơyut gơyâo kâo yơh; 
tơdang ƀing gơñu ƀuh kâo ƀơi jơlan, ƀing gơñu pơpĕ đuaĭ hĭ yơh. 

12Ƀing gơñu hơmâo wơr bĭt hĭ laih kâo laih anŭn yap kâo kar hăng djai laih; kâo 
jing hĭ mơnuih đôč đač hrup hăng čeh lŏn pơčah arăng glŏm hĭ yơh. 

13Kâo hơmư̆ lu ƀing rŏh ayăt pơhiăp rơkŭt sat kơ kâo, laih anŭn tơlơi huĭ bra̱l dŏ 
jum dar kâo. Ƀing gơñu pơčrŏng sai hơdră kiăng ngă sat kơ kâo, gơñu pơkra 
mơneč kiăng pơdjai hĭ kâo. 

14Samơ̆ kâo đaŏ kơnang kơ Ih, Ơ Yahweh ăh, tui anŭn kâo laĭ, “Ih yơh jing Ơi Adai 
kâo.” 

15Kâo nanao dŏ amăng tơngan Ih răk wai; pơklaih bĕ kâo mơ̆ng tơngan ƀing ayăt 
kâo, jing mơ̆ng ƀing kơtư̆ juă kâo yơh. 

16Rơkâo kơ ƀo ̆  mơta hiam klă Ih lăng rai bĕ ƀơi kâo ding kơna Ih anai; pơklaih 
bĕ kâo yuakơ tơlơi khăp hiam klă Ih kơ kâo. 

17Ơ Yahweh hơi, kâo iâu kwưh Ih; anăm lui brơi kơ kâo jing hĭ mlâo mlañ ôh. 
Samơ̆ brơi bĕ kơ ƀing sat ƀai jing hĭ mlâo mlañ, laih anŭn brơi bĕ ƀing gơñu nao 
rơiăt kre̱p pơ anih atâo djai Seôl. 

18Kơđŏt hĭ bĕ tơƀông bah ƀlŏr gơñu anŭn, yuakơ ƀing gơñu ngă pơgao ang djik 
djak tơdang ƀing gơñu ăt pơhiăp djik ư̆h ăh kơ ƀing mơnuih tơpă hơnơ̆ng. 

19Yom pơphan biă mă yơh khul tơlơi hiam klă Ih, jing tơlơi Ih hơmâo răk pioh 
laih kơ ƀing hlơi pô huĭ pơpŭ kơ Ih! Anŭn jing tơlơi Ih pơrơđah ƀơi anăp mơta 
mơnuih mơnam thâo, laih anŭn pha brơi kơ ƀing hlơi pô dŏ kơđap amăng Ih. 

20Ih pơdŏp hĭ ƀing gơñu rơnŭk rơnua ƀơi anăp mơta Ih kiăng kơ wai lăng mơ̆ng 
hơdră bruă sat ƀing rŏh ayăt; amăng anih dŏ Ih yơh Ih pơgang ƀing gơñu rơnŭk 
rơnua mơ̆ng bah jơlah ƀing rŏh ayăt anŭn phŏng kơđi. 

21Bơni hơơč kơ Yahweh! Yuakơ Ñu pơrơđah laih kơ kâo tơlơi khăp hiam klă Ñu 
tơdang ƀing rŏh ayăt wang dar plei kâo kiăng kơsung blah kâo! 

22Ơ Yahweh ăh, tơdang kâo huĭ bra̱l kâo laĭ tui anai, “Ih hơmâo puh pơđuaĭ hĭ 
laih kâo mơ̆ng anăp Ih.” Samơ̆ Ih hơmư̆ asăp kâo iâu kwưh kơ tơlơi pap yơh, 
tơdang kâo iâu ƀơi Ih kơ tơlơi djru. 

23Khăp bĕ kơ Yahweh, Ơ abih bang ƀing ană plei tŏng ten Ñu hơi. Yahweh răng 
pơgang brơi kơ ƀing dŏ tŏng ten hăng Ñu, samơ̆ Ñu pơkơhma̱l hĭ ƀing pơgao tui 
hăng bruă sat ƀing gơñu ngă yơh. 

24Dŏ khĭn kơtang amăng pran jua bĕ, Ơ abih bang ƀing gih, jing ƀing dŏ čang 
rơmang amăng Yahweh. 

Adoh Bơni Hơơč 32 

Tơlơi Pơhaih Laih Anŭn Tơlơi Pap Brơi 

Tơlơi bơni hơơč Dawid adoh. 

1Mơyŭn hiam yơh kơ hlơi pô tơlơi wĕ wŏ ñu Yahweh pap brơi laih, tơlơi soh ñu 
Yahweh lŏm hĭ laih. 

2Mơyŭn hiam yơh kơ hlơi pô tơlơi sat ñu Yahweh ƀu yap pơkơdơ̆ng glaĭ hăng ñu 
ôh, laih anŭn jua pơmĭn ñu ƀu hơmâo ôh tơlơi pleč ƀlŏr. 

3Tơdang kâo dŏ rơiăt hơngah ƀu pơhaih hĭ ôh tơlơi soh kâo, tơlang tơleh kâo 
tơdu rơmơ̆n yơh yuakơ kâo pơkrao hia amăng abih hrơi. 

4Ơ Yahweh hơi, hrơi hăng mlam mơtam tơngan Ih pơkơhma̱l hĭ kâo; tơlơi 
kơtang kâo hrŏ tơdu hĭ laih abih bang, kar hăng kơhŭl ia thu rơngiă hĭ amăng 
tơlơi pơiă bơyan pha̱ng. 

5Giŏng anŭn, Kâo pơrơđah hĭ tơlơi soh kâo kơ Ih; kâo ƀu pơdŏp ôh hơdôm tơlơi 
sat kâo hơmâo ngă laih. Kâo laĭ, “Kâo či pơhaih abih tơlơi wĕ wŏ kâo kơ Ih yơh, 
Ơ Yahweh ăh,” tui anŭn Ih pap brơi kơ kâo laih anŭn abih bang tơlơi soh sat kâo 
rơngiă hĭ yơh. 

6Hơnŭn yơh, brơi bĕ abih bang ană plei tŏng ten Ih iâu laĭ kơ Ih, tơdang ƀing 
gơñu dưi hơduah ƀuh Ih; sĭt yơh tơdang glung ia li̱ng prŏng tŭn rai, ia anŭn ƀu 
či lip truh pơ ƀing gơñu ôh. 

7Ih jing anih kâo đuaĭ kơdŏp mơ̆ng ƀing rŏh ayăt kâo; Ih či pơklaih hĭ kâo mơ̆ng 
tơlơi rŭng răng. Ƀing adơi ai kâo adoh kraih jum dar kâo, yuakơ Ih pơklaih laih 
kâo. 

8Yahweh laĭ kơ kâo tui anai, “Kâo či pơtô kơ ih jơlan ih năng rơbat nao; Kâo či 
djru pơmĭn kơ ih laih anŭn mơta Kâo či wai lăng ih yơh. 

9Anăm ih jing kar hăng aseh ƀôdah aseh glưn ôh; jing hlô mơnơ̆ng arăng khŏm 
yua glang hăng hrĕ git kăh kiăng kơ gơñu dưi thâo pơpă či nao ƀôdah dơ̆ng glaĭ.” 

10Ƀing sat ƀai či khŏm tŭ ruă nuă lu yơh, samơ̆ ƀing hlơi pô đaŏ kơnang kơ 
Yahweh, ñu anŭn Ơi Adai či wang dar hăng tơlơi khăp hiam klă Ñu kiăng kơ răng 
pơgang yơh. 

11Hơ̆k kơdơ̆k mơak mơai bĕ, Ơ ƀing gih jing ƀing tơpă hơnơ̆ng hơi, yuakơ tơlơi 
Yahweh hơmâo ngă laih, dreo mơak bĕ, Ơ abih bang ƀing gih jing ƀing hơmâo 
jua pơmĭn tơpă hiam. 

Adoh Bơni Hơơč 33 

Bơni Hơơč Kơ Yahweh Jing Pô Hrih Pơjing 

1Ơ abih bang ƀing gih jing ƀing tơpă hơnơ̆ng, adoh kraih mơak mơai bĕ kơ hơget 
tơlơi Yahweh hơmâo ngă laih; Ơ abih bang ƀing gih jing ƀing tui gưt kơ Ñu, năng 
lăp bơni hơơč kơ Ñu bĕ. 

2Bơni hơơč bĕ kơ Yahweh hăng go̱ng trưng, pơkra ayŭ adoh bơni bĕ kơ Ñu hăng 
go̱ng trap pluh hrĕ. 

3Adoh bĕ kơ Ñu sa tơlơi adoh phrâo, pĕ go̱ng rơgơi bĕ laih anŭn ur dreo kơ tơlơi 
mơak. 

4Hơdôm boh hiăp Yahweh jing boh hiăp djơ̆ laih anŭn sĭt; abih bruă Ñu ngă 
pơrơđah tơlơi tŏng ten Ñu. 

5Yahweh khăp kiăng ngă tơlơi tơpă hơnơ̆ng laih anŭn tơlơi tơpă klă; Ñu 
pơrơđah tơlơi khăp hiam klă Ñu kơ abih bang mơnuih mơnam amăng lŏn tơnah 
anai. 

6Hăng hiăp pơđar Ñu yơh, Yahweh hrih pơjing adai rơngit khul pul tơlơi bơngač 
amăng adai tơbiă rai yua mơ̆ng boh hiăp tơƀông bah Ñu yơh. 

7Ñu pơƀut hĭ abih bang ia rơsĭ laih anŭn pơkă brơi guai kơ rĭm ia rơsĭ; Ñu đŏh 
kơđŏl hĭ abih bang ia dơlăm pơ khul anih pơkom. 

8Brơi ƀing mơnuih ƀơi djŏp djang lŏn tơnah huĭ pơpŭ bĕ kơ Yahweh! Brơi abih 
bang mơnuih mơnam pơpŭ pơyom bĕ kơ Ñu! 

9Hăng tơlơi Ñu pơhiăp yơh, lŏn tơnah dưi pơjing rai; laih anŭn hăng tơlơi Ñu 
pơđar yơh, abih bang tơlơi mơnơ̆ng tơbiă rai. 

10Yahweh pơtah hơtai hĭ ƀing lŏn čar kiăng kơ ƀing gơñu ƀu dưi ngă ôh khul 
hơdră kơñăm gơñu; Ñu pơgăn hĭ ƀing gơñu mơ̆ng tơlơi pơgiŏng hĭ hơdră gơñu 
anŭn. 

11Samơ̆ hơdôm hơdră kơñăm Yahweh ăt dŏ hlŏng lar; laih anŭn hơdôm tơlơi 
pran jua Ñu kơñăm ăt dŏ nanao amăng abih rơnŭk yơh. 

12Mơyŭn hiam yơh kơ lŏn čar Israel jing ƀing hơmâo Yahweh Ơi Adai jing Pô 
ƀing gơñu huĭ pơpŭ; mơyŭn hiam yơh kơ ƀing ană plei Ñu hơmâo ruah mă laih 
kiăng kơ jing ƀing lŏm kơ Ñu pô. 

13Yahweh lăng trŭn mơ̆ng adai glông adih laih anŭn Ñu ƀuh abih bang mơnuih 
mơnam. 

14Mơ̆ng anih grê pơtao Ñu dŏ git gai wai lăng yơh, Ñu lăng trŭn ƀơi abih bang 
mơnuih mơnam dŏ hơdip ƀơi lŏn tơnah. 

15Ñu yơh ma̱n pơjing jua pơmĭn abih bang ƀing gơñu, tui anŭn Ñu thâo krăn djŏp 
mơta bruă ƀing gơñu ngă. 

16Wơ̆t tơdah pơtao hơmâo lu ƀing ling tơhan, tơlơi anai ƀu pơsĭt hĭ ôh kơ ñu či 
dưi hĭ, laih anŭn wơ̆t tơdah ling tơhan kơtang biă mă, tơlơi anai kŏn pơsĭt lơi kơ 
ƀing gơñu či dưi đuaĭ klaih hĭ. 

17Khul aseh pơblah ƀu djơ̆ jing tơlơi đaŏ kơčăng kơ tơlơi dưi hĭ ôh; wơ̆t tơdah 
aseh anŭn hơmâo pran kơtang samơ̆ aseh anŭn kŏn dưi pơklaih hĭ lơi ling tơhan 
đĭ anŭn. 

18Samơ̆ mơta Yahweh lăng wai ƀing hlơi pô thâo huĭ pơpŭ kơ Ñu, jing ƀing đaŏ 
kơčăng amăng tơlơi khăp hiam klă Ñu. 

19Ñu pơklaih hĭ ƀing gơ̆ mơ̆ng tơlơi djai; Ñu răk wai brơi kơ ƀing gơ̆ hơdip amăng 
hrơi rơpa glar. 

20Ƀing gơmơi dŏ đaŏ kơčăng kơ Yahweh; Ñu yơh jing Pô djru gơmơi laih anŭn 
khiơl pơgang gơmơi. 

21Pran jua gơmơi hơ̆k mơak yuakơ abih tơlơi Ñu hơmâo ngă laih, ƀing gơmơi 
đaŏ kơnang kơ Ñu yuakơ Ñu jing rơgoh hiam. 

22Ơ Yahweh hơi, rơkâo tơlơi khăp hiam klă Ih dŏ hrŏm bĕ hăng ƀing gơmơi 
nanao, jing tui hăng ƀing gơmơi dŏ đaŏ kơčăng kơ Ih yơh. 

Adoh Bơni Hơơč 34 

Bơni Hơơč Kơ Tơlơi Hiam Klă Ơi Adai 

Tơlơi bơni hơơč Dawid adoh tơdang ñu ngă mă hưt dư ƀơi anăp pơtao Abimelek, jing pô 
puh pơđuaĭ hĭ ñu, tui anŭn ñu dưi đuaĭ klaih hĭ yơh 

1Kâo či pơư pơang kơ Yahweh nanao; tơƀông bah kâo ƀu či pơdơi hĭ ôh bơni 
hơơč kơ Ñu. 

2Jua bơngăt kâo či pơang kơ Ñu yơh; brơi kơ abih bang mơnuih arăng kơtư̆ juă 
hơmư̆ tơlơi pơang anŭn hăng hơ̆k mơak bĕ! 

3Pơdun đĭ bĕ Yahweh hrŏm hăng kâo; brơi ƀing ta hrŏm hơbĭt pơpŭ bơni bĕ kơ 
anăn Ñu. 

4Kâo iâu kwưh kơ Yahweh laih anŭn Ñu laĭ glaĭ laih kơ kâo; Ñu pơklaih hĭ kâo 
mơ̆ng abih bang tơlơi kâo huĭ hyưt. 

5Ƀing mơnuih arăng kơtư̆ juă lăng kơnang nao pơ Yahweh tui anŭn ƀing gơ̆ dưi 
mơak mơai; ƀo ̆  mơta ƀing gơ̆ ƀu či mlâo mlañ ôh. 

6Kâo, jing mơnuih ƀu hơmâo anih kơnang anai, iâu kwưh kơ Yahweh laih anŭn 
Ñu laĭ glaĭ laih; Ñu pơklaih hĭ laih kâo mơ̆ng abih bang tơlơi tơnap rŭng kâo. 

7Ling jang hiam dŏ gak wai jum dar ƀing huĭ pơpŭ kơ Yahweh, laih anŭn 
pơrơngai hĭ ƀing gơ̆. 

8Lông hơduah sem lăng bĕ ih pô kiăng kơ thâo Yahweh jing hiam klă. Mơyŭn 
hiam yơh kơ hlơi pô dŏ kơđap rơnŭk rơnua amăng Ñu. 

9Huĭ pơpŭ bĕ kơ Yahweh, Ơ abih bang ƀing ană plei tŏng ten Ñu; ƀing hlơi pô huĭ 
pơpŭ kơ Ñu, ƀing gơñu anŭn ƀu či kơƀah hơget gĕt ôh. 

10Wơ̆t tơdah khul rơmung dŭl tơdu rơmơ̆n yuakơ kơƀah hĭ gơnam ƀơ̆ng, samơ̆ 
ƀing hlơi hơduah ƀuh Yahweh ƀu kơƀah hĭ tơlơi hiam hơget ôh. 

11Rai bĕ, Ơ ƀing gơyut gơyâo kâo hơi, pơđi̱ng hơmư̆ kơ kâo bĕ, laih anŭn kâo či 
pơtô ƀing gih thâo huĭ pơpŭ kơ Yahweh. 

12Hlơi pô amăng ƀing gih khăp kơ tơlơi hơdip laih anŭn khăp kiăng kơ ƀuh 
hơdôm hrơi hơdip sui hiam mơak, 

13brơi ñu anŭn răng bĕ bah jơlah ñu mơ̆ng tơlơi pơhiăp sat ƀai laih anŭn tơƀông 
bah ñu mơ̆ng tơlơi pơhiăp ƀlŏr, 

14brơi ñu anŭn đuaĭ hĭ bĕ mơ̆ng tơlơi sat ƀai laih anŭn ngă hiam bĕ, laih anŭn 
hơduah bĕ tơlơi rơnŭk rơno̱m hăng đuaĭ tui bĕ. 

15Mơta Yahweh lăng wai ƀing mơnuih tơpă hơnơ̆ng laih anŭn tơngia Ñu pơđi̱ng 
hơmư̆ hơdôm tơlơi ƀing gơ̆ iâu kwưh yơh; 

16samơ̆ ƀo ̆  mơta Yahweh wir pơkơdơ̆ng glaĭ hăng ƀing mơnuih ngă sat ƀai, tui 
anŭn tơdang ƀing gơñu anŭn djai hĭ, ƀing arăng či wơr bĭt hĭ ƀing gơñu mơtam. 

17Ƀing mơnuih tơpă hơnơ̆ng iâu kwưh kơ Yahweh laih anŭn Yahweh hơmư̆ ƀing 
gơñu mơtam; Ñu pơrơngai hĭ ƀing gơ̆ mơ̆ng abih bang tơlơi tơnap rŭng ƀing gơ̆. 

18Yahweh dŏ jĕ hlơi pô hơtah hơtai amăng pran jua, laih anŭn Ñu pơklaih hĭ hlơi 
pô ruă rơngot amăng jua bơngăt. 

19Mơnuih tơpă hơnơ̆ng bưp lu tơlơi tơnap rŭng, samơ̆ Yahweh pơrơngai hĭ gơ̆ 
mơ̆ng abih bang tơlơi anŭn. 

20Yahweh răng pơgang brơi abih drơi jan gơ̆, tui anŭn ƀu hơmâo ôh sa ƀĕ tơlang 
tơleh gơ̆ jŏh hĭ. 

21Tơlơi sat ƀai či pơdjai hĭ ƀing sat ƀai; Yahweh či pơkơhma̱l hĭ ƀing pơrơmut 
ƀing mơnuih tơpă hơnơ̆ng yơh. 

22Yahweh song mă hĭ ană plei Ñu, jing ƀing ding kơna Ñu; laih anŭn ƀing hlơi pô 
dŏ kơđap amăng Ñu, Ñu ƀu či pơkơhma̱l hĭ ôh. 

Adoh Bơni Hơơč 35 

Tơlơi Iâu Laĭ Kơ Tơlơi Djru 

Tơlơi bơni hơơč Dawid adoh. 

1Ơ Yahweh hơi, pơkơdơ̆ng glaĭ bĕ hăng ƀing pơkơdơ̆ng glaĭ hăng kâo, blah glaĭ 
bĕ hăng ƀing blah glaĭ hăng kâo! 

2Rơkâo kơ Ih mă bĕ khiơl anet laih anŭn khiơl prŏng; prap pre bĕ kiăng kơ djru 
kâo! 

3Hră̱ nao bĕ tơbăk hăng jo̱ng pơblah Ih kiăng pơkơdơ̆ng glaĭ hăng ƀing kiaŏ blah 
kâo. Pơkơjăp glaĭ bĕ jua bơngăt kâo tui anai, “Kâo jing Pô Pơklaih ih.” 

4Brơi bĕ kơ ƀing hlơi pô kiăng pơdjai hĭ kâo thuơ hĭ laih anŭn tŭ tơlơi mlâo mlañ! 
Brơi bĕ kơ ƀing hlơi pô pơkra mơneč sat kiăng pơkơdơ̆ng glaĭ hăng kâo kơdŭn 
glaĭ hĭ laih anŭn rŭng răng! 

5Brơi bĕ ƀing gơñu jing kar hăng adrăng angĭn pưh pơđuaĭ hĭ, tơdang ling jang 
Yahweh puh pơđuaĭ hĭ ƀing gơñu. 

6Brơi bĕ jơlan rơbat gơñu jing hĭ kơnăm mơmŏt laih anŭn tơbơr tơdang ling jang 
Yahweh ăt kiaŏ pơrai hĭ ƀing gơñu mơ̆n! 

7Ƀing gơñu ƀač čơđo̱ng hơgŏm kơ kâo ƀu hơmâo tơhơnal tơlơi ôh laih anŭn kŏn 
hơmâo tơhơnal tơlơi hơget lơi ƀing gơñu klơi amăng luh ƀač kơ kâo. 

8Samơ̆ brơi bĕ tơlơi răm rai či truh blĭp blăp ƀơi ƀing gơñu! Anŭn jing brơi bĕ 
ƀing gơñu djơ̆ glaĭ ƀơi čơđo̱ng ƀing gơñu ƀač hơgŏm laih anŭn brơi bĕ ƀing gơñu 
le ̆  glaĭ pơ amăng luh gơñu klơi hăng răm rai hĭ yơh. 

9Giŏng anŭn, jua bơngăt kâo či hơ̆k mơak yuakơ tơlơi Yahweh hơmâo ngă laih 
yơh, sĭt kâo či mơak mơai yơh yuakơ Ñu pơklaih hĭ laih kâo. 

10Kâo či laĭ kơ Yahweh hăng abih drơi kâo tui anai, “Ƀu hơmâo ôh hlơi pô hrup 
hăng Ih. Ih pơrơngai hĭ ƀing tơdu rơmơ̆n mơ̆ng ƀing kơtang hloh, jing ƀing kơtư̆ 
juă ƀing tơdu rơmơ̆n kơƀah kơƀap anŭn.” 

11Ƀing mơnuih ƀrưh ƀai ngă gơ̆ng jơlan ƀlŏr pơkơdơ̆ng glaĭ hăng kâo laih anŭn 
gơñu phŏng kơ kâo hơdôm tơlơi soh sat kâo ƀu thâo ôh. 

12Ƀing gơñu pơglaĭ kơ kâo tơlơi sat pơala kơ tơlơi hiam, tui anŭn jua bơngăt kâo 
rŭng răng yơh. 

13Samơ̆ tơdang ƀing gơñu duăm ruă, kâo čut ao tâo, laih anŭn kŏm ƀơ̆ng kiăng 
kơ pơrơđah tơlơi kâo rơngot hơning; kâo pơluă gŭ kâo pô laih anŭn iâu laĭ, 

14kar hăng kâo iâu laĭ kơ gơyut gơyâo kâo ƀôdah kơ ayŏng adơi kâo. Kâo rơbat 
nao jum dar akŭp akŏ kiăng kơ pơrơđah kâo kơŭ kơuăn, kar hăng sa čô kơŭ 
kơuăn kơ amĭ ñu. 

15Samơ̆ tơdang kâo tơhneč rơbuh, abih bang ƀing sat ƀai anŭn hơ̆k mơak laih 
anŭn ƀing gơñu pơƀut glaĭ jum dar kâo kiăng klao djik kơ kâo; ƀing mơnuih kâo 
ƀu thâo krăn ôh pơƀut pơkơdơ̆ng glaĭ hăng kâo laih anŭn taih kâo ƀu pơdơi ôh. 

16Ƀing gơñu kĕ tơgơi gle̱ng nao pơ kâo hăng tơlơi pơrơmut kar hăng sa čô pô 
djik djak kơ mơnuih rơwen, 

17Ơ Yahweh, hơbĭn sui dơ̆ng Ih kơnơ̆ng dŏ lăng kơ tơlơi sat anŭn đôč lĕ? Rơkâo 
kơ Ih pơklaih hĭ bĕ tơlơi hơdip kâo mơ̆ng tơlơi ƀing gơñu kơsung blah; pơklaih 
hĭ bĕ tơlơi hơdip yom kâo mơ̆ng hơdôm rơmung dŭl anai! 

18Tui anŭn, kâo či bơni kơ Ih tŏng krah tơlơi pơjơnum prŏng ƀing ană plei Ih 
yơh; ƀơi anăp abih bang ană plei yơh kâo či bơni hơơč kơ Ih. 

19Anăm brơi ôh ƀing pơblư̆ pơƀlŏr kơ tơlơi kâo klao djik djak kơ tơlơi kâo thuơ. 
Anăm brơi ôh ƀing hlơi pô pơrơmut kơ kâo ƀu hơmâo tơhơnal tơlơi anŭn gle̱ng 
mơta mơak mơai gơñu tơdang ƀing gơñu ƀuh kâo rơngot hơning. 

20Ƀing gơñu ƀu pơhiăp rơnŭk rơnua ôh, samơ̆ ƀing gơñu pơčeh djŏp mơta tơlơi 
ƀlŏr kiăng kơ pơkơdơ̆ng glaĭ hăng ƀing mơnuih khăp kiăng rơnŭk rơnua. 

21Ƀing gơñu săl kơ kâo hăng pơhiăp kraih tui anai, “Hah! Hăng mơta gơmơi pô 
yơh ƀing gơmơi hơmâo ƀuh laih hơget tơlơi ih ngă!” 

22Samơ̆, Ơ Yahweh ăh, Ih yơh hơmâo ƀuh laih tơlơi anai. Tui anŭn, rơkâo kơ Ih 
anăm dŏ rơiăt ôh; anăm Ih pô dŏ ataih hĭ mơ̆ng kâo ôh Ơ Yahweh ăh. 

23Tơgŭ bĕ laih anŭn pơhiăp pơgang brơi kơ kâo đa! Ơ Khua Yang Ơi Adai kâo 
hơi, djru pơkơdơ̆ng glaĭ brơi kơ kâo bĕ. 

24Ih yơh jing tơpă hơnơ̆ng, Ơ Yahweh ăh, tui anŭn pơhaih bĕ kâo jing mơnuih ƀu 
soh ƀơi anăp ƀing rŏh ayăt kâo; anăm brơi ƀing gơñu klao djik djak kơ kâo ôh. 

25Anăm brơi ôh ƀing gơñu pơlaĭ kơ tơdruă gơñu tui anai, “Ơ anŭn yơh jing tơlơi 
djơ̆ tui hăng tơlơi pran jua ta amoaih kiăng!” Ƀôdah laĭ, “Ƀing ta hơmâo lun ƀơ̆ng 
hĭ laih ñu.” 

26Hlơi pô klao djik djak kơ tơlơi kâo tơnap tap brơi bĕ ƀing gơñu mlâo mlañ laih 
anŭn rŭng răng hlo̱m ƀo̱m! Hlơi pô pơđĭ gơñu pô jing hiam klă hloh kơ kâo brơi 
bĕ ƀing gơñu buh mă tơlơi mlâo laih anŭn tơlơi djik djak! 

27Samơ̆ hlơi pô khăp kiăng kơ tơlơi khua phat kơđi pơhaih kâo jing mơnuih ƀu 
soh, brơi bĕ ƀing gơñu ur dreo hơ̆k kơdơ̆k mơak mơai, laih anŭn dưi laĭ nanao 
tui anai, “Yahweh jing prŏng prin biă mă yơh! Ñu mơak yuakơ kâo, jing ding 
kơna Ñu, dưi đĭ kơyar!” 

28Giŏng anŭn, amăng bah kâo či pơhaih tơlơi tơpă hơnơ̆ng Ih, laih anŭn kâo či 
bơni hơơč kơ Ih čơdơ̆ng mơ̆ng mơguah truh kơ klăm. 

Adoh Bơni Hơơč 36 

Tơlơi Sat Ƀai Mơnuih Mơnam Laih Anŭn Tơlơi Khăp Hiam Klă Yahweh 

Kơ pô gai ayŭ. Tơlơi bơni hơơč Dawid, jing ding kơna Yahweh, adoh. 

1Tơlơi wĕ wŏ mơnuih soh sat ngă kơ ñu pơhiăp amăng pran jua ñu pô; amăng 
tơlơi pơmĭn ñu pô, ñu ƀu hơmâo tơhơnal tơlơi kiăng huĭ pơpŭ kơ Ơi Adai ôh. 

2Hăng mơta ñu pô ñu pơmĭn pơgao ang biă mă, tui anŭn ñu pơmĭn Ơi Adai ƀu či 
hơduah ƀuh ôh tơlơi sat ƀai ñu laih anŭn pơkơhma̱l hĭ tơlơi sat anŭn. 

3Tơlơi pơhiăp mơ̆ng tơƀông bah ñu bă hăng tơlơi pơblư̆ pơƀlŏr; ñu hơmâo lui 
hĭ laih tơlơi rơgơi laih anŭn tơlơi ngă hiam klă. 

4Wơ̆t tơdah tơdang ñu hlak dŏ pơdơi ƀơi anih pĭt ñu, ñu ăt pơčeh pơkra hơdră 
bruă sat ƀai mơ̆n; ñu jao hĭ ñu pô kơ bruă sat ƀai laih anŭn ñu ƀu hơngah hĭ ôh 
hơget tơlơi jing soh sat. 

5Ơ Yahweh ăh, tơlơi khăp hiam klă Ih đĭ truh pơ adai adih; tơlơi tŏng ten Ih lar 
đĭ truh pơ rơngit adih. 

6Ơ Yahweh ăh, tơlơi Ih ngă tơpă hơnơ̆ng jing glông kar hăng khul čư̆ prŏng prin, 
tơlơi Ih phat kơđi djơ̆ tơpă jing dơlăm kar hăng hlung dơlăm ia rơsĭ. Ih răk rong 
abih dua mơnuih mơnam wơ̆t hăng hlô mơnơ̆ng mơ̆n. 

7Ơ Ơi Adai hơi, yom pơphan biă mă yơh tơlơi khăp hiam klă Ih! Abih bang 
mơnuih mơnam wơ̆t tơdah jing yom pơphan ƀôdah ƀu yom pơphan le̱ng kơ dŏ 
rơnŭk hơđơ̆ng gah yŭ tơu čăng Ih. 

8Ƀing gơñu ƀơ̆ng huă mơ̆ng gơnam ƀơ̆ng bă blai Ih pha brơi; laih anŭn Ih pha 
brơi kơ ƀing gơñu gơnam mơñum hiam kar hăng mơ̆ng ia krong mơak mơai Ih 
yơh. 

9Ih yơh jing phŭn kơ abih bang tơlơi hơdip kar hăng ia bluh, laih anŭn tơlơi 
bơngač Ih yơh jing tơlơi pơčrang rơđah amăng tơlơi hơdip ƀing gơmơi. 

10Rơkâo kơ Ih khăp nanao bĕ kơ ƀing hlơi pô thâo krăn Ih laih anŭn ngă bĕ tơlơi 
hiam klă kơ ƀing hlơi pô pran jua ñu jing tơpă hơnơ̆ng. 

11Anăm brơi ôh tơkai ƀing mơnuih pơgao ang rai kơtư̆ juă kâo laih anŭn kŏn 
brơi lơi tơngan ƀing mơnuih sat ƀai puh pơđuaĭ hĭ kâo. 

12Lăng bĕ adih ƀing mơnuih sat ƀai hơmâo le ̆  rơbuh laih, ƀing gơñu rơbuh đih, 
ƀu dưi tơgŭ đĭ ôh. 

Adoh Bơni Hơơč 37 

Bưng Thut Ƀing Sat Ƀai Laih Anŭn Ƀing Hiam Klă 

Tơlơi bơni hơơč Dawid adoh. 

1Anăm huĭ ƀlơ̆ng ôh yuakơ ƀing ngă sat ƀai dưi đĭ kơyar, laih anŭn kŏn pơiăng lơi 
hăng ƀing mơnuih ngă soh. 

2Ƀing gơñu či rơngiă hĭ thĕng kar hăng rơ̆k krô tañ, laih anŭn ƀing gơñu či djai 
hĭ kar hăng añăm tăm gliu krô tañ yơh. 

3Đaŏ kơnang bĕ kơ Yahweh laih anŭn ngă hiam, kiăng kơ ƀing gih dưi hơdip 
amăng anih lŏn Yahweh hơmâo brơi laih kơ ƀing gih laih anŭn tŭ mă tơlơi rơnŭk 
rơnua mơ̆ng anih lŏn anŭn. 

4Hơduah sem bĕ tơlơi mơak mơai ih mơ̆ng Yahweh, tui anŭn Ñu či pha brơi kơ 
ih tơlơi pran jua ih amoaih kiăng yơh. 

5Jao bĕ hơdră jơlan ih pô kơ Yahweh; đaŏ kơnang bĕ amăng Ñu, tui anŭn Ñu či 
djru kơ ih yơh tui anai: 

6Ñu či pơhaih tơlơi tơpă hơnơ̆ng ih pơčrang rơđah kar hăng mơguah laih anŭn 
tơhơnal tơlơi djơ̆ tơpă ih rơđah biă mă hrup hăng yang hrơi dơ̆ng yơh. 

7Gir run dŏ tơguan bĕ kơ Yahweh ngă brơi; anăm ƀlơ̆ng bơngơ̆t ôh tơdang 
mơnuih mơnam dưi jing amăng hơdră jơlan gơñu, jing ƀing dưi ngă hơdôm 
hơdră bruă sat ƀai gơñu. 

8Pơkhư̆ hĭ bĕ ih pô mơ̆ng tơlơi nač laih anŭn pơkơ̆ng hĭ bĕ ih pô mơ̆ng tơlơi hil 
ƀrŭk; anăm huĭ ƀlơ̆ng ôh, yuakơ tơlơi hil nač anŭn kơnơ̆ng ba nao kơ tơlơi tơnap 
rŭng đôč. 

9Ƀing hlơi pô đaŏ kơnang kơ Yahweh, gơñu anŭn či mă tŭ anih lŏn Ñu hơmâo 
ƀuăn laih, samơ̆ bơ kơ ƀing sat ƀai, Ñu či brơi arăng puh pơđuaĭ hĭ ƀing gơñu 
yơh. 

10Tañ mơtam ƀing sat ƀai či rơngiă hĭ thĕng; wơ̆t tơdah ih či hơduah sem ƀing 
gơñu, samơ̆ ih hơduah ƀu či ƀuh ƀing gơñu ôh; 

11samơ̆ ƀing luă gŭ yơh či mă tŭ anih lŏn Yahweh ƀuăn laih, laih anŭn mơak tŭ 
mă tơlơi đĭ kơyar rơnŭk rơno̱m. 

12Ƀing mơnuih sat ƀai pơkra mơneč pơkơdơ̆ng glaĭ hăng ƀing mơnuih tơpă 
hơnơ̆ng laih anŭn kĕ tơgơi gơñu gle̱ng nao pơ ƀing tơpă anŭn. 

13Samơ̆ Khua Yang klao djik kơ ƀing mơnuih sat ƀai anŭn yuakơ Ñu thâo krăn 
ƀing gơñu či răm rai tañ yơh. 

14Ƀing mơnuih sat ƀai suă đao gơñu laih anŭn wă̱ hraŏ gơñu kiăng pơhuĭ pơdjai 
hĭ ƀing mơnuih ƀun rin kơƀah kơƀap, laih anŭn kiăng pơhuĭ pơdjai hĭ ƀing hlơi 
pô rơbat jơlan djơ̆ hiam. 

15Samơ̆ Yahweh či pơjŏh hĭ hraŏ ƀing gơñu laih anŭn Ñu či klâŏ hĭ hơtai boh 
gơñu yua mơ̆ng đao gưm gơñu pô yơh. 

16Wơ̆t tơdah gơnam mơnuih hiam klă kơnơ̆ng hơmâo ƀiă, samơ̆ gơnam ƀiă anŭn 
jing hiam hloh kơ mŭk dram abih bang ƀing mơnuih sat ƀai hơmâo, 

17yuakơ Yahweh či pơjŏh hĭ tơngan tơlơi dưi kơtang ƀing mơnuih sat ƀai, samơ̆ 
kơ ƀing mơnuih tơpă hơnơ̆ng Ñu wai lăng yơh. 

18Yahweh răk wai ƀing hlơi pô ƀu hơmâo tơlơi wĕ wŏ ôh, laih anŭn anih lŏn kŏng 
ngăn ƀing gơ̆ či dŏ truh kơ hlŏng lar yơh. 

19Ƀing gơñu ƀu či mlâo mlañ ôh tơdang amăng mông tơnap tap, yuakơ ƀing gơñu 
či hơmâo djŏp gơnam ƀơ̆ng yơh tơdang amăng hrơi ư̆ rơpa. 

20Samơ̆ mơnuih sat ƀai či răm rai hĭ yơh; ƀing rŏh ayăt Yahweh či rơngiă hĭ thĕng 
kar hăng khul bơnga glai hiam; gơñu či rơngiă hĭ thĕng kar hăng asăp apui yơh. 

21Ƀing mơnuih sat ƀai čan samơ̆ hơngah ƀu kla glaĭ ôh, samơ̆ ƀing mơnuih tơpă 
hơnơ̆ng čơmah pha brơi hơdôm gơnam brơi pơyơr gơñu yơh. 

22Ƀing hlơi pô Yahweh bơni hiam, ƀing gơñu anŭn či tŭ mă yơh anih lŏn Ñu 
hơmâo ƀuăn laih, samơ̆ ƀing hlơi pô Yahweh hơtŏm păh, Ñu či brơi arăng puh 
pơđuaĭ hĭ ƀing gơñu anŭn yơh. 

23Tơdah Yahweh mơak hăng hơdră jơlan sa čô mơnuih rơbat nao, sĭt Ñu 
pơkơjăp brơi hơdôm yak rơbat pô anŭn yơh. 

24Wơ̆t tơdah gơ̆ teč tơhơneč, gơ̆ ƀu či le ̆  rơbuh ôh, yuakơ Yahweh či djă̱ grơ̆ng 
brơi gơ̆ ƀơi tơngan yơh. 

25Hlâo adih kâo dŏ hlak ai, samơ̆ ră anai kâo jing tha laih; samơ̆ kâo ƀu ƀuh djơ̆ 
ôh Yahweh lui raih hĭ ƀing mơnuih tơpă hơnơ̆ng ƀôdah lui brơi ƀing ană bă ƀing 
gơ̆ rơkâo da̱n kơ gơnam ƀơ̆ng. 

26Ƀing mơnuih tơpă hơnơ̆ng anŭn jing ƀing čơmah nanao pha brơi đôč đač laih 
anŭn brơi arăng čan mă, tui anŭn ƀing ană bă ƀing gơ̆ yơh jing tơlơi bơni hiam 
ƀing gơ̆ mă tŭ. 

27Đuaĭ ataih hĭ bĕ mơ̆ng tơlơi sat ƀai laih anŭn ngă hiam bĕ, tui anŭn ih wơ̆t hăng 
ƀing ană tơčô ih či dưi dŏ amăng anih lŏn hlŏng lar yơh. 

28Yahweh khăp kiăng kơ ngă tơlơi djơ̆ hơnơ̆ng tui anŭn Ñu ƀu lui raih hĭ ôh ƀing 
ană plei tŏng ten Ñu. Ñu wai pơgang ƀing gơ̆ nanao, samơ̆ bơ kơ ƀing ană tơčô 
mơnuih sat ƀai, Ñu či brơi arăng puh pơđuaĭ hĭ yơh. 

29Ƀing mơnuih tơpă hơnơ̆ng či tŭ mă lŏn čar Yahweh hơmâo ƀuăn laih laih anŭn 
či dŏ amăng lŏn anŭn hlŏng lar yơh. 

30Amăng bah ƀing mơnuih tơpă hơnơ̆ng pơhiăp tơlơi rơgơi, laih anŭn bah jơlah 
gơñu phat djơ̆ hơnơ̆ng. 

31Ƀing gơñu djă̱ pioh tơlơi juăt Ơi Adai gơñu amăng pran jua laih anŭn tơkai 
gơñu ƀu đuaĭ jrôk jơlan ôh mơ̆ng tơlơi juăt anŭn. 

32Ƀing mơnuih sat ƀai dŏ krăp ƀing mơnuih tơpă hơnơ̆ng laih anŭn hơduah 
hơdră jơlan kiăng pơdjai hĭ ƀing gơ̆. 

33Samơ̆ Yahweh ƀu jao hĭ ôh ƀing mơnuih tơpă anŭn amăng tơngan tơlơi dưi rŏh 
ayăt ƀing gơ̆, kŏn lui brơi kơ khua phat kơđi klă̱ kơđi ƀơi ƀing gơ̆ lơi tơdang 
arăng ba ƀing gơ̆ nao pơ anih phat kơđi. 

34Dŏ đaŏ kơčăng bĕ kơ Yahweh laih anŭn đuaĭ tui bĕ hơdră jơlan Ñu; Ñu či 
pơyom đĭ ih hăng brơi ih tŭ mă anih lŏn Ñu hơmâo ƀuăn laih, laih anŭn ih či ƀuh 
Yahweh brơi arăng puh pơđuaĭ hĭ ƀing sat ƀai yơh. 

35Kâo hơmâo ƀuh laih mơnuih sat ƀai jing mơnuih kheñ đet biă mă, jing mơnuih 
pơlar ñu pô gah ngŏ kơ abih ƀing arăng kar hăng sa bĕ kơyâo sar glông amăng 
anih lŏn Lebanôn; 

36samơ̆ ƀu sui ôh ñu rơngiă hĭ thĕng ƀu dŏ pơ anŭn dơ̆ng tah; wơ̆t tơdah kâo gir 
hơduah sem ñu, samơ̆ ƀu dưi ƀuh ñu dơ̆ng tah. 

37Pơmĭn ƀlơ̆ng bĕ kơ mơnuih ƀu wĕ wŏ, lăng pơñen tui bĕ kơ mơnuih tơpă 
hơnơ̆ng anŭn; mơnuih hơdip rơnŭk rơno̱m či hơmâo lu ƀing ană tơčô yơh; 

38samơ̆ abih bang ƀing mơnuih soh sat či răm rai hĭ abih bang yơh, laih anŭn 
ƀing ană tơčô gơñu či răm rai hĭ hlo̱m ƀo̱m yơh. 

39Tơlơi pơklaih kơ ƀing mơnuih tơpă hơnơ̆ng tơbiă rai mơ̆ng Yahweh yơh; Ñu 
yơh jing kơđông kơjăp kơ ƀing gơ̆ amăng mông tơnap tap. 

40Ñu djru ƀing gơ̆ laih anŭn pơklaih hĭ ƀing gơ̆; Ñu pơklaih hĭ ƀing gơ̆ mơ̆ng ƀing 
sat ƀai, yuakơ ƀing gơ̆ dŏ kơđap amăng Ñu. 

Adoh Bơni Hơơč 38 

Tơlơi Mơnuih Ruă Nuă Iâu Laĭ 

Tơlơi bơni hơơč Dawid adoh jing tơlơi hơdơr pơhaih tơlơi soh. 

1Ơ Yahweh hơi, anăm ƀuăh pơkra hĭ kâo tơdang Ih hil, ƀôdah pơkơhma̱l hĭ kâo 
tơdang Ih nač ôh. 

2Ih hơmâo brơi kơ kâo ruă nuă hrup hăng Ih klâŏ hĭ kâo hăng khul ƀrŏm hraŏ; 
tơngan Ih hơmâo taih pơkra hĭ laih kâo. 

3Yuakơ tơlơi hil đet Ih yơh, drơi jan kâo ƀu hơmâo tơlơi suaih prăl ôh; tơlang 
tơleh kâo ƀu kơjăp rơjăng dơ̆ng tah yuakơ hơdôm tơlơi soh sat kâo. 

4Tơlơi soh kâo bă blai amăng kâo hrup hăng ia li̱ng kơdram hĭ kâo; khul tơlơi 
soh anŭn jing kơtraŏ biă mă kơ kâo dưi gui. 

5Yuakơ kâo jing hĭ mlŭk mơgu laih, tui anŭn nam rơka kâo ƀâo sat laih anŭn brŭ 
rơnăh kơtang dơ̆ng. 

6Tơlơi ruă anŭn pơgu hĭ kâo ƀu thâo tơgŭ đĭ tơpă ôh; kâo rơngot hơning amăng 
abih hrơi. 

7Drơi jan kâo pơiă hlơr ruă biă mă, laih anŭn kâo ƀu hơmâo tơlơi suaih prăl dơ̆ng 
tah. 

8Kâo gleh rơmơ̆n biă mă laih anŭn brơ̆p ruă; pran jua kâo rŭng răng laih anŭn 
kâo pơkrao hăng tơlơi ruă nuă. 

9Ơ Yahweh hơi, Ih thâo abih bang tơlơi kâo khăp kiăng; Tơlơi kâo kơŭ kơuăn ƀu 
ataih hĭ mơ̆ng Ih ôh. 

10Hơtai boh kâo tơthŭk tơthăk, tơlơi kơtang kâo rơngiă hĭ laih, laih anŭn tơlơi 
rơđah mơta kâo ăt rơngiă hĭ mơ̆n. 

11Ƀing gơyut gơyâo kâo, jing ƀing re̱ng gah kâo, ƀu či rai jĕ pơ kâo ôh, yuakơ tơlơi 
ƀâo ruă rơka kâo, wơ̆t hăng ƀing adơi ai re̱ng gah kâo ăt dŏ ataih hĭ mơ̆ng kâo 
mơ̆n. 

12Hơdôm ƀing mơnuih hơduah kiăng pơdjai kâo, akă čơđo̱ng kơ kâo, laih anŭn 
hơdôm ƀing mơnuih kiăng pơruă kâo, pơhiăp pơhuĭ kiăng pơrai hĭ kâo; ƀing 
gơñu ƀu či pơdơi ôh pơkra hơdră pơkơdơ̆ng glaĭ hăng kâo. 

13Kâo hrup hăng mơnuih tơngĭl ƀu thâo hơmư̆ ôh, laih anŭn ăt hrup hăng 
mơnuih kơmlô mơ̆n ƀu thâo pơhiăp ôh. 

14Kâo jing hĭ laih hrup hăng sa čô mơnuih ƀu thâo hơmư̆ ôh, tui anŭn amăng bah 
kâo ƀu thâo laĭ glaĭ ôh. 

15Samơ̆ kâo čang tơguan amăng Ih yơh, Ơ Yahweh ăh; Ih yơh, Ơ Khua Yang Ơi 
Adai kâo hơi, jing Pô či laĭ glaĭ. 

16Kâo iâu laĭ tui anai, “Anăm brơi ƀing ayăt kâo hơ̆k mơak djik djak kơ kâo ôh, 
laih anŭn kŏn brơi lơi kơ ƀing gơñu pơang gơñu pô tơdang ƀuh tơkai kâo tơhneč 
le ̆  rơbuh.” 

17Kâo jĕ či răm rai yơh laih anŭn kâo ruă nuă nanao yơh. 

18Kâo kơhma̱l tơlơi sat ƀai kâo; kâo rơngot hơning ƀlơ̆ng bơngơ̆t yuakơ tơlơi 
anŭn yơh. 

19Ƀing rŏh ayăt kâo hơmâo pran kơtang; laih anŭn hơmâo lu biă mă amăng ƀing 
gơñu anŭn pơrơmut kơ kâo ƀu hơmâo tơhơnal tơlơi. 

20Ƀing gơñu yơh jing ƀing pơglaĭ kơ kâo tơlơi sat pơala kơ tơlơi hiam jing ƀing 
pơhiăp sat pơkơdơ̆ng glaĭ hăng kâo yuakơ kâo đuaĭ tui tơlơi djơ̆ tơpă. 

21Ơ Yahweh ăh, anăm lui raih hĭ kâo ôh; Ơ Ơi Adai kâo hơi, anăm dŏ ataih hĭ 
mơ̆ng kâo ôh. 

22Rai tañ djru kâo đa, Ơ Khua Yang jing Pô Pơklaih kâo hơi! 

Adoh Bơni Hơơč 39 

Tơlơi Mơnuih Ruă Nuă Pơhaih 

Kơ pô gai ayŭ Yeduthun. Tơlơi bơni hơơč Dawid adoh. 

1Kâo pơmĭn amăng pran jua kâo, “Kâo či răng kơ tơlơi kâo ngă kiăng kơ ƀu či 
brơi ôh jơlah kâo pơhiăp soh; kâo či go̱m akă hĭ amăng bah kâo yơh tơdang ƀing 
mơnuih sat ƀai dŏ ƀơi anăp kâo.” 

2Samơ̆ tơdang kâo dŏ rơiăt kar hăng mơnuih kơmlô laih anŭn kâo ƀu pơhiăp sa 
boh hiăp ôh, sĭt tơlơi khăp kiăng kâo anŭn kơnơ̆ng pơrăm hĭ kâo đôč yơh. 

3Amăng pran jua kâo pơiă hlơr bă hăng tơlơi ƀlơ̆ng bơngơ̆t yơh. Jai kâo hơđơ̆ng 
pơmĭn lu hloh, jai kâo jing hĭ rŭng răng hloh dơ̆ng; kâo ƀu dưi pơkơ̆ng hĭ jơlah 
kâo dơ̆ng tah, tui anŭn kâo laĭ; 

4“Ơ Yahweh ăh, yua hơget Ih ƀu brơi kơ kâo thâo ôh hơbĭn sui kâo či hơdip lĕ? 
Laih anŭn hiư̆m Ih pơkă tơlơi hơdip kâo lĕ? Rơkâo kơ Ih ruai bĕ kơ kâo hơbĭn 
tơlơi hơdip kâo či rơgao hĭ. 

5Be̱r biă mă kar hăng sa čơgam đôč yơh Ih hơmâo pơjing laih kơ tơlơi hơdip kâo! 
Ƀơi anăp mơta Ih, abih tơlơi hơdip kâo kơnơ̆ng jing hĭ đôč đač. Sĭt yơh ƀing 
mơnuih mơnam kơnơ̆ng jing kar hăng sa jua angĭn bluh ƀiă đôč, 

6laih anŭn kơnơ̆ng jing kar hăng tơui hơmâo mă ƀiă đôč yơh. Sĭt yơh abih bang 
tơlơi ñu ngă le̱ng kơ jing đôč đač yơh; ñu pơƀut glaĭ dram gơnam, samơ̆ ƀu thâo 
ôh hlơi či mă tŭ gơnam anŭn tơdơi kơ ñu rơngiă hĭ laih. 

7“Tui anŭn, Ơ Khua Yang ăh, hơget tơlơi kâo dưi đaŏ kơčăng lĕ? Kâo đaŏ kơčăng 
amăng Ih yơh. 

8Rơkâo kơ Ih pơklaih hĭ bĕ kâo mơ̆ng abih bang tơlơi soh sat kâo, laih anŭn anăm 
brơi hĭ ƀing mlŭk klao djik kơ kâo ôh. 

9Kâo či dŏ rơiăt kar hăng kơmlô, amăng bah kâo ƀu či pơhiăp sa boh hiăp ôh, 
yuakơ kâo thâo Ih yơh jing Pô brơi kâo tơnap kar hăng anŭn. 

10Mă pơđuaĭ hĭ bĕ tơlơi taih ama̱ng Ih mơ̆ng kâo; Kâo ruă jĕ či răm rai yơh yuakơ 
tơngan Ih taih. 

11Ih ƀuăh pơkra mơnuih mơnam hăng tơlơi Ih pơkơhma̱l yơh yuakơ hơdôm 
tơlơi soh gơñu yơh, laih anŭn Ih pơrai hĭ tơlơi ñu khăp, jing tơlơi hơdip ñu, kar 
hăng mot ƀŏh pơrai hĭ dram gơnam yơh. Sĭt yơh mơnuih mơnam kơnơ̆ng jing 
kar hăng sa jua angĭn bluh ƀiă đôč. 

12“Hơmư̆ bĕ tơlơi kâo kwưh iâu, Ơ Yahweh hơi, pơđi̱ng bĕ kơ tơlơi kâo rơkâo kơ 
tơlơi djru, laih anŭn anăm ngă amơ̱ng ôh kơ tơlơi kâo čŏk hia. Kâo ăt hrup hăng 
abih bang ƀing ơi adon kâo mơ̆n, jing hrup hăng tuai Ih dŏ jưh mă ƀiă hrơi đôč 
yơh. 

13Rơkâo kơ Ih anăm gle̱ng lăng amơ̱ng kơ kâo ôh kiăng kơ kâo dưi mơak ƀiă hlâo 
kơ kâo či rơngiă hĭ thĕng laih anŭn ƀu dŏ hơdip dơ̆ng tah.” 

Adoh Bơni Hơơč 40 

Tơlơi Adoh Bơni Hơơč Laih Anŭn Tơlơi Kwưh Rơkâo 

Kơ pô gai ayŭ. Tơlơi bơni hơơč Dawid adoh. 

1Kâo gir run dŏ tơguan kơ tơlơi Yahweh djru; giŏng anŭn Ñu pơđi̱ng tơngia laih 
anŭn hơmư̆ tơlơi kâo kwưh rơkâo. 

2Ñu pơklaih hĭ kâo mơ̆ng amăng luh jing anih ƀing djai huĭ hyưt, jing tơbiă mơ̆ng 
anih čuah drŭt kri̱p yi̱p. Ñu brơi tơkai kâo dŏ rơnŭk rơnua ƀơi boh pơtâo prŏng 
laih anŭn brơi kơ kâo yak rơbat rơnŭk hơđơ̆ng yơh. 

3Ñu pơtô kơ kâo adoh sa tơlơi adoh phrâo, jing tơlơi amăng bah kâo adoh bơni 
hơơč kơ Ơi Adai ta. Hơmâo lu mơnuih či ƀuh tơlơi Ñu ngă anŭn hăng huĭ pơpŭ 
kơ Ñu yơh; giŏng anŭn ƀing gơñu ăt či đaŏ kơnang kơ Yahweh mơ̆n. 

4Mơyŭn mơak yơh kơ hlơi pô đaŏ kơnang kơ Yahweh, jing pô ƀu kơkuh pơpŭ ôh 
kơ khul rup trah, laih anŭn kŏn pơgop hăng ƀing kơkuh pơpŭ kơ ƀing yang 
rơba̱ng lơi. 

5Ơ Yahweh Ơi Adai kâo hơi, Ih hơmâo ngă laih lu tơlơi mơsêh mơyang kơ ƀing 
gơmơi; ƀu hơmâo hlơi pô ôh hrup hăng Ih! Ih hơmâo pơjing laih lu hơdră hiam 
klă kơ ƀing gơmơi. Kâo ƀu anăm ruai tơbiă ôh abih bang bruă Ih ngă anŭn, jing 
bruă lu biă mă ƀu thâo yap abih ôh. 



1169 

 

 
© 2013 Jơrai Bible Association. 

  
 

 

6Gơnam Ih khăp kiăng ƀu djơ̆ gơnam ngă yang laih anŭn gơnam pơyơr ôh; samơ̆ 
pơala kơ gơnam anŭn, Ih hơmâo pŏk brơi laih tơngia kâo kiăng kơ hơmư̆ thâo 
hluh tơlơi anai: Ih ƀu hơduah tơña ôh kơ kâo pơyơr hlô mơnơ̆ng čuh hlo̱m kơ Ih 
ƀơi kơnưl ngă yang, laih anŭn kŏn hơduah tơña lơi kơ khul gơnam ngă yang 
kiăng mă pơđuaĭ hĭ tơlơi soh. 

7Giŏng anŭn, kâo laĭ glaĭ tui anai, “Ơ Yahweh ăh, kâo yơh anai, Ih hơmâo čih laih 
tơlơi pơhrăm kiăng pơtô kơ kâo amăng hră tơlơi Juăt yơh. 

8Ơ Ơi Adai kâo hơi, kâo khăp kiăng ngă tui tơlơi Ih kiăng! Kâo djă̱ pioh tơlơi Ih 
pơtô amăng pran jua kâo yơh.” 

9Amăng tơlơi pơjơnum abih bang ƀing ană plei Ih yơh, kâo ră ruai nanao tơlơi 
Ih phat kơđi tơpă hơnơ̆ng brơi kơ ƀing gơmơi. Ơ Yahweh ăh, Ih thâo krăn laih 
kâo ƀu či pơkhư̆ hĭ ôh tơƀông kâo kiăng ră ruai kơ tơlơi anŭn. 

10Kâo ƀu hơmâo pơdŏp hĭ ôh tơlơi phat kơđi anŭn amăng pran jua kâo pô, samơ̆ 
kâo hơmâo pơhaih nanao laih tơlơi tŏng ten laih anŭn tơlơi pơklaih Ih. Amăng 
tơlơi pơjơnum abih bang ƀing ană plei Ih kâo ƀu dŏ rơiăt hĭ ôh kơ tơlơi tŏng ten 
Ih laih anŭn tơlơi khăp hiam klă Ih anŭn. 

11Ơ Yahweh, kâo thâo Ih ƀu či pơdơi hĭ ôh tơlơi Ih pap kơ kâo. Tơlơi khăp hiam 
klă Ih hăng tơlơi tŏng ten Ih či wai lăng kâo rơnŭk rơnua nanao. 

12Hơmâo lu tơlơi rŭng răng dŏ wang dar kâo tơl kâo ƀu thâo yap ôh! Khul tơlơi 
soh kâo lu biă mă, tơl kâo ƀu dưi ƀuh jơlan kiăng kơ nao dơ̆ng tah; khul tơlơi soh 
anŭn lu hloh kơ arăt ƀŭk ƀơi akŏ kâo, tui anŭn kâo hơmâo hơtah hơtai laih yơh. 

13Ơ Yahweh hơi, rơkâo kơ Ih pơklaih kâo bĕ! Ơ Yahweh ăh, rơkâo kơ Ih tañ djru 
kâo đa! 

14Brơi bĕ kơ ƀing hlơi pô hơduah kiăng mă pơđuaĭ hĭ tơlơi hơdip kâo mlâo mlañ 
laih anŭn rŭng răng hĭ hlo̱m ƀo̱m. Brơi bĕ kơ ƀing hlơi pô khăp kiăng kơ kâo 
tơnap rŭng kơdŭn đuaĭ hĭ laih anŭn tŭ tơlơi pơmlâo. 

15Brơi bĕ kơ ƀing hlơi pô klao djik kơ kâo tui anai, “Hah ha, hah ha,” dŏ kơtuă 
tơngô bĕ yua mơ̆ng tơlơi mlâo mlañ tơdang ƀing gơñu thuơ hĭ hlo̱m ƀo̱m. 

16Brơi bĕ kơ abih bang hlơi pô hơduah sem Ih mơak mơai laih anŭn hơ̆k kơdơ̆k 
amăng Ih. Laih anŭn brơi bĕ kơ ƀing hlơi pô khăp kơ tơlơi pơklaih Ih laĭ bĕ nanao 
tui anai, “Yahweh jing prŏng prin biă mă!” 

17Bơ kơ kâo, kâo jing mơnuih ƀun rin kơƀah kơƀap, Ơ Yahweh ăh, samơ̆ Ih 
pơmĭn ƀlơ̆ng nanao kơ kâo yơh. Ih jing Pô Djru kâo laih anŭn Pô Pơklaih kâo, Ơ 
Ơi Adai kâo hơi, anăm dŏ akaih hĭ dơ̆ng tah! 

Adoh Bơni Hơơč 41 

Tơlơi Mơnuih Ruă Duăm Iâu Laĭ 

Kơ pô gai ayŭ. Tơlơi bơni hơơč Dawid adoh. 

1Mơyŭn mơak yơh kơ hlơi pô pơmĭn djru kơ ƀing ƀun rin ƀu hơmâo anih 
kơnang; Yahweh či pơklaih hĭ ñu yơh amăng hrơi ñu bưp tơlơi rŭng răng. 

2Yahweh či răng pơgang gơ̆ laih anŭn răk wai brơi tơlơi hơdip gơ̆ yơh; Ñu či ngă 
brơi kơ gơ̆ hơ̆k mơak đĭ kơyar amăng anih lŏn Yahweh ƀuăn brơi laih; Ñu ƀu či 
jao lui hĭ ôh gơ̆ amăng tơlơi khăp kiăng ƀing rŏh ayăt gơ̆. 

3Yahweh či gŭm djru gơñu tơdang ƀing gơñu ruă duăm laih anŭn pơsuaih 
pơkơtang glaĭ hĭ ƀing gơñu mơ̆ng tơlơi ruă duăm anŭn yơh. 

4Bơ kơ kâo, kâo laĭ tui anai, “Ơ Yahweh ăh, kâo pơhaih tơlơi soh kâo; rơkâo kơ 
Ih khăp pap kơ kâo đa laih anŭn pơsuaih hĭ kâo bĕ.” 

5Ƀing rŏh ayăt kâo pơhiăp ƀrưh ƀai kơ tơlơi kâo tui anai, “Hơbĭn ñu či djai hĭ tañ 
laih anŭn ñu ƀu či hơmâo rai ană tơčô ôh lĕ?” 

6Tơdang sa čô amăng ƀing gơñu rai čuă lăng kâo, ñu ngă mă pơjuh alum kâo, 
samơ̆ pran jua ñu pơƀut glaĭ tơlơi pơthâo sat pơhiăp soh kơ tơlơi kâo yơh; giŏng 
anŭn ñu tơbiă nao ră ruai kâo kơ djŏp djang anih. 

7Abih bang ƀing pơrơmut kơ kâo pơhiăp pơhoč hăng tơdruă pơkơdơ̆ng glaĭ 
hăng kâo, laih anŭn ƀing gơñu pơmĭn kiăng tơlơi truh sat biă mă či truh ƀơi kâo. 

8Giŏng anŭn, ƀing gơñu laĭ tui anai, “Tơlơi ruă djai mơnuih yơh hơmâo dŏ laih 
amăng ñu; tui anŭn ñu ƀu či dưi tơgŭ đuaĭ hĭ dơ̆ng tah mơ̆ng anih pĭt ñu.” 

9Wơ̆t dah giăng mah kâo jing pô kâo kơnang biă mă, jing pô juăt ƀơ̆ng huă hrŏm 
hăng kâo, ăt wir pơblư̆ hĭ kâo mơ̆n. 

10Samơ̆ Ih yơh, Ơ Yahweh ăh, pap mơñai kơ kâo đa laih anŭn pơsuaih pơkơtang 
glaĭ kâo bĕ, tui anŭn kâo či rŭ nua glaĭ ƀơi ƀing rŏh ayăt kâo anŭn yơh. 

11Giŏng anŭn, kâo thâo sĭt Ih mơak hăng kâo yơh, yuakơ ƀing rŏh ayăt kâo anŭn 
ƀu či ur dreo dưi hĭ hloh kơ kâo ôh. 

12Ih či djru kâo yơh, yuakơ kâo tŏng ten ngă tơlơi djơ̆ tơpă, laih anŭn Ih či brơi 
kâo dŏ ƀơi anăp Ih hlŏng lar yơh. 

13Ơ ƀing Israel, bơni hơơč bĕ kơ Yahweh, jing Ơi Adai ta! Bơni hơơč bĕ kơ Ñu 
čơdơ̆ng mơ̆ng ră anai hlŏng truh kơ hlŏng lar! Amen! Amen!  

Adoh Bơni Hơơč 42 

SŎP HRĂ TAL DUA 

Tơlơi Adoh Bơni Hơơč 42–72 
Tơlơi Mơnuih Dŏ Amăng Lŏn Čar Tuai Iâu Laĭ 

Kơ pô gai ayŭ. Tơlơi bơni hơơč ƀing ană tơčô Kôrah adoh. 

1Kar hăng sa drơi rơsa mơhao kơ hơnŏh ia rơiêŭ yơh, Ơ Yahweh ăh, ăt tui anŭn 
mơ̆n jua bơngăt kâo khăp kiăng biă mă kơ Ih. 

2Jua bơngăt kâo amoaih kiăng biă mă kơ Ih, jing kơ Pô Ơi Adai hơdip. Hơbĭn kâo 
dưi nao laih anŭn kơkuh pơpŭ ƀơi anăp Ih amăng Sang Yang Ih lĕ? 

3Hrơi mlam kâo kwưh rơkâo, laih anŭn kơnơ̆ng ia mơta yơh jing gơnam mơñum 
kâo; ƀing rŏh ayăt kâo tơña djik kơ kâo nanao tui anai, “Pơpă Ơi Adai ih lĕ?” 

4Jua bơngăt kâo glưh pơčah tơdang kâo hơdơr glaĭ hơdôm tơlơi rơgao laih anai: 
Tơdang kâo juăt nao hrŏm hăng ƀing mơnuih lu pơ sang yang Ơi Adai laih anŭn 
dui ba ƀing gơñu tơdang ƀing gơmơi rơbat nao. Ƀing mơnuih anŭn hơ̆k mơak, 
adoh kraih bơni hơơč kơ Ơi Adai. 

5Kâo pơmĭn amăng jua bơngăt kâo tui anai, “Yua hơget kâo rơngot hơning biă 
mă lĕ? Yua hơget kâo rŭng răng biă mă lĕ?” Kâo pơmĭn glaĭ tui anai, “Čang 
rơmang bĕ amăng Ơi Adai!” Kâo či bơni hơơč kơ Ñu dơ̆ng, yuakơ Ñu yơh jing Ơi 
Adai kâo, jing Pô pơklaih hĭ laih kâo. 

6Yuakơ kâo dŏ amăng lŏn čar tuai anai yơh jua bơngăt kâo rơngot hơning; tui 
anŭn yơh kâo pơmĭn nao pơ Ih. Mơ̆ng čư̆ Mizar amăng khul kơčŏng čư̆ Hermôn 
amăng anih lŏn Yurdan, 

7drai ia Ih rô trŭn kơtang hăng dơnai ia prŏng, laih anŭn abih bang jơlah ia hăng 
ia pơrơboh păh pung mơ̆ng Ih hơmâo tơglŭng rai hĭ laih tơlơi rơngot hơning gah 
ngŏ kâo. 

8Yahweh či pơdah tơlơi khăp hiam klă Ñu tơdang hrơi, tui anŭn kâo dưi adoh 
bơni hơơč kơ Ñu yơh tơdang mlam, laih anŭn iâu laĭ bơni hiam kơ Ơi Adai jing 
Pô pha brơi kâo tơlơi hơdip. 

9Kâo tơña Ơi Adai, jing Boh Pơtâo Prŏng pơgang kâo tui anai, “Yua hơget Ih 
hơmâo wơr bĭt hĭ laih kâo lĕ? Yua hơget kâo khŏm mŭt amăng tơlơi tơnap tap 
yua mơ̆ng ƀing rŏh ayăt kâo ngă sat ƀai kơ kâo lĕ?” 

10Tơdang ƀing rŏh ayăt kâo pơmlâo hĭ kâo, kâo ruă nuă kar hăng ƀing gơñu klâŏ 
kâo ruă truh pơ tơlang yơh; anŭn jing tơlơi ƀing gơñu tơña djik kơ kâo nanao tui 
anai, “Pơpă Ơi Adai ih lĕ?” 

11Kâo pơmĭn amăng jua bơngăt kâo tui anai, “Yua hơget kâo rơngot hơning biă 
mă lĕ? Yua hơget kâo rŭng răng biă mă lĕ?” Kâo pơmĭn glaĭ tui anai, “Čang 
rơmang bĕ amăng Ơi Adai!” Kâo či bơni hơơč kơ Ñu dơ̆ng, yuakơ Ñu yơh jing Ơi 
Adai kâo, jing Pô pơklaih hĭ laih kâo. 

Adoh Bơni Hơơč 43 

Tơlơi Mơnuih Dŏ Amăng Lŏn Čar Tuai Iâu Laĭ 

(Tŏ tui Tơlơi Adoh Bơni Hơơč 42) 

1Ơ Ơi Adai hơi, pơhiăp pơhaih bĕ kâo jing pô ƀu soh, laih anŭn djru pơgang brơi 
bĕ tơhơnal tơlơi kâo kiăng pơkơdơ̆ng glaĭ hăng ƀing mơnuih ƀu thâo krăn Ih; 
pơklaih hĭ bĕ kâo mơ̆ng ƀing pơhiăp ƀlŏr laih anŭn ƀing sat ƀai anŭn! 

2Ih yơh jing Ơi Adai Pô pơgang kâo. Tui anŭn, yua hơget Ih hơmâo lui raih hĭ laih 
kâo lĕ? Laih anŭn yua hơget kâo khŏm đuaĭ hyu amăng tơlơi rơngot hơning yua 
mơ̆ng ƀing rŏh ayăt kâo ngă sat ƀai kơ kâo lĕ? 

3Brơi rai bĕ tơlơi bơngač Ih laih anŭn tơlơi sĭt Ih; brơi bĕ hơdôm tơlơi Ih anŭn 
dui ba kâo, jing tơlơi dui ba kâo glaĭ pơ anih Ziôn, jing anih bŏl čư̆ rơgoh hiam Ih 
anŭn, laih anŭn truh pơ Sang Yang Ơi Adai, jing anih Ih dŏ anŭn. 

4Amăng Sang Yang anŭn yơh kâo či nao pơ kơnưl ngă yang Ơi Adai. Ih yơh jing 
phŭn kơ tơlơi hơ̆k mơak kâo. Kâo či pĕ go̱ng adoh bơni hơơč kơ Ih yơh, Ơ Ơi 
Adai, Ơi Adai kâo hơi. 

5Kâo pơmĭn amăng jua bơngăt kâo tui anai, “Yua hơget kâo rơngot hơning biă 
mă lĕ? Yua hơget kâo rŭng răng biă mă lĕ?” Kâo pơmĭn glaĭ tui anai, “Čang 
rơmang bĕ amăng Ơi Adai!” Kâo či bơni hơơč kơ Ñu dơ̆ng, yuakơ Ñu yơh jing Ơi 
Adai kâo, jing Pô pơklaih hĭ laih kâo. 

Adoh Bơni Hơơč 44 

Tơlơi Iâu Laĭ Kơ Tơlơi Wai Lăng Brơi 

Kơ pô gai ayŭ. Tơlơi bơni hơơč ƀing ană tơčô Kôrah adoh. 

1Ơ Ơi Adai hơi, amăng rơnŭk đưm hlâo adih, jing amăng rơnŭk ơi adon gơmơi 
Ih ngă laih khul bruă prŏng prin; ƀing gơñu hơmâo ruai laih kơ ƀing gơmơi abih 
tơlơi anŭn, laih anŭn tơngia gơmơi pô hơmâo hơmư̆ laih tui anai: 

2Hăng tơlơi dưi mơyang tơngan Ih pô yơh Ih puh pơđuaĭ hĭ ƀing kơnung djuai 
ƀu thâo krăn Ih laih anŭn pơko ̆  pơjing ƀing ơi adon gơmơi, jing ană plei Ih, 
amăng anih lŏn gơñu; Ih pơkơhma̱l hĭ laih ƀing kơnung djuai anŭn samơ̆ pha 
brơi kơ ƀing ơi adon gơmơi đĭ kơyar. 

3Ƀing ană plei Ih anŭn blah mă anih lŏn anŭn ƀu djơ̆ hăng đao gưm gơñu ôh; ƀing 
gơñu kŏn dưi hĭ kơ anih lŏn anŭn ƀu djơ̆ hăng tơlơi dưi kơtang gơñu pô lơi. Samơ̆ 
ƀing gơñu dưi hĭ yua mơ̆ng tơlơi dưi mơyang hăng tơlơi kơtang Ih yơh, laih anŭn 
yua mơ̆ng ƀing gơñu thâo Ih dŏ hăng ƀing gơñu yơh. Ih ngă tui anŭn yuakơ Ih 
rơiêŭ mơak hăng ƀing gơñu. 

4Ih yơh jing Pơtao kâo laih anŭn Ơi Adai kâo, Ih brơi tơlơi dưi hĭ kơ ană plei Ih, 
jing ƀing ană tơčô Yakôb. 

5Yua mơ̆ng tơlơi djru Ih yơh ƀing gơmơi dưi puh pơđuaĭ hĭ ƀing rŏh gơmơi; yua 
mơ̆ng tơlơi dưi anăn Ih yơh ƀing gơmơi blah juă hĭ ƀing ayăt gơmơi. 

6Kâo ƀu đaŏ kơnang ƀơi hraŏ kâo ôh, kŏn đaŏ kơnang lơi ƀơi đao gưm kâo kiăng 
pơklaih hĭ kâo, 

7samơ̆ Ih hơmâo pơklaih hĭ laih ƀing gơmơi mơ̆ng ƀing rŏh ayăt gơmơi laih anŭn 
blah dưi hĭ laih kơ ƀing pơrơmut kơ ƀing gơmơi. 

8Ƀing gơmơi pơư pơang kơ tơlơi Ih nanao laih anŭn či hơdơr bơni kơ anăn Ih 
hlŏng lar yơh. 

9Wơ̆t tơdah tui anŭn, ră anai Ih hơmâo hơngah hĭ laih hăng pơmlâo pơmlañ hĭ 
laih ƀing gơmơi; Ih ƀu tơbiă ba nao ƀing ling tơhan gơmơi dơ̆ng tah. 

10Ih ngă brơi laih kơ ƀing gơmơi kơdŭn đuaĭ hĭ mơ̆ng ƀing rŏh ayăt gơmơi, laih 
anŭn ƀing gơñu sua mă dram gơnam gơmơi kơ gơñu pô. 

11Ih jao lui hĭ laih đơđa amăng ƀing gơmơi kơ arăng kiăng kơ pơdjai hĭ kar hăng 
arăng jao lui triu pioh kơ čuh ƀơ̆ng yơh; laih anŭn Ih pơčơlah hĭ laih đơđa amăng 
ƀing gơmơi amăng lu lŏn čar tuai. 

12Ih sĭ hĭ laih ană plei Ih pô anai kiăng kơ jing hlŭn hăng nua amuñ đôč, kar hăng 
ƀing gơ̆ ƀu hơmâo nua yom ôh. 

13Ƀing kơnung djuai jum dar gơmơi ƀuh hơget tơlơi Ih ngă laih kơ ƀing gơmơi, 
laih anŭn ƀing gơñu klao djik djak kơ ƀing gơmơi yơh. 

14Ih hơmâo pơjing hĭ laih ƀing gơmơi jing hĭ tơlơi klao djik tŏng krah ƀing 
kơnung djuai anŭn; ƀing gơñu tơtăh akŏ gơñu klao djik kơ ƀing gơmơi yơh. 

15Kâo dŏ nanao amăng tơlơi pơmlâo; tơlơi mlâo mlañ yơh go̱m hĭ ƀo ̆  mơta kâo 

16yuakơ kâo hơmư̆ hơdôm tơlơi djik djak laih anŭn tơlơi mưč mač mơ̆ng ƀing 
rŏh ayăt kâo jing ƀing pơrơmut kơ kâo yơh. 

17Abih bang tơlơi anŭn hơmâo truh laih kơ ƀing gơmơi, wơ̆t tơdah ƀing gơmơi 
ƀu wơr bĭt hĭ ôh Ih laih anŭn kŏn pơjŏh hĭ lơi tơlơi pơgop Ih, jing tơlơi Ih pơjing 
laih hăng ƀing gơmơi. 

18Jua pơmĭn gơmơi ăt dŏ tŏng ten hăng Ih, laih anŭn tơkai gơmơi ăt rơbat tui 
jơlan Ih mơ̆n. 

19Samơ̆ Ih pơbrơ̆p hăng hơngah lui hĭ laih ƀing gơmơi kar hăng ƀing gơmơi hlak 
dŏ hơjăn tŏng krah khul hlô mơnơ̆ng kheñ; Ih lui raih hĭ laih ƀing gơmơi amăng 
anih kơnăm mơmŏt huĭ hyưt. 

20Tơdah ƀing gơmơi hơmâo pơdơi hĭ laih kơkuh pơpŭ kơ Ih jing Ơi Adai gơmơi 
laih anŭn iâu laĭ kơ yang rơba̱ng, 

21sĭt yơh Ih hơmâo kơsem ƀuh laih tơlơi anŭn, yuakơ Ih thâo krăn khul tơlơi 
hơgŏm amăng jua pơmĭn gơmơi. 

22Samơ̆ yuakơ ƀing gơmơi dŏ tŏng ten hăng anăn Ih yơh, arăng pơdjai hĭ ƀing 
gơmơi nanao, anŭn jing tơlơi arăng yap ƀing gơmơi kar hăng triu pioh kơ čuh 
ƀơ̆ng yơh. 

23Tơgŭ bĕ, Ơ Ơi Adai ăh! Yua hơget Ih dŏ pĭt lĕ? Rai tañ djru ƀing gơmơi bĕ! 
Anăm hơngah lui hĭ ƀing gơmơi nanao ôh! 

24Yua hơget Ih pơdŏp hĭ ƀo ̆  mơta Ih mơ̆ng ƀing gơmơi lĕ? Yua hơget Ih ƀu pơmĭn 
ƀlơ̆ng kơ tơlơi tơnap tap tơlơi rŭng răng gơmơi ôh lĕ? 

25Ƀing rŏh ayăt jăm juă hĭ ƀing gơmơi ƀơi lŏn; laih anŭn ƀing gơmơi đih kơčŭn 
kơdŭn đuaĭ hĭ amăng ƀruih lŏn yơh. 

26Tơgŭ bĕ! Rai djru ƀing gơmơi bĕ! Yuakơ tơlơi khăp hiam klă Ih yơh, pơklaih hĭ 
bĕ ƀing gơmơi! 

Adoh Bơni Hơơč 45 

Tơlơi Adoh Pơkol Pơtao 

Kơ pô khua gai ayŭ. Tơlơi bơni hơơč ƀing ană tơčô Kôrah adoh tui hăng dơnai ayŭ “Bơnga 
Pông Yang.” 

1Khul boh hiăp hiam pơbă blai hĭ tơlơi jua pơmĭn kâo, tơdang kâo kơčĕ tơlơi 
adoh anai kơ pơtao. Hrup hăng sa ƀĕ gai čih amăng tơngan pô thâo čih jơlah kâo 
prap pre kơ sa tơlơi jo ̆  yơh. 

2Ơ pơtao ăh, ih yơh jing pô hiam rơkơi hloh amăng ƀing đah rơkơi pơkŏn, laih 
anŭn tơƀông ih pơhiăp boh hiăp hiam klă, yuakơ Ơi Adai bơni hiam kơ ih nanao. 

3Hrăng bĕ đao ih ƀơi kơiăng, Ơ pô dưi kơtang; đao ih yơh jing gru kơnăl kơ tơlơi 
ang yang laih anŭn tơlơi dưi mơyang ih. 

4Đĭ ƀơi rơdêh aseh dưi mơyang dưi hĭ kơ ƀing rŏh ayăt kiăng kơ pơgang brơi 
tơlơi sĭt laih anŭn tơlơi tơpă hơnơ̆ng! Brơi tơlơi kơtang tơngan ih yơh brơi kơ 
ih ngă tơlơi bruă hli̱ng hla̱ng! 

5Khul ƀrŏm hraŏ ih tơma, khul ƀrŏm anŭn klâŏ hluh djơ̆ hơtai boh ƀing rŏh ayăt 
ih; ƀing lŏn čar anŭn le ̆  rơbuh gah yŭ plă̱ tơkai ih yơh. 

6Dêh čar Ơi Adai hơmâo pha brơi laih kơ ih kiăng kơ git gai či dŏ nanao hlŏng lar 
yơh. Gai hơnuăt pơtao Ih jing gru kơnăl ih git gai wai lăng ƀing ană plei ih hăng 
tơlơi tơpă hơnơ̆ng yơh. 

7Ih khăp kơ tơlơi djơ̆ tơpă ih ngă laih anŭn pơrơmut kơ tơlơi sat ƀai arăng ngă. 
Anŭn yơh jing tơhơnal tơlơi Ơi Adai, jing Ơi Adai ih, hơmâo ruah mă laih ih laih 
anŭn kiăng kơ pơrơđah ih jing pô yom pơphan hloh kơ ƀing pơtao pơkŏn Ñu 
hơmâo trôč tơbiă laih ia rơmuă tơlơi hơ̆k mơak ƀơi ih. 

8Abih bang ao phyung ih hơmâo mơnâo ƀâo hiam mơ̆ng jrao phĭ̱̆, kơtăk kơyâo 
ƀâo hưng laih anŭn hơmok kơyâo ƀâo hiam; ƀing pĕ ayŭ pơmơak kơ ih amăng 
khul anih sang pơtao, jing anih arăng pơhrôp hăng bla. 

9Tŏng krah ƀing đah kơmơi amăng sang anŏ ih jing ƀing ană đah kơmơi ƀing 
pơtao yơh, laih anŭn ƀơi anih pơpŭ pơyom gah hơnuă kơ grê pơtao ih hơmâo 
pô jĕ či jing hơbia yơh dŏ dơ̆ng, ñu buh gơnam pơhrôp ngă hăng mah mơ̆ng anih 
Ôphir. 

10Ơ hơbia hơi, hơmư̆ bĕ hơget tơlơi kâo laĭ anai, wơr bĭt hĭ bĕ tơlơi phiăn ƀing 
ană plei ih laih anŭn ƀing sang anŏ gah ama ih. 

11Yuakơ tơlơi hiam ro ̆  ih yơh, pơtao či amoaih kiăng kơ ih; ñu yơh jing khua kơ 
ih, tui anŭn ih khŏm tui gưt kơ ñu bĕ. 

12Ƀing ană plei amăng plei Tir či ba rai kơ ih khul gơnam brơi pơyơr; ƀing 
mơnuih pơdrŏng săh či rai brơi gơnam hiam kơ ih kiăng kơ ih hơ̆k mơak hăng 
ƀing gơñu. 

13Hơbia mŭt amăng sang pơtao; ñu hiam bơnai biă mă yơh! Eng ao ñu le̱ng kơ 
mơñam hăng mơrai mah. 

14Arăng ba ñu nao pơ pơtao hăng eng ao sĭt jă̱ hiam ro ̆ , đuaĭ tui ñu jing ƀing dra 
hơči̱h, jing ƀing gơyut gơyâo ñu yơh laih anŭn arăng ăt ba ƀing gơ̆ mơ̆n nao pơ 
pơtao. 

15Hăng tơlơi hơ̆k kơdơ̆k hăng mơak mơai yơh arăng ba ƀing gơñu mŭt amăng 
sang pơtao. 

16Ih yơh, Ơ pơtao kâo hơi, či hơmâo lu ană đah rơkơi kiăng kơ tŏ tui ƀing ơi adon 
ih; ih či jao brơi kơ ƀing gơñu jing ƀing khua git gai djŏp djang lŏn tơnah yơh. 

17Tơlơi adoh kâo či pơhing ang anăn ih nanao hlŏng lar, laih anŭn rĭm čô či bơni 
hơơč kơ ih amăng khul rơnŭk pơanăp yơh. 

Adoh Bơni Hơơč 46 

Ơi Adai Dŏ Hăng Ƀing Ta 

Kơ pô gai ayŭ tui hăng dơnai ƀing hlak ai đah kơmơi. Tơlơi bơni hơơč ƀing ană tơčô Kôrah 
adoh. 

1Ơi Adai jing Pô pơgang laih anŭn Pô pơkơtang ƀing ta; Ñu prap pre nanao kiăng 
kơ djru ƀing ta amăng hrơi rŭng răng. 

2Tui anŭn, ƀing gơmơi ƀu či huĭ hyưt ôh, wơ̆t tơdah lŏn tơnah pơpư̆ pơgơi laih 
anŭn khul čư̆ glưh trŭn amăng ia rơsĭ dơlăm; 

3wơ̆t tơdah ia rơsĭ klă̱ klŭng pơdơnai pơrơboh biă mă laih anŭn khul bŏl čư̆ 
pơpư̆ pơgơi yuakơ dơnai pơgơi kơtang biă mă anŭn. 

4Hơmâo sa boh krong ba rai tơlơi hơ̆k mơak pơ plei Ơi Adai, pơ sang rơgoh 
hiam jing anih Pô Glông Hloh dŏ. 

5Ơi Adai dŏ amăng plei anŭn, tui anŭn plei anŭn ƀu či răm rai hĭ ôh; Ơi Adai či 
rai djru kơ plei anŭn ƀơi hlak mơguah sêng brêng yơh. 

6Ƀing lŏn čar tuai či huĭ bra̱l kraih, tui anŭn lu dêh čar anŭn či pơpư̆ pơgơi yơh; 
Ơi Adai pơhiăp trŭn kar hăng dơnai grŏm laih anŭn lŏn tơnah săn ƀlĭ hĭ mơtam. 

7Yahweh Dưi Kơtang dŏ hăng ƀing ta; Ơi Adai ƀing Yakôb yơh jing kơđông ƀing 
ta dŏ kơdŏp. 

8Rai laih anŭn lăng bĕ tơlơi bruă Yahweh hơmâo ngă laih. Lăng bĕ ƀơi hơdôm 
tơlơi hli̱ng hla̱ng Ñu hơmâo ngă laih ƀơi lŏn tơnah. 

9Ñu pơđŭt hĭ tơlơi pơblah wang ƀơi djŏp djang lŏn tơnah; Ñu wŏk kơjŏh hĭ khul 
hraŏ, pơrai hĭ khul tơbăk, laih anŭn čuh hĭ khul khiơl amăng apui. 

10Ơi Adai laĭ kơ ƀing ta, “Anăm pơblah dơ̆ng tah, brơi kơ ƀing gih thâo krăn bĕ, 
Kâo yơh jing Ơi Adai, jing Pô ƀing mơnuih mơnam či pơpŭ pơdun đĭ amăng abih 
bang lŏn čar, jing Pô ƀing mơnuih mơnam či pơpŭ pơdun đĭ amăng abih bang 
lŏn tơnah yơh.” 

11Yahweh Dưi Kơtang dŏ hăng ƀing ta; Ơi Adai ƀing Yakôb yơh jing kơđông ƀing 
ta dŏ kơdŏp. 

Adoh Bơni Hơơč 47 

Khua Djă̱ Akŏ Glông Hloh Kơ Abih Bang 

Kơ pô gai ayŭ. Tơlơi bơni hơơč ƀing ană tơčô Kôrah adoh. 

1Păh tơngan hơ̆k mơak bĕ, Ơ abih bang mơnuih mơnam! Adoh bơni hơơč bĕ kơ 
Yahweh hăng khul tơlơi adoh kraih krin! 

2Yahweh, Pô Glông Hloh yơh, jing Pô ngă tơlơi bruă hli̱ng hla̱ng; Ñu jing pơtao 
prŏng git gai wai lăng abih bang lŏn tơnah. 

3Ñu pha brơi kơ ƀing ta tơlơi dưi hĭ kơ abih bang ƀing rŏh ayăt; Ñu jao brơi kơ 
ƀing ta blah juă ƀing kơnung djuai anŭn. 

4Ñu ruah brơi kơ ƀing ta anih lŏn kŏng ngăn jing anih kiăng kơ ƀing ta hơdip, 
laih anŭn ƀing ta jing ƀing Yakôb, jing ƀing Yahweh khăp, pơgao pơang kơ anih 
lŏn kŏng ngăn anŭn. 

5Tơdang Ơi Adai đĭ nao pơ grê pơtao Ñu tơdang đơđa ƀing ană plei ur dreo hơ̆k 
mơak, laih anŭn đơđa ƀing ană plei ayŭp tơdiăp yơh tơdang Yahweh đĭ nao pơ 
anŭn. 

6Adoh bơni hơơč bĕ kơ Ơi Adai! Adoh bơni hơơč bĕ kơ Ñu, jing Pơtao ta, adoh 
bơni hơơč bĕ! 

7Ơi Adai yơh jing Pơtao kơ abih bang lŏn tơnah; adoh bơni hơơč bĕ kơ Ñu hăng 
khul tơlơi adoh bơni hơơč! 

8Ơi Adai dŏ be̱r ƀơi grê pơtao rơgoh hiam Ñu, kiăng kơ git gai wai lăng abih bang 
ƀing lŏn čar. 

9Ƀing khua djă̱ akŏ mơ̆ng lu lŏn čar tuai pơƀut glaĭ hrŏm hăng ƀing ta, jing ƀing 
ană plei Ơi Adai, jing Pô Abraham kơkuh pơpŭ. Yuakơ ƀing khua anŭn dŏ gah yŭ 
kơ tơlơi dưi kơtang Ñu; abih bang ƀing mơnuih mơnam pơpŭ pơdun đĭ Ñu yơh. 

Adoh Bơni Hơơč 48 

Plei Ơi Adai Ƀơi Čư̆ Ziôn 

Tơlơi bơni hơơč ƀing ană tơčô Kôrah adoh. 

1Yahweh jing prŏng prin laih anŭn năng lăp biă mă kơ mơnuih mơnam bơni 
hơơč kơ Ñu amăng plei Ơi Adai ta jing anih ƀơi bŏl čư̆ rơgoh hiam Ñu. 

2Ziôn jing čư̆ Ơi Adai, jing čư̆ glông hiam ro ̆  biă mă, laih anŭn ba rai tơlơi mơak 
kơ abih bang lŏn tơnah, čư̆ anŭn jing plei Pơtao Prŏng hrup hăng čư̆ Zaphôn yơh. 

3Ơi Adai pô yơh dŏ amăng lăm plei kơđông kơjăp anŭn, laih anŭn Ñu yơh jing Pô 
răng pơgang sĭt kơ plei anŭn. 

4Ƀing pơtao hrŏm hăng ƀing ling tơhan ñu pơƀut glaĭ hrŏm tơdruă laih anŭn rai 
kiăng kơ kơsung blah Čư̆ Ziôn. 

5Samơ̆ tơdang ƀing gơñu ƀuh čư̆ anŭn, ƀing gơñu dŏ kơtuă hli̱ng hla̱ng yơh, laih 
anŭn huĭ tơtư̆ đuaĭ kơdŏp hĭ yơh. 

6Pơ anŭn tơlơi huĭ tơtư̆ ƀlơ̆ng bơngơ̆t go̱m mă hĭ ƀing gơñu, kar hăng tơlơi ruă 
đah kơmơi jĕ či đih apui, 

7laih anŭn kar hăng angĭn rơbŭ kơthel kơtang păh pung pưh hyu khul sŏng 
prŏng mơ̆ng plei prŏng Tarsis yơh. 

8Ƀing ta hơmâo hơmư̆ laih hơget tơlơi Ơi Adai hơmâo ngă laih, laih anŭn ră anai 
ƀing ta hơmâo ƀuh laih yơh tơlơi anŭn amăng plei Yahweh Dưi Kơtang, jing 
amăng plei Ơi Adai ta yơh; Ñu či răk wai plei anŭn dŏ rơnŭk hơđơ̆ng hlŏng lar 
yơh. 

9Amăng lăm Sang Yang Ih yơh, Ơ Ơi Adai ăh, ƀing gơmơi djă̱ hơdơr kơ tơlơi khăp 
hiam klă Ih. 

10Mơnuih mơnam mơ̆ng djŏp djang anih bơni hơơč kơ Ih, laih anŭn pơhing ang 
anăn Ih amăng djŏp lŏn tơnah. Tơngan gah hơnuă Ih yơh git gai wai lăng hăng 
tơlơi tơpă hơnơ̆ng; 

11tui anŭn, brơi kơ ƀing ană plei pơ Čư̆ Ziôn anŭn hơ̆k mơak bĕ! Ih yơh phat kơđi 
djơ̆ hơnơ̆ng; tui anŭn, brơi hơmâo tơlơi hơ̆k mơak bĕ amăng khul plei pla ƀing 
Yudah! 

12Ơ ƀing ană plei Ơi Adai, rơbat nao bĕ jum dar Čư̆ Ziôn kiăng kơ kơsem lăng 
khul sang kơtŭm; 

13hơdơr pioh khul pơnăng plei laih anŭn kơsem pe̱l khul kơđông kơjăp anŭn, tui 
anŭn, ƀing gih yơh dưi ruai glaĭ kơ ƀing ană tơčô gih amăng rơnŭk pơanăp tui 
anai: 

14Ơi Adai anai jing Ơi Adai ta nanao hlŏng lar; Ñu či dui ba ƀing ta amăng abih 
rơnŭk pơanăp yơh. 

Adoh Bơni Hơơč 49 

Tơlơi Mlŭk Mơgu Đaŏ Kơnang Kơ Tơlơi Pơdrŏng 

Kơ pô gai ayŭ. Tơlơi bơni hơơč ƀing ană tơčô Kôrah adoh. 

1Ơ abih bang mơnuih, hơmư̆ bĕ tơlơi anai! Pơđi̱ng tơngia bĕ, Ơ abih bang 
mơnuih amăng djŏp djang anih hơi! 

2Wơ̆t tơdah ƀing gih yom pơphan ƀôdah ƀu yom pơphan, laih anŭn wơ̆t tơdah 
ƀing gih pơdrŏng ƀôdah ƀun rin, hơmư̆ bĕ! 

3Khul tơlơi pơmĭn amăng jua pơmĭn kâo či rơđah rơđo̱ng; tui anŭn amăng bah 
kâo či pơhiăp khul boh hiăp rơgơi yơh. 

4Kâo či pơđi̱ng tơngia kâo kơ khul tơlơi pơrơtưh rơgơi laih anŭn pơblang 
hơdôm tơlơi pơrơtưh anŭn kiăng laĭ yơh tơdang kâo hlak pĕ go̱ng trưng. 

5Kâo ƀu či huĭ hyưt ôh amăng hrơi mông tơnap tap tơdang ƀing rŏh ayăt sat ƀai 
wang dar kâo. 

6Ƀing gơñu jing ƀing đaŏ kơnang kơ tơlơi pơdrŏng săh gơñu pô laih anŭn pơư 
pơang kơ mŭk dram prŏng prin gơñu. 

7Wơ̆t tơdah tui anŭn, ƀing gơñu ƀu či dưi song mă brơi tơlơi hơdip arăng ôh, laih 
anŭn kŏn dưi kla glaĭ kơ Ơi Adai nua kơ tơlơi hơdip gơñu pô lơi. 

8Anŭn jing yuakơ nua kla glaĭ kơ tơlơi hơdip sa čô mơnuih jing prŏng biă mă 
yơh; hơget tơlơi sa čô mơnuih dưi kla glaĭ jing ƀu či hơmâo djŏp ôh 

9kiăng kơ brơi kơ ñu tơlơi hơdip hlŏng lar ƀôdah kiăng kơ pơklaih hĭ ñu mơ̆ng 
tơlơi djai brŭ. 

10Rĭm mơnuih dưi ƀuh yơh wơ̆t tơdah mơnuih rơgơi ăt djai mơ̆n, wơ̆t hăng 
mơnuih mlŭk mơgu ƀôdah mơnuih pơtŏ̱ ăt djai kar kaĭ mơ̆n. Abih bang ƀing 
gơñu lui brơi tơlơi pơdrŏng săh gơñu kơ ƀing ană tơčô gơñu. 

11Wơ̆t tơdah hlâo adih ƀing gơñu hơmâo laih anih lŏn kŏng ngăn kơ gơñu pô, 
khul pơsat gơñu yơh jing sang dŏ kơ ƀing gơñu hlŏng lar; pơ anih dŏ anŭn yơh 
ƀing gơñu či dŏ nanao. 

12Tơlơi kơdrưh kơang sa čô mơnuih ƀu či brơi kơ ñu dŏ hơdip nanao ôh; ñu ăt 
či djai hĭ kar hăng khul hlô mơnơ̆ng mơ̆n. 

13Lăng bĕ bưng thut truh ƀơi ƀing mơnuih mlŭk mơgu hăng đaŏ kơnang kơ gơñu 
pô, laih anŭn ƀing tŏ tui gơñu jing ƀing đaŏ kơ boh hiăp gơñu. 

14Bưng thut gơñu či djai kar hăng khul triu tŭ tơlơi djai, laih anŭn tơlơi Djai yơh 
či jing pô wai lăng gơñu amăng anih Seôl. Ƀing mơnuih tơpă hơnơ̆ng či dưi hĭ kơ 
ƀing gơñu, tơdang drơi jan gơñu brŭ rai hĭ amăng anih ƀing djai Seôl ataih mơ̆ng 
sang gơñu yơh. 

15Samơ̆ Ơi Adai či song mă kâo, Ñu či pơklaih hĭ kâo mơ̆ng tơlơi dưi anih ƀing 
djai Seôl yơh. 

16Anăm ƀlơ̆ng bơngơ̆t ôh tơdah sa čô mơnuih jing hĭ pơdrŏng săh, laih anŭn mŭk 
dram ñu đĭ tui jai lu; 

17ñu ƀu thâo djă̱ ba hrŏm hăng ñu ôh tơdang ñu djai; mŭk dram ñu ƀu či trŭn 
nao hrŏm hăng ñu pơ pơsat ôh. 

18Wơ̆t tơdah sa čô mơnuih mơak hrăp hăng bruă dưi jing ñu ngă amăng tơlơi 
hơdip lŏn tơnah anai laih anŭn arăng bơni hơơč kơ ñu yuakơ tơlơi ñu ngă anŭn 
yơh, 

19ñu či nao djai pơgop hăng ƀing ơi adon ñu yơh, amăng anih hơmâo tơlơi 
kơnăm mơmŏt dŏ hlŏng lar. 

20Tơlơi kơdrưh kơang sa čô mơnuih ƀu či brơi kơ ñu dŏ hơdip nanao ôh; ñu ăt 
či djai hĭ kar hăng khul hlô mơnơ̆ng mơ̆n. 

Adoh Bơni Hơơč 50 

Tơlơi Kơkuh Pơpŭ Pơmơak Kơ Ơi Adai 

Tơlơi bơni hơơč Asap adoh. 

1Ơi Adai Dưi Kơtang, jing Yahweh, pơhiăp; Ñu iâu rai mơnuih mơnam mơ̆ng abih 
bang lŏn tơnah čơdơ̆ng mơ̆ng anih yang hrơi ƀlĕ truh pơ anih yang hrơi le ̆ . 

2Ơi Adai pơčrang bơngač mơ̆ng Čư̆ Ziôn, jing anih plei hiam ro ̆  hlo̱m ƀo̱m. 

3Ơi Adai gơmơi hlak rai, samơ̆ Ñu ƀu či dŏ rơiăt ôh; hơmâo apui bluh ƀơi gah 
anăp Ñu, laih anŭn hơmâo angĭn rơbŭ kơtang ƀơi jum dar Ñu. 

4Ñu iâu abih bang ƀing amăng adai adih laih anŭn amăng lŏn tơnah anai rai lăng 
kiăng kơ ƀuh tơlơi Ñu phat kơđi ană plei Ñu. 

5Ñu laĭ, “Pơƀut glaĭ hăng Kâo bĕ Ơ ƀing ană plei tŏng ten Kâo hơi, jing ƀing pơyơr 
gơnam ngă yang kiăng kơ pơjing sa tơlơi pơgop hăng Kâo.” 

6Khul tal adai pơrơđah Ơi Adai yơh jing tơpă hơnơ̆ng, yuakơ Ñu pô yơh jing Pô 
phat kơđi. 

7Ơi Adai laĭ tui anai, “Ơ ană plei Kâo hơi, hơmư̆ bĕ laih anŭn Kâo či pơhiăp; Ơ 
ƀing Israel hơi, Kâo či ngă gơ̆ng jơlan pơkơdơ̆ng glaĭ hăng ƀing gih yơh. Kâo yơh 
jing Ơi Adai, Ơi Adai gih. 

8Tơdang Kâo jăm ƀuăh kơ ƀing gih, anŭn ƀu djơ̆ yuakơ ƀing gih pơyơr khul 
gơnam ngă yang gih ôh, laih anŭn kŏn yuakơ ƀing gih juăt pơyơr kơ Kâo khul 
gơnam pơyơr čuh gih lơi. 

9Kâo ƀu tơña hơduah khul rơmô tơno mơ̆ng tơdron đang gih ôh, laih anŭn kŏn 
tơña hơduah khul bơbe tơno mơ̆ng war gih lơi, 

10yuakơ abih bang hlô mơnơ̆ng amăng glai kơmrơ̆ng jing lŏm kơ Kâo wơ̆t hăng 
khul rơmô lu rơbâo ƀơi abih bŏl čư̆ mơ̆n. 

11Abih bang khul čim brĭm amăng čư̆ čan jing le̱ng kơ lŏm kơ Kâo soh sel wơ̆t 
hăng abih bang djuai mơnơ̆ng hơdip amăng khul đang hơma mơ̆n. 

12Tơdah Kâo rơpa mơhao, Kâo ƀu či rơkâo gơnam ƀơ̆ng mơ̆ng ƀing gih ôh, yuakơ 
kơyâo pơtâo mơnơ̆ng mơnuă laih anŭn abih bang gơnam amăng anŭn jing lŏm 
kơ Kâo yơh. 

13Kâo ƀơ̆ng čơđeh asar rơmô tơno hă? Ƀôdah Kâo mơñum drah bơbe tơno hă? 

14Pơyơr bĕ hơdôm tơlơi hơdơr bơni jing gơnam ngă yang gih kơ Ơi Adai, laih 
anŭn pơyơr bĕ kơ Pô Dưi Kơtang abih bang gơnam ih hơmâo ƀuăn brơi laih. 

15Iâu bĕ Kâo amăng hrơi tơlơi rŭng răng truh rai; Kâo či pơklaih hĭ ƀing gih, laih 
anŭn ƀing gih či pơpŭ pơyom kơ Kâo yơh.” 

16Samơ̆ Ơi Adai pơhiăp kơ ƀing mơnuih sat ƀai tui anai, “Yua hơget ƀing gih dưi 
pơđŏk glaĭ hơdôm tơlơi pơđar Kâo lĕ? Yua hơget ƀing gih dưi ră ruai tơlơi pơgop 
Kâo hăng tơƀông bah gih lĕ? 

17Ƀing gih pơrơmut kơ tơlơi Kâo pơkhư̆ pơkra, laih anŭn hơngah lui hĭ hơdôm 
tơlơi Kâo pơđar. 

18Ƀơi rĭm wơ̆t ƀing gih bưp ƀing klĕ, ƀing gih pơjing hĭ gơyut gơyâo hăng ƀing 
gơñu yơh, laih anŭn ƀing gih juăt pơgop pơlir hăng ƀing pyu pơde. 

19Amăng bah ƀing gih prap pre nanao pơhiăp tơlơi sat ƀai, laih anŭn jơlah ƀing 
gih ƀu bơngơ̆t ôh kiăng kơ tañ pơhiăp tơlơi pleč ƀlŏr. 

20Ƀing gih pơhiăp pơkơdơ̆ng nanao hăng ƀing ayŏng adơi gih pô, wơ̆t tơdah ƀing 
ană bă amĭ gih pô, ƀing gih ăt pơhiăp pơčĕr kơ ƀing gơ̆ mơ̆n. 

21Ƀing gih hơmâo ngă laih abih bang tơlơi sat anŭn, samơ̆ Kâo ƀu pơhiăp hơget 
ôh; tui anŭn ƀing gih pơmĭn kơ Kâo jing hrup hăng ƀing gih mơ̆n. Samơ̆ ră anai 
Kâo ƀuăh pơkra ƀing gih laih anŭn phŏng kơđi ƀơi anăp mơta gih yơh. 

22“Hơmư̆ bĕ kơ tơlơi anai, Ơ ƀing ngă amơ̱ng kơ Kâo, Kâo či hek pơrai hĭ ƀing 
gih, laih anŭn ƀu či hơmâo hlơi pô ôh rai pơklaih hĭ ƀing gih. 

23Tơlơi hơdơr bơni yơh jing gơnam ngă yang pơpŭ pơyom kơ Kâo, laih anŭn sĭt 
yơh Kâo či pơklaih hĭ abih bang hlơi pô đuaĭ tui jơlan tơpă hơnơ̆ng Kâo.” 

Adoh Bơni Hơơč 51 

Tơlơi Iâu Laĭ Kơ Tơlơi Pap Brơi Tơlơi Soh Laih Anŭn Kơ Tơlơi Rŭ̱ Pơdơ̆ng Glaĭ 

Kơ pô gai ayŭ. Tơlơi bơni hơơč Dawid adoh. Tơdang pô pơala Nathan rai bưp Dawid tơdơi 
kơ ñu hơmâo klĕ pyu hăng HʼBatseba. 

1Pap khăp kơ kâo đa, Ơ Ơi Adai ăh, yuakơ tơlơi khăp hiam klă Ih anŭn. Yuakơ 
tơlơi pap prŏng prin Ih yơh sut lui hĭ abih bang tơlơi wĕ wŏ kâo! 

2Rao rơgoh hĭ bĕ abih bang tơlơi sat ƀai kâo laih anŭn pơjing bĕ kâo agaih hĭ 
mơ̆ng tơlơi soh kâo! 

3Kâo rơkâo tui anŭn yuakơ thâo krăn tơlơi wĕ wŏ kâo; laih anŭn kâo pơmĭn 
bơngơ̆t nanao kơ hơdôm tơlơi soh kâo. 

4Kâo hơmâo ngă soh laih pơkơdơ̆ng glaĭ hăng Ih, kơnơ̆ng hăng hơjăn Ih đôč, laih 
anŭn hơmâo ngă laih hơdôm tơlơi jing sat ƀai ƀơi anăp mơta Ih. Tui anŭn, Ih jing 
djơ̆ tơpă yơh tơdang Ih phat kơđi kơ kâo, laih anŭn Ih jing tơpă hiam yơh tơdang 
Ih klă̱ kơđi kơ kâo. 

5Sĭt yơh kâo dŏ amăng tơlơi soh sat laih čơdơ̆ng mơ̆ng hrơi tơkeng rai kơ kâo; 
čơdơ̆ng mơ̆ng hrơi amĭ kâo pi kian kơ kâo, kâo dŏ amăng tơlơi soh laih. 

6Sĭt yơh tơlơi tơpă hăng tơlơi sĭt amăng kâo yơh Ih hơduah kiăng; Ih pơbă hĭ jua 
pơmĭn kâo hăng tơlơi rơgơi Ih. 

7Pơrơgoh hĭ bĕ kâo mơ̆ng tơlơi soh kâo hăng hla hơmrui añăh drah, tui anŭn Ih 
či pơrơđah hĭ kâo jing rơgoh agaih yơh; rao hĭ bĕ kâo, tui anŭn kâo či jing ko ̱̆  hloh 
kơ ple̱r tơpŭng yơh. 

8Brơi bĕ kơ kâo pơmưn tơlơi mơak mơai hơ̆k kơdơ̆k; laih anŭn wơ̆t tơdah Ih 
hơmâo pơruă laih anŭn hơmâo pơjŏh hĭ laih jua pơmĭn kâo, brơi bĕ kâo mơak 
glaĭ dơ̆ng. 

9Rơkâo kơ Ih sut lui hĭ bĕ abih tơlơi jŭ̱ sat kâo, laih anŭn pĭt hĭ bĕ mơta Ih anăm 
yap ôh tơlơi soh kâo. 

10Rơkâo kơ Ih pơjing bĕ amăng kâo sa jua pơmĭn jơngeh rơgoh, Ơ Ơi Adai ăh, 
laih anŭn pơphrâo hĭ bĕ amăng kâo sa kơnuih tŏng ten hăng Ih. 

11Anăm puh pơđuaĭ hĭ kâo mơ̆ng anăp Ih ôh; kŏn brơi hĭ lơi Yang Bơngăt Hiam 
Ih đuaĭ hĭ mơ̆ng kâo. 

12Pha glaĭ bĕ kơ kâo tơlơi mơak rai mơ̆ng tơlơi Ih pơklaih kâo anŭn, laih anŭn 
pơjing brơi bĕ kâo hơmâo kơnuih gưt tui Ih. 

13Giŏng anŭn, kâo či pơtô khul tơlơi pơđar Ih kơ ƀing mơnuih wĕ wŏ, tui anŭn 
ƀing soh sat anŭn či wơ̆t glaĭ pơ Ih yơh. 

14Ơ Ơi Adai jing Pô Pơklaih kâo hơi, rơkâo kơ Ih pơklaih hĭ bĕ kâo mơ̆ng tơlơi 
pơdjai mơnuih, tui anŭn jơlah kâo či mơak mơai adoh pơhaih tơlơi tơpă hơnơ̆ng 
Ih yơh. 

15Djru brơi tơƀông bah kâo pơhiăp bĕ, Ơ Khua Yang hơi, tui anŭn amăng bah kâo 
či pơhaih tơlơi bơni hơơč kơ Ih yơh. 

16Tơdah Ih kiăng kơ khul gơnam ngă yang, tui anŭn kâo hơ̆k mơak yơh kiăng 
pơyơr đĭ kơ Ih; samơ̆ Ih ƀu mơak ôh hăng khul gơnam pơyơr čuh. 

17Gơnam ngă yang Ih kiăng jing bơngăt jua glưh pơčah yơh, Ơ Ơi Adai ăh; Ih ƀu 
hơngah hĭ ôh pran jua luă gŭ laih anŭn kơhma̱l kơ tơlơi soh. 

18Ơ Ơi Adai hơi, ngă hiam klă bĕ kơ plei ƀơi Čư̆ Ziôn laih anŭn djru ñu bĕ; pơdơ̆ng 
glaĭ bĕ khul pơnăng plei Yerusalaim anŭn. 

19Giŏng anŭn, Ih či tŭ mơak yơh hăng khul gơnam ngă yang djơ̆ găl, jing khul 
gơnam pơyơr čuh hlo̱m ƀing gơmơi pơyơr đĭ, wơ̆t hăng khul rơmô tơno ƀing 
khua ngă yang či pơyơr ngă yang ƀơi kơnưl Ih yơh. 

Adoh Bơni Hơơč 52 

Tơlơi Phat Kơđi Laih Anŭn Tơlơi Pap Khăp Ơi Adai 

Kơ pô gai ayŭ. Tơlơi bơni hơơč Dawid adoh. Tơdang Doeg, mơnuih Edôm đuaĭ nao laĭ 
pơthâo kơ pơtao Saul tui anai: Dawid hơmâo nao laih pơ sang khua ngă yang Ahimelek. 

1Ơ mơnuih pơmĭn ih pô khĭn kơtang, yua hơget ih pơang kơ tơlơi sat ƀai ih lĕ? 
Tơlơi tŏng ten Ơi Adai jing hlŏng lar. 

2Ih pơkra hơdră kiăng pơrai hĭ ƀing gơmơi; jơlah ih hrup hăng sa ƀĕ thŏng khăt 
tơma biă mă. Ih pơčeh rai nanao tơlơi pơčĕr. 

3Ih khăp kơ tơlơi sat ƀai hloh kơ tơlơi hiam klă laih anŭn khăp kơ tơlơi wĕ wŏ 
hloh kơ tơlơi tơpă sĭt. 

4Ơ mơnuih juăt hơmâo jơlah ƀlŏr ăh, ih khăp khul boh pơhiăp kiăng pơruă hĭ 
ƀing gơmơi! 

5Tui anŭn, sĭt yơh Ơi Adai či pơrai hĭ ih hlŏng lar; Ñu či mă ih laih anŭn 
hơñăk mơ̆ng sang ih dŏ, laih anŭn kar hăng sa ƀĕ kơyâo Ñu či buč đuaĭ hĭ ih mơ̆ng 
anih ƀing mơnuih dŏ hơdip anai yơh. 

6Tơdang ƀing mơnuih tơpă hơnơ̆ng ƀuh tơlơi truh kơ pô anŭn, ƀing gơñu či huĭ 
hyưt yơh; ƀing gơñu ăt či klao djik kơ gơ̆ mơ̆n hăng laĭ tui anai, 

7“Lăng bĕ, anai yơh jing mơnuih yap ñu pô jing khĭn kơtang anŭn ƀu kơnang ôh 
ƀơi Ơi Adai kiăng kơ răng pơgang brơi kơ ñu, samơ̆ đaŏ kơnang kơ mŭk dram 

prŏng prin ñu pô laih anŭn ngă sat pơrai hĭ ƀing rŏh ayăt ñu yuakơ kiăng hơduah 
sem tơlơi rơnŭk rơnua!” 

8Samơ̆ bơ kơ kâo, kâo đĭ kơyar jing hrup hăng sa ƀĕ kơyâo ôliwơ čăt đĭ amăng 
sang Ơi Adai yơh; Kâo đaŏ kơnang amăng tơlơi khăp hiam klă Ñu nanao hlŏng 
lar. 

9Kâo či bơni hơơč kơ Ih nanao, Ơ Ơi Adai ăh, yuakơ hơdôm tơlơi bruă anŭn Ih 
hơmâo ngă laih. Tui anŭn, ƀơi anăp abih bang ƀing ană plei tŏng ten Ih pơjơnum 
yơh kâo či pơhiăp pơhaih kơ tơlơi Ih jing hiam klă. 

Adoh Bơni Hơơč 53 

Tơlơi Sat Ƀai Mơnuih Mơnam 

Kơ pô gai ayŭ. Tơlơi bơni hơơč tui hăng Dawid adoh. 

1Pô mlŭk pơhiăp amăng pran jua ñu tui anai, “Ƀu hơmâo Ơi Adai ôh.” Abih bang 
kơnuih hơdip ƀing mơnuih mơnam le̱ng kơ brŭ răm laih anŭn ƀing gơñu hơmâo 
ngă laih hơdôm hơdră jơlan hơƀak drak; amăng ƀing gơñu ƀu hơmâo hlơi pô ôh 
ngă tơlơi djơ̆ hiam. 

2Ơi Adai lăng trŭn mơ̆ng adai adih ƀơi abih bang mơnuih mơnam, kiăng kơ 
kơsem lăng tơdah hơmâo hlơi pô thâo hluh, hlơi pô thâo kơkuh pơpŭ kơ Ñu. 

3Samơ̆ abih bang ƀing gơñu hơmâo wir đuaĭ ataih hĭ laih; abih bang kơnuih 
hơdip gơñu le̱ng kơ brŭ mơsăm. Ƀu hơmâo ôh hlơi pô amăng ƀing gơñu ngă tơlơi 
djơ̆ hiam, wơ̆t tơdah kơnơ̆ng sa čô đôč ăt kŏn hơmâo lơi. 

4Ơi Adai tơña tui anai, “Abih bang ƀing mơnuih sat ƀai ƀu kiăng thâo hluh ôh hă? 
Ƀing gơñu čem rong gơñu pô hăng tơlơi klĕ dŏp ƀing ană plei Kâo, laih anŭn ƀing 
gơñu ƀu iâu kwưh kơkuh pơpŭ kơ Kâo ôh.” 

5Samơ̆ giŏng anŭn ƀing gơñu či huĭ bra̱l biă mă; ƀing gơñu či jing hĭ huĭ bra̱l hloh 
kơ hlâo adih yơh. Anŭn jing yuakơ Ơi Adai či pơdjai hăng pơčơlah hĭ khul tơlang 
tơleh ƀing rŏh ayăt gih yơh, Ơ ƀing Israel ăh. Ơi Adai hơmâo hơngah hĭ ƀing gơñu 
laih, tui anŭn yơh ƀing gih či blah dưi hĭ kơ ƀing gơñu. 

6Kâo iâu laĭ kwưh kiăng biă mă tơlơi pơklaih kơ ƀing Israel či rai mơ̆ng Yahweh 
amăng Čư̆ Ziôn yơh! Yahweh či rŭ̱ pơdơ̆ng glaĭ ƀing ană plei Ñu laih anŭn brơi 
ƀing gơ̆ đĭ kơyar dơ̆ng, sĭt tui anŭn ƀing ană tơčô Yakôb jing ƀing Israel či hơ̆k 
kơdơ̆k mơak mơai yơh. 

Adoh Bơni Hơơč 54 

Tơlơi Iâu Laĭ Kơ Tơlơi Wai Lăng Mơ̆ng Ƀing Ayăt 

Kơ pô gai ayŭ. Tơlơi bơni hơơč Dawid adoh tơdơi kơ ƀing mơnuih mơ̆ng plei Zip hơmâo 
đuaĭ nao laih pơ pơtao Saul hăng laĭ tui anai, “Ƀu djơ̆ ôh hă Dawid hlak đuaĭ kơdŏp amăng 

ƀing ta?” 

1Pơklaih bĕ kâo hăng tơlơi dưi mơyang Ih, Ơ Ơi Adai ăh; pơrơklă bĕ brơi kơ kâo 
jing mơnuih ƀu soh ôh hăng tơlơi dưi kơtang Ih! 

2Hơmư̆ bĕ tơlơi kâo iâu laĭ, Ơ Ơi Adai ăh; pơđi̱ng tơngia hơmư̆ bĕ kơ hơdôm boh 
hiăp amăng bah kâo! 

3Ƀing pơgao ang rai kơsung blah kâo; ƀing ƀrưh ƀai hlak hơduah pơdjai kâo, ƀing 
gơñu jing ƀing ƀu ƀlơ̆ng pơmĭn kơ Ơi Adai ôh. 

4Samơ̆ bơ kơ kâo, sĭt Ơi Adai yơh jing Pô djru kâo. Khua Yang yơh jing Pô djă̱ 
pioh tơlơi hơdip kâo. 

5Rơkâo kơ Ơi Adai yua hơdră kơñăm sat ƀai ƀing rŏh ayăt kâo kiăng ƀuăh pơkra 
hĭ gơñu pô, laih anŭn pơrai hĭ ƀing rŏh anŭn yơh yuakơ Ñu jing tŏng ten. 

6Ơ Yahweh hơi, kâo či pơyơr đĭ ngă yang kơ Ih sa gơnam pơyơr rơngai yơh; kâo 
či bơni hơơč kơ Ih yơh yuakơ tơlơi ngă anŭn jing hiam klă. 

7Ih hơmâo pơklaih hĭ laih kâo mơ̆ng abih bang tơlơi rŭng răng, laih anŭn mơta 
kâo hơmâo ƀuh laih ƀing rŏh ayăt kâo kơdŭn đuaĭ hĭ. 

Adoh Bơni Hơơč 55 

Tơlơi Sa Čô Mơnuih Iâu Laĭ Tơdang Gơyut Ñu Pơblư̆ Hĭ Ñu 

Kơ pô gai ayŭ. Tơlơi bơni hơơč Dawid adoh. 

1Rơkâo kơ Ih pơđi̱ng tơngia hơmư̆ tơlơi kâo iâu laĭ bĕ, Ơ Ơi Adai hơi; anăm 
pơdŏp hĭ ôh ƀo ̆  mơta Ih mơ̆ng tơlơi kâo kwưh! 

2Hơmư̆ kâo laih anŭn laĭ glaĭ kơ kâo bĕ; tơlơi pơmĭn kâo pơrŭng hĭ kâo. Kâo 
ƀlơ̆ng bơngơ̆t biă mă, 

3yua mơ̆ng khul tơlơi ƀing rŏh ayăt kâo pơhuĭ kâo, laih anŭn yua mơ̆ng khul tơlơi 
ƀing sat ƀai kâo kơtư̆ juă kâo. Ƀing gơñu pơrŭng pơrăng kâo; ƀing gơñu hil nač 
kơ kâo yuakơ ƀing gơñu khŏn ngă sat kơ kâo. 

4Pran jua kâo bơngơ̆t bơngañ biă mă yơh, laih anŭn tơlơi huĭ bra̱l tơlơi djai 
pơruă hĭ kâo. 

5Tơlơi huĭ hyưt hăng tơlơi tơtư̆ tơtơ̆ng hơñăk mă kâo; laih anŭn tơlơi huĭ sat 
go̱m mă hĭ kâo. 

6Kâo pơhiăp hăng kâo pô, “Kâo pơmĭn kiăng kâo hơmâo čăng hrup hăng čim 
pơrơgŏm! Tui anŭn, kâo či pŏr đuaĭ hĭ kiăng hơduah anih pơdơi. 

7Kâo či pŏr đuaĭ hĭ ataih yơh laih anŭn pơkra anih kâo dŏ amăng tơdron ha̱r. 

8Kâo či ječ ameč hơduah sem kơ kâo pô sa anih dŏ kơđap mơ̆ng angĭn rơbŭ 
kơthel laih anŭn mơ̆ng angĭn hơkruăh.” 

9Ơ Khua Yang hơi, rơkâo kơ Ih pơrŭng pơlŭk lăk hĭ bĕ tơlơi pơhiăp ƀing rŏh ayăt 
kâo, yuakơ kâo ƀuh tơlơi ƀrưh mơhiăh hăng tơlơi pơrŭng pơrăng amăng plei 
prŏng. 

10Ƀing sat anŭn wang dar ƀơi pơnăng plei anŭn hrơi hăng mlam, pơbă hĭ amăng 
plei anŭn hăng tơlơi sat laih anŭn tơlơi jăm juă. 

11Hơmâo tơlơi ƀrưh ƀai amăng djŏp anih; khul jơlan plei anŭn bă hăng tơlơi 
kơtư̆ juă laih anŭn tơlơi plư pleč. 

12Tơdah anŭn jing tơlơi rŏh ayăt kâo klao djik kơ kâo, kâo ăt dưi dŏ kơjăp mơ̆n; 
tơdah anŭn jing pô pơrơmut kâo tơgŭ pơkơdơ̆ng glaĭ hăng kâo, kâo pô dưi pơpĕ 
đuaĭ hĭ mơ̆ng ñu yơh. 

13Samơ̆ tơlơi kâo rŭng răng anŭn jing yua mơ̆ng ih yơh, jing mơnuih hrup hăng 
kâo pô, jing gŏp kâo laih anŭn jing gơyut gơyâo jĕ hăng kâo. 

14Hlâo adih ƀing ta hơmâo pơgop pơlir jĕ giăm hrŏm hơbĭt laih hăng tơdruă laih 
anŭn ăt kơkuh pơpŭ hrŏm hơbĭt amăng Sang Yang Ơi Adai mơ̆n. 

15Brơi bĕ kơ ƀing rŏh ayăt kâo tŏ tơnŏ djai hĭ mơtam; brơi bĕ ƀing gơñu trŭn 
nao pơ anih ƀing djai Seôl! Tơlơi sat ƀai dŏ amăng sang gơñu laih anŭn amăng 
pran jua gơñu. 

16Samơ̆ kâo iâu kwưh đĭ Yahweh kơ tơlơi djru, laih anŭn Ñu jing Ơi Adai či 
pơklaih hĭ kâo. 

17Mơguah, hrơi dơ̆ng laih anŭn mơmŏt kâo brŏk ƀuăh hăng kwưh pơkrao pơ Ñu, 
laih anŭn Ñu hơmư̆ hiăp kâo yơh. 

18Ñu či ba kâo glaĭ rơnŭk rơnua mơ̆ng tơlơi ƀing pơblah pơkơdơ̆ng glaĭ hăng 
kâo, wơ̆t tơdah ƀing pơkơdơ̆ng glaĭ hăng kâo anŭn jing lu biă mă. 

19Ơi Adai yơh, jing Pô dŏ git gai wai lăng nanao čơdơ̆ng mơ̆ng hlŏng lar, či hơmư̆ 
kâo laih anŭn pơrai hĭ ƀing rŏh kâo anŭn; yuakơ ƀing gơñu hơngah hĭ ƀu kiăng 
pơplih ôh hơdră jơlan sat gơñu, laih anŭn dơ̆ng ƀing gơñu ƀu huĭ pơpŭ kơ Ơi 
Adai ôh. 

20Gơyut kâo kơsung blah hĭ ƀing gŏp djru ñu; tui anŭn ñu pơrai hĭ laih hơdôm 
tơlơi ñu ƀuăn. 

21Khul tơlơi pơhiăp ñu tơbơr hloh kơ ia rơmuă tơsâo. samơ̆ hơmâo tơlơi 
pơrơmut amăng pran jua ñu; khul boh hiăp ñu rơmuăn hloh kơ ia rơmuă ôliwơ, 
samơ̆ boh hiăp ñu anŭn khăt kar hăng khul đao tơma. 

22Jao bĕ khul tơlơi rŭng răng ih kơ Yahweh, tui anŭn Ñu či gŭm djru ih yơh; Ñu 
ƀu či lui hĭ ƀing mơnuih tŏng ten hăng Ñu kơdŭn đuaĭ hĭ ôh. 

23Samơ̆ Ih yơh, Ơ Ơi Adai ăh, či brơi ƀing sat ƀai trŭn nao pơ pơsat brŭ răm gơñu; 
ƀing ngă tuh drah mơnuih wơ̆t hăng ƀing pơƀlŏr či rơngiă hĭ hlâo kơ sămkrah 
rơnŭk hơdip gơñu rơgao hĭ. Bơ kơ kâo, kâo či đaŏ kơnang amăng Ih yơh. 

Adoh Bơni Hơơč 56 

Tơlơi Iâu Laĭ Pô Đaŏ Kơnang Amăng Ơi Adai 

Kơ pô gai ayŭ. Tui hăng ayŭ “Čim pơrơgŏm ƀơi kơyâo sar ataih.” Tơlơi bơni hơơč Dawid 
adoh tơdơi kơ ƀing Philistia mă ñu pơ anih Gat. 

1Pap mơñai kơ kâo đa, Ơ Ơi Adai ăh, yuakơ ƀing rŏh ayăt kâo kơsung blah kâo 
kơtang biă mă; ƀing rŏh ayăt kâo kơtư̆ juă kâo amăng abih hrơi mlam. 

2Amăng abih hrơi mlam ƀing rŏh ayăt kâo kơsung blah kâo. Ƀing hlak pơblah 
pơkơdơ̆ng glaĭ hăng kâo jing lu biă mă. Ơ Ơi Adai Glông Hloh ăh, 

3tơdang kâo huĭ bra̱l, kâo đaŏ kơnang amăng Ih yơh. 

4Kâo đaŏ kơnang amăng Ơi Adai yơh tui anŭn kâo ƀu huĭ bra̱l ôh; kâo bơni hơơč 
kơ Ñu yuakơ Ñu hơmâo ƀuăn laih Ñu či pơklaih kâo. Hơget tơlơi mơnuih mơnam 
dưi ngă sat kơ kâo lĕ? 

5Ƀing rŏh ayăt kâo pơčeh pơƀlŏr kơ boh hiăp kâo amăng abih hrơi mlam; ƀing 
gơñu nanao pơmĭn pơkra hơdră jơlan kiăng ngă sat kơ kâo! 

6Ƀing gơñu pơƀut glaĭ hrŏm hơbĭt amăng khul anih hơgŏm laih anŭn lăng sŭ abih 
tơlơi kâo ngă pơpă anih kâo nao, čang rơmang kiăng mă pơđuaĭ hĭ tơlơi hơdip 
kâo. 

7Ơ Ơi Adai hơi, yuakơ tơlơi sat ƀai gơñu anŭn anăm brơi ƀing gơñu tơklaih hĭ ôh 
mơ̆ng tơlơi pơkơhma̱l; pơrai hĭ bĕ ƀing mơnuih anŭn hăng tơlơi hil nač Ih! 

8Ih thâo kâo rŭng răng biă mă; Ih hơmâo yap pioh laih ia mơta kâo lu biă mă. Ia 
mơta kâo Ih ƀu čih pioh amăng hră Ih ôh hă? 

9Giŏng anŭn, ƀing rŏh ayăt kâo či kơdŭn đuaĭ hĭ yơh amăng hrơi kâo iâu kwưh 
kơ Ơi Adai. Hăng tơlơi truh anŭn yơh kâo thâo Ơi Adai dŏ gah kâo. 

10Kơ Ơi Adai yơh, kâo bơni hơơč kơ Ñu yuakơ Ñu ƀuăn Ñu či pơklaih hĭ kâo; 
anŭn jing kơ Yahweh yơh, kâo bơni hơơč kơ Ñu yuakơ Ñu ƀuăn Ñu či pơklaih hĭ 
kâo. 

11Kâo đaŏ kơnang amăng Ơi Adai yơh tui anŭn kâo ƀu či huĭ bra̱l ôh. Hơget tơlơi 
mơnuih mơnam dưi ngă sat kơ kâo lĕ? 

12Ơ Ơi Adai hơi, kâo či pơyơr kơ Ih hơget tơlơi kâo hơmâo ƀuăn laih; kâo či brơi 
kơ Ih gơnam pơyơr kâo kiăng kơ hơdơr bơni kơ Ih, 

13yuakơ Ih hơmâo pơklaih hĭ laih tơlơi hơdip kâo mơ̆ng tơlơi djai, laih anŭn răk 
wai kâo ƀu brơi tơkai kâo kơdŭn đuaĭ hĭ ôh. Tui anŭn, kâo dưi rơbat nao ƀơi 

anăp Ơi Adai yơh, jing amăng tơlơi bơngač pha brơi tơlơi hơdip kơ mơnuih 
mơnam. 

Adoh Bơni Hơơč 57 

Tơlơi Iâu Laĭ Kơ Tơlơi Djru 

Kơ pô gai ayŭ. Tơlơi bơni hơơč Dawid adoh tui hăng dơnai ayŭ “Anăm Pơrai Hĭ Ôh” tơdang 
ñu hơmâo đuaĭ kơdŏp hĭ laih mơ̆ng pơtao Saul amăng pa̱r čư̆. 

1Pap mơñai kơ kâo đa, Ơ Ơi Adai hơi, pap kơ kâo bĕ, yuakơ kâo rai pơ ih kiăng 
kơ pran jua kâo hơmâo tơlơi dŏ kơđap. Gah yŭ čăng tơu Ih yơh kâo hơduah ƀuh 
tơlơi kơđap pơgang tơl tơlơi răm rai prŏng anŭn rơgao hĭ. 

2Kâo iâu kwưh pơ Ơi Adai, jing Pô Glông Hloh, pơ Ơi Adai yơh jing Pô pha brơi 
kơ kâo djŏp mơta tơlơi kâo kơƀah kiăng. 

3Ñu či mơit rai tơlơi djru mơ̆ng adai adih kiăng kơ pơklaih hĭ kâo; Ñu či pơrai hĭ 
ƀing kơtư̆ juă kâo. Ơi Adai či pơrơđah kơ kâo tơlơi khăp hiam klă Ñu laih anŭn 
tơlơi tŏng ten Ñu. 

4Ƀing rŏh ayăt wang dar kâo hrup hăng khul rơmung dŭl mơhao hek ƀơ̆ng 
mơnuih. Tơgơi gơñu hrup hăng khul tơbăk laih anŭn khul ƀrŏm hraŏ; jơlah gơñu 
hrup hăng khul đao tơma yơh. 

5Pơrơđah bĕ tơlơi prŏng prin Ih amăng adai rơngit adih, Ơ Ơi Adai hơi, laih anŭn 
bang bĕ tơlơi ang yang Ih gah ngŏ kơ abih lŏn tơnah anai. 

6Ƀing rŏh ayăt hơmâo dưm laih čơđo̱ng kiăng kơ mă kâo; tui anŭn jua pơmĭn kâo 
bă hăng tơlơi rŭng răng. Ƀing gơñu klơi amăng luh ƀač ƀơi jơlan kâo, samơ̆ gơñu 
pô yơh le ̆  hĭ laih amăng anŭn. 

7Jua bơngăt kâo dŏ hơđơ̆ng hlo̱m ƀo̱m laih, Ơ Ơi Adai ăh, jua bơngăt kâo dŏ 
hơđơ̆ng hlo̱m ƀo̱m laih! Kâo či yua ayŭ kiăng kơ adoh bơni hơơč kơ Ih hăng abih 
jua bơngăt kâo yơh! 

8Kâo či mơdưh kiăng kơ adoh yơh! Kâo či mơdưh kiăng kơ pĕ go̱ng trưng laih 
anŭn go̱ng trap kâo yơh! Kâo či mơdưh hlâo kơ yang hrơi ƀlĕ yơh. 

9Kâo či bơni hơơč kơ Ih tŏng krah ƀing mơnuih mơnam yơh, Ơ Khua Yang ăh. 
Kâo či bơni hơơč kơ Ih tŏng krah ƀing lŏn čar yơh. 

10Tơlơi khăp hiam klă Ih prŏng prin truh pơ adai adih, laih anŭn tơlơi tŏng ten 
Ih kơjăp truh pơ adai rơngit yơh. 

11Pơrơđah bĕ tơlơi yom pơphan Ih amăng adai adih, Ơ Ơi Adai hơi, laih anŭn 
bang bĕ tơlơi ang yang Ih kơ abih bang lŏn tơnah anai. 

Adoh Bơni Hơơč 58 

Iâu Laĭ Ơi Adai Kiăng Pơrai Hĭ Ƀing Sat Ƀai 

Kơ pô gai ayŭ. Tơlơi bơni hơơč Dawid adoh tui hăng dơnai ayŭ “Anăm Pơrai Hĭ Ôh.” 

1Ƀing gih jing ƀing git gai, sĭt ƀing gih pơhiăp tơlơi djơ̆ tơpă mơ̆? Ƀing gih phat 
kơđi mơnuih mơnam djơ̆ hơnơ̆ng mơ̆? 

2Ơ ơh! Jua pơmĭn ƀing gih kơnơ̆ng pơmĭn dưi ngă tơlơi sat ƀai đôč kơ ƀing gơñu, 
laih anŭn tơngan gih juăt ngă tơlơi sat ƀai ƀrưh mơhiăh amăng anih lŏn anai. 

3Ƀing mơnuih sat ƀai rơbat jrôk jơlan mơ̆ng hrơi ƀing gơñu tơbiă rai mơ̆ng kian 
amĭ gơñu; ƀing gơñu pơhiăp ƀlŏr čơdơ̆ng mơ̆ng hrơi amĭ gơñu tơkeng rai kơ 
ƀing gơñu. 

4Ƀing gơñu bă hăng jrao djai hrup hăng ia bi̱h ala; gơñu kơđŏt hĭ khul tơngia 
gơñu hrup hăng ala tơpơ̆ng tơngĭl, 

5jing ala tơpơ̆ng ƀu thâo hơmư̆ ôh hiăp jua pô plư pơƀlôm ñu wơ̆t tơdah pô iâu 
plư anai hơmâo hơdră rơgơi kŏn ñu hơmư̆ hiăp lơi. 

6Ơ Ơi Adai hơi, wŏk kơjŏh hĭ bĕ tơgơi mơ̆ng amăng bah gơñu; đăk hĭ bĕ griăng 
khul rơmung dŭl kheñ đet anŭn. 

7Brơi kơ ƀing gơñu rơngiă hĭ thĕng bĕ kar hăng ia rô hrŏ hĭ; tơdang ƀing gơñu 
ƀač hraŏ gơñu, brơi bĕ ƀrŏm gơñu jing čŭl hĭ. 

8Brơi bĕ ƀing gơñu jing kar hăng ƀlă hrŏ le ̱k hăng rơngiă hĭ tơdang ñu rui nao; 
brơi bĕ ƀing gơñu jing kar hăng ană nge le ̆  hĭ mơ̆ng kian amĭ ƀu thâo ƀuh ôh tơlơi 
bơngač yang hrơi. 

9Amăng tơlơi ƀrŭk hil yơh, Ơi Adai či bluh pơđuaĭ hĭ ƀing gơñu tañ hloh kơ apui 
rơ̆k drơi mơtah ƀôdah krô dưi pơiă hĭ gŏ lŏn yơh. 

10Ƀing mơnuih tơpă hơnơ̆ng či mơak mơai yơh tơdang ƀing gơñu ƀuh ƀing soh 
sat anŭn tŭ tơlơi pơkơhma̱l; ƀing gơñu či găn nao amăng drah ƀing mơnuih sat 
ƀai anŭn yơh. 

11Giŏng anŭn, mơnuih mơnam či laĭ, “Sĭt ƀing tơpă hơnơ̆ng tŭ mă gơnam bơni 
yơh; sĭt hơmâo Ơi Adai biă mă yơh jing Pô phat kơđi ƀing dŏ hơdip ƀơi lŏn tơnah 
anai.” 

Adoh Bơni Hơơč 59 

Tơlơi Iâu Laĭ Kơ Tơlơi Rơnŭk Rơnua 

Kơ pô gai ayŭ. Tơlơi bơni hơơč Dawid adoh tui hăng dơnai ayŭ “Anăm Pơrai Hĭ Ôh.” Anŭn 
jing tui hăng tơlơi adoh tơdang pơtao Saul hơmâo pơkiaŏ nao laih kơnuă krăp lăng pơ sang 

Dawid kiăng pơdjai hĭ Dawid. 

1Pơrơngai bĕ kâo mơ̆ng ƀing rŏh ayăt kâo, Ơ Ơi Adai kâo hơi; pơgang bĕ kâo 
mơ̆ng ƀing tơgŭ pơkơdơ̆ng glaĭ hăng kâo anŭn! 

2Pơrơngai bĕ kâo mơ̆ng ƀing mơnuih sat ƀai anŭn; pơklaih hĭ bĕ kâo mơ̆ng ƀing 
ngă tuh drah mơnuih anŭn! 

3Adih dih! Ƀing gơñu hlak dŏ krăp kiăng mă pơđuaĭ hĭ tơlơi hơdip kâo; ƀing ƀrưh 
mơhiăh anŭn hlak pơƀut pơkơdơ̆ng glaĭ hăng kâo. Ơ Yahweh hơi, tơlơi anŭn ƀu 
djơ̆ yuakơ tơlơi wĕ wŏ kâo ƀôdah tơlơi soh kâo ôh, 

4laih anŭn kŏn djơ̆ yuakơ hơget tơlơi sat ƀai kâo hơmâo ngă lơi. Samơ̆ ƀing gơñu 
ječ ameč đuaĭ nao pơ khul anih gơñu dŏ krăp anŭn. Tơgŭ bĕ, rai djru kâo đa laih 
anŭn lăng bĕ ƀơi tơlơi tơnap tap kâo! 

5Ơ Yahweh Ơi Adai Dưi Kơtang hơi, jing Ơi Adai Israel ăh! Rai tañ bĕ laih anŭn 
pơkơhma̱l bĕ abih bang ƀing lŏn čar ƀu kiăng đaŏ kơ Ih anŭn! Anăm pap mơñai 
kơ ƀing sat ƀai pơblư̆ pơƀlŏr anŭn ôh! 

6Ƀing rŏh ayăt kâo wơ̆t glaĭ amăng hrơi klăm, laih anŭn ƀing gơñu hyu greñ jum 
dar plei kar hăng asâo. 

7Mơ̆ng amăng bah gơñu yơh pơtơbiă rai tơlơi ƀrưh ƀai, kar hăng đao gưm tơbiă 
rai mơ̆ng tơƀông gơñu, samơ̆ ƀing gơñu pơmĭn tui anai, “Ƀu hơmâo hlơi pô ôh 
dưi hơmư̆ ƀing ta.” 

8Samơ̆ Ih klao djik kơ gơñu, Ơ Yahweh ăh; Ih djik djak kơ abih bang ƀing lŏn čar 
ƀu kiăng đaŏ kơ Ih anŭn. 

9Kâo hơmâo tơlơi kơjăp hơđơ̆ng amăng tơlơi kơtang Ih; Ih yơh jing anih kâo 
đuaĭ kơdŏp, Ơ Ơi Adai hơi. 

10Yuakơ tơlơi khăp hiam klă Ñu, Ơi Adai či rai djru kâo yơh; Ñu či brơi kâo ƀuh 
ƀing rŏh ayăt kâo kơdŭn đuaĭ yơh. 

11Anăm pơdjai hĭ ƀing gơñu tañ ôh, Ơ Khua Yang jing kar hăng khiơl pơgang ƀing 
gơmơi hơi, huĭdah ƀing ană plei kâo či wơr bĭt hĭ tơlơi dưi hĭ Ih yơh. Kơđai glaĭ, 
pơčơlah hĭ bĕ ƀing gơñu hăng tơlơi kơtang Ih laih anŭn blah dưi hĭ bĕ kơ ƀing 
gơñu. 

12Tơlơi soh dŏ ƀơi amăng bah gơñu; abih bang boh hiăp tơƀông gơñu jing soh 
sat soh sel; tui anŭn brơi bĕ tơlơi pơgao ang gơñu jing hĭ čơđo̱ng kơ gơñu pô! 
Yuakơ ƀing gơñu hơtŏm păh laih anŭn ƀlŏr kơ arăng, 

13tui anŭn pơrai hĭ bĕ ƀing gơñu hăng tơlơi hil hĭr hăr Ih; pơrai hĭ bĕ ƀing gơñu 
hlo̱m ƀo̱m. Giŏng anŭn, rĭm čô či thâo krăn Ơi Adai yơh wai lăng amăng ƀing 
Israel, laih anŭn tơlơi wai lăng Ñu lar hyu djŏp djang lŏn tơnah yơh. 

14Ƀing rŏh ayăt kâo wơ̆t glaĭ amăng hrơi klăm, ƀing gơñu hyu greñ jum dar plei 
kar hăng asâo. 

15Ƀing gơñu jing hrup hăng khul asâo hyu hơduah sem gơnam ƀơ̆ng, laih anŭn 
pơgrao pơgreñ yơh tơdah ƀing gơñu ƀu ƀơ̆ng hrăp ôh. 

16Samơ̆ kâo či adoh bơni kơ tơlơi kơtang Ih yơh; rĭm mơguah kâo či adoh kraih 
kơ tơlơi khăp hiam klă Ih, yuakơ Ih yơh jing anih đuaĭ kơdŏp kơ kâo, jing anih 
kơđap amăng mông kâo rŭng răng. 

17Kâo či bơni hơơč kơ Ih, Ơ Pô pơgang kâo hơi! Anih đuaĭ kơdŏp kâo jing Ơi Adai 
yơh, jing Ơi Adai Pô pơrơđah tơlơi khăp hiam klă Ñu kơ kâo. 

Adoh Bơni Hơơč 60 

Tơlơi Iâu Laĭ Kơ Tơlơi Pơklaih 

Kơ pô gai ayŭ. Tơlơi bơni hơơč Dawid adoh tui hăng dơnai ayŭ “Bơnga Pông Yang Tơlơi 
Pơgop Lir.” Ñu adoh tơdơi kơ ñu blah pơkơdơ̆ng glaĭ hăng ƀing Aram mơ̆ng Naharaim, 

mơ̆ng Zôbah laih anŭn Yôab wơ̆t glaĭ pơdjai hĭ 12,000 čô ƀing Edôm amăng Dơnung Hra. 

1Ơ Ơi Adai ăh, Ih hơmâo hơngah hĭ laih ƀing gơmơi laih anŭn pơčơlah hĭ ƀing 
gơmơi; Ih hơmâo hil laih kơ ƀing gơmơi, samơ̆ ră anai rơkâo kơ Ih wơ̆t glaĭ kơ 
ƀing gơmơi bĕ. 

2Hrup hăng lŏn pơpư̆ čư̆ pơgơi yơh Ih hơmâo ngă laih kơ anih lŏn gơmơi, laih 
anŭn khăt pơčơđang hĭ lŏn anai laih; ră anai pơsir hĭ anih čơđa̱ng anŭn bĕ yuakơ 
ñu le ̆  rŭh hĭ laih. 

3Ih hơmâo ngă laih kơ ƀing gơmơi jing ƀing ană plei Ih tơnap tap biă mă, laih 
anŭn ƀing gơmơi rơbat sêng grêng yơh yuakơ tơlơi tơnap anŭn jing kar hăng 
tơpai Ih hơmâo brơi laih kơ ƀing gơmơi mơñum. 

4Ih hơmâo yơr đĭ laih khăn gru kiăng kơ pơkơđiăng kơ ƀing hlơi pô huĭ pơpŭ kơ 
Ih, tui anŭn ƀing gơñu dưi đuaĭ tơklaih hĭ mơ̆ng ƀrŏm hraŏ ƀing rŏh ayăt. 

5Djru pơklaih hĭ bĕ ƀing gơmơi hăng tơlơi kơtang gah hơnuă Ih, tui anŭn ană 
plei Ih khăp anŭn dưi rơngai hĭ yơh. 

6Mơ̆ng sang yang Ñu yơh, Ơi Adai hơmâo pơhiăp laih tui anai, “Amăng tơlơi dưi 
hĭ yơh Kâo či pơkăh pơpha hĭ anih lŏn lŏm kơ plei prŏng Sekhem laih anŭn pha 
brơi hĭ Dơnung Sukkôt anŭn kơ ƀing ană plei Kâo. 

7Anih lŏn Gilead jing lŏm kơ Kâo wơ̆t hăng anih lŏn Manasseh mơ̆n; anih lŏn 
Ephraim jing kar hăng muk pơgang Kâo laih anŭn anih lŏn Yudah jing kar hăng 
gai hơnuăt pơtao Kâo. 

8Samơ̆ Kâo či yua lŏn čar Môab jing kar hăng kơthŭng rao ƀruih Kâo, laih anŭn 
či tơng nao hĭ tơkhŏ sanđal Kâo ƀơi lŏn čar Edôm, jing sa gru kơnăl Kâo mă tŭ 
laih lŏn čar anŭn. Hiư̆m ngă, ƀing Philistia či ur dreo dưi hĭ hloh kơ Kâo hă?” 

9Ơ Ơi Adai hơi, hlơi či dui ba kâo nao pơ lŏn čar Edôm lĕ? Hlơi pô či ba kâo nao 
pơ plei kơjăp kơtang Edôm anŭn lĕ? 

10Sĭt ƀu djơ̆ Ih ôh hă, Ơ Ơi Adai ăh, jing Pô hơmâo hrah lui hĭ laih ƀing gơmơi? 
Laih anŭn ƀu djơ̆ Ih ôh hă, Ơ Ơi Adai ăh, jing Pô ƀu či nao kơsung blah hrŏm hăng 
ƀing ling tơhan gơmơi dơ̆ng tah? 

11Djru brơi bĕ kơ ƀing gơmơi pơkơdơ̆ng glaĭ hăng ƀing rŏh ayăt, yuakơ tơlơi 
djru mơ̆ng mơnuih mơnam kơnơ̆ng jing đôč đač đôč yơh. 

12Tơdah hơmâo Ơi Adai djru ƀing ta, tui anŭn ƀing ta či pơblah dưi hĭ yơh; Ñu či 
blah juă dưi hĭ kơ ƀing rŏh ayăt ta anŭn yơh. 

Adoh Bơni Hơơč 61 

Tơlơi Iâu Laĭ Kơ Tơlơi Pơgang 

Kơ pô gai ayŭ. Tơlơi bơni hơơč Dawid adoh hăng gơnam ayŭ hơmâo hrĕ. 

1Hơmư̆ bĕ tơlơi kâo iâu kwưh, Ơ Ơi Adai ăh; hơmư̆ bĕ kơ tơlơi kâo iâu laĭ! 

2Mơ̆ng anih ataih mơ̆ng lŏn čar kâo pô yơh kâo iâu laĭ kơ Ih, yuakơ jua pơmĭn 
kâo tah hơtai! Ba bĕ kâo pơ sa boh anih đuaĭ kơdŏp ƀơi ngŏ pơtâo prŏng, 

3yuakơ Ih yơh jing Pô pơgang kâo, jing anih kar hăng sang kơtŭm kơtang kơjăp 
pơkơdơ̆ng glaĭ hăng ƀing rŏh ayăt kâo. 

4Brơi bĕ kâo dŏ amăng anih sang yang Ih amăng abih tơlơi hơdip kâo; brơi bĕ 
kâo dŏ kơđap gah yŭ čăng Ih. 

5Ih hơmâo hơmư̆ laih khul tơlơi ƀuăn kâo, Ơ Ơi Adai ăh, laih anŭn Ih hơmâo pha 
brơi laih kơ kâo hơget tơlơi Ih hơmâo prap pre laih kơ ƀing huĭ pơpŭ kơ Ih. 

6Thim brơi lu thŭn dơ̆ng bĕ kơ tơlơi hơdip pơtao; brơi bĕ rơnŭk pơtao gơ̆ hăng 
ƀing ană tơčô gơ̆ hơdip amăng lu rơnŭk hơdip! 

7Brơi bĕ ƀing gơ̆ git gai wai lăng hăng tơlơi răng pơgang Ih hlŏng lar, Ơ Ơi Adai 
ăh; răk wai bĕ ƀing gơ̆ hăng tơlơi khăp hiam klă laih anŭn tŏng ten Ih. 

8Tui anŭn, kâo či adoh bơni hơơč kơ Ih nanao yơh amăng rĭm hrơi tơdang kâo 
pơyơr kơ Ih hơdôm gơnam pơyơr kâo hơmâo ƀuăn laih. 

Adoh Bơni Hơơč 62 

Kơjăp Hơđơ̆ng Amăng Tơlơi Ơi Adai Pơgang 

Kơ pô gai ayŭ. Tơlơi bơni hơơč Dawid adoh. 

1Jua pơmĭn kâo dŏ rơnŭk rơnua kơnơ̆ng amăng hơjăn Ơi Adai đôč, yuakơ Ñu 
yơh či rai pơklaih hĭ kâo. 

2Kơnơ̆ng hơjăn Ñu yơh jing kar hăng pơtâo prŏng pơgang hăng pơklaih kâo; Ñu 
yơh jing anih kơđông kơjăp kâo, tui anŭn sĭt kâo ƀu či le ̆  rơbuh hĭ ôh. 

3Hơbĭn sui dơ̆ng abih bang ƀing gih ăt kơsung taih kiăng kơ pơrai hĭ kơnơ̆ng sa 
čô mơnuih đôč, jing pô ƀu kơtang hloh kơ sa boh bơnư̆ jŏh răm ôh lĕ? 

4Ƀing gih kơnơ̆ng kiăng kơ pơtrŭn hĭ gơ̆ mơ̆ng anih pơpŭ pơyom gơ̆ đôč; tơlơi 
ƀing gih ƀlŏr yơh pơmơak ƀing gih. Ƀing gih pơhiăp boh hiăp bơni hiam hăng 
amăng bah gih, samơ̆ amăng pran jua gih, ƀing gih hơtŏm păh kơ gơ̆. 

5Jua pơmĭn kâo dŏ rơnŭk rơnua kơnơ̆ng amăng hơjăn Ơi Adai đôč, yuakơ kâo 
čang rơmang amăng Ñu yơh. 

6Kơnơ̆ng hơjăn Ñu yơh jing kar hăng pơtâo prŏng pơgang hăng pơklaih kâo; Ñu 
yơh jing anih kơđông kơjăp kâo, tui anŭn kâo ƀu či le ̆  rơbuh hĭ ôh. 

7Tơlơi pơklaih kâo laih anŭn tơlơi pơpŭ pơyom kâo kơnang ƀơi Ơi Adai yơh; Ñu 
yơh jing kar hăng boh pơtâo prŏng hăng kơtang pơgang kâo; Ñu yơh jing anih 
dŏ kơđap kơ kâo. 

8Đaŏ kơnang amăng Ơi Adai nanao bĕ, Ơ ƀing ană plei kâo hơi. Ruai bĕ kơ Ñu 
abih bang tơlơi rŭng răng amăng pran jua gih, yuakơ Ñu yơh jing anih dŏ kơđap 
ta. 

9Samơ̆ bơ kơ abih bang mơnuih mơnam, ƀing gơñu kơnơ̆ng jing hrup hăng ayŭh 
suă jua đôč; mơnuih luă gŭ ƀôdah mơnuih yom kơdrưh le̱ng kơ jing đôč đač kar 
kaĭ soh sel. Pioh bĕ ƀing gơñu ƀơi gơnam pơkơtraŏ, sĭt ƀing gơñu ƀu kơtraŏ ôh; 
ƀing gơñu djhôl hloh kơ ayŭh suă jua yơh. 

10Anăm đaŏ kơnang amăng tơlơi plŏm ƀlŏr ôh; anăm pơư pơang kơ hơdôm 
gơnam hơmâo mơ̆ng tơlơi klĕ dŏp ôh; laih anŭn wơ̆t tơdah khul tơlơi pơdrŏng 
săh gih đĭ tui, anăm brơi pran jua gih kơnang ƀơi hơdôm gơnam pơdrŏng anŭn 
ôh. 

11Ơ Ơi Adai hơi, hơmâo lu wơ̆t laih Ih hơmâo pơhiăp laih anŭn kâo hơmâo hơmư̆ 
laih tui anai: Tơlơi dưi mơyang jing lŏm kơ Ñu, 

12laih anŭn tơlơi khăp hiam klă Ih jing dŏ nanao. Ih pô yơh, Ơ Yahweh ăh, či bơni 
hiam ƀôdah pơkơhma̱l rĭm čô tui hăng khul bruă gơ̆ ngă. 

Adoh Bơni Hơơč 63 

Tơlơi Mơnuih Hur Har Iâu Laĭ Kiăng Kơ Ơi Adai 

Tơlơi bơni hơơč Dawid adoh. Tui hăng tơlơi truh tơdang ñu dŏ amăng tơdron ha̱r Yudea. 

1Ơ Ơi Adai hơi, Ih yơh jing Ơi Adai kâo, laih anŭn kâo hur har hơduah kiăng kơ 
Ih. Abih drơi jan kâo čang tơguan kơ Ih laih anŭn jua bơngăt kâo mơhao kơ Ih 
kar hăng anih lŏn thu krô, tơba ƀlă laih anŭn kiăng kơ hơmâo ia biă mă yơh. 

2Brơi bĕ kâo ƀuh Ih amăng anih Sang Yang Ih; brơi bĕ kâo lăng pơñen kơ tơlơi 
dưi mơyang laih anŭn tơlơi ang yang Ih. 

3Tơlơi khăp hiam klă Ih jing yom biă mă hăng yom hloh kơ tơlơi hơdip kâo pô 
yơh, tui anŭn yơh tơƀông bah Kâo či bơni hơơč kơ Ih. 

4Kâo či bơni hơơč kơ Ih amăng abih tơlơi hơdip kâo yơh; amăng anăn Ih yơh kâo 
či yơr đĭ tơngan tơdang kâo iâu laĭ. 

5Jua bơngăt kâo či trơi hrăp kar hăng ƀơ̆ng gơnam ƀơ̆ng jơma̱n bă blai yơh, laih 
anŭn tơƀông bah kâo či adoh tơlơi adoh mơak mơai kiăng bơni hơơč kơ Ih. 

6Tơdang kâo đih amăng mlam, kâo hơdơr kơ Ih; amăng abih mlam kâo pơmĭn 
kơ Ih, 

7yuakơ Ih yơh jing Pô djru kơ kâo nanao. Amăng anih pơgang gah yŭ tơu čăng Ih 
yơh kâo adoh mơak mơai. 

8Jua bơngăt kâo anăp nao pơ Ih nanao, laih anŭn tơngan kơtang Ih wai lăng kâo 
rơnŭk hơđơ̆ng. 

9Ƀing hlơi pô gir hơduah kiăng pơdjai hĭ kâo, ƀing gơñu yơh či trŭn nao pơ anih 
lŏn ƀing djai. 

10Ƀing gơñu či djai hĭ hăng đao gưm, laih anŭn atâo gơñu khul asâo tan yơh či 
ƀơ̆ng hĭ. 

11Pơtao anŭn či hơ̆k mơak yơh yuakơ Ơi Adai brơi kơ ñu tơlơi dưi hĭ. Ƀing hlơi 
pô ƀuăn amăng anăn Ơi Adai či hơ̆k kơdơ̆k yơh, samơ̆ Ơi Adai či kơđŏt hĭ khul 
amăng bah ƀing ƀlŏr yơh. 

Adoh Bơni Hơơč 64 

Tơlơi Iâu Laĭ Kơ Tơlơi Pơgang Brơi 

Kơ pô gai ayŭ. Tơlơi bơni hơơč Dawid adoh. 

1Ơ Ơi Adai hơi, hơmư̆ bĕ tơlơi kâo brŏk ƀuăh! Kâo huĭ biă mă kơ ƀing rŏh ayăt 
kâo, tui anŭn pơklaih hĭ tơlơi hơdip kâo bĕ! 

2Pơgang bĕ kâo mơ̆ng khul hơdră mơneč hơgŏm ƀing sat ƀai, laih anŭn mơ̆ng 
tơpul mơnuih lu sat ƀai anŭn. 

3Ƀing gơñu săh jơlah gơñu hrup hăng săh đao gưm, laih anŭn gle̱ng khul boh 
hiăp gơñu pơruă kar hăng gle̱ng ƀrŏm hraŏ yơh. 

4Ƀing gơñu ječ ameč pơnăh ƀing tơpă hơnơ̆ng mơ̆ng anih dŏ krăp gơñu; ƀing 
gơñu pơnăh hĭ ƀing gơ̆ blĭp blăp ƀu thâo huĭ hyưt ôh. 

5Ƀing gơñu pơtrŭt tơdruă gơñu amăng khul hơdră mơneč sat ƀai gơñu; ƀing 
gơñu pơlaĭ pơ anih pă ƀing gơñu či ƀač lui čơđo̱ng gơñu hơgŏm. Ƀing gơñu laĭ 
tui anai, “Ƀu hơmâo hlơi pô ƀuh ƀing ta ƀač čơđo̱ng anŭn ôh.” 

6Ƀing gơñu pơkra hơdră sat ƀai laih anŭn laĭ tui anai, “Ƀing ta hơmâo pơkra hlo̱m 
ƀo̱m laih hơdră mơneč sat ƀai.” Sĭt yơh pran jua laih anŭn tơlơi pơmĭn mơnuih 
hơmâo mơneč dơlăm hơgŏm. 

7Samơ̆ Ơi Adai či pơnăh khul ƀrŏm Ñu ƀơi ƀing gơñu, laih anŭn blĭp blăp ƀing 
gơñu či rơka ruă hĭ yơh. 

8Ơi Adai či pơrai hĭ ƀing gơñu yua mơ̆ng hơdôm boh hiăp sat mơ̆ng jơlah gơñu 
anŭn; abih bang mơnuih ƀuh ƀing gơñu, či tơtăh hĭ akŏ gơñu yơh. 

9Tui anŭn, abih bang mơnuih mơnam či huĭ hyưt yơh; ƀing gơñu či hơđơ̆ng 
pơmĭn kơ hơget tơlơi Ơi Adai hơmâo ngă laih, laih anŭn ruai pơhaih kơ khul 
bruă Ñu anŭn yơh. 

10Brơi bĕ abih bang ƀing mơnuih tơpă hơnơ̆ng hơ̆k mơak yuakơ hơdôm tơlơi 
Yahweh hơmâo ngă laih. Brơi bĕ ƀing gơñu dŏ kơđap amăng Ñu; laih anŭn brơi 
bĕ abih bang ƀing mơnuih hiam klă hơ̆k kơdơ̆k. 

Adoh Bơni Hơơč 65 

Tơlơi Bơni Hơơč Laih Anŭn Tơlơi Hơdơr Bơni 

Kơ pô gai ayŭ. Tơlơi adoh bơni hơơč Dawid adoh. 

1Ơ Ơi Adai hơi, hiam djơ̆ yơh kơ ƀing gơmơi bơni hơơč Ih amăng anih Ziôn laih 
anŭn ngă tui hơdôm tơlơi ƀing gơmơi ƀuăn laih hăng Ih. 

2Ơ Pô laĭ glaĭ kơ tơlơi iâu laĭ hơi, mơnuih mơnam mơ̆ng djŏp anih yơh či rai pơ 
Ih, 

3yuakơ ƀing gơñu kiăng kơ Ih pap brơi khul tơlơi soh gơñu pô. Khul tơlơi wĕ wŏ 
gơmơi dưi hĭ kơ ƀing gơmơi, samơ̆ Ih juăt pap brơi hơdôm tơlơi soh gơmơi. 

4Mơyŭn mơak yơh kơ ƀing hlơi pô Ih ruah, jing ƀing Ih ba rai jĕ kiăng dŏ amăng 
Sang Yang Ih. Ƀing gơmơi či mơak hrăp hăng khul tơlơi hiam ro ̆  sang Ih dŏ yơh, 
jing khul tơlơi bơni hiam Sang Yang rơgoh hiam Ih. 

5Ơ Ơi Adai hơi, jing Pô pơklaih hĭ ƀing gơmơi, Ih juăt laĭ glaĭ kơ ƀing gơmơi hăng 
bruă dưi mơyang Ih, kiăng pơklaih hĭ ƀing gơmơi mơ̆ng ƀing rŏh ayăt, mơnuih 
mơnam amăng djŏp anih ƀơi lŏn tơnah anai, wơ̆t hăng pơ lu anih gah adih kơ 
khul ia rơsĭ ataih ăt čang rơmang amăng Ih. 

6Ih pơdơ̆ng đĭ khul čư̆ čan hăng tơlơi dưi mơyang Ih, yuakơ Ih hơmâo buh mă 
laih Ih pô hăng tơlơi kơtang yơh. 

7Ih pơkhư̆ pơhơđơ̆ng hĭ ia rơsĭ păh pung wơ̆t hăng dơnai jơlah ia mơ̆n; kar kaĭ 
mơ̆n Ih pơhrŏ hĭ tơlơi ngañ bañ tơgŭ pơkơdơ̆ng glaĭ tŏng krah mơnuih mơnam. 

8Tui anŭn, mơnuih mơnam amăng djŏp lŏn tơnah anai dŏ kơtuă hli̱ng hla̱ng kơ 
khul bruă prŏng prin Ih hơmâo ngă laih. Khul bruă Ih yơh ngă brơi kơ ƀing gơñu 
ur dreo hơ̆k mơak čơdơ̆ng mơ̆ng gah sêng brêng mơguah truh pơ gah sêng brêng 
mơmŏt yơh. 

9Ih pơmĭn ƀlơ̆ng kơ lŏn tơnah laih anŭn brơi rai ia hơjan; Ih brơi anih lŏn jing 
hiam laih anŭn kơmơ̆k. Krong Ih bă hăng ia nanao, Ơ Ơi Adai ăh, kiăng kơ pha 
brơi kơ lŏn tơnah pơtơbiă rai pơdai. Anŭn yơh jing hơdră Ih ngă. 

10Ih mơit rai ia hơjan rơbeh blai ƀơi khul đang hơma kai laih, laih anŭn tram 
đang hơma anŭn hăng ia; Ih pơrơmuăn hĭ tơnah hăng ia hơjan hlĭm laih anŭn 
ngă brơi kơ khul anăh gơnam tăm čăt đĭ. 

11Rĭm thŭn tơlơi hiam klă Ih pha brơi sa bơyan hơpuă pơdrŏng biă mă! Pơpă 
anih Ih nao, pơ anŭn yơh hơmâo gơnam ƀơ̆ng bă blai. 

12Khul đang rơ̆k amăng tơdron tơhnă̱ bă hăng rơ̆k mơda; laih anŭn khul bŏl čư̆ 
hơô bă hăng tơlơi hơ̆k mơak. 

13Khul đang rơ̆k anŭn go̱m bă hăng khul triu bơbe; khul dơnung buh bă hăng 
pơdai. Abih bang djuai mơnơ̆ng ur dreo hơ̆k mơak yơh. 

Adoh Bơni Hơơč 66 

Tơlơi Iâu Laĭ Laih Anŭn Hơdơr Bơni Hrŏm Hơbĭt 

Kơ pô gai ayŭ. Tơlơi adoh bơni hơơč. 

1Ơ abih bang mơnuih mơnam, bơni hơơč bĕ kơ Ơi Adai hăng tơlơi ur dreo mơak 
mơai! 

2Adoh bơni bĕ kơ tơlơi anăn ang yang Ñu; pơyơr bĕ kơ Ñu tơlơi bơni hơơč ang 
yang! 

3Laĭ bĕ kơ Ơi Adai tui anai, “Mơyang biă mă yơh khul bruă Ih ngă! Tơlơi dưi 
mơyang Ih jing prŏng prin tơl ƀing rŏh ayăt Ih khŏm bon kơkuh ƀơi anăp Ih yơh 
yuakơ huĭ bra̱l. 

4Rĭm čô ƀơi lŏn tơnah anai kơkuh pơpŭ kơ Ih; ƀing gơñu adoh bơni hơơč kơ Ih, 
ƀing gơñu adoh bơni hơơč kiăng kơ pơyom anăn Ih.” 

5Rai lăng bĕ tơlơi bruă Ơi Adai hơmâo ngă laih, jing khul bruă mơyang Ñu tŏng 
krah mơnuih mơnam. 

6Ñu pơplih ia rơsĭ jing hĭ lŏn thu; ơi adon ta găn krong hăng plă̱ tơkai gơñu pô. 
Hơnŭn yơh, brơi kơ ƀing ta ăt mơak mơai mơ̆n hrŏm hăng ƀing gơñu yuakơ bruă 
Ñu hơmâo ngă laih pơ anih anŭn. 

7Hăng tơlơi dưi kơtang Ñu yơh, Ñu wai lăng hlŏng lar laih anŭn mơta Ñu kơsem 
lăng ƀơi ƀing kơnung djuai pơkŏn, huĭdah ƀing gơñu pơang gơñu pô laih anŭn 
tơgŭ pơkơdơ̆ng glaĭ hăng Ñu. 

8Bơni hơơč bĕ kơ Ơi Adai gơmơi, Ơ abih bang ƀing lŏn čar tuai; brơi bĕ mơnuih 
amăng djŏp lŏn tơnah dưi hơmư̆ dơnai ƀing gih bơni hơơč kơ Ñu. 

9Ñu hơmâo răk wai brơi ta dŏ hơdip laih anŭn ƀu brơi ta le ̆  rơbuh djai hĭ ƀơi 
anăp ƀing rŏh ayăt ôh. 

10Ơ Ơi Adai ăh, Ih hơmâo lông lăng laih ƀing gơmơi; kar hăng arăng čruih 
pơrơgoh hĭ amrăk amăng gŏ apui, ăt tui anŭn mơ̆n Ih hơmâo lông lăng laih ƀing 
gơmơi. 

11Ih brơi ƀing gơmơi le ̆  amăng čơđo̱ng rŏh ayăt laih anŭn pioh brơi khul gơnam 
kơtraŏ ƀơi rŏng gơmơi. 

12Ih brơi laih ƀing rŏh ayăt gơmơi juă jơlit hĭ ƀing gơmơi hăng rơdêh aseh; ƀing 
gơmơi tŭ tơlơi rŭng răng tơnap tap laih kar hăng hơmâo găn nao laih amăng 

apui ƀôdah ia li̱ng, samơ̆ ră anai Ih hơmâo ba nao laih ƀing gơmơi amăng sa boh 
anih hơmâo gơnam bă blai. 

13Kâo či ba nao gơnam pơyơr čuh pơ Sang Yang Ih, kiăng kơ pơyơr kơ Ih hơget 
gơnam kâo hơmâo ƀuăn laih yơh. 

14Kâo či pơyơr kơ Ih hơdôm gơnam pơyơr tơƀông kâo laĭ, jing gơnam amăng 
bah kâo ƀuăn laih či brơi tơdang kâo dŏ amăng tơlơi tơnap tap. 

15Kâo či pơyơr kơ Ih hlô mơnơ̆ng pơyơr kiăng kơ čuh ƀơi kơnưl ngă yang; wơ̆t 
hăng asăp hơyŭh đĭ mơ̆ng khul triu tơno kâo či pơyơr. Kâo ăt či ngă yang hăng 
khul rơmô tơno laih anŭn khul bơbe tơno mơ̆n. 

16Rai hơmư̆ bĕ Ơ abih bang ƀing huĭ pơpŭ kơ Ơi Adai hơi, laih anŭn kâo či ră ruai 
kơ ƀing gih hơget tơlơi Ñu hơmâo ngă brơi laih kơ kâo. 

17Amăng bah kâo iâu kwưh kraih laih kơ Ñu; bah jơlah kâo pơdun đĭ bơni hơơč 
kơ Ñu. 

18Tơdah kâo djă̱ pioh khul tơlơi soh amăng pran jua kâo hlâo adih, Khua Yang 
ƀu či hơmư̆ kơ tơlơi kâo iâu kwưh ôh. 

19Samơ̆ sĭt biă mă yơh Ơi Adai hơmâo hơmư̆ laih kâo, laih anŭn Ñu hơmâo 
pơđi̱ng tơngia laih kơ hiăp kâo iâu laĭ. 

20Kâo bơni hơơč kơ Ơi Adai, yuakơ Ñu ƀu hơngah lui hĭ ôh tơlơi kâo iâu laĭ laih 
anŭn kŏn mă pơđuaĭ hĭ lơi tơlơi khăp hiam klă Ñu mơ̆ng kâo. 

Adoh Bơni Hơơč 67 

Tơlơi Adoh Kơ Tơlơi Hơdơr Bơni 

Kơ pô gai ayŭ. Tơlơi bơni hơơč adoh tui hăng gơnam ayŭ hơmâo hrĕ. 

1Ơ Ơi Adai ăh, pap khăp kơ ƀing gơmơi bĕ laih anŭn bơni hiam kơ ƀing gơmơi 
bĕ; brơi bĕ ƀo ̆  mơta hiam klă Ih pơrơđah bơngač ƀơi ƀing gơmơi, 

2kiăng kơ abih bang mơnuih mơnam ƀơi lŏn tơnah dưi thâo krăn hơdră jơlan Ih 
kiăng, laih anŭn abih bang ƀing lŏn čar dưi thâo krăn tơlơi pơklaih Ih yơh. 

3Brơi bĕ ƀing mơnuih mơnam bơni hơơč kơ Ih, Ơ Ơi Adai ăh; brơi bĕ kơ abih 
bang mơnuih mơnam bơni hơơč kơ Ih! 

4Brơi bĕ kơ ƀing lŏn čar hơ̆k mơak laih anŭn adoh bơni mơak mơai, yuakơ Ih 
phat kơđi mơnuih mơnam djơ̆ tơpă laih anŭn ba akŏ kơ khul lŏn čar ƀơi lŏn 
tơnah anai. 

5Brơi bĕ ƀing mơnuih mơnam bơni hơơč kơ Ih, Ơ Ơi Adai ăh; brơi bĕ kơ abih 
bang mơnuih mơnam bơni hơơč kơ Ih! 

6Tui anŭn, anih lŏn či pơtơbiă rai bơyan pĕ hơpuă yơh; laih anŭn Ơi Adai, jing Ơi 
Adai ta yơh, či bơni hiam kơ ƀing ta. 

7Ơ Ơi Adai ăh, bơni hiam bĕ kơ ƀing gơmơi, kiăng kơ abih bang mơnuih amăng 
djŏp djang anih či huĭ pơpŭ kơ Ih yơh. 

Adoh Bơni Hơơč 68 

Tơlơi Dưi Hĭ Lŏn Čar Israel Adoh 

Kơ pô gai ayŭ. Tơlơi adoh bơni hơơč Dawid adoh. 

1Rơkâo kơ Ơi Adai tơgŭ đĭ laih anŭn pơčơlah hĭ bĕ ƀing rŏh ayăt Ñu. Brơi kơ ƀing 
hlơi pô pơrơmut kơ Ñu kơdŭn đuaĭ hĭ čơlah čơlap bĕ ƀơi anăp Ñu. 

2Hrup hăng asăp apui hơyŭh hĭ yơh, tui anŭn mơ̆n brơi kơ Ơi Adai puh pơđuaĭ 
hĭ bĕ ƀing gơñu; kar hăng hlĭn le ̱k hĭ ƀơi anăp apui, tui anŭn mơ̆n brơi kơ ƀing 
sat ƀai răm rai hĭ bĕ ƀơi anăp Ơi Adai. 

3Samơ̆ brơi kơ mơnuih tơpă hiam mơak mơai laih anŭn hơ̆k kơdơ̆k bĕ ƀơi anăp 
Ơi Adai; brơi kơ ƀing gơñu hơ̆k mơak laih anŭn ur dreo mơak mơai bĕ. 

4Adoh bơni bĕ kơ Ơi Adai, adoh bơni bĕ kơ anăn Ñu; prap pre bĕ jơlan kơ Ñu 
jing Pô đĭ ƀơi hiăng kơthul kar hăng đĭ ƀơi rơdêh. Anăn Ñu jing Yahweh, tui anŭn 
hơ̆k mơak bĕ ƀơi anăp Ñu! 

5Ơi Adai yơh jing Pô dŏ amăng sang yang rơgoh hiam Ñu, Ñu pơmĭn ƀlơ̆ng brơi 
kơ ƀing ană tơhrit kar hăng sa čô ama laih anŭn wai pơgang brơi kơ ƀing đah 
kơmơi kơmai. 

6Ñu pha brơi kơ mơnuih hiăl măl hơmâo tơlơi pơgop pơlir amăng sang anŏ, laih 
anŭn ba tơbiă ƀing mơnă amăng tơlơi rơngai mơak mơai, samơ̆ ƀing mơnuih 
tơgŭ pơkơdơ̆ng glaĭ hăng Ñu amăng jua pơmĭn gơñu či dŏ amăng anih lŏn krô 
krăñ hơjăn păn yơh. 

7Ơ Ơi Adai hơi, hlak Ih dui ba laih ƀing ơi adon gơmơi jing ƀing ană plei Ih anŭn, 
hlak Ih kơsung nao laih gah anăp gơñu kiăng găn anih tơdron ha̱r, 

8lŏn tơnah pơpư̆ pơgơi laih anŭn adai le ̆  trŭn ia hơjan kơtang mơtam, ƀơi anăp 
Ơi Adai, jing Pô čư̆ Sinai, ƀơi anăp Ơi Adai, jing Ơi Adai ƀing Israel yơh. 

9Ơ Ơi Adai ăh, Ih brơi laih ia hơjan le ̆  rơbeh rơbai laih anŭn pơhiam glaĭ lŏn krô 
krăñ Ih ƀuăn laih kơ ƀing Israel. 

10Ƀing ană plei Ih pơkra sang gơñu hơdip amăng anih lŏn anŭn; yuakơ tơlơi 
hiam klă Ih yơh, Ih pha brơi gơnam ƀơ̆ng kơ ƀing gơñu jing ƀing ƀun rin. 

11Khua Yang pơhaih tơlơi dưi hĭ Ñu, laih anŭn hơmâo lu ƀing đah kơmơi pơhing 
hyu tơlơi pơthâo phrâo anai: 

12“Ƀing pơtao rŏh ayăt hăng ƀing ling tơhan gơñu đuaĭ kơdŏp laih!” Ƀing đah 
kơmơi dŏ pơ sang pơkăh pơpha dram gơnam arăng hơmâo blah mă laih. 

13Yua hơget đơđa amăng ƀing gih pĭt pơdŏp hĭ amăng war triu, tơdang ƀing đah 
kơmơi anŭn mă khul rup trah čim pơrơgŏm hơmâo čăng go̱m hăng amrăk, laih 
anŭn hơmâo blâo go̱m hăng mah phŭn. 

14Tơdang Ơi Adai Dưi Kơtang pơčơlah hĭ laih ƀing pơtao ƀơi čư̆ Zalmôn, Ñu ngă 
brơi ple̱r tơpŭng le ̆  trŭn ƀơi anih anŭn yơh. 

15Khul čư̆ čan anih lŏn Basan jing prŏng prin biă mă, jing čư̆ čan hơmâo lu kơčŏng 
čư̆ biă mă. 

16Ơ ƀing kiăng kơkuh pơpŭ ƀơi khul kơčŏng čư̆ prŏng prin anŭn, yua hơget ƀing 
gih lăng hăng tơlơi djik ƀơi Čư̆ Ziôn jing anih Ơi Adai ruah laih kiăng kơ dŏ lĕ? 
Ƀơi čư̆ anŭn yơh Yahweh či dŏ hlŏng lar! 

17Hrŏm hăng lu rơbâo rơbăn rơdêh aseh dưi kơtang Ñu yơh, Khua Yang trŭn rai 
mơ̆ng čư̆ Sinai mŭt nao amăng sang yang rơgoh hiam. 

18Tơdang Ih đĭ nao pơ anih glông, Ơ Ơi Adai ăh, Ih djă̱ ba hrŏm hăng Ih lu ƀing 
hlŭn mơnă, laih anŭn Ih mă tŭ khul gơnam brơi pơyơr mơ̆ng ƀing mơnuih tơgŭ 
pơkơdơ̆ng anŭn, tui anŭn kiăng kơ Ih, Ơ Yahweh ăh, dưi dŏ amăng tŏng krah 
ƀing gơmơi. 

19Bơni hơơč bĕ kơ Khua Yang, jing Pô glăm brơi tơlơi kơtraŏ ta rĭm hrơi; Ñu yơh 
jing Ơi Adai, jing Pô pơklaih ta. 

20Ơi Adai ta jing Ơi Adai Pô pơklaih; Ñu jing Yahweh, Khua Yang ta yơh, jing Pô 
pơklaih ƀing ta mơ̆ng tơlơi ƀing rŏh ayăt pơdjai. 

21Samơ̆ sĭt yơh Ơi Adai či taih pơčah hĭ akŏ ƀing rŏh ayăt Ñu yơh, jing akŏ ƀing 
mơnuih ăt ngă tui nanao jơlan soh sat gơñu pô. 

22Khua Yang hơmâo laĭ laih, “Kâo či ba trŭn ƀing ayăt gih mơ̆ng anih lŏn Basan; 
Kâo či ba đĭ ƀing gơñu mơ̆ng atur akha ia rơsĭ dơlăm yơh. 

23Tui anŭn, ƀing gih či găn juă nao amăng drah ƀing rŏh ayăt gih anŭn, laih anŭn 
jơlah khul asâo gih či liah mă dơ̆ pă gơñu kiăng yơh.” 

24Ơ Ơi Adai ăh, tơlơi kơsung rơbat dưi hĭ Ih abih bang mơnuih dưi ƀuh, anŭn 
jing tơlơi kơsung nao prŏng Ơi Adai, Pơtao kâo, tơdang Ñu mŭt amăng Sang Yang 
Ñu yơh. 

25Ƀing adoh nao gah anăp, ƀing pĕ ayŭ tui gah rŏng gơñu, laih anŭn ƀing dra taih 
khul hơgơ̆r bŏ rơbat kơplăh wăh ƀing gơñu. 

26Ƀing adoh anŭn pơhiăp kraih tui anai, “Bơni hơơč bĕ kơ Ơi Adai amăng tơlơi 
pơjơnum ană plei Ñu; bơni hơơč bĕ kơ Yahweh, Ơ abih bang kơnung djuai Yakôb 
hơi!” 

27Blung hlâo ƀing Benyamin, jing kơnung djuai anet hloh kơ abih bang, ba akŏ 
kơ abih kơnung djuai, tŏ tui ƀing gơñu jing grup prŏng ƀing khua djă̱ akŏ kơnung 



1199 

 

 
© 2013 Jơrai Bible Association. 

  
 

 

djuai Yudah, laih anŭn tŏ tui ƀing gơñu anŭn jing ƀing khua djă̱ akŏ kơnung djuai 
Zebulun laih anŭn kơnung djuai Naptali yơh. 

28Ơ Ơi Adai hơi, rơkâo Ih pơrơđah bĕ tơlơi dưi kơtang Ih, jing tơlơi dưi kơtang 
Ih hơmâo pioh laih hlâo adih kiăng kơ djru ƀing gơmơi. 

29Mơ̆ng Sang Yang Ih amăng plei prŏng Yerusalaim, jing anih ƀing pơtao ba rai 
gơnam brơi pơyơr kơ Ih, 

30ƀuăh bĕ ƀing Êjip, jing ƀing kar hăng hlô glai dŏ amăng pum rơ̆k trang bo; ƀuăh 
bĕ kơ ƀing lŏn čar, jing ƀing kar hăng khul rơmô tơno hrŏm hăng ană gơñu, tơl 
abih bang ƀing gơñu pơluă gŭ gơñu pô laih anŭn pơyơr đĭ kơ Ih amrăk gơñu. 
Pơčơlah đuaĭ hĭ bĕ ƀing mơnuih khăp kiăng kơ pơblah! 

31Ƀing khua pơala čar či rai mơ̆ng lŏn čar Êjip; ƀing lŏn čar Ethiopia či yơr 
tơngan pơyơr đĭ gơnam pơyơr gơñu kơ Ơi Adai yơh. 

32Ơ abih bang dêh čar amăng lŏn tơnah hơi, adoh bơni kơ Ơi Adai bĕ, adoh bơni 
hơơč bĕ kơ Khua Yang, 

33kơ Pô đĭ ƀơi glông rơngit adai adih, jing rơngit adai Ñu hrih pơjing amăng 
rơnŭk đưm đă adih. Hơmư̆ bĕ Ñu pơhiăp kraih hăng dơnai grŏm. 

34Pơhiăp pơhaih bĕ tơlơi dưi kơtang Ơi Adai, yuakơ tơlơi Ñu git gai wai lăng 
ƀing Israel pơrơđah tơlơi kơdrưh kơang Ñu, laih anŭn khul adai rơngit yơh 
pơrơđah tơlơi dưi kơtang Ñu. 

35Ơ Ơi Adai hơi, jing Ơi Adai ƀing Israel! Ih ngă brơi kơ pran jua ƀing ană plei Ih 
anŭn pơpư̆ pơgơi yơh tơdang Ih rai mơ̆ng Sang Yang Ih, Ih brơi tơlơi kơtang laih 
anŭn tơlơi dưi mơyang kơ ƀing gơñu yơh. Bơni hơơč kơ Ơi Adai! 

Adoh Bơni Hơơč 69 

Tơlơi Iâu Kwưh Kơ Tơlơi Djru 

Kơ pô gai ayŭ. Tơlơi bơni hơơč Dawid adoh tui hăng dơnai ayŭ “Bơnga Pông Yang.” 

1Pơklaih bĕ kâo mơ̆ng tơlơi tơnap rŭng, Ơ Ơi Adai ăh! Ia lip truh pơ tơkuai kâo 
laih. 

2Kâo hlak kơdram trŭn amăng lŏn hlŭ̱ dơlăm, laih anŭn gah yŭ tơkai kâo ƀu 
hơmâo anih lŏn khăng ôh. Glung ia hơmâo ba laih kâo truh pơ anih ia dơlăm, laih 
anŭn khul jơlah ia jĕ či pơƀlŭng hĭ kâo laih. 

3Kâo iâu kwưh kơ tơlơi djru tơl kâo gleh rơmơ̆n, laih anŭn rơkông đŏk kâo ƀrĕh 
laih. Kâo dŏ hơduah sem kơ tơlơi Ih djru tơl mơta kâo ƀu rơđah dơ̆ng tah. 

4Ƀing mơnuih pơrơmut kơ kâo ƀu hơmâo tơhơnal tơlơi jing ƀing lu hloh kơ ƀŭk 
ƀơi akŏ kâo. Ƀing rŏh ayăt kâo jing ƀing phŏng kơđi ƀlŏr kơ kâo kiăng pơrai hĭ 
kâo. Ƀing gơñu pơgŏ̱ kâo kla glaĭ khul gơnam kâo ƀu klĕ dŏp ôh. 

5Ơ Ơi Adai ăh, khul tơlơi soh kâo ƀu hơgŏm hĭ ôh mơ̆ng Ih; Ih thâo laih mơ̆ng 
hlâo adih kâo jing mơnuih mlŭk mơgu. 

6Anăm brơi kơ ƀing hlơi pô đaŏ kơnang amăng Ih anŭn tŭ tơlơi mlâo ôh yuakơ 
tơlơi tơnap kâo tŭ anŭn, Ơ Pô Glông Hloh Yahweh Dưi Kơtang hơi! Anăm brơi 
kơ ƀing hlơi pô kơkuh pơpŭ kơ Ih tŭ tơlơi mưč mač ôh yuakơ kâo, Ơ Ơi Adai 
Israel hơi! 

7Yuakơ kâo đaŏ kơ anăn Ih yơh, kâo tŭ tơlơi arăng pơhiăp djik djak, laih anŭn 
tơlơi mlâo mlañ yơh go̱m hĭ ƀo ̆  mơta kâo. 

8Kâo jing hrup hăng tuai kơ ƀing adơi ai kâo, laih anŭn jing kar hăng sa čô tuai 
đôč kơ sang anŏ kâo. 

9Tơlơi hur har kơ Sang Yang Ih čuh đĭ kar hăng apui amăng lăm kâo; tơdang ƀing 
arăng djik djak kơ Ih, anŭn jing ƀing gơñu ăt djik djak kơ kâo mơ̆n. 

10Tơdang kâo luă gŭ kâo pô hăng tơlơi kŏm ƀơ̆ng huă kiăng kơ kơkuh pơpŭ kơ 
Ih, ƀing arăng djik djak kơ kâo. 

11Tơdang kâo buh kâo pô hăng ao tâo kiăng pơrơđah tơlơi rơngot, ƀing arăng 
anŭn klao djik kơ kâo. 

12Ƀing gơñu ră ruai kơ tơlơi kâo kơtuai khul anih sĭ mơnia, laih anŭn ƀing măt 
tơpai pơčeh tơlơi adoh djik kơ kâo yơh. 

13Samơ̆ bơ kơ kâo, kâo iâu kwưh kơ Ih yơh, Ơ Yahweh ăh; ƀơi mông Ih pơkơčah. 
Yuakơ tơlơi khăp hiam klă Ih jing prŏng prin yơh, Ơ Ơi Adai ăh, laĭ glaĭ bĕ kơ kâo 
laih anŭn pơklaih hĭ bĕ kâo yua mơ̆ng tơlơi tŏng ten Ih. 

14Pơklaih hĭ bĕ kâo mơ̆ng lŏn glŭt; anăm brơi kơ kâo kơdram hĭ ôh; pơklaih hĭ 
bĕ kâo mơ̆ng ia dơlăm, jing mơ̆ng tơlơi ƀing pơrơmut kơ kâo pơrŭng pơrăng. 

15Anăm lui brơi ia li̱ng lip hĭ kâo ôh; anăm lui brơi kâo kơdram hĭ amăng hlung 
dơlăm ƀôdah kơdrŭt mŭt pơ amăng luh pơsat ôh. 

16Laĭ glaĭ kơ kâo bĕ, Ơ Yahweh hơi, yuakơ tơlơi khăp hiam klă Ih jing hiam; 
yuakơ tơlơi pap prŏng prin Ih, wir glaĭ bĕ pơ kâo! 

17Anăm kơdŏp hĭ ôh ƀo ̆  mơta Ih pô mơ̆ng kâo ding kơna Ih anai; kâo hlak dŏ 
amăng tơlơi tơnap rŭng prŏng, tui anŭn rơkâo kơ Ih laĭ glaĭ tañ kơ kâo bĕ! 

18Rai jĕ bĕ pơ kâo laih anŭn pơklaih hĭ kâo bĕ; pơrơngai hĭ bĕ kâo mơ̆ng ƀing 
rŏh ayăt kâo. 

19Ih thâo krăn kâo tŭ tơlơi arăng djik djak, ƀing arăng pơmlâo pơmlañ hĭ laih 
kâo laih anŭn mưč mač hĭ kâo; Ih ƀuh abih bang ƀing rŏh ayăt kâo. 

20Tơlơi djik mưč hơmâo ngă kơ pran jua kâo rơka pơčah, laih anŭn pran jua kâo 
ƀu thâo suaih hĭ ôh. Kâo hơmâo čang rơmang laih kơ ƀing mơnuih pap kơ kâo, 

samơ̆ ƀu hơmâo hlơi pô ôh; laih anŭn kâo čang rơmang laih kơ ƀing mơnuih 
pơjuh alum kơ kâo, samơ̆ ăt kŏn hơmâo hlơi pô lơi. 

21Tơdang kâo rơmơ̆n rơpa, ƀing gơñu pha brơi laih kơ kâo gơnam ƀơ̆ng phĭ̱̆; 
tơdang kâo mơhao ia, ƀing gơñu pha brơi laih kơ kâo tơpai mơsăm. 

22Brơi bĕ kơ khul tơlơi phet gơñu jing hĭ gơnam pơrai ƀing gơñu; brơi bĕ ƀing 
gŏp djru gơñu jing čơđo̱ng ƀač mă hĭ ƀing gơñu. 

23Pơbum hĭ bĕ mơta gơñu kiăng kơ ƀing gơñu ƀu dưi ƀuh ôh! Ngă bĕ kơ rŏng 
gơñu gŏl nanao! 

24Pơkơhma̱l hĭ bĕ ƀing gơñu tơdang Ih hil nač; kiaŏ pơrai hĭ bĕ ƀing gơñu tơdang 
Ih ƀrŭk hil. 

25Brơi bĕ khul anih jưh gơñu jing hĭ tơdron rơngol; anăm brơi ôh sa čô amăng 
ƀing gơñu dưi dŏ hơdip kiăng kơ dŏ amăng sang khăn gơñu. 

26Ngă bĕ tui anŭn yuakơ ƀing gơñu kơpĭ kơpe̱t ƀing mơnuih Ih hơmâo pơkơhma̱l 
laih, laih anŭn yuakơ ƀing gơñu ră ruai sat kơ tơlơi ruă nuă ƀing mơnuih Ih 
hơmâo pơrơka laih. 

27Tuĕn pioh bĕ abih bang tơlơi soh sat gơñu; anăm pap brơi kơ ƀing gơñu ôh. 

28Brơi bĕ anăn gơñu lŏm lui hĭ mơ̆ng hră ƀing hơdip; anăm čih pioh ôh anăn 
gơñu amăng hră hơmâo anăn ƀing ană plei Ih. 

29Samơ̆ bơ kơ kâo, kâo ruă nuă laih anŭn tơnap rŭng; Ơ Ơi Adai hơi, yŏng đĭ kâo 
đa mơ̆ng tơlơi anŭn laih anŭn pơklaih hĭ kâo bĕ! 

30Kâo či bơni hơơč kơ Ơi Adai hăng sa tơlơi adoh; kâo či pơdun đĭ Ñu hăng tơlơi 
hơdơr bơni kơ Ñu. 

31Tơlơi anai yơh či pơmơak Yahweh hloh kơ tơlơi pơyơr ngă yang kơ Ñu hlô 
mơnơ̆ng pơyơr, hloh kơ tơlơi pơyơr kơ Ñu sa drơi rơmô tơno wơ̆t hăng tơki laih 
anŭn čôp ñu. 

32Tơdang ƀing mơnuih tơnap tap ƀuh tơlơi anai, ƀing gơñu či hơ̆k mơak yơh; 
brơi bĕ kơ abih bang ƀing hlơi pô kơkuh pơpŭ kơ Yahweh či hơmâo tơlơi 
pơkơjăp pran jua yơh. 

33Yahweh kơčăng hơmư̆ kơ hlơi pô dŏ amăng tơlơi kơƀah laih anŭn Ñu ƀu wơr 
bĭt hĭ ôh ană plei Ñu dŏ amăng sang mơnă. 

34Brơi bĕ abih bang ƀing djuai hơdip amăng adai rơngit lŏn tơnah laih anŭn ia 
rơsĭ hơi, bơni hơơč bĕ kơ Ơi Adai, 

35yuakơ Ñu či pơklaih Yerusalaim laih anŭn pơdơ̆ng glaĭ khul plei pla Yudah. Ană 
plei Ñu či dŏ pơ anih anŭn hăng mă tŭ anih lŏn yơh; 

36ƀing ană tơčô ƀing ding kơna Ñu anŭn či tŭ mă kŏng ngăn anŭn, laih anŭn ƀing 
hlơi pô khăp kơ Ñu či dŏ pơ anih anŭn yơh. 

Adoh Bơni Hơơč 70 

Tơlơi Iâu Laĭ Kơ Tơlơi Djru 

(Adoh Bơni Hơơč 40:13-17) 

Kơ pô gai ayŭ. Tơlơi bơni hơơč Dawid adoh. 

1Rơkâo kơ Ih pơklaih kâo bĕ, Ơ Ơi Adai ăh! Ơ Yahweh ăh, rơkâo kơ Ih tañ djru 
kâo đa! 

2Brơi bĕ kơ ƀing hlơi pô hơduah kiăng mă pơđuaĭ hĭ tơlơi hơdip kâo mlâo mlañ 
hĭ laih anŭn rŭng răng. Brơi bĕ kơ ƀing hlơi pô khăp kiăng kơ kâo tơnap rŭng 
kơdŭn đuaĭ hĭ laih anŭn tŭ tơlơi pơmlâo. 

3Brơi bĕ kơ ƀing hlơi pô djik klao kơ kâo tui anai, “Hah ha, hah ha,” dŏ kơtuă 
tơngô bĕ yua mơ̆ng tơlơi mlâo mlañ tơdang ƀing gơñu thuơ hĭ hlo̱m ƀo̱m. 

4Brơi bĕ kơ abih bang hlơi pô hơduah sem Ih mơak mơai laih anŭn hơ̆k kơdơ̆k 
amăng Ih. Laih anŭn brơi bĕ kơ ƀing hlơi pô khăp kơ tơlơi pơklaih Ih laĭ bĕ nanao 
tui anai, “Ơi Adai jing prŏng prin biă mă!” 

5Bơ kơ kâo, kâo jing ƀun rin kơƀah kơƀap; rơkâo kơ Ih rai djru kâo tañ bĕ, Ơ Ơi 
Adai ăh. Ih jing Pô djru kâo laih anŭn Pô pơklaih kâo, Ơ Yahweh kâo hơi, anăm 
dŏ akaih hĭ dơ̆ng tah! 

Adoh Bơni Hơơč 71 

Tơlơi Pô Tha Rơma Iâu Laĭ 

1Ơ Yahweh ăh, amăng Ih yơh kâo dŏ kơđap; anăm brơi kâo thuơ hĭ mlâo mlañ 
ôh! 

2Djru kâo laih anŭn pơrơngai hĭ kâo bĕ, yuakơ Ih jing tơpă hơnơ̆ng. Rơkâo Ih 
pơđi̱ng hơmư̆ laih anŭn pơklaih hĭ kâo bĕ! 

3Rơkâo kơ Ih jing bĕ kar hăng pơtâo prŏng anih dŏ kơđap kâo, jing anih kơđông 
kơjăp kiăng pơgang kâo; Ih yơh jing anih pơtâo kâo đuaĭ kơdŏp laih anŭn anih 
răng pơgang kâo. 

4Ơ Ơi Adai kâo hơi, pơklaih hĭ bĕ kâo mơ̆ng tơngan ƀing sat ƀai, jing mơ̆ng tơlơi 
dưi ƀing ƀrưh mơhiăh kheñ đet anŭn. 

5Ơ Khua Yang Yahweh hơi, kâo čang rơmang amăng Ih yơh; kâo đaŏ kơnang laih 
amăng Ih čơdơ̆ng mơ̆ng kâo dŏ čơđai. 

6Kâo kơnang ƀơi Ih mơ̆ng hrơi tơkeng kơ kâo; Ih hơmâo pơgang laih kâo čơdơ̆ng 
mơ̆ng hrơi kâo tơbiă rai mơ̆ng kian amĭ kâo. Tui anŭn, kâo bơni hơơč kơ Ih 
nanao yơh. 

7Tơlơi hơdip kâo jing tơlơi pơhơmutu kơ lu mơnuih, yuakơ Ih jing pô kơtang 
răng pơgang kâo. 

8Kâo bơni kơ Ih amăng abih hrơi mlam laih anŭn amăng bah kâo pơhaih tơlơi 
hiam ro ̆  Ih nanao. 

9Anăm hơngah lui hĭ ôh kâo tơdang kâo ră anai tha rơma laih; anăm lui raih hĭ 
ôh kâo tơdang kâo ră anai tơdu rơmơ̆n laih. 

10Ƀing rŏh ayăt kâo pơhiăp ƀrưh ƀai kơ kâo; ƀing gơñu pơhiăp pơčrŏng sai hăng 
tơdruă kiăng mă pơđuaĭ hĭ tơlơi hơdip kâo. 

11Ƀing gơñu laĭ tui anai, “Ơi Adai hơmâo lui raih hĭ ñu laih; bơbĕ ta kiaŏ tui mă 
ñu; yuakơ ƀu či hơmâo hlơi pô dơ̆ng tah dưi pơklaih hĭ ñu!” 

12Ơ Ơi Adai hơi, anăm dŏ ataih hĭ mơ̆ng kâo ôh; Ơ Ơi Adai kâo hơi, rơkâo kơ Ih 
tañ djru kâo đa! 

13Brơi bĕ kơ ƀing pơhiăp sat pơkơdơ̆ng glaĭ hăng kâo jing hĭ mlâo mlañ laih anŭn 
răm rai hĭ. Brơi bĕ kơ ƀing hlơi hơduah kiăng pơrăm kâo buh mă bĕ tơlơi mlâo 
mlañ laih anŭn tơlơi djik djak. 

14Samơ̆ kâo či čang rơmang Ih djru kơ kâo nanao yơh, laih anŭn kâo či bơni hơơč 
kơ Ih lu jai dơ̆ng yơh. 

15Amăng bah kâo či ră ruai tơlơi bruă hiam klă Ih yơh; amăng abih hrơi mlam 
kâo či ră ruai kơ tơlơi Ih pơklaih kâo, wơ̆t tơdah kâo ƀu dưi yap ôh hơdôm tơlơi 
bruă Ih ngă anŭn. 

16Kâo či nao pơhaih tơlơi kơtang Ih, Ơ Khua Yang Yahweh ăh; kâo či pơhiăp 
pơhaih tơlơi hiam klă Ih, kơnơ̆ng hơjăn tơlơi hiam klă Ih anŭn đôč yơh. 

17Ơ Ơi Adai hơi, Ih hơmâo pơtô laih kâo čơdơ̆ng mơ̆ng kâo dŏ čơđai, laih anŭn 
kâo ăt či ră ruai kơ khul bruă mơyang Ih nanao yơh. 

18Ră anai wơ̆t tơdah kâo tha laih anŭn čăt ƀŭk ko ̱̆  laih, anăm lui raih hĭ ôh kâo, Ơ 
Ơi Adai ăh! Dŏ hrŏm hăng kâo bĕ tơl kâo pơhiăp pơhaih tơlơi dưi mơyang Ih laih 
anŭn tơlơi dưi kơtang Ih kơ ƀing ană tơčô kâo pơanăp adih. 

19Ơ Ơi Adai hơi, tơlơi tơpă hơnơ̆ng Ih ƀing mơnuih mơnam pơhaih truh pơ adai 
rơngit adih yơh. Ih hơmâo ngă laih bruă mơnuă prŏng prin; Ơ Ơi Adai hơi, hlơi 
jing pô hrup hăng Ih lĕ? 

20Ih hơmâo brơi rai laih tơlơi tơnap tap rŭng răng ƀơi kâo, samơ̆ Ih či rŭ pơkơjăp 
glaĭ tơlơi kơtang kâo; Ih či răk wai kâo klaih mơ̆ng amăng luh pơsat. 

21Ih či brơi thim kơ kâo tơlơi pơpŭ pơyom hloh kơ hlâo adih, laih anŭn Ih či 
pơalum kâo dơ̆ng. 

22Sĭt yơh kâo či bơni hơơč kơ Ih hăng go̱ng trưng, yuakơ Ih jing Pô tŏng ten hăng 
kâo, Ơ Ơi Adai kâo ăh. Hăng go̱ng trưng kâo yơh, kâo či pĕ bơni kơ Ih sa tơlơi 
adoh, Ơ Pô Rơgoh Hiam ƀing Israel hơi. 

23Tơƀông kâo či ur dreo hơ̆k mơak yơh, tơdang kâo adoh bơni kơ Ih hăng abih 
jua bơngăt kâo yuakơ Ih hơmâo pơklaih hĭ laih kâo. 

24Bah jơlah kâo či ră ruai kơ tơlơi tơpă hơnơ̆ng Ih amăng abih hrơi mlam, yuakơ 
ƀing hlơi pô gir kiăng pơrăm hĭ kâo ƀing gơñu hơmâo mă tŭ tơlơi mlâo mlañ laih 
anŭn tơlơi djik djak yơh. 

Adoh Bơni Hơơč 72 

Tơlơi Iâu Laĭ Brơi Kơ Ană Pơtao Tơdang Ñu Tŏ Tui Jing Pơtao 

Tơlơi bơni hơơč pơtao Solomôn adoh. 

1Pơtô bĕ kơ pơtao gơmơi kiăng phat kơđi hăng tơlơi tơpă hơnơ̆ng Ih, Ơ Ơi Adai 
hơi; pha brơi bĕ tơlơi djơ̆ tơpă Ih kơ gơ̆ jing ană pơtao. 

2Tui anŭn, ñu či git gai wai lăng ană plei Ih hăng tơlơi djơ̆ tơpă; hăng tơlơi tơpă 
hơnơ̆ng yơh ñu či git gai djru ƀing ƀun rin jing ƀing arăng kơtư̆ juă. 

3Brơi bĕ abih anih lŏn jing khul čư̆ čan pơtơbiă rai gơnam tăm bă blai; laih anŭn 
brơi bĕ khul bŏl čư̆ pơtơbiă rai lu bơyan pĕ hơpuă yuakơ tơlơi tơpă hơnơ̆ng 
pơtao. 

4Brơi bĕ kơ pơtao gơmơi phat kơđi brơi kơ mơnuih ƀun rin anŭn găl djơ̆; brơi 
bĕ kơ ñu thâo djru ƀing mơnuih kơƀah kơƀap laih anŭn pơrai hĭ ƀing mơnuih 
kơtư̆ juă ƀing gơ̆. 

5Brơi bĕ kơ ană plei Ih kơkuh pơpŭ kơ Ih nanao kar hăng hrơi yang hrơi ăt dŏ 
pơčrang nanao, laih anŭn kar hăng yang blan brơi tơlơi bơngač nanao, truh kơ 
khul rơnŭk pơanăp yơh. 

6Brơi bĕ kơ pơtao gơmơi jing kar hăng ia hơjan le ̆  ƀơi khul đang hơma thu krô, 
hrup hăng ia hơjan pruih ƀơi anih lŏn gơmơi anai yơh. 

7Brơi bĕ tơlơi tơpă hơnơ̆ng đĭ kơyar amăng rơnŭk ñu jing pơtao laih anŭn tơlơi 
rơnŭk rơnua dưi đĭ kơyar nanao kar hăng yang blan ăt dŏ brơi tơlơi bơngač 
nanao yơh. 

8Brơi bĕ tơlơi git gai wai lăng ñu či lar čơdơ̆ng mơ̆ng ia rơsĭ gah anai truh pơ ia 
rơsĭ gah adih, laih anŭn čơdơ̆ng mơ̆ng krong Huphrat hlŏng truh pơ rơnuč lŏn 
tơnah yơh. 

9Brơi bĕ ƀing kơnung djuai amăng tơdron ha̱r prŏng či bon kơkuh ƀơi anăp ñu; 
brơi bĕ ƀing rŏh ayăt anŭn, jing ƀing ñu blah juă laih, či bon rơbuh gơñu pô ƀơi 
lŏn mơ̆n. 

10Brơi bĕ kơ pơtao Tarsis laih anŭn ƀing pơtao khul čar plao ia či ba rai kơ ñu 
khul gơnam brơi pơyơr; laih anŭn ƀing pơtao Čheba hăng Seba či ba gơnam 
pơyơr kơ ñu yơh. 

11Brơi bĕ kơ abih bang ƀing pơtao či bon kơkuh ƀơi anăp ñu, laih anŭn abih bang 
ƀing ană plei gơñu mă bruă kơ ñu yơh. 

12Ñu či pơklaih hĭ ƀing kơƀah kơƀap jing ƀing iâu kwưh đĭ kơ ñu, wơ̆t hăng ƀing 
mơnuih arăng kơtư̆ juă laih anŭn ƀu hơmâo hlơi pô djru ƀing gơ̆ ôh. 

13Ñu či hơmâo tơlơi pap mơñai kơ ƀing tơdu laih anŭn kơƀah kơƀap; ñu či 
pơklaih hĭ tơlơi hơdip ƀing mơnuih kơƀah kơƀap anŭn yơh. 

14Ñu či pơklaih hĭ ƀing gơ̆ mơ̆ng tơlơi arăng kơtư̆ juă hăng ƀrưh mơhiăh, yuakơ 
tơlơi hơdip ƀing gơ̆ jing yom pơphan yơh ƀơi anăp ñu. 

15Kwưh kiăng kơ pơtao gơmơi hơdip sui! Brơi bĕ kơ ƀing čar Čheba ba rai mah 
kơ ñu; brơi bĕ kơ ƀing ană plei iâu laĭ brơi kơ ñu nanao, laih anŭn rơkâo kơ Ih 
bơni hiam kơ ñu nanao! 

16Brơi hơmâo bĕ pơdai bă blai amăng abih bang anih lŏn gơmơi, wơ̆t tơdah ƀơi 
khul kơčŏng čư̆ mơ̆n, kar hăng ƀơi khul čư̆ čan amăng anih lŏn Lebanôn. Brơi bĕ 
khul plei pla gơmơi bă kơ mơnuih, kar hăng khul rơ̆k čăt bă amăng tơdron. 

17Brơi bĕ kơ anăn pơtao gơmơi dŏ nanao hlŏng lar; brơi bĕ tơlơi hing ang kơ 
anăn ñu lar hyu nanao kar hăng yang hrơi pơčrang nanao. Brơi bĕ abih bang lŏn 
čar tŭ mă tơlơi bơni hiam mơ̆ng Ih kar hăng pơtao gơmơi mă tŭ laih tơlơi bơni 
hiam mơ̆ng Ih. 

18Bơni hiam kơ Yahweh Ơi Adai, jing Ơi Adai ƀing Israel! Kơnơ̆ng hơjăn Ñu đôč 
yơh dưi ngă abih tơlơi bruă yom pơphan anŭn. 

19Bơni hiam kơ anăn ang yang Ñu hlŏng lar! Brơi bĕ tơlơi ang yang Ñu pơbă djŏp 
djang amăng lŏn tơnah anai. Amen! Amen! 

20Anai yơh jing tơlơi hơnăl tuč kơ tơlơi Dawid iâu laĭ; ñu jing ană đah rơkơi Yisai. 

Adoh Bơni Hơơč 73 

SŎP HRĂ TAL KLÂO 

Tơlơi Adoh Hơđăp 73–89 
Ơi Adai Phat Kơđi Tơpă Hơnơ̆ng 

Tơlơi bơni hơơč Asap adoh. 

1Sĭt yơh Ơi Adai jing hiam klă hăng ƀing Israel; Ñu jing hiam klă kơ ƀing hlơi pô 
hơmâo pran jua jơngeh agaih. 

2Samơ̆ bơ kơ kâo, kâo jĕ či rơngiă hĭ tơlơi kơjăp hơđơ̆ng laih anŭn tơlơi đaŏ 
kơnang kâo kar hăng tơkai kâo tơbơr rơbuh hĭ yơh, 

3yuakơ kâo pơiăng hăng ƀing mơnuih pơgao ang yơh tơdang kâo ƀuh tơlơi ƀing 
gơñu jơna̱p mơak wơ̆t tơdah ƀing gơñu jing sat ƀai. 

4Ƀing sat ƀai anŭn ƀu ruă nuă ôh; ƀing gơñu kơtang laih anŭn hiam drơi jan. 

5Ƀing gơñu ƀu hơmâo ôh tơlơi tơnap tap kar hăng arăng juăt hơmâo; ƀing gơñu 
kŏn hơmâo tơlơi rŭng răng hrup hăng mơnuih pơkŏn lơi. 

6Tui anŭn, ƀing gơñu băk tơlơi pơgao ang gơñu kar hăng băk añŭ ƀơi tơkuai laih 
anŭn buh hơô tơlơi ƀrưh mơhiăh gơñu kar hăng buh sa blah ao phyung kiăng kơ 
arăng dưi ƀuh. 

7Pran jua kơpĭl gơñu pơčeh rai tơlơi sat ƀai, laih anŭn jua pơmĭn khăng gơñu bŏ 
hrŏ hăng bruă sat ƀai. 

8Ƀing gơñu klao djik laih anŭn pơhiăp khul tơlơi jŭ̱ sat kơ ƀing arăng; ƀing gơñu 
prap pre hơdră kiăng kơtư̆ juă ƀing arăng hăng tơlơi pơgao ang. 

9Amăng bah gơñu pơhiăp mơhiăh kơ Ơi Adai pơ adai adih laih anŭn jơlah gơñu 
pơư pơang gơñu pô ƀơi lŏn tơnah anai. 

10Hơnŭn yơh, wơ̆t hăng ƀing ană plei Ơi Adai mơ̆n wir nao pơ ƀing gơñu laih 
anŭn hơmư̆ tui hơget tơlơi ƀing gơñu pơhiăp kar hăng ƀing mơhao ia mơñum ia 
yơh. 

11Ƀing sat ƀai anŭn laĭ tui anai, “Ơi Adai ƀu dưi thâo krăn ôh, Pô Glông Hloh anŭn 
ƀu či hơduah ƀuh ôh.” 

12Hrup hăng anŭn yơh ƀing mơnuih sat ƀai jing. Ƀing gơñu ƀu hơmâo tơlơi ƀlơ̆ng 
bơngơ̆t ôh samơ̆ ăt nanao mă thim mŭk dram dơ̆ng. 

13Tui anŭn, tơlơi kâo hơmâo răk wai laih pran jua kâo pô agaih laih anŭn ƀu ngă 
soh ôh, laih anŭn kâo răk pioh tơngan kâo ƀu ngă soh ôh; tơlơi anŭn kơnơ̆ng jing 
hĭ đôč đač đôč hă? 

14Ơi Adai brơi kơ kâo ruă nuă nanao amăng rĭm hrơi; laih anŭn Ñu ăt pơkơhma̱l 
hĭ laih kâo mơ̆n amăng rĭm mơguah. 

15Tơdah kâo pô hơmâo pơhiăp laih kơ tơlơi Ơi Adai ƀu dưi thâo krăn ôh, sĭt kâo 
ƀu tŏng ten hăng ƀing ană plei Ñu ôh. 

16Kâo gir kiăng thâo hluh abih bang tơlơi truh tơnap anŭn, samơ̆ tơlơi anŭn jing 
tơnap đơi kơ kâo thâo hluh, 

17tơl kâo mŭt nao amăng Sang Yang Ơi Adai. Giŏng anŭn, kâo thâo hluh yơh 
hơget tơlơi či truh kơ ƀing sat ƀai pơanăp. 

18Ơ Ơi Adai ăh, sĭt Ih či pioh ƀing gơñu ƀơi jơlan tơbơr laih anŭn plĕ ƀing gơñu 
le ̆  amăng tơlơi răm rai yơh! 

19Ƀing gơñu či răm rai hĭ tañ mơtam, laih anŭn trŭn nao pơ anih pơsat hăng tơlơi 
đŭt huĭ sat biă mă yơh! 

20Ơ Khua Yang hơi, tơdang Ih pô tơgŭ đĭ kiăng kơ rai djru kâo ƀing sat ƀai anŭn 
či rơngiă hĭ thĕng mơ̆ng tơlơi pơmĭn Ih yơh; ƀing gơñu či jing kar hăng tơlơi 
rơpơi sat rơngiă hĭ tơdang mơdưh mơguah yơh; 

21Hlak tơlơi jua pơmĭn kâo jing hĭ ruă phĭ̱̆ laih anŭn pran jua kâo tơnap rŭng, 

22kâo ƀu thâo hluh Ih ôh; ƀơi anăp Ih jing hĭ mlŭk mơgu kar hăng sa drơi hlô 
mơnơ̆ng. 

23Wơ̆t tơdah tui anŭn kâo ăt dŏ jĕ hăng Ih nanao mơ̆n laih anŭn Ih pơpŭ kơ kâo 
yơh tơdang Ih djă̱ ƀơi tơngan hơnuă kâo. 

24Ih dui ba kâo hăng tơlơi Ih djru pơmĭn, laih anŭn tơl hơnăl tuč Ih či tŭ mă kâo 
hăng tơlơi pơpŭ pơyom. 

25Amăng adai adih, rơngiao kơ Ih hlơi pô pơkŏn kâo hơmâo kiăng kơ djru kơ 
kâo dơ̆ng lĕ? Yuakơ kâo hơmâo Ih laih, kâo ƀu kiăng hơmâo hơget tơlơi pơkŏn 
dơ̆ng tah ƀơi lŏn tơnah anai. 

26Wơ̆t tơdah jua pơmĭn kâo laih anŭn drơi jan kâo năng ai či tơdu tui, Ơi Adai 
yơh jing tơlơi kơtang kơ pran jua kâo nanao kar hăng pơtâo prŏng; laih anŭn Ñu 
yơh jing abih bang tơlơi kâo kơƀah kiăng hlŏng lar. 

27Ơ Ơi Adai ăh, ƀing hlơi pô đuaĭ ataih hĭ mơ̆ng Ih, sĭt ƀing gơñu či răm rai hĭ yơh; 
Ih pơrai hĭ abih bang ƀing hlơi pô ƀu dŏ tŏng ten hăng Ih. 

28Samơ̆ bơ kơ kâo, yom pơphan biă mă yơh kâo dưi dŏ jĕ Ih, Ơ Ơi Adai ăh, kâo 
rai pơ Ih kiăng kơ Ih Pô pơgang kâo, Ơ Khua Yang Yahweh hơi, kâo či pơhaih 
abih bang tơlơi Ih hơmâo ngă laih. 

Adoh Bơni Hơơč 74 

Tơlơi Iâu Laĭ Kơ Tơlơi Pơklaih Lŏn Čar Ƀing Israel 

Tơlơi bơni hơơč Asap adoh. 

1Ơ Ơi Adai hơi, yua hơget Ih hơngah lui hĭ laih ƀing gơmơi hlo̱m ƀo̱m lĕ? Yua 
hơget Ih hil hĭr hăr pơkơdơ̆ng glaĭ hăng ƀing gơmơi jing tơpul triu Ih pô lĕ? 

2Pơmĭn ƀlơ̆ng bĕ kơ ƀing ană plei Ih anŭn, jing ƀing Ih hơmâo ruah laih kơ Ih pô 
đưm hlâo adih, jing ƀing Ih song mă laih mơ̆ng hlŭn mơnă kiăng kơ jing kơnung 
djuai Ih pô. Hơdơr bĕ kơ Čư̆ Ziôn, jing anih Ih dŏ laih hlâo adih. 

3Rơbat nao kơsem lăng bĕ amăng anih răm rai hĭ hlo̱m ƀo̱m anai; ƀing rŏh ayăt 
gơmơi hơmâo pơrai hĭ laih abih bang gơnam amăng Sang Yang Ih. 

4Ƀing rŏh ayăt Ih hơmâo ur dreo dưi hĭ laih amăng anih rơgoh hiam Ih anŭn; 
ƀing gơñu hơmâo pơdơ̆ng đĭ laih hla gru gơñu pơ anŭn jing gru kơnăl kơ tơlơi 
ƀing gơñu dưi hĭ. 

5Ƀing gơñu ngă kar hăng mơnuih kŏh kơyâo dro̱m hĭ khul kơyâo hăng jo̱ng gơñu 
amăng glai kơmrơ̆ng. 

6Ƀing gơñu taih pơrai hĭ abih bang pơnăng kơyâo arăng treh trah anŭn hăng 
mơmu̱t prŏng laih anŭn hăng jo̱ng gơñu. 

7Ƀing gơñu pơglưh hĭ Sang Yang Ih laih anŭn čuh pơrai hĭ hăng apui; ƀing gơñu 
pơgrĭ hĭ anih Ih dŏ jing anih arăng kơkuh pơpŭ kơ anăn Ih. 

8Ƀing gơñu pơmĭn amăng pran jua gơñu tui anai, “Ƀing ta či pơrai hĭ ƀing Israel 
abih hlo̱m,” tui anŭn ƀing gơñu ăt čuh pơrai hĭ mơ̆n abih bang anih rơgoh hiam 
Ih amăng lŏn čar gơmơi. 

9Ƀing gơmơi ƀu ƀuh khul tơlơi mơsêh mơyang dơ̆ng tah, laih anŭn kŏn hơmâo 
ƀing pô pơala lơi dŏ glaĭ; amăng ƀing gơmơi ƀu hơmâo ôh hlơi pô thâo krăn 
hơdôm sui dơ̆ng tơlơi truh sat anai či rơgao hĭ. 

10Ơ Ơi Adai hơi, hơdôm sui dơ̆ng ƀing rŏh ayăt gơmơi dŏ klao djik kơ Ih lĕ? Ƀing 
gơñu či djik djak kơ anăn Ih nanao hă? 

11Yua hơget Ih hơngah ƀu yơr tơbiă ôh tơngan Ih kiăng kơ djru ƀing gơmơi lĕ? 
Rơkâo kơ Ih yơr tơbiă bĕ tơngan gah hơnuă Ih mơ̆ng tơda Ih kiăng kơ pơrai hĭ 
ƀing gơñu. 

12Samơ̆ wơ̆t tơdah tui anŭn, Ơ Ơi Adai ăh, kâo thâo Ih yơh jing pơtao gơmơi 
čơdơ̆ng mơ̆ng blung hlâo, Ih hơmâo dưi hĭ laih kơ ƀing rŏh ayăt gơmơi amăng 
lŏn čar gơmơi lu wơ̆t laih. 

13Ih yơh pơkăh pơpha ia rơsĭ hăng tơlơi kơtang mơyang Ih, laih anŭn taih pơčah 
hĭ akŏ hlô prŏng amăng ia rơsĭ; 

14Ih yơh taih pơčah hĭ akŏ hlô krin Liweyathan laih anŭn jao brơi drơi jan hlô 
anŭn jing añăm ƀơ̆ng kơ hlô mơnơ̆ng amăng tơdron ha̱r. 

15Ih yơh pơtơbiă rai phŭn ia bluh laih anŭn kơ hơnŏh ia rô; samơ̆ Ih ăt pơthu hĭ 
khul ia krong rô nanao mơ̆n. 

16Ih yơh hơmâo pơjing rai laih hrơi laih anŭn mlam; Ih hrih pơjing rai laih yang 
hrơi hăng yang blan; 

17Ih yơh pơkă laih guai kơ lŏn tơnah hăng ia rơsĭ; laih anŭn Ih ăt pơjing rai bơyan 
phang laih anŭn bơyan puih mơ̆n. 

18Ơ Yahweh hơi, rơkâo kơ Ih anăm ngă amơ̱ng ôh kơ tơlơi ƀing rŏh ayăt klao 
djik kơ Ih, anŭn jing ƀing mlŭk yơh pơhiăp mơhiăh kơ anăn Ih. 

19Rơkâo Ih anăm wơr bĭt hĭ nanao ôh ƀing gơmơi jing ƀing ană plei Ih hlak tŭ 
ƀing rŏh ayăt anŭn kơtư̆ juă; anăm lui raih hĭ ôh ƀing gơmơi jing ƀing tơdu kar 
hăng čim pơrơgŏm; anăm lui raih hĭ ôh ƀing gơmơi kơ tơpul hlô mơnơ̆ng kheñ 
đet anŭn! 

20Rơkâo kơ Ih pơgiŏng hĭ bĕ tơlơi pơgop Ih pơjing laih hăng ƀing gơmơi, yuakơ 
rĭm anih kơnăm amăng lŏn čar anai bă blai hăng anih ƀing ƀrưh ƀai. 

21Rơkâo kơ Ih anăm brơi kơ ƀing gơmơi jing ƀing arăng kơtư̆ juă anŭn kơdŭn 
đuaĭ mlâo mlañ ôh, samơ̆ brơi bĕ kơ ƀing ƀun rin laih anŭn ƀing kơƀah kơƀap 
bơni hơơč kơ anăn Ih. 

22Ơ Ơi Adai hơi, rơkâo kơ Ih pô tơgŭ đĭ bĕ, pơrơklă bĕ kơ ƀing rŏh ayăt kơ tơlơi 
ƀing gơñu jing soh! Ih hơdơr glaĭ bĕ kơ tơlơi ƀing mlŭk anŭn klao djik kơ Ih rĭm 
hrơi mlam. 

23Anăm wơr bĭt hĭ ôh hiăp ƀing rŏh Ih ur dreo hil nač anŭn, jing dơnai hiăp ƀing 
ayăt Ih ur ƀu thâo pơdơi ôh anŭn. 

Adoh Bơni Hơơč 75 

Kơnơ̆ng Hơjăn Ơi Adai Đôč Jing Khua Phat Kơđi 

Kơ pô gai ayŭ. Tơlơi adoh bơni hơơč Asap adoh tui hăng dơnai ayŭ “Anăm Pơrai Hĭ Ôh.” 

1Bơni kơ Ih, Ơ Ơi Adai ăh, ƀing gơmơi bơni hơơč kơ Ih! Ƀing gơmơi pơhaih Ih 
jing prŏng prin biă mă laih anŭn ră ruai khul tơlơi bruă mơyang Ih hơmâo ngă 
laih. 

2Ơi Adai laĭ, “Kâo hơmâo pơkă laih mông kơ tơlơi phat kơđi Kâo, laih anŭn či 
phat kơđi djơ̆ hơnơ̆ng yơh. 

3Wơ̆t tơdah rĭm djuai mơnơ̆ng hơdip tơtư̆ huĭ laih anŭn lŏn tơnah pơpư̆ pơgơi 
amăng mông anŭn, Kâo yơh jing Pô či djă̱ kơjăp khul atur akha lŏn tơnah anŭn. 

4Kâo pơkơđiăng laih kơ ƀing mơnuih ngă ang tui anai, ‘Anăm pơgao pơang dơ̆ng 
tah,’ laih anŭn kơ ƀing sat ƀai tui anai, ‘Anăm pơư đĭ ôh tơlơi dưi kơtang gih pô 
kar hăng rơmô tơno ayư đĭ tơki ñu. 

5Anăm pơư đĭ tơlơi kơtang gih pô pơkơdơ̆ng glaĭ hăng Kâo ôh, laih anŭn kŏn 
pơhiăp hăng tơlơi khăng akŏ lơi.’ ” 

6Tơlơi phat kơđi ƀu či rai mơ̆ng mơnuih amăng anih lŏn gah yang hrơi ƀlĕ ƀôdah 
gah yang hrơi le ̆  ôh, kŏn rai mơ̆ng tơdron ha̱r gah thu̱ng ƀôdah bŏl čư̆ gah dư̱r 
lơi, 

7samơ̆ Ơi Adai pô yơh jing Pô phat kơđi; Ñu pơtrŭn hĭ pô anai laih anŭn yŏng đĭ 
pô pơkŏn yơh. 

8Yahweh djă̱ sa boh kơčŏk ƀơi tơngan Ñu, pơbă hĭ hăng ia tơpai măt kơtang tơlơi 
hil Ñu. Ñu tŭh tơbiă laih anŭn abih ƀing mơnuih sat ƀai mơñum hĭ; ƀing gơñu 
mơñum abih ia tơpai amăng kơčŏk anŭn wơ̆t hăng čuă tơpai mơ̆n. 

9Samơ̆ bơ kơ kâo, kâo ƀu či pơdơi ôh ră ruai kơ tơlơi bruă Ơi Adai Yakôb, laih 
anŭn ăt či adoh bơni kơ Ñu nanao. 

10Ñu či pơjŏh hĭ tơlơi dưi kơtang abih bang ƀing mơnuih sat ƀai kar hăng pơjŏh 
hĭ tơki hlô mơnơ̆ng, samơ̆ tơki tơlơi dưi kơtang ƀing mơnuih tơpă hơnơ̆ng Ñu či 
brơi đĭ tui nanao. 

Adoh Bơni Hơơč 76 

Ơi Adai Jing Pô Dưi Hĭ 

Kơ pô gai ayŭ. Tơlơi adoh bơni hơơč Asap adoh hăng gơnam ayŭ. 

1Ƀing ană plei amăng anih lŏn Yudah thâo krăn Ơi Adai; sĭt anăn Ñu jing yom 
kơdrưh amăng anih lŏn Israel. 

2Anih Ñu dŏ jing amăng plei prŏng Yerusalaim, anŭn jing sang Ñu ƀơi Čư̆ Ziôn 
yơh. 

3Pơ anŭn yơh Ñu wŏk pơjŏh hĭ laih khul ƀrŏm hraŏ ƀing rŏh ayăt ta, wơ̆t hăng 
khiơl đao gưm laih anŭn abih bang gơnam pơblah gơñu pơkŏn mơ̆n.Selah 

4Ơ Ơi Adai ăh, Ih jing bơngač ang yang biă mă yơh! Ih yơh jing kơdrưh kơang biă 
mă, tơdang Ih wơ̆t glaĭ mơ̆ng khul čư̆ čan, kar hăng pơtao blah dưi hĭ laih kơ ƀing 
rŏh ayăt Ñu. 

5Abih bang tơngan kơtang ƀing ling tơhan gơñu jing hĭ đôč đač laih kiăng kơ blah 
juă hĭ ƀing gơmơi. Ih sua mă hĭ laih abih gơnam blah ƀing tơhan khĭn anŭn 
hơmâo, laih anŭn ră anai ƀing gơñu hlak pĭt tơlơi pĭt djai; 

6Ơ Ơi Adai Yakôb hơi, tơdang Ih ur pơgrao ƀơi ƀing gơñu, khul aseh laih anŭn 
ƀing đĭ aseh anŭn le ̆  rơbuh djai hĭ yơh. 

7Samơ̆ Ih yơh, Ơ Yahweh, abih bang mơnuih huĭ bra̱l kơ Ih. Tơdang Ih hil nač, sĭt 
ƀu hơmâo hlơi pô ôh dưi dŏ dơ̆ng ƀơi anăp Ih kar hăng mơnuih ƀu soh. 

8Ih pơtrŭn laih tơlơi phat kơđi Ih mơ̆ng adai adih, laih anŭn abih mơnuih mơnam 
ƀơi lŏn tơnah anai huĭ hyưt dŏ rơiăt, 

9tơdang Ih tơgŭ đĭ kiăng pơhaih tơlơi phat kơđi, anŭn jing Ih kiăng pơklaih hĭ 
abih bang ƀing mơnuih arăng kơtư̆ juă ƀơi lŏn tơnah anai yơh. 

10Sĭt tơlơi hil mơnuih mơnam anŭn či pơplih hĭ jing tơlơi bơni hơơč kơ Ih yơh, 
Ih či buh tơlơi pơplih hĭ tơlơi hil anŭn jing kar hăng buh gơnam pơhrôp yơh. 

11Pơgiŏng hĭ bĕ tơlơi ƀuăn pơyơr gih jing tơlơi ƀing gih ƀuăn pơyơr kơ Yahweh 
Ơi Adai ta tơdang ƀing gih huĭ hyưt; brơi bĕ abih bang ƀing lŏn čar re̱ng gah ăt 
ba rai khul gơnam pơyơr kơ Ơi Adai mơ̆n, jing Pô abih bang mơnuih mơnam 
khŏm huĭ pơpŭ. 

12Ñu pơluă gŭ ƀing khua ba akŏ pơgao ang laih anŭn pơhuĭ pơbra̱l ƀing pơtao 
prŏng amăng lŏn tơnah anai. 

Adoh Bơni Hơơč 77 

Tơlơi Pơalum Amăng Mông Tơnap Tap 

Kơ pô gai ayŭ. Tơlơi bơni hơơč Asap adoh kơ Yeduthun. 

1Kâo iâu kwưh kraih pơ Ơi Adai kơ tơlơi djru; kâo iâu kwưh kraih kiăng kơ Ñu 
hơmư̆ kâo. 

2Amăng hrơi rŭng răng, kâo iâu laĭ kiăng kơ Khua Yang djru; amăng abih mlam 
mơtam kâo yơr đĭ tơngan kâo amăng tơlơi kwưh rơkâo, samơ̆ jua bơngăt kâo ƀu 
dưi hơmâo tơlơi pơalum ôh. 

3Tơdang kâo pơmĭn kơ Ơi Adai, kâo kơhôih jua; tơdang kâo hơđơ̆ng pơmĭn kơ 
Ñu, kâo rơngiă hĭ tơlơi kơjăp pran jua yơh. 

4Ñu ƀu brơi kơ mơta kâo ñip pĭt ôh amăng abih mlam; kâo ƀlơ̆ng bơngơ̆t biă mă 
tơl kâo ƀu thâo pơhiăp ôh. 

5Kâo pơmĭn kơ khul hrơi hiam găn rơgao laih jing khul thŭn đưm hlâo adih yơh. 

6Kâo hơdơr kơ hơdôm tơlơi adoh kâo juăt adoh hlâo adih tơdang amăng mlam; 
kâo hơđơ̆ng pơmĭn laih anŭn anai yơh tơlơi jua bơngăt kâo tơña kơ kâo pô: 

7“Khua Yang či hơngah lui hĭ ƀing ta nanao hă? Djơ̆ mơ̆ Ñu ƀu či mơak hăng ƀing 
ta dơ̆ng tah? 

8Ñu hơmâo lui hĭ laih ƀu khăp hiam klă kơ ƀing ta dơ̆ng tah hă? Djơ̆ mơ̆ hơdôm 
tơlơi Ñu ƀuăn kơ ƀing ta ƀu či truh sĭt dơ̆ng tah? 

9Ơi Adai ƀu hơdơr pap kơ ƀing ta dơ̆ng tah hă? Djơ̆ mơ̆ Ñu ƀu glưh pran jua kơ 
ƀing ta dơ̆ng tah yua mơ̆ng tơlơi Ñu hil?”Selah 

10Tui anŭn, kâo laĭ kơ kâo pô tui anai, “Tơlơi anai yơh ngă kơ kâo bơngơ̆t bơngañ 
biă mă, anŭn jing tơngan gah hơnuă Ơi Adai ƀu hơmâo tơlơi dưi mơyang djru kơ 
ƀing ta dơ̆ng tah.” 

11Samơ̆ Ơ Yahweh hơi, kâo či djă̱ hơdơr abih bang bruă yom pơphan Ih hơmâo 
ngă laih; sĭt yơh kâo či djă̱ hơdơr khul tơlơi bruă mơsêh mơyang Ih hơmâo ngă 
laih mơ̆ng đưm hlâo adih. 

12Kâo či hơđơ̆ng pơmĭn kơ abih bang tơlơi Ih hơmâo ngă laih; laih anŭn kâo ăt 
či pơhaih kơ abih bang bruă tơngan Ih ngă laih mơ̆n. 

13Ơ Ơi Adai ăh, abih bang hơdră jơlan Ih jing rơgoh hiam soh sel yơh. Ƀu hơmâo 
yang rơba̱ng pă ôh jing yom pơphan kar hăng Ih. 

14Ih yơh jing Ơi Adai Pô ngă bruă mơsêh mơyang; Ih pơrơđah tơlơi kơtang 
mơyang Ih tŏng krah lu kơnung djuai. 

15Hăng tơngan dưi mơyang Ih yơh, Ih song mă ƀing gơmơi jing ƀing ană plei Ih, 
jing kơnung djuai ơi adon gơmơi Yakôb laih anŭn Yôsêp.Selah 

16Khul ia ƀuh Ih kar hăng mơnuih ƀuh Ih yơh, Ơ Ơi Adai ăh, khul ia anŭn ƀuh Ih 
laih anŭn huĭ bra̱l; hlung dơlăm ia rơsĭ tơtư̆ tơtơ̆ng yuakơ Ih yơh. 

17Kơthul tuh trŭn ia hơjan; grŏm đăh mơ̆ng adai rơngit, laih anŭn kơmlă jă̱ blĭp 
blăp kar hăng ƀrŏm rơđah hyu djŏp akiăng adai. 

18Dơnai grŏm Ih tơbiă mơ̆ng angĭn hơkruăh, tơlơi blĭp blăp kơmlă pơbơngač 
rơđah amăng abih lŏn tơnah; lŏn tơnah pơpư̆ pơgơi tơtư̆ tơtơ̆ng. 

19Ih rơbat găn nao amăng ia rơsĭ; Ih găn nao amăng hlung dơlăm ia rơsĭ, samơ̆ 
gru tơkai Ih arăng ƀu thâo ƀuh ôh. 

20Ih dui ba ƀing ană plei Ih kar hăng pô wai triu ba tơpul triu ñu, Ih yua tơngan 
Môseh hăng A̱rôn yơh dui ba ƀing gơ̆. 

Adoh Bơni Hơơč 78 

Hơdră Ơi Adai Răk Wai Ƀing Ană Plei Ñu 

Tơlơi bơni hơơč Asap adoh. 

1Ơ ƀing ană plei Kâo hơi, hơmư̆ bĕ kơ tơlơi Kâo pơtô laĭ, laih anŭn pơđi̱ng tơngia 
bĕ kơ tơlơi amăng bah kâo laĭ. 

2Kâo či ha̱ amăng bah kâo kiăng kơ pơhiăp tơlơi pơhơmutu rơgơi laih anŭn 
pơblang khul tơlơi hơgŏm čơdơ̆ng mơ̆ng đưm hlâo adih. 

3Anŭn jing khul tơlơi ƀing ta hơmư̆ laih anŭn thâo laih yơh, jing tơlơi ƀing ơi 
adon ta hơmâo ră ruai laih kơ ƀing ta. 

4Ƀing ta ƀu či pơdŏp hĭ ôh khul tơlơi anŭn mơ̆ng ƀing ană tơčô ta, samơ̆ ƀing ta 
či ruai glaĭ kơ ƀing rơnŭk pơanăp yơh kơ tơlơi dưi mơyang Yahweh laih anŭn 
khul bruă prŏng prin Ñu wơ̆t hăng khul tơlơi yom pơphan Ñu hơmâo pơgiŏng 
hĭ laih. 

5Ñu brơi khul tơlơi juăt kơ ƀing Israel, anŭn jing kơ kơnung djuai Yakôb yơh Ñu 
brơi khul tơlơi pơđar. Ñu pơtă brơi kơ ƀing ơi adon ta, kiăng kơ ƀing gơ̆ pơtô 
khul tơlơi juăt Ñu anŭn kơ ƀing ană tơčô ƀing gơ̆. 

6Tui anŭn yơh, ƀing rơnŭk tơdơi anŭn ăt či dưi hrăm kơ khul tơlơi juăt anŭn 
mơ̆n, jing ƀing aka ƀu tơkeng rai ôh; laih anŭn ƀing gơñu anŭn ăt či ră ruai glaĭ 
kơ ƀing ană tơčô gơñu dơ̆ng mơ̆n. 

7Amăng hơdră anŭn yơh, ƀing ană tơčô gơñu anŭn či čang rơmang amăng Ơi 
Adai yơh, laih anŭn ƀu či wơr bĭt hĭ ôh hơdôm tơlơi bruă Ñu hơmâo ngă laih, 
samơ̆ či gưt tui tơlơi Ñu pơđar nanao yơh. 

8Tui anŭn, ƀing gơñu ƀu či hrup hăng ƀing ơi adon gơñu ôh, jing ƀing khăng akŏ 
laih anŭn tơgŭ pơkơdơ̆ng glaĭ hăng Ơi Adai, jing ƀing hơmâo pran jua ƀu đaŏ 
kơnang kơjăp ôh kơ Ñu, laih anŭn jing ƀing hơmâo jua pơmĭn ƀu dŏ tŏng ten 
hăng Ñu ôh. 

9Wơ̆t tơdah ƀing tơhan kơnung djuai Ephraim pơhrôp gơñu pô hăng khul hraŏ 
hăng ƀrŏm, samơ̆ ƀing gơñu či čơlah đuaĭ hĭ yơh amăng hrơi pơblah. 

10Ƀing gơñu ƀu djă̱ pioh ôh tơlơi pơgop gơñu hăng Ơi Adai, laih anŭn hơngah hĭ 
ƀu đuaĭ tui tơlơi juăt Ñu ôh. 

11Ƀing gơñu hơngah ƀu kiăng hơdơr glaĭ ôh hơget tơlơi Ñu hơmâo ngă laih, jing 
khul tơlơi mơsêh mơyang Ñu hơmâo pơrơđah laih kơ ƀing gơñu. 

12Ơi Adai hơmâo ngă laih tơlơi mơsêh mơyang ƀơi anăp mơta ƀing ơi adon gơñu, 
ƀơi anih tơhnă̱ plei Zôan amăng lŏn čar Êjip yơh. 

13Ơi Adai pơčơlah hĭ ia rơsĭ laih anŭn ngă kơ ia rơsĭ dơ̆ng đĭ kar hăng bơnư̆ kiăng 
kơ ƀing ơi adon anŭn dưi rơbat găn amăng rơsĭ anŭn. 

14Tơdang hrơi Ñu dui ba ƀing gơ̆ hăng sa gơ̆ng kơthul laih anŭn tơdang mlam 
Ñu yua gơ̆ng apui yơh dui ba ƀing gơ̆. 

15Amăng tơdron ha̱r, Ñu pơčơđang pŏk hĭ boh pơtâo prŏng laih anŭn pha brơi 
kơ ƀing gơ̆ lu ia mơñum kar hăng hlung dơlăm ia rơsĭ yơh. 

16Ñu ngă brơi kơ ia rô tơbiă mơ̆ng boh pơtâo anŭn laih anŭn ngă brơi kơ ia anŭn 
rô tơbiă kar hăng krong. 

17Samơ̆ ƀing ơi adon anŭn ăt dŏ ngă soh nanao pơkơdơ̆ng glaĭ hăng Ơi Adai; ƀing 
gơñu tơgŭ pơkơdơ̆ng glaĭ hăng Pô Prŏng Hloh anŭn amăng anih tơdron ha̱r yơh. 

18Ƀing gơñu lông lăng Ơi Adai hăng abih pran jua gơñu yơh tơdang ƀing gơñu 
hưp mơhao rơkâo ƀơ̆ng tui hăng gơnam ƀơ̆ng gơñu pô kiăng. 

19Ƀing gơñu pơhiăp pơkơdơ̆ng glaĭ hăng Ơi Adai tui anai, “Ơi Adai dưi pha brơi 
gơnam ƀơ̆ng amăng tơdron ha̱r anai mơ̆? 

20Wơ̆t tơdah tơdang Ơi Adai taih laih ƀơi boh pơtâo, ia ƀlĕ rai bă blai laih anŭn 
hơnŏh ia rô tơbiă mơtam yơh, samơ̆ Ñu ăt dưi pha brơi kơ ƀing ta ƀañ tơpŭng 
laih anŭn pha brơi añăm mơnơ̆ng kơ ană plei Ñu anai mơ̆?” 

21Hơnŭn yơh, tơdang Yahweh hơmư̆ tơlơi ƀing ơi adon anŭn laĭ tui anŭn, Ñu hil 
biă mă yơh; Ñu kơsung taih ană plei Ñu ƀing Yakôb anŭn hăng apui, laih anŭn 
tơlơi Ñu hil pơkơdơ̆ng glaĭ hăng ƀing Israel anŭn ƀrư̆ prŏng tui yơh, 

22yuakơ ƀing gơñu ƀu đaŏ kơnang kơ Yahweh ôh laih anŭn ăt kŏn đaŏ lơi kơ 
tơlơi Ñu ƀuăn či pơklaih hĭ ƀing gơñu. 

23Samơ̆ Ñu pơđar kơ adai rơngit gah glông, jing tơlơi Ñu pơtă kơ adai rơngit pŏk 
hĭ kar hăng bah amăng pŏk, 

24laih anŭn Ñu tuh rai pơdai braih kơ ƀing gơ̆ mơ̆ng adai adih, anŭn jing mơit 
trŭn ƀañ mana kơ ƀing gơñu kiăng kơ ƀơ̆ng yơh. 

25Tui anŭn, ƀing gơñu jing kơnơ̆ng mơnuih mơnam đôč samơ̆ ƀơ̆ng gơnam ƀơ̆ng 
ƀing ling jang hiam, laih anŭn Ơi Adai brơi kơ ƀing gơñu ƀơ̆ng tơl hrăp yơh. 

26Ñu ăt brơi angĭn thut mơ̆ng akiăng gah ngŏ̱ mơ̆n, laih anŭn hăng tơlơi dưi 
mơyang Ñu yơh, Ñu brơi rai angĭn gah thu̱ng. 

27Ñu ăt yua angĭn anŭn kiăng kơ mơit rai añăm mơnơ̆ng kơ ƀing gơñu mơ̆n lu 
kar hăng ƀruih lŏn, jing khul čim anŭn lu tơkĕt tơkeng kar hăng čuah ƀơi ha̱ng 
ia rơsĭ yơh. 

28Ñu ngă kơ khul čim anŭn pŏr le ̆  tŏng krah anih jưh gơñu laih anŭn ăt ƀơi jum 
dar khul anih sang khăn gơñu mơ̆n. 

29Tui anŭn, ƀing gơñu ƀơ̆ng trơi hăng hrăp yơh, yuakơ Ơi Adai hơmâo pha brơi 
laih kơ ƀing gơñu hơget gơnam gơñu hưp mơhao. 

30Samơ̆ tơdang ƀing gơñu aka hrăp ôh kơ tơlơi hưp mơhao gơñu, jing ƀơi tơdang 
ƀing gơñu ăt hlak dŏ ƀơ̆ng mơ̆n, 

31Ơi Adai hil kơ ƀing gơñu laih anŭn pơdjai hĭ ƀing mơnuih khĭn kơtang amăng 
gơñu, jing ƀing tơdăm kơjăp rơjăng biă mă amăng ƀing Israel. 

32Kơđai glaĭ kơ abih bang tơlơi truh sat anŭn, ƀing ană plei Ơi Adai ăt dŏ ngă soh 
mơ̆n; kơđai glaĭ kơ abih bang khul tơlơi mơsêh mơyang Ñu, ƀing gơñu ăt kŏn 
đaŏ kơnang kơ Ñu lơi. 

33Tui anŭn yơh, Ñu pơđŭt hĭ hrơi ƀing gơñu hơdip kar hăng jua ayŭh đĭ, laih 
anŭn pơđŭt hĭ thŭn ƀing gơñu hơdip hăng tơlơi răm rai blĭp blăp yơh. 

34Rĭm wơ̆t Ơi Adai pơdjai hĭ laih đơđa mơnuih amăng ƀing gơñu, ƀing dŏ so̱t 
đuaĭ glaĭ pơ Ñu yơh; ƀing gơñu či kơhma̱l laih anŭn iâu kwưh kơ Ơi Adai dơ̆ng 
yơh. 

35Ƀing gơñu hơdơr Ơi Adai yơh jing Boh Pơtâo Prŏng pơgang gơñu, jing Pô Dưi 
Kơtang rai song mă ƀing gơñu. 

36Samơ̆ abih boh hiăp hiam mơ̆ng amăng bah ƀing gơñu pơhiăp le̱ng kơ jing ƀlŏr 
soh sel; laih anŭn ƀu hơmâo tơlơi tơpă sĭt hơget ôh mơ̆ng jơlah ƀing gơñu 
pơhiăp. 

37Pran jua gơñu ƀu dŏ tŏng ten hăng Ơi Adai ôh, laih anŭn ƀing gơñu kŏn ngă tui 
hăng tơlơi pơgop Ñu pơjing laih hăng ƀing gơñu lơi. 

38Wơ̆t tơdah tui anŭn Ơi Adai ăt pap drap kơ ƀing ană plei Ñu mơ̆n. Ñu pap brơi 
tơlơi soh gơñu laih anŭn ƀu pơrai hĭ ƀing gơñu abih hlo̱m ôh. Hơmâo lu wơ̆t laih 
Ñu pơkơ̆ng hĭ kơ tơlơi Ñu hil laih anŭn ƀu čuh đĭ ôh tơlơi ƀrŭk hil Ñu, 

39yuakơ Ñu hơdơr glaĭ ƀing gơñu anŭn kơnơ̆ng jing mơnuih mơnam đôč, jing 
kar hăng jua angĭn thut rai hăng đuaĭ hĭ thĕng yơh. 

40Hơmâo lu wơ̆t laih ƀing ană plei Ơi Adai tơgŭ pơkơdơ̆ng glaĭ hăng Ñu tơdang 
ƀing gơñu đuaĭ hyu amăng tơdron ha̱r, laih anŭn ăt lu wơ̆t laih mơ̆n ƀing gơñu 
pơrơngot hĭ Ñu amăng tơdron tač anŭn! 

41Ƀing gơñu juăt lông lăng Ơi Adai nanao, anŭn jing tơlơi ƀing gơñu pơtah hơtai 
hĭ Pô Rơgoh Hiam ƀing Israel yơh. 

42Ƀing gơñu ƀu hơđơ̆ng pơmĭn ôh kơ tơlơi dưi mơyang prŏng prin Ñu, jing tơlơi 
Ñu pơklaih hĭ laih ƀing gơñu mơ̆ng ƀing rŏh ayăt kơtư̆ juă gơñu, 

43wơ̆t hăng tơlơi Ñu ngă laih khul bruă yom pơphan laih anŭn tơlơi mơsêh 
mơyang ƀơi anih tơhnă̱ plei Zôan amăng lŏn čar Êjip anŭn. 

44Ơi Adai pơplih hĭ khul krong lŏn čar anŭn jing hĭ drah, tui anŭn ƀing Êjip ƀu 
thâo mơñum ôh mơ̆ng ia anŭn. 

45Ơi Adai brơi rai khul roai amăng gơñu kiăng pơgleh pơruă ƀing gơñu, laih anŭn 
brơi rai khul ajĭk pơrăm pơrai hĭ anih lŏn gơñu. 

46Ñu brơi rai khul kơtop kiăng kơ kĕ ƀơ̆ng hĭ gơnam tăm gơñu, laih anŭn kơtop 
kơplŏng pơrai hĭ khul bơyan hơpuă gơñu. 

47Ñu pơrăm hĭ phŭn boh kơƀâo gơñu hăng hơjan ple̱r tơlŏ laih anŭn pơrai hĭ 
khul kơyâo hra gơñu hăng ple̱r plĭr. 

48Ñu brơi ple̱r tơlŏ le ̆  kiăng pơdjai hĭ khul rơmô gơñu, laih anŭn brơi kơmlă klă̱ 
hĭ khul triu bơbe gơñu. 

49Ñu tuh rai tơlơi hil pơiă Ñu ƀơi ƀing gơñu, anŭn jing tơlơi hil nač, tơlơi ƀrŭk 
hil, tơlơi hil đet laih anŭn tơlơi bơngơ̆t bơngañ Ñu yơh; Ñu pơkiaŏ rai ƀing ding 
kơna pơrăm pơrai yơh pơ ƀing gơñu. 

50Ñu pŏk rơhaih glông jơlan kơ tơlơi hil Ñu, laih anŭn Ñu ƀu lui brơi kơ ƀing 
gơñu dŏ hơdip ôh, samơ̆ pơdjai hĭ ƀing gơñu hăng kli̱n khe̱ng yơh. 

51Ñu taih pơrai hĭ abih bang ƀing ană kơčoa ƀing Êjip, ƀing ană anŭn jing kar 
hăng boh bơnga blung hlâo yơh amăng rĭm sang anŏ ƀing ană tơčô Ham. 

52Samơ̆ Ơi Adai ba ƀing ană plei Ñu tơbiă kar hăng pô wai triu dui ba tơpul triu 
yơh, laih anŭn ba ƀing gơ̆ găn nao amăng tơdron ha̱r. 

53Ñu dui ba ƀing gơ̆ rơnŭk rơnua laih anŭn ƀing gơ̆ ƀu hơmâo tơlơi huĭ ôh, samơ̆ 
ia rơsĭ tơglŭng rai lip hĭ ƀing rŏh ayăt ƀing gơ̆. 

54Giŏng anŭn, Ñu ba nao ƀing gơ̆ truh pơ anih lŏn Ñu ruah pioh hơjăn laih, jing 
ba nao truh pơ lŏn čar čư̆ čan Ñu pô hơmâo mă hĭ laih hăng tơngan gah hơnuă 
Ñu. 

55Ñu puh pơđuaĭ hĭ ƀing mơnuih dŏ amăng anih lŏn anŭn tơdang ƀing ană plei 
Ñu kơsung nao; Ñu kăh pơpha anih lŏn anŭn kiăng kơ pha brơi kơ rĭm kơnung 
djuai ƀing Israel jing hĭ kŏng ngăn gơñu, laih anŭn khul sang dŏ ƀing mơnuih 
anŭn kơ ƀing ană plei Ñu. 

56Samơ̆ bơ kơ ƀing ană plei Ñu anŭn, ƀing gơñu tơgŭ pơkơdơ̆ng glaĭ hăng Ơi 
Adai Dưi Kơtang laih anŭn lông lăng Ñu mơ̆n. Ƀing gơñu ƀu gưt tui ôh hơdôm 
tơlơi Ơi Adai gơñu pơtă pơtăn, 

57samơ̆ ƀing gơñu đuaĭ ataih hĭ laih anŭn ƀu tŏng ten ôh kar hăng ƀing ơi adon 
gơñu hlâo adih mơ̆n; ƀing gơñu jing hĭ wĕ wŏ kar hăng ƀrŏm hraŏ wĕ wŏ ƀu thâo 
yua mơ̆n. 

58Ƀing gơñu čôih kiăng kơ Ơi Adai hil yơh yuakơ ƀing gơñu kơkuh pơpŭ kơ yang 
rơba̱ng ƀơi anih glông kar hăng ƀing tuai, laih anŭn ngă brơi kơ Ñu ga̱r hil biă 
mă yơh yuakơ ƀing gơñu kơkuh kơ khul rup trah gơñu. 

59Tơdang Ơi Adai ƀuh kơ tơlơi anŭn, Ñu hil biă mă yơh; tui anŭn Ñu hơngah lui 
hĭ abih hlo̱m ƀing ană plei Ñu. 

60Ñu lui raih hĭ sang yang hăng khăn Ñu ƀơi plei pơnăng Silôh, jing sang yang 
hlâo adih Ñu mŭt dŏ hrŏm laih hăng ƀing ană plei Ñu. 

61Ñu brơi kơ ƀing rŏh ayăt ană plei Ñu sua mă hĭ Hip Tơlơi Pơgop Ñu, jing gru 
pơhơmu kơ tơlơi dưi mơyang laih anŭn tơlơi ang yang Ñu. 

62Ñu hil biă mă kơ ƀing ană plei Ñu pô, tui anŭn Ñu jao hĭ ƀing gơñu kơ ƀing rŏh 
ayăt gơñu pơdjai hĭ hăng đao gưm yơh. 

63Ƀing tơdăm djai ƀơi tơdron blah kar hăng apui ƀơ̆ng, tui anŭn ƀing dra ƀu dưi 
hơmâo tơlơi pơkol ôh yuakơ ƀu hơmâo hlơi pô kiăng kơ dŏ ôh. 

64Ƀing khua ngă yang ăt djai hăng đao gưm mơ̆n, samơ̆ ƀing đah kơmơi kơmai 
gơñu ƀu hơmâo mông mơyŭn kiăng kơ čŏk hia ôh. 

65Tơdơi kơ anŭn, Khua Yang mơdưh tơgŭ yơh kar hăng mơnuih mơdưh mơ̆ng 
pĭt; Ñu hrup hăng sa čô ling tơhan kơtang hơ̆k mơak yuakơ ia tơpai yơh. 

66Ñu puh pơđuaĭ hĭ ƀing rŏh ayăt Ñu, laih anŭn pơmlâo hĭ ƀing gơñu nanao hlŏng 
lar. 

67Samơ̆ Ñu hơngah lui hĭ ƀing ană tơčô Yôsêp; tui anŭn Ñu ƀu ruah mă ôh 
kơnung djuai Ephraim. 

68Pơala kơ kơnung djuai anŭn, Ñu ruah mă kơnung djuai Yudah laih anŭn Čư̆ 
Ziôn yơh jing anih Ñu khăp biă mă. 

69Ƀơi anih anŭn yơh Ñu pơdơ̆ng đĭ sang rơgoh hiam Ñu, kar hăng sang Ñu pơ 
adai adih; Ñu pơkơjăp hĭ anih anŭn kiăng kơ dŏ nanao kar hăng Ñu pơkơjăp laih 
lŏn tơnah. 

70Ñu ruah mă ding kơna Ñu Dawid, jing pô Ñu mă tŭ mơ̆ng tơdron đang rơ̆k, 

71jing anih gơ̆ wai lăng khul triu ania hrŏm hăng tơpul ană ñu. Tơdơi kơ anŭn, 
Ñu pơjing gơ̆ jing hĭ pơtao ƀing Israel, jing pô răk wai ană plei Ơi Adai yơh kar 
hăng pô wai triu. 

72Dawid răk wai ƀing ană plei hăng abih pran jua hiam klă laih anŭn dui ba ƀing 
gơ̆ hăng tơngan thâo yơh. 

Adoh Bơni Hơơč 79 

Tơlơi Iâu Laĭ Kơ Tơlơi Pơklaih Lŏn Čar Ƀing Israel 

Tơlơi bơni hơơč Asap adoh. 

1Ơ Ơi Adai ăh, ƀing mơnuih tuai hơmâo wang blah laih lŏn kŏng ngăn Ih. Ƀing 
gơñu hơmâo pơgrĭ hĭ laih Sang Yang rơgoh hiam Ih laih anŭn ăt pơrăm hĭ plei 
prŏng Yerusalaim mơ̆n. 

2Ƀing gơñu jao hĭ drơi jan ƀing ding kơna Ih kơ khul čim brĭm pơ adai ƀơ̆ng, jing 
drơi jan ƀing ană plei tŏng ten Ih kơ hlô mơnơ̆ng ƀơi lŏn tơnah ƀơ̆ng. 

3Ƀing gơñu ngă tui anŭn tơdơi kơ ƀing gơñu ngă tuh drah ƀing gơ̆; tui anŭn drah 
ƀing gơ̆ ƀlĕ amăng plei Yerusalaim kar hăng ia rô, laih anŭn ƀu hơmâo hlơi pô 
ôh dŏ so̱t kiăng dơ̱r mơnuih djai. 

4Khul lŏn čar jum dar pơmlâo hĭ ƀing gơmơi; ƀing tuai anŭn klao ngui djik djak 
kơ ƀing gơmơi. 

5Ơ Yahweh ăh, hơbĭn sui ih ăt či dŏ hil kơ ƀing gơmơi lĕ? Ih či hil kơ ƀing gơmơi 
truh kơ hlŏng lar hă? Tơlơi Ih ga̱r hil ăt dŏ čuh đĭ nanao kar hăng apui hă? 

6Tuh trŭn bĕ tơlơi hil Ih ƀơi ƀing kơnung djuai ƀu thâo krăn kơ Ih, jing ƀơi ƀing 
lŏn čar ƀu kơkuh pơpŭ kơ anăn Ih, 

7yuakơ ƀing gơñu hơmâo pơdjai hĭ laih ƀing ană tơčô Yakôb, jing ƀing Israel, laih 
anŭn pơrai hĭ laih lŏn čar ƀing gơ̆. 

8Anăm pơkơhma̱l hĭ ƀing gơmơi yuakơ khul tơlơi soh ƀing ơi adon gơmơi ôh. 
Samơ̆ ră anai pap brơi bă blai tañ kơ ƀing gơmơi bĕ, yuakơ ƀing gơmơi hơmâo 
rơngiă hĭ abih laih tơlơi čang rơmang. 

9Djru ƀing gơmơi bĕ, Ơ Ơi Adai hơi, jing Pô pơklaih gơmơi, yuakơ tơlơi ang yang 
anăn Ih pơrơngai bĕ ƀing gơmơi laih anŭn pap brơi khul tơlơi soh gơmơi đa 
kiăng kơ ƀing lŏn čar tuai thâo pơpŭ pơdun kơ anăn Ih yơh. 

10Anăm brơi ôh ƀing lŏn čar tuai hơmâo tơhơnal tơlơi tơña kơ ƀing gơmơi tui 
anai, “Pơpă Ơi Adai gih lĕ?” Brơi bĕ kơ ƀing gơmơi ƀuh hăng mơta gơmơi pô 
tơlơi Ih ngă tuh drah ƀơi ƀing lŏn čar anŭn, yuakơ ƀing gơñu hơmâo ngă tuh 
drah laih ƀing ding kơna Ih. 

11Pơđi̱ng hơmư̆ bĕ hiăp ur pơkrao ƀing mơnă anai, jing ƀing ding kơna Ih, laih 
anŭn hăng tơlơi dưi kơtang prŏng prin Ih yơh, rơkâo Ih brơi dŏ rơnŭk rơnua bĕ 
kơ ƀing anŭn jing ƀing mơnuih arăng klă̱ kơđi kiăng kơ djai anŭn. 

12Ơ Khua Yang hơi, rơkâo kơ Ih rŭ nua tơjuh wơ̆t lu hloh bĕ ƀơi ƀing lŏn čar tuai 
anŭn, yuakơ abih bang ƀing gơñu ƀrưh mơhiăh djik djak laih kơ Ih. 

13Giŏng anŭn, ƀing gơmơi, jing ƀing ană plei Ih, jing khul triu amăng tơpul triu 
Ih, či hơdơr bơni kơ Ih hlŏng lar laih anŭn či bơni hơơč kơ Ih amăng abih rơnŭk 
pơanăp yơh. 

Adoh Bơni Hơơč 80 

Tơlơi Iâu Laĭ Kiăng Kơ Rŭ̱ Pơdơ̆ng Glaĭ Lŏn Čar Israel 

Kơ pô gai ayŭ. Tơlơi bơni hơơč jing tơlơi ngă gơ̆ng jơlan Asap adoh tui hăng dơnai ayŭ kơ 
tơlơi “Khul Bơnga Pông Yang Tơlơi Pơgop.” 

1Pơđi̱ng tơngia hơmư̆ ƀing gơmơi bĕ, Ơ Pô wai triu ƀing Israel hơi, jing pô djă̱ 
akŏ ană tơčô Yôsêp kar hăng dui ba khul triu Ih. Ih yơh, rơkâo kơ Ih, jing Pô dŏ 
be̱r ƀơi grê pơtao kơplăh wăh dua boh rup čerub, pơrơđah tơbiă bĕ tơlơi ang 
yang Ih pô, 

2kơ ƀing kơnung djuai Ephraim, Benyamin laih anŭn Manasseh, jing klâo 
kơnung djuai amăng ƀing gơmơi. Pơdah bĕ tơlơi kơtang Ih, laih anŭn rai pơklaih 
hĭ ƀing gơmơi bĕ! 

3Rŭ̱ pơdơ̆ng glaĭ bĕ tơlơi đĭ kơyar ƀing gơmơi, Ơ Ơi Adai ăh! Brơi bĕ ƀo ̆  mơta Ih 
pơčrang ƀơi ƀing gơmơi hăng tơlơi pap Ih, tui anŭn ƀing gơmơi či dưi klaih yơh! 

4Ơ Yahweh jing Ơi Adai Dưi Kơtang hơi, hơbĭn sui dơ̆ng Ih ăt či dŏ hil laih anŭn 
hơngah ƀu laĭ glaĭ ôh kơ tơlơi ƀing gơmơi jing ană plei Ih iâu laĭ lĕ? 

5Ih hơmâo brơi laih kơ ƀing gơmơi tơlơi rơngot hơning kiăng kơ ƀơ̆ng, lu kơčŏk 
ia mơta kiăng kơ mơñum. 

6Ih lui brơi kơ ƀing lŏn čar jum dar ƀing gơmơi rai pơblah hăng tơdruă kiăng kơ 
mă tŭ anih lŏn gơmơi, laih anŭn ƀing rŏh ayăt gơmơi pơmlâo hĭ ƀing gơmơi. 

7Rŭ̱ pơdơ̆ng glaĭ bĕ tơlơi đĭ kơyar gơmơi, Ơ Ơi Adai Dưi Kơtang hơi! Brơi bĕ ƀo ̆  
mơta Ih pơčrang ƀơi ƀing gơmơi hăng tơlơi pap Ih, tui anŭn ƀing gơmơi či dưi 
klaih yơh! 

8Kar hăng phŭn boh kơƀâo yơh Ih ba tơbiă hĭ ƀing ơi adon gơmơi mơ̆ng čar Êjip; 
Ih puh pơđuaĭ hĭ laih ƀing mơnuih čar tuai mơ̆ng anih lŏn gơñu laih anŭn pla 
phŭn boh kơƀâo anŭn amăng čar gơñu anŭn yơh. 

9Ih pơagaih hĭ anih anŭn kiăng kơ phŭn kơƀâo anŭn čăt đĭ, laih anŭn akha phŭn 
anŭn čăt mŭt dơlăm lar hyu djŏp amăng anih lŏn anŭn yơh. 

10Tơui phŭn kơƀâo anŭn go̱m hĭ khul bŏl čư̆ anŭn pơ gah thu̱ng, laih anŭn khul 
than ñu ăt go̱m hĭ khul kơyâo sar prŏng pơ gah dư̱r mơ̆n. 

11Than ñu hrua ba̱ng nao truh pơ rơsĭ Meditera pơ gah yŭ̱, laih anŭn phŭn ñu 
đăh ataih truh pơ krong prŏng Huphrat pơ gah ngŏ̱ yơh. 

12Yua hơget Ih pơjŏh hĭ bơnư̆ pơgang jum dar phŭn kơƀâo anŭn, jing ƀing ană 
plei Ih lĕ? Tui anŭn, hlơi pô găn nao pơ anih lŏn anŭn dưi klĕ pĕ hĭ boh ñu yơh. 

13Khul bơbui glai juă pơrăm hĭ phŭn anŭn laih anŭn khul hlô mơnơ̆ng glai ăt kĕ 
ƀơ̆ng hĭ phŭn anŭn mơ̆n. 

14Wơ̆t glaĭ pơ ƀing gơmơi bĕ, Ơ Ơi Adai Dưi Kơtang hơi! Lăng trŭn bĕ mơ̆ng adai 
adih laih anŭn kơčăng brơi bĕ; răk wai brơi bĕ phŭn boh kơƀâo Ih anai, 

15jing phŭn boh kơƀâo Ih hơmâo pla laih, jing phŭn boh kơƀâo mơda Ih pơkơjăp 
brơi laih kơtang biă mă! 

16Ƀing rŏh ayăt gơmơi hơmâo kŏh čuh hĭ laih phŭn boh kơƀâo Ih anŭn amăng 
apui; tơdang ƀo ̆  mơta Ih lăng kơñiu ƀơi ƀing ană plei Ih, ƀing gơñu răm rai hĭ 
yơh. 

17Răng pơgang brơi bĕ hăng tơngan Ih kơ ƀing ană plei Ih hơmâo ruah mă laih, 
jing ƀing lŏn čar Ih pô hơmâo pơkơtang brơi anŭn! 

18Giŏng anŭn, ƀing gơmơi ƀu či wir đuaĭ hĭ mơ̆ng Ih dơ̆ng tah; pơhơdip glaĭ ƀing 
gơmơi bĕ, tui anŭn ƀing gơmơi či bơni hơơč kơ Ih yơh. 

19Rŭ̱ pơdơ̆ng glaĭ bĕ tơlơi đĭ kơyar ƀing gơmơi, Ơ Yahweh jing Ơi Adai Dưi 
Kơtang hơi! Brơi bĕ ƀo ̆  mơta Ih pơčrang ƀơi ƀing gơmơi hăng tơlơi pap Ih, tui 
anŭn ƀing gơmơi či dưi klaih yơh! 

Adoh Bơni Hơơč 81 

Ơi Adai Ƀu Bơni Hiam Ôh Kơ Ƀing Ƀu Tui Gưt 

Kơ pô gai ayŭ. Tơlơi bơni hơơč Asap adoh. 

1Adoh mơak mơai bĕ kơ Ơi Adai jing Pô pơkơtang ƀing ta; dreo mơak bĕ kơ Ơi 
Adai ƀing Yakôb! 

2Pĕ bĕ ayŭ laih anŭn taih bĕ hơgơ̆r bŏ; pĕ bĕ tơlơi ayŭ mơak hăng go̱ng trưng 
go̱ng trap anŭn. 

3Ayŭp bĕ tơki čơdơ̆ng kơ tơlơi phet ta, tơdang amăng yang blan aka ƀu ƀa̱ng laih 
anŭn tơdang amăng yang blan pơrơmi. 

4Anŭn yơh jing tơlơi juăt amăng ƀing Israel, jing tơlơi pơtă mơ̆ng Ơi Adai ƀing 
Yakôb yơh. 

5Ñu pơko ̆  brơi sa tơlơi juăt kơ ƀing Yôsêp tơdang Ñu tơbiă nao pơkơdơ̆ng glaĭ 
hăng anih lŏn Êjip. Pơ anih anŭn yơh kâo hơmư̆ sa jua pơhiăp kâo ƀu thâo krăn 
ôh laĭ tui anai, 

6“Kâo mă hĭ laih tơlơi kơtraŏ mơ̆ng bra ƀing gih; Kâo pơrơngai hĭ laih tơngan gih 
mơ̆ng bai ƀrĭk kơtraŏ gih. 

7Tơdang ƀing gih dŏ amăng tơlơi rŭng răng, ƀing gih iâu đĭ kơ Kâo tui anŭn Kâo 
pơklaih hĭ ƀing gih laih. Mơ̆ng amăng rơbŭ kơthel yơh, Kâo laĭ glaĭ kơ ƀing gih. 
Tơdơi kơ anŭn, Kâo lông lăng laih tơlơi đaŏ ƀing gih ƀơi phŭn ia Meribah. 

8“Hơmư̆ bĕ, Ơ ƀing ană plei Kâo hơi, kơ tơlơi Kâo pơkơđiăng; Ơ ƀing Israel, Kâo 
kiăng biă mă yơh ƀing gih kơčăng hơmư̆ kơ boh hiăp Kâo! 

9Ƀing gih anăm hơmâo yang rơba̱ng ƀing tuai ôh amăng ƀing gih; laih anŭn ƀing 
gih anăm kơkuh pơpŭ kơ yang rơba̱ng pă ôh. 

10Kâo yơh jing Yahweh Ơi Adai gih, jing Pô ba ƀing gih tơbiă nao laih mơ̆ng lŏn 
čar Êjip. Tơdah ƀing gih kơčăng hơmư̆ boh hiăp Kâo, Kâo či răk rong ƀing gih kar 
hăng čim čem ană ñu yơh. 

11“Samơ̆ ƀing ană plei Kâo ƀu kơčăng hơmư̆ tui Kâo ôh; anŭn jing ƀing Israel yơh 
hơngah ƀu tui gưt kơ Kâo ôh. 

12Tui anŭn yơh, Kâo lui raih hĭ ƀing gơñu đuaĭ tui jơlan khăng akŏ gơñu, laih 
anŭn ngă hơdôm tơlơi tui hăng tơlơi pơmĭn gơñu pô yơh. 

13Kâo kiăng biă mă yơh kơ ƀing ană plei Kâo kơčăng hơmư̆ tui Kâo, laih anŭn 
rơbat tui jơlan Kâo! 

14Tơdah tui anŭn, Kâo či tañ mơtam yơh blah dưi hĭ kơ ƀing rŏh gơñu laih anŭn 
yơr tơbiă tơngan Kâo pơkơdơ̆ng glaĭ hăng abih bang ƀing ayăt gơñu. 

15Tui anŭn, ƀing hlơi pô pơrơmut kơ Kâo, jing Yahweh, či huĭ kơčŭn ƀơi anăp 
Kâo yơh, laih anŭn tơlơi pơkơhma̱l gơñu či dŏ hlŏng lar. 

16Samơ̆ Kâo či čem ƀing gih hăng pơdai hiam hloh, laih anŭn pơhrăp hĭ ƀing gih 
hăng ia hơni yơh.” 

Adoh Bơni Hơơč 82 

Ơi Adai Jing Pơtao Glông Hloh 

Tơlơi bơni hơơč Asap adoh. 

1Ơi Adai git gai tơlơi pơjơnum amăng adai adih; Ñu phat kơđi tŏng krah amăng 
ƀing ling jang grơ̆ng glăm brơi khul lŏn čar tui anai, 

2“Ƀing gih anăm phat kơđi tơlơi ƀu tơpă hiam dơ̆ng tah; laih anŭn ƀing gih anăm 
phat kơđi glông be̱r hiam brơi kơ ƀing sat ƀai dơ̆ng tah! 

3Pơgang brơi bĕ kơđi tơpă hiam kơ ƀing mơnuih arăng kơtư̆ juă laih anŭn kơ 
ƀing ană tơhrit tơhruai, laih anŭn ngă tơlơi djơ̆ găl bĕ kơ ƀing kơƀah kơƀap laih 
anŭn kơ ƀing ƀu hơmâo mơnuih djru. 

4Pơklaih hĭ bĕ ƀing mơnuih arăng kơtư̆ juă hăng ƀing kơƀah kơƀap; pơklaih hĭ 
bĕ ƀing gơñu mơ̆ng tơngan tơlơi dưi ƀing mơnuih sat ƀai. 

5“Mlŭk mơgu biă mă yơh ƀing gih anai! Ƀing gih ƀu thâo phe pho hơget gĕt ôh! 
Ƀing gih rơbat amăng tơlơi kơnăm mơmŏt tơlơi soh; tui anŭn tơlơi tơpă hiam 
rơngiă hĭ thĕng laih mơ̆ng djŏp djang lŏn tơnah anai. 

6Kâo laĭ kơ ƀing gơñu tui anai, ‘Ƀing gih jing ƀing ling jang, Kâo hrih pơjing abih 
bang ƀing gih jing ƀing ană Pô Glông Hloh.’ 

7Samơ̆ ƀing gih či djai hĭ kar hăng mơnuih mơnam; tơlơi hơdip ƀing gih či đŭt 
kar hăng abih bang ƀing khua ba akŏ ƀơi lŏn tơnah mơ̆n.” 

8Tơgŭ bĕ, Ơ Ơi Adai ăh, git gai wai lăng bĕ lŏn tơnah, abih bang ƀing lŏn čar jing 
lŏm kơ Ih yơh. 

Adoh Bơni Hơơč 83 

Tơlơi Iâu Laĭ Kơ Tơlơi Blah Dưi Hĭ Kơ Lu Ƀing Ayăt Ƀing Israel 

Tơlơi adoh bơni hơơč Asap adoh. 

1Ơ Ơi Adai hơi, anăm dŏ rơiăt nanao ôh, Ơ Ơi Adai hơi, anăm dŏ kre̱t, anăm dŏ 
lơlĕh ôh! 

2Lăng bĕ! Ƀing rŏh ayăt Ih hlak tơgŭ pơkơdơ̆ng, laih anŭn ƀing pơrơmut kơ Ih 
anŭn hlak pơrŭng pơrăng. 

3Ƀing gơñu črong pơmĭn hơdră jơlan hơgŏm kiăng pơkơdơ̆ng glaĭ hăng ană plei 
Ih; ƀing gơñu hlak ngă mơneč pơkơdơ̆ng glaĭ hăng ƀing yom pơphan Ih yơh. 

4Ƀing gơñu laĭ tui anai, “Nă, brơi kơ ƀing ta pơrai hĭ bĕ lŏn čar gơñu, tui anŭn 
anăn Israel či rơngiă hĭ thĕng hlŏng lar mơ̆ng lŏn tơnah yơh.” 

5Ƀing gơñu sa pran tŭ ư amăng hơdră mơneč gơñu laih anŭn pơjing ƀing gŏp 
hăng ƀing gah yŭ anai yơh kiăng pơkơdơ̆ng glaĭ hăng Ih tui anai: 

6Ƀing ană plei Edôm laih anŭn ƀing Yismaêl; ƀing Môab laih anŭn ƀing Hagri; 

7ƀing Gebal, ƀing Ammôn laih anŭn ƀing Amalek, laih anŭn ƀing ană plei Philistia 
hrŏm hăng plei pơnăng Tir. 

8Dêh čar Assiria ăt hơmâo pơgop laih hăng ƀing gơñu mơ̆n, kiăng kơ jing sa gŏp 
djru kơtang kơ ƀing Ammôn laih anŭn ƀing Môab, jing ƀing kơnung djuai Lot 
yơh. 

9Ngă bĕ kơ ƀing gơñu hơget bruă Ih hơmâo ngă laih kơ ƀing Midyan, laih anŭn 
kơ pơtao Yabin hăng kơ pô khua tơhan ñu Sisera ƀơi krong Kisôn anŭn. 

10Ih pơrai hĭ laih kơ ƀing gơñu ƀơi plei In-Đôr, laih anŭn drơi jan gơñu brŭ rai hĭ 
ƀơi lŏn. 

11Ngă bĕ kơ ƀing khua ba akŏ gơñu kar hăng Ih hơmâo pơdjai hĭ laih ƀing khua 
ba akŏ Midyan jing Ôrêb hăng Zeêb, laih anŭn pơdjai hĭ bĕ hăng abih bang ƀing 
khua git gai gơñu kar hăng Ih hơmâo ngă laih kơ ƀing pơtao Midyan jing Zebah 
hăng Zalmunna. 

12Ƀing gơñu yơh laĭ laih tui anai, “Brơi kơ ƀing ta mă tŭ bĕ kơ ta pô abih lŏn čar 
jing anih lŏn ƀing Israel, jing khul triu Ơi Adai anŭn.” 

13Ơ Ơi Adai hơi, pơčơlah hĭ bĕ ƀing rŏh ayăt anŭn kar hăng ƀruih lŏn, laih anŭn 
kar hăng hơkam pơdai angĭn thut pơđuaĭ hĭ. 

14Kar hăng apui ƀơ̆ng hĭ glai kơmrơ̆ng, laih anŭn kar hăng jơlah apui ƀơ̆ng hĭ 
khul bŏl čư̆ mơ̆n, 

15tui anŭn puh pơđuaĭ hĭ bĕ ƀing gơñu hăng angĭn hơkruăh Ih, laih anŭn pơhuĭ 
pơbra̱l bĕ ƀing gơñu hăng angĭn rơbŭ Ih. 

16Ngă brơi bĕ ƀing gơñu go̱m hĭ ƀo ̆  mơta gơñu hăng tơlơi mlâo mlañ, Ơ Yahweh 
ăh, kiăng kơ ƀing gơñu thâo krăn tơlơi dưi mơyang anăn Ih. 

17Brơi bĕ ƀing gơñu mlâo mlañ hĭ laih anŭn huĭ bra̱l nanao; brơi bĕ ƀing gơñu 
mlâo mlañ hĭ hlo̱m ƀo̱m tơl ƀing gơñu răm rai hĭ. 

18Brơi bĕ ƀing gơñu kơnơ̆ng thâo krăn hơjăn Ih đôč yơh jing Pô hơmâo anăn 
Yahweh, jing Pô Glông Hloh git gai wai lăng kơ abih lŏn tơnah anai yơh. 

Adoh Bơni Hơơč 84 

Tơlơi Kơčăng Kiăng Kơ Sang Yang Ơi Adai 

Kơ pô gai ayŭ. Tơlơi bơni hơơč ƀing ană tơčô Kôrah adoh. 

1Kâo khăp biă mă yơh kơ Sang Yang Ih, Ơ Yahweh Dưi Kơtang hơi! 

2Jua bơngăt kâo kiăng dŏ pơ anih anŭn biă mă! Kâo kơčăng kiăng biă mă dŏ 
amăng Sang Yang Yahweh. Hăng abih drơi jan pran jua kâo yơh kâo či adoh hơ̆k 
mơak kơ Ih, jing Ơi Adai Pô hơdip hlŏng lar yơh. 

3Wơ̆t tơdah khul čim gač hơmâo pơkra laih anih kơ gơñu pô, laih anŭn khul čim 
et hơmâo laih hruh kơ gơñu pô, jĕ khul kơnưl kơƀa̱ng Ih yơh kiăng kơ răk wai 
khul ană gơñu, Ơ Yahweh Dưi Kơtang, jing Pơtao kâo laih anŭn Ơi Adai kâo hơi. 

4Mơyŭn mơak biă mă yơh kơ ƀing hlơi pô dŏ amăng Sang Yang Ih, ƀing gơñu 
adoh bơni hơơč nanao kơ Ih. 

5Mơyŭn mơak biă mă yơh kơ hlơi pô Ih hơmâo pha brơi laih pran kơtang, jing 
ƀing hur har kiăng rơbat đĭ nao pơ Čư̆ Ziôn kiăng djă̱ hơdơr tơlơi phet yơh. 

6Tơdang gơñu găn nao amăng dơnung čŏk hia, pơ anŭn jing hĭ anih phŭn ia bluh, 
ia hơjan bơyan hlĭm tañ pơbă hĭ anih anŭn hăng dơnao ia yơh. 

7Ƀing gơñu prŏng kơtang tui tơdang ƀing gơñu nao, tơl ƀing gơñu ƀuh Ơi Adai 
Glông Hloh dŏ ƀơi ngŏ anih Ziôn yơh. 

8Hơmư̆ hiăp kâo iâu laĭ bĕ, Ơ Yahweh Ơi Adai Dưi Kơtang hơi. Pơđi̱ng tơngia 
hơmư̆ kâo bĕ, Ơ Ơi Adai ƀing Yakôb ăh! 

9Lăng brơi bĕ kơ pơtao gơmơi jing khiơl pơgang ƀing gơmơi, Ơ Ơi Adai ăh, laih 
anŭn pơdah bĕ tơlơi klă djrưng kơ ñu jing pô Ih hơmâo ruah mă laih. 

10Sa hrơi dŏ đŏm amăng Sang Yang Ih, jing hiam hloh kơ sa-rơbâo hrơi dŏ amăng 
anih pơkŏn. Wơ̆t tơdah kâo dŏ dơ̆ng ƀơi amăng ja̱ng sang Ơi Adai kâo, anŭn jing 
hiam hloh kơ dŏ amăng khul sang hiam ro ̆  ƀing mơnuih sat ƀai. 

11Yahweh jing khiơl pơgang ƀing gơmơi laih anŭn tơlơi bơngač pơčrang ƀơi ƀing 
gơmơi; Ñu bơni hiam kơ ƀing gơmơi hăng tơlơi klă djrưng laih anŭn tơlơi pơpŭ 
pơyom. Ơi Adai ƀu hơngah hĭ ôh pha brơi tơlơi mơnơ̆ng hiam klă kơ hlơi pô 
rơbat tui tơlơi djơ̆ tơpă. 

12Ơ Yahweh Dưi Kơtang hơi, mơyŭn mơak biă mă yơh kơ hlơi pô đaŏ kơnang 
amăng Ih! 

Adoh Bơni Hơơč 85 

Tơlơi Iâu Laĭ Rơnŭk Rơno̱m Kơ Lŏn Čar Israel 

Kơ pô gai ayŭ. Tơlơi bơni hơơč ƀing ană tơčô Kôrah adoh. 

1Ơ Yahweh, đưm hlâo adih Ih hơmâo pap khăp laih kơ ƀing ană plei amăng anih 
lŏn Ih, Ih hơmâo brơi laih kơ ƀing Israel đĭ kơyar glaĭ dơ̆ng. 

2Ih hơmâo pap brơi laih khul tơlơi sat ƀai ană plei Ih laih anŭn hơmâo pap mơñai 
brơi laih abih bang tơlơi soh ƀing gơ̆. 

3Ih pơdơi hĭ ƀu hil nač kơ ƀing gơ̆ dơ̆ng tah laih anŭn pơkơ̆ng hĭ tơlơi ƀrŭk hil 
Ih. 

4Ră anai rŭ̱ pơdơ̆ng glaĭ ƀing gơmơi bĕ, Ơ Ơi Adai jing Pô pơklaih gơmơi hơi, laih 
anŭn mă pơđuaĭ hĭ bĕ tơlơi ƀu mơak Ih hăng ƀing gơmơi! 

5Ih či hil kơ ƀing gơmơi hlŏng lar hă? Ih či djă̱ pioh tơlơi Ih hil nač kơ ƀing gơmơi 
amăng abih bang rơnŭk hă? 

6Brơi kơ ƀing gơmơi đĭ kơyar glaĭ dơ̆ng bĕ, tui anŭn ƀing gơmơi, jing ană plei Ih 
yơh, či hơ̆k mơak yuakơ tơlơi Ih ngă kơ ƀing gơmơi. 

7Pơdah bĕ kơ ƀing gơmơi tơlơi khăp hiam klă Ih, Ơ Yahweh hơi, laih anŭn 
pơklaih hĭ bĕ ƀing gơmơi. 

8Kâo či hơmư̆ hơget tơlơi Yahweh Ơi Adai či pơhiăp yơh; Ñu ƀuăn pha brơi tơlơi 
rơnŭk rơno̱m yơh kơ ƀing gơmơi, jing ƀing ană plei Ñu, jing ƀing đaŏ tŏng ten 
Ñu, samơ̆ ƀu brơi ƀing gơmơi wơ̆t glaĭ ôh pơ khul jơlan mlŭk mơgu gơmơi. 

9Sĭt biă mă yơh Ñu prap pre laih kiăng pơklaih hĭ ƀing hlơi pô huĭ pơpŭ kơ Ñu, 
laih anŭn tơlơi ang yang Ñu či dŏ nanao amăng lŏn čar ta yơh. 

10Tơlơi khăp hiam klă Ơi Adai laih anŭn tơlơi tŏng ten ƀing Israel či pơbưp hăng 
tơdruă; tơlơi tơpă hơnơ̆ng ƀing gơñu laih anŭn tơlơi rơnŭk rơno̱m Ơi Adai ăt či 
pơmă tơngan hăng tơdruă mơ̆n. 

11Tơlơi tŏng ten mơnuih mơnam či đĭ rai mơ̆ng lŏn tơnah, laih anŭn tơlơi tơpă 
hơnơ̆ng Ơi Adai či lăng brơi ƀơi ƀing gơñu mơ̆ng adai adih yơh. 

12Yahweh či brơi kơ ƀing ta đĭ kơyar laih anŭn lŏn čar ta či pơtơbiă rai lu bơyan 
hơpuă yơh. 

13Tơlơi tơpă hơnơ̆ng či nao hlâo gah anăp kơ Yahweh, kar hăng pô ba jơlan kiăng 
kơ prap rơmet glong jơlan kơ Ñu yơh. 

Adoh Bơni Hơơč 86 

Tơlơi Iâu Laĭ Kơ Tơlơi Djru 

Tơlơi pơtao Dawid iâu laĭ. 

1Pơđi̱ng tơngia hơmư̆ kâo bĕ, Ơ Yahweh hơi, laĭ glaĭ kơ kâo bĕ, yuakơ arăng kơtư̆ 
juă kâo laih anŭn kâo kiăng kơ tơlơi djru. 

2Pơklaih bĕ kâo mơ̆ng tơlơi djai, yuakơ kâo dŏ tŏng ten hăng Ih; Ơ Ơi Adai kâo 
hơi, pơklaih hĭ bĕ kâo ding kơna Ih anai, yuakơ kâo đaŏ kơnang amăng Ih. 

3Ơ Khua Yang hơi, pap mơñai kơ kâo đa, yuakơ kâo iâu laĭ kơ Ih ƀu pơdơi ôh. 

4Brơi bĕ kơ kâo ding kơna Ih anai mơak, yuakơ hơdôm tơlơi kâo iâu laĭ đĭ nao 
pơ Ih yơh, Ơ Khua Yang ăh. 

5Ih jing Pô hiam klă laih anŭn pap brơi kơ ƀing gơmơi, laih anŭn bă hăng tơlơi 
khăp hiam klă kơ ƀing hlơi pô iâu đĭ kơ Ih. 

6Ơ Yahweh hơi, pơđi̱ng hơmư̆ bĕ tơlơi kâo iâu laĭ; hơmư̆ bĕ tơlơi kâo kwưh iâu 
kơ tơlơi pap drap. 

7Kâo iâu kwưh Ih amăng hrơi mông kâo rŭng răng, yuakơ Ih juăt laĭ glaĭ kơ tơlơi 
kâo iâu laĭ. 

8Ƀu hơmâo yang rơba̱ng pă ôh dưi mơyang hrup hăng Ih, Ơ Khua Yang ăh, laih 
anŭn ƀu hơmâo hlơi pô ôh dưi ngă tơlơi mơyang kar hăng Ih hơmâo ngă laih. 

9Ih hơmâo pơjing rai laih abih bang lŏn čar, laih anŭn ƀing lŏn čar anŭn či rai 
bon kơkuh kơ Ih yơh; ƀing gơñu či pơư pơang anăn Ih yơh. 

10Ih yơh jing Pô prŏng prin dưi ngă lu tơlơi yom pơphan; kơnơ̆ng hơjăn Ih yơh 
jing Ơi Adai. 

11Ơ Yahweh hơi, pơtô bĕ kơ kâo jơlan Ih kiăng kơ kâo đuaĭ tui, kiăng kơ kâo 
rơbat tui tơlơi sĭt Ih yơh; pha brơi bĕ kơ kâo pran jua hlo̱m ƀo̱m, kiăng kơ kâo 
huĭ pơpŭ kơ anăn Ih yơh. 

12Kâo či bơni hơơč kơ Ih hăng abih pran jua kâo, Ơ Khua Yang Ơi Adai kâo hơi, 
laih anŭn kâo či pơư pơang anăn Ih hlŏng lar yơh, 

13yuakơ tơlơi khăp hiam klă Ih kơ kâo jing prŏng biă mă yơh! Ih hơmâo pơklaih 
hĭ laih kâo tơdang kâo jĕ či nao pơ anih ƀing djai Seôl. 

14Ơ Ơi Adai hơi, ƀing mơnuih pơgao pơang hlak pơkơdơ̆ng glaĭ hăng kâo; sa grup 
ƀing ƀrưh mơhiăh hlak gir kiăng pơdjai hĭ kâo; ƀing gơñu jing ƀing yap kơ Ih jing 
Pô ƀu yom pơphan ôh. 

15Samơ̆ Ih yơh, Ơ Khua Yang hơi, jing Ơi Adai thâo glưh pran jua hăng thâo khăp 
pap, akaih hil nač, bă hăng tơlơi khăp hiam klă laih anŭn tơlơi tŏng ten nanao. 

16Wơ̆t glaĭ pơ kâo bĕ laih anŭn pap mơñai kơ kâo đa; pơkơtang brơi bĕ kâo ding 
kơna Ih anai, laih anŭn pơklaih kâo bĕ yuakơ kâo mă bruă tŏng ten kơ Ih kar 
hăng amĭ kâo hơmâo ngă laih. 

17Pơdah bĕ kơ kâo gru pơsĭt kơ tơlơi hiam klă Ih, tui anŭn kiăng kơ hơdôm ƀing 
pơrơmut kơ kâo či mlâo hĭ tơdang ƀing gơñu thâo krăn Ih yơh, Ơ Yahweh ăh, 
hơmâo djru laih anŭn pơjuh alum laih kơ kâo. 

Adoh Bơni Hơơč 87 

Ơi Adai Khăp Biă Mă Kơ Anih Ziôn Jing Plei Prŏng Yerusalaim 

Tơlơi adoh bơni hơơč ƀing ană tơčô Kôrah adoh. 

1Yahweh pơdơ̆ng đĭ plei prŏng Ñu ƀơi bŏl čư̆ rơgoh hiam. 

2Ñu khăp kơ plei prŏng Yerusalaim hloh kơ abih bang plei pơkŏn amăng lŏn čar 
lŏm kơ ƀing Yakôb. 

3Ơ plei Ơi Adai hơi, hơmư̆ bĕ kơ khul tơlơi yom pơphan Ñu ră ruai laih kơ ih tui 
anai, 

4“Kâo či yap lŏn čar Êjip wơ̆t hăng lŏn čar Babilon mơ̆n tơdang Kâo yap khul lŏn 
čar či thâo krăn Kâo; wơ̆t hăng ƀing ană plei Philistia, Tir laih anŭn Ethiopia Kâo 
či yap ƀing gơñu hrŏm hăng ƀing ană plei plei Yerusalaim mơ̆n.” 

5Sĭt yơh, Ơi Adai či laĭ kơ plei Yerusalaim tui anai yơh, “Mơnuih mơnam mơ̆ng 
abih bang lŏn čar či jing ană plei plei anŭn, laih anŭn Pô Dưi Kơtang či pơkơtang 
brơi kơ plei anŭn yơh.” 

6Yahweh či čih yap anăn rĭm mơnuih anŭn amăng hră yap anăn tui anai, “Mơnuih 
anai jing ană plei plei Yerusalaim yơh.” 

7Ƀing adoh wơ̆t hăng ƀing suang či laĭ tui anai, “Ơ plei Yerusalaim hơi, ih yơh jing 
phŭn kơ tơlơi hơ̆k kơdơ̆k gơmơi.” 

Adoh Bơni Hơơč 88 

Tơlơi Iâu Kwưh Kơ Tơlơi Djru 

Kơ pô gai ayŭ. Tơlơi adoh bơni hơơč ƀing ană tơčô Kôrah adoh tui hăng dơnai ayŭ kơ tơlơi 
“Tơlơi Ƀing Gleh Tơnap Tŭ Ruă Nuă.” Tơlơi adoh bơni hơơč Heman, kơnung djuai Ezra, 

adoh. 

1Ơ Yahweh Ơi Adai, jing Pô pơklaih kâo hơi, hrơi hăng mlam kâo iâu kwưh ƀơi 
anăp Ih. 

2Pơđi̱ng tơngia hơmư̆ bĕ tơlơi kâo iâu laĭ, laih anŭn pơđi̱ng hơmư̆ bĕ tơlơi kâo 
iâu kwưh kơ tơlơi djru! 

3Hơmư̆ bĕ kâo yuakơ hơmâo lu tơlơi rŭng răng biă mă truh ƀơi pran jua kâo tơl 
tơlơi hơdip kâo jĕ či rơngiă hĭ yơh. 

4Arăng ăt yap kâo hrup hăng ƀing mơnuih pơkŏn mơ̆n trŭn nao laih pơ anih ƀing 
djai, laih anŭn kâo jing kar hăng pô kơtang hơmâo rơngiă hĭ laih abih bang tơlơi 
kơtang. 

5Arăng ăt hơmâo lui raih hĭ laih kâo hrŏm hăng ƀing mơnuih djai; kar hăng ƀing 
mơnuih arăng pơdjai hăng pơđih lui hĭ amăng pơsat, jing ƀing Ih hơmâo ngă 
amơ̱ng hĭ laih abih bang yơh, jing ƀing mơnuih tơngan Ih ƀu răk wai dơ̆ng tah. 

6Ih yơh hơmâo plĕ hĭ laih kâo mŭt amăng hlung dơlăm anih ƀing djai, amăng 
hlung dơlăm kơnăm mơmŏt biă mă anŭn. 

7Tơlơi hil đet Ih pơkơtraŏ ƀơi kâo, tơl Ih pơphač hĭ kâo kar hăng gah yŭ jua ia 
rơsĭ yơh. 

8Ih hơmâo ngă laih kơ ƀing gơyut kâo lui raih hĭ kâo; Ih hơmâo pơjing laih kâo 
jing hĭ mơnuih hơƀak drak kơ ƀing gơñu yơh. Ih krư̆ hĭ laih kâo tui anŭn kâo ƀu 
thâo đuaĭ tơbiă dơ̆ng tah; 

9mơta kâo jing tơdu rơmơ̆n yơh yuakơ rơngot hơning. Ơ Yahweh ăh, rĭm hrơi 
kâo iâu kwưh đĭ kơ Ih laih anŭn yơr đĭ tơngan kâo kơ Ih amăng mông iâu laĭ! 

10Ih ngă tơlơi mơsêh mơyang kơ ƀing djai hă? Ƀing gơñu tơgŭ đĭ bơni hơơč kơ 
Ih mơ̆? 

11Ƀing djai dưi pơhaih tơlơi khăp hiam klă Ih amăng pơsat laih anŭn tơlơi tŏng 
ten Ih amăng anih răm rai anŭn mơ̆? 

12Ƀing djai dưi ƀuh tơlơi mơsêh mơyang Ih amăng anih kơnăm mơmŏt ƀôdah 
bruă hiam klă Ih amăng anih lŏn Ih ngă amơ̱ng anŭn mơ̆? 

13Samơ̆, Ơ Yahweh hơi, kâo iâu kwưh Ih kơ tơlơi djru; rĭm mơguah kâo iâu laĭ 
pơ Ih. 

14Ơ Yahweh ăh, yua hơget Ih hrah lui hĭ kâo lĕ? Yua hơget Ih pơdŏp hĭ ƀo ̆  mơta 
Ih mơ̆ng kâo lĕ? 

15Wơ̆t tơdah čơdơ̆ng mơ̆ng kâo dŏ čơđai, kâo hơmâo tŭ duăm ruă laih jĕ kơ tơlơi 
djai, laih anŭn kâo gleh tơnap mơ̆ng tơlơi pơhuĭ pơbra̱l Ih tơl kâo tah hơtai hĭ 
yơh. 

16Tơlơi ƀrŭk hil Ih yơh pơphač hĭ kâo; laih anŭn tơlơi pơhuĭ pơbra̱l Ih yơh 
pơrăm hĭ kâo. 

17Amăng abih hrơi hơdôm tơlơi tơnap tap anŭn yơh wang dar kâo kar hăng ia 
li̱ng, laih anŭn lip hĭ kâo hlo̱m ƀo̱m. 

18Ih hơmâo ngă laih wơ̆t tơdah ƀing gơyut gơyâo hăng sang anŏ kâo ăt hrah lui 
hĭ kâo mơ̆n, laih anŭn kơnơ̆ng tơlơi kơnăm mơmŏt đôč yơh jing giăng mah kâo. 

Adoh Bơni Hơơč 89 

Tơlơi Ƀing Israel Adoh Amăng Mông Lŏn Čar Gơñu Rŭng Răng 

Tơlơi bơni hơơč Êthan, kơnung djuai Ezra adoh. 

1Ơ Yahweh ăh, kâo adoh bơni nanao yơh kơ tơlơi khăp hiam klă Ih; amăng bah 
kâo či pơhaih tơlơi tŏng ten Ih kơ ƀing gơmơi amăng abih hrơi mông ƀu pơdơi 
ôh. 

2Kâo thâo tơlơi khăp Ih yơh či dŏ kơjăp hlŏng lar, laih anŭn tơlơi tŏng ten Ih yơh 
ăt dŏ dơnơ̆ng nanao kar hăng adai rơngit. 

3Ơ Yahweh hơi, Ih laĭ laih tui anai, “Kâo hơmâo pơjing tơlơi pơgop laih hăng pô 
kâo ruah mă jing pơtao laih; Kâo hơmâo ƀuăn laih hăng ding kơna Kâo pơtao 
Dawid anŭn tui anai, 

4‘Kâo či pŭ̱ đĭ kơnung djuai ih yơh jing pơtao nanao, laih anŭn Kâo či brơi ƀing 
gơñu dŏ be̱r git gai ƀơi grê pơtao ih hlŏng lar.’ ” 

5Ƀing dŏ pơ adai adoh bơni kơ khul bruă yom pơphan Ih ngă; tơdang ƀing ling 
jang hiam pơjơnum, ƀing gơñu ăt adoh kơ tơlơi tŏng ten Ih mơ̆n, Ơ Yahweh ăh. 

6Ƀu hơmâo hlơi pô ôh amăng adai adih jing prŏng prin hrup hăng Ih, Ơ Yahweh 
ăh; ƀu hơmâo hlơi pô ôh amăng ƀing pơ adai adih jing pơmơđơr hăng Ih. 

7Amăng tơlơi pơjơnum ƀing ling jang hiam, ƀing gơñu huĭ hyưt kơ Ih; abih bang 
ƀing gơñu huĭ pơpŭ kơ Ih kơtang kơtĭt yơh. 

8Ơ Yahweh Ơi Adai Dưi Kơtang hơi, ƀu hơmâo hlơi pô ôh kơtang hrup hăng Ih; 
amăng abih bang tơlơi bruă Ih jing tŏng ten yơh, Ơ Yahweh ăh. 

9Ih yơh git gai ia rơsĭ kơtang; tơdang jơlah ia păh pung yơ̆ng đĭ Ih pơkhư̆ hĭ ñu. 

10Ih pơphač hĭ hlô krin ia rơsĭ Rahab tơl ñu djai hĭ; hăng hơpăl tơngan dưi 
kơtang Ih yơh, Ih pơčơlah hĭ ƀing rŏh ayăt Ih. 

11Adai rơngit lŏm kơ Ih laih anŭn lŏn tơnah ăt lŏm kơ Ih mơ̆n; Ih hơmâo hrih 
pơjing rai laih kơyâo pơtâo mơnơ̆ng mơnuă wơ̆t hăng abih bang gơnam amăng 
anŭn mơ̆n. 

12Ih hrih pơjing lŏn tơnah gah dư̱r laih anŭn gah thu̱ng; čư̆ Tabôr hăng čư̆ 
Hermôn adoh hơ̆k mơak kơ Ih kar hăng mơnuih mơnam yơh. 

13Hơpăl tơngan Ih jing dưi mơyang biă mă! Tơlơi kơtang tơngan gah hơnuă Ih 
jing prŏng prin biă mă! 

14Tơlơi git gai wai lăng Ih dŏ kơjăp ƀơi atur tơlơi tơpă hơnơ̆ng laih anŭn ƀơi 
tơlơi tơpă djơ̆; tơlơi khăp hiam klă laih anŭn tơlơi tŏng ten Ih nao ƀơi anăp Ih 
kiăng pơhaih tơlơi Ih rai. 

15Mơyŭn mơak yơh kơ ƀing hlơi pô kơkuh pơpŭ kơ Ih hăng khul tơlơi adoh, jing 
pô rơbat amăng tơlơi bơngač tơlơi pơpŭ pơyom Ih, Ơ Yahweh ăh! 

16Yuakơ anăn hing ang Ih yơh, ƀing gơñu hơ̆k kơdơ̆k amăng abih hrơi, laih anŭn 
yuakơ tơlơi tơpă hơnơ̆ng Ih yơh, ƀing gơñu bơni hơơč kơ Ih. 

17Ih pha brơi kơ ƀing gơmơi khul tơlơi dưi mơyang prŏng prin; amăng tơlơi 
pơpŭ pơyom Ih yơh Ih brơi kơ ƀing gơmơi dưi hĭ. 

18Ih yơh, Ơ Yahweh hơi, ruah mă laih pô jing khiơl pơgang brơi kơ ƀing gơmơi; 
Ih yơh, Ơ Pô Rơgoh Hiam ƀing Israel hơi, pha brơi laih pơtao anŭn kơ ƀing 
gơmơi. 

Tơlơi Ơi Adai Ƀuăn Hăng Dawid 

19Amăng tơlơi pơƀuh hlâo adih Ih pơhiăp laih hăng ƀing ană plei tŏng ten Ih tui 
anai, “Kâo hơmâo brơi laih tơlơi djru kơ sa čô tơhan khĭn kơtang; Kâo hơmâo 
pơdun đĭ laih pô Kâo ruah mă laih mơ̆ng ƀing ană plei. 

20Kâo hơmâo pơjing laih kơ ding kơna Kâo Dawid jing pơtao hăng ia jâo rơgoh 
hiam yơh Kâo trôč ƀơi ñu. 

21Tơngan kơtang Kâo či dŏ nanao hăng ñu, sĭt hơpăl tơngan dưi mơyang Kâo či 
pơkơtang brơi kơ ñu yơh. 

22Ƀing ayăt ñu ƀu či blah dưi hĭ kơ ñu ôh; ƀing sat ƀai ƀu či dưi pơmlâo pơmlañ 
hĭ ñu ôh. 

23Kâo či pơphač hĭ ƀing rŏh ayăt ñu ƀơi anăp ñu, laih anŭn taih pơdjai hĭ abih 
bang ƀing hlơi pơrơmut kơ ñu yơh. 

24Kâo či khăp hiam klă kơ ñu laih anŭn dŏ tŏng ten hăng ñu; Kâo či brơi kơ ñu 
dưi hĭ nanao hăng tơlơi dưi mơyang anăn Kâo. 

25Kâo či pơlar prŏng dêh čar ñu čơdơ̆ng mơ̆ng rơsĭ Meditera ƀơi gah yŭ̱ truh pơ 
krong prŏng Huphrat ƀơi gah ngŏ̱ yơh. 

26Dawid či laĭ kơ Kâo tui anai, ‘Ih yơh jing Ama kâo laih anŭn Ơi Adai kâo; Ih jing 
kar hăng boh pơtâo prŏng pơgang kâo laih anŭn pơklaih kâo.’ 

27Kâo či yap ñu jing ană kơčoa Kâo, jing pô tŭ mă abih dram gơnam lŏm kơ ană 
kơčoa; sĭt Ñu jing pơtao yom pơphan hloh kơ abih bang pơtao. 

28Kâo či khăp hiam klă kơ ñu nanao, laih anŭn tơlơi pơgop Kâo hăng ñu či dŏ 
kơjăp hlŏng lar yơh. 

29Rơnŭk pơtao ñu či dŏ kơjăp dơnơ̆ng kar hăng adai rơngit adih yơh, anŭn jing 
ană tơčô ñu yơh ăt či jing pơtao nanao mơ̆n. 

30“Samơ̆ tơdah ƀing ană tơčô Dawid ƀu tui gưt kơ tơlơi juăt Kâo ôh, laih anŭn 
kŏn rơbat tui hluai hăng hơdôm tơlơi hơduah kiăng Kâo lơi, 

31laih anŭn tơdah ƀing gơñu ngă amơ̱ng kơ hơdôm tơlơi pơtô laĭ Kâo, laih anŭn 
ƀu djă̱ pioh khul tơlơi Kâo pơđar ôh, 

32sĭt Kâo či pơkơhma̱l hĭ ƀing gơñu hăng gai hơnuăt yơh yuakơ khul tơlơi wĕ wŏ 
gơñu; Kâo či brơi ƀing gơñu tŭ tơlơi tơnap tap yuakơ tơlơi sat ƀai gơñu yơh. 

33Samơ̆ Kâo ƀu lui hĭ ôh tơlơi Kâo khăp kơ Dawid, laih anŭn kŏn hơngah ƀu djă̱ 
pioh hĭ lơi tơlơi Kâo ƀuăn hăng ñu. 

34Kâo ƀu či pơrai hĭ ôh tơlơi pơgop Kâo hăng ñu, kŏn mă hĭ lơi wơ̆t tơdah kơnơ̆ng 
sa tơlơi ƀuăn đôč jing tơlơi tơƀông Kâo hơmâo ƀuăn laih hăng ñu. 

35“Kâo hơmâo ƀuăn laih hăng ñu laih anŭn Kâo či ngă tui tơlơi ƀuăn anŭn yuakơ 
Kâo jing rơgoh hiam tui anai: Kâo ƀu či pleč ƀlŏr hăng Dawid ôh. 

36Ñu či hơmâo ƀing ană tơčô nanao, laih anŭn ƀing gơñu či dŏ be̱r ƀơi grê pơtao 
ñu git gai wai lăng nanao ƀơi kar hăng yang hrơi ăt dŏ pơčrang nanao ƀơi anăp 
Kâo yơh. 

37Ƀing gơñu či wai lăng kar hăng yang blan jing tơlơi ngă gơ̆ng jơlan tŏng ten 
brơi hăng adai adih yơh.” 

Tơlơi Brŏk Ƀuăh Kơ Tơlơi Pơtao Thuơ Hĭ 

38Samơ̆ Ih yơh, Ơ Yahweh hơi, hil kơ pơtao Ih hơmâo ruah mă laih; Ih hơmâo 
hơngah hrah lui hĭ laih ñu. 

39Ih hơmâo pơrai hĭ laih tơlơi pơgop Ih hăng ding kơna Ih laih anŭn glŏm pơgrĭ 
hĭ đoăn pơtao ñu pơ ƀruih lŏn. 

40Ih hơmâo pơglưh trŭn hĭ laih pơnăng pơgang plei ñu laih anŭn hrah lui hĭ 
kơđông kơjăp ñu amăng tơlơi răm rai. 

41Abih bang ƀing hlơi găn nao pơ anŭn le̱ng kơ sua mă hĭ dram gơnam ñu; abih 
bang ƀing kơnung djuai jum dar ñu klao djik kơ ñu yơh. 

42Ih hơmâo pơkơtang hĭ laih tơngan gah hơnuă ƀing rŏh ayăt ñu; Ih hơmâo brơi 
laih kơ abih bang ƀing rŏh anŭn hơ̆k mơak. 

43Ih hơmâo ngă laih kơ gơnam pơblah ñu jing hĭ đôč đač laih anŭn hơngah ƀu 
djru ôh ñu amăng tơdron blah. 

44Ih hơmâo mă pơđuaĭ hĭ laih gai hơnuăt pơtao ñu jing gru kơnăl tơlơi dưi ñu 
laih anŭn čơlưng hĭ grê pơtao ñu ƀơi lŏn. 

45Ih hơmâo pơtơdu pơrơmơ̆n hĭ ñu kar hăng mơnuih tha tơdang ñu aka tha ôh, 
laih anŭn go̱m hĭ laih ƀơi ñu hăng tơlơi mlâo mlañ. 

Iâu Laĭ Kơ Tơlơi Pơklaih 

46Ơ Yahweh, Ih či kơdŏp hĭ Ih pô nanao hă? Hơbĭn sui dơ̆ng tơlơi hil đet Ih ăt či 
dŏ čuh đĭ nanao lĕ? 

47Hơdơr bĕ kơ kâo yuakơ tơlơi hơdip kâo jing be̱r biă mă; hơdơr bĕ Ih hơmâo 
hrih pơjing laih abih bang ƀing gơmơi kơnơ̆ng jing mơnuih mơnam đôč laih 
anŭn či rơngiă hĭ tañ yơh! 

48Hlơi pô dưi hơdip ƀu či thâo djai ôh lĕ? Hlơi pô dưi pơkơ̆ng hĭ ñu pô mơ̆ng 
amăng pơsat lĕ? 

49Ơ Khua Yang hơi, pơpă tơlơi bruă khăp hiam klă Ih đưm hlâo adih jing tơlơi Ih 
hơmâo ƀuăn laih hăng Dawid hăng tơlơi tŏng ten Ih lĕ? 

50Anăm ngă amơ̱ng hĭ ôh hiư̆m kâo, jing ding kơna Ih anai, hơmâo tŭ laih tơlơi 
mlâo mlañ, laih anŭn hiư̆m tơlơi kâo dưi grơ̆ng amăng pran jua kâo kơ abih bang 
tơlơi ƀing lŏn čar ƀu thâo krăn Ih hơtŏm păh kơ kâo. 

51Ƀing ayăt Ih pơmlâo kơ kâo jing pơtao Ih hơmâo ruah laih, Ơ Yahweh ăh! Ƀing 
gơñu djik djak kơ kâo amăng rĭm anih kâo rơbat nao yơh. 

52Bơni hơơč bĕ kơ Yahweh hlŏng lar. Amen! Amen! 

Adoh Bơni Hơơč 90 

SŎP HRĂ TAL PĂ̱ 

Tơlơi Adoh Hơđăp 90–106 
Tơlơi Hơdip Hlŏng Lar Ơi Adai Laih Anŭn Tơlơi Hơdip Tañ Rơgao Mơnuih 

Mơnam 
Tơlơi Môseh, ding kơna Ơi Adai, iâu laĭ 

1Ơ Khua Yang hơi, Ih yơh jing kar hăng sang kơ ƀing gơmơi dŏ amăng abih bang 
rơnŭk. 

2Hlâo kơ Ih hrih pơjing khul bŏl čư̆ ƀôdah pơjing rai kơyâo pơtâo mơnơ̆ng 
mơnuă, Ih yơh jing Ơi Adai hlŏng lar ƀu hơmâo phŭn rơjŭng ôh. 

3Ih hơmâo pơjing rai laih mơnuih mơnam mơ̆ng ƀruih lŏn đưm hlâo adih laih 
anŭn brơi kơ gơ̆ wơ̆t glaĭ pơ ƀruih lŏn hăng laĭ tui anai, “Wơ̆t glaĭ bĕ pơ ƀruih 
lŏn, Ơ ƀing mơnuih mơnam.” 

4Sa-rơbâo thŭn ƀơi anăp Ih jing kar hăng sa hrơi đôč; hơdôm thŭn anŭn jing kar 
hăng hrơi tơ̆m brơi phrâo rơgao đôč yơh, ƀôdah jing be̱r kar hăng kuăl mông pĭt 
amăng mlam yơh. 

5Ih ba pơđuaĭ hĭ ƀing gơmơi kar hăng amăng ia li̱ng; tơlơi hơdip ƀing gơmơi ƀu 
dŏ sui hloh kơ tơlơi rơpơi ôh. Ƀing gơmơi jing kar hăng khul rơ̆k čăt đĭ amăng 
mơguah; 

6amăng mơguah anŭn, rơ̆k anŭn prŏng đĭ laih anŭn čơnŭh tơbiă bơnga, samơ̆ 
gliu krô hăng djai hĭ amăng hrơi klăm yơh. 

7Ƀing gơmơi huĭ bra̱l yuakơ tơlơi hil đet Ih; ƀing gơmơi răm rai hĭ yua mơ̆ng 
tơlơi hil ƀrŭk Ih yơh. 

8Ih dưm khul tơlơi soh gơmơi gah anăp Ih, wơ̆t tơdah khul tơlơi soh hơgŏm 
gơmơi, Ih ăt dưi ƀuh mơ̆n. 

9Tơlơi hơdip gơmơi jing hĭ be̱r yơh yuakơ tơlơi hil Ih, laih anŭn rơngiă hĭ thĕng 
kar hăng asăp suă pran yơh. 

10Kơnơ̆ng tơjuhpluh thŭn yơh jing abih thŭn ƀing gơmơi juăt hơdip, ƀôdah sui 
hloh kơnơ̆ng truh kơ sapănpluh thŭn dơ̆ anŭn yơh, tơdah ƀing gơmơi kơtang 
rơjăng; samơ̆ tơlơi sui anŭn kơnơ̆ng ba rai kơ ƀing gơmơi tơlơi tơnap tap 
bơngơ̆t bơngañ đôč yơh; khul thŭn anŭn tañ rơgao hĭ laih anŭn ƀing gơmơi đuaĭ 
hĭ thĕng kar hăng čim pŏr đuaĭ hĭ yơh. 

11Hlơi pô dưi pơmưn thâo abih tơlơi hil dưi kơtang Ih lĕ? Tơlơi hil đet Ih jing 
kri̱p yi̱p kar hăng tơlơi huĭ pơpŭ ƀing gơmơi năng hơmâo kơ Ih yơh. 

12Tui anŭn, pơtô bĕ kơ ƀing gơmơi thâo krăn tơlơi hơdip gơmơi kơnơ̆ng jing be̱r 
đôč, kiăng kơ ƀing gơmơi dưi hơmâo tơlơi rơgơi Ih amăng jua pơmĭn gơmơi yơh. 

13Ơ Yahweh hơi, wơ̆t glaĭ djru ƀing gơmơi bĕ. Hơbĭn sui dơ̆ng Ih ăt dŏ hil kơ ƀing 
gơmơi lĕ? Pap mơñai brơi bĕ kơ ƀing gơmơi ƀing ding kơna Ih anai! 

14Pơhrăp bĕ ƀing gơmơi rĭm mơguah hăng tơlơi khăp hiam klă Ih, kiăng kơ ƀing 
gơmơi dưi adoh bơni hơ̆k mơak amăng abih hrơi ƀing gơmơi dŏ hơdip yơh. 

15Lu hrơi laih Ih hơmâo pha brơi laih tơlơi rơngot hơning kơ ƀing gơmơi, laih 
anŭn lu thŭn laih ƀing gơmơi hơmâo tŭ mă laih tơlơi tơnap tap, tui anŭn pha 
brơi bĕ kơ ƀing gơmơi lu hrơi lu thŭn mơak mơai. 

16Brơi bĕ kơ ƀing gơmơi, jing ƀing ding kơna Ih anai, dưi ƀuh glaĭ khul bruă 
kơtang mơyang Ih ngă; brơi bĕ kơ ƀing ană tơčô gơmơi dưi ƀuh tơlơi ang yang 
kơtang Ih. 

17Ơ Khua Yang Ơi Adai gơmơi hơi, rơkâo tơlơi bơni hiam Ih dŏ bĕ hăng ƀing 
gơmơi, laih anŭn pha brơi bĕ kơ ƀing gơmơi dưi jing amăng abih bruă tơngan 
ƀing gơmơi ngă! Sĭt pơkơjăp brơi bĕ abih bang bruă tơngan gơmơi ngă dưi jing! 

Adoh Bơni Hơơč 91 

Ơi Adai Jing Pô Pơgang Ta 

1Hlơi pô nao dŏ amăng anih hơgŏm Pô Glông Hloh, pô anŭn či dŏ gah yŭ tơu tơlơi 
pơgang Pô Dưi Kơtang kar hăng gah yŭ tơu čăng yơh. 

2Kâo či laĭ hăng Yahweh tui anai, “Ih yơh jing anih dŏ kơđap laih anŭn anih 
kơđông kơjăp kơ kâo. Ih yơh jing Ơi Adai kâo; amăng Ih yơh kâo đaŏ kơnang.” 

3Samơ̆ kơ ană plei Ơi Adai kâo laĭ tui anai: Sĭt yơh Ơi Adai či răk wai ih rơnŭk 
rơnua mơ̆ng abih bang čơđo̱ng arăng ƀač, laih anŭn mơ̆ng abih bang tơlơi kli̱n 
khe̱ng djai brŭ yơh. 

4Ñu či go̱m hĭ ih hăng blâo čăng Ñu kar hăng čim go̱m hĭ ană ñu; gah yŭ čăng Ñu 
yơh ih či hơduah ƀuh anih dŏ kơđap; tơlơi tŏng ten Ñu yơh či răng pơgang brơi 
kơ ih kar hăng khiơl. 

5Ih anăm huĭ ôh tơlơi ƀing yang sat pơhuĭ pơhyưt tơdang mlam, laih anŭn anăm 
bra̱l lơi ƀrŏm kơsung blah blĭp blăp tơdang hrơi. 

6Ih anăm huĭ ôh khul tơlơi kli̱n khe̱ng truh rai amăng krah mlam, laih anŭn anăm 
bra̱l lơi khul tơlơi răm rai pơdjai hĭ amăng yang hrơi dơ̆ng. 

7Sa-rơbâo čô či rơbuh djai jĕ ƀơi djeo ih, sa-rơbăn čô či rơbuh djai ƀơi jum dar 
ih, samơ̆ tơlơi răm rai anŭn ƀu či djơ̆ kơ ih ôh. 

8Tơdah Ih lăng hăng mơta ih pô ih či ƀuh yơh tơlơi Ơi Adai pơkơhma̱l hĭ ƀing sat 
ƀai. 

9Ih hơmâo pơjing laih Pô Glông Hloh jing anih ih dŏ kơđap, laih anŭn Yahweh, 
jing Pô răng pơgang ih, 

10tui anŭn, ƀu hơmâo tơlơi răm ruă hơget ôh či truh pơ ih, kŏn hơmâo tơlơi ƀrưh 
ƀai lơi či rai jĕ pơ anih ih dŏ. 

11Ơi Adai yơh či pơđar ƀing ling jang hiam Ñu wai lăng ih kiăng pơgang ih amăng 
abih jơlan ih nao. 

12Ƀing gơñu či gring djru brơi kơ ih hăng tơngan gơñu, kiăng kơ tơkai ih ƀu či 
tơhneč djơ̆ ôh boh pơtâo. 

13Ih či juă trom ƀơi khul rơmung dŭl kheñ đet laih anŭn ƀơi khul ala tơpơ̆ng, jing 
khul hlô pơkơdơ̆ng glaĭ hăng ih kiăng kơ pơdjai hĭ ih yơh. 

14Yahweh laĭ tui anai, “Kâo či pơklaih hĭ hlơi pô khăp kơ kâo, laih anŭn pơgang 
brơi kơ hlơi pô thâo krăn anăn Kâo yơh. 

15Tơdang ñu iâu laĭ pơ Kâo, Kâo či laĭ glaĭ kơ ñu yơh; tơdang ñu dŏ amăng tơlơi 
rŭng răng, Kâo či dŏ hrŏm hăng ñu yơh. Kâo či pơrơngai hĭ ñu laih anŭn pơpŭ 
pơyom ñu yơh. 

16Kâo či pơhrăp hĭ ñu hăng tơlơi hơdip sui, laih anŭn či pơklaih hĭ ñu yơh.” 

Adoh Bơni Hơơč 92 

Tơlơi Adoh Bơni Hơơč Kơ Yahweh 

Tơlơi adoh bơni hơơč kơ hrơi Saƀat. 

1Hiam biă mă yơh kiăng kơ ƀing gơmơi bơni hơơč kơ Ih, Ơ Yahweh ăh, laih anŭn 
adoh pơpŭ kơ anăn Ih, Ơ Ơi Adai Glông Hloh hơi. 

2Hiam biă mă yơh kiăng kơ ƀing gơmơi pơhaih tơlơi khăp hiam klă Ih kơ ƀing 
gơmơi amăng rĭm mơguah laih anŭn tơlơi tŏng ten Ih kơ ƀing gơmơi amăng rĭm 
klăm 

3hăng go̱ng trap pluh arăt hrĕ laih anŭn hăng dơnai ayŭ hlĭp hlăp ƀơi go̱ng trưng. 

4Ơ Yahweh hơi, khul tơlơi bruă dưi mơyang Ih yơh pơmơak kâo; kâo adoh mơak 
mơai yuakơ hơdôm tơlơi bruă tơngan Ih hơmâo ngă laih yơh. 

5Hơdôm bruă mơnuă Ih anŭn jing yom prŏng biă mă, Ơ Yahweh ăh! Tơlơi pơmĭn 
Ih jing dơlăm biă mă yơh! 

6Mơnuih mlŭk mơgu ƀu dưi thâo hluh ôh; sĭt mơnuih pơtŏ̱ anŭn kŏn thâo krăn 
lơi tơlơi anai: 

7Ƀing mơnuih sat ƀai čăt đĭ kar hăng khul rơ̆k, laih anŭn abih bang ƀing ngă jŭ̱ 
sat jing hĭ đĭ kơyar, samơ̆ wơ̆t tơdah tui anŭn, ƀing gơñu či răm rai hĭ abih hlo̱m 
yơh. 

8Samơ̆ kơđai glaĭ, Ih yơh, Ơ Yahweh ăh, jing Pô prŏng glông hloh hlŏng lar. 

9Bơ kơ ƀing rŏh ayăt Ih, Ơ Yahweh ăh, ƀing gơmơi thâo krăn sĭt ƀing rŏh ayăt Ih 
či răm rai hĭ yơh, laih anŭn abih bang ƀing ngă sat ƀai či čơlah đuaĭ hĭ yơh. 

10Ih hơmâo pơư đĭ laih tơlơi dưi kơtang kâo kar hăng rơmô tơno glai ayư đĭ tơki 
ñu; Ih hơmâo bơni hiam laih kơ kâo kar hăng pik ia rơmuă hiam ƀơi kâo. 

11Mơta kâo ƀuh laih yơh tơlơi ƀing rŏh kâo kơdŭn đuaĭ hĭ laih anŭn tơngia kâo 
ăt hơmư̆ asăp ƀing ayăt sat ƀai kâo đuaĭ pơkrao mơ̆n. 

12Ƀing mơnuih tơpă hơnơ̆ng či đĭ kơyar sui kar hăng khul kơyâo đung kri 
pơtơbiă bơnga boh yơh; ƀing gơñu či čăt đĭ kar hăng khul kơyâo sar prŏng ƀơi 
anih lŏn Lebanôn yơh. 

13Ƀing gơñu či đĭ kơyar nanao kar hăng khul kơyâo arăng pla amăng sang 
Yahweh, jing kơyâo čơnŭh đĭ bơnga amăng Sang Yang Ơi Adai ta yơh, 

14jing kơyâo ăt hơmâo rai boh čroh mơ̆n amăng thŭn tha, laih anŭn ăt dŏ mơda 
mơtah nanao yơh. 

15Tơlơi đĭ kơyar ñu anŭn kiăng pơdah kơ Yahweh jing tơpă djơ̆ yơh; Ñu yơh jing 
Boh Pơtâo Prŏng pơgang kâo laih anŭn amăng Ñu ƀu hơmâo tơlơi soh glaĭ hơget 
ôh. 

Adoh Bơni Hơơč 93 

Ơi Adai Jing Pơtao Prŏng Glông Hloh 

1Yahweh yơh jing pơtao git gai. Yahweh yơh pơhrôp tơlơi kơdrưh kơang laih 
anŭn buh hơô hăng tơlơi kơtang mơyang. Lŏn tơnah anai Ñu pơdơ̆ng đĭ kơjăp 
djơ̆ anih laih anŭn ƀu hơmâo hơget gĕt ôh dưi pơđuaĭ hĭ. 

2Ơ Yahweh hơi, tơlơi git gai Ih ƀơi grê pơtao Ih hơmâo dŏ kơjăp laih čơdơ̆ng 
mơ̆ng rơnŭk đưm adih, laih anŭn Ih hơmâo hlâo kơ hrơi mông čơdơ̆ng hơmâo 
yơh. 

3Khul ia rơsĭ hơmâo pơyơ̆ng đĭ laih, Ơ Yahweh ăh; khul ia rơsĭ hơmâo pơyơ̆ng 
đĭ laih jua pơhiăp gơñu; khul ia rơsĭ hơmâo pơyơ̆ng đĭ laih dơnai jơlah ia păh 
pung gơñu. 

4Ih yơh, Ơ Yahweh ăh, jing prŏng glông hloh amăng adai adih, prŏng kơtang hloh 
kơ ia rơsĭ pơgrao kơtang, kơtang mơyang hloh kơ khul jơlah ia rơsĭ yơh. 

5Hơdôm tơlơi pơtă pơtăn Ih jing kơjăp hlŏng lar yơh, Ơ Yahweh ăh, laih anŭn sĭt 
tơlơi rơgoh hiam Ih pơhrôp Sang Yang Ih yơh nanao laih anŭn hlŏng lar. 

Adoh Bơni Hơơč 94 

Ơi Adai Jing Khua Phat Kơđi Kơ Abih Bang Mơnuih Mơnam 

1Ơ Yahweh hơi, Ih yơh jing Ơi Adai Pô rŭ nua; Ơ Ơi Adai Pô rŭ nua hơi, pơrơđah 
bĕ tơlơi hil nač Ih! 

2Tơgŭ đĭ bĕ, Ơ Pô Khua Phat Kơđi kơ mơnuih amăng lŏn tơnah; klă̱ kơđi bĕ ƀơi 
ƀing pơgao ang kơ tơlơi ƀing gơñu năng mă tŭ! 

3Ơ Yahweh ăh, hơbĭn sui dơ̆ng lĕ? Hơbĭn sui dơ̆ng ƀing sat ƀai či klao djik hơ̆k 
mơak lĕ? 

4Ƀing gơñu pơhiăp lu tơlơi pơhiăp pơgao ang, laih anŭn abih bang ƀing sat ƀai 
anŭn le̱ng kơ pơư pơang tơlơi jŭ̱ sat gơñu soh sel. 

5Ƀing gơñu pơphač hĭ ƀing ană plei Ih, Ơ Yahweh ăh; ƀing gơñu kơtư̆ juă hĭ ƀing 
mơnuih lŏm kơ Ih anŭn. 

6Ƀing gơñu pơdjai hĭ ƀing đah kơmơi kơmai laih anŭn ƀing ană tơhrit tơhruai, 
laih anŭn ăt pơrai hĭ ƀing tuai amăng lŏn čar gơmơi anai mơ̆n. 

7Ƀing gơñu laĭ tui anai, “Yahweh ƀu thâo ƀuh ƀing gơmơi ôh; Ơi Adai ƀing ană 
tơčô Yakôb anŭn ƀu thâo kơčăng ôh.” 

8Hơmư̆ tui bĕ, Ơ ƀing gih, jing ƀing mơnuih pơtŏ̱ amăng ƀing ană plei Israel anai 
hơi; Ơ ƀing mlŭk mơgu ăh, hơbĭn ƀing gih či pơplih laih anŭn jing hĭ rơgơi lĕ? 

9Hiư̆m ngă, Pô pơjing rai laih tơngia kơ ƀing ta, Ñu ƀu thâo hơmư̆ ƀing gih ôh hă? 
Hiư̆m ngă, Pô pơjing rai laih mơta kơ ƀing ta, Ñu ƀu thâo ƀuh ƀing gih ôh hă? 

10Hiư̆m ngă, Pô pơkhư̆ pơkra ƀing lŏn čar, Ñu ƀu thâo pơkơhma̱l hĭ ƀing gih ôh 
hă? Hiư̆m ngă, Pô pơtô pơhrăm mơnuih mơnam, Ñu ƀu hơmâo tơlơi thâo hluh 
ôh hă? 

11Yahweh yơh thâo krăn tơlơi pơmĭn ta; Ñu thâo yơh hiư̆m tơlơi pơmĭn ƀing ta 
hơmâo anŭn kơnơ̆ng jing hĭ kar hăng asăp suă pran đôč. 

12Ơ Yahweh hơi, mơyŭn mơak yơh kơ hlơi pô Ih ƀuăh pơkra, jing pô Ih pơtô brơi 
mơ̆ng tơlơi juăt Ih anŭn! 

13Ih pha brơi kơ ñu pơdơi mơ̆ng khul hrơi tơnap rŭng tơl kơ prap pre hĭ laih 
amăng luh kiăng kơ ƀač ƀing rŏh sat ƀai ñu. 

14Yahweh ƀu či hơngah lui hĭ ôh ƀing ană plei Ñu, laih anŭn kŏn lui raih hĭ lơi 
ƀing hlơi pô lŏm kơ Ñu anŭn. 

15Ƀing khua ba akŏ či phat kơđi găl djơ̆ dơ̆ng, laih anŭn abih bang ƀing mơnuih 
tơpă hơnơ̆ng amăng jua pơmĭn či djru pơrơklă kơ tơlơi djơ̆ anŭn yơh. 

16Hlơi pô hơmâo tơgŭ brơi kơ kâo laih kiăng pơkơdơ̆ng glaĭ hăng ƀing mơnuih 
sat ƀai lĕ? Hlơi pô hơmâo dŏ gah kâo kiăng pơkơdơ̆ng glaĭ hăng ƀing mơnuih 
soh sat anŭn lĕ? 

17Tơdah Yahweh ƀu hơmâo djru brơi kơ kâo ôh, sĭt jua bơngăt kâo či đuaĭ nao 
tañ yơh pơ anih ƀing djai jing anih rơiăt kre̱p. 

18Tơdang kâo laĭ tui anai, “Tơkai kâo hlak tơbơr rơbuh,” tơlơi khăp hiam klă Ih 
yơh, Ơ Yahweh ăh, hơmâo grơ̆ng djru brơi kơ kâo. 

19Tơdang jua pơmĭn kâo hơmâo bă hăng tơlơi rŭng răng bơngơ̆t bơngañ, tơlơi 
pơjuh pơalum Ih yơh pơmơak kơ jua bơngăt kâo. 

20Ih ƀu pơtơpăk djơ̆ ôh hăng hơdôm tơlơi ƀing khua phat kơđi wĕ wŏ, jing ƀing 
yap tơlơi phat kơđi ƀu djơ̆ găl gơñu jing hĭ djơ̆ găl yơh. 

21Ƀing khua anŭn pơjơnum pơƀut glaĭ pơkơdơ̆ng glaĭ hăng ƀing tơpă hơnơ̆ng 
laih anŭn klă̱ kơđi kơ ƀing ƀu ngă soh anŭn kơ tơlơi djai. 

22Samơ̆ Yahweh yơh jing hĭ kơđông kơjăp pơgang brơi kơ kâo; laih anŭn Ơi Adai 
kâo yơh jing Boh Pơtâo Prŏng kơ kâo dŏ kơđap. 

23Ñu či kla glaĭ kơ ƀing gơñu hơdôm tơlơi soh ƀing gơñu ngă laih anŭn pơrai hĭ 
abih ƀing gơñu yuakơ tơlơi sat ƀai gơñu yơh; sĭt yơh Yahweh Ơi Adai ta či pơrai 
hĭ abih ƀing gơñu yơh. 

Adoh Bơni Hơơč 95 

Tơlơi Iâu Mơthưr Kiăng Bơni Hơơč Kơ Yahweh Jing Pơtao 

1Rai bĕ, brơi kơ ƀing ta adoh mơak bơni hơơč bĕ kơ Yahweh! Brơi kơ ƀing ta 
dreo mơak bĕ kơ Boh Pơtâo Prŏng jing Pô pơklaih ta! 

2Brơi kơ ƀing ta mŭt nao bĕ amăng Sang Yang Ñu hăng tơlơi hơdơr bơni laih 
anŭn pơdun đĭ bĕ Ñu hăng ayŭ laih anŭn tơlơi adoh. 

3Brơi kơ ƀing ta bơni hơơč kơ Yahweh yuakơ Ñu jing Ơi Adai Dưi Kơtang, jing 
Pơtao prŏng hloh kơ abih bang yang rơba̱ng. 

4Hăng tơngan Ñu yơh Ñu git gai anih dơlăm amăng lŏn tơnah, laih anŭn khul 
kơčŏng čư̆ glông ăt lŏm kơ Ñu mơ̆n. 

5Ia rơsĭ jing lŏm kơ Ñu yuakơ Ñu hơmâo hrih pơjing rai laih, laih anŭn hăng 
tơngan Ñu yơh Ñu pơjing rai anih lŏn thu. 

6Rai bĕ, brơi kơ ƀing ta bon kơkuh pơpŭ bĕ kơ Ñu! Brơi kơ ƀing ta tŏ tơŭt bĕ ƀơi 
anăp Yahweh, jing Pô Hrih Pơjing ta! 

7Brơi kơ ƀing ta kơkuh pơpŭ kơ Ñu yuakơ Ñu yơh jing Ơi Adai ta; ƀing ta yơh 
jing ƀing ană plei Ñu răk rong brơi, kar hăng čem rong tơpul triu Ñu hăng tơngan 
Ñu yơh. Hrơi anai, tơdah ƀing gih hơmư̆ hiăp Kâo jing Ơi Adai, 

8anăm pơkhăng hĭ pran jua gih kar hăng ƀing ơi adon gih ngă laih ƀơi anih 
Meribah anŭn ôh, kar hăng tơlơi ƀing gơñu ngă laih hlak amăng hrơi ƀing gơñu 
dŏ amăng tơdron ha̱r Masah. 

9Pơ anih anŭn yơh ƀing gơñu lông lăng Kâo laih anŭn kiăng kơ Kâo pơrơklă dơ̆ng 
tơlơi dưi mơyang Kâo, wơ̆t tơdah ƀing gơñu hơmâo ƀuh laih hơdôm tơlơi mơsêh 
mơyang Kâo hơmâo ngă laih kơ ƀing gơñu. 

10Amăng pă̱pluh thŭn mơtam Kâo ƀu mơak ôh hăng ƀing mơnuih rơnŭk anŭn; 
Kâo laĭ, “Ƀing gơñu jing ƀing hơmâo pran jua đuaĭ ataih hĭ mơ̆ng Kâo, laih anŭn 
ƀing gơñu hơngah ƀu đuaĭ tui khul hơdră jơlan Kâo kiăng ôh.” 

11Tui anŭn yơh, Kâo asăt hĭ laih kơ ơi adon gih hăng tơlơi hil ƀrŭk Kâo tui anai: 
“Ƀing gih ƀu či dưi mŭt ôh amăng anih lŏn pơdơi Kâo či brơi kơ ƀing gih.” 

Adoh Bơni Hơơč 96 

Ơi Adai Jing Pơtao Prŏng Glông Hloh 

(1 Hră Ruai 16:23-33) 

1Adoh bơni bĕ kơ Yahweh sa tơlơi adoh phrâo! Adoh bơni bĕ kơ Yahweh, Ơ abih 
bang mơnuih amăng lŏn tơnah! 

2Adoh bơni bĕ kơ Yahweh laih anŭn bơni hơơč bĕ kơ anăn Ñu! Amăng rĭm hrơi 
pơhiăp pơhaih bĕ tơlơi hiam kơ tơlơi Ñu pơklaih ƀing ta. 

3Pơhaih bĕ tơlơi ang yang Ñu amăng tŏng krah ƀing lŏn čar, laih anŭn bruă 
kơtang mơyang Ñu amăng tŏng krah abih bang kơnung djuai. 

4Ngă bĕ abih tơlơi anŭn yuakơ Yahweh jing prŏng prin laih anŭn năng lăp biă 
mă kơ mơnuih mơnam bơni hơơč kơ Ñu yơh; kơnơ̆ng hơjăn Ñu đôč yơh jing 
năng lăp kơ mơnuih mơnam huĭ pơpŭ hloh kơ abih bang ƀing yang rơba̱ng. 

5Abih bang ƀing yang rơba̱ng ƀing lŏn čar pơkŏn le̱ng kơ jing rup trah soh sel, 
samơ̆ Yahweh yơh jing Pô hrih pơjing rai khul tal adai. 

6Tơlơi hiam ro ̆  laih anŭn tơlơi kơdrưh kơang pơčrang tơbiă mơ̆ng Ñu; khul 
gơnam amăng Sang Yang Ñu pơrơđah tơlơi kơtang mơyang laih anŭn tơlơi ang 
yang Ñu. 

7Bơni hơơč bĕ kơ Yahweh, Ơ abih bang mơnuih mơnam amăng ƀing kơnung 
djuai; bơni hơơč bĕ kơ tơlơi ang yang laih anŭn tơlơi kơtang Yahweh. 

8Bơni hơơč bĕ kơ Yahweh lăp hăng anăn ang yang Ñu; ba rai bĕ gơnam pơyơr 
gih laih anŭn mŭt bĕ amăng wăl tơdron Sang Yang Ñu. 

9Kơkuh pơpŭ bĕ ƀơi anăp Yahweh tơdang Ñu pơƀuh rai amăng tơlơi rơgoh hiam 
Ñu. Huĭ tơtư̆ bĕ ƀơi anăp Ñu, Ơ abih bang mơnuih amăng lŏn tơnah hơi! 

10Laĭ bĕ kơ abih bang ƀing lŏn čar tui anai, “Yahweh yơh git gai wai lăng!” Lŏn 
tơnah anai Ñu pơdơ̆ng đĭ kơjăp djơ̆ anih laih anŭn ƀu hơmâo hơget gĕt dưi 
pơđuaĭ hĭ ôh; Ñu či phat kơđi abih bang mơnuih hăng tơlơi djơ̆ găl yơh. 

11Brơi bĕ kơ adai rơngit hơ̆k laih anŭn lŏn tơnah mơak! Brơi bĕ ia rơsĭ pơdơnai 
wơ̆t hăng abih mơnơ̆ng mơnuă dŏ amăng anŭn mơak mơai! 

12Brơi bĕ khul đang hơma hơ̆k mơak wơ̆t hăng djŏp mơta gơnam tăm amăng 
anŭn! Giŏng anŭn, abih bang kơyâo pơtâo amăng glai či adoh mơak mơai yơh. 

13Gơñu či adoh mơak yơh ƀơi anăp Yahweh tơdang Ñu rai, jing tơdang Ñu rai 
kiăng kơ phat kơđi lŏn tơnah yơh. Ñu či git gai wai lăng lŏn tơnah hăng tơlơi 
tơpă hơnơ̆ng laih anŭn git gai wai lăng mơnuih mơnam hăng tơlơi tŏng ten yơh. 

Adoh Bơni Hơơč 97 

Ơi Adai Jing Pô Git Gai Prŏng Glông Hloh 

1Yahweh yơh jing pơtao git gai, brơi bĕ kơ abih bang mơnuih ƀơi lŏn tơnah hơ̆k 
mơak! Wơ̆t tơdah ƀing mơnuih dŏ amăng plao ia ataih, brơi bĕ ƀing gơñu hơ̆k 
kơdơ̆k! 

2Kơthul laih anŭn kơnăm mơmŏt kơpa̱l wang dar Ñu; Ñu git gai wai lăng mơ̆ng 
grê pơtao Ñu hăng tơlơi tơpă hơnơ̆ng laih anŭn djơ̆ tơpă yơh. 

3Apui nao gah anăp Ñu laih anŭn čuh pơrai hĭ ƀing rŏh ayăt jum dar Ñu. 

4Kơmlă Ñu klă̱ rơđah adai lŏn, laih anŭn lŏn tơnah tơtư̆ tơtơ̆ng yơh kar hăng 
mơnuih ƀuh laih anŭn huĭ tơtư̆ yơh. 

5Khul čư̆ čan le ̱k hĭ kar hăng hlĭn ƀơi anăp Yahweh, jing ƀơi anăp Khua Yang git 
gai abih bang lŏn tơnah yơh. 

6Khul tal adai adih pơrơđah tơlơi tơpă hơnơ̆ng Ñu, laih anŭn abih bang ƀing 
kơnung djuai lŏn čar ƀuh tơlơi ang yang Ñu. 

7Abih bang ƀing hlơi pô kơkuh pơpŭ kơ khul rup trah; jing ƀing pơư pơang kơ 
khul rup trah gơñu, či tŭ tơlơi mlâo mlañ yơh, Ơ abih bang ƀing yang rơba̱ng ăh, 
kơkuh pơpŭ bĕ kơ Ñu! 

8Ơ Yahweh ăh, ƀing ană plei Yerusalaim hơmư̆ laih anŭn hơ̆k mơak yơh, laih 
anŭn ƀing ană plei khul plei pla Yudah pơkŏn hơ̆k kơdơ̆k yơh yuakơ Ih phat kơđi 
ƀing kơtư̆ juă gơñu. 

9Ơ Yahweh ăh, Ih yơh jing Pô Prŏng Glông Hloh kơ abih bang lŏn tơnah; Ih yơh 
jing prŏng glông hloh kơ abih bang ƀing yang rơba̱ng. 

10Ơ ƀing hlơi pô khăp kơ Yahweh, brơi kơ ƀing gih pơrơmut bĕ kơ tơlơi sat ƀai, 
yuakơ Ñu yơh răk wai tơlơi hơdip ƀing ană plei tŏng ten Ñu, laih anŭn pơklaih 
hĭ ƀing gơ̆ mơ̆ng tơngan tơlơi dưi ƀing sat ƀai. 

11Tơlơi bơngač pơčrang ƀơi ƀing mơnuih tơpă hơnơ̆ng, laih anŭn ƀing mơnuih 
hơmâo pran jua djơ̆ tơpă hơ̆k mơak biă mă. 

12Hơ̆k mơak bĕ yuakơ tơlơi bruă Yahweh hơmâo ngă laih, Ơ ƀing tơpă hơnơ̆ng 
hơi, laih anŭn bơni hơơč bĕ kơ anăn rơgoh hiam Ñu. 

Adoh Bơni Hơơč 98 

Ơi Adai Git Gai Wai Lăng Kơyâo Pơtâo Mơnơ̆ng Mơnuă 

Tơlơi adoh bơni hơơč. 

1Adoh bơni bĕ kơ Yahweh sa tơlơi adoh phrâo; yuakơ Ñu hơmâo ngă laih khul 
tơlơi bruă yom pơphan! Hăng tơlơi dưi kơtang tơngan gah hơnuă Ñu, jing tơlơi 
kơtang hơpăl tơngan rơgoh hiam Ñu pô yơh, Ñu hơmâo dưi hĭ laih kơ ƀing rŏh 
ayăt Ñu. 

2Yahweh hơmâo pơhaih pơthâo laih tơlơi Ñu pơklaih anŭn, laih anŭn pơrơđah 
laih tơlơi Ñu phat kơđi tơpă hơnơ̆ng kơ abih lŏn čar. 

3Ñu djă̱ pioh tơlơi khăp hiam klă Ñu hăng ƀing ta jing ƀing ană plei Israel laih 
anŭn tơlơi tŏng ten Ñu hăng ƀing ta. Abih bang mơnuih amăng djŏp djang lŏn 
tơnah hơmâo ƀuh laih tơlơi Ơi Adai ta pơklaih hĭ ƀing ta. 

4Ur dreo hơ̆k mơak bĕ kơ Yahweh, Ơ abih bang mơnuih amăng lŏn tơnah; bơni 
hơơč kraih krin bĕ kơ Ñu hăng khul tơlơi adoh mơak mơai! 

5Adoh bơni bĕ kơ Yahweh hăng go̱ng trưng, hrŏm hăng go̱ng trưng laih anŭn 
hăng hiăp adoh yơh. 

6Ayŭp khul tơdiăp laih anŭn bluh tơki bĕ, laih anŭn ur dreo hơ̆k mơak bĕ ƀơi 
anăp Yahweh, jing Pơtao ta! 

7Brơi kơ ia rơsĭ pơdơnai bĕ wơ̆t hăng abih bang mơnơ̆ng mơnuă amăng anŭn 
mơ̆n, laih anŭn brơi kơ lŏn tơnah pơmơñi bĕ wơ̆t hăng abih bang djuai mơnơ̆ng 
hơdip amăng anŭn mơ̆n. 

8Brơi kơ khul ia krong pơrơboh kar hăng mơnuih păh tơngan bĕ, laih anŭn brơi 
kơ khul čư̆ čan hơ̆k mơak hrŏm hơbĭt bĕ kar hăng mơnuih adoh bơni. 

9Brơi kơ abih bang tơlơi mơnơ̆ng anŭn adoh bơni bĕ ƀơi anăp Yahweh yuakơ 
Ñu rai kiăng phat kơđi lŏn tơnah anai. Ñu či phat kơđi lŏn tơnah hăng tơlơi tơpă 
hơnơ̆ng laih anŭn mơnuih mơnam hăng tơlơi djơ̆ găl yơh. 

Adoh Bơni Hơơč 99 

Ơi Adai Jing Pơtao Rơgoh Hiam 

1Yahweh yơh jing Pô git gai, tui anŭn brơi kơ ƀing lŏn čar huĭ tơtư̆ bĕ; Ñu dŏ ƀơi 
grê pơtao Ñu kơplăh wăh dua boh rup čerub tui anŭn brơi kơ lŏn tơnah pơpư̆ 
pơgơi bĕ. 

2Yahweh amăng plei Yerusalaim jing Pô prŏng kơtang biă mă yơh; Ñu jing Pơtao 
prŏng glông hloh git gai abih bang ƀing lŏn čar yơh. 

3Tui anŭn, brơi kơ ƀing gơñu bơni hơơč bĕ kơ anăn prŏng prin Ñu, jing anăn ngă 
brơi kơ mơnuih mơnam pơpư̆ pơgơi; Ñu yơh jing rơgoh hiam! 

4Ơ Pơtao dưi kơtang hơi, Ih khăp tơlơi djơ̆ tơpă; Ih hơmâo pơkơjăp laih tơlơi 
djơ̆ găl amăng ƀing gơmơi jing ană tơčô Yakôb; Ih hơmâo kơčrâo brơi laih kơ 
ƀing gơmơi ngă tơlơi tơpă hơnơ̆ng laih anŭn tơlơi djơ̆ tơpă. 

5Brơi kơ ƀing ta pơdun đĭ bĕ Yahweh Ơi Adai ta, laih anŭn bon kơkuh pơpŭ bĕ 
ƀơi tơkai Ñu! Ñu yơh jing rơgoh hiam! 

6Môseh hăng A̱rôn jing dua čô amăng ƀing khua ngă yang Ñu; Samuêl yơh jing sa 
čô amăng ƀing iâu đĭ ƀơi anăn Ñu; klâo ƀing gơñu kwưh rơkâo kơ Yahweh pơala 
brơi kơ ƀing ană plei Ñu laih anŭn Ñu laĭ glaĭ kơ ƀing gơ̆ yơh. 

7Ñu pơhiăp laih hăng ƀing gơ̆ mơ̆ng gơ̆ng kơthul; ƀing gơñu tui gưt hơdôm tơlơi 
pơtă pơtăn hăng tơlơi phiăn Yahweh brơi kơ ƀing gơ̆. 

8Ơ Yahweh Ơi Adai gơmơi hơi, Ih hơmâo laĭ glaĭ laih kơ ƀing ană plei Ih anŭn; 
wơ̆t tơdah Ih pơkơhma̱l hĭ laih ƀing gơñu yuakơ khul tơlơi soh sat gơñu, samơ̆ 
Ih hơmâo pơrơđah laih kơ ƀing gơñu thâo Ih jing Ơi Adai thâo pap brơi. 

9Pơdun đĭ bĕ Yahweh Ơi Adai ta, laih anŭn kơkuh pơpŭ bĕ ƀơi Ziôn jing bŏl čư̆ 
rơgoh hiam Ñu, yuakơ Yahweh Ơi Adai ta jing rơgoh hiam. 

Adoh Bơni Hơơč 100 

Tơlơi Iâu Mơthưr Adoh Bơni Hơơč Kơ Ơi Adai 

Tơlơi adoh bơni hơơč kơ tơlơi hơdơr bơni. 

1Ur dreo hơ̆k mơak bĕ kơ Yahweh, Ơ abih bang mơnuih amăng lŏn tơnah! 

2Kơkuh pơpŭ bĕ kơ Yahweh hăng tơlơi hơ̆k kơdơ̆k; rai bĕ ƀơi anăp Ñu hăng khul 
tơlơi adoh mơak mơai! 

3Brơi thâo krăn bĕ Yahweh yơh jing Ơi Adai sĭt. Ñu yơh jing Pô pơjing ƀing ta 
jing ană plei Ñu, tui anŭn ƀing ta lŏm kơ Ñu yơh; ƀing ta jing ană plei Ñu, jing 
khul triu amăng tơpul triu Ñu yơh. 

4Mŭt bĕ pơ amăng ja̱ng Sang Yang Ñu hăng tơlơi hơdơr bơni, mŭt bĕ amăng wăl 
tơdron sang Ñu hăng tơlơi bơni hơơč! Hơdơr bơni bĕ kơ Ñu laih anŭn bơni hơơč 
bĕ kơ anăn Ñu! 

5Bơni hơơč bĕ kơ Yahweh yuakơ Ñu jing hiam klă, sĭt Ñu khăp hiam klă kơ ƀing 
ta hlŏng lar; laih anŭn Ñu dŏ tŏng ten hăng ƀing ta nanao amăng abih rơnŭk yơh. 

Adoh Bơni Hơơč 101 

Tơlơi Pơtao Dawid Ƀuăn Hăng Yahweh 

Tơlơi adoh bơni hơơč Dawid čih kơčĕ. 

1Kâo či adoh kơ tơlơi Ih khăp hiam klă laih anŭn tơlơi Ih phat kơđi djơ̆ găl; kơ Ih 
yơh, Ơ Yahweh ăh, kâo či adoh bơni. 

2Kâo či răng pơñen yơh amăng tơlơi hơdip hơdơ̆ng kâo kiăng kơ ƀu hơmâo tơlơi 
arăng dưi jăm ƀuăh kâo ôh; kâo kiăng biă mă Ih rai djru kâo. Kâo či hơdip hơdơ̆ng 
amăng sang kâo hăng pran jua jơngeh agaih yơh. 

3Kâo či hơngah hĭ ƀu brơi ôh mơta kâo lăng kơ hơdôm tơlơi sat ƀai laih anŭn 
ngă tui. Kâo pơrơmut kơ tơlơi bruă ƀing mơnuih lui wir hĭ mơ̆ng Ơi Adai; tơlơi 
bruă anŭn ƀu či đo̱m amăng kâo ôh. 

4Kâo ƀu či brơi jua pơmĭn kâo pơmĭn kiăng kơ ngă tơlơi wĕ wŏ ôh, laih anŭn kâo 
ƀu či hơmâo tơhơnal tơlơi hơget ôh tĕk djơ̆ hăng tơlơi sat ƀai. 

5Ƀing hlơi pô pơhiăp rơkŭt sat ƀai kơ ƀing re̱ng gah gơñu, kơ ƀing gơñu anŭn 
yơh kâo či pơrơiăt hĭ. Ƀing hlơi pô hơmâo mơta pơgao laih anŭn pran jua pơang, 
kơ ƀing gơñu anŭn yơh kâo ƀu či ư̆ añ ôh. 

6Mơta kâo či lăng rơiêŭ mơak ƀơi ƀing hlơi pô dŏ tŏng ten hăng Ơi Adai amăng 
anih lŏn anai, laih anŭn kâo či brơi kơ ƀing gơñu dưi dŏ hrŏm hăng kâo yơh. Ƀing 
hlơi pô hơdip hơdơ̆ng ƀu hơmâo tơlơi arăng jăm ƀuăh ôh, kâo či brơi kơ ƀing 
gơñu dưi mă bruă kơ kâo yơh. 

7Ƀu hơmâo ôh hlơi pô ngă tơlơi pleč ƀlŏr či dưi dŏ amăng sang pơtao kâo. Laih 
anŭn ƀu hơmâo ôh hlơi pô pơhiăp plư pleč či dưi dŏ dơ̆ng mă bruă ƀơi anăp kâo. 

8Ơ Yahweh ăh, amăng rĭm hrơi yơh kâo či pơrơiăt hĭ abih bang ƀing mơnuih sat 
ƀai amăng lŏn čar anai, tui anŭn kâo či puh pơđuaĭ hĭ abih bang mơnuih sat ƀai 
anŭn mơ̆ng plei Ih anŭn yơh. 

Adoh Bơni Hơơč 102 

Tơlơi Pô Tơdăm Rŭng Răng Iâu Laĭ 

Tơdang pô gleh tơnap tơdu rơmơ̆n, ñu iâu laĭ čŏk hia ƀơi anăp Yahweh yơh. 

1Hơmư̆ kơ tơlơi kâo iâu laĭ bĕ, Ơ Yahweh ăh, brơi kơ tơlơi kâo kwưh rơkâo kơ 
tơlơi djru truh bĕ pơ Ih. 

2Tơdang kâo dŏ amăng tơlơi tơnap rŭng, rơkâo kơ Ih anăm pơdŏp hĭ ôh ƀo ̆  mơta 
Ih mơ̆ng kâo. Tơdang kâo iâu laĭ kơ Ih, rơkâo kơ Ih pơđi̱ng tơngia hơmư̆ laih 
anŭn laĭ glaĭ tañ bĕ kơ kâo. 

3Hơmư̆ kâo bĕ yuakơ tơlơi hơdip kâo hlak rơngiă hĭ thĕng kar hăng asăp apui; 
drơi tơlang kâo hlơr hĭt kar hăng apui ngur yơh. 

4Pran jua kâo răm gliu hĭ kar hăng rơ̆k krô arăng juă hĭ yơh; tui anŭn kâo hơmâo 
rơngiă hĭ laih tơlơi mơhao kơ gơnam ƀơ̆ng. 

5Hơnŭn yơh, kâo pơkrao kraih krin laih anŭn drơi jan kâo hrŏ hĭ kơnơ̆ng dŏ hĭ 
tơlang tơleh đôč yơh. 

6Kâo hiăl măl hrup hăng sa drơi čim grư̆ jŭ̱ amăng tơdron ha̱r, jing hrup hăng 
čim tŏ amăng tơdron tač yơh. 

7Kâo dŏ krŏng mơdưh, jing hrup hăng sa drơi čim hiăl măl dŏ ƀơi čor sang yơh. 

8Amăng abih hrơi mlam yơh ƀing rŏh ayăt kâo mưč mač hĭ kâo; ƀing hlơi pô djik 
djak kơ kâo yua mă anăn kâo yơh kiăng kơ hơtŏm păh kơ arăng. 

9Kâo ƀơ̆ng hơbâo tơpur pơala kơ gơnam ƀơ̆ng kâo, laih anŭn lŭk gơnam mơñum 
kâo hăng ia mơta kâo yơh, 

10yuakơ tơlơi Ih ƀrŭk hil biă mă yơh. Sĭt Ih hơmâo yŏng đĭ laih anŭn glŏm đuaĭ 
hĭ laih kâo kar hăng glŏm djăh yơh. 

11Hơdôm hrơi hơdip kâo či rơngiă hĭ tañ kar hăng tơlơi tơui hrơi klăm jĕ rơngiă 
hĭ thĕng yơh; kâo kơnơ̆ng gliu krô hĭ kar hăng rơ̆k đôč yơh. 

12Samơ̆ Ih yơh, Ơ Yahweh, dŏ ƀơi grê pơtao Ih kiăng kơ git gai hlŏng lar; tơlơi 
hing ang Ih ăt či dŏ amăng abih bang rơnŭk mơnuih pơanăp yơh. 

13Ih či tơgŭ đĭ hăng pap mơñai kơ plei prŏng Yerusalaim; yuakơ hrơi mông 
hơmâo truh laih kiăng pơrơđah tơlơi glưh pran jua kơ plei anŭn; sĭt hrơi mông 
djơ̆ lăp hơmâo truh laih yơh! 

14Ƀing ding kơna Ih ăt khăp kơ plei anŭn, wơ̆t tơdah khul pơtâo plei anŭn răm 
rai hĭ laih; ƀing gơñu ăt hơmâo tơlơi pap kơ plei anŭn mơ̆n wơ̆t tơdah kơnơ̆ng 
hơmâo ƀruih lŏn đôč yơh ƀơi jơlan plei anŭn. 

15Ƀing lŏn čar či huĭ pơpŭ kơ anăn Yahweh yơh; wơ̆t tơdah abih bang ƀing pơtao 
amăng lŏn tơnah či huĭ tơtư̆ kơ tơlơi dưi mơyang Ih mơ̆n. 

16Yahweh či pơdơ̆ng glaĭ plei prŏng Yerusalaim, tui anŭn yơh Ñu či pơrơđah 
tơlơi dưi mơyang Ñu. 

17Ñu či pơđi̱ng hơmư̆ tơlơi iâu laĭ ƀing ană plei Ñu jing ƀing ƀun rin biă mă, laih 
anŭn ƀu či hơngah hĭ ôh tơlơi kwưh iâu ƀing gơ̆. 

18Brơi kơ ƀing ta čih pioh bĕ hơdôm bruă anŭn kơ ƀing rơnŭk pơanăp, kiăng kơ 
ƀing mơnuih arăng aka tơkeng rai ôh anŭn, či dưi bơni hơơč kơ Yahweh tơdang 
ƀing gơñu đŏk tơlơi anai: 

19“Yahweh lăng trŭn mơ̆ng anih rơgoh hiam Ñu hăng glông adih, jing mơ̆ng anih 
adai adih yơh Ñu lăng trŭn ƀơi lŏn tơnah. 

20Ñu hơmư̆ hơdôm tơlơi ƀing mơnă ur pơkrao, laih anŭn pơrơngai hĭ ƀing gơñu 
jing ƀing mơnuih arăng klă̱ kơđi kiăng kơ pơdjai hĭ.” 

21Tui anŭn, ƀing mơnuih mơnam či pơhaih tơlơi yom kơdrưh Yahweh mơ̆ng Bŏl 
Čư̆ Ziôn, laih anŭn či bơni hơơč kơ Ñu amăng plei Yerusalaim yơh, 

22tơdang ƀing kơnung djuai laih anŭn ƀing lŏn čar pơjơnum glaĭ kiăng kơkuh 
pơpŭ kơ Yahweh. 

23Wơ̆t tơdah kâo aka tha ôh samơ̆ Yahweh pơtơdu hĭ laih tơlơi kơtang kâo; Ñu 
hơmâo pơđŭt hĭ laih hrơi kâo dŏ hơdip. 

24Tui anŭn yơh, kâo hơmâo iâu laĭ laih tui anai, “Ơ Ơi Adai kâo hơi, anăm mă hĭ 
ôh tơlơi hơdip kâo hlâo kơ kâo jing tha. “Ơ Yahweh ăh, Ih yơh dŏ hơdip hlŏng 
lar. 

25Hlak blung hlâo đưm adih, Ih hơmâo hrih laih lŏn tơnah, laih anŭn adai rơngit 
tơngan Ih pô yơh hơmâo pơjing laih. 

26Adai lŏn anŭn či răm rơngiă hĭ samơ̆ Ih ăt či dŏ; abih bang adai lŏn či so răm hĭ 
kar hăng abăn ao yơh. Ih či mă pơđuaĭ hĭ adai lŏn anŭn kar hăng glŏm hĭ abăn ao 
so phŏ yơh, tui anŭn adai lŏn anŭn či đuaĭ hĭ thĕng yơh. 

27Samơ̆ Ih ăt dŏ dơnơ̆ng nanao, laih anŭn thŭn tơlơi hơdip Ih ƀu či đŭt hĭ ôh. 

28Ƀing ană bă gơmơi, jing ƀing ding kơna Ih anai, či dŏ rơnŭk hơđơ̆ng, laih anŭn 
ƀing kơnung djuai gơñu či đĭ kơyar ƀơi anăp Ih yơh.” 

Adoh Bơni Hơơč 103 

Tơlơi Ơi Adai Khăp Ană Plei Ñu 

Tơlơi adoh bơni hơơč Dawid čih kơčĕ. 

1Kâo pơtrŭt jua bơngăt kâo pô, “Bơni hơơč bĕ kơ Yahweh!” Hăng abih bang drơi 
bơngăt kâo yơh, kâo či bơni hơơč kơ anăn rơgoh hiam Ñu! 

2Kâo pơtrŭt jua bơngăt kâo pô, “Bơni hơơč bĕ kơ Yahweh, laih anŭn anăm wơr 
bĭt hĭ ôh abih bang tơlơi bruă hiam klă Ñu. 

3Ñu yơh pap brơi abih bang tơlơi soh ih laih anŭn pơhla̱o hĭ khul tơlơi ruă tơnap 
ih. 

4Ñu song mă tơlơi hơdip ih mơ̆ng anih hlung dơlăm jing anih ƀing djai, laih anŭn 
bơni hiam kơ ih hăng tơlơi khăp hiam klă laih anŭn tơlơi glưh pran jua Ñu. 

5Ñu pơhrăp hĭ ih hăng khul gơnam hiam amăng abih tơlơi hơdip ih, tui anŭn ih 
ăt dŏ hlak ai laih anŭn kơtang hrup hăng čim si̱ng.” 

6Yahweh ngă bruă tơpă hơnơ̆ng kơ abih bang ƀing mơnuih arăng kơtư̆ juă, laih 
anŭn phat kơđi brơi djơ̆ găl kơ ƀing gơ̆. 

7Ñu pơrơđah brơi hơdră jơlan Ñu kơ Môseh laih anŭn tơlơi bruă Ñu brơi kơ ƀing 
Israel. 

8Yahweh thâo pap laih anŭn thâo glưh pran jua, akaih hil laih anŭn bă hăng tơlơi 
khăp hiam klă kơ ƀing ta. 

9Ñu ƀu ƀuăh pơkra ƀing ta nanao ôh, laih anŭn kŏn djă̱ pioh tơlơi Ñu hil nač 
hlŏng lar lơi. 

10Ñu pơkơhma̱l hĭ ƀing ta yuakơ tơlơi soh ta samơ̆ ƀu tui hăng tơlơi soh ƀing ta 
năng tŭ ôh, laih anŭn kŏn pơglaĭ kơ ƀing ta tui hăng tơlơi jŭ̱ sat ta ngă lơi. 

11Prŏng glông kar hăng adai rơngit gah ngŏ hăng lŏn tơnah yơh, ăt prŏng dơ̆ 
anŭn mơ̆n tơlơi khăp hiam klă Ñu kơ ƀing hlơi pô huĭ pơpŭ kơ Ñu. 

12Laih anŭn ataih kar hăng akiăng gah yang hrơi ƀlĕ mơ̆ng akiăng gah yang hrơi 
le ̆  yơh, ăt ataih dơ̆ anŭn mơ̆n Ñu mă pơđuaĭ hĭ tơlơi wĕ wŏ ta ataih hĭ mơ̆ng ƀing 
ta. 

13Kar hăng sa čô ama glưh pran jua kơ ƀing ană bă ñu yơh Yahweh ăt glưh pran 
jua mơ̆n kơ ƀing hlơi pô huĭ pơpŭ kơ Ñu. 

14Yuakơ Ñu thâo krăn yơh mơ̆ng pă hrih pơjing rai ƀing ta; Ñu ƀu wơr ôh ƀing 
ta kơnơ̆ng jing ƀruih lŏn đôč. 

15Bơ kơ mơnuih mơnam, khul hrơi hơdip gơñu kơnơ̆ng jing kar hăng rơ̆k đôč; 
gơñu čăt bluh đĭ kar hăng bơnga glai anet yơh; 

16giŏng anŭn angĭn pưh nao ƀơi gơñu laih anŭn gơñu rơngiă hĭ thĕng yơh, laih 
anŭn anih gơñu čăt đĭ anŭn jing hĭ kar hăng anih hlâo kơ gơñu čăt đĭ pơ anŭn 
yơh. 

17Samơ̆ bơ kơ Yahweh, Ñu khăp hiam klă kơ ƀing hlơi pô huĭ pơpŭ kơ Ñu truh 
kơ hlŏng lar yơh, laih anŭn tơlơi tơpă hơnơ̆ng Ñu či dŏ nanao hăng ƀing ană tơčô 
ƀing anŭn yơh, 

18jing dŏ hăng ƀing hlơi pô djă̱ pioh tơlơi pơgop Ñu laih anŭn gưt tui tŏng ten 
khul tơlơi Ñu pơđar yơh. 

19Yahweh hơmâo pơkơjăp laih grê pơtao Ñu git gai hăng adai adih, laih anŭn Ñu 
yơh jing Pơtao git gai wai lăng abih bang. 

20Bơni hơơč bĕ kơ Yahweh, Ơ ƀing ling jang hiam Ñu, Ơ ƀing dưi kơtang anŭn 
jing ƀing hơmư̆ tơlơi Ñu pơđar, jing ƀing ngă tui hiăp Ñu pơtă. 

21Bơni hơơč bĕ kơ Yahweh, Ơ abih bang tơpul ƀing ling jang hiam amăng adai 
adih, Ơ abih bang ƀing ding kơna Ñu anŭn, jing ƀing ngă tui tơlơi Ñu kiăng ăh! 

22Bơni hơơč bĕ kơ Yahweh, Ơ abih bang djuai mơnơ̆ng Ñu hrih pơjing amăng 
djŏp djang anih Ñu git gai wai lăng. Kâo pơtrŭt jua bơngăt kâo pô, “Bơni hơơč bĕ 
kơ Yahweh!” 

Adoh Bơni Hơơč 104 

Tơlơi Adoh Bơni Hơơč Kơ Pô Hrih Pơjing 

1Kâo pơtrŭt jua bơngăt kâo pô, “Bơni hơơč bĕ kơ Yahweh!” Ơ Yahweh Ơi Adai 
kâo hơi, Ih jing prŏng prin biă mă! Ih buh hơô Ih pô hăng tơlơi kơdrưh kơang 
tơlơi ang yang yơh. 

2Ih go̱m hĭ Ih pô hăng tơlơi bơngač kar hăng hơô ao; Ih la̱ng tơbiă adai rơngit 
kar hăng pơdơ̆ng đĭ sang khăn yơh. 

3Ih hơmâo pơdơ̆ng đĭ laih sang prŏng Ih wơ̆t tơdah ƀơi gah ngŏ kơ khul tal adai 
rơngit. Ih yua kơthul kar hăng rơdêh aseh Ih laih anŭn đĭ ƀơi angĭn kar hăng đĭ 
ƀơi čăng čim yơh. 

4Ih yua angĭn kar hăng ƀing pơala Ih pơkiaŏ nao laih anŭn yua kơmlă ƀlĭp ƀlăp 
kar hăng ƀing mă bruă kơ Ih yơh. 

5Blung hlâo Ih hơmâo pioh kơjăp laih lŏn tơnah ƀơi atur ñu, tui anŭn lŏn tơnah 
ƀu či tơglŏh đuaĭ hĭ ôh. 

6Blung hlâo khul ia rơsĭ go̱m hĭ laih ƀơi lŏn tơnah kar hăng sa blah ao phyung, 
laih anŭn ia ăt dŏ gah ngŏ kơ khul čư̆ čan mơ̆n. 

7Samơ̆ tơdang Ih ƀuăh yơh, khul ia đuaĭ kơdŏp hĭ, laih anŭn tơdang jua hiăp Ih 
pơhiăp kar hăng grŏm yơh, gơñu tơlŭh đuaĭ hĭ. 

8Khul čư̆ čan bluh đĭ laih anŭn khul dơnung kơdrŭt trŭn, truh pơ anih Ih hơmâo 
pơkra lui laih kơ gơñu. 

9Ih pơkă laih guai khul ia rơsĭ kiăng kơ gơñu ƀu dưi rô rơgao hĭ ôh, laih anŭn 
pơkơ̆ng hĭ gơñu ƀu go̱m hĭ lŏn tơnah dơ̆ng tah. 

10Yahweh ngă brơi kơ ia bluh rô trŭn amăng khul dơnung jing rô nao kơplăh 
wăh khul čư̆ čan yơh. 

11Khul ia bluh anŭn yơh pha brơi ia mơñum kơ khul hlô mơnơ̆ng glai. Pơ anŭn 
yơh wơ̆t tơdah khul aseh glai kơmrơ̆ng ăt hrăp kơ tơlơi mơhao gơñu mơ̆n. 

12Laih anŭn khul čim brĭm adai ngă hruh gơñu amăng kơyâo jĕ ƀơi ia anŭn, laih 
anŭn khul čim anŭn adoh mơñi amăng khul than ngan kơyâo anŭn yơh. 

13Yahweh pruih khul čư̆ čan mơ̆ng anih dŏ Ñu gah ngŏ adai adih; tui anŭn abih 
bang djuai mơnơ̆ng tŭ hrăp mơ̆ng boh bơnga bruă mơnuă Ñu yơh. 

14Ñu ngă brơi kơ rơ̆k čăt đĭ kiăng pioh kơ hlô mơnơ̆ng, laih anŭn kơyâo pơtâo 
kiăng pioh kơ mơnuih mơnam jŭ pla, kiăng kơ mơnuih mơnam dưi hơmâo 
gơnam ƀơ̆ng mơ̆ng lŏn tơnah tui anai: 

15Ia boh kơƀâo pơmơak kơ pran jua mơnuih mơnam, ia rơmuă ôliwơ kiăng kơ 
pik ƀo ̆  mơta ñu rơđah rơđo̱ng, laih anŭn ƀañ tơpŭng kiăng pơkơtang brơi ñu pô 
yơh. 

16Khul kơyâo sar amăng anih lŏn Lebanôn Yahweh pruih hiam biă mă, anŭn jing 
khul kơyâo Ñu pô pla yơh. 

17Pơ anih anŭn yơh khul čim pơkra hruh gơñu; khul čim sưng pơkra hruh ñu 
amăng khul kơyâo hơngo̱. 

18Khul čư̆ čan glông jing đang rơ̆k lŏm kơ bơbe glai yơh, laih anŭn amăng anih 
pơtâo dơ̆ng yơh jing anih dŏ kơ khul tơkuih anur. 

19Yang blan yơh treh pioh khul blan, laih anŭn yang hrơi le ̆  yơh treh pioh kơ khul 
hrơi. 

20Ih yơh pơjing rai tơlơi kơnăm mơmŏt laih anŭn tơlơi kơnăm anŭn jing hĭ 
mlam, tơdang abih bang khul hlô mơnơ̆ng glai tơbiă hyu rơiăt kre̱t yơh. 

21Khul rơmung dŭl ur pơgrao hyu hơduah sem añăm ƀơ̆ng gơñu, laih anŭn hyu 
sem gơnam ƀơ̆ng Ơi Adai pha brơi kơ gơñu yơh. 

22Tơdang yang hrơi ƀlĕ, gơñu đuaĭ hĭ jing đuaĭ glaĭ mŭt pơ anih đih amăng pa̱r 
gơñu yơh. 

23Giŏng anŭn, mơnuih mơnam tơbiă nao mă bruă gơñu laih anŭn mă bruă hlŏng 
truh kơ hrơi klăm yơh. 

24Ơ Yahweh hơi, lu biă mă yơh bruă mơnuă Ih! Hăng tơlơi rơgơi yơh Ih pơjing 
rai abih bang tơlơi mơnơ̆ng anŭn, sĭt lŏn tơnah anai bă hăng djuai mơnơ̆ng Ih 
hrih pơjing yơh. 

25Pơhơmutu Ih hơmâo pơjing rai khul ia rơsĭ prŏng laih anŭn rơhaih; amăng 
anŭn hơmâo lu mơnơ̆ng mơnuă hơdip ƀu thâo yap ôh, jing khul hlô mơnơ̆ng 
anet laih anŭn prŏng yơh. 

26Ƀơi ia anŭn yơh khul sŏng prŏng găn nao găn rai, hrŏm hăng hlô krin 
Liweyathan, jing hlô Ih hơmâo pơjing laih kiăng kơ ngui mơak amăng ia anŭn. 

27Abih bang djuai mơnơ̆ng anŭn le̱ng kơ kơnang kơ Ih soh sel kiăng kơ pha brơi 
gơnam ƀơ̆ng gơñu ƀơi mông djơ̆ lăp yơh. 

28Tơdang Ih pha brơi gơnam ƀơ̆ng kơ ƀing gơñu, gơñu nao ƀơ̆ng yơh. Tơdang Ih 
yơr tơbiă tơngan Ih kiăng kơ čem gơñu, gơñu ƀơ̆ng trơi hrăp hăng khul gơnam 
ƀơ̆ng hiam yơh. 

29Tơdang Ih pơdŏp hĭ ƀo ̆  mơta Ih ƀu răk wai ôh, ƀing gơñu huĭ bra̱l yơh; tơdang 
Ih mă pơđuaĭ hĭ tơlơi jua hơdip gơñu, gơñu djai hĭ laih anŭn jing hĭ ƀruih lŏn 
yơh. 

30Samơ̆ tơdang Ih brơi rai jua hơdip Ih, Ih yơh hrih pơjing rai khul ană djuai 
mơnơ̆ng anŭn yơh, laih anŭn pơphrâo glaĭ ƀơi lŏn tơnah anai yơh. 

31Kwưh kiăng kơ tơlơi ang yang Yahweh dŏ nanao hlŏng lar; kwưh kiăng kơ 
Yahweh hơ̆k mơak hăng bruă mơnuă Ñu hơmâo pơjing laih! 

32Tơdang Ñu lăng ƀơi lŏn tơnah, lŏn anŭn pơpư̆ pơgơi mơtam; tơdang Ñu tĕk 
ƀơi khul čư̆ čan, khul čư̆ anŭn tơbiă rai asăp apui mơtam. 

33Kâo či adoh bơni kơ Yahweh amăng abih tơlơi hơdip kâo yơh; kâo či bơni hơơč 
kơ Ơi Adai kâo tơl abih hrơi kâo dŏ hơdip yơh. 

34Kwưh kiăng tơlơi adoh hơđơ̆ng pơmĭn kâo anai pơmơak kơ Ñu yơh; bơ kơ 
kâo, kâo hơ̆k mơak amăng Yahweh yơh. 

35Samơ̆ kwưh kiăng ƀing mơnuih soh sat răm rơngiă hĭ mơ̆ng lŏn tơnah anai, 
laih anŭn ƀing sat ƀai ƀu dŏ dơ̆ng tah. Kâo pơtrŭt jua bơngăt kâo pô, “Bơni hơơč 
bĕ kơ Yahweh!” Bơni hơơč bĕ kơ Yahweh! 

Adoh Bơni Hơơč 105 

Ơi Adai Pơgang Ƀing Ană Plei Ñu 

(1 Hră Ruai 16:8-22) 

1Hơdơr bơni bĕ kơ Yahweh laih anŭn kơkuh pơpŭ bĕ kơ anăn Ñu; pơhaih bĕ 
amăng abih bang ƀing kơnung djuai hơdôm tơlơi bruă dưi mơyang Ñu hơmâo 
ngă laih. 

2Adoh bơni kơ Ñu, adoh bơni hơơč bĕ kơ Ñu; ră ruai bĕ abih bang tơlơi bruă 
yom pơphan Ñu hơmâo ngă laih. 

3Pơư pơang bĕ amăng anăn rơgoh hiam Ñu yuakơ hơdôm tơlơi bruă anŭn; brơi 
bĕ pran jua hlơi pô hơduah sem Yahweh hơ̆k kơdơ̆k mơak mơai. 

4Kơnang bĕ kơ Yahweh kiăng kơ Ñu pha brơi tơlơi kơtang Ñu, laih anŭn kơkuh 
pơpŭ bĕ ƀơi anăp ƀo ̆  mơta Ñu nanao. 

5Djă̱ hơdơr bĕ hơdôm tơlơi bruă dưi mơyang Ñu hơmâo ngă laih, hơdôm tơlơi 
mơsêh mơyang Ñu laih anŭn hơdôm tơlơi phat kơđi Ñu pơhaih laih ƀơi ƀing rŏh 
Ñu. 

6Ơ ƀing ană tơčô Abraham, jing ding kơna Ñu hơi, Ơ ƀing ană tơčô Yakôb anŭn, 
jing ƀing Ñu ruah mă laih ăh, djă̱ hơdơr bĕ abih tơlơi anŭn. 

7Ñu yơh jing Yahweh Ơi Adai ta; Ñu jing Pô phat kơđi kơ abih bang mơnuih 
amăng lŏn tơnah yơh. 

8Yahweh či djă̱ pioh tơlơi pơgop Ñu hlŏng lar, laih anŭn khul tơlơi Ñu hơmâo 
ƀuăn laih či dŏ truh kơ rơbâo rơbăn rơnŭk pơanăp yơh. 

9Ñu či djă̱ pioh tơlơi pơgop Ñu pơjing laih hăng Abraham, laih anŭn pơphrâo glaĭ 
dơ̆ng tơlơi pơgop anŭn hăng Isa̱k yơh tơdang Ñu ƀuăn rơ̆ng hăng gơ̆. 

10Ñu pơkơjăp laih tơlơi ƀuăn rơ̆ng anŭn hăng Yakôb jing ană Isa̱k, jing sa tơlơi 
pơgop hlŏng lar hăng Israel yơh tui anai: 

11“Kơ ih yơh Kâo či pha brơi anih lŏn Kanaan, jing hĭ lŏn kŏng ngăn kơ ih pô yơh.” 

12Hlak hlâo adih tơdang ƀing Yakôb kơnơ̆ng hơmâo ƀiă mơnuih đôč, ƀing gơñu 
jing ƀiă yơh laih anŭn jing kar hăng ƀing tuai yơh amăng anih lŏn anŭn. 

13Ƀing gơñu đuaĭ hyu mơ̆ng čar anai truh pơ čar adih, mơ̆ng dêh čar anai truh 
pơ dêh čar pơkŏn yơh. 

14Samơ̆ Ñu ƀu brơi hlơi pô kơtư̆ juă ƀing gơ̆ ôh; kiăng kơ pơgang ƀing gơ̆ yơh Ñu 
ƀuăh khă hĭ kơ ƀing pơtao tui anai: 

15“Anăm ngă sat kơ ƀing ding kơna Kâo hơmâo ruah laih ôh, anăm pơrăm hĭ ôh 
ƀing pô pơala Kâo.” 

16Yahweh brơi rai tơlơi ư̆ rơpa truh ƀơi lŏn čar ƀing Yakôb dŏ hơdip laih anŭn 
pơrai hĭ abih gơnam tăm gơñu. 

17Samơ̆ kiăng kơ pơklaih hĭ ƀing gơ̆, Ñu pơkiaŏ nao sa čô nao hlâo kơ ƀing gơ̆, 
anŭn jing Yôsêp yơh, jing pô ƀing ayŏng ñu sĭ hĭ gơ̆ jing sa čô hlŭn. 

18Tơdơi kơ anŭn tơdang arăng mă krư̆ hĭ gơ̆ amăng sang mơnă, arăng anŭh 
pơrơka hĭ tơkai gơ̆ hăng čuăk, laih anŭn tơƀăk brơi guang pơsơi ƀơi tơkuai gơ̆. 

19Boh hiăp Yahweh pơhiăp laih hăng Yôsêp kiăng lông lăng gơ̆ tơl tơlơi gơ̆ 
hơmâo laĭ lui hlâo laih pơkrĕp truh hĭ yơh. 

20Giŏng anŭn, pơtao Êjip pơkiaŏ arăng nao pơrơngai hĭ gơ̆; jing pô khua git gai 
lŏn čar anŭn pŏk phư hĭ gơ̆ laih. 

21Pơtao anŭn brơi gơ̆ jing pô khua git gai kơ kơnŭk kơna ñu, tui anŭn gơ̆ jing pô 
khua wai lăng abih bang dram gơnam lŏn čar ñu yơh. 

22Yôsêp dưi kơčrâo brơi ƀing khua moa pơtao anŭn tui hăng tơlơi ñu pô kiăng 
yơh laih anŭn pơtô tơlơi rơgơi kơ ƀing djru pơmĭn pơtao. 

23Tơdơi kơ anŭn, Israel jing ama Yôsêp ăt mŭt nao pơ lŏn čar Êjip mơ̆n; tui anŭn 
ƀing Yakôb anŭn dŏ hơdip amăng čar anŭn, jing čar ƀing ană tơčô Ham yơh. 

24Yahweh pha brơi kơ ană plei Ñu đĭ kơyar rai lu biă mă laih anŭn pơjing brơi 
ƀing gơ̆ lu hloh kơ ƀing Êjip, jing ƀing rŏh ayăt ƀing gơ̆ yơh. 

25Tui anŭn, Ñu ngă kơ pran jua ƀing Êjip pơrơmut kơ ană plei Ñu laih anŭn ngă 
mơneč pơkơdơ̆ng glaĭ hăng ƀing ding kơna Ñu anŭn. 

26Tơdơi kơ anŭn, Yahweh pơkiaŏ nao Môseh jing ding kơna Ñu, hrŏm hăng A̱rôn 
jing pô Ñu hơmâo ruah mă laih kiăng kơ dua čô anŭn nao pơ pơtao Êjip. 

27Ƀing gơñu ngă bruă gru kơnăl mơsêh mơyang Ñu amăng čar anŭn, jing ngă 
hơdôm tơlơi dưi mơyang amăng anih lŏn ƀing Ham yơh. 

28Ñu brơi rai tơlơi kơnăm mơmŏt laih anŭn ngă brơi kơ lŏn čar anŭn mơmŏt tĭt 
biă mă, samơ̆ ƀing Êjip hơngah ƀu kiăng gưt tui ôh tơlơi Ñu pơđar kiăng kơ ƀing 
Israel tơbiă nao rơngai. 

29Ñu pơplih hĭ khul ia gơñu jing hĭ drah, laih anŭn ngă brơi kơ khul akan amăng 
khul ia anŭn djai hĭ abih. 

30Amăng lŏn čar gơñu bă blai kơ ajĭk mŭt rai; ajĭk anŭn ăt mŭt nao truh pơ khul 
anih đih pĭt ƀing khua moa gơñu mơ̆n. 

31Yahweh pơtă, tui anŭn khul roai wăng ŭk ur rai mơtam wơ̆t hăng mơrui yui bă 
blai amăng lŏn čar gơñu. 

32Ñu pơplih hĭ ia hơjan jing ple̱r tơlŏ wơ̆t hăng kơmlă ƀlĭp ƀlăp amăng djŏp lŏn 
čar gơñu mơ̆n; 

33Tui anŭn yơh, Ñu pơrai hĭ khul phŭn boh kơƀâo hăng phŭn boh hra gơñu laih 
anŭn pơjŏh hĭ abih phŭn kơyâo pơkŏn amăng lŏn čar gơñu. 

34Yahweh pơtă tui anŭn hơmâo khul kơtop rai, jing khul kơtop kơplŏng lu ƀu 
thâo yap ôh. 

35Tui anŭn, khul kơtop anŭn ƀơ̆ng hĭ abih bang boh čroh amăng anih lŏn gơñu, 
laih anŭn ƀơ̆ng hĭ wơ̆t hăng abih bang gơnam tăm amăng đang hơma gơñu. 

36Giŏng anŭn, Ñu taih pơrai hĭ abih bang ană kơčoa amăng lŏn čar Êjip, anŭn jing 
boh bơnga blung hlâo kơ abih bang ană plei gơñu yơh. 

37Yahweh ba tơbiă đuaĭ hĭ ƀing Israel jing ƀing djă̱ ba wơ̆t lu gơnam pơhrôp hăng 
amrăk mah yơh, laih anŭn amăng ƀing kơnung djuai anŭn lŏm kơ Ñu kŏn hơmâo 
hlơi pô tơdu rơmơ̆n lơi. 

38Ƀing Êjip mơak mơai yơh tơdang ƀing Israel tơbiă đuaĭ hĭ laih, yuakơ ƀing 
gơñu huĭ bra̱l kơ ƀing Israel. 

39Ñu brơi kơthul go̱m kiăng dui ba ƀing ană plei Ñu, laih anŭn apui kiăng 
pơčrang bơngač kơ gơñu amăng mlam. 

40Ƀing gơñu rơkâo kơ añăm ƀơ̆ng, tui anŭn Yahweh brơi rai čim wăt, laih anŭn 
pơhrăp hĭ ƀing gơñu hăng gơnam ƀơ̆ng mơ̆ng adai adih yơh. 

41Ñu pŏk pơčơđang hĭ boh pơtâo laih anŭn ia ƀlĕ rai yơh, laih anŭn rô nao amăng 
tơdron ha̱r kar hăng sa krong ia. 

42Yahweh ngă tui anŭn yuakơ Ñu ƀu wơr hĭ ôh tơlơi pơgop rơgoh hiam Ñu jing 
tơlơi Ñu hơmâo ƀuăn laih hăng ding kơna Ñu Abraham. 

43Tui anŭn, Ñu ba tơbiă đuaĭ hĭ ƀing ană plei Ñu hăng tơlơi mơak, sĭt hăng tơlơi 
ur dreo mơak mơai yơh ƀing mơnuih Ñu ruah mă anŭn tơbiă đuaĭ. 

44Ñu pha brơi kơ ƀing gơ̆ anih lŏn ƀing kơnung djuai tuai, laih anŭn brơi kơ ƀing 
gơ̆ mă tŭ khul đang hơma ƀing tuai anŭn hơmâo pơkra laih, 

45kiăng kơ ƀing ană plei Ñu či djă̱ pioh tơlơi pơtă pơtăn Ñu, laih anŭn gưt tui 
abih tơlơi juăt Ñu yơh. Bơni hơơč kơ Yahweh! 

Adoh Bơni Hơơč 106 

Ƀing Ană Plei Yahweh Ƀu Tŏng Ten Hăng Ñu Ôh 

1Bơni hơơč bĕ kơ Yahweh! Hơdơr bơni bĕ kơ Yahweh, yuakơ Ñu jing hiam klă, 
laih anŭn tơlơi khăp hiam klă Ñu dŏ nanao hlŏng lar! 

2Ƀu hơmâo hlơi pô dưi pơhiăp pơhaih abih bang bruă mơnuă kơtang mơyang 
Yahweh ôh. Ƀu hơmâo hlơi pô dưi bơni hơơč kơ Ñu djŏp ôh. 

3Mơyŭn mơak yơh kơ hlơi pô ăt dŏ djă̱ pioh tơlơi tơpă djơ̆, jing pô ngă tui tơlơi 
djơ̆ găl nanao. 

4Hơdơr kơ kâo đa, Ơ Yahweh hơi, tơdang Ih gŭm djru kơ ană plei Ih. Tơdang Ih 
pơrơngai hĭ ƀing gơñu, rơkâo kơ Ih ăt rai djru kâo bĕ. 

5Tui anŭn yơh, kâo dưi ƀuh tơlơi đĭ kơyar ƀing Ih ruah mă laih, laih anŭn pơgop 
mơak hrŏm hăng ƀing lŏn čar Ih, laih anŭn pơgop pơư pơang kơ Ih hrŏm hăng 
ƀing ană plei kŏng ngăn Ih. 

6Ƀing ta hơmâo soh laih kar hăng ƀing ơi adon ta hơmâo ngă laih hlâo adih; ƀing 
ta hơmâo ngă laih tơlơi soh sat ƀrưh ƀai. 

7Tơdang ƀing ơi adon ta dŏ amăng lŏn čar Êjip ƀing gơñu ƀu thâo hluh ôh kơ 
bruă mơsêh mơyang Yahweh ngă pơ anŭn. Ƀing gơñu kŏn hơdơr lơi kơ lu wơ̆t 
laih Ñu pơrơđah tơlơi khăp hiam klă Ñu kơ ƀing gơñu, tui anŭn ƀing gơñu tơgŭ 
pơkơdơ̆ng glaĭ hăng Ñu ƀơi ha̱ng ia rơsĭ, jing ƀơi rơsĭ Mriah anŭn. 

8Wơ̆t tơdah tui anŭn, Ñu pơklaih hĭ laih ƀing gơ̆ yuakơ Ñu hơmâo ƀuăn laih, 
kiăng kơ pơrơđah tơlơi dưi kơtang prŏng Ñu. 

9Ñu pơkhư̆ hĭ rơsĭ Mriah, tui anŭn rơsĭ anŭn thu hĭ; Ñu dui ba ƀing gơ̆ găn anih 
dơlăm anŭn kar hăng găn anih tơdron ha̱r yơh. 

10Tui anŭn, Ñu pơklaih hĭ ƀing gơ̆ mơ̆ng tơngan ƀing rŏh; sĭt mơ̆ng tơngan ƀing 
ayăt anŭn yơh Ñu song mă hĭ ƀing gơ̆. 

11Samơ̆ ia rơsĭ anŭn pơkơdra̱m pơƀlŭng hĭ ƀing ayăt gơñu anŭn; ƀu hơmâo ôh 
sa čô amăng ƀing rŏh anŭn dưi klaih hĭ. 

12Giŏng anŭn, ƀing ană plei Ñu đaŏ kơ tơlơi ƀuăn Ñu yơh laih anŭn adoh bơni 
hơơč kơ Ñu. 

13Samơ̆ ƀing gơñu tañ biă mă yơh wơr bĭt hĭ bruă Yahweh hơmâo ngă laih, laih 
anŭn ƀu kiăng dŏ tơguan kơ tơlơi Ñu djru pơmĭn ôh. 

14Amăng tơdron ha̱r ƀing gơñu amoaih kluh tui hăng tơlơi mơhao kiăng gơñu 
pô; sĭt amăng tơdron tač anŭn yơh ƀing gơñu lông lăng hĭ Ơi Adai. 

15Tui anŭn, Ñu pha brơi kơ ƀing gơñu hơdôm gơnam ƀing gơñu kwưh kiăng yơh, 
samơ̆ Ñu ăt brơi rai tơlơi khe̱ng mơ̆n truh ƀơi ƀing gơñu. 

16Amăng anih jưh ƀing gơñu ƀlah moăñ hăng Môseh; ƀing gơñu ăt ƀlah moăñ 
hăng A̱rôn mơ̆n, jing khua ngă yang rơgoh hiam Yahweh. 

17Tui anŭn, lŏn pŏk čơđa̱ng lun ƀơ̆ng hĭ Dathan, laih anŭn dơ̱r hĭ Abiram wơ̆t 
hăng sang anŏ ñu mơ̆n; 

18Yahweh brơi rai apui hlia trŭn ƀơi ƀing đuaĭ tui ƀing gơñu laih anŭn jơlah apui 
čuh pơrai hĭ ƀing sat ƀai anŭn. 

19Tơdang ƀing ană plei Yahweh dŏ jĕ ƀơi čư̆ Hôrêb ƀing gơñu tuh tia sa rup ană 
rơmô hăng mah, laih anŭn bon kơkuh pơpŭ kơ rup trah anŭn. 

20Ƀing gơñu pơplih hĭ laih tơlơi ang yang Ơi Adai hăng sa rup hlô mơnơ̆ng ƀơ̆ng 
rơ̆k. 

21Ƀing gơñu wơr bĭt hĭ laih Ơi Adai jing Pô hơmâo pơklaih hĭ laih ƀing gơñu, jing 
Pô hơmâo ngă laih khul bruă kơtang mơyang amăng lŏn čar Êjip; 

22sĭt ƀing gơñu ƀu hơdơr ôh hơdôm tơlơi mơsêh mơyang Ñu ngă laih amăng 
anih lŏn ƀing ană tơčô Ham anŭn, wơ̆t hăng bruă hli̱ng hla̱ng biă mă yơh ƀơi rơsĭ 
Mriah. 

23Tui anŭn, Yahweh laĭ Ñu či pơrai hĭ ƀing ană plei Ñu, samơ̆ Môseh yơh jing pô 
Ñu hơmâo ruah laih, dŏ dơ̆ng rơkâo pơđu̱r kơ Ơi Adai kiăng pơgang pơala brơi 
ană plei anŭn, kiăng kơ pơkơ̆ng hĭ tơlơi Ñu hil kiăng pơrai hĭ abih ƀing gơ̆. 

24Tơdơi kơ anŭn ƀing gơñu ăt hơngah ƀu kiăng mŭt ôh pơ anih lŏn hiam mơak 
Yahweh hơmâo ƀuăn laih; yuakơ ƀing gơñu ƀu đaŏ ôh kơ tơlơi Ñu ƀuăn kiăng 
pơgang ƀing gơ̆ anŭn. 

25Kơđai glaĭ ƀing gơñu dŏ pơhiăp brŏk amăng sang khăn gơñu laih anŭn hơngah 
ƀu hơmư̆ tui hiăp Yahweh ôh. 

26Tui anŭn, Ơi Adai yơr đĭ tơngan ƀuăn rơ̆ng hăng ƀing gơñu; Ñu ƀuăn Ñu či brơi 
kơ ƀing gơñu djai hĭ amăng tơdron ha̱r, 

27Ñu ăt ƀuăn mơ̆n Ñu či pơčơlah hĭ ƀing ană tơčô gơñu bru bra amăng djŏp anih 
lŏn yơh, laih anŭn brơi kơ ƀing gơ̆ djai hĭ amăng ƀing lŏn čar tuai. 

28Tơdơi kơ anŭn, ƀing ană plei anŭn pơgop hrŏm hăng ƀing kơkuh pơpŭ kơ yang 
rơba̱ng Baal ƀơi anih Pheôr, laih anŭn ƀơ̆ng khul gơnam ngă yang kơ ƀing yang 
rơba̱ng ƀu hơmâo tơlơi hơdip. 

29Ƀing gơñu čôih Yahweh kiăng kơ ƀrŭk hil yuakơ bruă sat ƀai ƀing gơñu ngă 
anŭn yơh, tui anŭn Ñu brơi rai sa tơlơi kli̱n khe̱ng kơtang truh ƀơi ƀing gơñu. 

30Samơ̆ Phinehas yơh tơgŭ phat kơđi ƀing soh, tui anŭn tơlơi kli̱n khe̱ng anŭn 
abih hĭ yơh. 

31Tơlơi anŭn yơh arăng yap kơnăl kơ Phinehas jing hiam klă hlŏng truh kơ 
rơnŭk tơdơi hlŏng lar. 

32Tơdơi kơ anŭn ƀơi anih khul ia Meribah ƀing gơñu ngă kơ Yahweh ƀrŭk hil 
dơ̆ng, laih anŭn tơlơi tơnap rŭng truh kơ Môseh yua mơ̆ng ƀing gơñu yơh. 

33Ƀing gơñu ngă kơ jua pơmĭn Môseh hil đet, tơl tơƀông bah ñu pơhiăp tơbiă 
mlŭk mơgu yơh. 

34Tơdơi kơ ƀing ană plei Ơi Adai mŭt amăng anih lŏn gơñu, ƀing gơñu ƀu pơrai 
hĭ ƀing mơnuih čar tuai anŭn kar hăng tơlơi Yahweh pơđar laih kơ ƀing gơñu 
ôh, 

35samơ̆ ƀing gơñu pơdŏ rơkơi bơnai pơlŭk hăng ƀing lŏn čar tuai anŭn laih anŭn 
ngă tui khul tơlơi phiăn ƀing mơnuih tuai anŭn yơh. 

36Ƀing gơñu ăt kơkuh pơpŭ kơ khul rup trah ƀing tuai anŭn mơ̆n, laih anŭn tơlơi 
anŭn yơh jing hĭ čơđo̱ng kiăng kơ pơrai hĭ ƀing gơñu. 

37Ƀing gơñu pơyơr ngă yang wơ̆t hăng ƀing ană đah rơkơi gơñu pô laih anŭn 
ƀing ană đah kơmơi gơñu pô mơ̆n kơ ƀing yang sat amăng anih lŏn anŭn. 

38Ƀing gơñu ngă tuh drah ƀing čơđai ƀu hơmâo tơlơi soh, jing drah ƀing ană đah 
rơkơi đah kơmơi gơñu pô. Tơdang ƀing gơñu pơyơr ngă yang kơ khul rup trah 

ƀing Kanaan, lŏn čar anŭn jing hĭ grĭ grañ yuakơ tơlơi tuh drah ƀing čơđai anŭn 
yơh. 

39Ƀing gơñu pơgrĭ hĭ gơñu pô hăng bruă mơnuă ƀing gơñu ngă, laih anŭn bruă 
ƀing gơñu kơkuh pơpŭ kơ rup trah anŭn jing kar hăng bruă ƀing gơñu pơrĭh răm 
hĭ gơñu pô yơh. 

40Hơnŭn yơh, Yahweh hil kơ ƀing ană plei Ñu, laih anŭn Ñu hơƀak drak kơ ƀing 
ană plei Ñu jing kŏng ngăn Ñu anŭn. 

41Ñu jao lui hĭ ƀing gơñu kơ ƀing lŏn čar tuai, laih anŭn ƀing rŏh ayăt gơñu yơh 
git gai ƀing gơñu. 

42Ƀing rŏh ayăt gơñu kơtư̆ juă hĭ ƀing gơñu, laih anŭn ƀing gơñu dŏ abih hlo̱m 
gah yŭ tơlơi dưi ƀing rŏh ayăt gơñu yơh. 

43Hơmâo lu wơ̆t laih Ñu pơklaih hĭ ƀing gơñu, samơ̆ ƀing gơñu ruah kiăng tơgŭ 
pơkơdơ̆ng glaĭ hăng Ñu, tơl ƀing gơñu tŭ mă tơlơi tơnap rŭng yuakơ tơlơi soh 
gơñu yơh. 

44Samơ̆ tơdang Ñu hơmư̆ tơlơi ƀing gơñu kwưh rơkâo Ñu kơčăng yơh kơ tơlơi 
tơnap rŭng gơñu. 

45Kiăng kơ djru ƀing gơñu yơh, Ñu ƀu wơr bĭt hĭ ôh tơlơi pơgop Ñu, sĭt yuakơ 
tơlơi khăp prŏng prin Ñu yơh, Ñu pap kơ ƀing gơ̆. 

46Ñu ăt ngă brơi kơ ƀing kơtư̆ juă ƀing gơ̆ pap mơñai brơi kơ ƀing gơ̆ mơ̆n. 

47Pơklaih ƀing gơmơi đa, Ơ Yahweh Ơi Adai gơmơi hơi, laih anŭn ba glaĭ bĕ ƀing 
gơmơi pơ anih lŏn gơmơi mơ̆ng ƀing lŏn čar ƀing tuai, kiăng kơ ƀing gơmơi dưi 
hơdơr bơni kơ anăn rơgoh hiam Ih laih anŭn pơư pơang bơni hơơč kơ Ih. 

48Bơni hơơč bĕ kơ Yahweh, jing Ơi Adai ƀing Israel; hlŏng truh kơ hlŏng lar. Brơi 
bĕ kơ abih bang mơnuih laĭ, “Amen!” Bơni hơơč kơ Yahweh! 

Adoh Bơni Hơơč 107 

SŎP HRĂ TAL RƠMA 

Tơlơi Adoh Hơđăp 107–150 
Bơni Hơơč Kơ Ơi Adai Yuakơ Tơlơi Hiam Klă Ñu 

1“Hơdơr bơni bĕ kơ Yahweh, yuakơ Ñu jing hiam klă; tơlơi khăp hiam klă Ñu ăt 
dŏ nanao hlŏng lar!” 

2Ơ abih bang ƀing Yahweh hơmâo song mă laih, jing ƀing Ñu hơmâo song mă 
laih mơ̆ng tơngan ƀing rŏh ayăt, brơi kơ ƀing gih pơhiăp bĕ hơdôm boh hiăp 
hơdơr bơni anŭn, 

3Ñu yơh hơmâo pơƀut glaĭ laih ƀing gih mơ̆ng ƀing lŏn čar tuai, čơdơ̆ng mơ̆ng 
akiăng lŏn gah ngŏ̱, gah yŭ̱, laih anŭn mơ̆ng gah dư̱r, gah thu̱ng. 

4Đơđa amăng ƀing pơƀut glaĭ anŭn čơlah hyu amăng tring tơdron ha̱r thu krô 
biă mă, laih anŭn ƀu thâo hơduah ƀuh ôh plei pla jing anih arăng dŏ kiăng kơ 
djru brơi kơ ƀing gơñu. 

5Ƀing gơñu rơpa laih anŭn mơhao tui anŭn pran jua gơñu rơngiă hĭ laih tơlơi 
čang rơmang. 

6Hlak anŭn, tơdang ƀing gơñu tơnap tap yơh ƀing gơñu iâu đĭ Yahweh, laih anŭn 
Ñu djru pơklaih hĭ ƀing gơñu mơ̆ng tơlơi tơnap rŭng gơñu anŭn yơh. 

7Ñu ăt dui ba ƀing gơñu rơbat nao tơpă mơ̆n truh pơ plei pla jing anih arăng dŏ 
kiăng kơ djru brơi kơ ƀing gơñu. 

8Brơi kơ ƀing gơñu hơdơr bơni bĕ kơ Yahweh yuakơ tơlơi khăp hiam klă Ñu, 
laih anŭn yuakơ hơdôm bruă dưi mơyang Ñu hơmâo ngă laih kơ mơnuih 
mơnam. 

9Ñu pơhrăp brơi kơ hlơi pô mơhao laih anŭn pơtrơi brơi kơ hlơi pô rơpa rơmơ̆n 
hăng hơdôm gơnam ƀơ̆ng jơma̱n. 

10Đơđa ƀing gơñu dŏ hơdip amăng anih dơlăm kơnăm mơmŏt rơnguă rơnguăn, 
jing ƀing mơnă tơnap tap yuakơ arăng akă ƀing gơñu hăng khul hrĕ čuăk yơh. 

11Ƀing gơñu tŭ mă tơlơi anŭn yuakơ ƀing gơñu hơmâo tơgŭ pơkơdơ̆ng glaĭ laih 
hăng khul boh hiăp Ơi Adai, laih anŭn hơmâo hơngah hơƀak drak hĭ laih tơlơi 
djru pơmĭn Pô Glông Hloh anŭn. 

12Tui anŭn, Ñu jao hĭ ƀing gơñu mă bruă tơnap gleh glan; tơdang ƀing gơñu 
tơhneč rơbuh pơ anŭn, ƀu hơmâo hlơi pô dưi djru ƀing gơñu ôh. 

13Hlak anŭn, tơdang ƀing gơñu tơnap tap, ƀing gơñu kwưh rơkâo kơ Yahweh, 
laih anŭn Ñu pơklaih hĭ ƀing gơñu mơ̆ng tơlơi tơnap rŭng gơñu. 

14Ñu ba tơbiă hĭ ƀing gơñu mơ̆ng anih dơlăm kơnăm mơmŏt rơnguă rơnguăn, 
laih anŭn pơjŏh hĭ khul hrĕ čuăk ƀing rŏh ayăt akă ƀơi ƀing gơñu yơh. 

15Brơi kơ ƀing gơñu hơdơr bơni bĕ kơ Yahweh yuakơ tơlơi khăp hiam klă Ñu, 
laih anŭn yuakơ hơdôm bruă dưi mơyang Ñu hơmâo ngă laih kơ mơnuih 
mơnam. 

16Ñu pơglưh hĭ khul amăng ja̱ng ko̱ng sang mơnă anŭn laih anŭn taih jŏh hĭ laih 
khul čơnŭh khuă pơsơi kiăng kơ pơrơngai hĭ ƀing ană plei Ñu. 

17Đơđa ƀing gơñu jing hĭ mlŭk yua mơ̆ng hơdôm hơdră jơlan tơgŭ pơkơdơ̆ng 
gơñu, laih anŭn tŭ tơlơi duăm ruă yơh yuakơ tơlơi soh sat gơñu anŭn. 

18Ƀing gơñu hơƀak drak hơngah hĭ kơ djŏp mơta gơnam ƀơ̆ng tui anŭn ƀing 
gơñu nao jĕ truh pơ khul amăng ja̱ng tơlơi djai yơh. 

19Giŏng anŭn, ƀing gơñu kwưh rơkâo kơ Yahweh tơdang ƀing gơñu tơnap tap, 
laih anŭn Ñu pơklaih hĭ ƀing gơñu mơ̆ng tơlơi tơnap rŭng gơñu. 

20Yahweh pơhiăp laih anŭn ƀing gơñu suaih hĭ mơtam, laih anŭn hơñăk đuaĭ hĭ 
ƀing gơñu mơ̆ng anih pơsat yơh. 

21Brơi kơ ƀing gơñu hơdơr bơni bĕ kơ Yahweh yuakơ tơlơi khăp hiam klă Ñu, 
laih anŭn yuakơ hơdôm bruă mơsêh mơyang Ñu hơmâo ngă laih kơ mơnuih 
mơnam. 

22Brơi kơ ƀing gơñu hơdơr bơni bĕ kơ Ñu hăng gơnam pơyơr ngă yang, laih 
anŭn ruai pơhaih bĕ hơdôm bruă mơnuă Ñu hăng khul tơlơi adoh hơ̆k mơak. 

23Đơđa ƀing gơñu tơbiă nao pơ ia rơsĭ hăng sŏng prŏng, buih ƀơ̆ng sĭ mơnia ƀơi 
khul ia rơsĭ prŏng. 

24Ƀing gơñu ƀuh hơdôm bruă mơnuă Yahweh, jing hơdôm bruă dưi mơyang Ñu 
git gai ƀơi hrơi bơyan amăng hlung dơlăm anŭn tui anai: 

25Ñu pơđar, tui anŭn hơmâo angĭn hơkruăh thut mơtam, laih anŭn puh yŏng đĭ 
khul jơlah ia glông. 

26Khul jơlah ia anŭn pơyơ̆ng đĭ khul sŏng prŏng hăng ngŏ hông hang laih anŭn 
thup trŭn pơ yŭ anih dơlăm. Yuakơ tơlơi huĭ hyưt kar hăng anŭn yơh, pran jua 
ƀing pơgăt sŏng rơngiă hĭ tơlơi khĭn yơh. 

27Ƀing gơñu teč tơhơneč sêng brêng kar hăng ƀing mơnuih măt tơpai yơh, abih 
bang tơlơi thâo gơñu jing hĭ đôč đač yơh. 

28Giŏng anŭn, ƀing gơñu iâu đĭ Yahweh tơdang ƀing gơñu tơnap tap, tui anŭn Ñu 
ba tơbiă hĭ ƀing gơñu mơ̆ng tơlơi tơnap rŭng gơñu anŭn. 

29Ñu pơkhư̆ pơhơđơ̆ng hĭ angĭn kơthel anŭn, tui anŭn khă hĭ jơlah ia anŭn dŏ hĭ 
lơlĕh yơh. 

30Ƀing pơgăt sŏng mơak yơh tơdang jing hĭ dŏ rơiăt, laih anŭn Yahweh dui ba 
ƀing gơñu truh pơ ha̱ng jưh ƀing gơñu kiăng nao yơh. 

31Brơi bĕ ƀing gơñu bơni kơ Yahweh yuakơ tơlơi khăp hiam klă Ñu, laih anŭn 
yuakơ tơlơi bruă mơsêh mơyang Ñu hơmâo ngă laih kơ mơnuih mơnam. 

32Brơi kơ ƀing gơñu pơdun đĭ bĕ Ñu amăng tơlơi pơjơnum ƀing ană plei, laih 
anŭn bơni hơơč kơ Ñu ƀơi anăp tơlơi pơƀut glaĭ ƀing kŏng tha. 

33Yahweh ngă kơ khul krong thu laih anŭn pơkơ̆ng hĭ phŭn ia ƀu brơi rô dơ̆ng 
ôh, tui anŭn anih lŏn anŭn jing hĭ tơdron ha̱r. 

34Ñu ăt ngă kơ anih lŏn hiam kơmơ̆k jing hĭ lŏn mơsĭn hra đôč đač, yuakơ hơdôm 
tơlơi soh sat ƀing mơnuih dŏ hơdip amăng anih lŏn anŭn yơh. 

35Kơđai glaĭ, Ñu pơplih hĭ anih tơdron ha̱r jing hĭ anih hơmâo dơnao ia, laih anŭn 
ngă kơ anih lŏn thu krô jing hĭ anih hơmâo phŭn ia rô tơbiă yơh. 

36Pơ anih anŭn yơh Ñu ba rai kơ ƀing mơnuih rơpa mơhao dưi hơdip, tui anŭn 
ƀing gơ̆ dưi pơdơ̆ng đĭ plei pla kiăng kơ hơdip pơ anŭn. 

37Ƀing gơñu jŭ jai amăng đang hơma hăng pla đang boh kơƀâo, laih anŭn pơtơbiă 
rai bơyan pĕ hơpuă rơbeh rơbai yơh. 

38Yahweh bơni hiam kơ ƀing gơ̆, tui anŭn ƀing gơ̆ đĭ kơyar rai lu jai yơh, laih 
anŭn ƀu brơi ôh kơ khul hlô mơnơ̆ng ƀing gơ̆ hrŏ rơngiă hĭ samơ̆ đĭ kơyar yơh. 

39Tơdang ƀing ană plei Yahweh anŭn hrŏ rơngiă hĭ laih anŭn tŭ tơlơi pơluă gŭ, 
yua mơ̆ng tơlơi arăng kơtư̆ juă, tơlơi tơnap rŭng laih anŭn tơlơi rơngot hơning 
yơh, 

40giŏng anŭn, Ñu djik djak kơ ƀing kơtư̆ juă ƀing gơ̆ anŭn, laih anŭn ngă brơi kơ 
ƀing kơtư̆ juă anŭn čơlah hyu amăng tơdron ha̱r ƀu hơmâo jơlan. 

41Samơ̆ Ñu pơklaih hĭ ƀing kơƀah kơƀap mơ̆ng tơlơi tơnap rŭng ƀing gơ̆, laih 
anŭn brơi kơ sang anŏ ƀing gơ̆ đĭ kơyar rai lu jai kar hăng tơpul hlô mơnơ̆ng 
yơh. 

42Ƀing mơnuih tơpă hơnơ̆ng ƀuh tơlơi anŭn hăng hơ̆k mơak, samơ̆ abih bang 
ƀing sat ƀai či kơđŏt hĭ amăng bah gơñu yơh. 

43Hlơi pô jing rơgơi, brơi kơ ñu pơđi̱ng hơmư̆ bĕ kơ hơdôm tơlơi anai, laih anŭn 
pơmĭn ƀlơ̆ng bĕ kơ tơlơi khăp hiam klă Yahweh. 

Adoh Bơni Hơơč 108 

Iâu Laĭ Kơ Tơlơi Dưi Hĭ Kơ Ƀing Rŏh Ayăt 

(Adoh Bơni Hơơč 57:7-11; 60:5-12) 

Tơlơi adoh bơni hơơč Dawid adoh. 

1Jua bơngăt kâo dŏ hơđơ̆ng hlo̱m ƀo̱m laih, Ơ Ơi Adai ăh, jua bơngăt kâo dŏ 
hơđơ̆ng hlo̱m ƀo̱m laih! Kâo či yua ayŭ kiăng kơ adoh bơni hơơč kơ Ih hăng abih 
jua bơngăt kâo yơh! 

2Kâo či mơdưh kiăng kơ adoh yơh! Kâo či mơdưh kiăng kơ pĕ go̱ng trưng laih 
anŭn go̱ng trap kâo yơh! Kâo či mơdưh hlâo kơ yang hrơi ƀlĕ yơh. 

3Kâo či bơni hơơč kơ Ih tŏng krah ƀing lŏn čar, Ơ Yahweh ăh; kâo či adoh bơni 
kơ Ih tŏng krah ƀing mơnuih mơnam yơh. 

4Tơlơi khăp hiam klă Ih prŏng prin glông hloh kơ khul adai adih, laih anŭn tơlơi 
tŏng ten Ih kơjăp truh pơ adai rơngit adih yơh. 

5Pơrơđah bĕ tơlơi yom pơphan Ih amăng adai adih, Ơ Ơi Adai hơi, laih anŭn bang 
bĕ tơlơi ang yang Ih kơ abih bang lŏn tơnah anai. 

6Djru pơklaih hĭ bĕ ƀing gơmơi hăng tơngan kơtang gah hơnuă Ih, tui anŭn ƀing 
ană plei Ih khăp anŭn dưi rơngai hĭ yơh. 

7Mơ̆ng sang yang Ñu yơh Ơi Adai hơmâo pơhiăp laih tui anai, “Amăng tơlơi dưi 
hĭ yơh, Kâo či pơkăh pơpha hĭ anih lŏn lŏm kơ plei prŏng Sekhem laih anŭn pha 
brơi hĭ dơnung Sukkôt kơ ană plei Kâo. 

8Anih lŏn Gilead jing lŏm kơ Kâo wơ̆t hăng anih lŏn Manasseh mơ̆n; anih lŏn 
Ephraim jing kar hăng muk pơgang Kâo laih anŭn anih lŏn Yudah jing kar hăng 
gai hơnuăt pơtao Kâo. 

9Samơ̆ Kâo či yua lŏn čar Môab jing kar hăng kơthŭng rao ƀruih Kâo, laih anŭn 
či tơng nao hĭ tơkhŏ sanđal Kâo ƀơi lŏn čar Edôm, jing sa gru kơnăl Kâo mă tŭ 
laih lŏn čar anŭn, laih anŭn ƀơi ƀing Philistia yơh Kâo ur dreo dưi hĭ.” 

10Ơ Ơi Adai hơi, hlơi či dui ba kâo nao pơ lŏn čar Edôm lĕ? Hlơi pô či ba kâo nao 
pơ plei kơđông kơjăp Edôm anŭn lĕ? 

11Sĭt ƀu djơ̆ Ih ôh hă, Ơ Ơi Adai ăh, jing Pô hơmâo hrah lui hĭ laih ƀing gơmơi? 
Laih anŭn ƀu djơ̆ Ih ôh hă, jing Pô ƀu či nao kơsung blah hrŏm hăng ƀing ling 
tơhan gơmơi dơ̆ng tah? 

12Djru bĕ kơ ƀing gơmơi pơkơdơ̆ng glaĭ hăng ƀing rŏh ayăt, yuakơ tơlơi djru 
mơ̆ng mơnuih mơnam kơnơ̆ng jing đôč đač đôč yơh. 

13Tơdah hơmâo Ơi Adai djru ƀing ta, tui anŭn ƀing ta či pơblah dưi hĭ yơh; Ñu či 
blah juă dưi hĭ kơ ƀing rŏh ayăt ta anŭn yơh. 

Adoh Bơni Hơơč 109 

Tơlơi Sa Čô Mơnuih Rŭng Răng Brŏk Ƀuăh 

Kơ pô gai ayŭ. Tơlơi adoh bơni hơơč Dawid čih kơčĕ. 

1Ơ Ơi Adai hơi, jing Pô kâo bơni hơơč, rơkâo kơ Ih anăm dŏ rơiăt ôh. 

2Laĭ glaĭ bĕ kơ kâo yuakơ ƀing sat ƀai jing ƀing pleč ƀlŏr hơmâo ha̱ laih amăng 
bah gơñu pơkơdơ̆ng glaĭ hăng kâo, jing ƀing hơmâo pơhiăp pơkơdơ̆ng glaĭ laih 
hăng kâo hăng jơlah ƀlŏr gơñu. 

3Ƀing gơñu wang dar kâo laih anŭn pơhiăp hăng khul boh hiăp pơrơmut yơh, 
laih anŭn ƀing gơñu phŏng kơđi kơ kâo ƀu hơmâo tơhơnal tơlơi ôh. 

4Pơala kơ tơlơi kâo ngă hiam klă kơ ƀing gơñu, ƀing gơñu pơhiăp sat pơkơdơ̆ng 
glaĭ hăng kâo yơh, tơdang kâo iâu laĭ kơ ƀing gơñu. 

5Ƀing gơñu pơglaĭ kơ kâo tơlơi sat pơala kơ tơlơi hiam, laih anŭn tơlơi pơrơmut 
pơala kơ tơlơi kâo ngă hiam klă kơ ƀing gơñu. 

6Ruah bĕ sa čô mơnuih sat ƀai kiăng kơ pơkơdơ̆ng glaĭ hăng rŏh ayăt kâo; brơi 
bĕ pô sat ƀai anŭn dŏ jĕ ƀơi tơngan gah hơnuă ñu kiăng kơ phŏng kơđi kơ ñu. 

7Tơdang arăng phat kơđi ñu, brơi kơ arăng hơduah ƀuh bĕ tơlơi soh ñu, laih 
anŭn brơi bĕ tơlơi iâu laĭ ñu jing tơlơi klă̱ kơđi kơ ñu pô. 

8Brơi bĕ hrơi hơdip ñu jing hĭ ƀiă; brơi bĕ kơ pô pơkŏn mă tŭ hĭ bruă ñu! 

9Brơi bĕ kơ ƀing ană bă ñu jing tơhrit ama, laih anŭn bơnai ñu jing hĭ đah kơmơi 
kơmai. 

10Brơi bĕ kơ ƀing ană bă ñu jing hĭ ƀing đuaĭ hyu rơkâo da̱n; brơi bĕ kơ ƀing 
arăng puh pơđuaĭ hĭ ƀing gơñu mơ̆ng khul sang răm glưh gơñu. 

11Brơi bĕ kơ pô hơnưh ñu nao mă tŭ hĭ abih dram gơnam ñu hơmâo, laih anŭn 
brơi bĕ ƀing tuai anŭn sua mă hĭ boh bơnga mơ̆ng tơlơi ñu mă bruă. 

12Brơi bĕ ƀu hơmâo hlơi pô ôh pơrơđah tơlơi khăp hiam klă kơ ñu, laih anŭn 
kŏn hơmâo hlơi pô lơi pap drap brơi kơ ƀing ană tơhrit ñu anŭn. 

13Brơi bĕ ƀing ană bă ñu đŭt abih hĭ tơdang ƀing gơñu aka hơmâo ană bă ôh, 
kiăng kơ anăn ñu arăng lŏm lui hĭ yơh mơ̆ng rơnŭk tŏ tui. 

14Brơi bĕ Yahweh dŏ djă̱ pioh hơdôm tơlơi soh sat ƀing ơi adon gơñu, laih anŭn 
brơi bĕ Ñu ƀu lŏm lui hĭ ôh tơlơi soh amĭ ñu. 

15Brơi bĕ Yahweh ăt dŏ hơdơr nanao hơdôm tơlơi soh gơñu anŭn, samơ̆ brơi bĕ 
kơ mơnuih mơnam ƀơi lŏn tơnah wơr bĭt hĭ ƀing gơñu. 

16Brơi bĕ kơ abih tơlơi anŭn truh kơ rŏh ayăt kâo anŭn, yuakơ ñu hơngah ƀu či 
thâo pơrơđah ôh kơ tơlơi khăp hiam klă, samơ̆ ñu kơtư̆ juă ƀơi ƀing ƀun rin, ƀing 
kơƀah kơƀap laih anŭn ƀơi ƀing pran jua răm ruă tơl ƀing gơ̆ djai hĭ yơh. 

17Ñu khăp kiăng pơhaih kơ tơlơi hơtŏm păh kơ arăng; brơi hơdôm tơlơi hơtŏm 
păh anŭn truh ƀơi ñu bĕ! Ñu ƀu mơak ôh kiăng pơhaih tơlơi bơni hiam kơ arăng; 
brơi bĕ tơlơi bơni hiam anŭn dŏ ataih hĭ mơ̆ng ñu! 

18Ñu juăt hơtŏm păh amuñ biă mă kar hăng ñu juăt buh ao; brơi bĕ tơlơi ñu 
hơtŏm păh anŭn mŭt amăng drơi jan ñu pô kar hăng ñu mơñum ia, laih anŭn 
mŭt amăng tơlang ñu pô kar hăng ñu pik ia rơmuă ôliwơ ƀơi klĭ ñu yơh! 

19Brơi bĕ tơlơi hơtŏm păh anŭn jing kar hăng sum ao go̱m hĭ ƀơi ñu hlo̱m ƀo̱m, 
laih anŭn kar hăng hơdrăng akă nanao jum dar kơiăng ñu. 

20Brơi bĕ abih tơlơi anŭn jing tơlơi Yahweh pơglaĭ kơ ƀing rŏh ayăt kâo, jing kơ 
ƀing hlơi pô pơhiăp tơlơi sat ƀai pơkơdơ̆ng glaĭ hăng kâo yơh. 

21Samơ̆ Ih yơh, Ơ Yahweh Khua Yang hơi, ngă hiam kơ kâo đa yuakơ Ih hơmâo 
ƀuăn laih; laih anŭn pơklaih hĭ bĕ kâo yuakơ tơlơi khăp hiam klă Ih anŭn jing 
yom pơphan yơh. 

22Kâo jing mơnuih rin ƀun kơƀah kơƀap, laih anŭn pran jua kâo rŭng răng yơh 
amăng lăm kâo. 

23Kâo hlak rơngiă hĭ tañ kar hăng tơlơi tơui klăm mơmŏt yơh; kâo jing kar hăng 
sa drơi kơtop arăng tơtŭh pơđuaĭ hĭ yơh. 

24Tơŭt kâo tơdu rơmuăn hĭ yơh yuakơ ƀu dưi ƀơ̆ng huă; drơi jan kâo kơnơ̆ng 
jing hĭ rơwang tơlang đôč yơh. 

25Tui anŭn, arăng klao djik kơ kâo; tơdang ƀing gơñu ƀuh kâo, ƀing gơñu tơtăh 
akŏ gơñu djik mưč yơh. 

26Djru kâo đa, Ơ Yahweh Ơi Adai kâo hơi; pơklaih hĭ kâo bĕ yuakơ tơlơi khăp 
hiam klă Ih. 

27Brơi bĕ kơ ƀing ayăt kâo thâo tơngan Ih yơh hơmâo djru kâo; brơi bĕ ƀing 
gơñu thâo Ih yơh, Ơ Yahweh ăh, hơmâo pơklaih hĭ laih kâo. 

28Wơ̆t tơdah ƀing gơñu dưi hơtŏm păh kâo, samơ̆ Ih či bơni hiam kơ kâo; tơdang 
ƀing gơñu kơpĭ kơpe̱t, brơi bĕ kơ ƀing gơñu tŭ tơlơi mlâo mlañ yơh, samơ̆ bơ kơ 
kâo, jing ding kơna Ih anai, brơi bĕ kơ kâo mơak mơai. 

29Brơi bĕ kơ ƀing pơhiăp sat pơkơdơ̆ng glaĭ hăng kâo buh hĭ ƀơi gơñu pô hăng 
tơlơi mlâo mlañ, jing đŭng hĭ gơñu pô amăng tơlơi mlâo kar hăng đŭng amăng 
ao phyung yơh. 

30Amăng bah kâo či bơni pơdun đĭ Yahweh kraih krin yơh, laih anŭn amăng tơlơi 
pơjơnum ƀing ană plei Ñu yơh kâo či bơni hơơč kơ Ñu, 

31yuakơ Ñu dŏ ƀơi tơngan gah hơnuă djru brơi kơ mơnuih ƀun rin arăng kơtư̆ 
juă, sĭt Ñu pơklaih hĭ tơlơi hơdip gơ̆ tơdang ƀing mơnuih klă̱ kơđi kơ gơ̆ yơh. 

Adoh Bơni Hơơč 110 

Yahweh Hăng Tơlơi Git Gai Pơtao Ñu Ruah Laih 

Tơlơi bơni hơơč Dawid adoh. 

1Yahweh pơhiăp laih hăng khua kâo, jing pơtao, tui anai, “dŏ be̱r bĕ ƀơi gah 
hơnuă Kâo jing anih pơpŭ pơyom tơl Kâo ngă kơ ƀing rŏh ayăt ih luă gŭ hĭ tui 
anŭn ƀing gơñu jing hĭ kar hăng sa boh grê đăl gah yŭ kơ plă̱ tơkai ih yơh.” 

2Yahweh či pơlar tơbiă tơlơi dưi kơtang gai hơnuăt pơtao ih mơ̆ng Bŏl Čư̆ Ziôn; 
Ñu laĭ kơ ih, “Git gai bĕ tŏng krah ƀing rŏh ayăt ih.” 

3Ƀơi hrơi ih nao blah ƀing rŏh ayăt ih, ƀing ling tơhan ih či hur har pơsăn nao 
yơh. Ƀơi anih bŏl čư̆ rơgoh hiam ƀing hlak ai ih anŭn či rai djru kơ ih kar hăng ia 
ngo̱m ƀơi mơguah ưm pruih ƀơi lŏn tơnah yơh. 

4Yahweh hơmâo ƀuăn rơ̆ng laih, laih anŭn ƀu či pơjŏh hĭ tơlơi ƀuăn rơ̆ng Ñu 
anŭn ôh, samơ̆ Ñu ƀuăn tui anai, “Ih jing khua ngă yang hlŏng lar, tui hăng tơlơi 
phiăn khua ngă yang Melkhizedek yơh.” 

5Khua Yang dŏ ƀơi tơngan gah hơnuă ih kiăng kơ pơgang ih; ƀơi hrơi Ñu hil đet 
Ñu či pơrai hĭ ƀing pơtao, jing ƀing rŏh ayăt ih yơh. 

6Ñu či phat kơđi ƀing lŏn čar tơl lŏn tơnah bă hĭ hăng atâo djai, laih anŭn pơrai 
pơphač hĭ ƀing khua git gai amăng djŏp djang lŏn tơnah yơh. 

7Samơ̆ pơtao Ñu anŭn či mơñum mơ̆ng hơnŏh ia ƀơi akiăng jơlan kiăng kơ 
hơmâo glaĭ pran, hơnŭn yơh ñu či angak đĭ dưi hĭ abih bang yơh. 

Adoh Bơni Hơơč 111 

Tơlơi Bruă Kơtang Mơyang Yahweh 

1Bơni hơơč bĕ kơ Yahweh! Kâo či pơdun đĭ Yahweh hăng abih jua pơmĭn kâo 
yơh amăng tơlơi pơjơnum ƀing tơpă hơnơ̆ng jing amăng tơlơi pơjơnum ƀing ană 
plei Ñu yơh. 

2Mơsêh mơyang biă mă yơh hơdôm tơlơi bruă Yahweh ngă djru kơ ƀing gơñu; 
abih bang ƀing hlơi hơ̆k mơak amăng khul tơlơi anŭn či hơđơ̆ng pơmĭn kơ khul 
tơlơi anŭn yơh. 

3Tơlơi bruă Ñu pơrơđah tơlơi ang yang laih anŭn tơlơi kơdrưh kơang Ñu yơh; 
sĭt bruă tơpă hơnơ̆ng Ñu anŭn dŏ nanao hlŏng lar yơh. 

4Ñu hơmâo ngă laih kơ ƀing ta hơdơr hơdôm tơlơi bruă mơsêh mơyang Ñu yơh; 
Yahweh yơh thâo khăp pap laih anŭn glưh pran jua. 

5Ñu pha brơi gơnam ƀơ̆ng kơ hlơi pô huĭ pơpŭ kơ Ñu, laih anŭn hơdơr tơlơi 
pơgop Ñu hlŏng lar yơh. 

6Ñu hơmâo pơrơđah laih tơlơi bruă kơtang mơyang Ñu kơ ană plei Ñu, anŭn jing 
tơlơi Ñu pha brơi kơ ƀing gơñu hơdôm lŏn čar kŏng ngăn ƀing tuai anŭn jing hĭ 
kŏng ngăn kơ gơñu pô yơh. 

7Hơdôm tơlơi bruă tơngan Ñu ngă pơrơđah tơlơi tŏng ten tơpă djơ̆ Ñu; abih 
bang tơlơi Ñu pơđar jing lăp kơ arăng đaŏ kơnang yơh. 

8Hơdôm tơlơi pơđar anŭn dŏ kơjăp hlŏng lar; Ñu pơhiăp hơdôm tơlơi anŭn hăng 
tơlơi tŏng ten laih anŭn hăng tơlơi tơpă hơnơ̆ng yơh. 

9Ñu pơrơngai hĭ laih ƀing ană plei Ñu, laih anŭn pơjing tơlơi pơgop Ñu hlŏng lar 
hăng ƀing gơ̆. Anăn Ñu jing rơgoh hiam laih anŭn lăp kơ mơnuih mơnam huĭ 
pơpŭ yơh. 

10Ƀing huĭ pơpŭ kơ Yahweh yơh jing ƀing čơdơ̆ng phŭn hơmâo tơlơi rơgơi; abih 
bang ƀing hlơi pô đuaĭ tui hơdôm tơlơi Ñu pơđar anŭn či hơmâo tơlơi thâo hluh 
hiam yơh. Mơnuih mơnam năng bơni hơơč kơ Yahweh hlŏng lar yơh. 

Adoh Bơni Hơơč 112 

Tơlơi Mơyŭn Mơak Kơ Mơnuih Hiam 

1Bơni hơơč bĕ kơ Yahweh! Mơyŭn mơak yơh kơ hlơi pô huĭ pơpŭ kơ Yahweh, 
jing pô hơ̆k mơak tui gưt hơdôm tơlơi Ñu pơđar. 

2Ƀing ană bă ñu yơh či đĭ kơyar amăng anih lŏn gơñu; sĭt kơnung djuai ñu anŭn 
či tŭ gơnam bơni hiam yơh. 

3Sang anŏ ñu či hơmâo mŭk dram pơdrŏng săh yơh, laih anŭn gơnam bơni 
mơnuih tơpă hơnơ̆ng anŭn či dŏ nanao hlŏng lar yơh. 

4Amăng mông kơnăm mơmŏt ƀing mơnuih djơ̆ tơpă yơh či jing hĭ kar hăng tơlơi 
bơngač pơčrang brơi kơ ƀing mơnuih khăp pap, thâo pap laih anŭn tơpă hơnơ̆ng 
yơh. 

5Gơnam hiam yơh či truh kơ hlơi pô čơmah laih anŭn rơngai brơi čan, jing pô 
hơdip hơdơ̆ng hăng tơlơi djơ̆ găl yơh. 

6Sĭt sa čô tơpă hơnơ̆ng ƀu či răm rơngiă ôh, samơ̆ ƀing mơnuih rơnŭk pơanăp či 
djă̱ hơdơr kơ ñu nanao. 

7Mơnuih tơpă anŭn ƀu či huĭ bra̱l ôh kơ tơlơi pơthâo sat; tơlơi đaŏ ñu jing 
kơtang, laih anŭn ñu đaŏ kơnang amăng Yahweh. 

8Pran jua ñu ƀu ƀlơ̆ng bơngơ̆t ôh kŏn huĭ bra̱l lơi, tơl ñu ƀuh ƀing rŏh ayăt ñu 
thuơ hĭ yơh. 

9Ñu čơmah pha brơi gơnam ñu kơ ƀing kơƀah kơƀap, laih anŭn tơlơi hiam klă 
Ñu anŭn ăt či dŏ nanao hlŏng lar yơh; ñu či jing mơnuih dưi mơyang arăng pơpŭ 
pơyom yơh. 

10Ƀing mơnuih sat ƀai či ƀuh tơlơi anai laih anŭn hil rơañ; ƀing gơñu či kĕ tơgơi 
laih anŭn răm rơngiă hĭ; khul tơlơi čang rơmang gơñu či jing hĭ đôč đač yơh. 

Adoh Bơni Hơơč 113 

Bơni Hơơč Kơ Yahweh Yuakơ Tơlơi Hiam Klă Ñu 

1Bơni hơơč bĕ kơ Yahweh! Bơni hơơč bĕ, Ơ ƀing Israel jing ƀing ding kơna 
Yahweh hơi, bơni hơơč bĕ kơ anăn Yahweh! 

2Brơi bĕ kơ mơnuih mơnam bơni hiam kơ anăn Yahweh čơdơ̆ng mơ̆ng ră anai 
hlŏng truh pơ hlŏng lar. 

3Čơdơ̆ng mơ̆ng anih yang hrơi ƀlĕ hlŏng truh pơ anih yang hrơi le ̆ , bơni hơơč bĕ 
kơ anăn Yahweh! 

4Yahweh git gai abih bang ƀing lŏn čar mơ̆ng adai adih; tơlơi ang yang Ñu prŏng 
hloh kơ adai rơngit anŭn yơh. 

5Hơmâo mơ̆ hlơi pô hrup hăng Yahweh Ơi Adai ta? Ñu yơh jing Pô dŏ ƀơi grê 
pơtao amăng anih glông hăng adai rơngit adih, 

6samơ̆ Ñu tơkui trŭn kiăng kơ lăng ƀơi khul tal adai laih anŭn ƀơi lŏn tơnah anai. 

7Yahweh yŏng đĭ ƀing mơnuih arăng kơtư̆ juă tơbiă mơ̆ng anih ƀruih lŏn, sĭt Ñu 
pŭ̱ đĭ ƀing mơnuih kơƀah kơƀap anŭn mơ̆ng ƀu̱r djăh tơnap tap yơh; 

8Ñu brơi ƀing gơ̆ jing gơyut hăng ƀing khua, jing hăng ƀing khua ba akŏ ƀing ană 
plei Yahweh kiăng kơ pơpŭ pơyom kơ ƀing gơ̆ yơh. 

9Ñu ăt pơpŭ mơ̆n kơ đah kơmơi plao amăng sang gơ̆; Ñu brơi kơ gơ̆ mơak mơai 
yuakơ Ñu pha brơi kơ gơ̆ ană bă yơh. Bơni hơơč kơ Yahweh! 

Adoh Bơni Hơơč 114 

Tơlơi Adoh Hrơi Phet Tơlơi Găn 

1Hlâo adih tơdang ƀing Israel tơbiă mơ̆ng lŏn čar Êjip, jing tơdang ƀing ană tơčô 
Yakôb anŭn tơbiă đuaĭ mơ̆ng ƀing mơnuih pơhiăp tơlơi pơhiăp phara biă mă 
yơh, 

2mông anŭn ƀing Yudah jing hĭ ƀing mơnuih rơgoh hiam Ơi Adai, sĭt ƀing Israel 
anŭn jing hĭ kŏng ngăn Ñu pô yơh. 

3Rơsĭ Mriah ƀuh Yahweh laih anŭn đuaĭ kơdŏp hĭ; tơdơi kơ anŭn krong Yurdan 
dơ̆ng hĭ ƀu rô dơ̆ng tah. 

4Khul čư̆ čan kơdăt đuaĭ kar hăng khul triu tơno; sĭt khul bŏl čư̆ kơplŏng đuaĭ 
jum dar kar hăng ană triu yơh. 

5Ơ rơsĭ hơi, yua hơget ih huĭ đuaĭ kơdŏp lĕ? Ơ krong Yurdan ăh, yua hơget ih huĭ 
hăng dơ̆ng glaĭ ƀu rô dơ̆ng tah lĕ? 

6Ơ khul čư̆ čan, yua hơget ƀing gih huĭ kơdăt đuaĭ kar hăng khul triu tơno lĕ? Ơ 
khul bŏl čư̆, yua hơget ƀing gih huĭ kơplŏng đuaĭ jum dar kar hăng ană triu lĕ? 

7Huĭ tơtư̆ bĕ, Ơ lŏn tơnah ăh, ƀơi anăp Khua Yang, jing ƀơi anăp Ơi Adai ƀing 
Yakôb anŭn, 

8jing Pô hơmâo pơplih hĭ laih mơ̆ng khul boh pơtâo jing hĭ dơnao ia laih anŭn 
boh pơtâo dơ̆ng khăng jing hĭ ia bluh rô. 

Adoh Bơni Hơơč 115 

Yahweh Jing Ơi Adai Sĭt 

1Ƀu djơ̆ kơ gơmơi pô ôh, Ơ Yahweh ăh, ƀu djơ̆ kơ gơmơi pô ôh, samơ̆ kơ anăn Ih 
yơh ƀing gơmơi năng pơư pơang, yuakơ tơlơi khăp hiam klă Ih kơ ƀing gơmơi 
laih anŭn tơlơi tŏng ten Ih yơh. 

2Yua hơget ƀing lŏn čar tơña tui anai, “Pơpă Ơi Adai ƀing Israel lĕ?” 

3Ơi Adai ta dŏ hăng adai adih; Ñu ngă hơdôm tơlơi Ñu khăp kiăng yơh. 

4Samơ̆ ƀing yang rơba̱ng ƀing lŏn čar anŭn jing gơnam ƀing gơñu pơkra hăng 
amrăk hăng mah, anŭn jing gơnam tơngan mơnuih pơkra rai yơh. 

5Khul rup trah anŭn hơmâo amăng bah, samơ̆ ƀu thâo pơhiăp ôh laih anŭn 
hơmâo mơta, samơ̆ ƀu thâo ƀuh ôh. 

6Gơñu hơmâo tơngia, samơ̆ ƀu thâo hơmư̆ ôh, laih anŭn hơmâo adŭng, samơ̆ ƀu 
thâo ƀâo ôh. 

7Gơñu hơmâo tơngan, samơ̆ ƀu thâo pơmưn, laih anŭn hơmâo tơkai, samơ̆ ƀu 
thâo rơbat ôh; gơñu kŏn thâo suă jua pơmơñi hăng rơkông đŏk gơñu lơi yuakơ 
gơñu ƀu hơdip ôh. 

8Brơi bĕ kơ ƀing hlơi pô pơkra hơdôm rup trah anŭn či jing hĭ đôč đač hrup hăng 
khul rup anŭn yơh, laih anŭn abih bang ƀing hlơi pô đaŏ kơnang ƀơi gơñu ăt či 
jing hĭ kar hăng anŭn mơ̆n. 

9Ơ ƀing ană plei Israel hơi, đaŏ kơnang bĕ amăng Yahweh, Ñu yơh jing tơlơi djru 
laih anŭn khiơl pơgang ta. 

10Ơ ƀing khua ngă yang jing ƀing ană tơčô A̱rôn hơi, đaŏ kơnang bĕ amăng 
Yahweh, Ñu yơh jing tơlơi djru laih anŭn khiơl pơgang ta. 

11Ơ abih bang ƀing huĭ pơpŭ kơ Ñu, đaŏ kơnang bĕ amăng Yahweh, Ñu yơh jing 
tơlơi djru laih anŭn khiơl pơgang ta. 

12Yahweh pơmĭn ƀlơ̆ng kơ ƀing ta laih anŭn či bơni hiam kơ ƀing ta. Ñu či bơni 
hiam kơ ƀing ană plei Israel; Ñu či bơni hiam kơ ƀing khua ngă yang jing ƀing 
ană tơčô A̱rôn; 

13sĭt Ñu či bơni hiam kơ abih bang ƀing hlơi huĭ pơpŭ kơ Ñu, jing ƀing yom 
pơphan wơ̆t hăng ƀing ƀu yom yơh. 

14Kwưh kiăng kơ Yahweh pha brơi kơ ƀing gih đĭ kơyar yơh, jing kơ ƀing gih wơ̆t 
hăng kơ ƀing ană bă gih mơ̆n! 

15Kwưh kiăng kơ ƀing gih tŭ tơlơi bơni hiam mơ̆ng Yahweh, jing Pô Hrih Pơjing 
adai rơngit laih anŭn lŏn tơnah yơh. 

16Khul tal adai glông hloh adih jing lŏm kơ Yahweh, samơ̆ lŏn tơnah anai Ñu pha 
brơi kơ ƀing ta jing mơnuih mơnam yơh. 

17Ƀu djơ̆ ƀing mơnuih djai laih ôh jing ƀing thâo bơni hơơč kơ Yahweh, kŏn djơ̆ 
ƀing mơnuih dŏ amăng pơsat jing anih rơiăt lơi, 

18samơ̆ anŭn jing ƀing ta, jing ƀing dŏ hơdip yơh, jing ƀing pơdun đĭ Yahweh, 
čơdơ̆ng mơ̆ng ră anai hlŏng truh pơ hlŏng lar. Bơni hơơč bĕ kơ Yahweh! 

Adoh Bơni Hơơč 116 

Bơni Hơơč Kơ Ơi Adai Jing Pô Pơklaih Hĭ Mơ̆ng Tơlơi Djai 



1263 

 

 
© 2013 Jơrai Bible Association. 

  
 

 

1Kâo khăp kơ Yahweh yuakơ Ñu juăt hơmư̆ hiăp kâo iâu; sĭt Ñu hơmư̆ tơlơi kâo 
kwưh iâu kơ tơlơi pap. 

2Ñu pơđi̱ng tơngia Ñu hơmư̆ kâo, tui anŭn kâo iâu ƀơi Ñu amăng abih tơlơi hơdip 
kâo yơh. 

3Hlâo adih tơlơi djai dŏ ƀač jum dar kâo kar hăng čơđo̱ng, laih anŭn tơlơi pơsat 
huĭ bra̱l truh rai ƀơi kâo; tui anŭn jua pơmĭn kâo bă hăng tơlơi tơnap rŭng rơngot 
hơning yơh. 

4Ƀơi mông anŭn, kâo iâu đĭ ƀơi anăn Yahweh tui anai, “Ơ Yahweh hơi, rơkâo kơ 
Ih pơklaih kâo đa!” 

5Yahweh jing Pô tơpă hơnơ̆ng laih anŭn thâo khăp pap; Ơi Adai ta anŭn jing Pô 
thâo glưh pran jua yơh. 

6Yahweh pơgang brơi ƀing mơnuih ƀu yom ôh ƀơi anăp mơta arăng; tui anŭn 
tơdang kâo dŏ jĕ tơlơi djai, Ñu pơklaih hĭ kâo. 

7Kâo pơmĭn kơ kâo pô, “Ơ jua bơngăt kâo hơi, dŏ kơjăp hơđơ̆ng bĕ, yuakơ 
Yahweh hơmâo ngă laih hiam biă mă kơ ih.” 

8Tui anŭn, kâo laĭ kơ Yahweh, “Ih yơh, Ơ Yahweh hơi, hơmâo pơklaih hĭ laih jua 
bơngăt kâo mơ̆ng tơlơi djai, mơta kâo mơ̆ng tơlơi ƀlĕ ia mơta, laih anŭn tơkai 
kâo mơ̆ng tơlơi teč tơhơneč.” 

9Yuakơ Yahweh ngă laih tơlơi anŭn, tui anŭn yơh kâo či rơbat tui amăng jơlan 
Ñu hlak kâo dŏ hrŏm hăng ƀing mơnuih hơdip amăng lŏn tơnah anai. 

10Hơnŭn yơh, kâo ăt dŏ đaŏ kơnang kơ Yahweh mơ̆n wơ̆t tơdah kâo laĭ tui anai, 
“Kâo bưp tơlơi tơnap tap prŏng đơi.” 

11Laih anŭn kâo đaŏ wơ̆t tơdah kâo huĭ hăng laĭ tui anai, “Abih bang mơnuih jing 
ƀing ƀlŏr soh sel.” 

12Hơget kâo dưi pơyơr brơi kơ Yahweh kiăng kơ kla glaĭ kơ abih bang bruă hiam 
klă Ñu hơmâo ngă laih kơ kâo lĕ? 

13Kâo či pơyơr đĭ kơčŏk ia boh kơƀâo kơ Yahweh yuakơ Ñu hơmâo pơklaih hĭ 
laih kâo laih anŭn kâo či bơni hiam kơ anăn Ñu yơh. 

14Amăng tơlơi pơjơnum abih bang ƀing ană plei Ñu yơh kâo či pơyơr pơgiŏng hĭ 
hơdôm tơlơi ƀuăn rơ̆ng kâo hăng Yahweh. 

15Ƀing ană plei tŏng ten Yahweh jing yom pơphan yơh ƀơi anăp mơta Ñu tui 
anŭn tơlơi djai sa čô amăng ƀing gơñu jing pơruă pran Ñu biă mă. 

16Ơ Yahweh hơi, hơnŭn yơh Ih hơmâo pơrơngai hĭ laih kâo mơ̆ng hrĕ čuăk tơlơi 
djai yuakơ kâo jing ding kơna Ih, sĭt yơh kâo dŏ tŏng ten hăng Ih kar hăng amĭ 
kâo dŏ tŏng ten hăng ih mơ̆n. 

17Kâo či pơyơr gơnam ngă yang hơdơr bơni kơ Ih laih anŭn kâo či bơni hiam kơ 
anăn Ih, Ơ Yahweh ăh. 

18Amăng tơlơi pơjơnum abih bang ƀing ană plei Yahweh, Kâo či pơyơr pơgiŏng 
hĭ hơdôm tơlơi kâo ƀuăn rơ̆ng laih hăng Ñu. 

19Ơ ƀing Yerusalaim hơi, kâo či pơyơr gơnam anŭn amăng anih wăl tơdron Sang 
Yang Yahweh yơh, jing amăng tŏng krah ƀing gih anŭn. Bơni hơơč bĕ kơ 
Yahweh! 

Adoh Bơni Hơơč 117 

Bơni Hơơč Bĕ Kơ Yahweh 

1Bơni hơơč bĕ kơ Yahweh, Ơ abih bang ƀing lŏn čar hơi! Pơdun đĭ Ñu bĕ, Ơ abih 
bang ƀing kơnung djuai ăh! 

2Tơlơi khăp hiam klă Ñu kơ ƀing ta jing prŏng biă mă, laih anŭn tơlơi tŏng ten 
Yahweh ăt dŏ nanao hlŏng lar. Bơni hơơč bĕ kơ Yahweh! 

Adoh Bơni Hơơč 118 

Iâu Laĭ Bơni Hơơč Yuakơ Yahweh Pha Brơi Tơlơi Dưi Hĭ 

1Hơdơr bơni bĕ kơ Yahweh yuakơ Ñu jing hiam klă; tơlơi khăp hiam klă Ñu ăt 
dŏ nanao hlŏng lar. 

2Brơi bĕ kơ ƀing ană plei Israel laĭ tui anai, “Tơlơi khăp hiam klă Ñu ăt dŏ nanao 
hlŏng lar.” 

3Brơi bĕ kơ ƀing khua ngă yang, jing ƀing ană tơčô A̱rôn, laĭ tui anai, “Tơlơi khăp 
hiam klă Ñu ăt dŏ nanao hlŏng lar.” 

4Brơi bĕ abih bang ƀing huĭ pơpŭ kơ Yahweh laĭ tui anai, “Tơlơi khăp hiam klă 
Ñu ăt dŏ nanao hlŏng lar.” 

5Tơdang kâo dŏ amăng tơlơi rŭng răng, kâo iâu kwưh kơ Yahweh, tui anŭn Ñu 
laĭ glaĭ kơ kâo laih anŭn pơrơngai hĭ kâo yơh. 

6Yahweh yơh dŏ hăng kâo, tui anŭn kâo ƀu huĭ hyưt ôh. Hơget tơlơi mơnuih 
mơnam dưi ngă sat kơ kâo lĕ? 

7Yahweh yơh dŏ hăng kâo laih anŭn jing Pô djru kâo, tui anŭn kâo či ƀuh Yahweh 
djru kâo dưi hĭ kơ ƀing rŏh ayăt kâo yơh. 

8Dŏ kơđap amăng tơlơi Yahweh răng pơgang jing hiam hloh kơ kơnang kơ 
mơnuih mơnam. 

9Dŏ kơđap amăng tơlơi Yahweh răng pơgang jing hiam hloh kơ kơnang kơ ƀing 
khua djă̱ akŏ. 

10Abih bang ƀing lŏn čar wang dar kâo kiăng kơ kơsung blah kâo, samơ̆ amăng 
anăn dưi kơtang Yahweh yơh kâo pơrai hĭ ƀing gơñu. 

11Ƀing gơñu wang dar kâo ƀơi rĭm bơnăh, samơ̆ amăng anăn dưi kơtang Yahweh 
yơh kâo pơrai hĭ ƀing gơñu. 

12Ƀing gơñu bâo jum dar kâo kar hăng khul hơni, samơ̆ ƀing gơñu djai hĭ tañ kar 
hăng jơlah apui ƀơ̆ng than kơyâo drơi krô thăm hĭ yơh, yuakơ amăng anăn dưi 
kơtang Yahweh yơh kâo pơrai hĭ ƀing gơñu. 

13Ơ ƀing rŏh ayăt ăh, ƀing gih kơsung blah kâo kơtang kơtĭt, tui anŭn kâo jĕ či 
thuơ laih yơh, samơ̆ Yahweh gŭm djru kâo. 

14Yahweh jing Pô pơkơtang kâo laih anŭn jing Pô kâo adoh bơni; Ñu yơh hơmâo 
pơklaih hĭ kâo laih. 

15Amăng khul sang khăn ƀing ană plei Israel, hơmâo tơlơi adoh mơak hăng tơlơi 
dreo dưi hĭ pơmơñi tui anai: “Tơngan gah hơnuă dưi kơtang Yahweh yơh hơmâo 
pơgiŏng hĭ laih tơlơi mơsêh mơyang anŭn! 

16Yahweh yơr đĭ tơngan gah hơnuă Ñu pơrơđah kơ tơlơi dưi hĭ; tơngan gah 
hơnuă dưi kơtang Yahweh yơh hơmâo pơgiŏng hĭ laih tơlơi mơsêh mơyang 
anŭn!” 

17Kâo ƀu či djai ôh, samơ̆ kơđai glaĭ kâo či dŏ hơdip yơh, laih anŭn či ruai pơhaih 
hơdôm tơlơi Yahweh hơmâo ngă laih. 

18Yahweh hơmâo pơkơhma̱l laih kâo kơtang kơtĭt, samơ̆ Ñu ƀu jao lui hĭ kâo kơ 
tơlơi djai ôh. 

19Ơ ƀing gak ăh, pŏk brơi bĕ khul amăng ja̱ng Sang Yang, jing amăng ja̱ng ƀing 
ană plei Israel dưi mŭt; tui anŭn kâo či mŭt nao hơdơr bơni kơ Yahweh yơh! 

20Ƀing gak anŭn laĭ glaĭ tui anai, “Anŭn yơh jing amăng ja̱ng Sang Yang Yahweh; 
kơnơ̆ng ƀing mơnuih tơpă hơnơ̆ng đôč yơh dưi mŭt nao!” 

21Ơ Yahweh hơi, kâo bơni hơơč kơ Ih yơh, yuakơ Ih hơmâo laĭ glaĭ laih kơ tơlơi 
kâo iâu laĭ, jing yuakơ Ih hơmâo pơklaih hĭ laih kâo. 

22Boh pơtâo ƀing ma̱n sang hơngah lui hĭ laih kar hăng đôč đač, boh pơtâo anŭn 
hơmâo jing hĭ laih boh pơtâo yom phŭn hloh kơ abih bang boh pơtâo pơkŏn 
amăng sang anŭn. 

23Yahweh hơmâo pơgiŏng hĭ laih bruă anŭn, anŭn jing sa bruă yom pơphan biă 
mă yơh ƀơi anăp mơta ta. 

24Anai yơh jing hrơi Yahweh hơmâo hrih pơjing laih; kiăng kơ ƀing ta djă̱ hơdơr 
tơlơi Ñu dưi hĭ tui anŭn brơi kơ ƀing ta hơ̆k mơak laih anŭn mơak mơai bĕ 
amăng anŭn! 

25Ơ Yahweh hơi, kwưh rơkâo kơ Ih pơklaih hĭ bĕ ƀing gơmơi, Ơ Yahweh hơi, 
kwưh rơkâo kơ Ih pha brơi bĕ kơ ƀing gơmơi tơlơi bruă dưi jing. 

26Mơyŭn mơak yơh kơ pơtao jing pô rai amăng anăn dưi kơtang Yahweh! Mơ̆ng 
Sang Yang Yahweh yơh ƀing gơmơi bơni hiam kơ ƀing gih. 

27Yahweh jing Ơi Adai, laih anŭn Ñu hơmâo pơčrang laih tơlơi bơngač Ñu ƀơi 
ƀing ta. Hăng khul than kơyâo amăng tơngan gih, čơdơ̆ng pơkra bĕ tơlơi phet 
ƀơ̆ng huă laih anŭn rơbat nao bĕ truh pơ tơki kơnưl ngă yang. 

28Ih jing Ơi Adai kâo, tui anŭn kâo či hơdơr bơni kơ Ih yơh; Ih jing Ơi Adai kâo, 
tui anŭn kâo či pơdun đĭ Ih yơh. 

29Hơdơr bơni bĕ kơ Yahweh, yuakơ Ñu jing hiam klă; tơlơi khăp hiam klă Ñu ăt 
dŏ nanao hlŏng lar. 

Adoh Bơni Hơơč 119 

Tơlơi Juăt Yahweh 

1Mơyŭn mơak yơh kơ ƀing hlơi pô hơdip hơdơ̆ng hăng pran jua jơngeh agaih, 
jing ƀing hơdip tui hăng Tơlơi Juăt Yahweh yơh. 

2Mơyŭn mơak yơh kơ ƀing hlơi pô djă̱ pioh hơdôm tơlơi juăt Ñu, jing ƀing 
hơduah gưt tui Ñu hăng abih bang pran jua gơñu. 

3Ƀing gơñu ƀu ngă soh hơget gĕt ôh; ƀing gơñu hơdip amăng khul hơdră jơlan 
Ñu yơh. 

4Ơ Yahweh hơi, Ih hơmâo jao brơi laih kơ ƀing gơmơi khul tơlơi grơ̆ng glăm jing 
khul tơlơi Ih kiăng kơ ƀing gơmơi tui gưt abih hlo̱m yơh. 

5Sĭt kâo kiăng biă mă yơh či dŏ tŏng ten kiăng kơ djă̱ pioh khul tơlơi Ih pơtă 
pơtăn! 

6Tơdah mơta kâo kơsem pơmĭn tui abih bang tơlơi Ih pơđar hăng ngă tui, sĭt kâo 
ƀu či tŭ mă tơlơi mlâo mlañ ôh. 

7Kâo či bơni hơơč kơ Ih hăng pran jua jơngeh agaih yơh tơdang kâo hrăm khul 
tơlơi khưp ngă djơ̆ tơpă Ih. 

8Kâo či gưt tui khul tơlơi pơtă pơtăn Ih yơh; rơkâo kơ Ih anăm hrah lui hĭ kâo 
hlo̱m ƀo̱m ôh! 

Gưt Tui Tơlơi Juăt Yahweh 

9Hiư̆m sa čô hlak ai dưi răk wai tơlơi hơdip hơdơ̆ng ñu agaih hiam lĕ? Ñu khŏm 
hơdip gưt tui boh hiăp Ih yơh. 

10Kâo hơduah sem Ih hăng abih pran jua kâo yơh; rơkâo kơ Ih anăm lui kâo jrôk 
hĭ ôh mơ̆ng hơdôm tơlơi Ih pơđar. 



1267 

 

 
© 2013 Jơrai Bible Association. 

  
 

 

11Kâo hơmâo răk pioh laih tơlơi pơhiăp Ih amăng pran jua kâo, kiăng kơ kâo ƀu 
či ngă soh pơkơdơ̆ng glaĭ hăng Ih ôh. 

12Kâo bơni hơơč kơ Ih, Ơ Yahweh ăh; pơtô brơi kơ kâo bĕ hơdôm tơlơi pơtă 
pơtăn Ih. 

13Hăng tơƀông kâo yơh kâo či ruai glaĭ kraih abih bang tơlơi khưp ngă djơ̆ tơpă 
hơmâo tơbiă rai laih mơ̆ng amăng bah Ih. 

14Kâo mơak rơbat tui hơdôm hơdră jơlan khul tơlơi juăt Ih kar hăng sa čô 
mơnuih hơ̆k mơak kơ mŭk dram pơdrŏng săh yơh. 

15Kâo pơmĭn pơhrăm kơ hơdôm tơlơi grơ̆ng glăm Ih pơtô laĭ, laih anŭn mơta 
kâo kơsem pơmĭn hơdôm tơlo̱ng Ih yơh. 

16Kâo mơak mơai amăng khul tơlơi Ih pơtă pơtăn; kâo ƀu či wơr bĭt hĭ ôh boh 
hiăp Ih. 

Tơlơi Mơak Amăng Tơlơi Juăt Yahweh 

17Ngă hiam klă bĕ kơ kâo, jing ding kơna Ih anai, kiăng kơ kâo či hơdip laih anŭn 
gưt tui boh hiăp Ih yơh. 

18Pŏk brơi bĕ mơta kâo, tui anŭn kâo či dưi ƀuh khul tơlơi sĭt yom pơphan amăng 
tơlơi juăt Ih. 

19Kâo jing kar hăng sa čô tuai dŏ jưh ƀơi lŏn tơnah anai; rơkâo kơ Ih anăm pơdŏp 
hĭ ôh mơ̆ng kâo hơdôm tơlơi Ih pơđar. 

20Jua bơngăt kâo ruă nuă yuakơ mơhao kiăng, mơhao kiăng kơ thâo hluh hơdôm 
tơlơi khưp ngă djơ̆ tơpă Ih hrơi mlam yơh. 

21Ih jăm ƀuăh kơ ƀing pơgao ang, jing ƀing lăp kơ tŭ tơlơi Ih pơkơhma̱l, jing ƀing 
jrôk ataih hĭ laih mơ̆ng hơdôm tơlơi Ih pơđar. 

22Yuakơ kâo hơmâo djă̱ pioh laih hơdôm tơlơi juăt Ih, tui anŭn anăm brơi kơ 
ƀing gơñu pơmlâo laih anŭn djik djak kơ kâo dơ̆ng tah. 

23Wơ̆t tơdah ƀing khua djă̱ akŏ pơjơnum glaĭ pơhiăp sat kơ kâo, samơ̆ kâo ăt či 
pơmĭn pơhrăm kơ hơdôm tơlơi Ih pơtă pơtăn yơh. 

24Hơdôm tơlơi juăt Ih yơh jing tơlơi mơak mơai kơ kâo; hơdôm tơlơi anŭn yơh 
jing kar hăng pô djru pơmĭn brơi kơ kâo. 

Tơlơi Khưp Kiăng Gưt Tui Tơlơi Juăt Yahweh 

25Kâo đih amăng ƀruih lŏn jĕ či djai hĭ laih yơh; pơhơdip glaĭ kâo bĕ tui hăng boh 
hiăp Ih hơmâo ƀuăn laih. 

26Kâo pơhaih laih abih bang tơlơi hơdip hơdơ̆ng kâo laih anŭn Ih laĭ glaĭ kơ kâo; 
tui anŭn pơtô bĕ kơ kâo hơdôm tơlơi Ih pơtă pơtăn. 

27Brơi bĕ kâo thâo hluh khul tơlơi grơ̆ng glăm Ih pơtô laĭ, tui anŭn kâo či hơđơ̆ng 
pơmĭn ƀơi khul tơlơi bruă mơsêh mơyang Ih yơh. 

28Jua bơngăt kâo tơdu rơmơ̆n rơngot hơning; pơkơtang brơi kâo bĕ tui hăng boh 
hiăp Ih hơmâo ƀuăn laih. 

29Răk wai brơi kâo bĕ kiăng kơ ƀu đuaĭ tui hơdră jơlan pleč ƀlŏr ôh; laih anŭn 
brơi kơ kâo thâo hluh bĕ Tơlơi Juăt Ih yuakơ Ih jing khăp pap kơ kâo. 

30Kâo hơmâo ruah mă laih đuaĭ tui jơlan tơlơi sĭt; pran jua kâo pơđi̱ng nanao kơ 
hơdôm tơlơi khưp ngă djơ̆ tơpă Ih. 

31Kâo djă̱ kơjăp tui hăng khul tơlơi juăt Ih, Ơ Yahweh ăh; tui anŭn anăm lui brơi 
kơ kâo tŭ tơlơi mlâo mlañ ôh. 

32Kâo đuaĭ tui ƀơi hơdră jơlan tui hăng hơdôm tơlơi Ih pơđar yơh, yuakơ Ih 
hơmâo brơi laih kơ pran jua kâo thâo hluh hloh dơ̆ng. 

Tơlơi Iâu Laĭ Kiăng Kơ Thâo Hluh Tơlơi Juăt 

33Pơtô kâo bĕ, Ơ Yahweh hơi, kiăng kơ kâo đuaĭ tui ƀơi hơdră jơlan tui hăng 
hơdôm tơlơi Ih pơtă pơtăn; tui anŭn kâo či gưt tui hơdôm tơlơi anŭn nanao truh 
kơ hơnăl tuč kơ tơlơi hơdip kâo yơh. 

34Pha brơi kơ kâo bĕ tơlơi thâo hluh, tui anŭn kâo či djă̱ pioh Tơlơi Juăt Ih, laih 
anŭn či gưt tui tơlơi anŭn hăng abih pran jua kâo yơh. 

35Kơčrâo brơi kơ kâo bĕ hơdră jơlan tui hăng hơdôm tơlơi pơđar Ih, yuakơ 
tơdang kâo rơbat tui tơlơi pơđar anŭn yơh kâo hơduah ƀuh tơlơi mơak mơai. 

36Pha brơi bĕ kơ pran jua kâo amoaih kiăng kơ hơdôm tơlơi juăt Ih laih anŭn ƀu 
kluh amoaih ôh tơlơi pơdrŏng săh kơ pô. 

37Pơwĕh hĭ bĕ mơta kâo mơ̆ng hơdôm tơlơi bruă ƀu tŭ yua; pơhơdip glaĭ kâo bĕ 
tui hăng hơdră jơlan Ih. 

38Pơkrĕp pơgiŏng hĭ bĕ tơlơi pơhiăp Ih ƀuăn laih hăng kâo, jing ding kơna Ih 
anai, jing tơlơi Ih ƀuăn laih kơ ƀing huĭ pơpŭ kơ Ih. 

39Yuakơ hơdôm tơlơi khưp ngă djơ̆ tơpă Ih jing hiam klă yơh, tui anŭn rơkâo kơ 
Ih pơrơngai hĭ bĕ kâo mơ̆ng tơlơi djik djak kâo huĭ hyưt anŭn. 

40Kâo khăp kiăng biă mă yơh kơ hơdôm tơlơi grơ̆ng glăm Ih pơtô laĭ! Pơhơdip 
glaĭ kâo bĕ yuakơ Ih jing tơpă hơnơ̆ng. 

Đaŏ Kơnang Kơ Tơlơi Juăt Yahweh 

41Kwưh kiăng tơlơi khăp hiam klă Ih rai pơ kâo, Ơ Yahweh ăh, laih anŭn tơlơi 
pơklaih Ih truh pơ kâo tui hăng tơlơi pơhiăp Ih ƀuăn laih yơh. 

42Giŏng anŭn, kâo či dưi pơrơklă kơ ƀing mơnuih pơmlâo hĭ kâo yơh, yuakơ kâo 
đaŏ kơnang amăng boh hiăp Ih. 

43Yuakơ kâo hơmâo čang rơmang laih amăng hơdôm tơlơi khưp ngă djơ̆ tơpă Ih 
tui anŭn rơkâo kơ Ih brơi bĕ kơ amăng bah kâo dưi pơhiăp tơlơi sĭt nanao. 

44Kâo či gưt tui Tơlơi Juăt Ih nanao yơh, hlŏng lar laih anŭn hlŏng lar. 

45Kâo či hơdip hơdơ̆ng amăng tơlơi rơngai hlo̱m ƀo̱m yơh, yuakơ kâo hơmâo gir 
gưt tui laih hơdôm tơlơi grơ̆ng glăm Ih pơtô laĭ. 

46Kâo či pơhaih tơbiă hơdôm tơlơi juăt Ih ƀơi anăp ƀing pơtao, samơ̆ kâo ƀu či 
mlâo mlañ ôh. 

47Kâo ăt hơduah ƀuh tơlơi mơak mơai amăng hơdôm tơlơi Ih pơđar mơ̆n, yuakơ 
kâo khăp biă mă kơ hơdôm tơlơi anŭn. 

48Kâo yơr đĭ tơngan kâo pơpŭ kơ hơdôm tơlơi Ih pơđar yuakơ kâo khăp kơ 
hơdôm tơlơi anŭn, laih anŭn kâo či hơđơ̆ng pơmĭn ƀơi hơdôm tơlơi Ih pơtă 
pơtăn anŭn yơh. 

Pran Jua Kơjăp Hơđơ̆ng Amăng Tơlơi Juăt Yahweh 

49Rơkâo kơ Ih hơdơr bĕ boh hiăp Ih ƀuăn hăng kâo, jing ding kơna Ih anai, yuakơ 
hăng tơlơi anŭn Ih hơmâo pha brơi laih kơ kâo tơlơi čang rơmang. 

50Tơdang kâo dŏ amăng tơlơi tơnap rŭng, tơlơi pơjuh pơalum kâo jing tơlơi anai 
yơh: Tơlơi Ih ƀuăn yơh pơhơdip glaĭ kâo. 

51Ƀing mơnuih pơgao pơang djik djak kơ kâo nanao, samơ̆ kâo ƀu čơlah đuaĭ hĭ 
ôh mơ̆ng Tơlơi Juăt Ih. 

52Kâo hơdơr glaĭ hơdôm tơlơi khưp ngă djơ̆ tơpă Ih mơ̆ng đưm đă ră hlâo adih, 
Ơ Yahweh ăh, laih anŭn hơdôm tơlơi anŭn pơjuh pơalum kâo yơh. 

53Tơdang kâo ƀuh ƀing sat ƀai hơmâo hơngah lui hĭ laih Tơlơi Juăt Ih, kâo hil ruă 
biă mă. 

54Tơlơi pơtă pơtăn Ih yơh jing akŏ phŭn kơ tơlơi kâo adoh bơni pơ anih pă kâo 
dŏ hơdip ƀơi lŏn tơnah anai. 

55Ơ Yahweh ăh, tơdang amăng mlam huĭ hyưt kâo hơdơr kơ anăn Ih, tui anŭn 
kâo juăt djă̱ pioh Tơlơi Juăt Ih yơh. 

56Anai yơh jing tơlơi kâo juăt ngă: Kâo juăt gưt tui hơdôm tơlơi grơ̆ng glăm Ih 
pơtô laĭ yơh. 

Dŏ Tŏng Ten Hăng Tơlơi Juăt Yahweh 

57Ih yơh jing abih bang tơlơi kâo kơƀah kiăng, Ơ Yahweh ăh; kâo ƀuăn laih kâo 
či gưt tui hơdôm boh hiăp Ih. 

58Kâo hơmâo iâu laĭ laih kơ tơlơi rơiêŭ mơak Ih hăng abih pran jua kâo; rơkâo 
kơ Ih khăp pap bĕ kơ kâo tui hăng tơlơi Ih hơmâo ƀuăn laih. 

59Kâo hơmâo pơmĭn ƀlơ̆ng laih kơ tơlơi hơdip hơdơ̆ng kâo, tui anŭn kâo hơmâo 
pơwir glaĭ laih yak rơbat kâo đuaĭ tui hơdôm tơlơi juăt Ih. 

60Kâo či ječ ameč yơh ƀu dŏ kơ̆ng kư ôh kiăng kơ gưt tui hơdôm tơlơi Ih pơđar. 

61Wơ̆t tơdah kâo či le ̆  amăng djrư̆ čơđo̱ng ƀing sat ƀai ƀač, samơ̆ kâo ƀu či wơr 
bĭt hĭ ôh Tơlơi Juăt Ih. 

62Ƀơi tŏng krah mlam kâo tơgŭ hơdơr bơni kơ Ih yuakơ hơdôm tơlơi khưp ngă 
djơ̆ tơpă Ih. 

63Kâo jing gơyut gơyâo hăng abih bang ƀing kơkuh pơpŭ kơ Ih, jing hăng abih 
bang ƀing gưt tui hơdôm tơlơi grơ̆ng glăm Ih pơtô laĭ yơh. 

64Ơ Yahweh hơi, lŏn tơnah anai bă hăng tơlơi khăp hiam klă Ih; rơkâo kơ Ih pơtô 
bĕ kơ kâo hơdôm tơlơi Ih pơtă pơtăn. 

Tơlơi Juăt Yahweh Jing Yom Pơphan 

65Ơ Yahweh hơi, rơkâo kơ Ih ngă hiam klă bĕ kơ kâo, jing ding kơna Ih anai tui 
hăng boh hiăp Ih hơmâo ƀuăn laih yơh. 

66Pơtô brơi bĕ kơ kâo tơlơi thâo hluh hăng tơlơi thâo khưp ngă djơ̆ tơpă, yuakơ 
kâo đaŏ kơnang amăng hơdôm tơlơi Ih pơđar yơh. 

67Hlâo adih kâo juăt nao jrôk jơlan tơl Ih pơluă gŭ hĭ laih kâo, samơ̆ ră anai kâo 
gưt tui tơlơi pơhiăp Ih yơh. 

68Ih jing hiam klă tui anŭn hơdôm tơlơi Ih ngă ăt jing hiam klă yơh; rơkâo kơ Ih 
pơtô kơ kâo bĕ hơdôm tơlơi Ih pơtă pơtăn. 

69Wơ̆t tơdah ƀing pơgao pơang hơmâo pơƀlŏr laih kiăng kơ pơgrĭ hĭ tơlơi hơdip 
pơhơmu hiam kâo kơtang kơtĭt, samơ̆ ăt hăng abih pran jua kâo mơ̆n, kâo tui 
gưt hơdôm tơlơi grơ̆ng glăm Ih pơtô laĭ. 

70Pran jua ƀing gơñu khăng tiu laih anŭn ƀu thâo pơmưn dơ̆ng tah, samơ̆ kâo 
hơduah ƀuh tơlơi mơak mơai amăng Tơlơi Juăt Ih. 

71Hiam yơh kơ kâo tơdang tŭ tơlơi Ih pơluă gŭ, yuakơ tui anŭn yơh kâo dưi hrăm 
tui hăng hơdôm tơlơi pơtă pơtăn Ih. 

72Tơlơi Juăt mơ̆ng amăng bah Ih hơmâo pơhiăp laih yơh jing yom pơphan biă 
mă kơ kâo, jing yom hloh kơ rơbâo rơbăn amrăk mah yơh. 

Tơlơi Juăt Yahweh Jing Tơpă Hơnơ̆ng 

73Tơngan Ih yơh hrih pơjing laih kâo tui hăng tơlơi Ih kiăng ma̱n đĭ yơh, rơkâo 
kơ Ih pha brơi bĕ kơ kâo tơlơi thâo hluh kiăng kơ hrăm tui hơdôm tơlơi pơđar 
Ih. 

74Kwưh kiăng kơ ƀing hlơi pô huĭ pơpŭ kơ Ih či hơ̆k mơak yơh tơdang ƀing gơñu 
ƀuh kâo, yuakơ ƀing gơñu ƀuh kâo čang rơmang amăng boh hiăp Ih. 

75Ơ Yahweh hơi, kâo thâo sĭt hơdôm tơlơi khưp ngă djơ̆ tơpă Ih jing tơpă 
hơnơ̆ng, laih anŭn Ih hơmâo pơluă gŭ hĭ laih kâo yuakơ Ih jing tŏng ten yơh. 

76Brơi bĕ kơ tơlơi khăp hiam klă Ih anŭn pơjuh pơalum kâo, tui hăng tơlơi Ih 
hơmâo ƀuăn laih hăng kâo, jing ding kơna Ih anai. 

77Yuakơ Tơlơi Juăt Ih yơh jing tơlơi mơak mơai kâo, tui anŭn brơi bĕ tơlơi pap 
drap Ih truh pơ kâo kiăng kơ kâo či dưi hơdip yơh. 

78Brơi bĕ kơ ƀing pơgao pơang tŭ tơlơi mlâo mlañ yuakơ ƀing gơñu phŏng kơđi 
hĭ kâo ƀu hơmâo tơhơnal; samơ̆ gah kơ kâo, kâo či hơđơ̆ng pơmĭn kơ hơdôm 
tơlơi grơ̆ng glăm Ih pơtô laĭ yơh. 

79Kwưh kiăng kơ ƀing hlơi pô huĭ pơpŭ kơ Ih rai pơ kâo, kiăng kơ ƀing gơñu dưi 
thâo krăn kơ hơdôm tơlơi Ih tơña hơduah. 

80Kwưh kiăng pran jua kâo hlo̱m ƀo̱m tui gưt hơdôm tơlơi Ih pơtă pơtăn, kiăng 
kơ kâo ƀu či tŭ mă tơlơi mlâo mlañ ôh. 

Tơlơi Čang Rơmang Amăng Tơlơi Juăt Yahweh 

81Jua bơngăt kâo tơdu rơmơ̆n laih yơh yuakơ čang tơguan kơ tơlơi pơklaih Ih, 
samơ̆ kâo čang rơmang amăng boh hiăp Ih. 

82Mơta kâo rơgah rơgañ laih yơh yuakơ dŏ čang sui kơ tơlơi Ih ƀuăn laih; tui 
anŭn kâo tơña tui anai, “Hơbĭn Ih či rai pơjuh pơalum kâo lĕ?” 

83Wơ̆t tơdah kâo jing hĭ đôč đač ƀu tŭ yua kar hăng ge̱t ia răm hĭ laih, samơ̆ kâo 
ƀu či wơr bĭt hĭ ôh hơdôm tơlơi khưp ngă djơ̆ tơpă Ih. 

84Hơbĭn sui dơ̆ng kâo, jing ding kơna Ih anai, či dŏ tơguan lĕ? Hơbĭn Ih či klă̱ kơđi 
hĭ ƀing mơnuih kơpĭ kơpe̱t kâo lĕ? 

85Ƀing pơgao pơang ƀu tui gưt ôh Tơlơi Juăt Ih, tui anŭn kiăng kơ plư pơle ̆  hĭ 
kâo, ƀing gơñu hơmâo klơi laih amăng luh kiăng ƀač čơđo̱ng kơ kâo. 

86Abih bang khul tơlơi pơđar Ih jing năng kơ ƀing gơmơi đaŏ kơnang yơh; tui 
anŭn rơkâo kơ Ih djru brơi kơ kâo đa, yuakơ ƀing gơñu anŭn kơpĭ kơpe̱t kâo ƀu 
hơmâo tơhơnal tơlơi ôh! 

87Wơ̆t tơdah ƀing gơñu jĕ či dưi sut pơrai hĭ kâo mơ̆ng lŏn tơnah anai laih, samơ̆ 
kâo ƀu hrah lui hĭ ôh hơdôm tơlơi grơ̆ng glăm Ih pơtô laĭ. 

88Rơkâo kơ Ih pơhơdip glaĭ kâo bĕ tui hăng tơlơi khăp hiam klă Ih, kiăng kơ kâo 
dưi gưt tui tơlơi Ih hơduah tơña tơbiă rai mơ̆ng amăng bah Ih yơh. 

Tơlơi Đaŏ Kơnang Amăng Tơlơi Juăt Yahweh 

89Ơ Yahweh hơi, boh hiăp Ih yơh či dŏ hlŏng lar; boh hiăp Ih yơh dŏ kơjăp dơ̆ng 
amăng adai adih. 

90Ih yơh dưi dŏ tŏng ten nanao amăng abih bang rơnŭk; tui anŭn lŏn tơnah Ih 
hơmâo pơdơ̆ng đĭ laih djŏp anih laih anŭn lŏn tơnah anŭn ăt dŏ nanao mơ̆n. 

91Abih bang djuai mơnơ̆ng mă bruă kơ Ih soh sel, tui anŭn gơñu ăt dŏ nanao truh 
pơ tă anai yuakơ tơlơi khưp ngă djơ̆ tơpă Ih yơh. 

92Tơdah Tơlơi Juăt Ih ƀu djơ̆ phŭn kơ tơlơi kâo mơak mơai ôh, sĭt kâo hơmâo 
răm rơngiă hĭ laih yơh tơdang kâo tŭ tơlơi kơpĭ kơpe̱t. 

93Kâo ƀu či wơr bĭt hĭ ôh hơdôm tơlơi grơ̆ng glăm Ih pơtô laĭ, hăng tơlơi anŭn 
yơh Ih hơmâo pơhơdip glaĭ laih kâo. 



1272 

 

 
© 2013 Jơrai Bible Association. 

  
 

 

94Rơkâo kơ Ih pơklaih hĭ kâo bĕ, yuakơ kâo lŏm kơ Ih yơh; Kâo hơmâo gir tui 
gưt laih hơdôm tơlơi grơ̆ng glăm Ih pơtô laĭ. 

95Ƀing sat ƀai hlak dŏ krăp kiăng pơrai hĭ kâo, samơ̆ kâo či hơđơ̆ng pơmĭn kơ 
hơdôm tơlơi Ih hơduah tơña yơh. 

96Kâo hơmâo hrăm laih amăng abih bang mơta tơlơi le̱ng kơ hơmâo tơlơi pơkă 
soh sel; samơ̆ tơlơi Ih pơđar yơh jing hiam hlo̱m ƀu dưi pơkă ôh. 

Khăp Kơ Tơlơi Juăt Yahweh 

97Kâo khăp biă mă yơh kơ Tơlơi Juăt Ih! Kâo hơđơ̆ng pơmĭn kơ tơlơi anŭn amăng 
abih hrơi mlam. 

98Hơdôm tơlơi pơđar Ih yơh ngă kơ kâo rơgơi hloh kơ ƀing rŏh ayăt kâo, yuakơ 
hơdôm tơlơi anŭn dŏ hrŏm hăng kâo nanao. 

99Kâo thâo hluh dơlăm hloh kơ abih bang ƀing nai pơtô kâo, yuakơ kâo hơđơ̆ng 
pơmĭn ƀơi hơdôm tơlơi Ih hơduah tơña. 

100Kâo hơmâo tơlơi thâo hluh hloh kơ ƀing kŏng tha, yuakơ kâo tui gưt hơdôm 
tơlơi grơ̆ng glăm Ih pơtô laĭ yơh. 

101Kâo ƀu brơi ôh tơkai kâo đuaĭ tui khul jơlan jŭ̱ sat, tui anŭn kâo dưi gưt tui 
boh hiăp Ih yơh. 

102Kâo ƀu hơmâo hơngah lui hĭ ôh hơdôm tơlơi khưp ngă djơ̆ tơpă Ih, yuakơ Ih 
pô yơh hơmâo pơtô laih kâo. 

103Tơlơi Ih ƀuăn jing mơmĭh biă mă kơ kâo, mơmĭh hloh kơ ia hơni yơh kơ 
amăng bah kâo! 

104Kâo hơmâo tơlơi thâo pơmĭn mơ̆ng tơlơi grơ̆ng glăm Ih pơtô laĭ yơh; hơnŭn 
yơh kâo pơrơmut kơ abih khul tơlo̱ng plư pleč yơh. 

Tơlơi Bơngač Mơ̆ng Tơlơi Juăt Yahweh 

105Boh hiăp Ih jing apui kơđen dui ba tơkai kâo sĭt boh hiăp anŭn jing tơlơi 
bơngač kơ jơlan kâo rơbat yơh. 

106Kâo hơmâo ƀuăn rơ̆ng laih, laih anŭn kâo či pơgiŏng hĭ tơlơi kâo ƀuăn anŭn, 
tui anŭn kâo či đuaĭ tui hơdôm tơlơi khưp ngă djơ̆ tơpă Ih jing tơlơi tơpă hơnơ̆ng 
yơh. 

107Ơ Yahweh hơi, kâo hơmâo tŭ laih tơlơi kơpĭ kơpe̱t prŏng biă mă yơh; rơkâo 
kơ Ih pơhơdip glaĭ kâo bĕ tui hăng boh hiăp Ih hơmâo ƀuăn laih! 

108Tŭ mă bĕ, Ơ Yahweh hơi, tơlơi amăng bah kâo iâu laĭ hơdơr bơni jing tơlơi 
pơyơr rơngai kâo, laih anŭn pơtô kơ kâo bĕ hơdôm tơlơi khưp ngă djơ̆ tơpă Ih. 

109Wơ̆t tơdah kâo pơsăn hĭ nanao tơlơi hơdip kâo, samơ̆ kâo ƀu či wơr bĭt hĭ ôh 
Tơlơi Juăt Ih. 

110Ƀing sat ƀai ƀač laih čơđo̱ng kơ kâo, samơ̆ kâo ƀu hơmâo jrôk hĭ ôh mơ̆ng 
hơdôm tơlơi grơ̆ng glăm Ih pơtô laĭ. 

111Hơdôm tơlơi Ih hơduah tơña yơh jing kar hăng kŏng ngăn kơ kâo hlŏng lar; 
hơdôm tơlơi anŭn yơh jing tơlơi mơak mơai kơ pran jua kâo. 

112Pran jua kâo hơmâo hur har laih kiăng tui gưt hơdôm tơlơi Ih pơtă pơtăn tơl 
truh kơ hơnăl tuč tơlơi hơdip kâo. 

Tơlơi Rơnŭk Hơđơ̆ng Amăng Tơlơi Juăt Yahweh 

113Kâo pơrơmut biă mă kơ ƀing hlơi pô hơmâo tơlơi pơmĭn kơ̆ng kư kơ Ih, samơ̆ 
kâo khăp kơ Tơlơi Juăt Ih yơh. 

114Ih yơh jing kar hăng anih dŏ kơđap kâo laih anŭn khiơl pơgang kâo; kâo 
hơmâo čang rơmang amăng boh hiăp Ih. 

115Đuaĭ ataih hĭ bĕ mơ̆ng kâo, Ơ ƀing mơnuih sat ƀai ăh, kiăng kơ kâo dưi djă̱ 
pioh hơdôm tơlơi pơđar Ơi Adai kâo yơh. 

116Ơ Yahweh ăh, djru pơkơjăp brơi kơ kâo bĕ tui hăng tơlơi Ih ƀuăn laih kiăng 
kơ kâo dưi dŏ hơdip yơh; anăm brơi kâo tah hơtai rơngiă hĭ ôh tơlơi čang 
rơmang. 

117Djă̱ grơ̆ng brơi kâo bĕ, tui anŭn kâo či dŏ rơnŭk rơnua yơh, laih anŭn kâo či 
kơčăng pơđi̱ng kơ khul tơlơi pơtă pơtăn Ih nanao yơh. 

118Ih hơngah lui hĭ abih bang ƀing hlơi pô jrôk jơlan hĭ mơ̆ng hơdôm tơlơi pơtă 
pơtăn Ih, yuakơ tơlơi bruă plư pleč gơñu le̱ng kơ jing hĭ đôč đač yơh. 

119Abih bang ƀing sat ƀai amăng lŏn tơnah anai Ih hơngah lui hĭ kar hăng lui hĭ 
gơnam djăh yơh; hơnŭn yơh, kâo khăp kơ hơdôm tơlơi Ih hơduah tơña. 

120Drơi jan kâo hrư̱m tơtư̆ rơŏt kơ Ih; Kâo bă hăng tơlơi huĭ pơpŭ yơh kơ hơdôm 
tơlơi khưp ngă djơ̆ tơpă Ih. 

Tơlơi Juăt Yahweh Jing Djơ̆ Lăp 

121Kâo hơmâo ngă laih hơdôm tơlơi găl djơ̆ laih anŭn tơpă hiam; tui anŭn anăm 
lui raih hĭ kâo kơ ƀing kơtư̆ juă kâo ôh! 

122Rơkâo kơ Ih pơkơjăp bĕ kơ tơlơi Ih či gŭm djru kơ ding kơna Ih anai; anăm 
lui brơi ƀing pơgao pơang kơtư̆ juă hĭ kâo ôh! 

123Mơta kâo rơgah rơgañ yuakơ čang tơguan kơ tơlơi Ih pơklaih, jing yuakơ čang 
tơguan amăng tơlơi Ih ƀuăn jing tơlơi tơpă hơnơ̆ng yơh. 

124Ngă bĕ kơ kâo tui hăng tơlơi khăp hiam klă Ih anŭn, laih anŭn pơtô bĕ kơ kâo 
hơdôm tơlơi Ih pơtă pơtăn. 

125Kâo jing ding kơna Ih; pha brơi kơ kâo tơlơi thâo hluh bĕ, kiăng kơ kâo dưi 
thâo krăn khul tơlơi Ih hơduah tơña yơh. 

126Ơ Yahweh ăh, anai jing mông găl kơ Ih pơkơhma̱l hĭ ƀing mơnuih mơnam yơh, 
yuakơ ƀing gơñu hơngah ƀu tui gưt kơ tơlơi juăt Ih ôh. 

127Kâo khăp kơ hơdôm tơlơi Ih pơđar hloh kơ mah, hloh kơ mah phŭn yơh. 

128Hơnŭn yơh, kâo yap abih bang hơdôm tơlơi Ih pơtô laĭ jing djơ̆ lăp, laih anŭn 
kâo pơrơmut biă mă kơ abih bang jơlan plư pleč. 

Khăp Kiăng Gưt Tui Tơlơi Juăt Yahweh 

129Hơdôm tơlơi Ih hơduah tơña jing yom pơphan biă mă; hơnŭn yơh, kâo tui gưt 
hơdôm tơlơi anŭn yơh. 

130Tơlơi pŏk pơblang kơ hơdôm boh hiăp Ih yơh pha brơi tơlơi bơngač kơ ƀing 
mơnuih mơnam, tui anŭn wơ̆t tơdah mơnuih ƀu thâo phe pho ăt dưi thâo hluh 
hơdôm boh hiăp anŭn mơ̆n. 

131Kâo mơhao laih anŭn ha̱ amăng bah kiăng kơ mơñum, yuakơ kâo amoaih 
kiăng kơ hơdôm tơlơi pơđar Ih yơh. 

132Ƀlơ̆ng brơi kơ kâo bĕ laih anŭn pap mơñai kơ kâo đa, kar hăng tơlơi Ih juăt 
ngă nanao laih kơ abih bang ƀing hlơi pô khăp kơ Ih. 

133Kơčrâo brơi bĕ kơ yak tơkai kâo tui hăng tơlơi Ih ƀuăn, laih anŭn anăm brơi 
ôh tơlơi soh sat git gai hĭ kâo. 

134Pơrơngai hĭ bĕ kâo mơ̆ng ƀing kơtư̆ juă, tui anŭn kâo či dưi gưt tui khul tơlơi 
grơ̆ng glăm Ih pơtô laĭ yơh. 

135Rơkâo kơ ƀo ̆  mơta hiam klă Ih lăng rai bĕ ƀơi kâo ding kơna Ih anai laih anŭn 
pơtô kơ kâo bĕ hơdôm tơlơi Ih pơtă pơtăn. 

136Ia mơta kâo ƀlĕ tơbiă kar hăng hơnŏh ia rô, yuakơ ƀing ană plei Ih ƀu tui gưt 
ôh Tơlơi Juăt Ih. 

Tơlơi Juăt Yahweh Jing Sĭt Hlo̱m Ƀo̱m 

137Ơ Yahweh hơi, Ih yơh jing tơpă hơnơ̆ng, laih anŭn hơdôm tơlơi khưp ngă djơ̆ 
tơpă Ih ăt jing djơ̆ hơnơ̆ng mơ̆n. 

138Hơdôm tơlơi Ih hơduah tơña hơmâo brơi laih le̱ng kơ jing tơpă hơnơ̆ng soh 
sel; hơdôm tơlơi anŭn jing lăp kơ ƀing gơmơi đaŏ kơnang. 

139Tơlơi hil hĭr hăr kâo čuh đĭ amăng kâo, yuakơ ƀing rŏh ayăt kâo ƀu kiăng 
pơđi̱ng hơmư̆ ôh kơ hơdôm boh hiăp Ih. 

140Tơlơi Ih ƀuăn hơmâo lông lăng pơkơjăp laih yơh, laih anŭn kâo, ding kơna Ih 
anai, khăp biă mă kơ tơlơi anŭn. 

141Wơ̆t tơdah kâo jing mơnuih ƀu yom pơphan ôh laih anŭn arăng djik djak, 
samơ̆ kâo ƀu wơr bĭt hĭ ôh hơdôm tơlơi grơ̆ng glăm Ih pơtô laĭ. 

142Tơlơi tơpă hơnơ̆ng Ih jing hlŏng lar, laih anŭn tơlơi juăt Ih jing sĭt hlo̱m ƀo̱m. 

143Tơlơi tơnap tap rŭng răng hơmâo truh laih ƀơi kâo, samơ̆ hơdôm tơlơi pơđar 
Ih yơh jing tơlơi mơak mơai kơ kâo. 

144Hơdôm tơlơi Ih hơduah tơña jing tơpă hiam nanao; pha brơi bĕ kơ kâo tơlơi 
thâo hluh hơdôm tơlơi anŭn kiăng kơ kâo či dưi hơdip yơh. 

Kwưh Iâu Kơ Tơlơi Pơklaih 

145Kâo kwưh iâu kơ Ih hăng abih pran jua kâo; laĭ glaĭ kơ kâo bĕ, Ơ Yahweh hơi, 
laih anŭn kâo či tui gưt hơdôm tơlơi Ih pơtă pơtăn yơh. 

146Kâo kwưh iâu kơ Ih; pơklaih hĭ kâo bĕ laih anŭn kâo či djă̱ pioh hơdôm tơlơi 
Ih hơduah tơña yơh. 

147Hlâo kơ yang hrơi ƀlĕ kâo tơgŭ ur kwưh kơ tơlơi djru; kâo hơmâo čang 
rơmang amăng boh hiăp Ih. 

148Kâo đih pơbêh amăng abih kuăl mông mlam, kiăng kơ kâo dưi hơđơ̆ng pơmĭn 
ƀơi hơdôm tơlơi Ih ƀuăn. 

149Hơmư̆ bĕ hiăp kâo iâu tui hăng tơlơi khăp hiam klă Ih; pơhơdip glaĭ kâo bĕ, Ơ 
Yahweh hơi, tui hăng hơdôm tơlơi khưp ngă djơ̆ tơpă Ih. 

150Ƀing mơnuih pơkra mơneč sat ƀai pơkơdơ̆ng glaĭ hăng kâo rai jĕ tui, samơ̆ 
tơlơi hơdip hơdơ̆ng ƀing gơñu jing ataih mơ̆ng Tơlơi Juăt Ih. 

151Kơđai glaĭ Ih yơh dŏ jĕ djru brơi kơ kâo, Ơ Yahweh ăh, laih anŭn abih bang 
tơlơi pơđar Ih jing sĭt. 

152Đưm đă ră hlâo adih kâo hrăm laih kơ hơdôm tơlơi Ih hơduah tơña, jing 
hơdôm tơlơi Ih pơjing laih dŏ truh hlŏng lar yơh. 

Tơlơi Rơkâo Pơđu̱r Kơ Tơlơi Djru 

153Rơkâo kơ Ih lăng bĕ ƀơi tơlơi kơpĭ kơpe̱t kâo laih anŭn pơklaih hĭ kâo bĕ, 
yuakơ kâo ƀu wơr bĭt hĭ ôh Tơlơi Juăt Ih. 

154Pơgăl pơgang brơi kơ kơđi kâo bĕ laih anŭn pơklaih hĭ kâo bĕ mơ̆ng tơlơi klă̱ 
kơđi; laih anŭn pơhơdip glaĭ kâo bĕ tui hăng tơlơi Ih hơmâo ƀuăn laih. 

155Ƀing sat ƀai jing ƀing kơpĭ kơpe̱t kâo dŏ ataih biă mă yơh mơ̆ng tơlơi Ih 
pơklaih, yuakơ ƀing gơñu ƀu gir gưt tui ôh hơdôm tơlơi pơtă pơtăn Ih. 

156Tơlơi glưh pran jua Ih jing prŏng prin biă mă, Ơ Yahweh ăh; tui anŭn pơhơdip 
glaĭ kâo bĕ tui hăng tơlơi khưp ngă djơ̆ tơpă Ih. 

157Hơmâo lu biă mă yơh ƀing rŏh ayăt kơpĭ kơpe̱t kơ kâo, samơ̆ kâo ƀu hơmâo 
wir đuaĭ hĭ ôh mơ̆ng hơdôm tơlơi Ih hơduah tơña. 

158Tơdang kâo lăng nao ƀơi ƀing ƀu dŏ tŏng ten hăng Ih anŭn, kâo hơƀak drak 
kơ ƀing gơñu biă mă, yuakơ ƀing gơñu ƀu gưt tui ôh tơlơi pơhiăp Ih. 

159Lăng bĕ, Ơ Yahweh hơi, kâo khăp biă mă kơ khul tơlơi grơ̆ng glăm Ih pơtô laĭ. 
Pơhơdip glaĭ kâo bĕ tui hăng tơlơi khăp hiam klă Ih! 

160Abih bang hơdôm boh hiăp Ih le̱ng kơ jing sĭt yơh; abih bang hơdôm tơlơi 
khưp ngă djơ̆ tơpă Ih jing tơpă hơnơ̆ng laih anŭn hlŏng lar. 

Pơjao Pô Kơ Tơlơi Juăt Yahweh 

161Ƀing khua djă̱ akŏ kơpĭ kơpe̱t kâo ƀu hơmâo tơhơnal tơlơi ôh, samơ̆ pran jua 
kâo huĭ pơpŭ kơ boh hiăp Ih. 

162Kâo hơ̆k mơak biă mă amăng tơlơi Ih ƀuăn, hơ̆k mơak kar hăng arăng hơduah 
ƀuh gơnam sua mă prŏng. 

163Kâo pơrơmut hơƀak drak biă mă kơ tơlơi pleč ƀlŏr, samơ̆ kâo khăp kơ Tơlơi 
Juăt Ih. 

164Tơjuh wơ̆t amăng rĭm hrơi kâo bơni hơơč kơ Ih yuakơ hơdôm tơlơi khưp ngă 
djơ̆ tơpă Ih jing tơpă hơnơ̆ng. 

165Ƀing hlơi pô khăp kơ Tơlơi Juăt Ih hơmâo tơlơi rơnŭk rơnua hlo̱m ƀo̱m yơh, 
laih anŭn ƀu hơmâo tơlơi hơget gĕt ôh dưi ngă kơ ƀing gơñu le ̆  rơbuh hĭ. 

166Kâo dŏ tơguan kơ Ih pơklaih kâo, Ơ Yahweh ăh, laih anŭn kâo ngă tui hơdôm 
tơlơi Ih pơđar yơh. 

167Kâo tui gưt hơdôm tơlơi Ih hơduah tơña, yuakơ kâo khăp biă mă kơ hơdôm 
tơlơi juăt anŭn. 

168Kâo gưt tui hơdôm tơlơi grơ̆ng glăm Ih pơtô laĭ laih anŭn hơdôm tơlơi Ih 
hơduah tơña, yuakơ abih bang hơdră jơlan kâo Ih thâo laih. 

Kwưh Iâu Kơ Tơlơi Djru 

169Kwưh kiăng kơ tơlơi kwưh iâu kâo truh pơ anăp Ih, Ơ Yahweh ăh; pha brơi 
bĕ kơ kâo tơlơi thâo hluh tui hăng boh hiăp Ih hơmâo ƀuăn laih. 

170Kwưh kiăng kơ hiăp kâo iâu laĭ truh pơ anăp Ih; pơklaih hĭ bĕ kâo tui hăng 
tơlơi Ih ƀuăn. 

171Kwưh kiăng tơƀông bah kâo pơtơbiă rai tơlơi bơni hơơč, yuakơ Ih pơtô kơ 
kâo hơdôm tơlơi Ih pơtă pơtăn. 

172Kwưh kiăng jơlah kâo adoh bơni kơ tơlơi pơhiăp Ih, yuakơ abih bang hơdôm 
tơlơi Ih pơđar jing tơpă hiam. 

173Kwưh kiăng kơ tơngan Ih prap pre kiăng kơ djru kâo, yuakơ kâo hơmâo ruah 
laih đuaĭ tui hăng hơdôm tơlơi grơ̆ng glăm Ih pơtô laĭ. 

174Kâo dŏ čang tơguan biă mă yơh kơ Ih pơklaih kâo, Ơ Yahweh ăh, laih anŭn 
Tơlơi Juăt Ih yơh jing tơlơi mơak mơai kơ kâo. 

175Brơi bĕ kơ kâo hơdip kiăng kơ kâo dưi bơni hơơč kơ Ih, laih anŭn brơi bĕ kơ 
hơdôm tơlơi khưp ngă djơ̆ tơpă Ih djru pơkơjăp brơi kơ kâo. 

176Kâo hơmâo hyu jrôk jơlan laih kar hăng sa drơi triu rơngiă. Rơkâo kơ Ih rai 
hơduah sem kâo đa, jing ding kơna Ih anai, yuakơ kâo ƀu hơmâo wơr bĭt hĭ 
hơdôm tơlơi Ih pơđar ôh. 

Adoh Bơni Hơơč 120 

Tơlơi Iâu Laĭ Kơ Tơlơi Djru 

Tơlơi adoh tơdang đĭ nao pơ Sang Yang Ơi Adai. 

1Tơdang kâo dŏ amăng tơlơi tơnap rŭng, kâo iâu kwưh kơ tơlơi Yahweh djru 
yơh, laih anŭn Ñu djru laĭ glaĭ kơ kâo. 

2Ơ Yahweh ăh, pơklaih hĭ kâo bĕ mơ̆ng ƀing hơmâo tơƀông bah pleč ƀlŏr, jing 
mơ̆ng ƀing jơlah pơblư̆ pơƀlŏr anŭn yơh. 

3Ơ ƀing jơlah pleč ƀlŏr ăh, hơget tơlơi Yahweh či ngă kơ ƀing gih lĕ? Hiư̆m pă Ñu 
či ngă dơ̆ng kiăng pơkơhma̱l hĭ ƀing gih lĕ? 

4Ñu či pơkơhma̱l hĭ ƀing gih hăng khul ƀrŏm tơma ƀing tơhan khĭn kơtang, laih 
anŭn hăng khul tơlŏ hơdăng jă̱ ngur yơh. 

5Răm ƀăm yơh kơ kâo yuakơ kâo hơdip hrŏm hăng ƀing kheñ đet kar hăng hơdip 
hrŏm hăng ƀing sat Mesek, laih anŭn kar hăng dŏ amăng anih jưh ƀing ƀai Kêdar. 

6Kâo hơmâo dŏ hơdip sui đơi laih hrŏm hăng ƀing gơñu jing ƀing pơrơmut kơ 
tơlơi rơnŭk rơno̱m. 

7Kâo jing sa čô mơnuih khăp kơ tơlơi rơnŭk rơno̱m, samơ̆ tơdang kâo pơhiăp kơ 
tơlơi rơnŭk rơno̱m, ƀing gơñu kiăng kơ tơlơi pơblah yơh. 

Adoh Bơni Hơơč 121 

Yahweh Jing Pô Pơgang Ta 

Tơlơi adoh tơdang đĭ nao pơ Sang Yang Ơi Adai. 

1Kâo angak mơta kâo lăng đĭ ƀơi khul bŏl čư̆ laih anŭn tơña tui anai, “Mơ̆ng anih 
pă tơlơi djru kâo tơbiă rai lĕ?” 

2Tơlơi djru kâo tơbiă rai mơ̆ng Yahweh yơh, jing Pô Hrih Pơjing kơ adai rơngit 
laih anŭn kơ lŏn tơnah. 

3Ñu ƀu či brơi kơ tơkai ta tơbơr rơbuh hĭ amăng tơlơi rŭng răng ôh; Pô Răng 
Wai brơi kơ ƀing ta ƀu či pĭt gui ôh. 

4Sĭt yơh, Pô Răng Wai brơi ƀing Israel ƀu či pĭt gui ôh kŏn pĭt wơr hĭ lơi. 

5Yahweh yơh răng wai brơi kơ ƀing ta; Yahweh yơh dŏ ƀơi tơngan gah hơnuă 
ƀing ta kar hăng tơui pơgang. 

6Tui anŭn, yang hrơi ƀu či pơruă hĭ ƀing ta ôh tơdang hrơi, yang blan kŏn či 
pơrăm hĭ ƀing ta lơi tơdang mlam. 

7Yahweh či răng pơgang brơi kơ ƀing ta mơ̆ng abih bang tơlơi hyưt huĭ; Ñu či 
răng wai brơi kơ tơlơi hơdip ta yơh. 

8Yahweh či răng wai brơi kơ ƀing ta tơdang ƀing ta tơbiă nao laih anŭn mŭt rai 
čơdơ̆ng mơ̆ng ră anai hlŏng truh kơ hlŏng lar yơh. 

Adoh Bơni Hơơč 122 

Iâu Laĭ Bơni Hơơč Yuakơ Plei Prŏng Yerusalaim 

Tơlơi adoh tơdang đĭ nao pơ Sang Yang Ơi Adai. Tơlơi adoh bơni hơơč Dawid čih kơčĕ. 

1Kâo hơ̆k mơak biă mă yơh hrŏm hăng ƀing hlơi pô pơhiăp hăng kâo tui anai, 
“Nă, brơi kơ ƀing ta đĭ nao bĕ pơ Sang Yang Yahweh.” 

2Laih anŭn ră anai ƀing gơmơi truh pơ anai laih, Ơ plei prŏng Yerusalaim hơi, 
laih anŭn ƀing gơmơi hlak dŏ dơ̆ng gah lăm kơ amăng ja̱ng ih yơh! 

3Yerusalaim jing sa boh plei prŏng arăng ma̱n pơdơ̆ng glaĭ laih jing anih tŏ tơroai 
hiam ro ̆  laih anŭn rơguat kơdrăm. 

4Anŭn yơh jing anih hơmâo ƀing kơnung djuai ƀing Israel đĭ nao, jing ƀing ană 
plei Yahweh yơh, kiăng kơ bơni hơơč kơ anăn Yahweh tui hluai hăng tơlơi pơtă 
pơtăn Ñu pha brơi laih kơ ƀing Israel. 

5Pơ anih anŭn yơh hơmâo khul grê pơtao ƀing pơtao dŏ be̱r kiăng kơ phat kơđi 
ƀing ană plei hăng tơlơi djơ̆ tơpă, jing khul grê pơtao ƀing pơtao jing ană tơčô 
pơtao Dawid yơh. 

6Iâu laĭ bĕ kơ tơlơi rơnŭk rơno̱m plei prŏng Yerusalaim tui anai, “Kwưh kiăng 
brơi kơ ƀing hlơi pô khăp kơ ih dŏ rơnŭk hơđơ̆ng yơh. 

7Kwưh kiăng brơi kơ hơmâo tơlơi rơnŭk rơnua dŏ amăng lăm kơ khul pơnăng 
plei ih laih anŭn tơlơi rơnŭk hơđơ̆ng amăng khul kơđông kơjăp ih.” 

8Ơ plei Yerusalaim ăh, yuakơ tơhơnal tơlơi ƀing ayŏng adơi kâo wơ̆t hăng ƀing 
gơyut gơyâo kâo yơh, kâo laĭ kơ ih tui anai, “Brơi tơlơi rơnŭk rơno̱m dŏ amăng 
ih!” 

9Yuakơ tơhơnal tơlơi Sang Yang Yahweh Ơi Adai gơmơi yơh, kâo iâu laĭ kơ tơlơi 
đĭ kơyar ih. 

Adoh Bơni Hơơč 123 

Tơlơi Iâu Laĭ Kơ Tơlơi Khăp Pap 

Tơlơi bơni hơơč adoh tơdang đĭ nao pơ Sang Yang. 

1Ơ Yahweh ăh, kâo angak lăng đĭ mơta kâo pơ Ih, pơ Ih yơh jing Pô dŏ be̱r git gai 
ƀơi anih grê pơtao Ih pơ adai adih. 

2Kar hăng mơta pô ding kơna đah rơkơi lăng kơnang ƀơi tơngan khua đah rơkơi 
ñu kơ tơlơi hiam klă, laih anŭn kar hăng mơta pô ding kơna đah kơmơi lăng 
kơnang ƀơi tơngan khua đah kơmơi ñu yơh, ăt tui anŭn mơ̆n mơta ta lăng 
kơnang pơ Yahweh Ơi Adai ta, tơl Ñu pơdah tơlơi khăp pap Ñu kơ ƀing ta yơh. 

3Khăp pap kơ ƀing gơmơi đa, Ơ Yahweh hơi, khăp pap kơ ƀing gơmơi bĕ, yuakơ 
ƀing gơmơi hơmâo găn lu laih kơ tơlơi arăng djik djak. 

4Ƀing gơmơi hơmâo găn lu laih kơ tơlơi ƀing pơgao klao djik, laih anŭn găn lu 
laih kơ tơlơi ƀing pơang mưč mač. 

Adoh Bơni Hơơč 124 

Ơi Adai Jing Pô Pơgang Brơi Kơ Ană Plei Ñu 

Tơlơi adoh tơdang đĭ nao pơ Sang Yang Ơi Adai. Tơlơi adoh bơni hơơč Dawid čih kơčĕ. 

1Hơget tơlơi či truh tơdah Yahweh ƀu hơmâo dŏ laih ôh gah kơ ƀing ta lĕ? Ơ ƀing 
Israel, laĭ glaĭ bĕ kơ tơlơi tơña kâo tui anai, 

2“Tơdah Yahweh ƀu hơmâo dŏ laih ôh gah kơ ƀing ta, tơdang ƀing rŏh ayăt ta 
kơsung blah ƀing ta, 

3sĭt ƀing gơñu či lun ƀơ̆ng hơdip hĭ ƀing ta kar hăng hlô mơnơ̆ng glai yơh tơdang 
tơlơi hil nač gơñu hĭr hăr pơkơdơ̆ng glaĭ hăng ƀing ta; 

4sĭt ƀing gơñu či pơrăm hĭ ƀing ta kar hăng ia lip či pơhơngŏt hĭ, laih anŭn kar 
hăng ia li̱ng či puh pơđuaĭ hĭ ƀing ta yơh; 

5sĭt ƀing gơñu ăt či pơđu̱ng pơđuaĭ hĭ ƀing ta kar hăng khul jơlah ia păh pung 
yơh.” 

6Bơni hơơč bĕ kơ Yahweh, jing Pô ƀu brơi kơ ƀing rŏh ayăt ta kĕ hek hĭ ƀing ta 
ôh. 

7Kar hăng čim yơh ƀing ta hơmâo tơklaih hĭ laih jing tơklaih hĭ laih mơ̆ng čơđo̱ng 
ƀing hyu lua; čơđo̱ng anŭn hơmâo kơjŏh hĭ laih, tui anŭn ƀing ta hơmâo tơklaih 
hĭ laih yơh! 

8Tơlơi djru ta tơbiă rai mơ̆ng anăn tơlơi dưi Yahweh, jing Pô Hrih Pơjing kơ adai 
rơngit laih anŭn kơ lŏn tơnah yơh. 

Adoh Bơni Hơơč 125 

Tơlơi Rơnŭk Hơđơ̆ng Ƀing Ană Plei Ơi Adai 

Tơlơi adoh tơdang đĭ pơ Sang Yang Ơi Adai. 

1Ƀing hlơi pô đaŏ kơnang amăng Yahweh jing hrup hăng Čư̆ Ziôn yơh, jing čư̆ ƀu 
thâo pơpư̆ pơgơi ôh samơ̆ dŏ nanao hlŏng lar yơh. 

2Kar hăng khul čư̆ čan jum dar plei Yerusalaim, ăt tui anŭn mơ̆n Yahweh wang 
dar pơgang ƀing ană plei Ñu čơdơ̆ng mơ̆ng ră anai hlŏng truh kơ hlŏng lar. 

3Ƀing sat ƀai hăng gai hơnuăt git gai gơñu ƀu či ƀu dŏ nanao ôh kiăng kơ git gai 
wai lăng anih lŏn ană plei Yahweh, jing anih Ñu hơmâo jao brơi laih kơ ƀing 
mơnuih dŏ tŏng ten Ñu; tơdah ƀing sat ƀai anŭn ăt dŏ git gai tŏ tui mơ̆n, năng ai 
tơngan ƀing mơnuih dŏ tŏng ten yơh ăt či ngă tơlơi sat ƀai mơ̆n. 

4Ơ Yahweh hơi, ngă hiam klă bĕ kơ ƀing hlơi pô jing hiam klă, jing kơ ƀing hlơi 
pô hơmâo pran jua dŏ tŏng ten hăng Ih. 

5Samơ̆ ƀing hlơi pô wir đuaĭ nao pơ khul jơlan wĕ wŏ, Ih yơh či puh pơđuaĭ hĭ 
hrŏm hăng ƀing ngă soh sat, Ơ Yahweh ăh. Rơkâo tơlơi rơnŭk rơno̱m dŏ hrŏm 
hăng ƀing Israel! 

Adoh Bơni Hơơč 126 

Ƀing Israel Hơ̆k Mơak Yuakơ Yahweh Pơklaih Hĭ Ƀing Gơñu 

Tơlơi adoh tơdang đĭ nao pơ Sang Yang Ơi Adai. 

1Tơdang Yahweh ba glaĭ ƀing gơmơi mơ̆ng lŏn čar ataih pơ plei Yerusalaim, tơlơi 
anŭn jing kar hăng tơlơi rơpơi yơh! 

2Amăng bah gơmơi klao mơak biă mă, laih anŭn jơlah gơmơi adoh hơ̆k mơak 
yơh. Giŏng anŭn, ƀing lŏn čar pơkŏn ră ruai kơ ƀing gơmơi tui anai, “Yahweh 
hơmâo ngă laih khul tơlơi bruă prŏng prin kơ ƀing gơñu.” 

3Sĭt Yahweh yơh hơmâo ngă laih khul tơlơi bruă prŏng prin kơ ƀing ta, tui anŭn 
ƀing ta hơ̆k mơak biă mă yơh. 

4Ơ Yahweh ăh, brơi bĕ ƀing gơmơi đĭ kơyar glaĭ dơ̆ng, kar hăng ia hơjan ba glaĭ 
ia kơ khul hơnŏh ia thu amăng tring thu krô Negewơ. 

5Brơi bĕ ƀing hlơi pô sai pơjĕh hăng ia mơta, či hơpuă hăng tơlơi ur dreo hơ̆k 
mơak yơh. 

6Hlơi pô tơbiă nao čŏk hia tơdang ñu djă̱ ba pơjĕh kiăng kơ sai, ñu anŭn či wơ̆t 
glaĭ hăng tơlơi ur dreo hơ̆k mơak yơh, gui glăm glaĭ čơnap pơdai hăng ñu. 

Adoh Bơni Hơơč 127 

Bơni Hơơč Kơ Tơlơi Hiam Klă Ơi Adai 

Tơlơi adoh tơdang đĭ nao pơ Sang Yang Ơi Adai. Tơlơi adoh bơni hơơč pơtao Solomôn čih 
kơčĕ. 

1Tơdah Yahweh ƀu ma̱n pơdơ̆ng đĭ sang ôh, bruă mơnuă ƀing pơdơ̆ng đĭ sang 
anŭn jing hĭ đôč đač yơh. Tơdah Yahweh ƀu răng wai brơi plei prŏng anai ôh, 
bruă mơnuă ƀing gak wai anŭn jing hĭ đôč đač yơh. 

2Tơdah ih tơgŭ mơguah ưm laih anŭn pơbêh sui pĭt, kiăng kơ mă bruă gleh glan 
kơ gơnam ƀơ̆ng, anŭn ăt jing đôč đač yơh. Tơlơi anŭn jing yuakơ Yahweh pha 
brơi gơnam kơ ƀing hlơi pô Ñu khăp wơ̆t tơdah ƀing gơñu hlak pĭt yơh. 

3Ană bă jing kar hăng gơnam kŏng ngăn mơ̆ng Yahweh pha brơi, ƀing ană bă 
bơnai ñu tơkeng rai kơ rơkơi ñu jing tơlơi bơni hiam mơ̆ng Yahweh yơh. 

4Ƀing ană đah rơkơi sa čô đah rơkơi hơmâo tơdang ñu hlak dŏ hlak ai, jing hrup 
hăng khul ƀrŏm hraŏ sa čô tơhan khĭn kơtang hơmâo amăng tơngan ñu yơh. 

5Mơyŭn mơak yơh kơ hlơi pô hơmâo lu ƀrŏm hraŏ kar hăng khul ƀrŏm anŭn 
amăng hruh hraŏ ñu, yuakơ ƀing gơñu ƀu či mlâo mlañ hĭ ôh, tơdang ƀing gơñu 
pơgăl pơgang gơñu pô ƀơi anăp ƀing phŏng kơđi amăng anih phat kơđi. 

Adoh Bơni Hơơč 128 

Gơnam Bơni Yahweh Pha Brơi Kơ Ƀing Hlơi Pô Tui Gưt Kơ Ñu 

Tơlơi adoh tơdang đĭ nao pơ Sang Yang Ơi Adai. 

1Mơyŭn mơak yơh kơ rĭm čô amăng ƀing gih huĭ pơpŭ kơ Yahweh, jing ƀing 
hơdip hơdơ̆ng tui hăng hơdôm hơdră jơlan Ñu kiăng. 

2Ih či ƀơ̆ng boh bơnga mơ̆ng bruă mơnuă tơngan ih yơh, laih anŭn tơlơi bơni 
hiam hăng tơlơi đĭ kơyar či lŏm kơ ih yơh. 

3Bơnai ih dŏ amăng sang ih či jing kar hăng hrĕ phŭn boh kơƀâo hơmâo lu boh 
yơh; ƀing ană đah rơkơi ih jum dar kơƀa̱ng ih či jing kar hăng khul čơnŭh kơyâo 
ôliwơ čơnăt yơh. 

4Hơnŭn yơh Yahweh či bơni hiam kơ hlơi pô huĭ pơpŭ kơ Ñu yơh. 

5Rơkâo kơ Yahweh bơni hiam kơ ih mơ̆ng sang Ñu ƀơi Čư̆ Ziôn, laih anŭn kwưh 
kiăng kơ ih dưi ƀuh plei Yerusalaim đĭ kơyar amăng abih bang hrơi ih dŏ hơdip 
yơh. 

6Kwưh kiăng kơ ih dưi dŏ hơdip kiăng ƀuh ƀing ană tơčô tơčĕ ih yơh! Rơkâo 
tơlơi rơnŭk rơno̱m dŏ hrŏm hăng ƀing Israel! 

Adoh Bơni Hơơč 129 

Tơlơi Iâu Laĭ Kơ Yahweh Dưi Hĭ Kơ Ƀing Rŏh Ayăt Ƀing Israel 

Tơlơi adoh tơdang đĭ nao pơ Sang Yang Ơi Adai. 

1Ơ ƀing Israel, ruai bĕ hiư̆m ƀing rŏh ayăt ta kơtư̆ juă laih kơ ƀing ta čơdơ̆ng 
mơ̆ng lŏn čar ta jing kar hăng tơdang dŏ hlak ai hăng laĭ tui anai, 

2“Ƀing rŏh ayăt ta anŭn hơmâo kơtư̆ juă ƀing ta biă mă yơh čơdơ̆ng mơ̆ng lŏn 
čar ta dŏ hlak ai anŭn, samơ̆ ƀing gơñu ƀu dưi hĭ kơ ƀing ta abih hlo̱m ôh. 

3Ƀing gơñu pơrơka ƀơi rŏng ta kar hăng ƀing mơnuih kai hơma, laih anŭn ngă 
kơ anih rơka anŭn jing kar hăng khul glong kai dơlăm yơh. 

4Samơ̆ Yahweh jing tơpă hơnơ̆ng; Ñu yơh hơmâo pơrơngai hĭ laih ƀing ta mơ̆ng 
khul hrĕ ƀing sat ƀai anŭn akă tơdang ƀing ta jing hlŭn gơñu.” 

5Kwưh kiăng kơ abih ƀing hlơi pô pơrơmut kơ sang Yahweh ƀơi Čư̆ Ziôn tŭ tơlơi 
mlâo mlañ kơdŭn đuaĭ hĭ yơh. 

6Kwưh kiăng kơ abih bang ƀing gơñu jing hĭ kar hăng khul rơ̆k čăt ƀơi pơbŭng 
sang ngă hăng ƀrĭk, jing khul rơ̆k gliu krô hĭ hlâo kơ ñu dưi čăt đĭ prŏng; 

7ƀing gơñu jing hĭ đôč đač kar hăng rơ̆k anŭn, jing rơ̆k arăng ƀu thâo hơpuă ôh, 
laih anŭn kŏn dưi gui glaĭ lơi amăng hơpăl tơngan ñu. 

8Tui anŭn, ƀu či hơmâo hlơi pô ôh găn ƀơi anih anŭn laih anŭn laĭ tui anai, 
“Rơkâo tơlơi bơni hiam Yahweh dŏ ƀơi ƀing gih!” Laih anŭn kŏn hơmâo lơi ƀing 
hơpuă laĭ glaĭ tui anai, “Ƀing gơmơi bơni hiam kơ ih amăng anăn Yahweh yơh!” 

Adoh Bơni Hơơč 130 

Tơlơi Iâu Laĭ Kơ Tơlơi Djru 

Tơlơi adoh tơdang đĭ nao pơ Sang Yang Ơi Adai. 

1Mơ̆ng anih hlung dơlăm tơnap tap yơh, kâo iâu kwưh kơ Ih, Ơ Yahweh ăh. 

2Ơ Khua Yang hơi, hơmư̆ bĕ hiăp kâo iâu. Rơkâo kơ Ih pơđi̱ng tơngia Ih hơmư̆ 
bĕ kơ tơlơi kâo kwưh iâu kơ tơlơi khăp pap. 

3Ơ Yahweh ăh, tơdah Ih čih pioh khul tơlơi soh, tui anŭn Ơ Khua Yang ăh, hlơi 
pô dưi klaih hĭ mơ̆ng tơlơi Ih klă̱ kơđi lĕ? 

4Samơ̆ Ih yơh pap brơi kơ ƀing gơmơi, hơnŭn yơh ƀing gơmơi dưi hrăm huĭ 
pơpŭ kơ Ih. 

5Kâo dŏ tơguan kơ tơlơi Yahweh djru, jua bơngăt kâo dŏ tơguan yơh, laih anŭn 
amăng tơlơi ƀuăn Ñu yơh kâo pioh tơlơi čang rơmang kâo. 

6Jua bơngăt kâo dŏ tơguan kơ Khua Yang gir hloh kơ tơhan gak dŏ čang kiăng kơ 
truh mơguah yơh, sĭt hloh kơ tơhan gak dŏ čang kiăng kơ truh mơguah yơh. 

7Ơ ƀing Israel hơi, pioh bĕ tơlơi čang rơmang ih amăng Yahweh, yuakơ tơlơi 
khăp hiam klă Ñu laih anŭn yuakơ tơlơi Ñu kiăng song mă ƀing gih jing hlo̱m 
ƀo̱m yơh. 

8Ñu pô yơh či song mă ƀing Israel jing mơ̆ng abih bang tơlơi soh gơñu yơh. 

Adoh Bơni Hơơč 131 

Tơlơi Pô Luă Gŭ Iâu Laĭ Đaŏ Kơnang 

Tơlơi adoh tơdang đĭ nao pơ Sang Yang Ơi Adai. Tơlơi adoh bơni hơơč Dawid čih kơčĕ. 

1Pran jua kâo ƀu pơgao pơang ôh, Ơ Yahweh ăh, mơta kâo ƀu lăng ngă ang ôh; 
kâo ƀu pơmĭn ƀlơ̆ng ôh kơ kâo pô dưi ngă khul tơlơi yom prŏng đơi laih anŭn 
kŏn pơmĭn lơi dưi ngă khul tơlơi tơnap tap đơi kơ kâo. 

2Pơala kơ tơlơi anŭn, jua bơngăt kâo dŏ hơđơ̆ng laih anŭn rơnŭk rơno̱m. Kar 
hăng sa čô čơđai đih rơiăt kre̱p ƀơi tơda amĭ ñu, ăt tui anŭn mơ̆n jua bơngăt kâo 
dŏ rơiăt amăng kâo. 

3Ơ ƀing Israel, čang rơmang bĕ amăng Yahweh čơdơ̆ng mơ̆ng ră anai hlŏng truh 
kơ hlŏng lar! 

Adoh Bơni Hơơč 132 

Tơlơi Bơni Hơơč Kơ Sang Yang Yahweh 

Tơlơi adoh tơdang đĭ nao pơ Sang Yang Ơi Adai. 

1Ơ Yahweh hơi, hơdơr bĕ kơ Dawid hăng tơlơi hiam klă Ih wơ̆t hăng abih bang 
tơlơi gleh tơnap ñu hơmâo găn laih. 

2Ñu ƀuăn rơ̆ng laih hăng Ih, Ơ Yahweh ăh, laih anŭn ƀuăn pơyơr laih hăng Ih, 
jing Pô Dưi Kơtang ƀing Yakôb tui anai, 

3“Kâo ƀu či mŭt ôh amăng sang kâo laih anŭn kŏn đih lơi pơ sưng pĭt kâo; 

4kâo ƀu či brơi mơta kâo pĭt ôh, laih anŭn kŏn brơi lơi jăh mơta kâo pĭt gui, 

5tơl kâo dưi hơduah ƀuh sa boh anih kơ Yahweh dŏ, jing anih dŏ kơ Pô Dưi 
Kơtang ƀing Yakôb yơh.” 

6Tơdang ƀing gơmơi dŏ amăng plei Bêtlahem ƀing gơmơi hơmư̆ hing kơ Hip 
Tơlơi Pơgop yơh, laih anŭn ƀing gơmơi nao hơduah ƀuh Hip anŭn amăng đang 
hơma Yaar. 

7Ƀing gơmơi laĭ tui anai, “Nă, brơi kơ ƀing ta nao bĕ pơ sang Yahweh; laih anŭn 
brơi kơ ƀing ta bon kơkuh pơpŭ bĕ ƀơi tơkai Ñu. 

8Ơ Yahweh ăh, rơkâo kơ Ih tơgŭ rai dŏ hlŏng lar bĕ amăng sang Ih anai, wơ̆t hăng 
Ih laih anŭn Hip Tơlơi Pơgop anŭn jing gru kơnăl tơlơi dưi kơtang Ih yơh. 

9Kwưh kiăng kơ ƀing khua ngă yang Ih buh hơô gơñu pô hăng tơlơi tơpă 
hơnơ̆ng; kwưh kiăng kơ ană plei tŏng ten Ih adoh hơ̆k mơak yơh.” 

10Yuakơ tơlơi Ih ƀuăn laih hăng ding kơna Ih Dawid hlâo adih, tui anŭn rơkâo 
kơ Ih anăm hơngah lui hĭ ôh pơtao gơmơi jing pô Ih trôč laih ia jâo kiăng 
pơrơđah kơ tơlơi dưi ñu. 

11Yahweh pơjing laih sa tơlơi ƀuăn rơ̆ng hăng Dawid, jing sa tơlơi ƀuăn Ñu ƀu či 
pơjŏh hĭ ôh tui anai, “Kâo či pơjing sa čô amăng ană bă ih jing pơtao, laih anŭn 
ñu či dŏ ƀơi grê pơtao ih kiăng kơ git gai yơh. 

12Tơdah ƀing ană tơčô ih tui gưt tơlơi pơgop Kâo laih anŭn ngă tui hơdôm tơlơi 
pơtă pơtăn Kâo pơtô kơ ƀing gơñu, tui anŭn ƀing ană tơčô gơñu ăt či dưi dŏ ƀơi 
grê pơtao ih kiăng kơ git gai nanao hlŏng lar yơh.” 

13Yuakơ Yahweh hơmâo ruah mă laih Čư̆ Ziôn, Ñu hơmâo khăp kiăng čư̆ anŭn 
kơ anih Ñu dŏ hăng laĭ tui anai, 

14“Anai yơh jing anih Kâo či dŏ nanao hlŏng lar; pơ anih anai yơh Kâo či dŏ be̱r 
git gai yuakơ Kâo hơmâo khăp kiăng laih kơ tơlơi anŭn. 

15Kâo či bơni hiam kơ ƀing dŏ amăng plei Ziôn gơnam rơbeh rơbai; ƀing rin ƀun 
kơƀah kơƀap dŏ amăng plei anŭn Kâo či pơhrăp hĭ hăng gơnam ƀơ̆ng yơh. 

16Kâo či buh hơô brơi kơ ƀing khua ngă yang ñu hăng tơlơi pơklaih, laih anŭn 
ƀing ană plei tŏng ten amăng plei anŭn či adoh hơ̆k mơak nanao yơh. 

17“Pơ anih anai yơh Kâo či pơjing brơi sa čô amăng ană tơčô Dawid jing hĭ pơtao 
yom prŏng, laih anŭn pô Kâo trôč laih ia jâo yơh či jing sa apui kơđen kơ ană plei 
Kâo. 

18Kâo či buh hơô brơi kơ ƀing rŏh ayăt ñu hăng tơlơi mlâo mlañ, samơ̆ Kâo či 
đoa brơi ƀơi akŏ ñu pô tơlơi đĭ kơyar pơdrŏng săh yơh.” 

Adoh Bơni Hơơč 133 

Bơni Hơơč Kơ Tơlơi Pơgop Sa Amăng Ƀing Ană Plei Yahweh 

Tơlơi adoh tơdang ñu đĭ nao pơ Sang Yang Ơi Adai. Tơlơi adoh bơni hơơč Dawid čih kơčĕ. 

1Hiam klă mơak mơai biă mă yơh, tơdang ƀing ayŏng adơi ta dŏ hơdip pơgop sa 
hrŏm tơdruă! 

2Tơlơi dŏ hơdip pơgop sa anŭn kar hăng ia ƀâo mơngưi yom tuh pik ƀơi akŏ, rô 
trŭn ƀơi blâo ka̱ng, jing rô trŭn ƀơi blâo ka̱ng khua ngă yang prŏng hloh A̱rôn, 
laih anŭn trŭn nao pơ tơkuai ao phyung ñu yơh. 

3Tơlơi pơgop sa anŭn ăt jing hrup hăng ia ngo̱m lu ƀơi čư̆ Hermôn mơ̆n, dưi le ̆  
trŭn pơ Čư̆ Ziôn yơh. Ƀơi anih Ziôn anŭn yơh Yahweh hơmâo ƀuăn brơi laih tơlơi 
bơni hiam Ñu, anŭn jing tơlơi hơdip ƀu či đŭt hĭ ôh. 

Adoh Bơni Hơơč 134 

Tơlơi Iâu Mơthưr Bơni Hơơč Kơ Yahweh Ƀơi Mông Yang Hrơi Lê̆ 

Tơlơi adoh tơdang đĭ nao pơ Sang Yang Ơi Adai. 

1Bơni hơơč bĕ kơ Yahweh, Ơ abih bang ƀing ding kơna Yahweh hơi, jing ƀing 
khua ngă yang mă bruă tơdang mlam amăng Sang Yang Yahweh. 

2Yơr đĭ bĕ tơngan gih laih anŭn bơni hơơč kơ Yahweh amăng anih rơgoh hiam 
anŭn! 

3Rơkâo kơ Yahweh, jing Pô hrih pơjing adai rơngit laih anŭn lŏn tơnah, bơni 
hiam kơ abih bang ƀing gih jing ƀing ană plei Ñu mơ̆ng anih Ñu dŏ jing Čư̆ Ziôn 
yơh. 

Adoh Bơni Hơơč 135 

Tơlơi Adoh Bơni Hơơč Kơ Yahweh 

1Bơni hơơč bĕ kơ Yahweh! Bơni hơơč bĕ kơ Ñu, Ơ ƀing ding kơna Yahweh hơi, 

2jing ƀing kơkuh pơpŭ amăng Sang Yang Yahweh, jing amăng anih wăl tơdron 
Sang Yang Ơi Adai ta. 

3Bơni hơơč bĕ kơ Yahweh, yuakơ Yahweh jing hiam klă; adoh bơni hơơč bĕ kơ 
anăn Ñu, yuakơ anăn Ñu jing hiam ro ̆ . 

4Yahweh hơmâo ruah mă laih ƀing Yakôb jing lŏm kơ Ñu pô, sĭt ƀing Israel anŭn 
jing hĭ mŭk dram kơ Ñu pô yơh. 

5Kâo thâo sĭt Yahweh jing prŏng prin biă mă, sĭt Khua Yang ta jing glông hloh kơ 
abih bang yang rơba̱ng yơh. 

6Yahweh ngă hơdôm tơlơi pơmơak kơ Ñu pô amăng adai rơngit adih hrŏm hăng 
lŏn tơnah anai, laih anŭn amăng ia rơsĭ hrŏm hăng abih bang anih hlung dơlăm 
gah yŭ yơh. 

7Ñu ngă brơi kơ kơthul tơbiă rai mơ̆ng rơnuč akiăng lŏn tơnah; Ñu brơi rai 
kơmlă hrŏm hăng hơjan, laih anŭn ba tơbiă angĭn mơ̆ng anih pơkom Ñu yơh. 

8Yahweh pơrai hĭ abih bang ƀing ană kơčoa ƀing Êjip, jing ană kơčoa gơñu wơ̆t 
hăng ană blung hlâo hlô mơnơ̆ng rong gơñu mơ̆n. 

9Ñu brơi rai khul gru kơnăl mơsêh mơyang amăng tŏng krah ƀing gih yơh, Ơ 
ƀing Êjip ăh, kiăng kơ pơkơdơ̆ng glaĭ hăng pơtao Pharaoh wơ̆t hăng ƀing khua 
moa ñu mơ̆n. 

10Ñu pơrai hĭ lu lŏn čar laih anŭn pơdjai hĭ ƀing pơtao dưi kơtang tui anai; 

11Sihôn jing pơtao ƀing Amôr, Ôg jing pơtao ƀing Basan, laih anŭn abih bang ƀing 
pơtao ƀing kơnung djuai Kanaan yơh. 

12Laih anŭn Ñu pha brơi lŏn čar ƀing anŭn jing hĭ lŏn kŏng ngăn kơ ƀing ană plei 
Ñu, jing lŏn kŏng ngăn kơ ƀing ană plei Israel yơh. 

13Ơ Yahweh ăh, anăn Ih yơh mơnuih mơnam či pơhaih nanao hlŏng lar, Ơ 
Yahweh ăh, tơlơi hing ang Ih či dŏ amăng abih bang rơnŭk mơnuih pơanăp yơh. 

14Samơ̆ Yahweh či glưh pran jua pap kơ ƀing ding kơna Ñu laih anŭn či phat kơđi 
brơi kơ ană plei Ñu anŭn yơh. 

15Ƀing yang rup trah ƀing lŏn čar pơkŏn jing kơnơ̆ng pơkra rai mơ̆ng amrăk mah 
đôč, sĭt kơnơ̆ng tơngan mơnuih mơnam đôč yơh pơkra rai khul yang rơba̱ng 
anŭn. 

16Ƀing gơñu hơmâo amăng bah, samơ̆ ƀu thâo pơhiăp ôh, ƀing gơñu hơmâo 
mơta, samơ̆ ƀu thâo ƀuh ôh. 

17Ƀing gơñu hơmâo tơngia, samơ̆ ƀu thâo hơmư̆ ôh, laih anŭn amăng bah gơñu 
kŏn thâo suă jua lơi. 

18Ƀing hlơi pô pơkra rai khul rup trah anŭn či jing hĭ hrup hăng khul rup anŭn 
yơh, laih anŭn wơ̆t hăng ƀing đaŏ kơnang kơ khul rup trah anŭn ăt hrup hăng 
anŭn mơ̆n. 

19Bơni hơơč bĕ kơ Yahweh, Ơ ƀing ană plei Israel hơi, bơni hơơč bĕ kơ Yahweh, 
Ơ ƀing khua ngă yang jing ƀing ană tơčô A̱rôn hơi! 

20Ơ ƀing ană tơčô Lêwi hơi, bơni hơơč bĕ kơ Yahweh, Ơ abih bang ƀing mơnuih 
huĭ pơpŭ kơ Ñu, bơni hơơč bĕ kơ Yahweh. 

21Kwưh kiăng kơ tơlơi bơni hơơč kơ Yahweh tơbiă rai mơ̆ng anih Ziôn, jing kơ 
Pô dŏ amăng plei prŏng Yerusalaim. Bơni hơơč bĕ kơ Yahweh! 

Adoh Bơni Hơơč 136 

Tơlơi Adoh Hơdơr Bơni Kơ Yahweh 

1Hơdơr bơni bĕ kơ Yahweh, yuakơ Ñu jing hiam klă. 

Tơlơi khăp hiam klă Ñu dŏ nanao hlŏng lar.  

2Hơdơr bơni bĕ kơ Ơi Adai jing Pô prŏng hloh kơ abih bang yang pơkŏn. 

Tơlơi khăp hiam klă Ñu dŏ nanao hlŏng lar. 

3Hơdơr bơni bĕ kơ Khua Yang jing Pô dưi kơtang hloh kơ abih bang khua pơkŏn. 

Tơlơi khăp hiam klă Ñu dŏ nanao hlŏng lar. 

4Kơnơ̆ng hơjăn Ñu yơh dưi ngă tơlơi mơsêh mơyang prŏng prin. 

Tơlơi khăp hiam klă Ñu dŏ nanao hlŏng lar. 

5Yuakơ Ñu rơgơi yơh, Ñu hrih pơjing rai adai rơngit. 

Tơlơi khăp hiam klă Ñu dŏ nanao hlŏng lar.  

6Ñu yơh jing Pô pơjing rai lŏn tơnah dŏ ƀơi gah ngŏ khul ia rơsĭ. 

Tơlơi khăp hiam klă Ñu dŏ nanao hlŏng lar.  

7Ñu yơh jing Pô hrih pơjing khul pul yom pơphan. 

Tơlơi khăp hiam klă Ñu dŏ nanao hlŏng lar.  

8Ñu brơi yang hrơi git gai tơdang hrơi. 

Tơlơi khăp hiam klă Ñu dŏ nanao hlŏng lar. 

9Ñu brơi yang blan laih anŭn khul pơtŭ git gai tơdang mlam. 

Tơlơi khăp hiam klă Ñu dŏ nanao hlŏng lar. 

10Ñu yơh pơdjai hĭ ƀing ană kơčoa ƀing Êjip. 

Tơlơi khăp hiam klă Ñu dŏ nanao hlŏng lar.  

11Ñu yơh dui ba ƀing Israel tơbiă mơ̆ng lŏn čar ƀing Êjip anŭn. 

Tơlơi khăp hiam klă Ñu dŏ nanao hlŏng lar.  

12Ñu yơr tơbiă hơpăl tơngan dưi kơtang Ñu kiăng kơ dui ba ƀing gơñu yơh. 

Tơlơi khăp hiam klă Ñu dŏ nanao hlŏng lar. 

13Ñu yơh pơkăh pơpha rơsĭ Mriah jing hĭ dua bơnăh. 

Tơlơi khăp hiam klă Ñu dŏ nanao hlŏng lar.  

14Laih anŭn Ñu dui ba ƀing Israel găn nao amăng tŏng krah ia anŭn. 

Tơlơi khăp hiam klă Ñu dŏ nanao hlŏng lar. 

15Samơ̆ Ñu tơlư̆ hĭ pơtao Pharaoh wơ̆t hăng ƀing ling tơhan ñu mơ̆n amăng rơsĭ 
Mriah anŭn. 

Tơlơi khăp hiam klă Ñu dŏ nanao hlŏng lar. 

16Ñu yơh dui ba ƀing ană plei Ñu găn tơdron ha̱r. 

Tơlơi khăp hiam klă Ñu dŏ nanao hlŏng lar. 

17Ñu jing Pô pơrai hĭ laih ƀing pơtao prŏng. 

Tơlơi khăp hiam klă Ñu dŏ nanao hlŏng lar. 

18Ñu yơh jing Pô pơdjai hĭ ƀing pơtao dưi kơtang anai: 

Tơlơi khăp hiam klă Ñu dŏ nanao hlŏng lar. 

19Ñu pơdjai hĭ Sihôn jing pơtao mơnuih Amôr. 

Tơlơi khăp hiam klă Ñu dŏ nanao hlŏng lar.  

20Ñu ăt pơdjai hĭ Ôg jing pơtao ƀing Basan mơ̆n. 

Tơlơi khăp hiam klă Ñu dŏ nanao hlŏng lar.  

21Laih anŭn Ñu pha brơi laih lŏn čar ƀing pơtao anŭn jing hĭ lŏn kŏng ngăn kơ 
ƀing ană plei Ñu. 

Tơlơi khăp hiam klă Ñu dŏ nanao hlŏng lar. 

22Ñu pha brơi lŏn kŏng ngăn anŭn kơ ƀing ding kơna Ñu ƀing Israel yơh. 

Tơlơi khăp hiam klă Ñu dŏ nanao hlŏng lar. 

23Ñu yơh ƀu wơr bĭt hĭ ôh ƀing gơmơi tơdang ƀing rŏh ayăt gơmơi mă hĭ ƀing 
gơmơi jing mơnă laih. 

Tơlơi khăp hiam klă Ñu dŏ nanao hlŏng lar. 

24Ñu pơrơngai hĭ laih ƀing gơmơi mơ̆ng ƀing rŏh ayăt gơmơi yơh. 

Tơlơi khăp hiam klă Ñu dŏ nanao hlŏng lar. 

25Laih anŭn Ñu pha brơi gơnam ƀơ̆ng kơ abih bang djuai mơnơ̆ng yơh. 

Tơlơi khăp hiam klă Ñu dŏ nanao hlŏng lar. 

26Hơdơr bơni bĕ kơ Ơi Adai pơ adai rơngit adih. 
Tơlơi khăp hiam klă Ñu dŏ nanao hlŏng lar. 

Adoh Bơni Hơơč 137 

Tơlơi Ƀing Israel Tơdang Jing Ƀing Mơnă Amăng Plei Prŏng Babilon 

1Ƀơi ha̱ng ia krong plei prŏng Babilon yơh ƀing gơmơi dŏ be̱r čŏk hia, tơdang 
ƀing gơmơi pơmĭn hơdơr kơ Ziôn. 

2Ƀơi kơyâo sôl jĕ ƀơi anŭn yơh, ƀing gơmơi tơƀăk hĭ khul go̱ng trưng gơmơi. 

3Ƀing mă ƀing gơmơi jing mơnă rơkâo kơ ƀing gơmơi adoh; ƀing djik djak kơ 
ƀing gơmơi anŭn pơđar kơ ƀing gơmơi adoh pơmơak kơ ƀing gơñu tui anai, 
“Adoh brơi bĕ kơ ƀing gơmơi tơlơi adoh anih Ziôn!” 

4Samơ̆ hiư̆m pă ƀing gơmơi dưi adoh hơdôm tơlơi adoh kơ Yahweh tơdang dŏ 
amăng anih lŏn tuai anai lĕ? 

5Ơ plei Yerusalaim hơi, tơdah kâo wơr bĭt hĭ ih, brơi bĕ kơ tơngan gah hơnuă 
kâo wơr bĭt hĭ tơlơi thâo pĕ ayŭ. 

6Brơi bĕ jơlah kâo đo̱m hĭ hăng ŭk đŏk kâo, tơdah kâo ƀu hơdơr kơ ih nanao ôh, 
jing tơdah kâo ƀu pơmĭn ƀlơ̆ng kơ plei Yerusalaim dơ̆ng tah jing tơlơi kâo mơak 
prŏng biă mă! 

7Ơ Yahweh ăh, rơkâo kơ Ih hơdơr pơkơdơ̆ng glaĭ bĕ hăng ƀing Edôm yuakơ 
hơdôm tơlơi ƀing gơñu ngă laih amăng hrơi ƀing ling tơhan blah juă hĭ plei prŏng 
Yerusalaim. Ƀing Edôm laĭ tui anai, “Pơrai hĭ plei anŭn bĕ! Pơrai hĭ bĕ plei anŭn 
hlo̱m ƀo̱m wơ̆t hăng atur ñu mơ̆n!” 

8Ơ ƀing ană plei Babilon hơi, plei prŏng gih či răm rai yơh. Mơyŭn mơak yơh kơ 
hlơi pô rŭ nua glaĭ ƀơi ƀing gih, yuakơ hơdôm bruă sat ƀing gih hơmâo ngă laih 
kơ ƀing gơmơi. 

9Sĭt mơyŭn mơak yơh kơ hlơi pô mă pơđuaĭ hĭ ƀing ană nge gih laih anŭn taih 
pơpŏh hĭ ƀing gơñu ƀơi boh pơtâo yơh. 

Adoh Bơni Hơơč 138 

Tơlơi Iâu Laĭ Hơdơr Bơni 

Tơlơi adoh bơni hơơč Dawid čih kơčĕ. 

1Kâo či bơni hơơč kơ Ih, Ơ Yahweh hơi, hăng abih pran jua kâo; ƀơi anăp ƀing 
yang rơba̱ng ƀing tuai, kâo či adoh bơni hơơč kơ Ih yơh. 

2Kâo či bon kơkuh anăp nao pơ Sang Yang rơgoh hiam Ih laih anŭn či bơni hơơč 
kơ anăn Ih yuakơ tơlơi khăp hiam klă laih anŭn tơlơi tŏng ten Ih yơh; anŭn jing 
yuakơ Ih hơmâo pơdun đĭ laih anăn Ih laih anŭn tơlơi ƀuăn Ih jing yom pơphan 
hloh kơ abih bang tơlơi mơnơ̆ng. 

3Tơdang kâo kwưh iâu, Ih laĭ glaĭ kơ kâo; Ih ngă brơi kơ kâo khĭn kơtang yơh. 

4Abih bang ƀing pơtao amăng lŏn tơnah anai bơni hơơč kơ Ih, Ơ Yahweh ăh, 
tơdang ƀing gơñu hơmư̆ arăng ră ruai khul boh hiăp amăng bah Ih hơmâo 
pơhiăp laih. 

5Ƀing gơñu či adoh bơni kơ tơlơi bruă Yahweh hơmâo ngă laih tui anai, “Tơlơi 
ang yang Yahweh jing prŏng prin yơh.” 

6Wơ̆t tơdah Yahweh dŏ pơ ngŏ adih, Ñu pơmĭn ƀlơ̆ng mơ̆n kơ ƀing ƀu thâo phe 
pho anai, samơ̆ ƀing pơgao pơang, Ñu dŏ ataih hĭ mơ̆ng ƀing gơñu yơh. 

7Wơ̆t tơdah kâo hơdip hơdơ̆ng amăng tŏng krah tơlơi rŭng răng, Ih yơh răng 
pơgang brơi kơ tơlơi hơdip kâo. Ih yơr tơbiă tơngan Ih pơkơdơ̆ng glaĭ hăng tơlơi 
hil ƀing rŏh ayăt kâo, hăng tơngan dưi kơtang gah hơnuă Ih yơh Ih pơklaih hĭ 
kâo. 

8Yahweh yơh či ngă pơgiŏng hĭ abih bang tơlơi kơñăm Ñu brơi kơ kâo; Ơ 
Yahweh hơi, tơlơi khăp hiam klă Ih dŏ nanao hlŏng lar, anăm hơngah lui hĭ ôh 
ƀing gơmơi jing tơlơi bruă tơngan Ih hơmâo ngă laih. 

Adoh Bơni Hơơč 139 

Yahweh Thâo Hlo̱m Laih Anŭn Dŏ Hlo̱m 

Kơ pô gai ayŭ. Tơlơi adoh bơni hơơč Dawid adoh. 

1Ơ Yahweh hơi, Ih hơmâo kơsem lăng laih kâo laih anŭn Ih thâo krăn kâo. 

2Ih thâo krăn kâo tơdang kâo dŏ be̱r ƀôdah tơdang kâo mă bruă; Ih thâo hluh 
abih tơlơi pơmĭn kâo wơ̆t tơdah mơ̆ng ataih. 

3Ih ƀuh kâo tơdang kâo rơbat nao ƀôdah tơdang kâo đih pơdơi; Ih thâo krăn abih 
bang tơlơi hơdip hơdơ̆ng kâo. 

4Wơ̆t tơdah hlâo kơ jơlah kâo čơdơ̆ng pơhiăp, Ih ăt thâo hlo̱m laih boh hiăp kâo, 
Ơ Yahweh ăh. 

5Ih krup djru kơ kâo ƀơi djŏp bơnăh; Ih hơmâo pơgang laih kâo hăng tơngan dưi 
mơyang Ih. 

6Tơlơi thâo hluh Ih kơ kâo anŭn jing hli̱ng hla̱ng biă mă kơ kâo, anŭn jing hloh 
kơ tơlơi kâo dưi thâo hluh yơh. 

7Pơpă kâo dưi nao kiăng đuaĭ hĭ mơ̆ng bơngăt Ih lĕ? Pơpă kâo dưi đuaĭ kơdŏp hĭ 
mơ̆ng anăp Ih lĕ? 

8Tơdah kâo đĭ nao pơ adai adih, Ih dŏ pơ anŭn yơh; ƀôdah tơdah kâo trŭn nao 
đih pĭt amăng anih ƀing djai Seôl, Ih ăt dŏ pơ anŭn mơ̆n. 

9Tơdah kâo hơmâo čăng pŏr nao pơ gah adih kơ anih yang hrơi ƀlĕ, ƀôdah tơdah 
kâo nao dŏ pơ anih ataih hloh kơ ia rơsĭ prŏng ƀơi anih yang hrơi le ̆ , 

10wơ̆t tơdah kâo truh pơ anih anŭn tơngan Ih ăt či dui ba kâo mơ̆n, sĭt tơngan 
gah hơnuă Ih či djru brơi kơ kâo yơh. 

11Tơdah kâo rơkâo kơ tơlơi kơnăm mơmŏt yơh či go̱m pơdŏp hĭ kâo laih anŭn 
tơlơi bơngač yơh či pơplih jing hĭ mlam jum dar kâo, 

12sĭt tơlơi kơnăm mơmŏt samơ̆ ƀu jing mơmŏt hĭ ôh kơ Ih; mlam anŭn či jing 
rơđah kar hăng tơ hrơi yơh, yuakơ tơlơi kơnăm mơmŏt ăt jing kar hăng tơlơi 
bơngač mơ̆n kơ Ih. 

13Ih yơh ma̱n pơjing laih rĭm črăn gah lăm drơi jan kâo; Ih yơh ma̱n pơjing laih 
kâo amăng kian amĭ kâo. 

14Kâo bơni hơơč kơ Ih yơh yuakơ hơdră jơlan Ih pơjing rai kâo jing dơlăm 
hơgŏm hiam ro ̆  biă mă; bruă mơnuă Ih ngă jing hiam klă biă mă, Ih thâo krăn 
pran jua kâo abih hlo̱m yơh. 

15Hơdôm tơlang tơleh kâo ƀu kơdŏp hĭ mơ̆ng Ih ôh, tơdang Ih hlak pơjing rai 
kâo amăng anih hơgŏm anŭn, jing tơdang Ih ma̱n pơjing kâo pơñen amăng anih 
kơnăm mơmŏt anŭn. 

16Mơta Ih yơh ƀuh drơi jan kâo ƀơi mông hlâo kơ kâo tơkeng rai anŭn. Abih bang 
hrơi Ih yap pơkă laih brơi kơ kâo, Ih hơmâo čih pioh laih amăng hră Ih, hlâo kơ 
sa črăn amăng hrơi anŭn čơdơ̆ng hơmâo. 

17Ơ Ơi Adai hơi, tơlơi pơmĭn Ih jing yom pơphan biă mă kơ kâo. Tơlơi pơmĭn Ih 
anŭn jing lu biă mă! 

18Kâo ƀu dưi tĭng yap ôh tơlơi pơmĭn Ih anŭn, yuakơ tơlơi anŭn jing lu hloh kơ 
čuah yơh. Tơdang kâo mơdưh mơguah, jua pơmĭn kâo ăt dŏ hrŏm hăng Ih mơ̆n. 

19Ơ Ơi Adai ăh, kâo kiăng biă mă yơh tơdah Ih pơdjai hĭ ƀing ƀrưh ƀai! Kâo kiăng 
biă mă yơh tơdah ƀing mơnuih ngă tuh drah anŭn đuaĭ ataih hĭ mơ̆ng kâo! 

20Ƀing gơñu pơhiăp hơdôm tơlơi sat ƀai pơkơdơ̆ng glaĭ hăng Ih; ƀing rŏh ayăt Ih 
anŭn ƀrưh mơhiăh kơ anăn Ih. 

21Ơ Yahweh hơi, kâo ƀu pơrơmut kơ ƀing hlơi pô pơrơmut kơ Ih ôh hă? Kâo ƀu 
hơƀak drak kơ ƀing tơgŭ pơkơdơ̆ng glaĭ hăng Ih ôh hă? 

22Sĭt kâo pơrơmut đŭt hlah yơh kơ ƀing gơñu; Kâo yap ƀing gơñu jing ƀing rŏh 
ayăt hăng kâo yơh. 

23Ơ Ơi Adai hơi, kơsem lăng kâo bĕ laih anŭn thâo krăn jua pơmĭn kâo yơh; lông 
lăng kâo bĕ laih anŭn ƀuh yơh hơdôm tơlơi pơmĭn ƀlơ̆ng kâo. 

24Hơduah lăng bĕ, huĭdah kâo rơbat amăng jơlan jŭ̱ sat kâo pô, laih anŭn dui ba 
kâo bĕ amăng jơlan hlŏng lar Ih. 

Adoh Bơni Hơơč 140 

Tơlơi Iâu Laĭ Kơ Tơlơi Pơgang Brơi 

Kơ pô gai ayŭ. Tơlơi adoh bơni hơơč Dawid adoh. 

1Pơklaih kâo bĕ, Ơ Yahweh hơi, mơ̆ng ƀing mơnuih sat ƀai; anăm brơi ƀing 
mơnuih ƀrưh mơhiăh pơruă hĭ kâo ôh. 

2Ƀing gơñu pơkra hơgŏm khul hơdră mơneč sat amăng jua pơmĭn gơñu, laih 
anŭn pơčŭt pơsur kơ tơlơi pơhiăp brŏk rĭm hrơi. 

3Jơlah gơñu tơma hrup hăng jơlah ala čŏh djai mơtam; boh hiăp tơƀông bah 
gơñu hrup hăng ia bi̱h ala tơpơ̆ng yơh. 

4Ơ Yahweh hơi, rơkâo kơ Ih răk wai hĭ bĕ kâo mơ̆ng tơngan tơlơi dưi ƀing sat 
ƀai; anăm brơi ƀing mơnuih ƀrưh mơhiăh pơruă hĭ kâo ôh, jing ƀing pơkra 
mơneč kiăng pơtơhneč hĭ tơkai kâo. 

5Ƀing mơnuih pơgao pơang anŭn hơmâo ƀač laih čơđo̱ng kơ kâo; ƀing gơñu 
hơmâo dăng pioh laih khul hrĕ hơñuăl gơñu ƀơi tơlo̱ng kâo, laih anŭn hơmâo 
ƀač lui laih ka̱p gơñu kơtuai jơlan kâo rơbat. 

6Ơ Yahweh ăh, kâo laĭ hăng Ih tui anai, “Ih yơh jing Ơi Adai kâo.” Ơ Yahweh hơi, 
rơkâo kơ Ih pơđi̱ng hơmư̆ bĕ asăp kâo kwưh iâu kơ tơlơi djru. 

7Ơ Khua Yang Yahweh ăh, Pô pơklaih kơtang kâo hơi, Ih yơh jing Pô răng pơgang 
laih akŏ kâo kar hăng muk pơgang amăng hrơi pơblah. 

8Anăm pha brơi ƀing sat ƀai ngă tui tơlơi gơñu pô kiăng ôh, Ơ Yahweh ăh; anăm 
lui brơi khul mơneč gơñu pơčrŏng anŭn dưi jing hĭ ôh, huĭdah ƀing gơñu či jing 
hĭ pơgao hloh. 

9Samơ̆ bơ kơ akŏ ƀing rŏh ayăt jum dar kâo anŭn, brơi bĕ akŏ gơñu tŭ go̱m hĭ 
hăng tơlơi tơnap rŭng tơƀông bah gơñu pô hơmâo pơhiăp pơkơdơ̆ng glaĭ laih 
hăng kâo. 

10Brơi bĕ kơ hơdăng apui jă̱ ngur le ̆  trŭn ƀơi ƀing gơñu; kwưh kiăng kơ arăng 
glŏm hĭ ƀing gơñu amăng apui jing amăng hlung dơlăm ƀu thâo tơbiă đuaĭ hĭ 
dơ̆ng tah. 

11Brơi bĕ kơ ƀing pơhiăp pơčĕr kơ arăng hăng jơlah gơñu ƀu dưi jing hĭ ôh 
amăng anih lŏn anai; kwưh kiăng kơ tơlơi răm rai sat ƀai yơh hơduah ƀuh pơrai 
hĭ ƀing ƀrưh mơhiăh anŭn. 

12Kâo thâo Yahweh pơgang brơi tơhơnal tơlơi djơ̆ hơnơ̆ng kơ ƀing arăng kơtư̆ 
juă, laih anŭn grơ̆ng brơi tơlơi djơ̆ hiam kơ ƀing ƀun rin kơƀah kơƀap yơh. 

13Sĭt yơh, ƀing mơnuih tŏng ten či bơni hơơč kơ anăn Ih laih anŭn ƀing gơñu či 
hơdip ƀơi anăp Ih yơh. 

Adoh Bơni Hơơč 141 

Tơlơi Iâu Laĭ Kiăng Kơ Ngă Tơlơi Tơpă Hiam 

Tơlơi adoh bơni hơơč Dawid adoh. 

1Ơ Yahweh hơi, kâo kwưh iâu kơ Ih, rai djru kâo tañ bĕ. Rơkâo kơ Ih pơđi̱ng 
tơngia Ih hơmư̆ bĕ hiăp kâo tơdang kâo kwưh iâu kơ Ih. 

2Kwưh kiăng Ih yap tơlơi iâu laĭ kâo kar hăng mơnâo ƀâo hiam ƀơi anăp Ih; 
kwưh kiăng tơlơi yơr đĭ tơngan kâo anai jing kar hăng gơnam pơyơr klăm yơh. 

3Ơ Yahweh hơi, rơkâo kơ Ih brơi bĕ tơlơi răng kơ amăng bah kâo, kiăng kơ răng 
wai brơi tơƀông bah kâo ƀu pơhiăp tơlơi sat ôh. 

4Anăm brơi jua pơmĭn kâo amoaih kiăng kơ tơlơi sat ƀai kiăng kơ pơgop hrŏm 
hăng bruă mơnuă ƀrưh ƀai hrŏm hăng ƀing ngă tơlơi soh sat ôh; anăm brơi kơ 
kâo nao pơgop ƀơ̆ng huă hrŏm amăng tơlơi phet kơ ƀing yang rơba̱ng gơñu ôh. 

5Brơi bĕ kơ mơnuih tơpă hơnơ̆ng taih pơkra kâo yuakơ anŭn jing tơlơi klă 
djrưng; brơi bĕ ñu ƀuăh pơkra kâo yuakơ anŭn jing kar hăng pik ia rơmuă ƀơi 
akŏ kâo yơh; akŏ kâo ƀu či hơngah hĭ ôh kơ tơlơi bruă anŭn. Samơ̆ bơ kơ ƀing 
ngă sat ƀai, tơlơi iâu laĭ kâo ăt pơkơdơ̆ng glaĭ hăng khul bruă mơnuă gơñu yơh. 

6Tơdang arăng či glŏm trŭn hĭ ƀing khua djă̱ akŏ gơñu mơ̆ng hơ̆ng dơ̆ng čư̆, ƀing 
sat ƀai anŭn či tŭ ư yơh tơlơi kâo pơhiăp jing djơ̆. 

7Kar sa čô mơnuih kai hơma laih anŭn čaih pơčah hĭ lŏn, ăt tui anŭn mơ̆n khul 
tơlang gơñu či čơlah bra hyu hĭ ƀơi amăng bah anih djai Seôl yơh. 

8Samơ̆ mơta kâo lăng kơnang ƀơi Ih yơh, Ơ Khua Yang Yahweh ăh; amăng Ih yơh 
kâo dŏ kơđap, anăm jao lui kâo kơ tơlơi djai ôh. 

9Răk wai brơi kâo bĕ mơ̆ng khul ka̱p ƀing ngă bruă sat ƀai, jing mơ̆ng khul 
čơđo̱ng ƀing gơñu hơmâo ƀač laih kơ kâo. 

10Brơi bĕ kơ ƀing sat ƀai le ̆  djơ̆ glaĭ amăng khul hơñuăl gơñu pô, samơ̆ brơi bĕ 
kơ kâo găn nao rơnŭk rơnua yơh. 

Adoh Bơni Hơơč 142 

Tơlơi Iâu Laĭ Kơ Tơlơi Djru 

Tơlơi adoh bơni hơơč Dawid adoh. Tơlơi ñu iâu laĭ tơdang ñu dŏ amăng pa̱r čư̆ hlâo adih. 

1Kâo iâu đĭ kraih pơ Yahweh; kâo kwưh iâu kraih pơ Yahweh kơ tơlơi djru. 

2Kâo ruai tơbiă tơlơi brŏk ƀuăh kâo ƀơi anăp Ñu; ƀơi anăp Ñu yơh kâo ruai abih 
bang tơlơi rŭng răng kâo. 

3Ơ Yahweh ăh, tơdang jua pơmĭn kâo jĕ či tơdu hĭ ƀu thâo ngă hơget dơ̆ng tah, 
Ih yơh jing Pô thâo krăn jơlan kâo rơbat. Amăng tơlo̱ng kâo rơbat anŭn ƀing rŏh 
ayăt kâo hơmâo pơdŏp hĭ laih sa boh čơđo̱ng kơ kâo. 

4Ep lăng bĕ ƀơi gah hơnuă kâo, yuakơ ƀu hơmâo hlơi pô ôh ƀơi anŭn kiăng kơ 
pơmĭn ƀlơ̆ng brơi kơ kâo. Kâo ƀu hơmâo anih dŏ kơđap ôh; ƀu hơmâo hlơi pô 
ôh răk wai brơi kơ tơlơi hơdip kâo. 

5Kâo kwưh đĭ kơ Ih, Ơ Yahweh ăh; kâo laĭ tui anai, “Ih yơh jing anih dŏ kơđap 
kâo, kơnơ̆ng Ih đôč yơh kâo kiăng amăng tơlơi hơdip kâo.” 

6Hơmư̆ bĕ kơ tơlơi kâo kwưh iâu, yuakơ kâo rŭng răng biă mă; pơklaih hĭ bĕ kâo 
mơ̆ng ƀing rŏh ayăt kiaŏ hơduah kâo, yuakơ ƀing gơñu jing kơtang hloh kơ kâo 
yơh. 

7Pơrơngai hĭ bĕ kâo mơ̆ng sang mơnă kâo anai, kiăng kơ kâo dưi bơni hơơč kơ 
anăn Ih yơh. Giŏng anŭn, ƀing tŏng ten či pơjơnum glaĭ hơ̆k mơak hrŏm hăng 
kâo yơh yuakơ tơlơi hiam klă Ih hơmâo ngă laih kơ kâo. 

Adoh Bơni Hơơč 143 

Tơlơi Iâu Laĭ Kơ Tơlơi Djru 

Tơlơi adoh bơni hơơč Dawid adoh. 

1Ơ Yahweh hơi, hơmư̆ tơlơi kâo iâu laĭ bĕ, pơđi̱ng hơmư̆ bĕ kơ tơlơi kâo kwưh 
kơ tơlơi djru; yuakơ Ih jing tŏng ten tơpă hơnơ̆ng yơh, rơkâo kơ Ih laĭ glaĭ djru 
brơi kơ kâo bĕ. 

2Anăm ba hĭ ôh kâo, jing ding kơna Ih, nao pơ anih Ih phat kơđi, yuakơ ƀơi anăp 
Ih ƀu hơmâo ôh hlơi pô hơdip tơpă hơnơ̆ng. 

3Rŏh ayăt kiaŏ mă kâo, ñu jăm juă hĭ kâo ƀơi lŏn yơh; ñu mă pioh hĭ kâo dŏ amăng 
anih kơnăm mơmŏt kar hăng ƀing mơnuih djai sui laih dŏ amăng anih Seôl. 

4Tui anŭn, jua pơmĭn kâo jĕ či tơdu hĭ yơh ƀu thâo hơget ngă ôh; pran jua kâo 
rŭng răng biă mă yơh. 

5Kâo hơdơr glaĭ khul hrơi đưm đă ră hlâo adih; kâo hơđơ̆ng pơmĭn kơ abih bang 
tơlơi bruă Ih hơmâo ngă laih, laih anŭn kơsem pơmĭn hơdôm bruă mơnuă 
tơngan Ih hơmâo ngă laih. 

6Kâo yơr đĭ tơngan kâo iâu laĭ kơ Ih; jua bơngăt kâo mơhao kơ Ih kar hăng lŏn 
krô mơhao kơ ia yơh. 

7Laĭ glaĭ kơ kâo tañ bĕ, Ơ Yahweh ăh, yuakơ jua bơngăt kâo tơdu rơmơ̆n hlo̱m 
ƀo̱m laih. Anăm pơdŏp hĭ ƀo ̆  mơta Ih ôh mơ̆ng kâo, huĭdah kâo či jing hĭ kar hăng 
ƀing mơnuih trŭn nao laih pơ anih ƀing djai yơh. 

8Pơhơdơr glaĭ bĕ kâo rĭm mơguah kơ tơlơi khăp hiam klă Ih, yuakơ kâo hơmâo 
đaŏ kơnang laih amăng Ih. Kơčrâo brơi bĕ kơ kâo jơlan kâo khŏm nao, yuakơ 
kâo pơyơr đĭ jua bơngăt kâo iâu laĭ pơ Ih yơh. 

9Pơklaih hĭ bĕ kâo mơ̆ng ƀing rŏh ayăt kâo, Ơ Yahweh hơi, yuakơ kâo dŏ kơdŏp 
amăng Ih yơh. 

10Pơtô bĕ kâo kiăng kơ ngă tui tơlơi Ih kiăng, yuakơ Ih yơh jing Ơi Adai kâo; 
kwưh kiăng kơ bơngăt Ih dui ba kâo ƀơi jơlan tơhnă̱ rơnŭk rơnua. 

11Yuakơ Ih djă̱ pioh tơlơi ƀuăn Ih yơh, Ơ Yahweh ăh, rơkâo kơ Ih răng pơgang 
brơi bĕ tơlơi hơdip kâo; yuakơ Ih tŏng ten yơh, pơklaih hĭ bĕ kâo mơ̆ng tơlơi 
rŭng răng. 

12Yuakơ Ih khăp hiam klă kơ kâo yơh, pơrơiăt hĭ bĕ ƀing rŏh kâo; laih anŭn pơrai 
hĭ bĕ abih bang ƀing ayăt kâo, yuakơ kâo jing ding kơna Ih yơh. 

Adoh Bơni Hơơč 144 

Pơtao Bơni Kơ Ơi Adai Yuakơ Dưi Hĭ 

Tơlơi adoh bơni hơơč Dawid čih kơčĕ. 

1Bơni hơơč kơ Yahweh, jing Boh Pơtâo Prŏng pơgang kâo. Ñu jing Pô pơhrăm 
tơngan kâo kơ tơlơi pơblah, sĭt Ñu prap pre čơđe̱ng tơngan kâo kơ tơlơi blah 
wang. 

2Ñu yơh jing Ơi Adai khăp hiam klă kâo laih anŭn jing anih kơđông kơjăp kâo; 
Ñu jing Pô răk wai kâo rơnŭk rơnua laih anŭn Pô pơklaih hĭ kâo; Ñu jing khiơl 
pơgang kâo laih anŭn amăng Ñu yơh kâo dŏ kơđap; Ñu jing Pô blah mă hĭ ƀing 
lŏn čar pioh gah yŭ tơlơi git gai kâo. 

3Ơ Yahweh hơi, mơnuih mơnam jing ƀu yom pơphan ôh; samơ̆ yua hơget Ih ăt 
ƀlơ̆ng brơi kơ ñu mơ̆n lĕ? Yua hơget Ih ăt pơmĭn ƀlơ̆ng brơi kơ ñu mơ̆n lĕ? 

4Mơnuih mơnam jing kar hăng asăp ayŭh đôč; khul hrơi ñu hơdip hrup hăng 
tơui pŏr găn hĭ nao tañ yơh. 

5Ơ Yahweh hơi, wa̱č pŏk hĭ bĕ adai rơngit laih anŭn trŭn rai bĕ; tĕk bĕ ƀơi khul 
čư̆ čan kiăng kơ khul čư̆ anŭn tơbiă đĭ asăp apui. 

6Brơi rai bĕ ƀlĭp ƀlăp kơmlă kiăng kơ pơčơlah hĭ ƀing rŏh ayăt; pơnăh nao bĕ 
khul ƀrŏm hraŏ Ih kiăng kơ kiaŏ puh pơđuaĭ hĭ ƀing gơñu. 

7Yơr trŭn bĕ tơngan Ih mơ̆ng glông adih; yưl đĭ kâo laih anŭn pơklaih hĭ kâo bĕ 
mơ̆ng hlung ia prŏng kơtang, laih anŭn pơrơngai hĭ kâo bĕ mơ̆ng tơngan dưi 
kơtang ƀing mơnuih tuai. 

8Ƀing gơñu jing ƀing mơnuih hơmâo amăng bah pơhiăp bă hăng tơlơi ƀlŏr, jing 
ƀing yơr đĭ tơngan gah hơnuă kiăng ƀuăn rơ̆ng samơ̆ ƀing gơñu pơhiăp pleč ƀlŏr. 

9Kâo či adoh sa tơlơi adoh phrâo kơ Ih, Ơ Ơi Adai ăh; kâo či pĕ bơni hơơč kơ Ih 
hăng go̱ng trưng pluh ară yơh. 

10Ih yơh jing kơ Pô brơi tơlơi dưi hĭ kơ ƀing pơtao, jing Pô pơklaih hĭ ding kơna 
Ih Dawid mơ̆ng đao gưm huĭ hyưt. 

11Yưl đĭ kâo bĕ laih anŭn pơklaih hĭ bĕ kâo; pơrơngai hĭ bĕ kâo mơ̆ng tơngan dưi 
kơtang ƀing mơnuih tuai, jing ƀing hơmâo amăng bah pơhiăp bă hăng tơlơi ƀlŏr, 
jing ƀing mơnuih yơr đĭ tơngan gah hơnuă kiăng ƀuăn rơ̆ng samơ̆ pơhiăp pleč 
ƀlŏr. 

12Kwưh kiăng kơ ƀing ană đah rơkơi gơmơi amăng thŭn hlak ai gơñu či kơjăp 
rơjăng kar hăng khul kơyâo čăt đĭ prŏng kơtang yơh. Kwưh kiăng kơ ƀing ană 
đah kơmơi gơmơi či jing hiam ro ̆  kar hăng khul tơmĕh arăng treh trah kiăng kơ 
pơhrôp kơ sang pơtao yơh. 

13Kwưh kiăng kơ khul atông gơmơi bă blai hăng djŏp mơta gơnam ƀơ̆ng yơh. 
Kwưh kiăng kơ khul triu gơmơi či čeh lar rai lu rơbâo rơbăn, jing hơmâo rai pluh 
rơbâo rơbăn drơi yơh amăng đang hơma gơmơi. 

14Kwưh kiăng kơ khul rơmô gơmơi dưi pơdiăng kơtraŏ. Kwưh kiăng ƀing rŏh 
ayăt ƀu či ƀŏh pơnăng plei gơmơi dơ̆ng tah, ăt ƀu či mă hĭ ƀing gơmơi jing hlŭn 
mơnă dơ̆ng tah laih anŭn kŏn hơmâo tơlơi čŏk hia rŭng răng lơi ƀơi khul jơlan 
plei gơmơi. 

15Mơyŭn mơak yơh kơ ƀing ană plei pă hơmâo tơlơi truh anŭn jing sĭt; mơyŭn 
mơak yơh kơ ƀing ană plei pă hơmâo Ơi Adai jing Yahweh gơñu! 

Adoh Bơni Hơơč 145 

Tơlơi Adoh Bơni Hơơč Kơ Yahweh Jing Pơtao Glông Hloh 

Tơlơi adoh bơni hơơč, jing tơlơi adoh Dawid čih kơčĕ. 

1Kâo či pơdun đĭ Ih yơh, Ơ Ơi Adai Pơtao kâo hơi; kâo či bơni hiam kơ anăn Ih 
nanao hlŏng lar yơh. 

2Rĭm hrơi kâo či bơni hiam kơ Ih, laih anŭn či bơni hơơč kơ anăn Ih nanao hlŏng 
lar yơh. 

3Yahweh jing yom prŏng laih anŭn năng kơ mơnuih mơnam bơni hơơč kơ Ñu 
yơh! Ƀu hơmâo hlơi pô ôh dưi thâo hluh abih tơlơi prŏng prin Ñu! 

4Ơ Yahweh hơi, tơlơi bruă Ih hơmâo ngă laih rĭm rơnŭk či pơhaih kơ rơnŭk tŏ 
tui hlŏng lar; ƀing gơñu či ruai pơhaih khul bruă mơnuă kơtang mơyang Ih yơh. 

5Ƀing gơñu či ră ruai kơ tơlơi ang yang yom pơphan laih anŭn tơlơi kơdrưh 
kơang Ih yơh, laih anŭn kâo či hơđơ̆ng pơmĭn kơ hơdôm bruă mơnuă yom 
pơphan Ih anŭn yơh. 

6Ƀing gơñu či ră ruai kơ hơdôm bruă mơnuă hli̱ng hla̱ng Ih, laih anŭn kâo či 
pơhiăp pơhaih hơdôm tơlơi bruă prŏng prin Ih anŭn yơh. 

7Ƀing gơñu či hur har ră ruai kơ tơlơi hiam klă bă blai Ih laih anŭn či adoh bơni 
hơ̆k mơak kơ tơlơi tơpă hơnơ̆ng Ih yơh. 

8Yahweh jing Pô khăp pap laih anŭn glưh pran jua; Ñu akaih hil laih anŭn bă 
hăng tơlơi khăp hiam klă yơh. 

9Yahweh jing hiam klă kơ abih bang mơnuih mơnam; Ñu hơmâo glưh pran jua 
pap kơ abih bang tơlơi mơnơ̆ng Ñu hơmâo hrih pơjing laih. 

10Ơ Yahweh ăh, abih bang djuai mơnơ̆ng, jing djuai Ih hơmâo hrih pơjing laih, či 
bơni hơơč kơ Ih yơh, Ơ Yahweh ăh, laih anŭn ƀing ană plei tŏng ten Ih či pơdun 
đĭ Ih yơh. 

11Ƀing gơñu či ră ruai kơ tơlơi ang yang Ih jing pơtao laih anŭn pơruai kơ tơlơi 
dưi kơtang Ih yơh. 

12Tui anŭn, abih bang mơnuih mơnam či thâo krăn kơ hơdôm tơlơi bruă kơtang 
mơyang Ih laih anŭn kơ tơlơi git gai ang yang yom pơphan Ih yơh. 

13Dêh čar Ih jing dêh čar hlŏng lar, sĭt tơlơi git gai Ih jing dŏ nanao hlŏng lar yơh. 
Yahweh tŏng ten ngă tui abih bang tơlơi Ñu ƀuăn laih, laih anŭn khăp pap kơ 
abih bang tơlơi mơnơ̆ng Ñu hơmâo hrih pơjing laih. 

14Yahweh pơtơgŭ brơi abih bang ƀing hlơi pô le ̆  rơbuh, sĭt Ñu grơ̆ng brơi abih 
bang ƀing hlơi pô tŭ tơlơi rŭng răng yơh. 

15Mơta abih bang djuai mơnơ̆ng le̱ng kơ kơnang kơ Ih, laih anŭn Ih pha brơi kơ 
ƀing gơñu gơnam ƀơ̆ng ƀơi mông ƀing gơñu rơpa yơh. 

16Ih pŏk tơbiă tơngan Ih kiăng kơ čem gơñu laih anŭn pơhrăp brơi tơlơi mơhao 
kơ abih bang djuai hơdip anŭn yơh. 

17Yahweh jing djơ̆ tơpă amăng abih bang tơlơi bruă Ñu ngă, laih anŭn khăp pap 
kơ abih bang tơlơi mơnơ̆ng Ñu hơmâo hrih pơjing laih. 

18Yahweh dŏ jĕ ƀing hlơi pô kwưh iâu pơ Ñu, jing kơ ƀing hlơi pô kwưh iâu pơ 
Ñu hăng pran jua tơpă sĭt yơh. 

19Ñu pha brơi abih bang gơnam kơƀah kiăng kơ hlơi pô thâo huĭ pơpŭ kơ Ñu; 
Ñu ăt hơmư̆ hiăp ƀing gơ̆ pơkrao iâu laih anŭn pơklaih hĭ ƀing gơ̆ mơ̆n. 

20Yahweh wai lăng ƀing hlơi pô khăp kơ Ñu, samơ̆ abih bang ƀing sat ƀai Ñu či 
pơrai hĭ yơh. 

21Amăng bah kâo či bơni hơơč kơ Yahweh yơh. Ơ abih bang djuai mơnơ̆ng Ñu 
hrih pơjing hơi, bơni hơơč bĕ kơ anăn rơgoh hiam Ñu nanao hlŏng lar. 

Adoh Bơni Hơơč 146 

Tơlơi Bơni Hơơč Kơ Ơi Adai Jing Pơtao Git Gai Hlŏng Lar 

1Bơni hơơč kơ Yahweh! Kâo laĭ kơ kâo pô tui anai, “Bơni hơơč bĕ kơ Yahweh, Ơ 
jua bơngăt kâo hơi!” 

2Kâo či bơni hơơč kơ Yahweh amăng abih tơlơi hơdip kâo yơh; kâo či adoh bơni 
kơ Ơi Adai kâo tơl abih hrơi kâo hơdip rơgao hĭ yơh. 

3Ƀing gih anăm đaŏ kơnang ƀơi ƀing khua djă̱ akŏ lŏn tơnah anai ôh, yuakơ ƀing 
gơñu kơnơ̆ng jing mơnuih mơnam đôč tui anŭn ƀing gơñu ƀu dưi pơklaih hĭ ôh. 

4Tơdang bơngăt gơñu tơbiă đuaĭ hĭ, drơi jan gơñu wơ̆t glaĭ jing hĭ ƀruih lŏn yơh; 
ƀơi hrơi anŭn abih bang bruă mơneč gơñu jing hĭ đôč đač mơtam yơh. 

5Mơyŭn mơak yơh kơ hlơi pô hơmâo Ơi Adai Yakôb jing hĭ Pô djru ñu, laih anŭn 
čang rơmang amăng Yahweh jing Ơi Adai ñu, 

6jing Pô Hrih Pơjing kơ adai rơngit hăng lŏn tơnah ia rơsĭ laih anŭn abih bang 
mơnơ̆ng mơnuă amăng anŭn; Ñu jing Yahweh yơh, jing Pô ăt dŏ tŏng ten hlŏng 
lar. 

7Ñu jing Pô phat kơđi brơi djơ̆ găl kơ ƀing mơnuih arăng kơtư̆ juă laih anŭn pha 
brơi gơnam ƀơ̆ng kơ ƀing rơpa mơhao. Yahweh jing Pô pơrơngai hĭ ƀing hlŭn 
mơnă, 

8Yahweh jing Pô brơi kơ ƀing bum mơta dưi ƀuh, Yahweh jing Pô grơ̆ng brơi kơ 
ƀing hlơi pô tŭ tơlơi rŭng răng yơh, Yahweh jing Pô khăp kơ ƀing tŏng ten. 

9Yahweh wai lăng brơi kơ ƀing mơnuih tuai dŏ amăng lŏn čar ta; Ñu gŭm djru 
ƀing ană tơhrit ama laih anŭn ƀing đah kơmơi kơmai, samơ̆ Ñu pơrai hĭ khul 
hơdră jơlan ƀing mơnuih sat ƀai. 

10Yahweh yơh git gai wai lăng hlŏng lar; Ơ ƀing ană plei Ziôn hơi, Ơi Adai ta yơh 
či git gai wai lăng amăng abih bang rơnŭk. Brơi kơ ƀing ta bơni hơơč bĕ kơ 
Yahweh! 

Adoh Bơni Hơơč 147 

Bơni Hơơč Kơ Ơi Adai Dưi Kơtang 

1Bơni hơơč bĕ kơ Yahweh! Hiam mơak biă mă yơh kiăng kơ adoh bơni hơơč kơ 
Ơi Adai ta; mơak mơai laih anŭn djơ̆ găl biă mă yơh kiăng bơni hơơč kơ Ñu. 

2Yahweh yơh jing Pô hlak rŭ̱ pơdơ̆ng glaĭ plei Yerusalaim; Ñu hlak ba glaĭ ƀing 
Israel jing ƀing dŏ ataih amăng lŏn čar tuai. 

3Ñu pơhla̱o hĭ ƀing hơmâo pran jua pơčah laih laih anŭn akă pŏn hĭ khul nam 
rơka gơñu. 

4Tơdang Ñu hrih pơjing adai rơngit, Ñu khưp ngă laih mrô khul pơtŭ laih anŭn 
hơmâo pơanăn laih rĭm sar pơtŭ anŭn. 

5Khua Yang ta jing prŏng prin laih anŭn kơtang mơyang biă mă; tơlơi thâo rơgơi 
Ñu mơnuih mơnam ƀu thâo pơkă ôh. 

6Yahweh grơ̆ng djru brơi kơ ƀing arăng kơtư̆ juă, samơ̆ jăm juă hĭ ƀing sat ƀai 
ƀơi lŏn. 

7Adoh bơni bĕ kơ Yahweh hăng tơlơi adoh hơdơr bơni; pĕ bĕ ayŭ kơ Ơi Adai ta 
hăng go̱ng trưng. 

8Ñu go̱m hĭ adai rơngit adih hăng kơthul; Ñu brơi rai ia hơjan kơ lŏn tơnah laih 
anŭn ngă brơi kơ rơ̆k dưi čăt đĭ ƀơi khul bŏl čư̆. 

9Ñu pha brơi gơnam ƀơ̆ng kơ hlô mơnơ̆ng laih anŭn tơdang khul ană čim ak ur, 
Ñu čem rong brơi yơh. 

10Yahweh ƀu mơak amăng tơlơi kơtang khul aseh pơblah ôh, laih anŭn Ñu kŏn 
mơak mơai lơi hăng pơtih pha ƀing tơhan khĭn kơtang. 

11Kơđai glaĭ, Yahweh mơak amăng ƀing mơnuih huĭ pơpŭ kơ Ñu, jing amăng 
ƀing hlơi pô čang rơmang amăng tơlơi khăp hiam klă Ñu yơh. 

12Pơdun đĭ bĕ Yahweh, Ơ ƀing Yerusalaim hơi! Bơni hơơč bĕ kơ Ơi Adai ta, Ơ 
ƀing Ziôn ăh! 

13Ñu pơkơjăp brơi khul čơnŭh kăl amăng ja̱ng plei prŏng ta, laih anŭn bơni hiam 
kơ ƀing ta jing ƀing ană plei dŏ amăng plei anŭn yơh. 

14Ñu pha brơi tơlơi rơnŭk rơno̱m kơ guai lŏn čar ta laih anŭn pơhrăp hĭ ƀing ta 
hăng khul pơdai hiam hloh yơh. 

15Yahweh brơi rai tơlơi pơđar Ñu ƀơi lŏn tơnah anai; laih anŭn hơdôm boh hiăp 
Ñu pơgiŏng hĭ tañ biă mă. 

16Ñu pơbra hyu ple̱r tơpŭng hrup hăng sa blah khăn sŏm laih anŭn pơlar hyu 
ple̱r ƀlit kar hăng hơbâo apui yơh. 

17Ñu plĕ trŭn ple̱r tơlŏ Ñu hrup hăng khul boh pơtâo anet. Hlơi pô dưi dŏ kơjăp 
hăng tơlơi ple̱r rơŏt Ñu brơi rai anŭn lĕ? 

18Tơdơi kơ anŭn Ñu brơi rai boh hiăp Ñu dơ̆ng laih anŭn abih ple̱r anŭn le ̱k hĭ 
mơtam; Ñu mơit rai angĭn thut, tui anŭn ia rô nao yơh. 

19Yahweh hơmâo pơhiăp pơhaih laih boh hiăp Ñu kơ ƀing Yakôb, sĭt Ñu pơrơđah 
hơdôm tơlơi pơtă pơtăn Ñu laih anŭn tơlơi djơ̆ pơtă Ñu kơ ƀing Israel. 

20Ñu ƀu hơmâo ngă laih ôh hơdôm tơlơi bruă anŭn kơ ƀing lŏn čar pơkŏn, laih 
anŭn bơ kơ hơdôm tơlơi juăt Ñu, ƀing lŏn čar anŭn ƀu thâo krăn ôh. Bơni hơơč 
kơ Yahweh! 

Adoh Bơni Hơơč 148 



1299 

 

 
© 2013 Jơrai Bible Association. 

  
 

 

Tơlơi Iâu Mơthưr Kơyâo Pơtâo Mơnơ̆ng Mơnuă Bơni Hơơč Kơ Ơi Adai 

1Bơni hơơč kơ Yahweh! Bơni hơơč bĕ kơ Yahweh mơ̆ng adai adih, bơni hơơč bĕ 
kơ Ñu Ơ ƀing dŏ amăng anih adai glông adih. 

2Bơni hơơč bĕ kơ Ñu, Ơ abih bang ƀing ling jang hiam Ñu, bơni hơơč bĕ kơ Ñu, 
Ơ tơpul ƀing ling tơhan anŭn pơ adai adih. 

3Bơni hơơč bĕ kơ Ñu, Ơ yang hrơi yang blan, bơni hơơč bĕ kơ Ñu, Ơ abih bang 
khul pơtŭ pơčrang rơđah. 

4Bơni hơơč bĕ kơ Ñu, Ơ khul tal adai rơngit glông hloh adih, wơ̆t hăng khul ia 
hăng ngŏ rơngit adih mơ̆n. 

5Brơi bĕ abih bang khul tơlơi mơnơ̆ng anŭn bơni hơơč kơ anăn Yahweh, yuakơ 
Ñu kơnơ̆ng pơđar đôč laih anŭn khul tơlơi mơnơ̆ng anŭn hơmâo jing rai mơtam. 

6Ñu pơkă pioh laih hơdôm tơlơi mơnơ̆ng anŭn amăng anih gơñu hlŏng lar yơh, 
sĭt Ñu pha brơi tơlơi pơtă pơtăn kơ tơlơi mơnơ̆ng anŭn laih anŭn gơñu khŏm 
gưt tui yơh. 

7Bơni hơơč kơ Yahweh mơ̆ng lŏn tơnah, Ơ khul hlô krin amăng ia rơsĭ hăng khul 
ia dơlăm; 

8Bơni hơơč bĕ kơ Ñu, Ơ kơmlă laih anŭn ple̱r tơlŏ, Ơ ple̱r tơpŭng laih anŭn 
kơthul hiăng, wơ̆t hăng angĭn rơbŭ ăt gưt kơ abih bang hiăp Ñu pơđar mơ̆n. 

9Bơni hơơč bĕ kơ Ñu, Ơ khul čư̆ laih anŭn abih bang bŏl čư̆, Ơ khul kơyâo boh 
čroh laih anŭn abih bang kơyâo sar glai; 

10Bơni hơơč bĕ kơ Ñu, Ơ abih bang hlô mơnơ̆ng, jing hlô glai laih anŭn hlô rong, 
Ơ hlô mơnơ̆ng rui laih anŭn khul čim brĭm. 

11Bơni hơơč bĕ kơ Ñu, Ơ ƀing pơtao lŏn tơnah laih anŭn abih bang ƀing kơnung 
djuai, Ơ ƀing khua djă̱ akŏ laih anŭn abih bang ƀing khua ba akŏ ƀơi lŏn tơnah 
anai. 

12Bơni hơơč bĕ kơ Ñu, Ơ ƀing tơdăm laih anŭn ƀing dra, Ơ ƀing tha laih anŭn 
ƀing čơđai hơi. 

13Brơi bĕ abih bang kơyâo pơtâo mơnơ̆ng mơnuă anŭn bơni hơơč kơ anăn 
Yahweh, yuakơ kơnơ̆ng hơjăn anăn Ñu đôč yơh jing prŏng hloh kơ abih bang 
anăn pơkŏn; tơlơi ang yang Ñu jing glông hloh kơ abih bang kơyâo pơtâo 
mơnơ̆ng mơnuă anŭn ƀơi lŏn tơnah anai laih anŭn hăng adai adih yơh. 

14Ñu hơmâo pơkơtang brơi laih kơ ƀing ană plei Ñu kar hăng tơki kơtang hlô 
mơnơ̆ng; tui anŭn abih bang ƀing ană plei tŏng ten Ñu bơni hơơč kơ Ñu yơh, jing 
ƀing ană plei Israel, jing ƀing pran jua Ñu khăp biă mă yơh. Bơni hơơč kơ 
Yahweh! 

Adoh Bơni Hơơč 149 

Tơlơi Adoh Bơni Hơơč 

1Bơni hơơč kơ Yahweh! Adoh bơni bĕ kơ Yahweh sa tơlơi adoh phrâo. Adoh bơni 
hơơč bĕ kơ Ñu amăng tơlơi pơjơnum ƀing ană plei tŏng ten Ñu! 

2Brơi kơ ƀing Israel hơ̆k mơak bĕ yuakơ Ñu jing Pô Pơjing rai lŏn čar gơñu; brơi 
kơ ƀing ană plei Ziôn mơak mơai bĕ yuakơ Ñu jing Pơtao gơñu yơh. 

3Brơi kơ ƀing gơñu bơni hơơč bĕ kơ anăn Ñu hăng tơlơi yŭn suang, laih anŭn pĕ 
ayŭ kơ Ñu hăng tơlơi tong hơgơ̆r bŏ pĕ go̱ng trưng yơh. 

4Bơni hơơč bĕ kơ Yahweh yuakơ Ñu hơ̆k mơak hăng ƀing ană plei Ñu; Ñu 
pơklaih hĭ ƀing mơnuih arăng kơtư̆ juă kiăng kơ pơpŭ pơyom ƀing gơñu. 

5Brơi kơ ƀing ană plei tŏng ten hơ̆k mơak bĕ amăng tơlơi dưi hĭ anŭn, laih anŭn 
adoh bơni mơak mơai wơ̆t dah amăng anih đih pĭt gơñu. 

6Kwưh kiăng ƀing gơñu bơni hơơč kơ Ơi Adai hăng amăng bah gơñu, laih anŭn 
djă̱ đao gưm tơma dua bơnăh amăng tơngan gơñu. 

7Tui anŭn, ƀing gơñu či rŭ nua pơkơdơ̆ng glaĭ hăng ƀing lŏn čar tuai, laih anŭn 
pơkơhma̱l hĭ ƀing ană plei amăng lŏn čar anŭn. 

8Laih anŭn ƀing gơñu či anŭh hĭ ƀing pơtao gơñu amăng hrĕ čuăk, laih anŭn ăt 
anŭh hĭ ƀing khua kơdrưh kơang gơñu amăng khul hrĕ čuăk pơsơi mơ̆n. 

9Laih anŭn ƀing gơñu ăt či pơkơhma̱l hĭ mơ̆n ƀing lŏn čar anŭn tui hăng Ơi Adai 
hơmâo čih pơđar laih. Anŭn jing tơlơi pơpŭ pơyom kơ abih bang ƀing ană plei 
tŏng ten Ñu yơh. Bơni hơơč kơ Yahweh! 

Adoh Bơni Hơơč 150 

Tơlơi Bơni Hơơč Kơ Yahweh 

1Bơni hơơč kơ Yahweh! Bơni hơơč kơ Ơi Adai amăng Sang Yang rơgoh hiam Ñu! 
Bơni hơơč kơ Ñu jing Pô dŏ amăng adai adih, jing anih kơđông kơjăp Ñu! 

2Bơni hơơč kơ Ñu yuakơ hơdôm tơlơi bruă dưi mơyang Ñu hơmâo ngă laih; bơni 
hơơč kơ Ñu yuakơ tơlơi prŏng prin glông hloh Ñu. 

3Bơni hơơč bĕ kơ Ñu hăng dơnai khul tơdiăp; bơni hơơč bĕ kơ Ñu hăng khul 
go̱ng trưng go̱ng trap. 

4Bơni hơơč bĕ kơ Ñu hăng khul hơgơ̆r bŏ laih anŭn tơlơi yŭn suang; bơni hơơč 
bĕ kơ Ñu hăng khul go̱ng laih anŭn hăng khul đing klơt. 

5Bơni hơơč bĕ kơ Ñu hăng khul răng răi; bơni hơơč bĕ kơ Ñu hăng dơnai răng 
răi mơñi kraih. 

6Brơi kơ abih bang djuai mơnơ̆ng thâo suă jua bơni hơơč bĕ kơ Yahweh. Bơni 
hơơč bĕ kơ Yahweh! 

Pơrơtưh 

Pơrơtưh 1 

Tơlơi Kơñăm Kơ Tơlơi Pơrơtưh 

1Anai yơh jing khul tơlơi pơrơtưh pơtao Solomôn, jing ană đah rơkơi Dawid laih 
anŭn ăt jing pơtao ƀing Israel. 

2Ƀing ta dưi yua khul tơlơi pơrơtưh anai kiăng kơ mă tŭ tơlơi rơgơi laih anŭn 
tơlơi pơkhư̆ pơhrăm; kiăng kơ thâo hluh khul boh hiăp rơgơi; 

3laih anŭn kiăng kơ đuaĭ tui jơlan hơdră pơkhư̆ pơhrăm hăng răng pơñen, laih 
anŭn ngă hơget tơlơi jing djơ̆, tơpă hăng găl kơ rĭm mơnuih. 

4Khul tơlơi pơrơtưh ăt dưi pha brơi tơlơi răng pơñen mơ̆n kơ mơnuih aka thâo 
phe pho, jing tơlơi thâo pơmĭn laih anŭn tơlơi kơsem răng kơ pô hlak ai. 

5Brơi bĕ mơnuih rơgơi hơmư̆ khul tơlơi pơrơtưh anai hăng mă thim kơ tơlơi 
gơñu hrăm, laih anŭn brơi bĕ mơnuih thâo rơđah mă hơmâo tơlơi kơčrâo brơi, 

6kiăng kơ dưi thâo hluh tơlơi pơrơtưh laih anŭn tơlơi pơhơmutu, jing tơlơi 
pơhiăp laih anŭn tơlơi pơđao mơnuih rơgơi. 

7Tơlơi mơnuih huĭ pơpŭ kơ Yahweh jing blung hlâo kơ tơlơi ñu anŭn thâo 
pơmĭn, samơ̆ bơ kơ mơnuih mlŭk, ñu anŭn djik djak hĭ kơ tơlơi rơgơi hăng tơlơi 
pơkhư̆ pơhrăm. 

Tơlơi Djru Pơmĭn Hiam Kơ Ƀing Hlak Ai 

8Ơ dăm, hơmư̆ bĕ kơ tơlơi kâo, jing ama ih anai, pơkhư̆ pơhrăm laih anŭn anăm 
đuaĭ lui hĭ ôh mơ̆ng tơlơi amĭ ih pơtô pơhrăm. 

9Hơdôm tơlơi pơtô anŭn či jing kar hăng sa boh kuăl bơnga hiam ro ̆  ƀơi akŏ ih 
laih anŭn jing kar hăng sa ară añŭ hiam ƀơi tơkuai ih yơh. 

10Ơ ană kâo hơi, tơdah ƀing mơnuih soh sat pơhưč plư ih, anăm hơmư̆ tui ƀing 
gơñu ôh. 

11Tơdah ƀing gơñu laĭ tui anai, “Rai pơgop hrŏm bĕ hăng ƀing gơmơi; brơi ta dŏ 
krăp ngă tuh drah mơnuih bĕ, jing tơlơi pơrăm hĭ mơnuih anŭn wơ̆t tơdah ñu 
ƀu hơmâo ngă tơlơi soh ôh. 

12Kar hăng amăng pơsat lun ƀơ̆ng hĭ mơnuih hơdip brơi kơ ƀing ta ăt ngă bĕ tui 
hăng anŭn, laih anŭn kar hăng mơnuih le ̆  trŭn nao pơ amăng luh, brơi kơ ƀing 
gơñu le ̆  hlo̱m amăng tơngan ta. 

13Tui anŭn, ƀing ta dưi klĕ mă hĭ djŏp mơta khul dram gơnam yom kiăng kơ pơbă 
hĭ khul sang ta hăng gơnam sua mă. 

14Rai pơjing tơlơi pơgop bĕ hrŏm hăng ƀing gơmơi, tui anŭn ƀing ta či pơpha 
pơdơ̆ abih bang gơnam ƀing ta sua mă.” 

15Ơ ană kâo hơi, anăm nao pơgop hrŏm hăng ƀing gơñu ôh, anăm brơi tơkai ih 
yak nao amăng khul jơlan gơñu ôh; 

16yuakơ tơkai gơñu ječ ameč đuaĭ nao pơ tơlơi soh, ƀing gơñu tơlŭh nao tañ 
kiăng kơ ngă tuh drah. 

17Kar hăng djŏp mơta čim brĭm ƀuh samơ̆ mŭt djơ̆ hĭ amăng hơñuăl arăng dăng 
ƀơi anăp mơta gơñu yơh, 

18Tui anŭn, ƀing mơnuih sat ƀai anŭn ăt dŏ tơguan kơ drah gơñu pô mơ̆n; sĭt 
ƀing gơñu dŏ krăp kơnơ̆ng kơ gơñu pô đôč yơh! 

19Anŭn yơh jing bưng thut kơ abih bang ƀing hlơi pô ngă tuh drah arăng kiăng 
mă hĭ gơnam arăng; kar hăng ƀing gơñu mă pơđuaĭ hĭ tơlơi hơdip arăng, ƀing 
gơñu ăt či rơngiă hĭ tơlơi hơdip gơñu pô mơ̆n. 

Anăm Hơngah Hĭ Boh Hiăp Rơgơi 

20Boh hiăp rơgơi kar hăng đah kơmơi hiam ur kraih ƀơi jơlan, ñu ur đĭ jua 
pơhiăp ñu amăng anih hơmâo lu mơnuih. 

21Ƀơi phŭn kơ khul jơlan ngañ bañ yơh ñu ur kraih, jĕ khul amăng ja̱ng plei yơh 
ñu pơhiăp nao tui anai: 

22“Ơ ƀing aka thâo phe pho ăh, hơbĭn sui dơ̆ng ƀing gih ăt či dŏ khăp kơ khul 
jơlan ƀu thâo phe pho gih lĕ? Ơ ƀing djik djak laih anŭn ƀing mlŭk, hơbĭn sui 
dơ̆ng ƀing gih ăt či dŏ mơak amăng tơlơi djik djak laih anŭn pơrơmut kơ tơlơi 
thâo pơmĭn lĕ? 

23Tơdah ƀing gih hơmâo hơmư̆ tui laih kơ tơlơi kâo ƀuăh pơkra, sĭt kâo či tuh 
tơbiă tơlơi pơmĭn kâo kơ ƀing gih laih anŭn brơi kơ ƀing gih thâo krăn khul tơlơi 
pơhiăp kâo yơh. 

24Samơ̆ ƀing gih hơngah hĭ laih kâo tơdang kâo iâu laih anŭn ƀu hơmâo hlơi pô 
hơmư̆ tui ôh tơdang kâo yơr đĭ tơngan kâo jak iâu ƀing gih. 

25Ƀing gih ăt ngă amơ̱ng mơ̆n kơ abih bang tơlơi kâo djru pơmĭn laih anŭn 
hơngah ƀu kiăng mă tŭ ôh tơlơi kâo ƀuăh pơtô. 

26Tui anŭn, kâo či klao tơdang tơlơi tơnap tap truh ƀơi ƀing gih, laih anŭn kâo či 
djik djak yơh tơdang tơlơi huĭ bra̱l rai ƀơi ƀing gih. 

27Sĭt kâo či djik djak yơh tơdang tơlơi huĭ bra̱l rai ƀơi ƀing gih kar hăng angĭn 
rơbŭ, tơdang tơlơi răm rai kih huet hĭ ƀing gih kar hăng angĭn huer, laih anŭn 
tơdang tơlơi gleh tơnap hăng tơlơi rŭng răng truh blai ƀơi ƀing gih. 

28“Hlak anŭn ƀing gơñu či iâu kwưh kơ kâo samơ̆ kâo ƀu či pơđi̱ng tơngia ôh; 
ƀing gơñu či hơduah sem kâo samơ̆ ƀu či hơduah ƀuh kâo ôh. 

29Ƀing gơñu pơrơmut hĭ laih nanao tơlơi thâo pơmĭn laih anŭn hơngah ƀu ruah 
mă tơlơi huĭ pơpŭ kơ Yahweh ôh. 

30Ƀing gơñu ăt hơngah ƀu mă tŭ ôh tơlơi kâo djru pơmĭn samơ̆ djik jăm hĭ kơ 
tơlơi kâo ƀuăh pơtô. 

31Tui anŭn, ƀing gơñu či ƀơ̆ng boh čroh mơ̆ng khul jơlan sat gơñu pô laih anŭn 
bă trơi hăng boh čroh mơ̆ng khul bruă mơneč ƀai gơñu yơh. 

32Sĭt tơlơi bruă pơkŭp pơđang mơnuih ƀu thâo phe pho či pơdjai hĭ gơñu pô, laih 
anŭn tơlơi pơhrăp pô mơnuih mlŭk či pơrai hĭ ƀing gơñu yơh. 

33Samơ̆ hlơi pô hơmư̆ tui kâo, ñu anŭn či hơdip rơnŭk rơnua laih anŭn dŏ pơdơi, 
ƀu huĭ kơ tơlơi răm truh ôh.” 

Pơrơtưh 2 

Boh Hiăp Rơgơi Dưi Djru Brơi Kơ Hlak Ai Đah Rơkơi 

1Ơ dăm, hơmư̆ bĕ khul boh hiăp kâo laih anŭn pơkom pioh hĭ bĕ khul tơlơi pơđar 
kâo amăng jua pơmĭn ih. 

2Nger tơngia ih bĕ nao kơ boh hiăp rơgơi laih anŭn brơi kơ pran jua ih gir thâo 
hluh kơ tơlơi pơhiăp anŭn. 

3Iâu rai bĕ kơ tơlơi thâo rơđah laih anŭn iâu kraih bĕ kơ tơlơi thâo hluh. 

4Hơduah sem bĕ kơ tơlơi anŭn kar hăng hơduah amrăk jing hyu hơduah ñu kar 
hăng hơduah mŭk yom hơgŏm. 

5Tui anŭn, ih či thâo hluh tơlơi huĭ pơpŭ kơ Yahweh laih anŭn hơduah ƀuh tơlơi 
thâo pơmĭn Ơi Adai yơh. 

6Yahweh yơh jing Pô pha brơi tơlơi rơgơi, sĭt mơ̆ng amăng bah Ñu yơh tơlơi thâo 
pơmĭn laih anŭn tơlơi thâo hluh tơbiă rai. 

7Ñu pioh tơlơi thâo rơđah kơ mơnuih tơpă hơnơ̆ng, Ñu jing sa boh khiơl pơgang 
kơ hlơi pô đuaĭ tui tơlơi tơpă hiam. 

8Ñu răk wai brơi tơlo̱ng mơnuih djơ̆ tơpă laih anŭn răng pơgang brơi jơlan ƀing 
dŏ tŏng ten hăng Ñu. 

9Tơdah ih hơmư̆ kâo, ih či thâo hluh yơh hơget tơlơi jing djơ̆ laih anŭn tơpă hiam 
laih anŭn djơ̆ găl. Amăng rĭm anih hơdip ih či thâo krăn hơget hơdră jơlan jing 
hiam yơh. 

10Ih či thâo tơlơi ngă anŭn yuakơ tơlơi rơgơi či git gai jua pơmĭn ih, laih anŭn 
tơlơi thâo pơmĭn či pơmơak kơ jua bơngăt ih yơh. 

11Tơlơi kơsem răng ăt či pơgang brơi kơ ih, laih anŭn tơlơi thâo hluh či gak wai 
brơi kơ ih mơ̆n. 

12Boh hiăp rơgơi či pơklaih hĭ ih mơ̆ng tơlơi đuaĭ tui khul jơlan ƀing mơnuih sat 
ƀai, jing mơ̆ng tơlơi ngă tui ƀing mơnuih pơhiăp tơlơi pleč ƀlŏr. 

13Ƀing gơñu đuaĭ ataih hĭ mơ̆ng khul jơlan tơpă kiăng kơ rơbat tui khul jơlan 
kơnăm mơmŏt. 

14Ƀing gơñu mơak tơdang ƀing gơñu ngă soh laih anŭn hơ̆k mơak tơdang ƀing 
gơñu pleč ƀlŏr sat ƀai. 

15Ƀing gơñu đuaĭ tui khul jơlan rơbat wĕ wŏ, laih anŭn jrôk jơlan mơ̆ng khul 
jơlan tơpă hơnơ̆ng. 

16Boh hiăp rơgơi anŭn yơh či pơklaih hĭ ih mơ̆ng đah kơmơi pyu pơde, jing mơ̆ng 
tơlơi pơhiăp pơhưč plư đah bơnai tă tăn. 

17Ñu pơwơr hĭ tơlơi pơgop ñu ƀuăn laih ƀơi anăp Ơi Adai laih anŭn ƀu dŏ tŏng 
ten hăng rơkơi ñu jing pô pơdŏ hăng ñu čơdơ̆ng mơ̆ng thŭn hlak ai. 

18Tơdah ih đuaĭ tui jơlan nao truh pơ sang ñu sĭt ih či trŭn nao pơ anih ƀing djai 
yơh. 

19Hlơi pô nao pơ ñu ƀu dưi wơ̆t glaĭ ôh, laih anŭn kŏn rơbat nao amăng jơlan 
tơlơi hơdip lơi. 

20Kơđai glaĭ, ih khŏm rơbat ƀơi khul jơlan mơnuih hiam klă jing khŏm nao tui 
nanao khul tơlo̱ng mơnuih tơpă hơnơ̆ng. 

21Mơnuih tơpă hiam či hơdip amăng anih lŏn yơh, sĭt mơnuih ƀu ngă soh yơh ăt 
či dŏ nanao amăng anih lŏn anŭn. 

22Samơ̆ mơnuih sat ƀai Yahweh či puh pơđuaĭ hĭ ñu mơ̆ng anih lŏn anŭn, sĭt 
mơnuih ƀu tŏng ten Yahweh či buč glŏm hĭ mơ̆ng anih anŭn yơh. 

Pơrơtưh 3 

Đaŏ Kơnang Laih Anŭn Pơpŭ Pơyom Kơ Yahweh 

1Ơ dăm, anăm wơr bĭt hĭ tơlơi kâo pơtô laĭ ôh, samơ̆ djă̱ pioh bĕ khul tơlơi kâo 
pơđar amăng jua pơmĭn ih, 

2yuakơ tơdah ih tui gưt hơdôm tơlơi anŭn, ih či hơmâo tơlơi hơdip sui biă mă 
laih anŭn tơlơi rơnŭk rơno̱m. 

3Anăm lui hĭ ôh tơlơi ih khăp kơ Ơi Adai laih anŭn tơlơi ih dŏ tŏng ten hăng Ñu 
nanao! Kiăng pơhơdơr kơ ih akă băk bĕ hơdôm tơlơi anŭn kar hăng băk añŭ ƀơi 
tơkuai ih, laih anŭn djă̱ pioh bĕ kar hăng čih amăng pran jua ih. 

4Tui anŭn, Ơi Adai laih anŭn mơnuih yơh či mơak hăng ih laih anŭn yap kơnăl ih 
jing hiam klă. 

5Đaŏ kơnang bĕ amăng Yahweh hăng abih pran jua ih laih anŭn anăm kơnang 
ƀơi tơlơi thâo hluh ih pô ôh; 

6amăng abih bang jơlan ih nao, thâo đaŏ kơnang bĕ kơ Ñu kiăng kơ dui ba ih, tui 
anŭn Ñu či ngă brơi kơ khul jơlan ih tơpă brăng yơh. 

7Anăm jing rơgơi hăng mơta ih pô ôh, samơ̆ huĭ pơpŭ bĕ kơ Yahweh laih anŭn 
kơdŭn đuaĭ ataih hĭ bĕ mơ̆ng tơlơi sat ƀai. 

8Tơdah ih ngă tui anŭn drơi jan ih či jing hiam rơjăng laih anŭn tơlang ih či 
kơtang kơjăp yơh. 

9Pơpŭ bĕ kơ Yahweh hăng mŭk dram ih hơmâo laih anŭn hăng khul boh čroh 
blung hlâo mơ̆ng abih bang gơnam tăm ih; 

10tui anŭn khul atông ih či hơmâo bă blai, laih anŭn khul kơthŭng čeh ih či blai 
hăng ia boh kơƀâo phrâo yơh. 

11Ơ dăm hơi, anăm djik djak ôh kơ tơlơi Yahweh pơkhư̆ pơhrăm, anăm tah hơtai 
ôh kơ tơlơi Ñu ƀuăh pơtô, 

12yuakơ Yahweh ƀuăh pơtô hlơi pô Ñu khăp, kar hăng sa čô ama pơkhư̆ pơhrăm 
ană đah rơkơi ñu ƀu-eng yơh. 

13Mơyŭn hiam yơh kơ hlơi pô hơduah ƀuh boh hiăp rơgơi, jing mơnuih hơmâo 
mă tŭ tơlơi thâo hluh, 

14yuakơ boh hiăp rơgơi anŭn jing tŭ yua hloh kơ amrăk laih anŭn pơtơbiă rai 
tơlơi hiam hloh kơ mah yơh. 

15Boh hiăp rơgơi anŭn jing yom hloh kơ abih bang boh pơtâo yom biă mă yơh; 
ƀu hơmâo tơlơi amoaih kiăng pă ôh dưi pơhơmu hăng boh hiăp rơgơi anŭn. 

16Hăng tơngan gah hơnuă ñu, ñu pơyơr tơlơi hơdip sui, laih anŭn hăng tơngan 
gah ieo ñu, ñu brơi gơnam pơdrŏng săh laih anŭn tơlơi pơpŭ pơyom. 

17Ñu či dui ba ih rơbat amăng khul jơlan mơak mơai, laih anŭn brơi kơ ih rơbat 
rơnŭk rơno̱m amăng abih bang khul jơlan ñu. 

18Ñu jing sa phŭn kơyâo pha brơi tơlơi hơdip sui kơ ƀing hlơi pô ƀơ̆ng boh čroh 
ñu, laih anŭn ƀing hlơi djă̱ kơjăp ƀơi ñu či hơmâo tơlơi mơak mơai yơh. 

19Hăng boh hiăp rơgơi yơh, Yahweh hrih pơjing rai lŏn tơnah anai, hăng tơlơi 
thâo hluh yơh Ñu pơdơ̆ng đĭ adai adih djơ̆ amăng anih gơñu pô. 

20Hăng tơlơi thâo pơmĭn yơh Ñu pơkăh pơpha hĭ khul ia dơlăm, laih anŭn brơi 
kơthul ƀlĕ tơdjŏh rai ia hơjan. 

21Ơ dăm, djă̱ pioh bĕ tơlơi thâo rơđah laih anŭn tơlơi kơsem răng, anăm brơi 
hơdôm tơlơi anŭn tơplĕh đuaĭ hĭ ôh mơ̆ng anăp mơta ih. 

22Tui anŭn, gơñu či jing phŭn tơlơi hơdip sui kơ ih, laih anŭn jing kar hăng sa 
gơnam pơhrôp kơ tơkuai ih yơh. 

23Ih ăt či rơbat nao ƀơi jơlan rơnŭk rơnua mơ̆n, sĭt plă̱ tơkai ih ƀu či teč tơhơneč 
ôh. 

24tơdang ih đih, ih ƀu či huĭ ôh; tơdang ih đih pĭt, ih či pĭt jơma̱n yơh. 

25Anăm huĭ ôh kơ tơlơi răm rai truh tơl blĭp blăp kar hăng tơlơi răm rơngiă truh 
ƀơi mơnuih sat ƀai, 

26yuakơ Yahweh či rơbat hrŏm ih kiăng kơ pơkơjăp ih laih anŭn či răk wai plă̱ 
tơkai ih ƀu juă djơ̆ čơđo̱ng ôh. 

27Anăm pơkơ̆ng hĭ ôh tơlơi hiam klă mơ̆ng hlơi pô kơƀah kiăng, tơdang ih dưi 
djru kơ pô anŭn. 

28Tơdang ih hơmâo laih hăng ih gơnam mơnuih re̱ng gah ih kơƀah kiăng, anăm 
pơtă kơ ñu tui anai ôh, “Rai hrơi pơgi hŏ, kâo či pha brơi kơ ih gơnam anŭn.” 

29Anăm pơkra mơneč sat pơkơdơ̆ng glaĭ hăng pô re̱ng gah ih ôh, jing pô hơdip 
rơnŭk rơno̱m jĕ giăm hăng ih. 

30Anăm pơhiăp brŏk kơ hlơi pô ƀu hơmâo tơhơnal tơlơi ôh, jing tơdang gơ̆ ƀu 
hơmâo pơruă hĭ ih ôh. 

31Anăm pơiăng hăng mơnuih ƀrưh mơhiăh ôh laih anŭn kŏn ngă tui khul jơlan 
ñu lơi, 

32yuakơ Yahweh hơƀak drak kơ mơnuih ƀrưh ƀai samơ̆ Ñu brơi kơ mơnuih tơpă 
hơnơ̆ng jing gơyut gơyâo Ñu. 

33Yahweh hơtŏm păh kơ sang anŏ mơnuih sat ƀai, samơ̆ Ñu bơni hiam kơ sang 
anŏ mơnuih tơpă hơnơ̆ng. 

34Ñu djik djak kơ ƀing mơnuih pơgao ang djik djak samơ̆ Ñu pap khăp kơ ƀing 
luă gŭ. 

35Mơnuih rơgơi či mă tŭ tơlơi pơpŭ pơyom, samơ̆ ƀing kơmlư či tŭ mă tơlơi mlâo 
mlañ yơh. 

Pơrơtưh 4 

Boh Hiăp Rơgơi Jing Yom Pơphan Glông Hloh 

1Ơ ƀing ană đah rơkơi kâo hơi, hơmư̆ bĕ kơ tơlơi ama pơtô laĭ, laih anŭn pơđi̱ng 
tơngia bĕ kiăng kơ mă tŭ tơlơi thâo hluh. 

2Kâo pha brơi kơ ƀing gih tơlơi hrăm hiam, tui anŭn anăm đuaĭ ataih hĭ ôh mơ̆ng 
tơlơi kâo pơtô laĭ. 

3Tơdang kâo jing sa čô čơđai amăng sang anŏ ama kâo, jing kơnơ̆ng sa čô ană 
amĭ kâo khăp hơeng. 

4Ama kâo ăt pơtô laĭ mơ̆n kơ kâo tui anai, “Djă̱ pioh bĕ khul boh hiăp kâo hăng 
abih pran jua ih; răk pioh bĕ khul tơlơi kâo pơđar laih anŭn ih či hơdip tơpă hiam 
yơh. 

5Mă tŭ bĕ tơlơi rơgơi, mă tŭ bĕ tơlơi thâo hluh; anăm wơr bĭt hĭ khul boh hiăp 
kâo ƀôdah wir đuaĭ hĭ mơ̆ng gơñu ôh. 

6Anăm hơngah lui hĭ ôh boh hiăp rơgơi, tui anŭn ñu či pơgang brơi kơ ih yơh; 
khăp bĕ kơ ñu, tui anŭn ñu či gak wai brơi kơ ih yơh. 

7Ih khŏm mă tŭ boh hiăp rơgơi yuakơ ñu jing yom pơphan glông hloh, sĭt tơlơi 
mă tŭ tơlơi thâo hluh jing yom pơphan hloh kơ mă tŭ dram gơnam yơh. 

8Pơyom đĭ boh hiăp rơgơi bĕ, tui anŭn ñu či pơdun đĭ ih yơh; pơư pơang ñu bĕ 
tui anŭn ñu či pơpŭ kơ ih yơh. 

9Ñu či pioh sa kuăl bơnga hiam ro ̆  ƀơi akŏ ih kar hăng pơyơr kơ ih sa boh đoăn 
guang kơdrưh kơang yơh.” 

10Ơ dăm, hơmư̆ bĕ laih anŭn tui gưt bĕ hơdôm tơlơi kâo laĭ, tui anŭn khul thŭn 
tơlơi hơdip ih či jing hĭ lu yơh. 

11Kâo kơčrâo brơi kơ ih đuaĭ tui jơlan boh hiăp rơgơi, sĭt kâo dui ba ih ƀơi khul 
jơlan tơpă brăng. 

12Tui anŭn, tơdang ih rơbat nao, khul yak ih ƀu hơmâo hơget tơlơi či dưi pơgăn 
hĭ ôh; laih anŭn tơdang ih đuaĭ tañ, ih ƀu či teč tơhơneč ôh. 

13Djă̱ kơjăp bĕ boh hiăp rơgơi anŭn, anăm lui raih hĭ ñu ôh; djă̱ pioh bĕ ñu, yuakơ 
ñu yơh jing phŭn kơ tơlơi hơdip ih. 

14Anăm mŭt amăng jơlan mơnuih sat ƀai ƀôdah rơbat ƀơi tơlo̱ng ƀing mơnuih 
ƀrưh ƀai ôh. 

15Pơbĕ đuaĭ hĭ bĕ mơ̆ng jơlan anŭn, anăm mŭt amăng anŭn ôh, samơ̆ wir đuaĭ hĭ 
bĕ mơ̆ng anŭn laih anŭn tŏ tui rơbat nao ƀơi jơlan tơpă ih bĕ, 

16yuakơ ƀing sat ƀai anŭn ƀu thâo đih pĭt ôh tơl ƀing gơñu ngă tơlơi ƀrưh ƀai 
amơĭ; ƀing gơñu ƀu thâo pơdơi hĭ ôh tơl ƀing gơñu ngă brơi kơ arăng tơhneč 
rơbuh kăh. 

17Gơnam ƀơ̆ng gơñu jing tơlơi sat ƀai laih anŭn gơnam mơñum gơñu jing tơlơi 
ƀrưh ƀai. 

18Bơ kơ mơnuih tơpă hơnơ̆ng, jơlan gơñu jing hrup hăng suai tơlơi bơngač 
mơguah blung hlâo, pơčrang bơngač tui tơl yang hrơi đĭ glông. 

19Samơ̆ jơlan mơnuih sat ƀai jing hrup hăng tơlơi kơnăm mơmŏt kơpa̱l; ƀing 
gơñu ƀu thâo ƀuh ôh hơget tơlơi ngă brơi kơ ƀing gơñu tơhneč rơbuh. 

20Ơ dăm, pơđi̱ng tơngia bĕ kơ tơlơi kâo laĭ; hơmư̆ pơñen bĕ kơ hơdôm boh hiăp 
kâo. 

21Anăm brơi hơdôm boh hiăp anŭn đuaĭ hĭ ôh mơ̆ng anăp mơta ih, samơ̆ djă̱ pioh 
bĕ gơñu amăng pran jua ih, 

22yuakơ gơñu pha brơi tơlơi hơdip kơ ƀing hlơi pô thâo hluh kơ gơñu, laih anŭn 
jing pha brơi tơlơi hơmâo pran kơ abih drơi jan mơnuih anŭn yơh. 

23Răng pơñen hăng gak wai bĕ pran jua ih, yuakơ mơ̆ng anŭn yơh, ia dơmun 
tơlơi hơdip rô tơbiă. 

24Anăm brơi kơ amăng bah ih pơhiăp ƀlŏr ôh; laih anŭn kŏn brơi lơi tơƀông ih 
pơhiăp plư pleč. 

25Brơi bĕ mơta ih lăng tơpă nao pơanăp, pơdŏ bĕ tơlơi gle̱ng lăng mơta ih klă̱ 
anăp ƀơi tơlơi kơñăm ih. 

26Pơtơhnă̱ bĕ jơlan kơ plă̱ tơkai ih laih anŭn kơnơ̆ng rơbat tui bĕ tơlo̱ng pă kơjăp 
rơđah đôč. 

27Anăm wir nao gah hơnuă ƀôdah gah ieo ôh kiăng kơ plă̱ tơkai ih ƀu wir nao 
rơbat tui tơlơi sat ƀai ôh. 

Pơrơtưh 5 

Tơlơi Pyu Pơde Jing Phŭn Kơ Tơlơi Tơnap Tap 

1Ơ dăm, pơđi̱ng tơngia bĕ kơ tơlơi rơgơi kâo, hơmư̆ pơñen bĕ kơ khul boh hiăp 
thâo rơđah kâo, 

2kiăng kơ ih dưi djă̱ pioh tơlơi kơsem răng laih anŭn boh hiăp tơƀông ih dưi 
pơrơđah ih hơmâo tơlơi thâo pơmĭn yơh. 

3Wơ̆t tơdah boh hiăp tơƀông pô đah kơmơi klĕ pyu jing mơmĭh kar hăng ia hơni 
tơdjŏh rai, laih anŭn tơlơi pơhiăp amăng bah ñu rơmuăn tơbơr hloh kơ ia rơmuă 
yơh; 

4samơ̆ tơdah ih hơmư̆ tui ñu ƀơi hơnăl tuč tơlơi ñu pha brơi jing hĭ phĭ̱̆ kar hăng 
jrao djai, laih anŭn tơma hloh kơ đao dua bơnăh mơta yơh. 

5Plă̱ tơkai ñu trŭn nao pơ tơlơi djai, laih anŭn hlơi pô đuaĭ tui ñu, khul yak ñu 
anŭn nao tơpă pơ anih ƀing djai yơh. 

6Tơdah ih ƀu pơmĭn ƀlơ̆ng kơ jơlan nao pơ tơlơi hơdip ôh, Ñu ƀu pơmĭn kơ jơlan 
tơlơi hơdip ôh; sĭt ih ƀu či thâo ôh kơ tơlo̱ng ñu anŭn jing wĕ wŏ. 

7Hơnŭn yơh ră anai, Ơ dăm, hơmư̆ tui kâo bĕ; anăm wĕh đuaĭ hĭ ôh mơ̆ng hơget 
tơlơi kâo pơhiăp. 

8Dŏ bĕ ƀơi jơlan ataih hĭ mơ̆ng pô đah kơmơi sat ƀai anŭn, anăm nao jĕ pơ bah 
amăng sang ñu ôh, 

9huĭdah ƀing mơnuih pơkŏn mă tŭ tơlơi pơpŭ pơyom lŏm kơ ih laih anŭn ih či 
đo̱m hơnưh kơ ƀing mơnuih sat ƀai amăng abih thŭn tơlơi hơdip ih. 

10Tơdah tui anŭn ƀing mơnuih tuai či ƀơ̆ng huă ƀơi mŭk dram ih laih anŭn bruă 
mơnuă ih či ngă pơdrŏng brơi kơ sang anŏ arăng yơh. 

11Tơdơi kơ anŭn, ih či pơkrao yơh, tơdang asar kơđeh drơi jan ih tơdu rơmơ̆n 
laih. 

12Ih či laĭ tui anai, “Hlâo adih kâo pơrơmut biă mă kơ tơlơi pơkhư̆ pơhrăm! Yua 
hơget pran jua kâo djik djak biă mă kơ tơlơi pơtơpă lĕ? 

13Hlak anŭn kâo ƀu kiăng tui gưt ƀing nai pơtô kâo ôh laih anŭn kŏn kiăng hơmư̆ 
kơ ƀing pơtô pơhrăm kơ kâo lơi. 

14Tui anŭn, blĭp blăp kâo hơmâo rai laih pơ anih phŭn tơnap tap mlâo mlañ 
amăng tŏng krah abih bang ƀing ană plei yơh.” 

Tơlơi Dŏ Tŏng Ten Hăng Bơnai Pô Jing Phŭn Kơ Tơlơi Bơni Hiam 

15Ơ dăm, bơnai ih jing hrup hăng ia mơ̆ng amăng ia ih pô, jing kar hăng ia rô 
mơ̆ng ia dơmun ih pô, tui anŭn ih khŏm mơñum bĕ kơnơ̆ng mơ̆ng ia ih pô anŭn. 

16Ih ăt hrup hăng ia bluh mơ̆n, jing kar hăng hơnŏh ia. Hiư̆m pă tơdah ia ih rô 
blai ƀơi lu anih amăng khul jơlan, tơlơi anŭn jing hiam mơ̆? 

17Brơi bĕ khul ia anŭn jing lŏm kơ kơnơ̆ng hơjăn ih hăng bơnai ih đôč, anăm 
pơpha ia anŭn hăng ƀing đah rơkơi đah kơmơi pơkŏn ôh. 

18Kwưh kiăng kơ phŭn ia ih hơmâo tơlơi bơni hiam, laih anŭn brơi bĕ kơ ih hơ̆k 
mơak hăng bơnai ih pơdŏ hlak thŭn hlak ai. 

19Ñu jing kar hăng sa drơi rơsa ania khăp hơeng laih anŭn kar hăng sa drơi 
djruăh ania khăp hiam, kwưh kiăng tơsâo gơ̆ pơmơak kơ ih nanao, kwưh kiăng 
tơlơi khăp hơeng ñu pơhưč khăp kơ ih nanao. 

20Ơ dăm, tơdah ih lui brơi kơ pô đah kơmơi klĕ pyu anŭn pơhưč plư kơ ih, tơlơi 
anŭn jing hiam mơ̆? Tơdah ih pŭ̱ pi pran jua bơnai arăng, tơlơi anŭn jing djơ̆ mơ̆? 

21Mơta Yahweh lăng ƀuh rơđah abih bang khul jơlan mơnuih mơnam, sĭt Ñu 
kơsem lăng abih bang khul tơlo̱ng ta yơh. 

22Khul bruă mơnuă sat ƀai mơnuih ƀrưh ƀai či ƀač čơđo̱ng kơ ñu pô, sĭt khul hrĕ 
tơlơi soh ñu mă akă hĭ ñu pô yơh. 

23Ñu či djai hĭ yuakơ kơƀah hĭ tơlơi pơkhư̆ pô, laih anŭn nao jrôk jơlan hĭ yua 
mơ̆ng tơlơi mlŭk prŏng prin ñu pô yơh. 

Pơrơtưh 6 

Anăm Mlŭk Mơgu Ôh 

1Ơ dăm, tơdah ih hơmâo pơkơjăp mă laih kơ pô re̱ng gah ih, jing tơdah ih hơmâo 
pơjao tơngan laih ih pô hăng arăng kơ pô re̱ng gah anŭn, 

2tui anŭn ih hơmâo tơblŭt hĭ laih mơ̆ng hơget tơlơi ih pơhiăp anŭn, sĭt ih hơmâo 
le ̆  laih ƀơi čơđo̱ng yua mơ̆ng khul boh hiăp amăng bah ih. 

3Hơnŭn yơh, Ơ dăm, ngă tañ bĕ tơlơi anai kiăng kơ pơrơngai hĭ ih pô, yuakơ ih 
hơmâo le ̆  laih amăng tơngan pô re̱ng gah ih. Nao luă gŭ tañ bĕ ih pô laih anŭn 
rơkâo pap bĕ mơ̆ng pô re̱ng gah ih kiăng kơ ñu pap brơi hăng pơrơngai hĭ ih. 

4Anăm brơi kơ mơta ih pĭt ôh, kŏn brơi kơ jăh mơta ih pĭt gui lơi hlâo kơ ih ngă 
tơlơi anŭn. 

5Pơrơngai hĭ bĕ ih pô, kar hăng kơtŏng klaih mơ̆ng tơngan mơnuih hyu lua, kar 
hăng sa drơi čim klaih mơ̆ng mơnuih ƀač čơđo̱ng yơh. 

6Nao hrăm mơ̆ng hơdŏm bĕ, Ơ mơnuih thô alah. Lăng kơsem bĕ khul hơdră jơlan 
hơdŏm anŭn kiăng kơ jing rơgơi! 

7Wơ̆t tơdah hơdŏm anŭn ƀu hơmâo khua git gai ôh, kŏn hơmâo khua wai lăng 
ƀôdah khua djă̱ akŏ lơi, 

8samơ̆ ñu pơkom pioh gơnam tăm ñu amăng bơyan phang laih anŭn pơƀut glaĭ 
gơnam ƀơ̆ng ñu ƀơi bơyan hơpuă yơh. 

9Hơbĭn sui ih ăt dŏ đih pĭt lĕ, Ơ mơnuih thô alah ăh? Hơbĭn ih či tơgŭ mơ̆ng pĭt 
lĕ? 

10Ih laĭ, “Kuar tơngan kiăng pơdơi mă ƀiă, pĭt mă ƀiă, pĭt gui mă ƀiă.” 

11Samơ̆ tơlơi rin tơnap či truh ƀơi ih kar hăng mơnuih klĕ, sĭt tơlơi kơƀah kơƀap 
či rai kar hăng sa čô klĕ dŏp djă̱ đao gưm rai yơh. 

12Mơnuih ƀrưh mơhiăh sat ƀai jing mơnuih tui anai: Amăng bah ñu juăt pơhiăp 
tơlơi ƀlŏr jing pô juăt hơmâo amăng bah pơhiăp tơlơi răm. 

13Ñu jing pô tơƀlĕh hăng mơta ñu, ngă gru kơnăl hăng plă̱ tơkai ñu laih anŭn 
pơkơnăl hăng čơđe̱ng tơngan ñu. 

14Jua pơmĭn ñu bă hăng tơlơi pơƀlŏr, tui anŭn ñu pơkra mơneč sat ƀai kiăng kơ 
ba rai nanao tơlơi pơkăh pơpha yơh. 

15Samơ̆ tơlơi răm rai či truh ƀơi ñu blĭp blăp yơh; ñu či răm rơngiă hĭ mơtam, ƀu 
hơmâo tơlơi čang rơmang kơ tơlơi pơklaih ôh. 

16Hơmâo năm mơta tơlơi Yahweh pơrơmut, laih anŭn sa tơlơi dơ̆ng jing mơta 
tơlơi tal tơjuh Ñu hơƀak drak biă mă tui anai: 

17Mơta pơgao ang, jơlah pleč ƀlŏr, tơngan ngă tuh drah mơnuih ƀu hơmâo tơlơi 
soh sat, 

18pran jua črong sai khul bruă mơneč sat ƀai, plă̱ tơkai ječ ameč đuaĭ nao kiăng 
kơ ngă tơlơi sat ƀai, 

19mơnuih ngă gơ̆ng jơlan pơhiăp tơlơi pleč ƀlŏr laih anŭn mơta tơlơi tal tơjuh 
jing mơnuih ba rai nanao tơlơi pơkăh pơpha tŏng krah ƀing ayŏng adơi yơh. 

Anăm Klĕ Pyu Ôh 

20Ơ dăm, djă̱ pioh bĕ khul tơlơi ama ih pơđar laih anŭn anăm hơngah lui hĭ ôh 
tơlơi amĭ ih pơtô laĭ. 

21Akă djă̱ bĕ hơdôm tơlơi anŭn amăng pran jua ih hlŏng lar, čih tơbiă hăng akă 
băk bĕ gơñu ƀơi jum dar tơkuai ih kiăng pơhơdơr kơ ih pô. 

22Tơdang ih rơbat nao, tơlơi pơtô amĭ ama ih anŭn yơh či kơčrâo brơi jơlan kơ 
ih; tơdang ih pĭt, gơñu yơh či wai lăng ih; tơdang ih mơdưh, gơñu yơh či djru 
pơmĭn kơ ih. 

23Khul tơlơi pơđar anŭn jing apui kơđen, laih anŭn tơlơi pơtô anŭn jing tơlơi 
bơngač; laih anŭn khul tơlơi pơkhư̆ pơhrăm yơh či kơčrâo brơi kơ ih jơlan djơ̆ 
kiăng kơ hơdip. 

24Hơdôm tơlơi anŭn ăt či răng wai ih mơ̆ng pô đah kơmơi tă tăn mơ̆n, jing mơ̆ng 
jơlah rơun rơmuăn đah bơnai klĕ pyu yơh. 

25Anăm kluh amoaih amăng jua pơmĭn ih kơ tơlơi hiam ro ̆  drơi jan ñu ôh, laih 
anŭn anăm brơi ñu pơhưč plư ih hăng mơta ñu ôh. 

26Pô rĭh răm hơduah kiăng kơnơ̆ng sa tơlŏ ƀañ tơpŭng đôč, samơ̆ pô đah bơnai 
klĕ pyu anŭn či klĕ mă hĭ abih dram gơnam ih yơh. 

27Dưi mơ̆ sa čô pơdŏp hĭ apui ƀơi pha tơkai ñu laih anŭn sum ao ñu hoaĭ apui 
ƀơ̆ng hĭ ôh? 

28Dưi mơ̆ sa čô mơnuih rơbat ƀơi khul hơdăng pơiă laih anŭn plă̱ tơkai ñu hoaĭ 
kơčŭng hĭ ôh? 

29Kar kaĭ mơ̆n kơ pô đih hăng bơnai arăng, yuakơ ƀu hơmâo hlơi pô ôh tĕk djơ̆ 
pô đah kơmơi anŭn či klaih hĭ mơ̆ng tơlơi pơkơhma̱l. 

30Mơnuih mơnam ƀu djik djak ôh kơ mơnuih klĕ tơdah ñu klĕ mă kiăng pơhrăp 
hĭ ñu pô tơdang ñu hlak rơpa mơhao. 

31Samơ̆ tơdah arăng hơmâo mă ñu, ñu khŏm kla glaĭ tơjuh wơ̆t lu hloh, wơ̆t 
tơdah ñu khŏm sĭ hĭ abih bang mŭk dram sang anŏ ñu yơh. 

32Samơ̆ hlơi pô klĕ pyu hăng bơnai arăng anŭn, ñu anŭn jing hĭ mlŭk mơgu yơh; 
sĭt ñu pơrai hĭ ñu pô yơh. 

33Arăng či taih ama̱ng laih anŭn pơmlâo hĭ ñu yơh, laih anŭn tơlơi mlâo ñu anŭn 
či dŏ nanao yơh; 

34yuakơ tơlơi ga̱r yơh ngă kơ sa čô rơkơi hil ƀrŭk biă mă, tơl ñu ƀu či thâo pap 
brơi ôh tơdang ñu rŭ nua. 

35Ñu ƀu či mă tŭ tơlơi kla glaĭ hơget ôh, yuakơ tơlơi hil ƀrŭk ñu ƀu či abih ôh laih 
anŭn wơ̆t tơdah pô anŭn brơi pơyơr kơ ñu gơnam prŏng dơ̆ pă tŭ mơ̆n. 

Pơrơtưh 7 

Tơlơi Pơkơđiăng Kơ Tơlơi Đah Kơmơi Klĕ Pyu Pơhưč 

1Ơ dăm, djă̱ pioh bĕ khul boh hiăp kâo laih anŭn pơkom pioh hĭ bĕ khul tơlơi 
pơđar kâo amăng jua pơmĭn ih. 

2Djă̱ pioh bĕ khul tơlơi kâo pơđar tui anŭn ih či hơdip yơh; pơgang bĕ khul tơlơi 
kâo pơtô pơhrăm kar hăng răk wai alăk mơta ih pô. 

3Kiăng pơhơdơr kơ ih, akă bĕ hơdôm tơlơi anŭn kar hăng čut rơbưn ƀơi čơđe̱ng 
tơngan ih; laih anŭn djă̱ pioh bĕ kar hăng čih amăng pran jua ih. 

4Pơhiăp bĕ hăng boh hiăp rơgơi tui anai, “Ih jing amai adơi kâo,” jing yap bĕ tơlơi 
thâo hluh jing adơi ai ih pô; 

5gơñu či răng pơgang brơi kơ ih mơ̆ng pô đah kơmơi pyu pơde, jing mơ̆ng tơlơi 
pơhiăp pơhưč plư đah bơnai tă tăn. 

6Tơdang kâo dŏ jĕ ƀơi amăng phă̱ sang kâo kâo lăng trŭn nao mơ̆ng driah rưng 
pơgăn. 

7Kâo kơsem lăng amăng ƀing mơnuih ƀu thâo phe pho, laih anŭn amăng ƀing 
hlak ai đah rơkơi anŭn kâo thâo kơnăl sa čô hlak ai kơƀah hĭ tơlơi kơsem răng. 

8Ñu rơbat trŭn nao jĕ ƀơi akiăng jơlan anŭn, laih anŭn ñu nao kơtuai jơlan anăp 
nao pơ sang sa čô đah kơmơi pyu pơde, 

9anŭn jing ƀơi hơhuñ, tơdang hrơi jĕ abih laih, jing tơdang kơnăm mơmŏt hlak 
truh rai. 

10Blĭp blăp hơmâo sa čô đah kơmơi rai bưp pô hlak ai anŭn; đah kơmơi anŭn čut 
hơô hrup hăng sa čô rĭh răm laih anŭn pran jua ñu bă hăng mơneč. 

11Ñu jing mơnuih pơka̱ng hăng khăng akŏ, tơkai ñu ƀu thâo dŏ dơnơ̆ng amăng 
sang ôh. 

12Ñu rơbat ƀơi khul jơlan hăng nao rai amăng anih sĭ mơnia, laih anŭn ƀơi rĭm 
anih suĕk plei yơh ñu lăng sŭ. 

13Đah kơmơi anŭn pơkơ̆ng glaĭ hlak ai anŭn hăng čum gơ̆ laih anŭn hăng ƀo ̆  tha 
mơta kơpa̱l yơh ñu laĭ hăng gơ̆ tui anai: 

14“Hrơi anai yơh kâo pơgiŏng hĭ khul tơlơi kâo ƀuăn rơ̆ng, laih anŭn hơmâo lu 
gơnam ƀơ̆ng pơ sang mơ̆ng khul gơnam pơyơr pơgop lir kâo pơyơr. 

15Tui anŭn yơh, kâo tơbiă rai kiăng bưp ih! Kâo hơduah sem ih laih anŭn ră anai 
kâo hơduah ƀuh ih laih! 

16Kâo ăt hơmâo go̱m hĭ laih sưng kâo mơ̆n hăng khul bơnăl ƀlĭ ia hiam mơ̆ng čar 
Êjip. 

17Kâo hơmâo pik mia laih sưng kâo hăng gơnam ƀâo hiam jing sinamon laih 
anŭn jrao phĭ̱̆ mưr hăng alôê mơ̆n. 

18Nao bĕ, brơi kơ ƀing ta pơkhăp bĕ tơl truh mơguah! Brơi kơ ƀing ta pơmơak 
bĕ ta pô hăng tơlơi khăp! 

19Rơkơi kâo ƀu dŏ pơ sang ôh; ñu nao sĭ mơnia laih pơ anih ataih. 

20Ñu mă ba kơdŭng bă hăng prăk amăng tơngan ñu laih anŭn ñu ƀu či wơ̆t glaĭ 
ôh tơl truh blan pơrơmi.” 

21Hăng khul tơlơi pơhiăp pơtrŭt anŭn yơh, ñu plư hĭ hlak ai anŭn, sĭt tơƀông ñu 
pơhưč hĭ gơ̆ hăng tơlơi pơhiăp rơun tơdu. 

22Mông anŭn mơtam hlak ai anŭn đuaĭ tui ñu kar hăng sa drơi rơmô prŏng nao 
pơ anih arăng pơdjai, laih anŭn kar hăng sa drơi rơsa djơ̆ čơđo̱ng laih hăng dŏ 
tơguan 

23tơl sa ƀĕ ƀrŏm klâŏ hluh hĭ hơtai boh ñu. Laih anŭn kar hăng sa drơi čim pŏr 
nao amăng hơñuăl, hlak ai anŭn ƀu thâo krăn ôh ñu či pơrơngiă hĭ tơlơi hơdip 
ñu pô. 

24Hơnŭn yơh ră anai, Ơ ƀing ană dăm kâo hơi, hơmư̆ kâo bĕ, laih anŭn pơđi̱ng 
tơngia bĕ kơ hơdôm tơlơi kâo pơhiăp. 

25Anăm brơi pran jua ih đuaĭ tui jơlan ƀing đah kơmơi hrup hăng anŭn ôh ƀôdah 
jrôk jơlan hăng nao ƀơi khul tơlo̱ng gơñu ôh. 

26Hơmâo lu laih mơnuih ƀing gơñu hơmâo pơtơhneč hăng pơruă hĭ laih; sĭt ƀing 
mơnuih ƀing gơñu pơdjai hĭ jing lu ƀu thâo yap ôh. 

27Anih pĭt gơñu jing sa jơlan prŏng nao pơ anih ƀing djai, jing tơlo̱ng dui ba trŭn 
nao pơ khul anih dŏ ƀing djai laih yơh. 

Pơrơtưh 8 

Boh Hiăp Rơgơi Iâu Mơthưr Kơ Abih Bang Djuai Mơnuih 

1Boh hiăp rơgơi ƀu iâu mơthưr ôh hă? Tơlơi thâo rơđah ƀu ur pơyơ̆ng đĭ jua 
pơhiăp ñu ôh hă? 

2Ƀơi khul pơnăng glông kơtuai jơlan, jing ƀơi anih khul jơlan pơbưp yơh, ñu dŏ 
dơ̆ng. 

3Jĕ amăng ja̱ng mŭt nao pơ plei prŏng, jing ƀơi khul bah amăng plei anŭn yơh ñu 
ur kraih tui anai: 

4“Ơ ƀing mơnuih mơnam, kâo iâu mơthưr kơ ƀing gih yơh; kâo pơyơ̆ng đĭ jua 
pơhiăp kâo kơ abih bang djuai mơnuih. 

5Ơ ƀing mơnuih ƀu thâo phe pho ăh, mă tŭ bĕ tơlơi thâo pơphŭn, Ơ ƀing pơtŏ̱ 
ăh, brơi bĕ kơ jua pơmĭn gih mă tŭ tơlơi thâo hluh. 

6Pơđi̱ng tơngia hơmư̆ bĕ, yuakơ kâo hơmâo khul tơlơi năng lăp kiăng kơ pơhiăp; 
kâo ha̱ tơƀông bah kâo kiăng kơ pơhiăp tơlơi djơ̆. 

7Amăng bah kâo pơhiăp hơdôm tơlơi sĭt, yuakơ kâo hơƀak drak kơ tơƀông 
pơhiăp tơlơi ƀlŏr. 

8Abih bang tơlơi pơhiăp mơ̆ng amăng bah kâo jing tơpă hơnơ̆ng; amăng boh 
hiăp anŭn ƀu hơmâo sa tơlơi jing wĕ wŏ ƀôdah plư pleč ôh. 

9Kơ hlơi pô hơmâo tơlơi thâo rơđah, abih bang boh hiăp anŭn jing djơ̆ tơpă yơh, 
sĭt gơñu jing rơđah rơđo̱ng kơ hlơi pô hơmâo tơlơi thâo krăn. 

10Ruah mă bĕ tơlơi kâo pơtô jing hiam hloh kơ ruah mă amrăk, laih anŭn tơlơi 
thâo krăn pơala kơ mah hiam hloh, 

11sĭt boh hiăp rơgơi jing yom hloh kơ abih bang boh pơtâo yom biă mă; ƀu 
hơmâo tơlơi amoaih kiăng pă ôh dưi pơhơmu hăng boh hiăp rơgơi anŭn. 

12“Kâo yơh, Boh Hiăp Rơgơi, dŏ hrŏm hăng tơlơi răng pơñen; tơlơi thâo krăn 
laih anŭn tơlơi kơsem răng ăt lŏm kơ kâo mơ̆n. 

13Tơlơi huĭ pơpŭ kơ Yahweh jing tơlơi pơrơmut kơ tơlơi sat. Kâo pơrơmut kơ 
tơlơi pơgao laih anŭn tơlơi ngă ang, wơ̆t hăng hơdră jơlan sat ƀai laih anŭn tơlơi 
pơhiăp pleč ƀlŏr mơ̆n. 

14Tơlơi djru pơmĭn hiam laih anŭn tơlơi thâo rơđah jing anŏ kâo; tơlơi thâo hluh 
laih anŭn tơlơi dưi kơtang lŏm kơ kâo. 

15Yua mơ̆ng kâo yơh pơtao dưi git gai laih anŭn ƀing khua djă̱ akŏ dưi pơkra 
khul tơlơi juăt tơpă djơ̆. 

16Sĭt yua mơ̆ng kâo yơh ƀing khua ba akŏ hăng ƀing kơdrưh kơang dưi git gai, 
jing abih bang ƀing khua thâo phat kơđi găl djơ̆ ƀơi lŏn tơnah yơh. 

17Bơ kơ kâo khăp kơ ƀing hlơi khăp kơ kâo, laih anŭn ƀing hlơi pô hơduah sem 
kâo sĭt či hơduah ƀuh kâo yơh. 

18Kâo hơmâo tơlơi pơdrŏng săh laih anŭn tơlơi pơpŭ pơyom kiăng kơ pha brơi, 
wơ̆t hăng mŭk dram laih anŭn tơlơi đĭ kơyar ƀu thâo abih mơ̆n. 

19Boh čroh kâo jing hiam hloh kơ mah phŭn; sĭt gơnam tăm tơbiă rai mơ̆ng tơlơi 
pĕ hơpuă kâo jing yom hloh kơ amrăk hiam hloh yơh. 

20Kâo rơbat amăng jơlan tơlơi tơpă hơnơ̆ng, kơtuai khul tơlo̱ng tơlơi djơ̆ tơpă, 

21pioh brơi mŭk dram ƀơi ƀing hlơi khăp kơ kâo laih anŭn ngă brơi khul gơnam 
pơkom pioh gơñu bă be̱ng. 

22“Yahweh hơmâo rai kâo ƀơi čơdơ̆ng phŭn amăng bruă mơnuă Ñu, hlâo kơ Ñu 
hrih pơjing abih bang tơlơi mơnơ̆ng Ñu đưm đă adih; 

23Ñu ruah mă kâo čơdơ̆ng mơ̆ng rơnŭk hlŏng lar, čơdơ̆ng mơ̆ng phŭn, hlâo kơ 
kơyâo pơtâo mơnơ̆ng mơnuă hơmâo rai yơh. 

24Hlak aka ƀu hơmâo khul ia bluh bă blai hăng ia, jing tơdang aka ƀu hơmâo ia 
rơsĭ ôh, Yahweh hơmâo rai kâo laih. 

25Hlâo kơ Ñu pioh khul čư̆ čan ƀơi anih dŏ gơñu, jing hlâo kơ hơmâo khul bŏl 
čư̆, Ñu hơmâo rai kâo laih, 

26anŭn jing hlâo kơ Ñu pơjing rai lŏn tơnah ƀôdah khul đang hơma lŏn tơnah 
ƀôdah ƀruih lŏn amăng lŏn tơnah anai yơh. 

27Tơdang Yahweh pioh khul tal adai amăng anih dŏ gơñu pô, tơdang Ñu ča̱r jơlan 
ƀơi tŏng krah adai hăng ia rơsĭ, kâo dŏ hăng Ñu yơh. 

28Tơdang Ñu pơko ̆  rai kơthul gah ngŏ laih anŭn pơkra kơjăp khul phŭn ia rơsĭ, 
kâo dŏ hăng Ñu mơ̆n. 

29Tơdang Ñu pha brơi guai kơ ia rơsĭ kiăng kơ ia ƀu či đuaĭ rơgao hĭ tơlơi Ñu khă 
pơtă ôh, laih anŭn tơdang Ñu treh pioh khul atur lŏn tơnah mơ̆n, kâo dŏ hăng 
Ñu mơ̆n. 

30Hlak anŭn kâo yơh jing pô dŏ ƀơi djeo Yahweh. Ƀơi anih anŭn, kâo bă hăng 
tơlơi mơak yơh amăng rĭm hrơi, hơ̆k mơak nanao ƀơi anăp Ñu, 

31sĭt kâo hơ̆k mơak yuakơ lŏn tơnah hăng abih bang djuai mơnơ̆ng amăng anŭn, 
laih anŭn hơ̆k kơdơ̆k yuakơ mơnuih mơnam Ñu hrih pơjing yơh.” 

32Boh hiăp rơgơi klah čŭn tui anai, “Hơnŭn yơh ră anai, Ơ ƀing dăm hơi, hơmư̆ 
kâo bĕ. Mơyŭn hiam yơh kơ ƀing hlơi pô djă̱ pioh khul jơlan kâo. 

33Hơmư̆ tui bĕ tơlơi pơtô kâo kiăng kơ jing rơgơi; anăm djik djak kơ tơlơi anŭn 
ôh. 

34Mơyŭn hiam yơh kơ ƀing hlơi hơmư̆ tui kâo, jing tơdang krăp lăng rĭm hrơi 
ƀơi khul bah amăng kâo, laih anŭn dŏ tơguan jĕ ƀơi amăng mŭt kâo. 

35Hơnŭn yơh, hlơi pô hơduah ƀuh kâo, ñu anŭn ăt hơduah ƀuh tơlơi hơdip rơnŭk 
rơno̱m yơh, laih anŭn Yahweh či mơak yuakơ pô anŭn yơh. 

36Samơ̆ hlơi pô hơngah ƀu kiăng hơduah sem kâo ôh, ñu anŭn pơrăm hĭ ñu pô 
yơh, sĭt abih bang ƀing hlơi pô pơrơmut kơ kâo, ƀing gơñu anŭn khăp kơ tơlơi 
djai yơh.” 

Pơrơtưh 9 

Đah Kơmơi Boh Hiăp Rơgơi Hăng Đah Kơmơi Boh Hiăp Mlŭk Jak Iâu 

1Boh hiăp rơgơi jing đah kơmơi hơmâo pơdơ̆ng đĭ laih sang prŏng ñu, laih anŭn 
ñu hơmâo pơdơ̆ng đĭ laih bơbŭng wăl tơdron ñu hăng tơjuh ƀĕ tơmĕh. 

2Ñu hơmâo prap pre laih añăm mơnơ̆ng ñu laih anŭn lŭk laih ia boh kơƀâo hăng 
gơnam hăng ñu. Ñu ăt hơmâo dap laih gơnam ƀơ̆ng huă ñu kơ tơlơi phet ñu. 

3Ñu hơmâo pơkiaŏ nao laih ƀing ding kơna đah kơmơi ñu kiăng kơ jak iâu tuai 
ñu, laih anŭn ñu ăt iâu mơthưr mơ̆n mơ̆ng anih glông hloh amăng plei prŏng. 

4Hăng abih bang ƀing kơƀah tơlơi kơsem răng, jing abih bang ƀing ƀu thâo phe 
pho, ñu pơhiăp tui anai, “Mŭt rai pơ anai! 

5Rai ƀơ̆ng bĕ gơnam ƀơ̆ng huă phet kâo laih anŭn mơñum bĕ ia boh kơƀâo kâo 
hơmâo lŭk laih hăng gơnam hăng. 

6Ơ ƀing ƀu thâo phe pho ôh, đuaĭ hĭ bĕ mơ̆ng khul jơlan gih tui anŭn ƀing gih či 
hơdip laih anŭn rơbat nao amăng tơlo̱ng thâo hluh yơh. 

7“Hlơi pô pơtơpă mơnuih djik djak, ñu anŭn rơkâo mă tơlơi pơmlâo mơ̆ng 
mơnuih anŭn yơh, sĭt hlơi pô ƀuăh pơtô mơnuih sat ƀai, ñu anŭn tŭ mă tơlơi 
kơtư̆ juă yơh. 

8Anăm ƀuăh pơtô mơnuih djik djak ôh huĭdah ñu či pơrơmut kơ ih, samơ̆ ƀuăh 
pơtô bĕ mơnuih rơgơi tui anŭn ñu či khăp kơ ih. 

9Pơtô bĕ kơ mơnuih rơgơi tui anŭn ñu či jing hĭ rơgơi tui dơ̆ng; pơhrăm bĕ 
mơnuih tơpă hơnơ̆ng anŭn laih anŭn ñu či hơmâo thim tơlơi hrăm hiam yơh.” 

10Boh hiăp rơgơi laĭ dơ̆ng, “Tơlơi mơnuih huĭ pơpŭ kơ Yahweh jing blung hlâo 
kơ tơlơi mơnuih anŭn jing rơgơi, laih anŭn tơlơi ñu thâo pơmĭn kơ Pô Rơgoh 
Hiam anŭn jing tơlơi ñu thâo hluh yơh. 

11Yuakơ mơ̆ng kâo yơh, khul hrơi tơlơi hơdip ih či jing hĭ lu, laih anŭn khul thŭn 
tơlơi hơdip ih či hơmâo thim đĭ yơh. 

12Tơdah ih jing hĭ rơgơi, tơlơi anŭn či hơmâo tơlơi tŭ yua kơ ih pô yơh; tơdah ih 
jing mơnuih djik djak, kơnơ̆ng hơjăn ih pô yơh tŭ tơlơi gleh tơnap.” 

13Đah kơmơi anăn Mlŭk jing mơnuih ngañ bañ, laih anŭn ñu ƀu thâo phe pho ôh 
hăng kŏn thâo hơget gĕt lơi! 

14Kar hăng sa čô yom pơphan yơh ñu dŏ be̱r ƀơi bah amăng sang ñu, jing ƀơi 
anih glông hloh amăng plei prŏng, 

15iâu mơthưr kơ ƀing hlơi pô rơbat găn nao pơ anŭn, jing ƀing kơnơ̆ng pơmĭn 
kơ bruă mơnuă gơñu pô đôč. 

16Hăng abih bang ƀing kơƀah tơlơi kơsem răng, jing abih bang ƀing ƀu thâo phe 
pho, ñu pơhiăp tui anai, “Mŭt rai pơ anai! 

17Ia klĕ jing mơmĭh hiam, laih anŭn ƀañ tơpŭng ƀơ̆ng amăng anih hơgŏm jing 
jơma̱n biă mă!” 

18Samơ̆ ƀing gơñu ƀu thâo ôh ƀing djai dŏ pơ anŭn, laih anŭn ƀing tuai pơkŏn ñu 
truh laih pơ khul hlung dơlăm jing amăng anih ƀing djai. 

Pơrơtưh 10 

Khul Tơlơi Pơrơtưh Solomôn 

1Anai yơh jing khul tơlơi pơrơtưh Solomôn: Ană đah rơkơi rơgơi pơmơak kơ 
ama ñu, samơ̆ ană đah rơkơi mlŭk pơrơngot hĭ amĭ ñu. 

2Hơdôm mŭk dram tŭ mă mơ̆ng tơlơi pleč ƀlŏr, ƀu hơmâo tơlơi tŭ yua ôh, samơ̆ 
tơlơi hơdip tơpă hơnơ̆ng pơklaih hĭ mơ̆ng tơlơi djai. 

3Yahweh ƀu brơi kơ mơnuih tơpă hơnơ̆ng ư̆ rơpa ôh samơ̆ Ñu pơgăn hĭ tơlơi 
hưp mơhao rơkâo ƀơ̆ng mơnuih sat ƀai. 

4Tơngan alah ngă brơi kơ mơnuih jing ƀun rin, samơ̆ tơngan triăng brơi kơ 
mơnuih jing pơdrŏng săh yơh. 

5Ană đah rơkơi pă pơƀut glaĭ boh čroh amăng bơyan pha̱ng, ñu anŭn jing rơgơi, 
samơ̆ ană đah rơkơi pă pĭt tơdang amăng bơyan hơpuă jing pô pơmlâo hĭ amĭ 
ama ñu yơh. 

6Mơnuih tơpă hơnơ̆ng troă khul tơlơi bơni hiam ƀơi akŏ ñu, samơ̆ mơnuih sat 
ƀai tŭ mă tơlơi ƀrưh mơhiăh ƀơi amăng bah ñu yơh. 

7Tơlơi djă̱ hơdơr kơ mơnuih tơpă hơnơ̆ng djai laih či jing tơlơi bơni hiam, samơ̆ 
anăn mơnuih sat ƀai djai laih či jing rơngiă hĭ thĕng yơh. 

8Mơnuih rơgơi amăng pran jua, gưt tui khul tơlơi pơđar, samơ̆ mơnuih pơhiăp 
tơlơi wĕ wŏ hăng tơƀông ñu, mă tŭ tơlơi răm rai yơh. 

9Mơnuih hơmâo kơnuih tơpă sĭt, rơbat rơnŭk rơnua, samơ̆ mơnuih đuaĭ tui 
jơlan wĕ wŏ, arăng či hơduah ƀuh tơlơi pleč ƀlŏr ñu yơh. 

10Hlơi pô kơhơñĕt mơta kiăng ngă mơneč sat ƀai, ñu anŭn ba rai tơlơi rơngot 
hơning kơ arăng, samơ̆ mơnuih pơhiăp tơlơi wĕ wŏ hăng tơƀông ñu, či mă tŭ 
tơlơi răm rai yơh. 

11Amăng bah mơnuih tơpă hơnơ̆ng jing phŭn ia tơlơi hơdip, samơ̆ mơnuih sat 
ƀai tŭ mă tơlơi ƀrưh mơhiăh ƀơi amăng bah ñu yơh. 

12Tơlơi pơrơmut ba rai nanao tơlơi pơkăh pơpha, samơ̆ tơlơi khăp pơrơgao hĭ 
abih bang tơlơi pơsoh yơh. 

13Tơlơi rơgơi tơbiă rai mơ̆ng tơƀông bah mơnuih thâo rơđah, samơ̆ arăng pioh 
gai hơnuăt kiăng kơ taih rŏng hlơi pô kơƀah tơlơi kơsem răng yơh. 

14Mơnuih rơgơi pơkom pioh tơlơi thâo pơmĭn, samơ̆ amăng bah mơnuih mlŭk 
pơtơbiă rai tơlơi răm rai yơh. 

15Mŭk dram ƀing mơnuih pơdrŏng jing kơđông kơjăp kơ ƀing gơñu, samơ̆ tơlơi 
kơƀah kiăng ƀing ƀun rin jing tơlơi răm rai kơ ƀing gơñu yơh. 

16Nua apăh ƀing mơnuih tơpă hơnơ̆ng jing tơlơi hơdip rơnŭk rơno̱m, samơ̆ prăk 
bruă ƀing sat ƀai jing tơlơi pơkơhma̱l yơh. 

17Hlơi pô hrăm mă tơlơi pơkhư̆ pơhrăm, ñu anŭn dưi kơčrâo brơi jơlan tơlơi 
hơdip kơ arăng, samơ̆ hlơi pô hơngah ƀu kiăng hrăm mă tơlơi pơtơpă ôh, ñu 
anŭn či dui ba ƀing arăng jrôk jơlan yơh. 

18Hlơi pô pơhiăp ƀlŏr hăng tơƀông ñu kiăng kơ djă̱ pơdŏp tơlơi pơrơmut, laih 
anŭn hlơi pô pơhiăp pơčĕr kơ arăng, ƀing gơñu anŭn jing mơnuih mlŭk yơh. 

19Tơdang hlơi pô pơhiăp lu, sĭt ñu anŭn či ngă tơlơi wĕ wŏ, samơ̆ hlơi pô pơkơ̆ng 
hĭ jơlah ñu jing rơgơi yơh. 

20Jơlah mơnuih tơpă hơnơ̆ng jing yom biă mă kar hăng amrăk hiam hloh, samơ̆ 
pran jua mơnuih sat ƀai jing kơnơ̆ng hơmâo ƀiă nua yom đôč. 

21Kar hăng pô wai triu, khul boh hiăp tơƀông mơnuih tơpă hơnơ̆ng răk wai lu 
mơnuih, samơ̆ ƀing mlŭk pơdjai hĭ gơñu pô yuakơ kơƀah hĭ tơlơi kơsem răng. 

22Tơlơi bơni hiam Yahweh brơi rai kơ mơnuih jing hĭ pơdrŏng, laih anŭn Ñu ƀu 
brơi tơlơi rŭng răng hrŏm hăng mŭk dram gơ̆ ôh. 

23Mơnuih mlŭk mơak biă mă amăng tơlơi hơdip hơdơ̆ng sat ƀai ñu, samơ̆ 
mơnuih thâo hluh hơ̆k kơdơ̆k amăng tơlơi rơgơi ñu mă tŭ laih. 

24Hơget tơlơi ƀing mơnuih sat ƀai huĭ hyưt, sĭt tơlơi anŭn yơh či krep truh ƀơi 
ƀing gơñu, samơ̆ hơget tơlơi ƀing mơnuih tơpă hơnơ̆ng amoaih kiăng, sĭt ƀing 
gơñu či mă tŭ yơh. 

25Tơdang angĭn rơbŭ hơmâo truh rai, ƀing mơnuih sat ƀai anŭn či rơngiă hĭ 
thĕng yơh, samơ̆ mơnuih tơpă hơnơ̆ng či dŏ kơjăp hlŏng lar. 

26Kar hăng tơpai mơsăm ngă tĭng tơgơi laih anŭn asăp apui ngă thu mơta, ăt tui 
anŭn mơ̆n kơ mơnuih alah ngă kơ pô khua pơkiaŏ ñu nao mă bruă. 

27Tơlơi huĭ pơpŭ kơ Yahweh či thim đĭ thŭn tơlơi hơdip sui, samơ̆ khul thŭn 
mơnuih sat ƀai Ñu či pơjing hĭ be̱r yơh. 

28Tơlơi čang tơguan mơnuih tơpă hơnơ̆ng jing tơlơi mơak, samơ̆ tơlơi čang 
rơmang mơnuih sat ƀai jing hĭ đôč đač yơh. 



1320 

 

 
© 2013 Jơrai Bible Association. 

  
 

 

29Jơlan hơdră Yahweh jing anih kơđông kơjăp kơ mơnuih tơpă hơnơ̆ng, samơ̆ 
hơdră jơlan anŭn jing anih huĭ hyưt kơ ƀing hlơi pô ngă tơlơi soh sat yơh. 

30Mơnuih tơpă hơnơ̆ng Yahweh ƀu či buč đuaĭ hĭ ôh mơ̆ng anih lŏn, samơ̆ 
mơnuih sat ƀai Ñu ƀu či brơi dŏ dơnơ̆ng amăng anih lŏn dơ̆ng tah. 

31Mơ̆ng amăng bah mơnuih tơpă hơnơ̆ng pơtơbiă rai tơlơi rơgơi, samơ̆ jơlah 
pleč ƀlŏr mơnuih sat ƀai Yahweh či pơrơiăt hĭ yơh. 

32Tơƀông mơnuih tơpă hơnơ̆ng pơtơbiă rai hơdôm tơlơi dưi djru arăng, samơ̆ 
amăng bah mơnuih sat ƀai kơnơ̆ng pơtơbiă rai tơlơi plư pleč đôč yơh. 

Pơrơtưh 11 

1Yahweh hơƀak drak kơ pô yua gai pơkă ƀu djơ̆ hơnơ̆ng, samơ̆ Ñu mơak hăng 
gơnam pơkơtraŏ djơ̆ yơh. 

2Hlơi pô jing hĭ pơgao ang, sĭt ñu ăt tŭ tơlơi pơmlâo mơ̆n, samơ̆ hlơi pô pơluă gŭ 
hĭ ñu pô, sĭt ñu či tŭ mă tơlơi rơgơi yơh. 

3Tơlơi tơpă sĭt ƀing mơnuih tơpă hơnơ̆ng či dui ba ƀing gơñu, samơ̆ tơlơi wĕ wŏ 
mơnuih pơblư̆ či pơrai hĭ gơñu pô yơh. 

4Mŭk dram jing hĭ đôč đač yơh amăng hrơi Yahweh phat kơđi mơnuih mơnam, 
samơ̆ tơlơi hơdip hơdơ̆ng tơpă hơnơ̆ng či pơklaih hĭ mơ̆ng tơlơi djai. 

5Ƀing mơnuih ƀu ngă soh, tơlơi tơpă hơnơ̆ng gơñu či pơagaih brơi jơlan gơñu, 
samơ̆ ƀing sat ƀai, tơlơi sat ƀai gơñu pô yơh či pơtơhneč hĭ ƀing gơñu. 

6Ƀing mơnuih tơpă hiam, tơlơi tơpă hơnơ̆ng gơñu či pơklaih hĭ ƀing gơñu, samơ̆ 
ƀing mơnuih pơblư̆ pơƀlŏr, tơlơi amoaih kluh sat ƀai gơñu či ngă brơi kơ ƀing 
gơñu djơ̆ hĭ čơđo̱ng gơñu pô pơkra yơh. 

7Tơdang mơnuih sat ƀai djai hĭ, tơlơi čang rơmang ñu ăt rơngiă hĭ mơ̆n, yuakơ 
abih bang tơlơi ñu pơmĭn kơ tơlơi dưi ñu pô kiăng kơ ngă jing hĭ đôč đač yơh. 

8Mơnuih tơpă hơnơ̆ng Yahweh pơklaih hĭ mơ̆ng tơlơi rŭng răng, kơđai glaĭ tơlơi 
rŭng răng anŭn yơh truh djơ̆ ƀơi mơnuih sat ƀai. 

9Hăng amăng bah ñu yơh, mơnuih pleč ƀlŏr kiăng pơrai hĭ mơnuih re̱ng gah ñu, 
samơ̆ yua mơ̆ng tơlơi thâo pơmĭn yơh, mơnuih tơpă hơnơ̆ng đuaĭ tơklaih hĭ. 

10Tơdang mơnuih tơpă hơnơ̆ng đĭ kơyar, ƀing ană plei pla hơ̆k mơak yơh, laih 
anŭn tơdang mơnuih sat ƀai răm rơngiă, ƀing ană plei pla anŭn či ur dreo hơ̆k 
mơak yơh. 

11Tơdang Yahweh bơni hiam kơ mơnuih tơpă hiam, plei pla gơñu hơmâo tơlơi 
pơpŭ pơyom, samơ̆ tơdang amăng bah mơnuih sat ƀai pơhiăp tơlơi pleč ƀlŏr, 
plei anŭn răm rai hĭ yơh. 

12Mơnuih klao djik kơ mơnuih re̱ng gah ñu, ñu anŭn kơƀah hĭ tơlơi kơsem răng, 
samơ̆ mơnuih thâo hluh pơkơ̆ng hĭ jơlah ñu pô. 

13Mơnuih pơhiăp rơkŭt pơblư̆ hĭ tơlơi kơnang kơjăp pran jua arăng, samơ̆ 
mơnuih năng lăp kơ tơlơi kơnang, djă̱ pioh tơlơi hơgŏm arăng yơh. 

14Lŏn čar rơngiă hĭ yơh yuakơ kơƀah hĭ pô thâo ba akŏ, samơ̆ lŏn čar hơmâo lu 
mơnuih djru pơmĭn rơgơi, sĭt hơmâo tơlơi rơnŭk hơđơ̆ng yơh. 

15Hlơi pô ƀuăn pơkơjăp kơ mơnuih tuai či hơƀlơ̆k glaĭ kơ tơlơi ñu ngă anŭn yơh, 
samơ̆ hlơi pô hơngah ƀu kiăng ngă ôh tơlơi pơjao tơngan anŭn, či rơnŭk rơnua 
yơh. 

16Đah kơmơi hơmâo pran jua hiam klă či hơmâo tơlơi pơpŭ mơ̆ng ƀing ană plei 
pla yơh, samơ̆ ƀing đah rơkơi ƀrưh mơhiăh, ñu anŭn kơnơ̆ng mă tŭ mŭk dram 
đôč yơh. 

17Mơnuih hiam klă pơkơmlai kơ ñu pô, samơ̆ pô kheñ pơrŭng hĭ ñu pô yơh. 

18Mơnuih sat ƀai či mă hơmâo khul nua apăh phara hăng tơlơi ñu čang rơmang, 
samơ̆ hlơi pô sai pơjĕh tơlơi tơpă hơnơ̆ng sĭt či hơpuă mă tơlơi bơni hiam hlŏng 
lar yơh. 

19Mơnuih tơpă hơnơ̆ng anŭn sĭt či hơmâo tơlơi hơdip, samơ̆ hlơi pô kiaŏ tui 
tơlơi sat ƀai, nao tơpă pơ tơlơi djai ñu pô yơh. 

20Yahweh hơƀak drak kơ ƀing hlơi pô hơmâo jua pơmĭn wĕ wŏ, samơ̆ Ñu mơak 
hăng ƀing hlơi pô rơbat ƀơi jơlan djơ̆ tơpă nanao yơh. 

21Sĭt yơh mơnuih sat ƀai či tŭ mă tơlơi pơkơhma̱l, samơ̆ ƀing hlơi pô jing tơpă 
hơnơ̆ng, ƀing gơñu anŭn či nao rơngai yơh. 

22Sa čô đah kơmơi hiam bơnai samơ̆ pơrơđah kơƀah tơlơi kơsem răng jing hrup 
hăng sa boh kong mah yom tơƀăk ƀơi adŭng bơbui yơh. 

23Ƀơi hơnăl tuč, tơlơi amoaih kiăng mơnuih tơpă hơnơ̆ng či ba rai tơlơi hiam 
klă, samơ̆ tơlơi čang rơmang mơnuih sat ƀai kơnơ̆ng či ba rai tơlơi ƀrŭk hil đôč 
yơh. 

24Hlơi pô pha brơi čơmah kơ ƀing kơƀah kiăng, sĭt ñu či jing hĭ pơdrŏng săh yơh, 
samơ̆ hlơi pô klih ƀu kiăng pha brơi čơmah ôh, ñu anŭn či jing hĭ ƀun rin yơh. 

25Mơnuih čơmah či đĭ kơyar, laih anŭn hlơi pô ngă hiam klă kơ arăng, sĭt ñu anŭn 
ăt či tŭ mă tơlơi hiam klă yơh. 

26Ƀing arăng hơtŏm păh kơ hlơi pô djă̱ pơkơ̆ng glaĭ pơdai kiăng kơ mă prăk lu, 
samơ̆ tơlơi bơni hiam arăng anŭn či jing kar hăng guang đoăn troă ƀơi hlơi pô sĭ 
tơbiă pơdai djơ̆ nua. 

27Hlơi pô gir hơduah sem tơlơi hiam klă kơ arăng, ñu anŭn či hơduah hơmâo 
tơlơi rơiêŭ mơak yơh, samơ̆ hlơi pô hơduah sem tơlơi pơrơngot kơ arăng, tơlơi 
pơrơngot anŭn či truh ƀơi ñu pô yơh. 

28Hlơi pô đaŏ kơnang kơ tơlơi pơdrŏng săh ñu, ñu anŭn či le ̆  rơbuh, samơ̆ 
mơnuih tơpă hơnơ̆ng či bluh đĭ kar hăng hla kơyâo mơtah yơh. 

29Hlơi pô ba rai tơlơi rŭng răng kơ sang anŏ ñu pô, ñu anŭn kơnơ̆ng mă tŭ angĭn 
đôč đač yơh, tui anŭn mơnuih mlŭk anŭn či jing hĭ ding kơna kơ mơnuih rơgơi 
yơh. 

30Boh čroh mơnuih tơpă hơnơ̆ng jing sa phŭn kơyâo pha brơi tơlơi hơdip kơ 
arăng, laih anŭn hlơi pô dưi ba glaĭ bơngăt jua arăng pơ tơlơi hơdip, ñu anŭn jing 
rơgơi yơh. 

31Tơdah ƀing mơnuih tơpă hơnơ̆ng mă tŭ tơlơi bơni gơñu ƀơi lŏn tơnah anai, sĭt 
răm prŏng biă mă yơh či truh pơ ƀing mơnuih ƀrưh ƀai soh sat! 

Pơrơtưh 12 

1Hlơi pô khăp kơ tơlơi pơkhư̆ pơhrăm, ñu anŭn khăp kơ tơlơi thâo pơmĭn yơh, 
samơ̆ hlơi pô pơrơmut kơ tơlơi ƀuăh pơtô, ñu anŭn jing mlŭk mơgu yơh. 

2Yahweh rơiêŭ mơak hăng mơnuih hiam klă, samơ̆ Ñu klă̱ kơđi kơ mơnuih ngă 
mơneč sat. 

3Mơnuih mơnam ngă sat ƀai ƀu dưi dŏ kơjăp amăng lŏn đang ôh, samơ̆ mơnuih 
tơpă hơnơ̆ng ƀu hơmâo hơget gĕt ôh dưi buč hĭ. 

4Sa čô bơnai hơmâo kơnuih hiam klă jing guang đoăn yom kơ rơkơi ñu, samơ̆ sa 
čô bơnai pơmlâo rơkơi ñu jing kar hăng tơlơi brŭ răm amăng khul tơlang gơ̆ 
yơh. 

5Khul hơdră ƀing tơpă hơnơ̆ng jing djơ̆ tơpă, samơ̆ tơlơi djru pơmĭn mơ̆ng 
mơnuih sat ƀai jing plŏm ƀlŏr. 

6Hơdră boh hiăp mơnuih sat ƀai jing tơlơi dŏ krăp kiăng kơ ngă tuh drah arăng, 
samơ̆ tơlơi pơhiăp mơnuih jing tơlơi tơpă pơklaih hĭ arăng. 

7Sĭt ƀing sat ƀai či glưh rai ƀu hơmâo ană tơčô ôh, samơ̆ sang anŏ mơnuih tơpă 
hơnơ̆ng ăt dŏ kơjăp nanao. 

8Arăng bơni hơơč kơ sa čô tui hăng tơlơi rơgơi ñu hơmâo, samơ̆ ƀing mơnuih 
hơmâo jua pơmĭn pleč plư, arăng djik djak yơh. 

9Hiam hloh jing sa čô mơnuih đôč đač laih anŭn kơnơ̆ng hơmâo sa čô ding kơna 
đôč hloh kơ mơnuih ngă mă kiăng jing sa čô yom pơphan samơ̆ kơƀah hĭ gơnam 
ƀơ̆ng. 

10Mơnuih tơpă hơnơ̆ng ƀlơ̆ng răng wai brơi kơ hlô mơnơ̆ng rong ñu, samơ̆ khul 
tơlơi bruă hiam klă hloh mơnuih sat ƀai ngă kơ hlô mơnơ̆ng ñu jing kơnơ̆ng tơlơi 
kheñ đet yơh. 

11Hlơi pô jik jăh čŏh pla amăng lŏn đang ñu pô, či hơmâo gơnam ƀơ̆ng bă blai 
yơh, samơ̆ hlơi pô đuaĭ tui hơdôm tơlơi bruă đôč đač, kơƀah hĭ tơlơi pơmĭn yơh. 

12Mơnuih ƀrưh ƀai amoaih kluh gơnam sua mă ƀing mơnuih sat yơh, samơ̆ akha 
mơnuih tơpă hơnơ̆ng čă prŏng tui hăng hơmâo boh čroh. 

13Mơnuih sat ƀai le ̆  djơ̆ hĭ amăng čơđo̱ng tơlơi pơhiăp soh ñu pô, samơ̆ mơnuih 
tơpă hơnơ̆ng klaih hĭ mơ̆ng tơlơi rŭng răng yơh. 

14Mơ̆ng boh čroh tơƀông bah ñu jing boh hiăp rơgơi yơh, mơnuih dưi hơmâo bă 
hăng khul tơlơi hiam klă, laih anŭn yua mơ̆ng bruă tơngan ñu anŭn yơh, ñu anŭn 
ăt dưi mă gơnam hiam mơ̆n. 

15Mơnuih mlŭk pơmĭn jơlan ñu pô jing djơ̆, samơ̆ mơnuih rơgơi hơmư̆ tui 
hơdôm tơlơi djru pơmĭn rơgơi. 

16Mơnuih mlŭk pơrơđah tơlơi hil ñu ƀơi mông anŭn mơtam, samơ̆ mơnuih răng 
pơñen pơrơgao hĭ tơlơi djik mưč. 

17Mơnuih ngă gơ̆ng jơlan djơ̆ pơhiăp kơnơ̆ng tơlơi tơpă sĭt yơh, samơ̆ pô ngă 
gơ̆ng jơlan soh pơhiăp kơnơ̆ng tơlơi ƀlŏr đôč. 

18Khul boh hiăp mơhiăh klâŏ hluh nanao kar hăng sa ƀĕ đao, samơ̆ jơlah mơnuih 
rơgơi pơtơbiă rai boh hiăp pơsuaih. 

19Boh hiăp tơpă sĭt mơ̆ng tơƀông dŏ hlŏng lar, samơ̆ tơlơi pơhiăp pleč ƀlŏr mơ̆ng 
jơlah dŏ kơnơ̆ng ƀiă mơnĭt mông đôč. 

20Tơlơi pơblư̆ pơƀlŏr pơbă hĭ jua pơmĭn ƀing ngă mơneč sat ƀai, samơ̆ tơlơi hơ̆k 
mơak yơh pơbă hĭ ƀing hlơi pô hơduah sem tơlơi rơnŭk rơno̱m hăng tơdruă. 

21Ƀu hơmâo tơlơi răm sat ôh le ̆  ƀơi mơnuih tơpă hơnơ̆ng, samơ̆ mơnuih sat ƀai 
kơnơ̆ng hơmâo tơlơi rŭng răng đôč yơh. 

22Yahweh hơƀak drak kơ ƀing hơmâo tơƀông bah pơhiăp ƀlŏr, samơ̆ Ñu mơak 
hăng ƀing hơdip hơdơ̆ng tơpă sĭt. 

23Mơnuih răng pơñen pơpha brơi tơlơi thâo pơmĭn ñu djơ̆ hơnơ̆ng, samơ̆ hlơi 
pô hơmâo pran jua mlŭk juăt pơđu̱ng asăp mlŭk mơgu. 

24Ƀing hơmâo tơngan triăng či jing hĭ pô git gai arăng, samơ̆ ƀing hơmâo tơngan 
alah či jing hĭ hlŭn arăng yơh. 

25Tơlơi ƀlơ̆ng kluh mơ̆ng pran jua mơnuih jing kar hăng gơnam kơtraŏ pơkơtraŏ 
trŭn ñu, samơ̆ boh hiăp pơtrŭt pơđu̱r kơ arăng ngă brơi kơ ñu klao mơak. 

26Mơnuih tơpă hơnơ̆ng pha brơi tơlơi djru pơmĭn kơ ƀing re̱ng gah ñu, samơ̆ 
hơdră jơlan mơnuih sat ƀai ba ƀing gơ̆ nao hĭ jrôk jơlan yơh. 

27Mơnuih thô alah ƀu lua kiăng kơ hơmâo añăm hăng pơhang ŏm ôh, samơ̆ 
mơnuih triăng dưi hơmâo gơnam ƀơ̆ng yom pơphan yơh. 

28Hlơi pô đuaĭ tui jơlan tơpă hơnơ̆ng hơmâo tơlơi hơdip; sĭt amăng jơlan anŭn 
ƀu hơmâo tơlơi djai ôh. 

Pơrơtưh 13 

1Ană đah rơkơi rơgơi hơmư̆ tui tơlơi ama ñu pơtô laĭ, samơ̆ mơnuih djik djak 
hơngah ƀu kiăng hơmư̆ tui tơlơi ƀuăh pơtô ôh. 

2Mơnuih tŏng ten či tŭ mơak gơnam ƀơ̆ng yuakơ boh čroh hiam klă tơbiă rai 
mơ̆ng tơƀông bah ñu, samơ̆ tơlơi pô pơblư̆ amoaih kiăng jing tơlơi ƀrưh ƀai yơh. 

3Hlơi pô răng wai amăng bah ñu, jing pô pơgang hĭ tơlơi hơdip ñu pô yơh, samơ̆ 
hlơi pô ƀu răng ôh kơ tơƀông bah ñu pơhiăp, ñu anŭn či răm rai yơh. 

4Jua pơmĭn mơnuih thô alah kluh kiăng samơ̆ ƀu mă hơmâo hơget gĕt ôh, samơ̆ 
mơnuih triăng či hơmâo trơi hrăp hăng tơlơi amoaih kiăng ñu pô yơh. 

5Mơnuih pơhiăp tơlơi tơpă hơnơ̆ng pơrơmut kơ tơlơi pơhiăp pleč ƀlŏr, samơ̆ 
mơnuih pơhiăp ƀu tơpă jing kar hăng tơlơi ƀâo brŭ kơ arăng laih anŭn ba rai 
tơlơi pơmlâo kơ ñu pô yơh. 

6Tơlơi tơpă hơnơ̆ng jing kar hăng pô gak wai kơ mơnuih hơmâo kơnuih tơpă sĭt, 
samơ̆ tơlơi sat ƀai jing kar hăng pô pơglưh pơrai hĭ mơnuih soh. 

7Hơmâo mơnuih ngă mă kiăng kơ jing pơdrŏng, samơ̆ ñu ƀu hơmâo hơget ôh; 
laih anŭn hơmâo mơnuih pơkŏn ngă mă kiăng jing ƀun rin, samơ̆ hơmâo mŭk 
dram lu. 

8Mơnuih pơdrŏng săh dưi yua mŭk dram ñu kiăng kơ song glaĭ tơlơi hơdip ñu 
pô, samơ̆ mơnuih ƀun rin ƀu pơđi̱ng hơmư̆ tơlơi arăng brŏk ƀuăh ñu ôh. 

9Mơnuih tơpă hơnơ̆ng jing kar hăng tơlơi bơngač pơčrang rơđah rơđo̱ng, samơ̆ 
ƀing sat ƀai jing kar hăng apui kơđen jĕ či thăm hĭ yơh. 

10Tơlơi pơgao ang kơnơ̆ng pơtơbiă rai tơlơi pơhiăp brŏk đôč, samơ̆ hlơi pô 
hơduah sem tơlơi djru pơmĭn pơrơđah tơlơi rơgơi yơh. 

11Prăk ƀu tơpă mă hơmâo tañ, ăt či hrŏ tui tañ yơh, samơ̆ hlơi pô pơƀut prăk tui 
ƀơƀiă, či hơmâo lu tui yơh. 

12Tơlơi pơtrưĭ hĭ tơlơi čang rơmang ngă kơ pran jua mơnuih tah hơtai yơh, samơ̆ 
tơlơi pơmĭn kiăng krep truh jing hrup hăng sa phŭn kơyâo pha brơi tơlơi hơdip 
yơh. 

13Hlơi pô djik djak kơ tơlơi pơtô laĭ Yahweh, pô anŭn či tŭ tơlơi pơkơhma̱l kơ 
tơlơi anŭn, samơ̆ hlơi pô huĭ pơpŭ kơ tơlơi pơđar Ñu, pô anŭn či mă tŭ tơlơi bơni 
yơh. 

14Tơlơi mơnuih rơgơi pơtô laĭ jing hrup hăng phŭn ia pha brơi tơlơi hơdip, tui 
anŭn mơnuih mơñum mơ̆ng ia anŭn dưi wĕh hĭ mơ̆ng khul čơđo̱ng tơlơi djai. 

15Arăng či mơak hăng mơnuih hơmâo tơlơi thâo hluh hiam, samơ̆ jơlan mơnuih 
pơblư̆ či ba ñu pô nao pơ tơlơi răm rai yơh. 

16Rĭm mơnuih răng pơñen mă bruă tui hăng tơlơi thâo pơmĭn, samơ̆ mơnuih 
mlŭk pơđu̱ng asăp tơlơi kơmlư ñu. 

17Ding kơna arăng pơkiaŏ nao jing hĭ pô pơblư̆, ñu anŭn le ̆  amăng tơlơi rŭng 
răng, samơ̆ ding kơna arăng pơkiaŏ nao jing pô tŏng ten, sĭt ñu anŭn ba nao tơlơi 
pơsuaih. 

18Hlơi pô ngă amơ̱ng kơ tơlơi pơkhư̆ pơhrăm, či nao pơ tơlơi rin tơlơi mlâo yơh, 
samơ̆ hlơi pô hơmư̆ tui tơlơi ƀuăh pơtô, arăng či pơyom kơ ñu yơh. 

19Tơlơi amoaih kiăng krep truh jing mơmĭh kơ jua pơmĭn yơh, samơ̆ ƀing mlŭk 
hơngah ƀu kiăng kơ đuaĭ ataih hĭ ôh mơ̆ng tơlơi sat ƀai. 

20Hlơi pô pơgop pơlir hăng mơnuih rơgơi, ăt či jing hĭ rơgơi mơ̆n, samơ̆ pô ngă 
gơyut hăng ƀing mlŭk, či tŭ răm rai yơh. 

21Tơlơi truh sat kiaŏ tui mơnuih soh, samơ̆ tơlơi đĭ kơyar jing tơlơi bơni kơ 
mơnuih tơpă hơnơ̆ng yơh. 

22Mơnuih hiam klă či hơmâo kŏng ngăn kiăng kơ pioh glaĭ kơ ƀing ană tơčô ñu, 
laih anŭn mơnuih soh pơkom pioh mŭk dram ñu samơ̆ mơnuih tơpă hơnơ̆ng či 
mă tŭ hĭ yơh. 

23Wơ̆t tơdah đang hơma mơnuih ƀun rin pơtơbiă rai lu gơnam ƀơ̆ng, samơ̆ yua 
mơ̆ng tơlơi pleč ƀlŏr yơh ƀing sat ƀai mă pơđuaĭ hĭ gơnam ƀơ̆ng anŭn. 

24Hlơi pô ƀu yua ôh gai hơnuăt taih pơkra, ñu anŭn pơrơđah tơlơi ñu ƀu khăp 
kơ ană ñu ôh, samơ̆ hlơi pô khăp kơ gơ̆ či pơñen pơkhư̆ pơhrăm gơ̆ mơtam yơh. 

25Ƀing mơnuih tơpă hơnơ̆ng ƀơ̆ng gơnam ƀơ̆ng tơl hlŭng gơñu trơi hrăp, samơ̆ 
hlŭng mơnuih sat ƀai či rơpa mơhao nanao yơh. 

Pơrơtưh 14 

1Bơ kơ pô đah kơmơi rơgơi, ñu pơdơ̆ng đĭ sang anŏ ñu, samơ̆ pô đah kơmơi 
mlŭk, ñu pơrai hĭ sang anŏ ñu hăng bruă mơnuă ñu pô. 

2Hlơi pô rơbat amăng jơlan tơpă hơđơ̆ng, ñu anŭn pơrơđah tơlơi ñu huĭ pơpŭ 
kơ Yahweh yơh, samơ̆ hlơi pô tơlơi hơdip hơdơ̆ng jing ñu wĕ wŏ, ñu anŭn 
pơrơđah tơlơi ñu djik djak kơ Yahweh yơh. 

3Tơlơi pơhiăp mơnuih mlŭk jing kar hăng gai hơnuăt taih ƀơi rŏng ñu pô, samơ̆ 
tơƀông bah mơnuih rơgơi pơgăn hĭ ñu pô mơ̆ng tơlơi pơhiăp tă tăn yơh. 

4Hlơi pô ƀu hơmâo rơmô tơno ôh, ñu anŭn ƀu kiăng ƀlơ̆ng ôh tơdang atong rơ̆k 
jing hĭ hŏng, samơ̆ kơnơ̆ng mơ̆ng tơlơi kơtang rơmô tơno đôč yơh, pô anŭn či 
hơmâo bơyan hơpuă bă blai. 

5Mơnuih ngă gơ̆ng jơlan tơpă sĭt ƀu či pơblư̆ pơđang ôh, samơ̆ mơnuih gơ̆ng 
jơlan soh yơh kơnơ̆ng pơhiăp tơbiă tơlơi ƀlŏr đôč. 

6Mơnuih djik djak hơduah sem tơlơi pơmĭn rơgơi laih anŭn hơduah ƀu ƀuh ôh, 
samơ̆ tơlơi thâo pơmĭn rai amuñ đôč pơ pô thâo rơđah. 

7Dŏ ataih bĕ mơ̆ng mơnuih mlŭk, yuakơ ih ƀu či hơduah ƀuh ôh tơlơi thâo pơmĭn 
ƀơi tơƀông bah ñu. 

8Tơlơi rơgơi mơnuih răng pơñen či djru ñu thâo rơđah tơlơi pơmĭn hrăm kơ 
khul hơdră jơlan ñu, samơ̆ tơlơi kơmlư ƀing mlŭk jing tơlơi pơblư̆ pơđang yơh. 

9Ƀing mlŭk djik kơ tơlơi gơnam đŭ kiăng pap brơi tơlơi soh, samơ̆ mơnuih tơpă 
sĭt tŭ mă tơlơi rơiêŭ mơak yuakơ ñu kiăng pơrơno̱m glaĭ hăng tơdruă yơh. 

10Kơnơ̆ng pran jua mơnuih rơngot hơning đôč yơh dưi thâo krăn tơlơi ruă phĭ̱̆ 
ñu pô, laih anŭn kar kaĭ mơ̆n, ƀu hơmâo hlơi pô pơkŏn ôh dưi mơak hlo̱m ƀo̱m 
hrŏm hăng tơlơi mơak pran jua ñu. 

11Sang anŏ mơnuih sat ƀai či răm rai hĭ, samơ̆ wơ̆t tơdah anet kar hăng sang 
khăn, sang anŏ mơnuih tơpă sĭt či čơnŭh đĭ hăng đĭ kơyar yơh. 

12Hơmâo sa jơlan ƀing mơnuih mơnam pơmĭn jing djơ̆, samơ̆ ƀơi hơnăl tuč jơlan 
anŭn jing hĭ truh pơ tơlơi djai yơh. 

13Tơlơi klao dưi pơdŏp hĭ tơlơi ruă amăng pran jua, samơ̆ tơdang tơlơi mơak 
anŭn đŭt hĭ, tơlơi rơngot hơning yơh či dŏ. 

14Mơnuih lui wir či tŭ mă boh răm năng lăp kơ jơlan rơbat ñu, samơ̆ mơnuih 
hiam klă či hơmâo tơlơi bơni kơ jơlan rơbat ñu pô yơh. 

15Mơnuih aka ƀu thâo phe pho đaŏ kơnang kơ abih bang boh hiăp ñu hơmư̆, 
samơ̆ mơnuih răng pơñen pơmĭn ƀlơ̆ng nao kơ rĭm yak rơbat ñu yơh. 

16Mơnuih rơgơi huĭ pơpŭ kơ Yahweh laih anŭn đuaĭ ataih hĭ mơ̆ng tơlơi sat ƀai, 
samơ̆ mơnuih mlŭk khăng akŏ laih anŭn ƀu ƀlơ̆ng bơngơ̆t kơ tơlơi ngă hiam ôh. 

17Mơnuih tañ hil ngă khul tơlơi mlŭk, laih anŭn arăng pơrơmut kơ mơnuih ngă 
mơneč sat ƀai yơh. 

18Kŏng ngăn mơnuih aka ƀu thâo phe pho kơnơ̆ng jing tơlơi kơmlư đôč, samơ̆ 
kŏng ngăn mơnuih răng pơñen jing guang đoăn thâo pơmĭn sĭt. 

19Ƀơi hơnăl tuč, mơnuih sat khŏm bon kơkuh ƀơi anăp mơnuih hiam, sĭt mơnuih 
ƀai khŏm kơkuh ƀơi amăng ja̱ng mơnuih tơpă hơnơ̆ng kiăng kơ rơkâo tơlơi pap 
brơi yơh. 

20Mơnuih ƀun rin wơ̆t dah ƀing re̱ng gah jĕ ñu ăt hơngah lui hĭ mơ̆n, samơ̆ 
mơnuih pơdrŏng hơmâo lu mơnuih kiăng kơ ngă gơyut gơyâo hăng ñu yơh. 

21Hlơi pô djik djak kơ pô re̱ng gah ƀun rin ñu, ñu anŭn soh yơh, samơ̆ mơyŭn 
mơak yơh kơ hlơi pô thâo djru kơ ƀing kơƀah kơƀap anŭn. 

22Ƀing hlơi pô pơkra hơdră mơneč sat ƀai ƀu jrôk jơlan ôh hă? Samơ̆ ƀing hlơi 
pô pơkra hơdră hiam klă ƀu či mă tŭ tơlơi khăp hiam klă dŏ hlŏng lar ôh hă? 

23Abih bang bruă gleh glan ba rai tơlơi kơmlai yơh, samơ̆ amăng bah pơhiăp boh 
hiăp đôč đač kơnơ̆ng ba rai tơlơi ƀun rin đôč. 

24Mŭk dram mơnuih rơgơi yơh jing kar hăng đoăn pơtao kơ ƀing gơñu, samơ̆ 
tơlơi kơmlư ƀing mlŭk pơtơbiă rai tơlơi kơmlư yơh. 

25Mơnuih ngă gơ̆ng jơlan tơpă sĭt pơklaih hĭ tơlơi hơdip lu mơnuih ƀu soh, samơ̆ 
mơnuih gơ̆ng jơlan soh jing pô pơblư̆ pơđang kơ mơnuih ƀu ngă sat yơh. 

26Hlơi pô huĭ pơpŭ kơ Yahweh hơmâo sa boh anih kơđông kơjăp rơnŭk rơnua, 
laih anŭn ăt jing anih đuaĭ kơdŏp kơ ƀing ană bă ñu. 

27Tơlơi huĭ pơpŭ kơ Yahweh jing phŭn ia kơ tơlơi hơdip, laih anŭn pơwĕh hĭ 
mơnuih mơ̆ng čơđo̱ng tơlơi djai. 

28Ană plei lu jing tơlơi kơdrưh kơang kơ pơtao yơh, samơ̆ tơdah kơnơ̆ng hơmâo 
ƀiă ană plei đôč, khua ba akŏ anŭn jing hĭ đôč đač yơh. 

29Mơnuih ư̆ añ hơmâo tơlơi thâo hluh prŏng, samơ̆ mơnuih tañ hil pơrơđah 
tơbiă tơlơi kơmlư ñu. 

30Pran jua rơiăt kre̱p pha brơi tơlơi kơjăp rơjăng kơ drơi jan, samơ̆ tơlơi pơiăng 
ngă brŭ hĭ khul tơlang kar hăng tơlơi ruă phŭng. 

31Hlơi pô kơtư̆ juă ƀing mơnuih ƀun rin, tơlơi ñu ngă anŭn jing djik djak kơ Pô 
Hrih Pơjing ƀing gơ̆; samơ̆ hlơi pô thâo djru kơ ƀing mơnuih kơƀah kơƀap anŭn, 
tơlơi ñu ngă anŭn jing pơpŭ pơyom kơ Yahweh yơh. 

32Yua mơ̆ng tơlơi bruă ƀrưh ƀai ñu pô, mơnuih sat ƀai či glưh răm yơh, samơ̆ 
wơ̆t tơdah jĕ či tơĭ pran laih, mơnuih tơpă hơnơ̆ng ăt či hơmâo anih kơđông 
kơjăp mơ̆n. 

33Boh hiăp rơgơi dŏ pơdơi amăng pran jua mơnuih thâo rơđah, wơ̆t tơdah boh 
hiăp rơgơi anŭn pơrơđah ñu pô kơ ƀing mơnuih mlŭk, samơ̆ ƀing mơnuih mlŭk 
anŭn ƀu thâo krăn ñu ôh. 

34Tơlơi tơpă hơnơ̆ng ană plei pơdun đĭ lŏn čar gơñu, samơ̆ tơlơi soh jing tơlơi 
klă̱ kơđi kơ ƀing ană plei lŏn čar anŭn yơh. 

35Pơtao mơak hăng ƀing khua moa rơgơi, samơ̆ ƀing khua moa pơmlâo hĭ ñu, tŭ 
mă tơlơi ƀrŭk hil ñu yơh. 

Pơrơtưh 15 

1Tơlơi laĭ glaĭ tơdu rơun pơhrŏ hĭ tơlơi hil nač arăng, samơ̆ tơlơi pơhiăp ƀrưh 
mơhiăh pơtơgŭ đĭ tơlơi ƀrŭk hil ñu. 

2Boh hiăp jơlah mơnuih rơgơi ngă kơ mơnuih kiăng kơ thâo pơmĭn, samơ̆ tơlơi 
pơhiăp amăng bah mơnuih mlŭk tuh tơbiă tơlơi kơmlư. 

3Mơta Yahweh dŏ lăng djŏp djang anih, kiăng kơ lăng kơsem mơnuih sat ƀai wơ̆t 
hăng mơnuih hiam klă mơ̆n. 

4Jơlah ba rai boh hiăp pơsuaih jing kar hăng sa phŭn kơyâo pha brơi tơlơi hơdip 
yơh, samơ̆ jơlah pơhiăp pơblư̆ pơđang pơphač hĭ jua bơngăt. 

5Mơnuih djik djak hĭ tơlơi ama ñu pơkhư̆ pơhrăm, samơ̆ hlơi pô hơmư̆ tui tơlơi 
pơtơpă, ñu anŭn pơrơđah tơlơi răng pơñen yơh. 

6Mơnuih tơpă hơnơ̆ng hơmâo lu mŭk dram amăng sang ñu, samơ̆ prăk pơƀut 
mơnuih sat ƀai kơnơ̆ng ba rai kơ ƀing gơñu tơlơi rŭng răng đôč. 

7Tơƀông bah mơnuih rơgơi pha brơi tơlơi thâo pơmĭn kơ lu mơnuih, samơ̆ pran 
jua ƀing mlŭk ƀu ngă kar hăng anŭn ôh. 

8Yahweh mơak hăng tơlơi iâu laĭ mơnuih tơpă sĭt, samơ̆ Ñu hơƀak drak kơ 
gơnam pơyơr mơnuih sat ƀai ba rai kiăng kơ mă tŭ tơlơi pơmơak mơ̆ng Ñu. 

9Sĭt Yahweh hơƀak drak kơ hơdră jơlan mơnuih sat ƀai, samơ̆ Ñu khăp kơ ƀing 
hlơi pô đuaĭ tui tơlơi tơpă hơnơ̆ng. 

10Yahweh či pơkhư̆ pơhrăm kơtang yơh kơ hlơi pô đuaĭ ataih hĭ mơ̆ng jơlan djơ̆, 
laih anŭn ƀing hlơi pô pơrơmut kơ tơlơi pơtơpă anŭn či djai hĭ yơh. 

11Wơ̆t tơdah Yahweh dưi lăng abih tơlơi truh amăng anih ƀing djai Seôl, tui anŭn 
hloh kơ anŭn dơ̆ng yơh Ñu dưi thâo djŏp mơta amăng jua pơmĭn mơnuih 
mơnam! 

12Mơnuih djik djak hơngah ƀu kiăng mă tŭ ôh tơlơi pơtơpă, laih anŭn kŏn kiăng 
hơduah tơña tơlơi djru pơmĭn mơ̆ng ƀing mơnuih rơgơi lơi. 

13Pran jua mơak mơai ngă brơi kơ ƀo ̆  mơta klao mơak, samơ̆ pran jua rơngot 
hơning pơphač hĭ jua bơngăt. 

14Jua pơmĭn pô thâo rơđah hơduah sem tơlơi thâo pơmĭn, samơ̆ amăng bah 
mơnuih mlŭk kơnơ̆ng kiăng ƀơ̆ng trơi tơlơi kơmlư đôč. 

15Abih bang hrơi mơnuih ƀun rin jing tơnap tap, tơdah pran jua gơñu klao mơak, 
ƀing gơñu či hơmâo tơlơi ƀơ̆ng huă nanao yơh. 

16Hiam hloh hơmâo ƀiă mŭk dram samơ̆ huĭ pơpŭ kơ Yahweh, jing hloh kơ 
hơmâo lu mŭk dram hrŏm hăng tơlơi rŭng răng mơ̆n amăng mŭk anŭn. 

17Hiam hloh hơmâo sa tơlơi ƀơ̆ng huă kơnơ̆ng hăng añăm tăm samơ̆ hơmâo 
tơlơi khăp hăng tơdruă, jing hloh kơ hơmâo sa drơi ană rơmô rơmŏng jơma̱n 
hrŏm hăng tơlơi pơrơmut amăng anŭn. 

18Mơnuih hơtai tañ pơiă hlơr pơtơgŭ đĭ tơlơi pơkăh pơpha, samơ̆ mơnuih gir 
run pơhrŏ hĭ tơlơi brŏk ƀuăh. 

19Mơnuih thô alah pơmĭn nanao kơ jơlan ñu hơmâo ƀŭl rơ̆k drơi yơh pơgăn hĭ, 
samơ̆ jơlan mơnuih triăng jing sa jơlan rơhaih prŏng yơh. 

20Sa čô ană đah rơkơi rơgơi pơmơak kơ ama ñu, samơ̆ ană đah rơkơi mlŭk djik 
djak hĭ kơ tơlơi pơtô amĭ ñu yơh. 

21Tơlơi kơmlư pơmơak kơ hlơi pô kơƀah tơlơi kơsem răng, samơ̆ mơnuih thâo 
hluh rơbat tui jơlan djơ̆ tơpă yơh. 

22Hơdră bruă ƀu dưi jing hĭ ôh yuakơ ƀu hơduah tơña tơlơi djru pơmĭn, samơ̆ 
tơdah rơkâo tơlơi djru pơmĭn mơ̆ng ƀing thâo rơđah, khul bruă anŭn dưi jing hĭ 
yơh. 

23Tơdang mơnuih dưi laĭ glaĭ tơlơi djru pơmĭn hiam hăng amăng bah ñu, ñu hơ̆k 
mơak yơh, sĭt tơlơi pơhiăp djơ̆ găl ƀơi djơ̆ mông jing hiam biă mă yơh! 

24Mơnuih rơgơi rơbat nao amăng jơlan dui ba ñu đĭ nao pơ tơlơi hơdip sui yơh, 
tui anŭn ñu dưi wĕh đuaĭ hĭ mơ̆ng jơlan trŭn nao pơ anih ƀing djai Seôl. 

25Yahweh pơglưh trŭn hĭ sang mơnuih pơgao ang jing ƀing kơtư̆ juă arăng, samơ̆ 
Ñu răk wai pơkơjăp guai anih ƀing đah kơmơi kơmai ƀun rin. 

26Yahweh hơƀak drak kơ hơdră bruă ƀing sat ƀai, samơ̆ khul boh hiăp jơngeh, 
pơmơak kơ Ñu yơh. 

27Mơnuih hưp ham ba rai tơlơi rŭng răng kơ sang anŏ ñu, samơ̆ hlơi pô hơngah 
ƀu mă tŭ khul gơnam plŏm ƀlŏr či hơdip yơh. 

28Jua pơmĭn mơnuih tơpă hơnơ̆ng pơmĭn pơhrăm hlâo kơ laĭ glaĭ, samơ̆ amăng 
bah mơnuih sat ƀai tuh tơbiă tơlơi pơruă. 

29Yahweh hơmư̆ tơlơi iâu laĭ mơnuih tơpă hơnơ̆ng, samơ̆ Ñu ngă amơ̱ng kơ tơlơi 
iâu kwưh mơnuih sat ƀai. 

30Ƀo ̆  mơta klao mơak pơmơak kơ pran jua arăng, laih anŭn tơlơi pơthâo hiam 
pơkơtang brơi kơ drơi jan yơh. 

31Hlơi pô pơđi̱ng tơngia hơmư̆ tui tơlơi ƀuăh pơtô djru kơ ñu hơdip tơpă 
hơnơ̆ng, arăng či yap ñu jing sa čô amăng ƀing rơgơi yơh. 

32Hlơi pô hơngah ƀu kiăng pơđi̱ng hơmư̆ ôh tơlơi pơkhư̆ pơhrăm, ñu anŭn ƀu 
pơmĭn ƀlơ̆ng kơ ñu pô, samơ̆ hlơi pô hơmư̆ tui tơlơi pơtơpă, ñu anŭn mă tŭ tơlơi 
thâo hluh yơh. 

33Mơnuih huĭ pơpŭ kơ Yahweh či jing hĭ mơnuih rơgơi, sĭt mơnuih khŏm luă gŭ 
ñu pô hlâo kơ ñu mă tŭ tơlơi pơpŭ pơyom. 

Pơrơtưh 16 

1Yahweh brơi kơ mơnuih mơnam pơphŭn rai hơdră bruă amăng jua pơmĭn ñu, 
samơ̆ hơnăl tuč bah jơlah Yahweh yơh pơhiăp hơdôm bruă năng ngă. 

2Abih bang khul jơlan mơnuih đuaĭ tui jing kar hăng hơči̱h yơh kơ ñu, samơ̆ 
Yahweh yơh kơsem lăng hơdôm tơlơi pơtrŭt pran jua mơnuih kiăng kơ ngă 
anŭn. 

3Jao bĕ kơ Yahweh hơget bruă ih ngă, tui anŭn khul hơdră bruă ih anŭn či dưi 
jing hĭ yơh. 

4Yahweh pơkra rĭm tơlơi bruă tui hăng tơlơi kơñăm Ñu pô, wơ̆t tơdah kơ 
mơnuih sat ƀai, Ñu khưp kiăng pơkra hrơi răm rai yơh. 

5Yahweh hơƀak drak kơ abih bang mơnuih hơmâo pran jua pơgao ang. Brơi thâo 
sĭt bĕ tơlơi anai: Ƀing gơñu ƀu či rơbat nao rơngai hĭ mơ̆ng tơlơi pơkơhma̱l ôh. 

6Kơnang mơ̆ng tơlơi khăp hăng tơlơi tŏng ten kơ Yahweh yơh Ñu či song mă 
mơnuih mơnam mơ̆ng tơlơi soh; laih anŭn mơ̆ng tơlơi huĭ pơpŭ kơ Yahweh yơh 
mơnuih mơnam đuaĭ ataih hĭ mơ̆ng tơlơi sat ƀai. 

7Tơdang khul hơdră jơlan mơnuih pơmơak kơ Yahweh, Ñu ăt ngă kơ ƀing rŏh 
ayăt pô anŭn pơrơno̱m hăng gơ̆ mơ̆n. 

8Hiam hloh hơmâo ƀiă gơnam samơ̆ tŭ mă mơ̆ng tơlơi bruă tơpă hơnơ̆ng, jing 
hloh kơ hơmâo prăk pơƀut lu samơ̆ tŭ mă mơ̆ng tơlơi ƀu djơ̆ tơpă. 

9Amăng jua pơmĭn ñu yơh mơnuih mơnam pơkra hơdră jơlan ñu, samơ̆ Yahweh 
yơh pơkra jơlan kơ ƀing gơñu yak nao. 

10Tơƀông bah pơtao pơhiăp tơlơi pơhaih pơklă, laih anŭn amăng bah ñu khŏm 
phat kơđi hăng boh hiăp djơ̆ găl nanao. 

11Yahweh hơduah kiăng kơ mơnuih mơnam yua gơnam pơkă hăng boh 
pơkơtraŏ tơpă; abih bang boh pơkơtraŏ pô sĭ mơnia hơmâo amăng kơdŭng 
anŭn khŏm djơ̆ tui hăng tơlơi Yahweh pơkra yơh. 

12Ƀing pơtao hơƀak kơ bruă ƀing ană plei ngă sat ƀai, yuakơ tơlơi git gai wai lăng 
ñu hơmâo pơko ̆  pơkơjăp rai mơ̆ng tơlơi tơpă hơnơ̆ng gơñu yơh. 

13Ƀing pơtao mơak ƀơi hơdôm tơƀông bah pơhiăp tơpă, sĭt ƀing gơñu rơiêŭ 
mơak hăng hlơi pô pơhiăp tơlơi sĭt. 

14Tơlơi pơtao hil nač jing kar hăng pô ding kơna ñu pơkiaŏ nao pơdjai hĭ arăng 
yơh, samơ̆ mơnuih rơgơi či gir pơhrŏ hĭ tơlơi anŭn. 

15Tơlơi ƀo ̆  mơta pơtao klao mơak, kiăng laĭ anŭn jing phŭn kơ tơlơi hơdip, sĭt 
tơlơi mơak ñu hrup hăng kơthul hơjan pha brơi tơlơi hơdip phrâo amăng bơyan 
bơnga yơh. 

16Hiam hloh yơh kiăng kơ hơmâo tơlơi rơgơi hloh kơ hơmâo mah, laih anŭn 
kiăng kơ ruah tơlơi thâo hluh jing hiam hloh kơ ruah amrăk! 

17Mơnuih tơpă sĭt yak rơbat amăng jơlan rơhaih ƀu nao wĕ wŏ đuaĭ tui tơlơi sat 
ƀai ôh; hlơi pô răng pơñen đuaĭ tui jơlan anŭn, ñu anŭn răng pơgang tơlơi hơdip 
ñu pô yơh. 

18Mơnuih pơgao ang hlâo či răm rai yơh tơdơi, sĭt mơnuih hơmâo kơnuih pơpŭ 
pơdun đĭ ñu pô hlâo či le ̆  rơbuh yơh tơdơi kơ anŭn. 

19Hiam hloh jing pô luă gŭ amăng jua pơmĭn laih anŭn jing sa čô amăng mơnuih 
arăng kơtư̆ juă, jing hiam hloh kơ tơlơi pơkăh pơpha gơnam sua mă hăng 
mơnuih pơgao ang anŭn. 

20Hlơi pô hơmư̆ tui tơlơi pơtô, ñu anŭn đĭ kơyar yơh, laih anŭn mơyŭn mơak 
yơh kơ hlơi pô đaŏ kơnang kơ Yahweh. 

21Mơnuih hơmâo tơlơi rơgơi amăng jua pơmĭn ñu, arăng yap ñu jing pô thâo 
rơđah, laih anŭn tơlơi pơhiăp tơdu rơun brơi kơ arăng kiăng hơmư̆ tui tơlơi 
pơhrăm ñu yơh. 

22Tơlơi thâo hluh jing sa phŭn ia pha brơi tơlơi hơdip kơ hlơi pô hơmâo tơlơi 
thâo anŭn, samơ̆ tơlơi kơmlư ƀing mlŭk ba rai tơlơi pơkơhma̱l kơ gơñu pô. 

23Jua pơmĭn mơnuih rơgơi kơčrâo brơi amăng bah ñu tơdang ñu pơhiăp, laih 
anŭn brơi tơƀông bah ñu pơtơbiă rai tơlơi pơhrăm arăng kiăng hơmư̆ tui. 

24Khul tơlơi pơhiăp tơdu rơun jing hrup hăng sa boh sêng hơni, mơmĭh kơ 
bơngăt jua laih anŭn pơsuaih hĭ drơi jan. 

25Hơmâo sa jơlan ƀing mơnuih mơnam pơmĭn jing djơ̆, samơ̆ ƀơi hơnăl tuč jơlan 
anŭn jing hĭ truh pơ tơlơi djai yơh. 

26Tơlơi rơpa pô mă bruă ngă kơ ñu mă bruă; yuakơ tơlơi tơua ñu yơh pơtrŭt ñu. 

27Mơnuih ƀrưh mơhiăh gir hơduah tơlơi pơhiăp rơkŭt, laih anŭn tơlơi pơhiăp 
tơbiă rai mơ̆ng bah jơlah jing kar hăng jơlah apui hlia yơh. 

28Mơnuih pơkŭp pơđang ba rai tơlơi pơkăh pơpha, sĭt mơnuih pơhiăp rơkŭt 
pơčơlah hĭ ƀing gơyut gơyâo jĕ giăm yơh. 

29Mơnuih ƀrưh ƀai pơhiăp pleč ƀlŏr mơnuih re̱ng gah ñu kiăng kơ dui ba gơ̆ nao 
pơ jơlan wĕ wŏ. 

30Hlơi pô kơhơñet hăng mơta ñu, ñu ngă tui anŭn yuakơ ñu pơkra bruă pleč ƀlŏr 
yơh, sĭt hlơi pô pơkơ̆ng hĭ tơƀông ñu, ñu anŭn gu nao pơ tơlơi sat ƀai yơh. 

31Ƀŭk ko ̱̆  pô tha rơma jing kar hăng đoăn yom kơ ñu pô, jing gơnam bơni kơ ƀing 
hlơi pô hơdip tơpă hơnơ̆ng yơh. 

32Mơnuih akaih hil jing hiam hloh kơ sa čô tơhan khĭn kơtang, sĭt hlơi pô pơkhư̆ 
hĭ tơlơi ƀrŭk hil ñu pô jing hiam hloh kơ pô blah mă sa boh plei pơnăng yơh. 

33Mơnuih mơnam ngă čram kiăng kơ thâo tơlơi Yahweh kiăng, samơ̆ Yahweh 
yơh pơkhưp kiăng kơ hiư̆m čram anŭn či le ̆ . 

Pơrơtưh 17 

1Hiam hloh ƀơ̆ng sa čơđeh ƀañ krô samơ̆ hơmâo tơlơi dŏ rơiăt hăng rơnŭk 
rơno̱m, jing hloh kơ tơlơi phet ƀơ̆ng huă samơ̆ amăng sang bă hăng tơlơi 
pơrơjăh. 

2Sa čô hlŭn mă bruă rơgơi či git gai ƀơi sa čô ană đah rơkơi jing pô ngă pơmlâo 
amĭ ama yơh, laih anŭn ñu či yua hrŏm kŏng ngăn kar hăng rĭm čô amăng ƀing 
ayŏng adơi pô anŭn yơh. 

3Mơnuih mơnam čruih pơrơgoh amrăk hăng mah amăng gŏ tuh, samơ̆ Yahweh 
yơh jing Pô lông lăng pran jua. 

4Hlơi pô hơmư̆ tui tơlơi tơƀông bah mơnuih sat ƀai pơhiăp, ñu anŭn ăt jing 
mơnuih ƀrưh ƀai mơ̆n, laih anŭn hlơi pô pơđi̱ng tơngia kơ tơlơi jơlah mơnuih 
djik djak pơhiăp rơkŭt, ñu anŭn jing mơnuih ƀlŏr yơh. 

5Hlơi pô djik kơ ƀing mơnuih ƀun rin, tơlơi ñu ngă anŭn jing djik djak kơ Pô Hrih 
Pơjing ƀing gơ̆ yơh, hlơi pô klao mơak kơ tơlơi truh tơl sat arăng, ñu anŭn ƀu či 
klaih hĭ ôh mơ̆ng tơlơi pơkơhma̱l. 

6Ƀing ană tơčô jing kar hăng đoăn yom kơ mơnuih tha rơma, laih anŭn ƀing ană 
bă pơư pơang kơ ƀing amĭ ama gơñu yơh. 

7Tơlơi pơhiăp hiam klă ƀu djơ̆ lăp hăng mơnuih mlŭk ôh, laih anŭn hloh kơ anŭn 
amăng bah pơhiăp pleč ƀlŏr jing ƀu năng lăp biă mă yơh hăng ƀing khua djă̱ akŏ! 

8Kơ pô pha brơi gơnam plŏm ƀlŏr, gơnam anŭn jing kar hăng sa boh pơtâo pơsêh 
pơhưč; pơ anih pă ñu wir nao, ñu dưi jing hĭ yơh. 

9Hlơi pô thâo pơrơgao hĭ tơlơi pơsoh mơ̆ng gơyut gơyâo ñu, ñu anŭn pơtrŭt đĭ 
tơlơi khăp, samơ̆ hlơi pô pơhơdơr glaĭ hơget tơlơi soh ƀing gơ̆ hơmâo ngă laih, 
ñu anŭn či pơčơlah hĭ ñu pô mơ̆ng ƀing gơyut gơyâo ñu yơh. 

10Sa tơlơi ƀuăh pơtô mŭt dơlăm hloh yơh amăng mơnuih thâo rơđah, hloh kơ 
sa-rơtuh wơ̆t taih yơh ƀơi rŏng mơnuih mlŭk. 

11Ƀing mơnuih sat ƀai kơnơ̆ng nao hơduah tơlơi tơgŭ pơkơdơ̆ng glaĭ hăng 
Yahweh đôč; samơ̆ Ñu či pơkiaŏ rai sa čô kheñ đet ƀu thâo pap yơh kiăng 
pơkơhma̱l hĭ ƀing gơñu. 

12Hiam hloh bưp sa drơi tơgâo ania phrâo rơngiă hĭ ană ñu, jing hloh kơ ƀuăh 
pơtô mơnuih mlŭk hlak ngă tơlơi bruă kơmlư ñu. 

13Tơdah sa čô kla glaĭ tơlơi sat ƀai pơala kơ tơlơi hiam klă, sĭt sang anŏ ñu či mă 
tŭ tơlơi sat ƀai nanao yơh. 

14Tơlơi pơtơbiă rai tơlơi pơhiăp brŏk jing hrup hăng brơi ia ƀlĕ rô tơbiă mơ̆ng 
bơnư̆ yơh, tui anŭn lui hĭ tañ bĕ tơlơi anŭn huĭ kơ tơlơi răm tơlŭh tơbiă. 

15Yahweh hơƀak drak kơ abih dua tơlơi anai: Tơlơi khua phat kơđi yap mơnuih 
sat ƀai jing tơpă laih anŭn tơlơi ñu klă̱ kơđi kơ mơnuih ƀu hơmâo tơlơi soh. 

16Ƀu dưi blơi tơlơi rơgơi ôh laih anŭn mơnuih mlŭk kŏn hơmâo lơi tơlơi amoaih 
kiăng mă tŭ tơlơi rơgơi, tui anŭn hơget hơmâo tơlơi tŭ yua tơdah mơnuih mlŭk 
hơmâo prăk amăng tơngan ñu lĕ? 

17Gơyut gơyâo khăp kơ tơdruă nanao, laih anŭn ƀing ayŏng adơi hơmâo rai 
kiăng djru kơ tơdruă amăng mông tơlơi tơnap tap yơh. 

18Sa čô mơnuih kơƀah tơlơi pơmĭn pơjao tơngan grơ̆ng ƀuăn jing tơlơi grơ̆ng 
pơkơjăp brơi kơ pô re̱ng gah ñu yơh. 

19Hlơi pô khăp kơ tơlơi pơrơjăh hăng arăng, ñu anŭn jing pô khăp kơ tơlơi soh 
sat yơh; hlơi pô hơmâo amăng bah pơhiăp tơlơi pơgao ang, ñu anŭn jing pô jak 
iâu rai tơlơi răm rai ƀơi ñu pô yơh. 

20Sa čô hơmâo jua pơmĭn pleč ƀlŏr ƀu či đĭ kơyar ôh; sĭt hlơi pô hơmâo jơlah plư 
pleč, ñu anŭn či le ̆  amăng tơlơi rŭng răng yơh. 

21Hlơi pô hơmâo ană đah rơkơi mlŭk, či hơmâo tơlơi rơngot yơh, sĭt ama 
mơnuih mơgu anŭn ƀu hơmâo tơlơi mơak ôh. 

22Pran jua klao mơak jing kar hăng ia jrao hiam klă, samơ̆ bơngăt jua glưh pơčah 
jing kar hăng tơlơi ngă brơi kơ ruă jai kơtang hloh yơh. 

23Mơnuih sat ƀai mă tŭ gơnam plŏm ƀlŏr hơgŏm, kiăng pơsoh hĭ tơlơi phat kơđi 
tơpă sĭt. 

24Jua pơmĭn mơnuih thâo rơđah djă̱ pioh tơlơi rơgơi nanao, samơ̆ mơta mơnuih 
mlŭk hyu hơduah kiăng kơ hrăp pơ djŏp djang lŏn tơnah yơh. 

25Ană đah rơkơi mlŭk ba rai tơlơi rơngot hơning kơ ama ñu, sĭt tơlơi ruă phĭ̱̆ kơ 
amĭ ñu jing pô tơkeng rai kơ ñu yơh. 

26Dua tơlơi anai jing tơlơi ƀu djơ̆ găl ôh: Pơgŏ̱ mơnuih ƀu hơmâo tơlơi soh kla 
kơ tơlơi đŭ, laih anŭn taih ama̱ng ƀing mơnuih hơmâo kơnuih tơpă sĭt yom 
pơphan. 

27Mơnuih thâo pơmĭn pơhrŏ hĭ amăng tơlơi ñu pơhiăp, sĭt mơnuih thâo pơkhư̆ 
hĭ tơƀông bah ñu pơrơđah ñu jing mơnuih thâo hluh yơh. 

28Wơ̆t tơdah mơnuih mlŭk tơdah ñu dŏ rơiăt, arăng yap ñu jing mơnuih rơgơi 
yơh, laih anŭn ăt jing pô thâo rơđah mơ̆n tơdah ñu pơkơ̆ng hĭ jơlah ñu. 

Pơrơtưh 18 

1Mơnuih pơčơlah ñu pô mơ̆ng arăng kơnơ̆ng pơmĭn kơñăm kơ ñu pô đôč, laih 
anŭn ñu hơngah djik hĭ abih bang tơlơi răng pơñen. 

2Mơnuih mlŭk ƀu kiăng mă tŭ ôh tơlơi thâo hluh samơ̆ kơnơ̆ng mơak amăng 
tơlơi pơrơđah tơlơi pơmĭn ñu pô đôč. 

3Tơdang mơnuih sat ƀai rai, tơlơi arăng djik djak kơ ñu ăt rai mơ̆n, laih anŭn 
hăng tơlơi pơmlâo ñu tơlơi arăng pơgrĭ grañ kơ ñu ăt rai mơ̆n. 

4Boh pơhiăp jua pơmĭn mơnuih jing kar hăng ia dơlăm rơiăt, laih anŭn phŭn kơ 
tơlơi rơgơi jing kar hăng čroh ia tơbiă rai yơh. 

5Ƀu hiam ôh tơdah pô phat kơđi pơrơđah tơlơi be̱r glông kơ mơnuih sat ƀai 
ƀôdah mă pơđuaĭ hĭ tơlơi phat kơđi tơpă sĭt kơ mơnuih ƀu hơmâo tơlơi soh. 

6Tơƀông bah mơnuih mlŭk ba rai kơ ñu tơlơi pơrơjăh, sĭt amăng bah ñu jak iâu 
rai tơlơi taih juă tơdruă yơh. 

7Amăng bah mơnuih mlŭk jing tơlơi răm rai ñu pô, sĭt tơƀông bah ñu jing sa boh 
čơđo̱ng kơ tơlơi hơdip ñu pô yơh. 

8Khul boh hiăp mơnuih mơnam pơhiăp rơkŭt hrup hăng čơđeh gơnam ƀơ̆ng 
jơma̱n; laih anŭn arăng khăp kơ lun ƀơ̆ng čơđeh gơnam ƀơ̆ng anŭn yơh. 

9Hlơi pô ngă alah amăng bruă ñu ñu anŭn ăt jing djơ̆ hrup hăng pô pơrăm pơrai 
mơ̆n. 

10Yahweh pô yơh jing kar hăng sa boh sang kơtŭm kơjăp; mơnuih tơpă hơnơ̆ng 
dưi đuaĭ nao pơ Ñu kiăng kơ dŏ rơnŭk rơnua yơh. 

11Mŭk dram ƀing mơnuih pơdrŏng jing kơđông kơjăp kơ ƀing gơñu; amăng tơlơi 
pơmĭn gơñu, mŭk anŭn či pơgang ƀing gơñu hrup hăng sa boh pơnăng plei prŏng 
glông yơh. 

12Mơnuih hơmâo kơnuih pơdun đĭ ñu pô hlâo či le ̆  rơbuh yơh tơdơi, samơ̆ 
mơnuih khŏm luă gŭ ñu pô hlâo kơ tŭ mă tơlơi pơpŭ pơyom. 

13Hlơi pô laĭ glaĭ hlâo kơ pơđi̱ng hơmư̆, tơlơi anŭn pơrơđah kơ tơlơi kơmlư ñu 
laih anŭn tơlơi ñu pơmlâo kơ arăng yơh. 

14Bơngăt jua mơak mơnuih djru kơ ñu dŏ gir amăng tơlơi ruă nuă, samơ̆ hlơi pô 
dưi grơ̆ng glăm tơdah bơngăt jua glưh pơčah lĕ? 

15Jua pơmĭn mơnuih thâo rơđah hơduah hơmâo tơlơi thâo pơmĭn, sĭt tơngia 
mơnuih rơgơi kiăng kơ pơđi̱ng hơmư̆ tơlơi thâo anŭn yơh. 

16Tơdah sa čô kiăng bưp sa čô yom prŏng, sa boh gơnam brơi pơyơr či dui ba ñu 
nao pơ anăp mơnuih yom anŭn yơh. 

17Tơlơi pô pơhiăp pơhaih blung hlâo amăng anih phat kơđi, arăng pơmĭn jing 
djơ̆, samơ̆ tơdang arăng hơmư̆ tơlơi pô pơkŏn tơña kơsem kơ pô anŭn, arăng 
pơmĭn ƀu djơ̆ dơ̆ng tah. 

18Tơdang dua čô kơtang pơkơdơ̆ng glaĭ hăng tơdruă amăng anih phat kơđi, ngă 
bĕ čram kiăng pơsir hĭ kơđi tơlơi pơrơjăh gơñu. 

19Kiăng kơ pơrơno̱m glaĭ hăng sa čô ayŏng adơi tah hơtai jing tơnap hloh kơ 
bruă blah mă sa boh plei kơjăp kơtang, sĭt khul tơlơi pơrơjăh anŭn pơčơlah hĭ 
ayŏng adơi hrup hăng hơdôm čơnŭh khuă khul amăng ja̱ng plei yơh. 

20Hlŭng mơnuih či trơi bă hăng boh čroh mơ̆ng boh hiăp amăng bah ñu yơh; sĭt 
hiam ƀôdah ƀu hiam yơh tơƀông bah ñu či hơpuă mă tơlơi trơi hrăp. 

21Jơlah mơnuih hơmâo tơlơi dưi kơtang kơ tơlơi djai hăng tơlơi hơdip mơnuih 
mơnam, laih anŭn hlơi pô khăp kơ tơlơi yua tơlơi dưi anŭn, khŏm ƀơ̆ng boh čroh 
mơ̆ng tơlơi yua anŭn yơh. 

22Hlơi pô hơduah ƀuh sa čô bơnai hơmâo kơnuih hiam, ñu anŭn hơduah ƀuh 
tơlơi hiam klă tơlơi anŭn pơrơđah kơ tơlơi Yahweh hơmâo bơni hiam kơ ñu 
yơh. 

23Mơnuih ƀun rin kwưh rơkâo tơlơi khăp pap, samơ̆ mơnuih pơdrŏng laĭ glaĭ kơ 
ƀing gơñu hăng tơlơi mơhiăh. 

24Hơmâo lu gơyut gơyâo tañ lui hĭ biă mă gơyut gơyâo gơñu tơdang tơlơi truh 
sat truh rai, samơ̆ ăt hơmâo gơyut gơyâo sĭt dŏ jĕ hloh kơ ƀing ayŏng adơi mơ̆n. 

Pơrơtưh 19 

1Hiam hloh jing sa čô mơnuih rin đuaĭ tui tơlơi tơpă hiam jing hloh kơ mơnuih 
mlŭk pleč ƀlŏr hăng tơƀông bah ñu. 

2Tơlơi răm rai yơh či truh kơ mơnuih hơmâo tơlơi hur har rơngiao kơ tơlơi 
kơsem pơmĭn, sĭt pô anŭn ječ ameč đơi či rơbat jrôk hĭ jơlan yơh. 

3Hơmâo mơnuih pơrai hĭ tơlơi hơdip ñu hăng tơlơi kơmlư ñu pô, amăng pran 
jua ñu brŏk ƀuăh kơ Yahweh. 

4Hơmâo lu mơnuih kiăng jing hĭ gơyut gơyâo hăng ƀing pơdrŏng yơh, samơ̆ 
gơyut mơnuih ƀun rin ăt čơlah đuaĭ hĭ mơ̆ng gơ̆ mơ̆n. 

5Pô ngă gơ̆ng jơlan soh amăng anih phat kơđi ƀu či rơngai mơ̆ng tơlơi pơkơhma̱l 
ôh, sĭt pô pơhiăp ƀlŏr anŭn kŏn či klaih rơngai lơi. 

6Lu mơnuih gir tŭ mă tơlơi rơiêŭ mơak mơ̆ng mơnuih yom pơphan, sĭt rĭm čô 
kiăng kơ jing gơyut gơyâo hăng pô thâo pha brơi hơdôm gơnam hiam yơh. 

7Tơdah abih bang adơi ai pô ƀun rin ăt čơlah đuaĭ hĭ mơ̆ng gơ̆ mơ̆n, jai ƀai yơh 
gơyut gơyâo gơ̆ či pơpĕ đuaĭ ataih hĭ mơ̆ng gơ̆! Wơ̆t tơdah ñu đuaĭ tui kwưh 
rơkâo, samơ̆ ñu ƀu dưi ngă ôh. 

8Hlơi pô tŭ mă tơlơi rơgơi, ƀlơ̆ng brơi kơ jua bơngăt ñu pô yơh; hlơi pô djă̱ pioh 
tơlơi thâo hluh, đĭ kơyar yơh. 

9Pô ngă gơ̆ng jơlan soh amăng anih phat kơđi ƀu či rơngai mơ̆ng tơlơi pơkơhma̱l 
ôh, sĭt pô pơhiăp ƀlŏr anŭn či răm rơngiă yơh. 

10Ƀu djơ̆ ôh kơ mơnuih mlŭk hơdip jơna̱p mơak hrup hăng ƀing pơdrŏng, jai ƀai 
yơh kơ sa čô hlŭn wai lăng ƀing khua ba akŏ! 

11Tơlơi thâo hluh mơnuih djru brơi kơ ñu ƀu tañ hil ôh; laih anŭn arăng či pơư 
pơang kơ ñu yuakơ ñu pơrơgao hĭ tơlơi mơnuih pơsoh hĭ ñu. 

12Tơlơi pơtao hil nač jing hrup hăng tơlơi sa drơi rơmung dŭl pơgrao pơhuĭ, 
samơ̆ tơlơi ñu pơmơak jing hiam klă hrup hăng ia ngo̱m ƀơi añăm tăm yơh. 

13Ană đah rơkơi mlŭk jing tơlơi răm rai kơ ama ñu yơh, laih anŭn bơnai brŏk 
ƀuăh rơkơi ñu hơmư̆ jing hrup hăng ia hluh ƀlĕ nanao yơh. 

14Sang dŏ laih anŭn mŭk dram jing kŏng ngăn hơmâo mơ̆ng amĭ ama yơh, samơ̆ 
sa čô bơnai răng pơñen kơnơ̆ng Yahweh đôč yơh dưi pha brơi kơ ñu. 

15Tơlơi alah ba rai tơlơi pĭt wơr, samơ̆ mơnuih thô alah anŭn ăt či ư̆ rơpa yơh. 

16Hlơi pô gưt tui khul tơlơi Yahweh pơđar, ñu anŭn răk wai tơlơi hơdip ñu pô 
yơh, samơ̆ hlơi pô ƀu ƀlơ̆ng pơmĭn ôh kơ hơdră jơlan ñu pô, ñu anŭn či djai hĭ 
yơh. 

17Hlơi pô ngă hiam klă kơ mơnuih ƀun rin, ñu anŭn pha brơi Yahweh čan mă 
yơh, laih anŭn Ñu či kla glaĭ kơ gơ̆ tui hăng tơlơi gơ̆ hơmâo brơi laih yơh. 

18Pơkhư̆ pơhrăm ană đah rơkơi ih bĕ tơdang dŏ hơmâo tơlơi čang rơmang či 
ngă tui; tơdah ih ƀu ngă tui anŭn ôh, ih či djru ƀing gơñu pơrai hĭ gơñu pô yơh. 

19Sa čô mơnuih tañ pơiă, khŏm kla nua kơ tơlơi sat anŭn yơh, tơdah ih pơklaih 
hĭ ñu sa wơ̆t, ih či khŏm ngă tơlơi anŭn dơ̆ng. 

20Hơmư̆ tui bĕ tơlơi djru pơmĭn laih anŭn mă tŭ bĕ tơlơi pơkhư̆ pơhrăm, tui 
anŭn ih či jing rơgơi amăng abih bang hrơi ih hơdip yơh. 

21Mơnuih mơnam hơmâo lu hơdră bruă amăng jua pơmĭn, samơ̆ Yahweh yơh či 
pơkơjăp tơlơi kơñăm Ñu. 

22Tơlơi mơnuih mơnam dŏ tŏng ten nanao jing yom pơphan yơh ƀơi mơta arăng, 
hiam hloh jing mơnuih ƀun rin yơh hloh kơ mơnuih ƀlŏr kiăng mă tŭ gơnam. 

23Hlơi pô huĭ pơpŭ kơ Yahweh či hơdip sui, tui anŭn pô anŭn ăt či pơdơi rơnŭk 
hơđơ̆ng mơ̆n, laih anŭn tơlơi rŭng răng ƀu či dưi tĕk djơ̆ ñu ôh. 

24Mơnuih thô alah yơr tơbiă tơngan ñu pơ ja̱m kiăng mă gơnam ƀơ̆ng, samơ̆ ñu 
alah đơi tơl ƀu kiăng ba đĭ pơ amăng bah ñu pô ôh. 

25Hiam yơh tơdah taih ama̱ng mơnuih djik djak, tui anŭn mơnuih aka ƀu thâo 
phe pho či ƀuh tơlơi anŭn hăng mă tŭ tơlơi răng pơñen yơh; tơdah ƀuăh pơtô 
mơnuih thâo rơđah, ñu či mă tŭ tơlơi thâo pơmĭn hloh dơ̆ng yơh. 

26Hlơi pô ngă sat kơ ama ñu laih anŭn puh pơđuaĭ hĭ amĭ ñu mơ̆ng sang, ñu anŭn 
jing pô pơmlâo pơmlañ kơ amĭ ama ñu yơh. 

27Ơ dăm, tơdah ih hơngah hĭ hơmư̆ tui tơlơi pơtô laĭ, tui anŭn ih či jrôk jơlan 
đuaĭ ataih hĭ mơ̆ng abih bang boh hiăp thâo pơmĭn ih hrăm laih yơh. 

28Tơdang pô ƀrưh mơhiăh ngă gơ̆ng jơlan pleč ƀlŏr, ñu djik djak kơ tơlơi djơ̆ 
tơpă, laih anŭn amăng bah pô sat ƀai anŭn khăp ha̱ nao kơ tơlơi sat ƀai yơh. 

29Arăng či pơkơhma̱l hĭ ƀing djik djak, sĭt arăng či taih ama̱ng rŏng ƀing mlŭk 
ngă ƀrưh yơh. 

Pơrơtưh 20 

1Ia tơpai ngă kơ mơnuih mơnam djik djak laih anŭn ia lăk ngă kơ mơnuih 
mơnam ƀrưh mơhiăh; hlơi pô măt hăng ia anŭn, jing mlŭk biă mă yơh. 

2Tơlơi pơtao hil hrup hăng tơlơi sa drơi rơmung dŭl pơgrao pơhuĭ, sĭt hlơi pô 
čuih kơ ñu hil ba rai tơlơi djai kơ ñu pô yơh. 

3Rĭm mơnuih mlŭk jing tañ kiăng kơ brŏk ƀuăh samơ̆ tơlơi kiăng pơpĕ đuaĭ hĭ 
mơ̆ng tơlơi pơrơjăh, jing sa tơlơi pơpŭ pơyom. 

4Mơnuih alah ƀu jai pơjĕh djơ̆ amăng bơyan ôh; tui anŭn amăng bơyan hơpuă 
ñu hơduah ƀu hơmâo gơnam ƀơ̆ng hơget gĕt ôh. 

5Hơdră kơñăm amăng pran jua mơnuih hrup hăng ia dơmŭn dơlăm, samơ̆ 
mơnuih thâo hluh dưi tuăh tơbiă hĭ hơdră anŭn yơh. 

6Hơmâo lu mơnuih laĭ arăng dưi đaŏ kơnang kơ ƀing gơñu, samơ̆ kiăng kơ 
hơduah ƀuh mơnuih tŏng ten jing tơnap biă mă! 

7Tơdang sa čô mơnuih jing tơpă hơnơ̆ng laih anŭn rơbat nao hăng kơnuih tơpă 
sĭt, mơyŭn mơak yơh kơ ƀing ană bă ñu tơdơi kơ ñu. 

8Tơdang pơtao dŏ ƀơi grê pơtao ñu kiăng phat kơđi, hăng mơta ñu yơh ñu pơkăh 
pơpha abih bang tơlơi sat ƀai laih anŭn tơlơi tơpă hơnơ̆ng. 

9Ƀu hơmâo hlơi pô dưi laĭ tui anai ôh, “Kâo hơmâo pơrơgoh laih pran jua kâo 
jơngeh agaih, sĭt kâo jing rơgoh laih anŭn ƀu hơmâo tơlơi soh ôh.” 

10Hlơi pô yua gơnam pơkơtraŏ phara ƀôdah gơnam pơkă phara hăng tơlơi 
hơnơ̆ng pơkă, Yahweh hơƀak drak kơ pô yua gơnam anŭn yơh. 

11Tơdah tơlơi hơdip hơdơ̆ng sa čô čơđai jing rơgoh agaih laih anŭn djơ̆ tơpă 
arăng dưi thâo krăn mơ̆ng khul bruă mơnuă ñu ngă yơh; jai ƀai yơh arăng dưi 
thâo krăn tơlơi hơdip mơnuih pơprŏng. 

12Khul tơngia pioh kơ hơmư̆ laih anŭn khul mơta pioh kơ ƀuh, Yahweh yơh 
hơmâo pơjing rai abih dua khul anŭn kơ mơnuih mơnam ta. 

13Anăm khăp kơ tơlơi pĭt lu ôh, huĭdah ih jing hĭ ƀun rin; dŏ mơdưh bĕ, tui anŭn 
ih či hơmâo gơnam ƀơ̆ng bă blai yơh. 

14Mơnuih blơi laĭ kơ mơnuih sĭ mơnia tui anai, “Ƀu hiam ôh! Ƀu hiam ôh!” giŏng 
anŭn ñu tơbiă nao pơư pơang kơ tơlơi ñu blơi amuñ. 

15Tơdah tơƀông bah pơhiăp tơlơi thâo pơmĭn, tơlơi anŭn jing hrup hăng gơnam 
pơhrôp yom biă mă yơh, jing yom hloh kơ mah laih anŭn khul boh pơtâo yom lu 
bă blai. 

16Tơdah sa čô pơkơjăp kơ mơnuih tuai, mă djă̱ lui bĕ ao jao ñu, sĭt ih khŏm djă̱ 
kơ̆ng lui bĕ ao anŭn huĭdah pô tuai anŭn ƀu kla ôh. 

17Gơnam ƀơ̆ng mơnuih mă yua mơ̆ng tơlơi plŏm ƀlŏr jing jơma̱n yơh kơ ñu, 
samơ̆ hơnăl tuč gơnam anŭn jing kar hăng čuah amăng amăng bah ñu. 

18Yom pơphan yơh kiăng kơ hơduah tơlơi djru pơmĭn hiam hlâo kơ pơkra khul 
hơdră; tơdang ih prap pre blah ngă, brơi hơmâo bĕ tơlơi kơčrâo brơi rơgơi. 

19Mơnuih pơhiăp rơkŭt pơblư̆ hĭ tơlơi kơjăp hơđơ̆ng pran jua arăng; tui anŭn 
pơpĕ đuaĭ hĭ bĕ mơ̆ng mơnuih pơhiăp lu đơi. 

20Tơdah hlơi pô hơtŏm păh kơ amĭ ama ñu, tơlơi hơdip ñu či đŭt hĭ mơtam kar 
hăng apui kơđen thăm hĭ amăng kơnăm mơmŏt yơh. 

21Sa kŏng ngăn sa čô ană dưi hơmâo tañ ƀơi čơdơ̆ng phŭn tơdang ñu aka thâo 
pơmĭn ôh, truh pơ hơnăl tuč kŏng ngăn anŭn ƀu či jing gơnam bơni hiam ôh. 

22Anăm pơhiăp ôh kơ arăng tui anai, “Kâo či ngă glaĭ kơ ih yuakơ tơlơi soh ih 
yơh!” Đaŏ kơnang bĕ kơ Yahweh, tui anŭn Ñu yơh či pơtơpă brơi tơlơi anŭn. 

23Yahweh hơƀak drak kơ hlơi pô yua gơnam pơkơtraŏ ƀu djơ̆ hơnơ̆ng, sĭt Ñu 
pơrơmut kơ hlơi pô yua gai pơkă ƀu tơpă yơh. 

24Yahweh yơh kơčrâo brơi khul yak ƀing ta nao. Tui anŭn, hlơi pô dưi thâo hluh 
hiư̆m tơlơi hơdip ñu pô či jing lĕ? 

25Tơdah sa čô ječ ameč ƀuăn pơyơr dram gơnam hơget kơ Yahweh, tơlơi pơyơr 
anŭn jing hĭ sa čơđo̱ng ƀač kơ ñu pô yơh yuakơ ñu ƀu kơsem pơmĭn ôh hlâo kơ 
ñu ƀuăn rơ̆ng. 

26Pơtao rơgơi juă ƀơi gah ngŏ ƀing mơnuih sat ƀai, giŏng anŭn ñu tơpơi pơagaih 
hĭ ƀing mơnuih sat ƀai anŭn kiăng kơ pơkăh pơpha hĭ mơ̆ng ƀing mơnuih tơpă 
hơnơ̆ng yơh. 

27Pran jua tơpă mơnuih mơnam jing kar hăng apui kơđen mơ̆ng Yahweh, ñu jing 
apui kiăng kơsem hluh khul anih hơgŏm ană mơnuih yơh. 

28Yua mơ̆ng tơlơi khăp pap laih anŭn tơlơi tŏng ten ñu pô yơh pơtao dưi dŏ 
rơnŭk rơnua, sĭt mơ̆ng tơlơi khăp pap ñu kơ ƀing ană plei yơh tơlơi git gai wai 
lăng ñu dưi dŏ kơjăp. 

29Arăng pơpŭ pơyom kơ ƀing hlak ai yuakơ tơlơi kơtang gơñu, samơ̆ pơpŭ 
pơyom hloh yơh kơ mơnuih tha yuakơ ƀŭk ko ̱̆  gơñu jing gru kơnăl kơ tơlơi rơgơi 
gơñu. 

30Khul tơlơi taih ama̱ng pơrơka mơnuih yơh pơrơgoh hĭ ñu mơ̆ng tơlơi sat ƀai, 
sĭt khul tơlơi taih čŏm yơh mŭt hlŭp pơagaih hĭ anih hơgŏm pran jua ñu. 

Pơrơtưh 21 

1Hrup hăng arăng dưi git gai ia amăng hơnŏh ia, tui anŭn yơh Yahweh dưi git gai 
jua pơmĭn pơtao hăng tơngan dưi kơtang Ñu. 

2Abih bang khul jơlan mơnuih đuaĭ tui jing kar hăng djơ̆ yơh kơ ñu, samơ̆ 
Yahweh yơh kơsem lăng hơdôm tơlơi pơtrŭt pran jua mơnuih kiăng kơ ngă 
anŭn. 

3Ngă bĕ hơdôm tơlơi jing tơpă hơnơ̆ng laih anŭn djơ̆ găl yuakơ tơlơi anŭn 
pơmơak kơ Yahweh hloh kơ tơlơi pơyơr gơnam ngă yang kơ Ñu. 

4Mơta pơgao laih anŭn pran jua pơang, sĭt kơnơ̆ng dua tơlơi soh anŭn yơh jing 
kar hăng apui kơđen dui ba mơnuih sat ƀai! 

5Hlơi pô triăng pơkra khul hơdră bruă či hơmâo dram gơnam bă blai, kar kaĭ 
mơ̆n, pô ngă ječ ameč kơƀah tơlơi pơmĭn či jing hĭ kơƀah kơƀap yơh. 

6Tơdah sa čô mă tŭ mŭk dram yua mơ̆ng jơlah ñu pơhiăp pleč ƀlŏr mŭk dram 
anŭn jing hrup hăng kơhŭl ia ayŭh đĭ rơngiă hĭ tañ laih anŭn jing hrup hăng 
čơđo̱ng tơlơi djai kơ ñu pô yơh. 

7Yuakơ ƀing mơnuih sat ƀai hơngah ƀu kiăng ngă ôh hơdôm tơlơi djơ̆ tơpă, tui 
anŭn tơlơi ƀrưh ƀai gơñu či dui hua hĭ ƀing gơñu pơ tơlơi răm rai gơñu pô yơh. 

8Ƀing soh sat đuaĭ tui jơlan wĕ wŏ, samơ̆ tơlơi hơdip hơdơ̆ng mơnuih jơngeh 
agaih jing tơpă sĭt. 

9Hiam hloh dŏ hơdip hơjăn amăng sa boh pưk, jing hloh kơ dŏ amăng sang hiam 
hrŏm hăng đah bơnai juăt pơrơjăh. 

10Jua pơmĭn mơnuih sat ƀai tơlŭh nao ngă sat ƀai kơ arăng; ñu ƀu thâo pap kơ 
mơnuih re̱ng gah ñu ôh. 

11Mơnuih aka ƀu thâo phe pho mă tŭ tơlơi rơgơi kơnơ̆ng tơdang ñu ƀuh arăng 
pơkơhma̱l mơnuih djik djak đôč, samơ̆ mơnuih rơgơi mă tŭ tơlơi thâo pơmĭn 
tơdang arăng pơtô laĭ kơ ƀing gơñu. 

12Yahweh jing Pô Tơpă Hơnơ̆ng kơsem ep tơlơi ƀing mơnuih sat ƀai ngă amăng 
sang gơñu laih anŭn ngă kơ ƀing gơñu răm rai hĭ yơh. 

13Tơdah sa čô kơđŏt hĭ tơngia ñu kơ tơlơi mơnuih ƀun rin kwưh rơkâo, wơ̆t 
tơdah ñu anŭn mơ̆n či kwưh rơkâo kơ arăng samơ̆ ƀu či hơmâo tơlơi djru kơ ñu 
ôh. 

14Sa boh gơnam brơi pơyơr hơgŏm pơhrŏ hĭ tơlơi hil, sĭt sa gơnam plŏm ƀlŏr 
pơrơngiă hĭ tơlơi hil đet yơh. 

15Tơdang mơnuih tơpă hơnơ̆ng ngă tơlơi djơ̆ găl, tơlơi anŭn ba rai kơ ñu tơlơi 
hơ̆k mơak yơh, samơ̆ ba rai tơlơi huĭ bra̱l yơh kơ ƀing ngă sat ƀai. 

16Hlơi pô nao wĕ wŏ ƀu đuaĭ tui jơlan tơlơi răng pơñen, ñu anŭn či nao dŏ hăng 
ƀing grup mơnuih djai tơdang ñu dŏ hlak ai yơh. 

17Hlơi pô kơnơ̆ng khăp kơ tơlơi hơdip jơna̱p mơak đôč, ñu anŭn jing hĭ kơƀah 
kơƀap yơh; sĭt hlơi pô juăt khăp kơ ia tơpai hăng gơnam ƀơ̆ng hiam, ñu anŭn ƀu 
či jing hĭ pơdrŏng ôh. 

18Mơnuih sat ƀai či tŭ mă tơlơi sat ƀing gơñu črong pơmĭn kơ mơnuih tơpă 
hơnơ̆ng, sĭt mơnuih ƀu tŏng ten anŭn či mă tŭ tơlơi tơnap ƀing gơñu pơphŭn 
kiăng ngă sat kơ mơnuih tơpă sĭt yơh. 

19Hiam hloh hơdip ƀơi anih hiăl măl amăng tơdron ha̱r, jing hloh kơ dŏ hăng 
bơnai juăt pơrơjăh laih anŭn tañ pơiă hil. 

20Amăng sang mơnuih rơgơi hơmâo pơkom pioh lu gơnam ƀơ̆ng hăng ia rơmuă 
ôliwơ hiam hloh, samơ̆ mơnuih mlŭk juăt lun ƀơ̆ng hĭ abih bang gơnam ñu 
hơmâo. 

21Hlơi pô kiaŏ tui tơlơi tơpă hơnơ̆ng laih anŭn tơlơi khăp, ñu anŭn či hơmâo 
tơlơi hơdip sui, tơlơi đĭ kơyar laih anŭn tơlơi pơpŭ pơyom yơh. 

22Khua djă̱ akŏ rơgơi kơsung blah plei pơnăng ƀing mơnuih prŏng kơtang laih 
anŭn pơrai pơglưh hĭ kơđông kơjăp jing anih ƀing kơtang anŭn kơnang kiăng 
pơgang plei gơñu. 

23Hlơi pô git gai amăng bah hăng jơlah ñu pô, ñu anŭn či pơklaih hĭ ñu pô mơ̆ng 
tơlơi răm rai yơh. 

24“Pô djik djak” yơh jing anăn mơnuih pơgao laih anŭn ngă ang; bruă ngă ñu 
pơdah kơ tơlơi ñu jing pơgao pơang biă mă. 

25Tơlơi amoaih kluh mơnuih thô alah či ba rai tơlơi djai kơ ñu pô yơh, yuakơ ñu 
hơngah ƀu kiăng mă bruă hăng tơngan ñu pô ôh. 

26Amăng abih hrơi ñu hưp kluh lu hloh dơ̆ng, samơ̆ mơnuih tơpă hơnơ̆ng pha 
brơi čơmah. 

27Gơnam ngă yang mơnuih sat ƀai jing tơlơi hơƀak drak kơ Yahweh, răm hloh 
yơh tơdang ñu ba rai gơnam anŭn hăng tơlơi kơñăm sat ƀai! 

28Tơlơi ngă gơ̆ng jơlan soh amăng anih phat kơđi arăng či pơkơđĭp hĭ yơh, laih 
anŭn hlơi pô hơmư̆ tui tơlơi tơpă arăng či brơi kơ ñu pơhiăp sui. 

29Mơnuih tơpă sĭt pơñen pơmĭn kơjăp kơ jơlan ñu či rơbat nao yơh, samơ̆ 
mơnuih sat ƀai pơjing ñu pô ƀo ̆  tha mơta kơpa̱l. 

30Mơnuih mơnam ƀu hơmâo tơlơi rơgơi, tơlơi hluh dơlăm, hơdră bruă hơget ôh 
dưi jing hĭ tơdah Yahweh pơkơdơ̆ng glaĭ hăng tơlơi bruă gơñu. 

31Ƀing gơñu dưi prap pre khul aseh pioh kơ tơlơi pơblah, samơ̆ tơlơi dưi hĭ lŏm 
kơ Yahweh yơh. 

Pơrơtưh 22 

1Tơlơi hơdip pơhơmu hiam jing yom hloh kơ tơlơi pơdrŏng săh prŏng, sĭt tơlơi 
arăng pơpŭ pơyom jing yom hloh kơ amrăk mah yơh. 

2Mơnuih pơdrŏng laih anŭn mơnuih rin jing pơdơ̆ pơđơ̱r, yuakơ Yahweh yơh 
jing Pô Hrih Pơjing kơ abih dua gơñu anŭn. 

3Tơdang mơnuih răng pơñen ƀuh tơlơi huĭ hyưt, ñu đuaĭ kơdŏp, samơ̆ mơnuih 
ƀu thâo phe pho tŭ ruă nuă yơh yuakơ ñu ƀu kơđiăng ôh kơ tơlơi huĭ hyưt anŭn. 

4Hlơi pô luă gŭ laih anŭn huĭ pơpŭ kơ Yahweh, ñu anŭn či mă tŭ mŭk dram, tơlơi 
pơpŭ pơyom laih anŭn tơlơi hơdip sui yơh. 

5Amăng khul jơlan mơnuih wĕ wŏ hơmâo rơ̆k drơi laih anŭn khul čơđo̱ng ƀač, 
samơ̆ hlơi pô pơñen răk wai pran jua ñu pô, đuaĭ ataih hĭ mơ̆ng jơlan sat anŭn 
yơh. 

6Tơdah ih kiăng kơ ƀing ană bă ih đuaĭ tui jơlan tơpă tơdang ƀing gơñu pơprŏng 
laih, tui anŭn brơi kơ ih khŏm pơhrăm bĕ ƀing gơñu amăng jơlan tơpă ƀing gơñu 
năng rơbat anŭn yơh tơdang ƀing gơñu dŏ čơđai. 

7Kar hăng mơnuih pơdrŏng git gai mơnuih ƀun rin yơh, kar kaĭ mơ̆n, hlơi pô čan 
mă ăt jing hlŭn kơ pô brơi čan mơ̆n. 

8Hlơi pô răh pơjĕh pơruă arăng, ñu anŭn či hơpuă mă tơlơi rŭng răng yơh, sĭt 
gai hơnuăt tơlơi hil nač ñu či pơrai hĭ ñu pô. 

9Hlơi pô čơmah, Yahweh či bơni hiam kơ ñu yơh, yuakơ ñu pha brơi gơnam ƀơ̆ng 
ñu kơ mơnuih ƀun rin. 

10Puh pơđuaĭ hĭ bĕ mơnuih djik djak, tui anŭn tơlơi pơrơjăh ñu ăt đuaĭ hĭ mơ̆n, 
sĭt hơdôm tơlơi brŏk ƀuăh laih anŭn tơlơi pơmlâo či abih hĭ yơh. 

11Hlơi pô khăp hơmâo pran jua jơngeh agaih laih anŭn pơhiăp hiam klă, ñu anŭn 
yơh pơtao či ngă gơyut gơyâo hăng ñu. 

12Yahweh wai lăng brơi mơnuih thâo pơmĭn hăng mơta Ñu, samơ̆ Ñu pơmlŭk hĭ 
hơdôm boh hiăp mơnuih pleč ƀlŏr yơh. 

13Mơnuih thô alah laĭ tui anai, “Hơmâo sa drơi rơmung dŭl dŏ krăp pơ gah 
rơngiao adih! Sĭt ñu či pơdjai hĭ kâo ƀơi jơlan yơh!” 

14Boh hiăp amăng bah sa čô đah kơmơi rĭh răm jing hrup hăng sa boh hlung 
dơlăm; hlơi pô čôih Yahweh hil, ñu anŭn či le ̆  trŭn pơ hlung anŭn yơh. 

15Čơđai hơmâo laih tơlơi kơmlư amăng pran jua ñu, samơ̆ gai hơnuăt pioh 
pơkhư̆ pơhrăm yơh či puh pơđuaĭ hĭ tơlơi kơmlư anŭn mơ̆ng ñu. 

16Hlơi pô kơtư̆ juă mơnuih ƀun rin kiăng kơ hơmâo lu tui mŭk dram ñu laih anŭn 
hlơi pô pha brơi gơnam brơi pơyơr kơ mơnuih pơdrŏng, abih dua gơñu anŭn či 
tŭ mă tơlơi kơƀah kơƀap kơ gơñu pô yơh. 

Klâopluh Tơlơi Pơrơtưh 

17Pơđi̱ng tơngia hơmư̆ bĕ kơ khul tơlơi ƀing mơnuih rơgơi laĭ, laih anŭn brơi bĕ 
pran jua ih yua mă tui hăng tơlơi kâo pơtô. 

18Sĭt ih či hơ̆k mơak yơh yuakơ ih djă̱ pioh khul tơlơi pơtô anŭn amăng pran jua 
ih laih anŭn ih dưi djă̱ hơdơr abih tơlơi pơtô anŭn hăng tơƀông bah ih yơh. 

19Ră anai kâo hơmâo pơtô laih hơdôm tơlơi anŭn kơ ih, sĭt kâo pơtô kơ ih yơh 
kiăng kơ ih dưi đaŏ kơnang kơ Yahweh. 

20Sĭt kâo hơmâo čih laih kơ ih klâopluh tơlơi pơrơtưh. Khul tơlơi anŭn jing tơlơi 
pơhiăp djru pơmĭn rơgơi hăng tơlơi thâo pơmĭn, 

21laih anŭn khul tơlơi anŭn či pơtô kơ ih hơdôm boh hiăp jing sĭt laih anŭn lăp 
kơ đaŏ kơnang. Tui anŭn yơh, ih dưi laĭ glaĭ tơlơi sĭt kơ pô pơkiaŏ rai laih ih 
kiăng kơ hơduah sem tơlơi djơ̆ tơpă. 

Tơlơi Pơrơtưh Tal Sa 

22Anăm yua mă ƀing mơnuih ƀun rin ôh yuakơ ƀing gơ̆ rin laih anŭn kŏn jăm juă 
hĭ mơnuih kơƀah kơƀap ƀơi anih phat kơđi lơi, 

23yuakơ Yahweh yơh či yap brơi tơhơnal tơlơi ƀing gơ̆ jing djơ̆ laih anŭn či jăm 
juă hĭ ƀơi ƀing hlơi pô jăm juă hĭ ƀing gơ̆ yơh. 

Tơlơi Pơrơtưh Tal Dua 

24Laih anŭn anăm ngă gơyut hăng mơnuih tañ hil ôh, sĭt anăm pơgop hrŏm hăng 
pô tañ đĭ hơtai ôh, 

25huĭdah ih či čơdơ̆ng đuaĭ tui khul jơlan ñu, laih anŭn ih pô či le ̆  pơ čơđo̱ng tơlơi 
sat anŭn yơh. 

Tơlơi Pơrơtưh Tal Klâo 

26Anăm jing sa čô amăng ƀing pơjao tơngan grơ̆ng ƀuăn brơi kơ arăng ôh, jing 
ju̱m pơkơjăp kơ tơlơi đo̱m nư, 

27yuakơ tơdah ih kơƀah ƀu hơmâo hơget kiăng kơ kla glaĭ ôh, wơ̆t tơdah sưng 
pĭt ih khua nư ăt či hơñăk-mă pơđuaĭ hĭ mơ̆ng ih mơ̆n. 

Tơlơi Pơrơtưh Tal Pă̱ 

28Anăm mă pơđuaĭ hĭ guai boh pơtâo hơđăp ôh jing gơ̆ng guai ƀing ơi adon ta 
hlâo adih yơh pơdơ̆ng đĭ anŭn. 

Tơlơi Pơrơtưh Tal Rơma 

29Ih ƀuh mơ̆ mơnuih hơmâo tơlơi rơgơi kiăng kơ mă bruă ñu pô? Ñu či mă bruă 
kơ pơtao yơh; ñu ƀu či mă bruă kơ mơnuih đôč đač ôh. 

Pơrơtưh 23 

Tơlơi Pơrơtưh Tal Năm 

1Tơdang khua djă̱ akŏ jak iâu ih nao ƀơ̆ng huă hăng ñu, khŏm lăng pơñen bĕ lu 
gơnam ƀơ̆ng arăng yŏng ƀơi anăp ih, 

2Laih anŭn tơdah ih jing pô ƀơ̆ng huă ră̱, pơkhư̆ hĭ bĕ ih pô anăm ƀơ̆ng lu đơi ôh. 

3Anăm amoaih kluh kơ gơnam ƀơ̆ng jơma̱n khua anŭn ôh, huĭdah ñu yuakơ 
gơnam ƀơ̆ng anŭn či pleč ƀlŏr hĭ ih. 

Tơlơi Pơrơtưh Tal Tơjuh 

4Anăm pơgleh pơglan ih pô kiăng kơ jing pơdrŏng ôh; jing hĭ bĕ rơgơi laih anŭn 
pơkhư̆ hĭ ih pô. 

5Tơdang ih gle̱ng mơta ih ƀơi khul mŭk dram anŭn, gơnam anŭn đuaĭ hĭ thĕng 
yơh hrup hăng čă rai khul čăng laih anŭn pŏr đuaĭ hĭ ataih pơ adai adih kar hăng 
čim si̱ng yơh. 

Tơlơi Pơrơtưh Tal Sapăn 

6Anăm ƀơ̆ng gơnam ƀơ̆ng huă mơnuih klih ôh, anăm kluh amoaih kơ khul gơnam 
ƀơ̆ng jơma̱n ñu ôh. 

7Anăm ngă tui anŭn ôh yuakơ ñu jing sa čô pơmĭn nanao kơ tơlơi pơhoăč yơh. 
Ñu či laĭ kơ ih tui anai, “Ƀơ̆ng mơñum bĕ,” samơ̆ pran jua ñu pơkơdơ̆ng glaĭ hăng 
ih yơh. 

8Ih či kiăng o ̱̆  pơtah hĭ yơh hơdôm gơnam ƀơ̆ng ih ƀơ̆ng anŭn, laih anŭn hơmâo 
pơhoăč hĭ laih khul boh hiăp hiam ih bơni kơ ñu. 

Tơlơi Pơrơtưh Tal Duapăn 

9Anăm pơhiăp pơtô mơnuih mlŭk ôh, yuakơ ñu či djik djak kơ boh hiăp rơgơi ih 
yơh. 

Tơlơi Pơrơtưh Tal Pluh 

10Anăm mă pơđuaĭ hĭ guai boh pơtâo hơđăp ôh boh nik ñu anăm ƀrư̆ ƀrư̆ sua mă 
đang hơma ƀing tơhrit ama ôh. 

11Tơdah ih ngă tơlơi anŭn, Ơi Adai jing Pô Pơgang Kơtang gơñu, či pơkơdơ̆ng 
glaĭ hăng ih amăng anih phat kơđi yuakơ tơhơnal tơlơi gơñu yơh. 

Tơlơi Pơrơtưh Tal Pluh-Sa 

12Brơi bĕ jua pơmĭn ih răng pơñen tui tơlơi pơhrăm laih anŭn tơngia ih pơđi̱ng 
hơmư̆ kơ hơdôm tơlơi pơhiăp thâo pơmĭn. 

Tơlơi Pơrơtưh Tal Pluh-Dua 

13Anăm pơkơ̆ng hĭ ôh tơlơi pơkhư̆ pơhrăm kơ ană bă ih, sĭt tơdah ih pơkơhma̱l 
ñu hăng gai hơnuăt, ñu ƀu či djai hĭ ôh. 

14Kơđai glaĭ, pơkơhma̱l bĕ ñu hăng gai hơnuăt laih anŭn ih či pơklaih hĭ tơlơi 
hơdip ñu mơ̆ng tơlơi djai yơh. 

Tơlơi Pơrơtưh Tal Pluh-Klâo 

15Ơ dăm, tơdah jua pơmĭn ih jing rơgơi, tui anŭn kâo yơh či hơ̆k mơak amăng 
jua pơmĭn kâo. 

16Sĭt tơdang tơƀông bah ih pơhiăp hơdôm tơlơi djơ̆ tơpă hơtai pran kâo či hơ̆k 
kơdơ̆k yơh. 

Tơlơi Pơrơtưh Tal Pluh-Pă̱ 

17Anăm brơi jua pơmĭn ih pơiăng hăng hơdôm dram gơnam ƀing mơnuih soh 
hơmâo ôh, kơđai glaĭ khŏm nanao hur har huĭ pơpŭ bĕ kơ Yahweh. 

18Tơdah ih ngă tui anŭn, ih či hơmâo tơlơi čang rơmang kơ tơlơi hơdip ih yơh, 
laih anŭn tơlơi čang rơmang ih anŭn ƀu či rơngiă hĭ ôh. 

Tơlơi Pơrơtưh Tal Pluh-Rơma 

19Ơ dăm ăh, hơmư̆ tui bĕ boh hiăp kâo laih anŭn jing hĭ rơgơi. Răng pơñen bĕ jua 
pơmĭn ih kiăng kơ đuaĭ tui jơlan djơ̆. 

20Tui anŭn, anăm pơgop ôh hăng ƀing mơnuih mơñum ia tơpai lu đơi ƀôdah 
ƀơ̆ng huă ră̱ hăng añăm mơnơ̆ng, 

21yuakơ ƀing măt tơpai laih anŭn ƀing ră̱ ƀơ̆ng jing hĭ ƀun rin yơh, laih anŭn 
mơnuih ră̱ pĭt anŭn či buh hơô abăn ao tơĭ tel yơh. 

Tơlơi Pơrơtưh Tal Pluh-Năm 

22Hơmư̆ tui ama ih bĕ, yuakơ ñu yơh jing pô brơi kơ ih tơlơi hơdip, laih anŭn 
anăm djik djak kơ amĭ ih ôh tơdang gơ̆ tha laih. 

23Tŭ mă bĕ tơlơi sĭt laih anŭn anăm hơngah lui hĭ tơlơi sĭt anŭn ôh; gir mă tŭ bĕ 
tơlơi rơgơi, tơlơi pơkhư̆ pơhrăm laih anŭn tơlơi thâo hluh. 

24Ama pô tơpă hơnơ̆ng hơ̆k kơdơ̆k biă mă, sĭt hlơi pô hơmâo ană đah rơkơi 
rơgơi, ñu či mơak mơai yuakơ gơ̆ yơh. 

25Kwưh kiăng amĭ ama ih mơak mơai, laih anŭn kwưh kiăng kơ pô tơkeng rai ih 
anŭn hơ̆k kơdơ̆k! 

Tơlơi Pơrơtưh Tal Pluh-Tơjuh 

26Ơ dăm, brơi bĕ jua pơmĭn ih pơđi̱ng nao pơ kâo, laih anŭn brơi bĕ mơta ih krăp 
lăng nanao ƀơi tơlơi hơdip pơhơmu hiam kâo. 

27Ngă tui anŭn yuakơ đah kơmơi rĭh răm jing kar hăng sa boh hlung dơlăm laih 
anŭn bơnai tă tăn jing kar hăng sa boh ia dơmŭn gơniă. 

28Kar hăng ƀing dŏ krăp kiăng kơ klĕ dŏp arăng yơh, ƀing gơñu dŏ krăp, kiăng 
kơ pơhưč lu rơkơi le ̆  rơbuh amăng tơlơi ƀu dŏ tŏng ten hăng bơnai gơñu ôh. 

Tơlơi Pơrơtưh Tal Pluh-Sapăn 

29Hlơi pô hơmâo tơlơi răm ƀăm laih anŭn ăt hơmâo tơlơi rơngot hơning lĕ? Hlơi 
pô hơmâo tơlơi pơrơjăh laih anŭn ăt hơmâo tơlơi brŏk ƀuăh lĕ? Hlơi pô hơmâo 
tơlơi ruă rơka ƀu hơmâo tơhơnal laih anŭn ăt hơmâo mơta mriah lĕ? 

30Anŭn jing ƀing dŏ pŭk pul ƀơi ia tơpai, jing ƀing nao mơñum ia tơpai lŭk 
kơtang yơh. 

31Anăm gle̱ng nao pơ ia tơpai tơdang tơpai anŭn jing mriah kơtang biă mă, 
tơdang ñu blŭk đĭ amăng kơčŏk, tơdang ñu mŭt nao amuñ amăng đŏk ôh! 

32Samơ̆ ƀơi hơnăl tuč tơpai anŭn kĕ kar hăng ala jing hrup hăng ala tơpơ̆ng čŏh 
ih yơh. 

33Mơta ih či ƀuh khul tơlơi phara laih anŭn jua pơmĭn ih či pơmĭn pơhiăp khul 
tơlơi rŭng ƀŭng yơh. 

34Ih či sêng grêng hrup hăng sa čô pơgăt sŏng yuakơ jơlah ia rơsĭ păh pung ƀơi 
sŏng yơh, jing kar hăng pô anŭn khŏm djă̱ ƀơi gơ̆ng tơmĕh sŏng kiăng kơ ƀu 
rơbuh ôh. 

35Ih pô či pơmĭn tui anai, “Ƀing gơñu taih kâo, samơ̆ kâo ƀu ruă ôh! Ƀing gơñu 
taih čŏm kâo, samơ̆ kâo ƀu mưn ôh! Hơbĭn kâo či mơdưh dơ̆ng kiăng kơ kâo dưi 
hơduah mơñum ia tơpai dơ̆ng lĕ?” 

Pơrơtưh 24 

Tơlơi Pơrơtưh Tal Pluh-Duapăn 

1Anăm pơiăng ôh hăng hơdôm gơnam ƀing sat ƀai hơmâo, laih anŭn anăm 
amoaih kiăng jing gơyut gơyâo hăng ƀing gơñu ôh. 

2Jua pơmĭn ƀing sat ƀai anŭn kơnơ̆ng pơphŭn mơneč pơruă arăng, laih anŭn 
tơƀông bah gơñu juăt pơhiăp kơ tơlơi pơrŭng pơrăng anŭn. 

Tơlơi Pơrơtưh Tal Duapluh 



1346 

 

 
© 2013 Jơrai Bible Association. 

  
 

 

3Hăng tơlơi rơgơi yơh mơnuih mơnam pơdơ̆ng đĭ sa boh sang, sĭt mơ̆ng tơlơi 
thâo hluh yơh ñu pơdơ̆ng pơkơjăp đĭ sang anŭn. 

4Laih anŭn hăng tơlơi thâo pơmĭn yơh ñu dưi mă hơmâo lu gơnam hiam yom 
biă mă, kiăng kơ pioh amăng anih dŏ amăng sang anŭn yơh. 

Tơlơi Pơrơtưh Tal Duapluh-Sa 

5Mơnuih rơgơi jing kơtang, sĭt tơlơi dưi kơtang mơnuih thâo hluh hơmâo tui 
dơ̆ng tơlơi kơtang; 

6yuakơ tơhơnal tơlơi anŭn, tơdang ih prap pre blah ngă, brơi hơmâo bĕ tơlơi 
kơčrâo brơi rơgơi, laih anŭn kiăng kơ dưi hĭ ih khŏm hơmâo lu mơnuih djru 
pơmĭn rơgơi yơh. 

Tơlơi Pơrơtưh Tal Duapluh-Dua 

7Boh hiăp rơgơi jing tơnap đơi kơ mơnuih mlŭk kiăng kơ thâo hluh; tui anŭn 
tơdang ƀing ană plei pơjơnum kiăng kơ pơrơklah tơlơi bruă ñu ƀu hơmâo tơlơi 
tŭ yua hơget ôh kiăng kơ pơhiăp. 

Tơlơi Pơrơtưh Tal Duapluh-Klâo 

8Hlơi pô hơmâo kơnuih juăt pơkra mơneč kiăng ngă sat ƀai kơ mơnuih pơkŏn, 
arăng či yap ñu anŭn jing mơnuih juăt pơphŭn ngă tơlơi pơrŭng pơrăng yơh. 

9Hơdôm tơlơi mơneč pơphŭn pơmĭn ƀing mlŭk kơnơ̆ng jing tơlơi jŭ̱ sat đôč, laih 
anŭn mơnuih mơnam hơƀak drak kơ mơnuih juăt djik djak yơh. 

Tơlơi Pơrơtưh Tal Duapluh-Pă̱ 

10Tơdah ih tah hơtai hĭ amăng hrơi mông bưp tơlơi rŭng răng, sĭt ih jing hĭ tơdu 
rơmơ̆n biă mă yơh. 

Tơlơi Pơrơtưh Tal Duapluh-Rơma 

11Tơdah arăng klă̱ kơđi kơ ƀing mơnuih ƀu găl djơ̆, pơklaih hĭ bĕ ƀing mơnuih 
anŭn tơdang arăng dui hrŏt ƀing gơñu pơ tơlơi djai; pơkơ̆ng hĭ bĕ ƀing gơñu 
tơdang rơbat nao sêng grêng pơ anih pơdjai. 

12Tơdah ih pô pơmĭn tui anai, “Anai nê, kâo ƀu thâo hơget ôh kơ tơlơi anŭn,” 
brơi thâo bĕ Yahweh yơh jing Pô kơsem lăng pran jua mơnuih laih anŭn thâo 
krăn kơ tơlơi anŭn. Ih pơmĭn Pô gak wai tơlơi hơdip ih ƀu thâo krăn ôh hă? Ih 
pơmĭn Ñu ƀu či kla glaĭ kơ rĭm čô tui hăng bruă pô anŭn hơmâo ngă laih ôh hă? 

Tơlơi Pơrơtưh Tal Duapluh-Năm 

13Ƀơ̆ng bĕ ia hơni, Ơ dăm ăh, yuakơ ia hơni jing jơma̱n. laih anŭn kar hăng ia 
hơni mơ̆ng sêng hơni jing mơmĭh yơh kơ ih ƀơ̆ng, 

14brơi thâo bĕ, kar kaĭ mơ̆n boh hiăp rơgơi jing mơmĭh kơ pran jua ih. Tui anŭn, 
tơdah ih hơduah ƀuh boh hiăp anŭn, ih či hơmâo tơlơi čang rơmang pơanăp yơh, 
laih anŭn tơlơi čang rơmang ih anŭn ƀu či rơngiă hĭ ôh. 

Tơlơi Pơrơtưh Tal Duapluh-Tơjuh 

15Anăm krăp ngă sat kơ sang anŏ mơnuih tơpă hơnơ̆ng kar hăng ƀing sat ƀai 
krăp klĕ dŏp ôh, anăm kơsung pơrai hĭ ôh anih anơ̆m gơ̆ dŏ. 

16Wơ̆t tơdah mơnuih tơpă hơnơ̆ng le ̆  rơbuh tơjuh wơ̆t amăng tơlơi tơnap tap, 
ñu ăt tơgŭ đĭ dơ̆ng mơ̆n, samơ̆ tơdang ƀing sat ƀai teč tơhơneč amăng tơlơi rŭng 
răng, anŭn jing hơnăl tuč kơ ƀing gơñu yơh. 

Tơlơi Pơrơtưh Tal Duapluh-Sapăn 

17Anăm klao mơak ôh tơdang rŏh ayăt ih le ̆  rơbuh amăng tơlơi tơnap tap, sĭt 
tơdang ñu teč tơhơneč, anăm brơi pran jua ih mơak mơai ôh. 

18Tơdah ih ngă tui anŭn huĭdah Yahweh či ƀuh laih anŭn ƀu mơak ôh kơ kơnuih 
ih ngă anŭn, laih anŭn mă pơđuaĭ hĭ tơlơi hil Ñu mơ̆ng pô anŭn yơh. 

Tơlơi Pơrơtưh Tal Duapluh-Duapăn 

19Anăm huĭ ƀlơ̆ng ôh yuakơ ƀing ngă sat ƀai dưi đĭ kơyar, laih anŭn kŏn pơiăng 
lơi hăng ƀing mơnuih ngă soh, 

20yuakơ ƀing mơnuih sat ƀai anŭn ƀu hơmâo tơlơi čang rơmang kơ tơlơi hơdip 
ôh, sĭt ƀing sat ƀai jing kar hăng apui kơđen jĕ či thăm hĭ yơh. 

Tơlơi Pơrơtưh Tal Klâopluh 

21Ơ dăm, huĭ pơpŭ bĕ kơ Yahweh laih anŭn kơ pơtao, laih anŭn anăm pơgop 
hăng ƀing mơnuih tơgŭ pơkơdơ̆ng glaĭ hăng hlơi pô amăng ƀing gơñu ôh. 

22Dua pô anŭn či brơi rai tơlơi răm rai blĭp blăp ƀơi ƀing mơnuih sat anŭn yơh, 
laih anŭn ƀu hơmâo hlơi pô thâo ôh tơhơnal tơlơi răm rai ƀing gơñu či ba rai pơ 
ƀing gơ̆. 

Pô Rơgơi Pơtô Laĭ Dơ̆ng 

23Anai yơh ăt jing hơdôm tơlơi pô rơgơi pơhiăp mơ̆n: Ƀu hiam klă ôh kơ pô phat 
kơđi phat brơi be̱r glông. 

24Hlơi pô laĭ kơ mơnuih ngă soh tui anai, “Ih ƀu ngă soh ôh,” sĭt lu ană plei či 
hơtŏm păh laih anŭn djik jăm hĭ kơ ñu yơh. 

25Samơ̆ či hơmâo tơlơi hiam mơak yơh truh pơ ƀing hlơi pô ƀuăh pơkra mơnuih 
ngă soh, sĭt tơlơi bơni hiam prŏng prin yơh či rai ƀơi ƀing gơñu. 

26Tơlơi laĭ glaĭ tơpă jing gru kơnăl kơ tơlơi jing gơyut gơyâo sĭt yơh. 

27Prap pre bĕ khul đang hơma ih laih anŭn prap pre bĕ khul đang boh kơƀâo ih; 
tơdơi kơ anŭn, pơdơ̆ng đĭ bĕ sang ih dŏ. 

28Anăm ngă gơ̆ng jơlan pơkơdơ̆ng glaĭ hăng pô re̱ng gah ih ƀu hơmâo tơhơnal 
ôh, ƀôdah pơhiăp pơblư̆ pơƀlŏr hăng tơƀông bah ih ôh. 

29Anăm laĭ ôh tui anai, “Kâo či ngă kơ ñu tui hăng tơlơi ñu hơmâo ngă laih kơ 
kâo, sĭt kâo či kla glaĭ kơ ñu anŭn hơdôm tơlơi sat ñu ngă laih yơh.” 

30Kâo rơbat găn nao ƀơi đang hơma mơnuih thô alah, găn ƀơi đang boh kơƀâo 
mơnuih ƀu thâo phe pho. 

31Kâo ƀuh rơ̆k drơi čă đĭ amăng djŏp anih, khul đang ñu bă blai hăng khul rơ̆k, 
laih anŭn boh pơtâo pơnăng jum dar anŭn glưh pơčah hĭ abih. 

32Giŏng anŭn, kâo pơmĭn amăng pran jua kâo hơdôm tơlơi kâo ƀuh laih sĭt kâo 
hrăm mă sa tơlơi pơrơtưh mơ̆ng tơlơi kâo ƀuh anŭn yơh tui anai: 

33Pĭt mă ƀiă, pĭt mơta mă ƀiă bĕ, kuar tơngan mă ƀiă kiăng kơ pĭt bĕ, 

34tui anŭn tơlơi rin či blĭp blăp truh ƀơi ih kar hăng mơnuih klĕ dŏp rai yơh laih 
anŭn kơƀah kơƀap kơsung rai hrup hăng pô djă̱ đao gưm rai klĕ yơh. 

Pơrơtưh 25 

Pơtao Hizkiyah Pơƀut Glaĭ Tơlơi Pơrơtưh Pơtao Solomôn 

1Khul tơlơi anai ăt jing tơlơi pơrơtưh Solomôn pơhiăp mơ̆n. Ƀing ding kơna 
Hizkiyah, jing pơtao Yudah, čih pioh tui anai: 

2Ƀing ta pơpŭ kơ Ơi Adai yuakơ Ñu ngă bruă amăng hơdră jơlan ƀing ta ƀu thâo 
hluh ôh; laih anŭn ƀing ta pơpŭ kơ pơtao yuakơ ñu kơsem ƀuh tơlơi tơnap rơđah 
rơđo̱ng yơh. 

3Kar hăng tơnap kơ mơnuih mơnam thâo hluh tơlơi glông tal adai adih laih anŭn 
tơlơi dơlăm lŏn tơnah anai yơh, ăt tui anŭn mơ̆n jua pơmĭn ƀing pơtao jing tơnap 
kơ ƀing ta kơsem ƀuh. 

4Hlâo kơ pô čruih tia dưi ngă sa boh gơnam yua ñu khŏm mă pơđuaĭ hĭ djăh 
mơ̆ng amrăk yơh. 

5Kar kaĭ mơ̆n hlâo kơ pơtao dưi pơkơjăp tơlơi dưi ñu hăng tơlơi ñu ngă tơpă 
hơnơ̆ng, ñu khŏm mă pơđuaĭ hĭ mơnuih sat ƀai mơ̆ng anăp ñu yơh. 

6Anăm pơđĭ ih pô ƀơi anăp pơtao ôh, laih anŭn kŏn yap pơgŏ̱ ih pô lơi hrŏm hăng 
ƀing mơnuih yom pơphan. 

7Hiam hloh yơh kơ pơtao anŭn či laĭ kơ ih tui anai, “Đĭ rai pơ anai bĕ,” jing hloh 
kơ ñu pơmlâo hĭ ih ƀơi anăp ƀing mơnuih kơdrưh kơang. Hơget tơlơi ih hơmâo 
ƀuh laih hăng mơta ih 

8anăm ječ ameč nao ră ruai amăng anih phat kơđi ôh, yuakơ huĭdah ƀơi hơnăl 
tuč ih ƀu thâo ôh hơget tơlơi ih či ngă tơdah pô ngă gơ̆ng jơlan pơkŏn pơmlâo hĭ 
ih. 

9Tơdah ih pơrơjăh tơhơnal tơlơi ih hăng pô re̱ng gah ih, pơrơno̱m glaĭ bĕ hăng 
pô anŭn samơ̆ anăm pơhiăp rơkŭt kơ tơlơi anŭn ôh, 

10yuakơ huĭdah hlơi pô hơmư̆ tơlơi anŭn, či pơmlâo hĭ ih yơh laih anŭn tơlơi 
arăng pơmĭn sat kơ ih anŭn ƀu či đŭt hĭ ôh. 

11Sa tơlơi djru pơmĭn ƀơi mông djơ̆ găl, jing hrup hăng khul boh čroh mah pô 
čruih pioh ƀơi gơnam ngă hăng amrăk yơh. 

12Tơlơi pô rơgơi ƀuăh pơtô kơ pô hơmâo tơngia kiăng kơ hơmư̆ hrup hăng sa 
boh buai mah ƀôdah sa boh gơnam pơhrôp pơkŏn ngă hăng mah phŭn yơh. 

13Pô ding kơna tŏng ten ba nao hră pơ mơnuih dŏ pơ anih ataih hrup hăng ia 
rơŏt amăng hrơi pơiă ƀơi bơyan hơpuă yơh; yuakơ ñu pơphrâo glaĭ bơngăt jua 
ƀing khua ñu jing ƀing pơkiaŏ nao ñu yơh. 

14Bơ kơ pô pơang kơ hơdôm gơnam brơi pơyơr ñu ƀuăn brơi kơ arăng samơ̆ ñu 
ƀu pha brơi ôh jing hrup hăng kơthul kơnăm laih anŭn angĭn samơ̆ ƀu hơmâo 
hơjan yơh. 

15Mơ̆ng tơlơi gir run yơh arăng dưi pơhiăp pơtrŭt sa čô khua djă̱ akŏ, laih anŭn 
hăng jơlah pơhiăp rơun rơmuăn ăt dưi pơjŏh hĭ tơlơi pơkơdơ̆ng ñu wơ̆t tơdah 
khăng kar hăng tơlang mơ̆n. 

16Tơdah ih hơduah ƀuh ia hơni, kơnơ̆ng ƀơ̆ng brơi djŏp bĕ, yuakơ huĭdah ih 
ƀơ̆ng lu đơi, ih či o ̱̆  pơtah hĭ yơh. 

17Kar kaĭ mơ̆n brơi bĕ tơkai ih nao jưh juă ƀiă đôč pơ sang pô re̱ng gah ih, tơdah 
ih nao jưh juă lu đơi pơ anŭn, ñu či hrăp kơ ih yơh. 

18Tơlơi ngă gơ̆ng jơlan ƀlŏr pơkơdơ̆ng glaĭ hăng pô re̱ng gah jing pơruă hĭ gơ̆ kar 
hăng sa ƀĕ gai tơlŏ, sa ƀĕ đao ƀôdah sa ƀĕ ƀrŏm hraŏ tơma yơh. 

19Jưh kơnang ƀơi mơnuih ƀu tŏng ten amăng mông rŭng răng jing hrup hăng 
ƀơ̆ng huă hăng tơgơi răm ƀôdah rơbat hăng tơkai tơgleč yơh. 

20Sa čô adoh khul tơlơi adoh mơak kơ pô hơmâo pran jua kơtraŏ rơngot hơning 
jing hrup hăng sa čô klĕ mă hĭ ao jao arăng amăng hrơi rơŏt, jing hrup hăng arăng 
pik mia hra ƀơi nam rơka yơh. 

21Tơdah pô rŏh ayăt ih rơpa, brơi bĕ gơnam ƀơ̆ng kơ ñu ƀơ̆ng; tơdah ñu mơhao 
ia, brơi bĕ ia kơ ñu mơñum. 

22Tơdah ih ngă tui anŭn, ñu či kiăng pơrơno̱m hăng ih yuakơ tơlơi hiam klă ih 
yơh, laih anŭn Yahweh či bơni kơ ih yơh. 

23Bah jơlah pơhiăp rơkŭt ba rai kơ arăng ƀo ̆  mơta hil nač kar hăng sa glung angĭn 
gah dư̱r ba rai rơbŭ kơthel yơh. 

24Hiam hloh dŏ hơdip hơjăn amăng sa boh pưk, jing hloh kơ dŏ amăng sang hiam 
hrŏm hăng đah bơnai juăt pơrơjăh. 

25Sa tơlơi pơthâo hiam mơ̆ng gơyut gơyâo amăng anih lŏn ataih jing hrup hăng 
ia rơŏt rơiêŭ kơ mơnuih mơhao biă mă yơh. 

26Pô tơpă hơnơ̆ng brơi kơ mơnuih sat ƀai git gai ñu jing kar hăng sa ia bluh čơkŏl 
ƀôdah sa boh ia dơmŭn grĭ grañ yơh. 

27Ƀơ̆ng ia hơni lu đơi jing ƀu hiam ôh, kar kaĭ mơ̆n ƀu hiam ôh kơ tơlơi hơduah 
sem tơlơi pơpŭ pơyom kơ ih pô. 

28Hlơi pô kơƀah hĭ tơlơi pơkhư̆ pô kơ tơlơi tañ hil, jing hrup hăng ƀing ană plei 
ƀu dưi pơgang hĭ plei gơñu ôh yuakơ pơnăng plei gơñu glưh răm hĭ yơh. 

Pơrơtưh 26 

1Tơlơi pơpŭ pơyom ƀu năng lăp ôh kơ mơnuih mlŭk, jing kar hăng ple̱r tơpŭng 
ƀu le ̆  amăng bơyan pha̱ng ƀôdah hơjan le ̆  amăng bơyan hơpuă ôh. 

2Tơlơi hơtŏm păh ƀu či truh ôh ƀơi ih tơdah ih ƀu năng mă tŭ tui hăng bruă ih 
ngă; kar hăng čim gač pŏr hyu ƀôdah čim et juang hyu yơh. 

3Hrĕ taih pioh kơ aseh, kơham khuă pioh kơ aseh glai, laih anŭn gai hơnuăt pioh 
taih čŏm ƀơi rŏng ƀing mlŭk yơh! 

4Anăm laĭ glaĭ kơ mơnuih mlŭk tui hăng tơlơi kơmlư ñu ôh, huĭdah ih pô či jing 
hĭ mlŭk hrup hăng ñu mơ̆n. 

5Laĭ glaĭ bĕ kơ mơnuih mlŭk tui hăng tơlơi kơmlư ñu, huĭdah ñu či jing hĭ rơgơi 
tui hăng mơta ñu lăng thâo hluh yơh. 

6Tơlơi čih laĭ pơthâo mơ̆ng tơngan mơnuih mlŭk jing hrup hăng sa čô mơnuih 
khăt hĭ sa boh plă̱ tơkai ƀôdah mơñum mă tơlơi ƀrưh mơhiăh yơh. 

7Tơlơi pơrơtưh ƀơi amăng bah mơnuih mlŭk hrup hăng dua ƀĕ tơkai mơnuih 
rơwen rơbat čơkuĕt čơkueo yơh. 

8Tơlơi akă hĭ boh pơtâo amăng sa boh hrĕ wŏt jing kar hăng pha brơi tơlơi pơpŭ 
pơyom kơ mơnuih mlŭk yơh. 

9Tơlơi pơrơtưh pơhiăp tơbiă mơ̆ng amăng bah mơnuih mlŭk jing hrup hăng sa 
ƀĕ drơi klâŏ amăng tơngan mơnuih măt tơpai yơh. 

10Hlơi pô blơi apăh mơnuih mlŭk laih anŭn mơnuih tuai găn ƀơi jơlan, kar hăng 
sa čô tơhan pơnăh hraŏ pơrơka hĭ rĭm čô mơnuih yơh. 

11Mơnuih mlŭk ruai glaĭ nanao tơlơi ƀu thâo phe pho ñu jing kar hăng sa drơi 
asâo wơ̆t glaĭ pơ gơnam o ̱̆  pơtah ñu pô yơh. 

12Ih ƀuh mơ̆ sa čô mơnuih pơmĭn ñu pô jing rơgơi samơ̆ ƀu rơgơi ôh? Mơnuih 
mlŭk yơh hơmâo tơlơi čang rơmang hloh kơ mơnuih pơmĭn ñu pô hrup hăng 
anŭn. 

13Mơnuih thô alah laĭ tui anai, “Hơmâo sa drơi rơmung dŭl ƀơi jơlan, sa drơi 
rơmung dŭl kheñ đet pơgrao ƀơi khul jơlan!” 

14Mơnuih thô alah anŭn pơblư̆ nao rai ƀơi anih pĭt ñu pô kar hăng bah amăng 
wir dar ƀơi khul čơnŭh dar ñu yơh. 

15Mơnuih thô alah anŭn yơr mŭt tơngan ñu amăng ja̱m; ñu alah đơi tơl ƀu kiăng 
kơ ba đĭ gơnam ƀơ̆ng anŭn pơ amăng bah ñu pô ôh. 

16Mơnuih thô alah anŭn yap ñu pô jing rơgơi hloh kơ tơjuh čô mơnuih laĭ glaĭ 
hăng tơlơi răng yơh. 

17Hlơi pô rơbat găn ƀơi jơlan laih anŭn hil nač kơ tơlơi pơrơjăh ƀu tĕk djơ̆ kơ ñu 
pô ôh, pô anŭn hrup hăng sa čô mơnuih djă̱ ƀơi tơngia asâo kheñ yơh. 

18Tơluč apui ƀôdah khul ƀrŏm hraŏ ngă brơi kơ arăng djai jing kar hăng mơnuih 
ƀu thâo pơkhư̆ pô pơnăh yơh. 

19Ñu anŭn jing kar hăng pô pơblư̆ pơƀlŏr hĭ pô re̱ng gah ñu laih anŭn laĭ tui anai, 
“Kâo kơnơ̆ng ngă ngor đôč!” 

20Ƀu hơmâo djŭh, apui thăm yơh; kar kaĭ mơ̆n, ƀu hơmâo mơnuih pơhiăp rơkŭt 
sat, tơlơi brŏk ƀuăh ăt rơiăt hĭ mơ̆n. 

21Mơnuih brŏk ƀuăh pơčŭt pơsur tơlơi pơrơdjơ̆ pơrơsao hrup hăng hơdăng 
pioh kơ jă̱ ngur đĭ laih anŭn djŭh pioh kơ pơtŏ apui yơh. 

22Khul boh hiăp mơnuih mơnam pơhiăp rơkŭt hrup hăng čơđeh gơnam ƀơ̆ng 
jơma̱n, laih anŭn arăng khăp kơ lun ƀơ̆ng čơđeh gơnam ƀơ̆ng anŭn yơh. 

23Mơnuih hơmâo tơƀông bah pơhiăp tơlơi hiam samơ̆ pran jua sat ƀai jing hrup 
hăng sa boh gŏ lŏn arăng klôp hăng djăh amrăk yơh. 

24Mơnuih pơrơmut pơhrôp mă ñu pô hiam hăng tơlơi tơƀông bah ñu pơhiăp 
yơh, samơ̆ amăng pran jua ñu, ñu răk rong tơlơi pơblư̆ pơƀlŏr. 

25Wơ̆t tơdah tơlơi pơhiăp sa čô mơnuih pơhưč amoaih, anăm đaŏ kơ ñu ôh, 
yuakơ amăng pran jua ñu hơmâo djŏp mơta tơlơi hơƀak drak yơh. 

26Wơ̆t tơdah tơlơi pơrơmut ñu dưi pơdŏp hĭ yua mơ̆ng tơlơi pơblư̆ pơplư, samơ̆ 
tơlơi sat ƀai ñu či rơđah tơbiă hĭ ƀơi anăp ƀing plei pla pơjơnum yơh. 

27Tơdah hlơi pô klơi amăng luh ngă čơđo̱ng kơ arăng, ñu anŭn či le ̆  hĭ amăng 
anŭn yơh, laih anŭn hlơi pô tơglŭng sa boh boh pơtâo kiăng jơlit hĭ arăng, boh 
pơtâo anŭn yơh či tơglŭng jơlit hĭ ñu pô. 

28Mơnuih pơhiăp pleč ƀlŏr hăng jơlah ñu pơrơđah tơlơi ñu pơrơmut kơ hlơi pô 
ñu pơruă laih, laih anŭn amăng bah pơhưč plư ñu brơi rai tơlơi răm rai yơh. 

Pơrơtưh 27 

1Anăm pơư pơang ôh kơ tơlơi bruă ih či ngă amăng hrơi pơgi, yuakơ ih ƀu thâo 
ôh hơget tơlơi hrơi anŭn či ba rai. 

2Anăm brơi kơ amăng bah ih pơư pơang kơ ih pô ôh, samơ̆ lui brơi bĕ kơ arăng 
pơư pơang kơ ih, tơdah arăng pơkŏn ngă tơlơi anŭn jing hiam yơh, samơ̆ ƀu 
hiam ôh tơdah tơƀông bah ih pô ngă. 



1352 

 

 
© 2013 Jơrai Bible Association. 

  
 

 

3Boh pơtâo hăng čuah jing kơtraŏ yơh kiăng kơ gui, samơ̆ tơlơi pơčôih mơ̆ng 
mơnuih mlŭk jing tơlơi kơtraŏ hloh kơ dua mơta gơnam anŭn kiăng kơ gui yơh. 

4Pô hil jing kar hăng hlô mơnơ̆ng kheñ đet laih anŭn pô ƀrŭk hil kar hăng ia rô 
blai yơh, samơ̆ ƀu hơmâo hlơi pô ôh dưi dŏ grơ̆ng hăng pô rơkơi ga̱r. 

5Sa tơlơi ƀuăh pơtô rơđah rơđo̱ng kơ sa čô gơyut jing hiam hloh kơ sa tơlơi khăp 
hơeng pơdŏp hơgŏm ƀu pơrơđah ôh. 

6Sa čô mơnuih dưi đaŏ kơnang kơ gơyut gơyâo ƀuăh pơtô kơ ñu, samơ̆ tơlơi čum 
čit mơ̆ng mơnuih rŏh ayăt jing kơnơ̆ng kơ pleč ƀlŏr đôč yơh. 

7Tơdang mơnuih trơi laih, wơ̆t tơdah ia hơni hiam, ñu ăt hơngah hĭ mơ̆n; samơ̆ 
bơ kơ mơnuih ư̆ rơpa, wơ̆t tơdah hơget tơlơi jing phĭ̱̆, ăt jing gơnam ƀơ̆ng jơma̱n 
mơ̆n. 

8Mơnuih khŏm đuaĭ hyu ataih hĭ mơ̆ng sang ñu jing kar hăng čim khŏm pŏr hyu 
jrôk ataih hĭ mơ̆ng hruh ñu yơh. 

9Tơlơi djru pơmĭn mơ̆ng gơyut gơyâo ba rai tơlơi mơak, kar hăng ia ƀâo mơngưi 
laih anŭn jrao ƀâo hiam pơmơak kơ pran jua yơh. 

10Anăm đuaĭ lui hĭ ôh gơyut ih laih anŭn gơyut ama ih, laih anŭn anăm đuaĭ nao 
pơ sang ayŏng adơi ih ataih ôh tơdang tơlơi răm rai truh tơl ƀơi ih, yuakơ hiam 
hloh nao kơnang kơ pô gơyut dŏ jĕ ih anŭn hloh kơ nao kơnang kơ ayŏng adơi 
ih dŏ ataih mơ̆ng ih. 

11Ơ dăm, jing hĭ rơgơi bĕ! Tui anŭn, ih či pơmơak kơ pran jua kâo, laih anŭn 
tơdang hlơi pô djik djak kơ kâo, kâo dưi pơư ih kơ pô anŭn yơh. 

12Mơnuih răng pơñen ƀuh tơlơi hyưt huĭ laih anŭn pơpĕ đuaĭ hĭ, samơ̆ mơnuih 
ƀu thâo phe pho mŭt nao amăng tơlơi anŭn laih anŭn tŭ ruă nuă yơh. 

13Tơdah sa čô pơkơjăp kơ mơnuih tuai, mă djă̱ lui bĕ ao jao ñu, sĭt ih khŏm djă̱ 
kơ̆ng lui bĕ ao anŭn huĭdah pô tuai anŭn ƀu kla ôh. 

14Tơdah hlơi pô pơhiăp ju̱m čơkă kraih hăng pô re̱ng gah ñu amăng mơguah ưm, 
pô anŭn či yap tơlơi ñu ngă anŭn jing kar hăng tơlơi hơtŏm păh yơh. 

15Sa čô bơnai juăt pơrơdjơ̆ pơrơsao jing hrup hăng ia tơdjŏh ƀlĕ amăng sang 
nanao amăng hrơi hơjan yơh. 

16Kiăng kơ rơkơi pơkhư̆ hĭ bơnai ñu anŭn jing tơnap biă mă yơh jing tơnap hloh 
kơ pơgăn hĭ angĭn ƀôdah păn mă ia rơmuă ƀơi tơngan yơh. 

17Tơdah dua čô mơnuih pơtô pơhrăm kơ tơdruă, tơlơi thâo rơđah abih dua gơñu 
jing tơma, jing kar hăng pơsơi săh tơma kơ pơsơi yơh. 

18Hlơi pô răng wai brơi tơlơi bruă khua ñu, ñu anŭn či hơmâo tơlơi pơpŭ pơyom 
mơ̆ng khua ñu yơh, pô răk wai khul kơyâo hra, či ƀơ̆ng boh kơyâo hra anŭn yơh. 

19Jua pơmĭn mơnuih pơrơđah hĭ kơnuih ñu pô jing hrup hăng ia pơdah pơčrang 
ƀo ̆  mơta yơh. 

20Ƀing mơnuih mơnam mơta amoaih kiăng gơñu kơ dram gơnam ƀu thâo hrăp 
ôh, kar hăng anih ƀing djai Seôl ƀu či bă hrăp ôh. 

21Tơlơi lông lăng kơ mơnuih jing mơ̆ng tơlơi arăng pơpŭ pơyom kơ ñu, kar hăng 
mơnuih mơnam čruih pơrơgoh amrăk hăng mah amăng gŏ tuh yơh. 

22Wơ̆t tơdah ih juă jơlit mơnuih mlŭk amăng rơsŭng jơlit jing kar hăng juă jơlit 
braih mơ̆ng hơkam, samơ̆ ih ƀu dưi mă pơđuaĭ hĭ ôh tơlơi kơmlư mơ̆ng mơnuih 
mlŭk anŭn. 

23Brơi ih thâo sĭt bĕ anih hơdip hơdơ̆ng khul triu bơbe ih, pơñen răk rong brơi 
hiam bĕ khul rơmô ih. 

24Ih khŏm ngă tui anŭn yuakơ tơlơi pơdrŏng ƀu či dŏ dơnơ̆ng hlŏng lar ôh, wơ̆t 
tơdah gơnam yom biă mă kar hăng đoăn pơtao kŏn pơkơjăp lơi kơ abih bang 
rơnŭk hơdip. 

25Samơ̆ tơdơi kơ ih yuă laih rơ̆k krô kơ hlô mơnơ̆ng, rơ̆k mơda yơh či čă rai, laih 
anŭn ih ăt dưi pơƀut glaĭ mơ̆n rơ̆k mơ̆ng tơdron đang amăng čư̆ čan. 

26Giŏng anŭn, blâo khul ană triu ih dưi yua mơñam ƀôdah pơkra ao, laih anŭn 
nua bơbe tơno yua kiăng blơi đang hơma yơh. 

27Ih či hơmâo bă blai ia tơsâo bơbe ania kiăng kơ čem rong abih sang anŏ ih laih 
anŭn ăt kiăng kơ rong ba ƀing ding kơna đah kơmơi ih mơ̆n. 

Pơrơtưh 28 

1Mơnuih sat ƀai đuaĭ kơdŏp wơ̆t tơdah ƀu hơmâo hlơi ôh kiaŏ mă ñu, samơ̆ 
mơnuih tơpă hơnơ̆ng đaŏ kơnang kơ Yahweh jing khĭn kar hăng rơmung dŭl 
yơh. 

2Tơdang ƀing ană plei amăng sa boh lŏn čar tơgŭ pơkơdơ̆ng glaĭ hăng kơnŭk 
kơna, hơmâo lu mơnuih kiăng kơ jing hĭ pô khua djă̱ akŏ yơh, samơ̆ tơdang 
hơmâo mơnuih thâo hluh thâo pơmĭn jing khua djă̱ akŏ, lŏn čar anŭn ăt či tŏ 
tơroai dŏ kơjăp mơ̆n. 

3Tơdah sa čô ƀun rin jing hĭ khua djă̱ akŏ laih anŭn kơtư̆ juă mơnuih ƀun rin 
pơkŏn pô anŭn jing hrup hăng ia hơjan kơtang pơrai kih huet hĭ abih gơnam tăm 
yơh. 

4Ƀing hlơi pô hơngah lui hĭ tơlơi juăt, ƀing gơñu anŭn pơpŭ pơyom kơ mơnuih 
sat ƀai, samơ̆ ƀing hlơi pô djă̱ pioh tơlơi juăt, ƀing gơñu pơkơdơ̆ng glaĭ hăng ƀing 
sat anŭn yơh. 

5Ƀing mơnuih sat ƀai ƀu thâo hluh ôh kơ tơlơi bruă djơ̆ găl, samơ̆ ƀing hlơi 
hơduah sem Yahweh, thâo hluh tơlơi anŭn hlo̱m ƀo̱m yơh. 

6Sa čô mơnuih ƀun rin hơdip hơdơ̆ng djơ̆ hơnơ̆ng jing hiam hloh kơ mơnuih 
pơdrŏng đuaĭ tui hơdră jơlan wĕ wŏ. 

7Hlơi pô djă̱ pioh tơlơi juăt, ñu anŭn jing ană đah rơkơi pơpŭ kơ ama yuakơ ñu 
thâo răng pơñen yơh, samơ̆ hlơi pô ngă gơyut hăng ƀing ră̱ ƀơ̆ng, ñu anŭn 
pơmlâo hĭ ama ñu yơh. 

8Hlơi pô mă tŭ mŭk dram ñu lu yua mơ̆ng tơlơi pơđĭ kơmlai lu đơi, mŭk dram 
ñu pơkom anŭn mơnuih pơkŏn yơh či mă tŭ jing pô hơmâo pran jua pap kơ 
mơnuih ƀun rin yơh. 

9Hlơi pô wĕh kơđŏt hĭ tơngia ƀu kiăng hơmư̆ tui tơlơi juăt ôh, wơ̆t tơdah tơlơi 
ñu iâu laĭ, Yahweh ƀu či hơmư̆ ôh yuakơ tơlơi iâu laĭ anŭn jing tơlơi hơƀak drak 
kơ Ñu. 

10Hlơi pô pleč ƀlŏr kơ mơnuih tơpă hơnơ̆ng kiăng kơ dui ba gơ̆ pơ jơlan sat ƀai, 
ñu anŭn či le ̆  amăng čơđo̱ng ñu pô yơh, samơ̆ mơnuih hơdip hơdơ̆ng djơ̆ hơnơ̆ng 
či tŭ mă kŏng ngăn hiam klă yơh. 

11Mơnuih pơdrŏng juăt yap ñu pô jing rơgơi, samơ̆ mơnuih ƀun rin jing pô thâo 
răng pơñen, ñu thâo kơnuih pô pơdrŏng anŭn yơh. 

12Tơdang mơnuih tơpă hơnơ̆ng jing hĭ khua djă̱ akŏ, ƀing ană plei či hơ̆k mơak 
prŏng yơh, samơ̆ tơdang mơnuih sat ƀai tơgŭ đĭ dưi hĭ, ƀing ană plei đuaĭ kơdŏp 
hĭ yơh. 

13Hlơi pô pơdŏp hĭ khul tơlơi soh ñu, ñu anŭn ƀu či đĭ kơyar ôh, samơ̆ hlơi pô 
pơhaih laih anŭn hơngah hĭ khul tơlơi soh anŭn, Yahweh či pap brơi kơ ñu yơh. 

14Mơyŭn mơak yơh kơ hlơi pô huĭ pơpŭ kơ Yahweh nanao, samơ̆ hlơi pô 
pơkhăng hĭ pran jua ñu pô, ñu anŭn či le ̆  amăng tơlơi rŭng răng yơh. 

15Pô sat ƀai git gai wai lăng ƀing ană plei rin tơnap hăng tơlơi kơtư̆ juă, jing kar 
hăng sa drơi rơmung dŭl pơgrao ƀôdah kar hăng sa drơi tơgâo kiaŏ mă hlô 
hơmăr yơh. 

16Pô khua djă̱ akŏ kơtư̆ juă sat ƀai kơ ƀing ană plei, ñu anŭn jing pô kơƀah hĭ 
tơlơi thâo hluh, samơ̆ pô khua djă̱ akŏ hơngah ƀu kiăng mă ôh gơnam plŏm ƀlŏr, 
ñu anŭn či dŏ hơdip sui yơh. 

17Tơdah sa čô mơnuih ruă kơtraŏ yuakơ ñu pơdjai mơnuih, brơi bĕ kơ ñu anŭn 
đuaĭ kơdŏp tơl hrơi ñu djai yơh; anăm pơgang brơi kơ ñu ôh. 

18Hlơi pô rơbat amăng tơlơi tơpă sĭt, ñu anŭn či hơdip rơnŭk rơnua yơh; samơ̆ 
hlơi pô hơdip hơdơ̆ng wĕ wŏ, ñu anŭn či le ̆  rơbuh blĭp blăp yơh. 

19Hlơi pô jik jăh čŏh pla amăng đang hơma ñu, či hơmâo gơnam ƀơ̆ng bă blai 
yơh, samơ̆ hlơi pô đuaĭ tui hơdôm tơlơi bruă đôč đač, ñu anŭn či jing hĭ ƀun rin 
biă mă yơh. 

20Mơnuih tŏng ten či hơmâo tơlơi mơyŭn hiam bă blai mơ̆ng Yahweh, samơ̆ hlơi 
pô gir kiăng kơ pơdrŏng tañ, či tŭ tơlơi Yahweh pơkơhma̱l hĭ ñu yơh. 

21Tơlơi pơrơđah kơ tơlơi phat kơđi be̱r glông jing tơlơi ƀu hiam klă ôh, samơ̆ 
kiăng kơ mă kơnơ̆ng sa čơđeh ƀañ tơpŭng đôč, ăt hơmâo pô phat kơđi či ngă soh 
tui anŭn mơ̆n. 

22Hlơi pô hơmâo mơta sat ƀai, kluh nao kơ mŭk dram yơh, laih anŭn ñu ƀu thâo 
krăn ôh tơlơi ƀun rin jĕ či truh kơ ñu. 

23Hlơi pô ƀuăh pơtô sa čô mơnuih, tơdơi ñu anŭn či hơmâo tơlơi bơni hloh kơ 
hlơi pô hơmâo bah jơlah kơnơ̆ng pơhiăp kiăng kơ pơhưč plư kơ arăng đôč. 

24Hlơi pô klĕ mă kŏng ngăn amĭ ama ñu, laih anŭn laĭ kơ tơlơi ñu ngă anŭn ƀu 
soh ôh, sĭt kơnuih ñu anŭn jing hrup hăng kơnuih ƀing pơrăm pơrai yơh. 

25Mơnuih ten hơnen ba rai tơlơi pơrơjăh, samơ̆ hlơi pô đaŏ kơnang amăng 
Yahweh, či đĭ kơyar yơh. 

26Hlơi pô đaŏ kơnang kơ tơlơi thâo pơmĭn ñu pô, ñu anŭn jing sa čô mlŭk, samơ̆ 
hlơi pô rơbat tui tơlơi djru pơmĭn ƀing rơgơi, ñu anŭn či dŏ rơnŭk rơnua yơh. 

27Hlơi pô pha brơi kơ ƀing mơnuih ƀun rin, ñu anŭn ƀu či kơƀah hơget gĕt ôh, 
samơ̆ hlơi pô hơngah hăng pĭt hĭ mơta ñu kơ ƀing gơ̆, lu mơnuih či hơtŏm păh 
kơ ñu yơh. 

28Tơdang mơnuih sat ƀai đĭ ngă khua, ƀing ană plei nao đuaĭ kơdŏp, samơ̆ 
tơdang pô sat ƀai anŭn răm rơngiă hĭ laih, lu mơnuih tơpă hơnơ̆ng tơbiă rai 
mơ̆ng anih đuaĭ kơdŏp gơñu yơh. 

Pơrơtưh 29 

1Hlơi pô ăt dŏ khăng akŏ tơdơi kơ hơmư̆ lu tơlơi ƀuăh pơtô laih ñu anŭn či răm 
rơngiă hĭ blĭp blăp mơtam yơh, ƀu hơmâo tơlơi čang rơmang kiăng kơ pơkra 
glaĭ ñu dơ̆ng tah. 

2Tơdang ƀing tơpă hơnơ̆ng hơmâo tơlơi dưi, ƀing ană plei hơ̆k mơak yơh, samơ̆ 
tơdang mơnuih sat ƀai git gai, ƀing ană plei pơkrao yuakơ tơlơi tơnap tap yơh. 

3Hlơi pô khăp kơ boh hiăp rơgơi, ñu anŭn pơmơak kơ ama ñu, samơ̆ hlơi pô ngă 
gơyut đih hrŏm hăng ƀing rĭh răm, ñu anŭn pơrai hĭ dram gơnam ñu yơh. 

4Pơtao kơnang ngă djơ̆ tơpă kơ ƀing ană plei ñu yơh, ngă kơ lŏn čar ñu dŏ kơjăp, 
samơ̆ hlơi pô ten hơnen hăng juăt mă tŭ gơnam plŏm ƀlŏr, ñu anŭn pơrai hĭ lŏn 
čar ñu yơh. 

5Hlơi pô pơhiăp pơhưč plư kơ pô re̱ng gah ñu, ñu anŭn hlak ƀač čơđo̱ng ƀơi tơkai 
ñu pô yơh. 

6Bơ kơ mơnuih sat ƀai, tơlơi soh ñu yơh jing kar hăng čơđo̱ng ƀač kơ ñu pô, 
samơ̆ mơnuih tơpă hơnơ̆ng dưi adoh mơak mơai yuakơ kơ rơngai yơh. 

7Mơnuih tơpă hơnơ̆ng pơmĭn ƀlơ̆ng brơi tơlơi găl djơ̆ kơ ƀing mơnuih ƀun rin, 
samơ̆ mơnuih sat ƀai ƀu thâo pơmĭn ƀlơ̆ng brơi kơ ƀing gơñu ôh. 

8Ƀing mơnuih djik djak pơčôih abih sa boh plei kiăng kơ ƀrŭk hil, samơ̆ ƀing 
mơnuih rơgơi pơhrŏ hĭ tơlơi hil yơh. 

9Tơdah mơnuih rơgơi djă̱ kơđi nao pơ anih phat kơđi hrŏm hăng mơnuih mlŭk, 
ƀu hơmâo tơlơi rơnŭk rơno̱m ôh yuakơ mơnuih mlŭk anŭn kơnơ̆ng hil nač klao 
djik đôč. 

10Ƀing mơnuih juăt khăp tuh drah arăng, ƀing gơñu anŭn pơrơmut kơ mơnuih 
kơnuih tơpă sĭt laih anŭn hơduah sem kiăng pơdjai hĭ mơnuih tơpă hơnơ̆ng yơh. 

11Mơnuih mlŭk pơrơđah tơbiă abih tơlơi hil nač ñu, samơ̆ mơnuih rơgơi pơhrŏ 
pơkhư̆ hĭ tơlơi hil ñu pô. 

12Tơdang pô khua djă̱ akŏ pơđi̱ng tơngia hơmư̆ tui tơlơi ƀlŏr, ñu anŭn kơnơ̆ng 
hơmâo ƀing ding kơna sat ƀai đôč yơh. 

13Mơnuih ƀun rin laih anŭn mơnuih kơtư̆ juă ñu hơmâo hrŏm tơlơi anai: Yahweh 
pha brơi tơlơi hơdip kơ abih dua gơñu. 

14Tơdang sa čô pơtao juăt pơgăl pơgang brơi kơ mơnuih ƀun rin, tơlơi git gai 
wai lăng ñu či dŏ kơjăp sui biă mă yơh. 

15Gai hơnuăt yua kiăng kơ pơtơpă sa čô čơđai, tơlơi pơkra anŭn pha brơi tơlơi 
rơgơi kơ čơđai anŭn, samơ̆ tơdah lui brơi čơđai ngă tui hăng pô ñu kiăng, ñu 
anŭn či pơmlâo hĭ amĭ ñu yơh. 

16Tơdang tơlơi dưi ƀing mơnuih sat ƀai đĭ kơyar, tơlơi soh hăng kơnŭk kơna ăt 
đĭ kơyar mơ̆n, samơ̆ ƀing mơnuih tơpă hơnơ̆ng či ƀuh ƀing gơñu le ̆  rơbuh yơh. 

17Pơkhư̆ pơtô bĕ ană ih, tui anŭn ñu či brơi kơ ih dŏ rơnŭk rơno̱m yơh, laih anŭn 
či ba rai tơlơi mơak mơai kơ jua bơngăt ih. 

18Lŏn čar pă ƀu tŭ ôh kơ Yahweh kơčrâo brơi jơlan, čar anŭn ƀing ană plei ƀu 
hơmâo tơlơi tŏ tơroai ôh, samơ̆ mơyŭn mơak yơh kơ hlơi pô djă̱ pioh tơlơi juăt 
kơnŭk kơna. 

19Sa čô khua ƀu dưi pơtô pơkra ding kơna kơnơ̆ng hăng boh hiăp đôč ôh, yuakơ 
wơ̆t tơdah ding kơna anŭn thâo hluh, ñu ƀu či ngă tui ôh. 

20Ih ƀuh mơ̆ mơnuih ječ ameč pơhiăp ƀu pơmĭn hlâo ôh? Mơnuih ƀu thâo phe 
pho jing pô dưi ngă hiam hloh kơ ñu. 

21Hlơi pô pha brơi kơ ding kơna ñu hơget tơlơi gơ̆ kiăng čơdơ̆ng mơ̆ng čơđai, 
ƀơi hơnăl tuč ding kơna anŭn či ba rai tơlơi rơngot hơning kơ pô anŭn yơh. 

22Sa čô mơnuih hil pơtơgŭ đĭ tơlơi pơkăh pơpha, sĭt mơnuih hơtai tañ pơiă hlơr 
pơrŭng lu mơta tơlơi yơh. 

23Tơlơi pơgao ang sa čô mơnuih či pơtrŭn hĭ ñu pô, samơ̆ hlơi pô hơmâo pran 
jua luă gŭ, či hơmâo tơlơi pơpŭ pơyom yơh. 

24Hlơi pô djru pơpha hrŏm gơnam klĕ hăng mơnuih klĕ dŏp, jing pơkơdơ̆ng glaĭ 
hăng ñu pô yơh, wơ̆t tơdah ñu ƀuăn rơ̆ng kiăng ră ruai tơlơi tơpă, samơ̆ ñu ƀu 
khĭn pơrơđah tơbiă tơlơi tơpă anŭn ôh. 

25Pô ƀlơ̆ng bơngơ̆t huĭ pơpŭ kơ tơlơi mơnuih mơnam pơmĭn kơ ñu pô, jing 
čơđo̱ng ƀač kơ ñu pô yơh, samơ̆ hlơi pô đaŏ kơnang kơ Yahweh, ñu anŭn Yahweh 
răng pơgang brơi yơh. 

26Lu mơnuih hơduah rơkâo tơlơi gŭm djru mơ̆ng khua djă̱ akŏ, samơ̆ tơlơi ngă 
djơ̆ găl tơbiă rai mơ̆ng Yahweh yơh. 

27Mơnuih tơpă hơnơ̆ng hơƀak drak kơ mơnuih ƀu djơ̆ tơpă, laih anŭn kar kaĭ 
mơ̆n, mơnuih sat ƀai anŭn hơƀak drak kơ mơnuih tơpă hiam anŭn yơh. 

Pơrơtưh 30 

Tơlơi Agur Pơhiăp 

1Anai jing boh hiăp rơgơi Agur, ană đah rơkơi Yakeh, pơhaih laih kơ Ithiel, sĭt 
anŭn jing wơ̆t kơ Ithiel laih anŭn kơ Ukal yơh tui anai: 

2“Kâo kơnơ̆ng jing sa drơi hlô mơnơ̆ng đôč yuakơ kâo jing pơtŏ̱ hloh kơ abih 
bang mơnuih mơnam, kâo ƀu hơmâo tơlơi thâo hluh kar hăng mơnuih mơnam 
ôh. 

3Kâo ƀu hơmâo hrăm kơ tơlơi rơgơi ôh laih anŭn kâo ăt kŏn thâo pơmĭn kơ Pô 
Rơgoh Hiam lơi. 

4Hlơi jing pô hơmâo đĭ nao laih pơ adai adih laih anŭn trŭn rai ră ruai kơ tơlơi 
ñu ƀuh laih pơ anŭn lĕ? Hlơi jing pô hơmâo hơñăk mă hĭ laih angĭn amăng plă̱ 
tơngan ñu lĕ? Hlơi jing pô hơmâo đŭng hĭ laih ia amăng khul kơthul kar hăng 
amăng ao jao ñu lĕ? Hlơi jing pô hơmâo pơkơjăp laih abih bang guai lŏn tơnah 
lĕ? Hơget jing anăn ñu lĕ? Hơget jing anăn ană đah rơkơi ñu lĕ? Ruai kơ kâo bĕ 
yuakơ ih thâo laih! 

5“Rĭm tơlơi Ơi Adai ƀuăn rơ̆ng, Ñu ăt ngă pơgiŏng hĭ yơh. Ñu jing khiơl pơgang 
kơ ƀing hlơi nao pơ Ñu kiăng kơ dŏ rơnŭk rơnua. 

6Anăm pơhiăp ôh hơget tơlơi Ñu ƀu pơhiăp ôh, huĭdah Ñu či ƀuăh kơ ih laih anŭn 
laĭ kơ ih jing mơnuih ƀlŏr. 

7“Dua tơlơi kâo rơkâo mơ̆ng Ih, Ơ Yahweh ăh; rơkâo kơ Ih anăm hơngah hĭ ôh 
dua tơlơi anai mơ̆ng kâo hlâo kơ kâo djai: 

8Tal sa, mă pơđuaĭ ataih hĭ bĕ mơ̆ng kâo tơlơi wĕ wŏ laih anŭn tơlơi pleč ƀlŏr. 
Laih anŭn tal dua, anăm pha brơi kơ kâo tơlơi ƀun rin ôh kŏn tơlơi pơdrŏng săh 
lơi, samơ̆ pha brơi bĕ kơ kâo gơnam ƀơ̆ng djŏp kơ rĭm hrơi. 

9Kơđai glaĭ, huĭdah kâo hơmâo lu mŭk dram đơi hăng hơngah hĭ Ih laih anŭn laĭ 
tui anai, ‘Kâo ƀu thâo krăn Yahweh ôh!’ Ƀôdah huĭdah kâo jing hĭ ƀun rin hăng 
klĕ dŏp yơh, laih anŭn tơlơi bruă kâo ngă anŭn pơmlâo hĭ anăn Ơi Adai kâo. 

10“Anăm pơhiăp rơkŭt kơ sa čô ding kơna hăng khua gơ̆ ôh, huĭdah ding kơna 
anŭn či hơtŏm păh ih laih anŭn glăm mă tơlơi răm anŭn yơh. 

11“Hơmâo ƀing mơnuih hơtŏm păh kơ ama gơñu pô, laih anŭn ƀu bơni hiam kơ 
amĭ gơñu ôh. 

12Ăt hơmâo mơ̆n ƀing yap gơñu pô jing agaih jơngeh yơh samơ̆ ƀing gơñu ƀu 
rơgoh ôh mơ̆ng tơlơi soh grĭ grañ gơñu pô. 

13Ăt hơmâo mơ̆n ƀing hơmâo mơta pơgao ang, laih anŭn tơlơi lăng gle̱ng gơñu 
jing tơlơi mưč mač yơh. 

14Ăt hơmâo mơ̆n ƀing hơmâo tơgơi kar hăng đao gưm laih anŭn tơgơi kơham 
gơñu kar hăng khul thŏng kiăng kơ lun ƀơ̆ng ƀing ƀun rin mơ̆ng lŏn tơnah, jing 
ƀing kơƀah kơƀap mơ̆ng djuai mơnuih mơnam yơh. 

15“Rơtăh hơmâo dua boh amăng bah hrip drah. Kar hăng dua boh amăng bah 
anŭn, ƀing ten hơnen pơhiăp kraih tui anai, ‘Pha brơi bĕ! Pha brơi bĕ!’ Ăt hơmâo 
mơ̆n klâo mơta tơlơi phara jing tơlơi ƀu či djŏp hrăp ôh, sĭt hơmâo pă̱ mơta tơlơi 
ƀu či laĭ ôh ‘Djŏp laih!’ tui anai: 

16Anih ƀing djai, đah bơnai ƀu hơmâo ană bă, lŏn thu mơhao ia, laih anŭn apui 
ƀu či laĭ ôh tui anai, ‘Djŏp laih!’ 

17“Mơta mơnuih pă djik djak kơ ama ñu laih anŭn hơngah ƀu tui gưt ôh kơ amĭ 
ñu, khul čim ak mơ̆ng dơnung či khoĕk hĭ mơta anŭn, laih anŭn khul čim grư̆ yơh 
či ƀơ̆ng hĭ drơi jan pô anŭn. 

18“Hơmâo klâo mơta tơlơi jing tơlơi hli̱ng hla̱ng biă mă kơ kâo, sĭt hơmâo pă̱ 
mơta tơlơi kâo ƀu thâo hluh ôh tui anai: 

19Anŭn jing hiư̆m čim si̱ng pŏr amăng adai adih, hiư̆m ala rui ƀơi boh pơtâo, 
hiư̆m sŏng prŏng đuaĭ ƀơi ia rơsĭ, laih anŭn hiư̆m đah rơkơi pơkhăp hăng đah 
kơmơi. 

20“Hiư̆m sa čô bơnai klĕ pyu ngă ăt jing hli̱ng hla̱ng mơ̆n tui anai: Ñu đih hrŏm 
hăng đah rơkơi pơkŏn giŏng anŭn nao mơnơi laih anŭn pơmĭn tui anai, ‘Kâo ƀu 
hơmâo ngă tơlơi soh sat hơget ôh.’ 

21“Klâo mơta bruă anai yơh ngă kơ lŏn tơnah tơtư̆ tơtơ̆ng, sĭt hơmâo pă̱ mơta 
bruă anai yơh ƀing ană plei lŏn tơnah ƀu anăm tŭ ôh tui anai: 

22Bruă sa čô hlŭn jing hĭ pơtao, bruă sa čô mơnuih mlŭk jing hĭ pơdrŏng, 

23bruă sa čô đah kơmơi arăng ƀu pơyom samơ̆ ăt hơmâo rơkơi mơ̆n, laih anŭn 
bruă sa čô ding kơna đah kơmơi pơala kơ khua đah kơmơi ñu. 

24“Pă̱ djuai mơnơ̆ng amăng lŏn tơnah anai jing anet, samơ̆ gơñu jing rơgơi biă 
mă tui anai: 

25Anŭn jing khul hơdŏm jing djuai mơnơ̆ng tơdu, samơ̆ kar hăng mơnuih 
mơnam rơgơi yơh gơñu pơkom pioh gơnam ƀơ̆ng gơñu amăng bơyan pha̱ng. 

26Khul tơkuih glai jing djuai mơnơ̆ng ƀu hơmâo tơlơi dưi kơtang ôh, samơ̆ gơñu 
pơkra anih dŏ gơñu amăng boh pơtâo. 

27Khul kơtop ƀu hơmâo pơtao ôh, samơ̆ gơñu kơsung nao kar hăng tơpul ling 
tơhan yơh. 

28Čăng čă arăng dưi mă hăng tơngan, samơ̆ arăng ƀuh ñu dŏ amăng rĭm sang wơ̆t 
hăng sang pơtao mơ̆n. 

29“Hơmâo klâo djuai mơnơ̆ng jing hiam hiut amăng kơnuih rơbat, sĭt pă̱ djuai 
mơnơ̆ng hơmâo yak rơbat kơdrưh kơang: 

30Anŭn jing sa drơi rơmung dŭl, jing kơtang biă mă, hloh kơ abih bang hlô 
mơnơ̆ng glai, jing hlô ƀu či huĭ kơdŭn đuaĭ hĭ mơ̆ng anăp hlô pă ôh; 

31sa drơi mơnŭ tơno rơbat nao, sa drơi bơbe tơno ba akŏ kơ tơpul ñu, laih anŭn 
sa čô pơtao kơsung nao hơmâo ƀing ling tơhan đuaĭ tui ñu. 

32“Tơdah ih pơgao pơang ih pô kar hăng mơnuih mlŭk mơgu, ƀôdah ih hơmâo 
pơkra laih hơdră sat ƀai, pioh tơngan ih go̱m hĭ bĕ amăng bah ih! 

33Tơdah ih kuôr rơmuă ia tơsâo yơh pơtơbiă rai ƀơr kiăng kơ ƀơ̆ng, laih anŭn 
tơdah ih taih ƀơi adŭng arăng, drah či ƀlĕ rai yơh. Tui anŭn, mơ̆n, tơdah ih čôih 
rai tơlơi hil, ih či ba rai tơlơi pơrơjăh pơrơsua yơh.” 

Pơrơtưh 31 

Tơlơi Pơtao Lemuel Pơhiăp 

1Anai jing boh hiăp rơgơi amĭ pơtao Lemuel pơtô laih kơ ñu tui anai: 

2“Hơmư̆ bĕ, Ơ ană đah rơkơi kâo! Hơmư̆ bĕ, Ơ ană kâo tơkeng rai hơi! Hơmư̆ bĕ, 
Ơ ană đah rơkơi Yahweh pha brơi kơ tơlơi kâo ƀuăn rơ̆ng hăng Ñu ăh! 

3Anăm pơhoăč hĭ ôh tơlơi hơdip ih đih hrŏm hăng lu ƀing đah kơmơi, yuakơ ƀing 
gơñu jing ƀing pơrai hĭ ƀing pơtao yơh. 

4“Ơ Lemuel hơi, ƀu năng lăp kơ ƀing pơtao ôh, sĭt ƀu năng lăp ôh kơ ƀing pơtao 
juăt mơñum tơpai, kŏn lăp kơ ƀing khua djă̱ akŏ pă lơi kluh mơhao mơñum tơpai 
blŭk, 

5huĭdah tơdang ƀing gơñu mơñum, ƀing gơñu či wơr bĭt hĭ hơdôm tơlơi juăt 
pơtă pơtăn, laih anŭn mă pơđuaĭ hĭ abih tơlơi djơ̆ găl mơ̆ng ƀing mơnuih arăng 
kơtư̆ juă yơh. 

6Samơ̆ pha brơi bĕ tơpai blŭk kơ ƀing mơnuih jĕ či tơĭ pran, laih anŭn ia tơpai 
kơ ƀing hlơi pô ƀu hơmâo tơlơi čang rơmang. 

7Brơi bĕ kơ ƀing gơñu mơñum laih anŭn wơr hĭ tơlơi mơyŭn sat gơñu laih anŭn 
ƀu hơdơr kơ tơlơi gleh tơnap gơñu dơ̆ng tah. 

8“Pơhiăp djru brơi bĕ kơ ƀing hlơi ƀu dưi pơhiăp djru brơi ôh kơ gơñu pô, 
pơhiăp pơala brơi bĕ kơ tơlơi dưi găl djơ̆ abih bang ƀing mơnuih arăng kơtư̆ juă. 

9Pơhiăp djru brơi bĕ kơ ƀing gơñu laih anŭn phat kơđi djơ̆ hơnơ̆ng bĕ. Pơgang 
brơi bĕ kơ tơlơi dưi găl djơ̆ ƀing ƀun rin kơƀah kơƀap.” 

Kơnuih Bơnai Hiam 

10Hlơi pô dưi hơduah ƀuh sa čô bơnai hơmâo kơnuih hiam klă lĕ? Sĭt bơnai kar 
hăng anŭn jing yom hloh kơ khul boh pơtâo yom biă mă yơh. 

11Rơkơi ñu kơjăp kơnang ƀơi ñu hlo̱m ƀo̱m yơh laih anŭn ƀu kơƀah gơnam yom 
pơphan hơget ôh yuakơ tơlơi triăng ñu. 

12Amăng abih hrơi tơlơi hơdip ñu, ñu ngă kơ rơkơi ñu tơlơi hiam klă, ƀu djơ̆ 
tơlơi soh sat ôh. 

13Ñu ruah mă blâo triu laih anŭn hơmlơi kơpaih laih anŭn triăng mă bruă rơwơi 
mơrai hăng tơngan ñu. 

14Ñu ba rai gơnam ƀơ̆ng yom hơjăn kơ ñu mơ̆ng anih ataih hrup hăng khul sŏng 
prŏng sĭ mơnia. 

15Ñu tơgŭ mơ̆ng pĭt tơdang hrơi mơguah ăt dŏ mơmŏt, kiăng kơ prap pre gơnam 
ƀơ̆ng kơ sang anŏ ñu laih anŭn jao brơi bruă kơ ƀing ding kơna đah kơmơi ñu 
mơ̆n. 

16Ñu ruah mă sa boh đang hơma hăng blơi mă hĭ, laih anŭn ñu yua prăk ñu 
hơmâo mơ̆ng tơlơi sĭ mơnia kiăng kơ pla sa boh đang boh kơƀâo. 

17Ñu mă bruă ñu hăng tơlơi hur har biă mă, laih anŭn mă bruă hăng hơpăl 
tơngan kơtang ñu yơh. 

18Ñu thâo bruă mơnuă sĭ mơnia ñu jing bruă hơmâo kơmlai, laih anŭn tơdang 
mlam ñu yua apui kơđen ñu kiăng kơ mă bruă yơh. 

19Ñu wa̱i mơrai hăng gơnam dui mơrai laih anŭn čơđe̱ng tơngan ñu păn ƀơi gai 
wa̱i. 

20Ñu yơr tơbiă tơngan ñu djru kơ mơnuih ƀun rin sĭt ñu pơđang tơngan ñu gŭm 
mơnuih kơƀah kơƀap yơh. 

21Tơdang bơyan hơmâo ple̱r tơpŭng, ñu ƀu ƀlơ̆ng bơngơ̆t dơ̆ng tah kơ sang anŏ 
ñu pô, yuakơ abih bang gơñu le̱ng kơ buh hơô hăng ao pơđao. 

22Ñu pơkra mă abăn kơ anih pĭt ñu; ñu buh hơô ao blâo ƀlĭ ngă hăng ia mơla̱ng. 

23Rơkơi ñu arăng pơpŭ pơyom ƀơi anih pơjơnum amăng plei, tơdang rơkơi ñu 
dŏ be̱r hrŏm amăng ƀing kŏng tha amăng anih anŭn. 

24Bơnai anŭn pơkra khul ao blâo ƀlĭ laih anŭn sĭ kơ ƀing sĭ mơnia, ăt jao brơi 
mơ̆n kơ ƀing sĭ mơnia anŭn khul hơdrăng kơiăng kiăng kơ sĭ. 

25Sum ao ñu jing kơnuih tơlơi kơtang hăng tơlơi kơdrưh kơang, tui anŭn tơdang 
ñu pơmĭn nao kơ hrơi pơanăp, ñu dưi klao mơak yơh. 

26Ñu pơhiăp hăng tơlơi rơgơi, laih anŭn bah jơlah ñu pơtă pơtô tơlơi djơ̆ tơpă 
kơ sang anŏ ñu yơh. 

27Ñu juăt ƀlơ̆ng brơi tơlơi kơƀah kiăng sang anŏ ñu pô, tui anŭn ñu ƀu či mă tŭ 
tơlơi hơnăl tuč kơ pô thô alah ôh. 

28Ƀing ană bă ñu bơni kơ ñu tui anai, “Ơ amĭ, mơyŭn mơak kơ ih!” Laih anŭn 
rơkơi ñu ăt tơgŭ bơni kơ ñu mơ̆n tui anai, 

29“Ơ amĭ ñu, hơmâo lu ƀing đah kơmơi ngă khul tơlơi bruă kơdrưh kơang, samơ̆ 
ih rơgao hĭ hloh kơ abih bang ƀing gơñu yơh.” 

30Kơnuih ro ̆  jing plư pleč, tơlơi hiam ro ̆  jing đôč đač, samơ̆ đah kơmơi pă huĭ 
pơpŭ kơ Yahweh, ñu anŭn arăng bơni hiam yơh. 

31Pha brơi bĕ kơ gơ̆ gơnam bơni mơ̆ng bruă gơ̆ hơmâo ngă laih, laih anŭn brơi 
bĕ abih bang ană plei bơni kơ ñu yuakơ khul bruă mơnuă gơ̆ ngă anŭn. 

Pô Pơtô 

Pô Pơtô 1 

Abih Bang Tơlơi Jing Đôč Đač 

1Anai jing khul boh hiăp nai pơtô prŏng, jing ană đah rơkơi Dawid, pơtao amăng 
plei prŏng Yerusalaim: 

2Nai pơtô laĭ tui anai, “Đôč đač! Đôč đač!” “Đôč đač biă mă yơh! Abih bang tơlơi 
le̱ng kơ jing đôč đač soh sel.” 

3Hơget tơlơi mơnuih dưi hơmâo mơ̆ng abih bang bruă ñu jing ƀơi bruă anŭn yơh 
ñu jik jăh gah yŭ yang hrơi anai lĕ? 

4Hơdôm rơnŭk anŭn rơgao hĭ laih anŭn hơdôm rơnŭk pơkŏn rai, samơ̆ lŏn 
tơnah ăt dŏ dơnơ̆ng hlŏng lar. 

5Yang hrơi ƀlĕ laih anŭn yang hrơi le ̆ , laih anŭn ječ ameč wơ̆t glaĭ pơ anih ñu ƀlĕ 
rai. 

6Angĭn thut nao pơ gah thu̱ng laih anŭn wơ̆t nao pơ gah dư̱r; ñu wir dar nanao, 
jing tơlơi ñu wơ̆t glaĭ pơ anih dar hơđăp ñu yơh. 

7Abih bang hơnŏh hăng krong ia rô nao pơ rơsĭ, samơ̆ rơsĭ ƀu či bă hĭ ôh. Truh 
pơ anih khul hơnŏh hăng krong ia tơbiă rai, pơ anih anŭn yơh hơnŏh hăng krong 
anŭn wơ̆t glaĭ dơ̆ng. 

8Abih bang tơlơi mơnơ̆ng le̱ng kơ gleh tơnap, mơnuih mơnam ƀu thâo pơhiăp 
tơbiă djŏp ôh yuakơ gleh đơi. Mơta lăng ƀu hrăp ôh, tơngia kŏn bă lơi tơlơi ñu 
hơmư̆. 

9Hơget tơlơi hơmâo laih, či hơmâo glaĭ dơ̆ng tơlơi anŭn, hơget tơlơi hơmâo 
pơgiŏng hĭ laih, ăt či pơgiŏng glaĭ dơ̆ng; ƀu hơmâo tơlơi hơget phrâo ôh gah yŭ 
yang hrơi anai. 

10Hơmâo mơ̆ mơnuih mơnam dưi laĭ tui anai, “Lăng bĕ! Anai yơh jing tơlơi 
phrâo”? Sĭt ƀu hơmâo ôh, tơlơi anŭn hơmâo laih pơ anai čơdơ̆ng mơ̆ng đưm đă 
adih; tơlơi anŭn hơmâo laih pơ anai hlâo kơ rơnŭk ta. 

11Ƀu hơmâo tơlơi djă̱ hơdơr kơ ƀing mơnuih mơnam đưm đă adih ôh, laih anŭn 
wơ̆t hăng ƀing hlơi pô aka ƀu hơmâo ôh, ƀing tơdơi kơ ƀing gơñu ăt kŏn či djă̱ 
hơdơr lơi kơ ƀing gơñu. 

Tơlơi Rơgơi Jing Đôč Đač 

12Kâo yơh jing nai pơtô prŏng, pơtao kơ ƀing Israel amăng plei Yerusalaim. 

13Kâo jao kâo pô kiăng kơ hrăm laih anŭn hơduah kơsem abih bang tơlơi hơmâo 
truh hĭ laih gah yŭ adai anai. Anŭn jing tơlơi kơtraŏ biă mă yơh Ơi Adai hơmâo 
pioh laih ƀơi mơnuih mơnam! 

14Kâo hơmâo ƀuh laih abih bang tơlơi hơmâo pơgiŏng hĭ laih amăng lŏn tơnah 
anai; abih bang gơñu jing đôč đač kar hăng đuaĭ tui glung angĭn thut yơh. 

15Hơget tơlơi wĕ wŏ laih, ƀu dưi pơtơpă hĭ dơ̆ng tah; hơget gơnam kơƀah hĭ ƀu 
hơmâo ôh, sĭt ƀu dưi yap ôh. 

16Kâo pô pơmĭn tui anai, “Kâo hơmâo prŏng laih, laih anŭn prŏng tui amăng tơlơi 
rơgơi hloh kơ hlơi pô git gai wai lăng laih plei Yerusalaim hlâo kơ rơnŭk kâo; 
kâo hơmâo mưn tŭ laih lu tơlơi rơgơi laih anŭn tơlơi thâo pơmĭn.” 

17Giŏng anŭn, kâo gir kâo pô kiăng kơ thâo hluh tơlơi rơgơi, wơ̆t hăng tơlơi hưt 
dư laih anŭn tơlơi kơmlư; samơ̆ kâo ăt hrăm mă laih tơlơi anŭn dơ̆ng mơ̆n, jing 
kar hăng tơlơi đuaĭ tui glung angĭn thut yơh. 

18Yuakơ hơmâo lu tơlơi rơgơi, tơlơi rơngot hơning ăt lu mơ̆n; jai hơmâo lu tơlơi 
thâo pơmĭn, jai hơmâo lu tơlơi kơŭ kơuăn yơh. 

Pô Pơtô 2 

Khul Tơlơi Pơmơak Jing Đôč Đač 

1Kâo pơmĭn amăng pran jua kâo tui anai, “Kâo či lông lăng tơlơi pơmơak kiăng 
kơ hơduah lăng hơget tơlơi jing hiam.” Samơ̆ tơlơi anŭn ăt jing hĭ tơlơi đôč đač 
mơ̆n. 

2Kâo laĭ tui anai, “Mơnuih klao jing mlŭk yơh. Hơget tơlơi pơmơak pơgiŏng hĭ 
bruă lĕ?” 

3Kâo gir pơmơak kơ kâo pô hăng ia tơpai laih anŭn ngă tui tơlơi kơmlư, samơ̆ 
kâo ăt ngă tui tơlơi rơgơi. Kâo kiăng ƀuh hơget tơlơi jing lăp yom kơ mơnuih 
mơnam ngă gah yŭ adai amăng ƀiă khul hrơi tơlơi hơdip gơñu. 

4Kâo pơgiŏng hĭ khul hơdră bruă prŏng: Anŭn jing bruă kâo pơdơ̆ng đĭ khul sang 
kơ kâo pô laih anŭn pla khul đang boh kơƀâo yơh. 

5Kâo pơkra khul tơdron đang laih anŭn pla lu djuai boh čroh amăng anŭn. 

6Kâo pơkra khul dơnao pioh ia kiăng kơ pruih khul kơyâo čă đĭ prŏng. 

7Kâo blơi mă ƀing hlŭn đah rơkơi đah kơmơi laih anŭn ăt hơmâo ƀing hlŭn 
pơkŏn dơ̆ng jing ƀing hơmâo tơkeng rai laih amăng sang kâo. Kâo ăt hơmâo khul 
rơmô laih anŭn khul triu bơbe lu hloh kơ hlơi pô dŏ hơdip amăng plei 
Yerusalaim hlâo kơ kâo mơ̆n. 

8Kâo ăt pơƀut glaĭ kơ kâo pô khul amrăk laih anŭn mah, wơ̆t hăng mŭk 
dram ƀing pơtao laih anŭn khul kwar duh jia kơ kâo. Kâo ăt hơmâo ƀing adoh 
đah rơkơi đah kơmơi wơ̆t hăng lu bơnai hle̱, jing khul tơlơi pơmơak kơ pran jua 
ƀing đah rơkơi. 

9Kâo jing hĭ yom pơphan hloh kơ hlơi pô dŏ hơdip amăng plei Yerusalaim hlâo 
kơ kâo. Amăng abih bang tơlơi anŭn, kâo ngă hăng tơlơi rơgơi kâo yơh. 

10Kâo ƀu hơngah hĭ ôh hơget tơlơi mơta kâo amoaih kiăng; kâo ƀu hơngah hĭ ôh 
tơlơi pơmơak kơ pran jua kâo. Pran jua kâo mơak mơai amăng abih bruă kâo 
ngă, sĭt anŭn yơh jing tơlơi bơni kơ abih bang bruă mơnuă kâo mă. 

11Samơ̆ tơdang kâo kơsem ep abih bang bruă mơ̆ng tơngan kâo hơmâo ngă laih 
laih anŭn hơget tơlơi kâo hơmâo jŭ pla kiăng kơ hơmâo, abih bang tơlơi jing đôč 
đač, jing kar hăng tơlơi đuaĭ tui glung angĭn thut đôč yơh; ƀu hơmâo tơlơi tŭ yua 
hơget ôh gah yŭ yang hrơi. 

Tơlơi Rơgơi Laih Anŭn Tơlơi Kơmlư Jing Đôč Đač 

12Giŏng anŭn, kâo gai khul tơlơi pơmĭn kâo pơmĭn nao kơ tơlơi rơgơi, laih anŭn 
ăt kơ tơlơi hưt dư, tơlơi kơmlư mơ̆n. Hơget tơlơi dơ̆ng pô tŏ tui pơtao dưi ngă 
hloh kơ hơget tơlơi hơmâo ngă laih hĭ lĕ? 

13Kâo ƀuh tơlơi rơgơi jing hiam hloh kơ tơlơi kơmlư, kar hăng tơlơi bơngač jing 
hiam hloh kơ tơlơi kơnăm mơmŏt yơh. 

14Mơnuih rơgơi hơmâo mơta ƀơi akŏ ñu, tơdang anŭn mơnuih mlŭk rơbat 
amăng tơlơi kơnăm mơmŏt; samơ̆ kâo ƀuh rơđah kơ tơlơi abih dua mơnuih 
anŭn le̱ng kơ hơmâo hrŏm sa bưng thut. 

15Giŏng anŭn, kâo pơmĭn amăng pran jua kâo tui anai, “Bưng mơnuih mlŭk ăt či 
jing hĭ bưng kâo mơ̆n. Tui anŭn, hơget tơlơi kâo hơmâo tơlơi tŭ yua tơdang jing 
rơgơi lĕ?” Kâo pơmĭn amăng pran jua kâo tui anai, “Tơlơi anŭn ăt jing hĭ đôč đač 
mơ̆n.” 

16Yuakơ mơnuih rơgơi ăt hrup hăng mơnuih mlŭk mơ̆n, arăng ƀu či djă̱ hơdơr 
gơñu sui dơ̆ng tah; amăng khul hrơi pơanăp, arăng či wơr bĭt hĭ abih dua gơñu 
yơh. Hrup hăng mơnuih mlŭk, mơnuih rơgơi ăt khŏm djai mơ̆n! 

Tơlơi Mă Bruă Jing Đôč Đač 

17Tui anŭn yơh, kâo pơrơmut kơ tơlơi hơdip yuakơ bruă mơnuă ngă laih gah yŭ 
yang hrơi jing tơlơi pơrơngot hĭ kâo. Abih bang tơlơi anŭn jing đôč đač, jing tơlơi 
đuaĭ tui glung angĭn thut yơh. 

18Kâo pơrơmut kơ abih bang tơlơi bruă kâo hơmâo mă laih gah yŭ yang hrơi, 
yuakơ kâo khŏm pioh glaĭ hơdôm gơnam anŭn kơ pô tơdơi kơ kâo. 

19Laih anŭn hlơi pô thâo krăn kơ ñu anŭn jing mơnuih rơgơi ƀôdah mơnuih 
mlŭk lĕ? Samơ̆ ñu či mă tŭ abih bang bruă kâo hơmâo yua laih tơlơi gleh tơnap 
kâo laih anŭn tơlơi thâo kâo kiăng kơ ngă gah yŭ yang hrơi anai. Tơlơi anŭn ăt 
jing hĭ đôč đač mơ̆n. 

20Tui anŭn yơh, jua pơmĭn kâo čơdơ̆ng tah hơtai kơ abih bang bruă mă gleh glan 
kâo ngă gah yŭ yang hrơi. 

21Yuakơ sa čô mơnuih dưi mă bruă ñu hăng tơlơi rơgơi, tơlơi thâo pơmĭn laih 
anŭn tơlơi thâo kơčĕ, giŏng anŭn ñu khŏm lui hĭ abih bang tơlơi ñu hơmâo kơ 
pô ƀu hơmâo mă bruă ôh kơ tơlơi bruă anŭn. Anŭn yơh ăt jing hĭ tơlơi đôč đač 
laih anŭn tơlơi ƀu mơyŭn prŏng mơ̆n. 

22Hơget tơlơi sa čô mơnuih hơmâo tŭ yua kơ abih bang bruă laih anŭn kơ tơlơi 
gir kơtir amoaih kiăng jing khul tơlơi ñu mă bruă gleh gah yŭ yang hrơi lĕ? 

23Amăng abih hrơi ñu dŏ hơdip, bruă ñu ba rai tơlơi ruă nuă rơngot hơning yơh, 
wơ̆t hăng amăng mlam, tơlơi pơmĭn ñu ăt kŏn pơdơi lơi. Tơlơi anŭn ăt jing hĭ 
đôč đač mơ̆n. 

24Sa čô mơnuih ƀu dưi ngă hơget ôh hloh kơ tơlơi kiăng kơ ƀơ̆ng, mơñum laih 
anŭn hơduah sem tơlơi mơak hrăp amăng bruă mơnuă ñu. Ăt tơlơi bruă anŭn 
mơ̆n kâo thâo krăn jing mơ̆ng tơngan Ơi Adai. 

25Yuakơ rơngiao kơ Ñu, hlơi pô dưi ƀơ̆ng ƀôdah hơduah ƀuh tơlơi hơ̆k mơak lĕ? 

26Bơ kơ hlơi pô pơmơak kơ Ñu, Ơi Adai pha brơi tơlơi rơgơi, tơlơi thâo pơmĭn 
laih anŭn tơlơi hơ̆k mơak, samơ̆ kơ mơnuih soh sat, Ơi Adai pha brơi sa mơta 
bruă kiăng kơ pơƀut laih anŭn pơkom pioh mŭk dram kiăng kơ jao brơi kơ hlơi 
pô pơmơak kơ Ơi Adai yơh. Tơlơi anŭn ăt jing hĭ đôč đač mơ̆n, jing kar hăng tơlơi 
đuaĭ tui glung angĭn thut đôč yơh. 

Pô Pơtô 3 

Sa Gưl Kơ Abih Bang Bruă Mơnuă 

1Hơmâo sa gưl kơ abih bang tơlơi mơnơ̆ng, laih anŭn sa bơyan kơ abih bang 
bruă mơnuă gah yŭ adai anai: 

2hơmâo gưl kiăng kơ tơkeng rai laih anŭn hơmâo gưl kiăng kơ djai hĭ, hơmâo 
gưl kiăng kơ pla laih anŭn hơmâo gưl kiăng kơ buč hĭ, 

3hơmâo gưl kiăng kơ pơdjai laih anŭn hơmâo gưl kiăng kơ pơsuaih, hơmâo gưl 
kiăng kơ pơglưh trŭn laih anŭn hơmâo gưl kiăng kơ pơdơ̆ng đĭ, 

4hơmâo gưl kiăng kơ hia laih anŭn hơmâo gưl kiăng kơ klao, hơmâo gưl kiăng 
kơ rơngot hơning laih anŭn hơmâo gưl kiăng kơ yŭn suang, 

5hơmâo gưl pơbra hyu khul boh pơtâo laih anŭn hơmâo gưl pơƀut glaĭ gơñu, 
hơmâo gưl kiăng kơ kuar čum laih anŭn hơmâo gưl kiăng kơ ƀu kuar čum ôh, 

6hơmâo gưl kiăng kơ hơduah sem laih anŭn hơmâo gưl kiăng kơ hơngah lui hĭ, 
hơmâo gưl kiăng kơ djă̱ pioh laih anŭn hơmâo gưl kiăng kơ glŏm hĭ, 

7hơmâo gưl kiăng kơ hek pơrai hĭ laih anŭn hơmâo gưl kiăng kơ sĭt pơsir glaĭ, 
hơmâo gưl kiăng kơ dŏ rơiăt laih anŭn hơmâo gưl kiăng kơ pơhiăp, 

8hơmâo gưl kiăng kơ khăp laih anŭn hơmâo gưl kiăng kơ pơrơmut, hơmâo gưl 
kơ tơlơi pơblah laih anŭn hơmâo gưl kơ tơlơi rơnŭk rơno̱m. 

9Hơget tơlơi pô mă bruă hơmâo tơlơi tŭ yua mơ̆ng bruă mơnuă ñu lĕ? 

10Kâo hơmâo ƀuh laih bruă grơ̆ng glăm kơtraŏ Ơi Adai hơmâo pioh laih ƀơi 
mơnuih mơnam. 

11Ñu hơmâo hrih pơjing abih bang tơlơi hiam klă amăng gưl tơlơi mơnơ̆ng anŭn. 
Ñu hơmâo pioh laih tơlơi hlŏng lar amăng jua pơmĭn mơnuih mơnam; samơ̆ ƀing 
gơñu ƀu thâo hơduah hluh ôh hơget tơlơi Ơi Adai hơmâo ngă laih čơdơ̆ng mơ̆ng 
phŭn hlŏng truh pơ hơnăl tuč. 

12Kâo thâo ƀu hơmâo tơlơi hơget ôh jing hiam hloh kơ mơnuih mơnam hơ̆k 
mơak laih anŭn mă bruă hiam klă tơdang ƀing gơñu hlak dŏ hơdip. 

13Tơlơi rĭm čô dưi ƀơ̆ng huă, mơñum laih anŭn hơduah sem tơlơi mơak hrăp 
mơ̆ng abih bang bruă ñu ngă, jing gơnam Ơi Adai brơi pơyơr yơh. 

14Kâo thâo sĭt rĭm tơlơi Ơi Adai ngă, či dŏ kơjăp hlŏng lar yơh. Ƀu hơmâo ôh 
hơget tơlơi dưi pơmŭt thim dơ̆ng amăng anŭn ƀôdah mă pơđuaĭ hĭ mơ̆ng anŭn. 
Ơi Adai ngă tui anŭn kiăng kơ mơnuih mơnam huĭ pơpŭ kơ Ñu yơh. 

15Tơlơi hơget hơmâo ră anai, ñu hơmâo laih čơdơ̆ng mơ̆ng hlâo, tơlơi hơget či 
hơmâo pơanăp, ñu hơmâo laih čơdơ̆ng mơ̆ng hlâo adih; laih anŭn Ơi Adai yơh či 
brơi truh glaĭ dơ̆ng hơdôm tơlơi hơmâo rơgao hĭ laih. 

16Laih anŭn kâo ƀuh tơlơi pơkŏn dơ̆ng gah yŭ yang hrơi tui anai: Amăng anih 
phat kơđi, hơmâo tơlơi sat ƀai pơ anŭn, amăng anih djơ̆ tơpă, hơmâo tơlơi sat 
ƀai pơ anŭn. 

17Kâo pơmĭn amăng pran jua kâo tui anai, “Ơi Adai či phat kơđi kơ abih dua 
mơnuih tơpă hơnơ̆ng hrŏm hăng mơnuih sat ƀai yơh, yuakơ či hơmâo gưl kơ 
rĭm bruă mơnuă, jing sa gưl kơ rĭm bruă ngă yơh.” 

18Kâo ăt pơmĭn mơ̆n tui anai, “Bơ kơ ƀing mơnuih mơnam, Ơi Adai lông lăng 
ƀing gơñu kiăng kơ ƀing gơñu dưi ƀuh yơh, ƀing gơñu ăt jing kar hăng khul hlô 
mơnơ̆ng mơ̆n. 

19Bưng thut mơnuih mơnam hrup hăng bưng hlô mơnơ̆ng; ăt bưng thut anŭn 
mơ̆n abih dua gơñu či bưp: Anŭn jing tơdang pô anai djai, pô adih ăt djai mơ̆n. 
Abih bang le̱ng kơ thâo suă jua soh sel. Mơnuih ƀu hơmâo tơlơi tŭ yua hloh kơ 
hlô mơnơ̆ng ôh. Abih bang tơlơi jing hĭ đôč đač yơh. 

20Abih bang nao pơ sa boh anih. Anŭn jing abih bang tơbiă rai mơ̆ng ƀruih lŏn, 
laih anŭn abih bang ƀing gơñu ăt wơ̆t glaĭ pơ ƀruih lŏn mơ̆n. 

21Hlơi pô thâo krăn tơdah bơngăt mơnuih đuaĭ đĭ laih anŭn tơdah bơngăt hlô 
mơnơ̆ng trŭn nao pơ lŏn tơnah lĕ?” 

22Tui anŭn, kâo ƀu ƀuh ôh tơlơi hơget hiam hloh kơ mơnuih mơnam kiăng kơ 
hơ̆k mơak amăng bruă mơnuă ñu, yuakơ anŭn jing tơlơi Ơi Adai pơkă laih kơ 
ñu. Yuakơ ƀu hơmâo hlơi pô ôh dưi pơrơđah kơ ñu hơdôm tơlơi či truh tơdơi 
kơ ñu djai laih. 

Pô Pơtô 4 

Tơlơi Kơtư̆ Juă, Bruă Mơnuă Gleh, Tơlơi Ƀu Pơjing Gơyut 

1Kâo kơsem lăng dơ̆ng amăng tơlơi hơdip laih anŭn ƀuh abih bang tơlơi kơtư̆ 
juă hơmâo truh laih gah yŭ yang hrơi tui anai: Kâo ƀuh ia mơta ƀing mơnuih 
arăng kơtư̆ juă, laih anŭn ƀing gơñu ƀu hơmâo pô pơjuh alum ôh; tơlơi dưi 
kơtang dŏ gah ƀing kơtư̆ juă gơñu, tui anŭn ƀing gơñu ƀu hơmâo pô djru ôh. 

2Laih anŭn kâo pơhaih tui anai: Mơnuih hơmâo djai hăng đuaĭ hĭ thĕng laih, jing 
pô hơ̆k mơak hloh kơ pô dŏ hơdip yơh. 

3Samơ̆ hơmâo mơnuih jing hiam hloh kơ abih dua gơñu anŭn, anŭn jing pô aka 
ƀu hơmâo rai ôh, jing pô aka ƀu ƀuh djơ̆ tơlơi sat ƀai ôh, jing tơlơi arăng ngă laih 
gah yŭ yang hrơi. 

4Laih anŭn kâo ƀuh abih bang bruă mơnuă, abih bang tơlơi thâo amăng bruă 
le̱ng kơ tơbiă rai mơ̆ng pran jua mơnuih pơiăng hăng pô re̱ng gah ñu. Ăt tơlơi 
anŭn mơ̆n jing hĭ đôč đač, jing kar hăng tơlơi đuaĭ tui glung angĭn thut đôč yơh. 

5Mơnuih mlŭk kuar tơngan ñu yuakơ alah laih anŭn pơrai hĭ ñu pô yơh. 

6Hơmâo bă sa kơpŏt tơngan samơ̆ hơmâo jua pơmĭn rơnŭk hơđơ̆ng jing hiam 
hloh kơ bă dua kơpŏt tơngan hăng bruă mơnuă gleh glan jing kar hăng đuaĭ tui 
glung angĭn thut đôč. 

7Laih anŭn kâo ăt ƀuh khul tơlơi jing đôč đač pơkŏn dơ̆ng mơ̆n gah yŭ kơ yang 
hrơi tui anai: 

8Hơmâo sa čô kơnơ̆ng dŏ hơjăn păn; ñu ƀu hơmâo ană đah rơkơi kŏn hơmâo 
ƀing ayŏng adơi lơi. Bruă mơnuă gleh ñu mă ƀu pơdơi ôh, samơ̆ jua pơmĭn ñu 
ƀu hrăp mơak ôh kơ tơlơi pơdrŏng ñu. Ñu tơña tui anai, “Kâo hlak mă bruă anai 
kơ hlơi lĕ? Yua hơget kâo pô hlak pơpĕ đuaĭ hĭ mơ̆ng tơlơi mơak mơai lĕ?” Tơlơi 
anŭn ăt jing hĭ đôč đač mơ̆n, jing bruă mơnuă ƀu mơak mơai ôh! 

9Dua čô jing hiam hloh kơ sa čô, yuakơ ƀing gơñu či hơmâo nua yom kơ bruă 
gơñu mă tui anai: 

10Tơdah sa čô le ̆  rơbuh hĭ, pô gơyut ñu yơh dưi djru rŭ̱ pơdơ̆ng đĭ ñu. Samơ̆ pap 
mơñai yơh kơ hlơi pô le ̆  rơbuh laih anŭn ƀu hơmâo hlơi pô ôh kiăng djru rŭ̱ 
pơdơ̆ng đĭ ñu! 

11Kar hăng tơlơi anai mơ̆n, tơdah dua čô đih jĕ hăng tơdruă, ƀing gơñu či pơđao 
yơh. Samơ̆ hiư̆m pă sa čô či dưi pơđao lĕ? 

12Kơnơ̆ng sa čô amuñ yơh kơ arăng dưi hĭ kơ ñu, samơ̆ dua čô dưi pơgang gơñu 
pô yơh. Sa boh hrĕ kuĭ hơmâo klâo ară mơñam hrŏm, ƀu či amuñ tơĭ hĭ ôh. 

Tơlơi Tŭ Yua Jing Hĭ Đôč Đač 

13Čơhao sa čô ƀun rin samơ̆ tơdăm rơgơi jing hiam hloh jing hĭ sa čô pơtao samơ̆ 
tha mlŭk, jing pô ƀu či thâo răng kŏn thâo mă tŭ tơlơi pơkơđiăng lơi. 

14Pô tơdăm năng ai tơbiă rai mơ̆ng sang mơnă kiăng kơ nao jing pơtao, ƀôdah 
arăng hơmâo tơkeng rai ñu amăng tơlơi rin ƀun amăng lŏn čar ñu. 

15Kâo ƀuh abih bang hlơi pô hơdip laih anŭn mă bruă gah yŭ yang hrơi le̱ng kơ 
đuaĭ tui pô tơdăm anŭn, jing pô tŏ tui jing pơtao yơh. 

16Ƀu hơmâo đŭt hĭ ôh kơ abih bang mơnuih jing ƀing hơdip hlâo kơ ƀing gơñu. 
Samơ̆ ƀing hlơi pô rai tơdơi ƀu pơmơak kơ pô tŏ tui jing pơtao ôh. Tơlơi anŭn ăt 
jing hĭ đôč đač mơ̆n, jing kar hăng tơlơi đuaĭ tui glung angĭn thut đôč yơh. 

Pô Pơtô 5 

Dŏ Amăng Tơlơi Huĭ Pơpŭ Kơ Ơi Adai 

1Răng bĕ yak rơbat ih tơdang ih nao pơ sang yang Ơi Adai. Nao jĕ bĕ kiăng kơ 
hơmư̆ jing hiam hloh kơ tơlơi pơyơr gơnam ngă yang pô mlŭk mơgu, jing pô ƀu 
thâo krăn ôh kơ tơlơi ƀing gơñu ngă soh. 

2Anăm ječ ameč hăng amăng bah ih ôh, anăm brơi jua pơmĭn ih ječ ameč pơhiăp 
hơget tơlơi ƀơi anăp Ơi Adai ôh. Ơi Adai dŏ pơ adai adih laih anŭn ih dŏ ƀơi lŏn 
tơnah anai, tui anŭn yơh brơi bĕ kơ boh hiăp ih pơhiăp kơnơ̆ng ƀiă đôč. 

3Tơlơi rơpơi truh tơdang hơmâo lu tơlơi ƀlơ̆ng, ăt tui anŭn mơ̆n tơdang pô mlŭk 
pơhiăp lu jai, sĭt ñu či pơhiăp tơbiă tơlơi mlŭk yơh. 

4Tơdang ih ƀuăn rơ̆ng laih hăng Ơi Adai, ih anăm pơtrưĭ kiăng kơ ƀu pơgiŏng hĭ 
ôh. Ñu ƀu hơmâo tơlơi mơak ôh hăng mơnuih mlŭk; tui anŭn pơgiŏng hĭ bĕ tơlơi 
ƀuăn rơ̆ng ih anŭn. 

5Čơhao ƀu ƀuăn rơ̆ng ôh jing hiam hloh kơ ƀuăn rơ̆ng samơ̆ ƀu pơgiŏng hĭ ôh. 

6Anăm brơi ôh amăng bah ih ba ih nao amăng tơlơi soh. Anăm pơhiăp pơrơđah 
ôh hăng ding kơna sang yang tui anai, “Tơlơi ƀuăn rơ̆ng kâo ƀuăn soh djơ̆ hĭ laih.” 
Yua hơget Ơi Adai năng hil kơ hơget tơlơi ih pơhiăp laih anŭn pơrai hĭ bruă 
mơnuă mơ̆ng tơngan ih ngă lĕ? 

7Rơpơi lu laih anŭn pơhiăp lu jing đôč đač yơh. Hơnŭn yơh, dŏ amăng tơlơi huĭ 
pơpŭ kơ Ơi Adai bĕ. 

Tơlơi Pơdrŏng Săh Jing Đôč Đač 

8Tơdah ih ƀuh ƀing ƀun rin arăng kơtư̆ juă amăng tring laih anŭn khul tơlơi djơ̆ 
tơpă hăng tơlơi djơ̆ găl arăng hơngah lui hĭ, ih anăm dŏ kơtuă ôh kơ khul tơlơi 
anŭn; yuakơ hơmâo pô glông hloh kơ pô khua moa hlak pơgang brơi kơ pô khua 

moa; laih anŭn gah ngŏ kơ dua gơñu, ăt hơmâo mơ̆n pô glông hloh dŏ pơgang 
brơi. 

9Abih bang mơnuih tŭ mă bơyan hơpuă đĭ kơyar, samơ̆ sa čô pơtao ăt kơnang 
kơ bơyan hơpuă mơ̆n. 

10Hlơi pô khăp kơ prăk, wơ̆t tơdah ñu anŭn hơmâo lu prăk samơ̆ ƀu či hơmâo 
djŏp ôh kơ ñu; hlơi pô khăp kơ mŭk dram, ñu anŭn ƀu či hrăp mơak ôh hăng 
prăk pơtŭm ñu hơmâo. Tơlơi anŭn ăt jing hĭ đôč đač mơ̆n. 

11Tơdah dram gơnam hơmâo lu jai, ƀing yua gơnam anŭn ăt hơmâo lu mơ̆n. Laih 
anŭn hơget gơnam anŭn jing kơmlai kơ pô hơmâo dram gơnam anŭn rơngiao 
kơ tơlơi pơmơak kơ mơta pô hơmâo dram gơnam anŭn lĕ? 

12Tơlơi mơnuih mă bruă gleh pĭt jing jơma̱n hiam, wơ̆t tơdah ñu ƀơ̆ng huă ƀiă 
ƀôdah lu, samơ̆ tơlơi mơnuih pơdrŏng hơmâo gơnam bă blai ngă brơi kơ ñu ƀu 
thâo pĭt ôh. 

13Kâo hơmâo ƀuh laih tơlơi rơngot hơning gah yŭ kơ yang hrơi tui anai: Anŭn 
jing mŭk dram pô pơkom pioh jing hĭ tơlơi răm kơ ñu pô yơh, 

14ƀôdah mŭk dram rơngiă hĭ yua mơ̆ng tơlơi truh tơl, tui anŭn tơdang ñu hơmâo 
sa čô ană đah rơkơi, ñu ƀu hơmâo hơget dơ̆ng tah pioh glaĭ brơi kơ ană ñu anŭn. 

15Dŏ mơhlŭn yơh sa čô tơbiă rai mơ̆ng kian amĭ ñu, ñu djai rơngiă hĭ ăt kar hăng 
tơlơi ñu hơmâo rai mơ̆n. Ñu ƀu djă̱ ba hăng tơngan ñu hơget ôh mơ̆ng tơlơi ñu 
mă bruă. 

16Tơlơi anai ăt jing sa tơlơi rơngot hơning mơ̆n tui anai: Hiư̆m pă ñu tơbiă rai, 
ñu ăt djai rơngiă hĭ hrup hăng anŭn mơ̆n, laih anŭn hơget tơlơi ñu hơmâo tŭ yua 
yuakơ ñu mă bruă gleh kar hăng đuaĭ tui glung angĭn lĕ? 

17Amăng abih hrơi ñu hơdip, ñu ƀơ̆ng amăng tơlơi kơnăm mơmŏt, hăng tơlơi 
tah hơtai prŏng, tơlơi ruă nuă laih anŭn tơlơi hil nač yơh. 

18Giŏng anŭn, kâo thâo hluh tơlơi anai, hiam hăng djơ̆ yơh kơ sa čô mơnuih ƀơ̆ng 
laih anŭn mơñum; laih anŭn kiăng hơduah sem tơlơi mơak hrăp amăng bruă 
mơnuă gleh glan gah yŭ kơ yang hrơi jăng jai hơdip amăng ƀiă hrơi, jing khul 
hrơi Ơi Adai hơmâo brơi laih kơ ñu, yuakơ anŭn jing črăn pơkă brơi kơ ñu laih. 

19Hloh kơ anŭn dơ̆ng, tơdang Ơi Adai pha brơi kơ hlơi pô mŭk dram laih anŭn 
kŏng ngăn, anŭn jing Ñu brơi kơ pô anŭn mơak yua gơnam anŭn, mă tŭ črăn 
pơkă ñu pô laih anŭn hơ̆k mơak amăng bruă mơnuă ñu, jing tơlơi brơi pơyơr 
mơ̆ng Ơi Adai yơh. 

20Ñu pơmĭn ƀiă biă mă kơ khul hrơi ñu hơdip, yuakơ Ơi Adai djru brơi kơ ñu 
hơmâo tơlơi hơ̆k mơak amăng pran jua ñu yơh. 

Pô Pơtô 6 

1Kâo hơmâo ƀuh laih tơlơi rơngot hơning pơkŏn dơ̆ng gah yŭ kơ yang hrơi, jing 
tơlơi kơtraŏ biă mă ƀơi mơnuih mơnam tui anai: 

2Ơi Adai pha brơi kơ sa čô mơnuih mŭk dram, kŏng ngăn laih anŭn tơlơi pơpŭ 
pơyom, tui anŭn mơnuih ƀu kơƀah hĭ tơlơi hơget gĕt ôh kơ pran jua ñu amoaih 
kiăng; samơ̆ Ơi Adai ƀu brơi kơ ñu dưi tŭ mơak ƀơi gơnam anŭn ôh laih anŭn 
mơnuih tuai tŭ mơak pơala brơi kơ ñu. Tơlơi anŭn jing hĭ đôč đač yơh, jing tơlơi 
rơngot hơning yơh. 

3Sa čô mơnuih dưi hơmâo sa-rơtuh čô ană laih anŭn hơdip amăng lu thŭn; samơ̆ 
ñu hơdip sui dơ̆ pă tŭ mơ̆n, tơdah ñu ƀu dưi tŭ mơak tơlơi đĭ kơyar ñu laih anŭn 
djai ƀu hơmâo arăng dơ̱r djơ̆ lăp ôh, kâo laĭ kơ tơlơi sa čô ană nge le ̆  hĭ mơ̆ng 
kian yơh jing mơyŭn hiam hloh kơ ñu. 

4Ană nge anŭn rai ƀu hơmâo tơlơi tŭ yua ôh, ñu djai rơngiă hĭ amăng tơlơi 
kơnăm mơmŏt laih anŭn arăng ƀu hơdơr djơ̆ kơ anăn ñu dơ̆ng tah. 

5Wơ̆t tơdah ñu aka ƀu thâo ƀuh yang hrơi ƀôdah thâo krăn hơget gĕt ôh, samơ̆ 
ñu hơmâo tơlơi pơdơi hloh kơ pô anŭn, 

6wơ̆t tơdah pô anŭn hơdip truh kơ dua-rơbâo thŭn samơ̆ ƀu thâo tŭ mơak tơlơi 
đĭ kơyar ôh. Hơnăl tuč, abih bang mơnuih ƀu či wơ̆t glaĭ hrŏm pơ sa boh anih ôh 
hă? 

7Abih bang tơlơi gir kơtir mơnuih jing kơ amăng bah ñu yơh, samơ̆ hlŭng ñu ƀu 
či trơi hrăp ôh. 

8Hơget tơlơi tŭ yua pô rơgơi hơmâo hloh kơ mơnuih mlŭk lĕ? Hơget tơlơi 
mơnuih ƀun rin hơmâo mơ̆ng tơlơi ñu pô thâo hơdip hơdơ̆ng ƀơi anăp mơnuih 
pơkŏn lĕ? 

9Čơhao mơak hăng hơdôm gơnam ih hơmâo jing hiam hloh kơ tơlơi ih kiăng 
nanao kơ gơnam pơkŏn dơ̆ng. Tơlơi anŭn ăt jing hĭ đôč đač mơ̆n, jing kar hăng 
tơlơi đuaĭ tui glung angĭn thut đôč yơh. 

10Hơget gơnam hơmâo ră anai, jing gơnam hơmâo laih anăn hlâo adih, laih anŭn 
hơget mơnuih mơnam jing, arăng ăt thâo krăn laih mơ̆n; ƀu hơmâo ôh hlơi pô 
dưi pơrơjăh glaĭ hăng pô kơtang hloh kơ ñu pô. 

11Boh hiăp ƀrư̆ lu tui, tơlơi kiăng laĭ ăt jing hĭ ƀiă mơ̆n, laih anŭn hiư̆m pă boh 
hiăp anŭn pha brơi tơlơi tŭ yua kơ hlơi pô lĕ? 

12Yuakơ hlơi pô thâo krăn hơget tơlơi jing hiam kơ mơnuih amăng tơlơi hơdip, 
jing tơlơi mơnuih găn nao amăng ƀiă hrơi ƀu tŭ yua kar hăng tơui lĕ? Hlơi pô 
dưi ruai kơ ñu hơget tơlơi či truh gah yŭ kơ yang hrơi tơdơi kơ ñu djai rơngiă hĭ 
laih lĕ? 

Pô Pơtô 7 

Tơlơi Rơgơi 

1Sa boh anăn hiam klă jing hiam hloh kơ ia jâo, laih anŭn hrơi djai jing hiam hloh 
kơ hrơi tơkeng rai. 

2Čơhao nao pơ sang arăng čŏk hia jing hiam hloh kơ nao pơ sang arăng ƀơ̆ng 
huă, yuakơ tơlơi djai jing bưng thut kơ rĭm mơnuih; tui anŭn mơnuih hơdip 
khŏm djă̱ pioh bĕ tơlơi anŭn amăng pran jua. 

3Tơlơi kơŭ kơuăn jing hiam hloh kơ tơlơi klao, yuakơ tơlơi rơngot jing hiam kơ 
jua pơmĭn. 

4Jua pơmĭn mơnuih rơgơi dŏ amăng sang rơngot hơning, samơ̆ jua pơmĭn ƀing 
mlŭk dŏ amăng sang pơmơak yơh. 

5Čơhao hơmư̆ tui tơlơi ƀuăh pơtô mơnuih rơgơi jing hiam hloh kơ hơmư̆ tui 
tơlơi adoh mơnuih mlŭk. 

6Hrup hăng rơ̆k drơi đuh gah yŭ kơ gŏ yơh, ăt tui anŭn mơ̆n kơ tơlơi klao mơnuih 
mlŭk. Tơlơi anŭn ăt jing hĭ đôč đač mơ̆n. 

7Sĭt yơh tơlơi kơtư̆ juă ngă kơ mơnuih rơgơi jing hĭ mlŭk, laih anŭn gơnam plŏm 
ƀlŏr pơrăm hĭ jua pơmĭn yơh. 

8Tơlơi hơnăl tuč kơ sa mơta tơlơi jing hiam hloh kơ tơlơi čơdơ̆ng phŭn tơlơi 
anŭn, laih anŭn tơlơi ư̆ añ jing hiam hloh kơ tơlơi pơgao pơang yơh. 

9Anăm ječ ameč hil ôh, yuakơ tơlơi hil nač hơmâo bă blai yơh amăng mơnuih 
mlŭk. 

10Anăm pơhiăp tui anai ôh, “Yua hơget khul hrơi đưm hlâo adih jing hiam hloh 
kơ khul hrơi ră anai lĕ?” Yuakơ ƀu jing rơgơi ôh tơdah tơña tơlơi tơña kar hăng 
anŭn. 

11Tơlơi rơgơi, hrup hăng sa lŏn kŏng ngăn, jing sa tơlơi hiam yơh laih anŭn pha 
brơi tơlơi kơmlai kơ rĭm čô hlơi pô ƀuh yang hrơi. 

12Tơlơi rơgơi jing kar hăng sa boh anih pơgang kar hăng prăk jing sa boh anih 
pơgang yơh, samơ̆ tơlơi tŭ yua mơ̆ng tơlơi thâo pơmĭn jing tơlơi anai: Tơlơi 
rơgơi răng wai brơi tơlơi hơdip pô hơmâo tơlơi rơgơi anŭn yơh. 

13Kơsem pơmĭn bĕ tơlơi bruă Ơi Adai hơmâo ngă laih tui anai: Hlơi pô dưi 
pơtơpă hơget tơlơi Ơi Adai hơmâo pơwĕ hĭ laih lĕ? 

14Tơdang hrơi mông jing hiam klă, hơ̆k mơak bĕ; samơ̆ tơdang hrơi mông jing 
tơnap tap, kơsem pơmĭn bĕ tui anai: Ơi Adai hơmâo brơi rai laih tơlơi hiam hăng 
tơlơi tơnap tap. Hơnŭn yơh, mơnuih ƀu dưi thâo lui hlâo ôh hơget tơlơi kơ tơlơi 
hơdip pơanăp ñu. 

15Amăng tơlơi hơdip đôč đač kâo anai, kâo hơmâo ƀuh laih dua tơlơi anai: 
Mơnuih tơpă hơnơ̆ng răm rai hĭ amăng tơlơi tơpă hơnơ̆ng ñu, laih anŭn mơnuih 
sat ƀai hơdip sui amăng tơlơi sat ƀai ñu. 

16Anăm yap ih pô jing tơpă hơnơ̆ng đơi ôh, kŏn yap ih pô jing rơgơi đơi lơi, yuakơ 
tơlơi ih ngă anŭn či pơrai hĭ ih pô yơh. 

17Anăm jing hĭ sat ƀai ôh, laih anŭn anăm jing mlŭk ôh, yuakơ tơlơi anŭn či 
pơdjai hĭ ih hlâo kơ hrơi mông pơkă laih kơ ih. 

18Hiam yơh kiăng kơ djă̱ pioh tơlơi anai laih anŭn ƀu phư lui hĭ ôh tơlơi adih. 
Yuakơ mơnuih huĭ pơpŭ kơ Ơi Adai či pơpĕ đuaĭ hĭ mơ̆ng tơlơi sat ƀai hăng mlŭk 
anŭn. 

19Tơlơi rơgơi ngă kơ sa čô mơnuih rơgơi hơmâo tơlơi dưi kơtang hloh kơ pluh 
čô khua djă̱ akŏ amăng sa boh plei yơh. 

20Ƀu hơmâo ôh hlơi pô tơpă hơnơ̆ng ƀơi lŏn tơnah anai jing pô ngă tơlơi tơpă 
laih anŭn ƀu či ngă soh ôh. 

21Anăm pơđi̱ng tơngia hơmư̆ rĭm boh hiăp mơnuih laĭ ôh, huĭdah ih či hơmư̆ pô 
ding kơna ih hơtŏm păh kơ ih yơh. 

22Ih pô thâo krăn amăng pran jua ih kơ tơlơi hơmâo lu wơ̆t laih ih pô hơmâo 
hơtŏm păh laih ƀing pơkŏn. 

23Abih bang tơlơi anŭn kâo lông lăng laih hăng tơlơi rơgơi laih anŭn kâo laĭ tui 
anai, “Kâo či pơmĭn rơgơi yơh,” samơ̆ tơlơi anŭn dŏ ataih mơ̆ng kâo. 

24Hơget tơlơi rơgơi jing, jing ataih biă mă laih anŭn dơlăm biă mă yơh, hlơi pô 
dưi hơduah ƀuh tơlơi rơgơi anŭn lĕ? 

25Tui anŭn, kâo pioh tơlơi pơmĭn kâo kơ tơlơi hrăm thâo hluh, kiăng hơduah 
lăng ep kơsem tơlơi rơgơi laih anŭn tơhơnal tơlơi mơnơ̆ng mơnuă laih anŭn 
kiăng thâo hluh tơlơi sat ƀai jing tơlơi mlŭk laih anŭn tơlơi kơmlư jing tơlơi hưt 
dư yơh. 

26Kâo hơduah ƀuh tơlơi ruă phĭ̱̆ hloh kơ tơlơi djai anŭn jing tơlơi pô đah kơmơi 
jing kar hăng sa boh ka̱p ƀač, jua pơmĭn ñu jing sa boh čơđo̱ng laih anŭn tơngan 
ñu jing hrĕ čuăk yơh. Mơnuih pă huĭ pơpŭ kơ Ơi Adai, ñu anŭn či đuaĭ klaih hĭ 
mơ̆ng pô đah kơmơi anŭn yơh, samơ̆ bơ kơ mơnuih soh sat, pô đah kơmơi anŭn 
či ƀač djơ̆ yơh. 

27Nai pơtô laĭ tui anai, “Anai nê, anai yơh jing tơlơi kâo hơmâo hơduah ƀuh laih: 
“Pơmŭt thim sa tơlơi pơ tơlơi pơkŏn kiăng kơ hơduah ƀuh hơdră bruă khul tơlơi 
mơnơ̆ng, 

28tơdang kâo hlak hơduah sem samơ̆ ƀu hơduah ƀuh ôh; kâo hơduah ƀuh sa čô 
đah rơkơi tơpă hơnơ̆ng amăng sa-rơbâo čô, samơ̆ ƀu hơduah ƀuh ôh sa čô đah 
kơmơi amăng abih bang ƀing gơñu. 

29Kơnơ̆ng sa tơlơi anai đôč yơh kâo hơduah ƀuh: Ơi Adai pơjing laih mơnuih 
mơnam tơpă hơnơ̆ng, samơ̆ mơnuih mơnam hơmâo đuaĭ nao laih kiăng kơ 
hơduah lu hơdră mơneč.” 

Pô Pơtô 8 

1Hlơi jing pô hrup hăng mơnuih rơgơi lĕ? Hlơi pô thâo pŏk pơblang kơ khul 
mơta tơlơi lĕ? Tơlơi rơgơi yơh ngă brơi kơ ƀo ̆  mơta mơnuih jing bơngač, laih 
anŭn pơplih hĭ tơlơi khăng gah rơngiao ƀo ̆  anŭn. 

Tui Gưt Kơ Pơtao 

2Kâo laĭ, tui gưt bĕ kơ tơlơi pơtao pơđar, yuakơ ih ƀuăn rơ̆ng laih ƀơi anăp Ơi 
Adai. 

3Anăm ječ ameč đuaĭ hĭ mơ̆ng anăp pơtao ôh. Anăm gŭm djru kơ tơhơnal tơlơi 
soh sat ôh, yuakơ pơtao či ngă tui hăng tơlơi ñu khăp kiăng yơh. 

4Yuakơ boh hiăp pơtao hơmâo tơlơi dưi, tui anŭn hlơi pô dưi laĭ kơ ñu tui anai, 
“Hơget tơlơi ih hlak ngă lĕ?” 

5Hlơi pô tui gưt tơlơi ñu pơđar, ñu anŭn ƀu či hơmâo tơlơi răm ôh, samơ̆ mơnuih 
hơmâo jua pơmĭn rơgơi či thâo krăn yơh hrơi mông hăng hơdră bruă djơ̆ lăp. 

6Yuakơ hơmâo hrơi mông hăng hơdră bruă djơ̆ găl kơ rĭm tơhơnal tơlơi, samơ̆ 
mơnuih gir run amăng lu tơlơi gleh tơnap. 

7Yuakơ ƀu hơmâo hlơi pô ôh thâo krăn kơ tơlơi hơdip pơanăp, hlơi pô dưi ruai 
kơ ñu hơget tơlơi či truh lĕ? 

8Ƀu hơmâo ôh hlơi pô dưi kơtang hloh kơ angĭn laih anŭn pơkhư̆ hĭ; ăt tui anŭn 
mơ̆n, ƀu hơmâo hlơi pô ôh hơmâo tơlơi dưi kơtang hloh kơ hrơi ñu djai. Kar 
hăng mơnuih ƀu dưi kơdŭn đuaĭ hĭ ôh amăng mông pơblah, Ăt tui anŭn mơ̆n 
tơlơi sat ƀai ƀu či pơrơngai hĭ ôh ƀing hlơi juăt ngă kơ tơlơi anŭn. 

9Kâo ƀuh abih bang tơlơi anŭn, tơdang kâo pơmĭn kơ abih bang tơlơi mơnơ̆ng 
hơmâo ngă laih gah yŭ yang hrơi. Hơmâo sa gưl tơdang mơnuih ngă khua kơ 
ƀing arăng jing hĭ tơlơi ruă kơ ñu pô. 

10Tui anŭn, mơ̆n, kâo ƀuh laih ƀing sat ƀai djai hĭ laih anŭn arăng dơ̱r hĭ ƀing 
gơñu, samơ̆ ƀơi jơlan glaĭ mơ̆ng anih pơsat anŭn ƀing ană plei bơni kơ ƀing gơñu 
kơ hơdôm tơlơi ƀing gơñu ngă laih amăng plei anŭn. Tơlơi anŭn ăt jing hĭ đôč 
đač biă mă yơh. 

11Tơdang arăng ƀu ngă tui mơtam ôh tơlơi klă̱ kơđi kơ tơlơi bruă sat ƀai, pran 
jua mơnuih mơnam bă hăng khul hơdră mơneč kiăng ngă soh yơh. 

12Wơ̆t tơdah mơnuih sat ƀai ngă soh truh kơ sa-rơtuh wơ̆t, samơ̆ ñu ăt dŏ hơdip 
sui thŭn mơ̆n, kâo thâo sĭt či hơmâo tơlơi hiam hloh yơh kơ ƀing hlơi pô huĭ 
pơpŭ kơ Ơi Adai, yuakơ ƀing gơñu hơdip huĭ pơpŭ kơ Ơi Adai. 

13Samơ̆ yuakơ mơnuih sat ƀai ƀu huĭ pơpŭ ôh kơ Ơi Adai, tui anŭn ƀing gơñu ƀu 
či hơmâo tơlơi hiam klă ôh, laih anŭn khul hrơi gơñu hơdip ƀu či sui ôh, kơnơ̆ng 
kar hăng sa boh tơui đôč. 

14Hơmâo tơlơi pơkŏn dơ̆ng mơ̆n jing hĭ đôč đač jing tơlơi truh ƀơi lŏn tơnah 
anai: Ƀing mơnuih tơpă hơnơ̆ng jing ƀing mă tŭ hơget tơlơi sat năng truh kơ 
ƀing sat ƀai, laih anŭn ƀing sat ƀai mă tŭ hơget tơlơi hiam năng truh kơ ƀing 
mơnuih tơpă hơnơ̆ng. Kâo laĭ ăt tơlơi anŭn mơ̆n jing hĭ đôč đač. 

15Tui anŭn, kâo pơtrŭt mơnuih mơnam hơdip mơak mơai amăng tơlơi hơdip, 
yuakơ ƀu hơmâo tơlơi hơget ôh hiam hloh kơ mơnuih hơdip gah yŭ yang hrơi 
anai kơ tơlơi ƀơ̆ng, mơñum laih anŭn hơ̆k mơak. Giŏng anŭn, tơlơi mơak anŭn 
či dŏ hrŏm hăng ñu amăng abih hrơi ñu mă bruă, jing tơlơi Ơi Adai hơmâo brơi 
laih kơ ñu gah yŭ yang hrơi anai. 

16Kâo gir pơmĭn thâo hluh kơ tơlơi rơgơi laih anŭn kơsem lăng ƀuh bruă mơnuă 
gleh mơnuih mơnam ƀơi lŏn tơnah anai, hơmâo mơnuih mơta ñu ƀu pĭt ôh hrơi 
ƀôdah mlam. 

17Giŏng anŭn, kâo ƀuh laih abih bang tơlơi Ơi Adai hơmâo ngă. Ƀu hơmâo hlơi 
pô ôh dưi thâo hluh kơ hơget tơlơi truh gah yŭ yang hrơi anai. Wơ̆t tơdah 
mơnuih hơmâo hơduah sem laih hăng abih pran jua, samơ̆ ñu ƀu dưi thâo hluh 
ôh hơdôm tơhơnal tơlơi anŭn. Wơ̆t tơdah mơnuih rơgơi yap kơ ñu pô jing thâo 
hluh, samơ̆ ñu anŭn ăt ƀu dưi thâo hluh biă mă ôh kơ tơlơi anŭn. 

Pô Pơtô 9 

Sa Bưng Thut Hrup Kơ Abih Bang 

1Tui anŭn, kâo hơdơr glaĭ abih bang tơlơi anŭn laih anŭn klah čŭn kơ tơlơi 
mơnuih tơpă hơnơ̆ng hăng mơnuih rơgơi wơ̆t hăng hơdôm bruă ƀing gơñu ngă, 
bruă anŭn le̱ng kơ dŏ amăng tơngan Ơi Adai, samơ̆ ƀu hơmâo ôh hlơi pô thâo 
krăn tơlơi khăp ƀôdah tơlơi pơrơmut hlak dŏ tơguan ñu. 

2Abih bang ƀing anai le̱ng kơ hơmâo sa bưng thut kar kaĭ soh sel: Anŭn jing 
mơnuih tơpă hơnơ̆ng hăng mơnuih sat ƀai, mơnuih hiam hăng mơnuih sat, 
mơnuih rơgoh hăng mơnuih grĭ laih anŭn ƀing pơyơr gơnam ngă yang hăng ƀing 
ƀu pơyơr gơnam ngă yang yơh. Kar hăng kơ mơnuih hiam, ăt tui anŭn mơ̆n kơ 
mơnuih soh sat; kar hăng kơ ƀing hlơi ƀuăn rơ̆ng, ăt tui anŭn mơ̆n kơ ƀing ƀu 
ƀuăn rơ̆ng ôh. 

3Anai yơh jing tơlơi rơngot hơning amăng abih bang tơlơi, truh gah yŭ kơ yang 
hrơi: Abih bang mơnuih le̱ng kơ hơmâo hrŏm sa bưng thut soh sel. Hloh kơ anŭn 
dơ̆ng, jua pơmĭn mơnuih mơnam bă hăng tơlơi sat ƀai yơh tơdang ƀing gơñu dŏ 
hơdip, samơ̆ tơdơi kơ anŭn ƀing gơñu pơgop hrŏm hăng ƀing djai yơh. 

4Hlơi pô dŏ amăng ƀing hơdip, pô anŭn hơmâo tơlơi čang rơmang yơh; sa drơi 
asâo hơdip jing hiam hloh kơ sa drơi rơmung dŭl djai! 

5Yuakơ ƀing mơnuih hơdip thâo krăn kơ tơlơi ƀing gơñu či djai, samơ̆ ƀing djai 
ƀu thâo hơget gĕt ôh. Ƀing gơñu ƀu hơmâo tơlơi bơni dơ̆ng tah, laih anŭn wơ̆t 
hăng tơlơi djă̱ hơdơr gơñu, arăng ăt wơr bĭt hĭ abih bang mơ̆n. 

6Tơlơi khăp gơñu, tơlơi pơrơmut gơñu laih anŭn tơlơi ƀlah moăñ gơñu ăt răm 
rơngiă hĭ laih mơ̆ng sui; ƀing gơñu ƀu hơmâo sa črăn hơget dơ̆ng tah amăng khul 
tơlơi truh gah yŭ kơ yang hrơi. 

7Nao bĕ, ƀơ̆ng huă bĕ gơnam ƀơ̆ng ih mơak mơai, laih anŭn mơñum bĕ ia boh 
kơƀâo ih hăng pran jua hơ̆k mơak, yuakơ mông anai yơh Ơi Adai mơak kơ tơlơi 
bruă ih ngă. 

8Buh hơô nanao bĕ amăng ao ko ̱̆  laih anŭn pik nanao bĕ ƀơi akŏ ih hăng ia jâo. 

9Hơdip hơ̆k mơak bĕ hrŏm hăng bơnai ih, jing pô ih khăp, jing amăng abih bang 
khul hrơi tơlơi hơdip đôč đač Ơi Adai hơmâo pha brơi laih kơ ih gah yŭ kơ yang 
hrơi anai; anŭn jing abih bang hrơi đôč đač yơh. Yuakơ anŭn jing črăn pơkă ih 
amăng tơlơi hơdip laih anŭn amăng bruă mơnuă gleh glan ih gah yŭ kơ yang 
hrơi anai yơh. 

10Hơget bruă tơngan ih ngă, ngă bĕ hăng abih tơlơi kơtang ih, yuakơ amăng anih 
pơsat jing anih ih či nao, ƀu hơmâo mă bruă ôh kŏn pơkra hơdră, tơlơi thâo 
pơmĭn ƀôdah hơmâo tơlơi rơgơi lơi. 

11Kâo hơmâo ƀuh laih tơlơi pơkŏn dơ̆ng gah yŭ kơ yang hrơi tui anai: Tơlơi 
pơlông đuaĭ ƀu djơ̆ kơ tơlơi hơmăr ƀôdah tơlơi pơblah kơ tơlơi kơtang ôh, kŏn 
djơ̆ gơnam ƀơ̆ng truh pơ mơnuih rơgơi, mŭk dram kơ mơnuih thâo rơđah ƀôdah 
tơlơi djru yom hơjăn kơ mơnuih hrăm hră lơi; samơ̆ gưl laih anŭn mông mơyŭn 
yơh truh kơ abih bang ƀing gơñu. 

12Hloh kơ anŭn dơ̆ng, ƀu hơmâo hlơi pô ôh thâo krăn tơdang mông djai ñu či 
truh: Kar hăng akan arăng trah djơ̆ amăng hơñuăl sat, ƀôdah hrup hăng khul čim 
brĭm arăng ƀač djơ̆ amăng čơđo̱ng, ăt tui anŭn mơ̆n mơnuih mơnam djơ̆ čơđo̱ng 
yua mơ̆ng khul hrơi gleh tơnap jing tơlơi le ̆  ƀơi ƀing gơñu blĭp blăp yơh. 

Tơlơi Rơgơi Hiam Hloh Kơ Tơlơi Mlŭk 

13Kâo ăt ƀuh laih mơ̆n gah yŭ kơ yang hrơi tơlơi pơhơmutu tơlơi rơgơi anai kơ 
tơlơi ngă pơpư̆ pơgơi pran jua kâo biă mă tui anai: 

14Hơmâo sa boh plei anet kơnơ̆ng hơmâo ƀiă mơnuih đôč dŏ pơ anŭn. Laih anŭn 
hơmâo sa čô pơtao dưi kơtang rai pơkơdơ̆ng glaĭ hăng plei anet anŭn, wang dar 
plei anŭn laih anŭn pơdơ̆ng đĭ khul toa blah hruă prŏng pơkơdơ̆ng glaĭ hăng plei 
anŭn. 

15Hơmâo sa čô mơnuih ƀun rin samơ̆ rơgơi hơdip amăng plei anŭn laih anŭn ñu 
pơklaih hĭ plei anŭn hăng tơlơi rơgơi ñu. Samơ̆ ƀu hơmâo hlơi pô ôh hơdơr kơ 
pô ƀun rin anŭn. 

16Tui anŭn yơh, kâo laĭ, “Tơlơi rơgơi jing hiam hloh kơ tơlơi kơtang.” Samơ̆ arăng 
djik djak hĭ kơ tơlơi rơgơi pô ƀun rin anŭn, laih anŭn khul boh hiăp ñu arăng ƀu 
kiăng hơmư̆ dơ̆ng tah. 

17Khul boh hiăp tơdu rơun mơnuih rơgơi arăng khăp hơmư̆ hloh kơ tơlơi pơđar 
kraih mơ̆ng khua djă̱ akŏ mlŭk. 

18Tơlơi rơgơi jing hiam hloh kơ khul gơnam blah pioh kơ tơlơi pơblah, samơ̆ sa 
čô mơnuih soh pơrai hĭ lu tơlơi hiam klă yơh. 

Pô Pơtô 10 

1Kar hăng khul roai djai ngă brơi kơ ia jâo jing hĭ ƀâo sat yơh, ăt tui anŭn mơ̆n, 
sa tơlơi kơmlư anet pơjing hĭ tơlơi rơgơi laih anŭn tơlơi pơpŭ pơyom jing tơlơi 
đôč đač. 

2Jua pơmĭn mơnuih rơgơi dŏ ƀơi gah hơnuă, samơ̆ jua pơmĭn mơnuih mlŭk dŏ 
ƀơi gah ieo. 

3Wơ̆t tơdah tơdang mơnuih mlŭk rơbat kơtuai jơlan, ñu kơƀah tơlơi pơmĭn laih 
anŭn pơrơđah kơ rĭm čô thâo hiư̆m ñu pô jing hĭ mơnuih mlŭk. 

4Tơdah khua djă̱ akŏ hil pơkơdơ̆ng glaĭ hăng ih, anăm đuaĭ hĭ mơ̆ng anih dŏ ih 
ôh; yuakơ tơlơi tơdu rơun dưi pơgăn hĭ tơlơi soh prŏng. 

5Hơmâo sa tơlơi sat ƀai kâo hơmâo ƀuh laih gah yŭ yang hrơi, jing tơlơi soh tơbiă 
rai mơ̆ng pô khua djă̱ akŏ tui anai: 

6Ƀing mlŭk arăng brơi dŏ ƀơi khul anih yom pơphan, tơdang anŭn ƀing pơdrŏng 
dŏ ƀơi khul anih ƀu yom pơphan ôh. 

7Kâo hơmâo ƀuh laih ƀing hlŭn ƀơi rŏng aseh, tơdang anŭn ƀing khua ba akŏ 
rơbat hăng tơkai kar hăng ƀing hlŭn. 

8Hlơi pô klơi amăng luh kiăng kơ ƀač arăng, năng ai ñu anŭn či le ̆  glaĭ pơ amăng 
luh ñu pô anŭn yơh; hlơi pô pơrai hĭ pơnăng plei, năng ai ala či čŏh hĭ ñu yơh. 

9Hlơi pô tơglŭng boh pơtâo, năng ai ñu anŭn či ruă yuakơ boh pơtâo anŭn yơh; 
hlơi pô blah djŭh tơlŏ, năng ai ñu či hơmâo tơlơi hyưt tơnap mơ̆ng djŭh anŭn 
yơh. 

10Tơdah jo̱ng čŭl laih anŭn mơta jo̱ng anŭn ƀu tơma ôh, tui anŭn kiăng kơ yua 
tơlơi kơtang lu yơh, samơ̆ tơlơi pơmĭn thâo či ba rai tơlơi dưi jing. 

11Tơdah sa drơi ala čŏh hĭ arăng hlâo kơ pô ñu pơhưč hĭ ñu, sĭt ala anŭn ƀu 
hơmâo tơlơi tŭ yua ôh kơ pô pơhưč. 

12Khul boh hiăp mơ̆ng amăng bah mơnuih rơgơi jing tơlơi pơhiăp hiam klă, 
samơ̆ tơƀông bah mơnuih mlŭk pơrai hĭ ñu pô. 

13Ƀơi čơdơ̆ng mơ̆ng phŭn khul boh hiăp ñu jing kơmlư, ƀơi hơnăl tuč khul boh 
hiăp anŭn ăt jing hĭ hưt dư yơh, 

14laih anŭn mơnuih mlŭk juăt pơhiăp lu tơlơi đơi. Ƀu hơmâo hlơi pô ôh thâo 
hơget tơlơi hlak truh, hlơi pô dưi ruai kơ ñu hơget tơlơi či truh tơdơi kơ ñu djai 
laih lĕ? 

15Bruă mơnuih mlŭk pơgleh hĭ ñu pô yơh, tơl ñu pô ƀu thâo ôh jơlan nao pơ plei. 

16Răm ƀăm yơh kơ ih, Ơ lŏn čar hơmâo pơtao jing ding kơna, laih anŭn ƀing khua 
ba akŏ ñu ƀơ̆ng huă prŏng čơdơ̆ng mơ̆ng mơguah. 

17Mơyŭn hiam yơh kơ ih, Ơ lŏn čar hơmâo pơtao jing kơnung djuai kơdrưh 
kơang laih anŭn ƀing khua ba akŏ ñu ƀơ̆ng huă djơ̆ mông, kiăng kơ hơmâo tơlơi 
kơtang ƀu djơ̆ kiăng kơ jing măt tơpai ôh. 

18Tơdah sa čô mơnuih ngă thô alah, jăh sang tơpŏk hĭ, tơdah tơngan ñu ƀu kiăng 
ngă hơget gĕt ôh, sang anŭn ƀlĕ yơh. 

19Arăng pơkra tơlơi ƀơ̆ng huă kơ mơnuih klao, laih anŭn ia boh kơƀâo ngă kơ 
tơlơi hơdip hơ̆k mơak samơ̆ prăk jing tơlơi pha brơi kơ abih bang tơlơi. 

20Anăm pơhiăp ƀuăh kơ pơtao wơ̆t tơdah pơmĭn sat amăng tơlơi pơmĭn ih ôh, 
anăm hơtŏm păh mơnuih pơdrŏng amăng anih đih pĭt ih ôh, yuakơ huĭdah čim 
brĭm či ba hyu khul boh hiăp ih anŭn, laih anŭn djuai hơmâo čăng či ruai glaĭ 
hơdôm tơlơi ih pơhiăp anŭn yơh. 

Pô Pơtô 11 

Ƀañ Tơpŭng Ƀơi Jơlah Ia 

1Glŏm tơbiă bĕ ƀañ tơpŭng ih čơmah ƀơi jơlah ia, yuakơ tơdơi kơ anŭn lu hrơi 
ih či hơduah ƀuh glaĭ ƀañ anŭn yơh. 

2Pha brơi bĕ črăn kơ tơjuh ƀôdah kơ sapăn čô, yuakơ ih ƀu thâo ôh hơget tơlơi 
truh sat či rai ƀơi anih lŏn anai. 

3Tơdah kơthul bă hăng ia, kơthul anŭn či hơjan trŭn pơ lŏn tơnah yơh. Sa phŭn 
kơyâo rơbuh nao gah thu̱ng ƀôdah gah dư̱r, ƀơi gah anih rơbuh anŭn yơh kơyâo 
anŭn či dŏ. 

4Hlơi pô lăng kơ angĭn, ñu anŭn ƀu či jŭ pla ôh; hlơi pô lăng ƀơi kơthul, ñu anŭn 
kŏn či hơpuă lơi. 

5Yuakơ ih ƀu thâo ôh jơlan angĭn thut nao, ƀôdah hiư̆m drơi jan dưi jing amăng 
kian amĭ, ăt tui anŭn mơ̆n, ih ƀu dưi thâo hluh ôh bruă Ơi Adai, jing Pô Hrih 
Pơjing kơ abih bang tơlơi mơnơ̆ng. 

6Răh bĕ pơjĕh ih amăng hrơi mơguah, laih anŭn ƀơi hrơi klăm anăm lui brơi 
tơngan ih jing hĭ alah ôh, yuakơ ih ƀu thâo krăn ôh sar pơjĕh pă či dưi jing hĭ, sar 

pơjĕh anai ƀôdah sar pơjĕh adih, ƀôdah abih bang le̱ng či čă đĭ hiam pơdơ̆ pơđơ̱r 
yơh. 

Hơdơr Bĕ Kơ Pô Hrih Pơjing Tơdang Ih Dŏ Hlak Ai 

7Tơlơi bơngač jing hiam, laih anŭn mơta dưi ƀuh yang hrơi jing mơak yơh. 

8Hơdơ̆ pă sa čô mơnuih dưi hơdip sui, brơi kơ ñu mơak tŭ bĕ abih bang. Samơ̆ 
brơi kơ ñu hơdơr bĕ khul hrơi kơnăm mơmŏt, Yuakơ khul hrơi tơnap tap anŭn 
jing lu biă mă yơh. Abih bang tơlơi či truh anŭn jing hĭ đôč đač soh sel. 

9Ơ hlak ai, hơ̆k mơak bĕ, tơdang thŭn ih hlak dŏ hlak ai, laih anŭn brơi bĕ kơ 
pran jua ih pha brơi kơ ih mơak mơai amăng rơnŭk hlak ai ih. Đuaĭ tui bĕ hơdră 
jơlan pran jua ih laih anŭn tui hơget tơlơi mơta ih ƀuh, samơ̆ brơi thâo bĕ yuakơ 
abih bang tơlơi anŭn yơh Ơi Adai či klă̱ kơđi kơ ih. 

10Tui anŭn yơh, hơngah lui hĭ bĕ tơlơi amoaih kiăng mơ̆ng pran jua ih laih anŭn 
mă pơđuaĭ hĭ bĕ khul tơlơi ruă nuă drơi jan ih, yuakơ thŭn hlak ai laih anŭn tơlơi 
hur har jing hĭ tơlơi đôč đač yơh. 

Pô Pơtô 12 

1Hơdơr bĕ kơ Pô Hrih Pơjing amăng khul hrơi hlak ai ih, hlâo kơ khul hrơi rŭng 
răng truh laih anŭn khul thŭn rai jĕ tơdang anŭn ih či laĭ tui anai, “Kâo ƀu hơduah 
ƀuh ôh tơlơi mơak mơai amăng khul thŭn anŭn,” 

2hlâo kơ yang hrơi laih anŭn tơlơi bơngač, yang blan laih anŭn khul pơtŭ jing hĭ 
kơnăm, laih anŭn khul kơthul wơ̆t glaĭ tơdơi kơ hơjan; 

3tơdang ƀing gak wai sang dŏ rŭng răng, laih anŭn ƀing mơnuih kơtang jing hĭ 
gu tơdu, tơdang ƀing jơlit kuă pơdai pơdơi hĭ yuakơ ƀing gơñu ƀiă mơnuih, laih 
anŭn ƀing dŏ lăng mơ̆ng amăng phă̱ lăng ƀu rơđah tah; 

4tơdang khul bah amăng ƀơi jơlan krư̆ hĭ, laih anŭn dơnai kuă jơlit pơdai tơdu 
tui ƀrư̆ ƀrư̆; tơdang hơmư̆ dơnai čim mơñi, ƀing mơnuih gruih tơgŭ, samơ̆ abih 
bang tơlơi adoh gơñu abih asăp laih; 

5Tơdang mơnuih huĭ hyưt kơ khul anih dơ̆ng glông laih anŭn kơ tơlơi hyưt sat 
amăng khul jơlan; tơdang kơyâo luz bluh bơnga ko ̱̆ , laih anŭn kơtop kơplŏng dui 
hua ñu pô laih anŭn tơlơi amoaih kluh ƀu hơmâo dơ̆ng tah. Giŏng anŭn, mơnuih 
nao pơ sang hlŏng lar ñu yơh laih anŭn ƀing kơŭ kơuăn rơbat rơngot hơning 
amăng khul jơlan. 

6Hơdơr bĕ kơ Pô Hrih Pơjing, hlâo kơ hrĕ amrăk tơĭ hĭ, ƀôdah mŏng mah pơčah 
hĭ; hlâo kơ čeh ia pơčah hĭ ƀơi phŭn ia, ƀôdah pong rơwơi jŏh hĭ ƀơi ia dơmŭn, 

7laih anŭn ƀruih lŏn wơ̆t glaĭ pơ tơnah jing anih ñu tơbiă rai, laih anŭn bơngăt 
glaĭ pơ Ơi Adai jing Pô pha brơi ñu. 

8Nai pơtô laĭ tui anai, “Đôč đač yơh! Đôč đač yơh! Abih bang tơlơi jing hĭ đôč 
đač!” 



1379 

 

 
© 2013 Jơrai Bible Association. 

  
 

 

Tơlơi Klah Čŭn Kơ Tơhơnal Tơlơi 

9Ƀu djơ̆ kơnơ̆ng nai pơtô đôč ôh jing rơgơi, samơ̆ ñu ăt pơhrăm brơi kơ mơnuih 
mơnam tơlơi rơgơi mơ̆n. Ñu pơkă nua, kơsem hrăm laih anŭn pơdă tŏ tơroai lu 
tơlơi pơrơtưh. 

10Nai pơtô kơsem hrăm kiăng hơduah sem hơdôm boh hiăp djơ̆ găl soh sel laih 
anŭn hơget tơlơi ñu čih jing sĭt djơ̆ hơnơ̆ng yơh. 

11Hơdôm boh hiăp mơnuih rơgơi hrup hăng gai hơnuăt añhueng, khul boh hiăp 
ñu pơdap tơroai hrup hăng pơsơi kơđĭn mŭt hiam yơh, kơnơ̆ng sa čô Pô Wai 
Triu đôč pha brơi tơlơi anŭn. 

12Răng bĕ, Ơ ană kâo hơi, huĭdah hơmâo tơlơi pơmŭt amăng hơdôm tơlơi 
pơhiăp anŭn. Arăng čih lu hră ƀu či abih hĭ ôh, laih anŭn hrăm lu đơi ngă brơi kơ 
drơi jan gleh rơmơ̆n yơh. 

13Ră anai abih bang tơlơi ih hơmâo hơmư̆ laih; anai yơh jing tơlơi klah čŭn kơ 
tơhơnal tơlơi anŭn: Huĭ pơpŭ bĕ kơ Ơi Adai laih anŭn djă̱ pioh bĕ khul tơlơi Ñu 
pơđar, yuakơ anŭn yơh jing bruă jao hlo̱m kơ mơnuih. 

14Yuakơ Ơi Adai či phat kơđi kơ abih bang tơlơi bruă, wơ̆t hăng abih bang tơlơi 
hơgŏm mơ̆n, wơ̆t tơdah tơlơi anŭn jing hiam ƀôdah sat yơh. 

Adoh Hiam 

Adoh Hiam 1 

1Anai jing tơlơi adoh hiam Solomôn. 

Pô Dra Hơči̱h 

2Rơkâo kơ ih čum bĕ kâo hăng hơdôm tơlơi čum amăng bah ih, yuakơ tơlơi khăp 
ih jing mơak hloh kơ tơpai boh kơƀâo. 

3Tơlơi ƀâo mơngưi ia jâo ih pơmơak kơ kâo; anăn ih hrup hăng arăng hlĭng tơbiă 
ia jâo. Yuakơ anŭn yơh ƀing đah kơmơi hơči̱h khăp hơeng kơ ih! 

4Mă ba kâo nao hăng ih bĕ, ječ ameč bĕ ta! Brơi bĕ pơtao ba kâo mŭt amăng anih 
anơ̆m ñu. 

Ƀing Gơyut 

Ƀing gơmơi hơ̆k kơdơ̆k mơak mơai amăng ih; ƀing gơmơi či bơni hơơč kơ tơlơi 
khăp ih hloh kơ ia tơpai yơh. 

Pô Dra Hơči̱h 

Ƀing gơñu djơ̆ lăp biă mă khăp hơeng kơ ih! 

5Kâo jing hơtăm samơ̆ hiam ro ̆ , Ơ ƀing ană đah kơmơi Yerusalaim hơi, hơtăm 
hrup hăng sang khăn Kêdar, hrup hăng khul khăn păng sang Solomôn yơh. 

6Anăm lăng gle̱ng ƀơi kâo yuakơ kâo hơtăm ôh, kâo jing hơtăm yuakơ yang hrơi 
pơčrang yơh. Ƀing ană đah rơkơi amĭ kâo hil kơ kâo laih anŭn brơi kơ kâo răk 
wai khul đang boh kơƀâo pơkŏn, samơ̆ bơ kơ đang boh kơƀâo kâo pô, kâo ƀu 
wai lăng ôh. 

7Ruai bĕ kơ kâo, Ơ pô kâo khăp hơi, pơpă anih ih wai tơpul triu ih lĕ? Pơpă ih 
brơi tơpul triu ih pơdơi ƀơi hrơi dơ̆ng lĕ? Yua hơget kâo năng kơ jing hrup hăng 
đah kơmơi go̱m pơgang hĭ ƀo ̆  mơta dŏ ƀơi djeo khul tơpul triu ƀing gơyut ih lĕ? 

Ƀing Gơyut 

8Ơ pô hiam hloh amăng abih bang ƀing đah kơmơi hơi, tơdah ih ƀu thâo ôh, tơbiă 
đuaĭ tui bĕ gru tơpul triu laih anŭn wai bĕ khul ană bơbe ih jĕ ƀơi khul sang khăn 
ƀing wai triu. 

Pô Tơdăm 

9Ơ gơyut khăp hơi, kâo pơhơmu ih hăng sa drơi aseh ania pioh kơ dui rơdêh 
aseh pơtao Pharaoh yơh. 

10Dua gah ƀo ̆  ih hiam hrŏm hăng buai, tơkuai ih hăng añŭ pơhrôp hiam. 

11Ƀing gơmơi či pơkra brơi kơ ih khul buai ngă hăng mah, pơklôp hrŏm hăng 
kăh amrăk. 

Pô Dra Hơči̱h 

12Tơdang pơtao hlak dŏ ƀơi grê đih ñu, ia jâo phŭn nar kâo ayŭh hyu mơnâo ƀâo 
mơngưi ñu. 

13Pô kâo khăp jing kơ kâo kar hăng sa čơnap bơnga ƀâo mơngưi jrao phĭ̱̆ ăh 
pơdơi kơplăh wăh dua tơsâo (ƀơi tơda) kâo. 

14Pô kâo khăp jing kơ kâo kar hăng sa čơnap bơnga brui čơnŭh tơbiă mơ̆ng khul 
đang boh kơƀâo En-Gedi yơh. 

Pô Tơdăm 

15Ơ gơyut khăp hơi, ih hiam ro ̆  biă mă! Sĭt, hiam ro ̆  biă mă yơh! Khul mơta ih 
hrup hăng čim pơrơgŏm. 

Pô Dra Hơči̱h 

16Ơ pô kâo khăp hơi, ih hiam rơkơi biă mă yơh! Sĭt, pơhưč amoaih biă mă yơh! 
Laih anŭn anih pĭt ta jing hrup hăng rơ̆k mơtah yơh. 

Pô Tơdăm 

17Khul tơmĕh sang ƀing ta ngă hăng khul kơyâo sar; kơyâo hơnăl bơbŭng sang 
ƀing ta ngă hăng kơyâo hơngo̱. 

Adoh Hiam 2 

Pô Dra Hơči̱h 

1Kâo jing boh bơnga dơnung Sarôn, laih anŭn jing sa boh bơnga pông yang 
amăng dơnung. 

Pô Tơdăm 

2Kar hăng sa boh bơnga pông yang amăng tŏng krah khul rơ̆k drơi hrup hăng 
anŭn mơ̆n gơyut khăp kâo amăng tŏng krah ƀing đah kơmơi. 

Pô Dra Hơči̱h 

3Hrup hăng sa ƀĕ kơyâo pôm amăng tŏng krah khul kơyâo glai kar hăng anŭn 
mơ̆n pô kâo khăp amăng tŏng krah ƀing tơdăm. Kâo mơak dŏ be̱r gah yŭ tơui ñu 
laih anŭn boh čroh ñu jing mơmĭh hiam kơ kâo ƀơ̆ng yơh. 

4Ñu ba kâo mŭt amăng anih phet ƀơ̆ng huă, laih anŭn hla gru ñu ƀơi gah ngŏ kâo 
jing tơlơi khăp yơh. 

5Pơkơtang bĕ kâo hăng ƀañ boh kơƀâo krô, pơphrâo bĕ kâo hăng khul boh pôm, 
yuakơ kâo jing tơdu rơmơ̆n hăng tơlơi khăp yơh. 

6Hơpăl tơngan gah ieo ñu gah yŭ akŏ kâo, laih anŭn hơpăl tơngan gah hơnuă ñu 
kuar mă kâo. 

7Ơ ƀing ană đah kơmơi Yerusalaim hơi, kâo pơđu̱r kơ ƀing gih ƀuăn rơ̆ng yua 
mơ̆ng khul kơtŏng laih anŭn rơsa ania tơdron đang yơh tui anai: Anăm pơtơgŭ 
ƀôdah râo mơdưh ôh tơlơi khăp tơl truh mông tơlơi khăp anŭn amoaih kiăng 
yơh. 

8Hơmư̆ bĕ! Adih pô kâo khăp! Ñu rai laih anai, kơplŏng găn hĭ khul čư̆, kơdăt 
rơgao hĭ khul bŏl čư̆. 

9Pô kâo khăp jing kar hăng sa drơi kơtŏng ƀôdah sa drơi rơsa tơno dăm. Lăng 
adih! Ñu dŏ dơ̆ng pơ adih gah rŏng pơnăng gơmơi, hlak lăng gle̱ng mơ̆ng khul 
amăng phă̱, laih anŭn čơmư nao mơ̆ng driah rưng amăng phă̱. 

10Pô kâo khăp pơhiăp hăng kâo tui anai, “Tơgŭ bĕ, Ơ gơyut khăp kâo hơi, Ơ pô 
hiam ro ̆  hơi, rai hrŏm hăng kâo bĕ. 

11Anai nê! Bơyan puih rơgao hĭ laih, laih anŭn hơjan ăt hơmâo kho̱ng hĭ laih mơ̆n. 

12Khul bơnga bluh rai ƀơi lŏn tơnah; bơyan adoh hơmâo truh laih, dơnai čim 
pơrơgŏm mơñi arăng hơmư̆ laih amăng anih lŏn ta. 

13Kơyâo hra pơtơbiă rai boh tơsă hơnuăl ñu; khul bơnga boh kơƀâo pơlar 
mơnâo ƀâo mơngưi gơñu. Tơgŭ rai bĕ, Ơ gơyut khăp kâo hơi; Ơ pô hiam ro ̆  hơi, 
rai hrŏm hăng kâo bĕ.” 

Pô Tơdăm 

14Čim pơrơgŏm kâo dŏ amăng hơ̆ng dơ̆ng boh pơtâo, amăng khul anih kơdŏp 
hơet ƀơi akiăng čư̆, pơrơđah kơ kâo bĕ ƀo ̆  mơta ih, brơi bĕ kâo hơmư̆ jua pơhiăp 
ih; yuakơ jua pơhiăp ih jing mơmĭh, laih anŭn ƀo ̆  mơta ih jing ro ̆  hiam. 

15Mă brơi kơ ƀing gơmơi khul mơja bĕ, jing khul mơja anet pơrăm hĭ khul đang 
boh kơƀâo anŭn, yuakơ khul đang boh kơƀâo gơmơi hlak čơnŭh tơbiă bơnga. 

Pô Dra Hơči̱h 

16Pô kâo khăp jing lŏm kơ kâo laih anŭn kâo lŏm kơ ñu; ñu wai tơpul ñu tŏng 
krah khul bơnga pông yang. 

17Tơl hrơi sêng brêng mơguah truh rai, laih anŭn tơlơi tơui kơnăm rơgao hĭ, Ơ 
pô kâo khăp hơi, glaĭ bĕ, laih anŭn jing bĕ kar hăng sa drơi kơtŏng ƀôdah sa drơi 
rơsa tơno dăm ƀơi khul bŏl čư̆ Bether. 

Adoh Hiam 3 

1Amăng abih mlam ƀơi anih pĭt kâo kâo hơduah sem pô pran jua kâo khăp; kâo 
hơduah sem ñu anŭn samơ̆ ƀu thâo ƀuh ñu ôh. 

2Ră anai kâo či tơgŭ tơbiă hyu amăng plei, laih anŭn găn nao amăng khul jơlan 
djŏp djang anih asuĕk; kâo či hơduah sem mơnuih pran jua kâo khăp. Tui anŭn, 
kâo hơduah sem ñu samơ̆ ƀu thâo ƀuh ñu anŭn ôh. 

3Ƀing gak bưp kâo tơdang ƀing gơñu rơbat hyu jum dar plei. Kâo tơña, “Ƀing gih 
hơmâo ƀuh mơ̆ pô pran jua kâo khăp hơeng?” 

4Tơdang kâo đuaĭ ataih laih mơ̆ng ƀing gơñu, kâo hơduah ƀuh mơtam yơh 
mơnuih pran jua kâo khăp hơeng. Kâo păn mă ñu laih anŭn ƀu brơi ñu đuaĭ hĭ 

ôh Tơl kâo hơmâo ba laih ñu nao pơ sang amĭ kâo, jing truh pơ anih pô hơmâo 
pi kian laih kơ kâo. 

5Ơ ƀing ană đah kơmơi Yerusalaim hơi, kâo pơđu̱r kơ ƀing gih ƀuăn rơ̆ng yua 
mơ̆ng khul kơtŏng laih anŭn rơsa ania tơdron đang yơh tui anai: Anăm pơtơgŭ 
ƀôdah râo mơdưh ôh tơlơi khăp tơl truh mông tơlơi khăp anŭn amoaih kiăng 
yơh. 

6Hlơi anai, jing pô rai mơ̆ng tơdron ha̱r kar hăng sa gơ̆ng asăp apui, jing pô pik 
ia jâo hăng jrao phĭ̱̆ laih anŭn hăng gơnam ƀâo mơngưi jing gơnam pơkra mơ̆ng 
djŏp gơnam mơnâo ƀâo hiam ƀing sĭ mơnia lĕ? 

7Anai nê! Anŭn jing grê čơkŭng Solomôn, hơmâo nămpluh čô ƀing tơhan khĭn 
kơtang nao hrŏm jum dar ñu, jing amăng ƀing kơdrưh kơang Israel yơh. 

8Abih bang ƀing gơñu le̱ng kơ băk đao, le̱ng kơ mưn tŭ amăng tơlơi pơblah, rĭm 
čô hơmâo đao băk ƀơi kơiăng ñu pô, prap pre kơ tơlơi huĭ hyưt tơdang mlam. 

9Pơtao Solomôn pơkra kơ ñu pô sa boh grê čơkŭng hơmâo nưh; ñu pơkra grê 
anŭn hăng kơyâo mơ̆ng anih lŏn Lebanôn. 

10Khul tơmĕh grê anŭn ñu pơkra hăng amrăk, anih ăh rŏng ngă hăng mah. Anih 
dŏ be̱r ngă hăng bơnăl ia mơla̱ng, ƀơi gah lăm anih anŭn ƀing ană dra Yerusalaim 
sĭt jă̱ hăng rup tơlơi khăp. 

11Tơbiă rai bĕ, Ơ ƀing ană dra Ziôn; rai lăng bĕ kơ pơtao Solomôn hlak troă đoăn 
pơtao, đoăn pơtao anŭn yơh jing đoăn amĭ ñu troă brơi kơ ñu ƀơi hrơi ñu pơkol, 
jing ƀơi hrơi pran jua ñu hơ̆k mơak yơh. 

Adoh Hiam 4 

Pô Tơdăm 

1Ih hiam ro ̆  biă mă yơh, Ơ gơyut khăp kâo hơi! Sĭt, hiam ro ̆  biă mă yơh! Mơta ih 
gah lăm kơ khăn pơgang jing hrup hăng mơta čim pơrơgŏm yơh. Ƀŭk ih hơtăm 
hrup hăng tơpul bơbe jŭ̱ trŭn rai mơ̆ng čư̆ Gilead. 

2Khul tơgơi ih ko ̱̆  kar hăng tơpul triu pơrơđah blâo ko ̱̆  phrâo yuă phrâo tơbiă rai 
mơ̆ng anih mơnơi. Rĭm ƀĕ le̱ng kơ pơdjơ̆ hăng tơdruă, laih anŭn ƀu hơmâo ôh sa 
ƀĕ tơgơi amăng gơñu rơngiă hĭ. 

3Tơƀông ih hrup hăng mơrai mriah; amăng bah ih hiam biă mă. Dua gah meng 
ih gah lăm kơ khăn pơgang jing hrup hăng sămkrah boh pumƀre yơh. 

4Tơkuai ih hrup hăng sang kơtŭm Dawid, pơdơ̆ng đĭ hiam ro ̆  laih kiăng kơ pioh 
gơnam pơblah; pơ anŭn arăng tơƀăk sa-rơbâo boh khiơl, abih bang khiơl anŭn 
jing le̱ng kơ khiơl ƀing tơhan pơblah khĭn kơtang soh sel. 

5Dua gah tơsâo ih kar hăng dua drơi ană rơsa, jing hrup hăng dua drơi ană rơsa 
tuh kơmar, laih anŭn dŏ ƀơ̆ng tŏng krah khul bơnga pông yang yơh. 

6Tơl hrơi sêng brêng mơguah truh laih anŭn tơlơi kơnăm mơmŏt đuaĭ hĭ thĕng, 
kâo či nao pơ čư̆ jrao phĭ̱̆ ƀâo hiam, laih anŭn pơ bŏl čư̆ ƀâo mơngưi yơh. 

7Ơ gơyut khăp kâo hơi, ih hiam ro ̆  abih bang, laih anŭn ƀu hơmâo gru rơka hơget 
ôh ƀơi ih. 

8Ơ pô kâo khăp hơi, trŭn rai hrŏm hăng kâo bĕ mơ̆ng čư̆ Lebanôn, trŭn rai hrŏm 
hăng kâo bĕ mơ̆ng čư̆ Lebanôn. Lăng trŭn bĕ mơ̆ng kơčŏng čư̆ Amana, mơ̆ng 
kơčŏng čư̆ Senir laih anŭn čư̆ Hermôn, mơ̆ng khul anih pa̱r rơmung dŭl laih anŭn 
mơ̆ng khul čư̆ rơmung djrang. 

9Ơ adơi kâo hơi, pô kâo khăp hơi, ih hơmâo klĕ mă laih pran jua kâo; ih hơmâo 
klĕ mă laih pran jua kâo hăng tơlơi mơta ih lăng gle̱ng anŭn, laih anŭn hăng añŭ 
pơtâo yom ƀơi tơkuai ih. 

10Ơ adơi kâo hơi, pô kâo khăp hơi, tơlơi khăp ih jing hiam biă mă yơh! Tơlơi 
pơmơak mơ̆ng tơlơi khăp ih jing mơak hloh kơ ia tơpai, laih anŭn mơnâo ƀâo 
mơngưi ia jâo ih jing hiam hloh kơ mơnâo ƀâo hiam pơkŏn yơh! 

11Ơ bơnai kâo hơi, tơƀông ih tơdjŏh kar hăng ia hơni; gah yŭ jơlah ih hơmâo ia 
hơni laih anŭn ia tơsâo. Mơnâo ƀâo hiam mơ̆ng sum ao ih jing kar hăng mơnâo 
ƀâo anih lŏn Lebanôn yơh. 

12Ơ adơi kâo, pô kâo khăp hơi, ih jing kar hăng sa boh đang krư̆ khuă hĭ laih; ih 
jing kar hăng sa ia bluh kơđŏl hĭ laih, jing kar hăng phŭn ia krư̆ kơđŏm hĭ laih. 

13Khul kơyâo ih jing sa boh đang hơmâo khul kơyâo pumƀre hăng khul boh čroh 
jơma̱n hiam hloh, hơmâo bơnga brui laih anŭn phŭn nar, 

14phŭn nar laih anŭn kơñit, rơ̆k rơya laih anŭn sinamon, hăng lu djuai kơyâo ƀâo 
mơngưi, hrŏm hăng kơyâo jrao phĭ̱̆ laih anŭn alôê mơ̆n wơ̆t hăng abih bang 
gơnam ƀâo mơngưi hiam hloh. 

15Ih jing kar hăng ia bluh amăng đang, jing kar hăng sa boh ia dơmŭn rơiêŭ 
mơak, sa hơnŏh ia rô trŭn mơ̆ng čư̆ Lebanôn yơh. 

Pô Dra Hơči̱h 

16Mơdưh bĕ, Ơ angĭn gah dư̱r, laih anŭn rai bĕ, Ơ angĭn gah thu̱ng hơi! Thut ƀơi 
đang kâo bĕ, tui anŭn mơnâo ƀâo mơngưi đang kâo dưi pơlar tơbiă hyu. Brơi bĕ 
pô kâo khăp mŭt rai amăng đang ñu laih anŭn ƀơ̆ng khul boh čroh hiam jơma̱n 
hloh pơ anŭn. 

Adoh Hiam 5 

Pô Tơdăm 

1Kâo hơmâo rai laih amăng đang kâo, Ơ adơi kâo, pô kâo khăp hơi; kâo hơmâo 
pơƀut glaĭ laih jrao phĭ̱̆ kâo hrŏm hăng gơnam ƀâo mơngưi kâo. Kâo hơmâo ƀơ̆ng 
laih sêng hơni laih anŭn ia hơni kâo; kâo hơmâo mơñum laih ia boh kơƀâo hăng 
ia tơsâo kâo. 

Ƀing Gơyut 

Ƀơ̆ng bĕ, Ơ ƀing gơyut hơi, laih anŭn mơñum bĕ; mơñum brơi hrăp bĕ, Ơ ƀing 
pơkhăp hơi. 

Pô Dra Hơči̱h 

2Kâo pĭt laih samơ̆ pran jua kâo ăt dŏ mơdưh. Hơmư̆ bĕ! Pô kâo khăp hlak khŏk 
bah amăng tui anai: “Pŏk brơi kâo bĕ, Ơ adơi kâo, pô kâo khăp hơi, Ơ čim 
pơrơgŏm kâo, pô hiam hiut kâo ăh. Akŏ kâo bă hăng ia ngo̱m, ƀŭk kâo mơsăh 
hăng ia mơmŏt mlam yơh.” 

3Kâo hơmâo tŏh hĭ laih ao phyung kâo, hiư̆m kâo khŏm buh glaĭ ao anŭn dơ̆ng 
lĕ? Kâo hơmâo rao laih plă̱ tơkai kâo, hiư̆m kâo khŏm pơgrĭ hĭ dơ̆ng lĕ? 

4Pô khăp kâo yơr tơngan ñu mŭt amăng čơnŭh khuă bah amăng; pran jua kâo 
čơdơ̆ng hơnơ̆k pơpư̆ yơh yuakơ ñu. 

5Kâo tơgŭ kiăng pŏk bah amăng brơi kơ pô kâo khăp, laih anŭn tơngan kâo rô 
tơdjŏh hăng ia jrao phĭ̱̆, khul čơđe̱ng tơngan kâo bă hăng jrao phĭ̱̆ ƀâo mơngưi, 
ƀơi čơnŭh djă̱ khuă kăl anŭn. 

6Kâo pŏk brơi kơ pô kâo khăp, samơ̆ pô kâo khăp hơmâo đuaĭ hĭ laih; ñu đuaĭ hĭ 
ataih laih. Pran jua kâo tơdu rơmơ̆n yơh yuakơ ñu đuaĭ hĭ laih. Kâo hơduah sem 
ñu samơ̆ ƀu thâo ƀuh ñu ôh. Kâo iâu ñu samơ̆ ñu ƀu laĭ glaĭ kơ kâo ôh. 

7Ƀing gak bưp kâo tơdang ƀing gơñu rơbat hyu gak jum dar amăng plei. Ƀing 
gơñu taih kâo laih anŭn pơrơka hĭ kâo; ƀing gơñu mă pơđuaĭ hĭ ao jao kâo, anŭn 
jing ƀing gak wai khul pơnăng plei yơh! 

8Ơ ƀing ană dra Yerusalaim hơi, kâo pơđu̱r kơ ƀing gih, tơdah ƀing gih hơduah 
ƀuh pô kâo khăp, hơget tơlơi ƀing gih či ruai hăng ñu lĕ? Ruai bĕ hăng ñu, kâo 
ruă gleh hăng tơlơi khăp yơh. 

Ƀing Gơyut 

9Ơ pô hiam hloh amăng ƀing đah kơmơi hơi, hiư̆m pă pô ih khăp jing hiam hloh 
kơ ƀing pơkŏn lĕ? Hiư̆m pă pô ih khăp anŭn jing hiam hloh kơ ƀing pơkŏn, tơl ih 
pơđu̱r kơ ƀing gơmơi hrup hăng anŭn lĕ? 

Pô Dra Hơči̱h 

10Pô kâo khăp jing hiam rơkơi laih anŭn kơtang, jing mrô sa hloh kơ sa-rơbăn čô 
mơnuih yơh. 

11Akŏ ñu jing kar hăng mah phŭn; ƀŭk ñu hơprañ laih anŭn jŭ̱ kar hăng čim ak. 

12Mơta ñu jing hrup hăng čim pơrơgŏm dŏ jĕ ƀơi hơnŏh ia, mơnơi hơgơi amăng 
ia tơsâo, go̱m klôp hrup hăng khul gơnam pơhrôp yơh. 

13Dua gah meng ñu kar hăng đang lŏn hơmâo gơnam ƀâo mơngưi pơlar hyu 
mơnâo ƀâo mơngưi. Tơƀông ñu jing hrup hăng khul bơnga pông yang rô tơdjŏh 
hăng jrao phĭ̱̆ ƀâo mơngưi. 

14Dua gah hơpăl tơngan ñu jing hrup hăng gai jra mah črŏ̱ hăng boh pơtâo yom 
bêril. Drơi jan ñu hrup hăng bla arăng sut hiam pơhrôp hăng khul boh pơtâo 
yom saphir yơh. 

15Dua gah tơkai ñu jing hrup hăng khul tơmĕh boh pơtâo ƀĭr pioh ƀơi khul atur 
ngă hăng mah phŭn. Kơnuih rup ñu jing hrup hăng anih lŏn Lebanôn hiam kar 
hăng khul kơyâo sar hiam hloh yơh. 

16Amăng bah ñu tơdu rơun; abih bang drơi jan ñu jing hiam ro ̆ . Anŭn yơh jing pô 
kâo khăp, jing gơyut kâo, Ơ ƀing ană dra Yerusalaim hơi. 

Adoh Hiam 6 

Ƀing Gơyut 

1Ơ pô hiam hloh amăng ƀing đah kơmơi hơi, pơpă pô ih khăp hơmâo đuaĭ nao 
laih lĕ? Jơlan pă pô ih khăp anŭn wĕh nao, tui anŭn ƀing gơmơi či hơduah sem 
ñu hrŏm hăng ih lĕ? 

Pô Dra Hơči̱h 

2Pô kâo khăp hơmâo trŭn nao laih pơ war đang ñu, pơ khul đang lŏn hơmâo 
kơyâo ƀâo mơngưi, kiăng kơ wai amăng khul đang laih anŭn kiăng kơ pơƀut glaĭ 
khul bơnga pông yang yơh. 

3Kâo lŏm kơ pô kâo khăp laih anŭn pô kâo khăp lŏm kơ kâo yơh; ñu răk wai tŏng 
krah khul bơnga pông yang. 

Pô Tơdăm 

4Ih hiam ro ̆  biă mă jing hiam kar hăng plei phŭn Tirzah yơh, Ơ gơyut khăp kâo 
hơi, jing hiam hiut kar hăng plei phŭn Yerusalaim, jing kơdrưh kơdrŏm kar hăng 
ƀing ling tơhan djă̱ khul hla gru yơh. 

5Wĕh hĭ bĕ mơta ih mơ̆ng kâo, yuakơ ñu ngă kơ kâo rŭng răng. Ƀŭk ih hơtăm 
hrup hăng tơpul bơbe jŭ̱ trŭn rai mơ̆ng čư̆ Gilead. 

6Khul tơgơi ih ko ̱̆  kar hăng tơpul triu pơrơđah blâo ko ̱̆  phrâo tơbiă rai mơ̆ng anih 
mơnơi. Rĭm ƀĕ le̱ng kơ pơdjơ̆ hăng tơdruă, laih anŭn ƀu hơmâo ôh sa ƀĕ amăng 
gơñu rơngiă hĭ. 

7Dua gah meng ih gah lăm kơ khăn pơgang jing hrup hăng sămkrah boh pumƀre 
yơh. 

8Hơmâo nămpluh čô bơnai pơtao laih anŭn sapănpluh čô bơnai hle̱, ƀing đah 
kơmơi hơči̱h lu biă mă ƀu thâo yap ôh; 

9samơ̆ čim pơrơgŏm kâo, pô hlo̱m ƀo̱m kâo, jing pô hiam yom nik; jing kơnơ̆ng 
sa čô ană dra amĭ ñu đôč, jing pô khăp mơak biă mă kơ pô tơkeng rai ñu. Ƀing 
đah kơmơi ƀuh ñu laih anŭn bơni hiam kơ ñu; ƀing bơnai pơtao laih anŭn ƀing 
bơnai hle̱ bơni hơơč kơ ñu yơh. 

Ƀing Gơyut 



1387 

 

 
© 2013 Jơrai Bible Association. 

  
 

 

10Hlơi jing pô anai lĕ? Yuakơ ñu pơƀuh rai kar hăng hrơi sing guah, hiam kar 
hăng yang blan, bơngač rơđah kar hăng yang hrơi, kơdrưh kơdrŏm kar hăng 
ƀing ling tơhan djă̱ khul hla gru. 

Pô Tơdăm 

11Kâo trŭn nao pơ đang kơyâo tơnia kiăng kơ lăng kơyâo pơtâo čă đĭ amăng 
dơnung, kiăng kơ lăng tơdah khul phŭn boh kơƀâo čơnŭh đĭ hla ƀôdah phŭn boh 
pumƀre bluh bơnga laih mơ̆n thâo. 

12Hlâo kơ kâo thâo kơ tơlơi anŭn, tơlơi amoaih kiăng kâo ba kâo amăng khul 
rơdêh aseh khua ba akŏ ƀing ană plei kâo yơh. 

Ƀing Gơyut 

13Wơ̆t glaĭ, wơ̆t glaĭ bĕ, Ơ HʼSulamit ăh! Wơ̆t glaĭ, wơ̆t glaĭ bĕ, tui anŭn ƀing 
gơmơi dưi angak lăng ƀơi ih! 

Pô Tơdăm 

Yua hơget ƀing gih kiăng angak lăng ƀơi HʼSulamit kar hăng angak lăng ƀơi tơlơi 
ƀing Mahanaim yŭn suang lĕ? 

Adoh Hiam 7 

1Ơ ană đah kơmơi khua ba akŏ hơi, tơkai ih buh tơkhŏ sanđal hiam biă mă yơh! 
Dua gah pơtih pha ih hiam hrup hăng khul gơnam pơhrôp, kar hăng bruă mơ̆ng 
tơngan pô treh trah rơgơi. 

2Pŭng săt kar hăng sa boh kơčŏk wĭl ƀu či kơƀah hĭ ia tơpai lŭk ôh. Kơiăng ih jing 
hrup hăng sa ƀu̱r pơdai kơtor hơmâo bơnga pông yang pioh jum dar yơh. 

3Dua gah tơsâo ih hrup hăng dua drơi ană rơsa, jing dua drơi ană rơsa tuh kơmar 
yơh. 

4Tơkuai ih jing hrup hăng sang kơtŭm bla. Mơta ih jing hrup hăng ia dơnao 
Hesbôn jĕ ƀơi amăng ja̱ng Bat-Raƀim. Adŭng ih hrup hăng sang kơtŭm anih lŏn 
Lebanôn anăp lăng nao pơ plei phŭn Damaskus yơh. 

5Akŏ ih ƀơi drơi jan ih jing kar hăng čư̆ Karmel. Ƀŭk ih hrup hăng bơnăl mriah 
jŭ̱. Ƀŭk hiam ih anŭn ngă brơi kơ pơtao hưč khăp yơh. 

6Ơ pô khăp hơi, ih hiam biă mă yơh laih anŭn ngă brơi kơ arăng le ̆  hơtai boh yơh 
hăng tơlơi mơak ih! 

7Kơnuih rup ih hrup hăng kơyâo đung kri, laih anŭn dua gah tơsâo ih hrup hăng 
tul boh kơyâo anŭn. 

8Kâo laĭ tui anai, “Kâo či đĭ ƀơi kơyâo đung kri anŭn; kâo či păn djă̱ ƀơi khul boh 
čroh anŭn yơh.” Kwưh kiăng kơ dua gah tơsâo ih jing kar hăng dua pŭm boh 
kơƀâo, mơnâo ƀâo tơlơi suă jua ih kar hăng khul boh pôm, 

9laih anŭn mơnâo ƀâo amăng bah ih kar hăng ia boh kơƀâo hiam hloh yơh. 

Pô Dra Hơči̱h 

Kwưh kiăng ia boh kơƀâo rô tơpă pơ pô kâo khăp, rô rơnang blang ƀơi tơƀông 
laih anŭn ƀơi tơgơi. 

10Kâo lŏm kơ pô kâo khăp, laih anŭn ñu amoaih kiăng kâo yơh. 

11Rai bĕ, Ơ pô kâo khăp hơi, bơ ƀing ta tơbiă nao bĕ pơ gah rơngiao plei prŏng, 
laih anŭn bơ ƀing ta nao đŏm mlam bĕ amăng khul plei pla. 

12Bơ ta nao mơguah ưm bĕ pơ khul đang boh kơƀâo kiăng kơ lăng tơdah khul 
phŭn hrĕ boh kơƀâo hơmâo čơnăt hla laih, tơdah khul bơnga gơñu hơmâo blang 
laih, laih anŭn tơdah khul kơyâo pumƀre hlak bluh bơnga, pơ anŭn yơh kâo či 
pha brơi kơ ih tơlơi khăp kâo. 

13Khul bơnga plao pơđu̱ng hyu mơnâo ƀâo mơngưi gơñu, laih anŭn ƀơi bah 
amăng ta boh čroh jơma̱n djŏp mơta, jing khul boh čroh kâo hơmâo pơkom pioh 
laih brơi kơ ih. 

Adoh Hiam 8 

1Kâo kwưh kiăng biă mă yơh tơdah ih jing hăng kâo hrup hăng sa ayŏng adơi, 
jing pô mĕm laih tơsâo amĭ kâo! Giŏng anŭn, tơdah kâo hơduah ƀuh ih gah 
rơngiao ƀơi jơlan, kâo či čum kơkuh kơ ih yơh, laih anŭn ƀu hơmâo hlơi pô djik 
djak kơ kâo ôh. 

2Kâo či dui ba ih nao pơ sang amĭ kâo, jing nao pơ pô hơmâo pơtô laih kâo. Kâo 
či brơi kơ ih mơñum ia boh kơƀâo jơma̱n hiam hloh, laih anŭn ia mơmĭh mơ̆ng 
khul boh pumƀre kâo yơh. 

3Hơpăl tơngan gah ieo ñu dŏ ƀơi gah yŭ akŏ kâo laih anŭn hơpăl tơngan gah 
hơnuă ñu kuar mă kâo. 

4Ơ ƀing ană dra Yerusalaim hơi, kâo pơđu̱r kơ ƀing gih tui anai: Anăm pơtơgŭ 
ƀôdah râo mơdưh ôh tơlơi khăp tơl truh mông tơlơi khăp anŭn amoaih kiăng 
yơh. 

Ƀing Gơyut 

5Hlơi jing pô đĭ rai mơ̆ng tơdron ha̱r anŭn laih anŭn ăh kơnang ƀơi pô ñu khăp 
lĕ? 

Pô Dra Hơči̱h 

Gah yŭ phŭn kơyâo pôm anŭn yơh kâo râo mơdưh ih; pơ anih anŭn yơh amĭ ih 
pi kian kơ ih, pơ anih anŭn yơh amĭ ih tơkeng rai kơ ih. 

6Pioh bĕ kâo jing kar hăng gru krư̆ kơđŏm amăng pran jua ih, jing kar hăng gru 
krư̆ kơđŏm ƀơi hơpăl tơngan ih; yuakơ tơlơi khăp jing kơtang hrup hăng tơlơi 
djai mơ̆n, laih anŭn tơlơi ga̱r jing kar hăng anih pơsat djă̱ pơkơ̆ng hĭ mơnuih 
nanao yơh. Tơlơi khăp anŭn jă̱ kar hăng jơlah apui hlia, jing hrup hăng sa jơlah 
apui prŏng kơtang yơh. 

7Ia lu ƀu dưi pơthăm hĭ tơlơi khăp ôh; khul ia krong kŏn dưi đung pơđuaĭ hĭ ñu 
lơi. Tơdah hlơi pô mă abih bang mŭk dram sang ñu kiăng blơi mă tơlơi khăp, sĭt 
pô đah kơmơi či djik djak hĭ kơ tơlơi khăp anŭn biă mă yơh. 

Ƀing Gơyut 

8Ƀing gơmơi hơmâo sa čô adơi dra, laih anŭn khul tơsâo ñu aka čă rai prŏng ôh. 
Hơget tơlơi ƀing gơmơi či ngă brơi kơ adơi gơmơi anŭn amăng hrơi arăng tơña 
kơ ñu lĕ? 

9Tơdah ñu jing hrup hăng pơnăng plei, ƀing gơmơi či pơdơ̆ng đĭ khul sang kơtŭm 
amrăk ƀơi pơnăng plei anŭn yơh. Tơdah ñu jing kar hăng bah amăng, ƀing gơmơi 
či pŏng go̱m hĭ bah amăng anŭn hăng hơdôm hơnăl kơyâo sar yơh. 

Pô Dra Hơči̱h 

10Kâo jing kar hăng pơnăng, laih anŭn dua gah tơsâo kâo jing kar hăng khul sang 
kơtŭm. Tui anŭn, kâo hơmâo hơduah ƀuh laih tơlơi mơak ƀơi anăp mơta ñu, jing 
pô ba rai tơlơi rơnŭk rơno̱m kơ kâo. 

11Solomôn hơmâo đang boh kơƀâo amăng anih Baal-Hamôn; ñu jao đang anŭn 
kơ ƀing răk wai đang. Rĭm mơnuih wai anŭn khŏm ba rai boh čroh ñu sa-rơbâo 
sekel amrăk kơ nua yom ñu yơh. 

12Samơ̆ đang boh kơƀâo kâo jing gơnam kâo yơh kiăng kơ brơi; Ơ Solomôn hơi, 
sa-rơbâo sekel amrăk jing brơi kơ ih yơh, laih anŭn dua-rơtuh kơ ƀing hlơi pô 
răk wai brơi boh čroh anŭn. 

Pô Tơdăm 

13Ơ pô dŏ amăng đang hrŏm hăng ƀing gơyut kâo hlak dŏ hơmư̆, brơi kâo hơmư̆ 
jua pơhiăp ih bĕ! 

Pô Dra Hơči̱h 

14Rai tañ bĕ, Ơ pô kâo khăp hơi, laih anŭn jing kar hăng sa drơi kơtŏng bĕ ƀôdah 
jing kar hăng sa drơi rơsa tơno dăm dŏ ƀơi khul čư̆ jrao ƀâo mơngưi. 

Yesayah 

Yesayah 1 

1Anai jing khul tơlơi pơƀuh kơ lŏn čar Yudah laih anŭn kơ plei prŏng Yerusalaim 
Ơi Adai hơmâo pơrơđah laih kơ Yesayah ană đah rơkơi Amôz amăng khul rơnŭk 
ƀing pơtao git gai lŏn čar Yudah anai: Ƀing pơtao Uziah, Yôtham, Ahaz laih anŭn 
Hizkiyah. 

Lŏn Čar Yudah Tơgŭ Pơkơdơ̆ng Glaĭ Hăng Yahweh 

2Hơmư̆ bĕ, Ơ adai rơngit! Pơđi̱ng tơngia bĕ, Ơ lŏn tơnah hơi! Anai yơh jing tơlơi 
Yahweh pơhiăp, “Ƀing ană bă Kâo, jing ƀing Kâo răk wai laih anŭn čem rong laih, 
hơmâo tơgŭ pơkơdơ̆ng glaĭ laih hăng Kâo. 

3Rơmô thâo krăn khua wai ñu, laih anŭn aseh glai thâo krăn atong rơ̆k khua ñu, 
samơ̆ ƀing ană bă Kâo, jing ƀing Israel, ƀu thâo krăn ôh, ƀing ană plei Kâo anŭn 
ƀu thâo krăn Kâo jing pô čem rong ƀing gơñu ôh.” 

4Răm ƀăm yơh, Ơ ƀing lŏn čar soh sat ăh, Ơ ƀing ană plei bă hăng tơlơi soh sat, 
jing ană tơčô ƀing ngă tơlơi sat ƀai laih anŭn jing ƀing ană bă ngă tơlơi tă tăn 
hơi! Ƀing gih hơmâo đuaĭ ataih hĭ laih mơ̆ng Yahweh. Sĭt ƀing gih hơmâo djik 
hơngah hĭ laih Pô Rơgoh Hiam ƀing Israel laih anŭn wir hĭ laih rŏng gih kơ Ñu. 

5Yua hơget ƀing gih ăt pơkơdơ̆ng glaĭ hăng Yahweh nanao lĕ? Hiư̆m pă ƀing gih 
hơduah kiăng kơ Yahweh taih ama̱ng ƀing gih dơ̆ng lĕ? Abih akŏ gih ruă rơka 
soh sel, laih anŭn abih jua pơmĭn gih ăt huing hĭ mơ̆n. 

6Čơdơ̆ng mơ̆ng plă̱ tơkai hlŏng truh pơ kơčŏng akŏ gih, ƀu hơmâo anih pă ôh dŏ 
hiam, samơ̆ le̱ng kơ khul nam rơka rơa brŏm soh sel laih anŭn khul gru nam rơka 
anŭn jing hĭ rơhư̆ rơhă yơh, arăng ƀu rao ƀôdah pŏn akă ôh, laih anŭn kŏn pik ia 
jrao kiăng kơ suaih lơi. 

7Lŏn čar gih jing hĭ rơngol laih, khul plei prŏng gih ƀing rŏh ayăt čuh hĭ hlo̱m 
ƀo̱m laih. Boh čroh mơ̆ng khul đang hơma gih ƀing lŏn čar tuai sua mă hăng ƀơ̆ng 
hĭ laih ƀơi anăp gih mơtam yơh, tơl anih lŏn gih jing hĭ anih hông hang yơh yuakơ 
ƀing lŏn čar tuai anŭn pơrai hĭ. 

8Plei prŏng Yerusalaim kơnơ̆ng dŏ hơjăn păn đôč yơh, jing plei ƀing rŏh ayăt 
hlak blah hruă yơh. Plei anŭn jing anih ƀu dưi răng pơgang pô ôh samơ̆ jing kar 
hăng anih tơui amăng đang boh kơƀâo, ƀôdah anih wai amăng hơma mơkai yơh. 

9Tơdah Yahweh Dưi Kơtang ƀu hơmâo pioh glaĭ laih ôh ƀing ta jing ƀing dŏ so̱t, 
sĭt ƀing ta či răm rai hĭ laih kar hăng plei Sedôm, laih anŭn či răm rơngiă hĭ laih 
kar hăng plei Gomôrrah yơh. 

10Ơ ƀing khua djă̱ akŏ ƀing Yudah jing kar hăng ƀing djă̱ akŏ plei Sedôm ăh! Brơi 
kơ ƀing gih hơmư̆ bĕ boh hiăp Yahweh. Ơ ƀing ană plei plei Yerusalaim jing kar 

hăng ƀing ană plei plei Gomôrrah hơi! Brơi kơ ƀing gih hơmư̆ bĕ tơlơi juăt Ơi 
Adai ta. 

11Yahweh laĭ tui anai, “Hơmâo lu rơbâo gơnam ngă yang ƀing gih pơyơr kơ Kâo. 
Hiư̆m pă ƀing gih pơmĭn khul gơnam anŭn jing yom pơphan kơ Kâo lĕ? Kâo 
hơmâo hrăp laih kơ khul gơnam pơyơr čuh, jing khul triu tơno laih anŭn rơmuă 
mơ̆ng khul hlô mơnơ̆ng rơmŏng. Kâo ƀu mơak ôh hăng drah mơ̆ng khul rơmô 
tơno, ană triu laih anŭn bơbe tơno ƀing gih čuh. 

12Tơdang ƀing gih rai pơrơđah gih pô ƀơi anăp Kâo, hlơi pô rơkâo kơ ƀing gih 
ba rai khul hlô mơnơ̆ng anŭn kiăng kơ juă jâo hĭ anih tơdron Sang Yang Kâo lĕ? 

13Anăm ba rai dơ̆ng tah khul gơnam pơyơr ƀu tŭ yua anŭn! Gơnam ƀâo mơngưi 
gih jing hơƀak drak đơi kơ Kâo yuakơ ƀing gih ƀu tui gưt kơ Kâo. Kâo ƀu anăm 
ư̆ añ dơ̆ng tah kơ abih bang khul tơlơi pơjơnum soh sat gih. Anŭn jing khul hrơi 
phet gih anŭn kar hăng hrơi phet Blan Phrâo, hrơi Saƀat laih anŭn tơlơi iâu 
mơthưr jơnum pơgop sa thŭn sa wơ̆t; 

14Khul hrơi phet Blan Phrâo gih laih anŭn khul hrơi phet pơkŏn ƀing gih 
pơkơčah laih, jua pơmĭn Kâo pơrơmut biă mă. Khul tơlơi anŭn jing hĭ tơlơi 
pơkơtraŏ mraŏ laih kơ Kâo, laih anŭn Kâo gleh rơmơ̆n biă mă ƀu anăm ư̆ añ kơ 
hơdôm tơlơi anŭn dơ̆ng tah. 

15Tơdang ƀing gih yơr đĭ tơngan gih kiăng iâu laĭ, mơta Kâo ƀu či lăng mơak 
mơai ƀơi ƀing gih ôh. Wơ̆t tơdah ƀing gih iâu laĭ lu tŭ mơ̆n, Kâo ƀu či pơđi̱ng 
hơmư̆ ôh, yuakơ tơngan gih le̱ng kơ bă hăng tơlơi ngă tuh drah mơnuih. 

16Rao pơagaih hĭ bĕ gih pô. Mă pơđuaĭ hĭ bĕ khul bruă sat ƀai mơ̆ng ƀing gih 
kiăng kơ ƀing gih jing tơpă hơnơ̆ng ƀơi anăp mơta Kâo! Pơdơi hĭ bĕ tơlơi bruă 
ngă soh sat, 

17laih anŭn hrăm ngă bĕ tơlơi bruă djơ̆! Ngă bĕ tơlơi djơ̆ găl tui anai: Nao pơtơpă 
bĕ ƀing mơnuih kơtư̆ juă, pơgang brơi bĕ tơhơnal tơlơi kơ ƀing tơhrit ama, laih 
anŭn djru pơgăl brơi bĕ kơ ƀing đah kơmơi kơmai.” 

18Yahweh laĭ tui anai, “Ơ ƀing ană bă Kâo, rơkâo kơ ƀing gih rai bĕ, kiăng kơ ƀing 
ta pơrơklah hăng tơdruă. Wơ̆t tơdah khul tơlơi soh gih jing tơnap biă mă kiăng 
kơ pơtơbiă hĭ kar hăng bŏh drah mơ̆ng khăn, tơlơi soh gih anŭn či tơbiă hăng 
jing hĭ ko ̱̆  kar hăng ple̱r tơpŭng yơh; sĭt wơ̆t tơdah tơlơi soh gih anŭn jing mriah 
kar hăng ia mriah jŭ̱, tơlơi soh gih anŭn či jing hĭ ko ̱̆  kar hăng blâo triu ko ̱̆  yơh. 

19Tơdah ƀing gih tŭ ư kiăng kơ gưt tui tơlơi Kâo pơtă, sĭt ƀing gih či ƀơ̆ng huă 
gơnam ƀơ̆ng hiam hloh mơ̆ng anih lŏn anai yơh. 

20Samơ̆ tơdah ƀing gih hơngah hĭ ƀu gưt tui Kâo ôh laih anŭn tơgŭ pơkơdơ̆ng 
glaĭ hăng Kâo, đao gưm ƀing rŏh ayăt gih yơh či lun ƀơ̆ng hĭ ƀing gih.” Anŭn jing 
tơlơi amăng bah Yahweh hơmâo pơhiăp laih yơh. 

Ƀing Plei Prŏng Yerusalaim Ƀu Gưt Tui Yahweh Ôh 

21Ơ ƀing plei prŏng Yerusalaim hơi, hlâo adih ƀing ană plei gih dŏ tŏng ten hăng 
Yahweh, samơ̆ ră anai ƀing gih hơmâo jing hĭ laih kar hăng bơnai ƀu dŏ tŏng ten 
hăng rơgơi ñu! Hlâo adih plei gih anŭn bă hăng tơlơi djơ̆ tơpă yơh, sĭt tơlơi tơpă 
hơnơ̆ng yơh juăt dŏ amăng plei anŭn hlâo adih, samơ̆ ră anai le̱ng kơ ƀing pơdjai 
mơnuih yơh dŏ amăng plei anŭn! 

22Ơ ƀing plei Yerusalaim hơi, hlâo adih ƀing ană plei gih jing hrup hăng amrăk 
phŭn, samơ̆ ră anai ƀing gih kơnơ̆ng jing kar hăng djă čuă đôč yơh; hlâo adih 
ƀing gơñu jing hrup hăng tơpai boh kơƀâo hiam hloh samơ̆ ră anai ƀing gih jing 
kar hăng tơpai lŭk lăk hĭ laih hăng ia yơh. 

23Ƀing khua djă̱ akŏ gih jing ƀing tơgŭ pơkơdơ̆ng glaĭ hăng Yahweh, jing ƀing ngă 
gơyut gơyâo hăng ƀing klĕ dŏp. Abih bang ƀing gơñu le̱ng kơ khăp kơ khul 
gơnam plŏm ƀlŏr, laih anŭn kluh nao kơ khul gơnam brơi pơyơr soh sel. Ƀing 
gơñu hơngah ƀu kiăng pơgang brơi ôh tơhơnal tơlơi ƀing tơhrit ama, laih anŭn 
tơhơnal tơlơi ƀing đah kơmơi kơmai ƀing gơñu kŏn kiăng hơmư̆ tui lơi. 

24Hơnŭn yơh, Khua Yang, jing Yahweh Dưi Kơtang, jing Pô Dưi Kơtang ƀing 
Israel pơhiăp pơhaih hăng ƀing Yerusalaim tui anai, “Sĭt yơh, Kâo či tuh tơbiă 
tơlơi hil Kâo yơh ƀơi ƀing gih jing ƀing rŏh Kâo, laih anŭn či rŭ nua kơ Kâo pô 
yơh ƀơi ƀing gih jing ƀing ayăt Kâo. 

25Kâo či yơr đĭ tơngan Kâo pơkơhma̱l hĭ ƀing gih yơh; Kar hăng arăng pơtơbiă 
hĭ djă̱ amrăk yơh Kâo či mă pơđuaĭ hĭ abih bang tơlơi ƀu rơgoh mơ̆ng ƀing gih. 

26Kâo či pha brơi kơ ƀing gih ƀing khua phat kơđi djơ̆ klă kar hăng rơnŭk hlâo 
adih, laih anŭn ƀing djru pơmĭn gih kar hăng čơdơ̆ng mơ̆ng phŭn lŏn čar gih yơh. 
Tơdơi kơ Kâo pha brơi kơ ƀing gơñu kơ ƀing gih, arăng či pơanăn plei 
Yerusalaim gih jing Plei Tơlơi Tơpă Hơnơ̆ng, laih anŭn ăt jing Plei Tŏng Ten 
yơh.” 

27Yahweh yơh či song mă ƀing ană plei plei Yerusalaim hăng tơlơi phat kơđi djơ̆ 
tơpă Ñu, sĭt Ñu či song mă ƀing mơnuih kơhma̱l amăng plei anŭn hăng tơlơi tơpă 
hơnơ̆ng Ñu yơh. 

28Kơđai glaĭ, ƀing tơgŭ pơkơdơ̆ng glaĭ hăng Yahweh laih anŭn ngă soh sat nanao 
či răm rai hĭ abih bang, sĭt ƀing hlơi pô đuaĭ ataih hĭ mơ̆ng Ñu či răm rơngiă hĭ 
yơh. 

29“Ƀing gih či mlâo mlañ yơh yuakơ khul đang kơyâo sen yom hơgŏm jing khul 
đang ƀing gih pơkra kiăng kơ kơkuh pơpŭ kơ yang rơba̱ng. Ƀing gih ăt či mlâo 
hyâo yơh yuakơ khul đang hơma ƀing gih hơmâo ruah mă laih kiăng kơ ngă tơlơi 
soh sat amăng anŭn. 

30Gih pô či jing hrup hăng kơyâo sen hla gliu krô, laih anŭn jing kar hăng đang 
hơma ƀu hơmâo ia yơh. 

31Mơnuih khĭn kơtang či jing hĭ kar hăng gơnam amuñ jă̱ laih anŭn bruă mă ñu 
jing kar hăng gơnam pơtơbiă rai apui yơh. Abih dua mơnuih hăng bruă mă ñu 
anŭn apui či ƀơ̆ng hĭ hrŏm hơbĭt, ƀu hơmâo hlơi pô ôh dưi pơthăm hĭ apui anŭn.” 

Yesayah 2 

Bŏl Čư̆ Anih Sang Yang Yahweh Dŏ 

(Mikhah 4:1-3) 

1Anai yơh jing tơlơi Yesayah ană đah rơkơi Amôz ƀuh lui hlâo kơ tơlơi lŏn čar 
Yudah laih anŭn kơ plei phŭn Yerusalaim: 

2Amăng khul hrơi hơnăl tuč bŏl čư̆ anih sang yang Yahweh dŏ či jing anih yom 
pơphan biă mă amăng abih bang khul bŏl čư̆, bŏl čư̆ anŭn či jing sa boh čư̆ glông 
hloh kơ abih bang khul bŏl čư̆ yơh. Laih anŭn ƀing kơnung djuai mơ̆ng abih bang 
lŏn čar či tơlŭh nao pơ bŏl čư̆ anŭn yơh. 

3Ƀing gơñu či rai laĭ tui anai, “Nă ƀing ta đĭ nao bĕ pơ bŏl čư̆ Yahweh, jing pơ sang 
yang Ơi Adai ƀing Israel, yuakơ Ñu či pơtô kơ ƀing ta jơlan Ñu kiăng kơ ƀing ta 
ngă tui. Tui anŭn, ƀing ta či dưi rơbat amăng jơlan Ñu hơmâo ruah brơi laih.” 
Ƀing gơñu či pơhiăp tui anŭn yuakơ tơlơi pơtô Yahweh či tơbiă rai mơ̆ng plei 
Yerusalaim, sĭt mơ̆ng anih Ziôn anŭn yơh Ñu či pơhiăp hăng ƀing ană plei Ñu. 

4Ñu či pơsir hĭ kơđi tŏng krah abih ƀing lŏn čar laih anŭn či pơsir hĭ khul tơlơi 
pơrơjăh tŏng krah lu kơnung djuai. Ƀing gơñu či čruih tia khul đao gưm gơñu kơ 
tơlơi pơblah jing hĭ khul čŏng kai hơma, laih anŭn khul tơbăk gơñu kơ tơlơi 
pơblah jing hĭ khul thŏng khăt. Ƀing lŏn čar ƀu či nao pơblah dơ̆ng tah, ƀing gơñu 
kŏn či prap pre kơ tơlơi pơblah dơ̆ng lơi. 

5Ơ ƀing ană tơčô Yakôb hơi, nă ƀing ta rơbat bĕ amăng tơlơi bơngač Yahweh. 
Hrơi Yahweh Či Phat Kơđi 

6Ơ Yahweh hơi, Ih hơmâo lui raih hĭ laih ƀing ană plei Ih, jing ƀing ană tơčô 
Yakôb anŭn. Tơlơi hơdip gơñu hơmâo bă hăng tơlơi phiăn soh sat mơ̆ng ƀing 
mơnuih gah Ngŏ̱, laih anŭn bă hăng bruă iâu yang kar hăng ƀing Philistia gah Yŭ̱ 
juăt ngă. Sĭt ƀing gơñu đuaĭ tui tơlơi hơdip hơdơ̆ng soh sat ƀing tuai ƀu thâo Ơi 
Adai. 

7Anih lŏn gơñu hơmâo bă hăng amrăk mah. Sĭt mŭk dram ƀing gơñu pơkom pioh 
jing lu biă mă tơl ƀu dưi yap ôh. Anih lŏn gơñu hơmâo bă hăng khul aseh. Sĭt khul 
rơdêh aseh gơñu hơmâo lu biă mă ƀu dưi yap ôh. 

8Anih lŏn gơñu hơmâo bă hăng khul rup trah. Sĭt ƀing gơñu bon kơkuh kơ bruă 
mơnuă mơ̆ng tơngan gơñu pô, jing kơ bruă čơđe̱ng tơngan gơñu hơmâo pơkra 
laih. 

9Tui anŭn, mơnuih mơnam či tŭ mă tơlơi pơtrŭn, sĭt abih bang mơnuih či tŭ mă 
tơlơi pơluă gŭ. Ơ Yahweh hơi, anăm pơdun đĭ ƀing gơñu ôh. 

10Ơ ƀing Yerusalaim hơi, đuaĭ nao dŏ bĕ amăng khul pa̱r boh pơtâo, đuaĭ kơdŏp 
hĭ bĕ pơ khul amăng gah yŭ lŏn mơ̆ng tơlơi Yahweh pơhuĭ pơbra̱l laih anŭn 
mơ̆ng tơlơi ang yang kơdrưh kơang Ñu yơh! 

11Hlơi pô lăng djik kơ arăng či tŭ mă tơlơi pơluă gŭ, laih anŭn hlơi pô pơang 
gơñu pô či tŭ mă tơlơi pơtrŭn hĭ gah gŭ̱ yơh. Amăng hrơi anŭn, kơnơ̆ng hơjăn 
Yahweh đôč yơh či hơmâo tơlơi pơdun đĭ. 

12Yahweh Dưi Kơtang hơmâo ruah laih sa hrơi tơdang Ñu či pơkơhma̱l hĭ abih 
bang mơnuih pơgao ang laih anŭn pơmĭn pơgao, Ñu či pơtrŭn hĭ abih bang ƀing 
mơnuih pơđĭ mă gơñu pô laih anŭn pơluă gŭ hĭ ƀing gơñu yơh. 

13Ñu či dro̱m hĭ abih bang khul kơyâo sar prŏng glông anih lŏn Lebanôn, laih 
anŭn abih bang khul kơyâo sen anih lŏn Basan, 

14pơtơhnă̱ hĭ abih bang khul čư̆ čan glông kơtŭm, laih anŭn abih bang khul kơdư 
glông, 

15pơglưh hĭ rĭm sang kơtŭm laih anŭn rĭm pơnăng plei kơđông, 

16pơkơdra̱m rĭm boh sŏng sĭ mơnia laih anŭn rĭm sŏng anet hiam ro ̆  yơh. 

17Hlơi pô pơgao pơang či tŭ mă tơlơi pơtrŭn hĭ gah gŭ̱ laih anŭn hlơi pô pơang 
ñu pô či tŭ mă tơlơi pơluă gŭ hĭ yơh. Kơnơ̆ng hơjăn Yahweh yơh či hơmâo tơlơi 
pơdun đĭ amăng hrơi anŭn! 

18Samơ̆ khul rup trah či rơngiă hĭ thĕng abih bang yơh. 

19Mơnuih mơnam či đuaĭ kơdŏp pơ khul pa̱r amăng boh pơtâo laih anŭn pơ khul 
amăng gah yŭ lŏn mơ̆ng tơlơi Yahweh pơhuĭ pơbra̱l, laih anŭn mơ̆ng tơlơi ang 
yang kơdrưh kơang Ñu yơh, tơdang Ñu prap pre kiăng kơ pơhuĭ pơbra̱l hĭ ƀing 
mơnuih mơnam hăng tơlơi rơyŭh hĭ lŏn tơnah anai. 

20Amăng hrơi anŭn mơnuih mơnam či glŏm lui hĭ khul rup trah ngă hăng amrăk 
mah gơñu jing khul gơnam ƀing gơñu pơkra kiăng kơ kơkuh pơpŭ. Ƀing gơñu či 
glŏm lui hĭ khul tơkuih anur laih anŭn khul čim dŭng yơh. 

21Ƀing gơñu či đuaĭ kơdŏp pơ khul pa̱r amăng boh pơtâo laih anŭn nao pơ khul 
anih čơđa̱ng khul boh pơtâo khăng mơ̆ng tơlơi Yahweh pơhuĭ pơbra̱l laih anŭn 
mơ̆ng tơlơi ang yang kơdrưh kơang Ñu yơh, tơdang Ñu prap pre kiăng kơ pơhuĭ 
pơbra̱l mơnuih mơnam hăng tơlơi rơyŭh hĭ lŏn tơnah anai. 

22Anăm đaŏ kơnang kơ mơnuih mơnam dơ̆ng tah, jing pô kơnơ̆ng hơdip mơ̆ng 
tơlơi suă jua amăng adrŏng adŭng ñu đôč. Mơnuih mơnam jing đôč đač đôč yơh 
ƀu dưi djru kơ ƀing gih ôh. 

Yesayah 3 

Tơlơi Phat Kơđi Ƀơi Plei Yerusalaim Laih Anŭn Ƀơi Lŏn Čar Yudah 

1Anai nê, Khua Yang jing Yahweh Dưi Kơtang, hlak mă pơđuaĭ hĭ laih mơ̆ng plei 
Yerusalaim laih anŭn mơ̆ng ƀing Yudah abih bang gơnam ƀing ană plei kơnang, 
jing abih bang gơnam ƀơ̆ng hăng ia mơñum ƀing gơñu kơnang. 

2Ñu ăt hlak mă pơđuaĭ hĭ mơ̆n pô hing ang khĭn kơtang hăng pô tơhan khĭn 
kơtang, pô khua phat kơđi hăng pô pơala, pô pơjâo gai hăng pô kŏng tha, 

3pô khua tơhan kơ rơmapluh čô tơhan hăng pô khua djă̱ akŏ, pô djru pơmĭn, pô 
rơgơi mă bruă laih anŭn pô pơjâo pơhưč. 

4Ñu či pơjing hĭ ƀing đah rơkơi tơdăm aka thâo phe pho jing hĭ ƀing khua moa 
gơñu, sĭt anŭn kơnơ̆ng jing ƀing kar hăng čơđai đôč yơh či git gai ƀing gơñu. 

5Ƀing ană plei či kơtư̆ juă tơdruă gơñu pô yơh, jing pô anai pơkơdơ̆ng glaĭ hăng 
pô adih, pô re̱ng gah anai pơkơdơ̆ng glaĭ hăng pô re̱ng gah adih yơh. Pô hlak ai 
ăt či pơjăm djik kơ pô tha mơ̆n, laih anŭn mơnuih đôč đač pơjăm djik hĭ kơ 
mơnuih pơpŭ pơyom. 

6Sa čô mơnuih či mă sa čô amăng ƀing adơi ai ñu mơ̆ng djuai ama ñu laih anŭn 
laĭ, “Ih hơmâo ao jao, ih jing hĭ bĕ pô djă̱ akŏ ƀing gơmơi! Git gai wai lăng bĕ ƀŭl 
anih răm rai anai!” 

7Samơ̆ amăng hrơi anŭn mơtam yơh, gơ̆ či iâu kraih tui anai, “Kâo ƀu hơmâo 
gơnam pơhla̱o ôh. Kâo ƀu hơmâo ôh gơnam ƀơ̆ng ƀôdah sum ao amăng sang 
kâo. Anăm pơjing hĭ kâo jing khua djă̱ akŏ kơ ană plei anai ôh.” 

8Sĭt nik plei Yerusalaim jing kar hăng ƀing mơnuih rơbat sêng grêng, lŏn čar 
Yudah jing kar hăng hlak le ̆  rơbuh yơh. Khul boh hiăp laih anŭn bruă mă abih 
dua gơñu pơkơdơ̆ng glaĭ hăng Yahweh, pơgao pơang gơñu pô pơkơdơ̆ng glaĭ 
hăng Ñu. 

9Tơlơi pơrơđah be̱r glông gơñu ngă gơ̆ng jơlan pơkơdơ̆ng glaĭ hăng gơñu pô. 
Ƀing gơñu yaih pơrơđah tơlơi soh gơñu kar hăng ƀing plei Sedôm hlâo adih, sĭt 
ƀing gơñu ƀu pơdŏp hĭ ôh tơlơi soh anŭn. Răm ƀăm yơh kơ ƀing gơñu! Ƀing gơñu 
hơmâo ba rai laih tơlơi răm rai ƀơi gơñu pô. 

10Ruai bĕ kơ mơnuih tơpă hơnơ̆ng kơ tơlơi truh ƀơi ƀing gơñu či jing hĭ tơlơi 
mơyŭn hiam yơh, sĭt ƀing gơñu či mơak tŭ boh bơnga hiam mơ̆ng khul bruă 
mơnuă gơñu yơh. 

11Răm ƀăm yơh kơ mơnuih sat ƀai! Tơlơi răm rai jĕ či truh ƀơi ƀing gơñu! Ƀing 
gơñu či tŭ arăng kla glaĭ yơh kơ tơlơi sat tơngan gơñu hơmâo ngă laih. 

12Bơ kơ ƀing ană plei ta, ƀing hlak ai kơtư̆ juă laih anŭn ƀing đah kơmơi git gai 
wai lăng ƀing ană plei anŭn. Ơ ƀing ayŏng adơi kâo hơi, ƀing dui ba gih yơh ba 
ƀing gih jrôk hĭ jơlan, ƀing gơñu yơh pơwĕh hĭ ƀing gih mơ̆ng jơlan djơ̆. 

13Yahweh dŏ amăng anih phŏng kơđi; Ñu prap pre laih kiăng kơ phat kơđi 
mơnuih mơnam. 

14Yahweh čơdơ̆ng phat kơđi pơkơdơ̆ng glaĭ hăng ƀing kŏng tha laih anŭn ƀing 
khua ba akŏ kơ ană plei Ñu hăng laĭ tui anai, “Ƀing gih yơh jing ƀing hơmâo pơrai 
hĭ laih đang boh kơƀâo Kâo jing ƀing lŏn čar Yudah anŭn. Laih anŭn gơnam ƀing 
gih sua mă mơ̆ng ƀing ƀun rin dŏ amăng sang gih. 

15Yua hơget ƀing gih pơphač hĭ ƀing ană plei Kâo? Yua hơget ƀing gih pơrăm hĭ 
ƀo ̆  mơta ƀing ƀun rin kar hăng jơlit pơdai lĕ?” Khua Yang jing Yahweh Dưi 
Kơtang yơh pơhiăp pơhaih tơlơi anŭn. 

Tơlơi Yahweh Pơhiăp Hăng Ƀing Đah Kơmơi Plei Yerusalaim 

16Yahweh laĭ dơ̆ng tui anai, “Ƀing đah kơmơi Ziôn jing ƀing pơgao pơang, rơbat 
angak đĭ tơkuai gơñu, lăng gle̱ng mơta kơhơñĕt kơhơñăt, rơbat anet-anot hăng 
khul yak rơbat, rơyŭh jai khul kong pơhro ̱ p ƀơi tơkuai tơkai gơñu. 

17Hơnŭn yơh, Kâo, Khua Yang, či ba rai tơlơi ruă brăh yơh ƀơi akŏ ƀing đah 
kơmơi Ziôn. Kâo, Yahweh, či ngă brơi kơ akŏ gơñu jing hĭ klo yơh kiăng kơ 
pơmlâo hĭ ƀing gơñu.” 

18Amăng hrơi anŭn Khua Yang či hơñăk đuaĭ hĭ khul gơnam gơñu pơhro ̱ p anŭn. 
Anŭn jing kong tơkai, rơjao ƀŭk, añŭ plăk tơkuai gơñu, 

19buai, kong tơngan, khăn pơjao bra, 

20muk troă, kong hơpăl tơngan, hơdrăng kơiăng, ge̱t ƀâo hiam laih anŭn gơnam 
pơhưč pơgang pô, 

21rơbưn laih anŭn buai adŭng, 

22ao phyung, ao phyung, ao hơguăt laih anŭn kơdŭng djă̱ anet, 

23mơnĭl ko̱ng, sum ao blâo ƀlĭ, khăn pŏn jum dar akŏ hơmâo lu ia laih anŭn bơnăl 
pơgang ƀo ̆  mơta. Sĭt Khua Yang či hơñăk hĭ abih bang gơnam pơgao pơang gơñu. 

24Pơala kơ gơnam ƀâo mơngưi anŭn, jing hĭ gơnam ƀâo brŭ. Pơala kơ hơdrăng 
kơiăng hiam ro ̆ , jing hĭ hrĕ kuĭ sat. Pơala kơ tơlơi pơhro ̱ p ƀŭk hiam, jing hĭ akŏ 
klo. Pơala kơ sum ao hiam ro ̆ , jing hĭ ao tâo. Pơala kơ abih bang tơlơi hiam ro ̆  
anŭn, jing hĭ tơlơi mlâo mlañ. 

25Ƀing đah rơkơi gih či djai hĭ yua mơ̆ng đao gưm ƀing rŏh ayăt yơh, sĭt ƀing 
tơhan khĭn kơtang gih ăt či djai hĭ amăng tơlơi pơblah mơ̆n. 

26Khul amăng ja̱ng anih Ziôn či jing kar hăng arăng čŏk hia rơngot hơning yuakơ 
sa čô mơnuih djai laih. Laih anŭn plei Ziôn anŭn či jing hĭ hiăl măl kar hăng sa čô 
đah kơmơi dŏ be̱r dŏ mơhlŭn mlâo mlañ yơh. 

Yesayah 4 

1Amăng hrơi mông anŭn či hơmâo kơnơ̆ng ƀiă đah rơkơi đôč, tui anŭn či hơmâo 
tơjuh čô đah kơmơi djă̱ păn ƀơi sa čô đah rơkơi laih anŭn laĭ, “Ƀing gơmơi jing 
mlâo mlañ yuakơ ƀu hơmâo rơkơi ôh, rơkâo kơ ih brơi kơ ih brơi kơ ƀing gơmơi 

jing hĭ bơnai ih kiăng kơ mă pơđuaĭ hĭ tơlơi mlâo mlañ gơmơi! Ƀing gơmơi či 
ƀơ̆ng mă gơnam ƀơ̆ng gơmơi pô laih anŭn hơduah mă sum ao gơmơi pô.” 

Messiah Jing Than Kơyâo Yahweh 

2Amăng hrơi mông anŭn Than Kơyâo Yahweh či jing hiam ro ̆  laih anŭn ang yang 
yơh. Boh bơnga hiam mơ̆ng khul đang hơma anih lŏn anŭn či jing tơlơi pơgao 
ang laih anŭn tơlơi ang yang kơ ƀing dŏ so̱t amăng ƀing Israel yơh. 

3Arăng či yap kơnăl kơ ƀing gơñu jing ƀing dŏ tŏng ten hăng Yahweh. Ƀing hlơi 
pô dŏ dơnơ̆ng amăng anih Ziôn, jing abih bang ƀing dŏ amăng plei Yerusalaim, 
ƀing anŭn yơh jing ƀing hơmâo anăn amăng hră yap anăn ƀing hơdip amăng plei 
Yerusalaim. 

4Khua Yang či mă pơđuaĭ hĭ tơlơi soh ƀing đah kơmơi Ziôn kar hăng rao rơgoh 
hĭ tơlơi grĭ grañ hăng ia laih anŭn ăt pơrơgoh hĭ tơlơi pơdjai mơnuih mơ̆ng plei 
Yerusalaim mơ̆n yua mơ̆ng tơlơi ñu phat kơđi ƀing gơñu laih anŭn mă pơđuaĭ hĭ 
tơlơi soh gơñu kar hăng apui ƀơ̆ng hĭ yơh. 

5Giŏng anŭn, Yahweh či pơgang hĭ abih bang Čư̆ Ziôn wơ̆t hăng ƀing mơnuih 
pơƀut glaĭ pơ anih anŭn kiăng kơ kơkuh pơpŭ kơ Ñu. Ñu či pha brơi kơthul asăp 
go̱m tơdang hrơi laih anŭn apui pơčrang tơdang mlam yơh. Sĭt khul gơnam anŭn 
či jing kar hăng sa bơnăl go̱m prŏng kiăng kơ pơgang abih bang tơlơi ang yang 
plei Yerusalaim. 

6Bơnăl go̱m anŭn či jing tơlơi pơgang laih anŭn jing anih tơui pơgang mơ̆ng 
pơđiă hlơr tơdang hrơi laih anŭn jing anih đuaĭ kơdŏp yơh mơ̆ng angĭn rơbŭ 
hăng hơjan yơh. 

Yesayah 5 

Tơlơi Adoh Đang Boh Kơƀâo Yahweh 

1Nă, hơmư̆ bĕ tơlơi adoh kâo či adoh brơi kơ pô kâo khăp kơ đang boh kơƀâo 
Ñu tui anai: Pô kâo khăp hơmâo sa boh đang boh kơƀâo amăng kơtuai bŏl čư̆ 
kơmơ̆k hiam. 

2Ñu klơi đĭ laih anŭn pơagaih hĭ khul boh pơtâo mơ̆ng đang anŭn laih anŭn pla 
khul phŭn hrĕ boh kơƀâo hiam hloh amăng đang anŭn. Ñu pơdơ̆ng đĭ sa boh anih 
gak glông amăng đang anŭn laih anŭn ăt khăt treh sa anih djet boh kơƀâo mơ̆n. 
Giŏng anŭn, ñu čang rơmang hơmâo rai boh kơƀâo hiam, samơ̆ phŭn hrĕ boh 
kơƀâo anŭn pơtơbiă rai kơnơ̆ng boh sat đôč. 

3Pô jing pô khăp pơhiăp tui anai, “Ơ ƀing ană plei plei Yerusalaim laih anŭn ƀing 
Yudah hơi, ră anai rơkâo kơ ƀing gih phat kơđi brơi bĕ kơ tơlơi Kâo ƀôdah đang 
boh kơƀâo Kâo jing pô ngă soh. 

4Hơget tơlơi bruă pơkŏn dơ̆ng Kâo dưi ngă brơi kơ đang boh kơƀâo Kâo hloh kơ 
tơlơi bruă Kâo hơmâo ngă laih kơ đang anŭn lĕ? Ƀu hơmâo tơlơi bruă hơget 

dơ̆ng tah. Tơdang Kâo čang rơmang kiăng kơ hơmâo boh kơƀâo hiam, yua hơget 
đang anŭn kơnơ̆ng pơtơbiă rai boh sat đôč lĕ? 

5Ră anai rơkâo kơ ƀing gih hơmư̆ bĕ kơ tơlơi Kâo či ruai brơi kơ ƀing gih kơ tơlơi 
Kâo khŏm ngă kơ đang boh kơƀâo Kâo tui anai: Kâo či mă pơđuaĭ hĭ kơyâo drơi 
pơgang ñu, laih anŭn ñu či tŭ răm rai hĭ yơh; kâo či pơrai hĭ pơnăng jum dar ñu, 
tui anŭn khul hlô mơnơ̆ng glai či juă ƀơi đang anŭn yơh. 

6Kâo či pơjing đang Kâo anŭn jing hĭ anih hông hang, kŏn hơmâo lơi tơlơi ƀing 
ding kơna jik čŏh kŏh pla ƀôdah tơluăh hĭ khul than, laih anŭn khul phŭn hrĕ 
drơi hăng rơ̆k drơi yơh či čăt đĭ amăng anŭn. Kâo či pơđar kơ kơthul ƀu či hơjan 
ƀơi anŭn ôh.” Anŭn yơh jing tơlơi Pô đang boh kơƀâo anŭn pơhiăp. 

7Pô đang boh kơƀâo anŭn jing Yahweh Dưi Kơtang laih anŭn đang anŭn jing lŏn 
čar Israel yơh, laih anŭn ƀing ană plei lŏn čar Yudah jing đang boh kơƀâo Ñu 
khăp mơak yơh. Yahweh čang hơduah kơ ƀing gơñu phat kơđi hăng tơlơi djơ̆ 
tơpă, samơ̆ kơnơ̆ng ƀuh tơlơi tuh drah pơdjai mơnuih đôč. Ñu čang hơduah kơ 
tơlơi ngă tơpă hơnơ̆ng, samơ̆ kơnơ̆ng hơmâo mơnuih mơnam iâu kwưh tah 
hơtai đôč. 

Khul Tơlơi Răm Ƀăm Laih Anŭn Tơlơi Phat Kơđi 

8Răm ƀăm yơh kơ ƀing gih jing ƀing blơi thim sang anai truh pơ sang adih laih 
anŭn pơgop hơma anai truh pơ hơma adih tơl ƀing ană plei ƀu hơmâo dơ̆ng tah 
anih dŏ glaĭ laih anŭn ƀing gih kơnơ̆ng hơdip hơjăn amăng anih lŏn anŭn đôč. 

9Kâo hơmư̆ laih Yahweh Dưi Kơtang pơhaih tui anai: “Sĭt yơh lu sang gih či jing 
hĭ anih hông hang yơh, wơ̆t tơdah sang prŏng ƀôdah hiam ro ̆  gih ƀu či hơmâo 
mơnuih dŏ dơ̆ng tah. 

10Pă̱ hektar đang boh kơƀâo či pơtơbiă rai kơnơ̆ng sa bat tơpai boh kơƀâo đôč, 
sa ômer pơjĕh hơmâo rai kơnơ̆ng sa ephah pơdai đôč.” 

11Răm ƀăm yơh kơ ƀing gih jing ƀing tơgŭ ưm amăng hrơi mơguah kiăng kơ hyu 
hơduah ia tơpai ngă kơ jua pơmĭn gơñu măt hĭ, jing ƀing dŏ bơbêh amăng mlam 
kiăng kơ mơñum tơpai tơl tơpai anŭn jing kar hăng apui amăng ƀing gơñu yơh. 

12Ƀơi khul tơlơi phet gơñu ƀing gơñu hơmâo khul gơnam ayŭ jing go̱ng trưng 
hăng go̱ng trap, khul hơgơ̆r bŏ hăng đing klơt hrŏm hăng tơpai boh kơƀâo nanao, 
samơ̆ ƀing gơñu ƀu ƀlơ̆ng pơmĭn kơ khul bruă Yahweh ôh, kŏn yap kơnăl kơ 
tơlơi bruă tơngan Ñu ngă kơ ƀing gơñu jing hiam lơi. 

13Hơnŭn yơh, yuakơ ƀing gih kơƀah hĭ tơlơi thâo hluh ƀing rŏh ayăt gih či mă 
pơđuaĭ hĭ ƀing gih jing ƀing ană plei Kâo pơ lŏn čar ataih hĭ mơ̆ng lŏn čar gih 
yơh. Ƀing mơnuih kơdrưh kơang gih či djai hĭ yuakơ ư̆ rơpa laih anŭn ƀing ană 
plei gih či thu krô hĭ yuakơ mơhao ia yơh. 

14Hơnŭn yơh hơmâo lu mơnuih či djai hĭ. Anih ƀing djai Seôl jing kar hăng sa 
drơi hlô mơnơ̆ng glai prŏng tơua laih anŭn ha̱ đăh amăng bah ñu ƀu thâo pơkă 
ôh. Tui anŭn, anih Seôl anŭn či lun ƀơ̆ng ƀing kơdrưh kơang hăng ƀing ană plei 

plei Yerusalaim wơ̆t hăng abih bang ƀing ngañ bañ hăng ƀing ƀơ̆ng huă mơak 
mơai gơñu mơ̆n. 

15Tui anŭn, mơnuih mơnam či tŭ pơtrŭn hĭ sĭt abih bang mơnuih či tŭ pơluă gŭ 
hĭ. Ƀing hơmâo mơta pơgao pơang ăt či tŭ pơluă gŭ hĭ mơ̆n. 

16Samơ̆ Yahweh Dưi Kơtang yơh či tŭ pơdun đĭ yua mơ̆ng tơlơi Ñu phat kơđi djơ̆ 
tơpă, sĭt Ơi Adai rơgoh hiam či pơrơđah tơlơi rơgoh hiam Ñu pô yơh yua mơ̆ng 
tơlơi tơpă hơnơ̆ng Ñu. 

17Amăng rơnŭk anŭn, khul ană triu či ƀơ̆ng rơ̆k amăng đang kar hăng amăng 
đang rơ̆k gơñu pô yơh laih anŭn ƀing tuai či dŏ amăng anih ngol ƀing pơdrŏng 
yơh. 

18Răm ƀăm yơh kơ ƀing gih jing ƀing dui hua tơlơi soh kar hăng dui hua gơnam 
đôč đač hăng hrĕ, jing kar hăng dui hua tơlơi sat ƀai hăng hrĕ kuĭ ƀu dưi lui hĭ 
ôh. 

19Ƀing gih djik djak tui anai, “Brơi kơ Ơi Adai ječ ameč bĕ, brơi bĕ Ñu pơječ ngă 
bruă Ñu ƀuăn laih kiăng kơ ƀing ta dưi ƀuh tơlơi anŭn. Brơi bĕ tơlơi anŭn rai tañ 
mơtam, brơi bĕ hơdră jơlan Pô Rơgoh Hiam ƀing Israel krep truh hĭ, kiăng kơ 
ƀing ta dưi thâo krăn kơ hơdră anŭn yơh.” 

20Răm ƀăm yơh kơ ƀing gih jing ƀing yap kơ tơlơi sat jing hiam, samơ̆ kơ tơlơi 
hiam jing sat, jing ƀing pioh tơlơi kơnăm mơmŏt pơala kơ tơlơi bơngač, samơ̆ 
tơlơi bơngač kơ tơlơi kơnăm mơmŏt, jing pô pioh tơlơi phĭ̱̆ pơala kơ tơlơi 
mơmĭh, samơ̆ tơlơi mơmĭh pơala kơ tơlơi phĭ̱̆. 

21Răm ƀăm yơh kơ ƀing gih jing ƀing yap ñu pô rơgơi tui hăng mơta gơñu pô laih 
anŭn kơhơnâo tui hăng tơlơi lăng gơñu pô. 

22Răm ƀăm yơh kơ ƀing gih jing ƀing khĭn kơtang hing ang ƀơi tơlơi mơñum 
tơpai laih anŭn jing ƀing mrô sa ƀơi tơlơi lŭk tơpai kiăng kơ măt, 

23jing ƀing pơrơngai hĭ mơnuih ngă soh yuakơ kiăng mă gơnam plŏm ƀlŏr, samơ̆ 
hơngah hĭ tơlơi djơ̆ găl kơ ƀing ƀu hơmâo ngă soh. 

24Hơnŭn yơh, kar hăng jơlah apui hlia ƀơ̆ng hơdrăng laih anŭn kar hăng rơ̆k krô 
lŏm hlo̱m amăng jơlah apui, ăt tui anŭn mơ̆n plei phŭn Yerusalaim hăng lŏn čar 
Yudah či rơngiă hĭ thĕng, kar hăng akha kơyâo brŭ hĭ laih anŭn kar hăng khul 
bơnga krô angĭn puh pơđuaĭ hĭ kar hăng ƀruih lŏn yơh. Tơlơi truh sat anŭn či rai 
ƀơi ƀing gih yuakơ ƀing gih hơmâo hơngah hĭ laih tơlơi juăt Yahweh Dưi Kơtang 
pơtô kơ ƀing ta, sĭt ƀing gih djik jăm hĭ laih boh hiăp Pô Rơgoh Hiam ƀing Israel. 

25Hơnŭn yơh, tơlơi hil Yahweh hĭr hăr tơbiă pơkơdơ̆ng glaĭ hăng ană plei Ñu tơl 
Ñu yơr đĭ tơngan Ñu laih anŭn pơkơhma̱l hĭ ƀing gơ̆ yơh. Khul čư̆ čan pơpư̆ 
pơgơi, laih anŭn atâo ƀing djai anŭn či jing hrup hăng djăh djơ̱m ƀơi khul jơlan 
yơh. Wơ̆t tơdah tui hăng anŭn, tơlơi hil Ñu ƀu či wĕh đuaĭ hĭ ôh, tơngan Ñu ăt dŏ 
yơr tơbiă pơkơdơ̆ng glaĭ hăng ƀing gơñu mơ̆n. 

26Yahweh iâu rai ƀing lŏn čar ataih kar hăng yơr đĭ hla gru kiăng kơ ƀing gơñu 
angak lăng ƀuh, Ñu hoč kraih nao kơ ƀing ling tơhan gơñu pơ djŏp djang anih 
amăng lŏn tơnah yơh. Lăng bĕ! Ƀing tơhan anŭn hlak rai tañ hăng hơmăr biă mă 
yơh! 

27Ƀu hơmâo ôh hlơi pô amăng ƀing gơñu gleh rơmơ̆n ƀôdah tơhneč rơbuh, ƀu 
hơmâo ôh hlơi pô amăng ƀing gơñu jing ƀing pĭt gui ƀôdah pĭt wơr, ƀu hơmâo 
ôh hơdrăng kơiăng pioh gơnam blah hluai hĭ ƀơi kơiăng laih anŭn kŏn hơmâo 
hrĕ tơkhŏ sanđal tơĭ hĭ lơi. 

28Khul ƀrŏm hraŏ gơñu tơma biă mă, abih bang hraŏ gơñu dăng hrĕ laih, khul 
čôp tơkai aseh gơñu khăng kar hăng pơtâo, laih anŭn khul pong rơdêh aseh gơñu 
dar hơmăr kar hăng angĭn hơkruăh yơh. 

29Dơnai ngañ gơñu rai kơsung blah kar hăng rơmung dŭl ania pơgrao, ƀing gơñu 
pơngañ kar hăng khul ană rơmung dŭl pơgrao. Kar hăng khul rơmung dŭl grañ 
tơdang hơmâo mă laih hlô kiăng kơ ƀơ̆ng laih anŭn čơkŭng đuaĭ hĭ pơ pa̱r gơñu 
ăt tui anŭn mơ̆n ƀing ling tơhan anŭn mă hĭ ƀing Yudah tơl ƀu hơmâo hlơi pô 
dưi pơklaih hĭ ôh. 

30Amăng hrơi anŭn, ƀing rŏh ayăt či pơgrao yua mơ̆ng ƀing gơñu dưi hĭ kơ lŏn 
čar Yudah, kar hăng ia rơsĭ pơgrao păh pung glăk glai yơh. Ăt amăng hrơi anŭn, 
tơdah hlơi pô lăng nao amăng anih lŏn Yudah anŭn, ñu či ƀuh tơlơi tơnap tap 
kar hăng tơlơi kơnăm mơmŏt laih anŭn tơlơi ƀing ană plei tah hơtai yơh. Wơ̆t 
tơdah hơmâo hơget tơlơi hiam kar hăng tơlơi bơngač, samơ̆ kơthul yơh či go̱m 
hĭ mơmŏt. 

Yesayah 6 

Tơlơi Yahweh Pơjao Bruă Kơ Yesayah 

1Amăng thŭn pơtao Uzziyah tơĭ pran, Yahweh pơrơđah Ñu pô kơ kâo, Yesayah, 
amăng tơlơi pơƀuh. Kâo ƀuh Khua Yang dŏ be̱r ƀơi grê pơtao Ñu, glông hăng 
kơdrưh kơang, laih anŭn jăh ao Ñu go̱m hĭ atur Sang Yang. 

2Gah ngŏ kơ Ñu hơmâo ƀing serap, jing ƀing ling jang hơmâo rup hrup hăng čim 
brĭm bơngač rơđah. Rĭm serap anŭn hơmâo năm ƀĕ čăng tui anai: Dua ƀĕ čăng 
gơñu go̱m hĭ ƀo ̆  mơta gơñu, dua ƀĕ čăng gơñu pơkŏn go̱m hĭ drơi jan gơñu laih 
anŭn dua ƀĕ čăng gơñu pơkŏn dơ̆ng pioh pŏr. 

3Laih anŭn ƀing gơñu iâu tơdruă gơñu tui anai: “Rơgoh hiam, rơgoh hiam, rơgoh 
hiam. Yahweh Dưi Kơtang jing rơgoh hiam yơh. Abih bang lŏn tơnah hơmâo bă 
hăng tơlơi ang yang Ñu.” 

4Ƀơi dơnai ƀing serap anŭn pơhiăp, khul atur hăng khul bah amăng pơpư̆ pơgơi, 
laih anŭn anih Sang Yang bă hăng asăp apui yơh. 



1401 

 

 
© 2013 Jơrai Bible Association. 

  
 

 

5Kâo pơhiăp kraih tui anai, “Răm ƀăm yơh kâo anai! Kâo khŏm djai hĭ yơh! Kâo 
khŏm djai yuakơ kâo jing sa čô mơnuih hơmâo tơƀông bah pơhiăp tơlơi ƀu 
rơgoh laih anŭn ƀing mơnuih jum dar kâo hơmâo tơƀông bah pơhiăp tơlơi grĭ 
grañ. Hloh kơ anŭn dơ̆ng, mơta kâo pô hơmâo ƀuh laih Pơtao, jing Yahweh Dưi 
Kơtang yơh.” 

6Giŏng anŭn, sa čô serap mă sa tơlŏ hơdăng jă̱ hăng gai ke̱p mơ̆ng anih kơnưl 
laih anŭn pŏr rai pơ kâo. 

7Ñu tĕk ƀơi amăng bah kâo hăng apui hơdăng anŭn laih anŭn laĭ tui anai, “Lăng 
bĕ, apui anai hơmâo tĕk djơ̆ laih tơƀông ih. Tơlơi anŭn kiăng laĭ tơlơi soh ih 
Yahweh mă pơđuaĭ hĭ laih hăng tơlơi wĕ wŏ ih Ñu pap brơi laih.” 

8Giŏng anŭn, kâo hơmư̆ asăp Khua Yang pơhiăp tui anai, “Hlơi pô Kâo či pơkiaŏ 
nao lĕ? Laih anŭn hlơi pô či nao pơala brơi kơ ƀing ta lĕ?” Laih anŭn kâo laĭ tui 
anai, “Kâo yơh anai. Pơkiaŏ kâo bĕ!” 

9Ñu laĭ dơ̆ng tui anai, “Nao laĭ bĕ kơ ƀing ană plei lŏn čar Yudah tui anai: “ ‘Hơmư̆ 
nanao bĕ, samơ̆ ƀing gih ƀu či thâo hluh ôh. Lăng nanao bĕ, samơ̆ ƀing gih ƀu či 
thâo ƀuh ôh.’ 

10“Ơ Yesayah ăh, ngă bĕ kơ jua pơmĭn ƀing mơnuih anai jing hĭ mlŭk, kơđŏt hĭ 
bĕ tơngia gơñu laih anŭn pơpĭt hĭ bĕ mơta gơñu. Kơđai glaĭ tơdah ƀing gơñu dưi 
ƀuh hăng mơta gơñu, hơmư̆ hăng tơngia gơñu, laih anŭn thâo hluh hăng jua 
pơmĭn gơñu, tui anŭn ƀing gơñu či wơ̆t glaĭ pơ Kâo kiăng kơ Kâo či pơhla̱o hĭ 
ƀing gơñu yơh.” 

11Giŏng anŭn, kâo laĭ tui anai, “Ơ Khua Yang ăh, hơbĭn sui dơ̆ng kâo khŏm pơhiăp 
tui anŭn lĕ?” Laih anŭn Yahweh laĭ glaĭ tui anai: “Tơl khul plei pla lŏn čar anai 
răm rai hĭ laih anŭn ƀu hơmâo mơnuih dŏ amăng anŭn ôh, tơl ƀu hơmâo mơnuih 
pă ôh dŏ amăng khul sang dŏ laih anŭn khul đang hơma jing hĭ hông hang yơh, 

12tơl Yahweh hơmâo puh pơđuaĭ hĭ laih ƀing mơnuih anai pơ lŏn čar ataih laih 
anŭn anih lŏn anai jing hĭ anih rơngol laih anŭn kơnơ̆ng hơmâo ƀiă mơnuih đôč 
dŏ glaĭ pơ anih anai. 

13Wơ̆t tơdah kơnơ̆ng hơmâo sa črăn amăng pluh mơnuih đôč ăt dŏ amăng anih 
lŏn anai, ƀing rŏh ayăt či rai dơ̆ng kiăng pơrai hĭ anih lŏn anai. Samơ̆ ƀing dŏ so̱t 
anŭn či jing kar hăng tơpơ̆ng phŭn kơyâo sen jing kơyâo rơgoh hiam yơh tơdang 
arăng dro̱m hĭ. Ăt tui anŭn mơ̆n, ƀing dŏ so̱t anŭn či jing pơjĕh rơgoh hiam, ƀing 
gơñu či jing kar hăng phŭn čăt đĭ dơ̆ng amăng anih lŏn anŭn.” 

Yesayah 7 

Boh Hiăp Kơ Pơtao Ahaz 

1Tơdơi kơ anŭn amăng rơnŭk Ahaz ană đah rơkơi Yôtham, tơčô Uzziyah, jing 
pơtao kơ ƀing Yudah, pơtao Rezin, jing pơtao ƀing Aram laih anŭn pơtao Pekah 

ană đah rơkơi Remalyah, jing pơtao ƀing Israel. Dua čô pơtao anŭn kơsung nao 
blah pơkơdơ̆ng glaĭ hăng plei phŭn Yerusalaim, samơ̆ ƀing gơñu blah ƀu dưi hĭ 
kơ plei anŭn ôh. 

2Hlak anŭn, arăng ruai glaĭ hăng pơtao ƀing Yudah tui anai, “Ƀing Aram hơmâo 
pơgop laih gơñu pô hăng ƀing Israel.” Tui anŭn yơh, pran jua pơtao Ahaz wơ̆t 
hăng ƀing ană plei ñu rŭng răng kar hăng angĭn rơyŭh rơyăh khul kơyâo amăng 
glai kơmrơ̆ng yơh. 

3Giŏng anŭn, Yahweh pơtă kơ Yesayah tui anai, “Tơbiă nao bĕ, ih hăng ană đah 
rơkơi ih Sear-Yasub, kiăng nao bưp pơtao Ahaz ƀơi pla̱ng ia ba rai ia mơ̆ng 
Dơnao Gah Ngŏ mŭt pơ plei, jing ƀơi jơlan nao pơ anih ƀing mơñam khăn kiăng 
kơ sĭ yơh. 

4Pơtă bĕ kơ ñu tui anai, ‘Răng bĕ, dŏ hơđơ̆ng bĕ laih anŭn anăm huĭ ôh. Anăm 
tơdu hĭ pran jua ôh yuakơ dua ƀĕ tơluč apui le̱ng kơ asăp anŭn, kiăng laĭ anăm 
tơdu ôh yuakơ tơlơi hil ƀrŭk Rezin pơtao ƀing Aram laih anŭn tơlơi hil ană đah 
rơkơi Remalyah anŭn. 

5Ƀing Aram, ƀing Israel laih anŭn ană đah rơkơi Remalyah hơmâo pơkra laih 
hơdră kiăng pơrai hĭ ih. Tui anŭn, ƀing gơñu laĭ tui anai, 

6“Brơi kơ ƀing ta nao wang blah lŏn čar Yudah bĕ! Brơi kơ ƀing ta hek pơrai hĭ 
bĕ laih anŭn pơpha hĭ anih lŏn anŭn kơ tơdruă ta. Giŏng anŭn, brơi kơ ƀing ta 
pơjing hĭ bĕ ană đah rơkơi Tabêl jing pơtao amăng anih lŏn anŭn.” 

7Samơ̆ anai yơh jing tơlơi Khua Yang Yahweh pơhiăp: “ ‘Tơlơi hơdră dua pơtao 
anŭn ƀu či jing hĭ ôh, sĭt mơneč gơñu anŭn ƀu či truh ôh. 

8Anŭn jing yuakơ tơlơi kơtang lŏn čar Aram kơnơ̆ng jing plei phŭn Damaskus 
đôč, laih anŭn pô ba akŏ kơ plei Damaskus kơnơ̆ng jing hơjăn pơtao Rezin đôč 
yơh. Bơ kơ lŏn čar Israel ƀơi tơluč nămpluh-rơma thŭn lŏn čar anŭn ăt či glưh 
pơčah hĭ ƀu jing hĭ sa boh lŏn čar ôh. 

9Anŭn jing yuakơ tơlơi kơtang lŏn čar Israel kơnơ̆ng jing plei phŭn Samaria đôč, 
laih anŭn pô ba akŏ kơ plei phŭn Samaria anŭn kơnơ̆ng jing hơjăn ană đah rơkơi 
Remalyah đôč yơh. Hloh kơ anŭn dơ̆ng, Ơ pơtao Ahaz, tơdah ih ƀu dŏ kơjăp ôh 
amăng tơlơi đaŏ ih, Ih ƀu či dŏ kơjăp amăng tơlơi git gai ih ôh.’ ” 

Immanuêl Jing Gru Kơnăl 

10Tơdơi kơ anŭn, Yahweh mơit kơ pơtao Ahaz tơlơi pơtă anai, 

11“Rơkâo bĕ kơ Kâo, Yahweh Ơi Adai ih, pha brơi kơ ih sa gru kơnăl. Ih dưi rơkâo 
kơ gru kơnăl mơ̆ng anih ƀing djai dơlăm gah yŭ lŏn tơnah ƀôdah mơ̆ng anih 
glông amăng adai adih.” 

12Samơ̆ pơtao Ahaz laĭ glaĭ tui anai, “Kâo ƀu či rơkâo ôh yuakơ kâo hơngah ƀu či 
lông lăng Yahweh ôh.” 

13Giŏng anŭn, kâo, Yesayah, laĭ tui anai, “Anai nê ƀing gih hơmư̆ bĕ, Ơ ƀing ană 
tơčô Dawid hơi! Tơlơi ƀing gih lông lăng tơlơi ư̆ añ mơnuih mơnam jing sat biă 
mă! Hiư̆m ngă, ƀing gih ăt či lông lăng tơlơi ư̆ añ Ơi Adai kâo mơ̆n hă? 

14Hơnŭn yơh, Khua Yang pô yơh či pha brơi kơ ƀing gih sa gru kơnăl tui anai: 
Đah kơmơi hơči̱h či pi kian hăng tơkeng rai sa čô ană đah rơkơi laih anŭn pơanăn 
ñu Immanuêl. 

15Tơdang ană anŭn prŏng kơtang tui tơl ñu thâo hluh djŏp laih kiăng kơ hơngah 
hĭ tơlơi soh hăng ruah mă tơlơi djơ̆, ñu či kơnơ̆ng hơmâo rơmuă ia tơsâo laih 
anŭn ia hơni đôč kiăng kơ ƀơ̆ng. 

16Sĭt hlâo kơ čơđai anŭn thâo hluh djŏp laih kiăng kơ hơngah hĭ tơlơi soh laih 
anŭn ruah mă tơlơi djơ̆, lŏn čar abih dua čô pơtao ih huĭ hyưt anŭn či jing hĭ anih 
hông hang yơh. 

17Yahweh či ba rai tơlơi truh sat ƀơi ih, ƀơi ană plei ih laih anŭn ƀơi ană tơčô 
ƀing pơtao Yudah ƀu hrup hăng tơlơi truh sat pă ôh čơdơ̆ng mơ̆ng rơnŭk ƀing 
kơnung djuai Israel čơlah đuaĭ hĭ mơ̆ng ƀing kơnung djuai Yudah. Sĭt Yahweh či 
ba rai pơtao prŏng dêh čar Assiria yơh.” 

18Amăng rơnŭk anŭn Yahweh či iâu pơhoč rai ƀing ling tơhan Êjip laih anŭn ƀing 
gơñu či rai kar hăng khul roai mơ̆ng khul hơnŏh ia ataih jing phŭn kơ krong 
prŏng amăng lŏn čar Êjip. Ñu ăt či pơhoč rai mơ̆n ƀing ling tơhan Assiria laih 
anŭn ƀing gơñu či rai kar hăng khul hơni mơ̆ng lŏn čar anŭn yơh. 

19Abih bang gơñu či rai găm ƀơi dơnung, ƀơi anih čơđa̱ng kơplăh wăh boh pơtâo 
prŏng, ƀơi anih kơnơ̆ng hơmâo kơyâo drơi đôč laih anŭn ƀơi abih bang anih 
đang rơ̆k yơh. 

20Amăng rơnŭk anŭn Khua Yang či apăh thŏng yuă mơ̆ng čar gah adih kơ krong 
Huphrat, anŭn jing pơtao ƀing Assiria, kiăng kơ yuă kuăh hĭ ƀŭk akŏ gih, blâo 
drơi jan gih laih anŭn wơ̆t tơdah blâo aka̱ng gih ăt yuă hĭ abih mơ̆n. 

21Amăng rơnŭk anŭn, sa čô mơnuih či hơmâo kơnơ̆ng sa drơi rơmô hadơi laih 
anŭn dua drơi bơbe đôč. 

22Wơ̆t tơdah tui anŭn, ñu či hơmâo rơmuă ia tơsâo yơh kiăng kơ ƀơ̆ng yuakơ ƀiă 
hlô mơnơ̆ng anŭn pha brơi kơ ñu ia tơsâo bă blai. Sĭt abih bang ƀing hlơi pô ăt 
dŏ so̱t amăng anih lŏn anai, ƀing gơñu či ƀơ̆ng kơnơ̆ng rơmuă ia tơsâo laih anŭn 
ia hơni đôč yơh. 

23Amăng rơnŭk anŭn, ƀơi rĭm đang hlâo adih hơmâo sa-rơbâo phŭn hrĕ boh 
kơƀâo nua ñu truh kơ sa-rơbâo sekel amrăk, hlak anŭn či jing hĭ kơnơ̆ng khul 
kơyâo drơi hăng rơ̆k drơi đôč yơh. 

24Tơdang mơnuih mơnam nao pơ anih anŭn, ƀing gơñu či djă̱ ba hraŏ hăng ƀrŏm 
gơñu kiăng pơgang gơñu pô mơ̆ng khul hlô mơnơ̆ng glai, yuakơ anih lŏn anŭn či 
jing hĭ bă hăng khul kơyâo drơi hăng rơ̆k drơi yơh. 

25Bơ kơ abih bang khul đang amăng anih tơdron hlâo adih ƀing gih jik čŏh hăng 
čŏng, hlak anŭn ƀing gih ƀu či nao pơ anih anŭn dơ̆ng tah kiăng kơ pla yuakơ huĭ 
hyưt kơ khul kơyâo drơi hăng rơ̆k drơi. Hơdôm đang anŭn či jing hĭ anih kơ khul 
rơmô rơngai hyu laih anŭn kơ khul triu rơngai đuaĭ yơh. 

Yesayah 8 

Yahweh Yua Ƀing Assiria Kiăng Kơ Pơkơhma̱l Khul Plei Phŭn Damaskus Hăng 
Samaria 

1Yahweh pơhiăp hăng kâo tui anai, “Mă bĕ sa pŏk hơnăl kơyâo laih anŭn čih treh 
bĕ ƀơi anŭn hăng sa ƀĕ gai treh tui anai: Kơ tơlơi Mahêr-Salal-Has-Baz. 

2Giŏng anŭn, iâu rai bĕ khua ngă yang prŏng hloh Uriah laih anŭn Zekharyah ană 
đah rơkơi Yeberekyah jing ƀing tŏng ten kiăng kơ ngă gơ̆ng jơlan kơ Kâo.” 

3Tơdơi kơ anŭn, tơdang kâo dŏ hrŏm hăng bơnai kâo, ăt jing pô pơala mơ̆n, ñu 
pi kian laih anŭn tơdang ñu tơkeng rai sa čô ană đah rơkơi, Yahweh pơhiăp hăng 
kâo tui anai, “Pơanăn bĕ ană anŭn jing Mahêr-Salal-Has-Baz. 

4Hlâo kơ čơđai anŭn thâo pơhiăp, ‘Ama’ ƀôdah ‘Amĭ,’ pơtao dêh čar Assiria či mă 
pơđuaĭ hĭ abih bang mŭk dram plei phŭn Damaskus anŭn laih anŭn gơnam sua 
mă plei phŭn Samaria anŭn yơh.” 

5Yahweh pơhiăp hăng kâo dơ̆ng tui anai: 

6“Yuakơ ƀing ană plei Yudah anai hơmâo hơngah hĭ laih khul ia rô tơdu rơun 
hơnŏh ia Silôah laih anŭn hơ̆k mơak kiăng kơ ngă ƀing gŏp hăng pơtao Rezin 
jing ană đah rơkơi Remalyah, 

7hơnŭn yơh, Khua Yang jĕ či ba rai pơtao dêh čar Assiria wơ̆t hăng abih bang 
tơlơi ang yang ñu jing ƀing ling tơhan ñu yơh, kiăng kơ pơkơdơ̆ng glaĭ hăng ƀing 
Yudah anŭn kar hăng ia li̱ng kơtang mơ̆ng krong Huphrat yơh. Kar hăng krong 
anŭn yơh ƀing ling tơhan ñu či rô blai amăng abih bang hơnŏh, rô bă blai ƀơi 
abih ha̱ng ia yơh, 

8laih anŭn lip rai amăng lŏn čar Yudah, tơlŭh rai go̱m hĭ, laih anŭn găn rơgao hĭ 
mơ̆ng anih lŏn anŭn tơl lip truh pơ đŏk mơnuih mơnam. Ơ Immnuêl hơi! Kar 
hăng čăng čim si̱ng rơhaih prŏng kiăng kơ mă hlô yơh ăt tui anŭn mơ̆n ƀing ling 
tơhan anŭn či go̱m hĭ anih lŏn rơhaih rơhông ih.” 

9Ur kraih bĕ kơ tơlơi pơblah, Ơ ƀing lŏn čar tuai ăh, samơ̆ ƀing gih či tah hơtai 
yơh! Ƀing gih hơmư̆ bĕ, Ơ ƀing anih lŏn amăng abih lŏn tơnah! Prap pre kơ tơlơi 
pơblah bĕ samơ̆ ƀing gih či tah hơtai yơh! Prap pre kơ tơlơi pơblah bĕ samơ̆ ƀing 
gih či tah hơtai yơh! 

10Pơkơčĕ rai hơdră tơdruă gih bĕ, samơ̆ tơlơi anŭn ƀu či jing hĭ ôh; pơphŭn rai 
mơneč gih bĕ, samơ̆ tơlơi anŭn ƀu či krep truh ôh, yuakơ Ơi Adai dŏ hrŏm hăng 
ƀing gơmơi jing ƀing Yudah. 

Huĭ Pơpŭ Bĕ Kơ Yahweh 

11Yahweh pơhiăp hăng kâo hăng tơlơi dưi Ñu ƀơi kâo hăng pơkơđiăng kâo anăm 
đuaĭ tui jơlan ƀing ană plei Yudah ôh. Ñu laĭ tui anai: 

12“Ơ Yesayah hơi, abih bang tơlơi ƀing ană plei anai yap tơlơi pơgop kơčĕ 
mơneč, anăm ih yap ôh tơlơi pơgop kơčĕ mơneč. Hơget tơlơi ƀing gơñu huĭ bra̱l, 
anăm huĭ ôh, sĭt anăm huĭ hyưt yuakơ tơlơi anŭn ôh. 

13Kâo, Yahweh Dưi Kơtang yơh, jing Pô ih khŏm yap jing Pô rơgoh hiam, Kâo yơh 
jing Pô ih khŏm huĭ pơpŭ, sĭt Kâo yơh jing Pô ih khŏm huĭ hyưt. 

14Kâo yơh jing anih rơgoh hiam jing anih ƀing gih či hơmâo tơlơi pơklaih; samơ̆ 
kơ abih dua lŏn čar Israel hăng Yudah anŭn Kâo či jing kar hăng sa boh boh pơtâo 
ngă kơ ƀing gơñu tơhneč rơbuh laih anŭn boh pơtâo ngă kơ ƀing gơñu le ̆  rơbuh 
hĭ. Bơ kơ ƀing ană plei Yerusalaim anŭn Kâo či jing hĭ kar hăng sa boh čơđo̱ng 
hăng sa boh ka̱p ƀač yơh. 

15Hơmâo lu mơnuih amăng ƀing gơñu či tơhneč rơbuh; ƀing gơñu či le ̆  rơbuh 
laih anŭn glưh pơčah hĭ, laih anŭn ƀing gơñu či djơ̆ ka̱p laih anŭn ƀu dưi tơklaih 
hĭ ôh.” 

16Kâo, Yesayah, pơhiăp tui anai, “Ơ ƀing ding kơna kâo hơi, akă pŏn hĭ bĕ khul 
boh hiăp mơ̆ng Yahweh kơ tơlơi đuaĭ tui tơlơi juăt Ñu laih anŭn go̱m kơđŏm hĭ 
bĕ kiăng kơ dŏ dơnơ̆ng. 

17Kâo či dŏ tơguan kơ Yahweh, wơ̆t tơdah Ñu hlak pơdŏp hĭ ƀo ̆  mơta Ñu mơ̆ng 
abih bang ană tơčô ơi adon ta Yakôb anŭn, sĭt kâo či đaŏ kơnang ƀơi Ñu kiăng 
kơ ngă tui tơlơi Ñu ƀuăn laih yơh. 

18“Lăng bĕ, Kâo yơh anai, hrŏm hăng ƀing ană bă Yahweh hơmâo pha brơi laih 
kơ kâo. Ƀing gơmơi jing khul gru kơnăl laih anŭn khul rup pơtưh amăng ƀing 
Israel mơ̆ng Yahweh Dưi Kơtang, jing Pô dŏ amăng Sang Yang Ñu ƀơi Čư̆ Ziôn 
yơh. 

19“Ƀing mơnuih mơnam či laĭ brơi kơ ƀing gih kiăng hơduah tơlơi djru pơmĭn 
mơ̆ng ƀing pơhiăp hăng atâo laih anŭn ƀing pơjâo iâu yang, jing ƀing pơhiăp 
pơhoč ƀĕp ƀap. Ƀing gơñu či laĭ kơ tơlơi ƀing ană plei năng hơduah tơña kơ ƀing 
yang gơñu. Yua hơget hơduah tơlơi djru pơmĭn mơ̆ng ƀing djai kơ tơlơi ƀing 
hơdip lĕ? 

20Tui hăng khul boh hiăp mơ̆ng Yahweh kơ tơlơi juăt Ñu, tơdah ƀing gơñu ƀu 
pơhiăp tui hăng boh hiăp anŭn ôh, ƀing gơñu ƀu či dŏ amăng tơlơi bơngač sêng 
guah ôh, yuakơ ƀing gơñu đuaĭ tui tơlơi pơmĭn gơñu pô. 

21Ƀing gơñu či rŭng răng hăng ư̆ rơpa laih anŭn brŏk ƀuăh amăng anih lŏn anai 
yơh. Tơdang ƀing gơñu ư̆ rơpa hăng hil nač tui anŭn, ƀing gơñu či hơtŏm păh kơ 
pơtao ta laih anŭn kơ Ơi Adai ta yơh. 

22Giŏng anŭn, ƀing gơñu či lăng nao jum dar gơñu pô pơ lŏn tơnah laih anŭn 
kơnơ̆ng ƀuh tơlơi rŭng răng, tơlơi kơnăm mơmŏt laih anŭn tơlơi huĭ bra̱l đôč. 
Sĭt Yahweh či glŏm hĭ ƀing gơñu mŭt amăng lăm tơlơi kơnăm mơmŏt hlo̱m ƀo̱m 
yơh.” 

Yesayah 9 

Tơlơi Ƀuăn Kơ Tơlơi Tơkeng Rai Pô Messiah 

1Wơ̆t tơdah tui anŭn, ƀing tŭ tơlơi rŭng răng anŭn ƀu či dŏ amăng tơlơi rŭng 
anŭn hlŏng lar ôh. Amăng rơnŭk đưm hlâo adih, Yahweh hơmâo pơluă gŭ laih 
ƀing kơnung djuai Zebulun wơ̆t hăng ƀing kơnung djuai Naptali, samơ̆ amăng 
rơnŭk pơanăp Ñu či pơpŭ anih lŏn kơplăh wăh rơsĭ prŏng hăng dơnao Galilê, 
hrŏm hăng anih lŏn gah ngŏ̱ krong Yurdan, jing anih lŏn arăng pơanăn Galilê 
ƀing mơnuih Tuai yơh. 

2Ƀing ană plei anŭn hlak rơbat amăng tơlơi kơnăm mơmŏt, samơ̆ ƀing gơñu 
hơmâo ƀuh laih tơlơi bơngač prŏng. Ƀơi ƀing hơdip amăng anih lŏn kơnăm 
mơmŏt hlo̱m ƀo̱m, tơlơi bơngač hơmâo pơčrang laih. 

3Ơ Yahweh hơi, Ih hơmâo pơlar prŏng ƀing lŏn čar anŭn laih anŭn pơlar đĭ tơlơi 
hơ̆k mơak gơñu. Sĭt ƀing gơñu hơ̆k mơak ƀơi anăp Ih kar hăng ƀing mơnuih hơ̆k 
mơak amăng bơyan hơpuă, kar hăng ƀing ling tơhan hơ̆k mơak tơdang ƀing 
gơñu pơpha gơnam sua mă hăng tơdruă. 

4Sĭt kar hăng Ih blah dưi hĭ ƀing Midyan hlâo adih, Ih ăt či pơphač hĭ oč băk jing 
gơnam pơkơtraŏ ƀơi bra gơñu, gai tơlŏ taih ƀơi bra gơñu, laih anŭn gai hơnuăt 
ƀing kơtư̆ juă gơñu. 

5Rĭm tơkhŏ ƀing ling tơhan khĭn kơtang yua amăng tơlơi pơblah laih anŭn rĭm 
sum ao ƀing tơhan anŭn le̱ng kơ hơmâo drah soh sel, či jing gơnam arăng pioh 
hĭ kiăng kơ čuh kar hăng djŭh arăng răk hĭ pioh kơ apui yơh. 

6Sa čô ană arăng či tơkeng rai kơ ƀing gơmơi, sĭt sa čô ană đah rơkơi yơh Ih či 
brơi rai kơ ƀing gơmơi. Laih anŭn Ñu či jing hĭ Pô git gai wai lăng ƀing gơmơi 
yơh. Arăng či iâu kơ Ñu jing Pô Djru Pơmĭn Hiam Klă, Ơi Adai Dưi Kơtang, Ama 
Hlŏng Lar laih anŭn Khua Rơnŭk Rơno̱m. 

7Kơnŭk kơna Ñu git gai wai lăng laih anŭn tơlơi rơnŭk rơnua či pơlar đĭ tui 
nanao ƀu či thâo đŭt hĭ ôh. Ñu či dŏ ƀơi grê pơtao ơi adon Ñu Dawid kiăng kơ git 
gai laih anŭn wai lăng lŏn čar pơtao Dawid. Ñu či pơkơjăp laih anŭn djă̱ kơjăp 
tơlơi bruă kơnŭk kơna anŭn hăng tơlơi djơ̆ tơpă laih anŭn tơlơi tơpă hơnơ̆ng 
čơdơ̆ng mơ̆ng hrơi Ñu jing hĭ pơtao hlŏng truh kơ hlŏng lar yơh. Ơ Yahweh Dưi 
Kơtang hơi, tơlơi hur har Ih yơh či pơgiŏng hĭ tơlơi anŭn. 

Tơlơi Yahweh Hil Pơkơdơ̆ng Glaĭ Hăng Ƀing Israel 

8Khua Yang hơmâo mơit laih boh hiăp pơkơđiăng kơ ƀing Israel, sĭt tơlơi truh 
sat anŭn či truh ƀơi ƀing ană tơčô Yakôb anŭn yơh. 

9Tui anŭn, abih bang ƀing ană plei či thâo krăn yơh, wơ̆t hăng ƀing Ephraim laih 
anŭn ƀing dŏ amăng Samaria. Ƀing gơñu pơhiăp pơgao pơang laih anŭn pơgao 
hơnơ̆ng amăng pran jua gơñu tui anai, 

10“Wơ̆t tơdah ƀing rŏh ayăt glưh trŭn hĭ laih khul sang ƀing ta pơkra hăng ƀrĭk, 
samơ̆ ƀing ta či pơdơ̆ng glaĭ hăng khul boh pơtâo khăt hiam hloh yơh. Wơ̆t tơdah 
ƀing rŏh ayăt anŭn pơglưh pơrơbuh hĭ khul tơmĕh kơyâo ngă hăng kơyâo ting, 
samơ̆ ƀing ta či pơdơ̆ng glaĭ khul kơyâo sar hiam pơala kơ khul kơyâo ting anŭn.” 

11Tui anŭn, kiăng kơ pơkơdơ̆ng glaĭ hăng ƀing Israel, Yahweh hơmâo pơtơgŭ đĭ 
laih ƀing rŏh ayăt Rezin, jing pô ƀing gơñu đaŏ kơnang, laih anŭn ăt pơtrŭt pơsur 
mơ̆n ƀing ayăt ƀing Israel tơgŭ đĭ yơh. 

12Ƀing Aram mơ̆ng gah ngŏ̱ laih anŭn ƀing Philistia mơ̆ng gah yŭ̱ rai pơrai hĭ ƀing 
Israel kar hăng hlô mơnơ̆ng glai lun ƀơ̆ng hĭ hăng amăng bah ha̱ prŏng. Wơ̆t 
tơdah abih tơlơi anŭn truh laih, samơ̆ tơlơi hil Yahweh ƀu hrŏ hĭ ôh, tơngan Ñu 
ăt dŏ yơr tơbiă kiăng kơ pơkơhma̱l hĭ ƀing gơñu dơ̆ng mơ̆n. 

13Samơ̆ ƀing ană plei Israel ƀu kơhma̱l hĭ ôh pơ Ñu jing Pô pơkơhma̱l hĭ laih ƀing 
gơñu, kŏn wơ̆t glaĭ pơ Yahweh Dưi Kơtang lơi. 

14Tui anŭn, Yahweh či mă pơđuaĭ hĭ mơ̆ng ƀing Israel akŏ laih anŭn aku, ƀơi hrơi 
anŭn mơtam Ñu či mă pơđuaĭ hĭ ƀing yom pơphan kar hăng mă pơđuaĭ hĭ khul 
than kơyâo đung kri truh kơ ƀing ƀu yom pơphan kar hăng rơ̆k trang bo yơh. 

15Ƀing kŏng tha laih anŭn ƀing pơpŭ pơyom yơh jing akŏ, ƀing pô pơala jing ƀing 
pơtô ƀlŏr yơh jing aku. 

16Ƀing mơnuih dui ba ƀing gơ̆ rơbat ƀơi jơlan soh, laih anŭn hlơi pô đuaĭ tui gơñu 
le̱ng kơ jrôk hĭ jơlan yơh. 

17Hơnŭn yơh, Khua Yang ƀu či hơ̆k mơak ôh hăng ƀing hlak ai hơtai kơtang gơñu, 
laih anŭn kŏn hơmâo tơlơi pap kơ ƀing tơhrit ama laih anŭn ƀing đah kơmơi 
kơmai gơñu lơi, yuakơ rĭm čô le̱ng kơ jing ƀing ƀu đaŏ kơnang kơ Ñu hăng ngă 
sat ƀai, laih anŭn amăng bah rĭm čô le̱ng kơ pơhiăp tơlơi grĭ grañ soh sel yơh. 
Wơ̆t tơdah abih tơlơi anŭn truh laih, samơ̆ tơlơi hil Ñu ƀu hrŏ hĭ ôh, tơngan Ñu 
ăt dŏ yơr tơbiă kiăng kơ pơkơhma̱l hĭ ƀing gơñu dơ̆ng mơ̆n. 

18Sĭt yơh tơlơi sat ƀai či blĭp ƀơ̆ng kar hăng apui yơh, jing kar hăng ƀơ̆ng hĭ khul 
rơ̆k drơi laih anŭn kơyâo drơi ƀôdah čuh hĭ glai kơmrơ̆ng kơpa̱l hăng jơlah apui 
hlia, tơl abih bang glai anŭn ayŭh tŭl đĭ amăng asăp apui prŏng yơh. 

19Yua mơ̆ng tơlơi hil Yahweh Dưi Kơtang yơh lŏn čar anŭn apui či ƀơ̆ng hĭ, laih 
anŭn ƀing ană plei anŭn či jing hĭ kar hăng djŭh pioh kơ apui yơh. Ƀơi hrơi mông 
anŭn, ƀu či hơmâo hlơi pô ôh pap mơñai brơi kơ ayŏng adơi ñu. 

20Ƀing ană plei anŭn či hơñăk mă čơđeh añăm ƀơ̆ng lun ƀơ̆ng ƀơi gah anai, samơ̆ 
ăt dŏ rơpa mơhao mơ̆n; ƀing gơñu či mă gơnam ƀơ̆ng ƀơi gah adih, samơ̆ kŏn či 

trơi hrăp lơi. Ƀing gơñu či pơblah pơkơdơ̆ng glaĭ hăng ayŏng adơi gơñu pô tui 
anai yơh: 

21Ƀing kơnung djuai Manasseh či pơblah pơkơdơ̆ng glaĭ hăng ƀing ayŏng adơi 
gơñu jing ƀing kơnung djuai Ephraim, laih anŭn ƀing kơnung djuai Ephraim či 
pơblah pơkơdơ̆ng glaĭ hăng ƀing ayŏng adơi gơñu jing ƀing kơnung djuai 
Manasseh yơh. Hloh kơ anŭn dơ̆ng, ƀing gơñu hrŏm hơbĭt či wir nao pơblah 
pơkơdơ̆ng glaĭ hăng ƀing ayŏng adơi gơñu jing ƀing kơnung djuai Yudah. Wơ̆t 
tơdah abih tơlơi anŭn truh laih, samơ̆ tơlơi hil Yahweh ƀu hrŏ hĭ ôh, tơngan Ñu 
ăt dŏ yơr tơbiă kiăng kơ pơkơhma̱l hĭ ƀing gơñu dơ̆ng mơ̆n. 

Yesayah 10 

1Răm ƀăm yơh kơ ƀing gih jing ƀing khua pơkra khul tơlơi juăt ƀu djơ̆ găl! Răm 
ƀăm yơh kơ ƀing gih jing ƀing čih rai tơlơi pơtă pơtăn kơtư̆ juă. 

2Ƀing gih pơjing khul tơlơi anŭn kiăng kơ hơngah ƀu brơi ôh ƀing phat kơđi dưi 
pơkơhma̱l hĭ ƀing kơtư̆ juă ƀing kơƀah kiăng jing ƀing ană plei rin ƀun Kâo. Ƀing 
kơtư̆ juă anŭn jing ƀing sua mă ƀing đah kơmơi kơmai jing hĭ gơnam kŏng ngăn 
gơñu pô, laih anŭn kar kaĭ mơ̆n ƀing gơñu ăt mă hĭ ƀing tơhrit ama jing hĭ gơnam 
gơñu mơ̆n. 

3Hơget tơlơi ƀing gih či ngă amăng hrơi phat kơđi, tơdang tơlơi truh sat truh 
mơ̆ng lŏn čar ataih lĕ? Pơ hlơi pô ƀing gih či đuaĭ nao kiăng kơ kwưh kơ tơlơi 
djru lĕ? Pơ anih pă ƀing gih či pioh hĭ mŭk dram pơdrŏng săh gih kiăng kơ dŏ 
rơnŭk hơđơ̆ng lĕ? 

4Ƀu hơmâo jơlan tơklaih hĭ ôh rơngiao kơ pơrơñŭk hăng ƀing mơnă pơkŏn 
ƀôdah djai hĭ hrŏm hăng ƀing mơnuih ƀing rŏh ayăt pơdjai hĭ laih amăng tơlơi 
pơblah. Wơ̆t tơdah abih tơlơi anŭn truh laih, samơ̆ tơlơi hil Yahweh ƀu hrŏ hĭ 
ôh, tơngan Ñu ăt dŏ yơr tơbiă kiăng kơ pơkơhma̱l hĭ ƀing gơñu dơ̆ng mơ̆n. 

Tơlơi Pơkơhma̱l Hĭ Ƀing Assiria 

5Yahweh pơhiăp tui anai, “Răm ƀăm yơh kơ dêh čar ƀing Assiria, jing kar hăng 
gai hơnuăt kơ tơlơi hil Kâo! Amăng tơngan gơñu yơh ƀing gơñu djă̱ pioh gai tơlŏ 
kơ tơlơi hil ƀrŭk Kâo! 

6Kâo pơkiaŏ nao ƀing gơñu pơkơdơ̆ng glaĭ hăng lŏn čar ƀu đaŏ kơnang kơ Kâo, 
jing Ơi Adai. Kâo puh nao ƀing gơñu kiăng kơ pơkơdơ̆ng glaĭ hăng ƀing ană plei 
Kâo, jing ƀing čuih kơ Kâo kiăng kơ hil. Kâo puh ƀing gơñu kiăng kơ klĕ mă hĭ 
ƀing gơ̆ hăng hơñăk mă hĭ dram gơnam gơ̆, laih anŭn juă jơlit hĭ ƀing gơ̆ kar hăng 
juă lŏn hlŭ̱ ƀơi jơlan yơh. 

7Samơ̆ anŭn ƀu djơ̆ hơdră kơñăm pơtao prŏng dêh čar Assiria kiăng kơ ngă ôh, 
tơlơi anŭn ƀu djơ̆ tơlơi ñu hơmâo amăng tơlơi pơmĭn ôh. Tơlơi kơñăm ñu jing 
kiăng kơ pơrai hĭ, laih anŭn kiăng pơrăm pơrơngiă hĭ lu lŏn čar yơh. 

8Pơtao anŭn laĭ tui anai, ‘Hiư̆m pă, ƀing khua djă̱ tơhan phŭn kâo ƀu djơ̆ kơtang 
hloh kơ abih bang ƀing pơtao khul lŏn čar anŭn ôh hă? 

9Hiư̆m pă, ƀing khua kâo anŭn ƀu dưi hĭ abih dua plei prŏng Kalnô hăng 
Karkhemis ôh hă? Hiư̆m pă, ƀing gơñu ƀu dưi hĭ abih dua boh plei prŏng Hamat 
hăng Arpad ôh hă? Hiư̆m pă, ƀing gơñu ƀu dưi hĭ abih dua boh plei phŭn Samaria 
hăng Damaskus ôh hă? 

10Hăng tơngan kâo, pơtao ƀing Assiria, hơmâo dưi hĭ laih kơ ƀing lŏn čar kơkuh 
pơpŭ kơ lu rup trah, jing rup trah yom pơphan hloh kơ khul rup trah amăng plei 
Yerusalaim laih anŭn amăng plei Samaria. 

11Hiư̆m pă, ƀing gih pơmĭn kâo ƀu či pơrai hĭ plei phŭn Yerusalaim wơ̆t hăng 
khul rup trah ñu kar hăng Kâo hơmâo ngă laih kơ plei Samaria wơ̆t hăng khul 
rup trah ñu ôh hă?’ ” 

12Tơdang Khua Yang pơgiŏng hĭ laih abih bang bruă Ñu pơkơdơ̆ng glaĭ hăng Čư̆ 
Ziôn laih anŭn hăng plei Yerusalaim, Ñu či laĭ tui anai, “Kâo či pơkơhma̱l hĭ pơtao 
ƀing Assiria anŭn yuakơ tơlơi pơgao ang amăng pran jua ñu laih anŭn tơlơi djik 
djak Kâo lăng ƀuh amăng mơta ñu. 

13Yuakơ ñu hơmâo pơhiăp pơgao pơang laih tui anai: “ ‘Yua mơ̆ng tơlơi kơtang 
tơngan kâo pô laih anŭn yua mơ̆ng tơlơi rơgơi kâo pô yơh, kâo hơmâo dưi hĭ laih 
khul lŏn čar anŭn. Sĭt kâo hơmâo pơgiŏng hĭ laih tơlơi anŭn yuakơ kâo hơmâo 
tơlơi thâo hluh. Kâo găn hĭ laih khul guai lŏn ƀing lŏn čar kar hăng ƀu hơmâo 
guai ôh, laih anŭn sua mă mŭk dram gơñu. Kar hăng rơmô kơtang yơh kâo 
hơmâo pơglưh trŭn hĭ laih ƀing dŏ be̱r ƀơi grê pơtao gơñu. 

14Kar hăng arăng yơr tơngan truh pơ gah lăm sa boh hruh yơh, ăt tui anŭn mơ̆n 
tơngan kâo yơr truh pơ gah lăm anih pioh mŭk dram ƀing lŏn čar. Laih anŭn kar 
hăng mơnuih pơƀut glaĭ amăng tơngan ñu khul boh čim brĭm lui raih hĭ laih, ăt 
tui anŭn mơ̆n kâo pơƀut glaĭ abih bang ƀing lŏn čar. Ƀơi mông anŭn ƀing gơñu 
dŏ rơiăt kar hăng čim brĭm ƀu dưi blang čăng ƀôdah ha̱ amăng bah kiăng kơ 
mơñi ôh.’ ” 

15Djơ̆ mơ̆ jo̱ng dưi pơtơgŭ đĭ ñu pô gah ngŏ kơ pô yơr đĭ jo̱ng anŭn hă? Ƀôdah 
djơ̆ mơ̆ anuă dưi pơang pơkơdơ̆ng glaĭ hăng pô uă hăng anuă anŭn mơ̆n hă? 
Tơdah tơlơi anŭn dưi, sĭt či hrup hăng gai hơnuăt dưi taih pô yơr đĭ gai anŭn, 
laih anŭn gai jra kơnơ̆ng jing kơyâo đôč, dưi yơr đĭ pô yua gai anŭn rơbat nao, 
jing pô ƀu djơ̆ kơyâo anŭn yơh! Kar kaĭ mơ̆n, pơtao Assiria ƀu dưi ngă khul tơlơi 
anŭn hăng tơlơi kơtang ñu pô ôh. 

16Hơnŭn yơh, Khua Yang, jing Yahweh Dưi Kơtang, či mơit rai tơlơi khe̱ng ruă 
nuă amăng tŏng krah ƀing ling tơhan kơtang pơtao Assiria yơh, tơl tơlơi anŭn či 
pơrai hĭ abih bang tơlơi hing ang ñu hăng ƀing ling tơhan ñu, kar hăng jơlah apui 
hơr ƀơ̆ng hĭ yơh. 

17Pô jing tơlơi bơngač kơ ƀing Israel či jing hĭ apui ƀơ̆ng yơh, sĭt Pô Rơgoh Hiam 
gơñu či jing hĭ jơlah apui, kiăng kơ čuh pơrai hĭ abih bang anih lŏn pơtao Assiria 
kar hăng ƀơ̆ng khul kơyâo drơi laih anŭn rơ̆k drơi kơnơ̆ng hrŏm amăng sa hrơi 
đôč yơh. 

18Hăng apui anŭn Khua Yang či pơrai hĭ tơlơi kơpa̱l glai kơmrơ̆ng ñu hrŏm hăng 
đang kơmơ̆k hiam ñu hlo̱m ƀo̱m yơh, tơl abih anih lŏn ñu či jing hrup hăng drơi 
jan mơnuih ruă tơdu rơwang sat hĭ yơh. 

19Khul tơƀe̱ng kơyâo dŏ glaĭ amăng glai kơmrơ̆ng ñu kơnơ̆ng či jing hĭ ƀiă biă 
mă yơh tơl sa čô čơđai ăt dưi yap mơ̆n. 

Tơƀe̱ng Dŏ Glaĭ Ƀing Israel 

20Amăng hrơi anŭn tơƀe̱ng dŏ glaĭ ƀing Israel, jing ƀing dŏ so̱t amăng ană tơčô 
Yakôb anŭn, ƀu či kơnang dơ̆ng tah kơ pơtao ƀing Assiria, jing pô pơrai hĭ laih 
ƀing gơ̆, samơ̆ či kơnang sĭt ƀu đing đaŏ ôh kơ Yahweh, jing Pô Rơgoh Hiam git 
gai ƀing Israel. 

21Hơmâo sa tơƀe̱ng či wơ̆t glaĭ, jing tơƀe̱ng ană tơčô Yakôb yơh či wơ̆t glaĭ pơ Ơi 
Adai Dưi Kơtang. 

22Ơ ƀing Israel, wơ̆t tơdah ƀing gih jing lu kar hăng čuah ia rơsĭ ră anai, ƀơi hrơi 
mông anŭn, kơnơ̆ng tơƀe̱ng dŏ glaĭ amăng ƀing gih đôč yơh či wơ̆t glaĭ pơ lŏn 
čar gih pô. Yahweh hơmâo pơkă hĭ laih lŏn čar gih či tŭ mă tơlơi răm rai, samơ̆ 
ƀing dŏ glaĭ anai či đuaĭ tui jơlan djơ̆ tơpă yơh. 

23Khua Yang, jing Yahweh Dưi Kơtang yơh, či ba rai tơlơi răm rai Ñu hơmâo pơkă 
laih ƀơi abih bang lŏn čar anŭn. 

24Hơnŭn yơh, anai jing tơlơi Khua Yang, Yahweh Dưi Kơtang pơhiăp, “Ơ ƀing ană 
plei Kâo hơi, jing ƀing yap kơ anih čư̆ Ziôn jing anih yom pơphan gih, anăm huĭ 
ôh kơ ƀing Assiria jing ƀing taih ƀing gih hăng gai hơnuăt laih anŭn yơr đĭ gai jra 
gơñu pơkơdơ̆ng glaĭ hăng ƀing gih, jing kar hăng ƀing Êjip ngă laih hlâo adih. 

25Anăm huĭ ôh yuakơ ƀu sui ôh tơlơi Kâo hil pơkơdơ̆ng glaĭ hăng ƀing gih či abih 
hĭ, laih anŭn tơlơi hil Kâo či pơkơdơ̆ng glaĭ hăng ƀing Assiria kiăng kơ pơrai hĭ 
ƀing gơñu yơh.” 

26Yahweh Dưi Kơtang či pơkơhma̱l hĭ ƀing gơñu hăng hrĕ taih, kar hăng tơdang 
Ñu pơrai hĭ laih ƀing Midyan ƀơi anih boh pơtâo Ôrêb hlâo adih, laih anŭn kar 
hăng tơdang Ñu yơr đĭ gai hơnuăt Ñu gah ngŏ kơ jơlah ia rơsĭ, kiăng kơ pơƀlŭng 
pơdjai hĭ lŏn čar Êjip yơh. 

27Tui anŭn, amăng hrơi mông anŭn, Yahweh či pơklaih hĭ ƀing gih mơ̆ng tơlơi 
ngă hlŭn kar hăng mă pơđuaĭ hĭ tơlơi kơtraŏ ƀing Assiria mơ̆ng bra gih, laih anŭn 
oč gơñu mơ̆ng tơkuai gih yơh. Sĭt Yahweh či pơjŏh hĭ oč anŭn jing tơlơi ƀing gih 
ngă hlŭn yơh. 

28Anai yơh jing tơlơi ƀing rŏh ayăt ngă tơdang ƀing gơñu rai: Ƀing gơñu hơmâo 
rai truh laih pơ plei Aiyat laih anŭn hơmâo găn nao laih anih Migrôn. Ƀing gơñu 
pơkom pioh dram gơnam yua ƀơi plei Mikmas yuakơ kơtraŏ biă mă. 

29Ƀing gơñu đuaĭ tui jơlan gơniă kơplăh wăh dua hơ̆ng dơ̆ng čư̆ hăng găn hơnŏh 
ia laih anŭn laĭ tui anai, “Ƀing ta či jưh mlam ƀơi plei Geba.” Hlak anŭn, ƀing plei 
Ramah rŭng răng, laih anŭn ƀing plei Gibeah, jing plei pơtao Saul hlâo adih, đuaĭ 
kơdŏp. 

30Ur kraih bĕ, Ơ ană plei plei Gallim! Hơmư̆ bĕ, Ơ ƀing plei Laisah! Laĭ glaĭ bĕ, Ơ 
ƀing plei Anathôt! 

31Ƀing plei Madmênah hlak đuaĭ tơklaih, laih anŭn ƀing plei Gêbim hlak đuaĭ 
kơdŏp yơh. 

32Amăng hrơi anŭn mơtam ƀing rŏh ayăt či nao dŏ jưh pơ plei Nob, laih anŭn 
ƀing gơñu či yơr đĭ kơpŏt tơngan gơñu kơ Čư̆ Ziôn wơ̆t hăng ƀing ană plei dŏ pơ 
anŭn, jing kiăng kơ djik djak kơ plei prŏng Yerusalaim yơh. 

33Lăng bĕ kơ tơlơi Khua Yang, jing Yahweh Dưi Kơtang, či ngă. Ñu či pơtrŭn hĭ 
ƀing pơgao pơang anŭn kar hăng khăt čŏng hĭ khul than kơyâo hăng dơnai rơbuh 
kơtang kơtĭt, jing kar hăng khul kơyâo prŏng jŏh trŭn hĭ, laih anŭn kar hăng khul 
kơyâo glông rơbuh hĭ ƀơi lŏn yơh. 

34Ñu či pơtrŭn hĭ ƀing gơñu kar hăng kŏh dro̱m hĭ khul kơyâo prŏng amăng glai 
kơmrơ̆ng hăng sa ƀĕ jo̱ng, jing kar hăng pơtơhnă̱ hĭ glai kơmrơ̆ng anih lŏn 
Lebanôn yơh. 

Yesayah 11 

Than Kơyâo Mơ̆ng Yisai Jing Ama Pơtao Dawid 

1Ƀing pơtao jing ƀing ană tơčô Yisai, ama pơtao Dawid kar hăng kơyâo arăng 
dro̱m hĭ, samơ̆ sa ƀĕ čơnŭh či bluh đĭ mơ̆ng atŭt phŭn Yisai anŭn. Sĭt mơ̆ng akha 
ñu či hơmâo sa ƀĕ than pơtơbiă rai boh čroh yơh. 

2Bơngăt Yahweh či dŏ nanao ƀơi pô pơtao phrâo anŭn. Bơngăt anŭn jing Bơngăt 
pha brơi tơlơi rơgơi laih anŭn tơlơi thâo hluh, jing Bơngăt pha brơi tơlơi djru 
pơmĭn laih anŭn tơlơi dưi kơtang, jing Bơngăt pha brơi tơlơi thâo pơmĭn laih 
anŭn tơlơi huĭ pơpŭ kơ Yahweh yơh. 

3Pơtao phrâo anŭn či hơ̆k mơak yơh yuakơ ñu huĭ pơpŭ kơ Yahweh. Tơdang ñu 
phat kơđi, ñu ƀu či phat kơđi kơnơ̆ng tui hăng hơget mơta ñu ƀuh đôč ôh, laih 
anŭn kŏn khưp ngă kơnơ̆ng tui hăng hơget tơngia ñu hơmư̆ đôč lơi. 

4Samơ̆ ñu či phat kơđi brơi kơ ƀing kơƀah kơƀap hăng tơlơi phiăn tơpă hơnơ̆ng, 
sĭt ñu či khưp ngă pơdơ̆ pơđơ̱r kơ abih bang mơnuih kiăng kơ djru kơ ƀing ƀun 
rin amăng anih lŏn ñu yơh. Boh hiăp amăng bah ñu či jing kar hăng gai hơnuăt 

kiăng kơ taih pơkra ƀing mơnuih mơnam anih lŏn anŭn, sĭt kơnơ̆ng hăng boh 
hiăp tơƀông bah ñu đôč yơh, ñu či pơrai hĭ ƀing sat ƀai. 

5Tơlơi git gai hăng tơlơi tơpă hơnơ̆ng yơh či jing kar hăng hơdrăng kơiăng kơ 
ñu, laih anŭn tơlơi dŏ tŏng ten hăng tơlơi juăt Yahweh či jing kar hăng hơdrăng 
kơiăng hruă kiăng kơ mă bruă ñu yơh. 

6Amăng rơnŭk ñu, asâo glai či dŏ hrŏm hơbĭt hăng ană triu, rơmung djrang či 
pun hrŏm hơbĭt hăng ană bơbe, ană rơmô anet hăng ană rơmô rơmŏng hadơi 
wơ̆t hăng rơmung dŭl ăt či pun hrŏm hơbĭt mơ̆n, laih anŭn sa čô čơđai či dui ba 
abih bang hlô mơnơ̆ng anŭn yơh. 

7Rơmô laih anŭn tơgâo či ƀơ̆ng hrŏm, ană gơñu či pun hrŏm hơbĭt, laih anŭn 
rơmung dŭl či ƀơ̆ng rơ̆k kar hăng rơmô ƀơ̆ng mơ̆n. 

8Ană nge či ngă ngui jĕ ƀơi khul amăng ala prao, laih anŭn čơđai anet či huăk 
tơngan ñu amăng hruh ala tơpơ̆ng, samơ̆ abih dua djuai ala anŭn ƀu čŏh hĭ ñu 
ôh. 

9Ƀơi abih bang čư̆ Ziôn jing čư̆ rơgoh hiam Kâo, ƀu či hơmâo hlơi pô ngă sat 
ƀôdah pơrai hĭ tơdruă ôh, yuakơ abih bang mơnuih mơnam ƀơi lŏn tơnah či bă 
blai hăng tơlơi thâo pơmĭn kơ Yahweh jing kar hăng ia rơsĭ bă blai hĭ hăng ia 
yơh. 

10Amăng rơnŭk anŭn, pơtao phrâo jing pô tơbiă rai mơ̆ng akha Yisai či dŏ kơjăp 
kar hăng sa ƀĕ hla gru kơ abih bang mơnuih mơnam pơƀut glaĭ jum dar. Sĭt abih 
bang lŏn čar či rai hơduah lăng tơlơi ñu git gai laih anŭn anih lŏn ñu dŏ či jing 
anih ang yang yơh. 

11Hlâo adih Khua Yang yơr tơbiă tơngan Ñu kiăng kơ puh pơđuaĭ hĭ ƀing ană plei 
Ñu pơ lu lŏn čar, samơ̆ amăng rơnŭk anŭn, Ñu či yơr tơbiă tơngan Ñu tal dua 
dơ̆ng kiăng kơ ba glaĭ tơƀe̱ng dŏ glaĭ ană plei Ñu anŭn mơ̆ng khul lŏn čar Assiria, 
Êjip, Phathros, Kus, Êlam, Sinar, Hamat laih anŭn mơ̆ng khul lŏn čar kơtuai ha̱ng 
ia rơsĭ. 

12Yahweh či pơtơgŭ đĭ hla gru kơ ƀing lŏn čar kiăng kơ ƀuh, laih anŭn či pơƀut 
glaĭ ƀing Israel jing ƀing rŏh ayăt gơñu ba đuaĭ ataih laih mơ̆ng lŏn čar gơñu pô. 
Ñu ăt či pơƀut glaĭ ƀing Yudah jing ƀing đuaĭ čơlah čơlap laih mơ̆ng abih bang 
ƀing lŏn čar amăng lŏn tơnah yơh. 

13Tơlơi ga̱r ƀing Israel či abih hĭ, tui anŭn rŏh ayăt ƀing Yudah anŭn ƀu či jing 
ayăt gơñu dơ̆ng tah. Ƀing Israel ƀu či ga̱r hăng Yudah ôh, laih anŭn Yudah kŏn 
pơrŭng hĭ ƀing Israel lơi. 

14Kơđai glaĭ, ƀing gơñu či trŭn nao hrŏm hơbĭt kơsung blah ƀing Philistia pơ gah 
yŭ̱ kar hăng čim pŏr hŭp trŭn kơsung mă hlô yơh, laih anŭn ƀing gơñu či hrŏm 
hơbĭt sua mă mŭk dram ƀing lŏn čar gah ngŏ̱. Ƀing gơñu či hrŏm hơbĭt blah juă 
pơkơdơ̆ng glaĭ hăng ƀing Edôm, ƀing Môab laih anŭn ƀing Ammôn ăt či dŏ gah 
yŭ tơlơi dưi gơñu yơh. 

15Yahweh či pơthu hĭ aku ia rơsĭ mriah lŏn čar Êjip, laih anŭn Ñu ăt či ba rai 
angĭn pơiă ƀơi Krong Huphrat mơ̆n jing kar hăng Ñu wơ̆t tơngan Ñu gah ngŏ 
krong anŭn. Giŏng anŭn, Ñu či taih pơpha hĭ Krong anŭn jing tơjuh hơnŏh ia 
anet, kiăng kơ ƀing ană plei dưi rơbat găn nao yơh. 

16Tui anŭn, či hơmâo sa jơlan prŏng mơ̆ng dêh čar Assiria pioh kơ ƀing tơƀe̱ng 
dŏ glaĭ jing kơ ƀing ană plei Yahweh dŏ so̱t, kar hăng jơlan Ñu pơkra brơi kơ 
ƀing Israel đuaĭ tui tơdang ƀing gơñu tơbiă nao mơ̆ng anih lŏn Êjip hlâo adih 
yơh. 

Yesayah 12 

Tơlơi Adoh Bơni Hơơč Kơ Yahweh 

1Amăng hrơi anŭn ƀing ană tơčô ta či adoh tui anai: “Kâo bơni hơơč kơ Ih, Ơ 
Yahweh hơi! Wơ̆t tơdah Ih hil kơ kâo hlâo adih, samơ̆ ră anai tơlơi Ih hil abih hĭ 
laih, laih anŭn Ih pơjuh pơalum kâo. 

2Sĭt yơh Ơi Adai jing Pô pơklaih kâo. Kâo či đaŏ kơnang kơ Ñu laih anŭn ƀu či huĭ 
hyưt ôh. Yahweh, kơnơ̆ng hơjăn Yahweh đôč yơh jing tơlơi kơtang laih anŭn 
tơlơi adoh kâo, laih anŭn Ñu pơrơklă kơ tơlơi Ñu yơh jing Pô pơklaih kâo.” 

3Ƀing ană tơčô ta či hơ̆k mơak yơh yuakơ ƀing gơñu či tuăh đĭ hăng mơñum ia 
mơ̆ng khul ia dơmŭn tơlơi pơklaih. 

4Amăng hrơi anŭn ƀing gơñu či adoh tui anai: “Bơni hơơč bĕ kơ Yahweh, kwưh 
iâu bĕ ƀơi anăn Ñu. Ră ruai bĕ kơ ƀing lŏn čar tơlơi Ñu hơmâo ngă laih, laih anŭn 
pơhaih bĕ kơ ƀing gơñu anăn Ñu jing yom prŏng hloh. 

5Adoh bơni hơơč bĕ kơ Yahweh, yuakơ Ñu hơmâo ngă laih khul tơlơi mơyang, 
brơi bĕ abih bang ƀing mơnuih mơnam amăng lŏn tơnah thâo krăn kơ tơlơi 
anŭn. 

6Ơ ƀing ană plei Ziôn hơi, ur dreo kraih krin hăng adoh hơ̆k mơak bĕ, yuakơ Pô 
Rơgoh Hiam ƀing Israel, jing Pô dŏ amăng tŏng krah ƀing ta jing yom prŏng biă 
mă.” 

Yesayah 13 

Tơlơi Pơkơhma̱l Kơ Dêh Čar Babilon 

1Anai yơh jing boh hiăp kâo, Yesayah, ană đah rơkơi Amôz, mă tŭ laih mơ̆ng 
Yahweh kơ tơlơi plei phŭn dêh čar Babilon, jing tơlơi kâo ƀuh amăng tơlơi 
pơƀuh: 

2Ơ ƀing khua djă̱ akŏ ƀing ling tơhan hơi! Yơr đĭ bĕ sa ƀĕ hla gru ƀơi bŏl čư̆ ƀu 
hơmâo kơyâo anŭn kiăng kơ ƀing tơhan gih ƀuh, laih anŭn ur kraih ƀơi ƀing 
gơñu bĕ. Wơ̆t tơngan iâu bĕ ƀing gơñu kiăng kơ mŭt pơ khul amăng ja̱ng ƀing 
kơdrưh kơang. 

3Kâo pô hơmâo pơkiaŏ nao laih ƀing ding kơna Kâo, jing ƀing Kâo pơyơr pơko ̆  
laih. Sĭt Kâo hơmâo iâu pơƀut glaĭ laih ƀing tơhan kơtang Kâo anŭn, jing ƀing 
hơ̆k mơak amăng tơlơi ang yang Kâo, kiăng pơkơhma̱l hĭ ƀing čôih Kâo kiăng kơ 
hil. 

4Hơmư̆ bĕ, dơnai ƀơi khul čư̆ čan, kar hăng dơnai lu rơbâo rơbăn mơnuih yơh! 
Hơmư̆ bĕ, tơlơi pơgrao amăng ƀing lŏn čar, kar hăng lu kơnung djuai pơtŭm 
hrŏm hơbĭt hăng tơdruă! Yahweh Dưi Kơtang yơh jing Pô iâu pơƀut glaĭ sa tơpul 
ƀing ling tơhan lu biă mă kơ tơlơi pơblah. 

5Ƀing gơñu rai mơ̆ng anih lŏn ataih, jing mơ̆ng khul anih lŏn ataih biă mă. Anŭn 
jing Yahweh laih anŭn tơpul ling tơhan Ñu, jing kar hăng khul gơnam blah tơlơi 
hil nač Ñu yơh, kiăng kơ pơrai hĭ abih lŏn čar amăng lŏn tơnah. 

6Pơkrao bĕ, yuakơ hrơi Khua Yang či pơkơhma̱l jĕ či truh laih. Hrơi anŭn či truh 
kar hăng tơlơi truh sat rai mơ̆ng Pô Dưi Kơtang yơh. 

7Yuakơ tơlơi anŭn yơh, pran jua rĭm mơnuih mơnam či rơngiă hĭ tơlơi khĭn, tơl 
tơngan abih bang ƀing gơñu či rơwen hĭ yơh. 

8Tơlơi huĭ bra̱l yơh či wang mă ƀing gơñu, laih anŭn tơlơi ruă nuă hăng tơlơi 
gleh rơmơ̆n yơh či kơpưi mă hĭ ƀing gơñu. Ƀing gơñu či ruă weñ kar hăng đah 
kơmơi hlak đih apui yơh. Ƀing gơñu či pơlăng tơdruă hli̱ng hla̱ng huĭ hyưt yơh, 
khul ƀo ̆  mơta gơñu jing hĭ mriah kar hăng apui yuakơ mlâo mlañ yơh. 

9Lăng bĕ, hrơi Yahweh či pơkơhma̱l hlak rai yơh, jing hrơi tơnap tap biă mă 
tơdang Yahweh pơkơhma̱l hăng tơlơi hil ƀrŭk laih anŭn hĭr hăr, kiăng kơ ngă 
brơi kơ lŏn tơnah jing hĭ rơngol hông hang, laih anŭn kiăng kơ pơrai hĭ abih bang 
mơnuih soh dŏ amăng lŏn tơnah yơh. 

10Khul pơtŭ amăng adai wơ̆t hăng khul grup pơtŭ ƀu či pơčrang ôh, laih anŭn 
yang hrơi či jing hĭ mơmŏt yơh tơdang ƀlĕ ƀơi mơguah laih anŭn yang blan kŏn 
či jing hĭ bơngač lơi amăng mlam. 

11Kâo či ba rai tơlơi truh sat ƀơi lŏn tơnah yuakơ tơlơi sat ƀai mơnuih mơnam 
ngă laih. Sĭt Kâo či pơkơhma̱l hĭ ƀing sat ƀai anŭn yuakơ tơlơi ƀing gơñu ngă wĕ 
wŏ. Kâo či pơđŭt hĭ tơlơi pơgao mơnuih ngă ang jing ƀing hơngah hĭ mơnuih 
pơkŏn, laih anŭn Kâo či pơtrŭn hĭ tơlơi pơang ƀing git gai hăng tơlơi kheñ đet 
yơh. 

12Kâo či ngă kơ mơnuih mơnam jing hĭ ƀiă hloh kơ mah yom, jing ƀiă hloh kơ 
mah phŭn mơ̆ng anih lŏn Ôphir yơh. 

13Hơnŭn yơh, tơdang Kâo, Yahweh Dưi Kơtang ƀrŭk hil, jing amăng hrơi tơdang 
Kâo hil kơtang kơtĭt yơh, Kâo či ngă kơ khul tal adai pơpư̆ pơgơi, laih anŭn ngă 
kơ lŏn tơnah rơyŭh rơyăh tơl tơbiă hĭ mơ̆ng anih ñu dŏ yơh. 

14Mơnuih mơnam či đuaĭ kơdŏp kar hăng rơsa đuaĭ kơdŏp mơ̆ng pô hyu lua, 
ƀôdah kar hăng triu ƀu hơmâo pô pơƀut wai gơñu yơh, rĭm čô mơnuih či gir 

kiăng kơ wơ̆t glaĭ pơ ană plei ñu pô, sĭt rĭm čô či gir kiăng kơ đuaĭ kơdŏp pơ anih 
lŏn ñu pô yơh. 

15Ƀing đah rơkơi hlơi pô ƀing ling tơhan či hơduah ƀuh dŏ kơdŏp, ƀing gơñu či 
mă mơnă hĭ, laih anŭn ƀing gơñu či pơdjai hĭ ƀing gơ̆ hăng khul đao laih anŭn 
hơlă yơh 

16tơdơi kơ ƀing gơñu pơpŏh pơdjai hĭ ƀing ană anet ƀơi anăp mơta ƀing gơ̆ yơh. 
Ƀing gơñu ăt či sua mă hĭ dram gơnam ƀing gơ̆ laih anŭn mă gŏ̱ hĭ ƀing bơnai 
ƀing gơ̆ yơh. 

17Lăng bĕ, Kâo či pơtrŭt dêh čar Madai tơgŭ pơkơdơ̆ng glaĭ hăng dêh čar Babilon. 
Tơlơi pơdrŏng săh ƀing Babilon anŭn ƀu thâo pơgang brơi kơ ƀing gơñu ôh, 
yuakơ ƀing Madai ƀu yap ôh kơ amrăk jing yom laih anŭn kŏn mơak lơi ƀơi mah. 

18Khul ƀrŏm hraŏ ƀing Madai yơh či pơdjai hĭ ƀing hlak ai ƀing Babilon. Ƀing 
gơñu ƀu či pap drap kơ ƀing ană nge ôh, wơ̆t hăng mơta gơñu kŏn pơrơđah lơi 
tơlơi pap kơ ƀing čơđai anŭn. 

19Bơ kơ Babilon, plei phŭn anŭn, jing tơlơi hiam ro ̆  hloh kơ plei phŭn abih bang 
lŏn čar, jing kar hăng boh pơtâo yom biă mă, laih anŭn ƀing ană plei Babilon 
pơgao pơang kơ tơlơi ang yang plei phŭn gơñu. Samơ̆ plei phŭn anŭn či jing hĭ 
kar hăng abih dua plei hiam ro ̆  Sedôm laih anŭn Gomôrrah yơh jing plei Ơi Adai 
pơrai hĭ hlâo adih. 

20Ƀu či hơmâo hlơi pô hơdip amăng plei Babilon dơ̆ng tah, sĭt ƀu hơmâo hlơi pô 
ôh či dŏ amăng anih anŭn mơ̆ng rơnŭk anai truh pơ rơnŭk pơkŏn. Ăt ƀu hơmâo 
hlơi pô amăng ƀing Arab đuaĭ hyu ôh či pơdơ̆ng đĭ sang khăn gơñu kiăng dŏ jưh 
pơ anŭn, laih anŭn kŏn hơmâo hlơi pô wai triu lơi brơi kơ khul triu ñu dŏ pun 
pơ anih anŭn. 

21Samơ̆ hlô mơnơ̆ng glai yơh či pun amăng anih anŭn, laih anŭn khul sang ƀing 
Babilon či hơmâo bă hăng khul hlô mơnơ̆ng ur grao yơh. Khul čim tŏ yơh či dŏ 
pơ anŭn, laih anŭn khul bơbe glai yơh či kơplŏng dŏng dưt amăng anih anŭn. 

22Khul asâo hueng či ur čŏk amăng khul sang kơtŭm arăng lui laih, laih anŭn asâo 
tan či ur dur amăng anih sang yom pơphan arăng lui laih. Hrơi mông pơkơhma̱l 
lŏn čar Babilon jĕ či truh laih, sĭt khul hrơi anŭn ƀu či dŏ sui dơ̆ng tah. 

Yesayah 14 

1Yahweh či pap drap kơ ƀing ta jing ƀing ană tơčô Yakôb laih anŭn Ñu či brơi kơ 
ƀing ta, jing ƀing Israel anŭn, thâo hluh dơ̆ng kơ tơlơi ƀing ta jing ană plei Ñu, 
jing ƀing Ñu ruah mă laih; Ñu či brơi ƀing gơ̆ wơ̆t glaĭ pơ anih lŏn ƀing gơ̆ pô yơh. 
Hơmâo đơđa ƀing mơnuih tuai či pơgop hrŏm hăng ƀing ta laih anŭn abih bang 
ƀing gơñu či jing hĭ sa hăng ƀing ta, jing ƀing ană tơčô Yakôb yơh. 

2Ƀing lŏn čar či mă hĭ ƀing ta laih anŭn djru kơ ƀing ta glaĭ pơ anih lŏn ta pô yơh. 
Giŏng anŭn, ƀing ta jing ƀing ană tơčô Israel či mă mơnă hĭ ƀing lŏn čar anŭn, 

laih anŭn pơjing hĭ ƀing gơñu jing ƀing ding kơna đah rơkơi đah kơmơi amăng 
anih lŏn Yahweh yơh. Sĭt ƀing ta či mă mơnă ƀing hlơi pô pơjing laih ƀing ta jing 
mơnă hlâo adih, laih anŭn git gai wai lăng ƀing hlơi pô kơtư̆ juă laih ƀing ta hlâo 
adih. 

3Ƀơi hrơi mông tơdang Yahweh mă pơđuaĭ hĭ tơlơi gleh tơnap, tơlơi ruă nuă laih 
anŭn tơlơi jing hlŭn mơnă mơ̆ng ƀing ta, 

4ƀing ta či djik djak kơ pơtao prŏng dêh čar Babilon tui anai: Rơnŭk pô kơtư̆ juă 
hơmâo đŭt hĭ laih! Tơlơi kheñ đet ñu hơmâo abih hĭ laih! 

5Yahweh yơh hơmâo pơjŏh hĭ laih gai jra pô sat ƀai, laih anŭn gai hơnuăt pơtao 
ƀing khua moa ñu kiăng kơ pơđŭt hĭ tơlơi dưi kơtang gơñu. 

6Anŭn jing ƀing ngă sat kơ lu mơnuih hăng tơlơi kheñ đet yơh laih anŭn kơtư̆ 
juă ƀing gơ̆ ƀu pơdơi hĭ ôh. Ƀing gơñu taih čŏm hĭ khul lŏn čar ƀing gơñu blah 
juă hĭ laih hăng tơlơi hil laih anŭn hil mưč mač kơ ƀing gơ̆ ƀu pap drap kơ ƀing 
gơ̆ ôh. 

7Samơ̆ ră anai abih bang lŏn tơnah hơđơ̆ng laih anŭn rơnŭk rơnua, sĭt abih bang 
mơnuih mơnam amăng djŏp anih lŏn dreo mơak yơh. 

8Ơ pơtao ƀing Babilon hơi, wơ̆t tơdah khul kơyâo hơngo̱ laih anŭn kơyâo sar 
amăng anih lŏn Lebanôn abih dua mơta anŭn či hơ̆k kơdơ̆k yơh yua mơ̆ng tơlơi 
sat truh ƀơi ih hăng či laĭ tui anai, “Čơdơ̆ng mơ̆ng ih tŭ mă tơlơi mlâo mlañ hăng 
ƀu git gai dơ̆ng tah, ƀu hơmâo hlơi pô rai dro̱m hĭ ƀing gơmơi dơ̆ng tah.” 

9Ƀing djai amăng anih ƀing djai Seôl gah yŭ mơak hăng tơlơi tơtư̆ tơtơ̆ng kiăng 
kơ bưp ih tơdang ih trŭn rai yơh. Khua djă̱ akŏ pơ anŭn, jing ƀing hơmâo git gai 
laih lŏn tơnah hlâo adih, hlak mơdưh kiăng kơ pơhiăp kơkuh hăng ih, laih anŭn 
ƀing jing pơtao kơ lŏn čar hlâo adih, hlak tơgŭ dơ̆ng kar hăng tơgŭ mơ̆ng khul 
grê pơtao gơñu yơh. 

10Abih bang ƀing gơñu či pơhiăp djik ư̆h ăh kơ ih tui anai: “Ih ăt hơmâo jing hĭ 
tơdu laih mơ̆n hrup hăng ƀing gơmơi! Ih hơmâo jing hĭ laih kơnơ̆ng hrup hăng 
ƀing gơmơi đôč yơh! 

11Abih bang tơlơi mơnơ̆ng arăng pioh kiăng kơ pơpŭ pơyom kơ ih kar hăng 
dơnai ayŭ go̱ng trưng ih le ̆  trŭn laih pơ anih ƀing djai Seôl anai hrŏm hăng ih. 
Khul hlăt gren yơh jing kiao kơ ih đih laih anŭn hlăt anŭn yơh jing abăn kơ ih 
sŏm.” Anŭn yơh jing tơlơi pơhiăp ƀing dŏ pơ anih Seôl anŭn. 

12Ơ pơtao hơi, jing pô bơngač kar hăng pơtŭ sêng guah ăh, jing kar hăng ană đah 
rơkơi mơguah anŭn! Ƀing gơmơi dŏ kơtuă yuakơ ih hơmâo le ̆  trŭn laih mơ̆ng 
adai adih. Arăng hơmâo glŏm trŭn hĭ laih ih ƀơi lŏn tơnah, Ơ pô pơtao hơmâo 
pơglưh hĭ laih lu lŏn čar hơi! 

13Hlâo adih ih pơmĭn laih amăng jua pơmĭn ih pô tui anai, “Kâo či đĭ nao pơ adai 
adih. Kâo či pơđĭ grê pơtao kâo gah ngŏ kơ khul pơtŭ Ơi Adai yơh. Kâo či dŏ git 
gai ƀơi čư̆ pơjơnum glaĭ, jing ƀơi kơčŏng čư̆ rơgoh hiam yơh. 

14Kâo či đĭ nao gah ngŏ rơjŭng kơ kơthul hiăng, laih anŭn kâo či pơjing kâo pô 
kar hăng Pô Glông Hloh yơh.” Anŭn yơh jing tơlơi ih pơmĭn. 

15Kơđai glaĭ, ih tŭ mă tơlơi plĕ trŭn hĭ pơ anih ƀing djai Seôl, jing truh pơ anih 
dơlăm hloh amăng hlung dơlăm anŭn yơh. 

16Ƀing hlơi pô ƀuh ih pơ anih anŭn, ƀing gơñu či lăng gle̱ng ƀơi ih laih anŭn ƀing 
gơñu či kơsem pơmĭn kơ bưng thut ih hăng tơña kơ tơdruă tui anai yơh, “Djơ̆ 
mơ̆ anai yơh jing pô rơyŭh rơyăh lŏn tơnah, laih anŭn jing pô ngă kơ khul lŏn 
čar rŭng răng? 

17Djơ̆ mơ̆ ñu yơh jing pô ngă brơi kơ khul đang hăng khul glai kơmrơ̆ng jing hĭ 
tơdron ha̱r, jing pô pơrai hĭ lu plei pla laih anŭn hơngah ƀu brơi ôh kơ ƀing ñu 
mă mơnă tơbiă rơngai hĭ kiăng kơ wơ̆t glaĭ?” 

18Atâo abih bang ƀing pơtao lŏn čar pơkŏn dŏ amăng anih pơsat gơñu pô, jing 
rĭm čô dŏ amăng pơsat yom pơphan yơh. 

19Atâo ih arăng ƀu dơ̱r amăng pơsat ih ôh, samơ̆ kar hăng than kơyâo gliu arăng 
glŏm lui hĭ yơh. Tui anŭn, atâo ƀing djai go̱m hĭ atâo ih, jing ƀing mơnuih hơmâo 
djai laih amăng tơlơi pơblah, jing ƀing trŭn nao pơ anih hlung dơlăm, jing anih 
bă hăng khul boh pơtâo ƀu hơmâo tơlơi hơdip yơh. Ih jing kar hăng atâo djai 
arăng juă rơbat ƀơi ngŏ yơh. 

20Arăng ƀu či dơ̱r hĭ ih hrŏm hăng khul atâo pơtao anŭn ôh, yuakơ ih hơmâo 
pơrai hĭ laih anih lŏn ih, laih anŭn hơmâo pơdjai hĭ laih ană plei dêh čar ih pô. 
Ƀing ană tơčô ƀing sat ƀai jing ƀing kar hăng pơtao Babilon anŭn ƀu či hơmâo 
hlơi pô hơdơr kơ ƀing gơñu dơ̆ng tah! 

21Prap rơmet bĕ kiăng kơ pơdjai hĭ ƀing ană đah rơkơi ñu kar hăng pơdjai hĭ 
khul hlô mơnơ̆ng yua mơ̆ng khul tơlơi soh ƀing ơi adon gơñu. Tui anŭn, ƀing 
gơñu ƀu či jing hĭ kơtang hăng git gai khul anih lŏn dơ̆ng tah laih anŭn kŏn dưi 
pơdơ̆ng glaĭ khul plei pla gơñu amăng djŏp lŏn tơnah lơi. 

22Yahweh Dưi Kơtang pơhiăp pơhaih tui anai, “Kâo či tơgŭ pơkơdơ̆ng glaĭ hăng 
ƀing gơñu yơh. Kâo či khăt lui hĭ mơ̆ng Babilon anăn hing ang, ƀing dŏ so̱t tơl ƀu 
hơmâo ană tơčô ôh kiăng kơ đĭ kơyar dơ̆ng.” Anŭn yơh jing tơlơi Yahweh pơhiăp 
pơhaih laih. 

23“Kơđai glaĭ, Kâo či ngă hĭ anih lŏn anŭn jing anih khul rơsua dŏ laih anŭn jing 
hĭ anih lŏn hơmâo khul trŏp, laih anŭn Kâo či pơrai hĭ anih lŏn gơñu anŭn kar 
hăng kih huet hĭ hăng gai kơnĭh.” Anŭn yơh jing tơlơi Yahweh Dưi Kơtang pơhiăp 
pơhaih laih. 

Tơlơi Pơkơhma̱l Kơ Dêh Čar Assiria 



1418 

 

 
© 2013 Jơrai Bible Association. 

  
 

 

24Yahweh Dưi Kơtang hơmâo ƀuăn rơ̆ng laih tui anai: “Sĭt hơdră Kâo hơmâo 
pơkra laih či truh tui anŭn yơh, laih anŭn tơlơi Kâo hơmâo kơñăm ngă laih, či 
krep truh kar hăng anŭn yơh. 

25Kâo či pơrai hĭ ƀing ling tơhan dêh čar Assiria amăng anih lŏn Kâo brơi laih kơ 
ƀing ană plei Kâo, laih anŭn ƀơi ngŏ khul čư̆ čan amăng anih lŏn Kâo anŭn, Kâo 
či blah dưi hĭ kơ ñu kar hăng juă hĭ ñu gah yŭ tơkai yơh. Tui anŭn, oč pơtao dêh 
čar anŭn pioh ƀơi tơkuai ană plei Kâo, Yahweh, Kâo či mă hĭ, laih anŭn gơnam 
kơtraŏ ñu pioh ƀơi bra ƀing gơ̆, Kâo či mă hĭ yơh kiăng kơ ƀing gơ̆ ƀu khŏm mă 
bruă kơ ñu dơ̆ng tah.” 

26Anŭn yơh jing tơlơi hơdră Yahweh hơmâo kơñăm ngă laih kơ abih lŏn tơnah, 
laih anŭn Ñu yơr tơbiă tơngan Ñu kiăng kơ pơrai hĭ abih lŏn čar. 

27Yuakơ Yahweh Dưi Kơtang hơmâo kơñăm laih, tui anŭn ƀu hlơi pô dưi pơgăn 
hĭ ôh. Laih anŭn yuakơ Ñu hơmâo yơr tơbiă tơngan Ñu laih, tui anŭn ƀu hlơi pô 
dưi pơkhư̆ hĭ ôh. 

Tơlơi Pơkơdơ̆ng Glaĭ Hăng Lŏn Čar Philistia 

28Amăng thŭn pơtao Ahaz djai, Khua Yang brơi kơ kâo, Yesayah, tơlơi pơhiăp 
pơkơdơ̆ng glaĭ hăng ƀing Philistia tui anai: 

29Ơ abih bang ƀing Philistia ăh, anăm hơ̆k mơak ôh, yuakơ pơtao prŏng jing pô 
kar hăng gai hơnuăt juăt taih ƀing gih hlâo adih hơmâo jŏh hĭ laih. Tơdơi kơ anŭn 
mơ̆ng ñu či tơbiă rai sa čô huĭ hyưt hloh kar hăng mơ̆ng ala anŭn či tơbiă rai ala 
tơpơ̆ng sat hloh yơh, sĭt ană ala anŭn či jing kar hăng tơgrai yơh. 

30Ƀing kơƀah kơƀap hloh, jing ƀing mơnuih ƀing gih kơtư̆ juă hlâo adih či ƀơ̆ng 
hrăp kar hăng tơpul triu ƀơ̆ng hrăm amăng đang rơ̆k mơda, laih anŭn ƀing ƀun 
rin anŭn či pơdơi pĭt amăng anih rơnŭk rơnua yơh. Samơ̆ Kâo či pơrai hĭ ană plei 
gih hăng tơlơi ư̆ rơpa, laih anŭn tơƀe̱ng dŏ glaĭ gih či djai hĭ mơ̆ng tơlơi ư̆ rơpa 
anŭn yơh. 

31Pơkrao bĕ, Ơ ƀing khua pơjơnum jĕ ƀơi amăng ja̱ng hơi! Čŏk hia bĕ, Ơ ƀing ană 
plei plei prŏng ăh! Ƀing gih či tah hơtai hlo̱m ƀo̱m yơh, Ơ abih bang ƀing Philistia! 
Ƀing rŏh ayăt gih tơbiă rai mơ̆ng gah dư̱r kar hăng kơthul asăp yơh laih anŭn 
abih bang ƀing tơhan gơñu anŭn pơkra laih kiăng kơ kơsung blah gih. 

32Tơdang ƀing pơala rai mơ̆ng lu lŏn čar kiăng tơña kơ ƀing ta kơ tơlơi lŏn čar 
Israel, ƀing ta či laĭ glaĭ kơ ƀing gơñu tui anai: “Yahweh hơmâo pơkơjăp laih plei 
Ziôn, laih anŭn amăng anih anŭn yơh ƀing ană plei Ñu, jing ƀing tŭ mă tơlơi 
tơnap, či dŏ kơđap rơnŭk rơnua.” 

Yesayah 15 

Tơlơi Pơkơhma̱l Kơ Lŏn Čar Môab 

1Tơlơi pơhiăp pơkơdơ̆ng glaĭ hăng lŏn čar Môab tui anai: Răm rai hĭ kơnơ̆ng 
amăng sa mlam đôč yơh! Tui anŭn plei Ar amăng lŏn čar Môab yơh jing hĭ rơiăt! 

Răm rai hĭ kơnơ̆ng amăng sa mlam đôč yơh! Tui anŭn, plei prŏng Khir amăng 
anih lŏn Môab yơh jing hĭ rơriăt! 

2Ƀing ană plei hơmâo đĭ nao pơ sang yang rơba̱ng gơñu ƀơi plei prŏng Dibôn 
laih anŭn pơ khul anih glông kiăng kơ čŏk hia. Anŭn jing pơ khul anih čư̆ glông 
Nebô hăng plei Mêdeba amăng lŏn čar Môab yơh kiăng kơ pơkrao. Akŏ rĭm 
mơnuih yuă kuăh hĭ jing klo, laih anŭn blâo ka̱ng rĭm đah rơkơi khăt hĭ be̱r yơh 
yuakơ rơngot hơning. 

3Ƀing ană plei buh ao tâo tơdang rơbat nao ƀơi jơlan, laih anŭn abih bang ƀing 
gơñu pơkrao bon kơkuh čŏk hia yơh ƀơi gah ngŏ bơbŭng sang mơlă̱ hăng amăng 
anih akiăng asuĕk plei. 

4Ƀing mơnuih plei Hesbôn hăng ƀing mơnuih plei Elealeh ur kwưh, laih anŭn 
dơnai gơñu anŭn arăng hơmư̆ truh pơ plei Yahaz. Hơnŭn yơh, ƀing ling tơhan 
Môab ur kraih, laih anŭn wơ̆t bơngăt jua gơñu ăt tơdu rơmơ̆n mơ̆n. 

5Pran jua kâo rơngot hơning yuakơ Môab; ƀing mơnuih đuaĭ kơdŏp mơ̆ng tơlơi 
răm rai anŭn đuaĭ nao pơ plei Zôar, laih anŭn truh pơ anih Eglat-Selisiyah yơh. 
Ƀing gơñu čŏk hia tơdang ƀing gơñu rơbat đĭ nao pơ anih glông Luhit, laih anŭn 
ƀơi jơlan nao pơ anih Hôrônayim yơh ƀing gơñu ur kraih yuakơ tơlơi răm rai 
truh pơ anih lŏn gơñu. 

6Hơnŏh ia Nimrim kho̱t hĭ laih, tui anŭn rơ̆k gliu hĭ, laih anŭn rơ̆k mơda ƀu čă đĭ 
ôh, tơl ƀu hơmâo kơyâo pơtâo mơtah dŏ dơ̆ng tah. 

7Yuakơ anŭn yơh, ƀing gơñu mă mŭk dram ƀing gơñu hơmâo răk pioh laih, laih 
anŭn đuaĭ ba nao pơ Čroh Ia Kơyâo Sôl. 

8Yuakơ tơlơi ruă tơnap gơñu yơh, dơnai čŏk hia gơñu hơmâo truh laih pơ guai 
amăng djŏp lŏn čar Môab. Sĭt dơnai hia kraih anŭn arăng hơmư̆ truh pơ jơlan 
nao pơ anih Eglaim, laih anŭn dơnai pơkrao anŭn ăt truh pơ jơlan nao pơ plei 
pơnăng Beêrêlim mơ̆n. 

9Hơnŏh ia ƀơi plei Dibôn hơmâo le̱ng kơ ia drah soh sel, samơ̆ Kâo či ba rai tơlơi 
truh sat ƀơi plei prŏng Dibôn lu hloh dơ̆ng, jing rơmung dŭl kiăng kơ pơrai hĭ 
ƀing Môab pă đuaĭ tơklaih, jing ƀing dŏ glaĭ amăng anih lŏn anŭn yơh. 

Yesayah 16 

1Ơ ƀing Môab hơi! Ƀing gih khŏm mơit nao ană triu anŭn kơ ƀing git gai anŭn. 
Mơit bĕ mơ̆ng plei Sela amăng tơdron ha̱r yơh truh pơ bŏl čư̆ Ziôn kiăng kơ 
rơkâo kơ pơtao Yudah pơgang brơi kơ ƀing gih. 

2Ƀing ană plei Môab đuaĭ laih pơ anih ia đêl kiăng kơ găn nao krong Arnôn laih 
anŭn kar hăng khul ană čim aka thâo pŏr yơh tơdang amĭ ama gơñu tơlư̆ hĭ ƀing 
gơñu mơ̆ng hruh kiăng kơ pơhrăm thâo pŏr. 

3Anai yơh jing tơlơi rơkâo ƀing Môab mơit, “Ơ pơtao ăh, djru pơmĭn brơi kơ ƀing 
gơmơi đa, laih anŭn ƀing gơmơi či ngă tui tơlơi khưp ngă ih pha brơi yơh. 
Pơgang brơi kơ ƀing gơmơi bĕ kar hăng tơu mlam tơdang ƀơi mông yang hrơi 
dơ̆ng, laih anŭn pơdŏp brơi kơ ƀing gơmơi đa, jing ƀing arăng puh pơđuaĭ hĭ laih. 
Sĭt anăm brơi ƀing kiaŏ mă ƀing gơmơi hơduah ƀuh ƀing gơmơi ôh. 

4Brơi bĕ ƀing arăng puh pơđuaĭ mơ̆ng lŏn čar Môab dŏ hơdip amăng anih lŏn 
gih, kiăng kơ pơgang hĭ ƀing gơñu mơ̆ng pô pơrăm pơrai.” Hrơi mông či truh 
tơdang pô kơtư̆ juă či đŭt hĭ laih anŭn tơlơi răm rai ñu ngă či abih hĭ, laih anŭn 
pô juă jơlit hĭ ƀing gơñu anŭn či răm rơngiă hĭ mơ̆ng anih lŏn yơh. 

5Giŏng anŭn sa čô pơtao či pơdơ̆ng đĭ kơnŭk kơna ñu git gai hăng tơlơi khăp 
hiam klă kơ ƀing ană plei ñu yơh. Ñu či jing sa čô pơtao tŏng ten, mơ̆ng kơnung 
djuai Dawid yơh, jing pô gir phat kơđi ƀing ană plei ñu hăng tơlơi djơ̆ tơpă laih 
anŭn ñu či tañ mơtam yơh ngă tơlơi tơpă hơnơ̆ng. 

6Anai yơh jing tơlơi pơtao Yudah pơhiăp hăng ƀing Môab, “Abih bang ƀing ta 
thâo krăn kơ tơlơi ƀing Môab pơgao pơang. Ƀing gơñu jing ƀing pơgao đơi hăng 
ƀing pơblư̆ pơƀlŏr biă mă, sĭt ƀing gơñu pơgao ang biă mă tơl ƀing gơñu hil ngă 
sat kơ ƀing arăng, samơ̆ boh hiăp ngă ang gơñu jing hĭ đôč đač yơh.” 

7Yuakơ anŭn yơh, ƀing Môab či pơkrao hia, brơi bĕ rĭm čô amăng lŏn čar gơñu 
anŭn čŏk hia kơ Môab. Tơdang ƀing gih hơdơr kơ ƀañ boh kơƀâo krô jơma̱n 
mơ̆ng plei prŏng Khirhareset gih juăt ƀơ̆ng laih, ƀing gih či pơkrao rơngot 
hơning yơh. 

8Ƀing gih či rơngot hơning yuakơ gơnam tăm amăng đang hơma plei Hesbôn gliu 
djai hĭ, laih anŭn phŭn hrĕ boh kơƀâo plei Sibmah gliu djot hĭ. Anŭn yơh jing anih 
arăng pơtơbiă rai tơpai ngă kơ ƀing khua djă̱ akŏ lu lŏn čar măt rơbuh. Hlâo adih 
khul phŭn hrĕ kơƀâo anŭn čă truh pơ plei Yazer gah dư̱r hlŏng truh pơ tơdron 
ha̱r gah ngŏ̱. Laih anŭn čơnŭh tơƀe̱ng ñu pơlar tơbiă truh pơ ia rơsĭ Djai gah yŭ̱ 
samơ̆ abih bang phŭn hrĕ anŭn le̱ng kơ gliu djai hĭ soh sel. 

9Tui anŭn kâo hia kơ phŭn hrĕ kơƀâo plei Sibmah kar hăng ƀing plei Yazer hia 
yơh. Ơ ƀing Hesbôn laih anŭn ƀing Elealeh hơi, kâo hia kơ ƀing gih tơl jing kar 
hăng kâo añrŭ ƀing gih hăng ia mơta kâo yơh. Kâo hia yuakơ ƀu hơmư̆ dơ̆ng tah 
tơlơi ur dreo hơ̆k mơak amăng bơyan pĕ hơpuă ih yuakơ ƀu hơmâo boh čroh 
kiăng kơ pĕ hơpuă ôh. 

10Sĭt tơlơi hơ̆k kơdơ̆k mơak mơai hơmâo rơngiă hĭ laih mơ̆ng đang hơma tơdang 
bơyan hơpuă laih anŭn ƀu hơmâo hlơi pô adoh ôh kŏn hơmâo hlơi dreo lơi 
amăng đang boh kơƀâo. Ăt ƀu hơmâo hlơi pô ôh nao juă dje̱t boh kơƀâo ƀơi anih 
djet, yuakơ Yahweh hơmâo pơđŭt hĭ laih tơlơi ur dreo gơñu anŭn. 

11Hơnŭn yơh, pran jua kâo rơngot kơ plei prŏng Khirhareset, laih anŭn pran jua 
kâo ăt rơngot kơ Môab kar hăng tơlơi adoh rơngot arăng pĕ go̱ng trap mơ̆n. 

12Tơdang ƀing Môab đĭ nao pơ khul anih glông yang rơba̱ng gơñu kiăng kwưh 
tơlơi djru, ƀing gơñu jing hĭ tơdu rơmơ̆n, yuakơ wơ̆t tơdah ƀing gơñu nao pơ 
sang ngă yang gơñu kiăng iâu laĭ nanao, samơ̆ tơlơi iâu laĭ gơñu jing hĭ đôč đač 
yơh. 

13Anŭn yơh jing tơlơi Yahweh pơhiăp laih kơ tơlơi Môab hlâo adih. 

14Samơ̆ ră anai Yahweh laĭ dơ̆ng tui anai, “Amăng klâo thŭn, kar hăng sa čô ding 
kơna tŭ ư mă bruă hăng pô khua blơi apăh ñu kiăng kơ mă bruă klâo thŭn yơh, 
ăt tui anŭn mơ̆n, tơlơi ư ang lŏn čar Môab či jing hĭ đôč đač yơh. Wơ̆t tơdah ƀing 
gơñu jing mơnuih lu biă mă ră anai, samơ̆ ƀing gơñu či kơnơ̆ng dŏ so̱t glaĭ ƀiă 
đôč laih anŭn ăt jing hĭ tơdu mơ̆n.” 

Yesayah 17 

Tơlơi Pơkơhma̱l Kơ Plei Phŭn Damaskus 

1Tơlơi pơhiăp pơkơdơ̆ng glaĭ hăng plei phŭn Damaskus. “Lăng bĕ, Damaskus jĕ 
či ƀu jing sa boh plei prŏng dơ̆ng tah, samơ̆ plei anŭn či jing hĭ ƀu̱r khul sang glưh 
pơčah yơh. 

2Plei prŏng Arôêr hăng khul plei pla jum dar anŭn či jing hĭ hông hang, khul plei 
anŭn či jing hĭ anih kơ hơdôm tơpul triu bơbe dŏ hăng pun pơdơi, laih anŭn ƀu 
či hơmâo hlơi pô dŏ pơ anŭn kiăng kơ pơhuĭ hĭ hơdôm tơpul anŭn ôh. 

3Plei kơđông kơjăp či rơngiă hĭ thĕng mơ̆ng lŏn čar Israel tơl ƀu hơmâo anih pă 
kiăng kơ pơgang hĭ ƀing gơñu ôh. Damaskus ƀu či jing hĭ plei phŭn kơ lŏn čar 
ƀing Aram dơ̆ng tah, laih anŭn tơlơi ư ang ƀing tơƀe̱ng dŏ glaĭ ƀing Aram či 
rơngiă hĭ thĕng hrup hăng tơlơi ư ang ƀing ană tơčô Israel rơngiă hĭ laih yơh.” 
Anŭn yơh jing tơlơi Yahweh Dưi Kơtang pơhiăp pơhaih laih. 

4“Amăng rơnŭk anŭn tơlơi ư ang Yakôb, jing ƀing Israel, či abih hĭ, laih anŭn tơlơi 
pơdrŏng săh gơñu či jing hĭ tơlơi ƀun rin hrup hăng mơnuih rơmŏng či jing hĭ 
mơnuih rơwang yơh. 

5Amăng rơnŭk anŭn anih lŏn gơñu či jing hĭ hông hang hrup hăng đang hơma 
tơdơi kơ pô yuă pơdai pơƀut glaĭ phŭn pơdai laih, jing tơdơi kơ hơpăl tơngan 
ñu hơpuă pơdai laih yơh. Bưng thut gơñu jing kar hăng tơdang sa čô mơnuih 
duñ mŭng pơdai ruh amăng Dơnung Rephaim tơdơi kơ bơyan hơpuă yơh. 

6Samơ̆ kơnơ̆ng ƀiă mơnuih đôč či dŏ so̱t, jing kar hăng tơdang arăng taih ƀơi 
than kơyâo ôliwơ kiăng kơ boh ôliwơ ruh trŭn, laih anŭn kơnơ̆ng hơmâo dua 
klâo boh ôliwơ đôč dŏ ƀơi than glông hloh, ƀôdah pă̱ rơma boh ƀơi than kơyâo 
tơbiă rai lu boh čroh.” Anŭn yơh jing tơlơi Yahweh, Ơi Adai ƀing Israel, pơhiăp 
pơhaih laih. 

7Amăng rơnŭk anŭn mơnuih mơnam či wir glaĭ nao kwưh tơlơi djru mơ̆ng Pô 
Hrih Pơjing rai ƀing gơñu, laih anŭn mơta gơñu či lăng pơ Pô Rơgoh Hiam ƀing 
Israel yơh kiăng kơ djru brơi kơ ƀing gơñu. 

8Ƀing gơñu ƀu či wir nao kwưh tơlơi djru ƀơi kơnưl ngă yang kơ yang rơba̱ng 
ôh, jing bruă mơnuă mơ̆ng tơngan gơñu pơkra. Sĭt ƀing gơñu ƀu či kơnang ôh kơ 
bruă mơnuă mơ̆ng čơđe̱ng tơngan gơñu pô hơmâo pơkra laih, wơ̆t hăng khul 
rup trah yang rơba̱ng HʼAsêrah ƀôdah khul kơnưl gơnam ƀâo mơngưi. 

9Amăng rơnŭk anŭn khul plei prŏng kơjăp gơñu, jing plei pla ƀing gơñu đuaĭ lui 
hĭ yuakơ ƀing Israel pơrai hĭ hlâo adih, či jing hĭ khul anih rơngol dơ̆ng kơnơ̆ng 
hơmâo glai kơmrơ̆ng pum pam yơh. Sĭt abih bang plei pla anŭn či jing hĭ hông 
hang yơh. 

10Bơ kơ ƀing gih, Ơ ƀing Israel, ƀing gih hơmâo wơr bĭt hĭ laih Ơi Adai jing Pô 
Pơklaih gih, laih anŭn ƀu hơmâo hơdơr dơ̆ng tah kơ Pô Boh Pơtâo, jing anih 
rơnŭk hơđơ̆ng gih. Hơnŭn yơh, ƀing gih pla khul gơnam tăm hiam hloh mơ̆ng 
anih lŏn ataih laih anŭn pla khul phŭn hrĕ boh kơƀâo mơ̆ng anih lŏn ƀing tuai. 

11Wơ̆t tơdah ƀing gih ngă brơi kơ hơdôm gơnam tăm anŭn čă đĭ ƀơi hrơi gih pla, 
laih anŭn ngă brơi kơ hơdôm gơnam tăm anŭn bluh bơnga ƀơi mơguah ƀing gih 
pla, samơ̆ bơyan hơpuă či jing hĭ đôč đač yơh sĭt rơnŭk anŭn či bă hăng tơlơi 
rơngot hơning laih anŭn ruă nuă ƀu thâo hla̱o hĭ ôh. 

12Sĭt yơh, či hơmâo dơnai ur đĭ lu ƀing lŏn čar rai kơsung blah, jing kar hăng ia 
rơsĭ pơur đĭ yơh! Sĭt yơh, či hơmâo tơlơi pơgrao ƀing ling tơhan anŭn, jing kar 
hăng tơlơi pơgrao ia prŏng păh pung yơh! 

13Wơ̆t tơdah ƀing gơñu anŭn pơgrao kar hăng khul jơlah ia pơgrao, samơ̆ tơdang 
Ơi Adai ƀuăh hĭ ƀing gơñu, ƀing gơñu čơlah đuaĭ hĭ ataih yơh. Ƀing gơñu čơlah 
đuaĭ hĭ kar hăng angĭn puh pơđuaĭ hĭ hơkam ƀơi bŏl čư̆, jing kar hăng angĭn huer 
thut ƀơhur ƀruih lŏn hlâo kơ rơbŭ kơthel yơh. 

14Ƀơi kơnăm mơmŏt, blĭp blăp hơmâo tơlơi huĭ bra̱l yuakơ ƀing rŏh ayăt truh! 
Hlâo kơ mơguah, ƀing gơñu anŭn đuaĭ hĭ thĕng yơh! Anŭn yơh jing bưng thut 
truh kơ ƀing hlơi pô klĕ dŏp hĭ ƀing gơmơi, jing bưng kơ ƀing hlơi pô sua mă 
ƀing gơmơi yơh. 

Yesayah 18 

Tơlơi Pơkơhma̱l Kơ Lŏn Čar Ƀing Kus 

1Răm ƀăm yơh kơ anih lŏn hơmâo dơnai pơđu̱ng sŏng yua mơ̆ng angĭn, jing 
amăng khul krong lŏn čar ƀing Kus. 

2Ƀing lŏn čar anŭn pơkiaŏ trŭn ƀing pơala nao ƀơi jơlan ia krong prŏng Nil jing 
amăng sŏng ngă hăng rơ̆k trang bo ƀơi krong anŭn yơh! Wơ̆t glaĭ tañ bĕ, Ơ ƀing 
laĭ pơthâo pơala ăh, pơ lŏn čar mơnuih glông laih anŭn hơmâo klĭ hơtăm ƀlĭk, 



1423 

 

 
© 2013 Jơrai Bible Association. 

  
 

 

pơ lŏn čar hơmâo lu ƀing lŏn čar ataih laih anŭn jĕ le̱ng kơ huĭ kơ ƀing gơñu. 
Ƀing gơñu jing kơtang laih anŭn thâo blah juă khul lŏn čar pơkŏn, laih anŭn anih 
lŏn gơñu hơmâo krong rô pơkăh pơpha hĭ lŏn čar anŭn jing hĭ lu črăn. 

3Ơ abih bang mơnuih mơnam amăng lŏn tơnah, jing abih bang ƀing dŏ hơdip ƀơi 
rŏng lŏn anai, lăng bĕ adih tơdang arăng yơr đĭ khul hla gru ƀơi čư̆ čan, laih anŭn 
hơmư̆ bĕ tơdang arăng ayŭp đĭ tơki kiăng kơ iâu ƀing gih prap pre kơ tơlơi 
pơblah. 

4Anai yơh jing tơlơi Yahweh pơhiăp hăng kâo: “Tơdang Kâo lăng trŭn mơ̆ng anih 
Kâo dŏ, Kâo ƀu bơngơ̆t ôh samơ̆ jua pơmĭn Kâo dŏ rơiăt hĭ lơlĕh kar hăng tơlơi 
pơiă tơdang yang hrơi pơčrang, kar hăng ia ngo̱m le ̆  ƀơi lŏn tơdang amăng mlam 
pơđao ƀơi bơyan hơpuă yơh.” 

5Yahweh pơhiăp tui anŭn yuakơ hlâo kơ bơyan hơpuă, tơdang bơyan bluh 
bơnga rơgao hĭ laih anŭn bơnga anŭn jing hĭ khul boh kơƀâo jĕ či tơsă, Ñu či 
pơrai hĭ ƀing Kus kar hăng arăng khăt hĭ khul čơnŭh be̱r anŭn hăng thŏng, laih 
anŭn ăt khăt mă pơđuaĭ hĭ khul than glông anŭn mơ̆n. 

6Abih bang atâo gơñu dŏ čơlah čơlap ƀơi lŏn kơ khul čim grư̆ čư̆ čan, laih anŭn 
kơ khul hlô mơnơ̆ng glai yơh. Khul čim anŭn či ƀơ̆ng hĭ atâo gơñu anŭn amăng 
abih bơyan phang, khul hlô glai či ƀơ̆ng hĭ atâo anŭn amăng abih bơyan puih 
yơh. 

7Ƀơi hrơi mông tơdơi kơ anŭn, ƀing ană plei Kus či ba rai gơnam brơi pơyơr kơ 
Yahweh Dưi Kơtang yơh, mơ̆ng lŏn čar mơnuih glông laih anŭn hơmâo klĭ hơtăm 
ƀlĭk, mơ̆ng lŏn čar hơmâo lu ƀing lŏn čar ataih hăng jĕ huĭ kơ ƀing gơñu. Ƀing 
gơñu jing kơtang laih anŭn thâo blah juă laih anŭn anih lŏn gơñu hơmâo ia krong 
rô pơkăh pơpha anih lŏn anŭn jing hĭ lu črăn yơh. Ƀing gơñu či ba nao khul 
gơnam brơi pơyơr gơñu pơ Čư̆ Ziôn, jing anih pơpŭ pơyom kơ Anăn Yahweh Dưi 
Kơtang yơh. 

Yesayah 19 

Tơlơi Pơkơhma̱l Kơ Lŏn Čar Êjip 

1Tơlơi pơhiăp pơkơdơ̆ng glaĭ hăng lŏn čar Êjip: Lăng bĕ, Yahweh hlak đĭ ƀơi 
kơthul hiăng đuaĭ tañ laih anŭn hlak nao pơ lŏn čar Êjip. Khul rup trah ƀing Êjip 
huĭ pơpư̆ pơgơi ƀơi anăp Ñu, laih anŭn tơlơi khĭn kơtang pran jua ƀing Êjip či 
rơngiă hĭ amăng lăm gơñu yơh. 

2Yahweh laĭ tui anai, “Kâo či pơsur ƀing Êjip anai pơkơdơ̆ng glaĭ hăng ƀing Êjip 
adih. Sĭt ayŏng adơi anai či blah pơkơdơ̆ng glaĭ hăng ayŏng adơi adih, mơnuih 
re̱ng gah anai či pơkơdơ̆ng glaĭ hăng mơnuih re̱ng gah adih, plei anai či 
pơkơdơ̆ng glaĭ hăng plei adih, laih anŭn kwar čar anai či pơkơdơ̆ng glaĭ hăng 
kwar čar adih yơh. 

3Ƀing Êjip či rơngiă hĭ tơlơi khĭn kơtang pran jua, laih anŭn Kâo či ngă kơ khul 
hơdră gơñu jing hĭ đôč đač. Ƀing gơñu či hơduah tơña tơlơi djru pơmĭn mơ̆ng 
khul rup trah hăng khul bơngăt ƀing djai, laih anŭn mơ̆ng ƀing pơhiăp hăng atâo 
hăng ƀing pơjâo iâu yang yơh. 

4Kâo či jao hĭ ƀing Êjip kơ pô khua jing pô pơtơnap hĭ ƀing gơñu, jing pô pơtao 
kheñ đet kiăng git gai ƀing gơñu.” Anŭn yơh jing tơlơi Khua Yang, jing Yahweh 
Dưi Kơtang, pơhiăp pơhaih laih. 

5Giŏng anŭn, ia amăng krong prŏng Nil či kho̱t hĭ, laih anŭn krong anŭn či thu 
krô hĭ soh sel yơh. 

6Khul čroh čar Êjip či jing hĭ anet tui tơl kho̱t hĭ yơh giŏng anŭn, khul hơnŏh ia 
lŏn čar anŭn či ƀâo sat biă mă. Laih anŭn khul rơ̆k trang bo hăng trang brui či 
gliu hĭ yơh, 

7wơ̆t hăng khul gơnam tăm pơkŏn kơtuai krong Nil, jing ƀơi akiăng krong Nil 
anŭn yơh. Abih bang gơnam arăng pla kơtuai krong Nil le̱ng kơ či thu krô laih 
anŭn angĭn či puh pơđuaĭ hĭ yơh. 

8Ƀing mă akan kiăng kơ sĭ či rơngot hơning čŏk hia, jing abih bang ƀing hlơi nao 
wăh ƀơi krong Nil yơh. Ƀing hlơi pô trah jal ƀơi krong anŭn, ƀing gơñu ăt či tơdu 
rơmơ̆n hĭ yơh yuakơ ƀu hơmâo akan ôh. 

9Ƀing mă bruă kơ sum ao bơnăl ƀlĭ laih anŭn ƀing mơñam hăng hơmlơi ko ̱̆  či 
rŭng răng yơh yuakơ ƀu či hơmâo dơ̆ng tah kơpaih. 

10Ƀing khua Êjip, jing ƀing juăt apăh mơnuih kiăng kơ mă bruă, či kơŭ kơuăn biă 
mă, laih anŭn ƀing mă bruă apăh kơ ƀing gơñu ăt či rơngot hơning biă mă yơh 
yuakơ ƀu hơmâo bruă mă. 

11Ƀing khua djă̱ akŏ plei phŭn Zôan kơnơ̆ng jing ƀing mlŭk mơgu biă mă đôč yơh, 
laih anŭn ƀing djru pơmĭn rơgơi pơtao Pharaoh djru pơmĭn đôč đač. Ơ ƀing djru 
pơmĭn hơi, hiư̆m ƀing gih dưi djru pơmĭn kơ Pharaoh tui anai lĕ, “Sa čô amăng 
ƀing rơgơi ƀing kŏng tha pơtô pơhrăm kơ kâo tơlơi rơgơi, ñu jing pô thâo tơlơi 
rơgơi mơ̆ng ƀing pơtao đưm đă adih”? 

12Ơ Pharaoh ăh, pơpă ƀing mơnuih rơgơi ih ră anai lĕ? Năng ai ƀing gơñu dưi 
pơblang pơthâo kơ hơget tơlơi Yahweh Dưi Kơtang hơmâo kơñăm laih kiăng kơ 
pơkơdơ̆ng glaĭ hăng lŏn čar Êjip. 

13Ƀing khua djă̱ akŏ plei phŭn Zôan hơmâo jing hĭ ƀing mlŭk laih, laih anŭn ƀing 
khua djă̱ akŏ plei prŏng Memphis jing hĭ ƀing đaŏ kơnang kơ tơlơi pơblư̆ pơƀlŏr. 
Ƀing khua djă̱ akŏ phŭn ƀing kơnung djuai Êjip anŭn hơmâo dui ba laih ƀing ană 
plei Êjip jrôk jơlan. 

14Yahweh hơmâo brơi laih kơ ƀing khua anŭn hơmâo tơlơi rŭng ƀŭng amăng jua 
pơmĭn gơñu. Tui anŭn, ƀing gơñu ngă kơ ƀing ană plei Êjip rơbat sêng grêng 

amăng abih bang bruă ƀing gơñu ngă, kar hăng mơnuih măt tơpai rơbat sêng 
grêng amăng anih o ̱̆  pơtah ñu yơh. 

15Sĭt ƀu hơmâo hlơi pô ôh dưi djru kơ ƀing Êjip, wơ̆t tơdah ƀing anŭn jing ƀing 
pơdrŏng ƀôdah ƀing rin, laih anŭn wơ̆t tơdah ƀing yom pơphan ƀôdah ƀing ƀu 
yom pơphan. 

16Amăng hrơi anŭn, ƀing Êjip či jing kar hăng ƀing đah kơmơi ƀu dưi pơgang 
gơñu pô ôh. Ƀing Êjip či rŭng răng hăng huĭ bra̱l yơh tơdang Yahweh Dưi Kơtang 
yơr đĭ tơngan Ñu kiăng kơ pơkơhma̱l hĭ ƀing gơñu yơh. 

17Giŏng anŭn, anih lŏn ƀing Yudah či jing hĭ tơlơi huĭ bra̱l kơ ƀing Êjip yơh. Ƀing 
gơñu či huĭ hyưt yơh tơdang hlơi pô ră ruai ƀing Yudah kơ ƀing gơñu, yuakơ 
tơlơi Yahweh Dưi Kơtang hơmâo kơñăm laih kiăng kơ pơkơdơ̆ng glaĭ hăng ƀing 
Êjip anŭn. 

18Amăng rơnŭk tơdơi kơ anŭn, ƀing mơnuih amăng rơma boh plei prŏng amăng 
lŏn čar Êjip či hrăm pơhiăp tơlơi ƀing Hêbrơ laih anŭn ƀuăn rơ̆ng pơyơr gơñu 
pô kiăng kơkuh pơpŭ kơ Yahweh Dưi Kơtang yơh. Sa amăng khul plei anŭn 
arăng či iâu jing Plei Yang Hrơi. 

19Amăng rơnŭk anŭn, ăt či hơmâo mơ̆n sa boh kơnưl ngă yang kơ Yahweh ƀơi 
tŏng krah lŏn čar Êjip laih anŭn sa ƀĕ tơmĕh boh pơtâo djă̱ hơdơr pơdơ̆ng đĭ jĕ 
ƀơi guai lŏn kiăng pơpŭ kơ Yahweh. 

20Tơmĕh anŭn yơh jing gru kơnăl laih anŭn tơlơi gơ̆ng jơlan kơ Yahweh Dưi 
Kơtang amăng lŏn čar Êjip. Tơdang ƀing gơñu iâu kwưh kơ Yahweh yuakơ tơlơi 
ƀing kơtư̆ juă gơñu, Ñu pơkiaŏ rai pơ ƀing gơñu pô pơklaih kiăng kơ pơgang 
brơi laih anŭn pơklaih hĭ ƀing gơñu mơ̆ng ƀing kơtư̆ juă anŭn yơh. 

21Giŏng anŭn, Yahweh či pơrơđah Ñu pô kơ ƀing Êjip laih anŭn amăng rơnŭk 
anŭn ƀing Êjip či thâo krăn Yahweh jing Ơi Adai yơh. Ƀing gơñu či pơyơr đĭ kơ 
Ñu gơnam ngă yang wơ̆t hăng gơnam pơyơr pơdai mơ̆n kiăng kơ kơkuh pơpŭ 
kơ Ñu. Ƀing gơñu či ƀuăn rơ̆ng hăng Yahweh laih anŭn ngă tui hơget tơlơi ƀuăn 
anŭn yơh. 

22Yahweh či pơkơhma̱l hĭ ƀing Êjip, samơ̆ tơdơi kơ Ñu pơkơhma̱l hĭ ƀing gơñu 
laih, Ñu či pơsuaih hĭ ƀing gơñu yơh. Ƀing gơñu či đuaĭ nao pơ Yahweh laih anŭn 
Ñu či laĭ glaĭ kơ tơlơi ƀing gơñu rơkâo hăng pơsuaih hĭ ƀing gơñu yơh. 

23Amăng rơnŭk anŭn, či hơmâo sa jơlan prŏng nao rai mơ̆ng lŏn čar Êjip hlŏng 
truh pơ lŏn čar Assiria. Ƀing Assiria či rơngai nao pơ lŏn čar Êjip laih anŭn ƀing 
Êjip či rơngai nao pơ lŏn čar Assiria yơh. Ƀing Êjip hăng ƀing Assiria či kơkuh 
pơpŭ kơ Yahweh hrŏm hơbĭt yơh. 

24Amăng rơnŭk anŭn, lŏn čar ƀing Israel, ƀing Êjip laih anŭn ƀing Assiria či jing 
klâo boh lŏn čar kar kaĭ soh sel laih anŭn či jing sa tơlơi mơyŭn hiam kơ abih 
bang lŏn tơnah yơh. 

25Anŭn jing yuakơ Yahweh Dưi Kơtang bơni hiam kơ ƀing gơñu tui anai, “Mơyŭn 
hiam yơh kơ ƀing Êjip jing ƀing ană plei Kâo, ƀing Assiria jing bruă mơnuă hiam 
klă tơngan Kâo ngă laih anŭn ƀing Israel jing kŏng ngăn Kâo.” 

Yesayah 20 

Tơlơi Pơkơhma̱l Kơ Ƀing Lŏn Čar Êjip Laih Anŭn Ƀing Lŏn Čar Kus 

1Anai yơh jing tơlơi truh amăng thŭn Sargôn pơtao prŏng dêh čar Assiria pơkiaŏ 
khua ling tơhan prŏng hloh ñu nao pơ plei prŏng Asdôd kiăng kơ kơsung blah 
hăng mă tŭ hĭ plei prŏng anŭn yơh. 

2Amăng rơnŭk anŭn, Yahweh pơhiăp pơđar kơ kâo, Yesayah, ană đah rơkơi 
Amôz tơlơi Ñu khŏm ngă, jing gru kơnăl kơ ƀing Yudah tui anai, “Anai nê, tŏh hĭ 
bĕ ao tâo mơ̆ng drơi jan ih laih anŭn tơkhŏ sanđal mơ̆ng tơkai ih hlak dŏ buh 
anŭn.” Ñu ngă tui anŭn yơh, rơbat tơkai soh laih anŭn dŏ mơhlŭn yơh. 

3Tơdơi kơ ƀing Assiria blah juă hĭ plei Asdôd, kâo pơhiăp boh hiăp Yahweh hăng 
ƀing ană plei tui anai, “Kar hăng ding kơna Kâo Yesayah hơmâo rơbat hyu laih 
tơkai soh laih anŭn dŏ mơhlŭn amăng klâo thŭn anai, anŭn yơh jing gru kơnăl 
laih anŭn rup pơtưh kơ tơlơi Kâo či ngă kơ lŏn čar Êjip hăng lŏn čar Kus. 

4Tui anŭn, pơtao prŏng dêh čar Assiria či puh pơđuaĭ hĭ pơ anih lŏn ataih ƀing 
Êjip laih anŭn ƀing Kus jing ƀing mơnă, rơbat tơkai soh hăng dŏ mơhlŭn. Sĭt ƀing 
ling tơhan Assiria či puh pơđuaĭ hĭ ƀing gơñu wơ̆t ƀing hlak ai hăng tha laih anŭn 
klon gơñu kŏn hơmâo ao go̱m hĭ lơi. Anŭn yơh jing tơlơi pơmlâo kơ ƀing Êjip. 

5Tui anŭn, abih bang ƀing hlơi pô kơnang kơ ƀing Kus laih anŭn pơư pơang kơ 
ƀing Êjip či tah hơtai laih anŭn tŭ mlâo mlañ yơh. 

6Amăng hrơi anŭn, ƀing Philistia, jing ƀing mơnuih hơdip amăng anih lŏn jĕ ƀơi 
ha̱ng ia rơsĭ Meditera, či laĭ tui anai, ‘Lăng bĕ tơlơi truh sat hơmâo truh laih kơ 
ƀing mơnuih ƀing ta kơnang, jing ƀing mơnuih ƀing ta đuaĭ nao rơkâo kơ tơlơi 
djru hăng tơlơi pơklaih mơ̆ng pơtao prŏng Assiria! Tui anŭn, hiư̆m ngă ƀing ta 
dưi tơklaih hĭ lĕ?’ ” 

Yesayah 21 

Tơlơi Pơkơhma̱l Kơ Ƀing Dêh Čar Babilon 

1Tơlơi pơhiăp pơkơdơ̆ng glaĭ hăng ƀing dêh čar amăng tơdron tač jĕ ƀơi ia rơsĭ: 
Kar hăng angĭn hơkruăh thut rai mơ̆ng anih lŏn Negewơ gah thu̱ng; pô wang 
blah rai mơ̆ng tơdron ha̱r, jing mơ̆ng anih lŏn tơlơi pơhuĭ pơbra̱l yơh. 

2Yahweh pơrơđah kơ kâo tơlơi pơƀuh kơ tơlơi tơnap biă mă kiăng kơ lăng tui 
anai: Kâo ƀuh ƀing pơblư̆ hlak pơblư̆ mơnuih mơnam, ƀing pơrai hlak pơrai hĭ 
mơnuih mơnam yơh. Ơ ƀing ling tơhan anih lŏn Êlam, nao kơsung blah bĕ! Ơ 

ƀing ling tơhan anih lŏn Media hơi, nao blah hruă bĕ! Kâo či pơđŭt hĭ abih bang 
tơlơi tơnap ruă ƀing dêh čar anŭn hơmâo ngă laih. 

3Kâo pơmưn kơiăng kâo ruă nuă biă mă yua mơ̆ng tơlơi pơƀuh anŭn, sĭt kâo ruă 
nuă biă mă hrup hăng đah kơmơi hlak tơkeng kơ sa čô ană. Kâo ƀlơ̆ng bơngơ̆t 
yua mơ̆ng tơlơi kâo hơmư̆ laih, kâo rŭng răng huĭ bra̱l biă mă yơh yua mơ̆ng 
tơlơi kâo ƀuh laih. 

4Jua pơmĭn kâo sol ngol, tơlơi huĭ bra̱l ngă brơi kơ kâo rŭng răng. Hrơi kơnăm 
mơmŏt kâo čang tơguan kiăng kơ pơdơi mơak mơai, samơ̆ tơlơi anŭn hơmâo 
jing hĭ laih tơlơi huĭ bra̱l kơ kâo. 

5Ƀing gơñu pơkra tơlơi phet, ƀing gơñu la̱ng khul bơnăl tap kiăng kơ dŏ be̱r. 
Tơdang ƀing gơñu hlak ƀơ̆ng mơñum, kâo hơmư̆ sa čô iâu kraih, “Ơ ƀing khua 
moa ăh, tơgŭ bĕ, pik mia bĕ khul khiơl gih hăng ia rơmuă prap pre kơ tơlơi 
pơblah!” 

6Anai yơh jing tơlơi Khua Yang pơhiăp hăng kâo: “Pơkiaŏ bĕ pô ep kơsem nao 
dŏ ƀơi sang gak glông, laih anŭn pơtă bĕ kơ ñu laĭ pơthâo kraih kơ hơdôm tơlơi 
ñu ƀuh. 

7Tơdang ñu ƀuh rĭm čô ƀing đĭ aseh dui ba sa drơi aseh pơkŏn hrŏm hăng ƀing 
đĭ ƀơi aseh glai ƀôdah ƀing đĭ ƀơi aseh samô, brơi kơ ñu lăng pơñen bĕ, jing răng 
hlo̱m ƀo̱m bĕ.” 

8Giŏng anŭn pô ep kơsem anŭn pơhiăp kraih tui anai, “Ơ Khua Yang ăh, rĭm hrơi 
yơh kâo dŏ lăng mơ̆ng sang gak glông, laih anŭn rĭm mlam yơh kâo dŏ gak ƀơi 
anih kâo. 

9Lăng adih, hơmâo sa čô mơnuih đĭ aseh hlak rai dui ba sa drơi aseh pơkŏn. Laih 
anŭn ñu laĭ glaĭ tui anai: ‘Dêh čar Babilon hơmâo tŭ mă tơlơi blah juă laih! 
Hơmâo tŭ tơlơi blah juă hlo̱m ƀo̱m laih! Abih bang khul rup trah yang rơba̱ng 
gơñu pơčah hĭ săk sai ƀơi lŏn!’ ” Anŭn yơh jing tơlơi pô ep kơsem pơhiăp kraih 
laih. 

10Ơ ƀing ană plei kâo hơi, ƀing gih tŭ mă laih tơlơi pơkơhma̱l jing kar hăng arăng 
tơ̆p pơdai hăng mă pơđuaĭ hĭ hơkam pơdai, kâo ruai kơ ƀing gih tơlơi kâo hơmâo 
hơmư̆ laih mơ̆ng Yahweh Dưi Kơtang, jing mơ̆ng Ơi Adai ƀing Israel yơh. 

Tơlơi Pơkơhma̱l Kơ Lŏn Čar Edôm 

11Tơlơi pơhiăp pơkơdơ̆ng glaĭ hăng anih lŏn Dumah: Hơmâo mơnuih ƀlơ̆ng 
bơngơ̆t mơ̆ng anih bŏl čư̆ Seir amăng lŏn čar Edôm iâu kwưh kơ kâo tui anai, “Ơ 
pô ep kơsem hơi, hơbĭn mlam tơlơi tơnap anai či rơgao hĭ lĕ? Ơ pô ep kơsem 
hơi, hơbĭn sui dơ̆ng tơl sêng brêng mơguah či truh rai lĕ?” 

12Pô ep kơsem anŭn laĭ glaĭ tui anai, “Mơguah hlak rai, samơ̆ mlam ăt či rai dơ̆ng 
mơ̆n. Tơdah ih khŏm tơña, brơi kơ ih tơña bĕ, laih anŭn wơ̆t glaĭ tơña dơ̆ng bĕ.” 

Tơlơi Pơkơhma̱l Kơ Anih Lŏn Arabia 

13Tơlơi pơhiăp pơkơdơ̆ng glaĭ hăng anih lŏn Arabia tui anai: Ơ ƀing sĭ mơnia plei 
Dedan hơi, ƀing gih khŏm dŏ kơdŏp jưh amăng anih pum drơi lŏn čar Arabia. 

14Ơ ƀing mơnuih hơdip amăng plei prŏng Têma, ba rai bĕ ia kơ ƀing mơhao ia, 
laih anŭn gơnam ƀơ̆ng kơ ƀing đuaĭ kơdŏp. 

15Ƀing gơñu đuaĭ kơdŏp mơ̆ng gơnam blah ƀing rŏh ayăt, jing mơ̆ng mơta đao 
gưm prap pre laih, jing mơ̆ng hraŏ arăng wă̱ laih, laih anŭn mơ̆ng tơlơi pơblah 
kơtang yơh. 

16Anai yơh jing tơlơi Khua Yang pơhiăp hăng kâo, “Amăng sa thŭn, kar hăng sa 
čô tŭ ư mă bruă hăng khua blơi apăh ñu, kiăng kơ mă bruă sa thŭn, ăt tui anŭn 
mơ̆n, abih bang tơlơi ư ang kơnung djuai Kêdar či đŭt hĭ yơh. 

17Kơnơ̆ng dŏ ƀiă đôč yơh amăng ƀing tơhan khĭn kơtang djuai Kêdar anŭn, jing 
ƀing pơnăh hraŏ, či dŏ so̱t.” Anŭn yơh jing tơlơi Yahweh, Ơi Adai ƀing Israel, 
hơmâo pơhiăp pơhaih laih. 

Yesayah 22 

Tơlơi Pơkơhma̱l Kơ Plei Phŭn Yerusalaim 

1Anai jing boh hiăp yom pơphan kơ dơnung jing anih ƀing pô pơala hơmâo tơlơi 
pơƀuh: Ơ ƀing ană plei plei prŏng hơi, hơget tơlơi pơrŭng pơrăng hĭ ƀing gih tơl 
abih bang ƀing gih đuaĭ đĭ pơ gah ngŏ pơbŭng sang mơlă̱, 

2kiăng kơ ur dreo mơak mơai lĕ? Yua hơget plei gih bă hăng dơnai ngañ bañ 
hăng dơnai hơ̆k kơdơ̆k lĕ? Lu mơnuih amăng ƀing gih djai hĭ samơ̆ ƀing gơñu ƀu 
djơ̆ djai yua mơ̆ng đao gưm ôh, laih anŭn kŏn djai amăng tơlơi pơblah lơi, samơ̆ 
yua mơ̆ng tơlơi ư̆ rơpa hăng tơlơi kli̱n khe̱ng yơh. 

3Abih bang ƀing khua djă̱ akŏ gih đuaĭ kơdŏp hrŏm hơbĭt laih anŭn ƀing rŏh ayăt 
mă hĭ ƀing gơñu tơdang aka ƀu hơmâo hlơi pô pơnăh hraŏ ôh. Wơ̆t tơdah ƀing 
khua gih anŭn đuaĭ kơdŏp hĭ pơ anih ataih, ƀing rŏh ayăt anŭn mă hĭ abih bang 
ƀing gơñu laih anŭn akă hĭ hrŏm hơbĭt jing hĭ ƀing mơnă yơh. 

4Hơnŭn yơh, kâo pơhiăp hăng ƀing plei anŭn tui anai, “Đuaĭ hĭ bĕ mơ̆ng kâo; brơi 
kơ kâo hia kơtang biă mă bĕ. Anăm gir pơjuh kâo ôh yuakơ tơlơi răm rai ƀing 
gih, jing ană plei kâo.” 

5Khua Yang, Yahweh Dưi Kơtang, hơmâo ruah laih sa hrơi dơnai ngañ bañ, tơlơi 
rŭng răng hăng tơlơi huĭ bra̱l amăng dơnung pơƀuh anŭn, amăng hrơi anŭn khul 
pơnăng plei anŭn glưh pơčah laih anŭn ƀing gih iâu kwưh pơ khul čư̆ čan yơh. 

6Ƀing ling tơhan anih lŏn Êlam jing ƀing pơgăt rơdêh aseh hăng ƀing đĭ aseh, 
ƀing gơñu truh rai djă̱ ba hruh hraŏ. Laih anŭn ƀing ling tơhan anih lŏn Kir rai 
djă̱ khul khiơl gơñu prap pre kơ tơlơi blah hruă yơh. 

7Khul dơnung hiam hloh gih jing bă hăng khul rơdêh aseh, laih anŭn ƀing đĭ aseh 
dŏ dơnơ̆ng ƀơi khul amăng ja̱ng plei prap pre kơsung blah. 

8Yahweh ngă kơ ƀing Yudah ƀu dưi pơgang gơñu ôh. Amăng hrơi anŭn ƀing gih 
lăng kơnang ƀơi khul gơnam blah pioh amăng arăng pơanăn Sang Pơtao Glai 
Kơmrơ̆ng kiăng kơ pơgang ƀing gih. 

9Ƀing gih ƀuh pơnăng Plei Dawid hơmâo lu črăn răm, laih anŭn ƀing gih pơkom 
pioh ia amăng Dơnao Gah Yŭ. 

10Ƀing gih yap khul anih sang amăng plei Yerusalaim laih anŭn pơglưh hĭ đơđa 
sang kiăng kơ pơkơjăp pơnăng plei anŭn. 

11Ƀing gih ăt pơdơ̆ng đĭ mơ̆n anih djă̱ pioh ia kơplăh wăh pơnăng gah rơngiao 
hăng pơnăng gah lăm, kiăng kơ pioh ia pơ Dơnao Hơđăp, samơ̆ ƀing gih ƀu lăng 
kơnang kơ Pô pơmĭn pơphŭn kơ abih bang tơlơi, laih anŭn kŏn pơmĭn ƀlơ̆ng kơ 
Pô pơphŭn rai hơdră anŭn hlâo adih lơi. 

12Khua Yang, Yahweh Dưi Kơtang, pơtă kơ ƀing gih ƀơi hrơi anŭn kiăng kơ 
pơkrao čŏk hia, laih anŭn kiăng kơ kuăh akŏ gih laih anŭn buh hơô ao tâo yơh. 

13Samơ̆ lăng bĕ, ƀing gih hơ̆k kơdơ̆k mơak mơai, pơdjai rơmô hăng triu, laih 
anŭn ƀơ̆ng añăm hăng mơñum tơpai yơh! Ƀing gih laĭ, “Brơi kơ ƀing ta ƀơ̆ng 
mơñum bĕ, yuakơ hrơi pơgi ƀing ta či djai hĭ yơh!” 

14Khua Yang Yahweh Dưi Kơtang yơh jing Pô pơrơđah tơlơi pơmĭn Ñu kơ kâo 
tui anai, “Tơl hrơi ƀing gih djai, tơlơi soh gih anai Kâo, Yahweh, ƀu či pap brơi 
ôh.” Anŭn yơh jing tơlơi Khua Yang, Yahweh Dưi Kơtang pơhiăp pơhaih laih. 

15Anai yơh jing tơlơi Khua Yang, Yahweh Dưi Kơtang pơhiăp, “Nao bĕ pơ 
Sebna, jing pô wai lăng anih sang pơtao laih anŭn pơhiăp pơkơdơ̆ng glaĭ bĕ hăng 
pô git bruă anŭn tui anai: 

16Hơget tơlơi ih hlak dŏ ngă pơ anai laih anŭn hlơi pô amăng ƀing ơi adon arăng 
dơ̱r pơ anih anai kiăng kơ ih brơi kơ arăng ƀŏh pa̱r pơsat kơ ih pô pơ anai jing 
hoer anih pơsat ƀơi anih yom pơphan laih anŭn phă̱ anih kơ atâo ih pơdơi amăng 
anih pơtâo lĕ? 

17“Răng bĕ, Ơ pô khua prŏng ăh, Yahweh jĕ či hơñăk mă hĭ ih, laih anŭn glŏm hĭ 
ih yơh. 

18Ñu či tơkŭl hĭ ih kơjăp kar hăng tơkŭl jing hĭ boh long tơl ih tơglŭng hĭ ataih 
truh pơ sa boh lŏn čar prŏng yơh. Pơ anih anŭn yơh ih či djai laih anŭn khul 
rơdêh aseh hiam ro ̆  ih ăt či dŏ pơ anŭn mơ̆n, yuakơ ih pơmlâo hĭ laih sang anŏ 
pơtao ih! 

19Kâo, Yahweh, či lui hĭ ih mơ̆ng anih mă bruă ih, laih anŭn ih ƀu či dŏ ƀơi anih 
dŏ bruă mơnuă ih dơ̆ng tah. 

20“Amăng hrơi anŭn Kâo či iâu glaĭ pô ding kơna Kâo, Elyakim ană đah rơkơi 
Hilkiyah kiăng kơ pơplih pơala hĭ ih yơh. 

21Kâo či buh brơi kơ ñu hăng ao phyung ih, hruă kơiăng ñu hăng hơdrăng kơiăng 
ih laih anŭn jao brơi kơ ñu tơlơi dưi ih yơh. Ñu či jing hĭ kar hăng ama kơ ƀing 
ană plei hơdip amăng plei Yerusalaim laih anŭn kơ abih bang ƀing lŏn čar Yudah 
yơh. 

22Kâo či brơi kơ ñu jing hĭ khua kơiăng kơ pơtao jing ană tơčô pơtao Dawid. Ñu 
či hơmâo jĕh khuă pơtao, kiăng laĭ kơ hơget tơlơi ñu pŏk, sĭt ƀu hơmâo hlơi pô 
ôh dưi krư̆, laih anŭn hơget tơlơi ñu krư̆ ăt kŏn hơmâo hlơi pô lơi dưi pŏk. 

23Kâo či pơkơjăp ñu amăng tơlơi bruă ñu kar hăng pŏng sa ƀĕ gai goaĭ ƀơi anih 
kơjăp. Ñu či jing tơlơi pơpŭ pơyom kơ sang anŏ ama ñu yuakơ bruă mơnuă ñu 
yơh. 

24Tui anŭn, abih bang adơi ai ñu či jing hĭ tơlơi kơtraŏ kơnang kơ ñu kar hăng 
gơnam yua mơ̆ng khul mŏng truh kơ abih bang čeh, ge̱t tơƀăk ƀơi sa ƀĕ gai goaĭ 
ñu anŭn yơh.” 

25Yahweh Dưi Kơtang pơhaih tui anai, “Amăng hrơi anŭn, tơlơi anai či truh kơ 
Elyakim hăng adơi ai ñu: Gai goaĭ pŏng ƀơi anih kơjăp anŭn ƀu či kơjăp dơ̆ng 
tah. Gai anŭn či hluai hăng tơglŏh hĭ laih anŭn gơnam yua tơƀăk ƀơi gai goaĭ 
anŭn či le ̆  trŭn yơh.” Anŭn yơh jing tơlơi Yahweh hơmâo pơhiăp pơhaih laih. 

Yesayah 23 

Tơlơi Pơkơhma̱l Kơ Ƀing Plei Prŏng Tir 

1Tơlơi pơhiăp pơkơdơ̆ng glaĭ hăng ƀing plei prŏng Tir: Ơ ƀing pơgăt sŏng sĭ 
mơnia pơ anih Tarsis ăh, pơkrao bĕ, yuakơ plei Tir gih răm rai laih anŭn ƀu 
hơmâo sang ƀôdah adri̱ng ha̱ng dơ̆ng tah. Mơ̆ng anih lŏn Kitim yơh ƀing gơñu 
hơmư̆ boh hiăp hơmâo truh rai laih pơ ƀing gơñu. 

2Ơ ƀing mơnuih dŏ jĕ ƀơi ha̱ng ia rơsĭ hrŏm hăng ƀing mơnuih sĭ mơnia mơ̆ng 
plei prŏng Sidôn hơi, jing ƀing hơmâo dram gơnam yua mơ̆ng ƀing nao rai ƀơi 
ia rơsĭ, dŏ rơiăt bĕ! 

3Ƀơi khul ia rơsĭ ƀing gơñu nao hlŏng truh pơ krong Sihôr kiăng kơ ba rai sĭ 
pơdai laih anŭn pơ krong Nil yơh kiăng kơ ba rai gơnam hơpuă jing gơnam djru 
brơi kơ plei gih, Ơ ƀing Tir hơi. Sĭt plei gih anŭn jing hĭ anih sĭ mơnia kơ lu ƀing 
lŏn čar yơh. 

4Ơ ƀing Sidôn, ƀing gih tŭ mă tơlơi mlâo mlañ. Sĭt ia rơsĭ, jing yang rơba̱ng ƀing 
gih kơnang kar hăng amĭ ama gih, pơhiăp laih tui anai: “Kâo aka ƀu ruă đih apui 
ƀôdah tơkeng kơ ană ôh, kâo ăt kŏn răk rong ƀing ană đah rơkơi ƀôdah čem ba 
ƀing ană đah kơmơi lơi.” 

5Tơdang tơlơi pơthâo sat anŭn truh pơ lŏn čar Êjip, ƀing gơñu či kơtuă hli̱ng 
hla̱ng biă mă yơh kơ tơlơi pơthâo sat kơ tơlơi plei Tir anŭn. 

6Ngă mă bĕ kar hăng ƀing gih găn nao pơ plei Tarsis hăng hơmư̆ tơlơi ƀing gơñu 
laĭ tui anai: “Pơkrao bĕ, Ơ ƀing mơnuih dŏ jĕ ƀơi ha̱ng ia anŭn. 

7Djơ̆ mơ̆ anai yơh jing plei juăt bă hăng tơlơi mơak mơai gih, jing plei dŏ mơ̆ng 
đưm đă adih, jing plei hơmâo pơkiaŏ nao lu mơnuih laih pơ khul anih ataih 
amăng anih lŏn kiăng kơ dŏ? Hiư̆m pă tơlơi sat truh ƀơi plei Tir lĕ?” 

8Hlơi pô pơkra hơdră pơkơdơ̆ng glaĭ hăng plei Tir anŭn, jing ƀơi plei pơkơjăp 
ƀing khua git gai khul anih pơkŏn, jing plei hơmâo ƀing sĭ mơnia, jing kar hăng 
khua moa yom, laih anŭn jing plei hơmâo ƀing pơdrô čan jing yom pơphan 
amăng lŏn tơnah lĕ? 

9Yahweh Dưi Kơtang yơh pơkra hơdră anŭn, kiăng kơ pơglưh trŭn hĭ abih bang 
tơlơi pơgao ang yang gơñu laih anŭn kiăng kơ pơluă gŭ abih bang ƀing yom 
pơphan amăng lŏn tơnah anai. 

10Ơ ƀing ană plei Tarsis ăh, kar hăng krong Nil juăt rô blai rơngai amăng lŏn čar 
Êjip, ƀing gih jing rơngai yơh kiăng kơ ngă tui hăng tơlơi pơmĭn gih pô, yuakơ 
ƀing Tir ƀu git gai ƀing gih dơ̆ng tah. 

11Yahweh hơmâo yơr tơbiă laih tơngan Ñu ƀơi ia rơsĭ kiăng kơ pơrơđah tơlơi 
dưi Ñu gah ngŏ ia anŭn, laih anŭn ngă kơ khul dêh čar rŭng răng. Ñu hơmâo 
pơđar laih kơ ƀing jum dar plei prŏng Tir khul kơđông kơjăp gơñu anŭn răm rai 
hĭ. 

12Ñu laĭ tui anai, “Ơ ƀing ană plei plei prŏng Sidôn hơi, jing ƀing mơnuih arăng 
kơtư̆ juă, tơlơi hơ̆k mơak ih abih hĭ laih! Tơgŭ bĕ, găn nao pơ plao ia Kitim bĕ, 
samơ̆ wơ̆t tơdah ƀing gih nao pơ anŭn, ƀing gih kŏn dŏ rơnŭk rơno̱m lơi.” 

13Lăng bĕ pơ lŏn čar ƀing Babilon, ƀing ană plei anŭn ră anai ƀu dŏ dơ̆ng tah! 
Hlâo anŭn, ƀing Assiria yơh hơmâo ngă laih kơ anih lŏn gơñu anŭn kơnơ̆ng jing 
hĭ anih kơ ƀing djuai mơnơ̆ng tơdron ha̱r đôč. Ƀing Assiria anŭn hơmâo pơdơ̆ng 
đĭ laih khul sang kơtŭm gơñu, laih anŭn tơluăh hĭ abih kơđông kơjăp jing hĭ hông 
hang laih anŭn ngă brơi kơ anih anŭn răm rai hĭ yơh. 

14Ơ ƀing sŏng lŏn čar Tarsis ăh, pơkrao bĕ, yuakơ plei Tir jing kơđông gih răm 
rai hĭ laih! 

15Amăng rơnŭk anŭn, plei Tir mơnuih mơnam či wơr bĭt hĭ amăng tơjuhpluh 
thŭn, anŭn jing sui đơi kơ tơlơi hơdip sa čô pơtao yơh. Samơ̆ ƀơi hơnăl tuč kơ 
tơjuhpluh thŭn anŭn, či hơmâo tơlơi truh kơ plei Tir tui hăng tơlơi adoh kơ tơlơi 
pô rĭh răm tui anai: 

16“Ơ pô rĭh răm arăng wơr bĭt hĭ laih ăh, mă đĭ go̱ng trưng bĕ, rơbat hyu amăng 
plei prŏng anŭn bĕ, laih anŭn pĕ dơnai ayŭ hiam mơak bĕ hăng go̱ng trưng anŭn 
hăng adoh nanao bĕ kơ lu tơlơi adoh, kiăng kơ arăng či hơdơr kơ ih dơ̆ng.” 

17Ƀơi hơnăl tuč kơ tơjuhpluh thŭn, Yahweh či rŭ̱ pơdơ̆ng đĭ plei Tir dơ̆ng yơh. 
Plei anŭn či wơ̆t glaĭ pơ bruă arăng apăh gơñu jing kar hăng arăng apăh pô rĭh 
răm laih anŭn ƀing gơñu či ngă bruă hăng abih bang dêh čar ƀơi lŏn tơnah anai 
kiăng kơ tŭ mă lu prăk pơala kơ đuaĭ tui Yahweh yơh. 

18Wơ̆t tơdah tui anŭn, tơlơi kơmlai gơñu laih anŭn prăk apăh gơñu arăng či mă 
pioh kơ Yahweh yơh. Arăng ƀu či pơkom pioh ƀôdah răk pioh hĭ ôh hơdôm 
gơnam anŭn, samơ̆ tơlơi kơmlai gơñu arăng či yua kiăng kơ hơmâo gơnam ƀơ̆ng 
bă blai laih anŭn khul sum ao hiam kơ ƀing hlơi pô mă bruă kơ Yahweh yơh. 

Yesayah 24 

Tơlơi Pơkơhma̱l Kơ Lŏn Tơnah 

1Lăng bĕ, Yahweh či ngă kơ lŏn tơnah jing hĭ hông hang laih anŭn pơrơngol hĭ 
yơh. Ñu či pơrai hĭ rŏng lŏn tơnah laih anŭn pơčơlah hĭ ƀing mơnuih dŏ ƀơi lŏn 
anŭn. 

2Ñu či ngă tơlơi anŭn kar kaĭ mơ̆n kơ pô khua ngă yang kar hăng ƀing ană plei, 
kơ pô khua đah rơkơi kar hăng pô ding kơna đah rơkơi ñu, kơ khua đah kơmơi 
kar hăng pô ding kơna đah kơmơi ñu, kơ pô sĭ mơnia kar hăng pô blơi, kơ pô 
đo̱m ñu kar hăng pô brơi čan. 

3Lŏn tơnah či jing hĭ anih hŏng hlo̱m ƀo̱m laih anŭn tŭ mă tơlơi sua mă hlo̱m 
ƀo̱m yơh. Anŭn yơh jing tơlơi Yahweh pơhiăp či krep truh hĭ. 

4Mơnuih mơnam amăng lŏn tơnah rơngot hơning hăng kơyâo pơtâo gliu krô, 
kơyâo pơtâo mơnơ̆ng mơnuă jing hĭ tơdu rơmơ̆n hăng gliu djot, ƀing mơnuih 
hơmâo tơlơi pơdun đĭ amăng lŏn tơnah ăt tơdu rơmơ̆n hĭ yơh. 

5Lŏn tơnah jing hĭ grĭ grañ yua mơ̆ng tơlơi mơnuih mơnam amăng anŭn pơgrĭ 
hĭ. Ƀing gơñu ƀu tui gưt khul tơlơi juăt Yahweh ôh, pơkơdơ̆ng glaĭ hăng khul 
tơlơi phiăn Ñu laih anŭn hơngah ƀu djă̱ pioh ôh tơlơi pơgop hlŏng lar Ñu. 

6Hơnŭn yơh Ñu pơhaih tơlơi hơtŏm păh ƀơi lŏn tơnah kiăng kơ tŭ mă tơlơi hek 
ƀơ̆ng kar hăng hlô mơnơ̆ng glai hek ƀơ̆ng, laih anŭn khŏm tŭ mă tơlơi pơkơhma̱l 
yua mơ̆ng tơlơi soh sat gơñu yơh. Hơnŭn yơh lu ƀing mơnuih ƀơi lŏn tơnah tŭ 
tơlơi apui ƀơ̆ng, tơl kơnơ̆ng ƀiă biă mă yơh mơnuih dŏ glaĭ. 

7Phŭn boh kơƀâo gliu djot hĭ laih anŭn mơnuih mơnam rơngot yuakơ ƀu hơmâo 
tơpai phrâo. Laih anŭn abih bang ƀing pơmơak hlâo adih ră anai kơhôih yơh. 

8Dơnai hơdrăm hơgơ̆r bŏ dŏ hơđơ̆ng hĭ, jua asăp ƀing ur kraih mơak mơai 
hơmâo pơdơi hĭ laih, laih anŭn tơlơi mơak mơai go̱ng trưng dŏ rơiăt hĭ laih. 

9Tơdang ƀing gơñu ƀu mơñum tơpai, ƀing gơñu ƀu adoh dơ̆ng tah; ia tơpai lăk 
jing hĭ phĭ̱̆ yơh kơ ƀing mơñum. 

10Plei prŏng rŭng răng tơl ƀu dưi ngă bruă hơget gĕt ôh, laih anŭn bah amăng 
rĭm boh sang jing hĭ krư̆ kăl yơh. 

11Amăng khul jơlan ƀing ană plei ur kraih yuakơ tơpai abih hĭ laih. Abih bang 
tơlơi mơak mơai đŭt hĭ kar hăng tơlơi bơngač abih hĭ tơdang mlam truh, laih 
anŭn abih bang dơnai hơdrăm rơngiă hĭ thĕng mơ̆ng lŏn tơnah kar hăng pơtao 
puh pơđuaĭ hĭ mơnuih mơ̆ng dêh čar ñu yơh. 

12Plei prŏng dŏ hông hang, laih anŭn khul amăng ja̱ng plei anŭn ƀing rŏh ayăt 
pơglưh pơčah hĭ abih. 

13Ăt tui anŭn mơ̆n či truh ƀơi lŏn tơnah laih anŭn amăng ƀing lŏn čar, jing kar 
hăng tơdang arăng taih ƀơi kơyâo ôliwơ kiăng kơ boh ôliwơ ruh trŭn, ƀôdah jing 
kar hăng arăng lui hĭ ƀiă boh kơƀâo tơdang pĕ hơpuă boh kơƀâo kiăng kơ ƀing 
ƀun rin duñ mă yơh. 

14Ƀing ană plei dŏ so̱t amăng abih lŏn čar ur kraih hơ̆k mơak. Mơ̆ng khul anih 
gah yŭ̱ yơh ƀing mơnuih pơhaih tơlơi kơdrưh kơang Yahweh hăng abih pran jua 
gơñu. 

15Hơnŭn yơh ƀing mơnuih amăng khul anih gah ngŏ̱ pơư pơang kơ Yahweh, laih 
anŭn ƀing mơnuih amăng khul plao ia hăng khul anih jĕ ia rơsĭ ăt pơdun đĭ anăn 
Yahweh, Ơi Adai ƀing Israel. 

16Ƀing ta hơmư̆ mơnuih mơnam adoh mơ̆ng rơnuč lŏn tơnah tui anai: “Pơư 
pơang kơ Pô Tơpă Hơnơ̆ng.” Wơ̆t tơdah tui anŭn, kâo, Yesayah, khŏm laĭ tui anai, 
“Kâo tơdu rơmơ̆n đơi, kâo tơdu rơmơ̆n biă mă! Kâo rơngot biă mă yuakơ tơlơi 
truh sat či truh rai kơ lŏn tơnah! Ƀing pơblư̆ ăt dŏ pơblư̆! Sĭt ƀing pơblư̆ pơƀlŏr 
ăt dŏ pơblư̆ pơƀlŏr!” 

17Ơ rĭm čô mơnuih mơnam lŏn tơnah hơi, tơlơi pơhuĭ pơbra̱l kar hăng khul 
amăng luh laih anŭn čơđo̱ng dŏ krăp ƀing gih yơh. 

18Hlơi pô đuaĭ kơdŏp tơdang hơmư̆ dơnai tơlơi pơhuĭ pơbra̱l anŭn, ñu anŭn či 
le ̆  pơ amăng luh yơh. Hlơi pô đĭ tơklaih hĭ mơ̆ng amăng luh ñu anŭn či djơ̆ 
čơđo̱ng yơh. Khul rơbŭ kơthel či trŭn rai kar hăng khul amăng phă̱ adai adih 
hơmâo pŏk laih, laih anŭn či hơmâo khul lŏn pơpư̆ čư̆ pơgơi yuakơ atur lŏn 
tơnah pơpư̆ pơgơi yơh. 

19Yuakơ tơlơi sat ƀing mơnuih mơnam, boh lŏn tơnah glưh pơčah, boh lŏn tơnah 
čơđa̱ng pơčơlah, laih anŭn boh lŏn tơnah tơtư̆ tơtơ̆ng yơh. 

20Boh lŏn tơnah sêng grêng kar hăng mơnuih măt tơpai rơbat sêng grêng, boh 
lŏn tơnah dar kar hăng nưh amăng angĭn rơbŭ. Tơlơi soh sat ƀing mơnuih 
mơnam jing tơlơi kơtraŏ kơtrĭn ƀơi lŏn tơnah yơh tơl boh lŏn tơnah glưh rơbuh 
hĭ yơh laih anŭn ƀu thâo tơgŭ đĭ dơ̆ng tah. 

21Amăng hrơi anŭn Yahweh či pơkơhma̱l hĭ amăng adai gah ngŏ adih, ƀing dưi 
mơyang amăng adai adih anŭn laih anŭn pơkơhma̱l hĭ ƀơi lŏn tơnah gah yŭ anai 
ƀing pơtao ƀơi lŏn tơnah anai. 

22Yahweh či pơƀut glaĭ ƀing gơñu anŭn hrŏm hơbĭt kar hăng ƀing mơnă arăng 
anŭh hĭ amăng sang khưp. Yahweh či krư̆ hĭ ƀing gơñu amăng sang mơnă mơmŏt 
laih anŭn tơdơi kơ lu hrơi Ñu či khưp ngă tui hăng bruă ƀing gơñu năng tŭ yơh. 

23Yang blan jing hĭ kơnăm laih anŭn yang hrơi ƀu pơčrang dơ̆ng tah. Abih dua 
pul anŭn jing kar hăng ƀing mơnuih mlâo tơdang ƀing gơñu thâo krăn kơ tơlơi 
gơñu pô ƀu yom pơphan ôh. Anŭn jing yuakơ Yahweh Dưi Kơtang yơh jing Pô 
git gai ƀơi Čư̆ Ziôn laih anŭn amăng plei Yerusalaim, laih anŭn pơrơđah ƀơi anăp 
ƀing kŏng tha kơ tơlơi Ñu pô jing tơlơi bơngač pơčrang rơđah hloh kơ abih bang. 

Yesayah 25 

Tơlơi Bơni Hơơč Kơ Yahweh Kơ Tơlơi Ñu Pơkơhma̱l Hăng Pơklaih 

1Ơ Yahweh ăh, Ih yơh jing Ơi Adai kâo. Kâo či pơdun đĭ Ih, sĭt kâo či bơni hơơč 
kơ anăn Ih, yuakơ hăng tơlơi tŏng ten hlo̱m ƀo̱m Ih yơh Ih hơmâo ngă laih khul 
tơlơi hli̱ng hla̱ng, tui hăng hơdră kơñăm Ih pơkra laih hlâo đưm adih. 

2Ih hơmâo ngă laih kơ khul plei prŏng ƀing tuai jing hĭ ƀu̱r glưh pơčah. Sĭt Ih 
pơrăm hĭ laih khul pơnăng plei anŭn, hrŏm hăng khul sang pơtao ƀing tuai anŭn 
tơl plei phŭn gơñu ƀu dŏ dơ̆ng tah. Laih anŭn kŏn hơmâo hlơi pô lơi či dưi 
pơdơ̆ng đĭ glaĭ dơ̆ng. 

3Hơnŭn yơh ƀing lŏn čar kơtang anŭn či pơpŭ kơ Ih. Ƀing plei phŭn lŏn čar kơtư̆ 
juă či pơyom kơ Ih yơh. 

4Kơđai glaĭ, Ih hơmâo jing laih sa anih đuaĭ kơdŏp kơ ƀing ƀun rin, sa anih đuaĭ 
kơdŏp kơ ƀing kơƀah kiăng amăng hrơi ƀing gơ̆ rŭng răng, sa anih kơđap mơ̆ng 
angĭn rơbŭ laih anŭn sa anih tơui mơ̆ng tơlơi pơđiă. Anŭn jing yuakơ tơlơi bruă 
pô kơtư̆ juă pơkơdơ̆ng glaĭ hăng ƀing gơ̆ jing kar hăng angĭn rơbŭ thut klă̱ nao 
pơ sa boh pơnăng 

5laih anŭn kar hăng tơlơi pơiă yang hrơi amăng tơdron ha̱r yơh. Ih pơrơiăt hĭ 
dơnai tơlơi tơgŭ pơkơdơ̆ng ƀing mơnuih tuai. Kar hăng kơthul pơtơdu hĭ tơlơi 
pơiă, ăt kar kaĭ mơ̆n tơlơi adoh pô sat ƀai Ih či pơrơiăt pơhơđơ̆ng hĭ yơh. 

6Ƀơi čư̆ Ziôn anai Yahweh Dưi Kơtang či prap pre sa tơlơi phet gơnam ƀơ̆ng 
jơma̱n kơ abih bang mơnuih, sa tơlơi ƀơ̆ng huă hăng tơpai tha. Anŭn jing añăm 
rơmuă hloh laih anŭn tơpai hiam hloh yơh. 

7Ƀơi čư̆ anai yơh Yahweh či mă lui hĭ gơnam pơgăn hĭ abih bang ƀing lŏn čar tŭ 
mă tơlơi mơyŭn hiam Ñu, jing kar hăng khăn la̱ng go̱m hĭ abih bang kơnung 
djuai, ƀôdah bơnăl go̱m hĭ ƀing gơñu yơh. 

8Kar kaĭ mơ̆n, Ñu či mă lui hĭ tơlơi djai hlŏng lar kar hăng lun ƀơ̆ng hĭ tơlơi djai 
yơh, kiăng kơ ƀing mơnuih mơnam ƀu či djai dơ̆ng tah. Khua Yang Yahweh či sut 
hĭ ia mơta mơ̆ng ƀo ̆  mơta abih bang mơnuih mơnam yơh. Tơlơi arăng pơmlâo 
hĭ ƀing ană plei Ñu, Ñu či mă pơđuaĭ hĭ mơ̆ng abih bang lŏn tơnah yơh. Anŭn yơh 
jing tơlơi Yahweh hơmâo pơhiăp pơhaih laih. 

9Amăng rơnŭk khul tơlơi anŭn krep truh, ƀing mơnuih mơnam či laĭ tui anai: 
“Sĭt Pô anŭn jing Ơi Adai ta yơh! Ƀing ta đaŏ kơnang kơ Ñu laih anŭn Ñu pơklaih 
hĭ laih ƀing ta. Pô anŭn jing Yahweh yơh! Ƀing ta đaŏ kơnang kơ Ñu. Tui anŭn, 
brơi kơ ƀing ta hơ̆k kơdơ̆k hăng mơak mơai yuakơ Ñu pơklaih laih ƀing ta.” 

10Tơngan Yahweh či dŏ ƀơi čư̆ Ziôn anai, samơ̆ ƀing lŏn čar Môab či tŭ mă tơlơi 
blah juă hĭ amăng anih lŏn gơñu kar hăng adrăng arăng juă hĭ amăng amăng luh 
kơmơ̆k yơh. 

11Ƀing gơñu či yơr tơbiă tơngan gơñu pơ amăng luh anŭn, kar hăng sa čô luai 
yơr tơbiă tơngan ñu kiăng kơ tơklaih hĭ yơh. Ơi Adai či pơglưh trŭn hĭ tơlơi 
pơgao gơñu wơ̆t tơdah tơngan gơñu thâo bruă biă mă. 

12Ñu či pơglưh trŭn hĭ khul pơnăng kơđông kơjăp glông gơñu jing pơtrŭn hĭ ƀing 
gơñu pơ lŏn. Ñu či pơglưh hĭ khul pơnăng anŭn pơ lŏn, tơl jing hĭ kar hăng ƀruih 
lŏn yơh. 

Yesayah 26 

Tơlơi Adoh Bơni Hơơč Kơ Yahweh 

1Amăng rơnŭk anŭn tơlơi adoh anai yơh ƀing ană plei Yudah či adoh: Ƀing ta 
hơmâo sa boh plei prŏng kơtang. Yahweh pơgang plei anŭn kar hăng khul 
pơnăng hăng bơnư̆ toa jum dar plei anŭn. 

2Ơ ƀing gak hơi, pŏk bĕ amăng ja̱ng kiăng kơ ƀing lŏn čar pă jing tơpă hơnơ̆ng 
dưi mŭt, jing ƀing lŏn čar pă djă̱ kơjăp tơlơi đaŏ gơñu amăng Yahweh yơh. 

3Ơ Yahweh ăh, Ih yơh či djă̱ pioh amăng tơlơi rơnŭk rơno̱m hlo̱m ƀo̱m pô hơmâo 
tơlơi pơmĭn hơđơ̆ng, yuakơ ñu đaŏ kơnang kơ Ih. 

4Đaŏ kơnang bĕ kơ Yahweh nanao, yuakơ Yahweh, kơnơ̆ng hơjăn Yahweh đôč 
yơh, jing Boh Pơtâo hlŏng lar. 

5Ñu jing Pô pơluă gŭ hĭ ƀing hlơi pô hơmâo tơlơi dưi gah ngŏ kơ ƀing mơnuih 
pơkŏn, Ñu lŏm pơdơ̆ hĭ plei prŏng jing plei ƀing gơñu pơư pơang. Ñu pơmơdơ̆ 
hĭ plei anŭn dơ̆ hăng lŏn jing pơglưh trŭn hĭ plei anŭn tơl jing kar hăng ƀruih lŏn 
yơh. 

6Plă̱ tơkai yơh juă hĭ ƀơi plei anŭn, anŭn jing plă̱ tơkai ƀing mơnuih arăng kơtư̆ 
juă, jing khul yak rơbat ƀing mơnuih ƀun rin yơh. 

7Tơlơi hơdip mơnuih tơpă hơnơ̆ng jing kar hăng rơbat nao ƀơi jơlan pơdơ̆ 
pơđơ̱r. Ơ Pô Tơpă Hơnơ̆ng hơi, sĭt Ih yơh pơkra jơlan mơnuih tơpă hơnơ̆ng hiam 
pơdơ̆. 

8Ơ djơ̆ yơh, Yahweh ăh, tơdang ƀing gơmơi rơbat tui jơlan tơlơi juăt Ih, ƀing 
gơmơi dŏ tơguan kơ Ih kiăng kơ pơtơpă hĭ ƀing gơmơi. Tơlơi pơhơdơr laih anŭn 
tơlơi pơpŭ pơyom anăn Ih jing tơlơi amoaih kiăng kơ pran jua gơmơi. 

9Jua bơngăt kâo pơmĭn nao kơ Ih amăng mlam. Kâo kiăng đuaĭ tui Ih hăng abih 
jua pơmĭn kâo yơh. Tơdang tơlơi truh sat truh rai mơ̆ng Ih pơ lŏn tơnah anai, 
yua mơ̆ng ƀing mơnuih mơnam ƀơi lŏn tơnah anai ƀu tui gưt Ih, ƀing gơñu hrăm 
kiăng kơ ngă tơlơi tơpă hơnơ̆ng yơh. 

10Wơ̆t tơdah Ih pơrơđah brơi tơlơi khăp pap kơ ƀing sat ƀai, ƀing gơñu hơngah 
ƀu kiăng hrăm kiăng kơ ngă tơlơi tơpă hơnơ̆ng ôh. Wơ̆t tơdah ƀing gơñu dŏ 
amăng anih lŏn mơnuih ngă tơpă hơnơ̆ng, ƀing gơñu ăt ngă sat ƀai nanao laih 
anŭn ƀu huĭ pơpŭ kơ tơlơi kơdrưh kơang Ih ôh, Ơ Yahweh hơi. 

11Ơ Yahweh ăh, Ih yơr đĭ tơngan Ih kiăng kơ pơkơhma̱l hĭ ƀing gơñu, samơ̆ ƀing 
gơñu ƀu thâo krăn ôh. Brơi bĕ kơ ƀing gơñu tŭ tơlơi mlâo tơdang ƀing gơñu ƀuh 
tơlơi hur har Ih kơ ƀing ană plei Ih. Brơi bĕ apui Ih pioh kơ ƀing rŏh ayăt Ih čuh 
hĭ ƀing soh sat anŭn. 

12Ơ Yahweh ăh, Ih yơh pơkơjăp tơlơi rơnŭk rơno̱m kơ ƀing gơmơi. Abih bang 
tơlơi bruă ƀing gơmơi hơmâo pơgiŏng hĭ laih, Ih jing Pô hơmâo pơgiŏng hĭ laih 
brơi kơ ƀing gơmơi. 

13Ơ Yahweh Ơi Adai gơmơi hơi, ƀing khua lŏn čar pơkŏn rơngiao kơ Ih hơmâo 
git gai laih ƀing gơmơi, samơ̆ kơnơ̆ng anăn Ih đôč yơh ƀing gơmơi pơpŭ kiăng 
kơ kơkuh pơpŭ kơ Ih. 

14Ră anai ƀing khua anŭn djai laih, laih anŭn ƀu či hơdip dơ̆ng tah. Ƀing gơñu ƀu 
či tơbiă rai mơ̆ng pơsat gơñu ôh. Ih pơkơhma̱l hĭ ƀing gơñu laih anŭn pơrai hĭ 
ƀing gơñu, laih anŭn sut hĭ anăn ƀing gơñu tơl ƀu hơmâo hlơi pô hơdơr kơ ƀing 
gơñu dơ̆ng tah. 

15Ih hơmâo pơlar prŏng tui laih lŏn čar gơmơi anai, Ơ Yahweh ăh. Sĭt Ih hơmâo 
pơlar prŏng tui laih lŏn čar gơmơi anai. Tui anŭn, ƀing ană plei Ih pơư pơang kơ 
Ih yơh. Ih ăt hơmâo pơlar prŏng tui laih mơ̆n abih bang guai lŏn kơ anih lŏn 
gơmơi anai. 

16Ơ Yahweh, tơdang ƀing ană plei Ih rŭng răng biă mă, ƀing gơñu iâu kwưh kơ 
Ih yơh. Tơdang Ih ƀuăh pơkra ƀing gơñu, ƀing gơñu dưi iâu laĭ pơhoč ƀơƀiă. 

17Kar hăng sa čô đah kơmơi pi kian jĕ či tơkeng yơh, ñu đuaĭ hăng ur kraih yuakơ 
tơlơi ñu ruă, ăt tui anŭn mơ̆n ƀing gơmơi dŏ ƀơi anăp Ih, jĕ či čơdơ̆ng ngă tơlơi 
phrâo, Ơ Yahweh ăh. 

18Tơdang ƀing gơmơi pi kian, ƀing gơmơi đuaĭ amăng tơlơi ruă, samơ̆ tơlơi ƀing 
gơmơi tơkeng rai jing kơnơ̆ng kar hăng angĭn đôč. Ƀing gơmơi ƀu dưi pơklaih hĭ 
anih lŏn gơmơi ôh. Ƀing gơmơi ƀu thâo dưi hĭ kơ ƀing rŏh ayăt gơmơi ôh. 

19Ơ ƀing Yudah hơi, wơ̆t tơdah ƀing lŏn čar ta djai hĭ laih, ƀing gơñu či hơdip glaĭ 
yơh, laih anŭn drơi jan gơñu ăt či hơdip glaĭ mơ̆n. Ơ ƀing mơnuih arăng dơ̱r 
amăng ƀruih lŏn, ƀing gih či tơgŭ hăng ur kraih hơ̆k mơak yơh. Ơ Yahweh hơi, 
Ih či brơi kơ ƀing gơñu hơdip glaĭ kar hăng ia ngo̱m mơguah brơi tơlơi hơdip, 
laih anŭn mơ̆ng lŏn tơnah ƀing djai laih či tơbiă rai dơ̆ng yơh. 

Tơlơi Pô Pơala Yesayah Pơhaih Kơ Ƀing Yudah 

20Ơ ƀing ană plei kâo, nao mŭt bĕ pơ anih kơjăp amăng sang gih, laih anŭn krư̆ 
hĭ bĕ khul bah amăng anih anŭn. Pơdŏp hĭ bĕ gih pô sui ƀiă tơl tơlơi hil Yahweh 
pơkơdơ̆ng glaĭ hăng ƀing rŏh ayăt ta hơmâo hrŏ hĭ abih yơh. 

21Anai nê, Yahweh hlak tơbiă rai mơ̆ng anih Ñu kiăng kơ pơkơhma̱l hĭ ƀing 
mơnuih mơnam lŏn tơnah yuakơ khul tơlơi soh gơñu, jing tơlơi ƀing gơñu 
pơdjai hĭ ƀing ană plei Yahweh. Lŏn tơnah či pơdŏp hĭ dơ̆ng tah drah arăng 
hơmâo tuh laih. Samơ̆ lŏn tơnah či pơrơđah atâo ƀing djai kiăng kơ ƀing pơdjai 
hĭ ƀing gơñu anŭn či tŭ mă tơlơi pơkơhma̱l yơh. 

Yesayah 27 

Tơlơi Pơklaih Hĭ Ƀing Israel 

1Amăng rơnŭk anŭn, Yahweh či djă̱ đao Ñu jing đao khăng kơtang laih anŭn 
tơma biă mă, hăng đao anŭn Ñu či pơkơhma̱l hĭ abih bang ƀing khua kơtang, jing 
ƀing kar hăng Liweyathan, jing ala krin arăng akhan hlâo adih. Liweyathan, jing 
ala krin anŭn, rui đuaĭ hĭ kiăng kơ tơklaih hĭ mơ̆ng tơlơi pơkơhma̱l. Yahweh či 
pơdjai hĭ ƀing khua anŭn kar hăng pơdjai hĭ tơgrai anŭn jing hlô krin dŏ amăng 
ia rơsĭ anŭn yơh. 

2Ăt amăng rơnŭk anŭn mơ̆n, Yahweh či pơtă kơ ƀing ană plei Ñu tui anai, “Adoh 
bĕ kơ tơlơi đang boh kơƀâo hơmâo lu boh čroh tui anai: 

3Kâo, Yahweh yơh, wai lăng kơ đang anŭn. Kâo pruih ia kơ đang anŭn nanao. 
Kâo gak wai đang anŭn hrơi mlam kiăng kơ ƀu hơmâo hlơi pô ôh dưi pơrăm hĭ. 

4Kâo ƀu hil ƀrŭk hơget gĕt ôh kơ đang hơma Kâo Israel anŭn. Tơdah arăng pla 
phŭn drơi ƀôdah rơ̆k amăng đang anŭn ƀơi anăp Kâo, Kâo či kơsung tơbiă 
pơkơdơ̆ng glaĭ hăng ƀing gơñu amăng tơlơi pơblah, laih anŭn Kâo či čuh hĭ abih 
bang ƀing gơñu amăng apui yơh. 

5Kơđai glaĭ, tơdah ƀing rŏh ayăt ƀing ană plei Kâo anŭn kiăng kơ Kâo pơgang 
brơi kơ ƀing gơñu, brơi kơ ƀing gơñu pơjing bĕ tơlơi rơnŭk rơno̱m hăng Kâo, Ơ, 
brơi bĕ ƀing gơñu pơjing tơlơi rơnŭk rơno̱m hăng Kâo yơh.” 

6Amăng rơnŭk pơanăp ƀing lŏn čar Israel, jing ƀing ană tơčô Yakôb, či đĭ kơyar 
kar hăng sa ƀĕ kơyâo čăt akha kơjăp, laih anŭn čơnŭh hăng bluh bơnga tơl pơbă 
hĭ abih bang lŏn tơnah hăng boh čroh hiam yơh. 

7Hiư̆m ngă, Yahweh hơmâo kơsung blah ƀing lŏn čar Israel anŭn kar hăng Ñu 
pơrai hĭ ƀing hlơi pô kơsung blah ƀing gơñu mơ̆? Hiư̆m ngă, ƀing gơñu tŭ tơlơi 
djai lu biă mă kar hăng ƀing pơdjai hĭ ƀing gơñu tŭ tơlơi djai mơ̆? 

8Ƀu hơmâo ôh! Hăng tơlơi mă pơđuaĭ hĭ pơ lŏn čar ataih yơh Ih pơkơhma̱l hĭ 
ƀing gơñu, anŭn jing hăng tơlơi pơgŏ̱ yơh Ih puh pơđuaĭ hĭ ƀing gơñu, kar hăng 
angĭn pơiă mơ̆ng gah ngŏ̱ thut kơtang yơh. 

9Hơnŭn yơh, anai jing tơlơi ƀing ană tơčô Yakôb či ngă kiăng kơ Ơi Adai pap brơi 
tơlơi soh gơñu, sĭt tơlơi anai yơh jing tơlơi hơnăl tuč kơ tơlơi mă pơđuaĭ hĭ tơlơi 
soh ñu: Ƀing gơñu či pơglưh hĭ abih bang kơnưl ƀing gơñu pơkra laih hăng boh 
pơtâo kiăng kơ kơkuh pơpŭ kơ yang rơba̱ng. Ƀing gơñu či pơphač hĭ khul pơtâo 
anŭn tơl jing kar hăng tơpŭng čur. Laih anŭn kŏn hơmâo lơi khul tơmĕh yang 
rup trah HʼAsêrah ƀôdah khul kơnưl čuh gơnam ƀâo mơngưi dŏ dơnơ̆ng ƀu răm 
rai hĭ. 

10Tơdang Yahweh puh pơđuaĭ hĭ ƀing Israel, khul plei kơđông kơjăp dŏ hĭ hông 
hang, ƀu hơmâo mơnuih dŏ ôh, yuakơ ƀing ană plei hơngah lui hĭ kar hăng 
tơdron ha̱r yơh. Pơ anŭn hơmâo khul ană rơmô ƀơ̆ng rơ̆k, pơ anŭn yơh gơñu dŏ 
pun, laih anŭn tơluăh ƀơ̆ng hĭ abih khul hla than kơyâo yơh. 

11Tơdang khul than kơyâo anŭn krô hĭ laih anŭn jŏh hĭ yơh, ƀing đah kơmơi rai 
duñ mă ngă djŭh yơh. Yuakơ ƀing ană plei Israel ƀu thâo hluh ôh, tui anŭn Pô 
Pơkra gơñu ƀu hơmâo tơlơi pap kơ ƀing gơñu ôh, sĭt Pô Hrih Pơjing gơñu ƀu 
khăp kơ ƀing gơñu ôh. 

12Amăng hrơi anŭn, mơ̆ng Krong Huphrat hlŏng truh pơ hơnŏh ia ƀơi guai lŏn 
čar Êjip, Yahweh či hruăč pioh ƀing gih kar hăng hruăč pioh pơdai, Ơ ƀing Israel 
hơi. Sĭt Ñu či pơƀut glaĭ ƀing gih tui ƀrư̆ ƀrư̆ yơh. 

13Ăt amăng hrơi anŭn mơ̆n, arăng či ayŭp đĭ kraih tơki prŏng kiăng kơ iâu pơƀut 
glaĭ ƀing Israel. Ƀing hlơi pô arăng mă pơđuaĭ hĭ ataih mơ̆ng lŏn čar gơñu pô 
hăng jĕ či răm rơngiă hĭ amăng dêh čar Assiria hăng amăng dêh čar Êjip či rai 
kơkuh pơpŭ kơ Yahweh ƀơi čư̆ rơgoh hiam Ziôn anai amăng plei prŏng 
Yerusalaim. 

Yesayah 28 

Tơlơi Pơkơđiăng Kơ Lŏn Čar Israel 

1Răm ƀăm yơh kơ plei phŭn Samaria, jing kar hăng kuăl bơnga hiam ro ̆ , jing 
gơnam pơgao ƀing ba akŏ măt tơpai Israel. Mŭk dram, jing gơnam hiam kơdrưh 
kơang plei anŭn, hlak gliu kar hăng khul bơnga anŭn. Plei anŭn jing plei pioh ƀơi 

kơčŏng dơnung kơmơ̆k, laih anŭn ăt jing anih ƀing ba akŏ măt tơpai plei anŭn 
hlak le ̆  rơbuh yơh! 

2Lăng bĕ, Khua Yang hơmâo prap pre laih sa čô rŏh ayăt jing dưi mơyang hăng 
kơtang. Pô anŭn či rai kar hăng rơbŭ ple̱r tơlŏ laih anŭn angĭn pơrăm pơrai, kar 
hăng hơjan prŏng nanao laih anŭn ia li̱ng tŭn rai yơh, kiăng kơ glŏm trŭn hĭ 
kơtang kuăl bơnga jing plei phŭn Samaria anŭn ƀơi lŏn. 

3Kuăl bơnga anŭn, jing gơnam pơgao ƀing ba akŏ măt tơpai Ephraim, rŏh ayăt 
anŭn či juă hĭ gah yŭ tơkai yơh. 

4Mŭk dram jing gơnam hiam kơdrưh kơang plei anŭn, hlak gliu hĭ kar hăng kuăl 
bơnga anŭn, plei anŭn jing plei pioh ƀơi kơčŏng dơnung kơmơ̆k, laih anŭn ăt jing 
kar hăng sa boh hra tơsă hlâo kơ bơyan hơpuă yơh. Tơdang arăng ƀuh boh anŭn, 
ñu pĕ ƀơi tơngan ñu, hăng lun ƀơ̆ng hĭ mơtam yơh. 

5Amăng rơnŭk tơdơi kơ anŭn, Yahweh Dưi Kơtang či jing kar hăng đoăn pơtao 
ang yang, jing sa boh đoăn hiam ro ̆  kơ ƀing ană plei Ñu jing tơƀe̱ng dŏ glaĭ yơh. 

6Ñu či jing Pô pha brơi kơ ƀing phat kơđi tơlơi khưp ngă tui hăng tơlơi djơ̆ găl, 
laih anŭn jing Phŭn tơlơi kơtang kơ ƀing khĭn kơtang kiăng kơ dưi hĭ kơ ƀing 
rŏh ayăt ƀơi amăng ja̱ng plei yơh. 

7Samơ̆ bơ kơ rơnŭk anai, ƀing ba akŏ ƀing Israel rơbat sêng grêng mơ̆ng tơpai 
laih anŭn huing yua mơ̆ng tơpai ia lăk tui anai: Ƀing khua ngă yang hăng ƀing pô 
pơala rơbat sêng grêng mơ̆ng tơpai ia lăk laih anŭn sol ngol hăng tơpai. Ƀing 
gơñu huing yua mơ̆ng tơpai ia lăk, ƀing pô pơala sêng grêng tơdang ƀuh tơlơi 
pơƀuh, laih anŭn ƀing pô phat kơđi tơhneč rơbuh hĭ yơh tơdang khưp ngă. 

8Tơlơi pơtah go̱m hĭ abih bang kơƀa̱ng, tơl ƀu hơmâo anih pă ôh ƀu hơmâo ôh 
tơlơi hơƀak drak ƀơi kơƀa̱ng anŭn. 

9Ƀing gơñu pơhiăp kơ tơlơi pô pơala Yesayah tui anai, “Hlơi pô ñu kiăng kơ pơtô 
pơhrăm lĕ? Kơ ƀing hlơi pô ñu hlak pŏk pơblang boh hiăp anŭn lĕ? Djơ̆ mơ̆ ñu 
pơmĭn ƀing ta kơnơ̆ng jing ƀing čơđai anet phrâo lui mĕm mơ̆ng ia tơsâo, jing 
ƀing mơnuih amĭ ta phrâo mă hĭ mơ̆ng tơsâo đôč? 

10Ñu pơtô pơhrăm tui anai: Ngă bĕ tui anai, ngă bĕ tui anŭn, ngă bĕ tui tơlơi 
phiăn anai, ngă bĕ tui tơlơi phiăn anŭn. Ñu pơtô ƀơƀiă pơ anai, ƀơƀiă pơ adih 
kar hăng pơtô kơ ƀing čơđai anet yơh.” 

11Yuakơ ƀing gơñu pơhiăp tui anŭn, Ơi Adai či pơhiăp hăng ƀing mơnuih anŭn 
yơh hăng tơlơi pơhiăp ƀing tuai jing tơlơi ƀing gơñu ƀu thâo hluh ôh. 

12Kơ ƀing mơnuih anŭn yơh Ñu laĭ tui anai, “Anih anai jing anih pơdơi, brơi kơ 
ƀing tơdu rơmơ̆n pơdơi pơ anai yơh,” ñu pơtă kơ ƀing gơñu dŏ pơdơi pơ anih 
anŭn, samơ̆ ƀing gơñu ƀu kiăng hơmư̆ tui ôh. 

13Tui anŭn, boh hiăp Yahweh kơ ƀing gơñu či jing hĭ: Ngă bĕ tui anai, ngă bĕ tui 
anŭn, ngă bĕ tui tơlơi phiăn anai, ngă bĕ tui tơlơi phiăn anŭn, ƀơƀiă pơ anai, 

ƀơƀiă pơ adih jing kar hăng pơtô kơ ƀing čơđai anet yơh, kiăng kơ ƀing gơñu či 
nao hăng rơbuh pơđang, tŭ kơtư̆ juă, djơ̆ čơđo̱ng laih anŭn tŭ arăng mă hĭ yơh. 

14Hơnŭn yơh, hơmư̆ bĕ boh hiăp Yahweh, Ơ ƀing djik djak ăh, jing ƀing git gai 
ƀing ană plei amăng plei phŭn Yerusalaim. 

15Sĭt ƀing gih pơang tui anai, “Yuakơ ƀing gơmơi hơmâo pơjing laih tơlơi pơgop 
hăng tơlơi djai, laih anŭn hăng anih Seôl jing anih ƀing djai yơh ƀing gơmơi 
hơmâo pơtŭ ư laih, tui anŭn tơdang tơlơi truh sat kơtang truh rai kar hăng ia 
li̱ng tŭn rai yơh, tơlơi anŭn ƀu dưi pơruă hĭ ƀing gơmơi ôh. Anŭn jing yuakơ ƀing 
gơmơi hơmâo pơgang hĭ laih gơmơi pô hăng tơlơi ƀlŏr jing kar hăng anih đuaĭ 
kơdŏp gơmơi laih anŭn hăng tơlơi pơƀlŏr jing kar hăng anih dŏ kơđap gơmơi 
yơh.” 

16Yuakơ tơlơi pơmĭn ƀing ba akŏ anŭn, Khua Yang Yahweh pơhiăp hăng ƀing 
gơñu tui anai: “Lăng bĕ, Kâo hlak pioh pơtâo ƀơi čư̆ Ziôn, jing pơtâo kơjăp kơtang 
hloh, jing boh pơtâo phŭn yom kiăng kơ jing hĭ boh pơtâo kơjăp ƀơi akiăng atur, 
jing boh pơtâo hlơi pô đaŏ kơnang ƀu či rŭng răng hăng đuaĭ kơdŏp hĭ dơ̆ng tah. 

17Kar hăng pô ma̱n pơdơ̆ng pioh hrĕ pơkă hăng hrĕ pơhơmu dơ̆ng tơdang pơkra 
sang yơh, Kâo či ma̱n pơdơ̆ng dêh čar Kâo hăng tơlơi djơ̆ găl laih anŭn tơlơi tơpă 
hơnơ̆ng. Samơ̆ ple̱r tơlŏ či pơrai hĭ anih kơdŏp gih, jing tơlơi ƀlŏr anŭn, laih anŭn 
ia li̱ng či tŭn rai pơrăm hĭ anih đuaĭ kơdŏp gih anŭn yơh. 

18Tơlơi pơgop gih hăng tơlơi djai či kơjŏh hĭ, laih anŭn tơlơi pơtŭ ư gih hăng 
anih Seôl či jing hĭ đôč đač yơh. Tơdang tơlơi truh sat kơtang truh rai kar hăng 
ia li̱ng tŭn rai, ƀing gih či tŭ tơlơi ƀing rŏh ayăt blah juă hĭ ƀing gih yơh. 

19Tơlơi truh sat anŭn či truh nanao hăng pơruă hĭ ƀing gih yơh. Sĭt amăng rĭm 
mơguah, tơdang hrơi laih anŭn tơdang mlam yơh, tơlơi anŭn či pơruă hĭ ƀing 
gih.” Tơlơi thâo hluh kơ boh hiăp Yahweh anai či ba rai tơlơi pơthâo pơhuĭ yơh. 

20Khul tơlơi pơgop hăng tơlơi pơtŭ ư gih hăng lŏn čar pơkŏn, jing kar hăng pô 
hơmâo sưng đih be̱r đơi kiăng kơ añua tơkai tơngan, laih anŭn abăn anet đơi 
kiăng kơ sŏm jum dar drơi jan. 

21Kar hăng Yahweh ngă tơdang Ñu tơgŭ pơkơdơ̆ng glaĭ hăng ƀing dŏ ƀơi Čư̆ 
Perazim, laih anŭn kar hăng Ñu ngă tơdang Ñu hil nač kơ ƀing dŏ amăng Dơnung 
Gibôn yơh. Ăt tui anŭn mơ̆n Ñu či ngă kơ ƀing hơngah lui hĭ Ñu. Bruă Ñu ngă či 
jing bruă phara biă mă, sĭt bruă jao Ñu ngă či jing bruă jao hli̱ng hla̱ng yơh. 

22Tui anŭn, anăm djik djak ôh kơ tơlơi pơkơđiăng anai, huĭdah hrĕ čuăk rŏh ayăt 
akă ƀơi ƀing gih či jing hĭ kơtraŏ tui jai. Khua Yang jing Yahweh Dưi Kơtang 
hơmâo pơtă laih kơ kâo kơ tơlơi răm rai Ñu pơkơdơ̆ng glaĭ hăng abih anih lŏn 
ta anai. 

23Pơđi̱ng hơmư̆ asăp kâo bĕ, pơđi̱ng tơngia bĕ kiăng kơ hơmư̆ tơlơi kâo pơhiăp. 



1441 

 

 
© 2013 Jơrai Bible Association. 

  
 

 

24Tơdang pô ngă hơma jêk kai kiăng kơ jŭ pla, hiư̆m ngă, ñu jêk kai nanao mơ̆? 
Hiư̆m ngă, ñu ăt jêk čaih traih huar đang hơma nanao mơ̆? 

25Ƀu hơmâo ôh! Tơdang ñu hơmâo traih pơdơ̆ laih, ñu sai pơjĕh gơnam tăm kar 
hăng añăm ƀâo phu. Ñu ăt jŭ pơdai kơtor amăng sa črăn hơma, pla pơdai kơtur 
amăng sa črăn pơkŏn, laih anŭn jai pơdai kơtor glai amăng jum dar hơma. 

26Ơi Adai ñu yơh jing Pô pơtô kơ ñu laih anŭn pơhrăm kơ ñu hơdră jơlan djơ̆. 

27Añăm ƀâo phu anŭn pô hơpuă ƀu thâo prăh hăng gơnam prăh pơdai ôh, añăm 
ƀâo phu pơkŏn ăt kŏn thâo tơluăh hăng pong rơdêh lơi. Ñu taih añăm ƀâo phu 
anŭn kơnơ̆ng hăng gai hơnuăt, ƀôdah hăng gai tơlŏ đôč yơh. 

28Pô pơkra ƀañ tơpŭng khŏm jơlit pơdai kiăng kơ pơphač hĭ, samơ̆ ñu ƀu dŏ prăh 
pơdai nanao ôh. Wơ̆t tơdah ñu dar pong rơdêh juă ƀơi gah ngŏ pơdai anŭn kiăng 
kơ tơluăh hĭ pơdai, samơ̆ ñu ƀu dưi yua pong rơdêh anŭn pơphač hĭ pơdai anŭn 
ôh. 

29Abih bang tơlơi thâo hluh kâo pơtô kơ ƀing gih anŭn trŭn rai mơ̆ng Yahweh 
Dưi Kơtang, tơlơi djru pơmĭn Ñu jing hiam klă laih anŭn tơlơi rơgơi Ñu jing yom 
pơphan yơh. 

Yesayah 29 

Tơlơi Răm Ƀăm Kơ Plei Ariêl Jing Plei Phŭn Yerusalaim 

1Răm ƀăm yơh kơ anih Ariêl, jing anih ƀing gih ngă yang ƀơi kơnưl, jing plei 
Dawid dŏ hơdip hlâo adih! Tŏ tui pơyơr ngă yang nanao bĕ amăng rĭm thŭn laih 
anŭn brơi hơmâo bĕ tơlơi phet tui hăng blan pơkơčah laih. 

2Samơ̆ wơ̆t tơdah ƀing gih ngă tui anŭn, Kâo ăt či blah hruă hĭ plei Ariêl anŭn 
mơ̆n. Ƀing ană plei či pơkrao hăng čŏk hia, laih anŭn plei Ariêl anŭn či jing kar 
hăng sa boh kơnưl bă hăng drah yơh. 

3Kâo či brơi ƀing rŏh ayăt gih dŏ jưh jum dar kiăng kơ pơkơdơ̆ng glaĭ hăng ƀing 
gih, Kâo či brơi kơ ƀing gơñu wang dar ƀing gih hăng khul sang kơtŭm laih anŭn 
brơi kơ ƀing gơñu pơdơ̆ng đĭ khul bruă hruă Kâo kiăng pơkơdơ̆ng glaĭ hăng ƀing 
gih yơh. 

4Giŏng anŭn, ƀing gih, jing ƀing tŭ tơlơi pơglưh trŭn hĭ yơh, či pơhiăp kar hăng 
pơhiăp đĭ mơ̆ng lŏn, jing kar hăng boh hiăp gih pơhiăp đĭ mơ̆ng ƀruih lŏn yơh. 
Sĭt asăp ih či jing kar hăng hiăp atâo yơh mơ̆ng lŏn tơnah, jing kar hăng boh hiăp 
gih pơhiăp pơhoč mơ̆ng ƀruih lŏn yơh. 

5Samơ̆ tơpul rŏh ayăt gih lu anŭn či jing hĭ kar hăng ƀruih lŏn ƀlĭ, jing ƀing pơhuĭ 
pơbra̱l hĭ ƀing gih či tŭ angĭn puh pơđuaĭ hĭ ƀing gơñu kar hăng hơkam yơh. Blĭp 
blăp ƀơi mông anŭn mơtam, 

6Yahweh Dưi Kơtang či rai hăng grŏm đăh, lŏn pơpư̆ čư̆ pơgơi laih anŭn hăng 
dơnai kơtang, hăng angĭn rơbŭ, hơkruăh laih anŭn hăng jơlah apui hlia ƀơ̆ng 
yơh. 

7Giŏng anŭn, abih bang tơpul ling tơhan lu ƀing lŏn čar pơblah pơkơdơ̆ng glaĭ 
hăng plei Ariêl, jing ƀing kơsung blah plei anŭn wơ̆t hăng kơđông kơjăp ñu laih 
anŭn blah hruă hĭ plei anŭn, či rơngiă hĭ thĕng kar hăng tơlơi rơpơi, jing kar hăng 
sa tơlơi pơƀuh mlam yơh. 

8Kar hăng tơdang sa čô rơpa ƀơ̆ng huă amăng tơlơi rơpơi ñu, samơ̆ tơdang ñu 
mơdưh laih, tơlơi rơpa ñu ăt dŏ dơnơ̆ng, laih anŭn kar hăng tơdang sa čô mơhao 
ia mơñum amăng tơlơi rơpơi ñu, samơ̆ tơdang ñu mơdưh, ñu ăt dŏ tơdu yuakơ 
tơlơi mơhao ƀu thâo abih hĭ ôh, ăt tui anŭn mơ̆n, tơlơi anŭn či truh kơ abih bang 
ƀing ling tơhan ƀing lŏn čar jing ƀing pơblah pơkơdơ̆ng glaĭ hăng Čư̆ Ziôn samơ̆ 
ƀu dưi hĭ ôh. 

9Ơ ƀing plei Ariêl hơi, pơtrưĭ hĭ bĕ tơlơi tui gưt boh hiăp Yahweh hăng jing hĭ 
rŭng răng, laih anŭn pơbum hĭ gih pô kiăng kơ ƀu thâo ƀuh ôh. Ƀing gih măt, 
samơ̆ ƀu djơ̆ mơ̆ng tơpai ôh, laih anŭn ƀing gih rơbat sêng grêng, samơ̆ ƀu djơ̆ 
mơ̆ng tơpai lăk ôh. 

10Anŭn jing yuakơ Yahweh hơmâo brơi laih kơ ƀing gih pĭt wơr biă mă kiăng kơ 
ƀu thâo hơmư̆ rơđah ôh. Ƀing pô pơala, jing ƀing kar hăng mơta gih, Ñu klŏp hĭ 
laih, sĭt ƀing pơƀuh, jing ƀing kar hăng akŏ gih, Ñu go̱m hĭ laih, kiăng kơ ƀing gih 
ƀu thâo ôh hơget tơlơi Ñu ngă. 

11Kơ ƀing gih yơh, abih bang tơlơi pơƀuh anŭn kơnơ̆ng jing hĭ hơdôm boh hiăp 
arăng čih hăng kơđŏm hĭ amăng tơkŭl hră đôč. Tơdah ƀing gih brơi tơkŭl hră 
anŭn kơ hlơi pô dưi đŏk hăng pơtă bĕ kơ ñu kiăng kơ đŏk hră anŭn kơ ƀing gih, 
ñu anŭn či laĭ glaĭ tui anai, “Kâo ƀu dưi đŏk ôh, yuakơ hră anŭn arăng kơđŏm hĭ 
laih.” 

12Laih anŭn tơdah ƀing gih brơi tơkŭl hră anŭn kơ hlơi pô ƀu dưi đŏk ôh laih 
anŭn pơtă kơ ñu kiăng kơ đŏk, ñu či laĭ glaĭ tui anai, “Kâo ƀu thâo đŏk hră ôh.” 
Tui anŭn yơh, ƀu hơmâo hlơi pô ôh dưi thâo boh hiăp Yahweh. 

13Khua Yang laĭ hăng kâo, Yesayah, tui anai: “Hăng amăng bah gơñu ƀing mơnuih 
anai pơhiăp kơ tơlơi ƀing gơñu rai jĕ Kâo laih anŭn hăng tơƀông bah gơñu, ƀing 
gơñu pơpŭ pơyom kơ Kâo, samơ̆ pran jua gơñu dŏ ataih biă mă mơ̆ng Kâo. 
Tơdang ƀing gơñu kơkuh pơpŭ kơ Kâo, ƀing gơñu kơnơ̆ng ngă tui hăng hơdôm 
tơlơi phiăn mơnuih mơnam pơtô đôč. 

14Hơnŭn yơh, sa wơ̆t dơ̆ng Kâo či blĭp blăp ngă kơ ƀing ană plei anŭn hăng lu 
tơlơi kơtuă. Tơlơi rơgơi pô rơgơi či răm hĭ, tơlơi kơhơnâo pô kơhơnâo či rơngiă 
hĭ yơh.” 

15Răm ƀăm yơh kơ ƀing hlơi pô nao pơ anih hơgŏm kiăng kơ pơdŏp hĭ khul 
hơdră jơlan gơñu mơ̆ng Yahweh, jing ƀing ngă bruă gơñu amăng kơnăm mơmŏt 

laih anŭn pơmĭn, “Hlơi pô ƀuh ƀing ta lĕ? Hlơi pô či thâo krăn tơlơi bruă ƀing ta 
ngă lĕ?” 

16Ƀing gih pơplih hĭ hlo̱m ƀo̱m kơ tơlơi Pô hrih pơjing gih, jing kar hăng tơdah 
ƀing gih pơmĭn kơ pô ma̱n lŏn jing hrup hăng lŏn kraĭ yơh! Gơnam pô ma̱n lŏn 
pơkra rai ƀu dưi laĭ ôh kơ pô ma̱n anŭn tui anai, “Ñu ƀu pơkra rai kâo ôh.” Ge̱t 
lŏn ƀu dưi laĭ ôh kơ pô ma̱n anŭn tui anai, “Ñu ƀu thâo pơkra rai hơget gĕt ôh”? 

17Hơdơr bĕ kơ tơlơi pơrơtưh anai, “Amăng ƀiă hrơi mông biă mă, anih lŏn 
Lebanôn či jing hĭ đang hơma kơmơ̆k laih anŭn đang hơma kơmơ̆k anŭn jing hĭ 
kar hăng glai kơmrơ̆ng yơh.” 

18Tơdang hrơi anŭn truh rai, pô ƀu dưi hơmư̆ hơdôm boh hiăp amăng tơkŭl hră 
arăng kơđŏm hĭ anŭn, či hơmư̆ rơđah, laih anŭn kar hăng mơ̆ng tơlơi tơu hăng 
tơlơi kơnăm mơmŏt yơh pô ƀu dưi ƀuh tơlơi bruă Ih či ƀuh rơđah yơh. 

19Sa wơ̆t dơ̆ng pô ƀu yom pơphan či hơ̆k mơak amăng Yahweh, sĭt pô kơƀah 
kơƀap či hơ̆k mơak amăng Pô Rơgoh Hiam ƀing Israel yơh. 

20Pô kơtư̆ juă ƀu či dŏ dơ̆ng tah, ƀing djik djak kơ tơlơi yom pơphan či rơngiă hĭ. 
Abih bang hlơi pô hơduah hơdră jơlan ngă sat ƀai, Ơi Adai či pơrai hĭ ƀing gơñu 
yơh. 

21Anŭn jing ƀing pơhiăp pơčĕr kơ arăng jing hĭ soh sat, jing ƀing ƀač čơđo̱ng kơ 
ƀing phat kơđi kiăng kơ khă kơ̆ng hĭ ƀing gơñu ƀu dưi khưp ngă tơlơi djơ̆ tơpă, 
laih anŭn jing ƀing ngă gơ̆ng jơlan ƀlŏr kiăng pơgăn hĭ mơnuih tơpă tŭ mă tơlơi 
tơpă hơnơ̆ng. 

22Hơnŭn yơh, anai yơh jing tơlơi Yahweh, jing Pô song mă laih ơi adon ta 
Abraham, pơhiăp hăng ƀing Israel tui anai: “Ƀing lŏn čar Israel ƀu či mlâo mlañ 
dơ̆ng tah yuakơ tơlơi ƀing rŏh ayăt blah juă, ƀo ̆  mơta gơñu ƀu či jing hĭ ƀlơ̆ dơ̆ng 
tah yuakơ tơlơi huĭ bra̱l. 

23Tơdang ƀing gơñu lăng jum dar, ƀing gơñu ƀuh gơñu pô hăng ƀing ană bă gơñu 
jing lu, yuakơ Kâo brơi kơ ƀing gơñu đĭ kơyar. Ƀing gơñu či thâo krăn kơ tơlơi 
kơnơ̆ng anăn Kâo đôč yơh jing rơgoh hiam, ƀing gơñu či thâo krăn kơ tơlơi 
kơnơ̆ng Kâo đôč yơh jing Pô Rơgoh Hiam ƀing ană tơčô Yakôb. Ƀing gơñu ăt či 
kơtuă hli̱ng hla̱ng yơh kơ Kâo, jing Ơi Adai ƀing Israel anŭn. 

24Ƀing hlơi pô ƀu thâo phe pho amăng jua pơmĭn, ƀing gơñu či tŭ mă tơlơi thâo 
hluh yơh, laih anŭn ƀing hlơi pô brŏk ƀuăh, ƀing gơñu či tŭ tơlơi kơčrâo brơi 
yơh.” 

Yesayah 30 

Tơlơi Pơtŭ Ư Ƀu Tŭ Yua Hăng Lŏn Čar Êjip 

1Yahweh pơhiăp tui anai, “Răm ƀăm yơh kơ ƀing khua ba akŏ ƀing Yudah, jing 
ƀing tơgŭ pơkơdơ̆ng glaĭ hăng Kâo, hăng pơjing gŏp djru tui hăng tơlơi pơmĭn 

gơñu pô, ƀu djơ̆ tui hăng jua pơmĭn Kâo yua mơ̆ng Yang Bơngăt Kâo ôh. Tui anŭn, 
ƀing gơñu pơthim lu tơlơi soh dơ̆ng yơh kơ gơñu pô. 

2Ƀing gơñu khưp kiăng trŭn nao pơ lŏn čar Êjip kiăng kơ rơkâo kơ ƀing anŭn 
djru kơ ƀing gơñu, samơ̆ ƀu kiăng tơña tơlơi djru pơmĭn mơ̆ng Kâo ôh. Ƀing gơñu 
hơduah rơkâo tơlơi djru mơ̆ng Pharaoh kiăng kơ pơgang brơi kơ ƀing gơñu, jing 
kiăng kơ hơduah tơlơi dŏ gah yŭ tơlơi pơklaih lŏn čar Êjip kar hăng dŏ pơdơi 
gah yŭ tơui yơh. 

3Pơala kơ tơlơi pơgang Pharaoh anŭn, ƀing gih či tŭ hĭ tơlơi mlâo, laih anŭn 
pơala kơ tơlơi pơklaih lŏn čar Êjip anŭn, ƀing gih či tŭ tơlơi mlâo mlañ yơh. 

4Ƀing ba akŏ anŭn pơkiaŏ ƀing khua moa nao pơ plei prŏng Zôan jĕ pơ rơnuč 
krong Nil, laih anŭn ăt pơkiaŏ ƀing pơala gơñu nao hlŏng truh pơ plei prŏng 
Hanês gah thu̱ng amăng lŏn čar Êjip mơ̆n. 

5Samơ̆ abih bang ƀing Yudah či tŭ tơlơi pơmlâo yơh yuakơ ƀing Êjip anŭn ƀu jing 
tŭ yua kơ ƀing gơñu ôh, sĭt ƀing Êjip anŭn ƀu dưi pha brơi tơlơi djru ƀôdah tơlơi 
tŭ yua ôh, samơ̆ kơnơ̆ng ba rai tơlơi mlâo mlañ hăng tơlơi pơmlâo đôč yơh.” 

6Boh hiăp pơkơđiăng kơ khul hlô mơnơ̆ng pơdiăng gơnam kơtraŏ ƀing pơala 
pơtao Yudah amăng anih lŏn Negewơ gah thu̱ng tui anai: Ƀing pơala pơtao 
Yudah rơbat găn anih lŏn tơnap tap hăng huĭ hyưt, jing anih lŏn hơmâo khul 
rơmung dŭl tơno hăng ania, hrŏm hăng ala tơpơ̆ng hăng ala prao. Ƀing pơala 
pơtao pơdiăng gơnam pơdrŏng gơñu ƀơi rŏng aseh glai, nao pơ lŏn čar ƀu dưi 
pơkơmlai kơ ƀing gơñu. 

7Anŭn jing lŏn čar Êjip, laih anŭn tơlơi djru čar anŭn kơnơ̆ng jing hĭ đôč đač đôč 
yơh. Hơnŭn yơh Kâo pơanăn kơ ñu jing “Tơgrai Ƀu Thâo Pơruă Arăng.” 

8Bơ kơ ră anai, Ơ Yesayah ăh, čih bĕ abih tơlơi anŭn ƀơi hơnăl čih ƀơi anăp ƀing 
ană plei Yudah, čih bĕ tơlơi anŭn amăng tơkŭl hră, kiăng kơ tơdang truh pơ 
rơnŭk pơanăp, tơlơi anŭn či jing tơlơi ngă gơ̆ng jơlan hlŏng lar pơkơdơ̆ng glaĭ 
hăng gơñu yơh. 

9Ƀing gơñu jing ƀing tơgŭ pơkơdơ̆ng hăng Kâo, jing ƀing ană Kâo samơ̆ pơblư̆ 
pơƀlŏr hăng Kâo yơh. Wơ̆t tơdah ƀing gơñu jing ƀing ană Kâo, ƀing gơñu hơngah 
ƀu kiăng hơmư̆ tui tơlơi Kâo, Yahweh, pơtă pơtăn ôh. 

10Ƀing gơñu laĭ kơ ƀing pô pơƀuh tui anai, “Anăm ƀuh tơlơi pơƀuh dơ̆ng tah!” Sĭt 
ƀing gơñu laĭ kơ ƀing pô pơala tui anai, “Anăm laĭ lui hlâo kơ ƀing gơmơi hăng 
hơdôm tơlơi pơƀuh djơ̆ tơpă dơ̆ng tah! Pơruai bĕ kơ ƀing gơmơi khul tơlơi 
pơmơak, jing laĭ lui hlâo bĕ kơ khul tơlơi hiam či truh rai. 

11Pơbĕ đuaĭ hĭ bĕ mơ̆ng jơlan gơmơi! Anăm pơgăn hĭ jơlan gơmơi dơ̆ng tah! Laih 
anŭn anăm pơhiăp klă̱ anăp hăng ƀing gơmơi dơ̆ng tah kơ tơlơi Pô Rơgoh Hiam 
ƀing Israel!” 

12Hơnŭn yơh, anai yơh jing tơlơi Kâo, Pô Rơgoh Hiam Israel, laĭ hăng ƀing gơñu: 
“Ƀing gih hơmâo hơngah hĭ laih boh hiăp Kâo, pơala kơ anŭn ƀing gih kơnang 
ƀơi tơlơi pơgŏ̱ ƀing ană plei ngă tui hăng tơlơi ƀing gih kiăng laih anŭn kơnang 
ƀơi tơlơi pleč ƀlŏr kơ ƀing gơñu. 

13Tui anŭn, tơlơi soh gih anŭn či jing hĭ kơ ƀing gih kar hăng pơnăng glông, 
čơđa̱ng hăng jĕ či glưh pơčah. Pơnăng anŭn či glưh pơčah hĭ blĭp blăp mơtam 
yơh. 

14Tơlơi truh sat anŭn či ngă pơčah hĭ pơnăng anŭn jing hĭ lu črăn kar hăng gŏ 
lŏn pơčah yơh, jing pơphač hĭ hlo̱m ƀo̱m yơh tơl amăng hơdôm čơđeh pơčah 
anŭn ƀu thâo ƀuh dơ̆ng tah kiăng kơ mă tơbiă hơdăng mơ̆ng apui ƀôdah tuăh 
tơbiă ia mơ̆ng čeh ia.” 

15Anai yơh jing tơlơi Khua Yang Yahweh, Pô Rơgoh Hiam Israel, laĭ dơ̆ng: 
“Tơdang ƀing gih kơhma̱l laih anŭn pơdơi hĭ mơ̆ng tơlơi gir pơklaih hĭ gih pô, 
Kâo či pơklaih hĭ ƀing gih. Tơdang ƀing gih ƀu ƀlơ̆ng bơngơ̆t ôh samơ̆ đaŏ 
kơnang kơ Kâo, ƀing gih či jing kơtang kiăng kơ dưi hĭ kơ ƀing rŏh ayăt gih. Samơ̆ 
ƀing gih hơngah ƀu kiăng ngă hơdôm tơlơi anŭn ôh. 

16Ƀing gih laĭ tui anai, ‘Ƀu djơ̆ ôh, ƀing gơmơi či đĭ ƀơi khul aseh hăng tơlŭh đuaĭ.’ 
Hơnŭn yơh, ƀing gih či đuaĭ yơh. Ƀing gih ăt laĭ tui anai mơ̆n, ‘Ƀing gơmơi či đĭ 
ƀơi khul aseh đuaĭ tañ yơh.’ Hơnŭn yơh, ƀing rŏh ayăt kiaŏ mă gih yơh či đuaĭ 
tañ hloh! 

17Sa rơbâo čô ƀing gih či đuaĭ kơdŏp yua mơ̆ng kơnơ̆ng hơjăn sa čô rŏh ayăt đôč 
pơhuĭ kơ ƀing gih, yua mơ̆ng kơnơ̆ng hơjăn rơma čô ƀing gơñu đôč pơhuĭ kơ 
ƀing gih, abih bang ƀing gih či đuaĭ kơdŏp hĭ yơh. Giŏng anŭn, kơnơ̆ng dua klâo 
čô amăng ƀing gih đôč či dŏ glaĭ kar hăng sa ƀĕ gai arăng pioh hla gru ƀơi kơčŏng 
čư̆, jing kar hăng sa boh gru kơnăl ƀơi bŏl čư̆ yơh.” 

18Wơ̆t tơdah tui anŭn, Yahweh dŏ tơguan kơ ƀing gih wơ̆t glaĭ pơ Ñu kiăng kơ 
khăp pap kơ ƀing gih. Ñu kiăng pơrơđah brơi kơ ƀing gih tơlơi glưh pran jua. 
Yahweh ngă tui anŭn yuakơ Ñu jing Ơi Adai khưp kiăng tơpă hơnơ̆ng. Mơyŭn 
mơak yơh kơ abih bang ƀing hlơi pô dŏ tơguan kơ Ñu djru brơi! 

19Ơ ƀing ană plei Ziôn, jing ƀing hơdip amăng plei Yerusalaim hơi, wơ̆t tơdah 
ƀing gih či čŏk hia yua mơ̆ng tơlơi tơnap tap, hrơi či truh tơdang ƀing gih ƀu či 
čŏk hia dơ̆ng tah. Yahweh či khăp pap kơ ƀing gih yơh tơdang ƀing gih kwưh kơ 
tơlơi djru! Ƀơi mông Ñu hơmư̆ tơlơi ƀing gih kwưh, Ñu či laĭ glaĭ kơ ƀing gih 
mơtam yơh. 

20Wơ̆t tơdah Khua Yang pha brơi kơ ƀing gih tơlơi gleh tơnap kar hăng gơnam 
ƀơ̆ng gih laih anŭn tơlơi ruă nuă kar hăng ia mơñum gih, Ñu ƀu či dŏ pơdŏp 
mơ̆ng ƀing gih ôh samơ̆ hăng mơta gih pô yơh ƀing gih či ƀuh Ñu laih anŭn Ñu či 
pơtô kơ ƀing gih dơ̆ng. 

21Tơdang ƀing gih wir nao pơ gah hơnuă ƀôdah pơ gah ieo jơlan, tơngia gih či 
hơmư̆ asăp gah rŏng gih tui anai, “Anai yơh jing jơlan djơ̆. Rơbat tui bĕ.” 

22Giŏng anŭn, ƀing gih hơƀak drak hĭ kơ khul rup trah gih klôp hĭ hăng amrăk 
laih anŭn khul rup ma̱n gih go̱m hĭ hăng mah yơh. Ƀing gih či glŏm hĭ khul rup 
trah anŭn kar hăng glŏm hĭ khăn ƀuh eng yơh laih anŭn laĭ kơ khul rup anŭn tui 
anai, “Đuaĭ bĕ gih!” 

23Ñu či brơi rai ia hơjan kơ pơjĕh ƀing gih jŭ pla ƀơi tơnah laih anŭn gơnam ƀơ̆ng 
jơma̱n tơbiă rai mơ̆ng anih lŏn či hơmâo bă blai yơh. Amăng hrơi anŭn khul 
rơmô gih či ƀơ̆ng rơ̆k amăng anih đang rơ̆k rơhaih prŏng yơh. 

24Khul rơmô hăng khul aseh glai jik kai hơma gih či ƀơ̆ng gơnam tăm jơma̱n hiam 
hloh yơh, jing gơnam arăng pơkra yom hơjăn kơ hlô gơñu anŭn yơh. 

25Amăng rơnŭk anŭn, wơ̆t tơdah lu ană plei gih djai hĭ laih, laih anŭn khul sang 
kơtŭm gih glưh, khul hơnŏh ia či rô ƀơi rĭm čư̆ čan glông laih anŭn ƀơi rĭm bŏl 
čư̆ glông yơh. 

26Yang blan či pơčrang bơngač kar hăng yang hrơi laih anŭn yang hrơi či 
pơčrang bơngač tơjuh wơ̆t bơngač hloh, jing kar hăng tơlơi bơngač kơ abih tơjuh 
hrơi mơtam kơnơ̆ng amăng sa hrơi đôč. Abih tơlơi anŭn či truh amăng hrơi 
Yahweh akă pŏn hĭ khul nam ƀing ană plei Ñu hăng pơsuaih hĭ khul rơka Ñu 
hơmâo pơruă laih. 

27Lăng bĕ, Yahweh, jing Pô pơrơđah anăn Ñu đưm đă adih, truh rai, hrŏm hăng 
tơlơi hil hĭr hăr laih anŭn asăp apui ayŭh kơpa̱l yơh. Boh hiăp tơƀông Ñu jing bă 
hăng tơlơi hil, sĭt boh hiăp jơlah Ñu jing kar hăng apui hlia ƀơ̆ng yơh. 

28Angĭn suă jua Ñu jing kơtang kar hăng ia li̱ng tơlŭh rai, kar hăng lip đĭ truh pơ 
tơkuai mơnuih mơnam yơh. Ñu pơrăm hĭ lŏn čar kar hăng rơyŭh hĭ ƀing gơñu 
amăng čơngua yơh. Ñu pơkhư̆ hĭ ƀing gơñu kar hăng pioh pơsơi hơ̆p amăng 
kơham aseh, kiăng kơ ba ƀing gơñu truh pơ tơlơi răm rai gơñu yơh. 

29Ƀing ta ăt či adoh kar hăng adoh amăng mlam ƀing ta djă̱ hơdơr kơ hrơi phet 
yơh. Ƀing ta či hơ̆k mơak kar hăng ƀing ană plei rơbat đĭ hăng dơnai khul đing 
klơt nao pơ čư̆ Yahweh, jing čư̆ Ziôn, kiăng kơ nao kơkuh pơpŭ kơ Pô Boh Pơtâo 
pơgang ƀing Israel yơh. 

30Yahweh či ngă kơ mơnuih mơnam hơmư̆ dơnai hiăp kơdrưh kơang Ñu laih 
anŭn či ngă brơi kơ ƀing gơñu ƀuh hơpăl tơngan kơtang Ñu hlak rai kiăng kơ 
pơkơhma̱l hĭ ƀing rŏh ayăt Ñu. Ñu či hil ƀrŭk biă mă laih anŭn pơrăm pơrai ƀing 
gơñu wơ̆t hăng dram gơnam gơñu hăng apui hlia ƀơ̆ng, laih anŭn hăng hơjan 
prŏng, rơbŭ kơthel hăng ple̱r tơlŏ yơh. 

31Dơnai hiăp Yahweh či pơhuĭ pơbra̱l hĭ ƀing tơhan dêh čar Assiria. Hăng gai 
hơnuăt Ñu yơh Ñu či pơrai hĭ ƀing gơñu. 

32Tơdang Yahweh pơblah hăng ƀing gơñu, Ñu či taih hĭ ƀing gơñu hăng hơpăl 
tơngan kơtang Ñu yơh. Rĭm hơnuăt Ñu taih ƀơi ƀing gơñu, anŭn jing tơlơi Ñu 
pơmĭn pơphŭn mơ̆ng đưm đă adih, laih anŭn hăng rĭm hơnuăt anŭn, ƀing ta či 
păh hơgơ̆r bŏ laih anŭn pĕ go̱ng trưng yơh. 

33Anih Tôphet, jing anih arăng čuh pơyơr ană bă kơ yang rơba̱ng, Yahweh 
hơmâo prap pre mơ̆ng hlâo laih. Anih anŭn Ñu hơmâo prap pre laih kơ pơtao 
dêh čar Assiria. Amăng luh apui anih anŭn Ñu hơmâo pơkra laih dơlăm hăng 
rơhaih prŏng, hăng hơmâo djŭh lu biă mă kiăng kơ čuh apui kơtang. Tơlơi suă 
jua Yahweh jing kar hăng hơnŏh apui kơsum jă̱, či pơtơbiă rai apui hlia ƀơ̆ng 
yơh. 

Yesayah 31 

Tơlơi Răm Ƀăm Kơ Ƀing Kơnang Kơ Lŏn Čar Êjip 

1Răm ƀăm yơh kơ ƀing trŭn nao pơ lŏn čar Êjip kiăng rơkâo kơ tơlơi djru, jing 
ƀing kơnang ƀơi khul aseh ƀing Êjip. Sĭt ƀing gơñu kơnang kơ khul rơdêh aseh 
lu ƀing Êjip anŭn, laih anŭn kơnang kơ tơlơi kơtang ƀing tơhan aseh ƀing Êjip 
anŭn pơala kơ tơlơi đaŏ kơnang kơ Pô Rơgoh Hiam Israel, jing tơlơi hơduah sem 
tơlơi djru mơ̆ng Yahweh yơh. 

2Kơsem pơmĭn bĕ tơlơi anai: Yahweh yơh jing Pô rơgơi laih anŭn dưi brơi rai 
tơlơi truh sat mơ̆n. Ñu ƀu lun ƀơ̆ng hĭ ôh tơlơi Ñu pơhiăp laih. Sĭt Ñu či tơgŭ 
pơkơdơ̆ng glaĭ hăng ƀing pơčrŏng sai bruă sat ƀai, laih anŭn hăng ƀing hlơi pô 
djru ƀing ngă tơlơi sat ƀai anŭn yơh. 

3Tơdang Yahweh yơr tơbiă tơngan Ñu kiăng kơ pơkơhma̱l hĭ ƀing sat ƀai anŭn, 
ƀing hlơi pô djru kơ ƀing gơñu či tơhneč rơbuh hĭ yơh, laih anŭn ƀing hlơi pô tŭ 
tơlơi djru anŭn ăt či răm hĭ mơ̆n, anŭn jing abih dua či răm rai hĭ abih yơh. Ƀing 
Êjip jing ƀing mơnuih ƀing gih kơnang kơnơ̆ng jing ƀing mơnuih mơnam đôč ƀu 
djơ̆ jing Ơi Adai ôh. Khul aseh gơñu jing asar laih anŭn ăt thâo djai mơ̆n. 

4Anai yơh jing tơlơi Yahweh pơhiăp hăng kâo, Yesayah, tui anai: “Kâo, Yahweh, 
jing kar hăng rơmung dŭl pơgrao, jing sa drơi rơmung dŭl prŏng pơgrao ƀơi sa 
drơi triu ñu mă yơh. Wơ̆t tơdah arăng iâu pơƀut glaĭ sa grup ƀing wai triu kiăng 
pơkơdơ̆ng glaĭ hăng rơmung anŭn, rơmung anŭn ƀu huĭ bra̱l yua mơ̆ng tơlơi ur 
kraih ƀing wai anŭn ôh laih anŭn kŏn rŭng răng lơi yua mơ̆ng dơnai ngañ bañ 
ƀing gơñu ngă kiăng kơ pơhuĭ. Tui anŭn, Kâo, Yahweh Dưi Kơtang, či trŭn rai 
kiăng kơ pơblah pơkơdơ̆ng glaĭ hăng Čư̆ Ziôn, jing hăng plei Yerusalaim ƀơi 
kơčŏng glông anŭn yơh. 

5Kâo, Yahweh ăt jing kar hăng khul čim juang hyu gah ngŏ hruh ñu mơ̆n kiăng 
kơ pơgang brơi kơ ƀing ană ñu; Kâo, Yahweh Dưi Kơtang, či pơgang brơi plei 
Yerusalaim. Kâo či pơgang hăng pơklaih hĭ plei anŭn yơh. Sĭt Kâo či răng pơgang 
hăng pơrơngai hĭ plei anŭn yơh.” Anŭn yơh jing tơlơi Yahweh pơhiăp laih. 

6Wơ̆t glaĭ pơ Yahweh bĕ, Ơ ƀing Israel hơi, jing ƀing hơmâo tơgŭ pơkơdơ̆ng glaĭ 
kơtang laih hăng Ñu. 

7Sĭt hrơi či truh tơdang rĭm čô amăng ƀing gih či hơngah hĭ khul rup trah pơkra 
hăng amrăk, mah. Ƀing gih hơmâo ngă soh sat laih tơdang ƀing gih pơkra rai laih 
gơnam anŭn. 

8“Ƀing Assiria či răm hĭ yua mơ̆ng đao gưm ƀu djơ̆ đao mơnuih mơnam pơkra 
rai ôh. Sĭt đao anŭn ƀu djơ̆ đao mơnuih pơkra ôh či pơrai hĭ ƀing gơñu hlo̱m ƀo̱m. 
Ƀing ling tơhan gơñu či čơlah đuaĭ hĭ ƀơi anăp đao gưm anŭn laih anŭn pơtao 
blah juă hĭ ƀing Assiria anŭn či mă pơgŏ̱ ƀing hlak ai Assiria mă bruă brơi kơ ñu 
yơh. 

9Pơtao prŏng dêh čar Assiria či đuaĭ hĭ yuakơ tơlơi huĭ bra̱l. Laih anŭn amăng 
tơlơi pơblah, ƀing khua djă̱ akŏ gơñu či huĭ tơtư̆ hơngah hĭ ƀu kiăng đuaĭ tui hla 
gru tơlơi pơblah ôh.” Anŭn yơh jing tơlơi Yahweh hơmâo pơhiăp pơhaih laih, 
jing Pô pơrai hĭ ƀing kơsung blah čư̆ Ziôn kar hăng apui ƀơ̆ng, jing kar hăng čuh 
amăng gŏ apui amăng plei Yerusalaim yơh. 

Yesayah 32 

Pơtao Tơpă Hơnơ̆ng Hlo̱m Ƀo̱m 

1Lăng bĕ, sa čô pơtao či git gai hăng tơlơi tơpă hơnơ̆ng laih anŭn ƀing khua moa 
či git gai hăng tơlơi djơ̆ găl yơh. 

2Rĭm čô gơñu či jing kar hăng sa anih kơđap mơ̆ng angĭn laih anŭn sa anih kơdŏp 
mơ̆ng rơbŭ kơthel yơh. Rĭm čô gơñu či jing kar hăng sa hơnŏh ia amăng tơdron 
ha̱r laih anŭn kar hăng sa anih tơui mơ̆ng boh pơtâo prŏng amăng anih lŏn thu 
krô yơh. 

3Giŏng anŭn, mơta ƀing hlơi pô thâo ƀuh ƀu či pĭt hĭ mơta gơñu dơ̆ng tah, laih 
anŭn tơngia ƀing hlơi pô thâo hơmư̆ ƀu či kơđŏt hĭ tơngia gơñu dơ̆ng tah. 

4Jua pơmĭn ƀing hlơi pô ƀu dưi ư̆ añ či thâo krăn hăng thâo hluh rơđah, laih anŭn 
jơlah ƀing hlơi pô pơhiăp tŏ či thâo pơhiăp raih hăng rơđah rơđo̱ng yơh. 

5Arăng ƀu či iâu dơ̆ng tah kơ mơnuih mlŭk jing hĭ kơdrưh kơang laih anŭn kŏn 
hơmâo lơi arăng pơpŭ pơyom kơ mơnuih ƀrưh mơhiăh. 

6Sĭt mơnuih mlŭk pơhiăp tơlơi mlŭk yơh, laih anŭn tơlơi pơmĭn ñu pơkra mơneč 
sat ƀai tui anai: Ñu ngă tơlơi bruă ƀu djơ̆ tui hăng tơlơi juăt Ơi Adai ôh, laih anŭn 
pơhiăp tơlơi ƀlŏr kơ tơlơi Yahweh. Ñu ăt lu brơi kơ ƀing mơnuih rơpa dŏ tơua 
laih anŭn ƀu brơi ia mơñum kơ ƀing mơnuih mơhao ôh. 

7Hơdră jơlan mơnuih ƀrưh mơhiăh jing sat ƀai, laih anŭn ñu pơkra hơdôm 
mơneč ƀrưh ƀai kiăng kơ pơrai hĭ mơnuih ƀun rin hăng tơlơi ƀlŏr ñu. Sĭt ñu 
pơrai hĭ wơ̆t tơdah tơlơi kwưh pô kơƀah kơƀap anŭn jing djơ̆ tơpă. 

8Samơ̆ ƀing mơnuih ƀing ană plei pơpŭ juăt pơkra khul hơdră kiăng kơ djru brơi 
ƀing ană plei gơñu, laih anŭn ƀing gơñu tŏng ten ngă tui khul bruă anŭn yơh. 

Ƀing Đah Kơmơi Plei Yerusalaim 

9Ơ ƀing đah kơmơi hơi, jing ƀing khŏm anăm ƀlơ̆ng bơngơ̆t kơ hơget gĕt ôh, 
pơđi̱ng tơngia hơmư̆ kâo bĕ. Ơ ƀing ană đah kơmơi ăh, jing ƀing pơmĭn ƀing gih 
hơdip rơnŭk hơđơ̆ng nanao, hơmư̆ bĕ kơ tơlơi kâo hơmâo kiăng kơ pơhiăp anai! 

10Rơbeh kơ sa thŭn tơdơi dơ̆ng mơ̆ng anai, ƀing gih, jing ƀing pơmĭn kơ tơlơi 
ƀing gih hơdip rơnŭk hơđơ̆ng nanao, či rŭng răng yơh. Ƀơi hrơi mông anŭn, ƀu 
či hơmâo bơyan hơpuă boh kơƀâo dơ̆ng tah, laih anŭn ăt kŏn či hơmâo bơyan 
hơpuă boh čroh pơkŏn lơi. 

11Rŭng răng bĕ, Ơ ƀing đah kơmơi ăh, jing ƀing ƀu khŏm ƀlơ̆ng bơngơ̆t kơ hơget 
gĕt ôh. Tơtư̆ tơtơ̆ng bĕ, Ơ ƀing ană đah kơmơi hơi, jing ƀing pơmĭn ƀing gih 
hơdip rơnŭk hơđơ̆ng! Tŏh hĭ bĕ sum ao gih, laih anŭn buh hơô bĕ ao tâo jum dar 
kơiăng gih kiăng kơ pơrơđah tơlơi ƀing gih rơngot hơning. 

12Tơtŭk bĕ tơda gih yuakơ ƀing gih kơŭ kơuăn kơ khul đang hơma kơmơ̆k hiam 
hăng kơ khul phŭn hrĕ čă hiam hơmâo lu boh čroh 

13laih anŭn yuakơ ƀing gih rơngot kơ anih lŏn ană plei kâo, Yesayah, či jing hĭ 
anih lŏn čă bă hăng rơ̆k drơi hăng kơyâo drơi yơh. Ơ djơ̆ yơh, kơŭ kơuăn brơi bĕ 
kơ abih bang sang, jing anih ană plei hơ̆k mơak hlâo kơ anŭn, laih anŭn kơ plei 
prŏng anai, jing plei bă hăng tơlơi hơ̆k kơdơ̆k ră anai. 

14Ƀing ană plei anŭn ăt či lui raih hĭ sang pơtao mơ̆n, tơlơi bŏ hrŏ plei phŭn 
Yerusalaim ƀu či hơmâo dơ̆ng tah. Anih bŏl čư̆ Ôphel hrŏm hăng sang kơtŭm ƀơi 
anih anŭn či jing hĭ rơngol hlŏng lar, laih anŭn aseh glai mơ̆ng kơmrơ̆ng či hyu 
pơ anŭn laih anŭn khul triu či hơduah ƀuh rơ̆k kiăng kơ ƀơ̆ng pơ anih anŭn yơh. 

15Abih tơlơi anŭn či tŏ tui tơl Ơi Adai pha brơi kơ ƀing ta Yang Bơngăt Ñu mơ̆ng 
adai adih. Ƀơi rơnŭk anŭn tơdron ha̱r jing hĭ anih lŏn kơmơ̆k hiam, laih anŭn 
đang hơma hơmâo lu boh čroh či jing prŏng biă mă kar hăng glai kơmrơ̆ng yơh. 

16Ƀing ană plei dŏ amăng tơdron ha̱r či ngă tui tơlơi djơ̆ găl laih anŭn ƀing ană 
plei dŏ amăng anih hơmâo đang hơma kơmơ̆k či ngă tui tơlơi tơpă hơnơ̆ng yơh. 

17Boh čroh tơlơi tơpă hơnơ̆ng anŭn či jing tơlơi rơnŭk rơno̱m, laih anŭn tơlơi tŭ 
yua tơlơi phat kơđi hăng tơlơi djơ̆ găl či jing tơlơi rơiăt hăng tơlơi kơjăp hơđơ̆ng 
hlŏng lar yơh. 

18Ƀing ană plei kâo, Yesayah, či hơdip amăng khul anih dŏ rơnŭk rơno̱m yơh, 
jing amăng khul sang rơnŭk hơđơ̆ng, jing amăng khul anih pơdơi ƀu hơmâo tơlơi 
pơtơpăk ôh. 

19Wơ̆t tơdah ple̱r tơlŏ le ̆  pơrai hĭ khul glai kơmrơ̆ng anŭn laih anŭn plei prŏng 
anŭn jing hĭ đôč đač, 

20Yahweh či bơni hiam yơh kơ ƀing gih, jing ƀing jŭ pla pơjĕh gih kơtuai rĭm 
hơnŏh ia, laih anŭn rong khul rơmô hăng khul aseh glai gih djŏp anih. 

Yesayah 33 

Tơlơi Tơnap Tap Laih Anŭn Tơlơi Djru 

1Răm ƀăm yơh kơ ƀing gih, Ơ ƀing dêh čar pơrai ăh, ƀing gih yơh jing dêh čar 
arăng aka pơrai hĭ ôh! Răm ƀăm yơh kơ ƀing gih, Ơ ƀing dêh čar pơblư̆ ăh, ƀing 
gih yơh jing dêh čar arăng aka ƀu pơblư̆ hĭ ôh! Tơdang ƀing gih pơdơi hĭ mơ̆ng 
tơlơi pơrai, ƀing gih či tŭ arăng pơrai hĭ yơh. Tơdang ƀing gih pơdơi hĭ mơ̆ng 
tơlơi pơblư̆, ƀing gih či tŭ arăng pơblư̆ hĭ yơh. 

2Ơ Yahweh hơi, pap mơñai kơ ƀing gơmơi đa. Ƀing gơmơi čang rơmang kơ Ih. 
Rơkâo kơ Ih pơkơtang bĕ kơ ƀing gơmơi ƀơi rĭm mơguah, laih anŭn pơklaih bĕ 
ƀing gơmơi amăng mông tơnap tap. 

3Ƀơi dơnai ngañ bañ ƀing tơhan lu yơh ƀing ană plei čơlah đuaĭ hĭ. Tơdang Ih 
pơrơđah tơlơi dưi kơtang Ih, ƀing lŏn čar čơlah đuaĭ bru bra yơh. 

4Ơ ƀing dêh čar, dram gơnam gih ƀing rŏh ayăt gih či sua mă hĭ kar hăng khul 
kơtop mơda yơh ƀơ̆ng hĭ, jing kar hăng tơpul kơtop kơplŏng ƀơi pơdai kiăng kơ 
ƀơ̆ng yơh, ƀing rŏh ayăt či sua mă hĭ gơnam gih anŭn. 

5Yahweh jing yom prŏng hloh, sĭt Ñu dŏ ƀơi anih glông. Ñu či pơbă hĭ bŏl čư̆ Ziôn 
hăng tơlơi djơ̆ găl laih anŭn tơlơi tơpă hơnơ̆ng yơh. 

6Ơ ƀing Yerusalaim hơi, Ñu či jing tơlơi rơnŭk hơđơ̆ng sĭt kơ hrơi mông tơnap 
tap gih, jing phŭn kơ tơlơi pơklaih, tơlơi rơgơi laih anŭn tơlơi thâo pơmĭn yơh. 
Tơlơi huĭ pơpŭ kơ Yahweh yơh jing jĕh khuă kơ mŭk dram anŭn. 

7Adih, ƀing đah rơkơi khĭn kơtang lŏn čar ta ur kraih kơ tơlơi djru ƀơi khul jơlan. 
Ƀing pơala nao pơ lŏn čar ataih kiăng kơ rơkâo kơ tơlơi rơnŭk rơno̱m wơ̆t glaĭ 
hăng čŏk hia phĭ̱̆ ruă biă mă yuakơ ƀu hơmâo ôh tơlơi rơnŭk rơno̱m anŭn. 

8Khul jơlan prŏng jing hĭ rơngol, ƀu hơmâo mơnuih đuaĭ hyu rơbat ƀơi khul 
jơlan anŭn dơ̆ng tah. Ƀing mơnuih hơngah lui hĭ tơlơi pơtŭ ư tui anŭn ƀing gơñu 
djik djak kơ khul plei pla gơñu, laih anŭn ƀu ƀlơ̆ng brơi kơ tơdruă dơ̆ng tah. 

9Anih lŏn thu krô laih anŭn rơngol hĭ, anih lŏn Lebanôn tŭ tơlơi arăng pơmlâo 
pơmlañ yuakơ glai kơmrơ̆ng gliu hĭ. Anih lŏn kơmơ̆k Sarôn jing hĭ kar hăng 
tơdron ha̱r Arabah yơh, laih anŭn khul kơyâo pơtâo anih lŏn hiam Basan hăng 
Karmel gliu hĭ hăng luh hĭ hla kơyâo gơñu yơh. 

10Yahweh laĭ kơ khul lŏn čar pơkŏn tui anai, “Ră anai Kâo či ngă bruă yơh, ră 
anai Kâo či pơrơđah tơlơi dưi kơtang Kâo, laih anŭn ră anai ƀing mơnuih mơnam 
či yap kơ Kâo jing Pô kơtang hloh yơh. 

11Khul hơdră ƀing gih pơmĭn či jing hĭ đôč đač kar hăng hơkam, laih anŭn tơlơi 
tŭ yua hơdră anŭn ăt či jing hĭ đôč đač mơ̆n kar hăng adrăng. Tơlơi suă jua gih 
jing kar hăng apui laih anŭn apui anŭn či ƀơ̆ng hĭ ƀing gih yơh. 

12Ƀing ană plei gih apui či ƀơ̆ng hĭ jing kar hăng arăng čuh pơtâo kiăng kơ pơkra 
čur yơh, jing kar hăng khăt hĭ kơyâo drơi yơh, ƀing gơñu apui či hlia ƀơ̆ng hĭ. 

13Ơ ƀing tuai dŏ pơ anih ataih biă mă, hơmư̆ bĕ tơlơi bruă Kâo hơmâo ngă laih. 
Ơ ƀing Israel dŏ pơ anih jĕ, brơi thâo krăn bĕ kơ tơlơi dưi kơtang Kâo!” Anŭn 
yơh jing tơlơi Yahweh pơhiăp. 

14Ƀing soh amăng plei Ziôn huĭ bra̱l; sĭt ƀing ƀu tui gưt tơlơi juăt Yahweh tơtư̆ 
tơtơ̆ng hăng laĭ tui anai: “Hlơi pô amăng ƀing ta dưi dŏ amăng anih Yahweh 
pơkơhma̱l hăng apui ƀơ̆ng hlo̱m ƀo̱m lĕ? Hlơi pô amăng ƀing ta dưi dŏ amăng 
anih Yahweh phat kơđi hăng apui ƀơ̆ng hlŏng lar lĕ?” 

15Pô anŭn jing: Pô rơbat tơpă hơnơ̆ng laih anŭn pơhiăp tơlơi djơ̆ tơpă, pô 
hơngah ƀu tŭ mă gơnam mơ̆ng tơlơi kơtư̆ juă laih anŭn hơngah ƀu brơi tơngan 
ñu mă tŭ gơnam plŏm ƀlŏr ôh, pô kơđŏt hĭ tơngia ñu ƀu kiăng hơmư̆ tơlơi pơkra 
hơdră kiăng kơ pơdjai mơnuih laih anŭn pĭt hĭ mơta ñu kiăng kơ ƀu ƀuh hăng 
ngă tui tơlơi sat ƀai ôh. 

16Pô anŭn yơh jing pô či dŏ ƀơi khul anih hơđơ̆ng kar hăng dŏ pơ anih glông ƀơi 
bŏl čư̆, sĭt anih dŏ kơđap ñu či dŏ ƀơi kơđông kơjăp čư̆ čan yơh. Ñu či hơmâo 
gơnam ƀơ̆ng bă blai, laih anŭn ia mơñum ñu ƀu či kơƀah hĭ ôh. 

Rơnŭk Yahweh Jing Pơtao 

17Mơta ta yơh či ƀuh Pơtao hrŏm hăng abih tơlơi hiam ro ̆  Ñu, laih anŭn či lăng 
anih lŏn Ñu lar prŏng truh pơ anih ataih biă mă yơh. 

18Amăng rơnŭk pơmĭn ƀing ta kơnơ̆ng či hơdơr kơ tơlơi pơhuĭ hlâo adih đôč 
hăng tơña tui anai: “Pơpă pô khua yap mrô ta lĕ? Pơpă pô khua ring mă jia lĕ? 
Pơpă pô khua lăng sŭ ƀơi sang kơtŭm anŭn lĕ?” 

19Ăt amăng rơnŭk anŭn mơ̆n, ƀing ta ƀu či ƀuh ƀing mơnuih kheñ sat anŭn dơ̆ng 
tah, jing ƀing mơnuih pơhiăp tơlơi pơhiăp ƀing ta ƀu thâo krăn ôh, jing tơlơi 
pơhiăp phara kar hăng ƀing gơñu pơhiăp pơtŏ yơh. 

20Kơđai glaĭ, ƀing ta či lăng đĭ pơ Ziôn, jing plei prŏng kơ khul tơlơi phet ta. Sĭt 
hăng mơta ta yơh, ƀing ta či ƀuh plei Yerusalaim, jing anih dŏ rơnŭk rơnua, jing 
kar hăng sa boh sang khăn arăng ƀu dưi mă pơđuaĭ hĭ ôh. Khul gai grŏ̱ sang anŭn 
arăng ƀu buč đĭ hĭ hlŏng lar ôh laih anŭn khul hrĕ sang anŭn arăng kŏn kơtŭng 
tơĭ hĭ lơi. 

21Pơ plei anŭn yơh Yahweh, jing Pô kơdrưh kơang ta, či brơi kơ ƀing ta dŏ amăng 
anih hiam jing kar hăng anih hơmâo khul krong hăng hơnŏh ia lu yơh, samơ̆ ƀu 
hơmâo sŏng prŏng hơmâo lu ƀing waih pơđu̱ng sŏng ôh či găn ƀơi khul ia anŭn, 

laih anŭn kŏn hơmâo sŏng prŏng hloh mơ̆ng khul lŏn čar ataih lơi či pơđu̱ng ƀơi 
anih anŭn. 

22Anŭn jing yuakơ Yahweh yơh jing Khua Phat Kơđi ta. Yahweh yơh jing Pô pha 
brơi kơ ƀing ta tơlơi juăt kiăng kơ phat kơđi ƀing ta, Yahweh yơh jing Pơtao ta, 
laih anŭn Ñu yơh jing Pô či pơklaih hĭ ƀing ta mơ̆ng ƀing rŏh ayăt ta. 

23Bơ kơ ƀing gih, Ơ ƀing Yerusalaim, khul gơnam akă hruă sŏng gih jing hĭ hluai. 
Tui anŭn, tơmĕh kơyâo dơ̆ng kiăng kơ akă khăn pơđu̱ng ƀu dŏ kơjăp ôh, laih 
anŭn khăn pơđu̱ng kŏn blang hĭ lơi. Wơ̆t tơdah tui anŭn, ƀing ană plei gih či mă 
pơpha dram gơnam sua mă lu yơh laih anŭn pô rơwen gih ăt či hơmâo črăn 
amăng gơnam anŭn mơ̆n. 

24Ƀơi hrơi mông anŭn, ƀu hơmâo ôh hlơi pô hơdip amăng plei Ziôn či laĭ tui anai, 
“Kâo ruă.” laih anŭn hơdôm tơlơi soh ƀing hlơi pô dŏ pơ anŭn Yahweh či pap 
brơi yơh. 

Yesayah 34 

Tơlơi Yahweh Pơkơhma̱l Hĭ Ƀing Rŏh Ayăt Ñu 

1Rai jĕ bĕ, Ơ ƀing lŏn čar ăh, laih anŭn hơmư̆ bĕ. Pơđi̱ng tơngia bĕ, Ơ ƀing ană 
plei hơi! Brơi bĕ abih bang ƀing mơnuih lŏn tơnah hơmư̆ wơ̆t hăng abih bang 
djuai mơnơ̆ng amăng anŭn mơ̆n, jing lŏn tơnah laih anŭn abih bang djuai hơdip 
tơbiă rai mơ̆ng anŭn yơh! 

2Hơmư̆ bĕ yuakơ Yahweh hil nač kơ abih bang lŏn čar. Tơlơi hil Ñu dŏ ƀơi abih 
bang ƀing ling tơhan gơñu yơh. Ñu či pơrai hĭ abih bang ƀing tơhan gơñu yơh, 
sĭt Ñu či jao hĭ ƀing gơñu kơ tơlơi răng pơdjai hĭ yuakơ tơlơi sat ƀai gơñu. 

3Mơnuih djai anŭn arăng či glŏm tơbiă hĭ ƀơi lŏn, ƀơi khul čư̆ čan drah gơñu či 
rô, laih anŭn atâo djai anŭn či ƀâo brŭ yơh. 

4Abih bang khul pơtŭ pơ adai či phač hĭ laih anŭn adai rơngit či tŭ tơlơi lon hĭ 
kar hăng arăng lon tơkŭl hră yơh. Abih bang khul pơtŭ či le ̆  trŭn kar hăng hla 
gliu krô rŭh hĭ mơ̆ng phŭn hrĕ kơƀâo, jing kar hăng boh hra gliu djot rŭh mơ̆ng 
kơyâo hra yơh. 

5Yahweh pơhiăp tui anai: Kâo pơrai hĭ khul pơtŭ amăng adai anŭn kar hăng pô 
tơhan pơdjai hĭ rŏh ayăt ñu hăng đao, laih anŭn kar hăng arăng mơñum ia tơl 
hrăp yơh. Lăng bĕ, đao Kâo anŭn trŭn nao phat kơđi ƀơi ƀing lŏn čar Edôm jing 
ƀing Kâo khưp ngă khŏm kiăng kơ pơrai hĭ hlo̱m ƀo̱m yơh. 

6Đao Yahweh jing go̱m bă hăng drah, jing drah ană triu hăng bơbe pơyơr ngă 
yang. Đao anŭn go̱m bă hăng gơnam rơmuă, jing añăm rơmuă mơ̆ng boh ƀlĕh 
triu tơno yơh. Anŭn jing yuakơ Yahweh ngă yang amăng plei phŭn Bozrah sĭt Ñu 
hơmâo pơdjai hĭ laih lu mơnuih amăng lŏn čar Edôm. 

7Ƀing khua prŏng gơñu či le ̆  rơbuh hrŏm hăng ƀing gơñu kar hăng khul rơmô 
tơno glai le ̆  rơbuh yơh, laih anŭn ƀing hlak ai kơtang kar hăng khul ană rơmô 
tơno wơ̆t hăng ƀing đah rơkơi dưi kơtang kar hăng khul rơmô tơno kơtang hloh 
mơ̆n. Anih lŏn gơñu či hra̱m bă hăng drah, laih anŭn ƀruih lŏn anŭn či hrip bă 
hăng añăm rơmuă yơh. 

8Anŭn jing hrơi Yahweh či rŭ nua, jing hrơi mông Ñu či pơkơhma̱l hĭ ƀing Edôm 
yuakơ abih tơlơi soh sat ƀing gơñu ngă laih kơ ƀing Ziôn, jing ƀing Israel yơh. 

9Khul hơnŏh ia čar Edôm či jing hĭ kar hăng čai ƀlit, laih anŭn ƀruih lŏn čar anŭn 
či jing hĭ apui kơsum, laih anŭn anih lŏn čar anŭn či jing hĭ čai ƀlit jă̱ apui yơh! 

10Apui anŭn ƀu či thăm hĭ ôh hrơi hăng mlam, asăp apui anŭn či ayŭh đĭ nanao 
yơh. Čơdơ̆ng mơ̆ng rơnŭk anai truh pơ rơnŭk pơanăp anih lŏn Edôm anŭn či jing 
hĭ rơngol yơh. Ƀu či hơmâo hlơi pô rơbat găn pơ anih lŏn anŭn dơ̆ng tah. 

11Čim kla̱ng laih anŭn rơsua či pơbă hĭ anih lŏn anŭn, laih anŭn čim tŏ hăng čim 
ak yơh či pơkra hruh pơ anih anŭn. Yahweh či brơi rai tơlơi rŭng răng ƀơi anih 
lŏn Edôm laih anŭn brơi kơ anih lŏn anŭn jing hĭ anih hông hang yơh. 

12Arăng či pơanăn lŏn čar anŭn jing “Lŏn Čar Ƀu Dŏ Dơ̆ng Tah” yuakơ ƀu hơmâo 
ƀing khua ba akŏ ôh. Ăt kŏn hơmâo khua moa hơmâo tơlơi dưi kiăng kơ git gai 
lơi. 

13Khul rơ̆k drơi yơh či čă go̱m hĭ bă amăng khul anih đuaĭ kơdŏp, khul rơ̆k ƀâo 
sat hăng khul pum kơyâo drơi či bă amăng khul kơđông kơjăp anih anŭn yơh. 
Anih anŭn či jing hĭ anih dŏ kơ khul asâo tan, laih anŭn jing anih pơkra hruh kơ 
khul čim samô yơh. 

14Hlô mơnơ̆ng tơdron ha̱r či dŏ pơ anŭn hrŏm hăng khul asâo hueng, laih anŭn 
khul bơbe glai či pơiâu kơ tơdruă gơñu yơh. Pơ anŭn hlô mơnơ̆ng mlam ăt či 
grơ̆ng laih anŭn hơduah ƀuh khul anih kiăng kơ pơdơi brơi kơ gơñu pô tơdang 
hrơi yơh. 

15Čim tŏ prŏng či pơkra hruh pơ anŭn hăng pơboh, čim anŭn či krŏm khul boh 
ñu laih anŭn čem rong ană ñu gah yŭ kơ čăng tơui ñu yơh. Pơ anŭn khul čim 
kla̱ng păh pôm ăt či pơƀut glaĭ, rĭm drơi hăng tơno ania ñu yơh. 

16Lăng bĕ amăng hră tơkŭl Yahweh laih anŭn đŏk bĕ tui anai: Hơdôm djuai hlô 
mơnơ̆ng hăng čim brĭm ƀu či rơngiă hĭ ôh, ƀu hơmâo djuai pă ôh ƀu hơmâo tơno 
ania gơñu. Sĭt hăng amăng bah Ñu pô yơh, Yahweh hơmâo pơđar laih tui anŭn, 
laih anŭn Yang Bơngăt Ñu či pơƀut glaĭ hơdôm djuai anŭn. 

17Ñu či pơpha brơi črăn pơpha gơñu. Sĭt tơngan Ñu yơh pơkă pơpha brơi kơ 
gơñu. Anih anŭn či lŏm kơ gơñu hlŏng lar laih anŭn gơñu či dŏ pơ anih anŭn 
mơ̆ng rơnŭk anai truh pơ rơnŭk pơanăp yơh. 

Yesayah 35 

Tơlơi Hơ̆k Kơdơ̆k Ƀing Yahweh Song Mă 

1Amăng rơnŭk pơanăp, khul tơdron ha̱r hăng khul anih lŏn rơngol či mơak hăng 
pơtơbiă rai boh čroh yơh, laih anŭn khul tơdron tač či hơ̆k kơdơ̆k hăng bluh đĭ 
lu bơnga yơh, kar hăng bơnga hiam yuakơ hơmâo glaĭ hơjan bơyan bơnga yơh. 

2Sĭt bơnga anŭn či čơnŭh bluh đĭ lu bơnga biă mă. Khul anih anŭn či mơak biă 
mă laih anŭn ur dreo mơak mơai yơh. Khul anih anŭn ăt či jing ang yang kar 
hăng glai kơmrơ̆ng mơ̆n anih lŏn Lebanôn, laih anŭn či jing kơdrưh kơang kar 
hăng khul đang hơma kơmơ̆k anih lŏn Karmel laih anŭn anih lŏn Sarôn yơh. Ƀơi 
khul anih anŭn Yahweh či pơrơđah tơlơi ang yang Ñu, jing tơlơi ang yang Ơi Adai 
ta yơh. 

3Pơtrŭt pơđu̱r bĕ ƀing tơngan tơdu, jing pơhiăp mơak hăng ƀing gleh rơmơ̆n 
yuakơ tah hơtai. 

4Pơtă bĕ hăng ƀing hơmâo pran jua huĭ bra̱l tui anai, “Dŏ kơjăp bĕ, anăm huĭ ôh. 
Ơi Adai ta či rai, Ñu či rai rŭ nua kơ ƀing gih yơh. Ñu či pơkơdơ̆ng glaĭ hăng ƀing 
rŏh ayăt gih. Samơ̆ Ñu či rai pơklaih hĭ ƀing gih.” 

5Tơdang Yahweh ngă tui anŭn, mơta mơnuih bum či pŏk hĭ laih anŭn tơngia 
mơnuih tơngĭl ƀu či kơđŏl hĭ dơ̆ng tah. 

6Mơnuih rơwen či kơplŏng đĭ kar hăng rơsa, laih anŭn jơlah mơnuih kơmlô či ur 
dreo mơak mơai yơh. Ia či tơlŭh tơbiă mơ̆ng lŏn amăng tơdron tač laih anŭn 
khul hơnŏh ia rô amăng tơdron ha̱r yơh. 

7Čuah pơiă hlơr amăng anih anŭn či jing hĭ dơnao ia, laih anŭn mơ̆ng tơnah thu 
krô či hơmâo ia bluh yơh. Khul anih dŏ kơ khul asâo tan hlâo adih či jing hĭ anih 
trŏp, jing anih phŭn trang bo glông hăng phŭn trang brui hiam či čă đĭ kiăng kơ 
pơala kơ rơ̆k anih thu krô yơh. 

8Pơ anih anŭn či hơmâo jơlan yom pơphan laih anŭn arăng či pơanăn jơlan anŭn 
jing Jơlan Tơlơi Rơgoh Hiam yơh, samơ̆ ƀing mơnuih ƀu rơgoh yuakơ tơlơi soh 
gơñu ƀu či rơbat ƀơi jơlan anŭn ôh. Jơlan anŭn či pioh kơ ƀing hlơi pô rơbat tui 
hơdră jơlan Yahweh yơh, samơ̆ ƀing mơnuih mlŭk ƀu či đuaĭ hyu ƀơi jơlan anŭn 
ôh. 

9Ƀu či hơmâo rơmung dŭl ôh pơ jơlan anŭn, kŏn hơmâo hlô kheñ đet lơi dưi nao 
ƀơi anŭn. Ƀu či hơmâo hlơi pô ôh ƀuh hlô anŭn pơ jơlan anŭn. Samơ̆ kơnơ̆ng 
ƀing Yahweh song mă mơ̆ng tơlơi hlŭn mơnă đôč yơh či rơbat ƀơi jơlan anŭn, 

10kơnơ̆ng ƀing Yahweh song glaĭ đôč yơh či wơ̆t glaĭ, laih anŭn mŭt pơ plei Ziôn 
hăng tơlơi adoh. Tơlơi mơak mơai hlŏng lar yơh či jing hiam biă mă kar hăng 
troă ƀơi akŏ gơñu. Tơlơi hơ̆k kơdơ̆k hăng mơak mơai yơh či pơbă hĭ ƀing gơñu, 
laih anŭn tơlơi rơngot hơning hăng tơlơi kơhôih gleh gơñu či đuaĭ hĭ thĕng yơh. 

Yesayah 36 

Pơtao Prŏng Sanehêrib Pơhuĭ Ƀing Plei Yerusalaim 

(2 Ƀing Pơtao 18:13-27; 2 Hră Ruai 32:1-19) 

1Amăng thŭn tal pluh-pă̱ rơnŭk pơtao Hizkiyah wai lăng, Sanehêrib pơtao prŏng 
dêh čar Assiria kơsung blah abih bang plei kơđông ƀing Yudah laih anŭn mă tŭ 
hĭ. 

2Pơtao prŏng dêh čar Assiria pơkiaŏ nao pô khua pơala kơ pơtao mơ̆ng plei 
pơnăng Lakhis nao pơ pơtao Hizkiyah amăng plei Yerusalaim wơ̆t hăng lu ƀing 
ling tơhan. Pô khua pơala kơ pơtao anŭn dơ̆ng glaĭ ƀơi pla̱ng ia ba rai ia mơ̆ng 
Dơnao Gah Ngŏ mŭt pơ plei, jing ƀơi jơlan nao pơ anih ƀing mơñam khăn kiăng 
kơ sĭ. 

3Giŏng anŭn, Elyakim, ană đah rơkơi Hilkiyah, jing pô khua wai bruă sang pơtao, 
Sebna pô khua čih hră laih anŭn Yôah, ană đah rơkơi Asap, jing pô khua čih pioh, 
tơbiă rai nao bưp pô anŭn. 

4Pô khua pơala kơ pơtao Assiria anŭn pơhiăp hăng ƀing khua pơtao Hizkiyah 
anŭn kiăng kơ laĭ kơ pơtao Hizkiyah tui anai: Anai yơh jing tơlơi pơtao ƀing 
Assiria tơña: Ƀơi hơget ih pioh tơlơi kơnang ih lĕ? 

5Ih laĭ ih hơmâo hơdră thâo pơblah laih anŭn ƀing ling tơhan kơtang kiăng 
pơblah dưi hĭ, samơ̆ ih kơnơ̆ng pơhiăp đôč đač đôč. Ƀơi hlơi ih hlak kơnang tơl 
ih tơgŭ pơkơdơ̆ng glaĭ hăng kâo lĕ? 

6Lăng bĕ ră anai, tơdah ih hlak kơnang kơ lŏn čar Êjip, lŏn čar anŭn jing kar hăng 
yua sa ƀĕ phŭn trang bo jŏh laih jing gai jra. Hlơi pô kơnang nao ƀơi phŭn anŭn, 
sĭt phŭn anŭn či klâŏ hĭ hluh nao rai pơrơka hĭ tơngan pô anŭn yơh! Abih bang 
hlơi pô kơnang kơ Pharaoh pơtao ƀing Êjip ăt či hrup hăng anŭn mơ̆n. 

7Tơdah ih laĭ kơ kâo tui anai, “Ƀing gơmơi kơnang kơ Yahweh Ơi Adai gơmơi,” 
samơ̆ ih yơh jing pô hơmâo pơrai hĭ khul anih glông Ñu laih anŭn khul kơnưl 
kơkuh pơpŭ kơ Ñu laih anŭn laĭ kơ ƀing Yudah hăng ƀing ană plei plei 
Yerusalaim tui anai, “Ƀing gih khŏm kơkuh pơpŭ kơnơ̆ng ƀơi anăp kơnưl anai 
amăng plei anai đôč.” 

8Rai bĕ, brơi bĕ kơ khua kâo jing pơtao ƀing Assiria pơkă nua hăng ih tui anai: 
Kâo či jao brơi kơ ih dua-rơbâo drơi aseh, tơdah ih dưi hơduah hơmâo dua-
rơbâo čô tơhan dưi đĭ ƀơi khul aseh anŭn! 

9Wơ̆t tơdah ih kơnang ƀơi ƀing Êjip kơ ƀing tơhan aseh hăng khul rơdêh aseh, 
hiư̆m pă ih dưi puh pơđuaĭ hĭ mơ̆ sa čô khua moa anet hloh amăng ƀing khua 
moa ƀing ling tơhan kâo? 

10Hloh kơ anŭn dơ̆ng, sĭt kâo hơmâo rai laih kiăng kơ kơsung blah pơrai hĭ anih 
anai tui hăng boh hiăp Yahweh pơđar kơ kâo yơh. Yahweh pô yơh pơhiăp hăng 
kâo kiăng kơ kơsung tơbiă pơkơdơ̆ng glaĭ hăng lŏn čar anai laih anŭn pơrai hĭ. 



1456 

 

 
© 2013 Jơrai Bible Association. 

  
 

 

11Giŏng anŭn, Elyakim, Sebna laih anŭn Yôah laĭ kơ pô khua git gai ƀing ling 
tơhan Assiria tui anai, “Pơhiăp bĕ hăng ƀing gơmơi ding kơna ih anai amăng 
tơlơi pơhiăp ƀing Assiria, yuakơ ƀing gơmơi thâo hluh tơlơi pơhiăp anŭn. Anăm 
pơhiăp hăng ƀing gơmơi amăng tơlơi pơhiăp Yehudah ôh huĭdah ƀing ană plei 
ƀơi pơnăng plei anai dưi hơmư̆.” 

12Samơ̆ pô khua anŭn laĭ, “Kơnơ̆ng kơ khua gih laih anŭn kơ ƀing gih đôč hă khua 
kâo pơkiaŏ kâo rai pơhiăp khul tơlơi anai? Sĭt ƀu djơ̆ ôh. Ñu pơhiăp hăng abih 
bang ƀing mơnuih dŏ ƀơi ngŏ pơnăng plei anai. Hrup hăng ƀing gih yơh ƀing 
gơñu ăt či ƀơ̆ng ĕh laih anŭn mơñum ia mơañă gơñu pô mơ̆n yuakơ rơpa mơhao 
đơi.” 

13Giŏng anŭn, pô khua tơhan anŭn dŏ dơ̆ng laih anŭn pơhiăp kraih amăng tơlơi 
pơhiăp ƀing Yehudah tui anai: Hơmư̆ bĕ boh hiăp mơ̆ng pơtao prŏng jing pơtao 
Assiria anai! 

14Anai yơh jing tơlơi pơtao laĭ: Anăm brơi Hizkiyah pơblư̆ hĭ ƀing gih ôh. Ñu ƀu 
dưi pơklaih hĭ ƀing gih mơ̆ng tơngan tơlơi dưi kâo ôh. 

15Anăm brơi ôh Hizkiyah pơhưč plư ƀing gih đaŏ kơnang kơ Yahweh tơdang ñu 
laĭ tui anai, “Sĭt Yahweh či pơklaih hĭ ƀing ta. Sĭt plei ta anai ƀu či le ̆  hĭ amăng 
tơngan tơlơi dưi pơtao Assiria ôh.” 

16Anăm hơmư̆ tui pơtao gih Hizkiyah ôh. Anai yơh jing tơlơi pơtao prŏng Assiria 
laĭ hăng ƀing gih: Pơrơno̱m bĕ hăng kâo laih anŭn tơbiă rai pơ kâo bĕ. Giŏng 
anŭn, rĭm čô amăng ƀing gih či ƀơ̆ng mơ̆ng phŭn hrĕ boh kơƀâo ñu pô, mơ̆ng 
phŭn hra ñu pô laih anŭn mơñum ia mơ̆ng ia dơmŭn ñu pô yơh, 

17tơl kâo rai mă ƀing gih ba nao pơ anih lŏn hrup hăng anih lŏn gih pô, jing anih 
lŏn hơmâo hơma pơdai kiăng kơ pơkra ƀañ tơpŭng laih anŭn anih lŏn hơmâo 
đang boh kơƀâo kiăng kơ pơkra ia boh kơƀâo phrâo. 

18“Anăm brơi kơ Hizkiyah pleč ƀlŏr kơ ƀing gih ôh tơdang ñu laĭ kơ tơlơi Yahweh 
či pơklaih hĭ ƀing gih. Hơmâo mơ̆ yang lŏn čar pă pơklaih hĭ laih anih lŏn ñu 
mơ̆ng tơngan tơlơi dưi pơtao prŏng Assiria? 

19Pơpă ƀing yang khul plei pơnăng Hamat hăng Arpad lĕ? Pơpă ƀing yang plei 
pơnăng Sepharwayim lĕ? Ƀing yang anŭn hơmâo pơklaih hĭ plei phŭn Samaria 
mơ̆ng tơngan tơlơi dưi kâo mơ̆? 

20Ƀu hơmâo yang pă ôh amăng abih bang ƀing yang khul anih anŭn hơmâo tơlơi 
dưi pơklaih hĭ ƀing gơñu mơ̆ng tơngan tơlơi dưi kâo. Tui anŭn, hiư̆m pă Yahweh 
dưi pơklaih hĭ plei Yerusalaim mơ̆ng tơngan tơlơi dưi kâo lĕ?” 

21Samơ̆ ƀing ană plei ăt dŏ rơiăt laih anŭn ƀu laĭ glaĭ tơlơi hơget ôh, yuakơ pơtao 
Hizkiyah hơmâo pơtă laih kơ ƀing gơ̆ tui anai, “Anăm laĭ glaĭ kơ ñu ôh.” 

22Giŏng anŭn, Elyakim, ană đah rơkơi Hilkiyah, jing pô khua wai bruă sang 
pơtao, Sebna jing pô khua čih hră laih anŭn Yôas, ană đah rơkơi Asap, jing pô 

khua čih pioh, hek hĭ ao gơñu pô laih anŭn nao pơ pơtao Hizkiyah. Laih anŭn 
ƀing gơñu ruai glaĭ kơ pơtao hơget tơlơi pô khua pơala pơtao prŏng Assiria 
hơmâo laĭ laih. 

Yesayah 37 

Laĭ Lui Hlâo Kơ Tơlơi Pơklaih Plei Yerusalaim 

(2 Ƀing Pơtao 19:1-7) 

1Tơdang pơtao Hizkiyah hơmư̆ tơlơi anŭn, ñu hek hĭ ao ñu yuakơ ñu rơngot 
hơning. Giŏng anŭn, ñu buh hơô ao tâo laih anŭn mŭt nao pơ sang yang Yahweh 
yơh. 

2Ñu pơkiaŏ Elyakim, jing pô khua wai bruă sang pơtao, Sebna, jing pô khua čih 
hră laih anŭn ƀing kŏng tha ƀing khua ngă yang nao pơ pô pơala Yesayah ană 
đah rơkơi Amôz. Abih bang ƀing gơñu le̱ng kơ buh ao tâo soh sel. 

3Anai yơh jing tơlơi Hizkiyah pơtă kơ ƀing gơñu ruai hăng pô pơala anŭn tui 
anai: Hrơi anai yơh jing hrơi rŭng răng biă mă, pơhiăp pơglŏh laih anŭn pơmlâo, 
kar hăng đah kơmơi truh mông či tơkeng yơh, samơ̆ ƀu hơmâo ôh tơlơi kơtang 
kiăng kơ tơkeng ană. 

4Năng ai Yahweh Ơi Adai ih hơmâo hơmư̆ laih hơdôm tơlơi pô khua pơala kơ 
pơtao prŏng ƀing Assiria, jing pô hơmâo pơkiaŏ rai laih kiăng klao djik kơ Ơi 
Adai, jing Pô hơdip hlŏng lar, laih anŭn Yahweh či ƀuăh pơkra kơ khul tơlơi Ñu 
hơmâo hơmư̆ laih, jing tơlơi klao djik anŭn. Hơnŭn yơh, rơkâo iâu laĭ đa bĕ kơ 
ƀing ta jing ƀing Yerusalaim dŏ so̱t samơ̆ ăt dŏ hơdip anai. 

5Tơdang ƀing khua moa pơtao Hizkiyah nao pơ Yesayah, 

6Yesayah pơtă kơ ƀing gơñu ruai kơ khua gơñu tui anai: Anai yơh jing tơlơi 
Yahweh laĭ: Anăm huĭ ôh kơ hơget tơlơi ih hơmâo hơmư̆ laih, jing tơlơi pơhiăp 
ƀing khua moa pơtao prŏng ƀing Assiria anŭn pơhiăp ƀrưh mơhiăh laih kơ Kâo. 

7Hơmư̆ bĕ! Kâo či ngă kơ ñu hơmư̆ tơlơi hing hyu mơ̆ng čar ñu pô laih anŭn ñu 
či wơ̆t glaĭ pơ čar anŭn yơh. Pơ anih čar ñu anŭn yơh Kâo či brơi kơ arăng pơdjai 
hĭ ñu hăng đao. 
Pơtao Prŏng Sanehêrib Pơhiăp Pơhuĭ Kơ Plei Prŏng Yerusalaim Tal Dua Dơ̆ng 

(2 Ƀing Pơtao 19:8-19) 

8Tơdang pô khua pơala pơtao prŏng Assiria hơmư̆ pơtao ñu hơmâo đuaĭ laih 
mơ̆ng plei pơnăng Lakhis laih anŭn nao pơblah pơkơdơ̆ng glaĭ hăng plei pơnăng 
Libnah. Tui anŭn, pô khua anŭn kơdŭn đuaĭ hĭ laih anŭn hơduah ƀuh pơtao 
prŏng anŭn pơ plei Libnah yơh. 

9Hlak anŭn, pơtao prŏng Sanehêrib hơmư̆ tơlơi laĭ pơthâo tui anai: Tirhakah, 
pơtao čar Kus, jing pô khua prŏng hloh kơ ƀing ling tơhan Êjip, hlak kơsung tơbiă 
kiăng blah pơkơdơ̆ng glaĭ hăng ñu. Tơdang pơtao Sanehêrib hơmư̆ kơ tơlơi 

anŭn, ñu pơkiaŏ nao ƀing ding kơna ñu nao pơ Hizkiyah hăng hră laĭ pơthâo anai 
dơ̆ng: 

10Laĭ bĕ kơ Hizkiyah pơtao ƀing Yudah tui anai: Anăm brơi ôh Ơi Adai jing Pô ih 
hlak kơnang anŭn pơblư̆ hĭ ih tơdang ñu laĭ kơ tơlơi plei Yerusalaim ƀu či le ̆  hĭ 
ôh amăng tơngan tơlơi dưi pơtao prŏng Assiria. 

11Sĭt ih hơmâo hơmư̆ laih tơlơi ƀing pơtao prŏng Assiria hơmâo ngă laih kơ lu 
lŏn čar, jing tơlơi pơrai hĭ abih bang. Tui anŭn, ih pơmĭn Ơi Adai či klaih hĭ ƀing 
gih mơ̆n hă? 

12Tơdang ƀing ơi adon kâo hơmâo pơrai hĭ laih khul lŏn čar hlâo adih anŭn, ƀing 
yang rơba̱ng gơñu hơmâo pơklaih brơi hĭ khul lŏn čar anŭn laih mơ̆? Sĭt ƀu 
hơmâo ôh. Anai yơh jing ƀing yang anŭn: ƀing yang rơba̱ng khul plei pơnăng 
Gôzan, Haran, Rezep laih anŭn yang ƀing mơnuih Iden jing ƀing dŏ amăng plei 
pơnăng Telassar. 

13Pơpă ƀing pơtao khul plei pơnăng Hamat, Arpad, Sepharwayim, Hena ƀôdah 
Iwah lĕ? 

Tơlơi Hizkiyah Iâu Laĭ Pơklaih Hĭ Plei Yerusalaim 
(2 Ƀing Pơtao 19:14-19) 

14Tơdang Hizkiyah mă hră mơ̆ng ƀing ding kơna pơtao ƀing Assiria laih anŭn 
đŏk, ñu đĭ nao pơ sang yang Yahweh laih anŭn blang tơbiă hră anŭn ƀơi anăp 
Yahweh. 

15Giŏng anŭn, Hizkiyah iâu laĭ kơ Yahweh tui anai: 

16Ơ Yahweh Dưi Kơtang, Ơi Adai ƀing Israel hơi, jing Pô dŏ be̱r kơplăh wăh dua 
boh rup čerub anŭn, kơnơ̆ng hơjăn Ih yơh jing Ơi Adai kơ abih bang lŏn čar ƀơi 
lŏn tơnah anai. Ih hơmâo hrih pơjing laih adai adih laih anŭn lŏn tơnah anai. 

17Hơmư̆ bĕ, Ơ Yahweh hơi, hơmư̆ kâo đa, blang bĕ mơta Ih, Ơ Yahweh ăh, laih 
anŭn lăng bĕ. Hơmư̆ bĕ khul boh hiăp pơtao prŏng Sanehêrib hơmâo mơit rai 
laih kiăng pơmlâo hĭ Ih jing Ơi Adai hơdip hlŏng lar. 

18Sĭt hrup hăng tơlơi pơtă anŭn yơh, Ơ Yahweh hơi, ƀing pơtao Assiria hơmâo 
pơrai hĭ laih abih bang ƀing kơnung djuai anŭn wơ̆t hăng khul anih lŏn ƀing gơ̆ 
mơ̆n. 

19Ƀing gơñu hơmâo glŏm hĭ laih khul rup trah ƀing gơ̆ amăng apui kiăng pơrai 
hĭ, yuakơ khul rup trah anŭn ƀu djơ̆ yang ôh, samơ̆ kơnơ̆ng kơyâo laih anŭn boh 
pơtâo đôč, jing gơnam mơ̆ng tơngan mơnuih đôč pơkra rai. 

20Ră anai, Ơ Yahweh Ơi Adai gơmơi hơi, pơklaih hĭ bĕ ƀing gơmơi mơ̆ng tơngan 
tơlơi dưi pơtao anŭn, kiăng kơ abih bang lŏn čar ƀơi lŏn tơnah anai dưi thâo 
krăn kơnơ̆ng hơjăn Ih yơh, jing Yahweh. 

Pô Pơala Yesayah Mơit Boh Hiăp Yahweh Laĭ Glaĭ Kơ Pơtao Hizkiyah 
(2 Ƀing Pơtao 19:20-37) 

21Giŏng anŭn, Yesayah ană đah rơkơi Amôz mơit rai tơlơi pơtă kơ pơtao 
Hizkiyah tui anai: Anai yơh jing tơlơi Yahweh Ơi Adai ƀing Israel laĭ: Yuakơ ih 
hơmâo iâu laĭ kơ Kâo laih kơ tơlơi Sanehêrib pơtao prŏng ƀing Assiria anŭn, 

22anai yơh jing boh hiăp Yahweh pơhiăp pơkơdơ̆ng glaĭ hăng pơtao anŭn: Dra 
Hơči̱h Čư̆ Ziôn djik djak kơhak kơčŭh kơ ih. Sĭt ƀing ană plei Yerusalaim anŭn 
tơtăh hĭ akŏ gơñu tơdang ih đuaĭ kơdŏp. 

23Hlơi jing pô ih hơmâo hơtŏh djraĭ laih anŭn ƀrưh mơhiăh laih lĕ? Ih hơmâo 
pơkơdơ̆ng glaĭ hăng hlơi tơdang ih pơyơ̆ng đĭ hiăp ih laih anŭn tơdang ih angak 
đĭ mơta pơgao ang ih lĕ? Ih pơkơdơ̆ng glaĭ hăng Kâo yơh, jing Pô Rơgoh Hiam 
ƀing Israel! 

24Ih pơkiaŏ ƀing ding kơna ih yơh. Hăng hiăp gơñu yơh ih hơmâo pơmlâo hĭ laih 
Kâo, jing Yahweh. Ih hơmâo laĭ laih tui anai, “Hăng lu khul rơdêh aseh kâo yơh 
kâo hơmâo đĭ laih ƀơi khul kơčŏng čư̆ čan, jing ƀơi anih rơjŭng anih lŏn Lebanôn. 
Kâo hơmâo dro̱m hĭ laih khul kơyâo sar glông hloh, laih anŭn khăt hĭ laih khul 
kơyâo hơngo̱ hiam hloh amăng anŭn. Kâo hơmâo nao truh laih pơ khul anih ataih 
hloh, jing pơ anih glai kơmrơ̆ng kơpa̱l anŭn. 

25Kâo hơmâo klơi laih khul ia dơmŭn amăng anih lŏn ƀing tuai laih anŭn mơñum 
laih ia pơ anih anŭn. Hăng dua gah plă̱ tơkai kâo, kâo hơmâo pơthu hĭ laih abih 
bang hơnŏh ia Êjip kiăng kơ ƀing ling tơhan kâo dưi găn nao.” 

26Ih ƀu hơmâo hơmư̆ laih ôh hă? Kâo jing Yahweh yơh, hơmâo pơmĭn pơphŭn 
laih tơlơi anai mơ̆ng đưm hlâo adih. Sĭt amăng rơnŭk đưm đă adih Kâo hơmâo 
pơkra laih hơdră anŭn. Amăng rơnŭk anai Kâo hơmâo ngă brơi laih tơlơi anŭn 
truh, kiăng kơ ih pơrăm pơrai hĭ khul plei kơđông kơjăp jing hĭ khul djăh boh 
pơtâo glưh. 

27Yua mơ̆ng hơdră Kâo anŭn yơh, ƀing ană plei gơñu le̱ng kơ tơdu rơmơ̆n, laih 
anŭn ƀing gơñu le̱ng kơ tah hơtai laih anŭn mlâo hyâo. Ƀing gơñu hrup hăng 
khul gơnam tăm amăng đang hơma, kar hăng khul čơnŭh rơ̆k mơda rơmuăn, kar 
hăng rơ̆k čơnŭh tơbiă ƀơi bơbŭng sang, gliu krô hĭ hăng angĭn pơiă hlơr hlâo kơ 
čă đĭ yơh. 

28Samơ̆ Kâo thâo laih anih ih dŏ, wơ̆t hăng anih ih nao rai mơ̆n laih anŭn tơlơi ih 
hil nač pơkơdơ̆ng glaĭ hăng Kâo. 

29Yuakơ ih hil nač pơkơdơ̆ng glaĭ hăng Kâo laih anŭn tơlơi ƀrưh mơhiăh ih đĭ rai 
truh pơ tơngia Kâo laih, tui anŭn, Kâo či goaĭ ƀơi adŭng ih hăng gơnam guaĭ Kâo 
laih anŭn pioh ƀơi amăng bah ih pơsơi hơ̆p Kâo. Hăng gơnam anŭn yơh Kâo či 
ngă brơi kơ ih wơ̆t glaĭ ƀơi jơlan ih hơmâo rai laih. 

30Bơ kơ ih, Ơ Hizkiyah, anai yơh jing sa tơlơi kơnăl kơ ih: Amăng thŭn anai ƀing 
gih či ƀơ̆ng huă hăng gơnam tăm čă đĭ mă ñu pô, laih anŭn amăng thŭn tal dua 
ƀing gih či ƀơ̆ng mơ̆ng gơnam tăm rŭh čă đĭ anŭn. Samơ̆ amăng thŭn tal klâo, 

ƀing gih či jŭ pla hăng pĕ hơpuă yơh, laih anŭn ƀing gih či pla khul phŭn hrĕ boh 
kơƀâo hăng pĕ ƀơ̆ng boh yơh. 

31Sa wơ̆t dơ̆ng tơƀe̱ng dŏ glaĭ ƀing Yudah či jing kar hăng phŭn kơyâo čă trŭn 
akha laih anŭn hơmâo đĭ boh čroh yơh. 

32Khul tơlơi anŭn či truh yuakơ mơ̆ng plei Yerusalaim yơh či tơbiă rai sa tơƀe̱ng 
dŏ glaĭ, laih anŭn mơ̆ng Čư̆ Ziôn yơh či hơmâo rai tơpul mơnuih dŏ so̱t. Sĭt nik 
Kâo, jing Yahweh Dưi Kơtang yơh, či pơgiŏng hĭ khul tơlơi anŭn. 

33Anai yơh jing tơlơi Yahweh pơhiăp kơ pơtao prŏng Assiria tui anai: Ñu ƀu či 
mŭt ôh amăng plei Yerusalaim anai, kŏn pơnăh sa ƀĕ ƀrŏm hraŏ lơi pơ anai. Ƀu 
hơmâo hlơi pô amăng ling tơhan ñu djă̱ khiơl rai pơ plei anai ƀôdah pơdơ̆ng đĭ 
jơlan bơnư̆ kiăng kơ blah hruă hĭ plei anai ôh. 

34Ƀơi jơlan ñu rai mơ̆n ñu či wơ̆t glaĭ; ñu ƀu či mŭt amăng plei anai ôh. Abih tơlơi 
anŭn Kâo, jing Yahweh, pơhiăp pơhaih laih. 

35Kâo či pơgang hăng pơklaih hĭ plei anai, yuakơ tơhơnal tơlơi Kâo pô laih anŭn 
yuakơ tơhơnal tơlơi ding kơna Kâo pơtao Dawid yơh. 

36Mlam anŭn mơtam ling jang hiam Yahweh tơbiă nao laih anŭn pơdjai hĭ sa-
rơtuh sapănpluh-rơma-rơbâo čô ling tơhan amăng anih jưh ƀing Assiria. 
Tơdang ƀing ană plei Yerusalaim tơgŭ mơguah amăng hrơi tŏ tui anŭn, ƀing 
gơñu ƀuh ƀing ling tơhan anŭn kơnơ̆ng jing khul drơi jan djai hĭ soh sel! 

37Giŏng anŭn, Sanehêrib yaih hĭ anih jưh laih anŭn kơdŭn glaĭ abih. Ñu wơ̆t glaĭ 
pơ plei phŭn Nineweh laih anŭn dŏ pơ anih anŭn. 

38Hơmâo sa hrơi, tơdang ñu hlak kơkuh pơpŭ amăng sang yang ñu Nisrôk, ƀing 
ană đah rơkơi ñu Adrammelek laih anŭn Sarezer pơdjai hĭ ñu hăng đao. Giŏng 
anŭn, ƀing gơñu đuaĭ kơdŏp hĭ pơ anih lŏn Ararat laih anŭn ană đah rơkơi ñu 
Êsar-Hađôn tŏ tui ñu ngă pơtao prŏng. 

Yesayah 38 

Pơtao Hizkiyah Ruă Nuă Hăng Suaih Hĭ 

(2 Ƀing Pơtao 20:1-11; 2 Hră Ruai 32:24-26) 

1Amăng rơnŭk anŭn, Hizkiyah ruă kơtang tơl jĕ či tơĭ pran yơh. Tui anŭn, pô 
pơala Yesayah, ană đah rơkơi Amôz, nao čuă ngui ñu laih anŭn laĭ tui anai, “Anai 
yơh jing tơlơi Yahweh laĭ: Pơtă glaĭ bĕ kơ sang anŏ ih, yuakơ ih jĕ či djai laih. Ih 
ƀu či hla̱o hĭ ôh.” 

2Tơdang Hizkiyah hơmư̆ tơlơi anŭn, ñu wir hĭ ƀo ̆  mơta ñu ƀơi pơnăng laih anŭn 
iâu laĭ hăng Yahweh tui anai, 

3“Hơdơr bĕ, Ơ Yahweh, hăng abih pran jua yơh, kâo hơmâo hơdip tŏng ten laih 
ƀơi anăp Ih laih anŭn hơmâo pơgiŏng hĭ laih tơlơi hiam ƀơi anăp mơta Ih.” Giŏng 
anŭn, pơtao Hizkiyah hia kơtang biă mă. 

4Yesayah đuaĭ hĭ mơ̆ng pơtao laih anŭn boh hiăp Yahweh truh ƀơi ñu tui anai, 

5“Nao laĭ bĕ kơ Hizkiyah, jing pô khua djă̱ akŏ kơ ƀing ană plei Kâo tui anai, ‘Anai 
yơh jing tơlơi Yahweh Ơi Adai ơi adon ih pơtao Dawid laĭ: Kâo hơmâo hơmư̆ laih 
tơlơi ih iâu laĭ laih anŭn ƀuh laih tơlơi ih hia. Kâo či thim mŭt pluh-rơma thŭn 
dơ̆ng amăng tơlơi hơdip ih, 

6laih anŭn Kâo či pơklaih hĭ ih wơ̆t hăng plei anai mơ̆ng tơngan tơlơi dưi pơtao 
Assiria. Kâo či pơgang brơi kơ plei anai yơh.’ ” 

7Yesayah laĭ glaĭ hăng pơtao Hizkiyah tui anai, “Gru kơnăl Yahweh brơi kơ ih 
thâo Ñu či ngă tơlơi Ñu hơmâo ƀuăn laih jing tui anai: 

8Kâo, Yahweh, či ngă brơi kơ tơui yua mơ̆ng yang hrơi anŭn kơdŭn đĭ glaĭ pluh 
yak, jing tơui anŭn hơmâo trŭn nao laih truh ƀơi rơñan pơtao Ahaz pơkra laih 
yơh.” Giŏng anŭn, tơui yang hrơi pơčrang anŭn kơdŭn đĭ glaĭ pluh yak yơh ƀơi 
rơñan anŭn. 

9Anai jing tơlơi Hizkiyah, pơtao lŏn čar Yudah, čih tơdơi kơ ñu suaih laih mơ̆ng 
tơlơi ñu ruă nuă: 

10Kâo pơmĭn tui anai, “Amăng tŏng krah rơnŭk tơlơi hơdip kâo, kâo khŏm djai 
jing mŭt nao pơ amăng ja̱ng anih ƀing djai Seôl. Sĭt kâo či dŏ pơ anŭn abih bang 
khul thŭn kâo năng hơdip ƀơi lŏn tơnah anai yơh.” 

11Kâo laĭ tui anai, “Kâo ƀu či ƀuh Yahweh dơ̆ng tah, Sĭt kâo ƀu či ƀuh Ñu amăng 
anih lŏn ƀing hơdip anai dơ̆ng tah, kâo ƀu či lăng ƀuh mơnuih mơnam dơ̆ng tah, 
jing ƀing mơnuih hlak hơdip ƀơi lŏn tơnah anai. 

12Yahweh hơmâo yaih trŭn laih anŭn mă pơđuaĭ hĭ laih tơlơi hơdip mơ̆ng kâo, 
jing kar hăng arăng yaih trŭn sang khăn pô wai triu. Tơlơi hơdip kâo jing hrup 
hăng gơnam mơñam kâo hơmâo tơkŭl hĭ laih yơh, laih anŭn Ñu hơmâo mă 
pơđuaĭ hĭ laih kâo kar hăng pô mơñam khăt hĭ laih khăn mơñam mơ̆ng tơmĕh 
mơñam. Kơnơ̆ng mơ̆ng hrơi truh pơ mlam đôč yơh Ih hơmâo pơđŭt hĭ tơlơi 
hơdip kâo. 

13Kâo gir run dŏ tơguan truh kơ mơguah, samơ̆ kar hăng rơmung dŭl yơh Ih 
pơjŏh hĭ abih bang tơlang kâo. Kơnơ̆ng mơ̆ng hrơi truh pơ mlam đôč yơh Ih 
hơmâo pơđŭt hĭ tơlơi hơdip kâo. 

14Kâo čŏk hia kar hăng čim jăh ia ƀôdah čim sưng, kâo pơkrao kar hăng čim 
pơrơgŏm mơñi yơh. Mơta kâo tơdu tui tơdang kâo lăng đĭ pơ adai adih kơ tơlơi 
djru. Ơ Khua Yang hơi, kâo rŭng răng biă mă, rơkâo kơ Ih jing tơlơi rơnŭk 
hơđơ̆ng kâo!” 

15Samơ̆ hơget tơlơi kâo dưi laĭ lĕ? Ñu hơmâo pơhiăp hăng kâo laih anŭn Ñu pô 
hơmâo ngă laih tơlơi Ñu ƀuăn anŭn. Kâo či yak rơbat luă gŭ amăng abih thŭn 
hơdip kâo yuakơ tơlơi rơngot hơning amăng jua bơngăt kâo yơh. 

16Ơ Khua Yang ăh, yua mơ̆ng tơlơi Ih pơhiăp hăng ngă yơh, abih bang mơnuih 
mơnam hơdip, tui anŭn jua pơmĭn kâo ăt hơduah ƀuh tơlơi hơdip amăng tơlơi 
Ih pơhiăp hăng ngă mơ̆n. Ih yơh pơsuaih glaĭ hĭ drơi jan kâo, sĭt Ih yơh brơi kơ 
kâo dŏ hơdip. 

17Sĭt tơlơi kâo tŭ tơlơi tơnap hăng tơlơi rơngot hơning anŭn jing hĭ kơ tơlơi 
kơmlai kâo yơh. Yua mơ̆ng tơlơi khăp Ih yơh, Ih pơgang kâo kiăng kơ kâo ƀu le ̆  
hĭ amăng hlung dơlăm ƀing djai. Ih hơmâo pap brơi laih abih bang tơlơi soh kâo 
jing kar hăng pioh ƀơi gah rŏng Ih. 

18Hloh kơ anŭn dơ̆ng, tơlơi bơni kơ Ih ƀu tơbiă rai mơ̆ng anih pơsat ôh, laih anŭn 
tơlơi adoh bơni kơ Ih kŏn tơbiă rai mơ̆ng tơlơi djai lơi. Ƀing hlơi pô trŭn nao pơ 
hlung dơlăm anŭn ƀing gơñu anŭn ƀu dưi čang rơmang amăng tơlơi tŏng ten Ih 
dơ̆ng tah. 

19Ƀing hơdip, kơnơ̆ng ƀing hơdip đôč yơh dưi bơni kơ Ih, jing kar hăng kâo hlak 
ngă hrơi anai. Ƀing ama pơruai kơ ƀing ană bă gơñu yơh kơ tơlơi djru tŏng ten 
Ih. 

20Yahweh či pơklaih hĭ kâo. Tui anŭn, ƀing ta či adoh hăng pĕ gơnam ayŭ amăng 
sang yang Yahweh amăng abih hrơi kơ tơlơi hơdip ta yơh. 

21Giŏng anŭn, Yesayah hơmâo laĭ laih tui anai, “Prap rơmet bĕ boh hra sŏ̱ hăng 
mia ƀơi anih brăh rơnăh anŭn, tui anŭn gơ̆ či hla̱o hĭ yơh.” 

22Hlâo kơ anŭn, Hizkiyah hơmâo tơña laih tui anai, “Hơget gru kơnăl Yahweh či 
brơi kiăng pơrơđah kơ kâo kơ tơlơi kâo či đĭ nao pơ sang yang Yahweh ƀơi hrơi 
tal klâo čơdơ̆ng mơ̆ng anai anŭn lĕ?” 

Yesayah 39 

Pơtao Hizkiyah Pơrơđah Abih Gơnam Ñu Kơ Ƀing Khua Pơala Mơ̆ng Lŏn Čar 
Babilon 

(2 Ƀing Pơtao 20:12-19) 

1Amăng rơnŭk anŭn, Merôdah-Baladan ană đah rơkơi Baladan, jing pô ngă 
pơtao čar Babilon, pơkiaŏ ƀing khua pơala ñu ba rai hră kơ Hizkiyah wơ̆t hăng 
gơnam brơi pơyơr mơ̆n, yuakơ ñu hơmâo hơmư̆ laih kơ tơlơi Hizkiyah ruă nuă 
hăng suaih hĭ laih. 

2Hizkiyah ju̱m ƀing khua anŭn laih anŭn kơčrâo brơi kơ ƀing gơ̆ abih bang 
gơnam amăng khul sang gơnam ñu, anŭn jing amrăk, mah, jrao ƀâo mơngưi laih 
anŭn ia jâo, wơ̆t hăng anih pioh abih bang gơnam blah ñu laih anŭn abih bang 
gơnam yom pơkŏn amăng anih pioh gơnam ñu. Ƀu hơmâo gơnam hơget ôh 
amăng sang pơtao ñu ƀôdah djŏp anih amăng čar Yudah, ñu pơdŏp hĭ mơ̆ng ƀing 
gơ̆. 

3Giŏng anŭn, pô pơala Yesayah nao pơ pơtao Hizkiyah laih anŭn tơña tui anai, 
“Mơ̆ng pă ƀing mơnuih anŭn rai lĕ? Laih anŭn hơget tơlơi ƀing gơñu laĭ lĕ?” 
Hizkiyah laĭ glaĭ tui anai, “Ƀing gơñu rai mơ̆ng anih lŏn ataih, mơ̆ng lŏn čar 
Babilon yơh.” 

4Pô pơala anŭn tơña dơ̆ng tui anai, “Hơget tơlơi ƀing gơñu ƀuh laih amăng sang 
pơtao ih lĕ?” Hizkiyah laĭ glaĭ tui anai, “Ƀing gơñu ƀuh laih abih bang gơnam 
amăng sang pơtao kâo. Ƀu hơmâo gơnam hơget ôh amăng khul sang gơnam kâo, 
kâo pơdŏp hĭ mơ̆ng ƀing gơñu.” 

5Giŏng anŭn, Yesayah laĭ kơ Hizkiyah tui anai, “Hơmư̆ bĕ boh hiăp Yahweh Dưi 
Kơtang: 

6Sĭt hrơi mông či truh yơh tơdang abih bang gơnam amăng sang pơtao ih, wơ̆t 
hăng abih bang gơnam ƀing ơi adon ih hơmâo ko̱m pơƀut laih truh kơ hrơi anai, 
ƀing Babilon či ba pơđuaĭ hĭ abih nao pơ lŏn čar gơñu pô yơh. Yahweh laĭ laih, 
ƀu hơmâo gơnam hơget ôh či dŏ glaĭ. 

7Laih anŭn đơđa amăng ƀing ană tơčô ih, jing mơ̆ng drơi jan drah kơtăk ih pô 
yơh jing ƀing arăng tơkeng rai kơ ih, ƀing Babilon či ba pơđuaĭ hĭ ƀing gơñu laih 
anŭn ƀing gơñu či jing hĭ ƀing khua kreo kiăng kơ jing khua moa dŏ amăng sang 
pơtao Babilon yơh.” 

8Hizkiyah pơmĭn Yahweh kiăng laĭ kơ tơlơi či hơmâo tơlơi rơnŭk rơno̱m laih 
anŭn tơlơi rơnŭk rơnua amăng abih tơlơi hơdip ñu pô yơh. Tui anŭn, ñu laĭ glaĭ 
tui anai, “Boh hiăp Yahweh hơmâo pơhiăp anŭn jing hiam yơh.” 

Yesayah 40 

Tơlơi Pơjuh Alum Kơ Ƀing Ană Plei Ơi Adai 

1Pơjuh pơalum, pơjuh pơalum bĕ ană plei Kâo, Ơi Adai ta pơhiăp. 

2Pơhiăp tơdu rơun bĕ hăng ƀing plei Yerusalaim, laih anŭn pơhaih bĕ kơ ƀing 
mơnuih plei anŭn kơ rơnŭk gleh tơnap ƀing gơñu hơmâo pơgiŏng hĭ laih, kơ 
tơlơi ƀing gơñu kla laih nua kơ tơlơi soh gơñu, kơ tơlơi ƀing gơñu hơmâo tŭ mă 
laih tơlơi pơkơhma̱l mơ̆ng tơngan Yahweh dua wơ̆t lu hloh kơ abih bang tơlơi 
soh gơñu. 

3Hơmâo sa čô mơnuih pơhiăp kraih tui anai: “Amăng tơdron ha̱r prap pre bĕ kơ 
jơlan Yahweh rai, pơtơpă bĕ glong kơ Ñu amăng tơdron tač jing sa jơlan prŏng 
kơ Ơi Adai ta. 

4Rĭm dơnung arăng či lŏm pơbă hĭ, rĭm čư̆ hăng bŏl čư̆ arăng či pơtơhnă̱ hĭ, rĭm 
tơnah klŭng hŭp arăng či pơdap hĭ, laih anŭn khul anih gêl gôl arăng či pơdơ̆ hĭ 
yơh. 

5Ƀơi hrơi mông anŭn, tơlơi ang yang Yahweh či pơčrang trŭn laih anŭn abih 
bang mơnuih mơnam či ƀuh yơh. Tơlơi anŭn Yahweh pô yơh hơmâo ƀuăn laih 
hăng amăng bah Ñu.” 

6Kâo hơmư̆ asăp mơnuih pơhiăp tui anai, “Ur kraih bĕ.” Laih anŭn kâo laĭ glaĭ tui 
anai, “Boh hiăp hơget kâo či ur kraih lĕ?” Asăp anŭn pơtă kơ kâo ur kraih tui 
anai, “Abih bang mơnuih mơnam jing kar hăng rơ̆k, laih anŭn abih bang tơlơi 
ang yang gơñu jing kar hăng bơnga đang hơma yơh. 

7Rơ̆k gliu hĭ tañ laih anŭn bơnga rŭh tañ hĭ, yuakơ Yahweh brơi angĭn pơiă thut 
ƀơi gơñu. Sĭt mơnuih mơnam kơnơ̆ng jing kar hăng rơ̆k ruăñ đôč yơh. 

8Rơ̆k gliu hĭ tañ laih anŭn bơnga rŭh hĭ tañ, samơ̆ abih bang boh hiăp Ơi Adai ta 
ăt dŏ kơjăp hlŏng lar.” 

9Ơ ƀing plei Ziôn, đĭ nao bĕ ƀơi čư̆ glông, laih anŭn ba rai bĕ khul tơlơi pơthâo 
hiam. Ơ ƀing plei Yerusalaim, pơyơ̆ng đĭ bĕ asăp gih hăng tơlơi ur dreo, laih anŭn 
ba rai bĕ khul tơlơi pơthâo hiam. Pơyơ̆ng đĭ bĕ asăp gih, anăm huĭ bra̱l ôh. 
Pơhiăp bĕ hăng khul plei pla amăng lŏn čar Yudah tui anai, “Lăng bĕ pơ Ơi Adai 
ta!” 

10Lăng adih, Khua Yang Yahweh hlak rai hăng tơlơi dưi mơyang, laih anŭn hăng 
tơlơi kơtang hơpăl tơngan Ñu yơh, Ñu git gai wai lăng. Lăng adih, boh tŭ yua 
mơ̆ng tơlơi dưi hĭ Ñu yơh, Ñu djă̱ ba hrŏm hăng Ñu, sĭt ƀing ană plei Ñu pơklaih 
laih, Ñu djă̱ ba hăng Ñu. 

11Kar hăng sa čô pô wai triu yơh, Ñu wai tơpul triu Ñu anŭn; Ñu pơƀut glaĭ khul 
ană triu anet amăng hơpăl tơngan Ñu laih anŭn pŭ̱ pi gơñu jĕ pơ pran jua Ñu 
yơh. Ñu dui ba rơnang blang hơdôm triu ania hơmâo ană anet. 

Yahweh Jing Prŏng Hloh Kơ Abih Bang 

12Hơmâo mơ̆ hlơi pô dưi pơkă ia amăng kơpŏt tơngan ñu, ƀôdah hăng plă̱ tơngan 
ñu dưi treh pioh khul adai adih? Hơmâo mơ̆ hlơi pô dưi djă̱ ƀruih lŏn lŏn tơnah 
amăng sa boh bai ƀôdah dưi pơkơtraŏ khul čư̆ čan laih anŭn khul bŏl čư̆ hăng 
gai kơnăng? 

13Hơmâo mơ̆ hlơi pô dưi thâo hluh tơlơi pơmĭn Yahweh? Hơmâo mơ̆ hlơi pô 
pơtô kơ Ñu kar hăng sa čô pô djru pơmĭn? 

14Hlơi jing pô Yahweh khŏm hơduah tơña kiăng kơ djru pơmĭn kơ Ñu lĕ? Hlơi 
jing pô khŏm pơtô tơlơi thâo pơmĭn kơ Ñu ƀôdah pơrơđah hơdră jơlan thâo hluh 
kơ Ñu lĕ? Sĭt ƀu hơmâo hlơi pô ôh! 

15Sĭt yơh ƀing kơnung djuai kơnơ̆ng jing kar hăng sa tơdjŏh ia amăng kơthŭng 
đôč yơh laih anŭn arăng yap khul kơnung djuai anŭn jing kar hăng ƀiă ƀruih lŏn 
ƀơi gai pơkă yơh. Ñu pơkơtraŏ khul plao ia kar hăng jing djhôl hrup hăng ƀruih 
yơh. 

16Glai kơmrơ̆ng anih lŏn Lebanôn ƀu djŏp kơ apui kơnưl ngă yang ôh, laih anŭn 
khul hlô mơnơ̆ng anih lŏn anŭn ăt kŏn djŏp kơ khul gơnam pơyơr čuh lơi. 

17Ƀơi anăp Ñu abih bang ƀing lŏn čar jing đôč đač yơh. Ñu yap hơdôm lŏn čar 
anŭn ƀu năng lăp ôh laih anŭn ƀu tŭ yua hloh kơ đôč đač yơh. 

18Tui anŭn, hăng hlơi pô ƀing gih či pơhơmu Ơi Adai lĕ? Hiư̆m ngă, hơmâo mơ̆ 
rup pă ƀing gih dưi pơhơmu Ñu lĕ? 

19Bơ kơ sa boh rup trah, pô čruih tia yơh pơkra rup anŭn, laih anŭn pô čruih tia 
pơkŏn yơh klôp rup anŭn hăng mah laih anŭn ăt pơkra añŭ hăng amrăk mơ̆n 
kiăng kơ pơhrôp. 

20Tơdah sa čô mơnuih ƀun rin đơi kiăng kơ pơkra rup trah hiam kar hăng anŭn, 
ñu nao ruah kơyâo ƀu thâo brŭ yơh, laih anŭn hơduah mơnuih thâo trah kơyâo 
kiăng kơ pơkra sa boh rup trah kơ ñu ƀu či glưh hĭ yơh. 

21Ƀing gih hơngah ƀu kiăng kơ thâo ôh hă? Ƀing gih hơngah ƀu kiăng kơ hơmư̆ 
ôh hă? Ƀing gih ƀu hơmư̆ ôh yuakơ ƀu hơmâo hlơi pô ruai hăng ƀing gih čơdơ̆ng 
mơ̆ng phŭn ôh hă? Ƀing gih ƀu thâo hluh ôh yuakơ ƀing gih ƀu thâo kơ tơlơi 
čơdơ̆ng hơmâo lŏn tơnah ôh hă? 

22Kiăng kơ git gai, Yahweh dŏ be̱r ƀơi grê pơtao Ñu gah ngŏ kơ kuăl hŏng tŏng 
krah adai hăng lŏn tơnah, laih anŭn tui hăng mơta Ñu mơnuih mơnam amăng 
lŏn tơnah gah yŭ jing anet biă mă kar hăng kơtop yơh. Ñu pŏk yaih tal adai kar 
hăng yaih tơbiă sa blah khăn păng, laih anŭn la̱ng tal adai anŭn kar hăng sa boh 
sang khăn kiăng kơ hơdip pơ anŭn yơh. 

23Ñu pơglưh hĭ ƀing khua moa laih anŭn pơtrŭn hĭ ƀing khua djă̱ akŏ ƀơi lŏn 
tơnah anai jing hĭ đôč đač yơh. 

24Ƀing gơñu hrup hăng khul kơyâo mơda, phrâo čă đĭ laih anŭn phrâo čă akha 
đôč. Tui anŭn, tơdang Yahweh brơi rai angĭn, khul kơyâo anŭn thu krô hĭ laih 
anŭn tŭ tơlơi thut hĭ kar hăng hơkam yơh. 

25Yahweh jing Pô Rơgoh Hiam tơña tui anai, “Hăng hlơi pô ƀing gih či pơhơmu 
Kâo lĕ? Hơmâo mơ̆ hlơi pô pơdơ̆ pơđơ̱r hăng Kâo lĕ?” 

26Angak đĭ bĕ mơta gih laih anŭn lăng đĭ bĕ pơ adai adih. Hlơi pô hrih pơjing 
abih bang khul pơtŭ anŭn lĕ? Pô Rơgoh Hiam anŭn yơh jing Pô ba tơbiă rai rĭm 
boh pơtŭ tơdang mlam kar hăng dui ba sa tơpul ling tơhan laih anŭn iâu ƀơi rĭm 
pơtŭ anŭn tui hăng anăn gơñu. Yuakơ tơlơi dưi mơyang yom pơphan Ñu laih 
anŭn tơlơi kơtang prŏng prin Ñu yơh, tui anŭn ƀu hơmâo ôh sa boh pơtŭ amăng 
gơñu rơngiă hĭ. 

27Ơ ƀing Israel hơi, yua hơget ƀing gih laĭ kơ tơlơi Yahweh ƀu thâo krăn ôh tơlơi 
tơnap gih lĕ? Laih anŭn Ơi Adai ƀu pơmĭn ƀlơ̆ng kơ tơhơnal tơlơi gih ôh hă? Yua 
hơget ƀing gih pơhiăp brŏk tui anŭn lĕ? 



1466 

 

 
© 2013 Jơrai Bible Association. 

  
 

 

28Ƀing gih hơngah ƀu kiăng kơ thâo krăn ôh hă? Ƀing gih hơngah ƀu kiăng kơ 
hơmư̆ ôh hă? Yahweh yơh jing Ơi Adai dŏ hlŏng lar laih anŭn jing Pô Hrih Pơjing 
kơ rơnuč lŏn tơnah anai. Ñu ƀu thâo gleh kŏn tơdu rơmơ̆n lơi, laih anŭn tơlơi 
pơmĭn Ñu ƀu hơmâo hlơi pô dưi thâo hluh ôh. 

29Ñu pha brơi tơlơi kơtang kơ pô gleh laih anŭn thim brơi tơlơi dưi kơ pô tơdu 
yơh. 

30Ƀing hlak ai thâo gleh laih anŭn tơdu, laih anŭn ƀing tơdăm thâo tơhneč hăng 
rơbuh. 

31Samơ̆ ƀing hlơi pô čang tơguan amăng Yahweh či hơmâo tơlơi kơtang pơala 
kơ tơlơi tơdu yơh. Ƀing gơñu či jing kơtang kar hăng khul čim si̱ng yua čăng 
kơtang gơñu kiăng kơ pŏr đĭ glông. Ƀing gơñu či đuaĭ tañ samơ̆ ƀu gleh rơmơ̆n 
hĭ ôh. Ƀing gơñu či rơbat sui samơ̆ ƀu tơdu hĭ ôh. 

Yesayah 41 

Yahweh Pơtrŭt Pơđu̱r Ƀing Israel 

1Yahweh pơhiăp tui anai, “Dŏ rơiăt bĕ ƀơi anăp Kâo, Ơ ƀing dŏ jĕ rơsĭ prŏng hơi! 
Brơi bĕ kơ ƀing lŏn čar anŭn pơphrâo glaĭ tơlơi kơtang gơñu! Brơi bĕ kơ ƀing 
gơñu prap pre kiăng kơ rai pơgăl pơgang kơ gơñu pô. Brơi bĕ kơ ƀing ta bưp 
hrŏm hơbĭt ƀơi anih Kâo phat kơđi kiăng kơ khưp kiăng hlơi pô jing tơpă. 

2“Hlơi pô hơmâo pơsur laih pô rai mơ̆ng gah ngŏ̱, laih anŭn iâu pô anŭn kiăng 
kơ mă bruă tơpă hơnơ̆ng kơ ñu lĕ? Ñu jao hĭ ƀing lŏn čar kơ pô anŭn laih anŭn 
brơi kơ pô anŭn blah juă hĭ ƀing pơtao lŏn čar anŭn. Pô anŭn ngă brơi kơ ƀing 
pơtao anŭn jing hĭ kar hăng ƀruih lŏn hăng đao ñu, jing hĭ kar hăng hơkam angĭn 
thut hĭ yơh hăng hraŏ ñu. 

3Pô anŭn kiaŏ mă ƀing gơñu samơ̆ ñu pô đuaĭ rơnŭk rơnua, ƀơi jơlan plă̱ tơkai 
ñu aka ƀu nao hlâo tơdơi ôh. 

4Hlơi pô hơmâo čơdơ̆ng ngă laih khul tơlơi anŭn hăng ngă pơgiŏng hĭ, jing tơlơi 
pơkơjăp ƀing lŏn čar anŭn čơdơ̆ng mơ̆ng phŭn lĕ? Pô anŭn jing Kâo yơh, 
Yahweh, jing Pô dŏ blung hlâo adih laih anŭn jing Pô či dŏ ƀơi hơnăl tuč. Kâo yơh 
jing Pô anŭn.” 

5Ƀing mơnuih dŏ jĕ ƀơi rơsĭ prŏng hơmâo huĭ laih yuakơ ƀing gơñu hơmâo ƀuh 
laih kơ tơlơi anŭn. Mơnuih ƀơi abih bang lŏn tơnah rŭng răng yơh. Tui anŭn, 
ƀing gơñu rai jĕ hăng pơƀut glaĭ yơh. 

6Abih bang ƀing gơñu djru kơ tơdruă laih anŭn pơtrŭt kơ ayŏng adơi plei pla 
gơñu tui anai, “Dŏ kơjăp bĕ!” 

7Pô čruih tia pơkra rup pơtrŭt kơ pô klôp rup anŭn hăng mah, laih anŭn pô kruăh 
hiam rup anŭn hăng mơmu̱t pơđu̱r kơ pô pŏng kơđĭn. Ƀing gơñu laĭ kơ tơlơi ƀlir 

gơnam pơsơi tui anai, “Hiam yơh anŭn.” Giŏng anŭn, ƀing gơñu pŏng trŭn rup 
trah kiăng kơ rup anŭn ƀu glưh trŭn hĭ ôh. 

8Yahweh pơhiăp dơ̆ng tui anai, “Samơ̆ ƀing gih, Ơ ƀing Israel hơi, ƀing gih jing 
ding kơna Kâo. Ơ ƀing Yakôb anŭn, ƀing gih jing ƀing Kâo hơmâo ruah mă laih, 
ƀing gih jing ƀing ană tơčô gơyut Kâo Abraham yơh, 

9Kâo hơñăk mă laih ƀing gih mơ̆ng rơnuč lŏn tơnah, jing mơ̆ng khul anih ataih 
biă mă Kâo iâu laih ƀing gih. Kâo hơmâo laĭ laih tui anai, ‘Ƀing gih jing ding kơna 
Kâo, laih anŭn Kâo hơmâo ruah mă laih ƀing gih hăng ƀu hơngah hĭ ƀing gih ôh. 

10Tui anŭn, anăm huĭ ôh, yuakơ Kâo dŏ hrŏm hăng ƀing gih. Anăm ƀlơ̆ng rŭng 
ôh, yuakơ Kâo jing Ơi Adai gih. Kâo či pơkơtang brơi kơ ƀing gih laih anŭn djru 
kơ ƀing gih. Kâo či răk wai ƀing gih hăng tơngan tơpă hơnơ̆ng gah hơnuă Kâo 
yơh.’ ” 

11Yahweh pơhiăp dơ̆ng tui anai, “Abih bang hlơi pô hil pơkơdơ̆ng glaĭ hăng ƀing 
gih sĭt či tŭ tơlơi mlâo mlañ hăng tơlơi pơmlâo yơh. Ƀing hlơi pô pơkơdơ̆ng glaĭ 
hăng ƀing gih či jing hĭ đôč đač laih anŭn răm rơngiă hĭ yơh. 

12Wơ̆t tơdah ƀing gih hơduah sem ƀing rŏh ayăt gih, ƀing gih ƀu či hơduah ƀuh 
ƀing gơñu ôh yuakơ ƀing gơñu răm rơngiă hĭ laih. Ƀing hlơi pô wang blah 
pơkơdơ̆ng glaĭ hăng ƀing gih, sĭt ƀing gơñu či jing hĭ đôč đač abih bang yơh. 

13Kâo jing Yahweh Ơi Adai gih, jing Pô djă̱ ƀơi tơngan gah hơnuă gih laih anŭn 
pơhiăp hăng ƀing gih kơ tơlơi anăm huĭ ôh yuakơ Kâo či djru kơ ƀing gih yơh. 

14Ơ ƀing Yakôb jing ƀing kơnơ̆ng kar hăng hlăt đôč ăh, Ơ ƀing Israel jing ƀing ƀiă 
hơi, anăm huĭ bra̱l ôh, yuakơ Kâo pô či djru kơ ƀing gih yơh. Kâo jing Pô Song Mă 
gih, jing Pô Rơgoh Hiam ƀing Israel, pơhaih laih hăng ƀing gih tui anŭn. 

15Lăng adih, Kâo či ngă kơ ƀing gih kar hăng sa boh gơnam prăh pơdai phrâo, 
laih anŭn hơmâo lu tơgơi tơma yơh. Ƀing gih či prăh khul čư̆ čan laih anŭn 
pơphač hĭ yơh, laih anŭn ngă kơ khul bŏl čư̆ jing hĭ kar hăng hơkam. 

16Ƀing gih či tơpơi hĭ gơñu, angĭn či puh pơđuaĭ hĭ gơñu, sĭt angĭn thut či bluh 
pơđuaĭ hĭ gơñu yơh. Samơ̆ ƀing gih či hơ̆k mơak yuakơ Kâo jing Yahweh, laih 
anŭn ang yang yuakơ Kâo jing Pô Rơgoh Hiam ƀing Israel yơh. 

17“Tơdang ƀing mơnuih ƀun rin kơƀah kơƀap hơduah ia, samơ̆ ƀu hơmâo ôh, 
laih anŭn jơlah gơñu tơhle̱ tơbiă yuakơ mơhao ia, Kâo, jing Yahweh, či laĭ glaĭ kơ 
tơlơi ƀing gơñu iâu laĭ. Kâo, jing Ơi Adai Israel, ƀu či lui raih hĭ ƀing gơñu ƀơi 
mông pă ôh. 

18Kâo či ngă brơi kơ khul krong rô ƀơi khul anih kơdư thu krô, laih anŭn khul 
hơnŏh ia rô amăng khul dơnung yơh. Kâo či pơplih hĭ tơdron ha̱r jing hĭ khul 
dơnao ia, laih anŭn tơnah krô jing hĭ khul hơnŏh ia yơh. 



1468 

 

 
© 2013 Jơrai Bible Association. 

  
 

 

19Kâo či brơi kơyâo sar hăng kơyâo akasia, kơyâo hadas ƀâo mơngưi hăng kơyâo 
ôliwơ čă amăng tơdron ha̱r yơh. Kâo ăt či brơi klâo djuai kơyâo hơngo̱ hiam čă 
amăng anih lŏn hông hang mơ̆n. 

20Tơdang mơnuih mơnam ƀuh abih tơlơi bruă anŭn, ƀing gơñu dưi thâo krăn kơ 
tơlơi tơngan Kâo, Yahweh, hơmâo ngă laih tơlơi anŭn. Sĭt tơdang ƀing gơñu 
pơmĭn kơ tơlơi anŭn, ƀing gơñu dưi thâo hluh, kơ tơlơi Kâo, Pô Rơgoh Hiam 
Israel, hơmâo pơjing laih tui anŭn.” 

21Yahweh jing Pơtao ƀing Israel pơđar kơ khul rup trah tui anai, “Pơrơđah tơbiă 
kơđi gih bĕ. Pơruai bĕ tơlơi pơrơklă gih. 

22Mŭt bĕ kiăng kơ ruai kơ ƀing gơmơi hơget tơlơi či truh. Ruai bĕ kơ ƀing gơmơi 
hơdôm tơlơi truh laih đưm hlâo adih jing, kiăng kơ ƀing gơmơi dưi pơmĭn kơ 
tơlơi anŭn laih anŭn thâo krăn kơ tơlơi kơñăm gơñu. Ƀôdah pơhaih bĕ kơ ƀing 
gơmơi hơdôm tơlơi či truh. 

23Ruai bĕ kơ ƀing gơmơi tơlơi či truh pơanăp, kiăng kơ ƀing gơmơi dưi thâo kơ 
tơlơi ƀing gih jing yang sĭt. Ngă bĕ hơdôm mơta tơlơi hiam ƀôdah sat thâo, kiăng 
kơ ƀing gơmơi či ƀlơ̆ng rŭng hăng bă hăng tơlơi huĭ hyưt. 

24Samơ̆ ƀing gih jing anet hloh kơ tơlơi đôč đač laih anŭn bruă mơnuă gih ăt jing 
hĭ đôč đač soh sel mơ̆n. Hlơi pô ruah mă kơkuh pơpŭ kơ ƀing gih, ñu anŭn jing 
hơƀak drak yơh. 

25“Kâo hơmâo pơsur laih sa čô rai blah juă mơ̆ng gah dư̱r, jing sa čô mơ̆ng lŏn 
čar gah yang hrơi ƀlĕ kiăng kơ pơpŭ pơyom kơ anăn Kâo. Ñu jing pô juă ƀơi ƀing 
djă̱ akŏ kar hăng tơdah ƀing gơñu kơnơ̆ng jing lŏn kraĭ đôč, jing kar hăng tơdah 
ñu jing pô ma̱n lŏn juă lŏn kraĭ yơh. 

26Hlơi pô amăng ƀing gih ruai laih tơlơi anŭn čơdơ̆ng mơ̆ng phŭn kiăng kơ ƀing 
ta dưi thâo, ƀôdah hlâo kơ tơlơi anŭn truh kiăng kơ ƀing ta dưi laĭ kơ tơlơi ñu 
ruai djơ̆ yơh lĕ? Ƀu hơmâo hlơi pô ôh amăng ƀing gih ruai kơ tơlơi anŭn, ƀu 
hơmâo hlơi pô ruai lui hlâo ôh tơlơi anŭn, ƀu hơmâo hlơi pô hơmư̆ laih ôh 
hơdôm boh hiăp mơ̆ng ƀing gih. 

27Kâo, Yahweh, jing pô blung hlâo ruai kơ Ziôn tui anai, ‘Lăng bĕ, ƀing djru ƀing 
gih rai truh yơh anai!’ Kâo pơkiaŏ nao pơ plei phŭn Yerusalaim sa čô ding kơna 
kiăng kơ ruai kơ hơdôm tơlơi truh hiam yơh. 

28Kâo lăng samơ̆ ƀu hơmâo hlơi pô ôh, ƀu hơmâo hlơi pô ôh amăng ƀing rup trah 
anŭn kiăng kơ pha brơi tơlơi djru pơmĭn, ƀu hơmâo hlơi pô ôh kiăng kơ laĭ glaĭ 
tơdang Kâo tơña kơ ƀing gơñu. 

29Lăng adih, abih bang ƀing rup trah anŭn le̱ng kơ ƀu sĭt soh sel! Khul bruă 
mơnuă gơñu jing hĭ đôč đač yơh. Khul rup gơñu kơnơ̆ng jing kar hăng angĭn laih 
anŭn tơlơi rŭng răng đôč yơh.” 

Yesayah 42 

Pô Ding Kơna Yahweh Ruah Mă 

1Yahweh pơhiăp dơ̆ng tui anai, “Lăng bĕ, Ding Kơna Kâo anai, jing pô Kâo 
pơkơjăp! Ñu jing pô Kâo ruah mă laih anŭn Kâo mơak mơai hăng Ñu yơh. Kâo či 
brơi Yang Bơngăt Kâo dŏ ƀơi Ñu laih anŭn Ñu či phat kơđi kơ ƀing kơnung djuai 
phara phara hăng tơlơi tơpă hơnơ̆ng. 

2Ñu ƀu či ur dreo ƀôdah ur kač ôh, ƀôdah pơyơ̆ng đĭ asăp pơhiăp pơgao ang Ñu 
ƀơi khul jơlan ôh. 

3Ñu ƀu či pơjŏh hĭ ôh trang bo gô laih, kŏn pơthăm hĭ lơi groa apui dŏ asăp. 
Amăng tơlơi tŏng ten yơh Ñu či ba rai tơlơi tơpă hơnơ̆ng. 

4Ñu ƀu či rơngiă hĭ tơlơi čang rơmang ôh laih anŭn kŏn tah hơtai lơi tơl Ñu 
pơkơjăp hĭ tơlơi djơ̆ tơpă ƀơi lŏn tơnah anai. Laih anŭn ƀing dŏ ƀơi khul plao ia 
hăng jĕ Rơsĭ Prŏng či čang rơmang amăng tơlơi juăt Ñu.” 

5Ơi Adai Yahweh jing Pô hrih pơjing khul tal adai laih anŭn pơkăng đĭ gơñu, laih 
anŭn Ñu jing Pô yaih la̱ng lŏn tơnah wơ̆t hăng abih bang tơlơi mơnơ̆ng tơbiă rai 
mơ̆ng anŭn yơh. Ñu jing Pô pha brơi angĭn suă jua kơ mơnuih mơnam amăng 
anŭn, sĭt Ñu pha brơi tơlơi hơdip kơ ƀing hlơi pô rơbat amăng anŭn yơh, laih 
anŭn ră anai Ñu pơhiăp tui anai: 

6“Kâo yơh, jing Yahweh, hơmâo iâu laih ih kiăng kơ pơrơđah tơlơi tơpă hơnơ̆ng 
Kâo. Kâo či djă̱ ƀơi tơngan ih hăng răng pơgang ih. Kâo či pơjing ih jing hĭ kar 
hăng tơlơi pơgop kơ ƀing ană plei Kâo, laih anŭn jing hĭ tơlơi bơngač kơ abih 
bang ƀing kơnung djuai. 

7Kâo ngă tui anŭn kiăng kơ ih pŏk brơi mơta mơnuih bum, kiăng kơ ih pơrơngai 
hĭ ƀing mơnă mơ̆ng sang mơnă jing pŏk hĭ mơ̆ng sang mơnă ƀing hlơi pô dŏ 
amăng tơlơi kơnăm mơmŏt yơh. 

8“Kâo yơh jing Yahweh, anŭn yơh jing anăn Kâo! Kâo ƀu či pha brơi tơlơi ang 
yang Kâo kơ yang rơba̱ng ôh laih anŭn kŏn pha brơi tơlơi bơni Kâo kơ khul rup 
trah lơi. 

9Lăng adih, hơdôm mơta tơlơi Kâo laĭ lui hlâo laih hlâo adih hơmâo truh laih. 
Laih anŭn ră anai Kâo pơhaih hơdôm mơta tơlơi phrâo, sĭt hlâo kơ hơdôm mơta 
tơlơi anŭn truh jing, Kâo pơthâo gơñu kơ ih yơh.” 

Yesayah Pơđar Kơ Abih Bang Djuai Mơnơ̆ng Adoh Bơni Kơ Yahweh 

10Adoh bĕ kơ Yahweh sa tơlơi adoh phrâo. Adoh bĕ tơlơi bơni Ñu mơ̆ng abih 
bang anih ataih ƀơi lŏn tơnah. Adoh bĕ, Ơ ƀing trŭn nao pơ ia rơsĭ hăng sŏng 
prŏng laih anŭn abih bang tơlơi mơnơ̆ng dŏ amăng ia rơsĭ anŭn. Adoh bĕ, Ơ ƀing 
dŏ ƀơi khul plao ia hăng khul anih jĕ Rơsĭ Prŏng laih anŭn abih bang ƀing hơdip 
amăng khul anih anŭn. 

11Brơi bĕ ƀing amăng tơdron ha̱r laih anŭn ƀing plei pla amăng anŭn pơyơ̆ng đĭ 
asăp gơñu. Brơi bĕ kơ ƀing Kêdar hơdip hơ̆k mơak amăng plei pla gơñu. Brơi bĕ 
kơ ƀing mơnuih anih Seba adoh mơak mơai. Brơi bĕ kơ ƀing gơñu ur dreo mơ̆ng 
khul kơčŏng čư̆. 

12Brơi bĕ kơ abih bang ƀing gơñu pơư pơang kơ Yahweh laih anŭn pơhaih tơlơi 
bơni Ñu amăng khul plao ia hăng khul anih jĕ Rơsĭ Prŏng. 

13Yahweh či kơsung tơbiă kar hăng sa čô khĭn kơtang, kar hăng sa čô tơhan khĭn 
kơtang yơh Ñu či pơsur đĭ tơlơi hil hĭr hăr Ñu. Hăng tơlơi ur dreo yơh Ñu či ur 
kraih kơ tơlơi pơblah laih anŭn či dưi hĭ hloh kơ ƀing rŏh ayăt Ñu yơh. 

Yahweh Ƀuăn Rơ̆ng Kiăng Kơ Djru Ƀing Ană Plei Ñu 

14Yahweh pơhiăp dơ̆ng tui anai, “Kâo hơmâo dŏ rơiăt sui biă mă laih. Kâo hơmâo 
dŏ rơiăt laih anŭn pơkơ̆ng hĭ laih tơlơi hil Kâo pô. Samơ̆ ră anai, kar hăng sa čô 
đah kơmơi đih apui yơh, Kâo ur pơkrao, Kâo hơngo̱t laih anŭn kơhôih. 

15Kâo či ngă kơ khul čư̆ čan hăng khul bŏl čư̆ jing hĭ hông hang laih anŭn ngă kơ 
abih bang gơnam tăm ƀơi khul anih anŭn jing hĭ gliu krô. Kâo či pơplih hĭ khul 
krong jing hĭ kar hăng khul plao ia laih anŭn pơthu hĭ khul dơnao ia yơh. 

16Kâo či dui ba ƀing mơnuih bum amăng khul jơlan ƀing gơñu aka ƀu thâo krăn 
ôh, sĭt ƀơi tơlo̱ng ƀing gơñu aka ƀu juăt nao yơh, Kâo či dui ba ƀing gơñu. Kâo či 
pơplih hĭ tơlơi kơnăm mơmŏt jing hĭ bơngač ƀơi anăp gơñu laih anŭn ngă brơi 
kơ khul anih klŭng hŭp jing hĭ anih tơhnă̱. Kâo či ngă abih tơlơi Kâo ƀuăn rơ̆ng 
anŭn, sĭt Kâo ƀu či lui raih hĭ ƀing ană plei Kâo ôh. 

17Samơ̆ ƀing hlơi pô đaŏ kơnang kơ khul rup trah, jing ƀing laĭ kơ khul rup tui 
anai, ‘Ƀing gih yơh jing ƀing yang gơmơi,’ ƀing gơñu či tŭ tơlơi kơdŭn đuaĭ mlâo 
mlañ biă mă yơh.” 

Ƀing Israel Hơngah Ƀu Kiăng Ƀuh Hăng Hơmư̆ Ôh 

18Yahweh pơhiăp dơ̆ng hăng ƀing ană plei Ñu tui anai, “Hơmư̆ bĕ, Ơ ƀing tơngĭl 
ăh, lăng bĕ, Ơ ƀing bum hơi, kiăng kơ ƀing gih dưi ƀuh yơh! 

19Hlơi jing pô bum kar hăng ƀing ding kơna Kâo, laih anŭn tơngĭl kar hăng ƀing 
pơthâo Kâo pơkiaŏ nao lĕ? Hlơi pô bum kar hăng ƀing jao laih gơñu pô kơ Kâo, 
bum kar hăng ƀing ding kơna Kâo, Yahweh, anŭn lĕ? 

20Ƀing gih hơmâo ƀuh laih lu mơta tơlơi, samơ̆ ƀu pơđi̱ng kơčăng hơget gĕt ôh. 
Tơngia gih pŏk, samơ̆ ƀing gih ƀu pơđi̱ng hơmư̆ hơget gĕt ôh.” 

21Yuakơ tơhơnal tơlơi tơpă hơnơ̆ng Kâo pô yơh, Kâo mơak kiăng kơ ngă kơ tơlơi 
juăt Kâo jing prŏng yom hăng ang yang. 

22Samơ̆ ƀing ană plei anai jing ƀing ană plei ƀing rŏh ayăt sua mă hăng klĕ sua hĭ 
abih bang dram gơnam gơñu, laih anŭn glŏm trŭn hĭ ƀing gơñu amăng khul 
amăng luh ƀôdah pơdŏp hĭ ƀing gơñu amăng khul sang mơnă kơnăm mơmŏt. 
Gơñu pô hơmâo jing hĭ laih kar hăng gơnam ƀơ̆ng kơ ƀing sua mă, samơ̆ ƀu 

hơmâo hlơi pô ôh dưi pơklaih hĭ ƀing gơñu. Gơñu pô hơmâo jing hĭ gơnam sua 
mă laih, samơ̆ ƀu hơmâo hlơi pô ôh laĭ tui anai, “Brơi ƀing gơñu glaĭ hĭ bĕ.” 

23Hơmâo mơ̆ hlơi pô amăng ƀing gih či hơmư̆ tui tơlơi Kâo pơhiăp anŭn? Ƀôdah 
hơmâo mơ̆ hlơi pô či pơđi̱ng hơmư̆ ƀơi mông pơanăp anai? 

24Hlơi pô jao hĭ ƀing Yakôb kiăng kơ jing hĭ gơnam arăng sua mă lĕ? Hlơi pô jao 
hĭ ƀing Israel kiăng kơ jing hĭ gơnam arăng klĕ sua lĕ? Anŭn jing Yahweh yơh, 
jing Pô ƀing ta pơkơdơ̆ng glaĭ hăng ngă soh laih ƀơi anăp Ñu, laih anŭn hơngah 
ƀu kiăng đuaĭ tui khul jơlan Ñu ôh. Ƀing ta ƀu tui gưt tơlơi juăt Ñu ôh. 

25Tui anŭn, Ñu tuh tơbiă ƀơi ƀing gơñu tơlơi hil hĭr hăr Ñu, jing tơlơi pơblah sat 
ƀai yơh. Tơlơi anŭn truh ƀơi ƀing gơñu amăng djŏp anih, samơ̆ ƀing gơñu tŏ tui 
ƀu thâo hluh ôh. Tơlơi anŭn ƀơ̆ng hĭ ƀing gơñu, samơ̆ ƀing gơñu hơngah ƀu kiăng 
pơđi̱ng kơčăng ôh. 

Yesayah 43 

Yahweh Ƀuăn Pơklaih Hĭ Ană Plei Ñu 

1Ơ ƀing Yakôb jing ƀing Israel hơi, Yahweh jing Pô hrih pơjing ƀing gih pơhiăp 
tui anai: “Anăm huĭ ôh, yuakơ Kâo hơmâo song mă laih ƀing gih. Kâo hơmâo iâu 
pơƀut laih ƀing gih hăng anăn gih, yuakơ ƀing gih jing lŏm kơ Kâo. 

2Tơdang ƀing gih rơbat găn khul ia dơlăm, Kâo či dŏ hăng ƀing gih. Tơdang ƀing 
gih rơbat găn khul krong prŏng, ia li̱ng ƀu či lip hĭ ƀing gih ôh. Tơdang ƀing gih 
rơbat găn apui, ƀing gih ƀu či tŭ apui ƀơ̆ng ôh. Sĭt jơlah apui kŏn či hlia ƀơ̆ng hĭ 
ƀing gih lơi. 

3Anŭn jing yuakơ Kâo, Yahweh, jing Ơi Adai gih, Pô Rơgoh Hiam Israel, ăt jing Pô 
Pơklaih gih mơ̆n. Kâo jao brơi laih ƀing Êjip kiăng kơ jing gơnam song mă gih, 
laih anŭn ăt brơi ƀing Kus hăng ƀing Seba kiăng kơ pơala brơi kơ ƀing gih. 

4Yuakơ ƀing gih jing yom pơphan ƀơi anăp Kâo, laih anŭn yuakơ Kâo pơpŭ 
pơyom hăng khăp kiăng kơ ƀing gih, tui anŭn Kâo jao brơi lu mơnuih mơnam 
kiăng kơ pơala brơi kơ ƀing gih, sĭt Kâo brơi hĭ ƀing kơnung djuai kiăng kơ 
pơklaih hĭ tơlơi hơdip gih yơh. 

5Anăm huĭ ôh yuakơ Kâo dŏ hrŏm hăng ƀing gih. Kâo či ba glaĭ ƀing ană tơčô gih 
mơ̆ng gah ngŏ̱ laih anŭn Kâo ăt či pơƀut glaĭ ƀing gơñu mơ̆ng gah yŭ̱ mơ̆n. 

6Kâo či pơđar kơ mơnuih ƀơi akiăng gah dư̱r tui anai, ‘Brơi glaĭ ƀing ană plei Kâo 
anŭn bĕ!’ Laih anŭn Kâo či pơtă kơ mơnuih ƀơi akiăng gah thu̱ng tui anai, ‘Anăm 
pơkơ̆ng glaĭ hĭ ƀing ană plei Kâo anŭn ôh.’ Ba glaĭ bĕ ƀing ană đah rơkơi Kâo 
mơ̆ng khul anih ataih laih anŭn ană đah kơmơi Kâo mơ̆ng djŏp anih amăng lŏn 
tơnah. 

7Kơ tơlơi ang yang Kâo yơh, Kâo pơjing laih ƀing gơñu, sĭt kơ tơlơi anŭn yơh Kâo 
hrih hăng pơkra laih ƀing gơñu. Tui anŭn, rĭm čô lŏm kơ Kâo hăng pơpŭ pơyom 
kơ anăn Kâo anŭn, ba glaĭ bĕ.” 

8Yahweh pơhiăp dơ̆ng tui anai, “Dui tơbiă bĕ ƀing hlơi pô hơmâo mơta samơ̆ jing 
hĭ bum, jing ƀing hơmâo tơngia samơ̆ jing hĭ tơngĭl anŭn. 

9Abih bang ƀing kơnung djuai pơƀut glaĭ laih hrŏm hơbĭt sĭt abih bang ƀing 
mơnuih mơnam anŭn hlak pơjơnum glaĭ. Hơmâo mơ̆ hlơi pô amăng ƀing rup 
trah gơñu laĭ lui hlâo kơ tơlơi anŭn laih anŭn pơhaih kơ ƀing ta hơdôm tơlơi 
hơmâo truh laih? Brơi bĕ ƀing gơñu ba rai ƀing ngă gơ̆ng jơlan kiăng kơ pơrơklă 
kơ tơlơi ƀing gơñu laĭ lui hlâo jing djơ̆, kiăng kơ ƀing pơkŏn dưi hơmư̆ hăng laĭ 
tui anai, ‘Tơlơi ƀing gơñu pơruai anŭn jing djơ̆ yơh.’ ” 

10Yahweh pơhiăp pơhaih tui anai, “Ƀing gih yơh jing ƀing ngă gơ̆ng jơlan Kâo, 
wơ̆t hăng ƀing ding kơna Kâo hơmâo ruah mă laih anai, kiăng kơ ƀing gih dưi 
thâo krăn hăng đaŏ kơnang kơ Kâo laih anŭn thâo hluh kơ tơlơi kơnơ̆ng hơjăn 
Kâo yơh jing Yang Sĭt. Hlâo kơ Kâo ƀu hơmâo yang sĭt pă ôh, ăt kŏn či hơmâo 
yang sĭt pă lơi tơdơi kơ Kâo. 

11Kơnơ̆ng hơjăn Kâo yơh jing Yahweh, laih anŭn rơngiao kơ Kâo ƀu hơmâo pô 
pơklaih pă dơ̆ng tah. 

12Kâo hơmâo laĭ lui hlâo laih kơ tơlơi pơklaih gih, Kâo hơmâo pơklaih laih ƀing 
gih laih anŭn ră anai Kâo pơhaih tơlơi anŭn. Ƀu djơ̆ đơđa ƀing yang tuai amăng 
ƀing gih ôh ngă tơlơi anŭn, samơ̆ kơnơ̆ng hơjăn Kâo đôč yơh. Ƀing gih yơh jing 
ƀing ngă gơ̆ng jơlan Kâo kơ tơlơi Kâo yơh jing Ơi Adai.” Anŭn yơh jing tơlơi 
Yahweh pơhaih laih. 

13Ñu laĭ dơ̆ng tui anai, “Ơ sĭt yơh, čơdơ̆ng mơ̆ng đưm hlâo adih Kâo yơh jing Ơi 
Adai. Ƀu hơmâo hlơi pô ôh dưi pơklaih hĭ mơ̆ng tơngan Kâo. Hơget bruă Kâo 
ngă, ƀu hơmâo hlơi pô ôh dưi pơwir glaĭ hĭ!” 

Tơlơi Khăp Pap Ơi Adai Laih Anŭn Tơlơi Ƀu Tŏng Ten Ƀing Israel 

14Ơ ƀing Israel hơi, Yahweh jing Pô Song Mă gih, jing Pô Rơgoh Hiam ƀing Israel 
pơhiăp tui anai: “Kiăng kơ pơklaih hĭ ƀing gih yơh Kâo pơkiaŏ ƀing rŏh ayăt nao 
pơ lŏn čar Babilon, laih anŭn abih bang ƀing Babilon đuaĭ kơdŏp, ƀing rŏh ayăt 
anŭn či mă krư̆ amăng khul sŏng prŏng gơñu pô yơh, jing sŏng ƀing Babilon pơư 
pơang. 

15Kâo yơh jing Yahweh, jing Pô Rơgoh Hiam gih, Pô Hrih Pơjing ƀing Israel, 
Pơtao gih.” 

16Đưm hlâo adih, Yahweh hơmâo pơjing laih jơlan găn rơsĭ, jing jơlan găn khul 
jơlah ia kơtang yơh. 

17Ñu brơi khul aseh laih anŭn khul rơdêh aseh tơbiă nao kiăng kơ kiaŏ mă ƀing 
ơi adon gih, hrŏm hăng ƀing ling tơhan laih anŭn ƀing tơhan khĭn kơtang, laih 

anŭn ƀing gơñu đih djai kơdram pơ rơsĭ anŭn, ƀu či tơgŭ đĭ dơ̆ng tah. Ƀing gơñu 
djai hĭ, thăm hĭ kar hăng apui kơđen yơh. Kâo jing Pô ngă abih tơlơi anŭn pơhiăp 
tui anai, 

18“Wơr hĭ bĕ hơdôm tơlơi hlâo adih anŭn, anăm tŏ tui pơmĭn kơ tơlơi rơgao hĭ 
anŭn ôh. 

19Lăng bĕ, ră anai Kâo hlak ngă sa tơlơi phrâo! Tơlơi anŭn hlak truh rai, ƀing gih 
ƀuh tơlơi anŭn mơ̆? Kâo hlak pơkra sa jơlan amăng tơdron ha̱r laih anŭn khul 
hơnŏh ia amăng anih lŏn rơngol yơh. 

20Khul hlô mơnơ̆ng glai pơpŭ kơ Kâo, wơ̆t hăng khul asâo tan laih anŭn khul čim 
tŏ prŏng, yuakơ Kâo pha brơi ia amăng tơdron ha̱r jing khul hơnŏh ia amăng 
anih lŏn rơngol, kiăng kơ pha brơi ia mơñum kơ ană plei Kâo, jing ƀing Kâo ruah 
laih. 

21Anŭn jing ƀing gih jing ană plei Kâo pơjing kơ Kâo pô kiăng kơ ƀing gih dưi 
adoh bơni hơơč kơ Kâo.” 

22Yahweh laĭ dơ̆ng tui anai, “Ơ ƀing Yakôb ăh, sĭt Kâo ruah laih ƀing gih, samơ̆ 
ƀing gih ƀu iâu đĭ pơ Kâo ôh. Ơ ƀing Israel hơi, sĭt ƀing gih hrăp kơ Kâo laih. 

23Ƀing gih ƀu pơpŭ kơ Kâo hăng gơnam pơyơr gih ôh. Sĭt ƀing gih ƀu ba rai pơyơr 
đĭ kơ Kâo khul triu kơ khul gơnam pơyơr čuh hăng abih pran jua ôh. Kâo ƀu 
hơmâo pơkơtraŏ hĭ ƀing gih hăng khul gơnam pơyơr pơdai ăt kŏn pơgleh hĭ ƀing 
gih hăng khul tơlơi hơduah tơña kơ gơnam ƀâo mơngưi lơi. 

24Ƀing gih ƀu hơmâo ba rai gơnam ƀâo mơngưi kơ Kâo ôh, laih anŭn kŏn 
pơmơak hĭ Kâo hăng rơmuă khul gơnam pơyơr gih lơi. Samơ̆ ƀing gih hơmâo 
pơkơtraŏ laih Kâo hăng khul tơlơi soh gih laih anŭn pơgleh hĭ laih Kâo hăng khul 
tơlơi sat ƀai gih pô. 

25“Kâo, Yahweh yơh, jing Pô pap brơi khul tơlơi wĕ wŏ gih yuakơ tơhơnal tơlơi 
Kâo pô, laih anŭn Kâo ƀu či djă̱ pioh khul tơlơi soh gih anŭn kiăng kơ pơkơdơ̆ng 
glaĭ hăng ƀing gih dơ̆ng tah. 

26Pơhơdơr glaĭ bĕ kơ Kâo hơdôm tơlơi rơgao laih, brơi kơ ƀing ta pơgăl bĕ mơta 
tơlơi hrŏm hơbĭt. Pơrơđah bĕ tơlơi kơđi gih kiăng kơ pơrơklă kơ tơlơi ƀing gih 
jing djơ̆! 

27Ơi adon tal sa gih hlâo adih ngă soh laih. Ƀing khua ba akŏ gih hơmâo tơgŭ 
pơkơdơ̆ng glaĭ hăng Kâo laih. 

28Tui anŭn, Kâo brơi ƀing pơpŭ pơyom sang yang gih jing hĭ mlâo mlañ yơh, laih 
anŭn Kâo brơi rai laih kơ ƀing Yakôb tơlơi răm rai laih anŭn brơi rai kơ ƀing 
Israel tơlơi djik djak yơh.” 

Yesayah 44 

Kơnơ̆ng Hơjăn Yahweh Đôč Jing Ơi Adai 

1Yahweh laĭ dơ̆ng tui anai, “Ră anai, Ơ ƀing ană tơčô Yakôb, ding kơna Kâo hơi, 
Ơ ƀing Israel, jing ƀing kơnung djuai Kâo hơmâo ruah mă laih, hơmư̆ bĕ tơlơi 
Kâo pơhiăp. 

2Kâo, Yahweh, jing Pô hrih laih ƀing gih jing hĭ sa boh lŏn čar, sĭt Kâo yơh jing Pô 
pơjing laih ƀing gih jing kar hăng pơjing amăng kian amĭ, laih anŭn jing Pô či djru 
kơ ƀing gih, pơhiăp hăng ƀing gih tui anai: Anăm huĭ ôh, Ơ ƀing Yakôb, ding kơna 
Kâo hơi, Ơ ƀing Yesurun, jing ƀing Kâo hơmâo ruah mă laih. 

3Kâo či tuh tơbiă ia ƀơi ƀing mơhao, laih anŭn brơi khul hơnŏh ia rô amăng anih 
lŏn krô. Kâo či tuh tơbiă Yang Bơngăt Kâo ƀơi ƀing ană tơčô gih, laih anŭn tơlơi 
bơni hiam Kâo ƀơi ƀing tơčô tơčĕ gih yơh. 

4Ƀing gơñu či đĭ kơyar kar hăng kơyâo čă đĭ amăng đang rơ̆k yuakơ hơmâo ia 
ngo̱m, jing kar hăng khul kơyâo sôl čă jĕ ƀơi hơnŏh ia rô yơh. 

5Hơmâo mơnuih či laĭ tui anai, ‘Kâo lŏm kơ Yahweh yơh,’ pô pơkŏn či yap ñu pô 
hăng anăn Yakôb jing pô kơkuh pơpŭ kơ Yahweh, pô pơkŏn dơ̆ng či čih ƀơi 
tơngan ñu tui anai, ‘Lŏm kơ Yahweh,’ laih anŭn či mă anăn Israel yơh.” 

6Yahweh Dưi Kơtang jing Pô Pơtao hăng Pô Song Mă ƀing Israel pơhiăp dơ̆ng tui 
anai, “Kâo jing Pô dŏ blung hlâo adih laih anŭn Kâo jing Pô dŏ tơl hơnăl tuč. 
Rơngiao kơ Kâo ƀu hơmâo Khua Yang sĭt pă ôh. 

7Tui anŭn, hlơi pô hrup hăng Kâo lĕ? Brơi kơ ñu anŭn pơrơđah tơbiă bĕ ñu pô. 
Brơi bĕ ñu anŭn pơhaih hăng pơrơđah ƀơi anăp Kâo hơdôm tơlơi hơmâo truh 
laih čơdơ̆ng mơ̆ng Kâo pơko ̆  pơjing laih ƀing ană plei Kâo đưm hlâo adih, laih 
anŭn kơ hơdôm tơlơi aka truh ôh, Sĭt brơi bĕ kơ ñu anŭn laĭ lui hlâo kơ tơlơi či 
truh. 

8Anăm tơtư̆ tơtơ̆ng, anăm huĭ bra̱l ôh. Hiư̆m ngă, Kâo ƀu pơhaih tơlơi anŭn laih 
anŭn laĭ lui hlâo laih tơlơi mơ̆ng đưm hlâo adih ôh hă? Ƀing gih yơh jing ƀing ngă 
gơ̆ng jơlan Kâo. Hơmâo mơ̆ Khua Yang pơkŏn rơngiao kơ Kâo? Sĭt yơh, ƀu 
hơmâo Boh Pơtâo pơkŏn ôh jing anih kơđông kơjăp. Kâo ƀu thâo hlơi pô ôh.” 

Ƀing Rup Trah Jing Hĭ Đôč Đač Đôč 

9Abih bang ƀing hlơi pô pơkra rup trah jing hĭ đôč đač, laih anŭn khul gơnam 
ƀing gơñu pơkom pioh anŭn ăt jing hĭ đôč đač mơ̆n. Ƀing hlơi pô ngă gơ̆ng jơlan 
brơi kơ khul rup anŭn jing hĭ bum mơta hăng ƀu thâo krăn ôh, laih anŭn ƀing 
gơñu či tŭ tơlơi mlâo mlañ yơh. 

10Ƀu hơmâo tơlơi tŭ yua hơget ôh kơ hlơi pô pơkra rup trah kiăng kơ kơkuh 
pơpŭ kơ rup anŭn! 

11Anai nê, pô anŭn hăng ƀing gŏp ñu, jing ƀing kơkuh pơpŭ kơ rup trah anŭn, či 
tŭ tơlơi pơmlâo hĭ yơh, yuakơ ƀing pơkra rai khul rup anŭn kơnơ̆ng jing hĭ ƀing 
mơnuih mơnam đôč yơh. Brơi bĕ kơ ƀing gơñu rai hăng pơrơđah bruă gơñu 
kiăng kơ tŭ phat kơđi, sĭt ƀing gơñu či huĭ bra̱l laih anŭn tŭ tơlơi pơmlâo prŏng 
yơh. 

12Pô pơkra gơnam pơsơi mă pơsơi laih anŭn pioh gơnam pơsơi anŭn amăng 
apui hơdăng ngur tơl pơiă mriah. Giŏng anŭn, ñu pơkra sa boh rup trah hăng 
mơmu̱t laih anŭn čruih tia gơnam anŭn hăng tơlơi kơtang hơpăl tơngan ñu. 
Tơdang ñu tơua laih, ñu rơngiă hĭ tơlơi kơtang ñu. Tơdang Ñu ƀu mơñum ia ôh, 
ñu tơdu hĭ yơh. 

13Pô trah kơyâo pơkă kơyâo hăng hrĕ pơkă laih anŭn treh lui khul jar hăng čur. 
Ñu tơluăh hĭ kơyâo anŭn hăng gơnam tơluăh laih anŭn treh pioh hăng gơnam 
treh. Ñu pơkra kơyâo anŭn tui hăng rup mơnuih, jing rup mơnuih hiam ro ̆  yơh, 
kiăng kơ pioh rup anŭn amăng sang kơkuh kơ yang rơba̱ng. 

14Ñu dro̱m hĭ khul kơyâo sar, ƀôdah năng ai ñu mă hĭ sa ƀĕ kơyâo hơngo̱ ia ƀôdah 
kơyâo sen, laih anŭn brơi kơyâo anŭn čă đĭ amăng khul kơyâo glai kơmrơ̆ng, 
ƀôdah ñu pla sa ƀĕ kơyâo hơngo̱ laih anŭn ia hơjan ngă brơi kơ kơyâo anŭn čă 
đĭ. 

15Sa čô mơnuih yua kơyâo anŭn kiăng kơ čuh; đơđa ñu mă kiăng kơ pơđao ñu 
pô, laih anŭn đơđa ñu pơtŏ apui kiăng kơ ŏm ƀañ tơpŭng. Samơ̆ ñu ăt yua sa črăn 
kơyâo anŭn kiăng kơ pơkra sa boh rup yang kiăng kơ kơkuh pơpŭ. Sĭt ñu pơkra 
sa boh rup trah laih anŭn bon kơkuh kơ rup anŭn yơh. 

16Sămkrah khul kơyâo anŭn ñu čuh hĭ amăng apui. Gah ngŏ kơ apui anŭn ñu 
prap pre gơnam ƀơ̆ng ñu, laih anŭn ñu ŏm añăm ñu hăng ƀơ̆ng tơl trơi yơh. Ñu 
ăt pơđao hĭ ñu pô laih anŭn laĭ tui anai, “Ơ hiam kâo pơđao yơh! Kâo ƀuh apui jă̱ 
hiam biă mă!” 

17Mơ̆ng hơdôm kơyâo dŏ glaĭ, ñu pơkra sa boh yang, jing rup trah ñu. Ñu bon 
kơkuh kơ rup anŭn laih anŭn kơkuh pơpŭ. Ñu iâu laĭ kơ rup anŭn tui anai, 
“Pơklaih hĭ bĕ kâo. Ih jing yang kâo.” 

18Ƀing mơnuih anŭn ƀu thâo krăn hơget ôh laih anŭn kŏn thâo hluh hơget lơi. 
Yuakơ Yahweh go̱m hĭ mơta gơñu kar hăng pik mia hăng ia čur, tui anŭn ƀing 
gơñu ƀu dưi ƀuh ôh, laih anŭn yuakơ Yahweh kơđŏl hĭ tơlơi pơmĭn gơñu, tui 
anŭn ƀing gơñu ƀu dưi thâo hluh ôh. 

19Ƀu hơmâo hlơi pô ôh dơ̆ng glaĭ kiăng kơ pơmĭn, sĭt ƀu hơmâo hlơi pô ôh hơmâo 
tơlơi thâo krăn ƀôdah tơlơi thâo hluh kiăng kơ laĭ tui anai, “Sămkrah kơyâo anŭn 
kâo yua laih kơ čuh apui. Kâo ăt ŏm ƀañ tơpŭng mơ̆n ƀơi ngŏ hơdăng anŭn, hăng 
ŏm añăm mơnơ̆ng laih anŭn kâo ƀơ̆ng hĭ yơh. Hiư̆m ngă, kâo năng pơkra hơdôm 
gơnam hơƀak drak mơ̆ng hơdôm kơyâo dŏ glaĭ anŭn hă? Hiư̆m ngă, kâo năng 
bon kơkuh kơ gơnam kơnơ̆ng jing tơlŏ kơyâo đôč hă? 

20Ñu tŭ mă tơlơi kơmlư anŭn kar hăng ñu ƀơ̆ng hơbâo tơpur laih anŭn ñu jrôk 
hĭ jơlan yuakơ jua pơmĭn ñu tŭ tơlơi pơblư̆ yơh. Ñu ƀu dưi pơklaih hĭ ñu pô ôh 
laih anŭn kŏn thâo laĭ lơi tui anai, ‘Ƀu djơ̆ ôh hă gơnam anai ƀơi tơngan gah 
hơnuă kâo anai jing gơnam ƀlŏr?’ ” 

21Yahweh laĭ tui anai, “Hơdơr bĕ hơdôm tơlơi anŭn, Ơ ƀing Yakôb hơi, yuakơ 
ƀing gih jing ding kơna Kâo, Ơ ƀing Israel ăh. Kâo hơmâo pơjing laih ƀing gih 
kiăng kơ jing ƀing ding kơna Kâo. Ơ ƀing Israel hơi, Kâo ƀu či wơr bĭt hĭ ƀing gih 
ôh. 

22Kâo hơmâo kih huet hĭ laih hơdôm tơlơi wĕ wŏ gih kar hăng kơthul, laih anŭn 
khul tơlơi soh gih kar hăng kơthul mơguah. Wơ̆t glaĭ pơ Kâo bĕ, yuakơ Kâo 
hơmâo song mă laih ƀing gih.” 

23Ơ abih tơlơi mơnơ̆ng amăng tal adai, adoh mơak mơai bĕ yuakơ Yahweh 
hơmâo ngă laih tơlơi anŭn. Ơ abih tơlơi mơnơ̆ng amăng lŏn tơnah gah yŭ, ur 
dreo kraih bĕ. Ơ abih tơlơi mơnơ̆ng amăng khul čư̆ čan, khul glai kơmrơ̆ng wơ̆t 
hăng abih bang khul kơyâo, adoh kraih krin bĕ yuakơ Yahweh hơmâo song mă 
laih ƀing Yakôb, laih anŭn pơrơđah tơlơi ang yang Ñu amăng ƀing Israel. 

Mơnuih Mơnam Či Dŏ Hơdip Dơ̆ng Amăng Plei Yerusalaim 

24Yahweh jing Pô Song Mă gih, jing Pô pơjing laih ƀing gih kar hăng pơjing amăng 
kian amĭ, pơhiăp hăng ƀing gih tui anai, “Kâo yơh jing Yahweh, jing Pô hrih 
pơjing kơ abih bang tơlơi mơnơ̆ng, jing hơjăn Kâo Pô yơh pơkăng khul tal adai, 
jing Pô yaih la̱ng lŏn tơnah laih anŭn ƀu hơmâo hlơi pô djru kơ Kâo ôh. 

25“Kâo jing Pô pơsoh hĭ tơlơi mơsêh mơyang ƀing pô pơala ƀlŏr laih anŭn 
pơmlŭk hĭ ƀing pơjâo gai. Kâo jing Pô pơrơklă tơlơi hrăm ƀing rơgơi jing hĭ soh. 
laih anŭn pơplih hĭ tơlơi anŭn jing hĭ đôč đač yơh. 

26Kâo jing Pô pơkơjăp hĭ hơdôm boh hiăp ƀing ding kơna Kâo laih anŭn pơkrĕp 
truh hĭ tơlơi laĭ lui hlâo ƀing pơtao Kâo pơkiaŏ nao yơh. “Kâo jing Pô laĭ kơ plei 
Yerusalaim tui anai, ‘Mơnuih mơnam či hơdip dơ̆ng amăng plei Yerusalaim,’ laih 
anŭn kơ khul plei pla anih lŏn Yudah tui anai, ‘Mơnuih mơnam či pơdơ̆ng đĭ yơh,’ 
laih anŭn kơ khul anih răm rai gơñu tui anai, ‘Kâo či rŭ̱ pơdơ̆ng glaĭ khul anih 
anŭn yơh.’ 

27Kâo jing Pô pơđar kơ ia dơlăm tui anai, ‘Thu hĭ bĕ,’ laih anŭn Kâo či pơthu hĭ 
khul hơnŏh ia yơh. 

28Kâo jing Pô laĭ kơ tơlơi pơtao Sirus tui anai, ‘Ñu yơh jing pô wai triu Kâo laih 
anŭn či pơgiŏng hĭ abih bang tơlơi Kâo rơkâo. Ñu či laĭ kơ plei Yerusalaim tui 
anai, “Brơi kơ ƀing ană plei pơdơ̆ng glaĭ bĕ,” laih anŭn laĭ kơ Sang Yang Kâo tui 
anai, “Brơi kơ ƀing gơñu pơdap glaĭ bĕ atur Sang Yang.” ’ ” 

Yesayah 45 

Yahweh Ruah Pơtao Sirus 

1Yahweh ruah laih Sirus kiăng kơ jing hĭ pơtao prŏng hăng laĭ kơ ñu tui anai, 
“Kâo či djă̱ ƀơi tơngan gah hơnuă ñu kiăng kơ ñu blah juă ƀing lŏn čar ƀơi anăp 
ñu laih anŭn tŏh hĭ tơlơi dưi ƀing pơtao kar hăng tŏh hĭ ao pơgang ñu yơh. Kâo 

či pŏk bah amăng khul plei prŏng ƀơi anăp ñu laih anŭn ƀu hơmâo hlơi pô dưi 
krư̆ hĭ amăng ja̱ng anŭn ôh. Kâo pơhiăp hăng ñu tui anai: 

2Ơ pơtao Sirus hơi, Kâo pô či nao hlâo kơ ih laih anŭn pơkra jơlan kar hăng 
pơtơhnă̱ hĭ khul čư̆ čan hĭ. Kâo či pơrai hĭ khul amăng ja̱ng ko̱ng khul plei pơnăng 
laih anŭn pơrăm hĭ khul čơnŭh pơsơi amăng ja̱ng anŭn yơh. 

3Kâo či pha brơi kơ ih khul mŭk dram arăng pơdŏp, jing khul gơnam pơdrŏng 
săh ƀing khua khul plei prŏng anŭn pioh amăng khul anih hơgŏm, kiăng kơ ih 
dưi thâo kơ tơlơi Kâo yơh jing Yahweh, jing Ơi Adai Israel, jing Pô iâu glaĭ ih hăng 
anăn ih. 

4Yuakơ tơhơnal tơlơi ding kơna Kâo Yakôb, jing ơi adon ƀing Israel jing pô Kâo 
ruah laih, Kâo iâu glaĭ ih hăng anăn ih. Laih anŭn wơ̆t tơdah ih aka ƀu thâo krăn 
kơ Kâo ôh, Kâo ăt yap kơ ih hăng anăn pơpŭ pơyom mơ̆n. 

5Kâo yơh jing Yahweh laih anŭn ƀu hơmâo pô pơkŏn hrup hăng Kâo ôh. Rơngiao 
mơ̆ng Kâo ƀu hơmâo Khua Yang pơkŏn sĭt ôh. Laih anŭn wơ̆t tơdah ih aka ƀu 
thâo krăn Kâo ôh, Kâo či pơkơtang brơi kơ ih yơh. 

6Tui anŭn yơh, čơdơ̆ng mơ̆ng anih yang hrơi ƀlĕ truh pơ anih yang hrơi le ̆  abih 
bang mơnuih mơnam ƀơi lŏn tơnah dưi thâo krăn kơ tơlơi rơngiao kơ Kâo ƀu 
hơmâo Khua Yang sĭt pă ôh. Sĭt Kâo yơh jing Yahweh laih anŭn ƀu hơmâo pô 
pơkŏn hrup hăng Kâo ôh. 

7Kâo hrih tơlơi bơngač laih anŭn pơjing tơlơi kơnăm, Kâo ăt brơi mơ̆n tơlơi 
rơnŭk rơno̱m laih anŭn pơjing tơlơi truh tơl kơ ƀing mơnuih mơnam. Kâo yơh 
Yahweh ngă abih bang tơlơi bruă anŭn. 

8“Ơ khul tal adai hơi, tuh trŭn bĕ tơlơi djơ̆ tơpă, kar hăng kơthul hơjan trŭn. Ơ 
lŏn tơnah hơi, pŏk rơhaih bĕ, kiăng kơ tơlơi pơklaih Kâo dưi bluh đĭ, laih anŭn 
tơlơi tơpă hơnơ̆ng Kâo dưi čă đĭ hăng tơlơi pơklaih anŭn. Kâo, Yahweh yơh, či 
pơkrĕp truh hĭ tơlơi anŭn. 

9“Răm ƀăm yơh kơ hlơi pô kơnơ̆ng jing kar hăng sa tơhneč gŏ lŏn amăng ƀu̱r gŏ 
lŏn pơčah ƀơi tơnah đôč, jing pô brŏk ƀuăh kơ Pô Hrih Pơjing ñu yơh. Lŏn kraĭ 
ƀu khĭn tơña ôh kơ pô pơkra ñu tui anai, ‘Hơget ih hlak pơkra lĕ?’ Gơnam ih ngă 
ƀu khĭn laĭ ôh kơ ih tui anai, ‘Tơngan ih ƀu thâo ngă hơget gĕt ôh.’ 

10Răm ƀăm yơh kơ hlơi pô khĭn tơña kơ ama ñu tui anai, ‘Yua hơget ih hơmâo 
rai laih kâo kar hăng anai lĕ?’ Ƀôdah khĭn tơña kơ amĭ ñu tui anai, ‘Yua hơget ih 
hơmâo tơkeng rai laih kâo tui anai lĕ?’ ” 

11Yahweh jing Pô Rơgoh Hiam laih anŭn jing Pô Pơjing lŏn čar Israel pơhiăp 
hăng ƀing ta tui anai, “Kơñăm kơ hơdôm mơta tơlơi či truh, hiư̆m ngă, ƀing gih 
khĭn brŏk ƀuăh kơ Kâo kơ ƀing ană bă Kâo hă, ƀôdah pơđar kơ Kâo kơ tơlơi Kâo 
khŏm ngă hăng tơngan Kâo hă? 

12Kâo yơh jing Pô hrih lŏn tơnah laih anŭn pơjing mơnuih mơnam ƀơi rŏng lŏn 
anŭn. Tơngan Kâo pô yơh pơkăng khul tal adai, laih anŭn Kâo pô yơh git gai abih 
bang khul pul pơ adai adih kar hăng tơpul ling tơhan. 

13Kâo pô či pơdun đĭ pơtao Sirus kơ hơdră bruă tơpă hơnơ̆ng Kâo tui anai: Kâo 
či pơtơpă brơi jơlan kơ abih bang hơdră bruă ñu yơh. Ñu či rŭ̱ pơdơ̆ng glaĭ plei 
prŏng Kâo laih anŭn pơrơngai hĭ ƀing ană plei Kâo jing ƀing arăng ba pơđuaĭ hĭ 
pơ lŏn čar ataih, samơ̆ ñu ƀu či ngă khul tơlơi anŭn kiăng kơ hơmâo nua apăh 
ƀôdah gơnam bơni ôh. Anŭn yơh jing tơlơi Yahweh Dưi Kơtang pơhiăp laih.” 

14Anai yơh jing tơlơi Yahweh pơhiăp dơ̆ng hăng ƀing Israel: “Gơnam tăm ƀing 
Êjip laih anŭn dram gơnam ƀing Kus či lŏm kơ ƀing gih, laih anŭn ƀing Seba, jing 
ƀing prŏng glông, či rai pơ ƀing gih laih anŭn jing hĭ hlŭn gih. Ƀing gơñu či rơbat 
gah rŏng gih, hăng đuaĭ tui ƀing gih amăng khul hrĕ čuăk. Ƀing gơñu či bon kơkuh 
ƀơi anăp gih laih anŭn pơhaih ƀơi anăp gih tui anai, ‘Sĭt yơh, Ơi Adai dŏ hăng 
ƀing gih laih anŭn ƀu hơmâo pô pơkŏn hrup hăng Ñu ôh. Ƀu hơmâo Khua Yang 
pơkŏn sĭt ôh.’ ” 

15Yesayah iâu laĭ tui anai, “Sĭt yơh Ih jing Ơi Adai pơdŏp hĭ Ih pô, Ơ Ơi Adai laih 
anŭn Pô Pơklaih gơmơi jing ƀing Israel hơi. 

16Abih bang ƀing pơkra rai khul rup trah či mlâo mlañ laih anŭn tŭ tơlơi pơmlâo 
hĭ yơh. Abih bang ƀing gơñu či tŭ tơlơi sol ngol hrŏm hơbĭt yơh. 

17Samơ̆ ƀing gơmơi, jing ƀing Israel, Ih či pơklaih hĭ hăng tơlơi pơklaih hlŏng lar. 
Ƀing gơmơi ƀu či tŭ tơlơi mlâo mlañ ƀôdah tŭ tơlơi arăng pơmlâo ôh, hlŏng truh 
pơ rơnŭk hlŏng lar yơh.” 

18Yahweh jing Pô hrih pơjing khul tal adai, Ñu yơh jing Ơi Adai. Ñu yơh jing Pô 
ma̱n pơjing lŏn tơnah, hăng pơkơjăp hĭ lŏn tơnah anŭn. Ñu ƀu pơjing rai lŏn 
tơnah anŭn kiăng kơ pioh hông hang ôh, samơ̆ Ñu pơjing rai kiăng kơ mơnuih 
mơnam dŏ yơh. Ñu laĭ tui anai, “Kâo yơh jing Yahweh, laih anŭn ƀu hơmâo pô 
pơkŏn hrup hăng Kâo ôh. 

19Kâo pơhiăp rơđah ƀu djơ̆ hơgŏm ôh, kar hăng mơ̆ng sa anih kơnăm mơmŏt 
yơh. Kâo ƀu hơmâo pơhiăp laih ôh hăng ƀing ană tơčô Yakôb tui anai, ‘Hơduah 
bĕ Kâo đôč đač.’ Kâo, jing Yahweh, kơnơ̆ng pơhiăp tơlơi sĭt đôč. Sĭt Kâo pơhaih 
tơbiă tơlơi djơ̆ nanao. 

20“Rai pơƀut glaĭ bĕ. Pơƀut glaĭ bĕ, Ơ ƀing đuaĭ kơdŏp mơ̆ng ƀing lŏn čar hơi. 
Ƀing hlơi pô amăng ƀing gih djă̱ ba rup trah ngă hăng kơyâo pơ anih pă ƀing 
gơñu nao, ƀing gơñu anŭn ƀu thâo hluh hơget ôh. Ƀing gơñu iâu laĭ kơ yang 
rơba̱ng jing yang ƀu dưi pơklaih hĭ ƀing gơñu ôh. 

21Rai bĕ, pơhaih laih anŭn pơrơđah bĕ tơlơi kơđi gih anŭn, brơi bĕ ƀing gih 
pơdjru pơmĭn hrŏm hơbĭt kiăng kơ pơrơklă ƀing rup trah anŭn dưi djru kơ ƀing 
gih. Hlơi pô laĭ lui hlâo laih kơ tơlơi anŭn mơ̆ng đưm đă adih lĕ? Hlơi pô pơhiăp 
pơhaih laih tơlơi anŭn mơ̆ng hlâo adih anŭn lĕ? Kâo yơh, Yahweh, jing Pô laĭ 

anŭn. Laih anŭn ƀu hơmâo Khua Yang pơkŏn sĭt ôh rơngiao kơ Kâo, jing Ơi Adai 
tơpă hơnơ̆ng laih anŭn Pô Pơklaih. Ƀu hơmâo hlơi pô pơkŏn hrup hăng Kâo ôh. 

22“Ơ abih bang ƀing mơnuih pơ rơnuč lŏn tơnah hơi, wơ̆t glaĭ pơ Kâo bĕ laih 
anŭn Kâo či pơklaih hĭ ƀing gih. Yuakơ Kâo jing Ơi Adai laih anŭn ƀu hơmâo pô 
pơkŏn hrup hăng Kâo ôh. 

23Kâo hơmâo ƀuăn rơ̆ng laih hăng tơlơi dưi Kâo pô, hăng amăng bah, Kâo hơmâo 
pơhiăp laih kơnơ̆ng tơlơi djơ̆ tơpă đôč, jing boh hiăp ƀu či kơjŏh hĭ ôh tui anai: 
Ƀơi anăp Kâo abih bang mơnuih mơnam čon tơŭt bon kơkuh, laih anŭn abih 
bang ƀing gơñu či ƀuăn rơ̆ng hăng jơlah tơlơi tŏng ten gơñu yơh. 

24Ƀing gơñu či ră ruai kơ Kâo tui anai, ‘Sĭt kơnơ̆ng hơjăn Yahweh đôč yơh či ba 
rai tơlơi djơ̆ tơpă hăng tơlơi dưi kơtang.’ ” Abih bang ƀing hlơi pô hil pơkơdơ̆ng 
glaĭ hăng Ñu či rai pơ Ñu laih anŭn tŭ tơlơi mlâo mlañ yơh. 

25Samơ̆ Yahweh či yap kơ abih bang ƀing ană tơčô Israel jing tơpă hơnơ̆ng, laih 
anŭn ƀing gơñu či pơdun đĭ Ñu yơh. 

Yesayah 46 

Tơlơi Pơhơmu Khul Yang Rơba̱ng Ƀing Dêh Čar Babilon Hăng Yahweh 

1Bêl bon kơkuh laih anŭn Nebô tơkui trŭn yuakơ so phŏ, anŭn jing yang rơba̱ng 
yom prŏng hloh ƀing Babilon, jing khul rup trah khul aseh hăng khul rơmô 
pơdiăng đuaĭ hĭ. Khul rup anŭn jing kơtraŏ biă mă, tơl khul hlô anŭn gleh rơmơ̆n 
yơh. 

2Khul rup hăng khul hlô anŭn tơkui trŭn laih anŭn bon kơkuh hrŏm hơbĭt. Khul 
rup anŭn ƀu dưi pơklaih hĭ ôh khul hlô anŭn mơ̆ng tơlơi kơtraŏ anŭn, laih anŭn 
khul yang rơba̱ng anŭn ƀing rŏh ayăt ba pơđuaĭ hĭ pơ lŏn čar tuai. 

3Yahweh pơhiăp hăng ƀing Israel tui anai, “Ơ ƀing ană tơčô Yakôb hơi, jing ƀing 
dŏ glaĭ amăng ană tơčô Israel, hơmư̆ Kâo bĕ. Kâo pô pŭ̱ pi ƀing gih čơdơ̆ng mơ̆ng 
hrơi tơkeng rai kơ ƀing gih, sĭt Kâo răk rong ƀing gih čơdơ̆ng mơ̆ng hrơi anŭn 
kar hăng amĭ răk rong ană nge ñu yơh. 

4Wơ̆t tơdah truh kơ ƀing gih tha rơma laih anŭn hơmâo ƀŭk ko ̱̆  Kâo yơh jing Pô 
či dui ba kơ ƀing gih. Kâo hơmâo pơjing rai laih ƀing gih laih anŭn Kâo či tŏ tui 
pŭ̱ pi ƀing gih yơh. Kâo či dui ba ƀing gih laih anŭn či pơklaih hĭ ƀing gih truh pơ 
hơnăl tuč. 

5“Hơmâo mơ̆ hlơi ƀing gih či pơhơmu Kâo ƀôdah yap Kâo pơdơ̆ pơđơ̱r? Hơmâo 
mơ̆ hlơi ƀing gih či yap Kâo hrup kiăng kơ ƀing gih dưi pơhơmu Kâo hăng pô 
anŭn? Sĭt ƀu hơmâo ôh. 

6Hơmâo đơđa mơnuih tuh tơbiă mah mơ̆ng kơdŭng gơñu laih anŭn pơkơtraŏ 
khul amrăk ƀơi gai kơnăng. Ƀing gơñu apăh pô pơkra gơnam pơsơi kiăng pơkra 

rai sa boh rup trah. Giŏng anŭn, ƀing gơñu bon hăng kơkuh pơpŭ kơ rup anŭn 
yơh. 

7Ƀing gơñu yŏng đĭ rup anŭn ƀơi bra gơñu laih anŭn čơkŭng. Ƀing gơñu pơdơ̆ng 
đĭ rup anŭn amăng anih ƀing gơñu ruah laih anŭn rup anŭn dŏ dơ̆ng pơ anŭn, 
ƀu dưi đuaĭ nao pơ anih pơkŏn ôh. Tơdang hơmâo mơnuih iâu kraih kơ rup 
anŭn, rup anŭn ƀu dưi laĭ glaĭ ôh, laih anŭn kŏn dưi pơklaih hĭ ñu mơ̆ng tơlơi 
gleh tơnap ñu pô lơi. 

8“Ơ ƀing tơgŭ pơkơdơ̆ng hăng Kâo ăh, hơdơr bĕ tơlơi anai, kơđŏm bĕ amăng 
tơlơi pơmĭn gih, laih anŭn djă̱ pioh bĕ tơlơi anai amăng pran jua. 

9Hơdơr bĕ khul tơlơi hlâo adih, jing khul tơlơi mơ̆ng đưm hlâo adih. Kâo yơh 
jing Ơi Adai, laih anŭn ƀu hơmâo Khua Yang pơkŏn sĭt ôh. Kâo yơh jing Ơi Adai, 
laih anŭn ƀu hơmâo hlơi pô hrup hăng Kâo ôh. 

10Kâo pơrơđah tơlơi hơnăl tuč čơdơ̆ng mơ̆ng phŭn laih, jing pơhaih čơdơ̆ng 
mơ̆ng rơnŭk đưm đă laih, hơdôm tơlơi či truh. Kâo laĭ kơ tơlơi hơdră jơlan Kâo 
či dŏ kơjăp, laih anŭn Kâo či ngă abih bang tơlơi Kâo kiăng kơ ngă yơh. 

11Mơ̆ng anih lŏn ataih biă mă yơh, Kâo iâu rai mơnuih kiăng kơ pơgiŏng hĭ hơdră 
jơlan Kâo. Mơ̆ng anih gah ngŏ̱, Kâo iâu pơƀut glaĭ ñu rai kar hăng čim ƀơ̆ng añăm 
pŏr hŭp rai. Hơget tơlơi Kâo hơmâo pơhaih laih, Kâo ăt či pơkrĕp truh hĭ mơ̆n. 
Hơget bruă Kâo hơmâo pơmĭn pơphŭn laih, Kâo ăt či ngă hĭ yơh. 

12Hơmư̆ Kâo bĕ, Ơ ƀing khăng pran jua hơi, jing ƀing dŏ ataih biă mă mơ̆ng tơlơi 
pơklaih Kâo. 

13Kâo hlak ba rai tơlơi pơklaih Kâo jĕ, jing ƀu ataih dơ̆ng tah. Tơlơi pơklaih Kâo 
ƀu či dŏ akaih hĭ ôh. Kâo či pha brơi tơlơi pơklaih kơ plei Ziôn, laih anŭn tơlơi 
guh kơang Kâo kơ ƀing Israel yơh. 

Yesayah 47 

Tơlơi Plei Phŭn Babilon Răm Rai 

1“Ơ plei phŭn Babilon hơi, jing kar hăng pơtao hơbia dŏ be̱r ƀơi grê pơtao truh 
kơ ră anai, trŭn nao bĕ, dŏ be̱r bĕ amăng ƀruih lŏn. Ơ plei prŏng Babilon hơi, dŏ 
bĕ ƀơi tơnah ƀu hơmâo grê pơtao. Hlâo adih ih jing kar hăng đah kơmơi hiam 
hơdjă djo̱ng hăng jơna̱p mơak, samơ̆ arăng ƀu či yap kơ ih jing hrup hăng anŭn 
dơ̆ng tah. 

2Pŏk bĕ khăn go̱m ƀo ̆  ih laih anŭn mă bĕ pơtâo jơlit hăng jơlit tơpŭng yuakơ ih 
jing hlŭn mơnă. Tưk đĭ bĕ abăn eng hiam ih hăng pơrơđah pha tơkai ih, kiăng kơ 
găn khul hơnŏh ia nao pơ anih lŏn ataih. 

3Tui anŭn, arăng či ƀuh hĭ tơlơi mơhlŭn ih laih anŭn tơlơi mlâo mlañ ih. Kâo či 
rŭ nua yơh, Sĭt ƀu hơmâo hlơi pô ôh ƀu či tŭ mă tơlơi rŭ nua Kâo anŭn.” 

4Ơ ƀing Israel hơi, Pô Song Mă ta, Yahweh Dưi Kơtang yơh jing anăn Ñu, jing Pô 
Rơgoh Hiam ƀing Israel. 

5Yahweh pơhiăp dơ̆ng tui anai, “Ơ plei prŏng lŏn čar Babilon hơi, dŏ rơiăt bĕ, 
nao bĕ pơ anih kơnăm mơmŏt. Arăng ƀu či yap kơ ih jing pơtao hơbia jing plei 
prŏng hloh amăng lŏn tơnah dơ̆ng tah. 

6Kâo hil biă mă kơ ƀing ană plei Kâo ƀing Israel. Wơ̆t tơdah ƀing ană plei anŭn 
jing kŏng ngăn Kâo, Kâo yap ƀing gơñu jing ƀu rơgoh dơ̆ng tah. Kâo jao hĭ laih 
ƀing gơñu kơ tơlơi dưi tơngan ih, Ơ plei prŏng Babilon ăh, samơ̆ ih ƀu thâo pap 
brơi kơ ƀing gơñu ôh. Wơ̆t tơdah kơ ƀing tha rơma, ih ăt pơgŏ̱ pơdiăng gơnam 
kơtraŏ mơ̆n kar hăng rơmô băk oč yơh. 

7Ih laĭ laih tui anai, ‘Kâo či tŏ tui nanao, jing pơtao hơbia prŏng hloh hlŏng lar 
yơh!’ Samơ̆ ih ƀu pơmĭn ƀlơ̆ng kơ hơdôm tơlơi Kâo ră ruai anŭn ƀôdah pơmĭn 
kơ tơlơi či truh ôh. 

8“Tui anŭn yơh ră anai, hơmư̆ bĕ, Ơ plei prŏng Babilon hơi jing pô khăp kơ djŏp 
mơta tơlơi pơmơak ăh. Ih pơmĭn ih či dŏ rơnŭk hơđơ̆ng hlŏng lar laih anŭn ih 
pô pơmĭn amăng jua pơmĭn ih tui anai, ‘Kâo jing Khua Yang laih anŭn ƀu hơmâo 
hlơi pô ôh prŏng hrup hăng kâo. Kâo ƀu či jing hĭ đah kơmơi kơmai ƀôdah tŭ 
tơnap ruă yuakơ rơngiă ană bă ôh.’ 

9Samơ̆ abih dua tơlơi anai či hĭ truh pơ ih amăng ƀiă mơnĭt mông, jing kơnơ̆ng 
amăng sa hrơi đôč tui anai: Rơngiă hĭ ƀing ană bă laih anŭn jing hĭ đah kơmơi 
kơmai. Wơ̆t tơdah ih hơmâo lu ƀing pơjâo gai laih anŭn abih bang tơlơi pơsêh 
kơtang, abih dua tơlơi anŭn či rai pơ ih hlo̱m ƀo̱m yơh. 

10Ih pơmĭn ih dŏ rơnŭk hơđơ̆ng amăng tơlơi sat ƀai ih jing kar hăng ih kơdŏp 
gah rŏng khiơl laih anŭn hơmâo laĭ laih tui anai, ‘Ƀu hơmâo hlơi pô ôh ƀuh kâo.’ 
Tơlơi rơgơi laih anŭn tơlơi thâo pơmĭn ih pô pơjrôk hĭ ih yơh tơdang ih pô laĭ 
tui anai, ‘Kâo jing Khua Yang laih anŭn ƀu hơmâo hlơi pô ôh prŏng hrup hăng 
kâo.’ 

11Tơlơi truh sat či truh ƀơi ih, laih anŭn ih ƀu či thâo krăn ôh hiư̆m kiăng kơ 
pơgăn hĭ tơlơi anŭn. Tơlơi truh sat či le ̆  trŭn ƀơi ih jing tơlơi ih ƀu dưi song glaĭ 
hăng gơnam song mă ôh. Tơlơi truh răm prŏng ih anŭn či blĭp blăp truh ƀơi ih 
hlâo kơ ih dưi ƀuh yơh. 

12“Ơ plei prŏng Babilon hơi, tŏ tui đaŏ kơnang bĕ abih bang tơlơi pơsêh kơtang 
ih hăng hơdôm tơlơi pơjâo gai ih mơ̆n jing hơdôm tơlơi bruă ih hơmâo yua laih 
čơdơ̆ng mơ̆ng phŭn lŏn čar ih. Năng ai ih či dưi hĭ yơh, năng ai ih či pơhuĭ pơbra̱l 
hĭ ƀing rŏh ayăt ih yơh. 

13Ih gleh rơmơ̆n laih yua mơ̆ng abih bang hơdră jơlan ih pơkra kiăng kơ pơgang 
brơi kơ ih pô! Tui anŭn, brơi bĕ ƀing kơsem hrăm khul pul bơngač tơbiă rai, jing 
ƀing hrăm lăng pơtŭ rĭm blan kiăng kơ thâo laĭ lui hlâo, brơi bĕ ƀing gơñu 
pơklaih hĭ ih mơ̆ng tơlơi truh sat hlak truh ƀơi ih anŭn! 

14Lăng bĕ, ƀing gơñu ƀu dưi pơklaih hĭ ih ôh sĭt yơh ƀing gơñu kơnơ̆ng jing kar 
hăng adrăng đôč. Apui či ƀơ̆ng hĭ ƀing gơñu hlo̱m ƀo̱m, laih anŭn ƀing gơñu ăt 
ƀu dưi pơklaih hĭ gơñu pô ôh mơ̆ng tơlơi dưi jơlah apui anŭn. Tui anŭn, ƀu 
hơmâo hơdăng ôh kiăng kơ pơđao arăng; pơ anai ƀu hơmâo apui ôh kiăng kơ dŏ 
jĕ kiăng kơ thang apui. 

15Tui anŭn, abih bang tơlơi ƀing gơñu dưi ngă brơi kơ ih jing hĭ đôč đač yơh, jing 
ƀing mơnuih ih hơmâo hơduah tơña tơlơi djru pơmĭn čơdơ̆ng mơ̆ng phŭn lŏn 
čar ih. Bơ kơ ƀing gơñu, ƀing gơñu či đuaĭ lui hĭ ih tơdang tơlơi truh sat truh ƀơi 
ih. Ƀu hơmâo hlơi pô ôh dưi pơklaih hĭ ih.” 

Yesayah 48 

Tơlơi Ƀing Israel Khăng Akŏ 

1Pơđi̱ng hơmư̆ bĕ tơlơi anai, Ơ ƀing ană plei Israel hơi, jing ƀing tơbiă rai mơ̆ng 
ơi adon ta Yudah, jing ană đah rơkơi Yakôb. Ƀing gih yơh ƀuăn rơ̆ng amăng anăn 
Yahweh laih anŭn laĭ ƀing gih kơkuh pơpŭ kơ kơnơ̆ng hơjăn Ơi Adai ƀing Israel 
đôč, samơ̆ ƀing gih ƀu pơhiăp tơlơi sĭt ƀôdah đuaĭ tui tơlơi tơpă hơnơ̆ng ôh. 

2Ƀing gih ăt yap gih pô jing ană plei kơ plei rơgoh hiam laih anŭn kơnang kơ Ơi 
Adai Israel. Anăn Ñu jing Yahweh Dưi Kơtang yơh, laih anŭn Ñu pơhiăp hăng 
ƀing gih tui anai, 

3“Kâo hơmâo laĭ lui hlâo laih hơdôm mơta tơlơi či truh čơdơ̆ng mơ̆ng đưm hlâo 
adih, sĭt amăng bah Kâo yơh pơhaih tơbiă hăng pơthâo kơ ƀing ơi adon gih kơ 
hơdôm tơlơi anŭn. Tơdơi kơ anŭn, blĭp blăp Kâo brơi truh laih anŭn hơdôm tơlơi 
anŭn truh hĭ mơtam. 

4Kâo ngă tui anŭn yuakơ Kâo thâo krăn laih ƀing gih khăng akŏ biă mă. tơkuai 
gih jing hĭ khăng kar hăng pơsơi, laih anŭn athơi gih jing hĭ khăng kar hăng ko̱ng. 

5Hơnŭn yơh, Kâo ruai laih kơ ơi adon gih hơdôm tơlơi anŭn mơ̆ng đưm hlâo 
adih, jing hlâo kơ hơdôm tơlơi anŭn truh Kâo pơhaih laih tơlơi anŭn hăng ƀing 
gơñu kiăng kơ ƀing gơñu ƀu dưi pơhiăp ôh tui anai, ‘Khul rup trah gơmơi yơh 
ngă hơdôm tơlơi truh anŭn. Sĭt rup trah kơyâo gơmơi hăng yang pơsơi gơmơi 
yơh pơphŭn rai hơdôm tơlơi truh anŭn.’ 

6Ƀing gih hơmâo hơmư̆ laih hơdôm tơlơi anŭn, tui anŭn lăng bĕ ƀơi abih bang 
tơlơi anŭn, laih anŭn ƀing gih khŏm thâo krăn tơlơi Kâo laĭ lui hlâo jing tơpă yơh. 
“Čơdơ̆ng mơ̆ng ră anai Kâo či ruai kơ ƀing gih hơdôm tơlơi phrâo, jing hơdôm 
tơlơi hơgŏm ƀing gih aka ƀu thâo krăn ôh. 

7Ră anai Kâo jĕ či brơi rai hơdôm tơlơi truh, ƀu djơ̆ čơdơ̆ng mơ̆ng đưm hlâo adih 
ôh. Ƀing gih ƀu hơmư̆ ôh hơdôm tơlơi anŭn hlâo kơ hrơi anai. Tui anŭn, ƀing gih 
ƀu dưi laĭ ôh tui anai, ‘Ơ, ƀing gơmơi thâo laih hơdôm tơlơi anŭn.’ 

8Ƀing gih ƀu hơmư̆ ôh kŏn thâo hluh lơi, yuakơ čơdơ̆ng mơ̆ng đưm adih ƀing gih 
hơngah ƀu kiăng pơđi̱ng tơngia gih ôh. Kâo thâo krăn laih ƀing gih jing ƀing plư 
pleč biă mă, jing ƀing tơgŭ pơkơdơ̆ng glaĭ biă mă hăng Kâo čơdơ̆ng mơ̆ng hrơi 
ƀing gih jing hĭ lŏn čar yơh. 

9Kiăng kơ pơpŭ pơdun đĭ anăn Kâo, Kâo pơtrưĭ hĭ tơlơi Kâo hil. Kiăng kơ mơnuih 
mơnam bơni hơơč kơ Kâo, Kâo pơkơ̆ng glaĭ tơlơi Kâo hil kơ ƀing gih, laih anŭn 
ƀu pơrai hĭ ƀing gih ôh. 

10Lăng bĕ, Kâo hơmâo lông lăng laih ƀing gih, samơ̆ ƀu hrup hăng arăng čruih 
amrăk ôh, yuakơ ƀing gih jing đôč đač soh sel. Kâo kơnơ̆ng lông lăng laih ƀing 
gih amăng gŏ apui tơlơi gleh tơnap đôč kiăng kơ ƀing gih ƀu răm rai hĭ hlo̱m 
ƀo̱m. 

11Yuakơ tơhơnal tơlơi Kâo pô yơh Kâo ngă tơlơi anŭn. Kâo ƀu či lui brơi kơ arăng 
djik djak kơ anăn Kâo ôh. Kâo ƀu či brơi kơ rup trah pă ôh tơlơi ang yang lŏm kơ 
Kâo.” 

Pơtao Prŏng Sirus Či Pơrơngai Hĭ Ƀing Israel 

12Yahweh pơhiăp dơ̆ng tui anai, “Hơmư̆ Kâo bĕ, Ơ ƀing Yakôb hơi, Ơ ƀing Israel 
ăh, jing ƀing Kâo hơmâo iâu laih tui anai: Kâo yơh jing Yahweh. Kâo yơh jing Pô 
Blung Hlâo laih anŭn jing Pô Hơnăl Tuč. 

13Tơngan Kâo pô yơh pơdơ̆ng atur lŏn tơnah, laih anŭn tơngan gah hơnuă Kâo 
yơh pơkăng khul tal adai. Tơdang Kâo iâu pơƀut glaĭ khul tơlơi mơnơ̆ng Kâo hrih 
pơjing, abih bang gơñu dŏ dơ̆ng hrŏm hơbĭt yơh kiăng kơ tui gưt boh hiăp Kâo. 

14“Rai hrŏm hơbĭt bĕ, Ơ abih bang ƀing gih, laih anŭn pơđi̱ng hơmư̆ Kâo bĕ! Rup 
trah pă amăng khul rup trah hơmâo laĭ lui hlâo laih kơ hơdôm tơlơi anŭn lĕ? Pô 
gŏp djru Kâo, Yahweh, ruah laih yơh či ngă pơgiŏng hĭ tơlơi kơñăm Kâo 
pơkơdơ̆ng glaĭ hăng lŏn čar Babilon. Tơlơi dưi hơpăl tơngan Kâo či pơkơdơ̆ng 
glaĭ hăng ƀing Babilon yơh. 

15Kâo pô hơmâo pơhiăp laih. Sĭt yơh, Kâo hơmâo iâu rai laih ñu. Kâo či dui ba ñu, 
laih anŭn ñu či dưi jing hĭ amăng bruă jao ñu yơh. 

16“Rai jĕ pơ Kâo hăng hơmư̆ bĕ tơlơi anai: Čơdơ̆ng mơ̆ng blung hlâo, Kâo ƀu 
hơmâo pơhiăp hăng tơlơi hơgŏm ôh. Laih anŭn ƀơi mông hơmâo tơlơi truh tơl, 
Kâo ăt dŏ pơ anŭn mơ̆n.” Kâo, Yesayah, pơhiăp tui anai, “Ră anai Khua Yang 
Yahweh hơmâo pơkiaŏ rai kâo, hăng Yang Bơngăt Ñu yơh.” 

Hơdră Jơlan Yahweh Kơ Ƀing Ană Plei Ñu 

17Yahweh jing Pô Song Mă gih, jing Pô Rơgoh Hiam Israel pơhiăp dơ̆ng tui anai: 
“Kâo yơh jing Yahweh Ơi Adai gih, jing Pô pơtô pơhrăm kơ ƀing gih khul tơlơi tŭ 
yua kơ ƀing gih, jing Pô kơčrâo brơi ƀing gih amăng hơdră jơlan ƀing gih khŏm 
nao. 

18Ƀing gih ƀu hơmâo ôh tơlơi rơnŭk rơno̱m bă blai kar hăng ia krong rô nanao, 
laih anŭn ƀu hơmâo ôh tơlơi pơklaih hrup hăng khul jơlah ia rơsĭ truh pơ ha̱ng 

ia rơsĭ nanao, yuakơ ƀing gih ƀu hơmâo pơđi̱ng hơmư̆ laih ôh kơ hơdôm tơlơi 
Kâo pơđar. 

19Ƀing ană tơčô gih ƀu jing hĭ lu hrup hăng čuah ƀơi ha̱ng ia rơsĭ, jing lu biă mă 
kar hăng khul asar čuah ôh, laih anŭn anăn gơñu či rơngiă hĭ hăng răm rai hĭ ƀơi 
anăp Kâo yơh yuakơ ƀing gih ƀu tui gưt kơ Kâo ôh.” 

20Đuaĭ bĕ mơ̆ng lŏn čar Babilon, tơbiă nao rơngai bĕ mơ̆ng ƀing Babilon! Ră ruai 
bĕ tơlơi anŭn hăng tơlơi dreo mơak laih anŭn pơhaih bĕ kơ tơlơi anŭn. Mơit nao 
bĕ tơlơi pơthâo anŭn pơ djŏp djang anih amăng lŏn tơnah tui anai, “Yahweh 
hơmâo song mă laih ƀing ta jing ding kơna Ñu ƀing Israel.” 

21Ƀing ơi adon ta ƀu mơhao ôh tơdang Yahweh dui ba ƀing gơ̆ găn tơdron ha̱r 
đưm hlâo adih. Ñu ngă brơi kơ ia tơbiă brơi kơ ƀing gơ̆ mơ̆ng boh pơtâo, sĭt Ñu 
pơčơđang hĭ boh pơtâo laih anŭn ia tơlŭh tơbiă yơh. 

22Yahweh laĭ tui anai, “Mơnuih sat ƀai ƀu hơmâo tơlơi rơnŭk rơno̱m ôh amăng 
pran jua gơñu.” 

Yesayah 49 

Pô Ding Kơna Yahweh 

1Pô ding kơna Yahweh pơhiăp tui anai, “Hơmư̆ Kâo bĕ, Ơ ƀing dŏ ƀơi khul plao 
ia hăng amăng khul anih jĕ Rơsĭ Prŏng. Hơmư̆ bĕ tơlơi anai, Ơ ƀing lŏn čar ataih 
ăh. Hlâo kơ amĭ tơkeng kơ Kâo, Yahweh iâu laih Kâo. Čơdơ̆ng mơ̆ng hrơi tơkeng 
kơ Kâo Ñu hơmâo pơanăn Kâo laih. 

2Ñu ngă brơi kơ boh hiăp amăng bah Kâo jing kar hăng sa ƀĕ đao tơma, amăng 
plă̱ tơngan Ñu pô yơh Ñu pơdŏp hĭ Kâo rơnŭk hơđơ̆ng. Ñu pơjing kơ Kâo kar 
hăng ƀrŏm hraŏ krih hiam laih anŭn go̱m hĭ Kâo kar hăng amăng hruh hraŏ Ñu 
yơh. 

3Yahweh laĭ kơ Kâo tui anai, ‘Ih yơh jing ding kơna Kâo, jing Israel sĭt, amăng ih 
yơh Kâo či pơrơđah tơlơi guh kơang Kâo.’ 

4Samơ̆ bơ kơ Kâo, Kâo laĭ tui anai, ‘Kâo hơmâo mă bruă laih kơ tơlơi kơñăm đôč 
đač. Kâo hơmâo pơhoăč hĭ laih tơlơi kơtang Kâo ƀu tŭ yua jing kơnơ̆ng kar hăng 
kơhŭl ia đôč yơh. Wơ̆t tơdah tui anŭn, sĭt tơlơi pơmĭn ƀlơ̆ng Kâo dŏ amăng 
tơngan Yahweh, laih anŭn tơlơi bơni Kâo dŏ amăng Ơi Adai Kâo.’ 

5“Yuakơ anŭn, hlâo kơ Yahweh pơjing laih Kâo amăng kian amĭ kiăng kơ jing 
Ding Kơna Ñu, Ñu ruah Kâo kiăng kơ ba glaĭ ƀing Yakôb pơ Ñu laih anŭn pơƀut 
glaĭ ƀing Israel anŭn kơ Ñu pô, yuakơ Kâo hơmâo tơlơi pơpŭ ƀơi anăp mơta 
Yahweh laih anŭn Ơi Adai Kâo yơh jing tơlơi kơtang Kâo nanao. 

6Ñu laĭ hăng Kâo tui anai, ‘Tơlơi rŭ̱ pơdơ̆ng glaĭ ƀing kơnung djuai Yakôb, laih 
anŭn tơlơi ba glaĭ ƀing lŏm kơ ƀing Israel jing ƀing Kâo hơmâo djă̱ pioh laih, jing 
mơta tơlơi anet đơi kơ Ih kiăng kơ jing Ding Kơna Kâo. Kâo ăt pơjing hĭ Ih jing 

tơlơi bơngač kơ ƀing mơnuih Tuai, kiăng kơ Ih dưi ba tơlơi pơklaih Kâo pơ abih 
bang anih amăng lŏn tơnah yơh.’ ” 

7Yahweh jing Pô Song mă laih anŭn jing Pô Rơgoh Hiam Israel, pơhiăp hăng Pô 
ƀing lŏn čar Israel djik djak hăng kơhak kơčŭh, jing pơhiăp hăng Ding Kơna ƀing 
khua djă̱ akŏ tui anai, “Ƀing pơtao či ƀuh Ih laih anŭn tơgŭ kiăng kơ pơpŭ pơyom, 
ƀing khua moa či ƀuh laih anŭn bon kơkuh ƀơi anăp Ih yơh. Ƀing gơñu či ngă tui 
anŭn yuakơ Yahweh jing Pô tŏng ten, jing Pô Rơgoh Hiam Israel, jing Pô hơmâo 
ruah mă laih Ih.” 

Tơlơi Rŭ̱ Pơdơ̆ng Glaĭ Lŏn Čar Israel 

8Anai yơh jing tơlơi Yahweh pơhiăp dơ̆ng hăng Ding Kơna Ñu: “Amăng mông 
mơyŭn yơh Kâo či laĭ glaĭ kơ Ih, laih anŭn amăng hrơi tơlơi pơklaih ƀing Israel 
yơh Kâo či djru kơ Ih. Kâo či răng pơgang Ih laih anŭn brơi kơ Ih ngă sa tơlơi 
pơgop hăng ƀing ană plei Kâo, kiăng kơ rŭ̱ pơdơ̆ng glaĭ anih lŏn gơñu anŭn laih 
anŭn brơi kơ ƀing gơñu dŏ glaĭ dơ̆ng amăng anih lŏn kŏng ngăn gơñu anŭn, jing 
anih lŏn hông hang ră anai. 

9Ih či pơhiăp hăng ƀing mơnă tui anai, ‘Tơbiă bĕ,’ laih anŭn kơ ƀing mơnuih dŏ 
amăng sang mơnă kơnăm mơmŏt tui anai, ‘Rơngai bĕ!’ “Ƀing gơñu či jing kar 
hăng khul triu ƀơ̆ng rơ̆k ƀơi kơtuai khul jơlan laih anŭn či ƀơ̆ng rơ̆k amăng khul 
đang rơ̆k ƀơi rĭm bŏl čư̆ tơba ră anai. 

10Ƀing gơñu ƀu či tơua ôh laih anŭn kŏn mơhao lơi, tơlơi pơiă yang hrơi amăng 
tơdron ha̱r ăt kŏn pơruă hĭ ƀing gơñu lơi, yuakơ Pô ba akŏ gơñu či glưh pran jua 
kơ ƀing gơñu yơh laih anŭn dui ba ƀing gơñu jĕ ƀơi khul ia bluh. 

11“Kâo či pơplih hĭ abih bang čư̆ čan Kâo jing hĭ khul jơlan hiam, laih anŭn khul 
jơlan Kâo anŭn či jing hĭ kơdư glông hloh kơ lŏn jĕ kơtuai anŭn yơh. 

12Lăng bĕ, ƀing gơñu či wơ̆t glaĭ mơ̆ng ataih, jing đơđa rai mơ̆ng gah dư̱r, đơđa 
mơ̆ng gah yŭ̱, laih anŭn jing đơđa rai mơ̆ng plei prŏng Aswan gah thu̱ng lŏn čar 
Êjip yơh.” 

13Kâo, Yesayah, pơhiăp tui anai, “Ur dreo mơak mơai bĕ, Ơ khul tal adai ăh! Hơ̆k 
mơak bĕ, Ơ lŏn tơnah hơi! Adoh kraih bĕ, Ơ khul čư̆ čan! Ngă bĕ tui anŭn yuakơ 
Yahweh pơalum ƀing gơmơi, jing ƀing ană plei Ñu, laih anŭn či glưh pran jua kơ 
ƀing gơmơi jing ƀing tŭ tơnap tap.” 

14Samơ̆ ƀing Ziôn, jing ƀing Yerusalaim, laĭ tui anai, “Yahweh hơmâo đuaĭ lui hĭ 
ƀing ta laih, Khua Yang hơmâo wơr bĭt hĭ ƀing ta laih.” 

15Yahweh laĭ glaĭ tui anai, “Sa čô amĭ ƀu thâo wơr bĭt hĭ ôh ană nge ñu dŏ mĕm 
ƀơi tơda ñu samơ̆ ñu glưh pran jua nanao yơh kơ ană ñu hơmâo tơkeng rai anŭn. 
Wơ̆t tơdah năng ai ñu wơr bĭt hĭ ană ñu, samơ̆ Kâo ƀu či wơr bĭt hĭ ƀing gih ôh! 

16Lăng bĕ, Kâo hơmâo čih jă̱ laih anăn gih ƀơi plă̱ tơngan Kâo, laih anŭn Kâo 
hơdơr nanao yơh khul pơnăng plei prŏng gih jing khul pơnăng dŏ răm rai. 

17Ƀing ană đah rơkơi gih jĕ či wơ̆t glaĭ kiăng kơ rŭ̱ pơdơ̆ng glaĭ plei gih anŭn, laih 
anŭn ƀing hlơi pô pơrai hĭ plei gih anŭn, či đuaĭ hĭ mơ̆ng ƀing gih yơh. 

18Angak lăng đĭ bĕ mơta gih laih anŭn lăng bĕ jum dar, abih bang ƀing ană đah 
rơkơi gih pơƀut glaĭ hăng wơ̆t glaĭ yơh.” Kâo, Yahweh, pơhiăp pơhaih tui anai: 
Kâo ƀuăn rơ̆ng hăng tơlơi hơdip Kâo, ƀing gih či hơ̆k mơak hăng ƀing gơñu kar 
hăng buh hơô gơnam pơhrôp, jing kar hăng sa čô neh hơđŭ hơ̆k mơak tơdang 
ñu buh hơô gơnam pơhrôp yơh. 

19“Wơ̆t tơdah plei prŏng gih jing răm rai laih anŭn rơngol laih anŭn anih lŏn gih 
jing hĭ hông hang, samơ̆ plei gih jĕ či jing hĭ anet đơi kơ lu ană plei gih, laih anŭn 
ƀing hlơi pô lun ƀơ̆ng gih laih hlâo adih či jing ataih hĭ yơh. 

20Hloh kơ anŭn dơ̆ng, ƀing ană bă gih hơmâo tơkeng rai tơdang ƀing gih dŏ 
rơngot hơning ataih mơ̆ng lŏn čar pô či pơhiăp kơ ƀing gih hơmư̆ tui anai, ‘Plei 
ta anai jing anet đơi kơ ƀing ta, pha brơi kơ ƀing gơmơi anih lŏn dơ̆ng bĕ kiăng 
kơ hơdip.’ 

21Giŏng anŭn, ƀing gih či pơmĭn amăng pran jua gih tui anai, ‘Hlơi pô tơkeng brơi 
kơ ƀing ta hơdôm ƀing ană anŭn lĕ? Ƀing ta ƀu hơmâo ană ôh laih anŭn jing hĭ 
plao. Ƀing ta dŏ amăng lŏn čar ataih laih anŭn arăng hơngah hĭ ƀing ta. Hlơi pô 
čem rong ƀing ană bă anŭn lĕ? Ƀing ta kơnơ̆ng dŏ hơjăn păn đôč yơh, samơ̆ kơ 
ƀing gơñu anŭn, mơ̆ng pă ƀing gơñu tơbiă rai lĕ?’ ” 

22Anai yơh jing tơlơi Khua Yang Yahweh pơhiăp: “Lăng bĕ, Kâo či wơ̆t tơngan kơ 
ƀing mơnuih Tuai, Sĭt Kâo či yơr đĭ sa ƀĕ hla gru Kâo kiăng kơ pơƀut ƀing ană 
plei khul lŏn čar anŭn, laih anŭn ƀing gơñu či pŭ̱ pi ƀing ană đah rơkơi gih laih 
anŭn đua ƀing ană đah kơmơi gih ƀơi bra gơñu yơh kiăng kơ ba glaĭ pơ anih lŏn 
gih. 

23Ƀing pơtao gơñu či jing hĭ kar hăng ƀing ama rong gih, laih anŭn ƀing hơbia 
pơtao gơñu jing hĭ kar hăng ƀing amĭ răk rong gih yơh. Ƀing yom prŏng anŭn či 
bon kơkuh ƀơi anăp gih hăng ƀo ̆  mơta gơñu sŏ̱ lŏn yơh. Sĭt ƀing gơñu či pơluă 
gŭ gơñu pô kar hăng liah ƀruih lŏn ƀơi tơkai gih yơh. Ƀơi mông anŭn, ƀing gih či 
thâo krăn yơh kơ tơlơi Kâo jing Yahweh, laih anŭn hlơi pô čang rơmang amăng 
Kâo ƀu či tŭ mlâo mlañ ôh.” 

24Hiư̆m ngă, hơmâo mơ̆ hlơi pô dưi mă pơđuaĭ hĭ gơnam sua mă mơ̆ng ƀing 
tơhan khĭn kơtang? Hơmâo mơ̆ hlơi pô dưi pơklaih hĭ ƀing mơnă mơ̆ng tơhan 
kheñ đet anŭn? 

25Samơ̆ anai yơh jing tơlơi Yahweh pơhiăp: “Sĭt yơh, hơmâo mơ̆n Pô či mă 
pơđuaĭ hĭ ƀing mơnă mơ̆ng ƀing tơhan khĭn kơtang, laih anŭn gơnam sua mă 
mơ̆ng ƀing tơhan kheñ đet anŭn. Kâo yơh jing Pô či pơblah pơkơdơ̆ng glaĭ hăng 
ƀing hlơi pô pơblah pơkơdơ̆ng glaĭ hăng ƀing gih, laih anŭn Kâo yơh jing Pô 
pơklaih hĭ ƀing ană bă gih yơh. 

26Kâo či ngă brơi kơ ƀing kơtư̆ juă gih ƀơ̆ng glaĭ drơi jan gơñu pô. Ƀing gơñu či 
măt hăng drah gơñu pô, kar hăng măt ia tơpai yơh. Giŏng anŭn, abih bang 
mơnuih mơnam či thâo krăn yơh kơ tơlơi Kâo, Yahweh, jing Pô Pơklaih gih, jing 
Pô Song Mă gih, jing Pô Dưi Kơtang ơi adon gih Yakôb yơh.” 

Yesayah 50 

Tơlơi Soh Sat Ƀing Israel 

1Anai yơh jing tơlơi Yahweh pơhiăp: “Ơ ƀing ană plei Kâo Israel hơi, Kâo ƀu čih 
hră pơlui amĭ gih ôh, jing hră Kâo puh pơđuaĭ hĭ ñu. Laih anŭn Kâo kŏn sĭ hĭ ƀing 
gih kơ ƀing khua nư lơi kiăng kơ jing hĭ hlŭn gơñu. Samơ̆ yuakơ khul tơlơi soh 
sat gih pô yơh Kâo puh pơđuaĭ hĭ laih ƀing gih nao pơ anih lŏn ataih jing kar hăng 
sĭ hĭ ƀing gih kơ ƀing kơtư̆ juă, laih anŭn yuakơ khul tơlơi wĕ wŏ gih pô yơh Kâo 
puh pơđuaĭ hĭ laih amĭ gih. 

2Tơdang Kâo rai kiăng kơ djru kơ ƀing gih, yua hơget ƀu hơmâo hlơi pô ôh ju̱m 
mă Kâo lĕ? Tơdang Kâo iâu kơ ƀing gih, yua hơget ƀu hơmâo hlơi pô ôh laĭ glaĭ 
lĕ? Hiư̆m ngă, hơpăl tơngan Kâo be̱r đơi tơl ƀu dưi song glaĭ ƀing gih ôh hă? Hiư̆m 
ngă, Kâo kơƀah hĭ tơlơi kơtang kiăng kơ pơklaih hĭ ƀing gih hă? Hơdơr bĕ! 
Kơnơ̆ng hăng sa tơlơi ƀuăh đôč, Kâo pơthu hĭ rơsĭ, Kâo pơplih hĭ ia krong jing hĭ 
tơdron ha̱r yơh, tơl akan amăng anŭn djai hĭ yuakơ mơhao ia brŭ hĭ yuakơ ƀu 
hơmâo ia yơh. 

3Kâo brơi kơ adai jing hĭ kơnăm mơmŏt kar hăng buh brơi khăn kơpa̱l laih anŭn 
go̱m hĭ rơngit anŭn hăng ao tâo yơh.” 

Tơlơi Tui Gưt Pô Ding Kơna Yahweh 

4Pô ding kơna Yahweh pơhiăp tui anai, “Khua Yang Yahweh hơmâo pha brơi laih 
kơ Kâo boh hiăp rơgơi, kiăng kơ Kâo thâo hluh pơtrŭt pơalum ƀing mơnuih tơdu. 
Ñu râo mơdưh Kâo kơ rĭm mơguah, laih anŭn pŏk brơi tơngia Kâo kiăng kơ 
hơmư̆ tơlơi Ñu pơtô kơ Kâo yơh. 

5Khua Yang Yahweh hơmâo pŏk laih tơngia Kâo, laih anŭn Kâo ƀu tơgŭ 
pơkơdơ̆ng glaĭ hăng Ñu ôh, hăng kŏn wir đuaĭ hĭ lơi mơ̆ng Ñu. 

6Kâo jao brơi rŏng Kâo kơ ƀing hlơi pô kiăng taih Kâo, meng Kâo kơ ƀing hlơi pô 
kiăng buč hĭ blâo ka̱ng Kâo. Kâo ƀu pơdŏp hĭ ƀo ̆  mơta Kâo ôh tơdang ƀing gơñu 
djik djak hăng kơhak kơčŭh kơ Kâo. 

7Samơ̆ tơlơi ƀing ngă ƀu či pơrŭng pơrăng hĭ Kâo ôh, yuakơ Khua Yang Yahweh 
djru kơ Kâo. Hơnŭn yơh, Kâo ngă brơi kơ ƀo ̆  mơta Kâo kơpĭl, laih anŭn Kâo thâo 
krăn Kâo ƀu či mlâo mlañ ôh. 

8Yahweh jing Pô pơgăl brơi kơ Kâo rai jĕ laih. Tui anŭn, hlơi pô či ba rai khul 
tơlơi đŭ pơkơdơ̆ng glaĭ hăng Kâo lĕ? Brơi kơ ƀing gơmơi pơbưp hăng tơdruă bĕ! 
Hlơi jing pô phŏng kơđi kơ Kâo lĕ? Brơi kơ ñu anŭn pơhaih bĕ tơlơi phŏng ñu 
ƀơi anăp Kâo! 

9Khua Yang Yahweh yơh jing Pô pơgăl pơgang Kâo. Tui anŭn, hlơi pô anŭn jing 
tơl ñu kiăng klă̱ kơđi kơ Kâo lĕ? Abih bang ƀing gơñu či tơdu rơmơ̆n hĭ kar hăng 
ao phŏ hĭ yơh, laih anŭn mot yơh či ƀơ̆ng hĭ ƀing gơñu hlo̱m ƀo̱m.” 

10Kâo, Yesayah, pơhiăp tui anai, “Hlơi pô amăng ƀing gih jing pô huĭ pơpŭ kơ 
Yahweh, jing pô tui gưt boh hiăp Ding Kơna Ñu, laih anŭn jing pô rơbat amăng 
kơnăm mơmŏt, ƀu djơ̆ amăng tơlơi bơngač ôh lĕ? Brơi bĕ ñu anŭn đaŏ kơnang 
amăng anăn Yahweh laih anŭn đaŏ kơnang kơ Ơi Adai ñu yơh. 

11Kơđai glaĭ, abih bang ƀing gih tuč apui kiăng kơ pơkra kơ gih pô hăng apui arôk 
jă̱, nao bĕ, rơbat bĕ amăng tơlơi bơngač apui gih pô anŭn jing amăng tơlơi 
bơngač arôk ƀing gih hơmâo čuh jă̱ anŭn. Tui anŭn, anai yơh jing tơlơi ƀing gih 
či tŭ mă mơ̆ng tơngan Kâo: Ƀing gih či dŏ đih amăng tơlơi pơtơnap yơh.” 

Yesayah 51 

Tơlơi Pơklaih Hlŏng Lar Kơ Ƀing Ziôn 

1Yahweh pơhiăp tui anai, “Hơmư̆ Kâo bĕ, Ơ ƀing gir đuaĭ tui jơlan tơlơi tơpă 
hơnơ̆ng, jing ƀing hơduah sem Kâo, Yahweh, hơi, kơsem pơmĭn bĕ hiư̆m Kâo 
hrih pơjing ƀing gih jing kar hăng khăt rai ƀing gih mơ̆ng boh pơtâo Kâo phă̱ rai 
mơ̆ng amăng luh yơh. 

2Kơsem pơmĭn bĕ ơi adon gih Abraham, laih anŭn kơ bơnai ñu HʼSarah jing pô 
tơkeng rai ƀing gih. Tơdang Kâo iâu ñu, ñu aka ƀu hơmâo ană bă ôh, samơ̆ Kâo 
bơni hiam kơ ñu tơl ñu jing hĭ ƀing lu biă mă yơh. 

3Sĭt Yahweh či pơjuh alum Ziôn laih anŭn či lăng glưh pran jua ƀơi abih bang 
anih răm rai gơñu anŭn yơh. Ñu či pơjing hĭ khul tơdron ha̱r anih anŭn jing hĭ 
hiam ro ̆  kar hăng đang Eden, sĭt khul anih lŏn rơngol anŭn či jing hĭ kar hăng 
đang Yahweh hiam hloh yơh. Plei Ziôn anŭn či bă hăng tơlơi hơ̆k kơdơ̆k mơak 
mơai yơh, wơ̆t hăng tơlơi hơdơr bơni laih anŭn dơnai adoh yơh. 

4“Pơđi̱ng tơngia kơ Kâo bĕ, Ơ ană plei Kâo hơi, hơmư̆ Kâo bĕ, Ơ ƀing lŏn čar Kâo 
ăh! Tơlơi juăt či tơbiă rai mơ̆ng Kâo truh pơ khul lŏn čar, tơlơi phat kơđi djơ̆ găl 
Kâo či jing hĭ tơlơi bơngač kơ ƀing gơñu yơh. 

5Mông tơlơi tơpă hơnơ̆ng Kâo hlak rai jĕ tañ biă mă, sĭt tơlơi pơklaih Kâo hlak 
rai ƀơi jơlan yơh, laih anŭn tơlơi kơtang hơpăl tơngan Kâo či git gai wai lăng 
ƀing khul lŏn čar. Ƀing dŏ ƀơi khul plao ia hăng khul anih jĕ Rơsĭ Prŏng či hơduah 
kơ Kâo laih anŭn dŏ čang rơmang kơ Kâo pơklaih hĭ ƀing gơñu hăng tơlơi kơtang 
hơpăl tơngan Kâo yơh. 

6Angak lăng đĭ bĕ mơta gih pơ khul tal adai adih! Lăng gle̱ng trŭn bĕ ƀơi lŏn 
tơnah gah yŭ anai! Khul tal adai či rơngiă hĭ kar hăng asăp apui, lŏn tơnah či brŭ 
phŏ hĭ kar hăng sa blah ao laih anŭn ƀing mơnuih mơnam dŏ ƀơi anŭn či djai hĭ 
kar hăng khul roai djai hĭ yơh. Samơ̆ tơlơi Kâo pơklaih ƀing gih či dŏ hlŏng lar, 
laih anŭn tơlơi Kâo git gai hăng tơlơi tơpă hơnơ̆ng ƀu či rơngiă hĭ ôh. 

7“Hơmư̆ Kâo bĕ, Ơ ƀing thâo krăn kơ tơlơi djơ̆ ăh, Ơ ƀing mơnuih pioh tơlơi juăt 
Kâo amăng pran jua gih! Anăm huĭ kơ ƀing kơnơ̆ng jing ƀing mơnuih mơnam 
đôč ôh tơdang ƀing gơñu ƀrưh mơhiăh hĭ ƀing gih ƀôdah tah hơtai tơdang ƀing 
gơñu hơtŏh djraĭ kơ ƀing gih. 

8Ƀing gơñu či rơngiă hĭ thĕng kar hăng mot ƀơ̆ng hĭ ao, jing kar hăng hlăt ƀơ̆ng 
mrai blâo triu yơh. Samơ̆ tơlơi Kâo git gai hăng tơlơi tơpă hơnơ̆ng či dŏ hlŏng 
lar, laih anŭn tơlơi Kâo pơklaih či dŏ nanao amăng abih bang rơnŭk yơh.” 

Tơlơi Yesayah Iâu Laĭ 

9Mơdưh bĕ, mơdưh bĕ! Ơ Yahweh ăh! Pơkơtang bĕ hơpăl tơngan Ih pô kiăng kơ 
djru kơ ƀing gơmơi. Mơdưh bĕ kiăng kơ djru kơ ƀing gơmơi kar hăng tơdang 
khul rơnŭk rơgao hĭ, jing kar hăng khul rơnŭk đưm hlâo adih. Ih yơh jing Pô klâŏ 
hluh hĭ hlô krin Rahab jing Pô khăt hĭ lŏn čar Êjip jing hĭ lu črăn. 

10Ih yơh jing Pô pơthu hĭ ia rơsĭ, jing khul ia dơlăm prŏng, jing Pô pơjing jơlan 
amăng anih dơlăm ia rơsĭ kiăng kơ ƀing song mă Ih dưi găn nao yơh. 

11Ăt tui anŭn mơ̆n, ƀing Yahweh či song mă či wơ̆t glaĭ yơh. Ƀing gơñu či mŭt pơ 
plei Ziôn hăng tơlơi adoh. Tơlơi mơak hlŏng lar yơh či jing kar hăng guang đoăn 
troă ƀơi akŏ gơñu. Tơlơi hơ̆k kơdơ̆k hăng tơlơi mơak mơai yơh či pơbă hĭ ƀing 
gơñu, laih anŭn tơlơi čŏk hia hăng tơlơi kơhôih či đuaĭ hĭ thĕng yơh. 

12Yahweh pơhiăp dơ̆ng tui anai, “Kâo yơh jing Pô pơjuh alum ƀing gih. Hlơi ƀing 
gih jing tơl ƀing gih huĭ kơ mơnuih mơnam, jing ƀing kơnơ̆ng ană mơnuih đôč, 
jing ƀing gliu hăng djai hĭ kar hăng rơ̆k lĕ? 

13Kâo yơh jing Pô Hrih Pơjing gih, jing Pô pơkăng khul tal adai laih anŭn pơdơ̆ng 
khul atur lŏn tơnah yơh. Hlơi ƀing gih jing tơl ƀing gih wơr bĭt hĭ Kâo, Yahweh, 
laih anŭn hơdip amăng tơlơi huĭ bra̱l nanao yuakơ tơlơi hil nač pô kơtư̆ juă gih, 
jing pô ngă mơneč kiăng kơ pơrai hĭ ƀing gih lĕ? Tơlơi hil pô kơtư̆ juă anŭn ƀu 
dưi pơruă hĭ ƀing gih dơ̆ng tah. 

14Ƀing hlơi jing mơnă huĭ kơčŭn hĭ ră anai či jing hĭ rơngai tañ yơh. Ƀing gơñu 
ƀu či djai hĭ amăng sang khưp kơnăm ôh, laih anŭn ƀing gơñu kŏn kơƀah hĭ 
gơnam ƀơ̆ng lơi. 

15Kâo jing Yahweh Ơi Adai gih, jing Pô pơtơglăk hĭ ia rơsĭ tơl ngă kơ jơlah ia rơsĭ 
pơdơnai hĭ yơh, Yahweh Dưi Kơtang yơh jing anăn Kâo. 

16Kâo hơmâo pioh laih boh hiăp Kâo ƀơi amăng bah gih laih anŭn go̱m hĭ ƀing 
gih hăng tơui tơngan Kâo, yuakơ Kâo yơh jing Pô pioh đĭ khul tal adai djơ̆ anih, 
jing Pô pơdơ̆ng khul atur lŏn tơnah, laih anŭn jing Pô laĭ kơ ƀing Ziôn tui anai, 
‘Ƀing gih yơh jing ană plei Kâo.’ ” 

Kơčŏk Bă Hăng Tơlơi Hil Ƀrŭk Yahweh 

17Kâo, Yesayah, pơhiăp tui anai, “Mơdưh bĕ, mơdưh bĕ! Tơgŭ bĕ, Ơ ƀing 
Yerusalaim hơi, jing ƀing mơnuih Kâo, Yahweh, pơkơhma̱l amăng tơlơi hil ƀrŭk 
Kâo kar hăng ƀing gih mơñum mơ̆ng kơčŏk bă hăng tơlơi hil ƀrŭk Kâo. Sĭt mơ̆ng 

kơčŏk yom hơjăn ngă brơi kơ mơnuih mơnam sêng grêng, ƀing gih hơmâo ƀrep 
truh laih pơ ia čuă. 

18Tui anŭn, amăng abih bang ƀing ană đah rơkơi ƀing gih tơkeng rai ƀu hơmâo 
sa čô amăng ƀing gơñu dui ba ƀing gih ôh. Amăng abih bang ƀing ană đah rơkơi 
ƀing gih čem rong ƀu hơmâo hlơi pô ôh djă̱ ƀing gih ƀơi tơngan. 

19Tơlơi truh tơl dua tal anai hơmâo truh laih ƀơi ƀing gih samơ̆ ƀu hlơi pô dưi 
pơjuh alum ƀing gih ôh: Tơlơi glưh pơčah hăng tơlơi răm rai hrŏm hăng tơlơi ư̆ 
rơpa hăng tơlơi blah ngă truh laih ƀơi ƀing gih, samơ̆ ƀu hơmâo hlơi pô ôh dưi 
gŭm djru ƀing gih. 

20Ƀing ană đah rơkơi gih Kâo, Ơi Adai gih, hơmâo ƀuăh laih hăng tuh tơbiă hĭ 
laih tơlơi hil ƀrŭk Kâo ƀơi ƀing gơñu tơl ƀing gơñu tơdu rơmơ̆n hĭ yơh. Laih anŭn 
ƀing gơñu đih ƀơi rĭm akŏ jơlan, kar hăng rơsa čư̆ đo̱m hĭ amăng hơñuăl yơh. 

21“Hơnŭn yơh, hơmư̆ bĕ tơlơi anai, Ơ ƀing gleh tơnap hơi, jing ƀing sêng grêng 
kar hăng ƀing măt tơpai, samơ̆ ƀu djơ̆ yua mơ̆ng ia tơpai ôh. 

22Khua Yang gih jing Yahweh, jing Ơi Adai gih, jing Pô pơgang brơi ƀing ană plei 
Ñu pơhiăp tui anai, ‘Lăng bĕ, Kâo hlak mă pơđuaĭ hĭ mơ̆ng tơngan gih kơčŏk ngă 
brơi kơ ƀing gih sêng grêng. Mơ̆ng kơčŏk anŭn yơh, jing kơčŏk yom hơjăn bă 
hăng tơlơi hil Kâo anŭn, ƀing gih ƀu či mơñum hĭ dơ̆ng tah. 

23Samơ̆ Kâo či pioh kơčŏk anŭn amăng tơngan ƀing pơruă gih, jing ƀing pơhiăp 
kơ ƀing gih tui anai, “Bon rơbuh ƀơi lŏn bĕ kiăng kơ ƀing gơmơi dưi rơbat gah 
ngŏ gih.” Tui anŭn, ƀing gih ngă laih kơ rŏng gih kar hăng lŏn, jing kar hăng jơlan 
kiăng kơ ƀing gơñu rơbat ƀơi anŭn yơh.’ ” 

Yesayah 52 

Ƀing Ană Plei Yerusalaim Či Djă̱ Hơdơr Mơak Mơai 

1Kâo, Yesayah, pơhiăp tui anai, “Mơdưh bĕ, mơdưh bĕ, Ơ ƀing Ziôn ăh, buh bĕ 
gih pô hăng tơlơi kơtang. Buh bĕ gih pô hăng ao guh kơang gih, Ơ Yerusalaim 
hơi, jing plei rơgoh hiam. Ƀing mơnuih ƀu tŭ khăt klĭ, jing ƀing hơƀak drak ƀơi 
anăp Yahweh ƀu či mŭt pơ amăng ja̱ng gih dơ̆ng tah. 

2Tơtŭh hĭ bĕ ƀruih lŏn mơ̆ng sum ao gih. Tơgŭ bĕ, dŏ be̱r bĕ ƀơi grê kar hăng ƀơi 
grê pơtao, Ơ ƀing plei Yerusalaim hơi. Pơrơngai hĭ bĕ gih pô mơ̆ng khul hrĕ čuăk 
ƀơi tơkuai gih, Ơ ƀing mơnă mơ̆ng plei Ziôn hơi.” 

3Anai yơh jing tơlơi Yahweh pơhiăp: “Tơdang ƀing rŏh ayăt mă ƀing gih jing hĭ 
hlŭn mơnă, ƀing gơñu ƀu kla prăk hơget gĕt ôh. Ăt kar kaĭ mơ̆n, Kâo či song mă 
ƀing gih, samơ̆ Kâo ƀu či kla prăk hơget gĕt ôh.” 

4Anai yơh jing tơlơi Khua Yang Yahweh pơhiăp: “Blung hlâo adih, ƀing ană plei 
Kâo, jing ƀing ơi adon gih, trŭn nao pơ lŏn čar Êjip kiăng kơ hơdip tui hăng tơlơi 

ƀing gơñu kiăng. Sui ƀiă tơdơi kơ anŭn, ƀing lŏn čar Assiria kơtư̆ juă ƀing gih 
hăng pơgŏ̱ mă pơđuaĭ hĭ ƀing gih.” 

5Yahweh tơña tui anai, “Ră anai hơget tơlơi hơmâo truh laih pơ anai lĕ?” Yahweh 
laĭ glaĭ tui anai, “Ƀing ană plei Kâo ƀing rŏh ayăt pơkŏn dơ̆ng ăt mă pơđuaĭ hĭ laih 
đôč đač mơ̆n, laih anŭn ba akŏ gơñu jing ƀing git gai ƀing gih djik djak hĭ ƀing 
gih. Amăng abih hrơi ƀing rŏh anŭn ƀrưh mơhiăh nanao kơ anăn Kâo. 

6Hơnŭn yơh, ƀing ană plei Kâo či thâo krăn anăn Kâo yơh. Hơnŭn yơh, amăng 
hrơi anŭn ƀing gơñu či thâo krăn kơ tơlơi Kâo yơh jing Pô laĭ lui hlâo kơ tơlơi 
anŭn či pơkrĕp truh hĭ. Sĭt yơh, Kâo yơh jing Pô anŭn.” 

7Kâo, Yesayah, pơhiăp tui anai, “Hiam ro ̆  biă mă yơh jing plă̱ tơkai ƀing hlơi pô 
rơbat găn khul čư̆ čan kiăng kơ ba rai tơlơi pơthâo hiam, jing ƀing pơhaih tơlơi 
rơnŭk rơno̱m, jing ƀing ba rai khul tơlơi truh hiam, jing ƀing pơhaih tơlơi 
pơklaih, hăng laĭ kơ ƀing Ziôn tui anai, ‘Ơi Adai gih jing hĭ laih Pơtao git gai wai 
lăng!’ 

8Hơmư̆ bĕ! Ƀing gak gih pơyơ̆ng đĭ asăp gơñu. Hrŏm hơbĭt ƀing gơñu ur dreo kơ 
tơlơi mơak mơai. Yuakơ tơlơi Yahweh wơ̆t glaĭ pơ plei Ziôn, tui anŭn, ƀing gơñu 
či ƀuh khul tơlơi anŭn hăng mơta gơñu pô yơh. 

9Ơ ƀing dŏ amăng khul anih pơčah plei Yerusalaim hơi, čơdơ̆ng adoh kraih krin 
bĕ khul tơlơi adoh mơak mơai hrŏm hơbĭt, yuakơ Yahweh hơmâo pơjuh alum 
laih ƀing ană plei Ñu, laih anŭn hơmâo song mă laih plei Yerusalaim. 

10Yahweh či pơrơđah tơlơi dưi kơtang hơpăl tơngan rơgoh hiam Ñu ƀơi anăp 
abih bang ƀing lŏn čar, tơl abih bang mơnuih ƀơi djŏp anih amăng lŏn tơnah či 
ƀuh yơh tơlơi Ơi Adai ta pơklaih hĭ ƀing ta. 

11“Ơ ƀing čơkŭng dram gơnam sang yang Yahweh hơi, đuaĭ bĕ, đuaĭ bĕ, tơbiă 
đuaĭ bĕ mơ̆ng anih lŏn ƀing kơtư̆ juă anŭn! Anăm tĕk djơ̆ ôh hơget gơnam ƀu 
rơgoh ƀơi anăp Yahweh, huĭdah ƀing gih jing hĭ grĭ grañ. Tơbiă đuaĭ bĕ mơ̆ng 
anŭn kiăng kơ ƀing gih jing hĭ jơngeh! 

12Samơ̆ ƀing gih khŏm anăm tơbiă đuaĭ hĭ ječ ameč ƀôdah đuaĭ kơdŏp hĭ ôh, 
yuakơ Yahweh či nao hlâo kơ ƀing gih, sĭt Ơi Adai Israel či nao pơgang ƀing gih 
gah rŏng yơh.” 

Tơlơi Gleh Tơnap Laih Anŭn Tơlơi Ang Yang Pô Ding Kơna 

13Yahweh pơhiăp dơ̆ng tui anai, “Lăng bĕ, Pô Ding Kơna Kâo či dưi jing hĭ amăng 
abih bang bruă mơnuă ñu yơh. Tui anŭn, arăng či pŭ̱ yơr đĭ Ñu laih anŭn pơdun 
đĭ glông hloh kơ abih bang yơh. 

14Kơđai glaĭ, hơmâo lu mơnuih dŏ kơtuă tơdang ƀing gơñu ƀuh Pô Ding Kơna 
anŭn, yuakơ arăng pơruă Ñu tơl ƀo ̆  mơta Ñu phara biă mă hăng mơnuih pơkŏn 
laih anŭn rup drơi Ñu ƀu hrup hăng rup drơi mơnuih mơnam ôh. 



1492 

 

 
© 2013 Jơrai Bible Association. 

  
 

 

15Samơ̆ tơdơi kơ anŭn, ñu či añăh ƀơi lu ƀing lŏn čar kiăng kơ pơrơgoh hĭ ƀing 
gơñu laih anŭn ƀing pơtao ƀuh Ñu ƀing gơñu ƀu dưi pơhiăp hơget gĕt ôh. Anŭn 
jing yuakơ ƀing gơñu či ƀuh tơlơi arăng aka ƀu ruai hăng ƀing gơñu ôh, sĭt ƀing 
gơñu či thâo hluh tơlơi ƀing gơñu aka ƀu hơmư̆ ôh.” 

Yesayah 53 

1Ƀing đaŏ kơnang kơ Pô Ding Kơna Yahweh pơhiăp tui anai, “Hlơi pô hơmâo đaŏ 
kơnang laih kơ boh hiăp ta kơ tơlơi Pô Ding Kơna anŭn, Yahweh hơmâo pơrơđah 
laih Pô hơpăl tơngan kơtang Ñu anŭn kơ hlơi lĕ? 

2Pô Ding Kơna Ñu anŭn prŏng tui ƀơi anăp Yahweh kar hăng čơnŭh mơda, jing 
kar hăng akha čă đĭ mơ̆ng lŏn thu yơh. Ñu ƀu jing Pô hiam ro ̆  ƀôdah kơdrưh 
kơang kar hăng pơtao kiăng kơ pơhưč ƀing ta nao pơ Ñu ôh, kŏn hơmâo hơget 
lơi ƀơi rup drơi Ñu tơl ƀing ta kiăng kơ đuaĭ tui Ñu. 

3Mơnuih mơnam djik djak hăng hơngah hĭ Ñu. Ñu jing mơnuih rơngot hơning 
laih anŭn juăt tŭ mă laih tơlơi gleh tơnap. Ñu jing kar hăng sa čô ƀing mơnuih 
mơnam pơdŏp hĭ ƀo ̆  mơta gơñu ƀu kiăng lăng kơ Ñu ôh, wơ̆t tơdah ƀing gơñu 
djik djak kơ Ñu, ƀing ta ƀu ƀlơ̆ng pơmĭn kơ Ñu ôh. 

4“Sĭt yơh Pô Ding Kơna anŭn glăm mă hĭ khul tơlơi soh sat ta laih anŭn gui ba 
khul tơlơi rơngot hơning ta, samơ̆ bơ kơ ƀing ta, ƀing ta pơmĭn kơ Ñu tŭ pơruă 
yua mơ̆ng Ơi Adai, jing tŭ Ơi Adai taih ama̱ng laih anŭn pơtơnap yơh. 

5Kơđai glaĭ, Ñu tŭ arăng klâŏ Ñu yuakơ khul tơlơi wĕ wŏ ta, laih anŭn Ñu tŭ arăng 
pơbrơ̆p hĭ yuakơ khul tơlơi soh sat ta yơh. Tơlơi pơkơhma̱l ta dŏ ƀơi Ñu kiăng 
kơ ba rai kơ ƀing ta tơlơi rơnŭk rơno̱m, laih anŭn yua mơ̆ng khul hơnuăt taih Ñu 
yơh ƀing ta dưi suaih. 

6Abih bang ƀing ta, kar hăng triu, hơmâo đuaĭ jrôk jơlan laih, rĭm čô ƀing ta 
hơmâo wir đuaĭ hĭ laih tui hăng jơlan ñu pô kiăng. Laih anŭn Yahweh hơmâo 
pioh laih ƀơi Ñu abih bang khul tơlơi soh ta. 

7“Wơ̆t tơdah arăng kơtư̆ juă laih anŭn pơruă hĭ Ñu, samơ̆ Ñu ƀu ha̱ amăng bah 
Ñu kiăng kơ pơhiăp hơget gĕt ôh. Sĭt Ñu tŭ arăng dui ba Ñu nao kar hăng ba ană 
triu pơ anih tŭ pơdjai yơh, laih anŭn kar hăng sa drơi triu dŏ rơiăt ƀơi anăp pô 
yuă blâo, kar kaĭ mơ̆n Ñu ƀu ha̱ amăng bah ñu ur ôh. 

8Hăng tơlơi kơtư̆ juă laih anŭn tơlơi phat kơđi yơh arăng mă pơđuaĭ hĭ Ñu. Ƀu 
hơmâo hlơi pô ôh amăng ƀing jum dar Ñu pơmĭn ƀlơ̆ng tơdang arăng mă pơđuaĭ 
hĭ Ñu mơ̆ng lŏn mơnuih hơdip. Ñu tŭ arăng pơruă yuakơ tơlơi soh sat ană plei 
ta yơh. 

9Wơ̆t tơdah Ñu ƀu hơmâo ngă tơlơi sat ƀai hơget ôh, kŏn hơmâo tơlơi pơblư̆ 
hơget lơi ƀơi amăng bah Ñu, tơdang arăng pơdjai hĭ Ñu, arăng dơ̱r hĭ Ñu hrŏm 
hăng mơnuih sat ƀai biă mă, laih anŭn dơ̱r Ñu hăng pô pơdrŏng yơh.” 

10Yahweh pơhiăp tui anai, “Samơ̆ anŭn yơh jing tơlơi Kâo, Yahweh, kiăng kơ 
pơbrơ̆p hĭ Ñu laih anŭn ngă kơ Ñu gleh tơnap. Wơ̆t tơdah Ñu jao hĭ tơlơi hơdip 
Ñu pô jing hĭ gơnam pơyơr kiăng kơ mă pơđuaĭ hĭ tơlơi soh, Ñu či ƀuh ană tơčô 
Ñu hăng hơdip sui, laih anŭn hơdră jơlan Kâo či đĭ kơyar yua mơ̆ng bruă mơnuă 
tơngan Ñu yơh. 

11Tơdơi kơ tơlơi tơnap tap jua bơngăt Ñu, Ñu či ƀuh tơlơi bơngač tơlơi hơdip 
laih anŭn či hrăp mơak hăng tơlơi bruă Ñu yơh. Hăng tơlơi thâo pơmĭn Ñu yơh 
Pô Tơpă Hơnơ̆ng, jing Pô Ding Kơna Kâo anŭn, či ngă kơ Kâo dưi yap tơpă kơ lu 
mơnuih, yuakơ Ñu či tŭ mă tơlơi pơkơhma̱l kơ khul tơlơi soh sat gơñu yơh. 

12Hơnŭn yơh, Kâo či brơi kơ Ñu sa črăn amăng ƀing yom prŏng, laih anŭn Ñu či 
pơpha dram gơnam sua mă hăng ƀing dưi kơtang yuakơ Ñu jao hĭ tơlơi hơdip 
Ñu kơ tơlơi djai, kiăng kơ arăng yap laih ñu hrŏm hăng ƀing mơnuih soh sat. Ñu 
glăm brơi tơlơi soh lu mơnuih kiăng kơ pơplih hĭ ƀing gơñu, laih anŭn iâu laĭ pap 
brơi kơ ƀing mơnuih soh sat yơh.” 

Yesayah 54 

Tơlơi Kơdrưh Kơang Plei Phŭn Yerusalaim Amăng Rơnŭk Pơanăp 

1Yahweh pơhiăp hăng ƀing plei Yerusalaim tui anai, “Ơ pô đah kơmơi plao ăh, Ơ 
pô ƀu tơkeng rai ană bă ôh, adoh bĕ! Ơ pô ƀu đih apui ăh, adoh kraih bĕ, ur dreo 
mơak mơai bĕ, yuakơ ƀing ană bă pô đah kơmơi hơjăn păn či jing lu hloh kơ ƀing 
ană bă pô đah kơmơi pơkŏn hơmâo rơkơi.” Anŭn yơh jing tơlơi Yahweh pơhiăp 
laih. 

2“Tui anŭn, pơkra prŏng tui bĕ plei gih kar hăng arăng pơkra prŏng tui anih sang 
khăn, hăng yač rơhaih bĕ khul khăn sang khăn. Anăm pơkơ̆ng hĭ ôh, samơ̆ pơlar 
hăng pơkơjăp plei gih kar hăng arăng pơkra glông tui khul hrĕ, hăng pơkơjăp 
khul gai grŏ̱ sang khăn ñu. 

3Ngă bĕ tui anŭn yuakơ ƀing gih či pơlar nao pơ gah hơnuă laih anŭn pơ gah ieo. 
Ƀing ană tơčô gih či puh pơđuaĭ hĭ ƀing kơnung djuai laih anŭn dŏ amăng khul 
plei pla rơngol gơñu yơh. 

4“Anăm huĭ ôh! Ƀing gih ƀu či tŭ tơnap mlâo mlañ dơ̆ng tah. Anăm huĭ hyưt mlâo 
mlañ ôh! Ƀing gih ƀu či rŭng răng dơ̆ng tah. Ƀing gih či wơr bĭt hĭ tơlơi mlâo 
tơdang ƀing gih jing kar hăng bơnai hlak ai ƀu dŏ tŏng ten laih anŭn ƀu či hơdơr 
hĭ dơ̆ng tah tơlơi hiăl măl tah hơtai gih jing kar hăng sa čô đah kơmơi kơmai. 

5Anŭn jing yuakơ Pô Hrih Pơjing gih yơh jing kar hăng rơkơi gih amăng rơnŭk 
anŭn. Yahweh Dưi Kơtang yơh jing anăn Ñu, Pô Rơgoh Hiam Israel yơh ăt jing 
Pô Song Mă gih mơ̆n. Arăng či yap kơ Ñu jing Ơi Adai kơ abih bang lŏn tơnah 
yơh. 

6Ơ ƀing Israel hơi, jing kar hăng sa čô bơnai hơjăn păn laih anŭn rŭng răng 
amăng jua bơngăt, jing sa čô bơnai dŏ rơkơi tơdang ñu dŏ hlak ai, samơ̆ rơkơi 

hơngah lui hĭ yơh, wơ̆t tơdah tui anŭn, Kâo iâu ƀing gih wơ̆t glaĭ pơ Kâo.” Anŭn 
yơh jing tơlơi Ơi Adai gih laĭ laih. 

7“Kơnơ̆ng kơ ƀiă mơnĭt mông đôč, Kâo đuaĭ lui hĭ ƀing gih, samơ̆ hăng tơlơi glưh 
pran jua prŏng yơh Kâo či ba ƀing gih glaĭ pơ Kâo. 

8Tơdang Kâo hil biă mă kơ ƀing gih Kâo pơdŏp hĭ ƀo ̆  mơta Kâo mơ̆ng ƀing gih 
kơ ƀiă mơnĭt mông, samơ̆ hăng tơlơi hiam klă hlŏng lar yơh Kâo či glưh pran jua 
kơ ƀing gih yơh.” Anŭn yơh jing tơlơi Yahweh, jing Pô Song Mă ih yơh, pơhiăp 
laih. 

9“Amăng jua pơmĭn Kâo, khul tơlơi anŭn jing kar hăng amăng rơnŭk Noah, tơdơi 
kơ ia go̱m hĭ lŏn tơnah hrŏ trŭn laih, Kâo ƀuăn rơ̆ng kơ tơlơi ia ƀu či go̱m hĭ lŏn 
tơnah kar hăng amăng rơnŭk Noah dơ̆ng tah. Tui anŭn, ră anai Kâo hơmâo ƀuăn 
rơ̆ng laih kơ tơlơi Kâo ƀu či hil nač kơ ƀing gih dơ̆ng tah, laih anŭn kŏn či ƀuăh 
kơ ƀing gih dơ̆ng lơi. 

10Wơ̆t tơdah khul čư̆ čan glưh pơčah laih anŭn khul bŏl čư̆ rơngiă hĭ thĕng, samơ̆ 
tơlơi khăp hlŏng lar Kâo ƀu či rơngiă hĭ ôh, tơlơi pơgop rơnŭk rơno̱m Kâo kŏn 
jŏh hĭ lơi.” Anŭn jing tơlơi Yahweh, jing pô glưh pran jua kơ ƀing gih, pơhiăp laih. 

11Yahweh pơhiăp dơ̆ng tui anai, “Ơ plei ruă nuă hơi, jing plei tŭ angĭn rơbŭ klă̱ 
rai laih anŭn ƀu hơmâo hlơi pô pơjuh alum ôh! Lăng bĕ, Kâo či rŭ̱ pơdơ̆ng ih 
hăng khul pơtâo yom phara phara, khul atur ih hăng khul pơtâo yom saphir 
mơtah. 

12Kâo či ngă kơ khul sang kơtŭm ih hăng pơtâo yom rubi mriah, khul amăng ja̱ng 
ih hăng khul pơtâo pơčrang bơngač či čir, laih anŭn khul pơnăng plei ih hăng 
khul pơtâo yom pơkŏn. 

13“Abih bang ƀing ană plei Kâo, Yahweh, yơh pơtô, laih anŭn tơlơi hơdip ƀing 
ană plei ih anŭn či jing rơnŭk rơno̱m hăng jơna̱p mơak yơh. 

14Hăng tơlơi djơ̆ tơpă yơh tơlơi git gai ih či jing hĭ kơjăp. Tơlơi kơtư̆ juă či dŏ 
ataih mơ̆ng ih; laih anŭn tơlơi huĭ hyưt ƀu či truh pơ ih dơ̆ng tah. Tơlơi pơhuĭ 
pơbra̱l ăt či dŏ hĭ ataih mơ̆ng ih mơ̆n, laih anŭn tơlơi anŭn ƀu či rai jĕ pơ ih ôh. 

15Tơdah hlơi pô kơsung blah ih, tơlơi pơblah anŭn ƀu djơ̆ yua mơ̆ng Kâo pơkiaŏ 
rai ñu ôh. Hlơi pô kơsung blah ih, ñu anŭn či thuơ hĭ kơ ih yơh. 

16“Lăng bĕ, anŭn jing Kâo yơh hrih pơjing pô pơkra gơnam hăng pơsơi jing pô 
pưh khul hơdăng jă̱ đĭ jơlah apui kiăng kơ čruih tia gơnam djơ̆ kơ bruă pơblah 
yơh. Laih anŭn Kâo yơh jing Pô hơmâo hrih pơjing laih ƀing tơhan kiăng kơ ngă 
bruă pơrai pơrăm. 

17Samơ̆ amăng rơnŭk pơanăp, ƀu hơmâo gơnam blah pă pơkơdơ̆ng glaĭ hăng ih 
či dưi hĭ kơ ih ôh, laih anŭn hlơi pô phŏng kơđi kơ ih hăng bah jơlah ñu, ih či klă̱ 
kơđi kơ ñu anŭn yơh. Abih bang khul tơlơi anŭn yơh jing tơlơi tŭ yua kơ ƀing 

ding kơna Kâo, Yahweh, laih anŭn Kâo yơh jing Pô pơrơklă kơ ƀing gơñu kơ tơlơi 
ƀing gơñu jing djơ̆.” Anŭn yơh jing tơlơi Yahweh pơhiăp pơhaih laih. 

Yesayah 55 

Tơlơi Yahweh Pap Brơi Kơ Ƀing Hơduah Sem Ñu 

1Yahweh pơhiăp dơ̆ng tui anai, “Rai bĕ, Ơ abih bang ƀing hlơi pô mơhao, rai hăng 
mơñum ia bĕ. Wơ̆t tơdah ƀing gih ƀu hơmâo prăk ôh, rai mă tŭ gơnam ƀơ̆ng hăng 
ƀơ̆ng bĕ! Rai mă tŭ ia tơpai hăng ia tơsâo samơ̆ khŏm ƀu brơi prăk ôh yuakơ ƀu 
hơmâo tơlơi pơhoăč ôh. 

2Yua hơget pơhoăč hĭ prăk ƀơi gơnam đôč đač, laih anŭn ngă bruă kiăng kơ mă 
gơnam ƀu pơhrăp tơlơi mơhao ôh lĕ? Pơđi̱ng tơngia bĕ kơ Kâo laih anŭn ƀơ̆ng 
bĕ hơget gơnam jing hiam, tui anŭn jua bơngăt gih či mơak hăng gơnam ƀơ̆ng 
jơma̱n biă mă yơh. 

3Pơđi̱ng tơngia laih anŭn rai pơ Kâo bĕ: Hơmư̆ Kâo bĕ kiăng kơ jua bơngăt gih 
hơmâo tơlơi hơdip sĭt. Kâo či pơjing tơlơi pơgop hlŏng lar kiăng kơ djru kơ ƀing 
gih. Tơlơi khăp tŏng ten Kâo či dŏ hăng ƀing gih kar hăng Kâo ƀuăn laih kơ pơtao 
Dawid hlâo adih. 

4Lăng bĕ, Kâo hơmâo pơjing laih ñu jing pô ngă gơ̆ng jơlan kơ ƀing khul lŏn čar, 
jing pô djă̱ akŏ hăng git gai ƀing khul lŏn čar. 

5“Ơ Pô Ding Kơna Kâo hơi, sĭt yơh Ih či iâu pơƀut glaĭ ƀing lŏn čar Ih aka ƀu thâo 
krăn ôh, laih anŭn ƀing lŏn čar aka ƀu thâo krăn Ih ôh či rai tañ pơ Ih yơh, yuakơ 
Kâo, jing Yahweh Ơi Adai Ih, jing Pô Rơgoh Hiam Israel, hơmâo pha brơi kơ Ih 
tơlơi guh kơang.” 

6Yesayah pơhiăp tui anai, “Tañ hơduah sem bĕ Yahweh tơdang ƀing gih dưi 
hơduah ƀuh Ñu. Iâu kwưh kơ Ñu bĕ tơdang Ñu dŏ jĕ. 

7Brơi bĕ kơ pô sat ƀai đuaĭ ataih hĭ mơ̆ng jơlan ñu pô đuaĭ tui jing đuaĭ hĭ mơ̆ng 
khul tơlơi pơmĭn soh sat ñu pô yơh. Brơi bĕ ñu wơ̆t glaĭ pơ Yahweh laih anŭn 
Yahweh či pap brơi kơ ñu yơh, jing wơ̆t glaĭ pơ Ơi Adai ta, yuakơ Ñu či pap brơi 
rơngai yơh. 

8“Khul tơlơi pơmĭn Kâo ƀu djơ̆ khul tơlơi pơmĭn gih ôh, laih anŭn khul hơdră 
jơlan Kâo kŏn djơ̆ khul hơdră jơlan gih lơi.” Anŭn yơh jing tơlơi Yahweh pơhiăp 
pơhaih laih. 

9“Kar hăng khul tal adai glông hloh kơ lŏn tơnah dơ̆ pă, ăt dơ̆ anŭn mơ̆n khul 
jơlan Kâo glông hloh kơ khul jơlan gih laih anŭn khul tơlơi pơmĭn Kâo yom prŏng 
hloh kơ khul tơlơi pơmĭn gih. 

10Boh hiăp Kâo jing kar hăng ia hơjan laih anŭn ple̱r tơpŭng trŭn rai mơ̆ng adai 
adih, laih anŭn ƀu wơ̆t glaĭ pơ adai ôh tơl pơhơjan ƀơi lŏn tơnah. Ia hơjan anŭn 

ngă kơ lŏn tơnah čơnŭh hăng bluh đĭ, kiăng kơ pơtơbiă rai pơjĕh kơ pô sai pơjĕh 
laih anŭn gơnam tăm kơ pô ƀơ̆ng yơh. 

11Ăt kar hăng anŭn boh hiăp Kâo tơbiă laih mơ̆ng amăng bah Kâo. Boh hiăp anŭn 
ƀu či wơ̆t glaĭ pơ Kâo đôč đač ôh, samơ̆ či pơgiŏng hĭ tơlơi Kâo kiăng laih anŭn 
pơlaih hĭ tơlơi kơñăm Kâo ƀơi anih pă Kâo mơit rai boh hiăp anŭn yơh. 

12Ƀing gih či tơbiă nao mơak mơai mơ̆ng anih lŏn čar ataih laih anŭn pô ba akŏ 
gih či dui ba amăng tơlơi rơnŭk rơno̱m yơh. Khul čư̆ čan hăng khul bŏl čư̆ či adoh 
kraih ƀơi anăp gih, laih anŭn abih bang kơyâo glai đang hơma či hơ̆k păh tơngan 
gơñu yơh. 

13Pơala kơ kơyâo drơi pơ anŭn či čă rai kơyâo hơngo̱ yơh, laih anŭn pơala kơ 
khul rơ̆k drơi pơ anŭn či hơmâo kơyâo hadas ƀâo mơngưi yơh čă đĭ. Khul tơlơi 
anŭn či jing gru kơnăl hlŏng lar jing tơlơi pơhơdơr kơ abih bang bruă mơnuă 
yom pơphan Yahweh yơh, jing tơlơi ƀu či răm rơngiă hĭ ôh.” 

Yesayah 56 

Tơlơi Pơklaih Kơ Ƀing Ană Plei Mơ̆ng Abih Bang Ƀing Kơnung Djuai Tuai 

1Anai yơh jing tơlơi Yahweh pơhiăp, “Ơ ană plei Kâo ăh, djă̱ pioh tơlơi tơpă 
hơnơ̆ng laih anŭn ngă tơlơi djơ̆ găl kơ mơnuih pơkŏn, yuakơ tơlơi pơklaih Kâo 
jĕ či truh biă mă laih anŭn Kâo jĕ či pơrơđah tơlơi tơpă hơnơ̆ng Kâo yơh. 

2Mơyŭn mơak yơh kơ hlơi pô ngă tơlơi anai, jing pô tŏng ten ngă tui anai: Ñu 
anŭn jing pô djă̱ pioh hrơi Saƀat hăng ƀu pơgrĭ hĭ hrơi anŭn ôh. Ñu ăt jing pô wai 
tơngan ñu pô mơ̆n kiăng kơ ƀu ngă tơlơi sat ƀai hơget ôh.” 

3Yesayah pơhiăp tui anai, “Bơ kơ mơnuih tuai jing pô hơmâo ƀuăn laih kơ tơlơi 
ñu či đuaĭ tui Yahweh, anăm brơi kơ ñu laĭ ôh tui anai, ‘Sĭt Yahweh ƀu či pơčơlah 
hĭ kâo hrŏm hăng ƀing ană plei Ñu ôh.’ Laih anŭn bơ kơ pô mơnuih arăng kreo 
anăm brơi kơ ñu brŏk tui anai ôh, ‘Yuakơ kâo kơnơ̆ng jing kar hăng sa ƀĕ kơyâo 
krô đôč ƀu dưi hơmâo ană bă ôh, tui anŭn kâo ƀu dưi pơgop ôh hăng ƀing ană 
plei Yahweh kiăng kơ kơkuh pơpŭ kơ Ñu.’ ” 

4Anŭn jing yuakơ anai yơh jing tơlơi Yahweh pơhiăp, “Tơdah ƀing mơnuih arăng 
kreo anŭn djă̱ pioh hrơi Saƀat Kâo, ruah ngă tơlơi pơmơak kơ Kâo laih anŭn tŏng 
ten djă̱ pioh tơlơi pơgop Kâo, 

5tui anŭn amăng sang anŏ Kâo, Kâo či pha brơi kơ ƀing gơñu sa tơlơi djă̱ hơdơr 
laih anŭn sa boh anăn hiam hloh kơ ƀing ană đah rơkơi hăng đah kơmơi yơh. 
Kâo či pha brơi kơ ƀing gơñu sa boh anăn hlŏng lar jing anăn ƀu či hơmâo hlơi 
pô wơr bĭt hĭ hlŏng lar ôh. 

6Tơdah ƀing mơnuih tuai ƀuăn kơ tơlơi ƀing gơñu či đuaĭ tui Kâo, Yahweh, kiăng 
kơ mă bruă kơ Kâo, khăp kơ anăn Kâo, Yahweh, laih anŭn kơkuh pơpŭ kơ Kâo, 
jing abih bang ƀing hlơi pô djă̱ pioh hrơi Saƀat hăng ƀu pơgrĭ hĭ hrơi anŭn ôh 
laih anŭn tŏng ten djă̱ pioh tơlơi pơgop Kâo, 

7tui anŭn Kâo či ba nao ƀing gơñu pơ Čư̆ Ziôn, jing čư̆ rơgoh hiam Kâo, laih anŭn 
pha brơi kơ ƀing gơñu tơlơi mơak amăng sang iâu laĭ Kâo. Kâo či tŭ mă khul 
gơnam pơyơr čuh hăng khul gơnam ngă yang ƀing gơñu pơyơr ƀơi kơnưl ngă 
yang Kâo yơh, yuakơ sang yang Kâo či jing sang iâu laĭ kơ ƀing ană plei abih bang 
kơnung djuai.” 

8Khua Yang Yahweh, jing Pô pơƀut glaĭ ƀing Israel mơ̆ng khul anih lŏn ataih, 
pơhaih tui anai, “Kâo ƀuăn Kâo ăt či pơƀut pơ ƀing gơñu ƀing mơnuih pơkŏn 
mơ̆n, jing ƀing rơngiao kơ ƀing ană plei Kâo hơmâo pơƀut laih.” 

Tơlơi Ơi Adai Phŏng Kơđi Pơkơdơ̆ng Glaĭ Hăng Ƀing Sat Ƀai 

9Yesayah pơhiăp tui anai, “Ơ abih bang ƀing rŏh ƀing Israel ăh, rai bĕ kar hăng 
hlô glai đang hơma! Ơ ƀing ayăt ƀing Israel hơi, rai kĕ ƀơ̆ng bĕ kar hăng hlô glai 
glai kơmrơ̆ng hơi! 

10Ƀing mơnuih gak wai lŏn čar Israel, jing ƀing khŏm pơkơđiăng ƀing ană plei 
jing hĭ bum, abih bang ƀing gơñu kơƀah hĭ tơlơi thâo pơmĭn. Abih bang ƀing 
gơñu jing kar hăng asâo kơmlô ƀu thâo grŏh ôh. Ƀing gơñu khăp kiăng kơ pĭt, 
ƀing gơñu đih rơpơi nanao yơh. 

11Ƀing gơñu jing kar hăng asâo ƀơ̆ng kluh mơhao lu biă mă ƀu thâo hrăp ôh. Ƀing 
gơñu jing ƀing wai triu kơƀah hĭ tơlơi thâo hluh. Abih bang ƀing gơñu wir đuaĭ 
tui hăng jơlan gơñu pô kiăng, sĭt rĭm čô le̱ng kơ hơduah sem tơlơi tŭ yua ñu pô 
soh sel. 

12Rĭm čô amăng ƀing gơñu pơhiăp kraih tui anai, ‘Rai bĕ, brơi kơ ƀing ta nao mă 
tơpai bĕ! Brơi kơ ƀing ta mơñum tơl bă hăng tơpai lăk bĕ! Laih anŭn hrơi pơgi 
ăt či jing kar hăng hrơi anŭn mơ̆n, sĭt či jing hiam hloh dơ̆ng yơh.’ 

Yesayah 57 

1“Mơnuih tơpă hơnơ̆ng djai hĭ, samơ̆ ƀu hơmâo hlơi pô pơmĭn ƀlơ̆ng kơ gơ̆ ôh 
amăng pran jua ñu. Ƀing mơnuih tŏng ten Yahweh mă pơđuaĭ hĭ, samơ̆ ƀu hơmâo 
hlơi pô thâo hluh ôh yua hơget ƀing gơ̆ rơngiă hĭ. Kâo mă pơđuaĭ hĭ ƀing mơnuih 
tơpă hơnơ̆ng anŭn kiăng kơ ƀing gơ̆ tơklaih hĭ mơ̆ng tơlơi truh sat. 

2Ƀing hlơi pô rơbat djơ̆ tơpă amăng tơlơi hơdip gơñu ƀing gơñu anŭn či mŭt pơ 
tơlơi rơnŭk rơno̱m laih anŭn hơduah ƀuh tơlơi pơdơi yơh amăng tơlơi djai.” 

Tơlơi Yahweh Klă Kơđi Kơ Tơlơi Ƀing Israel Kơkuh Pơpŭ Kơ Yang Rơba̱ng 

3Yahweh pơhiăp tui anai, “Samơ̆ bơ kơ ƀing gih, Ơ ƀing sat ƀai, rai bĕ pơ anih 
phat kơđi anai, jing ƀing kar hăng ƀing ană đah rơkơi pô đah kơmơi ngă pơjâo, 
laih anŭn jing ƀing kar hăng pô bơnai klĕ pyu hăng pô đah kơmơi rĭh răm. 

4Kơ hlơi ƀing gih hlak djik djak lĕ? Ƀơi hlơi ƀing gih hŏh đĭ adŭng gih laih anŭn 
lĕl tơbiă jơlah gih lĕ? Hiư̆m ngă, ƀing gih ƀu djơ̆ djuai ƀing juăt tơgŭ pơkơdơ̆ng 
glaĭ hăng tơlơi djơ̆ tơpă, jing ană tơčô ƀing juăt pơhiăp ƀlŏr ôh hă? 

5Ƀing gih čuh pơiă hăng tơlơi kluh amoaih gah yŭ khul kơyâo sôl laih anŭn gah 
yŭ rĭm kơyâo pum pam kiăng kơ ngă yang kơkuh pơpŭ kơ yang rơba̱ng dưi brơi 
kơ mơnuih hơmâo ană bă. Ƀing gih ăt čuh ngă yang ană bă gih amăng khul trŏp 
ia laih anŭn gah yŭ amăng pơtâo prŏng pơ anŭn yơh. 

6Ƀing gih hơduah ƀuh khul pơtâo ƀĭr amăng trŏp ia anŭn kiăng kơ kơkuh pơpŭ 
kơ pơtâo anŭn. Khul pơtâo anŭn yơh jing yang rơba̱ng gih. Sĭt yơh, ƀơi gơñu yơh 
ƀing gih hơmâo tuh laih khul gơnam pơyơr mơñum laih anŭn khul gơnam pơyơr 
pơdai. Hiư̆m pă, ƀing gih pơmĭn Kâo mơak hăng hơdôm tơlơi bruă ƀing gih ngă 
anŭn hă? 

7Ƀing gih hơmâo pơkra laih sưng đih gih ƀơi bŏl čư̆ glông laih anŭn be̱r laih anŭn 
đih hăng pô rĭh răm. Pơ anih anŭn yơh ƀing gih đĭ nao pơyơr khul gơnam ngă 
yang gih kơ ƀing yang rơba̱ng. 

8Gah lăm kơ khul bah amăng gih jing ƀơi khul tơmĕh bah amăng anŭn ƀing gih 
hơmâo pioh laih khul gru kơnăl yang rơba̱ng. Ƀing gih hơngah lui hĭ Kâo, ƀing 
gih tŏh hĭ sum ao gih yơh, ƀing gih đĭ nao pơ sưng đih gih jing sưng ƀing gih 
pơkra rơhaih yơh kiăng kơ đih hăng pô rĭh răm. Ƀing gih pơkra laih tơlơi pơgop 
hrŏm hăng pô kiăng đih hăng ƀing gih kiăng kơ tŭ mă tơlơi ƀing gơñu djru, sĭt 
ƀing gih lăng ƀơi hơget tơlơi ƀing gơñu dưi pha brơi kơ ƀing gih yơh. 

9Ƀing gih pik drơi jan gih hăng rơmuă ôliwơ wơ̆t hăng ia ƀâo mơngưi laih anŭn 
đuaĭ nao pơ ƀing pơtao ƀing khul lŏn čar. Ƀing gih pơkiaŏ nao laih ƀing khua 
pơala gih pơ khul anih ataih jing kar hăng trŭn nao laih pơ anih pơsat Seôl. 

10Ƀing gih gleh glan hăng abih bang hơdră jơlan gih kiăng kơ hơduah sem ƀing 
yang rơba̱ng, samơ̆ ƀing gih hơngah ƀu kiăng laĭ tui anai ôh, ‘Abih tơlơi ƀing ta 
ngă anŭn jing tơlơi đôč đač yơh.’ Ƀing gih pơphrâo hĭ tơlơi kơtang gih pô, tui 
anŭn ƀing gih ƀu gleh rơmơ̆n hĭ ôh. 

11“Kơ hlơi ƀing gih huĭ hyưt hăng huĭ bra̱l biă mă tơl ƀing gih ƀu dŏ tŏng ten hăng 
Kâo, laih anŭn kŏn hơdơr kơ Kâo hăng kŏn pơmĭn ƀlơ̆ng lơi kơ tơlơi anŭn amăng 
pran jua gih lĕ? Hiư̆m ngă, ƀing gih ƀu huĭ pơpŭ kơ Kâo ôh yuakơ Kâo dŏ rơiăt 
sui đơi hă? 

12Kâo či pơhaih tơbiă khul bruă mơnuă gih jing bruă ƀing gih ngă mă jing tơpă 
hơnơ̆ng ƀu sĭt ôh, samơ̆ hơdôm bruă anŭn kơnơ̆ng jing đôč đač yơh. 

13Tơdang ƀing gih ur kwưh kơ tơlơi djru, brơi bĕ hơdôm rup trah ƀing gih 
pơkom pioh anŭn pơklaih hĭ ƀing gih! Sa jua angĭn či puh pơđuaĭ hĭ abih bang 
ƀing gơñu yơh, sa asăp suă jua mơnuih yơh či bluh pơđuaĭ hĭ ƀing gơñu. Samơ̆ 
hlơi pô yap Kâo jing anih kơdŏp kơ ñu pô ñu anŭn či tŭ mă anih lŏn laih anŭn tŭ 
mă čư̆ rơgoh hiam Kâo jing kŏng ngăn gơñu pô yơh.” 

Tơlơi Ơi Adai Pap Brơi Kơ Ƀing Kơhma̱l 

14Ƀing mơnuih či hơmư̆ boh hiăp Yahweh tui anai, “Pơdơ̆ng đĭ bĕ jơlan prŏng, 
pơdơ̆ng đĭ bĕ, prap pre bĕ jơlan nao pơ ƀing ană plei Kâo! Mă pơđuaĭ hĭ bĕ khul 
gơnam pơgăn mơ̆ng jơlan ƀing gơñu.” 

15Ngă bĕ tui anŭn yuakơ Pô glông hloh hăng kơdrưh kơang, jing Pô hơdip hlŏng 
lar laih anŭn anăn Ñu jing Rơgoh Hiam, pơhiăp tui anai, “Kâo hơdip amăng anih 
glông laih anŭn rơgoh hiam samơ̆ Kâo ăt hơdip hrŏm hăng hlơi pô jua bơngăt ñu 
tŭ mă tơlơi pơbrơ̆p hăng tơlơi pơluă gŭ. Sĭt Kâo či pơphrâo glaĭ jua bơngăt pô tŭ 
mă tơlơi luă gŭ laih anŭn pơphrâo glaĭ pran jua pô tŭ mă tơlơi pơbrơ̆p anŭn yơh. 

16Yuakơ anŭn Kâo ƀu či phŏng kơđi kơ ƀing gih nanao ôh, laih anŭn Kâo kŏn či 
hil nač kơ ƀing gih nanao lơi, yuakơ tơdah tui anŭn, jua bơngăt gih či tơdu rơmơ̆n 
biă mă ƀơi anăp Kâo, laih anŭn asăp suă jua Kâo hơmâo brơi laih kơ ƀing gih či 
rơngiă hĭ yơh. 

17Kâo ƀrŭk hil biă mă yua mơ̆ng tơlơi hưp ham soh sat gih. Kâo pơkơhma̱l hĭ 
ƀing gih laih anŭn pơdŏp hĭ ƀo ̆  mơta Kâo mơ̆ng ƀing gih yuakơ tơlơi hil Kâo, 
samơ̆ ƀing gih ăt dŏ đuaĭ tui nanao hơdôm hơdră jơlan gih pô kiăng. 

18Wơ̆t tơdah Kâo hơmâo ƀuh laih khul jơlan soh sat gih, samơ̆ Kâo či pơsuaih hĭ 
ƀing gih. Kâo či dui ba ƀing gih laih anŭn pơjuh alum ƀing gih dơ̆ng yơh. Wơ̆t 
tơdah ƀing čŏk hia, 

19Kâo či pơjing tơlơi bơni ƀơi khul tơƀông ƀing gơñu tui anai yơh, ‘Rơnŭk 
rơno̱m, rơnŭk rơno̱m yơh kơ abih bang ƀing hlơi pô pơ anih ataih laih anŭn pơ 
anih jĕ.’ ” Yahweh laĭ glaĭ tui anai, “Kâo či pơsuaih hĭ ƀing gơñu yơh.” 

20Samơ̆ ƀing sat ƀai jing kar hăng ia rơsĭ păh pung yơh, ƀu thâo pơdơi ôh, jing 
kar hăng jơlah ia tơglŭng glaĭ lŏn hlŭ̱ grĭ grañ yơh. 

21Ơi Adai kâo laĭ tui anai, “Ƀu či hơmâo tơlơi rơnŭk rơno̱m ôh kơ ƀing mơnuih 
sat ƀai.” 

Yesayah 58 

Tơlơi Kơkuh Pơpŭ Sĭt Hăng Ƀu Sĭt 

1Anai yơh jing tơlơi Yahweh pơhaih, “Ur dreo kraih bĕ, anăm pơkơ̆ng glaĭ ôh! 
Pơyơ̆ng đĭ bĕ jua hiăp ih kar hăng tơdiăp! Kơ ƀing ană plei Kâo, jing ƀing Israel, 
pơhaih bĕ tơlơi ƀing gơñu tơgŭ pơkơdơ̆ng glaĭ hăng Kâo, sĭt kơ ƀing Yakôb, 
pơhaih bĕ tơlơi soh gơñu. 

2Rĭm hrơi ƀing gơñu ngă mă hơduah sem Kâo. Ƀing gơñu ngă mă gir kiăng kơ 
thâo krăn hơdôm hơdră jơlan Kâo, kar hăng tơdah ƀing gơñu jing sa boh lŏn čar 
ngă tơlơi djơ̆ tơpă laih anŭn ƀu hơmâo lui hĭ ôh hơdôm tơlơi pơđar Ơi Adai gơñu 
nanao yơh. Ƀing gơñu rơkâo kơ Kâo brơi kơ ƀing gơñu thâo krăn khul tơlơi khưp 
ngă djơ̆ laih anŭn ngă mă gir kiăng kơ Kâo, Ơi Adai, rai jĕ pơ ƀing gơñu. 

3Ƀing gơñu tơña kơ Kâo tui anai, ‘Yua hơget ƀing gơmơi iâu laĭ kŏm ƀơ̆ng huă, 
samơ̆ Ih ƀu pơmĭn ƀlơ̆ng kơ tơlơi anŭn ôh lĕ? Yua hơget ƀing gơmơi pơluă gŭ 
laih gơmơi pô, laih anŭn Ih ƀu pơđi̱ng kơčăng ôh lĕ?’ ” Kâo, Yahweh laĭ glaĭ kơ 
ƀing gơñu tui anai, “Ƀing gih iâu laĭ kŏm ƀơ̆ng huă, samơ̆ ƀơi hrơi anŭn ƀing gih 
ngă tui hăng tơlơi ƀing gih kiăng laih anŭn kơtư̆ juă ƀing mă bruă gih yơh. 

4Tơlơi iâu laĭ kŏm ƀơ̆ng huă gih jing hĭ tơlơi pơhiăp brŏk hăng tơlơi pơrơjăh 
yơh, tơl ƀing gih pơtaih hăng tơdruă yơh. Tơdang ƀing gih kŏm ƀơ̆ng huă tui 
hăng ƀing gih ngă ră anai, ƀing gih ƀu dưi čang kơ jua hiăp iâu laĭ gih Kâo či hơmư̆ 
pơ adai adih ôh. 

5Djơ̆ mơ̆ ƀing gih pơmĭn tơlơi iâu laĭ kŏm ƀơ̆ng huă Kâo hơmâo ruah laih jing tui 
anai? Tơlơi anŭn kơnơ̆ng jing sa hrơi ƀing gih pơruă hĭ gih pô. Sĭt ƀing gih 
kơnơ̆ng akŭp akŏ kar hăng rơ̆k trang bo laih anŭn đih amăng ao tâo amăng tơpur 
đôč. Djơ̆ mơ̆, anŭn jing tơlơi ƀing gih yap jing tơlơi iâu laĭ kŏm ƀơ̆ng huă, jing sa 
hrơi djơ̆ lăp kơ Yahweh? 

6“Ƀu djơ̆ ôh! Tơlơi iâu laĭ kŏm ƀơ̆ng huă Kâo hơmâo ruah mă laih jing tui anai: 
Ƀing gih khŏm pơjŏh hĭ bĕ čuăk laih anŭn tơleh hĭ bĕ hrĕ oč ƀing gih akă ƀơi ƀing 
mơnuih mă bruă kơ ƀing gih, sĭt ƀing gih khŏm pơrơngai hĭ bĕ ƀing mơnuih ƀing 
gih kơtư̆ juă laih anŭn pơrai hĭ bĕ rĭm boh oč anŭn yơh. 

7Ƀing gih khŏm pơpha bĕ gơnam ƀơ̆ng gih hăng ƀing tơua, pha brơi bĕ anih dŏ 
kơ ƀing ƀu hơmâo sang dŏ, pơpha bĕ sum ao gih kơ ƀing mơnuih dŏ mơhlŭn, 
laih anŭn ƀu či wir đuaĭ hĭ mơ̆ng ƀing kơđeh asar drah kơtăk gih ôh. 

8Tơdah ƀing gih ngă tui anŭn, giŏng anŭn tơlơi pơklaih gih či truh tañ kar hăng 
tơlơi bơngač pơčrang amăng mơguah, laih anŭn tơlơi pơsuaih gih či pơƀuh rai 
tañ yơh. Giŏng anŭn, tơlơi tơpă hơnơ̆ng gih či dui ba nao gah anăp gih, laih anŭn 
tơlơi ang yang Kâo, Yahweh, či jing tơlơi pơgang gah rŏng gih yơh. 

9Giŏng anŭn, ƀing gih či iâu laĭ, laih anŭn Kâo, Yahweh, či laĭ glaĭ yơh. Ƀing gih či 
kwưh kơ tơlơi djru, laih anŭn Kâo či laĭ tui anai yơh: Kâo dŏ hrŏm hăng ƀing gih. 
“Tơdah ƀing gih mă pơđuaĭ hĭ oč mơ̆ng ƀing mơnuih ƀing gih kơtư̆ juă, laih anŭn 
ƀu yua čơđe̱ng kơčrâo djik djak hăng tơlơi hing hyu ƀrưh mơhiăh, 

10laih anŭn tơdah ƀing gih čơmah pha brơi gơnam ƀơ̆ng gih pô kơ ƀing rơpa 
mơhao laih anŭn pơpha brơi kơ ƀing mơnuih arăng kơtư̆ juă gơnam kơƀah 
kiăng, giŏng anŭn Kâo či brơi tơlơi kơnăm mơmŏt jum dar ƀing gih jing hĭ tơlơi 
bơngač pơčrang rơđah, laih anŭn mlam gih či jing hĭ kar hăng tơ hrơi yơh. 

11Kâo, Yahweh, či dui ba ƀing gih nanao. Kâo či pha brơi hĭ hơdôm gơnam ƀing 
gih kơƀah kiăng tơdang yang hrơi pơčrang pơđiă hlơr, laih anŭn či pơkơtang 
brơi drơi jan gih yơh. Ƀing gih či jing kar hăng đang hơmâo djŏp ia nanao jing 
kar hăng ia bluh hơmâo ia ƀu thâo kho̱t hĭ ôh. 

12Ƀing ană tơčô gih či pơdơ̆ng glaĭ khul plei glưh pơčah laih mơ̆ng đưm hlâo adih, 
jing pơdơ̆ng đĭ plei anŭn ƀơi khul atur dŏ kơjăp mơ̆ng rơnŭk anŭn yơh. Arăng či 

yap ƀing gơñu jing ƀing pơkra glaĭ khul pơnăng răm, jing ƀing rŭ̱ pơdơ̆ng glaĭ 
khul jơlan wơ̆t hăng khul anih dŏ yơh. 

13“Ƀing gih khŏm pơkơ̆ng hĭ tơkai gih ƀu pơgrĭ hĭ hrơi Saƀat ôh laih anŭn jing ƀu 
ngă tui hăng tơlơi gih pô kiăng amăng hrơi rơgoh hiam Kâo anŭn ôh. Ƀing gih 
khŏm yap kơ hrơi Saƀat jing hrơi hiam mơak, jing hrơi pơpŭ pơyom rơgoh hiam 
Kâo, Yahweh yơh. Ƀing gih khŏm pơpŭ kơ hrơi anŭn hăng anăm ngă tui jơlan gih 
pô kiăng ôh, kŏn hơduah sem tơlơi hơdip jơna̱p mơak gih pô ƀôdah pơhiăp boh 
hiăp đôč đač lơi. 

14Tơdah ƀing gih ngă tui khul tơlơi anŭn, sĭt ƀing gih či hơduah ƀuh tơlơi hiam 
mơak gih amăng Kâo, Yahweh, laih anŭn Kâo či pơpŭ pơdun đĭ ƀing gih kar hăng 
pơtao prŏng đĭ rơdêh aseh ƀơi khul anih glông laih anŭn pha brơi kơ ƀing gih 
abih bang kŏng ngăn Kâo ƀuăn kơ ơi adon gih Yakôb yơh.” Anŭn yơh jing tơlơi 
Yahweh hơmâo pơhiăp laih hăng amăng bah Ñu pô. 

Yesayah 59 

Tơlơi Soh, Tơlơi Pơhaih Laih Anŭn Tơlơi Song Mă 

1Pô pơala Yesayah pơhiăp tui anai, “Sĭt yơh hơpăl tơngan Yahweh ƀu tơdu đơi 
ôh kiăng kơ pơklaih hĭ ƀing ta, tơngia Ñu kŏn tơngĭl đơi kiăng kơ hơmư̆ ƀing ta. 

2Samơ̆ yua mơ̆ng khul tơlơi wĕ wŏ gih yơh, Ơi Adai ta puh pơđuaĭ hĭ ƀing gih 
mơ̆ng anăp Ñu. Sĭt khul tơlơi soh sat gih hơmâo pơdŏp hĭ laih ƀo ̆  mơta Ñu mơ̆ng 
ƀing gih, tơl Ñu ƀu či hơmư̆ ƀing gih ôh. 

3Khul tơngan gih đo̱m bă hăng drah mơnuih ƀing gih pơdjai hĭ, khul čơđe̱ng gih 
hăng tơlơi soh sat. Hăng tơƀông gih, ƀing gih pơhiăp khul tơlơi ƀlŏr, laih anŭn 
hăng jơlah gih, ƀing gih pơhiăp khul tơlơi ƀrưh ƀai. 

4Ƀu hơmâo hlơi pô amăng ƀing gih iâu laĭ kơ tơlơi tơpă hơnơ̆ng ôh, kŏn hơmâo 
hlơi pô rơkâo kơ tơlơi djơ̆ hơnơ̆ng lơi. Samơ̆ ƀing gih kơnang kơ khul tơlơi 
pơrơjăh đôč đač laih anŭn khul tơlơi pơhiăp ƀlŏr. Yuakơ ƀing gih pi kian tơlơi 
rŭng răng, tui anŭn ƀing gih tơkeng rai tơlơi sat ƀai yơh. 

5Ƀing gih krŏm boh khul ala tơpơ̆ng, samơ̆ tơdah hlơi pô ƀơ̆ng boh gơñu, ñu 
anŭn či djai hĭ yơh, ƀôdah tơdang boh anŭn pơčah hĭ, ană ala tơpơ̆ng yơh či tơbiă 
rai. Ƀing gih ăt rơwai hrĕ añĭng wăng wăi mơ̆n, 

6samơ̆ hrĕ añĭng wăng wăi anŭn ƀu tŭ yua kơ sum ao ôh. Ƀing gih ƀu dưi pơbuh 
gih pô hăng gơnam ƀing gih pơkra anŭn ôh. Kar kaĭ mơ̆n, khul bruă mơnuă gih 
jing bruă sat ƀai yơh, laih anŭn khul bruă ƀrưh ƀai jing tơlơi tơngan gih ngă yơh. 

7Tơkai gih ječ ameč đuaĭ nao kiăng kơ ngă tơlơi soh. Ƀing gih tañ biă mă ngă tuh 
drah ƀing ƀu soh. Yuakơ khul tơlơi pơmĭn gih jing tơlơi pơmĭn ngă sat ƀai, tui 
anŭn khul jơlan gih bă hăng tơlơi glưh pơčah hăng tơlơi răm rai yơh. 

8Jơlan rơnŭk rơno̱m sĭt ƀing gih ƀu thâo krăn ôh. Ƀu hơmâo tơlơi ngă djơ̆ găl ôh 
amăng khul tơlo̱ng gih. Ƀing gih hơmâo pơjing hĭ laih khul jơlan anŭn jing hĭ khul 
jơlan wĕ wŏ, laih anŭn hlơi pô rơbat amăng khul jơlan anŭn ñu anŭn ƀu či 
hơduah sem tơlơi rơnŭk rơno̱m ôh.” 

9Ƀing ană plei pơhaih tơlơi soh sat gơñu tui anai, “Ơ Yahweh ăh, ră anai ƀing 
gơmơi thâo krăn hiư̆m pă tơlơi djơ̆ găl Ih jing ataih biă mă mơ̆ng ƀing gơmơi, 
laih anŭn tơlơi tơpă hơnơ̆ng, jing tơlơi Ih pơklaih, aka ƀu truh pơ ƀing gơmơi 
ôh. Ƀing gơmơi čang rơmang tơlơi bơngač kơ jơlan gơmơi, samơ̆ abih bang le̱ng 
kơ tơlơi kơnăm mơmŏt soh sel, sĭt ƀing gơmơi hơduah tơlơi bơngač rơđah, 
samơ̆ ƀing gơmơi ăt rơbat amăng tơui kơpa̱l mơ̆n. 

10Kar hăng mơnuih bum mơta yơh ƀing gơmơi păn mă kơtuai pơnăng, jing 
pơmưn kơ jơlan gơmơi kar hăng ƀu hơmâo mơta ôh kiăng kơ hơduah sem tơlơi 
pơklaih. Tơdang yang hrơi dơ̆ng ƀing gơmơi tơhneč rơbuh kar hăng rơbat 
tơdang amăng sêng brêng klăm yơh, amăng ƀing kơtang drơi jan, ƀing gơmơi 
kơnơ̆ng jing kar hăng ƀing djai đôč yơh. 

11Abih bang ƀing gơmơi ur pơgrao kar hăng tơgâo pơgrao. Ƀing gơmơi pơkrao 
rơngot hơning kar hăng čim pơrơgŏm yơh. Ƀing gơmơi hơduah sem tơlơi djơ̆ 
tơpă, samơ̆ hơduah ƀu ƀuh ôh, sĭt ƀing gơmơi hơduah sem tơlơi pơklaih, samơ̆ 
tơlơi pơklaih anŭn dŏ ataih mơ̆ng ƀing gơmơi. 

12“Khul tơlơi tơnap tap anŭn jing yuakơ khul tơlơi wĕ wŏ gơmơi jing lu ƀơi anăp 
mơta Ih, khul tơlơi soh sat gơmơi ngă gơ̆ng jơlan pơkơdơ̆ng glaĭ hăng ƀing 
gơmơi. Khul tơlơi wĕ wŏ gơmơi dŏ nanao hăng ƀing gơmơi, laih anŭn ƀing 
gơmơi thâo krăn kơ khul tơlơi sat ƀai gơmơi tui anai: 

13Tơlơi ƀing gơmơi tơgŭ pơkơdơ̆ng laih anŭn pơƀlŏr pơkơdơ̆ng glaĭ hăng Ih, 
Yahweh, tơlơi ƀing gơmơi wir hĭ rŏng gơmơi mơ̆ng Ih, Ơi Adai gơmơi, pơkơčĕ 
tơlơi kơtư̆ juă hăng tơlơi tơgŭ pơkơdơ̆ng, laih anŭn pơhiăp khul tơlơi ƀlŏr jua 
pơmĭn gơmơi hơmâo pơmĭn pơphŭn laih. 

14Tui anŭn, tơlơi phat kơđi djơ̆ lăp ƀing gih puh pơđuaĭ hĭ, laih anŭn tơlơi tơpă 
hơnơ̆ng dŏ ataih mơ̆ng ƀing gih. Tơlơi sĭt hơmâo tơhneč rơbuh hĭ ƀơi khul jơlan 
gih, laih anŭn tơlơi pơhiăp tơpă ƀu dưi mŭt amăng anih gih ôh. 

15Sĭt yơh tơlơi sĭt jing kơƀah amăng djŏp anih, laih anŭn hlơi pô ƀu ngă tơlơi sat 
ƀai jing hĭ kar hăng pô sat ƀai dŏ krăp yơh.” Pô pơala Yesayah laĭ tui anai, 
“Yahweh lăng kơ tơlơi anŭn laih anŭn ƀu mơak ôh yuakơ ƀing ană plei Ñu ƀu 
ngă tơlơi djơ̆ tơpă ôh. 

16Ñu ƀuh ƀu hơmâo hlơi pô ôh, sĭt Ñu dŏ kơtuă yuakơ ƀu hơmâo hlơi pô ôh iâu 
laĭ pap brơi kơ ƀing soh sat anŭn. Tui anŭn, hăng hơpăl tơngan kơtang Ñu pô 
yơh pơklaih hĭ ƀing ană plei Ñu anŭn, laih anŭn hăng tơlơi tơpă hơnơ̆ng Ñu pô 
yơh pơkơjăp hĭ ƀing gơñu. 

17Ñu buh hơô tơlơi tơpă hơnơ̆ng jing ao tơda Ñu, laih anŭn troă tơlơi pơklaih 
jing muk pơgang Ñu. Ñu buh hơô tơlơi rŭ nua kơ tơlơi ƀing rŏh ayăt kơtư̆ juă 
jing sum ao Ñu laih anŭn hruă Ñu pô amăng tơlơi hur har jing ao jao Ñu yơh. 

18Tui hăng hơdôm tơlơi ƀing gơñu hơmâo ngă laih yơh, tui anŭn Ñu či kla glaĭ 
tơlơi hil nač kơ ƀing rŏh Ñu laih anŭn tơlơi rŭ nua kơ ƀing ayăt Ñu, wơ̆t hăng 
ƀing dŏ pơ khul plao ia hăng khul anih lŏn jĕ ia Rơsĭ Prŏng tui hăng tơlơi ƀing 
gơñu lăp tŭ mă yơh. 

19Čơdơ̆ng mơ̆ng gah yŭ̱, mơnuih mơnam či huĭ pơpŭ kơ anăn Yahweh, laih anŭn 
mơ̆ng gah yang hrơi ƀlĕ yơh, ƀing gơñu či pơpŭ kơ tơlơi ang yang Ñu. Sĭt Ñu či 
rai kar hăng ia li̱ng kơtang tŭn rai jing kar hăng angĭn prŏng Yahweh pưh kơtang 
hrŏm yơh.” 

20Yahweh pơhiăp tui anai, “Pô Song Mă či rai mơ̆ng Čư̆ Ziôn, pơ ƀing hlơi pô 
amăng ană tơčô Yakôb, jing ƀing kơhma̱l kơ khul tơlơi soh gơñu.” 

21Yahweh pơhiăp dơ̆ng tui anai, “Bơ kơ Kâo, anai yơh jing tơlơi pơgop Kâo hăng 
ƀing gơñu. Yang Bơngăt Kâo, jing Pô dŏ ƀơi ƀing gih, laih anŭn hơdôm boh hiăp 
Kâo, jing tơlơi Kâo hơmâo pioh laih ƀơi amăng bah gih, ƀu či dŏ ataih hĭ ôh mơ̆ng 
amăng bah gih, ƀôdah mơ̆ng amăng bah ană bă gih, ƀôdah mơ̆ng amăng bah ƀing 
ană tơčô gih čơdơ̆ng mơ̆ng tă anai hlŏng truh pơ hlŏng lar.” Anŭn yơh jing tơlơi 
Yahweh pơhiăp laih. 

Yesayah 60 

Tơlơi Ang Yang Čư̆ Ziôn 

1Pô pơala Yesayah pơhiăp tui anai, “Ơ ƀing ană plei Yerusalaim, tơgŭ bĕ, pơčrang 
bĕ, yuakơ tơlơi bơngač gih hơmâo rai laih pơ ƀing gih, laih anŭn tơlơi ang yang 
Yahweh hlak pơčrang ƀơi ƀing gih kar hăng sa gru kơnăl. 

2Lăng bĕ, ră anai tơlơi kơnăm mơmŏt go̱m hĭ lŏn tơnah laih anŭn tơlơi kơnăm 
mơmŏt kơpa̱l dŏ jum dar ƀing ană plei, samơ̆ Yahweh pơčrang ƀơi ƀing gih laih 
anŭn tơlơi ang yang Ñu pơƀuh rai ƀơi ƀing gih. 

3Ƀing lŏn čar tuai či rai pơ tơlơi bơngač gih, laih anŭn ƀing pơtao gơñu či rai pơ 
tơlơi bơngač gih kar hăng rai pơ sêng brêng rơđah mơguah yơh. 

4“Angak đĭ bĕ mơta gih laih anŭn lăng jum dar gih tui anai: Abih bang ƀing 
mơnuih pơkŏn rai pơjơnum hrŏm hăng ƀing gih. Ƀing ană đah rơkơi gih či rai 
hăng ƀing gơñu mơ̆ng anih ataih, laih anŭn ƀing ană đah kơmơi gih ƀing gơñu či 
pŭ̱ pi ƀơi hơpăl tơngan. 

5Giŏng anŭn, ƀing gih či ƀuh tơlơi anŭn hăng mơak mơai yơh, sĭt pran jua gih či 
tơthŭk tơthăk yuakơ bă blai hăng tơlơi hơ̆k mơak yơh. Pơ ƀing gih yơh gơnam 
pơdrŏng săh ataih či ba rai mŭk dram khul lŏn čar anŭn ƀing sĭ mơnia či ba rai 
pơ ƀing gih mơ̆ng jơlan ia rơsĭ. 

6Ƀing sĭ mơnia gơñu hăng tơpul aseh samô gơñu či ba rai lu gơnam biă mă amăng 
anih lŏn gih, wơ̆t hăng khul ană aseh samô ƀing Midyan hăng ƀing Iphah. Abih 
bang ƀing sĭ mơnia mơ̆ng lŏn čar Seba ăt či rai mơ̆n, djă̱ ba mah hăng gơnam ƀâo 
mơngưi laih anŭn pơhaih tơlơi bơni hơơč kơ Yahweh yơh. 

7Abih bang triu bơbe ƀing Kêdar arăng či pơƀut glaĭ brơi kơ ƀing gih, khul triu 
tơno lŏn čar Nebayôt či jing gơnam ngă yang kơ ƀing gih yơh. Yahweh laĭ kơ 
tơlơi khul triu bơbe anŭn Ñu či tŭ mă jing gơnam pơyơr ƀơi kơnưl ngă yang Ñu, 
laih anŭn sang yang hiam ro ̆  Ñu, Ñu či ngă hiam ro ̆  hloh yơh. 

8“Sŏng prŏng ƀing mơnuih pă rai kar hăng kơthul pŏr, jing kar hăng čim 
pơrơgŏm pŏr nao pơ hruh gơñu lĕ? 

9Sĭt yơh anŭn jing ƀing mơnuih ƀơi khul plao ia hăng khul anih lŏn jĕ Rơsĭ Prŏng 
hơduah sem Yahweh. Khul sŏng prŏng Tarsis yơh hlak ba akŏ, ba glaĭ ƀing ană 
đah rơkơi gih mơ̆ng khul anih ataih. Ƀing gơñu ăt ba glaĭ amrăk mah gơñu mơ̆n 
kiăng kơ pơpŭ kơ Yahweh Ơi Adai gih, jing Pô Rơgoh Hiam Israel, yuakơ Ñu 
hơmâo pha brơi laih kơ ƀing gih tơlơi guh kơang.” 

10Yahweh pơhiăp tui anai, “Ơ ƀing ană plei Yerusalaim, ƀing khul lŏn čar tuai 
yơh či ma̱n pơdơ̆ng glaĭ khul pơnăng plei prŏng gih, laih anŭn ƀing pơtao gơñu 
yơh či mă bruă kơ ƀing gih. Anŭn jing yuakơ hăng tơlơi hil yơh Kâo pơrai hĭ laih 
ƀing gih, samơ̆ hăng tơlơi khăp yơh Kâo pơrơđah kơ ƀing gih tơlơi glưh pran jua. 

11Khul amăng ja̱ng gih či nanao pŏk, khul bah amăng anŭn ƀu či krư̆ hĭ ôh hrơi 
hăng mlam, kiăng kơ ƀing pơtao dưi ba akŏ ƀing ană plei gơñu nanao, jing ƀing 
dưi ba rai pơ ƀing gih mŭk dram ƀing lŏn čar gơñu. 

12Sĭt kơnung djuai ƀôdah lŏn čar pă ƀu mă bruă kơ ƀing gih ôh, sĭt ƀing gơñu či 
răm rai hĭ yơh. Ƀing gơñu či glưh răm hĭ biă mă yơh. 

13“Arăng či ba rai pơ ƀing gih klâo djuai kơyâo hơngo̱ hiam, jing tơlơi ang yang 
anih lŏn Lebanôn, kiăng ngă kơ sang yang rơgoh hiam Kâo hiam ro ̆ , laih anŭn 
Kâo či pơư pơang plei Yerusalaim jing kar hăng grê dưh tơkai Kâo yơh. 

14Ƀing ană đah rơkơi ƀing kơtư̆ juă gih hlâo adih či rai bon kơkuh ƀơi anăp gih. 
Sĭt abih bang ƀing djik djak kơ ƀing gih hlâo adih či bon kơkuh ƀơi tơkai gih laih 
anŭn či yap kơ plei gih jing Plei Yahweh, jing Ziôn Pô Rơgoh Hiam Israel yơh. 

15“Wơ̆t tơdah ƀing gih tŭ arăng hơngah lui hăng pơrơmut sui biă mă, laih anŭn 
ƀu hơmâo hlơi pô găn nao pơ plei prŏng Yerusalaim anŭn ôh kiăng kơ sĭ mơnia, 
Kâo či ngă brơi kơ plei gih anŭn jing hĭ hiam ro ̆  hlŏng lar laih anŭn jing tơlơi 
mơak kơ abih bang rơnŭk yơh. 

16Ƀing lŏn čar hăng ƀing pơtao gơñu či răk rong ƀing gih kar hăng amĭ pơmĕm 
ană bă ñu yơh. Giŏng anŭn, ƀing gih či thâo krăn kơ tơlơi Kâo, Yahweh, jing Pô 
Pơklaih gih, jing Pô Song Mă gih, Pô Dưi Kơtang Yakôb yơh. 

17Pơala kơ ko̱ng ƀing gih yua hlâo adih Kâo či brơi mah kơ ƀing gih, laih anŭn 
amrăk pơala kơ pơsơi yơh. Pơala kơ kơyâo ƀing gih yua hlâo adih Kâo či brơi 
ko̱ng kơ ƀing gih, laih anŭn pơsơi pơala kơ khul pơtâo. Kâo či brơi tơlơi rơnŭk 
rơno̱m jing hĭ khua ba akŏ gih laih anŭn tơlơi tơpă hơnơ̆ng jing hĭ khua git gai 
gih. 

18Ƀu či hơmâo dơnai tơlơi ƀrưh ƀai dơ̆ng tah amăng anih lŏn gih, ăt kŏn hơmâo 
tơlơi glưh pơčah hăng răm rai dơ̆ng lơi amăng khul guai lŏn gih, samơ̆ ƀing gih 
či yap kơ khul pơnăng gih Tơlơi Pơklaih laih anŭn yap kơ khul amăng ja̱ng gih 
Tơlơi Bơni Hơơč yơh. 

19Yang hrơi ƀu či jing tơlơi bơngač gih dơ̆ng tah tơdang hrơi, laih anŭn tơdang 
mlam tơlơi bơngač yang blan kŏn pơčrang ƀơi ƀing gih dơ̆ng lơi, yuakơ Kâo, 
Yahweh, či jing tơlơi bơngač gih hlŏng lar, sĭt Kâo, Ơi Adai gih, či jing tơlơi ang 
yang gih yơh. 

20Tui anŭn, ƀu či hơmâo tơlơi yang hrơi ƀlĕ dơ̆ng tah, laih anŭn ăt kŏn či hơmâo 
tơlơi yang blan le ̆  dơ̆ng lơi, laih anŭn khul hrơi rơngot hơning ih či rơngiă hĭ 
thĕng, yuakơ Kâo, Yahweh yơh, či jing tơlơi bơngač gih hlŏng lar. 

21Giŏng anŭn, abih bang ană plei Yerusalaim či jing tơpă hơnơ̆ng yơh laih anŭn 
ƀing gơñu či tŭ mă anih lŏn anŭn jing kŏng ngăn gơñu hlŏng lar. Ƀing gơñu jing 
kar hăng čơnŭh Kâo hơmâo pla laih, jing bruă mơnuă tơngan Kâo pơkra, kiăng 
kơ pơrơđah kơ tơlơi guh kơang Kâo. 

22Wơ̆t tơdah sang anŏ anet hloh amăng ƀing gih či jing hĭ djuai rơbâo čô, sĭt sang 
anŏ ƀu yom pơphan ôh či jing hĭ kơnung djuai kơtang yơh. Kâo yơh jing Yahweh. 
Amăng mông djơ̆ găl yơh Kâo či ngă abih bang tơlơi bruă anŭn tañ.” 

Yesayah 61 

Tơlơi Pơthâo Hiam Yahweh 

1Ding Kơna Yahweh pơhiăp tui anai, “Yang Bơngăt Khua Yang Yahweh dŏ ƀơi 
Kâo, yuakơ Yahweh hơmâo ruah laih Kâo kiăng kơ hyu pơtô tơlơi pơthâo hiam 
kơ ƀing tŭ mă tơlơi kơtư̆ juă. Ñu hơmâo pơkiaŏ laih Kâo kiăng kơ pŏn pơjrao hĭ 
ƀing pran jua răm ruă, kiăng kơ pơhaih tơlơi pŏk tơbiă ƀing hlŭn laih anŭn 
pơrơngai hĭ ƀing mơnă mơ̆ng anih kơnăm mơmŏt. 

2Ñu pơkiaŏ Kâo kiăng kơ pơhaih thŭn Yahweh či khăp pap kơ ƀing ană plei Ñu 
truh laih yơh hăng pơhaih hrơi rŭ nua Ơi Adai ta ƀơi ƀing rŏh ayăt Ñu, laih anŭn 
kiăng kơ pơjuh alum abih bang ƀing kơŭ kơuăn. 

3Ñu pơkiaŏ Kâo kiăng kơ ƀlơ̆ng brơi kơ ƀing hlơi pô rơngot hơning amăng plei 
Ziôn, kiăng kơ pha brơi kơ ƀing gơñu tơlơi hơ̆k kơdơ̆k kar hăng đoăn pơtao hiam 
ro ̆  pơala kơ tơpur apui ƀing gơñu pơruai ƀơi akŏ gơñu yuakơ rơngot hơning, 
kiăng kơ pha brơi tơlơi hơ̆k mơak kar hăng ia rơmuă hiam pơala kơ tơlơi kơŭ 
kơuăn, laih anŭn kiăng kơ pha brơi ao tơlơi bơni hơơč pơala kơ jua bơngăt tah 

hơtai. Arăng či yap gơñu jing khul kơyâo sôl tơlơi tơpă hơnơ̆ng, jing kar hăng 
kơyâo Yahweh pla yơh kiăng kơ pơrơđah tơlơi guh kơang Ñu. 

4“Ƀing ană plei anŭn či pơdơ̆ng glaĭ plei glưh pơčah đưm hlâo adih laih anŭn rŭ̱ 
pơdơ̆ng glaĭ khul anih jing hĭ rơngol sui biă mă laih. Ƀing gơñu či pơphrâo glaĭ 
khul plei pla glưh pơčah jing khul plei ƀing rŏh ayăt hơmâo pơrăm pơrai laih 
amăng lu rơnŭk. 

5Ƀing tuai či wai lăng tơpul triu gih. Laih anŭn ƀing mơ̆ng khul anih ataih yơh či 
mă djŏp mơta bruă kơ khul đang hơma gih laih anŭn amăng khul đang boh 
kơƀâo gih. 

6Laih anŭn ƀing gơñu či iâu kơ ƀing gih jing ƀing khua ngă yang Yahweh yơh, 
jing ƀing mă bruă Ơi Adai ta. Ƀing gih či mă yua mŭk dram ƀing lŏn čar yơh, laih 
anŭn ƀing gih či pơư pơang yua mơ̆ng ƀing gih djă̱ pioh tơlơi pơdrŏng săh gơñu 
yơh. 

7“Ơ ƀing ană plei Kâo, pơala kơ tơlơi ƀing rŏh ayăt pơmlâo pơmlañ hĭ ƀing gih 
hlâo adih ƀing gih či tŭ mă dua črăn lu hloh khul mŭk dram yơh, laih anŭn pơala 
kơ tơlơi mlâo mlañ ƀing gih či hơ̆k mơak yuakơ ƀing gih dŏ amăng lŏn kŏng ngăn 
gih pô yơh. Sĭt ƀing gih či tŭ mă dua črăn lu hloh kŏng ngăn amăng anih lŏn gih, 
laih anŭn tơlơi mơak hlŏng lar yơh či lŏm kơ ƀing gih.” 

8Yahweh laĭ tui anai, “Yuakơ Kâo, jing Yahweh, khăp tơlơi djơ̆ tơpă, tui anŭn, Kâo 
pơrơmut kơ tơlơi klĕ dŏp laih anŭn tơlơi ngă soh. Amăng tơlơi tŏng ten Kâo, Kâo 
či bơni kơ ƀing ană plei Kâo, laih anŭn pơjing tơlơi pơgop hlŏng lar hăng ƀing 
gơñu. 

9Ƀing ană tơčô gơñu ƀing lŏn čar tuai či thâo krăn, sĭt ƀing tơčô tơčĕ gơñu abih 
bang ƀing kơnung djuai či thâo krăn yơh. Abih bang ƀing hlơi pô ƀuh ƀing gơñu 
či thâo krăn yơh kơ tơlơi ƀing gơñu jing ană plei Kâo, Yahweh, hơmâo bơni hiam 
laih.” 

10Ƀing ană plei Yahweh laĭ tui anai, “Ƀing ta mơak biă mă amăng Yahweh. Sĭt jua 
bơngăt ta mơak mơai amăng Ơi Adai ta, yuakơ Ñu hơmâo buh tơlơi pơklaih ƀơi 
ƀing ta kar hăng khul ao laih anŭn hơô tơlơi tơpă hơnơ̆ng kơ ƀing ta kar hăng ao 
phyung, jing kar hăng met han prap rơmet akŏ ñu pô kar hăng troă muk khua 
ngă yang yơh, laih anŭn kar hăng neh hơđŭ prap rơmet ñu pô hăng khul gơnam 
pơhrôp yơh. 

11Anŭn jing yuakơ kar hăng tơnah ngă brơi kơ anăh čă đĭ laih anŭn lŏn đang ngă 
brơi kơ khul pơjĕh prŏng đĭ yơh, ăt tui anŭn mơ̆n Khua Yang Yahweh či pơjing 
kơ tơlơi tơpă hơnơ̆ng hăng tơlơi bơni hơơč čơnŭh đĭ ƀơi anăp abih bang ƀing 
lŏn čar amăng lŏn tơnah.” 

Yesayah 62 

Anăn Phrâo Čư̆ Ziôn 

1Ding kơna Yahweh pơhiăp tui anai, “Yuakơ tơhơnal tơlơi Čư̆ Ziôn yơh Kâo ƀu 
či dŏ rơiăt ôh, yuakơ tơhơnal tơlơi plei Yerusalaim yơh Kâo ƀu či dŏ dơnơ̆ng ôh, 
tơl tơlơi tơpă hơnơ̆ng ñu pơčrang tơbiă kar hăng sêng brêng mơguah, tơlơi 
pơklaih ñu kar hăng apui arôk hlia tơbiă yơh. 

2Ơ plei Yerusalaim hơi, ƀing lŏn čar či ƀuh tơlơi tơpă hơnơ̆ng ih, laih anŭn abih 
bang ƀing pơtao gơñu či ƀuh tơlơi ang yang ih yơh. Ƀing gơñu či iâu ih hăng sa 
boh anăn phrâo jing anăn amăng bah Yahweh pô yơh či pơanăn brơi. 

3Ih či jing kar hăng sa boh đoăn ang yang amăng tơngan Yahweh yơh, jing sa boh 
đoăn pơtao guh kơang amăng tơngan Ơi Adai ih yơh. 

4Ƀing gơñu ƀu či iâu kơ ih jing Plei Ƀing Ană Plei Lui Raih Hĭ ƀôdah pơanăn kơ 
anih lŏn ih jing Anih Rơngol dơ̆ng tah. Samơ̆ ƀing gơñu či iâu kơ ih Yahweh Mơak 
Hăng Ih, laih anŭn kơ anih lŏn ih jing Pơdŏ Laih. Anŭn jing yuakơ Yahweh či 
pơmơak amăng ih, laih anŭn anih lŏn ih či tŭ pơdŏ yơh. 

5Kar hăng sa čô tơdăm dŏ kơ sa čô dra ăt tui anŭn mơ̆n ƀing ană plei ih dŏ kơ ih. 
Kar hăng sa čô met han hơ̆k mơak kơ neh hơđŭ ñu, ăt tui anŭn mơ̆n Ơi Adai ih či 
hơ̆k mơak kơ ih yơh. 

6“Ơ plei Yerusalaim hơi, Kâo hơmâo brơi laih ƀing gak dŏ ƀơi khul pơnăng ih, Ơ 
plei Yerusalaim hơi. Ƀing gơñu ƀu či dŏ dơnơ̆ng hrơi hăng mlam ôh. Ơ ƀing gak 
anŭn jing ƀing pơhơdơr kơ Yahweh kơ khul tơlơi ƀuăn Ñu ăh, anăm pơdơi hĭ 
mơ̆ng tơlơi iâu laĭ gih ôh, 

7laih anŭn anăm brơi Ñu pơdơi ôh tơl Ñu pơkơjăp glaĭ plei prŏng Yerusalaim 
laih anŭn pơjing brơi kơ plei anŭn jing tơlơi bơni kơ lŏn tơnah yơh.” 

8Yahweh hơmâo ƀuăn rơ̆ng laih hăng tơngan gah hơnuă Ñu yơr đĭ jing hăng 
hơpăl tơngan kơtang Ñu tui anai, “Ơ ƀing ană plei Yerusalaim hơi, Kâo ƀu či pha 
brơi pơdai gih kơ ƀing rŏh ayăt gih jing hĭ gơnam ƀơ̆ng gơñu dơ̆ng tah, laih anŭn 
ƀing mơnuih tuai ƀu či mơñum ia tơpai phrâo jing boh čroh bruă mơnuă gih 
dơ̆ng tah. 

9Samơ̆ ƀing gih, jing ƀing hơpuă pĕ či ƀơ̆ng pơdai anŭn yơh hăng bơni hơơč kơ 
Yahweh, laih anŭn ƀing gih jing ƀing pơƀut glaĭ khul boh kơƀâo, či mơñum ia 
anŭn yơh amăng khul wăl tơdron sang yang rơgoh hiam Kâo.” 

10Pô pơala Yesayah pơhiăp tui anai, “Tơbiă nao bĕ, tơbiă nao bĕ ƀơi khul amăng 
ja̱ng plei prŏng Yerusalaim anŭn! Prap pre bĕ jơlan kơ ƀing ană plei. Ma̱n 
pơdơ̆ng bĕ, ma̱n pơdơ̆ng bĕ jơlan prŏng! Mă pơđuaĭ hĭ bĕ khul pơtâo ƀơi jơlan. 
Rŭ̱ đĭ bĕ hla gru kơ ƀing lŏn čar kiăng kơ ƀing lŏn čar ƀuh. 

11“Lăng bĕ Yahweh hơmâo pơhiăp pơhaih laih truh pơ khul rơnuč lŏn tơnah tui 
anai, ‘Laĭ bĕ kơ ƀing ană plei Ziôn tui anai: Lăng bĕ, tơlơi pơklaih gih rai! Lăng 
bĕ, Ding Kơna Kâo rai djă̱ ba ƀing mơnuih Ñu pơklaih laih, jing gơnam bơni hrŏm 
hăng Ñu laih anŭn jing gơnam pơhiam hrŏm hăng ñu.’ 

12Arăng či iâu kơ ƀing gơñu jing Ană Plei Rơgoh Hiam, jing Ƀing Mơnuih Yahweh 
Song Mă Laih. Ơ plei prŏng Yerusalaim hơi, arăng či iâu ih jing Plei Ƀing Mơnuih 
Hơduah Sem, jing Plei Ƀu Rơngol Dơ̆ng Tah yơh.” 

Yesayah 63 

Tơlơi Yahweh Dưi Hĭ Kơ Ƀing Rŏh Ayăt Ñu 

1Ƀing gak dŏ ƀơi khul pơnăng plei Yerusalaim tơña tui anai, “Hlơi jing pô rai 
mơ̆ng plei Bozrah, jing plei phŭn lŏn čar Edôm, hlak buh ao phyung mriah huč 
lĕ? Hlơi jing pô anai, jing pô buh ao kơdrưh kơang, kơsung tơbiă pơrơđah tơlơi 
kơtang dưi hĭ ñu lĕ?” Pô Ding Kơna Yahweh laĭ glaĭ tui anai, “Anŭn jing Kâo yơh, 
pơhaih amăng tơlơi tơpă hơnơ̆ng, jing Pô dưi kơtang kiăng kơ pơklaih.” 

2Ƀing gak tơña dơ̆ng tui anai, “Yua hơget khul ao ih mriah, hrup hăng ao ƀing juă 
dje̱t ƀơi anih djet boh kơƀâo lĕ?” 

3Pô Ding Kơna anŭn laĭ glaĭ dơ̆ng tui anai, “Kâo hơmâo juă dje̱t laih hơjăn ƀơi 
anih djet, laih anŭn mơ̆ng ƀing lŏn čar pơkŏn ƀu hơmâo hlơi pô djru kơ Kâo ôh. 
Kâo jăm juă ƀing rŏh ayăt anŭn amăng tơlơi Kâo hil kar hăng juă dje̱t boh kơƀâo 
laih anŭn drah gơñu kơčaĭ pơ khul ao Kâo, tơl abih ao Kâo jing hĭ mriah huč yơh. 

4Kâo ngă khul tơlơi anŭn yuakơ hrơi rŭ nua dŏ amăng jua pơmĭn Kâo, laih anŭn 
thŭn tơlơi Kâo song mă ană plei Kâo hơmâo truh laih. 

5Kâo lăng hyu, samơ̆ ƀu hơmâo hlơi pô kiăng kơ djru kơ Kâo ôh, Kâo dŏ kơtuă 
biă mă kơ tơlơi ƀu hơmâo hlơi pô ôh gŭm djru brơi. Tui anŭn, hăng hơpăl tơngan 
Kâo pô yơh, Kâo pơklaih hĭ ƀing ană plei Kâo, laih anŭn tơlơi hil Kâo pô yơh 
pơkơtang brơi kơ Kâo. 

6Kâo jăm juă ƀing lŏn čar amăng tơlơi hil Kâo kar hăng juă dje̱t boh kơƀâo. 
Amăng tơlơi hil Kâo yơh Kâo brơi ƀing gơñu sêng grêng kar hăng măt tơpai laih 
anŭn tuh drah tơlơi hơdip gơñu ƀơi tơnah.” 

Tơlơi Bơni Hơơč Laih Anŭn Tơlơi Iâu Laĭ 

7Pô pơala Yesayah pơhiăp tui anai, “Kâo či ruai khul tơlơi khăp hiam klă Yahweh, 
laih anŭn bơni hơơč kơ Ñu kơ khul tơlơi hiam Ñu hơmâo ngă laih, jing abih bang 
bruă mơnuă Yahweh hơmâo ngă laih kơ ƀing ta. Sĭt yơh, lu tơlơi bruă hiam Ñu 
hơmâo ngă laih kiăng kơ brơi kơ ƀing ană plei Israel, tui hăng tơlơi glưh pran 
jua Ñu laih anŭn lu tơlơi khăp hiam klă Ñu. 

8Ñu laĭ tui anai, ‘Sĭt yơh ƀing gơñu jing ƀing ană plei Kâo, jing ƀing ană đah rơkơi 
ƀu či pleč ƀlŏr hăng Kâo ôh.’ Tui anŭn, Ñu jing hĭ Pô Pơklaih gơñu yơh. 

9Tơdang ƀing gơñu tŭ mă abih bang tơlơi rŭng răng truh ƀơi ƀing gơñu, Ñu ăt 
rŭng răng mơ̆n, laih anŭn ling jang ƀơi anăp Ñu pơklaih hĭ ƀing gơñu yơh. Ñu 
song mă ƀing gơñu lu wơ̆t, yuakơ Ñu khăp laih anŭn pap brơi kơ ƀing gơñu yơh. 
Amăng abih bang khul rơnŭk hlâo adih yơh, Ñu pŭ̱ đĭ ƀing gơñu laih anŭn pi ba 
ƀing gơñu. 

10Samơ̆ ƀing gơñu tơgŭ pơkơdơ̆ng laih anŭn pơrơngot hĭ Yang Bơngăt Hiam. Tui 
anŭn, Ñu wơ̆t glaĭ hăng jing hĭ rŏh ayăt gơñu laih anŭn Ñu pô pơblah pơkơdơ̆ng 
glaĭ hăng ƀing gơñu. 

11“Tơdơi kơ anŭn, ƀing ană plei Ñu hơdơr glaĭ khul rơnŭk đưm hlâo adih, jing 
rơnŭk Môseh hrŏm hăng ƀing ană plei Israel, ƀing gơñu čŏk hia hăng pơtơña kơ 
tơdruă: Pơpă Pô ba laih ƀing gơñu găn ia rơsĭ, hăng ƀing wai triu tơpul triu Ñu 
lĕ? Pơpă Pô pơkiaŏ Yang Bơngăt Hiam Ñu kiăng kơ dŏ amăng ƀing gơñu lĕ? 

12Pơpă Pô brơi laih hơpăl ang yang dưi mơyang Ñu kiăng kơ gŭm djru tơngan 
gah hơnuă Môseh lĕ? Pơpă Pô pơkăh pơpha ia ƀơi anăp ƀing Israel, kiăng kơ 
anăn Ñu jing anăn hing ang hlŏng lar lĕ? 

13Pơpă Pô dui ba laih ƀing gơñu găn ia dơlăm anŭn lĕ? Kar hăng sa drơi aseh 
amăng glai kơmrơ̆ng, ƀing gơñu ƀu tơhneč rơbuh ôh, 

14laih anŭn kar hăng tơpul rơmô trŭn nao pơ anih tơhnă̱, Yang Bơngăt Yahweh 
yơh brơi kơ ƀing gơñu pơdơi. Ơ Yahweh hơi, anŭn yơh jing hiư̆m Ih kơčrâo brơi 
kơ ană plei Ih kiăng kơ anăn Ih jing sa boh anăn ang yang. 

15“Ơ Yahweh ăh, lăng trŭn bĕ mơ̆ng adai laih anŭn pơmĭn ƀlơ̆ng bĕ kơ ƀing 
gơmơi mơ̆ng grê pơtao Ih, jing rơgoh hiam laih anŭn ang yang. Pơpă tơlơi hur 
har Ih laih anŭn tơlơi kơtang Ih pơrơđah kơ ƀing gơmơi hlâo adih lĕ? Tơlơi tơdu 
rơun laih anŭn tơlơi glưh pran jua Ih dŏ ataih mơ̆ng ƀing gơmơi. 

16Samơ̆ Ih yơh jing Ama gơmơi. Wơ̆t tơdah ơi adon gơmơi, Abraham, ƀu thâo 
krăn ƀing gơmơi ôh laih anŭn ơi adon gơmơi, Yakôb, kŏn thâo krăn ƀing gơmơi 
lơi, Ih yơh, Ơ Yahweh hơi, jing Ama gơmơi sĭt, laih anŭn Pô Song Mă Gơmơi Mơ̆ng 
Đưm Hlâo Adih yơh jing anăn Ih. 

17Yua hơget, Ơ Yahweh hơi, Ih ngă brơi kơ ƀing gơmơi đuaĭ ataih hĭ mơ̆ng khul 
jơlan Ih laih anŭn pơkhăng hĭ pran jua gơmơi tơl ƀing gơmơi ƀu pơpŭ kơ Ih ôh 
lĕ? Wơ̆t glaĭ bĕ yuakơ tơhơnal tơlơi gơmơi jing ƀing ding kơna mă bruă kơ Ih 
jing ƀing kơnung djuai lŏm kơ Ih nanao. 

18Amăng ƀiă thŭn gơmơi, jing ƀing ană plei Ih dŏ amăng anih lŏn rơgoh hiam Ih, 
samơ̆ ră anai ƀing rŏh ayăt gơmơi hơmâo juă pơrai hĭ laih anih sang yang rơgoh 
hiam Ih. 

19Ƀing gơmơi jing ƀing lŏm kơ Ih čơdơ̆ng mơ̆ng đưm hlâo adih, samơ̆ sui biă mă 
ƀing gơmơi jing kar hăng mơnuih Ih ƀu git gai wai lăng ôh, jing kar hăng ƀing 
mơnuih ƀu lŏm kơ Ih ôh. 

Yesayah 64 

1“Ơ Yahweh ăh, yua hơget Ih ƀu hek hĭ adai laih anŭn trŭn rai? Tơdah Ih ngă tui 
anŭn khul čư̆ čan či tơtư̆ tơtơ̆ng ƀơi anăp Ih yơh! 

2Kar hăng tơdang apui jă̱ hlia tơbiă laih anŭn ngă brơi kơ ia jur, trŭn rai bĕ kiăng 
kơ ƀing rŏh ayăt Ih thâo krăn anăn hing ang Ih laih anŭn ngă brơi kơ ƀing lŏn 
čar tuai tơtư̆ ƀơi anăp Ih! 

3Tơdang Ih ngă khul tơlơi mơsêh mơyang ƀing gơmơi ƀu čang rơmang ôh amăng 
rơnŭk hlâo adih, Ih trŭn rai laih anŭn khul čư̆ čan tơtư̆ tơtơ̆ng ƀơi anăp Ih yơh. 

4Čơdơ̆ng mơ̆ng rơnŭk đưm đă adih ƀu hơmâo hlơi pô ôh pơđi̱ng tơngia kiăng kơ 
thâo hluh, ƀu hơmâo hlơi pô pơđi̱ng tơngia ôh kiăng kơ thâo hluh, laih anŭn kŏn 
hơmâo mơta pă lơi hơmâo ƀuh laih Ơi Adai pơkŏn rơngiao kơ Ih, jing Pô ngă 
brơi bruă mơnuă hiam kơ ƀing hlơi pô dŏ tơguan kơ Ih. 

5Ih trŭn rai pơ ƀing hlơi pô hơdơr khul hơdră jơlan djơ̆ tơpă Ih, laih anŭn mơak 
mơai ngă tui tơlơi djơ̆ tơpă anŭn yơh. Samơ̆ yuakơ ƀing gơmơi ăt tŏ tui ngă soh 
pơkơdơ̆ng glaĭ hăng khul jơlan Ih anŭn sui biă mă, tui anŭn Ih hil nač yơh. Tơdah 
tui anŭn, hiư̆m ƀing gơmơi dưi klaih hĭ lĕ? 

6Abih bang ƀing gơmơi jing kar hăng mơnuih ƀu rơgoh, laih anŭn abih bang khul 
bruă tơpă hơnơ̆ng gơmơi pô jing kar hăng khăn grĭ grañ hơƀak drak yơh. Abih 
bang ƀing gơmơi gliu djot hĭ kar hăng hla kơyâo, laih anŭn ƀing gơmơi jing kar 
hăng angĭn pưh pơđuaĭ hĭ yua mơ̆ng khul tơlơi soh gơmơi. 

7Ƀu hơmâo hlơi pô ôh kơkuh pơpŭ kơ anăn Ih ƀôdah hur har ur kwưh hăng Ih 
kơ tơlơi djru. Yuakơ anŭn Ih hơmâo pơdŏp hĭ laih ƀo ̆  mơta Ih mơ̆ng ƀing gơmơi 
laih anŭn yua mơ̆ng khul tơlơi soh gơmơi Ih hơmâo ngă kơ ƀing gơmơi tơdu 
rơmơ̆n hĭ yơh. 

8“Ơ Yahweh hơi, wơ̆t tơdah tui anŭn Ih jing Ama gơmơi. Ƀing gơmơi jing lŏn kraĭ, 
Ih jing Pô ma̱n lŏn. Abih bang ƀing gơmơi jing bruă mơnuă tơngan Ih pơkra yơh. 

9Anăm hil nač rơgao hơnơ̆ng đơi ôh, Ơ Yahweh hơi. Anăm hơdơr pioh khul tơlơi 
soh gơmơi hlŏng lar ôh. Sĭt yơh, ƀing gơmơi rơkâo kơ Ih pơmĭn ƀlơ̆ng bĕ kơ ƀing 
gơmơi, yuakơ abih bang ƀing gơmơi jing ƀing ană plei Ih. 

10Khul plei pla rơgoh hiam Ih hơmâo jing hĭ laih kar hăng tơdron ha̱r. Wơ̆t hăng 
Čư̆ Ziôn ăt jing tơdron ha̱r mơ̆n, plei prŏng Yerusalaim jing hĭ anih rơngol. 

11Sang yang rơgoh hiam hăng ang yang gơmơi, jing anih ƀing ơi adon gơmơi 
bơni hơơč kơ Ih, ƀing rŏh ayăt hơmâo čuh hĭ laih, sĭt abih bang khul gơnam ơi 
adon gơmơi yua kiăng kơkuh pơpŭ kơ Ih jing gơnam ƀing gơmơi khăp hơmâo 
răm rai hĭ laih. 

12Wơ̆t tơdah abih bang tơlơi truh anŭn, Ơ Yahweh hơi, Ih ăt či pơkơ̆ng hĭ Ih pô 
ƀu pap brơi kơ ƀing gơmơi mơ̆n hă? Ih ăt či dŏ rơiăt hăng pơkơhma̱l hĭ ƀing 
gơmơi rơgao hơnơ̆ng đơi mơ̆n hă?” 

Yesayah 65 

Tơlơi Phat Kơđi Laih Anŭn Tơlơi Pơklaih 

1Yahweh laĭ tui anai, “Kâo dŏ tơguan kơ ƀing hlơi pô aka ƀu rơkâo kơ Kâo ôh, či 
hơduah sem Kâo. Sĭt Kâo dŏ tơguan kiăng kơ ƀing hlơi pô aka ƀu hơduah sem 
Kâo ôh či hơduah ƀuh Kâo yơh. Kơ ƀing lŏn čar tuai aka ƀu iâu ƀơi anăn Kâo yơh, 
Kâo laĭ tui anai, ‘Kâo yơh anai, Kâo dŏ tơguan kiăng kơ djru ƀing gih.’ 

2Amăng abih hrơi mơ̆ng hlâo adih hlŏng truh pơ ră anai Kâo hơmâo yơr tơbiă 
laih tơngan Kâo kiăng kơ ju̱m ƀing ană plei Kâo, jing ƀing ană plei khăng akŏ, jing 
ƀing rơbat amăng khul jơlan sat ƀai, jing ƀing đuaĭ tui tơlơi pơmĭn gơñu pô. 

3Ƀơi anăp Kâo yơh, ƀing gơñu ăt nanao čuih brơi kơ Kâo hil. Ƀing gơñu pơyơr 
khul gơnam ngă yang kơ ƀing yang rơba̱ng amăng đang rơgoh hiam laih anŭn 
čuh gơnam ƀâo mơngưi ƀơi khul kơnưl ngă yang pơkra hăng ƀrĭk kiăng kơ 
kơkuh pơpŭ kơ ƀing yang rơba̱ng anŭn. 

4Ƀing gơñu nao dŏ amăng khul anih pơsat laih anŭn đŏm mlam kiăng kơ 
pơrơklah hăng ƀing djai laih. Ƀing gơñu ƀơ̆ng añăm bơbui, jing añăm ƀu rơgoh 
ôh, hăng mơñum ia añăm brŭ răm mơ̆ng gŏ hơtŭk gơñu. 

5Rĭm čô amăng ƀing gơñu laĭ hăng tơdruă tui anai, ‘Đuaĭ ataih bĕ, anăm rai jĕ pơ 
kâo ôh, yuakơ kâo jing rơgoh hiam đơi kơ ih!’ Ƀing mơnuih anŭn jing kar hăng 
asăp ƀơi grŏng adŭng Kâo, jing hrup hăng apui ƀơ̆ng tui pơtơbiă asăp nanao 
amăng abih hrơi.” 

6Yahweh pơhiăp hăng ƀing gơñu tui anai, “Lăng bĕ khul tơlơi soh sat gih hăng 
tơlơi pơkơhma̱l gih dŏ amăng hră čih pioh ƀơi anăp Kâo. Tui anŭn, Kâo ƀu či dŏ 
rơiăt ôh samơ̆ či kla glaĭ djŏp yơh. Kâo či kla glaĭ tơlơi pơkơhma̱l anŭn ƀơi anăp 
gih yơh, 

7sĭt Kâo či kla glaĭ abih dua khul tơlơi soh gih hăng khul tơlơi soh ƀing ơi adon 
gih yơh. Yuakơ ƀing gơñu čuh khul gơnam ngă yang kơ ƀing yang rơba̱ng ƀơi 
khul čư̆ čan laih anŭn ƀrưh mơhiăh hĭ Kâo ƀơi khul bŏl čư̆ anŭn, tui anŭn Kâo či 
pơkă tơlơi pơkơhma̱l anŭn ƀơi anăp gih jing tơlơi kla djŏp kơ khul bruă sat ƀai 
ƀing gih ngă hlâo adih yơh.” 

8Anai yơh jing tơlơi Yahweh pơhiăp dơ̆ng: “Tơdang mơnuih mơnam ƀuh ia boh 
čroh amăng tul boh kơƀâo laih anŭn laĭ tui anai, ‘Anăm pơrai hĭ tul anŭn ôh, 
yuakơ ăt dŏ hơmâo đơđa ia hiam amăng anŭn,’ tui anŭn Kâo či ngă pơala brơi 
kơ ƀing ding kơna Kâo yơh, laih anŭn ƀu pơrai hĭ abih bang gơñu ôh. 

9Kâo či brơi rai ƀing ană tơčô dơ̆ng mơ̆ng ơi adon gih Yakôb, sĭt mơ̆ng ơi adon 
gih Yudah ƀing hlơi pô či tŭ mă khul čư̆ čan Kâo jing kŏng ngăn gơñu. Ƀing ană 
plei Kâo, jing ƀing Kâo ruah yơh, či tŭ mă khul čư̆ anŭn, laih anŭn pơ anih anŭn 
yơh ƀing ding kơna Kâo či hơdip. 

10Kơ ƀing ană plei Kâo đuaĭ tui Kâo, tơdron tơhnă̱ Sarôn či jing hĭ khul đang rơ̆k 
kơ tơpul triu bơbe, laih anŭn dơnung Akhôr jing anih pơdơi kơ tơpul rơmô. 

11“Samơ̆ bơ kơ ƀing gih jing ƀing đuaĭ ataih hĭ mơ̆ng Yahweh laih anŭn wơr bĭt 
hĭ čư̆ rơgoh hiam Kâo, Čư̆ Ziôn anŭn, jing ƀing prap pre tơlơi phet kơ yang 

rơba̱ng Gad, jing yang pơthâo tơlơi mơyŭn laih anŭn pơbă hĭ khul mŏng lŭk ia 
tơpai kơ yang rơba̱ng Meni, jing yang bưng thut, 

12Kâo či pơkă ƀing gih djai hĭ mơ̆ng đao gưm rŏh ayăt gih yơh, laih anŭn abih 
bang ƀing gih či bon kơkuh ƀơi anăp ƀing pơdjai hĭ ƀing gih yơh. Kâo či ngă tui 
anŭn yuakơ Kâo iâu ƀing gih samơ̆ ƀing gih ƀu laĭ glaĭ ôh, sĭt Kâo pơhiăp laih 
samơ̆ ƀing gih hơngah ƀu kiăng hơmư̆ ôh. Ƀing gih ngă tơlơi sat ƀai ƀơi anăp Kâo 
laih anŭn ruah ngă tơlơi ƀu pơmơak kơ Kâo ôh.” 

13Hơnŭn yơh, anai jing tơlơi Khua Yang Yahweh pơhiăp: “Ƀing ding kơna sĭt Kâo 
či ƀơ̆ng hrăp samơ̆ ƀing gih či tơua yơh. Ƀing ding kơna Kâo anŭn či mơñum 
hrăp, samơ̆ ƀing gih či mơhao yơh. Ƀing ding kơna Kâo anŭn či hơ̆k mơak, samơ̆ 
ƀing gih či tŭ tơlơi mlâo mlañ yơh. 

14Ƀing ding kơna Kâo anŭn či dreo mơak yuakơ pran jua gơñu bă hăng tơlơi 
mơak mơai yơh, samơ̆ ƀing gih či kwưh pơkrao yuakơ pran jua gih kơŭ kơuăn 
laih anŭn ƀing gih či pơkrao yuakơ jua bơngăt gih glưh pơčah yơh. 

15Ƀing mơnuih Kâo ruah mă či pioh anăn gih jing sa tơlơi hơtŏm păh kơ ƀing 
pơkŏn yơh. Khua Yang Yahweh či pơdjai hĭ ƀing gih, samơ̆ kơ ƀing ding kơna sĭt 
Ñu, Ñu či pha brơi anăn phrâo yơh. 

16Hlơi pô kwưh rơkâo tơlơi bơni hiam amăng anih lŏn gih ñu anŭn či ngă tui 
anŭn yơh yua mơ̆ng Ơi Adai jing Pô pơhiăp tơlơi sĭt yơh. Hlơi pô ƀuăn rơ̆ng 
hơget tơlơi amăng anih lŏn anŭn ñu anŭn či ƀuăn hăng Ơi Adai jing Pô pơhiăp 
sĭt yơh, yuakơ hơdôm tơlơi rŭng răng yua mơ̆ng tơlơi soh sat gih hlâo ƀing gih 
či wơr bĭt hĭ laih anŭn kơdŏp hĭ mơ̆ng mơta Kâo yơh.” 

Adai Phrâo Laih Anŭn Lŏn Tơnah Phrâo 

17Yahweh pơhiăp dơ̆ng tui anai, “Lăng bĕ, Kâo či hrih pơjing khul tal adai phrâo 
laih anŭn lŏn tơnah phrâo yơh. Hơdôm tơlơi hơđăp ƀu či hơmâo hlơi pô hơdơr 
ôh, kŏn hơmâo hơget tơlơi hơđăp anŭn či truh pơ tơlơi pơmĭn gơñu lơi. 

18Samơ̆ hơ̆k kơdơ̆k hăng mơak mơai hlŏng lar bĕ amăng tơlơi mơnơ̆ng Kâo či 
hrih pơjing, yuakơ Kâo či hrih pơjing plei prŏng Yerusalaim kiăng kơ jing anih 
tơlơi pơmơak laih anŭn ƀing ană plei amăng plei anŭn kiăng kơ jing ƀing hiam 
mơak yơh. 

19Kâo či hơ̆k kơdơ̆k yuakơ plei prŏng Yerusalaim laih anŭn mơak amăng ƀing 
ană plei Kâo. Dơnai čŏk hia laih anŭn pơkrao rơngot ƀing ană plei anŭn ƀu či 
hơmư̆ amăng anih anŭn dơ̆ng tah. 

20“Amăng plei anŭn ƀu či hơmâo dơ̆ng tah ană nge jing pô kơnơ̆ng hơdip mă ƀiă 
hrơi đôč, ƀôdah mơnuih tha rơma jing pô ƀu hơdip sui ôh. Hlơi pô djai ƀơi thŭn 
sa-rơtuh arăng či yap kơ ñu kơnơ̆ng thŭn hlak ai đôč. Hlơi pô hơdip ƀu truh pơ 
sa-rơtuh thŭn ôh arăng či yap ñu jing pô tŭ tơlơi hơtŏm păh yơh. 

21Ƀing mơnuih mơnam či pơdơ̆ng đĭ khul sang gơñu pô hăng dŏ amăng khul sang 
anŭn. Ƀing gơñu či pla khul đang boh kơƀâo laih anŭn ƀơ̆ng boh čroh amăng khul 
đang anŭn yơh. 

22Ƀu hơmâo dơ̆ng tah kơ tơlơi ƀing gơñu či pơdơ̆ng đĭ khul sang dŏ laih anŭn 
ƀing mơnuih pơkŏn hơdip amăng khul sang anŭn, ƀôdah pla đang boh kơƀâo 
laih anŭn ƀing mơnuih pơkŏn ƀơ̆ng hĭ. Kar hăng khul thŭn kơ sa ƀĕ kơyâo hơdip 
yơh, ăt tui anŭn mơ̆n khul thŭn kơ ƀing ană plei Kâo či hơdip či jing lu biă mă. 
Ƀing mơnuih Kâo ruah anŭn či hơ̆k mơak bă blai yơh yua mơ̆ng hơdôm bruă 
mơnuă tơngan gơñu pô ngă. 

23Ƀing gơñu ƀu či mă bruă đôč đač ôh kŏn hơmâo ƀing ană bă tŭ mă tơlơi sat 
truh tơl lơi, yuakơ ƀing gơñu wơ̆t hăng ƀing ană tơčô gơñu či jing ƀing mơnuih 
tŭ bơni hiam mơ̆ng Yahweh yơh. 

24Hlâo kơ ƀing gơñu iâu laĭ, Kâo či laĭ glaĭ yơh, sĭt tơdang ƀing gơñu ăt dŏ pơhiăp, 
Kâo či hơmư̆ tơlơi gơñu yơh. 

25Asâo glai hăng ană triu či ƀơ̆ng hrŏm hơbĭt, laih anŭn rơmung dŭl či ƀơ̆ng 
adrăng kar hăng rơmô ƀơ̆ng yơh, samơ̆ ƀruih lŏn yơh či jing gơnam ƀơ̆ng kơ ala. 
Gơñu ƀu či pơruă ƀôdah pơrai hĭ hơget djuai mơnơ̆ng ôh abih bang ƀơi čư̆ rơgoh 
hiam Kâo, jing Čư̆ Ziôn anŭn.” Anŭn yơh jing tơlơi Yahweh pơhiăp laih. 

Yesayah 66 

Tơlơi Phat Kơđi Laih Anŭn Tơlơi Čang Rơmang 

1Anai yơh jing tơlơi Yahweh pơhiăp, “Adai jing grê pơtao Kâo kiăng kơ git gai 
wai lăng, laih anŭn lŏn tơnah jing hơnăl Kâo trung tơkai Kâo yơh. Hiư̆m pă ƀing 
gih pơmĭn ƀing gih dưi ma̱n pơdơ̆ng sang brơi kơ Kâo hă? Ƀing gih pơmĭn ƀing 
gih dưi pơkra anih kơ Kâo pơdơi hă? 

2Hăng tơngan Kâo yơh Kâo pơjing rai abih bang hơdôm tơlơi mơnơ̆ng pơ adai 
gah ngŏ laih anŭn amăng lŏn tơnah gah yŭ anŭn, tui anŭn abih bang tơlơi 
mơnơ̆ng anŭn jing hĭ yơh.” Anŭn yơh jing tơlơi Yahweh pơhiăp pơhaih laih. Ñu 
pơhiăp dơ̆ng tui anai, “Anai yơh jing pô pơmơak kơ Kâo: Pô luă gŭ laih anŭn 
hơmâo pran jua kơhma̱l, jing pô tơtư̆ huĭ kơ boh hiăp Kâo hăng tui gưt yơh. 

3Samơ̆ ƀing ană plei Kâo pơmĭn kơ tơlơi ngă yang kơ yang rơba̱ng sa čô mơnuih 
jing kar hăng pơyơr sa drơi rơmô tơno kơ Kâo, Yahweh, laih anŭn ƀing gơñu 
pơmĭn kơjŏh hĭ tơkuai asâo kiăng kơ pơyơr kơ yang rơba̱ng anŭn jing kar hăng 
pô pơyơr sa drơi ană triu Kâo yơh. Ƀing gơñu pơmĭn pơyơr drah bơbui kơ yang 
rơba̱ng anŭn jing kar hăng pơyơr pơdai kơ Kâo yơh, laih anŭn ƀing gơñu pơmĭn 
kơ tơlơi kơkuh pơpŭ kơ rup trah jing kar hăng čuh gơnam ƀâo mơngưi kơ Kâo 
yơh. Ƀing gơñu hơmâo ruah mă laih khul jơlan gơñu pô, laih anŭn jua bơngăt 
gơñu mơak amăng tơlơi hơƀak drak gơñu yơh. 

4Tui anŭn, Kâo ăt ruah mă bruă gleh tơnap mơ̆n kơ ƀing ană plei Kâo anŭn laih 
anŭn či ba rai ƀơi ƀing gơñu tơlơi truh sat ƀing gơñu huĭ hyưt yơh. Kâo či ngă tui 
anŭn yuakơ tơdang Kâo iâu ƀing gơñu, ƀu hơmâo hlơi pô ôh laĭ glaĭ, tơdang Kâo 
pơhiăp, ƀu hơmâo hlơi pô ôh hơmư̆ tui. Ƀing gơñu ngă laih tơlơi sat ƀai, jing tơlơi 
hơƀak drak ƀơi anăp Kâo laih anŭn ruah mă tơlơi ƀu pơmơak kơ Kâo ôh.” 

5Ơ ƀing tơtư̆ huĭ kơ boh hiăp Yahweh hăng tui gưt ăh, hơmư̆ bĕ boh hiăp Ñu anai, 
“Ƀing ayŏng adơi gih jing ƀing pơrơmut kơ ƀing gih, jing ƀing hơngah hĭ ƀing gih 
yuakơ ƀing gih pơyom kơ anăn Kâo, hơmâo laĭ laih tui anai, ‘Brơi bĕ Yahweh 
pơrơđah tơlơi dưi kơtang ang yang, kiăng kơ ƀing ta dưi ƀuh tơlơi mơak gih!’ 
Samơ̆ ƀing pơhiăp tui anŭn či tŭ tơlơi mlâo mlañ yơh. 

6Hơmư̆ bĕ tơlơi tơgŭ pơkơdơ̆ng mơ̆ng plei prŏng gih, hơmư̆ bĕ dơnai mơ̆ng Sang 
Yang Kâo anŭn! Anŭn jing dơnai Kâo, Yahweh, kla glaĭ kơ ƀing rŏh ayăt Ñu abih 
bang tơlơi ƀing gơñu lăp tŭ mă yơh. 

7“Plei Kâo Yerusalaim anŭn jing kar hăng sa čô đah kơmơi tơkeng rai ană hlâo 
kơ ñu čơdơ̆ng đih apui yơh, jing kar hăng ñu tơkeng rai sa čô ană đah rơkơi hlâo 
kơ tơlơi ruă truh ƀơi ñu yơh. 

8Hlơi pô hơmâo hơmư̆ laih tơlơi kar hăng anŭn lĕ? Hlơi pô hơmâo ƀuh laih tơlơi 
kar hăng anŭn lĕ? Hiư̆m ngă, sa boh lŏn čar dưi jing rai kơnơ̆ng amăng sa hrơi 
đôč hă? Samơ̆ tơdang plei Ziôn čơdơ̆ng ruă nuă, ñu tơkeng rai ƀing ană bă 
mơtam yơh. 

9Anăm pơmĭn ôh kơ tơlơi Kâo či ba plei Kâo truh ƀơi mông tơkeng samơ̆ ƀu brơi 
tơkeng rai kơ ƀing ană bă ôh.” Anŭn yơh jing tơlơi Yahweh pơhiăp laih. “Hiư̆m 
ngă, ƀing gih pơmĭn Kâo pơgăn hĭ sang ană anŭn tơdang Kâo ba rai tơlơi tơkeng 
anŭn hă?” Anŭn yơh jing tơlơi Ơi Adai gih pơhiăp laih. 

10“Ơ abih bang ƀing hlơi pô khăp kơ plei Yerusalaim ăh! Hơ̆k kơdơ̆k bĕ hăng plei 
Yerusalaim laih anŭn mơak mơai brơi kơ plei anŭn bĕ! Ơ abih bang ƀing hlak 
kơŭ kơuăn ră anai brơi kơ plei anŭn hơi! Hơ̆k kơdơ̆k kraih krin bĕ hăng plei 
anŭn. 

11Sĭt ƀing gih či hơdip jơna̱p mơak kar hăng ană bă mĕm laih anŭn trơi hrăp ƀơi 
tơsâo pơjuh alum amĭ ñu yơh, jing kar hăng ană bă mơñum lu laih anŭn mơak 
yuakơ ia tơsâo rô rai bă blai yơh.” 

12Anai yơh jing tơlơi Yahweh ƀuăn, “Kâo či pơlar tơbiă tơlơi rơnŭk rơno̱m kơ 
plei Yerusalaim kar hăng ia krong rô bă blai yơh, laih anŭn mŭk dram ƀing lŏn 
čar tuai kơ plei anŭn kar hăng hơnŏh ia rô nanao yơh. Ƀing gih či tŭ mă tơlơi 
pơjuh pơalum Kâo kar hăng ană bă mĕm laih anŭn amĭ ñu pŭ̱ ñu ƀơi tơngan hăng 
pơpư̆ pơgơi ñu ƀơi pha tơŭt yơh. 

13Sĭt kar hăng sa čô amĭ pơalum ană ñu yơh, ăt tui anŭn mơ̆n Kâo či pơalum ƀing 
gih, jing tŭ tơlơi pơalum amăng plei Yerusalaim yơh.” 

14Pô pơala Yesayah pơhiăp tui anai, “Tơdang ƀing gih ƀuh khul tơlơi anŭn, pran 
jua gih či hơ̆k kơdơ̆k yơh laih anŭn ƀing gih či đĭ kơyar kar hăng rơ̆k čă đĭ yơh. 
Tơngan Yahweh či djru kơ ƀing ding kơna Ñu jing ƀing hlơi pô tui gưt kơ Ñu yơh, 
samơ̆ Ñu či tuh tơbiă tơlơi hil nač Ñu ƀơi ƀing rŏh ayăt Ñu yơh. 

15Lăng bĕ, Yahweh hlak rai amăng apui, laih anŭn khul rơdêh aseh Ñu rai kar 
hăng angĭn hơkruăh yơh. Ñu či ba rai tơlơi hil Ñu hĭr hăr yơh laih anŭn tơlơi 
brŏk ƀuăh Ñu hăng jơlah apui yơh. 

16Hăng apui laih anŭn hăng đao Ñu yơh Yahweh či phat kơđi ƀơi abih bang 
mơnuih mơnam, sĭt Ñu či pơdjai hĭ lu mơnuih biă mă yơh.” 

17Anai yơh jing tơlơi Yahweh pơhaih, “Ƀing hlơi pô pơrơgoh hăng pơhiam hĭ laih 
gơñu pô ƀơi anăp ƀing yang rơba̱ng kiăng kơ kơsung nao pơ khul đang ƀing yang 
anŭn, laih anŭn ƀơ̆ng khul añăm hơƀak drak jing khul añăm bơbui, añăm tơkuih 
hăng khul añăm hlô pơkŏn dơ̆ng, ƀing gơñu či tŭ mă bưng hơnăl tuč gơñu hrŏm 
hơbĭt yơh.” 

18“Bơ kơ Kâo, yuakơ khul bruă mơnuă sat gơñu laih anŭn khul tơlơi pơmĭn ƀai 
gơñu, Kâo jĕ či rai laih anŭn pơƀut glaĭ abih bang ƀing lŏn čar hăng ƀing kơnung 
djuai kiăng kơ ƀing gơñu či rai hăng ƀuh gru kơnăl tơlơi dưi kơtang ang yang 
Kâo yơh. 

19“Kâo či ngă sa boh gru kơnăl jing sa tơlơi mơsêh mơyang amăng ƀing gơñu laih 
anŭn Kâo či pơkiaŏ đơđa amăng ƀing dŏ so̱t anŭn pơ ƀing lŏn čar, jing pơ lŏn čar 
Tarsis, pơ lŏn čar Libya, pơ lŏn čar Lidia, jing ƀing thâo yua hraŏ, pơ lŏn čar Tubal 
laih anŭn pơ lŏn čar Grek, laih anŭn pơ khul plao ia ataih aka ƀu hơmư̆ djơ̆ ôh 
kơ anăn hing ang Kâo ƀôdah tơlơi ang yang Kâo. Ƀing gơñu či pơhaih tơlơi ang 
yang Kâo amăng ƀing lŏn čar yơh. 

20Ƀing gơñu či ba rai abih bang ƀing ayŏng adơi gih, mơ̆ng abih bang ƀing lŏn čar 
pơ Čư̆ Ziôn jing Čư̆ rơgoh hiam Kâo amăng plei Yerusalaim kar hăng sa gơnam 
pơyơr pơdai kơ Yahweh. Ƀing gơñu či rai ƀơi khul aseh, amăng khul rơdêh aseh 
laih anŭn khul rơdêh rơmok aseh, ƀơi khul aseh glưn laih anŭn ƀơi khul aseh 
samô yơh.” Anŭn yơh jing tơlơi Yahweh pơhiăp laih. “Ƀing gơñu či ba rai ƀing 
ayŏng adơi gih jing kar hăng ƀing Israel ba rai khul gơnam pơyơr pơdai gơñu 
yơh pơ sang yang Yahweh amăng khul čeh ƀing gơñu pơrơgoh tui hăng tơlơi 
phiăn. 

21Laih anŭn Kâo či ruah đơđa amăng ƀing gơñu ăt kiăng kơ jing ƀing khua ngă 
yang laih anŭn jing ƀing mă bruă Lêwi pơkŏn.” Anŭn yơh jing tơlơi Yahweh 
pơhiăp laih. 

22Yahweh ăt laĭ tui anai mơ̆n, “Kar hăng adai phrâo hăng lŏn tơnah phrâo, jing 
tơlơi mơnơ̆ng Kâo pơjing rai, či dŏ dơnơ̆ng nanao ƀơi anăp Kâo yơh, ăt tui anŭn 
mơ̆n, anăn gih wơ̆t hăng ƀing ană tơčô gih ăt či dŏ dơnơ̆ng nanao mơ̆n.” 

23Yahweh pơhiăp dơ̆ng tui anai, “Čơdơ̆ng mơ̆ng rĭm tơlơi phet Blan Phrâo truh 
pơ tơlơi phet Blan Phrâo tŏ tui laih anŭn mơ̆ng hrơi Saƀat truh pơ hrơi Saƀat tŏ 
tui, ƀing mơnuih mơnam mơ̆ng rĭm lŏn čar či rai hăng bon kơkuh ƀơi anăp Kâo 
pơ anai yơh. 

24Laih anŭn tơdang ƀing gơñu či tơbiă nao, ƀing gơñu či lăng ƀơi khul atâo djai 
ƀing hlơi pô tơgŭ pơkơdơ̆ng glaĭ hăng Kâo yơh. Khul hlăt ƀơ̆ng drơi jan gơñu ƀu 
či djai hĭ ôh laih anŭn apui ƀơ̆ng gơñu kŏn či thăm hĭ lơi, laih anŭn khul atâo 
anŭn či jing hĭ hơƀak drak biă mă yơh kơ abih bang mơnuih mơnam anŭn.” 

Yirmeyah 

Yirmeyah 1 

1Anai jing khul tơlơi pơhiăp hăng bruă mơnuă pô pơala Yirmeyah ană đah rơkơi 
Hilkiyah. Yirmeyah jing sa čô amăng ƀing pô pơala ƀơi plei Anathôt amăng guai 
lŏn kơnung djuai Benyamin. 

2Yahweh pơhiăp hăng ñu čơdơ̆ng mơ̆ng thŭn tal pluh-klâo rơnŭk pơtao 
Yôsiyahu, ană đah rơkơi Amôn, jing pô ngă pơtao lŏn čar Yudah. 

3Yahweh ăt tŏ tui pơhiăp hăng ñu amăng rơnŭk Yehôyakim, ană đah rơkơi 
Yôsiyahu, jing pô ngă pơtao lŏn čar Yudah, hlŏng truh kơ blan tal rơma thŭn tal 
pluh-sa amăng rơnŭk pơtao Zidkiyah, ăt jing ană đah rơkơi pơtao Yôsiyahu. Blan 
anŭn jing blan arăng ba nao ƀing ană plei Yerusalaim jing hlŭn mơnă amăng lŏn 
čar tuai yơh. 

Tơlơi Khua Yang Iâu Pô Pơala Yirmeyah 

4Yirmeyah pơhiăp tui anai: Yahweh pơhiăp hăng kâo tui anai, 

5“Hlâo kơ Kâo pơjing ih amăng kian amĭ ih, Kâo ruah laih ih, hlâo kơ ñu tơkeng 
rai ih, Kâo ruah mă laih ih pioh hơjăn. Kâo pơjing laih ih jing pô pơala kơ khul 
lŏn čar.” 

6Samơ̆ kâo laĭ glaĭ kơ Yahweh tui anai, “Ơ Khua Yang Yahweh ăh, kâo ƀu rơgơi 
pơhiăp ôh yuakơ kâo kơnơ̆ng jing kar hăng sa čô čơđai đôč.” 

7Samơ̆ Yahweh laĭ kơ kâo tui anai, “Anăm laĭ ôh, ‘Kâo kơnơ̆ng jing kar hăng sa čô 
čơđai đôč.’ Tơdang Kâo pơkiaŏ ih nao pơ anih pă, ih khŏm nao laih anŭn ih khŏm 
pơhiăp tui hăng tơlơi Kâo pơđar kơ ih yơh. 

8Anăm huĭ kơ hlơi pô ôh, yuakơ Kâo dŏ hrŏm hăng ih laih anŭn či pơgang brơi 
kơ ih yơh.” Anŭn yơh jing tơlơi Yahweh pơhiăp laih. 

9Giŏng anŭn, Yahweh yơr tơbiă tơngan Ñu hăng tĕk ƀơi tơƀông kâo laih anŭn 
pơhiăp hăng kâo tui anai, “Ră anai, Kâo hơmâo pioh laih khul boh hiăp Kâo 
amăng amăng bah ih. 

10Anai nê, hrơi anai Kâo brơi laih kơ ih hơmâo tơlơi dưi gah ngŏ kơ khul lŏn čar. 
Ih či buč đĭ hăng pơglưh trŭn laih anŭn ih pơrai hĭ hăng glŏm hĭ đơđa lŏn čar, 
samơ̆ ih či pơdơ̆ng đĭ hăng pla đơđa lŏn čar pơkŏn yơh.” 

Yirmeyah Ƀuh Dua Tơlơi Pơƀuh 

11Giŏng anŭn, Yahweh tơña kơ kâo tui anai, “Ơ Yirmeyah, hơget tơlơi ih ƀuh lĕ?” 
Kâo laĭ glaĭ tui anai, “Kâo ƀuh sa ƀĕ than kơyâo khôih dô.” 

12Yahweh laĭ glaĭ kơ kâo tui anai, “Ih hơmâo ƀuh djơ̆ laih, yuakơ Kâo hlak lăng 
pơñen kơ boh hiăp Kâo pơkrĕp truh hĭ.” 



1518 

 

 
© 2013 Jơrai Bible Association. 

  
 

 

13Yahweh tơña kơ kâo dơ̆ng tui anai, “Hơget tơlơi ih ƀuh lĕ?” Kâo laĭ glaĭ tui anai, 
“Kâo ƀuh sa boh gŏ lŏn hơmâo ia blôk, pơđuai rai mơ̆ng gah dư̱r.” 

14Yahweh laĭ kơ kâo tui anai, “Mơ̆ng gah dư̱r tơlơi truh sat či truh ƀơi abih bang 
ƀing hlơi pô hơdip amăng anih lŏn anai kar hăng arăng tuh tơbiă ia blôk mơ̆ng 
gŏ ia yơh. 

15Kâo jĕ či pơƀut glaĭ abih bang djuai mơnuih mơ̆ng hơdôm dêh čar gah dư̱r 
yơh.” Anŭn yơh jing tơlơi Yahweh pơhiăp pơhaih laih. Yahweh pơhiăp dơ̆ng tui 
anai, “Ƀing pơtao gơñu či rai hăng pơdơ̆ng đĭ grê pơtao gơñu jing ƀơi anih jơlan 
mŭt amăng ja̱ng plei phŭn Yerusalaim yơh. Ƀing gơñu či rai pơkơdơ̆ng glaĭ hăng 
abih bang pơnăng jum dar plei anŭn laih anŭn pơkơdơ̆ng glaĭ hăng abih bang 
plei pla amăng anih lŏn Yudah yơh. 

16Kâo či pơhaih tơbiă tơlơi phat kơđi Kâo ƀơi ƀing ană plei Kâo yuakơ tơlơi soh 
sat ƀing gơñu jing tơlơi ƀing gơñu hơngah lui hĭ Kâo laih anŭn tơlơi ƀing gơñu 
čuh gơnam ƀâo mơngưi kơ ƀing yang rơba̱ng. Sĭt ƀing gơñu kơkuh pơpŭ kơ 
hơdôm rup trah mơ̆ng tơngan gơñu pô pơkra rai yơh. 

17“Prap pre bĕ ih pô! Dŏ dơ̆ng bĕ hăng nao laĭ kơ ƀing gơñu hơdôm tơlơi Kâo či 
pơđar kơ ih. Anăm huĭ bra̱l kơ ƀing gơñu ôh. Tơdah ih huĭ, Kâo či pơhuĭ pơmlâo 
hĭ ih ƀơi anăp gơñu yơh. 

18Hrơi anai Kâo hơmâo prap pre laih ih jing kar hăng sa boh plei kơđông kơjăp, 
kar hăng sa ƀĕ tơmĕh pơsơi laih anŭn kar hăng sa boh pơnăng ko̱ng kiăng kơ ih 
dưi dŏ dơ̆ng pơkơdơ̆ng glaĭ hăng abih lŏn čar anai. Anŭn jing kiăng kơ ih 
pơkơdơ̆ng glaĭ hăng ƀing pơtao Yudah, ƀing khua moa lŏn čar Yudah, ƀing khua 
ngă yang laih anŭn ƀing ană plei lŏn čar anŭn mơ̆n. 

19Ƀing gơñu či pơkơdơ̆ng glaĭ hăng ih samơ̆ ƀu či dưi hĭ kơ ih ôh, yuakơ Kâo dŏ 
hrŏm hăng ih laih anŭn pơgang hĭ ih yơh.” Anŭn yơh jing tơlơi Yahweh pơhiăp 
pơhaih laih. 

Yirmeyah 2 

Yahweh Ƀlơ̆ng Brơi Kơ Ƀing Israel Kar Hăng Ƀlơ̆ng Brơi Neh Hơđŭ Ñu 

1Yahweh pơđar kơ kâo 

2nao pơhaih kơ rĭm čô amăng plei Yerusalaim tui anai. Anai yơh jing tơlơi 
Yahweh pơhiăp: “Ơ Israel, Kâo hơdơr kơ tơlơi ih jao ih pô kơ Kâo tơdang ih dŏ 
hlak ai, tơdang ih jing neh hơđŭ Kâo, ih khăp laih kơ Kâo laih anŭn đuaĭ tui Kâo 
găn tơdron ha̱r, jing sa anih lŏn arăng ƀu dưi jŭ pla ôh. 

3Amăng rơnŭk anŭn, Ơ Israel, ih jing pô Kâo ruah pioh hơjăn, jing kar hăng khul 
boh čroh blung hlâo kơ Kâo yơh. Hlơi pô lun ƀơ̆ng ih jing soh hĭ yơh. Tui anŭn, 
Kâo brơi tơlơi truh sat pơrai hĭ abih bang ƀing gơñu.” Anŭn yơh jing tơlơi 
Yahweh pơhiăp pơhaih laih. 

Tơlơi Soh Ƀing Ơi Adon Israel 

4Ñu laĭ dơ̆ng tui anai, “Hơmư̆ bĕ boh hiăp Kâo, Ơ kơnung djuai Yakôb ăh, Ơ abih 
bang sang anŏ kơnung djuai Israel hơi.” 

5Anai yơh jing tơlơi Yahweh pơhiăp: “Ƀing ơi adon gih ƀu hơduah ƀuh tơlơi soh 
hơget ôh amăng Kâo, tơl ƀing gơñu đuaĭ jrôk ataih hĭ biă mă laih mơ̆ng Kâo. Ƀing 
gơñu đuaĭ tui khul rup trah đôč đač laih anŭn gơñu pô ăt jing hĭ đôč đač mơ̆n. 

6Wơ̆t tơdah Kâo jing Pô ba ƀing gơñu tơbiă đuaĭ hĭ mơ̆ng lŏn čar Êjip laih anŭn 
dui ba ƀing gơñu găn khul tơdron tač tơba ƀlă, găn sa anih lŏn tơdron ha̱r hăng 
amăng luh, jing anih lŏn thu krô laih anŭn kơnăm mơmŏt, jing anih lŏn ƀu hơmâo 
hlơi pô găn hyu laih anŭn ƀu hơmâo hlơi pô hơdip ôh, ƀing gơñu ƀu thâo răng 
pơñen kơ Kâo ôh. 

7Kâo hơmâo ba laih ƀing gih pơ anih lŏn kơmơ̆k kiăng kơ ƀơ̆ng boh čroh hăng 
gơnam tăm lu pơ anih anŭn. Samơ̆ ih rai laih anŭn pơgrĭ hĭ anih lŏn Kâo laih 
anŭn ngă brơi kơ lŏn kŏng ngăn Kâo hơƀak drak hĭ yơh. 

8Wơ̆t tơdah ƀing khua ngă yang, ƀing gơñu ăt ƀu thâo răng pơñen kơ Kâo ôh. 
Ƀing hlơi pô pơtô tơlơi juăt ƀu thâo krăn kơ Kâo ôh. Ƀing wai triu Kâo, jing ƀing 
wai Israel, tơgŭ pơkơdơ̆ng glaĭ hăng Kâo. Ƀing pô pơala laĭ lui hlâo amăng anăn 
Baal, jing ƀing đuaĭ tui khul rup trah đôč đač yơh.” 

Tơlơi Yahweh Phŏng Kơđi Kơ Ƀing Israel 

9“Hơnŭn yơh, Kâo ba rai tơlơi phŏng kơđi pơkơdơ̆ng glaĭ hăng ih dơ̆ng.” Anŭn 
yơh jing tơlơi Yahweh pơhiăp pơhaih laih. “Laih anŭn Kâo ăt či ba rai tơlơi phŏng 
kơđi pơkơdơ̆ng glaĭ hăng ƀing tơčô gih mơ̆n. 

10Găn bĕ gah adih kơ plao ia amăng ia rơsĭ gah yŭ̱ hăng lăng bĕ, laih anŭn pơkiaŏ 
mơnuih nao pơ tring ƀing Kêdar pơ gah ngŏ̱ bĕ laih anŭn ep lăng pơñen ƀiă, 
kiăng kơ kơsem lăng tơdah pơ anih anŭn hơmâo tơlơi hrup hăng anai mơ̆n thâo: 

11Hơmâo mơ̆ lŏn čar pă pơplih hĭ ƀing yang ñu wơ̆t tơdah ƀing yang anŭn 
kơnơ̆ng jing ƀing yang rơba̱ng đôč? Samơ̆ ană plei Kâo hơmâo pơplih hĭ laih Kâo, 
jing Pô Ang Yang gơñu, kơ khul rup trah đôč đač. 

12Dŏ kri̱p yi̱p bĕ kơ tơlơi anŭn, Ơ ƀing dŏ pơ adai adih ăh, dŏ kơtuă hăng tơlơi 
huĭ bra̱l bĕ.” Anŭn jing tơlơi Yahweh pơhiăp pơhaih laih. 

13“Ƀing ană plei Kâo hơmâo ngă laih dua tơlơi soh anai: Ƀing gơñu hơngah lui hĭ 
laih Kâo, jing Pô kar hăng phŭn ia tơlơi hơdip yơh, laih anŭn ƀing gơñu klơi mă 
khul amăng ia gơñu pô, jing khul amăng ia glưh pơčah ƀu thâo djă̱ pioh ia ôh. 

14Israel ƀu djơ̆ jing hlŭn ôh. Ƀing gơñu ƀu djơ̆ jing ƀing ană tơčô ƀing anŭn ôh. 
Tui anŭn, yua hơget ƀing rŏh ayăt kiaŏ mă ñu jing hĭ kŏng ngăn gơñu pô lĕ? 

15Ƀing gơñu hơmâo pơgrao laih ƀơi Israel hrup hăng rơmung dŭl. Gơñu hơmâo 
grŏh laih ƀơi ñu. Gơñu hơmâo pơrai hĭ laih anih lŏn ñu, laih anŭn čuh hĭ khul plei 
pla ñu hăng jing hĭ rơngol yơh. 

16Hloh dơ̆ng, ƀing Êjip mơ̆ng plei pơnăng Memphis gah thu̱ng hăng plei pơnăng 
Tahpanhês gah dư̱r či kuăh hĭ akŏ ih kiăng kơ pơmlâo hĭ ih. 

17Ih hơmâo ba rai tơlơi truh anŭn ƀơi ih pô yua mơ̆ng tơlơi ih hơngah lui hĭ laih 
Kâo, jing Yahweh Ơi Adai ih, wơ̆t tơdah Kâo hlak dui ba ih kơtuai jơlan. 

18Tui anŭn, yua hơget ih kiăng nao pơ lŏn čar Êjip kiăng kơ mơñum ia mơ̆ng 
krong Sihôr lĕ? Ƀôdah yua hơget ih kiăng nao pơ lŏn čar Assiria kiăng kơ mơñum 
ia mơ̆ng Krong Huphrat lĕ? 

19Tơlơi sat ƀai ih yơh či pơkơhma̱l hĭ ih. Tơlơi ih hơngah lui hĭ Kâo yơh či klă̱ 
kơđi kơ ih. Tui anŭn, pơmĭn ƀlơ̆ng bĕ laih anŭn thâo kơnăl bĕ tơlơi sat ƀai hăng 
ruă phĭ̱̆ biă mă či truh kơ ih yuakơ ih hơngah lui hĭ Kâo, Yahweh Ơi Adai ih laih 
anŭn ƀu huĭ pơpŭ kơ Kâo ôh.” Anŭn yơh jing tơlơi Khua Yang Yahweh pơhiăp 
pơhaih laih. 

Ƀing Israel Hơngah Ƀu Kiăng Kơkuh Pơpŭ Kơ Yahweh 

20“Đưm hlâo adih ih pơjŏh hĭ laih oč ih laih anŭn kơtŭng tơĭ hĭ hrĕ čuăk ih. Ƀơi 
mông anŭn ih laĭ hăng Kâo tui anai, ‘Kâo ƀu či tui gưt kơ Ih ôh!’ Sĭt yơh, ƀơi rĭm 
bŏl čư̆ glông laih anŭn gah yŭ kơ rĭm kơyâo pum pam ih pơrĭh pơrăm ih pô kiăng 
kơ kơkuh pơpŭ kơ yang kơmơ̆k yơh. 

21Kâo hơmâo pla laih ih kar hăng phŭn hrĕ kơƀâo hiam hloh jing mơ̆ng pơjĕh 
hiam hloh yơh. Samơ̆ hiư̆m pă ih wir pơkơdơ̆ng glaĭ hăng Kâo jing hĭ brŭ răm 
hăng đôč đač kar hăng phŭn hrĕ glai lĕ? 

22Wơ̆t tơdah ih rao ih pô hăng tơpŭng blŭk laih anŭn yua lu čơƀu biă mă, samơ̆ 
Kâo dưi ƀuh tơlơi grĭ grañ tơlơi soh ih.” Anŭn jing tơlơi Khua Yang Yahweh 
pơhiăp pơhaih laih. 

23“Hiư̆m pă ih dưi laĭ ih pô ƀu grĭ grañ ôh, laih anŭn ih ƀu hơmâo đuaĭ tui yang 
rơba̱ng Baal ôh lĕ? Lăng bĕ hiư̆m tơlơi bruă ih ngă laih amăng dơnung anŭn. 
Pơmĭn ƀlơ̆ng bĕ kơ tơlơi sat ih hơmâo ngă laih. Ih đuaĭ hơmăr pơ anai pơ adih 
kar hăng sa drơi aseh samô ania kiăng kơ pơhlôm yơh. 

24Ih ăt jing kar hăng sa drơi aseh glai ania mơ̆n juăt nao pơ tơdron ha̱r, pơmơ̆ng 
angĭn tơdang ñu mơhao kơ tơno. Amăng mông ñu mơhao anŭn ƀu hơmâo hlơi 
pô dưi pơgăn hĭ ñu ôh. Laih anŭn ƀu hơmâo aseh glai tơno pă ôh kiăng kơ ñu 
khŏm pơrŭng hĭ ñu pô, yuakơ ƀơi mông pơhlôm gơñu či hơduah ñu yơh. 

25Ơ Israel, anăm đuaĭ tui yang rơba̱ng ôh tơl tơkai ih rơgah rơgañ hĭ ƀôdah đŏk 
ih jing hĭ thu. Samơ̆ ih laĭ tui anai, ‘Tơlơi anŭn ƀu tŭ yua ôh! Kâo khăp kơ ƀing 
yang rơba̱ng tuai, tui anŭn kâo khŏm đuaĭ tui gơñu yơh.’ ” 

Israel Năng Tŭ Tơlơi Pơkơhma̱l 

26“Kar hăng sa čô klĕ dŏp tŭ mlâo mlañ yơh tơdang arăng hơmâo mă ñu, tui anŭn 
abih bang ƀing gih, Ơ ƀing Israel, či tŭ mlâo mlañ yơh, anŭn jing ƀing gih, ƀing 
pơtao gih laih anŭn ƀing khua moa gih yơh, wơ̆t hăng ƀing khua ngă yang gih 
laih anŭn ƀing pô pơala gih mơ̆n. 

27Ƀing gih laĭ kơ rup trah pơkra hăng kơyâo tui anai, ‘Ih jing ama kâo,’ laih anŭn 
kơ rup trah pơkra hăng pơtâo tui anai, ‘Ih yơh jing amĭ kâo.’ Ƀing gih hơmâo wir 
hĭ rŏng gih kơ Kâo, jing Yahweh, ƀu djơ̆ ƀo ̆  mơta gih ôh lăng pơ Kâo. Samơ̆ tơdang 
ƀing gih dŏ amăng rŭng răng, ƀing gih kwưh rơkâo tui anai, ‘Ơ Yahweh ăh, rai 
pơklaih hĭ ƀing gơmơi bĕ!’ 

28Tui anŭn, pơpă ƀing yang rơba̱ng gih pơkra laih kơ gih pô lĕ? Tơdang ƀing gih 
dŏ amăng tơlơi rŭng răng, kwưh rơkâo bĕ kơ ƀing gơñu rai pơklaih hĭ ƀing gih 
tơdah ƀing gơñu dưi ngă. Sĭt ƀing gih hơmâo lu ƀing yang biă mă jing kar hăng 
ih hơmâo lu khul plei pla yơh, Ơ ƀing Yudah hơi. 

29“Ƀing gih phŏng kơđi pơkơdơ̆ng glaĭ hăng Kâo lĕ yuakơ Kâo ƀu pơklaih hĭ ƀing 
gih ôh! Samơ̆ abih bang ƀing gih tơgŭ pơkơdơ̆ng glaĭ laih hăng Kâo.” Anŭn yơh 
jing tơlơi Yahweh pơhiăp pơhaih laih. 

30“Kâo pơkơhma̱l hĭ ƀing gih jing ƀing ană plei Israel, samơ̆ ƀu hơmâo tŭ yua ôh. 
Ƀing gih hơngah ƀu hơmư̆ tui tơlơi Kâo pơtơpă hĭ ƀing gih ôh. Đao gih hơmâo 
lun ƀơ̆ng hĭ ƀing pô pơala Kâo pơkiaŏ nao pơ ƀing gih, jing kar hăng rơmung dŭl 
kheñ đet yơh.” 

31Yahweh pơhiăp dơ̆ng tui anai, “Ră anai, Ơ ƀing Israel ăh, pơmĭn ƀlơ̆ng bĕ kơ 
boh hiăp Kâo tui anai: “Djơ̆ mơ̆ Kâo jing kar hăng tơdron ha̱r kơ Israel ƀôdah jing 
kar hăng sa anih lŏn kơnăm mơmŏt huĭ bra̱l hă? Tui anŭn, yua hơget ƀing gih laĭ 
ƀing gih rơngai kiăng kơ ngă bruă tui hăng gih pô kiăng, ƀing gih ƀu či wir glaĭ 
pơ Kâo dơ̆ng tah? 

32Sa čô dra djă̱ kong laih ƀu dưi wơr bĭt hĭ ôh gơnam pơhrôp ñu, sa čô neh hơđŭ 
ƀu dưi wơr bĭt hĭ gơnam pơhrôp ao pơdŏ ñu ôh. Samơ̆ ƀing gih, jing ƀing ană plei 
Kâo, hơmâo kơñăm laih kiăng kơ wơr bĭt hĭ Kâo, jing amăng lu hrơi ƀu thâo yap 
ôh. 

33Ƀing gih thâo pơhưč biă mă ƀing arăng khăp kơ ƀing gih! Wơ̆t tơdah đah kơmơi 
rĭh răm ăt dưi hrăm mơ̆ng ƀing gih mơ̆n. 

34Ƀing gih kơtư̆ juă ƀing mơnuih ƀun rin ƀu soh, jing ƀing mơnuih ƀing gih ƀu 
hơmâo mă ôh tơdang ƀing gơñu hlak mŭt klĕ. Sĭt ƀơi khul ao gih yơh arăng 
hơduah ƀuh drah gơñu. Kơđai glaĭ kơ abih bang tơlơi anŭn 

35ƀing gih laĭ tui anai, ‘Ƀing gơmơi jing ƀing ƀu soh ôh. Sĭt Yahweh ƀu hil kơ ƀing 
gơmơi dơ̆ng tah.’ Samơ̆ Kâo či klă̱ kơđi ƀơi ƀing gih yơh yuakơ ƀing gih laĭ tui 
anai, ‘Ƀing gơmơi ƀu hơmâo ngă soh ôh.’ 

36Ơ lŏn čar Israel, yua hơget ih đuaĭ hyu nanao, pơplih hĭ ƀing gŏp djru ih lĕ? Ih 
či tŭ tơlơi tah hơtai mơ̆ng lŏn čar Êjip kar hăng ih tŭ tơlơi tah hơtai laih mơ̆ng 
lŏn čar Assiria yơh. 

37Ih či đuaĭ hĭ mơ̆ng lŏn čar Êjip anŭn hăng tơngan ih yơr ƀơi akŏ ih amăng tơlơi 
mlâo mlañ yơh, yuakơ Kâo, jing Yahweh, hơmâo hơngah hĭ laih ƀing hlơi pô ih 
đaŏ kơnang. Sĭt ih ƀu či tŭ tơlơi djru yua mơ̆ng ƀing gơñu ôh.” 

Yirmeyah 3 

Ƀing Israel Ƀu Dŏ Tŏng Ten 

1Yahweh laĭ dơ̆ng tui anai, “Tơdah sa čô rơkơi lui hĭ bơnai ñu laih anŭn bơnai 
anŭn nao dŏ kơ đah rơkơi pơkŏn, tui anŭn rơkơi ñu hlâo ƀu dưi wơ̆t glaĭ pơ ñu 
ôh! Tơdah ngă tui anŭn, sĭt anih lŏn anŭn či jing hĭ grĭ grañ hlo̱m ƀo̱m yơh! Samơ̆ 
ih, Ơ Israel, hơmâo hơdip laih kar hăng sa čô rĭh răm hơmâo lu pô khăp. Hiư̆m 
pă, ră anai ih pơmĭn ih či wơ̆t glaĭ pơ Kâo hă?” Anŭn yơh jing tơlơi Yahweh 
pơhiăp pơhaih laih. 

2“Angak đĭ bĕ pơ khul kơčŏng bŏl čư̆ adih laih anŭn lăng bĕ. Hơmâo mơ̆ anih pă 
ƀing gih ƀu ngă kar hăng mơnuih rĭh răm ôh? Ƀơi kơtuai jơlan yơh ƀing gih dŏ 
tơguan, kar hăng ƀing rĭh răm dŏ tơguan ƀing đah rơkơi, dŏ be̱r kar hăng mơnuih 
Arab amăng tơdron ha̱r dŏ krăp kiăng kơ klĕ mơ̆ng ƀing sĭ mơnia yơh. Sĭt ƀing 
gih hơmâo pơgrĭ hĭ laih anih lŏn anŭn hăng tơlơi rĭh răm gih jing tơlơi ƀing gih 
ƀu dŏ tŏng ten ôh. 

3Hơnŭn yơh, Yahweh ƀu brơi rai ia hơjan amăng bơyan hlĭm, laih anŭn hơjan 
bơyan bơnga kŏn le ̆  trŭn lơi. Samơ̆ ƀo ̆  mơta gih jing kar hăng ƀo ̆  mơta mơnuih 
rĭh răm ƀu thâo mlâo ôh. 

4Wơ̆t tơdah tui anŭn, ƀing gih phrâo iâu laih kơ Kâo tui anai: ‘Ih jing Ama kâo, Ih 
khăp kơ kâo čơdơ̆ng mơ̆ng kâo dŏ čơđai. 

5Ơ Yahweh hơi, sĭt Ih ƀu či dŏ hil nanao ôh. Sĭt tơlơi hil nač Ih ƀu či dŏ hlŏng lar 
ôh.’ Anŭn yơh jing tơlơi ƀing gih pơhiăp, Ơ ƀing Israel hơi, samơ̆ ƀing gih hlak tŏ 
tui ngă abih bang tơlơi sat ƀai ƀing gih dưi.” 

Ƀing Israel Laih Anŭn Ƀing Yudah Khŏm Kơhma̱l 

6Amăng rơnŭk pơtao Yôsiyahu, Yahweh pơhiăp hăng kâo, jing pô pơala Ñu, tui 
anai, “Ih ƀuh mơ̆ tơlơi Israel wir đuaĭ hĭ mơ̆ng Kâo kar hăng sa čô bơnai ƀu dŏ 
tŏng ten ôh? Israel hơmâo đĭ nao laih ƀơi rĭm bŏl čư̆ glông laih anŭn ngă laih 
tơlơi rĭh răm rĭm gah yŭ kơyâo pum pam pơ anŭn. 

7Kâo, Yahweh, pơmĭn tui anai, tơdơi kơ ñu ngă laih abih bang tơlơi anŭn, ñu či 
wơ̆t glaĭ pơ Kâo samơ̆ ñu ƀu wơ̆t glaĭ ôh. Amai adơi Israel, Yudah anŭn ăt jing pô 
pơƀlŏr ƀuh abih bang tơlơi Israel ngă anŭn yơh. 

8Yuakơ abih bang tơlơi rĭh răm Israel anŭn, Kâo čih brơi laih kơ ñu sa pŏk hră 
pơlui laih anŭn pơkiaŏ đuaĭ hĭ laih ñu, jing pô wir đuaĭ hĭ laih mơ̆ng Kâo. Samơ̆ 
Kâo ƀuh amai adơi ñu, Yudah anŭn, jing pô pơƀlŏr ƀu huĭ hyưt ôh. Ñu ăt tơbiă 
nao pơrĭh pơrăm ñu pô mơ̆n. 

9Yuakơ Israel ƀu ƀlơ̆ng bơngơ̆t kơ tơlơi hơdip hơdơ̆ng ƀu tơpă ñu pô ôh, ñu 
pơgrĭ hĭ anih lŏn ñu hăng tơlơi ñu ngă rĭh răm hăng rup trah pơtâo laih anŭn 
kơyâo yơh. 

10Kơđai glaĭ kơ abih bang tơlơi Israel ngă anŭn, amai adơi ñu Yudah jing pô 
pơƀlŏr anŭn, ƀu wơ̆t glaĭ pơ Kâo hăng abih bang pran jua ôh, samơ̆ ñu kơnơ̆ng 
ngă mă đôč.” Anŭn yơh jing tơlơi Yahweh pơhiăp pơhaih laih. 

11Giŏng anŭn, Yahweh laĭ kơ kâo dơ̆ng tui anai, “Tui anŭn, Israel jing pô wir đuaĭ 
hĭ mơ̆ng Kâo jing sat ƀai plai ƀiă hloh kơ amai adơi ñu Yudah, jing pô pơƀlŏr. 

12Nao bĕ, pơhaih bĕ boh hiăp anai hăng ƀing arăng ba nao pơ gah dư̱r tui anai: “ 
‘Wơ̆t glaĭ bĕ pơ Kâo, Ơ Israel jing pô wir đuaĭ hĭ mơ̆ng Kâo ăh.’ Anŭn yơh jing 
tơlơi Yahweh pơhiăp pơhaih laih, ‘Kâo ƀu či lăng ƀơi ih hăng tơlơi hil nač dơ̆ng 
tah, yuakơ Kâo jing Pô khăp pap.’ Anŭn yơh jing tơlơi Yahweh pơhiăp pơhaih 
laih, ‘Kâo ƀu či hil nač hlŏng lar ôh. 

13Kơnơ̆ng thâo pơhaih bĕ tơlơi soh ih pô, jing tơlơi ih hơmâo tơgŭ pơkơdơ̆ng 
glaĭ laih hăng Yahweh Ơi Adai ih. Ih hơmâo pơklăh pơpha tơlơi khăp ih kơ ƀing 
yang rơba̱ng tuai gah yŭ rĭm kơyâo pum pam, laih anŭn ƀu gưt tui Kâo ôh.’ ” 
Anŭn yơh jing tơlơi Yahweh pơhiăp pơhaih laih. 

14Yahweh pơhaih dơ̆ng tui anai, “Wơ̆t glaĭ bĕ pơ Kâo, Ơ ƀing ană plei ƀu tŏng ten 
hơi, kơnơ̆ng Kâo đôč yơh jing khua gih. Kâo či ruah mă ih, anŭn jing sa čô mơ̆ng 
sa boh plei hăng dua čô mơ̆ng sa djuai laih anŭn ba ƀing gih wơ̆t glaĭ pơ Čư̆ Ziôn. 

15Giŏng anŭn, Kâo či ruah brơi kơ ƀing gih ƀing khua ba akŏ tui hăng Kâo kiăng 
jing kar hăng ƀing wai triu hiam klă. Ƀing gơñu či dui ba ƀing gih hăng tơlơi rơgơi 
laih anŭn tơlơi thâo hluh yơh.” 

16Yahweh pơhaih dơ̆ng tui anai, “Amăng rơnŭk anŭn, tơdang mrô mơnuih gih 
ƀrư̆ lu tui biă mă amăng anih lŏn anŭn, ană tơčô gih ƀu či pơmĭn ƀlơ̆ng dơ̆ng tah 
kơ hip tơlơi pơgop Yahweh. Hip anŭn ƀu či mŭt amăng tơlơi pơmĭn gơñu ƀôdah 
djă̱ hơdơr ôh. Hip anŭn ƀing gơñu ƀu či kơŭ kơuăn ôh laih anŭn kŏn či pơjing rai 
sa boh hip pơkŏn dơ̆ng lơi. 

17Amăng rơnŭk anŭn, ƀing arăng či iâu plei Yerusalaim jing Grê Pơtao Yahweh, 
laih anŭn abih bang ƀing lŏn čar či pơƀut glaĭ amăng plei prŏng anŭn kiăng kơ 
pơpŭ pơyom kơ anăn Yahweh. Laih kơ anŭn dơ̆ng, ƀing gơñu ƀu či đuaĭ tui 
hơdôm tơlơi jua pơmĭn sat ƀai khăng akŏ gơñu dơ̆ng tah. 

18Amăng rơnŭk anŭn, ƀing lŏn čar Yudah či pơgop hăng ƀing lŏn čar Israel, laih 
anŭn ƀing gơñu hrŏm hơbĭt či wơ̆t glaĭ mơ̆ng khul lŏn čar gah dư̱r pơ anih lŏn 
Kâo brơi laih kơ ƀing ơi adon gơñu jing lŏn kŏng ngăn gơñu. 

Tơlơi Ƀing Israel Kơkuh Pơpŭ Kơ Rup Trah 

19“Kâo pô, jing Yahweh, laĭ hăng lŏn čar Israel tui anai, ‘Kâo kiăng biă mă pơpŭ 
pơyom ƀing gih hloh kơ abih bang djuai ană mơnuih laih anŭn pha brơi kơ ƀing 

gih sa boh anih lŏn hiam mơak, jing anih lŏn kŏng ngăn hiam hloh kơ abih bang 
lŏn čar amăng lŏn tơnah anai.’ Kâo ăt pơmĭn ƀing gih či iâu kơ Kâo jing ‘Ama’ laih 
anŭn ƀu wir đuaĭ hĭ ôh mơ̆ng Kâo. 

20Samơ̆ kar hăng sa čô đah kơmơi wir đuaĭ hĭ mơ̆ng rơkơi ñu yơh, ăt tui anŭn 
mơ̆n ƀing gih wir đuaĭ hĭ mơ̆ng Kâo, Ơ ƀing lŏn čar Israel hơi.” Anŭn jing tơlơi 
Yahweh pơhiăp pơhaih laih. 

21Sa dơnai yơh arăng hơmư̆ ƀơi khul kơčŏng bŏl čư̆ hông hang! Dơnai anŭn jing 
tơlơi ƀing Israel čŏk hia hăng kwưh rơkâo hăng Kâo, yuakơ ƀing gơñu hơmâo 
wơr bĭt hĭ laih Yahweh Ơi Adai gơñu laih anŭn hơmâo wir đuaĭ hĭ jrôk jơlan laih. 

22“Wơ̆t glaĭ bĕ, Ơ ƀing ană plei wir đuaĭ hĭ mơ̆ng Kâo hơi. Kâo či pơsuaih hĭ ƀing 
gih mơ̆ng tơlơi lui wir yơh.” Ƀing ană plei Israel laĭ glaĭ tui anai, “Sĭt yơh, ƀing 
gơmơi či wơ̆t glaĭ pơ Ih yơh, yuakơ Ih jing Yahweh Ơi Adai gơmơi. 

23Sĭt yơh tơlơi ƀing gơmơi kơkuh pơpŭ kơ yang rơba̱ng ƀơi khul bŏl čư̆ laih anŭn 
dơnai kraih krin gơmơi ƀơi khul čư̆ čan jing tơlơi đôč đač yơh. Sĭt kơnơ̆ng amăng 
Yahweh Ơi Adai gơmơi jing tơlơi pơklaih Israel. 

24Tơlơi kơkuh pơpŭ kơ yang Baal, jing yang pơmlâo arăng, hơmâo lun ƀơ̆ng hĭ 
laih hlô mơnơ̆ng ƀing ơi adon gơmơi, yuakơ tơpul triu bơbe laih anŭn tơpul 
rơmô gơñu, wơ̆t hăng ƀing ană đah rơkơi đah kơmơi gơñu jing gơnam ngă yang 
kơ yang Baal anŭn yơh. 

25Brơi bĕ tơlơi mlâo mlañ gơmơi jing hĭ sưng gơmơi, laih anŭn brơi bĕ tơlơi 
pơmlâo jing hĭ khăn sŏm kơ ƀing gơmơi. Ƀing gơmơi hơmâo ngă soh pơkơdơ̆ng 
glaĭ laih hăng Ih, Ơ Yahweh ăh, abih dua ƀing gơmơi hăng ƀing ơi adon gơmơi. 
Čơdơ̆ng mơ̆ng rơnŭk lŏn čar gơmơi jing kar hăng hlak ai hlŏng truh pơ hrơi anai 
ƀu hơmâo mông pă ôh ƀing gơmơi tui gưt kơ Ih, Ơ Yahweh Ơi Adai gơmơi ăh.” 

Yirmeyah 4 

Tơlơi Yahweh Iâu Mơthưr Kiăng Kơ Kơhma̱l 

1Yahweh pơhaih tui anai, “Tơdah ƀing gih kiăng wơ̆t glaĭ sĭt, Ơ ƀing Israel hơi, 
wơ̆t glaĭ pơ Kâo bĕ. Tơdah ƀing gih mă pơđuaĭ hĭ khul rup trah hơƀak drak mơ̆ng 
anăp Kâo laih anŭn ƀu đuaĭ jrôk jơlan dơ̆ng tah, 

2tui anŭn ƀing gih dưi ƀuăn rơ̆ng tui anai, ‘Kâo ƀuăn rơ̆ng amăng anăn Yahweh 
yuakơ Ñu jing Pô hơdip,’ laih anŭn tơdah ƀing gih ngă sĭt tui hăng tơlơi ƀing gih 
ƀuăn rơ̆ng amăng jơlan tơpă laih anŭn tơpă hơnơ̆ng, sĭt tui anŭn Yahweh či bơni 
hiam kơ ƀing lŏn čar pơkŏn laih anŭn ƀing gơñu či pơư pơang yuakơ tơlơi 
Yahweh ngă anŭn yơh.” 

3Anai yơh jing tơlơi Yahweh pơhiăp hăng ƀing mơnuih lŏn čar Yudah laih anŭn 
kơ ƀing mơnuih amăng plei phŭn Yerusalaim: “Prap pre bĕ pran jua gih kar hăng 
mơnuih pŭng hơma aka jŭ pla laih anŭn ƀu sai pơjĕh amăng khul rơ̆k drơi ôh. 

4Ơ ƀing mơnuih amăng anih lŏn Yudah laih anŭn ƀing mơnuih amăng plei 
Yerusalaim hơi, khăt klĭ gih pô bĕ kơ Yahweh tui hăng tơlơi pơgop gih, samơ̆ ăt 
khăt hĭ bĕ tơlơi soh sat mơ̆ng pran jua gih, huĭdah tơlơi hil Kâo či hĭr hăr laih 
anŭn pơrai hĭ ƀing gih kar hăng apui ƀơ̆ng yuakơ tơlơi sat ƀai ƀing gih hơmâo 
ngă laih. Sĭt tơlơi hil Kâo či čuh tơl ƀu hơmâo hlơi pô dưi pơthăm hĭ ôh.” 

Tơlơi Răm Rai Či Truh Mơ̆ng Lŏn Čar Gah Dư̱r 

5Yahweh pơđar kơ ƀing laĭ pơthâo tui anai, “Pơthâo bĕ kơ ƀing ană plei amăng 
anih lŏn Yudah laih anŭn pơhaih bĕ kơ ƀing ană plei amăng plei Yerusalaim. 
Ayŭp bĕ tơdiăp amăng djŏp anih lŏn anŭn! Pơhiăp kraih bĕ tui anai: ‘Pơƀut glaĭ 
hrŏm hơbĭt bĕ! Brơi bĕ ƀing ta đuaĭ kơdŏp pơ khul plei pla kơđông kơjăp!’ 

6Yơr bĕ gru kơnăl kiăng kơ kơčrâo jơlan nao pơ anih Ziôn! Brơi bĕ ƀing ană plei 
đuaĭ kơdŏp pơ anih kơđông kơjăp anăm akaih hĭ ôh! Kâo hlak ba rai tơlơi răm 
rai mơ̆ng lŏn čar gah dư̱r, jing tơlơi răm rai kơtang biă mă yơh.” 

7Pô pơrai ƀing lŏn čar hơmâo tơbiă laih, kar hăng rơmung dŭl hơmâo tơbiă laih 
mơ̆ng pa̱r ñu. Pô anŭn hơmâo đuaĭ hĭ laih mơ̆ng anih ñu kiăng kơ pơrăm hĭ anih 
lŏn gih. Khul plei pla gih či răm rai hĭ ƀu hơmâo mơnuih dŏ dơ̆ng tah. 

8Hơnŭn yơh, buh ao tâo bĕ, čŏk hia hăng pơkrao bĕ, yuakơ Yahweh hlak hil kheñ 
đet kơ ƀing Yudah, ƀu či đuaĭ ataih hĭ ôh mơ̆ng ƀing ta. 

9Yahweh pơhaih tui anai, “Amăng rơnŭk anŭn, pơtao laih anŭn ƀing khua moa 
či tah hơtai, ƀing khua ngă yang či huĭ bra̱l, laih anŭn ƀing pô pơala či kơtuă hli̱ng 
hla̱ng yơh.” 

10Giŏng anŭn, kâo, Yirmeyah laĭ tui anai, “Ơ Khua Yang Yahweh, Ih hơmâo pơblư̆ 
hĭ laih ƀing ană plei Yudah wơ̆t hăng ƀing mơnuih plei phŭn Yerusalaim anai 
hlo̱m ƀo̱m yơh! Ih laĭ ƀing gơñu či dŏ hơđơ̆ng kơjăp, samơ̆ ră anai đao gưm rŏh 
ayăt hlak dŏ ƀơi ƀing gơñu.” 

11Ăt amăng rơnŭk anŭn mơ̆n, Yahweh či ruai kơ ƀing ană plei anai wơ̆t hăng ƀing 
mơnuih plei Yerusalaim tui anai, “Angĭn pơiă mơ̆ng khul bŏl čư̆ amăng tơdron 
ha̱r thut kơtang pơ ƀing ană plei Kâo anŭn, ƀu djơ̆ kiăng kơ pưh pơđuaĭ hĭ pơdai 
ƀôdah hrŏh pơđuaĭ hĭ braih ôh. 

12Samơ̆ angĭn rai mơ̆ng Kâo anŭn jing angĭn kơtang hloh. Kâo yơh pơhaih khul 
tơlơi phat kơđi anŭn kiăng kơ pơkơdơ̆ng glaĭ hăng ƀing gơñu.” 

13Yahweh laĭ dơ̆ng hăng ƀing Yerusalaim tui anai, “Lăng bĕ! Pô rŏh ayăt rai kar 
hăng kơthul rơbŭ kơthel, rơdêh aseh ñu rai kar hăng angĭn hơkruăh, khul aseh 
ñu jing hơmăr hloh kơ khul čim si̱ng yơh.” Ƀing Yerusalaim laĭ tui anai, “Răm 
ƀăm yơh kơ ƀing ta! Ƀing ta či răm rai yơh!” 

14Yahweh laĭ tui anai, “Ơ ƀing Yerusalaim hơi, rao hĭ bĕ tơlơi soh sat mơ̆ng pran 
jua gih kiăng kơ ƀing gih dưi klaih. Hơdôm sui dơ̆ng ƀing gih či djă̱ pioh hơdôm 
tơlơi pơmĭn sat ƀai amăng jua pơmĭn gih lĕ? 

15Sa čô laĭ pơthâo mơ̆ng plei Dan gah dư̱r, laih anŭn sa čô mơ̆ng khul bŏl čư̆ 
Ephraim jĕ pơ plei phŭn Yerusalaim pơhaih tơlơi răm rai tui anai: 

16Ruai bĕ tơlơi anai kơ khul lŏn čar pơkŏn, laih anŭn pơhaih bĕ tơlơi anai kơ plei 
phŭn Yerusalaim, ‘Sa tơpul ƀing ling tơhan blah hruă hlak rai mơ̆ng anih lŏn 
ataih, laih anŭn tơpul anŭn ur kraih pơhaih tơlơi pơblah pơkơdơ̆ng glaĭ hăng 
khul plei pla lŏn čar Yudah. 

17Ƀing gơñu wang dar plei pla anŭn kar hăng mơnuih mơnam gak wai đang 
hơma yơh, yuakơ hăng Kâo, Yahweh yơh, plei anŭn hơmâo tơgŭ pơkơdơ̆ng glaĭ 
laih,’ ” Anŭn jing tơlơi Yahweh pơhiăp pơhaih laih. 

18“Ƀing gih hơmâo ba rai laih tơlơi răm rai anŭn ƀơi gih pô yuakơ tơlơi hơdip 
hơdơ̆ng laih anŭn khul bruă mơnuă ih pô yơh. Anŭn yơh jing tơlơi pơkơhma̱l 
gih. Ruă phĭ̱̆ biă mă yơh tơlơi rơngot hơning gih! Tơlơi pơkơhma̱l gih anŭn 
hơmâo klâŏ hĭ laih pran jua gih!” 

Pô Pơala Yirmeyah Pap Biă Mă Kơ Ƀing Yudah 

19Pô pơala Yirmeyah laĭ tui anai, “Sĭt yơh pran jua kâo rơngot hơning, rơngot 
hơning biă mă! Kâo ruă nuă biă mă. Sĭt yơh tơlơi tơnap tap pran jua kâo! Pran 
jua kâo tơthŭk tơthăk amăng lăm kâo, kâo ƀu thâo dŏ rơiăt hĭ ôh, yuakơ kâo 
hơmâo hơmư̆ laih dơnai tơdiăp pơkơđiăng kơ tơlơi pơblah, laih anŭn tơlơi ur 
dreo kơ tơlơi pơblah. 

20Tơlơi răm rai anai, tơlơi răm rai adih truh. Abih anih lŏn Yudah le̱ng kơ răm 
rai hĭ. Blĭp blăp khul sang khăn ta răm rai hĭ yơh, sĭt khul sang anŭn tơĭ tơhe̱k hĭ 
abih bang yơh. 

21Hơdôm sui dơ̆ng kâo khŏm ƀuh gru kơnăl tơlơi pơblah truh tơl laih anŭn 
hơmư̆ dơnai tơdiăp pơkơđiăng kơ tơlơi pơblah lĕ?” 

22Yahweh laĭ tui anai, “Ană plei Kâo jing ƀing mlŭk mơgu. Sĭt ƀing gơñu ƀu yap 
kơnăl kơ Kâo jing hĭ Ơi Adai gơñu ôh. Ƀing gơñu jing kar hăng ƀing čơđai aka 
thâo phe pho ôh. Sĭt ƀing gơñu ƀu thâo hluh ôh. Ƀing gơñu thâo pơčeh ngă tơlơi 
sat ƀai. Kơđai glaĭ, ƀing gơñu ƀu thâo ngă tơlơi hiam ôh!” 

Yirmeyah Ƀuh Tơlơi Pơƀuh Kơ Tơlơi Răm Rai Anih Lŏn Yudah 

23Kâo, Yirmeyah, laĭ tui anai, “Kâo lăng pơ lŏn tơnah anai, laih anŭn kâo ƀuh lŏn 
tơnah anŭn jing sŭl kŭl hông hang. Kâo ăt lăng pơ khul tal adai adih mơ̆n, laih 
anŭn yang hrơi, yang blan hăng khul pơtŭ đuaĭ hĭ thĕng mơ̆ng adai adih yơh. 

24Kâo lăng ƀơi khul čư̆ čan, laih anŭn ƀuh čư̆ čan anŭn pơpư̆ pơgơi. Kâo ăt lăng 
ƀơi abih bang bŏl čư̆ rơyŭh rơyăh mơ̆n, laih anŭn ƀuh bŏl čư̆ anŭn nao rai yơh. 

25Kâo lăng laih anŭn ƀu ƀuh mơnuih ôh ƀơi lŏn tơnah anai. Kâo ăt ƀuh rĭm čim 
amăng adai hơmâo pŏr đuaĭ hĭ laih mơ̆n. 

26Kâo lăng laih anŭn ƀuh khul đang hơma kơmơ̆k jing hĭ tơdron ha̱r. Kâo ăt ƀuh 
abih bang plei pla amăng anŭn le̱ng kơ răm rai hĭ ƀơi anăp Yahweh, jing ƀơi anăp 
tơlơi hil kheñ đet Ñu yơh.” 

27Anai yơh jing tơlơi Yahweh pơhiăp: “Abih anih lŏn či răm rai hĭ, samơ̆ Kâo ƀu 
či pơrai hĭ hlo̱m ƀo̱m ôh. 

28Hơnŭn yơh lŏn tơnah či kơŭ kơuăn laih anŭn khul tal adai gah ngŏ či jing hĭ 
kơnăm, yuakơ Kâo hơmâo khưp ngă laih hăng Kâo ƀu či hơƀlơ̆k glaĭ ôh, Kâo 
hơmâo khưp ngă laih hăng Kâo ƀu či pơplih hĭ tơlơi pơmĭn Kâo dơ̆ng tah.” 

29Tơdang hơmư̆ dơnai ƀing tơhan aseh hăng dơnai ƀing tơhan pơnăh hraŏ ƀing 
ană plei rĭm plei pla či đuaĭ hĭ yơh. Đơđa mơnuih či đuaĭ nao kơdŏp pơ glai 
kơmrơ̆ng kơpa̱l, laih anŭn đơđa či đĭ kơdŏp ƀơi khul pơtâo. Abih bang plei pla 
arăng či đuaĭ lui hĭ, tơl ƀu hơmâo hlơi pô ôh dŏ hơdip amăng khul plei anŭn. 

30Ơ plei Yerusalaim hơi! Hơget tơlơi ih ngă lĕ, Ơ pô jĕ či răm rai hơi? Yua hơget 
buh hơô ih pô hăng ao mriah lĕ? Yua hơget pơhrôp ih pô hăng mah lĕ? Yua hơget 
pik mơta ih hăng ia pik lĕ? Tơlơi ih pơkra hiam kơ ih pô hrup hăng đah kơmơi 
rĭh răm jing hĭ đôč đač yơh, yuakơ ră anai ƀing pô ih pơmĭn khăp hlak djik djak 
kơ ih, laih anŭn ƀing gơñu kiăng pơdjai hĭ ih. 

31Kâo, Yirmeyah, hơmư̆ asăp ur kar hăng đah kơmơi hlak đih apui, jing kar hăng 
tơlơi pơkrao sa čô tơkeng rai ană blung hlâo. Anŭn jing tơlơi asăp ur ƀing ană 
plei Ziôn suă jua kơtang yơh, yơr tơbiă tơngan gơñu kiăng kơ arăng djru hăng 
laĭ tui anai, “Anai nê! Răm ƀăm yơh kơ ƀing gơmơi! Arăng rai laih kiăng kơ pơdjai 
hĭ ƀing gơmơi yơh.” 

Yirmeyah 5 

Tơlơi Soh Ƀing Ană Plei Plei Yerusalaim 

1Yahweh pơđar tui anai, “Đĭ trŭn nao rai bĕ ƀơi khul jơlan plei gih, Ơ ƀing 
Yerusalaim, laih anŭn kơsem lăng bĕ djŏp anih pơƀut glaĭ amăng plei. Lăng bĕ 
jum dar laih anŭn kơsem pơmĭn bĕ. Tơdah ih dưi hơduah ƀuh kơnơ̆ng hơmâo 
sa čô đôč jing pô ngă djơ̆ tơpă laih anŭn hơduah sem tơlơi sĭt, tui anŭn Kâo či 
pap brơi plei gih anŭn yơh. 

2Tơdang ƀing gơñu ƀuăn rơ̆ng, wơ̆t tơdah ƀing gơñu laĭ ƀing gơñu ƀuăn rơ̆ng 
amăng anăn Yahweh yuakơ Ñu jing Pô hơdip, sĭt tui anŭn ƀing gơñu ƀuăn rơ̆ng 
ƀlŏr yơh.” 

3Kâo laĭ glaĭ tui anai, “Ơ Yahweh hơi, sĭt mơta Ih hơduah sem kơ tơlơi djơ̆ tơpă 
yơh. Ih taih hĭ ƀing gơñu, samơ̆ ƀing gơñu ƀu pơđi̱ng hơmư̆ ôh. Ih pơkơhma̱l hĭ 
ƀing gơñu, samơ̆ ƀing gơñu hơngah hĭ tơlơi pơtơpă. Ƀing gơñu ngă kơ pran jua 
gơñu khăng hloh kơ pơtâo sĭt ƀing gơñu hơngah ƀu kiăng kơhma̱l hĭ ôh.” 

4Kâo pơmĭn tui anai, “Ƀing anŭn kơnơ̆ng jing ƀing pơtŏ̱ đôč. Ƀing gơñu ngă tơlơi 
kơmlư yơh, yuakơ ƀing gơñu ƀu thâo krăn ôh jơlan Yahweh, jing ƀing ƀu thâo 
ôh hơdôm tơlơi hơduah tơña Ơi Adai gơñu. 

5Tui anŭn Kâo pơmĭn nao pơ ƀing khua djă̱ akŏ gơñu laih anŭn pơhiăp hăng ƀing 
gơ̆ yơh. Kâo pơmĭn sĭt ƀing gơ̆ thâo krăn jơlan Yahweh yơh, jing ƀing thâo 
hơdôm tơlơi hơduah tơña Ơi Adai ƀing gơ̆.” Samơ̆ ăt kar kaĭ mơ̆n ƀing gơ̆ hơngah 
ƀu tui gưt Ñu ôh. Ƀing gơ̆ hơmâo pơjŏh hĭ laih oč ƀing gơ̆ laih anŭn kơtŭng tơĭ hĭ 
khul hrĕ čuăk ƀing gơ̆ laih. 

6Hơnŭn yơh khul rơmung dŭl mơ̆ng glai glo či kơsung mă ƀing gơñu, khul asâo 
glai mơ̆ng tơdron ha̱r či hek ƀơ̆ng ƀing gơñu, laih anŭn khul djrang či dŏ krăp 
jum dar khul plei pla gơñu yơh. Hlơi pô tơbiă nao mơ̆ng plei ñu, khul hlô mơnơ̆ng 
anŭn či mă ƀơ̆ng hĭ yơh, yuakơ tơlơi ƀing ană plei anŭn tơgŭ pơkơdơ̆ng hăng 
Yahweh jing prŏng biă mă laih anŭn tơlơi lui wir gơñu jing lu đơi. 

Yahweh Ƀu Dưi Pap Brơi Kơ Ƀing Ană Plei Ñu Ôh 

7Yahweh tơña kơ Yerusalaim tui anai, “Yua hơget Kâo khŏm pap brơi kơ ƀing 
ană plei ih lĕ? Ƀing gơñu hơmâo đuaĭ ataih hĭ laih mơ̆ng Kâo laih anŭn ƀuăn rơ̆ng 
hăng anăn ƀing yang tuai wơ̆t tơdah ƀing yang anŭn kơnơ̆ng jing ƀing yang 
rơba̱ng đôč. Kâo pha brơi abih bang gơnam kơƀah kiăng gơñu, samơ̆ ƀing gơñu 
ngă tơlơi klĕ pyu laih anŭn nao pơ khul sang ƀing rĭh răm ƀu pơdơi ôh. 

8Ƀing gơñu jing kar hăng khul aseh tơno rơmŏng mơhao kơ aseh ania biă mă, sĭt 
rĭm čô kluh amoaih kơ bơnai arăng yơh. 

9Hiư̆m ngă, Ơ plei Yerusalaim hơi, Kâo ƀu khŏm pơkơhma̱l hĭ ƀing ană plei ih kơ 
tơlơi bruă anŭn ôh hă? Hiư̆m ngă, Kâo pô ƀu khŏm rŭ nua ƀơi sa boh lŏn čar kar 
hăng anŭn ôh hă?” Anŭn yơh jing tơlơi Yahweh pơhiăp pơhaih laih. 

10“Brơi bĕ ƀing rŏh ayăt nao pơ khul đang boh kơƀâo plei Yerusalaim laih anŭn 
pơrai hĭ hơdôm phŭn hrĕ boh kơƀâo anŭn, samơ̆ anăm brơi kơ ƀing gơñu pơrai 
hĭ khul phŭn anŭn hlo̱m ƀo̱m ôh. Brơi bĕ ƀing gơñu tơluăh hĭ khul than phŭn hrĕ 
anŭn, yuakơ khul than anŭn jing ƀing mơnuih ƀu lŏm kơ Kâo, Yahweh ôh. 

11Ƀing Israel laih anŭn ƀing Yudah lui wir hĭ mơ̆ng Kâo hlo̱m ƀo̱m.” Anŭn yơh 
jing tơlơi Yahweh pơhiăp pơhaih laih. 

Yahweh Hrah Lui Hĭ Ƀing Ană Plei Ñu 

12Ƀing ană plei Yahweh hơmâo pơhiăp hơngah hĭ laih kơ Yahweh. Ƀing gơñu laĭ 
tui anai, “Ñu ƀu či pơkơhma̱l ƀing ta hơget gĕt ôh! Ƀu hơmâo tơlơi gleh tơnap 
hơget ôh či truh ƀơi ƀing ta. Ƀing ta ƀu či tŭ tơlơi pơblah ƀôdah tơlơi ư̆ rơpa ôh. 

13Ƀing pô pơala kơnơ̆ng jing kar hăng angĭn đôč đač đôč yuakơ boh hiăp gơñu 
ƀu djơ̆ boh hiăp Yahweh ôh. Tui anŭn, brơi bĕ tơlơi gleh tơnap ƀing gơñu laĭ lui 
hlâo jing truh hĭ ƀơi gơñu pô.” 

14Hơnŭn yơh, anai yơh jing tơlơi Yahweh Ơi Adai Dưi Kơtang pơhiăp hăng kâo: 
“Yuakơ ƀing ană plei anŭn hơmâo pơhiăp laih hơdôm tơlơi anŭn, Kâo či pơjing 

boh hiăp Kâo ƀơi amăng bah ih kar hăng apui laih anŭn pơjing ƀing mơnuih anŭn 
jing kar hăng kơyâo kiăng kơ apui anŭn ƀơ̆ng hĭ yơh.” 

15Yahweh pơhaih hăng ƀing Israel tui anai, “Ơ ƀing Israel, Kâo hlak ba rai sa 
tơpul ling tơhan mơ̆ng lŏn čar ataih kiăng kơ pơkơdơ̆ng glaĭ hăng ƀing gih. Lŏn 
čar anŭn jing sa boh lŏn čar kơjăp mơ̆ng đưm hlâo adih. Ƀing gih ƀu thâo krăn 
tơlơi pơhiăp gơñu ôh, tui anŭn tơdang ƀing gơñu pơhiăp hăng ƀing gih, ƀing gih 
ƀu thâo hluh ôh. 

16Abih bang ƀing gơñu jing ƀing ling tơhan khĭn kơtang soh sel. Sĭt tơlơi djai 
tơbiă rai mơ̆ng khul hruh hraŏ gơñu. 

17Ƀing gơñu či lun ƀơ̆ng hĭ khul pơdai gih hăng añăm tăm gih, hăng pơdjai hĭ 
ƀing ană đah rơkơi đah kơmơi gih yơh. Ƀing gơñu či lun ƀơ̆ng hĭ tơpul triu bơbe 
hăng tơpul rơmô gih, pơrai hĭ khul phŭn hrĕ kơƀâo laih anŭn khul kơyâo hra gih 
yơh. Hăng gơnam pơblah yơh ƀing gơñu pơglưh hĭ khul plei kơđông kơjăp jing 
plei ƀing gih kơnang.” 

18Yahweh pơhaih dơ̆ng tui anai, “Samơ̆, wơ̆t tơdah amăng rơnŭk anŭn, Kâo ƀu 
či pơrai hĭ ƀing gih hlo̱m ƀo̱m ôh. 

19Ƀing ană plei jing tơƀe̱ng dŏ glaĭ či tơña tui anai, ‘Yua hơget Yahweh Ơi Adai ta 
hơmâo ngă laih abih bang tơlơi anŭn kơ ƀing ta lĕ?’ Giŏng anŭn, Ơ Yirmeyah hơi, 
ih khŏm ruai bĕ kơ ƀing gơñu tui anai, “ ‘Kar hăng tơlơi ƀing gih hơmâo hơngah 
lui hĭ laih Kâo laih anŭn khưp kiăng kơkuh pơpŭ kơ ƀing yang rơba̱ng tuai amăng 
anih lŏn gih pô. Tui anŭn yơh, ră anai ƀing gih či mă bruă kơ ƀing tuai amăng 
anih lŏn ƀu djơ̆ anih lŏn gih pô ôh.’ ” 

Yahweh Pơkơđiăng Ƀing Ană Plei Ñu 

20“Pơrơđah bĕ tơlơi anŭn kơ ƀing Yakôb laih anŭn pơhaih bĕ tơlơi anŭn amăng 
anih lŏn ƀing Yudah tui anai: 

21Hơmư̆ bĕ tơlơi anai, Ơ ƀing ană plei mlŭk hăng ƀu thâo pơmưn ôh hơi, jing 
ƀing hơmâo mơta samơ̆ ƀu thâo ƀuh ôh, jing ƀing hơmâo tơngia samơ̆ ƀu thâo 
hơmư̆ ôh.” 

22Anai yơh jing tơlơi Kâo, Yahweh, pơhiăp, “Yua hơget ƀing gih ƀu či huĭ pơpŭ 
kơ Kâo pô ôh hă? Yua hơget ƀing gih ƀu či tơtư̆ huĭ ƀơi anăp Kâo pô ôh hă? Kâo 
pơjing laih ha̱ng ia jing guai kơ ia rơsĭ, jing sa boh bơnư̆ hlŏng lar rơsĭ ƀu dưi găn 
hĭ ôh. Khul jơlah ia rơsĭ dưi tơglŭng, samơ̆ ƀu dưi rơgao hĭ ôh. Laih anŭn khul 
jơlah ia dưi pơgrao, samơ̆ ƀu dưi găn hĭ ôh bơnư̆ anŭn. 

23Samơ̆ ƀing gih, jing ƀing ană plei Kâo anŭn, hơmâo pran jua khăng laih anŭn 
tơgŭ pơkơdơ̆ng. Laih anŭn ƀing gih wĕh đuaĭ hĭ laih mơ̆ng Kâo hăng đuaĭ tui 
jơlan gih pô yơh. 

24Ƀing gih ƀu laĭ ôh kơ gih pô tui anai, ‘Brơi kơ ƀing ta huĭ pơpŭ bĕ kơ Yahweh 
Ơi Adai ta, jing Pô pha brơi hơjan bơyan hlĭm hăng hơjan bơyan bơnga djơ̆ 
bơyan yơh, jing Pô pơkơjăp kơ ƀing ta rĭm bơyan hơpuă bă blai yơh.’ 

25Tơlơi bruă soh gih yơh hơmâo pơgăn hĭ laih bơyan hơpuă bă blai mơ̆ng ƀing 
gih. Sĭt khul tơlơi soh gih yơh hơmâo mă pơđuaĭ hĭ laih tơlơi hiam mơ̆ng ƀing 
gih.” 

26Yahweh pơhiăp dơ̆ng tui anai, “Đơđa mơnuih amăng ƀing ană plei Kâo jing 
ƀing sat ƀai biă mă, jing ƀing dŏ krăp kar hăng ƀing ƀač čơđo̱ng kơ čim, samơ̆ 
ƀing gơñu pơkra čơđo̱ng kiăng kơ ƀač mă mơnuih mơnam yơh. 

27Kar hăng ƀing ƀač mă čim pơbă hĭ khul jim gơñu hăng čim, tui anŭn yơh ƀing 
ƀač mă mơnuih mơnam pơbă hĭ sang gơñu hăng gơnam sua mă, jing gơnam sua 
mă hăng tơlơi pơblư̆ pơƀlŏr yơh. Ƀing gơñu jing hĭ pơdrŏng laih anŭn hơmâo 
tơlơi dưi kơtang. 

28Ƀing gơñu ƀơ̆ng huă hiam hăng jing hĭ laih rơmŏng. Khul bruă sat ƀai gơñu ƀu 
thâo pơkă ôh. Ƀing gơñu ƀu pha brơi tơlơi djơ̆ găl kơ ƀing tơhrit ôh, laih anŭn 
ƀing gơñu kŏn pơgang brơi tơlơi găl kơ ƀing mơnuih arăng kơtư̆ juă lơi. 

29Hiư̆m ngă, Kâo ƀu khŏm pơkơhma̱l hĭ ƀing ană plei anŭn yuakơ tơlơi anŭn ôh 
hă? Hiư̆m ngă, Kâo pô ƀu khŏm rŭ nua ƀơi sa boh lŏn čar kar hăng anŭn ôh hă?” 
Anŭn yơh jing tơlơi Yahweh pơhiăp pơhaih laih. 

30“Tơlơi hơƀak drak laih anŭn kơtuă biă mă hơmâo truh laih amăng anih lŏn 
anŭn tui anai: 

31Ƀing pô pơala laĭ lui hlâo khul tơlơi ƀlŏr, ƀing khua ngă yang pơtô tui hăng 
tơlơi gơñu pô kiăng, wơ̆t tơdah tui anŭn, ƀing gih, jing ană plei Kâo, khăp kơ 
hơdră jơlan anŭn. Samơ̆ hơget tơlơi ƀing gih či ngă tơdang tơlơi truh sat anŭn 
truh lĕ? 

Yirmeyah 6 

Ƀing Rŏh Ayăt Blah Hruă Plei Phŭn Yerusalaim 

1“Ơ ană plei ƀing kơnung djuai Benyamin hơi, đuaĭ kơdŏp pơ anih rơnŭk hơđơ̆ng 
bĕ! Đuaĭ kơdŏp bĕ mơ̆ng plei Yerusalaim! Ayŭp bĕ tơdiăp amăng plei pơnăng 
Tekoa! Čuh đĭ bĕ asăp gru kơnăl gah ngŏ kơ plei Bêt-Hakerem! Tui anŭn, 
pơkơđiăng bĕ ƀing ană plei kơ tơlơi truh sat jĕ či truh mơ̆ng lŏn čar gah dư̱r, wơ̆t 
hăng tơlơi răm rai sat biă mă yơh. 

2Plei Ziôn jing kar hăng hơma hiam jing anih ƀing wai triu rong tơpul triu gơñu 
samơ̆ Kâo či pơrai hĭ plei anŭn yơh. 

3Ƀing pơtao či rai kar hăng ƀing wai triu rai hăng tơpul triu gơñu kiăng kơ 
pơkơdơ̆ng glaĭ hăng plei anŭn. Ƀing gơñu či pơdơ̆ng đĭ sang khăn gơñu jum dar 
plei anŭn, laih anŭn kar hăng tơpul triu, rĭm tơpul ling tơhan gơñu či dŏ jưh pơ 
anih pă ƀing pơtao anŭn kiăng yơh.” 

4“Ƀing gơñu či pơđar tui anai, ‘Prap pre tơlơi pơblah pơkơdơ̆ng glaĭ hăng plei 
Yerusalaim bĕ! Tơgŭ bĕ, brơi ƀing ta kơsung blah ƀơi yang hrơi dơ̆ng bĕ!’ Samơ̆, 

tơdơi kơ anŭn ƀing gơñu či laĭ tui anai, ‘Anai nê, hrơi hlak klăm laih, laih anŭn 
tơlơi tơui hrơi klăm jing glông yơh. 

5Tui anŭn tơgŭ bĕ, brơi kơ ƀing ta kơsung blah tơdang mlam bĕ laih anŭn pơrai 
hĭ khul anih kơđông kơjăp plei anŭn!’ ” 

6Anai yơh jing tơlơi Yahweh Dưi Kơtang pơđar kơ ƀing pơtao anŭn: “Dro̱m hĭ bĕ 
khul kơyâo laih anŭn pơkra bĕ khul bơnư̆ toa kiăng kơ blah hruă pơkơdơ̆ng glaĭ 
hăng plei Yerusalaim anŭn. Plei anŭn khŏm tŭ pơkơhma̱l yơh, yuakơ plei anŭn 
bă hăng tơlơi kơtư̆ juă. 

7Kar hăng phŭn ia bluh đĭ nanao yơh, ăt kar kaĭ mơ̆n plei Yerusalaim anŭn bluh 
tơbiă tơlơi sat ƀai nanao. Kâo hơmư̆ dơnai tơlơi ƀrưh ƀai hăng tơlơi răm rai 
amăng plei anŭn. Laih anŭn Kâo ăt ƀuh tơlơi ruă nuă hăng tơlơi ruă rơka lu biă 
mă amăng plei anŭn. 

8Tui anŭn, tŭ tơlơi pơkơđiăng bĕ, Ơ plei Yerusalaim hơi, huĭdah Kâo či đuaĭ ataih 
hĭ mơ̆ng ih yơh laih anŭn ngă brơi kơ anih lŏn ih răm rai hĭ tơl ƀu hơmâo hlơi pô 
dưi hơdip amăng anŭn ôh.” 

Ƀing Ană Plei Yahweh Pơkơdơ̆ng Glaĭ Hăng Ñu 

9Anai yơh jing tơlơi Yahweh Dưi Kơtang pơhiăp hăng kâo: “Ih khŏm pơƀut glaĭ 
rĭm čô ƀing dŏ so̱t Israel jing kar hăng arăng duñ mă hĭ abih bang boh kơƀâo dŏ 
glaĭ ƀơi than yơh. Yơr nao bĕ tơngan ih kiăng kơ pơklaih hĭ ƀing dŏ so̱t anŭn, kar 
hăng arăng duñ mă khul boh kơƀâo yơh.” 

10Kâo laĭ glaĭ kơ Yahweh tui anai, “Kơ hlơi pô kâo dưi pơkơđiăng lĕ? Hlơi pô či 
hơmư̆ kơ kâo lĕ? Tơngia gơñu kơđŏl hĭ laih tui anŭn ƀing gơñu ƀu thâo hơmư̆ 
ôh. Boh hiăp Ih, Yahweh, jing hĭ tơlơi hơƀak drak kơ ƀing gơñu. Sĭt ƀing gơñu ƀu 
mơak hăng boh hiăp anŭn ôh. 

11Samơ̆ kar hăng Ih yơh kâo ăt hil biă mă kơ ƀing gơñu mơ̆n, laih anŭn kâo ƀu 
dưi pơkơ̆ng hĭ dơ̆ng tah.” Giŏng anŭn Yahweh laĭ glaĭ tui anai, “Tuh tơbiă bĕ tơlơi 
hil nač anŭn ƀơi ƀing čơđai ngui ngor ƀơi jơlan laih anŭn ƀơi ƀing hlak ai dŏ 
pơƀut glaĭ hrŏm hơbĭt. Abih dua rơkơi hăng bơnai či tŭ mă tơlơi hil nač anŭn, 
wơ̆t hăng ƀing tha rơma mơ̆n, jing ƀing hơdip lu thŭn laih. 

12Khul sang gơñu Kâo či jao hĭ kơ ƀing rŏh ayăt, hrŏm hăng khul đang hơma laih 
anŭn ƀing bơnai gơñu mơ̆n. Kâo yơr tơbiă tơngan Kâo kiăng kơ pơkơdơ̆ng glaĭ 
hăng abih bang ƀing ană plei hơdip amăng anih lŏn anai.” Anŭn yơh jing tơlơi 
Yahweh pơhiăp pơhaih laih. 

13“Abih bang mơnuih čơdơ̆ng mơ̆ng ƀing ƀun rin hlŏng truh pơ ƀing pơdrŏng 
săh, ƀing gơñu gir mă bruă pleč ƀlŏr kiăng kơ hơmâo lu prăk. Ƀing pô pơala laih 
anŭn ƀing khua ngă yang ăt ngă kar kaĭ mơ̆n, abih bang le̱ng kơ ngă nanao tơlơi 
pơblư̆ pơƀlŏr yơh. 

14Ƀing khua anŭn ngă kar hăng nam rơka ană plei Kâo kơnơ̆ng jing kar hăng ruă 
ƀơƀiă đôč. Ƀing gơñu laĭ tui anai, ‘Dŏ bĕ rơnŭk rơno̱m!’ Samơ̆ ƀu hơmâo tơlơi 
rơnŭk rơno̱m hơget gĕt ôh. 

15Ƀing gơñu năng mlâo mlañ kơ tơlơi bruă hơƀak drak gơñu anŭn. Samơ̆ ƀing 
gơñu ƀu mlâo mlañ hơget gĕt ôh. Sĭt ƀing gơñu ăt kŏn thâo krăn lơi hiư̆m kiăng 
kơ mriah ƀo ̆ . Tui anŭn, ƀing gơñu či răm rai kar hăng ƀing pơkŏn hơmâo le ̆  laih 
yơh. Sĭt ƀing gơñu či rơngiă hĭ yơh tơdang Kâo pơkơhma̱l hĭ ƀing gơñu,” Anŭn 
yơh jing tơlơi Yahweh pơhiăp laih. 

Ƀing Ană Plei Yahweh Hơngah Hĭ Jơlan Ñu 

16Anai yơh jing tơlơi Yahweh pơhaih dơ̆ng hăng ƀing ană plei Ñu: “Dŏ dơ̆ng bĕ 
ƀơi jơlan čơlah hăng lăng bĕ. Rơkâo bĕ kơ khul jơlan đưm adih, rơkâo bĕ pơpă 
jơlan jing jơlan djơ̆ nao truh pơ tơlơi hiam laih anŭn rơbat bĕ ƀơi jơlan anŭn. Tui 
anŭn, ƀing gih či dŏ amăng tơlơi rơnŭk rơno̱m. Samơ̆ ƀing gih hơngah hĭ hăng 
laĭ tui anai, ‘Ƀing gơmơi ƀu či rơbat amăng jơlan anŭn ôh.’ 

17Kâo ruah laih ƀing gak wai kiăng kơ pơkơđiăng kơ ƀing gih tui anai, ‘Pơđi̱ng 
hơmư̆ bĕ kơ dơnai tơdiăp gơñu!’ Samơ̆ ƀing gih hơngah hĭ hăng laĭ tui anai, ‘Ƀing 
gơmơi ƀu kiăng hơmư̆ ôh.’ 

18“Hơnŭn yơh, hơmư̆ bĕ, Ơ ƀing lŏn čar hơi. Kơčăng bĕ, Ơ ƀing lăng ƀuh hơget 
tơlơi či truh kơ ƀing gơñu ăh. 

19Hơmư̆ bĕ, Ơ ƀing dŏ amăng lŏn tơnah hơi: Kâo hlak ba rai tơlơi răm rai ƀơi ană 
plei Kâo anai, jing tơlơi pơkơhma̱l kơ khul bruă mơneč gơñu, yuakơ ƀing gơñu 
ƀu hơmư̆ tui hơdôm boh hiăp Kâo ôh laih anŭn bơ kơ tơlơi juăt Kâo ƀing gơñu 
ăt hơmâo hơngah hĭ laih mơ̆n. 

20“Ơ ƀing ană plei Kâo hơi, Kâo ƀu pơmĭn ƀlơ̆ng ôh kơ gơnam hăng ƀâo mơngưi 
ƀing gih ba rai mơ̆ng anih lŏn Seba jing gơnam ƀing gih čuh kiăng kơ kơkuh pơpŭ 
kơ Kâo, ƀôdah ia rơmuă ƀâo mơngưi mơ̆ng anih lŏn ataih ƀing gih pioh kiăng kơ 
trôč. Khul gơnam pơyơr čuh gih Kâo ƀu tŭ mă ôh. Sĭt gơnam ngă yang gih ƀu 
pơmơak kơ Kâo ôh.” 

21Hơnŭn yơh, anai jing tơlơi Yahweh pơhiăp: “Kâo či pơtơhneč hĭ ƀing ană plei 
anai. Ƀing ama hrŏm hăng ƀing ană đah rơkơi či tơhneč rơbuh hăng tơdruă yơh. 
Ƀing re̱ng gah laih anŭn ƀing gơyut gơyâo ăt či răm rơngiă hĭ mơ̆n.” 

Tơpul Ling Tơhan Lŏn Čar Gah Dư̱r Rai Pơblah 

22Anai yơh jing tơlơi Yahweh pơhiăp hăng plei phŭn Yerusalaim: “Lăng bĕ adih, 
sa tơpul ƀing ling tơhan hlak rai mơ̆ng dêh čar gah dư̱r. Sĭt sa boh dêh čar prŏng 
prap pre kơ tơlơi pơblah mơ̆ng anih lŏn ataih biă mă yơh. 

23Ƀing gơñu djă̱ khul hraŏ hăng tơbăk gơñu. Ƀing gơñu kheñ đet laih anŭn ƀu 
thâo pap mơñai kơ arăng ôh. Tơdang ƀing gơñu đĭ rai ƀơi khul aseh gơñu, dơnai 
gơñu kar hăng rơsĭ pơgrao yơh. Ƀing gơñu kơsung rai prap pre kơ tơlơi kơsung 
blah kiăng kơ kơsung blah ih yơh, Ơ Plei Ziôn hơi.” 

24Ƀing ană plei Yerusalaim laĭ tui anai, “Ƀing ta hơmâo hơmư̆ laih hơdôm tơlơi 
laĭ pơthâo kơ tơlơi ƀing rŏh ayăt, tui anŭn ƀing ta jing hĭ tơdu laih. Ƀing ta bă 
hăng tơlơi rơngot hơning, laih anŭn tơlơi ruă ta anŭn jing kar hăng đah kơmơi 
jĕ či đih apui yơh. 

25Brơi kơ ƀing ta anăm tơbiă nao pơ khul đang hơma ƀôdah rơbat ƀơi khul jơlan 
ôh, yuakơ rŏh ayăt ta djă̱ đao, laih anŭn tơlơi huĭ hyưt dŏ amăng djŏp bơnăh 
yơh.” 

26Laih anŭn Yirmeyah laĭ tui anai, “Ơ ƀing ană plei kâo khăp hơi, buh bĕ ao tâo 
laih anŭn tơglŭng bĕ amăng hơbâo tơpur, kiăng kơ pơrơđah tơlơi rơngot hơning 
gih. Ăt čŏk hia bĕ hăng tơlơi pơkrao ruă phĭ̱̆, jing kar hăng rơngot kơ ha čô ană 
đah rơkơi yơh, yuakơ blĭp blăp pô pơrai či rai ƀơi ƀing ta yơh.” 

27Yahweh laĭ dơ̆ng kơ kâo tui anai, “Kâo hơmâo pơjing laih ih jing kar hăng pô 
lông lăng khul gơnam pơsơi laih anŭn ƀing ană plei Kâo jing kar hăng pơtâo 
hơmâo pơsơi. Kâo ăt hơmâo pơjing hĭ laih ih jing kar hăng sa plei kơđông kơjăp 
laih anŭn ih khŏm lông lăng khul hơdră jơlan gơñu yơh. 

28Ƀing gơñu jing khăng kar hăng ko̱ng laih anŭn pơsơi yơh, yuakơ abih bang ƀing 
gơñu le̱ng kơ jing ƀing khăng akŏ tơgŭ pơkơdơ̆ng, jing ƀing hyu ră ruai tơlơi 
pơhiăp rơkŭt sat yơh, laih anŭn ăt ngă bruă pleč ƀlŏr mơ̆n. 

29Ƀing lông lăng amrăk yua apui riă bluh kơtang kiăng kơ pơli̱k hĭ le ̱k hăng apui, 
samơ̆ tơlơi čruih pơrơgoh anŭn kơnơ̆ng jing đôč đač đôč yơh. Kar kaĭ mơ̆n, Kâo 
ƀu dưi mă pơđuaĭ hĭ ƀing sat ƀai mơ̆ng ană plei Kâo ôh. 

30Kâo iâu kơ ƀing gơñu jing kar hăng amrăk arăng hơngah hĭ laih, yuakơ Kâo, 
Yahweh, hơmâo hơngah hĭ laih ƀing gơñu.” 

Yirmeyah 7 

Yirmeyah Pơtô Pơblang Ƀơi Amăng Ja̱ng Sang Yang Yahweh 

1Yahweh pơđar kơ kâo, Yirmeyah, 

2dŏ dơ̆ng bĕ ƀơi amăng ja̱ng sang Yahweh laih anŭn pơhaih bĕ boh hiăp Ñu. Tui 
anŭn, kâo nao pơ anih anŭn hăng laĭ tui anai: “Hơmư̆ bĕ boh hiăp Yahweh, Ơ abih 
bang ƀing Yudah hơi. Hơmư̆ bĕ, Ơ ƀing găn rai pơ amăng ja̱ng anai hơi, jing ƀing 
kiăng kơ kơkuh pơpŭ kơ Yahweh. 

3Anai yơh jing tơlơi Yahweh Dưi Kơtang, jing Ơi Adai ƀing Israel, laĭ hăng ƀing 
gih: Lui hĭ bĕ tơlơi hơdip hơdơ̆ng sat ƀai gih laih anŭn pơplih hĭ bĕ hơdră jơlan 
gih. Giŏng anŭn, Kâo či brơi kơ ƀing gih hơdip amăng anih lŏn anai. 

4Anăm đaŏ kơnang hơdôm boh hiăp pleč ƀlŏr ôh hăng pơmĭn gih pô či dŏ rơnŭk 
hơđơ̆ng yuakơ ƀing gih laĭ tui anai: Yahweh dŏ amăng sang yang Ñu anai. 
Yahweh dŏ amăng sang yang Ñu anai. Yahweh dŏ amăng sang yang Ñu anai!” 

5Samơ̆ pơplih hĭ bĕ hơdră jơlan gih hăng lui hĭ tơlơi hơdip hơdơ̆ng sat ƀai gih 
laih anŭn ngă tơlơi tơpă hơnơ̆ng hăng tơdruă! 

6Anăm kơtư̆ juă ôh ƀing tuai, ƀing tơhrit amĭ ama ƀôdah ƀing đah kơmơi kơmai. 
Anăm pơdjai hĭ ƀing ƀu hơmâo soh amăng anih lŏn anai ôh. Laih anŭn anăm đuaĭ 
tui ôh ƀing yang rơba̱ng, jing ƀing yang pơrăm hĭ gih pô. 

7Tơdah ƀing gih ngă tui tơlơi Kâo pơđar anŭn, sĭt Kâo či brơi ƀing gih hơdip 
amăng anih lŏn anai yơh, jing amăng anih kŏng ngăn Kâo hơmâo pha brơi laih 
kơ ƀing ơi adon gih hlŏng lar. 

8Samơ̆ lăng bĕ, ƀing gih hlak đaŏ kơnang kơ hơdôm boh hiăp pleč ƀlŏr, jing 
hơdôm boh hiăp ƀu tŭ yua ôh. 

9“Ƀing gih ngă tơlơi bruă hơƀak drak jing tơlơi klĕ dŏp, pơdjai mơnuih, klĕ pyu, 
pleč ƀlŏr tơdang ƀuăn rơ̆ng, čuh gơnam ƀâo mơngưi kơ yang Baal laih anŭn đuaĭ 
tui hơdôm yang rơba̱ng pơkŏn, jing ƀing yang ƀing gih ƀu thâo krăn ôh. 

10Giŏng anŭn, ƀing gih rai dŏ dơ̆ng ƀơi anăp Kâo amăng sang yang Kâo anai, jing 
anih pioh kơkuh pơpŭ kơ Kâo laih anŭn laĭ kơ tơlơi ƀing gih hơđơ̆ng laih, samơ̆ 
ƀing gih hlak ngă abih bang tơlơi bruă hơƀak drak yơh. 

11Hiư̆m pă, sang yang Kâo anai, jing sang kơkuh pơpŭ kơ Kâo, jing hĭ anih 
hơđơ̆ng kar hăng pa̱r ƀing klĕ dŏp kơ ƀing gih hă? Mơ̆ng hlâo adih yơh, Kâo dŏ 
lăng laih tơlơi ƀing gih ngă anŭn!” Anŭn yơh jing tơlơi Yahweh pơhiăp pơhaih 
laih. 

12“Tui anŭn, nao bĕ ră anai pơ anih Silôh, jing anih Kâo pơjing laih anih rơgoh 
kiăng kơkuh pơpŭ kơ Kâo blung hlâo laih anŭn lăng bĕ tơlơi răm rai Kâo ba rai 
laih ƀơi anih anŭn yuakơ tơlơi sat ƀai ƀing ană plei Kâo Israel ngă laih amăng 
rơnŭk anŭn.” 

13Yahweh pơhaih dơ̆ng tui anai, “Tơdang ƀing gih hlak ngă abih bang tơlơi bruă 
hơƀak drak anŭn, Kâo pơhơdơr laih kơ ƀing gih nanao, samơ̆ ƀing gih ƀu kiăng 
hơmư̆ tui ôh. Kâo iâu laih ƀing gih, samơ̆ ƀing gih ƀu kiăng laĭ glaĭ ôh. 

14Hơnŭn yơh, hơget tơlơi Kâo ba rai laih pơ anih Silôh hlâo adih, ră anai Kâo či 
ba rai pơ sang Kâo anai, jing sang pioh kơkuh pơpŭ kơ Kâo, jing Sang Yang ƀing 
gih kơnang kơ tơlơi rơnŭk hơđơ̆ng, jing anih Kâo brơi laih kơ ƀing ơi adon gih 
laih anŭn kơ ƀing gih. 

15Kâo ăt či puh pơđuaĭ hĭ ƀing gih mơ̆ng anăp Kâo mơ̆n, Ơ ƀing Yudah hơi, kar 
hăng Kâo ngă laih kơ abih bang ƀing ayŏng adơi gih, jing ƀing Israel.” 

Ƀing Ană Plei Yahweh Hơngah Lui Hĭ Ñu Hlo̱m Ƀo̱m 

16Yahweh pơhiăp hăng kâo tui anai, “Bơ kơ ih, Ơ Yirmeyah hơi, anăm iâu laĭ dơ̆ng 
tah kơ ƀing ană plei anai ƀôdah pơyơr đĭ tơlơi kwưh pơkrao ƀôdah kwưh iâu 
pơala brơi kơ ƀing gơñu. Anăm kwưh kơ Kâo ôh, yuakơ Kâo ƀu či hơmư̆ ih dơ̆ng 
tah. 

17Hiư̆m ngă, ih ƀu ƀuh ôh hă tơlơi ƀing gơñu hlak ngă amăng khul plei pla lŏn 
čar Yudah laih anŭn amăng khul jơlan amăng plei Yerusalaim? 

18Ƀing čơđai pơƀut glaĭ djŭh, ƀing ama tuč apui laih anŭn ƀing đah kơmơi ñăč 
tơpŭng kiăng kơ pơkra ƀañ tơpŭng mơmĭh kiăng kơ pơyơr đĭ kơ yang rơba̱ng 
gơñu, jing yang arăng iâu Hơbia Pơtao Adai yơh. Ƀing gơñu ăt tuh tơbiă gơnam 
pơyơr mơñum kơ ƀing yang rơba̱ng pơkŏn mơ̆n. Ƀing gơñu ngă abih tơlơi anŭn 
kiăng kơ čuih brơi kơ Kâo hil nač yơh. 

19Samơ̆ kơnơ̆ng hơjăn Kâo đôč ƀing gơñu hlak čuih kiăng kơ hil hă? Ƀu djơ̆ ôh. 
Ƀing gơñu hlak pơruă hĭ gơñu pô, sĭt ƀing gơñu pơmlâo pơmlañ hĭ gơñu pô.” 
Anŭn yơh jing tơlơi Yahweh pơhiăp laih. 

20Hơnŭn yơh, Khua Yang Yahweh pơhiăp dơ̆ng, “Tơlơi hil Kâo hăng tơlơi hil 
ƀrŭk Kâo či le ̆  trŭn pơrai hĭ sang yang anai, mơnuih hăng hlô mơnơ̆ng, khul 
kơyâo đang hơma laih anŭn boh čroh ƀơi lŏn. Sĭt tơlơi hil Kâo anŭn či čuh laih 
anŭn ƀu či thăm hĭ ôh.” 

21Anai yơh jing tơlơi Yahweh Dưi Kơtang, jing Ơi Adai ƀing Israel, pơtă kơ kâo 
kiăng pơhiăp hăng ƀing ană plei Ñu, “Ngă bĕ, thim bĕ khul gơnam pơyơr čuh gih 
pơ khul gơnam ngă yang gih pơkŏn laih anŭn ƀơ̆ng bĕ añăm anŭn gih pô! 

22Hlâo adih tơdang Kâo ba ƀing ơi adon gih tơbiă rai mơ̆ng lŏn čar Êjip laih anŭn 
pơhiăp hăng ƀing gơñu, Kâo ƀu pơđar ôh kơ khul gơnam pơyơr čuh hăng khul 
gơnam pơyơr ngă yang, 

23samơ̆ Kâo pơmĭn ƀlơ̆ng kơ tơlơi pơđar anai: Tui gưt kơ Kâo bĕ, laih anŭn Kâo 
či jing Ơi Adai gih laih anŭn ƀing gih či jing ană plei Kâo. Rơbat tui bĕ abih bang 
khul jơlan Kâo pơđar kơ ƀing gih, kiăng kơ tơlơi hơdip gih dưi jing hiam klă. 

24Samơ̆ ƀing ơi adon gih ƀu pơđi̱ng hơmư̆ tui ôh. Kơđai glaĭ, ƀing gơñu đuaĭ tui 
tơlơi khăng pơđi̱ng tui jua pơmĭn sat ƀai gơñu. Tui anŭn, tơlơi hơdip hơdơ̆ng 
gơñu jing hĭ sat ƀai hloh ƀu djơ̆ jing hĭ hiam hloh ôh. 

25Čơdơ̆ng mơ̆ng hrơi ƀing ơi adon gih tơbiă rai laih mơ̆ng lŏn čar Êjip hlŏng truh 
pơ ră anai, Kâo pơkiaŏ nao ƀing ding kơna Kâo jing ƀing pô pơala Kâo rĭm hrơi 
ƀu thâo abih hĭ ôh kiăng kơ pơkơđiăng kơ ƀing gơñu. 

26Samơ̆ ƀing gơñu hơngah ƀu kiăng pơđi̱ng hơmư̆ tui Kâo ôh laih anŭn ƀing gih 
khăng akŏ laih anŭn ngă tơlơi sat ƀai hloh kơ ƀing ơi adon gih mơ̆n. 

27“Tui anŭn, Ơ Yirmeyah hơi, tơdang ih ruai kơ ƀing gơñu abih bang tơlơi anŭn, 
ƀing gơñu ƀu či hơmư̆ tui ih ôh. Tơdang ih iâu mơthưr ƀing gơñu, ƀing gơñu ƀu 
či laĭ glaĭ ôh. 

28Hơnŭn yơh, laĭ bĕ kơ ƀing gơñu tui anai, ‘Ƀing gih jing lŏn čar ƀu tui gưt kơ 
Yahweh Ơi Adai gih laih anŭn kŏn pơplih lơi tơdang Kâo pơtơpă hĭ ƀing gih. 
Tơlơi tŏng ten hơmâo rơngiă hĭ laih. Ƀing gih ƀu pơmĭn kơ tơlơi tŏng ten dơ̆ng 
tah. 

29“ ‘Ơ ƀing Yerusalaim hơi, khăt hĭ bĕ ƀŭk gih laih anŭn glŏm hĭ. Adoh bĕ tơlơi 
čŏk hia ƀơi khul bŏl čư̆ hông hang, yuakơ Kâo, Yahweh, hil nač hăng ƀing rơnŭk 
anai, laih anŭn Kâo hơmâo hơngah hăng lui raih hĭ laih ƀing gơñu.’ ” 

Dơnung Tơlơi Pơdjai 

30Yahweh pơtă kơ Yirmeyah dơ̆ng tui anai, “Ƀing ană plei Yudah hơmâo ngă laih 
tơlơi sat ƀai ƀơi anăp mơta Kâo. Ƀing gơñu hơmâo pơdơ̆ng đĭ laih khul rup trah 
hơƀak drak amăng sang pioh kơkuh pơpŭ kơ Kâo laih anŭn hơmâo pơgrĭ hĭ laih 
sang anŭn. 

31Ƀing gơñu hơmâo pơkra laih khul anih pioh kơkuh pơpŭ kơ yang rơba̱ng ƀơi 
anih Tôphet amăng dơnung Ben-Hinnôm kiăng kơ čuh ƀing ană bă gơñu. Tơlơi 
bruă anŭn Kâo ƀu pơđar ôh, kơđai glaĭ tơlơi pơmĭn anŭn kŏn hơmâo mŭt amăng 
tơlơi pơmĭn Kâo lơi.” 

32Yahweh pơtă dơ̆ng tui anai, “Tui anŭn răng bĕ, khul hrơi či truh yơh, tơdang 
ƀing ană plei anŭn ƀu či yap kơ anih anŭn Tôphet ƀôdah dơnung Ben-Hinnôm 
dơ̆ng tah, samơ̆ Dơnung Tơlơi Pơdjai yơh ăt dŏ, yuakơ ƀing gơñu či dơ̱r mơnuih 
djai amăng anih Tôphet tơl ƀu hơmâo anih pă kiăng kơ dơ̱r yơh. 

33Giŏng anŭn, atâo mơnuih djai anŭn či jing hĭ gơnam ƀơ̆ng kơ khul čim brĭm 
laih anŭn kơ khul hlô mơnơ̆ng lŏn tơnah yơh, laih anŭn ƀu hơmâo hlơi pô pơhuĭ 
kơ gơñu dơ̆ng tah. 

34Kâo či pơđŭt hĭ dơnai mơak mơai kơ khul asăp pô neh hơđŭ hăng met han 
amăng plei pla anih lŏn Yudah, laih anŭn ƀơi khul jơlan plei Yerusalaim, yuakơ 
anih lŏn anŭn jing hĭ anih rơngol laih.” 

Yirmeyah 8 

1Yahweh pơhaih dơ̆ng tui anai, “Ƀơi mông anŭn, khul tơlang ƀing pơtao hăng 
ƀing khua moa lŏn čar Yudah, hrŏm hăng khul tơlang ƀing khua ngă yang hăng 
ƀing pô pơala laih anŭn khul tơlang ƀing ană plei pơ plei Yerusalaim arăng či mă 
pơđuaĭ hĭ mơ̆ng anih pơsat gơñu yơh. 

2Arăng ƀu či pơƀut glaĭ ƀôdah dơ̱r glaĭ dơ̆ng ôh, samơ̆ či lui raih hĭ abih tơlang 
anŭn ƀơi tơnah kar hăng djăh yơh. Tui anŭn, yang hrơi, yang blan laih anŭn khul 
pơtŭ, jing khul gơnam ƀing mơnuih anŭn hơmâo đuaĭ tui, hơduah tơña hăng 
kơkuh pơpŭ laih hlâo adih či pơčrang ƀơi khul tơlang anŭn. 

3Laih anŭn, bơ kơ ƀing dŏ so̱t, jing ƀing Kâo puh pơđuaĭ hĭ pơ lŏn čar sat ƀai, 
ƀing gơñu či khăp kơ djai hloh kơ hơdip.” Anŭn yơh jing tơlơi Yahweh Dưi 
Kơtang pơhiăp pơhaih laih. 

Tơlơi Soh Laih Anŭn Tơlơi Pơkơhma̱l 

4Yahweh laĭ dơ̆ng tui anai, “Ơ Yirmeyah hơi, pơtă bĕ kơ ƀing ană plei Kâo tui 
anai, ‘Anai yơh jing tơlơi Yahweh pơhiăp: “ ‘Tơdang mơnuih mơnam rơbuh, 

hiư̆m ngă, ƀing gơñu ƀu tơgŭ đĭ ôh hă? Tơdang sa čô mơnuih nao jrôk jơlan, 
hiư̆m ngă, ñu ƀu wơ̆t glaĭ ôh hă? 

5Tui anŭn, yua hơget ƀing gih, jing ƀing ană plei Kâo, đuaĭ ataih hĭ laih mơ̆ng Kâo 
lĕ? Yua hơget ƀing gih nanao đuaĭ ataih hĭ lĕ, Ơ ƀing Yerusalaim hơi? Ƀing gih 
khăp kơ tơlơi laĭ lui hlâo pơblư̆, laih anŭn ƀing gih hơngah ƀu kiăng wơ̆t glaĭ pơ 
Kâo ôh. 

6Kâo hơmâo hơmư̆ pơñen laih, samơ̆ ƀing gih ƀu pơhiăp tơlơi djơ̆ tơpă ôh. Ƀu 
hơmâo hlơi pô ôh kơhma̱l hĭ tơlơi sat ƀai ñu, laih anŭn ñu pô ƀu hơmâo ngă soh 
hơget ôh. Rĭm čô đuaĭ tui hăng jơlan ñu pô kiăng, jing kar hăng sa drơi aseh đuaĭ 
tañ nao pơ tơlơi pơblah ƀu thâo kơ tơlơi huĭ hyưt ôh. 

7Wơ̆t tơdah čim sưng amăng adai thâo krăn khul bơyan pơkă laih brơi kơ ñu, 
laih anŭn čim pơrơgŏm, čim et hăng čim čet thâo krăn hrơi mông gơñu đuaĭ anih. 
Samơ̆ ƀing gih, jing ƀing ană plei Kâo, ƀu thâo krăn ôh khul tơlơi hơduah tơña 
Yahweh. 

8“ ‘Hiư̆m pă ƀing gih dưi laĭ kơ tơlơi ƀing gih jing rơgơi, yuakơ ƀing gih hơmâo 
tơlơi juăt Yahweh, tơdang tơlơi pơƀlŏr ƀing čih hră pơplih laih tơlơi juăt Kâo 
anŭn jing hĭ laih tơlơi pơƀlŏr lĕ? 

9Ƀing pơmĭn kơ gơñu pô jing rơgơi či mlâo mlañ hĭ. Ƀing gơñu či rŭng răng hăng 
djơ̆ čơđo̱ng yơh. Yuakơ ƀing gơñu hơmâo hơngah hĭ laih boh hiăp Yahweh, tui 
anŭn ƀing gơñu ƀu hơmâo tơlơi rơgơi hơget gĕt ôh. 

10Hơnŭn yơh, Kâo či jao lui hĭ ƀing bơnai gơñu kơ ƀing tuai laih anŭn khul đang 
hơma gơñu kơ ƀing pô hơma phrâo tŭ mă yơh. Abih bang mơnuih čơdơ̆ng mơ̆ng 
ƀing ƀun rin hlŏng truh pơ ƀing pơdrŏng săh, abih bang ƀing gơñu gir mă bruă 
pleč ƀlŏr kiăng kơ hơmâo lu prăk. Ƀing pô pơala laih anŭn ƀing khua ngă yang 
ăt ngă kar kaĭ mơ̆n, abih bang le̱ng kơ ngă nanao tơlơi pơblư̆ pơƀlŏr yơh. 

11Ƀing khua anŭn ngă kar hăng nam rơka ană plei Kâo kơnơ̆ng jing kar hăng ruă 
ƀơƀiă đôč. Ƀing gơñu laĭ tui anai, “Dŏ bĕ rơnŭk rơno̱m!” Samơ̆ ƀu hơmâo tơlơi 
rơnŭk rơno̱m hơget gĕt ôh. 

12Ƀing gơñu năng mlâo mlañ kơ tơlơi bruă hơƀak drak gơñu anŭn. Samơ̆ ƀing 
gơñu ƀu mlâo mlañ hơget gĕt ôh. Sĭt ƀing gơñu ăt kŏn thâo krăn lơi hiư̆m kiăng 
kơ mriah ƀo ̆ . Tui anŭn, ƀing gơñu či răm rai kar hăng ƀing pơkŏn hơmâo răm rai 
laih yơh. Sĭt ƀing gơñu či rơngiă hĭ yơh tơdang Kâo pơkơhma̱l hĭ ƀing gơñu. Anŭn 
yơh jing tơlơi Yahweh pơhiăp pơhaih laih.’ ” 

13Yahweh pơhaih dơ̆ng tui anai, “Kâo či mă pơđuaĭ hĭ ƀing gơñu hlo̱m ƀo̱m yơh, 
yuakơ ƀing gơñu jing kar hăng hrĕ kơƀâo ƀu hơmâo boh kơƀâo ôh, laih anŭn kar 
hăng phŭn hra ƀu hơmâo boh hra ôh, laih anŭn hla kơyâo anŭn či gliu hĭ yơh. 
Hơget gơnam Kâo hơmâo pha brơi kơ ƀing gơñu laih ƀing tuai či mă pơđuaĭ hĭ 
mơ̆ng ƀing gơñu yơh.” 

14Ƀing ană plei laĭ hăng tơdruă tui anai, “Yua hơget ƀing ta hlak dŏ tơguan pơ 
anai lĕ? Pơƀut glaĭ tañ bĕ! Brơi kơ ƀing ta đuaĭ kơdŏp bĕ pơ khul plei pla kơđông 
kơjăp kiăng kơ răm rai hĭ pơ anŭn! Yahweh Ơi Adai ta hơmâo klă̱ kơđi laih kơ 
ƀing ta kiăng kơ răm rai. Sĭt Ñu hơmâo brơi laih kơ ƀing ta ia akăm djai kiăng kơ 
mơñum, yuakơ ƀing ta hơmâo ngă soh pơkơdơ̆ng glaĭ laih hăng Ñu. 

15Ƀing ta čang rơmang kơ tơlơi rơnŭk rơno̱m samơ̆ ƀu hơmâo tơlơi hiam klă ôh 
truh rai. Ƀing ta čang rơmang hrơi mông kiăng kơ suaih samơ̆ kơnơ̆ng hơmâo 
tơlơi huĭ bra̱l đôč. 

16Ƀing ta hơmư̆ laih tơlơi sŭh săh mơ̆ng khul aseh ƀing rŏh ayăt hlak truh rai 
mơ̆ng plei Dan. Abih bang anih lŏn tơtư̆ tơtơ̆ng yuakơ tơlơi mơñi mơ̆ng khul 
aseh gơñu yơh. Ƀing rŏh ayăt hlak rai laih kiăng kơ lun ƀơ̆ng anih lŏn anŭn laih 
anŭn abih bang gơnam amăng anŭn yơh, wơ̆t hăng khul plei anŭn laih anŭn abih 
bang hlơi pô hơdip pơ anŭn yơh.” 

17Yahweh pơhaih tui anai, “Lăng bĕ, Kâo či mơit khul ala sat amăng ƀing gih, jing 
khul ala tơpơ̆ng ƀing gih ƀu dưi pơhưč ôh, laih anŭn gơñu či čŏh ƀing gih yơh.” 

Pô Pơala Yirmeyah Kơŭ Kơuăn 

18Yirmeyah iâu laĭ tui anai, “Tơlơi kơŭ kơuăn kâo jing prŏng biă mă ƀu thâo abih 
hĭ ôh, pran jua kâo ruă tơdu biă mă. 

19Hơmư̆ bĕ kơ tơlơi kwưh rơkâo ƀing ană plei kâo mơ̆ng anih lŏn ataih biă mă 
tui anai: ‘Hiư̆m pă Yahweh ƀu dŏ pơ anih Ziôn dơ̆ng tah hă? Hiư̆m pă Pơtao ta 
anŭn ƀu dŏ pơ anih anŭn dơ̆ng tah hă?’ ” Yahweh laĭ glaĭ tui anai, “Yua hơget ƀing 
gơñu hơmâo čuih brơi kơ Kâo hil hăng khul rup trah ƀing gơñu kơkuh pơpŭ, jing 
khul rup yang tuai đôč đač gơñu lĕ?” 

20Ƀing ană plei laĭ tui anai, “Bơyan hơpuă rơgao laih, bơyan pha̱ng hơmâo đŭt hĭ 
laih, laih anŭn Yahweh ƀu pơklaih hĭ ƀing ta ôh.” 

21Kâo, Yirmeyah laĭ dơ̆ng tui anai, “Yuakơ ƀing ană plei kâo tŭ ruă nuă, pran jua 
kâo ăt tŭ ruă nuă mơ̆n. Kâo kơŭ kơuăn laih anŭn tơlơi huĭ bra̱l mă hĭ kâo. 

22Hiư̆m ngă, ƀu hơmâo ia jrao amăng anih Gilead ôh hă? Ƀu hơmâo pô pơjrao pơ 
anih anŭn ôh hă? Tui anŭn, yua hơget tơlơi ruă rơka ƀing ană plei kâo ƀu suaih 
hĭ ôh lĕ? 

Yirmeyah 9 

1“Kâo kwưh kiăng akŏ kâo jing kar hăng sa boh ia bluh laih anŭn mơta kâo jing 
kar hăng hơnŏh ia mơta, kiăng kơ kâo dưi hia hrơi hăng mlam kơ ƀing ană plei 
kâo jing ƀing rŏh ayăt pơdjai hĭ laih. 

2Kâo kwưh kiăng kâo dưi nao pơ anih dŏ amăng tơdron ha̱r jing anih ƀu hơmâo 
hlơi pô dŏ ôh, kiăng kơ kâo dưi đuaĭ lui hĭ ƀing ană plei kâo laih anŭn dŏ ataih hĭ 

mơ̆ng ƀing gơñu. Kâo kiăng tui anŭn yuakơ ƀing gơñu jing ƀing klĕ pyu, jing ƀing 
mơnuih lu ƀu tŏng ten ôh.” 

3Yahweh pơhaih dơ̆ng tui anai, “Tơlơi ƀlŏr gơñu jing kar hăng hraŏ laih anŭn 
bah jơlah gơñu jing kar hăng ƀrŏm hraŏ pơruă hĭ ƀing mơnuih re̱ng gah. Ƀu djơ̆ 
hăng tơlơi tŏng ten gơñu ôh, ƀing gơñu jing hĭ kơtang amăng anih lŏn anŭn. Ƀing 
gơñu aka ngă giŏng hĭ ôh sa tơlơi soh tơdang anŭn ƀing gơñu čơdơ̆ng ngă tơlơi 
soh pơkŏn dơ̆ng. Ƀing gơñu ƀu yap kơnăl kơ Kâo jing Ơi Adai gơñu ôh. 

4“Răng bĕ kơ ƀing gơyut gih laih anŭn anăm đaŏ kơnang kơ ayŏng adơi gih ôh, 
yuakơ rĭm ayŏng adơi jing pô pơblư̆ pơƀlŏr, laih anŭn rĭm gơyut jing pô pơhiăp 
rơkŭt sat yơh. 

5Gơyut gơyâo pơblư̆ hĭ gơyut gơyâo, sĭt ƀu hơmâo hlơi pô ôh pơhiăp tơlơi sĭt kơ 
tơlơi gơyut gơyâo ñu. Ƀing gơñu pơhrăm jơlah gơñu pô kiăng kơ pơhiăp ƀlŏr. 
Ƀing gơñu ngă tơlơi soh anŭn tơl ƀing gơñu ƀu dưi thâo lui hĭ ôh. 

6Ƀing gơñu kơtư̆ juă mơnuih mơnam nanao laih anŭn pơblư̆ hĭ ƀing gơ̆ nanao 
yơh. Ƀing gơñu hơngah ƀu kiăng yap kơnăl kơ Kâo jing Ơi Adai gơñu ôh.” Anŭn 
jing tơlơi Yahweh pơhiăp pơhaih laih. 

7Hơnŭn yơh, anai jing tơlơi Yahweh Dưi Kơtang pơhiăp dơ̆ng hăng ƀing ană plei 
Ñu: “Anai nê, Kâo či lông lăng hăng čruih hĭ ƀing gơñu kar hăng čruih pơsơi yơh. 
Yuakơ tơlơi soh ƀing ană plei Kâo, Kâo ƀu hơmâo tơlơi hơget dơ̆ng ôh Kâo dưi 
ngă. 

8Jơlah gơñu jing kar hăng ƀrŏm hraŏ pơdjai. Jơlah anŭn pơhiăp pơblư̆ pơƀlŏr 
yơh. Hăng amăng bah yơh rĭm čô pơhiăp hăng pô re̱ng gah ñu tui anai, ‘Dŏ rơnŭk 
rơnua bĕ,’ samơ̆ amăng jua pơmĭn ñu, ñu ƀač čơđo̱ng kơ gơ̆ yơh. 

9Hiư̆m ngă, Ơ ƀing Yerusalaim hơi, Kâo ƀu khŏm pơkơhma̱l hĭ ƀing ană plei gih 
kơ tơlơi bruă anŭn ôh hă? Hiư̆m ngă, Kâo pô ƀu či rŭ nua ƀơi sa boh lŏn čar kar 
hăng anŭn ôh hă?” Anŭn yơh jing tơlơi Yahweh pơhaih laih. 

10Kâo, Yirmeyah, či čŏk hia hăng pơkrao kơ khul čư̆ čan laih anŭn adoh tơlơi 
pơkrao čŏk hia kơ khul đang rơ̆k hlô mơnơ̆ng rong amăng tơdron ha̱r yơh, yuakơ 
khul anih anŭn jing rơngol thu krô tơl ƀu hơmâo hlơi pô găn nao ôh, laih anŭn 
kŏn hơmâo khul rơmô ur lơi. Khul čim brĭm adai ăt hơmâo đuaĭ kơdŏp hĭ laih 
laih anŭn khul hlô mơnơ̆ng hơmâo đuaĭ hĭ laih mơ̆n. 

11Yahweh pơhiăp tui anai, “Kâo či ngă kơ plei Yerusalaim kơnơ̆ng jing hĭ ƀu̱r răm 
rai đôč, tơl jing hĭ anih kơ khul asâo tan dŏ yơh. Kâo ăt či ngă kơ plei pla amăng 
anih lŏn Yudah jing hĭ rơngol thu krô mơ̆n, kiăng kơ ƀu hơmâo hlơi pô dưi hơdip 
pơ anŭn ôh.” 

12Hlơi pô jing rơgơi djŏp kiăng kơ thâo hluh kơ tơlơi anŭn lĕ? Hlơi pô Yahweh 
pơtô laih kiăng kơ gơ̆ dưi pơblang kơ tơlơi anŭn lĕ? Yua hơget anih lŏn anŭn jing 
hĭ răm rai laih anŭn rơngol thu krô kar hăng tơdron ha̱r tơl ƀu hơmâo hlơi pô 
dưi găn nao ôh lĕ? 

13Yahweh laĭ tui anai, “Anŭn jing yuakơ ƀing gơñu hơmâo hơngah lui hĭ laih tơlơi 
juăt Kâo, jing tơlơi Kâo brơi laih kơ ƀing gơñu kiăng kơ ngă tui. Ƀing gơñu ƀu tui 
gưt Kâo ƀôdah đuaĭ tui tơlơi juăt Kâo ôh. 

14Kơđai glaĭ, ƀing gơñu pơkhăng hĭ jua pơmĭn gơñu laih anŭn kơkuh pơpŭ laih 
kơ khul rup trah yang Baal, jing tui hăng ƀing ơi adon gơñu pơtô laih kơ ƀing 
gơñu. 

15Hơnŭn yơh, hơmư̆ bĕ tơlơi Kâo, Yahweh Dưi Kơtang, jing Ơi Adai ƀing Israel, 
či ngă. Anai nê, Kâo či brơi kơ ƀing ană plei anai ƀơ̆ng hla ruă phĭ̱̆ laih anŭn 
mơñum ia hơmâo jrao akăm yơh. 

16Sĭt Kâo či pơčơlah hĭ ƀing gơñu amăng khul lŏn čar, jing khul lŏn čar gơñu pô 
hrŏm hăng ƀing ơi adon gơñu aka ƀu hơmư̆ djơ̆ ôh, laih anŭn Kâo či brơi ƀing 
rŏh ayăt gơñu kiaŏ ƀing gơñu tơl Kâo hơmâo pơrai hĭ laih ƀing gơñu yơh.” 

Ƀing Ană Plei Yerusalaim Kwưh Rơkâo Kơ Tơlơi Djru 

17Anai yơh jing tơlơi Yahweh Dưi Kơtang pơhiăp: “Pơmĭn bĕ kơ tơlơi truh! Iâu 
mơthưr bĕ kơ ƀing đah kơmơi čŏk hia rai. Iâu rai bĕ ƀing thâo biă mă kiăng kơ 
adoh tơlơi čŏk hia kơ ƀing djai. 

18Ƀing ană plei laĭ tui anai: Brơi kơ ƀing gơñu rai tañ bĕ laih anŭn adoh tơlơi čŏk 
hia pơkrao brơi kơ ƀing ta tơl mơta ta bă hăng ia mơta laih anŭn jing kar hăng 
hơnŏh ia rô mơ̆ng jăh mơta ta yơh. 

19Hơmư̆ bĕ dơnai pơkrao čŏk hia anai mơ̆ng Čư̆ Ziôn: Ƀing ta răm rơngiă yơh! 
Ƀing ta mlâo mlañ hlo̱m ƀo̱m! Ƀing ta khŏm đuaĭ lui hĭ anih lŏn ta yuakơ sang ta 
răm rai laih.” 

20Kâo, Yirmeyah, pơtă tui anai, “Ră anai, Ơ ƀing đah kơmơi hơi, hơmư̆ bĕ boh 
hiăp Yahweh. Pơđi̱ng bĕ tơngia gih kơ hơdôm boh hiăp mơ̆ng amăng bah Ñu 
anŭn. Pơtô bĕ kơ ƀing ană dra gih kiăng kơ thâo pơkrao. Pơtô bĕ kơ tơdruă tơlơi 
adoh pơkrao čŏk hia kơ ƀing djai yơh. 

21Ngă bĕ tui anŭn yuakơ tơlơi djai hơmâo mŭt rai laih mơ̆ng khul amăng phă̱ ta 
laih anŭn hơmâo truh laih pơ khul sang ƀing khua moa ta. Tui anŭn ƀing čơđai 
ƀu dưi ngui amăng khul jơlan ôh laih anŭn ƀing hlak ai ƀu dưi pơtŭm amăng khul 
anih sĭ mơnia dơ̆ng tah. 

22“Khul atâo mơnuih či đih kar hăng kơmơ̆k amăng đang hơma, ăt kar hăng 
pơdai gah rŏng pô yuă mơ̆n, samơ̆ ƀu hơmâo hlơi pô pơƀut glaĭ ôh.” Anŭn yơh 
jing tơlơi Yahweh pơhiăp pơhaih laih. 

23Yahweh pơhiăp dơ̆ng tui anai: “Anăm brơi ôh pô rơgơi pơang kơ tơlơi rơgơi 
ñu ƀôdah pô kơtang pơang kơ tơlơi kơtang ñu ƀôdah pô pơdrŏng pơang kơ tơlơi 
pơdrŏng ñu, 

24samơ̆ brơi bĕ kơ hlơi pô kiăng pơang anŭn pơang bĕ kơ tơlơi anai: Kơ tơlơi ñu 
thâo hluh hăng thâo krăn kơ tơlơi Kâo jing Yahweh, jing Pô ngă tơlơi khăp hiam 

klă, tơlơi djơ̆ tơpă hăng tơlơi tơpă hơnơ̆ng ƀơi lŏn tơnah yơh. Tơdah ñu pơang 
kơ khul tơlơi anŭn yơh, Kâo či mơak.” Anŭn yơh jing tơlơi Yahweh pơhiăp 
pơhaih laih. 

25Yahweh pơhaih dơ̆ng tui anai, “Khul hrơi či truh tơdang Kâo či pơkơhma̱l hĭ 
abih bang ƀing hlơi pô kơnơ̆ng khăt klĭ ƀơi drơi jan đôč. 

26Anŭn jing ƀing lŏn čar Êjip, Yudah, Edôm, Ammôn, Môab laih anŭn abih bang 
ƀing hlơi pô hơdip amăng tơdron ha̱r amăng khul anih ataih. Wơ̆t tơdah abih 
bang ƀing lŏn čar anŭn hơmâo tŭ tơlơi khăt klĭ laih, wơ̆t hăng abih bang ƀing ană 
plei Israel samơ̆ abih bang lŏn čar anŭn ƀu tŭ ôh tơlơi khăt klĭ amăng pran jua, 
anŭn jing ƀing gơñu ƀu djă̱ hơdơr ôh sa tơlơi pơgop hăng Kâo.” 

Yirmeyah 10 

Tơlơi Mưč Mač Kơ Tơlơi Kơkuh Pơpŭ Kơ Khul Rup Trah 

1Hơmư̆ bĕ tơlơi Yahweh laĭ kơ ih, Ơ ƀing Israel hơi. 

2Anai yơh jing tơlơi Yahweh pơhiăp: “Anăm đuaĭ tui khul jơlan ƀing lŏn čar 
pơkŏn. Anăm huĭ bra̱l yua mơ̆ng gru kơnăl amăng adai adih ôh, wơ̆t tơdah ƀing 
lŏn čar anŭn huĭ bra̱l yua mơ̆ng khul tơlơi anŭn. 

3Yuakơ khul tơlơi đaŏ ƀing mơnuih anŭn jing đôč đač yơh. Ƀing gơñu khăt hĭ 
kơyâo mơ̆ng glai kơmrơ̆ng, laih anŭn pô treh trah ngă bruă trah kơyâo anŭn 
hăng gơnam treh trah ñu yơh. 

4Ƀing gơñu pơhrôp kơyâo anŭn hăng amrăk mah. Ƀing gơñu pơkra kơyâo anŭn 
hăng mơmu̱t hăng kơđĭn kiăng kơ rup anŭn ƀu či rơbuh hĭ ôh. 

5Khul rup trah gơñu anŭn kơnơ̆ng jing kar hăng rup pơhuĭ čim brĭm amăng đang 
hơma mơkai đôč yơh ƀu thâo pơhiăp ôh. Yuakơ khul rup anŭn ƀu thâo rơbat ôh 
arăng khŏm čơkŭng gơñu yơh. Anăm huĭ pơpŭ kơ gơñu ôh, yuakơ gơñu ƀu thâo 
ngă sat kŏn thâo ngă hiam lơi.” 

6Ơ Yahweh hơi, ƀu hơmâo hlơi pô hrup hăng Ih ôh. Ih jing yom prŏng, laih anŭn 
anăn Ih jing yom prŏng hăng dưi mơyang yơh. 

7Rĭm mơnuih mơnam năng huĭ pơpŭ kơ Ih, Ơ Pơtao abih bang ƀing lŏn čar hơi. 
Ih năng lăp kơ ƀing gơñu pơpŭ pơyom yơh. Amăng abih bang ƀing mơnuih thâo 
thaĭ ƀing lŏn čar anŭn laih anŭn amăng abih bang ƀing pơtao gơñu, ƀu hơmâo 
hlơi pô hrup hăng Ih ôh. 

8Abih bang ƀing gơñu jing ƀing kơmlư hăng mlŭk mơgu. Khul rup trah kơyâo 
anŭn ƀu dưi pơhrăm hơget gĕt ôh kơ ƀing gơñu. 

9Ƀing gơñu ba rai amrăk arăng tia laih mơ̆ng lŏn čar Tarsis laih anŭn mah mơ̆ng 
anih Uphaz. Tơdơi kơ anŭn, ƀing thâo treh trah hăng pô thâo čruih yua amrăk 
mah anŭn kiăng kơ pơkra rup trah anŭn laih anŭn tơdơi kơ anŭn ƀing thâo sĭt 
sum ao buh brơi rup trah anŭn sum ao ia mik hăng ia mơla̱ng. 

10Samơ̆ kơnơ̆ng Ih, Yahweh, đôč yơh jing Ơi Adai sĭt. Ih jing Ơi Adai hơdip, jing 
Pơtao git gai hlŏng lar. Tơdang Ih hil nač, lŏn tơnah pơpư̆ pơgơi yơh. Laih anŭn 
ƀing lŏn čar ăt ƀu dưi dŏ kơjăp hăng tơlơi Ih hil ƀrŭk ôh. 

11Ih pơtă laih kơ kâo kiăng kơ pơhiăp hăng ƀing kơkuh pơpŭ kơ khul rup trah 
anŭn tui anai, “Khul rup trah anŭn, jing ƀing ƀu hrih pơjing adai hăng lŏn tơnah 
ôh, či răm rơngiă hĭ mơ̆ng lŏn tơnah laih anŭn mơ̆ng gah yŭ tal adai yơh.” 

Tơlơi Yirmeyah Bơni Hơơč Kơ Ơi Adai 

12Ơi Adai hrih lŏn tơnah hăng tơlơi dưi mơyang Ñu. Hăng tơlơi rơgơi Ñu, Ñu 
pơjing rai kơyâo pơtâo mơnơ̆ng mơnuă laih anŭn hăng tơlơi thâo hluh Ñu, Ñu 
pơkăng khul tal adai kar hăng pơkăng sang khăn yơh. 

13Tơdang Ñu pơđar, ia amăng khul tal adai adih pơgrŏm yơh. Ñu pơjing khul 
kơthul ayŭh đĭ mơ̆ng khul anih ataih amăng lŏn tơnah. Ñu brơi kơmlă hăng ia 
hơjan laih anŭn ba tơbiă angĭn mơ̆ng khul anih pioh gơnam Ñu yơh. 

14Tơdang ƀing mơnuih mơnam ƀuh tơlơi anŭn, rĭm čô ƀu thâo hluh kơ Ñu jing 
kar hăng kơmlư laih anŭn mlŭk mơgu. Rĭm pô thâo pơkra gơnam pơsơi anŭn ăt 
mlâo hĭ mơ̆n yua mơ̆ng khul rup trah ñu pơkra, yuakơ khul rup ñu anŭn jing 
yang rơba̱ng, laih anŭn ƀu hơmâo tơlơi suă jua amăng drơi jan gơñu ôh. 

15Khul rup anŭn jing đôč đač, jing gơnam arăng djik djak yơh. Tơdang Yahweh 
rai kiăng kơ phat kơđi khul rup anŭn, gơñu či răm rơngiă hĭ yơh. 

16Ơi Adai ƀing Yakôb, jing ƀing Israel, ƀu hrup hăng khul rup anŭn ôh, yuakơ Ñu 
jing Pô Hrih Pơjing kơ abih bang tơlơi mơnơ̆ng. Ñu ruah laih ƀing Israel, jing ană 
plei kŏng ngăn lŏm kơ Ñu pô yơh. Yahweh Dưi Kơtang yơh jing anăn Ñu. 

Ƀing Rŏh Ayăt Či Ba Pơđuaĭ Hĭ Ƀing Lŏn Čar Yudah Pơ Anih Ataih 

17Ơ ƀing Yerusalaim hơi, plei prŏng gih dŏ gah yŭ tơlơi ƀing rŏh ayăt gih wang 
blah, tui anŭn pơƀut glaĭ bĕ hơdôm gơnam lŏm kơ ƀing gih kiăng kơ djă̱ ba mơ̆ng 
anih lŏn anai. 

18Ngă bĕ tui anŭn yuakơ anai yơh jing tơlơi Yahweh pơhiăp: “Blĭp blăp mơtam 
Kâo či glŏm đuaĭ hĭ ƀing mơnuih hơdip amăng anih lŏn anai. Kâo či ba rai tơlơi 
tơnap tap ƀơi ƀing gơñu tơl ƀing rŏh ayăt mă hĭ ƀing gơñu jing mơnă.” 

19Ƀing ană plei Yerusalaim laĭ tui anai, “Răm ƀăm yơh kơ ƀing gơmơi yuakơ tơlơi 
ruă rơka gơmơi! Nam rơka gơmơi anŭn ƀu dưi pơsuaih hĭ ôh! Hlâo adih ƀing 
gơmơi pơmĭn tơlơi ruă nuă gơmơi anŭn jing tơlơi ƀing gơmơi khŏm dŏ gir yơh. 

20Abih bang hrĕ kuĭ sang khăn gơmơi tơĭ hĭ laih, tơl sang khăn gơmơi anŭn răm 
rai hĭ yơh. Ƀing gơmơi ƀu či ƀuh ƀing ană gơmơi dơ̆ng tah, yuakơ ƀing gơñu đuaĭ 
hĭ laih. Ƀu hơmâo hlơi pô dŏ glaĭ ôh kiăng kơ pơdơ̆ng đĭ sang khăn gơmơi ƀôdah 
kiăng kơ pơdơ̆ng đĭ nưh gơmơi. 

21Ƀing wai triu gơmơi, jing ƀing wai lăng gơmơi, ƀu thâo pơmưn ôh laih anŭn 
kŏn hơduah tơña kơ Yahweh lơi. Tui anŭn, ƀing gơñu ƀu thâo hluh ôh laih anŭn 
abih bang khul triu gơñu čơlah čơlap hĭ yơh. 

22Hơmư̆ bĕ! Tơlơi pơthâo arăng hlak ba rai. Hơmâo dơnai ƀing ling tơhan tơgŭ 
pơkơdơ̆ng prŏng mơ̆ng lŏn čar gah dư̱r! Tơlơi anŭn či ngă kơ anih lŏn Yudah 
rơngol thu krô hĭ yơh, jing hĭ anih anơ̆m khul asâo tan.” 

Tơlơi Yirmeyah Iâu Laĭ 

23Kâo thâo, Ơ Yahweh hơi, ƀu hơmâo hlơi pô thâo tơlơi hơget gĕt ôh či truh kơ 
tơlơi hơdip ñu pô. Sĭt ƀu djơ̆ kơ mơnuih mơnam ôh kiăng kơ pơkra jơlan kơ ñu 
pô yak nao. 

24Pơtơpă ƀing gơmơi bĕ, Ơ Yahweh hơi, samơ̆ kơnơ̆ng hăng tơlơi djơ̆ lăp đôč 
yơh, ƀu djơ̆ tui hăng tơlơi hil nač Ih ôh, huĭdah Ih či pơrai hĭ ƀing gơmơi hlo̱m 
ƀo̱m yơh. 

25Kơđai glaĭ, tuh tơbiă bĕ tơlơi hil nač Ih ƀơi ƀing kơnung djuai tuai jing ƀing ƀu 
thâo krăn kơ Ih ôh, jing ƀơi ƀing mơnuih ƀu kơkuh pơpŭ amăng anăn Ih ôh, 
yuakơ ƀing gơñu hơmâo pơdjai hĭ laih ƀing ană tơčô Yakôb, jing ƀing ană plei 
Israel, laih anŭn ƀing gơñu hơmâo pơdjai hĭ ƀing gơ̆ abih bang laih, laih anŭn 
pơrai hĭ lŏn čar ƀing gơ̆. 

Yirmeyah 11 

Ƀing Ană Plei Yudah Pơjŏh Hĭ Tơlơi Pơgop Hăng Yahweh 

1Anai yơh jing tơlơi Yahweh pơtă kơ Yirmeyah: 

2“Hơmư̆ bĕ kơ hơdôm boh hiăp tơlơi pơgop Kâo pơjing hăng ƀing ơi adon gih 
laih anŭn ruai bĕ hơdôm hiăp anŭn kơ ƀing ană plei Yudah wơ̆t hăng ƀing hlơi 
pô hơdip amăng plei Yerusalaim. 

3Ruai bĕ kơ ƀing gơñu kơ tơlơi Kâo, Yahweh, jing Ơi Adai Israel, pơhiăp tui anai: 
“Kâo hơtŏm păh yơh kơ hlơi pô hơngah ƀu kiăng gưt tui hơdôm boh hiăp tơlơi 
pơgop anai, 

4jing tơlơi pơgop Kâo pơjing laih hăng ƀing ơi adon gih tơdang Kâo ba tơbiă laih 
ƀing gơñu mơ̆ng lŏn čar Êjip, jing kar hăng ba tơbiă đuaĭ hĭ mơ̆ng gŏ apui čuh riă 
gơnam pơsơi anŭn. “Kâo ƀuăn kơ ƀing gơñu tui anai: “Tui gưt kơ Kâo bĕ laih 
anŭn ngă tui bĕ rĭm tơlơi Kâo pơđar kơ ƀing gih, laih anŭn ƀing gih či jing ƀing 
ană plei Kâo laih anŭn Kâo či jing Ơi Adai gih yơh. 

5“Kâo ƀuăn tui anŭn kiăng kơ Kâo dưi pơkrĕp truh hĭ tơlơi Kâo ƀuăn rơ̆ng laih 
hăng ƀing ơi adon gih, jing tơlơi Kâo pha brơi kơ ƀing gơñu sa anih lŏn hiam kar 
hăng bă ia tơsâo hăng ia hơni, jing anih lŏn lŏm kơ ƀing gih ră anai.” Kâo, 
Yirmeyah laĭ glaĭ tui anai, “Tơlơi Ih pơhiăp jing sĭt yơh, Ơ Yahweh ăh!” 

6Giŏng anŭn, Yahweh laĭ kơ kâo tui anai, “Pơhaih bĕ abih bang boh hiăp anŭn 
amăng khul plei pla anih lŏn Yudah laih anŭn ƀơi khul jơlan plei Yerusalaim tui 
anai, “Pơđi̱ng tơngia bĕ kơ hơdôm boh hiăp tơlơi pơgop Kâo, Yahweh, pơjing 
laih hăng ƀing ơi adon gih hlâo adih, laih anŭn ngă tui bĕ. 

7Čơdơ̆ng mơ̆ng hrơi Kâo ba tơbiă ƀing gơñu mơ̆ng lŏn čar Êjip truh pơ hrơi anai, 
Kâo pơkơđiăng kơtang biă mă kơ ƀing gơñu hăng ƀing gih nanao tui anai: Tui 
gưt kơ Kâo bĕ. 

8Samơ̆ ƀing gơñu hơngah ƀu kiăng pơđi̱ng hơmư̆ tui ôh. Kơđai glaĭ, ƀing gơñu 
đuaĭ tui tơlơi khăng jua pơmĭn sat ƀai gơñu pô yơh. Yuakơ ƀing gơñu ƀu djă̱ pioh 
ôh khul tơlơi pơđar amăng tơlơi pơgop anŭn, tui anŭn, Kâo brơi rai kơ ƀing gơñu 
abih bang tơlơi hơtŏm păh amăng tơlơi pơgop anŭn.” 

9Giŏng anŭn, Yahweh pơtă kơ kâo tui anai, “Amăng ƀing Yudah wơ̆t hăng ƀing 
hơdip amăng plei Yerusalaim hơmâo đơđa mơnuih ngă mơneč kiăng pơkơdơ̆ng 
glaĭ hăng Kâo. 

10Ƀing gơñu hơmâo wir nao laih pơ khul tơlơi soh ƀing ơi adon gơñu, jing ƀing 
hơmâo hơngah hĭ laih ƀu kiăng hơmư̆ tui hơdôm boh hiăp Kâo ôh hlâo adih. Sĭt 
ƀing gơñu hơmâo đuaĭ tui hăng kơkuh pơpŭ kơ ƀing yang rơba̱ng laih. Hlâo adih, 
ƀing lŏn čar Israel pơjŏh hĭ laih tơlơi pơgop Kâo pơjing laih hăng ƀing ơi adon 
gơñu laih anŭn tơdơi kơ anŭn ƀing lŏn čar Yudah ăt ngă kar kaĭ mơ̆n. 

11Hơnŭn yơh, anai yơh jing tơlơi Kâo, Yahweh, khưp kiăng kơ ngă, “Kâo či ba rai 
ƀơi ƀing gơñu tơlơi truh sat tơl ƀing gơñu ƀu dưi đuaĭ tơklaih hĭ ôh. Wơ̆t tơdah 
ƀing gơñu iâu kwưh kơ Kâo, Kâo ƀu či hơmư̆ ƀing gơñu ôh. 

12Giŏng anŭn, ƀing plei pla anih lŏn Yudah hăng ƀing plei Yerusalaim či tơbiă 
nao iâu kwưh kơ ƀing yang rơba̱ng, jing ƀing yang ƀing gơñu juăt čuh pơyơr 
gơnam ƀâo mơngưi, samơ̆ tơdang tơlơi truh sat anŭn truh, ƀing yang anŭn ƀu 
dưi pơklaih hĭ ƀing gơñu ôh. 

13Ơ ƀing Yudah hơi, ƀing gih hơmâo lu ƀing yang rơba̱ng phara phara tui hăng 
mrô khul plei pla gih yơh. Laih anŭn Ơ ƀing plei Yerusalaim hơi, ƀing gih hơmâo 
pơdơ̆ng đĭ laih khul kơnưl amăng rĭm jơlan plei Yerusalaim kiăng kơ čuh gơnam 
ƀâo mơngưi kơ yang hơƀak drak Baal anŭn.” 

14Yahweh pơtă kơ kâo, Yirmeyah tui anai, “Anăm iâu laĭ brơi kơ ƀing ană plei 
anŭn dơ̆ng tah laih anŭn kŏn kwưh rơkâo brơi kơ ƀing gơñu lơi, yuakơ tơdang 
ƀing gơñu iâu kơ Kâo amăng mông gleh tơnap biă mă gơñu, Kâo ƀu či hơmư̆ ôh. 

15“Ƀing ană plei Kâo, jing ƀing Kâo khăp, ƀu hơmâo tơlơi dưi mŭt amăng Sang 
Yang Kâo dơ̆ng tah, yuakơ ƀing gơñu pơkra khul mơneč sat ƀai gơñu lu biă mă. 
Wơ̆t tơdah añăm mơnơ̆ng khŏm pơyơr đĭ kơ Kâo gơñu pô mă ƀơ̆ng hĭ. Hiư̆m pă 
tơdang Kâo pơrai hĭ ƀing gơñu, giŏng anŭn ƀing gơñu či hơ̆k mơak mơ̆?” 

16Yirmeyah laĭ tui anai, “Hlâo adih Yahweh yap kơnăl kơ ƀing gih jing kar hăng 
sa ƀĕ kơyâo ôliwơ hiam jing kơyâo hơmâo boh čroh hiam yơh. Samơ̆ hăng sa 
glung angĭn kơtang pơgrao Ñu či ba rai apui kiăng kơ čuh hĭ kơyâo anŭn, laih 
anŭn khul than kơyâo anŭn apui anŭn či ƀơ̆ng hĭ yơh. 

17“Yahweh Dưi Kơtang, jing Pô pla ƀing gih, hơmâo pơkă laih tơlơi truh sat rai 
ƀơi ƀing gih, yuakơ ƀing ană plei Israel hăng ƀing ană plei Yudah hơmâo ngă laih 
sat ƀai hăng čuih brơi kơ Kâo hil yơh tơdang ƀing gơñu čuh gơnam ƀâo mơngưi 
kơ yang Baal.” 

Hơdră Mơneč Pơkơdơ̆ng Glaĭ Hăng Yirmeyah 

18Yirmeyah laĭ dơ̆ng tui anai, “Kâo thâo laih hơdră mơneč đơđa ƀing ană plei 
anŭn yuakơ Yahweh pơrơđah laih kơ kâo. Ñu pơrơđah kơ kâo tơlơi ƀing gơñu 
či ngă anŭn, 

19yuakơ, bơ kơ kâo, kâo jing kar hăng ană triu ƀlôm arăng dui ba pơ anih pơdjai 
yơh. Kâo ƀu thâo kơnăl ôh kơ tơlơi ƀing gơñu hơmâo pơkra laih hơdră mơneč 
pơkơdơ̆ng glaĭ hăng kâo tui anai: “Brơi kơ ƀing ta pơrai hĭ bĕ kơyâo tơdang 
kơyâo anŭn ăt dŏ hơdip. Brơi kơ ƀing ta pơrai hĭ bĕ ñu mơ̆ng anih lŏn ƀing 
mơnuih hơdip anai, tơl anăn ñu arăng ƀu či hơdơr dơ̆ng tah. 

20Samơ̆ Ih yơh, Ơ Yahweh Dưi Kơtang hơi, jing Pô phat kơđi tơpă hơnơ̆ng laih 
anŭn lông lăng jua pơmĭn. Rơkâo kơ Ih brơi bĕ kâo ƀuh tơlơi Ih rŭ nua ƀơi ƀing 
gơñu, yuakơ kâo hơmâo jao laih tơhơnal tơlơi kâo pô kơ Ih. 

21“Bơ kơ ƀing mơnuih plei Anathôt Yahweh pơhiăp hăng Yirmeyah tui anai: Ƀing 
plei Anathôt kiăng kơ arăng pơdjai hĭ ih hăng ƀuăh khă kơ ih laih tui anai, ‘Anăm 
laĭ lui hlâo amăng anăn Yahweh dơ̆ng tah huĭ kơ ƀing gơmơi či pơdjai hĭ ih.’ 

22Hơnŭn yơh, anai yơh jing tơlơi Kâo, Yahweh Dưi Kơtang, pơtă: Kâo či 
pơkơhma̱l hĭ ƀing gơñu. Ƀing hlak ai gơñu či djai hĭ hăng đao ƀing rŏh ayăt, ƀing 
ană đah rơkơi đah kơmơi gơñu či djai hĭ yuakơ tơlơi ư̆ rơpa. 

23Yuakơ tơlơi truh sat Kâo či ba rai ƀơi ƀing mơnuih plei Anathôt amăng mông 
pơkơhma̱l gơñu, tui anŭn ƀu hơmâo hlơi pô ôh či dŏ so̱t kơ ƀing gơñu.” 

Yirmeyah 12 

Tơlơi Yirmeyah Brŏk Hăng Yahweh 

1Ơ Yahweh hơi, tơdang kâo ba nao tơlơi brŏk ƀuăh kâo ƀơi anăp Ih, Ih nanao 
jing djơ̆ tơpă yơh. Samơ̆ kâo či tơña kơ Ih kơ tơlơi djơ̆ găl Ih tui anai: Yua hơget 
hơdră jơlan ƀing sat ƀai đĭ kơyar lĕ? Yua hơget abih bang ƀing pơblư̆ pơƀlŏr 
hơdip rơnŭk rơnua lĕ? 

2Ih hơmâo pla laih ƀing gơñu laih anŭn ƀing gơñu čă akha laih. Ƀing gơñu prŏng 
đĭ laih anŭn hơmâo boh čroh. Ƀing gơñu bơni hơơč kơ Ih hăng tơƀông bah gơñu 
nanao samơ̆ pran jua gơñu dŏ ataih biă mă mơ̆ng Ih. 

3Samơ̆ bơ kơ kâo, Ih ƀuh kâo, Ơ Yahweh ăh. Ih ƀuh kâo hăng lông lăng jua pơmĭn 
kâo laih anŭn thâo kơ tơlơi kâo dŏ tŏng ten hăng Ih. Tui anŭn, rơkâo kơ Ih dui 
hrŏt hĭ bĕ ƀing sat ƀai anŭn kar hăng arăng ba triu kiăng kơ pơdjai hĭ yơh! Pioh 
lui hĭ laih gơñu kơ hrơi arăng pơkra añăm yơh! 

4Hơdôm sui dơ̆ng anih lŏn anai ăt či dŏ thu krô laih anŭn rơ̆k amăng rĭm đang 
hơma či gliu hĭ lĕ? Khul hlô mơnơ̆ng hăng khul čim brĭm răm rơngiă hĭ laih, 
yuakơ ƀing ană plei gơmơi dŏ amăng anih anŭn jing sat ƀai. Hloh kơ anŭn dơ̆ng, 
ƀing gơñu laĭ kơ tơlơi Yahweh ƀu či ƀuh ôh tơlơi ƀing gơñu ngă. 

Tơlơi Yahweh Laĭ Glaĭ Kơ Yirmeyah 

5Ơ Yirmeyah, tơdah ih hơmâo pơlông đuaĭ laih hăng mơnuih mơnam hăng tơkai 
laih anŭn ih jing hĭ gleh biă mă, hiư̆m pă ih dưi pơlông pơgiŏng hĭ hăng khul aseh 
lĕ? Tơdah ih tơhneč rơbuh amăng jơlan tơhnă̱-hiam, hiư̆m pă ih či ngă amăng 
khul glai kơpa̱l kơtuai krong Yurdan lĕ? 

6Wơ̆t tơdah ƀing ayŏng adơi ih, ƀing sang anŏ ih, ăt ƀing gơñu hơmâo pơblư̆ hĭ 
ih laih mơ̆n. Ƀing gơñu hơmâo pơhiăp laih kraih kơ ih kơ tơlơi ih jing mơnuih 
hưt dư. Wơ̆t tơdah ƀing gơñu pơhiăp hiam hăng ih, anăm đaŏ kơnang kơ ƀing 
gơñu ôh. 

7Kâo, Yahweh, đuaĭ lui hĭ laih ană plei Kâo, jing đuaĭ ataih hĭ mơ̆ng ƀing mơnuih 
Kâo ruah laih kiăng kơ jing kŏng ngăn Kâo. Kâo jao hĭ laih ƀing Kâo khăp anŭn 
amăng tơngan tơlơi dưi ƀing rŏh ayăt gơñu. 

8Ƀing kŏng ngăn Kâo anŭn hơmâo pơkơdơ̆ng glaĭ laih hăng Kâo kar hăng sa drơi 
rơmung dŭl amăng glai kơmrơ̆ng, laih anŭn pơgrao ƀơi Kâo yơh. Hơnŭn yơh Kâo 
pơrơmut kơ ƀing gơñu. 

9Ƀing kŏng ngăn Kâo ruah anŭn jing kar hăng hlô djai jing hlô asâo tan hăng čim 
grư̆ ƀơ̆ng hĭ yơh. Ăt brơi bĕ kơ abih bang hlô mơnơ̆ng glai pơƀut glaĭ mơ̆n kiăng 
kơ kĕ ƀơ̆ng. 

10Lu ƀing khua tuai kar hăng ƀing wai triu pơrai hĭ đang boh kơƀâo Kâo, jing lŏn 
čar Kâo, laih anŭn kơtư̆ juă hĭ hrĕ boh kơƀâo Kâo, jing ƀing ană plei. Đang hơma 
hiam mơak Kâo anŭn ƀing gơñu pơjing hĭ laih sa anih lŏn thu krô rơngol yơh. 

11Đang hơma Kâo anŭn jing hĭ anih hông hang, jing rơngol thu krô tơl Kâo rơngot 
hơning yơh. Wơ̆t tơdah abih anih lŏn anŭn či jing hĭ rơngol yơh ƀu hơmâo hlơi 
pô ôh pơmĭn ƀlơ̆ng brơi. 

12Ƀơi abih bang anih kơdư hông hang amăng tơdron ha̱r ƀing pơrai jing ƀing tuai 
rai kơsung mă laih yơh. Ƀing gơñu jing đao Kâo, Yahweh, kiăng kơ pơrai hĭ mơ̆ng 
rơnuč gah anai anih lŏn Kâo anŭn truh pơ rơnuč gah adih yơh, tơl ƀu hơmâo hlơi 
pô rơnŭk hơđơ̆ng ôh. 

13Ƀing ană plei pla pơdai samơ̆ kơnơ̆ng hơpuă mă rơ̆k drơi đôč. Ƀing gơñu mă 
bruă tơl pơgleh hĭ gơñu pô samơ̆ ƀu tŭ mă hơget gĕt ôh. Yuakơ Yahweh hil ƀrŭk 
biă mă yơh, tui anŭn ƀing gơñu mlâo kơ bơyan hơpuă gơñu yơh. 

14Anai yơh jing tơlơi Yahweh laĭ dơ̆ng, “Bơ kơ abih bang ƀing lŏn čar re̱ng gah 
lŏn čar Kâo Israel, jing ƀing hơmâo pơrai hĭ laih anih lŏn kŏng ngăn Kâo pha brơi 
laih kơ ƀing ană plei Kâo Israel hlâo adih, Kâo či buč hĭ ƀing gơñu mơ̆ng anih lŏn 
gơñu laih anŭn Kâo ăt či buč hĭ mơ̆n ƀing lŏn čar Yudah mơ̆ng tŏng krah ƀing 
gơñu yơh. 

15Samơ̆ tơdơi kơ Kâo buč hĭ laih ƀing lŏn čar re̱ng gah anŭn, Kâo či hơmâo tơlơi 
glưh pran jua dơ̆ng laih anŭn či ba glaĭ rĭm čar anŭn pơ lŏn kŏng ngăn ñu pô 
amăng anih lŏn ñu pô yơh. 

16Hlâo adih ƀing gơñu pơtô laih kơ ƀing ană plei Kâo ƀuăn rơ̆ng hăng anăn yang 
Baal. Samơ̆ tơdah ƀing gơñu hur har hrăm tơlơi đaŏ ƀing ană plei Kâo laih anŭn 
ƀuăn rơ̆ng hăng anăn Kâo tui anai, “Ƀing gơmơi ƀuăn rơ̆ng hăng anăn Yahweh 
yuakơ Ñu jing Pô hơdip. “Giŏng anŭn, Kâo či brơi kơ ƀing gơñu đĭ kơyar amăng 
ƀing ană plei Kâo yơh. 

17Samơ̆ tơdah lŏn čar pă ƀu kiăng hơmư̆ tui ôh, Kâo či buč hĭ dơ̆ng lŏn čar anŭn 
hlo̱m ƀo̱m hăng pơrai hĭ yơh.” Anŭn yơh jing tơlơi Yahweh pơhiăp pơhaih laih. 

Yirmeyah 13 

Tơlơi Pơhơmutu Kơ Hơdrăng Kơiăng Ƀlĭ 

1Anai yơh jing tơlơi Yahweh laĭ kơ kâo tui anai, “Nao blơi bĕ sa boh hơdrăng 
kơiăng ƀlĭ laih anŭn čut bĕ jum dar kơiăng ih, samơ̆ anăm brơi adrăng anŭn tĕk 
djơ̆ ia ôh.” 

2Tui anŭn, kâo nao blơi sa boh hơdrăng kơiăng tui hăng Yahweh kơčrâo brơi laih 
anŭn kâo čut adrăng anŭn jum dar kơiăng kâo yơh. 

3Giŏng anŭn, Yahweh pơhiăp hăng kâo tal dua dơ̆ng tui anai, 

4“Mă bĕ hơdrăng kơiăng ih blơi hăng čut jum dar kơiăng ih anŭn, laih anŭn nao 
bĕ pơ krong anet Perat hăng pơdŏp hĭ adrăng anŭn jĕ ia anŭn amăng anih 
čơđa̱ng ƀơi sa boh boh pơtâo.” 

5Tui anŭn, kâo nao hăng pơdŏp hĭ adrăng anŭn ƀơi jĕ krong anet Perat tui hăng 
Yahweh pơtă kơ kâo yơh. 

6Sui ƀiă kơ anŭn, Yahweh pơtă kơ kâo tui anai, “Ră anai nao bĕ pơ anih jĕ krong 
Perat anŭn laih anŭn mă bĕ adrăng Kâo pơtă kơ ih pơdŏp laih pơ anŭn hlâo 
adih.” 

7Tui anŭn, kâo nao pơ anih jĕ krong Perat hăng klơi mă đĭ adrăng mơ̆ng anih kâo 
hơmâo pơdŏp hĭ laih hlâo adih, samơ̆ adrăng anŭn răm hĭ ƀu tŭ yua ôh. 

8Giŏng anŭn, Yahweh pơhiăp hăng kâo dơ̆ng tui anai, 

9“Anai yơh jing tơlơi Yahweh pơhiăp: Kar hăng hơdrăng kơiăng anŭn răm hĭ 
hlo̱m ƀo̱m, Kâo ăt či pơrơngiă hĭ mơ̆n tơlơi pơư pơang ană plei lŏn čar Yudah 
laih anŭn tơlơi pơư prŏng ană plei plei phŭn Yerusalaim. 

10Ƀing mơnuih sat ƀai anŭn hơngah ƀu kiăng hơmư̆ tui boh hiăp Kâo ôh hăng 
đuaĭ tui tơlơi khăng jua pơmĭn gơñu pô laih anŭn đuaĭ tui ƀing yang rơba̱ng hăng 
kơkuh pơpŭ kơ ƀing gơñu. Tui anŭn, ƀing gơñu či jing hĭ kar hăng adrăng răm 
anŭn ƀu thâo tŭ yua hlo̱m ƀo̱m yơh! 

11Ăt kar hăng adrăng akă kơjăp ƀơi jum dar kơiăng mơnuih mơ̆n, Kâo ăt ruah 
mă abih bang ană plei lŏn čar Israel hăng abih bang ană plei lŏn čar Yudah kơ 
Kâo pô mơ̆n kiăng kơ dŏ kơjăp hăng Kâo. Kâo ruah ƀing gơñu kiăng kơ jing ƀing 
pơhing ang anăn Kâo, bơni hơơč kơ anăn Kâo laih anŭn pơpŭ Kâo. Samơ̆ ƀing 
gơñu hơngah ƀu kiăng hơmư̆ tui ôh.” Anŭn yơh jing tơlơi Yahweh pơhiăp pơhaih 
laih. 

Tơlơi Pơhơmutu Kơ Khul Čeh 

12Yahweh laĭ dơ̆ng tui anai, “Pơtă bĕ kơ ƀing ană plei tui anai, ‘Anai yơh jing tơlơi 
Yahweh, Ơi Adai Israel, pơhiăp: Rĭm čeh khŏm hơmâo bă hăng ia tơpai yơh.’ Ƀing 
gơñu či laĭ kơ ih tui anai, ‘Ƀing gơmơi thâo laih kơ tơlơi rĭm čeh anŭn khŏm tuh 
mŭt bă!’ 

13Giŏng anŭn, laĭ bĕ kơ ƀing gơñu tui anai, ‘Anai yơh jing tơlơi Yahweh pơhiăp: 
Kâo či pơbă hĭ abih bang ƀing mơnuih hơdip amăng anih lŏn anai hăng ia tơpai 
tơl ƀing gơñu măt hĭ, wơ̆t hăng ƀing pơtao jing ƀing ană tơčô pơtao Dawid, ƀing 
khua ngă yang, ƀing pô pơala laih anŭn abih bang ƀing hlơi pô hơdip amăng plei 
Yerusalaim mơ̆n. 

14Kâo či pơphač hĭ ƀing tha hăng ƀing hlak ai kar hăng khul čeh pơklă̱ hăng 
tơdruă gơñu yơh. Kâo ƀu či brơi ôh tơlơi pap, tơlơi khăp pap ƀôdah tơlơi glưh 
pran jua Kâo pơgăn hĭ Kâo mơ̆ng tơlơi pơrai hĭ ƀing gơñu.’ ” Anŭn jing tơlơi 
Yahweh pơhiăp pơhaih laih. 

Tơlơi Pơhuĭ Kơ Tơlơi Jing Hlŭn Mơnă 

15Yirmeyah pơtă tui anai, “Pơđi̱ng hơmư̆ bĕ, Ơ ƀing ană plei hơi! Yuakơ Yahweh 
hơmâo pơhiăp laih, tui anŭn anăm jing hĭ pơgao pơang ôh. 

16Pơư pơang bĕ kơ Yahweh Ơi Adai gih hlâo kơ Ñu ba rai tơlơi kơnăm mơmŏt, 
jing hlâo kơ tơkai gih tơhneč rơbuh hĭ ƀơi mông sêng brêng mlam. Ƀing gih čang 
rơmang kơ tơlơi bơngač, samơ̆ tơlơi bơngač anŭn Ñu či pơplih jing hĭ tơlơi 
kơnăm mơmŏt kơpa̱l sĭt jing hĭ tơlơi kơnăm dơlăm yơh. 

17Samơ̆ tơdah ƀing gih hơngah ƀu kiăng hơmư̆ ôh, kâo či hia hơgŏm yơh yua 
mơ̆ng tơlơi pơgao pơang gih. Kâo či čŏk hia kraih, tơl ia mơta ƀlĕ lu yơh, yuakơ 
ƀing rŏh ayăt či mă tơpul triu Yahweh jing hĭ hlŭn mơnă amăng lŏn čar ataih.” 

Yahweh Pơkơđiăng Kơ Pơtao Yehôyakhin 

18Yahweh pơhiăp hăng kâo tui anai, “Ơ Yirmeyah, pơtă bĕ kơ pơtao laih anŭn kơ 
amĭ ñu tui anai, ‘Trŭn bĕ mơ̆ng grê pơtao gih hăng dŏ be̱r bĕ ƀơi lŏn, yuakơ khul 
đoăn pơtao ang yang gih le ̆  trŭn laih mơ̆ng akŏ gih yơh.’ 

19Khul plei pla amăng anih gah thu̱ng lŏn čar Yudah arăng hlak blah hruă hĭ, laih 
anŭn ƀu hơmâo hlơi pô ôh kiăng kơ pơklaih brơi kơ khul plei pla anŭn. Abih 
bang ƀing lŏn čar Yudah ƀing rŏh ayăt hlak mă pơđuaĭ hĭ pơ lŏn čar ataih yơh, 
sĭt ƀing gơñu hlak ba pơđuaĭ hĭ abih bang jing hĭ ƀing hlŭn mơnă yơh.” 

Plei Yerusalaim Jing Kar Hăng Đah Kơmơi Rĭh Răm 

20Yahweh pơhiăp tui anai, “Ơ plei phŭn Yerusalaim hơi, angak đĭ bĕ laih anŭn 
lăng bĕ ƀing rŏh ayăt rai mơ̆ng gah dư̱r. Pơpă tơpul triu Kâo jao brơi laih kơ ih 
wai lăng, jing tơpul triu ang yang lĕ? 

21Hlâo adih ih gir pơjing ƀing lŏn čar tuai jing hĭ ƀing gŏp djru ih. Hơget tơlơi ih 
či pơhiăp tơdang Yahweh brơi kơ ƀing gŏp djru anŭn jing hĭ ƀing blah juă hăng 
git gai ih lĕ? Hiư̆m ngă, tơlơi ruă ƀu či truh pơ ih kar hăng truh pơ sa čô đah 
kơmơi đih apui ôh hă? 

22Ih pơmĭn amăng jua pơmĭn ih tui anai, ‘Yua hơget tơlơi sat anŭn hơmâo truh 
laih kơ kâo lĕ?’ Tơlơi anŭn truh kơ ih yuakơ tơlơi soh ih lu biă mă yơh. Arăng 
hơmâo tŏh mă hĭ laih abăn eng ih laih anŭn drơi jan ih ƀing gơñu hơmâo gŏ̱ hĭ 
laih. 

23Dưi mơ̆ mơnuih Ethiopia thâo pơplih hĭ ia klĭ jŭ̱ ñu pô? Ƀôdah dưi mơ̆ djrang 
thâo pơplih hĭ klĭ ƀlŭk ƀlăk ñu pô? Kar kaĭ mơ̆n, ih jing pô juăt ngă tơlơi sat ƀai, 
sĭt ih kŏn dưi thâo pơplih hĭ pran jua ih pô kiăng kơ jing hiam klă lơi. 

24“Kâo či pơčơlah hĭ ih kar hăng angĭn mơ̆ng tơdron ha̱r puh pơđuaĭ hĭ hơkam 
pơdai yơh. 

25Anŭn yơh jing tơlơi bưng thut ih, jing tơlơi Kâo hơmâo pơkă laih kiăng kơ ngă 
kơ ih. Yuakơ ih hơmâo wơr bĭt hĭ laih Kâo laih anŭn đaŏ kơnang laih kơ ƀing 
yang rơba̱ng.” Anŭn yơh jing tơlơi Yahweh pơhiăp laih. 

26“Kâo či tưk đĭ abăn eng ih gah ngŏ kơ anăp ih kiăng kơ arăng ƀuh hĭ tơlơi mlâo 
mlañ ih yơh. 

27Kâo hơmâo ƀuh laih tơlơi bruă ih kơkuh pơpŭ kơ ƀing yang rơba̱ng ƀơi khul 
bŏl čư̆ laih anŭn amăng khul đang hơma. Ih klĕ pyu wơ̆t hăng lăng sŭ amoaih 
kluh kơ bơnai arăng, kar hăng aseh tơno mơhao kơ aseh ania, samơ̆ ih ƀu thâo 
mlâo ôh. Răm ƀăm yơh kơ ih, Ơ Yerusalaim hơi! Hơdôm sui dơ̆ng ih ăt či dŏ grĭ 
grañ lĕ?” 

Yirmeyah 14 

Tơlơi Kho̱ng, Tơlơi Ư̆ Rơpa, Tơlơi Pơblah Amăng Abih Lŏn Yudah 

1Anai yơh jing tơlơi Yahweh pơhiăp hăng Yirmeyah kơ tơlơi kho̱ng: 



1550 

 

 
© 2013 Jơrai Bible Association. 

  
 

 

2“Lŏn čar Yudah kơŭ kơuăn, khul plei pla ñu jing hĭ thu krô. Ƀing ană plei pơkrao 
yuakơ anih lŏn anŭn, laih anŭn ƀing Yerusalaim iâu kwưh đĭ kơ tơlơi djru yơh. 

3Ƀing kơdrưh kơang pơkiaŏ ƀing ding kơna gơñu kiăng kơ mă ia. Ƀing ding kơna 
anŭn nao pơ khul ia dơmŭn samơ̆ hơduah ƀu hơmâo ia ôh. Ƀing gơñu wơ̆t glaĭ 
hăng khul čeh gơñu ƀu hơmâo ia hơget gĕt ôh. Ƀing gơñu go̱m hĭ akŏ gơñu yuakơ 
rơngot hơning laih anŭn tah hơtai yơh. 

4Lŏn čơđa̱ng hĭ yuakơ ƀu hơmâo ia hơjan ôh amăng anih lŏn Yudah anŭn. Ƀing 
ngă hơma ăt rơngot hơning go̱m hĭ akŏ gơñu mơ̆n, yuakơ ƀing gơñu mlâo mlañ 
kơ tơlơi bơyan pĕ hơpuă gơñu. 

5Khul rơsa ania tuh ană amăng đang hơma samơ̆ gơñu đuaĭ lui hĭ ană gơñu anŭn 
mơ̆n yuakơ ƀu hơmâo rơ̆k ƀơ̆ng ôh. 

6Khul aseh glai dŏ dơ̆ng ƀơi khul bŏl čư̆ laih anŭn mơhao ia kar hăng khul asâo 
tan hyu čum ƀâo kơ gơnam ƀơ̆ng yơh. Mơta gơñu gir hơduah ƀuh đang rơ̆k samơ̆ 
ƀu hơduah ƀuh ôh.” 

7Ƀing ană plei iâu laĭ tui anai, “Wơ̆t tơdah khul tơlơi soh gơmơi pơrơđah kơ ƀing 
gơñu jing ƀing sat ƀai, Ơ Yahweh hơi, rơkâo kơ Ih djru brơi kơ ƀing gơmơi bĕ 
yuakơ kiăng pơpŭ pơyom kơ anăn Ih. Sĭt ƀing gơmơi hơmâo lui wir hĭ laih lu 
wơ̆t biă mă, laih anŭn hơmâo ngă soh pơkơdơ̆ng glaĭ laih hăng Ih. 

8Ơ Pô jing tơlơi čang rơmang kơ ƀing Israel hơi, Ih jing Pô Pơklaih amăng mông 
gleh tơnap ăh! Yua hơget Ih ngă kar hăng pô tuai amăng anih lŏn gơmơi? Yua 
hơget Ih jing kar hăng pô đuaĭ hyu dŏ jưh kơnơ̆ng amăng sa mlam đôč lĕ? 

9Yua hơget Ih jing kar hăng pô tah hơtai jing kar hăng pô tơhan ƀu hơmâo tơlơi 
dưi pơklaih hĭ ôh lĕ? Sĭt Ih dŏ amăng ƀing gơmơi, Ơ Yahweh hơi, laih anŭn ƀing 
gơmơi jing ană plei Ih yơh. Tui anŭn, rơkâo kơ Ih anăm đuaĭ lui hĭ ƀing gơmơi 
ôh!” 

10Anai yơh jing tơlơi Yahweh pơhiăp kơ ƀing ană plei Ñu: “Ƀing gơñu khăp đuaĭ 
hyu ataih hĭ mơ̆ng Kâo. Sĭt ƀing gơñu ƀu pơkơ̆ng hĭ tơkai gơñu ôh. Tui anŭn, Kâo, 
Yahweh, ƀu tŭ ju̱m ƀing gơñu dơ̆ng tah. Ră anai Kâo či hơdơr kơ tơlơi sat ƀai 
gơñu laih anŭn pơkơhma̱l hĭ ƀing gơñu yuakơ khul tơlơi soh gơñu anŭn yơh.” 

11Giŏng anŭn, Yahweh pơhiăp hăng kâo tui anai, “Anăm iâu laĭ kơ pơklaih hĭ ƀing 
ană plei anŭn mơ̆ng tơlơi tơnap dơ̆ng tah. 

12Wơ̆t tơdah ƀing gơñu iâu laĭ kŏm ƀơ̆ng huă, Kâo ƀu či hơmư̆ tơlơi ƀing gơñu 
kwưh iâu ôh. Wơ̆t tơdah ƀing gơñu pơyơr khul gơnam pơyơr čuh laih anŭn khul 
gơnam pơyơr pơdai, Kâo ƀu či tŭ mă ôh. Kơđai glaĭ, Kâo či pơrai hĭ ƀing gơñu 
hăng tơlơi pơblah, tơlơi ư̆ rơpa laih anŭn tơlơi kli̱n khe̱ng yơh.” 

13Samơ̆ kâo laĭ tui anai, “Ơ Khua Yang Yahweh hơi, ƀing pô pơala gơñu juăt 
pơruai nanao kơ ƀing gơñu tui anai, ‘Ƀing gih ƀu či ƀuh tơlơi pơblah ƀôdah tơlơi 

ư̆ rơpa gleh tơnap ôh. Sĭt yơh, Yahweh ƀuăn rơ̆ng Ñu či pha brơi kơ ƀing gih tơlơi 
rơnŭk rơno̱m hlŏng lar amăng anih lŏn anai.’ ” 

14Giŏng anŭn, Yahweh pơhiăp hăng kâo tui anai, “Ƀing pô pơala anŭn laĭ lui hlâo 
ƀlŏr amăng anăn Kâo. Kâo ƀu pơkiaŏ ôh ƀing gơñu laih anŭn kŏn pơtă pơtăn kơ 
ƀing gơñu ƀôdah pơhiăp hăng ƀing gơñu lơi. Tơlơi ƀing gơñu laĭ lui hlâo kơ ƀing 
gih jing hơdôm tơlơi pơƀuh ƀlŏr, tơlơi pơjâo iâu yang đôč đač laih anŭn tơlơi 
pơmĭn ƀlŏr mơ̆ng jua pơmĭn gơñu pô yơh.” 

15“Anai yơh jing tơlơi Kâo, Yahweh, pơhiăp kơ tơlơi ƀing pô pơala anŭn, jing ƀing 
laĭ lui hlâo amăng anăn Kâo tui anai: Hơnŭn yơh, Kâo ƀu pơkiaŏ nao ƀing gơñu 
ôh, samơ̆ ƀing gơñu laĭ tui anai, ‘Ƀu hơmâo tơlơi pơblah ƀôdah tơlơi ư̆ rơpa 
hơget ôh či truh ƀơi anih lŏn anai.’ Samơ̆ Kâo laĭ ƀing pô pơala anŭn ăt či răm 
rơngiă hĭ mơ̆n yua mơ̆ng tơlơi pơblah laih anŭn tơlơi ư̆ rơpa. 

16Hloh kơ anŭn dơ̆ng, ƀing ană plei, jing ƀing hur har hơmư̆ tơlơi laĭ lui hlâo 
anŭn, ƀing rŏh ayăt či glŏm tơbiă atâo gơñu amăng khul jơlan plei Yerusalaim 
yuakơ tơlơi ư̆ rơpa hăng tơlơi pơblah yơh. Ƀu či hơmâo hlơi pô kiăng kơ dơ̱r hĭ 
atâo gơñu, hrŏm hăng atâo ƀing bơnai gơñu laih anŭn atâo ƀing ană đah rơkơi 
đah kơmơi gơñu ôh. Kâo či brơi rai ƀơi ƀing gơñu tơlơi truh sat lăp kơ ƀing gơñu 
tŭ yơh. 

17“Yahweh pơtă kơ kâo ră ruai hăng ƀing ană plei kơ tơlơi rơngot hơning kâo. 
Tui anŭn, kâo pơhiăp tui anai: “Brơi bĕ mơta kâo rô bă hăng ia mơta hrơi mlam 
ƀu thâo pơdơi hĭ ôh, yuakơ ƀing ană plei kâo jing kar hăng ană dra hơči̱h kâo, 
hơmâo tŭ tơnap laih tơlơi ruă rơka kơtang, jing tơlơi taih ama̱ng kơtang yơh. 

18Tơdah kâo mŭt pơ lŏn čar anŭn, kâo ƀuh atâo ƀing djai yua mơ̆ng tơlơi pơblah. 
Tơdah kâo mŭt pơ plei prŏng, kâo ƀuh tơlơi djai glar ư̆ rơpa. Abih dua pô pơala 
hăng pô khua ngă yang đuaĭ hyu pơ anih lŏn samơ̆ ƀu thâo krăn ôh hơget tơlơi 
ƀing gơñu ngă.” 

Ƀing Ană Plei Yudah Kwưh Rơkâo Kơ Tơlơi Pơklaih 

19Ƀing ană plei Yudah kwưh rơkâo tui anai, “Ơ Yahweh hơi, hiư̆m ngă Ih hơmâo 
hơngah hĭ laih ƀing Yudah hlo̱m ƀo̱m mơtam hă? Ih hơƀak drak kơ ƀing ană plei 
Ziôn hă? Yua hơget Ih pơruă hĭ ƀing gơmơi kiăng kơ ƀing gơmơi ƀu dưi suaih hĭ 
ôh lĕ? Ƀing gơmơi čang rơmang kơ tơlơi rơnŭk rơno̱m samơ̆ ƀu hơmâo tơlơi 
hiam klă ôh truh rai. Yuakơ ƀing gơmơi čang rơmang kơ hrơi mông hơmâo tơlơi 
pơsuaih samơ̆ kơnơ̆ng hơmâo tơlơi pơhuĭ đôč. 

20Ơ Yahweh hơi, ƀing gơmơi pơhaih tơlơi sat ƀai gơmơi laih anŭn tơlơi soh ƀing 
ơi adon gơmơi. Sĭt ƀing gơmơi hơmâo ngă soh pơkơdơ̆ng glaĭ hăng Ih laih. 

21Rơkâo kơ Ih anăm djik djak kơ ƀing gơmơi ôh yuakơ tơhơnal tơlơi anăn Ih. 
Anăm hơƀak drak kơ plei phŭn Yerusalaim jing grê pơtao ang yang Ih ôh. Rơkâo 
kơ Ih hơdơr bĕ kơ tơlơi pơgop Ih hăng ƀing gơmơi laih anŭn anăm pơjŏh hĭ ôh. 

22Hiư̆m ngă, khul rup trah ƀing lŏn čar dưi ba rai ia hơjan mơ̆? Khul adai rơngit 
adih dưi brơi trŭn hơjan hlĭm mơ̆? Sĭt ƀu dưi ôh, kơnơ̆ng hơjăn Ih đôč yơh dưi 
brơi rai, Ơ Yahweh Ơi Adai gơmơi hơi. Hơnŭn yơh, ƀing gơmơi čang tơguan kơ 
Ih, yuakơ Ih yơh jing Pô ngă abih bang tơlơi anŭn.” 

Yirmeyah 15 

Ƀing Yudah Khŏm Tŭ Mă Tơlơi Pơkơhma̱l 

1Giŏng anŭn, Yahweh pơhiăp hăng kâo tui anai, “Ơ Yirmeyah hơi, wơ̆t tơdah 
Môseh hăng Samuêl khŏm dŏ dơ̆ng ƀơi anăp Kâo hăng kwưh rơkâo, Kâo ƀu či 
hơmâo pran jua pap kơ ƀing ană plei anai ôh. Puh pơđuaĭ hĭ ƀing gơñu bĕ mơ̆ng 
anăp Kâo! Brơi kơ ƀing gơñu tơbiă nao bĕ! 

2Laih anŭn tơdah ƀing gơñu tơña kơ ih tui anai, ‘Pơpă ƀing ta či nao lĕ?’ Ruai bĕ 
kơ ƀing gơñu tui anai, ‘Anai yơh jing tơlơi Yahweh pơhiăp: “ ‘Ƀing hlơi pô khŏm 
djai kơ tơlơi kli̱n khe̱ng, či tŭ tơlơi khe̱ng yơh. Ƀing hlơi pô khŏm djai kơ tơlơi 
pơblah, či tŭ tơlơi pơblah yơh. Ƀing hlơi pô khŏm djai kơ tơlơi ư̆ rơpa, či tŭ tơlơi 
ư̆ rơpa yơh. Ƀing hlơi pô khŏm tŭ tơlơi jing hĭ hlŭn mơnă, či tŭ tơlơi jing hĭ hlŭn 
mơnă yơh.’ ” 

3Yahweh pơhiăp tui anai, “Kâo či pơkiaŏ nao pă̱ djuai tơlơi pơrai pơkơdơ̆ng glaĭ 
hăng ƀing Yudah. Đao gưm yơh či pơdjai hĭ, khul asâo či kĕ dui hua, khul čim grư̆ 
hăng khul asâo tan či hek ƀơ̆ng tơl pơrai hĭ hlo̱m ƀo̱m yơh. 

4Kâo či ngă kơ ƀing gơñu jing hĭ kar hăng tơlơi huĭ bra̱l kơ abih bang ƀing lŏn čar 
ƀơi lŏn tơnah anai yuakơ hơdôm tơlơi sat pơtao lŏn čar Yudah Manasseh, jing 
ană đah rơkơi Hizkiyah anŭn, ngă laih amăng plei phŭn Yerusalaim.” 

5Yahweh pơhiăp hăng plei phŭn Yerusalaim tui anai, “Ơ Yerusalaim hơi, hơmâo 
mơ̆ hlơi pô či pap kơ ih? Hơmâo mơ̆ hlơi pô či kơŭ kơuăn brơi kơ ih? Hơmâo mơ̆ 
hlơi pô či bơngơ̆t tơña bla kơ ih?” 

6Yahweh pơhaih dơ̆ng tui anai, “Ih hơmâo hơngah hĭ laih Kâo. Ih ăt nanao lui wir 
hĭ Kâo mơ̆n. Tui anŭn, Kâo či hơñăk mă ih hăng tơngan Kâo kiăng kơ pơrai hĭ ih 
yơh. Kâo ƀu dưi pha brơi tơlơi mơyŭn kơ ih dơ̆ng tah. 

7Kar hăng sa čô pơkăh hĭ hơdrăng hăng sa ƀĕ gai traih, Kâo či pơčơlah hĭ ƀing 
ană plei ih ƀơi amăng ja̱ng khul plei pla anih lŏn anai yơh. Kâo či brơi rai tơlơi 
rơngot hơning yuakơ tơlơi djai ană bă gơñu laih anŭn Kâo či brơi tơlơi răm rai 
ƀơi ƀing ană plei Kâo, yuakơ ƀing gơñu ƀu hơmâo pơplih hĭ ôh khul jơlan sat 
gơñu. 

8Kâo či ngă brơi kơ ƀing đah kơmơi kơmai gơñu jing lu hloh kơ čuah ia rơsĭ yơh. 
Ƀơi yang hrơi dơ̆ng Kâo či brơi rai pô pơrai kiăng kơ pơdjai hĭ ƀing hlak ai ƀơi 
anăp amĭ gơñu yơh. Blĭp blăp Kâo či brơi rai tơlơi gleh tơnap hăng tơlơi pơhuĭ 
ƀơi ƀing amĭ gơñu anŭn. 

9Amĭ hơmâo tơjuh čô či gleh rơmơ̆n laih anŭn ñu suă jua gleh biă mă yơh yuakơ 
tơlơi djai tơjuh čô ană ñu anŭn. Tơlơi čang rơmang ñu či jing hĭ tơlơi kơŭ kơuăn 
kar hăng yang hrơi le ̆  hĭ tơdang ăt dŏ tơ hrơi đôč. Ñu či tŭ tơlơi pơmlâo laih anŭn 
tơlơi pơluă gŭ yơh. Hơnăl tuč, ƀing ană plei Yudah dŏ so̱t Kâo či jao hĭ kơ ƀing 
rŏh ayăt gơñu pơdjai hĭ.” Anŭn yơh jing tơlơi Yahweh pơhiăp pơhaih laih. 

Yirmeyah Brŏk Ƀuăh Hăng Yahweh 

10Kâo, Yirmeyah čŏk hia amăng pran jua kâo tui anai, “Kâo kơŭ kơuăn, Ơ amĭ kâo 
hơi, yuakơ ih tơkeng rai kơ kâo. Abih mơnuih amăng anih lŏn brŏk ƀuăh laih 
anŭn pơrơjăh pơrơsua pơkơdơ̆ng glaĭ hăng kâo yơh! Rĭm čô mơnuih hơtŏm păh 
kơ kâo yơh wơ̆t tơdah kâo ƀu hơmâo brơi kơ arăng čan laih anŭn kŏn čan mơ̆ng 
arăng lơi.” 

11Yahweh laĭ glaĭ tui anai, “Sĭt yơh Kâo či pơklaih hĭ ih kiăng kơ pơgiŏng hĭ tơlơi 
kơñăm hiam. Sĭt yơh Kâo či ngă kơ ƀing rŏh ayăt ih anŭn kwưh rơkâo hăng ih 
amăng khul hrơi mông hơmâo tơlơi truh sat jing hrơi mông rŭng răng yơh. 

12“Ƀing rŏh ayăt mơ̆ng gah dư̱r jing kar hăng pơsơi ƀu hơmâo hlơi pô dưi pơjŏh 
hĭ ôh, laih anŭn kar hăng ko̱ng kŏn hơmâo hlơi pô dưi pơjŏh hĭ lơi. 

13Mŭk dram ih laih anŭn khul gơnam pơkom ih Kâo či jao hĭ kơ ƀing rŏh ayăt ih 
jing gơnam sua mă ƀu hơmâo tơlơi apăh ôh, samơ̆ ƀu djơ̆ yuakơ abih bang tơlơi 
soh ih ôh, laih anŭn kŏn djơ̆ yuakơ tơlơi pơrơjăh kơ guai lŏn lơi. 

14Kâo či jao hĭ ƀing rŏh ayăt ih jing hĭ hlŭn mơnă amăng anih lŏn ih ƀu thâo krăn 
ôh, yuakơ tơlơi hil Kâo či jing kar hăng apui arăng pơtŏ kiăng kơ čuh pơkơdơ̆ng 
glaĭ hăng ƀing gih hlŏng lar yơh.” 

15Kâo, Yirmeyah pơhiăp tui anai, “Ơ Yahweh ăh, Ih thâo hluh kơ tơlơi truh kơ 
kâo yơh. Hơdơr bĕ kơ kâo laih anŭn ƀlơ̆ng brơi kơ kâo đa. Rŭ nua bĕ kơ kâo ƀơi 
ƀing mưč mač kơ kâo. Ih jing Pô ư̆ añ, samơ̆ anăm ư̆ añ kơ ƀing gơñu ôh huĭdah 
ƀing gơñu dưi pơdjai hĭ kâo. Rơkâo kơ Ih hơdơr bĕ kơ tơlơi kâo tŭ tơnap yuakơ 
kâo pơpŭ pơyom kơ anăn Ih yơh. 

16Tơdang Ih pơhiăp hăng kâo, kâo ngă tui boh hiăp Ih anŭn mơtam. Hơdôm boh 
hiăp anŭn yơh jing hĭ tơlơi mơak kâo laih anŭn tơlơi pơmơak kơ jua pơmĭn kâo, 
yuakơ kâo lŏm kơ Ih, Ơ Yahweh Ơi Adai Dưi Kơtang hơi. 

17Kâo ƀu či dŏ be̱r hrŏm hăng ƀing ƀơ̆ng mơñum amăng tơlơi phet ôh. Sĭt kâo ƀu 
hơ̆k mơak hăng ƀing gơñu ôh. Kơđai glaĭ, kâo dŏ be̱r hơjăn păn yuakơ kâo dŏ 
gah yŭ tơlơi dưi Ih laih anŭn yuakơ Ih hơmâo pơbă hĭ kâo hăng tơlơi hil nač yua 
mơ̆ng hơdră jơlan sat gơñu yơh. 

18Yua hơget tơlơi ruă kâo ƀu thâo abih hĭ laih anŭn nam rơka kâo ƀu dưi hla̱o hĭ, 
jing ƀu thâo suaih hĭ ôh lĕ? Hiư̆m ngă, Ih či jing kơ kâo kar hăng sa boh hơnŏh ia 
jing ia thu hĭ amăng bơyan pha̱ng hă?” 

19Hơnŭn yơh, anai yơh jing tơlơi Yahweh pơhiăp: “Tơdah ih wơ̆t glaĭ pơ Kâo, 
Kâo či rŭ̱ pơdơ̆ng glaĭ ih kiăng kơ ih dưi mă bruă kơ Kâo yơh. Tơdah ih pơhiăp 
hơdôm boh hiăp năng lăp ƀu djơ̆ đôč đač ôh, ih či jing pô pơhiăp pơala brơi kơ 
Kâo dơ̆ng. Ƀing ană plei Yudah anŭn năng wơ̆t glaĭ pơ ih, samơ̆ ih khŏm anăm 
wơ̆t glaĭ pơ ƀing gơñu ôh. 

20Kâo či pơjing kơ ih jing kar hăng pơnăng yơh, jing kar hăng sa boh kơđông 
kơjăp ko̱ng yơh kiăng kơ pơgăn hĭ ƀing ană plei anŭn. Ƀing gơñu či pơkơdơ̆ng 
glaĭ hăng ih samơ̆ ƀing gơñu ƀu či dưi hĭ kơ ih ôh yuakơ Kâo dŏ hăng ih kiăng kơ 
pơklaih pơrơngai hĭ ih yơh.” Anŭn yơh jing tơlơi Yahweh pơhiăp pơhaih laih. 

21“Kâo či pơklaih hĭ ih mơ̆ng tơngan ƀing sat ƀai. Sĭt Kâo či pơrơngai hĭ ih mơ̆ng 
tơlơi krăp mă ƀing ƀrưh ƀai yơh.” 

Yirmeyah 16 

Hơdră Jơlan Yahweh Kơ Tơlơi Hơdip Yirmeyah 

1Giŏng anŭn Yahweh pơhiăp hăng kâo tui anai: 

2“Ơ Yirmeyah hơi, anăm dŏ bơnai ôh laih anŭn kŏn hơmâo ƀing ană đah rơkơi 
đah kơmơi amăng anih anai lơi. 

3Anai yơh jing tơlơi či truh ƀơi ƀing ană arăng tơkeng rai amăng anih lŏn anai 
laih anŭn ƀơi ƀing amĭ ama gơñu: 

4Đơđa ƀing gơñu či djai hĭ yua mơ̆ng tơlơi ruă kli̱n khe̱ng yơh, laih anŭn ƀu či 
hơmâo hlơi pô rơngot hơning ƀôdah dơ̱r hĭ ƀing gơñu ôh samơ̆ atâo gơñu či jing 
hĭ kar hăng kơmơ̆k yơh ƀơi tơnah. Đơđa ƀing gơñu či răm rơngiă yua mơ̆ng đao 
gưm ƀing rŏh ayăt ƀôdah tơlơi ư̆ rơpa laih anŭn atâo djai gơñu či jing hĭ gơnam 
ƀơ̆ng kơ khul čim grư̆ adai laih anŭn kơ khul asâo tan amăng lŏn tơnah yơh.” 

5Anai yơh jing tơlơi Yahweh pơhiăp dơ̆ng hăng kâo, “Anăm mŭt pơ sa boh sang 
hơmâo tơlơi phet kơ tơlơi pơyua ôh. Anăm mŭt nao kiăng kơ kơŭ kơuăn ƀôdah 
pơjuh pơalum ôh, yuakơ Kâo hơmâo mă pơđuaĭ hĭ laih tơlơi bơni hiam Kâo, tơlơi 
khăp hiam klă Kâo laih anŭn tơlơi pap Kâo mơ̆ng ƀing ană plei anai.” Anai yơh 
jing tơlơi Yahweh pơhiăp pơhaih laih. 

6“Abih dua ƀing mơnuih yom pơphan hăng ƀing mơnuih ƀu yom pơphan či djai 
hĭ amăng anih lŏn anai. Arăng ƀu či dơ̱r brơi ƀôdah kơŭ kơuăn kơ ƀing gơñu ôh, 
laih anŭn ƀu hơmâo hlơi pô či khăt hĭ drơi jan ñu pô ƀôdah kuăh hĭ ƀŭk ñu pô ôh 
kiăng kơ pơrơđah tơlơi rơngot hơning kơ ƀing djai anŭn. 

7Ăt ƀu hơmâo hlơi pô ôh či pha brơi gơnam ƀơ̆ng kơ ƀing hlơi pô kơŭ kơuăn kơ 
mơnuih djai, wơ̆t tơdah kơ amĭ ƀôdah kơ ama ñu ăt kŏn hơmâo lơi, laih anŭn ăt 
kŏn hơmâo hlơi pô lơi pha brơi kơ ƀing gơñu gơnam mơñum kiăng kơ pơjuh kơ 
ƀing gơñu. 

8“Laih anŭn anăm mŭt ôh pơ sa boh sang hơmâo tơlơi phet pơdŏ rơkơi bơnai 
laih anŭn dŏ be̱r kiăng kơ ƀơ̆ng mơñum mơak. 

9Hơmư̆ bĕ tơlơi Kâo, Yahweh Dưi Kơtang, jing Ơi Adai Israel, laĭ tui anai: Ƀơi 
anăp gih laih anŭn amăng rơnŭk hơdip gih Kâo či pơđŭt hĭ dơnai hơ̆k kơdơ̆k 
mơak mơai wơ̆t hăng dơnai hiăp pô neh hơđŭ hăng met han amăng anih anai 
mơ̆n. 

10“Tơdang ih ruai kơ ƀing ană plei anŭn abih bang tơlơi anai, ƀing gơñu či tơña 
kơ ih tui anai, ‘Yua hơget Yahweh brơi laih tơlơi truh sat kar hăng anŭn kiăng 
pơkơdơ̆ng glaĭ hăng ƀing ta lĕ? Hơget tơlơi wĕ wŏ ƀing ta hơmâo ngă laih lĕ? 
Hơget tơlơi soh ƀing ta hơmâo ngă laih pơkơdơ̆ng glaĭ hăng Yahweh Ơi Adai ta 
lĕ?’ 

11Giŏng anŭn, ruai bĕ kơ ƀing gơñu tơlơi Yahweh pơhaih laih tui anai, ‘Anŭn jing 
yuakơ ƀing ơi adon ih hơngah lui hĭ laih Kâo laih anŭn đuaĭ tui ƀing yang rơba̱ng 
kiăng kơ mă bruă kơkuh pơpŭ kơ ƀing gơñu. Ƀing ơi adon ih wĕh đuaĭ hĭ laih 
mơ̆ng Kâo laih anŭn ƀu djă̱ pioh khul tơlơi juăt Kâo ôh. 

12Samơ̆ bơ kơ ƀing gih, ƀing gih hơmâo ngă laih sat ƀai hloh kơ ƀing ơi adon ta. 
Rĭm čô ƀing gih đuaĭ tui hăng hơdôm tơlơi jua pơmĭn khăng sat ƀai ñu pô hloh 
kơ tui gưt kơ Kâo. 

13Tui anŭn, Kâo či glŏm tơbiă hĭ ƀing gih mơ̆ng anih lŏn anai truh pơ sa boh anih 
lŏn tuai, jing anih ƀing gih wơ̆t hăng ƀing ơi adon gih ăt aka ƀu thâo krăn hlâo 
tơdơi ôh. Pơ anih anŭn yơh, ƀing gih či kơkuh pơpŭ kơ ƀing yang rơba̱ng hrơi 
mlam, yuakơ Kâo ƀu či pơrơđah tơlơi khăp kơ ƀing gih ôh.’ ” 

Yahweh Či Rŭ̱ Pơdơ̆ng Glaĭ Ƀing Ană Plei Ñu 

14Yahweh pơhaih dơ̆ng tui anai, “Samơ̆ amăng rơnŭk pơanăp, tơdang arăng 
kiăng kơ ƀuăn rơ̆ng, ñu ƀu či laĭ tui anai dơ̆ng tah, ‘Kâo ƀuăn rơ̆ng amăng anăn 
Yahweh, jing Pô hơdip hăng ba tơbiă laih ƀing Israel mơ̆ng lŏn čar Êjip.’ 

15Kơđai glaĭ, ñu či pơhiăp tui anai, ‘Kâo ƀuăn rơ̆ng amăng anăn Yahweh, jing Pô 
hơdip hăng ba tơbiă laih ƀing Israel mơ̆ng lŏn čar gah dư̱r laih anŭn mơ̆ng abih 
bang lŏn čar Ñu hơmâo pơčơlah hĭ laih ƀing gơñu yơh.’ Arăng či ƀuăn rơ̆ng tui 
anŭn yuakơ Kâo či rŭ̱ pơdơ̆ng glaĭ ƀing gơñu pơ anih lŏn Kâo pha brơi laih kơ 
ƀing ơi adon gơñu.” 

16Yahweh pơhaih tui anai dơ̆ng, “Samơ̆ ră anai Kâo či brơi rai lu mơnuih trah 
akan kiăng kơ trah mă ƀing mơnuih Yudah anŭn. Tơdơi kơ anŭn Kâo či brơi rai 
ƀing mơnuih hyu lua kiăng kơ lua mă ƀing gơ̆ ƀơi rĭm čư̆ čan bŏl čư̆ wơ̆t hăng 
mơ̆ng rĭm khul pa̱r čư̆ yơh. 

17Mơta Kâo dŏ lăng kơ abih bang khul jơlan gơñu. Khul jơlan anŭn ƀu hơgŏm hĭ 
mơ̆ng Kâo ôh laih anŭn khul tơlơi soh sat gơñu ăt kŏn pơdŏp hĭ mơ̆ng mơta Kâo 
lơi. 

18Kâo či kla glaĭ kơ ƀing gơñu dua tal lu hloh kơ tơlơi soh sat ƀai gơñu, yuakơ 
ƀing gơñu pơgrĭ hĭ anih lŏn Kâo hăng khul rup trah ƀu hơdip gơñu laih anŭn 
pơbă hĭ anih lŏn kŏng ngăn Kâo hăng khul rup trah hơƀak drak gơñu.” 

Tơlơi Yirmeyah Đaŏ Kơnang Kơ Yahweh 

19Ơ Yahweh hơi, Ih jing tơlơi kơtang kâo laih anŭn kơđông kơjăp kâo. Ih jing 
anih đuaĭ kơdŏp kâo amăng mông rŭng răng. ƀing lŏn čar či rai pơ Ih yơh mơ̆ng 
abih bang anih amăng lŏn tơnah anai hăng laĭ tui anai, “Ƀing ơi adon gơmơi 
hơmâo kơkuh pơpŭ laih kơ ƀing yang rơba̱ng, jing khul rup trah đôč đač ƀu djru 
kơ ƀing gơñu hơget gĕt ôh. 

20Hiư̆m pă, mơnuih mơnam dưi pơjing rai ƀing yang mơ̆ng gơñu pô hă? Ơ djơ̆ 
yơh, samơ̆ hơdôm yang anŭn ƀu djơ̆ jing yang biă mă ôh!” 

21Yahweh laĭ glaĭ kơ kâo tui anai, “Hơnŭn yơh, Kâo či pơrơđah kơ ƀing gơñu, sĭt 
tal anai Kâo či pơrơđah kơ ƀing gơñu tơlơi dưi mơyang hăng tơlơi kơtang Kâo 
yơh. Giŏng anŭn ƀing gơñu či thâo krăn kơ tơlơi anăn Kâo yơh jing Yahweh.” 

Yirmeyah 17 

Tơlơi Pơkơhma̱l Lŏn Čar Yudah Yua Mơ̆ng Tơlơi Soh Gơñu 

1Yahweh laĭ dơ̆ng tui anai, “Ơ ƀing Yudah hơi, tơlơi soh gih arăng hơmâo pơgru 
laih hăng gai čih pơsơi, jing kar hăng arăng čih pơgru hăng pơtâo yom khăng 
yơh, ƀơi pran jua gih laih anŭn ƀơi khul tơki kơnưl ngă yang gih ƀu thâo lŏm lui 
hĭ ôh. 

2Wơ̆t tơdah ƀing ană plei rơnŭk anai, ƀing gơñu ăt hơdơr mơ̆n khul kơnưl laih 
anŭn khul tơmĕh kiăng kơ kơkuh pơpŭ kơ yang HʼAsêrah gah yŭ kơ khul kơyâo 
pum pam, laih anŭn ƀơi kơčŏng khul kơdư 

3hăng khul bŏl čư̆ glông amăng anih lŏn anai. Mŭk dram gih wơ̆t hăng abih bang 
gơnam pơkom gih, hrŏm hơbĭt hăng khul anih glông gih, Kâo či pha brơi hĭ kơ 
arăng jing gơnam sua mă, yuakơ tơlơi soh amăng djŏp anih lŏn čar gih yơh. 

4Ƀing gih či rơngiă hĭ lŏn kŏng ngăn Kâo brơi laih kơ ƀing gih laih anŭn Kâo či 
brơi kơ ƀing gih jing hĭ hlŭn kơ ƀing rŏh ayăt gih amăng anih lŏn ƀing gih aka ƀu 
thâo krăn djơ̆ ôh. Kâo či ngă tui anŭn yuakơ ƀing gih hơmâo čuh đĭ laih tơlơi hil 
Kâo, laih anŭn tơlơi hil anŭn či dŏ čuh đĭ hlŏng lar yơh.” 

5Anai yơh jing tơlơi Yahweh pơhiăp: “Hơtŏm păh yơh kơ pô hơmâo pran jua wĕh 
đuaĭ hĭ mơ̆ng Kâo, Yahweh, laih anŭn kơ hlơi pô đaŏ kơnang kơ mơnuih mơnam, 
jing pô kơnang kơ tơlơi dưi kơtang ƀing mơnuih. 

6Ñu anŭn či jing kar hăng sa ƀĕ pum kơyâo amăng tơdron tač yơh, ñu či dŏ jing 
kar hăng amăng anih thu krô tơdron ha̱r yơh, jing amăng anih lŏn hra ƀu hơmâo 
hlơi pô dŏ hơdip ôh. Ñu ƀu či đĭ kơyar ôh. 

7“Samơ̆ bơni hiam yơh kơ hlơi pô đaŏ kơnang kơ Kâo, Yahweh, jing pô hơmâo 
tơlơi kơnang kơjăp amăng Ñu. 

8Ñu anŭn či jing kar hăng sa ƀĕ kơyâo pla jĕ ƀơi hơnŏh ia jing kar hăng kơyâo čă 
akha jĕ ƀơi čroh ia yơh. Kơyâo anŭn ƀu či huĭ ôh tơdang tơlơi pơiă truh. Hla 
kơyâo anŭn nanao mơtah, laih anŭn ƀu hơmâo tơlơi ƀlơ̆ng bơngơ̆t amăng thŭn 
kho̱ng hơjan ôh samơ̆ boh čroh ñu pơtơbiă rai nanao.” 

9“Hlơi pô dưi thâo hluh jua pơmĭn mơnuih mơnam lĕ? Jua pơmĭn mơnuih jing 
pơblư̆ pơƀlŏr hloh kơ abih bang tơlơi pơkŏn jing rơngiao kơ tơlơi dưi suaih yơh. 

10“Kâo, Yahweh, ep lăng pran jua laih anŭn kơsem lăng tơlơi pơmĭn mơnuih 
mơnam yơh, kiăng kơ bơni kơ mơnuih tui hăng tơlơi bruă ñu ngă, jing năng lăp 
kơ ñu tui hăng bruă mơnuă ñu yơh. 

11“Sa čô mơnuih tŭ mă gơnam pơdrŏng yua mơ̆ng bruă ƀu djơ̆ găl jing kar hăng 
sa drơi čim krŏm boh ƀu djơ̆ boh mơ̆ng ñu pô yơh. Tơdang ñu aka tha ôh, hơdôm 
gơnam pơdrŏng anŭn či rơngiă hĭ mơ̆ng ñu yơh, laih anŭn ƀơi hơnăl tuč tơlơi 
hơdip ñu, ñu kơnơ̆ng či jing hĭ mơnuih mlŭk đôč yơh. 

12“Sang yang ta jing kar hăng sa boh grê pơtao ang yang, jing anih pơdun đĭ 
čơdơ̆ng mơ̆ng phŭn yơh. 

13Ơ Yahweh hơi, jing tơlơi čang rơmang ƀing Israel, abih bang hlơi pô đuaĭ lui hĭ 
Ih či mlâo mlañ yơh. Hlơi pô wĕh đuaĭ hĭ mơ̆ng Ih či rơngiă hĭ kar hăng anăn 
arăng čih amăng ƀruih lŏn yơh yuakơ ƀing gơñu hơmâo đuaĭ ataih hĭ laih mơ̆ng 
Ih, Yahweh ăh, jing kar hăng phŭn ia bluh nanao yơh. 

14“Pơsuaih hĭ kâo bĕ, Ơ Yahweh hơi, laih anŭn Kâo či suaih hĭ hlo̱m ƀo̱m yơh. 
Pơklaih hĭ kâo bĕ tui anŭn kâo či klaih hĭ abih bang yơh, yuakơ kơnơ̆ng hơjăn Ih 
đôč yơh jing Pô kâo bơni hơơč. 

15Ƀing ană plei laĭ nanao kơ kâo tui anai, ‘Pơpă boh hiăp Yahweh pơkơdơ̆ng glaĭ 
hăng ƀing gơmơi lĕ? Brơi bĕ boh hiăp anŭn pơkrĕp truh hĭ ră anai!’ 

16Ơ Yahweh hơi, kâo ƀu hơmâo đuaĭ lui hĭ ôh kơ tơlơi bruă jing pô wai triu, jing 
wai ƀing ană plei Yudah, brơi kơ Ih yơh. Ih thâo yơh kơ tơlơi kâo ƀu pơtrŭt ôh 
kơ Ih ba rai hrơi răm rai ƀơi ƀing gơñu. Hơget tơlơi tơƀông bah kâo pơhiăp jing 
tơlơi Ih thâo soh sel yơh. 

17Rơkâo kơ Ih anăm jing hĭ ôh pô pơhuĭ kơ kâo. Hơjăn Ih đôč yơh jing anih 
kơđông kơjăp kâo amăng hrơi răm rai. 

18Brơi bĕ ƀing mưč mač kơ kâo tŭ tơlơi mlâo, samơ̆ anăm brơi kơ kâo tŭ tơlơi 
mlâo ôh. Brơi bĕ kơ ƀing gơñu tŭ huĭ bra̱l, samơ̆ anăm brơi kơ kâo tŭ huĭ bra̱l ôh. 
Brơi bĕ hrơi răm rai truh ƀơi ƀing gơñu. Pơrai hĭ bĕ ƀing gơñu hăng tơlơi răm 
rai dua wơ̆t lu hloh.” 

Djă̱ Pioh Hrơi Saƀat Rơgoh Hiam 

19Anai yơh jing tơlơi Yahweh pơhiăp hăng kâo, “Nao dŏ dơ̆ng bĕ ƀơi amăng ja̱ng 
phŭn plei phŭn Yerusalaim, jing ƀơi anih ƀing pơtao Yudah juăt tơbiă nao rai 
anŭn. Ăt nao dŏ dơ̆ng bĕ ƀơi abih bang amăng ja̱ng pơkŏn amăng plei anŭn. 

20Pơtă bĕ kơ abih bang mơnuih dŏ pơ anŭn tui anai, ‘Hơmư̆ bĕ boh hiăp Yahweh, 
Ơ ƀing pơtao lŏn čar Yudah laih anŭn abih bang ƀing ană plei Yudah wơ̆t hăng 
rĭm čô hơdip amăng plei Yerusalaim, jing ƀing găn rai mơ̆ng khul amăng ja̱ng 
anŭn. 

21Anai yơh jing tơlơi Yahweh laĭ: Tơdah ƀing gih khăp kơ tơlơi hơdip gih, anăm 
gui gơnam kơtraŏ ôh amăng hrơi Saƀat ƀôdah ba gơnam anŭn găn khul amăng 
ja̱ng plei Yerusalaim. 

22Ăt anăm ba tơbiă ôh gơnam kơtraŏ mơ̆ng sang ih ƀôdah mă hơget bruă amăng 
hrơi Saƀat, samơ̆ răk brơi bĕ hrơi Saƀat jing rơgoh hiam, tui hăng tơlơi Kâo, 
Yahweh, pơđar laih hlâo adih kơ ƀing ơi adon gih. 

23Samơ̆ ƀing gơñu ƀu pơđi̱ng hơmư̆ kơ Kâo ôh. Ƀing gơñu jing ƀing khăng akŏ 
laih anŭn hơngah ƀu kiăng hơmư̆ ôh ƀôdah pơplih hĭ jơlan gơñu tơdang Kâo 
pơkhư̆ pơkra ƀing gơñu. 

24Samơ̆ bơ kơ ƀing gih, tơdah ƀing gih răng pơñen tui gưt Kâo laih anŭn ƀu ba 
gơnam kơtraŏ găn khul amăng ja̱ng plei anai ƀơi hrơi Saƀat ôh, laih anŭn kŏn 
ngă bruă hơget gĕt lơi amăng hrơi anŭn kiăng kơ răk brơi hrơi Saƀat anŭn jing 
rơgoh hiam, 

25tui anŭn, ƀing pơtao amăng rơnŭk pơtao Dawid či git gai wai lăng pơanăp. Ƀing 
gơñu či găn rai mơ̆ng khul amăng ja̱ng plei anŭn hrŏm hăng ƀing khua moa gơñu 
yơh. Ƀing pơtao hăng ƀing khua moa anŭn či rai đĭ ƀơi khul rơdêh aseh hăng ƀơi 
khul aseh. Laih anŭn ƀing Yudah hrŏm hăng ƀing hơdip amăng plei Yerusalaim 
či găn rai hrŏm hăng ƀing gơñu. Hloh kơ anŭn dơ̆ng, ƀing ană plei či dŏ amăng 
plei anŭn hlŏng lar yơh. 

26Ƀing ană plei či rai mơ̆ng khul plei pla lŏn čar Yudah laih anŭn mơ̆ng plei pla 
jum dar plei Yerusalaim, mơ̆ng guai lŏn ƀing Benyamin hăng mơ̆ng khul bŏl čư̆ 
gah yŭ̱, mơ̆ng anih lŏn kơdư hăng mơ̆ng anih Negewơ gah thu̱ng. Ƀing gơñu či 
ba rai pơ sang Yahweh khul gơnam pơyơr čuh hăng khul gơnam ngă yang, khul 
gơnam pơyơr pơdai, khul gơnam ƀâo mơngưi hăng khul gơnam pơyơr kiăng kơ 
hơdơr bơni kơ Yahweh yơh. 

27Kơđai glaĭ, tơdah ƀing gih ƀu tui gưt ôh Kâo kiăng kơ răk pioh hrơi Saƀat jing 
rơgoh hiam samơ̆ ăt tŏ tui čơkŭng gơnam kơtraŏ tơdang ƀing gih găn nao pơ 
khul amăng ja̱ng plei Yerusalaim ƀơi hrơi Saƀat, giŏng anŭn Kâo či pơtŏ đĭ apui 
arăng ƀu thâo pơthăm hĭ ôh ƀơi khul amăng ja̱ng plei Yerusalaim tơl apui ƀơ̆ng 
hĭ khul kơđông kơjăp plei anŭn yơh.’ ” 

Yirmeyah 18 

Tơlơi Pơhơmutu Pô Ma̱n Gŏ Lŏn Hăng Lŏn Kraĭ 

1Anai yơh jing boh hiăp Yahweh pơhiăp hăng Yirmeyah: 

2“Trŭn nao bĕ pơ sang pô ma̱n gŏ lŏn laih anŭn Kâo či pha brơi kơ ih boh hiăp 
Kâo pơ anŭn yơh.” 

3Tui anŭn, kâo trŭn nao pơ sang pô ma̱n gŏ lŏn laih anŭn kâo ƀuh ñu hlak dŏ mă 
bruă ƀơi pong dar kiăng kơ pơkra gŏ. 

4Samơ̆ ge̱t ñu hlak pơkra anŭn mơ̆ng lŏn kraĭ jing răm hĭ, tui anŭn ñu pơkra hĭ 
ge̱t pơkŏn dơ̆ng mơ̆ng lŏn kraĭ anŭn tui hăng ñu kiăng yơh. 

5Giŏng anŭn, Yahweh pha brơi boh hiăp anai kơ kâo kiăng kơ pơhiăp hăng ƀing 
ană plei Israel tui anai, 

6“Ơ ƀing ană plei Israel hơi, anai yơh jing tơlơi Yahweh pơhiăp: Hiư̆m ngă Kâo 
ƀu hơmâo tơlơi dưi ngă kơ ƀing gih kar hăng pô ma̱n gŏ lŏn ngă hăng lŏn kraĭ ñu 
ôh hă? Kar hăng lŏn kraĭ amăng tơngan pô ma̱n gŏ lŏn anŭn yơh, ăt tui anŭn mơ̆n 
ƀing gih dŏ amăng tơngan Kâo, Ơ ƀing ană plei Israel ăh. 

7“Tơdah ƀơi mông pă Kâo pơhaih Kâo či buč hĭ, pơglưh hĭ ƀôdah pơrai hĭ sa boh 
lŏn čar ƀôdah sa boh dêh čar, 

8samơ̆ lŏn čar anŭn, jing lŏn čar Kâo pơkơđiăng laih, wĕh đuaĭ hĭ mơ̆ng tơlơi 
bruă sat ƀai ñu, sĭt Kâo či pơplih hĭ tơlơi pơmĭn Kâo hăng ƀu brơi rai tơlơi truh 
sat ƀơi ñu tui hăng tơlơi Kâo hơmâo pơkra laih ôh. 

9Kơđai glaĭ, tơdah ƀơi hrơi mông pơkŏn Kâo pơhaih Kâo či pla ƀôdah pơdơ̆ng đĭ 
sa boh lŏn čar ƀôdah sa boh dêh čar, 

10samơ̆ lŏn čar anŭn ngă tơlơi sat ƀai ƀơi anăp Kâo laih anŭn ƀu tui gưt Kâo ôh, 
sĭt Kâo či pơplih hĭ tơlơi pơmĭn Kâo hăng ƀu či ngă hơdôm tơlơi hiam Kâo pơmĭn 
Kâo či ngă ôh.” 

11Yahweh ăt pơtă kơ kâo tui anai, “Hơnŭn yơh ră anai, pơhiăp bĕ hăng ƀing ană 
plei Yudah laih anŭn hăng ƀing hơdip amăng plei Yerusalaim tui anai, ‘Anai yơh 
jing tơlơi Yahweh pơhiăp: Lăng bĕ! Kâo pơkra laih sa hơdră pơkơdơ̆ng glaĭ hăng 
ƀing gih laih anŭn Kâo yơh hlak ma̱n pơdơ̆ng tơlơi truh sat kơ ƀing gih. Tui anŭn, 
brơi bĕ rĭm čô amăng ƀing gih wĕh đuaĭ hĭ mơ̆ng khul jơlan sat ƀai ñu laih anŭn 
pơphrâo glaĭ khul jơlan wơ̆t hăng khul bruă mơnuă ñu.’ ” 

12Yahweh laĭ dơ̆ng kơ kâo tui anai, “Ƀing gơñu či laĭ glaĭ kơ ih tui anai, ‘Tơlơi 
bruă anŭn ƀu tŭ yua ôh. Ƀing gơmơi či ngă tŏ tui amăng khul hơdră gơmơi pô. 
Rĭm čô amăng ƀing gơmơi či đuaĭ tui tơlơi khăng jua pơmĭn sat ƀai ñu pô yơh.’ ” 

13Hơnŭn yơh, anai yơh jing tơlơi Yahweh pơhiăp: “Tơña bĕ amăng khul lŏn čar 
tui anai: Hlơi pô hơmâo hơmư̆ laih hơdôm tơlơi kar hăng anai lĕ? Ƀing Israel jing 
kar hăng Dra Hơči̱h, samơ̆ ñu hơmâo ngă laih tơlơi hơƀak drak biă mă yơh. 

14Hiư̆m ngă, ple̱r tơpŭng amăng anih lŏn Lebanôn či rơngiă hĭ mơ̆ng khul pơtâo 
ƀơi khul bŏl čư̆ amăng anih anŭn mơ̆? Hiư̆m ngă, ia rơiêŭ mơ̆ng phŭn ia ataih 
amăng anih lŏn anŭn či kho̱t hĭ mơ̆? Ƀu hơmâo ôh. 

15Samơ̆ ƀing ană plei Kâo hơmâo wơr bĭt hĭ Kâo laih. Ƀing gơñu čuh gơnam ƀâo 
mơngưi kơ khul rup trah đôč đač, jing yang ngă kơ ƀing gơñu tơhneč rơbuh 
amăng khul jơlan gơñu jing amăng khul jơlan hiam ƀing ơi adon gơñu đưm hlâo 
adih yơh. Ƀing yang anŭn ngă brơi kơ ƀing gơñu rơbat amăng tơlo̱ng jơlan, ƀu 
djơ̆ ƀơi khul jơlan phŭn ôh. 

16Anih lŏn gơñu či jing hĭ rơngol, jing hĭ anih kơ arăng klao djik yơh. Abih bang 
hlơi pô găn nao pơ anih anŭn či dŏ kơtuă hli̱ng hla̱ng laih anŭn či tơtăh hĭ akŏ 
gơñu djik djak yơh. 

17Kâo ăt či pơčơlah hĭ ƀing gơñu ƀơi anăp ƀing rŏh ayăt gơñu mơ̆n, kar hăng 
angĭn mơ̆ng gah ngŏ̱ thut pơđuaĭ hĭ ƀruih lŏn yơh. Amăng hrơi ƀing gơñu bưp 
djơ̆ tơlơi truh sat, ƀing gơñu ƀu či ƀuh ƀo ̆  mơta Kâo ôh, yuakơ Kâo či wir hĭ rŏng 
Kâo kơ ƀing gơñu.” 

18Ƀing ană plei pơhiăp hăng tơdruă tui anai, “Rai bĕ, brơi kơ ƀing ta pơkra bĕ 
hơdră pơkơdơ̆ng glaĭ hăng Yirmeyah. Ƀing ta či hơmâo nanao ƀing khua ngă 
yang kiăng kơ pơtô kơ ƀing ta, ƀing rơgơi kiăng kơ pha brơi kơ ƀing ta tơlơi djru 
pơmĭn, laih anŭn ƀing pô pơala kiăng kơ pơhaih kơ ƀing ta boh hiăp Yahweh 
yơh. Tui anŭn rai bĕ, brơi kơ ƀing ta phŏng kơđi pơkơdơ̆ng glaĭ bĕ hăng 
Yirmeyah laih anŭn ƀu pơđi̱ng hơmư̆ dơ̆ng tah hơdôm tơlơi ñu pơhiăp.” 

19Yirmeyah kwưh iâu tui anai, “Hơmư̆ kâo bĕ, Ơ Yahweh ăh. Hơmư̆ bĕ tơlơi ƀing 
phŏng kơđi kâo hlak pơhiăp! 

20Hiư̆m ngă, tơlơi kla glaĭ tơlơi sat pơala kơ tơlơi hiam jing djơ̆ hă? Samơ̆ ƀing 
ană plei hơmâo klơi laih sa boh amăng luh kiăng kơ ƀač kâo. Hơdơr bĕ kơ tơlơi 
kâo dŏ dơ̆ng ƀơi anăp Ih laih anŭn kwưh rơkâo pơala brơi kơ ƀing gơñu kiăng 
kơ pơwĕh hĭ tơlơi hil Ih mơ̆ng ƀing gơñu. 

21Tui anŭn, yuakơ ƀing gơñu kla glaĭ tơlơi sat, pha brơi bĕ kơ ƀing ană bă gơñu 
tŭ ư̆ rơpa. Jao hĭ bĕ gơñu pô djai hĭ yua mơ̆ng đao gưm ƀing rŏh ayăt gơñu. Brơi 
bĕ kơ ƀing bơnai gơñu jing hĭ ƀing đah kơmơi kơmai ƀu hơmâo ană bă ôh. Brơi 
bĕ kơ ƀing rơkơi tha djai hĭ yua mơ̆ng tơlơi ruă khe̱ng, laih anŭn ƀing đah rơkơi 
hlak ai gơñu či djai hĭ amăng tơlơi pơblah. 

22Ƀing gơñu hơmâo klơi laih amăng luh kiăng kơ ƀač mă kâo laih anŭn hơmâo 
pơdŏp hĭ laih khul čơđo̱ng kơ khul tơkai kâo. Tui anŭn, tơdang Ih blĭp blăp ba 
rai ƀing rŏh ayăt wang blah pơkơdơ̆ng glaĭ hăng ƀing gơñu, brơi bĕ kơ ƀing gơñu 
ur hia huĭ bra̱l amăng sang gơñu. 

23Samơ̆ Ih yơh, Ơ Yahweh hơi, thâo krăn abih bang khul hơdră mơneč kiăng 
pơdjai hĭ kâo. Anăm pap brơi kơ khul tơlơi sat ƀai gơñu ôh laih anŭn kŏn lŏm hĭ 
lơi khul tơlơi soh gơñu mơ̆ng anăp Ih. Kơđai glaĭ, brơi bĕ kơ ƀing gơñu tơhneč 

rơbuh hĭ ƀơi anăp Ih, laih anŭn pơkơhma̱l hĭ bĕ ƀing gơñu amăng mông Ih hil 
nač.” 

Yirmeyah 19 

Tơlơi Pơhơmutu Kơ Tơlơi Čeh Pơčah 

1Anai yơh jing tơlơi Yahweh pơhiăp hăng Yirmeyah, “Nao blơi bĕ sa boh čeh lŏn 
mơ̆ng pô ma̱n gŏ lŏn. Djă̱ ba bĕ hrŏm hăng ih đơđa ƀing kŏng tha ƀing ană plei 
wơ̆t hăng đơđa ƀing khua ngă yang tha 

2laih anŭn tơbiă nao bĕ pơ anih gah rơngiao kơ Amăng Ja̱ng Gơnam Lŏn Pơčah 
hăng nao bĕ pơ dơnung Ben-Hinnôm. Pơ anih anŭn pơhaih bĕ hơdôm boh hiăp 
Kâo pơtă kơ ih tui anai, 

3‘Hơmư̆ bĕ boh hiăp Yahweh, Ơ ƀing pơtao lŏn čar Yudah laih anŭn ƀing mơnuih 
hơdip amăng plei Yerusalaim. Anai yơh jing tơlơi Yahweh Dưi Kơtang, jing Ơi 
Adai ƀing Israel, pơhiăp: Hơmư̆ bĕ! Kâo jĕ či ba rai tơlơi truh sat ƀơi plei anai tơl 
ngă brơi kơ hlơi pô hơmư̆ kơ tơlơi truh sat anŭn le̱ng kơ dŏ kơtuă hĭ soh sel yơh. 

4Kâo či ba rai tơlơi anŭn yuakơ ƀing gơñu hơmâo hơngah lui hĭ laih Kâo laih 
anŭn ngă laih kơ anih anai jing hĭ anih kơ ƀing yang rơba̱ng tuai. Ƀing gơñu 
hơmâo čuh laih khul gơnam pơyơr ƀơi anih anai kơ ƀing yang anŭn jing ƀing 
yang tơl gơñu pô wơ̆t hăng ƀing ơi adon gơñu hrŏm hăng ƀing pơtao Yudah aka 
ƀu thâo krăn hlâo tơdơi ôh. Ƀing gơñu ăt ngă tuh drah lu mơnuih amăng anih lŏn 
anai, jing ƀing mơnuih ƀu hơmâo tơlơi soh ôh. 

5Ƀing gơñu hơmâo pơdơ̆ng đĭ laih khul anih pioh kơkuh pơpŭ kơ yang Baal kiăng 
kơ čuh pơyơr ƀing ană đah rơkơi jing gơnam pơyơr kơ yang Baal anŭn. Anŭn 
jing tơlơi bruă Kâo ƀu pơđar ƀôdah pơtă pơtăn ôh. Kơđai glaĭ, tơlơi pơmĭn anŭn 
kŏn mŭt amăng jua pơmĭn Kâo lơi. 

6Tui anŭn răng bĕ, khul hrơi či truh yơh, tơdang ƀing ană plei anŭn ƀu či yap kơ 
anih anŭn Tôphet ƀôdah dơnung Ben-Hinnôm dơ̆ng tah, samơ̆ jing Dơnung 
Tơlơi Pơdjai yơh.’ ” Anŭn yơh jing tơlơi Yahweh pơhiăp pơhaih laih. 

7“ ‘Amăng anih anai Kâo či pơgăn hĭ khul hơdră ƀing Yudah hăng ƀing plei 
Yerusalaim yơh. Kâo či brơi kơ ƀing rŏh ayăt gơñu pơdjai hĭ ƀing gơñu hăng đao 
gưm, jing ƀơi tơngan ƀing hơduah kiăng pơdjai hĭ ƀing gơñu yơh, laih anŭn Kâo 
či jao brơi atâo gơñu jing hĭ gơnam ƀơ̆ng kơ khul čim grư̆ laih anŭn khul asâo 
tan yơh. 

8Kâo či ngă kơ plei prŏng gơñu anŭn jing hĭ rơngol laih anŭn ngă brơi plei anŭn 
jing hĭ anih arăng klao djik yơh. Abih bang hlơi pô găn nao pơ anih anŭn či dŏ 
kơtuă hli̱ng hla̱ng hăng djik djak yơh yuakơ abih bang tơlơi glưh pơčah anŭn. 

9Kâo či ngă brơi kơ ƀing gơñu ƀơ̆ng asar drơi jan ƀing ană đah rơkơi đah kơmơi 
gơñu pô, laih anŭn ƀing gơñu či ƀơ̆ng hĭ asar drơi jan ƀing re̱ng gah gơñu yơh 

amăng hrơi rŭng răng tơdang ƀing rŏh ayăt gơñu blah hruă kiăng hơduah pơdjai 
hĭ ƀing gơñu.’ ” 

10Giŏng anŭn, Yahweh laĭ dơ̆ng hăng Yirmeyah tui anai, “Taih pơphač hĭ bĕ čeh 
lŏn ih blơi anŭn. Tơdang ƀing nao laih hrŏm hăng ih anŭn hlak dŏ lăng, 

11laĭ bĕ kơ ƀing gơñu tui anai, ‘Anai yơh jing tơlơi Yahweh Dưi Kơtang pơhiăp: 
Kâo či pơphač hĭ lŏn čar anai laih anŭn plei prŏng anai kar hăng taih pơphač hĭ 
čeh lŏn anai ƀu thâo pơkra glaĭ dơ̆ng tah. Ƀing gơñu či dơ̱r mơnuih djai amăng 
anih Tôphet tơl ƀu hơmâo anih hŏng kiăng kơ dơ̱r dơ̆ng tah. 

12Anŭn yơh jing tơlơi Kâo či ngă kơ plei anai laih anŭn kơ ƀing hlơi pô hơdip 
amăng anŭn. Kâo či ngă kơ plei anai hrup hăng Kâo ngă kơ anih Tôphet yơh.’ ” 
Anŭn yơh jing tơlơi Yahweh pơhaih laih. 

13“ ‘Hloh kơ anŭn dơ̆ng, khul sang ƀing ană plei amăng plei Yerusalaim laih anŭn 
wơ̆t hăng khul sang ƀing pơtao anih lŏn Yudah či jing hĭ grĭ grañ kar hăng anih 
anai yơh, jing anih Tôphet. Khul sang anŭn jing sang ƀing gơñu yua čuh gơnam 
ƀâo hiam ƀơi khul anih gah ngŏ bơbŭng sang tơhnă̱ kiăng kơ kơkuh pơpŭ kơ 
abih bang khul pul pơ adai, laih anŭn tuh pơyơr khul gơnam pơyơr mơñum kơ 
ƀing yang rơba̱ng yơh.’ ” 

14Giŏng anŭn, Yirmeyah wơ̆t glaĭ mơ̆ng anih Tôphet, jing anih Yahweh hơmâo 
pơkiaŏ laih ñu nao kiăng kơ laĭ lui hlâo, laih anŭn ñu dŏ dơ̆ng amăng anih wăl 
tơdron sang yang Yahweh kiăng kơ pơhiăp hăng abih bang ƀing ană plei 
pơjơnum pơ anih anŭn tui anai, 

15“Anai yơh jing tơlơi Yahweh Dưi Kơtang, Ơi Adai ƀing Israel, pơhiăp, ‘Hơmư̆ 
bĕ! Ƀing gih jing ƀing khăng akŏ laih anŭn hơngah ƀu kiăng hơmư̆ hơdôm boh 
hiăp Kâo ôh. Tui anŭn, Kâo či ba rai ƀơi plei anai laih anŭn ƀơi hơdôm plei pla 
jum dar anŭn rĭm tơlơi truh sat Kâo pơhaih pơkơdơ̆ng laih hăng khul plei anŭn.’ 
” 

Yirmeyah 20 

Yirmeyah Pơkơdơ̆ng Glaĭ Hăng Khua Ngă Yang Pashur 

1Tơdang khua ngă yang Pashur, ană đah rơkơi Immer, jing khua git gai ƀing gak 
wai sang yang Yahweh, hơmư̆ kơ tơlơi Yirmeyah laĭ lui hlâo hơdôm tơlơi 
pơkơđiăng anŭn, 

2ñu brơi kơ arăng taih ama̱ng kâo laih anŭn anŭh hĭ amăng tơlo̱ng ƀơi Amăng 
Ja̱ng Benyamin gah dư̱r kơ sang yang Yahweh. 

3Ƀơi hrơi tŏ tui, tơdang Pashur pŏk tơbiă hĭ Yirmeyah mơ̆ng tơlo̱ng anŭn, 
Yirmeyah laĭ kơ ñu tui anai, “Yahweh ƀu pơanăn kơ ih Pashur ôh, samơ̆ Ñu 
pơanăn kơ ih jing ‘Tơlơi pơhuĭ ƀơi djŏp bơnăh.’ 

4Anai yơh jing tơlơi Yahweh pơhiăp hăng ih, ‘Kâo pơanăn kơ ih tui anŭn yuakơ 
Kâo či ngă brơi kơ ih jing tơlơi pơhuĭ kơ ih pô laih anŭn kơ abih bang ƀing gơyut 
gơyâo ih. Hăng mơta ih pô yơh ih či ƀuh ƀing rŏh ayăt gơñu djai hĭ abih bang 
ƀing gơñu hăng đao gưm. Kâo či jao hĭ abih bang anih lŏn Yudah kơ tơlơi dưi 
pơtao dêh čar Babilon, jing pô či ba pơđuaĭ hĭ đơđa ƀing gơñu pơ dêh čar Babilon 
anŭn laih anŭn pơdjai hĭ đơđa ƀing gơñu. 

5Kâo ăt či jao hĭ mơ̆n kơ ƀing rŏh ayăt gơñu anŭn sua mă hĭ abih bang mŭk dram 
plei anai, anŭn jing abih bang tơlơi pơdrŏng săh, abih bang gơnam yom wơ̆t hăng 
abih bang khul mŭk dram ƀing pơtao anih lŏn Yudah yơh. Ƀing rŏh ayăt anŭn či 
mă hĭ jing gơnam sua mă laih anŭn ba pơđuaĭ hĭ pơ dêh čar Babilon. 

6Bơ kơ ih, Ơ Pashur hơi, ih wơ̆t hăng abih bang sang anŏ ih arăng či ba pơđuaĭ 
hĭ pơ dêh čar Babilon yơh. Pơ anih anŭn yơh, ih wơ̆t hăng abih bang ƀing gơyut 
ih, jing ƀing ih hơmâo ƀuăn laih kơ tơlơi truh sat ƀu či truh ôh ƀơi ƀing gơ̆, či djai 
laih anŭn arăng dơ̱r hĭ yơh.’ ” 

Tơlơi Yirmeyah Brŏk Ƀuăh Hăng Yahweh 

7Ơ Yahweh hơi, Ih pleč ƀlŏr laih kơ kâo laih anŭn kâo tŭ laih tơlơi pleč ƀlŏr anŭn. 
Ih kơtang hloh kơ kâo, tui anŭn Ih dưi hĭ laih. Kâo jing hĭ tơlơi arăng klao djik 
amăng abih hrơi. Sĭt ƀing gơñu djik djak kơ kâo nanao. 

8Rĭm wơ̆t kâo pơhiăp, kâo kwưh iâu kraih krin, pơhaih tơbiă tơlơi ƀrưh ƀai hăng 
tơlơi răm rai! Tui anŭn, arăng djik djak kơhak kơčŭh kơ kâo amăng abih hrơi, 
yuakơ boh hiăp Ih kâo pơhaih anŭn yơh. 

9Samơ̆ tơdah kâo laĭ kơ tơlơi kâo ƀu či hơdơr djơ̆ kơ Ñu ƀôdah pơhiăp djơ̆ amăng 
anăn Ñu dơ̆ng tah, sĭt boh hiăp Ñu pơiă kar hăng apui amăng pran jua kâo, jing 
kar hăng apui čuh amăng khul tơlang kâo yơh. Kâo gleh biă mă pơkơ̆ng hĭ boh 
hiăp Ñu amăng lăm kâo. Sĭt kâo ƀu dưi pơkơ̆ng hĭ tui anŭn dơ̆ng tah. 

10Kâo hơmư̆ lu mơnuih pơhiăp hoč tui anai, “Tơlơi pơhuĭ dŏ amăng djŏp bơnăh! 
Pơruai ñu bĕ! Brơi kơ ƀing ta pơruai bĕ ñu kơ ƀing kơnŭk kơna!” Abih bang ƀing 
gơyut kâo, jing ƀing hlak dŏ tơguan kơ kâo rơbuh, laĭ tui anai, “Năng ai arăng či 
pơblư̆ hĭ ñu yơh. Giŏng anŭn, ƀing ta či dưi hĭ kơ ñu laih anŭn rŭ nua ta pô ƀơi 
ñu yơh.” 

11Samơ̆ wơ̆t tơdah tui anŭn, Ơ Yahweh hơi, Ih pơgang kâo kar hăng sa čô tơhan 
pơhuĭ pơhyưt yơh. Tui anŭn, ƀing phŏng kơđi kâo či le ̆  rơbuh hĭ laih anŭn ƀu dưi 
hĭ dơ̆ng tah. Ƀing gơñu či thuơ hĭ laih anŭn tŭ mlâo mlañ nanao yơh. Tơlơi mlâo 
mlañ gơñu arăng či hơdơr nanao yơh. 

12Ơ Yahweh Dưi Kơtang hơi, Ih yơh jing Pô phat kơđi hăng tơlơi djơ̆ lăp laih anŭn 
lông lăng jua pơmĭn. Rơkâo kơ Ih brơi kơ kâo ƀuh bĕ tơlơi Ih rŭ nua ƀơi ƀing 
gơñu, yuakơ kâo hơmâo jao laih tơhơnal tơlơi kâo pô kơ Ih. 

13Adoh bơni bĕ kơ Yahweh! Bơni hơơč kơ Yahweh bĕ! Ñu pơklaih hĭ tơlơi hơdip 
ƀing mơnuih arăng kơtư̆ juă jing mơ̆ng tơngan tơlơi dưi ƀing sat ƀai yơh. 

14Hơtŏm păh bĕ ƀơi hrơi amĭ tơkeng rai kơ kâo! Anăm bơni hiam ôh kơ hrơi amĭ 
kâo tơkeng kơ kâo! 

15Hơtŏm păh yơh kơ mơnuih ba nao laih tơlơi pơthâo kơ ama kâo tui anai, “Sa 
čô ană đah rơkơi tơkeng rai kơ ih yơh!” 

16Kwưh kiăng pô anŭn jing kar hăng khul plei pla Yahweh pơrai hĭ ƀu pap mơñai 
ôh. Kwưh kiăng ñu hơmư̆ tơlơi čŏk hia ƀơi mơguah, jing tơlơi ur dreo ƀing rŏh 
ayăt rai pơblah ƀơi tơ hrơi yơh. 

17Kwưh kiăng kơ ñu tŭ tơlơi truh sat anŭn yuakơ Ñu ƀu pơdjai hĭ kâo amăng 
kian amĭ kâo, kiăng kơ sang ană amĭ kâo jing kar hăng anih pơsat, laih anŭn ñu 
dŏ pi kian hlŏng lar yơh. 

18Yua hơget kâo tơbiă rai mơ̆ng sang anŏ ñu lĕ? Kâo kơnơ̆ng tơbiă rai kiăng kơ 
tŭ tơlơi gleh tơnap rơngot hơning laih anŭn kiăng kơ pơđŭt hĭ khul hrơi kâo 
amăng tơlơi mlâo mlañ đôč. 

Yirmeyah 21 

Yahweh Hơngah Lui Hĭ Tơlơi Zidkiyah Rơkâo 

1Boh hiăp truh pơ Yirmeyah mơ̆ng Yahweh tơdang pơtao Zidkiyah pơkiaŏ nao 
Pashur ană đah rơkơi Malkiyah hrŏm hăng khua ngă yang Zephanyah ană đah 
rơkơi Maasêyah kiăng kơ rơkâo kơ ñu tui anai, 

2“Tơña bĕ kơ Yahweh kiăng kơ djru ƀing ta yuakơ pơtao Nebukhadnezzar pơtao 
prŏng dêh čar Babilon hlak kơsung blah plei prŏng ta. Năng ai Yahweh či ngă 
khul tơlơi mơsêh mơyang kơ ƀing ta kar hăng Ñu ngă laih hlâo adih kiăng kơ 
pơgŏ̱ hĭ pơtao Nebukhadnezzar kơdŭn đuaĭ hĭ mơ̆ng ƀing ta yơh.” 

3Samơ̆ Yirmeyah laĭ glaĭ kơ ƀing gơñu tui anai, “Pơruai bĕ kơ pơtao Zidkiyah tui 
anai, 

4‘Anai yơh jing tơlơi Yahweh, Ơi Adai ƀing Israel, pơhiăp: Khul gơnam blah 
amăng tơngan gih Kâo jĕ či pơwĕh nao pơkơdơ̆ng glaĭ hăng gih pô yơh. Anŭn 
jing khul gơnam ƀing gih hlak yua kiăng kơ pơkơdơ̆ng glaĭ hăng pơtao dêh čar 
Babilon laih anŭn hăng ƀing ling tơhan Babilon, jing ƀing dŏ gah rơngiao pơnăng 
plei hlak blah hruă hĭ ƀing gih. Sĭt Kâo či pơƀut glaĭ khul gơnam blah gih amăng 
gah lăm plei anai yơh. 

5Kâo pô či pơblah pơkơdơ̆ng glaĭ hăng ƀing gih hăng abih bang tơlơi kơtang 
tơngan Kâo yuakơ tơlơi hil nač Kâo, tơlơi hil nač hĭr hăr Kâo laih anŭn tơlơi hil 
ƀrŭk ƀrăk Kâo yơh. 

6Kâo či pơdjai hĭ ƀing hlơi pô hơdip amăng plei anŭn wơ̆t hăng khul hlô mơnơ̆ng 
yơh. Sĭt ƀing gơñu či djai hĭ hăng tơlơi kli̱n khe̱ng huĭ hyưt yơh.’ ” 

7Yahweh pơhaih dơ̆ng tui anai, “Samơ̆ bơ kơ ih, Ơ Zidkiyah jing pơtao ƀing 
Yudah hơi, Kâo či jao hĭ ih kơ pơtao Nebukhadnezzar, pơtao dêh čar Babilon laih 
anŭn kơ ƀing rŏh ayăt gih, jing ƀing hơduah pơdjai hĭ ƀing gih yơh. Kâo ăt či jao 
hĭ kơ ƀing gơñu ƀing khua moa ih wơ̆t hăng ƀing mơnuih dŏ hơdip amăng plei 
anai, jing ƀing dŏ so̱t mơ̆ng tơlơi kli̱n khe̱ng, tơlơi pơblah hăng tơlơi ư̆ rơpa. 
Pơtao anŭn či pơdjai hĭ abih bang ƀing gih ƀu thâo pap brơi, pap mơñai brơi 
ƀôdah glưh pran jua kơ ƀing gih ôh.” 

8Yahweh pơhiăp dơ̆ng Yirmeyah tui anai, “Hloh kơ anŭn dơ̆ng, ruai bĕ kơ ƀing 
ană plei tui anai, ‘Anai yơh jing tơlơi Yahweh pơhiăp: Anai nê, Kâo hlak pơkra 
ƀơi anăp gih jơlan truh pơ tơlơi hơdip laih anŭn jơlan truh pơ tơlơi djai yơh. 

9Hlơi pô dŏ amăng plei anai či djai hĭ yua mơ̆ng tơlơi pơblah, tơlơi ư̆ rơpa laih 
anŭn tơlơi kli̱n khe̱ng yơh. Samơ̆ hlơi pô tơbiă jao hĭ ñu pô kơ ƀing ling tơhan 
Babilon, jing ƀing hlak blah hruă ƀing gih, ñu anŭn či hơdip yơh. Ñu anŭn či 
tơklaih hĭ mơ̆ng tơlơi djai yơh. 

10Kâo hơmâo pơkă laih kiăng kơ ba rai tơlơi truh sat ƀơi plei anai laih anŭn ƀu 
ba rai tơlơi hiam ôh. Kâo či jao hĭ plei anŭn kơ tơngan tơlơi dưi pơtao dêh čar 
Babilon laih anŭn ñu či čuh pơrai hĭ plei anai hlo̱m ƀo̱m yơh.’ ” Anŭn yơh jing 
tơlơi Yahweh pơhiăp pơhaih laih. 

11“Hloh kơ anŭn dơ̆ng, laĭ bĕ kơ sang anŏ pơtao ƀing Yudah tui anai, ‘Hơmư̆ bĕ 
boh hiăp Yahweh. 

12Ơ ƀing pơtao amăng rơnŭk pơtao Dawid hơi, anai yơh jing tơlơi Yahweh 
pơhiăp: “ ‘Ngă bĕ tơlơi djơ̆ lăp kơ rĭm hrơi; pơklaih hĭ bĕ pô arăng plư pleč laih 
mơ̆ng tơngan pô kơtư̆ juă ñu, huĭdah tơlơi hil Kâo či čuh tơbiă laih anŭn ƀơ̆ng hĭ 
ƀing gih kar hăng apui ƀơ̆ng ƀu dưi pơthăm hĭ ôh, yuakơ tơlơi bruă sat ƀai ƀing 
gih hơmâo ngă laih. 

13Ơ plei Yerusalaim, jing ƀing hơdip gah ngŏ kơ dơnung hơi, jing ƀing dŏ ƀơi 
anih boh pơtâo tơhnă̱ ăh, Kâo či pơblah pơkơdơ̆ng glaĭ hăng ƀing gih yơh. Ƀing 
gih yơh jing ƀing laĭ tui anai, “Hlơi pô dưi rai pơblah pơkơdơ̆ng glaĭ hăng ƀing ta 
lĕ? Hlơi pô dưi mŭt rai pơ anih kơdŏp ta lĕ?” ’ ” Anŭn yơh jing tơlơi Yahweh 
pơhiăp pơhaih laih. 

14“ ‘Kâo či pơkơhma̱l hĭ ƀing gih tui hăng tơlơi soh gih lăp tŭ yơh. Kâo či pơtŏ 
apui amăng sang pơtao ngă hăng kơyâo mơ̆ng glai kơmrơ̆ng gih, jing apui či 
ƀơ̆ng hĭ abih bang gơnam jum dar sang anŭn yơh.’ ” Anŭn yơh jing tơlơi Yahweh 
pơhiăp pơhaih laih. 

Yirmeyah 22 

Tơlơi Phat Kơđi Pơkơdơ̆ng Glaĭ Hăng Ƀing Pơtao Yudah Sat Ƀai 

1Anai yơh jing tơlơi Yahweh pơhiăp hăng Yirmeyah, “Trŭn nao bĕ pơ sang pơtao 
pơtao lŏn čar Yudah laih anŭn pơhaih bĕ boh hiăp Kâo 

2hăng pơtao ƀing Yudah, jing ƀing ană tơčô pơtao Dawid, hăng ƀing khua moa 
ñu wơ̆t hăng ƀing ană plei, jing ƀing găn rai mơ̆ng khul amăng ja̱ng sang anŭn. 
Pơhiăp bĕ hăng ƀing gơñu tui anai, ‘Hơmư̆ bĕ boh hiăp Yahweh. 

3Anai yơh jing tơlơi Ñu pơhiăp: Amăng anih rơgoh hiam anai, ngă bĕ tơlơi djơ̆ 
lăp laih anŭn tơlơi tơpă hơnơ̆ng. Pơklaih hĭ bĕ ƀing mơnuih arăng plư pleč laih 
mơ̆ng tơngan ƀing kơtư̆ juă gơñu. Anăm ngă ƀrưh ƀai ƀôdah tơlơi sat ƀai kơ ƀing 
tuai, ƀing tơhrit ama ƀôdah ƀing đah kơmơi kơmai, laih anŭn anăm pơdjai hĭ 
mơnuih ƀu soh ôh. 

4Tơdah ƀing gih răng pơñen ngă tui hơdôm tơlơi pơđar anai, sĭt yơh ƀing ană 
tơčô pơtao Dawid či tŏ tui git gai wai lăng hăng găn rai mơ̆ng khul amăng ja̱ng 
sang pơtao anai yơh. Ƀing gơñu hrŏm hăng ƀing khua moa laih anŭn ƀing ană 
plei gơñu či đĭ ƀơi khul rơdêh aseh laih anŭn ƀơi khul aseh. 

5Samơ̆ tơdah ƀing gih ƀu tui gưt hơdôm tơlơi pơđar anŭn ôh, Kâo ƀuăn hăng 
tơlơi hơdip Kâo pô kơ tơlơi sang pơtao anŭn či jing hĭ răm rai yơh.’ ” Anŭn yơh 
jing tơlơi Yahweh pơhiăp pơhaih laih. 

6Anai yơh jing tơlơi Yahweh laĭ kơ tơlơi sang pơtao pơtao anih lŏn Yudah: “Wơ̆t 
tơdah sang pơtao anai jing hiam ro ̆  kơ Kâo kar hăng anih lŏn Gilead jing hiam 
kar hăng khul čư̆ čan anih lŏn Lebanôn, sĭt Kâo či ngă brơi kơ sang anai jing anih 
hiăl măl kar hăng tơdron ha̱r, jing kar hăng plei pla rơngol yơh. 

7Kâo či pơkiaŏ ƀing pơrai rai pơkơdơ̆ng glaĭ hăng sang anai, rĭm čô gơñu hăng 
gơnam blah ñu pô, laih anŭn ƀing gơñu či khăt hĭ khul kơyâo hlo ̱ ng kơyâo sar 
sang anai yơh laih anŭn glŏm hĭ khul kơyâo anŭn amăng apui yơh. 

8“Mơnuih mơnam mơ̆ng lu lŏn čar či găn rai ƀơi plei anai laih anŭn či pơtơña kơ 
tơdruă gơñu tui anai, ‘Yua hơget Yahweh ngă laih tơlơi sat kar hăng anŭn kơ plei 
prŏng yom anai lĕ?’ 

9Laih anŭn tơlơi laĭ glaĭ či jing tui anai, ‘Yuakơ ƀing ană plei hơmâo hơngah lui 
hĭ laih tơlơi pơgop Yahweh Ơi Adai gơñu laih anŭn hơmâo kơkuh pơpŭ mă bruă 
laih kơ ƀing yang tuai.’ ” 

Boh Hiăp Yirmeyah Kơ Pơtao Yêhôahaz 

10Ơ ƀing Yudah hơi, anăm čŏk hia ôh kơ pơtao djai ƀôdah kơŭ kơuăn kơ tơlơi ñu 
rơngiă. Kơđai glaĭ, čŏk hia bĕ kơ ană ñu jing pơtao arăng ba pơđuaĭ hĭ laih pơ lŏn 
čar ataih, yuakơ ñu anŭn ƀu či wơ̆t glaĭ dơ̆ng tah sĭt ñu ƀu či ƀuh glaĭ lŏn čar ñu 
pô dơ̆ng tah. 

11Yêhôahaz, ană đah rơkơi Yôsiyahu, jing pô tŏ tui ama ñu ngă pơtao anih lŏn 
Yudah, samơ̆ arăng ba nao gơ̆ mơ̆ng anih anai laih anŭn Yahweh pơhiăp kơ tơlơi 
gơ̆ tui anai, “Ñu ƀu či wơ̆t glaĭ dơ̆ng tah. 

12Ñu či djai hĭ amăng anih lŏn arăng ba laih ñu nao jing hlŭn mơnă anŭn. Ñu ƀu 
či ƀuh glaĭ anih lŏn anai dơ̆ng tah.” 

Boh Hiăp Yirmeyah Kơ Pơtao Yehôyakim 

13“Răm ƀăm yơh kơ pô pơdơ̆ng đĭ laih sang pơtao ñu hăng tơlơi ƀu djơ̆ lăp, wơ̆t 
hăng khul anih anơ̆m gah ngŏ hăng tơlơi ƀu djơ̆ tơpă. Ñu pơgŏ̱ ƀing ană plei ñu 
mă bruă đôč đač, sĭt ñu ƀu kla kơ ƀing gơ̆ ôh kơ tơlơi bruă ƀing gơ̆ mă laih. 

14Răm ƀăm yơh kơ pô laĭ tui anai, ‘Kâo či pơdơ̆ng đĭ kơ kâo sa boh sang pơtao 
yom hăng khul anih gah ngŏ rơhaih rơhông yơh.’ Tui anŭn ñu pơkra khul amăng 
phă̱ rơhaih ƀơi sang anŭn, khul hơnăl pơnăng hăng kơyâo sar laih anŭn pơhrôp 
hĭ sang anŭn hăng ia mriah yơh. 

15“Wơ̆t tơdah ih pơdơ̆ng đĭ sang kơyâo sar hiam hloh kơ sang ƀing pơtao pơkŏn 
tơlơi anŭn ƀu či ngă brơi kơ ih jing pơtao hiam hloh ôh! Hiư̆m ngă, ama ih, 
Yôsiyahu, kơƀah kiăng kơ gơnam ƀơ̆ng hăng gơnam mơñum mơ̆? Yuakơ ñu ngă 
tơlơi djơ̆ tơpă yơh, tui anŭn abih bang tơlơi hiam truh ƀơi ñu. 

16Yuakơ ñu pơgang brơi tơhơnal tơlơi ƀing ƀun rin, jing ƀing arăng kơtư̆ juă, tui 
anŭn abih bang tơlơi hiam truh ƀơi abih bang ƀing gơñu yơh. Anŭn yơh hlơi pô 
ngă tui anŭn, pơrơđah kơ tơlơi ñu thâo krăn Kâo, Yahweh.” Anŭn yơh jing tơlơi 
Yahweh pơhiăp laih. 

17“Samơ̆ mơta ih hăng pran jua ih kơnơ̆ng kơñăm ƀơi tơlơi bruă kơmlai tŭ mă 
hăng tơlơi pleč ƀlŏr đôč, jing hăng tơlơi pơdjai ƀing mơnuih ƀu soh laih anŭn 
hăng tơlơi kơtư̆ juă ƀrưh mơhiăh kơ ƀing ană plei ih yơh.” 

18Hơnŭn yơh, Yahweh pơhiăp kơ tơlơi Yehôyakim ană đah rơkơi Yôsiyahu 
pơtao anih lŏn Yudah tui anai, “Ƀu hơmâo hlơi pô ôh či rơngot hơning kơ tơlơi 
ñu djai tui anai: ‘Lăng bĕ, Ơ ayŏng adơi kâo hơi! Lăng bĕ, Ơ amai adơi kâo hơi!’ 
Laih anŭn kŏn hơmâo hlơi pô lơi kơŭ kơuăn kơ ñu tui anai: ‘Lăng bĕ, Ơ khua kâo 
hơi! Lăng bĕ, Ơ pơtao kâo hơi!’ 

19Ñu či hơmâo tơlơi pơyua jing kar hăng tơlơi pơyua kơ aseh glai yơh. Arăng či 
dui hua hĭ ñu hăng glŏm lui hĭ ataih gah rơngiao khul amăng ja̱ng plei phŭn 
Yerusalaim yơh.” 

Boh Hiăp Kơ Tơlơi Mlâo Mlañ Plei Phŭn Yerusalaim 

20“Ơ ƀing ană plei Yerusalaim hơi, abih bang ƀing gŏp djru gih hơmâo thuơ hĭ 
laih, tui anŭn đĭ nao bĕ pơ khul čư̆ čan anih lŏn Lebanôn hăng ur kraih rơngot 
hơning, brơi bĕ arăng amăng anih lŏn Basan dưi hơmư̆ asăp hiăp ih, laih anŭn 
tơlơi pơhiăp kraih gih mơ̆ng khul čư̆ čan anih Abarim. 

21Kâo pơkơđiăng kơ ƀing gih tơdang ƀing gih pơmưn kơ tơlơi rơnŭk hơđơ̆ng, 
samơ̆ ƀing gih hơngah hĭ tui anai, ‘Kâo ƀu či hơmư̆ tui ôh!’ Anŭn yơh jing hơdră 
jơlan ƀing gih juăt ngă laih čơdơ̆ng mơ̆ng rơnŭk ƀing gih jing kar hăng hlak ai 
hlâo adih. Amăng abih rơnŭk čơdơ̆ng mơ̆ng anŭn ƀing gih ƀu tui gưt kơ Kâo ôh. 

22Arăng či ba nao abih bang ƀing wai triu gih, kar hăng angĭn thut pơđuaĭ hĭ, jing 
kar hăng arăng či ba nao ƀing gŏp djru gih pơ lŏn čar ataih yơh. Giŏng anŭn, ƀing 
gih či tŭ tơlơi mlâo mlañ hăng tơlơi pơmlâo yơh yuakơ abih bang tơlơi sat ƀai 
gih. 

23Ơ pô hơdip amăng sang pơtao ngă hăng kơyâo mơ̆ng anih lŏn Lebanôn, jing pô 
dŏ amăng khul sang kơyâo sar, ih či ur pơkrao kraih biă mă tơdang tơlơi ruă nuă 
truh ƀơi ih, jing ruă kar hăng sa čô đah kơmơi amăng tơlơi đih apui yơh!” 

Boh Hiăp Yahweh Kơ Pơtao Yehôyakhin 

24Yahweh pơhaih dơ̆ng tui anai, “Kâo ƀuăn rơ̆ng hăng tơlơi hơdip Kâo pô, Ơ 
Yehôyakhin ană đah rơkơi Yehôyakim pơtao anih lŏn Yudah, wơ̆t tơdah ih jing 
yom kar hăng sa rơbưn gru ƀơi tơngan gah hơnuă Kâo, sĭt Kâo ăt či tŏh tơbiă hĭ 
ih yơh. 

25Kâo či jao hĭ ih kơ ƀing hlơi pô kiăng kơ pơdjai hĭ ih, jing kơ ƀing mơnuih ih 
huĭ hyưt. Anŭn jing Nebukhadnezzar pơtao dêh čar Babilon laih anŭn kơ ƀing 
ling tơhan ñu yơh. 

26Kâo či puh pơđuaĭ hĭ ih wơ̆t hăng amĭ ih jing pô tơkeng rai kơ ih nao pơ lŏn čar 
pơkŏn, jing ƀu djơ̆ anih lŏn ơi yă gih ôh, laih anŭn abih dua ƀing gih či djai hĭ pơ 
anih anŭn yơh. 

27Wơ̆t tơdah ƀing gih kiăng biă mă wơ̆t glaĭ pơ anih lŏn gih anŭn, ƀing gih ƀu či 
dưi wơ̆t glaĭ dơ̆ng tah.” 

28Arăng či tơña tui anai, “Djơ̆ mơ̆ pô Yehôyakhin anai jing hĭ kar hăng gơnam đôč 
đač, jing kar hăng gŏ lŏn pơčah, jing kar hăng gơnam ƀu hơmâo hlơi pô kiăng 
ôh? Yua hơget arăng puh pơđuaĭ hĭ ñu wơ̆t hăng ƀing ană bă ñu, hăng ba nao pơ 
anih lŏn ƀing gơñu ƀu thâo krăn ôh lĕ? 

29Ơ abih bang anih lŏn Yudah ăh, pơđi̱ng hơmư̆ bĕ boh hiăp Yahweh! 

30Yap bĕ kơ pơtao anŭn jing mơnuih ƀu hơmâo ƀing ană bă dơ̆ng tah, laih anŭn 
jing pô kŏn či đĭ kơyar lar tui amăng rơnŭk hơdip ñu lơi. Ăt ƀu hơmâo hlơi pô ôh 
amăng ană tơčô ñu či đĭ kơyar, sĭt ƀu hơmâo hlơi pô ôh či dŏ be̱r ƀơi grê pơtao 
Dawid kiăng kơ git gai amăng anih lŏn Yudah.” Anŭn yơh jing tơlơi Yahweh 
pơhiăp pơhaih laih. 

Yirmeyah 23 

Tơlơi Čang Rơmang Kơ Rơnŭk Pơanăp 

1Yahweh pơhiăp tui anai, “Răm ƀăm yơh kơ ƀing wai triu jing ƀing pơrai hăng 
pơčơlah hĭ tơpul triu amăng đang rơ̆k Kâo! 

2Hơnŭn yơh, anai jing tơlơi Kâo, Yahweh, Ơi Adai ƀing Israel, pơhiăp hăng ƀing 
wai triu jing ƀing khŏm wai lăng ƀing ană plei Kâo tui anai: Ƀing gih hơmâo 
pơčơlah hĭ laih tơpul triu Kâo, puh pơđuaĭ hĭ laih ƀing gơñu laih anŭn ƀu răk 
rong brơi ƀing gơñu ôh. Tui anŭn, Kâo či pơkơhma̱l hĭ ƀing gih yua mơ̆ng tơlơi 
sat ƀai ƀing gih hơmâo ngă laih.” Anŭn yơh jing tơlơi Yahweh pơhaih laih. 

3“Kâo pô či pơƀut glaĭ tơpul triu dŏ so̱t Kâo mơ̆ng abih bang lŏn čar, jing anih lŏn 
Kâo hơmâo puh pơđuaĭ hĭ laih ƀing gơñu. Giŏng anŭn, Kâo či ba glaĭ ƀing gơñu 

pơ đang rơ̆k gơñu pô, jing anih ƀing gơñu či đĭ kơyar lar lu dơ̆ng amăng anih 
anŭn yơh. 

4Kâo ăt či pha brơi ƀing wai phrâo kơ ƀing gơñu mơ̆n, jing ƀing či wai lăng ƀing 
gơñu tŏng ten. Tui anŭn, tơpul triu Kâo ƀu či huĭ hyưt ƀôdah huĭ bra̱l dơ̆ng tah 
laih anŭn amăng ƀing gơñu kŏn hơmâo hlơi pô či rơngiă hĭ lơi.” Anŭn yơh jing 
tơlơi Yahweh pơhiăp laih. 

5Yahweh pơhiăp dơ̆ng tui anai, “Khul hrơi či truh, jing hrơi tơdang Kâo či ruah 
mă pơtao mơ̆ng ană tơčô pơtao Dawid, anăn ñu jing Čơnŭh Tơpă Hơnơ̆ng, jing 
Pơtao či git gai wai lăng rơgơi laih anŭn ngă tơlơi djơ̆ hăng tơpă amăng anih lŏn 
anŭn yơh. 

6Amăng rơnŭk pơtao ñu anih lŏn Yudah či tơklaih hĭ mơ̆ng rŏh ayăt gơñu, laih 
anŭn ƀing Israel či hơdip rơnŭk hơđơ̆ng yơh. Arăng či pơanăn kơ ñu tui anai: 
Yahweh Jing Pô Tơpă Hơnơ̆ng Ta.” 

7Yahweh pơhiăp tui anai dơ̆ng, “Tui anŭn, amăng rơnŭk anŭn, tơdang arăng 
kiăng ƀuăn rơ̆ng ñu ƀu či laĭ tui anai dơ̆ng tah, ‘Kâo ƀuăn rơ̆ng amăng anăn 
Yahweh, jing Pô hơdip hăng ba tơbiă laih ƀing Israel mơ̆ng lŏn čar Êjip.’ 

8Kơđai glaĭ ñu či pơhiăp tui anai, ‘Kâo ƀuăn rơ̆ng amăng anăn Yahweh jing Pô 
hơdip hăng ba tơbiă ƀing Israel mơ̆ng lŏn čar gah dư̱r laih anŭn mơ̆ng abih bang 
lŏn čar jing khul anih lŏn Ñu hơmâo pơčơlah hĭ laih ƀing gơñu.’ Amăng rơnŭk 
anŭn, ƀing gơñu či hơdip amăng anih lŏn gơñu pô yơh.” 

Ƀing Pô Pơala Ƀlŏr 

9Anai yơh jing tơlơi Yirmeyah pơhiăp djơ̆ kơ ƀing pô pơala, “Jua pơmĭn kâo rŭng 
răng hĭ. Sĭt abih bang khul tơlang kâo tơtư̆ tơtơ̆ng yơh. Yuakơ hơdôm tơlơi 
Yahweh ngă laih laih anŭn yuakơ hơdôm boh hiăp rơgoh hiam Ñu yơh, kâo jing 
kar hăng sa čô mơnuih măt tơpai, jing kar hăng sa čô mơnuih mơñum lu tơpai 
ƀu thâo pơmĭn rơđah dơ̆ng tah. 

10Anih lŏn anai jing bă hăng ƀing ƀu dŏ tŏng ten hăng Yahweh jing kar hăng ƀing 
klĕ pyu yơh. Anih lŏn anai jing hĭ thu krô laih anŭn khul đang rơ̆k amăng tơdron 
ha̱r gliu krô hĭ, yuakơ tơlơi Ơi Adai hơtŏm păh yơh. Ƀing pô pơala ƀlŏr đuaĭ tui 
hăng hơdră sat ƀai laih anŭn yua tơlơi dưi gơñu hăng hơdră ƀu tơpă hơnơ̆ng 
yơh.” 

11Yahweh pơhiăp tui anai, “Abih dua pô pơala hăng pô khua ngă yang jing ƀing 
ƀu tui gưt kơ Kâo ôh. Wơ̆t tơdah amăng sang yang Kâo, Kâo ăt ƀuh ƀing gơñu 
ngă tơlơi sat ƀai.” Anŭn yơh jing tơlơi Yahweh pơhiăp laih. 

12“Hơnŭn yơh jơlan ƀing gơñu đuaĭ tui či jing kar hăng jơlan tơbơr amăng tơlơi 
kơnăm mơmŏt, laih anŭn pơ anŭn yơh ƀing gơñu či rơbuh hĭ kar hăng arăng kiaŏ 
mă ƀing gơñu. Kâo či brơi rai tơlơi truh sat ƀơi ƀing gơñu jing amăng hrơi Kâo 
pơkơhma̱l hĭ ƀing gơñu yơh.” Anŭn yơh jing tơlơi Yahweh pơhiăp pơhaih laih. 

13“Kâo ƀuh laih ƀing pô pơala amăng plei phŭn Samaria pơhiăp tơlơi hơƀak drak 
tui anai: Ƀing gơñu laĭ lui hlâo amăng anăn yang Baal laih anŭn dui ba laih ƀing 
ană plei Kâo, jing ƀing Israel, jrôk hĭ jơlan. 

14Samơ̆ Kâo ƀuh laih ƀing pô pơala amăng plei phŭn Yerusalaim ngă tơlơi hơƀak 
drak hloh tui anai: Ƀing gơñu klĕ pyu laih anŭn pơhiăp ƀlŏr yơh. Ƀing gơñu 
pơtrŭt ƀing ngă sat ƀai jai ngă sat ƀai lu hloh, tơl ƀu hơmâo hlơi pô ôh wĕh đuaĭ 
hĭ mơ̆ng tơlơi sat ƀai ñu. Ƀing pô pơala anŭn jing kar hăng ƀing sat plei Sedôm 
yơh kơ Kâo. Laih anŭn ƀing ană plei Yerusalaim jing kar hăng ƀing ƀai plei 
Gomôrrah yơh.” 

15Hơnŭn yơh, anai yơh jing tơlơi Yahweh Dưi Kơtang pơhiăp kơ tơlơi ƀing pô 
pơala anŭn: “Kâo či pơgŏ̱ ƀing gơñu ƀơ̆ng gơnam ƀơ̆ng phĭ̱̆ laih anŭn mơñum ia 
akăm, yuakơ mơ̆ng ƀing pô pơala amăng plei Yerusalaim tơlơi ƀu tui gưt kơ Kâo 
hơmâo lar laih pơ djŏp djang amăng anih lŏn Yudah.” 

16Anai yơh jing tơlơi Yahweh Dưi Kơtang pơhiăp hăng ƀing ană plei plei 
Yerusalaim: “Anăm pơđi̱ng hơmư̆ ôh kơ tơlơi ƀing pô pơala anŭn hlak laĭ lui hlâo 
kơ ƀing gih. Ƀing gơñu pơbă hĭ ƀing gih hăng tơlơi čang rơmang đôč đač yơh. 
Ƀing gơñu pơhiăp khul tơlơi mơ̆ng jua pơmĭn gơñu pô, ƀu djơ̆ mơ̆ng amăng bah 
Kâo, Yahweh ôh. 

17Ƀing gơñu pơhiăp nanao hăng ƀing djik djak kơ Kâo tui anai, ‘Yahweh laĭ tui 
anai: Ƀing gih či dŏ rơnŭk rơno̱m yơh.’ Laih anŭn ƀing gơñu laĭ hăng abih bang 
hlơi pô đuaĭ tui tơlơi khăng pran jua gơñu tui anai, ‘Ƀu hơmâo tơlơi truh sat 
hơget ôh či truh ƀơi ƀing gih.’ 

18Ƀu hơmâo hlơi pô ôh amăng ƀing gơñu bưp Kâo, Yahweh, laih anŭn dŏ dơ̆ng 
pơhiăp hăng Kâo kiăng kơ pơđi̱ng hơmư̆ boh hiăp Kâo. Ƀu hơmâo hlơi pô ôh 
amăng ƀing gơñu pơđi̱ng hơmư̆ hăng ngă tui laih boh hiăp Kâo. 

19Lăng bĕ, tơlơi hil ƀrŭk Kâo, Yahweh, bluh tơbiă laih kar hăng angĭn rơbŭ, laih 
anŭn či le ̆  trŭn ƀơi akŏ ƀing sat ƀai kar hăng angĭn hơkruăh huer trŭn yơh. 

20Tơlơi hil nač Kâo, Yahweh, ƀu či kơdŭn glaĭ ôh tơl Kâo pơgiŏng hĭ hơdôm tơlơi 
kơñăm jua pơmĭn Kâo yơh. Amăng khul hrơi pơanăp ƀing gih či thâo hluh rơđah 
rơđo̱ng yơh tơlơi bruă Kâo ngă anŭn. 

21Kâo, Yahweh, ƀu pơkiaŏ nao ƀing pô pơala ƀlŏr anŭn ôh, samơ̆ ƀing gơñu ngă 
mă hrup hăng ƀing gơñu pơhiăp boh hiăp Kâo. Kâo ƀu pơhiăp hăng ƀing gơñu 
ôh, samơ̆ ƀing gơñu hơmâo laĭ lui hlâo laih. 

22Samơ̆ tơdah ƀing gơñu hơmâo bưp hăng pơhiăp laih hăng Kâo, tui anŭn ƀing 
gơñu dưi pơhaih yơh hơdôm boh hiăp Kâo kơ ƀing ană plei Kâo laih anŭn dưi 
pơwĕh hĭ laih ƀing gơ̆ mơ̆ng hơdră jơlan sat ƀai ƀing gơ̆ laih anŭn mơ̆ng khul 
tơlơi bruă soh sat ƀing gơ̆. 

23“Kâo yơh kơnơ̆ng jing Ơi Adai dŏ djŏp djang anih, laih anŭn ƀu djơ̆ Ơi Adai dŏ 
amăng sa anih đôč ôh.” Anŭn yơh jing tơlơi Yahweh pơhaih laih. 

24“Hơmâo mơ̆ hlơi pô dŏ kơdŏp amăng khul anih hơgŏm kiăng kơ Kâo ƀu dưi 
ƀuh ñu ôh?” Anŭn yơh jing tơlơi Yahweh pơhiăp laih. “Djơ̆ mơ̆ Kâo dŏ pơ djŏp 
djang anih amăng adai laih anŭn ƀơi lŏn tơnah?” Anŭn yơh jing tơlơi Yahweh 
pơhiăp laih. 

25Yahweh pơhiăp dơ̆ng tui anai, “Kâo hơmư̆ laih ƀing pô pơala pơhiăp laĭ lui hlâo 
ƀlŏr amăng anăn Kâo. Ƀing gơñu laĭ kơ tơlơi kâo hơmâo pơhiăp nanao laih hăng 
ƀing gơñu amăng tơlơi rơpơi. 

26Hơbĭn sui dơ̆ng ƀing pô pơala ƀlŏr či laĭ lui hlâo tui anŭn, jing laĭ lui hlâo kơ 
tơlơi ƀlŏr mơ̆ng jua pơmĭn gơñu pô lĕ? 

27Ƀing gơñu pơlaĭ hăng tơdruă hơdôm tơlơi rơpơi gơñu kiăng kơ ngă kơ ƀing 
ană plei Kâo wơr bĭt hĭ anăn Kâo jing Yahweh hrup hăng ƀing ơi adon gơñu wơr 
bĭt hĭ laih Kâo hlâo adih tơdang ƀing gơñu nao kơkuh pơpŭ kơ yang Baal yơh. 

28Brơi bĕ kơ pô pơala pă hơmâo tơlơi rơpơi pơruai bĕ kơ tơlơi rơpơi ñu anŭn 
jing kơnơ̆ng tơlơi rơpơi đôč, samơ̆ brơi bĕ pô pơala hơmâo boh hiăp Kâo sĭt 
pơhiăp boh hiăp djơ̆ anŭn tŏng ten. Sĭt tơlơi pơrơtưh anai jing djơ̆ tơpă: Adrăng 
pơdai ƀu jing tŭ yua kar hăng pơdai ôh.” Anŭn yơh jing tơlơi Yahweh pơhiăp 
laih. 

29Yahweh laĭ dơ̆ng tui anai, “Boh hiăp Kâo jing kar hăng apui ƀơ̆ng hĭ laih anŭn 
kar hăng mơmu̱t taih pơtâo pơčah brai hĭ yơh.” 

30Yahweh pơhiăp dơ̆ng tui anai, “Hơnŭn yơh, Kâo pơkơdơ̆ng glaĭ hăng ƀing pô 
pơala jing ƀing mă tŭ boh hiăp mơ̆ng tơdruă hăng pơhaih ƀlŏr kơ hơdôm boh 
hiăp anŭn jing tơbiă rai mơ̆ng Kâo yơh. 

31Sĭt yơh, Kâo pơkơdơ̆ng glaĭ hăng ƀing pô pơala pă pơhiăp hăng khul boh hiăp 
gơñu pô samơ̆ pơhaih ƀlŏr kơ hơdôm boh hiăp anŭn jing tơbiă rai mơ̆ng Kâo.” 

32Yahweh pơhiăp dơ̆ng tui anai, “Sĭt yơh, Kâo ăt pơkơdơ̆ng glaĭ mơ̆n hăng ƀing 
hlơi pô pơruai khul tơlơi rơpơi ƀlŏr samơ̆ pơhaih ƀlŏr kơ hơdôm tơlơi rơpơi 
anŭn jing tơlơi laĭ lui hlâo. Hăng khul tơlơi ƀlŏr gơñu anŭn, ƀing gơñu dui ba 
ƀing ană plei Kâo jrôk jơlan wơ̆t tơdah Kâo ƀu pơkiaŏ nao ƀing gơñu ƀôdah 
pơđar kơ ƀing gơñu nao pơhiăp hăng ană plei Kâo anŭn ôh. Tui anŭn, ƀing gơ̆ ƀu 
hơmâo tơlơi tŭ yua hơget ôh.” Anŭn yơh jing tơlơi Yahweh pơhiăp laih. 

Ƀing Pô Pơala Ƀlŏr Laih Anŭn Khul Tơlơi Laĭ Lui Hlâo Ƀlŏr 

33Yahweh pơhiăp hăng kâo tui anai, “Ơ Yirmeyah hơi, tơdang sa čô amăng ƀing 
ană plei anai, sa čô pô pơala ƀôdah sa čô khua ngă yang, tơña tui anai, ‘Hơget boh 
hiăp kơtraŏ Yahweh brơi laih kơ ih lĕ?’ Ih khŏm laĭ glaĭ kơ ƀing gơñu tui anai, 
‘Ƀing gih jing tơlơi kơtraŏ kơ Yahweh laih anŭn Ñu laĭ Ñu či đuaĭ lui hĭ ƀing gih 
yơh.’ ” Anŭn yơh jing tơlơi Yahweh pơhiăp laih. 

34“Tơdah sa čô pô pơala, sa čô pô khua ngă yang ƀôdah hlơi pô amăng ƀing ană 
plei laĭ tui anai, ‘Anai yơh jing boh hiăp kơtraŏ mơ̆ng Yahweh,’ Kâo či pơkơhma̱l 
hĭ pô anŭn wơ̆t hăng abih sang anŏ ñu yơh. 

35Anai yơh jing tơlơi rĭm čô amăng ƀing gih khŏm tơña nanao kơ gơyut ñu ƀôdah 
adơi ai ñu tui anai, ‘Hơget tơlơi Yahweh laĭ glaĭ lĕ?’ ƀôdah ‘Hơget tơlơi Yahweh 
hơmâo pơhiăp laih lĕ?’ 

36Samơ̆ ƀing gih khŏm anăm laĭ djơ̆ kơ ‘boh hiăp kơtraŏ mơ̆ng Yahweh’ dơ̆ng 
tah, yuakơ rĭm boh hiăp rĭm čô jing hĭ boh hiăp kơtraŏ mơ̆ng ñu pô yơh, laih 
anŭn ƀing gih pơwĕ hĭ laih hơdôm boh hiăp Ơi Adai hơdip, jing Yahweh Dưi 
Kơtang, Ơi Adai ta. 

37Anai yơh jing tơlơi ƀing gih khŏm tơña nanao kơ rĭm pô pơala, ‘Hơget tơlơi 
Yahweh laĭ glaĭ kơ ih lĕ?’ Ƀôdah ‘Hơget Yahweh hơmâo pơhiăp laih lĕ?’ 

38Wơ̆t tơdah ƀing gih pơhaih tui anai, ‘Anai jing boh hiăp kơtraŏ mơ̆ng Yahweh,’ 
tui anŭn Yahweh či pơhiăp tui anai: Wơ̆t tơdah Kâo pơtă laih kơ ƀing gih khŏm 
anăm pơhaih ôh tui anai, ‘Anai yơh jing boh hiăp kơtraŏ mơ̆ng Yahweh,’ ƀing gih 
ăt tŏ tui yua hơdôm boh hiăp anŭn mơ̆n. 

39Hơnŭn yơh, sĭt Kâo pô či wơr bĭt hĭ ƀing gih laih anŭn puh pơđuaĭ hĭ ƀing gih 
mơ̆ng anăp Kâo wơ̆t hăng plei Yerusalaim anai, jing plei Kâo pha brơi laih kơ 
ƀing gih laih anŭn kơ ƀing ơi adon gih. 

40Kâo či ba rai ƀơi ƀing gih tơlơi mlâo hlŏng lar, jing tơlơi arăng či hơdơr hlŏng 
lar yơh.” 

Yirmeyah 24 

Tơlơi Pơhơmutu Kơ Dua Bai Boh Hra 

1Pơtao Nebukhadnezzar, pơtao lŏn čar Babilon, ba pơđuaĭ ataih hĭ mơ̆ng plei 
Yerusalaim Yehôyakhin, pơtao lŏn čar Yudah, jing ană đah rơkơi pơtao 
Yehôyakim, wơ̆t hăng ƀing khua moa ñu, ƀing thâo trah kơyâo laih anŭn ƀing 
thâo čruih tia. Tơdơi kơ anŭn, Yahweh pơrơđah kơ kâo, Yirmeyah, amăng tơlơi 
pơƀuh kơ dua boh bai boh hra ƀơi anăp sang yang Ñu. 

2Sa boh bai hơmâo le̱ng kơ boh hra hiam, kar hăng hơdôm boh tơsă hơnưm. Sa 
boh bai adih le̱ng kơ boh hra brŭ sat biă mă tơl arăng ƀu thâo ƀơ̆ng ôh. 

3Giŏng anŭn, Yahweh tơña kơ kâo tui anai, “Hơget tơlơi ih ƀuh lĕ, Ơ Yirmeyah?” 
Kâo laĭ glaĭ kơ Ñu tui anai, “Kâo ƀuh dua mơta boh hra. Hơdôm boh hiam jing 
hiam biă mă yơh, samơ̆ hơdôm boh sat jing brŭ tơl arăng ƀu thâo ƀơ̆ng ôh.” 

4Giŏng anŭn, Yahweh pơhiăp hăng kâo tui anai, 

5“Anai yơh jing tơlơi Kâo, Yahweh, Ơi Adai ƀing Israel, pơhiăp, ‘Ăt kar hăng 
hơdôm boh hra hiam anŭn mơ̆n, Kâo či ngă hiam klă kơ ƀing mơ̆ng lŏn čar 

Yudah, jing ƀing Kâo puh pơđuaĭ hĭ ataih laih mơ̆ng anih lŏn anai truh pơ dêh 
čar Babilon, jing anih ƀing gơñu jing hĭ hlŭn mơnă. 

6Mơta Kâo či wai lăng ƀing gơñu amăng anih lŏn anŭn, laih anŭn tơdơi kơ rơnŭk 
jing hlŭn mơnă anŭn, Kâo či ba glaĭ ƀing gơñu pơ anih lŏn anai dơ̆ng. Giŏng anŭn, 
Kâo či pơdơ̆ng đĭ ƀing gơñu laih anŭn ƀu či pơglưh trŭn hĭ ƀing gơñu ôh. Kâo či 
pla ƀing gơñu laih anŭn ƀu či buč hĭ ƀing gơñu dơ̆ng tah. 

7Kâo či pha brơi kơ ƀing gơñu jua pơmĭn kiăng kơ thâo krăn Kâo, jing thâo krăn 
kơ tơlơi Kâo yơh jing Yahweh. Ƀing gơñu či jing ƀing ană plei Kâo dơ̆ng laih anŭn 
Kâo pô či jing Ơi Adai gơñu yơh, yuakơ ƀing gơñu či wơ̆t glaĭ pơ Kâo hăng abih 
pran jua gơñu yơh.’ 

8“Yahweh laĭ dơ̆ng tui anai, ‘Samơ̆ kar hăng hơdôm boh hra sat yơh, jing boh brŭ 
sat biă mă tơl arăng ƀu thâo ƀơ̆ng ôh, Kâo či ngă sat kơ Zidkiyah, pơtao ƀing 
Yudah, ƀing khua moa ñu wơ̆t hăng ƀing dŏ so̱t mơ̆ng plei Yerusalaim, wơ̆t tơdah 
ƀing gơñu dŏ amăng anih lŏn anai ƀôdah đuaĭ nao pơ anih lŏn Êjip. 

9Kâo či ngă kơ ƀing gơñu jing hĭ kar hăng tơlơi huĭ bra̱l biă mă kơ abih bang ƀing 
lŏn čar ƀơi lŏn tơnah anai. Pơ anih pă Kâo pơčơlah hĭ ƀing Yudah anŭn, pơ anih 
anŭn yơh arăng či pơhiăp ngor kơ ƀing gơñu, pơhiăp klao kơ ƀing gơñu, djik djak 
kơ ƀing gơñu laih anŭn yua hơdôm anăn gơñu kiăng kơ hơtŏm păh mơnuih 
pơkŏn. 

10Kâo či ba rai tơlơi pơblah, tơlơi ư̆ rơpa laih anŭn tơlơi kli̱n khe̱ng pơkơdơ̆ng 
glaĭ hăng ƀing Yudah anŭn tơl ƀing gơñu răm rơngiă hĭ abih hlo̱m mơ̆ng anih lŏn 
Kâo pha brơi laih kơ ƀing gơñu laih anŭn kơ ƀing ơi adon gơñu yơh.’ ” 

Yirmeyah 25 

Tơjuhpluh Thŭn Jing Hlŭn Mơnă Amăng Dêh Čar Ataih 

1Amăng thŭn tal pă̱ rơnŭk pơtao Yehôyakim, ană đah rơkơi pơtao Yôsiyahu, git 
gai lŏn čar Yudah, ăt jing thŭn blung hlâo Nebukhadnezzar ngă pơtao prŏng dêh 
čar Babilon, boh hiăp Yahweh truh pơ Yirmeyah kơ tơlơi abih bang ƀing ană plei 
Yudah. 

2Tui anŭn, pô pơala Yirmeyah pơhiăp hăng abih bang ƀing ană plei Yudah laih 
anŭn hăng abih bang ƀing hơdip amăng plei Yerusalaim tui anai: 

3Duapluh-klâo thŭn, jing čơdơ̆ng mơ̆ng thŭn tal pluh-klâo pơtao Yôsiyahu ană 
đah rơkơi Amôn jing pơtao lŏn čar Yudah hlŏng truh pơ tă anai, boh hiăp 
Yahweh truh pơ kâo laih anŭn kâo hơmâo pơhiăp pơkơdơ̆ng glaĭ hăng ƀing gih 
tŏng ten nanao, samơ̆ ƀing gih hơngah ƀu kiăng hơmư̆ tui ôh. 

4Hloh kơ anŭn dơ̆ng, wơ̆t tơdah Yahweh hơmâo pơkiaŏ rai laih pơ ƀing gih 
nanao abih bang ƀing ding kơna Ñu, jing ƀing pô pơala, samơ̆ ƀing gih ƀu hơmư̆ 
ôh laih anŭn kŏn pơđi̱ng tơngia kơ tơlơi Ñu pơhiăp lơi. 

5Ƀing gơñu pơđar tui anai, “Rĭm čô amăng ƀing gih tañ wĕh đuaĭ hĭ bĕ mơ̆ng 
hơdôm hơdră jơlan sat ƀai ñu pô, kiăng kơ ƀing gih dưi dŏ amăng anih lŏn 
Yahweh pha brơi laih kơ ƀing gih laih anŭn kơ ƀing ơi adon gih truh pơ hlŏng lar 
yơh. 

6Anăm đuaĭ tui ƀing yang rơba̱ng kiăng kơ mă bruă kơkuh pơpŭ kơ ƀing gơñu 
ôh. Laih anŭn anăm čuih Yahweh kiăng kơ hil hăng khul rup trah tơngan gih 
hơmâo ngă laih ôh. Tơdang ƀing gih ngă tui tơlơi pơđar gơñu, tui anŭn Yahweh 
ƀu či pơrai hĭ ƀing gih ôh.” 

7Yahweh pô pơhiăp tui anai, “Kơđai glaĭ, ƀing gih ƀu kiăng hơmư̆ tui Kâo laih 
anŭn čuih brơi kơ Kâo hil hăng hơdôm rup trah tơngan gih hơmâo pơkra laih, 
sĭt ƀing gih hơmâo ba rai tơlơi truh sat kơ gih pô laih yơh.” 

8Hơnŭn yơh, Yahweh Dưi Kơtang laĭ tui anai, “Yuakơ ƀing gih ƀu hơmư̆ tui 
hơdôm boh hiăp Kâo ôh, 

9Kâo či iâu pơƀut glaĭ abih bang ƀing djuai mơnuih mơ̆ng gah dư̱r laih anŭn ding 
kơna Kâo Nebukhadnezzar pơtao prŏng dêh čar Babilon, kiăng kơ pơkơdơ̆ng 
glaĭ hăng lŏn čar Yudah anai wơ̆t hăng ƀing dŏ amăng anŭn mơ̆n, laih anŭn 
pơkơdơ̆ng glaĭ hăng abih bang ƀing kơnung djuai jum dar anŭn yơh. Kâo či pơrai 
hĭ hlo̱m ƀo̱m ƀing gơñu laih anŭn ngă kơ ƀing gơñu jing hĭ kar hăng gơnam 
hơƀak drak klao djik, laih anŭn jing anih răm rai hlŏng lar yơh.” Anŭn yơh jing 
tơlơi Yahweh pơhiăp laih. 

10“Kâo ăt či pơđŭt hĭ mơ̆ng khul anih anŭn dơnai hơ̆k kơdơ̆k klao mơak, khul 
asăp mơak mơai pô neh hơđŭ hăng met han, dơnai pơtâo kuă pơdai laih anŭn 
tơlơi bơngač apui kơđen. 

11Abih anih lŏn anai či jing hĭ rơngol hông hang yơh laih anŭn ƀing kơnung djuai 
anŭn či jing hĭ hlŭn mơnă kơ pơtao dêh čar Babilon amăng tơjuhpluh thŭn yơh.” 

12Yahweh pơhiăp dơ̆ng tui anai, “Samơ̆ tơdang tơjuhpluh thŭn giŏng hĭ laih, Kâo 
či pơkơhma̱l hĭ pơtao prŏng Babilon wơ̆t hăng ƀing dêh čar ñu yuakơ tơlơi soh 
gơñu. Kâo či pơrai hĭ anih lŏn ƀing Babilon anŭn laih anŭn ngă kơ anih lŏn anŭn 
jing hĭ rơngol hlŏng lar yơh. 

13Kâo či brơi rai ƀơi anih lŏn anŭn abih bang tơlơi truh sat Kâo hơmâo pơhiăp 
pơhuĭ laih kơ ƀing anih lŏn anŭn hlâo adih, jing abih bang tơlơi truh sat 
Yirmeyah hơmâo laĭ lui hlâo laih pơkơdơ̆ng glaĭ hăng abih bang ƀing kơnung 
djuai laih anŭn arăng čih laih amăng hră anai. 

14Ƀing Babilon pô či jing hĭ hlŭn mơnă kơ lu lŏn čar laih anŭn kơ ƀing pơtao yom 
prŏng yơh. Kâo či kla glaĭ kơ ƀing gơñu tui hăng khul bruă sat gơñu, jing tui hăng 
khul tơlơi tơngan ƀing gơñu ngă pơkơdơ̆ng glaĭ hăng ƀing ană plei Kâo yơh.” 

Tơlơi Pơhơmutu Kơ Kơčŏk Bă Hăng Tơlơi Hil Ơi Adai 

15Anai yơh jing tơlơi Yahweh, Ơi Adai ƀing Israel, pơrơđah kơ kâo amăng tơlơi 
pơƀuh kơ tơlơi kơčŏk tơpai hăng pơhiăp tui anai, “Mă bĕ mơ̆ng tơngan Kâo 
kơčŏk bă hăng tơlơi hil Kâo laih anŭn nao bĕ pơ abih bang ƀing kơnung djuai, 
jing ƀing Kâo či pơkiaŏ ih nao laih anŭn brơi bĕ kơ ƀing gơñu mơñum mơ̆ng 
kơčŏk anŭn. 

16Tơdang ƀing gơñu mơñum laih, ƀing gơñu či rơbat sêng grêng laih anŭn hưt 
dư yơh yuakơ tơlơi pơblah Kâo či brơi rai amăng ƀing gơñu.” 

17Tui anŭn, Kâo mă kơčŏk anŭn mơ̆ng tơngan Yahweh kiăng kơ ba nao brơi kơ 
abih bang ƀing kơnung djuai, jing ƀing Ñu pơkiaŏ kâo nao bưp laih anŭn brơi kơ 
ƀing gơñu mơñum mơ̆ng kơčŏk anŭn. 

18Blung hlâo, kâo nao pơ plei prŏng Yerusalaim hăng khul plei pla amăng anih 
lŏn Yudah, wơ̆t hăng ƀing pơtao hăng ƀing khua moa Yudah, kiăng kơ mơ̆ng hrơi 
anŭn hlŏng truh kơ tă anai anih lŏn gơñu jing hĭ rơngol hông hang laih anŭn ƀing 
gơñu jing hĭ kar hăng gơnam huĭ bra̱l, klao djik laih anŭn kiăng kơ arăng yua 
anăn gơñu kiăng hơtŏm păh mơnuih pơkŏn yơh, tui hăng ƀing gơñu jing ră anai. 

19Tơdơi kơ anŭn, kâo ăt brơi kơ abih bang ƀing anai mơñum mơ̆n: Pharaoh 
pơtao lŏn čar Êjip wơ̆t hăng ƀing khua moa ñu; abih bang ƀing ană plei Êjip, 

20wơ̆t hăng abih bang ƀing ană plei tuai dŏ pơ čar anŭn yơh; abih bang ƀing 
pơtao anih lŏn Uz; abih bang ƀing pơtao ƀing Philistia, jing pơtao kơ khul plei 
pơnăng Askelôn, Gaza, Ekrôn laih anŭn ƀing ană plei dŏ glaĭ amăng plei pơnăng 
Asdôd yơh; 

21lŏn čar Edôm, Môab hăng Ammôn; 

22abih bang ƀing pơtao plei Tir hăng Sidôn hrŏm hăng ƀing pơtao khul plei 
pơkŏn jĕ rơsĭ prŏng; 

23khul plei Dedan, Têma, Buz wơ̆t hăng abih bang ƀing kuăh hĭ ƀŭk ƀơi athơi 
gơñu; 

24abih bang ƀing pơtao anih lŏn Arabia wơ̆t hăng abih bang ƀing pơtao ƀing djuai 
mơnuih đuaĭ hyu amăng anih tơdron ha̱r; 

25abih bang ƀing tring Zimi, Ilam laih anŭn Media; 

26laih anŭn abih bang ƀing pơtao gah dư̱r, jĕ ƀôdah ataih, rĭm boh lŏn čar, jing 
abih bang dêh čar ƀơi rŏng lŏn tơnah anai yơh. Laih anŭn tơdơi kơ abih bang 
ƀing gơñu, kâo ăt brơi kơ pơtao Sêsak pô mơñum kơčŏk anŭn mơ̆n. 

27Giŏng anŭn, Yahweh pơhiăp hăng kâo, “Ră anai pơtă bĕ kơ ƀing gơñu tui anai, 
‘Anai jing tơlơi Yahweh Dưi Kơtang, jing Ơi Adai ƀing Israel, pơhiăp: Mơñum bĕ, 
tơl ƀing gih măt hăng pơtah, laih anŭn le ̆  rơbuh hĭ ƀu dưi tơgŭ đĭ dơ̆ng tah yuakơ 
tơlơi pơblah Kâo či brơi rai amăng ƀing gih.’ 

28Samơ̆ tơdah ƀing gơñu hơngah hĭ ƀu kiăng mă mơñum ôh kơčŏk mơ̆ng tơngan 
ih, laĭ bĕ kơ ƀing gơñu tui anai, ‘Anai yơh jing tơlơi Yahweh Dưi Kơtang pơhiăp: 
Ƀing gih khŏm mơñum kơčŏk anŭn bĕ! 

29Anai nê, Kâo či čơdơ̆ng ba rai tơlơi răm rai ƀơi plei prŏng jing plei hơmâo anăn 
Kâo, hiư̆m ngă ƀing gih pơmĭn Kâo ƀu či pơkơhma̱l hĭ ƀing gih ôh hă? Ƀing gih 
ƀu či rơngai hĭ ôh mơ̆ng tơlơi tŭ pơkơhma̱l, yuakơ Kâo či iâu rai tơlơi pơblah ƀơi 
abih bang ƀing hlơi pô hơdip ƀơi lŏn tơnah anai.’ ” Anŭn yơh jing tơlơi Yahweh 
Dưi Kơtang pơhiăp pơhaih laih. 

30“Ră anai, Ơ Yirmeyah hơi, laĭ lui hlâo bĕ abih bang boh hiăp pơkơdơ̆ng glaĭ 
hăng ƀing gơñu tui anai: “Yahweh či pơgrao rai kar hăng rơmung dŭl mơ̆ng adai 
adih. Sĭt Ñu či pơgrŏm trŭn kơtang mơ̆ng sang rơgoh hiam Ñu. Ñu či pơgrao 
pơkơdơ̆ng glaĭ hăng anih lŏn Ñu. Ñu či pơhiăp kraih kar hăng ƀing dŏ juă djet 
boh kơƀâo, jing ƀing pơhiăp kraih pơkơdơ̆ng glaĭ hăng abih bang ƀing hơdip ƀơi 
lŏn tơnah anai yơh. 

31Dơnai kraih anŭn rơuăng truh pơ djŏp djang anih amăng lŏn tơnah yơh, yuakơ 
Yahweh či ba rai tơlơi phŏng pơkơdơ̆ng glaĭ hăng ƀing kơnung djuai. Ñu či brơi 
rai tơlơi phat kơđi ƀơi abih bang mơnuih mơnam laih anŭn pơdjai hĭ ƀing sat 
ƀai hăng đao gưm yơh.” Anŭn yơh jing tơlơi Yahweh pơhiăp pơhaih laih. 

32Anai yơh jing tơlơi Yahweh Dưi Kơtang pơhiăp: “Lăng adih! Tơlơi truh sat hlak 
lar hyu mơ̆ng lŏn čar anai truh pơ lŏn čar adih yơh. Sĭt tơlơi anŭn lar hyu kar 
hăng sa glung angĭn kơtang tơgŭ đĭ mơ̆ng khul anih rơnuč lŏn tơnah yơh.” 

33Ƀơi hrơi mông anŭn atâo ƀing mơnuih Yahweh pơdjai hĭ či hơmâo lu biă mă 
amăng djŏp djang anih yơh, anŭn jing čơdơ̆ng mơ̆ng rơnuč gah anai lŏn tơnah 
truh pơ rơnuč gah adih lŏn tơnah yơh. Arăng ƀu či kơŭ kơuăn kơ ƀing gơñu ôh 
kŏn pơƀut glaĭ atâo gơñu ƀôdah dơ̱r hĭ lơi, samơ̆ atâo gơñu či jing kar hăng 
kơmơ̆k đih ƀơi tơnah yơh. 

34Čŏk hia hăng pơkrao bĕ, Ơ ƀing wai triu Yahweh hơi. Tơglŭng amăng hơbâo 
tơpur bĕ, Ơ ƀing khua ba akŏ tơpul triu Yahweh ăh. Hrơi mông arăng či pơdjai 
hĭ ƀing gih kar hăng pơdjai hĭ hlô mơnơ̆ng hơmâo truh laih. Ƀing gih či le ̆  rơbuh 
hĭ laih anŭn pơčah brai kar hăng gŏ lŏn pơčah brai yơh. 

35Ƀing wai triu anŭn ƀu či hơmâo anih pă ôh kiăng kơ đuaĭ kơdŏp, ƀing khua ba 
akŏ kơ tơpul triu Yahweh anŭn ƀu hơmâo anih pă kiăng kơ đuaĭ tơklaih hĭ ôh. 

36Hơmư̆ bĕ asăp hia ƀing wai triu, jing dơnai pơkrao ƀing khua ba akŏ tơpul triu 
anŭn, yuakơ Yahweh či pơrai hĭ đang rơ̆k gơñu, jing anih lŏn gơñu. 

37Sĭt khul đang rơ̆k mơda anŭn či jing hĭ anih hông hang yơh yuakơ tơlơi hil kheñ 
đet Yahweh. 

38Yahweh či lui hĭ anih lŏn Ñu anai kar hăng rơmung dŭl đuaĭ lui hĭ anih pa̱r ñu 
yơh, laih anŭn anih lŏn gơñu či jing hĭ anih rơngol yơh yuakơ tơlơi ƀing kơtư̆ juă 
pơdjai hĭ ƀing ană plei laih anŭn yuakơ tơlơi hil kheñ đet Yahweh yơh. 

Yirmeyah 26 

Ƀing Khua Ngă Yang Hăng Ƀing Pô Pơala Kiăng Kơ Pơdjai Hĭ Yirmeyah 

1Ƀu sui ôh tơdơi kơ Yehôyakim, jing ană đah rơkơi Yôsiyahu, ngă pơtao anih lŏn 
Yudah, Yahweh pơhiăp hăng kâo, Yirmeyah, tui anai: 

2“Anai yơh jing tơlơi Kâo, Yahweh, pơhiăp: Nao bĕ pơ anih wăl tơdron gah anăp 
kơ sang yang Yahweh laih anŭn dŏ dơ̆ng kiăng kơ pơhiăp hăng abih bang ƀing 
ană plei rai mơ̆ng khul plei pla amăng anih lŏn Yudah, jing ƀing rai kơkuh pơpŭ 
amăng sang anŭn. Pơhaih bĕ kơ ƀing gơñu abih bang tơlơi Kâo pơđar laih kơ ih. 
Anăm lui hĭ boh hiăp pă ôh! 

3Năng ai ƀing gơñu či hơmư̆ laih anŭn rĭm čô ƀing gơñu či wĕh đuaĭ hĭ mơ̆ng 
jơlan sat ƀai gơñu pô. Giŏng anŭn, tơdah ƀing gơñu ngă tui anŭn, Kâo či pơplih 
hĭ tơlơi pơmĭn Kâo laih anŭn ƀu brơi rai ƀơi ƀing gơñu tơlơi truh sat Kâo pơkra 
laih yuakơ tơlơi bruă sat ƀai ƀing gơñu hơmâo ngă laih. 

4“Laĭ bĕ kơ ƀing gơñu tui anai, ‘Anai yơh jing tơlơi Kâo, Yahweh, pơhiăp: Tơdah 
ƀing gih tŏ tui hơngah ƀu kiăng hơmư̆ tui Kâo ôh hăng ƀu đuaĭ tui ôh tơlơi pơtă 
pơtăn Kâo brơi laih kơ ƀing gih; 

5laih anŭn tơdah ƀing gih tŏ tui hơngah ƀu kiăng hơmư̆ tui ôh hơdôm boh hiăp 
ƀing ding kơna Kâo, jing ƀing pô pơala Kâo pơkiaŏ rai laih pơ ƀing gih nanao 
samơ̆ ƀing gih ƀu kiăng hơmư̆ ôh, 

6giŏng anŭn Kâo či pơrai hĭ sang anai jing kar hăng Kâo ngă laih kơ anih Silôh, 
jing anih sang khăn pơjơnum dŏ hlâo adih. Hloh kơ anŭn dơ̆ng, Kâo či ngă brơi 
kơ anăn plei prŏng Yerusalaim anai jing kar hăng gơnam arăng yua kiăng kơ 
hơtŏm păh kơ mơnuih pơkŏn amăng abih bang ƀing lŏn čar ƀơi lŏn tơnah anai 
yơh.’ ” 

7Ƀing khua ngă yang, ƀing pô pơala laih anŭn abih bang ƀing ană plei hơmư̆ kâo, 
Yirmeyah, pơhiăp kơ hơdôm boh hiăp anŭn gah anăp kơ sang yang Yahweh. 

8Samơ̆ tơdơi kơ kâo pơgiŏng hĭ ră ruai kơ abih bang ƀing ană plei hơdôm tơlơi 
Yahweh hơmâo pơđar laih kơ kâo kiăng kơ pơhaih, ƀing khua ngă yang, ƀing pô 
pơala laih anŭn abih bang ƀing ană plei hơñăk mă kâo hăng laĭ tui anai, “Ŏng 
khŏm djai yơh! 

9Yua hơget ŏng laĭ lui hlâo amăng anăn Yahweh kơ tơlơi sang yang Yahweh anai 
či jing kar hăng anih Silôh hlâo adih laih anŭn plei prŏng anai či jing kar hăng 
anih rơngol hông hang lĕ?” Laih anŭn abih bang ƀing ană plei rai wang dar kâo 
gah anăp sang yang Yahweh yơh. 

10Tơdang ƀing khua moa lŏn čar Yudah hơmư̆ kơ hơdôm tơlơi anŭn, ƀing gơñu 
đĭ nao mơ̆ng sang pơtao truh pơ sang yang Yahweh laih anŭn dŏ be̱r ƀơi bah 
amăng arăng pơanăn Amăng Ja̱ng Phrâo sang yang Yahweh kiăng kơ phat kơđi 
kơ kâo yơh. 

11Giŏng anŭn, ƀing khua ngă yang laih anŭn ƀing pô pơala laĭ kơ ƀing khua moa 
hăng abih bang ƀing ană plei tui anai, “Pô anai khŏm tŭ tơlơi klă̱ kơđi kơ tơlơi 
djai yơh yuakơ ñu hơmâo laĭ lui hlâo pơkơdơ̆ng glaĭ hăng plei prŏng anai kar 
hăng ƀing gih hơmâo hơmư̆ laih hăng tơngia gih pô!” 

12Giŏng anŭn, kâo, Yirmeyah, pơgăl pơgang kâo pô hăng laĭ kơ abih bang ƀing 
khua moa laih anŭn kơ abih bang ƀing ană plei tui anai, “Yahweh pơkiaŏ rai kâo 
kiăng laĭ lui hlâo pơkơdơ̆ng glaĭ hăng sang anai laih anŭn hăng plei prŏng anai 
abih bang tơlơi ƀing gih hơmâo hơmư̆ laih. 

13Ră anai, pơplih bĕ khul hơdră jơlan gih wơ̆t hăng khul bruă sat gih laih anŭn 
tui gưt Yahweh Ơi Adai gih. Tui anŭn, Yahweh či pơplih hĭ tơlơi pơmĭn Ñu laih 
anŭn ƀu brơi rai tơlơi truh sat Ñu hơmâo pơhaih pơkơdơ̆ng glaĭ laih hăng ƀing 
gih. 

14Bơ kơ kâo, kâo dŏ amăng tơngan tơlơi dưi gih, Ơ ƀing phat kơđi kâo. Ngă bĕ 
kơ kâo tui hăng tơlơi ƀing gih pơmĭn jing găl djơ̆ laih anŭn djơ̆ lăp. 

15Samơ̆ brơi răng bĕ, tơdah ƀing gih pơdjai hĭ kâo, tui anŭn tơlơi soh tuh drah 
mơnuih ƀu soh ƀing gih či ba rai ƀơi gih pô, ƀơi plei prŏng anai wơ̆t hăng ƀơi 
ƀing hlơi pô hơdip amăng plei anai, yuakơ Yahweh yơh jing Pô hơmâo pơkiaŏ 
rai laih kâo pô pơ ƀing gih kiăng kơ pơkơđiăng ƀing gih hăng abih bang boh hiăp 
anŭn, jing tơlơi ƀing gih hơmư̆ laih.” 

16Giŏng anŭn, ƀing khua moa laih anŭn abih bang ƀing ană plei pơhiăp hăng ƀing 
khua ngă yang laih anŭn hăng ƀing pô pơala tui anai, “Mơnuih anai hơmâo 
pơhiăp laih hăng ƀing ta amăng anăn Yahweh Ơi Adai ta. Tui anŭn, ñu ƀu năng 
tŭ tơlơi klă̱ kơđi kơ tơlơi djai ôh!” 

17Giŏng anŭn, hơmâo đơđa ƀing kŏng tha anih lŏn Yudah anŭn tơgŭ dŏ dơ̆ng laih 
anŭn pơhiăp hăng abih bang ƀing mơnuih pơjơnum glaĭ pơ anŭn tui anai, 

18“Mikhah mơ̆ng plei Môreset laĭ lui hlâo amăng rơnŭk Hizkiyah jing pơtao anih 
lŏn Yudah hlâo adih. Ñu laĭ kơ abih bang ƀing ană plei Yudah tui anai: Anai yơh 
jing tơlơi Yahweh Dưi Kơtang pơhiăp, “ ‘Arăng či jŭ pla Ziôn hrup hăng đang 
hơma, plei prŏng Yerusalaim či jing hĭ ƀu̱r boh pơtâo glưh pơčah, laih anŭn bŏl 
čư̆ sang yang anŭn či jing hĭ glai glo glĭp glăp yơh.’ 

19“Hiư̆m pă, ƀơi mông anŭn Hizkiyah pơtao lŏn čar Yudah laih anŭn ƀing ană plei 
Yudah pơdjai hĭ pô pơala Mikhah hă? Kơđai glaĭ, Hizkiyah pơpŭ pơyom kơ 
Yahweh laih anŭn kwưh rơkâo tơlơi pơmơak kơ Ñu yơh. Tui anŭn, Yahweh 
pơplih hĭ tơlơi pơmĭn Ñu laih anŭn Ñu ƀu brơi rai ôh tơlơi răm rai Ñu pơhaih 

laih pơkơdơ̆ng glaĭ hăng ƀing gơñu. Ră anai ƀing ta jĕ či ba rai tơlơi truh sat 
prŏng biă mă yơh ƀơi ta pô!” 

20Amăng rơnŭk Yehôyakim, ăt hơmâo sa čô jing Uriah ană đah rơkơi Semayah 
mơ̆ng plei pơnăng Kiryat-Yearim jing pô pơkŏn dơ̆ng laĭ lui hlâo laih amăng anăn 
Yahweh. Ñu laĭ lui hlâo ăt kar kaĭ mơ̆n pơkơdơ̆ng glaĭ hăng plei prŏng 
Yerusalaim anai laih anŭn kơ anih lŏn Yudah anai hrup hăng tơlơi Yirmeyah laĭ 
laih. 

21Tơdang pơtao Yehôyakim, ƀing ling tơhan khĭn kơtang ñu laih anŭn abih bang 
ƀing khua moa ñu hơmư̆ hơdôm boh hiăp Uriah, pơtao hơduah hơdră kiăng 
pơdjai hĭ gơ̆. Samơ̆ tơdang Uriah hơmư̆ kơ tơlơi anŭn, ñu huĭ bra̱l hăng đuaĭ 
kơdŏp hĭ pơ lŏn čar Êjip yơh. 

22Samơ̆ pơtao Yehôyakim pơkiaŏ nao Elnathan ană đah rơkơi Akbôr nao pơ lŏn 
čar Êjip hrŏm hăng ƀing ling tơhan pơkŏn mơ̆n kiăng kơ mă gơ̆. 

23Ƀing gơñu ba tơbiă Uriah mơ̆ng lŏn čar Êjip laih anŭn ba glaĭ gơ̆ pơ pơtao 
Yehôyakim. Giŏng anŭn, pơtao brơi kơ arăng klâŏ pơdjai hĭ gơ̆ laih anŭn glŏm hĭ 
drơi jan gơ̆ pơ anih pơsat ƀing mơnuih ƀun rin yơh. 

24Hloh kơ anŭn dơ̆ng, Ahikam ană đah rơkơi Saphan pơgăl pơgang brơi kơ 
Yirmeyah, tui anŭn arăng ƀu jao hĭ Yirmeyah kơ ƀing ană plei kiăng kơ tŭ tơlơi 
djai ôh. 

Yirmeyah 27 

Ƀing Lŏn Čar Dŏ Gah Yŭ Kơ Tơlơi Dưi Pơtao Prŏng Nebukhadnezzar 

1Ƀu sui ôh tơdơi kơ Zidkiyah, ană đah rơkơi Yôsiyahu ngă pơtao lŏn čar Yudah, 
Yahweh pơhiăp hăng kâo, Yirmeyah. 

2Anai yơh jing tơlơi Yahweh pơhiăp hăng kâo, “Pơkra bĕ sa ƀĕ oč mơ̆ng kơyâo 
hăng khul hrĕ klĭ laih anŭn pioh ƀơi tơkuai ih. 

3Ră anai hơmâo ƀing khua pơala mơ̆ng lŏn čar Edôm, Môab hăng Ammôn laih 
anŭn mơ̆ng plei Tir hăng plei Sidôn rai laih pơ plei prŏng Yerusalaim kiăng kơ 
bưp Zidkiyah pơtao lŏn čar Yudah. Tui anŭn, brơi bĕ kơ ƀing gơñu ba nao boh 
hiăp Kâo kơ ƀing pơtao gơñu. 

4Brơi bĕ kơ ƀing gơñu pơtă boh hiăp Kâo hăng ruai kơ ƀing pơtao gơñu tui anai, 
‘Anai yơh jing tơlơi Yahweh Dưi Kơtang, jing Ơi Adai ƀing Israel, pơhiăp: 

5Hăng tơlơi dưi mơyang prŏng prin Kâo laih anŭn hăng tơlơi kơtang tơngan Kâo 
pô yơh, Kâo pơjing lŏn tơnah, mơnuih mơnam hăng khul hlô mơnơ̆ng amăng lŏn 
tơnah anŭn. Laih anŭn Kâo ăt jao brơi tơlơi git gai kơ hlơi pô Kâo ruah yơh. 

6Kâo jĕ či jao hĭ abih bang anih lŏn gih kơ ding kơna Kâo Nebukhadnezzar, jing 
pơtao prŏng dêh čar Babilon. Wơ̆t tơdah khul hlô mơnơ̆ng glai Kâo ăt či brơi dŏ 
gah yŭ tơlơi dưi ñu mơ̆n. 

7Abih bang ƀing lŏn čar či dŏ gah yŭ tơlơi dưi ñu, ană đah rơkơi ñu laih anŭn 
tơčô ñu tơl hrơi mông kơ dêh čar ñu đŭt hĭ. Ƀơi hrơi mông anŭn, lu ƀing lŏn čar 
laih anŭn ƀing pơtao yom prŏng či blah dưi hĭ kơ dêh čar Babilon yơh. Laih anŭn 
ƀing Babilon či dŏ gah yŭ tơlơi dưi ƀing gơñu yơh. 

8Samơ̆ ră anai, tơdah lŏn čar pă ƀôdah pơtao pă amăng ƀing gih hơngah ƀu kiăng 
mă bruă kơ Nebukhadnezzar pơtao lŏn čar Babilon ƀôdah tơkui tơkuai gơñu gah 
yŭ kơ oč ñu ôh, Kâo či pơkơhma̱l hĭ ƀing gơñu hăng tơlơi pơblah, tơlơi ư̆ rơpa 
laih anŭn tơlơi kli̱n khe̱ng, tơl Kâo pơrai hĭ lŏn čar anŭn hăng tơngan kơtang 
pơtao Nebukhadnezzar yơh.’ ” Anŭn yơh jing tơlơi Yahweh pơhiăp pơhaih laih. 

9“ ‘Tui anŭn, tơdang hlơi pô amăng ƀing gih laĭ lui hlâo hăng laĭ kơ tơlơi ƀing gih 
ƀu či dŏ gah yŭ kơ pơtao Babilon ôh, anăm hơmư̆ ôh kơ ƀing gơñu. Anăm hơmư̆ 
ƀing gơñu ôh wơ̆t tơdah ƀing gơñu jing ƀing laĭ kơ gơñu pô jing ƀing pơrơđah 
tơlơi pơanăp hăng tơlơi lăng khul gru kơnăl, hăng tơlơi pơblang tơlơi rơpơi, 
hăng tơlơi pơhiăp hăng atâo djai ƀôdah hăng tơlơi pơhiăp hăng ƀing yang sat. 

10Ƀing gơñu laĭ lui hlâo ƀlŏr kơ ƀing gih laih anŭn tơdah ƀing gih hơmư̆ tui ƀing 
gơñu, Kâo či brơi kơ arăng ba pơđuaĭ hĭ ƀing gih ataih mơ̆ng lŏn čar gih. Kâo či 
hơngah lui hĭ ƀing gih laih anŭn ƀing gih či răm rơngiă hĭ yơh. 

11Samơ̆ tơdah lŏn čar pă či tơkui tơkuai ñu gah yŭ kơ oč pơtao lŏn čar Babilon 
laih anŭn dŏ gah yŭ kơ tơlơi dưi ñu, Kâo či brơi kơ ƀing ană plei lŏn čar anŭn dŏ 
amăng anih lŏn pô kiăng kơ jik jăh đang hơma laih anŭn hơdip pơ anih anŭn 
yơh.’ ” Anŭn yơh jing tơlơi Yahweh pơhiăp pơhaih laih. 

12Giŏng anŭn, Kâo, Yirmeyah, ăt pơhiăp kar kaĭ mơ̆n hăng Zidkiyah pơtao lŏn čar 
Yudah. Kâo laĭ tui anai, “Tơkui bĕ tơkuai gih gah yŭ oč pơtao Babilon. Tơdah ƀing 
gih dŏ gah yŭ kơ tơlơi dưi ñu laih anŭn kơ ană plei ñu, tui anŭn ƀing gih či hơdip 
yơh. 

13Yua hơget ih hăng ƀing ană plei ih kiăng kơ djai hĭ yua mơ̆ng tơlơi pơblah, tơlơi 
ư̆ rơpa laih anŭn tơlơi kli̱n khe̱ng lĕ? Anŭn jing tơlơi Yahweh hơmâo pơkơđiăng 
laih či truh kơ lŏn čar pă ƀu jao hĭ ôh ñu pô kơ pơtao lŏn čar Babilon. 

14Tui anŭn, anăm hơmư̆ tui hơdôm boh hiăp ƀing pô pơala laĭ lui hlâo ƀlŏr hăng 
ƀing gih yơh tơdang ƀing gơñu laĭ kơ tơlơi ƀing gih ƀu či dŏ gah yŭ tơlơi dưi kơ 
pơtao lŏn čar Babilon. 

15Yahweh pô pơhiăp tui anai, ‘Kâo ƀu pơkiaŏ ƀing gơñu ôh! Ƀing gơñu pơhiăp 
laĭ lui hlâo ƀlŏr samơ̆ ƀing gơñu laĭ ƀing gơñu pơhiăp amăng anăn Kâo. Hơnŭn 
yơh, Kâo či brơi kơ arăng mă pơđuaĭ hĭ ƀing gih mơ̆ng anih lŏn gih laih anŭn ƀing 
gih či răm rơngiă hĭ yơh, anŭn jing ƀing gih hăng ƀing pô pơala jing ƀing pơhiăp 
laĭ lui hlâo ƀlŏr hăng ƀing gih yơh.’ ” 

16Giŏng anŭn, Kâo laĭ kơ ƀing khua ngă yang laih anŭn kơ abih bang ƀing ană plei 
Yudah tui anai, “Anai yơh jing tơlơi Yahweh pơhiăp: Anăm hơmư̆ tui ƀing pô 

pơala jing ƀing laĭ lui hlâo ƀlŏr kơ ƀing gih tui anai ôh, ‘Ƀu sui ôh hơdôm dram 
gơnam mơ̆ng sang yang Yahweh arăng či ba glaĭ mơ̆ng lŏn čar Babilon yơh.’ 

17Anăm hơmư̆ tui ƀing gơñu ôh. Dŏ bĕ gah yŭ tơlơi dưi pơtao lŏn čar Babilon 
laih anŭn ƀing gih či hơdip yơh. Yua hơget ƀing gih kiăng kơ plei prŏng anai jing 
hĭ răm rai lĕ? 

18Tơdah ƀing gơñu jing pô pơala Yahweh sĭt laih anŭn hơmâo boh hiăp mơ̆ng 
Ñu, brơi bĕ kơ ƀing gơñu kwưh hăng Yahweh Dưi Kơtang kơ tơlơi arăng ƀu či 
ba pơđuaĭ hĭ ôh pơ lŏn čar Babilon khul dram gơnam dŏ glaĭ amăng sang yang 
Yahweh laih anŭn amăng sang pơtao pơtao lŏn čar Yudah laih anŭn amăng plei 
Yerusalaim. 

19Anai yơh jing tơlơi Yahweh Dưi Kơtang laĭ kơ tơlơi khul tơmĕh, Brŏng 
Rơsĭ, khul hip rơdêh wơ̆t hăng khul gơnam pơkŏn jing gơnam dŏ glaĭ amăng plei 
anŭn, 

20jing gơnam Nebukhadnezzar pơtao lŏn čar Babilon ƀu mă pơđuaĭ hĭ ôh tơdang 
ñu ba pơđuaĭ hĭ Yehôyakhin ană đah rơkơi Yehôyakim pơtao lŏn čar Yudah pơ 
lŏn čar ataih mơ̆ng plei Yerusalaim, hrŏm hăng abih bang ƀing kơdrưh kơang 
lŏn čar Yudah wơ̆t hăng plei prŏng Yerusalaim mơ̆n. 

21Sĭt yơh, anai yơh jing tơlơi Yahweh Dưi Kơtang, Ơi Adai ƀing Israel, pơhiăp kơ 
tơlơi khul gơnam dŏ glaĭ amăng sang yang Yahweh laih anŭn amăng sang pơtao 
pơtao lŏn čar Yudah laih anŭn amăng plei Yerusalaim: 

22Hơdôm gơnam anŭn arăng či mă pơđuaĭ hĭ pơ lŏn čar Babilon laih anŭn pơ 
anih anŭn hơdôm gơnam anŭn ăt či dŏ truh pơ hrơi Kâo či khưp kiăng kơ ba glaĭ 
hơdôm gơnam anŭn laih anŭn pioh glaĭ pơ anih anai yơh.” Anŭn yơh jing tơlơi 
Yahweh pơhiăp pơhaih laih. 

Yirmeyah 28 

Pô Pơala Yirmeyah Hăng Pô Pơala Ƀlŏr Hananyah 

1Ƀơi blan tal rơma amăng thŭn anŭn mơ̆n, jing amăng thŭn tal pă̱, ƀu sui ôh tơdơi 
kơ Zidkiyah ngă pơtao anih lŏn Yudah, pô pơala Hananyah ană đah rơkơi Azzur, 
jing mơnuih mơ̆ng plei pơnăng Gibôn, laĭ kơ kâo amăng sang yang Yahweh ƀơi 
anăp ƀing khua ngă yang laih anŭn abih bang ƀing ană plei tui anai: 

2“Anai yơh jing tơlơi Yahweh Dưi Kơtang, Ơi Adai ƀing Israel, pơhiăp, ‘Kâo či 
pơjŏh hĭ oč pơtao lŏn čar Babilon pioh laih ƀơi tơkuai gih. 

3Ƀơi jĕ hơnăl tuč kơ dua thŭn, Kâo či ba glaĭ pơ anih anai abih bang gơnam yom 
sang yang Yahweh, jing gơnam Nebukhadnezzar pơtao prŏng dêh čar Babilon 
mă pơđuaĭ laih mơ̆ng anih anai hăng ba nao pơ dêh čar Babilon. 

4Kâo ăt či ba glaĭ pơ anih anai Yehôyakhin ană đah rơkơi Yehôyakim pơtao lŏn 
čar Yudah laih anŭn abih bang ƀing Yudah jing ƀing arăng mă pơđuaĭ hĭ pơ dêh 

čar Babilon. Sĭt Kâo či pơjŏh hĭ oč pơtao dêh čar Babilon pioh laih ƀơi tơkuai gih.’ 
” Anŭn yơh jing tơlơi Yahweh pơhiăp pơhaih laih. 

5Giŏng anŭn, kâo, Yirmeyah, laĭ glaĭ kơ pô pơala Hananyah ƀơi anăp ƀing khua 
ngă yang laih anŭn abih bang ƀing ană plei, jing ƀing pơjơnum glaĭ amăng sang 
yang Yahweh. 

6Ñu laĭ tui anai, “Djơ̆ yơh! Kwưh kiăng kơ Yahweh ngă tui anŭn yơh! Kwưh kiăng 
kơ Yahweh pơkrĕp truh hĭ hơdôm boh hiăp ih hơmâo laĭ lui hlâo laih kơ tơlơi ba 
glaĭ mơ̆ng dêh čar Babilon hơdôm gơnam sang yang Yahweh wơ̆t hăng abih bang 
ƀing ană plei arăng mă pơđuaĭ hĭ laih pơ anŭn. 

7Samơ̆, hơmư̆ bĕ kơ tơlơi kâo či pơhiăp hăng ih laih anŭn hăng abih bang ƀing 
ană plei tui anai: 

8Mơ̆ng rơnŭk hlâo adih, jing rơnŭk hlâo kơ ƀing ta, ƀing pô pơala, hơmâo laĭ lui 
hlâo laih kơ tơlơi pơblah, tơlơi truh sat laih anŭn tơlơi kli̱n khe̱ng pơkơdơ̆ng glaĭ 
hăng lu lŏn čar laih anŭn hăng khul dêh čar yom prŏng. 

9Samơ̆ wơ̆t tơdah sa čô pô pơala jing pô laĭ lui hlâo kơ tơlơi rơnŭk rơno̱m, ñu či 
tŭ arăng yap kơnăl kơ tơlơi ñu jing pô Yahweh pơkiaŏ rai sĭt, tơdah kơnơ̆ng tơlơi 
laĭ lui hlâo ñu anŭn đôč yơh pơkrĕp truh sĭt.” 

10Giŏng anŭn, pô pơala Hananyah tŏh hĭ oč ƀơi tơkuai kâo, Yirmeyah, hăng pơjŏh 
hĭ, 

11laih anŭn pơhiăp ƀơi anăp abih bang ƀing ană plei anŭn tui anai, “Anai yơh jing 
tơlơi Yahweh pơhiăp, ‘Ăt kar hăng anŭn mơ̆n, Kâo či pơjŏh hĭ oč 
Nebukhadnezzar pơtao dêh čar Babilon mơ̆ng tơkuai abih bang ƀing lŏn čar ƀơi 
jĕ hơnăl tuč kơ dua thŭn.’ ” Giŏng anŭn, kâo tơbiă đuaĭ hĭ yơh. 

12Ƀu sui ôh tơdơi kơ pô pơala Hananyah hơmâo pơjŏh hĭ laih oč ñu tŏh hĭ laih 
mơ̆ng tơkuai kâo, Yirmeyah, Yahweh pơhiăp hăng kâo tui anai, 

13“Nao ruai bĕ kơ Hananyah tui anai, ‘Anai yơh jing tơlơi Yahweh pơhiăp: Ih 
hơmâo pơjŏh hĭ laih oč kơyâo, samơ̆ ih či tŭ tơlơi Kâo, Yahweh, pioh sa ƀĕ oč 
pơsơi ƀơi tơkuai ih yơh. 

14Anai yơh jing tơlơi Kâo, Yahweh Dưi Kơtang, jing Ơi Adai ƀing Israel, pơhiăp 
dơ̆ng: Kâo ăt či pioh oč pơsơi mơ̆n ƀơi tơkuai abih bang ƀing lŏn čar kiăng kơ 
ƀing gơñu dŏ gah yŭ tơlơi dưi Nebukhadnezzar pơtao prŏng dêh čar Babilon. Sĭt 
pơtao anŭn či git gai ƀing gơñu laih anŭn Kâo ăt či brơi kơ ñu git gai khul hlô 
mơnơ̆ng glai mơ̆n.’ ” 

15Giŏng anŭn, kâo laĭ kơ pô pơala Hananyah tui anai, “Hơmư̆ bĕ, Ơ Hananyah! 
Yahweh ƀu pơkiaŏ rai ih ôh, samơ̆ ih hơmâo pơtrŭt pơđu̱r laih lŏn čar anai đaŏ 
kơnang kơ khul tơlơi ƀlŏr. 



1583 

 

 
© 2013 Jơrai Bible Association. 

  
 

 

16Hơnŭn yơh, Yahweh laĭ kơ tơlơi Ñu jĕ či mă pơđuaĭ hĭ laih ih mơ̆ng rŏng lŏn 
tơnah anai. Amăng thŭn anai yơh, ih či djai yuakơ ih hơmâo pơtrŭt pơđu̱r ƀing 
ană plei Yahweh tơgŭ pơkơdơ̆ng glaĭ hăng Ñu.” 

17Tui anŭn, amăng blan tal tơjuh ăt amăng thŭn anŭn mơ̆n, pô pơala Hananyah 
djai hĭ. 

Yirmeyah 29 

Hră Pô Pơala Yirmeyah Mơit Kơ Ƀing Yudah Amăng Dêh Čar Babilon 

1Kâo, Yirmeyah, mơit sa pŏk hră mơ̆ng plei Yerusalaim pơ ƀing kŏng tha laih 
anŭn pơ ƀing khua ngă yang, ƀing pô pơala hrŏm hăng abih bang ƀing ană plei 
Yudah pơkŏn. Anŭn jing abih bang ƀing Yudah pơtao Nebukhadnezzar hơmâo 
mă pơđuaĭ hĭ laih mơ̆ng plei Yerusalaim nao pơ dêh čar Babilon. 

2Kâo mơit hră anŭn tơdơi kơ pơtao Yehôyakhin hăng amĭ pơtao, ƀing khua sang 
pơtao laih anŭn ƀing khua djă̱ akŏ lŏn čar Yudah hăng plei prŏng Yerusalaim, 
ƀing thâo treh kơyâo laih anŭn ƀing thâo čruih tia, arăng hơmâo ba pơđuaĭ hĭ 
laih mơ̆ng plei Yerusalaim. 

3Yirmeyah jao hră anŭn kơ Elasah ană đah rơkơi Saphan laih anŭn kơ Gemaryah 
ană đah rơkơi Hilkiyah, jing ƀing mơnuih Zidkiyah pơtao lŏn čar Yudah pơkiaŏ 
nao pơ pơtao prŏng Nebukhadnezzar amăng dêh čar Babilon. Hră anŭn čih tui 
anai: 

4Anai yơh jing tơlơi Kâo, Yahweh Dưi Kơtang, jing Ơi Adai ƀing Israel, pơhiăp 
hăng abih bang ƀing mơnuih Kâo brơi kơ pơtao Nebukhadnezzar ba pơđuaĭ hĭ 
laih mơ̆ng plei prŏng Yerusalaim nao pơ dêh čar Babilon: 

5“Pơdơ̆ng đĭ bĕ khul sang kiăng kơ dŏ pơ anih anŭn. Pla bĕ gơnam tăm amăng 
khul đang hơma kiăng kơ ƀơ̆ng hơdôm boh čroh ƀing gih pĕ hơpuă mơ̆ng đang 
hơma anŭn. 

6Pơdŏ bĕ laih anŭn hơmâo ƀing ană đah rơkơi đah kơmơi. Ăt brơi bĕ kơ ƀing 
ană đah rơkơi gih dŏ bơnai laih anŭn ƀing ană đah kơmơi gih dŏ rơkơi, kiăng kơ 
ƀing gơñu ăt hơmâo ƀing ană đah rơkơi đah kơmơi mơ̆n. Đĭ kơyar lu tui mơnuih 
bĕ pơ anŭn, anăm pơtrŭn hĭ ôh. 

7Laih anŭn ăt gir djru bĕ kơ plei prŏng anŭn dŏ rơnŭk rơno̱m hăng đĭ kơyar, 
yuakơ pơ plei anŭn yơh Kâo hơmâo brơi laih kơ pơtao Nebukhadnezzar ba 
pơđuaĭ hĭ ƀing gih mơ̆ng lŏn čar gih pô kiăng kơ dŏ gah yŭ tơlơi dưi pơtao anŭn. 
Iâu laĭ bĕ kơ Kâo, Yahweh, djru brơi kơ plei anŭn đĭ kơyar, yuakơ tơdah plei 
anŭn đĭ kơyar, ƀing gih ăt či đĭ kơyar mơ̆n.” 

8Sĭt yơh, anai jing tơlơi Kâo, Yahweh Dưi Kơtang, jing Ơi Adai ƀing Israel, pơhiăp, 
“Anăm brơi kơ ƀing dŏ amăng ƀing gih, jing ƀing pô pơala ƀôdah ƀing lăng gru 

kơnăl kiăng kơ laĭ lui hlâo pơblư̆ pơƀlŏr hĭ ƀing gih. Anăm hơmư̆ tui khul tơlơi 
rơpơi ƀing gơñu yua kiăng kơ laĭ lui hlâo ôh. 

9Ƀing gơñu laĭ kơ tơlơi ƀing gơñu laĭ lui hlâo kơ ƀing gih amăng anăn Kâo samơ̆ 
ƀing gơñu pơhiăp ƀlŏr. Sĭt Kâo ƀu hơmâo pơkiaŏ nao ƀing gơñu ôh.” Anŭn yơh 
jing tơlơi Kâo, Yahweh, pơhiăp pơhaih laih. 

10Kâo, Yahweh, pơhiăp dơ̆ng tui anai, “Rơnŭk dêh čar Babilon či dŏ tơjuhpluh 
thŭn dơ̆ng, ƀơi hơnăl tuč kơ tơjuhpluh thŭn anŭn, tơlơi dưi dêh čar Babilon či 
đŭt hĭ yơh. Giŏng anŭn, Kâo či rai pơ ƀing gih laih anŭn pơgiŏng hĭ tơlơi Kâo 
ƀuăn kơ ƀing gih kiăng kơ ba ƀing gih wơ̆t glaĭ pơ anih lŏn gih pô yơh. 

11Sĭt Kâo pô thâo krăn laih khul hơdră Kâo hơmâo pioh laih kơ ƀing gih. Anŭn 
jing khul hơdră Kâo kiăng kơ brơi kơ ƀing gih đĭ kơyar ƀu djơ̆ kiăng kơ brơi tơlơi 
truh sat truh ƀơi ƀing gih ôh. Kâo pioh khul hơdră kiăng kơ pha brơi ƀing gih 
tơlơi čang rơmang hăng tơlơi hơdip rơnŭk rơno̱m pơanăp yơh. 

12Giŏng anŭn, ƀing gih či iâu kwưh kơkuh pơpŭ kơ Kâo. Ƀing gih či iâu laĭ kơ Kâo 
laih anŭn Kâo či hơmư̆ kơ ƀing gih yơh. 

13Ƀing gih či hơduah sem Kâo laih anŭn hơduah ƀuh Kâo yơh tơdah ƀing gih 
hơduah sem Kâo hăng abih pran jua gih. 

14Sĭt ƀing gih či hơduah ƀuh Kâo laih anŭn Kâo či ba glaĭ ƀing gih wơ̆t glaĭ mơ̆ng 
anih ƀing gih dŏ gah yŭ tơlơi dưi pơtao prŏng anŭn yơh. Kâo či pơƀut glaĭ ƀing 
gih mơ̆ng abih bang khul anih lŏn hăng abih bang khul plei pla, jing anih Kâo 
hơmâo puh pơđuaĭ hĭ laih ƀing gih, laih anŭn či ba glaĭ ƀing gih pơ anih lŏn gih 
pô, jing anih Kâo ba pơđuaĭ hĭ laih ƀing gih ataih mơ̆ng anih anŭn.” Anŭn yơh 
jing tơlơi Yahweh pơhiăp pơhaih laih. 

15Năng ai ƀing gih či laĭ kơ tơlơi Yahweh hơmâo pơkiaŏ rai laih ƀing pô pơala pơ 
ƀing gih amăng lŏn čar Babilon, 

16samơ̆ hơmư̆ bĕ tơlơi Yahweh pơhiăp kơ tơlơi pô pơtao, jing pô dŏ git gai wai 
lăng ƀơi grê pơtao Dawid laih anŭn kơ abih bang ƀing ană plei dŏ so̱t amăng plei 
prŏng Yerusalaim anai, jing ƀing adơi ai gih arăng ƀu ba pơđuaĭ hĭ ôh pơ lŏn čar 
ataih. 

17Sĭt yơh, anai jing tơlơi Yahweh Dưi Kơtang pơhiăp, “Kâo či brơi rai tơlơi 
pơblah, tơlơi ư̆ rơpa laih anŭn tơlơi kli̱n khe̱ng pơkơdơ̆ng glaĭ hăng ƀing gơñu. 
Sĭt Kâo či ngă brơi kơ ƀing gơñu jing kar hăng khul boh hra brŭ tơl arăng ƀu thâo 
ƀơ̆ng ôh. 

18Kâo či tŏ tui brơi truh ƀơi ƀing gơñu tơlơi pơblah, tơlơi ư̆ rơpa laih anŭn tơlơi 
kli̱n khe̱ng tơl Kâo či ngă brơi kơ ƀing gơñu jing hĭ kar hăng tơlơi huĭ bra̱l kơ 
abih bang ƀing lŏn čar ƀơi lŏn tơnah anai. Amăng tŏng krah abih bang ƀing lŏn 
čar jing anih Kâo pơčơlah hĭ ƀing gơñu, arăng či yua anăn gơñu kiăng kơ hơtŏm 
păh kơ mơnuih pơkŏn laih anŭn ƀing gơñu či jing hĭ kar hăng tơlơi arăng huĭ 
hyưt, tơlơi arăng kơhak kơčŭh hăng tơlơi arăng hơƀak drak yơh.” 

19Anai yơh jing tơlơi Yahweh pơhiăp laih, “Abih bang tơlơi anŭn či truh rai ƀơi 
ƀing gơñu yuakơ ƀing gơñu ƀu hơmư̆ tui khul boh hiăp Kâo ôh wơ̆t tơdah Kâo 
pơkiaŏ laih nanao ƀing ding kơna Kâo, jing ƀing pô pơala, kiăng kơ pơrơđah 
hơdôm boh hiăp Kâo hăng ƀing gơñu. Hloh kơ anŭn dơ̆ng, ƀing gih jing ƀing dŏ 
ataih mơ̆ng lŏn čar pô ăt ƀu kiăng hơmư̆ tui mơ̆n.” Anŭn yơh jing tơlơi Yahweh 
pơhiăp pơhaih laih. 

20Hơnŭn yơh, hơmư̆ bĕ boh hiăp Yahweh, Ơ abih bang ƀing đuaĭ ataih hĭ mơ̆ng 
lŏn čar pô, jing ƀing mơnuih Kâo brơi kơ arăng ba pơđuaĭ hĭ laih mơ̆ng plei 
Yerusalaim nao pơ lŏn čar Babilon. 

21Anai yơh jing tơlơi Yahweh Dưi Kơtang, jing Ơi Adai ƀing Israel, pơhiăp kơ 
tơlơi Ahab ană đah rơkơi Kôlayah hăng Zidkiyah ană đah rơkơi Maasêyah, jing 
ƀing pơhiăp laĭ lui hlâo ƀlŏr kơ ƀing gih amăng anăn Kâo, “Kâo či jao hĭ ƀing gơñu 
kơ Nebukhadnezzar pơtao prŏng dêh čar Babilon, laih anŭn ñu či pơdjai hĭ ƀing 
gơñu ƀơi anăp mơta gih pô yơh. 

22Yuakơ tơlơi sat truh ƀơi ƀing gơñu anŭn yơh, tui anŭn abih bang ƀing đuaĭ 
ataih hĭ laih mơ̆ng anih lŏn Yudah, jing ƀing hlak dŏ amăng lŏn čar Babilon, či 
yua anăn gơñu kiăng kơ hơtŏm păh kơ arăng tui anai, ‘Yahweh či ngă kơ ih kar 
hăng Ñu ngă laih kơ Zidkiyah hăng Ahab, jing ƀing mơnuih pơtao Babilon čuh 
hơdip hĭ laih amăng apui.’ 

23Tơlơi sat anŭn truh ƀơi ƀing gơñu yuakơ ƀing gơñu hơmâo ngă laih khul tơlơi 
hơƀak drak ƀơi anăp ƀing Israel. Ƀing gơñu hơmâo klĕ pyu laih hăng ƀing bơnai 
re̱ng gah gơñu laih anŭn ƀing gơñu hơmâo pơhiăp ƀlŏr laih amăng anăn Kâo, 
jing tơlơi Kâo ƀu pơtă kơ ƀing gơñu pơhiăp ôh. Kâo pô thâo kơ tơlơi anŭn laih 
anŭn jing Pô ngă gơ̆ng jơlan kơ tơlơi anŭn yơh.” Anŭn yơh jing tơlơi Yahweh 
pơhiăp pơhaih laih. 

Boh Hiăp Mơit Kơ Semayah 

24Yahweh brơi boh hiăp anai kơ kâo, Yirmeyah, kiăng kơ pơtă bĕ kơ Semayah 
mơnuih mơ̆ng anih Nehelam, 

25“Anai yơh jing tơlơi Yahweh Dưi Kơtang, jing Ơi Adai ƀing Israel, pơhiăp: Ih 
mơit laih khul hră amăng anăn ih pô kơ abih bang ƀing ană plei amăng plei 
Yerusalaim, kơ pô khua ngă yang Zephanyah, jing ană đah rơkơi Maasêyah, wơ̆t 
hăng kơ abih bang ƀing khua ngă yang pơkŏn mơ̆n. Ih laĭ laih kơ Zephanyah tui 
anai, 

26‘Yahweh hơmâo ruah mă laih ih jing hĭ khua ngă yang pơala kơ khua ngă yang 
Yehôyada kiăng kơ git gai wai lăng sang yang Yahweh. Hlơi pô hưt dư ngă bruă 
kar hăng sa čô pô pơala ih khŏm anŭh hĭ ñu amăng tơlo̱ng hăng khul anŭh pơsơi 
tơkuai. 

27Tui anŭn, yua hơget ih ƀu ngă ôh tui anŭn kơ Yirmeyah mơ̆ng plei Anathôt, jing 
pô ngă mă kar hăng ñu jing pô pơala amăng ƀing gih lĕ? 

28Ñu anŭn hơmâo mơit laih boh hiăp anai kơ ƀing gơmơi amăng lŏn čar Babilon 
tui anai: Ƀing gih či dŏ pơ anih anŭn sui biă mă yơh. Hơnŭn yơh, pơdơ̆ng bĕ khul 
sang kiăng kơ hơdip pơ anih anŭn. Pla bĕ gơnam tăm amăng đang hơma kiăng 
kơ ƀơ̆ng hơdôm boh čroh ƀing gih pĕ hơpuă mơ̆ng đang hơma anŭn.’ ” 

29Hơnŭn yơh, khua ngă yang Zephanyah rai đŏk hră anŭn kơ kâo, Yirmeyah yơh. 

30Giŏng anŭn, Yahweh pơtă kơ kâo 

31kiăng kơ mơit nao bĕ boh hiăp anai kơ abih bang Yehudah dŏ amăng lŏn čar 
tuai tui anai, “Anai yơh jing tơlơi Yahweh pơhiăp kơ tơlơi Semayah, jing pô mơ̆ng 
anih Nehelam: Yuakơ Semeyah hơmâo laĭ lui hlâo laih kơ ƀing gih, wơ̆t tơdah 
Kâo ƀu pơkiaŏ nao ñu ôh, laih anŭn yuakơ ñu hơmâo pơtơhuăl hĭ ƀing gih kiăng 
kơ đaŏ kơnang kơ tơlơi ñu pơhiăp ƀlŏr laih yơh, 

32sĭt Kâo či pơkơhma̱l hĭ Semeyah, jing pô mơ̆ng anih Nehelam anŭn wơ̆t hăng 
ƀing ană tơčô ñu yơh. Ñu ƀu či hơmâo hlơi pô dơ̆ng tah dŏ hơdip amăng ƀing 
ană plei gih, laih anŭn ñu kŏn ƀuh lơi khul tơlơi hiam klă Kâo či ngă kơ ƀing ană 
plei Kâo, yuakơ ñu hơmâo pơtrŭt pơsur laih tơlơi pơkơdơ̆ng glaĭ laih hăng Kâo.” 
Anŭn yơh jing tơlơi Yahweh pơhiăp pơhaih laih. 

Yirmeyah 30 

Tơlơi Rŭ̱ Pơdơ̆ng Glaĭ Ƀing Israel 

1Anai yơh jing boh hiăp Yahweh pơhiăp hăng kâo, Yirmeyah: 

2“Anai yơh jing tơlơi Yahweh, Ơi Adai ƀing Israel, pơhiăp, ‘Čih bĕ amăng sa sŏp 
hră abih bang boh hiăp Kâo hơmâo pơhiăp laih hăng ih. 

3Anai yơh jing tơlơi Yahweh pơhiăp: Čih bĕ khul boh hiăp anŭn yuakơ khul hrơi 
či truh tơdang Kâo či ba ƀing ană plei Kâo ƀing Israel hăng ƀing Yudah wơ̆t glaĭ 
mơ̆ng anih arăng ba pơđuaĭ hĭ ƀing gơñu laih anŭn či rŭ̱ pơdơ̆ng glaĭ ƀing gơñu 
amăng anih lŏn Kâo pha brơi laih kơ ƀing ơi adon gơñu hlâo adih laih anŭn ƀing 
gơñu či mă tŭ anih lŏn anŭn jing kŏng ngăn gơñu dơ̆ng.’ ” Anŭn yơh jing tơlơi 
Yahweh pơhiăp pơhaih laih. 

4Anai yơh jing hơdôm boh hiăp Yahweh pơhiăp kơ tơlơi ƀing lŏn čar Israel hăng 
ƀing lŏn čar Yudah, 

5“Anai yơh jing tơlơi Kâo pơhiăp: “Kâo hơmư̆ tơlơi iâu kwưh huĭ hyưt, jing tơlơi 
arăng iâu kwưh ‘tơlơi huĭ bra̱l’ laih anŭn ăt iâu kwưh ‘ƀu hơmâo tơlơi rơnŭk 
rơno̱m ôh.’ 

6Tơña bĕ kơ gih pô tui anai: Hiư̆m ngă, đah rơkơi dưi tơkeng kơ ană mơ̆? Tui 
anŭn, yua hơget Kâo ƀuh rĭm čô đah rơkơi kơtang hăng pioh tơngan ñu ƀơi kian 
ñu pô kar hăng sa čô đah kơmơi đih apui, laih anŭn yua hơget ƀo ̆  mơta ñu jing 
hĭ ƀlơ̆ biă mă lĕ? 

7Hrơi anŭn či jing răm rai biă mă yơh! Aka ƀu hơmâo hrơi pă ôh jing kar hăng 
hrơi anŭn. Či hơmâo hrơi mông rŭng răng kơ ƀing Yakôb, jing ƀing ană plei Kâo, 
samơ̆ ƀing gơñu či klaih hĭ mơ̆ng tơlơi anŭn yơh.” 

8Yahweh Dưi Kơtang pơhiăp dơ̆ng tui anai, “Amăng hrơi anŭn, Kâo či pơjŏh hĭ 
oč ƀơi tơkuai gơñu, jing oč pô kơtư̆ juă pioh laih ƀơi tơkuai gơñu, laih anŭn Kâo 
ăt či kơtŭng tơĭ hĭ hrĕ čuăk gơñu mơ̆n. Giŏng anŭn ƀing tuai, jing ƀing Babilon, 
ƀu či pơgŏ̱ hĭ ƀing gơñu mă bruă dơ̆ng tah. 

9Kơđai glaĭ, ƀing gơñu či mă bruă kơ Yahweh Ơi Adai gơñu laih anŭn kơ ană tơčô 
Dawid pơtao gơñu, jing pô Kâo či brơi rai kơ ƀing gơñu kiăng kơ ngă pơtao yơh. 

10“Tui anŭn, anăm huĭ ôh, Ơ ƀing ană tơčô Yakôb ding kơna Kâo hơi. Anăm huĭ 
bra̱l ôh, Ơ ƀing ană tơčô Israel ăh.” Anŭn yơh jing tơlơi Yahweh pơhiăp pơhaih 
laih. “Sĭt Kâo či pơklaih hĭ ƀing gih mơ̆ng anih ataih anŭn, wơ̆t hăng ƀing ană tơčô 
gih mơ̆ng anih lŏn jing anih ƀing gơñu dŏ gah yŭ tơlơi dưi pơtao prŏng anŭn. 
Ƀing gih či glaĭ dŏ rơnŭk rơno̱m hăng rơnŭk hơđơ̆ng dơ̆ng, laih anŭn ƀu hơmâo 
hlơi pô či ngă brơi kơ ƀing gih huĭ bra̱l dơ̆ng tah. 

11Kâo dŏ hăng ƀing gih laih anŭn či pơklaih hĭ ƀing gih yơh.” Anŭn yơh jing tơlơi 
Yahweh pơhiăp pơhaih laih. “Wơ̆t tơdah Kâo pơrai hĭ abih bang ƀing lŏn čar 
hlo̱m ƀo̱m jing ƀing lŏn čar Kâo pơčơlah hĭ laih ƀing gih, samơ̆ Kâo ƀu či pơrai hĭ 
ƀing gih hlo̱m ƀo̱m ôh. Kâo či pơkhư̆ pơkra ƀing gih samơ̆ kơnơ̆ng hăng tơlơi djơ̆ 
tơpă đôč. Kâo khŏm pơkơhma̱l hĭ ƀing gih samơ̆ Kâo ƀu či brơi kơ ƀing gih tŭ 
tơlơi pơkơhma̱l hlo̱m ƀo̱m ôh.” 

12“Anai yơh jing tơlơi Yahweh pơhiăp: “Nam rơka gih ƀu thâo suaih hĭ ôh, tơlơi 
ruă nuă gih kơtang đơi ƀu thâo pơsuaih hĭ ôh. 

13Ƀu hơmâo hlơi pô ƀlơ̆ng bơngơ̆t brơi kơ ƀing gih ôh, ƀu hơmâo jrao pơhla̱o hĭ 
tơlơi ruă gih ôh, kŏn hơmâo tơlơi pơsuaih brơi kơ gih lơi. 

14Abih bang ƀing gŏp djru gih hơmâo wơr bĭt hĭ laih ƀing gih. Ƀing gơñu ƀu ƀlơ̆ng 
bơngơ̆t brơi kơ ƀing gih ôh. Kâo hơmâo kơsung blah hĭ laih ƀing gih kar hăng 
ƀing rŏh ayăt gih kơsung blah, laih anŭn pơkơhma̱l hĭ ƀing gih kar hăng ƀing ƀu 
thâo pap brơi ngă yơh, yuakơ tơlơi soh gih jing prŏng đơi laih anŭn khul sat ƀai 
gih jing lu biă mă yơh. 

15Yua hơget ƀing gih kwưh iâu kơ nam rơka gih, kơ tơlơi ruă gih tơl ƀu hơmâo 
tơlơi suaih hĭ ôh lĕ? Kâo hơmâo pơkơhma̱l hĭ laih ƀing gih tui hăng anŭn yuakơ 
tơlơi wĕ wŏ gih jing prŏng đơi laih anŭn tơlơi soh gih jing lu biă mă yơh. 

16“Samơ̆ abih bang ƀing lŏn čar pă lun ƀơ̆ng hĭ ƀing gih, arăng ăt či lun ƀơ̆ng hĭ 
ƀing gơñu mơ̆n. Abih bang ƀing rŏh ayăt gih arăng ăt či mă pơđuaĭ hĭ jing mơnă 
pơ lŏn čar ataih. Ƀing lŏn čar pă sua mă ƀing gih, arăng ăt či sua mă ƀing gơñu 
mơ̆n. Abih bang ƀing lŏn čar kơtư̆ juă ƀing gih, arăng ăt či kơtư̆ juă hĭ ƀing gơñu 
mơ̆n. 

17Samơ̆ Kâo či rŭ̱ pơdơ̆ng glaĭ ƀing gih hiam drơi jan dơ̆ng laih anŭn pơsuaih hĭ 
khul nam rơka gih yơh, yuakơ ƀing rŏh ayăt gih yap kơ ƀing gih jing mơnuih sat 
ƀu tŭ yua, Ơ ƀing Ziôn hơi, ƀu hơmâo hlơi pô ƀlơ̆ng bơngơ̆t brơi kơ ƀing gih ôh.” 
Anŭn yơh jing tơlơi Yahweh pơhiăp pơhaih laih. 

18“Anai yơh jing tơlơi Yahweh pơhiăp dơ̆ng: “Lăng bĕ! Kâo či rŭ̱ pơdơ̆ng glaĭ ƀing 
Yakôb jing ƀing ană plei Kâo amăng anih lŏn gơñu, laih anŭn Kâo či glưh pran 
jua kơ khul sang anŏ gơñu. Plei phŭn gơñu arăng či ma̱n pơdơ̆ng glaĭ ƀơi anih 
răm rai anŭn yơh, laih anŭn sang pơtao arăng ăt či ma̱n pơdơ̆ng glaĭ ƀơi anih 
atur hơđăp ñu yơh. 

19Ƀing dŏ amăng khul anih anŭn yơh či adoh hơdơr bơni laih anŭn ur dreo hơ̆k 
mơak. Kâo či thim kơ ƀing gơñu lu mơnuih, tui anŭn ƀing gơñu ƀu či hrŏ hĭ ôh. 
Kâo či brơi kơ arăng pơpŭ pơyom kơ ƀing gơñu, sĭt ƀing gơñu ƀu či tŭ tơlơi arăng 
ƀrưh mơhiăh ôh. 

20Ƀing ană plei gơñu či jing kơjăp kơtang kar hăng amăng rơnŭk đưm hlâo adih, 
sĭt lŏn čar gơñu či jing kơjăp kơtang dơ̆ng ƀơi anăp Kâo yơh. Kâo či pơkơhma̱l hĭ 
abih bang ƀing kơtư̆ juă ƀing gơñu yơh. 

21Pô ba akŏ gơñu či jing pô mơ̆ng ană plei gơñu pô yơh. Sĭt pô git gai gơñu či 
tơbiă rai mơ̆ng gơñu pô yơh. Tơdang Kâo jak iâu ñu rai pơ Kâo laih anŭn ñu či 
rai jĕ pơ Kâo yơh, yuakơ ƀu hơmâo hlơi pô khĭn rai jĕ pơ Kâo ôh tơdah Kâo ƀu 
jak iâu ñu rai.” Anŭn yơh jing tơlơi Yahweh pơhiăp pơhaih laih. 

22“Tui anŭn yơh, ƀing gih či jing ană plei Kâo, laih anŭn Kâo či jing Ơi Adai gih 
yơh.” 

23Lăng bĕ, tơlơi hil ƀrŭk Kâo či bluh tơbiă kar hăng angĭn rơbŭ, kar hăng angĭn 
hơkruăh huer trŭn yơh, laih anŭn či trŭn ƀơi akŏ ƀing mơnuih sat ƀai. 

24Tơlơi hil nač Kâo ƀu či kơdŭn glaĭ ôh tơl Kâo pơgiŏng hĭ tơlơi bruă Kâo jing 
hơdôm tơlơi kơñăm jua pơmĭn Kâo yơh. Amăng hrơi mông pơanăp anai ƀing gih 
či thâo hluh rơđah yơh tơlơi anŭn. 

Yirmeyah 31 

Tơlơi Ƀing Israel Či Wơ̆t Glaĭ Pơ Lŏn Čar Pô 

1Yahweh pơhaih tui anai, “Ƀơi hrơi mông anŭn, Kâo či jing Ơi Adai kơ abih bang 
djuai ƀing Israel laih anŭn ƀing gơñu či jing ƀing ană plei Kâo yơh.” 

2Anai yơh jing tơlơi Yahweh pơhiăp: “Ƀing ană plei jing ƀing dŏ so̱t mơ̆ng tơlơi 
pơblah tŭ laih tơlơi Kâo pap kơ ƀing gơñu amăng tơdron ha̱r yơh. Kâo ăt rai hăng 
pha brơi ƀing Israel dŏ pơdơi mơ̆n.” 

3Yahweh pơƀuh rai laih kơ ƀing ta hlâo adih hăng laĭ tui anai, “Kâo hơmâo khăp 
laih kơ ƀing gih hăng tơlơi khăp hlŏng lar. Kâo hơmâo dui rai laih ƀing gih pơ 
Kâo hăng tơlơi khăp hiam klă. 

4Kâo či rŭ̱ pơdơ̆ng glaĭ ƀing gih dơ̆ng laih anŭn Kâo či pơkơjăp ƀing gih dơ̆ng 
yơh, Ơ ƀing Israel jing kar hăng ană dra hơči̱h hơi. Ƀing gih či păh khul hơgơ̆r bŏ 
gih dơ̆ng laih anŭn tơbiă nao yŭn suang mơak mơai yơh. 

5Ƀing gih či pla khul đang boh kơƀâo dơ̆ng ƀơi khul bŏl čư̆ plei phŭn Samaria 
yơh. Ƀing pla khul phŭn hrĕ boh kơƀâo anŭn či mơak ƀơ̆ng boh čroh mơ̆ng phŭn 
anŭn yơh. 

6Hrơi mông či truh tơdang ƀing krăp lăng či pơhiăp kraih ƀơi khul bŏl čư̆ tring 
ƀing Ephraim tui anai, ‘Rai bĕ, brơi bĕ kơ ƀing gơmơi đĭ nao pơ anih Ziôn, kiăng 
kơ kơkuh pơpŭ kơ Yahweh Ơi Adai ta yơh.’ ” 

7Yahweh pơhiăp dơ̆ng tui anai: “Adoh bĕ mơak mơai kơ Yakôb, sĭt ur dreo bĕ kơ 
lŏn čar yom prŏng hloh kơ ƀing lŏn čar pơkŏn. Ngă brơi bĕ kơ arăng hơmư̆ 
hơdôm tơlơi bơni hơơč gih hăng laĭ bĕ tui anai, ‘Ơ Yahweh hơi, pơklaih bĕ ƀing 
ană plei Ih, jing ƀing Israel dŏ so̱t.’ 

8Anai nê, Kâo, Yahweh, či ba ƀing gơñu mơ̆ng anih lŏn ƀing Babilon gah dư̱r laih 
anŭn pơƀut glaĭ ƀing gơñu mơ̆ng khul anih rơnuč lŏn tơnah. Amăng ƀing gơñu 
či hơmâo ƀing bum hăng ƀing rơwen yơh, ƀing đah kơmơi pi kian laih anŭn hlak 
đih apui. Anŭn jing sa grup mơnuih lu biă mă yơh či wơ̆t glaĭ. 

9Ƀing gơñu či wơ̆t glaĭ hăng tơlơi čŏk hia. Ƀing gơñu či iâu laĭ yơh tơdang Kâo 
hlak ba glaĭ ƀing gơñu. Kâo či dui ba ƀing gơñu pơ khul hơnŏh ia, ƀơi jơlan tơhnă̱ 
kiăng kơ ƀing gơñu ƀu tơhneč rơbuh hĭ ôh, yuakơ Kâo jing kar hăng ama kơ ƀing 
Israel, laih anŭn Ephraim jing kar hăng ană kơčoa Kâo yơh. 

10“Hơmư̆ bĕ boh hiăp Yahweh, Ơ ƀing lŏn čar hơi. Pơhaih bĕ boh hiăp Ñu amăng 
khul lŏn čar gah adih ia rơsĭ tui anai, ‘Pô hơmâo pơčơlah hĭ laih ƀing Israel či 
pơƀut glaĭ ƀing gơñu laih anŭn kar hăng sa čô pô wai triu, Ñu či wai lăng ƀing 
gơñu, jing tơpul triu Ñu yơh.’ 

11Yahweh pơrơngai hĭ laih ƀing Yakôb laih anŭn song mă laih ƀing gơñu mơ̆ng 
tơngan dưi kơtang ƀing rŏh ayăt, jing ƀing mơnuih kơtang hloh kơ ƀing gơñu 
yơh. 

12Ƀing gơñu či rai ur dreo mơak mơai ƀơi Čư̆ Ziôn yơh. Ƀing gơñu či hơ̆k kơdơ̆k 
amăng khul gơnam Kâo, Yahweh, pha brơi kơ ƀing gơñu rơbeh rơbai, jing pơdai, 
ia boh kơƀâo phrâo laih anŭn ia rơmuă, wơ̆t hăng khul ană triu bơbe laih anŭn 
khul ană rơmô yơh. Tơlơi hơdip gơñu či jing kar hăng đang hơma hơmâo lu ia 
hơjan, laih anŭn ƀing gơñu ƀu či kơƀah kiăng dơ̆ng tah. 

13Giŏng anŭn ƀing dra či suang hăng hơ̆k mơak, laih anŭn ƀing đah rơkơi wơ̆t 
tơdah tơdăm ƀôdah tha kar kaĭ mơ̆n. Kâo či pơplih hĭ tơlơi kơŭ kơuăn gơñu jing 
hĭ tơlơi hơ̆k mơak yơh. Kâo či pha brơi kơ ƀing gơñu tơlơi pơjuh pơalum pơala 
kơ tơlơi rơngot hơning. 

14Kâo či pơhrăp hĭ ƀing khua ngă yang hăng gơnam ƀơ̆ng bă blai, laih anŭn ƀing 
ană plei Kâo či tŭ mă gơnam Kâo pha brơi kơ ƀing gơñu bă blai yơh.” Anŭn yơh 
jing tơlơi Yahweh pơhiăp pơhaih laih. 

Yahweh Pap Brơi Kơ Ƀing Ană Plei Ñu 

15Anai yơh jing tơlơi Yahweh pơhiăp dơ̆ng: “Arăng hơmư̆ asăp amăng plei 
Ramah, anŭn jing asăp pơkrao ruă phĭ̱̆ kraih, jing tơlơi HʼRačel hlak čŏk hia kơ 
ană bă ñu. Ñu ăt hơngah ƀu kiăng arăng pơjuh alum mơ̆n, yuakơ ƀing ană bă ñu 
ƀu dŏ hơdip dơ̆ng tah.” 

16Anai yơh jing tơlơi Yahweh pơhiăp dơ̆ng: “Pơkhư̆ hĭ bĕ asăp ih mơ̆ng tơlơi čŏk 
hia laih anŭn sut hĭ bĕ ia mơta mơ̆ng mơta ih. Bruă ih ngă či tŭ tơlơi bơni yơh, 
yuakơ ƀing ană bă ih či wơ̆t glaĭ mơ̆ng anih lŏn ƀing rŏh ayăt yơh.” Anŭn yơh jing 
tơlơi Yahweh pơhiăp pơhaih laih. 

17“Tui anŭn, hơmâo tơlơi čang rơmang kơ tơlơi hơdip pơanăp ih yơh, laih anŭn 
ƀing ană bă ih či wơ̆t glaĭ pơ anih lŏn gơñu pô yơh.” Anŭn yơh jing tơlơi Yahweh 
pơhiăp pơhaih laih. 

18“Sĭt yơh Kâo, Yahweh, hơmâo hơmư̆ laih tơlơi ƀing Ephraim pơkrao tơtư̆ 
tơtơ̆ng tui anai, ‘Ih pơkhư̆ pơkra hĭ ƀing gơmơi kar hăng ană rơmô arăng aka 
thâo băk oč ôh, laih anŭn ƀing gơmơi hơmâo tŭ tơlơi pơkhư̆ pơkra Ih laih. Rŭ̱ 
pơdơ̆ng glaĭ bĕ ƀing gơmơi laih anŭn ƀing gơmơi či wơ̆t glaĭ pơ Ih yơh, yuakơ Ih 
jing Yahweh Ơi Adai gơmơi. 

19Hlâo adih ƀing gơmơi hơngah lui hĭ Ih laih, samơ̆ tơdơi kơ anŭn ƀing gơmơi 
kơhma̱l hĭ yơh. Tơdơi kơ Ih pơkhư̆ pơkra ƀing gơmơi, ƀing gơmơi tơtŭk tơda 
kơhma̱l hĭ yơh. Ƀing gơmơi mlâo mlañ tŭ pơluă gŭ yơh yuakơ ƀing gơmơi tŭ mă 
tơlơi pơmlâo kơ tơlơi sat ƀing gơmơi ngă tơdang ƀing gơmơi dŏ kar hăng hlak 
ai yơh.’ ” 

20“Ƀing Ephraim yơh jing ƀing ană Kâo hơeng, jing ƀing ană Kâo khăp biă mă. 
Rĭm wơ̆t Kâo pơhiăp kơ tơlơi ƀing gơñu, sĭt rĭm wơ̆t Kâo hơdơr kơ ƀing gơñu, 
pran jua Kâo pơnging nao pơ ƀing gơñu. Kâo hơmâo tơlơi glưh pran jua prŏng 
kơ ƀing gơñu yơh.” Anŭn yơh jing tơlơi Yahweh pơhiăp pơhaih laih. 

21Kâo, Yirmeyah, pơhiăp tui anai, “Pơdơ̆ng đĭ gru kơnăl bĕ. Pơdơ̆ng đĭ bĕ khul 
tơpơ̆ng kơčrâo brơi jơlan. Thâo kơnăl bĕ jơlan prŏng, jing jơlan ƀing gih hơmâo 
đuaĭ tui laih tơdang ƀing gih tơbiă nao mơ̆ng anih lŏn anai. Wơ̆t glaĭ bĕ, Ơ Ană 
Dra Israel hơi, wơ̆t glaĭ bĕ pơ khul plei pla gih. 

22Ơ ƀing Israel jing kar hăng ană dra ƀu tŏng ten ăh, hơbĭn sui dơ̆ng ƀing gih či 
đuaĭ hyu tă tăn dơ̆ng lĕ? Yahweh či pơjing tơlơi mơnơ̆ng phrâo ƀơi lŏn tơnah 
anai, phrâo jing kar hăng ƀing đah kơmơi či pơgang brơi kơ ƀing đah rơkơi yơh.” 

Ƀing Ană Plei Yahweh Či Đĭ Kơyar Dơ̆ng 

23Anai yơh jing tơlơi Yahweh Dưi Kơtang, Ơi Adai ƀing Israel, pơhiăp, “Tơdang 
Kâo ba ƀing ană plei Kâo mơ̆ng anih ƀing gơñu dŏ gah yŭ tơlơi dưi pơtao prŏng, 

ƀing gơñu či pơhiăp hơdôm boh hiăp anai dơ̆ng amăng anih lŏn Yudah laih anŭn 
amăng khul plei pla amăng anih lŏn anŭn, ‘Brơi kơ Yahweh bơni hiam kơ ih, Ơ 
čư̆ rơgoh hiam hơi, jing anih tơpă hơnơ̆ng Yahweh dŏ.’ 

24Ƀing ană plei anŭn wơ̆t hăng ƀing ngă hơma laih anŭn ƀing đuaĭ hyu răk rong 
khul triu bơbe gơñu či hơdip hăng tơdruă amăng anih lŏn Yudah laih anŭn 
amăng abih bang khul plei pla amăng anih lŏn anŭn yơh. 

25Kâo či pơphrâo glaĭ ƀing gleh rơmơ̆n laih anŭn pơhrăp hĭ ƀing mơhao yơh.” 

26Ƀơi mông anŭn, kâo, Yirmeyah, mơdưh laih anŭn lăng jum dar. Tơlơi kâo pĭt 
jing mơak biă mă yơh. 

27Yahweh pơhiăp dơ̆ng tui anai, “Khul hrơi anŭn hlak rai tơdang Kâo či thim kơ 
ƀing djuai Israel laih anŭn kơ ƀing djuai Yudah lu mơnuih laih anŭn lu hlô 
mơnơ̆ng rong kar hăng pla ƀing gơñu yơh. 

28Hlâo adih, tơdang ƀing gơñu nao wĕ wŏ, Kâo wai lăng laih ƀing gơñu kiăng kơ 
buč hĭ, yaih lui hĭ, pơglưh trŭn hĭ, pơrai hĭ laih anŭn ba rai tơlơi truh sat yơh, ăt 
tui anŭn mơ̆n, Kâo či wai lăng ƀing gơñu kiăng kơ pơdơ̆ng đĭ hăng pla glaĭ ƀing 
gơñu yơh.” Anŭn yơh jing tơlơi Yahweh pơhiăp pơhaih laih. 

29“Amăng khul hrơi anŭn ƀing ană plei anŭn ƀu či laĭ tui anai dơ̆ng tah, “ ‘Ƀing 
ama hơmâo ƀơ̆ng hĭ laih khul boh kơƀâo mơtah, samơ̆ tơgơi ƀing ană bă jing hĭ 
tĭng biă mă yơh.’ ” 

30Kơđai glaĭ, rĭm čô či djai hĭ yuakơ tơlơi soh ñu pô yơh. Hlơi pô ƀơ̆ng boh kơƀâo 
mơtah, sĭt tơgơi ñu pô či jing hĭ tĭng biă mă yơh. 

31Yahweh pơhiăp tui anai dơ̆ng, “Hrơi mông či truh, tơdang Kâo či pơjing sa tơlơi 
pơgop phrâo hăng ƀing ană plei Israel laih anŭn ƀing ană plei Yudah yơh. 

32Tơlơi pơgop anŭn ƀu djơ̆ jing kar hăng tơlơi pơgop Kâo pơjing laih hăng ƀing 
ơi adon gơñu tơdang Kâo dui ba laih ƀing gơ̆ ƀơi tơngan ƀing gơ̆ kiăng kơ dui ba 
ƀing gơ̆ tơbiă mơ̆ng lŏn čar Êjip ôh. Wơ̆t tơdah Kâo jing kar hăng sa čô rơkơi kơ 
ƀing gơñu ƀing gơñu pơjŏh hĭ laih tơlơi pơgop Kâo.” Anŭn yơh jing tơlơi Yahweh 
pơhiăp pơhaih laih. 

33“Anai yơh jing tơlơi pơgop Kâo či pơjing hăng ƀing ană plei Israel tơdơi kơ hrơi 
mông anŭn. Kâo či pioh tơlơi juăt Kâo amăng tơlơi pơmĭn gơñu laih anŭn čih 
tơlơi juăt anŭn amăng pran jua gơñu yơh. Kâo či jing Ơi Adai gơñu, laih anŭn 
ƀing gơñu či jing ană plei Kâo yơh.” Anŭn yơh jing tơlơi Yahweh pơhiăp pơhaih 
laih. 

34“Ƀu či hơmâo hlơi pô dơ̆ng tah khŏm pơtô kơ pô re̱ng gah ñu, ƀôdah kơ ayŏng 
adơi ñu tui anai, ‘Ih khŏm thâo krăn Yahweh.’ Anŭn jing yuakơ abih bang ƀing 
gơñu či thâo krăn Kâo yơh, čơdơ̆ng mơ̆ng pô ƀu yom pơphan hlŏng truh pơ pô 
yom pơphan yơh. Kâo či pap brơi kơ tơlơi sat ƀai gơñu laih anŭn ƀu či hơdơr kơ 
tơlơi soh gơñu dơ̆ng tah.” Anŭn yơh jing tơlơi Yahweh pơhiăp pơhaih laih. 

35Yahweh jing Pô pơjing rai yang hrơi kiăng kơ pơčrang tơdang hrơi, jing Pô 
pơkă brơi yang blan hăng khul pơtŭ kiăng kơ pơčrang tơdang mlam yơh, jing Pô 
pơgơi ia rơsĭ kiăng kơ khul jơlah ia păh pung yơh. Anăn Ñu jing Yahweh Dưi 
Kơtang yơh laih anŭn Ñu laĭ tui anai: 

36“Kar hăng hơdôm tơlơi phiăn pơkă kơ tơlơi gơnam anŭn ƀu či rơngiă hĭ ôh 
mơ̆ng anăp Kâo, tui anŭn, ƀing ană tơčô ƀing Israel ăt či dŏ nanao mơ̆n laih anŭn 
jing sa lŏn čar ƀơi anăp Kâo hlŏng lar yơh.” Anŭn yơh jing tơlơi Yahweh pơhiăp 
pơhaih laih. 

37Yahweh pơhiăp dơ̆ng tui anai: “Kar hăng kơthul tal adai gah ngŏ arăng ƀu dưi 
pơkă ôh laih anŭn khul atur lŏn tơnah gah yŭ arăng kŏn dưi kơsem lăng abih lơi, 
ăt tui anŭn mơ̆n, Kâo ƀu dưi hơngah hĭ abih bang ƀing ană tơčô ƀing Israel ôh 
yuakơ abih bang tơlơi sat ƀai ƀing gơñu hơmâo ngă laih.” Anŭn yơh jing tơlơi 
Yahweh pơhiăp pơhaih laih. 

38Yahweh pơhiăp dơ̆ng tui anai, “Khul hrơi anŭn hlak truh tơdang arăng či ma̱n 
pơdơ̆ng glaĭ brơi kơ Kâo plei Yerusalaim anai mơ̆ng Sang Kơtŭm Hananêl truh 
pơ Amăng Ja̱ng Suĕk gah yŭ̱. 

39Hrĕ pơkă arăng či pơkă mơ̆ng anih anŭn tơpă truh pơ bŏl čư̆ Gareb gah thu̱ng 
laih anŭn wĕh nao pơ anih Gôah gah ngŏ̱ yơh. 

40Abih dơnung anŭn jing anih arăng dơ̱r khul atâo mơnuih djai laih anŭn khul 
hơbâo tơpur, wơ̆t hăng abih bang đang hơma tơhnă̱ truh pơ Dơnung Kidrôn ƀơi 
gah ngŏ̱ hlŏng truh pơ suĕk Amăng Ja̱ng Aseh, či jing hĭ anih rơgoh hiam kơ 
Yahweh yơh. Plei anŭn arăng ƀu či buč hĭ ƀôdah pơrai hĭ dơ̆ng tah.” 

Yirmeyah 32 

Pô Pơala Yirmeyah Blơi Sa Boh Hơma 

1Anai yơh jing boh hiăp Yahweh pơhiăp hăng kâo, Yirmeyah, amăng thŭn tal 
pluh rơnŭk Zidkiyah ngă pơtao anih lŏn Yudah, jing amăng thŭn tal pluh-sapăn 
Nebukhadnezzar jing pơtao prŏng yơh. 

2Hlak anŭn, ƀing ling tơhan pơtao dêh čar Babilon hlak blah hruă plei Yerusalaim 
laih anŭn arăng mă krư̆ hĭ laih kâo amăng wăl tơdron ƀing gak amăng sang pơtao 
pơtao lŏn čar Yudah yơh. 

3Zidkiyah pơtao lŏn čar Yudah hơmâo mă krư̆ hĭ kâo pơ anih anŭn hăng laĭ tui 
anai, “Yua hơget ih laĭ lui hlâo tui hăng tơlơi ih pơhaih anŭn lĕ? Ih laĭ tui anai, 
‘Anai yơh jing tơlơi Yahweh pơhiăp: Kâo, Yahweh, jĕ či jao hĭ plei anai kơ pơtao 
dêh čar Babilon, laih anŭn pơtao anŭn či blah mă hĭ yơh. 

4Zidkiyah pơtao lŏn čar Yudah ƀu či tơklaih hĭ mơ̆ng tơngan dưi kơtang ƀing 
Babilon ôh, samơ̆ Kâo či jao hĭ ñu kơ pơtao prŏng dêh čar Babilon laih anŭn 

Zidkiyah či pơhiăp hăng pơtao anŭn anăp klă̱ anăp laih anŭn ƀuh pơtao anŭn 
hăng mơta ñu pô yơh. 

5Ñu či mă ba Zidkiyah pơ dêh čar Babilon laih anŭn gơ̆ či dŏ pơ anŭn tơl Kâo 
pơkơhma̱l hĭ gơ̆ yơh. Tơdah ƀing gih pơblah pơkơdơ̆ng glaĭ hăng ƀing Babilon, 
ƀing gih ƀu či dưi hĭ ôh.’ ” Anŭn yơh jing tơlơi Yahweh pơhiăp pơhaih laih. 

6Kâo, Yirmeyah, laĭ tui anai, “Yahweh pơhiăp hăng kâo tui anai: 

7Hanamêl ană đah rơkơi Sallum, jing wa ih, či nao truh pơ ih hăng laĭ tui anai, 
‘Blơi bĕ đang hơma kâo ƀơi plei Anathôt, yuakơ ih yơh jing adơi ai jĕ giăm biă 
mă laih anŭn ăt jing tơlơi dưi hăng bruă jao ih kiăng kơ blơi đang hơma anŭn 
mơ̆n.’ 

8“Giŏng anŭn, tui hăng Yahweh hơmâo pơhiăp laih, adơi ai kâo Hanamêl rai pơ 
kâo amăng wăl tơdron ƀing gak wai hăng laĭ tui anai, ‘Blơi bĕ đang hơma kâo ƀơi 
plei Anathôt amăng guai lŏn ƀing Benyamin. Blơi mă bĕ kơ ih pô yuakơ ih yơh 
hơmâo tơlơi dưi kiăng kơ song glaĭ hăng blơi mă anih anŭn.’ “Tui anŭn, kâo thâo 
krăn kơ tơlơi anŭn jing boh hiăp Yahweh yơh. 

9Giŏng anŭn, kâo blơi hĭ đang hơma ƀơi plei Anathôt mơ̆ng adơi ai kâo Hanamêl 
laih anŭn pơkơtraŏ brơi kơ ñu pluh-tơjuh sekel amrăk yơh. 

10Kâo kač hăng kŭl kơđŏm hĭ gru ƀơi hră blơi anŭn hăng hlĭn yơh, hơmâo 
mơnuih gơ̆ng jơlan brơi laih anŭn pơkơtraŏ brơi prăk amrăk ƀơi gai kơnăng 
yơh. 

11Arăng čih glaĭ hră blơi anŭn samơ̆ ƀu kơđŏm ôh. Amăng hră kơđŏm arăng 
hơmâo čih pioh laih hơdôm boh hiăp pơtŭ ư kơ tơlơi blơi anŭn. 

12Kâo brơi abih dua hră anŭn kơ Baruk ană đah rơkơi Nêriyah, tơčô Mahsêyah, 
ƀơi anăp adơi ai kâo Hanamêl laih anŭn ƀing ngă gơ̆ng jơlan, jing ƀing hơmâo 
kač laih kơ tơlơi blơi lŏn anŭn, wơ̆t hăng abih bang ƀing Yudah dŏ be̱r amăng 
wăl tơdron ƀing gak wai anŭn mơ̆n. 

13“Ƀơi anăp gơñu yơh kâo pơtă pơtăn kơ Baruk tui anai, 

14‘Anai yơh jing tơlơi Yahweh Dưi Kơtang, jing Ơi Adai ƀing Israel, pơhiăp: Mă 
bĕ hơdôm hră anai, jing hră kơđŏm hăng hră ƀu kơđŏm laih anŭn pioh bĕ amăng 
sa boh čeh lŏn kraĭ kiăng kơ hră anŭn dŏ kơjăp sui ƀiă, 

15yuakơ anai yơh jing tơlơi Yahweh Dưi Kơtang, jing Ơi Adai ƀing Israel, pơhiăp: 
Khul sang, khul đang hơma laih anŭn khul đang boh kơƀâo arăng ăt či blơi mă 
dơ̆ng amăng anih lŏn anai.’ 

16“Tơdơi kơ kâo hơmâo jao brơi laih hơdôm hră blơi anŭn kơ Baruk ană đah 
rơkơi Nêriyah, kâo iâu laĭ kơ Yahweh tui anai: 

17“Ơ Khua Yang Yahweh hơi, Ih hơmâo hrih pơjing laih adai laih anŭn lŏn tơnah 
hăng tơlơi mơyang prŏng Ih hăng hơpăl tơngan dưi kơtang Ih. Ƀu hơmâo bruă 
hơget ôh jing tơnap đơi kơ Ih. 

18Ih pơrơđah tơlơi khăp kơ lu rơbâo čô mơnuih samơ̆ Ih ăt pơkơhma̱l hĭ ƀing 
ană bă yuakơ khul tơlơi soh ama gơñu yơh. Ơ Ơi Adai prŏng prin dưi mơyang 
hơi, anăn Ih jing Yahweh Dưi Kơtang yơh. 

19Khul tơlơi kơñăm Ih jing yom prŏng laih anŭn khul bruă Ih jing dưi mơyang 
yơh. Mơta Ih ƀuh abih bang hơdră jơlan mơnuih mơnam. Ih pha brơi kơ rĭm čô 
tui hăng tơlơi hơdip hơdơ̆ng rĭm čô ngă lăp kơ tŭ yơh wơ̆t tơdah hiam ƀôdah 
sat. 

20Đưm hlâo adih, Ih ngă khul tơlơi mơsêh mơyang hăng khul gru kơnăl amăng 
lŏn čar Êjip, laih anŭn Ih hơmâo ngă laih nanao hlŏng truh kơ hrơi anai, abih dua 
amăng ƀing Israel laih anŭn amăng abih bang djuai mơnuih. Tui anŭn, Ih jing hĭ 
hing ang mơ̆ng djŏp djang anih yơh. 

21Ih hơmâo ba laih ƀing ană plei Ih ƀing Israel tơbiă mơ̆ng lŏn čar Êjip hăng khul 
gru kơnăl, hăng khul tơlơi mơsêh mơyang, hăng hơpăl tơngan kơtang yơr tơbiă 
laih anŭn hăng tơlơi pơhuĭ prŏng prin yơh. 

22Ih pha brơi kơ ƀing gơñu anih lŏn anai, jing anih lŏn Ih hơmâo ƀuăn rơ̆ng laih 
kiăng brơi kơ ƀing ơi adon gơñu hlâo adih, jing anih lŏn hơmâo bă hăng gơnam 
hiam kar hăng ia tơsâo laih anŭn ia hơni yơh. 

23Ƀing ană plei Israel rai hăng tŭ mă laih anih lŏn anai, samơ̆ ƀing gơñu ƀu tui 
gưt kơ Ih hăng ngă tui tơlơi juăt Ih ôh. Ƀing gơñu ƀu ngă tui tơlơi Ih pơđar kơ 
ƀing gơñu kiăng kơ ngă ôh. Tui anŭn yơh, Ih ba rai laih abih bang tơlơi truh sat 
anai ƀơi ƀing gơñu. 

24“Lăng bĕ hiư̆m ƀing rŏh ayăt pơdơ̆ng đĭ laih khul bơnư̆ toa kiăng kơ blah hruă 
hĭ plei anai. Yuakơ tơlơi pơblah, tơlơi ư̆ rơpa laih anŭn tơlơi kli̱n khe̱ng yơh, plei 
anai Ih či jao hĭ amăng tơngan ƀing Babilon, jing ƀing kơsung blah plei anai. 
Hơget tơlơi Ih hơmâo laĭ laih sĭt hơmâo truh laih yơh tui hăng tơlơi Ih ƀuh pơ 
anai. 

25Wơ̆t tơdah plei anai Ih či jao hĭ kơ ƀing Babilon, samơ̆ Ơ Khua Yang Yahweh 
ăh, Ih pơtă laih kơ kâo tui anai, ‘Blơi bĕ đang hơma anŭn hăng amrăk laih anŭn 
brơi bĕ kơ arăng ngă gơ̆ng jơlan brơi.’ ” 

26Giŏng anŭn, boh hiăp Yahweh pơhiăp hăng kâo, Yirmeyah, tui anai, 

27“Kâo jing Yahweh, Ơi Adai kơ abih bang mơnuih mơnam. Ƀu hơmâo tơlơi 
hơget ôh jing tơnap đơi kơ Kâo. 

28Hơnŭn yơh, anai jing tơlơi Yahweh pơhiăp dơ̆ng: Kâo jĕ či jao hĭ plei 
Yerusalaim anai kơ Nebukhadnezzar pơtao lŏn čar Babilon laih anŭn kơ ling 
tơhan ñu. Sĭt ƀing gơñu či blah mă hĭ plei anai yơh. 

29Giŏng anŭn, Ƀing Babilon anŭn či mŭt rai hăng čuh hĭ plei anai yơh. Ƀing gơñu 
či čuh pơrai hĭ plei anai hrŏm hăng khul sang gơñu kiăng čuih Kâo kiăng kơ hil 
nač hăng tơlơi bruă ƀing gơñu čuh pơyơr gơnam ƀâo mơngưi kơ yang rơba̱ng 
Baal ƀơi khul bơbŭng sang tơhnă̱, laih anŭn hăng tơlơi bruă ƀing gơñu pơyơr 
tuh gơnam pơyơr mơñum gơñu kơ ƀing yang rơba̱ng pơkŏn yơh. 

30“Ƀing lŏn čar Israel hăng lŏn čar Yudah ƀu hơmâo ngă tơlơi hiam hơget ôh, 
samơ̆ kơnơ̆ng ngă tơlơi sat ƀai ƀơi anăp Kâo čơdơ̆ng mơ̆ng đưm hlâo adih 
tơdang ƀing gơñu dŏ kar hăng hlak ai yơh. Sĭt yơh, ƀing ană plei Israel hơmâo 
ngă laih kơnơ̆ng hơdôm tơlơi sat ƀai kiăng čuih Kâo hil hăng bruă tơngan gơñu 
hơmâo pơkra laih.” Anŭn yơh jing tơlơi Yahweh pơhiăp pơhaih laih. 

31“Mơ̆ng hrơi mông arăng hơmâo pơdơ̆ng đĭ plei anŭn hlŏng truh pơ tă anai, 
mơnuih plei anŭn hơmâo ngă laih kơ Kâo kiăng kơ hil nač biă mă tơl Kâo khŏm 
mă pơrai hĭ plei anŭn hlo̱m ƀo̱m yơh. 

32Ƀing ană plei Israel hăng Yudah hơmâo čuih laih Kâo kiăng kơ hil hăng abih 
bang tơlơi sat ƀai ƀing gơñu hơmâo ngă laih. Anŭn jing ƀing gơñu, ƀing pơtao 
hăng ƀing khua moa gơñu, ƀing khua ngă yang hăng ƀing pô pơala wơ̆t hăng ƀing 
mơnuih Yudah laih anŭn ƀing plei Yerusalaim yơh. 

33Ƀing gơñu wĕh hĭ rŏng gơñu kơ Kâo pơala kơ djơ̆ ƀo ̆  mơta gơñu. Wơ̆t tơdah 
Kâo pơtô kơ ƀing gơñu nanao, samơ̆ ƀing gơñu ƀu kiăng hơmư̆ ƀôdah tŭ mă tơlơi 
pơkhư̆ pơkra ôh. 

34Ƀing gơñu pơdơ̆ng đĭ laih khul rup trah hơƀak drak gơñu amăng sang pioh 
kơkuh pơpŭ kơ Anăn Kâo, laih anŭn pơgrĭ hĭ laih sang anŭn. 

35Ƀing gơñu pơkra khul anih pioh kơ kơkuh pơpŭ kơ yang rơba̱ng Baal amăng 
dơnung Ben-Hinnôm kiăng kơ čuh pơyơr ƀing ană đah rơkơi đah kơmơi gơñu 
yơh kơ yang Môlek. Tơlơi bruă anŭn Kâo ƀu pơđar kơ ƀing gơñu ôh. Kơđai glaĭ, 
tơlơi pơmĭn anŭn ƀu mŭt amăng jua pơmĭn Kâo ôh. Sĭt Kâo ƀu pơđar ôh kơ tơlơi 
ƀing gơñu khŏm ngă tơlơi hơƀak drak kar hăng anŭn laih anŭn ngă brơi kơ ƀing 
Yudah ngă soh hĭ.” 

36Yahweh pơhiăp dơ̆ng tui anai, “Ih pơhiăp tơlơi sĭt kơ tơlơi plei Yerusalaim tui 
anai, ‘Hăng tơlơi pơblah, tơlơi ư̆ rơpa laih anŭn tơlơi kli̱n khe̱ng Yahweh či jao 
hĭ plei anŭn kơ pơtao lŏn čar Babilon.’ Samơ̆ anai yơh jing tơlơi Kâo, Yahweh, Ơi 
Adai ƀing Israel, pơhiăp thim dơ̆ng: 

37Sĭt Kâo či pơƀut glaĭ ƀing gơñu mơ̆ng abih bang lŏn čar jing anih Kâo hơmâo 
puh pơđuaĭ hĭ laih ƀing gơñu yuakơ tơlơi Kâo hil nač ƀrŭk ƀrăk kơtang biă mă. 
Kâo či ba glaĭ ƀing gơñu pơ anih anai laih anŭn brơi kơ ƀing gơñu hơdip rơnŭk 
rơnua yơh. 

38Ƀing gơñu či jing ƀing ană plei Kâo laih anŭn Kâo či jing Ơi Adai gơñu yơh. 

39Kâo či pha brơi kơ ƀing gơñu ha sa pran jua hăng tơlơi kơñăm yơh, kiăng kơ 
ƀing gơñu či nanao huĭ pơpŭ kơ Kâo laih anŭn tơlơi hơdip gơñu pô hăng tơlơi 
hơdip ƀing ană tơčô gơñu amăng khul rơnŭk tơdơi či jing hiam klă yơh. 

40Kâo či pơjing sa tơlơi pơgop pơlir hlŏng lar hăng ƀing gơñu tui anai: Kâo ƀu či 
pơdơi ngă tơlơi hiam klă kơ ƀing gơñu ôh laih anŭn Kâo či pơtrŭt pơđu̱r ƀing 
gơñu thâo huĭ pơpŭ kơ Kâo, kiăng kơ ƀing gơñu ƀu či wĕh đuaĭ hĭ ôh mơ̆ng Kâo. 

41Kâo či hơ̆k mơak yơh kiăng kơ ngă hiam kơ ƀing gơñu. Hăng abih jua bơngăt 
Kâo yơh, Kâo či pla ƀing gơñu amăng anih lŏn anai kiăng kơ ƀing gơñu čăt đĭ 
kơjăp rơjăng yơh. 

42“Anai yơh jing tơlơi Kâo, Yahweh, pơhiăp: Tui hăng tơlơi Kâo hơmâo brơi rai 
laih abih bang tơlơi truh sat prŏng prin anai ƀơi ƀing ană plei anai, ăt tui anŭn 
mơ̆n Kâo či pha brơi kơ ƀing gơñu abih bang tơlơi đĭ kơyar Kâo hơmâo ƀuăn 
brơi laih kơ ƀing gơñu. 

43Ƀing gih laĭ kơ tơlơi anih lŏn anai jing sa anih rơngol, ƀu hơmâo mơnuih dŏ 
kŏn hơmâo hlô mơnơ̆ng lơi, yuakơ kơ ƀing Babilon mă pơrai hĭ hlo̱m ƀo̱m laih. 
Samơ̆ Kâo laĭ kơ tơlơi arăng či blơi dơ̆ng khul đang hơma amăng anih lŏn anai. 

44Khul đang hơma anŭn arăng či blơi hăng amrăk, kač hăng kơđŏm khul hră blơi 
laih anŭn hơmâo mơnuih gơ̆ng jơlan brơi amăng guai lŏn ƀing Benyamin, amăng 
khul plei pla jum dar plei Yerusalaim, amăng khul plei pla amăng anih lŏn Yudah 
laih anŭn amăng khul plei pla anih bŏl čư̆, gah bŏl čư̆ gah yŭ̱ laih anŭn anih tring 
Negewơ gah thu̱ng, yuakơ Kâo či ba rai ƀing ană plei Kâo mơ̆ng anih ƀing gơñu 
dŏ gah yŭ tơlơi dưi pơtao prŏng yơh.” Anŭn yơh jing tơlơi Yahweh pơhiăp 
pơhaih laih. 

Yirmeyah 33 

Tơlơi Ƀuăn Kơ Tơlơi Rŭ̱ Pơdơ̆ng Glaĭ 

1Tơdang kâo, Yirmeyah, ăt dŏ pơ sang mơnă amăng anih wăl tơdron ƀing gak 
wai, Yahweh pơhiăp hăng kâo tal dua dơ̆ng tui anai, 

2Yahweh jing Pô hrih pơjing lŏn tơnah, jing Pô ma̱n đĭ hăng pơkơjăp laih lŏn 
tơnah. Anăn Ñu jing Yahweh yơh laih anŭn Ñu pơhiăp tui anai, 

3“Kwưh iâu kơ Kâo bĕ kiăng kơ Kâo djru kơ ƀing gih laih anŭn Kâo či laĭ glaĭ kơ 
ih hăng ruai kơ ih hơdôm mơta tơlơi prŏng prin hli̱ng hla̱ng, jing tơlơi ih ƀu thâo 
pơkă laih anŭn ih aka ƀu thâo krăn ôh. 

4Kâo yơh, Yahweh, jing Ơi Adai ƀing Israel, pơhiăp kơ tơlơi khul sang amăng plei 
Yerusalaim anai wơ̆t hăng sang pơtao pơtao Yudah ƀing gih hơmâo pơglưh trŭn 
hĭ laih kiăng kơ yua pơkơjăp brơi khul pơnăng kiăng kơ pơkơdơ̆ng glaĭ hăng 
tơlơi blah hruă kơsung blah 

5tơdang pơblah hăng ƀing Babilon. Khul sang anŭn či hơmâo bă hăng khul atâo 
djai, jing ƀing Kâo či pơdjai hĭ, yuakơ Kâo hil ƀrŭk biă mă. Kâo či pơdŏp hĭ ƀo ̆  
mơta Kâo mơ̆ng plei anŭn yuakơ abih bang tơlơi sat ƀai ƀing ană plei pơ anŭn 
hơmâo ngă laih. 

6“Wơ̆t tơdah tui anŭn, Kâo či ba rai tơlơi hiam drơi jan hăng tơlơi pơsuaih kơ 
plei anŭn. Kâo či pơsuaih hĭ ƀing ană plei Kâo laih anŭn brơi kơ ƀing gơñu tŭ 
mơak bă blai tơlơi rơnŭk rơno̱m hăng tơlơi rơnŭk hơđơ̆ng. 

7Kâo či ba ƀing Yudah hăng ƀing Israel wơ̆t glaĭ mơ̆ng anih ƀing gơñu dŏ gah yŭ 
tơlơi dưi pơtao prŏng, laih anŭn Kâo či rŭ̱ pơdơ̆ng glaĭ ƀing gơñu kar hăng ƀing 
gơñu dŏ hơdip hlâo adih. 

8Kâo či pơrơgoh hĭ ƀing gơñu mơ̆ng abih bang tơlơi soh ƀing gơñu hơmâo ngă 
pơkơdơ̆ng glaĭ laih hăng Kâo, sĭt Kâo či pap brơi kơ abih bang tơlơi soh gơñu 
wơ̆t hăng tơlơi ƀing gơñu hơmâo tơgŭ pơkơdơ̆ng glaĭ laih hăng Kâo. 

9Giŏng anŭn, plei Yerusalaim anai či jing phŭn tơlơi pơmơak, tơlơi mơak mơai, 
tơlơi bơni hơơč laih anŭn tơlơi pơpŭ pơyom kơ Kâo ƀơi anăp abih bang ƀing lŏn 
čar ƀơi lŏn tơnah anai yơh. Sĭt abih bang ƀing lŏn čar či hơmư̆ kơ abih bang tơlơi 
hiam klă Kâo ngă brơi kơ plei anŭn laih anŭn ƀing gơñu či dŏ kơtuă hli̱ng hla̱ng 
hăng tơtư̆ tơtơ̆ng yơh kơ tơlơi đĭ kơyar bă blai wơ̆t hăng tơlơi rơnŭk rơno̱m Kâo 
pha brơi kơ plei anŭn.” 

10Anai yơh jing tơlơi Yahweh pơhiăp, “Mơnuih mơnam laĭ kơ anih anai jing kar 
hăng anih rơngol tơl ƀu hơmâo mơnuih ƀôdah hlô mơnơ̆ng ôh dŏ hơdip amăng 
anai. Wơ̆t tơdah amăng khul plei pla anih lŏn Yudah laih anŭn ƀơi khul jơlan plei 
Yerusalaim, jing anih rơngol laih, ƀu hơmâo mơnuih ƀôdah hlô mơnơ̆ng dŏ ôh 
ră anai, tơdơi kơ anai arăng či hơmư̆ glaĭ dơ̆ng yơh 

11hơdôm dơnai hơ̆k kơdơ̆k mơak mơai, jing hơdôm asăp pơhiăp neh hơđŭ hăng 
met han laih anŭn hơdôm asăp pơhiăp ƀing mơnuih ba rai khul gơnam pơyơr 
hơdơr bơni pơ sang yang Yahweh tui anai: “ ‘Hơdơr bơni bĕ kơ Yahweh Dưi 
Kơtang, yuakơ Yahweh jing hiam klă. Sĭt Ñu khăp hiam klă kơ ƀing ta hlŏng lar.’ 
“Ƀing gơñu či pơhiăp tui anŭn yuakơ Kâo či brơi glaĭ anih lŏn anŭn đĭ kơyar kar 
hăng hlâo adih dơ̆ng.” Anŭn yơh jing tơlơi Yahweh pơhiăp pơhaih laih. 

12Anai yơh jing tơlơi Yahweh Dưi Kơtang pơhiăp dơ̆ng, “Wơ̆t tơdah amăng anih 
anai, jing anih rơngol ƀu hơmâo mơnuih ƀôdah hlô mơnơ̆ng ôh, jing amăng abih 
bang plei pla anŭn ră anai, tơlơi kơ anai či hơmâo glaĭ khul đang rơ̆k kơ ƀing wai 
triu kiăng kơ brơi tơpul triu gơñu dŏ pơdơi yơh. 

13Amăng khul plei pla ƀơi anih lŏn kơdư, ƀơi khul tring bŏl čư̆ gah yŭ̱, ƀơi anih 
Negewơ gah thu̱ng, ƀơi guai lŏn ƀing Benyamin, ƀơi khul plei pla jum dar plei 
Yerusalaim laih anŭn ƀơi khul plei pla anih lŏn Yudah, ƀing pô wai triu či yap 
dơ̆ng kơ tơpul triu gơñu.” Anŭn yơh jing tơlơi Yahweh pơhiăp pơhaih laih. 

14Yahweh pơhiăp dơ̆ng tui anai, “Khul hrơi anŭn či truh, tơdang Kâo či pơkrĕp 
truh hĭ tơlơi ƀuăn hiam klă Kâo ƀuăn laih hăng sang anŏ ƀing Israel laih anŭn 
hăng sang anŏ ƀing Yudah. 

15“Amăng khul hrơi mông anŭn Kâo či ruah mă pơtao mơ̆ng ană tơčô Dawid, 
anăn ñu jing Čơnŭh Tơpă Hơnơ̆ng. Ñu či jing pơtao git gai hăng tơlơi djơ̆ tơpă 
laih anŭn hăng tơlơi găl djơ̆ amăng anih lŏn anŭn. 

16Amăng khul hrơi anŭn Ñu či brơi ƀing Yudah tơklaih hĭ mơ̆ng ƀing rŏh ayăt 
gơñu, laih anŭn ƀing Yerusalaim či hơdip rơnŭk rơno̱m yơh. Arăng či pơanăn 
plei anŭn tui anai: ‘Yahweh yơh jing Pô Tơpă Hơnơ̆ng ta.’ ” 

17Anai yơh jing tơlơi Yahweh pơhiăp, “Pơtao Dawid ƀu či rơngiă hĭ ôh pô ană 
tơčô ñu dŏ ƀơi grê pơtao kiăng kơ git gai wai lăng lŏn čar ƀing Israel, 

18laih anŭn kŏn či hơmâo ƀing khua ngă yang, jing ƀing Lêwi, kơƀah hĭ mơnuih 
lơi kiăng kơ dŏ dơ̆ng ƀơi anăp Kâo pơyơr khul gơnam pơyơr čuh nanao, kiăng 
kơ čuh gơnam pơyơr pơdai laih anŭn pơyơr đĭ khul gơnam ngă yang.” 

19Yahweh pơhiăp dơ̆ng hăng kâo, Yirmeyah, tui anai, 

20“Kâo, Yahweh, pơhiăp hăng ih tui anai: Kar hăng ƀu hơmâo hlơi pô dưi pơjŏh 
hĭ tơlơi pơgop Kâo hăng hrơi laih anŭn tơlơi pơgop kâo hăng mlam, kiăng kơ 
hrơi hăng mlam ƀu či truh dơ̆ng tah ƀơi mông pơkă laih brơi kơ gơñu, 

21kar kaĭ mơ̆n, tơlơi pơgop Kâo hăng ding kơna Kâo pơtao Dawid laih anŭn tơlơi 
pơgop Kâo hăng ƀing Lêwi jing ƀing khua ngă yang mă bruă ƀơi anăp Kâo, ƀu 
dưi pơjŏh hĭ mơ̆n, kiăng kơ Dawid či hơmâo pô ană tơčô ñu dŏ ƀơi grê pơtao 
kiăng kơ git gai wai lăng lŏn čar ƀing Israel nanao. 

22Kâo či ngă brơi kơ ƀing ană tơčô ding kơna Kâo Dawid anŭn hăng ƀing Lêwi 
jing ƀing mă bruă ƀơi anăp Kâo lu biă mă ƀu thâo yap ôh, jing lu kar hăng khul 
pơtŭ pơ adai laih anŭn čuah ƀu thâo pơkă ƀơi ha̱ng ia rơsĭ yơh.” 

23Yahweh pơhiăp dơ̆ng hăng kâo, Yirmeyah, tui anai, 

24“Ih ƀu pơđi̱ng kơčăng ôh hă kơ tơlơi ƀing mơnuih anai juăt pơhiăp? Ƀing gơñu 
laĭ tui anai, ‘Yahweh hơmâo hơngah hĭ laih dua kơnung djuai Yudah hăng Israel 
Ñu ruah laih.’ Tơdang ƀing gơñu pơhiăp tui anŭn, ƀing gơñu djik djak hĭ ƀing ană 
plei Kâo laih anŭn ƀu či yap brơi kơ ƀing gơ̆ jing lŏn čar dơ̆ng tah. 

25Anai yơh jing tơlơi Yahweh laĭ glaĭ, ‘Kar hăng Kâo ƀu dưi pơplih hĭ ôh tơlơi 
pơgop Kâo hăng hrơi laih anŭn hăng hrơi wơ̆t hăng khul tơlơi phiăn kơjăp 
dơnơ̆ng, jing tơlơi git gai adai hăng lŏn tơnah, 

26kar kaĭ mơ̆n, Kâo ƀu dưi hơngah hĭ ôh ƀing ană tơčô Yakôb hăng ding kơna Kâo 
Dawid kiăng kơ ruah mă nanao sa čô amăng ƀing ană tơčô ñu kiăng kơ git gai 
wai lăng ƀing ană tơčô Abraham, Isa̱k laih anŭn Yakôb. Kơđai glaĭ, Kâo či hơmâo 

glưh pran jua kơ ƀing gơñu laih anŭn ba glaĭ ƀing gơñu mơ̆ng anih ƀing gơñu dŏ 
gah yŭ kơ tơlơi dưi pơtao prŏng yơh.’ ” 

Yirmeyah 34 

Tơlơi Pơkơđiăng Kơ Zidkiyah 

1Nebukhadnezzar pơtao prŏng dêh čar Babilon hăng abih bang ƀing ling tơhan 
ñu, khul ling tơhan abih bang ƀing lŏn čar wơ̆t hăng ƀing kơnung djuai amăng 
dêh čar ñu git gai wai lăng pơblah pơkơdơ̆ng glaĭ hăng plei Yerusalaim, hăng 
khul plei pla jum dar. Ƀơi mông anŭn Yahweh pơhiăp hăng kâo, Yirmeyah, tui 
anai, 

2“Kâo, Yahweh, jing Ơi Adai ƀing Israel, pơtă kơ ih kơ tơlơi nao bĕ pơ Zidkiyah 
pơtao lŏn čar Yudah hăng laĭ kơ ñu tui anai, ‘Anai yơh jing tơlơi Yahweh pơhiăp 
hăng ih, pơtao ăh: Kâo jĕ či jao hĭ plei anai kơ tơngan tơlơi dưi pơtao prŏng dêh 
čar Babilon laih anŭn ñu či čuh pơrai hĭ yơh. 

3Ih pô ƀu či đuaĭ tơklaih hĭ ôh mơ̆ng tơngan ñu, samơ̆ sĭt yơh arăng či mă ih hăng 
jao kơ ñu yơh. Ih či ƀuh pơtao dêh čar Babilon anŭn hăng mơta ih pô laih anŭn 
ñu či pơhiăp hăng ih anăp klă̱ anăp yơh. Giŏng anŭn, ih či nao pơ dêh čar Babilon 
yơh. 

4“ ‘Wơ̆t tơdah tui anŭn, hơmư̆ bĕ tơlơi Yahweh ƀuăn, Ơ Zidkiyah pơtao lŏn čar 
Yudah hơi. Anai yơh jing tơlơi Yahweh pơhiăp kơ tơlơi ih: Ih ƀu či djai hĭ amăng 
tơlơi pơblah ôh. 

5Sĭt ih či djai rơnŭk rơnua yơh. Laih anŭn kar hăng ƀing ană plei pơkra apui 
pơyua čuh gơnam ƀâo hiam kiăng pơpŭ kơ ƀing ơi adon ih, jing ƀing pơtao git 
gai ƀing Yudah hlâo kơ ih yơh, ăt tui anŭn mơ̆n, ƀing gơñu či pơkra apui čuh 
gơnam ƀâo hiam kiăng pơpŭ pơyom hăng čŏk hia kơ ih tui anai, “ ‘Anai yơh, 
pơtao ta rơngiă laih! “ ‘Kâo pô ƀuăn laih tơlơi ƀuăn anŭn.’ ” Anŭn yơh jing tơlơi 
Yahweh pơhiăp pơhaih laih. 

6Giŏng anŭn, kâo, pô pơala Yirmeyah, ruai abih bang tơlơi anŭn kơ Zidkiyah, jing 
pơtao lŏn čar Yudah amăng plei Yerusalaim, 

7tơdang ƀing ling tơhan pơtao prŏng dêh čar Babilon hlak pơblah pơkơdơ̆ng glaĭ 
hăng plei phŭn Yerusalaim laih anŭn hăng plei pơnăng Lakhis hăng plei pơnăng 
Azêkah, jing khul plei pla aka thuơ ôh. Kơnơ̆ng hơdôm plei anŭn đôč jing plei 
kơđông kơjăp dŏ glaĭ amăng anih lŏn Yudah. 

Ƀing Yudah Pơjŏh Hĭ Tơlơi Ƀuăn Gơñu Hăng Ƀing Hlŭn Gơñu 

8Yahweh pơhiăp hăng kâo, Yirmeyah, tơdơi kơ pơtao Zidkiyah hơmâo pơjing 
laih sa tơlơi pơgop hăng abih bang ƀing ană plei amăng plei Yerusalaim kiăng kơ 
pơhaih tơlơi rơngai kơ ƀing hlŭn gơñu. 

9Rĭm čô khŏm pơrơngai hĭ ƀing hlŭn Hêbrơ, wơ̆t đah rơkơi hăng đah kơmơi yơh. 
Sĭt ƀu hơmâo hlơi pô ôh dưi pơkơ̆ng glaĭ hlŭn ayŏng adơi Yehudah ñu. 

10Tui anŭn, abih bang ƀing khua moa laih anŭn ƀing ană plei pơtŭ ư hăng tơlơi 
pơgop anŭn kiăng kơ pơrơngai hĭ ƀing hlŭn đah rơkơi đah kơmơi gơñu laih anŭn 
ƀu pơkơ̆ng glaĭ ƀing gơ̆ jing hlŭn dơ̆ng tah. Ƀing gơñu pơtŭ ư hăng brơi kơ ƀing 
hlŭn rơngai hĭ yơh. 

11Samơ̆ tơdơi kơ anŭn ƀiă, ƀing gơñu pơplih hĭ tơlơi pơmĭn gơñu laih anŭn mă 
glaĭ ƀing hlŭn, jing ƀing mơnuih ƀing gơñu hơmâo pơrơngai hĭ laih, kiăng kơ 
pơjing hĭ ƀing gơ̆ jing hĭ hlŭn dơ̆ng. 

12Giŏng anŭn, Yahweh pơhiăp dơ̆ng hăng kâo, Yirmeyah, tui anai, 

13“Anai yơh jing tơlơi Yahweh, jing Ơi Adai ƀing Israel, pơhiăp hăng ƀing Yudah: 
Kâo pơjing laih sa tơlơi pơgop hăng ƀing ơi adon gih tơdang Kâo ba ƀing gơñu 
tơbiă mơ̆ng lŏn čar Êjip, jing tơbiă mơ̆ng anih lŏn hlŭn mơnă anŭn. Kâo pơtă kơ 
ƀing gơñu kơ tơlơi 

14rĭm thŭn tal tơjuh, ƀing gơñu khŏm pơrai hĭ rĭm čô hlŭn mơnuih Hêbrơ gơñu, 
jing pô hơmâo sĭ hĭ laih ñu pô kơ ƀing gơñu. Laih anŭn tơdơi kơ ñu mă bruă laih 
kơ ƀing gơñu năm thŭn, ƀing gơñu khŏm brơi kơ ñu rơngai yơh. Samơ̆ ƀing ơi 
adon gih hơngah ƀu kiăng pơđi̱ng hơmư̆ tui tơlơi Kâo pơtă ôh. 

15Hlâo kơ anai ƀiă, ƀing gih kơhma̱l hĭ hăng ngă tui laih tơlơi djơ̆ ƀơi anăp mơta 
Kâo tui anai: Rĭm čô ƀing gih pơhaih tơlơi rơngai kơ ƀing ayŏng adơi plei pla ñu. 
Ƀing gih ăt pơjing sa tơlơi pơgop ƀơi anăp Kâo amăng sang kơkuh pơpŭ kơ Anăn 
Kâo mơ̆n. 

16Samơ̆ ră anai ƀing gih hơmâo wĕh đuaĭ hĭ hăng pơgrĭ hĭ anăn Kâo. Rĭm čô 
amăng ƀing gih hơmâo pơjing glaĭ laih ƀing hlŭn đah rơkơi đah kơmơi ñu jing 
ƀing mơnuih ƀing gih hơmâo pơrơngai hĭ laih tui hăng tơlơi ƀing gơ̆ kiăng. Ƀing 
gih hơmâo pơgŏ̱ hĭ laih ƀing gơ̆ jing hĭ ƀing hlŭn gih dơ̆ng. 

17“Hơnŭn yơh, anai yơh jing tơlơi Yahweh pơhiăp: Ƀing gih ƀu tui gưt kơ Kâo ôh. 
Ƀing gih ƀu pơhaih tơlơi rơngai kơ ƀing ayŏng adơi plei pla gih jing ƀing 
Yehudah ôh. Tui anŭn, Kâo ră anai pơhaih ‘tơlơi rơngai’ kơ ƀing gih yơh. ‘Tơlơi 
rơngai’ anŭn jing tơlơi le ̆  pơ tơlơi pơblah, tơlơi kli̱n khe̱ng laih anŭn tơlơi ư̆ rơpa 
yơh. Kâo či ngă kơ ƀing gih jing hĭ gơnam hơƀak drak kơ abih bang lŏn čar ƀơi 
lŏn tơnah anai yơh.” Anŭn yơh jing tơlơi Yahweh pơhiăp pơhaih laih. 

18“Ƀing gih hơmâo khăt hĭ ană rơmô jing dua čơđeh laih anŭn rơbat ƀơi kơplăh 
wăh khul čơđeh anŭn ƀơi anăp Kâo kiăng kơ pơrơđah kơ tơlơi ƀing gih pơtŭ ư 
hăng tơlơi pơgop Kâo. Tui anŭn, Kâo či ngă kơ ƀing gih kar hăng ƀing gih hơmâo 
ngă laih kơ ană rơmô anŭn yuakơ ƀing gih pơkơdơ̆ng glaĭ laih hăng tơlơi pơgop 
Kâo laih anŭn ƀu pơgiŏng hĭ ôh hơdôm boh hiăp pơtŭ ư amăng tơlơi pơgop anŭn. 

19Ƀing gih jing ƀing djă̱ akŏ anih lŏn Yudah hăng plei Yerusalaim, ƀing khua mă 
bruă kơ pơtao, ƀing khua ngă yang laih anŭn abih bang ƀing ană plei amăng anih 
lŏn anai, ƀing gih hơmâo rơbat kơplăh wăh khul čơđeh ană rơmô anŭn. 

20Tui anŭn, Kâo či jao hĭ ƀing gih kơ ƀing rŏh ayăt gih kiăng kơ pơdjai hĭ yơh. 
Atâo djai gih či jing gơnam ƀơ̆ng kơ khul čim brĭm laih anŭn hlô mơnơ̆ng glai 
yơh. 

21“Kâo či jao hĭ Zidkiyah pơtao lŏn čar Yudah wơ̆t hăng ƀing khua moa ñu kơ 
tơlơi dưi ƀing rŏh ayăt gơñu, jing ƀing hơduah pơdjai hĭ tơlơi hơdip gơñu. Sĭt 
Kâo či jao hĭ ƀing gơñu kơ ƀing ling tơhan pơtao dêh čar Babilon, wơ̆t tơdah ƀing 
gơñu hơmâo pơdơi hĭ laih mơ̆ng tơlơi pơblah hăng ƀing gih ră anai. 

22Kâo či pơđar kơ ƀing gơñu dơ̆ng laih anŭn Kâo či ba glaĭ ƀing gơñu pơ plei anai 
dơ̆ng. Ƀing gơñu či pơblah pơkơdơ̆ng glaĭ hăng plei anai, blah mă hĭ laih anŭn 
čuh pơrai hĭ yơh. Kâo či ngă brơi kơ khul plei pla anih lŏn Yudah hông hang ƀu 
hơmâo mơnuih dưi hơdip pơ anŭn dơ̆ng tah.” Anŭn yơh jing tơlơi Yahweh 
pơhiăp pơhaih laih. 

Yirmeyah 35 

Tơlơi Tŏng Ten Ƀing Djuai Rêkhab 

1Amăng rơnŭk Yehôyakim ană đah rơkơi Yôsiyahu ngă pơtao lŏn čar Yudah, 
Yahweh pơhiăp hăng kâo, Yirmeyah, tui anai, 

2“Nao bĕ pơ sang ƀing Rêkhab laih anŭn jak iâu bĕ ƀing gơñu rai pơ sa boh anih 
amăng sang yang Yahweh hăng pha brơi kơ ƀing gơñu ia tơpai kiăng kơ 
mơñum.” 

3Tui anŭn, kâo nao pơ Yaazanyah ană đah rơkơi Yirmeyah, jing ană tơčô 
Habazzinyah, wơ̆t hăng ƀing adơi ai Habazzinyah laih anŭn abih bang ƀing ană 
đah rơkơi ñu. Abih bang ƀing gơñu sang anŏ djuai Rêkhab yơh. 

4Kâo ba ƀing gơñu mŭt pơ sang yang Yahweh, jing mŭt pơ anih ƀing ană đah 
rơkơi Hanan tơčô Yigđalyahu. Hanan anŭn jing pô pơala Ơi Adai yơh, laih anŭn 
anih anŭn jing jĕ anih ƀing khua moa, jing gah ngŏ kơ anih Maasêyah ană đah 
rơkơi Sallum, jing pô gak wai bah amăng yơh. 

5Giŏng anŭn, kâo pioh khul mŏng bă hăng ia tơpai laih anŭn đơđa kơčŏk ƀơi 
anăp ƀing sang anŏ Rêkhab laih anŭn rơkâo kơ ƀing gơñu tui anai, “Mơñum 
tơpai anŭn bĕ.” 

6Samơ̆ ƀing gơñu laĭ glaĭ tui anai, “Ƀing gơmơi ƀu mơñum tơpai ôh, yuakơ ơi 
adon gơmơi jing Yônadab ană đah rơkơi Rêkhab pơtă laih kơ ƀing gơmơi tơlơi 
anai, ‘Ƀing gih laih anŭn abih bang ƀing ană tơčô gih khŏm anăm mơñum tơpai 
hơget gĕt ôh. 

7Laih anŭn ƀing gih khŏm anăm pơdơ̆ng đĭ khul sang, jŭ pla hơma ƀôdah pla 
đang boh kơƀâo ôh. Ƀing gih khŏm anăm hơmâo hơdôm gơnam anŭn ôh, samơ̆ 
khŏm nanao hơdip amăng khul sang khăn yơh. Tơdah ƀing gih ngă tui anŭn, ƀing 

gih či hơdip sui amăng khul sang khăn amăng anih lŏn ƀing gih hlak hơdip anai 
yơh.’ 

8“Ơ Yirmeyah hơi, ƀing gơmơi hơmâo tui gưt hơdôm tơlơi ơi adon gơmơi 
Yônadab, ană đah rơkơi Rêkhab, pơđar kơ ƀing gơmơi laih. Ƀing gơmơi wơ̆t 
hăng ƀing bơnai gơmơi hăng ƀing ană đah rơkơi đah kơmơi gơmơi ƀu hơmâo 
mơñum tơpai hơget gĕt ôh, 

9laih anŭn kŏn ma̱n pơdơ̆ng đĭ lơi khul sang kiăng kơ hơdip ƀôdah hơmâo khul 
đang boh kơƀâo, đang hơma ƀôdah gơnam tăm. 

10Ƀing gơmơi nanao hơdip amăng sang khăn laih anŭn tui gưt abih bang tơlơi ơi 
adon gơmơi Yônadab pơđar laih kơ ƀing gơmơi. 

11Samơ̆ tơdang Nebukhadnezzar pơtao prŏng dêh čar Babilon wang blah anih 
lŏn anai, ƀing gơmơi laĭ tui anai, ‘Nă, brơi kơ ƀing ta nao pơ plei Yerusalaim kiăng 
kơ klaih hĭ mơ̆ng ƀing Babilon laih anŭn mơ̆ng ƀing ling tơhan Aram.’ Tui anŭn 
yơh, ƀing gơmơi dŏ glaĭ amăng plei Yerusalaim anai tă anai.” 

12Giŏng anŭn, Yahweh pơhiăp hăng kâo, Yirmeyah, dơ̆ng tui anai, 

13“Anai yơh jing tơlơi Kâo, Yahweh Dưi Kơtang, jing Ơi Adai ƀing Israel, pơhiăp: 
Nao ruai bĕ kơ ƀing Yudah laih anŭn kơ ƀing ană plei plei Yerusalaim tui anai, 
‘Kâo Yahweh tơña kơ ƀing gih tui anai: Yua hơget ƀing gih hơngah ƀu kiăng 
hơmư̆ boh hiăp Kâo ôh laih anŭn kŏn tui gưt hơdôm tơlơi pơhrăm Kâo lơi lĕ? 

14Lăng bĕ kơ ƀing Rêkhab anai, Yônadab ană đah rơkơi Rêkhab hơmâo pơtă laih 
kơ ƀing ană tơčô ñu kơ tơlơi anăm mơñum tơpai ôh laih anŭn ƀing gơñu hơmâo 
djă̱ pioh laih tơlơi pơtă anŭn. Truh pơ tă anai ƀing gơñu ƀu mơñum tơpai ôh, 
yuakơ ƀing gơñu tui gưt tơlơi ơi adon gơñu anŭn pơtă laih. Kơđai glaĭ, Kâo 
hơmâo pơhiăp laih hăng ƀing gih rĭm hrơi ƀu thâo pơdơi ôh, samơ̆ ƀing gih 
hơngah ƀu kiăng tui gưt kơ Kâo ôh. 

15Sĭt Kâo pơkiaŏ nanao nanao laih abih bang ƀing ding kơna pô pơala Kâo nao 
pơ ƀing gih kiăng kơ pơđar kơ rĭm čô amăng ƀing gih khŏm wĕh đuaĭ hĭ mơ̆ng 
khul jơlan sat ƀai ñu pô laih anŭn pơphrâo glaĭ hơdôm kơnuih bruă ñu pô. Ƀing 
gơñu ăt pơđar kơ ƀing gih kơ tơlơi anăm đuaĭ tui kơkuh pơpŭ kơ ƀing yang 
rơba̱ng dơ̆ng tah, kiăng kơ ƀing gih dưi hơdip amăng anih lŏn Kâo hơmâo pha 
brơi laih kơ ƀing ơi adon gih yơh. Samơ̆ ƀing gih ƀu pơđi̱ng hơmư̆ kơ tơlơi Kâo 
pơtă ôh. 

16Ƀing ană tơčô Yônadab ană đah rơkơi Rêkhab hơmâo ngă tui laih tơlơi pơđar 
ơi adon gơñu pơđar, samơ̆ ƀing ană plei anai ƀu tui gưt kơ Kâo ôh.’ 

17“Hơnŭn yơh, anai yơh jing tơlơi Kâo, Yahweh Ơi Adai Dưi Kơtang, jing Ơi Adai 
ƀing Israel, pơhiăp dơ̆ng, ‘Hơmư̆ bĕ! Kâo či brơi rai ƀơi ƀing Yudah laih anŭn ƀơi 
rĭm čô hơdip amăng plei Yerusalaim rĭm tơlơi truh sat Kâo laĭ pơthâo laih či truh 
ƀơi ƀing gơñu. Kâo pơhiăp laih hăng ƀing gơñu, samơ̆ ƀing gơñu ƀu kiăng hơmư̆ 

tui Kâo ôh. Sĭt Kâo iâu mơthưr laih kơ ƀing gơñu, samơ̆ ƀing gơñu ƀu kiăng laĭ 
glaĭ ôh.’ ” 

18Giŏng anŭn, Yirmeyah laĭ kơ ƀing djuai Rêkhab tui anai, “Anai yơh jing tơlơi 
Yahweh Dưi Kơtang, jing Ơi Adai ƀing Israel, pơhiăp hăng ƀing gih: Ƀing gih 
hơmâo tui gưt laih tơlơi pơđar ơi adon gih Yônadab laih anŭn hơmâo đuaĭ tui 
laih abih bang tơlơi ñu pơtă pơtăn hăng ngă tui abih bang tơlơi ñu pơđar laih. 

19Hơnŭn yơh, Yônadab ană đah rơkơi Rêkhab ƀu či rơngiă hĭ ôh ană tơčô đah 
rơkơi kiăng kơ mă bruă kơ Kâo. Anŭn yơh jing tơlơi Kâo, Yahweh Dưi Kơtang, 
jing Ơi Adai ƀing Israel, pơhiăp laih.” 

Yirmeyah 36 

Tơkŭl Hră Tal Sa Pô Pơala Yirmeyah 

1Amăng thŭn tal pă̱ amăng rơnŭk Yehôyakim ană đah rơkơi Yôsiyahu git gai wai 
lăng lŏn čar Yudah, Yahweh pơhiăp hăng kâo, Yirmeyah, tui anai, 

2“Ơ Yirmeyah hơi, mơ̆ng hrơi mông Kâo čơdơ̆ng pơhiăp hăng ih amăng rơnŭk 
pơtao Yôsiyahu git gai hlŏng truh pơ tă anai, Kâo hơmâo pơhiăp laih hăng ih kơ 
tơlơi ƀing Israel, ƀing Yudah laih anŭn abih bang ƀing lŏn čar pơkŏn. Ră anai mă 
bĕ tơkŭl hră hăng čih bĕ ƀơi anŭn abih bang boh hiăp anŭn. 

3Tơdang ƀing Yudah hơmư̆ kơ rĭm tơlơi truh Kâo prap laih kiăng kơ pơkơdơ̆ng 
glaĭ hăng ƀing gơñu, năng ai rĭm čô ƀing gơñu či wĕh đuaĭ hĭ mơ̆ng jơlan sat ƀai 
ñu pô yơh. Tơdah ƀing gơñu ngă tui anŭn, Kâo či pap brơi kơ tơlơi wĕ wŏ hăng 
tơlơi soh gơñu yơh.” 

4Giŏng anŭn, kâo iâu rai Baruk ană đah rơkơi Nêriyah, laih anŭn tơdang kâo 
pơruai abih bang boh hiăp Yahweh hơmâo pơhiăp laih hăng kâo, Baruk čih 
hơdôm boh hiăp anŭn ƀơi hră tơkŭl yơh. 

5Giŏng anŭn, kâo pơtă kơ Baruk tui anai, “Arăng khă hĭ kâo ƀu dưi nao pơ sang 
yang Yahweh dơ̆ng tah. 

6Tui anŭn, ih nao bĕ pơ sang yang Yahweh ƀơi hrơi kŏm ƀơ̆ng huă tŏ tui laih 
anŭn đŏk kraih bĕ kơ ƀing ană plei mơ̆ng tơkŭl hră boh hiăp Yahweh ih čih laih 
mơ̆ng kâo anŭn. Đŏk bĕ tơlơi anŭn kơ abih bang mơnuih wơ̆t hăng ƀing Yudah, 
jing ƀing rai truh pơ sang anŭn mơ̆ng khul plei pla gơñu pô. 

7Tơdang ƀing gơñu hơmư̆ tơlơi Yahweh hil ƀrŭk pơkơdơ̆ng glaĭ hăng plei anai 
prŏng biă mă, năng ai ƀing gơñu či rơkâo pap mơñai ƀơi anăp Yahweh laih anŭn 
rĭm čô amăng ƀing gơñu či wĕh đuaĭ hĭ mơ̆ng khul jơlan sat ƀai ñu yơh.” 

8Giŏng anŭn, Baruk nao ngă abih bang tơlơi kâo, Yirmeyah, pơtă brơi kơ ñu ngă 
yơh. Ñu đŏk hơdôm boh hiăp Yahweh mơ̆n tơkŭl hră anŭn ƀơi anih sang yang 
Yahweh yơh. 

9Amăng blan tal duapăn thŭn tal rơma amăng rơnŭk Yehôyakim ană đah rơkơi 
Yôsiyahu git gai wai lăng lŏn čar Yudah, abih bang ƀing ană plei amăng plei 
Yerusalaim laih anŭn kơ ƀing hơmâo rai laih mơ̆ng khul plei pla amăng lŏn čar 
Yudah hơdơr pioh hrơi mông iâu laĭ kŏm ƀơ̆ng huă ƀơi anăp Yahweh kiăng kơ 
kwưh rơkâo kơ Ñu yơh. 

10Baruk dŏ dơ̆ng amăng anih Gemaryah ană đah rơkơi Saphan pô khua čih hră. 
Anih anŭn jing anih gah ngŏ kơ anih wăl tơdron ƀơi bah amăng Amăng Ja̱ng 
Phrâo sang yang, laih anŭn mơ̆ng anih anŭn Baruk đŏk kơ abih bang ƀing ană 
plei ƀơi sang yang Yahweh hơdôm boh hiăp kâo mơ̆ng tơkŭl hră anŭn. 

11Mikhayah, jing ană đah rơkơi Gemaryah laih anŭn jing tơčô Saphan, hơmư̆ 
abih bang boh hiăp Yahweh jing tơlơi Baruk đŏk mơ̆ng tơkŭl hră anŭn. 

12Giŏng anŭn, ñu trŭn nao pơ anih pô khua čih hră amăng anih sang pơtao pơtao 
Yehôyakim, jing anih abih bang ƀing khua moa hlak dŏ be̱r pơjơnum. Anŭn jing 
Elisama pô khua čih hră, Delayah ană đah rơkơi Semayah, Elnathan ană đah 
rơkơi Akbôr, Gemaryah ană đah rơkơi Saphan, Zidkiyah ană đah rơkơi 
Hananyah hrŏm hăng abih bang ƀing khua moa pơkŏn. 

13Mikhayah ruai glaĭ kơ ƀing gơñu abih bang tơlơi ñu hơmư̆ laih Baruk đŏk kơ 
ƀing ană plei mơ̆ng tơkŭl hră anŭn. 

14Giŏng anŭn, ƀing khua moa anŭn pơkiaŏ nao Yehudi ană đah rơkơi Nethanyah, 
tơčô Selemyah, tơčĕ Khusi, kiăng kơ pơđar kơ Baruk tui anai, “Ba rai bĕ tơkŭl 
hră ih hơmâo đŏk laih kơ ƀing ană plei laih anŭn rai bĕ pơ ƀing gơmơi.” Tui anŭn, 
Baruk djă̱ tơkŭl hră anŭn amăng tơngan gơ̆ hăng nao pơ ƀing gơñu yơh. 

15Ƀing gơñu laĭ kơ gơ̆ tui anai, “Rơkâo kơ ih dŏ be̱r bĕ laih anŭn đŏk bĕ hră anŭn 
kơ ƀing gơmơi.” Tui anŭn, Baruk đŏk hră anŭn kơ ƀing gơñu yơh. 

16Tơdang ƀing gơñu hơmư̆ abih bang hơdôm boh hiăp anŭn, ƀing gơñu pơlăng 
kơ tơdruă huĭ bra̱l biă mă hăng laĭ kơ Baruk tui anai, “Ƀing gơmơi khŏm ruai glaĭ 
hơdôm tơlơi anai kơ pơtao ta yơh.” 

17Giŏng anŭn, ƀing gơñu tơña kơ Baruk tui anai, “Ruai bĕ kơ ƀing gơmơi, hiư̆m 
pă ih thâo čih abih bang boh hiăp anai lĕ? Djơ̆ mơ̆ pô pơala Yirmeyah pơruai 
hơdôm boh hiăp anŭn kơ ih?” 

18Baruk laĭ glaĭ tui anai, “Sĭt yơh, ñu pơruai abih bang boh hiăp anŭn kơ kâo laih 
anŭn kâo čih hơdôm boh hiăp anŭn ƀơi tơkŭl hră anai yơh.” 

19Giŏng anŭn, ƀing khua moa anŭn laĭ kơ Baruk tui anai, “Ih hăng Yirmeyah 
khŏm đuaĭ kơdŏp bĕ. Anăm brơi kơ hlơi pô thâo krăn anih ƀing gih kơdŏp ôh.” 

Pơtao Yehôyakim Čuh Hĭ Tơkŭl Hră Pô Pơala Yirmeyah 

20Giŏng anŭn, ƀing gơñu pioh hĭ tơkŭl hră anŭn amăng anih Elisama pô khua čih 
hră kiăng kơ hơgŏm laih anŭn ƀing gơñu nao pơ pơtao Yehôyakim amăng anih 
bruă ñu kiăng pơruai glaĭ abih bang tơlơi kơ pơtao yơh. 

21Tơdang pơtao hơmư̆ tơlơi anŭn, ñu pơkiaŏ Yehudi nao mă ba rai tơkŭl hră 
anŭn. Tui anŭn, Yehudi nao mŭt hră anŭn mơ̆ng anih Elisama pô khua čih hră 
laih anŭn ba rai đŏk hră anŭn kơ pơtao wơ̆t hăng abih bang ƀing khua moa dŏ 
dơ̆ng jum dar ñu. 

22Ƀơi mông anŭn pơtao hlak dŏ be̱r gah anăp kơ gŏ apui amăng anih sang pơtao 
pioh kơ bơyan puih. Anŭn jing ƀơi blan tal duapăn tơdang rơŏt biă mă yơh. 

23Tơdang Yehudi hơmâo đŏk laih klâo pă̱ tơroai dơ̆ng amăng tơkŭl hră anŭn, 
pơtao khăt hĭ črăn hră anŭn hăng thŏng ƀing khua čih laih anŭn glŏm mŭt amăng 
gŏ apui, tơl abih bang tơkŭl hră anŭn apui ƀơ̆ng hĭ abih yơh. 

24Pơtao laih anŭn abih bang ƀing khua moa ñu hơmâo hơmư̆ laih abih bang boh 
hiăp anŭn, samơ̆ ƀing gơñu ƀu pơrơđah tơlơi huĭ bra̱l ôh laih anŭn ƀing gơñu 
kŏn hek hĭ ao gơñu lơi kiăng pơrơđah kơ tơlơi rơngot gơñu. 

25Wơ̆t tơdah Elnathan, Delayah hăng Gemaryah pơtrŭt kơ pơtao anăm čuh hĭ ôh 
tơkŭl hră anŭn, samơ̆ pơtao ƀu kiăng hơmư̆ kơ tơlơi ƀing gơñu ôh. 

26Kơđai glaĭ, pơtao pơđar kơ Yerahmeêl adơi ai pơtao, Serayah ană đah rơkơi 
Azriêl laih anŭn Selemyah ană đah rơkơi Abdeêl, nao mă krư̆ hĭ pô čih hră Baruk 
hăng pô pơala Yirmeyah. Samơ̆ Yahweh hơmâo pơdŏp hĭ laih ƀing gơñu. 

Tơkŭl Hră Tal Dua Pô Pơala Yirmeyah 

27Tơdơi kơ pơtao čuh hĭ laih tơkŭl hră hơmâo hơdôm boh hiăp kâo, Yirmeyah, 
pơruai kơ Baruk, Yahweh pơtă kơ kâo 

28mă tơkŭl hră pơkŏn dơ̆ng kiăng kơ čih ƀơi hră abih bang boh hră kâo hơmâo 
čih laih ƀơi tơkŭl hră hlâo, jing hră pơtao Yehôyakim pơtao lŏn čar Yudah čuh hĭ 
laih. 

29Ñu ăt pơtă kơ kâo laĭ hăng pơtao Yehôyakim pơtao anih lŏn Yudah tui anai, 
“Anai yơh jing tơlơi Yahweh pơhiăp: Ih čuh laih tơkŭl hră anŭn laih anŭn tơña 
tui anai: Yua hơget Yirmeyah čih ƀơi hră anŭn tơl pơtao lŏn čar Babilon či rai sĭt 
hăng pơrai hĭ anih lŏn anai laih anŭn pơdjai hĭ mơnuih mơnam wơ̆t hăng hlô 
mơnơ̆ng mơ̆ng anŭn lĕ?” 

30Hơnŭn yơh, anai yơh jing tơlơi Yahweh pơhiăp kơ tơlơi ih, Ơ Yehôyakim, 
pơtao anih lŏn Yudah hơi, “Ih ƀu či hơmâo hlơi pô ôh mơ̆ng ană tơčô ih či dŏ git 
gai ƀơi grê pơtao Dawid. Bơ kơ atâo ih arăng či glŏm hĭ gah rơngiao ƀu dơ̱r ôh 
laih anŭn či pơhang hĭ atâo ih anŭn tơdang hrơi hăng pơrơŏt hĭ tơdang mlam 
yơh. 

31Kâo či pơkơhma̱l hĭ ih wơ̆t hăng ƀing ană bă ih laih anŭn ƀing khua moa ih 
yuakơ tơlơi sat ƀai gih. Ƀing gih wơ̆t hăng abih bang ƀing hơdip amăng plei 
Yerusalaim hăng ƀing Yudah ƀu kiăng hơmư̆ tui Kâo ôh. Tui anŭn, Kâo či ba rai 
ƀơi ƀing gih abih bang tơlơi truh sat Kâo prap laih kiăng pơkơdơ̆ng glaĭ hăng 
ƀing gih yơh.” 

32Tui anŭn, kâo, Yirmeyah, mă tơkŭl hră pơkŏn dơ̆ng laih anŭn brơi kơ pô čih 
hră Baruk, ană đah rơkơi Nêriyah. Kâo pơruai hăng Baruk laih anŭn ñu čih trŭn 
ƀơi tơkŭl hră phrâo anŭn abih bang boh hiăp ñu čih laih ƀơi Yehôyakim pơtao 
lŏn čar Yudah hơmâo čuh hĭ laih hlâo. Laih anŭn hơdôm boh hiăp ăt kar kaĭ mơ̆n 
ñu čih pơthim mŭt pơ hră anŭn. 

Yirmeyah 37 

Yirmeyah Dŏ Amăng Sang Mơnă 

1Nebukhadnezzar pơtao prŏng dêh čar Babilon pơjing Zidkiyah ană đah rơkơi 
Yôsiyahu jing pơtao kơ lŏn čar Yudah kiăng kơ git gai wai lăng pơala kơ pơtao 
Yehôyakhin, jing ană đah rơkơi pơtao Yehôyakim. 

2Pơtao Zidkiyah, ƀing khua moa ñu laih anŭn ƀing ană plei amăng anih lŏn anŭn 
ƀu pơđi̱ng hơmư̆ tui hơdôm boh hiăp Yahweh hơmâo pơhiăp laih mơ̆ng kâo, 
Yirmeyah. 

3Samơ̆ pơtao Zidkiyah pơkiaŏ Yehukhal ană đah rơkơi Selemyah hrŏm hăng pô 
khua ngă yang Zephanyah ană đah rơkơi Maasêyah nao pơ kâo hăng boh hiăp 
pơtă tui anai, “Ơ pô pơala hơi, rơkâo kơ ih iâu laĭ kơ Yahweh Ơi Adai ta kơ ƀing 
gơmơi.” 

4Hlak anŭn, kâo rơngai kiăng kơ nao rai amăng ƀing ană plei yuakơ pơtao aka 
ƀu mă krư̆ hĭ kâo amăng sang mơnă ôh. 

5Ƀing ling tơhan pơtao Pharaoh hơmâo kơsung tơbiă laih mơ̆ng lŏn čar Êjip 
kiăng kơ djru kơ ƀing Yudah yuakơ ƀing Babilon, jing ƀing hlak blah hruă plei 
phŭn Yerusalaim. Tơdang ƀing Babilon hơmư̆ arăng laĭ pơthâo kơ tơlơi ƀing Êjip 
anŭn, ƀing gơñu kơdŭn đuaĭ hĭ mơ̆ng plei Yerusalaim yơh. 

6Giŏng anŭn, Yahweh pơhiăp hăng kâo dơ̆ng tui anai, 

7“Anai yơh jing tơlơi Kâo, Yahweh, jing Ơi Adai ƀing Israel, pơtă kơ ih kiăng kơ 
pơhiăp hăng ƀing mơnuih pơtao pơkiaŏ nao pơ ih, ‘Wơ̆t glaĭ bĕ pơ pơtao jing pô 
pơkiaŏ ƀing gih rai rơkâo kơ kâo hăng laĭ kơ ñu tui anai: Ƀing ling tơhan pơtao 
Pharaoh hơmâo kơsung tơbiă laih kiăng djru kơ ƀing gih laih anŭn či wơ̆t glaĭ 
pơ lŏn čar gơñu pô jing lŏn čar Êjip yơh. 

8Giŏng anŭn, ƀing Babilon či wơ̆t glaĭ kơsung blah plei anai. Ƀing gơñu či blah 
mă hĭ laih anŭn čuh pơrai hĭ yơh.’ 

9“Anai yơh jing tơlơi Kâo, Yahweh, pơhiăp thim dơ̆ng: Anăm pơƀlŏr hĭ ƀing gih 
pô ôh tơdang ƀing gih pơmĭn tui anai, ‘Sĭt ƀing Babilon či đuaĭ hĭ mơ̆ng ƀing ta 
yơh.’ Tơlơi anŭn ƀu či djơ̆ ôh! Sĭt ƀing gơñu ƀu či đuaĭ hĭ ôh! 

10Wơ̆t tơdah ƀing gih dưi hĭ kơ abih bang ƀing ling tơhan Babilon, jing ƀing 
kơsung blah ƀing gih, tơl kơnơ̆ng ƀing ruă rơka đôč dŏ glaĭ, ƀing gơñu ăt či tơbiă 
rai mơ̆ng khul anih sang khăn gơñu hăng čuh pơrai hĭ plei anai mơ̆n.” 

11Tơdơi kơ ƀing ling tơhan Babilon hơmâo kơdŭn đuaĭ hĭ laih mơ̆ng plei 
Yerusalaim yuakơ ƀing ling tơhan pơtao Pharaoh jĕ či truh, 

12kâo, Yirmeyah, čơdơ̆ng tơbiă mơ̆ng plei anŭn kiăng kơ nao pơ guai lŏn ƀing 
Benyamin kiăng kơ tŭ mă črăn kŏng ngăn kâo amăng sang anŏ kâo pơ anŭn. 

13Samơ̆ tơdang kâo nao truh pơ Amăng Ja̱ng ƀing Benyamin, pô khua ƀing gak 
wai, anăn ñu Iriyah ană đah rơkơi Selemyah, tơčô Hananyah, mă hĭ kâo hăng laĭ 
tui anai, “Ih hlak đuaĭ lui hĭ ƀing gơmơi kiăng kơ nao pơ ƀing Babilon!” 

14Kâo, Yirmeyah, laĭ glaĭ tui anai, “Ƀu djơ̆ tui anŭn ôh! Kâo ƀu đuaĭ lui hĭ ƀing gih 
kiăng kơ nao pơ ƀing Babilon ôh.” Samơ̆ Iriyah ƀu kiăng hơmư̆ kơ kâo ôh. Kơđai 
glaĭ, ñu mă hĭ kâo laih anŭn ba gơ̆ nao pơ ƀing khua moa yơh. 

15Ƀing gơñu hil biă mă kơ kâo laih anŭn brơi arăng taih kâo hăng krư̆ hĭ kâo 
amăng sang Yônathan pô khua čih hră, jing anih ƀing gơñu pơkra jing hĭ sang 
mơnă. 

16Arăng mă krư̆ hĭ kâo amăng sang khưp kơnăm sang mơnă, jing anih kâo dŏ sui 
biă mă yơh. 

17Giŏng anŭn, pơtao Zidkiyah brơi arăng ba rai kâo pơ sang pơtao laih anŭn pơ 
anih anŭn pơtao tơña hơgŏm kơ kâo tui anai, “Ăt dŏ hơmâo boh hiăp mơ̆ng 
Yahweh mơ̆?” Kâo laĭ glaĭ tui anai, “Ơ dŏ hơmâo mơ̆n. Arăng či jao hĭ ih kơ tơngan 
tơlơi dưi pơtao prŏng dêh čar Babilon yơh.” 

18Giŏng anŭn, kâo laĭ kơ pơtao Zidkiyah dơ̆ng tui anai, “Hơget tơlơi soh kâo 
hơmâo ngă laih pơkơdơ̆ng glaĭ hăng ih, hăng ƀing khua moa ih ƀôdah hăng ƀing 
ană plei anai tơl ih mă krư̆ hĭ kâo amăng sang mơnă lĕ? 

19Pơpă ƀing pô pơala pơkŏn jing ƀing laĭ lui hlâo laih kơ ih lĕ? Ƀing gơñu yơh 
jing ƀing laĭ tui anai, ‘Pơtao lŏn čar Babilon ƀu či kơsung blah ih ƀôdah ƀing khua 
moa ih ôh.’ 

20Samơ̆ ră anai, Ơ pơtao khua kâo ăh, rơkâo kơ ih hơmư̆ bĕ kơ tơlơi kwưh rơkâo 
kâo ƀơi anăp ih. Anăm brơi kơ kâo wơ̆t glaĭ pơ sang Yônathan pô khua čih hră 
dơ̆ng tah, huĭdah kâo či djai hĭ pơ anih anŭn yơh.” 

21Giŏng anŭn, pơtao Zidkiyah pơđar kơ arăng mă krư̆ hĭ kâo, Yirmeyah, pơ anih 
wăl tơdron ƀing gak wai hăng pha brơi kơ kâo rĭm hrơi ƀañ tơpŭng mơ̆ng ƀing 
ŏm ƀañ, tơl hrơi khul ƀañ tơpŭng amăng plei anŭn abih hĭ. Tui anŭn, kâo dŏ 
amăng anih wăl tơdron ƀing gak wai yơh. 

Yirmeyah 38 

Arăng Plĕ Trŭn Pô Pơala Yirmeyah Amăng Ia Dơmŭn Thu 

1Đơđa ƀing khua moa jing Sephatyah ană đah rơkơi Mattan, Gedalyah ană đah 
rơkơi Pashur, Yehukhal ană đah rơkơi Selemyah laih anŭn Pashur ană đah rơkơi 

Malkiyah hơmư̆ kơ tơlơi kâo, Yirmeyah, pơruai hăng abih bang ƀing ană plei 
tơdang kâo laĭ tui anai, 

2“Anai yơh jing tơlơi Yahweh pơhiăp, ‘Hlơi pô dŏ amăng plei anai či djai hĭ hăng 
tơlơi pơblah, tơlơi ư̆ rơpa laih anŭn tơlơi kli̱n khe̱ng yơh, samơ̆ hlơi pô tơbiă nao 
jao hĭ ñu pô kơ ƀing Babilon, ñu anŭn ƀu či djai hĭ ôh. Ñu anŭn či tơklaih hĭ yơh 
laih anŭn či hơdip yơh.’ 

3Kâo ăt laĭ mơ̆n hăng ƀing gơñu tơlơi Yahweh pơhiăp tui anai, ‘Sĭt yơh plei anai 
Kâo či jao hĭ kơ tơlơi dưi ƀing ling tơhan pơtao dêh čar Babilon, jing ƀing blah 
mă hĭ yơh.’ ” 

4Tui anŭn, ƀing khua moa anŭn nao ruai glaĭ kơ pơtao kơ tơlơi kâo tui anai, “Pô 
anŭn khŏm tŭ tơlơi djai yơh! Ñu hlak pơtah hơtai hĭ ƀing ling tơhan ta jing ƀing 
dŏ glaĭ amăng plei anai, wơ̆t hăng abih bang ƀing ană plei mơ̆n tơdang ñu ruai 
hơdôm tơlơi ñu pơhiăp anŭn hăng ƀing gơñu. Pô anŭn ƀu kiăng djru kơ ƀing ană 
plei ôh, samơ̆ kiăng kơ pơrai hĭ yơh.” 

5Pơtao Zidkiyah laĭ glaĭ tui anai, “Ngă bĕ tui hăng ƀing gih kiăng. Kâo ƀu či ngă 
tơlơi hơget ôh kiăng kơ pơgăn hĭ ƀing gih.” 

6Tui anŭn, ƀing khua moa anŭn mă kâo laih anŭn plĕ trŭn pơ ia dơmŭn Malkiyah 
ană đah rơkơi pơtao amăng anih wăl tơdron ƀing gak wai. Ƀing gơñu pơtrŭn kâo 
pơ ia dơmŭn anŭn hăng hrĕ. Amăng ia dơmŭn anŭn ƀu hơmâo ia ôh, kơnơ̆ng lŏn 
glŭt hlŭ̱ đôč laih anŭn kâo glŭt amăng lŏn glŭt hlŭ̱ anŭn yơh. 

7Samơ̆ Ebed-Melek, jing mơnuih Kus, jing pô khua amăng sang pơtao, hơmư̆ kơ 
tơlơi ƀing gơñu plĕ trŭn kâo amăng ia dơmŭn. Tui anŭn, tơdang pơtao hlak dŏ 
be̱r pơ anih ƀơi Amăng Ja̱ng Benyamin, 

8Ebed-Melek tơbiă nao mơ̆ng sang pơtao laih anŭn laĭ hăng pơtao tui anai, 

9“Ơ pơtao khua kâo ăh, ƀing khua moa anŭn hơmâo ngă laih tơlơi sat ƀai biă mă 
kơ pô pơala Yirmeyah. Ƀing gơñu hơmâo glŏm trŭn hĭ laih gơ̆ pơ ia dơmŭn, jing 
anih gơ̆ či djai hĭ yuakơ rơpa tơdang ƀu hơmâo gơnam ƀơ̆ng dơ̆ng tah amăng 
plei anai.” 

10Giŏng anŭn, pơtao pơđar kơ Ebed-Melek mơnuih Kus anŭn tui anai, “Djă̱ ba bĕ 
klâopluh čô ding kơna ih hrŏm hăng ih mơ̆ng anai laih anŭn dui đĭ bĕ pô pơala 
Yirmeyah mơ̆ng ia dơmŭn anŭn hlâo kơ ñu djai.” 

11Tui anŭn, Ebed-Melek djă̱ ba ƀing ding kơna ñu nao pơ anih gah yŭ kơ anih 
dram gơnam sang pơtao. Ñu mă đơđa bơnăl so hăng ao tơĭ mơ̆ng anih anŭn laih 
anŭn brơi kơ ƀing gơñu añre̱ng trŭn hrĕ anŭn amăng ia dơmŭn anŭn. 

12Ebed-Melek mơnuih Kus anŭn laĭ hăng kâo, Yirmeyah, tui anai, “Pioh bĕ khul 
bơnăl so hăng ao tơĭ anai gah yŭ kơ hơpăl tơngan ih kiăng kơ ƀu ruă ôh.” Kâo 
ngă tui tơlơi ñu pơtă kơ kâo laih anŭn ƀing gơñu dui đĭ kâo hăng hrĕ anŭn laih 
anŭn yŏng kâo tơbiă hĭ mơ̆ng ia dơmŭn anŭn yơh. 

13Ƀing gơñu dui đĭ gơ̆ hăng hrĕ anŭn laih anŭn yŏng gơ̆ tơbiă mơ̆ng ia dơmŭn 
anŭn yơh. Tơdơi kơ anŭn, kâo dŏ amăng anih wăl tơdron ƀing gak wai yơh. 

Pơtao Zidkiyah Rơkâo Kơ Yirmeyah Djru Pơmĭn 

14Hơmâo sa hrơi, pơtao Zidkiyah pơkiaŏ arăng ba nao kâo pơ ñu ƀơi bah amăng 
sang yang Yahweh jing bah amăng pơtao pô. Pơtao laĭ kơ kâo tui anai, “Kâo či 
tơña kơ ih ƀiă mơta tơlơi. Anăm ih pơdŏp tơlơi hơget ôh mơ̆ng kâo.” 

15Kâo laĭ kơ pơtao Zidkiyah tui anai, “Tơdah kâo laĭ glaĭ tơlơi sĭt kơ ih, sĭt ih 
pơdjai hĭ kâo yơh. Wơ̆t tơdah kâo djru pơmĭn kơ ih, ih ăt kŏn kiăng hơmư̆ kâo 
lơi.” 

16Samơ̆ pơtao Zidkiyah ƀuăn rơ̆ng hơgŏm hăng kâo tui anai, “Kâo ƀuăn hăng 
anăn Yahweh, jing Pô hơdip hăng pha brơi kơ ƀing ta tơlơi suă jua, kâo ƀu či 
pơdjai hĭ ih ôh laih anŭn kŏn jao hĭ ih kơ ƀing hlơi pô kiăng pơdjai hĭ ih lơi.” 

17Tui anŭn, kâo laĭ kơ pơtao Zidkiyah tui anai, “Anai yơh jing tơlơi Yahweh Ơi 
Adai Dưi Kơtang, jing Ơi Adai ƀing Israel, pơhiăp, ‘Tơdah ih jao hĭ ih pô kơ ƀing 
khua moa pơtao prŏng dêh čar Babilon, ƀing gơñu či brơi kơ ih dŏ hơdip laih 
anŭn plei anai ƀing gơñu ƀu či čuh pơrai hĭ ôh. Ih hăng sang anŏ ih či tơklaih hĭ 
yơh. 

18Samơ̆ tơdah ih ƀu jao hĭ ôh ih pô kơ ƀing khua moa pơtao dêh čar Babilon anŭn, 
Kâo či jao hĭ plei anai kơ ƀing Babilon laih anŭn ƀing gơñu či čuh pơrai hĭ yơh. 
Ih pô ƀu či tơklaih hĭ ôh mơ̆ng tơngan tơlơi dưi gơñu.’ ” 

19Pơtao Zidkiyah laĭ kơ kâo tui anai, “Kâo huĭ kơ ƀing Yehudah, jing ƀing mơnuih 
mơ̆ng ƀing ta samơ̆ hơmâo lui hĭ laih ƀing ta hăng nao pơ ƀing Babilon, yuakơ 
ƀing Babilon či jao hĭ kâo kơ ƀing gơñu laih anŭn ƀing gơñu či ngă sat kơ kâo 
yơh.” 

20Kâo laĭ glaĭ tui anai, “Ƀing Babilon ƀu či jao hĭ ih kơ ƀing Yehudah anŭn ôh. Tui 
gưt bĕ kơ Yahweh laih anŭn ngă tui hăng tơlơi kâo ruai kơ ih. Tui anŭn, tơlơi 
hiam či truh kơ ih laih anŭn ƀing Babilon či brơi kơ ih dŏ hơdip yơh. 

21Samơ̆ tơdah ih hơngah ƀu kiăng jao hĭ ih pô ôh, anai yơh jing tơlơi Yahweh 
hơmâo pơrơđah laih kơ kâo: 

22Abih bang ƀing đah kơmơi amăng sang pơtao pơtao lŏn čar Yudah arăng či ba 
tơbiă pơ ƀing khua moa pơtao prŏng lŏn čar Babilon yơh. Tơdang ƀing đah 
kơmơi anŭn hlak tơbiă nao, ƀing gơñu či djik djak kơ ih tui anai yơh, “ ‘Ƀing 
gơyut gơyâo ih jing ƀing mơnuih ih đaŏ kơnang biă mă, hơmâo pơtơhuăl hĭ laih 
ih hăng pơblư̆ pơkơdơ̆ng glaĭ laih hăng ih! Tơdang tơkai ih glŭt amăng lŏn glŭt 
hlŭ̱, ƀing gơyut gơyâo ih anŭn hơmâo đuaĭ lui hĭ laih ih!’ 

23“Abih bang ƀing bơnai ih wơ̆t hăng ƀing ană bă ih arăng či ba tơbiă pơ ƀing ling 
tơhan Babilon. Ih pô ƀu či tơklaih hĭ ôh mơ̆ng tơngan tơlơi dưi gơñu samơ̆ pơtao 

dêh čar Babilon yơh či mă hĭ ih. Laih anŭn plei anai ƀing gơñu či čuh pơrai hĭ 
yơh.” 

24Giŏng anŭn, Zidkiyah laĭ kơ kâo tui anai, “Anăm brơi kơ hlơi pô thâo kơ tơlơi 
ƀing ta pơhiăp pơruai anai ôh huĭdah ih či djai hĭ yơh. 

25Tơdah ƀing khua moa pơ anai hơmư̆ kơ tơlơi kâo pơhiăp hăng ih, sĭt ƀing gơñu 
či nao laĭ kơ ih tui anai, ‘Ruai bĕ kơ ƀing gơmơi tơlơi ih ruai laih hăng pơtao laih 
anŭn tơlơi pơtao pơhiăp laih hăng ih. Anăm pơdŏp hơget gĕt ôh mơ̆ng ƀing 
gơmơi huĭdah ƀing gơmơi či pơdjai hĭ ih.’ 

26Tơdah ƀing gơñu pơhuĭ kơ ih tui anŭn, laĭ bĕ kơ ƀing gơñu tui anai, ‘Kâo kwưh 
rơkâo kơ pơtao anăm brơi kâo wơ̆t glaĭ pơ sang mơnă amăng sang Yônathan 
dơ̆ng tah, huĭdah kâo či djai hĭ pơ anŭn.’ ” 

27Tơdơi kơ anŭn ƀiă, abih bang ƀing khua moa rai pơ kâo kiăng kơ tơña kơ ñu 
laih anŭn kâo laĭ kơ ƀing gơñu hơdôm mơta tơlơi pơtao hơmâo pơtă laih kơ kâo. 
Tui anŭn, ƀing gơñu ƀu pơhiăp hơget dơ̆ng tah hăng kâo, yuakơ ƀu hơmâo hlơi 
pô hơmư̆ ôh tơlơi kâo hăng pơtao pơhiăp pơruai. 

28Tui anŭn, kâo ăt dŏ amăng anih wăl tơdron ƀing gak mơ̆n, tơl truh hrơi arăng 
blah mă plei Yerusalaim yơh. 

Yirmeyah 39 

Ƀing Ling Tơhan Babilon Pơrăm Pơrai Hĭ Plei Yerusalaim 

1Amăng blan tal pluh thŭn tal duapăn rơnŭk Zidkiyah pơtao lŏn čar Yudah, 
Nebukhadnezzar pơtao prŏng dêh čar Babilon hrŏm hăng abih bang ƀing ling 
tơhan ñu rai kiăng kơ kơsung blah hruă pơkơdơ̆ng glaĭ hăng plei Yerusalaim 
yơh. 

2Tơdơi kơ anŭn ƀiă, ƀơi hrơi tal duapăn blan tal pă̱ amăng thŭn tal pluh-sa rơnŭk 
Zidkiyah git gai, ƀing Babilon pơrai hĭ sa črăn pơnăng plei anŭn hăng mŭt amăng 
plei. 

3Giŏng anŭn, abih bang ƀing khua moa pơtao dêh čar Babilon mŭt rai dŏ be̱r ƀơi 
Amăng Ja̱ng Tŏng Krah kiăng kơ git gai plei anŭn. Anŭn jing Nêrgal-Sarezer, 
Samgar-Nêbô, Sarsekim jing pô khua prŏng, Nêrgal-Sarezer jing khua djru 
pơmĭn prŏng hloh laih anŭn abih bang ƀing khua moa pơkŏn pơtao dêh čar 
Babilon. 

4Tơdang Zidkiyah pơtao lŏn čar Yudah hăng abih bang ling tơhan ƀuh ƀing ayăt 
gơñu anŭn, ƀing gơñu đuaĭ kơdŏp hĭ tơdang mlam yơh. Ƀing gơñu đuaĭ hĭ mơ̆ng 
plei anŭn ƀơi jơlan đang pơtao, găn amăng ja̱ng kơplăh wăh dua pơnăng laih 
anŭn đuaĭ anăp nao pơ dơnung gah ngŏ̱ yơh. 

5Samơ̆ ƀing ling tơhan Babilon kiaŏ tui ƀing gơñu laih anŭn hơmâo mă hĭ pơtao 
Zidkiyah amăng tring tơhnă̱ plei Yerêhô. Ƀing gơñu mă gơ̆ hăng ba nao pơ 

Nebukhadnezzar pơtao dêh čar Babilon ƀơi plei Riblah amăng anih lŏn Hamat, 
ƀơi anih anŭn yơh pơtao Babilon anŭn klă̱ kơđi kơ gơ̆. 

6Pơ anih plei Riblah anŭn yơh pơtao Babilon pơdjai hĭ ƀing ană đah rơkơi 
Zidkiyah ƀơi anăp mơta gơ̆ laih anŭn ăt pơdjai hĭ abih bang ƀing kơdrưh kơang 
lŏn čar Yudah mơ̆n. 

7Giŏng anŭn, ñu khoĕk hĭ mơta Zidkiyah laih anŭn akă hĭ ñu hăng khul hrĕ čuăk 
ko̱ng kiăng kơ ba ñu nao pơ dêh čar Babilon yơh. 

8Ƀing Babilon čuh hĭ sang pơtao pơtao wơ̆t hăng khul sang ƀing ană plei laih 
anŭn pơglưh hĭ khul pơnăng plei Yerusalaim yơh. 

9Nebuzaradan, jing khua git gai ƀing gak wai, ba pơđuaĭ hĭ ƀing ană plei dŏ glaĭ 
amăng plei Yerusalaim kiăng kơ ba nao pơ dêh čar Babilon, hrŏm hăng ƀing 
hơmâo đuaĭ lui hĭ ƀing Yudah hăng rai laih pơ Nebuzaradan laih anŭn hăng abih 
bang ƀing ană plei dŏ glaĭ pơkŏn amăng plei Yerusalaim mơ̆n. 

10Samơ̆ pô khua Nebuzaradan anŭn pioh glaĭ amăng anih lŏn Yudah đơđa ƀing 
ană plei ƀun rin, jing ƀing ƀu hơmâo kŏng ngăn hơget gĕt ôh. Laih anŭn ƀơi mông 
anŭn, ñu pha brơi kơ ƀing gơ̆ khul đang boh kơƀâo laih anŭn khul đang hơma. 

11Bơ kơ kâo, Yirmeyah, Nebukhadnezzar pơtao prŏng dêh čar Babilon, pơtă kơ 
Nebuzaradan nao pơtă kơ ƀing khua ñu tui anai, 

12“Hơduah sem bĕ Yirmeyah laih anŭn răng wai brơi kơ ñu. Anăm ngă sat kơ ñu 
ôh samơ̆ ngă bĕ tui hăng tơlơi ñu rơkâo.” 

13Tui anŭn, pô khua Nebuzaradan anŭn hrŏm hăng Nebuzazban pô khua prŏng, 
Nêrgal-Sarezer pô khua djru pơmĭn prŏng hloh laih anŭn abih bang ƀing khua 
moa pơkŏn pơtao Babilon, 

14pơkiaŏ arăng ba tơbiă kâo, Yirmeyah, tơbiă mơ̆ng anih arăng krư̆ kâo, jing anih 
wăl tơdron ƀing gak wai sang pơtao Yudah. Ƀing gơñu jao kâo kơ Gedalyah ană 
đah rơkơi Ahikam, tơčô Saphan, kiăng kơ ba kâo glaĭ pơ sang kâo pô. Tui anŭn, 
kâo dŏ glaĭ hăng ƀing ană plei kâo pô yơh. 

15Hlâo adih, tơdang kâo hlak dŏ amăng sang krư̆, jing amăng anih wăl tơdron 
ƀing gak wai, Yahweh pơtă kơ kâo nao ruai hăng Ebed-Melek mơnuih Kus tui 
anai, 

16“Anai yơh jing tơlơi Yahweh Dưi Kơtang, jing Ơi Adai ƀing Israel, pơhiăp kơ 
tơlơi ih: Kâo jĕ či pơkrĕp truh hĭ hơdôm boh hiăp Kâo pơkơdơ̆ng glaĭ hăng plei 
anai mơ̆ng tơlơi răm rai yơh, ƀu djơ̆ tơlơi đĭ kơyar ôh. Ƀơi mông anŭn, hơdôm 
boh hiăp anŭn či krep truh hĭ ƀơi anăp mơta ih yơh. 

17Samơ̆ Kâo, Yahweh, ƀuăn kơ tơlơi Kâo či pơklaih hĭ ih ƀơi hrơi anŭn. Ƀu hơmâo 
hlơi pô či jao hĭ ih kơ ƀing mơnuih ih huĭ hyưt ôh. 

18Kâo či pơklaih hĭ ih. Ih ƀu či djai hĭ yua mơ̆ng tơlơi pơblah ôh, samơ̆ tơlơi hơdip 
ih či klaih hĭ yơh, yuakơ ih đaŏ kơnang kơ Kâo.” Anŭn yơh jing tơlơi Yahweh 
pơhiăp pơhaih laih. 

Yirmeyah 40 

Nebuzaradan Pơrơngai Hĭ Pô Pơala Yirmeyah 

1Yahweh pơhiăp hăng kâo, Yirmeyah, tơdơi kơ Nebuzaradan, pô khua git gai 
ƀing gak wai, hơmâo pơrơngai hĭ laih kâo. Ñu hơduah ƀuh kâo ƀơi plei Ramah 
amăng anih lŏn Benyamin. Arăng hơmâo akă hĭ laih kâo hăng khul hrĕ čuăk 
kiăng kơ ba nao pơ dêh čar Babilon hrŏm hăng abih bang ƀing mơnă mơ̆ng plei 
phŭn Yerusalaim laih anŭn lŏn čar Yudah. 

2Tơdang pô khua git gai ƀing tơhan gak wai anŭn ƀuh kâo, Yirmeyah, ñu laĭ 
hơgŏm hăng kâo tui anai, “Yahweh Ơi Adai ih pơkă lui laih tơlơi răm rai anai kơ 
lŏn čar anai. 

3Ră anai, Yahweh hơmâo ba rai laih tơlơi truh sat anŭn. Ñu hơmâo ngă laih tui 
hăng tơlơi Ñu laĭ laih či truh. Abih bang tơlơi truh sat anai truh laih yuakơ ƀing 
gih ngă soh pơkơdơ̆ng glaĭ hăng Yahweh laih anŭn ƀu tui gưt kơ Ñu ôh. 

4Samơ̆ hrơi anai kâo pơrơngai hĭ ih mơ̆ng khul hrĕ čuăk ƀơi tơngan ih. Ih dưi 
nao hăng kâo pơ lŏn čar Babilon, tơdah ih kiăng laih anŭn kâo či răng wai brơi 
kơ ih yơh. Samơ̆ tơdah ih ƀu kiăng ôh, ih anăm khŏm nao ôh. Lăng bĕ, abih anih 
lŏn gah anăp ih. Ih dưi nao bĕ pơ anih pă ih kiăng yơh.” 

5Samơ̆ hlâo kơ kâo dưi laĭ glaĭ, Nebuzaradan laĭ thim tui anai, “Wơ̆t glaĭ bĕ pơ 
Gedalyah ană đah rơkơi Ahikam, tơčô Saphan, jing pô pơtao prŏng dêh čar 
Babilon hơmâo ruah laih jing pô khua git gai khul plei pla lŏn čar Yudah, laih 
anŭn hơdip bĕ hăng ñu amăng tŏng krah ƀing ană plei anŭn, ƀôdah nao bĕ pơ 
anih pă ih kiăng yơh.” Giŏng anŭn, pô khua anŭn pha brơi kơ kâo, Yirmeyah, 
gơnam ƀơ̆ng, gơnam brơi pơyơr laih anŭn brơi kơ kâo glaĭ yơh. 

6Tui anŭn, kâo nao pơ Gedalyah ană đah rơkơi Ahikam ƀơi anih Mizpah laih 
anŭn dŏ hăng ñu amăng ƀing ană plei, jing ƀing arăng brơi dŏ glaĭ amăng tring 
Yudah yơh. 

Gedalyah Jing Khua Ba Akŏ Tring Yudah 
(2 Ƀing Pơtao 25:22-24) 

7Ƀing khua moa ƀing ling tơhan laih anŭn ƀing tơhan gơñu, jing ƀing ăt dŏ amăng 
tơdron tač, hơmư̆ kơ tơlơi pơtao Babilon hơmâo ruah mă laih Gedalyah ană đah 
rơkơi Ahikam jing khua ba akŏ tring Yudah laih anŭn jao kơ ñu wai lăng ƀing 
mơnuih pơ anŭn, jing ƀing rin ƀun biă mă amăng anih lŏn anŭn. Anŭn jing ƀing 
mơnuih arăng ƀu ba pơđuaĭ hĭ pơ dêh čar Babilon ôh wơ̆t hăng ƀing đah kơmơi 
laih anŭn ƀing ană bă. 

8Tơdang ƀing gơñu hơmư̆ tơlơi anŭn, ƀing gơñu nao pơ Gedalyah ƀơi plei 
pơnăng Mizpah yơh. Anŭn jing Ismaêl ană đah rơkơi Nethanyah, Yôhanan laih 
anŭn Yônathan jing ƀing ană đah rơkơi Karêah, Serayah ană đah rơkơi 
Tanhumet, ƀing ană đah rơkơi Iphai mơ̆ng plei Netôphat, laih anŭn Yaazanyah 
ană đah rơkơi Maakhat wơ̆t hăng ƀing tơhan gơñu mơ̆n. 

9Gedalyah ană đah rơkơi Ahikam, tơčô Saphan, ƀuăn rơ̆ng kiăng kơ pơkơjăp kơ 
ƀing gơñu wơ̆t hăng ƀing tơhan gơñu. Ñu laĭ tui anai, “Anăm huĭ ôh kiăng kơ mă 
bruă kơ ƀing Babilon. Tơdah ƀing gih dŏ amăng anih lŏn anai laih anŭn mă bruă 
kơ pơtao dêh čar Babilon, tui anŭn či jing hiam kơ ƀing gih yơh. 

10Bơ kơ kâo, kâo pô či dŏ pơ plei pơnăng Mizpah yơh kiăng kơ pơala kơ ih ƀơi 
anăp ƀing Babilon, jing ƀing rai pơ ƀing ta, samơ̆ ƀing gih khŏm pioh bĕ ia tơpai, 
boh čroh laih anŭn ia rơmuă ôliwơ amăng khul čeh gih laih anŭn hơdip bĕ amăng 
khul plei pla ƀing gih hơmâo tŭ mă laih yơh.” 

11Hlak anŭn ƀing Yehudah, jing ƀing đuaĭ hĭ laih pơ khul lŏn čar Môab, Ammôn, 
Edôm laih anŭn abih bang lŏn čar pơkŏn, hơmư̆ kơ tơlơi pơtao dêh čar Babilon 
hơmâo pioh glaĭ laih ƀiă mơnuih amăng tring Yudah laih anŭn ăt ruah mă laih 
Gedalyah ană đah rơkơi Ahikam, tơčô Saphan, jing khua tring wai lăng ƀing 
gơñu. 

12Tui anŭn, abih bang ƀing gơñu wơ̆t glaĭ mơ̆ng abih bang lŏn čar, jing anih ƀing 
gơñu hơmâo čơlah đuaĭ hĭ laih, hăng nao pơ Gedalyah ƀơi plei pơnăng Mizpah 
amăng anih lŏn Yudah. Ƀing gơñu ăt pĕ hơpuă pioh lu boh kơƀâo laih anŭn boh 
čroh pơkŏn mơ̆n. 

Yismaêl Pơdjai Hĭ Gedalyah 
(2 Ƀing Pơtao 25:25, 26) 

13Yôhanan ană đah rơkơi Karêah laih anŭn abih bang ƀing khua moa ling tơhan 
dŏ amăng tơdron tač rai pơ Gedalyah ƀơi plei pơnăng Mizpah 

14laih anŭn laĭ kơ ñu tui anai, “Ih ƀu thâo ôh hă kơ tơlơi Baalis pơtao ƀing Ammôn 
hơmâo pơkiaŏ rai laih Yismaêl ană đah rơkơi Nethanyah kiăng kơ pơdjai hĭ ih?” 
Samơ̆ Gedalyah hơngah ƀu kiăng đaŏ kơ tơlơi ƀing gơñu laĭ ôh. 

15Giŏng anŭn, Yôhanan pơhiăp hơgŏm hăng Gedalyah ƀơi plei Mizpah tui anai, 
“Brơi kâo nao pơdjai hơgŏm hĭ bĕ Yismaêl ană đah rơkơi Nethanyah kiăng kơ 
ƀu hơmâo hlơi pô ôh thâo kơ tơlơi anŭn. Ƀu hiam ôh kơ ƀing ta tơdah lui brơi 
kơ ñu rai pơdjai hĭ ih. Tơdah ñu pơdjai hĭ ih, tui anŭn abih bang ƀing Yehudah, 
jing ƀing pơƀut glaĭ jum dar ih, či čơlah đuaĭ hĭ mơ̆ng ih laih anŭn ƀing gơmơi 
jing ƀing ană plei dŏ so̱t anai, či răm rơngiă hĭ yơh.” 

16Samơ̆ Gedalyah ană đah rơkơi Ahikam laĭ kơ Yônathan ană đah rơkơi Karêah 
tui anai, “Anăm ngă tơlơi tui anŭn ôh! Hơdôm tơlơi ih laĭ kơ tơlơi Yismaêl anŭn 
jing ƀu djơ̆ sĭt ôh.” 

Yirmeyah 41 

1Samơ̆ amăng blan tal tơjuh, Yismaêl rai hrŏm hăng pluh čô tơhan pơ Gedalyah 
ană đah rơkơi Ahikam pơ plei pơnăng Mizpah. Yismaêl anŭn jing ană đah rơkơi 
Nethanyah, tơčô Elisama jing ană tơčô pơtao Dawid. Laih anŭn hlâo adih ñu jing 
sa čô amăng ƀing khua moa pơtao. Tui anŭn, Gedalyah jak iâu ƀing gơñu ƀơ̆ng 
huă hrŏm hăng ñu samơ̆ tơdang ƀing gơñu hlak dŏ ƀơ̆ng huă hrŏm hơbĭt, 

2Yismaêl hrŏm hăng pluh čô tơhan ñu anŭn tơgŭ pơdjai hĭ Gedalyah ană đah 
rơkơi Ahikam, tơčô Saphan, hăng đao, jing pơdjai hĭ pô pơtao dêh čar Babilon 
hơmâo ruah laih kiăng kơ jing khua ba akŏ git gai tring Yudah. 

3Yismaêl ăt pơdjai hĭ abih bang ƀing Yehudah jing ƀing dŏ hrŏm hăng Gedalyah 
ƀơi plei Mizpah wơ̆t hăng ƀing tơhan Babilon dŏ pơ anŭn mơ̆n. 

4Tơdơi kơ hrơi Yismaêl pơdjai klĕ hĭ laih Gedalyah, tơdang aka hơmâo ôh hlơi 
pô hơmư̆ kơ tơlơi anŭn, 

5sapănpluh čô, jing ƀing hơmâo kuăh hĭ laih akŏ gơñu blâo ka̱ng gơñu, hek hĕ ao 
gơñu laih anŭn khăt drơi jan gơñu kiăng kơ pơrơđah kơ tơlơi ƀing gơñu rơngot 
hơning, ba rai khul gơnam pơyơr pơdai hăng gơnam ƀâo mơngưi hrŏm hăng 
ƀing gơñu mơ̆ng plei Sekhem, Silôh laih anŭn Samaria kiăng kơ đĭ pơyơr pơ anih 
sang yang Yahweh amăng plei Yerusalaim. 

6Yismaêl, ană đah rơkơi Nethanyah, tơbiă nao pơ plei Mizpah kiăng kơ bưp ƀing 
anŭn, ngă mă hia jai tơdang ñu nao. Tơdang ñu bưp ƀing mơnuih anŭn laih, ñu 
laĭ tui anai, “Nao bĕ pơ Gedalyah ană đah rơkơi Ahikam.” 

7Tơdang ƀing gơñu mŭt nao truh pơ tŏng krah plei anŭn, Yismaêl hăng ƀing 
tơhan hrŏm hăng ñu pơdjai hĭ mơtam tơjuhpluh čô ƀing gơñu laih anŭn glŏm 
trŭn atâo gơñu amăng sa boh ia dơmŭn yơh. 

8Samơ̆ pluh čô dŏ glaĭ laĭ kơ Yismaêl tui anai, “Anăm pơdjai hĭ ƀing gơmơi ôh! 
Ƀing gơmơi hơmâo pơdai kơtor hăng pơdai kơtur, ia rơmuă hăng ia hơni, pơdŏp 
laih amăng đang hơma.” Tui anŭn, ñu hơngah ƀu pơdjai hĭ ôh ƀing gơñu wơ̆t 
hăng ƀing gŏp gơñu mơ̆n. 

9Ia dơmŭn anŭn, jing anih Yismaêl glŏm trŭn abih bang atâo ƀing mơnuih ñu 
hơmâo pơdjai hĭ anŭn hrŏm hăng atâo Gedalyah, jing ia dơmŭn prŏng pơtao Asa 
hơmâo pơkra laih hlâo adih, kiăng kơ kơđông Mizpah ƀu kơƀah hĭ ôh ia tơdang 
Baasa pơtao ƀing Israel pơkơdơ̆ng glaĭ hăng lŏn čar Yudah. Yismaêl ană đah 
rơkơi Nethanyah pơbă hĭ ia dơmŭn anŭn hăng atâo djai yơh. 

10Yismaêl mă mơnă abih bang ƀing ană plei dŏ glaĭ pơ plei Mizpah. Anŭn jing 
ƀing ană dra pơtao hrŏm hăng abih bang ƀing pơkŏn jing ƀing dŏ glaĭ pơ anŭn, 
jing ƀing mơnuih Nebuzaradan, jing pô khua gak wai pơtao prŏng hloh dêh čar 
Babilon, hơmâo jao brơi laih kơ Gedalyah ană đah rơkơi Ahikam kiăng kơ git gai 
wai lăng. Yismaêl ană đah rơkơi Nethanyah mă mơnă hĭ ƀing gơñu laih anŭn ba 
nao pơ lŏn čar ƀing Ammôn. 

11Yôhanan ană đah rơkơi Karêah hrŏm hăng abih bang ƀing khua moa ling tơhan 
jing ƀing dŏ hăng ñu hơmư̆ abih bang tơlơi sat Yismaêl ană đah rơkơi Nethanyah 
hơmâo ngă laih. 

12Tui anŭn, ƀing gơñu djă̱ ba abih bang ƀing tơhan gơñu hăng nao kiăng kơ 
pơblah hăng Yismaêl ană đah rơkơi Nethanyah yơh. Ƀing gơñu kiaŏ hơma̱o ƀing 
Yismaêl jĕ ƀơi dơnao prŏng amăng anih Gibôn. 

13Tơdang abih bang ƀing mơnuih nao hrŏm hăng Yismaêl ƀuh Yôhanan ană đah 
rơkơi Karêah hrŏm hăng ƀing khua moa ling tơhan rai hrŏm hăng ñu, ƀing gơñu 
hơ̆k mơak yơh. 

14Abih bang ƀing mơnuih Yismaêl mă mơnă ƀơi plei Mizpah anŭn wir nao tañ 
pơ Yôhanan ană đah rơkơi Karêah yơh. 

15Samơ̆ Yismaêl ană đah rơkơi Nethanyah hăng sapăn čô ƀing tơhan ñu đuaĭ 
tơklaih hĭ mơ̆ng Yôhanan laih anŭn đuaĭ kơdŏp pơ ƀing Ammôn yơh. 

Tơlơi Čơdơ̆ng Đuaĭ Kơdŏp Pơ Lŏn Čar Êjip 

16Giŏng anŭn, Yôhanan ană đah rơkơi Karêah wơ̆t hăng abih bang ƀing khua moa 
ling tơhan, jing ƀing nao hrŏm hăng ñu, čơdơ̆ng wai lăng abih bang ƀing dŏ so̱t 
mơ̆ng plei Mizpah. Anŭn jing ƀing mơnuih Yismaêl ană đah rơkơi Nethanyah ba 
nao pơ anih lŏn Gibôn tơdơi kơ ñu pơdjai klĕ hĭ laih Gedalyah ană đah rơkơi 
Ahikam. Yôhanan ba nao ƀing hơmâo tơklaih hĭ laih mơ̆ng Yismaêl, anŭn jing 
ƀing ling tơhan, ƀing đah kơmơi, ƀing ană bă laih anŭn ƀing khua tring ñu tơbiă 
nao mơ̆ng anih Gibôn 

17kiăng kơ nao pơ lŏn čar Êjip. Tơdang ƀing gơñu hlak nao, ƀing gơñu pơdơi glaĭ 
ƀơi anih Gêrut-Kimham jĕ plei Bêtlehem. 

18Ƀing gơñu ngă tui anŭn kiăng kơ klaih hĭ mơ̆ng ƀing Babilon. Ƀing gơñu huĭ 
bra̱l kơ ƀing Babilon yơh yuakơ Yismaêl ană đah rơkơi Nethanyah hơmâo pơdjai 
hĭ laih Gedalyah ană đah rơkơi Ahikam, jing pô pơtao lŏn čar Babilon hơmâo 
ruah laih kiăng kơ jing khua tring git gai anih lŏn anŭn. 

Yirmeyah 42 

Pô Pơala Yirmeyah Pơkơđiăng Kơ Ƀing Dŏ So̱t Anăm Nao Pơ Lŏn Čar Êjip 

1Giŏng anŭn, abih bang ƀing khua moa ling tơhan, wơ̆t hăng Yôhanan ană đah 
rơkơi Karêah hăng Yezanyah ană đah rơkơi Hôsayah, rai hrŏm hăng abih bang 
ƀing ană plei jing ƀing yom pơphan hăng ƀing ƀu yom pơphan yơh. 

2Ƀing gơñu rai pơ kâo, Yirmeyah, hăng rơkâo tui anai, “Ơ pô pơala hơi, kwưh 
rơkâo kơ ih hơmư̆ bĕ tơlơi ƀing gơmơi rơkâo laih anŭn iâu laĭ bĕ kơ Yahweh Ơi 
Adai ta brơi kơ ƀing ta jing abih bang ƀing dŏ so̱t anai. Yuakơ ih pô ƀuh laih kơ 
tơlơi wơ̆t tơdah ƀing gơmơi jing lu hlâo adih, samơ̆ ră anai kơnơ̆ng dŏ ƀiă 
mơnuih đôč. 

3Tui anŭn, iâu laĭ bĕ kơ tơlơi Yahweh Ơi Adai ta či kơčrâo brơi kơ ƀing ta pơ anih 
pă ƀing ta khŏm nao laih anŭn hơget tơlơi ƀing ta khŏm ngă.” 

4Kâo laĭ glaĭ tui anai, “Kâo hơmư̆ laih ƀing gih. Sĭt kâo či iâu laĭ kơ Yahweh Ơi 
Adai ta tui hăng tơlơi ƀing gih rơkâo yơh. Kâo či ruai kơ ƀing gih mơta tơlơi 
Yahweh laĭ glaĭ. Sĭt kâo ƀu či pơkơ̆ng glaĭ mơta tơlơi hơget ôh mơ̆ng ƀing gih.” 

5Giŏng anŭn, ƀing gơñu laĭ kơ kâo tui anai, “Ƀing gơmơi či ngă tui hăng rĭm tơlơi 
Yahweh Ơi Adai ta pơkiaŏ ih kiăng kơ ruai brơi kơ ƀing gơmơi. Tơdah ƀing 
gơmơi ƀu ngă tui sĭt ôh, brơi bĕ kơ Yahweh, jing Pô gơ̆ng jơlan sĭt hăng tŏng ten, 
pơkơdơ̆ng glaĭ hăng ƀing gơmơi yơh. 

6Ƀing gơmơi rơkâo kơ ih iâu laĭ brơi kơ ƀing gơmơi. Giŏng anŭn, abih bang tơlơi 
či hiam klă kơ ƀing gơmơi yơh yuakơ ƀing gơmơi či tui gưt kơ Yahweh Ơi Adai 
ta yơh. Wơ̆t tơdah tơlơi ih ruai anŭn pơmơak kơ ƀing gơmơi ƀôdah ƀu pơmơak 
ôh, ƀing gơmơi či tui gưt kơ Yahweh Ơi Adai ta yơh.” 

7Pluh hrơi tơdơi kơ anŭn, Yahweh pơhiăp hăng kâo. 

8Tui anŭn, kâo iâu pơƀut glaĭ Yôhanan ană đah rơkơi Karêah wơ̆t hăng abih bang 
ƀing khua moa ling tơhan jing ƀing dŏ hrŏm hăng ñu laih anŭn abih bang ƀing 
ană plei pơkŏn wơ̆t tơdah ƀing yom pơphan ƀôdah ƀing ƀu yom pơphan yơh. 

9Kâo laĭ kơ ƀing gơñu tui anai, “Ƀing gih pơkiaŏ kâo nao pơ Yahweh, jing Ơi Adai 
ƀing Israel, kiăng kơ kâo kwưh rơkâo brơi. Anai yơh jing tơlơi Ñu laĭ glaĭ, 

10‘Tơdah ƀing gih pơplih hĭ tơlơi pơmĭn gih laih anŭn dŏ amăng anih lŏn anai, 
Kâo či pơdơ̆ng đĭ ƀing gih kar hăng sang kơjăp kơtang laih anŭn ƀu pơrai hĭ ƀing 
gih ôh. Kâo či pla ƀing gih kar hăng kơyâo prŏng kơjăp yơh laih anŭn ƀu buč hĭ 
ƀing gih ôh, yuakơ Kâo či pơplih hĭ tơlơi răm rai Kâo hơmâo brơi rai laih ƀơi 
ƀing gih jing hĭ tơlơi đĭ kơyar yơh. 

11Anăm huĭ bra̱l kơ pơtao lŏn čar Babilon dơ̆ng tah, jing pô ƀing gih huĭ ră anai. 
Anăm huĭ bra̱l kơ ñu ôh, yuakơ Kâo dŏ hăng ƀing gih laih anŭn či wai lăng hăng 
pơklaih hĭ ƀing gih mơ̆ng tơngan tơlơi dưi ñu yơh. 

12Kâo či pơrơđah kơ ƀing gih tơlơi glưh pran jua kiăng kơ pơtao anŭn ăt či 
hơmâo tơlơi glưh pran jua mơ̆n laih anŭn rŭ̱ pơdơ̆ng glaĭ ƀing gih amăng anih 
lŏn gih.’ ” Anŭn jing tơlơi Yahweh hơmâo pơhiăp pơhaih laih yơh. 

13Kâo, Yirmeyah laĭ dơ̆ng tui anai, “Kơđai glaĭ, tơdah ƀing gih hơngah ƀu kiăng 
tui gưt kơ Yahweh Ơi Adai ta ôh laih anŭn kŏn kiăng dŏ amăng anih lŏn anai lơi, 

14hăng laĭ tui anai, ‘Ơ ơh, ƀing gơmơi či nao hơdip amăng lŏn čar Êjip, jing anih 
ƀing gơmơi ƀu či ƀuh tơlơi pơblah ƀôdah ƀu hơmư̆ ôh kơ dơnai tơdiăp ƀing rŏh 
ayăt rai blah ƀôdah tŭ tơlơi ư̆ rơpa.’ 

15Sĭt hơmư̆ bĕ boh hiăp Yahweh, Ơ ƀing dŏ so̱t Yudah hơi. Anai yơh jing tơlơi 
Yahweh Dưi Kơtang, jing Ơi Adai ƀing Israel, pơhiăp, ‘Tơdah ƀing gih khưp kiăng 
nao pơ lŏn čar Êjip laih anŭn ƀing gih nao dŏ hơdip pơ anih anŭn, 

16sĭt tơlơi pơblah ƀing gih huĭ yơh či truh kơ ƀing gih pơ anih anŭn laih anŭn 
tơlơi ư̆ rơpa ƀing gih huĭ bra̱l yơh či đuaĭ tui ƀing gih pơ lŏn čar Êjip, tơl ƀing gih 
či djai hĭ abih pơ anih anŭn yơh. 

17Sĭt yơh, abih bang hlơi pô khưp kiăng nao pơ lŏn čar Êjip kiăng kơ dŏ pơ anih 
anŭn či djai hĭ hăng tơlơi pơblah, tơlơi ư̆ rơpa hăng tơlơi kli̱n khe̱ng yơh. Ƀu 
hơmâo hlơi pô ôh amăng ƀing gơñu či dŏ hơdip ƀôdah tơklaih hĭ mơ̆ng tơlơi răm 
rai Kâo či brơi truh ƀơi ƀing gơñu.’ 

18“Anai yơh jing tơlơi Yahweh Dưi Kơtang, jing Ơi Adai ƀing Israel, pơhiăp dơ̆ng, 
‘Kar hăng tơlơi hil nač ƀrŭk ƀrăk Kâo hơmâo tuh trŭn laih ƀơi ƀing mơnuih 
hơdip amăng plei Yerusalaim hlâo adih, ăt tui anŭn mơ̆n, Kâo či tuh trŭn tơlơi 
hil Kâo ƀơi ƀing gih tơdah ƀing gih nao dŏ pơ lŏn čar Êjip. Ƀing gih či jing hĭ kar 
hăng gơnam arăng hơtŏm păh, gơnam arăng hơƀak drak hăng djik djak laih anŭn 
arăng či yua anăn gih kiăng kơ hơtŏm păh mơnuih pơkŏn yơh. Ƀing gih ƀu či wơ̆t 
glaĭ pơ anih anai dơ̆ng tah.’ ” 

19Kâo, Yirmeyah, laĭ dơ̆ng tui anai, “Ơ ƀing dŏ so̱t Yudah hơi, Yahweh hơmâo 
pơtă laih kơ ƀing gih anăm nao pơ lŏn čar Êjip ôh. Brơi kơ ƀing gih thâo sĭt bĕ kơ 
tơlơi anai: Kâo pơkơđiăng ƀing gih hrơi anai 

20kơ tơlơi ƀing gih hlak ngă sa tơlơi tơhuăl prŏng biă mă yơh. Ƀing gih rơkâo kơ 
kâo iâu laĭ kơ Yahweh Ơi Adai ta. Ƀing gih laĭ hăng kâo tui anai, ‘Iâu laĭ bĕ kơ 
Yahweh Ơi Adai ta brơi kơ ƀing gơmơi. Ruai bĕ kơ ƀing gơmơi djŏp mơta tơlơi 
Ñu laĭ laih anŭn ƀing gơmơi či ngă tui yơh.’ 

21Hrơi anai, kâo hơmâo ruai sĭt laih kơ ƀing gih tơlơi Yahweh Ơi Adai ta pơtă, 
samơ̆ ƀing gih ăt hơngah ƀu tui gưt ôh kơ abih bang tơlơi Ñu pơkiaŏ rai kâo kiăng 
ruai kơ ƀing gih. 

22Tui anŭn yơh ră anai, brơi thâo sĭt bĕ kơ tơlơi anai: Ƀing gih či djai hĭ yua mơ̆ng 
tơlơi pơblah, tơlơi ư̆ rơpa laih anŭn tơlơi kli̱n khe̱ng pơ anih ƀing gih kiăng kơ 
nao dŏ yơh.” 

Yirmeyah 43 

Arăng Mă Ba Pô Pơala Yirmeyah Nao Pơ Lŏn Čar Êjip 

1Kâo, Yirmeyah, pơgiŏng hĭ laih tơlơi pơruai abih bang boh hiăp Ơi Adai ta, jing 
rĭm tơlơi Ñu hơmâo pơkiaŏ laih kâo kiăng kơ ruai brơi kơ ƀing ană plei anŭn. 

2Giŏng anŭn, Azaryah ană đah rơkơi Hôsayah hăng Yôhanan ană đah rơkơi 
Karêah wơ̆t hăng abih bang ƀing mơnuih pơgao pơang pơkŏn pơhiăp hăng kâo 

tui anai, “Ih ƀlŏr! Yahweh Ơi Adai ta ƀu pơkiaŏ rai ih kiăng kơ pơtă kơ tơlơi ƀing 
gơmơi khŏm anăm nao pơ lŏn čar Êjip hăng dŏ pơ anŭn ôh. 

3Samơ̆ Baruk ană Hêriyah yơh hlak pơtrŭt kơ ih pơkơdơ̆ng glaĭ hăng ƀing gơmơi 
kiăng kơ jao hĭ ƀing gơmơi kơ tơngan tơlơi dưi ƀing Babilon, tơl ƀing gơñu 
pơdjai hĭ ƀing gơmơi ƀôdah ba pơđuaĭ hĭ ƀing gơmơi mơ̆ng anih lŏn anai hăng 
nao ataih pơ lŏn čar Babilon yơh.” 

4Tui anŭn, Yôhanan wơ̆t hăng abih bang ƀing khua moa ling tơhan laih anŭn abih 
bang ƀing ană plei anŭn ƀu tui gưt kơ tơlơi Yahweh pơđar kơ ƀing gơñu ôh, jing 
tơlơi ƀing gơñu khŏm dŏ glaĭ amăng anih lŏn Yudah. 

5Kơđai glaĭ, Yôhanan wơ̆t hăng abih bang ƀing khua moa ling tơhan ba jơlan kơ 
abih bang ƀing ană plei dŏ so̱t Yudah wơ̆t hăng ƀing hơmâo wơ̆t glaĭ laih mơ̆ng 
abih bang ƀing lŏn čar jing anih ƀing gơ̆ hơmâo čơlah đuaĭ hĭ laih. 

6Ƀing gơñu ăt ba pơđuaĭ hĭ abih bang ƀing mơnuih Nebuzaradan jing pô khua git 
gai ƀing ling tơhan gak wai hơmâo pioh glaĭ hăng Gedalyah ană đah rơkơi 
Ahikam, tơčô Saphan. Anŭn jing ƀing đah rơkơi, ƀing đah kơmơi, ƀing ană bă 
laih anŭn ƀing ană dra pơtao ăt hrŏm hăng kâo, Yirmeyah, wơ̆t hăng Baruk ană 
đah rơkơi Nêriyah mơ̆n. 

7Tui anŭn, ƀing gơñu ƀu tui gưt kơ Yahweh ôh samơ̆ mŭt pơ lŏn čar Êjip laih 
anŭn nao truh pơ plei kơđông Tahpanhês yơh. 

Pô Pơala Yirmeyah Pơkơđiăng Kơ Ƀing Yehudah Amăng Lŏn Čar Êjip 

8Amăng plei Tahpanhês Yahweh pơhiăp hăng kâo dơ̆ng tui anai, 

9“Ơ Yirmeyah hơi, tơdang ƀing Yehudah hlak dŏ lăng, mă bĕ đơđa boh pơtâo 
prŏng hăng dơ̱r hĭ hơdôm pơtâo anŭn amăng lŏn kraĭ amăng lŏn ƀlit ƀơi bah 
amăng mŭt nao pơ sang pơtao Pharaoh amăng plei Tahpanhês anai. 

10Giŏng anŭn, laĭ bĕ kơ ƀing gơñu tui anai, ‘Anai yơh jing tơlơi Yahweh Dưi 
Kơtang, jing Ơi Adai ƀing Israel, pơhiăp hăng ƀing gih: Kâo či brơi kơ arăng iâu 
rai ding kơna Kâo Nebukhadnezzar pơtao lŏn čar Babilon, laih anŭn Kâo či brơi 
kơ ñu pioh grê pơtao ñu ƀơi gah ngŏ khul boh pơtâo anai Kâo hơmâo brơi kơ ih 
dơ̱r laih pơ anai. Pơtao anŭn či pơkăng nưh pơtao ñu gah ngŏ kơ khul pơtâo 
anŭn yơh. 

11Ñu či kơsung rai blah juă hĭ lŏn čar Êjip laih anŭn ƀing hlơi pô Kâo pơkă laih 
kơ tơlơi djai mơ̆ng tơlơi kli̱n khe̱ng či djai mơ̆ng tơlơi anŭn yơh, ƀing hlơi pô Kâo 
pơkă laih kơ tơlơi jing mơnă či tŭ tơlơi anŭn yơh, laih anŭn ƀing hlơi pô Kâo 
pơkă laih kơ djai mơ̆ng tơlơi pơblah či djai mơ̆ng tơlơi anŭn yơh. 

12Kâo či brơi kơ pơtao anŭn čuh hĭ khul sang kơkuh kơ ƀing yang rơba̱ng lŏn čar 
Êjip. Ñu ăt či čuh pơrai hĭ đơđa rup trah gơñu laih anŭn ba hĭ đơđa rup trah anŭn 
pơ dêh čar ñu pô yơh. Kar hăng sa čô wai triu duñ pơđuaĭ hĭ kơtâo mơ̆ng ao ñu, 
ăt kar kaĭ mơ̆n, ñu či duñ pơđuaĭ hĭ gơnam lŏn čar Êjip laih anŭn đuaĭ hĭ mơ̆ng 
anŭn dưi hĭ yơh. 

13Pơ anih anŭn ñu či pơrai hĭ khul tơmĕh rup yang amăng sang yang yang hrơi 
amăng lŏn čar Êjip. Giŏng anŭn, ñu ăt či čuh pơrai hĭ khul sang kơkuh kơ yang 
rơba̱ng lŏn čar Êjip mơ̆n.’ ” 

Yirmeyah 44 

Tơlơi Răm Rai Truh Pơ Ƀing Yehudah Yuakơ Tơlơi Kơkuh Kơ Yang Rơba̱ng 

1Yahweh pơhiăp hăng Yirmeyah kơ tơlơi abih bang ƀing Yehudah jing ƀing 
hơdip amăng anih lŏn gah dư̱r lŏn čar Êjip, jing amăng plei Migdôl, plei 
Tahpanhês hăng plei Nôp, laih anŭn amăng anih lŏn gah thu̱ng lŏn čar Êjip. 

2Kâo, Yirmeyah, ruai kơ ƀing gơñu tui anai, “Anai yơh jing tơlơi Yahweh Dưi 
Kơtang, jing Ơi Adai ƀing Israel, pơhiăp: Ƀing gih ƀuh laih tơlơi răm rai prŏng 
Kâo brơi truh laih ƀơi plei Yerusalaim laih anŭn ƀơi abih bang plei pla anih lŏn 
Yudah. Truh kơ hrơi anai, hơdôm anih anŭn jing hĭ rơngol răm rai soh sel 

3yuakơ tơlơi bruă sat ƀai ƀing gơñu hơmâo ngă laih. Sĭt ƀing gơñu čuih kơ Kâo 
hil tơdang ƀing gơñu čuh gơnam ƀâo mơngưi hăng kơkuh pơpŭ kơ ƀing yang 
rơba̱ng, jing ƀing yang ƀing gơñu laih anŭn ƀing ơi adon gơñu ƀu thâo krăn ôh. 

4Kâo pơkiaŏ nao ƀing ding kơna Kâo, jing ƀing pô pơala, rĭm hrơi ƀu thâo pơdơi 
ôh kiăng kơ pơtă kơ tơlơi ƀing gơñu anăm ngă tơlơi hơƀak drak anŭn jing tơlơi 
Kâo pơrơmut ôh! 

5Samơ̆ ƀing gơñu ƀu kiăng pơđi̱ng hơmư̆ tui ôh. Ƀing gơñu ƀu wĕh đuaĭ hĭ ôh 
mơ̆ng tơlơi sat ƀai gơñu laih anŭn kŏn pơdơi hĭ tơlơi čuh gơnam ƀâo mơngưi kơ 
ƀing yang rơba̱ng anŭn lơi. 

6Hơnŭn yơh, Kâo tuh tơbiă tơlơi hil nač ƀrŭk ƀrăk Kâo pơkơdơ̆ng glaĭ hăng khul 
plei pla Yudah laih anŭn ƀơi khul jơlan plei Yerusalaim hăng ngă brơi kơ abih 
plei anŭn jing hĭ rơngol răm rai hĭ kar hăng hrơi anai yơh.” 

7Ră anai, anai yơh jing tơlơi Yahweh Ơi Adai Dưi Kơtang, jing Ơi Adai ƀing Israel, 
pơhiăp dơ̆ng, “Yua hơget ƀing gih ba rai tơlơi răm rai prŏng ƀơi gih pô lĕ? Sĭt ƀu 
hơmâo hlơi pô amăng ƀing Yudah, wơ̆t hăng ƀing đah rơkơi, ƀing đah kơmơi, 
ƀing ană bă, ƀing ană nge či dŏ so̱t ôh. 

8Yua hơget ƀing gih čuih kơ Kâo hil hăng khul rup trah mơ̆ng tơngan gih hơmâo 
pơkra rai laih, čuh gơnam ƀâo mơngưi kơ ƀing yang rơba̱ng anŭn amăng lŏn čar 
Êjip, jing anih ƀing gih hơmâo rai laih kiăng kơ hơdip lĕ? Ƀing gih či pơrai hĭ gih 
pô laih anŭn pơjing kơ gih pô jing kar hăng sa gơnam kơ arăng hơtŏm păh hăng 
djik djak amăng abih bang lŏn čar ƀơi lŏn tơnah yơh. 

9Hiư̆m pă, ƀing gih hơmâo wơr bĭt hĭ laih hă kơ tơlơi sat ƀai ƀing ơi adon gih 
hơmâo ngă laih wơ̆t hăng ƀing pơtao hăng ƀing hơbia pơtao anih lŏn Yudah 
hơmâo ngă laih? Ƀing gih ăt wơr bĭt laih hă kơ tơlơi sat ƀai ƀing gih wơ̆t hăng 

ƀing bơnai gih hơmâo ngă laih amăng anih lŏn Yudah, ƀơi khul jơlan plei 
Yerusalaim? 

10Hlŏng truh kơ hrơi anai ƀing gih ƀu pơluă gŭ gih pô ƀôdah pơrơđah kơ tơlơi 
pơpŭ, kŏn ƀing gih đuaĭ tui lơi tơlơi juăt Kâo laih anŭn khul tơlơi phiăn Kâo pioh 
brơi laih kơ gih wơ̆t hăng ƀing ơi adon gih.” 

11Kâo, Yirmeyah, laĭ dơ̆ng tui anai, “Hơnŭn yơh, anai yơh jing tơlơi Yahweh Dưi 
Kơtang, jing Ơi Adai ƀing Israel, pơhiăp: Kâo pơkă brơi laih tơlơi răm rai ƀơi 
ƀing gih laih anŭn kiăng pơrai hĭ anih lŏn Yudah. 

12Kâo či mă hĭ ƀing dŏ so̱t Yudah, jing ƀing khưp kiăng nao pơ lŏn čar Êjip hăng 
hơdip pơ anŭn laih anŭn Kâo či brơi kơ abih bang ƀing gơñu tŭ răm rơngiă hĭ 
amăng lŏn čar Êjip yơh. Ƀing gơñu či djai hĭ yua mơ̆ng tơlơi pơblah ƀôdah djai 
hĭ mơ̆ng tơlơi ư̆ rơpa. Sĭt abih bang ƀing mơnuih yom pơphan hrŏm hăng ƀing 
mơnuih ƀu yom pơphan či djai hĭ yua mơ̆ng tơlơi pơblah hăng tơlơi ư̆ rơpa yơh. 
Ƀing gơñu či jing hĭ gơnam arăng hơtŏm păh, gơnam arăng hơƀak jrak hăng djik 
djak laih anŭn arăng či yua anăn ƀing gơñu kiăng kơ hơtŏm păh mơnuih pơkŏn 
yơh. 

13Kâo či pơkơhma̱l hĭ ƀing hlơi pô hơdip amăng lŏn čar Êjip hăng tơlơi pơblah, 
tơlơi ư̆ rơpa laih anŭn tơlơi kli̱n khe̱ng tui hăng Kâo pơkơhma̱l laih ƀing ană plei 
plei Yerusalaim yơh. 

14Ƀu hơmâo ƀing dŏ so̱t Yudah pă ôh, jing ƀing hơmâo rai laih kiăng kơ hơdip pơ 
lŏn čar Êjip anai, či tơklaih hĭ ƀôdah dŏ so̱t kiăng kơ wơ̆t glaĭ pơ anih lŏn Yudah 
anŭn, jing anih lŏn ƀing gơñu amoaih kiăng kơ wơ̆t glaĭ hơdip. Ƀu hơmâo hlơi pô 
či wơ̆t glaĭ ôh rơngiao kơ kơnơ̆ng ƀiă ƀing đuaĭ tơklaih đôč yơh.” 

15Giŏng anŭn, abih bang ƀing đah rơkơi jing ƀing thâo krăn kơ tơlơi ƀing bơnai 
gơñu čuh gơnam ƀâo mơngưi kơ ƀing yang rơba̱ng, wơ̆t hăng abih bang ƀing đah 
kơmơi hlak dŏ pơ anŭn, jing sa tơpul mơnuih lu biă mă, wơ̆t hăng abih bang ƀing 
Yudah rai mơ̆ng anih lŏn gah dư̱r lŏn čar Êjip wơ̆t hăng đơđa mơnuih Yudah 
mơ̆ng anih lŏn gah thu̱ng lŏn čar Êjip mơ̆n, laĭ kơ kâo, Yirmeyah, tui anai, 

16“Bơ kơ hơdôm boh hiăp ih hơmâo pơhiăp laih kơ ƀing gơmơi amăng anăn 
Yahweh, ƀing gơmơi ƀu či hơmư̆ tui ôh! 

17Sĭt ƀing gơmơi či ngă tui hăng tơlơi ƀing gơmơi khưp kiăng laih yơh tui anai: 
Ƀing gơmơi či čuh gơnam ƀâo mơngưi kơ Hơbia Pơtao Adai laih anŭn či tuh 
pơyơr khul gơnam pơyơr mơñum kơ ñu tui hăng tơlơi ƀing gơmơi, ƀing ơi adon 
gơmơi, ƀing pơtao gơmơi wơ̆t hăng ƀing khua moa gơmơi ngă laih amăng khul 
plei pla anih lŏn Yudah laih anŭn amăng khul jơlan plei Yerusalaim mơ̆n. Hlak 
anŭn, ƀing gơmơi hơmâo lu gơnam ƀơ̆ng, hiam klă laih anŭn ƀu hơmâo tơlơi 
truh sat ôh. 

18Samơ̆ čơdơ̆ng mơ̆ng mông ƀing gơmơi pơdơi hĭ tơlơi čuh pơyơr gơnam ƀâo 
mơngưi kơ Hơbia Pơtao Adai laih anŭn pơdơi hĭ tơlơi tuh pơyơr khul gơnam 

pơyơr mơñum kơ ñu, ƀing gơmơi ƀu hơmâo gơnam hơget ôh laih anŭn ăt tŭ 
tơlơi djai yua mơ̆ng tơlơi pơblah hăng tơlơi ư̆ rơpa mơ̆n.” 

19Ƀing đah kơmơi pơ anŭn laĭ thim dơ̆ng tui anai, “Tơdang ƀing gơmơi čuh 
pơyơr gơnam ƀâo mơngưi kơ Hơbia Pơtao Adai laih anŭn tuh pơyơr khul gơnam 
pơyơr mơñum kơ ñu, sĭt ƀing rơkơi gơmơi ăt tŭ ư kơ tơlơi ƀing gơmơi pơkra 
ƀañ mơmĭh hrup hăng rup yang anŭn laih anŭn tuh pơyơr gơnam pơyơr mơñum 
kơ ñu.” 

20Giŏng anŭn, kâo, Yirmeyah, laĭ glaĭ kơ abih bang ƀing ană plei, jing ƀing đah 
rơkơi đah kơmơi, jing ƀing laĭ glaĭ laih kơ kâo. Kâo laĭ tui anai, 

21“Hiư̆m ngă, Yahweh ƀu hơdơr hăng pơmĭn ôh hă kơ gơnam ƀâo mơngưi ƀing 
gih hăng ƀing ơi adon gih, ƀing pơtao gih hăng ƀing khua moa gih, jing abih bang 
ƀing ană plei hơmâo pơyơr laih amăng khul plei pla anih lŏn Yudah laih anŭn 
amăng khul jơlan plei Yerusalaim? 

22Tơdang Yahweh ƀu dưi gir run dơ̆ng tah kơ tơlơi bruă sat ƀai jing khul tơlơi 
hơƀak drak ƀing gih ngă laih, abih bang anih lŏn gih jing hĭ anih rơngol ƀu hơmâo 
mơnuih dŏ hơdip ôh kar hăng ƀing gih ƀuh hlŏng truh kơ hrơi anai laih anŭn 
arăng yua anăn gih kiăng kơ hơtŏm păh kơ mơnuih pơkŏn yơh. 

23Tơlơi sat anŭn hơmâo truh laih ƀơi ƀing gih tui hăng tơlơi ƀing gih ƀuh laih ră 
anai, yuakơ ƀing gih hơmâo čuh pơyơr laih gơnam ƀâo mơngưi hăng hơmâo ngă 
soh laih pơkơdơ̆ng glaĭ hăng Yahweh laih anŭn ƀu tui gưt kơ Ñu ƀôdah đuaĭ tui 
khul tơlơi juăt, khul tơlơi phiăn laih anŭn khul tơlơi pơkơđiăng Ñu ôh.” 

24Giŏng anŭn, kâo, Yirmeyah, laĭ kơ abih bang ƀing gơñu wơ̆t hăng ƀing đah 
kơmơi mơ̆n tui anai, “Hơmư̆ bĕ boh hiăp Yahweh, Ơ abih bang ƀing ană plei 
Yudah amăng lŏn čar Êjip. 

25Anai yơh jing tơlơi Yahweh Dưi Kơtang, jing Ơi Adai ƀing Israel, pơhiăp: Ƀing 
gih hăng ƀing bơnai gih hơmâo pơrơđah laih mơ̆ng tơlơi bruă tơngan ƀing gih 
ngă kơ tơlơi ƀing gih ƀuăn laih hăng tơƀông bah tơdang ƀing gih laĭ kơ tơlơi ƀing 
gih či ngă tui hăng tơlơi ƀuăn rơ̆ng ƀing gih hơmâo ngă laih kiăng kơ čuh gơnam 
ƀâo mơngưi hăng tuh pơyơr khul gơnam pơyơr kơ Hơbia Pơtao Adai. “Tui anŭn, 
tơdah ƀing gih yap tơlơi bruă anŭn jing hiam, ngă bĕ tui hăng tơlơi ƀing gih ƀuăn 
laih! Djă̱ pioh tơlơi ƀuăn rơ̆ng gih anŭn bĕ! 

26Samơ̆ hơmư̆ bĕ boh hiăp Yahweh, Ơ abih bang ƀing Yehudah hơdip amăng lŏn 
čar Êjip. Anai yơh jing tơlơi Yahweh laĭ: Kâo ƀuăn rơ̆ng hăng anăn yom prŏng 
Kâo kơ tơlơi Kâo ƀu či brơi kơ hlơi pô jing ƀing Yudah hơdip djŏp anih amăng 
lŏn čar Êjip dưi ƀuăn rơ̆ng tui anai, ‘Kâo ƀuăn rơ̆ng amăng anăn Khua Yang 
Yahweh yuakơ Ñu jing Pô Hơdip.’ 

27Anŭn jing yuakơ Kâo hlak brơi kơ ƀing gơñu tŭ tơlơi truh sat, ƀu djơ̆ tơlơi truh 
hiam ôh. Ƀing Yehudah amăng lŏn čar Êjip či răm rơngiă hĭ yua mơ̆ng tơlơi 
pơblah, tơlơi ư̆ rơpa tơl abih bang ƀing gơñu či djai hĭ yơh. 

28Ƀing hlơi pô tơklaih hĭ mơ̆ng tơlơi pơblah laih anŭn wơ̆t glaĭ pơ anih lŏn Yudah 
mơ̆ng lŏn čar Êjip, ƀing gơñu anŭn kơnơ̆ng či jing hĭ ƀiă biă mă đôč yơh. Giŏng 
anŭn, abih ƀing dŏ so̱t Yudah jing ƀing rai hơdip pơ lŏn čar Êjip či thâo krăn yơh 
kơ tơlơi boh hiăp hlơi ăt dŏ kơjăp, boh hiăp Kâo, Yahweh, ƀôdah boh hiăp gơñu 
pô. 

29“Anai yơh jing tơlơi Yahweh pơhiăp dơ̆ng: Anai yơh či jing gru kơnăl kơ ƀing 
gih kơ tơlơi Kâo či pơkơhma̱l hĭ ƀing gih amăng anih anai, kiăng kơ ƀing gih či 
thâo krăn kơ tơlơi Kâo pơhuĭ kơ tơlơi sat pơkơdơ̆ng glaĭ hăng ƀing gih či pơkrĕp 
truh hĭ yơh. 

30Kâo či jao hĭ Pharaoh Hopra pơtao lŏn čar Êjip kơ ƀing rŏh ayăt ñu, jing ƀing 
hơduah pơdjai hĭ ñu, kar hăng tơlơi Kâo jao laih Zidkiyah pơtao lŏn čar Yudah 
kơ Nebukhadnezzar pơtao prŏng dêh čar Babilon, jing pô hơduah laih kiăng 
pơdjai hĭ gơ̆ hlâo adih. Anŭn yơh jing tơlơi Yahweh pơhiăp pơhaih laih.” 

Yirmeyah 45 

Boh Hiăp Yahweh Kơ Baruk Jing Pô Čih Hră Kơ Yirmeyah 

1Amăng thŭn tal pă̱ rơnŭk Yehôyakim ană đah rơkơi Yôsiyahu ngă pơtao anih 
lŏn Yudah, Baruk ană đah rơkơi Nêriyah hơmâo čih pioh laih ƀơi tơkŭl hră 
hơdôm boh hiăp kâo, Yirmeyah, pơruai glaĭ kơ ñu. Kâo pơhiăp hăng ñu tui anai, 

2“Anai yơh jing tơlơi Yahweh, Ơi Adai ƀing Israel, pơhiăp hăng ih, Ơ Baruk: 

3Ih brŏk ƀuăh tui anai, ‘Răm ƀăm yơh kơ kâo! Yahweh hơmâo thim brơi laih tơlơi 
rơngot hơning kơ tơlơi tơnap kâo. Kâo gleh rơmơ̆n biă mă laih anŭn ƀu dưi 
pơdơi ôh.’ 

4“Samơ̆ Yahweh pơtă kơ kâo ruai tơlơi anai dơ̆ng kơ, Ơ Baruk. Anai yơh jing tơlơi 
Yahweh pơhiăp: Kâo či pơglưh hĭ hơget Kâo hơmâo pơdơ̆ng đĭ laih, laih anŭn 
buč hĭ hơget Kâo hơmâo pla laih mơ̆ng djŏp lŏn tơnah yơh. 

5Tui anŭn, ƀu hiam ôh kơ tơlơi ih pơmĭn tơlơi hiam či truh kơ ih hloh kơ pô 
pơkŏn. Ƀu djơ̆ ôh! Kâo či ba rai tơlơi răm rai ƀơi abih bang ƀing ană plei, samơ̆ 
pơ anih pă ih nao Kâo či brơi kơ ih tơklaih hĭ hăng dŏ hơdip yơh.” Anŭn yơh jing 
tơlơi Yahweh pơhiăp pơhaih laih. 
 

Yirmeyah 46 

Boh Hiăp Yahweh Kơ Tơlơi Ƀing Lŏn Čar Ƀơi Lŏn Tơnah 

1Anai yơh jing boh hiăp Yahweh pơhiăp hăng kâo, pô pơala Yirmeyah, kơ tơlơi 
ƀing lŏn čar ƀơi lŏn tơnah. 

Boh Hiăp Yahweh Kơ Tơlơi Lŏn Čar Êjip 

2Boh hiăp kơ tơlơi lŏn čar Êjip tui anai: Anai yơh jing boh hiăp pơkơdơ̆ng glaĭ 
hăng ƀing ling tơhan Pharaoh Nekhôh pơtao lŏn čar Êjip, jing pô 
Nebukhadnezzar pơtao lŏn čar Babilon dưi hĭ ƀơi plei Karkhemis jĕ ƀơi Krong 
Huphrat, jing amăng thŭn tal pă̱ rơnŭk Yehôyakim ană đah rơkơi Yôsiyahu ngă 
pơtao lŏn čar Yudah: 

3“Ƀing khua ling tơhan lŏn čar Êjip ur kraih tui anai, ‘Djă̱ bĕ khul khiơl gih, jing 
khiơl prŏng ƀôdah anet, laih anŭn kơsung tơbiă bĕ kơ tơlơi pơblah! 

4Troă tơƀăk bĕ rơdêh aseh ƀơi khul aseh, laih anŭn đĭ bĕ ƀơi rơdêh! Dŏ pơdap 
bĕ hăng troă bĕ muk pơgang! Kruăh bĕ khul tơbăk gih, buh hơô bĕ ao pơgang 
gih!’ 

5“Yahweh pơhiăp tui anai, ‘Hơget tơlơi Kâo ƀuh lĕ? Kâo ƀuh ƀing ling tơhan anŭn 
huĭ bra̱l, ƀing gơñu kơdŭn đuaĭ hĭ, ƀing ling tơhan khĭn kơtang gơñu thuơ hĭ. 
Ƀing gơñu ječ ameč đuaĭ kơdŏp ƀu thâo lăng glaĭ ôh. Sĭt hơmâo tơlơi pơhuĭ ƀơi 
djŏp bơnăh yơh.’ 

6Wơ̆t tơdah ƀing thâo đuaĭ tañ biă mă samơ̆ ƀing gơñu ƀu dưi đuaĭ kơdŏp ôh sĭt 
ƀing kơtang kŏn dưi tơklaih hĭ lơi. Amăng gah dư̱r jĕ ƀơi Krong Huphrat ƀing 
gơñu tơhneč hăng rơbuh hĭ yơh. 

7“Hơget lŏn čar jing hĭ prŏng kơtang kar hăng krong Nil, kar hăng ia li̱ng rô blai 
lĕ? 

8Lŏn čar Êjip yơh jing hĭ prŏng kar hăng krong Nil, jing kar hăng ia li̱ng rô blai.” 
“Ƀing Êjip laĭ tui anai, ‘Ƀing gơmơi či tơgŭ laih anŭn go̱m hĭ lŏn tơnah yơh. Ƀing 
gơmơi či pơrai hĭ khul plei pla wơ̆t hăng ƀing ană plei plei anŭn yơh.’ 

9“Ƀing khua ling tơhan lŏn čar Êjip ur kraih, ‘Kơsung nao bĕ, Ơ khul aseh! Pơgăt 
nao tañ bĕ, Ơ ƀing pơgăt rơdêh aseh hơi! Kơsung tơbiă bĕ, Ơ ƀing tơhan khĭn 
kơtang, jing ƀing mơnuih anih lŏn Kus hăng mơnuih tring Put jing ƀing thâo glăm 
khul khiơl, laih anŭn ƀing mơnuih tring Lidia jing ƀing thâo yua hraŏ.’ ” 

10Kâo, Yirmeyah, pơhiăp tui anai, “Samơ̆ hrơi anŭn jing lŏm kơ Khua Yang, jing 
Yahweh Dưi Kơtang yơh. Hrơi anŭn jing hrơi kơ tơlơi rŭ nua, jing hrơi Ñu rŭ nua 
ƀơi ƀing rŏh ayăt Ñu. Đao Ñu či pơdjai hĭ hăng lun ƀơ̆ng kar hăng hlô mơnơ̆ng 
glai tơl trơi hrăp yơh, jing tơl đao Ñu hrăp ƀu mơhao kơ drah dơ̆ng tah. Ƀơi hrơi 
anŭn, khul drơi jan gơñu či jing hĭ kar hăng gơnam ngă yang kơ Yahweh Dưi 
Kơtang, amăng anih lŏn gah dư̱r jĕ ƀơi Krong Huphrat yơh. 

11“Ơ ƀing lŏn čar Êjip hơi, đĭ nao pơ anih lŏn Gilead hăng mă jrao pơyua bĕ. Wơ̆t 
tơdah ƀing gih pơthim lu jrao, ƀing gih ƀu či tŭ yua ôh, sĭt ƀu či hơmâo tơlơi 
pơsuaih ôh kơ ƀing gih. 

12Ƀing lŏn čar pơkŏn či hơmư̆ kơ tơlơi mlâo mlañ gih. Sĭt tơlơi ƀing gih čŏk hia 
či pơbă hĭ djŏp anih amăng lŏn tơnah yơh. Ƀing ling tơhan khĭn kơtang gih anai 

či tơhneč djơ̆ ƀơi ƀing ling tơhan khĭn kơtang gih pơkŏn yơh. Abih dua ƀing gơñu 
či rơbuh hĭ hrŏm hơbĭt yơh.” 

Boh Hiăp Kơ Tơlơi Pơtao Prŏng Nebukhadnezzar 

13Anai yơh jing boh hiăp Yahweh pơhiăp hăng kâo, Yirmeyah, kơ tơlơi 
Nebukhadnezzar pơtao lŏn čar Babilon, jing pô hlak rai kơsung blah lŏn čar Êjip: 

14“Pơhaih bĕ tơlơi anai amăng lŏn čar Êjip laih anŭn pơruai bĕ tơlơi anŭn amăng 
plei Migdôl. Ăt pơhaih bĕ tơlơi anai amăng plei Nôp hăng plei Tahpanhês mơ̆n 
tui anai, ‘Dŏ bĕ ƀơi anih ƀing gih dŏ hăng prap pre bĕ kiăng kơ pơgang gih pô, 
yuakơ đao gưm ƀing rŏh ayăt či pơdjai hĭ ƀing dŏ jum dar ƀing gih kar hăng hlô 
mơnơ̆ng glai lun ƀơ̆ng hĭ yơh.’ 

15Yua hơget rup trah yang prŏng gih rơbuh hĭ lĕ? Rup trah rơmô anŭn ƀu dưi dŏ 
dơ̆ng ôh, yuakơ Yahweh či tơlư̆ hĭ. 

16Ƀing ling tơhan gih ăt či rơbuh hĭ nanao yơh. Ƀing gơñu či pơtơhneč hăng 
tơdruă yơh yuakơ ƀing gơñu tơdu rơmơ̆n. Ƀing gơñu či laĭ hăng tơdruă gơñu tui 
anai, ‘Tơgŭ bĕ, brơi kơ ƀing ta wơ̆t glaĭ bĕ pơ ƀing ană plei ta laih anŭn pơ anih 
lŏn plei pla ta, kiăng kơ tơklaih hĭ mơ̆ng đao gưm ƀing kơtư̆ juă anŭn.’ 

17Pơ anŭn yơh ƀing gơñu či pơanăn Pharaoh Hopra pơtao lŏn čar Êjip tui anai, 
‘Pô pơhiăp pơgao pơang samơ̆ ƀu ngă bruă hơget gĕt ôh.’ ” 

18Pơtao, jing pô hơmâo anăn Yahweh Dưi Kơtang, pơhiăp tui anai, “Kâo ƀuăn 
rơ̆ng hăng tơlơi hơdip Kâo: Hơmâo sa čô prŏng kơtang či rai pơkơdơ̆ng glaĭ hăng 
ƀing gih, jing pô prŏng hrup hăng čư̆ Tabôr glông hloh amăng abih bang čư̆ čan, 
jing pô kơtang hrup hăng čư̆ Karmel jĕ ƀơi rơsĭ prŏng yơh. 

19Rơmet set bĕ gơnam gih kiăng kơ nao pơ lŏn čar ataih, Ơ ƀing ană plei lŏn čar 
Êjip hơi, yuakơ plei Nôp ƀing rŏh ayăt či ngă brơi jing hĭ anih rơngol jing anih 
răm rai hĭ ƀu hơmâo mơnuih dŏ hơdip amăng anŭn ôh. 

20“Lŏn čar Êjip jing kar hăng sa ană rơmô ania hiam, samơ̆ hơmâo rŏh ayăt kar 
hăng ruai pŏr thâo kĕ hlak rai pơkơdơ̆ng glaĭ hăng ñu mơ̆ng gah dư̱r yơh. 

21Ƀing tơhan jing ƀing lŏn čar Êjip apăh kiăng kơ rai djru pơblah brơi kơ ñu pô, 
jing kar hăng khul ană rơmô rơmŏng yơh. Ƀing gơñu ăt či wĕh hăng đuaĭ kơdŏp 
hĭ hrŏm hơbĭt mơ̆n, ƀing gơñu ƀu či dŏ ƀơi tơdron blah dơ̆ng tah, yuakơ hrơi 
răm rai ăt hlak rai ƀơi ƀing gơñu mơ̆n, jing mông kơ ƀing gơñu tŭ tơlơi pơkơhma̱l 
yơh. 

22Ƀing ling tơhan Êjip či hoč kar hăng ala đuaĭ kơdŏp yơh yuakơ ƀing rŏh ayăt 
kơsung rai lu biă mă. Ƀing rŏh ayăt anŭn či rai pơkơdơ̆ng glaĭ hăng ƀing Êjip 
hăng khul jo̱ng, kar hăng mơnuih dro̱m hĭ khul kơyâo yơh. 

23Wơ̆t tơdah ƀing Êjip jing kơpa̱l kar hăng glai kơmrơ̆ng, ƀing rŏh ayăt anŭn či 
dro̱m pơrai hĭ ƀing gơñu, yuakơ ƀing rŏh ayăt anŭn lu biă mă lu kar hăng khul 
kơtop, sĭt lu tơl ƀu thâo yap ôh.” Anŭn yơh jing tơlơi Yahweh pơhiăp pơhaih laih. 

24“Ƀing ană plei lŏn čar Êjip či tŭ tơlơi mlâo, yuakơ Kâo, Yahweh, či jao hĭ ƀing 
gơñu kơ tơlơi dưi ƀing mơnuih mơ̆ng gah dư̱r yơh.” 

25Yahweh Dưi Kơtang, jing Ơi Adai ƀing Israel, pơhiăp dơ̆ng tui anai, “Kâo či ba 
rai tơlơi pơkơhma̱l ƀơi Amôn yang plei phŭn Thebes, jing ƀơi Pharaoh, ƀơi lŏn 
čar Êjip, ƀing yang rơba̱ng Êjip hăng ƀơi ƀing pơtao ñu, laih anŭn ƀơi ƀing hlơi 
pô kơnang kơ Pharaoh kiăng kơ djru yơh. 

26Kâo či jao hĭ ƀing gơñu kơ tơlơi dưi ƀing hơduah pơdjai hĭ ƀing gơñu yơh, jing 
kơ Nebukhadnezzar pơtao lŏn čar Babilon wơ̆t hăng kơ ƀing khua moa ñu yơh. 
Samơ̆ tơdơi kơ anŭn, či hơmâo ƀing mơnuih Êjip wơ̆t glaĭ dŏ hơdip pơ anih lŏn 
anŭn kar hăng hlâo adih yơh.” Anai yơh jing tơlơi Yahweh pơhiăp pơhaih laih. 

Boh Hiăp Kơ Tơlơi Ƀing Israel Laih Anŭn Kơ Tơlơi Ƀing Yudah 

27Anai yơh jing boh hiăp Yahweh pơhiăp, “Anăm huĭ bra̱l ôh, Ơ ƀing ană tơčô 
Yakôb ding kơna Kâo hơi. Anăm dŏ kơtuă ôh, Ơ ƀing ană tơčô Israel ăh. Sĭt Kâo 
či pơklaih hĭ ƀing gih mơ̆ng anih ataih anŭn, wơ̆t hăng ƀing ană tơčô gih mơ̆ng 
anih lŏn ƀing gơñu dŏ gah yŭ tơlơi dưi pô pơtao prŏng. Ƀing gih či glaĭ dŏ rơnŭk 
rơno̱m hăng rơnŭk hơđơ̆ng dơ̆ng, laih anŭn ƀu hơmâo hlơi pô ngă brơi kơ ƀing 
gih huĭ bra̱l dơ̆ng tah. 

28Anăm huĭ bra̱l ôh, Ơ ană tơčô Yakôb ding kơna Kâo hơi, yuakơ Kâo dŏ hrŏm 
hăng ƀing gih.” Anŭn yơh jing tơlơi Yahweh pơhiăp pơhaih laih. “Wơ̆t tơdah Kâo 
pơrai hĭ hlo̱m ƀo̱m abih bang ƀing lŏn čar jing ƀing lŏn čar Kâo pơčơlah hĭ laih 
ƀing gih, samơ̆ Kâo ƀu či pơrai hĭ ƀing gih hlo̱m ƀo̱m ôh. Kâo či pơkhư̆ pơkra ƀing 
gih samơ̆ kơnơ̆ng hăng tơlơi djơ̆ tơpă đôč. Kâo khŏm pơkơhma̱l hĭ ƀing gih, samơ̆ 
Kâo ƀu či brơi kơ ƀing gih tŭ tơlơi pơkơhma̱l hlo̱m ƀo̱m ôh.” 

Yirmeyah 47 

Boh Hiăp Yahweh Kơ Tơlơi Ƀing Philistia 

1Anai yơh jing boh hiăp Yahweh pơhiăp hăng kâo, pô pơala Yirmeyah, kơ tơlơi 
ƀing Philistia hlâo kơ pơtao lŏn čar Êjip kơsung blah plei pơnăng Gaza: 

2Anai yơh jing tơlơi Yahweh pơhiăp: “Lăng bĕ tơlơi ia tơgŭ đĭ mơ̆ng gah dư̱r. Ia 
anŭn či jing hĭ ia li̱ng rô kơtang yơh. Ia li̱ng anŭn či lip hĭ anih lŏn wơ̆t hăng abih 
bang gơnam amăng anŭn mơ̆n, jing khul plei pla wơ̆t hăng ƀing mơnuih dŏ 
amăng khul plei anŭn mơ̆n. Ană plei anŭn či iâu kraih. Abih bang ƀing hlơi pô dŏ 
amăng anih lŏn či pơkrao kraih krin, 

3tơdang ƀing gơñu hơmư̆ dơnai čôp aseh juă yơh, hrŏm hăng dơnai rơdêh aseh 
ƀing rŏh ayăt, laih anŭn grĭm grŏm khul pong rơdêh gơñu đuaĭ yơh. Ƀing ama ƀu 
či wĕh djru kơ ƀing ană bă gơñu ôh, yuakơ tơngan gơñu či rơgah rơgañ yua 
mơ̆ng rơngiă hĭ tơlơi khĭn yơh. 

4Hrơi mông hơmâo truh laih kiăng pơrai hĭ abih bang ƀing Philistia. Kâo, 
Yahweh, či pơrai hĭ ƀing Philistia anŭn jing ƀing truh rai mơ̆ng plao ia 

Kaptôr hlâo adih yơh. Sĭt Kâo, Yahweh, či pơdjai hĭ abih bang ƀing dŏ so̱t kiăng 
kơ ƀing gơñu ƀu dưi djru kơ plei pơnăng Tir hăng plei pơnăng Sidôn. 

5Mơnuih amăng plei Gaza či kuăh hĭ akŏ gơñu rơngot hơning. Mơnuih amăng 
plei pơnăng Eskelôn či dŏ rơiăt hĭ yuakơ huĭ. Ơ ƀing dŏ so̱t amăng anih tơhnă̱ 
anŭn hơi, hơbĭn sui dơ̆ng ƀing gih ăt či dŏ khăt hĭ drơi jan gih pô yuakơ rơngot 
hơning lĕ? 

6“Ƀing gih ur tui anai, ‘Ơ anai, đao Yahweh, hơbĭn sui tơl ih pơdơi lĕ? Wơ̆t glaĭ bĕ 
pơ hruh đao ih. Dŏ pơdơi bĕ pơ anŭn!’ 

7Samơ̆ hiư̆m đao Kâo dưi pơdơi hĭ tơdang Kâo, Yahweh, hơmâo pơđar laih. Sĭt 
Kâo hơmâo pơtă laih kiăng kơ kơsung blah ƀing plei pơnăng Eskelôn laih anŭn 
ƀing dŏ ƀơi anih kơtuai ha̱ng ia lĕ?” 

Yirmeyah 48 

Boh Hiăp Kơ Tơlơi Lŏn Čar Môab 

1Anai yơh jing tơlơi Yahweh Dưi Kơtang, jing Ơi Adai ƀing Israel pơhiăp kơ tơlơi 
lŏn čar Môab: “Răm ƀăm yơh kơ plei Nebô, yuakơ plei anŭn či răm rai hĭ yơh. 
Plei Kiryathayim či tŭ pơmlâo yuakơ ƀing rŏh ayăt či blah mă hĭ. Kơđông kơjăp 
plei anŭn či tŭ pơmlâo yuakơ răm rai hĭ yơh. 

2Arăng ƀu či pơpŭ pơyom kơ lŏn čar Môab dơ̆ng tah. Amăng plei Hesbôn ƀing 
rŏh ayăt ngă mơneč laih kiăng kơ čar anŭn răm rai tui anai, ‘Rai bĕ, brơi kơ ƀing 
ta pơđŭt hĭ bĕ lŏn čar Môab anŭn.’ Ơ ƀing plei Mơnuih Hưt ăh, ƀing gih či čŏk hia 
yơh, yuakơ ƀing rŏh ayăt či kơsung blah pơkơdơ̆ng glaĭ hăng ƀing gih yơh. 

3Hơmư̆ bĕ kơ tơlơi kwưh rơkâo mơ̆ng plei Hôrônayim tui anai, ‘Tơlơi truh sat! 
Tơlơi răm rai!’ 

4Ƀing rŏh ayăt anŭn či pơrai hĭ lŏn čar Môab. Ƀing ană bă lŏn čar anŭn či čŏk hia 
yơh. 

5Ƀing ană plei či đĭ nao ƀơi jơlan nao pơ anih Luhit, čŏk hia ruă phĭ̱̆ biă mă tơdang 
ƀing gơñu nao. Ăt ƀơi jơlan trŭn nao pơ plei Hôrônayim mơ̆n ƀing gơñu či 
pơkrao kơ tơlơi djru yuakơ tơlơi răm rai anŭn yơh. 

6Ƀing gơñu laĭ tui anai, ‘Đuaĭ kơdŏp bĕ! Đuaĭ bĕ kiăng pơklaih hĭ gih pô. Ƀing ta 
khŏm dŏ kar hăng sa ƀĕ kơyâo pum drơi amăng tơdron ha̱r.’ 

7“Ơ ƀing Môab, yuakơ ƀing gih đaŏ kơnang kơ tơlơi kơtang hăng tơlơi pơdrŏng 
săh gih pô, tui anŭn arăng či mă mơnă hĭ ƀing gih. Arăng ăt či ba nao yang Kemôs 
gih mơ̆ng lŏn čar ñu pơ anih ataih yơh, hrŏm hăng ƀing khua ngă yang ñu wơ̆t 
hăng ƀing khua moa ñu mơ̆n. 

8Ƀing pơrai anŭn či rai pơkơdơ̆ng glaĭ hăng rĭm plei yơh, laih anŭn ƀu hơmâo 
plei pă ôh či tơklaih hĭ. Dơnung gih anŭn či glưh pơčah hĭ, anih tơhnă̱ gih ăt či 
răm rai hĭ mơ̆n, tui hăng Kâo, Yahweh, hơmâo pơhiăp laih. 

9Pioh bĕ hra ƀơi khul đang hơma lŏn čar Môab, kiăng kơ jing hĭ anih rơngol yơh. 
Khul plei pla Môab či jing hĭ rơngol, laih anŭn ƀu hơmâo hlơi pô dŏ hơdip amăng 
khul plei anŭn dơ̆ng tah.” 

10Tơlơi hơtŏm păh yơh dŏ ƀơi hlơi pô hơngah ƀu kiăng ngă ôh bruă Yahweh! 
Tơlơi hơtŏm păh yơh dŏ ƀơi hlơi pô ƀu ngă tuh drah mơnuih Môab ôh! 

11Yahweh pơhiăp dơ̆ng tui anai, “Ƀing Môab hơmâo hơdip laih rơnŭk hơđơ̆ng 
čơdơ̆ng mơ̆ng thŭn phrâo pơko ̆  pơjing rai lŏn čar gơñu, jing kar hăng ia tơpai 
boh kơƀâo arăng lui brơi kơ ia djă̱ ñu kơdram trŭn, laih anŭn kŏn tuh ia boh 
kơƀâo anŭn mơ̆ng čeh anai nao pơ čeh pơkŏn lơi kiăng kơ pơrơgoh. Arăng ƀu 
hơmâo mă ba ƀing Môab nao ataih pơ lŏn čar pơkŏn ôh. Tui anŭn, tơlơi jơma̱n 
ñu ƀu jing hĭ jơma̱n dơ̆ng tah, laih anŭn mơnâo ƀâo ñu kŏn pơplih jing hĭ hiam 
lơi. 

12Samơ̆ hrơi mông hlak truh yơh, tơdang Kâo či pơkiaŏ mơnuih mơnam jing ƀing 
tuh hĭ mơ̆ng khul čeh anŭn, laih anŭn ƀing gơñu či tuh tơbiă hĭ ƀing Môab yơh. 
Ƀing gơñu či pơhŏng hĭ khul čeh anŭn laih anŭn pơphač hĭ hlo̱m ƀo̱m yơh.” Anŭn 
yơh jing tơlơi Yahweh pơhiăp pơhaih laih. 

13“Giŏng anŭn ƀing Môab či tŭ mlâo mlañ yua mơ̆ng tơlơi ƀing gơñu đaŏ kơnang 
kơ yang Kemôs yơh, jing kar hăng ană plei lŏn čar Israel tŭ mlâo mlañ hlâo adih 
yơh tơdang ƀing gơñu đaŏ kơnang kơ yang rơba̱ng Bêthêl. 

14“Ơ ƀing Môab hơi, yua hơget ƀing gih dưi laĭ tui anai, ‘Ƀing gơmơi jing ƀing 
tơhan khĭn kơtang, jing ƀing tơhan mưn tŭ amăng tơlơi pơblah laih lĕ’? 

15Lŏn čar Môab či răm rai hĭ laih anŭn khul plei pla ñu arăng či wang blah hĭ yơh. 
Ƀing hlak ai đah rơkơi hiam lŏn čar Môab či tŭ tơlơi arăng pơdjai yơh,” Pơtao, 
jing Pô hơmâo anăn Yahweh Dưi Kơtang, pơhiăp tui anai, 

16“Tơlơi tơnap tap prŏng ƀing Môab jĕ biă mă yơh. Sĭt tơlơi truh sat ñu či truh 
tañ biă mă yơh. 

17Ơ abih bang ƀing lŏn čar jum dar Môab, jing ƀing thâo krăn tơlơi hing ang lŏn 
čar anŭn, kơŭ kơuăn brơi kơ ƀing gơñu bĕ. Brơi kơ ƀing gih laĭ bĕ tui anai, ‘Tơlơi 
dưi kơtang Môab jing kar hăng gai hơnuăt pơtao hơmâo jŏh hĭ laih, laih anŭn 
tơlơi ang yang ñu jing kar hăng gai jra hơmâo răm hĭ laih!’ 

18“Ơ ƀing ană plei plei pơnăng Dibôn hơi, trŭn bĕ mơ̆ng anih glông ang yang gih, 
pơluă gŭ bĕ gih pô hăng dŏ be̱r bĕ ƀơi tơnah thu krô, yuakơ pô pơrai hĭ Môab či 
đĭ rai pơkơdơ̆ng glaĭ hăng ƀing gih laih anŭn pơrăm hĭ khul kơđông kơjăp gih 
yơh. 

19Ơ ƀing ană plei plei Arôêr hơi, dŏ dơ̆ng bĕ ƀơi kơtuai jơlan laih anŭn dŏ tơguan 
bĕ, tơña bĕ kơ ƀing đah rơkơi kơdŭn đuaĭ laih anŭn ƀing đah kơmơi đuaĭ kơdŏp, 
tơña bĕ kơ ƀing gơñu tui anai, ‘Hơget tơlơi hơmâo truh laih lĕ?’ 

20Ƀing gơñu či laĭ glaĭ tui anai, ‘Môab či tŭ mlâo mlañ yơh, yuakơ rŏh ayăt blah 
juă hĭ laih. Pơkrao bĕ laih anŭn ur kraih bĕ! Pơhaih tơbiă bĕ kơtuai krong Arnôn 
kơ tơlơi Môab tŭ răm rai laih. 

21Tơlơi phat kơđi hơmâo truh laih pơ anih tơhnă̱ gah dư̱r kơ krong anŭn, jing 
truh pơ khul plei Hôlôn, Yahzah laih anŭn Mêphaat, 

22truh pơ khul plei Dibôn, Nebô laih anŭn Bêt-Diblathayim, 

23truh pơ khul plei Kiryathayim, Bêt-Gamul laih anŭn Bêt-Meôn, 

24truh pơ khul plei Keriyôt hăng Bôrah, jing truh kơ abih bang khul plei pla Môab 
ataih laih anŭn jĕ yơh. 

25Kar hăng arăng khăt hĭ tơki hlô mơnơ̆ng glai yơh tơlơi kơtang lŏn čar Môab 
arăng khăt hĭ. Hơpăl tơngan dưi kơtang ñu jŏh hĭ laih.’ ” Anŭn yơh jing tơlơi 
Yahweh pơhiăp pơhaih laih. 

26“Ngă brơi kơ ƀing mơnuih lŏn čar Môab măt hĭ bĕ, yuakơ ƀing gơñu hơmâo 
pơgao pơang gơñu pô pơkơdơ̆ng glaĭ hăng Yahweh. Arăng či klao djik kơ ƀing 
gơñu tơdang ƀing gơñu tơglŭng gơñu pô amăng anih o ̱̆  pơtah gơñu pô. 

27Ơ ƀing Môab ăh, djơ̆ mơ̆ ƀing gih klao djik kơ ƀing Israel hlâo adih? Ƀing gih 
tơtăh akŏ gih djik djak hĭ kơ ƀing gơñu tơdang ƀing gih pơhiăp pơruai kơ tơlơi 
ƀing gơ̆, jing kar hăng ƀing gơ̆ jing grup ƀing klĕ dŏp yơh. 

28Ơ ƀing hơdip amăng lŏn čar Môab hơi, đuaĭ lui hĭ bĕ khul plei pla gih laih anŭn 
nao dŏ bĕ amăng khul pơtâo, jing kar hăng čim pơrơgŏm pơkra hruh ñu. Đĭ nao 
dŏ bĕ ƀơi hơ̆ng dơ̆ng čư̆. 

29“Mơnuih mơnam hơmâo hơmư̆ laih tơlơi pơgao pơang lŏn čar Môab, jing tơlơi 
pơgao rơgao hơnơ̆ng laih anŭn tơlơi pơpŭ pơdun ñu pô, jing tơlơi pơgao pơang 
hăng tơlơi pơđĭ ñu pô laih anŭn tơlơi ngă ang pran jua ñu yơh!” 

30Yahweh pơhiăp tui anai, “Kâo yơh thâo krăn kơ tơlơi ngă ang ñu, samơ̆ anŭn 
jing ƀu tŭ yua ôh, laih anŭn tơlơi pơư pơang ñu ƀu pơjing rai tơlơi hơget ôh. 

31Hơnŭn yơh Kâo či čŏk hia brơi kơ Môab, sĭt kơ abih bang ƀing Môab Kâo či ur 
kraih. Kâo ăt či kơŭ kơuăn brơi kơ ƀing mơnuih plei pơnăng Kirhareset yơh. 

32Ơ ƀing ană plei plei Sibmah hơi, jing kar hăng phŭn hrĕ boh kơƀâo, Kâo či hia 
brơi kơ ƀing gih hloh kơ Kâo hia brơi kơ plei Yazer yơh. Khul than phŭn boh 
kơƀâo anŭn lar hyu truh pơ rơsĭ Djai gah yŭ̱ yơh, laih anŭn ăt lar truh pơ ia bluh 
ƀơi plei Yazer gah dư̱r mơ̆n. Pô pơrai hơmâo pơrơngiă hĭ laih ƀơi khul boh kơƀâo 
tơsă hăng boh čroh tơsă pơkŏn gih. 

33Tơlơi hơ̆k kơdơ̆k mơak mơai đuaĭ hĭ mơ̆ng khul đang kơyâo boh čroh laih anŭn 
khul đang hơma lŏn čar Môab yơh. Kâo hơmâo pơthu hĭ laih ia boh kơƀâo rô 
mơ̆ng anih juă dje̱t boh kơƀâo anŭn. Sĭt ƀu hơmâo hlơi pô ôh juă dje̱t hăng tơlơi 

ur dreo mơak mơai. Wơ̆t tơdah pơ anŭn hơmâo khul tơlơi ur dreo kraih krin, 
samơ̆ hơdôm tơlơi ur anŭn ƀu djơ̆ tơlơi ur mơak mơai ôh. 

34“Dơnai ur kwưh ƀing lŏn čar Môab pơyơ̆ng đĭ mơ̆ng plei pơnăng Hesbôn truh 
pơ plei Elalêh hăng plei Yahaz, jing mơ̆ng plei Zôar truh pơ plei Hôrônayim hăng 
plei Eglat-Selisiyah, yuakơ wơ̆t tơdah hơnŏh ia Nimrim ăt thu krô hĭ mơ̆n. 

35Amăng Môab Kâo, Yahweh, či pơđŭt hĭ yơh kơ ƀing hlơi pô pơyơr khul gơnam 
pơyơr kơ ƀing yang rơba̱ng ƀơi khul anih glông laih anŭn čuh gơnam ƀâo 
mơngưi kơ ƀing yang rơba̱ng gơñu anŭn.” Anŭn yơh jing tơlơi Yahweh pơhiăp 
pơhaih laih. 

36“Hơnŭn yơh, pran jua Kâo či čŏk hia brơi kơ Môab kar hăng dơnai đing klơt, 
jing kar hăng dơnai đing klơt rơngot brơi kơ ƀing mơnuih plei Kirhareset yơh, 
yuakơ mŭk dram ƀing gơñu pơkom pioh rơngiă hĭ laih. 

37Rĭm čô đah rơkơi či kuăh hĭ akŏ ñu laih anŭn khăt hĭ blâo ka̱ng ñu yơh. Rĭm čô 
brĕh hĭ tơngan ñu laih anŭn buh ao tâo ƀơi kơiăng ñu yơh. 

38Ƀơi abih bang bơbŭng sang tơhnă̱ amăng lŏn čar Môab laih anŭn ƀơi khul anih 
tơdron mơnuih pơjơnum glaĭ ƀu hơmâo tơlơi hơget ôh rơngiao kơ tơlơi kơŭ 
kơuăn, yuakơ Kâo hơmâo pơrai hĭ lŏn čar Môab kar hăng ngă pơčah hĭ sa boh 
čeh ƀu hơmâo hlơi pô kiăng dơ̆ng tah.” Anŭn jing tơlơi Yahweh pơhiăp pơhaih 
laih. 

39“Lŏn čar Môab tŭ pơphač hĭ laih! Hơmư̆ bĕ tơlơi čŏk hia gơñu! Lăng bĕ! Môab 
wir hĭ rŏng ñu mlâo mlañ yơh! Lăng bĕ! Môab hơmâo jing hĭ laih kar hăng gơnam 
kơ tơlơi klao djik, jing gơnam kơ tơlơi pơhuĭ kơ abih bang mơnuih jum dar ñu 
yơh.” 

40Anai yơh jing tơlơi Yahweh pơhiăp: “Lăng bĕ! Hơmâo ƀing ling tơhan či rai 
kơsung blah lŏn čar Môab kar hăng čim si̱ng juang trŭn tañ, hlak pra̱ng čăng ñu 
gah ngŏ kơ Môab. 

41Ƀing gơñu či blah mă hĭ khul plei pla laih anŭn mă hĭ khul kơđông kơjăp yơh. 
Amăng hrơi anŭn khul pran jua ƀing ling tơhan khĭn kơtang Môab či jing huĭ biă 
mă kar hăng pran jua sa čô đah kơmơi hlak đih apui yơh. 

42Môab či tŭ tơlơi pơrai hĭ ƀu jing hĭ lŏn čar dơ̆ng tah yuakơ ñu pơgao pơang ñu 
pô pơkơdơ̆ng glaĭ hĭ laih hăng Yahweh. 

43Ơ ƀing ană plei Môab hơi, tơlơi pơhuĭ pơbra̱l, khul amăng luh dơlăm laih anŭn 
khul čơđo̱ng yơh hlak krăp ƀing gih.” Anŭn yơh jing tơlơi Yahweh pơhiăp pơhaih 
laih. 

44“Hlơi pô đuaĭ kơdŏp hĭ mơ̆ng tơlơi pơhuĭ pơbra̱l anŭn ñu anŭn či le ̆  pơ amăng 
luh dơlăm yơh, laih anŭn hlơi pô đĭ tơbiă đuaĭ hĭ mơ̆ng amăng luh dơlăm anŭn 
ñu anŭn či djơ̆ čơđo̱ng yơh. Anŭn jing yuakơ Kâo či brơi rai ƀơi Môab thŭn 
pơkơhma̱l ñu yơh.” Anŭn yơh jing tơlơi Yahweh pơhiăp pơhaih laih. 

45“Ƀing đuaĭ kơdŏp hơduah tơlơi pơgang amăng plei pơnăng Hesbôn, samơ̆ ƀu 
hơduah ƀuh ôh, yuakơ apui hơmâo tơbiă laih mơ̆ng plei Hesbôn anŭn, jing jơlah 
apui hlia mơ̆ng tŏng krah plei pơtao Sihôn git gai hlâo adih yơh. Apui anŭn čuh 
hĭ lŏn čar Môab mơ̆ng plei anŭn hlŏng truh pơ abih bang lŏn čar ƀing pơgao 
pơang ngañ bañ anŭn yơh. 

46Răm ƀăm yơh kơ ih, Ơ Môab hơi! Ƀing đaŏ kơ yang rơba̱ng Kemôs tŭ răm 
rơngiă laih. Ƀing đah rơkơi ih arăng ba pơđuaĭ hĭ laih pơ anih ataih, laih anŭn 
ƀing đah kơmơi ih ăt jing mơnă mơ̆n. 

47“Samơ̆ Kâo či rŭ̱ pơdơ̆ng glaĭ lŏn čar Môab amăng khul hrơi pơanăp.” Anŭn jing 
tơlơi Yahweh pơhiăp pơhaih laih. Ƀơi anai đŭt hĭ laih tơlơi phat kơđi ƀơi Môab. 

Yirmeyah 49 

Boh Hiăp Yahweh Kơ Tơlơi Lŏn Čar Ammôn 

1Anai yơh jing tơlơi Yahweh pơhiăp kơ tơlơi ƀing lŏn čar Ammôn: “Hiư̆m pă, lŏn 
čar Israel ƀu hơmâo ƀing đah rơkơi ôh hă? Ƀu hơmâo hlơi pô kiăng kơ mă tŭ 
anih lŏn kơnung djuai Gad ôh hă? Tui anŭn, yua hơget ƀing đaŏ kơ yang rơba̱ng 
Môlek hơmâo tŭ mă laih anih lŏn Gad jing kŏng ngăn gơñu pô lĕ? Yua hơget ƀing 
ană plei anŭn hơdip amăng khul plei pla anŭn lĕ?” 

2Yahweh pơhiăp tui anai, “Samơ̆ hrơi mông hlak truh tơdang Kâo či brơi kơ ƀing 
lŏn čar Ammôn hơmư̆ tơlơi arăng ayŭp đĭ dơnai tơlơi pơblah pơkơdơ̆ng glaĭ 
hăng plei phŭn Raƀah jing plei phŭn ƀing Ammôn anŭn yơh. Plei anŭn či jing hĭ 
ƀu̱r răm rai, laih anŭn khul plei pla jum dar ñu arăng ăt či čuh pơrai hĭ mơ̆n. 
Giŏng anŭn, ƀing lŏn čar Israel či puh tơbiă hĭ ƀing hlơi pô puh tơbiă hĭ laih ƀing 
gơñu hlâo adih.” Anŭn yơh jing tơlơi Yahweh pơhiăp pơhaih laih. 

3“Pơkrao bĕ, Ơ ƀing plei pơnăng Hesbôn, yuakơ plei Ai răm rai laih! Čŏk hia bĕ, 
Ơ ƀing mơnuih plei phŭn Raƀah hơi! Buh ao tâo kơŭ kơuăn bĕ. Jač amač đuaĭ bĕ 
pơ anih anai pơ anih adih gah lăm kơ khul pơnăng plei, yuakơ arăng či mă ba 
yang gih Môlek nao pơ lŏn čar ataih, hrŏm hăng ƀing khua ngă yang laih anŭn 
ƀing khua moa ñu mơ̆n. 

4Yua hơget ƀing gih pơang kơ khul dơnung ih, jing pơang kơ khul dơnung gih 
hơmâo boh čroh lu anŭn lĕ? Ơ ƀing ană plei ƀu tŏng ten hơi, ƀing gih đaŏ kơnang 
amăng tơlơi pơdrŏng săh gih hăng laĭ tui anai, ‘Ƀu hơmâo hlơi pô ôh khĭn kơsung 
blah ƀing gơmơi lĕ?’ 

5Kâo, Yahweh, či ba tơlơi pơhuĭ ƀơi ƀing gih mơ̆ng abih bang bơnăh jum dar gih 
yơh. Rĭm čô amăng ƀing gih arăng či puh pơđuaĭ hĭ, laih anŭn ƀu hơmâo hlơi pô 
ôh thâo pơƀut glaĭ ƀing đuaĭ kơdŏp.” Anŭn yơh jing tơlơi Khua Yang, Yahweh 
Dưi Kơtang pơhiăp pơhaih laih. 

6“Samơ̆ tơdơi kơ anŭn, Kâo či rŭ̱ pơdơ̆ng glaĭ tơlơi đĭ kơyar ƀing Ammôn yơh.” 
Anŭn yơh jing tơlơi Yahweh pơhiăp pơhaih laih. 

Boh Hiăp Yahweh Kơ Tơlơi Lŏn Čar Edôm 

7Anai yơh jing tơlơi Yahweh Dưi Kơtang pơhiăp kơ tơlơi ƀing lŏn čar Edôm: “Dŏ 
hơmâo mơ̆ tơlơi rơgơi amăng ƀing Edôm? Hiư̆m ngă tơlơi djru pơmĭn rơngiă hĭ 
mơ̆ng pô thâo pơmĭn ƀing Edôm hă? Hiư̆m ngă tơlơi rơgơi gơñu rơngiă hĭ laih 
hă? 

8Ơ ƀing hơdip amăng plei Dedan, wĕh hĭ hăng đuaĭ kơdŏp bĕ, dŏ kơdŏp bĕ 
amăng khul pa̱r dơlăm, yuakơ Kâo či ba rai tơlơi răm rai ƀơi ană tơčô Esâo, jing 
ƀơi mông Kâo pơkơhma̱l hĭ ƀing gơñu yơh. 

9Tơdang arăng duñ boh kơƀâo, ƀing gơñu juăt pioh glaĭ ƀiă boh kơƀâo kơ ƀing 
ƀun rin. Laih anŭn tơdang ƀing klĕ rai tơdang mlam, ƀing gơñu klĕ mă dơ̆ pă ƀing 
gơñu kiăng yơh. 

10Samơ̆ bơ kơ Kâo, Kâo či mă pơđuaĭ hĭ ƀing ană tơčô Esâo hrŏm hăng mŭk dram 
gơñu yơh. Kâo či pŏk hĭ khul anih kơdŏp gơñu, kiăng kơ ƀing gơñu ƀu dưi pơdŏp 
hĭ gơñu pô dơ̆ng tah. Ană bă gơñu, ƀing adơi ai gơñu hăng ƀing re̱ng gah gơñu či 
răm rơngiă hĭ, laih anŭn lŏn čar gơñu ƀu či dŏ dơ̆ng tah. 

11Đuaĭ lui hĭ bĕ ƀing ană tơhrit, yuakơ Kâo či răk wai brơi ƀing gơñu. Ăt ƀing 
bơnai kơmai gih mơ̆n dưi đaŏ kơnang kơ Kâo.” 

12Anai yơh jing tơlơi Yahweh pơhiăp, “Kâo brơi kơ ƀing hlơi pô ƀu năng lăp tŭ 
tơlơi pơkơhma̱l kiăng kơ mơñum mơ̆ng kơčŏk pơkơhma̱l. Tui anŭn, yua hơget 
ƀing gih pơmĭn ƀing gih khŏm ƀu mơñum ôh mơ̆ng kơčŏk pơkơhma̱l lĕ? Ƀing 
gih khŏm mơñum mơ̆ng kơčŏk anŭn yơh! Ƀing gih khŏm tŭ tơlơi pơkơhma̱l yơh! 

13Kâo, Yahweh, ƀuăn hăng anăn Kâo pô kơ tơlơi plei phŭn gih Bozrah či jing hĭ 
răm rai laih anŭn jing kar hăng gơnam pơhuĭ, gơnam arăng djik djak laih anŭn 
arăng yua anăn plei anŭn kiăng kơ hơtŏm păh kơ mơnuih pơkŏn yơh. Laih anŭn 
abih bang khul plei pla anih lŏn anŭn či tŭ răm rai hĭ hlŏng lar yơh.” Anŭn yơh 
jing tơlơi Yahweh pơhiăp pơhaih laih. 

14Ơ ƀing Edôm hơi, kâo, Yirmeyah, hơmư̆ laih boh hiăp mơ̆ng Yahweh tui anai: 
Yahweh pơkiaŏ nao sa tơpul ding kơna pơala pơ ƀing lŏn čar kiăng kơ laĭ tui 
anai, “Pơƀut glaĭ bĕ gih pô kiăng kơ tơlơi pơblah! Prap pre bĕ kiăng kơ kơsung 
blah lŏn čar Edôm!” 

15“Ơ lŏn čar Edôm, ră anai Kâo, Yahweh, či ngă brơi kơ ih jing hĭ tơdu tŏng krah 
ƀing lŏn čar, jing hĭ kar hăng gơnam mơnuih mơnam či djik djak yơh. 

16Ơ pô hơdip amăng khul hơ̆ng dơ̆ng pơtâo hơi, jing pô dŏ amăng anih glông ƀơi 
čư̆ čan. Tơlơi pơgao pran jua ih hơmâo pơƀlŏr hĭ laih ih pô, yuakơ tơlơi pơhuĭ ih 
pơphŭn rai amăng ƀing lŏn čar, wơ̆t tơdah ih pơdơ̆ng đĭ anih dŏ ih glông kar 
hăng čim si̱ng pơkra hruh ñu, mơ̆ng anih anŭn yơh Kâo či pơtrŭn hĭ ih.” Anŭn 
yơh jing tơlơi Yahweh pơhiăp pơhaih laih. 

17“Edôm či jing hĭ kar hăng sa gơnam pơhuĭ yơh. Abih bang ƀing mơnuih găn rai 
či jing hĭ ƀlơ̆ kơtuă laih anŭn či kơhak kơčŭh yơh yuakơ abih bang tơlơi glưh 
pơčah ñu anŭn. 

18Kar hăng plei pơnăng Sedôm hăng plei pơnăng Gomôrrah răm rai đưm hlâo 
adih yơh, wơ̆t hăng khul plei pla jum dar anŭn mơ̆n, ăt tui anŭn mơ̆n ƀu či hơmâo 
hlơi pô hơdip pơ lŏn čar Edôm ôh. Ƀu hơmâo hlơi pô dŏ amăng anŭn dơ̆ng tah.” 
Anŭn yơh jing tơlơi Yahweh pơhiăp pơhaih laih. 

19“Kar hăng sa drơi rơmung dŭl đĭ rai mơ̆ng glai kơpa̱l kơtuai krong Yurdan nao 
pơ anih đang rơ̆k mơda kiăng kơ hơduah hlô mơnơ̆ng yơh, tui anŭn Kâo ăt či 
puh pơđuaĭ hĭ ƀing lŏn čar Edôm mơtam mơ̆ng anih lŏn gơñu nao pơ anih ataih 
mơ̆n. Kâo či ruah pô git gai gơñu. Hlơi jing pô hrup hăng Kâo laih anŭn jing pô 
khĭn bưp Kâo lĕ? Khua git gai pă dưi dŏ dơ̆ng pơkơdơ̆ng glaĭ hăng Kâo lĕ?” 

20Hơnŭn yơh, hơmư̆ bĕ tơlơi Kâo, Yahweh, hơmâo pơkra laih hơdră pơkơdơ̆ng 
glaĭ hăng Edôm wơ̆t hăng plei Têman, jing tơlơi Kâo hơmâo pơphŭn rai kiăng 
pơkơdơ̆ng glaĭ hăng ƀing hơdip amăng anih anŭn tui anai: Ƀing rŏh ayăt Edôm 
či puh pơđuaĭ hĭ ƀing ană plei wơ̆t hăng ƀing čơđai kar hăng dui pơđuaĭ hĭ ană 
tơpul triu bơbe yơh. Laih anŭn ƀing gơñu či pơrai hĭ hlo̱m ƀo̱m đang hơma đang 
rơ̆k hăng sang ƀing gơ̆ laih anŭn anih lŏn ƀing gơ̆ či jing hĭ rơngol yơh. 

21Dơnai tơlơi le ̆  rơbuh ƀing gơ̆ či jing prŏng biă mă tơl lŏn tơnah či tơtư̆ tơtơ̆ng. 
Tơlơi ur gơñu či rơuăng truh pơ Rơsĭ Mriah gah thu̱ng yơh. 

22Lăng bĕ! Kar hăng sa drơi čim si̱ng, ƀing rŏh ayăt Edôm, či juang hyu laih anŭn 
pŏr hŭp trŭn, blang čăng ñu ƀơi ngŏ plei phŭn Bozrah yơh. Amăng hrơi anŭn 
khul pran jua ƀing tơhan khĭn kơtang Edôm či jing hĭ huĭ biă mă kar hăng pran 
jua sa čô đah kơmơi dŏ đih apui yơh. 

Boh Hiăp Yahweh Kơ Tơlơi Ƀing Plei Phŭn Damaskus 

23Anai yơh jing boh hiăp laĭ kơ plei phŭn Damaskus: “Plei pơnăng Hamat hăng 
plei pơnăng Arpad dŏ kơtuă yơh, yuakơ ƀing gơñu hơmâo hơmư̆ laih tơlơi sat 
truh pơ plei phŭn Damaskus anŭn. Ƀing ană plei dua boh plei anŭn ƀlơ̆ng 
bơngơ̆t, rŭng răng kar hăng rơsĭ klă̱ klŭng klăng ƀu thâo pơdơi yơh. 

24Ƀing Damaskus hơmâo jing hĭ laih tơdu rơmơ̆n. Ƀing gơñu hơmâo wĕh hĭ kiăng 
kơ đuaĭ kơdŏp yơh yuakơ huĭ bra̱l biă mă. Tơlơi rŭng răng hăng ruă nuă hơmâo 
păn mă laih ƀing gơñu, jing ruă kar hăng sa čô đah kơmơi đih apui yơh. 

25Hlâo adih Kâo hơ̆k mơak hăng plei anŭn, jing plei arăng pơdun đĭ, samơ̆ ră anai 
plei anŭn jing hĭ plei ƀu hiam ôh, hiư̆m pă ƀing ană plei aka lui hĭ ôh lĕ? 

26Amăng hrơi anŭn, ƀing hlak ai rơkơi či djai hĭ mơ̆ng tơlơi pơblah ƀơi khul jơlan 
plei Damaskus yơh, laih anŭn abih bang ƀing ling tơhan ñu, ƀing rŏh ayăt či 
pơdjai hĭ tơl dŏ rơiăt hĭ yơh.” Anŭn yơh jing tơlơi Yahweh Dưi Kơtang pơhiăp 
pơhaih laih. 

27“Kâo, Yahweh, či čuh hĭ khul pơnăng plei Damaskus. Kâo či brơi apui ƀơ̆ng hĭ 
khul kơđông kơjăp pơtao Ben-Hadad hơmâo pơdơ̆ng đĭ hlâo adih yơh.” 
Boh Hiăp Yahweh Kơ Tơlơi Ƀing Kơnung Djuai Kêdar Hăng Plei Pơnăng Hazôr 

28Anai yơh jing boh hiăp Yahweh kơ tơlơi ƀing kơnung djuai Kêdar hăng khul 
anih jum dar plei pơnăng Hazôr, jing anih Nebukhadnezzar pơtao prŏng lŏn čar 
Babilon kơsung blah laih: “Tơgŭ bĕ Ơ ƀing Babilon hơi, hăng kơsung blah bĕ ƀing 
Kêdar jing pơrai hĭ bĕ ƀing mơnuih amăng anih gah Ngŏ̱ anŭn. 

29Mă pơđuaĭ hĭ bĕ khul sang khăn gơñu wơ̆t hăng tơpul hlô mơnơ̆ng gơñu mơ̆n. 
Mă pơđuaĭ hĭ bĕ khăn păng sang jưh gơñu wơ̆t hăng abih bang gơnam gơñu. Ăt 
mă hĭ bĕ khul aseh samô gơñu mơ̆n, hăng ur dreo bĕ pơ ƀing gơñu tui anai, ‘Tơlơi 
pơhuĭ dŏ ƀơi djŏp bơnăh!’ 

30“Ơ ƀing ană plei Hazôr hơi, đuaĭ kơdŏp tañ bĕ! Dŏ kơdŏp bĕ amăng khul pa̱r 
dơlăm.” Anŭn yơh jing tơlơi Yahweh pơhiăp pơhaih laih. “Nebukhadnezzar 
pơtao prŏng dêh čar Babilon hơmâo pơkra laih mơneč kiăng pơkơdơ̆ng glaĭ 
hăng ƀing gih. Ñu hơmâo pơphŭn laih hơdră ñu kiăng pơkơdơ̆ng glaĭ hăng ƀing 
gih. 

31“Ơ ƀing Babilon hơi, tơgŭ kơsung blah bĕ ƀing dŏ rơnŭk hơđơ̆ng, jing ƀing 
pơmĭn kơ tơlơi ƀing gơñu dŏ amăng tơlơi kơjăp hơđơ̆ng anŭn, samơ̆ ƀing gơñu 
ƀu hơmâo khul amăng ja̱ng kŏn hơmâo čơnŭh khuă lơi. Ană plei anŭn kơnơ̆ng 
hơdip hơjăn păn đôč ƀu hơmâo ƀing gŏp djru kơ ƀing gơñu ôh.” Anŭn yơh jing 
tơlơi Yahweh pơhiăp pơhaih laih. 

32“Khul aseh samô gơñu či jing hĭ gơnam sua mă gih, laih anŭn khul hlô mơnơ̆ng 
lu gơñu či jing hĭ gơnam ƀing gih či mă hĭ yơh. Ƀing hlơi pô dŏ amăng khul anih 
ataih, Kâo či pơčơlah hĭ pơ djŏp djang anih laih anŭn či ba rai tơlơi răm rai ƀơi 
ƀing gơñu mơ̆ng rĭm bơnăh yơh.” Anŭn yơh jing tơlơi Yahweh pơhiăp pơhaih 
laih. 

33“Tring ƀing kơnung djuai Hazôr či jing hĭ anih dŏ kơ khul asâo tan yơh, jing hĭ 
anih rơngol hlŏng lar yơh. Ƀu hơmâo hlơi pô či hơdip pơ anŭn ôh. Ƀu hơmâo hlơi 
pô či dŏ amăng anih anŭn dơ̆ng tah.” 

Boh Hiăp Yahweh Kơ Tơlơi Lŏn Čar Êlam 

34Ƀơi akŏ rơnŭk Zidkiyah pơtao lŏn čar Yudah git gai wai lăng, Yahweh brơi boh 
hiăp anai kơ kâo, pô pơala Yirmeyah, kơ tơlơi lŏn čar Êlam. 

35Anai yơh jing tơlơi Yahweh Dưi Kơtang pơhiăp: “Tơlơi kơtang ƀing lŏn čar 
Êlam jing ƀing tơhan pơnăh hraŏ, samơ̆ Kâo či pơjŏh hĭ khul hraŏ gơñu anŭn. 

36Kâo či ba rai pă̱ glung angĭn pơkơdơ̆ng glaĭ hăng ƀing Êlam mơ̆ng pă̱ akiăng 
adai adih yơh. Kâo či pơčơlah hĭ ƀing gơñu tui hăng pă̱ glung angĭn, tơl ƀu či 
hơmâo lŏn čar pă ôh jing anih ƀing Êlam ƀu hơmâo đuaĭ nao dŏ ôh. 

37Kâo či pơhuĭ pơbra̱l hĭ ƀing Êlam ƀơi anăp rŏh ayăt gơñu, jing ƀơi anăp ƀing 
hlơi pô kiăng pơdjai hĭ ƀing gơñu yơh. Kâo či ba rai tơlơi răm rai ƀơi ƀing Êlam, 

yuakơ tơlơi hil nač ƀrŭk ƀrăk Kâo yơh. Kâo ăt či pơkiaŏ ƀing rŏh ayăt kiaŏ pơdjai 
hĭ ƀing gơñu hăng đao gưm tơl Kâo hơmâo pơrai hĭ abih bang ƀing gơñu yơh.” 
Anŭn yơh jing tơlơi Yahweh pơhiăp pơhaih laih. 

38“Kâo či pơrai hĭ pơtao lŏn čar Êlam wơ̆t hăng ƀing khua moa ñu mơ̆n, laih anŭn 
Kâo či git gai lŏn čar anŭn pơala kơ ƀing gơñu yơh.” Anŭn yơh jing tơlơi Yahweh 
pơhiăp pơhaih laih. 

39“Samơ̆ Kâo či rŭ̱ pơdơ̆ng glaĭ tơlơi đĭ kơyar Êlam amăng khul hrơi pơanăp.” 
Anŭn yơh jing tơlơi Yahweh pơhiăp pơhaih laih. 

Yirmeyah 50 

Boh Hiăp Yahweh Kơ Tơlơi Dêh Čar Babilon 

1Yahweh brơi boh hiăp anai kơ kâo, pô pơala Yirmeyah, kơ tơlơi plei phŭn 
Babilon laih anŭn dêh čar Babilon: 

2“Laĭ pơthâo hăng pơhaih bĕ amăng ƀing lŏn čar! Yơr đĭ bĕ hla gru kiăng kơ abih 
bang mơnuih ƀuh hăng pơhaih bĕ kiăng kơ abih bang mơnuih hơmư̆! Anăm 
pơkơ̆ng glaĭ tơlơi hơget ôh samơ̆ laĭ bĕ tui anai, ‘Arăng či blah mă hĭ plei phŭn 
Babilon. Plei phŭn Babilon či tŭ tơlơi blah mă yơh, yang rơba̱ng gơñu Bêl či tŭ 
tơlơi mlâo mlañ yơh, sĭt yang rơba̱ng Marduk anŭn či bă hăng tơlơi pơhuĭ. Khul 
rup trah ñu či tŭ tơlơi mlâo mlañ yơh, sĭt khul rup anŭn či bă hăng tơlơi pơhuĭ 
yơh.’ 

3Ƀing ling tơhan mơ̆ng sa boh dêh čar mơ̆ng gah dư̱r či rai kơsung blah plei phŭn 
anŭn laih anŭn ngă kơ anih lŏn ñu anŭn jing hĭ rơngol yơh. Abih dua mơnuih 
mơnam hăng hlô mơnơ̆ng či čơlah đuaĭ hĭ yơh, tơl ƀu hơmâo djuai mơnơ̆ng pă 
ôh dưi hơdip amăng anih anŭn. 

4“Amăng khul hrơi mông anŭn, ƀing ană plei Israel hăng ƀing ană plei Yudah 
hrŏm hơbĭt či rai hia hơduah kơ Kâo, Yahweh Ơi Adai gơñu yơh.” Anŭn yơh jing 
tơlơi Yahweh pơhiăp pơhaih laih. 

5“Ƀing gơñu či tơña kơ jơlan nao pơ anih Ziôn laih anŭn wĕh ƀo ̆  mơta gơñu anăp 
nao pơ anih anŭn yơh. Ƀing gơñu či nao pơgop gơñu pô hăng Kâo, Yahweh, hăng 
tơlơi pơgop hlŏng lar yơh jing tơlơi ƀing gơñu ƀu či pơjŏh hĭ dơ̆ng tah. 

6“Ană plei Kâo hơmâo jing laih kar hăng triu rơngiă. Ƀing pô wai gơñu hơmâo 
dui ba laih ƀing gơñu jrôk hĭ jơlan laih anŭn lui hĭ ƀing gơñu đuaĭ hyu amăng 
khul čư̆ čan yơh. Sĭt ƀing gơñu đuaĭ hyu ƀơi čư̆ čan hăng ƀơi bŏl čư̆ laih anŭn wơr 
bĭt hĭ anih pơdơi gơñu pô yơh. 

7Tơdang ƀing rŏh ayăt gơñu hơduah ƀuh ƀing gơñu, ƀing rŏh ayăt anŭn lun ƀơ̆ng 
hĭ ƀing gơñu, hăng laĭ tui anai, ‘Ƀing ta ƀu soh ôh, yuakơ ƀing gơñu ngă soh 
pơkơdơ̆ng glaĭ laih hăng Yahweh, jing Pô răk wai gơñu kar hăng triu Ñu pô. Sĭt 
ƀing gơñu pơkơdơ̆ng glaĭ hăng Yahweh, jing Pô ơi adon gơñu đaŏ kơnang yơh.’ 

8“Ơ ƀing Israel hơi, đuaĭ kơdŏp bĕ mơ̆ng plei phŭn Babilon. Đuaĭ hĭ bĕ mơ̆ng dêh 
čar ƀing Babilon, laih anŭn đuaĭ blung hlâo mơtam bĕ, kar hăng khul bơbe tơno 
ba akŏ kơ tơpul. 

9Đuaĭ bĕ yuakơ Kâo či pơsur hăng ba rai sa grup ƀing gŏp djru, jing ƀing dêh čar 
kơtang mơ̆ng anih lŏn gah dư̱r kiăng kơ kơsung blah hăng dêh čar Babilon yơh. 
Ƀing gơñu či pơdă tơlơi pơblah ƀơi tơdron blah pơkơdơ̆ng glaĭ hăng dêh čar 
Babilon. Sĭt ƀing dêh čar mơ̆ng gah dư̱r yơh či blah juă hĭ dêh čar Babilon. Ƀing 
tơhan gơñu jing rơgơi biă mă, jing ƀing ƀu pơnăh hraŏ đôč đač ôh. 

10Tui anŭn, ƀing gơñu či sua mă hĭ dêh čar Babilon yơh. Abih bang hlơi pô sua 
mă dêh čar Babilon či hơmâo hơdôm tơlơi ƀing gơñu kiăng yơh.” Anŭn yơh jing 
tơlơi Yahweh pơhiăp pơhaih laih. 

11“Ơ ƀing Babilon, jing ƀing sua mă laih lŏn čar kŏng ngăn Kâo, jing lŏn čar 
Yudah, ƀing gih hơ̆k kơdơ̆k hăng mơak mơai, sĭt ƀing gih hơ̆k mơak kar hăng 
rơmô ania juă pơdai laih anŭn mơñi mơhĕ̱ kar hăng khul aseh tơno yơh. 

12Plei phŭn Babilon, jing kar hăng amĭ gih, či mlâo mlañ biă mă. Sĭt pô tơkeng rai 
kơ ƀing gih anŭn či tŭ tơlơi pơmlâo yơh. Plei gih anŭn či jing hĭ plei anet hloh 
amăng khul plei ƀơi lŏn tơnah, jing kar hăng sa tơdron tač, laih anŭn kar hăng sa 
tơdron ha̱r thu krô hlo̱m ƀo̱m yơh. 

13Yuakơ tơlơi hil Kâo, Yahweh yơh, ƀu či hơmâo hlơi pô ôh dŏ amăng plei 
Babilon anŭn dơ̆ng. Sĭt plei anŭn či jing hĭ anih rơngol hlo̱m ƀo̱m yơh. Abih bang 
ƀing hlơi pô găn nao pơ anŭn či hơƀak drak hăng djik djak yơh yuakơ abih bang 
tơlơi răm rai ñu. 

14“Ơ abih bang ƀing gih jing ƀing wă̱ hraŏ hơi, pơdă bĕ tơlơi pơblah gih 
pơkơdơ̆ng glaĭ hăng plei phŭn Babilon laih anŭn wang dar plei anŭn. Pơnăh bĕ 
ƀơi ƀing gơñu! Anăm pioh glaĭ khul ƀrŏm hraŏ pă ôh, yuakơ ƀing plei anŭn 
hơmâo ngă soh pơkơdơ̆ng glaĭ hăng Kâo, Yahweh laih. 

15Ur dreo bĕ pơkơdơ̆ng glaĭ hăng plei anŭn ƀơi rĭm bơnăh! Sĭt ƀing gơñu jao hĭ 
gơñu pô, khul sang kơtŭm plei gơñu glưh hĭ, hăng khul pơnăng plei gơñu ăt glưh 
pơčah hĭ mơ̆n. Rŭ nua ƀơi ƀing gơñu bĕ! Ngă bĕ kơ ƀing gơñu kar hăng ƀing gơñu 
hơmâo ngă laih kơ ƀing pơkŏn, yuakơ anŭn jing tơlơi rŭ nua Yahweh yơh. 

16Mă pơđuaĭ hĭ bĕ pô jŭ pla mơ̆ng dêh čar Babilon, laih anŭn pô pĕ hơpuă hăng 
mơnêk amăng bơyan hơpuă mơ̆n. Brơi bĕ rĭm čô mơ̆ng khul anih ataih wơ̆t glaĭ 
pơ ƀing ană plei ñu pô laih anŭn brơi bĕ rĭm čô anŭn đuaĭ kơdŏp bĕ pơ anih ñu 
pô, yuakơ tơlơi pơblah ƀing kơtư̆ juă anŭn.” 

17Yahweh pơhiăp dơ̆ng tui anai, “Ƀing Israel jing kar hăng sa tơpul triu bơbe 
čơlah đuaĭ jing kar hăng khul rơmung dŭl kiaŏ mă laih yơh. Pô blung hlâo lun 
ƀơ̆ng hĭ ƀing gơñu, anŭn jing pơtao prŏng dêh čar Assiria yơh. Pô hơnăl tuč 
pơjŏh hĭ khul tơlang gơñu, anŭn jing Nebukhadnezzar pơtao prŏng dêh čar 
Babilon yơh.” 

18Hơnŭn yơh, anai yơh jing tơlơi Yahweh Dưi Kơtang, jing Ơi Adai ƀing Israel, 
pơhiăp: “Kâo či pơkơhma̱l hĭ pơtao prŏng dêh čar Babilon wơ̆t hăng anih lŏn ñu 
yơh jing kar hăng Kâo pơkơhma̱l hĭ laih pơtao prŏng dêh čar Assiria yơh. 

19Samơ̆ bơ kơ ƀing Israel, jing kar hăng tơpul triu Kâo, Kâo či ba wơ̆t glaĭ pơ đang 
rơ̆k gơñu pô kiăng kơ ƀơ̆ng rơ̆k ƀơi čư̆ Karmel hăng ƀơi anih lŏn Basan yơh. 
Hlŭng ñu či trơi hrăp yơh ƀơi khul bŏl čư̆ anih lŏn Ephraim hăng anih lŏn Gilead. 

20Amăng khul hrơi mông anŭn, Kâo či kơsem kơ tơlơi soh Israel, samơ̆ ƀu či 
hơduah ƀuh ôh, laih anŭn kơ khul tơlơi soh Yudah, samơ̆ ăt kŏn hơduah ƀuh lơi, 
yuakơ Kâo pap brơi ƀing dŏ so̱t, jing ƀing Kâo pioh hơdip anŭn yơh.” Anŭn yơh 
jing tơlơi Yahweh pơhiăp pơhaih laih. 

21“Ơ ƀing rŏh ayăt dêh čar Babilon hơi, kơsung blah bĕ ƀing anih lŏn Merathayim 
laih anŭn ƀing hlơi pô hơdip amăng anih lŏn Pekôd. Kiaŏ mă bĕ, pơdjai hăng 
pơrai hĭ hlo̱m ƀo̱m bĕ ƀing gơñu. Ngă bĕ abih bang tơlơi Kâo hơmâo pơđar laih 
kơ ƀing gih.” Anŭn yơh jing tơlơi Yahweh pơhiăp pơhaih laih. 

22“Dơnai tơlơi pơblah truh laih amăng anih lŏn gơñu anŭn, jing dơnai tơlơi răm 
rai prŏng prin yơh! 

23Dêh čar Babilon jing kar hăng mơmu̱t pơrai hĭ abih lŏn tơnah anŭn! Samơ̆ 
mơmu̱t anŭn hơmâo tŭ mă laih tơlơi pơphač hĭ. Dêh čar Babilon jing hĭ gơnam 
huĭ hyưt biă mă yơh amăng abih bang ƀing lŏn čar! 

24Ơ Babilon hơi, Kâo, Yahweh, ƀač čơđo̱ng kơ ih, laih anŭn ih djơ̆ hĭ čơđo̱ng samơ̆ 
ih ƀu thâo ôh. Ƀing rŏh ayăt ih hơduah ƀuh ană plei ih laih anŭn mă mơnă hĭ ƀing 
gơñu yuakơ ih pơkơdơ̆ng glaĭ hăng Kâo, Yahweh, yơh. 

25Kâo, Yahweh, hơmâo pŏk laih anih răk pioh gơnam pơblah Kâo laih anŭn ba 
tơbiă khul gơnam pơblah yuakơ tơlơi hil Kâo hăng ih. Kâo, Khua Yang Yahweh 
Dưi Kơtang, hơmâo bruă kiăng kơ ngă yơh amăng anih lŏn ih, dêh čar Babilon 
anŭn. 

26Ơ ƀing rŏh ayăt dêh čar Babilon hơi, rai bĕ mơ̆ng khul anih ataih gih kiăng kơ 
pơkơdơ̆ng glaĭ hăng ñu yơh. Taih pơčah hĭ bĕ ñu kar hăng taih pơčah hĭ bah 
amăng khul atông pơdai. Pơƀut glaĭ bĕ ană plei ñu kar hăng pơƀut khul ƀu̱r 
pơdai. Pơrai hĭ bĕ ƀing gơñu hlo̱m ƀo̱m laih anŭn ƀu pioh glaĭ hlơi pô dŏ so̱t ôh. 

27Pơdjai hĭ bĕ abih bang ƀing ling tơhan ñu, kar hăng rơmô tơno hadơi trŭn nao 
pơ anih arăng pơdjai hlô mơnơ̆ng yơh. Răm ƀăm yơh kơ ƀing Babilon anŭn, hrơi 
gơñu hơmâo truh laih, jing mông kơ ƀing gơñu tŭ tơlơi pơkơhma̱l yơh.” 

28Kâo, pô pơala Yirmeyah, pơhiăp tui anai, “Hơmâo ƀing đuaĭ kơdŏp mơ̆ng dêh 
čar Babilon nao dŏ pơ anih Ziôn hăng pơhaih kơ tơlơi hiư̆m Yahweh Ơi Adai ta 
hơmâo rŭ nua laih ƀơi ƀing Babilon, jing tơlơi rŭ nua ƀơi ƀing gơñu yuakơ sang 
yang Ñu yơh.” 

29Yahweh pơhiăp dơ̆ng tui anai, “Iâu pơƀut glaĭ bĕ ƀing pơnăh hraŏ, jing abih 
bang ƀing thâo wă̱ hraŏ anŭn kiăng kơ pơkơdơ̆ng glaĭ hăng plei phŭn Babilon. 
Pơkăng đĭ bĕ abih bang anih jưh jum dar plei anŭn. Anăm brơi hlơi pô đuaĭ 
tơklaih hĭ ôh. Kla glaĭ bĕ kơ ƀing gơñu yuakơ khul bruă sat ƀing gơñu hơmâo ngă 
laih. Ngă bĕ kơ ƀing gơñu tui hăng tơlơi bruă ƀing gơñu hơmâo ngă laih kơ 
mơnuih pơkŏn. Ngă bĕ tui anŭn yuakơ plei anŭn hơmâo pơgao pơang ñu pô 
pơkơdơ̆ng glaĭ hăng Kâo, Yahweh, jing Pô Rơgoh Hiam ƀing Israel. 

30Hơnŭn yơh, amăng hrơi anŭn ƀing hlak ai đah rơkơi ñu či djai hĭ mơ̆ng tơlơi 
blah ƀơi khul jơlan plei phŭn Babilon. Laih anŭn abih bang ƀing ling tơhan ñu, 
ƀing rŏh ayăt či pơdjai hĭ tơl ƀing gơ̆ dŏ rơiăt hĭ yơh.” Anŭn yơh jing tơlơi 
Yahweh pơhiăp pơhaih laih. 

31“Lăng bĕ, Ơ pô pơang hơi, Kâo pơkơdơ̆ng glaĭ hăng ih yơh, yuakơ hrơi ih 
hơmâo truh laih, jing mông kơ ih tŭ tơlơi pơkơhma̱l yơh.” Anŭn yơh jing tơlơi 
Khua Yang Yahweh Dưi Kơtang pơhiăp pơhaih laih. 

32“Ơ ƀing Babilon hơi, dêh čar pơang gih či tơhneč hăng rơbuh hĭ laih anŭn ƀu 
hơmâo hlơi pô djru kơ ñu tơgŭ ôh. Kâo či pơtŏ đĭ apui amăng khul plei pla ñu 
kiăng kơ apui ƀơ̆ng hĭ abih bang hlơi dŏ jum dar yơh.” 

33Anai yơh jing tơlơi Yahweh Dưi Kơtang pơhiăp dơ̆ng: “Ƀing ană plei Israel 
hrŏm hăng ƀing ană plei Yudah tŭ arăng kơtư̆ juă. Abih bang ƀing mă mơnă hĭ 
ƀing gơ̆ dŏ gak wai ƀing gơ̆ yơh, ƀing gơñu hơngah ƀu brơi kơ ƀing gơ̆ tơbiă nao 
rơngai ôh. 

34Samơ̆ Kâo, jing Pô Song Mă ƀing gơ̆, jing kơtang. Yahweh Dưi Kơtang yơh jing 
anăn Kâo. Kâo či hur har pơgang brơi tơhơnal tơlơi ƀing gơ̆ yơh kiăng kơ ba rai 
tơlơi rơnŭk rơnua kơ anih lŏn ƀing gơ̆ anŭn, samơ̆ ba tơlơi rŭng răng yơh kơ 
ƀing ană plei hơdip amăng dêh čar Babilon.” 

35Yahweh pơhiăp tui anai, “Brơi bĕ đao gưm yơh pơrai hĭ ƀing Babilon! Brơi bĕ 
đao gưm pơrai hĭ ƀing ană plei dêh čar Babilon laih anŭn pơrai hĭ ƀing khua moa 
ñu wơ̆t hăng ƀing rơgơi ñu mơ̆n! 

36Brơi đao gưm yơh pơrai hĭ ƀing pô pơala ƀlŏr Babilon! Ƀing gơñu jing hĭ ƀing 
mlŭk mơgu yơh. Brơi bĕ đao gưm yơh pơrai hĭ ƀing ling tơhan khĭn kơtang ñu! 
Ƀing gơñu jing hĭ ƀing huĭ bra̱l yơh. 

37Brơi bĕ đao gưm yơh pơrai hĭ khul aseh hăng khul rơdêh aseh Babilon. Brơi 
bĕ đao gưm pơrai hĭ abih bang ƀing ling tơhan blah apăh jing ƀing pơblah brơi 
kơ ñu mơ̆n! Ƀing tơhan kơtang anŭn jing hĭ tơdu kar hăng ƀing đah kơmơi yơh. 
Brơi bĕ đao gưm yơh pơrai hĭ khul mŭk dram ñu! Mŭk ñu anŭn či jing hĭ tơlơi 
sua mă yơh. 

38Tơlơi kho̱ng yơh či pơrai hĭ ƀơi khul ia Babilon! Khul ia ñu či jing hĭ thu krô 
yơh. Abih bang tơlơi truh sat anŭn či truh yuakơ dêh čar Babilon jing anih lŏn 
khul rup trah, jing khul rup trah či pơhưt pơdư hĭ ƀing Babilon yơh. 

39“Tui anŭn, khul hlô tơdron ha̱r hăng khul asâo hueng či hơdip pơ anih anŭn, 
hrŏm hăng čim tŏ tơdron ha̱r jing čim ƀu rơgoh yơh. Mơnuih mơnam ƀu či dŏ 
amăng anih anŭn dơ̆ng tah čơdơ̆ng mơ̆ng rơnŭk anai hlŏng truh pơ abih bang 
rơnŭk tơdơi yơh. 

40Kar hăng Kâo, Ơi Adai, pơrai hĭ hlo̱m ƀo̱m plei pơnăng Sedôm hăng plei pơnăng 
Gomôrrah đưm hlâo adih yơh hrŏm hăng khul plei pla jum dar anŭn, tui anŭn 
Kâo ăt či pơrai hĭ Babilon mơ̆n, tơl ƀu hơmâo hlơi pô ôh dŏ amăng anih anŭn.” 
Anŭn yơh jing tơlơi Yahweh pơhiăp pơhaih laih. 

41“Lăng bĕ adih! Sa tơpul ling tơhan hlak rai mơ̆ng dêh čar gah dư̱r. Sĭt sa boh 
dêh čar prŏng hrŏm hăng ƀing pơtao lu lŏn čar pơkŏn yơh prap pre kiăng kơ 
pơblah mơ̆ng anih lŏn ataih biă mă yơh. 

42Ƀing gơñu djă̱ khul hraŏ laih anŭn khul tơbăk gơñu. Ƀing gơñu kheñ đet ƀu 
thâo pap mơñai ôh. Tơdang ƀing gơñu đĭ rai ƀơi khul aseh gơñu, dơnai gơñu jing 
kar hăng rơsĭ pơgrao yơh. Ƀing gơñu kơsung rai kar hăng ƀing mơnuih prap pre 
kơ tơlơi pơblah kiăng kơ kơsung blah ih yơh, Ơ plei phŭn Babilon hơi. 

43Pơtao dêh čar Babilon hơmâo hơmư̆ laih khul tơlơi pơthâo kơ tơlơi ƀing rŏh 
ayăt anŭn, tui anŭn tơngan ñu jing hĭ tơdu yơh. Ñu bă hăng tơlơi rơngot hơning, 
laih anŭn tơlơi ruă ñu jing kar hăng đah kơmơi jĕ či đih apui yơh. 

44Kar hăng sa drơi rơmung dŭl đĭ rai mơ̆ng glai kơpa̱l kơtuai Yurdan kiăng nao 
pơ đang rơ̆k mơda kiăng kơ hơduah hlô mơnơ̆ng. Kâo ăt či puh pơđuaĭ hĭ mơtam 
ƀing dêh čar Babilon mơ̆ng anih lŏn gơñu nao pơ anih ataih mơ̆n. Kâo či ruah pô 
git gai kơ lŏn čar gơñu. Hlơi jing pô hrup hăng Kâo laih anŭn jing pô khĭn bưp 
Kâo lĕ? Khua git gai pă dưi dŏ dơ̆ng pơkơdơ̆ng glaĭ hăng Kâo lĕ? 

45Hơnŭn yơh, hơmư̆ bĕ tơlơi Kâo, Yahweh, hơmâo pơkra laih hơdră pơkơdơ̆ng 
glaĭ hăng dêh čar Babilon, jing tơlơi Kâo, Yahweh, hơmâo pơphŭn rai laih kiăng 
pơkơdơ̆ng glaĭ hăng anih lŏn ƀing Babilon tui anai: Ƀing rŏh ayăt Babilon či puh 
pơđuaĭ hĭ ƀing ană plei wơ̆t hăng ƀing čơđai jing kar hăng ană tơpul triu bơbe 
anŭn yơh. Laih anŭn ƀing gơñu či pơrai hĭ hlo̱m ƀo̱m đang rơ̆k đang hơma hăng 
sang ƀing gơ̆ laih anŭn anih lŏn ƀing gơ̆ či jing hĭ rơngol yơh. 

46Dơnai tơlơi le ̆  rơbuh dêh čar Babilon či jing prŏng biă mă tơl lŏn tơnah či tơtư̆ 
tơtơ̆ng yơh. Asăp ñu arăng či hơmư̆ tŏng krah djŏp djang lŏn čar yơh.” 

Yirmeyah 51 

Tơlơi Phat Kơđi Dơ̆ng Ƀơi Dêh Čar Babilon 

1Anai yơh jing tơlơi Yahweh pơhiăp: “Anai nê, Kâo či pơsur đĭ jua bơngăt pô 
pơrai kiăng pơkơdơ̆ng glaĭ hăng dêh čar Babilon laih anŭn hăng ƀing ană plei 
Leb-Kamai yơh. 

2Kâo či pơkiaŏ ƀing tuai nao pơ dêh čar Babilon kiăng kơ pơrai hĭ ñu kar hăng 
angĭn pưh pơđuaĭ hĭ hơkam pơdai. Amăng hrơi tơlơi răm rai ñu, ƀing tuai anŭn 
či pơkơdơ̆ng glaĭ hăng dêh čar Babilon ƀơi djŏp bơnăh kiăng kơ pơrơngol hĭ anih 
lŏn ñu yơh. 

3Ơ ƀing kơsung blah ƀing Babilon hơi, anăm brơi kơ ƀing tơhan hraŏ wă̱ hraŏ 
gơñu ôh, kŏn brơi gơñu buh ao pơgang gơñu lơi. Pơrai hĭ bĕ hlo̱m ƀo̱m ƀing ling 
tơhan gơñu. Anăm pioh hơdip sa čô hlak ai đah rơkơi anŭn ôh. 

4Ƀing gơñu či rơbuh djai hĭ amăng plei phŭn Babilon, ruă rơka hĭ amăng khul 
jơlan plei anŭn. 

5Kâo, Ơi Adai ƀing Israel hăng ƀing Yudah, jing Yahweh Dưi Kơtang ƀu lui raih 
hĭ ƀing gơñu kar hăng ƀing đah kơmơi kơmai ôh, wơ̆t tơdah anih lŏn gơñu bă 
hăng tơlơi soh pơkơdơ̆ng glaĭ hĭ hăng Kâo, jing Pô Rơgoh Hiam ƀing Israel. 

6“Ơ ƀing ană plei Kâo, đuaĭ tơbiă hĭ bĕ mơ̆ng dêh čar Babilon! Đuaĭ pơklaih hĭ bĕ 
tơlơi hơdip gih! Anăm tŭ răm rai hĭ yuakơ khul tơlơi soh ƀing mơnuih dêh čar 
anŭn ôh. Anai jing hrơi mông kơ tơlơi Yahweh rŭ nua ƀơi ƀing gơñu yơh. Ñu či 
kla glaĭ kơ ƀing Babilon hơget tơlơi ƀing gơñu năng tŭ yơh. 

7Babilon jing kar hăng kơčŏk mah amăng tơngan Kâo, Yahweh. Ƀing lŏn čar abih 
lŏn tơnah mơñum ia tơpai mơ̆ng kơčŏk anŭn, tơl abih bang ƀing măt hĭ yơh. 
Hơnŭn yơh, ră anai ƀing gơñu jing hĭ hưt laih. 

8Dêh čar Babilon či blĭp blăp rơbuh hĭ hăng pơčah hĭ. Pơkrao brơi kơ ñu bĕ! Pik 
pơjrao brơi bĕ ƀơi tơlơi ruă ñu. Năng ai ñu či dưi suaih hĭ yơh. 

9“Ƀing tuai dŏ pơ anŭn pơlaĭ hăng tơdruă gơñu, ‘Ƀing ta gir pơsuaih hĭ dêh čar 
Babilon, samơ̆ ñu ƀu dưi suaih hĭ ôh. Brơi bĕ kơ ƀing ta đuaĭ hĭ mơ̆ng ñu laih 
anŭn glaĭ pơ rĭm anih lŏn ta pô, yuakơ tơlơi phat kơđi ƀơi ñu jing prŏng biă mă, 
sĭt tơlơi hing kơ tơlơi phat kơđi anŭn đĭ truh pơ kơthul hăng truh pơ adai adih 
yơh.’ 

10“ ‘Yahweh hơmâo pơgang brơi kơ ƀing ta laih. Rai bĕ, brơi kơ ƀing ta ruai bĕ 
amăng anih Ziôn tơlơi Yahweh Ơi Adai ta hơmâo ngă laih.’ ” 

11Ƀing khua tơhan ƀing rŏh ayăt pơhiăp tui anai, “Yahweh hơmâo pơsur đĭ laih 
ƀing pơtao dêh čar Media, yuakơ tơlơi kơñăm Ñu kiăng pơrai hĭ dêh čar Babilon 
yơh. Yahweh či rŭ nua, jing tơlơi rŭ nua brơi kơ sang yang Ñu jing ƀing Babilon 
pơrai hĭ laih yơh. Tui anŭn, săh bĕ khul ƀrŏm hraŏ gih, djă̱ đĭ bĕ khul khiơl gih! 

12Yơr đĭ bĕ hla gru kiăng laĭ pơthâo ƀing ling tơhan kiăng pơkơdơ̆ng glaĭ hăng 
khul pơnăng plei phŭn Babilon! Pơkơjăp glaĭ bĕ ƀing gak wai, pơdap glaĭ bĕ ƀing 
krăp lăng, prap pre bĕ kiăng kơ krăp pơblah!” Yahweh pơgiŏng hĭ laih tơlơi 
kơñăm Ñu, tơlơi pơkă Ñu jing pơkơdơ̆ng glaĭ hăng ƀing ană plei Babilon yơh. 

13Ơ ƀing hơdip jĕ lu krong ia, jing ƀing pơdrŏng mŭk dram, tơlơi hơnăl tuč gih 
hơmâo truh laih, jing hrơi mông kơ ƀing gih tŭ tơlơi djai yơh. 

14Yahweh Dưi Kơtang hơmâo ƀuăn rơ̆ng laih hăng tơlơi dưi Ñu pô tui anai: “Sĭt 
Kâo či pơbă hĭ lŏn tơnah gih hăng lu mơnuih, jing lu kar hăng khul kơtop hlăt 
yơh, laih anŭn ƀing gơñu či ur dreo dưi hĭ kơ ƀing gih yơh.” 

Tơlơi Yirmeyah Bơni Hơơč Kơ Ơi Adai 
(Yirmeyah 10:12-16) 

15Ơi Adai hrih lŏn tơnah hăng tơlơi dưi mơyang Ñu. Hăng tơlơi rơgơi Ñu, Ñu 
pơjing rai kơyâo pơtâo mơnơ̆ng mơnuă laih anŭn hăng tơlơi thâo hluh Ñu, Ñu 
pơkăng khul tal adai kar hăng pơkăng sang khăn yơh. 

16Tơdang Ñu pơđar, ia amăng khul tal adai adih pơgrŏm yơh. Ñu pơjing khul 
kơthul ayŭh đĭ mơ̆ng khul anih ataih amăng lŏn tơnah. Ñu brơi kơmlă hăng ia 
hơjan laih anŭn ba tơbiă angĭn mơ̆ng khul anih pioh gơnam Ñu yơh. 

17Tơdang ƀing mơnuih mơnam ƀuh tơlơi anŭn, rĭm čô ƀu thâo hluh kơ Ñu jing 
kar hăng kơmlư laih anŭn mlŭk mơgu. Rĭm pô thâo pơkra gơnam pơsơi anŭn ăt 
mlâo hĭ mơ̆n yua mơ̆ng khul rup trah ñu pơkra, yuakơ khul rup ñu anŭn jing 
yang rơba̱ng, laih anŭn ƀu hơmâo tơlơi suă jua amăng drơi jan gơñu ôh. 

18Khul rup anŭn jing đôč đač, jing gơnam arăng djik djak yơh. Tơdang Yahweh 
rai kiăng kơ phat kơđi khul rup anŭn, gơñu či răm rơngiă hĭ yơh. 

19Ơi Adai ƀing Yakôb, jing ƀing Israel, ƀu hrup hăng khul rup anŭn ôh, yuakơ Ñu 
jing Pô Hrih Pơjing kơ abih bang tơlơi mơnơ̆ng. Ñu ruah laih ƀing Israel, jing ană 
plei kŏng ngăn lŏm kơ Ñu pô yơh. Yahweh Dưi Kơtang yơh jing anăn Ñu. 

Dêh Čar Babilon Jing Gơnam Pơblah Yahweh 

20Yahweh pơhiăp tui anai, “Ơ dêh čar Babilon, ih yơh jing kar hăng tơlŏ pơblah, 
jing kar hăng gơnam pơblah Kâo kơ tơlơi pơblah. Hăng ih yơh Kâo pơphač hĭ 
ƀing lŏn čar, sĭt hăng ih yơh Kâo pơrai hĭ khul dêh čar. 

21Hăng ih yơh Kâo pơphač hĭ aseh wơ̆t hăng pô đĭ aseh anŭn. Hăng ih yơh Kâo 
pơphač hĭ rơdêh aseh wơ̆t hăng pô pơgăt rơdêh anŭn mơ̆n. 

22Hăng ih yơh Kâo pơphač hĭ mơnuih đah rơkơi đah kơmơi. Hăng ih yơh Kâo 
pơphač hĭ mơnuih tha rơma hăng ƀing čơđai. Hăng ih yơh Kâo pơphač hĭ hlak ai 
đah rơkơi đah kơmơi. 

23Hăng ih yơh Kâo pơphač hĭ pô wai triu wơ̆t hăng tơpul triu. Hăng ih yơh Kâo 
pơphač hĭ pô ngă hơma wơ̆t hăng rơmô tơno jik kai hơma ñu. Hăng ih yơh Kâo 
pơphač hĭ ƀing khua git gai hăng ƀing khua moa.” 

Tơlơi Yahweh Rŭ Nua Ƀơi Dêh Čar Babilon 

24Yahweh pơhiăp dơ̆ng tui anai, “Ơ ƀing ană plei Kâo hơi, ƀơi anăp mơta gih yơh, 
Kâo či rŭ nua ƀơi dêh čar Babilon laih anŭn ƀơi abih bang ƀing ană plei dêh čar 
Babilon yuakơ abih bang tơlơi soh ƀing gơñu hơmâo ngă laih kơ anih Ziôn.” 
Anŭn yơh jing tơlơi Yahweh pơhiăp pơhaih laih. 

25“Ơ plei phŭn Babilon hơi, ih jing kar hăng čư̆ pơrai hĭ abih bang lŏn tơnah, 
samơ̆ Kâo pơkơdơ̆ng glaĭ hăng ih, Ơ čư̆ pơrai arăng ăh. Kâo či yơr tơbiă tơngan 

kơtang Kâo kiăng kơ kơsung blah ih yơh. Kâo či tơglŭng hĭ ih mơ̆ng anih glông 
ih, laih anŭn ngă kơ ih jing kar hăng hơbâo tơpur yơh.” Anŭn yơh jing tơlơi 
Yahweh pơhiăp pơhaih laih. 

26“Arăng ƀu či mă boh pơtâo hơget gĕt mơ̆ng ih ôh kiăng kơ jing boh pơtâo phŭn, 
kŏn mă sa boh lơi kiăng kơ jing boh pơtâo kơ atur, yuakơ ih či jing hĭ rơngol 
hlŏng lar yơh.” Anŭn yơh jing tơlơi Yahweh pơhiăp pơhaih laih. 

27“Ơ ƀing rŏh ayăt dêh čar Babilon hơi, yơr đĭ bĕ sa ƀĕ hla gru kiăng kơ ƀing lŏn 
čar ƀuh! Ayŭp bĕ tơdiăp kiăng kơ ƀing gơñu hơmư̆! Prap pre bĕ ƀing lŏn čar kơ 
tơlơi pơblah pơkơdơ̆ng glaĭ hăng dêh čar Babilon. Iâu pơƀut bĕ kiăng pơkơdơ̆ng 
glaĭ hăng ñu hơdôm lŏn čar anai: Ararat, Minni laih anŭn Askenaz. Ruah bĕ sa čô 
khua git gai abih bang ƀing ling tơhan pơkơdơ̆ng glaĭ hăng ñu. Pơkiaŏ nao bĕ 
ƀing tơhan aseh lu kar hăng tơpul kơtop hlăt. 

28Prap pre bĕ ƀing lŏn čar kơ tơlơi pơblah pơkơdơ̆ng glaĭ hăng ñu. Iâu rai bĕ 
ƀing pơtao lŏn čar Media, ƀing khua git gai gơñu wơ̆t hăng abih bang ƀing khua 
moa gơñu mơ̆n, wơ̆t hăng abih bang lŏn čar ƀing gơñu git gai wai lăng yơh. 

29Anih lŏn anŭn rŭng răng huĭ hyưt hăng tơtư̆ tơtơ̆ng, yuakơ hơdôm tơlơi 
Yahweh kơñăm pơkơdơ̆ng glaĭ hăng dêh čar Babilon, kiăng kơ pơrơngol hĭ anih 
lŏn Babilon yơh tơl ƀu hơmâo hlơi pô hơdip amăng anŭn dơ̆ng tah. 

30Ƀing ling tơhan Babilon ƀu pơblah dơ̆ng tah. Ƀing gơñu kơnơ̆ng dŏ amăng khul 
kơđông kơjăp gơñu đôč. Tơlơi kơtang gơñu tơdu rơmơ̆n hĭ laih, tơl ƀing gơñu 
jing hĭ tơdu kar hăng ƀing đah kơmơi. Khul čơnŭh amăng ja̱ng plei phŭn ñu 
pơčah hĭ, laih anŭn khul anih dŏ plei anŭn arăng čuh hĭ. 

31Pô laĭ pơthâo anai truh tơdơi kơ pô laĭ pơthâo pơkŏn laih anŭn pô ding kơna 
anai truh tơdơi kơ pô ding kơna pơkŏn kiăng kơ ruai pơhaih hăng pơtao dêh čar 
Babilon kơ tơlơi plei phŭn ñu ƀing rŏh ayăt hơmâo blah mă hĭ hlo̱m ƀo̱m laih. 

32Ƀing gơñu ăt mă hĭ jơlan găn krong, laih anŭn čuh hĭ khul kơđông ƀing Babilon 
mơ̆n. Hloh kơ anŭn dơ̆ng, abih bang ƀing ling tơhan huĭ bra̱l biă mă yơh.” 

33Anai yơh jing tơlơi Yahweh Dưi Kơtang, jing Ơi Adai ƀing Israel, pơhiăp: “Plei 
phŭn Babilon jing kar hăng atur prăh pơdai jing ƀơi mông arăng juă pơdai ƀơi 
ñu yơh. Mông kiăng kơ hơpuă plei phŭn anŭn či truh tañ biă mă yơh.” 

34Ƀing ană plei mơ̆ng plei Yerusalaim iâu kwưh kơ Yahweh tui anai, 
“Nebukhadnezzar pơtao lŏn čar Babilon hơmâo lun ƀơ̆ng hĭ laih ƀing gơmơi, ñu 
hơmâo lui hĭ laih ƀing gơmơi amăng tơlơi rŭng răng, laih anŭn ñu hơmâo ngă 
laih kơ plei phŭn gơmơi jing hĭ kar hăng sa boh ge̱t hŏng. Kar hăng sa drơi klăn 
yơh ñu lun ƀơ̆ng hĭ mŭk dram gơmơi kiăng pơbă hĭ hlŭng ñu hăng khul gơnam 
ñu kiăng, laih anŭn ñu hơmâo kơhak kơčŭh tơbiă hơget gơnam ñu ƀu kiăng yơh. 

35Kwưh kiăng kơ tơlơi ƀrưh ƀai ngă laih kơ kơđeh asar gơmơi jing truh hĭ ƀơi 
ƀing Babilon. Kwưh kiăng tơlơi soh drah gơmơi le ̆  hĭ ƀơi ƀing lŏn čar Babilon.” 
Anŭn yơh jing tơlơi ƀing ană plei mơ̆ng plei Yerusalaim pơhiăp laih. 

36Hơnŭn yơh, anai yơh jing tơlơi Yahweh laĭ glaĭ: “Anai nê, Kâo či pơgang brơi 
tơhơnal tơlơi gih yơh laih anŭn rŭ nua brơi kơ ƀing gih. Kâo či pơthu hĭ phŭn 
krong prŏng ñu laih anŭn ngă brơi kơ khul ia bluh ñu thu krô hĭ yơh. 

37Babilon či jing hĭ kar hăng ƀu̱r răm rai yơh, jing hĭ anih dŏ kơ khul asâo tan, 
laih anŭn jing hĭ kar hăng gơnam pơhuĭ hăng tơlơi arăng djik klao, jing anih ƀu 
hơmâo hlơi pô hơdip ôh. 

38Abih bang ƀing ană plei ñu le̱ng kơ pơgrao kar hăng rơmung dŭl anet, sĭt ƀing 
gơñu pơgrao kar hăng khul ană rơmung dŭl mơhao kơ mơnơ̆ng ƀơ̆ng yơh. 

39Samơ̆ tơdang ƀing gơñu mơhao biă mă, Kâo či pơkra sa tơlơi phet kơ ƀing gơñu 
laih anŭn ngă kơ ƀing gơñu măt hĭ yơh, kiăng kơ ƀing gơñu ur klao mơak. Giŏng 
anŭn, Kâo či brơi kơ ƀing gơñu pĭt hĭ hlŏng lar ƀu thâo mơdưh dơ̆ng tah.” Anŭn 
yơh jing tơlơi Yahweh pơhiăp pơhaih laih. 

40“Kâo či ba nao ƀing gơñu pơ anih pơdjai hlô mơnơ̆ng, kar hăng pơdjai khul ană 
triu, khul triu tơno laih anŭn khul bơbe kiăng kơ ƀơ̆ng yơh.” 

41Yahweh pơhiăp dơ̆ng kơ tơlơi Babilon tui anai, “Plei prŏng Sêsak jing plei abih 
bang lŏn tơnah pơư pơang, či tŭ mă tơlơi blah mă yơh! Plei phŭn Babilon anŭn 
či jing hĭ huĭ bra̱l biă mă amăng tŏng krah ƀing lŏn čar! 

42Ƀing ling tơhan rŏh ayăt ñu pơyơ̆ng đĭ gah ngŏ kơ plei phŭn Babilon kar hăng 
jơlah ia rơsĭ prŏng. Khul jơlah ia pơgrao anŭn či go̱m hĭ ñu yơh. 

43Khul plei pla ñu či jing hĭ rơngol, jing hĭ sa anih lŏn thu krô hăng tơdron ha̱r 
yơh, jing hĭ sa anih lŏn ƀu hơmâo hlơi pô ôh dŏ amăng ñu, laih anŭn ăt kŏn 
hơmâo hlơi pô rơbat găn anih anŭn lơi. 

44Kâo či pơkơhma̱l hĭ Bêl jing yang rơba̱ng lŏn čar Babilon laih anŭn ngă kơ ñu 
o ̱̆  tơbiă hơget gơnam ñu hơmâo lun ƀơ̆ng hĭ laih yơh. Tui anŭn, ƀing lŏn čar 
pơkŏn ƀu či kơnang kơ ñu dơ̆ng tah. Khul pơnăng plei phŭn Babilon či glưh hĭ 
yơh. 

45“Ơ ƀing ană plei Kâo hơi, tơbiă đuaĭ hĭ bĕ mơ̆ng ñu! Đuaĭ tañ bĕ kiăng kơ 
pơklaih hĭ gih pô! Đuaĭ hĭ bĕ mơ̆ng tơlơi hil nač ƀrŭk ƀrăk Yahweh. 

46Tơdang hơmư̆ hing kơ khul tơlơi huĭ anŭn amăng anih lŏn anai, anăm rơngiă 
hĭ tơlơi khĭn ôh, laih anŭn kŏn huĭ hyưt lơi. Sa tơlơi hing rŭng răng truh amăng 
thŭn anai, sĭt sa tơlơi hing pơkŏn či truh amăng thŭn pơanăp yơh, anŭn yơh jing 
khul tơlơi hing pơrŭng pơrăng amăng anih lŏn laih anŭn tơlơi hing pơtao anai 
pơkơdơ̆ng glaĭ hăng pơtao adih yơh. 

47Sĭt hrơi mông anŭn či truh yơh tơdang Kâo či pơkơhma̱l hĭ khul rup trah lŏn 
čar Babilon. Abih anih lŏn ñu či tŭ mlâo mlañ laih anŭn tơl abih bang ană plei ñu 
či rơbuh hĭ amăng anih lŏn gơñu anŭn yơh. 

48Giŏng anŭn, adai adih hăng lŏn tơnah anai laih anŭn abih bang tơlơi mơnơ̆ng 
amăng anŭn či ur dreo mơak mơai yơh yuakơ lŏn čar Babilon răm rai. Yuakơ pô 
pơrai či rai kơsung blah hĭ ñu mơ̆ng gah dư̱r yơh.” Anŭn yơh jing tơlơi Yahweh 
pơhiăp pơhaih laih. 

49“Jing kar hăng lu mơnuih amăng abih bang lŏn tơnah yơh hơmâo le ̆  trŭn laih 
yuakơ lŏn čar Babilon hơmâo pơdjai hĭ laih ƀing gơñu, tui anŭn dêh čar Babilon 
khŏm rơbuh hĭ yơh yuakơ ñu pơdjai hĭ ƀing Israel. 

50Ơ ƀing tơklaih hĭ mơ̆ng đao gưm, đuaĭ hĭ mơtam bĕ laih anŭn anăm dŏ kơ̆ng 
kư dơ̆ng tah! Hơdơr bĕ kơ Kâo, Yahweh, wơ̆t tơdah ƀing gih dŏ amăng anih lŏn 
ataih, laih anŭn pơmĭn bĕ kơ plei gih Yerusalaim. 

51“Ƀing gih pơhiăp tui anai, ‘Ƀing gơmơi tŭ mlâo mlañ laih yuakơ ƀing gơmơi tŭ 
arăng djik djak kơ ƀing gơmơi. Sĭt ƀing gơmơi tŭ tơlơi hơtŏh djraĭ, yuakơ ƀing 
tuai jing ƀing ƀu rơgoh hơmâo mŭt laih pơ khul anih rơgoh hiam sang yang 
Yahweh.’ ” 

52Yahweh pơhiăp dơ̆ng tui anai, “Samơ̆ khul hrơi hlak truh, tơdang Kâo či 
pơkơhma̱l hĭ khul rup trah dêh čar Babilon, laih anŭn amăng djŏp anih lŏn ană 
plei ñu jing ƀing ruă rơka či pơkrao yơh. 

53Wơ̆t tơdah dêh čar Babilon dưi đĭ truh pơ rơngit adih laih anŭn ăt pơkơtang 
khul kơđông kơjăp glông ñu mơ̆n, Kâo či pơkiaŏ nao ƀing pô pơrai yơh 
pơkơdơ̆ng glaĭ hăng ñu.” Anŭn yơh jing tơlơi Yahweh pơhiăp pơhaih laih. 

54“Hơmư̆ bĕ dơnai tơlơi čŏk hia đĭ rai mơ̆ng dêh čar Babilon, jing dơnai tơlơi 
răm rai prŏng mơ̆ng anih lŏn ƀing Babilon yơh. 

55Kâo, Yahweh, jĕ či pơrai hĭ dêh čar Babilon laih anŭn pơrơiăt hĭ dơnai ngañ 
bañ amăng plei phŭn ñu yơh. Ƀing rŏh ayăt tơlŭh rai kar hăng khul jơlah ia prŏng 
yơh. Tơlơi pơgrao khul asăp gơñu či rơuăng hyu yơh. 

56Pô pơrai či rai pơkơdơ̆ng glaĭ hăng dêh čar Babilon, laih anŭn či mă mơnă hĭ 
ƀing ling tơhan khĭn kơtang Babilon, hăng kơjŏh hĭ khul hraŏ gơñu yơh. Kâo, 
Yahweh, jing Ơi Adai, Pô rŭ nua, tui anŭn Kâo či kla glaĭ dêh čar Babilon bă blai 
yơh. 

57Kâo či ngă kơ ƀing khua moa ñu wơ̆t hăng ƀing rơgơi ñu măt hĭ laih anŭn ƀing 
khua tring ñu, ƀing khua mă bruă ñu laih anŭn ƀing ling tơhan khĭn kơtang ñu ăt 
kar kaĭ mơ̆n. Ƀing gơñu či pĭt hĭ hlŏng lar laih anŭn ƀu mơdưh dơ̆ng tah.” Anŭn 
yơh jing tơlơi Pơtao sĭt pơhiăp pơhaih laih, anăn Ñu jing Yahweh Dưi Kơtang. 

58Anai yơh jing tơlơi Yahweh Dưi Kơtang pơhiăp: “Pơnăng kơpa̱l plei phŭn 
Babilon či glưh trŭn hĭ laih anŭn khul amăng ja̱ng glông ñu arăng či čuh pơrai hĭ. 
Ƀing ană plei ñu pơgleh hĭ gơñu pô kơ tơlơi đôč đač yơh, laih anŭn gơnam 
tơngan gơñu pơkra anŭn kơnơ̆ng jing hĭ kar hăng djŭh kơ apui ƀơ̆ng đôč yơh.” 

59Tơdang pô khua moa Serayah ană đah rơkơi Nêriyah, tơčô Mahsêyah, nao pơ 
dêh čar Babilon hrŏm hăng Zidkiyah pơtao lŏn čar Yudah amăng thŭn tal pă̱ 
pơtao Zidkiyah git gai wai lăng ƀing Yudah, kâo, Yirmeyah, pha brơi kơ ñu đơđa 
tơlơi pơđar yơh. 

60Kâo hơmâo čih laih ƀơi tơkŭl hră kơ abih bang tơlơi truh sat či truh ƀơi dêh 
čar Babilon, jing abih bang tơlơi kâo čih pơruai kơ tơlơi dêh čar Babilon yơh. 

61Kâo pơtă kơ Serayah tui anai, “Tơdang ih truh pơ dêh čar Babilon, brơi kơ ih 
đŏk kraih bĕ abih bang boh hiăp amăng tơkŭl hră anai. 

62Giŏng anŭn, laĭ bĕ tui anai, ‘Ơ Yahweh ăh, Ih hơmâo laĭ laih Ih či pơrai hĭ anih 
lŏn anai, tơl ƀu hơmâo ôh mơnuih ƀôdah hlô mơnơ̆ng dưi hơdip amăng anŭn. 
Anih lŏn anai či jing hĭ rơngol hlŏng lar yơh.’ 

63Tơdang ih đŏk pơgiŏng hĭ laih tơkŭl hră anai, akă bĕ sa boh pơtâo ƀơi tơkŭl 
hră anai laih anŭn glŏm trŭn bĕ pơ krong prŏng Huphrat. 

64Giŏng anŭn, laĭ bĕ tui anai, ‘Ăt tui anŭn mơ̆n, dêh čar Babilon či kơdram hĭ ƀu 
dưi tơgŭ đĭ dơ̆ng tah yuakơ tơlơi truh sat Kâo či brơi rai ƀơi ñu yơh.’ ” Khul boh 
hiăp pô pơala Yirmeyah jưh hĭ ƀơi anai yơh. 

Yirmeyah 52 

Plei Yerusalaim Răm Rai 

(2 Ƀing Pơtao 24:18–25:7; Yirmeyah 39:1-10) 

1Zidkiyah hlak duapluh-sa thŭn tơdang ñu jing pơtao laih anŭn ñu git gai wai 
lăng amăng plei Yerusalaim truh kơ pluh-sa thŭn. Amĭ ñu rai mơ̆ng plei Libnah 
laih anŭn anăn ñu jing HʼHamutal, ană đah kơmơi Yirmeyah. 

2Pơtao Zidkiyah ngă tơlơi sat ƀai ƀơi anăp Yahweh kar hăng ayŏng ñu 
Yehôyakim hơmâo ngă laih hlâo adih. 

3Giŏng anŭn, yuakơ Yahweh hil yơh, Ñu brơi abih bang tơlơi răm rai anŭn truh 
pơ plei Yerusalaim laih anŭn pơ anih lŏn Yudah. Laih anŭn ƀơi hơnăl tuč, Ñu puh 
pơđuaĭ hĭ ƀing Yudah mơ̆ng anăp Ñu yơh. Hlak anŭn, Zidkiyah tơgŭ pơkơdơ̆ng 
glaĭ hăng pơtao dêh čar Babilon mơ̆n. 

4Tui anŭn yơh, amăng thŭn tal duapăn rơnŭk pơtao Zidkiyah git gai wai lăng, ƀơi 
hrơi tal pluh blan tal pluh, Nebukhadnezzar pơtao dêh čar Babilon hrŏm hăng 
ƀing ling tơhan ñu rai kơsung blah pơkơdơ̆ng glaĭ hăng plei Yerusalaim. Ƀing 
gơñu dŏ jưh gah rơngiao kơ plei laih anŭn ma̱n pơdơ̆ng đĭ khul bơnư̆ toa kiăng 
blah hruă jum dar plei yơh. 

5Ƀing gơñu blah hruă plei anŭn truh pơ thŭn tal pluh-sa rơnŭk pơtao Zidkiyah 
git gai wai lăng yơh. 

6Laih anŭn ƀơi hrơi tal duapăn blan tal pă̱ amăng thŭn anŭn, hơmâo tơlơi ư̆ rơpa 
prŏng biă mă amăng plei Yerusalaim tơl ƀu hơmâo gơnam ƀơ̆ng ôh kơ ƀing ană 
plei kiăng kơ ƀơ̆ng. 

7Ƀơi hơnăl tuč, ƀing tơhan Babilon pơrai hĭ sa črăn pơnăng plei. Wơ̆t tơdah ƀing 
Babilon hlak wang dar plei, abih bang ƀing ling tơhan đuaĭ kơdŏp tơdang mlam 
mơ̆ng amăng ja̱ng kơplăh wăh dua pơnăng plei jĕ đang pơtao. Ƀing gơñu đuaĭ 
kơdŏp anăp nao pơ tơdron ha̱r Arabah, 

8samơ̆ ƀing ling tơhan Babilon kiaŏ mă pơtao Zidkiyah laih anŭn kiaŏ hơma̱o ñu 
amăng anih tơhnă̱ jĕ plei Yerêhô. Yuakơ abih bang ƀing ling tơhan ñu hơmâo 
čơlah đuaĭ hĭ laih mơ̆ng ñu bru bra, 

9tui anŭn, ƀing ling tơhan Babilon mă hĭ Zidkiyah laih anŭn ba ñu nao pơ pơtao 
dêh čar Babilon ƀơi plei pơnăng Riblah amăng anih lŏn Hamat. Ƀơi plei anŭn yơh 
ñu klă̱ kơđi kơ gơ̆. 

10Pơtao Babilon anŭn pơdjai hĭ ƀing ană đah rơkơi gơ̆ ƀơi anăp gơ̆ laih anŭn ăt 
pơdjai hĭ abih bang ƀing khua moa lŏn čar Yudah pơ plei anŭn mơ̆n. 

11Giŏng anŭn, ñu khoĕk hĭ dua gah mơta gơ̆, anŭh hĭ gơ̆ hăng hrĕ čuăk ko̱ng laih 
anŭn ba gơ̆ nao pơ plei phŭn Babilon yơh. Pơ anŭn arăng krư̆ hĭ gơ̆ amăng sang 
mơnă hlŏng truh hrơi gơ̆ djai yơh. 

Tơlơi Răm Rai Sang Yang 
(2 Ƀing Pơtao 25:8-17) 

12Kơplăh wăh sa blan tơdơi kơ anŭn, jing ƀơi hrơi tal pluh blan tal rơma amăng 
thŭn tal pluh-duapăn rơnŭk Nebukhadnezzar ngă pơtao prŏng ƀing Babilon, 
khua git gai ƀing gak anăn Nebuzaradan, jing sa čô khua moa kơ pơtao prŏng 
dêh čar Babilon, rai pơ plei Yerusalaim. 

13Ñu čuh hĭ sang yang Yahweh wơ̆t hăng sang pơtao laih anŭn abih bang sang 
amăng plei Yerusalaim. Ñu čuh pơrai hĭ abih bang sang yom pơphan yơh. 

14Abih bang ƀing ling tơhan Babilon, jing ƀing gah yŭ tơlơi dưi khua git gai ƀing 
gak anŭn, pơglưh pơrai hĭ abih bang pơnăng plei jum dar plei Yerusalaim yơh. 

15Khua git gai ƀing gak Nebuzaradan anŭn mă mơnă hĭ hăng ba nao pơ dêh čar 
Babilon đơđa ƀing ƀun rin biă mă laih anŭn ƀing dŏ glaĭ amăng lăm plei 
Yerusalaim hrŏm hăng abih bang khua mă bruă laih anŭn ƀing ling tơhan Yudah 
đuaĭ nao laih pơ pơtao prŏng Babilon. 

16Samơ̆ pô khua git gai anŭn pioh glaĭ amăng anih lŏn Yudah anŭn ƀing ƀun rin 
biă mă kiăng kơ jŭ pla hăng pĕ hơpuă amăng khul đang boh kơƀâo laih anŭn 
amăng đang hơma. 

17Khul tơmĕh ko̱ng, khul rơdêh ko̱ng laih anŭn brŏng ko̱ng arăng pơanăn Rơsĭ 
jing amăng sang yang Yahweh, ƀing Babilon taih pơčah hĭ abih kiăng kơ ba 
pơđuaĭ hĭ ko̱ng anŭn pơ čar gơñu pô yơh. 

18Ƀing gơñu ăt mă pơđuaĭ hĭ abih bang gơnam yua ko̱ng mơ̆n, jing gơnam yua 
mă bruă amăng sang yang. Anŭn jing khul gŏ, ƀơñ kuaĭ, gai pơthăm, mŏng ja̱m 
ngă hăng mah. 

19Pô khua git gai ƀing gak anŭn ăt mă pơđuaĭ hĭ mơ̆n abih bang gơnam le̱ng kơ 
pơkra hăng mah phŭn ƀôdah hăng amrăk soh sel. Anŭn jing khul kơthŭng, khul 
ge̱t pioh hơbâo, khul mŏng pioh añăh, khul gŏ, khul tơkai kơđen laih anŭn khul 
mŏng ja̱m pioh yua kơ khul gơnam pơyơr mơñum. 

20Ko̱ng mơ̆ng dua ƀĕ tơmĕh, brŏng ko̱ng arăng pơanăn Rơsĭ hăng pluh-dua drơi 
rơmô tơno gah yŭ anŭn, laih anŭn khul hip rơdêh, jing gơnam pơtao Solomôn 
hơmâo pơkra laih kơ sang yang Yahweh, ƀu dưi pơkơtraŏ ôh. 

21Abih dua ƀĕ tơmĕh hơmâo glông ñu jing pluh-sapăn haih laih anŭn kuăl wĭl 
jing pluh-dua haih. Rĭm kuăl wĭl anŭn kơpa̱l pă̱ rơsŭn laih anŭn hông hang gah 
lăm. 

22Rĭm rơjŭng tơmĕh anŭn glông rơma haih laih anŭn arăng pơhrôp akŏ dưh 
ko̱ng ƀơi rơjŭng tơmĕh anŭn hăng hơñuăl mơñam mơ̆ng khul hrĕ čuăk laih anŭn 
rup boh pumƀre ko̱ng ju̱m dar anŭn. 

23Mrô pơtŭm glaĭ abih bang boh pumƀre gah ngŏ jum dar hơñuăl anŭn jing sa-
rơtuh boh. Anŭn jing duapănpluh-năm boh pumƀre mơnuih dưi ƀuh mơ̆ng gah 
yŭ laih anŭn pă̱ boh gah ngŏ. 

24Bơ kơ ƀing amăng sang yang Yahweh, pô khua git gai Nebuzaradan anŭn mă 
mơnă hĭ khua ngă yang prŏng Serayah, khua ngă yang kơiăng Zephanyah wơ̆t 
hăng klâo čô pô khua moa sang yang yom pơphan mơ̆n. 

25Laih anŭn bơ kơ ƀing dŏ glaĭ amăng plei Yerusalaim, ñu ăt mă hĭ sa čô khua 
moa wai lăng ƀing ling tơhan ƀing Yudah wơ̆t hăng tơjuh čô khua djru pơmĭn 
pơtao mơ̆n. Ñu ăt mă hĭ pô khua čih hră jing khua mă bruă pơmŭt ƀing ană plei 
ngă tơhan wơ̆t hăng nămpluh čô yom pơphan pơkŏn ñu hơduah ƀuh amăng plei 
mơ̆n. 

26Pô khua Nebuzaradan anŭn mă ba abih bang ƀing gơñu pơ pơtao prŏng 
Babilon ƀơi plei pơnăng Riblah. 

27Ƀơi plei Riblah amăng anih lŏn Hamat anŭn yơh, pơtao pơdjai hĭ abih bang 
ƀing gơñu. Hơnŭn yơh, ƀing Babilon mă ba ƀing Yudah pơ anih ataih, ƀu dŏ 
amăng anih lŏn gơñu pô dơ̆ng tah. 

28Anai yơh jing mrô ƀing mơnuih Nebukhadnezzar ba pơđuaĭ hĭ ataih mơ̆ng lŏn 
čar Yudah: Amăng thŭn tal tơjuh ñu git gai: Klâo-rơbâo hăng duapluh-klâo čô 
ƀing Yehudah. 

29Amăng thŭn tal pluh-sapăn ñu git gai: sapăn-rơtuh klâopluh-dua čô mơ̆ng plei 
Yerusalaim. 

30Amăng thŭn tal duapluh-klâo ñu git gai: tơjuh-rơtuh pă̱pluh-rơma čô, jing ƀing 
pô khua git gai ƀing gak pơtao Nebuzaradan mă pơđuaĭ hĭ. Abih bang jing pă̱-
rơbâo năm-rơtuh čô yơh nao pơ dêh čar Babilon. 

Tơlơi Pŏk Rơngai Pơtao Yehôyakhin 

31Amăng thŭn tal klâopluh-tơjuh rơnŭk Yehôyakhin pơtao ƀing Yudah jing 
mơnă, jing amăng thŭn Ewil-Merôdak jing hĭ pơtao prŏng dêh čar Babilon, ñu 
pơrơngai hĭ Yehôyakhin mơ̆ng sang mơnă ƀơi hrơi tal duapluh-tơjuh blan tal 
pluh-dua. 

32Ñu pơhiăp tơdu rơun hăng gơ̆ laih anŭn pơyom kơ gơ̆ hloh kơ abih bang ƀing 
pơtao pơkŏn jing ƀing mơnă dŏ hrŏm hăng gơ̆ amăng dêh čar Babilon yơh. 

33Tui anŭn yơh, Yehôyakhin tŏh lui hĭ ao mơnă ñu laih anŭn amăng abih tơlơi 
hơdip ñu, ñu ƀơ̆ng huă nanao hrŏm hăng pơtao ƀơi kơƀa̱ng ñu yơh. 

34Rĭm hrơi pơtao dêh čar Babilon čem rong brơi kơ Yehôyakhin amăng abih hrơi 
ñu dŏ hơdip yơh. 

Čŏk Hia 

Čŏk Hia 1 

Khul Tơlơi Rơngot Hơning Ƀing Ană Plei Plei Yerusalaim 

1Hlâo adih plei Yerusalaim hơmâo lu mơnuih dŏ, samơ̆ ră anai jing ƀiă kơ ƀu 
hơmâo hlơi pô ôh dŏ amăng plei anŭn! Hlâo adih ƀing arăng pơpŭ biă mă kơ plei 
anŭn, samơ̆ ră anai ñu hrup hăng đah kơmơi kơmai yơh! Hlâo adih ñu jing kar 
hăng hơbia pơtao amăng tŏng krah khul kwar hơdôm lŏn čar, samơ̆ ră anai ñu 
jing hĭ kar hăng sa čô hlŭn yơh. 

2Plei anŭn hia kơtang biă mă amăng mlam, khul ia mơta rô trŭn ƀơi ƀo ̆  ñu. 
Amăng abih bang ƀing khăp kơ ñu hlâo adih, ƀu hơmâo hlơi pô ôh rai pơjuh alum 
kơ ñu. Ƀing gŏp djru ñu hơmâo pơblư̆ hĭ laih ñu laih anŭn jing hĭ ƀing rŏh ayăt 
pơkơdơ̆ng glaĭ hăng ñu yơh. 

3Yudah jing hĭ hlŭn mơnă, arăng puh pơđuaĭ hĭ mơ̆ng lŏn čar ñu pô. Ñu hơdip 
amăng khul lŏn čar pơkŏn laih anŭn ƀu hơmâo anih pă ôh kiăng kơ yap anih kơ 
ñu pô. Abih bang ƀing rŏh ayăt blah dưi hĭ kơ ñu tơdang ñu hlak gleh tơnap ƀu 
hơmâo jơlan kiăng đuaĭ kơdŏp hĭ ôh. 

4Hlak anŭn ƀu hơmâo hlơi pô nao pơ Sang Yang ôh kiăng kơkuh pơpŭ ƀơi khul 
hrơi phet pơkơčah laih. Ƀing dra jing ƀing adoh pơ anŭn tŭ tơlơi tơnap tap, laih 
anŭn ƀing khua ngă yang kơnơ̆ng dưi pơkrao đôč yơh. Ƀu hơmâo hlơi pô ôh dŏ 
pơ gah lăm khul amăng ja̱ng anŭn, laih anŭn plei Ziôn dŏ amăng tơlơi răm rai 
yơh. 

5Ƀing rŏh ayăt ñu dưi hĭ kơ ñu; ƀing rŏh gơñu anŭn ngă tui hăng tơlơi ƀing gơñu 
kiăng yơh. Yahweh hơmâo pơtơnap hĭ laih gơ̆ yuakơ tơlơi soh gơ̆ lu biă mă. Ƀing 
ană bă ñu arăng mă ngă mơnă laih anŭn ba pơđuaĭ hĭ pơ lŏn čar pơkŏn yơh. 

6Hơdôm tơlơi kơdrưh kơang hơmâo rơgao hĭ laih mơ̆ng Ană Dra Ziôn. Ƀing khua 
djă̱ akŏ ñu hlâo adih hrup hăng rơsa samơ̆ ră anai jing hĭ tơdu yuakơ ƀu hơmâo 
đang rơ̆k ôh; amăng tơlơi tơdu gơñu yơh ƀing gơñu hơmâo đuaĭ kơdŏp hĭ gah 
anăp kơ ƀing kiaŏ mă ƀing gơñu. 

7Amăng hơdôm hrơi gleh tơnap răm rai ñu, Yerusalaim hơdơr glaĭ abih bang 
mŭk dram ñu, jing hơdôm gơnam ñu hơmâo laih amăng rơnŭk hlâo adih. 
Tơdang Yerusalaim le ̆  amăng tơngan tơlơi dưi rŏh ayăt, ƀu hơmâo hlơi pô ôh 
kiăng kơ rai djru gơ̆. Ƀing blah juă gơ̆ anŭn lăng ƀơi gơ̆ laih anŭn klao djik ƀơi 
tơlơi gơ̆ răm rai yơh. 

8Plei Yerusalaim hơmâo ngă soh lu biă mă tui anŭn ñu hơmâo jing hĭ laih kar 
hăng gơnam grĭ grañ. Abih bang ƀing hlơi pô pơpŭ kơ ñu hlâo adih le̱ng kơ djik 
djak kơ ñu, yuakơ ƀing gơñu hơmâo ƀuh laih tơlơi mlâo mlañ plei anŭn. Ñu pô 
pơkrao laih anŭn pơdŏp hĭ ƀo ̆  mơta ñu mlâo mlañ yơh. 

9Tơlơi ƀu rơgoh ñu arăng amuñ ƀuh, samơ̆ ñu ƀu pơmĭn ƀlơ̆ng kơ bưng ñu ôh. 
Tơlơi ñu thuơ hĭ jing prŏng biă mă; ƀu hơmâo hlơi pô ôh dưi pơjuh alum ñu. 
Yuakơ ƀing rŏh ayăt ñu hơmâo dưi hĭ laih kơ ñu, tui anŭn ñu iâu đĭ tui anai, “Ơ 
Yahweh ăh, lăng bĕ ƀơi tơlơi gleh tơnap kâo.” 

10Ƀing rŏh ayăt klĕ sua mă hĭ abih bang mŭk dram ñu. Ñu ƀuh ƀing lŏn čar đaŏ 
kơ yang rơba̱ng anŭn mŭt amăng Sang Yang ñu, jing ƀing mơnuih Ih hơmâo khă 
hĭ laih ƀu brơi mŭt nao ôh pơ anih pơjơnum Ih. 

11Plei Yerusalaim pơkrao yơh tơdang ñu hơduah sem gơnam kiăng kơ ƀơ̆ng; ñu 
pơplih khul mŭk dram ñu kơ gơnam ƀơ̆ng kiăng kơ dŏ hơdip. Plei Yerusalaim 
iâu đĭ tui anai, “Ơ Yahweh hơi, lăng bĕ ƀơi kâo laih anŭn pơmĭn ƀlơ̆ng brơi kơ 
kâo bĕ, yuakơ arăng djik djak kơ kâo.” 

12Ñu ur đĭ kơ hlơi pô rơbat găn amăng plei anŭn tui anai, “Lăng ƀơi kâo bĕ! Ƀu 
hơmâo hlơi pô ôh hơmâo tơlơi ruă hrup hăng tơlơi ruă kâo, tơlơi ruă anŭn jing 
tơlơi Yahweh brơi truh ƀơi kâo amăng mông Ñu hil yơh. 

13“Ñu brơi rai apui mơ̆ng ngŏ, laih anŭn apui anŭn čuh amăng lăm kâo. Ñu ƀač 
čơđo̱ng kơ kâo laih anŭn ba kâo nao pơ tơnah yơh. Giŏng anŭn, Ñu hơngah lui hĭ 
kâo laih anŭn lui raih hĭ kâo amăng tơlơi ruă ƀu pơdơi ôh. 

14“Ñu čih pioh abih bang tơlơi soh kâo laih anŭn akă pơƀut hrŏm hơbĭt hĭ abih 
bang; Ñu yol khul tơlơi soh anŭn jum dar tơkuai kâo, laih anŭn kâo jing hĭ tơdu 
yuakơ tơlơi kơtraŏ anŭn. Yahweh jao hĭ kâo kơ ƀing rŏh ayăt kâo, laih anŭn kâo 
ƀu anăm pơkơdơ̆ng glaĭ hăng ƀing gơñu ôh. 

15“Yahweh klao djik ƀơi abih bang ling tơhan khĭn kơtang kâo; Ñu pơkiaŏ rai ling 
tơhan pơrai hĭ ƀing hlak ai kâo. Ñu pơsăn hĭ ană plei kâo hrup hăng khul boh 
kơƀâo amăng anih djet ia yơh. 

16“Anŭn yơh jing tơhơnal tơlơi yua hơget mơta kâo bă blai hăng ia mơta. Ƀu 
hơmâo hlơi pô dưi pơjuh alum kâo ôh; ƀu hơmâo hlơi pô dưi pơtrŭt kơ kâo ôh. 
Ƀing rŏh ayăt hơmâo blah juă hĭ laih kâo; ƀing ană plei kâo ƀu hơmâo gơnam 
hơget dơ̆ng tah dŏ glaĭ. 

17“Kâo yơr tơbiă khul tơngan kâo, samơ̆ ƀu hơmâo hlơi pô ôh dưi djru kơ kâo. 
Yahweh hơmâo iâu rai laih ƀing rŏh ayăt kiăng kơ pơkơdơ̆ng glaĭ hăng kâo mơ̆ng 
djŏp bơnăh; ƀing gơñu ngă kơ kâo jing kar hăng gơnam grĭ grañ biă mă. 

18“Samơ̆ Yahweh jing Pô tơpă, yuakơ kâo ƀu tui gưt kơ Ñu ôh. Hơmư̆ kâo bĕ, Ơ 
ƀing mơnuih amăng djŏp anih; lăng bĕ ƀơi kâo amăng tơlơi ruă kâo. Ƀing hlak ai 
laih anŭn ƀing đah kơmơi kâo arăng hơmâo ba pơđuaĭ hĭ jing hlŭn mơnă laih. 

19“Kâo iâu laih ƀing gŏp djru kâo samơ̆ ƀing gơñu hơngah ƀu kiăng djru kơ kâo 
ôh. Ƀing khua ngă yang kâo laih anŭn ƀing khua ba akŏ kâo djai hĭ laih amăng 
khul jơlan plei, tơdang ƀing gơñu hơduah sem gơnam ƀơ̆ng kiăng kơ gơñu pô 
dưi dŏ hơdip. 

20“Ơ Yahweh, lăng bĕ ƀơi tơlơi răm rai gơmơi, ƀơi tơlơi ruă nuă jua bơngăt 
gơmơi! Pran jua gơmơi glưh pơčah amăng tơlơi rơngot hơning yuakơ khul tơlơi 
soh sat gơmơi. Hơmâo pô pơdjai mơnuih dŏ ƀơi khul jơlan, laih anŭn amăng gah 
lăm khul sang ăt hơmâo ƀing mơnuih djai mơ̆n. 

21“Hơmư̆ bĕ kơ khul tơlơi kâo pơkrao, samơ̆ ƀu hơmâo hlơi pô ôh pơjuh alum 
kâo. Ƀing rŏh ayăt kâo hơ̆k mơak yơh yuakơ Ih brơi rai tơlơi răm rai ƀơi kâo. 
Brơi rai bĕ hrơi Ih ƀuăn laih, jing hrơi Ih ngă kơ ƀing rŏh ayăt kâo tŭ tơlơi tơnap 
tap kar hăng kâo tŭ laih tơlơi tơnap tap. 

22“Klă kơđi bĕ ƀơi ƀing gơñu yuakơ abih bang tơlơi sat ƀai gơñu; phak pơkra hĭ 
bĕ ƀing gơñu kar hăng Ih phak pơkra laih kâo yuakơ khul tơlơi soh kâo pô. Kâo 
pơkrao amăng tơlơi gleh tơnap biă mă, laih anŭn pran jua gơmơi ruă tơdu biă 
mă yơh.” 

Čŏk Hia 2 

Yahweh Pơkơhma̱l Hĭ Plei Yerusalaim 

1Yahweh hơmâo go̱m hĭ plei Ziôn hăng tơlơi kơnăm mơmŏt yuakơ Ñu hil. Plei 
kơdrưh kơang Ñu, Ñu hơmâo pơplih jing hĭ laih anih răm rai. Ƀơi hrơi Ñu hil, Ñu 
ăt hơngah lui hĭ Sang Yang Ñu mơ̆n. 

2Yahweh pơrai hĭ rĭm plei pla amăng anih lŏn Yudah ƀu pap brơi ôh, laih anŭn 
pơglưh hĭ hơdôm kơđông kơjăp jing anih pơgang brơi kơ anih lŏn anŭn. Ñu ba 
rai tơlơi mlâo mlañ ƀơi lŏn čar anŭn wơ̆t hăng ƀơi ƀing khua git gai čar anŭn 
mơ̆n. 

3Amăng tơlơi Ñu hil hĭr hăr yơh, Ñu pơphač hĭ tơlơi kơtang ƀing ling tơhan ƀing 
Israel; Ñu hơngah ƀu kiăng djru kơ ƀing ta ôh tơdang ƀing rŏh ayăt rai. Ñu hil 
ƀrŭk pơkơdơ̆ng glaĭ hăng ƀing ta kar hăng apui yơh, jing pơrai hĭ abih bang tơlơi. 

4Ñu gle̱ng ƀrŏm hraŏ Ñu ƀơi ƀing ta hrup hăng ƀing rŏh ayăt ngă; Ñu pơdjai hĭ 
abih bang ƀing mơnuih ƀing ta pơpŭ pơyom biă mă. Amăng plei Yerusalaim anai 
yơh ƀing ta pơmưn kơ tơlơi hil hĭr hăr Ñu. 

5Yahweh hơmâo pơrai hĭ laih ƀing Israel kar hăng ƀing rŏh ayăt ngă yơh; Ñu 
hơmâo lui raih hĭ laih khul kơđông kơjăp wơ̆t hăng khul sang pơtao anŭn amăng 
tơlơi răm rai mơ̆n. Ñu hơmâo ba rai laih ƀơi ƀing ană plei Yudah tơlơi rơngot 
hơning ƀu thâo pơdơi. 

6Ñu pơphač hĭ Sang Yang anŭn jing hĭ lu črăn jing anih ƀing ta kơkuh pơpŭ kơ 
Ñu; Ñu hơmâo pơđŭt hĭ laih khul hrơi phet laih anŭn khul hrơi Saƀat. Ñu hơngah 
hĭ pơtao wơ̆t hăng ƀing khua ngă yang ta yuakơ Ñu hil ƀrŭk kơ ƀing gơñu yơh. 

7Yahweh hơngah hĭ laih kơnưl ngă yang Ñu laih anŭn lui raih hĭ laih Sang Yang 
rơgoh hiam Ñu; Ñu jao brơi ƀing rŏh ayăt pơglưh hĭ khul pơnăng Sang Yang. Ƀing 
gơñu ur dreo dưi hĭ pơ anih hlâo adih ƀing ta hơmâo kơkuh pơpŭ hơ̆k mơak laih. 

8Yahweh hơmâo pơrơđah laih kơ tơlơi kiăng kơ pơglưh hĭ khul pơnăng plei 
Ziôn. Ñu pơkă laih khul pơnăng anŭn kiăng kơ thâo krăn abih bang khŏm răm 
rai hĭ. Khul sang kơtŭm wơ̆t hăng khul pơnăng plei ră anai glưh răm hrŏm hơbĭt 
yơh. 

9Khul amăng ja̱ng dŏ hĭ amăng ƀu̱r glưh pơčah, khul čơnŭh khuă Ñu pơčah hĭ 
jing lu črăn. Pơtao laih anŭn ƀing ană bă ñu ră anai dŏ amăng khul lŏn čar pơkŏn. 
Arăng ƀu pơtô Tơlơi Juăt dơ̆ng tah, laih anŭn ƀing pô pơala kŏn hơmâo khul 
tơlơi pơƀuh mơ̆ng Yahweh lơi. 

10Ƀing tha plei Yerusalaim dŏ be̱r ƀơi lŏn amăng tơlơi dŏ rơiăt, ƀing gơñu pruai 
ƀruih lŏn ƀơi akŏ gơñu laih anŭn drơi jan gơñu buh khul ao tâo. Ƀing đah kơmơi 
hơči̱h Yerusalaim akŭp akŏ gơñu ƀơi lŏn yơh. 

11Mơta kâo rơgah rơgañ yuakơ čŏk hia; jua bơngăt kâo ruă rơngot biă mă. Kâo 
tơdu rơmơ̆n hĭ hăng tơlơi rơngot hơning yuakơ ƀing ană plei kâo răm rai. Ƀing 
ană bă laih anŭn ƀing ană nge rơmơ̆n rơbưi amăng khul jơlan plei. 

12Pô rơpa hăng pô mơhao, ƀing gơñu kwưh nao kơ ƀing amĭ gơñu yơh. ƀing gơñu 
rơbuh hĭ ƀơi jơlan kar hăng tơdah ƀing gơñu hơmâo ruă rơka yơh, laih anŭn djai 
tui ƀrư̆ ƀrư̆ ƀơi hơpăl tơngan ƀing amĭ gơñu. 

13Ơ plei Yerusalaim, plei Yerusalaim khăp hơi, hơget tơlơi kâo dưi laĭ lĕ? Hiư̆m 
pă kâo dưi pơjuh alum kơ ƀing gih lĕ? Ƀu hơmâo ôh hlơi pô tŭ ruă nuă hrup hăng 
ƀing gih ruă anŭn. Tơlơi răm rai gih ƀu hơmâo tơhơnal pơkă ôh jing hrup hăng 
ia rơsĭ yơh; sĭt ƀu dưi hơmâo tơlơi čang rơmang ôh. 

14Ƀing pô pơala gih ƀu hơmâo tơlơi pơƀuh hơget ôh mơ̆ng Yahweh kiăng kơ ruai 
rơngiao kơ tơlơi ƀlŏr; Tơlơi pơtô gơñu pơblư̆ pơƀlŏr hĭ ƀing gih, jing tơlơi ƀu či 
pơrơđah tơbiă tơlơi soh gih ôh. Ƀing gơñu ngă brơi kơ ƀing gih pơmĭn gih pô ƀu 
kiăng kơhma̱l hĭ tơlơi soh gih ôh. 

15Ƀing mơnuih găn nao pơ plei lăng djik djak kơ plei Yerusalaim yơh. Ƀing gơñu 
tơtăh akŏ gơñu laih anŭn klao ƀơi tơlơi plei anŭn răm rai tui anai, “Anai yơh jing 
sa boh plei hiam klă hă? Djơ̆ mơ̆ anai jing tơlơi kơdrưh kơang mơnuih lŏn 
tơnah?” 

16Abih bang ƀing rŏh ayăt gih djik kơ ƀing gih laih anŭn lăng pơrơmut kơ ƀing 
gih yơh. Ƀing gơñu ƀơyưč tơƀông hăng kĕ tơgơi gơñu laĭ tui anai, “Ƀing ta hơmâo 
pơrai hĭ ƀing gơñu laih! Anai yơh jing hrơi ƀing ta dŏ tơguan laih mơ̆ng sui!” 

17Hơnăl tuč Yahweh hơmâo pơgiŏng hĭ laih hơdôm tơlơi Ñu arưp aram kiăng kơ 
ngă tui anai, Ñu hơmâo pơrai hĭ laih ƀing ta ƀu pap brơi ôh, jing tui hăng tơlơi 
Ñu hơmâo pơkơđiăng laih kơ ƀing ta hlâo adih. Ñu brơi kơ ƀing rŏh ayăt ta dưi 
hĭ kơ ƀing ta, laih anŭn brơi kơ ƀing gơñu mơak mơai tơdang ƀing ta răm rai. 

18Ơ ƀing Yerusalaim hơi, brơi bĕ khul pơnăng plei gih kwưh iâu đĭ kơ Yahweh! 
Brơi bĕ khul ia mơta gih rô trŭn hrup hăng khul ia krong hrơi mlam; pơtơdu hĭ 
bĕ gih pô hăng tơlơi čŏk hia rơngot hơning! 

19Amăng abih mlam tơgŭ nanao dơ̆ng bĕ kiăng iâu kwưh kơ Yahweh; pơhaih 
tơbiă bĕ jua pơmĭn gih laih anŭn rơkâo pơđu̱r Ñu pap brơi kơ ƀing ană bă gih, 
jing ƀing ană ư̆ rơpa tơl djai ƀơi rĭm akiăng asuĕk jơlan! 

20Lăng bĕ, Ơ Yahweh! Yua hơget Ih pơkơhma̱l hĭ ƀing gơmơi kar hăng anai lĕ? 
Ƀing đah kơmơi mă ƀơ̆ng khul drơi jan ană bă ƀing gơñu khăp! Ƀing khua ngă 
yang laih anŭn ƀing pô pơala arăng pơdjai hĭ amăng Sang Yang Ih! 

21Hlak ai ƀôdah tha kar kaĭ đih djai ƀơi khul jơlan, ƀing hlak ai đah rơkơi laih 
anŭn đah kơmơi, ƀing rŏh ayăt pơdjai hĭ hăng khul đao gưm. Ih pơdjai hĭ laih 
ƀing gơñu ƀu pap brơi ôh ƀơi hrơi Ih hil. 

22Ih jak iâu ƀing rŏh ayăt gơmơi kiăng djă̱ hơdơr sa tơlơi phet huĭ hyưt jum dar 
ƀing gơmơi, laih anŭn ƀu hơmâo hlơi pô ôh dưi đuaĭ tơklaih hĭ mơ̆ng hrơi Ih hil. 
Ƀing gơñu pơdjai hĭ laih ƀing ană bă gơmơi, jing ƀing kâo čem rong laih anŭn 
khăp hơeng. 

Čŏk Hia 3 

Tơlơi Pơkơhma̱l, Tơlơi Kơhma̱l Laih Anŭn Tơlơi Čang Rơmang 

1Kâo jing sa čô pô thâo krăn yơh hiư̆m jing tơlơi Ơi Adai pơkơhma̱l hĭ kâo. 

2Ñu puh pơđuaĭ hĭ kâo mŭt dơlăm hloh dơ̆ng amăng tơlơi kơnăm mơmŏt. 

3Laih anŭn taih kâo mơai hăng khul tơlơi taih ƀu thâo pap. 

4Ñu pơtơdu hĭ asar hăng klĭ kâo, laih anŭn hơmâo pơjŏh hĭ khul tơlang kâo. 

5Ñu hơmâo ngă hĭ laih kơ kâo tŭ tơlơi ƀun rin laih anŭn khul tơlơi tơnap prŏng 
pơkŏn. 

6Ñu hơmâo pơgŏ̱ hĭ laih kâo kiăng kơ hơdip amăng anih kơnăm mơmŏt kar hăng 
khul pơsat ƀing djai mơ̆ng đưm adih. 

7Ñu akă kâo hăng hrĕ čuăk; kâo dŏ amăng sang mơnă ƀu hơmâo tơlơi čang 
rơmang kiăng kơ đuaĭ kơdŏp ôh. 

8Kâo iâu kraih kơ tơlơi djru, samơ̆ Ơi Adai hơngah ƀu kiăng hơmư̆ ôh; 

9Ñu hơmâo pơgăn hĭ laih jơlan kâo hăng khul pơnăng pơtâo; Ñu hơmâo ngă laih 
kơ khul jơlan kâo wĕ wŏ. 

10Ñu dŏ krăp kơ kâo kar hăng sa drơi tơgâo dŏ krăp; Ñu blŭng rai ƀơi kâo kar 
hăng rơmung dŭl ngă yơh. 

11Ñu puh pơđuaĭ hĭ kâo pơ jơlan, hek hĭ kâo jing lu črăn laih anŭn đuaĭ lui hĭ kâo. 

12Ñu wă̱ hraŏ Ñu laih anŭn mă kâo yơh jing anih kơñăm kơ khul ƀrŏm hraŏ Ñu. 

13Ñu pơnăh khul ƀrŏm hraŏ Ñu djơ̆ dơlăm amăng drơi jan kâo. 

14Ƀing arăng klao djik kơ kâo abih hrơi; kâo jing hĭ tơlơi klao djik kơ abih bang 
ƀing gơñu yơh. 

15Abih bang tơlơi ruă phĭ̱̆ yơh jing tơlơi Ñu hơmâo pha brơi laih kơ kâo jing kar 
hăng gơnam ƀơ̆ng gơnam mơñum. 

16Ñu thĭr ƀo ̆  kâo ƀơi lŏn laih anŭn pơjŏh hĭ tơgơi kâo ƀơi khul boh pơtâo. 

17Kâo ƀu thâo dơ̆ng tah kơ tơlơi hiam drơi jan, tơlơi rơnŭk rơno̱m laih anŭn 
tơlơi hơ̆k mơak. 

18Kâo ƀu dŏ hơdip sui dơ̆ng tah; kâo ƀu čang rơmang kơ tơlơi Yahweh djru kơ 
kâo dơ̆ng tah. 

19Tơlơi pơmĭn kơ tơlơi ruă kâo, tơlơi ƀu hơmâo sang kâo, jing jrao akăm phĭ̱̆ yơh. 

20Kâo pơmĭn nanao kơ tơlơi anŭn, laih anŭn jua bơngăt kâo tah hơtai yơh. 

21Samơ̆ kâo hơmâo tơlơi čang rơmang yơh tơdang kâo hơdơr kơ tơlơi anai: 

22Yuakơ Yahweh ƀu či pơdơi hĭ ôh tơlơi Ñu khăp kơ ƀing ta laih anŭn či pap kơ 
ƀing ta nanao, tui anŭn Ñu ƀu brơi kơ ƀing arăng pơrai hĭ ƀing ta ôh. 

23Yahweh pơrơđah tơlơi Ñu khăp hăng pap kơ ƀing ta rĭm mơguah. Ñu tŏng ten 
hlo̱m ƀo̱m hăng ƀing ta yơh. 

24Kâo pơmĭn kơ kâo pô kơ tơlơi Yahweh yơh jing abih bang tơlơi kâo kiăng, tui 
anŭn kâo čang rơmang amăng Ñu yơh. 

25Yahweh jing hiam klă yơh kơ hlơi pô đaŏ kơnang kơ Ñu, 

26Tui anŭn, tơlơi hiam hloh kơ ƀing ta kiăng dŏ tơguan gir run, jing kiăng dŏ 
tơguan kơ Ñu pơklaih hĭ ƀing ta. 

27Laih anŭn tơlơi anŭn jing hiam hloh yơh kơ ƀing ta kiăng kơ hrăm kơ tơlơi gir 
run anŭn amăng thŭn hlak ai ta. 

28Tơdang Yahweh ngă brơi kơ ƀing ta gleh tơnap, ƀing ta khŏm dŏ be̱r hơjăn 
rơiăt hăng gir run yơh; 

29Ƀing ta khŏm bon kơkuh jao pô kơ Yahweh, yuakơ năng ai ăt či dŏ hơmâo tơlơi 
čang rơmang mơ̆n. 

30Wơ̆t tơdah arăng taih laih anŭn pơmlâo, ƀing ta khŏm tŭ mă abih bang yơh. 

31Yahweh jing Pô thâo pap laih anŭn ƀu či hơngah hĭ ƀing ta hlŏng lar ôh. 

32Ñu dưi ba rai ƀơi ƀing ta tơlơi rơngot, samơ̆ tơlơi khăp hiam klă Ñu kơ ƀing ta 
jing sĭt nik laih anŭn kơtang. 

33Ñu ƀu hơmâo tơlơi mơak ôh tơdang Ñu pơrơngot hăng pơruă hĭ ƀing ta. 

34Yahweh thâo krăn tơdang ƀing arăng ngă sat kơpĭ kơpe̱t kơ ƀing mơnă; 

35Ñu yơh jing Pô Glông Hloh, tui anŭn Ñu thâo krăn tơdang ƀing arăng hơngah 
hĭ ƀu brơi ôh kơ ƀing ta hơdôm tơlơi djơ̆ găl lŏm kơ ƀing ta; 

36Tơdang arăng pơwĕ hĭ tơlơi tơpă amăng anih phat kơđi, Ñu thâo krăn yơh. 

37Kơnơ̆ng tơlơi kiăng Yahweh đôč yơh dưi jing hĭ nanao. 

38Tơlơi truh hiam hăng tơlơi truh sat kar kaĭ đôč yơh jing tơlơi tơbiă rai mơ̆ng 
Pô Glông Hloh. 

39Ƀing ta khŏm anăm brŏk ƀuăh ôh tơdang Ñu pơkơhma̱l hĭ ƀing ta yuakơ ƀing 
ta hơmâo ngă soh laih. 

40Brơi kơ ƀing ta kơsem glaĭ bĕ tơlơi hơdip hơdơ̆ng ta laih anŭn brơi kơ ƀing ta 
wơ̆t glaĭ bĕ pơ Yahweh. 

41Brơi kơ ƀing ta yơr đĭ bĕ tơngan ta pơ Ơi Adai amăng adai adih laih anŭn mơ̆ng 
pran jua ta iâu laĭ bĕ kơ Ñu tui anai, 

42“Ƀing gơmơi hơmâo ngă soh hăng pơkơdơ̆ng glaĭ laih, bơ kơ Ih, Ơ Yahweh ăh, 
Ih ƀu hơmâo pap brơi kơ ƀing gơmơi ôh. 

43“Ih hil kiaŏ mă ƀing gơmơi laih anŭn pơdjai hĭ ƀing gơmơi. Ih ƀu pap kơ ƀing 
gơmơi ôh. 

44Tơlơi iâu laĭ gơmơi ƀu dưi găn nao pơ Ih ôh yuakơ Ih hơmâo pơgăn hĭ laih kar 
hăng kơthul kơpa̱l pơgăn hĭ tŏng krah Ih hăng ƀing gơmơi. 

45Ih hơmâo pơjing laih ƀing gơmơi jing hĭ kar hăng djăh arăng tuh lui amăng lŏn 
tơnah anai. 

46“Abih bang ƀing rŏh ayăt gơmơi pơmlâo hăng djik djak kơ ƀing gơmơi. 

47Ƀing gơñu hơmâo pơjŏh hĭ laih ƀing gơmơi laih anŭn pơrai hĭ laih ƀing gơmơi; 
ƀing gơñu ăt tŏ tui kheñ đet pơhuĭ hĭ ƀing gơmơi mơ̆n.” 

48Mơta kâo ƀlĕ rô kar hăng krong ia mơta yơh ƀơi tơlơi răm rai ƀing ană plei 
kâo. 

49“Ia mơta kâo či tơbiă amăng hơnŏh ia ƀu thâo kho̱t hĭ ôh 

50Tơl Yahweh lăng trŭn mơ̆ng adai laih anŭn djru kơ ƀing ta. 

51Pran jua kâo rơngot tơdang kâo ƀuh hơdôm tơlơi ƀing rŏh ayăt hơmâo ngă 
laih kơ ƀing đah kơmơi plei anai. 

52“Ƀing rŏh ayăt, jing ƀing pơrơmut kơ kâo ƀu hơmâo tơhơnal, ƀač mă kâo hrup 
hăng sa drơi čim yơh. 

53Ƀing gơñu glŏm kâo mŭt hơdip ƀơi amăng luh laih anŭn krư̆ hĭ kơbăng amăng 
luh hăng sa boh pơtâo. 

54Ia čơdơ̆ng lip go̱m hĭ kâo laih anŭn kâo pơmĭn kâo jĕ či djai yơh. 

55“Mơ̆ng atur amăng luh anŭn, Ơ Yahweh hơi, kâo kwưh iâu kơ Ih, 

56laih anŭn tơdang kâo kwưh rơkâo kơ Ih kiăng kơ hơmư̆ brơi tơlơi kâo iâu, Ih 
hơmư̆ yơh. 

57Ih hơmư̆ kâo laih anŭn pơtă kơ kâo anăm huĭ ôh. 

58“Ih rai pơklaih hĭ laih kâo, Ơ Khua Yang ăh, laih anŭn pơklaih hĭ laih tơlơi hơdip 
kâo. 

59Rơkâo kơ Ih phat kơđi hiam bĕ brơi kơ kâo; Ih ƀuh laih ƀing gơñu pơsoh 
pơkơdơ̆ng glaĭ hăng kâo. 

60Ih thâo krăn hiư̆m ƀing rŏh ayăt kâo pơrơmut kơ kâo laih anŭn hiư̆m tơlơi ƀing 
gơñu prap pre hơdră pơkơdơ̆ng glaĭ hăng kâo. 

61“Ih hơmâo hơmư̆ laih tơlơi ƀing gơñu pơmlâo hĭ kâo, Ơ Yahweh ăh; Ih thâo 
krăn laih abih bang hơdră sat gơñu. 

62Amăng abih hrơi ƀing gơñu ră ruai pơkơdơ̆ng glaĭ hăng kâo laih anŭn prap pre 
khul hơdră mơneč kiăng ngă sat kơ kâo. 

63Čơdơ̆ng mơ̆ng mơguah hlŏng truh pơ klăm ƀing gơñu djă̱ ngui anăn kâo. 

64“Ơ Yahweh, pơkơhma̱l hĭ bĕ ƀing gơñu yuakơ hơdôm tơlơi ƀing gơñu hơmâo 
ngă laih; 

65Hơtŏm păh hĭ bĕ ƀing gơñu laih anŭn pơtah hơtai hĭ bĕ khul hơdră jơlan gơñu! 

66Kiaŏ mă bĕ ƀing gơñu laih anŭn pơrai hĭ bĕ ƀing gơñu kiăng kơ ƀu hơmâo ôh 
hlơi pô amăng ƀing gơñu či dŏ hơdip ƀơi rŏng lŏn tơnah anai!” 

Čŏk Hia 4 

Plei Yerusalaim Tơdơi Kơ Tơlơi Răm Rai 

1Mah bơngač ƀing ta hơmâo jing hĭ kơnăm đôč đač laih yơh; khul boh pơtâo Sang 
Yang čơlah hyu amăng djŏp khul jơlan. 

2Ƀing hlak ai plei Ziôn jing ƀing yom biă mă kơ ƀing ta kar hăng mah, samơ̆ ră 
anai arăng ngă kơ ƀing gơ̆ hrup hăng khul gŏ lŏn kraĭ đôč đač. 

3Wơ̆t tơdah ania asâo glai či čem rong khul ană ñu, samơ̆ ƀing ană plei kâo hrup 
hăng khul čim samô đuaĭ lui hĭ ană gơñu. 

4Ƀing gơñu lui brơi ƀing ană anet gơñu djai hĭ yuakơ rơpa mơhao; ƀing ană bă 
kwưh rơkâo kơ gơnam ƀơ̆ng samơ̆ ƀu hơmâo hlơi pô ôh pha brơi kơ ƀing gơñu. 

5Ƀing mơnuih anai hlâo adih ƀơ̆ng huă gơnam ƀơ̆ng hiam biă mă samơ̆ ră anai 
djai glar amăng khul jơlan; ƀing hơdip jơna̱p mơak hlâo adih, ră anai kuai 
hơduah gơnam ƀơ̆ng mơ̆ng djăh. 

6Arăng pơkơhma̱l hĭ ƀing ană plei kâo kơtang hloh kơ ƀing ană plei hơdip amăng 
plei Sedôm, jing plei tŭ tơlơi răm rai blĭp blăp mơ̆ng Ơi Adai. 

7Hlâo adih ƀing khua tring ta ƀu grĭ grañ ôh laih anŭn rơgoh ko ̱̆  kar hăng ple̱r 
tơpŭng; hơmâo pran laih anŭn kơtang, hing ang hăng tơlơi hiam drơi jan. 

8Ră anai ƀing gơñu đih ƀơi khul jơlan arăng ƀu thâo krăn ƀing gơñu ôh, khul ƀo ̆  
mơta gơñu hơtăm kar hăng amăng tơlơi djai; klĭ gơñu thu krô kar hăng kơyâo, 
jing djot hĭ ƀơi khul tơlang gơñu yơh. 

9Ƀing hlơi pô djai amăng tơlơi pơblah jing hiam hloh kơ ƀing djai tơdơi kơ anŭn, 
jing ƀing ư̆ rơpa djai ƀrư̆ ƀrư̆, yuakơ ƀu hơmâo ôh gơnam ƀơ̆ng kiăng djru brơi 
kơ ƀing gơñu hơdip. 

10Yuakơ ƀing ană plei kâo amăng plei dŏ rơpa djai glar, ƀing amĭ khăp hơeng kơ 
ană bă samơ̆ hơtŭk ƀơ̆ng hĭ ƀing ană bă gơñu pô. 

11Yahweh hil hĭr hăr kơtang biă mă. Ñu tuč apui amăng plei Ziôn kiăng kơ apui 
ƀơ̆ng hĭ abih bang plei anŭn yơh. 

12Ƀu hơmâo hlơi pô ôh pơ plei anŭn, kŏn hơmâo ƀing khua djă̱ akŏ ƀing čar tuai 
lơi, jing ƀing pơmĭn kơ tơlơi ƀing blah juă dưi mŭt pơ khul amăng ja̱ng plei 
Yerusalaim. 

13Samơ̆ tơlơi truh anŭn truh laih yuakơ ƀing pô pơala ñu ngă soh laih anŭn ƀing 
khua ngă yang ñu ngă ƀai hơnŭn yơh ƀing gơñu ngă brơi kơ ƀing mơnuih ƀu 
hơmâo soh djai hĭ. 

14Ƀing khua djă̱ akŏ ñu đuaĭ hyu ƀơi khul jơlan hrup hăng ƀing bum mơta, ƀâo 
hơngi̱r biă mă hăng drah laih anŭn ƀu hơmâo hlơi pô či tĕk djơ̆ ƀing gơñu ôh. 

15Ƀing ană plei pơhiăp kraih tui anai, “Đuaĭ bĕ mơ̆ng anai! Ih jing pô grĭ grañ! 
Anăm tĕk djơ̆ kâo ôh!” Tui anŭn, ƀing gơñu đuaĭ hyu mơ̆ng lŏn čar anai truh pơ 
lŏn čar adih, ƀu hơmâo hlơi pô tŭ ju̱m ƀing gơñu ôh. 

16Yahweh ƀu či pơmĭn ƀlơ̆ng brơi kơ ƀing gơñu dơ̆ng tah; Ñu pô yơh pơčơlah hĭ 
ƀing gơñu. Ñu ƀu pơyom kơ ƀing khua ngă yang laih anŭn ƀing khua djă̱ akŏ ta 
dơ̆ng tah. 

17Yuakơ ƀu hơmâo tơlơi djru ôh, ƀing ta hơduah sem tơl ƀing ta ƀu dưi hơduah 
sem dơ̆ng tah. Ƀing ta ăt dŏ tơguan kơ tơlơi djru mơ̆ng sa lŏn čar samơ̆ lŏn čar 
anŭn ƀu hơmâo hơget ôh kiăng kơ djru. 

18Ƀing rŏh ayăt dŏ krăp lăng ƀing ta; tơl ƀing ta ƀu dưi rơbat amăng khul jơlan 
ôh. Khul hrơi ƀing ta hơdip jing rơgao hĭ laih; tơlơi hơnăl tuč hơmâo rai laih. 

19Blĭp blăp tañ hloh kơ khul čim si̱ng juang trŭn mơ̆ng adai, gơñu kiaŏ mă ƀing 
ta yơh. Ƀing gơñu hơduah ƀing ta amăng khul bŏl čư̆; ƀing gơñu dŏ krăp kiăng 
pơrai hĭ ƀing ta hăng tơlơi pơkơtuă amăng tơdron ha̱r yơh. 

20Ƀing gơñu mă hĭ phŭn tơlơi hơdip ta, jing pô pơtao pô Yahweh hơmâo ruah 
mă laih, jing pô ƀing ta đaŏ kơnang kiăng pơgang brơi kơ ƀing ta mơ̆ng rĭm pô 
blah mă. 

21Klao bĕ, Ơ ƀing hơdip amăng anih lŏn Edôm laih anŭn ƀing hơdip amăng anih 
tring Uz hơi; hơ̆k mơak bĕ tơdang ƀing gih dưi. Tơlơi răm rai gih ăt hlak rai mơ̆n; 
ƀing gih ăt rơbat sêng grêng dŏ mơhlŭn amăng tơlơi mlâo mlañ mơ̆n. 

22Ziôn hơmâo kla glaĭ laih kơ tơlơi soh ñu pô; Tơdơi kơ anŭn, Yahweh či brơi kơ 
ƀing ta dưi wơ̆t glaĭ pơ lŏn čar ta pô yơh. Samơ̆ Ơ Edôm, Yahweh či pơkơhma̱l hĭ 
ih yơh; Ñu či pŏk yaih hĭ khul bruă soh sat ih yơh. 

Čŏk Hia 5 

Tơlơi Iâu Laĭ Kơ Tơlơi Pap 

1Ơ Yahweh hơi, rơkâo kơ Ih anăm wơr bĭt hĭ ôh hơdôm tơlơi hơmâo truh laih 
kơ ƀing gơmơi. Lăng ƀơi ƀing gơmơi bĕ, laih anŭn ƀuh tơlơi mlâo gơmơi. 

2Ƀing tuai hơmâo mă hĭ laih anih lŏn gơmơi; ƀing tuai yơh dŏ hơdip amăng khul 
sang gơmơi. 

3Ƀing ama gơmơi rŏh ayăt hơmâo pơdjai hĭ laih, laih anŭn ră anai ƀing amĭ 
gơmơi jing hĭ ƀing đah kơmơi kơmai. 

4Ƀing gơmơi khŏm kla kơ ia ƀing gơmơi mơñum; ƀing gơmơi khŏm blơi mă djŭh 
ƀing gơmơi kiăng kơ apui. 

5Arăng pơgŏ̱ ƀing gơmơi tơnap hrup hăng khul aseh glai ƀôdah khul aseh samô 
yơh, ƀing gơmơi gleh, samơ̆ arăng ƀu brơi kơ ƀing gơmơi pơdơi ôh. 

6Kiăng kơ hơmâo djŏp gơnam ƀơ̆ng dưi dŏ hơdip, ƀing gơmơi nao rơkâo da̱n pơ 
ƀing Êjip laih anŭn pơ ƀing Assiria yơh. 

7Ƀing ơi adon gơmơi ngă soh, samơ̆ ră anai ƀing gơñu rơngiă hĭ laih, laih anŭn 
ƀing gơmơi hlak tŭ gleh tơnap yuakơ khul tơlơi soh gơñu. 

8Ƀing khua git gai gơmơi jing ƀing ƀu hloh kơ ƀing hlŭn ôh, laih anŭn ƀu hơmâo 
hlơi pô ôh dưi pơklaih hĭ ƀing gơmơi mơ̆ng tơlơi dưi gơñu. 

9Ƀing pơdjai mơnuih ur pơgrao gah rơngiao kơ plei; ƀing gơmơi pơsăn hĭ tơlơi 
hơdip gơmơi yơh tơdang ƀing gơmơi tơbiă nao hơduah gơnam ƀơ̆ng. 

10Tơlơi ư̆ rơpa hơmâo ngă kơ ƀing gơmơi duăm hĭr hăr tơl klĭ gơmơi pơiă hlơr 
hrup hăng aki̱n apui yơh. 

11Arăng gŏ̱ hĭ ƀing bơnai gơmơi amăng plei Ziôn; amăng rĭm plei pla Yudah 
arăng pơgŏ̱ hĭ ƀing ană dra hơči̱h gơmơi kiăng kơ đih hrŏm. 

12Arăng mă pơđuaĭ hĭ ƀing khua djă̱ akŏ gơmơi laih anŭn yol pơdjai hĭ; laih anŭn 
ƀu pơpŭ ôh kơ ƀing kŏng tha gơmơi. 

13Arăng pơgŏ̱ ƀing hlak ai tơdăm gơmơi kiăng kơ kuă braih hrup hăng ƀing hlŭn; 
jing ƀing čơđai đah rơkơi rơbat sêng grêng gah yŭ khul kơyâo kơtraŏ yơh. 

14Ƀing tha rơma ƀu dŏ be̱r ƀơi amăng ja̱ng plei dơ̆ng tah, laih anŭn ƀing hlak ai 
kŏn kơčĕ rai tơlơi ayŭ lơi. 

15Ƀing gơmơi ƀu hơmâo tơlơi hơ̆k mơak dơ̆ng tah; ƀing gơmơi hơmâo tơlơi 
rơngot hơning pơala kơ tơlơi suang hơ̆k mơak. 

16Ƀu hơmâo hơget dơ̆ng tah kơ ƀing gơmơi kiăng kơ pơang. Ƀing gơmơi ngă soh 
laih, laih anŭn ră anai ƀing arăng hlak pơrai hĭ ƀing gơmơi. 

17Ƀing gơmơi ruă biă mă amăng jua bơngăt gơmơi, laih anŭn tơnap ƀuh yơh 
mơ̆ng ia mơta gơmơi, 

18yuakơ Čư̆ Ziôn dŏ hiăl măl hông hang, laih anŭn khul asâo glai ur hyu amăng 
anih răm rai anŭn. 

19Samơ̆ Ih yơh, Ơ Yahweh ăh, jing pơtao hlŏng lar laih anŭn či git gai truh kơ 
rơnŭk hơnăl tuč. 

20Yua hơget Ih hơmâo lui raih hĭ ƀing gơmơi sui biă mă lĕ? Ih ƀu či hơdơr kơ 
ƀing gơmơi dơ̆ng tah hă? 

21Ba glaĭ ƀing gơmơi pơ Ih bĕ, Ơ Yahweh ăh! Ba glaĭ ƀing gơmơi bĕ! Rŭ̱ pơdơ̆ng 
đĭ bĕ tơlơi ang yang đưm đă gơmơi. 

22Ƀôdah hiư̆m ngă, Ih hơmâo hơngah lui hĭ ƀing gơmơi hlŏng lar laih hă? Ih hil 
kơ ƀing gơmơi tơl ƀu hơmâo guai pơkă ôh hă? 

Yehezekêl 

Yehezekêl 1 

Khul Hlô Mơnơ̆ng Hơdip Laih Anŭn Tơlơi Ang Yang Yahweh 

1Amăng thŭn tal klâopluh, blan tal pă̱ ƀơi hrơi tal rơma, tơdang kâo hlak dŏ hrŏm 
hăng ƀing hlŭn mơnă jĕ krong Kêbar, tal adai rơngit pŏk laih anŭn kâo ƀuh khul 
tơlơi pơƀuh Ơi Adai. 

2Ƀơi hrơi tal rơma amăng blan anŭn, anŭn jing amăng thŭn tal rơma pơtao 
Yehôyakhin jing mơnă dŏ ataih mơ̆ng lŏn čar pô yơh, 

3hơmâo boh hiăp Yahweh pơhiăp hăng khua ngă yang Yehezekêl, jing ană đah 
rơkơi Buzi, tơdang ñu dŏ jĕ ƀơi krong Kêbar amăng anih lŏn ƀing Babilon. 
Hơmâo tơngan dưi mơyang Khua Yang dŏ hrŏm hăng ñu pơ anih anŭn. 

4Kâo lăng laih anŭn kâo ƀuh angĭn rơbŭ rai mơ̆ng akiăng gah dư̱r, jing kơthul 
prŏng hrŏm hăng kơmlă laih anŭn wang dar hăng tơlơi bơngač rơđah biă mă. 
Ƀơi tŏng krah apui anŭn jing kar hăng gơnam pơsơi pơčrang tơbiă yơh, 

5laih anŭn amăng apui anŭn hơmâo kar hăng khul hlô hơdip. Kâo ƀuh rup gơñu 
kar hăng rup mơnuih, 

6samơ̆ rĭm hlô anŭn hơmâo pă̱ ƀo ̆  mơta laih anŭn pă̱ ƀĕ čăng. 

7Khul tơkai gơñu jing tơpă. Plă̱ tơkai gơñu jing kar hăng čôp khul rơmô laih anŭn 
pơčrang kar hăng ko̱ng bơngač yơh. 

8Gah yŭ kơ khul čăng gơñu ƀơi pă̱ bơnăh gơñu, ƀing gơñu hơmâo khul tơngan 
mơnuih. Abih pă̱ ƀing gơñu hơmâo ƀo ̆  mơta laih anŭn čăng, 

9laih anŭn khul čăng gơñu tĕk djơ̆ hăng tơdruă yơh. Rĭm čô rơbat tơpă nao 
pơanăp. Ƀing gơñu ƀu wĕh ôh tơdang ƀing gơñu rơbat nao. 

10Khul ƀo ̆  mơta gơñu jing kar hăng anai: Rĭm čô hơmâo ƀo ̆  mơta kar hăng ƀo ̆  
mơta mơnuih laih anŭn ƀơi bơnăh gah hơnuă ƀo ̆  rĭm čô hơmâo kar hăng ƀo ̆  
rơmung dŭl, laih anŭn ƀơi bơnăh gah ieo ƀo ̆  jing kar hăng ƀo ̆  rơmô yơh. Laih 
anŭn rĭm čô hơmâo ƀo ̆  kar hăng ƀo ̆  čim si̱ng yơh. 

11Kar hăng anŭn yơh jing ƀo ̆  mơta gơñu. Khul čăng gơñu blang ayư đĭ. Rĭm čô 
hơmâo dua ƀĕ čăng, sa ƀĕ čăng pô anai tĕk djơ̆ čăng pô gah adih laih anŭn dua 
ƀĕ čăng pơkŏn go̱m hĭ drơi jan gơñu. 

12Rĭm čô rơbat nao pơ anăp. Pơpă jua bơngăt či nao, ƀing gơñu či nao pơ anŭn 
yơh, ƀu wĕh gah pă ôh tơdang ƀing gơñu rơbat nao. 

13Rup khul hlô hơdip anŭn jing kar hăng khul hơdăng jă̱ ƀôdah kar hăng khul 
apui arôk yơh. Apui anŭn dai nao rai amăng khul hlô anŭn. Apui anŭn bơngač 
rơđah laih anŭn kơmlă klă̱ tơbiă yơh. 

14Hơdôm hlô anŭn đuaĭ nao rai kar hăng khul tơlơi ƀlĭp ƀlăp kơmlă klă̱ yơh. 

15Tơdang kâo lăng ƀơi hơdôm hlô hơdip anŭn, kâo ƀuh pong ƀơi lŏn jĕ ƀơi rĭm 
hlô anŭn, anŭn jing sa boh pong kơ rĭm boh amăng pă̱ boh ƀo ̆  mơta gơñu yơh. 

16Anai yơh jing rup laih anŭn hơdră pơdap khul pong rơdêh: Gơñu bơngač kar 
hăng pơtâo yom laih anŭn abih bang pă̱ boh pong anŭn le̱ng kơ hrup. Rĭm pong 
arăng pơkra jing kar hăng sa boh pong anai pơkăl hăng pong adih yơh. 

17Tơdang gơñu đuaĭ nao, gơñu či nao tui hăng pă̱ anăp hơdôm hlô anŭn anăp 
nao yơh. Khul pong anŭn ƀu dar ôh tơdang hlô anŭn nao. 

18Khul kuăl pong gơñu jing glông hăng huĭ hyưt laih anŭn abih bang pă̱ kuăl anŭn 
jing bă hăng mơta jum dar anŭn. 

19Tơdang hơdôm hlô hơdip anŭn nao, khul pong ƀơi djeo gơñu nao yơh. Tơdang 
hơdôm hlô anŭn tơgŭ mơ̆ng lŏn, khul pong anŭn ăt tơgŭ mơ̆n. 

20Pơpă jua bơngăt či nao, ƀing gơñu či nao yơh laih anŭn khul pong anŭn či tơgŭ 
hrŏm hăng gơñu mơ̆n, yuakơ jua bơngăt hơdôm hlô hơdip anŭn jing dŏ amăng 
khul pong anŭn yơh. 

21Tơdang hơdôm hlô anŭn nao, gơñu ăt nao mơ̆n. Tơdang hơdôm hlô anŭn dŏ 
dơnơ̆ng, gơñu ăt dŏ dơnơ̆ng mơ̆n. Laih anŭn tơdang hơdôm hlô anŭn tơgŭ mơ̆ng 
lŏn, khul pong anŭn ăt tơgŭ hrŏm hăng gơñu mơ̆n, yuakơ jua bơngăt hơdôm hlô 
hơdip anŭn dŏ amăng khul pong anŭn yơh. 

22Blang gah ngŏ kơ khul akŏ hơdôm hlô hơdip anŭn jing kar hăng sa tơlơi blang 
rơhaih, či čir kar hăng ple̱r laih anŭn kri̱p yi̱p biă mă yơh. 

23Tơlơi blang khul čăng gơñu anŭn yač rơhaih anăp nao hăng tơdruă laih anŭn 
rĭm hlô hơmâo dua ƀĕ čăng go̱m hĭ drơi jan gơñu. 

24Tơdang hơdôm hlô anŭn nao, kâo hơmư̆ dơnai khul čăng gơñu, jing kar hăng 
dơnai khul ia čroh pơgrao, jing kar hăng asăp Pô Dưi Kơtang, jing kar hăng dơnai 
sa tơpul ling tơhan yơh. Tơdang gơñu dŏ dơnơ̆ng, gơñu pơtrŭn hĭ khul čăng 
gơñu yơh. 

25Giŏng anŭn, hơmâo sa asăp pơhiăp mơ̆ng gah ngŏ hông hang kơ khul akŏ gơñu 
tơdang ƀing gơñu dŏ dơ̆ng hăng khul čăng gơñu pơglưh trŭn. 

26Gah ngŏ anih hông hang kơ khul akŏ gơñu jing kar hăng sa boh grê pơtao hăng 
pơtâo yom saphir, laih anŭn glông gah ngŏ ƀơi grê pơtao jing hơmâo rup kar 
hăng sa čô mơnuih yơh. 

27Kâo ƀuh laih mơ̆ng rup pơƀuh rai jing mơ̆ng kơiăng ñu truh pơ ngŏ kar hăng 
gơnam pơsơi bơngač, jing kar hăng bă apui, laih anŭn mơ̆ng kơiăng anŭn pơ yŭ 
ñu jing kar hăng apui yơh. Laih anŭn tơlơi bơngač rơđah wang dar ñu. 

28Kar hăng rup pơƀuh rai mrŏt amăng khul kơthul ƀơi hrơi hơjan yơh, ăt kar kaĭ 
mơ̆n tơlơi bơngač rơđah biă mă jum dar ñu. Anŭn jing rup kar hăng tơlơi ang 
yang Yahweh yơh. Tơdang kâo ƀuh rup anŭn, kâo akŭp trŭn ƀo ̆  kâo laih anŭn 
kâo hơmư̆ asăp sa čô pơhiăp yơh. 

Yehezekêl 2 

Tơlơi Iâu Mơthưr Yehezekêl 

1Ñu pơhiăp hăng kâo tui anai, “Ơ ană mơnuih hơi, tơgŭ bĕ laih anŭn Kâo či 
pơhiăp hăng ih.” 

2Tơdang Ñu pơhiăp, Yang Bơngăt trŭn ƀơi kâo hăng pơtơgŭ hĭ kâo laih anŭn kâo 
hơmư̆ Ñu pơhiăp hăng kâo yơh. 

3Ñu laĭ tui anai, “Ơ ană mơnuih hơi, Kâo hlak pơkiaŏ ih nao pơ ƀing Israel, jing 
pơ sa boh lŏn čar tơgŭ pơkơdơ̆ng hơmâo tơgŭ pơkơdơ̆ng glaĭ hăng Kâo laih. Ƀing 
gơñu hăng ƀing ơi adon gơñu hơmâo tơgŭ pơkơdơ̆ng glaĭ hăng Kâo mơ̆ng hlâo 
hlŏng truh pơ ră anai yơh. 

4Ƀing ană plei Kâo či pơkiaŏ ih nao anai jing ană plei khăng akŏ laih anŭn ƀu 
pơpŭ kơ Kâo ôh. Pơhiăp bĕ hăng ƀing gơñu tui anai, ‘Anai yơh jing tơlơi Khua 
Yang Yahweh pơhiăp,’ 

5Laih anŭn ƀing gơñu hơmư̆ ƀôdah ƀu kiăng hơmư̆ ôh, yuakơ ƀing gơñu jing kar 
hăng sa sang anŏ tơgŭ pơkơdơ̆ng biă mă, ƀing gơñu či thâo yơh kơ tơlơi hơmâo 
sa čô pô pơala amăng ƀing gơñu. 

6Laih anŭn bơ kơ ih, Ơ ană mơnuih hơi, anăm huĭ kơ ƀing gơñu ƀôdah kơ hơdôm 
boh hiăp gơñu ôh. Anăm huĭ bra̱l ôh, wơ̆t tơdah abih bang rơ̆k drơi hăng pum 
kơyâo drơi jing jum dar ih laih anŭn ih hơdip kar hăng amăng tŏng krah khul 
aguăt. Anăm huĭ bra̱l ôh kơ tơlơi ƀing gơñu pơhiăp ƀôdah pơhuĭ, wơ̆t tơdah ƀing 
gơñu jing kar hăng sa boh sang anŏ tơgŭ pơkơdơ̆ng biă mă yơh. 

7Ih khŏm pơhiăp bĕ hơdôm boh hiăp Kâo hăng ƀing gơñu, wơ̆t tơdah ƀing gơñu 
hơmư̆ ƀôdah ƀu hơmư̆ ôh, yuakơ ƀing gơñu jing ƀing tơgŭ pơkơdơ̆ng. 

8Samơ̆ bơ kơ ih, Ơ ană mơnuih hơi, hơmư̆ bĕ kơ tơlơi Kâo pơhiăp hăng ih. Anăm 
tơgŭ pơkơdơ̆ng kar hăng sang anŏ tơgŭ pơkơdơ̆ng anŭn ôh. Ha bĕ amăng bah ih 
laih anŭn ƀơ̆ng bĕ tơlơi Kâo pha brơi kơ ih.” 

9Giŏng anŭn, kâo lăng laih anŭn kâo ƀuh sa ƀĕ tơngan yơr tơbiă kơ kâo. Anŭn 
jing sa boh tơkŭl hră yơh, 

10jing hră Ñu yaih tơbiă ƀơi anăp kâo. Ƀơi dua bơnăh le̱ng kơ čih hơdôm boh 
hiăp čŏk hia, kơŭ kơuăn laih anŭn răm ƀăm yơh. 

Yehezekêl 3 

1Laih anŭn Ñu pơhiăp hăng kâo tui anai, “Ơ ană mơnuih, ƀơ̆ng bĕ hơget gơnam 
ƀơi anăp ih, ƀơ̆ng bĕ tơkŭl hră anŭn. Giŏng anŭn, nao pơhiăp bĕ hăng sang anŏ 
ƀing Israel.” 

2Tui anŭn, kâo ha̱ amăng bah kâo laih anŭn Ñu brơi kơ kâo tơkŭl hră anŭn kiăng 
kơ ƀơ̆ng yơh. 

3Giŏng anŭn, Ñu pơhiăp hăng kâo tui anai, “Ơ ană mơnuih, ƀơ̆ng bĕ tơkŭl hră 
Kâo či brơi kơ ih anai laih anŭn trơi bĕ hăng hră anŭn.” Tui anŭn, kâo ƀơ̆ng hĭ 
yơh. Hră anŭn mơmĭh kar hăng ia hơni yơh ƀơi amăng bah kâo. 

4“Ơ ană mơnuih hơi, ră anai nao bĕ pơ sang anŏ ƀing Israel laih anŭn pơhiăp bĕ 
hơdôm boh hiăp Kâo hăng ƀing gơñu. 

5Kâo ƀu pơkiaŏ nao ih pơ ƀing ană plei pơhiăp tơlơi pơhiăp tuai tơnap ôh, samơ̆ 
pơ sang anŏ ƀing Israel yơh, 

6ƀu djơ̆ nao pơ ƀing ană plei pơhiăp tơlơi pơhiăp tuai tơnap, jing hơdôm boh 
hiăp ih ƀu dưi thâo hluh ôh. Sĭt yơh tơdah Kâo pơkiaŏ ih nao pơ ƀing gơñu, ƀing 
gơñu či hơmư̆ kơ ih yơh. 

7Samơ̆ sang anŏ ƀing Israel ƀu kiăng hơmư̆ kơ tơlơi ih ôh yuakơ ƀing gơñu ƀu 
kiăng hơmư̆ kơ Kâo ôh, yuakơ abih sang anŏ ƀing Israel jing khăng akŏ hăng 
kơpĭl biă mă yơh. 

8Samơ̆ Kâo či ngă brơi kơ ih ƀu tơdu rơun ôh samơ̆ jing hĭ khăng kar hăng ƀing 
gơñu khăng mơ̆n. 

9Kâo či ngă brơi kơ athơi ih khăng kar hăng pơtâo khăng, jing khăng hloh kơ 
pơtâo diamôn yơh. Anăm huĭ bra̱l kơ ƀing gơñu ƀôdah kơ tơlơi ƀing gơñu pơhuĭ 
ôh, wơ̆t tơdah ƀing gơñu jing sa sang anŏ tơgŭ pơkơdơ̆ng yơh.” 

10Laih anŭn Ñu pơhiăp hăng kâo dơ̆ng tui anai, “Ơ ană mơnuih, hơmư̆ pơñen bĕ 
laih anŭn hơdơr bĕ abih bang boh hiăp Kâo pơhiăp hăng ih. 

11Ră anai nao bĕ pơ ƀing ayŏng adơi plei pla ih amăng lŏn čar tuai laih anŭn 
pơhiăp bĕ hăng ƀing gơñu. Pơhiăp bĕ hăng ƀing gơñu tui anai, ‘Anai yơh jing 
tơlơi Khua Yang Yahweh pơhiăp,’ wơ̆t tơdah ƀing gơñu hơmư̆ ƀôdah ƀu hơmư̆ 
ôh.” 

12Giŏng anŭn, Yang Bơngăt yŏng đĭ kâo laih anŭn kâo hơmư̆ gah rŏng kâo sa 
dơnai pơgrao kraih, kwưh kiăng tơlơi ang yang Yahweh arăng pŭ̱ đĭ amăng anih 
dŏ Ñu! 

13Anŭn jing dơnai khul čăng hơdôm hlô hơdip anŭn yơh pưh klă̱ hăng tơdruă 
laih anŭn dơnai khul pong jĕ ƀơi ƀing gơñu, jing sa dơnai pơgrao kơtang biă mă. 

14Giŏng anŭn, Yang Bơngăt yŏng đĭ kâo hăng ba pơđuaĭ hĭ kâo laih anŭn kâo 
pơmưn kơ tơlơi phĭ̱̆ hăng tơlơi hil jua bơngăt kâo, hrŏm hăng tơngan kơtang 
Yahweh ƀơi kâo yơh. 

15Kâo nao pơ ƀing dŏ ataih mơ̆ng lŏn čar pô ƀơi plei Têl-Abib jĕ ƀơi krong Kêbar. 
Pơ anih anŭn yơh ƀing gơñu hơdip, kâo dŏ be̱r hrŏm hăng ƀing gơñu amăng 
tơjuh hrơi, jing hli̱ng hla̱ng biă mă yơh. 

Tơlơi Pơkơđiăng Kơ Ƀing Israel 

16Ƀơi hơnăl tuč kơ tơjuh hrơi boh hiăp Yahweh truh ƀơi kâo tui anai: 

17“Ơ ană mơnuih, Kâo hơmâo pơjing laih ih jing pô dŏ gak brơi kơ sang anŏ ƀing 
Israel. Tui anŭn, hơmư̆ bĕ boh hiăp Kâo pơhiăp laih anŭn pơkơđiăng bĕ ƀing 
gơñu mơ̆ng Kâo. 

18Tơdang Kâo pơhiăp kơ mơnuih sat ƀai tui anai, ‘Sĭt ih či djai yơh,’ laih anŭn ih 
ƀu pơkơđiăng kơ ñu ƀôdah pơhiăp pơtrŭt pơwĕh hĭ ñu ôh mơ̆ng khul jơlan sat 
ƀai ñu kiăng kơ pơklaih hĭ tơlơi hơdip ñu, pô sat ƀai anŭn či djai hĭ yuakơ tơlơi 
soh ñu pô yơh, laih anŭn Kâo či yap drah ñu anŭn ƀơi ih yơh. 

19Samơ̆ tơdah ih pơkơđiăng laih pô sat ƀai anŭn laih anŭn ñu ƀu wĕh đuaĭ hĭ ôh 
mơ̆ng tơlơi soh sat ƀôdah mơ̆ng khul jơlan sat ƀai ñu, ñu djai yuakơ tơlơi soh ñu 
pô yơh, samơ̆ ih hơmâo pơklaih hĭ laih ih pô. 

20“Laih anŭn dơ̆ng, tơdang sa čô tơpă hơnơ̆ng wĕh đuaĭ hĭ mơ̆ng tơlơi tơpă 
hơnơ̆ng ñu hăng ngă tơlơi sat ƀai, laih anŭn Kâo pioh tơlơi pơgăn ƀơi anăp ñu, 
ñu či djai yơh. Yuakơ ih ƀu pơkơđiăng kơ ñu ôh, ñu či djai hĭ yuakơ tơlơi soh ñu. 
Hơdôm tơlơi tơpă hơnơ̆ng ñu ngă laih Kâo ƀu či hơdơr dơ̆ng tah laih anŭn Kâo 
či yap drah ñu ƀơi ih yơh. 

21Samơ̆ tơdah ih pơkơđiăng pô tơpă hơnơ̆ng anŭn kơ tơlơi anăm ngă soh laih 
anŭn ñu ƀu ngă soh ôh, sĭt ñu či hơdip yơh yuakơ ñu tŭ tơlơi pơkơđiăng laih 
anŭn ih či pơklaih hĭ ih pô yơh.” 

22Tơngan Yahweh dŏ ƀơi kâo pơ anih anŭn laih anŭn Ñu pơhiăp hăng kâo tui 
anai, “Tơgŭ nao bĕ pơ anih tơhnă̱ laih anŭn Kâo či pơhiăp hăng ih pơ anih anŭn.” 

23Tui anŭn, kâo tơgŭ tơbiă nao pơ anih tơhnă̱ yơh. Laih anŭn tơlơi ang yang 
Yahweh hlak dŏ pơ anih anŭn, jing kar hăng tơlơi ang yang Kâo hơmâo ƀuh laih 
jĕ ƀơi krong Kêbar laih anŭn kâo akŭp trŭn ƀo ̆  kâo yơh. 

24Giŏng anŭn, Yang Bơngăt rai ƀơi kâo laih anŭn pơtơgŭ đĭ kâo yơh. Ñu pơhiăp 
hăng kâo tui anai, “Nao bĕ, krư̆ hĭ bĕ ih pô amăng sang ih pô. 

25Bơ kơ ih, Ơ ană mơnuih hơi, ƀing gơñu či akă hĭ hăng khul hrĕ. Ƀing gơñu či 
akă hĭ ih kiăng kơ ih ƀu dưi tơbiă nao amăng ƀing ană plei ôh. 

26Kâo či ngă brơi kơ jơlah ih đo̱m hĭ hăng ôk amăng bah ih kiăng kơ ih dŏ rơiăt 
hĭ ƀu dưi ƀuăh kơ ƀing gơñu ôh, wơ̆t tơdah ƀing gơñu jing sa sang anŏ tơgŭ 
pơkơdơ̆ng yơh. 

27Samơ̆ tơdang Kâo pơhiăp hăng ih, Kâo či pŏk amăng bah ih laih anŭn či pơhiăp 
hăng ƀing gơñu tui anai, ‘Anai yơh jing tơlơi Khua Yang Yahweh pơhiăp.’ Hlơi pô 

či hơmư̆, brơi bĕ kơ ñu hơmư̆, laih anŭn hlơi pô či hơngah hĭ, brơi bĕ kơ ñu 
hơngah hĭ, yuakơ ƀing gơñu jing sa sang anŏ tơgŭ pơkơdơ̆ng yơh. 

Yehezekêl 4 

Tơlơi Pơhơmutu Kơ Tơlơi Blah Hruă Plei Yerusalaim 

1“Ră anai, Ơ ană mơnuih hơi, mă bĕ sa pŏk hơnăl lŏn kraĭ, pioh bĕ gah anăp ih 
laih anŭn čih ča̱r bĕ plei Yerusalaim ƀơi anŭn. 

2Giŏng anŭn, pioh bĕ tơlơi pơblah hruă kơ plei anŭn tui anai: Pơkra khul bruă 
blah hruă pơkơdơ̆ng glaĭ hăng plei anŭn, pơdơ̆ng đĭ toa pơblah pơ plei anŭn, 
pơkăng khul anih jưh pơkơdơ̆ng glaĭ hăng plei anŭn laih anŭn khul bơnư̆ pơblah 
jum dar anŭn yơh. 

3Laih anŭn mă bĕ sa boh gŏ hơna pơsơi, pioh bĕ jing kar pơnăng pơsơi tŏng krah 
ih hăng plei anŭn laih anŭn wĕh bĕ ƀo ̆  mơta ih anăp nao pơ plei anŭn. Plei anŭn 
či tŭ tơlơi pơblah hruă laih anŭn ih yơh blah hruă hĭ plei anŭn. Anŭn yơh jing 
gru kơnăl kơ sang anŏ ƀing Israel. 

4“Giŏng anŭn đih bĕ ƀơi djeo gah ieo ih laih anŭn pioh tơlơi soh sang anŏ ƀing 
Israel ƀơi ih pô. Ih khŏm glăm brơi tơlơi soh gơñu kơ mrô hơdôm hrơi ih đih ƀơi 
djeo ih anŭn yơh. 

5Kâo hơmâo jao brơi laih kơ ih hrup mrô hơdôm hrơi jing khul thŭn tơlơi soh 
gơñu yơh. Tui anŭn, kơ klâo-rơtuh duapănpluh hrơi ih či glăm tơlơi soh kơ sang 
anŏ ƀing Israel yơh. 

6“Tơdơi kơ ih pơgiŏng hĭ laih tơlơi anŭn, dŏ đih dơ̆ng bĕ, tal anai jing ih đih ƀơi 
gah hơnuă ih laih anŭn glăm brơi tơlơi soh kơ sang anŏ ƀing Yudah. Kâo hơmâo 
jao brơi laih kơ ih pă̱pluh hrơi, sa hrơi jing kơ sa thŭn yơh. 

7Wĕh bĕ anăp ih anăp nao pơ tơlơi blah hruă plei Yerusalaim laih anŭn yơr bĕ 
tơngan ih laĭ lui hlâo pơkơdơ̆ng glaĭ hăng plei anŭn. 

8Kâo či akă hĭ ih hăng khul hrĕ kiăng kơ ih ƀu dưi blư̆ hĭ gah anai nao pơ gah adih 
tơl ih pơgiŏng hĭ hơdôm hrơi blah hruă ih anŭn. 

9“Mă bĕ pơdai kơtor hăng pơdai kơtur, rơtă̱ hăng rơtă̱ hơbai, pơdai ko hăng 
pơdai kơtor glai. Pioh bĕ hơdôm gơnam tăm anŭn amăng ge̱t pioh laih anŭn yua 
bĕ hơdôm gơnam anŭn kiăng pơkra ƀañ tơpŭng kơ ih pô. Ih khŏm ƀơ̆ng bĕ ƀañ 
anŭn amăng klâo-rơtuh duapănpluh hrơi ih đih ƀơi djeo ih anŭn. 

10Pơkơtraŏ bĕ duapluh sekel gơnam ƀơ̆ng kiăng kơ ƀơ̆ng rĭm hrơi laih anŭn 
ƀơ̆ng bĕ gơnam anŭn ƀơi mông pơkơčah laih. 

11Ăt pơkă bĕ sa črăn amăng năm hin ia laih anŭn mơñum bĕ ƀơi mông pơkơčah 
laih. 

12Ƀơ̆ng bĕ gơnam ƀơ̆ng anŭn kar hăng ih ƀơ̆ng ƀañ pơdai kơtur. Ŏm bĕ ƀañ anŭn 
ƀơi anăp ƀing ană plei laih anŭn yua bĕ kơmơ̆k mơnuih kiăng kơ pơtŏ ŏm ƀañ 
anŭn.” 

13Yahweh laĭ tui anai, “Amăng hơdră anŭn yơh ƀing ană plei ƀing Israel či ƀơ̆ng 
gơnam ƀơ̆ng hơƀak drak amăng ƀing lŏn čar jing anih lŏn Kâo či puh ƀing gơñu 
nao.” 

14Giŏng anŭn, kâo laĭ tui anai, “Ƀu djơ̆ tui anŭn ôh, Ơ Khua Yang Yahweh hơi! Kâo 
ƀu juăt pơgrĭ hĭ kâo pô ôh. Čơdơ̆ng mơ̆ng kâo dŏ čơđai hlŏng truh pơ ră anai kâo 
ƀu ƀơ̆ng ôh añăm hơdôm hlô mơnơ̆ng djai ƀôdah mơ̆ng hlô glaĭ kĕ hek. Ƀu 
hơmâo añăm mơnơ̆ng grĭ grañ ôh mŭt ƀơi amăng bah kâo.” 

15Ñu laĭ tui anai, “Tơdah tui anŭn, Kâo či brơi kơ ih ŏm bĕ ƀañ tơpŭng ih ƀơi 
kơmơ̆k rơmô pơala kơ kơmơ̆k mơnuih.” 

16Giŏng anŭn, Ñu laĭ kơ kâo tui anai, “Ơ ană mơnuih, Kâo či pơkhư̆ hĭ gơnam 
ƀơ̆ng djru amăng plei Yerusalaim. Ƀing ană plei anŭn či ƀơ̆ng gơnam ƀơ̆ng 
amăng tơlơi rŭng răng laih anŭn mơñum ia amăng tơlơi tah hơtai yơh, 

17yuakơ gơnam ƀơ̆ng anŭn hăng ia anŭn či jing kơƀah biă mă. Ƀing gơñu či dŏ 
kơtuă biă mă yơh pơlăng kơ tơdruă laih anŭn răm rơngiă hĭ yuakơ tơlơi soh 
gơñu.” 

Yehezekêl 5 

Yehezekêl Yuă Ƀŭk Ñu Pô 

1Yahweh laĭ dơ̆ng tui anai, “Ră anai, Ơ ană mơnuih, mă bĕ sa ƀĕ đao tơma laih 
anŭn yua bĕ đao anŭn jing kar hăng thŏng kuăh kiăng kơ kuăh hĭ akŏ ih laih anŭn 
blâo ka̱ng ih. Giŏng anŭn, pơdơ̆ng đĭ bĕ gai kơnăng laih anŭn pơkăh pơpha hĭ 
ƀŭk hăng blâo anŭn. 

2Tơdang khul hrơi blah hruă ih abih laih, ƀuh bĕ klâo črăn amăng pluh hơdôm 
ƀŭk hăng blâo ih anŭn gah lăm kơ plei. Mă bĕ klâo črăn amăng pluh ƀŭk hăng 
blâo ih anŭn kŏh hĭ bĕ hăng đao jum dar plei anŭn. Laih anŭn pruai hĭ klâo črăn 
amăng pluh amăng angĭn. Yuakơ Kâo či kiaŏ mă ƀing gơñu hăng khul đao gưm 
yơh. 

3Samơ̆ djă̱ pioh bĕ ƀiă ară ƀŭk hăng blâo anŭn laih anŭn đŭng bĕ gơñu amăng 
jăh ao ih. 

4Laih anŭn dơ̆ng, mă bĕ ƀiă ară ƀŭk hăng blâo anŭn glŏm mŭt bĕ amăng apui 
kiăng kơ čuh hĭ gơñu. Apui mơ̆ng anŭn yơh či ƀơ̆ng lar tui truh kơ abih bang sang 
anŏ ƀing Israel yơh. 

5“Anai yơh jing tơlơi Khua Yang Yahweh pơhiăp: Anai jing plei Yerusalaim, jing 
plei Kâo hơmâo pioh laih ƀơi tŏng krah ƀing lŏn čar laih anŭn hơmâo khul lŏn 
čar dŏ jum dar plei anŭn mơ̆n. 

6Samơ̆ amăng tơlơi sat ƀai ñu plei anŭn, plei anŭn hơmâo tơgŭ pơkơdơ̆ng glaĭ 
laih hăng khul tơlơi juăt Kâo hloh kơ ƀing lŏn čar pơkŏn jum dar ñu. Plei anŭn 
hơmâo hơngah lui hĭ laih khul tơlơi juăt Kâo laih anŭn ƀu kiăng đuaĭ tui khul 
tơlơi phiăn Kâo ôh. 

7“Hơnŭn yơh anai jing tơlơi Khua Yang Yahweh pơhiăp: Ih hơmâo jing hĭ sat ƀai 
hloh kơ ƀing lŏn čar jum dar ih laih anŭn aka ƀu ngă pơgiŏng hĭ ôh tui hăng 
hơdôm tơlơi phiăn Kâo laih anŭn ăt kŏn djă̱ pioh hơdôm tơlơi juăt Kâo lơi. Ih 
hơmâo ngă tui laih hơdôm tơlơi phiăn ƀing lŏn čar jum dar ih. 

8“Hơnŭn yơh, anai jing tơlơi Khua Yang Yahweh pơhiăp: Kâo pô yơh či 
pơkơdơ̆ng glaĭ hăng ih, Ơ plei Yerusalaim hơi, Kâo či pơruă pơkơhma̱l hĭ ih ƀơi 
anăp ƀing lŏn čar. 

9Yuakơ abih bang khul rup trah hơƀak drak, Kâo či ngă kơ ih jing tơlơi Kâo aka 
ƀu ngă ôh hlâo adih laih anŭn ƀu či ngă tui anŭn dơ̆ng tah. 

10Hơnăl tuč amăng ƀing gih, ƀing ama či ƀơ̆ng hĭ ană bă gơñu, laih anŭn ƀing ană 
bă či ƀơ̆ng hĭ ƀing ama gơñu yơh. Kâo či pơruă pơkơhma̱l hĭ ih laih anŭn či 
pơčơlah hĭ abih bang ƀing dŏ so̱t gih tui hăng glung angĭn yơh. 

11Hơnŭn yơh, Kâo ƀuăn rơ̆ng hăng tơlơi hơdip Kâo pô, Khua Yang Yahweh 
pơhiăp laih, yuakơ ih hơmâo pơgrĭ hĭ laih anih sang yang Kâo hăng abih bang 
khul rup sat ƀai laih anŭn khul bruă mơnuă hơƀak drak ih, Kâo pô yơh či mă glaĭ 
tơlơi bơni hiam Kâo. Kâo ƀu či lăng pap mơñai ƀôdah pioh brơi kơ ih hơdip dơ̆ng 
tah. 

12Sa črăn amăng klâo ƀing ană plei ih či djai hĭ yua mơ̆ng tơlơi kli̱n khe̱ng ƀôdah 
răm rơngiă hĭ yua mơ̆ng tơlơi ư̆ rơpa gah lăm ih. Sa črăn amăng klâo či djai hĭ 
yua mơ̆ng tơlơi pơblah gah rơngiao kơ pơnăng plei, laih anŭn sa črăn amăng 
klâo Kâo či pơčơlah hĭ tui hăng glung angĭn thut laih anŭn arăng kiaŏ mă ƀing 
gơñu hăng mơta đao yơh. 

13“Giŏng anŭn, tơlơi hil Kâo či abih hĭ laih anŭn tơlơi nač Kâo pơkơdơ̆ng glaĭ 
hăng ƀing gơñu či dơ̆ng glaĭ yơh, tui anŭn Kâo tŭ laih tơlơi rŭ nua Kâo. Tơdang 
Kâo hơmâo brơi laih tơlơi hil nač Kâo ƀơi ƀing gơñu, ƀing gơñu či thâo krăn kơ 
tơlơi Kâo, jing Yahweh yơh, hơmâo pơhiăp hur har laih. 

14“Kâo či ngă brơi kơ ih jing hĭ răm rai laih anŭn kar hăng gơnam hơƀak drak kơ 
ƀing lŏn čar jum dar ih yơh, jing ƀơi anăp abih bang ƀing hlơi pô găn rai yơh. 

15Ih či jing hĭ kar hăng gơnam hơƀak drak hăng djik djak, jing gơnam klao djik 
hăng pơhuĭ yơh kơ ƀing lŏn čar jum dar ih tơdang Kâo pơruă pơkơhma̱l hĭ ih 
hăng tơlơi Kâo hil nač hăng pơhiăp ƀuăh kơtang Kâo. Kâo, Yahweh, hơmâo 
pơhiăp laih. 



1667 

 

 
© 2013 Jơrai Bible Association. 

  
 

 

16Tơdang Kâo pơrăm hĭ ih kar hăng pơnăh khul ƀrŏm hraŏ djai răm rai Kâo jing 
tơlơi ư̆ rơpa, Kâo či pơnăh pơrai hĭ ih yơh. Kâo či brơi rai tơlơi ư̆ rơpa lu hloh 
dơ̆ng laih anŭn pơkhư̆ hĭ gơnam djru kơ ih yơh. 

17Kâo či brơi rai tơlơi ư̆ rơpa laih anŭn pơkiaŏ rai khul hlô glai yơh pơkơdơ̆ng 
glaĭ hăng ih, laih anŭn ƀing gơñu či pơdjai hĭ ƀing ană bă ih. Tơlơi kli̱n khe̱ng či 
găn nao pơ ih laih anŭn Kâo či ba rai tơlơi pơblah pơkơdơ̆ng glaĭ hăng ih yơh. 
Kâo, Yahweh, hơmâo pơhiăp laih.” 

Yehezekêl 6 

Tơlơi Laĭ Lui Hlâo Pơkơdơ̆ng Glaĭ Hăng Ƀing Israel 

1Yahweh pơhiăp hăng kâo tui anai: 

2“Ơ ană mơnuih, anăp bĕ ƀo ̆  mơta ih pơkơdơ̆ng glaĭ hăng khul čư̆ čan ƀing Israel. 
Laĭ lui hlâo pơkơdơ̆ng glaĭ hăng ƀing gơñu bĕ tui anai, 

3‘Ơ khul čư̆ čan ƀing Israel, hơmư̆ bĕ boh hiăp Khua Yang Yahweh. Anai yơh jing 
tơlơi Khua Yang Yahweh pơhiăp kơ khul čư̆ čan hăng khul bŏl čư̆, kơ khul čroh 
ia hăng khul dơnung tui anai: Kâo jĕ či ba rai tơlơi pơblah pơkơdơ̆ng glaĭ hăng 
ih laih anŭn Kâo či pơrai hĭ khul anih glông ih yơh. 

4Khul kơnưl ih či glưh răm hĭ laih anŭn khul kơnưl čuh gơnam ƀâo mơngưi ih či 
phač hĭ yơh. Kâo či pơdjai hĭ ƀing ană plei ih ƀơi anăp khul rup trah ih anŭn yơh. 

5Kâo či pioh atâo djai ƀing Israel gah anăp kơ khul rup trah gơñu laih anŭn Kâo 
či pơčơlah hĭ khul tơlang ih jum dar khul kơnưl ih yơh. 

6Pơ anih pă ih hơdip, khul plei pla anŭn či jing hĭ rơngol laih anŭn khul anih 
glông kơkuh pơpŭ kơ ƀing yang rơba̱ng či răm rai hĭ yơh, kiăng kơ khul kơnưl 
ih či jing hĭ răm rai hăng glưh pơčah, khul rup trah ih phač hĭ hăng răm rai, khul 
kơnưl čuh gơnam ƀâo mơngưi glưh trŭn laih anŭn hơdôm gơnam ih hơmâo 
pơkra laih jing hĭ rơngiă abih bang yơh. 

7Ƀing ană plei ih či djai hĭ amăng ih, hơnŭn yơh, ih či thâo krăn kơ tơlơi Kâo yơh 
jing Yahweh. 

8“ ‘Samơ̆ Kâo či pioh hơdip đơđa mơnuih, tui anŭn đơđa mơnuih amăng ih či 
tơklaih hĭ mơ̆ng tơlơi pơblah tơdang ih čơlah đuaĭ hĭ amăng anih lŏn ƀing lŏn 
čar. 

9Giŏng anŭn amăng ƀing lŏn čar arăng ba pơđuaĭ hĭ ƀing gơñu jing hlŭn mơnă, 
ƀing đuaĭ tơklaih yơh či hơdơr kơ tơlơi hiư̆m ƀing gơñu pơruă hĭ Kâo tơdang 
ƀing gơñu đuaĭ ataih hĭ mơ̆ng Kâo kiăng kơ đuaĭ nao pơ khul rup trah, laih anŭn 
yua mơ̆ng mơta gơñu yơh, ƀing gơñu hơmâo amoaih kluh đuaĭ tui khul rup trah. 
Ƀing gơñu či hơƀak jrak kơ gơñu pô kơ bruă sat ƀai ƀing gơñu hơmâo ngă laih, 
laih anŭn kơ abih bang tơlơi hơdip hơdơ̆ng soh sat gơñu. 

10Giŏng anŭn, ƀing gơñu či thâo krăn yơh kơ tơlơi Kâo jing Yahweh. Kâo ƀu 
pơhuĭ đôč đač ôh kơ tơlơi kiăng ba rai tơlơi răm rai ƀơi ƀing gơñu. 

11“ ‘Anai yơh jing tơlơi Khua Yang Yahweh pơhiăp: Păh bĕ tơngan ih hrŏm hơbĭt 
yuakơ hil nač laih anŭn tơtŏm bĕ tơkai ih yuakơ ƀrŭk hil giŏng anŭn pơhiăp 
kraih bĕ “ruă đơi” yuakơ abih bang tơlơi hơdip hơdơ̆ng sat ƀai hăng hơƀak drak 
sang anŏ ƀing Israel, yuakơ ƀing gơñu či djai hĭ mơ̆ng tơlơi pơblah, ư̆ rơpa laih 
anŭn kli̱n khe̱ng yơh. 

12Hlơi pô dŏ ataih či djai hĭ yuakơ tơlơi kli̱n khe̱ng laih anŭn hlơi pô dŏ jĕ či djai 
hĭ yuakơ tơlơi pơblah, laih anŭn hlơi pô dŏ so̱t hăng tơklaih či djai hĭ yuakơ tơlơi 
ư̆ rơpa yơh. Hơnŭn yơh, Kâo či klă̱ tơlơi hil Kâo ƀơi ƀing gơñu yơh. 

13Laih anŭn ƀing gơñu či thâo krăn kơ tơlơi Kâo yơh jing Yahweh, tơdang ƀing 
ană plei gơñu djai amăng khul rup trah gơñu laih anŭn ƀơi jum dar kơnưl gơñu, 
ƀơi anih glông bŏl čư̆ laih anŭn ƀơi abih bang kơčŏng čư̆ čan, gah yŭ rĭm kơyâo 
sen pum pam hla lu, jing hơdôm anih ƀing gơñu pơyơr gơnam ƀâo mơngưi 
pơmơak kơ abih bang ƀing yang rơba̱ng gơñu yơh. 

14Kâo či yơr tơbiă tơngan Kâo pơkơdơ̆ng glaĭ hăng ƀing gơñu laih anŭn ngă brơi 
kơ anih lŏn anŭn jing hĭ rơngol hông hang čơdơ̆ng mơ̆ng tơdron ha̱r truh pơ plei 
Riblah yơh, jing rĭm anih ƀing gơñu dŏ hơdip yơh. Giŏng anŭn, ƀing gơñu či thâo 
krăn kơ tơlơi Kâo yơh jing Yahweh.’ ” 

Yehezekêl 7 

Tơlơi Hơnăl Tuč Hơmâo Truh Laih 

1Boh hiăp Yahweh pơhiăp hăng kâo tui anai, 

2“Ơ ană mơnuih hơi, anai yơh jing tơlơi Khua Yang Yahweh laĭ kơ anih lŏn ƀing 
Israel tui anai: Tơlơi hơnăl tuč! Tơlơi hơnăl tuč hơmâo rai laih pơ rĭm akiăng 
anih lŏn anai. 

3Tơlơi hơnăl tuč ră anai truh ƀơi ƀing gih laih anŭn Kâo či pŏk tơbiă tơlơi hil nač 
Kâo kiăng pơkơdơ̆ng glaĭ hăng ƀing gih yơh. Kâo či phat kơđi ƀing gih tui hăng 
tơlơi hơdip hơdơ̆ng gih laih anŭn kla glaĭ kơ ƀing gih yuakơ abih bang tơlơi 
hơdip hơdơ̆ng hơƀak drak gih yơh. 

4Kâo ƀu či pap ƀôdah lui brơi ƀing gih rơngai ôh. Sĭt yơh Kâo či kla glaĭ kơ ƀing 
gih yuakơ tơlơi bruă gih laih anŭn khul tơlơi hơdip hơdơ̆ng hơƀak drak amăng 
ƀing gih yơh. Hơnŭn yơh, ƀing gih či thâo krăn yơh kơ tơlơi Kâo yơh jing Yahweh. 

5“Anai yơh jing tơlơi Khua Yang Yahweh pơhiăp: Tơlơi răm rai! Anŭn jing tơlơi 
răm rai hlak rai, jing tơlơi răm rai aka ƀu hơmư̆ djơ̆ ôh hlâo adih. 

6Tơlơi hơnăl tuč hơmâo truh laih! Tơlơi hơnăl tuč hơmâo truh laih! Tơlơi anŭn 
rai mă ñu pô kiăng kơ pơkơdơ̆ng glaĭ hăng ƀing gih kar hăng hlô mơnơ̆ng glai 
yơh. Tơlơi anŭn hơmâo truh laih! 

7Tơlơi răm hơmâo truh laih ƀơi ƀing gih, jing ƀing dŏ hơdip amăng anih lŏn anai. 
Hrơi mông hơmâo truh laih. Či hơmâo tơlơi huĭ bra̱l, ƀu djơ̆ tơlơi mơak ôh, truh 
ƀơi khul čư̆ čan anŭn. 

8Kâo jĕ či tuh tơbiă tơlơi hil Kâo ƀơi ƀing gih laih anŭn pioh tơlơi nač Kâo 
pơkơdơ̆ng glaĭ hăng ƀing gih. Kâo či phat kơđi tui hăng tơlơi bruă gih laih anŭn 
kla glaĭ kơ ƀing gih yuakơ abih bang tơlơi hơdip hơdơ̆ng hơƀak drak gih yơh. 

9Kâo ƀu či pap mơñai brơi kơ ƀing gih ƀôdah lui brơi kơ ƀing gih rơngai ôh. Kâo 
či kla glaĭ kơ ƀing gih tui hăng tơlơi bruă gih laih anŭn khul tơlơi hơdip hơdơ̆ng 
hơƀak drak amăng ƀing gih yơh. Giŏng anŭn, abih bang ƀing gih, jing ƀing hơdip 
amăng plei Yerusalaim hăng amăng anih lŏn Yudah, či thâo krăn yơh kơ tơlơi 
anŭn jing Kâo yơh Yahweh, jing Pô taih ama̱ng anŭn. 

10“Hrơi anŭn truh laih! Hrơi anŭn hơmâo truh laih! Tơlơi răm hơmâo tơlŭh tơbiă 
laih, gai hơnuăt hơmâo čơnŭh laih, tơlơi pơgao pơang hơmâo bluh bơnga laih! 

11Tơlơi ƀrưh ƀai hơmâo prŏng tui laih amăng gai hơnuăt kiăng kơ pơkơhma̱l hĭ 
tơlơi sat ƀai. Ƀu hơmâo hlơi pô ôh amăng ƀing ană plei anŭn či tơklaih hĭ, ƀu 
hơmâo hlơi pô amăng mơnuih lu anŭn ôh, ƀu hơmâo mŭk dram, ƀu hơmâo 
gơnam yom. 

12Hrơi mông hơmâo truh laih, jing hrơi anŭn hơmâo truh laih. Anăm brơi kơ pô 
blơi hơ̆k mơak ôh laih anŭn pô sĭ kŏn rơngot hơning lơi, yuakơ tơlơi hil nač či 
dŏ ƀơi abih bang mơnuih lu anŭn yơh. 

13Pô sĭ ƀu či mă glaĭ djŏp ôh anih lŏn ñu hơmâo sĭ laih tơdang abih dua gơñu ăt 
dŏ hơdip, yuakơ tơlơi pơƀuh kơ tơlơi abih bang ƀing mơnuih lu anŭn ƀu či pơwir 
glaĭ hĭ ôh. Yuakơ hơdôm tơlơi soh gơñu yơh, ƀu hơmâo sa čô ôh amăng ƀing 
gơñu či dŏ so̱t. 

14Wơ̆t tơdah ƀing gơñu ayŭp tơdiăp laih anŭn prap pre laih abih bang tơlơi, ƀu 
či hơmâo hlơi pô ôh nao pơblah, yuakơ tơlơi hil nač Kâo dŏ ƀơi ƀing mơnuih lu 
anŭn. 

15“Gah rơngiao kơ plei hơmâo tơlơi pơblah, gah lăm hơmâo tơlơi kli̱n khe̱ng 
hăng tơlơi ư̆ rơpa. Ƀing hlơi pô amăng đang hơma či djai hăng đao gưm laih anŭn 
ƀing hlơi pô amăng plei či djai hăng tơlơi ư̆ rơpa laih anŭn hăng tơlơi kli̱n khe̱ng 
yơh. 

16Abih bang ƀing hlơi pô dŏ so̱t hăng tơklaih hĭ či dŏ amăng khul čư̆ čan, kơŭ 
kơuăn kar hăng khul čim pơrơgŏm amăng khul dơnung. Rĭm čô ngă tui anŭn 
yuakơ tơlơi soh ñu pô yơh. 

17Rĭm tơngan či rơgah hĭ laih anŭn rĭm tơŭt či jing hĭ tơdu rơmơ̆n kar hăng ia 
yơh. 

18Ƀing gơñu či buh ao tâo laih anŭn bă hăng tơlơi huĭ bra̱l yơh. Ƀo ̆  mơta gơñu či 
hơmâo bă hăng tơlơi mlâo mlañ laih anŭn akŏ gơñu arăng kuăh hĭ yơh. 

19Ƀing gơñu či glŏm hĭ amrăk gơñu ƀơi khul jơlan laih anŭn mah gơñu či jing hĭ 
gơnam ƀu rơgoh yơh. Amrăk mah gơñu ƀu či dưi pơklaih hĭ ƀing gơñu amăng 
hrơi Yahweh hil nač ôh. Ƀing gơñu ƀu či tŭ hrăp ôh tơlơi rơpa gơñu ƀôdah pơbă 
hĭ hlŭng gơñu, yuakơ tơlơi anŭn hơmâo ngă laih kơ ƀing gơñu tơhneč rơbuh hĭ 
amăng tơlơi soh. 

20Ƀing gơñu pơang kơ gơnam pơhrôp hiam gơñu jing gơnam ƀing gơñu juăt yua 
gơnam anŭn kiăng kơ pơkra khul rup trah hơƀak drak laih anŭn rup sat ƀai 
gơñu. Hơnŭn yơh, Kâo či ngă brơi kơ hơdôm gơnam anŭn jing hĭ gơnam grĭ grañ 
kơ ƀing gơñu yơh. 

21Kâo či jao hĭ abih bang gơnam anŭn kơ ƀing mơnuih tuai jing kar hăng gơnam 
sua mă kơ ƀing sat ƀai ƀơi lŏn tơnah anai laih anŭn ƀing sat anŭn či pơgrĭ hĭ yơh. 

22Kâo či wĕh đuaĭ hĭ ƀo ̆  mơta Kâo mơ̆ng ƀing gơñu laih anŭn ƀing gơñu či pơgrĭ 
hĭ anih sang yang Kâo. Ƀing klĕ dŏp či mŭt pơ anih anŭn hăng pơgrĭ hĭ yơh. 

23“Prap pre bĕ khul hrĕ čuăk yuakơ anih lŏn anai bă hăng tơlơi tuh drah laih 
anŭn plei anai bă hăng tơlơi ƀrưh ƀai. 

24Kâo či ba rai ƀing lŏn čar sat ƀai biă mă kiăng kơ rai tŭ mă dram gơnam khul 
sang anŏ gơñu. Kâo či pơđŭt hĭ ƀing pơgao hăng ƀing kơtang laih anŭn khul anih 
sang yang gơñu či tŭ tơlơi grĭ hĭ yơh. 

25Tơdang pô pơhuĭ truh, ƀing gơñu či hơduah tơlơi rơnŭk rơno̱m yơh, samơ̆ 
ƀing gơñu ƀu či hơmâo ôh. 

26Tơlơi răm rai anai hăng tơlơi răm rai pơkŏn či truh, laih anŭn tơlơi pơthâo 
anai hăng tơlơi pơthâo pơkŏn či truh yơh. Ƀing gơñu gir kiăng kơ hơmâo tơlơi 
pơƀuh mơ̆ng pô pơala. Tơlơi pơtô tơlơi juăt mơ̆ng khua ngă yang či rơngiă hĭ 
wơ̆t hăng tơlơi djru pơmĭn mơ̆ng ƀing kŏng tha ăt kar kaĭ mơ̆n. 

27Pơtao či kơŭ kơuăn, khua moa či buh ao tâo tah hơtai laih anŭn tơngan ƀing 
ană plei amăng anih lŏn či rŭng răng yơh. Kâo či ngă kơ ƀing gơñu tui hăng tơlơi 
bruă gơñu, laih anŭn tui hăng khul hơnơ̆ng pơkă gơñu pô yơh Kâo či phat kơđi 
kơ ƀing gơñu. Giŏng anŭn, ƀing gơñu či thâo krăn yơh kơ tơlơi Kâo jing Yahweh.” 

Yehezekêl 8 

Tơlơi Rĭh Răm Amăng Sang Yang 

1Amăng thŭn tal năm blan tal năm ƀơi hrơi tal rơma, tơdang kâo hlak dŏ amăng 
sang kâo laih anŭn ƀing kŏng tha ƀing Yudah hlak dŏ be̱r ƀơi anăp kâo, tơngan 
Khua Yang Yahweh dŏ ƀơi kâo pơ anŭn. 

2Kâo lăng laih anŭn ƀuh sa boh rup kar hăng rup mơnuih. Mơ̆ng kơiăng ñu truh 
pơ yŭ jing kar hăng apui laih anŭn čơdơ̆ng mơ̆ng kơiăng anŭn truh pơ ngŏ jing 
bơngač kar hăng gơnam pơsơi bơngač yơh. 

3Ñu yơr tơbiă kar hăng sa ƀĕ tơngan laih anŭn mă kâo ƀơi ƀŭk akŏ kâo. Yang 
Bơngăt yŏng đĭ kâo kơplăh wăh lŏn tơnah hăng adai laih anŭn amăng tơlơi 
pơƀuh Ơi Adai yơh Ñu ba kâo nao pơ plei Yerusalaim, jing truh pơ bah amăng 
ƀơi amăng ja̱ng gah dư̱r nao pơ wăl tơdron gah lăm. Ƀơi wăl tơdron gah rơngiao 
jing anih hơmâo rup trah jing gơnam čuih kiăng kơ Ơi Adai hil. 

4Tơdang kâo lăng mŭt pơ amăng ja̱ng anŭn pơ anih wăl tơdron gah lăm, kâo ƀuh 
tơlơi ang yang Ơi Adai. Kâo lăng găn nao pơ amăng ja̱ng ƀơi gah dư̱r kơ anih wăl 
tơdron gah lăm anŭn. Kâo hlak lăng anăp nao pơ anih gah thu̱ng yơh. 

5Giŏng anŭn, Ñu laĭ hăng kâo tui anai, “Ơ ană mơnuih hơi, lăng anăp nao pơ gah 
dư̱r bĕ.” Tui anŭn, kâo lăng nao laih anŭn ƀơi jơlan mŭt pơ amăng ja̱ng gah dư̱r 
kơ kơnưl, kâo ƀuh rup trah anŭn jing gơnam ngă brơi kơ Ñu hil yơh. 

6Laih anŭn Ñu laĭ hăng kâo tui anai, “Ơ ană mơnuih hơi, ih ƀuh mơ̆ tơlơi ƀing 
gơñu hlak ngă, jing hơdôm tơlơi hơƀak drak sang anŏ ƀing Israel hlak ngă pơ 
anŭn, jing hơdôm tơlơi či ngă brơi kơ Kâo đuaĭ ataih hĭ mơ̆ng sang yang Kâo? 
Samơ̆ ih či ƀuh hơdôm mơta tơlơi hơƀak drak hloh kơ anŭn dơ̆ng yơh.” 

7Giŏng anŭn, Ñu ba kâo pơ jơlan mŭt nao pơ anih wăl tơdron laih anŭn kâo ƀuh 
sa boh amăng hluh ƀơi pơnăng. 

8Ñu pơđar kơ kâo tui anai, “Ơ ană mơnuih hơi, ră anai ih klơi ƀŏh mŭt bĕ pơ 
pơnăng anŭn.” Tui anŭn, kâo klơi ƀŏh mŭt pơ pơnăng anŭn laih anŭn ƀuh sa boh 
bah amăng ƀơi anih anŭn. 

9Ñu pơđar kơ kâo tui anai, “Mŭt nao bĕ laih anŭn lăng bĕ hơdôm mơta tơlơi sat 
ƀai hăng hơƀak jrak ƀing gơñu hlak ngă pơ anih anŭn.” 

10Tui anŭn, kâo mŭt nao hăng lăng yơh. Kâo ƀuh khul rup ƀơi abih bang pơnăng 
hơdôm hlô rui, hlô mơnơ̆ng hơƀak jrak laih anŭn abih bang rup trah sang anŏ 
ƀing Israel yơh. 

11Ƀơi gah anăp khul rup anŭn hơmâo tơjuhpluh čô ƀing kŏng tha sang anŏ ƀing 
Israel dŏ dơ̆ng, laih anŭn Yaazanyah ană đah rơkơi Saphan hlak dŏ dơ̆ng amăng 
ƀing gơñu. Rĭm čô hơmâo gŏ čuh gơnam ƀâo mơngưi ƀơi tơngan ñu laih anŭn 
hơmâo asăp ƀâo mơngưi hlak ayŭh đĭ mơ̆ng gŏ anŭn yơh. 

12Ñu tơña kơ kâo tui anai, “Ơ ană mơnuih hơi, ih hơmâo ƀuh laih mơ̆ kơ tơlơi 
ƀing kŏng tha sang anŏ ƀing Israel ngă amăng anih kơnăm mơmŏt, jing rĭm čô 
ƀơi anih kơkuh kơ rup trah ñu pô? Ƀing gơñu laĭ tui anai, ‘Yahweh ƀu ƀuh ƀing 
ta ôh. Yahweh hơmâo đuaĭ lui hĭ anih lŏn anai laih.’ ” 

13Laih anŭn dơ̆ng, Ñu laĭ tui anai, “Ih či ƀuh yơh ƀing gơñu ngă hơdôm mơta tơlơi 
jing hơƀak drak hloh dơ̆ng yơh.” 

14Giŏng anŭn, ñu ba kâo pơ bah amăng mŭt nao pơ amăng ja̱ng gah dư̱r kơ sang 
yang Yahweh, laih anŭn kâo ƀuh ƀing đah kơmơi dŏ be̱r pơ anih anŭn, kơŭ kơuăn 
kơ yang rơba̱ng Tammuz. 

15Ñu tơña kơ kâo tui anai, “Ih ƀuh mơ̆ tơlơi anŭn, Ơ ană mơnuih hơi? Ih či ƀuh 
hơdôm mơta tơlơi hơƀak drak hloh kơ anŭn dơ̆ng yơh.” 

16Giŏng anŭn, Ñu ba kâo pơ gah lăm anih wăl tơdron sang yang Yahweh. Pơ anih 
anŭn jing ƀơi jơlan mŭt nao pơ sang yang, kơplăh wăh adri̱ng hăng kơnưl, kâo 
ƀuh hơmâo duapluh-rơma čô đah rơkơi. Ƀing gơñu wĕh rŏng gơñu anăp nao pơ 
sang yang Yahweh laih anŭn ƀo ̆  mơta gơñu anăp nao pơ gah ngŏ̱, ƀing gơñu hlak 
bon kơkuh kơ yang hrơi pơ gah ngŏ̱ anŭn yơh. 

17Ñu tơña kơ kâo tui anai dơ̆ng, “Ơ ană mơnuih, ih hơmâo ƀuh mơ̆ tơlơi anai? 
Ƀing ană plei sang anŏ ƀing Yudah ƀu hrăp ôh ngă abih bang tơlơi hơƀak drak ih 
hơmâo ƀuh laih pơ anŭn, laih anŭn pơlar tơbiă nanao tơlơi sat ƀai anŭn pơ djŏp 
anih amăng lŏn čar anai kiăng ngă brơi kơ Kâo hil yơh. Lăng bĕ kơ tơlơi ƀing 
gơñu pioh than ƀơi adŭng gơñu kiăng čuih brơi kơ Kâo hil! 

18Hơnŭn yơh, Kâo či ngă kơ ƀing gơñu amăng tơlơi Kâo hil yơh. Kâo ƀu či lăng 
pap mơñai ƀôdah lui brơi kơ ƀing gơñu hơdip ôh. Wơ̆t tơdah ƀing gơñu ur dreo 
ƀơi tơngia Kâo, Kâo ăt ƀu či hơmư̆ kơ ƀing gơñu ôh.” 

Yehezekêl 9 

Arăng Pơdjai Hĭ Ƀing Rĭh Răm 

1Giŏng anŭn, kâo hơmư̆ Yahweh iâu kraih tui anai, “Ba rai bĕ ƀing gak wai plei 
pơ anai, rĭm čô hrŏm hăng gơnam pơblah ƀơi tơngan ñu pô.” 

2Laih anŭn kâo ƀuh năm čô tơbiă rai mơ̆ng amăng ja̱ng gah ngŏ, jing amăng ja̱ng 
anăp nao pơ gah dư̱r, rĭm čô hrŏm hăng gơnam pơblah kơtang amăng tơngan 
ñu. Hrŏm hăng ƀing gơñu hơmâo sa čô mơnuih buh ao bơnăl ƀlĭ, jing pô hơmâo 
sa boh hơnăl čih ƀơi djeo ñu. Ƀing gơñu mŭt rai laih anŭn dŏ dơ̆ng jĕ ƀơi djeo 
kơnưl ko̱ng anŭn. 

3Hlak anŭn, tơlơi ang yang Ơi Adai ƀing Israel đĭ pơ gah ngŏ kơ khul čerub, jing 
anih juăt dŏ, laih anŭn đuaĭ nao pơ bah amăng sang yang. Giŏng anŭn, Yahweh 
iâu mŭt mơnuih buh ao bơnăl ƀlĭ, jing pô hơmâo hơnăl čih ƀơi djeo ñu anŭn, 

4laih anŭn laĭ hăng ñu tui anai, “Tơbiă nao bĕ pơ djŏp anih amăng plei 
Yerusalaim laih anŭn čih bĕ sa boh gru ƀơi athơi ƀing hlơi pô rơngot hơning kơŭ 
kơuăn kơ abih bang khul gơnam hơƀak drak, jing tơlơi bruă hơmâo ngă laih 
amăng plei anŭn.” 

5Tơdang kâo hlak dŏ hơmư̆, Ñu pơđar kơ ƀing pơkŏn dơ̆ng tui anai, “Đuaĭ tui bĕ 
ñu amăng djŏp anih amăng plei anŭn laih anŭn pơdjai hĭ bĕ, anăm pap mơñai 
ƀôdah glưh pran jua kơ ƀing mơnuih anŭn ôh. 

6Pơdjai hĭ bĕ ƀing mơnuih tha rơma, ƀing hlak ai đah rơkơi đah kơmơi, ƀing đah 
kơmơi hăng ƀing čơđai, samơ̆ anăm tĕk djơ̆ ôh ƀing hlơi pô hơmâo gru čih. 

Čơdơ̆ng ngă bĕ mơ̆ng anih sang yang Kâo anai.” Tui anŭn, ƀing gơñu čơdơ̆ng 
pơdjai hĭ mơ̆ng ƀing tha rơma, jing ƀing dŏ ƀơi gah anăp sang anŭn yơh. 

7Giŏng anŭn, Ñu pơđar kơ ƀing gơñu tui anai dơ̆ng, “Pơgrĭ hĭ bĕ sang anŭn laih 
anŭn pơbă hĭ bĕ anih wăl tơdron anŭn hăng atâo djai. Nao ngă bĕ!” Tui anŭn, 
ƀing gơñu tơbiă nao laih anŭn čơdơ̆ng pơdjai hĭ djŏp anih amăng plei anŭn yơh. 

8Tơdang ƀing gơñu hlak pơdjai, kâo kơnơ̆ng dŏ hơjăn đôč, kâo bon akŭp akŏ kâo 
hăng ur kraih tui anai, “Ơ Khua Yang Yahweh hơi! Hiư̆m ngă, Ih či pơdjai hĭ abih 
bang djuai dŏ so̱t ƀing Israel amăng plei Yerusalaim anai amăng tơlơi hil nač 
kơtang kơtĭt Ih hă?” 

9Ñu laĭ glaĭ kơ kâo tui anai, “Tơlơi soh sang anŏ ƀing Israel hăng ƀing Yudah jing 
prŏng biă mă. Anih lŏn bă hăng tơlơi tuh drah laih anŭn amăng plei Yerusalaim 
bă hăng tơlơi ƀu tơpă hơnơ̆ng ôh. Ƀing gơñu laĭ tui anai, ‘Yahweh hơmâo lui raih 
hĭ laih anih lŏn anŭn. Yahweh ƀu thâo ƀuh ôh.’ 

10Tui anŭn, Kâo ƀu či lăng pap mơñai ƀôdah lui brơi ƀing gơñu dŏ hơdip ôh, 
samơ̆ Kâo či tuh ƀơi akŏ gơñu hơdôm tơlơi ƀing gơñu hơmâo ngă laih yơh.” 

11Giŏng anŭn, pô buh ao blâo ƀlĭ hăng hơnăl čih ƀơi djeo ñu anŭn wơ̆t glaĭ hăng 
laĭ tui anai, “Kâo hơmâo pơgiŏng hĭ laih tui hăng tơlơi pơđar.” 

Yehezekêl 10 

Tơlơi Ang Yang Đuaĭ Hĭ Mơ̆ng Sang Yang 

1Kâo lăng hăng ƀuh rup sa boh grê pơtao hăng pơtâo saphir gah ngŏ kuăl hŏng 
jing gah ngŏ kơ akŏ ƀing čerub. 

2Yahweh laĭ hăng pô buh ao blâo ƀlĭ tui anai, “Nao bĕ pơ hơdôm pong rơdêh gah 
yŭ kơ ƀing čerub anŭn. Pơbă bĕ tơngan ih hăng hơdăng ngur mơ̆ng tŏng krah 
ƀing čerub anŭn laih anŭn pruai bĕ hơdôm hơdăng anŭn ƀơi plei anŭn.” Laih 
anŭn kâo hlak dŏ lăng yơh tơdang ñu mŭt nao. 

3Hlak anŭn, ƀing čerub hlak dŏ dơ̆ng ƀơi gah thu̱ng pơ rơngiao kơ sang yang 
tơdang pô anŭn mŭt nao pơ kơplăh wăh khul pong rơdêh anŭn laih anŭn hơmâo 
kơthul pơbă hĭ anih wăl tơdron gah lăm. 

4Giŏng anŭn, tơlơi ang yang Yahweh mơ̆ng gah ngŏ ƀing čerub anŭn đuaĭ nao pơ 
bah amăng sang yang yơh. Kơthul anŭn pơbă hĭ sang yang laih anŭn anih wăl 
tơdron ăt bă hăng tơlơi bơngač ang yang Yahweh mơ̆n. 

5Dơnai khul čăng ƀing čerub arăng dưi hơmư̆ mơ̆ng anih wăl tơdron gah rơngiao 
mơ̆n, jing dơnai kar hăng dơnai Ơi Adai Dưi Kơtang yơh tơdang Ñu pơhiăp. 

6Tơdang Yahweh pơđar kơ pô buh ao blâo ƀlĭ anŭn tui anai, “Mă bĕ apui mơ̆ng 
tŏng krah pong rơdêh anŭn, jing mơ̆ng tŏng krah ƀing čerub anŭn,” pô anŭn mŭt 
nao laih anŭn dŏ dơ̆ng ƀơi djeo pong rơdêh anŭn yơh. 

7Giŏng anŭn, sa čô čerub yơr tơbiă tơngan ñu pơ apui amăng tŏng krah gơñu 
anŭn. Ñu mă ƀiă mơ̆ng anŭn laih anŭn pioh ƀơi tơngan pô buh ao blâo ƀlĭ anŭn, 
jing pô mă apui anŭn hăng tơbiă yơh. 

8Gah yŭ kơ čăng ƀing čerub anŭn kâo ƀuh kar hăng tơngan mơnuih yơh. 

9Kâo lăng hăng ƀuh jĕ ƀơi ƀing čerub anŭn hơmâo pă̱ boh pong rơdêh, sa boh 
pong ƀơi sa gah ƀing čerub yơh. Khul pong rơdêh anŭn bơngač kar hăng pơtâo 
yom. 

10Bơ kơ rup gơñu, pă̱ boh anŭn jing hrup soh sel. Rĭm pong anŭn arăng pơkra 
jing kar hăng sa boh pong anai pơkăl hăng pong adih yơh. 

11Tơdang gơñu đuaĭ nao, gơñu či nao tui hăng pă̱ anăp ƀing čerub anŭn anăp nao 
yơh. Khul pong anŭn ƀu dar ôh tơdang ƀing čerub anŭn nao. 

12Abih drơi jan gơñu, wơ̆t hăng rŏng gơñu, tơngan gơñu laih anŭn čăng gơñu, 
jing bă hăng mơta soh sel, jing kar hăng pă̱ boh pong rơdêh gơñu anŭn yơh. 

13Kâo hơmư̆ arăng iâu kơ khul pong anŭn jing, “pong rơdêh huer.” 

14Rĭm čerub anŭn hơmâo pă̱ ƀo ̆  tui anai: Ƀo ̆  tal sa jing ƀo ̆  čerub anŭn yơh, ƀo ̆  tal 
dua jing ƀo ̆  mơnuih, ƀo ̆  tal klâo jing ƀo ̆  rơmung dŭl, laih anŭn ƀo ̆  tal pă̱ jing ƀo ̆  
čim si̱ng. 

15Giŏng anŭn, ƀing čerub anŭn pơyôt pŏr đĭ gah ngŏ kơ tơnah. Anŭn jing khul 
hlô hơdip kâo hơmâo ƀuh laih jĕ ƀơi krong Kêbar. 

16Tơdang ƀing čerub anŭn đuaĭ, khul pong jĕ ƀơi ƀing gơñu anŭn ăt đuaĭ mơ̆n. 
Tơdang ƀing čerub anŭn blang čăng gơñu kiăng kơ tơgŭ mơ̆ng lŏn, khul pong 
anŭn ƀu đuaĭ hĭ mơ̆ng gah djeo gơñu ôh. 

17Tơdang ƀing čerub anŭn ăt dŏ dơnơ̆ng, khul pong anŭn ăt dŏ dơnơ̆ng mơ̆n. 
Tơdang ƀing čerub anŭn tơgŭ, khul pong anŭn tơgŭ hrŏm hăng ƀing gơñu yơh, 
yuakơ jua bơngăt hlô hơdip anŭn dŏ hrŏm hăng khul pong anŭn. 

18Giŏng anŭn, tơlơi ang yang Yahweh đuaĭ hĭ mơ̆ng gah ngŏ bah amăng sang 
yang laih anŭn dơ̆ng glaĭ gah ngŏ kơ ƀing čerub anŭn yơh. 

19Tơdang kâo dŏ lăng, ƀing čerub anŭn blang čăng gơñu hăng tơgŭ mơ̆ng lŏn laih 
anŭn tơdang ƀing gơñu rơbat nao, khul pong anŭn ăt nao hrŏm hăng ƀing gơñu 
mơ̆n. Ƀing gơñu dơ̆ng glaĭ ƀơi jơlan mŭt pơ amăng ja̱ng gah ngŏ̱ kơ sang yang 
Yahweh, laih anŭn tơlơi ang yang Ơi Adai ƀing Israel anŭn dŏ gah ngŏ kơ gơñu 
yơh. 

20Anŭn yơh jing hơdôm hlô hơdip kâo hơmâo ƀuh laih gah yŭ kơ Ơi Adai ƀing 
Israel jĕ ƀơi krong Kêbar, laih anŭn kâo thâo kơnăl kơ tơlơi hơdôm hlô anŭn jing 
ƀing čerub yơh. 

21Rĭm čerub anŭn hơmâo pă̱ boh ƀo ̆  laih anŭn pă̱ ƀĕ čăng, laih anŭn gah yŭ čăng 
gơñu kâo ƀuh kar hăng hơmâo tơngan mơnuih yơh. 

22Hơdôm ƀo ̆  gơñu le̱ng kơ hơmâo ƀo ̆  mơta kar hăng ƀo ̆  hơdôm hlô kâo hơmâo 
ƀuh laih jĕ ƀơi krong Kêbar. Rĭm hlô anŭn rơbat tơpă nao pơ anăp yơh. 

Yehezekêl 11 

Tơlơi Phat Kơđi Ƀơi Ƀing Khua Moa Israel 

1Giŏng anŭn, Yang Bơngăt yŏng đĭ kâo hăng ba kâo pơ amăng ja̱ng sang yang 
Yahweh anăp nao pơ gah ngŏ̱. Ƀơi jơlan mŭt nao pơ amăng ja̱ng anŭn hơmâo 
duapluh-rơma čô đah rơkơi, laih anŭn kâo ƀuh amăng ƀing gơñu jing Yaazanyah 
ană đah rơkơi Azzur laih anŭn Pelatyah ană đah rơkơi Benayah, jing ƀing khua 
ba akŏ ƀing ană plei. 

2Yahweh pơhiăp hăng kâo tui anai, “Ơ ană mơnuih hơi, anŭn yơh jing ƀing 
mơnuih ngă mơneč sat ƀai hăng pha brơi tơlơi djru pơmĭn ƀrưh ƀai amăng plei 
anŭn. 

3Ƀing gơñu laĭ kơ tơlơi ƀu sui ôh ƀing gơñu či pơdơ̆ng đĭ sang dŏ yơh. Plei anai 
jing kar hăng gŏ hơtŭk, laih anŭn ƀing gơñu jing kar hăng añăm mơnơ̆ng yơh. 

4Hơnŭn yơh, laĭ lui hlâo pơkơdơ̆ng glaĭ hăng ƀing gơñu bĕ, Ơ ană mơnuih hơi.” 

5Giŏng anŭn Yang Bơngăt Yahweh rai ƀơi kâo laih anŭn mơ̆ng kâo Ñu pơtă kơ 
ƀing ană plei tui anai, “Anai yơh jing tơlơi Yahweh pơhiăp: Anai yơh jing tơlơi 
ƀing gih pơhiăp, Ơ sang anŏ ƀing Israel hơi, samơ̆ Kâo thâo laih hơget tơlơi ƀing 
gih pơmĭn. 

6Ƀing gih hơmâo pơdjai hĭ laih lu ană plei amăng plei anai laih anŭn pơbă hĭ khul 
jơlan plei anŭn hăng atâo djai. 

7“Hơnŭn yơh, anai jing tơlơi Khua Yang Yahweh pơhiăp: Atâo mơnuih ƀing gih 
hơmâo glŏm laih pơ anih anŭn jing añăm mơnơ̆ng laih anŭn plei anŭn jing gŏ 
hơtŭk yơh, samơ̆ Kâo či puh pơđuaĭ hĭ ƀing gih mơ̆ng plei anŭn. 

8Ƀing gih huĭ kơ đao gưm laih anŭn đao gưm yơh jing tơlơi Kâo či ba rai 
pơkơdơ̆ng glaĭ hăng ƀing gih, Khua Yang Yahweh pơhiăp laih. 

9Kâo či puh pơđuaĭ hĭ ƀing gih mơ̆ng plei anŭn laih anŭn jao hĭ ƀing gih kơ ƀing 
mơnuih tuai kiăng kơ pơruă pơkơhma̱l hĭ ƀing gih. 

10Ƀing gih či djai hĭ yua mơ̆ng đao gưm laih anŭn Kâo či klă̱ tơlơi phat kơđi ƀơi 
ƀing gih ƀơi khul guai lŏn ƀing Israel. Giŏng anŭn, ƀing gih či thâo krăn kơ tơlơi 
Kâo yơh jing Yahweh. 

11Plei anŭn ƀu či jing hĭ gŏ hơtŭk kơ ƀing gih ôh, ƀing gih kŏn či jing kar hăng 
añăm mơnơ̆ng lơi amăng plei anŭn. Kâo či klă̱ tơlơi phat kơđi ƀơi ƀing gih ƀơi 
khul guai lŏn ƀing Israel yơh. 

12Tui anŭn, ƀing gih či thâo krăn kơ tơlơi Kâo yơh jing Yahweh, yuakơ ƀing gih 
ƀu đuaĭ tui ôh khul tơlơi phiăn Kâo laih anŭn khul tơlơi juăt Kâo, samơ̆ hơmâo 
ngă tui laih khul tơlơi bruă ƀing lŏn čar jum dar ƀing gih.” 

13Hlak anŭn, tơdang kâo hlak laĭ lui hlâo, Pelatyah ană đah rơkơi Benayah djai 
hĭ. Giŏng anŭn, kâo bon akŭp hĭ ƀo ̆  kâo laih anŭn iâu hăng sa asăp kraih tui anai, 
“Ơ Khua Yang Yahweh hơi! Ih či pơrai hĭ hlo̱m ƀo̱m ƀing dŏ so̱t Israel hă?” 

14Yahweh pơhiăp hăng kâo tui anai, 

15“Ơ ană mơnuih hơi, ƀing ayŏng adơi ih, jing ƀing hơmâo drah kơtăk ih laih 
anŭn abih bang sang anŏ ƀing Israel, jing kơ ƀing gơñu yơh ƀing ană plei plei 
Yerusalaim hơmâo pơhiăp laih tui anai, ‘Ƀing gơñu dŏ ataih biă mă mơ̆ng 
Yahweh. Anih lŏn anai hơmâo pha brơi laih kơ ƀing ta kiăng kơ jing lŏn kŏng 
ngăn ta.’ 

Tơlơi Ƀuăn Kơ Tơlơi Ƀing Israel Wơ̆t Glaĭ 

16“Hơnŭn yơh, laĭ bĕ tui anai, ‘Anai yơh jing tơlơi Khua Yang Yahweh pơhiăp: 
Wơ̆t tơdah Kâo puh pơđuaĭ hĭ laih ƀing gơñu dŏ ataih amăng ƀing lŏn čar laih 
anŭn pơčơlah hĭ ƀing gơñu amăng ƀing anih lŏn, samơ̆ amăng ƀiă hrơi Kâo 
hơmâo jing laih sang yang kơ ƀing gơñu amăng khul lŏn čar jing anih ƀing gơñu 
hơmâo đuaĭ nao laih.’ 

17“Hơnŭn yơh, laĭ bĕ tui anai, ‘Anai yơh jing tơlơi Khua Yang Yahweh laĭ: Kâo či 
pơƀut glaĭ ƀing gih mơ̆ng ƀing lŏn čar laih anŭn ba ƀing gih glaĭ mơ̆ng khul anih 
lŏn jing anih Kâo hơmâo pơčơlah hĭ laih ƀing gih hlâo adih, laih anŭn Kâo či brơi 
glaĭ kơ ƀing gih anih lŏn ƀing Israel anŭn dơ̆ng.’ 

18“Ƀing gơñu či wơ̆t glaĭ pơ anih lŏn anŭn laih anŭn mă pơđuaĭ hĭ abih bang khul 
rup sat ƀai laih anŭn khul rup trah hơƀak drak yơh. 

19Kâo či brơi kơ ƀing gơñu sa boh pran jua ƀu pơkăh pơpha laih anŭn pioh sa 
jua bơngăt phrâo amăng ƀing gơñu. Kâo či mă pơđuaĭ hĭ mơ̆ng ƀing gơñu pran 
jua pơtâo gơñu laih anŭn pha brơi kơ ƀing gơñu sa pran jua asar yơh. 

20Giŏng anŭn, ƀing gơñu či hơdip tui khul tơlơi phiăn Kâo laih anŭn pơñen djă̱ 
pioh hơdôm tơlơi juăt Kâo yơh. Ƀing gơñu či jing ƀing ană plei Kâo laih anŭn Kâo 
či jing Ơi Adai gơñu yơh. 

21Samơ̆ bơ kơ ƀing hlơi pô kơkuh pơpŭ hăng abih pran jua gơñu kơ khul rup sat 
ƀai hăng khul rup trah hơƀak drak, Kâo či pơglưh trŭn hĭ ƀơi akŏ gơñu pô hơget 
bruă ƀing gơñu hơmâo ngă laih, Khua Yang Yahweh pơhiăp laih.” 

22Giŏng anŭn, ƀing čerub, hrŏm hăng khul pong ƀơi djeo gơñu, blang čăng gơñu 
laih anŭn tơlơi ang yang Ơi Adai ƀing Israel dŏ ƀơi ngŏ gơñu yơh. 

23Tơlơi ang yang Yahweh đuaĭ đĭ mơ̆ng gah lăm plei anŭn laih anŭn dŏ hĭ ƀơi 
gah ngŏ čư̆ gah ngŏ̱ kơ plei anŭn. 

24Yang Bơngăt yŏng đĭ kâo hăng ba kâo pơ anih jing hlŭn mơnă amăng lŏn čar 
Babilon hăng tơlơi pơƀuh pha brơi mơ̆ng Yang Bơngăt Ơi Adai yơh. Giŏng anŭn, 
tơlơi pơƀuh kâo hơmâo ƀuh anŭn rơngiă hĭ thĕng mơ̆ng kâo, 

25laih anŭn kâo ruai kơ ƀing dŏ ataih mơ̆ng lŏn čar pô abih bang tơlơi Yahweh 
hơmâo pơrơđah brơi kơ kâo yơh. 

Yehezekêl 12 

Tơlơi Pơhơmutu Hlŭn Mơnă 

1Yahweh pơhiăp hăng kâo tui anai, 

2“Ơ ană mơnuih hơi, ih hlak hơdip amăng tŏng krah ƀing ană plei tơgŭ 
pơkơdơ̆ng. Ƀing gơñu hơmâo mơta kiăng kơ lăng samơ̆ ƀu ƀuh ôh laih anŭn ƀing 
gơñu hơmâo tơngia kiăng kơ hơmư̆ samơ̆ ƀu hơmư̆ hơget ôh, yuakơ ƀing gơñu 
jing ƀing ană plei tơgŭ pơkơdơ̆ng. 

3“Hơnŭn yơh, Ơ ană mơnuih hơi, ngă pơhơmutu bĕ kơ ƀing gơñu kơ tơlơi prap 
rơmet hơdôm gơnam ih kiăng kơ đuaĭ nao pơ lŏn čar ataih hlak tơ hrơi tơdang 
ƀing gơñu dŏ lăng kơ ih. Čơdơ̆ng nao bĕ čơdơ̆ng mơ̆ng anih ih dŏ kiăng kơ nao 
pơ anih pơkŏn. Năng ai ƀing gơñu či thâo hluh yơh wơ̆t tơdah ƀing gơñu jing 
ƀing ană plei tơgŭ pơkơdơ̆ng. 

4Hlak tơ hrơi, tơdang ƀing gơñu dŏ lăng, ba tơbiă bĕ hơdôm gơnam ih prap 
rơmet kiăng nao pơ lŏn čar ataih. Tơdơi kơ anŭn hlak klăm, tơdang ƀing gơñu 
dŏ lăng, tơbiă nao bĕ kar hăng ƀing tơbiă nao pơ lŏn čar ataih. 

5Hlak ƀing gơñu dŏ lăng, klơi hluh bĕ pơnăng sang ih laih anŭn mă ba bĕ hơdôm 
gơnam ih mơ̆ng amăng hluh anŭn. 

6Pioh bĕ gơnam anŭn ƀơi bra ih tơdang ƀing gơñu dŏ lăng laih anŭn glăm bĕ 
gơnam anŭn tơbiă ƀơi hrơi klăm hơhuñ. Go̱m hĭ bĕ ƀo ̆  ih kiăng kơ ih ƀu dưi ƀuh 
anih lŏn ôh, yuakơ Kâo hơmâo pơjing laih ih jing kar hăng gru kơnăl kơ sang anŏ 
ƀing Israel.” 

7Tui anŭn, kâo ngă tui hăng Yahweh pơđar laih kơ kâo. Tơdang hrơi kâo ba tơbiă 
hơdôm gơnam kâo prap rơmet kiăng nao pơ lŏn čar ataih. Giŏng anŭn, tơdang 
klăm hơhuñ kâo klơi hluh pơnăng sang hăng tơngan kâo yơh. Kâo mă hơdôm 
gơnam kâo ƀơi mông yang hrơi le ̆ , gui gơnam anŭn ƀơi bra kâo tơdang ƀing ană 
plei dŏ lăng yơh. 

8Ƀơi mơguah Yahweh pơhiăp hăng kâo dơ̆ng tui anai, 

9“Ơ ană mơnuih hơi, djơ̆ mơ̆ sang anŏ ƀing Israel tơgŭ pơkơdơ̆ng tơña kơ ih tui 
anai: Hơget tơlơi ih hlak ngă lĕ? 

10“Laĭ glaĭ bĕ kơ ƀing gơñu tui anai, ‘Anai yơh jing tơlơi Khua Yang Yahweh 
pơhiăp: Boh hiăp yom pơphan anai pơruai kơ tơlơi pô khua moa amăng plei 

Yerusalaim laih anŭn kơ abih bang sang anŏ ƀing Israel jing ƀing dŏ amăng anŭn 
yơh.’ 

11Laĭ bĕ kơ ƀing gơñu kơ tơlơi Kâo yơh jing gru kơnăl kơ ƀing gơñu. “Tơdang 
kâo hơmâo ngă laih tơlơi anŭn, tơlơi anŭn ăt či truh ƀơi ƀing gơñu kar kaĭ mơ̆n. 
Ƀing gơñu či nao pơ lŏn čar ataih jing ƀing hlŭn mơnă yơh. 

12“Pô khua moa amăng ƀing gơñu či pioh hơdôm gơnam ñu ƀơi bra ñu ƀơi mông 
klăm hơhuñ hăng tơbiă đuaĭ yơh laih anŭn arăng či klơi sa boh amăng hluh ƀơi 
pơnăng brơi kơ ñu găn nao yơh. Ñu či go̱m hĭ ƀo ̆  mơta ñu kiăng kơ ñu ƀu thâo 
ƀuh anih lŏn anŭn ôh. 

13Kâo či dăng hơñuăl kâo kiăng kơ ƀač kơ ñu laih anŭn ñu či djơ̆ hơñuăl kâo yơh. 
Kâo či ba ñu nao pơ lŏn čar Babilon, jing anih lŏn ƀing Khaldea, samơ̆ ñu ƀu či 
ƀuh ôh laih anŭn ñu či djai hĭ pơ anih anŭn yơh. 

14Kâo či pơčơlah hĭ tui hăng khul angĭn thut yơh abih bang ƀing hlơi pô dŏ jum 
dar ñu kiăng djru kơ ñu. Anŭn jing abih bang ƀing ling tơhan ñu yơh. Kâo či kiaŏ 
mă ƀing gơñu hăng mơta đao yơh. 

15“Ƀing gơñu či thâo krăn kơ tơlơi Kâo yơh jing Yahweh, tơdang Kâo pơčơlah hĭ 
ƀing gơñu amăng ƀing lŏn čar laih anŭn amăng abih bang khul lŏn čar pơkŏn. 

16Samơ̆ Kâo či pioh glaĭ ƀiă đôč amăng ƀing gơñu dŏ so̱t mơ̆ng tơlơi pơblah, tơlơi 
ư̆ rơpa laih anŭn tơlơi kli̱n khe̱ng, kiăng kơ amăng ƀing lŏn čar ƀing gơñu nao 
anŭn či thâo krăn kơ abih bang tơlơi bruă hơƀak drak gơñu yơh. Giŏng anŭn, 
ƀing gơñu či huĭ bra̱l hăng thâo krăn kơ tơlơi Kâo yơh jing Yahweh.” 

17Yahweh pơhiăp hăng kâo tui anai, 

18“Ơ ană mơnuih, tơtư̆ tơtơ̆ng bĕ tơdang ih ƀơ̆ng gơnam ƀơ̆ng ih laih anŭn huĭ 
bra̱l bĕ tơdang ih mơñum ia ih. 

19Pơtă bĕ kơ ƀing ană plei amăng anih lŏn anŭn tui anai, ‘Anai yơh jing tơlơi 
Khua Yang Yahweh pơruai kơ ƀing dŏ hơdip amăng plei Yerusalaim amăng anih 
lŏn ƀing Israel tui anai: Ƀing gơñu či ƀơ̆ng gơnam ƀơ̆ng gơñu amăng tơlơi rŭng 
răng laih anŭn mơñum ia gơñu amăng tơlơi tah hơtai yơh, yuakơ anih lŏn gơñu 
ƀing rŏh ayăt či rai tơluăh mă hĭ abih bang gơnam amăng anŭn yuakơ tơlơi ƀrưh 
ƀai abih bang ƀing hơdip pơ anih anŭn ngă. 

20Hơdôm plei pla mơnuih dŏ hlâo adih či jing hĭ rơngol laih anŭn anih lŏn jing hĭ 
hông hang yơh. Giŏng anŭn, ih či thâo krăn kơ tơlơi Kâo yơh jing Yahweh.’ ” 

21Yahweh pơhiăp hăng kâo tui anai, 

22“Ơ ană mơnuih hơi, yua hơget ƀing gih hơmâo tơlơi pơrơtưh anai amăng anih 
lŏn anŭn lĕ, ‘Khul hrơi găn rơgao laih anŭn rĭm tơlơi pơƀuh truh đôč đač’? 

23Laĭ bĕ kơ ƀing gơñu tui anai, ‘Anai yơh jing tơlơi Khua Yang Yahweh pơhiăp: 
Kâo pơđŭt hĭ tơlơi pơrơtưh anŭn laih anŭn ƀing gơñu ƀu či yua pơruai tơlơi 

pơrơtưh anŭn amăng ƀing Israel dơ̆ng tah.’ Laĭ bĕ kơ ƀing gơñu tui anai, ‘Khul 
hrơi jĕ laih tơdang rĭm tơlơi pơƀuh krep truh hĭ. 

24Yuakơ ƀu či hơmâo khul tơlơi pơƀuh soh ƀôdah tơlơi laĭ lui hlâo ƀlŏr dơ̆ng tah 
amăng ƀing ană plei Israel. 

25Samơ̆ Kâo, jing Yahweh, či pơhiăp tơlơi Kâo kiăng laih anŭn tơlơi anŭn či krep 
truh hĭ tañ yơh. Yuakơ amăng rơnŭk gih, Ơ sang tơgŭ pơkơdơ̆ng hơi, Kâo či 
pơkrĕp truh hĭ hơget tơlơi Kâo pơhiăp yơh, Khua Yang Yahweh pơhiăp laih.’ ” 

26Yahweh pơhiăp hăng kâo tui anai, 

27“Ơ ană mơnuih hơi, sang anŏ ƀing Israel pơhiăp tui anai, ‘Tơlơi pơƀuh ih ƀuh 
jing lu thŭn mơ̆ng ră anai, laih anŭn tơlơi ih laĭ lui hlâo jing kơ rơnŭk pơanăp sui 
biă mă.’ 

28“Hơnŭn yơh, laĭ bĕ kơ ƀing gơñu tui anai, ‘Anai yơh jing tơlơi Khua Yang 
Yahweh pơhiăp: Ƀu hơmâo boh pơhiăp Kâo pă dơ̆ng tah či akaih hĭ. Hơdôm tơlơi 
Kâo pơhiăp či krep truh hĭ yơh, Khua Yang Yahweh pơhiăp laih.’ ” 

Yehezekêl 13 

Tơlơi Klă Kơđi Kơ Ƀing Pô Pơala Ƀlŏr 

1Yahweh pơhiăp hăng kâo tui anai, 

2“Ơ ană mơnuih hơi, laĭ lui hlâo pơkơdơ̆ng glaĭ hăng ƀing pô pơala ƀing Israel 
bĕ, jing ƀing hlak laĭ lui hlâo. Laĭ bĕ kơ ƀing hlơi pô laĭ lui hlâo mơ̆ng tơlơi pơmĭn 
mă gơñu pô tui anai, ‘Hơmư̆ bĕ boh hiăp Yahweh! 

3Anai yơh jing tơlơi Khua Yang Yahweh pơhiăp: Răm ƀăm yơh kơ ƀing pô pơala 
mlŭk jing ƀing đuaĭ tui hăng jua pơmĭn gơñu pô laih anŭn ƀu ƀuh tơlơi pơƀuh 
hơget gĕt ôh mơ̆ng Yahweh! 

4Ƀing pô pơala gih, Ơ ƀing Israel, jing kar hăng ƀing asâo tan amăng anih răm rai 
yơh. 

5Ƀing gih, jing ƀing pô pơala, aka ƀu đĭ nao laih ôh pơ anih pơčah ƀơi pơnăng 
kiăng kơ pơkra glaĭ kơ sang anŏ ƀing Israel kiăng kơ pơnăng anŭn dŏ kơjăp 
amăng tơlơi pơblah ƀơi hrơi Yahweh. 

6Khul tơlơi pơƀuh gơñu jing soh laih anŭn tơlơi laĭ lui hlâo gơñu jing ƀlŏr. Ƀing 
gơñu laĭ tui anai, “Yahweh pơhiăp laih,” tơdang Yahweh ƀu hơmâo pơkiaŏ nao 
ôh ƀing gơñu, samơ̆ ƀing gơñu čang rơmang hơdôm boh hiăp krep truh hĭ. 

7Ƀing gih, jing ƀing pô pơala, hơmâo ƀuh laih hơdôm tơlơi pơƀuh soh laih anŭn 
ƀing gih hơmâo laĭ laih tơdang ƀing gih laĭ tui anai, “Yahweh pơhiăp laih,” wơ̆t 
tơdah Kâo ƀu hơmâo pơhiăp hăng ƀing gih ôh. 

8“ ‘Hơnŭn yơh anai jing tơlơi Khua Yang Yahweh pơhiăp: Yuakơ khul boh hiăp 
soh laih anŭn khul tơlơi pơƀuh ƀlŏr gih, Kâo pơkơdơ̆ng glaĭ hăng ƀing gih yơh, 
Khua Yang Yahweh pơhiăp laih. 

9Tơngan Kâo či pơkơdơ̆ng glaĭ hăng ƀing pô pơala jing ƀing ƀuh khul tơlơi 
pơƀuh soh laih anŭn khul tơlơi laĭ lui hlâo ƀlŏr gơñu. Ƀing gơñu ƀu či lŏm kơ 
ƀing phat kơđi ƀing ană plei Kâo hăng arăng ƀu yap ôh ƀing gơñu amăng pra̱ng 
anăn sang anŏ ƀing Israel laih anŭn ƀing gơñu ƀu či mŭt amăng anih lŏn ƀing 
Israel ôh. Giŏng anŭn, ƀing gih, jing ƀing pô pơala, či thâo krăn yơh Kâo jing Khua 
Yang Yahweh. 

10“ ‘Yuakơ ƀing gơñu dui ba ƀing ană plei Kâo jrôk jơlan tơdang ƀing gơñu laĭ tui 
anai, “Rơnŭk rơno̱m yơh,” tơdang ƀu hơmâo tơlơi rơnŭk rơno̱m ôh, anŭn jing 
kar hăng tơdang pơdơ̆ng đĭ pơnăng ƀu kơjăp, ƀing gơñu go̱m hĭ hăng ia čur ko ̱̆ . 

11Hơnŭn yơh, ruai bĕ kơ ƀing hlơi pô go̱m hĭ pơnăng plei anŭn hăng ia čur ko ̱̆  
anŭn kơ tơlơi pơnăng anŭn či glưh hĭ yơh. Hơjan či truh amăng tơlơi rơbŭ laih 
anŭn Kâo či brơi rai hơjan ple̱r tơlŏ le ̆  trŭn wơ̆t hăng angĭn kơtang yơh či thut. 

12Tơdang pơnăng glưh hĭ, ƀing ană plei či tơña kơ ƀing gih tui anai, “Pơpă ia čur 
ko ̱̆  ƀing gih go̱m hĭ ƀơi pơnăng anŭn lĕ?” 

13“ ‘Hơnŭn yơh, anai jing tơlơi Khua Yang Yahweh pơhiăp: Amăng tơlơi Kâo hil 
yơh Kâo či pŏk tơbiă angĭn kơtang, hơjan ple̱r tơlŏ laih anŭn hơjan rơbŭ kiăng 
kơ pơrai kơtang. 

14Kâo či pơrai hĭ pơnăng ƀing gih hơmâo pik hĭ laih hăng ia čur ko ̱̆  laih anŭn 
pơtơhnă̱ hĭ kiăng kơ lui atur jing hĭ đôč đač. Tơdang pơnăng anŭn glưh trŭn, ƀing 
gih či răm rai hĭ amăng anŭn laih anŭn ƀing gih či thâo krăn yơh Kâo jing Yahweh. 

15Tui anŭn, Kâo či hil pơkơdơ̆ng glaĭ hăng pơnăng anŭn laih anŭn pơkơdơ̆ng glaĭ 
hăng ƀing hlơi pô go̱m hĭ pơnăng anŭn hăng ia čur ko ̱̆ . Kâo či pơhiăp hăng ƀing 
gih tui anai, “Pơnăng răm rai laih laih anŭn ƀing hlơi pô hơmâo pik laih ia čur ko ̱̆  
ƀơi anŭn ăt răm rai hĭ mơ̆n. 

16Anŭn jing ƀing pô pơala ƀing Israel, jing ƀing laĭ lui hlâo kơ plei Yerusalaim 
laih anŭn ƀuh khul tơlơi pơƀuh rơnŭk rơno̱m brơi kơ plei anŭn yơh tơdang ƀu 
hơmâo tơlơi rơnŭk rơno̱m ôh.” Anŭn yơh jing tơlơi Khua Yang Yahweh pơhiăp 
laih.’ 

17“Ră anai, Ơ ană mơnuih hơi, lăng bĕ ƀơi ƀing đah kơmơi ƀing ană plei ih, jing 
ƀing laĭ lui hlâo mơ̆ng tơlơi pơmĭn mă gơñu pô. Laĭ lui hlâo pơkơdơ̆ng glaĭ bĕ 
hăng ƀing gơñu tui anai, 

18‘Anai yơh jing tơlơi Khua Yang Yahweh pơhiăp: Răm ƀăm yơh kơ ƀing đah 
kơmơi, jing ƀing sĭt hrĕ pơjâo ƀơi abih bang tơkuai tơngan gơñu laih anŭn pơkra 
sĭt jă̱ khăn go̱m akŏ gơñu kiăng kơ ƀač čơđo̱ng kơ ƀing arăng. Ƀing gih kiăng ƀač 
čơđo̱ng kơ tơlơi hơdip ƀing ană plei Kâo samơ̆ răk pioh hĭ tơlơi hơdip gih pô. 

19Ƀing gih hơmâo ƀrưh mơhiăh laih kơ Kâo amăng ƀing ană plei Kâo kiăng kơ 
mă tŭ ƀiă kơpŏt pơdai kơtur laih anŭn ƀiă čơđeh gơnam ƀơ̆ng. Hăng tơlơi ƀing 
gih ƀlŏr kơ ƀing ană plei Kâo, jing ƀing hơmư̆ tui tơlơi ƀlŏr, ƀing gih hơmâo 
pơdjai hĭ laih ƀing mơnuih ƀu lăp kơ tŭ djai ôh laih anŭn pioh hơdip ƀing mơnuih 
ƀu lăp kơ tŭ hơdip. 

20“ ‘Hơnŭn yơh, anai jing tơlơi Khua Yang Yahweh pơhiăp: Kâo pơkơdơ̆ng glaĭ 
hăng khul hrĕ pơjâo gih jing gơnam ƀing gih ƀač čơđo̱ng kơ ƀing ană plei Kâo 
kar hăng arăng ƀač mă khul čim, laih anŭn Kâo či hơñăk mă ƀing gơñu mơ̆ng 
hơpăl tơngan gih. Kâo či pơrơngai hĭ ƀing mơnuih ƀing gih ƀač čơđo̱ng laih kar 
hăng ƀač mă čim anŭn. 

21Kâo či hek hĭ khul khăn go̱m gih hăng pơklaih hĭ ƀing ană plei Kâo mơ̆ng 
tơngan tơlơi dưi gih, laih anŭn ƀing gơñu ƀu či le ̆  amăng tơlơi dưi gih dơ̆ng tah. 
Giŏng anŭn, ƀing gih či thâo krăn kơ tơlơi Kâo yơh jing Yahweh. 

22Yuakơ ƀing gih, jing ƀing pô pơala đah kơmơi, pơtah hơtai hĭ laih ƀing tơpă 
hơnơ̆ng hăng tơlơi pơhiăp ƀlŏr gih, tơdang Kâo ƀu brơi rai tơlơi rơngot ôh kơ 
ƀing gơñu, laih anŭn yuakơ ƀing gih hơmâo pơtrŭt laih kơ ƀing sat ƀai ƀu wĕh 
đuaĭ hĭ ôh mơ̆ng khul jơlan sat ƀai gơñu kiăng pơklaih hĭ tơlơi hơdip gơñu, 

23tui anŭn ƀing gih ƀu či ƀuh khul tơlơi pơƀuh soh hăng tơlơi laĭ lui hlâo ƀlŏr 
dơ̆ng tah. Kâo či pơklaih hĭ ƀing ană plei Kâo mơ̆ng tơngan tơlơi dưi gih. Giŏng 
anŭn, ƀing gih či thâo krăn kơ tơlơi Kâo yơh jing Yahweh.’ ” 

Yehezekêl 14 

Tơlơi Klă Kơđi Kơ Ƀing Kơkuh Kơ Rup Trah 

1Hơmâo đơđa ƀing kŏng tha ƀing Israel rai pơ kâo hăng dŏ be̱r ƀơi anăp kâo. 

2Giŏng anŭn, Yahweh pơhiăp hăng kâo tui anai, 

3“Ơ ană mơnuih hơi, ƀing đah rơkơi anai hơmâo kơkuh pơpŭ laih khul rup trah 
amăng pran jua gơñu laih anŭn pơtơhneč hĭ laih gơñu pô. Hiư̆m ngă, Kâo či laĭ 
glaĭ kơ hơdôm tơlơi ƀing gơñu tơña mơ̆? 

4Hơnŭn yơh, pơhiăp pơruai bĕ hăng ƀing gơñu tui anai, ‘Anai yơh jing tơlơi Khua 
Yang Yahweh pơhiăp: Tơdang hlơi pô amăng ƀing Israel kơkuh pơpŭ khul rup 
trah amăng pran jua ñu pô laih anŭn pơtơhneč hĭ laih ñu pô hăng nao bưp pô 
pơala, Kâo, jing Yahweh, či laĭ glaĭ kơ ñu tui hăng tơlơi soh ñu kơkuh pơpŭ kơ 
khul rup trah yơh. 

5Kâo či ngă kơ tơlơi anŭn kiăng kơ pơwir glaĭ pran jua ƀing Israel, jing abih bang 
ƀing hlơi pô hơmâo hơngah lui hĭ laih Kâo kiăng kơ đuaĭ tui khul rup trah gơñu.’ 

6“Hơnŭn yơh, pơhiăp bĕ kơ sang anŏ ƀing Israel tui anai, ‘Anai yơh jing tơlơi 
Khua Yang Yahweh pơhiăp: Kơhma̱l bĕ! Wĕh đuaĭ hĭ bĕ mơ̆ng rup trah gih laih 
anŭn hơngah lui hĭ bĕ abih bang tơlơi hơdip hơdơ̆ng hơƀak drak gih! 

7“ ‘Tơdang hlơi pô amăng ƀing Israel ƀôdah ƀing tuai pă hơdip amăng ƀing Israel 
pơčơlah hĭ ñu pô mơ̆ng Kâo laih anŭn kơkuh pơpŭ kơ khul rup trah amăng pran 
jua gơñu hăng pơtơhneč hĭ ñu pô, giŏng anŭn nao pơ pô pơala kiăng kơ tơña kơ 
Kâo, sĭt Kâo, jing Yahweh, či laĭ glaĭ kơ ñu tui hăng tơlơi soh ñu pô kơkuh pơpŭ 
kơ khul rup trah yơh! 

8Kâo či anăp ƀo ̆  mơta Kâo pơkơdơ̆ng glaĭ hăng pô anŭn laih anŭn pơjing ñu jing 
tơlơi hơmutu hăng tơlơi pơhơmutu yơh. Kâo či puh pơđuaĭ hĭ ñu mơ̆ng ƀing ană 
plei Kâo. Giŏng anŭn, ƀing gih či thâo krăn yơh kơ tơlơi Kâo jing Yahweh. 

9“ ‘Tơdah sa čô pô pơala thâo mơneč kiăng kơ pơhiăp laĭ lui hlâo, Kâo, jing 
Yahweh, hơmâo pơblư̆ hĭ laih pô pơala anŭn, laih anŭn Kâo či yơr tơbiă tơngan 
Kâo pơkơdơ̆ng glaĭ hăng ñu kiăng pơrai hĭ ñu mơ̆ng tŏng krah ƀing ană plei Kâo 
jing ƀing Israel yơh. 

10Ƀing gơñu či glăm mă tơlơi soh gơñu pô, anŭn jing pô pơala anŭn či jing hĭ soh 
kar hăng pô rai tơña kơ ñu mơ̆n. 

11Hơnŭn yơh, ƀing ană plei Israel ƀu či jrôk đuaĭ hĭ mơ̆ng Kâo dơ̆ng tah, laih anŭn 
ƀing gơñu kŏn pơgrĭ hĭ gơñu pô lơi hăng abih bang tơlơi soh gơñu. Ƀing gơñu či 
jing ƀing ană plei Kâo laih anŭn Kâo či jing Ơi Adai gơñu yơh.’ ” Anŭn yơh jing 
tơlơi Khua Yang Yahweh pơhiăp laih. 

Ơi Adai Či Phat Kơđi Plei Yerusalaim 

12Yahweh pơhiăp dơ̆ng hăng kâo tui anai, 

13“Ơ ană mơnuih hơi, tơdah sa boh lŏn čar ngă soh pơkơdơ̆ng glaĭ hăng Kâo 
yuakơ tơlơi ƀu dŏ tŏng ten hăng Kâo, sĭt Kâo či yơr tơbiă tơngan Kâo pơkơdơ̆ng 
glaĭ hăng lŏn čar anŭn kiăng kơ mă pơđuaĭ hĭ tơlơi djru ñu laih anŭn brơi rai 
tơlơi ư̆ rơpa kiăng kơ pơdjai hĭ mơnuih mơnam hăng hlô mơnơ̆ng lŏn čar anŭn 
yơh, 

14wơ̆t tơdah hơmâo ƀing klâo čô anai: Noah, Daniêl laih anŭn Yôb dŏ amăng lŏn 
čar anŭn, sĭt ƀing gơñu kơnơ̆ng dưi pơklaih hĭ gơñu pô đôč yuakơ tơlơi tŏng ten 
gơñu, Khua Yang Yahweh pơhiăp laih. 

15“Tơdah Kâo pơkiaŏ rai khul hlô glai amăng djŏp lŏn čar anŭn kiăng kơ pơdjai 
hĭ mơnuih amăng anŭn laih anŭn lŏn čar anŭn jing hĭ rơngol tơl ƀu hơmâo hlơi 
pô dưi găn nao rai dơ̆ng tah yuakơ khul hlô glai anŭn, 

16Kâo ƀuăn rơ̆ng hăng tơlơi hơdip Kâo pô, Khua Yang Yahweh pơhiăp, wơ̆t tơdah 
hơmâo klâo čô mơnuih anŭn dŏ amăng lŏn čar anŭn, sĭt ƀing gơñu ăt kŏn dưi 
pơklaih hĭ lơi ƀing ană đah rơkơi đah kơmơi gơñu. Hơjăn ƀing gơñu đôč yơh dưi 
klaih, samơ̆ anih lŏn anŭn či jing hĭ rơngol yơh. 

17“Tơdah Kâo ba rai tơlơi pơblah pơkơdơ̆ng glaĭ hăng lŏn čar anŭn hăng laĭ tui 
anai, ‘Brơi bĕ tơlơi pơblah hơmâo djŏp amăng anih lŏn anŭn,’ laih anŭn Kâo 
pơdjai hĭ ƀing mơnuih wơ̆t hăng khul hlô mơnơ̆ng gơñu mơ̆n, 

18Kâo ƀuăn rơ̆ng hăng tơlơi hơdip Kâo pô, Khua Yang Yahweh pơhiăp, wơ̆t tơdah 
hơmâo klâo čô mơnuih anŭn dŏ amăng lŏn čar anŭn, sĭt ƀing gơñu ăt ƀu dưi 
pơklaih hĭ lơi ƀing ană đah rơkơi đah kơmơi gơñu pô, samơ̆ kơnơ̆ng hơjăn gơñu 
pô đôč yơh či dưi klaih hĭ. 

19“Tơdah Kâo brơi rai tơlơi kli̱n khe̱ng amăng anih lŏn anŭn kiăng kơ tuh trŭn 
tơlơi hil Kâo ƀơi lŏn čar anŭn mơ̆ng tơlơi ngă tuh drah, tơlơi pơdjai hĭ ƀing 
mơnuih wơ̆t hăng khul hlô mơnơ̆ng gơñu, 

20Kâo ƀuăn rơ̆ng hăng tơlơi hơdip Kâo pô, Khua Yang Yahweh pơhiăp, wơ̆t dah 
tơdah Noah, Daniêl laih anŭn Yôb dŏ amăng anih lŏn anŭn, ƀing gơñu ƀu dưi 
pơklaih hĭ ôh ƀing ană đah rơkơi đah kơmơi gơñu, samơ̆ ƀing gơñu kơnơ̆ng dưi 
pơklaih hĭ gơñu pô đôč yua mơ̆ng tơlơi tŏng ten gơñu. 

21“Anai yơh jing tơlơi Khua Yang Yahweh pơhiăp: Či hơmâo tơlơi răm rai prŏng 
yơh tơdang Kâo brơi rai pă̱ mơta tơlơi phat kơđi kơtang pơkơdơ̆ng glaĭ hăng 
plei Yerusalaim tui anai: Tơlơi pơblah, tơlơi ư̆ rơpa, khul hlô glai laih anŭn tơlơi 
kli̱n khe̱ng kiăng kơ pơdjai hĭ ƀing mơnuih wơ̆t hăng khul hlô mơnơ̆ng gơñu! 

22Samơ̆ ăt či hơmâo đơđa ƀing dŏ so̱t. Anŭn jing ƀing ană đah rơkơi đah kơmơi 
arăng či ba tơbiă hĭ mơ̆ng anŭn. Ƀing gơñu či nao pơ ƀing gih laih anŭn tơdang 
ƀing gih ƀuh hơdôm tơlơi bruă tơlơi hơdip hơdơ̆ng sat ƀai gơñu, ƀing gih či tŭ 
tơlơi pơjuh alum yơh yuakơ rĭm tơlơi truh sat Kâo hơmâo brơi truh laih ƀơi plei 
Yerusalaim anŭn jing djơ̆ găl. 

23Ƀing gih či tŭ tơlơi pơjuh alum yơh tơdang ƀing gih ƀuh hơdôm tơlơi bruă tơlơi 
hơdip hơdơ̆ng gơñu, yuakơ ƀing gih či thâo krăn kơ tơlơi Kâo hơmâo ngă laih 
amăng anih lŏn anŭn hăng tơhơnal tơlơi.” Anŭn yơh jing tơlơi Khua Yang 
Yahweh pơhiăp laih. 

Yehezekêl 15 

Plei Yerusalaim Jing Kar Hăng Hrĕ Boh Kơƀâo Ƀu Tŭ Yua 

1Yahweh pơhiăp hăng kâo tui anai, 

2“Ơ ană mơnuih hơi, hiư̆m pă sa ƀĕ phŭn hrĕ boh kơƀâo pơhơmu hăng sa ƀĕ 
kơyâo lĕ? Hơget tơlơi tŭ yua kơ tơlơi sa ƀĕ than boh kơƀâo pơhơmu hăng khul 
kơyâo amăng glai lĕ? 

3Ih dưi mơ̆ yua kơyâo phŭn hrĕ anŭn kiăng kơ pơkra gơnam tŭ yua mơ̆ng anŭn? 
Ih dưi pơkra rai khul gai grŏ̱ mơ̆ng kơyâo phŭn hrĕ anŭn kiăng kơ yol gơnam 
ƀơi anŭn mơ̆? 

4Tơdơi kơ arăng glŏm hĭ kơyâo anŭn amăng apui jing djŭh laih anŭn apui ƀơ̆ng 
hĭ abih laih wơ̆t hăng aliăng kơyâo anŭn mơ̆n, tui anŭn kơyâo anŭn hơmâo tơlơi 
tŭ yua hơget mơ̆? 

5Tơdah kơyâo anŭn ƀu tŭ yua kơ gơnam hơget ôh tơdang kơyâo anŭn dŏ hiam, 
sĭt jai đơi yơh kơyâo anŭn ƀu jing tŭ yua dơ̆ng tah tơdơi kơ kơyâo anŭn apui 
hơmâo ƀơ̆ng hĭ abih jing hĭ hơbâo tơpur laih. 

6“Hơnŭn yơh anai jing tơlơi Khua Yang Yahweh pơhiăp: Kar hăng Kâo hơmâo 
jao hĭ laih kơyâo phŭn hrĕ anŭn amăng khul kơyâo glai jing hĭ djŭh kơ apui, ăt 
tui anŭn mơ̆n Kâo či ngă kơ ƀing mơnuih hơdip amăng plei Yerusalaim. 

7Kâo či anăp ƀo ̆  mơta kâo pơkơdơ̆ng glaĭ hăng ƀing gơñu yơh. Wơ̆t tơdah ƀing 
gơñu hơmâo tơbiă laih mơ̆ng apui, samơ̆ apui či ƀơ̆ng hĭ ƀing gơñu. Tơdang Kâo 
anăp ƀo ̆  mơta Kâo pơkơdơ̆ng glaĭ hăng ƀing gơñu, ƀing gih či thâo krăn yơh kơ 
tơlơi Kâo yơh jing Yahweh. 

8Kâo či ngă brơi kơ anih lŏn anŭn jing hĭ rơngol yuakơ ƀing gơñu ƀu dŏ tŏng ten 
hăng Kâo ôh, Khua Yang Yahweh pơhiăp laih.” 

Yehezekêl 16 

Ƀing Ană Plei Yerusalaim Ƀu Dŏ Tŏng Ten 

1Yahweh pơhiăp hăng kâo tui anai, 

2“Ơ ană mơnuih hơi, pơhiăp kơčrâo bĕ kơ plei Yerusalaim hơdôm tơlơi bruă 
hơƀak drak ñu hơmâo ngă laih, 

3laih anŭn laĭ bĕ tui anai, ‘Anai yơh jing tơlơi Khua Yang Yahweh pơhiăp kơ plei 
Yerusalaim: Anih tơkeng kơ ih jing amăng anih lŏn ƀing Kanaan. Ama ih jing 
mơnuih Amôr laih anŭn amĭ ih jing mơnuih Hit. 

4Ƀơi hrơi amĭ ih tơkeng rai kơ ih arăng ƀu khăt hĭ ôh proaĭ pŭng săt ih, kŏn rao 
pơrơgoh hĭ ih hăng ia lơi laih anŭn arăng ƀu pơrơpao hĭ ih hăng hra, kŏn pŏn 
sŏm hĭ ih hăng khăn lơi. 

5Ƀu hơmâo hlơi pô lăng pap mơñai kơ ih ƀôdah glưh pran jua yuakơ ih ôh kiăng 
kơ ngă brơi hơdôm tơlơi anŭn kơ ih hlâo adih. Kơđai glaĭ, arăng glŏm hĭ ih amăng 
đang hơma yuakơ čơdơ̆ng mơ̆ng hrơi tơkeng rai kơ ih, arăng djik djak kơ ih laih 
yơh. 

6“ ‘Giŏng anŭn, Kâo găn nao hăng ƀuh ih pơpư̆ tơkai tơngan bă hăng drah amĭ ih, 
jing pô tơkeng rai kơ ih, laih anŭn tơdang ih hlak dŏ đih pơ anŭn bă hăng drah, 
Kâo laĭ kơ ih tui anai, “Hơdip bĕ!” 

7Kâo ngă brơi kơ ih prŏng đĭ kar hăng sa ƀĕ phŭn kơyâo amăng đang hơma. Ih 
prŏng đĭ kơjăp rơjăng laih anŭn jing hĭ kar hăng khul gơnam pơhrôp hiam yơh. 
Tơsâo ih čă hiam laih anŭn blâo drơi jan ih čă glông, samơ̆ ih dŏ mơhlŭn. 

8“ ‘Tơdơi kơ anŭn Kâo găn nao dơ̆ng laih anŭn tơdang Kâo lăng pơ ih hăng ƀuh 
ih truh thŭn thâo pơkhăp laih, Kâo la̱ng ao Kâo hăng go̱m hĭ tơlơi mơhlŭn ih 

anŭn. Kâo pha brơi kơ ih tơlơi ƀuăn rơ̆ng Kâo hăng pơjing sa tơlơi pơgop pơlir 
hăng ih, Khua Yang Yahweh pơhiăp laih, tui anŭn ih jing pô lŏm kơ Kâo yơh. 

9“ ‘Kâo mơnơi brơi kơ ih hăng ia laih anŭn rao hĭ drah mơ̆ng ih hăng pik ia ƀâo 
mơngưi ƀơi ih. 

10Kâo buh brơi kơ ih hăng ao sĭt jă̱ hiam laih anŭn čut brơi tơkhŏ sanđal ƀơi 
tơkai ih. Kâo buh brơi ih hăng ao blâo ƀlĭ laih anŭn go̱m hĭ ih hăng khul ao yom. 

11Kâo pơhrôp kơ ih hăng gơnam pơhrôp anai: Kâo buh brơi añŭ ƀơi tơngan ih 
laih anŭn ƀơi tơkuai ih, 

12laih anŭn Kâo buh brơi kong ƀơi adŭng ih, buai ƀơi tơngia ih laih anŭn đoăn 
tuang hiam ro ̆  ƀơi akŏ ih. 

13Tui anŭn, ih hơmâo gơnam pơhrôp hăng mah laih anŭn amrăk. Khul sum ao ih 
jing mơ̆ng bơnăl blâo ƀlĭ, yom laih anŭn sĭt jă̱ hiam. Gơnam ƀơ̆ng ih jing tơpŭng 
ƀlĭ, ia hơni laih anŭn ia rơmuă ôliwơ. Ih jing hĭ hiam ro ̆  biă mă laih anŭn jing sa 
čô hơbia pơtao yơh. 

14Tơlơi hing ang kơ ih hing hyu amăng ƀing lŏn čar yuakơ ih hiam ro ̆  kơdrưh 
kơang Kâo hơmâo pha brơi laih kơ ih hăng pơjing brơi kơ ih hiam hlo̱m ƀo̱m, 
Khua Yang Yahweh pơhiăp laih. 

15“ ‘Samơ̆ ih đaŏ kơnang kơ tơlơi hiam ro ̆  ih laih anŭn yua tơlơi hing ang ih pô 
kiăng kơ jing hĭ pô rĭh răm. Ih đih hrŏm hăng hlơi pô găn rai laih anŭn tơlơi hiam 
ro ̆  ih lŏm hĭ kơ pô anŭn yơh. 

16Ih yua đơđa sum ao ih kiăng kơ pơhrôp hơdôm anih glông kơkuh pơpŭ kơ yang 
rơba̱ng anŭn, jing anih ih ngă rĭh răm. Djơ̆ biă mă ñu, tơlơi anŭn ƀu či hơmâo ôh 
kŏn či truh lơi. 

17Ih ăt mă gơnam pơhrôp hiam Kâo brơi laih kơ ih, jing gơnam pơhrôp pơkra 
hăng mah hăng amrăk, laih anŭn ih pơkra kơ ih pô khul rup trah đah rơkơi laih 
anŭn kơkuh pơpŭ pơrĭh răm hăng ƀing gơñu. 

18Laih anŭn ih mă hơdôm ao sĭt jă̱ ih buh brơi kơ ƀing gơñu hăng pơyơr brơi ia 
rơmuă ôliwơ Kâo hăng gơnam ƀâo mơngưi ƀơi anăp gơñu. 

19Wơ̆t hăng gơnam ƀơ̆ng Kâo pha brơi laih kơ ih, jing tơpŭng ƀlĭ, ia rơmuă ôliwơ 
laih anŭn ia hơni Kâo pha brơi kơ ih kiăng kơ ƀơ̆ng, ih pơyơr jing gơnam ƀâo 
mơngưi pơmơak ƀơi anăp gơñu. Anŭn yơh jing tơlơi hơmâo truh laih, Khua Yang 
Yahweh pơhiăp laih. 

20“ ‘Laih anŭn ih mă ƀing ană đah rơkơi đah kơmơi jing ƀing ană ih tơkeng rai 
brơi kơ Kâo laih anŭn pơyơr hĭ ƀing gơ̆ jing gơnam ƀơ̆ng kơ khul rup trah anŭn. 
Sĭt yơh tơlơi bruă ih ngă anŭn jing sat hloh kơ tơlơi rĭh răm ih ngă anŭn yơh. 

21Ih pơdjai hĭ ƀing ană bă Kâo laih anŭn pơyơr čuh hĭ ƀing gơ̆ kơ khul rup trah. 

22Amăng abih bang tơlơi bruă hơƀak drak ih hăng tơlơi rĭh răm ih, ih ƀu hơdơr 
ôh kơ rơnŭk ih dŏ čơđai, tơdang ih dŏ mơhlŭn đôč đač, pơpư̆ amăng drah ih pô. 

23“ ‘Răm ƀăm yơh! Răm ƀăm yơh kơ ih, Khua Yang Yahweh pơhiăp laih. Thim 
dơ̆ng amăng abih bang tơlơi sat ƀai pơkŏn ih ngă, 

24ih pơkra anih adri̱ng kơ ih pô laih anŭn pơkra anih kơkuh pơpŭ kơ rup trah 
amăng djŏp anih arăng pơjơnum glaĭ. 

25Ƀơi rĭm jơlan phŭn ih pơkra khul sang kơkuh pơpŭ kơ yang rơba̱ng hăng pơgrĭ 
hĭ tơlơi hiam ro ̆  ih, pơyơr nanao drơi jan ih kiăng kơ ngă rĭh răm hăng hlơi pô 
găn nao rai pơ anŭn yơh. 

26Ih ngă rĭh răm hăng ƀing Êjip, jing ƀing re̱ng gah amoaih kluh kơ ih prŏng prin, 
laih anŭn čuih brơi kơ Kâo hil ƀrŭk yơh hăng tơlơi ih juăt ngă rĭh răm anŭn. 

27Tui anŭn, Kâo yơr tơbiă tơngan Kâo pơkơdơ̆ng glaĭ hăng ih laih anŭn hruă anet 
tui guai lŏn ih. Kâo jao hĭ ih kơ tơlơi kluh amoaih ƀing rŏh ayăt ih, ƀing ană đah 
kơmơi ƀing Philistia, jing ƀing dŏ kơtuă biă mă yơh yua mơ̆ng tơlơi bruă sat ƀai 
ih ngă anŭn. 

28Ih ăt ngă rĭh răm hăng ƀing Assiria mơ̆n yuakơ ih aka ƀu hrăp ôh. Wơ̆t tơdah 
tơdơi kơ anŭn, ih ăt aka ƀu hrăp mơ̆n. 

29Giŏng anŭn, ih pơthim mŭt tơlơi rĭh răm ih hăng ƀing Babilon, jing anih lŏn sĭ 
mơnia, samơ̆ wơ̆t tơdah hăng ƀing gơñu, ih ăt ƀu hrăp mơ̆n. 

30“ ‘Kâo hil kơ ih biă mă yơh, Khua Yang Yahweh pơhiăp, tơdang ih ngă abih bang 
tơlơi anŭn, jing tơlơi ih ngă kar hăng sa čô đah kơmơi rĭh răm ƀu thâo mlâo mlañ 
ôh! 

31Tơdang ih pơkra hơdôm anih rĭh răm ih ƀơi rĭm jơlan phŭn laih anŭn pơkra 
sang kơkuh pơpŭ kơ ƀing yang rơba̱ng amăng rĭm anih arăng pơjơnum glaĭ, ih 
ƀu hrup hăng pô rĭh răm ôh, yuakơ ih ngă tơlơi anŭn ƀu djơ̆ kiăng kơ prăk ôh. 

32“ ‘Ơ bơnai pyu pơde hơi! Ih khăp đih hrŏm hăng ƀing tuai hloh kơ đih hrŏm 
hăng rơkơi ih pô! 

33Rĭm pô rĭh răm tŭ mă gơnam apăh, samơ̆ ih pha brơi gơnam brơi pơyơr kơ pô 
khăp ih, plŏm plư ƀing gơñu kiăng kơ rai pơ ih mơ̆ng djŏp anih hăng đih hrŏm 
hăng ih. 

34Tui anŭn, ih jing pô rĭh răm phara biă mă hăng ƀing rĭh răm pơkŏn. Ƀu hơmâo 
hlơi pô pơgŏ̱ kơ ih jing hĭ mơnuih rĭh răm ôh. Kơđai glaĭ, ih jing phara biă mă, 
yuakơ ih apăh kơ arăng laih anŭn ih ƀu tŭ mă hơget gĕt ôh kơ ih pô. 

35“ ‘Hơnŭn yơh, Ơ pô rĭh răm hơi, hơmư̆ bĕ boh hiăp Yahweh! 

36Anai yơh jing tơlơi Khua Yang Yahweh pơhiăp: Yuakơ ih hơmâo kluh amoaih 
laih anŭn pŏk hĭ laih tơlơi mơhlŭn ih amăng tơlơi rĭh răm ih hăng ƀing ih khăp, 

laih anŭn yuakơ abih bang rup trah hơƀak drak ih laih anŭn yuakơ tơlơi ih pha 
brơi kơ ƀing gơñu drah ƀing ană bă ih, 

37hơnŭn yơh Kâo či pơƀut glaĭ abih bang ƀing pô khăp ih, jing hăng ƀing anŭn 
yơh ih pơmơak, jing ƀing mơnuih ih khăp wơ̆t hăng ƀing mơnuih ih pơrơmut 
mơ̆n. Kâo či pơƀut glaĭ ƀing gơñu pơkơdơ̆ng glaĭ hăng ih mơ̆ng jum dar yơh laih 
anŭn Kâo či tŏh hĭ sum ao ih gah anăp gơñu, tui anŭn ƀing gơñu či ƀuh abih bang 
tơlơi dŏ mơhlŭn ih yơh. 

38Kâo či klă̱ kơđi kơ ih kơ tơlơi djai yơh yuakơ ih jing đah kơmơi klĕ pyu hăng 
pơdjai mơnuih. Kâo či ba rai ƀơi ih drah rŭ nua kơ tơlơi hil ƀrŭk Kâo hăng tơlơi 
hil ga̱r Kâo yơh. 

39Giŏng anŭn, Kâo či jao hĭ ih kơ ƀing pô khăp ih laih anŭn ƀing gơñu či pơglưh 
hĭ khul anih ih hăng pơrai hĭ khul sang kơkuh pơpŭ kơ ƀing yang rơba̱ng ih yơh. 
Ƀing gơñu či tŏh hĭ abih bang sum ao ih hăng mă pơđuaĭ hĭ gơnam pơhrôp yom 
ih laih anŭn lui brơi kơ ih dŏ mơhlŭn đôč đač yơh. 

40Ƀing gơñu či ba rai ƀing mơnuih lu pơkơdơ̆ng glaĭ hăng ih, jing ƀing či glŏm 
pơtâo kơ ih hăng khăt tơčŏh hĭ ih jing lu črăn. 

41Ƀing gơñu či čuh hĭ khul sang ih laih anŭn pơruă pơkơhma̱l hĭ ih ƀơi anăp lu 
ƀing đah kơmơi. Kâo či pơđŭt hĭ tơlơi rĭh răm ih laih anŭn ih ƀu či kla kơ ƀing pô 
khăp ih dơ̆ng tah. 

42Giŏng anŭn, tơlơi Kâo hil pơkơdơ̆ng glaĭ hăng ih anŭn či hrŏ hĭ laih anŭn tơlơi 
hil ga̱r Kâo či wĕh đuaĭ hĭ mơ̆ng ih yơh. Kâo či rơiêŭ hĭ laih anŭn ƀu hil ƀrŭk dơ̆ng 
tah. 

43“ ‘Yuakơ ih ƀu hơdơr ôh kơ rơnŭk ih dŏ čơđai samơ̆ čuih brơi kơ Kâo hil hăng 
abih bang tơlơi sat anŭn, sĭt Kâo či ba rai ƀơi akŏ ih pô hơdôm tơlơi bruă ih 
hơmâo ngă laih yơh, Khua Yang Yahweh pơhiăp laih. Rơngiao kơ khul tơlơi bruă 
hơƀak drak ih pơkŏn, ih ăt ngă rĭh răm hloh dơ̆ng mơ̆n. 

Ană Dra Jing Hĭ Hrup Hăng Amĭ Ñu 

44“ ‘Rĭm čô hlơi pô đŏk tuar khul tơlơi pơrơtưh ñu anŭn či đŏk tuar tơlơi 
pơrơtưh anai yơh kơ ih, “Amĭ brung, ană brung.” 

45Ih jing ană đah kơmơi amĭ ih sĭt yơh, jing pô djik djak hĭ kơ rơkơi ñu wơ̆t hăng 
ƀing ană bă ñu. Laih anŭn ih jing amai adơi sĭt hăng ƀing amai adơi ih, jing ƀing 
djik djak hĭ laih ƀing rơkơi gơñu wơ̆t hăng ƀing ană bă gơñu. Amĭ ih jing mơnuih 
Hit laih anŭn ama ih jing mơnuih Amôr. 

46Amai tha ih jing Samaria, jing ƀing hơdip pơ gah dư̱r kơ ih hrŏm hăng ƀing ană 
đah kơmơi ñu. Laih anŭn adơi ih, jing pô hơdip pơ gah thu̱ng kơ ih hrŏm hăng 
ƀing ană đah kơmơi ñu, jing Sedôm yơh. 

47Ih ƀu djơ̆ kơnơ̆ng rơbat tui hơdôm jơlan ƀing gơñu laih anŭn ngă tui hơdôm 
tơlơi bruă hơƀak drak gơñu đôč ôh, samơ̆ amăng abih bang hơdră jơlan ih, ƀu 
sui ôh ih jing hĭ sat ƀai hloh kơ ƀing gơñu yơh. 

48Kâo ƀuăn rơ̆ng hăng tơlơi hơdip Kâo pô, Khua Yang Yahweh pơhiăp laih, adơi 
ih Sedôm hăng ƀing ană đah kơmơi ñu ƀu hơmâo ngă laih ôh hlâo adih tui hăng 
tơlơi ih hăng ƀing ană đah kơmơi ih hơmâo ngă laih anai. 

49“ ‘Anai yơh jing tơlơi soh adơi ih Sedôm: Ñu hăng ƀing ană đah kơmơi ñu jing 
pơgao pơang, ƀơ̆ng trơi rơbeh rơbai laih anŭn hơdip rơnŭk rơnua. Ƀing gơñu ƀu 
djru kơ ƀing ƀun rin kơƀah kơƀap ôh. 

50Ƀing gơñu ngă pơgao laih anŭn ngă hơdôm tơlơi hơƀak drak ƀơi anăp Kâo. 
Hơnŭn yơh, Kâo pơrai hĭ laih ƀing gơñu tui hăng tơlơi ih hơmâo ƀuh laih yơh. 

51Samaria ƀu ngă soh lu truh kơ sămkrah tơlơi soh ih ngă laih ôh. Ih hơmâo ngă 
laih hơdôm tơlơi hơƀak drak hloh kơ ƀing gơñu laih anŭn ih hơmâo ngă brơi 
laih kơ ƀing amai adơi ih jing hĭ kar hăng tơpă hơnơ̆ng yơh tơdang pơhơmu hăng 
ih, yua mơ̆ng abih bang tơlơi ih hơmâo ngă laih. 

52Glăm mă bĕ tơlơi mlâo mlañ ih yuakơ ih hơmâo pơjing rai laih đơđa tơlơi yap 
tơpă brơi kơ ƀing amai adơi ih. Yuakơ khul tơlơi soh ih jing sat ƀai hloh kơ tơlơi 
soh gơñu, ƀing gơñu jing kar hăng tơpă hơnơ̆ng hloh kơ ih yơh. Tui anŭn, tŭ mlâo 
laih anŭn glăm mă tơlơi pơmlâo bĕ, yuakơ ih hơmâo ngă laih kơ ƀing amai adơi 
ih jing hĭ kar hăng tơpă hơnơ̆ng hloh kơ ih. 

53“ ‘Samơ̆ Kâo či rŭ̱ pơdơ̆ng glaĭ tơlơi đĭ kơyar Sedôm hăng ƀing ană đah kơmơi 
ñu laih anŭn Samaria hăng ƀing ană đah kơmơi ñu, laih anŭn tơlơi đĭ kơyar ih 
hrŏm hăng ƀing gơñu, 

54kiăng kơ ih dưi grơ̆ng glăm tơlơi mlâo mlañ hăng tơlơi pơmlâo ih yuakơ abih 
bang tơlơi ih hơmâo ngă laih kiăng kơ pơjuh alum kơ ƀing gơñu. 

55Bơ kơ ƀing amai adơi ih anŭn, jing Sedôm hăng ƀing ană đah kơmơi ñu laih 
anŭn Samaria hăng ƀing ană đah kơmơi ñu, či jing hĭ đĭ kơyar kar hăng ƀing gơñu 
hlâo adih yơh. Laih anŭn ih hăng ƀing ană đah kơmơi ih či đĭ kơyar glaĭ dơ̆ng kar 
hăng ih hơmâo hlâo adih yơh. 

56Hlâo adih ih ƀu či laĭ djơ̆ ôh adơi ih Sedôm amăng hrơi ih pơgao pơang, 

57jing hlâo kơ tơlơi sat ƀai ih arăng thâo krăn hĭ. Wơ̆t tơdah tui anŭn, ră anai 
ƀing ană đah kơmơi Edôm yơh klao djik kơ ih laih anŭn abih bang ƀing lŏn čar 
re̱ng gah ñu wơ̆t hăng ƀing ană đah kơmơi Philistia ăt kar kaĭ mơ̆n, jing abih 
bang ƀing kơnung djuai, lŏn čar dŏ jum dar ih yơh djik djak kơ ih. 

58Ih či glăm mă kơ hơdôm boh răm mơ̆ng khul tơlơi ngă rĭh răm ih laih anŭn 
mơ̆ng khul tơlơi bruă hơƀak drak ih yơh, Yahweh pơhiăp laih. 

59“ ‘Anai yơh jing tơlơi Khua Yang Yahweh pơhiăp: Kâo či ngă kơ ih tui hăng tơlơi 
ih lăp tŭ yơh, yuakơ ih hơmâo djik djak hĭ laih tơlơi ƀuăn rơ̆ng Kâo tơdang ih 
pơjŏh hĭ tơlơi pơgop anŭn. 

60Samơ̆ Kâo či hơdơr tơlơi pơgop Kâo pơjing laih hăng ih amăng rơnŭk ih dŏ 
hlak ai laih anŭn Kâo či djă̱ pioh sa tơlơi pơgop hlŏng lar hăng ih yơh. 

61Giŏng anŭn, ih či hơdơr hơdôm jơlan ih laih anŭn tŭ mlâo yơh tơdang ih ju̱m 
ƀing amai adơi ih, jing pô tha hloh kơ ih laih anŭn pô čơđai hloh kơ ih. Kâo či jao 
hĭ ƀing gơñu kơ ih jing kar hăng ană đah kơmơi ih, samơ̆ ƀu djơ̆ tui hăng tơlơi 
pơgop Kâo hăng ih ôh. 

62Tui anŭn, Kâo či pơphrâo glaĭ tơlơi pơgop Kâo hăng ih, laih anŭn ih či thâo krăn 
yơh kơ tơlơi Kâo jing Yahweh. 

63Giŏng anŭn, tơdang Kâo song mă ih mơ̆ng abih bang tơlơi ih hơmâo ngă laih, 
ih či hơdơr hăng tŭ mlâo laih anŭn ƀu či ha̱ amăng bah ih dơ̆ng tah yuakơ tơlơi 
arăng pơluă gŭ ih, Khua Yang Yahweh pơhiăp laih.’ ” 

Yehezekêl 17 

Tơlơi Pơhơmutu Kơ Čim Si̱ng Hăng Phŭn Hrĕ Boh Kơƀâo 

1Yahweh pơhiăp hăng kâo tui anai, 

2“Ơ ană mơnuih hơi, prap pre bĕ sa tơlơi pơhiăp laih anŭn pơruai bĕ kơ sang 
anŏ ƀing Israel sa tơlơi pơhơmutu. 

3Laĭ bĕ kơ ƀing gơñu tui anai, ‘Anai yơh jing tơlơi Khua Yang Yahweh pơhiăp: Sa 
drơi čim si̱ng prŏng hăng čăng kơtang ñu, blâo čăng glông laih anŭn bă hăng ia 
hiam ro ̆  pŏr nao pơ anih lŏn Lebanôn. Găm ƀơi rơjŭng sa ƀĕ phŭn kơyâo sar, 

4ñu pơjŏh hĭ rơjŭng kơyâo anŭn laih anŭn čơgong nao pơ anih lŏn ƀing sĭ mơnia, 
jing anih ñu pla kơyâo anŭn amăng plei ƀing sĭ mơnia. 

5“ ‘Ñu mă đơđa khul anăh pơjĕh anih lŏn ih laih anŭn pla amăng lŏn kơmơ̆k. Ñu 
pla pơjĕh anŭn kar hăng kơyâo hơngo̱ ia hơmâo lu ia, 

6laih anŭn pơjĕh anŭn čă đĭ hăng jing hĭ phŭn hrĕ boh kơƀâo čă lar hyu yơh. Khul 
than phŭn hrĕ anŭn wĕh anăp nao pơ ñu, samơ̆ akha phŭn anŭn ăt dŏ gah yŭ 
anŭn. Tui anŭn, kơyâo anŭn jing sa phŭn hrĕ hăng pơtơbiă rai khul than ngan 
pum pam yơh. 

7“ ‘Samơ̆ hơmâo sa drơi čim si̱ng prŏng pơkŏn dơ̆ng ăt hơmâo čăng kơtang laih 
anŭn bă hăng blâo ia hiam ro ̆ . Hlak anŭn, phŭn hrĕ boh kơƀâo anŭn čă nao akha 
ñu pơ čim anŭn mơ̆ng anih arăng hơmâo pla laih ñu laih anŭn yơr tơbiă than ñu 
pơ čim pơkŏn dơ̆ng kiăng kơ rơkâo ia dơ̆ng. 

8Arăng hơmâo pla laih phŭn anŭn amăng lŏn hiam bă hăng ia kiăng kơ phŭn 
anŭn pơtơbiă rai khul than ngan, boh čroh laih anŭn jing hĭ phŭn hrĕ yom 
pơphan yơh.’ 

9“Laĭ bĕ kơ ƀing gơñu tui anai, ‘Anai yơh jing tơlơi Khua Yang Yahweh pơhiăp: 
Phŭn anŭn či čă đĭ prŏng mơ̆? Arăng ƀu či buč hĭ hăng tơluăh hĭ boh čroh phŭn 
anŭn kiăng kơ phŭn anŭn gliu krô hĭ ôh hă? Abih bang than čă phrâo či gliu hĭ 
yơh. Phŭn anŭn ƀu kiăng kơ hơpăl tơngan kơtang ƀôdah mơnuih lu ôh kiăng kơ 
buč hĭ akha phŭn anŭn. 

10Wơ̆t dah tơdang arăng pla phŭn anŭn, hiư̆m ngă phŭn anŭn či čă prŏng đĭ mơ̆? 
Phŭn anŭn ƀu či gliu hĭ hlo̱m ƀo̱m ôh hă tơdang angĭn gah ngŏ̱ thut rai? Sĭt phŭn 
anŭn či gliu hĭ ƀơi anih arăng pla phŭn anŭn kiăng kơ čă đĭ laih yơh.’ ” 

11Giŏng anŭn, Yahweh pơhiăp hăng kâo tui anai, 

12“Laĭ bĕ kơ sang anŏ tơgŭ pơkơdơ̆ng anŭn tui anai, ‘Ƀing gih ƀu thâo krăn kơ 
hơdôm tơlơi anŭn kiăng laĭ ôh hă?’ Laĭ bĕ kơ ƀing gơñu tui anai, ‘Pơtao prŏng 
dêh čar Babilon nao pơ plei Yerusalaim laih anŭn ba pơđuaĭ pơtao wơ̆t hăng ƀing 
khua moa plei anŭn, jing ba glaĭ ƀing gơñu hrŏm hăng pơtao pơ lŏn čar Babilon 
yơh. 

13Giŏng anŭn, pơtao anŭn ăt mă sa čô amăng sang anŏ pơtao ƀing Yudah laih 
anŭn brơi kơ gơ̆ pơjing tơlơi pơtŭ ư kiăng kơ ƀuăn rơ̆ng dŏ tŏng ten hăng ñu. 
Pơtao anŭn ăt ba pơđuaĭ hĭ ƀing mơnuih yom pơphan anih lŏn anŭn, 

14kiăng kơ djă̱ pioh hĭ dêh čar anŭn dŏ gah yŭ ñu, ƀu dưi tơgŭ pơkơdơ̆ng dơ̆ng 
tah, laih anŭn kơnơ̆ng dŏ hơdip tơdah ngă tui hăng tơlơi pơtŭ ư pơtao anŭn yơh. 

15Samơ̆ pơtao dêh čar anŭn tơgŭ pơkơdơ̆ng glaĭ hăng pơtao prŏng anŭn hăng 
tơlơi ñu pơkiaŏ nao ƀing ding kơna ñu nao pơ lŏn čar Êjip kiăng mă khul aseh 
wơ̆t hăng sa tơpul ƀing ling tơhan lu yơh. Ñu či dưi ngă tơlơi anŭn mơ̆? Ñu, jing 
pô ngă hơdôm tơlơi anŭn, či tơklaih hĭ mơ̆? Ñu či dưi pơjŏh hĭ tơlơi ƀuăn rơ̆ng 
anŭn samơ̆ tơklaih hĭ mơ̆? 

16“ ‘Kâo ƀuăn rơ̆ng hăng tơlơi hơdip Kâo pô, Khua Yang Yahweh pơhiăp laih, ñu 
či djai hĭ amăng lŏn čar Babilon, jing amăng anih lŏn pô pơtao, jing pô brơi laih 
kơ ñu jing pơtao, jing tơlơi ƀuăn rơ̆ng hăng pô pơtao anŭn yơh ñu hơngah hĭ laih 
anŭn tơlơi pơtŭ ư pơtao anŭn yơh ñu pơjŏh hĭ. 

17Pharaoh hăng ƀing ling tơhan kơtang ñu wơ̆t hăng abih bang tơpul ling tơhan 
ñu ƀu či djru kơ ñu amăng tơlơi pơblah ôh, tơdang ƀing rŏh ayăt pơdơ̆ng đĭ khul 
toa pơblah laih anŭn pơkra hơdôm bruă blah hruă kiăng pơrai hĭ lu tơlơi hơdip 
mơnuih. 

18Ñu hơngah hĭ laih tơlơi ƀuăn rơ̆ng ñu ƀuăn laih hlâo adih tơdang ñu pơjŏh hĭ 
tơlơi pơgop. Yuakơ ñu hơmâo pơjao tơngan laih hăng pơtao anŭn laih anŭn ngă 
laih abih bang khul tơlơi anŭn, sĭt ñu ƀu či tơklaih hĭ ôh. 

19“ ‘Hơnŭn yơh, anai jing tơlơi Khua Yang Yahweh pơhiăp: Kâo ƀuăn hăng tơlơi 
hơdip Kâo pô, Kâo či jao ƀơi akŏ ñu pô tơlơi ƀuăn rơ̆ng Kâo ñu hơmâo hơngah 
hĭ laih, laih anŭn tơlơi pơgop Kâo ñu hơmâo pơjŏh hĭ laih. 

20Kâo či dăng hơñuăl Kâo kiăng kơ ƀač ñu laih anŭn ñu či djơ̆ hĭ amăng čơđo̱ng 
Kâo yơh. Kâo či ba ñu nao pơ lŏn čar Babilon laih anŭn klă̱ kơđi ƀơi ñu amăng 
anih anŭn yơh yuakơ ñu ƀu dŏ tŏng ten hăng Kâo ôh. 

21Abih bang ƀing ling tơhan ñu, jing ƀing đuaĭ kơdŏp, či djai hĭ yua mơ̆ng đao 
gưm, laih anŭn ƀing dŏ so̱t arăng či pơčơlah hĭ tui hăng anăp angĭn thut yơh. 
Giŏng anŭn, ih či thâo krăn yơh kơ tơlơi Kâo jing Yahweh, jing Pô hơmâo pơhiăp 
laih tơlơi anŭn. 

22“ ‘Anai yơh jing tơlơi Khua Yang Yahweh pơhiăp: Kâo pô yơh či mă sa ƀĕ čơnŭh 
ƀơi rơjŭng kơyâo sar laih anŭn pla čơnŭh anŭn. Kâo či kơjŏh hĭ rơdŭ ƀơi rơjŭng 
čơnŭh anŭn laih anŭn pla rơdŭ anŭn ƀơi sa boh čư̆ prŏng glông yơh. 

23Ƀơi čư̆ glông hloh ƀing Israel anŭn Kâo či pla rơdŭ anŭn. Rơdŭ anŭn či pơtơbiă 
rai khul than laih anŭn hơmâo boh čroh hăng jing hĭ kơyâo sar prŏng kơjăp yơh. 
Abih bang djuai čim či ngă hruh ƀơi kơyâo anŭn. Ƀing gơñu či hơmâo anih dŏ 
kơđap amăng tơui khul than kơyâo anŭn yơh. 

24Abih bang khul kơyâo đang hơma či thâo krăn kơ tơlơi Kâo yơh jing Yahweh, 
jing Pô pơrơbuh hĭ kơyâo glông laih anŭn ngă brơi kơ kơyâo be̱r čă đĭ glông. Kâo 
ngă kơ kơyâo săt jing hĭ krô laih anŭn ngă brơi kơ kơyâo krô jing hĭ kơyâo mơtah 
yơh. “ ‘Kâo, jing Yahweh, hơmâo pơhiăp laih, laih anŭn Kâo či ngă yơh.’ ” 

Yehezekêl 18 

Hlơi Pô Soh Či Djai 

1Yahweh pơhiăp hăng kâo tui anai, 

2“Hơget tơlơi ƀing gih kiăng laĭ tơdang ƀing gih đŏk tuar tơlơi pơrơtưh anai kơ 
tơlơi anih lŏn ƀing Israel lĕ: “ ‘Ƀing ama ƀơ̆ng khul boh kơƀâo mơsăm, laih anŭn 
khul tơgơi ƀing ană bă jing hĭ mơsăm tĭng yơh’? 

3“Kâo ƀuăn rơ̆ng hăng tơlơi hơdip Kâo pô, Khua Yang Yahweh pơhiăp, ih ƀu či 
đŏk tuar tơlơi pơrơtưh anŭn amăng plei Yerusalaim dơ̆ng tah. 

4Yuakơ rĭm mơnuih hơdip lŏm kơ Kâo, jing ama wơ̆t hăng ană đah rơkơi mơ̆n, 
abih dua le̱ng kơ lŏm kơ Kâo soh sel yơh. Mơnuih pă ngă soh pô anŭn yơh či djai. 

5“Năng ai hơmâo mơnuih tơpă hơnơ̆ng jing pô ngă tơlơi djơ̆ laih anŭn tơpă. 

6Ñu ƀu ƀơ̆ng gơnam ƀơ̆ng amăng khul sang kơkuh yang ƀơi čư̆ ƀôdah lăng nao 
pơ khul rup trah sang anŏ ƀing Israel ôh. Ñu ƀu pơgrĭ hĭ bơnai pô re̱ng gah ñu 
ƀôdah đih hrŏm hăng đah kơmơi tơdang gơ̆ ƀuh eng ôh. 

7Ñu ƀu kơtư̆ juă hlơi pô ôh, samơ̆ brơi glaĭ hĭ gơnam ñu djă̱ pơkơ̆ng hĭ yuakơ 
arăng čan gơnam ñu. Ñu ƀu klĕ dŏp ôh samơ̆ pha brơi gơnam ƀơ̆ng ñu kơ ƀing 
tơua laih anŭn pha brơi sum ao kơ ƀing dŏ mơhlŭn. 

8Ñu ƀu brơi arăng čan prăk ñu kiăng kơ mă kơmlai ƀôdah pơđĭ prăk čan kiăng 
kơ mă thim kơmlai dơ̆ng ôh. Ñu pơkơ̆ng hĭ tơngan ñu mơ̆ng tơlơi ngă sat ƀai laih 
anŭn phat kơđi djơ̆ tơpă tŏng krah mơnuih hăng mơnuih. 

9Ñu đuaĭ tui khul tơlơi phiăn Kâo laih anŭn tŏng ten djă̱ pioh khul tơlơi juăt Kâo. 
Pô anŭn jing tơpă hơnơ̆ng yơh. Sĭt yơh ñu či hơdip, Khua Yang Yahweh pơhiăp 
laih. 

10“Năng ai tơdah pô tơpă hơnơ̆ng anŭn hơmâo sa čô ană đah rơkơi ƀrưh ƀai, jing 
pô pơdjai mơnuih ƀôdah ngă hơdôm mơta tơlơi sat pơkŏn, 

11pô ama anŭn ƀu hơmâo ngă tơlơi sat hơget ôh. “Samơ̆ pô ană anŭn ƀơ̆ng 
gơnam ƀơ̆ng amăng khul sang kơkuh yang ƀơi čư̆. Ñu pơgrĭ hĭ bơnai pô re̱ng gah 
ñu. 

12Ñu kơtư̆ juă mơnuih ƀun rin kơƀah kơƀap. Ñu klĕ dŏp. Ñu ƀu brơi glaĭ gơnam 
ñu djă̱ pơkơ̆ng mơ̆ng pô čan gơnam ñu ôh. Ñu lăng nao pơ khul rup trah. Ñu ngă 
khul tơlơi bruă hơƀak drak biă mă. 

13Ñu brơi arăng čan kiăng mă kơmlai laih anŭn pơđĭ tơlơi kơmlai anŭn dơ̆ng. 
“Hiư̆m pă, mơnuih kar hăng anŭn či lăp hơdip mơ̆? Sĭt ñu ƀu či hơdip ôh! Yuakơ 
ñu hơmâo ngă laih abih bang hơdôm tơlơi bruă hơƀak drak, sĭt ñu či tŭ tơlơi djai 
laih anŭn tơlơi soh ñu pô či le ̆  ƀơi akŏ ñu pô yơh. 

14“Samơ̆ năng ai ană đah rơkơi anŭn hơmâo sa čô ană đah rơkơi, jing pô ƀuh 
abih bang tơlơi soh ama ñu hơmâo ngă laih, laih anŭn wơ̆t tơdah ñu ƀuh hơdôm 
tơlơi bruă anŭn samơ̆ ñu ƀu ngă ôh hơdôm tơlơi bruă kar hăng anai: 

15“Ñu ƀu ƀơ̆ng amăng khul sang kơkuh yang ƀơi čư̆ ƀôdah lăng pơ khul rup trah 
sang anŏ ƀing Israel ôh. Ñu ƀu pơgrĭ hĭ bơnai pô re̱ng gah ñu ôh. 

16Ñu ƀu kơtư̆ juă hĭ arăng ƀôdah hơduah kiăng kơ gơnam djă̱ pơkơ̆ng kơ gơnam 
čan ñu brơi kơ arăng čan. Ñu ƀu klĕ dŏp ôh samơ̆ pha brơi gơnam ƀơ̆ng ñu kơ 
mơnuih tơua laih anŭn pha brơi sum ao kơ mơnuih dŏ mơhlŭn. 

17Ñu pơkơ̆ng hĭ tơngan ñu mơ̆ng tơlơi soh laih anŭn ƀu mă kơmlai ƀôdah pơđĭ 
tơlơi kơmlai ôh. Ñu djă̱ pioh khul tơlơi juăt Kâo laih anŭn đuaĭ tui khul tơlơi 
phiăn Kâo. “Ñu ƀu či djai hĭ yuakơ tơlơi soh ama ñu ôh; sĭt ñu ƀu či djai hĭ ôh. 

18Samơ̆ ama ñu anŭn či djai hĭ yuakơ tơlơi soh ñu pô yơh, yuakơ ñu ngă bruă wĕ 
wŏ, klĕ dŏp ayŏng adơi ñu laih anŭn ngă tơlơi soh sat amăng ƀing ană plei ñu. 

19“Samơ̆ ih tơña tui anai, ‘Yua hơget pô ană đah rơkơi ƀu tŭ hrŏm hăng tơlơi soh 
ama ñu ôh lĕ?’ Tơlơi laĭ glaĭ kơ tơlơi tơña anŭn jing pô ană anŭn hơmâo ngă laih 

tơlơi djơ̆ hăng tơpă laih anŭn tŏng ten nanao djă̱ pioh abih bang tơlơi phiăn Kâo, 
sĭt ñu či hơdip yơh. 

20Hlơi pô ngă soh pô anŭn yơh či djai. Pô ană ƀu či tŭ mă tơlơi soh ama ñu ôh, pô 
ama ăt kŏn či pơpha brơi tơlơi soh hăng ană đah rơkơi ñu lơi. Tơlơi tơpă hơnơ̆ng 
mơnuih tơpă hơnơ̆ng či djru brơi kơ ñu tơlơi arăng yap kơnăl laih anŭn tơlơi sat 
ƀai pô ngă sat ƀai či tŭ phŏng kơđi pơkơdơ̆ng glaĭ hăng ñu yơh. 

21“Samơ̆ tơdah pô sat ƀai wĕh đuaĭ hĭ mơ̆ng abih bang tơlơi soh ñu hơmâo ngă 
laih, laih anŭn djă̱ pioh abih bang tơlơi phiăn Kâo hăng ngă tơlơi djơ̆ tơpă, sĭt ñu 
či hơdip yơh. Ñu ƀu či djai hĭ ôh. 

22Ƀu hơmâo tơlơi soh ñu hơmâo ngă laih pă ôh arăng či hơdơr kiăng kơ 
pơkơdơ̆ng glaĭ hăng ñu. Yuakơ hơdôm tơlơi tơpă hơnơ̆ng ñu ngă laih, ñu či 
hơdip yơh. 

23Ih pơmĭn Kâo mơak yuakơ mơnuih sat ƀai djai hă? Khua Yang Yahweh pơhiăp 
laih. Kơđai glaĭ, Kâo mơak biă mă yơh tơdang ƀing gơñu wĕh đuaĭ hĭ mơ̆ng hơdră 
jơlan sat ƀai gơñu hăng hơdip. 

24“Samơ̆ tơdah pô tơpă hơnơ̆ng wĕh đuaĭ hĭ mơ̆ng tơlơi tơpă hơnơ̆ng ñu hăng 
ngă soh laih anŭn ngă hơdôm mơta tơlơi hơƀak jrak mơnuih sat ƀai juăt ngă, sĭt 
ñu ƀu či hơdip ôh. Arăng ƀu či hơdơr hơdôm tơlơi bruă tơpă hơnơ̆ng ñu hơmâo 
ngă laih ôh. Yuakơ tơlơi ƀu dŏ tŏng ten ñu, ñu jing hĭ soh laih anŭn yuakơ hơdôm 
tơlơi soh ñu hơmâo ngă laih, ñu či djai hĭ yơh. 

25“Samơ̆ ih laĭ tui anai, ‘Jơlan Khua Yang jing ƀu tơpă hơnơ̆ng ôh.’ Hơmư̆ bĕ, Ơ 
sang anŏ ƀing Israel hơi, tui anai: Hiư̆m ngă, hơdră jơlan Kâo ƀu tơpă hơnơ̆ng ôh 
hă? Ƀu djơ̆ ôh hă, hơdôm hơdră jơlan gih jing ƀu tơpă hơnơ̆ng? 

26Tơdah mơnuih tơpă hơnơ̆ng wĕh đuaĭ hĭ mơ̆ng tơlơi tơpă hơnơ̆ng ñu laih anŭn 
ngă soh, ñu anŭn či djai yuakơ tơlơi soh ñu ngă anŭn yơh. Yuakơ tơlơi soh ñu 
hơmâo ngă laih yơh ñu či djai hĭ. 

27Samơ̆ tơdah mơnuih sat ƀai wĕh đuaĭ hĭ mơ̆ng tơlơi bruă sat ƀai ñu hơmâo ngă 
laih, laih anŭn ngă tơlơi djơ̆ hăng tơpă, sĭt ñu či pơklaih hĭ tơlơi hơdip ñu yơh. 

28Yuakơ ñu pơmĭn ƀlơ̆ng kơ abih bang tơlơi soh ñu hơmâo ngă laih, laih anŭn 
wĕh đuaĭ hĭ mơ̆ng hơdôm tơlơi sat anŭn, sĭt ñu či hơdip laih anŭn ƀu či djai hĭ 
ôh. 

29Samơ̆ sang anŏ ƀing Israel laĭ tui anai, ‘Hơdră jơlan Khua Yang jing ƀu tơpă ôh.’ 
Ơ sang anŏ ƀing Israel hơi, sĭt yơh khul hơdră jơlan Kâo jing tơpă. Samơ̆ khul 
hơdră jơlan gih anŭn yơh jing ƀu tơpă. 

30“Hơnŭn yơh, Ơ sang anŏ ƀing Israel hơi, Kâo či phat kơđi ƀing gih tui hăng 
hơdră jơlan gih pô hơmâo ngă laih yơh, Khua Yang Yahweh pơhiăp laih. Kơhma̱l 
bĕ! Wĕh đuaĭ hĭ bĕ mơ̆ng abih bang tơlơi soh gih, tui anŭn tơlơi soh ƀu či ba rai 
tơlơi răm rai kơ ƀing gih ôh. 

31Mă pơđuaĭ hĭ bĕ abih bang tơlơi soh ƀing gih hơmâo ngă laih, laih anŭn mă bĕ 
kơ gih pô pran jua phrâo hăng jua bơngăt phrâo. Yua hơget ƀing gih či djai hĭ lĕ, 
Ơ sang anŏ ƀing Israel hơi? 

32Yuakơ Kâo ƀu mơak ôh tơdah hlơi pô djai, Khua Yang Yahweh pơhiăp laih. 
Kơhma̱l bĕ laih anŭn hơdip! 

Yehezekêl 19 

Tơlơi Čŏk Hia Kơ Ƀing Khua Moa Israel 

1“Pơkra bĕ tơlơi čŏk hia kơ ƀing khua moa ƀing Israel 

2laih anŭn laĭ bĕ tui anai, “ ‘Rơmung dŭl ania yơh jing amĭ ih amăng khul rơmung 
dŭl! Ñu pun laih amăng khul ană rơmung dŭl laih anŭn čem rong khul ană ñu. 

3Ñu čem rong laih sa drơi amăng ană ñu laih anŭn ană ñu anŭn jing hĭ rơmung 
dŭl kơtang. Ană ñu anŭn hrăm kiăng kơ kĕ hak añăm hlô laih anŭn lun ƀơ̆ng 
mơnuih mơnam. 

4Ƀing lŏn čar hơmư̆ hing kơ rơmung dŭl anŭn, laih anŭn rơmung anŭn le ̆  djơ̆ hĭ 
pơ amăng luh ƀing gơñu ƀač. Ƀing gơñu dui ba rơmung anŭn hăng khul gơnam 
goaĭ kiăng kơ nao pơ anih lŏn Êjip. 

5“ ‘Tơdang rơmung dŭl ania anŭn thâo krăn tơlơi čang rơmang ñu ƀu krep truh 
hĭ ôh, laih anŭn tơlơi čang rơmang ñu anŭn rơngiă hĭ laih, ñu čem rong sa drơi 
pơkŏn amăng ƀing ană ñu dơ̆ng laih anŭn pơjing brơi kơ ană ñu anŭn jing hĭ sa 
drơi rơmung dŭl kơtang. 

6Rơmung anŭn pơgrao laih amăng ƀing rơmung dŭl, yuakơ ñu ră anai jing 
rơmung prŏng kơtang laih. Ñu hrăm kiăng kơ kĕ hak añăm hlô laih anŭn ñu lun 
ƀơ̆ng mơnuih mơnam. 

7Ñu đih hrŏm hăng ƀing bơnai kơmai gơñu laih anŭn pơrai hĭ khul plei pla gơñu. 
Anih lŏn anŭn wơ̆t hăng mơnuih dŏ amăng anŭn huĭ bra̱l biă mă yơh tơdang 
hơmư̆ tơlơi ñu pơgrao. 

8Giŏng anŭn ƀing lŏn čar rai pơkơdơ̆ng glaĭ hăng ñu, wơ̆t hăng ƀing amăng khul 
anih tring jum dar anŭn mơ̆n. Ƀing gơñu dăng hơñuăl kiăng ƀač kơ ñu, laih anŭn 
ñu le ̆  djơ̆ hĭ pơ amăng luh gơñu yơh. 

9Hăng khul gơnam goaĭ yơh ƀing gơñu dui gơ̆ mŭt pơ jim laih anŭn ba gơ̆ nao pơ 
pơtao lŏn čar Babilon. Ƀing gơñu krư̆ hĭ gơ̆ amăng sang mơnă, kiăng kơ arăng ƀu 
thâo hơmư̆ dơ̆ng tah tơlơi gơ̆ pơgrao ƀơi khul bŏl čư̆ ƀing Israel. 

10“ ‘Amĭ ih jing kar hăng sa phŭn hrĕ boh kơƀâo amăng đang boh kơƀâo ih jing 
phŭn arăng pla jĕ ƀơi ia. Phŭn hrĕ anŭn čă hiam laih anŭn bă hăng than ngan yơh 
yuakơ hơmâo ia lu pơ anŭn. 

11Khul than ngan ñu kơjăp kơtang, jing lăp kơ gai hơnuăt pơtao kơ pô git gai yơh. 
Phŭn anŭn čă đĭ glông biă mă jing glông truh pơ kơthul yơh, arăng ƀuh soh sel 
kơ tơlơi glông anŭn laih anŭn ñu hơmâo lu than ngan. 

12Samơ̆ arăng buč hĭ ñu amăng tơlơi hil laih anŭn glŏm hĭ ñu ƀơi lŏn. Angĭn pơiă 
gah ngŏ̱ ngă kơ ñu jing hĭ đôč đač, angĭn anŭn tơluăh hĭ boh čroh ñu. Khul than 
kơtang ñu gliu krô hĭ laih anŭn apui yơh ƀơ̆ng hĭ gơñu. 

13Ră anai arăng pla ñu amăng tơdron ha̱r, jing amăng anih thu krô ƀu hơmâo ia 
ôh. 

14Apui ƀơ̆ng lar mơ̆ng khul than phŭn ñu laih anŭn ƀơ̆ng hĭ khul boh čroh ñu. Ƀu 
hơmâo than kơtang pă ôh dŏ glaĭ ƀơi anŭn jing than lăp kơ pơkra gai hơnuăt 
pơtao kơ pô git gai.’ “Anŭn yơh jing tơlơi čŏk hia kiăng kơ yua kơ tơlơi kơŭ 
kơuăn.” 

Yehezekêl 20 

Tơlơi Ƀing Israel Tơgŭ Pơkơdơ̆ng 

1Amăng thŭn tal tơjuh blan tal rơma ƀơi hrơi tal pluh, đơđa ƀing kŏng tha ƀing 
Israel nao hơduah tơña kơ tơlơi Yahweh kiăng laih anŭn ƀing gơñu rai dŏ be̱r 
ƀơi anăp kâo. 

2Yahweh pơhiăp hăng kâo tui anai, 

3“Ơ ană mơnuih hơi, pơhiăp bĕ hăng ƀing kŏng tha ƀing Israel hăng laĭ bĕ kơ 
ƀing gơñu tui anai, ‘Anai yơh jing tơlơi Khua Yang Yahweh pơhiăp: Djơ̆ mơ̆, ih 
rai kiăng kơ tơña kơ Kâo? Sĭt Kâo ƀuăn rơ̆ng hăng tơlơi hơdip Kâo pô, Kâo ƀu 
brơi kơ ih tơña kơ Kâo ôh, Khua Yang Yahweh pơhiăp laih.’ 

4“Ih prap pre či phat kơđi ƀing gơñu mơ̆? Ih či phat ƀing gơñu mơ̆, Ơ ană mơnuih 
hơi? Giŏng anŭn, pơruai bĕ hăng ƀing gơñu hơdôm khul tơlơi hơdip hơdơ̆ng 
hơƀak drak ƀing ơi adon gơñu 

5laih anŭn laĭ kơ ƀing gơñu tui anai, ‘Anai yơh jing tơlơi Khua Yang Yahweh 
pơhiăp: Ƀơi hrơi Kâo ruah mă laih ƀing Israel, Kâo yơr tơngan Kâo ƀuăn rơ̆ng 
laih hăng ƀing ană tơčô sang anŏ Yakôb hăng ngă kơ ƀing gơñu thâo krăn hlơi 
Kâo jing amăng lŏn čar Êjip. Kâo ƀuăn rơ̆ng laih anŭn pơhiăp hăng ƀing gơñu tui 
anai, “Kâo yơh jing Yahweh Ơi Adai gih.” 

6Ƀơi hrơi Kâo ƀuăn rơ̆ng hăng ƀing gơñu kơ tơlơi Kâo či ba tơbiă ƀing gơñu 
mơ̆ng lŏn čar Êjip kiăng kơ nao pơ anih lŏn Kâo hơmâo hơduah brơi laih kơ ƀing 
gơñu, jing sa anih lŏn jing kar hăng bă ia tơsâo hăng ia hơni, jing anih lŏn hiam 
ro ̆  hloh kơ abih bang anih lŏn yơh. 

7Laih anŭn Kâo pơhiăp hăng ƀing gơñu tui anai, “Rĭm čô amăng ƀing gih, mă 
pơđuaĭ hĭ bĕ hơdôm rup trah hơƀak drak mơta gih hơmâo khăp lăng laih. Anăm 

pơgrĭ hĭ gih pô hăng khul rup trah ƀing Êjip anŭn ôh. Kâo yơh jing Yahweh Ơi 
Adai gih.” 

8“ ‘Samơ̆ ƀing gơñu tơgŭ pơkơdơ̆ng glaĭ hăng Kâo laih anŭn hơngah hĭ ƀu kiăng 
hơmư̆ tui Kâo ôh. Ƀing gơñu ƀu mă pơđuaĭ hĭ ôh khul rup trah soh sat mơ̆ng 
mơta gơñu khăp lăng, laih anŭn ƀing gơñu kŏn lui hĭ khul rup trah ƀing Êjip lơi. 
Tui anŭn, Kâo laĭ laih Kâo či tuh trŭn tơlơi hil Kâo pơkơdơ̆ng glaĭ hăng ƀing gơñu 
amăng lŏn čar Êjip yơh. 

9Samơ̆ Kâo ƀu ngă ôh tơlơi anŭn yuakơ anăn Kâo yơh. Kâo ngă laih tơlơi bruă 
kiăng kơ pơpŭ kơ anăn Kâo kơ ƀing gơñu ƀơi anăp abih bang ƀing lŏn čar ƀing 
gơñu hơdip hrŏm laih anŭn ƀơi anăp mơta ƀing anŭn yơh Kâo hơmâo pơrơđah 
laih Kâo pô kơ ƀing Israel tơdang Kâo ba tơbiă hĭ ƀing gơñu mơ̆ng lŏn čar Êjip. 

10Hơnŭn yơh, Kâo dui ba ƀing gơñu tơbiă mơ̆ng lŏn čar Êjip laih anŭn ba ƀing 
gơñu mŭt amăng tơdron ha̱r. 

11Kâo pha brơi laih kơ ƀing gơñu khul tơlơi phiăn Kâo laih anŭn pơtô kơ ƀing 
gơñu khul tơlơi juăt Kâo, yuakơ hlơi pô tui gưt kơ khul tơlơi anŭn či hơdip yua 
mơ̆ng khul tơlơi anŭn yơh. 

12Kâo ăt pha brơi mơ̆n kơ ƀing gơñu khul hrơi Saƀat Kâo jing sa gru kơnăl tŏng 
krah ƀing ta, kiăng kơ ƀing gơñu thâo krăn kơ tơlơi Kâo yơh jing Yahweh, jing 
Pô pioh ƀing gơñu hơjăn kiăng kơ jing ƀing ană plei Kâo. 

13“ ‘Samơ̆ ƀing ană plei Israel tơgŭ pơkơdơ̆ng glaĭ hăng Kâo amăng tơdron ha̱r. 
Ƀing gơñu ƀu đuaĭ tui khul tơlơi phiăn Kâo ôh, samơ̆ hơngah hĭ khul tơlơi juăt 
Kâo. Wơ̆t tơdah hlơi pô tui gưt khul tơlơi anŭn či hơdip yua mơ̆ng khul tơlơi 
anŭn yơh, samơ̆ ƀing gơñu ăt pơgrĭ hĭ khul hrơi Saƀat Kâo mơ̆n. Tui anŭn, Kâo 
laĭ laih kơ tơlơi Kâo či tuh trŭn tơlơi hil Kâo ƀơi ƀing gơñu laih anŭn pơrai hĭ 
ƀing gơñu amăng tơdron ha̱r yơh. 

14Samơ̆ yuakơ anăn Kâo yơh, Kâo ngă laih tơlơi bruă kiăng kơ pơpŭ kơ Kâo ƀơi 
anăp mơta ƀing lŏn čar, jing ƀing ƀuh laih Kâo hơmâo ba tơbiă laih ƀing gơñu 
mơ̆ng lŏn čar Êjip anŭn. 

15Kâo ăt yơr đĭ tơngan mơ̆n kiăng kơ ƀuăn rơ̆ng hăng ƀing gơñu amăng tơdron 
ha̱r kơ tơlơi Kâo ƀu či ba mŭt ƀing gơñu pơ anih lŏn Kâo hơmâo ƀuăn pha brơi 
laih ôh, jing anih lŏn kar hăng bă ia tơsâo hăng ia hơni, jing anih lŏn hiam hloh 
kơ abih bang anih lŏn. 

16Kâo ngă laih tui anŭn yuakơ ƀing gơñu hơmâo hơngah hĭ laih khul tơlơi juăt 
Kâo, ƀu đuaĭ tui khul tơlơi phiăn Kâo ôh laih anŭn pơgrĭ hĭ khul hrơi Saƀat Kâo. 
Yuakơ pran jua gơñu jing jao hĭ laih kơ khul rup trah gơñu. 

17Samơ̆ Kâo lăng ƀơi ƀing gơñu hăng tơlơi pap mơñai laih anŭn ƀu pơrai hĭ ƀing 
gơñu hlo̱m ƀo̱m ôh amăng tơdron ha̱r. 

18Kâo pơhiăp hăng ƀing ană bă gơñu amăng tơdron ha̱r tui anai, “Anăm đuaĭ tui 
khul rup trah ƀing ama gih, djă̱ pioh khul tơlơi phiăn gơñu, ƀôdah pơgrĭ hĭ gih 
pô hăng khul rup trah gơñu anŭn ôh. 

19Kâo yơh jing Yahweh Ơi Adai gih. Đuaĭ tui bĕ khul tơlơi phiăn Kâo laih anŭn 
răng pơñen djă̱ pioh bĕ khul tơlơi juăt Kâo. 

20Djă̱ pioh bĕ khul hrơi Saƀat Kâo jing rơgoh hiam kiăng kơ khul hrơi anŭn jing 
gru kơnăl tŏng krah ƀing ta. Giŏng anŭn, ƀing gih či thâo krăn yơh Kâo jing 
Yahweh Ơi Adai gih.” 

21“ ‘Samơ̆ ƀing ană tơčô anŭn tơgŭ pơkơdơ̆ng glaĭ hăng Kâo tui anai: Ƀing gơñu 
ƀu đuaĭ tui khul tơlơi phiăn Kâo ôh. Ƀing gơñu ƀu răng pơñen djă̱ pioh khul tơlơi 
juăt Kâo ôh, wơ̆t tơdah hlơi pô tui gưt khul tơlơi anŭn či hơdip yua mơ̆ng khul 
tơlơi anŭn, laih anŭn ƀing gơñu pơgrĭ hĭ khul hrơi Saƀat Kâo. Tui anŭn, Kâo laĭ 
laih kơ tơlơi Kâo či tuh trŭn tơlơi hil Kâo ƀơi ƀing gơñu laih anŭn hil pơkơdơ̆ng 
glaĭ hăng ƀing gơñu amăng tơdron ha̱r yơh. 

22Samơ̆ Kâo pơkơ̆ng glaĭ hĭ tơngan Kâo laih anŭn yuakơ anăn Kâo yơh, Kâo ngă 
laih tơlơi bruă kiăng kơ pơpŭ kơ Kâo ƀơi anăp lŏn čar jing sa boh lŏn čar ƀuh 
laih tơlơi Kâo hơmâo ba tơbiă laih ƀing gơñu anŭn. 

23Kâo ăt yơr đĭ tơngan Kâo ƀuăn rơ̆ng hăng ƀing gơñu amăng tơdron ha̱r kơ tơlơi 
Kâo či pơčơlah hĭ ƀing gơñu amăng lu ƀing lŏn čar, 

24yuakơ ƀing gơñu ƀu tui gưt ôh khul tơlơi juăt Kâo laih anŭn hơmâo hơngah hĭ 
laih khul tơlơi phiăn Kâo hăng pơgrĭ hĭ khul hrơi Saƀat Kâo, laih anŭn mơta gơñu 
khăp kluh kơ khul rup trah ƀing ama gơñu. 

25Kâo ăt lui brơi mơ̆n kơ ƀing gơñu khul tơlơi pơđar ƀu hiam laih anŭn khul tơlơi 
juăt tơl ƀing gơñu ƀu dưi hơdip tui ôh. 

26Kâo lui brơi kơ ƀing gơñu jing hĭ grĭ grañ yua mơ̆ng khul gơnam pơyơr gơñu, 
anŭn jing tơlơi ƀing gơñu pơyơr ngă yang rĭm ană kơčoa, tơl Kâo pơbă hĭ ƀing 
gơñu hăng tơlơi huĭ bra̱l kiăng kơ ƀing gơñu thâo krăn Kâo yơh jing Yahweh.’ 

27“Hơnŭn yơh, Ơ ană mơnuih hơi, pơhiăp pơtă bĕ kơ ƀing ană plei Israel tui anai, 
‘Anai yơh jing tơlơi Khua Yang Yahweh pơhiăp: Amăng bruă anŭn ƀing ơi adon 
gih ăt ngă ƀrưh ƀai kơ Kâo mơ̆n tơdang ƀing gơñu đuaĭ ataih hĭ mơ̆ng Kâo tui 
anai: 

28Tơdang Kâo ba ƀing gơñu mŭt pơ anih lŏn Kâo hơmâo ƀuăn rơ̆ng laih kiăng kơ 
pha brơi kơ ƀing gơñu laih anŭn ƀing gơñu ƀuh khul bŏl čư̆ pă ƀôdah kơyâo pum 
pam pă, pơ anŭn yơh ƀing gơñu pơyơr khul gơnam ngă yang gơñu, jing pơkra 
gơnam ngă yang kiăng kơ Kâo hil, wơ̆t hăng tơlơi ƀing gơñu čuh pơyơr gơnam 
ƀâo mơngưi hăng tuh khul gơnam pơyơr mơñum gơñu ƀơi anŭn mơ̆n. 

29Giŏng anŭn, Kâo laĭ kơ ƀing gơñu tui anai: Hơget anih glông anai ƀing gih nao 
kơkuh pơpŭ lĕ?’ ” Tui anŭn, anih glông anŭn arăng pơanăn jing Bamah hlŏng 
truh pơ tă anai yơh. 

Tơlơi Phat Kơđi Hăng Tơlơi Rŭ̱ Pơdơ̆ng 

30“Hơnŭn yơh pơtă bĕ kơ sang anŏ ƀing Israel tui anai, ‘Anai yơh jing tơlơi Khua 
Yang Yahweh pơhiăp: Hiư̆m ngă, ƀing gih či pơgrĭ hĭ gih pô tui hăng hơdră jơlan 
ƀing ơi adon gih ngă tơdang ƀing gơñu nao kơkuh pơpŭ laih kơ khul rup trah 
gơñu, jing gơnam Kâo hơƀak drak hă? 

31Tơdang ƀing gih pơyơr khul gơnam pơyơr gih, jing tơlơi ƀing gih pơyơr čuh 
ƀing ană đah rơkơi gih, ƀing gih ăt dŏ nanao pơgrĭ hĭ gih pô hăng abih bang khul 
rup trah gih truh pơ tă anai. Hiư̆m ngă ƀing gih pơmĭn Kâo brơi kơ ƀing gih tơña 
kơ Kâo hă, Ơ sang anŏ ƀing Israel hơi? Kâo ƀuăn rơ̆ng hăng tơlơi hơdip Kâo pô, 
Khua Yang Yahweh pơhiăp laih, sĭt Kâo ƀu brơi kơ ƀing gih tơña kơ Kâo ôh. 

32“ ‘Ƀing gih laĭ tui anai: Ƀing gơmơi kiăng jing hrup hăng ƀing lŏn čar pơkŏn, 
jing hrup hăng ƀing kơnung djuai ƀơi lŏn tơnah anai, jing ƀing kơkuh pơpŭ kơ 
kơyâo hăng pơtâo. Samơ̆ tơlơi hơget ƀing gih pơmĭn laih, sĭt ƀu či truh ôh. 

33Kâo ƀuăn rơ̆ng hăng tơlơi hơdip Kâo pô, Khua Yang Yahweh pơhiăp laih, Kâo 
či git gai ƀing gih hăng tơngan dưi kơtang laih anŭn yơr tơbiă hơpăl tơngan hăng 
tơlơi hil biă mă yơh. 

34Kâo či ba ƀing gih mơ̆ng ƀing lŏn čar hăng pơƀut glaĭ ƀing gih mơ̆ng khul lŏn 
čar ƀing gih hơmâo čơlah nao hơdip laih. Kâo či ngă tơlơi anŭn hăng hơpăl 
tơngan dưi kơtang yơr tơbiă hăng tơlơi hil Kâo yơh. 

35Kâo či ba ƀing gih nao pơ tơdron ha̱r amăng ƀing lŏn čar laih anŭn pơ anih 
anŭn yơh, Kâo či klă̱ kơđi Kâo anăp klă̱ anăp hăng ƀing gih. 

36Kar hăng Kâo phat kơđi laih ƀing ơi adon gih amăng tơdron ha̱r amăng anih 
lŏn Êjip, ăt tui anŭn mơ̆n Kâo či phat kơđi ƀing gih, Khua Yang Yahweh pơhiăp 
laih. 

37Kâo či kơnăl ƀing gih yơh tơdang ƀing gih dŏ gah yŭ tơlơi dưi Kâo kar hăng dŏ 
gah yŭ gai hơnuăt Kâo laih anŭn Kâo či ba nao ƀing gih kiăng pơjing tơlơi pơgop 
hăng ƀing gih. 

38Kâo či puh pơđuaĭ hĭ ƀing hlơi pô amăng ƀing gih jing ƀing tơgŭ pơkơdơ̆ng glaĭ 
hăng Kâo. Wơ̆t tơdah Kâo či ba ƀing gơñu tơbiă mơ̆ng anih lŏn ƀing gơñu hlak 
hơdip, samơ̆ ƀing gơñu ƀu či mŭt amăng anih lŏn ƀing Israel ôh. Tui anŭn, ƀing 
gih či thâo krăn yơh Kâo jing Yahweh. 

39“ ‘Bơ kơ ƀing gih, Ơ sang anŏ ƀing Israel hơi, anai yơh jing tơlơi Khua Yang 
Yahweh pơhiăp: Rĭm čô amăng ƀing gih nao kơkuh pơpŭ bĕ kơ khul rup trah gih! 
Samơ̆ tơdơi kơ anŭn, sĭt ƀing gih či hơmư̆ tui Kâo yơh laih anŭn ƀu či pơgrĭ hĭ 

dơ̆ng tah anăn rơgoh hiam Kâo hăng khul gơnam pơyơr gih hrŏm hăng khul rup 
trah gih. 

40Yuakơ ƀơi čư̆ rơgoh hiam Kâo, jing čư̆ glông ƀing Israel, Khua Yang Yahweh 
pơhiăp laih, pơ anih lŏn anŭn yơh abih bang sang anŏ ƀing Israel či kơkuh pơpŭ 
kơ Kâo laih anŭn Kâo či tŭ ju̱m ƀing gơñu yơh. Pơ anŭn yơh Kâo či hơduah tơña 
khul gơnam pơyơr gih wơ̆t hăng khul gơnam brơi pơyơr hiam hloh gih laih anŭn 
abih bang khul gơnam ngă yang rơgoh hiam gih yơh. 

41Kâo či tŭ ju̱m ƀing gih kar hăng tŭ mă gơnam ƀâo mơngưi yơh tơdang Kâo ba 
ƀing gih tơbiă mơ̆ng ƀing kơnung djuai mơnuih laih anŭn pơƀut glaĭ ƀing gih 
mơ̆ng ƀing lŏn čar ƀing gih hơmâo čơlah đuaĭ dŏ hơdip, laih anŭn Kâo či pơrơđah 
Kâo pô rơgoh hiam amăng ƀing gih ƀơi anăp abih bang ƀing lŏn čar yơh. 

42Giŏng anŭn, ƀing gih či thâo krăn yơh Kâo jing Yahweh, tơdang Kâo ba ƀing gih 
mŭt amăng anih lŏn ƀing Israel, jing anih lŏn Kâo hơmâo ƀuăn rơ̆ng hăng yơr đĭ 
tơngan laih kiăng kơ pha brơi kơ ƀing ơi adon gih. 

43Pơ anih anŭn yơh ƀing gih či hơdơr kơ tơlơi hơdip hơdơ̆ng gih hăng abih bang 
tơlơi bruă gih yuakơ mơ̆ng tơlơi anŭn yơh ƀing gih hơmâo grĭ hĭ laih gih pô hlâo 
adih, laih anŭn ƀing gih či hơƀak drak kơ gih pô yua mơ̆ng abih bang tơlơi sat 
ƀai ƀing gih hơmâo ngă laih hlâo anŭn yơh. 

44Ƀing gih či thâo krăn kơ tơlơi Kâo yơh jing Yahweh, tơdang Kâo ngă kơ ƀing 
gih yuakơ anăn Kâo ƀu djơ̆ tui hăng khul hơdră jơlan sat ƀai hăng khul bruă ngă 
soh sat gih ôh, Ơ sang anŏ ƀing Israel hơi, Khua Yang Yahweh pơhiăp laih.’ ” 

Tơlơi Laĭ Lui Hlâo Pơkơdơ̆ng Glaĭ Anih Lŏn Gah Thu̱ng 

45Yahweh pơhiăp hăng kâo dơ̆ng tui anai, 

46“Ơ ană mơnuih hơi, lăng anăp bĕ ƀo ̆  mơta ih pơ anih gah thu̱ng. Pơtô pơblang 
pơkơdơ̆ng glaĭ bĕ hăng anih gah thu̱ng anŭn laih anŭn laĭ lui hlâo pơkơdơ̆ng glaĭ 
bĕ hăng glai kơmrơ̆ng anih lŏn gah thu̱ng anŭn. 

47Pơhiăp bĕ kơ glai kơmrơ̆ng gah thu̱ng tui anai, ‘Hơmư̆ bĕ boh hiăp Yahweh. 
Anai yơh jing tơlơi Khua Yang Yahweh pơhiăp: Kâo jĕ či tuč apui ƀơi ƀing gih 
laih anŭn apui či ƀơ̆ng hĭ abih bang kơyâo mơtah hăng kơyâo krô gih yơh. Jơlah 
apui hlia anŭn ƀu či thăm hĭ ôh laih anŭn rĭm anih mơ̆ng gah thu̱ng truh pơ gah 
dư̱r či tŭ pơiă pơhang yua mơ̆ng tơlơi pơiă apui anŭn yơh. 

48Rĭm čô či ƀuh kơ tơlơi Kâo, jing Yahweh, hơmâo čuh đĭ laih apui anŭn. Sĭt apui 
anŭn ƀu či thăm hĭ ôh.’ ” 

49Giŏng anŭn kâo laĭ tui anai, “Samơ̆ Ơ Khua Yang Yahweh ăh, ƀing gơñu hlak 
brŏk ƀuăh nanao yơh kơ tơlơi rĭm wơ̆t kâo pơhiăp hăng ƀing gơñu le̱ng kơ yua 
tơlơi pơđao soh sel.” 

Yehezekêl 21 

Đao Yahweh Kiăng Phat Kơđi 

1Yahweh pơhiăp hăng kâo tui anai, 

2“Ơ ană mơnuih hơi, wir bĕ ƀo ̆  mơta ih pơkơdơ̆ng glaĭ hăng plei Yerusalaim laih 
anŭn pơtô pơkơdơ̆ng glaĭ hăng anih sang yang anŭn. Laĭ lui hlâo pơkơdơ̆ng glaĭ 
bĕ hăng anih lŏn ƀing Israel 

3tui anai, ‘Anai yơh jing tơlơi Yahweh pơhiăp: Kâo pơkơdơ̆ng glaĭ hăng ƀing gih. 
Kâo či suă đao Kâo mơ̆ng hruh ñu laih anŭn pơdjai hĭ ƀing gih, jing ƀing sat ƀai 
wơ̆t hăng ƀing tơpă hơnơ̆ng mơ̆n. 

4Yuakơ Kâo či pơdjai hĭ ƀing tơpă hơnơ̆ng wơ̆t hăng ƀing sat ƀai, Kâo ƀu pioh hĭ 
đao Kâo amăng hruh ôh kiăng pơkơdơ̆ng glaĭ hăng rĭm čô mơ̆ng gah thu̱ng truh 
pơ gah dư̱r yơh. 

5Tui anŭn, abih bang mơnuih či thâo kơ tơlơi Kâo yơh jing Yahweh hơmâo suă 
laih đao Kâo mơ̆ng hruh ñu. Đao anŭn ƀu či pioh glaĭ amăng hruh ñu ôh.’ 

6“Hơnŭn yơh, pơkrao bĕ, Ơ ană mơnuih hơi! Pơkrao bĕ ƀơi anăp ƀing gơñu hăng 
pran jua glưh pơčah hăng rơngot hơning ruă phĭ̱̆. 

7Laih anŭn tơdang ƀing gơñu tơña kơ ih tui anai, ‘Yua hơget ih hlak pơkrao lĕ?’ 
Brơi kơ ih laĭ bĕ tui anai, ‘Yuakơ tơlơi pơthâo hlak truh. Rĭm pran jua či tơdu hĭ 
laih anŭn rĭm tơngan či rơgah hĭ. Rĭm jua pơmĭn či tơdu hĭ laih anŭn rĭm tơŭt 
jing hĭ tơdu rơmơ̆n kar hăng ia yơh.’ Tơlơi anŭn hlak rai yơh! Sĭt tơlơi anŭn či 
truh yơh, Khua Yang Yahweh pơhiăp laih.” 

8Yahweh pơhiăp hăng kâo dơ̆ng tui anai, 

9“Ơ ană mơnuih hơi, laĭ lui hlâo bĕ tui anai, ‘Anai yơh jing tơlơi Khua Yang 
pơhiăp, “ ‘Đao lah, đao lah, arăng săh tơma laih anŭn kruăh hiam laih. 

10jing tơma kơ tơlơi pơdjai hĭ, jing kruăh hiam kiăng kơ bơngač ƀlĭp ƀlăp kar 
hăng kơmlă yơh! “ ‘Ƀing ta ƀu či hơ̆k mơak ôh hăng gai hơnuăt pơtao ană Kâo 
Yudah, yuakơ ƀing ană plei Kâo ƀu pơmĭn ƀlơ̆ng ôh kơ rĭm tơlơi pơkơđiăng hăng 
tơlơi pơkơhma̱l kar hăng đao djik djak hĭ rĭm grŏn đao yơh. 

11“ ‘Đao anŭn arăng ruah kiăng kơ kruăh brơi hiam laih, kiăng kơ arăng mă hăng 
tơngan yơh. Đao anŭn arăng săh tơma laih anŭn kruăh hiam, jing prap pre brơi 
kơ tơngan pô pơdjai yơh. 

12Čŏk hia hăng pơkrao bĕ, Ơ ană mơnuih hơi, yuakơ đao anŭn pơkơdơ̆ng glaĭ 
hăng ƀing ană plei Kâo yơh. Đao anŭn pơkơdơ̆ng glaĭ hăng abih bang ƀing khua 
moa ƀing Israel yơh. Arăng či jao hĭ ƀing gơñu kơ đao wơ̆t hăng ƀing ană plei 
Kâo mơ̆n. Hơnŭn yơh, tơtŭk tơda ih rơngot hơning bĕ. 

13“ ‘Sĭt tơlơi lông lăng či truh yơh. Laih anŭn tơdah ƀing ană plei Kâo, jing kar 
hăng gai hơnuăt pơtao Yudah, hơngah ƀu kiăng kơhma̱l hĭ ôh, jing kar hăng đao 

djik djak hĭ grŏn anŭn, sĭt abih bang tơlơi truh sat či truh ƀơi ƀing gơñu yơh.’ 
Khua Yang Yahweh pơhiăp laih. 

14“Tui anŭn, Ơ ană mơnuih hơi, laĭ lui hlâo bĕ laih anŭn pơklă̱ bĕ dua gah tơngan 
ih hrŏm hơbĭt kiăng pơrơđah kơ tơlơi hil. Brơi bĕ đao gưm anŭn kŏh dua wơ̆t, 
wơ̆t tơdah klâo wơ̆t tŭ mơ̆n. Anŭn jing đao gưm kiăng kơ pơdjai hĭ, jing đao gưm 
kơ tơlơi pơdjai prŏng, ƀrư̆ jĕ tui ƀơi ƀing gơñu mơ̆ng rĭm bơnăh yơh. 

15Tui anŭn kiăng kơ khul pran jua khĭn rơngiă hĭ laih anŭn mơnuih djai hĭ či jing 
lu yơh, Kâo hơmâo pioh laih kơ đao gưm kiăng kơ pơdjai hĭ ƀơi abih bang amăng 
ja̱ng gơñu. Sĭt yơh, đao gưm anŭn arăng pơkra ƀlĭp ƀlăp kar hăng kơmlă, đao 
anŭn kiăng kơ arăng mă kơ tơlơi pơdjai yơh. 

16Ơ đao gưm hơi, blah bĕ pơ gah hơnuă, giŏng anŭn pơ gah ieo, pơ anih pă mơta 
đao gih wĕh nao yơh. 

17Kâo ăt pơklă̱ tơngan kâo hrŏm hơbĭt mơ̆n, tui anŭn tơlơi hil Kâo či abih hĭ yơh. 
Kâo, jing Yahweh, hơmâo pơhiăp laih.” 

18Yahweh pơhiăp hăng kâo tui anai, 

19“Ơ ană mơnuih hơi, treh bĕ dua boh jơlan kơ đao gưm pơtao Babilon kiăng kơ 
nao, abih dua čơdơ̆ng mơ̆ng sa boh lŏn čar mơ̆n. Pơkra bĕ sa boh tơpơ̆ng gru jing 
jơlan nao pơ plei prŏng. 

20Treh bĕ sa boh jơlan kơ đao gưm kiăng kơ rai pơkơdơ̆ng glaĭ hăng plei Raƀah 
ƀing Ammôn laih anŭn jơlan pơkŏn pơkơdơ̆ng glaĭ hăng anih lŏn Yudah wơ̆t 
hăng plei kơđông Yerusalaim. 

21Yuakơ pơtao lŏn čar Babilon či dơ̆ng glaĭ ƀơi gru kơnăl amăng jơlan, jing ƀơi 
dua boh jơlan pơtŭm glaĭ, kiăng kơ hơduah tơña gơnam rup trah tui anai: Ñu či 
ngă čram hăng khul ƀrŏm hraŏ, ñu či hơduah tơña khul rup trah ñu laih anŭn ñu 
či kơsem lăng hơtai hlô mơnơ̆ng jing gơnam pơyơr ñu pơyơr yơh. 

22Amăng tơngan gah hơnuă ñu či hơmâo čram kơ plei Yerusalaim, jing anih ñu 
či pơdơ̆ng đĭ bơnư̆ pơblah, kiăng kơ pơđar brơi pơdjai hĭ, kiăng kơ ur dreo kơ 
tơlơi pơblah, kiăng kơ pơdơ̆ng khul bơnư̆ pơblah ƀơi khul amăng ja̱ng, laih anŭn 
kiăng kơ khul bơnư̆ kơ tơlơi blah hruă yơh. 

23Tơlơi hơduah tơña yang rơba̱ng anŭn jing kar hăng soh kơ ƀing hlơi pô hơmâo 
ƀuăn rơ̆ng laih kiăng pơgop hăng ñu, samơ̆ ñu či pơhơdơr kơ ƀing Yehudah anŭn 
kơ tơlơi soh gơñu laih anŭn mă ƀing gơñu jing hlŭn mơnă yơh. 

24“Hơnŭn yơh, anai jing tơlơi Khua Yang Yahweh pơhiăp, ‘Yuakơ ƀing gih hơmâo 
pơrơđah laih tơlơi soh gih tơdang khul tơlơi soh gih anŭn arăng pơrơđah laih 
wơ̆t hăng hơdôm tơlơi soh gih amăng abih bang tơlơi bruă gih ngă mơ̆n, jing 
yuakơ ƀing gih hơmâo ngă laih tơlơi anŭn, ƀing gih či tŭ arăng mă jing hlŭn mơnă 
yơh. 

25“ ‘Ơ khua grĭ grañ hăng sat ƀai ƀing Israel hơi, jing hrơi gơñu hơmâo truh laih, 
jing mông pơkơhma̱l hơmâo truh hơnơ̆ng pơkă laih yơh, 

26anai yơh jing tơlơi Khua Yang Yahweh pơhiăp: Tŏh hĭ bĕ muk ih laih anŭn mă 
pơđuaĭ hĭ bĕ đoăn pơtao ih. Tơlơi anŭn ƀu djơ̆ jing kar hăng tơlơi anŭn hlâo adih 
ôh tui anai: Pô ƀu yom pơphan arăng či pơdun đĭ laih anŭn pô yom pơphan arăng 
či pơtrŭn hĭ yơh. 

27Răm rai yơh! Răm rai yơh! Kâo či ngă kơ plei anŭn răm rai hĭ yơh! Plei anŭn 
arăng ƀu či ma̱n pơdơ̆ng glaĭ dơ̆ng tah hlŏng truh kơ pô anŭn rai laih anŭn Kâo 
jao plei anŭn kơ ñu yơh yuakơ plei anŭn djơ̆ lăp lŏm kơ ñu.’ 

28“Bơ kơ ih, Ơ ană mơnuih ăh, laĭ lui hlâo bĕ tui anai, ‘Anai yơh jing tơlơi Khua 
Yang Yahweh pơhiăp kơ tơlơi ƀing Ammôn wơ̆t hăng tơlơi ƀing gơñu djik djak: 
“ ‘Đao gưm, đao gưm, arăng suă laih kiăng kơ pơdjai, arăng kruăh hiam laih kiăng 
kơ pơrai laih anŭn kiăng kơ ƀlĭp ƀlăp kar hăng kơmlă yơh! 

29Wơ̆t tơdah khul tơlơi pơƀuh soh laĭ brơi kơ tơlơi ih, Ammôn, laih anŭn khul 
tơlơi laĭ lui hlâo ƀlŏr pơhiăp kơ tơlơi ih, đao anŭn arăng pioh laih ƀơi tơkuai ƀing 
sat ƀai jing ƀing khŏm tŭ tơlơi pơdjai, jing ƀing hrơi răm rai gơñu hơmâo truh 
laih, jing ƀing mông pơkơhma̱l gơñu hơmâo truh hơnơ̆ng arăng pơkă laih. 

30Pioh glaĭ bĕ đao anŭn amăng hrum ñu. Amăng anih ih tŭ arăng hrih pơjing rai 
laih, jing amăng anih lŏn arăng tơkeng rai kơ ih yơh, Kâo či phat kơđi ih. 

31Kâo či tuh tơbiă tơlơi hil Kâo ƀơi ih laih anŭn bluh tơbiă tơlơi hil pơiă Kâo 
pơkơdơ̆ng glaĭ hăng ih yơh. Kâo či jao hĭ ih kơ ƀing mơnuih kheñ đet, jing ƀing 
rơgơi amăng tơlơi pơrai hĭ. 

32Ih či jing hĭ kar hăng djŭh kơ apui ƀơ̆ng, arăng či tuh hĭ drah ih amăng anih lŏn 
ih, laih anŭn arăng ƀu či hơdơr kơ ih dơ̆ng tah. Yuakơ Kâo, jing Yahweh, hơmâo 
pơhiăp laih.’ ” 

Yehezekêl 22 

Tơlơi Soh Plei Yerusalaim 

1Yahweh pơhiăp hăng kâo tui anai, 

2“Ơ ană mơnuih hơi, ih či phat kơđi kơ plei anŭn mơ̆? Ih či phat kơđi plei anŭn 
kơ tơlơi ñu ngă tuh drah mơ̆? Tui anŭn, pơrơđah bĕ kơ ñu abih bang tơlơi bruă 
hơƀak drak ñu hơmâo ngă laih. 

3Pơhiăp bĕ kơ ñu tui anai, ‘Anai yơh jing tơlơi Khua Yang Yahweh pơhiăp: Ơ plei 
ba rai ƀơi ñu pô tơlơi răm rai yua mơ̆ng tơlơi ñu ngă tuh drah amăng ñu laih 
anŭn pơgrĭ hĭ ñu pô yua mơ̆ng tơlơi pơkra khul rup trah, 

4ih hơmâo jing hĭ soh sat laih yuakơ drah ih hơmâo tuh laih, laih anŭn jing hĭ grĭ 
grañ yua mơ̆ng hơdôm rup trah ih hơmâo pơkra laih. Ih hơmâo ba rai jĕ laih khul 

hrơi hơnăl tuč ih laih anŭn khul thŭn hơnăl tuč ih hơmâo truh laih yơh. Hơnŭn 
yơh, Kâo či ngă kơ ih jing kar hăng gơnam djik djak kơ ƀing lŏn čar laih anŭn jing 
kar hăng tơlơi arăng klao djik kơ abih bang kơnung djuai yơh. 

5Ƀing mơnuih dŏ jĕ kơ ih laih anŭn ƀing mơnuih dŏ ataih mơ̆ng ih či djik kơ ih 
yơh, Ơ plei hing ang bă hăng tơlơi tơgŭ pơkơdơ̆ng hơi. 

6“ ‘Lăng bĕ kơ rĭm ƀing khua moa ƀing Israel, jing ƀing dŏ amăng ih, yua tơlơi 
dưi ñu kiăng kơ ngă tuh drah. 

7Amăng ih yơh ƀing gơñu hơmâo djik djak laih kơ amĭ ama gơñu. Amăng ih yơh 
ƀing gơñu hơmâo kơtư̆ juă laih ƀing tuai laih anŭn ngă sat kơ ƀing tơhrit ama 
hăng ƀing đah kơmơi kơmai. 

8Ih hơmâo djik djak hĭ laih kơ hơdôm gơnam rơgoh hiam Kâo laih anŭn pơgrĭ hĭ 
khul hrơi Saƀat Kâo. 

9Amăng ih yơh hơmâo ƀing mơnuih, jing ƀing juăt phŏng kơđi sat kơ arăng, ngă 
tuh drah nanao. Amăng ih yơh hơmâo ƀing nao ƀơ̆ng huă amăng khul sang 
kơkuh yang ƀơi khul čư̆ glông laih anŭn ngă tơlơi bruă đih hrŏm soh sat. 

10Amăng ih yơh hơmâo ƀing mơnuih đih hrŏm hăng bơnai ama gơñu. Amăng ih 
yơh hơmâo ƀing mơnuih pơgŏ̱ đih hrŏm hăng ƀing đah kơmơi tơdang ƀing gơ̆ 
ƀuh eng, jing tơdang ƀing gơ̆ hlak dŏ amăng tơlơi phiăn pơrơgoh. 

11Amăng ih yơh hơmâo mơnuih ngă tơlơi bruă hơƀak drak pơkơdơ̆ng glaĭ hăng 
bơnai mơnuih re̱ng gah ñu, mơnuih pơkŏn đih hrŏm hăng hơđŭ ñu, laih anŭn 
mơnuih pơkŏn dơ̆ng gŏ̱ hĭ adơi ñu, jing ană đah kơmơi ama ñu. 

12Amăng ih yơh hơmâo ƀing mơnuih tŭ mă gơnam plŏm ƀlŏr kiăng kơ ngă tuh 
drah. Ih brơi arăng čan laih anŭn mă kơmlai kiăng kơ tŭ mă boh bơnga ƀu tơpă 
mơ̆ng ƀing mơnuih re̱ng gah ih hăng hơdră pơhuĭ sat ƀai. Laih anŭn ih wơr bĭt 
hĭ Kâo mơ̆n, Khua Yang Yahweh pơhiăp laih. 

13“ ‘Sĭt Kâo či hil kơpŏt tơngan Kâo hrŏm hơbĭt yuakơ tơlơi kơmlai ƀu tơpă ih 
hơmâo ngă laih, laih anŭn ƀơi drah ih hơmâo ngă tuh drah laih amăng lăm ih. 

14Hiư̆m pă, tơlơi khĭn ih ăt či dŏ kơjăp ƀôdah tơngan ih či jing kơtang amăng hrơi 
Kâo či pơkơhma̱l hĭ ih mơ̆? Kâo, jing Yahweh, hơmâo pơhiăp laih, laih anŭn Kâo 
či ngă tơlơi anŭn yơh. 

15Kâo či puh pơđuaĭ hĭ ih, Ơ plei Yerusalaim, amăng ƀing lŏn čar laih anŭn 
pơčơlah hĭ ih amăng ƀing kơnung djuai. Kâo či pơđŭt hĭ tơlơi grĭ grañ ih yơh. 

16Tơdang ih hơmâo tŭ laih tơlơi ƀu pơpŭ ƀơi anăp mơta ƀing lŏn čar, ih či thâo 
krăn Kâo yơh jing Yahweh.’ ” 

17Giŏng anŭn, Yahweh pơhiăp hăng kâo tui anai dơ̆ng, 

18“Ơ ană mơnuih hơi, sang anŏ ƀing Israel hơmâo jing hĭ laih gơnam djăh kơ kâo. 
Abih bang gơñu jing ko̱ng, tin, pơsơi laih anŭn le ̱k dŏ glaĭ amăng gŏ riă. Abih 
gơnam anŭn jing gơnam djăh dŏ glaĭ mơ̆ng tơlơi čruih amrăk yơh. 

19Hơnŭn yơh, anai jing tơlơi Khua Yang Yahweh pơhiăp, ‘Yuakơ abih bang ƀing 
gih jing hĭ kar hăng gơnam djăh laih, Kâo či pơƀut glaĭ ƀing gih pơ plei 
Yerusalaim yơh. 

20Kar hăng mơnuih mơnam pơƀut glaĭ amrăk, ko̱ng, pơsơi, le ̱k laih anŭn tin 
amăng gŏ riă kiăng kơ le ̱k hĭ hăng apui kơtang, ăt kar kaĭ mơ̆n Kâo či pơƀut glaĭ 
ƀing gih hăng tơlơi hil nač kơtang kâo laih anŭn pioh ƀing gih gah lăm plei anŭn 
kiăng kơ pơli̱k hĭ ƀing gih. 

21Kar hăng arăng bluh ƀơi apui kiăng kơ apui jă̱ kơtang yơh tơlơi hil Kâo ăt či 
jing kar hăng anŭn mơ̆n. Tui anŭn, amăng tơlơi hil ƀrŭk Kâo, ƀing gih či tŭ 
pơkơhma̱l kar hăng khul gơnam pơsơi le ̱k hĭ yơh. 

22Kar hăng amrăk le ̱k hĭ laih amăng gŏ riă, ăt kar kaĭ mơ̆n ƀing gih či tŭ pơkơhma̱l 
gah lăm plei anŭn kar hăng le ̱k hĭ laih anŭn ƀing gih či thâo krăn yơh kơ tơlơi 
Kâo, jing Yahweh, hơmâo tuh trŭn laih tơlơi hil nač Kâo ƀơi ƀing gih.’ ” 

23Yahweh pơhiăp hăng kâo dơ̆ng tui anai, 

24“Ơ ană mơnuih hơi, pơhiăp bĕ hăng anih lŏn anŭn tui anai, ‘Ƀing gih jing ƀing 
grĭ grañ kar hăng sa anih lŏn ƀu hơmâo ia hơjan kŏn či hơmâo ƀơƀiă hơjan lơi 
amăng hrơi Kâo phat kơđi kơ ƀing gih.’ 

25Hơmâo tơlơi ngă mơneč ƀing khua djă̱ akŏ amăng gah lăm plei anŭn kar hăng 
tơlơi pơgrao rơmung dŭl hlak kĕ hak añăm gơñu. Ƀing khua anŭn lun ƀơ̆ng ƀing 
ană plei, sua mă mŭk dram wơ̆t hăng khul gơnam yom laih anŭn pơjing rai lu 
ƀing đah kơmơi kơmai amăng plei anŭn. 

26Ƀing khua ngă yang ñu ngă tơlơi sat pơkơdơ̆ng glaĭ hăng tơlơi juăt Kâo laih 
anŭn pơgrĭ hĭ hơdôm gơnam rơgoh hiam Kâo. Ƀing gơñu ƀu thâo pơkơnăl ôh 
tŏng krah gơnam rơgoh hiam hăng gơnam đôč đač. Ƀing gơñu pơtô kơ tơlơi ƀu 
hơmâo tơlơi phara ôh tŏng krah tơlơi phiăn grĭ grañ hăng tơlơi phiăn rơgoh, laih 
anŭn ƀing gơñu pĭt hĭ mơta gơñu ƀu djă̱ pioh hrơi Saƀat Kâo ôh kiăng kơ Kâo 
jing hĭ grĭ grañ amăng ƀing gơñu. 

27Ƀing khua moa gah lăm ñu jing kar hăng khul asâo glai kĕ hak khul añăm gơñu 
yơh. Ƀing gơñu ngă tuh drah laih anŭn pơdjai hĭ ƀing ană plei kiăng kơ hơmâo 
gơnam kơmlai ƀu tơpă. 

28Ƀing pô pơala ñu pơƀuh soh laih anŭn laĭ lui hlâo ƀlŏr kiăng kơ go̱m brơi hĭ 
tơlơi bruă sat ƀai ƀing khua moa anŭn. Ƀing pô pơala anŭn laĭ tui anai, ‘Anai yơh 
jing tơlơi Khua Yang Yahweh pơhiăp’ tơdang anŭn Yahweh ƀu pơhiăp hăng ƀing 
pô pơala anŭn ôh. 

29Ƀing ană plei amăng anih lŏn anŭn hơdip hơdơ̆ng wĕ wŏ hăng klĕ dŏp. Ƀing 
gơñu kơtư̆ juă mơnuih ƀun rin kơƀah kơƀap laih anŭn ngă sat kơ ƀing tuai hơdip 
amăng anih lŏn anŭn hăng hơngah hĭ tơlơi djơ̆ tơpă ƀing gơ̆. 

30“Kâo hơmâo hơduah laih sa čô amăng ƀing gơñu jing pô dưi rŭ̱ pơdơ̆ng glaĭ 
tơlơi tơpă hơnơ̆ng kar hăng mơnuih ma̱n pơdơ̆ng đĭ pơnăng plei laih anŭn dŏ 
dơ̆ng ƀơi anăp Kâo pơala brơi kơ anih lŏn anŭn, kiăng kơ Kâo ƀu či pơrai hĭ ôh 
anih lŏn anŭn yơh, samơ̆ Kâo ƀu hơduah ƀuh hlơi pô ôh. 

31Tui anŭn yơh, Kâo tuh trŭn tơlơi hil Kâo ƀơi ƀing gơñu laih anŭn pơrai hĭ ƀing 
gơñu hăng tơlơi hil nač kơtang Kâo, jing tuh trŭn ƀơi akŏ gơñu pô abih bang 
tơlơi sat ƀai ƀing gơñu hơmâo ngă laih yơh, Khua Yang Yahweh pơhiăp laih.” 

Yehezekêl 23 

Dua Čô Amai Adơi Rĭh Răm 

1Yahweh pơhiăp hăng kâo dơ̆ng tui anai, 

2“Ơ ană mơnuih hơi, hơmâo dua čô đah kơmơi, jing ƀing ană đah kơmơi hrŏm 
sa amĭ. 

3Ƀing gơñu jing hĭ ƀing rĭh răm amăng lŏn čar Êjip, jing čơdơ̆ng mơ̆ng ƀing gơñu 
dŏ hlak ai yơh. Amăng anih lŏn anŭn yơh, ƀing gơñu rơngiă hĭ tơlơi hơči̱h gơñu 
laih anŭn jing hĭ mơnuih rĭh răm. 

4Pô amai anăn ñu HʼOholah laih anŭn pô adơi anăn HʼOholibah. Kâo dŏ kơ dua 
gơñu laih anŭn ƀing gơñu tơkeng rai ƀing ană đah rơkơi đah kơmơi yơh. 
HʼOholah jing Samaria laih anŭn HʼOholibah jing Yerusalaim. 

5“HʼOholah ngă rĭh răm tơdang ñu ăt jing pô lŏm kơ Kâo laih anŭn ñu kluh 
amoaih kơ ƀing pô khăp ñu, jing ƀing ling tơhan khĭn kơtang ƀing Assiria yơh. 

6Ƀing tơhan anŭn buh hơô ao mik, jing ƀing khua prŏng laih anŭn ƀing khua git 
gai, abih bang ƀing gơñu jing ƀing hlak ai hiam rơkơi hăng đĭ ƀơi khul aseh. 

7Ñu jao ñu pô ngă rĭh răm hăng abih bang ƀing khua moa Assiria laih anŭn pơgrĭ 
hĭ ñu pô hăng abih bang rup trah rĭm čô ñu kluh amoaih yơh. 

8Ñu ƀu đuaĭ ataih hĭ ôh tơlơi rĭh răm ñu čơdơ̆ng ngă amăng lŏn čar Êjip, anŭn 
jing tơdang ñu dŏ hlak ai ƀing arăng đih hrŏm hăng ñu, pơrơngiă hĭ tơlơi hơči̱h 
ñu laih anŭn ƀing gơñu kluh amoaih kơ ñu yơh. 

9“Hơnŭn yơh, Kâo jao hĭ ñu kơ ƀing pô khăp ñu, jing ƀing Assiria, ñu khăp kơ 
ƀing anŭn yơh. 

10Ƀing gơñu tŏh hĭ sum ao ñu dŏ hlŭn, mă pơđuaĭ hĭ ƀing ană đah rơkơi đah 
kơmơi ñu laih anŭn pơdjai hĭ ñu hăng đao yơh. Ñu jing hĭ tơlơi ră ruai djik amăng 
ƀing đah kơmơi laih anŭn tơlơi pơkơhma̱l yơh truh ƀơi ñu. 

11“Adơi ñu HʼOholibah ƀuh kơ tơlơi anŭn, samơ̆ amăng tơlơi kluh amoaih ñu, ñu 
ngă rĭh răm hloh kơ amai ñu mơ̆n. 

12Ñu ăt kluh amoaih kơ ƀing Assiria, jing ƀing khua prŏng hăng ƀing git gai anŭn, 
ƀing ling tơhan khĭn kơtang buh hơô hiam, đĭ ƀơi khul aseh wơ̆t hăng abih bang 
ƀing hlak ai hiam rơkơi anŭn mơ̆n. 

13Kâo ƀuh kơ tơlơi ñu ăt pơgrĭ hĭ ñu pô mơ̆n. Abih dua amai adơi gơñu nao jơlan 
hrup yơh. 

14“Samơ̆ ñu ăt ngă rĭh răm kơtang hloh dơ̆ng mơ̆n. Ñu kluh lăng rup đah rơkơi 
arăng ma̱n ƀơi pơnăng, jing khul rup ƀing mơnuih Khaldea arăng pik hăng ia 
mriah, 

15hăng khul hơdrăng kơiăng jum dar kơiăng gơñu laih anŭn khul muk troă ƀơi 
akŏ gơñu. Abih bang ƀing gơñu jing ƀing khua moa rơdêh aseh Babilon, jing ƀing 
mơnuih Khaldea yơh. 

16Tơdang ñu ƀuh ƀing mơnuih anŭn, ñu kluh amoaih ƀing gơñu laih anŭn pơkiaŏ 
ƀing ding kơna nao pơ ƀing mơnuih anŭn pơ anih lŏn ƀing Khaldea. 

17Giŏng anŭn, ƀing Babilon rai pơ ñu, jing pơ sưng tơlơi khăp, laih anŭn amăng 
tơlơi kluh amoaih gơñu yơh ƀing gơñu pơgrĭ hĭ ñu. Tơdơi kơ ƀing anŭn pơgrĭ hĭ 
laih ñu, ƀing anŭn jing hĭ hơƀak drak kơ ñu yơh. 

18Tơdang ñu ăt dŏ ngă rĭh răm rơđah rơđo̱ng laih anŭn pơrơđah tơlơi mơhlŭn 
ñu, Kâo hơƀak drak wĕh đuaĭ hĭ mơ̆ng ñu, kar hăng Kâo hơmâo wĕh đuaĭ hĭ laih 
mơ̆ng amai ñu hlâo adih. 

19Samơ̆ ñu ngă rĭh răm hloh dơ̆ng tơdang ñu hơdơr glaĭ khul hrơi ñu dŏ hlak ai, 
jing tơdang ñu ngă rĭh răm amăng lŏn čar Êjip yơh. 

20Pơ anih anŭn yơh ñu kluh amoaih kơ ƀing khăp ñu, jing ƀing boh pơjĕh gơñu 
kar hăng boh pơjĕh aseh glai laih anŭn pơhlôm kar hăng khul aseh yơh. 

21Tui anŭn, ih pơmĭn kơ tơlơi khăp kiăng ih tơdang dŏ hlak ai, jing tơdang dŏ 
amăng lŏn čar Êjip arăng rơwa tơsâo ih laih anŭn ih rơngiă hĭ tơlơi hơči̱h ih yơh. 

22“Hơnŭn yơh, Ơ HʼOholibah hơi, anai yơh jing tơlơi Khua Yang Yahweh pơhiăp: 
Kâo či pơtrŭt kơ ƀing khăp ih tơgŭ pơkơdơ̆ng glaĭ hăng ih, jing ƀing mơnuih ih 
hơƀak drak hăng wĕh đuaĭ hĭ laih, laih anŭn Kâo či ba rai ƀing gơñu pơkơdơ̆ng 
glaĭ hăng ih mơ̆ng djŏp bơnăh yơh. 

23Anŭn jing ƀing Babilon hăng abih bang ƀing Khaldea yơh, ƀing mơnuih Pekôd, 
Sôa hăng Kôa, laih anŭn abih bang ƀing Assiria hăng ƀing gơñu mơ̆n, jing ƀing 
hlak ai hiam rơkơi, abih bang ƀing gơñu jing ƀing khua prŏng hăng ƀing khua git 
gai, ƀing khua moa ling tơhan aseh laih anŭn ƀing khua moa prŏng, jing abih 
bang ƀing đĭ ƀơi aseh yơh. 

24Ƀing gơñu či rai pơkơdơ̆ng glaĭ hăng ih hăng khul gơnam pơblah, khul rơdêh 
aseh hăng rơmok rơdêh aseh wơ̆t hăng abih bang ƀing ană plei kơtang anŭn yơh. 
Ƀing gơñu či prap pre pơkơdơ̆ng glaĭ hăng ih mơ̆ng djŏp bơnăh hăng khul khiơl 
prŏng khiơl anet wơ̆t hăng khul muk pơgang yơh. Kâo či jao hĭ ih kơ ƀing gơñu 
kiăng kơ ƀing gơñu pơkơhma̱l hĭ ih, laih anŭn ƀing gơñu či pơkơhma̱l hĭ ih tui 
hăng hơnơ̆ng pơkă gơñu pô yơh. 

25Yuakơ Kâo hil nač pơkơdơ̆ng glaĭ hăng ih, Kâo či brơi kơ ƀing gơñu ngă sat kơ 
ih hăng tơlơi hil gơñu yơh. Ƀing gơñu či khăt hĭ adŭng ih hăng tơngia ih, laih 
anŭn ƀing hlơi pô amăng ih dŏ hơdip, či djai hĭ yua mơ̆ng đao gưm yơh. Ƀing 
gơñu či mă pơđuaĭ hĭ ƀing ană đah rơkơi đah kơmơi ih laih anŭn ƀing hlơi pô dŏ 
glaĭ arăng či čuh pơrai hĭ yơh. 

26Ƀing gơñu ăt či tŏh hĭ sum ao ih laih anŭn mă hĭ khul gơnam pơhrôp hiam ih. 

27Tui anŭn, Kâo či pơđŭt hĭ tơlơi kluh amoaih hăng tơlơi rĭh răm ih čơdơ̆ng ngă 
laih amăng lŏn čar Êjip. Ih ƀu či lăng ƀơi ƀing gơñu kiăng kơ kluh amoaih ƀôdah 
hơdơr kơ lŏn čar Êjip dơ̆ng tah. 

28“Yuakơ anai yơh jing tơlơi Khua Yang Yahweh pơhiăp: Kâo jĕ či jao hĭ ih kơ 
ƀing mơnuih ih pơrơmut, jing kơ ƀing mơnuih ih hơƀak jrak wĕh đuaĭ hĭ laih. 

29Ƀing gơñu či ngă kơ ih hăng tơlơi pơrơmut laih anŭn mă pơđuaĭ hĭ abih bang 
gơnam ih hơmâo mă bruă laih kiăng kơ hơmâo. Ƀing gơñu či lui brơi kơ ih dŏ 
mơhlŭn đôč đač, laih anŭn tơlơi mlâo kơ tơlơi rĭh răm ih či rơđah rơđo̱ng yơh. 
Tơlơi kluh amoaih ih hăng tơlơi rĭh răm ih yơh 

30hơmâo ba laih tơlơi sat ƀơi ih pô, yuakơ ih kluh amoaih kơ ƀing lŏn čar laih 
anŭn pơgrĭ hĭ ih pô hăng khul rup trah gơñu. 

31Ih hơmâo đuaĭ tui laih hơdră jơlan amai ih. Tui anŭn, Kâo či pioh kơčŏk 
pơkơhma̱l ñu amăng tơngan ih yơh. 

32“Anai yơh jing tơlơi Khua Yang Yahweh pơhiăp, “Ih či mơñum kơčŏk amai ih, 
jing kơčŏk prŏng hăng dơlăm mơ̆n. Tơlơi anŭn či ba rai tơlơi djik djak hăng tơlơi 
klao mưč, yuakơ kơčŏk anŭn djă̱ lu biă mă. 

33Ih či bă hăng tơlơi măt tơpai laih anŭn tơlơi rơngot hơning, jing kơčŏk amai ih 
Samaria, jing kơčŏk tơlơi răm rai laih anŭn tơlơi jing rơngol yơh. 

34Ih či mơñum kơčŏk anŭn laih anŭn pơhŏng hĭ yơh. Ih či pơphač hĭ kơčŏk lŏn 
anŭn jing hĭ lu črăn ƀôdah kĕ hak hĭ tơsâo ih yơh. “Kâo hơmâo pơhiăp laih, Khua 
Yang Yahweh pơhiăp pơhaih laih. 

35“Hơnŭn yơh, anai jing tơlơi Khua Yang Yahweh pơhiăp: Yuakơ ih hơmâo wơr 
bĭt hĭ laih Kâo laih anŭn glŏm hĭ Kâo gah rŏng ih, sĭt ih khŏm glăm mă hơdôm 
boh răm mơ̆ng tơlơi kluh amoaih hăng tơlơi rĭh răm ih yơh.” 

36Yahweh pơhiăp hăng kâo tui anai, “Ơ ană mơnuih hơi, ih yơh či phat kơđi 
HʼOholah hăng HʼOholibah. Tui anŭn, pơrơđah bĕ hăng ƀing gơñu hơdôm tơlơi 
hơdip hơdơ̆ng grĭ grañ gơñu, 

37yuakơ ƀing gơñu hơmâo ngă tơlơi klĕ pyu laih anŭn tơlơi tuh drah či dŏ ƀơi 
tơngan gơñu yơh. Ƀing gơñu klĕ pyu hăng khul rup trah gơñu. Ƀing gơñu ăt čuh 
pơyơr ngă yang ƀing ană bă gơñu mơ̆n, jing ƀing ană ƀing gơñu tơkeng kơ Kâo, 
jing kar hăng gơnam ƀơ̆ng kơ khul rup trah anŭn. 

38Ƀing gơñu hơmâo ngă laih tơlơi anai kơ kâo: Ƀơi mông anŭn mơ̆n ƀing gơñu 
pơgrĭ hĭ sang yang Kâo laih anŭn pơgrĭ hĭ khul hrơi Saƀat Kâo. 

39Ƀơi hrơi ƀing gơñu čuh pơyơr ngă yang ƀing ană bă gơñu kơ khul rup trah 
gơñu, ƀing gơñu mŭt pơ sang yang Kâo laih anŭn pơgrĭ hĭ. Anŭn yơh jing tơlơi 
ƀing gơñu ngă laih amăng sang yang Kâo. 

40“Ƀing gơñu ăt pơkiaŏ nao ƀing ding kơna kiăng kơ iâu rai ƀing mơnuih mơ̆ng 
anih ataih, laih anŭn tơdang ƀing gơñu rai truh laih, ih pô mơnơi brơi kơ ƀing 
gơñu, pik ia ƀơi mơta ih laih anŭn pơhrôp ih hăng gơnam pơhrôp ih. 

41Ih dŏ ƀơi grê đih yom hăng sa boh kơƀa̱ng ƀơi anăp grê anŭn, jing ƀơi anih 
anŭn yơh ih hơmâo pioh laih gơnam ƀâo mơngưi wơ̆t hăng ia rơmuă jing gơnam 
lŏm kơ Kâo. 

42“Dơnai ƀing mơnuih lu hao hao jum dar ñu. Hơmâo lu ƀing đah rơkơi phara 
phara wơ̆t hăng ƀing măt tơpai mơ̆ng tơdron ha̱r mơ̆n. Ƀing gơñu buh brơi khul 
kong ƀơi tơkuai tơngan pô đah kơmơi anŭn wơ̆t hăng amai gơ̆ laih anŭn troă 
brơi guang đoăn hiam ro ̆  ƀơi akŏ gơñu. 

43Giŏng anŭn, Kâo laĭ kơ pô đah kơmơi gleh rơmơ̆n yuakơ tơlơi rĭh răm tui anai, 
‘Ră anai brơi bĕ kơ ƀing gơñu yua pô đah kơmơi anŭn jing kar hăng pô rĭh răm, 
yuakơ anŭn yơh jing abih bang tơlơi pô đah kơmơi anŭn jing.’ 

44Tui anŭn, ƀing gơñu đih hrŏm hăng pô đah kơmơi anŭn. Kar hăng ƀing đah 
rơkơi pĭt hăng đah kơmơi rĭh răm yơh, kar kaĭ mơ̆n ƀing gơñu pĭt hăng ƀing đah 
kơmơi kluh amoaih anŭn, jing HʼOholah hăng HʼOholibah. 

45Samơ̆ ƀing mơnuih tơpă hơnơ̆ng či klă̱ kơđi pơkơhma̱l hĭ ƀing đah kơmơi 
anŭn, jing ƀing klĕ pyu hăng ngă tuh drah, yuakơ ƀing gơñu jing ƀing klĕ pyu laih 
anŭn drah dŏ ƀơi tơngan gơñu. 

46“Anai yơh jing tơlơi Khua Yang Yahweh pơhiăp: Ba rai bĕ ƀing mơnuih lu 
pơkơdơ̆ng glaĭ hăng ƀing gơñu laih anŭn jao hĭ bĕ ƀing gơñu kơ tơlơi huĭ hyưt 
hăng tơlơi arăng sua mă. 

47Ƀing mơnuih lu anŭn či glŏm pơtâo kơ ƀing gơñu laih anŭn pơdjai hĭ ƀing gơñu 
hăng đao gưm. Ƀing mơnuih lu anŭn či pơdjai hĭ ƀing ană đah rơkơi đah kơmơi 
gơñu laih anŭn čuh pơrai hĭ khul sang gơñu yơh. 



1709 

 

 
© 2013 Jơrai Bible Association. 

  
 

 

48“Tui anŭn, Kâo či pơđŭt hĭ tơlơi kluh amoaih amăng anih lŏn anŭn yơh kiăng 
kơ abih bang ƀing đah kơmơi thâo kơđiăng laih anŭn ƀu hla̱ tui ƀing gih ôh. 

49Ƀing gih či tŭ ruă nuă yuakơ tơlơi kluh amoaih gih laih anŭn glăm mă kơ khul 
tơlơi soh gih klĕ pyu kơkuh pơpŭ kơ rup trah. Giŏng anŭn, ƀing gih či thâo krăn 
yơh Kâo jing Khua Yang Yahweh.” 

Yehezekêl 24 

Sa Boh Gŏ Hơtŭk 

1Amăng thŭn tal duapăn blan tal pluh ƀơi hrơi tal pluh, Yahweh pơhiăp hăng kâo 
tui anai, 

2“Ơ ană mơnuih hơi, čih pioh bĕ hrơi anai, jing hrơi anai mơtam, yuakơ pơtao 
lŏn čar Babilon hơmâo blah hruă laih plei Yerusalaim ƀơi hrơi anai mơtam. 

3Pơruai bĕ kơ sang anŏ tơgŭ pơkơdơ̆ng anŭn hăng tơlơi pơhơmutu tui anai, 
‘Anai yơh jing tơlơi Khua Yang Yahweh pơhiăp: “ ‘Drŏng đĭ bĕ gŏ hơtŭk tơnă; 
drŏng đĭ bĕ laih anŭn tuh mŭt bĕ ia amăng anŭn. 

4Pioh bĕ amăng gŏ anŭn hơdôm črăn añăm mơnơ̆ng, abih bang črăn hiam hloh, 
anŭn jing añăm pha hăng añăm bra yơh. Pơbă bĕ gŏ anŭn hăng khul tơlang hiam 
hloh anŭn. 

5Ruah mă bĕ añăm triu hiam hloh. Pơtŏ bĕ djŭh gah yŭ gŏ anŭn kơ khul tơlang. 
Brơi bĕ kơ gŏ anŭn jur laih anŭn hơtŭk tơlang amăng gŏ anŭn. 

6“ ‘Hơnŭn yơh, anai yơh jing tơlơi Khua Yang Yahweh pơhiăp, “ ‘Răm ƀăm yơh 
kơ plei ngă tuh drah anŭn, jing kar hăng gŏ hơtŭk anŭn bă hăng brêng ƀơ̆ng, gru 
brêng anŭn đo̱m ƀu či tơglŏh hĭ ôh! Mă pơđuaĭ hĭ mơ̆ng gŏ anŭn rĭm črăn añăm 
ƀu kiăng kơ ngă čram ôh kơ hơdôm črăn anŭn kiăng kơ mă đuaĭ hĭ. 

7“ ‘Yuakơ drah ñu ngă tuh laih amăng tŏng krah ñu tui anai: Ñu hơmâo tuh laih 
drah anŭn ƀơi boh pơtâo. Ñu ƀu hơmâo tuh hĭ laih ôh drah anŭn ƀơi lŏn, jing 
anih hơmâo ƀruih lŏn go̱m hĭ drah anŭn yơh. 

8Kiăng kơ čuh đĭ tơlơi hil laih anŭn rŭ nua Kâo pioh drah ñu anŭn ƀơi boh pơtâo 
yơh, kiăng kơ drah anŭn ƀu či hơgŏm hĭ ôh. 

9“ ‘Hơnŭn yơh, anai jing tơlơi Khua Yang Yahweh pơhiăp, “ ‘Răm ƀăm yơh kơ 
plei prŏng ngă tuh drah ăh! Kâo ăt či pơƀut glaĭ kơyâo djŭh lu mơ̆n. 

10Pơƀut glaĭ lu hloh dơ̆ng bĕ kơyâo djŭh laih anŭn pơtŏ apui bĕ. Hơtŭk tơsă bĕ 
añăm anŭn, lŭk bĕ añăm anŭn hăng gơnam hăng, laih anŭn brơi bĕ khul tơlang 
arăng čuh hĭ. 

11Giŏng anŭn pioh bĕ gŏ hŏng ƀơi ngŏ hơdăng anŭn tơl gŏ anŭn pơiă laih anŭn 
gŏ ko̱ng anŭn ngur mriah hĭ kiăng kơ hơdôm djăh gŏ anŭn apui čruih hĭ laih anŭn 
brêng đo̱m ƀơi anŭn apui ƀơ̆ng hĭ yơh. 

12Tơlơi čruih anŭn pơtah hơtai hĭ abih bang tơlơi hiam yơh. Brêng đo̱m kơpa̱l 
anŭn arăng ƀu mă pơđuaĭ hĭ ôh, wơ̆t tơdah apui kŏn čuh pơrai hĭ lơi. 

13“ ‘Ră anai tơlơi ƀu rơgoh ih jing hĭ tơlơi ƀrưh ƀai. Yuakơ Kâo gir pơrơgoh hĭ ih 
samơ̆ ih ƀu či rơgoh hĭ ôh mơ̆ng tơlơi ƀu rơgoh ih, tui anŭn ih ƀu či rơgoh hĭ 
dơ̆ng tah tơl tơlơi hil Kâo pơkơdơ̆ng glaĭ hăng ih abih hĭ yơh. 

14“ ‘Kâo, jing Yahweh, hơmâo pơhiăp laih. Hrơi mông hơmâo truh laih kơ Kâo 
kiăng kơ ngă. Kâo ƀu či kơ̆ng kư ôh. Kâo ƀu či pap mơñai ôh laih anŭn Kâo kŏn 
či hơngah hĭ lơi. Ih či tŭ tơlơi phat kơđi tui hăng tơlơi bruă ih hăng bruă mơnuă 
ih yơh, Khua Yang Yahweh pơhiăp laih.’ ” 

Bơnai Yehezekêl Djai 

15Yahweh pơhiăp hăng kâo tui anai, 

16“Ơ ană mơnuih hơi, amăng sa wơ̆t taih Kâo jĕ či mă pơđuaĭ hĭ mơ̆ng ih tơlơi 
mơak mơta ih khăp lăng yơh. Samơ̆ ih anăm čŏk anăm hia laih anŭn anăm ƀlĕ ia 
mơta ôh. 

17Pơkrao rơiăt bĕ. Anăm kơŭ kơuăn kơ mơnuih djai ôh. Hruă kơjăp bĕ muk ih 
laih anŭn tơkhŏ sanđal ƀơi tơkai ih. Anăm go̱m hĭ črăn gah yŭ ƀo ̆  mơta ih laih 
anŭn ƀơ̆ng gơnam ƀơ̆ng tui hăng tơlơi phiăn rơngot hơning ôh.” 

18Tui anŭn, kâo pơhiăp hăng ană plei ƀơi mơguah laih anŭn amăng hrơi klăm 
bơnai kâo djai hĭ. Ƀơi mơguah hrơi tŏ tui, kâo ngă tui hăng tơlơi Ơi Adai hơmâo 
pơtă laih kơ kâo kiăng kơ ngă yơh. 

19Giŏng anŭn, ană plei anŭn tơña kơ kâo tui anai, “Ruai bĕ kơ ƀing gơmơi, yua 
hơget ih ngă hơdôm tơlơi anŭn lĕ?” 

20Tui anŭn, laĭ glaĭ bĕ kơ ƀing gơñu tui anai, “Yahweh pơhiăp laih hăng kâo tui 
anai: 

21Pơhiăp bĕ hăng sang anŏ ƀing Israel tui anai, ‘Anai yơh jing tơlơi Khua Yang 
Yahweh pơhiăp: Kâo jĕ či pơgrĭ hĭ sang yang Kâo yơh, jing anih kơđông kơjăp ih 
pơư pơang, jing tơlơi pơmơak kơ mơta ih, jing mơta tơlơi ih pơmĭn ƀlơ̆ng biă 
mă yơh. Ƀing ană đah rơkơi đah kơmơi ih pioh glaĭ či djai hĭ yua mơ̆ng đao gưm 
yơh. 

22Laih anŭn ih či ngă tui hăng tơlơi Kâo hơmâo ngă laih yơh. Ih ƀu či go̱m hĭ črăn 
gah yŭ ƀo ̆  mơta ih ôh laih anŭn kŏn ƀơ̆ng gơnam ƀơ̆ng tui hăng tơlơi phiăn kơŭ 
kơuăn lơi. 

23Ih či djă̱ pioh khul muk ih ƀơi akŏ ih laih anŭn tơkhŏ sanđal ƀơi tơkai ih. Ih ƀu 
či čŏk hia ôh samơ̆ či tơdu rơmơ̆n hĭ yuakơ khul tơlơi soh ih laih anŭn khul tơlơi 
ih pơkrao hăng tơdruă yơh. 

24Yehezekêl či jing sa gru kơnăl kơ ih yơh. Rĭm mơta tơlơi ñu hơmâo ngă laih, ih 
či ngă yơh. Tơdang tơlơi phat kơđi anŭn truh, ih či thâo krăn yơh Kâo jing Khua 
Yang Yahweh.’ 

25“Bơ kơ ih, Ơ ană mơnuih hơi, ƀơi hrơi Kâo mă pơđuaĭ hĭ anih kơđông kơjăp 
gơñu, tơlơi mơak hăng tơlơi ang yang gơñu, tơlơi amoaih kiăng pran jua gơñu 
wơ̆t hăng ƀing ană đah rơkơi đah kơmơi gơñu mơ̆n, 

26ƀơi hrơi anŭn pô đuaĭ tơklaih yơh či rai laĭ pơthâo tơlơi truh anŭn kơ ih. 

27Ƀơi mông anŭn amăng bah ih či ha̱ prŏng yơh. Ih či pơhiăp hăng pô anŭn laih 
anŭn ƀu či dŏ rơiăt dơ̆ng tah. Tui anŭn, ih či jing sa gru kơnăl kơ ƀing gơñu laih 
anŭn ƀing gơñu či thâo krăn yơh kơ tơlơi Kâo jing Yahweh.” 

Yehezekêl 25 

Tơlơi Laĭ Lui Hlâo Pơkơdơ̆ng Glaĭ Hăng Ƀing Ammôn 

1Yahweh pơhiăp hăng kâo tui anai, 

2“Ơ ană mơnuih hơi, anăp bĕ ƀo ̆  mơta ih pơkơdơ̆ng glaĭ hăng ƀing Ammôn laih 
anŭn laĭ lui hlâo pơkơdơ̆ng glaĭ hăng ƀing gơñu. 

3Pơhiăp bĕ kơ ƀing gơñu tui anai, ‘Hơmư̆ bĕ boh hiăp Khua Yang Yahweh. Anai 
yơh jing tơlơi Khua Yang Yahweh pơhiăp: Yuakơ ƀing gih klao djik tui anai, “Hah 
ha!” kơ sang yang Kâo tơdang sang anŭn arăng pơgrĭ hĭ, kơ anih lŏn ƀing Israel 
tơdang anih lŏn anŭn arăng pơrơngol hĭ laih anŭn kơ ană plei ƀing Yudah tơdang 
ƀing gơñu arăng ba pơđuaĭ dŏ ataih hĭ mơ̆ng lŏn čar gơñu pô. 

4Hơnŭn yơh, Kâo či jao lui ƀing gih kơ ƀing ană plei gah Ngŏ̱ jing kar hăng dram 
gơnam yơh. Ƀing gơñu či pơdơ̆ng đĭ anih jưh laih anŭn pơkăng khul sang khăn 
gơñu amăng ƀing gih. Ƀing gơñu či ƀơ̆ng boh čroh gih laih anŭn mơñum ia tơsâo 
gih yơh. 

5Kâo či ngă kơ plei Raƀah jing hĭ đang rơ̆k kơ khul aseh samô laih anŭn lŏn čar 
Ammôn jing hĭ anih pơdơi kơ khul triu yơh. Giŏng anŭn, ƀing gih či thâo krăn 
yơh Kâo jing Yahweh. 

6Yuakơ anai yơh jing tơlơi Khua Yang Yahweh pơhiăp: Yuakơ ƀing gih hơmâo 
păh tơngan laih anŭn tơtŏm trŭn tơkai gih laih, laih anŭn hơ̆k mơak hăng abih 
bang tơlơi djik djak pran jua gih pơkơdơ̆ng glaĭ hăng anih lŏn ƀing Israel, 

7hơnŭn yơh, Kâo či yơr tơbiă tơngan Kâo pơkơdơ̆ng glaĭ hăng gih laih anŭn ngă 
kơ ƀing gih jing kar hăng gơnam sua mă kơ ƀing lŏn čar yơh. Kâo či puh pơđuaĭ 
hĭ ƀing gih mơ̆ng ƀing lŏn čar laih anŭn pơrai hĭ ƀing gih mơ̆ng ƀing kơnung djuai 
mơnuih yơh. Kâo či pơrai hĭ ƀing gih laih anŭn ƀing gih či thâo krăn yơh Kâo jing 
Yahweh.’ ” 

Tơlơi Laĭ Lui Hlâo Pơkơdơ̆ng Glaĭ Hăng Ƀing Môab 

8“Anai yơh jing tơlơi Khua Yang Yahweh pơhiăp, ‘Yuakơ Môab hăng Seir laĭ laih 
tui anai, “Lăng adih, sang anŏ Yudah hơmâo jing hĭ laih kar hăng abih bang ƀing 
lŏn čar pơkŏn mơ̆n,” 

9hơnŭn yơh, Kâo či pơrơđah asar ƀing Môab, čơdơ̆ng mơ̆ng hơdôm plei pơnăng 
kơtuai guai lŏn gơñu hlâo, jing khul plei Bet-Yesimôt, Baal-Meôn laih anŭn 
Kiryathayim, jing khul plei hiam ro ̆  kơ anih lŏn anŭn. 

10Kâo či jao hĭ ƀing Môab hrŏm hăng ƀing Ammôn kơ ƀing ană plei gah Ngŏ̱ jing 
kar hăng dram gơnam, kiăng kơ ƀing Ammôn arăng ƀu či hơdơr amăng ƀing lŏn 
čar dơ̆ng tah. 

11Laih anŭn Kâo či pơruă pơkơhma̱l hĭ ƀing Môab. Giŏng anŭn, ƀing gơñu či thâo 
krăn kơ tơlơi Kâo yơh jing Yahweh.’ ” 

Tơlơi Laĭ Lui Hlâo Pơkơdơ̆ng Hăng Ƀing Edôm 

12“Anai yơh jing tơlơi Khua Yang Yahweh pơhiăp, ‘Yuakơ ƀing Edôm rŭ nua ƀơi 
sang anŏ ƀing Yudah laih anŭn jing hĭ soh biă mă yuakơ ngă tui anŭn, 

13hơnŭn yơh, anai jing tơlơi Khua Yang Yahweh pơhiăp: Kâo či yơr tơbiă tơngan 
Kâo pơkơdơ̆ng glaĭ hăng ƀing Edôm laih anŭn pơdjai hĭ ƀing mơnuih amăng 
anŭn wơ̆t hăng khul hlô mơnơ̆ng gơñu mơ̆n. Kâo či pơrơngol hĭ anih anŭn 
čơdơ̆ng mơ̆ng plei Têman truh pơ plei Dedan, tui anŭn ƀing gơñu či djai hĭ yua 
mơ̆ng đao gưm yơh. 

14Kâo či rŭ nua ƀơi ƀing Edôm yua mơ̆ng tơngan ƀing ană plei Kâo Israel, laih 
anŭn ƀing gơñu yơh jing ngă kơ ƀing Edôm tui hăng tơlơi hil nač Kâo. Ƀing gơñu 
či thâo krăn tơlơi rŭ nua Kâo yơh, Khua Yang Yahweh pơhiăp laih.’ ” 

Tơlơi Laĭ Lui Hlâo Pơkơdơ̆ng Glaĭ Hăng Ƀing Philistia 

15“Anai yơh jing tơlơi Khua Yang Yahweh pơhiăp, ‘Yuakơ ƀing Philistia rŭ nua 
laih, laih anŭn hăng tơlơi rŭ nua yơh ƀing gơñu djik djak hĭ amăng pran jua gơñu, 
laih anŭn hăng tơlơi khŏn đưm hlâo adih yơh ƀing gơñu hơduah kiăng pơrai hĭ 
ƀing Yudah, 

16hơnŭn yơh, anai jing tơlơi Khua Yang Yahweh pơhiăp: Kâo jĕ či yơr tơbiă 
tơngan Kâo pơkơdơ̆ng glaĭ hăng ƀing Philistia laih anŭn Kâo či pơdjai hĭ ƀing 
Keret laih anŭn pơrai hĭ ƀing dŏ glaĭ kơtuai ha̱ng ia rơsĭ. 

17Kâo či rŭ nua kơtang yơh ƀơi ƀing gơñu laih anŭn pơkơhma̱l hĭ ƀing gơñu hăng 
tơlơi hil Kâo. Giŏng anŭn, ƀing gơñu či thâo krăn kơ tơlơi Kâo yơh jing Yahweh, 
tơdang Kâo rŭ nua ƀơi ƀing gơñu.’ ” 

Yehezekêl 26 

Tơlơi Laĭ Lui Hlâo Pơkơdơ̆ng Glaĭ Hăng Plei Tir 

1Amăng thŭn tal pluh-sa ƀơi hrơi tal sa amăng blan anŭn, Yahweh pơhiăp hăng 
kâo tui anai, 

2“Ơ ană mơnuih hơi, yuakơ plei Tir laĭ hăng plei Yerusalaim tui anai, ‘Hah ha! 
Amăng ja̱ng kơ ƀing lŏn čar răm rai laih, laih anŭn khul bah amăng plei anŭn 
hơmâo tơhlăh pŏk hĭ laih kơ kâo. Ră anai plei anŭn dŏ amăng tơlơi răm rai kâo 
či brơi đĭ kơyar yơh,’ 

3hơnŭn yơh, anai jing tơlơi Khua Yang Yahweh pơhiăp: Kâo pơkơdơ̆ng glaĭ hăng 
ih, Ơ plei Tir hơi, Kâo či ba rai lu lŏn čar pơkơdơ̆ng glaĭ hăng ih, jing kar hăng 
rơsĭ pơyơ̆ng đĭ khul jơlah ia ñu yơh. 

4Ƀing gơñu či pơrai hĭ khul pơnăng plei Tir laih anŭn pơglưh trŭn hĭ khul sang 
kơtŭm ñu. Kâo či kih đuaĭ hĭ ƀu̱r răm rai ñu anŭn laih anŭn ngă kơ ñu jing kar 
hăng boh pơtâo yơh. 

5Ƀơi ia rơsĭ anŭn yơh plei anŭn či jing hĭ anih kơ arăng dăng hơñuăl, yuakơ Kâo 
hơmâo pơhiăp laih, Khua Yang Yahweh pơhiăp laih. Plei Tir anŭn či jing hĭ 
gơnam sua mă kơ ƀing lŏn čar, 

6laih anŭn ƀing ană plei amăng khul plei dŏ kơtuai ha̱ng ia amăng anih lŏn anŭn 
arăng či pơdjai hĭ hăng đao gưm yơh. Giŏng anŭn, ƀing gơñu či thâo krăn kơ tơlơi 
Kâo yơh jing Yahweh. 

7“Yuakơ anai yơh jing tơlơi Khua Yang Yahweh pơhiăp: Mơ̆ng gah dư̱r Kâo či ba 
rai Nebukhadnezzar pơtao lŏn čar Babilon, jing pơtao kơ ƀing pơtao, hrŏm hăng 
khul aseh laih anŭn khul rơdêh aseh, hrŏm hăng ƀing tơhan aseh laih anŭn ƀing 
ling tơhan lu biă mă mơ̆n kiăng kơ pơkơdơ̆ng glaĭ hăng plei Tir. 

8Pơtao anŭn či pơrai hĭ ƀing ană plei ih amăng anih lŏn anŭn hăng đao gưm. Ñu 
či pơdơ̆ng đĭ khul toa blah hruă pơkơdơ̆ng glaĭ hăng ih, pơdơ̆ng đĭ toa pơblah đĭ 
ƀơi pơnăng plei laih anŭn yơr đĭ khul khiơl pơkơdơ̆ng glaĭ hăng ih yơh. 

9Ñu či yua khul kơyâo tŭl prŏng kiăng kơ tŭl klă̱ pơkơdơ̆ng glaĭ ƀơi pơnăng plei 
ih laih anŭn pơglưh trŭn hĭ khul sang kơtŭm ih hăng khul gơnam blah ñu yơh. 

10Khul aseh ñu jing lu biă mă tơl ƀing gơñu či go̱m hĭ ih hăng ƀruih lŏn yơh. Khul 
pơnăng plei ih či tơtư̆ tơtơ̆ng ƀơi dơnai hơdôm aseh pơblah anŭn, khul rơmok 
laih anŭn khul rơdêh aseh tơdang pơtao anŭn mŭt pơ amăng ja̱ng ih kar hăng 
mơnuih mơnam mŭt pơ plei prŏng hơmâo khul pơnăng plei glưh pơčah hĭ laih 
yơh. 

11Khul čôp aseh ñu či đuaĭ juă amăng abih bang khul jơlan ih. Ñu či pơdjai hĭ ană 
plei ih hăng đao laih anŭn khul tơmĕh kơjăp ih či rơbuh hĭ ƀơi lŏn yơh. 

12Ƀing gơñu či sua mă mŭk dram ih laih anŭn mă tŭ khul dram gơnam ih pơkŏn 
yơh. Ƀing gơñu či pơglưh hĭ khul pơnăng plei ih laih anŭn pơrai hĭ khul sang 
hiam ih. Laih anŭn khul pơtâo ih, khul kơyâo sang ih wơ̆t hăng ƀu̱r glưh pơčah 
dŏ glaĭ amăng plei ih, ƀing gơñu či glŏm hĭ amăng ia rơsĭ yơh. 

13Kâo či pơđŭt hĭ khul tơlơi adoh ngañ bañ ih laih anŭn khul ayŭ go̱ng trưng ih 
arăng ƀu či hơmư̆ dơ̆ng tah. 

14Kâo či ngă brơi kơ ih jing kar hăng boh pơtâo đôč đač laih anŭn ih či jing hĭ sa 
boh anih arăng pra̱ng hơñuăl yơh. Ƀu hơmâo hlơi pô rŭ̱ pơdơ̆ng đĭ ih dơ̆ng tah, 
yuakơ Kâo, jing Yahweh, hơmâo pơhiăp laih, Khua Yang Yahweh pơhiăp laih. 

15“Anai yơh jing tơlơi Khua Yang Yahweh pơhiăp kơ plei Tir: Ƀing mơnuih dŏ 
hơdip kơtuai ha̱ng ia anŭn či tơtư̆ tơtơ̆ng yơh yuakơ dơnai ih glưh trŭn, tơdang 
ƀing ruă rơka pơkrao laih anŭn tơlơi arăng pơdjai amăng ih. 

16Giŏng anŭn, abih bang ƀing khua moa anih lŏn ha̱ng ia anŭn či yak trŭn mơ̆ng 
grê pơtao gơñu laih anŭn tŏh hĭ khul ao phyung gơñu wơ̆t hăng khul ao sĭt jă̱ 
hiam gơñu mơ̆n. Buh hơô hăng tơlơi huĭ hyưt yơh, ƀing gơñu dŏ be̱r ƀơi lŏn, tơtư̆ 
huĭ rĭm mơnĭt mông, ƀo ̆  mơta jing hĭ ƀlơ̆ kơ ih yơh. 

17Giŏng anŭn, ƀing gơñu čơdơ̆ng čŏk hia kơ tơlơi ih tui anai yơh, “ ‘Ih hơmâo răm 
rai laih, Ơ plei prŏng hing ang hơi, jing ƀing mơnuih arăng mă pơđuaĭ hĭ laih 
mơ̆ng ia rơsĭ ăh! Ih hơmâo laih tơlơi dưi ƀơi ia rơsĭ hlâo adih, anŭn jing ih wơ̆t 
hăng ƀing ană plei ih yơh. Ih hơmâo pơhuĭ laih kơ abih bang ƀing hlơi pô hơdip 
pơ anih anŭn. 

18Ră anai anih lŏn ha̱ng ia rŭng răng ƀơi hrơi ih răm rai yơh. Khul plao ia amăng 
ia rơsĭ huĭ bra̱l yuakơ tơlơi glưh pơčah ih yơh.’ 

19“Anai yơh jing tơlơi Khua Yang Yahweh pơhiăp: Tơdang Kâo ngă brơi kơ ih 
jing hĭ plei rơngol, kar hăng khul plei pla ƀu hơmâo mơnuih dŏ hơdip dơ̆ng tah, 
laih anŭn tơdang Kâo ba rai jơlah ia prŏng ƀơi ngŏ ih laih anŭn ia prŏng anŭn 
go̱m hĭ ih, 

20tui anŭn Kâo či pơrai hĭ ih hrŏm hăng ƀing hlơi pô trŭn nao pơ hlung dơlăm 
yơh, jing nao pơ ƀing mơnuih đưm hlâo adih. Kâo či brơi kơ ih dŏ amăng lŏn gah 
yŭ, kar hăng amăng khul anih răm rai đưm hlâo adih, jing hăng ƀing hlơi pô trŭn 
nao pơ hlung dơlăm yơh, laih anŭn ih ƀu či wơ̆t glaĭ ƀôdah dŏ amăng anih lŏn 
ƀing hơdip dơ̆ng tah. 

21Kâo či ba ih truh pơ tơlơi hơnăl tuč huĭ bra̱l laih anŭn ih ƀu či dŏ dơ̆ng tah. 
Arăng či hơduah sem ih samơ̆ arăng ƀu hơduah ƀuh ih ôh, Khua Yang Yahweh 
pơhiăp laih.” 

Yehezekêl 27 

Tơlơi Čŏk Hia Kơ Plei Tir 

1Yahweh pơhiăp hăng kâo tui anai dơ̆ng, 

2“Ơ ană mơnuih hơi, yăl bĕ tơlơi kơŭ kơuăn kơ plei Tir. 

3Pơhiăp bĕ kơ plei Tir, jing plei dŏ ƀơi bah amăng nao pơ rơsĭ, hơmâo ƀing sĭ 
mơnia ƀơi lu ha̱ng ia tui anai, ‘Anai yơh jing tơlơi Khua Yang Yahweh pơhiăp, “ 
‘Ơ plei Tir, ih laĭ tui anai, “Kâo hiam ro ̆  jing hlo̱m ƀo̱m.” 

4Sang ih dŏ jing ƀơi ia rơsĭ prŏng. Ƀing ma̱n pơdơ̆ng ih pơkra kơ ih jing kar hăng 
sŏng hiam ro ̆  yơh. 

5Ƀing gơñu pơkra abih bang kơyâo hlo ̱ng ih mơ̆ng khul kơyâo hơngo̱ mơ̆ng čư̆ 
Senir. Ƀing gơñu mă kơyâo sar mơ̆ng anih lŏn Lebanôn kiăng kơ pơkra tơmĕh 
kơyâo glông brơi kơ ih yơh. 

6Mơ̆ng khul kơyâo sen amăng anih lŏn Basan ƀing gơñu pơkra brơi kơ ih khul 
kơyâo pơnăng sŏng. Mơ̆ng kơyâo hơngo̱ amăng anih kơtuai ha̱ng ia Kittim, ƀing 
gơñu pơkra brơi kơ ih adri̱ng atur, lo̱m hĭ hăng bla. 

7Khul bơnăl sĭt jă̱ hiam mơ̆ng lŏn čar Êjip jing gơnam ih pơđu̱ng sŏng nao mă 
laih anŭn pơkra jing hla gru ih. Khul khăn păng sŏng ih jing hăng ia mik ia mla̱ng 
mơ̆ng khul anih ha̱ng ia Êlisah yơh. 

8Ƀing mơnuih plei Sidôn hăng plei Arwad jing ƀing pơđu̱ng sŏng ih. Ƀing mơnuih 
rơgơi ih, Ơ plei Tir hơi, jing ƀing mă bruă amăng sŏng ih. 

9Ƀing mă bruă hơmâo tơlơi thâo hăng tơlơi mưn tŭ mơ̆ng anih lŏn Gebal nao 
hrŏm ƀơi sŏng anŭn mơ̆n. Ƀing gơñu ƀlir hăng pơkra hơdôm kơyâo čơđa̱ng jing 
anih răm amăng sŏng ih. Abih bang khul sŏng ia rơsĭ laih anŭn ƀing pơgăt sŏng 
nao hrŏm hơbĭt kiăng kơ sĭ mơnia brơi kơ khul dram gơnam ih. 

10“ ‘Ƀing mơnuih Persia, Lidia hăng Put mă bruă jing ƀing ling tơhan ih yơh. Ƀing 
gơñu tơƀăk khul khiơl gơñu hăng khul đoăn pơgang gơñu ƀơi pơnăng plei ih, 
jing tơlơi ba rai tơlơi hiam hing ang kơ ih yơh. 

11Ƀing ling tơhan mơ̆ng plei Arwad hăng plei Hêlêk pơkơjăp bĕ khul pơnăng ih 
ƀơi rĭm bơnăh. Ƀing tơhan mơ̆ng plei Gamad jing ƀing dŏ amăng khul sang 
kơtŭm ih. Ƀing gơñu tơƀăk khul khiơl gơñu jum dar pơnăng plei ih. Ƀing gơñu 
ngă brơi kơ tơlơi hiam ro ̆  ih jing hlo̱m ƀo̱m. 

12“ ‘Lŏn čar Tarsis sĭ mơnia hăng ih yuakơ ih hơmâo mŭk dram lu yơh. Ƀing gơñu 
pơplih amrăk, pơsơi, tin laih anŭn le ̱k hăng gơnam mơnia ih. 

13“ ‘Ƀing lŏn čar Grek, Tubal hăng Mesek ăt sĭ mơnia hăng ih mơ̆n. Ƀing gơñu 
pơplih ƀing hlŭn laih anŭn khul gơnam ko̱ng hăng khul dram gơnam ih. 

14“ ‘Ƀing mơnuih mơ̆ng plei Tôgarmah pơplih hăng bruă khul aseh, aseh pioh 
pơblah laih anŭn khul aseh glưn kơ khul gơnam mơnia ih. 

15“ ‘Ƀing mơnuih mơ̆ng plei Dedan sĭ mơnia hăng ih laih anŭn ƀing mơnuih 
amăng lu anih lŏn ha̱ng ia jing ƀing blơi gơnam ih. Ƀing gơñu kla kơ ih hăng khul 
bla laih anŭn khul kơyâo yom yơh. 

16“ ‘Ƀing Aram ngă bruă mơnia hăng ih yuakơ ih hơmâo lu dram gơnam. Ƀing 
gơñu pơplih khul pơtâo yom, bơnăl mơla̱ng, gơnam sĭt jă̱, bơnăl blâo ƀlĭ, pơtâo 
rơsĭ yom laih anŭn khul pơtâo mriah yom pơkŏn hăng khul gơnam mơnia ih. 

17“ ‘Yudah hăng Israel sĭ mơnia hăng ih. Ƀing gơñu pơplih pơdai kơtor mơ̆ng 
anih Minnit laih anŭn khul boh kơƀâo krô, ia hơni, ia rơmuă ôliwơ laih anŭn khul 
gơnam hăng pioh pơjrao hăng khul gơnam mơnia ih pơkŏn. 

18“ ‘Ƀing mơnuih amăng plei Damaskus jing ƀing sĭ mơnia brơi kơ ih. Ƀing gơñu 
sĭ mơnia tơpai mơ̆ng anih Helbôn laih anŭn mơrai mơ̆ng anih Zahar yuakơ ih 
hơmâo lu dram gơnam laih anŭn mŭk dram pơdrŏng săh yơh. 

19“ ‘Ƀing mơnuih Dan hăng ƀing mơnuih Grek mơ̆ng anih Uzal ba rai dram 
gơnam ih kiăng kơ sĭ mơnia. Ƀing gơñu pơplih gơnam pơsơi, kơyâo ƀâo mơngưi 
kasia laih anŭn rơ̆k rơya hăng khul gơnam mơnia ih. 

20“ ‘Plei Dedan sĭ mơnia hăng gơnam ih amăng khul abăn a̱n aseh ƀing gơñu ba 
rai. 

21“ ‘Ƀing Arabia hăng abih bang ƀing khua moa Kêdar jing ƀing blơi gơnam ih. 
Ƀing gơñu sĭ mơnia hăng ih kơ ană triu, triu prŏng laih anŭn bơbe yơh brơi kơ 
dram gơnam plei Tir. 

22“ ‘Ƀing sĭ mơnia mơ̆ng anih lŏn Čheba hăng anih Raamah sĭ mơnia hăng ih. 
Yuakơ gơnam mơnia ih yơh ƀing gơñu pơplih hăng khul gơnam hăng ƀâo 
mơngưi hiam hloh, khul pơtâo yom hloh laih anŭn mah. 

23“ ‘Khul plei Haran, Khanêh, Iden laih anŭn ƀing sĭ mơnia anih lŏn Čheba, 
Asshur, Kilmad sĭ mơnia hăng ih. 

24Amăng anih sĭ mơnia ih, ƀing gơñu pơplih hăng ih khul sum ao hiam, bơnăl 
mik, khul khăn la̱ng sĭt jă̱ hăng lu ia phara hơmâo hrĕ kuĭ wơ̆t hăng atŭt akă hruă 
mơ̆n. 

25“ ‘Khul sŏng anih lŏn Tarsis djru ba rai dram gơnam kơ ih. Ih hơmâo bă hăng 
dram gơnam lu amăng sŏng jing amăng anih ataih tŏng krah ia rơsĭ yơh. 

26Ƀing pơđu̱ng sŏng ba nao ih tơbiă nao pơ ia rơsĭ prŏng. Samơ̆ angĭn gah ngŏ̱ či 
ngă pơčah hĭ ih jing lu črăn amăng tŏng krah ia rơsĭ yơh. 

27Mŭk dram, gơnam mơnia hăng dram gơnam ih, ƀing pơđu̱ng sŏng ih, ƀing ding 
kơna mă bruă ih laih anŭn ƀing djru pơkra brơi kơ sŏng ih, ƀing sĭ mơnia brơi 
kơ ih laih anŭn abih bang ƀing ling tơhan ih, wơ̆t hăng abih bang mơnuih pơkŏn 
đĭ sŏng hrŏm či kơdram hĭ amăng tŏng krah ia rơsĭ ƀơi hrơi sŏng ih pơčah hĭ 
yơh. 

28Khul ha̱ng ia či rŭng răng yơh tơdang ƀing mă bruă amăng sŏng ih ur kraih. 

29Abih bang hlơi pô waih pơđu̱ng sŏng či đuaĭ lui hĭ sŏng gơñu yơh. Ƀing pơđu̱ng 
sŏng laih anŭn abih bang ƀing djru bruă amăng sŏng či đuaĭ nao pơ ha̱ng ia yơh. 

30Ƀing gơñu či pơyơ̆ng đĭ hiăp gơñu laih anŭn čŏk hia kraih krin yuakơ ih yơh. 
Ƀing gơñu či pruai ƀruih lŏn ƀơi akŏ gơñu laih anŭn tơglŭng gơñu pô amăng 
hơbâo tơpur yơh. 

31Ƀing gơñu či kuăh hĭ akŏ gơñu yuakơ ih laih anŭn či buh hơô ao tâo yơh. Ƀing 
gơñu či hia rơngot yuakơ ih hăng tơlơi ruă pran biă mă laih anŭn hăng tơlơi kơŭ 
kơuăn kơtang yơh. 

32Tơdang ƀing gơñu čŏk hia kơŭ kơuăn yuakơ ih, ƀing gơñu či čŏk hia kơ ih tui 
anai, “Hơmâo mơ̆ hlơi pô dưi pơrơiăt hĭ kar hăng plei Tir, jing plei hơmâo ia rơsĭ 
jum dar lĕ?” 

33Tơdang khul gơnam ih arăng ba nao laih ƀơi ia rơsĭ, ih pơmơak kơ lu lŏn čar 
yơh. Hăng khul mŭk dram pơdrŏng săh ih yơh ih hơmâo ngă pơdrŏng kơ ƀing 
pơtao lŏn tơnah. 

34Ră anai ih pơčah hĭ yua mơ̆ng khul jơlah ia rơsĭ laih jing amăng glung dơlăm ia 
prŏng. Khul dram gơnam ih hăng abih bang ƀing nao hrŏm hăng ih ăt răm rai hĭ 
hrŏm hăng ih mơ̆n. 

35Abih bang ƀing hlơi pô hơdip ƀơi khul anih ha̱ng ia le̱ng kơ dŏ kơtuă huĭ kơ ih 
yơh. Ƀing pơtao gơñu rŭng răng huĭ bra̱l yơh laih anŭn ƀo ̆  mơta gơñu huĭ hyưt 
biă mă yơh. 

36Ƀing sĭ mơnia amăng ƀing lŏn čar hoč djik kơ ih yơh. Ih hơmâo truh laih pơ 
hơnăl tuč tơlơi răm rai laih anŭn ƀu či hơmâo dơ̆ng tah.’ ” 

Yehezekêl 28 

Tơlơi Laĭ Lui Hlâo Pơkơdơ̆ng Glaĭ Hăng Pơtao Plei Tir 

1Yahweh pơhiăp hăng kâo tui anai, 

2“Ơ ană mơnuih hơi, laĭ bĕ kơ pô khua plei Tir tui anai, ‘Anai yơh jing tơlơi Khua 
Yang Yahweh pơhiăp, “ ‘Amăng tơlơi pơgao pran jua ih ih laĭ tui anai, “Kâo yơh 
jing yang. Kâo dŏ ƀơi grê pơtao yang jing amăng tŏng krah ia rơsĭ yơh.” Samơ̆ ih 
jing mơnuih mơnam ƀu djơ̆ yang ôh, wơ̆t tơdah ih pơmĭn kơ ih pô jing rơgơi kar 
hăng yang yơh. 

3Hiư̆m ngă, ih rơgơi hloh kơ Daniêl hă? Ƀu hơmâo tơlơi hơgŏm hơget ôh jing 
hơgŏm hĭ mơ̆ng ih hă? 

4Hăng tơlơi rơgơi laih anŭn tơlơi thâo hluh ih yơh ih hơmâo tŭ mă mŭk dram kơ 
ih pô laih anŭn lu mah hăng amrăk amăng dram gơnam ih. 

5Hăng tơlơi thâo thaĭ ih laih anŭn tơlơi sĭ mơnia ih yơh ih hơmâo lu tui mŭk 
dram ih, laih anŭn yuakơ mŭk dram ih anŭn yơh pran jua ih hơmâo pơgao pơang 
lu hloh. 

6“ ‘Hơnŭn yơh, anai jing tơlơi Khua Yang Yahweh pơhiăp, “ ‘Yuakơ ih pơmĭn kơ 
ih pô jing rơgơi, jing rơgơi kar hăng yang yơh, 

7Kâo či brơi ƀing mơnuih tuai rai pơkơdơ̆ng glaĭ hăng ih, jing ƀing lŏn čar kheñ 
đet biă mă amăng abih bang ƀing lŏn čar. Ƀing gơñu či suă đao pơkơdơ̆ng glaĭ 

hăng tơlơi hiam ro ̆  laih anŭn tơlơi rơgơi ih laih anŭn klâŏ hĭ tơlơi ang yang 
pơčrang bơngač ih anŭn. 

8Ƀing gơñu či brơi kơ ih trŭn nao pơ hlung dơlăm, laih anŭn ih či djai hĭ kar hăng 
djai driăng amăng tŏng krah ia rơsĭ yơh. 

9Giŏng anŭn, hiư̆m ngă, ih ăt či laĭ, “Kâo jing yang,” ƀơi anăp ƀing hlơi pô pơdjai 
hĭ ih mơ̆? Ih kơnơ̆ng či sa čô mơnuih đôč, ƀu djơ̆ sa čô yang ôh, jing amăng tơngan 
ƀing hlơi pô pơdjai hĭ ih. 

10Ih či djai kar hăng ƀing ƀu khăt klĭ djai yơh jing ƀơi tơngan ƀing tuai. “ ‘Kâo 
hơmâo pơhiăp laih, Khua Yang Yahweh pơhaih.’ ” 

11Yahweh pơhiăp hăng kâo dơ̆ng tui anai, 

12“Ơ ană mơnuih hơi, pơkra bĕ tơlơi čŏk hia kơ pơtao plei Tir laih anŭn laĭ bĕ kơ 
ñu tui anai, ‘Anai yơh jing tơlơi Khua Yang Yahweh pơhiăp, “ ‘Ih yơh jing tơlơi 
pơhơmutu kơ tơlơi hiam hlo̱m ƀo̱m, bă hăng tơlơi rơgơi laih anŭn hiam ro ̆  hlo̱m 
ƀo̱m yơh. 

13Ih dŏ laih amăng đang Iden, jing đang Ơi Adai. Rĭm boh pơtâo yom anai pơhrôp 
laih kơ ih: Rubi, tôpas hăng emarôt, krisolit, ônik hăng jasper, saphir, turkos 
hăng bêril. Khul gơnam grŏ̱ ih hăng khul gơnam pơhrôp ih arăng pơkra hăng 
mah. Ƀơi hrơi arăng hrih pơjing rai ih, arăng prap pre laih hơdôm gơnam anŭn. 

14Arăng trôč laih ih jing kar hăng ling jang čerub gak wai, yuakơ anŭn yơh Kâo 
pơko ̆  pơjing ih. Ih dŏ ƀơi čư̆ rơgoh hiam Ơi Adai. Ih rơbat amăng khul pơtâo apui 
yơh. 

15Ih jing hiam hơči̱h amăng abih bang hơdră jơlan ih čơdơ̆ng mơ̆ng hrơi ih arăng 
hrih pơjing laih tơl tơlơi sat ƀai arăng ƀuh amăng ih. 

16Mŭk dram ih hơmâo mơ̆ng tơlơi ih sĭ mơnia ngă kơ ih bă hăng tơlơi ƀrưh ƀai, 
laih anŭn ih ngă soh hĭ yơh. Tui anŭn, Kâo puh pơđuaĭ hĭ ih mlâo mlañ mơ̆ng čư̆ 
Ơi Adai anŭn, laih anŭn ba pơđuaĭ hĭ ih, Ơ ling jang gak wai hơi, mơ̆ng tŏng krah 
khul pơtâo hiam yom. 

17Pran jua ih pơgao pơang yuakơ ih jing hiam ro ̆ , laih anŭn ih pơgrĭ hĭ tơlơi rơgơi 
ih yuakơ tơlơi ang yang ih. Tui anŭn, Kâo glŏm trŭn ih pơ lŏn tơnah yơh. Kâo 
pơjing ih jing gơnam pơkơđiăng ƀơi anăp ƀing pơtao. 

18Hăng lu tơlơi soh ih laih anŭn tơlơi sĭ mơnia ƀu tơpă ih ih hơmâo pơgrĭ hĭ laih 
khul anih kơkuh pơpŭ ih. Tui anŭn, Kâo pơjing rai apui tơbiă rai mơ̆ng ih, laih 
anŭn apui anŭn ƀơ̆ng hĭ ih, laih anŭn Kâo pơrai hĭ ih truh pơ ƀruih lŏn ƀơi tơnah 
jing anăp abih bang ƀing dŏ lăng kơ ih yơh. 

19Abih bang ƀing lŏn čar jing ƀing thâo krăn kơ ih le̱ng kơ dŏ kơtuă huĭ bra̱l biă 
mă. Ih hơmâo truh laih pơ hơnăl tuč răm rai laih anŭn ƀu či dŏ dơ̆ng tah.’ ” 

Tơlơi Laĭ Lui Hlâo Pơkơdơ̆ng Glaĭ Hăng Plei Sidôn 

20Yahweh pơhiăp hăng dơ̆ng tui anai, 

21“Ơ ană mơnuih hơi, anăp bĕ ƀo ̆  mơta ih pơkơdơ̆ng glaĭ hăng plei Sidôn. Laĭ lui 
hlâo pơkơdơ̆ng glaĭ bĕ hăng ñu tui anai, 

22‘Anai yơh jing tơlơi Khua Yang Yahweh pơhiăp, “ ‘Kâo pơkơdơ̆ng glaĭ hăng ih, 
Ơ plei Sidôn hơi, tui anŭn Kâo či tŭ tơlơi ang yang mơ̆ng tơlơi bruă Kâo ngă 
amăng ih yơh. Ƀing gơñu či thâo krăn kơ tơlơi Kâo yơh jing Yahweh, tơdang Kâo 
pơruă pơkơhma̱l hĭ ñu laih anŭn pơrơđah Kâo pô rơgoh hiam amăng ñu. 

23Kâo či brơi rai tơlơi kli̱n khe̱ng ƀơi plei anŭn laih anŭn ngă kơ drah plei anŭn 
rô ƀơi khul jơlan ñu yơh. Lu mơnuih či djai amăng plei anŭn, hăng đao gưm 
pơkơdơ̆ng glaĭ hăng plei anŭn ƀơi rĭm bơnăh yơh. Giŏng anŭn, ƀing gơñu či thâo 
krăn yơh kơ tơlơi Kâo jing Yahweh. 

24“ ‘Ƀing sang anŏ Israel ƀu či hơmâo mơnuih re̱ng gah gơñu jing ƀing djik mưč 
kơ ƀing gơ̆ kar hăng khul kơyâo pŭng laih anŭn khul rơ̆k drơi dơ̆ng tah. Giŏng 
anŭn, ƀing gơñu či thâo krăn kơ tơlơi Kâo yơh jing Khua Yang Yahweh. 

25“ ‘Anai yơh jing tơlơi Khua Yang Yahweh pơhiăp: Tơdang Kâo pơƀut glaĭ ƀing 
ană plei Israel mơ̆ng ƀing lŏn čar jing anih ƀing gơ̆ hơmâo čơlah đuaĭ hơdip laih, 
Kâo či pơrơđah Kâo pô rơgoh hiam amăng ƀing gơ̆ ƀơi anăp ƀing lŏn čar. Giŏng 
anŭn, ƀing gơñu či hơdip amăng anih lŏn gơñu pô, jing anih Kâo pha brơi laih kơ 
ding kơna Kâo Yakôb. 

26Ƀing gơñu či hơdip pơ anŭn rơnŭk rơnua laih anŭn či pơdơ̆ng đĭ khul sang 
hăng khul đang boh kơƀâo yơh. Ƀing gơñu či hơdip rơnŭk rơnua tơdang Kâo 
pơruă pơkơhma̱l hĭ abih bang ƀing mơnuih re̱ng gah gơñu jing ƀing djik mưč 
laih kơ ƀing gơñu hlâo adih. Giŏng anŭn, ƀing gơñu či thâo krăn kơ tơlơi Kâo yơh 
jing Yahweh Ơi Adai gơñu.’ ” 

Yehezekêl 29 

Tơlơi Laĭ Lui Hlâo Pơkơdơ̆ng Glaĭ Hăng Čar Êjip 

1Amăng thŭn tal pluh blan tal pluh ƀơi hrơi tal pluh-dua, Yahweh pơhiăp hăng 
kâo dơ̆ng tui anai, 

2“Ơ ană mơnuih hơi, anăp bĕ ƀo ̆  mơta ih pơkơdơ̆ng glaĭ hăng Pharaoh pơtao lŏn 
čar Êjip laih anŭn laĭ lui hlâo pơkơdơ̆ng glaĭ hăng ñu bĕ wơ̆t hăng abih bang ƀing 
Êjip mơ̆n. 

3Pơhiăp bĕ kơ ñu tui anai, ‘Anai yơh jing tơlơi Khua Yang Yahweh pơhiăp, “ ‘Kâo 
pơkơdơ̆ng glaĭ hăng ih, Ơ Pharaoh pơtao lŏn čar Êjip hơi, hlô krin ih dŏ amăng 
khul hơnŏh ia ih. Ih laĭ tui anai, “Krong Nil jing lŏm kơ kâo. Kâo pơjing rai krong 
anŭn kơ kâo pô.” 

4Samơ̆ Kâo či pioh gơnam goaĭ ƀơi kơham ih laih anŭn ngă kơ akan amăng khul 
hơnŏh ia ih đo̱m ƀơi khul akăh ih yơh. Kâo či dui tơbiă ih mơ̆ng khul hơnŏh ia ih, 
wơ̆t hăng abih bang akan đo̱m ƀơi khul akăh ih mơ̆n. 

5Kâo či lui hĭ ih amăng tơdron ha̱r, jing ih hăng abih bang khul akan hơnŏh ia ih 
yơh. Ih či le ̆  amăng đang hơma laih anŭn arăng ƀu či pơƀut glaĭ ƀôdah duñ đĭ ôh. 
Kâo či ngă kơ ih jing kar hăng gơnam ƀơ̆ng kơ khul hlô glai lŏn tơnah laih anŭn 
kơ khul čim brĭm adai yơh. 

6“ ‘Giŏng anŭn abih bang ƀing hlơi pô hơdip amăng lŏn čar Êjip či thâo krăn kơ 
tơlơi Kâo yơh jing Yahweh. “ ‘Ih, jing pơtao, hơmâo jing hĭ laih kar hăng gai trang 
bo kơ sang anŏ ƀing Israel. 

7Tơdang ƀing gơñu mă ih hăng tơngan gơñu, ih đăh hĭ laih anŭn blah hak hĭ bra 
tơngan gơñu. Tơdang ƀing gơñu kơnang ƀơi ih, ih pơjŏh hĭ laih anŭn rŏng gơñu 
gô hĭ yơh. 

8“ ‘Hơnŭn yơh, anai jing tơlơi Khua Yang Yahweh pơhiăp: Kâo či ba rai tơlơi 
pơblah pơkơdơ̆ng glaĭ hăng ih laih anŭn pơdjai hĭ ƀing mơnuih ih wơ̆t hăng khul 
hlô mơnơ̆ng mơ̆n. 

9Lŏn čar Êjip či jing hĭ anih lŏn rơngol. Giŏng anŭn, ƀing gơñu či thâo krăn kơ 
tơlơi Kâo yơh jing Yahweh. “ ‘Yuakơ ih laĭ laih tui anai, “Krong Nil jing lŏm kơ 
kâo. Kâo yơh pơjing rai krong anŭn.” 

10Hơnŭn yơh, Kâo pơkơdơ̆ng glaĭ hăng ih laih anŭn hăng khul hơnŏh ia ih. Kâo 
či ngă kơ anih lŏn ƀing Êjip răm rai hăng rơngol hĭ čơdơ̆ng mơ̆ng anih Migdôl 
truh pơ anih Aswan, hlŏng truh pơ guai lŏn Kus yơh. 

11Ƀu či hơmâo plă̱ tơkai mơnuih ƀôdah hlô mơnơ̆ng ôh dưi găn amăng anih lŏn 
anŭn. Ƀu hơmâo hlơi pô ôh či hơdip pơ amăng pă̱pluh thŭn. 

12Kâo či ngă kơ anih lŏn ƀing Êjip jing hĭ rơngol kar hăng lu anih rơngol pơkŏn 
laih anŭn khul plei pla ñu pơkŏn či jing hĭ rơngol amăng pă̱pluh thŭn amăng khul 
plei pla răm rai yơh. Kâo či pơčơlah hĭ ƀing Êjip amăng ƀing lŏn čar laih anŭn 
pơbra hyu ƀing gơñu amăng ƀing kơnung djuai mơnuih yơh. 

13“ ‘Samơ̆ anai yơh jing tơlơi Khua Yang Yahweh pơhiăp: Ƀơi hơnăl tuč kơ pă̱pluh 
thŭn, Kâo či pơƀut glaĭ ƀing Êjip mơ̆ng ƀing lŏn čar jing anih ƀing gơñu hơmâo 
čơlah hơdip laih. 

14Kâo či ba glaĭ ƀing gơñu mơ̆ng tơlơi hlŭn mơnă laih anŭn ƀing gơñu či wơ̆t glaĭ 
dŏ pơ lŏn čar Êjip Gah Thu̱ng, jing anih lŏn ơi adon gơñu. Pơ anŭn yơh ƀing gơñu 
či jing sa lŏn čar tơdu. 

15Anŭn jing sa boh lŏn čar tơdu hloh kơ abih bang lŏn čar yơh laih anŭn tơdơi 
kơ anŭn ăt ƀu či jing hĭ lŏn čar pơdun đĭ ñu pô gah ngŏ kơ abih bang lŏn čar mơ̆n. 
Kâo či ngă brơi kơ lŏn čar Êjip anŭn jing tơdu hĭ laih anŭn ƀu či dưi git gai ƀing 
lŏn čar dơ̆ng tah. 

16Lŏn čar Êjip ƀu či jing anih kơjăp kơnang brơi kơ ƀing ană plei ƀing Israel dơ̆ng 
tah samơ̆ či jing hĭ lŏn čar pơhơdơr glaĭ kơ tơlơi soh tơdang ƀing Israel hơmâo 
đuaĭ nao laih hlâo adih pơ ƀing gơñu rơkâo kơ tơlơi djru. Giŏng anŭn, ƀing gơñu 
či thâo krăn kơ tơlơi Kâo yơh jing Khua Yang Yahweh.’ ” 

17Amăng thŭn tal duapluh-tơjuh blan tal sa ƀơi hrơi tal sa, Yahweh pơhiăp hăng 
kâo dơ̆ng tui anai, 

18“Ơ ană mơnuih hơi, Nebukhadnezzar pơtao lŏn čar Babilon ba rai laih ƀing ling 
tơhan ñu kiăng kơ pơblah kơtang hăng plei Tir. Rĭm ƀing tơhan ñu jing hĭ klo 
laih anŭn rĭm bra gơñu jing hĭ gleh biă mă yơh yuakơ čơkŭng ba gơnam kơtraŏ. 
Samơ̆ ñu hăng ƀing ling tơhan ñu ƀu tŭ mă gơnam sua mă hơget ôh mơ̆ng tơlơi 
ƀing gơñu nao pơblah pơkơdơ̆ng glaĭ hăng plei Tir anŭn. 

19Hơnŭn yơh, anai jing tơlơi Khua Yang Yahweh pơhiăp: Kâo či jao hĭ lŏn čar Êjip 
kơ Nebukhadnezzar pơtao lŏn čar Babilon yơh laih anŭn ñu či čơkŭng đuaĭ hĭ 
mŭk dram lŏn čar Êjip. Ñu či kơsung nao sua mă anih lŏn anŭn yơh jing gơnam 
kla kơ ƀing ling tơhan ñu. 

20Kâo hơmâo jao hĭ laih kơ ñu lŏn čar Êjip jing gơnam bơni kơ tơlơi bruă ñu 
yuakơ ñu hăng ƀing ling tơhan ñu ngă tui hăng tơlơi Kâo kiăng, Khua Yang 
Yahweh pơhiăp laih. 

21“Ƀơi hrơi anŭn, Kâo či brơi sa ƀĕ tơki čăt đĭ kar hăng tơlơi kơtang kơ sang anŏ 
ƀing Israel laih anŭn Kâo či pŏk hĭ amăng bah ih amăng ƀing gơñu. Giŏng anŭn, 
ƀing gơñu či thâo krăn kơ tơlơi Kâo yơh jing Yahweh.” 

Yehezekêl 30 

Tơlơi Čŏk Hia Kơ Lŏn Čar Êjip 

1Yahweh pơhiăp hăng kâo dơ̆ng tui anai, 

2“Ơ ană mơnuih hơi, laĭ lui hlâo bĕ tui anai, ‘Anai yơh jing tơlơi Khua Yang 
Yahweh pơhiăp, “ ‘Ƀing gih pơkrao bĕ hăng laĭ tui anai, “Hrơi pơhuĭ hlak rai laih!” 

3Yuakơ hrơi anŭn jĕ laih, jing hrơi Yahweh jĕ laih, jing hrơi kơthul, jing hrơi 
mông kiăng pơkơhma̱l hĭ ƀing lŏn čar yơh. 

4Tơlơi pơblah či truh pơkơdơ̆ng glaĭ hăng lŏn čar Êjip, laih anŭn tơlơi rŭng răng 
či truh ƀơi ƀing Kus yơh. Tơdang mơnuih djai rơbuh amăng lŏn čar Êjip, mŭk 
dram lŏn čar anŭn arăng ăt či mă pơđuaĭ hĭ mơ̆n laih anŭn atur lŏn čar anŭn glưh 
pơčah hĭ yơh. 

5“ ‘Kus, Put, Lidia hăng Arabia, Libya laih anŭn ƀing ană plei anih lŏn tơlơi pơgop 
či djai hĭ yua mơ̆ng đao gưm hrŏm hăng lŏn čar Êjip yơh. 

6“ ‘Anai yơh jing tơlơi Yahweh pơhiăp, “ ‘Ƀing gŏp djru lŏn čar Êjip či djai hĭ laih 
anŭn tơlơi kơtang pơgao pơang lŏn čar anŭn či rơngiă hĭ yơh. Mơ̆ng anih Migdôl 

truh pơ anih Aswan ƀing gơñu či djai hĭ yua mơ̆ng đao gưm amăng lŏn čar anŭn, 
Khua Yang Yahweh pơhiăp laih. 

7“ ‘Hơdôm anih anŭn či jing hĭ rơngol amăng khul anih lŏn rơngol, laih anŭn khul 
plei pla gơñu či dŏ amăng khul plei pla răm rai yơh. 

8Giŏng anŭn, ƀing gơñu či thâo krăn kơ tơlơi Kâo yơh jing Yahweh, tơdang Kâo 
tuč apui čuh hĭ lŏn čar Êjip wơ̆t hăng abih bang ƀing djru ñu ăt či răm rai hĭ abih 
mơ̆n. 

9“ ‘Ƀơi hrơi anŭn ƀing ding kơna laĭ pơthâo či tơbiă nao mơ̆ng Kâo amăng khul 
sŏng kiăng kơ pơhuĭ ƀing Kus pơ anih dŏ ƀing gơñu kơ gơñu pô dŏ rơnŭk 
hơđơ̆ng. Tơlơi rŭng răng yơh či hơñăk mă ƀing gơñu ƀơi hrơi lŏn čar Êjip răm 
rai, yuakơ tơlơi anŭn sĭt či truh yơh. 

10“ ‘Anai yơh jing tơlơi Khua Yang Yahweh pơhiăp, “ ‘Kâo či pơrai hĭ abih bang 
ƀing ling tơhan lŏn čar Êjip yua mơ̆ng tơngan Nebukhadnezzar pơtao lŏn čar 
Babilon yơh. 

11Ñu hăng ƀing ling tơhan ñu, jing ƀing lŏn čar kheñ đet, arăng či ba rai kiăng kơ 
pơrai hĭ anih lŏn anŭn. Ƀing gơñu či suă đao gơñu pơkơdơ̆ng glaĭ hăng lŏn čar 
Êjip laih anŭn pơbă hĭ anih lŏn anŭn hăng mơnuih djai yơh. 

12Kâo či pơthu hĭ khul hơnŏh ia krong Nil laih anŭn sĭ hĭ anih lŏn anŭn kơ ƀing 
mơnuih sat ƀai. Yua mơ̆ng tơngan ƀing tuai yơh Kâo či pơrơngol hĭ anih lŏn anŭn 
wơ̆t hăng abih bang tơlơi amăng anŭn mơ̆n. “ ‘Kâo, jing Yahweh, hơmâo pơhiăp 
laih. 

13“ ‘Anai yơh jing tơlơi Khua Yang Yahweh pơhiăp, “ ‘Kâo či pơrai hĭ khul rup 
trah laih anŭn pơđŭt hĭ khul rup amăng plei Memphis. Ƀu či hơmâo khua moa 
dơ̆ng tah amăng lŏn čar Êjip, laih anŭn Kâo či pơlar tơlơi huĭ bra̱l amăng djŏp 
anih lŏn anŭn. 

14Kâo či pơrơngol hĭ anih lŏn čar Êjip Gah Ngŏ, čuh hĭ plei Zôan laih anŭn pơruă 
pơkơhma̱l hĭ ƀing Nô yơh. 

15Kâo či tuh trŭn tơlơi hil Kâo ƀơi plei Sin, jing ƀơi kơđông kơjăp ƀing Êjip, laih 
anŭn pơrai hĭ ƀing ling tơhan Têbês yơh. 

16Kâo či čuh lŏn čar Êjip. Plei Sin či păl amăng tơlơi tơnap tap. Plei Têbês či glưh 
pơčah hĭ yua mơ̆ng ƀing rŏh ayăt kơsung blah hĭ. Plei Memphis či bưp ƀing rŏh 
ayăt rĭm hrơi yơh. 

17Ƀing hlak ai plei Awen hăng plei Pi-Beset či djai hĭ yua mơ̆ng đao gưm, laih 
anŭn khul plei pla anŭn či nao amăng tơlơi jing kar hăng hlŭn mơnă yơh. 

18Kơnăm mơmŏt yơh či jing hrơi ƀơi plei Tahpanhês tơdang Kâo pơjŏh hĭ oč lŏn 
čar Êjip. Pơ anŭn yơh tơlơi kơtang pơgao pơang ñu či đŭt hĭ yơh. Kơthul či go̱m 
hĭ ñu laih anŭn khul plei pla lŏn čar Êjip anŭn či nao jing hlŭn mơnă yơh. 

19Tui anŭn, Kâo či pơruă pơkơhma̱l hĭ lŏn čar Êjip, laih anŭn ƀing gơñu či thâo 
krăn kơ tơlơi Kâo yơh jing Yahweh.’ ” 

20Amăng thŭn tal pluh-sa blan tal sa ƀơi hrơi tal tơjuh, Yahweh pơhiăp hăng kâo 
dơ̆ng tui anai, 

21“Ơ ană mơnuih hơi, Kâo hơmâo pơjŏh hĭ laih hơpăl tơngan Pharaoh pơtao lŏn 
čar Êjip. Arăng ƀu hơmâo akă pŏn hĭ laih ôh kiăng kơ suaih ƀôdah pioh amăng 
hrĕ tơƀăk kiăng kơ hơpăl anŭn jing kơtang tơl dưi djă̱ sa ƀĕ đao gưm. 

22Hơnŭn yơh, anai jing tơlơi Khua Yang Yahweh pơhiăp: Kâo pơkơdơ̆ng glaĭ 
hăng Pharaoh pơtao lŏn čar Êjip. Kâo či pơjŏh hĭ abih dua gah hơpăl tơngan ñu, 
anŭn jing hơpăl hiam wơ̆t hăng hơpăl jŏh laih mơ̆n, laih anŭn ngă kơ đao le ̆  trŭn 
hĭ mơ̆ng tơngan ñu yơh. 

23Kâo či pơčơlah hĭ ƀing Êjip amăng ƀing lŏn čar laih anŭn pơbra hyu ƀing gơñu 
amăng djŏp lŏn čar yơh. 

24Kâo či pơkơtang brơi hơpăl tơngan pơtao lŏn čar Babilon laih anŭn pioh đao 
Kâo amăng tơngan ñu, samơ̆ Kâo či pơjŏh hĭ hơdôm hơpăl tơngan Pharaoh, laih 
anŭn ñu či pơkrao ƀơi anăp pơtao anŭn kar hăng mơnuih ruă rơka jĕ či djai yơh. 

25Kâo či pơkơtang brơi khul hơpăl tơngan pơtao lŏn čar Babilon, samơ̆ khul 
hơpăl Pharaoh či tơdu rơgah yơh. Giŏng anŭn, ƀing gơñu či thâo krăn kơ tơlơi 
Kâo yơh jing Yahweh, tơdang Kâo pioh đao Kâo amăng tơngan pơtao lŏn čar 
Babilon laih anŭn ñu nao pơkơdơ̆ng glaĭ hăng lŏn čar Êjip yơh. 

26Kâo či pơčơlah hĭ ƀing Êjip amăng ƀing lŏn čar laih anŭn pơbra hyu hĭ ƀing 
gơñu amăng djŏp lŏn čar yơh. Giŏng anŭn, ƀing gơñu či thâo krăn kơ tơlơi Kâo 
yơh jing Yahweh.” 

Yehezekêl 31 

Kơyâo Sar Amăng Anih Lŏn Lebanôn 

1Amăng thŭn tal pluh-sa blan tal klâo ƀơi hrơi tal sa, Yahweh pơhiăp hăng kâo 
dơ̆ng tui anai, 

2“Ơ ană mơnuih hơi, pơhiăp bĕ hăng Pharaoh pơtao lŏn čar Êjip laih anŭn hăng 
ƀing ling tơhan ñu mơ̆n tui anai, “ ‘Hlơi pô dưi pơhơmu hăng ih amăng tơlơi 
kơdrưh kơang lĕ? 

3Bơ kơ Assiria, hlâo adih jing kar hăng kơyâo sar amăng anih lŏn Lebanôn, hăng 
khul than hiam ro ̆  pơtơui hĭ glai kơmrơ̆ng. Kơyâo anŭn glông biă mă, rơjŭng ñu 
gah ngŏ kơ kơthul kơpa̱l. 

4Khul ia yơh ngă brơi kơ ñu čă đĭ, khul ia bluh dơlăm yơh ngă brơi kơ ñu čă đĭ 
glông. glung ia anŭn rô abih bang jum dar atur ñu yơh laih anŭn mơit khul hơnŏh 
gơñu nao pơ abih bang kơyâo đang hơma. 

5Tui anŭn, kơyâo anŭn glông tui dơ̆ng jing glông hloh kơ abih bang khul kơyâo 
đang hơma pơkŏn yơh. Hơmok ñu prŏng tui lar tui yuakơ hơmâo lu ia. 

6Abih bang čim brĭm adai ngă hruh amăng khul than kơyâo anŭn, abih bang hlô 
mơnơ̆ng đang hơma tuh ană gơñu gah yŭ kơ than ngan ñu yơh. Abih bang lŏn 
čar prŏng prin hơdip gah yŭ tơui kơyâo anŭn yơh. 

7Kơyâo anŭn jing kơdrưh kơang hiam ro ̆  yơh, hăng khul than ñu pơlar hyu, 
yuakơ akha ñu čă trŭn nao pơ anih hơmâo ia lu yơh. 

8Khul kơyâo sar amăng đang Ơi Adai ƀu dưi pơhơmu hăng ñu ôh, wơ̆t tơdah khul 
kơyâo hơngo̱ ia kŏn hơmâo than hrup hăng ñu lơi, laih anŭn khul kơyâo hra ăt 
ƀu dưi pơhơmu hăng khul than ñu mơ̆n, tui anŭn ƀu hơmâo kơyâo pă ôh amăng 
đang Ơi Adai dưi pơhơmu hăng tơlơi hiam ro ̆  ñu. 

9Kâo pơjing kơyâo anŭn jing hiam ro ̆  hăng hơmâo lu than ngan, anŭn jing tơlơi 
ngă kơ abih bang kơyâo Iden pơiăng jing amăng đang Ơi Adai yơh. 

10“ ‘Hơnŭn yơh, anai jing tơlơi Khua Yang Yahweh pơhiăp: Yuakơ kơyâo anŭn čă 
glông, rơjŭng ñu glông hloh kơ kơthul kơpa̱l laih anŭn yuakơ ñu pơư pơang kơ 
tơlơi glông ñu pô yơh, 

11Kâo jao hĭ ñu kơ khua djă̱ akŏ ƀing lŏn čar, yuakơ sĭt pô khua anŭn či ngă kơ 
ñu tui hăng tơlơi sat ƀai kơyâo anŭn yơh. Kâo pơgăh hĭ ñu sa bơnăh, 

12laih anŭn lŏn čar kheñ đet yơh či dro̱m hĭ hăng lui hĭ ñu. Khul than ngan ñu le ̆  
ƀơi khul čư̆ čan laih anŭn amăng abih bang dơnung yơh. Khul than kơyâo anŭn 
jŏh dŏ amăng abih bang trŏp ia amăng anih lŏn anŭn. Abih bang ƀing lŏn čar lŏn 
tơnah tơbiă hĭ mơ̆ng tơui kơyâo anŭn laih anŭn đuaĭ hĭ. 

13Abih bang khul čim brĭm adai dŏ ƀơi kơyâo rơbuh anŭn, laih anŭn abih bang 
hlô mơnơ̆ng đang hơma jing dŏ amăng khul than ngan anŭn. 

14Hơnŭn yơh ƀu hơmâo kơyâo pơkŏn ôh čă đĭ glông pơư pơang jĕ ƀơi ia pơyơ̆ng 
đĭ khul rơjŭng ñu gah ngŏ kơ kơthul kơpa̱l. Ƀu hơmâo kơyâo pă ôh hơmâo djŏp 
ia jing kơyâo čă đĭ glông kar hăng anŭn. Abih bang kơyâo anŭn či tŭ djai hăng 
trŭn nao pơ anih ƀing djai Seôl, jing anih mơnuih mơnam nao tơdơi kơ ƀing gơñu 
djai laih, jing trŭn nao pơ hlung dơlăm yơh. 

15“ ‘Anai yơh jing tơlơi Khua Yang Yahweh pơhiăp: Ƀơi hrơi arăng ba ñu trŭn 
nao pơ anih ƀing djai Seôl Kâo go̱m hĭ khul ia bluh ƀu brơi rô tơbiă ôh jing gru 
kơnăl kơ tơlơi rơngot hơning yuakơ ñu yơh. Kâo pơkơ̆ng glaĭ glung ia rô ñu laih 
anŭn khul ia lu ñu dơ̆ng glaĭ yơh. Yuakơ ñu yơh Kâo buh brơi kơ anih lŏn 
Lebanôn hăng tơlơi kơnăm laih anŭn abih bang kơyâo đang hơma či gliu hĭ abih 
yơh. 

16Kâo ngă brơi kơ ƀing lŏn čar rŭng răng ƀơi dơnai rơbuh trŭn ñu tơdang Kâo 
ba trŭn ñu nao pơ anih ƀing djai Seôl hrŏm hăng ƀing trŭn nao pơ hlung dơlăm. 
Giŏng anŭn, abih bang kơyâo Iden, kơyâo yom hloh hiam hloh amăng anih 

Lebanôn laih anŭn abih bang kơyâo hơmâo djŏp ia, či tŭ tơlơi pơjuh yơh amăng 
anih lŏn ƀing djai. 

17Ƀing hlơi pô hơdip gah yŭ tơui kơyâo anŭn, jing ƀing gŏp djru ñu amăng ƀing 
lŏn čar, ăt trŭn nao hrŏm hăng ñu pơ anih ƀing djai Seôl mơ̆n, kiăng pơgop hăng 
ƀing mơnuih arăng pơdjai laih hăng đao gưm. 

18“ ‘Kơyâo pă amăng khul kơyâo đang Iden dưi pơhơmu hăng ih kơ tơlơi ang 
yang hăng tơlơi kơdrưh kơang lĕ? Samơ̆ ih arăng ăt či dro̱m trŭn hĭ hrŏm hăng 
khul kơyâo đang Iden pơ anih lŏn ƀing djai mơ̆n. Ih či dŏ amăng ƀing ƀu khăt klĭ, 
jing hrŏm hăng ƀing djai yua mơ̆ng đao gưm yơh. “ ‘Anŭn yơh jing Pharaoh hăng 
abih bang ƀing ling tơhan ñu, Khua Yang Yahweh pơhiăp laih.’ ” 

Yehezekêl 32 

Tơlơi Čŏk Hia Kơ Pơtao Pharaoh 

1Amăng thŭn tal pluh-dua blan tal pluh-dua ƀơi hrơi tal sa, Yahweh pơhiăp hăng 
kâo dơ̆ng tui anai, 

2“Ơ ană mơnuih hơi, prap pre bĕ tơlơi čŏk hia kơ Pharaoh pơtao lŏn čar Êjip laih 
anŭn laĭ bĕ kơ ñu tui anai, “ ‘Ih jing kar hăng rơmung dŭl amăng ƀing lŏn čar. Ih 
jing kar hăng tơgrai amăng ia rơsĭ prăh prung amăng khul hơnŏh ia ih, pơčơkŏl 
hĭ ia anŭn hăng tơkai ih laih anŭn pơglŭt hĭ khul hơnŏh ia anŭn. 

3“ ‘Anai yơh jing tơlơi Khua Yang Yahweh pơhiăp, “ ‘Hăng tơpul ană plei prŏng 
lu yơh Kâo či trah hơñuăl Kâo ƀơi ih, laih anŭn ƀing gơñu dui đĭ ih amăng hơñuăl 
Kâo yơh. 

4Kâo či glŏm hĭ ih ƀơi lŏn laih anŭn brơi kơ ih nao amăng anih đang hơma. Kâo 
či brơi kơ abih bang čim brĭm adai dŏ ƀơi ih laih anŭn abih bang hlô mơnơ̆ng lŏn 
tơnah čŏh ƀơ̆ng atâo ih gơñu pô yơh. 

5Kâo či glŏm hyu kơđeh asar ih ƀơi khul čư̆ čan laih anŭn pơbă hĭ khul dơnung 
hăng atâo prŏng ih yơh. 

6Kâo či pơhra̱m hĭ anih lŏn anŭn hăng drah ih rô jing hlŏng truh pơ khul čư̆ čan, 
laih anŭn khul trŏp ia či bă hăng kơđeh asar ih yơh. 

7Tơdang Kâo pơrai hĭ ih, Kâo či go̱m hĭ adai yơh laih anŭn pơmŏt hĭ khul pơtŭ. 
Kâo či go̱m hĭ yang hrơi hăng kơthul, laih anŭn yang blan ƀu či pơčrang bơngač 
dơ̆ng tah. 

8Abih bang tơlơi bơngač pơčrang amăng khul adai adih Kâo či pơmŏt hĭ ƀơi gah 
ngŏ ih yơh. Kâo či ba tơlơi kơnăm mơmŏt amăng anih lŏn ih, Khua Yang Yahweh 
pơhiăp laih. 

9“ ‘Kâo či pơrŭng lu pran jua mơnuih tơdang Kâo pơrai hĭ ih amăng ƀing lŏn čar. 
Tơlơi răm rai či truh amăng khul anih lŏn ih ƀu thâo krăn hơget ôh. 

10Kâo či ngă kơ lu kơnung djuai dŏ kơtuă huĭ yuakơ ih, laih anŭn ƀing pơtao 
gơñu či huĭ bra̱l yuakơ ih yơh tơdang Kâo yơr đĭ đao Kâo ƀơi anăp gơñu. Ƀơi hrơi 
ih răm rai rĭm ƀing gơñu či rŭng răng kơ rĭm mông kơ tơlơi hơdip ñu huĭ kơ djai 
yơh. 

11“ ‘Đao gưm pơtao lŏn čar Babilon či rai pơkơdơ̆ng glaĭ hăng ih. 

12Kâo či ngă kơ ƀing ling tơhan ih răm rai hĭ yua mơ̆ng khul đao gưm ƀing ling 
tơhan kơtang, jing ƀing ling tơhan kheñ đet hloh amăng abih bang ƀing lŏn čar 
yơh. Ƀing gơñu či pơphač hĭ tơlơi pơgao pơang lŏn čar Êjip, laih anŭn abih bang 
ƀing ling tơhan ñu či răm rai hĭ hlo̱m ƀo̱m yơh. 

13Kâo či pơrai hĭ abih bang khul rơmô ñu mơ̆ng jĕ anih hơmâo ia lu kiăng kơ ƀu 
hơmâo tơkai mơnuih dơ̆ng tah nao pơ anih anŭn laih anŭn kŏn hơmư̆ dơnai čôp 
rơmô lơi pơ anŭn. 

14Giŏng anŭn, Kâo či brơi kơ khul ia ñu dơ̆ng glaĭ laih anŭn ngă brơi kơ khul 
hơnŏh ia rô rơnang yơh, Khua Yang Yahweh pơhiăp laih. 

15“ ‘Tơdang Kâo ngă kơ lŏn čar Êjip jing hĭ rơngol laih anŭn tơluăh đuaĭ hĭ lŏn 
čar anŭn abih bang tơlơi amăng anŭn, tơdang Kâo pơdjai hĭ abih bang ƀing hơdip 
amăng anŭn, sĭt ƀing gơñu či thâo krăn kơ tơlơi Kâo yơh jing Yahweh.’ 

16“Anŭn yơh jing tơlơi čŏk hia ƀing gơñu či čŏk kơ lŏn čar anŭn. Ƀing ană đah 
kơmơi ƀing lŏn čar či čŏk kơ lŏn čar anŭn. Yuakơ lŏn čar Êjip hăng abih bang 
ƀing ling tơhan ñu yơh ƀing gơñu či čŏk brơi, Khua Yang Yahweh pơhiăp laih.” 

17Amăng thŭn tal pluh-dua ƀơi hrơi tal hrơi pluh-rơma amăng blan anŭn mơ̆n, 
Yahweh pơhiăp hăng kâo tui anai, 

18“Ơ ană mơnuih hơi, pơkrao bĕ kơ ƀing ling tơhan lŏn čar Êjip laih anŭn pơkiaŏ 
bĕ ƀing gơñu pơ lŏn tơnah gah yŭ abih dua ñu hăng ƀing ană đah kơmơi ƀing lŏn 
čar prŏng kơtang, hrŏm hăng ƀing hlơi pô trŭn nao pơ hlung dơlăm mơ̆n. 

19Pơtă bĕ kơ ƀing gơñu tui anai, ‘Hiư̆m ngă, ƀing gih hiam ro ̆  hloh kơ ƀing pơkŏn 
hă? Trŭn nao bĕ laih anŭn tŭ arăng pioh hrŏm bĕ hăng ƀing ƀu khăt klĭ anŭn.’ 

20Ƀing Êjip anŭn či djai hĭ amăng ƀing djai yua mơ̆ng đao gưm. Đao gưm arăng 
suă laih yơh. Brơi kơ arăng dui hua bĕ ană plei lŏn čar wơ̆t hăng abih bang ƀing 
ling tơhan lŏn čar anŭn mơ̆n. 

21Mơ̆ng gah lăm anih pơsat yơh ƀing khua djă̱ akŏ kơtang či pơruai kơ tơlơi lŏn 
čar Êjip hăng ƀing gŏp lŏn čar Êjip tui anai, ‘Ƀing gơñu hơmâo trŭn rai laih hăng 
đih hăng ƀing ƀu khăt klĭ, jing ƀing djai yua mơ̆ng đao gưm.’ 

22“Lŏn čar Assiria dŏ pơ anŭn hrŏm hăng abih bang ƀing ling tơhan ñu. Jum dar 
ñu jing le̱ng kơ anih pơsat abih bang ƀing djai yơh, jing abih bang ƀing mơnuih 
djai yua mơ̆ng đao gưm. 

23Khul anih pơsat gơñu jing amăng hlung dơlăm laih anŭn ƀing ling tơhan ñu đih 
jum dar pơsat ñu. Abih bang ƀing mơnuih, jing ƀing Assiria, ră ruai hyu kơ tơlơi 
pơhuĭ amăng anih lŏn ƀing hơdip anŭn, arăng pơdjai hĭ ƀing gơñu laih, jing djai 
hĭ yua mơ̆ng đao gưm yơh. 

24“Lŏn čar Ilam dŏ pơ anŭn, hrŏm hăng abih bang ƀing ling tơhan ñu dŏ jum dar 
anih pơsat ñu. Abih bang ƀing gơñu tŭ arăng pơdjai hĭ laih, jing ƀing djai yua 
mơ̆ng đao gưm. Abih bang ƀing hơmâo ră ruai hyu laih tơlơi pơhuĭ amăng anih 
lŏn ƀing hơdip anŭn trŭn nao laih pơ ƀing ƀu khăt klĭ pơ gah yŭ lŏn tơnah. Ƀing 
gơñu glăm mă tơlơi mlâo gơñu hrŏm hăng ƀing trŭn nao pơ hlung dơlăm yơh. 

25Arăng pơkra sa boh sưng kơ ñu amăng ƀing mơnuih djai, hrŏm hăng abih bang 
ƀing ling tơhan ñu dŏ jum dar anih pơsat ñu. Abih bang ƀing gơñu jing ƀing ƀu 
khăt klĭ, arăng pơdjai hĭ hăng đao gưm. Yuakơ tơlơi pơhuĭ gơñu hơmâo ngă laih 
amăng anih lŏn ƀing hơdip, sĭt ƀing gơñu glăm mă tơlơi mlâo gơñu hrŏm hăng 
ƀing trŭn nao pơ hlung dơlăm yơh. Ƀing gơñu tŭ đih amăng ƀing mơnuih arăng 
pơdjai yơh. 

26“Mesek hăng Tubal dŏ pơ anih anŭn, hrŏm hăng abih bang ƀing ling tơhan ñu 
dŏ jum dar anih pơsat gơñu. Abih bang ƀing gơñu jing ƀing ƀu khăt klĭ soh sel, 
arăng pơdjai hĭ yua mơ̆ng đao gưm yuakơ ƀing gơñu ră ruai hyu tơlơi pơhuĭ 
gơñu amăng anih lŏn ƀing hơdip yơh. 

27Ƀing gơñu ƀu đih ôh amăng ƀing ling tơhan khĭn kơtang ƀu khăt klĭ djai laih, 
jing ƀing trŭn nao pơ anih pơsat hăng khul gơnam pơblah gơñu, jing ƀing khul 
đao gơñu arăng pioh gah yŭ kơ akŏ gơñu yơh. Tơlơi pơkơhma̱l kơ khul tơlơi soh 
gơñu dŏ amăng khul tơlang gơñu, wơ̆t tơdah hlâo adih ƀing ling tơhan khĭn 
kơtang anŭn hơmâo pơhuĭ laih amăng djŏp anih lŏn ƀing hơdip. 

28“Bơ kơ ih kar kaĭ mơ̆n, Ơ Pharaoh hơi, ih či djai hĭ laih anŭn đih amăng ƀing ƀu 
khăt klĭ, jing hrŏm hăng ƀing djai yua mơ̆ng đao gưm yơh. 

29“Edôm ăt dŏ pơ anŭn mơ̆n, anŭn jing ƀing pơtao ñu laih anŭn abih bang ƀing 
khua moa ñu. Wơ̆t tơdah ƀing gơñu dưi kơtang, samơ̆ ƀing gơñu ăt đih hăng ƀing 
djai yua mơ̆ng đao gưm mơ̆n. Ƀing gơñu đih hăng ƀing ƀu khăt klĭ, jing hăng ƀing 
trŭn nao pơ hlung dơlăm yơh. 

30“Abih bang ƀing khua moa gah dư̱r laih anŭn abih bang ƀing Sidôn dŏ pơ anŭn. 
Ƀing gơñu trŭn nao hăng ƀing djai amăng tơlơi mlâo yơh wơ̆t tơdah tơlơi pơhuĭ 
tơbiă rai mơ̆ng tơlơi dưi kơtang gơñu. Ƀing gơñu đih ƀu khăt klĭ hăng ƀing djai 
yua mơ̆ng đao gưm laih anŭn glăm mă tơlơi mlâo mlañ gơñu hăng ƀing trŭn nao 
pơ hlung dơlăm yơh. 

31“Pharaoh, jing ñu hăng abih bang ƀing ling tơhan ñu, či ƀuh ƀing gơñu laih anŭn 
ñu či tŭ pơjuh yơh yuakơ abih bang ƀing ling tơhan ñu anŭn djai hĭ yua mơ̆ng 
đao gưm, Khua Yang Yahweh pơhiăp laih. 

32Wơ̆t tơdah Kâo brơi kơ ñu pơlar tơlơi pơhuĭ amăng anih lŏn ƀing hơdip, 
Pharaoh hăng abih bang ƀing ling tơhan ñu či đih amăng ƀing ƀu khăt klĭ, jing 
djai hrŏm hăng ƀing djai yua mơ̆ng đao gưm yơh, Khua Yang Yahweh pơhiăp 
laih.” 

Yehezekêl 33 

Yehezekêl Jing Pô Ep Kơsem 

(Yehezekêl 3:16-21) 

1Yahweh pơhiăp hăng kâo dơ̆ng tui anai, 

2“Ơ ană mơnuih hơi, pơhiăp bĕ hăng ƀing ayŏng adơi plei pla ih laih anŭn laĭ kơ 
ƀing gơñu tui anai, ‘Tơdang Kâo ba rai đao gưm pơkơdơ̆ng glaĭ hăng sa boh anih 
lŏn, laih anŭn ƀing ană plei anih lŏn anŭn ruah mă sa čô amăng ƀing gơñu hăng 
pơjing kơ gơ̆ jing pô krăp lăng, 

3ñu anŭn ƀuh đao gưm rai pơkơdơ̆ng glaĭ hăng anih lŏn anŭn laih anŭn ñu ayŭp 
tơdiăp pơkơđiăng kơ ƀing ană plei, 

4giŏng anŭn tơdah hlơi pô hơmư̆ tơdiăp anŭn samơ̆ ƀu kơđiăng ôh laih anŭn đao 
gưm anŭn truh hăng pơdjai hĭ pô anŭn, sĭt drah pô anŭn či dŏ ƀơi akŏ pô anŭn 
yơh. 

5Yuakơ pô anŭn hơmư̆ laih dơnai tơdiăp samơ̆ ƀu kiăng kơđiăng ôh, sĭt drah ñu 
či dŏ ƀơi akŏ ñu pô. Tơdah ñu tŭ mă tơlơi pơkơđiăng anŭn, sĭt ñu či pơklaih hĭ 
ñu pô yơh. 

6Samơ̆ tơdah pô krăp lăng anŭn ƀuh đao gưm rai samơ̆ ƀu ayŭp tơdiăp kiăng kơ 
pơkơđiăng kơ ƀing ană plei ôh, laih anŭn tơl đao gưm anŭn rai mă hĭ tơlơi hơdip 
sa čô amăng ƀing gơñu, sĭt pô anŭn arăng či mă pơđuaĭ hĭ yơh yuakơ tơlơi soh 
ñu pô, samơ̆ Kâo či yap kơ drah pô anŭn le ̆  ƀơi pô krăp lăng yơh.’ 

7“Ơ ană mơnuih hơi, kâo hơmâo pơjing laih kơ ih jing pô krăp lăng brơi kơ sang 
anŏ ƀing Israel. Tui anŭn, hơmư̆ bĕ boh hiăp Kâo pơhiăp laih anŭn pơkơđiăng 
bĕ kơ ƀing gơñu hăng boh hiăp Kâo anŭn. 

8Tơdang Kâo pơhiăp hăng pô sat ƀai tui anai, ‘Ơ mơnuih sat ƀai hơi, sĭt ih či djai 
yơh,’ laih anŭn ih ƀu pơhiăp tơbiă ôh kiăng kơ ñu đuaĭ hĭ mơ̆ng khul jơlan sat ñu 
pô, sĭt pô sat ƀai anŭn či djai hĭ yuakơ tơlơi soh ñu pô laih anŭn Kâo či yap drah 
ñu anŭn le ̆  ƀơi ih yơh. 

9Samơ̆ tơdah ih pơkơđiăng kơ pô sat ƀai anŭn kiăng kơ đuaĭ hĭ khul jơlan sat ñu 
pô samơ̆ ñu ƀu kiăng ngă ôh, sĭt ñu či djai hĭ yuakơ tơlơi soh ñu pô, samơ̆ ih či 
pơklaih hĭ ih pô mơ̆ng tơlơi anŭn yơh. 

10“Ơ ană mơnuih hơi, pơhiăp bĕ hăng sang anŏ ƀing Israel tui anai, ‘Anai yơh jing 
tơlơi ƀing gih či pơhiăp: Khul tơlơi soh sat wĕ wŏ ta hơmâo pơkơtraŏ laih ƀing 

ta laih anŭn ƀing ta tơdu rơmơ̆n biă mă yơh yuakơ hơdôm tơlơi soh anŭn. Hiư̆m 
pă ƀing ta dưi hơdip lĕ?’ 

11Laĭ bĕ kơ ƀing gơñu tui anai, ‘Sĭt Kâo ƀuăn rơ̆ng hăng tơlơi hơdip Kâo pô, Khua 
Yang Yahweh pơhiăp laih, Kâo ƀu mơak ôh kơ tơlơi ƀing mơnuih sat ƀai djai, 
samơ̆ Kâo mơak biă mă yơh tơdah ƀing gơñu wơ̆t glaĭ pơ Kâo mơ̆ng khul jơlan 
sat ƀai gơñu pô laih anŭn hơdip. Wơ̆t glaĭ bĕ! Wơ̆t glaĭ bĕ mơ̆ng khul jơlan sat 
ƀai gih! Yua hơget ƀing gih či djai hĭ lĕ, Ơ sang anŏ ƀing Israel hơi?’ 

12“Hơnŭn yơh, Ơ ană mơnuih hơi, pơhiăp bĕ hăng ƀing ayŏng adơi plei pla ih tui 
anai, ‘Tơlơi tơpă hơnơ̆ng mơnuih tơpă hơnơ̆ng ƀu či pơklaih hĭ ñu ôh tơdang ñu 
ƀu tui gưt, laih anŭn tơlơi sat ƀai mơnuih sat ƀai ƀu či ngă brơi kơ ñu djai hĭ ôh 
tơdang ñu wĕh đuaĭ hĭ mơ̆ng jơlan anŭn. Mơnuih tơpă hơnơ̆ng, tơdah ñu ngă 
soh, arăng ƀu či brơi kơ ñu dŏ hơdip ôh yuakơ tơlơi tơpă hơnơ̆ng ñu hơmâo laih 
hlâo adih.’ 

13Tơdah Kâo laĭ kơ mơnuih tơpă hơnơ̆ng kơ tơlơi ñu khŏm djai sĭt yơh, samơ̆ 
tơdơi kơ anŭn ñu đaŏ kơnang kơ tơlơi tơpă hơnơ̆ng ñu laih anŭn ngă tơlơi sat 
ƀai, sĭt ƀu hơmâo khul tơlơi tơpă hơnơ̆ng ñu pă ôh arăng či hơdơr. Ñu či djai hĭ 
yuakơ tơlơi sat ƀai ñu hơmâo ngă laih yơh. 

14Laih anŭn tơdah Kâo laĭ kơ mơnuih sat ƀai tui anai, ‘Sĭt ih khŏm djai,’ samơ̆ 
tơdơi kơ anŭn ñu wĕh đuaĭ hĭ mơ̆ng tơlơi soh ñu laih anŭn ngă tơlơi djơ̆ găl, 

15tơdah ñu kla glaĭ tơlơi ñu pơjao tơngan laih kơ tơlơi brơi čan, jing brơi glaĭ bĕ 
kơ tơlơi ñu hơmâo klĕ laih, đuaĭ tui hơdôm tơlơi phiăn pha brơi tơlơi hơdip, laih 
anŭn ƀu ngă tơlơi sat ƀai ôh, sĭt ñu či hơdip yơh. Ñu ƀu či djai hĭ ôh. 

16Ƀu hơmâo tơlơi soh pă ôh ñu hơmâo ngă laih arăng či hơdơr kiăng pơkơdơ̆ng 
glaĭ hăng ñu. Ñu hơmâo ngă laih tơlơi djơ̆ tơpă. Sĭt ñu či hơdip yơh. 

17“Samơ̆ ƀing ayŏng adơi plei pla ih laĭ tui anai, ‘Jơlan Khua Yang jing ƀu tơpă 
ôh.’ Samơ̆ anŭn jing jơlan gơñu pô yơh jing ƀu tơpă. 

18Tơdah sa čô tơpă hơnơ̆ng wĕh đuaĭ hĭ mơ̆ng tơlơi tơpă hơnơ̆ng ñu laih anŭn 
ngă tơlơi sat ƀai, sĭt ñu či djai yuakơ tơlơi soh ñu yơh. 

19Tơdah sa čô sat ƀai wĕh đuaĭ hĭ mơ̆ng tơlơi sat ƀai ñu laih anŭn ngă tơlơi djơ̆ 
tơpă, sĭt ñu či hơdip yơh yuakơ ñu ngă tơlơi tơpă anŭn. 

20Samơ̆, Ơ sang anŏ ƀing Israel hơi, ƀing ih laĭ tui anai, ‘Jơlan Khua Yang jing ƀu 
tơpă ôh.’ Samơ̆ Kâo či phat kơđi rĭm čô ƀing gih ngă tui hăng khul jơlan ñu pô 
yơh.” 

Tơlơi Pơblang Kơ Tơlơi Plei Yerusalaim Răm Rai 

21Amăng thŭn tal pluh-dua thŭn ƀing ta dŏ ataih mơ̆ng lŏn čar pô, jing amăng 
blan tal pluh ƀơi hrơi tal rơma, sa čô mơnuih hơmâo tơklaih hĭ laih mơ̆ng plei 
Yerusalaim rai laĭ hăng kâo tui anai, “Plei prŏng anŭn hơmâo răm rai laih!” 

22Hlak anŭn, hrơi klăm truh hlâo kơ pô anŭn truh, tơngan Yahweh dŏ ƀơi kâo, 
laih anŭn Ñu pŏk amăng bah kâo ƀơi anăp pô anŭn jing pô rai pơ kâo ƀơi hrơi 
mơguah. Tui anŭn, amăng bah kâo pŏk laih anŭn ƀu či dŏ rơiăt dơ̆ng tah. 

23Giŏng anŭn, Yahweh pơhiăp hăng kâo dơ̆ng tui anai, 

24“Ơ ană mơnuih hơi, ƀing mơnuih hơdip amăng khul anih răm rai amăng anih 
lŏn ƀing Israel pơhiăp tui anai, ‘Abraham kơnơ̆ng jing sa čô mơnuih đôč, samơ̆ 
ñu dưi tŭ mă anih lŏn anŭn. Bơ kơ ƀing ta jing mơnuih lu, sĭt yơh anih lŏn anŭn 
arăng hơmâo jao brơi kơ ƀing ta jing lŏn kŏng ngăn ta yơh.’ 

25Hơnŭn yơh, brơi kơ ih laĭ bĕ kơ ƀing gơñu tui anai, ‘Anai yơh jing tơlơi Khua 
Yang Yahweh pơhiăp: Yuakơ ƀing gih ƀơ̆ng añăm mơnơ̆ng hrŏm hăng drah 
amăng añăm anŭn, kơkuh pơpŭ kơ khul rup trah laih anŭn ngă tuh drah mơnuih, 
tui anŭn hiư̆m ngă, ƀing gih khŏm tŭ mă anih lŏn anŭn hă? 

26Ƀing gih kơnang ƀơi đao gưm gih, ƀing gih ngă hơdôm tơlơi hơƀak drak laih 
anŭn rĭm čô amăng ƀing gih pơgrĭ hĭ bơnai pô re̱ng gah ñu. Tui anŭn hiư̆m ngă, 
ƀing gih khŏm tŭ mă anih lŏn anŭn hă?’ 

27“Laĭ bĕ tơlơi anai kơ ƀing gơñu tui anai, ‘Anai yơh jing tơlơi Khua Yang Yahweh 
pơhiăp: Kâo ƀuăn rơ̆ng hăng tơlơi hơdip Kâo pô, ƀing hlơi pô dŏ glaĭ amăng anih 
răm rai anŭn, či djai hĭ yua mơ̆ng đao gưm yơh, ƀing hlơi pô amăng anih đang 
hơma Kâo či jao hĭ kơ khul hlô mơnơ̆ng glai kiăng kơ kĕ hek yơh, laih anŭn ƀing 
hlơi pô dŏ amăng khul anih kơđông kơjăp laih anŭn amăng khul pa̱r čư̆, či djai 
hĭ yua mơ̆ng tơlơi kli̱n khe̱ng yơh. 

28Kâo či ngă kơ anih lŏn anŭn jing hĭ rơngol laih anŭn tơlơi kơtang pơư pơang 
anih lŏn anŭn či đŭt hĭ yơh, laih anŭn khul čư̆ čan ƀing Israel či jing hĭ rơngol 
kiăng kơ ƀu hơmâo hlơi pô ôh či găn nao pơ khul anih anŭn. 

29Giŏng anŭn, ƀing gơñu či thâo krăn kơ tơlơi Kâo yơh jing Yahweh, tơdang Kâo 
hơmâo ngă laih kơ anih lŏn anŭn jing hĭ rơngol yuakơ abih bang tơlơi bruă 
hơƀak drak ƀing gơñu hơmâo ngă laih.’ 

30“Bơ kơ ih, Ơ ană mơnuih hơi, ƀing ayŏng adơi plei pla ih pơruai hăng tơdruă 
kơ tơlơi ih jĕ ƀơi khul pơnăng plei laih anŭn ƀơi khul bah amăng sang tui anai, 
‘Rai bĕ kiăng kơ hơmư̆ boh hiăp tơbiă rai mơ̆ng Yahweh.’ 

31Ƀing ană plei Kâo nao pơ ih, tui hăng tơlơi bruă ƀing gơñu juăt ngă, laih anŭn 
dŏ be̱r ƀơi anăp ih kiăng kơ hơmư̆ hơdôm boh hiăp ih, samơ̆ ƀing gơñu ƀu kiăng 
ngă tui ôh. Hăng amăng bah gơñu yơh, ƀing gơñu pơhiăp hơdôm tơlơi hur har, 
samơ̆ pran jua gơñu khăp đuaĭ tui tơlơi kơmlai ƀu tơpă. 

32Sĭt yơh, kơ ƀing gơñu ih kơnơ̆ng jing đôč đač đôč yơh, jing kar hăng sa čô adoh 
tơlơi adoh kluh amoaih hăng đŏk adoh mơak laih anŭn thâo pĕ ayŭ, yuakơ ƀing 
gơñu hơmư̆ khul boh hiăp ih samơ̆ ƀu kiăng ngă tui hơdôm boh hiăp anŭn ôh. 

33“Tơdang abih bang tơlơi truh sĭt laih, sĭt yơh tơlơi či truh yơh, tui anŭn ƀing 
gơñu či thâo krăn yơh kơ tơlơi sa čô pô pơala hơmâo hơdip laih amăng ƀing 
gơñu.” 

Yehezekêl 34 

Ƀing Wai Triu Israel 

1Yahweh pơhiăp hăng kâo dơ̆ng tui anai, 

2“Ơ ană mơnuih hơi, laĭ lui hlâo bĕ pơkơdơ̆ng glaĭ hăng ƀing wai triu Israel. Laĭ 
lui hlâo bĕ hăng ƀing gơñu tui anai, ‘Anai yơh jing tơlơi Khua Yang Yahweh 
pơhiăp: Răm ƀăm yơh kơ ƀing wai triu ƀing Israel, jing ƀing kơnơ̆ng răk rong 
gơñu pô đôč! Ƀing gơñu khŏm răk rong kơ tơpul triu yơh. 

3Ƀing gih ƀơ̆ng ia tơsâo tơlŏ, buh hơô gih pô hăng ao blâo triu pơđao laih anŭn 
pơkra añăm ƀơ̆ng mơ̆ng hlô hiam hloh, samơ̆ ƀing gih ƀu răk rong tơpul triu 
anŭn ôh. 

4Ƀing gih ƀu pơkơtang brơi kơ ƀing tơdu, pơsuaih hĭ ƀing ruă ƀôdah akă pŏn hĭ 
ƀing ruă rơka ôh. Ƀing gih ƀu ba glaĭ ƀing jrôk jơlan ƀôdah hyu hơduah ƀing 
rơngiă ôh. Ƀing gih hơmâo git gai laih ƀing gơ̆ hăng tơlơi kơtư̆ juă pơtơnap. 

5Tui anŭn, ƀing gơñu tŭ čơlah đuaĭ hĭ yuakơ ƀu hơmâo pô wai gơñu ôh laih anŭn 
tơdang ƀing gơñu tŭ čơlah đuaĭ hĭ, ƀing gơñu jing hĭ añăm kơ abih bang hlô 
mơnơ̆ng glai yơh. 

6Ƀing triu Kâo đuaĭ hyu amăng abih bang čư̆ čan laih anŭn ƀơi rĭm bŏl čư̆ glông 
yơh. Ƀing gơñu čơlah đuaĭ hĭ amăng abih bang lŏn tơnah laih anŭn ƀu hơmâo 
hlơi pô gir hơduah sem gơñu ôh. 

7“ ‘Hơnŭn yơh, Ơ ƀing wai triu hơi, hơmư̆ bĕ boh hiăp Yahweh anai: 

8Kâo ƀuăn rơ̆ng hăng tơlơi hơdip Kâo pô, Khua Yang Yahweh pơhiăp laih, yuakơ 
tơpul triu Kâo kơƀah hĭ pô wai triu tui anŭn arăng hơmâo sua mă ƀing gơñu, laih 
anŭn hơmâo jing hĭ laih gơnam ƀơ̆ng kơ abih bang hlô mơnơ̆ng glai, laih anŭn 
yuakơ ƀing wai triu Kâo ƀu hơduah sem kơ tơpul triu Kâo ôh, samơ̆ kơnơ̆ng răk 
rong gơñu pô hloh kơ tơpul triu Kâo, 

9hơnŭn yơh, Ơ ƀing wai triu hơi, hơmư̆ bĕ boh hiăp Yahweh tui anai: 

10Anai yơh jing tơlơi Khua Yang Yahweh pơhiăp: Kâo pơkơdơ̆ng glaĭ hăng ƀing 
wai triu laih anŭn či yap soh kơ ƀing gơñu yơh yuakơ tơpul triu Kâo. Kâo či mă 
pơđuaĭ hĭ ƀing wai anŭn mơ̆ng tơpul triu kiăng kơ ƀing wai triu anŭn ƀu dưi čem 
rong kơ gơñu pô dơ̆ng tah. Kâo či pơklaih hĭ tơpul triu Kâo mơ̆ng amăng bah 
ƀing wai anŭn laih anŭn ƀu brơi kơ tơpul triu anŭn jing hĭ gơnam ƀơ̆ng kơ ƀing 
wai anŭn dơ̆ng tah. 

11“ ‘Yuakơ anai yơh jing tơlơi Khua Yang Yahweh pơhiăp: Kâo pô či hơduah sem 
triu Kâo laih anŭn kiaŏ tui hơduah ƀing gơñu yơh. 

12Kar hăng sa čô wai triu nao hơduah sem tơpul triu čơlah đuaĭ tơdang pô wai 
anŭn dŏ hăng ƀing gơñu yơh, Kâo ăt či hơduah tơpul triu Kâo kar kaĭ mơ̆n. Kâo 
či pơklaih hĭ ƀing gơñu mơ̆ng abih bang anih, jing anih ƀing gơñu čơlah đuaĭ hĭ 
laih amăng hrơi bă hăng kơthul laih anŭn kơnăm mơmŏt. 

13Kâo či ba ƀing gơñu tơbiă mơ̆ng ƀing lŏn čar laih anŭn pơƀut glaĭ hĭ ƀing gơñu 
mơ̆ng khul anih lŏn, laih anŭn Kâo či ba ƀing gơñu mŭt pơ anih lŏn gơñu pô yơh. 
Kâo či čem rong ƀing gơñu ƀơi khul čư̆ čan ƀing Israel, amăng khul trŏp ia laih 
anŭn amăng abih bang anih hơdip amăng anih lŏn ƀing mơnuih hơdip yơh. 

14Kâo či wai ƀing gơñu amăng anih đang rơ̆k hiam laih anŭn ƀơi čư̆ glông ƀing 
Israel yơh či jing anih ƀing gơñu ƀơ̆ng rơ̆k. Pơ anŭn yơh ƀing gơñu či pun amăng 
anih lŏn tơdron rơ̆k hiam laih anŭn pơ anih anŭn yơh ƀing gơñu či ƀơ̆ng rơ̆k 
hiam ƀơi khul čư̆ čan ƀing Israel. 

15Kâo pô či wai tơpul triu Kâo laih anŭn brơi kơ ƀing gơñu pun, Khua Yang 
Yahweh pơhiăp laih. 

16Kâo či hơduah sem ƀing rơngiă laih anŭn ba glaĭ ƀing jrôk jơlan. Kâo či akă pŏn 
ƀing ruă rơka laih anŭn pơkơtang ƀing tơdu, samơ̆ ƀing rơmŏng hăng kơtang 
Kâo či pơrai hĭ yơh. Kâo či wai lăng tơpul triu anŭn hăng tơlơi tơpă hơnơ̆ng yơh. 

17“ ‘Bơ kơ ih, Ơ tơpul triu Kâo hơi, anai yơh jing tơlơi Khua Yang Yahweh pơhiăp: 
Kâo či phat kơđi tŏng krah ƀing hlô anai hăng hlô adih, laih anŭn boh nik ñu, tŏng 
krah khul triu tơno hăng khul bơbe tơno yơh. 

18Kâo ƀu mơak hăng ƀing gih ôh. Ƀing gih ƀơ̆ng rơ̆k hiam laih anŭn juă hĭ abih 
bang đang rơ̆k dŏ glaĭ anŭn hăng tơkai gih kiăng kơ ƀing arăng ƀu hơmâo gơnam 
ƀơ̆ng dơ̆ng tah. Ƀing gih mơñum djŏp ia rơgoh laih anŭn pơgrĭ hĭ ia dŏ glaĭ hăng 
tơkai gih. 

19Tơpul triu Kâo ƀơ̆ng rơ̆k ƀing gih hơmâo juă laih laih anŭn mơñum ia ƀing gih 
hơmâo pơgrĭ hĭ laih hăng tơkai gih. 

20“ ‘Hơnŭn yơh, anai jing tơlơi Khua Yang Yahweh pơhiăp kơ ƀing gơñu: Lăng 
bĕ, Kâo pô či phat kơđi tŏng krah triu rơmŏng hăng triu rơwang yơh. 

21Yuakơ ƀing gih yua asar kian hăng bra gih puh pơđuaĭ hĭ abih bang khul triu 
ruă nuă hăng khul tơki gih tơl ƀing gih hơmâo puh pơđuaĭ hĭ ƀing gơñu yơh, 

22Kâo či pơklaih hĭ tơpul triu Kâo laih anŭn ƀing gơñu ƀu či jing kar hăng gơnam 
arăng sua mă dơ̆ng tah. Kâo či phat kơđi tŏng krah triu anai hăng triu anŭn yơh. 

23Kâo či ruah sa čô pô wai kơ ƀing gơñu, jing ding kơna Kâo Dawid, laih anŭn ñu 
či čem rong ƀing gơ̆ yơh. Ñu či wai lăng ƀing gơ̆ laih anŭn jing pô wai lăng ƀing 
gơ̆ yơh. 

24Kâo, Yahweh, či jing Ơi Adai gơñu, laih anŭn ding kơna Kâo Dawid yơh či jing 
pô khua moa amăng ƀing gơñu. Kâo, jing Yahweh, hơmâo pơhiăp laih. 

25“ ‘Kâo či pơjing tơlơi pơgop rơnŭk rơno̱m hăng ƀing gơñu laih anŭn mă pơđuaĭ 
hĭ abih bang hlô mơnơ̆ng glai kiăng kơ ƀing gơñu dưi hơdip amăng tơdron ha̱r 
hăng pĭt amăng glai kơmrơ̆ng rơnŭk rơnua yơh. 

26Kâo či bơni hiam kơ ƀing gơñu wơ̆t hăng khul anih jum dar bŏl čư̆ Kâo mơ̆n. 
Kâo či brơi rai ia hơjan amăng djơ̆ bơyan. Či hơmâo khul ia hơjan bơni hiam yơh. 

27Khul kơyâo đang hơma či pơtơbiă rai boh čroh laih anŭn tơnah či pơtơbiă rai 
gơnam tăm yơh. Ƀing ană plei či dŏ rơnŭk hơđơ̆ng yơh amăng anih lŏn anŭn. 
Ƀing gơñu či thâo krăn kơ tơlơi Kâo yơh jing Yahweh, tơdang Kâo pơjŏh hĭ khul 
čơnŭh kăl oč gơñu laih anŭn pơklaih hĭ ƀing gơñu mơ̆ng tơngan ƀing pơjing hĭ 
laih ƀing gơñu jing hlŭn mơnă. 

28Ƀing lŏn čar ƀu či sua mă ƀing gơñu dơ̆ng tah laih anŭn khul hlô mơnơ̆ng glai 
ăt kŏn kĕ hak ƀing gơñu lơi. Ƀing gơñu či hơdip rơnŭk rơnua laih anŭn ƀu hơmâo 
hlơi pô či pơhuĭ ƀing gơñu dơ̆ng tah. 

29Kâo či pha brơi kơ ƀing gơñu sa anih lŏn kơmơ̆k jing hiam kơ gơnam tăm laih 
anŭn ƀing gơñu ƀu či jing hĭ răm rai yua mơ̆ng tơlơi ư̆ rơpa amăng anih lŏn anŭn 
ƀôdah glăm mă tơlơi djik djak mơ̆ng ƀing lŏn čar pơkŏn dơ̆ng tah. 

30Giŏng anŭn, ƀing gơñu či thâo krăn kơ tơlơi Kâo, jing Yahweh Ơi Adai gơñu, 
jing Pô dŏ hăng ƀing gơñu laih anŭn ƀing gơñu, jing sang anŏ ƀing Israel, jing ană 
plei Kâo yơh, Khua Yang Yahweh pơhiăp laih. 

31Ƀing gih jing tơpul triu Kâo, jing tơpul triu kơ đang rơ̆k Kâo, jing ƀing ană plei 
Kâo, laih anŭn Kâo jing Ơi Adai gih, Khua Yang Yahweh pơhiăp laih.’ ” 

Yehezekêl 35 

Tơlơi Laĭ Lui Hlâo Pơkơdơ̆ng Glaĭ Hăng Čar Edôm 

1Yahweh pơhiăp hăng kâo dơ̆ng tui anai, 

2“Ơ ană mơnuih hơi, anăp bĕ ƀo ̆  mơta ih pơkơdơ̆ng glaĭ hăng Čư̆ Seir. Laĭ lui hlâo 
pơkơdơ̆ng glaĭ bĕ hăng čư̆ anŭn tui anai, 

3‘Anai jing tơlơi Khua Yang Yahweh pơhiăp: Kâo či pơkơdơ̆ng glaĭ hăng ih, Ơ Čư̆ 
Seir hơi, laih anŭn Kâo či yơr tơbiă tơngan Kâo pơkơdơ̆ng glaĭ hăng ih laih anŭn 
ngă kơ ih jing hĭ anih rơngol yơh. 

4Kâo či ngă kơ khul plei prŏng ih jing hĭ răm rai laih anŭn ih či jing hĭ anih rơngol 
yơh. Giŏng anŭn, ih či thâo krăn kơ tơlơi Kâo yơh jing Yahweh. 

5“ ‘Yuakơ ih jing rŏh ayăt nanao hăng ƀing Israel laih anŭn lui brơi kơ ƀing ană 
plei ƀing Israel arăng pơdjai hĭ amăng hrơi mông răm rai ƀing gơ̆, jing amăng 
hrơi mông ƀing gơ̆ tŭ tơlơi pơkơhma̱l yuakơ khul tơlơi soh ƀing gơ̆, 

6hơnŭn yơh, Kâo ƀuăn rơ̆ng hăng tơlơi hơdip Kâo pô, Khua Yang Yahweh pơhiăp 
laih, Kâo či jao hĭ ih kơ tơlơi tuh drah laih anŭn ih ƀu tơklaih hĭ mơ̆ng tơlơi anŭn 
ôh. Yuakơ ih ƀu pơrơmut ôh kơ tơlơi tuh drah, tui anŭn tơlơi tuh drah yơh či 
kiaŏ mă ih. 

7Kâo či ngă kơ Čư̆ Seir jing hĭ anih rơngol laih anŭn pơdjai hĭ abih bang ƀing hlơi 
pô găn nao rai pơ anih anŭn. 

8Kâo či pơbă hĭ khul čư̆ čan ih hăng mơnuih djai. Ƀing mơnuih djai yua mơ̆ng đao 
gưm či le ̆  rơbuh hĭ ƀơi khul bŏl čư̆ ih laih anŭn amăng khul dơnung hăng khul 
trŏp ia ih yơh. 

9Kâo či ngă kơ ih jing hĭ anih rơngol hlŏng lar. Khul plei pla ih arăng ƀu či dŏ 
hơdip dơ̆ng tah. Giŏng anŭn, ih či thâo krăn kơ tơlơi Kâo yơh jing Yahweh. 

10“ ‘Yuakơ ih hơmâo laĭ laih tui anai, “Dua boh lŏn čar hăng khul lŏn čar anŭn či 
jing ƀing lŏm kơ ƀing gơmơi laih anŭn ƀing gơmơi či tŭ mă ƀing gơñu jing kar 
hăng mŭk dram yơh,” wơ̆t tơdah Kâo, jing Yahweh, ăt dŏ pơ anih anŭn mơ̆n, 

11hơnŭn yơh Kâo ƀuăn rơ̆ng hăng tơlơi hơdip Kâo pô yơh, Khua Yang Yahweh 
pơhiăp laih, Kâo či ngă kơ ih tui hăng tơlơi hil nač laih anŭn tơlơi ga̱r ih pơrơđah 
laih amăng tơlơi ih pơrơmut kơ ƀing gơ̆ laih anŭn Kâo či pơrơđah Kâo pô amăng 
ƀing gơ̆ yơh tơdang Kâo phat kơđi ih. 

12Giŏng anŭn, ih či thâo krăn kơ tơlơi Kâo yơh jing Yahweh hơmâo hơmư̆ laih 
abih bang tơlơi djik djak ih hơmâo pơhiăp laih pơkơdơ̆ng glaĭ hăng khul čư̆ čan 
ƀing Israel. Ih laĭ laih tui anai, “Ƀing gơñu arăng hơmâo pơjing hĭ laih anih rơngol 
laih anŭn hơmâo jao brơi hĭ laih kơ ƀing gơmơi kiăng kơ lun ƀơ̆ng.” 

13Ih pơgao pơang pơkơdơ̆ng glaĭ laih hăng Kâo laih anŭn pơhiăp pơkơdơ̆ng glaĭ 
hăng Kâo ƀu guam ôh, laih anŭn Kâo hơmư̆ laih tơlơi anŭn. 

14Anai yơh jing tơlơi Khua Yang Yahweh pơhiăp: Kâo či ngă brơi kơ ih jing hĭ 
rơngol yơh tơdang abih bang lŏn tơnah hơ̆k mơak. 

15Yuakơ ih hơ̆k kơdơ̆k laih tơdang anih kŏng ngăn sang anŏ ƀing Israel jing hĭ 
rơngol, anŭn yơh jing hơdră Kâo či ngă kơ ih yơh. Ih či jing hĭ rơngol, Ơ Čư̆ Seir 
hơi, anŭn jing ih hăng abih bang ƀing Edôm. Giŏng anŭn, ƀing gơñu či thâo krăn 
kơ tơlơi Kâo yơh jing Yahweh.’ ” 

Yehezekêl 36 

Tơlơi Bơni Hiam Kơ Ƀing Israel 

1“Ơ ană mơnuih hơi, laĭ lui hlâo bĕ kơ khul čư̆ čan ƀing Israel tui anai, ‘Ơ khul čư̆ 
čan ƀing Israel, hơmư̆ bĕ boh hiăp Yahweh. 

2Anai yơh jing tơlơi Khua Yang Yahweh pơhiăp: Pô rŏh ayăt laĭ kơ ih tui anai, 
“Hah ha! Khul anih glông đưm đă anŭn hơmâo jing hĭ laih mŭk dram ta.” ’ 

3Hơnŭn yơh, laĭ lui hlâo bĕ tui anai, ‘Anai yơh jing tơlơi Khua Yang Yahweh: 
Yuakơ ƀing gơñu pơrai hĭ hăng lua mă ih mơ̆ng rĭm bơnăh kiăng kơ ih jing hĭ 
mŭk dram kơ abih bang lŏn čar laih anŭn jing hĭ tơlơi ƀing arăng pơhiăp djik 
djak hăng pơhiăp rơkŭt yơh, 

4hơnŭn yơh, Ơ khul čư̆ čan Israel hơi, hơmư̆ bĕ boh hiăp Khua Yang Yahweh tui 
anai: Anai yơh jing tơlơi Khua Yang Yahweh pơhiăp kơ khul čư̆ čan hăng khul 
bŏl čư̆, kơ khul trŏp ia hăng khul dơnung, kơ anih rơngol răm rai hăng kơ khul 
plei pla tơdron ha̱r jing abih bang khul anih wơ̆t hăng khul mŭk dram arăng 
hơmâo sua mă hăng klao djik yua mơ̆ng abih bang ƀing lŏn čar jum dar ih yơh, 

5anai yơh jing tơlơi Khua Yang Yahweh pơhiăp: Amăng tơlơi Kâo hur har Kâo 
hơmâo pơhiăp laih pơkơdơ̆ng glaĭ hăng abih bang ƀing lŏn čar pơkŏn, laih anŭn 
pơkơdơ̆ng glaĭ hăng abih bang Edôm, yuakơ hăng tơlơi klao laih anŭn tơlơi djik 
amăng pran jua gơñu yơh ƀing gơñu pơjing hĭ anih lŏn Kâo jing mŭk dram gơñu 
pô kiăng kơ ƀing gơñu sua mă đang rơ̆k anih lŏn Kâo anŭn.’ 

6Hơnŭn yơh, laĭ lui hlâo bĕ kơ tơlơi anih lŏn Israel laih anŭn laĭ bĕ kơ khul čư̆ 
čan hăng khul bŏl čư̆ anŭn, kơ khul trŏp ia hăng khul dơnung tui anai, ‘Anai yơh 
jing tơlơi Khua Yang Yahweh pơhiăp: Kâo pơhiăp amăng tơlơi hil ga̱r Kâo yuakơ 
ih hơmâo tŭ tơnap laih kơ tơlơi djik ƀing lŏn čar. 

7Hơnŭn yơh, anai jing tơlơi Khua Yang Yahweh pơhiăp: Kâo ƀuăn rơ̆ng hăng 
tơlơi yơr đĭ tơngan Kâo kơ tơlơi ƀing lŏn čar jum dar ih ăt či tŭ tơnap kơ tơlơi 
ƀing gơñu djik kơ ih mơ̆n. 

8“ ‘Samơ̆ ih, Ơ khul čư̆ čan Israel hơi, či pơtơbiă khul than hăng boh čroh kơ ƀing 
ană plei Kâo Israel, yuakơ ƀing gơñu či glaĭ pơ sang gơñu pô tañ yơh. 

9Kâo pơmĭn ƀlơ̆ng kơ ƀing gih laih anŭn či lăng ƀơi ƀing gih hăng tơlơi khăp yơh. 
Anih lŏn gih arăng či jik kai hăng jŭ pla dơ̆ng, 

10laih anŭn Kâo či brơi thim lu mrô mơnuih amăng ƀing gih yơh laih anŭn ăt abih 
bang sang anŏ Israel mơ̆n. Khul plei pla či hơmâo mơnuih hơdip dơ̆ng laih anŭn 
khul anih răm rai anŭn arăng či ma̱n pơdơ̆ng glaĭ dơ̆ng yơh. 

11Kâo či thim mrô mơnuih wơ̆t hăng mrô hlô rong amăng ƀing gih laih anŭn ƀing 
gơñu či đĭ kơyar hăng jing hĭ lu yơh. Kâo či brơi mơnuih hơdip amăng ƀing gih 
kar hăng hlâo adih yơh Kâo či ngă kơ ƀing gih đĭ kơyar lu hloh kơ hlâo adih mơ̆n. 
Giŏng anŭn, ƀing gih či thâo krăn kơ tơlơi Kâo yơh jing Yahweh. 

12Kâo či ngă kơ ƀing ană plei, jing ƀing ană plei Kâo Israel, hơdip amăng ƀing gih 
dơ̆ng. Ƀing gơñu či tŭ mă ƀing gih laih anŭn ƀing gih či jing lŏn kŏng ngăn gơñu 
dơ̆ng yơh. Ƀing gih ƀu či pơrai hĭ ƀing ană bă gơñu dơ̆ng tah. 

13“ ‘Anai yơh jing tơlơi Khua Yang Yahweh pơhiăp: Yuakơ ƀing ană plei laĭ kơ 
ƀing gih tui anai, “Ih lun ƀơ̆ng mơnuih mơnam laih anŭn pơrai hĭ khul lŏn čar gih 
wơ̆t hăng ƀing ană bă amăng anŭn mơ̆n,” 

14hơnŭn yơh, ih ƀu či lun ƀơ̆ng mơnuih mơnam ƀôdah ngă kơ lŏn čar ih ƀu 
hơmâo ană bă dơ̆ng tah, Khua Yang Yahweh pơhiăp laih. 

15Kâo ƀu či ngă kơ ih hơmư̆ khul tơlơi djik ƀing lŏn čar dơ̆ng tah, laih anŭn ih ƀu 
či tŭ tơnap tơlơi djik ƀing kơnung djuai mơnuih ƀôdah ngă kơ lŏn čar ih răm rai 
dơ̆ng tah, Khua Yang Yahweh pơhiăp laih.’ ” 

16Laih anŭn dơ̆ng Yahweh pơhiăp hăng kâo tui anai, 

17“Ơ ană mơnuih hơi, tơdang ƀing ană plei Israel hơdip laih amăng anih lŏn gơñu 
pô hlâo adih, ƀing gơñu pơgrĭ hĭ anih lŏn anŭn yua mơ̆ng tơlơi hơdip hơdơ̆ng 
gơñu laih anŭn khul tơlơi bruă gơñu. Tơlơi hơdip hơdơ̆ng gơñu jing kar hăng 
tơlơi ƀu rơgoh đah kơmơi rĭm blan ƀơi anăp Kâo yơh. 

18Tui anŭn yơh, Kâo tuh tơbiă laih tơlơi hil Kâo ƀơi ƀing gơñu yơh yuakơ ƀing 
gơñu hơmâo ngă tuh drah laih amăng anih lŏn laih anŭn yuakơ ƀing gơñu hơmâo 
pơgrĭ hĭ laih anih lŏn anŭn hăng khul rup trah. 

19Kâo pơčơlah hĭ ƀing gơñu amăng ƀing lŏn čar laih anŭn ƀing gơñu čơlah đuaĭ 
amăng djŏp anih lŏn. Kâo phat kơđi laih ƀing gơñu tui hăng tơlơi hơdip hơdơ̆ng 
gơñu laih anŭn tơlơi bruă gơñu ngă laih yơh. 

20Ƀơi hrơi mông pă ƀing gơñu hơdip laih amăng ƀing lŏn čar anŭn ƀing gơñu 
pơgrĭ hĭ laih anăn rơgoh hiam Kâo, yuakơ tơlơi arăng laĭ laih kơ ƀing gơñu tui 
anai, ‘Anai jing ƀing ană plei Yahweh samơ̆ ƀing gơñu hơmâo đuaĭ hĭ laih mơ̆ng 
anih lŏn Ñu.’ 

21Kâo hơmâo pơmĭn ƀlơ̆ng kơ anăn rơgoh hiam Kâo, jing anăn sang anŏ Israel 
pơgrĭ hĭ laih amăng ƀing lŏn čar jing amăng anih ƀing gơñu hơmâo đuaĭ nao laih. 

22“Hơnŭn yơh, pơhiăp bĕ kơ sang anŏ Israel tui anai, ‘Anai yơh jing tơlơi Khua 
Yang Yahweh pơhiăp: Kâo ngă tơlơi anŭn ƀu djơ̆ yuakơ ih ôh, Ơ sang anŏ Israel 
hơi, Kâo či ngă hơdôm tơlơi bruă anŭn, samơ̆ kơ anăn rơgoh hiam Kâo yơh, jing 
anăn ih hơmâo pơgrĭ hĭ laih amăng ƀing lŏn čar jing anih ƀing gih hơmâo đuaĭ 
nao laih. 

23Kâo či pơrơđah tơlơi rơgoh hiam kơ anăn yom prŏng Kâo, jing anăn arăng 
hơmâo pơgrĭ laih amăng ƀing lŏn čar, jing anăn ih hơmâo pơgrĭ hĭ laih amăng 
ƀing gơñu. Giŏng anŭn, ƀing lŏn čar anŭn či thâo krăn kơ tơlơi Kâo yơh jing 
Yahweh, Khua Yang Yahweh pơhiăp laih, tơdang Kâo pơrơđah Kâo pô rơgoh 
hiam mơ̆ng ih ƀơi anăp mơta gơñu. 

24“ ‘Yuakơ Kâo či mă pơđuaĭ hĭ ih mơ̆ng ƀing lŏn čar anŭn. Kâo či pơƀut glaĭ ih 
mơ̆ng abih bang ƀing lŏn čar laih anŭn ba ih glaĭ pơ anih lŏn ih pô yơh. 

25Kâo či añăh ia rơgoh ƀơi ƀing gih laih anŭn či jing hĭ rơgoh yơh. Kâo či pơrơgoh 
hĭ ƀing gih mơ̆ng abih bang tơlơi grĭ grañ gih laih anŭn mơ̆ng abih bang khul rup 
trah gih yơh. 

26Kâo či pha brơi kơ ƀing gih pran jua phrâo laih anŭn jua pơmĭn phrâo. Kâo či 
mă pơđuaĭ hĭ mơ̆ng ƀing gih pran jua pơtâo laih anŭn pha brơi kơ ƀing gih pran 
jua asar yơh. 

27Laih anŭn Kâo či pioh Yang Bơngăt Kâo amăng ƀing gih hăng pơtrŭt ƀing gih 
kiăng đuaĭ tui khul tơlơi phiăn Kâo laih anŭn răng pơñen ngă tui khul tơlơi juăt 
Kâo yơh. 

28Ƀing gih či hơdip amăng anih lŏn Kâo pha brơi laih kơ ơi adon gih. Ƀing gih či 
jing ană plei Kâo laih anŭn Kâo či jing Ơi Adai gih yơh. 

29Kâo či pơklaih hĭ ƀing gih mơ̆ng abih bang tơlơi grĭ grañ gih. Kâo či pơđar kơ 
gơnam tăm hăng ngă brơi hơmâo pơdai bă blai laih anŭn Kâo ƀu či ba rai tơlơi 
ư̆ rơpa ƀơi ƀing gih dơ̆ng tah. 

30Kâo či brơi thim boh čroh kơ khul kơyâo hăng khul gơnam tăm amăng đang 
hơma, kiăng kơ ƀing gih ƀu či tŭ pơmlâo amăng ƀing lŏn čar yuakơ tơlơi ư̆ rơpa 
dơ̆ng tah. 

31Giŏng anŭn, ƀing gih či hơdơr kơ khul hơdră jơlan sat ƀai hăng khul tơlơi bruă 
soh sat gih yơh, laih anŭn ƀing gih hơƀak jrak kơ gih pô yuakơ khul tơlơi soh gih 
hăng khul tơlơi bruă hơƀak drak ƀing gih ngă laih yơh. 

32Kâo kiăng kơ ƀing gih thâo krăn kơ tơlơi Kâo ƀu či ngă tơlơi anŭn yuakơ ƀing 
gih ôh, Khua Yang Yahweh pơhiăp laih. Ơ sang anŏ Israel hơi, mlâo mlañ bĕ laih 
anŭn tŭ pơmlâo bĕ yuakơ tơlơi hơdip hơdơ̆ng gih! 

33“ ‘Anai yơh jing tơlơi Khua Yang Yahweh pơhiăp: Ƀơi hrơi Kâo pơrơgoh hĭ ƀing 
gih mơ̆ng abih bang khul tơlơi soh gih, Kâo či brơi ƀing gih dŏ glaĭ dơ̆ng amăng 
khul plei pla gih laih anŭn khul anih răm rai arăng či ma̱n pơdơ̆ng glaĭ dơ̆ng yơh. 

34Anih lŏn rơngol či jing hĭ anih arăng jik čŏh pơala kơ anih rơngol đôč đač ƀơi 
anăp abih bang ƀing hlơi pô găn nao pơ anih anŭn. 

35Ƀing gơñu či laĭ tui anai, “Anih lŏn anai hlâo adih jing hĭ laih rơngol samơ̆ ră 
anai hơmâo jing hĭ laih kar hăng đang Iden. Khul plei pla hlâo adih jing anih glưh 
pơčah, rơngol laih anŭn răm rai, samơ̆ ră anai jing hĭ kơđông kơjăp laih anŭn bă 
hăng mơnuih hơdip yơh.” 

36Giŏng anŭn, ƀing lŏn čar jum dar ih ăt dŏ dơnơ̆ng anŭn či thâo krăn kơ tơlơi 
Kâo, jing Yahweh, hơmâo pơdơ̆ng glaĭ laih anih răm rai anŭn laih anŭn hơmâo 
pla glaĭ laih anih rơngol anŭn. Kâo, jing Yahweh, hơmâo pơhiăp laih, laih anŭn 
Kâo či ngă kơ tơlơi anŭn yơh.’ 

37“Anai yơh jing tơlơi Khua Yang Yahweh pơhiăp: Sa wơ̆t dơ̆ng Kâo či hơmư̆ 
tơlơi kwưh rơkâo sang anŏ Israel laih anŭn ngă tơlơi anŭn kơ ƀing gơñu dơ̆ng 
tui anai: Kâo či ngă kơ ană plei gơñu jing lu mơnuih kar hăng triu, 

38jing lu kar hăng triu bơbe kơ khul gơnam pơyơr ƀơi plei Yerusalaim amăng 
khul hrơi phet pơkơčah yơh. Tui anŭn, khul plei pla răm rai či bă hăng mơnuih 
lu dơ̆ng. Giŏng anŭn, ƀing gơñu či thâo krăn kơ tơlơi Kâo yơh jing Yahweh.” 

Yehezekêl 37 

Dơnung Khul Tơlang Krô 

1Tơngan Yahweh dŏ ƀơi kâo laih anŭn Ñu ba kâo tơbiă yua mơ̆ng Yang Bơngăt 
Yahweh hăng brơi kơ kâo dŏ amăng tŏng krah sa boh dơnung. Dơnung anŭn bă 
hăng tơlang mơnuih djai. 

2Ñu ba kâo găn nao rai amăng anih anŭn laih anŭn kâo ƀuh lu biă mă khul tơlang 
ƀơi tơnah dơnung anŭn, jing khul tơlang krô biă mă yơh. 

3Ñu tơña kơ kâo tui anai, “Ơ ană mơnuih hơi, khul tơlang anai dưi hơdip mơ̆?” 
Kâo laĭ glaĭ tui anai, “Ơ Khua Yang Yahweh hơi, kơnơ̆ng hơjăn Ih yơh thâo.” 

4Giŏng anŭn, Ñu pơđar kơ kâo tui anai, “Pơhiăp laĭ lui hlâo bĕ kơ khul tơlang 
anŭn tui anai, ‘Ơ khul tơlang krô hơi, hơmư̆ bĕ boh hiăp Yahweh! 

5Anai yơh jing tơlơi Khua Yang Yahweh pơhiăp hăng khul tơlang anŭn: Kâo či 
ngă brơi kơ jua bơngăt mŭt amăng ƀing gih laih anŭn ƀing gih či hơdip yơh. 

6Kâo či klôp mŭt arăt pơ ƀing gih laih anŭn ngă kơ asar hơmâo ƀơi ƀing gih kiăng 
kơ go̱m hĭ ƀing gih hăng klĭ. Kâo či pioh jua hơdip amăng ƀing gih laih anŭn ƀing 
gih či hơdip yơh. Giŏng anŭn, ƀing gih či thâo krăn kơ tơlơi Kâo yơh jing Yahweh.’ 
” 

7Tui anŭn, kâo laĭ lui hlâo tui hăng tơlơi Ñu pơđar kơ kâo yơh. Laih anŭn tơdang 
kâo hlak laĭ lui hlâo, hơmâo dơnai, jing dơnai khul tơlang čơdơ̆ng rai pơgop 
hrŏm hơbĭt yơh. 

8Kâo lăng hăng ƀuh khul arăt hăng asar pơƀuh ƀơi khul tơlang anŭn laih anŭn 
klĭ go̱m hĭ gơñu, samơ̆ ƀu hơmâo jua hơdip ôh amăng ƀing gơñu. 

9Giŏng anŭn, Ñu pơđar kơ kâo tui anai, “Laĭ lui hlâo bĕ kơ jua hơdip. Laĭ lui hlâo 
bĕ, Ơ ană mơnuih hơi, tui anai, ‘Anai yơh jing tơlơi Khua Yang Yahweh pơhiăp: 
Ơ jua hơdip hơi, rai bĕ mơ̆ng pă̱ bơnăh angĭn laih anŭn bluh ayŭh bĕ amăng 
mơnuih djai anŭn kiăng kơ ƀing gơñu dưi hơdip.’ ” 

10Tui anŭn, kâo laĭ lui hlâo tui hăng tơlơi Ñu pơđar kơ kâo laih anŭn jua bơngăt 
mŭt amăng ƀing gơñu. Ƀing gơñu hơdip laih anŭn dŏ dơ̆ng yơh, jing sa grup ƀing 
ling tơhan lu biă mă. 

11Giŏng anŭn, Ñu pơđar kơ kâo tui anai, “Ơ ană mơnuih hơi, khul tơlang anŭn 
jing abih bang sang anŏ Israel yơh. Ƀing gơñu laĭ tui anai, ‘Khul tơlang ta jing krô 
laih anŭn tơlơi čang rơmang ta rơngiă hĭ laih. Ƀing ta djai hĭ abih laih.’ 

12Hơnŭn yơh, laĭ lui hlâo bĕ kơ ƀing gơñu tui anai, ‘Anai yơh jing tơlơi Khua Yang 
Yahweh pơhiăp: Ơ ƀing ană plei Kâo hơi, Kâo či pŏk khul anih pơsat ih laih anŭn 
ba ƀing gih tơbiă ƀing gih mơ̆ng khul pơsat anŭn. Kâo či ba ƀing gih wơ̆t glaĭ pơ 
anih lŏn Israel dơ̆ng. 

13Giŏng anŭn, ƀing gih, Ơ ană plei Kâo hơi, či thâo krăn kơ tơlơi Kâo yơh jing 
Yahweh, tơdang Kâo pŏk khul anih pơsat gih laih anŭn ba tơbiă ƀing gih mơ̆ng 
khul pơsat anŭn. 

14Kâo či pioh Yang Bơngăt Kâo amăng ƀing gih laih anŭn ƀing gih či hơdip yơh, 
laih anŭn Kâo či brơi kơ ƀing gih hơdip amăng anih lŏn gih pô. Giŏng anŭn, ƀing 
gih či thâo krăn yơh kơ tơlơi Kâo, jing Yahweh, hơmâo pơhiăp laih, sĭt Kâo 
hơmâo ngă laih, Yahweh pơhiăp laih.’ ” 

Sa Boh Lŏn Čar Gah Yŭ Sa Čô Pơtao 

15Yahweh pơhiăp hăng kâo tui anai, 

16“Ơ ană mơnuih hơi, mă bĕ sa ƀĕ gai laih čih bĕ ƀơi gai anŭn tui anai, ‘Lŏm kơ 
Yudah hăng kơ ƀing Israel jing ƀing pơgop hăng ñu.’ Giŏng anŭn, mă bĕ sa ƀĕ gai 
pơkŏn dơ̆ng laih anŭn čih bĕ ƀơi gai anŭn tui anai, ‘Gai Ephraim, lŏm kơ Yôsêp 
laih anŭn kơ abih bang sang anŏ Israel pơgop hăng ñu.’ 

17Pơgop glaĭ bĕ ƀing gơñu hrŏm hơbĭt amăng sa ƀĕ gai kiăng kơ ƀing gơñu či jing 
hĭ sa amăng tơngan ih. 

18“Tơdang ƀing ană plei plei pla ih tơña kơ ih tui anai, ‘Hiư̆m ngă, ih ƀu či ruai kơ 
ƀing gơmơi tơlơi kiăng laĭ mơ̆ng tơlơi bruă anŭn ôh hă?’ 

19Laĭ glaĭ bĕ kơ ƀing gơñu tui anai, ‘Anai yơh jing tơlơi Khua Yang Yahweh 
pơhiăp: Kâo či mă gai Yôsêp, anŭn jing gai amăng tơngan Ephraim yơh, laih anŭn 
gai ƀing kơnung djuai Israel pơgop hăng ñu, laih anŭn pơgop glaĭ gai anŭn hăng 
gai Yudah, pơkra bĕ khul gai anŭn jing hĭ sa ƀĕ gai, laih anŭn dua ƀĕ gai anŭn či 
jing hĭ sa amăng tơngan ih yơh.’ 

20Yơr đĭ bĕ ƀơi anăp mơta gơñu khul gai ih hơmâo čih laih ƀơi anŭn 

21laih anŭn laĭ bĕ kơ ƀing gơñu tui anai, ‘Anai yơh jing tơlơi Khua Yang Yahweh 
pơhiăp: Kâo či tŭ mă ƀing Israel mơ̆ng ƀing lŏn čar jing anih ƀing gơñu hơmâo 
đuaĭ nao laih. Kâo či pơƀut glaĭ ƀing gơñu mơ̆ng abih bang kơnung djuai jum dar 
laih anŭn ba glaĭ ƀing gơñu pơ anih lŏn gơñu pô yơh. 

22Kâo či ngă kơ ƀing gơñu jing sa lŏn čar amăng anih lŏn anŭn, jing ƀơi khul čư̆ 
čan Israel yơh. Či hơmâo sa čô pơtao git gai wai lăng abih bang ƀing gơñu laih 
anŭn ƀing gơñu ƀu či hĭ dua lŏn čar ƀôdah pơkăh pơpha dua dêh čar dơ̆ng tah. 

23Ƀing gơñu ƀu či pơgrĭ hĭ gơñu pô hăng khul rup trah hăng khul rup hơƀak drak 
ƀôdah hăng khul tơlơi soh gơñu dơ̆ng tah, yuakơ Kâo či pơklaih hĭ ƀing gơñu 
mơ̆ng abih bang tơlơi soh lui wir gơñu, laih anŭn Kâo či pơrơgoh hĭ ƀing gơñu 
yơh. Ƀing gơñu či jing ană plei Kâo laih anŭn Kâo či jing Ơi Adai gơñu yơh. 

24“ ‘Ding kơna Kâo Dawid či jing pơtao kơ ƀing gơñu laih anŭn abih bang ƀing 
gơñu či hơmâo sa čô pô wai yơh. Ƀing gơñu či đuaĭ tui khul tơlơi juăt Kâo laih 
anŭn pơñen djă̱ pioh khul tơlơi phiăn Kâo yơh. 

25Ƀing gơñu či hơdip amăng anih lŏn Kâo pha brơi laih kơ ding kơna Kâo Yakôb 
hlâo adih, jing anih lŏn ƀing ơi adon gơñu hơdip laih. Ƀing gơñu hăng ƀing ană 
tơčô gơñu či hơdip pơ anih anŭn sui biă mă yơh, laih anŭn ding kơna Kâo Dawid 
yơh či jing khua moa gơñu hlŏng lar. 

26Kâo či pơjing tơlơi pơgop rơnŭk rơno̱m hăng ƀing gơñu, anŭn či jing sa tơlơi 
pơgop hlŏng lar yơh. Kâo či pơkơjăp ƀing gơñu laih anŭn brơi kơ ƀing gơñu đĭ 
kơyar lu tui, laih anŭn Kâo či pioh sang yang Kâo amăng ƀing gơñu hlŏng lar yơh. 

27Anih Kâo dŏ či dŏ hăng ƀing gơñu yơh. Kâo či jing Ơi Adai gơñu laih anŭn ƀing 
gơñu či jing ană plei Kâo yơh. 

28Giŏng anŭn, ƀing lŏn čar či thâo krăn yơh kơ tơlơi Kâo, jing Yahweh, ruah laih 
ƀing Israel pioh hơjăn kơ Kâo pô, tơdang sang yang Kâo dŏ amăng ƀing gơñu 
hlŏng lar.’ ” 

Yehezekêl 38 

Tơlơi Laĭ Lui Hlâo Pơkơdơ̆ng Glaĭ Hăng Ƀing Gôg 

1Yahweh pơhiăp hăng kâo dơ̆ng tui anai, 

2“Ơ ană mơnuih hơi, anăp bĕ ƀo ̆  mơta ih pơkơdơ̆ng glaĭ hăng Gôg, kơ anih lŏn 
Magôg, jing khua prŏng anih lŏn Mesek hăng anih lŏn Tubal. Laĭ lui hlâo bĕ 
pơkơdơ̆ng glaĭ hăng ñu tui anai, 

3‘Anai yơh jing tơlơi Khua Yang Yahweh pơhiăp: Kâo pơkơdơ̆ng glaĭ hăng ih, Ơ 
Gôg, jing khua prŏng kơ anih lŏn Mesek hăng anih lŏn Tubal hơi. 

4Kâo či ngă kơ ih pơplih hĭ khul hơdră jơlan ih, pioh khul gơnam goaĭ amăng 
kơham ih laih anŭn ba ih tơbiă hăng abih bang ƀing ling tơhan ih mơ̆n, anŭn jing 
khul aseh ih, ƀing tơhan aseh ih buh hơô gơnam pơgang kiăng kơ pơblah, laih 
anŭn abih bang ƀing ling tơhan ih djă̱ khiơl prŏng khiơl anet, jing abih bang ƀing 
pơprap hăng khul đao gưm gơñu yơh. 

5Persia, Kus hăng Put či dŏ hăng ƀing gơñu, abih bang hăng khul khiơl laih anŭn 
khul muk pơgang yơh, 

6Gômer ăt hrŏm hăng abih bang ƀing ling tơhan ñu mơ̆n, laih anŭn Bêt-
Tôgarmah mơ̆ng anih lŏn ataih gah dư̱r hrŏm hăng abih bang ƀing ling tơhan ñu, 
jing lu lŏn čar biă mă hăng ih. 

7“ ‘Prap pre bĕ. Prap rơmet bĕ, ih laih anŭn abih bang ƀing pơƀut glaĭ hrŏm hăng 
ih, laih anŭn git gai bĕ ƀing gơñu. 



1741 

 

 
© 2013 Jơrai Bible Association. 

  
 

 

8Tơdơi kơ anŭn sui ƀiă arăng či iâu ih prap pre yơh. Amăng khul thŭn pơanăp ih 
či wang blah sa boh anih lŏn phrâo rŭ̱ pơdơ̆ng glaĭ mơ̆ng tơlơi pơblah, jing ƀing 
ană plei arăng phrâo pơƀut glaĭ mơ̆ng lu lŏn čar pơ khul čư̆ čan Israel, jing anih 
jing hĭ rơngol laih mơ̆ng sui. Arăng ba glaĭ laih ƀing gơñu mơ̆ng lu lŏn čar laih 
anŭn ră anai abih bang ƀing gơñu hơdip rơnŭk rơnua yơh. 

9Ih hăng abih bang ƀing ling tơhan ih wơ̆t hăng lu lŏn čar hrŏm hăng ih či đĭ nao, 
kơsung nao kar hăng angĭn rơbŭ. Ih či jing kar hăng kơthul go̱m hĭ anih lŏn anŭn 
yơh. 

10“ ‘Anai yơh jing tơlơi Khua Yang Yahweh pơhiăp: Ƀơi hrơi anŭn khul tơlơi 
pơmĭn či truh amăng tơlơi pơmĭn gih laih anŭn ƀing gih či čơdơ̆ng pơmĭn kơ 
hơdră sat ƀai yơh. 

11Ƀing gih či laĭ tui anai, “Kâo či wang blah anih lŏn hơmâo khul plei pla ƀu 
hơmâo pơnăng pơgang ôh. Kâo či kơsung blah ƀing mơnuih rơnŭk rơnua hăng 
pơmĭn ƀu hơmâo tơlơi sat ôh truh rai, anŭn jing abih bang ƀing gơñu hơdip 
amăng anih ƀu hơmâo khul pơnăng pơgang, khul amăng ja̱ng laih anŭn khul 
čơnŭh khuă yơh. 

12Kâo či sua mă hăng kơsung mă pơkơdơ̆ng glaĭ hăng ƀing mơnuih dŏ pơ anŭn, 
jing ƀing mơnuih hlâo adih plei pla gơñu răm rai laih, laih anŭn hăng ƀing 
mơnuih pơƀut glaĭ laih mơ̆ng ƀing lŏn čar, jing ƀing pơdrŏng hăng khul hlô 
mơnơ̆ng dram gơnam, jing ƀing hơdip amăng tŏng krah anih lŏn anŭn yơh.” 

13Čheba hăng Dedan, ƀing sĭ mơnia anih lŏn Tarsis laih anŭn abih bang ƀing plei 
pla ñu či tơña kơ ih pơanăp anai tui anai, “Hiư̆m ngă, ih hơmâo rai kiăng kơ sua 
mă laih hă? Ih hơmâo pơƀut glaĭ laih aka ƀing ling tơhan ih kiăng kơ kơsung mă, 
kiăng kơ čơkŭng đuaĭ hĭ amrăk mah anŭn, kiăng kơ mă pơđuaĭ hĭ khul hlô 
mơnơ̆ng, khul dram gơnam anŭn wơ̆t hăng lu gơnam sua mă pơkŏn dơ̆ng?” ’ 

14“Hơnŭn yơh, Ơ ană mơnuih hơi, laĭ lui hlâo bĕ kơ Gôg tui anai, ‘Anai yơh jing 
tơlơi Khua Yang Yahweh pơhiăp: Amăng hrơi anŭn, tơdang ƀing ană plei Kâo 
Israel hlak hơdip rơnŭk rơnua, hiư̆m ngă, ih ƀu či thâo krăn kơ tơlơi anŭn ôh hă? 

15Ih či rai mơ̆ng anih ataih ih gah dư̱r adih, ih hăng lu ƀing lŏn čar hrŏm hăng ih, 
jing abih bang ƀing đĭ ƀơi khul aseh, jing sa ƀing ling tơhan lu khĭn kơtang yơh. 

16Ih či kơsung nao pơkơdơ̆ng glaĭ hăng ƀing ană plei Kâo Israel kar hăng kơthul 
go̱m hĭ anih lŏn anŭn yơh. Amăng khul hrơi či truh, Ơ Gôg ăh, Kâo či ba ih 
pơkơdơ̆ng glaĭ hăng anih lŏn Kâo, kiăng kơ ƀing lŏn čar thâo krăn kơ Kâo tơdang 
Kâo pơrơđah Kâo pô rơgoh hiam mơ̆ng tơlơi bruă Kâo ngă mơ̆ng ih ƀơi anăp 
mơta gơñu. 

17“ ‘Anai yơh jing tơlơi Khua Yang Yahweh pơhiăp: Ih yơh jing pô Kâo pơhiăp 
laih amăng khul hrơi đưm hlâo adih yua mơ̆ng ƀing ding kơna Kâo, jing ƀing pô 
pơala Israel. Ƀơi mông anŭn, ƀing gơñu laĭ lui hlâo laih nanao amăng lu thŭn biă 
mă kơ tơlơi Kâo či ba ih nao pơkơdơ̆ng glaĭ hăng ƀing gơñu yơh. 

18Anai yơh jing tơlơi či truh amăng hrơi anŭn: Tơdang Gôg kơsung blah anih lŏn 
Israel, tơlơi hil pơiă Kâo či čuh đĭ yơh, Khua Yang Yahweh pơhiăp laih. 

19Amăng tơlơi Kâo hur har hăng hil nač kơtang yơh Kâo pơhaih kơ tơlơi ƀơi 
mông anŭn amăng anih anŭn či hơmâo lŏn čư̆ pơpư̆ pơgơi prŏng amăng anih lŏn 
Israel. 

20Khul akan amăng ia rơsĭ, khul čim brĭm adai, khul hlô mơnơ̆ng đang hơma, rĭm 
djuai mơnơ̆ng rui ƀơi tơnah laih anŭn abih bang mơnuih mơnam ƀơi rŏng lŏn 
tơnah či huĭ tơtư̆ yơh ƀơi anăp Kâo. Khul čư̆ čan či glưh trŭn, khul hơ̆ng dơ̆ng čư̆ 
či rơbuh laih anŭn rĭm pơnăng či glưh pơčah hĭ ƀơi lŏn yơh. 

21Kâo či iâu pơƀut tơlơi pơblah pơkơdơ̆ng glaĭ hăng Gôg ƀơi abih bang khul čư̆ 
čan Kâo, Khua Yang Yahweh pơhiăp laih. Rĭm đao gưm ƀing ling tơhan anŭn či 
pơkơdơ̆ng glaĭ hăng tơdruă gơñu pô yơh. 

22Kâo či phat kơđi ƀơi ñu hăng tơlơi kli̱n khe̱ng laih anŭn hăng tơlơi tuh drah 
yơh. Kâo či tuh trŭn hơjan hăng ia li̱ng, khul ple̱r tơlŏ laih anŭn apui kơsum ƀơi 
ñu ƀơi ƀing ling tơhan ñu laih anŭn ƀơi lu ƀing lŏn čar hrŏm hăng ñu yơh. 

23Tui anŭn, Kâo či pơrơđah tơlơi prŏng prin Kâo hăng tơlơi rơgoh hiam Kâo, laih 
anŭn Kâo či pơrơđah Kâo pô ƀơi anăp lu ƀing lŏn čar yơh. Giŏng anŭn, ƀing gơñu 
či thâo krăn kơ tơlơi Kâo yơh jing Yahweh.’ 

Yehezekêl 39 

Tơlơi Dưi Hĭ Kơ Ƀing Gôg 

1“Ơ ană mơnuih hơi, laĭ lui hlâo bĕ pơkơdơ̆ng glaĭ hăng Gôg tui anai, ‘Anai yơh 
jing tơlơi Khua Yang Yahweh pơhiăp: Kâo či pơkơdơ̆ng glaĭ hăng ih, Ơ Gôg hơi, 
jing khua prŏng anih lŏn Mesek hăng anih lŏn Tubal hơi. 

2Kâo či ngă kơ ih pơplih hĭ khul hơdră jơlan ih laih anŭn dui ba ih nao hrŏm pơ 
anăp. Kâo či ba ih mơ̆ng anih ataih pơ gah dư̱r adih laih anŭn pơkiaŏ ih nao 
pơkơdơ̆ng glaĭ hăng khul čư̆ čan Israel. 

3Giŏng anŭn, Kâo či pơjŏh hĭ hraŏ ih mơ̆ng tơngan gah ieo laih anŭn ngă kơ khul 
ƀrŏm hraŏ ih le ̆  hĭ mơ̆ng tơngan gah hơnuă ih. 

4Ƀơi khul čư̆ čan Israel yơh ih či le ̆  rơbuh hĭ, anŭn jing ih hăng abih bang ƀing 
ling tơhan ih wơ̆t hăng ƀing lŏn čar hrŏm hăng ih yơh. Kâo či jao hĭ ih jing kar 
hăng gơnam ƀơ̆ng kơ abih bang djuai čim brĭm ƀơ̆ng añăm mơnơ̆ng laih anŭn 
khul hlô mơnơ̆ng glai yơh. 

5Ih či djai hĭ amăng đang hơma yuakơ Kâo hơmâo pơhiăp laih, Khua Yang 
Yahweh pơhaih laih. 

6Kâo či brơi rai apui ƀơi Magôg laih anŭn ƀơi ƀing hlơi pô hơdip rơnŭk rơnua 
amăng khul anih lŏn ha̱ng ia, laih anŭn ƀing gơñu či thâo krăn kơ tơlơi Kâo yơh 
jing Yahweh. 

7“ ‘Kâo či pơrơđah anăn rơgoh hiam Kâo amăng ƀing ană plei Kâo Israel. Kâo ƀu 
či brơi kơ anăn rơgoh hiam Kâo jing grĭ grañ dơ̆ng tah laih anŭn ƀing lŏn čar či 
thâo krăn kơ tơlơi Kâo yơh jing Yahweh, jing Pô Rơgoh Hiam amăng Israel. 

8Hrơi mông anŭn či truh yơh! Hrơi anŭn sĭt či truh yơh, Khua Yang Yahweh 
pơhiăp laih. Anŭn jing hrơi Kâo hơmâo pơruai laih. 

9“ ‘Giŏng anŭn, ƀing hlơi pô hơdip amăng khul plei pla Israel či tơbiă nao pơƀut 
glaĭ khul gơnam pơblah ƀing gơñu hơduah ƀuh kiăng kơ yua kar hăng djŭh čuh 
hĭ, anŭn jing khul khiơl anet laih anŭn prŏng, khul hraŏ hăng ƀrŏm hraŏ, khul 
tơlŏ hăng khul tơbăk yơh. Amăng tơjuh thŭn mơtam ƀing gơñu yua khul gơnam 
pơblah kiăng kơ čuh. 

10Ƀing gơñu ƀu kiăng kơ pơƀut glaĭ djŭh mơ̆ng đang hơma ƀôdah khăt djŭh 
mơ̆ng glaĭ kơmrơ̆ng ôh, yuakơ ƀing gơñu či yua kơ khul gơnam pơblah pơala kơ 
djŭh. Laih anŭn ƀing gơñu či sua mă glaĭ ƀing hlơi pô hơmâo sua mă laih ƀing 
gơñu hlâo laih anŭn kơsung mă glaĭ ƀing hlơi pô hơmâo kơsung mă laih ƀing 
gơñu, Khua Yang Yahweh pơhiăp laih. 

11“ ‘Ƀơi hrơi anŭn Kâo či brơi kơ Gôg sa boh anih pơsat kiăng kơ dơ̱r amăng ƀing 
Israel, jing amăng dơnung ƀing mơnuih găn rai mơ̆ng gah ngŏ̱ anăp nao pơ rơsĭ 
prŏng yơh. Anih pơsat anŭn yơh či pơgăn hĭ ƀing đuaĭ hyu yuakơ Gôg hăng abih 
bang ƀing ling tơhan ñu arăng či dơ̱r hĭ amăng anih anŭn. Tui anŭn, anih anŭn 
arăng či pơanăn jing Dơnung Hamôn-Gôg yơh. 

12“ ‘Amăng tơjuh blan mơtam yơh sang anŏ ƀing Israel či dơ̱r hĭ khul atâo anŭn 
amăng guai lŏn kiăng kơ pơrơgoh hĭ anih lŏn anŭn. 

13Abih bang ƀing ană plei anih lŏn anŭn či dơ̱r hĭ ƀing gơñu laih anŭn ƀơi hrơi 
Kâo, Yahweh, pơrơđah tơlơi ang yang Kâo či jing sa hrơi djă̱ hơdơr kơ ƀing gơñu 
yơh. Anŭn yơh jing tơlơi Khua Yang Yahweh pơhiăp laih. 

14“ ‘Arăng či ruah ƀing mơnuih kiăng kơ pơrơgoh hĭ anih lŏn anŭn nanao yơh. 
Đơđa mơnuih či găn nao djŏp anih amăng anih lŏn, hrŏm hăng ƀing gơñu dơ̆ng, 
ƀing pơkŏn či dơ̱r hĭ ƀing atâo hlơi pô ăt dŏ đih ƀơi tơnah. Hơnăl tuč kơ tơjuh 
blan anŭn, ƀing gơñu či čơdơ̆ng hơduah sem yơh. 

15Tơdang ƀing gơñu găn nao djŏp anih lŏn anŭn laih anŭn sa čô amăng ƀing gơñu 
ƀuh tơlang mơnuih, ñu či pơdơ̆ng đĭ sa boh anih gru kơnăl jĕ ƀơi anŭn tơl ƀing 
klơi anih pơsat hơmâo dơ̱r hĭ laih atâo anŭn amăng Dơnung Hamôn-Gôg. 

16Hlak anŭn, či hơmâo sa boh plei jĕ ƀơi anih anŭn arăng pơanăn Hamônah. 
Giŏng anŭn, ƀing gơñu či pơrơgoh hĭ anih lŏn anŭn yơh.’ 

17“Ơ ană mơnuih hơi, anai jing tơlơi Kâo, Khua Yang Yahweh, pơhiăp: Tui anŭn, 
iâu rai bĕ rĭm djuai čim brĭm laih anŭn abih bang hlô mơnơ̆ng glai tui anai, ‘Rai 
pơjơnum pơƀut glaĭ hrŏm hơbĭt bĕ mơ̆ng abih bang anih jum dar gơnam pơyơr 
ngă yang Kâo či prap pre kơ ƀing gih, jing gơnam ngă yang yom prŏng biă mă 
yơh ƀơi khul čư̆ čan Israel. Pơ anŭn yơh ƀing gih či ƀơ̆ng asar kơđeh laih anŭn 
mơñum drah. 

18Gih či ƀơ̆ng asar kơđeh ƀing ling tơhan khĭn kơtang laih anŭn mơñum drah 
ƀing khua moa lŏn tơnah jing kar hăng ƀing gơñu jing khul triu tơno, khul ană 
triu, khul bơbe hăng khul rơmô tơno yơh, anŭn jing abih bang ƀing gơñu jing hlô 
mơnơ̆ng prŏng rơmŏng mơ̆ng anih lŏn Basan yơh. 

19Ƀơi gơnam ngă yang Kâo prap pre kơ gih, gih či ƀơ̆ng añăm rơmuă tơl trơi laih 
anŭn mơñum drah tơl măt yơh. 

20Ƀơi kơƀa̱ng Kâo gih či ƀơ̆ng trơi hăng khul aseh wơ̆t hăng mơnuih đĭ aseh 
anŭn, jing ƀing ling tơhan khĭn kơtang wơ̆t hăng djŏp mơta ƀing ling tơhan 
pơkŏn yơh,’ Khua Yang Yahweh pơhiăp laih. 

21“Kâo či pơrơđah tơbiă tơlơi ang yang Kâo amăng ƀing lŏn čar laih anŭn abih 
bang ƀing lŏn čar či ƀuh yơh tơlơi pơkơhma̱l Kâo pơruă laih anŭn tơngan Kâo 
pơrai hĭ ƀing Gôg anŭn. 

22Čơdơ̆ng mơ̆ng hrơi anŭn sang anŏ Israel či thâo krăn kơ tơlơi Kâo yơh jing 
Yahweh Ơi Adai gơñu. 

23Laih anŭn ƀing lŏn čar či thâo krăn kơ tơlơi ƀing ană plei Israel tŭ arăng ba 
pơđuaĭ hĭ ataih mơ̆ng lŏn čar ƀing gơ̆ yuakơ tơlơi soh ƀing gơ̆ pô, jing yuakơ ƀing 
gơ̆ ƀu dŏ tŏng ten hăng Kâo yơh. Tui anŭn, Kâo pơdŏp hĭ ƀo ̆  mơta Kâo ƀu pơmĭn 
ƀlơ̆ng kơ ƀing ană plei Israel anŭn dơ̆ng tah laih anŭn jao hĭ ƀing gơñu kơ ƀing 
rŏh ayăt gơñu laih anŭn abih bang ƀing gơñu djai hĭ yua mơ̆ng đao gưm yơh. 

24Kâo ngă kơ ƀing gơñu tui hăng hơdôm tơlơi grĭ grañ gơñu hăng khul tơlơi soh 
gơñu yơh, laih anŭn Kâo pơdŏp hĭ ƀo ̆  mơta Kâo mơ̆ng ƀing gơñu yơh. 

25“Hơnŭn yơh, anai jing tơlơi Khua Yang Yahweh pơhiăp: Kâo ră anai či ba Yakôb 
wơ̆t glaĭ mơ̆ng lŏn čar jing hlŭn mơnă laih anŭn či pap mơñai kơ abih bang sang 
anŏ ƀing Israel, jing ƀing gah thu̱ng hăng gah dư̱r amăng lŏn čar Israel, laih anŭn 
Kâo či jing hur har brơi kơ anăn rơgoh hiam Kâo yơh. 

26Ƀing gơñu či wơr bĭt hĭ tơlơi mlâo gơñu laih anŭn abih bang tơlơi ƀu tŏng ten 
ƀing gơñu pơrơđah laih kơ Kâo tơdang ƀing gơñu hơdip rơnŭk rơnua amăng 
anih lŏn gơñu, laih anŭn ƀu hơmâo hlơi pô pơhuĭ kơ ƀing gơñu ôh. 

27Tơdang Kâo hơmâo ba glaĭ laih ƀing gơñu mơ̆ng ƀing lŏn čar laih anŭn hơmâo 
pơƀut glaĭ laih ƀing gơñu mơ̆ng khul lŏn čar ƀing rŏh ayăt gơñu, Kâo či pơrơđah 
Kâo pô rơgoh hiam mơ̆ng ƀing gơñu ƀơi anăp lu lŏn čar yơh. 



1745 

 

 
© 2013 Jơrai Bible Association. 

  
 

 

28Giŏng anŭn, ƀing gơñu či thâo krăn kơ tơlơi Kâo yơh jing Yahweh Ơi Adai gơñu, 
yuakơ wơ̆t tơdah Kâo puh pơđuaĭ hĭ laih ƀing gơñu amăng ƀing lŏn čar, Kâo či 
pơƀut glaĭ ƀing gơñu pơ anih lŏn gơñu pô laih anŭn ƀu lui raih hĭ ƀing gơñu pơ 
anŭn ôh. 

29Kâo ƀu či pơdŏp hĭ ƀo ̆  mơta Kâo mơ̆ng ƀing gơñu, yuakơ Kâo či tuh Yang 
Bơngăt Kâo ƀơi sang anŏ Israel, Khua Yang Yahweh pơhiăp laih.” 

Yehezekêl 40 

Anih Sang Yang Phrâo 

1Amăng thŭn tal duapluh-rơma jing amăng thŭn ƀing ta tŭ arăng ba pơđuaĭ hĭ 
ataih mơ̆ng lŏn čar ta, ƀơi čơdơ̆ng phŭn amăng thŭn anŭn, jing ƀơi lơ tal pluh 
amăng thŭn tal pluh-pă̱ tơdơi kơ plei Yerusalaim răm rai laih, anŭn jing ƀơi hrơi 
anŭn mơtam tơngan Yahweh dŏ ƀơi kâo laih anŭn Ñu ba kâo nao pơ anih anŭn. 

2Amăng khul tơlơi pơƀuh Ơi Adai, pô ling jang hiam Ñu ba kâo nao pơ anih lŏn 
Israel laih anŭn brơi kâo dŏ ƀơi čư̆ glông biă mă, jing gah thu̱ng kơ čư̆ anŭn kâo 
ƀuh đơđa anih dŏ kar hăng sa boh plei prŏng. 

3Ñu ba kâo nao pơ anih anŭn laih anŭn kâo ƀuh sa čô mơnuih drơi jan ñu jing 
kar hăng ko̱ng. Ñu hlak dŏ dơ̆ng ƀơi bah amăng djă̱ hrĕ blâo ƀlĭ wơ̆t hăng gai 
pơkă amăng tơngan ñu. 

4Pô ling jang anŭn pơhiăp hăng kâo tui anai, “Ơ ană mơnuih hơi, lăng bĕ hăng 
mơta ih laih anŭn hơmư̆ bĕ hăng tơngia ih kơ abih bang tơlơi kâo či pơrơđah 
brơi kơ ih, yuakơ anŭn yơh jing tơhơnal tơlơi yua hơget ih arăng hơmâo ba rai 
laih ih pơ anih anai. Pơruai bĕ kơ sang anŏ Israel rĭm tơlơi ih ƀuh.” 

Amăng Ja̱ng Gah Ngŏ̱ Kơ Wăl Tơdron Gah Rơngiao 

5Kâo ƀuh sa boh pơnăng jum dar anih sang yang. Rơyong sa ƀĕ gai pơkă amăng 
tơngan pô anŭn jing glông năm haih, rĭm haih anŭn ăt hơmâo sa kơpŏt glông 
dơ̆ng mơ̆n. Ñu pơkă pơnăng anŭn laih anŭn pơnăng anŭn dơ̆ng ñu glông sa ƀĕ 
gai pơkă anŭn, kơpa̱l ñu ăt glông sa ƀĕ gai pơkă anŭn mơ̆n. 

6Giŏng anŭn, ñu nao pơ amăng ja̱ng anăp nao pơ gah ngŏ̱. Ñu đĭ pơ khul yak 
adri̱ng amăng ja̱ng anŭn laih anŭn pơkă bah amăng anŭn. Anŭn jing glông năm 
haih yơh. 

7Rĭm khul anih dŏ kơ ƀing gak wai jing rơyong ñu glông dơ̆ hăng sa ƀĕ gai pơkă 
anŭn laih anŭn tơda ñu glông ăt dơ̆ hăng sa gai pơkă anŭn mơ̆n, khul pơnăng 
tŏng krah anih anŭn jing rơma haih kơpa̱l yơh. Laih anŭn bah amăng amăng ja̱ng 
tŏ tui adri̱ng anăp nao pơ sang yang jing glông dơ̆ sa ƀĕ gai pơkă anŭn yơh. 

8Giŏng anŭn, ñu pơkă adri̱ng amăng ja̱ng anŭn glông dơ̆ sa ƀĕ gai pơkă yơh. 

9Adri̱ng anŭn glông sapăn haih laih anŭn khul bơnăh adri̱ng anŭn jing dua haih 
kơpa̱l. Adri̱ng amăng ja̱ng anŭn anăp nao pơ sang yang yơh. 

10Gah lăm amăng ja̱ng gah ngŏ̱ hơmâo klâo boh anih dŏ gak wai ƀơi rĭm bơnăh. 
Klâo boh anih anŭn ăt pơkă pơđơ̱r soh sel laih anŭn anăp khul pơnăng ƀơi rĭm 
bơnăh le̱ng kơ pơdơ̆ pơđơ̱r soh sel. 

11Giŏng anŭn, ñu pơkă tơda jơlan mŭt nao pơ amăng ja̱ng. Jơlan anŭn tơda ñu 
glông pluh haih laih anŭn rơyong ñu glông pluh-klâo haih. 

12Gah anăp kơ rĭm anih dŏ gak wai anŭn hơmâo sa boh pơnăng dơ̆ng glông sa 
haih laih anŭn khul anih dŏ anŭn jing năm haih mơlă̱ yơh. 

13Giŏng anŭn, ñu pơkă amăng ja̱ng mơ̆ng gah ngŏ pơnăng sa anih dŏ anŭn truh 
pơ gah ngŏ anih dŏ adih. Boh ataih jing duapluh-rơma haih mơ̆ng anih anai truh 
pơ anih adih. 

14Ñu pơkă kơtuai akiăng khul ƀo ̆  pơnăng jum dar gah lăm kơ amăng ja̱ng, jing 
nămpluh haih yơh. Ñu pơkă truh pơ adri̱ng anăp nao pơ wăl tơdron yơh. 

15Boh ataih mơ̆ng jơlan mŭt pơ amăng ja̱ng truh pơ hơnăl tuč adri̱ng anŭn jing 
rơmapluh haih. 

16Khul anih dŏ gak wai hăng khul pơnăng gah lăm amăng ja̱ng hơmâo khul 
amăng phă̱ ƀơi abih bang anih anŭn, jing kar hăng adri̱ng yơh. Jơlan jum dar 
anŭn anăp pơ gah lăm yơh. Ƀo ̆  khul pơnăng anŭn arăng pơhrôp hăng khul kơyâo 
đung kri. 

Wăl Tơdron Gah Rơngiao 

17Giŏng anŭn, pô ling jang anŭn ba kâo mŭt nao pơ wăl tơdron gah rơngiao. Pơ 
anih anŭn kâo ƀuh đơđa jing kar hăng khul anih anet laih anŭn atur pơtâo mơlă̱ 
arăng pơkra laih jum dar wăl tơdron anŭn. Pơ anih anŭn hơmâo klâopluh boh 
anih kơtuai atur pơtâo anŭn. 

18Atur anŭn čă tơbiă khul bơnăh khul amăng ja̱ng anŭn laih anŭn rơyong ñu 
hăng tơda ñu ăt pơdơ̆, anŭn jing atur pơtâo anŭn jing gah yŭ ƀiă kơ atur pơtâo 
gah lăm yơh. 

19Giŏng anŭn, ñu pơkă boh ataih mơ̆ng amăng ja̱ng gah yŭ ƀiă truh pơ gah 
rơngiao wăl tơdron gah lăm yơh. Anŭn jing sa-rơtuh haih ƀơi bơnăh gah ngŏ̱ laih 
anŭn ăt bơnăh gah dư̱r mơ̆n. 

Amăng Ja̱ng Gah Dư̱r 

20Giŏng anŭn, ñu pơkă rơyong hăng tơda amăng ja̱ng anăp nao pơ gah dư̱r, jing 
jơlan mŭt nao pơ wăl tơdron gah rơngiao. 

21Khul anih dŏ gak wai anŭn, hơmâo klâo boh anih ƀơi rĭm bơnăh, jing khul 
pơnăng hăng adri̱ng hơmâo tơlơi pơkă ăt kar hăng amăng ja̱ng blung hlâo adih 
mơ̆n. Anŭn jing rơmapluh haih rơyong laih anŭn duapluh-rơma haih tơda yơh. 

22Khul jơlan anih anŭn, adri̱ng anih anŭn laih anŭn khul kơyâo đung kri pơhrôp 
hơmâo tơlơi pơkă ăt hrup hăng khul anih ƀơi amăng ja̱ng anăp nao pơ gah ngŏ̱ 

mơ̆n. Tơjuh yak ƀơi amăng ja̱ng anŭn, ăt hơmâo adri̱ng klă̱ anăp hăng hơdôm 
anih anŭn. 

23Hơmâo sa boh amăng ja̱ng mŭt nao pơ wăl tơdron gah lăm jing anăp nao pơ 
amăng ja̱ng gah dư̱r, kar hăng amăng ja̱ng ƀơi gah ngŏ̱ anŭn mơ̆n. Ñu pơkă mơ̆ng 
amăng ja̱ng anai truh pơ amăng ja̱ng klă̱ anăp hăng anih anŭn. Anŭn jing sa-
rơtuh haih yơh. 

Amăng Ja̱ng Gah Thu̱ng 

24Giŏng anŭn, ñu dui ba kâo nao pơ bơnăh gah thu̱ng laih anŭn kâo ƀuh sa boh 
amăng ja̱ng anăp nao pơ gah thu̱ng. Ñu pơkă khul kho ̱ng amăng anŭn wơ̆t hăng 
adri̱ng amăng anŭn mơ̆n, laih anŭn hơdôm gơnam anŭn ñu ăt pơkă pơdơ̆ pơđơ̱r 
kar hăng khul anih pơkŏn mơ̆n. 

25Amăng ja̱ng anŭn wơ̆t hăng anih adri̱ng anŭn hơmâo khul amăng phă̱ ƀơi jum 
dar anih, kar hăng khul jơlan pơkŏn mơ̆n. Anŭn jing rơyong ñu glông rơmapluh 
haih laih anŭn tơda ñu glông duapluh-rơma haih yơh. 

26Tơjuh yak đĭ nao pơ amăng ja̱ng anŭn, ăt hơmâo adri̱ng klă̱ anăp hăng gơñu. 
Anih anŭn hơmâo khul kơyâo đung kri pơhrôp ƀơi hơdôm ƀo ̆  khul pơnăng ƀơi 
rĭm bơnăh. 

27Wăl tơdron gah lăm ăt hơmâo sa boh amăng ja̱ng gah thu̱ng laih anŭn ñu pơkă 
mơ̆ng amăng ja̱ng anai truh pơ amăng ja̱ng gah rơngiao ƀơi gah thu̱ng. Anŭn jing 
sa-rơtuh haih yơh. 

Khul Amăng Ja̱ng Wăl Tơdron Gah Lăm 

28Giŏng anŭn, ñu ba kâo mŭt nao pơ wăl tơdron gah lăm truh pơ amăng ja̱ng gah 
thu̱ng, laih anŭn ñu pơkă amăng ja̱ng gah thu̱ng anŭn. Amăng anŭn ăt hơmâo 
tơlơi pơkă hrup hăng khul amăng pơkŏn mơ̆n. 

29Khul anih dŏ gak wai anŭn, khul pơnăng anih anŭn wơ̆t hăng anih adri̱ng anih 
anŭn ăt hơmâo tơlơi pơkă hrup hăng anih pơkŏn mơ̆n. Amăng ja̱ng anŭn hăng 
anih adri̱ng anŭn hơmâo khul amăng phă̱ jum dar anih anŭn yơh. Anih gak anŭn 
jing rơmapluh haih rơyong laih anŭn duapluh-rơma haih tơda yơh. 

30Khul anih adri̱ng khul amăng ja̱ng jum dar wăl tơdron gah lăm anŭn jing 
duapluh-rơma haih rơyong laih anŭn rơma haih dơ̆ng ñu. 

31Anih adri̱ng anŭn anăp nao pơ wăl tơdron gah rơngiao. Khul kơyâo đung kri 
pơhrôp ƀơi khul kho ̱ ng amăng anŭn laih anŭn sapăn yak đĭ nao pơ amăng ja̱ng 
anŭn. 

32Giŏng anŭn, ñu ba kâo mŭt nao pơ wăl tơdron gah lăm ƀơi gah ngŏ̱ laih anŭn 
ñu pơkă amăng ja̱ng anŭn yơh. Amăng ja̱ng anŭn ăt hơmâo tơlơi pơkă hrup hăng 
khul amăng ja̱ng pơkŏn mơ̆n. 

33Khul anih dŏ gak wai, khul pơnăng anih anŭn laih anŭn khul adri̱ng anih anŭn 
ăt hơmâo tơlơi pơkă hrup hăng khul amăng pơkŏn mơ̆n. Amăng ja̱ng anŭn hăng 

adri̱ng amăng anŭn hơmâo khul amăng phă̱ jum dar anih anŭn mơ̆n. Anŭn jing 
rơmapluh haih rơyong laih anŭn duapluh-rơma haih tơda ñu yơh. 

34Adri̱ng amăng anŭn anăp nao pơ wăl tơdron gah rơngiao. Khul kơyâo đung kri 
pơhrôp khul kho ̱ ng bah amăng ƀơi dua bơnăh, laih anŭn hơmâo sapăn yak đĭ 
nao pơ amăng ja̱ng. 

35Giŏng anŭn, ñu ba kâo nao pơ amăng ja̱ng gah dư̱r laih anŭn pơkă amăng ja̱ng 
anŭn. Amăng ja̱ng anŭn ăt hơmâo tơlơi pơkă hrup hăng khul amăng ja̱ng pơkŏn 
mơ̆n, 

36kar hăng ngă laih kơ khul anih dŏ gak wai, khul pơnăng laih anŭn khul adri̱ng 
anih anŭn, anih anŭn ăt hơmâo khul amăng phă̱ jum dar anih anŭn mơ̆n. Anŭn 
jing rơmapluh haih rơyong laih anŭn duapluh-rơma haih tơda yơh. 

37Adri̱ng amăng ja̱ng anŭn anăp nao pơ wăl tơdron gah rơngiao. Khul kơyâo 
đung kri pơhrôp khul kho ̱ ng ƀơi rĭm bơnăh, laih anŭn sapăn yak đĭ nao pơ amăng 
ja̱ng anŭn. 

Khul Anih Kơ Bruă Prap Pre Khul Gơnam Ngă Yang 

38Sa boh anih hăng sa boh bah amăng jing jĕ ƀơi adri̱ng amăng rĭm khul amăng 
ja̱ng gah lăm, jing anih čuh khul gơnam pơyơr čuh arăng rao hĭ yơh. 

39Amăng anih adri̱ng amăng ja̱ng anŭn hơmâo dua boh kơƀa̱ng ƀơi rĭm bơnăh, 
ƀơi kơƀa̱ng anŭn yơh arăng pơdjai khul hlô kơ khul gơnam pơyơr čuh hlo̱m, 
khul gơnam pơyơr tơlơi soh kiăng kơ pơrơgoh laih anŭn khul gơnam pơyơr 
tơlơi soh djơ̆ kiăng kơ pơhiam glaĭ. 

40Jĕ ƀĕ pơnăng gah rơngiao kơ adri̱ng amăng ja̱ng anŭn, jĕ ƀơi khul yak ƀơi bah 
amăng mŭt nao pơ amăng ja̱ng gah dư̱r jing hơmâo dua boh kơƀa̱ng, laih anŭn 
ƀơi gah adih kơ khul yak anŭn ăt hơmâo dua boh kơƀa̱ng mơ̆n. 

41Tui anŭn, hơmâo pă̱ boh kơƀa̱ng ƀơi bơnăh gah anai amăng ja̱ng laih anŭn pă̱ 
boh kơƀa̱ng dơ̆ng ƀơi bơnăh gah adih, anŭn jing abih bang jing sapăn boh 
kơƀa̱ng, pioh kơ pơdjai khul hlô mơnơ̆ng kơ khul gơnam pơyơr yơh. 

42Ăt hơmâo pă̱ boh kơƀa̱ng dơ̆ng mơ̆n arăng pơkra hăng pơtâo khăt pioh kơ khul 
gơnam pơyơr čuh, rĭm boh pơtâo anŭn jing sa haih sămkrah rơyong, sa haih 
sămkrah tơda laih anŭn sa haih dơ̆ng ñu. Ƀơi ngŏ boh pơtâo anŭn arăng pioh 
khul gơnam yua kơ bruă pơdjai khul hlô mơnơ̆ng kơ khul gơnam pơyơr čuh wơ̆t 
hăng kơ khul gơnam pơyơr pơkŏn mơ̆n. 

43Laih anŭn khul gai guaĭ dua tal, rĭm tal rơyong glông đơr sa păh tơngan, pơtôp 
hăng pơnăng jum dar. Khul kơƀa̱ng jing pioh kơ añăm asar kơ khul gơnam 
pơyơr. 

Khul Anih Kơ Ƀing Khua Ngă Yang 

44Gah rơngiao kơ amăng ja̱ng gah lăm, jing amăng lăm kơ wăl tơdron gah lăm, 
hơmâo dua anih yơh tui anai: Sa anih ƀơi bơnăh amăng ja̱ng gah dư̱r hăng anăp 



1749 

 

 
© 2013 Jơrai Bible Association. 

  
 

 

nao pơ gah thu̱ng, laih anŭn sa anih ƀơi bơnăh amăng ja̱ng gah thu̱ng hăng anăp 
nao pơ gah dư̱r yơh. 

45Ñu laĭ kơ kâo tui anai, “Anih anăp nao pơ gah thu̱ng jing pioh kơ ƀing khua ngă 
yang, jing ƀing wai lăng bruă sang yang, 

46laih anŭn anih anăp nao pơ gah dư̱r jing pioh kơ ƀing khua ngă yang, jing ƀing 
wai lăng bruă kơnưl. Anai yơh jing ƀing ană đah rơkơi Zadôk, kơnơ̆ng hơjăn ƀing 
gơñu đôč yơh jing ƀing mơnuih amăng ƀing Lêwi dưi rai jĕ Yahweh kiăng kơ mă 
bruă ƀơi anăp Ñu.” 

47Giŏng anŭn, ñu pơkă anih wăl tơdron tui anai: Anih anŭn jing mơlă̱, jing sa-
rơtuh haih rơyong laih anŭn sa-rơtuh haih tơda. Laih anŭn kơnưl jing ƀơi gah 
anăp sang yang yơh. 

Sang Yang 

48Ñu ba kâo nao pơ adri̱ng sang yang laih anŭn pơkă khul kho ̱ng adri̱ng anŭn 
yơh. Khul kho ̱ ng anŭn jing rơma haih tơda ƀơi rĭm bơnăh. Tơda bah amăng mŭt 
jing pluh-pă̱ haih laih anŭn khul pơnăng jing klâo haih tơda ƀơi rĭm bơnăh. 

49Anih adri̱ng anŭn jing duapluh haih tơda laih anŭn pluh-dua haih mơ̆ng gah 
anăp truh pơ gah rŏng. Pluh yak rơñan arăng dưi đĭ nao truh pơ adri̱ng anŭn laih 
anŭn hơmâo khul tơmĕh ƀơi bơnăh khul kho ̱ ng anŭn. 

Yehezekêl 41 

1Giŏng anŭn, pô anŭn ba kâo nao pơ gah rơngiao sang yang laih anŭn pơkă khul 
kho ̱ ng. Rơyong khul kho ̱ ng anŭn jing năm haih ƀơi rĭm bơnăh. 

2Bah amăng jing pluh haih tơda laih anŭn khul pơnăng ƀơi rĭm bơnăh kơ anih 
anŭn jing rơma haih tơda. Ñu ăt pơkă sang yang gah rơngiao mơ̆n. Anih anŭn 
rơyong ñu jing glông pă̱pluh haih laih anŭn duapluh haih tơda ñu. 

3Giŏng anŭn, ñu mŭt nao pơ gah lăm sang yang laih anŭn pơkă khul kho ̱ng bah 
amăng. Rĭm kho ̱ ng anŭn glông dua haih tơda. Bah amăng anŭn jing năm haih 
tơda laih anŭn khul pơnăng ƀơi rĭm bơnăh anih anŭn jing glông tơjuh haih tơda 
ñu yơh. 

4Laih anŭn ñu pơkă rơyong sang yang anŭn gah lăm. Anŭn jing duapluh haih laih 
anŭn tơda ñu jing duapluh haih truh pơ rơnuč gah rơngiao sang yang. Ñu laĭ kơ 
kâo tui anai, “Anai yơh jing Anih Rơgoh Hiam Hloh.” 

5Giŏng anŭn, ñu pơkă pơnăng sang yang. Anŭn jing kơpa̱l năm haih laih anŭn 
rĭm bơnăh anih anŭn jum dar sang yang jing pă̱ haih tơda. 

6Khul anih anŭn jing ƀơi klâo tal, tal anai gah ngŏ kơ tal adih laih anŭn hơmâo 
klâopluh anih ƀơi rĭm tal. Hơmâo abih bang khul akiăng jum dar pơnăng sang 
yang jing anih djru kơ khul anih anŭn, kiăng kơ khul anih djru ƀing khua ngă 
yang dŏ anŭn ƀu kơñŭt mŭt hĭ pơ pơnăng sang yang anŭn ôh. 

7Abih bang khul anih jum dar sang yang jing rơhaih hloh dơ̆ng ƀơi rĭm tal anŭn. 
Hơdră ma̱n pơdơ̆ng jum dar sang yang arăng pơdơ̆ng đĭ tui hăng hơdră khul 
rơñan rơbat đĭ, kiăng kơ khul anih anŭn jing rơhaih tui tơdang arăng đĭ nao pơ 
anăp. Sa boh rơñan arăng pơdơ̆ng đĭ mơ̆ng atur tal gah yŭ hloh nao truh pơ atur 
tal glông hloh găn mơ̆ng atur tal tŏng krah yơh. 

8Kâo ƀuh sang yang anŭn hơmâo atur gah ngŏ ƀiă jum dar anŭn, jing atur kơjăp 
kơ khul anih. Anŭn jing glông pơdơ̆ hăng gai pơkă yơh, jing năm haih. 

9Pơnăng gah rơngiao kơ khul anih anŭn jing rơma haih kơpa̱l. Anih hŏng kơplăh 
wăh khul anih sang yang anŭn 

10laih anŭn khul anih ƀing khua ngă yang jing duapluh haih rơhaih abih bang 
jum dar sang yang anŭn. 

11Hơmâo khul bah amăng nao pơ khul anih anŭn mơ̆ng anih hŏng, sa boh bah 
amăng ƀơi gah dư̱r laih anŭn sa boh ƀơi gah thu̱ng. Atur pơtôp hăng anih hŏng 
anŭn jing rơma haih rơhaih jum dar anŭn. 

12Anih sang anŭn anăp nao pơ wăl tơdron sang yang ƀơi gah yŭ̱ jing tơjuhpluh 
haih tơda. Pơnăng anih sang anŭn jing rơma haih kơpa̱l jum dar laih anŭn 
rơyong jing duapănpluh haih yơh. 

13Giŏng anŭn, ñu pơkă sang yang anŭn. Anŭn jing sa-rơtuh haih rơyong, wăl 
tơdron sang yang laih anŭn anih sang anŭn wơ̆t hăng khul pơnăng sang anŭn ăt 
sa-rơtuh haih mơ̆n rơyong ñu. 

14Tơda wăl tơdron sang yang ƀơi gah ngŏ̱ anŭn, wơ̆t hăng gah anăp kơ sang yang, 
jing sa-rơtuh haih yơh. 

15Giŏng anŭn, ñu pơkă rơyong anih sang anăp nao pơ wăl tơdron ƀơi jĕ sang 
yang, wơ̆t hăng khul adri̱ng ƀơi rĭm bơnăh. Anŭn jing sa-rơtuh haih yơh. Anih 
gah rơngiao sang yang, anih gah lăm sang yang laih anŭn adri̱ng anăp nao pơ wăl 
tơdron, 

16wơ̆t hăng khul kho ̱ ng bah amăng, amăng phă̱ anet, khul adri̱ng jum dar klâo 
anih anŭn, jing rĭm anih gah ngŏ kơ anŭn wơ̆t hăng bah amăng le̱ng kơ klôp hăng 
kơyâo soh sel. Atur sang, pơnăng truh pơ khul amăng phă̱ laih anŭn khul amăng 
phă̱ le̱ng kơ klôp hăng go̱m hĭ soh sel. 

17Amăng anih hŏng gah ngŏ gah rơngiao kơ bah amăng mŭt nao pơ sang yang 
gah lăm laih anŭn ƀơi khul pơnăng gah ngŏ kơ khul bah amăng jum dar gah lăm 
hăng gah rơngiao sang yang 

18arăng treh trah rup čerub hăng khul kơyâo đung kri. Khul kơyâo đung kri anŭn 
dŏ kơplăh wăh čerub yơh. Rĭm čerub hơmâo dua ƀo ̆  tui anai: 

19Ƀo ̆  mơnuih anăp nao pơ kơyâo đung kri ƀơi sa bơnăh laih anŭn ƀo ̆  rơmung dŭl 
adih jing anăp nao pơ kơyâo đung kri gah anŭn. Arăng treh trah abih bang jum 
dar sang yang yơh. 

20Čơdơ̆ng mơ̆ng atur hlŏng truh pơ anih gah ngŏ kơ bah amăng mŭt yơh, čerub 
hăng khul kơyâo đung kri arăng treh trah ƀơi pơnăng gah lăm sang yang. 

21Khul tơmĕh bah amăng sang yang hơmâo sa boh kho ̱ ng bah amăng mơlă̱ dô 
laih anŭn kho ̱ ng bah amăng ƀơi anăp Anih Rơgoh Hiam Hloh ăt hrup hăng anŭn 
mơ̆n. 

22Hơmâo sa boh kơnưl kơyâo glông klâo haih dơ̆ng ñu laih anŭn dua haih mơlă̱. 
Khul akiăng asuĕk ñu, atur ñu laih anŭn khul pơnăng ñu jing hăng kơyâo soh sel. 
Pô anŭn pơhiăp hăng kâo tui anai, “Anai yơh jing kơƀa̱ng gah anăp Yahweh.” 

23Abih dua anih sang yang gah rơngiao laih anŭn Anih Rơgoh Hiam Hloh le̱ng kơ 
hơmâo bah amăng dua tal soh sel. 

24Rĭm bah amăng hơmâo dua gah laih anŭn rĭm gah hơmâo dua kơnŭh dar. 

25Laih anŭn ƀơi khul bah amăng sang yang gah rơngiao arăng treh trah rup 
čerub hăng khul kơyâo đung kri hrup hăng khul rup arăng treh trah laih ƀơi khul 
pơnăng, laih anŭn hơmâo sa boh hơnăl kơyâo yol gah anăp kơ adri̱ng anŭn. 

26Ƀơi khul pơnăng re̱ng gah kơ khul adri̱ng anŭn hơmâo dua boh amăng phă̱ 
anet laih anŭn hơmâo khul kơyâo đung kri arăng treh trah ƀơi rĭm bơnăh. Khul 
anih sang yang ăt hơmâo khul hơnăl kơyâo arăng yol gah ngŏ mơ̆n. 

Yehezekêl 42 

Anih Dŏ Kơ Ƀing Khua Ngă Yang 

1Giŏng anŭn, pô ling jang anŭn ba kâo pơ gah dư̱r mŭt nao pơ wăl tơdron gah 
rơngiao laih anŭn ba kâo pơ khul anih klă̱ anăp hăng wăl tơdron sang yang laih 
anŭn klă̱ anăp hăng pơnăng gah rơngiao ƀơi bơnăh gah dư̱r. 

2Anih hơmâo bah amăng anŭn anăp nao pơ gah dư̱r jing anih hơmâo sa-rơtuh 
haih rơyong ñu laih anŭn rơmapluh haih tơda ñu. 

3Abih dua anŭn jing amăng črăn duapluh haih mơ̆ng anih wăl tơdron gah lăm 
laih anŭn amăng črăn klă̱ anăp hăng atur dap pơtâo kơ wăl tơdron gah rơngiao, 
adri̱ng klă̱ anăp hăng adri̱ng ƀơi klâo tal anih sang anŭn. 

4Gah anăp kơ khul anih anŭn jing jơlan găn gah lăm tơda ñu jing glông pluh haih 
laih anŭn rơyong ñu jing glông sa-rơtuh haih. Khul bah amăng gơñu jing ƀơi gah 
dư̱r yơh. 

5Anih gah ngŏ jing anet hloh kơ anih tŏng krah hăng anih gah yŭ, yuakơ khul 
adri̱ng mơ̆ng gơñu jing prŏng hloh kơ khul anih ƀơi tal gah yŭ hăng tal tŏng krah 
anih sang anŭn. 

6Khul anih ƀơi atur tal klâo ƀu hơmâo khul tơmĕh kar hăng amăng khul anih wăl 
tơdron hơmâo ôh. Tui anŭn, gơñu hơmâo anih atur jing anet hloh kơ hơdôm 
anih ƀơi atur tal gah yŭ hăng atur tal tŏng krah yơh. 

7Pơ anŭn hơmâo pơnăng pơkŏn pơčring hăng khul anih anŭn laih anŭn anăp 
hăng wăl tơdron gah rơngiao. Pơnăng anŭn jing gah anăp kơ khul anih anŭn 
glông rơmapluh haih. 

8Tơdang anŭn tơroai khul anih ƀơi sa bơnăh tŏ tui ƀơi wăl tơdron gah rơngiao 
jing rơmapluh haih glông, tơroai khul anih sa bơnăh pơkŏn klă̱ anăp hăng sang 
yang jing sa-rơtuh haih glông. 

9Khul anih gah yŭ hơmâo sa boh bah amăng mŭt ƀơi bơnăh gah ngŏ̱ jing bah 
amăng tơdang arăng mŭt pơ khul anih anŭn mơ̆ng wăl tơdron gah rơngiao yơh. 

10Ƀơi bơnăh gah thu̱ng kơtuai rơyong pơnăng wăl tơdron gah rơngiao, tŏ tui wăl 
tơdron sang yang laih anŭn klă̱ anăp hăng pơnăng gah rơngiao, jing khul anih 

11hơmâo wăl jơlan gah anăp gơñu. Khul anih anŭn jing hrup hăng khul anih ƀơi 
bơnăh gah dư̱r yơh. Khul anih anŭn ăt hơmâo rơyong hăng tơda glông kar kaĭ 
mơ̆n, hơmâo khul bah amăng tơbiă hăng prŏng pơdơ̆ mơ̆n. Ăt hrup hăng khul 
bah amăng ƀơi bơnăh gah dư̱r mơ̆n 

12jing khul bah amăng khul anih ƀơi bơnăh gah thu̱ng. Hơmâo sa boh bah amăng 
ƀơi čơdơ̆ng phŭn kơ wăl jơlan jing pơčring hăng pơnăng tŏ tui anŭn anăp nao 
pơ gah ngŏ̱, mơ̆ng jơlan anŭn yơh arăng mŭt nao pơ khul anih anŭn. 

13Giŏng anŭn, ñu laĭ hăng kâo tui anai, “Khul anih gah dư̱r hăng gah thu̱ng anăp 
nao pơ wăl tơdron sang yang jing khul anih kơ ƀing khua ngă yang, jing anih ƀing 
khua ngă yang, jing ƀing nao ƀơi anăp Yahweh, či ƀơ̆ng khul gơnam pơyơr rơgoh 
hiam hloh. Pơ anŭn yơh ƀing gơñu či pioh khul gơnam pơyơr rơgoh hiam hloh, 
jing khul gơnam pơyơr pơdai, khul gơnam pơyơr tơlơi soh kiăng kơ pơrơgoh 
laih anŭn khul gơnam pơyơr tơlơi soh djơ̆ kiăng kơ pơhiam glaĭ, yuakơ anih 
anŭn jing anih rơgoh hiam. 

14Tơdang ƀing khua ngă yang mŭt laih pơ khul anih rơgoh hiam, ƀing gơñu ƀu či 
mŭt nao pơ wăl tơdron gah rơngiao ôh tơl ƀing gơñu tŏh lui hĭ khul ao kơkuh 
pơpŭ ƀing gơñu buh anŭn, yuakơ khul ao anŭn jing rơgoh hiam. Ƀing gơñu khŏm 
buh hơô khul ao pơkŏn hlâo kơ ƀing gơñu nao jĕ pơ khul anih ƀing ană plei dŏ 
pơjơnum glaĭ.” 

15Tơdang pô anŭn hơmâo pơkă giŏng hĭ laih khul anih gah lăm sang yang, ñu ba 
kâo tơbiă mơ̆ng amăng ja̱ng gah ngŏ̱ laih anŭn pơkă anih jum dar anŭn tui anai: 

16Ñu pơkă bơnăh pơnăng gah ngŏ̱ hăng gai pơkă. Anŭn jing rơma-rơtuh haih 
yơh. 

17Ñu pơkă bơnăh gah dư̱r. Anŭn jing rơma-rơtuh haih yơh hăng gai pơkă anŭn. 

18Ñu pơkă bơnăh gah thu̱ng. Anŭn jing rơma-rơtuh haih hăng gai pơkă anŭn. 

19Giŏng anŭn, ñu wĕh nao pơ gah yŭ̱ laih anŭn pơkă. Anŭn jing rơma-rơtuh haih 
hăng gai pơkă anŭn. 

20Tui anŭn, ñu pơkă ƀơi abih bang jum dar bơnăh anih anŭn yơh. Anih anŭn 
hơmâo pơnăng jum dar, hơmâo rơma-rơtuh haih rơyong laih anŭn rơma-rơtuh 
haih tơda, kiăng kơ pơkăh pơpha anih rơgoh hiam hăng anih pioh yua rĭm hrơi 
yơh. 

Yehezekêl 43 

Tơlơi Ang Yang Wơ̆t Glaĭ Pơ Sang Yang 

1Giŏng anŭn, pô anŭn ba kâo nao pơ amăng ja̱ng anăp nao pơ gah ngŏ̱, 

2laih anŭn kâo ƀuh tơlơi ang yang Ơi Adai Israel rai mơ̆ng gah ngŏ̱. Hiăp ñu kar 
hăng dơnai ia rô pơkrao laih anŭn kar hăng anih lŏn bă hăng tơlơi ang yang 
bơngač yơh. 

3Tơlơi pơƀuh kâo ƀuh anŭn jing kar hăng tơlơi pơƀuh kâo hơmâo ƀuh laih 
tơdang pô anŭn rai pơrai hĭ plei prŏng anŭn kar hăng khul tơlơi pơƀuh kâo 
hơmâo ƀuh laih jĕ ƀơi Krong Kêbar, laih anŭn kâo akŭp trŭn ƀo ̆  mơta kâo. 

4Tơlơi ang yang Yahweh mŭt pơ sang yang mơ̆ng amăng ja̱ng anăp nao pơ gah 
ngŏ̱ yơh. 

5Giŏng anŭn, Yang Bơngăt yŏng đĭ kâo hăng ba kâo mŭt nao pơ wăl tơdron gah 
lăm, laih anŭn tơlơi ang yang Yahweh pơbă hĭ sang yang anŭn. 

6Tơdang pô anŭn dŏ dơ̆ng jĕ ƀơi kâo, kâo hơmư̆ mơnuih pơhiăp hăng kâo mơ̆ng 
gah lăm sang yang. 

7Ñu laĭ tui anai, “Ơ ană mơnuih hơi, anai jing anih grê pơtao Kâo laih anŭn anih 
kơ kơđŭl tơkai Kâo yơh. Anŭn yơh jing anih Kâo či hơdip amăng ƀing Israel hlŏng 
lar. Sang anŏ Israel ƀu či pơgrĭ hĭ anăn rơgoh hiam Kâo dơ̆ng tah, anŭn jing ƀing 
gơñu wơ̆t hăng ƀing pơtao gơñu, hăng tơlơi rĭh răm gơñu laih anŭn khul rup 
trah đôč đač ƀing pơtao gơñu ƀơi khul anih glông pioh kơkuh pơpŭ yang rơba̱ng 
gơñu. 

8Tơdang ƀing gơñu pioh kho ̱ ng bah amăng gơñu jĕ ƀơi kho ̱ ng bah amăng Kâo 
laih anŭn khul tơmĕh gơñu jĕ ƀơi khul tơmĕh Kâo, kơnơ̆ng hăng sa boh pơnăng 
đôč tŏng krah Kâo hăng ƀing gơñu, ƀing gơñu pơgrĭ hĭ laih anăn rơgoh hiam Kâo 
tơdang ƀing gơñu hơdip hơdơ̆ng hơƀak drak. Tui anŭn, kâo pơrai hĭ ƀing gơñu 
hăng tơlơi hil nač Kâo yơh. 

9Ră anai, brơi kơ ƀing gơñu mă pơđuaĭ hĭ bĕ mơ̆ng Kâo tơlơi rĭh răm gơñu laih 
anŭn khul rup trah đôč đač ƀing pơtao gơñu, laih anŭn Kâo či hơdip amăng ƀing 
gơñu hlŏng lar yơh. 

10“Ơ ană mơnuih hơi, pơruai bĕ sang yang kơ ƀing ană plei Israel, kiăng kơ ƀing 
gơñu dưi tŭ mlâo kơ khul tơlơi soh gơñu. Brơi bĕ kơ ƀing gơñu pơmĭn kơ hơdră 
anŭn, 

11laih anŭn tơdah ƀing gơñu tŭ mlâo kơ abih bang tơlơi bruă ƀing gơñu hơmâo 
ngă laih, pơrơđah bĕ kơ ƀing gơñu rup pơhơmutu sang yang, anŭn jing khul 
hơdră pơdap, khul jơlan tơbiă hăng khul bah amăng mŭt sang anŭn yơh. Abih 
bang hơdră pơkra sang anŭn, abih bang khul tơlơi phiăn hăng khul tơlơi juăt 
sang anŭn yơh. Čih bĕ hơdôm tơlơi anŭn ƀơi anăp gơñu kiăng kơ ƀing gơñu dưi 
ngă tŏng ten tui hăng hơdră pơkra anŭn laih anŭn đuaĭ tui abih bang khul tơlơi 
phiăn kơ sang anŭn yơh. 

12“Anai yơh jing tơlơi juăt sang yang: Abih bang anih jum dar ƀơi čư̆ anŭn či jing 
hĭ rơgoh hiam yơh. Anŭn yơh jing tơlơi juăt yang sang. 

Kơnưl Ngă Yang 

13“Anai yơh jing khul tơlơi pơkă kơ kơnưl ngă yang ăt hăng tơlơi pơkă haih glông 
mơ̆n, anŭn jing tơlơi pơkă sang yang yơh. Jăh kơnưl anŭn sa haih dơlăm laih 
anŭn sa haih tơda, ăt hơmâo sa boh bah sa păh tơngan jum dar jăh anŭn. Laih 
anŭn anai jing dơ̆ng glông kơnưl anŭn: 

14Mơ̆ng jăh ƀơi tơnah truh ƀơi tal dưh gah yŭ, anŭn jing dua haih glông dơ̆ng 
hăng sa haih tơda, laih anŭn mơ̆ng tal dưh anet ƀiă truh pơ tal dưh prŏng ƀiă, 
anŭn jing pă̱ haih glông dơ̆ng hăng sa haih glông tơda. 

15Atur tal dưh gah ngŏ kơnưl anŭn jing pă̱ haih glông dơ̆ng, pă̱ ƀĕ tơki dơ̆ng đĭ 
mơ̆ng atur anŭn. 

16Atur kơnưl anŭn jing mơlă̱, pluh-dua haih glông dơ̆ng laih anŭn pluh-dua haih 
glông tơda. 

17Tal dưh gah ngŏ ăt jing mơlă̱ mơ̆n, pluh-pă̱ haih rơyong hăng pluh-pă̱ haih 
tơda, hơmâo băh sămkrah haih laih anŭn jăh sa haih jum dar tal anŭn. Khul 
rơñan kơnưl anŭn anăp nao pơ gah ngŏ̱ yơh.” 

18Giŏng anŭn, Ñu pơhiăp dơ̆ng hăng kâo tui anai, “Ơ ană mơnuih hơi, anai yơh 
jing tơlơi Khua Yang Yahweh pơhiăp: Anai yơh či jing khul tơlơi phiăn kiăng kơ 
ngă yang khul gơnam pơyơr čuh laih anŭn añăh drah ƀơi kơnưl tơdang arăng 
pơkra laih kơnưl anŭn tui anai: 

19Ih khŏm prap pre bĕ sa drơi rơmô hadơi jing gơnam pơyơr tơlơi soh kiăng kơ 
pơrơgoh pơ ƀing khua ngă yang, jing ƀing Lêwi sang anŏ Zadôk, jing ƀing rai jĕ 
mă bruă ƀơi anăp Kâo, Khua Yang Yahweh, pơhiăp laih. 

20Ih khŏm mă bĕ ƀiă drah hlô pơyơr anŭn hăng pik ƀơi pă̱ ƀĕ tơki kơnưl anŭn 
laih anŭn ƀơi pă̱ akiăng asuĕk tal dưh gah ngŏ wơ̆t hăng abih bang jum dar băh 
anŭn, kiăng kơ pơrơgoh hĭ kơnưl anŭn hăng pơkra tơlơi song mă brơi kơ kơnưl 
anŭn yơh. 

21Ih khŏm mă sa drơi rơmô tơno hadơi pioh kơ gơnam pơyơr tơlơi soh kiăng kơ 
pơrơgoh hăng čuh hĭ amăng anih pơkơčah laih jing gah rơngiao kơ sang yang. 

22“Ƀơi hrơi tal dua ih khŏm pơyơr sa drơi bơbe tơno ƀu hơmâo nam rơka hơget 
ôh jing sa gơnam pơyơr tơlơi soh kiăng kơ pơrơgoh, laih anŭn kơnưl či dưi 
rơgoh hĭ kar hăng hơmâo rơgoh laih hăng gơnam pơyơr rơmô tơno. 

23Tơdang ih pơrơgoh hĭ kơnưl anŭn giŏng laih, ih khŏm pơyơr bĕ sa drơi rơmô 
tơno hadơi hăng sa drơi triu tơno, abih dua hlô anŭn ƀu hơmâo nam rơka hơget 
gĕt ôh. 

24Ih khŏm ba rai bĕ hơdôm hlô anŭn kơ Yahweh laih anŭn ƀing khua ngă yang 
yơh či pruai hra ƀơi khul gơnam pơyơr anŭn hăng ngă yang pơyơr khul hlô anŭn 
jing gơnam pơyơr čuh hlo̱m kơ Yahweh yơh. 

25“Amăng tơjuh hrơi ih khŏm pha brơi sa drơi bơbe tơno rĭm hrơi kơ gơnam 
pơyơr tơlơi soh kiăng kơ pơrơgoh yơh. Ih ăt pha brơi bĕ sa drơi rơmô tơno 
hadơi hăng sa drơi triu tơno mơ̆ng tơpul triu bơbe, jing khul hlô ƀu hơmâo nam 
rơka yơh. 

26Amăng tơjuh hrơi ƀing khua ngă yang či pơkra tơlơi pap brơi kơ kơnưl hăng 
pơrơgoh hĭ. Tui anŭn, hơdôm gơnam anŭn či pioh kơ bruă pơyơr ngă yang yơh. 

27Ƀơi hơnăl tuč kơ hơdôm hrơi anŭn, čơdơ̆ng mơ̆ng hrơi tal sapăn, ƀing khua 
ngă yang khŏm pơyơr khul gơnam pơyơr čuh hăng khul gơnam pơyơr pơgop 
pơlir yơh ƀơi kơnưl. Giŏng anŭn, Kâo či ju̱m ƀing gih yơh, Khua Yang Yahweh 
pơhiăp laih.” 

Yehezekêl 44 

Tơlơi Yua Amăng Ja̱ng Gah Ngŏ̱ 

1Giŏng anŭn, pô anŭn ba kâo glaĭ pơ amăng ja̱ng gah rơngiao kơ sang yang, jing 
bah amăng anăp nao pơ gah ngŏ̱. Amăng ja̱ng anŭn arăng krư̆ hĭ laih. 

2Yahweh pơhiăp hăng kâo tui anai, “Amăng ja̱ng anŭn arăng ăt dŏ krư̆ mơ̆n. 
Arăng ƀu dưi pŏk ôh laih anŭn ƀu hơmâo hlơi pô ôh dưi mŭt găn nao pơ anŭn. 
Amăng ja̱ng anŭn ăt dŏ krư̆ yuakơ Yahweh, Ơi Adai Israel, hơmâo mŭt găn laih 
pơ amăng ja̱ng anŭn. 

3Kơnơ̆ng hơjăn pô khua anŭn đôč yơh jing pô dưi dŏ gah lăm kơ amăng ja̱ng 
anŭn kiăng kơ ƀơ̆ng ƀơi anăp Yahweh. Ñu anŭn mŭt mơ̆ng jơlan adri̱ng amăng 
ja̱ng anŭn laih anŭn tơbiă mơ̆ng jơlan adri̱ng anŭn mơ̆n.” 

4Giŏng anŭn, pô anŭn ba kâo găn nao amăng ja̱ng gah dư̱r truh pơ gah anăp kơ 
sang yang. Kâo lăng hăng ƀuh tơlơi ang yang Yahweh pơbă hĭ sang yang Ñu anŭn, 
laih anŭn kâo bon akŭp ƀo ̆  mơta kâo yơh. 

5Yahweh laĭ hăng kâo tui anai, “Ơ ană mơnuih hơi, lăng pơñen bĕ, hơmư̆ jĕ bĕ 
hăng kơsem pơmĭn bĕ kơ hơdôm tơlơi Kâo ruai kơ ih kơ tơlơi abih bang khul 
tơlơi phiăn tĕk djơ̆ kơ sang yang Yahweh. Kơsem lăng bĕ kơ bah amăng mŭt sang 
yang laih anŭn abih bang bah amăng tơbiă sang yang dơ̆ng mơ̆n. 

6Pơhiăp bĕ hăng sang anŏ Israel ƀrưh ƀai tui anai, ‘Anai yơh jing tơlơi Khua Yang 
Yahweh pơhiăp: Ơ sang anŏ Israel hơi, djŏp laih kơ khul tơlơi hơdip hơdơ̆ng 
hơƀak drak gih! 

7Thim mŭt kơ abih bang tơlơi hơdip hơdơ̆ng hơƀak drak gih, ƀing gih ba mŭt 
ƀing tuai ƀu khăt klĭ amăng pran jua hăng ƀơi drơi jan pơ sang yang Kâo, pơgrĭ 
hĭ sang yang Kâo tơdang ƀing gih pơyơr kơ Kâo gơnam ƀơ̆ng, añăm rơmuă hăng 
drah, laih anŭn pơjŏh hĭ tơlơi pơgop Kâo. 

8Pơala kơ tơlơi ngă tui bruă jao gih tui hăng khul tơlơi rơgoh hiam Kâo, ƀing gih 
jao hĭ kơ ƀing mơnuih tuai wai lăng sang yang Kâo. 

9Anai yơh jing tơlơi Khua Yang Yahweh pơhiăp: Ƀu hơmâo pô tuai ƀu khăt klĭ 
amăng pran jua hăng drơi jan pă ôh dưi mŭt pơ sang yang Kâo, wơ̆t tơdah ƀing 
tuai jing ƀing hơdip amăng ƀing Israel ăt ƀu dưi lơi. 

10“ ‘Ƀing Lêwi, jing ƀing đuaĭ ataih hĭ mơ̆ng Kâo tơdang ƀing Israel đuaĭ jrôk jơlan 
laih anŭn jing ƀing gơñu đuaĭ ataih hĭ mơ̆ng Kâo kiăng kơ kiaŏ tui khul rup trah 
gơñu, khŏm glăm mă khul boh răm tơlơi soh gơñu pô yơh. 

11Pơanăp anai, ƀing gơñu dưi mă bruă amăng sang yang Kâo, wai lăng khul 
amăng ja̱ng sang yang hăng mă bruă amăng anih anŭn yơh. Ƀing gơñu dưi pơdjai 
hĭ khul hlô gơnam pơyơr čuh hăng khul gơnam pơyơr kơ ƀing ană plei laih anŭn 
dŏ dơ̆ng ƀơi anăp ƀing ană plei kiăng kơ mă bruă djru kơ ƀing gơ̆ yơh. 

12Samơ̆ yuakơ ƀing gơñu mă bruă kơ ƀing ană plei anŭn ƀơi anăp khul rup trah 
gơñu laih anŭn ngă kơ sang anŏ Israel le ̆  hĭ amăng tơlơi soh yơh. Hơnŭn yơh, 
Kâo hơmâo ƀuăn rơ̆ng laih hăng tơlơi yơr tơngan kơ tơlơi ƀing gơñu khŏm glăm 
mă khul boh răm tơlơi soh gơñu yơh, Khua Yang Yahweh pơhiăp laih. 

13Ƀing gơñu ƀu dưi rai jĕ kiăng kơ mă bruă kơ Kâo jing ƀing khua ngă yang, rai 
jĕ ƀơi khul gơnam rơgoh hiam Kâo ƀôdah ƀơi khul gơnam pơyơr rơgoh hiam 
hloh Kâo ôh. Ƀing gơñu khŏm grơ̆ng glăm tơlơi mlâo yuakơ khul tơlơi hơdip 
hơdơ̆ng hơƀak drak gơñu yơh. 

14Samơ̆ Kâo či jao brơi kơ ƀing gơñu git gai wai lăng bruă sang yang laih anŭn 
abih bang tơlơi bruă kiăng kơ pơgiŏng hĭ amăng anih anŭn yơh. 

15“ ‘Samơ̆ ƀing khua ngă yang, jing ƀing Lêwi hăng ƀing ană tơčô Zadôk laih anŭn 
ăt jing ƀing tŏng ten ngă bruă gơñu amăng sang yang Kâo tơdang ƀing Israel đuaĭ 
ataih hĭ laih mơ̆ng Kâo, khŏm rai jĕ mă bruă ƀơi anăp Kâo yơh. Ƀing gơñu khŏm 
dŏ dơ̆ng ƀơi anăp Kâo kiăng pơyơr khul gơnam pơyơr rơmuă hăng drah yơh, 
Khua Yang Yahweh pơhiăp laih. 

16Hơjăn ƀing gơñu đôč yơh khŏm mŭt amăng sang yang Kâo. Hơjăn ƀing gơñu 
đôč yơh dưi rai jĕ kơƀa̱ng Kâo kiăng kơ mă bruă ƀơi anăp Kâo hăng ngă bruă 
kơkuh pơpŭ kơ Kâo. 

17“ ‘Tơdang ƀing gơñu mŭt pơ khul amăng ja̱ng wăl tơdron gah lăm, ƀing gơñu 
khŏm buh hơô ao blâo ƀlĭ. Ƀing gơñu khŏm anăm buh hơô ôh ao blâo triu tơdang 
mă bruă ƀơi khul amăng ja̱ng wăl tơdron gah lăm ƀôdah gah lăm sang yang yơh. 

18Ƀing gơñu khŏm troă muk blâo ƀlĭ ƀơi akŏ gơñu laih anŭn ao blâo ƀlĭ gah lăm 
jum dar kơiăng gơñu. Ƀing gơñu khŏm anăm buh hơô gơnam hơget ôh ngă kơ 
ƀing gơñu hâŏ hang. 

19Tơdang ƀing gơñu tơbiă nao pơ wăl tơdron gah rơngiao jing anih ƀing ană plei 
dŏ, ƀing gơñu khŏm tŏh rơmet hĭ ao gơñu hlâo jing ao ƀing gơñu mă bruă kơkuh 
pơpŭ amăng anih anŭn hăng pioh ao anŭn amăng khul anih rơgoh hiam, laih 
anŭn buh hơô ao pơkŏn, tui anŭn kiăng kơ ƀing gơñu ƀu pơgrĭ hĭ ƀing ană plei 
Kâo yua mơ̆ng khul ao gơñu anŭn. 

20“ ‘Ƀing gơñu khŏm anăm kuăh hĭ ôh akŏ gơñu ƀôdah lui brơi kơ ƀŭk gơñu čă 
glông, samơ̆ ƀing gơñu khŏm khăt be̱r ƀŭk ƀơi akŏ gơñu yơh. 

21Anăm hơmâo khua ngă yang pă ôh dưi mơñum tơpai tơdang ƀing gơñu mŭt 
pơ anih wăl tơdron gah lăm. 

22Ƀing gơñu khŏm anăm pơdŏ hăng đah kơmơi kơmai ƀôdah bơnai arăng lui ôh. 
Ƀing gơñu kơnơ̆ng pơdŏ hăng ƀing dra hơči̱h ƀing Israel ƀôdah ƀing đah kơmơi 
kơmai ƀing khua ngă yang đôč. 

23Ƀing gơñu khŏm pơtô kơ ƀing ană plei Kâo tơlơi phara tŏng krah tơlơi rơgoh 
hiam hăng tơlơi yua rĭm hrơi laih anŭn pơrơđah kơ ƀing gơ̆ thâo pơkơnăl tŏng 
krah gơnam grĭ hăng gơnam rơgoh yơh. 

24“ ‘Tơdah amăng tơlơi pơrơjăh, ƀing khua ngă yang khŏm mă bruă kar hăng 
ƀing phat kơđi yơh kiăng kơ pơkhưp ngă bruă tui hăng khul tơlơi juăt Kâo. Ƀing 
gơñu khŏm djă̱ pioh khul tơlơi juăt Kâo laih anŭn khul tơlơi phiăn Kâo kơ abih 
bang khul hrơi phet Kâo pơkơčah yơh, laih anŭn ƀing gơñu khŏm djă̱ pioh hrơi 
Saƀat rơgoh hiam Kâo yơh. 

25“ ‘Pô khua ngă yang khŏm anăm pơgrĭ hĭ ôh ñu pô yuakơ ñu nao jĕ atâo djai, 
samơ̆ tơdah atâo djai anŭn jing amĭ ñu ƀôdah ama ñu, ană đah rơkơi ñu ƀôdah 
ană đah kơmơi ñu, ayŏng adơi ñu ƀôdah amai adơi aka hơmâo sang anŏ ñu, tui 
anŭn ñu dưi pơgrĭ hĭ ñu pô yơh. 

26Tơdơi kơ ñu tŭ rơgoh laih, ñu khŏm dŏ tơguan amăng tơjuh hrơi yơh. 

27Ƀơi hrơi ñu mŭt nao pơ wăl tơdron gah lăm sang yang kiăng kơ mă bruă amăng 
anih anŭn, ñu khŏm pơyơr gơnam pơyơr tơlơi soh kơ ñu pô kiăng kơ pơrơgoh 
yơh, Khua Yang Yahweh pơhiăp laih. 



1758 

 

 
© 2013 Jơrai Bible Association. 

  
 

 

28“ ‘Kơnơ̆ng tơlơi bruă ƀing gơñu mă bruă kơ Kâo đôč yơh jing kar hăng kŏng 
ngăn kơ ƀing khua ngă yang hơmâo. Ƀing gih khŏm anăm pha brơi kơ ƀing gơñu 
mŭk dram hơget ôh amăng ƀing Israel. Kâo yơh či jing mŭk dram gơñu. 

29Ƀing gơñu či ƀơ̆ng khul gơnam pơyơr pơdai, khul gơnam pơyơr tơlơi soh laih 
anŭn khul gơnam pơyơr tơlơi soh djơ̆ kiăng kơ pơhiam glaĭ. Laih anŭn abih bang 
gơnam ƀing Israel jao pơyơr kơ Yahweh či lŏm kơ ƀing gơñu yơh. 

30Gơnam hiam hloh mơ̆ng abih bang gơnam pĕ hơpuă blung hlâo laih anŭn abih 
bang gơnam pơyơr yom hơjăn ih pơyơr, či lŏm kơ ƀing khua ngă yang yơh. Ih 
khŏm jao brơi kơ ƀing gơñu črăn gơnam tăm blung hlâo mơ̆ng đang hơma ih 
kiăng kơ tơlơi bơni hiam dưi dŏ ƀơi sang anŏ ih. 

31Ƀing khua ngă yang khŏm anăm ƀơ̆ng añăm mơnơ̆ng ôh kar hăng čim ƀôdah 
hlô mơnơ̆ng, jing khul hlô djai kơmăp ƀôdah khul hlô mơnơ̆ng glai kĕ hek. 

Yehezekêl 45 

Anih Lŏn Jao Pơyơr Kơ Yahweh 

1“ ‘Tơdang ƀing gih pơčram anih lŏn kiăng kơ jing lŏn kŏng ngăn, ƀing gih khŏm 
pơyơr bĕ kơ Yahweh sa črăn lŏn jing anih rơgoh hiam, anŭn jing duapluh-rơma-
rơbâo haih rơyong laih anŭn duapluh-rơbâo haih tơda. Abih bang anih anŭn či 
jing hĭ rơgoh hiam yơh. 

2Amăng črăn lŏn anŭn, rơma-rơtuh haih mơlă̱ jing pioh kơ anih sang yang, laih 
anŭn lŏn rơmapluh haih jum dar anih kơ sang yang anŭn jing anih kơ tơdron 
đang. 

3Amăng anih lŏn rơgoh hiam anŭn, ih či pơkă duapluh-rơma-rơbâo haih rơyong 
hăng pluh-rơbâo haih tơda. Amăng anŭn či hơmâo sang yang, jing Anih Rơgoh 
Hiam Hloh yơh. 

4Anŭn či jing črăn lŏn rơgoh hiam kơ ƀing khua ngă yang yơh, jing ƀing mă bruă 
amăng sang yang hăng jĕ mă bruă ƀơi anăp Yahweh. Anŭn či jing anih kơ sang 
dŏ gơñu wơ̆t hăng anih rơgoh hiam kơ sang yang mơ̆n. 

5Anih anŭn hơmâo duapluh-rơma-rơbâo haih rơyong hăng pluh-rơbâo haih 
tơda či lŏm kơ ƀing Lêwi, jing ƀing mă bruă amăng sang yang, jing anih lŏn gơñu 
kơ plei pla kiăng kơ hơdip yơh. 

6“ ‘Ƀing gih khŏm pha brơi bĕ amăng sa boh plei prŏng sa anih lŏn hơmâo rơma-
rơbâo haih tơda hăng duapluh-rơma-rơbâo haih rơyong, hrŏm hăng črăn rơgoh 
hiam anŭn. Anih anŭn či lŏn kơ abih sang anŏ Israel yơh. 

7“ ‘Pô khua moa či hơmâo anih lŏn laih anŭn rĭm guai lŏn ñu anŭn jing rai yua 
mơ̆ng anih rơgoh hiam hăng lŏn lŏm kơ plei prŏng anŭn yơh. Anih anŭn či rơhaih 
anăp nao pơ gah yŭ̱ mơ̆ng gah yŭ̱ laih anŭn anăp nao pơ gah ngŏ̱ mơ̆ng gah ngŏ̱, 

guai anŭn či đuaĭ mơ̆ng guai gah yŭ̱ truh pơ guai gah ngŏ̱ pơčring hăng sa anih 
lŏn amăng khul črăn kơnung djuai Israel. 

8Anih anŭn yơh či jing anih lŏn pô khua anŭn amăng ƀing Israel. Laih anŭn ƀing 
khua moa Kâo ƀu či kơtư̆ juă ƀing ană plei Kâo dơ̆ng tah, samơ̆ či brơi sang anŏ 
Israel tŭ mă anih lŏn anŭn tui hăng kơnung djuai gơñu yơh. 

9“ ‘Anai yơh jing tơlơi Khua Yang Yahweh pơhiăp: Ƀing gih hơmâo ngă soh lu biă 
mă laih yơh, Ơ ƀing khua moa Israel hơi! Hơngah lui hĭ bĕ tơlơi ƀrưh ƀai hăng 
tơlơi kơtư̆ juă gih laih anŭn ngă bĕ tơlơi djơ̆ tơpă. Anăm puh pơđuaĭ hĭ ƀing ană 
plei Kâo dơ̆ng tah, Khua Yang Yahweh pơhiăp laih. 

10Ih khŏm yua bĕ gai kơnăng djơ̆, sa boh ephah tơpă laih anŭn sa boh bat djơ̆ 
mơ̆n kiăng kơ pơkă. 

11Ephah hăng bat jing prŏng pơđơ̱r, bat anŭn jing sa črăn amăng pluh hômer laih 
anŭn ephah jing sa črăn amăng pluh hômer yơh. Hômer yơh jing gơnam pơkă 
djơ̆ hơnơ̆ng kơ abih dua gơnam pơkă anŭn. 

12Sa sekel jing pơkơtraŏ duapluh gerah. Duapluh sekel kăl hăng duapluh-rơma 
sekel kăl hăng pluh-rơma sekel pơdơ̆ hăng sa mina yơh. 

Khul Gơnam Pơyơr Laih Anŭn Khul Hrơi Phet 

13“ ‘Anai yơh jing gơnam brơi pơyơr yom hơjăn kiăng kơ pơyơr kơ Yahweh: Sa 
črăn amăng năm ephah mơ̆ng rĭm hômer pơdai kơtor laih anŭn sa črăn amăng 
năm ephah mơ̆ng rĭm hômer pơdai kơtur. 

14Črăn ia rơmuă ôliwơ, jing črăn ƀing gih khŏm pơyơr kơ Yahweh, anŭn jing sa 
črăn amăng pluh bat mơ̆ng rĭm kor. Sa kor jing pluh bat ƀôdah sa hômer, yuakơ 
pluh bat jing pơdơ̆ hăng sa hômer. 

15Laih anŭn ăt mă bĕ rĭm sa drơi triu mơ̆ng rĭm tơpul triu hơmâo dua-rơtuh drơi 
mơ̆ng đang rơ̆k hiam ƀing Israel yơh. Anŭn yơh jing khul gơnam dưi yua kơ khul 
gơnam pơyơr pơdai, khul gơnam pơyơr čuh laih anŭn khul gơnam pơyơr pơgop 
pơlir kiăng kơ pơkra tơlơi pap brơi kơ ƀing ană plei, Khua Yang Yahweh pơhiăp 
laih. 

16Abih bang ƀing ană plei amăng anih lŏn či pơyơr gơnam brơi pơyơr yom hơjăn 
anŭn kơ pô khua moa amăng Israel yua. 

17Pô khua moa anŭn yơh grơ̆ng glăm bruă pha brơi khul gơnam pơyơr čuh, khul 
gơnam pơyơr pơdai laih anŭn khul gơnam pơyơr mơñum ƀơi khul tơlơi phet, 
khul Blan Phrâo laih anŭn khul hrơi Saƀat, anŭn jing abih bang khul tơlơi phet 
pơkơčah laih kơ sang anŏ Israel yơh. Ñu či pha brơi khul gơnam pơyơr tơlơi soh, 
khul gơnam pơyơr pơdai, khul gơnam pơyơr čuh laih anŭn khul gơnam pơyơr 
pơgop pơlir kiăng kơ pơkra tơlơi pap brơi kơ sang anŏ Israel. 



1760 

 

 
© 2013 Jơrai Bible Association. 

  
 

 

18“ ‘Anai yơh jing tơlơi Khua Yang Yahweh pơhiăp: Amăng blan tal sa ƀơi hrơi 
tal sa, ih khŏm pơyơr sa drơi rơmô tơno hadơi laih anŭn pơrơgoh hĭ sang yang 
anŭn. 

19Pô khua ngă yang khŏm mă ƀiă drah hlô gơnam pơyơr tơlơi soh kiăng kơ 
pơrơgoh anŭn hăng pik ƀơi khul tơmĕh bah amăng sang yang, ƀơi pă̱ akiăng 
asuĕk tal dưh gah ngŏ kơnưl laih anŭn ƀơi khul tơmĕh amăng ja̱ng wăl tơdron 
gah lăm. 

20Ih khŏm ngă tui anŭn mơ̆n ƀơi hrơi tal tơjuh amăng blan anŭn kơ hlơi pô ngă 
soh ƀu pơrơ̆ng ƀôdah mơ̆ng tơlơi ƀu thâo hluh. Tui anŭn, ƀing gih khŏm pơkra 
tơlơi pap brơi kơ sang yang anŭn yơh. 

21“ ‘Amăng blan tal sa ƀơi hrơi tal pluh-pă̱ ƀing gih khŏm djă̱ pioh Tơlơi Găn, jing 
tơlơi phet hơmâo amăng tơjuh hrơi, tơdang amăng hrơi phet anŭn ih khŏm ƀơ̆ng 
ƀañ tơpŭng ƀu hơmâo tơpơi yơh. 

22Ƀơi hrơi anŭn pô khua moa anŭn khŏm pha brơi sa drơi rơmô tơno jing gơnam 
pơyơr tơlơi soh kơ ñu pô laih anŭn kơ abih bang ƀing ană plei amăng anih lŏn 
anŭn yơh. 

23Rĭm hrơi amăng tơjuh hrơi Tơlơi Phet anŭn, ñu khŏm ba rai tơjuh drơi rơmô 
tơno hăng tơjuh drơi triu tơno ƀu hơmâo nam rơka jing gơnam pơyơr čuh kơ 
Yahweh, laih anŭn sa drơi bơbe tơno jing kơ gơnam pơyơr tơlơi soh. 

24Ñu khŏm pha brơi gơnam pơyơr pơdai, anŭn jing sa ephah kơ rĭm rơmô tơno 
laih anŭn sa ephah kơ rĭm triu tơno, hrŏm hăng sa hin ia rơmuă ôliwơ kơ rĭm 
ephah anŭn. 

25“ ‘Tơdang amăng tơjuh hrơi Phet anŭn, jing tơlơi phet čơdơ̆ng mơ̆ng blan tal 
tơjuh ƀơi hrơi tal pluh-rơma, ñu khŏm ba rai kar kaĭ mơ̆n kơ khul gơnam pơyơr 
tơlơi soh, khul gơnam pơyơr čuh, khul gơnam pơyơr pơdai laih anŭn ia rơmuă. 

Yehezekêl 46 

Pô Khua Moa Hăng Khul Tơlơi Phet 

1“ ‘Anai yơh jing tơlơi Khua Yang Yahweh pơhiăp: Amăng ja̱ng wăl tơdron gah 
lăm anăp nao pơ gah ngŏ̱ arăng khŏm krư̆ hĭ amăng năm hrơi mă bruă, samơ̆ ƀơi 
hrơi Saƀat laih anŭn ƀơi hrơi Blan Phrâo, amăng ja̱ng anŭn arăng khŏm pŏk hĭ 
yơh. 

2Pô khua moa anŭn khŏm mŭt nao mơ̆ng gah rơngiao găn adri̱ng amăng ja̱ng 
anŭn laih anŭn dŏ dơ̆ng jĕ tơmĕh amăng ja̱ng anŭn. Ƀing khua ngă yang yơh 
khŏm pơyơr ngă yang brơi gơnam pơyơr čuh ñu hăng khul gơnam pơyơr pơgop 
pơlir ñu. Ñu khŏm kơkuh pơpŭ ƀơi amăng ja̱ng anŭn laih anŭn tơbiă hĭ, samơ̆ 
amăng ja̱ng anŭn arăng ƀu krư̆ hĭ ôh hlŏng truh kơ hrơi klăm yơh. 

3Ƀơi hrơi Saƀat hăng khul Blan Phrâo, ƀing ană plei anih lŏn anŭn khŏm kơkuh 
pơpŭ ƀơi anăp Yahweh ƀơi jơlan mŭt pơ amăng ja̱ng anŭn yơh. 

4Gơnam pơyơr čuh pô khua moa anŭn ba rai pơyơr kơ Yahweh ƀơi hrơi Saƀat 
anŭn jing năm drơi ană triu tơno hăng sa drơi triu tơno, abih bang khŏm ƀu 
hơmâo nam rơka ôh. 

5Gơnam pơyơr pơdai khŏm pha brơi hrŏm hăng triu tơno anŭn jing sa 
ephah, laih anŭn gơnam pơyơr pơdai hrŏm hăng khul ană triu anŭn jing lu tui 
hăng ñu khăp brơi yơh, hrŏm hăng anŭn jing sa hin ia rơmuă ôliwơ kơ rĭm ephah 
anŭn. 

6Ƀơi hrơi Blan Phrâo, ñu khŏm ba rai kiăng kơ pơyơr sa drơi rơmô tơno hadơi, 
năm drơi ană triu laih anŭn sa drơi triu tơno, abih bang hlô anŭn khŏm ƀu 
hơmâo nam rơka hơget gĕt ôh. 

7Ñu khŏm ba rai gơnam pơyơr pơdai jing sa ephah hrŏm hăng rơmô tơno anŭn, 
sa ephah hăng triu tơno anŭn laih anŭn hăng khul ană triu anŭn lu ephah tui 
hăng ñu kiăng yơh, hrŏm hăng sa hin ia rơmuă kơ rĭm ephah anŭn. 

8Tơdang pô khua moa anŭn mŭt nao, ñu khŏm găn nao adri̱ng amăng ja̱ng anŭn 
laih anŭn ñu khŏm tơbiă mơ̆ng amăng ja̱ng anŭn mơ̆n. 

9“ ‘Tơdang ƀing ană plei anih lŏn rai pơ anăp Yahweh ƀơi khul tơlơi phet hơmâo 
pơkơčah laih, hlơi pô mŭt nao pơ amăng ja̱ng gah dư̱r kiăng kơ kơkuh pơpŭ ñu 
anŭn khŏm tơbiă mơ̆ng amăng ja̱ng gah thu̱ng yơh. Laih anŭn hlơi pô mŭt pơ 
amăng ja̱ng gah thu̱ng, ñu anŭn khŏm tơbiă nao pơ amăng ja̱ng gah dư̱r yơh. Ƀu 
hơmâo hlơi pô wơ̆t glaĭ pơ amăng ja̱ng ñu mŭt laih ôh, samơ̆ rĭm čô khŏm tơbiă 
mơ̆ng amăng ja̱ng klă̱ anăp hăng ñu yơh. 

10Pô khua moa ăt hrŏm hăng ƀing ană plei mơ̆n, anŭn jing ñu ăt mŭt nao tơdang 
ƀing gơñu mŭt laih anŭn tơbiă tơdang ƀing gơñu tơbiă yơh. 

11“ ‘Ƀơi khul tơlơi phet laih anŭn khul tơlơi phet pơkơčah laih, brơi hơmâo sa 
ephah gơnam pơyơr pơdai kiăng kơ pơyơr hrŏm hăng sa drơi rơmô tơno, sa 
ephah hrŏm hăng triu tơno laih anŭn hrŏm hăng khul ană triu jing lu ephah tui 
hăng pô pơyơr anŭn kiăng yơh, laih anŭn sa hin ia rơmuă ôliwơ kơ rĭm ephah 
anŭn yơh. 

12Tơdang pô khua moa anŭn pha brơi gơnam pơyơr rơngai kơ Yahweh, wơ̆t 
tơdah anŭn jing gơnam pơyơr čuh ƀôdah khul gơnam pơyơr pơgop pơlir, amăng 
ja̱ng gah ngŏ̱ arăng khŏm pŏk hĭ kơ ñu yơh. Ñu či pơyơr gơnam pơyơr čuh ñu 
ƀôdah khul gơnam pơyơr pơgop pơlir ñu tui hăng tơlơi ñu ngă ƀơi hrơi Saƀat 
yơh. Giŏng anŭn, ñu či tơbiă hĭ yơh. Tơdơi kơ ñu tơbiă laih, amăng ja̱ng anŭn 
arăng či krư̆ hĭ yơh. 

13“ ‘Rĭm hrơi ih khŏm pha brơi sa drơi ană triu tha sa thŭn ƀu hơmâo nam rơka 
hơget ôh jing gơnam pơyơr čuh kơ Yahweh. Rĭm mơguah ih khŏm pha brơi 
gơnam pơyơr anŭn. 

14Ih khŏm pha brơi hrŏm hăng gơnam pơyơr pơdai rĭm mơguah anŭn, jing sa 
črăn amăng năm ephah hrŏm hăng sa črăn amăng klâo hin ia rơmuă kiăng kơ 
pơmơsăh hĭ tơpŭng anŭn. Tơlơi pơyơr gơnam pơyơr pơdai anŭn kơ Yahweh 
jing tơlơi sa tơlơi phiăn hlŏng lar yơh. 

15Tui anŭn, ană triu, gơnam pơyơr pơdai hăng ia rơmuă ih khŏm pha brơi rĭm 
mơguah jing gơnam pơyơr čuh nanao. 

16“ ‘Anai yơh jing tơlơi Khua Yang Yahweh pơhiăp: Tơdah pô khua moa anŭn sa 
gơnam brơi pơyơr mơ̆ng gơnam kŏng ngăn ñu kơ ƀing ană đah rơkơi ñu, gơnam 
anŭn ăt či lŏm kơ ƀing ană tơčô ñu yơh. Anŭn jing gơnam lŏm kơ ƀing gơñu 
mơ̆ng anih kŏng ngăn anŭn yơh. 

17Samơ̆ tơdah ñu brơi sa gơnam brơi pơyơr mơ̆ng gơnam kŏng ngăn ñu kơ sa 
čô amăng ƀing ding kơna ñu, pô ding kơna anŭn dưi djă̱ pioh gơnam anŭn hlŏng 
truh kơ thŭn pơrơngai yơh. Giŏng anŭn, gơnam anŭn či jing glaĭ hĭ gơnam pô 
khua moa anŭn yơh. Gơnam kŏng ngăn ñu kơnơ̆ng lŏm kơ ƀing ană đah rơkơi 
ñu đôč yơh, jing ƀing ană tơčô ñu. 

18Pô khua moa khŏm anăm tŭ mă lŏn kŏng ngăn ƀing ană plei, jing puh pơđuaĭ 
hĭ ƀing gơ̆ mơ̆ng lŏn kŏng ngăn ƀing gơ̆ ôh. Ñu khŏm pha brơi kơ ƀing ană đah 
rơkơi ñu kiăng kơ jing lŏn kŏng ngăn ƀing gơ̆ mơ̆ng lŏn kŏng ngăn ñu pô yơh, 
kiăng kơ ƀu hơmâo hlơi pô ôh amăng ƀing ană plei Kâo či čơlah đuaĭ hĭ mơ̆ng 
lŏn kŏng ngăn gơ̆ pô.’ ” 

19Giŏng anŭn, pô ling jang anŭn ba kâo mŭt găn bah amăng jĕ ƀơi amăng ja̱ng 
anŭn nao truh pơ khul anih rơgoh hiam anăp nao pơ gah dư̱r, jing anih lŏm kơ 
ƀing khua ngă yang laih anŭn pơrơđah kơ kâo anih ƀơi rơnuč gah yŭ̱ yơh. 

20Ñu pơhiăp hăng kâo tui anai, “Anai yơh jing anih ƀing khua ngă yang či hơtŭk 
gơnam pơyơr tơlơi soh djơ̆, gơnam pơyơr tơlơi soh laih anŭn ŏm gơnam pơyơr 
pơdai, kiăng kơ ƀu ba tơbiă khul gơnam pơyơr anŭn mŭt pơ wăl tơdron gah 
rơngiao ôh huĭ kơ pơrơgoh hĭ ƀing ană plei.” 

21Giŏng anŭn, ñu ba kâo nao pơ wăl tơdron gah rơngiao hăng dui ba kâo jum dar 
pă̱ akiăng asuĕk anih anŭn, laih anŭn kâo ƀuh amăng rĭm akiăng anŭn hơmâo 
wăl tơdron pơkŏn dơ̆ng mơ̆n. 

22Amăng pă̱ akiăng asuĕk wăl tơdron gah rơngiao jing khul anih wăl tơdron 
wang dar yơh, pă̱pluh haih rơyong hăng klâopluh haih tơda. Rĭm wăl tơdron 
amăng pă̱ akiăng anŭn jing prŏng pơdơ̆ pơđơ̱r soh sel. 

23Jum dar gah lăm rĭm pă̱ wăl tơdron anŭn jing hơmâo sa tal dưh pơtâo, hrŏm 
hăng khul anih pioh kơ apui arăng pơkra jum dar gah yŭ tal dưh anŭn. 

24Ñu pơhiăp hăng kâo tui anai, “Khul anih anŭn yơh jing sang apui kơ ƀing hlơi 
pô mă bruă amăng sang yang či hơtŭk tơnă khul gơnam ngă yang kơ ƀing ană 
plei.” 

Yehezekêl 47 

Hơnŏh Ia Mơ̆ng Sang Yang 

1Pô anŭn ba kâo glaĭ pơ bah amăng mŭt nao pơ sang yang laih anŭn kâo ƀuh ia 
rô tơbiă mơ̆ng gah yŭ bah amăng sang yang anăp nao pơ gah ngŏ̱, yuakơ sang 
yang anŭn anăp nao pơ gah ngŏ̱. Ia anŭn rô trŭn mơ̆ng gah yŭ bơnăh gah thu̱ng 
sang yang, jing gah thu̱ng kơ kơnưl yơh. 

2Giŏng anŭn, ñu ba kâo tơbiă mơ̆ng amăng ja̱ng gah dư̱r hăng dui ba kâo jum dar 
gah rơngiao truh pơ amăng ja̱ng gah rơngiao anăp nao pơ gah ngŏ̱, laih anŭn ia 
anŭn rô tơbiă rơnang mơ̆ng bơnăh gah thu̱ng yơh. 

3Tơdang pô anŭn nao pơ gah ngŏ̱ laih anŭn djă̱ hrĕ pơkă amăng tơngan ñu, ñu 
pơkă anih anŭn sa-rơbâo haih, laih anŭn ñu dui ba kâo găn ia anŭn dơlăm dơ̆ 
boh kañ tơkai kâo. 

4Ñu rơbat nao pơkă sa-rơbâo haih dơ̆ng laih anŭn dui ba kâo găn ia dơlăm dơ̆ 
tơŭt kâo. Ñu pơkă sa-rơbâo haih dơ̆ng laih anŭn dui ba kâo găn ia dơlăm dơ̆ 
kơiăng kâo. 

5Ñu pơkă sa-rơbâo dơ̆ng, samơ̆ tal anai jing krong yơh tơl kâo ƀu dưi găn ôh, 
yuakơ ia dơlăm kiăng kơ luai yơh. Anŭn jing krong ƀu hơmâo hlơi pô dưi găn ôh. 

6Ñu tơña kơ kâo tui anai, “Ơ ană mơnuih hơi, ih ƀuh mơ̆ tơlơi anai?” Giŏng anŭn, 
ñu dui ba kâo wơ̆t glaĭ pơ ha̱ng ia krong anŭn yơh. 

7Tơdang kâo truh laih pơ anih ha̱ng ia anŭn, kâo ƀuh lu khul kơyâo biă mă ƀơi 
dua bơnăh krong anŭn. 

8Ñu laĭ kơ kâo tui anai, “Anai jing ia rô anăp nao pơ tring gah ngŏ̱ laih anŭn rô 
trŭn pơ tring Arabah yơh, jing anih rô nao pơ Rơsĭ. Tơdang ia anŭn rô mŭt pơ 
Rơsĭ anŭn, ia rơsĭ anŭn jing ia mơmĭh yơh. 

9Pơ anih pă ia krong anŭn rô nao, pơ anih anŭn yơh hơmâo djŏp hlô mơnơ̆ng rui 
či hơdip. Pơ anih anŭn či hơmâo lu akan yơh, yuakơ krong anŭn rô nao pơ anŭn 
laih anŭn ngă brơi kơ ia mơsĭn jing hĭ ia mơmĭh. Tui anŭn, ia krong anŭn rô nao, 
pơ anih anŭn yơh abih bang hlô mơnơ̆ng rui či hơdip. 

10Ƀing trah akan či dŏ kơtuai ha̱ng ia anŭn. Čơdơ̆ng mơ̆ng anih En-Gedi truh pơ 
anih Ên-Eglayim či jing anih pioh kơ yaih hơñuăl. Akan pơ anih anŭn či hơmâo 
djŏp mơta yơh, anŭn jing hrup akan Rơsĭ Prŏng yơh. 

11Samơ̆ ia amăng khul trŏp ia hăng khul dơnao kơtuai ha̱ng ia anŭn ƀu či jing ia 
mơmĭh ôh, samơ̆ khul ia anŭn jing ia mơsĭn yơh. 

12Djŏp mơta khul kơyâo boh čroh či čă đĭ ƀơi dua bơnăh ha̱ng ia krong anŭn. 
Khul hla kơyâo anŭn ƀu či gliu hĭ ôh laih anŭn boh čroh kơyâo anŭn kŏn kơƀah 
hĭ lơi. Rĭm blan khul kơyâo anŭn či pơtơbiă rai boh čroh, yuakơ ia mơ̆ng sang 
yang rô nao pơ gơñu. Khul boh čroh gơñu či jing gơnam ƀơ̆ng laih anŭn khul hla 
gơñu pioh kơ pơsuaih yơh.” 

Khul Guai Anih Lŏn Anŭn 

13Anai yơh jing tơlơi Khua Yang Yahweh pơhiăp, “Anai yơh jing khul guai kiăng 
kơ pơpha anih lŏn anŭn jing anih kŏng ngăn amăng pluh-dua kơnung djuai ƀing 
Israel, laih anŭn dua črăn amăng anih lŏn anŭn jing kơ Yôsêp. 

14Ih khŏm pơpha anih lŏn anŭn pơdơ̆ pơđơ̱r kơ ƀing gơñu yơh. Yuakơ Kâo ƀuăn 
rơ̆ng laih hăng tơlơi yơr tơngan kiăng pha brơi anih lŏn anŭn kơ ƀing ơi adon ih, 
anih lŏn anŭn či jing hĭ anih lŏn kŏng ngăn ih yơh. 

15“Anai yơh či jing guai kơ anih lŏn anŭn: “Ƀơi bơnăh gah dư̱r guai anŭn či 
čơdơ̆ng mơ̆ng Rơsĭ Prŏng ƀơi jơlan Hetlôn mŭt nao pơ anih Hamat truh pơ anih 
Zedad, 

16anih Bêrôthah, anih Sibrayim, jing anih ƀơi guai tŏng krah plei prŏng 
Damaskus hăng anih tring plei Hamat yơh, hlŏng truh pơ anih Hazêr-Hatikhôn, 
jing anih ƀơi guai anih Hauran yơh. 

17Guai anŭn či hơmâo čơdơ̆ng mơ̆ng rơsĭ anŭn truh pơ plei Hazar-Inôn, kơtuai 
guai gah dư̱r tring plei Damaskus hăng guai tring plei Hamat truh pơ gah dư̱r 
yơh. Anŭn jing guai lŏn gah dư̱r yơh. 

18“Ƀơi bơnăh gah ngŏ̱ guai lŏn či hơmâo tŏng krah anih Hauran hăng guai plei 
Damaskus, kơtuai krong Yurdan kơplăh wăh anih Gilead hăng anih lŏn Israel, 
truh pơ rơsĭ gah ngŏ̱ laih anŭn truh pơ anih Tamar yơh. Anŭn yơh jing guai lŏn 
gah ngŏ̱. 

19“Ƀơi bơnăh gah thu̱ng guai anŭn či hơmâo mơ̆ng anih Tamar truh pơ khul ia 
anih Meribah-Kadês, laih anŭn kơtuai guai krong lŏn čar Êjip hlŏng truh pơ Rơsĭ 
Prŏng. Anŭn jing guai lŏn gah thu̱ng yơh. 

20“Ƀơi bơnăh gah yŭ̱, Rơsĭ Prŏng či jing guai lŏn truh pơ anih klă̱ anăp hăng jơlan 
mŭt nao pơ plei Hamat yơh. Anŭn či jing guai lŏn gah yŭ̱ yơh. 

21“Ih khŏm pơpha anih lŏn anŭn amăng gih pô tui hăng kơnung djuai ƀing Israel 
yơh. 

22Ih khŏm ngă čram kơ anih anŭn jing lŏn kŏng ngăn kơ gih pô laih anŭn kơ ƀing 
tuai hơdip amăng ƀing gih laih anŭn ăt kơ ƀing hơmâo ană bă mơ̆n. Ih khŏm yap 
bĕ ƀing tuai anŭn ăt jing ƀing Israel mơ̆n. Hrŏm hăng ƀing gih, ƀing gơñu či tŭ 
mă lŏn kŏng ngăn amăng kơnung djuai ƀing Israel mơ̆n. 

23Amăng kơnung djuai pă pô mơnuih tuai dŏ hơdip hrŏm, pơ anih anŭn yơh ih 
či pha brơi kơ gơ̆ lŏn kŏng ngăn.” Anŭn yơh jing tơlơi Khua Yang Yahweh hơmâo 
pơhiăp laih. 

Yehezekêl 48 

Tơlơi Pơpha Lŏn Tŏng Krah Ƀing Kơnung Djuai 

1“Anai yơh jing ƀing kơnung djuai arăng yap tui hăng anăn: Ƀơi guai gah dư̱r, 
Dan či hơmâo sa črăn kŏng ngăn. Guai lŏn ñu či hơmâo čơdơ̆ng mơ̆ng jơlan 
Hetlôn truh pơ plei Hamat. Hazar-Inôn laih anŭn guai gah dư̱r kơ plei Damaskus 
hăng gah thu̱ng kơ plei Hamat či jing črăn guai lŏn čơdơ̆ng mơ̆ng bơnăh gah ngŏ̱ 
truh pơ bơnăh gah yŭ̱ yơh. 

2“Aser či hơmâo sa črăn lŏn kŏng ngăn. Anŭn jing guai lŏn tŏ tui guai lŏn Dan, 
jing čơdơ̆ng mơ̆ng guai gah ngŏ̱ truh pơ gah yŭ̱ yơh. 

3“Naptali či hơmâo sa črăn lŏn kŏng ngăn. Anŭn jing guai lŏn tŏ tui guai lŏn Aser, 
jing čơdơ̆ng mơ̆ng guai gah ngŏ̱ truh pơ gah yŭ̱ yơh. 

4“Manasseh či hơmâo sa črăn kŏng ngăn. Anŭn jing guai lŏn tŏ tui guai lŏn 
Naptali, jing čơdơ̆ng mơ̆ng guai gah ngŏ̱ truh pơ gah yŭ̱ yơh. 

5“Ephraim či hơmâo sa črăn lŏn kŏng ngăn. Anŭn jing guai lŏn tŏ tui guai lŏn 
Manasseh, jing čơdơ̆ng mơ̆ng guai gah ngŏ̱ truh pơ gah yŭ̱ yơh. 

6“Reuben či hơmâo sa črăn lŏn kŏng ngăn. Anŭn jing guai lŏn tŏ tui guai lŏn 
Ephraim, jing čơdơ̆ng mơ̆ng guai gah ngŏ̱ truh pơ gah yŭ̱ yơh. 

7“Yudah či hơmâo sa črăn lŏn kŏng ngăn. Anŭn jing guai lŏn tŏ tui guai lŏn 
Reuben, jing čơdơ̆ng mơ̆ng guai gah ngŏ̱ truh pơ gah yŭ̱ yơh. 

8“Guai lŏn čơdơ̆ng mơ̆ng guai lŏn Yudah gah ngŏ̱ truh pơ gah yŭ̱ či jing sa črăn 
ƀing gih či pơyơr jing gơnam brơi pơyơr yom hơjăn yơh. Anih anŭn jing 
duapluh-rơma-rơbâo haih tơda laih anŭn čơdơ̆ng mơ̆ng gah ngŏ̱ truh pơ gah yŭ̱ 
pơdơ̆ pơđơ̱r hăng sa amăng khul guai lŏn kơnung djuai yơh. Sang yang yơh či dŏ 
tŏng krah anih anŭn. 

9“Črăn lŏn yom hơjăn ih khŏm pơyơr kơ Yahweh či jing duapluh-rơma-
rơbâo haih rơyong hăng pluh-rơbâo haih tơda yơh. 

10Anŭn jing črăn rơgoh hiam, jing črăn pioh hơjăn kơ Yahweh, kơ ƀing khua ngă 
yang yơh. Anih anŭn či hơmâo duapluh-rơma-rơbâo haih rơyong ƀơi bơnăh gah 
dư̱r, pluh-rơbâo haih tơda ƀơi bơnăh gah yŭ̱, pluh-rơbâo haih tơda ƀơi bơnăh 
gah ngŏ̱ laih anŭn duapluh-rơma-rơbâo haih rơyong ƀơi bơnăh gah thu̱ng. Ƀơi 
tŏng krah anih anŭn či hơmâo sang yang Yahweh yơh. 

11Anih anŭn či jing kơ ƀing khua ngă yang pơrơgoh laih, ƀing Zadôk, jing ƀing 
tŏng ten mă bruă kơ Kâo laih anŭn ƀu nao jrôk jơlan kar hăng ƀing Lêwi ôh 
tơdang ƀing Israel nao jrôk jơlan. 

12Anih anŭn či jing gơnam yom hơjăn yơh kơ ƀing gơñu mơ̆ng črăn lŏn rơgoh 
hiam amăng anih lŏn anŭn, jing sa črăn rơgoh hiam hloh, jing guai lŏn ƀing Lêwi 
yơh. 

13“Kơtuai guai lŏn ƀing khua ngă yang anŭn, ƀing Lêwi či hơmâo sa boh anih 
arăng pơčram brơi duapluh-rơma-rơbâo haih rơyong hăng pluh-rơbâo haih 
tơda yơh. Rơyong anih anŭn pơtŭm glaĭ jing duapluh-rơma-rơbâo haih laih 
anŭn tơda pluh-rơbâo haih yơh. 

14Ƀing gơñu khŏm anăm sĭ ƀôdah pơplih hĭ ôh anih anŭn. Anŭn jing anih hiam 
hloh amăng anih lŏn anŭn laih anŭn ƀu dưi jao brơi kơ arăng ôh, yuakơ anih 
anŭn jing rơgoh hiam kơ Yahweh. 

15“Bơ kơ anih dŏ glaĭ, jing anih hơmâo rơma-rơbâo haih tơda hăng duapluh-
rơma-rơbâo haih rơyong, či jing anih kơ plei pla anŭn yua yơh, anŭn ăt jing anih 
pioh kơ khul sang laih anŭn kơ đang rơ̆k mơ̆n. Plei phŭn či dŏ tŏng krah anih 
anŭn yơh. 

16Plei phŭn anŭn či hơmâo tơlơi pơkă anai: Bơnăh gah dư̱r jing pă̱-rơbâo rơma-
rơtuh haih, bơnăh gah thu̱ng jing pă̱-rơbâo rơma-rơtuh haih, bơnăh gah ngŏ̱ jing 
pă̱-rơbâo rơma-rơtuh haih laih anŭn bơnăh gah yŭ̱ jing pă̱-rơbâo rơma-
rơtuh haih yơh. 

17Anih đang rơ̆k kơ plei phŭn anŭn či hơmâo dua-rơtuh rơmapluh haih ƀơi 
bơnăh gah dư̱r, dua-rơtuh rơmapluh haih ƀơi bơnăh gah thu̱ng, dua-rơtuh 
rơmapluh haih ƀơi bơnăh gah ngŏ̱ laih anŭn dua-rơtuh rơmapluh haih ƀơi 
bơnăh gah yŭ̱ yơh. 

18Anih dŏ glaĭ amăng anih lŏn anŭn, jing guai tŏ tui črăn lŏn rơgoh hiam anŭn 
hơmâo rơyong ñu jing pluh-rơbâo haih ƀơi bơnăh gah ngŏ̱ laih anŭn pluh-
rơbâo haih ƀơi bơnăh gah yŭ̱. Gơnam tăm pơtơbiă rai mơ̆ng anih anŭn či jing 
gơnam ƀơ̆ng kơ ƀing mă bruă amăng plei anŭn yơh. 

19Ƀing mă bruă mơ̆ng plei anŭn, jing ƀing ngă hơma anŭn, ƀing gơñu či rai mơ̆ng 
abih bang kơnung djuai Israel yơh. 

20Abih bang črăn anih anŭn či jing mơlă̱ yơh, či hơmâo duapluh-rơma-
rơbâo haih ƀơi rĭm bơnăh. Anŭn jing gơnam brơi pơyơr yom hơjăn ih či pioh 
jing anih rơgoh hiam, hrŏm hăng anih lŏn plei prŏng anŭn mơ̆n. 

21“Črăn dŏ glaĭ ƀơi dua bơnăh anih anŭn pơjing hĭ anih rơgoh hiam laih anŭn 
anih lŏm kơ plei anŭn či lŏm kơ pô khua moa yơh. Guai lŏn anih anŭn či anăp pơ 
gah ngŏ̱ mơ̆ng duapluh-rơma-rơbâo haih črăn anih rơgoh hiam truh pơ guai gah 
ngŏ̱ yơh, laih anŭn anăp pơ gah yŭ̱ mơ̆ng duapluh-rơma-rơbâo haih truh pơ guai 

gah yŭ̱ yơh. Abih dua anih anŭn hơmâo rơyong tui hăng khul črăn anih lŏn 
kơnung djuai či lŏm kơ pô khua moa anŭn, laih anŭn anih rơgoh hiam hăng anih 
sang yang kơkuh pơpŭ či dŏ ƀơi tŏng krah ƀing gơñu yơh. 

22Tui anŭn, črăn lŏn ƀing Lêwi hăng črăn lŏn lŏm kơ plei anŭn či dŏ ƀơi tŏng 
krah anih lŏm kơ pô khua moa yơh. Anih lŏm kơ pô khua moa anŭn či dŏ kơplăh 
wăh guai lŏn Yudah hăng guai lŏn Benyamin yơh. 

23“Bơ kơ ƀing kơnung djuai dŏ glaĭ, Benyamin či hơmâo sa črăn lŏn kŏng ngăn. 
Guai lŏn ñu či čơdơ̆ng mơ̆ng bơnăh gah ngŏ̱ truh pơ gah yŭ̱ yơh. 

24“Simeôn či hơmâo sa črăn lŏn kŏng ngăn. Anŭn jing guai lŏn tŏ tui guai lŏn 
Benyamin, jing čơdơ̆ng mơ̆ng guai gah ngŏ̱ truh pơ gah yŭ̱ yơh. 

25“Issakhar či hơmâo sa črăn lŏn kŏng ngăn. Anŭn jing guai lŏn tŏ tui guai lŏn 
Simeôn, jing čơdơ̆ng mơ̆ng guai gah ngŏ̱ truh pơ gah yŭ̱ yơh. 

26“Zebulun či hơmâo sa črăn lŏn kŏng ngăn. Anŭn jing guai lŏn tŏ tui guai lŏn 
Issakhar, jing čơdơ̆ng mơ̆ng guai gah ngŏ̱ truh pơ gah yŭ̱ yơh. 

27“Gad či hơmâo sa črăn lŏn kŏng ngăn. Anŭn jing guai lŏn tŏ tui guai lŏn 
Zebulun, jing čơdơ̆ng mơ̆ng guai gah ngŏ̱ truh pơ gah yŭ̱ yơh. 

28“Guai lŏn gah thu̱ng Gad či čơdơ̆ng mơ̆ng anih Tamar truh pơ khul ia Meribah-
Kadês, laih anŭn kơtuai guai krong gah dư̱r lŏn čar Êjip truh pơ Rơsĭ Meditera 
yơh. 

29“Anŭn jing anih lŏn ih khŏm pơčram pơpha jing anih kŏng ngăn kơ ƀing 
kơnung djuai Israel laih anŭn anih lŏn anŭn či jing črăn lŏn kŏng ngăn gơñu pô 
yơh.” Anŭn yơh jing tơlơi Khua Yang Yahweh pơhiăp laih. 

Khul Amăng Ja̱ng Plei Prŏng 

30“Anai yơh či jing khul jơlan tơbiă kơ plei prŏng anŭn: Čơdơ̆ng mơ̆ng bơnăh gah 
dư̱r, jing pă̱-rơbâo rơma-rơtuh haih rơyong, 

31khul amăng ja̱ng plei anŭn arăng či pơanăn tui hăng ƀing kơnung djuai Israel 
yơh. Klâo boh amăng ja̱ng ƀơi bơnăh gah dư̱r či jing amăng ja̱ng Reuben, amăng 
ja̱ng Yudah laih anŭn amăng ja̱ng Lêwi. 

32“Ƀơi bơnăh gah ngŏ̱, jing pă̱-rơbâo rơma-rơtuh haih rơyong, či hơmâo klâo 
boh amăng ja̱ng: Amăng ja̱ng Yôsêp, amăng ja̱ng Benyamin laih anŭn amăng ja̱ng 
Dan. 

33“Ƀơi bơnăh gah thu̱ng, jing pă̱-rơbâo rơma-rơtuh haih rơyong, či hơmâo klâo 
boh amăng ja̱ng: Amăng ja̱ng Simeôn, amăng ja̱ng Issakhar laih anŭn amăng ja̱ng 
Zebulun. 

34“Ƀơi bơnăh gah yŭ̱, jing pă̱-rơbâo rơma-rơtuh haih rơyong, či hơmâo klâo boh 
amăng ja̱ng: Amăng ja̱ng Gad, amăng ja̱ng Aser laih anŭn amăng ja̱ng Naptali. 

35“Boh ataih jum dar či jing pluh-sapăn-rơbâo haih yơh. “Laih anŭn anăn plei 
prŏng anŭn čơdơ̆ng mơ̆ng hrơi anŭn či jing: yAHWEH DŎ PƠ ANŬN.” 

Daniêl 

Daniêl 1 

Tơlơi Ră Ruai Kơ Daniêl Hăng Ƀing Gơyut Ñu (1:1–6:28) 

Tơlơi Pơhrăm Kơ Daniêl Amăng Čar Babilon 

1Amăng thŭn tal klâo tơdang Yehôyakim jing pơtao Yudah, Nebukhadnezzar jing 
pơtao Babilon rai pơ Yerusalaim hăng blah hruă hĭ plei anŭn. 

2Laih anŭn Yahweh jao hĭ Yehôyakim, pơtao Yudah amăng tơngan 
Nebukhadnezzar, hrŏm hăng đơđa khul gơnam yua mơ̆ng sang yang Ơi Adai. Ñu 
mă ba ƀing mơnă hrŏm hăng ñu laih anŭn djă̱ ba khul gơnam yua anŭn pơ sang 
yang rơba̱ng ñu amăng čar Babilon kiăng kơ pioh amăng sang gơnam yang ñu 
anŭn. 

3Giŏng anŭn, pơtao Nebukhadnezzar pơđar kơ Asphenaz, jing khua prŏng hloh 
kơ ƀing khua moa amăng sang pơtao ñu, ba rai hơdôm ƀing hlak ai amăng ƀing 
Israel, hlŭn mơnă ñu, jing ƀing mơ̆ng sang anŏ pơtao laih anŭn sang anŏ khua 
moa yơh, 

4ƀing hlak ai anŭn jing ƀing hiam rơkơi, rơgơi kơhơnâo, dưi thâo hrăm kơ djŏp 
mơta tơlơi hrăm, dưi djă̱ pioh hơdač hơdôm tơlơi hơmâo hơmư̆ laih, laih anŭn 
ƀu hơmâo tơlơi ruă nuă ôh amăng drơi jan, kiăng kơ djơ̆ hơnơ̆ng pơkă dưi mă 
bruă amăng sang pơtao. Ñu ăt khŏm pơhrăm brơi ƀing gơñu hơdôm tơlơi thâo 
đŏk laih anŭn tơlơi thâo čih tui hăng boh hră ƀing Babilon mơ̆n. 

5Pơtao ăt pơtă kơ ƀing arăng pioh brơi sa črăn gơnam ƀơ̆ng hăng gơnam mơñum 
ñu kơ ƀing gơñu rĭm hrơi mơ̆n. Tơdơi kơ pơhrăm ƀing gơñu amăng klâo thŭn, 
arăng či ba ƀing gơñu rai ƀơi anăp pơtao yơh kiăng kơ mă bruă. 

6Amăng ƀing hlak ai arăng ruah anŭn đơđa ăt hơmâo mơ̆n ƀing hlak ai mơ̆ng 
anih lŏn Yudah tui anai: Daniêl, Hananyah, Misael laih anŭn Azaryah. 

7Pô khua prŏng anŭn pơanăn kơ ƀing gơñu hăng khul anăn phrâo tui anai: Kơ 
Daniêl ñu pơanăn Beltesazzar, kơ Hananyah ñu pơanăn Shadrak, kơ Misael ñu 
pơanăn Mesak, laih anŭn kơ Azaryah ñu pơanăn Abednêgô. 

8Samơ̆ Daniêl khŭt khăt ƀu kiăng pơgrĭ hĭ ôh ñu pô hăng hơdôm gơnam ƀơ̆ng 
gơnam mơñum pơtao anŭn; tui anŭn, ñu rơkâo pô khua anŭn kơ tơlơi dưi ngă 
kiăng kơ ƀu pơgrĭ hĭ ôh ñu pô hăng hơdôm gơnam ƀơ̆ng anŭn. 

9Tơdang anŭn Ơi Adai ngă kơ khua anŭn pap kơ Daniêl laih anŭn kiăng djru kơ 
ñu yơh, 

10samơ̆ pô khua anŭn laĭ kơ Daniêl tui anai, “Kâo huĭ biă mă yơh kơ khua kâo, 
jing pơtao prŏng anŭn, yuakơ ñu hơmâo pơkă pioh brơi laih gơnam ƀơ̆ng gơnam 

mơñum kơ ƀing gih. Tui anŭn, tơdah ñu ƀuh ƀing gih sat hloh kơ ƀing hlak ai 
pơkŏn hrŏm hăng rơnŭk gih, sĭt ñu či čŏng hĭ tơkuai kâo yuakơ ƀing gih yơh.” 

11Giŏng anŭn, Daniêl pơhiăp hăng pô gak, jing pô khua prŏng jao brơi wai lăng 
ƀing Daniêl, Hananyah, Misael hăng Azaryah tui anai, 

12“Rơkâo kơ ih lông lăng bĕ ƀing gơmơi, jing ƀing ding kơna ih anai amăng pluh 
hrơi tui anai: Anăm brơi kơ ƀing gơmơi gơnam ƀơ̆ng hơget gĕt ôh rơngiao kơ 
gơnam tăm kiăng kơ ƀơ̆ng laih anŭn ia ƀlăng kiăng kơ mơñum. 

13Tơdơi kơ anŭn, pơhơmu bĕ drơi jan ƀing gơmơi hăng ƀing hlak ai ƀơ̆ng gơnam 
ƀơ̆ng pơtao anŭn, laih anŭn pha brơi bĕ kơ ƀing ding kơna ih anai tui hluai hăng 
hơget tơlơi ih ƀuh yơh.” 

14Tui anŭn, pô gak anŭn tŭ ư kơ tơlơi anŭn laih anŭn lông lăng ƀing gơñu amăng 
pluh hrơi yơh. 

15Hơnăl tuč, tơdang pluh hrơi rơgao hĭ laih, drơi jan gơñu hiam hloh laih anŭn 
kơjăp rơjăng hloh kơ ƀing hlak ai pơkŏn, jing ƀing ƀơ̆ng huă mơ̆ng gơnam ƀơ̆ng 
pơtao brơi yơh. 

16Tui anŭn, pô gak anŭn mă pơđuaĭ hĭ črăn gơnam ƀơ̆ng gơnam mơñum pơtao 
hơmâo pơkă brơi laih kơ ƀing gơñu anŭn, samơ̆ ñu brơi kơ ƀing gơ̆ kơnơ̆ng khul 
gơnam tăm đôč yơh pơala brơi kơ hơdôm gơnam ƀơ̆ng pơtao anŭn. 

17Ơi Adai pha brơi kơ pă̱ čô hlak ai anai tơlơi rơgơi laih anŭn tơlơi thâo hluh kơ 
djŏp mơta tơlơi čih hră mơar laih anŭn tơlơi hrăm. Hloh kơ anŭn dơ̆ng, Daniêl 
ăt dưi thâo pơblang abih bang tơlơi pơƀuh, tơlơi rơpơi mơ̆n. 

18Ƀơi mông hơnăl tuč tui hăng pơtao hơmâo pơkơčah laih kiăng kơ ba ƀing hlak 
ai anŭn mŭt, pô khua prŏng Asphenaz anŭn ba rai ƀing gơñu ƀơi anăp pơtao 
Nebukhadnezzar yơh. 

19Pơtao pơhiăp hăng abih bang ƀing gơñu, samơ̆ ñu ƀuh ƀu hơmâo hlơi pô ôh 
amăng ƀing hlak ai anŭn thâo hluh kar hăng Daniêl, Hananyah, Misael laih anŭn 
Azaryah. Tui anŭn, ƀing gơñu mŭt mă bruă kơ pơtao yơh. 

20Amăng djŏp mơta tơlơi rơgơi laih anŭn tơlơi thâo hluh, jing abih bang mơta 
tơlơi pơtao tơña kơ ƀing gơñu, pơtao ƀuh pă̱ čô gơñu anŭn yơh dưi thâo hluh 
pluh wơ̆t lu hloh kơ abih bang ƀing pơsêh laih anŭn ƀing pơjâo pơhưč amăng 
dêh čar ñu. 

21Giŏng anŭn, Daniêl ăt dŏ mă bruă amăng sang pơtao anŭn hlŏng truh thŭn tal 
sa Pơtao Sirus git gai wai lăng yơh. 

Daniêl 2 

Tơlơi Pơtao Nebukhadnezzar Rơpơi 

1Amăng thŭn tal dua kơ pơtao Nebukhadnezzar wai lăng, ñu hơmâo khul tơlơi 
rơpơi; tơlơi pơmĭn ñu rŭng răng biă mă laih anŭn ƀu thâo pĭt ôh. 

2Tui anŭn, pơtao iâu ƀing pơsêh, ƀing pơjâo pơhưč, ƀing pơjâo pơăm laih anŭn 
ƀing pơjâo pơthâo rai kiăng ruai kơ ñu hơdôm tơlơi ñu hơmâo rơpơi laih. 
Tơdang ƀing gơñu mŭt rai dŏ dơ̆ng ƀơi anăp pơtao, 

3pơtao laĭ kơ gơñu, “Kâo hơmâo rơpơi sa tơlơi rơpơi hăng pơrŭng pơrăng kâo 
laih anŭn kâo kiăng kơ thâo hơget tơlơi rơpơi anŭn kiăng laĭ.” 

4Giŏng anŭn, ƀing thâo hluh khul tơlơi rơpơi anŭn laĭ glaĭ kơ pơtao amăng tơlơi 
pơhiăp Aramaik, “Ơ pơtao ăh, jing pô hơdip hlŏng lar! Ruai bĕ kơ ƀing ding kơna 
ih tơlơi rơpơi anŭn laih anŭn ƀing gơmơi či pŏk pơblang brơi kơ ih yơh.” 

5Pơtao laĭ glaĭ kơ ƀing pơjâo pơthâo anŭn tui anai, “Anai jing tơlơi kâo hơmâo 
khưp ngă khŭt khăt laih: Tơdah ƀing gih ƀu ruai brơi ôh kơ kâo hơdôm tơlơi 
rơpơi kâo laih anŭn ƀu pŏk pơblang brơi ôh, kâo či khăt ƀing gih jing hĭ lu črăn 
laih anŭn khul sang gih jing hĭ khul ƀu̱r boh pơtâo glưh pơčah yơh. 

6Samơ̆ tơdah ƀing gih ruai brơi kơ kâo laih anŭn pŏk pơblang brơi tơlơi rơpơi 
anŭn, ƀing gih či mă tŭ mơ̆ng kâo khul gơnam brơi pơyơr, gơnam bơni laih anŭn 
tơlơi pơyom prŏng. Tui anŭn, ruai bĕ kơ kâo tơlơi rơpơi anŭn laih anŭn pŏk 
pơblang brơi kơ kâo bĕ.” 

7Samơ̆ ƀing gơñu laĭ glaĭ kơ pơtao dơ̆ng tui anai, “Ơ pơtao ăh, rơkâo kơ ih ruai 
brơi bĕ tơlơi rơpơi anŭn kơ ƀing ding kơna ih anai, tui anŭn, ƀing gơmơi či pŏk 
pơblang tơlơi rơpơi anŭn kơ ih yơh.” 

8Giŏng anŭn, pơtao laĭ glaĭ kơ ƀing gơñu tui anai, “Sĭt kâo thâo laih, ƀing gih 
kơnơ̆ng kiăng kơ pơtrưĭ hrơi mông đôč, yuakơ ƀing gih thâo krăn anai yơh jing 
tơlơi kâo hơmâo khưp ngă khŭt khăt laih tui anai: 

9Tơdah ƀing gih ƀu ruai brơi ôh kơ kâo tơlơi rơpơi kâo, kơnơ̆ng tơlơi pơkơhma̱l 
đôč yơh ƀing gih či tŭ. Ƀing gih hơmâo pơtŭ ư laih hăng tơdruă gih kiăng ruai 
brơi kơ kâo hơdôm tơlơi ƀu sĭt laih anŭn tơlơi sat ƀai, yuakơ ƀing gih čang 
rơmang kiăng kơ kâo pơplih hĭ. Tui anŭn, ruai kơ kâo bĕ tơlơi rơpơi anŭn laih 
anŭn kâo či thâo krăn ƀing gih yơh dưi pŏk pơblang tơlơi rơpơi anŭn kơ kâo.” 

10Ƀing pơjâo pơthâo anŭn laĭ glaĭ kơ pơtao, “Ơ pơtao ăh, ƀu hơmâo hlơi pô ôh 
amăng lŏn tơnah anai dưi laĭ glaĭ kơ tơlơi ih tơña anŭn! Ƀu hơmâo pơtao pă ôh 
wơ̆t tơdah ƀing pơtao prŏng laih anŭn kơtang hloh či tơña kar hăng anŭn kơ 
ƀing pơsêh, pơjâo pơhưč laih anŭn kơ pô pơjâo pơthâo. 

11Hơdôm tơlơi ih tơña anŭn jing tơnap biă mă. Ƀu hơmâo mơnuih hlơi pô ôh dưi 
pơrơđah brơi tơlơi rơpơi anŭn kơ pơtao, samơ̆ kơnơ̆ng ƀing yang đôč yơh dưi, 
laih anŭn ƀing gơñu ƀu hơdip amăng tŏng krah mơnuih mơnam ôh.” 

12Tơlơi anŭn ngă kơ pơtao hil ƀrŭk laih anŭn pơiă hĭr hăr biă mă tơl ñu pơđar 
ƀing arăng pơdjai hĭ abih bang ƀing mơnuih rơgơi amăng čar Babilon. 

13Tui anŭn, tơlơi pơđar anŭn pơtao hơmâo čih pơtă laih kiăng kơ pơdjai hĭ abih 
bang ƀing rơgơi, laih anŭn arăng ăt nao hơduah Daniêl wơ̆t hăng ƀing gơyut ñu 
kiăng kơ pơdjai hĭ. 

14Tơdang Ariok, jing pô khua git gai ƀing gak pơtao, hơmâo tơbiă nao laih kiăng 
pơdjai hĭ abih ƀing mơnuih rơgơi amăng čar Babilon, Daniêl yua tơlơi rơgơi thâo 
hluh yơh pơhiăp hăng ñu. 

15Daniêl tơña kơ pô khua anŭn tui anai, “Yua hơget pơtao čih pơtă sa tơlơi pơđar 
kơtang kơtĭt kar hăng anŭn lĕ?” Tui anŭn, Ariok pơblang hơdôm tơlơi anŭn kơ 
Daniêl yơh. 

16Tơdang Daniêl hơmư̆ hơdôm tơlơi anŭn, ƀơi mông anŭn mơtam ñu nao bưp 
pơtao laih anŭn rơkâo pơtao kiăng kơ pơtrưĭ hrơi mông, tui anŭn ñu dưi 
pơblang brơi tơlơi rơpơi anŭn kơ pơtao yơh. 

17Giŏng anŭn, Daniêl wơ̆t glaĭ kơ sang ñu laih anŭn ră ruai glaĭ hơdôm tơlơi anŭn 
kơ ƀing gơyut ñu Hananyah, Misael laih anŭn Azaryah. 

18Ñu pơtrŭt ƀing gơ̆ kwưh rơkâo tơlơi pap mơ̆ng Ơi Adai pơ adai adih kơ tơlơi 
hơgŏm anai, tui anŭn ñu hăng ƀing gơyut ñu ƀu či djai hĭ ôh hrŏm hăng abih bang 
ƀing rơgơi amăng lŏn čar Babilon. 

19Amăng mlam anŭn yơh Ơi Adai pơrơđah brơi tơlơi hơgŏm anŭn kơ Daniêl 
amăng tơlơi pơƀuh. Giŏng anŭn, Daniêl bơni hơơč kơ Ơi Adai pơ adai adih tui 
anai, 

20“Bơni hơơč kơ anăn Ơi Adai nanao hlŏng lar, yuakơ tơlơi rơgơi laih anŭn tơlơi 
dưi kơtang jing mơ̆ng Ñu yơh. 

21Ñu pơplih khul hrơi mông laih anŭn khul bơyan; Ñu pŭ̱ đĭ ƀing pơtao laih anŭn 
pơglưh hĭ ƀing pơtao. Ñu brơi tơlơi rơgơi kơ ƀing thâo pơmĭn laih anŭn tơlơi 
thâo hluh kơ ƀing thâo rơđah. 

22Ñu pơrơđah brơi hơdôm tơlơi dơlăm hơgŏm; Ñu thâo hơget tơlơi dŏ amăng 
tơlơi kơnăm mơmŏt, laih anŭn tơlơi bơngač dŏ hrŏm hăng Ñu yơh. 

23Kâo bơni hơơč kơ Ih, Ơ Ơi Adai kơ ƀing ơi adon kâo ăh: Ih hơmâo brơi laih kơ 
kâo tơlơi rơgơi laih anŭn tơlơi dưi kơtang, Ih hơmâo pơrơđah laih kơ kâo 
hơdôm tơlơi ƀing gơmơi rơkâo kơ Ih, laih anŭn Ih hơmâo brơi laih kơ ƀing 
gơmơi thâo tơlơi pơtao rơpơi.” 

Daniêl Pơblang Tơlơi Rơpơi 

24Giŏng anŭn, Daniêl nao bưp Ariok, jing pô khua pơtao hơmâo jao laih bruă 
kiăng kơ pơdjai hĭ abih bang ƀing mơnuih rơgơi amăng lŏn čar Babilon, laih 
anŭn Daniêl laĭ hăng ñu tui anai, “Rơkâo kơ ih anăm pơdjai hĭ ôh abih bang ƀing 
rơgơi amăng lŏn čar Babilon. Ba kâo nao kơ pơtao bĕ, laih anŭn kâo či pŏk 
pơblang brơi tơlơi rơpơi ñu kơ ñu yơh.” 

25Ƀơi mông anŭn mơtam Ariok ba Daniêl nao kơ pơtao prŏng Nebukhadnezzar 
laih anŭn laĭ tui anai, “Ơ pơtao ăh, kâo hơmâo hơduah ƀuh laih sa čô amăng ƀing 
hlŭn mơnă mơ̆ng anih lŏn Yudah jing pô dưi pŏk pơblang brơi kơ ih hơdôm tơlơi 
rơpơi ih anŭn yơh.” 

26Pơtao tơña kơ Daniêl, anăn ñu pơkŏn dơ̆ng jing Beltesazzar, tui anai, “Ih dưi 
mơ̆ ră ruai kơ kâo hơdôm tơlơi kâo ƀuh laih amăng tơlơi rơpơi kâo laih anŭn 
pŏk pơblang brơi?” 

27Daniêl laĭ glaĭ tui anai, “Ơ pơtao prŏng ăh, ƀu hơmâo pô rơgơi, pô pơjâo pơhưč, 
pô pơsêh ƀôdah pô tơña hơduah mơ̆ng yang pă ôh dưi pŏk pơblang brơi kơ 
pơtao tơlơi hơgŏm ih hơmâo tơña anŭn, 

28samơ̆ kơnơ̆ng hơmâo sa Ơi Adai amăng adai adih đôč yơh jing Pô dưi pơrơđah 
brơi khul tơlơi hơgŏm anai. Ñu hơmâo pơrơđah laih kơ ih, Ơ pơtao ăh, hơdôm 
tơlơi či truh amăng rơnŭk pơanăp. Tơlơi rơpơi hăng khul tơlơi pơƀuh ih hơmâo 
laih amăng tơlơi pơmĭn ih tơdang ih đih pĭt jing hơdôm tơlơi tui anai yơh: 

29“Ơ pơtao ăh, tơdang ih hlak đih pĭt, ih rơpơi nao pơ khul tơlơi či truh pơanăp, 
laih anŭn Ơi Adai yơh jing Pô pơdah laih brơi kơ ih hơdôm tơlơi či truh. 

30Bơ kơ kâo, tơlơi hơgŏm anai Ñu hơmâo pơdah laih kơ kâo, ƀu djơ̆ yuakơ kâo 
hơmâo tơlơi rơgơi prŏng hloh kơ ƀing mơnuih pơkŏn hlak hơdip ôh, samơ̆ tui 
anŭn yơh, Ơ pơtao ăh, ih dưi thâo tơlơi pơblang laih anŭn ih dưi thâo hluh hơget 
tơlơi hơmâo truh laih amăng tơlơi pơmĭn ih. 

31“Anai nê, Ơ pơtao ăh, amăng tơlơi pơƀuh ih, hơmâo sa boh rup mơnuih rơhaih, 
prŏng, pơčrang bơngač laih anŭn kri̱p yi̱p biă mă yơh. 

32Akŏ rup anŭn arăng pơkra hăng mah phŭn, tơda ñu laih anŭn hơpăl ñu hăng 
amrăk, kơiăng ñu hăng dua ƀĕ pha tơkai ñu hăng ko̱ng, 

33khul tơkai ñu arăng pơkra hăng pơsơi, dua plă̱ tơkai ñu hăng pơsơi pơkle̱p 
hrŏm hăng lŏn kraĭ. 

34Tơdang ih hlak dŏ lăng, hơmâo sa boh boh pơtâo tơglŏh tơbiă, samơ̆ ƀu djơ̆ 
yua mơ̆ng tơngan mơnuih mơnam ôh pơtơglŏh hĭ boh pơtâo anŭn. Boh pơtâo 
anŭn le ̆  klă̱ ƀơi plă̱ tơkai rup ngă hăng pơsơi pơkle̱p hrŏm hăng lŏn kraĭ anŭn 
pơčah hĭ brai yơh. 

35Giŏng anŭn, pơsơi, lŏn kraĭ, ko̱ng, amrăk laih anŭn mah anŭn pơčah hĭ brai 
mơtam yơh, laih anŭn jing hĭ hrup hăng hơkam ƀơi anih prăh pơdai amăng 
bơyan phang yơh. Angĭn puh pơđuaĭ hĭ gơñu ƀu pioh glaĭ sa anih gru kơnăl pă 
ôh. Samơ̆ boh pơtâo le ̆  klă̱ trŭn ƀơi rup anŭn prŏng tui jing hĭ sa boh čư̆ prŏng 
laih anŭn go̱m hĭ djŏp djang lŏn tơnah yơh. 

36“Anŭn yơh jing tơlơi rơpơi laih anŭn ră anai ƀing gơmơi či pŏk pơblang ñu 
brơi kơ ih yơh. 

37Ơ pơtao ăh, ih jing pơtao kơ ƀing pơtao. Ơi Adai pơ adai adih hơmâo brơi laih 
kơ ih jing pơtao prŏng, hơmâo tơlơi dưi, tơlơi kơtang laih anŭn tơlơi kơdrưh 
kơang; 

38amăng tơngan tơlơi dưi ih yơh Ñu hơmâo jao laih mơnuih mơnam, khul hlô 
mơnơ̆ng glai amăng đang hơma laih anŭn khul čim brĭm hăng adai. Pơpă anih 
djuai mơnơ̆ng hơdip, Ñu hơmâo pơjing brơi kơ ih yơh git gai abih bang gơñu. Ih 
yơh jing akŏ hăng mah anŭn. 

39“Tơdơi kơ ih, či hơmâo dêh čar pơkŏn dơ̆ng tơgŭ rai, ƀu prŏng kơtang pơđơ̱r 
hăng ih ôh. Tŏ tui anŭn dơ̆ng, dêh čar tal klâo, jing črăn hăng ko̱ng, či git gai djŏp 
djang lŏn tơnah yơh. 

40Hơnăl tuč, či hơmâo dêh čar tal pă̱ jing kơtang hrup hăng pơsơi yơh, yuakơ 
pơsơi pơjŏh hăng pơphač hĭ djŏp mơta. Dêh čar anai jing kar hăng pơsơi yơh 
pơrai pơsăn hĭ khul gơnam, ăt tui anŭn mơ̆n, dêh čar anai či pơsăn hăng pơjŏh 
hĭ abih bang dêh čar pơkŏn yơh. 

41Ih ăt ƀuh mơ̆n khul plă̱ tơkai laih anŭn čơđe̱ng tơkai arăng pơkra hăng lŏn kraĭ 
pơkle̱p hăng pơsơi. Tui anŭn yơh, anŭn jing sa boh dêh čar hơmâo pơčơlah hĭ 
jing lu, samơ̆ dêh čar anŭn či hơmâo đơđa tơlơi kơtang mơ̆ng pơsơi amăng anŭn 
kar hăng ih hơmâo ƀuh laih pơsơi pơkle̱p hrŏm hăng lŏn kraĭ anŭn. 

42Hrup hăng khul čơđe̱ng tơkai ngă hăng pơsơi laih anŭn hăng lŏn kraĭ, ăt tui 
anŭn mơ̆n, dêh čar anŭn či hơmâo sa črăn jing kơtang laih anŭn sa črăn jing 
amuñ rơhač hĭ. 

43Laih anŭn kơnơ̆ng hrup hăng tơlơi ih ƀuh pơsơi pơkle̱p hrŏm hăng lŏn kraĭ 
anŭn yơh, ƀing ană plei amăng dêh čar anŭn ăt či pơdŏ lŭk lăk mơ̆n laih anŭn ƀu 
či thâo pơgop glaĭ ôh, kar hăng ih ƀuh kơ pơsơi pơkle̱p hrŏm hăng lŏn kraĭ anŭn 
mơ̆n. 

44“Amăng rơnŭk ƀing pơtao anŭn, Ơi Adai pơ adai adih či rŭ̱ pơdơ̆ng đĭ sa boh 
dêh čar ƀu či răm rai hĭ ôh laih anŭn kŏn či lui raih hĭ lơi kơ ƀing mơnuih pơkŏn 
git gai dêh čar anŭn. Dêh čar anŭn či pơrai pơsăn hĭ abih bang dêh čar pơkŏn 
hăng pơđŭt hĭ abih yơh, samơ̆ dêh čar anŭn ăt či dŏ dơnơ̆ng hlŏng lar yơh. 

45Anŭn yơh jing tơlơi kiăng laĭ kơ tơlơi pơƀuh ih kơ sa boh boh pơtâo tơglŏh 
tơbiă jing hĭ sa boh čư̆ prŏng samơ̆ ƀu djơ̆ yua mơ̆ng tơngan mơnuih mơnam ôh 
anŭn. Boh pơtâo anŭn yơh pơrai pơsăn hĭ pơsơi, ko̱ng, lŏn kraĭ, amrăk laih anŭn 
mah anŭn. “Ơi Adai prŏng prin hơmâo pơdah laih kơ ih hơdôm tơlơi či truh 
amăng tơlơi hơdip pơanăp. Sĭt kâo hơmâo ră ruai laih brơi kơ ih tơlơi rơpơi ih 
anŭn laih anŭn ăt pŏk pơblang brơi kơ ih mơ̆n.” 

Pơtao Brơi Gơnam Bơni Kơ Daniêl 

46Giŏng kơ Pơtao Nebukhadnezzar hơmư̆ hơdôm tơlơi anŭn, ñu bon kơkuh 
pơpŭ ƀơi anăp Daniêl laih anŭn brơi kơ gơ̆ tơlơi pơyom hăng pơđar arăng pơyơr 
sa gơnam pơyơr laih anŭn gơnam ƀâo mơngưi kơ gơ̆. 

47Pơtao laĭ kơ Daniêl tui anai, “Sĭt yơh Ơi Adai ih jing Ơi Adai kơ abih bang ƀing 
yang rơba̱ng laih anŭn Khua Yang kơ abih ƀing pơtao, laih anŭn jing Pô pơrơđah 
tơbiă hơdôm tơlơi hơgŏm, yuakơ ih dưi pơrơđah laih hơdôm tơlơi hơgŏm 
amăng tơlơi rơpơi kâo anŭn.” 

48Giŏng anŭn, pơtao brơi Daniêl jing khua mă bruă prŏng laih anŭn brơi lu 
gơnam brơi pơyơr kơ gơ̆. Ñu brơi gơ̆ git gai wai lăng abih bang amăng kwar 
Babilon laih anŭn ăt jing khua kơ abih bang ƀing mơnuih rơgơi mơ̆n. 

49Hloh kơ anŭn dơ̆ng, hăng tơlơi Daniêl rơkâo kơ pơtao yơh, pơtao brơi kơ 
Sadrak, Mesak laih anŭn Abednêgô jing khua wai lăng abih bruă amăng kwar 
Babilon, tơdang anŭn, Daniêl pô ăt dŏ mă bruă amăng kuăl sang pơtao. 

Daniêl 3 

Rup Trah Hăng Mah Laih Anŭn Anih Apui Hlia Kơtang 

1Pơtao Nebukhadnezzar pơkra sa boh rup trah hăng mah, dơ̆ng ñu glông 
nămpluh haih, tơda ñu glông năm haih, laih anŭn ñu pơdơ̆ng đĭ rup anŭn ƀơi sa 
boh anih tơhnă̱ Dura amăng lŏn čar Babilon. 

2Giŏng anŭn, ñu iâu rai ƀing khua kwar čar, ƀing khua kwar, ƀing khua tring, ƀing 
khua djru pơmĭn, ƀing khua djă̱ mŭk dram, ƀing khua phat kơđi, ƀing khua git 
gai bruă laih anŭn abih bang ƀing khua moa pơkŏn amăng čar rai kiăng kơ pơyơr 
rup trah anŭn jing rup pơtao Nebukhadnezzar hơmâo pơdơ̆ng đĭ laih. 

3Tui anŭn, ƀing khua kwar čar, ƀing khua kwar, ƀing khua tring, ƀing khua djru 
pơmĭn, ƀing khua djă̱ mŭk dram, ƀing khua phat kơđi, ƀing khua git gai bruă laih 
anŭn abih bang ƀing khua moa pơkŏn amăng čar pơƀut glaĭ kơ tơlơi pơyơr rup 
trah Pơtao Nebukhadnezzar hơmâo pơdơ̆ng đĭ laih, laih anŭn ƀing gơñu dŏ dơ̆ng 
ƀơi anăp rup anŭn yơh. 

4Giŏng anŭn, pô laĭ pơthâo pơhiăp kraih tui anai, “Ơ ƀing mơnuih, ƀing kơnung 
djuai laih anŭn mơnuih mơnam pơhiăp tơlơi pơhiăp phara phara, anai yơh jing 
tơlơi pơđar kơ ƀing gih khŏm ngă tui: 

5Ƀơi mông ƀing gih hơmư̆ hơdôm dơnai tơdiăp, đing klơt, go̱ng tra, go̱ng trap, 
go̱ng trưng, đing klơt dua laih anŭn abih bang djuai dơnai ayŭ, ƀing gih khŏm 
bon kơkuh pơpŭ bĕ kơ rup trah mah anŭn jing rup pơtao Nebukhadnezzar 
hơmâo pơdơ̆ng đĭ laih. 

6Hlơi pô ƀu bon kơkuh pơpŭ ôh kơ rup anŭn, arăng či glŏm hĭ ñu mŭt amăng sa 
anih apui hlia kơtang mơtam yơh.” 

7Hơnŭn yơh, ƀơi mông ƀing gơñu hơmư̆ hơdôm dơnai tơdiăp, đing klơt, go̱ng 
tra, go̱ng trap, go̱ng trưng laih anŭn abih bang djuai dơnai ayŭ, abih bang ƀing 
mơnuih, ƀing kơnung djuai laih anŭn mơnuih mơnam pơhiăp tơlơi pơhiăp 

phara phara bon kơkuh pơpŭ mơtam kơ rup trah mah Pơtao Nebukhadnezzar 
hơmâo pơdơ̆ng đĭ anŭn. 

Tơlơi Phŏng Kơđi Kơ Klâo Čô Gơyut Daniêl Ƀu Tui Gưt 

8Ƀơi mông anŭn mơtam, hơmâo ƀing pơjâo pơthâo mă tơlơi mơyŭn anai nao pơ 
pơtao kiăng phŏng kơđi kơ ƀing Yudah. 

9Ƀing gơñu ruai hăng pơtao Nebukhadnezzar tui anai, “Ơ pơtao ăh, jing pô hơdip 
hlŏng lar! 

10Ơ pơtao ăh, ih hơmâo pơđar laih sa tơlơi pơtă pơtăn kơ tơlơi tơdang rĭm čô 
hlơi pô hơmư̆ hơdôm dơnai tơdiăp, đing klơt, go̱ng tra, go̱ng trap, go̱ng trưng, 
đing klơt dua laih anŭn djŏp mơta dơnai ayŭ, ñu anŭn khŏm bon kơkuh pơpŭ kơ 
rup trah hăng mah yơh, 

11laih anŭn hlơi pô ƀu bon kơkuh pơpŭ ôh, arăng či glŏm hĭ ñu anŭn amăng sa 
anih apui hlia kơtang yơh. 

12Samơ̆ hơmâo ƀing Yudah jing ƀing ih hơmâo brơi wai lăng laih bruă kwar 
Babilon, anŭn jing Sadrak, Mesak laih anŭn Abednêgô, jing ƀing ƀu pơđi̱ng 
tơngia hơmư̆ tui ih ôh pơtao ăh. Ƀing gơñu ƀu bon kơ ƀing yang rơba̱ng ih ôh, 
kŏn kơkuh pơpŭ kơ rup trah mah ih hơmâo pơdơ̆ng đĭ lơi.” 

13Pơtao Nebukhadnezzar hil pơiă hĭr hăr biă mă laih anŭn brơi arăng ba rai 
Sadrak, Mesak laih anŭn Abednêgô. Tui anŭn, arăng ba rai ƀing klâo anŭn ƀơi 
anăp pơtao yơh. 

14Pơtao Nebukhadnezzar tơña kơ ƀing gơñu tui anai, “Djơ̆ mơ̆, Ơ Sadrak, Mesak 
laih anŭn Abednêgô, ƀing gih ƀu bon kơ ƀing yang rơba̱ng kâo ôh laih anŭn kŏn 
kơkuh pơpŭ lơi kơ rup trah mah kâo hơmâo pơdơ̆ng đĭ laih anŭn? 

15Tui anŭn yơh ră anai, tơdang ƀing gih hơmư̆ dơnai tơdiăp, đing klơt, go̱ng tra, 
go̱ng trap, go̱ng trưng, đing klơt dua laih anŭn djŏp mơta djuai dơnai ayŭ, tơdah 
ƀing gih prap pre kiăng bon kơkuh pơpŭ kơ rup trah kâo pơkra laih, jing hiam 
yơh, samơ̆ tơdah ƀing gih ƀu bon kơkuh pơpŭ ôh, kâo či brơi arăng glŏm ƀing 
gih mŭt amăng sa anih apui hlia kơtang mơtam yơh. Tui anŭn, yang pă či dưi 
pơklaih hĭ ƀing gih mơ̆ng tơngan kâo lĕ?” 

16Sadrak, Mesak laih anŭn Abednêgô laĭ glaĭ kơ pơtao tui anai, “Ơ pơtao 
Nebukhadnezzar ăh, ƀing gơmơi ƀu kiăng pơgăl pơgang kơ gơmơi pô ôh ƀơi 
anăp ih kơ tơhơnal tơlơi anai. 

17Tơdah arăng glŏm hĭ ƀing gơmơi mŭt amăng anih apui hlia kơtang anŭn, sĭt Ơi 
Adai, jing Pô ƀing gơmơi kơkuh pơpŭ yơh, dưi pơklaih hĭ ƀing gơmơi mơ̆ng anih 
apui anŭn, laih anŭn Ñu či pơklaih hĭ ƀing gơmơi mơ̆ng tơngan ih yơh pơtao ăh. 

18Samơ̆ wơ̆t tơdah Ñu ƀu pơklaih ôh, ƀing gơmơi kiăng kơ ih thâo, Ơ pơtao ăh, 
ƀing gơmơi ƀu či bon kơ ƀing yang rơba̱ng ih ôh laih anŭn kŏn kơkuh pơpŭ kơ 
rup trah hăng mah ih hơmâo pơdơ̆ng đĭ anŭn lơi.” 

Pơtao Jao Hĭ Klâo Čô Gơyut Daniêl Kơ Tơlơi Djai 

19Tơdang hơmư̆ tơlơi anŭn, pơtao Nebukhadnezzar hil hĭr hăr biă mă kơ Sadrak, 
Mesak laih anŭn Abednêgô, laih anŭn kơnuih ñu pơplih hĭ hăng ƀing gơ̆. Ñu 
pơđar kơ arăng čuh pơhlơr đĭ apui anŭn tơjuh wơ̆t pơiă hloh dơ̆ng, 

20laih anŭn pơkiaŏ ƀing tơhan kơtang hloh amăng ƀing ling tơhan ñu mă akă hĭ 
Sadrak, Mesak laih anŭn Abednêgô, laih anŭn glŏm hĭ ƀing gơ̆ mŭt amăng apui 
hlia kơtang anŭn. 

21Tui anŭn, ƀing tơhan mă akă hĭ ƀing gơ̆ wơ̆t hăng abih gơnam čut hơô ƀing gơ̆ 
kar hăng khul ao phyung gơñu, sum, muk laih anŭn khul sum ao pơkŏn dơ̆ng 
mơ̆n, laih anŭn glŏm mŭt hĭ amăng anih apui hlia anŭn. 

22Tơlơi pơtao pơkiaŏ nao ječ ameč biă mă laih anŭn tơpur apui pơiă biă mă tơl 
khul jơlah apui hlia anŭn hơr pơdjai hĭ ƀing tơhan jing ƀing mă glŏm mŭt Sadrak, 
Mesak laih anŭn Abednêgô anŭn, 

23laih anŭn ƀing klâo čô anai, ăt dŏ amăng tơlơi akă mơ̆n, le ̆  mŭt amăng tơpur 
apui hlia kơtang anŭn. 

24Giŏng anŭn, Pơtao Nebukhadnezzar hli̱ng hla̱ng biă mă, ječ ameč tơgŭ laih 
anŭn tơña kơ ƀing khua djru pơmĭn ñu tui anai, “Ƀu djơ̆ klâo čô ôh hă ƀing ta akă 
laih anŭn glŏm mŭt amăng apui anŭn?” Ƀing gơñu laĭ glaĭ, “Djơ̆ yơh, Ơ pơtao ăh.” 

25Pơtao laĭ dơ̆ng tui anai, “Lăng adih! Kâo ƀuh pă̱ čô rơbat tŏng krah apui, ƀu 
hơmâo akă ôh kŏn hơmâo tơlơi ruă lơi, laih anŭn pô tal pă̱ hrup hăng sa čô yang.” 

26Giŏng anŭn, Nebukhadnezzar rai jĕ bah amăng anih apui hlia kơtang anŭn 
hăng iâu kraih tui anai, “Ơ Sadrak, Mesak laih anŭn Abednêgô, jing ƀing ding 
kơna kơ Ơi Adai Glông Hloh, tơbiă bĕ! Rai pơ anai bĕ!” Tui anŭn, Sadrak, Mesak 
laih anŭn Abednêgô tơbiă mơ̆ng apui yơh. 

27Abih bang ƀing khua kwar čar, ƀing khua kwar, ƀing khua tring laih anŭn ƀing 
khua djru pơmĭn kơ pơtao rai jum dar ƀing gơ̆ yơh. Ƀing gơñu ƀuh apui ƀu ngă 
sat kơ drơi jan ƀing gơ̆ ôh, wơ̆t tơdah sa arăt ƀŭk ƀơi akŏ ƀing gơ̆ apui ăt kŏn hơr 
hĭ lơi; khul ao phyung ƀing gơ̆ apui ƀu hơr ôh laih anŭn kŏn ƀâo mơnâo apui lơi 
ƀơi ƀing gơ̆. 

28Giŏng anŭn, pơtao Nebukhadnezzar laĭ, “Bơni hơơč kơ Ơi Adai Sadrak, Mesak 
laih anŭn Abednêgô, jing Pô hơmâo pơkiaŏ rai laih ling jang hiam Ñu kiăng 
pơklaih hĭ ƀing ding kơna Ñu anai! Ƀing gơñu đaŏ kơnang amăng Ñu laih anŭn 
ƀu tui gưt ôh kơ tơlơi kâo pơđar tơl tŭ ư pơsăn hĭ tơlơi hơdip gơñu pô yuakơ Ơi 
Adai gơñu, jing hiam hloh kơ tơlơi bon ƀôdah kơkuh pơpŭ kơ ƀing yang rơba̱ng. 

29Tui anŭn yơh, Kâo pơtă kơ abih bang mơnuih, kơnung djuai laih anŭn mơnuih 
hơmâo tơlơi pơhiăp phara phara, hlơi pô pơhiăp ƀrưh mơhiăh pơkơdơ̆ng glaĭ 
hăng Ơi Adai Sadrak, Mesak laih anŭn Abednêgô, ñu anŭn arăng či khăt jing hĭ lu 
črăn laih anŭn khul sang ñu či jing hĭ ƀu̱r pơtâo glưh pơčah yơh, yuakơ ƀu hơmâo 
yang pă ôh dưi pơklaih hĭ hrup hăng anŭn.” 

30Giŏng anŭn, pơtao brơi Sadrak, Mesak laih anŭn Abednêgô mă bruă prŏng hloh 
dơ̆ng amăng kwar Babilon yơh. 

Daniêl 4 

Tơlơi Nebukhadnezzar Rơpơi Kơ Sa Phŭn Kơyâo 

1Pơtao Nebukhadnezzar mơit tơlơi pơhiăp gah yŭ anai kơ abih bang ƀing 
mơnuih, ƀing kơnung djuai laih anŭn mơnuih mơnam hơmâo tơlơi pơhiăp 
phara phara, jing ƀing hơdip amăng djŏp djang lŏn tơnah: Kwưh kiăng kơ ƀing 
gih đĭ kơyar bă blai! 

2Anai jing hiam yơh kơ kâo kiăng ră ruai kơ ƀing gih khul gru kơnăl tơlơi mơsêh 
mơyang laih anŭn tơlơi mơyang yom pơphan Ơi Adai Glông Hloh hơmâo ngă 
brơi laih kơ kâo. 

3Yom pơphan biă mă yơh khul gru kơnăl Ñu, yom pơphan biă mă yơh khul tơlơi 
mơyang Ñu! Dêh čar Ñu jing sa dêh čar hlŏng lar; tơlơi dưi git gai Ñu ăt dŏ nanao 
amăng abih rơnŭk. 

4Kâo yơh, pơtao Nebukhadnezzar, dŏ pơ sang pơtao kâo, mơak mơai laih anŭn 
đĭ kơyar. 

5Samơ̆ kâo hơmâo sa tơlơi rơpơi ngă brơi kâo huĭ hyưt biă mă. Tơdang kâo hlak 
đih pĭt amăng sưng kâo, khul rup laih anŭn khul tơlơi pơƀuh truh nao pơ tơlơi 
pơmĭn kâo hăng pơhuĭ hĭ kâo. 

6Tui anŭn, kâo pơkiaŏ brơi arăng iâu abih bang ƀing rơgơi amăng čar Babilon 
rai pơ anăp kâo kiăng kơ pŏk pơblang brơi tơlơi rơpơi anŭn kơ kâo. 

7Tơdang ƀing pơsêh, ƀing pơjâo pơhưč, ƀing pơjâo pơthâo laih anŭn ƀing tơña 
kwưh kơ yang rai, kâo ruai kơ ƀing gơñu kơ tơlơi rơpơi anŭn, samơ̆ ƀing gơñu 
ƀu dưi pŏk pơblang brơi kơ kâo ôh. 

8Hơnăl tuč, Daniêl yơh jing pô kâo pơanăn ñu Beltesazzar tui hăng anăn yang 
kâo laih anŭn hơmâo yang bơngăt ƀing yang rơgoh hiam dŏ hrŏm hăng ñu; ñu 
rai ƀơi anăp kâo laih anŭn kâo ruai kơ ñu tơlơi rơpơi anŭn. 

9Kâo laĭ tui anai, “Ơ Beltesazzar, khua kơ ƀing pơsêh, kâo thâo yang bơngăt ƀing 
yang rơgoh hiam dŏ hrŏm hăng ih laih anŭn ƀu hơmâo tơlơi hơgŏm hơget ôh 
jing tơnap đơi kơ ih. Anai yơh jing tơlơi rơpơi kâo. Tui anŭn, pŏk pơblang ñu bĕ 
brơi kơ kâo. 

10Khul tơlơi kâo pơƀuh tơdang kâo hlak đih pĭt amăng sưng kâo tui anai: Kâo 
lăng, laih anŭn ƀơi anăp kâo hơmâo sa ƀĕ phŭn kơyâo dŏ dơ̆ng ƀơi tŏng krah lŏn 
tơnah laih anŭn glông biă mă. 

11Kơyâo anai čă đĭ prŏng laih anŭn kơtang, laih anŭn rơdŭ ñu sŏ̱ adai yơh, tơl 
mơnuih mơnam mơ̆ng djŏp djang anih amăng lŏn tơnah ăt dưi ƀuh ñu mơ̆n. 

12Khul hla ñu jing hiam ro ̆ , boh čroh ñu lu biă mă, jing gơnam ƀơ̆ng djŏp kơ abih 
lŏn tơnah yơh. Gah yŭ kơ kơyâo anŭn hơmâo tơui kơ tơpul hlô mơnơ̆ng glai dŏ 
pơdơi laih anŭn khul čim brĭm hơdip ngă hruh amăng khul than kơyâo anŭn. 
Mơ̆ng kơyâo anŭn yơh rĭm djuai mơnơ̆ng dưi hơmâo gơnam ƀơ̆ng. 

13“Amăng hơdôm tơlơi pơƀuh anŭn tơdang kâo hlak đih amăng sưng kâo, kâo 
lăng ƀuh ƀơi anăp kâo hơmâo sa čô ding kơna, jing pô rơgoh hiam, trŭn rai mơ̆ng 
adai adih. 

14Ñu pơhiăp kraih tui anai, ‘Dro̱m bĕ kơyâo anŭn, tơluăh hĭ bĕ khul than ñu laih 
anŭn hroč hĭ bĕ khul hla ñu, giŏng anŭn sai rai hyu bĕ khul boh čroh ñu. Brơi 
khul hlô mơnơ̆ng mơ̆ng gah yŭ tơui ñu tơlŭh đuaĭ kơdŏp hĭ bĕ laih anŭn brơi 
khul čim mơ̆ng khul than ñu pŏr đuaĭ hĭ bĕ. 

15Samơ̆ pioh glaĭ bĕ tơpơ̆ng phŭn ñu hăng akha ñu anŭn, akă hĭ bĕ hăng hrĕ 
pơsơi hăng ko̱ng, laih anŭn lui raih hĭ bĕ phŭn anŭn amăng đang hơma hơmâo 
rơ̆k. “ ‘Brơi bĕ mơnuih anŭn hra̱m mơsăh hăng ia ngo̱m adai laih anŭn brơi bĕ 
ñu hơdip hrŏm hăng khul hlô mơnơ̆ng amăng kơyâo pơtâo ƀơi lŏn tơnah anai. 

16Brơi bĕ kơ tơlơi pơmĭn ñu pơplih jing hĭ tơlơi pơmĭn hlô mơnơ̆ng, tơl tơjuh 
thŭn rơgao hĭ ƀơi ñu. 

17“ ‘Ƀing ding kơna anŭn yơh khưp ngă kơ tơlơi anŭn, jing ƀing rơgoh hiam anŭn 
yơh pơhiăp pơhaih tơlơi klă̱ kơđi anŭn. Tui anŭn yơh, abih bang mơnuih mơnam 
dưi thâo krăn Pô Glông Hloh yơh jing Pô git gai abih bang dêh čar mơnuih 
mơnam. Ñu yơh jing Pô pha brơi hơdôm dêh čar anŭn kơ hlơi pô Ñu kiăng laih 
anŭn pŭ̱ đĭ pô đôč đač hloh git gai gah ngŏ kơ hơdôm dêh čar anŭn.’ 

18“Anŭn yơh jing tơlơi rơpơi Kâo, jing pơtao Nebukhadnezzar, hơmâo laih. Tui 
anŭn, ră anai, Ơ Beltesazzar, ruai bĕ kơ kâo hơdôm tơlơi rơpơi anŭn kiăng laĭ, 
yuakơ ƀu hơmâo hlơi pô rơgơi ôh amăng čar pơtao kâo dưi pơblang tơlơi anŭn 
brơi kơ kâo. Samơ̆ ih dưi yơh, yuakơ yang bơngăt ƀing yang rơgoh hiam dŏ hrŏm 
hăng ih.” 

Daniêl Pơblang Tơlơi Rơpơi 

19Giŏng anŭn, Daniêl, ăt hơmâo anăn pơkŏn mơ̆n Beltesazzar, rŭng răng sui ƀiă 
laih anŭn tơlơi pơmĭn ñu pơhuĭ pơbra̱l hĭ ñu yơh. Tui anŭn, pơtao laĭ kơ ñu tui 
anai, “Ơ Beltesazzar, anăm brơi tơlơi rơpơi anŭn ƀôdah tơlơi kiăng laĭ anŭn 
pơhuĭ pơbra̱l hĭ ih ôh.” Beltesazzar laĭ glaĭ tui anai, “Ơ khua kâo hơi, brơi bĕ tơlơi 
rơpơi anai truh kơ ƀing rŏh ih laih anŭn tơlơi kiăng laĭ mơ̆ng tơlơi rơpơi anŭn 
truh kơ ƀing ayăt ih! 

20Phŭn kơyâo ih ƀuh čă đĭ prŏng kơtang, hơmâo rơdŭ sŏ̱ adai, abih lŏn tơnah dưi 
ƀuh ñu, 

21hơmâo khul hla hiam ro ̆  laih anŭn hăng khul boh čroh bă blai, pha brơi gơnam 
ƀơ̆ng kơ abih bang, pha brơi tơui kơ khul hlô mơnơ̆ng glai, laih anŭn hơmâo khul 
hruh čim brĭm amăng khul than ñu anŭn, 

22Ơ pơtao ăh, ih yơh jing phŭn kơyâo anŭn! Ih hơmâo jing hĭ laih prŏng kơtang. 
Tơlơi kơdrưh prŏng prin ih hơmâo prŏng đĭ truh kơ adai rơngit laih, laih anŭn 
tơlơi git gai ih pơlar truh kơ khul anih djŏp djang amăng lŏn tơnah anai. 

23“Ơ pơtao ăh, ih ƀuh sa čô ding kơna, jing pô rơgoh hiam anŭn, trŭn rai mơ̆ng 
adai laih anŭn pơhiăp kraih tui anai, ‘Dro̱m hĭ bĕ phŭn kơyâo anai hăng pơrai hĭ, 
samơ̆ pioh glaĭ bĕ tơpơ̆ng phŭn ñu hăng akha ñu anŭn, akă hĭ bĕ hăng hrĕ pơsơi 
hăng ko̱ng, laih anŭn lui raih hĭ bĕ phŭn anŭn amăng đang hơma hơmâo rơ̆k. 
Brơi bĕ mơnuih anŭn hra̱m mơsăh hĭ hăng ia ngo̱m adai laih anŭn hơdip hrup 
hăng khul hlô mơnơ̆ng glai, tơl tơjuh thŭn rơgao hĭ ƀơi ñu.’ 

24“Anai yơh jing tơlơi pơblang, Ơ pơtao ăh, anai yơh jing tơlơi pơtă Pô Glông 
Hloh hơmâo pơtă laih kiăng pơkơdơ̆ng glaĭ hăng khua kâo jing ih yơh pơtao ăh 
tui anai: 

25Arăng či puh pơđuaĭ hĭ ih mơ̆ng mơnuih laih anŭn ih či hơdip hrŏm hăng tơpul 
hlô mơnơ̆ng glai; ih či ƀơ̆ng rơ̆k hrup hăng rơmô laih anŭn ih či hra̱m mơsăh 
hăng ia ngo̱m adai yơh. Tơjuh thŭn či găn rơgao hĭ ƀơi ih tơl ih či thâo krăn Pô 
Glông Hloh yơh jing Pô git gai wai lăng abih dêh čar mơnuih mơnam laih anŭn 
Ñu jao brơi hơdôm dêh čar anŭn kơ hlơi pô Ñu kiăng yơh. 

26Tơlơi pơđar pioh glaĭ bĕ tơpơ̆ng phŭn kơyâo wơ̆t hăng khul akha kơyâo anŭn 
kiăng laĭ kơ tơlơi Ơi Adai yơh či rŭ̱ pơdơ̆ng glaĭ dêh čar ih kơ ih git gai wai lăng 
dơ̆ng tơdang ih thâo krăn Ơi Adai yơh jing Pô git gai abih bang lŏn tơnah. 

27Hơnŭn yơh, Ơ pơtao ăh, rơkâo kơ ih mơak tŭ mă bĕ tơlơi kâo djru pơmĭn anai: 
Hơngah lui hĭ bĕ hơdôm tơlơi soh ih, ngă bĕ hơget tơlơi jing djơ̆ tơpă, laih anŭn 
hơngah lui hĭ bĕ tơlơi sat ƀai ih hăng ngă bĕ hiam djơ̆ kơ ƀing mơnuih arăng 
kơtư̆ juă. Năng ai tơdah ih ngă hơdôm tơlơi djơ̆ anŭn, ih ăt či đĭ kơyar tŏ tui 
nanao yơh.” 

Tơlơi Rơpơi Hơmâo Krep Truh 

28Abih bang tơlơi rơpơi pơƀuh anŭn truh kơ pơtao Nebukhadnezzar yơh. 

29Amăng pluh-dua blan tơdơi kơ anŭn, tơdang pơtao hlak rơbat ƀơi bơbŭng 
sang pơtao amăng lŏn čar Babilon, 

30pơtao laĭ tui anai, “Ƀu djơ̆ ôh hă anai yơh jing čar Babilon prŏng kâo hơmâo 
ma̱n pơdơ̆ng đĭ laih, jing anih dŏ pơtao, hăng tơlơi dưi kơtang kâo pô pioh kơ 
tơlơi ang yang kơdrưh kơang kâo pô?” 

31Tơdang boh hiăp ñu ăt dŏ pơhiăp ƀơi amăng bah ñu, hơmâo sa asăp pơhiăp 
kraih mơ̆ng adai adih tui anai, “Ơ pơtao Nebukhadnezzar, anai yơh jing tơlơi 
hơmâo pơtă laih kơ ih: Ră anai Kâo mă pơđuaĭ hĭ laih tơlơi dưi pơtao mơ̆ng ih. 

32Kâo či puh pơđuaĭ hĭ ih mơ̆ng anih mơnuih mơnam hơdip, tui anŭn, ih či hơdip 
hrŏm hăng khul hlô mơnơ̆ng glai laih anŭn či ƀơ̆ng rơ̆k hrup hăng rơmô yơh. 
Tơjuh thŭn či găn rơgao hĭ ƀơi ih tơl ih thâo krăn Kâo, jing Pô Glông Hloh, jing 

Pô git gai wai lăng abih bang dêh čar mơnuih mơnam laih anŭn Kâo jao brơi 
hơdôm dêh čar anŭn kơ hlơi pô Kâo kiăng yơh.” 

33Blĭp blăp mông anŭn mơtam, hơdôm tơlơi hơmâo laĭ laih kơ pơtao 
Nebukhadnezzar krep truh hĭ. Arăng puh pơđuaĭ hĭ ñu mơ̆ng anih mơnuih 
mơnam hơdip laih anŭn ñu ƀơ̆ng rơ̆k hrup hăng rơmô yơh. Drơi jan ñu hra̱m 
mơsăh hăng ia ngo̱m adai tơl ƀŭk ñu čă đĭ hrup hăng blâo čăng čim si̱ng laih anŭn 
khul tơkâo ñu čă đĭ hrup hăng tơkâo khul čim brĭm yơh. 

34Ƀơi hơnăl tuč kơ tơjuh thŭn anŭn găn rơgao hĭ laih, kâo, Nebukhadnezzar, 
angak đĭ mơta kâo pơ adai adih laih anŭn tơlơi pơmĭn kâo jing glaĭ hiam. Giŏng 
anŭn, kâo bơni hơơč kơ Pô Glông Hloh yơh. Kâo pơpŭ bơni kơ Ñu laih anŭn pơư 
pơang Ñu jing Pô hơdip hlŏng lar yơh. Tơlơi Ñu git gai wai lăng jing tơlơi git gai 
hlŏng lar; Dêh čar Ñu ăt dŏ nanao amăng abih bang rơnŭk. 

35Abih bang mơnuih mơnam amăng lŏn tơnah yap jing kar hăng đôč đač yơh. Ñu 
ngă tui hăng tơlơi Ñu mơak kơ ƀing ling jang adai adih laih anŭn kơ ƀing mơnuih 
mơnam lŏn tơnah anai. Ƀu hơmâo hlơi pô ôh pơkơ̆ng hĭ tơngan Ñu ƀôdah laĭ kơ 
Ñu tui anai, “Hơget tơlơi Ih hơmâo ngă laih lĕ?” 

36Ƀơi mông anŭn mơ̆n tơlơi pơmĭn kâo hơmâo suaih hĭ laih, Ơi Adai hơmâo brơi 
laih kơ ƀing arăng pơpŭ pơyom glaĭ kơ kâo hăng tơlơi kơdrưh kơang git gai dêh 
čar kâo. Ƀing khua djru pơmĭn, ƀing khua kơdrưh kơang kâo ju̱m mơak kơ kâo 
wơ̆t glaĭ. Laih anŭn, arăng pơkơjăp glaĭ kâo ƀơi grê pơtao git gai wai lăng laih 
anŭn kâo jing hĭ yom prŏng hloh kơ tơlơi git gai kâo hơmâo hlâo adih yơh. 

37Tui anŭn yơh, ră anai kâo, pơtao Nebukhadnezzar, bơni hơơč, pơdun đĭ laih 
anŭn pơư pơang kơ Pơtao hăng adai adih, yuakơ rĭm tơlơi Ñu ngă jing djơ̆ laih 
anŭn abih bang jơlan Ñu jing tơpă hơnơ̆ng yơh. Laih anŭn, hlơi pô hơdip hơdơ̆ng 
amăng tơlơi pơgao ang, Ñu dưi pơtrŭn hĭ pô anŭn yơh. 

Daniêl 5 

Tơlơi Čih Ƀơi Pơnăng 

1Hơmâo sa hrơi, pơtao Belsazar pŏk sa tơlơi ƀơ̆ng huă prŏng kơ sa-rơbâo čô 
ƀing khua kơdrưh kơang ñu laih anŭn mơñum ia tơpai hrŏm hăng ƀing gơñu. 

2Tơdang pơtao Belsazar hlak mơñum ia tơpai ñu, ñu pơđar kơ arăng ba rai khul 
kơčŏk laih anŭn mŏng amrăk hăng mah, jing dram gơnam ama ñu pơtao 
Nebukhadnezzar hơmâo mă pơđuaĭ hĭ laih mơ̆ng Sang Yang amăng plei prŏng 
Yerusalaim. Tui anŭn, pơtao laih anŭn ƀing khua moa ñu, wơ̆t hăng ƀing bơnai 
ñu hăng ƀing bơnai hle̱ ñu kiăng kơ dưi mơñum mơ̆ng khul gơnam anŭn yơh. 

3Ƀơi mông anŭn mơtam, ƀing arăng ba rai khul kơčŏk laih anŭn mŏng amrăk 
hăng mah anŭn, jing dram gơnam pơtao Nebukhadnezzar mă pơđuaĭ hĭ laih 
mơ̆ng Sang Yang Ơi Adai amăng plei Yerusalaim; giŏng anŭn, pơtao, ƀing khua 

ñu, ƀing bơnai ñu laih anŭn ƀing bơnai hle̱ ñu mơñum mơ̆ng khul dram gơnam 
anŭn yơh. 

4Tơdang ƀing gơñu mơñum ia tơpai anŭn, ƀing gơñu bơni hơơč kơ ƀing yang 
amrăk, yang mah, yang ko̱ng, yang pơsơi, yang kơyâo laih anŭn yang pơtâo. 

5Blĭp blăp mơtam hơmâo khul čơđe̱ng tơngan pơƀuh rai kar hăng čơđe̱ng 
tơngan mơnuih hăng čih ƀơi pơnăng čur sang pơtao jĕ ƀơi apui kơđen amăng 
sang pơtao anŭn. Pơtao lăng kơ čơđe̱ng tơngan anŭn tơdang hlak dŏ čih. 

6Ƀo ̆  mơta ñu jing hĭ ƀlơ̆ laih anŭn ñu huĭ bra̱l biă mă tơl tơŭt ñu tơtư̆ pơpŏh hăng 
tơdruă jing hĭ tơdu biă mă yơh. 

7Pơtao iâu kraih kiăng kơ arăng ba rai ƀing pơjâo pơhưč, ƀing pơjâo pơthâo laih 
anŭn ƀing tơña kwưh kơ yang laih anŭn laĭ kơ ƀing rơgơi amăng čar Babilon 
anŭn tui anai, “Hlơi pô dưi đŏk tơlơi čih anŭn hăng ruai kơ kâo hơget tơlơi kiăng 
laĭ, kâo či brơi arăng buh brơi kơ ñu ao mriah mơla̱ng yom, băk ƀơi tơkuai ñu sa 
guang mah yom, laih anŭn ñu či jing pô khua djă̱ akŏ tal klâo amăng dêh čar anai 
yơh.” 

8Giŏng anŭn, abih bang ƀing rơgơi pơtao mŭt rai, samơ̆ ƀing gơñu ƀu dưi đŏk ôh 
hơdôm tơlơi čih anŭn laih anŭn kŏn dưi ruai brơi kơ pơtao lơi hơget tơlơi anŭn 
kiăng kơ laĭ. 

9Tui anŭn, Pơtao Belsazar jai huĭ bra̱l hloh dơ̆ng laih anŭn ƀo ̆  mơta ñu jing hĭ ƀlơ̆ 
hloh dơ̆ng yơh. Ƀing khua ñu ƀu thâo pơmĭn hơget kiăng kơ ngă ôh. 

10Hơbia, jing amĭ pơtao, hơmư̆ asăp pơhiăp mơ̆ng pơtao laih anŭn ƀing khua ñu, 
ñu mŭt rai amăng anih ƀơ̆ng huă anŭn hăng laĭ tui anai, “Ơ pơtao, hơdip hlŏng 
lar ăh! Anăm ih rŭng răng ôh! Anăm huĭ bra̱l kơtang tơl ngă brơi kơ ƀo ̆  mơta ih 
jing hĭ ƀlơ̆ ôh! 

11Hơmâo sa čô mơnuih amăng dêh čar ih anai, jing pô hơmâo yang bơngăt ƀing 
yang rơgoh hiam dŏ amăng ñu. Amăng rơnŭk ama ih, arăng thâo krăn ñu anŭn 
jing pô dưi pơmĭn dơlăm, thâo hluh laih anŭn rơgơi hrup hăng ƀing yang. Ama 
ih pơtao Nebukhadnezzar, hơmâo pơjing laih ñu jing khua djă̱ akŏ kơ ƀing 
pơsêh, ƀing pơjâo pơhưč, ƀing pơjâo pơthâo laih anŭn kơ ƀing tơña kwưh yang. 

12Anŭn jing Daniêl yơh, jing pô pơtao pơanăn Beltesazzar, arăng ƀuh ñu hơmâo 
tơlơi thâo pơmĭn laih anŭn tơlơi thâo hluh dơlăm, laih anŭn tơlơi dưi pơblang 
khul tơlơi rơpơi, pŏk pơblang tơlơi hơgŏm laih anŭn pŏk yaih hĭ abih khul tơlơi 
tơnap. Iâu rai Daniêl bĕ, laih anŭn ñu či ruai brơi kơ ih hơget tơlơi čih anŭn kiăng 
laĭ yơh.” 

13Tui anŭn, arăng ba rai Daniêl ƀơi anăp pơtao, laih anŭn pơtao laĭ kơ ñu, “Ih, 
Daniêl, jing sa čô amăng ƀing hlŭn mơnă ama kâo pơtao Nebukhadnezzar hơmâo 
ba rai laih mơ̆ng anih lŏn Yudah hă? 

14Kâo hơmâo hơmư̆ laih yang bơngăt ƀing yang rơgoh hiam dŏ hrŏm hăng ih, tui 
anŭn, ih hơmâo tơlơi pơmĭn dơlăm, tơlơi thâo hluh laih anŭn tơlơi rơgơi. 

15Arăng hơmâo ba rai laih ƀing rơgơi laih anŭn ƀing pơjâo pơhưč ƀơi anăp kâo 
kiăng kơ đŏk tơlơi čih ƀơi pơnăng anŭn laih anŭn ruai brơi kâo hơget tơlơi kiăng 
laĭ, samơ̆ ƀing gơñu ƀu dưi pŏk pơblang ôh. 

16Samơ̆ kâo hơmâo hơmư̆ laih kơ tơlơi ih dưi hơduah tơlơi kiăng laĭ laih anŭn 
pŏk pơblang hơdôm tơlơi hơgŏm tơnap. Tơdah ih dưi đŏk tơlơi čih anŭn laih 
anŭn dưi ruai tơbiă kơ kâo hơdôm tơlơi kiăng laĭ, kâo či brơi arăng buh hơô ƀơi 
ih ao phyung mriah mơla̱ng yom, băk sa guang mah yom ƀơi tơkuai ih, laih anŭn 
ih či jing khua djă̱ akŏ prŏng tal klâo amăng dêh čar anai yơh.” 

17Giŏng anŭn, Daniêl laĭ glaĭ ƀơi anăp pơtao tui anai, “Ơ pơtao ăh, Ih dưi djă̱ pioh 
khul gơnam brơi pơyơr ih anŭn kơ ih pô laih anŭn brơi bĕ hơdôm gơnam bơni 
ih anŭn kơ pô pơkŏn. Wơ̆t tơdah tui anŭn, kâo ăt či đŏk tơlơi čih anŭn kơ pơtao 
laih anŭn ruai brơi kơ ih hơdôm tơlơi čih anŭn kiăng laĭ yơh. 

18“Ơ pơtao ăh, Ơi Adai Glông Hloh brơi laih kơ ama ih pơtao Nebukhadnezzar 
tơlơi git gai wai lăng, tơlơi yom prŏng, tơlơi ang yang laih anŭn tơlơi kơdrưh 
kơang. 

19Yuakơ anih dŏ glông Ñu brơi laih kơ gơ̆, tui anŭn, abih bang mơnuih mơnam, 
ƀing lŏn čar laih anŭn ƀing mơnuih hơmâo tơlơi pơhiăp phara phara huĭ hyưt 
hăng pơpŭ pơyom kơ ñu. Ƀing hlơi pô ñu kiăng kơ pơdjai, ñu djai yơh; ƀing hlơi 
pô ñu kiăng brơi hơdip, ñu brơi hơdip yơh; ƀing hlơi pô ñu kiăng pŭ̱ đĭ, ñu pŭ̱ đĭ 
yơh; ƀing hlơi pô ñu kiăng pơtrŭn hĭ, ñu pơtrŭn hĭ yơh. 

20Samơ̆ tơdang jua bơngăt ñu jing hĭ pơgao ang laih anŭn khăng akŏ, Ơi Adai mă 
pơđuaĭ hĭ ñu mơ̆ng grê pơtao tơlơi dưi git gai ñu wơ̆t hăng tơlơi pơpŭ pơyom 
ñu mơ̆n. 

21Ơi Adai puh pơđuaĭ hĭ ñu mơ̆ng anih djuai mơnuih hơdip laih anŭn tơlơi 
pơmĭn ñu jing hĭ hrup tơlơi pơmĭn hlô mơnơ̆ng yơh. Ñu hơdip hrŏm hăng tơpul 
aseh glai laih anŭn ƀơ̆ng rơ̆k hrup hăng rơmô; drơi jan ñu hra̱m mơsăh hăng ia 
ngo̱m adai yơh, tơl ñu thâo krăn Ơi Adai Glông Hloh yơh jing Pô glông hloh git 
gai gah ngŏ kơ abih bang dêh čar mơnuih mơnam laih anŭn Ñu jao brơi khul dêh 
čar anŭn kơ hlơi pô Ñu kiăng yơh. 

22“Samơ̆ ih jing ană ñu, Ơ Belsazar, ƀu pơluă gŭ hĭ ih pô ôh, wơ̆t tơdah ih thâo 
hluh laih abih tơlơi anŭn. 

23Hloh kơ tơlơi anŭn dơ̆ng, ih hơmâo ngă laih bruă pơkơdơ̆ng glaĭ hăng Khua 
Yang pơ adai adih. Ih hơmâo pơđar laih ƀing arăng ba rai kơ ih khul kơčŏk hăng 
mŏng amrăk mah anŭn mơ̆ng Sang Yang Ñu, laih anŭn ih, ƀing khua moa ih, ƀing 
bơnai ih laih anŭn ƀing bơnai hle̱ ih mơñum ia tơpai hăng hơdôm kơčŏk anŭn. 
Ih bơni hơơč kơ ƀing yang amrăk, yang mah, yang ko̱ng, yang pơsơi, yang kơyâo 
laih anŭn yang pơtâo, jing ƀing yang ƀu dưi ƀuh, hơmư̆ ƀôdah thâo hluh ôh. 

Samơ̆ ih ƀu huĭ pơpŭ ôh kơ Ơi Adai jing Pô djă̱ tơlơi hơdip ih amăng tơngan Ñu 
wơ̆t hăng abih bang khul hơdră jơlan ih mơ̆n. 

24Tui anŭn yơh, Ñu brơi rai čơđe̱ng tơngan anŭn čih tơbiă hơdôm tơlơi pơhiăp 
anŭn. 

25“Anai yơh jing tơlơi pơhiăp anŭn hơmâo čih laih: mENE, MENE, TEKEL, UPARSIN  

26“Anai yơh jing hơget khul boh hiăp anŭn kiăng laĭ: 

Mene: Ơi Adai hơmâo yap laih khul hrơi ih git gai wai lăng hăng pơđŭt hĭ yơh. 

27 Tekel: Ñu hơmâo pơkơtraŏ laih ih ƀơi gai pơkă laih anŭn hơduah ƀuh laih tơlơi 
ih kơƀah. 

28 Peres: Ñu hơmâo pơpha hĭ dêh čar ih laih anŭn jao brơi hĭ laih kơ ƀing Mêdi 
hăng ƀing Persia.” 

29Giŏng anŭn, pơtao Belsazar pơđar kơ arăng buh hơô ƀơi Daniêl ao phyung 
mriah mơla̱ng yom, băk brơi sa guang mah yom ƀơi tơkuai ñu, laih anŭn pơhaih 
kơ ñu jing khua djă̱ akŏ prŏng tal klâo amăng dêh čar yơh. 

30Amăng mlam anŭn mơtam, arăng pơdjai hĭ pơtao Belsazar, jing pơtao ƀing 
Babilon anŭn, 

31laih anŭn Darius, ƀing Mêdi yơh, sua mă hĭ dêh čar anŭn; hlak anŭn pơtao 
Darius hơmâo nămpluh-dua thŭn laih. 

Daniêl 6 

Daniêl Amăng Pa̱r Tơpul Rơmung Dŭl 

1Darius mơak ruah mă sa-rơtuh duapluh čô ƀing khua kwar čar kiăng git gai djŏp 
anih amăng dêh čar ñu, 

2laih anŭn ñu ruah klâo čô khua pơala pơtao prŏng git gai gah ngŏ kơ ƀing khua 
kwar čar anŭn, sa čô amăng klâo čô anŭn jing Daniêl yơh. Ƀing khua kwar čar 
anŭn ră ruai bruă gơñu kơ klâo čô khua prŏng anŭn yơh, tui anŭn, kiăng kơ 
pơtao ƀu hơmâo rơngiă hĭ ôh tơlơi bruă kơmlai ñu. 

3Hlak anŭn, tơlơi bruă Daniêl ngă hơmâo pơrơđah kơ tơlơi dưi jing hloh kơ ƀing 
khua prŏng laih anŭn ƀing kwar čar anŭn, yuakơ gơ̆ hơmâo tơlơi rơgơi hloh, tui 
anŭn pơtao kiăng pioh gơ̆ wai lăng abih bang dêh čar ñu yơh. 

4Yuakơ tơlơi anŭn yơh, ƀing khua prŏng hăng ƀing khua kwar čar anŭn gir 
hơduah khul tơhơnal tơlơi kiăng kơ phŏng kơđi pơkơdơ̆ng glaĭ hăng Daniêl 
amăng khul bruă ñu git gai kơnŭk kơna, samơ̆ ƀing gơñu ƀu dưi hơduah ngă kar 
hăng anŭn ôh. Ƀing gơñu ƀu dưi hơduah ƀuh ôh tơlơi wĕ wŏ amăng ñu, yuakơ 
ñu jing pô lăp kơ đaŏ kơnang hăng ƀu hơmâo tơlơi wĕ wŏ ôh kŏn hơmâo tơlơi 
ƀlĕt ƀleo lơi. 

5Hơnăl tuč ƀing mơnuih anŭn pơlaĭ hăng tơdruă tui anai, “Ƀing ta ƀu či hơduah 
ƀuh tơhơnal tơlơi hơget ôh kiăng kơ phŏng kơđi pơkơdơ̆ng glaĭ hăng pô Daniêl 
anai, samơ̆ ƀing ta dưi ngă tơlơi anŭn kơnơ̆ng kơ hơduah tơhơnal tơlơi tĕk djơ̆ 
hăng tơlơi juăt Ơi Adai ñu đôč yơh.” 

6Tui anŭn, ƀing khua prŏng hăng ƀing khua kwar čar pơgop jing sa grup nao bưp 
pơtao laih anŭn laĭ tui anai, “Ơ pơtao Darius, hơdip hlŏng lar ăh! 

7Abih bang ƀing khua prŏng ih, ƀing khua kwar čar, ƀing khua kwar, ƀing khua 
djru pơmĭn laih anŭn ƀing khua tring tŭ ư hrŏm hơbĭt kiăng rơkâo kơ ih khŏm 
pơkra sa tơlơi phiăn laih anŭn khŏm ngă tui tơlơi phiăn anŭn yơh. Tui anŭn, hlơi 
pô iâu laĭ kơ ƀing yang ƀôdah mơnuih amăng klâopluh hrơi pơanăp, rơngiao kơ 
tơlơi iâu laĭ kơ ih pơtao ăh, rơkâo kơ ih brơi bĕ arăng glŏm hĭ ñu anŭn amăng 
pa̱r rơmung dŭl. 

8Ră anai, Ơ pơtao ăh, kơđŏm bĕ tơlơi phiăn anai laih anŭn čih pioh hĭ bĕ, tui 
anŭn, tơlơi phiăn anŭn ƀu či dưi pơplih hĭ ôh tui hluai hăng khul tơlơi juăt ƀing 
Mêdi laih anŭn Persia, jing tơlơi ƀu dưi hơngah lui hĭ ôh.” 

9Tui anŭn, Pơtao Darius čih tơbiă tơlơi phiăn kiăng pơtă anŭn yơh. 

10Tơdang Daniêl hơmư̆ pơtao čih tơbiă laih tơlơi phiăn anŭn, ñu glaĭ pơ sang ñu 
hăng nao pơ anih gah ngŏ, jing anih hơmâo khul amăng phă̱ pŏk anăp nao pơ 
plei Yerusalaim. Klâo wơ̆t amăng sa hrơi ñu tŏ tơŭt hăng iâu laĭ, bơni hơơč kơ Ơi 
Adai ñu, kar hăng tơlơi ñu juăt ngă hlâo yơh. 

11Giŏng anŭn, ƀing grup mơnuih anŭn nao hơduah ƀuh Daniêl hlak dŏ iâu laĭ 
kwưh rơkâo kơ tơlơi djru mơ̆ng Ơi Adai ñu. 

12Tui anŭn, ƀing gơñu nao pơ pơtao laih anŭn pơhiăp hăng pơtao kơ tơlơi phiăn 
pơtao čih laih hlâo anŭn tui anai, “Ơ pơtao ăh, ih ƀu čih tơbiă laih ôh hă sa tơlơi 
phiăn kiăng kơ pơtă, amăng klâopluh hrơi tơdah hlơi pô iâu laĭ kơ ƀing yang 
ƀôdah kơ mơnuih rơngiao kơ ih, arăng či glŏm hĭ ñu anŭn mŭt amăng pa̱r 
rơmung dŭl?” Pơtao laĭ glaĭ tui anai, “Tơlơi phiăn kiăng kơ pơtă anŭn ăt dŏ yap 
yơh tui hluai hăng khul tơlơi juăt ƀing Mêdi laih anŭn ƀing Persia, jing tơlơi ƀu 
dưi pơplih ôh.” 

13Giŏng anŭn, ƀing gơñu laĭ hăng pơtao tui anai, “Ơ pơtao ăh, Daniêl yơh, jing sa 
čô amăng ƀing hlŭn mơnă mơ̆ng anih lŏn Yudah, ƀu kiăng hơmư̆ tui ih ôh laih 
anŭn ñu ƀu kiăng ngă tui tơlơi phiăn ih čih pơtă laih. Ñu ăt dŏ iâu laĭ nanao klâo 
wơ̆t amăng sa hrơi.” 

14Tơdang pơtao hơmư̆ tơlơi anŭn, ñu rŭng răng biă mă. Ñu hơduah hơdră kiăng 
kơ pơklaih hĭ Daniêl laih anŭn hơduah rĭm jơlan hlŏng truh kơ yang hrơi le ̆  kiăng 
kơ pơklaih gơ̆. 

15Giŏng anŭn, ƀing grup mơnuih anŭn nao pơ pơtao hăng laĭ tui anai, “Ơ pơtao 
ăh, hơdơr bĕ tui hăng tơlơi juăt ƀing Mêdi laih anŭn ƀing Persia, ƀu hơmâo tơlơi 
pơtă ƀôdah tơlơi kơđŏm pă ôh dưi pơplih hĭ.” 

16Tui anŭn, pơtao pơđar kơ arăng ba rai Daniêl laih anŭn laĭ hăng ñu tui anai, 
“Rơkâo kơ Ơi Adai ih, jing Pô ih tŏng ten mă bruă kơ Ñu, pơklaih hĭ ih!” Laih 
anŭn, ƀing gơñu glŏm trŭn gơ̆ amăng pa̱r rơmung dŭl yơh. 

17Ƀing arăng ba rai sa boh boh pơtâo laih anŭn go̱m hĭ ƀơi kơbăng pa̱r anŭn, laih 
anŭn pơtao kơđŏm hĭ kơbăng anŭn hăng rơbưn kơđŏm ñu pô wơ̆t hăng khul 
rơbưn ƀing khua moa ñu mơ̆n, tui anŭn tơlơi truh Daniêl ƀu hơmâo hlơi pô dưi 
pơplih hĭ ôh. 

18Laih anŭn, pơtao wơ̆t glaĭ pơ sang pơtao ñu hăng đih pơdơi ƀu ƀơ̆ng hơget ôh 
kŏn rơkâo ƀing mơnuih rai pơmơak kơ ñu lơi, laih anŭn ñu ƀu thâo pĭt ôh. 

19Ƀơi mơguah ưm, pơtao tơgŭ hăng ječ ameč nao pơ pa̱r rơmung dŭl mơtam 
yơh. 

20Tơdang ñu rai jĕ pơ pa̱r anŭn, ñu iâu Daniêl hăng asăp ruă pran biă mă tui anai, 
“Ơ Daniêl, ding kơna kơ Ơi Adai hơdip, Ơi Adai ih, jing Pô ih tŏng ten mă bruă kơ 
Ñu, dưi pơklaih hĭ ih mơ̆ng tơpul rơmung dŭl mơ̆?” 

21Daniêl laĭ glaĭ tui anai, “Ơ pơtao, hơdip hlŏng lar ăh! 

22Ơi Adai kâo pơkiaŏ rai laih ling jang Ñu laih anŭn pơkơ̆ng hĭ abih bang amăng 
bah tơpul rơmung dŭl anai. Ơ pơtao ăh, Ơi Adai pơgang kâo yuakơ kâo ƀu hơmâo 
tơlơi soh ôh ƀơi anăp Ñu. Kâo kŏn ngă tơlơi bruă hơget soh lơi ƀơi anăp ih.” 

23Pơtao hơ̆k mơak biă mă hăng pơđar arăng dui đĭ Daniêl tơbiă mơ̆ng pa̱r anŭn. 
Laih anŭn, tơdang arăng dui đĭ Daniêl mơ̆ng pa̱r anŭn laih, laih anŭn ƀu ƀuh nam 
rơka hơget ôh ƀơi drơi jan ñu, yuakơ ñu đaŏ kơnang kơ Ơi Adai ñu yơh. 

24Giŏng anŭn, pơtao pơđar kơ ƀing arăng ba rai ƀing mơnuih phŏng kơđi soh kơ 
Daniêl laih anŭn glŏm trŭn hĭ ƀing gơñu mŭt amăng pa̱r rơmung dŭl anŭn, hrŏm 
hăng ƀing ană bơnai gơñu yơh. Tui anŭn, hlâo kơ ƀing gơñu le ̆  truh kơ atur pa̱r 
anŭn, tơpul rơmung dŭl kơplŏng mă hak ƀơ̆ng hĭ ƀing gơñu laih anŭn pơjŏh hĭ 
abih bang tơlang tơleh gơñu yơh. 

25Giŏng anŭn, pơtao Darius čih hră kơ abih bang djuai mơnuih, lŏn čar, laih anŭn 
kơ mơnuih mơnam hơmâo tơlơi pơhiăp phara phara pơ djŏp djang anih amăng 
dêh čar tui anai: “Kwưh kiăng kơ ƀing gih đĭ kơyar bă blai! 

26“Kâo čih kơđŏm sa tơlơi pơtă kơ rĭm tring trang plei pla amăng dêh čar kâo, 
mơnuih mơnam khŏm huĭ pơpŭ laih anŭn pơpŭ pơyom kơ Ơi Adai Daniêl yơh. 
“Ñu jing Ơi Adai hơdip laih anŭn Ñu dŏ nanao hlŏng lar; dêh čar Ñu ƀu či răm rai 
hĭ ôh tơlơi git gai wai lăng Ñu ƀu či abih hĭ ôh. 

27Ñu pơklaih hăng ba pơđuaĭ hĭ mơ̆ng tơlơi tơnap; Ñu ngă khul tơlơi gru kơnăl 
mơsêh mơyang amăng adai rơngit adih laih anŭn ƀơi lŏn tơnah anai. Ñu pơklaih 
hĭ laih Daniêl mơ̆ng tơlơi dưi tơpul rơmung dŭl.” 

28Tui anŭn, Daniêl hơdip jơna̱p đĭ kơyar yơh amăng rơnŭk pơtao Darius laih 
anŭn amăng rơnŭk pơtao Sirus, mơnuih Persia, git gai wai lăng. 

Daniêl 7 

Daniêl Pơruai Glaĭ Hơdôm Tơlơi Pơƀuh Ñu (7:1–12:13) 

Tơlơi Daniêl Rơpơi Kơ Pă̱ Drơi Hlô Mơnơ̆ng 

1Amăng thŭn tal sa rơnŭk Belsazar jing pơtao čar Babilon, Daniêl hơmâo sa tơlơi 
rơpơi, laih anŭn khul tơlơi pơƀuh anŭn truh pơ ñu amăng mlam tơdang ñu hlak 
đih amăng sưng ñu. Ñu čih pioh tơlơi rơpơi anŭn hăng ră ruai kơ tơlơi pơƀuh 
anŭn yơh. 

2Daniêl ruai glaĭ tui anai, “Amăng tơlơi pơƀuh mlam kâo lăng ƀuh, pơ anŭn ƀơi 
anăp kâo hơmâo pă̱ glung angĭn adai thut pơtơglăk ƀơi jơlah ia rơsĭ prŏng. 

3Pă̱ drơi hlô mơnơ̆ng prŏng, hlô anai phara hăng hlô adih, tơbiă rai mơ̆ng ia rơsĭ 
anŭn. 

4“Hlô mơnơ̆ng tal sa jing hrup hăng sa drơi rơmung dŭl; ñu hơmâo khul čăng 
hrup čăng čim si̱ng. Kâo dŏ lăng tơl arăng hek hĭ khul čăng ñu hăng ba đĭ ñu 
mơ̆ng lŏn, tui anŭn, ñu dŏ dơ̆ng ƀơi dua gah tơkai hrup hăng mơnuih, laih anŭn 
arăng brơi kơ ñu hăng sa jua pơmĭn mơnuih yơh. 

5“Laih anŭn pơ anŭn ƀơi anăp kâo hơmâo hlô mơnơ̆ng tal dua jing hrup hăng sa 
drơi tơgâo. Ñu dŏ pơče̱ng sa gah, laih anŭn ñu hơmâo klâo ƀĕ tơlang rơsŭ ƀơi 
amăng bah kơplăh wăh tơgơi ñu. Arăng pơđar kơ ñu tui anai, ‘Tơgŭ ƀơ̆ng bĕ 
čơđeh añăm tơl hrăp!’ 

6“Tơdơi kơ anŭn, kâo lăng, pơ anŭn ƀơi anăp kâo hơmâo sa drơi hlô mơnơ̆ng 
pơkŏn dơ̆ng jing hrup hăng sa drơi djrang. Ƀơi rŏng ñu hơmâo pă̱ ƀĕ čăng hrup 
hăng khul čăng čim. Hlô mơnơ̆ng anai hơmâo pă̱ boh akŏ, laih anŭn arăng jao 
brơi kơ ñu tơlơi dưi kiăng git gai wai lăng. 

7“Tơdơi kơ anŭn, amăng tơlơi pơƀuh mlam kâo lăng ƀuh pơ anŭn ƀơi anăp kâo 
hơmâo hlô mơnơ̆ng tal pă̱, jing hlô kri̱p yi̱p, huĭ hyưt laih anŭn kơtang mơyang 
biă mă. Ñu hơmâo khul tơgơi pơsơi prŏng; ñu pơjŏh hĭ hăng lun ƀơ̆ng añăm ñu 
hơmâo mă laih anŭn juă gah yŭ tơkai ñu hơget gơnam dŏ glaĭ. Ñu phara hăng 
abih bang hlô mơnơ̆ng hlâo kơ ñu laih anŭn ñu hơmâo pluh ƀĕ tơki. 

8“Tơdang kâo hlak dŏ lăng pơmĭn kơ hơdôm tơki anŭn, pơ anŭn ƀơi anăp kâo 
hơmâo sa ƀĕ tơki pơkŏn dơ̆ng. Tơki anai jing anet laih anŭn tơbiă rai mơ̆ng tŏng 
krah khul tơki anŭn. Tơki anŭn buč hĭ klâo ƀĕ amăng hơdôm tơki hlâo ƀơi anăp 

ñu. Tơki anŭn hơmâo mơta hrup hăng mơta mơnuih laih anŭn amăng bah 
pơhiăp tơlơi pơgao pơang yơh. 

Tơlơi Pơƀuh Kơ Sa Pô Hơdip Rơnŭk Đưm Đă 

9“Tơdang kâo lăng, “Arăng dap khul grê pơtao djơ̆ amăng anih, laih anŭn Pô 
Hơdip Rơnŭk Đưm Đă adih dŏ be̱r. Ao Ñu ko ̱̆  kar hăng ple̱r tơpŭng; ƀŭk ƀơi akŏ 
Ñu ko ̱̆  kar hăng mơrai ko ̱̆ . Grê pơtao Ñu hlia tơbiă hăng jơlah apui, laih anŭn khul 
pong grê anŭn jing hăng apui hơr. 

10Sa krong ia apui hlak rô nao, tơbiă rai mơ̆ng gah anăp Ñu. Rơbâo rơbăn čô mă 
bruă kơ Ñu; pluh-rơbâo wơ̆t pluh-rơbâo čô dŏ dơ̆ng ƀơi anăp Ñu. Anih phat kơđi 
prap pre čơdơ̆ng laih yơh, laih anŭn ƀing khua phat kơđi pŏk khul hơdrôm hră. 

11“Giŏng anŭn, kâo ăt dŏ lăng mơ̆n yuakơ tơki anet anŭn pơhiăp tơlơi pơgao 
pơang. Tơdang kâo ăt dŏ lăng, arăng pơdjai hĭ hlô mơnơ̆ng tal pă̱ anŭn laih anŭn 
glŏm hĭ drơi jan ñu mŭt amăng apui hĭr hăr. 

12Bơ kơ khul hlô mơnơ̆ng pơkŏn anŭn, arăng mă pơđuaĭ hĭ laih tơlơi dưi gơñu, 
samơ̆ arăng ăt či brơi gơñu dưi hơdip truh pơ gưl hơmâo pơkă laih yơh. 

13“Amăng tơlơi pơƀuh mlam kâo lăng ƀuh, ƀơi anăp kâo hơmâo ha čô hrup hăng 
ană mơnuih, rai amăng kơthul hiăng adai. Ñu rai jĕ Pô Hơdip Rơnŭk Đưm Đă laih 
anŭn arăng ba rai gơ̆ nao ƀơi anăp Pô Hơdip Rơnŭk Đưm Đă anŭn. 

14Pô Hơdip Rơnŭk Đưm Đă anŭn jao brơi kơ ñu tơlơi dưi, tơlơi ang yang laih 
anŭn tơlơi dưi mơyang glông hloh; tui anŭn, abih bang mơnuih, ƀing kơnung 
djuai laih anŭn mơnuih mơnam hơmâo tơlơi pơhiăp phara phara kơkuh pơpŭ 
kơ ñu yơh. Tơlơi git gai wai lăng ñu jing sa tơlơi git gai wai lăng hlŏng lar yơh; 
anŭn jing tơlơi wai lăng ƀu či đŭt hĭ ôh, laih anŭn dêh čar ñu jing sa dêh čar ƀu či 
răm rai ôh. 

Tơlơi Pơblang Kơ Tơlơi Pơƀuh 

15“Kâo yơh, Daniêl, jua bơngăt kâo rŭng răng biă mă, laih anŭn khul tơlơi pơƀuh 
truh pơ tơlơi pơmĭn kâo laih anŭn pơrŭng pơrăng hĭ kâo. 

16Kâo nao jĕ pơ sa čô hlak dŏ dơ̆ng pơ anŭn laih anŭn tơña kơ ñu hơget tơlơi 
kiăng laĭ sĭt amăng abih bang tơlơi pơƀuh anŭn. “Tui anŭn, ñu ruai pŏk pơblang 
brơi kơ kâo hơdôm tơlơi anŭn tui anai, 

17‘Pă̱ drơi hlô mơnơ̆ng prŏng jing pă̱ čô pơtao či tơgŭ đĭ ƀơi lŏn tơnah. 

18Samơ̆ ƀing rơgoh hiam Pô Glông Hloh yơh či hơmâo tŭ mă dêh čar ƀu răm rai 
anŭn nanao; Ơ sĭt yơh, truh kơ nanao hlŏng lar yơh.’ 

19“Giŏng anŭn, kâo kiăng thâo hluh tơlơi kiăng laĭ sĭt kơ hlô mơnơ̆ng tal pă̱ anŭn, 
jing hlô phara hăng hlô pơkŏn laih anŭn huĭ hyưt biă mă anŭn, hơmâo khul tơgơi 
pơsơi laih anŭn khul tơkâo ko̱ng. Hlô mơnơ̆ng anŭn ăt pơjŏh hăng lun ƀơ̆ng hĭ 
añăm ñu hơmâo mă mơ̆n laih anŭn juă hĭ gah yŭ tơkai ñu hơget añăm dŏ glaĭ. 

20Kâo ăt kiăng thâo kơ pluh ƀĕ tơki ƀơi akŏ ñu laih anŭn kơ sa ƀĕ pơkŏn dơ̆ng 
tơbiă rai, ƀơi anăp tơki anai klâo ƀĕ amăng khul tơki anŭn tơbuč hĭ. Tơki anai 
jing kar hăng kơtang hloh kơ khul tơki pơkŏn laih anŭn ñu hơmâo khul mơta 
hăng amăng bah pơhiăp tơlơi pơgao pơang mơ̆n. 

21Tơdang kâo lăng, tơki anai pơblah hăng ƀing rơgoh hiam hăng blah dưi hĭ hloh 
kơ ƀing gơ̆ yơh, 

22tơl Pô Hơdip Rơnŭk Đưm Đă rai hăng phat kơđi djru brơi kơ ƀing rơgoh hiam 
Pô Glông Hloh, laih anŭn mông pơkơčah truh laih kơ ƀing gơñu mă tŭ dêh čar. 

23“Mơnuih anŭn pŏk pơblang brơi kơ kâo tui anai, ‘Hlô mơnơ̆ng tal pă̱ jing dêh 
čar tal pă̱ či hơmâo rai ƀơi lŏn tơnah anai. Ñu či phara hăng abih dêh čar pơkŏn 
laih anŭn ñu či lun ƀơ̆ng hĭ abih lŏn tơnah, juă jơlit ƀơi lŏn laih anŭn pơrai hĭ dêh 
čar anŭn yơh. 

24Pluh ƀĕ tơki jing pluh čô pơtao či tơbiă rai mơ̆ng dêh čar anŭn. Tơdơi kơ ƀing 
gơñu či hơmâo sa čô pơtao pơkŏn dơ̆ng tơbiă rai, phara hăng ƀing pơtao hlâo kơ 
anŭn yơh. Ñu či pơglưh hĭ klâo čô pơtao. 

25Ñu či pơhiăp mơhiăh pơkơdơ̆ng glaĭ hăng Pô Glông Hloh, kơtư̆ juă ƀing rơgoh 
hiam Ñu laih anŭn gir kiăng pơplih hĭ khul hrơi phet hăng khul tơlơi juăt yơh. 
Arăng či jao hĭ ƀing rơgoh hiam kơ ñu sa thŭn, dua thŭn laih anŭn sămkrah thŭn 
yơh. 

26“ ‘Giŏng anŭn, khua phat kơđi pơ adai adih či phat kơđi yơh laih anŭn či mă 
pơrai hĭ tơlơi dưi kơtang ñu abih hlo̱m yơh. 

27Tơlơi glông hloh, tơlơi dưi mơyang hăng tơlơi prŏng hloh amăng dêh čar anŭn 
gah yŭ kơ adai rơngit Ơi Adai či jao hĭ kơ ƀing rơgoh hiam, jing ƀing ană plei Pô 
Glông Hloh yơh. Dêh čar gơñu či jing sa dêh čar hlŏng lar, laih anŭn abih bang 
ƀing khua djă̱ akŏ či bon kơkuh pơpŭ tui gưt kơ Pô Glông Hloh anŭn yơh.’ 

28“Anŭn yơh jing hơnăl tuč kơ tơlơi pơƀuh anŭn. Kâo yơh, Daniêl, rŭng răng biă 
mă amăng tơlơi pơmĭn kâo laih anŭn ƀo ̆  mơta kâo pơplih jing hĭ ƀlơ̆, samơ̆ kâo 
djă̱ pioh hơdôm tơlơi truh anŭn kơ kâo pô yơh.” 

Daniêl 8 

Tơlơi Daniêl Pơƀuh Kơ Sa Drơi Triu Tơno Hăng Sa Drơi Bơbe 

1Amăng thŭn tal klâo rơnŭk pơtao Belsazar wai lăng, kâo yơh, Daniêl, hơmâo sa 
tơlơi pơƀuh tơdơi kơ tơlơi pơƀuh hơmâo pơƀuh rai laih kơ kâo hlâo. 

2Amăng tơlơi pơƀuh anai kâo ƀuh kâo pô dŏ amăng plei pơnăng Susa amăng 
kwar Êlam laih anŭn kâo hlak dŏ jĕ ƀơi krong Ulai. 

3Kâo lăng ƀuh pơ anŭn ƀơi anăp kâo hơmâo sa drơi triu tơno hăng dua ƀĕ tơki 
glông, dŏ dơ̆ng jĕ ƀơi krong ia anŭn. Sa ƀĕ amăng dua tơki anŭn jing glông hloh 
kơ tơki adih samơ̆ čă đĭ tơdơi. 

4Kâo lăng triu anŭn tơdang ñu nŭh tơki ñu anăp nao pơ gah yŭ̱, gah dư̱r laih anŭn 
gah thu̱ng. Ƀu hơmâo hlô mơnơ̆ng pă ôh dưi nŭh pơkơdơ̆ng glaĭ hăng ñu laih 
anŭn kŏn hơmâo hlơi pô dưi pơklaih hĭ mơ̆ng tơlơi dưi kơtang ñu lơi. Ñu ngă tui 
hăng ñu kiăng laih anŭn jing prŏng biă mă yơh. 

5Tơdang kâo hlak pơmĭn kơ tơlơi anŭn, blĭp blăp mơtam sa drơi bơbe tơno tơbiă 
rai mơ̆ng gah yŭ̱ hăng sa ƀĕ tơki prŏng kơplăh wăh dua mơta ñu, găn nao abih 
lŏn tơnah samơ̆ ƀu juă tĕk djơ̆ ƀơi rŏng lŏn ôh. 

6Ñu rai anăp nao pơ triu tơno hơmâo dua ƀĕ tơki, jing triu tơno kâo hơmâo ƀuh 
laih dŏ jĕ ƀơi krong anŭn, laih anŭn nŭh ƀơi triu anŭn hăng tơlơi hil hĭr hăr biă 
mă. 

7Kâo ƀuh ñu kơsung nao pơ triu tơno anŭn hăng tơlơi hil ƀrŭk biă mă laih anŭn 
pơjŏh hĭ dua ƀĕ tơki triu anŭn. Triu anŭn ƀu hơmâo tơlơi kơtang kiăng 
pơkơdơ̆ng glaĭ hăng ñu ôh. Bơbe anŭn nŭh hĭ triu anŭn rơbuh ƀơi lŏn hăng juă 
ƀơi triu anŭn, laih anŭn ƀu hơmâo hlơi pô dưi pơklaih hĭ triu anŭn mơ̆ng tơlơi 
dưi kơtang bơbe anŭn ôh. 

8Bơbe anŭn jing hĭ pơgao pơang biă mă, samơ̆ ƀơi mông tơlơi dưi kơtang ñu 
prŏng đĭ tui, tơki prŏng ñu jŏh hĭ laih anŭn ƀơi anih jŏh anŭn hơmâo pă̱ ƀĕ tơki 
čă đĭ anăp nao pơ pă̱ akiăng lŏn tơnah yơh. 

9Sa mơ̆ng pă̱ ƀĕ tơki anŭn tơbiă rai sa ƀĕ tơki anet; blung hlâo tơki anai čơdơ̆ng 
čă đĭ anet, samơ̆ tơlơi dưi kơtang ñu čă đĭ prŏng anăp nao pơ gah thu̱ng, gah ngŏ̱ 
laih anŭn anăp nao pơ Anih Lŏn Tơlơi Ƀuăn yơh. 

10Tơki anŭn čă đĭ truh pơ ƀing ling tơhan amăng khul adai laih anŭn glŏm trŭn 
đơđa mơ̆ng ƀing tơhan anŭn pơ lŏn hăng juă jơlit ƀơi ƀing gơ̆. 

11Ñu yap ñu pô prŏng hrup hăng Khua ƀing ling tơhan anŭn; ñu mă pơđuaĭ hĭ 
gơnam pơyơr ngă yang rĭm hrơi kơ Khua anŭn laih anŭn pơglưh pơrai hĭ anih 
sang yang Khua anŭn. 

12Yuakơ tơki anŭn ngă soh pơkơdơ̆ng glaĭ hăng Ơi Adai, arăng jao hĭ ƀing rơgoh 
hiam wơ̆t hăng tơlơi pơyơr gơnam ngă yang rĭm hrơi brơi kơ tơki anŭn. Tơki 
anŭn đĭ kơyar yơh amăng djŏp mơta tơlơi ñu ngă laih anŭn jăm juă hĭ abih tơlơi 
sĭt yơh. 

13Giŏng anŭn, kâo hơmư̆ sa čô ling jang hiam pơhiăp hăng sa čô ling jang hiam 
pơkŏn tui anai, “Hơbĭn sui tơlơi pơƀuh anai či pơkrĕp truh hĭ, anŭn jing tơlơi 
pơƀuh kơ tơlơi ngă yang rĭm hrơi, tơlơi tơgŭ pơkơdơ̆ng glaĭ hăng Ơi Adai ba rai 
tơlơi răm rai, laih anŭn tơlơi jao hĭ sang yang hăng ƀing tơhan anŭn kơ tơlơi 
arăng či jăm juă hĭ gah yŭ tơkai lĕ?” 

14Pô ling jang hiam anŭn pơhiăp hăng kâo tui anai, “Amăng dua-rơbâo klâo-
rơtuh klăm laih anŭn mơguah; giŏng anŭn sang yang anŭn arăng či pơrơgoh glaĭ 
dơ̆ng yơh.” 

Tơlơi Pơblang Kơ Tơlơi Pơƀuh 

15Tơdang Kâo, Daniêl, hlak lăng tơlơi pơƀuh laih anŭn gir hơduah kiăng thâo 
hluh, pơ anŭn hơmâo sa čô dŏ dơ̆ng ƀơi anăp kâo hrup hăng mơnuih. 

16Laih anŭn kâo hơmư̆ sa asăp mơnuih iâu kraih mơ̆ng krong Ulai tui anai, “Ơ 
Gabriel, pơruai bĕ kơ mơnuih anŭn kơ tơlơi kiăng laĭ amăng tơlơi pơƀuh anai.” 

17Tơdang Gabriel rai jĕ ƀơi anih kâo hlak dŏ dơ̆ng, kâo huĭ bra̱l biă mă laih anŭn 
bon kơkuh pơpŭ. Ñu pơhiăp hăng kâo tui anai, “Ơ ană mơnuih hơi, brơi thâo 
hluh bĕ hơdôm tơlơi pơƀuh anŭn kiăng laĭ kơ rơnŭk hơnăl tuč.” 

18Tơdang ñu hlak pơhiăp hăng kâo, kâo le ̆  amăng tơlơi pĭt wơr laih anŭn ƀo ̆  mơta 
akŭp ƀơi lŏn. Samơ̆ ñu tĕk ƀơi kâo laih anŭn pơtơgŭ kâo dŏ dơ̆ng yơh. 

19Ñu laĭ tui anai, “Kâo či pŏk pơblang brơi kơ ih hơget tơlơi či truh tơdơi anai 
amăng rơnŭk Ơi Adai hil hơnăl tuč, yuakơ tơlơi pơƀuh anai kiăng laĭ kơ tơlơi 
pơkơčah kơ rơnŭk hơnăl tuč yơh. 

20Triu tơno ih ƀuh hơmâo dua ƀĕ tơki anŭn kiăng laĭ kơ ƀing pơtao ƀing Mêdi 
hăng ƀing Persia yơh. 

21Bơbe tơno anŭn jing pơtao čar Grek, laih anŭn tơki prŏng kơplăh wăh dua 
mơta ñu anŭn jing pơtao tal sa yơh. 

22Pă̱ ƀĕ tơki pơala kơ sa ƀĕ tơki jŏh anŭn jing pă̱ boh dêh čar tơbiă rai mơ̆ng čar 
tal sa samơ̆ ƀu dưi kơtang hrup hăng dêh čar tal sa anŭn ôh. 

23“Amăng rơnŭk hơnăl tuč kơ tơlơi ƀing gơñu git gai wai lăng, tơdang ƀing 
pơkơdơ̆ng glaĭ hăng Ơi Adai hơmâo jing hĭ sat ƀai abih hlo̱m laih, sa čô pơtao 
hơmâo ƀo ̆  mơta kheñ đet laih anŭn pleč ƀlŏr yơh či tơgŭ rai. 

24Ñu či jing hĭ prŏng kơtang biă mă, samơ̆ ƀu djơ̆ mơ̆ng tơlơi dưi kơtang ñu pô 
ôh. Ñu či ngă brơi kơ mơnuih mơnam răm rai prŏng biă mă laih anŭn či dưi jing 
hĭ amăng abih tơlơi bruă ñu ngă. Ñu či pơrai hĭ ƀing mơnuih kơtang hăng ƀing 
mơnuih rơgoh hiam yơh. 

25Ñu či ngă brơi kơ tơlơi pleč ƀlŏr đĭ kơyar laih anŭn yap ñu pô jing pô glông 
hloh. Ñu či blĭp blăp pơrai hĭ lu mơnuih laih anŭn či pơkơdơ̆ng glaĭ hăng pô Khua 
kơ ƀing khua, samơ̆ ñu či răm rai hĭ ƀu djơ̆ yua mơ̆ng tơngan mơnuih ôh. 

26“Tơlơi pơƀuh kơ hơdôm gơnam pơyơr klăm hăng mơguah hơmâo pŏk 
pơblang brơi laih kơ ih anŭn či pơkrĕp truh sĭt yơh, samơ̆ brơi kơ ih djă̱ pioh 
hơgŏm bĕ tơlơi pơƀuh anai, yuakơ ñu kiăng laĭ kơ rơnŭk tơdơi adih yơh.” 

27Kâo yơh, Daniêl, gleh rơmơ̆n biă mă hăng ruă nuă amăng lu hrơi. Giŏng anŭn, 
kâo tơgŭ hăng nao ngă hơdôm bruă mơnuă pơtao hơmâo jao brơi laih kơ kâo. 

Samơ̆ kâo huĭ bra̱l biă mă yơh kơ hơdôm tơlơi pơƀuh anŭn laih anŭn ƀu thâo 
hluh hơget ôh. 

Daniêl 9 

Daniêl Iâu Laĭ Kơ Ƀing Ană Plei Ñu 

1Amăng thŭn tal sa rơnŭk pơtao Darius, ană đah rơkơi Ahaswerus, mơnuih 
Mêdi, jing pơtao wai lăng dêh čar ƀing Babilon. 

2Amăng thŭn tal sa anŭn amăng rơnŭk pơtao Darius git gai wai lăng yơh, Kâo, 
Daniêl, hrăm thâo hluh mơ̆ng khul boh hiăp rơgoh hiam tui hluai hăng boh hiăp 
Yahweh hơmâo brơi laih kơ pô pơala Yirmeyah kơ tơlơi plei Yerusalaim dŏ răm 
rai hĭ či truh kơ tơjuhpluh thŭn yơh. 

3Tui anŭn, kâo wir nao pơ Khua Yang Ơi Adai hăng kwưh rơkâo ƀơi Ñu, amăng 
tơlơi kŏm ƀơ̆ng huă, buh ao tâo laih anŭn dŏ amăng hơbâo apui. 

4Kâo iâu laĭ kơ Yahweh Ơi Adai kâo laih anŭn pơhaih tơlơi soh tui anai: “Ơ Khua 
Yang hơi, jing Ơi Adai prŏng prin kơdrưh kơang ăh, jing Pô djă̱ pioh tơlơi pơgop 
laih anŭn tơlơi khăp Ih hăng abih bang ƀing hlơi khăp kơ Ih, laih anŭn tui gưt 
khul tơlơi Ih pơđar, 

5ƀing gơmơi hơmâo ngă soh hăng ngă tơlơi wĕ wŏ laih. Ƀing gơmơi hơmâo jing 
laih ƀing sat ƀai laih anŭn pơkơdơ̆ng glaĭ hăng Ih; ƀing gơmơi hơmâo đuaĭ ataih 
hĭ laih mơ̆ng khul tơlơi phiăn laih anŭn mơ̆ng khul tơlơi juăt Ih. 

6Ƀing gơmơi hơmâo hơngah hĭ laih ƀu kiăng hơmư̆ ôh kơ ƀing ding kơna Ih, jing 
ƀing pô pơala, jing ƀing pơhiăp laih amăng anăn Ih kiăng pơkơđiăng kơ ƀing 
pơtao gơmơi, ƀing khua gơmơi laih anŭn hăng ƀing ơi adon gơmơi, laih anŭn kơ 
abih bang mơnuih amăng anih lŏn anŭn. 

7“Ơ Khua Yang hơi, Ih jing Pô tơpă hơnơ̆ng, samơ̆ truh kơ ră anai ƀing gơmơi bă 
hăng tơlơi mlâo mlañ. Tơlơi anŭn jing sĭt yơh, yuakơ ƀing gơmơi ƀu dŏ tŏng ten 
hăng Ih ôh, tui anŭn, Ih hơmâo pơčơlah đuaĭ hĭ laih ƀing gơmơi amăng djŏp 
djang lŏn čar ataih ƀôdah jĕ, jing ƀing mơnuih mơ̆ng anih lŏn Yudah, ƀing 
mơnuih mơ̆ng plei Yerusalaim laih anŭn abih bang ƀing Israel yơh. 

8Ơ Yahweh hơi, ƀing gơmơi laih anŭn ƀing pơtao gơmơi, ƀing khua gơmơi laih 
anŭn ƀing ơi adon gơmơi hơmâo bă hăng tơlơi mlâo mlañ yuakơ ƀing gơmơi 
hơmâo ngă soh pơkơdơ̆ng glaĭ laih hăng Ih. 

9Yahweh Ơi Adai gơmơi hơi, Ih jing Pô bă hăng tơlơi pap laih anŭn tơlơi pap 
brơi, wơ̆t tơdah ƀing gơmơi hơmâo pơkơdơ̆ng glaĭ laih hăng Ih. 

10Ƀing gơmơi hơngah ƀu kiăng tui gưt kơ Ih ôh hlâo adih, Ơ Yahweh Ơi Adai 
gơmơi hơi, laih anŭn hơngah ƀu kiăng djă̱ pioh ôh khul tơlơi juăt Ih, jing khul 
tơlơi Ih hơmâo pha brơi laih kơ ƀing gơmơi mơ̆ng ƀing ding kơna Ih, jing ƀing 
pô pơala anŭn. 



1793 

 

 
© 2013 Jơrai Bible Association. 

  
 

 

11Abih bang ƀing Israel hơmâo ngă pơgao hĭ laih tơlơi juăt Ih laih anŭn hơmâo 
đuaĭ ataih hĭ laih, laih anŭn hơmâo hơngah hĭ laih ƀu kiăng tui gưt Ih ôh. “Hơnŭn 
yơh, Ơ Ơi Adai ăh, khul tơlơi hơtŏm păh hăng khul tơlơi ƀuăn asăt hơmâo čih 
pioh laih amăng Tơlơi Juăt Môseh, jing ding kơna Ih anŭn, hơmâo le ̆  laih ƀơi ƀing 
gơmơi, yuakơ ƀing gơmơi hơmâo ngă soh pơkơdơ̆ng glaĭ laih hăng Ih. 

12Ih hơmâo pơkrĕp truh hĭ laih hơdôm boh hiăp Ih hơmâo pơhiăp pơkơdơ̆ng 
glaĭ laih hăng ƀing gơmơi laih anŭn hăng ƀing khua djă̱ akŏ gơmơi tơdang Ih ba 
rai tơlơi răm rai prŏng ƀơi ƀing gơmơi. Ih hơmâo pơkơhma̱l hĭ laih plei 
Yerusalaim kơtang biă mă tơl ƀu hơmâo plei pă ôh hơmâo tơlơi truh hrup hăng 
anŭn. 

13Kar hăng tơlơi Môseh čih laih amăng Tơlơi Juăt ñu, abih bang tơlơi răm rai 
anŭn hơmâo truh laih ƀơi ƀing gơmơi, samơ̆ ƀing gơmơi hơngah ƀu kiăng 
hơduah pơmơak kơ Ih ôh, Ơ Yahweh Ơi Adai ăh, laih anŭn ƀu kiăng đuaĭ ataih hĭ 
ôh mơ̆ng khul tơlơi soh kiăng kơ hơmư̆ tui tơlơi sĭt Ih. 

14Ơ Yahweh Ơi Adai gơmơi hơi, Ih ƀu kĭ kơ̆ ôh ba rai tơlơi răm rai ƀơi ƀing gơmơi 
ôh, yuakơ Ih jing Pô tơpă hơnơ̆ng amăng abih bang tơlơi bruă Ih ngă, samơ̆ ƀing 
gơmơi yơh jing ƀing hơngah ƀu kiăng tui gưt ôh kơ Ih. 

15“Ră anai, Ơ Khua Yang Ơi Adai gơmơi hơi, jing Pô ba tơbiă laih ƀing ană plei Ih 
mơ̆ng čar Êjip hăng sa hơpăl tơngan dưi kơtang, laih anŭn ăt jing Pô pơjing kơ 
Ih pô sa boh anăn hing ang ăt dŏ truh kơ ră anai, ƀing gơmơi hơmâo ngă soh laih 
anŭn hơmâo ngă laih tơlơi wĕ wŏ. 

16Ơ Khua Yang hơi, rơkâo kơ Ih ngă bĕ tui hăng abih bang tơlơi bruă tơpă 
hơnơ̆ng Ih laih anŭn anăm hil pơiă hĭr hăr dơ̆ng tah kơ plei Yerusalaim, jing plei 
Ih, jing plei bŏl čư̆ rơgoh hiam Ih anŭn. Khul tơlơi soh gơmơi hăng khul tơlơi wĕ 
wŏ ƀing ơi adon gơmơi hơmâo ngă laih yơh tơl ƀing lŏn čar jum dar djik djak 
kơhak kơčŭh kơ plei Yerusalaim laih anŭn kơ ƀing ană plei Ih. 

17“Ră anai, Ơ Ơi Adai gơmơi hơi, rơkâo kơ Ih pơđi̱ng hơmư̆ bĕ hơdôm tơlơi 
kwưh rơkâo iâu pơala mơ̆ng ding kơna Ih anai. Yuakơ anăn Ih yơh, Ơ Yahweh 
hơi, rơkâo kơ Ih rŭ̱ pơdơ̆ng glaĭ bĕ anih Sang Yang Ih, jing anih hơmâo răm rai 
laih hlâo anŭn. 

18Pơđi̱ng tơngia bĕ, Ơ Ơi Adai hơi, laih anŭn hơmư̆ ƀing gơmơi bĕ, rơkâo kơ 
mơta Ih lăng bĕ kơ tơlơi răm rai plei anŭn, jing plei hơmâo anăn Ih. Ƀing gơmơi 
ƀu kwưh rơkâo mơ̆ng Ih yuakơ ƀing gơmơi jing ƀing tơpă hơnơ̆ng ôh, samơ̆ 
yuakơ tơlơi pap khăp prŏng Ih yơh. 

19Ơ Khua Yang hơi, rơkâo kơ Ih hơmư̆ bĕ! Ơ Khua Yang hơi, pap brơi bĕ! Ơ Khua 
Yang hơi, hơmư̆ hăng ngă bĕ! Yuakơ anăn Ih yơh, Ơ Ơi Adai kâo hơi, anăm dŏ 
akaih ôh, yuakơ plei Ih laih anŭn ană plei Ih hơmâo anăn Ih yơh.” 

Gabriel Pơblang Tơlơi Laĭ Lui Hlâo 



1794 

 

 
© 2013 Jơrai Bible Association. 

  
 

 

20Kâo ăt hlak dŏ iâu laĭ, pơhaih tơlơi soh kâo laih anŭn tơlơi soh ƀing ană plei 
Israel kâo, laih anŭn rơkâo kơ Yahweh Ơi Adai kâo kiăng kơ rŭ̱ pơdơ̆ng glaĭ anih 
bŏl čư̆ rơgoh hiam Ñu. 

21Tơdang kâo ăt hlak dŏ iâu laĭ, Gabriel, jing pô kâo hơmâo ƀuh laih amăng tơlơi 
pơƀuh hlâo adih, blĭp blăp rai pơ kâo amăng mông čuh gơnam pơyơr ngă yang 
klăm. 

22Ñu pŏk pơblang kơ kâo tui anai, “Ơ Daniêl, ră anai kâo hơmâo rai laih kiăng 
djru brơi kơ ih thâo hluh tơlơi laĭ lui hlâo anŭn. 

23Ƀơi mông tơdang ih čơdơ̆ng iâu laĭ, Ơi Adai brơi laih kơ ih tơlơi laĭ glaĭ, jing 
tơlơi kâo hơmâo rai laih kiăng laĭ pơthâo kơ ih, yuakơ ih jing pô Ñu khăp biă mă. 
Tui anŭn yơh, kơsem pơmĭn bĕ tơlơi pơhiăp anŭn laih anŭn brơi thâo hluh bĕ 
tơlơi pơƀuh anŭn: 

24“Tơjuhpluh wơ̆t tơjuh thŭn jing khul hrơi mông Ơi Adai hơmâo pơkă laih kiăng 
kơ pơrơngai hĭ ƀing ană plei ih laih anŭn plei rơgoh hiam ih anŭn mơ̆ng tơlơi 
pơgao ang soh sat. Ñu či pap brơi tơlơi soh laih anŭn či ba rai tơpă hơnơ̆ng hlŏng 
lar, tui anŭn, tơlơi pơƀuh laih anŭn tơlơi laĭ lui hlâo anŭn či krep truh hĭ, laih 
anŭn kiăng kơ iâu laĭ pơyơr pơko ̆  glaĭ anih rơgoh hiam anŭn yơh. 

25“Brơi kơ ih thâo krăn hăng thâo hluh bĕ kơ tơlơi anai: Čơdơ̆ng mơ̆ng hrơi 
mông hơmâo čih pơtă laih kiăng pơkra rŭ̱ pơdơ̆ng glaĭ plei Yerusalaim hlŏng 
truh kơ Pô Messiah jing Pô Khua djă̱ akŏ rai, či hơmâo tơjuh wơ̆t tơjuh thŭn laih 
anŭn nămpluh-dua wơ̆t tơjuh thŭn yơh. Arăng či ma̱n pơdơ̆ng glaĭ plei 
Yerusalaim hăng khul jơlan wơ̆t hăng khul kơđông kơjăp, samơ̆ či truh amăng 
rơnŭk rŭng răng yơh. 

26Tơdơi kơ nămpluh-dua wơ̆t tơjuh thŭn anŭn, arăng či pơdjai hĭ Pô Messiah 
laih anŭn ƀu či hơmâo tơlơi hơget gĕt ôh. Ƀing mơnuih lŏm kơ pô khua rŏh ayăt 
či rai pơrai hĭ plei anŭn laih anŭn Sang Yang anŭn. Tơlơi hơnăl tuč anŭn či truh 
hrup hăng ia li̱ng tui anai yơh: Tơlơi pơblah ngă laih anŭn tơlơi răm rai ăt hơmâo 
nanao truh kơ hơnăl tuč, yuakơ anŭn jing tơlơi Ơi Adai hơmâo jao brơi laih. 

27Pô khua anŭn či pơkơjăp sa tơlơi pơgop hăng lu mơnuih amăng tơjuh thŭn. 
Laih anŭn tơdang sămkrah tơjuh thŭn anŭn rơgao hĭ, ñu či pơđŭt hĭ tơlơi ngă 
yang čuh laih anŭn tơlơi pơyơr gơnam pơyơr. Giŏng anŭn, pô khua blah juă anŭn 
pơdơ̆ng đĭ sa boh rup grĭ grañ hơƀak drak biă mă amăng Sang Yang plei 
Yerusalaim, jing ƀơi anih glông hloh amăng Sang Yang yơh, laih anŭn rup grĭ 
grañ anŭn ăt či dŏ dơnơ̆ng ƀơi anih anŭn tơl pô khua pioh anŭn răm rơngiă hĭ 
tui hăng tơlơi Ơi Adai hơmâo prap rơmet laih brơi kơ ñu.” 

Daniêl 10 

Tơlơi Daniêl Pơƀuh Kơ Sa Čô Ding Kơna 

1Amăng thŭn tal klâo rơnŭk pơtao Sirus git gai wai lăng dêh čar Persia, Ơi Adai 
pơrơđah sa tơlơi truh kơ Daniêl, jing pô hơmâo anăn pơkŏn dơ̆ng Beltesazzar. 
Tơlơi truh amăng tơlơi pơrơđah anŭn jing sĭt laih anŭn kơčrâo kơ sa tơlơi 
pơblah prŏng, samơ̆ tơlơi thâo hluh kơ tơlơi truh anŭn rai pơ ñu amăng sa tơlơi 
pơƀuh yơh. 

2Ƀơi mông anŭn, kâo yơh, Daniêl, čŏk hia amăng klâo hrơi kŏm mơtam. 

3Tơdang amăng mông anŭn, kâo ƀu ƀơ̆ng gơnam hơget gĕt ôh jing gơnam ƀơ̆ng 
hiam hloh, tơƀông bah kâo ƀu tĕk djơ̆ añăm mơnơ̆ng ƀôdah ia boh kơƀâo ôh, laih 
anŭn kâo ƀu yua jrao pik ôh tơl rơgao hĭ klâo hrơi kŏm yơh. 

4Ƀơi hrơi tal duapluh-pă̱ blan tal sa amăng thŭn anŭn mơ̆n, tơdang kâo hlak dŏ 
dơ̆ng ƀơi ha̱ng ia krong prŏng Tigris, 

5kâo angak lăng đĭ laih anŭn pơ anŭn ƀơi anăp kâo hơmâo sa čô mơnuih hơô 
sum ao hăng bơnăl blâo ƀlĭ, hăng čut sa boh hơdrăng kơiăng hiam hăng mah 
phŭn jum dar kơiăng ñu. 

6Drơi jan ñu bơngač hrup hăng boh pơtâo yom bêril, ƀo ̆  ñu bơngač hrup hăng 
kơmlă klă̱, mơta ñu hrup hăng khul jơlah apui arôk, hơpăl tơngan hăng pơtih 
tơkai ñu bơngač hrup hăng ko̱ng pơiă ba̱ng tơbiă, laih anŭn asăp hiăp ñu hrup 
hăng dơnai sa phung mơnuih lu ur dreo. 

7Kơnơ̆ng hơjăn kâo yơh, Daniêl, jing pô ƀuh tơlơi pơƀuh anŭn. Ƀing mơnuih 
hrŏm hăng kâo ƀu thâo ƀuh ôh tơlơi pơƀuh anŭn, samơ̆ ƀing gơñu huĭ bra̱l biă 
mă, tui anŭn, ƀing gơñu đuaĭ hăng pơdŏp hĭ gơñu pô yơh. 

8Tui anŭn, kơnơ̆ng hơjăn kâo đôč dŏ pơ anŭn laih anŭn kâo lăng pơñen ƀơi tơlơi 
pơƀuh anŭn yơh. Kâo ƀu hơmâo pran kơtang dơ̆ng tah, ƀo ̆  kâo jing hĭ ƀlơ̆ hrup 
hăng mơnuih djai yơh laih anŭn kâo ƀu hơmâo pran dan dơ̆ng tah. 

9Giŏng anŭn, kâo hơmư̆ mơnuih anŭn pơhiăp, laih anŭn tơdang kâo hơmư̆ ñu 
pơhiăp, kâo le ̆  hĭ amăng tơlơi pĭt wơr laih anŭn ƀo ̆  mơta kâo akŭp ƀơi lŏn yơh. 

10Hơmâo sa ƀĕ tơngan tĕk ƀơi kâo hăng rŭ̱ pơdơ̆ng đĭ kâo tơdang tơngan hăng 
tơŭt kâo ăt dŏ tơtư̆ mơ̆n. 

11Ñu laĭ, “Ơ Daniêl, jing pô Ơi Adai khăp biă mă, brơi kơ ih kơsem pơmĭn pơñen 
bĕ hơdôm boh hiăp kâo či pơhiăp hăng ih anai, laih anŭn tơgŭ bĕ, yuakơ ră anai 
Ơi Adai hơmâo pơkiaŏ laih kâo rai pơ ih.” Tơdang ñu hlak pơhiăp hăng kâo 
hơdôm tơlơi anŭn, kâo tơgŭ hăng tơlơi tơtư̆ tơtơ̆ng yơh. 

12Giŏng anŭn, pô anŭn laĭ dơ̆ng, “Ơ Daniêl, anăm huĭ ôh. Yuakơ čơdơ̆ng mơ̆ng 
hrơi tal sa tơdang ih pioh tơlơi pơmĭn ih kiăng mă tŭ tơlơi thâo hluh laih anŭn 
pơluă gŭ ih pô ƀơi anăp Ơi Adai ih, Ñu hơmâo hơmư̆ laih hơdôm tơlơi iâu laĭ ih 
anŭn. Tui anŭn, kâo hơmâo rai laih kiăng laĭ glaĭ kơ hơdôm tơlơi ih iâu laĭ anŭn 
yơh. 

13Samơ̆ khua dêh čar Persia pơkơdơ̆ng glaĭ laih hăng kâo amăng duapluh-sa 
hrơi. Giŏng anŭn, Mikhaêl, jing sa čô khua kơ ƀing khua, rai djru kâo yuakơ pơtao 
dêh čar Persia pơkơ̆ng hĭ kâo pơ anŭn. 

14Ră anai kâo hơmâo rai laih kiăng pŏk pơblang brơi kơ ih hơget tơlơi či truh kơ 
ƀing ană plei ih pơanăp anai, yuakơ tơlơi pơƀuh anai kiăng laĭ kơ rơnŭk aka truh 
pơanăp yơh.” 

15Tơdang ñu hlak pơhiăp hơdôm tơlơi anŭn hăng kâo, kâo akŭp akŏ kâo lăng 
trŭn pơ lŏn laih anŭn ƀu thâo pơhiăp hơget gĕt ôh. 

16Giŏng anŭn, pô ling jang hrup hăng mơnuih anŭn ruaih ƀơi tơƀông kâo, laih 
anŭn kâo ha̱ amăng bah kâo čơdơ̆ng pơhiăp yơh. Kâo pơhiăp hăng pô dŏ dơ̆ng 
ƀơi anăp kâo tui anai, “Ơ khua kâo hơi, kâo jing hĭ ruă rơngot yuakơ tơlơi pơƀuh 
anŭn yơh laih anŭn kâo ƀu hơmâo pran dan dơ̆ng tah. 

17Ơ khua kâo hơi, hiư̆m pă kâo, ding kơna ih anai, dưi pơhiăp hăng ih lĕ? Tơlơi 
kơtang kâo abih hĭ laih laih anŭn kâo kŏn dưi suă jua lơi.” 

18Giŏng anŭn, dơ̆ng, pô ling jang hrup hăng mơnuih anŭn tĕk ƀơi kâo hăng 
pơkơtang brơi kơ kâo. 

19Ñu laĭ tui anai, “Ơ Daniêl ăh, Ơi Adai khăp biă mă kơ ih, anăm huĭ ôh, dŏ rơnŭk 
rơnua bĕ laih anŭn dŏ kơjăp kơtang bĕ!” Tơdang ñu pơhiăp hăng kâo, kâo 
hơmâo glaĭ tơlơi kơtang hăng laĭ hăng ñu tui anai, “Pơhiăp bĕ, Ơ khua kâo hơi, 
yuakơ ih hơmâo pơkơtang brơi kơ kâo laih.” 

20Tui anŭn, ñu laĭ, “Ih thâo krăn mơ̆, yua hơget kâo hơmâo rai laih pơ ih lĕ? Ƀu 
sui ôh, kâo či wơ̆t glaĭ pơblah hăng khua čar Persia, laih anŭn tơdang kâo đuaĭ hĭ 
laih, khua čar Grek yơh či rai. 

21Samơ̆ blung hlâo kâo či ră ruai kơ ih hơget tơlơi arăng čih laih amăng Hơdrôm 
Hră Tơlơi Sĭt.” (Sĭt yơh ƀu hơmâo hlơi pô ôh djru kâo pơblah hăng ƀing gơñu, 
kơnơ̆ng kơ Mikhaêl, jing khua ih anŭn yơh, djru kâo. 

Daniêl 11 

1Bơ kơ kâo, amăng thŭn tal sa rơnŭk pơtao Darius jing mơnuih Mêdi git gai wai 
lăng, kâo tơgŭ kiăng gŭm djru hăng pơgang brơi Mikhaêl yơh.) 

Ƀing Pơtao Gah Thu̱ng Laih Anŭn Gah Dư̱r 

2“Tui anŭn yơh ră anai, kâo ră ruai kơ ih hơdôm tơlơi sĭt tui anai: Hơmâo klâo 
čô pơtao dơ̆ng či tơbiă rai mơ̆ng čar Persia, laih anŭn pơtao tal pă̱ tơbiă rai, jing 
pô pơdrŏng hloh kơ abih bang ƀing pơtao hlâo kơ ñu. Tơdang ñu hơmâo mă tŭ 
laih tơlơi dưi kơtang ñu mơ̆ng mŭk dram ñu, ñu či pơčŭt pơsur rĭm čô tơgŭ 
pơkơdơ̆ng glaĭ hăng dêh čar Grek yơh. 

3Laih anŭn hơmâo sa čô pơtao prŏng kơtang či tơbiă rai, jing pô či git gai wai 
lăng hăng tơlơi dưi kơtang prŏng prin laih anŭn ngă tui hăng tơlơi ñu kiăng yơh. 

4Tơdơi kơ ñu hơmâo tơbiă rai laih, dêh čar ñu či pơčah pơkăh pơpha hĭ anăp 
nao tui hăng pă̱ akiăng lŏn tơnah. Ƀing pơtao tơbiă rai tơdơi kơ ñu ƀu djơ̆ mơ̆ng 
kơnung djuai ñu ôh laih anŭn ƀing pơtao anŭn kŏn hơmâo tơlơi dưi wai lăng kar 
hăng ñu hơmâo lơi, yuakơ dêh čar ñu či răm rơngiă hĭ laih anŭn ƀing pơtao 
pơkŏn mă tŭ hĭ dêh čar ñu anŭn yơh. 

5“Pơtao gah thu̱ng či jing hĭ kơtang, samơ̆ či hơmâo sa čô amăng khua prŏng git 
gai ñu yơh či jing hĭ kơtang hloh kơ ñu, laih anŭn gơ̆ či wai lăng dêh čar gơ̆ pô 
hăng tơlơi dưi kơtang prŏng yơh. 

6Tơdơi kơ anŭn ƀiă thŭn, pơtao gah thu̱ng hăng pơtao gah dư̱r pơjing hĭ gŏp djru 
hăng tơdruă. Ană dra pơtao gah thu̱ng či nao pơdŏ hăng pơtao gah dư̱r kiăng 
pơjing ƀing gŏp djru, samơ̆ tơlơi pơjing ƀing gŏp djru anŭn ƀu dŏ kơjăp sui ôh, 
tui anŭn, arăng či pơdjai hĭ đah kơmơi anŭn hrŏm hăng rơkơi ñu, ană ñu laih 
anŭn abih bang ƀing ding kơna jing ƀing nao hrŏm hăng ñu mơ̆n. 

7“Tơdơi kơ anŭn, hơmâo sa čô amăng kơnung djuai đah kơmơi anŭn či jing 
pơtao. Ñu či kơsung blah ƀing ling tơhan pơtao gah dư̱r laih anŭn mŭt amăng 
khul kơđông kơjăp pơtao anŭn. Ñu či blah pơkơdơ̆ng glaĭ dưi hĭ hăng ƀing ling 
tơhan pơtao anŭn yơh. 

8Ñu ăt či mă glaĭ hơdôm ƀing yang rơba̱ng gơñu, anŭn jing hơdôm rup trah ngă 
hăng pơsơi laih anŭn dram gơnam mah hăng amrăk, giŏng anŭn, ñu ba glaĭ pơ 
čar Êjip. Hơmâo sui thŭn ƀiă tơdơi kơ anŭn, ñu ƀu kơsung blah ôh pơtao čar gah 
dư̱r. 

9Giŏng anŭn, pơtao gah dư̱r či wang blah lŏn čar pơtao gah thu̱ng, samơ̆ ƀing 
gơñu či kơdŭn đuaĭ glaĭ hĭ pơ čar gơñu pô. 

10Ƀing ană đah rơkơi pơtao gah dư̱r anai či prap pre kơ tơlơi pơblah laih anŭn 
iâu pơƀut glaĭ sa grup ƀing ling tơhan prŏng biă mă. Ƀing gơñu či mŭt nao hrup 
hăng ia li̱ng prŏng ƀu thâo pơgăn yơh, laih anŭn kơsung blah truh pơ kơđông 
kơjăp pơtao gah thu̱ng yơh. 

11“Giŏng anŭn, pơtao gah thu̱ng či kơsung tơbiă hăng tơlơi hil biă mă laih anŭn 
pơblah hăng pơtao gah dư̱r, jing pô pơƀut glaĭ lu ling tơhan, samơ̆ pơtao gah 
thu̱ng či dưi hĭ yơh. 

12Tơdang ñu hơmâo mă laih ƀing tơhan mơnă anŭn, pơtao gah thu̱ng či pơgao 
pơang biă mă laih anŭn či pơdjai hĭ lu rơbâo čô, samơ̆ ñu ƀu či dưi hĭ nanao ôh. 

13Yuakơ pơtao gah dư̱r či pơƀut glaĭ ƀing ling tơhan pơkŏn dơ̆ng, lu hloh kơ ƀing 
ling tơhan ñu hlâo kơ anŭn. Tơdơi kơ anŭn ƀiă thŭn, ñu či pơƀut glaĭ hăng sa 
grup ling tơhan prŏng biă mă hăng hơmâo djŏp gơnam pơblah yơh. 

14“Amăng hrơi mông anŭn, či hơmâo lu mơnuih tơgŭ pơkơdơ̆ng glaĭ hăng pơtao 
gah thu̱ng. Ƀing tơgŭ pơkơdơ̆ng amăng ană plei ih pô ăt či tơgŭ pơkơdơ̆ng glaĭ 
mơ̆n či djơ̆ pơkrĕp tui hrup hăng tơlơi pơƀuh ƀing gơñu yơh, samơ̆ ƀu hơmâo 
tơlơi dưi hĭ ôh. 

15Giŏng anŭn, pơtao gah dư̱r či rai pơdơ̆ng đĭ khul bơnư̆ kơsung blah laih anŭn 
či mă hĭ sa boh plei kơđông kơjăp. Ƀing ling tơhan gah thu̱ng ƀu či dưi blah glaĭ 
ôh; wơ̆t tơdah ƀing tơhan kơtang gơñu ăt kŏn hơmâo tơlơi kơtang kiăng pơblah 
lơi. 

16Pô wang blah anŭn či ngă tui hăng tơlơi ñu kiăng yơh laih anŭn ƀu hơmâo hlơi 
pô ôh dưi dŏ dơ̆ng kiăng pơkơdơ̆ng glaĭ hăng ñu. Ñu či blah mă Anih Lŏn Tơlơi 
Ƀuăn laih anŭn abih bang mơnuih amăng anih lŏn anŭn či dŏ pơ gah yŭ tơlơi dưi 
ñu yơh. 

17Pơtao anŭn prap pre či rai hăng tơlơi kơtang abih bang ƀing ling tơhan ñu yơh. 
Tui anŭn, kiăng kơ pơrai hĭ lŏn čar rŏh ayăt ñu jing pơtao gah thu̱ng anŭn, ñu 
pơjing ƀing gŏp djru hăng gơ̆ laih anŭn brơi kơ gơ̆ ană dra ñu pơdŏ kiăng kơ 
pơrai hĭ dêh čar gơ̆, samơ̆ bruă mơneč ñu anŭn ƀu djru kơ ñu dưi jing hĭ ôh. 

18Giŏng anŭn, ñu či wir mă khul lŏn čar kơtuai ha̱ng ia rơsĭ laih anŭn mă tŭ lu 
lŏn čar pơ anŭn. Samơ̆ hơmâo sa čô khua git gai tơhan tuai či blah dưi hĭ kơ ñu 
laih anŭn pơđŭt hĭ tơlơi pơgao pơang ñu anŭn. Sĭt yơh, pô khua anŭn či pơglaĭ 
tơlơi pơgao pơang pơtao gah dư̱r anŭn ƀơi gơ̆ pô yơh. 

19Tơdơi kơ anŭn, pơtao anŭn či wơ̆t glaĭ pơ khul kơđông kơjăp amăng čar ñu pô, 
samơ̆ ñu tơhneč hăng rơbuh hĭ, arăng ƀu thâo ƀuh ñu dơ̆ng tah. 

20“Pô jing pơtao tŏ tui pơtao anŭn či pơkiaŏ nao sa čô ring jia kiăng djă̱ pioh tơlơi 
pơdrŏng săh pơtao. Samơ̆ amăng ƀiă thŭn tơdơi kơ anŭn, ñu či răm rai hĭ ƀu djơ̆ 
mơ̆ng tơlơi hil ƀôdah mơ̆ng tơlơi pơblah ôh. 

21“Pô tŏ tui ñu anŭn jing sa čô arăng djik djak biă mă, jing pô arăng ƀu pơpŭ jing 
pơtao ôh. Ñu či wang blah lŏn čar anŭn tơdang ƀing ană plei čar anŭn pơmĭn 
rơnŭk rơnua laih, laih anŭn mă tŭ lŏn čar anŭn mơ̆ng tơlơi plư pleč yơh. 

22Giŏng anŭn, ñu či pơrai hĭ lu ƀing tơhan jing ƀing pơkơdơ̆ng glaĭ hăng ñu, laih 
anŭn ñu ăt pơrai hĭ pô khua kơ tơlơi pơgop rơgoh hiam anŭn mơ̆n. 

23Tơdơi kơ mông ñu pơjing gŏp djru hăng ƀing čar pơkŏn laih, ñu či pơblư̆ 
pơƀlŏr hĭ laih anŭn tơlơi dưi ñu či prŏng kơtang tui yơh wơ̆t tơdah ñu kơnơ̆ng 
git gai lŏn čar anet đôč. 

24Tơdang khul kwar tring pơdrŏng hloh pơmĭn rơnŭk rơnua yơh, ñu či wang 
blah ƀing gơ̆ laih anŭn či dưi jing hĭ wơ̆t tơdah ƀing ama ñu laih anŭn ƀing ơi 
adon ñu ƀu dưi hĭ ôh hlâo adih. Ñu či pha brơi gơnam klĕ sua, gơnam sua mă laih 
anŭn mŭk dram yơh tŏng krah ƀing đuaĭ tui ñu. Ñu či ngă mơneč kiăng pơglưh 
hĭ khul kơđông, samơ̆ kơnơ̆ng amăng ƀiă hrơi mông đôč. 

25“Hăng ƀing ling tơhan lu ñu yơh ñu či khĭn kơtang kiăng pơkơdơ̆ng glaĭ hăng 
pơtao gah thu̱ng. Pơtao gah thu̱ng či tơgŭ pơblah hăng ƀing ling tơhan prŏng laih 
anŭn kơtang biă mă anŭn, samơ̆ pơtao anai ƀu dưi pơkơdơ̆ng glaĭ hăng ñu ôh 
yuakơ tơlơi mơneč pleč plư. 

26Ƀing hlơi pô ƀơ̆ng huă mơ̆ng khul gơnam ƀơ̆ng pơtao či pơrai hĭ pơtao. Ƀing 
ling tơhan pơtao anŭn či răm rơngiă hĭ laih anŭn lu ƀing tơhan či djai hĭ amăng 
tơdron blah yơh. 

27Dua čô pơtao anŭn, pran jua gơñu bă hăng tơlơi sat ƀai. Ƀing gơñu či dŏ be̱r 
hrŏm ƀơi sa boh kơƀa̱ng laih anŭn pơhiăp ƀlŏr kơ tơdruă, samơ̆ ƀing gơñu ƀu 
hơmâo mă tŭ tơlơi hơget ôh yuakơ tơlơi hrơi mông pơkơčah kơ tơlơi anŭn aka 
truh ôh. 

28Pơtao gah dư̱r či wơ̆t glaĭ pơ lŏn čar ñu pô djă̱ ba mŭk dram lu biă mă, samơ̆ 
pran jua ñu pơmĭn pơkơdơ̆ng glaĭ hăng tơlơi pơgop rơgoh hiam. Ñu či pơkơdơ̆ng 
glaĭ hăng tơlơi pơgop anŭn laih anŭn ñu wơ̆t glaĭ pơ lŏn čar ñu pô yơh. 

29“Ƀơi mông pơkơčah laih, ñu či wang blah lŏn čar gah thu̱ng dơ̆ng, samơ̆ tal anai 
tơlơi bruă či truh phara hăng tal hlâo adih yơh. 

30Khul sŏng mơ̆ng čar gah yŭ̱ kơtuai ha̱ng ia rơsĭ či rai pơkơdơ̆ng glaĭ hăng ñu 
laih anŭn ñu huĭ bra̱l biă mă. Giŏng anŭn, ñu wơ̆t glaĭ hăng tơlơi hil biă mă laih 
anŭn pơkơdơ̆ng glaĭ hăng tơlơi pơgop rơgoh hiam. Ñu či wơ̆t glaĭ hăng hơmư̆ tui 
tơlơi ƀing hơmâo hơngah lui hĭ laih tơlơi pơgop rơgoh hiam. 

31“Ƀing tơhan kơtang ñu či ngă pơgrĭ hĭ khul kơđông kơjăp wơ̆t hăng sang yang, 
laih anŭn ăt či pơgăn hĭ tơlơi ngă yang rĭm hrơi mơ̆n. Giŏng anŭn, ƀing gơñu či 
pơdơ̆ng đĭ sa boh rup grĭ grañ hơƀak drak biă mă yơh. 

32Hăng tơlơi plư mơmĭh yơh ñu plư pơhưč ƀing hlơi pô hơngah lui hĭ laih tơlơi 
pơgop, samơ̆ ƀing hlơi pô thâo krăn Ơi Adai gơñu pô či dŏ kơjăp pơkơdơ̆ng glaĭ 
hăng ñu yơh. 

33“Ƀing hlơi pô rơgơi či pơtô ba lu mơnuih kiăng kơ thâo hluh yơh, wơ̆t dah či 
hơmâo sa hrơi ƀing gơñu či djai hĭ hăng đao gưm, arăng čuh, arăng mă pơjing 
mơnă ƀôdah arăng klĕ sua hĭ ƀing gơñu. 

34Tơdang ƀing gơñu hlak tŭ tơnap kar hăng anŭn, ƀing gơñu či tŭ mă kơnơ̆ng ƀiă 
tơlơi djru đôč, samơ̆ ăt hơmâo lu mơnuih, jing ƀing ƀu hơmâo pran jua sĭt nik 
ôh, či pơgop hăng gơñu mơ̆n. 

35Đơđa ƀing rơgơi anŭn či teč tơhơneč rơbuh hĭ yơh, tui anŭn, kiăng pơphrâo 
glaĭ hăng pơrơgoh hĭ ƀing gơñu jing hĭ ko ̱̆ , hlŏng truh kơ rơnŭk hơnăl tuč, yuakơ 
rơnŭk anŭn ăt či rai ƀơi mông pơkơčah laih. 

Pơtao Pơdun Đĭ Ñu Pô 

36“Pơtao gah dư̱r anŭn či ngă tui hăng tơlơi ñu kiăng yơh. Ñu či pơgao pơang 
hăng pơdun đĭ ñu pô gah ngŏ kơ abih bang yang laih anŭn pơhiăp khul tơlơi 

ƀrưh mơhiăh kiăng pơkơdơ̆ng glaĭ hăng Ơi Adai kơ abih bang yang. Ñu či dưi 
ngă hlŏng truh kơ rơnŭk Ơi Adai či pơkơhma̱l hĭ ñu, yuakơ rơnŭk anŭn Ơi Adai 
hơmâo pơkơčah laih khŏm či truh yơh. 

37Ñu ƀu či pơmĭn ƀlơ̆ng ôh kơ ƀing yang ƀing ơi adon ñu kơkuh pơpŭ ƀôdah kơ 
yang ƀing đah kơmơi khăp laih anŭn kŏn pơmĭn ƀlơ̆ng lơi kơ abih bang yang 
rơba̱ng, samơ̆ ñu pơdun đĭ ñu pô gah ngŏ kơ abih bang yang anŭn yơh. 

38Kơđai glaĭ, ñu či kơkuh pơpŭ kơ yang khul kơđông kơjăp. Ñu či kơkuh pơpŭ 
pơyơr gơnam hăng mah laih anŭn amrăk, hăng khul boh pơtâo yom laih anŭn 
hăng khul gơnam pơyơr pơmă yơh kơ yang rơba̱ng, jing yang ƀing ơi adon ñu 
ƀu thâo krăn ôh hlâo adih. 

39Ñu či kơsung blah khul kơđông kơjăp kơtang hloh hăng tơlơi djru mơ̆ng yang 
rơba̱ng tuai anŭn laih anŭn ñu či pơpŭ pơyom biă mă kơ ƀing hlơi pô tŭ ư ñu 
jing pơtao. Ñu či pơjing ƀing mơnuih anŭn jing hĭ ƀing khua git gai gah ngŏ kơ lu 
mơnuih mơnam laih anŭn pha brơi kơ ƀing gơñu anih lŏn jing sa tơlơi apăh yơh. 

40“Ƀơi rơnŭk hơnăl tuč, pơtao gah thu̱ng či nao kơsung blah ñu, samơ̆ pơtao gah 
dư̱r anŭn či tơbiă kơsung blah glaĭ pơtao gah thu̱ng anŭn hăng abih tơlơi dưi ñu 
yơh. Ñu ba rai khul rơdêh aseh, ƀing ling tơhan aseh laih anŭn hăng sa tơpul 
tơhan sŏng prŏng. Ñu či wang blah lu lŏn čar laih anŭn blah găn amăng khul čar 
anŭn hrup hăng ia li̱ng yơh. 

41Ñu ăt nao wang blah Anih Lŏn Tơlơi Ƀuăn mơ̆n. Lu čar či le ̆  amăng tơngan ñu, 
samơ̆ lŏn čar Edôm, Môab laih anŭn ƀing khua Ammôn či tơklaih hĭ mơ̆ng tơngan 
ñu yơh. 

42Ñu či yơr tơbiă tơngan ñu wang blah lu lŏn čar laih anŭn lŏn čar Êjip ƀu či 
tơklaih hĭ ôh mơ̆ng tơngan ñu. 

43Ñu či mă pơđuaĭ hĭ khul mŭk dram mah laih anŭn amrăk, laih anŭn abih bang 
tơlơi pơdrŏng săh lŏn čar ƀing Êjip yơh. Ƀing Libia hăng ƀing Nubi či dŏ gah yŭ 
tơlơi git gai ñu yơh. 

44Samơ̆ hơdôm tơlơi pơthâo phrâo mơ̆ng gah ngŏ̱ laih anŭn gah dư̱r či pơrŭng 
pơrăng hĭ ñu, laih anŭn ñu hil biă mă hăng tơbiă kơsung blah pơrai hĭ lu mơnuih 
mơnam. 

45Ñu či pơdơ̆ng đĭ khul sang khăn ñu kơplăh wăh ia rơsĭ hăng čư̆ rơgoh hiam. 
Samơ̆ ñu či răm rơngiă hĭ laih anŭn ƀu hơmâo hlơi pô dưi djru ñu ôh.” 

Daniêl 12 

Rơnŭk Hơnăl Tuč 

1Pô ling jang buh ao blâo ƀlĭ ko ̱̆  anŭn laĭ dơ̆ng tui anai, “Ƀơi mông anŭn, khua 
prŏng Mikhaêl, jing pô pơgang brơi kơ ƀing ană plei ih, či tơgŭ yơh. Či hơmâo sa 
rơnŭk tơnap rŭng aka ƀu hơmâo djơ̆ hlâo tơdơi ôh hrup hăng anŭn čơdơ̆ng 

mơ̆ng hơmâo rai ƀing kơnung djuai mơnuih hlŏng truh kơ rơnŭk anŭn. Samơ̆ 
ƀơi rơnŭk anŭn, ƀing ană plei ih, jing rĭm čô ƀing hơmâo laih anăn amăng hră Ơi 
Adai, či klaih hĭ yơh. 

2Abih bang ƀing mơnuih, jing ƀing pĭt laih amăng lŏn tơnah, či mơdưh yơh: Đơđa 
amăng ƀing gơñu nao pơ tơlơi hơdip hlŏng lar, samơ̆ đơđa ƀing dŏ glaĭ nao pơ 
tơlơi mlâo djik djak hlŏng lar yơh. 

3Laih anŭn, ƀing hlơi pô rơgơi či pơčrang bơngač hrup hăng tơlơi bơngač adai, 
laih anŭn hlơi pô dui ba lu mơnuih nao pơ tơlơi tơpă hơnơ̆ng či jing bơngač hrup 
hăng khul pơtŭ hlŏng lar yơh. 

4Samơ̆ bơ kơ ih, Ơ Daniêl, lon glaĭ bĕ tơkŭl hră anŭn laih anŭn djă̱ pioh hơgŏm 
bĕ hơdôm boh hiăp amăng tơkŭl hră klĭ anŭn tơl truh rơnŭk hơnăl tuč. Hơmâo 
lu mơnuih či nao pơ anai pơ adih kiăng hrăm kơ tơlơi thâo hluh yơh.” 

5Giŏng anŭn, kâo yơh, Daniêl, lăng ƀuh laih anŭn ƀơi anăp kâo hơmâo dua čô dŏ 
dơ̆ng, sa čô dŏ dơ̆ng ƀơi ha̱ng ia krong gah anai laih anŭn sa čô dŏ ƀơi ha̱ng ia 
gah adih. 

6Sa čô amăng gơñu tơña kơ pô buh ao bơnăl blâo ƀlĭ anŭn, jing pô dŏ ƀơi gah ngŏ 
kơ jơlah ia krong anŭn tui anai, “Hơdôm sui dơ̆ng hơdôm tơlơi hli̱ng hla̱ng anŭn 
či pơkrĕp pơtruh hĭ lĕ?” 

7Pô buh ao bơnăl blâo ƀlĭ, jing pô dŏ gah ngŏ kơ jơlah ia krong anŭn, yơr đĭ 
tơngan gah hơnuă hăng gah ieo ñu anăp nao pơ adai, laih anŭn kâo hơmư̆ ñu 
ƀuăn rơ̆ng hăng pô hơdip hlŏng lar tui anai, “Anŭn či jing klâo thŭn sămkrah 
yơh. Tơdang tơlơi kơpĭ kơpe̱t ƀơi ƀing mơnuih rơgoh hiam hơmâo đŭt hĭ laih, 
abih bang khul tơlơi anŭn či pơkrĕp truh hĭ yơh.” 

8Kâo hơmư̆ laih, samơ̆ kâo ƀu thâo hluh ôh. Tui anŭn, kâo tơña, “Ơ khua kâo hơi, 
hơget boh tŭ yua či tơbiă rai mơ̆ng abih bang tơlơi pơƀuh anŭn lĕ?” 

9Ñu laĭ glaĭ tui anai, “Ơ Daniêl, ih glaĭ bĕ yuakơ hơdôm boh hiăp anŭn ăt khŏm 
dŏ krư̆ kơđŏm hĭ hơgŏm tơl truh rơnŭk hơnăl tuč yơh. 

10Lu mơnuih či tŭ tơlơi pơrơgoh, tơlơi pơjing ƀu hơmâo nam rơka laih anŭn 
tơlơi pơphrâo glaĭ, samơ̆ ƀing sat ƀai ăt či dŏ ngă ƀai nanao yơh. Ƀu hơmâo hlơi 
pô ôh amăng ƀing sat ƀai či dưi thâo hluh, samơ̆ ƀing hlơi pô rơgơi či thâo hluh 
yơh. 

11“Čơdơ̆ng mơ̆ng hrơi mông arăng pơkơ̆ng hĭ tơlơi pơyơr gơnam ngă yang čuh 
rĭm hrơi, laih anŭn tơlơi arăng pơdơ̆ng đĭ rup grĭ grañ hơƀak drak hăng pơjing 
rai tơlơi rơngol kơ anih anŭn, abih bang či hơmâo sa-rơbâo dua-rơtuh 
duapănpluh hrơi yơh. 

12Mơyŭn mơak yơh kơ hlơi pô ăt dŏ tŏng ten truh hơnăl tuč kơ sa-rơbâo klâo-
rơtuh klâopluh-rơma hrơi. 

13“Bơ kơ ih, dŏ tŏng ten bĕ truh kơ hơnăl tuč. Giŏng anŭn, Ih či djai yơh, samơ̆ 
truh hơnăl tuč kơ khul hrơi anŭn, ih či hơdip glaĭ kiăng tŭ mă gơnam bơni ih 
yơh.” 

Hôsea 

Hôsea 1 

1Anai jing boh hiăp Yahweh pơhiăp hăng Hôsea, jing ană đah rơkơi Beêri. 
Yahweh pơhiăp hăng gơ̆ laih anŭn yua gơ̆ amăng rơnŭk ƀing pơtao Uzziyah, 
Yôtham, Ahaz laih anŭn Hezêkiyah wai lăng anih lŏn Yudah. Hlak anŭn ăt jing 
amăng rơnŭk pơtao Yarobam, jing ană đah rơkơi Yêhôas, wai lăng anih lŏn 
Israel. 

Bơnai Hôsea Laih Anŭn Ƀing Ană Bă Ñu 

2Tơdang Yahweh čơdơ̆ng yua Hôsea kiăng pơhiăp hăng ƀing Israel, Yahweh laĭ 
kơ ñu tui anai, “Nao dŏ bơnai bĕ! Đah kơmơi ih či dŏ anŭn jing pô ƀu khăp ten 
ôh laih anŭn ƀing ană bă ih ăt hrup hăng bơnai ih mơ̆n. Hrup hăng anŭn mơ̆n, 
ƀing ană plei Kâo hơmâo đuaĭ ataih hĭ laih mơ̆ng Kâo laih anŭn ƀu khăp ten kơ 
Kâo dơ̆ng tah.” 

3Tui anŭn, Hôsea dŏ kơ sa čô đah kơmơi anăn HʼGômer, jing ană Diblaim. Tơdang 
ƀing gơñu hơmâo rai laih ană đah rơkơi blung hlâo gơñu, 

4Yahweh laĭ kơ Hôsea tui anai, “Pơanăn bĕ ană đah rơkơi ih anŭn Yizreel, yuakơ 
ƀu sui ôh Kâo či pơkơhma̱l hĭ pơtao ƀing Israel yuakơ ơi adon ñu Yêhu hơmâo 
ngă soh pơdjai laih mơnuih ƀơi anih Yizreel. Kâo či pơđŭt hĭ yơh rơnŭk git gai 
wai lăng djuai pơtao Yêhu jing pơtao ƀing Israel anŭn. 

5Amăng dơnung Yizreel anŭn yơh, Kâo či pơrai hĭ tơlơi kơtang ling tơhan ƀing 
Israel ƀơi hrơi anŭn.” 

6Giŏng anŭn, HʼGômer pi kian dơ̆ng laih anŭn tơkeng rai sa čô ană đah kơmơi. 
Yahweh laĭ kơ Hôsea tui anai, “Pơanăn bĕ ană đah kơmơi ih anŭn HʼLô-
Ruhamah, yuakơ Kâo ƀu či pơrơđah tơlơi Kâo khăp ƀôdah tơlơi Kâo pap brơi kơ 
ƀing ană plei Israel dơ̆ng tah. 

7Samơ̆ Kâo či pơrơđah tơlơi Kâo khăp kơ ƀing ană plei Yudah. Kâo pô, jing 
Yahweh Ơi Adai gơñu yơh, či pơklaih hĭ ƀing gơñu, samơ̆ Kâo či pơklaih hĭ ƀing 
gơñu ƀu djơ̆ yua mơ̆ng tơlơi pơblah hăng đao gưm, hraŏ ƀôdah mơ̆ng tơpul aseh 
laih anŭn mơnuih đĭ ƀơi aseh anŭn ôh.” 

8Tơdơi kơ HʼGômer brơi ană ñu HʼLô-Ruhamah lui mĕm laih, ñu pi kian dơ̆ng 
laih anŭn hơmâo rai sa čô ană đah rơkơi. 

9Tui anŭn, Yahweh laĭ kơ Hôsea tui anai, “Pơanăn bĕ ană đah rơkơi ih anŭn Lô-
Ammi, yuakơ ƀing ană plei Israel ƀu djơ̆ ană plei Kâo ôh, laih anŭn Kâo kŏn djơ̆ 
Ơi Adai gơñu lơi. 

10“Samơ̆ ƀing ană plei Israel či jing lu hrup hăng čuah ƀơi ha̱ng ia rơsĭ, jing 
gơnam arăng ƀu dưi pơkă ôh kŏn dưi yap lơi. Hlak anŭn Ơi Adai laĭ kơ ƀing gơñu 

tui anai, ‘Ƀing gih ƀu djơ̆ ană plei Kâo ôh,’ samơ̆ hrơi pơanăp či truh tơdang Ơi 
Adai či laĭ kơ ƀing gơñu tui anai, ‘Ƀing gih yơh jing ană bă lŏm kơ Ơi Adai hơdip!’ 

11Ƀing ană plei Yudah laih anŭn ƀing ană plei Israel či pơgop pơrơno̱m glaĭ. Ƀing 
gơñu či ruah mă mơ̆ng gơñu pô yơh sa čô pô git gai wai lăng laih anŭn ƀing gơñu 
či đĭ kơyar lar tui dơ̆ng amăng anih lŏn gơñu. Sĭt yơh, hrơi Yizreel či jing prŏng 
prin biă mă yơh! 

Hôsea 2 

1“Tui anŭn, iâu bĕ kơ ƀing ayŏng adơi Israel gih jing ‘Ană plei Ơi Adai,’ laih anŭn 
‘Pô Yahweh khăp.’ 

HʼGômer Ƀu Tŏng Ten Laih Anŭn Ƀing Israel Ƀu Tŏng Ten 

2“Ơ ƀing ană bă kâo hơi, ƀuăh pơtô bĕ amĭ gih, ƀuăh ñu bĕ, yuakơ ñu ƀu djơ̆ jing 
bơnai kâo dơ̆ng tah, laih anŭn kâo kŏn djơ̆ jing rơkơi ñu lơi. Ƀuăh pơtô bĕ kơ ñu 
kiăng kơ ñu lui hĭ tơlơi klĕ pyu laih anŭn tơlơi rĭh răm ñu. 

3Tơdah ñu ƀu lui hĭ ôh, kâo či tŏh lo̱k hĭ ñu jing mơhlŭn laih anŭn ngă kơ ñu 
mơhlŭn mơhlo̱t hrup amăng hrơi arăng tơkeng kơ ñu yơh; kâo či pơjing ñu hrup 
hăng sa tơdron ha̱r, pơplih hĭ ñu jing sa anih krô čơđa̱ng, laih anŭn ñu či djai hĭ 
yuakơ mơhao ia yơh. 

4Kâo ƀu či pơrơđah tơlơi pap kâo kơ ƀing ană bă ñu ôh, yuakơ ƀing ană bă anŭn 
jing ƀing ană mơ̆ng tơlơi klĕ pyu. 

5Amĭ gơñu ƀu tŏng ten ôh laih anŭn hơmâo pi kian laih kơ gơñu amăng tơlơi 
mlâo mlañ. Ñu laĭ, ‘Kâo či kiaŏ tui ƀing pô khăp kâo, jing ƀing pha brơi kơ kâo 
gơnam ƀơ̆ng laih anŭn ia mơñum, wơ̆t hăng mơrai, bơnăl blâo ƀlĭ, ia rơmuă 
ôliwơ laih anŭn gơnam mơñum kâo mơ̆n.’ 

6Tui anŭn yơh, kâo či pơkra bơnư̆ pum drơi pơgăn hĭ jơlan ñu nao, laih anŭn či 
bư̆ pơnăng jum dar ñu kiăng kơ ñu ƀu thâo nao ôh. 

7Ñu či kiaŏ tui ƀing pô khăp ñu samơ̆ ñu ƀu či kiaŏ tui hơma̱o ƀing gơñu ôh; ñu 
či tui hơduah ƀing pô khăp ñu anŭn samơ̆ ñu ƀu či hơduah ƀuh ƀing gơñu ôh. 
Giŏng anŭn, ñu či laĭ, ‘Kâo či wơ̆t glaĭ kơ rơkơi kâo blung hlâo adih yơh, yuakơ 
hlak anŭn kâo mơak hloh kơ kâo ră anai.’ 

8Ñu ƀu thâo hluh ôh kâo yơh jing pô pha brơi kơ ñu pơdai, ia boh kơƀâo, ia 
rơmuă ôliwơ, laih anŭn abih bang amrăk laih anŭn mah, jing gơnam ñu yua laih 
kiăng kơ kơkuh pơpŭ kơ yang rơba̱ng Baal. 

9“Tui anŭn yơh, ƀơi bơyan pĕ hơpuă, Kâo či mă glaĭ hĭ pơdai laih anŭn ia boh 
kơƀâo, jing gơnam brơi pơyơr Kâo pha brơi kơ ñu. Kâo ăt či mă glaĭ hĭ mơrai 
hăng bơnăl blâo ƀlĭ, jing gơnam brơi pơyơr Kâo pha brơi kơ ñu kiăng kơ go̱m hĭ 
tơlơi mơhlŭn ñu. 

10Kâo či ngă kơ ñu dŏ mơhlŭn ƀơi anăp ƀing pô khăp ñu, laih anŭn ƀu hơmâo 
hlơi pô ôh dưi pơklaih hĭ ñu mơ̆ng tơngan dưi kơtang Kâo. 

11Kâo či pơđŭt hĭ abih bang tơlơi phet ñu juăt djă̱ hơdơr: Anŭn jing khul tơlơi 
phet rĭm thŭn rĭm blan laih anŭn khul hrơi phet Saƀat ñu, jing abih bang khul 
tơlơi phet pơjơnum ñu hơmâo laih yơh. 

12Kâo či pơrai hĭ khul phŭn hrĕ boh kơƀâo ñu laih anŭn khul phŭn hra ñu, jing 
gơnam ñu laĭ ƀing pô khăp ñu kla brơi kơ ñu. Kâo či pơjing hĭ đang boh kơƀâo 
laih anŭn đang boh čroh ñu jing hĭ tơdron tač, laih anŭn hlô mơnơ̆ng glai yơh či 
pơrai hĭ hơdôm đang anŭn. 

13Kâo či pơkơhma̱l hĭ ñu yơh yuakơ hơdôm hrơi ñu wơr bĭt hĭ laih Kâo laih anŭn 
čuh gơnam ƀâo mơngưi kiăng kơkuh pơpŭ kơ yang rơba̱ng Baal. Kâo či 
pơkơhma̱l hĭ ñu mơ̆n yuakơ ñu pơhrôp ñu pô hăng gơnam pơhrôp, laih anŭn 
kiaŏ tui ƀing pô khăp ñu.” Yahweh hơmâo pơhiăp laih. 

Khua Yang Khăp Kơ Ană Plei Ñu 

14Yahweh pơhiăp dơ̆ng tui anai, “Tui anŭn yơh, Kâo ba ñu nao amăng tơdron ha̱r 
dơ̆ng; pơ anih anŭn yơh, Kâo či pơhưč amoaih ñu dơ̆ng hăng hơdôm boh hiăp 
khăp rơun tơdu. 

15Kâo či brơi glaĭ kơ ñu đang boh kơƀâo ñu hơmâo laih hlâo adih, laih anŭn Kâo 
či ngă kơ Dơnung Rŭng Răng jing hĭ sa bah amăng čang rơmang. Pơ anŭn yơh ñu 
či mă brơi kơ Kâo hrup hăng tơlơi ñu ngă laih tơdang ñu dŏ hlak ai, anŭn jing 
hrup hăng tơlơi ñu ngă laih hlâo adih tơdang ñu tơbiă mơ̆ng čar Êjip. 

16“Giŏng anŭn, dơ̆ng, ñu či yap Kâo jing rơkơi ñu, laih anŭn ñu ƀu či yap kơ Kâo 
jing yang rơba̱ng Baal ñu dơ̆ng tah. 

17Kâo ƀu či brơi kơ ñu pơhiăp djơ̆ kơ anăn yang rơba̱ng Baal dơ̆ng tah. 

18Amăng hrơi anŭn, Kâo či pơjing sa tơlơi pơgop hăng abih bang hơdôm hlô 
mơnơ̆ng glai laih anŭn čim brĭm, tui anŭn hơdôm hlô mơnơ̆ng pơpư̆ hơdip ƀơi 
lŏn tơnah anai ƀu či pơrai hĭ ană plei Kâo ôh. Kâo či mă pơđuaĭ hĭ abih bang 
gơnam blah mơ̆ng anih lŏn anŭn, anŭn jing abih khul đao hăng hraŏ yơh laih 
anŭn Kâo či brơi ană plei Kâo dŏ amăng tơlơi hơđơ̆ng rơnŭk rơno̱m yơh. 

19Ơ ƀing Israel hơi, Kâo či pơjing ih jing hĭ bơnai Kâo; Kâo či jing Pô tơpă laih 
anŭn tŏng ten; Kâo či pơrơđah kơ ih tơlơi khăp laih anŭn tơlơi pap hlŏng lar yơh. 

20Kâo či djă̱ pioh tơlơi ƀuăn Kâo laih anŭn yap ih lŏm kơ Kâo yơh, tui anŭn ih či 
thâo krăn Kâo jing Yahweh yơh. 

21“Amăng hrơi anŭn, Kâo či ngă brơi kơ ƀing ană plei Kâo Israel yơh, Kâo či brơi 
rai ia hơjan ƀơi lŏn tơnah anai yơh. 

22Tui anŭn yơh, lŏn tơnah či pơtơbiă rai gơnam tăm, anŭn jing pơdai, ia boh 
kơƀâo laih anŭn ia rơmuă ôliwơ yơh, laih anŭn gơnam tăm anŭn yơh či djru brơi 
kơ Yizreel. 

23Kâo či pơkơjăp ƀing ană plei Kâo amăng anih lŏn anŭn laih anŭn brơi gơñu đĭ 
kơyar yơh. Kâo či khăp kơ hlơi pô arăng yap ‘Ƀu khăp ôh,’ laih anŭn Kâo či laĭ, 
‘Ƀing gih jing ană plei Kâo yơh’ kơ ƀing hlơi pô Kâo yap ‘Ƀu djơ̆ ană plei Kâo ôh,’ 
laih anŭn ƀing gơñu či laĭ, ‘Ih jing Ơi Adai gơmơi.’ ” 

Hôsea 3 

Hôsea Hăng Bơnai Ƀu Tŏng Ten 

1Yahweh pơhiăp hăng kâo tui anai, “Nao pơrơđah glaĭ dơ̆ng bĕ tơlơi khăp ih kơ 
đah kơmơi jing pô klĕ pyu laih hăng arăng anŭn. Brơi kơ ih khŏm khăp bĕ kơ ñu 
kar hăng Kâo ăt dŏ khăp kơ ƀing ană plei Israel mơ̆n, wơ̆t dah ƀing gơñu kiaŏ tui 
ƀing yang rơba̱ng laih anŭn khăp pơyơr khul ƀañ boh kơƀâo kơ khul rup trah.” 

2Tui anŭn, Kâo kla pluh-rơma sekel amrăk laih anŭn tơjuh hơkă prŏng pơdai 
kơtur kiăng kơ blơi glaĭ đah kơmơi anŭn. 

3Hlâo adih Kâo laĭ laih kơ ñu tui anai, “Ih dŏ tơguan bĕ kơ kâo amăng lu hrơi laih 
anŭn ih khŏm anăm pơrĭh răm ih pô ƀôdah klĕ pyu ôh, tui anŭn amăng hơdôm 
hrơi anŭn kâo ăt či dŏ tơguan kơ ih mơ̆n.” 

4Ăt hrup hăng anŭn mơ̆n, ƀing ană plei Israel ăt či khŏm dŏ hơdip amăng rơnŭk 
ƀu hơmâo pơtao kŏn hơmâo khua djă̱ akŏ lơi sui biă mă yơh. Ƀing gơñu ăt ƀu 
hơmâo gơnam ngă yang laih anŭn khul tơmĕh pơtâo yang mơ̆n, laih anŭn kŏn 
hơmâo khul rup trah ƀôdah khul rup pơkŏn kiăng kơ ngă yang lơi. 

5Samơ̆ hơmâo sa hrơi pơanăp, ƀing Israel či wơ̆t glaĭ pơ Yahweh Ơi Adai gơñu 
laih anŭn pơ kơnung djuai Dawid jing pơtao gơñu hlâo adih yơh. Giŏng anŭn, 
ƀing gơñu či huĭ pơpŭ kơ Yahweh laih anŭn či mă tŭ hơdôm gơnam brơi pơyơr 
hiam Ñu yơh. 

Hôsea 4 

Tơlơi Khua Yang Phŏng Kơđi Pơkơdơ̆ng Glaĭ Hăng Ƀing Israel 

1Yahweh hơmâo tơlơi phŏng kơđi pơkơdơ̆ng glaĭ hăng ƀing ană plei amăng anih 
lŏn anai. Ơ ƀing Israel, hơmư̆ bĕ tơlơi Yahweh laĭ anai, “Ƀu hơmâo ôh tơlơi tŏng 
ten ƀôdah tơlơi khăp amăng anih lŏn anai, laih anŭn ƀing ană plei ƀu thâo krăn 
ôh Kâo jing Ơi Adai. 

2Ƀing gơñu ƀuăn samơ̆ lun ƀơ̆ng hĭ tơlơi ƀuăn anŭn; ƀing gơñu ƀlŏr, pơdjai 
mơnuih, klĕ dŏp laih anŭn klĕ pyu. Tơlơi ngă ƀai soh sat lu jai, laih anŭn tơlơi 
pơdjai mơnuih ƀu thâo pơdơi ôh. 

3Yuakơ tơlơi sat anŭn yơh, anih lŏn anai či thu krô hĭ, laih anŭn abih bang amăng 
anih lŏn anŭn či djai hĭ yơh. Abih bang hlô mơnơ̆ng, čim brĭm wơ̆t hăng akan 
mơ̆n ăt či djai hĭ yơh.” 

Khua Yang Phŏng Kơđi Pơkơdơ̆ng Glaĭ Hăng Ƀing Khua Ngă Yang 

4Yahweh pơhiăp tui anai, “Anăm brơi hlơi pô phŏng kơđi ƀôdah ƀuăh pơkra ƀing 
ană plei anai ôh, samơ̆ tơlơi brŏk ƀuăh Kâo jing pơkơdơ̆ng glaĭ hăng ƀing gih jing 
ƀing khua ngă yang yơh. 

5Hrơi hăng mlam ƀing gih ngă soh nanao laih anŭn ƀing pô pơala ăt hrup hăng 
ƀing gih mơ̆n. Tui anŭn, Kâo či pơrai hĭ amĭ ih. 

6Ƀing ană plei Kâo răm ƀăm yơh yuakơ ƀing gơñu ƀu thâo krăn ôh Kâo. Ƀing gih 
jing ƀing khua ngă yang hơngah ƀu kiăng thâo krăn ôh Kâo laih anŭn hơngah hĭ 
tơlơi pơtô laĭ Kâo. Tui anŭn, Kâo hơngah hĭ ƀing gih laih anŭn ƀu či thâo krăn 
ƀing ană tơčô gih dơ̆ng tah jing ƀing či mă bruă khua ngă yang Kâo. 

7Jai ƀing khua ngă yang gih lu tui, lu jai mơ̆n ƀing gih ngă soh pơkơdơ̆ng glaĭ hăng 
Kâo. Tui anŭn yơh, Kâo či pơplih hĭ tơlơi arăng pơpŭ pơyom gih jing hĭ tơlơi 
mlâo mlañ. 

8Ƀing gih jing pơdrŏng yua mơ̆ng hơdôm tơlơi soh ƀing ană plei Kâo yơh. Laih 
anŭn dơ̆ng ƀing gih kiăng kơ ƀing gơ̆ ngă soh lu hloh dơ̆ng. 

9Ƀing gih či tŭ tơlơi pơkơhma̱l tơnap tap hrup hăng ƀing ană plei tŭ yơh! Kâo či 
pơkơhma̱l hĭ ƀing gih tui hăng bruă sat ƀai ƀing gih hơmâo ngă laih yơh. 

10“Ƀing gih či ƀơ̆ng črăn gơnam ngă yang pha brơi kơ ƀing gih, samơ̆ ƀing gih ăt 
dŏ rơpa mơ̆n. Ƀing gih či kơkuh pơpŭ kơ ƀing yang rơba̱ng kiăng pha brơi 
hơmâo ană bă, samơ̆ ƀing gih ăt ƀu hơmâo ană bă mơ̆n, yuakơ ƀing gih hơmâo 
ataih hĭ laih mơ̆ng Kâo kiăng kơ đuaĭ tui ƀing yang rơba̱ng.” 

Khua Yang Klă Kơđi Kơ Tơlơi Kơkuh Pơpŭ Yang Rơba̱ng 

11Yahweh laĭ tui anai, “Tơpai boh kơƀâo, hơđăp laih anŭn phrâo, jing gơnam klĕ 
đuaĭ hĭ tơlơi thâo pơmưn mơ̆ng ƀing ană plei Kâo. 

12Ƀing gơñu hơduah tơña tơlơi pơrơđah mơ̆ng sa rup trah ngă hăng kơyâo. Gai 
kơpa pơjâo yơh laĭ brơi kơ ƀing gơñu tơlơi ƀing gơñu kiăng kơ thâo. Ƀing gơñu 
hơmâo đuaĭ ataih hĭ mơ̆ng Kâo laih. Hrup hăng sa čô đah kơmơi pơjing hĭ ñu pô 
jing mơnuih rĭh răm yơh, ăt tui anŭn mơ̆n ƀing gơñu jao hĭ gơñu pô kơkuh pơpŭ 
kơ ƀing yang rơba̱ng. 

13Ƀing gơñu pơyơr ngă yang ƀơi anih ngă yang ƀơi hơdôm kơčŏng čư̆, laih anŭn 
čuh gơnam ƀâo hiam ƀơi hơdôm bŏl čư̆ gah yŭ kơ khul kơyâo prŏng glông hla 
pum pam, yuakơ tơui kơyâo anŭn jing anih mơak đơi. Hơnŭn yơh, ƀing ană đah 
kơmơi gih jing hĭ ƀing rĭh răm, laih anŭn ƀing hơđŭ gih klĕ pyu hăng arăng. 

14“Samơ̆ Kâo ƀu či pơkơhma̱l hĭ ƀing ană đah kơmơi gih kơ tơlơi anŭn ôh, yuakơ 
gih pô yơh nao kơkuh pơpŭ hăng ƀing rĭh răm sang yang rơba̱ng laih anŭn ƀing 

gih ăt pơyơr ngă yang hrŏm hăng ƀing rĭh răm anŭn kơ yang rơba̱ng mơ̆n. ‘Ană 
plei ƀu thâo pơmĭn či răm rơngiă yơh.’ 

15“Wơ̆t tơdah ƀing ană plei gih jing ƀing Israel dŏ ƀu tŏng ten hăng Kâo, kwưh 
kiăng ƀing Yudah ƀu ngă soh hrup hăng anŭn ôh. “Anăm nao kơkuh pơpŭ ƀơi 
anih Gilgal ƀôdah ƀơi anih Bêt-Awen ôh, laih anŭn kŏn anăm ƀuăn pơ anih anŭn 
hăng anăn Yahweh hơdip lơi. 

16Ƀing ană plei Israel jing ƀing khăng akŏ biă mă hrup hăng rơmô ania hadơi 
khăng akŏ yơh. Hiư̆m pă Kâo dưi răk wai ƀing gơñu hrup hăng čem rong tơpul 
ană triu amăng đang rơ̆k lĕ? 

17Ƀing Israel hơmâo pơgop laih hăng ƀing yang rup trah. Brơi gơñu nao bĕ tui 
hăng jơlan gơñu pô kiăng bĕ! 

18Tơdơi kơ ƀing gơñu mơñum lu laih tơpai, ƀing gơñu mơak amăng tơlơi ngă rĭh 
răm gơñu; ƀing gơñu khăp kơ tơlơi mlâo hloh kơ tơlơi pơpŭ pơyom. 

19Arăng či mă pơđuaĭ hĭ ƀing gơñu kar hăng angĭn puh pơđuaĭ hĭ rơ̆k adrăng yơh, 
laih anŭn ƀing gơñu či mlâo mlañ yơh yuakơ ƀing gơñu pơyơr ngă yang kơ yang 
rơba̱ng gơñu. 

Hôsea 5 

Tơlơi Phat Kơđi Pơkơdơ̆ng Glaĭ Hăng Ƀing Israel 

1“Hơmư̆ tơlơi anai bĕ, Ơ ƀing gih jing ƀing khua ngă yang! Pơđi̱ng tơngia hơmư̆ 
bĕ, Ơ ƀing Israel! Hơmư̆ bĕ, Ơ ƀing lŏm kơ sang anŏ pơtao ăh! Djơ̆ biă mă ñu, 
ƀing gih khŏm phat kơđi djơ̆ tơpă, samơ̆ ƀing gih ƀu phat tơpă ôh. Tui anŭn, anai 
yơh jing tơlơi klă̱ kơđi pơkơdơ̆ng glaĭ hăng ƀing gih: Ƀing gih hơmâo jing hĭ laih 
sa boh čơđo̱ng ƀač ƀơi anih Mizpah, sa blah hơñuăl dăng laih ƀơi čư̆ Tabôr. 

2Ƀing gih ăt jing sa hlung dơlăm ƀơi plei prŏng Akasia mơ̆n, laih anŭn Kâo či 
pơkơhma̱l hĭ abih bang ƀing gih yơh. 

3Kâo thâo ƀing Israel hiư̆m pă gơñu, ƀing gơñu ƀu thâo đuaĭ kơdŏp hĭ mơ̆ng Kâo 
ôh. Ƀing gơñu dŏ ƀu tŏng ten hăng Kâo ôh, laih anŭn ƀing gơñu ƀu năng lăp 
kơkuh pơpŭ kơ Kâo ôh. 

Hôsea Pơhiăp Pơkơdơ̆ng Glaĭ Hăng Tơlơi Kơkuh Kơ Rup Yang 

4“Ƀing ană plei hơmâo ngă soh laih laih anŭn tơlơi soh anŭn yơh pơgăn hĭ ƀing 
gơñu wơ̆t glaĭ pơ Ơi Adai gơñu. Ƀing gơñu khăp kơkuh pơpŭ kơ rup yang, tui 
anŭn ƀing gơñu ƀu dưi thâo krăn Yahweh ôh. 

5Tơlơi pơgao ang Israel yơh ngă gơ̆ng jơlan pơkơdơ̆ng glaĭ hăng gơñu pô. Tơlơi 
soh ƀing gơñu yơh ngă kơ ƀing gơñu tơhneč rơbuh, laih anŭn ƀing ană plei 
Yudah ăt tơhneč rơbuh hrŏm hăng ƀing gơñu mơ̆n. 

6Ƀing gơñu mă triu, bơbe laih anŭn rơmô gơñu kiăng kơ pơyơr ngă yang kơ 
Yahweh, samơ̆ tơlơi pơyơr anŭn ƀu djru kơ ƀing gơñu tơlơi hiam hơget ôh. Ƀing 

gơñu ƀu či hơduah ƀuh Yahweh ôh, yuakơ Ñu hơmâo đuaĭ hĭ laih mơ̆ng ƀing 
gơñu. 

7Ƀing gơñu hơmâo dŏ ƀu tŏng ten laih yơh hăng Yahweh, tui anŭn ƀing ană tơčô 
gơñu ƀu lŏm kơ Ñu ôh. Hơnŭn yơh, ră anai ƀing gơñu wơ̆t hăng anih lŏn gơñu či 
răm rai hĭ tañ yơh. 

Tơlơi Pơblah Tŏng Krah Ƀing Yudah Hăng Ƀing Israel 

8“Ayŭp bĕ tơdiăp tơlơi blah amăng anih Gibeah, laih anŭn tơlơi pơthâo amăng 
anih Ramah! Ur dreo kơ tơlơi blah bĕ amăng anih Bêt-Awen! Ba akŏ bĕ amăng 
tơlơi blah, Ơ ƀing Benyamin! 

9Hrơi pơkơhma̱l hlak truh, tui anŭn ƀing Israel či răm rai hĭ yơh. Ơ ƀing Israel 
hơi, sĭt tơlơi răm rai anŭn či truh yơh!” 

10Yahweh laĭ, “Kâo hil biă mă yuakơ ƀing khua djă̱ akŏ Yudah hơmâo wang blah 
laih ƀing Israel laih anŭn klĕ rĭ̱̆ đuaĭ hĭ khul boh pơtâo guai. Tui anŭn, Kâo či tuh 
tơbiă tơlơi pơkơhma̱l ƀơi ƀing gơñu hrup hăng ia li̱ng rai yơh. 

11Ƀing Israel dŏ tơnap tap gah yŭ tơlơi arăng kơtư̆ juă; ƀing gơñu hơmâo rơngiă 
hĭ laih guai lŏn jing anih djơ̆ lŏm kơ ƀing gơñu yuakơ ƀing gơñu gir đuaĭ tui khul 
rup trah đôč đač. 

12Kâo či ba rai tơlơi răm kơ ƀing Israel, laih anŭn tơlơi rai kơ ƀing Yudah yơh. 

13“Tơdang ƀing Israel ƀuh tơlơi ruă nuă ñu pô, laih anŭn ƀing Yudah ƀuh tơlơi 
ruă rơka ñu pô, giŏng anŭn ƀing Israel nao rơkâo tơlơi djru mơ̆ng pơtao prŏng 
lŏn čar Assiria, samơ̆ pơtao anŭn ƀu dưi pơsuaih hĭ tơlơi ruă rơka gơñu ôh. 

14Kâo či kơsung blah ƀing ană plei Israel wơ̆t hăng ƀing ană plei Yudah mơ̆n, 
hrup hăng rơmung dŭl kơsung mă hlô yơh. Kâo pô yơh či pơsăn pơrai hĭ ƀing 
gơñu laih anŭn đuaĭ hĭ mơ̆ng ƀing gơñu. Tơdang Kâo dui mă ƀing gơñu, sĭt ƀu 
hơmâo hlơi pô ôh dưi pơklaih hĭ ƀing gơñu. 

15Kâo či lui raih hĭ ƀing ană plei Kâo tơl ƀing gơñu tŭ ruă nuă djŏp laih kơ tơlơi 
soh gơñu, thâo krăn tơlơi soh gơñu pô, laih anŭn wơ̆t glaĭ hơduah sem ƀo ̆  mơta 
Kâo. Năng ai amăng tơlơi tơnap tap gơñu yơh, ƀing gơñu či gir hơduah ƀuh Kâo.” 

Hôsea 6 

Ƀing Ană Plei Ƀu Kơhma̱l Sĭt 

1Ƀing ană plei laĭ tui anai, “Nă, brơi kơ ƀing ta wơ̆t glaĭ bĕ kơ Yahweh! Ñu hơmâo 
pơruă hĭ laih ƀing ta, samơ̆ Ñu či pơsuaih hĭ ƀing ta sĭt yơh; Ñu hơmâo pơrơka 
hĭ laih ƀing ta, samơ̆ Ñu či pŏn akă hĭ khul nam rơka ta sĭt yơh. 

2Amăng dua ƀôdah klâo hrơi Ñu či pơhơdip glaĭ ƀing ta, laih anŭn ƀing ta či 
hơdip ƀơi anăp Ñu yơh. 

3Brơi kơ ƀing ta gir thâo krăn Yahweh bĕ. Ñu či rai pơ ƀing ta sĭt hrup hăng yang 
hrơi juăt ƀlĕ yơh, laih anŭn Ñu či rai hrup hăng ia hơjan bơyan bơnga le ̆  ƀơi lŏn 
tơnah yơh.” 

4Samơ̆ Yahweh laĭ tui anai, “Ơ ƀing Israel laih anŭn ƀing Yudah ăh, hơget tơlơi 
Kâo či ngă hăng ƀing gih lĕ? Tơlơi ƀing gih khăp kơ Kâo rơngiă hĭ thĕng mơtam 
hrup hăng kơthul mơguah rơngiă hĭ; tơlơi khăp gih anŭn hrup hăng ia ngo̱m 
kơhŭl rơngiă hĭ thĕng tañ mơtam tơdang mơguah truh. 

5Yuakơ tơlơi ƀing gih ƀu khăp kơ Kâo anŭn yơh, Kâo hơmâo pơkiaŏ rai laih ƀing 
pô pơala Kâo pơ ƀing gih, kiăng kơ pơhaih boh hiăp Kâo kơ tơlơi phat kơđi laih 
anŭn kơ tơlơi pơkơhma̱l răm rai yơh. Tơlơi Kâo hơduah kiăng mơ̆ng ƀing gih 
jing rơđah rơđo̱ng biă mă yơh tui anai: 

6Kâo kiăng ƀing gih khăp kơ Kâo nanao, ƀu djơ̆ khăp hăng hơdôm gơnam ngă 
yang gih pơyơr kơ Kâo ôh. Kâo kiăng kơ ƀing ană plei Kâo thâo krăn Kâo jing 
hiam hloh kơ tơlơi pơyơr khul gơnam pơyơr čuh kơ Kâo yơh. 

7Samơ̆ tơdang ƀing gơñu mŭt laih amăng anih lŏn Kâo ƀuăn pha brơi kơ ƀing ơi 
adon gơñu, ƀơi anih Adam yơh ƀing gơñu pơjŏh hĭ tơlơi pơgop Kâo hơmâo 
pơjing laih hăng ƀing gơñu. 

8Gilead jing sa anih le̱ng kơ bă hăng ƀing mơnuih sat ƀai laih anŭn ƀing pơdjai 
mơnuih. 

9Ƀing khua ngă yang gơñu sat ƀai biă mă hrup hăng tơpul ƀing klĕ sua dŏ krăp 
kiăng kơ kơsung klĕ mơnuih. Wơ̆t tơdah ƀơi jơlan nao pơ anih rơgoh hiam ƀơi 
Sekhem, ƀing gơñu ăt pơdjai hĭ mơnuih mơ̆n. Hăng tơlơi kơñăm yơh ƀing gơñu 
ngă abih bang tơlơi sat ƀai anŭn! 

10Kâo hơmâo ƀuh laih sa tơlơi sat ƀai biă mă amăng sang anŏ Israel tui anai: Ƀing 
ană plei Kâo kơkuh pơpŭ kơ yang rơba̱ng hơmâo pơgrĭ hĭ gơñu laih yơh. 

11“Bơ kơ ƀing gih, Ơ ƀing Yudah ăh, Kâo ăt hơmâo pơkơčah laih mơ̆n mông kiăng 
kơ pơkơhma̱l hĭ ƀing gih yuakơ bruă ngă gih ăt jing sat ƀai mơ̆n.” 

Hôsea 7 

1“Ƀơi hrơi Kâo kiăng pơsuaih hĭ ƀing ană plei Kâo ƀing Israel, laih anŭn brơi kơ 
ƀing gơñu đĭ kơyar glaĭ dơ̆ng, Kâo ƀu dưi ngă ôh yuakơ abih bang tơlơi Kâo ƀuh 
ƀing gơñu ngă, anŭn jing le̱ng kơ tơlơi sat ƀai ƀrưh mơhiăh soh sel. Ƀing gơñu 
pơƀlŏr kơ tơdruă, klĕ mŭt amăng khul sang arăng laih anŭn klĕ sua; ƀing gơñu 
ăt klĕ sua ƀing arăng ƀơi khul jơlan mơ̆n. 

2Samơ̆ ƀing gơñu ƀu thâo hluh ôh kơ tơlơi anai: Kâo hơdơr abih bang khul bruă 
sat ƀai gơñu. Tơlơi soh gơñu dŏ jum dar gơñu, laih anŭn tơlơi soh gơñu anŭn dŏ 
nanao gah anăp Kâo.” 

Tơlơi Pơblư̆ Pơdjai Amăng Sang Pơtao 

3Yahweh laĭ tui anai, “Ƀing ană plei pơƀlŏr hĭ pơtao laih anŭn pleč kơ ƀing khua 
moa pơtao hăng hơdôm hơdră jơlan sat ƀai gơñu. 

4Abih bang ƀing gơñu jing le̱ng kơ ƀing hliar laih anŭn pơhiăp ƀu tơpă. Tơlơi 
ƀing gơñu khŏn ngă sat kơ arăng kơhŭl đĭ hrup hăng asăp apui mơ̆ng gŏ apui, 
jing apui pô ŏm ƀañ ƀu kiăng pơsur đĭ ôh kiăng kơ jă̱, samơ̆ ñu či pơsur đĭ tơl 
ƀañ tơpŭng jĕ či ŏm yơh. 

5Ƀơi hrơi phet kơ pơtao ƀing gơñu ngă kơ pơtao wơ̆t hăng ƀing khua moa pơtao 
măt hĭ laih anŭn pơmlŭk hĭ ƀing gơ̆ hăng ia tơpai. 

6Sĭt yơh ƀing gơñu pơkra hơdră jơlan sat ƀai gơñu hrup hăng gŏ apui jă̱ đĭ bă 
hăng asăp. Tơlơi hil nač gơñu hrup hăng apui rơguh ƀơ̆ng ƀrư̆ amăng abih mlam, 
truh kơ mơguah apui anŭn jă̱ hlia đĭ hơmâo jơlah apui. 

7Amăng tơlơi pơiă hil ƀrŭk gơñu, ƀing gơñu pơdjai hĭ ƀing khua djă̱ akŏ gơñu. 
Abih bang ƀing pơtao gơñu le̱ng kơ djai hĭ yuakơ ƀing gơñu pơdjai hĭ ƀing gơ̆ 
hơgŏm, samơ̆ ƀu hơmâo hlơi pô ôh iâu kwưh Kâo kơ tơlơi djru.” 

Ƀing Israel Laih Anŭn Ƀing Lŏn Čar Jum Dar 

8Yahweh laĭ tui anai, “Ƀing ană plei Israel jing hrup hăng sa boh ƀañ tơpŭng 
arăng ŏm tơsă kơnơ̆ng sămkrah đôč. Ƀing gơñu kơnang kơ ƀing lŏn čar jum dar 
gơñu kiăng kơ djru brơi kơ ƀing gơñu. 

9Samơ̆ ƀing gơñu ƀu thâo krăn ôh tơlơi ƀing gơñu kơnang kơ ƀing lŏn čar tuai 
anŭn hơmâo pơtơdu hĭ laih tơlơi kơtang gơñu. Kơnơ̆ng ƀiă hrơi đôč ƀing gơñu 
dŏ hơdip, samơ̆ ƀing gơñu ƀu thâo ôh. 

10Tơlơi pơgao ang ƀing Israel ngă gơ̆ng jơlan pơkơdơ̆ng glaĭ hăng gơñu pô. Wơ̆t 
tơdah hơmâo lu laih tơlơi truh sat truh laih kơ ƀing gơñu samơ̆ ƀing gơñu ƀu 
wơ̆t glaĭ ôh pơ Kâo, jing Yahweh Ơi Adai gơñu. 

11“Ƀing Israel hrup hăng sa drơi čim pơrơgŏm pŏr hyu jum dar, blung hlâo ƀing 
gơñu rơkâo tơlơi djru mơ̆ng lŏn čar Êjip, giŏng anŭn ƀing gơñu kwưh tơlơi djru 
mơ̆ng lŏn čar Assiria. 

12Samơ̆ Kâo či dăng hơñuăl kiăng mă ƀing gơñu hrup hăng arăng ƀač mă khul 
čim brĭm tơdang gơñu pŏr găn yơh. Kâo či pơkơhma̱l hĭ ƀing gơñu yơh yuakơ 
ƀing gơñu ngă tơlơi sat ƀai. 

13Răm ƀăm yơh kơ ƀing gơñu! Ƀing gơñu hơmâo đuaĭ ataih hĭ laih mơ̆ng Kâo laih 
anŭn pơkơdơ̆ng glaĭ hăng Kâo. Ƀing gơñu či răm rai hĭ yơh. Kâo kiăng biă mă 
pơklaih hĭ ƀing gơñu, samơ̆ ƀing gơñu ƀu kơkuh pơpŭ sĭt kơ Kâo ôh. 

14Ƀing gơñu ƀu iâu kwưh Kâo hăng pran jua tơpă sĭt gơñu ôh, samơ̆ ƀing gơñu 
bon gơñu pô pơkrao hia hrup hăng ƀing ƀu thâo krăn Kâo. Tơdang ƀing gơñu iâu 
laĭ kiăng kơ hơmâo pơdai laih anŭn ia boh kơƀâo, ƀing gơñu khăt drơi jan gơñu 
pô hrup hăng ƀing kơkuh pơpŭ kơ yang rơba̱ng ngă. Ƀing gơñu pơkơdơ̆ng glaĭ 
hăng Kâo biă mă yơh! 

15Wơ̆t tơdah Kâo yơh jing Pô pơhrăm ƀing gơñu laih anŭn pơkơtang brơi kơ 
ƀing gơñu, samơ̆ ƀing gơñu ngă mơneč sat pơkơdơ̆ng glaĭ hăng Kâo. 

16Ƀing gơñu đuaĭ ataih hĭ mơ̆ng Kâo nanao kiăng kơ đuaĭ tui yang rơba̱ng ƀu 
hơmâo tơlơi dưi ôh. Ƀing gơñu hrup hăng ƀrŏm hraŏ pơnăh soh hĭ ƀu thâo 
kơnang ôh. Yuakơ ƀing khua djă̱ akŏ gơñu pơhiăp pơgao hơnơ̆ng biă mă, sĭt ƀing 
gơñu či djai hĭ yua mơ̆ng đao gưm yơh, laih anŭn ƀing Êjip či klao djik kơ ƀing 
gơñu yơh.” 

Hôsea 8 

Yahweh Klă Kơđi Kơ Ƀing Israel Yuakơ Kơkuh Kơ Rup Trah 

1Yahweh laĭ tui anai, “Ayŭp bĕ tơdiăp kiăng kơ laĭ pơthâo! Ƀing rŏh ayăt blĭp blăp 
juang trŭn pơ anih lŏn Kâo hrup hăng čim si̱ng juang trŭn kiăng kơ mă hlô yơh! 
Ƀing ană plei Kâo hơmâo pơjŏh hĭ laih tơlơi pơgop Kâo hơmâo pơjing laih hăng 
ƀing gơñu, laih anŭn ƀing gơñu hơmâo pơkơdơ̆ng glaĭ laih hăng tơlơi pơđar Kâo. 

2Wơ̆t tơdah ƀing gơñu yap Kâo jing Ơi Adai gơñu laih anŭn ƀing gơñu yap gơñu 
pô jing ƀing ană plei Kâo laih anŭn thâo krăn Kâo, 

3samơ̆ ƀing gơñu hơmâo hơngah hĭ laih hơget tơlơi jing hiam klă. Kâo laĭ tui 
anŭn yuakơ ƀing gơñu ƀu ngă tui tơlơi pơđar Kâo ôh laih anŭn ƀing rŏh ayăt či 
kiaŏ mă ƀing gơñu yơh. 

4Ƀing ană plei Kâo ruah mă ƀing pơtao, samơ̆ bruă ƀing gơñu ngă anŭn tui hăng 
gơñu pô kiăng đôč. Ƀing gơñu ruah ƀing khua djă̱ akŏ, samơ̆ Kâo ƀu tŭ ư hăng 
gơñu ôh. Ƀing gơñu mă amrăk mah gơñu laih anŭn pơkra khul rup trah, anŭn 
jing ƀing gơñu pơkra mă tơlơi răm rai kơ gơñu pô đôč yơh. 

5Kâo pơrơmut biă mă kơ tơlơi ƀing Samaria kơkuh pơpŭ kơ rup ană rơmô mah 
anŭn. Kâo hil ƀrŭk biă mă hăng ƀing gơñu. Hơdôm sui dơ̆ng ƀing gơñu či lui hĭ 
bruă ƀing gơñu kơkuh pơpŭ kơ rup trah lĕ? 

6Sa čô pô čruih tia ƀing Israel yơh pơkra rup trah anŭn, rup trah anŭn ƀu djơ̆ 
yang ôh! Ană rơmô jing rup ƀing Israel kơkuh pơpŭ amăng anih lŏn Samaria 
anŭn, arăng či pơrai hĭ abih bang yơh! 

7“Tơdang ƀing gơñu jŭ pla pơjĕh angĭn sĭt ƀing gơñu či hơpuă mă angĭn hơkruăh 
yơh! Phŭn pơdai ƀu pơtơbiă rai mŭng pơdai ôh, sĭt pơdai anŭn ƀu thâo hơmâo 
rai tơpŭng kiăng kơ pơkra ƀañ tơpŭng ôh. Samơ̆ tơdah pơdai anŭn pơtơbiă rai 
mŭng pơdai, kơnơ̆ng ƀing tuai đôč yơh či huă ƀơ̆ng hĭ. 

8Ƀing lŏn čar pơkŏn hơmâo blah juă hĭ laih ƀing Israel, hrup hăng sa boh gŏ lŏn 
pơčah hĭ yơh arăng ƀu thâo yua ôh. 

9Ƀing gơñu khăng akŏ hrup hăng aseh glai ƀu tui yơh, ƀing gơñu nao tui hăng 
jơlan gơñu pô kiăng. Ƀing gơñu hơmâo nao laih kiăng kơ rơkâo tơlơi djru mơ̆ng 

lŏn čar ƀing Assiria laih anŭn ăt apăh ƀing lŏn čar pơkŏn dơ̆ng mơ̆n kiăng kơ 
pơgang brơi kơ ƀing gơñu. 

10Samơ̆ ră anai Kâo či pơƀut glaĭ ƀing gơñu laih anŭn pơkơhma̱l hĭ ƀing gơñu. 
Ƀu sui ôh ƀing gơñu či ruă nuă tơnap tap yơh tơdang pơtao prŏng lŏn čar ƀing 
Assiria kơtư̆ juă ƀing gơñu. 

11“Dơ̆ pă ƀing ană plei Israel pơdơ̆ng đĭ kơnưl ngă yang kiăng kơ mă pơđuaĭ hĭ 
tơlơi soh ăt dơ̆ anŭn mơ̆n ƀing gơñu ngă soh lu jai! 

12Kâo čih laih kơ ƀing gơñu lu tơlơi pơđar Kâo, samơ̆ ƀing gơñu hơngah hĭ 
hơdôm tơlơi pơđar anŭn kar hăng khul tơlơi pơtô tuai ƀing gơñu ƀu thâo ôh. 

13Ƀing gơñu pơyơr hơdôm gơnam ngă yang kơ Kâo, laih anŭn ƀing gơñu ƀơ̆ng 
hĭ čơđeh añăm hơdôm gơnam ngă yang anŭn. Samơ̆ Kâo, jing Yahweh, ƀu mơak 
hăng ƀing gơñu ôh, laih anŭn ră anai Kâo či hơdơr glaĭ hơdôm tơlơi soh gơñu, 
kiăng pơkơhma̱l hĭ ƀing gơñu yuakơ bruă sat ƀai ƀing gơñu hơmâo ngă laih, Kâo 
či brơi ƀing gơñu wơ̆t glaĭ pơ lŏn čar Êjip yơh! 

14Ƀing ană plei Israel hơmâo pơdơ̆ng đĭ laih hơdôm sang pơtao, samơ̆ ƀing gơñu 
hơmâo wơr bĭt hĭ laih Pô Hrih Pơjing gơñu. Ƀing ană plei Yudah hơmâo pơdơ̆ng 
đĭ laih hơdôm plei prŏng kơđông kơjăp gơñu. Hơnăl tuč, Kâo či brơi rai apui 
kiăng kơ čuh pơrai hĭ abih sang pơtao gơñu wơ̆t hăng plei prŏng kơđông kơjăp 
gơñu yơh.” 

Hôsea 9 

Hôsea Pơhaih Tơlơi Pơkơhma̱l Ƀing Israel 

1Ơ ƀing ană plei Israel, pơdơi hĭ bĕ tơlơi djă̱ hơdơr hơdôm tơlơi phet gih hrup 
hăng tơlơi phet ƀing kơkuh pơpŭ kơ yang rơba̱ng. Ƀing gih hơmâo đuaĭ ataih hĭ 
laih mơ̆ng Ơi Adai gih laih anŭn dŏ ƀu tŏng ten ôh hăng Ñu. Amăng djŏp djang 
anih amăng anih lŏn anai ƀing gih hơmâo pơjing hĭ gih pô jing ƀing rĭh răm kơ 
yang rơba̱ng Baal tui anŭn yang anŭn pha brơi kơ ƀing gih pơdai. 

2Samơ̆ ƀu sui ôh, ƀing gih ƀu či hơmâo djŏp ôh pơdai laih anŭn ia rơmuă ôliwơ, 
laih anŭn ƀu či hơmâo tơpai boh kơƀâo ôh. 

3Ƀing ană plei Israel ƀu či dŏ dơnơ̆ng amăng anih lŏn Yahweh ôh, samơ̆ ƀing 
gơñu khŏm či wơ̆t glaĭ pơ lŏn čar ƀing Êjip laih anŭn ƀơ̆ng hơdôm gơnam ƀơ̆ng 
kŏm amăng lŏn čar Assiria. 

4Amăng lŏn čar tuai anŭn, ƀing gơñu ƀu či dưi pơkra hơdôm gơnam pơyơr ia 
boh kơƀâo kơ Yahweh, ƀôdah pơyơr hơdôm gơnam ngă yang kơ Ñu ôh. Gơnam 
ƀơ̆ng gơñu či pơgrĭ hĭ hlơi pô ƀơ̆ng djơ̆ yơh, jing hrup hăng gơnam ƀơ̆ng arăng 
yua amăng mông rơngot hơning yuakơ mơnuih djai yơh. Gơnam ƀơ̆ng gơñu 
anŭn kơnơ̆ng pơdjŏp hĭ kơ tơlơi rơpa gơñu đôč; ƀu hơmâo ôh sa črăn amăng 
hơdôm gơnam ƀơ̆ng anŭn ƀing gơñu či mă pơyơr kơ Sang Yang Yahweh. 

5Laih anŭn tơdang mông tơlơi phet ƀing gih hơmâo pơkơčah truh laih kiăng kơ 
kơkuh pơpŭ kơ Yahweh, tui anŭn hơget tơlơi ƀing gih či ngă lĕ? 

6Tơdang tơlơi răm rai truh laih anŭn pơčơlah hĭ ƀing ană plei, ƀing Êjip či pơƀut 
glaĭ ƀing gơñu, ƀing Êjip anŭn pơƀut glaĭ ƀing gơ̆ kiăng kơ dơ̱r hĭ ƀing gơ̆ ƀơi 
anih Memphis anŭn. Hơdôm mŭk dram hăng amrăk gơñu laih anŭn hơdôm anih 
gơñu pơdơ̆ng đĭ sang gơñu hlâo adih, či hơmâo le̱ng kơ rơ̆k drơi laih anŭn rơ̆k 
pơkŏn čăt đĭ bă pơ anih anŭn. 

7Hrơi pơkơhma̱l hơmâo truh laih, jing hrơi tơdang ƀing ană plei Israel tŭ mă 
tơlơi gleh tơnap lăp hăng bruă gơñu ngă yơh. Tơdang hrơi anŭn truh laih, ƀing 
Israel či thâo krăn yơh! Ƀing gih laĭ, “Pô pơala anai jing sa čô mlŭk! Pô hơmâo 
tơlơi mơyang jing hĭ sa čô pô hưt.” Ƀing gih pơrơmut kơ kâo biă mă yuakơ tơlơi 
soh gih jing prŏng prin đơi. 

8Ơi Adai hơmâo pơkiaŏ rai laih kâo, jing pô pơala kiăng kơ pơkơđiăng ƀing ană 
plei Ñu ƀing Israel. Samơ̆ pơpă anih kâo nao, ƀing gih gir ƀač čơđo̱ng kơ kâo hrup 
hăng ƀing gih ƀač kơ čim brĭm. Wơ̆t tơdah amăng anih lŏn Ơi Adai pô, ƀing Israel 
ăt jing rŏh ayăt pô pơala mơ̆n. 

9Ƀing gơñu jing ƀing sat ƀai biă mă amăng bruă ƀing gơñu ngă, kar hăng ƀing 
gơñu ngă laih tơdang dŏ pơ anih Gibeah. Ơi Adai či hơdơr tơlơi sat ƀai gơñu laih 
anŭn pơkơhma̱l hĭ ƀing gơñu yuakơ khul tơlơi soh gơñu anŭn yơh. 

Tơlơi Soh Laih Anŭn Boh Răm Ƀing Israel 

10Yahweh laĭ tui anai, “Blung hlâo tơdang Kâo hơduah ƀuh ƀing Israel, hrup hăng 
hơduah ƀuh khul phŭn hrĕ boh kơƀâo čăt amăng tơdron ha̱r yơh. Blung hlâo 
tơdang Kâo ƀuh ƀing ơi adon gih, hrup hăng hơduah ƀuh khul boh hra tơsă blung 
hlâo amăng bơyan yơh. Samơ̆ tơdang ƀing gơñu nao truh pơ čư̆ Peôr, ƀing gơñu 
jao pơyơr gơñu pô kơ yang rơba̱ng Baal laih anŭn tañ mơtam ƀing gih jing hĭ 
hơƀak drak ƀơi anăp Kâo hrup hăng hơdôm yang ƀing gơñu khăp anŭn mơ̆n. 

11Tơlơi hing ang ƀing Israel či rơngiă hĭ yơh hrup hăng čim pŏr đuaĭ hĭ yơh, laih 
anŭn ƀu či hơmâo ană bă tơkeng rai kơ ƀing gơñu dơ̆ng tah, ƀing đah kơmơi 
gơñu ƀu či pi kian dơ̆ng tah, laih anŭn kŏn hơmâo tơlơi dŏ hrŏm lơi. 

12Samơ̆ wơ̆t tơdah ƀing gơñu hơmâo čem rong ƀing ană bă gơñu, Kâo ăt či mă 
pơđuaĭ hĭ abih, ƀu pioh hơdip hlơi pô ôh. Tơdang Kâo lui raih hĭ ƀing ană plei 
anai, tơlơi truh sat yơh či truh kơ ƀing gơñu.” 

13Ơ Yahweh hơi, kâo hơmâo pơƀuh laih ƀing ană bă gơñu, ƀing arăng lua mă laih 
anŭn pơdjai hĭ laih. 

14Hơget tơlơi kâo či rơkâo Ih kiăng kơ ngă kơ ƀing ană plei anai lĕ? Ngă bĕ kơ 
ƀing đah kơmơi gơñu jing hĭ ƀing đah kơmơi plao! Ngă bĕ kơ ƀing gơñu ƀu thâo 
pơmĕm brơi ôh ƀing ană bă gơñu ôh! 

Yahweh Phat Kơđi Ƀing Israel 

15Yahweh laĭ tui anai, “Abih bang tơlơi sat ƀai gơñu hơmâo laih amăng anih 
Gilgal. Pơ anih anŭn yơh Kâo čơdơ̆ng pơrơmut kơ ƀing gơñu. Yuakơ ƀing gơñu 
hơmâo ngă laih hơdôm bruă sat ƀai, tui anŭn Kâo či puh pơđuaĭ hĭ ƀing gơñu 
mơ̆ng anih lŏn Kâo yơh. Kâo ƀu či khăp kơ ƀing gơñu dơ̆ng tah; abih bang ƀing 
khua djă̱ akŏ gơñu hơmâo pơkơdơ̆ng glaĭ laih hăng Kâo. 

16Ƀing ană plei Israel jing ƀing hrup hăng sa ƀĕ phŭn kơyâo hơmâo akha ñu krô 
hĭ laih, jing kơyâo ƀu dưi hơmâo boh čroh dơ̆ng tah. Ƀing Israel ƀu či hơmâo ană 
bă dơ̆ng tah, samơ̆ wơ̆t tơdah ƀing gơñu hơmâo rai ană bă, Kâo ăt či pơdjai hĭ 
ƀing ană bă gơñu khăp anŭn mơ̆n.” 

Pô Pơala Laĭ Lui Hlâo Kơ Ƀing Israel 

17Ơi Adai, jing Pô kâo kơkuh pơpŭ anŭn, či hơngah hĭ ƀing ană plei Ñu yơh, 
yuakơ ƀing gơñu ƀu hơmư̆ tui Ñu ôh. Ƀing gơñu či jing hĭ ƀing đuaĭ hyu čơlah 
čơlap amăng lu kơnung djuai mơnuih yơh. 

Hôsea 10 

1Ƀing ană plei Israel jing hrup hăng sa phŭn hrĕ boh kơƀâo hơmâo bă hăng boh 
kơƀâo. Dơ̆ pă ƀing gơñu đĭ kơyar lu tui, ăt dơ̆ anŭn mơ̆n ƀing gơñu pơdơ̆ng đĭ 
kơnưl ngă yang. Hơdôm pă anih lŏn gơñu pơtơbiă rai gơnam tăm, hơdôm anŭn 
mơ̆n ƀing gơñu pơkra khul tơmĕh rup pơtâo yang gơñu pơhrôp hiam kiăng kơ 
kơkuh pơpŭ. 

2Ƀing ană plei pran jua gơñu jing pleč ƀlŏr, ră anai ƀing gơñu khŏm tŭ tơnap tap 
yơh yuakơ tơlơi soh gơñu pô. Ơi Adai či pơrai hĭ abih hơdôm kơnưl ngă yang 
gơñu laih anŭn pơrăm hĭ abih hơdôm tơmĕh rup pơtâo yang gơñu anŭn. 

3Ƀing ană plei anai ƀu sui ôh ƀing gơñu či laĭ, “Ƀing gơmơi ƀu hơmâo pơtao ôh 
yuakơ ƀing gơmơi ƀu huĭ pơpŭ ôh kơ Yahweh. Samơ̆ tơdah ƀing gơmơi hơmâo 
pơtao, hơget tơlơi yom ñu dưi ngă brơi kơ ƀing gơmơi lĕ?” 

4Ƀing gơñu pơhiăp hăng tơlơi pơhiăp đôč đač, ƀuăn hăng tơlơi ƀuăn rơ̆ng soh 
laih anŭn pơjing tơlơi pơtŭ ư ƀu tŭ yua ôh. Tơlơi djơ̆ tơpă hơmâo jing hĭ laih 
tơlơi wĕ wŏ, tơlơi sat anŭn hơmâo jai lu hrup hăng rơ̆k akăm čăt đĭ ƀơi tŏng krah 
glông kai amăng đang hơma. 

5Ƀing mơnuih dŏ hơdip amăng plei prŏng Samaria či huĭ bra̱l laih anŭn či rơngot 
hơning yơh kơ rup trah ană rơmô mah ƀơi anih Bêt-Awen. Ƀing gơñu hăng ƀing 
khua ngă yang jing ƀing kơkuh pơpŭ kơ rup trah či čŏk hia kơ rup anŭn yơh. 
Abih ƀing gơñu či pơkrao yơh tơdang arăng mă pơđuaĭ hĭ laih mah guh kơang 
mơ̆ng rup trah anŭn. 

6Ƀing Assiria yơh či mă pơđuaĭ hĭ rup trah anŭn ba nao pơ lŏn čar ƀing Assiria 
hăng brơi pơyơr rup anŭn kơ pơtao prŏng. Ƀing Israel či mlâo mlañ yơh, yuakơ 
ƀing gơñu đuaĭ tui hơdră jơlan gơñu pô. 

7Arăng či mă pơđuaĭ hĭ pơtao gơñu, hrup hăng sa hơmok kơyâo anet pơđu̱ng ƀơi 
jơlah ia yơh. 

8Hơdôm anih kơkuh kơ yang rơba̱ng ƀơi kơčŏng bŏl čư̆ sat ƀai, či răm rai hĭ abih 
yơh. Khul rơ̆k drơi hăng rơ̆k pơkŏn yơh či čăt đĭ bă ƀơi hơdôm kơnưl ngă yang 
gơñu. Giŏng anŭn, ƀing gơñu či iâu nao pơ čư̆ tui anai, “Pơdŏp brơi bĕ ƀing 
gơmơi!” Laih anŭn ƀing gơñu rơkâo hăng bŏl čư̆ tui anai, “Go̱m hĭ bĕ ƀing 
gơmơi!” 

Yahweh Pơhaih Tơlơi Phat Kơđi Ƀơi Ƀing Israel 

9Yahweh laĭ tui anai, “Ƀing ană plei Israel ƀu pơdơi ôh ngă soh pơkơdơ̆ng glaĭ 
hăng Kâo čơdơ̆ng mơ̆ng hrơi ƀing gơñu ngă soh ƀơi anih Gibeah. Tui anŭn, tơlơi 
pơblah ƀơi Gibeah yơh či pơrai hĭ ƀing gơñu. 

10Kâo či kơsung blah ƀing ană plei soh sat anai laih anŭn pơkơhma̱l hĭ ƀing gơñu. 
Ƀing lŏn čar či pơgop glaĭ kiăng kơ pơkơdơ̆ng glaĭ hăng ƀing gơñu, tui anŭn Kâo 
či pơkơhma̱l hĭ ƀing gơñu yuakơ ƀing gơñu ngă soh lu lin anŭn. 

11Hlâo adih ƀing Israel jing hrup hăng sa drơi rơmô ania hadơi arăng pơhrăm 
laih, prap pre khăp juă kiăng kơ prăh pơdai. Samơ̆ Kâo tơƀăk laih sa boh oč ƀơi 
tơkuai hiam ñu laih anŭn brơi kơ ñu mă bruă tơnap tap hloh dơ̆ng. Kâo či ngă 
kơ Yudah dui čŏng kai laih anŭn ngă kơ Israel dui čŏng pŭng yơh. 

12Kâo laĭ tui anai, ‘Kai bĕ lŏn phrâo kơ gih pô, pla bĕ kơ gih pô tơlơi tơpă hơnơ̆ng, 
hơpuă mă bĕ tơlơi mơyŭn hiam yua mơ̆ng tơlơi dŏ hur har gih hăng Kâo či 
pơtơbiă rai. Anai yơh jing hrơi mông ƀing gih wơ̆t glaĭ pơ Kâo, jing Yahweh gih, 
laih anŭn Kâo či rai pơ ƀing gih hăng brơi tơlơi bơni hiam kơ ƀing gih yơh.’ 

13Samơ̆ pơala kơ tơlơi ƀing gih ngă hiam, ƀing gih pla laih hơdră jơlan sat ƀai, 
laih anŭn hơpuă mă laih boh răm mơ̆ng hơdră sat anŭn. Ƀing gih hơmâo ƀơ̆ng 
laih boh čroh mơ̆ng tơlơi ƀing gih pleč ƀlŏr. Yuakơ ƀing gih hơmâo kơnang laih 
kơ rơdêh aseh gih laih anŭn ƀơi ling tơhan kơtang lu ƀing gih, 

14tui anŭn tơlơi pơblah či truh pơ ƀing ană plei gih, laih anŭn abih bang khul 
kơđông kơjăp gih či răm rai hĭ abih yơh. Tơlơi anŭn či truh hrup hăng amăng 
hrơi tơdang pơtao Shalman pơblah pơrai hĭ plei prŏng Bet-Arbel, laih anŭn ñu 
brơi tơhan ñu hơprăh pơdjai hĭ ƀing amĭ wơ̆t hăng ƀing ană bă gơñu mơ̆n. 

15Anŭn yơh jing hơdôm tơlơi či truh kơ ƀing gih, Ơ ƀing mơnuih amăng plei 
Bêthêl hơi. Tơlơi anŭn truh kơ ƀing gih yuakơ tơlơi sat ƀai prŏng ƀing gih hơmâo 
ngă laih. Tơdang mông pơblah čơdơ̆ng truh, pơtao ƀing Israel či djai hĭ yơh.” 

Hôsea 11 

Tơlơi Ơi Adai Khăp Kơ Ƀing Israel 

1Yahweh laĭ tui anai, “Tơdang ƀing Israel jing hrup hăng sa čô čơđai, Kâo khăp 
kơ ñu, laih anŭn Kâo iâu tơbiă laih gơñu, jing ană đah rơkơi Kâo, mơ̆ng lŏn čar 
Êjip. 

2Samơ̆ jai Kâo iâu rai ƀing Israel, ƀing gơñu jai đuaĭ ataih hĭ mơ̆ng Kâo dơ̆ng. Ƀing 
ană plei Kâo pơyơr ngă yang kơ yang rơba̱ng Baal; ƀing gơñu čuh gơnam ƀâo 
mơngưi kơ khul rup trah. 

3Samơ̆ Kâo yơh jing Pô pơhrăm brơi kơ ƀing Israel kiăng kơ rơbat. Kâo pŭ̱ pi 
ƀing gơñu hrup hăng pŭ̱ pi čơđai ƀơi hơpăl tơngan Kâo, samơ̆ ƀing gơñu ƀu thâo 
krăn ôh Kâo yơh jing Pô răk wai ƀing gơñu. 

4Kâo dui rai ƀing gơñu hăng tơlơi hiam klă laih anŭn tơlơi khăp. Kâo pŭ̱ đĭ ƀing 
gơñu laih anŭn pi ƀing gơñu jĕ ƀơi meng Kâo; Kâo tơkui pơ ƀing gơñu laih anŭn 
čem ƀing gơñu. 

5“Ƀing gơñu hơngah ƀu kiăng wơ̆t glaĭ pơ Kâo ôh, tui anŭn ƀing gơñu khŏm wơ̆t 
glaĭ pơ lŏn čar Êjip yơh, laih anŭn ƀing Assiria či git gai ƀing gơñu yơh. 

6Tơlơi pơblah yơh či blĭp blăp rai pơrai hĭ plei pla gơñu, laih anŭn pơrăm khul 
amăng ja̱ng plei pla gơñu. Tơlơi blah anŭn yơh či pơrai hĭ ƀing ană plei Kâo 
yuakơ ƀing gơñu ngă tui tơlơi gơñu pô pơmĭn jing djơ̆ hloh. 

7Ƀing gơñu ăt gir đuaĭ ataih hĭ mơ̆ng Kâo. Ƀing gơñu či iâu kwưh kơ tơlơi djru 
yuakơ hơmâo oč dŏ ƀơi ƀing gơñu, samơ̆ ƀu či hơmâo hlơi pô mă pơđuaĭ hĭ mơ̆ng 
ƀing gơñu ôh. 

8“Ơ ƀing Israel hơi, hiư̆m Kâo dưi hơngah lui hĭ ƀing gih lĕ? Hiư̆m Kâo dưi jao lui 
hĭ ƀing gih kơ ƀing rŏh ayăt lĕ? Hiư̆m Kâo dưi pơrai hĭ ƀing gih kar hăng Kâo 
pơrai hĭ plei Admah lĕ? Hiư̆m Kâo dưi ngă sat kơ ƀing gih kar hăng Kâo ngă sat 
laih kơ plei Zebôyim lĕ? Pran jua Kâo ƀu brơi kơ Kâo ngă tui hăng anŭn ôh! Laih 
anŭn yuakơ tơlơi Kâo khăp kơ ƀing gih jing prŏng biă mă. 

9Kâo ƀu či pơkơhma̱l hĭ ƀing gih ôh tơdang Kâo hil hĭr hăr, Kâo ƀu či pơrai hĭ 
ƀing Israel dơ̆ng tah. Yuakơ Kâo jing Ơi Adai yơh laih anŭn ƀu djơ̆ hrup hăng 
mơnuih ôh. Kâo, jing Pô Rơgoh Hiam yơh, dŏ hrŏm hăng ƀing gih. Kâo ƀu či rai 
pơ ƀing gih hăng tơlơi Kâo hil ôh. 

10Ƀing ană plei Kâo či đuaĭ tui Kâo yơh tơdang Kâo pơgrao đĭ hrup hăng sa drơi 
rơmung dŭl pơgrao ƀơi ƀing rŏh ayăt gơñu. Ƀing gơñu či ječ ameč rai pơ Kâo 
mơ̆ng gah yŭ̱ yơh. 

11Ƀing gơñu či rai mơ̆ng lŏn čar Êjip tañ hrup hăng čim brĭm, laih anŭn mơ̆ng lŏn 
čar Assiria hrup čim pơrơgŏm. Kâo či ba glaĭ ƀing gơñu pơ anih lŏn sang anŏ 
gơñu pô dơ̆ng.” Kâo yơh, jing Yahweh, hơmâo pơhiăp laih. 

Tơlơi Klă Kơđi Kơ Ƀing Israel Hăng Ƀing Yudah 

12Yahweh laĭ tui anai, “Ƀing ană plei Israel yua hơdôm tơlơi pleč ƀlŏr pơwang 
jum dar Kâo, laih anŭn ƀing ană plei Yudah ăt dŏ pơkơdơ̆ng glaĭ hăng Kâo mơ̆n, 
Kâo yơh jing Ơi Adai tŏng ten laih anŭn rơgoh hiam. 

Hôsea 12 

1Abih bang tơlơi ƀing ană plei Israel ngă čơdơ̆ng mơ̆ng mơguah hlŏng truh pơ 
mlam jing le̱ng kơ tơlơi ƀu tŭ yua laih anŭn tơlơi pơrăm pơrai soh sel. Bruă pleč 
ƀlŏr ƀrưh mơhiăh amăng ƀing gơñu jai ƀrư̆ lu tui. Ƀing gơñu pơjing tơlơi pơtŭ ư 
hăng ƀing Assiria laih anŭn pơjing bruă hăng ƀing Êjip.” 

2Yahweh hơmâo sa tơlơi phŏng kơđi pơkơdơ̆ng glaĭ hăng ƀing Yudah; Ñu ăt či 
pơkơhma̱l hĭ ƀing Israel mơ̆n yuakơ bruă ngă sat ƀai gơñu. Ñu či pơtơnap hĭ ƀing 
gơñu tui hăng hơdôm bruă sat ƀing gơñu ngă yơh. 

3Ơi adon gơñu Yakôb hơmâo pơprăh laih hăng ayŏng kơmar ñu Esâo anŭn 
tơdang dua gơñu ăt dŏ amăng kian amĭ gơñu; tơdang Yakôb prŏng laih, ñu 
pơprăh pơkơdơ̆ng glaĭ hăng Ơi Adai. 

4Ñu pơprăh pơkơdơ̆ng glaĭ hăng sa čô ling jang laih anŭn ñu dưi hĭ yơh. Ñu hia 
hăng kwưh kơ tơlơi bơni hiam. Laih anŭn ƀơi anih Bêthêl yơh, Ơi Adai rai pơhiăp 
hăng ơi adon ta Yakôb. 

5Pô rai pơhiăp hăng ñu anŭn jing Yahweh Ơi Adai Dưi Kơtang yơh, Yahweh yơh 
jing anăn ƀing mơnuih mơnam năng kơkuh pơpŭ. 

6Tui anŭn yơh ră anai, Ơ ƀing ană tơčô Yakôb ăh, wơ̆t glaĭ đaŏ bĕ pơ Ơi Adai gih. 
Dŏ tŏng ten bĕ hăng Ñu laih anŭn dŏ tơpă hơnơ̆ng bĕ hăng tơdruă, laih anŭn dŏ 
gir run nanao bĕ kơ Ơi Adai gih ngă brơi. 

Boh Hiăp Phat Kơđi Pơkŏn Dơ̆ng 

7Yahweh laĭ tui anai dơ̆ng, “Ƀing ană plei Israel ngă bruă ƀu tơpă hơnơ̆ng ôh, 
ƀing gơñu ngă bruă wĕ wŏ hrup hăng ƀing Kanaan đôč; ƀing gơñu khăp plŏm 
ƀlŏr hĭ ƀing blơi gơnam gơñu hăng gai pơkă soh. 

8Ƀing gơñu laĭ, ‘Ƀing ta pơdrŏng săh. Ƀing ta hơmâo mŭk dram yơh, laih anŭn ƀu 
hơmâo hlơi pô ôh phŏng kơđi kơ ƀing ta jing pơdrŏng yua mơ̆ng bruă ƀing ta 
ngă ƀu tơpă anŭn.’ 

9“Samơ̆ Kâo yơh, jing Yahweh Ơi Adai gih, jing Pô hơmâo ba tơbiă laih ƀing gih 
mơ̆ng lŏn čar Êjip, Kâo či ngă brơi ƀing gih hơdip tơnap amăng khul sang khăn 
dơ̆ng, kar hăng ƀing gih hơdip laih tui anŭn tơdang ƀing gih pơjơnum amăng 
tơdron ha̱r. 

10Kâo pơhiăp hăng ƀing pô pơala laih anŭn pha brơi kơ ƀing gơñu lu tơlơi pơƀuh, 
laih anŭn ăt mơ̆ng ƀing pô pơala mơ̆n Kâo pơkơđiăng ƀing ană plei Kâo.” 

11Samơ̆ ƀing gơñu kơkuh pơpŭ kơ hơdôm rup trah ƀơi anih Gilead anŭn yơh, 
laih anŭn hlơi pô kơkuh pơpŭ kơ rup trah anŭn, ƀing gơñu jing ƀing ƀu tŭ yua 
ôh. Ƀing gơñu pơyơr ngă yang lu rơmô tơno ƀơi anih Gilgal, laih anŭn hơdôm 
kơnưl ngă yang pơ anŭn či răm rai hĭ hrup hăng ƀu̱r pơtâo glưh pơčah amăng 
đang hơma yơh. 

12Ơi adon ta Yakôb hơmâo đuaĭ kơdŏp laih pơ lŏn čar ƀing Aram hlâo đưm adih; 
pơ anih anŭn yơh ñu hơduah dŏ sa čô bơnai, ñu mă bruă brơi kơ tơhmua ñu răk 
wai brơi tơpul triu gơ̆. 

13Yahweh pơkiaŏ rai sa čô pô pơala kiăng kơ pơklaih hĭ ƀing Israel mơ̆ng tơlơi 
jing hlŭn mơnă amăng lŏn čar Êjip laih anŭn Ñu răk wai brơi kơ ƀing gơñu. 

14Samơ̆ ƀing ană plei Israel hơmâo ngă laih kơ Yahweh hil ƀrŭk; ƀing gơñu lăp 
djai hĭ yơh tui hăng bruă sat ƀai ƀing gơñu hơmâo ngă laih. Yahweh ƀing gơñu 
či pơkơhma̱l hĭ ƀing gơñu yơh yuakơ ƀing gơñu hơmâo djik djak hĭ laih kơ 
Yahweh. 

Hôsea 13 

Tơlơi Phat Kơđi Hơnăl Tuč Ƀơi Ƀing Israel 

1Mơ̆ng đưm hlâo adih, tơdang kơnung djuai Ephraim pơhiăp, ƀing kơnung djuai 
Israel pơkŏn huĭ hyưt yơh; ƀing gơñu pơpŭ kơ ƀing Ephraim. Samơ̆ ƀing 
Ephraim ngă soh yơh yuakơ kơkuh pơpŭ kơ yang rơba̱ng Baal, yuakơ tơlơi anŭn 
yơh, ƀing gơñu či djai hĭ. 

2Ƀing gơñu ăt ngă soh jai lu tui dơ̆ng yơh, anŭn jing pơkra khul rup trah kiăng 
kơ kơkuh pơpŭ, kar hăng: Khul rup trah ngă hăng amrăk, pơkra hăng tơlơi 
pơmĭn mơnuih mơnam, tơngan mơnuih yơh pơkra tơbiă hơdôm rup anŭn. 
Giŏng anŭn, ƀing gơñu laĭ tui anai, “Brơi bĕ gơnam ngă yang kơ hơdôm yang rup 
anŭn!” Hiư̆m arăng dưi čum ju̱m hơdôm rup trah anŭn, jing rup arăng pơkra 
hrup hăng rup rơmô tơno lĕ? 

3Yuakơ tơlơi sat ƀing gơñu ngă anŭn yơh, ƀing gơñu či rơngiă hĭ hrup hăng 
kơthul mơguah, hrup hăng ia ngo̱m kơhŭl đĭ rơngiă hĭ thĕng mơtam yơh tơdang 
hrơi truh. Ƀing gơñu či jing hrup hăng hơkam angĭn puh pơđuaĭ hĭ mơ̆ng anih 
prăh pơdai, hrup hăng asăp apui tơbiă đuaĭ mơ̆ng đing asăp apui yơh. 

4Yahweh laĭ tui anai dơ̆ng, “Kâo yơh jing Yahweh Ơi Adai gih, jing Pô ba tơbiă 
laih ƀing gih mơ̆ng lŏn čar Êjip. Ƀing gih ƀu hơmâo yang pơkŏn dơ̆ng ôh samơ̆ 
kơnơ̆ng hơjăn Kâo yơh. Kơnơ̆ng hơjăn Kâo yơh jing Pô Pơklaih gih. 

5Kâo răk rong laih ƀing gih amăng anih thu krô, jing amăng anih tơdron ha̱r anŭn. 

6Samơ̆ tơdang ƀing gih mŭt laih amăng anih lŏn hiam klă, ƀing gih ƀơ̆ng trơi hrăp 
yơh; giŏng anŭn ƀing gih ngă pơgao ang laih anŭn wơr bĭt hĭ Kâo. 

7Tui anŭn, Kâo či kơsung rai pơrai hĭ ƀing gih hrup hăng sa drơi rơmung dŭl 
kơsung mă yơh. Kâo či dŏ krăp mă pơrăm hĭ ƀing gih ƀơi jơlan hrup hăng sa drơi 
rơmung djrang dŏ krăp yơh. 

8Kâo či kơsung mă pơrai hĭ ƀing gih hrup hăng sa drơi tơgâo ania kơsung mă 
yơh tơdang ñu hil arăng klĕ mă hĭ ană ñu, laih anŭn Kâo či hek đăh lui hĭ ƀing gih 
yơh. Kâo či lun ƀơ̆ng hĭ ƀing gơñu ƀơi anih anŭn mơtam hrup hăng sa drơi 

rơmung dŭl lun ƀơ̆ng yơh, laih anŭn Kâo či pơsăn pơrai hĭ ƀing gih hrup hăng 
hlô mơnơ̆ng glai ngă yơh. 

9“Kâo či pơrai hĭ ƀing gih yơh, Ơ ƀing Israel hơi! Yuakơ ƀing gih pơkơdơ̆ng glaĭ 
hăng Kâo, jing Pô Djru gih yơh. 

10Ƀing gih rơkâo laih kiăng kơ hơmâo sa čô pơtao laih anŭn ƀing khua djă̱ akŏ, 
samơ̆ hiư̆m pă ƀing gơñu dưi pơklaih hĭ lŏn čar gih lĕ? 

11Amăng tơlơi Kâo hil yơh, Kâo pha brơi kơ ƀing gih ƀing pơtao, laih anŭn ăt 
amăng tơlơi Kâo nač mơ̆n, Kâo hơmâo mă pơđuaĭ hĭ ƀing gơñu. 

12Tơlơi soh ƀing Israel Kâo čih pioh laih, laih anŭn tơlơi ƀai gơñu Kâo răk pioh 
laih pơ anih hơđơ̆ng. 

13Ƀing Israel hơmâo laih tơlơi mơyŭn kiăng kơ hơdip, samơ̆ ñu mlŭk biă mă ƀu 
kiăng mă ôh; ñu jing hrup hăng sa čô čơđai jĕ či tơkeng rai laih, samơ̆ ñu hơngah 
hĭ ƀu kiăng tơbiă hĭ mơ̆ng kian ôh. 

14“Kâo či pơklaih hĭ ƀing gơñu mơ̆ng plei atâo djai ôh, laih anŭn Kâo či pơrơngai 
hĭ ƀing gơñu mơ̆ng tơlơi djai lơi. Ơ tơlơi djai, pơpă tơlơi ruă kli̱n khe̱ng ŏng lĕ? 
Ơ plei atâo djai, pơpă tơlơi răm rai ŏng lĕ? “Kâo ƀu či pap kơ ƀing ană plei Israel 
anŭn dơ̆ng tah. 

15Wơ̆t tơdah ƀing Israel đĭ kơyar hrup hăng rơ̆k čăt đĭ hiam, Kâo či brơi rai pơ 
ƀing gơñu angĭn glung pơiă gah ngŏ̱ mơ̆ng tơdron ha̱r, tui anŭn angĭn anŭn či 
pơthu hĭ abih ia bluh laih anŭn ia dơmŭn gơñu yơh. Angĭn anŭn či pơrai hĭ abih 
bang gơnam yom hiam gơñu yơh. 

16Ƀing ană plei plei Samaria khŏm glăm mă tơlơi pơkơhma̱l yơh, yuakơ ƀing 
gơñu pơkơdơ̆ng glaĭ hăng Kâo. Ƀing gơñu či djai hĭ hăng đao gưm amăng tơlơi 
pơblah yơh; ƀing rŏh ayăt gơñu či hơprăh pơdjai hĭ ƀing ană čơđai gơñu ƀơi lŏn, 
laih anŭn brĕh blang hĭ ƀing đah kơmơi pi kian gơñu.” 

Hôsea 14 

Tơlơi Hôsea Rơkâo Kơ Ƀing Israel Ngă 

1Ơ ƀing Israel hơi, wơ̆t glaĭ bĕ pơ Yahweh Ơi Adai gih. Hơdôm tơlơi soh gih yơh 
hơmâo ngă laih kơ ƀing gih tơhneč rơbuh. 

2Wơ̆t glaĭ bĕ pơ Yahweh laih anŭn pơhiăp hăng Ñu, “Rơkâo Ih pap brơi bĕ abih 
bang tơlơi soh gơmơi laih anŭn hơmư̆ bĕ tơlơi ƀing gơmơi iâu laĭ, tui anŭn ƀing 
gơmơi či kơkuh pơpŭ kơ Ih tui hăng tơlơi gơmơi hơmâo ƀuăn laih yơh. 

3Ƀing Assyria ƀu či dưi pơklaih hĭ ƀing gơmơi ôh, laih anŭn hơdôm aseh pioh kơ 
tơlơi pơblah ƀu či dưi pơgang hĭ ƀing gơmơi ôh. Ƀing gơmơi ƀu či laĭ dơ̆ng tah 
kơ hơdôm rup trah ƀing gơmơi pơkra laih tui anai: Ƀing gih jing Ơi Adai gơmơi. 
Ơ Yahweh hơi, Ih yơh jing Pô pap brơi kơ ƀing hlơi pô ƀu hơmâo anih pă ôh 
kiăng kơ kơnang.” 

Yahweh Ƀuăn Pha Brơi Tơlơi Hơdip Phrâo Kơ Ƀing Israel 

4Yahweh laĭ dơ̆ng tui anai, “Kâo či ba rai ƀing ană plei Kâo wơ̆t glaĭ pơ Kâo yơh. 
Kâo či khăp kơ ƀing gơñu hăng abih pran jua Kâo; Kâo ƀu či hil kơ ƀing gơñu 
dơ̆ng tah. 

5Kâo či dŏ hrŏm hăng ƀing gơñu hrup hăng ia hơjan le ̆  pơ anih lŏn thu krô yơh. 
Ƀing gơñu či hơmâo tơlơi bơni hiam hrup hăng bơnga blang yơh, ƀing gơñu či 
prŏng kơtang hrup hăng hơdôm kơyâo amăng anih lŏn Lebanôn čăt krañ trŭn 
akha kơjăp yơh. 

6Ƀing gơñu či hơdip hăng tơlơi prŏng tui phrâo, laih anŭn hiam ro ̆  hrup hăng 
hơdôm kơyâo ôliwơ yơh. Ƀing gơñu či hơmâo tơlơi hing ang hrup hăng kơyâo 
sar amăng anih lŏn Lebanôn ƀâo mơngưi yơh. 

7Sa wơ̆t dơ̆ng ƀing gơñu či dŏ gah yŭ tơlơi Kâo wai lăng dơ̆ng. Ƀing gơñu či čăt 
đĭ hrup hăng phŭn pơdai hiam laih anŭn hơmâo boh čroh hrup hăng đang boh 
kơƀâo yơh. Ƀing gơñu či hơmâo tơlơi hing ang kar hăng ia boh kơƀâo mơ̆ng anih 
lŏn Lebanôn hing ang yơh. 

8Ƀing ană plei Israel ƀu či kơkuh pơpŭ kơ yang rup trah dơ̆ng tah; Kâo či laĭ glaĭ 
kơ tơlơi ƀing gơñu iâu laĭ laih anŭn răk rong ƀing gơñu yơh. Kâo či krôp pơgang 
ƀing gơñu hrup hăng kơyâo hơngo̱ mơtah pơgang tơui ñu yơh; Kâo yơh jing 
phŭn kơ abih bang tơlơi bơni hiam kơ ƀing gơñu.” 

Tơlơi Pơđŭt 

9Kwưh kiăng hlơi pô rơgơi brơi thâo hluh bĕ hơdôm tơlơi hơmâo čih laih pơ 
anai, laih anŭn brơi kơ ñu djă̱ pioh ngă tui bĕ hơdôm tơlơi anŭn. Hơdră jơlan 
Yahweh jing djơ̆ tơpă, laih anŭn ƀing mơnuih tơpă hơnơ̆ng hơdip yuakơ ngă tui 
hơdôm tơlơi tơpă anŭn yơh, samơ̆ ƀing mơnuih soh sat či tơhneč rơbuh yơh 
yuakơ ƀing gơñu ƀu kiăng ngă tui ôh. 

Yôêl 

Yôêl 1 

1Anai jing boh hiăp Yahweh brơi kơ Yôêl ană đah rơkơi Pethuêl. 

Ƀing Ană Plei Čŏk Hia Kơ Tơlơi Răm Rai Gơnam Tăm 

2Ơ ƀing kŏng tha, hơmư̆ kơ tơlơi anai bĕ! Hơmư̆ bĕ, Ơ abih bang mơnuih amăng 
anih lŏn Yudah anai. Hơmâo mơ̆ tơlơi truh hrup hăng anai amăng rơnŭk gih 
ƀôdah amăng rơnŭk ƀing ơi adon gih? 

3Ră ruai bĕ kơ ană bă gih, laih anŭn brơi bĕ ƀing ană bă gih ruai glaĭ kơ ƀing ană 
bă gơñu, laih anŭn ƀing ană bă gơñu ră ruai kơ rơnŭk tơdơi kơ gơñu dơ̆ng. 

4Hơget gơnam tăm kơtop tơpul pioh glaĭ khul kơtop prŏng ƀơ̆ng hĭ; hơget 
gơnam tăm khul kơtop prŏng pioh glaĭ khul kơtop kơplŏng ƀơ̆ng hĭ; hơget 
gơnam tăm khul kơtop kơplŏng pioh glaĭ khul kơtop pơkŏn dơ̆ng ƀơ̆ng hĭ. 

5Mơdưh bĕ, Ơ ƀing gih jing ƀing măt tơpai, hăng hia bĕ! Pơkrao bĕ yuakơ tơpai 
boh kơƀâo phrâo, yuakơ khul kơtop hơmâo hơñăk đuaĭ hĭ laih mơ̆ng tơƀông gih. 

6Sa lŏn čar hơmâo blah juă hĭ laih anih lŏn Kâo, gơñu kơtang laih anŭn lu biă mă; 
lŏn čar anŭn hơmâo tơgơi hrup hăng tơgơi rơmung dŭl, khul griăng ñu hrup 
hăng griăng rơmung dŭl ania. 

7Ñu hơmâo pơrai hĭ khul boh kơƀâo Kâo laih anŭn pơrai hĭ khul kơyâo hra Kâo. 
Ñu hơmâo tơluăh lo̱k hĭ khul hơmok kơyâo anŭn laih anŭn glŏm hĭ, lui hĭ khul 
than kơyâo jing hĭ ko ̱̆ . 

8Kơŭ kơuăn bĕ hrup hăng sa čô dra hơči̱h amăng ao tâo rơngot hơning yuakơ pô 
khăp ñu amăng thŭn hlak ai rơngiă rơngiăm. 

9Gơnam pơyơr pơdai laih anŭn gơnam pơyơr mơñum ƀu hơmâo dơ̆ng tah 
amăng sang Yahweh. Ƀing khua ngă yang rơngot hơning, jing ƀing mă bruă ƀơi 
anăp Yahweh. 

10Khul đang hơma răm rai, hơma tơnah thu krô; pơdai hơmâo răm rai laih, ia 
boh kơƀâo thu krô, ia rơmuă kơƀah hĭ laih. 

11Kơŭ kơuăn bĕ, Ơ ƀing gih jing ƀing mă bruă hơma; pơkrao bĕ, Ơ ƀing gih jing 
ƀing pla boh kơƀâo; kơŭ kơuăn bĕ kơ pơdai kơtor laih anŭn pơdai kơtur, yuakơ 
đang hơma anŭn răm rai laih ƀu thâo pĕ hơpuă tah. 

12Khul hrĕ boh kơƀâo jing hĭ gliu krô laih anŭn kơyâo hra jing hĭ gliu tơdu; kơyâo 
pumƀre, kơyâo đung kri laih anŭn kơyâo pôm, abih bang kơyâo amăng đang 
hơma jing hĭ thu krô. Sĭt yơh tơlơi mơak mơnuih mơnam đuaĭ hĭ thĕng laih. 

Tơlơi Iâu Mơthưr Kơ Tơlơi Kơhma̱l 

13Čut hơô mă bĕ ao tâo, Ơ ƀing khua ngă yang, hăng čŏk bĕ! pơkrao bĕ, Ơ ƀing 
gih jing ƀing mă bruă ƀơi anăp kơnưl ngă yang. Mŭt rai bĕ, đŏm bĕ mlam hăng 
ao tâo, Ơ ƀing gih jing ƀing mă bruă ƀơi anăp Ơi Adai kâo; yuakơ gơnam pơyơr 
pơdai laih anŭn gơnam pơyơr mơñum kơƀah hĭ laih amăng sang yang Ơi Adai 
gih. 

14Pơhaih bĕ sa tơlơi kŏm ƀơ̆ng huă rơgoh hiam; iâu pơƀut bĕ sa tơlơi pơjơnum 
rơgoh hiam. Iâu rai bĕ ƀing kŏng tha laih anŭn abih bang ƀing hlơi pô hơdip 
amăng anih lŏn anai kiăng kơ nao pơ sang Yahweh Ơi Adai gih, laih anŭn iâu 
kwưh bĕ kơ Yahweh. 

15Anai nê, răm ƀăm yơh kơ hrơi anŭn! Yuakơ hrơi Yahweh jĕ laih; hrơi anŭn či 
rai hrup hăng tơlơi răm rai mơ̆ng Pô Dưi Kơtang yơh. 

16Ƀu djơ̆ ôh hă khul kơtop hơmâo mă pơđuaĭ laih gơnam ƀơ̆ng mơ̆ng anăp mơta 
ta, wơ̆t hăng tơlơi hơ̆k kơdơ̆k mơak mơai mơ̆ng sang Ơi Adai ta? 

17Khul pơjĕh brŭ djai hĭ gah yŭ khul tơkol lŏn. Khul pưk jing hĭ răm rai, khul 
atông hơmâo pơčah răm hĭ laih, yuakơ pơdai ƀu hơmâo ôh. 

18Tơpul rơmô ur pơkrao biă mă! Tơpul hlô mơnơ̆ng rong anet rŭng răng yuakơ 
gơñu ƀu hơmâo đang rơ̆k ôh; wơ̆t hăng tơpul triu ăt tơnap tap mơ̆n. 

19Kơ Ih yơh, Ơ Yahweh, kâo iâu kwưh, yuakơ apui hơmâo hơr ƀơ̆ng hĭ laih khul 
đang rơ̆k mơda, laih anŭn jơlah apui hơmâo čuh hơr hĭ laih abih bang kơyâo 
pơtâo amăng đang hơma. 

20Wơ̆t hăng hlô mơnơ̆ng glai ăt iâu kwưh kơ Ih mơ̆n; khul hơnŏh ia hơmâo kho̱t 
hĭ laih laih anŭn apui hơmâo hơr ƀơ̆ng hĭ laih khul đang rơ̆k mơda. 

Yôêl 2 

Khul Kơtop Jing Tơlơi Pơkơđiăng Kơ Hrơi Yahweh 

1Ayŭp tơdiăp bĕ amăng Ziôn; pơmơñi bĕ ƀơi bŏl čư̆ rơgoh hiam Kâo. Brơi bĕ kơ 
abih bang hlơi hơdip amăng anih lŏn anai rŭng răng, yuakơ hrơi Yahweh hlak 
rai. Hrơi anai rai jĕ biă mă yơh, 

2jing sa hrơi kơnăm mơmŏt laih anŭn brĭng brĭh, sa hrơi bă hăng kơthul laih 
anŭn kơnăm jŭ̱. Khul kơtop rai hrup hăng mơguah bơngač ba̱ng nao ƀơi khul čư̆ 
jing sa phung tơhan lu laih anŭn kơtang kơsung rai, tơlơi anai ƀu hơmâo ôh 
mơ̆ng đưm adih kŏn či hơmâo lơi amăng khul rơnŭk pơanăp. 

3Gah anăp gơñu apui ƀơ̆ng, gah klon gơñu jơlah apui hơr. Gah anăp gơñu anih 
lŏn hrup hăng đang Iden, gah klon gơñu sa anih tơdron ha̱r hông hang, ƀu hơmâo 
gơnam hơget ôh tơklaih hĭ mơ̆ng ƀing gơñu. 

4Gơñu hrup hăng tơpul aseh; gơñu đuaĭ kar hăng tơpul aseh kơ tơlơi pơblah. 

5Hrup hăng dơnai rơdêh aseh, gơñu găn rơgao hĭ kơ khul kơčŏng čư̆, hrup hăng 
dơnai apui ƀơ̆ng rơ̆k krô, hrup hăng sa ling tơhan kơtang pơdap nao kơ tơlơi 
pơblah. 

6Ƀơi anăp gơñu, lu lŏn čar dŏ amăng tơlơi ruă nuă; ƀo ̆  mơta ƀing gơ̆ jing hĭ hrup 
hăng ia tơpur ƀlơ̆. 

7Gơñu kơsung rai kar hăng ƀing pơblah kơtang; gơñu đĭ pơnăng plei hrup hăng 
ƀing tơhan; abih bang gơñu pơdă nao amăng tơroai pơanăp ƀu pơplih hĭ anăp 
gơñu ôh. 

8Gơñu ƀu tĕk djơ̆ tơdruă ôh; rĭm tơroai pơdă tơpă nao pơanăp. Gơñu kơsung 
găn hĭ anih pơgang ƀu hơmâo tơlơi hơget dưi pơgăn hĭ gơñu ôh. 

9Gơñu đuaĭ nao pơkơdơ̆ng glaĭ hăng rĭm plei; gơñu đuaĭ kơtuai pơnăng. Gơñu đĭ 
mŭt nao amăng khul sang; hrup hăng ƀing klĕ yơh gơñu mŭt găn nao tui khul 
amăng phă̱. 

10Ƀơi anăp gơñu lŏn tơnah pơpư̆ pơgơi, adai rơngit rŭng răng, yang hrơi hăng 
yang blan jing hĭ kơnăm, laih anŭn khul pơtŭ ƀu dưi pơčrang bơngač dơ̆ng tah. 

11Yahweh pơhiăp asăp kraih kar hăng grŏm ƀơi akŏ ling tơhan Ñu; ƀing ling 
tơhan Ñu lu biă mă, laih anŭn jing kơtang yơh jing ƀing tui gưt tơlơi juăt Ñu. Hrơi 
Yahweh jing prŏng biă mă; jing hrơi huĭ hyưt kri̱p yi̱p biă mă yơh. Hlơi pô dưi 
grơ̆ng amăng hrơi anŭn lĕ? 

Tơlơi Iâu Mơthưr Kiăng Kơ Kơhma̱l 

12Yahweh laĭ, “Tơdang ăt dŏ hơmâo mông ră anai, kơhma̱l hăng wơ̆t glaĭ bĕ kơ 
Kâo hăng abih pran jua gih, hăng tơlơi kŏm ƀơ̆ng huă, čŏk hia laih anŭn rơngot 
hơning.” 

13Pơruă bĕ pran jua gih pơala kơ hek hĭ ao gih. Wơ̆t glaĭ bĕ kơ Yahweh Ơi Adai 
gih, yuakơ Ñu jing Pô thâo pap khăp laih anŭn thâo pap djru, akaih hil laih anŭn 
thâo khăp nanao, laih anŭn Ñu pơtơdu hĭ ƀu kiăng pơrai hĭ ôh. 

14Hlơi thâo lĕ? Năng ai Ñu či pơplih hĭ tơlơi pơmĭn Ñu kiăng kơ pap brơi laih 
anŭn pha brơi tơlơi bơni hiam, anŭn jing khul gơnam pơyơr pơdai laih anŭn 
gơnam pơyơr mơñum kơ Yahweh Ơi Adai gih yơh. 

15Ayŭp đĭ bĕ tơdiăp ƀơi Čư̆ Ziôn, pơhaih bĕ sa tơlơi kŏm ƀơ̆ng huă rơgoh hiam, 
iâu pơƀut bĕ sa tơlơi pơjơnum rơgoh hiam. 

16Pơƀut glaĭ bĕ abih bang mơnuih, pơrơgoh bĕ ƀing pơjơnum; iâu pơƀut glaĭ bĕ 
ƀing kŏng tha, pơƀut glaĭ bĕ ƀing čơđai, hăng ƀing ană nge mơ̆n. Brơi bĕ kơ met 
han tơbiă mơ̆ng anih đih ñu laih anŭn neh hơđŭ tơbiă mơ̆ng anih anơ̆m ñu. 

17Brơi bĕ ƀing khua ngă yang, jing ƀing mă bruă kơ Yahweh, hia ƀơi kơplăh wăh 
bah amăng mŭt nao kơ Sang Yang hăng kơnưl ngă yang. Brơi bĕ gơñu laĭ, “Ơ 
Yahweh, pap mơñai kơ ană plei Ih đa. Anăm brơi kơ ƀing ană plei Ih jing hĭ sa 

tơlơi arăng djik djak kơhak kơčŭh mơ̆ng kơnung djuai pơkŏn pơhiăp sat ôh. 
Anăm brơi gơñu laĭ tŏng krah lu mơnuih pơkŏn tui anai: Pơpă Ơi Adai gơñu lĕ?” 

Tơlơi Ơi Adai Laĭ Glaĭ 

18Giŏng anŭn, Yahweh či ga̱r brơi kơ anih lŏn Ñu laih anŭn pap brơi kơ ƀing ană 
plei Ñu. 

19Yahweh či laĭ glaĭ kơ gơñu tui anai, “Kâo či pha brơi kơ ƀing gih pơdai, ia boh 
kơƀâo laih anŭn ia rơmuă, kiăng kơ pơhrăp pơdjŏp ƀing gih bă blai; Kâo ƀu či 
ngă brơi kơ ƀing gih jing hĭ sa tơlơi kơ lu lŏn čar djik djak dơ̆ng tah. 

20Kâo či pơđuaĭ hĭ ling tơhan kơtop gah dư̱r anai ataih mơ̆ng ƀing gih, tơlư̆ 
pơđuaĭ hĭ gơñu mŭt amăng anih thu krô laih anŭn amăng anih tơdron tač tơba, 
ƀing ling tơhan gah anăp mŭt nao amăng ia rơsĭ gah ngŏ̱ ƀing ling tơhan gah rŏng 
mŭt nao amăng ia rơsĭ gah yŭ̱. Laih anŭn tơlơi ƀâo brŭ gơñu či hơyŭh đĭ; tơlơi 
ƀâo hui hăi gơñu či pơđŭng hyu yơh.” Sĭt nik Ñu hơmâo pơgiŏng hĭ laih khul tơlơi 
prŏng prin biă mă. 

21Ơ anih lŏn anai ăh, anăm huĭ ôh; samơ̆ mơak mơai hăng hơ̆k kơdơ̆k bĕ. Sĭt yơh 
Yahweh hơmâo pơgiŏng hĭ laih khul tơlơi prŏng prin. 

22Ơ khul hlô mơnơ̆ng glai, anăm huĭ ôh, yuakơ đang rơ̆k či jing mơtah mơda glaĭ. 
Khul kơyâo či pơtơbiă rai boh čroh gơñu; kơyâo hra laih anŭn phŭn hrĕ boh 
kơƀâo hơmâo rai boh gơñu lu. 

23Mơak bĕ, Ơ ƀing ană plei Ziôn hơi, hơ̆k kơdơ̆k bĕ amăng Yahweh Ơi Adai gih, 
yuakơ Ñu hơmâo brơi rai kơ ƀing gih laih bơyan hơjan hlĭm amăng tơlơi tơpă 
hơnơ̆ng. Ñu brơi rai ia hơjan lu. Ñu brơi rai ia hơjan bă blai kơ ƀing gih, abih dua 
hơjan bơyan hlĭm laih anŭn hơjan bơyan bơnga hrup hăng hlâo adih. 

24Ƀơi anih prăh pơdai či bă blai hăng pơdai; amăng khul kơthŭng či bă blai hăng 
ia boh kơƀâo phrâo laih anŭn hăng ia rơmuă ôliwơ. 

25Kâo či kla glaĭ kơ ƀing gih hơget tơlơi ƀing gih hơmâo rơngiă laih amăng khul 
thŭn tơdang tơpul kơtop hơmâo ƀơ̆ng hĭ, jing khul kơtop prŏng laih anŭn anet, 
khul kơtop kơplŏng laih anŭn khul kơtop pơkŏn, jing ƀing ling tơhan prŏng Kâo 
hơmâo pơkiaŏ rai laih amăng ƀing gih. 

26Ƀing gih či hơmâo bă blai gơnam kiăng kơ ƀơ̆ng, tơl ƀing gih trơi hĭ, laih anŭn 
ƀing gih či bơni hơơč kơ anăn Yahweh Ơi Adai gih yơh, jing Pô hơmâo ngă laih 
khul tơlơi mơsêh mơyang kơ ƀing gih; arăng ƀu či djik djak kơ ană plei Kâo dơ̆ng 
tah. 

27Giŏng anŭn, ƀing gih či thâo krăn Kâo dŏ tŏng krah ƀing Israel, tui anŭn Kâo 
yơh jing Yahweh Ơi Adai gih, laih anŭn ƀu hơmâo hlơi yang pơkŏn dơ̆ng tah, 
arăng ƀu či djik djak kơ ană plei Kâo dơ̆ng tah. 

Hrơi Yahweh 

28Tơdơi kơ anŭn, Kâo či pơkiaŏ rai Yang Bơngăt Kâo ƀơi abih bang mơnuih. Ƀing 
ană đah rơkơi đah kơmơi gih či laĭ lui hlâo, ƀing tha rơma gih či hơmâo khul 
tơlơi rơpơi, laih anŭn ƀing hlak ai gih či hơmâo khul tơlơi pơƀuh. 

29Wơ̆t tơdah ƀơi ƀing ding kơna Kâo đah rơkơi ƀôdah đah kơmơi, Kâo či pơkiaŏ 
rai Yang Bơngăt Kâo yơh amăng khul hrơi anŭn. 

30Kâo či pơrơđah khul tơlơi pơkơnăl amăng khul adai laih anŭn ƀơi lŏn tơnah, 
drah apui laih anŭn asăp apui prŏng kơhŭl đĭ. 

31Yang hrơi či kơnăm hĭ, laih anŭn yang blan či jing hĭ mriah hrup hăng drah yơh 
hlâo kơ hrơi huĭ hyưt kri̱p yi̱p prŏng Yahweh rai. 

32Samơ̆ hlơi pô kwưh iâu ƀơi anăn Yahweh či klaih yơh; yuakơ ƀơi Čư̆ Ziôn laih 
anŭn amăng plei Yerusalaim či hơmâo mơnuih đuaĭ klaih hĭ, kar hăng Yahweh 
hơmâo laĭ laih, amăng tŏng krah ƀing ăt dŏ so̱t yơh jing ƀing Yahweh iâu. 

Yôêl 3 

Ơi Adai Či Phat Kơđi Abih Lŏn Čar 

1Yahweh laĭ, “Amăng khul hrơi anŭn, tơdang Kâo rŭ̱ pơdơ̆ng đĭ ƀing Yudah laih 
anŭn plei Yerusalaim, 

2Kâo či pơƀut glaĭ abih bang lŏn čar laih anŭn ba gơñu trŭn nao pơ Dơnung 
Yehôsaphat. Pơ anŭn yơh Kâo či phat kơđi pơkơdơ̆ng glaĭ hăng gơñu yuakơ 
gơñu ngă sat laih kơ ƀing kŏng ngăn Kâo, jing ƀing ană plei Israel Kâo, yuakơ 
ƀing lŏn čar anŭn hơmâo pơčơlah pơbra hyu laih ană plei Kâo amăng lu kơnung 
djuai mơnuih laih anŭn pơpha hĭ anih lŏn Kâo. 

3Gơñu ngui čram kiăng kơ mă ƀing ană plei Kâo gơñu pơplih hĭ ƀing ană đah 
rơkơi kiăng kơ mă mơnuih rĭh răm; gơñu sĭ hĭ ƀing ană đah kơmơi kiăng kơ 
hơmâo tơpai jing gơnam gơñu či mơñum. 

4“Bơ kơ ƀing gih, hơget tơlơi ƀing gih hơmâo pơkơdơ̆ng glaĭ laih hăng Kâo lĕ, Ơ 
ƀing Tir, ƀing Sidôn, laih anŭn abih ƀing Philistia? Ƀing gih či rŭ nua ƀơi Kâo kơ 
hơget tơlơi Kâo hơmâo ngă laih hă? Tơdah ƀing gih rŭ nua ƀơi Kâo, Kâo či wir 
ba glaĭ ƀơi akŏ gih pô tañ biă mă yơh kơ hơget tơlơi ƀing gih hơmâo ngă laih. 

5Yuakơ ƀing gih hơmâo mă pơđuaĭ hĭ laih mŭk dram amrăk mah Kâo hăng ba 
nao pơ khul sang yang gih. 

6Ƀing gih hơmâo sĭ hĭ laih ƀing Yudah laih anŭn Yerusalaim kơ ƀing Grek, tui 
anŭn yơh ƀing gih ba ƀing gơ̆ ataih hĭ mơ̆ng plei pla ƀing gơ̆ pô. 

7“Anai nê, Kâo či pơtơgŭ đĭ ƀing gơñu mơ̆ng khul anih ƀing gih hơmâo sĭ hĭ laih 
gơñu pơ anih anŭn, laih anŭn Kâo či ba glaĭ ƀơi khul akŏ gih pô hơget tơlơi sat 
ƀing gih hơmâo ngă laih. 

8Kâo či sĭ hĭ ƀing ană đah rơkơi đah kơmơi gih kơ ƀing Yudah; laih anŭn ƀing 
Yudah či sĭ hĭ ƀing gơñu kơ ƀing Sabean, jing sa kơnung djuai ataih biă mă.” 
Yahweh hơmâo pơhiăp laih. 

9Pơhaih bĕ tơlơi anai kơ lu lŏn čar: Prap rơmet bĕ kơ tơlơi pơblah! Iâu pơƀut bĕ 
ƀing tơhan pơblah! Brơi bĕ abih bang ƀing ling tơhan pơblah rai jĕ kiăng kơ 
kơsung blah. 

10Čruih tia bĕ khul čŏng jik gih jing hĭ khul đao gưm laih anŭn khul thŏng guaĭ 
ƀing gih jing hĭ khul tơbăk. Brơi bĕ kơ pô tơdu laĭ, “Kâo jing sa čô kơtang!” 

11Rai ječ ameč bĕ, Ơ abih bang lŏn čar mơ̆ng djŏp djang akiăng, laih anŭn pơƀut 
glaĭ bĕ pơ anih anŭn. Ơ Yahweh! Pơkiaŏ trŭn bĕ ƀing ling tơhan Ih kơsung blah 
ƀing gơñu! 

12“Brơi bĕ ƀing lŏn čar khŏm prap rơmet; laih anŭn rai pơ Dơnung Yehôsaphat, 
yuakơ Kâo či dŏ be̱r kiăng kơ phat kơđi abih bang lŏn čar mơ̆ng djŏp djang 
akiăng. 

13Yơr tơbiă bĕ mơnêk kiăng kơ pơkơhma̱l hĭ gơñu, yuakơ bơyan hơpuă tơsă laih. 
Rai bĕ, juă dje̱t khul boh kơƀâo anai, yuakơ anih djet bă blai laih laih anŭn khul 
kơthŭng jing rơbeh rơbai, yuakơ tơlơi sat ƀai gơñu ăt jing prŏng hrup hăng anŭn 
mơ̆n!” 

14Hơmâo lu klăk klai mơnuih amăng dơnung Ơi Adai či khưp ngă! Yuakơ hrơi 
Yahweh jĕ či truh laih amăng dơnung phat kơđi anŭn. 

15Yang hrơi laih anŭn yang blan či jing hĭ kơnăm, laih anŭn khul pơtŭ ƀu či 
pơčrang bơngač dơ̆ng tah. 

16Yahweh či pơhiăp kraih mơ̆ng Ziôn laih anŭn pơgrŏm mơ̆ng plei Yerusalaim; 
adai lŏn či rŭng răng. Samơ̆ Yahweh či jing sa anih kơđap kơ ană plei Ñu, jing 
anih kơđông kơjăp kơ ƀing ană plei Israel yơh. 

Ơi Adai Či Bơni Hiam Kơ Ană Plei Ñu 

17“Tui anŭn, ƀing gih či thâo krăn Kâo yơh jing Yahweh Ơi Adai gih jing Pô dŏ 
amăng anih Ziôn, jing bŏl čư̆ rơgoh hiam Kâo. Yerusalaim či jing hĭ plei rơgoh 
hiam; ƀing tuai ƀu či dưi wang blah hĭ ñu dơ̆ng tah. 

18“Amăng hrơi anŭn khul čư̆ či rô rai ia boh kơƀâo phrâo, laih anŭn khul bŏl čư̆ 
či rô rai ia tơsâo; laih anŭn abih bang čroh amăng tring Yudah či rô ia. Sa phŭn 
ia či rô tơbiă mơ̆ng sang Yahweh laih anŭn či pruih dơnung akasia. 

19Samơ̆ anih lŏn Êjip či jing hĭ anih hông hang, lŏn čar Edôm jing hĭ sa tơdron 
ha̱r, yuakơ gơñu ngă laih tơlơi sat ƀai kơ ƀing Yudah, amăng anih lŏn Yudah yơh 
gơñu pơdjai hĭ laih ƀing mơnuih ƀu hơmâo soh. 

20Yudah ăt či dŏ amăng anih lŏn kŏng ngăn anŭn nanao laih anŭn Yerusalaim ăt 
či dŏ amăng abih rơnŭk mơ̆n. 

21Bơ kơ tơlơi soh ƀing Êjip hăng ƀing Edôm pơdjai laih ƀing Yudah, jing tơlơi 
soh Kâo ƀu pap brơi ôh hlâo adih, Kâo či pap brơi yơh.” Yahweh dŏ amăng anih 
Ziôn! 

Amôs 

Amôs 1 

Tơlơi Laĭ Pơthâo Kơ Tơlơi Phat Kơđi 

1Anai jing khul boh hiăp Amôs, jing pô wai triu mơ̆ng plei pơnăng Tơkhoa. Dua 
thŭn hlâo kơ lŏn pơpư̆ čư̆ pơgơi, tơdang pơtao Uzziyah jing pơtao ƀing Yudah, 
laih anŭn Yarobam ană đah rơkơi pơtao Yêhôas jing pơtao ƀing Israel, Ơi Adai 
pơrơđah kơ Amôs khul tơlơi anai kơ ƀing Israel. 

2Amôs laĭ: “Yahweh ur kraih mơ̆ng Ziôn laih anŭn pơgrŏm rai dơnai pơhiăp Ñu 
mơ̆ng Yerusalaim; khul đang rơ̆k kơ ƀing wai triu krô hĭ, laih anŭn đang rơ̆k ƀơi 
kơčŏng čư̆ Karmel gliu hĭ.” 

Tơlơi Phat Kơđi Ƀơi Ƀing Re̱ng Gah Israel 

3Anai yơh jing tơlơi Yahweh laĭ: “Ƀing mơnuih amăng plei prŏng Damaskus ngă 
soh nanao, yuakơ anŭn yơh, sĭt Kâo či pơkơhma̱l hĭ ƀing gơñu yơh. Yuakơ gơñu 
hơmâo hua prăh pơrai hĭ laih ƀing ană plei amăng anih lŏn Gilead hăng gơnam 
prăh pơdai pơsơi, 

4Tui anŭn, Kâo či mơit rai apui ƀơi gah ngŏ sang Hazaêl laih anŭn apui či ƀơ̆ng 
hĭ khul kơđông kơtang Ben-Hadad. 

5Kâo či pơrai hĭ amăng ja̱ng Damaskus Kâo či pơrăm hĭ ƀing mơnuih dŏ amăng 
Dơnung Awen laih anŭn pô djă̱ gai hơnuăt pơtao mơ̆ng anih Bêt-Eden; laih anŭn 
či brơi ƀing ană plei Aram jing hĭ hlŭn mơnă pơ anih Kir yơh,” anŭn yơh jing 
tơlơi Yahweh laĭ. 

6Anai yơh jing tơlơi Yahweh laĭ: “Ƀing mơnuih amăng plei prŏng Gaza ngă soh 
nanao, yuakơ anŭn yơh, sĭt Kâo či pơkơhma̱l hĭ ƀing gơñu yơh, yuakơ gơñu mă 
pơjing mơnă abih bang ană plei pơkŏn laih anŭn jao hĭ ƀing gơ̆ kơ ƀing Edôm, 

7Kâo či mơit apui ƀơi gah ngŏ kơ khul pơnăng plei Gaza tui anŭn apui či ƀơ̆ng hĭ 
khul kơđông kơtang ñu. 

8Kâo či pơrai hĭ ƀing khua djă̱ akŏ plei prŏng Asdôd laih anŭn pô djă̱ gai hơnuăt 
pơtao amăng plei prŏng Askelôn. Kâo či wir tơngan Kâo pơkơdơ̆ng glaĭ hăng plei 
prŏng Ekrôn tơl tơƀe̱ng dŏ glaĭ ƀing Philistia răm rai hĭ abih,” anŭn yơh jing tơlơi 
Yahweh Ơi Adai laĭ. 

9Anai yơh jing tơlơi Yahweh laĭ: “Ƀing mơnuih amăng plei prŏng Tir ngă soh 
nanao, yuakơ anŭn yơh, sĭt Kâo či pơkơhma̱l hĭ ƀing gơñu yơh; yuakơ gơñu jao 
hĭ abih ƀing ană plei pơkŏn jing mơnă kơ ƀing Edôm, ƀu kiăng hơdơr ôh kơ tơlơi 
pơgop ayŏng adơi, 

10tui anŭn Kâo či mơit rai apui gah ngŏ kơ khul pơnăng plei Tir tui anŭn apui či 
ƀơ̆ng hĭ khul kơđông kơtang ñu yơh.” 

11Anai yơh jing tơlơi Yahweh laĭ: “Ƀing Edôm ngă soh nanao, yuakơ anŭn yơh, 
sĭt Kâo či pơkơhma̱l hĭ ƀing gơñu yơh, yuakơ gơñu kiaŏ pơrai hĭ adơi gơñu ƀing 
Israel hăng đao gưm, hơngah hĭ tơlơi thâo pap, yuakơ tơlơi gơñu hil dŏ nanao 
laih anŭn tơlơi gơñu pơrơmut ƀu thâo pơkă ôh, 

12Kâo či mơit rai apui ƀơi plei prŏng Têman tui anŭn apui či ƀơ̆ng hĭ khul kơđông 
kơtang Bozrah yơh.” 

13Anai yơh jing tơlơi Yahweh laĭ: “Ƀing Ammôn ngă soh nanao, yuakơ anŭn yơh, 
sĭt Kâo či pơkơhma̱l hĭ ƀing gơñu yơh, yuakơ gơñu brĕh hơdip ƀing đah kơmơi 
pi kian amăng anih lŏn Gilead, kiăng kơ pŏk prŏng khul guai lŏn gơñu, 

14Kâo či pioh apui ƀơi khul pơnăng plei pơnăng Raƀah tui anŭn apui či ƀơ̆ng hĭ 
khul kơđông kơtang ñu, tŏng krah khul tơlơi ur dreo ƀơi hrơi pơblah, tŏng krah 
khul angĭn rơbŭ ƀơi hrơi rơbŭ kơthel; 

15laih anŭn pơtao gơñu či jing mơnă, ñu wơ̆t hăng ƀing khua moa ñu hrŏm hơbĭt 
mơ̆n,” anŭn yơh tơlơi Yahweh laĭ. 

Amôs 2 

1Anai yơh jing tơlơi Yahweh laĭ: “Ƀing Môab ngă soh nanao, yuakơ anŭn yơh, sĭt 
Kâo či pơkơhma̱l hĭ ƀing gơñu yơh, yuakơ ñu ƀu pơpŭ ôh hăng čuh hĭ khul tơlang 
pơtao ƀing Edôm jing hĭ hơbâo laih; 

2tui anŭn Kâo či mơit rai apui amăng anih lŏn Môab, tui anŭn apui či ƀơ̆ng hĭ khul 
kơđông kơtang plei pơnăng Keriyôt. Môab či djai amăng tơlơi ngañ bañ prŏng 
tŏng krah khul tơlơi ur dreo pơblah laih anŭn dơnai tơdiăp ayŭp yơh. 

3Kâo či pơrai hĭ khua git gai tŏng krah anih lŏn anŭn, hăng pơdjai hĭ abih bang 
ƀing khua moa hrŏm hăng khua git gai anŭn pơ anih anŭn mơ̆n,” anŭn yơh jing 
tơlơi Yahweh pơhiăp. 

4Anai yơh jing tơlơi Yahweh laĭ: “Ƀing Yudah ngă soh nanao, yuakơ anŭn yơh, sĭt 
Kâo či pơkơhma̱l hĭ ƀing gơñu yơh, yuakơ gơñu hơmâo hơngah hĭ laih tơlơi juăt 
Kâo, laih anŭn ƀu hơmâo djă̱ pioh khul tơlơi pơtă pơtăn Kâo ôh, samơ̆ khul tơlơi 
ƀlŏr gơñu hơmâo ba gơñu jrôk jơlan, khul tơlơi ƀlŏr anŭn yơh ƀing ơi adon gơñu 
hơmâo kiaŏ tui laih. 

5Tui anŭn, Kâo či mơit apui ƀơi anih lŏn ƀing Yudah laih anŭn apui či ƀơ̆ng hĭ 
khul kơđông kơtang plei Yerusalaim.” 

Tơlơi Phat Kơđi Ƀơi Israel 

6Anai yơh jing tơlơi Yahweh laĭ: “Ƀing Israel ngă soh nanao, yuakơ anŭn yơh, sĭt 
Kâo či pơkơhma̱l hĭ ƀing gơñu yơh, yuakơ gơñu sĭ hĭ mơnuih tơpă hơnơ̆ng kơ 
amrăk, laih anŭn mơnuih kơƀah kơƀap kơ sa pe̱r tơkhŏ sanđal. 

7Gơñu kơtư̆ juă ƀing ƀun rin kar hăng juă ƀơi akŏ ƀing gơ̆ ƀơi ngŏ ƀruih lŏn tơnah 
laih anŭn hơngah hĭ tơlơi tơpă kơ ƀing mơnuih arăng kơtư̆ juă. Ama hăng ană 

đah rơkơi nao dŏ hrŏm sa čô đah kơmơi hlŭn, tui anŭn yơh pơgrĭ hĭ anăn rơgoh 
hiam Kâo. 

8Gơñu đih jĕ rĭm boh kơnưl ƀơi khul ao hơmâo djă̱ kơnăl laih ƀuăn kiăng kơ brơi 
glaĭ; amăng sang yang lŏm kơ yang gơñu gơñu mơñum hĭ tơpai boh kơƀâo jing 
gơnam gơñu đŭ wă. 

9“Samơ̆ Kâo pơrai laih mơnuih Amôr ƀơi anăp gơñu, wơ̆t tơdah ƀing mơnuih 
anŭn prŏng glông hrup hăng khul kơyâo sar, laih anŭn kơtang hrup hăng khul 
kơyâo sen. Kâo pơrai laih boh čroh ñu gah ngŏ adih laih anŭn khul akha ñu gah 
yŭ anai. 

10“Kâo ăt ba tơbiă laih ƀing gih mơ̆ng čar Êjip, laih anŭn Kâo dui ba ƀing gih 
pă̱pluh thŭn amăng tơdron ha̱r, kiăng kơ brơi ƀing gih anih lŏn ƀing Amôr. 

11Kâo ăt ruah mă ƀing pô pơala tŏng krah ƀing ană đah rơkơi gih laih anŭn ƀing 
Nazir mơ̆ng ƀing hlak ai gih. Tơlơi anŭn ƀu djơ̆ ôh hă, Ơ ƀing ană plei Israel?” 
Anŭn yơh jing tơlơi Yahweh pơhaih. 

12“Samơ̆ ƀing gih ngă brơi kơ ƀing Nazir mơñum tơpai boh kơƀâo, laih anŭn 
pơkơđiăng kơ ƀing pô pơala ƀu dưi laĭ lui hlâo ôh. 

13“Anai nê, Kâo či pơsăn hĭ ƀing gih amăng anih gih yơh, kar hăng sa boh rơdêh 
trŭt kơtraŏ pơsăn hĭ gah yŭ ñu tơdang arăng dap mŭt bă pơdai. 

14Mơnuih hơmăr samơ̆ ñu ƀu dưi đuaĭ kơdŏp ôh, ƀing mơnuih kơtang samơ̆ 
gơñu ƀu anăm ngă hơget tơlơi ôh, laih anŭn tơhan kơtang ăt kŏn dưi pơklaih 
tơlơi hơdip ñu pô lơi. 

15mơnuih djă̱ hraŏ samơ̆ ƀu dưi dŏ kơjăp ôh, ƀing tơhan đuaĭ hơmăr ƀu dưi đuaĭ 
tơklaih hĭ ôh, laih anŭn mơnuih tơhan đĭ aseh kŏn dưi pơklaih tơlơi hơdip ñu pô 
lơi. 

16Wơ̆t tơdah ƀing tơhan khĭn kơtang biă mă ăt či glŏm lui hĭ gơnam blah ñu hăng 
đuaĭ kơdŏp mơ̆n ƀơi hrơi anŭn.” Anŭn yơh jing tơlơi Yahweh pơhiăp. 

Amôs 3 

Tơlơi Iâu Rai Ƀing Gơ̆ng Jơlan Pơkơdơ̆ng Glaĭ Hăng Israel 

1Hơmư̆ bĕ boh hiăp anai Yahweh hơmâo pơhiăp pơkơdơ̆ng glaĭ hăng ƀing gih, Ơ 
ƀing ană plei Israel, jing tơlơi pơkơdơ̆ng glaĭ hăng abih sang anŏ Kâo hơmâo ba 
tơbiă laih mơ̆ng čar Êjip: 

2“Kâo hơmâo ruah mă kơnơ̆ng hơjăn ƀing gih đôč mơ̆ng abih bang sang anŏ ƀơi 
lŏn tơnah anai; tui anŭn yơh Kâo či phak pơkra ƀing gih yuakơ abih bang tơlơi 
soh gih.” 

3Djơ̆ mơ̆ dua čô rơbat hrŏm kơnơ̆ng tơdah gơñu hơmâo tŭ ư laih? 

4Djơ̆ mơ̆ sa drơi rơmung dŭl ur grao amăng glai glo tơdang ñu ƀu hơmâo mă hlô 
mơnơ̆ng hơget ôh? Djơ̆ mơ̆ ñu pơgrao amăng pa̱r ñu tơdang ñu ƀu hơmâo mă 
hơget ôh? 

5Djơ̆ mơ̆ sa drơi čim djơ̆ čơđo̱ng ƀơi lŏn tơdang arăng ƀu ƀač čơđo̱ng ôh? 

6Tơdang sa asăp tơdiăp ayŭp amăng sa boh plei, ƀing ană plei ƀu rŭng răng ôh 
hă? Tơdang tơlơi gleh tơnap rai ƀơi sa boh plei, ƀu djơ̆ Yahweh ôh hă brơi rai 
anŭn? 

7Sĭt nik Yahweh Glông Hloh ƀu ngă ôh hơget tơlơi tơdah hlâo kơ anŭn Ñu aka 
pơrơđah ôh hơdră Ñu kơ ƀing ding kơna Ñu jing ƀing pô pơala. 

8rơmung dŭl hơmâo ur grao laih, hlơi pô ƀu či huĭ ôh lĕ? Yahweh Glông Hloh 
hơmâo pơhiăp laih, hlơi pô dưi pơgăn hĭ ñu pô laĭ lui hlâo lĕ? 

9Pơhaih bĕ kơ khul kơđông plei prŏng Asdôd laih anŭn kơ khul kơđông kơtang 
ƀing Êjip: hăng laĭ, “Pơƀut bĕ gih pô ƀơi khul lŏn čư̆ Samaria; lăng bĕ tơlơi rŭng 
răng amăng lăm anih anŭn laih anŭn tơlơi kơpĭ kơpe̱t tŏng krah ană plei anŭn.” 

10Yahweh pơhiăp, “Ƀing gơñu ƀu thâo ôh hiư̆m či ngă tơlơi djơ̆, jing ƀing răk pioh 
gơnam pơrơsua hăng klĕ dŏp amăng khul kơđông kơtang gơñu.” 

11Hơnŭn yơh, anai jing tơlơi Yahweh Ơi Adai laĭ ƀing Samaria: “Rŏh ayăt či wang 
dar anih lŏn gih, laih anŭn ñu či pơglưh trŭn hĭ pơnăng plei kơjăp kơtang ƀing 
gih, hăng sua mă khul kơđông kơtang ƀing gih.” 

12Anai yơh jing tơlơi Yahweh laĭ: “Arăng či pơklaih ƀing Israel dŏ amăng anih 
lŏn Samaria hrup hăng pô wai triu pơklaih triu mơ̆ng kơham amăng bah rơmung 
dŭl kơnơ̆ng hơmâo glaĭ dua ƀĕ tơkai ƀôdah sa bơnăh tơngia đôč, ăt truh tui anŭn 
mơ̆n kơ ƀing hlơi dŏ amăng Samaria ƀơi anih asuĕk khul sưng gơñu laih anŭn 
amăng Damaskus ƀơi grê glông gơñu.” 

13Yahweh Ơi Adai jing Yahweh Dưi Kơtang pơhaih, “Hơmư̆ tơlơi anai bĕ hăng 
ngă gơ̆ng jơlan pơkơdơ̆ng glaĭ hăng sang Yakôb, 

14“Ƀơi hrơi Kâo phak pơkra ƀing Israel yuakơ tơlơi soh gơñu, Kâo či pơrai hĭ 
khul kơnưl Bêthêl; laih anŭn khul tơki ƀơi kơnưl arăng či khăt hĭ laih anŭn gơñu 
le ̆  trŭn ƀơi lŏn. 

15Kâo či pơrai hĭ khul sang bơyan puih wơ̆t hăng sang bơyan phang mơ̆n; laih 
anŭn khul sang pơhrôp hăng bla či răm rai hĭ, laih anŭn khul sang prŏng či glưh 
pơčah hĭ yơh.” Anŭn yơh jing tơlơi Yahweh pơhaih. 

Amôs 4 

Israel Ƀu Wơ̆t Glaĭ Kơ Ơi Adai Ôh 

1“Hơmư̆ bĕ boh hiăp anai, Ơ ƀing gih jing ƀing rơmô amăng anih lŏn Basan ƀơi 
čư̆ Samaria, Ƀing gih jing ƀing đah kơmơi kơtư̆ juă ƀing rin hăng kơpĭ kơpe̱t ƀing 

kơƀah kơƀap, jing ƀing laĭ kơ ƀing rơkơi gih, ‘Ba rai bĕ ƀing gơmơi kiăng 
mơñum!’ 

2Yahweh Glông Hloh hơmâo ƀuăn laih hăng tơlơi rơgoh hiam hlo̱m Ñu: Anai nê, 
mông anŭn hlak rai ƀơi ƀing gih, tơdang ƀing rŏh ayăt či dui pơđuaĭ hĭ ƀing gih 
hăng khul gơnam guaĭ, wơ̆t hăng ƀing dŏ glaĭ gih hăng khul boh wăh akan mơ̆n. 

3Gơñu či dui pơtơbiă hĭ rĭm ƀing gih anăp nao tơpă pơ khul amăng hluh pơčah 
ƀơi pơnăng, laih anŭn gơñu či puh pơđuaĭ hĭ ƀing gih anăp nao pơ anih Harmôn,” 
anŭn yơh jing tơlơi Yahweh pơhiăp. 

4“Rai bĕ pơ anih Bêthêl hăng ngă soh; nao bĕ pơ anih Gilgal hăng ngă soh lu dơ̆ng; 
ba rai bĕ khul gơnam ngă yang gih kơ rĭm mơguah, gơnam pơyơr črăn pluh gih 
rĭm klâo hrơi; 

5pơyơr bĕ ƀañ tơpŭng ƀu hơmâo tơpơi kar hăng sa gơnam pơyơr hơdơr bơni, 
laih anŭn pơư bĕ khul gơnam pơyơr rơngai gih, pơang gơñu bĕ, Ơ ƀing Israel, 
yuakơ anai yơh jing tơlơi gih khăp kiăng ngă,” anŭn yơh jing tơlơi Yahweh Glông 
Hloh pơhaih. 

6“Kâo brơi laih kơ ƀing gih hăng khul hlŭng đôč đač amăng abih bang plei gih, 
laih anŭn kơƀah hĭ gơnam ƀơ̆ng amăng abih bang anih gih dŏ, samơ̆ ƀing gih ƀu 
wơ̆t glaĭ pơ Kâo ôh,” anŭn yơh jing tơlơi Yahweh pơhaih. 

7“Kâo ăt pơkơ̆ng lui hĭ ia hơjan mơ̆ng ƀing gih mơ̆n tơdang bơyan hơpuă ăt dŏ 
truh kơ klâo blan dơ̆ng. Kâo mơit rai ia hơjan ƀơi plei anai, samơ̆ pơkơ̆ng hĭ 
mơ̆ng plei adih. Hơma anai hơmâo ia hơjan; hơma adih ƀu hơmâo ôh laih anŭn 
krô hĭ. 

8Ƀing ană plei mơ̆ng dua klâo boh plei nao pơ sa boh plei kiăng kơ mơñum ia 
samơ̆ mơñum ƀu hrăp ôh, samơ̆ ƀing gih ƀu wơ̆t glaĭ pơ Kâo ôh,” anŭn yơh jing 
tơlơi Yahweh pơhaih. 

9“Kâo pơrai hĭ ƀing gih hăng tơlơi gliu laih anŭn tơlơi čăt kơmao; Kâo pơrai hĭ 
khul đang gih wơ̆t hăng khul đang phŭn hrĕ boh kơƀâo gih, khul kơtop ƀơ̆ng hĭ 
khul kơyâo hra laih anŭn kơyâo ôliwơ gih, samơ̆ ƀing gih ƀu wơ̆t glaĭ pơ Kâo ôh,” 
anŭn yơh jing tơlơi Yahweh pơhiăp. 

10“Kâo mơit rai tơlơi khe̱ng amăng ƀing gih kar hăng Kâo hơmâo ngă laih kơ čar 
Êjip; Kâo pơdjai hĭ ƀing đah rơkơi hlak ai gih hăng đao gưm, hăng mă pơđuaĭ hĭ 
khul aseh gih. Kâo pơbă ƀơi khul amăng adŭng gih hăng tơlơi ƀâo brŭ khul anih 
jưh gih, samơ̆ ƀing gih ƀu wơ̆t glaĭ pơ Kâo ôh,” anŭn yơh jing tơlơi Yahweh 
pơhiăp. 

11“Kâo pơrai laih amăng ƀing gih kar hăng Kâo pơrai plei Sedôm hăng Gomôrrah. 
Ƀing gih hrup hăng tơluč apui arăng mă mơ̆ng tơpur apui, samơ̆ ƀing gih ƀu wơ̆t 
glaĭ pơ Kâo ôh,” anŭn yơh jing tơlơi Yahweh pơhiăp. 

12“Hơnŭn yơh anai jing tơlơi Kâo či ngă kơ ƀing gih, Ơ Israel, laih anŭn yuakơ 
Kâo či ngă tơlơi anai kơ ƀing gih, prap pre bĕ kiăng bưp Ơi Adai gih, Ơ ƀing 
Israel.” 

13Anai nê, Ñu yơh jing Pô pơjing rai khul čư̆ čan, pơhrih rai angĭn, laih anŭn 
pơrơđah rai kơ mơnuih tơlơi Ñu kiăng; Ñu yơh jing Pô ngă brơi mơguah jing hĭ 
kơnăm mơmŏt, laih anŭn rơbat nao ƀơi khul anih glông lŏn tơnah, Yahweh Ơi 
Adai Dưi Kơtang yơh jing anăn Ñu! 

Amôs 5 

Tơlơi Čŏk Hia Hăng Tơlơi Iâu Mơthưr Kơ Tơlơi Kơhma̱l 

1Hơmư̆ bĕ boh hiăp anai, Ơ sang anŏ Israel, tơlơi čŏk hia anai Kâo hia ƀlơ̆ng brơi 
kơ gih: 

2“Dra hơči̱h Israel le ̆  rơbuh laih, ƀu dưi tơgŭ đĭ dơ̆ng tah, arăng hơngah lui hĭ laih 
ñu amăng anih lŏn ñu pô, hăng ƀu hơmâo hlơi pô pơtơgŭ đĭ ñu ôh.” 

3Anai yơh jing tơlơi Yahweh laĭ: “Plei anŭn pơtơbiă rai sa-rơbâo čô tơhan kơtang 
Israel či dŏ glaĭ kơnơ̆ng sa-rơtuh čô đôč; plei anet pơtơbiă rai sa-rơtuh čô tơhan 
kơtang či dŏ glaĭ kơnơ̆ng pluh čô đôč.” 

4Anai yơh jing tơlơi Yahweh laĭ kơ sang anŏ Israel: “Hơduah bĕ Kâo tui anŭn 
ƀing gih či hơdip yơh; 

5samơ̆ anăm hơduah sem anih Bêthêl ôh laih anŭn anăm nao pơ anih Gilgal ôh, 
anăm rơbat nao pơ anih Beêrseba ôh; yuakơ ƀing mơnuih amăng anih Gilgal sĭt 
či jing hĭ hlŭn mơnă amăng anih pơkŏn yơh, laih anŭn plei prŏng Bêthêl arăng či 
pơtrŭn jing hĭ đôč đač.” 

6Hơduah Kâo bĕ tui anŭn ƀing gih či hơdip yơh, huĭdah Ñu či bluh rai găn mơ̆ng 
sang anŏ Yôsêp hrup hăng apui; apui anai či ƀơ̆ng hĭ, laih anŭn plei prŏng Bêthêl 
ƀu či hơmâo hlơi pô pơthăm hĭ ôh. 

7Ƀing gih jing pô pơplih tơlơi tơpă jing hĭ tơlơi ruă phĭ̱̆ laih anŭn pơsoh hĭ tơlơi 
tơpă hơnơ̆ng. 

8Yahweh yơh jing Pô hrih pơjing khul pơtŭ Hơbia Tơjuh laih anŭn pơtŭ Wăng 
Kai, jing Pô pơplih hĭ tơlơi kơnăm jing hĭ mơguah hăng pơkơnăm hĭ hrơi jing hĭ 
mơmŏt, jing Pô iâu kơ khul ia rơsĭ hăng tuh tơbiă gơñu ƀơi rŏng lŏn tơnah, 
Yahweh yơh jing anăn Ñu, 

9Ñu klă̱ tơlơi răm rai ƀơi ƀing kơtang laih anŭn ba rai ƀơi plei kơjăp kơtang tơlơi 
răm rai. 

10Ƀing gih pơrơmut kơ pô pơtơpă ƀơi anih phat kơđi hăng djik djak kơ gơ̆ jing 
pô ruai kơ tơlơi tơpă. 



1835 

 

 
© 2013 Jơrai Bible Association. 

  
 

 

11Ƀing gih kơtư̆ juă ƀơi ƀing ƀun rin hăng klĕ mă pơdai ƀing gơ̆. Tui anŭn, wơ̆t 
tơdah ƀing gih ma̱n đĭ khul sang prŏng hăng boh pơtâo, samơ̆ ƀing gih ƀu či dŏ 
amăng khul sang anŭn ôh; wơ̆t tơdah ƀing gih hơmâo pla khul đang boh kơƀâo 
čăt hiam, samơ̆ ƀing gih ƀu či mơñum ia boh kơƀâo anŭn ôh. 

12Yuakơ Kâo thâo laih tơlơi soh gih lu laih anŭn tơlơi soh sat gih jing prŏng biă 
mă. Ƀing gih kơtư̆ juă ƀing tơpă hơnơ̆ng, hăng mă khul gơnam plŏm ƀlŏr, laih 
anŭn ƀing gih sua mă hĭ tơlơi tơpă ƀing rin amăng khul anih phat kơđi. 

13Tui anŭn yơh, hlơi pô rơgơi, ñu dŏ rơiăt amăng khul mông hrup hăng anŭn, 
yuakơ khul mông anŭn jing mông sat ƀai. 

14Hơduah tơlơi hiam bĕ, anăm sem tơlơi ƀai ôh, tui anŭn kăh ƀing gih dưi hơdip. 
Giŏng anŭn, Yahweh jing Ơi Adai Dưi Kơtang či dŏ hrŏm hăng ƀing gih, kar hăng 
ƀing gih hơmâo laĭ laih Ñu či dŏ hrŏm. 

15Pơrơmut bĕ kơ tơlơi sat ƀai, khăp bĕ kơ tơlơi hiam; pơkơjăp bĕ tơlơi tơpă 
amăng khul anih phat kơđi. Năng ai Yahweh jing Ơi Adai Dưi Kơtang či khăp pap 
ƀơi ƀing mơnuih jing tơƀe̱ng dŏ glaĭ amăng sang anŏ Yôsêp yơh. 

16Yuakơ abih tơlơi soh gih ngă anŭn yơh, anai jing tơlơi Khua Yang, Yahweh Ơi 
Adai Dưi Kơtang laĭ: “Či hơmâo tơlơi pơkrao amăng abih bang khul akiăng jơlan; 
laih anŭn khul tơlơi ur hia kơ tơlơi tơnap tap amăng rĭm kwar plei. Gơñu či iâu 
rai ƀing ngă hơma kiăng kơ čŏk hia laih anŭn ƀing thâo rơngot hơning kiăng kơ 
pơkrao, 

17laih anŭn či hơmâo tơlơi pơkrao amăng abih bang khul đang boh kơƀâo, yuakơ 
Kâo či găn nao pơrai tŏng krah ƀing gih,” anŭn yơh jing tơlơi Yahweh laĭ. 

Hrơi Yahweh 

18Răm ƀăm yơh kơ ƀing gih jing ƀing čang rơmang kơ hrơi Yahweh! Yua hơget 
ƀing gih čang rơmang kơ hrơi Yahweh lĕ? Hrơi anŭn či jing hĭ kơnăm mơmŏt, ƀu 
djơ̆ bơngač ôh. 

19Hrơi anŭn či hrup hăng sa čô mơnuih đuaĭ kơdŏp mơ̆ng sa drơi rơmung dŭl 
samơ̆ bưp sa drơi tơgâo, ƀôdah đuaĭ mŭt amăng sang laih anŭn ăh tơngan ñu ƀơi 
pơnăng, laih anŭn hơmâo sa drơi ala čŏh hĭ ñu. 

20Ƀu djơ̆ ôh hă hrơi Yahweh či kơnăm mơmŏt, ƀu bơngač ôh, tơlơi jŭ̱ hrup gŏ 
drŏng, ƀu hơmâo sa suai tơlơi bơngač ôh? 

21“Kâo pơrơmut, Kâo djik djak kơ khul tơlơi phet gih; Kâo ƀu thâo mơak hăng 
khul tơlơi pơjơnum ƀing gih ôh. 

22Wơ̆t tơdah gih ba rai kơ Kâo khul gơnam pơyơr čuh laih anŭn khul gơnam 
pơyơr pơdai, Kâo ƀu či tŭ mă khul gơnam anŭn ôh. Wơ̆t tơdah ƀing gih ba rai 
khul gơnam pơyơr tơlơi pơgop pơlir hiam hloh, Kâo ăt ƀu či pơmĭn ƀlơ̆ng nao 
kơ khul gơnam pơyơr anŭn mơ̆n. 

23Ba đuaĭ ataih bĕ dơnai khul tơlơi adoh gih! Kâo ƀu či hơmư̆ ôh tơlơi ayŭ mơ̆ng 
khul go̱ng trưng gih. 

24Samơ̆ brơi bĕ tơlơi tơpă rô nao hrup hăng ia krong, tơlơi tơpă hơnơ̆ng hrup 
hăng hơnŏh ia ƀu thâo thu hĭ ôh! 

25“Ơ sang anŏ Israel, ƀing gih ba rai kơ Kâo khul gơnam ngă yang laih anŭn khul 
gơnam pơyơr pă̱pluh thŭn amăng tơdron ha̱r laih hă? 

26Samơ̆ ƀing gih hơmâo pŭ̱ đĭ anih kơkuh kơ khul rup Sakkut jing pơtao yang 
gih, laih anŭn Kaiwan jing yang pơtŭ gih, jing gơnam ƀing gih pơkra laih kơ gih 
pô. 

27Tui anŭn, Kâo či pơjing hĭ ƀing gih jing hlŭn mơnă pơ gah adih kơ plei prŏng 
Damaskus.” Yahweh laĭ laih, anăn Ñu jing Ơi Adai Dưi Kơtang. 

Amôs 6 

Răm Ƀăm Kơ Tơlơi Mơak Hrăp 

1Răm ƀăm yơh kơ ƀing gih jing ƀing mơak hrăp amăng Ziôn, kơ ƀing gih jing ƀing 
kơnang kơ tơlơi rơnŭk rơnua ƀơi lŏn čư̆ Samaria, kơ ƀing gih jing ƀing yom 
pơphan amăng lŏn čar mrô sa, kơ ƀing gih yơh ƀing ană plei Israel rai kiăng kơ 
rơkâo djru brơi! 

2Găn nao bĕ pơ plei prŏng Khalneh hăng lăng ƀơi plei anai; giŏng anŭn nao bĕ 
pơ plei Hamat jing anih prŏng, laih anŭn trŭn nao pơ plei prŏng Gat amăng anih 
ƀing Philistia. Ƀing gơñu jing kơtang hloh kơ khul čar pơtao gih anai hă? Ƀôdah 
guai anih lŏn gơñu jing prŏng hloh kơ guai anih lŏn gih hă? 

3Ƀing gih pơkơdŭn đuaĭ hĭ hrơi tơnap tap, laih anŭn ngă brơi tơlơi sat ƀai git gai 
rai jĕ, djơ̆ mơ̆? 

4Răm ƀăm yơh kơ ƀing hlơi pô đih pĭt ƀơi khul sưng klôp hăng bla laih anŭn đih 
bruăh ƀơi khul grê glông gih; laih anŭn ƀơ̆ng khul ană triu hiam hloh mơ̆ng tơpul 
triu, laih anŭn khul ană rơmô rơmŏng mơ̆ng war; 

5jing ƀing adoh khul tơlơi adoh tơtă tơtăn hăng dơnai go̱ng trưng, laih anŭn hrup 
hăng Dawid mơ̆n gơñu kơčĕ mă kơ gơñu pô khul gơnam ayŭ; 

6jing ƀing mơñum tơpai boh kơƀâo mơ̆ng khul čơlŭ, laih anŭn pik gơñu pô hăng 
khul jrao pik hiam hloh, samơ̆ ƀing gih ƀu kơŭ kơuăn kơ tơlơi răm rai sang anŏ 
Yôsêp ôh! 

7Tui anŭn, ră anai gơñu yơh či jing amăng ƀing blung hlâo nao amăng hlŭn mơnă, 
tơlơi gih ƀơ̆ng huă laih anŭn đih pơdơi či abih hĭ yơh. 

Yahweh Pơrơmut Kơ Tơlơi Israel Pơgao Ang 

8Yahweh Ơi Adai hơmâo ƀuăn laih hăng Ñu pô, Yahweh Ơi Adai Dưi Kơtang 
pơrơđah: “Kâo pơrơmut kơ tơlơi Yakôb pơgao ang, laih anŭn hơƀak drak kơ 

khul kơđông ñu; Kâo či jao hĭ plei prŏng anai kơ ƀing rŏh ayăt wơ̆t hăng djŏp 
mơta amăng anŭn mơ̆n.” 

9Laih anŭn tơdah pluh čô dŏ glaĭ amăng sa boh sang, gơñu či djai yơh. 

10Laih anŭn tơdang sa čô amăng kơnung djuai jĕ gơñu, jing pô či čuh hĭ khul atâo 
anŭn rai kiăng kơ ba tơbiă khul tơlang mơ̆ng atâo amăng sang anŭn, laih anŭn či 
tơña kơ hlơi pô dŏ kơdŏp amăng lăm sang, “Hơmâo hlơi dơ̆ng mơ̆ dŏ hrŏm hăng 
ih?” Gơ̆ laĭ glaĭ, “Ƀu hơmâo ôh,” tui anŭn ñu laĭ dơ̆ng, “Dŏ rơiăt bĕ! Ƀing ta khŏm 
anăm laĭ djơ̆ anăn Yahweh ôh.” 

11Tui anŭn yơh, Yahweh hơmâo brơi laih khul tơlơi pơđar, laih anŭn Ñu či taih 
pơrai hĭ sang prŏng pơčah brai hrai hyu, laih anŭn sang anet jing hĭ bru bra. 

12Tơpul aseh đuaĭ ƀơi anih hơmâo khul boh pơtâo klŭng hŭp mơ̆? Arăng jik čŏh 
ƀơi ia rơsĭ hăng rơmô mơ̆? Samơ̆ ƀing gih hơmâo pơplih hĭ tơlơi tơpă jing hĭ jrao 
djai laih anŭn tơlơi tơpă hơnơ̆ng jing hĭ tơlơi ruă phĭ̱̆, 

13ƀing gih jing ƀing hơ̆k mơak amăng tơlơi blah juă plei pơnăng Lô-Debar laih 
anŭn pơang tui anai, “Ƀing ta ƀu sua mă plei pơnăng Kharnaim hăng tơlơi kơtang 
ta pô ôh hă?” 

14Yuakơ Yahweh jing Ơi Adai Dưi Kơtang pơhaih, “Kâo či pơsŭh sa kơnung djuai 
tơgŭ blah ƀing gih, Ơ sang anŏ Israel, tui anŭn gơñu či kơtư̆ juă ƀing gih amăng 
abih hơdră jơlan mơ̆ng bah amăng mŭt anih Hamat truh pơ dơnung čroh ia 
Arabah.” 

Amôs 7 

Khul Kơtop, Apui Laih Anŭn Hrĕ Hơnơ̆ng Pơkă 

1Anai jing tơlơi Yahweh Ơi Adai pơrơđah kơ kâo: Anai nê, Ñu hlak prap pre khul 
kơtop hlăt tơdơi kơ tơlơi črăn pha brơi hơdrăng krô pơtao hơmâo yuă hĭ laih, 
laih anŭn pơdai hlak čơdơ̆ng čăt đĭ dơ̆ng. 

2Tơdang khul kơtop hơmâo ƀơ̆ng giŏng hĭ abih laih pơdai, añăm tăm amăng anih 
lŏn anŭn, kâo iâu kraih, “Ơ Yahweh Ơi Adai hơi, pap brơi đa, kâo kwưh kơ Ih! 
“Hiư̆m Yakôb dưi hơdip lĕ? “Ñu jing anet biă mă!” 

3Tui anŭn, Yahweh pơplih hĭ tơlơi pơmĭn Ñu hăng laĭ, “Tơlơi anai ƀu či truh ôh.” 

4Anai yơh jing tơlơi Yahweh pơrơđah kơ kâo: Anai nê, Yahweh Ơi Adai hlak iâu 
rai tơlơi phat kơđi hăng apui; apui anŭn pơthu hĭ anih rơsĭ dơlăm laih anŭn ƀơ̆ng 
hĭ anih lŏn anŭn. 

5Giŏng anŭn, kâo iâu đĭ, “Ơ Yahweh Ơi Adai ăh, kâo kwưh kơ Ih, pơdơi hĭ bĕ! 
“Hiư̆m Yakôb dưi hơdip lĕ? “Ñu jing anet aneo biă mă!” 

6Tui anŭn, Yahweh pơplih hĭ tơlơi pơmĭn Ñu hăng laĭ, “Tơlơi anai ăt ƀu či truh 
ôh.” 

7Anai yơh jing tơlơi Ñu pơdah kơ kâo: Anai nê, Yahweh hlak dŏ dơ̆ng jĕ ƀơi sa 
boh pơnăng arăng hơmâo ma̱n đĭ hăng tơlơi hơnơ̆ng pơkă, laih anŭn hơmâo sa 
ară hrĕ hơnơ̆ng pơkă amăng tơngan Ñu. 

8Laih anŭn Yahweh tơña kơ kâo, “Ơ Amôs, hơget tơlơi ih ƀuh lĕ?” Laih anŭn kâo 
laĭ glaĭ, “Sa ară hrĕ hơnơ̆ng pơkă.” Giŏng anŭn, Yahweh laĭ, “Lăng bĕ, Kâo hlak 
pioh sa boh hrĕ hơnơ̆ng pơkă kiăng kơ pơkă ƀơi tŏng krah ană plei Kâo Israel; 
“Kâo ƀu či pap brơi kơ gơñu dơ̆ng tah. 

9“Khul anih glông Isa̱k či răm rai hĭ, laih anŭn khul sang yang Israel či glưh pơčah 
hĭ; Kâo či pơkơdơ̆ng glaĭ hăng sang anŏ Yarobam hăng đao Kâo yơh.” 

Amôs Laih Anŭn Amazyah 

10Giŏng anŭn, Amazyah jing khua ngă yang Bêthêl mơit rai sa tơlơi pơthâo kơ 
Yarobam, jing pơtao ƀing Israel tui anai, “Amôs hlak ngă mơneč pơkơdơ̆ng glaĭ 
hăng ih tŏng krah ƀing Israel. Ană plei amăng anih lŏn anai či hơmư̆ tui abih khul 
boh hiăp ñu. 

11Yuakơ anai yơh jing tơlơi Amôs laĭ: “ ‘Yarobam či djai hăng đao, laih anŭn sĭt 
Israel či jing hĭ hlŭn mơnă, či dŏ ataih mơ̆ng anih lŏn gơñu pô yơh.’ ” 

12Giŏng anŭn, Amazyah pơhiăp hăng Amôs, “Tơbiă mơ̆ng anai bĕ pô pơala ăh! 
Glaĭ bĕ pơ anih lŏn Yudah. Mă bruă bĕ kơ gơnam ƀơ̆ng ih pơ anŭn laih anŭn mă 
bruă laĭ lui hlâo ih pơ anŭn. 

13Anăm laĭ lui hlâo dơ̆ng tah ƀơi Bêthêl anai, yuakơ anai jing sang yang pơtao 
laih anŭn ăt jing sang yang kơ lŏn čar anai mơ̆n.” 

14Amôs laĭ glaĭ kơ Amazyah, “Hlâo adih kâo ƀu djơ̆ sa čô pô pơala ôh kŏn djơ̆ ană 
đah rơkơi pô pơala lơi, samơ̆ kâo jing sa čô pô wai triu, laih anŭn kâo ăt răk wai 
khul kơyâo hra mơ̆n. 

15Samơ̆ ră anai Yahweh mă pơđuaĭ hĭ laih kâo mơ̆ng tơlơi kâo răk wai hăng laĭ 
kơ kâo, ‘Nao bĕ, laĭ lui hlâo kơ ƀing ană plei Kâo Israel.’ 

16“Bơ kơ ră anai, hơmư̆ bĕ boh hiăp Yahweh. Ih laĭ, “ ‘Anăm laĭ lui hlâo pơkơdơ̆ng 
glaĭ hăng ƀing Israel ôh, laih anŭn pơdơi bĕ kơ tơlơi pơtô pơkơdơ̆ng glaĭ hăng 
sang anŏ Isa̱k.’ 

17“Tui anŭn yơh, anai jing tơlơi Yahweh laĭ: “ ‘Bơnai ih či jing sa čô rĭh răm amăng 
plei, laih anŭn ƀing ană đah rơkơi đah kơmơi ih či djai hăng đao gưm, anih lŏn 
ih arăng či pơkă hăng pơpha hĭ, laih anŭn ih pô či djai amăng lŏn čar jing anih ƀu 
thâo krăn Ơi Adai. Laih anŭn sĭt Israel či nao amăng tơlơi hlŭn mơnă, ataih mơ̆ng 
anih lŏn gơñu pô.’ ” 

Amôs 8 

Sa Bai Boh Čroh 

1Anai yơh jing tơlơi Yahweh Glông Hloh pơdah kơ kâo: Sa bai boh čroh hơnui. 

2Laih anŭn Ñu tơña, “Ơ Amôs, hơget tơlơi ih ƀuh lĕ?” Kâo laĭ glaĭ, “Sa bai boh 
čroh bơyan hơnui.” Giŏng anŭn, Yahweh laĭ kơ kâo, “Tơlơi hơnăl tuč hơmâo rai 
laih ƀơi ană plei Kâo Israel; “Kâo ƀu či pap brơi kơ gơñu dơ̆ng tah.” 

3Yahweh Ơi Adai laĭ dơ̆ng, “Amăng hrơi anŭn, khul tơlơi adoh amăng sang yang 
či pơplih jing hĭ tơlơi pơkrao; “khul atâo djai či bă amăng djŏp anih! “Dŏ rơiăt 
bĕ!” 

4Hơmư̆ tơlơi anai bĕ, Ơ ƀing gih jing ƀing kơtư̆ juă ƀing kơƀah hơi laih anŭn 
kiăng kơ pơrai hĭ ƀing ƀun rin amăng anih lŏn anai, 

5laih anŭn ƀing gih laĭ tui anai, “Hơbĭn hrơi phet Blan Phrâo či rơgao hĭ, tui anŭn 
ƀing ta či dưi sĭ pơdai, laih anŭn hrơi Saƀat či abih hĭ tui anŭn ƀing ta dưi ba 
pơdai kơtor pơ sang sĭ mơnia lĕ, giŏng anŭn ƀing ta dưi sĭ ƀu djơ̆ hơnơ̆ng, yua 
tơlơi pơkă ƀu djơ̆ laih anŭn plŏm ƀlŏr hăng gai pơkă ƀu tơpă ôh hăng ƀing blơi; 

6tui anŭn ƀing ta blơi mă mơnuih rin hăng amrăk laih anŭn mơnuih kơƀah hăng 
sa pe̱r tơkhŏ sanđal, sĭ hĭ kơ arăng pơdai kơtor lŭk hăng ƀruih lŏn lĕ?” 

7Yahweh hơmâo ƀuăn laih hăng Ñu pô jing Pô Yakôb pơư pơang tui anai, “Kâo 
ƀu či wơr bĭt hĭ ôh hơget tơlơi gơñu hơmâo ngă laih. 

8“Ƀu djơ̆ ôh hă anih lŏn anai pơpư̆ pơgơi yuakơ tơlơi anai, laih anŭn abih bang 
ƀing hơdip amăng anŭn či rơngot hơning, laih anŭn abih bang anih lŏn či tơgŭ 
đĭ hrup hăng krong Nil, hăng blŭk đĭ giŏng anŭn kơdram trŭn dơ̆ng, hrup hăng 
krong Nil amăng čar Êjip?” 

9Yahweh Ơi Adai pơhiăp, “Amăng hrơi anŭn, Kâo či ngă brơi kơ yang hrơi le ̆  ƀơi 
hrơi dơ̆ng laih anŭn pơmŏt hĭ lŏn tơnah tơdang amăng tơhrơi. 

10Kâo či pơplih hĭ khul tơlơi phet gih jing hĭ tơlơi rơngot hơning, laih anŭn abih 
bang tơlơi adoh bơni gih jing hĭ tơlơi čŏk hia. Kâo či ngă brơi kơ ƀing gih buh ao 
tâo laih anŭn kuăh hĭ akŏ gih; Kâo či ngă kơ tơlơi anai hrup hăng tơlơi arăng 
rơngot hơning kơ sa čô ană đah rơkơi kơnơ̆ng sa čô, laih anŭn hơnăl tuč hrup 
hăng sa hrơi ruă phĭ̱̆ biă mă.” 

11Yahweh Ơi Adai laĭ, “Khul hrơi anŭn hlak rai, tơdang Kâo či brơi rai sa tơlơi ư̆ 
rơpa amăng abih anih lŏn anai, ƀu djơ̆ tơlơi ư̆ rơpa kơ gơnam ƀơ̆ng ƀôdah 
gơnam mơñum ôh, samơ̆ tơlơi ư̆ rơpa kơ tơlơi hơmư̆ boh hiăp Yahweh. 

12Ƀing mơnuih či pơƀut nao mơ̆ng ia rơsĭ anai nao pơ ia rơsĭ adih laih anŭn rơbat 
hyu mơ̆ng gah dư̱r nao pơ gah ngŏ̱; hơduah sem boh hiăp Yahweh, samơ̆ gơñu 
hơduah ƀu či ƀuh ôh. 

13“Amăng hrơi anŭn ƀing đah kơmơi hlak ai hơči̱h laih anŭn ƀing đah rơkơi hlak 
ai kơtang či tơdu rơmơ̆n yuakơ mơhao ia. 

14Hlơi pô hơmâo ƀuăn rơ̆ng laih hăng rup trah ƀing Samaria, laih anŭn laĭ, ‘Ơ 
Dan, ƀuăn rơ̆ng sĭt nik kar hăng yang rơba̱ng ih hơdip,’ ƀôdah, ‘Ƀuăn rơ̆ng sĭt nik 

kar hăng yang rơba̱ng Beêrseba hơdip’ gơñu či rơbuh hĭ yơh, laih anŭn ƀu či dưi 
tơgŭ đĭ dơ̆ng tah.” 

Amôs 9 

Ƀing Israel Răm Rai 

1Kâo ƀuh Yahweh dŏ dơ̆ng jĕ kơnưl, laih anŭn Ñu laĭ: “Taih bĕ ƀơi rơjŭng khul 
tơmĕh tơl khul bah amăng anŭn či pơpư̆ pơgơi, laih anŭn gơñu glưh pơčah hĭ le ̆  
trŭn ƀơi khul akŏ abih bang ană plei; laih anŭn ƀing hlơi pô dŏ glaĭ Kâo či pơdjai 
hĭ hăng đao gưm yơh; ƀu hơmâo hlơi pô ôh dưi đuaĭ tơklaih, kŏn hơmâo hlơi pô 
lơi či đuaĭ kơdŏp. 

2Wơ̆t tơdah gơñu klơi truh pơ khul anih dơlăm jing plei atâo Seôl, mơ̆ng anŭn 
yơh tơngan Kâo či mă gơñu; wơ̆t tơdah gơñu đĭ truh pơ adai, mơ̆ng anŭn mơ̆n 
Kâo či pơtrŭn hĭ gơñu. 

3Wơ̆t tơdah gơñu pơdŏp gơñu pô ƀơi kơčŏng čư̆ Karmel, pơ anŭn yơh Kâo či lua 
mă gơñu; wơ̆t tơdah gơñu đuaĭ kơdŏp mơ̆ng Kâo pơ atur ia rơsĭ, pơ anŭn yơh 
Kâo či brơi ala nao čŏh gơñu. 

4Wơ̆t tơdah ƀing rŏh ayăt gơñu pơpuh gơñu jing hlŭn mơnă, pơ anŭn yơh Kâo či 
mơit đao gưm arăng nao pơdjai hĭ gơñu; laih anŭn Kâo či krăp lăng ƀơi gơñu 
kiăng kơ pơkơhma̱l yơh ƀu djơ̆ ngă brơi tơlơi hiam ôh.” 

5Yahweh, jing Ơi Adai Dưi Kơtang, jing Pô tĕk ƀơi lŏn tơnah laih anŭn lŏn tơnah 
le ̱k hĭ, laih anŭn abih bang ƀing hơdip amăng anŭn rơngot hơning, abih bang 
anih lŏn tơgŭ đĭ hrup hăng krong Nil, giŏng anŭn kơdram trŭn hrup hăng krong 
Nil čar Êjip, 

6Ñu yơh jing Pô pơdơ̆ng đĭ sang pơtao Ñu amăng khul adai laih anŭn pơdơ̆ng 
atur ñu ƀơi lŏn tơnah, Ñu yơh jing Pô iâu rai ia rơsĭ laih anŭn tuh tơbiă rơsĭ anŭn 
ƀơi rŏng lŏn tơnah, Yahweh yơh jing anăn Ñu. 

7“Ƀu djơ̆ ôh hă ƀing gih jing ƀing Israel, samơ̆ Kâo lăng kơ ƀing gih hrup hăng 
ƀing Kus?” Anŭn yơh jing tơlơi Yahweh pơhiăp. “Ƀu djơ̆ ôh hă Kâo yơh ba ƀing 
Israel tơbiă mơ̆ng čar Êjip, laih anŭn ƀing Philistia mơ̆ng anih lŏn Kaptôr laih 
anŭn ƀing Aram mơ̆ng anih lŏn Khir? 

8“Anai nê, mơta Yahweh Ơi Adai dŏ lăng ƀơi lŏn čar soh sat anai, laih anŭn Kâo 
či pơrai hĭ ñu mơ̆ng rŏng lŏn tơnah; samơ̆ Kâo ƀu či pơrai hĭ abih bang sang anŏ 
Yakôb ôh.” Anŭn yơh jing tơlơi Yahweh pơhaih. 

9“Anai nê, Kâo či pơđar, laih anŭn Kâo či rơyŭh sang anŏ Israel tŏng krah abih 
bang kơnung djuai mơnuih hrup hăng pơdai arăng hơdơi ƀơi gra̱ng, laih anŭn 
mă pơđuaĭ hĭ abih ƀing hlơi ƀu năng lăp. 

10Abih bang ƀing mơnuih soh amăng ană plei Kâo či djai hăng đao gưm, jing ƀing 
hlơi pô pơang tui anai, ‘Ƀing ta ƀu či bưp tơlơi tơnap tap ôh.’ 

Tơlơi Rŭ̱ Pơdơ̆ng Đĭ Israel 

11“Amăng hrơi anŭn Kâo či rŭ̱ pơdơ̆ng đĭ sang khăn Dawid hơmâo rơbuh laih. 
Kâo či pơkra glaĭ khul anih ñu hơmâo glưh laih, hăng rŭ̱ pơdơ̆ng đĭ khul tơlơi 
răm rai ñu, laih anŭn ma̱n đĭ ñu hrup hăng hlâo adih; 

12tui anŭn gơñu či mă tŭ hĭ črăn dŏ glaĭ amăng čar Edôm laih anŭn abih bang 
kơnung djuai jing ƀing Israel wai lăng laih brơi kơ Kâo hlâo adih,” Yahweh yơh 
pơhiăp, jing Pô či ngă khul tơlơi anŭn. 

13Yahweh pơhaih, “Anai nê, khul hrơi anŭn hlak rai, tơdang pô jŭ pla pơdai či 
kiaŏ hơma̱o pô hơpuă laih anŭn pô djet ia boh kơƀâo či kiaŏ hơma̱o pô jai pơjĕh. 
Khul čư̆ čan či tơdjŏh rai ia boh kơƀâo mơmĭh, laih anŭn khul bŏl čư̆ či rô rai ia 
anŭn yơh. 

14Kâo či ba glaĭ ƀing ană plei Kâo jing ƀing Israel pơ lŏn čar gơñu pô; laih anŭn 
gơñu či pơdơ̆ng glaĭ khul plei hơmâo răm rai laih hlâo adih laih anŭn hơdip pơ 
anŭn; gơñu či pla khul đang boh kơƀâo laih anŭn mơñum ia boh kơƀâo gơñu; 
gơñu či pla pơkra khul đang laih anŭn ƀơ̆ng khul boh čroh gơñu. 

15Kâo či rŭ̱ pơdơ̆ng đĭ ƀing Israel amăng anih lŏn gơñu pô, laih anŭn arăng ƀu či 
buč đuaĭ hĭ gơñu dơ̆ng tah mơ̆ng anih lŏn Kâo hơmâo brơi laih kơ gơñu,” anŭn 
yơh jing tơlơi Yahweh Ơi Adai gih laĭ. 

Ôbadyah 

Ôbadyah 1 

Tơlơi Edôm Răm Rai 

1Tơlơi pơƀuh Ôbadyah. Anai jing tơlơi Yahweh Glông Hloh laĭ nao kơ kơnung 
djuai ƀing Edôm. Yahweh hơmâo pơkiaŏ rai laih pô laĭ pơthâo Ñu kơ ƀing lŏn 
čar, laih anŭn ƀing ta hơmâo hơmư̆ laih boh hiăp Ñu pơtă tui anai: “Prap pre bĕ! 
Nă ƀing ta tơgŭ nao pơblah pơkơdơ̆ng glaĭ hăng Edôm!” 

2Yahweh pơhiăp hăng ƀing Edôm tui anai, “Anai nê, Kâo či ngă brơi kơ ƀing gih 
jing hĭ anet tơdu; arăng či djik djak kơ ƀing gih yơh. 

3Yuakơ ƀing gih pơgao ang yơh ƀing gih ƀu thâo ôh gih pô anet tơdu, plei phŭn 
gih jing ƀơi anih čơđa̱ng khul boh pơtâo khăng sang gih jing anih ƀơi glông 
amăng khul čư̆, tui anŭn ƀing gih pơmĭn amăng pran jua gih pô tui anai, ‘Hlơi dưi 
hơñăk trŭn ƀing ta lĕ?’ 

4Wơ̆t tơdah ƀing gih pơkra sang gih glông hrup hăng hruh čim si̱ng, ƀôdah hrup 
hăng sa boh pơtŭ amăng khul pơtŭ hăng adai adih, samơ̆ Kâo ăt či hơñăk trŭn hĭ 
ƀing gih mơ̆n. 

5“Tơdang ƀing klĕ rai pơ ƀing gih tơdang mlam, ƀing gơñu kơnơ̆ng či klĕ mă 
hơget gơnam gơñu kiăng yơh. Laih anŭn tơdang ƀing mă bruă pơƀut glaĭ khul 
boh kơƀâo, ƀing gơñu nanao pioh glaĭ ƀiă boh kơƀâo. Samơ̆ ƀing rŏh ayăt gih 
hơmâo pơrai hĭ ih laih abih hlo̱m. 

6Ƀing kơnung djuai Esâo, mŭk dram gih arăng hơmâo hơduah ƀuh klĕ mă laih. 

7Abih ƀing gŏp djru gih hơmâo pơblư̆ pơƀlŏr hĭ laih ƀing gih; ƀing gơñu hơmâo 
puh pơđuaĭ hĭ laih ƀing gih mơ̆ng lŏn čar gih. Ƀing mơnuih hlâo adih gơñu dŏ 
rơnŭk rơnua hăng ƀing gih, samơ̆ ră anai blah juă hĭ gih. Ƀing gơyut gơyâo anŭn 
hlâo adih gơñu dŏ ƀơ̆ng huă hrŏm hăng gih, samơ̆ hơmâo ƀač čơđo̱ng ƀơi ƀing 
gih; gơñu pơhiăp sat kơ ƀing gih tui anai, ‘Pơpă abih bang tơlơi mơneč rơgơi ñu 
hơmâo laih lĕ?’ ” 

8Yahweh pơhaih tui anai, “Ƀơi hrơi Kâo pơkơhma̱l ƀing Edôm, Kâo či pơrai hĭ 
ƀing thâo hluh gơñu, laih anŭn kih huet hĭ abih bang ƀing rơgơi gơñu. 

9Ƀing ling tơhan plei pơnăng phŭn Têman či huĭ bra̱l yơh, laih anŭn Kâo či pơdjai 
hĭ abih rĭm ƀing ling tơhan amăng khul čư̆ Edôm yơh. 

Tơhơnal Tơlơi Kơ Tơlơi Phak Ƀing Edôm 

10“Yuakơ ƀing gih hơmâo klĕ sua hăng pơrai hĭ laih ƀing adơi gih jing kơnung 
djuai Yakôb anŭn, tui anŭn yơh ƀing gih či răm rai hăng mlâo mlañ hlŏng lar yơh. 

11Tơdang ƀing rŏh ayăt kơsung blah ƀing gơ̆ ƀing gih kơnơ̆ng dŏ gah rơngiao 
hơngah ƀu djru kơ ƀing gơ̆ ôh amăng hrơi anŭn. Ƀing gih ăt jing sat ƀai hrup 

hăng ƀing tuai rŏh ayăt mơ̆n jing ƀing mŭt rai čơkŭng đuaĭ hĭ mŭk dram plei 
prŏng Yerusalaim laih anŭn pơkăh pơpha gơnam anŭn tŏng krah ƀing gơñu. 

12Djơ̆ biă mă ñu, ƀing gih năng anăm hơ̆k mơak ôh ƀơi tơlơi tơnap tap adơi gih 
ƀing Yudah. Ƀing gih năng anăm mơak mơai ôh ƀơi hrơi răm rai ƀing gơ̆. Ƀing 
gih năng kŏn klao mơak lơi ƀơi tơlơi rŭng răng ƀing gơ̆. 

13Ƀing gih năng anăm mŭt nao ôh amăng plei prŏng ană plei Kâo kiăng kơ hơ̆k 
mơak ƀơi tơlơi tơnap tap ƀing gơ̆, laih anŭn kiăng mă tŭ mŭk dram ƀing gơ̆ ƀơi 
hrơi rŭng răng ƀing gơ̆. 

14Ƀing gih năng anăm dŏ čơgăn ôh ƀơi jơlan čơlah pă̱ kiăng kơ krăp mă hlơi pô 
amăng ƀing gơ̆ đuaĭ kơdŏp. Ƀing gih năng anăm jao lui hĭ mơ̆n ƀing gơ̆ kơ ƀing 
rŏh ayăt amăng hrơi tơnap truh ƀing gơ̆. 

Ơi Adai Či Phat Kơđi Abih Lŏn Čar 

15“Yuakơ hrơi anŭn jĕ či truh laih tơdang Kâo, jing Yahweh, či phat kơđi abih 
bang lŏn čar. Ơ Edôm, hơget tơlơi ƀing gih hơmâo ngă sat laih, arăng či ngă glaĭ 
tui anŭn mơ̆n kơ ƀing gih. Ƀing gih či tŭ mă glaĭ yơh hơget tơlơi sat gih hơmâo 
pha brơi laih kơ arăng hlâo adih. 

16Ƀing ană plei Kâo hơmâo mơñum laih kơčŏk phak pơkra ruă phĭ̱̆ anŭn ƀơi bŏl 
čư̆ rơgoh hiam Kâo. Samơ̆ abih bang lŏn čar jum dar gơñu či mơñum kơčŏk phak 
pơkra ruă phĭ̱̆ lu hloh yơh; gơñu či mơñum hĭ abih ia phĭ̱̆ anŭn hăng răm rơngiă 
hĭ thĕng yơh. 

Tơlơi Rŭ̱ Pơdơ̆ng Ƀing Israel 

17“Samơ̆ ƀơi Čư̆ Ziôn yơh đơđa mơnuih či đuaĭ tơklaih, laih anŭn anih anŭn či 
jing hĭ sa anih rơgoh hiam yơh. Ƀing kơnung djuai Yakôb či mă glaĭ anih lŏn jing 
lŏn kŏng ngăn gơñu pô yơh. 

18Ƀing kơnung djuai Yakôb laih anŭn Yôsêp či hrup hăng apui yơh; ƀing gơñu či 
pơrai hĭ ƀing kơnung djuai Esâo kar hăng apui ƀơ̆ng hĭ adrăng krô yơh. Ƀu 
hơmâo ôh hlơi pô amăng kơnung djuai Esâo či dŏ so̱t. Kâo yơh, jing Yahweh, 
hơmâo pơhiăp laih. 

19“Ƀing kơnung djuai Yudah gah thu̱ng yơh či blah mă hĭ lŏn čar Edôm; ƀing 
kơnung djuai Yudah mơ̆ng khul bŏl čư̆ gah yŭ̱ yơh či sua mă hĭ lŏn čar Philistia. 
Ƀing Israel či mă tŭ anih lŏn Ephraim laih anŭn Samaria; ƀing kơnung djuai 
Benyamin či mă tŭ anih lŏn Gilead yơh. 

20Ƀing ling tơhan Israel gah dư̱r jing ƀing glaĭ mơ̆ng lŏn čar tuai pơ lŏn čar ƀing 
Israel či nao blah juă hĭ lŏn čar Phoenisia hlŏng truh pơ plei pơnăng Zarephat 
gah dư̱r. Ƀing Israel mơ̆ng plei prŏng Yerusalaim dŏ pơ čar tuai jing ƀing dŏ 
amăng plei pơnăng Sepharad či wơ̆t glaĭ blah mă hĭ khul plei pơnăng amăng lŏn 
čar Yudah gah thu̱ng. 

21Ƀing Yerusalaim blah dưi hĭ anŭn či kơsung blah hĭ lŏn čar Edôm hăng git gai 
čư̆ Esâo. Laih anŭn Yahweh Pô yơh či jing hĭ pơtao.” 

Yônah 

Yônah 1 

Yônah Ƀu Tui Gưt Yahweh 

1Hơmâo sa hrơi Yahweh pơhiăp hăng Yônah ană đah rơkơi Amithai tui anai, 

2“Nao bĕ pơ plei prŏng Nineweh anŭn, laih anŭn pơhiăp pơkơdơ̆ng glaĭ hăng plei 
anŭn; Kâo ƀuh laih tơlơi sat ƀai ƀing mơnuih dŏ pơ anŭn.” 

3Samơ̆ Yônah ruah mă jơlan pơkŏn, tui anŭn kăh kiăng kơ đuaĭ ataih hĭ mơ̆ng 
anăp Yahweh. Ñu nao pơ Yapô, jing anih ñu hơduah ƀuh sa boh sŏng prŏng jĕ či 
nao pơ Tarsis. Ñu apăh prăk nua đĭ sŏng laih anŭn nao hrŏm hơbĭt hăng ƀing 
pơgăt sŏng pơ Tarsis, jing anih ñu či dŏ ataih mơ̆ng anăp Yahweh. 

4Samơ̆ Yahweh mơit rai angĭn rơbŭ prŏng ƀơi ia rơsĭ laih anŭn angĭn anŭn 
kơtang biă mă tơl ngă kơ sŏng anŭn pơpư̆ kơtang jĕ či pơčah hĭ. 

5Ƀing pơgăt sŏng huĭ bra̱l laih anŭn iâu kwưh kơ tơlơi djru, rĭm čô iâu laĭ kơ yang 
rơba̱ng ñu pô. Giŏng anŭn, ƀing gơñu glŏm đuaĭ hĭ lu gơnam kiăng kơ pơdjhôl hĭ 
ƀiă kơ sŏng anŭn. Tơdang anŭn, Yônah trŭn nao laih gah yŭ amăng sŏng ƀơi anih 
pioh gơnam laih anŭn đih pĭt. 

6Pô khua sŏng rai pơ Yônah, ƀuh ñu pơ anŭn laih anŭn pơhiăp kơ ñu, “Hơget ih 
hlak dŏ pĭt pơ anai lĕ? Tơgŭ bĕ laih anŭn iâu laĭ bĕ yang rơba̱ng ih kơ tơlơi djru. 
Năng ai ñu či pap brơi kơ ƀing ta laih anŭn pơklaih hĭ tơlơi hơdip ta yơh.” 

7Giŏng anŭn, ƀing pơgăt sŏng pơlaĭ kơ tơdruă gơñu, “Bơbĕ ƀing ta ngă čram laih 
anŭn hơduah lăng hlơi jing pô tŭ kơ tơlơi ƀuăh anai yuakơ ñu anŭn yơh ngă kơ 
ƀing ta tŭ tơlơi huĭ hyưt anai.” Ƀing gơñu ngă čram, laih anŭn kơčrâo djơ̆ kơ anăn 
Yônah. 

8Tui anŭn, ƀing gơñu pơhiăp kơ Yônah tui anai, “Tui anŭn, ruai bĕ kơ ƀing 
gơmơi! Hlơi jing pô tŭ kơ tơlơi ƀuăh anai lĕ? Hơget tơlơi ih hlak dŏ ngă pơ anai 
lĕ? Ih rai mơ̆ng čar pă? Hlơi jing kơnung djuai ih lĕ?” 

9Yônah laĭ glaĭ, “Kâo jing sa čô Hêbrơ. Kâo kơkuh pơpŭ kơ Yahweh jing Ơi Adai 
pơ adai rơngit, jing Pô pơjing kơ lŏn thu laih anŭn ia rơsĭ.” 

10Giŏng anŭn, ƀing gơñu huĭ hyưt biă mă laih anŭn laĭ kơ Yônah tui anai, “Hiư̆m 
pă ih dưi ngă kơ tơlơi hrup hăng anŭn lĕ?” Yuakơ ƀing gơñu thâo laih Yônah hlak 
đuaĭ kơdŏp mơ̆ng Ơi Adai, yuakơ Yônah hơmâo ruai laih kơ ƀing gơñu. 

11Angĭn rơbŭ ƀrư̆ mông ƀrư̆ kơtang tui, tui anŭn ƀing pơgăt sŏng tơña kơ Yônah 
tui anai, “Hơget tơlơi ƀing gơmơi khŏm ngă kơ ih kiăng pơkhư̆ hĭ rơbŭ anai lĕ?” 

12Yônah laĭ glaĭ kơ ƀing gơ̆ tui anai, “Glŏm hĭ bĕ kâo amăng ia rơsĭ, laih anŭn rơbŭ 
kơthel anai či hơđơ̆ng brơi kơ ƀing gih yơh. Kâo thâo anai jing tơlơi soh mơ̆ng 
kâo yơh hơmâo ngă brơi kơ ƀing gih bưp djơ̆ angĭn kơtang anai.” 

13Kơđai glaĭ kơ tơlơi anŭn, ƀing pơgăt sŏng gir ba sŏng gơñu nao pơ ha̱ng, waih 
đuaĭ hăng abih tơlơi kơtang gơñu. Samơ̆ rơbŭ anai jai ƀrư̆ jai kơtang hloh, laih 
anŭn ƀing gơñu ƀu thâo nao pơpă ôh. 

14Tui anŭn, ƀing gơñu ur kwưh nao pơ Yahweh tui anai, “Ơ Yahweh, ƀing gơmơi 
iâu laĭ kơ Ih, anăm pơrai hĭ ƀing gơmơi hăng tơlơi djai ôh, yuakơ tơdah ƀing 
gơmơi mă glŏm đuaĭ hĭ pô ƀu hơmâo tơlơi soh anai! Ơ Yahweh, Ih yơh jing Pô 
djă̱ grơ̆ng abih bang tơlơi anai, anai jing bruă Ih hlak dŏ ngă yơh.” 

15Giŏng anŭn, ƀing gơñu pŭ̱ đĭ Yônah hăng glŏm trŭn gơ̆ amăng ia rơsĭ, laih anŭn 
angĭn rơbŭ hơđơ̆ng ƀơi mông anŭn mơtam. 

16Tơlơi anai ngă kơ ƀing pơgăt sŏng huĭ pơpŭ kơ Yahweh biă mă; ƀing gơñu 
pơyơr đĭ sa gơnam ngă yang laih anŭn ƀuăn kiăng kơkuh pơpŭ kơ Yahweh. 

17Yahweh pơđar sa drơi akan prŏng lun ƀơ̆ng hĭ Yônah laih anŭn gơ̆ dŏ amăng 
hlŭng akan klâo hrơi klâo mlam. 

Yônah 2 

Tơlơi Yônah Iâu Laĭ 

1Mơ̆ng hlŭng akan, Yônah iâu laĭ Yahweh Ơi Adai ñu tui anai, 

2“Amăng tơlơi tơnap tap kâo, Ơ Yahweh, kâo iâu kwưh Ih, laih anŭn Ih laĭ glaĭ kơ 
kâo. Mơ̆ng anih Seôl jing hlung dơlăm tơlơi djai kâo iâu kwưh kơ tơlơi djru, laih 
anŭn Ih hơmư̆ kâo. 

3Ih hơmâo glŏm trŭn hĭ laih kâo amăng anih hlung dơlăm, truh pơ atur ia rơsĭ, 
jing anih ia li̱ng go̱m jum dar kâo, laih anŭn abih dơnai jơlah ia kơtang Ih tơglŭng 
gah ngŏ kâo. 

4Kâo pơmĭn Ih puh pơđuaĭ hĭ laih kâo mơ̆ng anăp ih samơ̆ wơ̆t tơdah hrup hăng 
anŭn, kâo ăt lăng nao pơ Sang Yang rơgoh hiam Ih mơ̆n. 

5Ia anai rai ƀơi ngŏ kâo laih anŭn pơhơngŏt hĭ kâo; ia anai go̱m hĭ kâo abih, laih 
anŭn rơ̆k bring păl jum dar akŏ kâo. 

6Kâo trŭn nao truh pơ atur akha khul čư̆, pơ lŏn tơnah hăng amăng ja̱ng krư̆ khuă 
jum dar kâo hlŏng lar. Samơ̆ Ih, Ơ Yahweh Ơi Adai kâo hơi, hơmâo ba kâo glaĭ 
hơdip mơ̆ng anih hlung dơlăm. 

7Tơdang kâo pơmưn tơlơi hơdip kâo tơhrŏh đuaĭ hĭ, giŏng anŭn, Ơ Yahweh, kâo 
iâu laĭ kơ Ih, laih anŭn amăng Sang Yang rơgoh hiam Ih yơh, Ih hơmư̆ kâo. 

8Bơ kơ ƀing kơkuh pơpŭ kơ rup trah ƀu tŭ yua anŭn ƀing gơñu hơmâo lui hĭ laih 
tơlơi tŏng ten gơñu hăng Ih. 

9Samơ̆ kâo či adoh bơni hơơč kơ Ih yơh; kâo či pơyơr kơ Ih sa gơnam ngă yang 
laih anŭn ngă tơlơi hơget kâo hơmâo ƀuăn laih hăng Ih. Tơlơi pơklaih rai mơ̆ng 
Ih yơh Yahweh ăh!” 

10Giŏng anŭn, Yahweh pơđar akan anŭn o ̱̆  tơbiă hĭ Yônah ƀơi ha̱ng ia, laih anŭn 
akan ngă tui mơtam. 

Yônah 3 

Yônah Tui Gưt Yahweh 

1Giŏng anŭn, Yahweh pơhiăp hăng Yônah tal dua dơ̆ng tui anai, 

2“Nao bĕ pơ plei prŏng Nineweh anŭn, laih anŭn laĭ pơthâo bĕ kơ ƀing mơnuih 
dŏ amăng plei anŭn hăng boh hiăp Kâo hơmâo brơi laih kơ ih.” 

3Tui anŭn, Yônah tui gưt Yahweh laih anŭn nao pơ plei Nineweh, jing sa boh plei 
prŏng biă mă, amăng klâo hrơi rơbat kăh dưi rơbat găn hĭ amăng plei anŭn. 

4Yônah čơdơ̆ng rơbat găn plei anŭn, giŏng kơ rơbat hơmâo sa hrơi, ñu laĭ pơthâo 
tui anai, “Amăng pă̱pluh hrơi dơ̆ng, plei Nineweh či răm rai yơh!” 

5Ƀing ană plei Nineweh đaŏ kơ boh hiăp Ơi Adai. Tui anŭn, ƀing gơñu ngă tui 
anai: Rĭm čô khŏm kŏm ƀơ̆ng huă, laih anŭn abih bang mơnuih čơdơ̆ng mơ̆ng 
ƀing yom prŏng hloh hlŏng truh kơ ƀing ƀu yom anet hloh čut ao tâo kiăng 
pơrơđah kơ tơlơi ƀing gơñu hơmâo kơhma̱l laih. 

6Tơdang pơtao Nineweh hơmư̆ tơlơi anai, ñu tơgŭ mơ̆ng grê pơtao ñu, tŏh hĭ ao 
pơtao ñu, čut mă kơnơ̆ng ao tâo laih anŭn dŏ be̱r amăng hơbâo tơpur. 

7Ñu mơit nao sa tơlơi laĭ pơthâo kơ ană plei Nineweh tui anai, “Anai jing sa tơlơi 
pơtă mơ̆ng pơtao laih anŭn mơ̆ng ƀing mă bruă kơ pơtao: “Ƀu hơmâo hlơi pô 
dưi ƀơ̆ng hơget gĕt ôh; abih bang mơnuih laih anŭn hlô mơnơ̆ng rong, khul 
rơmô, khul bơbe laih anŭn khul triu, brơi tŭ mă bĕ tơlơi khă kơ̆ng ƀu dưi ƀơ̆ng, 
kŏn dưi mơñum lơi. 

8Abih bang mơnuih laih anŭn hlô mơnơ̆ng khŏm buh mă ao tâo. Rĭm čô khŏm 
iâu laĭ hăng tơlơi sĭt kơ Ơi Adai laih anŭn khŏm lui hĭ kơnuih sat ñu wơ̆t hăng 
khul bruă mă ƀrưh ƀai gơñu. 

9Năng ai Ơi Adai či pơplih hĭ tơlơi pơmĭn Ñu laih anŭn tơlơi Ñu hil, tui anŭn ƀing 
ta ƀu či djai hĭ ôh!” 

10Ơi Adai ƀuh tơlơi ƀing gơñu ngă; Ñu ƀuh ƀing gơ̆ hơngah lui hĭ kơnuih sat ƀai 
ƀing gơ̆ pô. Tui anŭn, Ñu pơplih hĭ tơlơi pơmĭn Ñu hăng ƀu pơrai hĭ ƀing gơ̆ dơ̆ng 
tah kar hăng Ñu hơmâo ƀuăn hlâo laih. 

Yônah 4 

Tơlơi Yônah Hil Laih Anŭn Tơlơi Ơi Adai Pap 

1Yônah ƀu hơmâo tơlơi mơak ôh kơ tơlơi anai, laih anŭn ñu hil biă mă. 

2Tui anŭn, ñu iâu laĭ tui anai, “Ơ Yahweh, kâo ƀu laĭ hlâo hăng Ih ôh hă hlâo kơ 
kâo tơbiă mơ̆ng sang tui anai: Anai jing kơnơ̆ng tơlơi Ih či ngă yơh? Yuakơ anŭn 
yơh, hiam hloh kâo ječ ameč đuaĭ kơdŏp nao pơ Tarsis. Kâo thâo laih Ih jing Ơi 
Adai tơlơi khăp laih anŭn tơlơi pap, gir run nanao, hiam klă nanao, prap pre 
nanao kiăng pơplih hĭ tơlơi pơmĭn Ih laih anŭn ƀu pơrai hĭ ôh. 

3Hơnăl tuč, Ơ Yahweh, brơi kâo djai bĕ. Kâo djai jing hiam hloh kơ kâo dŏ hơdip.” 

4Yahweh laĭ glaĭ, “Hiư̆m pă tơlơi ih hil anŭn djơ̆ găl mơ̆n hă?” 

5Yônah nao pơ gah ngŏ̱ kơ plei anŭn laih anŭn dŏ be̱r. Ñu pơkra sa anih tơui 
pơgang kơ ñu pô, laih anŭn dŏ amăng anih tơui anŭn kiăng dŏ tơguan lăng hơget 
tơlơi či truh kơ plei Nineweh. 

6Giŏng anŭn, Yahweh Ơi Adai brơi sa ƀĕ phŭn hrĕ kơyâo čăt đĭ gah ngŏ kơ Yônah 
kiăng kơ djru brơi gơ̆ hơmâo ƀiă tơui, tui anŭn gơ̆ či hơmâo tơlơi rơiêŭ mơak 
hloh yơh. Yônah mơak biă mă hăng hrĕ kơyâo anai. 

7Samơ̆ mơguah sêng brêng ƀơi hrơi tŏ tui, Ơi Adai brơi sa drơi hlăt kĕ pơrai hĭ 
phŭn hrĕ kơyâo anŭn laih anŭn hrĕ kơyâo anŭn gliu djai hĭ yơh. 

8Tơl yang hrơi đĭ glông laih, Ơi Adai mơit rai angĭn pơiă hlơr mơ̆ng gah ngŏ̱ laih 
anŭn ngă kơ Yônah tơdu rơmơ̆n biă mă mơ̆ng tơlơi pơiă yang hrơi pơčrang trŭn 
ƀơi akŏ ñu anŭn. Tui anŭn, ñu pơmĭn kiăng djai yơh. Ñu laĭ, “Kâo djai jing hiam 
hloh kơ kâo dŏ hơdip.” 

9Samơ̆ Ơi Adai laĭ glaĭ kơ ñu, “Hiư̆m pă tơlơi ih hil anŭn djơ̆ găl mơ̆n hă yuakơ 
phŭn hrĕ kơyâo anŭn lĕ?” Yônah laĭ glaĭ tui anai, “Kâo hơmâo djŏp tơlơi djơ̆ găl 
kiăng kơ hil, hil truh kơ djai yơh!” 

10Yahweh laĭ glaĭ kơ ñu, “Phŭn hrĕ kơyâo anŭn čăt đĭ amăng sa mlam laih anŭn 
rơngiă hĭ thĕng amăng hrơi tŏ tui; ih ƀu ngă sa mơta tơlơi kơ ñu ôh, ih kŏn ngă 
brơi kơ ñu čăt đĭ lơi, samơ̆ ih ăt hơưi kơ ñu mơ̆n! 

11Bơ kơ Kâo, Kâo ăt pap hơưi kơ plei prŏng Nineweh anŭn mơ̆n; amăng plei anŭn 
hơmâo rơbeh kơ sa-rơtuh duapluh-rơbâo čô ƀing mơnuih ƀu thâo gah ieo gah 
hơnuă ôh, wơ̆t hăng khul hlô mơnơ̆ng kar kaĭ mơ̆n!” 

Mikhah 

Mikhah 1 

1Amăng rơnŭk ƀing pơtao Yôtham, Ahaz laih anŭn Hezêkiyah jing pơtao amăng 
lŏn čar Yudah, Yahweh brơi rai boh hiăp Ñu kơ Mikhah, jing pô mơ̆ng plei 
Môreset. Yahweh pơdah kơ Mikhah abih bang tơlơi pơmĭn ƀlơ̆ng anai gah kơ 
plei phŭn Samaria laih anŭn plei phŭn Yerusalaim. 

Tơlơi Čŏk Hia Kơ Plei Phŭn Samaria Hăng Plei Phŭn Yerusalaim 

2Hơmư̆ tơlơi anai bĕ, Ơ abih bang ƀing lŏn čar, hơmư̆ bĕ kơ tơlơi anai, Ơ abih 
bang ƀing mơnuih hơdip amăng lŏn tơnah! Yahweh Glông Hloh či ngă gơ̆ng jơlan 
pơkơdơ̆ng glaĭ hăng ƀing gih yơh. Hơmư̆ bĕ! Yahweh dŏ amăng sang yang rơgoh 
hiam Ñu pơhiăp pơkơdơ̆ng glaĭ hăng gih. 

3Anai nê, Yahweh hlak trŭn rai mơ̆ng anih dŏ rơgoh hiam Ñu; Ñu či trŭn rai laih 
anŭn rơbat nao ƀơi anih khul kơčŏng čư̆ čan. 

4Tui anŭn, khul čư̆ či le ̱k hĭ gah yŭ Ñu hrup hăng hlĭn le ̱k hĭ amăng apui, khul čư̆ 
anŭn či tơlŭh trŭn amăng khul dơnung, hrup hăng ia rô trŭn ƀơi hơ̆ng dơ̆ng. 

5Abih bang tơlơi anai či truh yơh yuakơ ƀing Israel hơmâo ngă soh laih laih anŭn 
tơgŭ pơkơdơ̆ng glaĭ hăng Ơi Adai. Hlơi jing pô hơmâo dui ba laih ƀing Israel 
kiăng kơ tơgŭ pơkơdơ̆ng glaĭ lĕ? Sĭt Samaria jing plei phŭn anŭn yơh! Hlơi jing 
pô grơ̆ng glăm kơ bruă soh kơkuh pơpŭ kơ ƀing yang rơba̱ng amăng anih lŏn 
Yudah lĕ? Sĭt plei prŏng Yerusalaim yơh! 

6Tui anŭn, Yahweh laĭ, “Kâo či ngă kơ plei prŏng Samaria jing hĭ ƀu̱r anih răm 
rai, jing hĭ anih kơ tơlơi pla khul boh kơƀâo. Kâo či tuh hĭ tơlơi glưh pơčah plei 
anŭn amăng dơnung laih anŭn ngă kơ atur ñu jing hĭ hông hang. 

7Kâo či pơrai hĭ abih bang rup trah yom amăng plei anŭn jing hĭ lu črăn; Kâo či 
čuh pơrăm hĭ abih bang gơnam brơi pơyơr rĭh răm amăng sang yang ñu; tui 
anŭn abih bang rup yang amăng plei anŭn či jing hĭ ƀu̱r gơnam glưh pơčah yơh. 
Ƀing Samaria ƀu dŏ tŏng ten hăng Kâo ôh laih anŭn ƀing gơñu pơƀut glaĭ abih 
bang gơnam anai kiăng kơ kơkuh pơpŭ kơ yang rơba̱ng. Samơ̆ ƀing rŏh ayăt ăt 
sat ƀai hrup hăng ƀing Samaria mơ̆n ră anai ƀing gơñu či ba pơđuaĭ hĭ khul 
gơnam anŭn kiăng kơ yua kơkuh pơpŭ kơ ƀing yang rơba̱ng gơñu.” 

Tơlơi Hia Laih Anŭn Tơlơi Rơngot Hơning 

8Giŏng anŭn, Mikhah laĭ tui anai, “Yuakơ tơlơi pơkơhma̱l anai yơh Kâo či kơŭ 
kơuăn čŏk hia. Kâo či dŏ mơhlŭn rơbat hyu hăng tơkai soh kiăng pơrơđah kơ 
tơlơi kâo rơngot. Kâo či ur kơŭ hrup hăng khul asâo glai, laih anŭn mơñi kơuăm 
hrup hăng khul čim tŏ yơh. 

9Yuakơ rơnam rơka plei Samaria ƀu či hla̱o hĭ ôh, laih anŭn anih lŏn Yudah ăt jĕ 
či tŭ tơnap kar kaĭ mơ̆n; tơlơi răm rai hơmâo truh laih pơ plei phŭn Yerusalaim 
jing anih ƀing ană plei Kâo dŏ hơdip. 

10Anăm ruai ôh tơlơi ƀing ta thuơ kơ ƀing rŏh ayăt ta amăng plei prŏng Gat; 
anăm brơi ôh gơñu ƀuh tơlơi gih čŏk hia. Ƀing mơnuih amăng plei pla Bet-
Leaphrah tŭng glŭng bĕ gih pô amăng ƀruih lŏn kiăng pơrơđah tơlơi gih rơngot 
hơning. 

11Ơ ƀing mơnuih dŏ amăng anih Saphir, ƀing rŏh ayăt či mă pơđuaĭ hĭ ƀing gih 
jing hlŭn mơnă gơñu dŏ mơhlŭn mlâo mlañ. Ƀing dŏ hơdip amăng plei prŏng 
Zaanan ƀu khĭn tơbiă ôh mơ̆ng plei gơñu. Tơdang ƀing gih hơmư̆ ƀing mơnuih 
dŏ amăng anih Bethezel rơngot hơning, ƀing gih či thâo krăn yơh ƀu hơmâo anih 
đuaĭ kơdŏp ôh pơ anih anŭn. 

12Ƀing mơnuih hơdip amăng anih Marot dŏ tơguan biă mă kơ tơlơi pơklaih, 
yuakơ Yahweh hơmâo ba rai laih tơlơi răm rai jĕ ƀơi plei Yerusalaim. 

13Ơ ƀing mơnuih dŏ amăng plei pơnăng Lakhis, pơmŭt bĕ tơpul aseh ƀơi rơdêh 
aseh kiăng kơ đuaĭ. Ƀing gih hơmâo hla tui laih tơlơi soh ƀing Israel, tui anŭn 
hơmâo ngă laih kơ ƀing ană plei plei prŏng Yerusalaim ngă soh hĭ. 

14Hơnŭn yơh ră anai, Ơ ƀing ană plei anih lŏn Yudah, pơhiăp pơčơlah tơngan bĕ 
hăng plei Môreset-Gat. Ƀing pơtao ƀing Israel ƀu či hơmâo tơlơi djru ôh mơ̆ng 
plei pơnăng Akzib. 

15Ơ ƀing mơnuih amăng plei Marêsah, Yahweh či jao hĭ ƀing gih kơ ƀing rŏh ayăt 
yơh, jing ƀing rai blah mă hĭ plei gih anŭn. Ƀing khua ba akŏ ƀing Israel či nao 
đuaĭ kơdŏp amăng pa̱r anih Adullam yơh. 

16Ơ ƀing ană plei amăng plei Yerusalaim, ƀing plei pla jĕ jing hrup hăng ană bă 
kơ ƀing gih yơh, laih anŭn ƀing gih khăp kơ ƀing gơñu. Samơ̆ ƀing rŏh ayăt gih 
mă pơđuaĭ hĭ ƀing gơ̆ nao pơ lŏn čar tuai ataih. Hơnŭn yơh, yuă kuăh hĭ bĕ akŏ 
gih jing hĭ akŏ klo hrup hăng akŏ kla̱ng grư̆.” 

Mikhah 2 

Hơdră Mơnuih Laih Anŭn Hơdră Ơi Adai 

1“Răm ƀăm yơh kơ ƀing hlơi pô đih ƀu pĭt ôh ƀơi anih pĭt ñu, samơ̆ pơkra mơneč 
sat ƀai kiăng kơ ngă sat! Tơdang mơguah truh laih, tañ mơtam ƀơi mông gơñu 
dưi ngă sat, ƀing gơñu ngă yơh mơneč sat ƀai gơñu hơmâo pơkra laih. 

2Tơdah ƀing gơñu hưp kluh kơ đang hơma arăng, ƀing gơñu mă tŭ hĭ kơ gơñu 
pô yơh; tơdah ƀing gơñu hưp kluh kơ sang arăng, ƀing gơñu mă tŭ hĭ kơ gơñu 
pô yơh. Tui anŭn, ƀu hơmâo sang anŏ dram gơnam kŏng ngăn hlơi pô ôh dŏ 
rơnŭk hơđơ̆ng.” 

3Yuakơ anŭn yơh, Yahweh laĭ, “Anai nê, Kâo hlak prap pre ba rai tơlơi gleh tơnap 
ƀơi ƀing gih, tui anŭn ƀing gih ƀu či dưi tơklaih hĭ ôh mơ̆ng tơlơi anŭn. Gih pô či 
dŏ amăng tơlơi rŭng răng biă mă, tui anŭn ƀing gih ƀu či hơdip pơgao ang dơ̆ng 
tah. 

4Tơdang hrơi anŭn truh, mơnuih mơnam či yua tơlơi ră ruai djik kơ ƀing gih yơh 
jing hiăp hơmutu kơ tơlơi răm rai, laih anŭn ƀing gơñu či adoh djik tơlơi adoh 
răm rai gih hơmâo mưn tŭ laih tui anai, ‘Ƀing ta răm rai hĭ abih bang yơh; 
Yahweh hơmâo mă hĭ laih anih lŏn ta laih anŭn jao brơi hĭ laih anih anŭn kơ ƀing 
mă pơđuaĭ hĭ laih ƀing ta jing mơnă.’ ” 

5Hơnŭn yơh, tơdang truh hrơi ƀing ană plei Yahweh mă glaĭ anih lŏn gơñu pô, 
sĭt ƀu či hơmâo lŏn kŏng ngăn pă ôh pơpha brơi kơ ƀing ană tơčô gih. 

Ƀing Pô Pơala Ƀlŏr 

6Ƀing pô pơala ƀlŏr pơtô laĭ kơ kâo tui anai, “Anăm pơtô laĭ kơ ƀing gơmơi ôh. 
Anăm pơtô laĭ kơ abih bang khul tơlơi anŭn ôh. Ơi Adai ƀu či pơmlâo hĭ ƀing 
gơmơi ôh. 

7Ih pơmĭn ƀing ană plei Israel dŏ gah yŭ tơlơi hơtŏm păh hă? Yahweh ƀu dưi ư̆ 
añ dơ̆ng tah hă? Sĭt Ñu či ngă tơlơi anŭn biă mă hă? Ƀu djơ̆ Ñu pơhiăp hiam klă 
hăng ƀing mơnuih ngă tơlơi tơpă hơnơ̆ng ôh hă?” 

8Yahweh laĭ glaĭ tui anai, “Ƀing gih hơmâo kơsung blah laih ƀing ană plei Kâo kar 
hăng ƀing rŏh ayăt ngă. Ƀing tơhan wơ̆t glaĭ mơ̆ng tơlơi pơblah, gơñu pơmĭn 
hơmâo tơlơi rơnŭk rơnua pơ sang, samơ̆ pơ anih anŭn yơh ƀing gih dŏ krăp 
kiăng kơ ngă sat kơ ƀing gơ̆, hrup hăng ƀing klĕ dŏp dŏ krăp kiăng kơ klĕ mă 
khul ao jao ƀing gơ̆ yơh. 

9Ƀing gih puh pơđuaĭ hĭ ƀing bơnai ană plei Kâo mơ̆ng pưk sang ƀing gơ̆ khăp, 
laih anŭn ƀing gih hơmâo mă pơđuaĭ hĭ laih tơlơi bơni hiam Kâo mơ̆ng ƀing ană 
bă ƀing gơ̆ hlŏng lar. 

10Tơgŭ nao bĕ; ƀu hơmâo tơlơi rơnŭk rơnua dơ̆ng tah pơ anih anai. Khul tơlơi 
soh gih hơmâo pơgrĭ hĭ hăng pơrai hĭ laih anih anai. 

11Sa čô pô pơala hrup hăng anai ƀing ană plei kiăng yuakơ ñu hyu pơhiăp plŏm 
ƀlŏr tui anai, ‘Kâo laĭ lui hlâo kơ ƀing gih či hơmâo bă blai tơpai boh kơƀâo laih 
anŭn tơpai kơtang pơkŏn yơh.’ 

Tơlơi Ƀuăn Kơ Tơlơi Pơklaih 

12“Ơ abih bang ƀing Israel jing ƀing dŏ so̱t glaĭ hơi, Kâo či pơƀut glaĭ abih bang 
ƀing gih hrŏm hơbĭt yơh. Kâo či ba glaĭ ƀing gih hrŏm hơbĭt, hrup hăng pô wai 
triu ba glaĭ khul triu ñu hrŏm hơbĭt amăng war. Anih lŏn ƀing gih či hơmâo glaĭ 
lu mơnuih dơ̆ng yơh, hrup hăng ƀơi đang rơ̆k mơda bă hăng khul triu. 

13Ơi Adai yơh či pŏk brơi jơlan kơ ƀing gơ̆ laih anŭn ba glaĭ ƀing gơ̆ mơ̆ng lŏn čar 
tuai. Ơi Adai yơh či pŏk brơi khul amăng ja̱ng plei kiăng pơrơngai hĭ ƀing gơ̆. 
Yahweh pô yơh jing pơtao ƀing gơ̆ laih anŭn ba akŏ ƀing gơ̆ tơbiă.” 

Mikhah 3 

Tơlơi Ƀuăh Pơkra Kơ Ƀing Khua Wai Lăng Hăng Ƀing Pô Pơala 

1Giŏng anŭn, kâo laĭ, Hơmư̆ bĕ, Ơ ƀing gih jing ƀing khua wai lăng sang anŏ Yakôb 
ăh, jing ƀing git gai sang anŏ Israel hơi! Djơ̆ biă mă ñu, ƀing gih yơh khŏm pơmĭn 
ƀlơ̆ng kiăng kơ ngă tơpă hơnơ̆ng. 

2Samơ̆ ƀing gih pơrơmut kơ tơlơi hiam laih anŭn khăp kơ tơlơi sat ƀai. Ƀing gih, 
hrup hăng pô tơčŏh añăm yơh, hek lui klĭ ană plei Kâo laih anŭn tơluăh hĭ čơđeh 
asar mơ̆ng khul tơlang ƀing gơ̆. 

3Ƀing gih, hrup hăng hlô glai yơh, ƀơ̆ng hĭ čơđeh asar ană plei Kâo. Ƀing gih lo̱k 
hĭ klĭ ƀing gơ̆, pơjŏh hĭ khul tơlang ƀing gơ̆ jing hĭ lu črăn, laih anŭn tơčŏh hĭ ƀing 
gơ̆ hrup hăng tơčŏh añăm kiăng kơ hơna. 

4Hrơi anŭn hlak truh tañ tơdang ƀing gih či iâu đĭ pơ Yahweh, samơ̆ Ñu ƀu či laĭ 
glaĭ kơ ƀing gih ôh. Ñu ƀu či hơmư̆ kơ tơlơi iâu laĭ ƀing gih ôh, yuakơ ƀing gih 
hơmâo ngă laih tơlơi sat ƀai. 

5Ƀing pô pơala ƀlŏr plŏm ƀlŏr kơ ƀing ană plei Kâo jing ƀing ƀuăn Yahweh či brơi 
tơlơi rơnŭk rơno̱m kơ hlơi pô apăh gơñu, samơ̆ pơhuĭ hăng tơlơi blah wang kơ 
hlơi pô ƀu apăh ôh gơñu. Tui anŭn, Yahweh pơhiăp kơ ƀing pô pơala anŭn tui 
anai, 

6“Ơ ƀing pô pơala, hrơi ƀing gih jĕ či rơgao hĭ laih; ƀing gih hrup hăng yang hrơi 
jĕ či le ̆  laih. Ƀing gih ƀu či hơmâo tơlơi pơƀuh lui hlâo dơ̆ng tah, ƀing gih kŏn dưi 
laĭ lui hlâo hơget tơlơi lơi, yuakơ ƀing gih dui ba ƀing ană plei Kâo jrôk jơlan 
laih.” 

7Ƀing hlơi pô laĭ lui hlâo kơ tơlơi hơdip pơanăp či mlâo yơh yuakơ ƀing gơñu ƀu 
dưi pơhiăp ôh boh hiăp Ơi Adai. Abih bang ƀing gơñu či mlâo mlañ yơh yuakơ 
Ơi Adai ƀu laĭ glaĭ ôh kơ ƀing gơñu. 

8Samơ̆ bơ kơ kâo, Yahweh pơbă kâo hăng Yang Bơngăt laih anŭn tơlơi dưi 
mơyang Ñu, laih anŭn pha brơi kơ kâo thâo hluh tơlơi tơpă hơnơ̆ng, laih anŭn 
khĭn pơhaih kơ ƀing Israel khul tơlơi soh sat gơñu. 

9Hơmư̆ kâo bĕ, Ơ ƀing khua ba akŏ ƀing Israel hơi, ƀing gih pơrơmut tơlơi tơpă 
hơnơ̆ng laih anŭn pơblư̆ hĭ tơlơi djơ̆ găl jing hĭ wĕ wŏ. 

10Ƀing gih hlak ma̱n pơdơ̆ng đĭ plei prŏng Yerusalaim, jing plei Ziôn, ƀơi sa boh 
atur jing atur ƀu tơpă hơnơ̆ng laih anŭn pơdjai mơnuih yơh. 

11Ƀing khua wai lăng plei git gai yuakơ kiăng mă gơnam plŏm ƀlŏr, ƀing khua 
ngă yang plei pơblang Tơlơi Juăt yuakơ kiăng kơ arăng apăh, laih anŭn ƀing pô 
pơala plei sĭ tơlơi pơƀuh gơñu hăng prăk. Abih bang ƀing gơñu le̱ng kơ pơhaih 
Yahweh dŏ hăng ƀing gơñu soh sel. Ƀing gơñu pơhaih tui anai, “Ƀu či hơmâo 
tơlơi tơnap tap ôh rai ƀơi ƀing ta yuakơ Yahweh dŏ hăng ƀing ta.” 

12Hơnŭn yơh, yuakơ ƀing gih yơh, Ơ ƀing khua wai lăng ƀing Israel hơi, arăng či 
jŭ pla Ziôn hrup hăng đang hơma, plei prŏng Yerusalaim či jing hĭ ƀu̱r boh pơtâo 
glưh pơčah, laih anŭn bŏl čư̆ sang yang anŭn či jing hĭ glai glo glĭp glăp yơh. 

Mikhah 4 

Čư̆ Yahweh 

(Yesayah 2:2-4) 

1Amăng khul hrơi hơnăl tuč bŏl čư̆ anih sang yang Yahweh dŏ či jing anih yom 
pơphan biă mă amăng abih bang khul bŏl čư̆, bŏl čư̆ anŭn či jing sa boh čư̆ glông 
hloh kơ abih bang khul bŏl čư̆ yơh. Laih anŭn ƀing kơnung djuai mơ̆ng lu lŏn čar 
či tơlŭh nao pơ bŏl čư̆ anŭn yơh. 

2Ƀing gơñu či rai laĭ tui anai, “Nă ƀing ta đĭ nao bĕ pơ bŏl čư̆ Yahweh, jing pơ sang 
yang Ơi Adai ƀing Israel, yuakơ Ñu či pơtô kơ ƀing ta jơlan Ñu kiăng kơ ƀing ta 
ngă tui. Tui anŭn, ƀing ta či dưi rơbat amăng jơlan Ñu hơmâo ruah brơi laih.” 
Ƀing gơñu či pơhiăp tui anŭn yuakơ tơlơi pơtô Yahweh či tơbiă rai mơ̆ng plei 
Yerusalaim, sĭt mơ̆ng anih Ziôn anŭn yơh Ñu či pơhiăp hăng ƀing ană plei Ñu. 

3Ñu či pơsir hĭ kơđi tŏng krah abih ƀing lŏn čar tŏng krah ƀing lŏn čar prŏng 
kơtang pơ anih jĕ laih anŭn ataih. Ƀing gơñu či čruih tia khul đao gưm gơñu jing 
hĭ khul čŏng kai hơma, laih anŭn khul tơbăk gơñu jing hĭ khul thŏng khăt. Ƀing 
lŏn čar ƀu či nao pơblah dơ̆ng tah, ƀing gơñu kŏn či prap pre kơ tơlơi pơblah 
dơ̆ng lơi. 

4Samơ̆ rĭm čô či dŏ hơdip rơnŭk rơno̱m amăng khul đang boh kơƀâo kơyâo hra 
ñu pô yơh, laih anŭn ƀu hơmâo hlơi pô pơhuĭ hĭ ñu ôh. Yahweh Dưi Kơtang 
hơmâo ƀuăn laih kơ tơlơi anai. 

5Wơ̆t tơdah rĭm lŏn čar gưt tui yang rơba̱ng ñu pô, samơ̆ ƀing ta či gưt tui 
Yahweh ta nanao hlŏng lar yơh. 

Hơdră Yahweh 

6Yahweh pơhaih tui anai, “Amăng hrơi anŭn, Kâo či pơƀut glaĭ hrŏm hơbĭt ƀing 
ană plei Kâo pơkơhma̱l laih, jing ƀing hơmâo tŭ tơnap tap rơngot hơning laih 
amăng lŏn čar tuai. 

7Ƀing gơñu rơwen rơwo laih anŭn dŏ ataih mơ̆ng lŏn čar gơñu pô, samơ̆ Kâo či 
pơjing tơlơi čơdơ̆ng phŭn phrâo kơ ƀing dŏ so̱t anŭn, laih anŭn ƀing gơñu či jing 
hĭ sa lŏn čar prŏng kơtang. Yahweh či git gai gơñu ƀơi Čư̆ Ziôn čơdơ̆ng mơ̆ng 
hrơi anŭn hlŏng truh kơ hlŏng lar. 

8Bơ kơ ih, Ơ Yerusalaim, jing anih Ơi Adai wai lăng ƀing ană plei Ñu hrup hăng 
pô wai triu lăng hyu mơ̆ng sang gak wai glông ñu. Tui anŭn, ih či jing glaĭ plei 
phŭn yom dơ̆ng amăng anih lŏn ƀing Israel hrup hăng hlâo adih ih jing laih plei 
phŭn yom pơphan.” 

9Yua hơget ih čŏk hia kraih krin tui anŭn lĕ? Yua hơget ih ruă tơnap hrup hăng 
đah kơmơi đih apui lĕ? Ih ngă tui anŭn yuakơ ih ƀu hơmâo pơtao ôh hă? Laih 
anŭn ih ngă tui anŭn yuakơ ƀing djru pơmĭn ih djai hĭ laih hă? 

10Pơpư̆ păñ laih anŭn pơkrao bĕ, Ơ ƀing ană plei amăng plei Yerusalaim hơi! Ih 
či ruă nuă hrup hăng đah kơmơi đih apui, yuakơ ră anai ih khŏm đuaĭ lui hĭ yơh 
plei anai kiăng kơ dŏ hơdip amăng đang hơma. Ih či khŏm nao pơ lŏn čar 
Babilon, samơ̆ pơ anih anŭn yơh, Yahweh či song glaĭ ih mơ̆ng ƀing rŏh ayăt ih. 

11Hơmâo lu ƀing lŏn čar hơmâo pơƀut glaĭ laih kiăng kơ kơsung blah ih. Ƀing 
gơñu laĭ tui anai, “Plei Yerusalaim či răm rai yơh! Laih kơ ƀing ta kơsung blah 
ñu, ƀing ta či ƀuh plei anŭn glưh pơčah hĭ abih yơh!” 

12Samơ̆ ƀing lŏn čar anŭn ƀu thâo ôh hơget tơlơi Yahweh pơmĭn. Ƀing gơñu ƀu 
thâo hluh ôh tơlơi Yahweh pơƀut glaĭ ƀing gơñu hrŏm hơbĭt anŭn kơnơ̆ng či tŭ 
tơlơi pơkơhma̱l đôč yơh hrup hăng arăng ba rai khul čơnap pơdai kiăng kơ prăh 
amăng anih prăh pơdai. 

13Yahweh pơđar tui anai, “Ơ ƀing ană plei Yerusalaim hơi, tơgŭ laih anŭn nao 
pơkơhma̱l ƀing rŏh ayăt gih bĕ! Kâo či ngă brơi kơ ƀing gih jing kơtang hrup 
hăng rơmô tơno hơmâo khul tơki pơsơi čôp ko̱ng yơh. Ƀing gih či pơrai hĭ lu lŏn 
čar.” Laih anŭn khul gơnam pơdrŏng săh ƀing gơñu sua mă laih hlâo adih, ƀing 
gih či ba nao jao brơi hĭ kơ Kâo, jing Ơi Adai kơ abih adai lŏn yơh. 

Mikhah 5 

Tơlơi Ƀuăn Kơ Pô Git Gai Rai Mơ̆ng Plei Bêtlehem 

1Ơ ƀing ană plei amăng plei Yerusalaim hơi, pơƀut glaĭ bĕ ƀing ling tơhan gih! 
Arăng blah hruă hĭ ƀing ta! Ƀing gơñu hlak kơsung blah khua djă̱ akŏ ƀing Israel. 

2Yahweh pơhiăp tui anai, “Ơ plei Bêtlehem Ephrathah, ih jing plei anet hloh 
amăng khul plei pơnăng amăng anih lŏn Yudah, samơ̆ mơ̆ng ih yơh, Kâo či brơi 
rai sa čô khua či git gai kơ ƀing Israel, phŭn ñu tơbiă rai mơ̆ng rơnŭk đưm đă 
hlâo adih yơh.” 

3Hơnŭn yơh, Yahweh či jao hĭ ƀing ană plei Ñu Israel kơ ƀing rŏh ayăt ƀing gơ̆ 
tơl truh mông pô đah kơmơi či đih apui hơmâo rai ană đah rơkơi ñu laih anŭn 
abih ƀing ayŏng adơi ñu mơ̆ng lŏn čar tuai či wơ̆t glaĭ pơgop hrŏm hăng ƀing ană 
plei gơñu pô yơh. 

4Tơdang ñu truh laih, ñu či git gai ƀing ană plei ñu hăng tơlơi kơtang rai mơ̆ng 
Yahweh laih anŭn hăng tơlơi dưi prŏng mơ̆ng Yahweh Ơi Adai ñu pô yơh. Ƀing 
ană plei ñu či dŏ hơdip rơnŭk rơnua yơh yuakơ tơlơi git gai wai lăng ñu či lar 
hyu djŏp djang lŏn tơnah yơh. 

5Laih anŭn ñu či ba rai tơlơi rơnŭk rơno̱m yơh. 
Tơlơi Pơklaih Laih Anŭn Tơlơi Pơkơhma̱l 



1855 

 

 
© 2013 Jơrai Bible Association. 

  
 

 

Tơdang ƀing Assiria wang blah čar ta laih anŭn kơsung găn rai khul kơđông 
kơjăp ta, ƀing ta či pơkiaŏ nao ƀing khua djă̱ akŏ kơtang hloh ta yơh kiăng kơ 
blah glaĭ ƀing gơñu. 

6Ƀing gơñu yua gơnam blah kơtang gơñu yơh či blah juă hĭ ƀing Assiria, jing anih 
lŏn Nimrôd anŭn. Tui anŭn, ƀing khua anŭn yơh či pơklaih hĭ ƀing ta mơ̆ng ƀing 
Assiria tơdang ƀing gơñu rai wang blah lŏn čar ta. 

7Yahweh či pơkiaŏ nao ƀing ană plei Israel, jing ƀing dŏ so̱t anŭn, pơ lu lŏn čar 
hrup hăng ia ngo̱m hiam laih anŭn ia hơjan klă gơnam tăm či bluh đĭ yơh. Ƀing 
gơñu či đaŏ kơnang ƀơi Ơi Adai yơh, ƀu djơ̆ đaŏ kơnang kơ mơnuih ôh. 

8Ƀing dŏ so̱t tŏng krah ƀing lŏn čar či jing hrup hăng sa drơi rơmung dŭl yơh, 
hyu lua gơnam ƀơ̆ng amăng glai kơmrơ̆ng ƀôdah amăng đang rơ̆k; ñu mŭt nao 
tŏng krah khul triu, kơplŏng mă kĕ hek pơsăn hĭ khul triu, laih anŭn ƀu hơmâo 
hlơi pô dưi pơklaih hĭ khul triu mơ̆ng ñu. 

9Ƀing Israel či blah juă hĭ ƀing rŏh ayăt gơñu, laih anŭn pơrai hĭ ƀing rŏh anŭn 
abih bang yơh. 

10Yahweh pơhiăp tui anai, “Amăng hrơi anŭn, Kâo či pơrai hĭ aseh gih laih anŭn 
pơrăm hĭ rơdêh aseh gih. 

11Kâo či pơrai hĭ khul plei pla amăng lŏn čar gih laih anŭn pơglưh trŭn hĭ abih 
bang anih kơđông kơjăp gih. 

12Kâo či pơrai hĭ gơnam pơjâo kiăng pơgang gih yua laih anŭn ƀu či pioh lui ƀing 
pơjâo pơthâo gih ôh. 

13Kâo či pơrai hĭ khul rup trah wơ̆t hăng khul boh pơtâo yang gih mơ̆n; ƀing gih 
ƀu či bon kơkuh dơ̆ng tah kơ khul gơnam ƀing gih hơmâo pơkra laih gih pô. 

14Kâo či pơglưh trŭn hĭ khul rup yang tơmĕh HʼAsêrah amăng lŏn čar gih laih 
anŭn pơrai hĭ khul plei pla gih yơh. 

15Kâo ăt hil biă mă yơh hăng abih bang ƀing lŏn čar jing ƀing hơmâo hơngah laih 
ƀu tui gưt kơ Kâo tui anŭn Kâo či pơkơhma̱l hĭ ƀing gơñu yơh.” 

Mikhah 6 

Tơlơi Yahweh Pơkơdơ̆ng Glaĭ Hăng Ƀing Israel 

1Hơmư̆ bĕ kơ tơlơi Yahweh pơhiăp pơkơdơ̆ng glaĭ hăng ƀing Israel tui anai, Ơ 
Yahweh, tơgŭ bĕ, pơrơđah bĕ kơđi Ih, brơi bĕ khul bŏl čư̆ hơmư̆ hơget tơlơi Ih 
pơhiăp. 

2Ơ khul čư̆ čan, atur hlŏng lar kơ lŏn tơnah hơi, hơmư̆ bĕ kơđi Yahweh pơrơđah. 
Yahweh hơmâo kơđi pơkơdơ̆ng glaĭ hăng ƀing ană plei Ñu. Ñu či phŏng kơđi 
pơkơdơ̆ng glaĭ hăng ƀing Israel yơh. 

3Yahweh pơhiăp tui anai, “Ơ ƀing ană plei Kâo hơi, hơget tơlơi tơnap tap Kâo 
hơmâo ngă laih kơ ƀing gih lĕ? Hiư̆m pă Kâo hơmâo pơkơtraŏ hĭ ƀing gih laih 
hă? Laĭ glaĭ kơ Kâo bĕ. 

4Kâo ba tơbiă laih ƀing gih mơ̆ng lŏn čar Êjip; Kâo pơklaih laih ƀing gih mơ̆ng 
hlŭn mơnă; Kâo pơkiaŏ laih Môseh, A̱rôn laih anŭn HʼMiriam kiăng kơ ba akŏ 
ƀing gih. 

5Ơ ƀing ană plei Kâo hơi, hơdơr bĕ tơlơi pơtao Balak jing pơtao ƀing Môab ngă 
laih mơneč sat kơ ƀing gih, laih anŭn hiư̆m tơlơi Balaam ană đah rơkơi Beôr laĭ 
glaĭ laih kơ ñu. Hơdơr bĕ khul tơlơi hơmâo truh laih ƀơi jơlan mơ̆ng anih jưh 
Sitim truh pơ anih jưh Gilgal. Hơdơr bĕ abih bang tơlơi anŭn, tui anŭn ƀing gih 
či thâo hluh yơh khul bruă Kâo ngă laih kiăng kơ pơklaih hĭ ƀing gih.” 

6Hơget gơnam pơyơr kâo či ba nao kơ Yahweh, jing Ơi Adai hăng adai adih, 
tơdang kâo nao kơkuh pơpŭ kơ Ñu lĕ? Djơ̆ mơ̆ kâo či ba nao khul ană rơmô tơno 
hadơi hiam hloh kiăng kơ pơyơr kơ Ñu? 

7Yahweh či mơak mơ̆, tơdah kâo pơyơr kơ Ñu rơbâo rơbăn khul triu ƀôdah ia 
rơmuă ôliwơ bă blai nanao? Djơ̆ mơ̆ kâo či pơyơr kơ Ñu ană kơčoa kâo kiăng kơ 
kla kơ tơlơi soh sat kâo? 

8Ƀu djơ̆ ôh! Yahweh hơmâo pơtă laih kơ ƀing ta hơget tơlơi jing hiam klă. Anai 
yơh jing tơlơi Ñu kiăng kơ ƀing ta ngă: Ngă tơlơi tơpă hơnơ̆ng, pơrơđah tơlơi 
khăp hiam klă, laih anŭn hơdip luă gŭ pơgop pơlir kơ Ơi Adai ta. 

Tơlơi Soh Israel Laih Anŭn Tơlơi Phak Pơkra 

9Tơdah sa čô rơgơi, ñu khŏm huĭ pơpŭ kơ Yahweh yơh; Yahweh pơhiăp kraih 
nao pơ plei tui anai, “Hơmư̆ bĕ, Ơ ƀing mơnuih dŏ pơƀut glaĭ ƀơi plei Yerusalaim 
anai hơi! 

10Amăng khul sang ƀing sat ƀai hơmâo le̱ng kơ mŭk dram jing gơnam ƀing gơñu 
klĕ mă soh sel. Ƀing gơñu yua khul gơnam pơkă soh, anŭn jing bruă Kâo 
pơrơmut biă mă. 

11Hiư̆m Kâo dưi pap brơi kơ ƀing mơnuih yua khul gai pơkă laih anŭn pơkơtraŏ 
soh lĕ? 

12Ƀing pơdrŏng amăng plei gih kơtư̆ juă plŏm ƀlŏr ƀing ƀun rin, laih anŭn abih 
bang ƀing mơnuih amăng plei gih anŭn le̱ng kơ jing ƀing pleč ƀlŏr soh sel. 

13Tui anŭn, Kâo hơmâo čơdơ̆ng pơrăm pơrai hĭ laih ƀing gih, yuakơ khul tơlơi 
soh sat gih. 

14Ƀing gih či ƀơ̆ng samơ̆ ƀu či hrăp ôh, hlŭng gih ăt či dŏ rơpa mơ̆n. Ƀing gih či 
ko̱m pioh samơ̆ ƀu dưi djă̱ pioh hơget gĕt ôh; gơnam hơget ƀing gih răk pioh, 
Kâo či pơrai hĭ hăng tơlơi pơblah yơh. 

15Ƀing gih či jŭ pla pơdai, samơ̆ ƀing gih ƀu hơpuă ôh. Ƀing gih či djet ia rơmuă 
mơ̆ng boh ôliwơ, samơ̆ ƀu truh yua ia rơmuă anŭn kơ gih pô ôh. Ƀing gih či pơkra 
tơpai boh kơƀâo, samơ̆ ƀing gih ƀu či mơñum ia anŭn ôh. 

16Khul tơlơi anŭn či truh yơh yuakơ ƀing gih hơmâo đuaĭ tui laih bruă mơnuă 
sat ƀai pơtao Omri laih anŭn ană ñu pơtao Ahab. Ƀing gih hơmâo đuaĭ tui nanao 
laih khul tơlơi phiăn kơčĕ soh sat gơñu, tui anŭn yơh, Kâo či pơrai hĭ ƀing gih, 
laih anŭn abih bang ƀing lŏn čar jum dar či djik djak kơ ƀing gih biă mă yơh.” 

Mikhah 7 

Tơlơi Gleh Tơnap Ƀing Israel 

1Răm ƀăm yơh kâo anai! Kâo jing hrup hăng mơnuih rơpa mơhao hơduah ƀu 
ƀuh ôh khul boh čroh dŏ glaĭ ƀơi kơyâo laih anŭn ƀu hơmâo ôh boh kơƀâo dŏ 
glaĭ ƀơi phŭn hrĕ ñu. Arăng hơmâo pĕ hĭ laih abih bang boh kơƀâo hiam laih 
anŭn boh hra jơma̱n. 

2Ƀu hơmâo ôh hlơi ngă tơlơi tơpă amăng anih lŏn anai, ƀu hơmâo hlơi pô dŏ 
tŏng ten hăng Ơi Adai ôh. Rĭm čô le̱ng kơ dŏ krăp mông mơyŭn kiăng kơ pơdjai 
mơnuih soh sel. Rĭm čô le̱ng kơ hyu hơduah pơrai hĭ mơnuih re̱ng gah ñu. 

3Abih bang ƀing gơñu ngă soh sat thâo biă mă. Ƀing khua moa laih anŭn ƀing 
khua phat kơđi mă bruă kiăng kơ hơmâo khul gơnam plŏm ƀlŏr. Mơnuih yom 
pơphan pơtă kơ ƀing gơñu hơget tơlơi ñu kiăng, laih anŭn abih ƀing gơñu ngă 
mơneč sat hrŏm hăng tơdruă yơh. 

4Pô hiam hloh laih anŭn tơpă hloh amăng ƀing gơñu ăt jing hĭ đôč đač hrup hăng 
rơ̆k drơi đôč. Hrơi anŭn hlak truh laih tơdang Ơi Adai či pơkơhma̱l hĭ ƀing 
mơnuih anŭn, jing tơlơi Ñu pơkơđiăng laih ƀing gơñu mơ̆ng ƀing brơi răng, jing 
ƀing pô pơala. Ră anai ƀing gơñu rŭng răng ƀu thâo ngă hơget gĕt ôh. 

5Anăm đaŏ kơnang kơ pô re̱ng gah ƀôdah hơĭn kơ gơyut ih ôh. Laih anŭn răng 
bĕ kơ tơlơi ih pơhiăp wơ̆t tơdah hăng bơnai ih tŭ mơ̆n. 

6Amăng khul hrơi anai, ƀing ană đah rơkơi lăng kơ ama gơñu hrup hăng ƀing 
mlŭk, ƀing ană đah kơmơi pơkơdơ̆ng glaĭ hăng amĭ gơñu, laih anŭn ƀing hơđŭ 
brŏk ƀuăh pơkơdơ̆ng glaĭ hăng tơhmua đah kơmơi gơñu; ƀing rŏh ayăt kơ sa čô 
mơnuih jing ƀing lŏm amăng sang anŏ ñu pô yơh. 

7Samơ̆ kâo či dŏ čang rơmang kơ Yahweh či ngă; kâo či dŏ tơguan hơđơ̆ng amăng 
Ơi Adai, jing Pô či pơklaih kâo. Ơi Adai kâo či hơmư̆ kâo yơh. 

Israel Či Tơgŭ 

8Ơ ƀing rŏh ayăt gơmơi, ƀing gih ƀu hơmâo tơhơnal tơlơi kiăng kơ klao hơ̆k 
kơdơ̆k ôh. Ƀing gơmơi hơmâo le ̆  rơbuh laih, samơ̆ ƀing gơmơi či tơgŭ glaĭ dơ̆ng. 
Ră anai ƀing gơmơi hlak dŏ amăng tơlơi kơnăm mơmŏt, samơ̆ Yahweh či 
pơčrang ƀơi ƀing gơmơi tơlơi bơngač yơh. 

9Ƀing gơmơi hơmâo ngă soh laih pơkơdơ̆ng glaĭ hăng Yahweh, tui anŭn ƀing 
gơmơi khŏm glăm mă dŏ gir run amăng tơlơi hil Ñu yơh sui ƀiă. Samơ̆ truh kơ 
hơnăl tuč, Ñu pơhiăp pơgang brơi kơ ƀing gơmơi laih anŭn brơi tơlơi djơ̆ pơala 
kơ tơlơi soh jing tơlơi ƀing rŏh ayăt hơmâo ngă laih kơ ƀing gơmơi. Ñu či ba ƀing 
gơmơi nao pơ tơlơi bơngač; ƀing gơmơi či ƀuh Ñu pơklaih hĭ ƀing gơmơi yơh. 

10Giŏng anŭn, ƀing rŏh ayăt gơmơi či ƀuh tơlơi anŭn laih anŭn mlâo mlañ yơh, 
yuakơ ƀing rŏh anai jing ƀing pơhiăp djik kơ ƀing gơmơi tui anai, “Pơpă Yahweh 
Ơi Adai gih lĕ?” Ƀing gơmơi či ƀuh ƀing gơñu thuơ hĭ, amuñ hrup mơnuih 
mơnam juă lŏn hlŭ̱ ƀơi khul jơlan yơh. 

11Ơ ƀing ană plei amăng plei prŏng Yerusalaim hơi, hrơi mông kiăng kơ ma̱n 
pơdơ̆ng glaĭ khul pơnăng plei či truh yơh. Amăng hrơi anŭn guai čar gih či prŏng 
hloh kơ ră anai yơh. 

12Ƀing mơnuih či rai pơ ƀing gih mơ̆ng djŏp djang anih, anŭn jing mơ̆ng lŏn čar 
Assiria gah ngŏ̱, mơ̆ng lŏn čar Êjip gah thu̱ng, mơ̆ng tring trang jĕ krong Huphrat, 
mơ̆ng anih ia rơsĭ ataih laih anŭn mơ̆ng khul čư̆ čan ataih biă mă yơh. 

13Samơ̆ lŏn čar pơkŏn či jing hĭ tơdron ha̱r yuakơ hơmâo ƀing mơnuih sat ƀai dŏ 
hơdip amăng anih anŭn. 

Tơlơi Iâu Laĭ Laih Anŭn Tơlơi Bơni Hơơč 

14Ơ Yahweh hơi, rơkâo kơ Ih jing pô wai triu bĕ kơ ƀing ană plei Ih, anŭn jing 
ană plei Ih hơmâo ruah mă laih. Wơ̆t tơdah ƀing gơñu dŏ hơdip hơjăn amăng 
tơdron tač, hơmâo anih lŏn kơmơ̆k hiam jum dar anih gơñu dŏ. Brơi bĕ gơñu 
nao ƀơ̆ng amăng đang hơma kơmơ̆k hiam anih lŏn Basan laih anŭn anih lŏn 
Gilead jing tơlơi ƀing gơñu ngă laih hlâo adih. 

15Ơ Yahweh hơi, ngă bĕ tơlơi mơsêh mơyang kơ ƀing gơmơi, hrup hăng tơlơi Ih 
ngă laih hlâo adih tơdang Ih ba laih ƀing gơmơi tơbiă mơ̆ng lŏn čar Êjip. 

16Tui anŭn, ƀing lŏn čar jum dar či ƀuh tơlơi anŭn laih anŭn tah hơtai yơh; ƀing 
gơñu či rơngiă hĭ abih bang tơlơi kơtang gơñu. Ƀing gơñu či kơtuă huĭ yơh tơl 
ƀing gơñu ƀu dưi pơhiăp kŏn dưi hơmư̆ lơi. 

17Ƀing gơñu či rui amăng ƀruih lŏn hrup hăng ala rui; ƀing gơñu či tơbiă mơ̆ng 
khul kơđông kơjăp gơñu rŭng răng huĭ hyưt yơh. Ƀing gơñu či wir anăp nao pơ 
Yahweh Ơi Adai ta hăng tơlơi huĭ hyưt yơh. 

18Ơ Yahweh hơi, ƀu hơmâo yang pă ôh hrup hăng Ih; Ih pap brơi tơlơi soh sat 
ƀing ană plei Ih, jing ƀing dŏ so̱t anŭn. Ih ƀu dŏ hil nanao ôh, samơ̆ Ih mơak 
pơrơđah kơ ƀing gơmơi tơlơi khăp hiam klă Ih. 

19Ih ăt či pap kơ ƀing gơmơi dơ̆ng mơ̆n. Ih či juă hĭ khul tơlơi soh gơmơi gah yŭ 
plă̱ tơkai laih anŭn glŏm đuaĭ hĭ abih tơlơi soh anŭn pơ atur ia rơsĭ. 

20Ih či pơrơđah tơlơi tŏng ten Ih laih anŭn tơlơi khăp hiam klă Ih kơ ƀing ană 
plei Ih, jing ƀing ană tơčô Abraham laih anŭn Yakôb, jing tơlơi Ih hơmâo ƀuăn 
rơ̆ng laih hăng ƀing ơi adon gơmơi amăng rơnŭk đưm adih. 

Nahum 

Nahum 1 

1Sŏp hră anai jing boh hiăp mơ̆ng Ơi Adai pơhiăp kơ plei phŭn Nineweh. Nahum 
jing pô pơala mơ̆ng plei Elkos mă tŭ boh hiăp anai mơ̆ng tơlơi pơƀuh ñu. 

Tơlơi Yahweh Hil Pơkơdơ̆ng Glaĭ Hăng Plei Phŭn Nineweh 

2Yahweh jing Ơi Adai thâo ga̱r laih anŭn rŭ nua; Yahweh rŭ nua laih anŭn ƀrŭk 
hil. Yahweh pơkơhma̱l ƀing pơrơmut kơ Ñu laih anŭn yuakơ gơñu hơmâo ngă 
laih kơ Ñu hil, Ñu pơkơdơ̆ng glaĭ hăng ƀing gơñu yơh. 

3Yahweh akaih hil samơ̆ Ñu jing Pô kơtang mơyang, sĭt Yahweh pơkơhma̱l tơlơi 
soh yơh. Jơlan Ñu rơbat hơmâo angĭn rơbŭ prŏng čơdơ̆ng thut rơbŭ kơthel, khul 
kơthul hăng adai jing kar hăng ƀruih lŏn gah yŭ tơkai Ñu. 

4Ñu pơđar kơ ia rơsĭ brơi thu laih anŭn rơsĭ thu hĭ; Ñu ngă brơi kơ khul ia krong 
jing hĭ thu krô. Khul kơyâo pơtâo đang hơma Basan hăng čư̆ Karmel jing gliu hĭ 
laih anŭn khul bơnga anih lŏn Lebanôn djot hĭ. 

5Tơdang Yahweh pơƀuh rai khul lŏn pơpư̆ čư̆ pơgơi ƀơi anăp Ñu, laih anŭn khul 
bŏl čư̆ le ̱k hĭ. Lŏn tơnah rơyŭh rơyăh tơdang Yahweh pơƀuh rai, abih bang lŏn 
tơnah laih anŭn mơnuih amăng anŭn rŭng răng yơh. 

6Tơdang Ñu ƀrŭk hil, hlơi pô dưi dŏ so̱t lĕ? Tơdang Ñu hil kơtang biă mă, hlơi pô 
dưi dŏ hơdip lĕ? Ñu pơrơđah tơlơi Ñu hil kơtang hrup hăng jơlah apui; tơlơi Ñu 
hil anŭn ngă kơ khul boh pơtâo pơčah hĭ brai. 

7Yahweh jing hiam klă; Ñu hrup hăng sa kơđông kơjăp kiăng pơgang ƀing ană 
plei Ñu amăng mông tơnap tap. Ñu răk wai hlơi pô đaŏ kơnang kơ Ñu. 

8Samơ̆ Ñu hrup hăng ia li̱ng prŏng yơh klă̱ pơrai hĭ ƀing rŏh ayăt Ñu hăng pơdjai 
hĭ abih gơñu; laih anŭn Ñu puh pơđuaĭ hĭ abih ƀing pơkơdơ̆ng glaĭ hăng Ñu mŭt 
amăng tơlơi djai. 

9Hơget mơneč sat ƀai ƀing gih ngă kiăng kơ pơkơdơ̆ng glaĭ hăng Yahweh lĕ? Ñu 
či pơrai hĭ abih bang ƀing gih yơh. Sĭt ƀu hơmâo hlơi pô ôh dưi pơkơdơ̆ng glaĭ 
hăng Ñu hloh kơ sa wơ̆t. 

10Ƀing gih jing ƀing măt tơpai, apui či ƀơ̆ng hĭ ƀing gih kar hăng apui ƀơ̆ng pum 
rơ̆k drơi laih anŭn adrăng krô yơh. 

11Ơ Nineweh, mơ̆ng ih yơh, hơmâo pơtơbiă rai sa čô jing pô bă hăng lu mơneč 
sat ƀai, ñu yơh jing pô ngă mơneč pơkơdơ̆ng glaĭ hăng Yahweh. 

12Anai yơh jing tơlơi Yahweh pơhiăp hăng ƀing ană plei Ñu jing ƀing Yudah tui 
anai, “Wơ̆t tơdah ƀing Assiria jing ƀing kơtang laih anŭn lu biă mă, arăng či pơrai 
hĭ ƀing gơñu laih anŭn gơñu či rơngiă hĭ thĕng yơh. Ơ ƀing ană plei Kâo, Kâo 

hơmâo pơtơnap laih ƀing gih, samơ̆ Kâo ƀu či ngă tơnap kơ ƀing gih kar hăng 
anŭn dơ̆ng tah. 

13Ră anai Kâo či pơđŭt hĭ tơlơi dưi ƀing Assiria gah ngŏ kơ ƀing gih laih anŭn či 
kơtŭng tơĭ hĭ khul hrĕ čuăk kiăng kơ pơrơngai hĭ ƀing gih.” 

14Anai yơh jing tơlơi Yahweh hơmâo pơđar laih kơ ƀing Assiria tui anai, “Ƀing 
gih ƀu či hơmâo ană tơčô kiăng kơ djă̱ pioh anăn gih ôh. Kâo či pơrai hĭ khul rup 
trah laih anŭn rup čruih tia jing khul gơnam amăng khul sang yang ƀing yang 
rơba̱ng gih. Kâo či pơkra lui pơsat kơ ƀing gih yơh, Ơ ƀing Assiria yuakơ ƀing gih 
ƀu năng kơ dŏ hơdip ôh.” 

15Anai nê, sa čô ding kơna hlak rai găn mơ̆ng khul čư̆ čan djă̱ ba tơlơi pơthâo 
hiam. Ñu hlak rai kiăng pơhaih tơlơi dưi hĭ! Ơ ƀing Yudah, djă̱ hơdơr bĕ khul 
tơlơi phet gih, hăng pơyơr bĕ kơ Yahweh khul gơnam ƀing gih hơmâo ƀuăn 
pơyơr laih. Ƀing sat ƀai ƀu či wang blah lŏn čar gih dơ̆ng tah, yuakơ ƀing gơñu či 
răm rai hĭ abih bang yơh. 

Nahum 2 

Plei Phŭn Nineweh Răm Rai 

1Ơ Nineweh, pô pơrai hlak rai kơsung blah ih! Pô hơmâo tơlơi kơtang hơmâo rai 
laih kiăng pơrai hĭ ih. Pơdap bĕ khul tơhan pơgang ih ƀơi kơtuai gah ngŏ pơnăng 
plei ih! Wai pơgang bĕ jơlan mŭt nao amăng plei! Pơƀut glaĭ bĕ ƀing ling tơhan 
ih laih anŭn prap pre bĕ kiăng kơ blah glaĭ! 

2Yahweh jĕ či rŭ̱ pơdơ̆ng glaĭ laih tơlơi kơdrưh kơtang ƀing Yakôb hrup hăng 
tơlơi kơdrưh kơtang ñu hơmâo hlâo adih hlâo kơ ƀing rŏh ayăt gơñu sua mă hĭ 
abih bang dram gơnam gơñu. 

3Ƀing ling tơhan rŏh ayăt djă̱ khul khiơl mriah, laih anŭn čut hơô sum ao tơhan 
mriah huč. Ƀing gơñu hlak prap pre kơsung blah Nineweh! Khul rơdêh aseh blah 
gơñu pơčrang ƀlĭp ƀlăp kar hăng apui! Khul aseh gơñu ƀu sŭk ôh dŏ dơnơ̆ng 
kiăng kơ kơsung blah. 

4Khul rơdêh aseh đuaĭ hơmăr biă mă ƀơi khul jơlan, pơkiaŏ đuaĭ nao rai ƀơi 
jơlan prŏng amăng kuăl plei. Khul rơdêh anŭn hrup hăng jơlah apui arôk ƀlĭp 
ƀlăp; gơñu đuaĭ tañ blĭp blăp kar hăng kơmlă. 

5Khua djă̱ akŏ gơñu iâu rai pơƀut ƀing khua moa, ƀing gơñu teč tơhơneč ƀơi 
jơlan tơdang gơñu rai. Ƀing kơsung blah ječ ameč đuaĭ nao ƀơi bơnư̆ pơnăng 
plei, laih anŭn pơdơ̆ng đĭ anih pơgang kơ tơmĕh tŭl kiăng kơ pơrai hĭ pơnăng 
plei. 

6Ƀing rŏh ayăt pŏk khul amăng ja̱ng pơgăn ia krong; ƀing mơnuih amăng sang 
pơtao huĭ bra̱l biă mă. 

7Ƀing ayăt mă hơbia pơtao laih anŭn pơjing gơ̆ jing hĭ mơnă ƀing đah kơmơi 
hlŭn gơ̆ pơkrao hrup hăng khul čim pơrơgŏm mơñi laih anŭn gơñu tơtŭk tơda 
gơñu pô yuakơ rơngot hơning. 

8Ƀing ană plei tơbiă đuaĭ mơ̆ng plei phŭn Nineweh hrup hăng ia tơlŭh tơbiă 
mơ̆ng bơnư̆ pơčah. Ƀing khua moa ur kraih tui anai, “Dơ̆ng glaĭ bĕ! Dơ̆ng glaĭ bĕ!” 
Samơ̆ ƀu hơmâo hlơi pô wơ̆t glaĭ ôh. 

9Klĕ sua mă bĕ amrăk anŭn! Klĕ sua mă bĕ mah anŭn! Amăng plei anŭn hơmâo 
bă hăng mŭk dram djŏp mơta. 

10Plei phŭn Nineweh jing hĭ răm rai, lui raih laih anŭn treh tơroai laih yơh! Hơtai 
boh glưh pơčah yuakơ huĭ bra̱l; tơŭt pơpư̆ pơgơi, tơlơi khĭn kơtang rơngiă hĭ 
laih; ƀo ̆  mơta jing hĭ ƀlơ̆ hrup hăng ia tơpur. 

11Tui anŭn, pơpă plei phŭn Nineweh jing plei hrup hăng pa̱r tơpul rơmung dŭl, 
jing anih rơmung dŭl čem rong tơpul ană gơñu, jing anih rơmung dŭl tơno hăng 
ania juăt hyu, laih anŭn ană gơñu juăt hơmâo tơlơi rơnŭk rơnua lĕ? 

12Rơmung dŭl tơno anŭn pơdjai hĭ hlô mơnơ̆ng laih anŭn hek hĭ hlô anŭn jing hĭ 
lu čơđeh añăm kơ ania ñu hăng tơpul ană ñu; giŏng anŭn ñu pơbă pa̱r ñu hăng 
čơđeh añăm hlô djai. 

13Yahweh Dưi Kơtang pơhiăp tui anai, “Kâo yơh jing Pô rŏh ayăt ih, Kâo či čuh 
pơrai hĭ khul rơdêh aseh blah ih. Ƀing ling tơhan ih či djai hĭ amăng tơlơi pơblah, 
laih anŭn Kâo či mă pơđuaĭ hĭ abih bang mŭk dram ih hơmâo mă pơđuaĭ hĭ laih 
mơ̆ng lŏn čar pơkŏn. Tơlơi ƀing ding kơna ih rơkâo pơđar kơ ƀing lŏn čar pơkŏn 
arăng ƀu či hơmư̆ dơ̆ng tah.” 

Nahum 3 

Răm Ƀăm Kơ Nineweh 

1Plei phŭn Nineweh hơmâo bă hăng ƀing ƀlŏr laih anŭn ƀing pơdjai mơnuih sĭt 
či răm rai yơh. Plei anŭn hơmâo bă hăng mŭk dram ƀing rŏh ayăt či klĕ đua sua 
mă yơh! 

2Hơmư̆ bĕ, dơnai gai hơnuăt taih, dơnai pong rơdêh tơglŭng, dơnai aseh rơbat 
đuaĭ, laih anŭn dơnai rơdêh aseh đuaĭ hơmăr! 

3Ƀing tơhan aseh pơječ aseh gơñu kơsung nao, khul đao gưm blĭp blăp, tơbăk 
pơčrang čir čar! Mơnuih djai lu bă blai, atâo djai blai djŏp anih ƀu thâo yap ôh, 
ƀing ling tơhan rŏh ayăt tơhneč rơbuh yuakơ khul atâo djai anŭn. 

4Yuakơ plei phŭn Nineweh hrup hăng đah kơmơi rĭh răm, tui anŭn Ơi Adai či 
pơkơhma̱l hĭ ñu yơh. Ñu pơhlŭ plư laih anŭn hơmâo bă hăng pơjâo pơhưč jing 
ƀing ba lu mơnuih nao kơ tơlơi djai. Tui anŭn, ñu pơhưč plư lu lŏn čar rai pơ ñu 
laih anŭn pơjing hĭ ƀing gơ̆ jing ƀing hlŭn mơnă ñu. 

5Yahweh Dưi Kơtang laĭ, “Ơ Nineweh, Kâo či pơkơhma̱l ih yơh! Kâo či tŏh hĭ abih 
eng ao ih kiăng kơ ih dŏ mơhlŭn, laih anŭn Kâo či brơi lu ƀing lŏn čar ƀuh tơlơi 
mơhlŭn ih, laih anŭn gơñu či ƀuh abih bang tơlơi mlâo ih yơh. 

6Kâo či djik djak kơ ih, laih anŭn go̱m hĭ ih hăng gơnam djăh hơƀak drak. Lu 
mơnuih či lăng krĕng kơ ih hăng tơlơi kơtuă huĭ bra̱l yơh. 

7Abih bang hlơi pô ƀuh ih či nger đuaĭ hĭ mơ̆ng ih, gơñu či laĭ, ‘Abih bang plei pla 
Nineweh răm rai laih! Hlơi či pap drap kơ ñu lĕ? Pơpă Kâo, jing Yahweh, dưi 
hơduah pô či pơjuh alum kơ ñu lĕ?’ ” 

8Ơ Nineweh, ih jing hiam hloh kơ plei phŭn Thebes amăng čar Êjip hă? Plei anŭn 
ăt hơmâo ia krong pơgang kar hăng pơnăng plei mơ̆n, anŭn jing krong Nil yơh 
jum dar ñu jing pơnăng pơgang ñu. 

9Ƀing mơnuih amăng plei phŭn Thebes anŭn git gai wai lăng lŏn čar Kus laih 
anŭn lŏn čar Êjip, ñu hơmâo tơlơi kơtang prŏng ƀu thâo pơkă ôh; ƀing mơnuih 
lŏn čar Phut laih anŭn lŏn čar Libia jing ƀing gŏp djru kơ ñu. 

10Samơ̆ ƀing rŏh ayăt mă pơđuaĭ hĭ ƀing ană plei Thebes jing ƀing mơnă nao dŏ 
pơ lŏn čar ataih. Ƀing tơhan rŏh ayăt mă ƀing ană nge gơñu hơprăh pơdjai hĭ ƀơi 
djŏp anih amăng plei. Ƀing rŏh anŭn akă ƀing khua git gai Thebes hăng khul hrĕ 
čuăk laih anŭn ngă čram kiăng pơpha ƀing mơnă anŭn tŏng krah gơñu pô. 

11Ơ Nineweh, ih ăt či jing pô măt tơpai laih anŭn rơbat sêng brêng mơ̆n! Ih ăt či 
gir đuaĭ kơdŏp mơ̆ng ƀing rŏh ayăt ih mơ̆n. 

12Abih bang kơđông kơtang ih či răm rai hĭ hrup hăng khul kơyâo hra hơmâo 
khul boh tơsă; tơdang arăng rơyŭh kơyâo hra anŭn, khul boh hra anŭn rŭh djơ̆ 
ƀơi amăng bah arăng kiăng kơ ƀơ̆ng yơh. 

13Ƀing ling tơhan ih ƀu anăm tah hrup hăng ƀing đah kơmơi, laih anŭn lŏn čar ih 
ƀu kơjăp dơ̆ng tah ƀơi anăp ƀing rŏh ayăt ih. Apui yơh či ƀơ̆ng pơrai hĭ gai kăl 
pơgăn khul amăng ja̱ng ih. 

14Djŏ pioh bĕ ia prap pre yuakơ arăng blah hruă ih, laih anŭn pơkơjăp glaĭ bĕ 
khul kơđông kơtang ih! Juă bĕ lŏn kraĭ kiăng kơ ma̱n ƀrĭk, laih anŭn prap pre bĕ 
kiăng kơ ma̱n pơkra khul gač! 

15Hơget tơlơi ih ngă tŭ mơ̆n, samơ̆ apui yơh či hơr čuh hĭ ih tơl djai, ƀôdah đao 
gưm yơh či pơdjai hĭ ih. Ih či răm rai hĭ abih bang hrup hăng khul kơtop ƀơ̆ng hĭ 
abih gơnam tăm yơh. Iâu pơtŭm glaĭ bĕ lu hrup hăng khul kơtop, iâu pơƀut glaĭ 
bĕ lu hrup hăng khul kơtop kơplŏng! 

16Ih hơmâo pơtơbiă rai lu ƀing sĭ mơnia tơl gơñu lu hloh kơ khul pơtŭ amăng 
adai adih! Samơ̆ ră anai gơñu rơngiă hĭ laih hrup hăng khul kơtop blang čăng pŏr 
đuaĭ hĭ. 

17Ƀing khua moa ih hrup hăng khul kơtop hlăt dŏ găm ƀơi khul pơnăng plei 
amăng hrơi rơŏt. Samơ̆ tơdang yang hrơi đĭ glông, gơñu pŏr đuaĭ hĭ, laih anŭn 
ƀu hơmâo hlơi pô ôh thâo krăn pơpă anih gơñu hơmâo pŏr đuaĭ laih. 

18Ơ pơtao Assiria, ƀing khua tring laih anŭn khua moa ih jing ƀing wai lăng plei 
pla ih, gơñu djai laih anŭn pĭt hlŏng lar laih. Yuakơ tơlơi anai yơh, ƀing ană plei 
ih hrup hăng triu đuaĭ čơlah čơlap amăng khul čư̆ čan, laih anŭn ƀu hơmâo hlơi 
pô pơƀut ba glaĭ gơñu ôh. 

19Ih hrup hăng sa čô mơnuih ruă rơka, ƀu hơmâo jrao hơget ôh dưi pơhla̱o hĭ 
rơnam ruă rơka ñu. Abih bang hlơi pô hơmư̆ tơlơi pơthâo phrâo anai ră ruai kơ 
tơlơi ih răm rai, gơñu či păh tơngan hơ̆k mơak yơh. Yuakơ ih hơmâo ngă sat ƀai 
laih nanao kơ lu mơnuih hlâo adih. Ƀu hơmâo hlơi pô tơklaih hĭ ôh. 

Habakkuk 

Habakkuk 1 

1Anai jing boh hiăp Yahweh pơrơđah kơ pô pơala Habakkuk amăng tơlơi pơƀuh. 

Habakkuk Brŏk Kơ Tơlơi Ƀu Tơpă 

2Ơ Yahweh, hơbĭn sui dơ̆ng kâo khŏm kwưh iâu Ih kơ tơlơi djru anŭn kăh Ih 
hơmư̆ laih anŭn pơklaih hĭ ƀing gơmơi mơ̆ng ƀing kiăng ngă sat ƀai kơ ƀing 
gơmơi lĕ? 

3Yua hơget Ih brơi kơ kâo ƀuh tơlơi rŭng răng anai lĕ? Hiư̆m pă Ih dưi dŏ lăng 
tơlơi soh sat kar hăng anai lĕ? Tơlơi răm rai laih anŭn tơlơi sat ƀai dŏ jum dar 
kâo; tơlơi pơrơjăh laih anŭn tơlơi brŏk ƀuăh ăt dŏ djŏp anih mơ̆n. 

4Tơlơi juăt rơngiă hĭ tơlơi dưi laih anŭn ƀu tŭ yua ôh, giŏng anŭn ƀing khua phat 
kơđi phat ƀu djơ̆ tơpă ôh. Ƀing mơnuih sat ƀai dưi hĭ nanao kơ ƀing mơnuih ƀu 
hơmâo tơlơi soh amăng anih phat kơđi, tui anŭn ƀing gơñu pơjing hĭ tơlơi tơpă 
hơnơ̆ng jing hĭ wĕ wŏ. 

Tơlơi Yahweh Laĭ Glaĭ 

5Giŏng anŭn, Yahweh pơhiăp hăng ƀing ană plei Ñu tui anai, “Krăp lăng bĕ kơ 
ƀing lŏn čar jum dar ƀing gih, laih anŭn ƀing gih či kơtuă hli̱ng hla̱ng yơh kơ tơlơi 
ƀing gih ƀuh. Kâo jĕ či ngă tơlơi bruă tơl ƀing gih ƀu pơmĭn truh ôh tơdang ƀing 
gih hơmư̆ arăng ruai kơ tơlơi anŭn. 

6Kâo či brơi kơ ƀing Babilon jing hĭ prŏng kơtang, anŭn jing ƀing kheñ sat ƀu 
pơdơi ôh. Ƀing gơñu kơsung nao amăng djŏp lŏn tơnah kiăng blah juă lu lŏn čar 
pơkŏn. 

7Ƀing gơñu ngă kơ lu lŏn čar huĭ bra̱l tơtư̆ tơtơ̆ng, laih anŭn ƀing gơñu pơgao 
ang gơñu pô biă mă tơl ƀing gơñu pơmĭn abih bang tơlơi sat ƀing gơñu ngă jing 
djơ̆ lăp tui hăng tơlơi phiăn soh sel. 

8“Aseh ƀing Babilon đuaĭ tañ hloh kơ djrang, kheñ greñ hloh kơ asâo tan rơpa 
mơhao. Ƀing tơhan aseh gơñu rai mơ̆ng khul anih lŏn ataih; aseh gơñu juă dap 
ƀơi lŏn kiăng kơ đuaĭ. Ƀing tơhan aseh gơñu kơsung blah blĭp blăp kar hăng čim 
si̱ng juang trŭn hơmăr ƀơi hlô ñu kiăng mă. 

9“Ƀing ling tơhan gơñu kơsung rai blah juă sat ƀai, laih anŭn rĭm čô huĭ bra̱l biă 
mă tơdang gơñu rai. Ƀing mơnuih gơñu mă pơjing hĭ ƀing mơnă, jing lu biă mă 
hrup hăng čuah. 

10Ƀing gơñu klao mưč djik djak kơ ƀing pơtao wơ̆t hăng ƀing khua moa wai lăng 
prŏng. Ƀu hơmâo plei pă ôh hơmâo pơnăng kơjăp dưi pơgăn hĭ tơlơi gơñu 
kơsung rai. Ƀing gơñu pơƀut đĭ lŏn ƀơi rĭm pơnăng plei kiăng đĭ blah mă hĭ plei 
pơnăng anŭn. 

11Giŏng anŭn, gơñu ječ ameč kơsung nao dơ̆ng kar hăng angĭn thut găn nao laih 
anŭn đuaĭ hĭ thĕng. Ƀing Babilon anai jing ƀing mơnuih soh, kơkuh pơpŭ kơ tơlơi 
kơtang gơñu pô yơh yuakơ gơñu yap tơlơi kơtang gơñu pô yơh jing yang rơba̱ng 
gơñu.” 

Habakkuk Brŏk Hăng Yahweh Dơ̆ng 

12Ơ Yahweh, čơdơ̆ng mơ̆ng phŭn Ih yơh jing Ơi Adai. Ih yơh jing Ơi Adai kâo, Pô 
rơgoh hiam laih anŭn Pô dŏ hlŏng lar. Ơ Yahweh, Ih hơmâo ruah mă laih ƀing 
Babilon kiăng kơ pơkơhma̱l ƀing gơmơi; Ih jing hrup hăng boh pơtâo pơgang 
ƀing gơmơi laih anŭn Ih hơmâo ngă brơi laih kơ ƀing Babilon jing hĭ prŏng 
kơtang, tui anŭn gơñu dưi phak pơkra ƀing gơmơi yơh. 

13Samơ̆ hiư̆m Ih thâo dŏ lăng ƀing sat ƀai anai ngă sat hăng ƀu pơkơhma̱l hĭ gơñu 
ôh lĕ? Mơta Ih jing rơgoh hiam biă mă, ƀu kiăng lăng ôh ƀơi tơlơi sat ƀai laih 
anŭn ƀơi ƀing mơnuih ƀrưh mơhiăh. Tui anŭn, yua hơget Ih dŏ rơiăt tơdang ƀing 
Babilon anŭn pơrai hĭ ƀing mơnuih ngă soh ƀiă hloh kơ ƀing gơñu lĕ? 

14Hiư̆m pă Ih dưi lăng kơ mơnuih mơnam hrup hăng akan ƀu yom ôh ƀôdah hrup 
hăng arơ̆ng aruăč ƀu hơmâo ôh khua djă̱ akŏ dui ba gơñu lĕ? 

15Ƀing Babilon wăh mă mơnuih hăng khul gơnam guaĭ yuakơ ƀing gơñu lăng 
ƀing gơ̆ kar hăng akan đôč. Ƀing gơñu hua tơbiă hĭ ƀing gơ̆ amăng khul hơñuăl 
laih anŭn dreo mơak yuakơ anŭn jing gơnam gơñu hơmâo mă laih! 

16Gơñu ăt kơkuh pơpŭ hăng pơyơr gơnam ngă yang kơ khul hơñuăl gơñu anŭn 
kar hăng pơyơr kơ yang rơba̱ng, yuakơ khul hơñuăl gơñu anŭn yơh pha brơi kơ 
gơñu hơdip rơbeh rơbai laih anŭn ƀơ̆ng gơnam ƀơ̆ng hiam hloh. 

17Hiư̆m ngă, ƀing gơñu či yua khul đao gưm gơñu nanao kiăng pơrai hĭ lu lŏn čar 
hăng ƀu hơmâo tơlơi pap ôh hă? 

Habakkuk 2 

Tơlơi Yahweh Laĭ Glaĭ Kơ Habakkuk 

1Kâo či đĭ pơ sang gak kâo hăng dŏ tơguan, kiăng kơ thâo tơlơi Yahweh či laĭ brơi 
kơ kâo kiăng kơ pơhiăp laih anŭn Ñu či laĭ glaĭ kơ tơlơi kâo brŏk laih hăng Ñu. 

2Yahweh laĭ glaĭ kơ kâo tui anai, “Čih trŭn rơđah rơđo̱ng bĕ ƀơi khul hơnăl pơtâo 
hơget tơlơi Kâo pơrơđah kơ ih, tui anŭn yơh kiăng kơ arăng amuñ lăng rơđah 
ƀiă. 

3Ih khŏm čih pioh bĕ hơdôm tơlơi Kâo či pơrơđah kơ ih, yuakơ aka djơ̆ mông 
tơlơi anŭn či krep truh ôh. Samơ̆ hrơi mông hlak truh tañ biă mă yơh tơdang 
tơlơi Kâo hơmâo pơrơđah laih kơ ih či truh sĭt. Wơ̆t tơdah tơlơi Kâo laĭ anŭn 
truh kar hăng rơnang blang, samơ̆ ih khŏm dŏ tơguan kơ tơlơi anŭn bĕ. Tơlơi 
anŭn či truh sĭt yơh laih anŭn ƀu či akaih hĭ ôh. 

4Boh hiăp anai yơh jing tơlơi Kâo pơrơđah anŭn, ‘Hlơi pô jing ƀing sat ƀai ƀu či 
hơdip ôh, samơ̆ ƀing hlơi pô jing tơpă hơnơ̆ng yơh, gơñu anai či hơdip yơh yuakơ 
gơñu đaŏ kơjăp kơ Ơi Adai.’ ” 

Bưng Ƀing Ƀu Tơpă Hơnơ̆ng 

5Gơnam pơdrŏng săh jing plŏm ƀlŏr. Ƀing hưp kluh jing ƀing pơang pô ƀu pơdơi 
ôh kiăng kơ ngă sat ƀai, hrup hăng plei ƀing djai Seôl mă tŭ mơnuih ƀu thâo hrăp 
ôh. Tui anŭn yơh, gơñu blah juă mơ̆ng lŏn čar anai truh pơ lŏn čar adih kiăng mă 
tŭ kơ gơñu pô. 

6Ƀing lŏn čar jing ƀing Babilon blah mă hĭ laih, ƀing gơ̆ yơh či klao mưč kơ ƀing 
Babilon anŭn hăng djik djak kơ ƀing Babilon dưi blah juă anai. Ƀing gơñu či laĭ 
kơ ƀing Babilon tui anai, “Ƀing gih mă tŭ lu dram gơnam biă mă samơ̆ ƀu djơ̆ anŏ 
ƀing gih ôh, tui anŭn Ơi Adai či pơkơhma̱l ƀing gih yơh. Hơbĭn sui dơ̆ng ƀing gih 
ăt pơkom pioh kơ gih pô gơnam pơdrŏng săh laih anŭn pơgŏ̱ ƀing đo̱m nư kơ 
ƀing gih kla glaĭ lĕ?” 

7Samơ̆ hlâo kơ ƀing gih dưi thâo, ƀing gih jing ƀing hơmâo blah juă laih ƀing 
arăng, blĭp blăp gih pô yơh či đo̱m nư kơ arăng, laih anŭn arăng či pơgŏ̱ ƀing gih 
kla kơmlai yơh. Ƀing rŏh ayăt či rai pơrŭng ngă kơ ƀing gih rŭng răng. Ƀing gơñu 
či sua mă hĭ dram gơnam gih yơh! 

8Ƀing gih hơmâo sua mă laih dram gơnam mơ̆ng lu ƀing lŏn čar, samơ̆ ră anai 
ƀing mơnuih ăt dŏ so̱t amăng lŏn čar anŭn yơh či sua mă dram gơnam gih. Tơlơi 
anai či truh yơh yuakơ ƀing gih hơmâo pơdjai hĭ laih lu mơnuih laih anŭn ăt ngă 
laih sat ƀai pơkơdơ̆ng glaĭ hăng abih bang mơnuih laih anŭn khul plei pla amăng 
lŏn tơnah mơ̆n. 

9Ơi Adai či pơkơhma̱l hĭ ƀing gih yơh! Ƀing gih hơmâo ngă brơi laih kơ sang anŏ 
gih jing hĭ pơdrŏng yuakơ ƀing gih hơmâo sua mă laih abih bang dram gơnam 
mơ̆ng ƀing arăng; laih anŭn ƀing gih ăt hơmâo pơdơ̆ng đĭ laih mơ̆n tơlơi rơnŭk 
jơna̱p laih anŭn pưk sang kơjăp hơđơ̆ng kiăng kơ pơgang sang anŏ gih mơ̆ng 
tơlơi truh sat huĭ hyưt. 

10Samơ̆ hơdră mơneč gih hơmâo ba rai laih tơlơi mlâo kơ sang anŏ gih; ƀing gih 
kơnơ̆ng ba rai tơlơi răm rai kơ gih pô đôč yơh yuakơ ƀing gih hơmâo pơrai hĭ 
laih lu lŏn čar. 

11Khul boh pơtâo pơnăng ăt či kar hăng ur đĭ kraih pơkơdơ̆ng glaĭ hăng ƀing gih, 
laih anŭn khul kơyâo hlo ̱ ng sang ăt či mơñi rơuăng glaĭ tơlơi ur anŭn mơ̆n. 

12Răm ƀăm yơh kơ ƀing gih! Ƀing gih ngă sat ƀai biă mă kiăng kơ hơmâo tơlơi 
dưi pơdơ̆ng đĭ plei prŏng gih. Ƀing gih ăt pơdjai mơnuih mơ̆n kiăng kơ ƀing 
arăng ma̱n pơdơ̆ng đĭ plei prŏng ƀing gih. 

13Ƀing lŏn čar ƀing gih hơmâo blah juă laih anŭn, mă bruă đôč đač yơh kơ ƀing 
gơ̆ pô. Ƀing gơñu pô mă bruă gleh glan biă mă, samơ̆ abih bang gơnam gơñu 

hơmâo ma̱n pơdơ̆ng đĭ laih, apui yơh či ƀơ̆ng hĭ abih bang. Yahweh Dưi Kơtang 
yơh jing Pô ngă tơlơi anai. 

14Samơ̆ lŏn tơnah anai či bă hăng tơlơi thâo hluh kơ tơlơi ang yang Yahweh hrup 
hăng ia pơbă rơsĭ yơh. 

15Răm ƀăm yơh kơ ƀing gih! Ƀing gih ngă kơ ƀing lŏn čar re̱ng gah gih mơñum 
kơčŏk tơpai jing kơčŏk tơlơi hil gih. Ƀing gih brơi kơ ƀing gơ̆ mơñum măt hĭ, 
giŏng anŭn lăng krĕng ƀơi drơi jan mơhlŭn ƀing gơ̆ kiăng kơ pơmlâo hĭ ƀing gơ̆. 

16Kơčŏk tơlơi pơkơhma̱l jing kơčŏk Yahweh hlak djă̱ ƀơi tơngan gah hơnuă Ñu, 
Ñu či jao brơi kơ ƀing gih yơh. Gih pô yơh či khŏm mơñum mơ̆ng kơčŏk anŭn. 
Ƀing gih či măt laih anŭn ƀing lŏn čar re̱ng gah či ƀuh ƀing gih dŏ mơhlŭn yơh. 
Pơala kơ pơpŭ kơ ƀing gih, gơñu či djik djak laih anŭn pơmlâo hĭ ƀing gih yơh. 

17Ƀing gih hơmâo dro̱m hĭ laih khul kơyâo anih lŏn Lebanôn, tui anŭn yơh ră 
anai arăng či pơrai hĭ ƀing gih. Ƀing gih pơdjai hĭ laih tơpul hlô mơnơ̆ng amăng 
anih lŏn anŭn, tui anŭn yơh ră anai hlô mơnơ̆ng či pơbra̱l hĭ ƀing gih. Tơlơi anai 
či truh yơh yuakơ ƀing gih hơmâo pơdjai hĭ laih lu mơnuih laih anŭn ăt ngă laih 
sat ƀai pơkơdơ̆ng glaĭ hăng abih bang mơnuih laih anŭn khul plei pla amăng lŏn 
tơnah mơ̆n. 

18Hơget tơlơi tŭ yua mơ̆ng rup trah lĕ? Anŭn jing kơnơ̆ng gơnam mơnuih pơkra 
rai đôč laih anŭn ñu ƀu laĭ brơi kơ ƀing gih hơget gĕt ôh samơ̆ nanao pơhiăp ƀlŏr 
yơh. Hơget tơlơi hiam ñu ngă brơi kơ pô pơkra rai ñu kiăng kơ đaŏ kơnang kơ 
ñu lĕ? Anai jing yang rơba̱ng ăt kŏn thâo pơhiăp lơi! 

19Răm ƀăm yơh kơ ƀing gih! Ƀing gih yơh pơhiăp hăng sa ƀĕ tơmĕh kơyâo ƀôdah 
hăng sa tơlŏ pơtâo tui anai, “Mơdưh bĕ! Tơgŭ bĕ!” Rup trah dưi ră ruai brơi kơ 
ƀing gih tơlơi hơget mơ̆n hă? Wơ̆t tơdah arăng lo̱m klôp gơnam anŭn hăng 
amrăk mah, samơ̆ gơnam anŭn ƀu thâo pơhiăp tơlơi hơget ôh. 

20Yahweh dŏ amăng Sang Yang rơgoh hiam Ñu. Brơi kơ rĭm čô amăng lŏn tơnah 
anai dŏ rơiăt bĕ ƀơi anăp Ñu. 

Habakkuk 3 

Tơlơi Habakkuk Iâu Laĭ 

1Anai yơh jing tơlơi pô pơala Habakkuk iâu laĭ, ƀơi Sigeônôt: 

2Ơ Yahweh, kâo hơmư̆ hơdôm tơlơi Ih hơmâo ngă laih, laih anŭn kâo huĭ pơpŭ 
kơ Ih biă mă. Bơ kơ ră anai ngă dơ̆ng bĕ amăng rơnŭk gơmơi khul bruă prŏng 
prin Ih juăt ngă laih hlâo adih. Wơ̆t tơdah tơdang Ih hơmâo tơhơnal tơlơi hil kơ 
ƀing gơmơi, rơkâo kơ Ih ăt pơrơđah bĕ tơlơi pap Ih kơ ƀing gơmơi. 

3Ơi Adai či rai dơ̆ng mơ̆ng lŏn čar Têman; Ơi Adai rơgoh hiam hlak rai mơ̆ng khul 
bŏl čư̆ Pharan. Tơlơi kơdrưh kơang Ñu go̱m hĭ bă khul adai, laih anŭn ngă kơ 
abih bang mơnuih mơnam ƀơi lŏn tơnah bơni hơơč kơ Ñu. 

4Ñu rai tơlơi bơngač Ñu rơđah kar hăng kơmlă; suai bơngač pơčrang ƀlĭp ƀlăp 
mơ̆ng tơngan Ñu, anŭn yơh jing anih Ñu pơhơgŏm hĭ tơlơi dưi mơyang Ñu. 

5Ñu brơi tơlơi kli̱n khe̱ng nao hlâo kơ Ñu laih anŭn pơkiaŏ tơlơi djai kiaŏ tui gah 
rŏng Ñu. 

6Tơdang Ñu dơ̆ng glaĭ, lŏn tơnah pơpư̆ pơgơi yơh; tơdang Ñu dŏ lăng, abih bang 
lŏn čar rŭng răng yơh. Ñu ngă kơ khul čư̆ đưm đă adih pơčah hĭ brai, laih anŭn 
khul bŏl čư̆ kơdrŭt trŭn, anŭn jing khul bŏl čư̆ Ñu rơbat laih amăng rơnŭk đưm 
adih. 

7Kâo ƀuh ƀing ană plei mơnuih Khusan huĭ hyưt biă mă amăng sang khăn gơñu, 
laih anŭn ƀing ană plei Midyan rŭng răng biă mă amăng sang gơñu dŏ. 

8Ơ Yahweh, khul ia krong ngă brơi kơ Ih hil hă? Ia rơsĭ ngă brơi kơ Ih hil hĭr hăr 
hă? Ih đĭ ƀơi ngŏ khul kơthul, kar hăng khul kơthul anŭn yơh jing rơdêh aseh Ih, 
tơdang Ih brơi kơ ƀing ană plei Ih dưi hĭ kơ ƀing rŏh ayăt gơñu. 

9Ih prap rơmet kiăng yua hraŏ Ih, prap pre kiăng pơnăh hăng khul ƀrŏm hraŏ Ih. 
Ih yơh pơčơđang hĭ lŏn tơnah laih anŭn khul ia krong rô tơbiă. 

10Tơdang khul čư̆ ƀuh Ih, gơñu rŭng răng yơh; ia pơhơjan trŭn mơ̆ng adai. Khul 
ia gah yŭ lŏn tơnah pơgrao păh pung, laih anŭn khul jơlah ia gơñu kơčaĭ đĭ glông. 

11Tơdang ƀrŏm hraŏ hơmăr Ih pơkơmlă̱ ƀlĭp ƀlăp, laih anŭn tơbăk bơngač Ih 
pơčrang, yang hrơi laih anŭn yang blan dŏ hĭ dơnơ̆ng yơh. 

12Tơdang Ih hil, Ih rơbat găn tơtŏm lŏn tơnah. Tơdang Ih ƀrŭk ƀrăk hĭr hăr, Ih 
juă pơrŭng hĭ abih lŏn čar. 

13Ih tơbiă nao kiăng pơklaih ană plei Ih, kiăng pơklaih hĭ pơtao Ih ruah laih mơ̆ng 
rŏh ayăt gơñu. Ih mă pơđuaĭ hĭ bơbŭng sang ƀing sat ƀai laih anŭn kơđưh 
pơđang hĭ atur sang gơñu hlŏng truh pơ pơtâo gah yŭ. 

14Khul ƀrŏm hraŏ Ih klâŏ pơdjai hĭ khua djă̱ akŏ ƀing ling tơhan gơñu tơdang 
gơñu rai hrup hăng angĭn rơbŭ kiăng pơčơlah hĭ ƀing gơmơi, hơ̆k mơak kar hăng 
gơñu kơtư̆ juă ƀing ƀun rin yơh. 

15Ih juă pơtơglăk hĭ rơsĭ hăng khul aseh Ih, laih anŭn ngă kơ ia prŏng prin 
bơrơbôh đĭ. 

16Kâo hơmư̆ abih tơlơi anai, tui anŭn kâo rŭng răng; tơƀông kâo tơtư̆ yuakơ huĭ 
bra̱l. Tơlang tơleh kâo tơdu rŭ ră, laih anŭn tơkai kâo rơbat tơtư̆ sêng brêng. Kâo 
či dŏ rơiăt tơguan kơ hrơi rŭng răng anŭn rai, tơdang Ơi Adai či pơkơhma̱l hĭ 
ƀing kơsung blah ƀing gơmơi. 

17Wơ̆t tơdah kơyâo hra ƀu hơmâo boh čroh ôh laih anŭn boh kơƀâo kŏn hơmâo 
rai lơi ƀơi kơyâo hrĕ ñu, wơ̆t tơdah kơyâo ôliwơ ƀu pơtơbiă rai boh ôh laih anŭn 
đang hơma kŏn pơtơbiă rai pơdai lơi, wơ̆t tơdah abih bang tơpul triu bơbe djai 
hĭ laih anŭn khul war rong hlô mơnơ̆ng jing hĭ hŏng laih, 

18Kâo ăt či hơ̆k kơdơ̆k laih anŭn mơak mơai yơh, yuakơ Yahweh Ơi Adai yơh jing 
Pô Pơklaih kâo. 

19Yahweh Kơtang Hloh yơh jing phŭn tơlơi kơtang kâo. Ñu pơkơjăp tơkai kâo 
kar hăng tơkai rơsa ania, laih anŭn dui ba kâo rơnŭk rơnua ƀơi khul čư̆ čan. 

Zephanyah 

Zephanyah 1 

1Anai jing boh hiăp Yahweh brơi kơ Zephanyah tơdang amăng rơnŭk Yôsiyahu 
ană đah rơkơi Ammôn jing pơtao kơ ƀing Yudah. Zephanyah jing tơhrĕ pơtao 
Hezêkiyah, anŭn jing Hezêkiyah jing ama kơ Amaryah, Amaryah jing ama kơ 
Gedalyah, Gedalyah jing ama kơ Kusi laih anŭn Kusi jing ama kơ Zephanyah. 

Tơlơi Pơthâo Răng Kơ Tơlơi Răm Ƀăm Či Truh 

2Yahweh laĭ, “Kâo či pơrai hĭ abih bang mơ̆ng rŏng lŏn tơnah anai. 

3Kâo či pơrai hĭ abih mơnuih mơnam laih anŭn hlô mơnơ̆ng; Kâo či pơrai hĭ abih 
khul čim brĭm amăng adai laih anŭn khul mơnơ̆ng mơnuă amăng ia rơsĭ. Kâo jĕ 
či pơrai hĭ laih mơnuih sat ƀai. Kâo či pơrai hĭ abih mơnuih mơnam, laih anŭn 
ƀu hơmâo hlơi pô dŏ so̱t ôh. Kâo yơh jing Yahweh hơmâo pơhiăp laih kơ tơlơi 
anai. 

Tơlơi Pơkơdơ̆ng Glaĭ Hăng Ƀing Yudah 

4“Kâo či yơr tơbiă tơngan Kâo pơkơhma̱l ƀing mơnuih dŏ amăng plei prŏng 
Yerusalaim laih anŭn pơkơhma̱l abih bang ƀing mơnuih dŏ amăng anih lŏn 
Yudah. Kâo či pơrai lui hĭ abih bang ƀing kơkuh pơpŭ kơ yang rơba̱ng Baal mơ̆ng 
anih anŭn, laih anŭn ƀu či hơmâo hlơi pô hơdơr kơ ƀing khua ngă yang kơkuh 
pơpŭ kơ yang rơba̱ng Baal dơ̆ng tah. 

5Kâo či pơrai hĭ mơ̆n ƀing hlơi đĭ nao pơ bơbŭng sang kiăng kơ kơkuh pơpŭ kơ 
yang hrơi, yang blan laih anŭn khul pơtŭ amăng adai adih. Kâo ăt či pơrai hĭ mơ̆n 
ƀing bon kơkuh hăng ƀuăn dŏ tŏng ten hăng Kâo, samơ̆ giŏng anŭn ƀuăn rơ̆ng hĭ 
hăng yang Môlek. 

6Kâo ăt či pơrai hĭ ƀing hơmâo wir đuaĭ ataih hĭ mơ̆ng Kâo wơ̆t hăng ƀing ƀu 
kiăng đuaĭ tui Kâo dơ̆ng tah. Laih anŭn Kâo ăt či pơrai hĭ mơ̆n ƀing ƀu rai pơ Kâo 
wơ̆t hăng ƀing ƀu kwưh rơkâo kơ Kâo dơ̆ng tah kiăng dui ba gơñu.” 

7Hrơi tơdang Yahweh či dŏ ƀơi anih phat kơđi jĕ truh laih, tui anŭn dŏ rơiăt bĕ 
ƀơi anăp Ñu. Yahweh hlak prap rơmet kiăng pơrai hĭ ƀing ană plei Ñu kar hăng 
arăng pơdjai hĭ hlô mơnơ̆ng kiăng kơ pơyơr ngă yang yơh, laih anŭn jak iâu ƀing 
rŏh ayăt kiăng rai sua mă ƀing Yudah. 

8Yahweh laĭ tui anai, “Amăng hrơi Kâo pơrai anŭn, Kâo či pơkơhma̱l hĭ ƀing khua 
moa laih anŭn ƀing ană đah rơkơi pơtao wơ̆t hăng abih bang ƀing hlơi pô ngă tui 
tơlơi phiăn tuai kơkuh pơpŭ kơ yang rơba̱ng. 

9Ƀơi hrơi anŭn Kâo či pơkơhma̱l hĭ ƀing hlơi pô kơkuh pơpŭ kơ yang rơba̱ng, 
laih anŭn ƀing klĕ gơnam hăng pơdjai mơnuih ngă sat ƀai kiăng kơ pơbă hĭ sang 
khua gơñu khul gơnam.” 

10Yahweh pơhaih tui anai, “Ƀơi hrơi anŭn, ƀing gih či hơmư̆ asăp ur hia mơ̆ng 
Bah amăng Akan amăng plei prŏng Yerusalaim. Ƀing gih či hơmư̆ asăp pơkrao 
mơ̆ng Črăn Anih Phrâo amăng plei, laih anŭn dơnai khul sang glưh mơñi kraih 
mơ̆ng khul bŏl čư̆. 

11Hia pơkrao bĕ tơdang ƀing gih hơmư̆ kơ tơlơi anai, Ơ ƀing gih jing ƀing dŏ 
amăng anih gah yŭ ƀiă kơ plei prŏng, yuakơ abih bang ƀing sĭ mơnia či djai hĭ 
yơh! 

12Ƀơi mông anŭn Kâo či mă apui kơđen hăng kơsem lăng plei Yerusalaim. Kâo či 
pơkơhma̱l abih ƀing hlơi pô pơhrăp laih anŭn đaŏ kơnang kơ gơñu pô, jing ƀing 
pơhiăp hăng gơñu pô tui anai, ‘Yahweh ƀu či ngă hơget gĕt ôh kơ ƀing ta, Ñu kŏn 
ngă tơlơi hiam ƀôdah tơlơi sat kơ ƀing ta lơi.’ 

13Ƀing rŏh ayăt či sua mă hĭ mŭk dram gơñu laih anŭn pơrai hĭ abih pưk sang 
gơñu. Ƀing gơñu ƀu či dưi dŏ ôh amăng khul pưk sang gơñu hlak pơdơ̆ng đĭ, laih 
anŭn kŏn dưi mơñum lơi ia boh kơƀâo mơ̆ng đang boh kơƀâo gơñu hlak tĕm 
pla.” 

Hrơi Yahweh Phat Kơđi Prŏng 

14Hrơi Yahweh phat kơđi prŏng jĕ či truh laih, jĕ laih anŭn rai tañ biă mă yơh. 
Hrơi anŭn či ngă kơ lu mơnuih rơngot hơning, laih anŭn wơ̆t tơdah ƀing ling 
tơhan khĭn kơtang ăt kwưh kraih yuakơ ƀing gơñu rơngiă hĭ laih tơlơi čang 
rơmang kơ tơlơi djru. 

15Hrơi anŭn či jing hrơi Ơi Adai pơrơđah kơ tơlơi Ñu hil, jing hrơi rŭng răng laih 
anŭn hrơi tah hơtai, jing hrơi glưh pơčah laih anŭn hrơi răm rai, jing hrơi brĭng 
brĭh laih anŭn kơnăm mơmŏt, jing hrơi hơyŭl kơthul laih anŭn hrơi kơnăm tĭt, 

16jing hrơi ƀing ling tơhan ayŭp tơdiăp ur pơblah kiăng kơ kơsung blah khul plei 
kơđông kơjăp, laih anŭn kơsung blah khul sang gak kơjăp glông. 

17Yahweh laĭ tui anai, “Kâo či ba rai tơlơi ruă tơnap rŭng răng ƀơi mơnuih 
mơnam, tui anŭn gơñu či rơbat kar hăng ƀing bum mơta yơh. Gơñu hơmâo ngă 
soh pơkơdơ̆ng glaĭ laih hăng Kâo, tui anŭn arăng či ngă kơ drah gơñu ƀlĕ tơbiă 
hrup hăng ia laih anŭn atâo djai gơñu či dŏ đih brŭ rai ƀơi lŏn yơh.” 

18Ƀơi hrơi tơdang Yahweh pơrơđah tơlơi Ñu hil, wơ̆t tơdah amrăk ƀôdah mah 
gơñu ăt ƀu či dưi pơklaih hĭ gơñu ôh. Abih bang lŏn tơnah či răm rai hĭ yơh yua 
mơ̆ng tơlơi hil hĭr hăr Ñu yơh. Ñu či pơđŭt hĭ blĭp blăp yơh abih bang hlơi pô 
hơdip ƀơi lŏn tơnah anai. 

Zephanyah 2 

Iâu Mơthưr Kiăng Kơ Kơhma̱l Tơlơi Soh 

1Ơ ƀing mơnuih ƀu thâo mlâo hơi, pơmĭn bĕ kơ tơlơi soh gih pô laih anŭn 
kơhma̱l bĕ 

2hlâo kơ arăng puh pơđuaĭ hĭ ƀing gih kar hăng angĭn pưh pơđuaĭ hĭ hơkam 
pơdai, hlâo kơ hrơi anŭn truh tơdang Yahweh pơrơđah tơlơi hil prŏng Ñu ƀơi 
ƀing gih, laih anŭn pơkơhma̱l hĭ ƀing gih hrup hăng apui čuh pơrai hĭ abih bang 
tơlơi mơnơ̆ng gah anăp ñu. 

3Ơ abih bang mơnuih amăng anih lŏn anai jing ƀing đaŏ kơnang kơ Yahweh laih 
anŭn tui gưt tơlơi Ñu pơđar, wơ̆t glaĭ kơkuh pơpŭ bĕ kơ Yahweh. Ngă bĕ tơlơi 
djơ̆ tơpă laih anŭn pơluă gŭ bĕ gih pô ƀơi anăp Yahweh. Tui anŭn, năng ai Ñu ƀu 
či pơkơhma̱l hĭ ƀing gih ôh tơdang Ñu pơkơhma̱l abih bang mơnuih mơnam. 

Yahweh Či Pơkơhma̱l Ƀing Lŏn Čar Tuai 

4Ƀu hơmâo hlơi pô či dŏ amăng plei prŏng Gaza dơ̆ng tah. Amăng plei prŏng 
Askelôn ƀu či hơmâo mơnuih dơ̆ng tah. Ƀing rŏh ayăt či puh pơđuaĭ hĭ ƀing ană 
plei mơ̆ng plei prŏng Asdôd ƀơi yang hrơi dơ̆ng, laih anŭn ƀing rŏh či puh pơđuaĭ 
hĭ ƀing ană plei mơ̆ng plei prŏng Ekrôn. 

5Răm ƀăm yơh kơ ƀing gih, Ơ ƀing Keret, jing ƀing hơdip kơtuai ha̱ng ia rơsĭ. 
Yahweh hơmâo phat kơđi pơkơdơ̆ng glaĭ hăng ƀing gih laih yơh, Ơ Kanaan, jing 
anih lŏn ƀing Philistia. Ñu či pơrai hĭ ƀing gih yơh laih anŭn ƀu hơmâo ôh hlơi 
pô amăng ƀing gih či dŏ glaĭ pơ anih anŭn. 

6Anih lŏn ƀing gih jĕ ƀơi ha̱ng ia rơsĭ anŭn či jing hĭ ngol đang rơ̆k kơ hlô 
mơnơ̆ng, jing hĭ anih kơ ƀing wai triu đih đŏm laih anŭn jing war kơ khul triu dŏ 
yơh. 

7Ƀing dŏ so̱t mơ̆ng kơnung djuai Yudah yơh či mă tŭ anih lŏn gih. Ƀing gơñu či 
wai hlô mơnơ̆ng rong gơñu pơ anih anŭn laih anŭn đih đŏm amăng khul plei 
prŏng Askelôn anŭn. Yahweh Ơi Adai gơñu yơh či dŏ hrŏm hăng ƀing gơñu laih 
anŭn Ñu ngă brơi kơ ƀing gơ̆ đĭ kơyar lar rai lu dơ̆ng. 

8Yahweh Dưi Kơtang laĭ tui anai, “Kâo hơmâo hơmư̆ laih ƀing Môab djik djak laih 
anŭn ƀing Ammôn pơmlâo hĭ ƀing ană plei Kâo, laih anŭn ƀing gơñu pơhiăp 
pơgao pơang kiăng sua mă hĭ anih lŏn ƀing gơ̆.” 

9Kâo yơh jing Yahweh hơdip, jing Ơi Adai Pô wai pơgang ƀing Israel. Tui anŭn, 
Kâo ƀuăn sĭt tui anai, “Kâo či pơdjai hĭ abih ƀing Môab laih anŭn ƀing Ammôn 
yơh, kar hăng Kâo hơmâo ngă laih kơ ƀing mơnuih amăng plei pơnăng Sedôm 
hăng Gomôrrah. Khul anih lŏn gơñu či jing hĭ anih hra tơba ƀu hơmâo hlơi pô 
dưi jŭ pla dơ̆ng tah. Kơnơ̆ng rơ̆k đôč či čăt đĭ pơ anih anŭn. Ƀing ană plei Kâo 
jing ƀing dŏ so̱t yơh či sua mă hĭ khul mŭk dram ƀing Môab hăng ƀing Ammôn, 
laih anŭn mă tŭ hĭ anih lŏn kŏng ngăn gơñu.” 

10Anŭn yơh jing tơlơi Yahweh Dưi Kơtang či pơkơhma̱l hĭ ƀing Môab hăng ƀing 
Ammôn, yuakơ ƀing gơñu jing ƀing pơgao pơang pô laih anŭn hơmâo pơmlâo hĭ 
laih ƀing ană plei Yahweh. 

11Yahweh či pơhuĭ pơbra̱l hĭ ƀing gơñu. Ñu či ngă kơ abih bang yang rơba̱ng 
amăng abih lŏn tơnah jing hĭ đôč đač, laih anŭn abih bang lŏn čar či kơkuh pơpŭ 
kơ Ñu, rĭm kơnung djuai amăng anih lŏn gơñu pô yơh. 

12Yahweh ăt ngă kơ ƀing rŏh ayăt pơdjai hĭ ƀing Kus. 

13Yahweh či yua tơlơi dưi kơtang Ñu yơh kiăng pơrai hĭ ƀing Assiria. Ñu či ngă 
kơ plei phŭn Nineweh jing hĭ răm rai ƀu hơmâo mơnuih dŏ ôh, jing anih thu krô 
hrup hăng tơdron ha̱r yơh. 

14Anih anŭn či jing hĭ anih kơ khul triu bơbe, rơmô laih anŭn djŏp mơta djuai hlô 
mơnơ̆ng či pun pơ anih anŭn. Khul čim tŏ či dŏ amăng anih răm rai anŭn laih 
anŭn mơñi mơ̆ng amăng phă̱ yơh. Khul čim ak či mơñi ƀơi bah amăng sang. Ƀing 
rŏh ayăt či ruh pơđuaĭ hĭ abih khul kơyâo sar mơ̆ng pưk sang anih anŭn yơh. 

15Anŭn yơh jing tơlơi či truh kơ khul pưk sang amăng plei prŏng anŭn, yuakơ 
ană plei anŭn pơgao pơang kơ tơlơi kơtang gơñu pô laih anŭn ƀing gơñu pơmĭn 
gơñu klaih hĭ laih mơ̆ng tơlơi hyưt huĭ. Ƀing gơñu pơmĭn plei prŏng gơñu jing sa 
boh plei prŏng hloh amăng lŏn tơnah anai, samơ̆ plei anŭn či jing hĭ răm rai abih 
laih anŭn jing hĭ anih dŏ kơ hlô mơnơ̆ng glai. Abih bang hlơi pô găn ƀơi anih 
anŭn, gơñu či klao mưč djik djak yơh laih anŭn gơñu hơƀak drak kơ plei anŭn 
yơh. 

Zephanyah 3 

Yahweh Či Bơni Hiam Kơ Hlơi Pô Tui Gưt Kơ Ñu 

1Plei prŏng Yerusalaim či răm rai yơh. Anŭn jing sa boh plei prŏng bă hăng ƀing 
tơgŭ pơkơdơ̆ng laih anŭn ƀing sat ƀai, jing ƀing kơtư̆ juă ƀing ană plei gơñu pô 
yơh. 

2Ƀing mơnuih amăng plei Yerusalaim anŭn ƀu hơmư̆ tui ôh tơlơi Yahweh pơtă, 
laih anŭn gơñu kŏn tŭ mă tơlơi ƀuăh pơkra lơi. Ƀing gơñu ƀu đaŏ kơnang kơ 
Yahweh ôh, gơñu kŏn kwưh rơkâo lơi kơ tơlơi Ñu djru. 

3Ƀing khua moa plei Yerusalaim anŭn hưp kluh hrup hăng rơmung dŭl pơgrao 
hyu, ƀing khua phat kơđi pơ plei anŭn hưp kluh đơi hrup hăng asâo tan rơpa 
mlam, jing ƀing ƀu či pioh glaĭ gơnam hơget ôh truh kơ mơguah. 

4Ƀing pô pơala pơ plei anŭn jing ƀing pơgao pơang; ƀing gơñu jing ƀing thâo pleč 
ƀlŏr biă mă. Ƀing khua ngă yang pơ plei anŭn juăt pơgrĭ hĭ gơnam hơget jing 
rơgoh hiam laih laih anŭn gơñu pơblư̆ pơblang tơlơi juăt Ơi Adai kiăng hơmâo 
kơmlai kơ gơñu pô. 

5Samơ̆ Yahweh ăt dŏ amăng plei anŭn mơ̆n; Ñu ngă tơlơi djơ̆ tơpă ƀu či ngă tơlơi 
soh ôh. Rĭm mơguah nanao ƀu pơdơi ôh, Ñu ngă tơpă hơnơ̆ng kơ ƀing ană plei 
Ñu. Samơ̆ ƀing mơnuih ƀu tơpă amăng plei anŭn dŏ ngă nanao tơlơi wĕ wŏ, ƀing 
gơñu ƀu thâo mlâo hyâo ôh. 

6Yahweh pơhiăp tui anai, “Kâo hơmâo pơdjai hĭ laih ƀing lŏn čar; laih anŭn Kâo 
hơmâo pơrai hĭ laih abih plei pla gơñu laih anŭn ngă brơi khul pơnăng plei wơ̆t 
hăng sang gak kơjăp glông gơñu răm rai hĭ abih. Ƀu hơmâo hlơi pô ôh dŏ amăng 
plei pla anŭn; ƀu hơmâo hlơi pô rơbat ƀơi jơlan ôh. Abih bang mơnuih hơmâo 
đuaĭ hĭ abih laih. 

7Giŏng anŭn, Kâo pơmĭn ƀing ană plei Kâo či huĭ pơpŭ kơ Kâo laih anŭn tŭ mă 
tơlơi Kâo ƀuăh pơkra yơh, laih anŭn gơñu ƀu či wơr bĭt hĭ ôh tơlơi Kâo pơtô laih 
kơ ƀing gơñu. Samơ̆ ƀu sui ôh mơ̆ng anŭn, ƀing gơñu kơnơ̆ng hur har hrup hăng 
hlâo adih đôč kiăng ngă djŏp mơta tơlơi sat ƀai.” 

8Yahweh pơhiăp dơ̆ng tui anai, “Tui anŭn, dŏ tơguan kơ Kâo bĕ, dŏ tơguan bĕ kơ 
hrơi Kâo či tơgŭ phŏng kơđi kơ lu lŏn čar. Kâo hơmâo khưp kiăng laih amăng 
tơlơi pơmĭn Kâo kiăng kơ pơƀut glaĭ ƀing lŏn čar laih anŭn brơi kơ ƀing gơñu 
mưn tŭ tơlơi Kâo hil pơiă. Abih bang lŏn čar amăng lŏn tơnah răm rai hĭ yơh yua 
mơ̆ng tơlơi hil hĭr hăr Kâo. 

9Giŏng anŭn, Kâo či pơplih hĭ ƀing lŏn čar, tui anŭn ƀing gơñu či iâu laĭ kơ 
kơnơ̆ng hơjăn Kâo đôč ƀu kwưh kơ yang rơba̱ng ôh. Abih bang ƀing gơñu či tui 
gưt kơ Kâo yơh. 

10Ƀing ană plei Kâo jing ƀing dŏ hơdip amăng anih lŏn ataih biă mă či rai, wơ̆t 
tơdah ataih hrup hăng lŏn čar Kus tŭ mơ̆n, ƀing gơñu či iâu laĭ kơ Kâo laih anŭn 
ba rai gơnam pơyơr kơ Kâo yơh. 

11Ƀơi mông anŭn, Ơ ƀing ană plei Kâo hơi, ƀing gih ƀu či mlâo hyâo dơ̆ng tah yua 
mơ̆ng tơlơi ƀing gih ngă soh pơkơdơ̆ng glaĭ laih hăng Kâo hlâo adih. Kâo či puh 
pơđuaĭ hĭ abih bang ƀing pơgao pơang pô mơ̆ng plei prŏng Yerusalaim, laih anŭn 
ƀing gih ƀu či tơgŭ pơkơdơ̆ng glaĭ hăng Kâo dơ̆ng tah ƀơi bŏl čư̆ rơgoh hiam Kâo. 

12Samơ̆ Kâo či pioh glaĭ pơ anih anŭn ƀing thâo luă gŭ laih anŭn tŏng ten hăng 
Kâo, jing ƀing či rai pơ Kâo kwưh kơ tơlơi djru yơh. 

13Ƀing ană plei Israel jing ƀing dŏ so̱t, ƀing gơñu ƀu či ngă soh kơ hlơi pô ôh, ƀu 
pơhiăp ƀlŏr laih anŭn kŏn pơblư̆ pơƀlŏr kơ hlơi pô lơi. Ƀing gơñu či đĭ kơyar rai 
lu jai laih anŭn hơdip rơnŭk rơnua, laih anŭn ƀu hơmâo hlơi pô či pơhuĭ hĭ ƀing 
gơñu ôh.” 

Tơlơi Adoh Mơak Mơai 

14Adoh kraih mơak mơai bĕ, Ơ ƀing ană plei Israel hơi! Hơ̆k kơdơ̆k mơak mơai 
bĕ hăng abih pran jua gih, Ơ ƀing mơnuih dŏ amăng plei prŏng Yerusalaim hơi! 

15Yahweh ƀu či phak pơkra pơkơdơ̆ng glaĭ hăng gih dơ̆ng tah; Ñu hơmâo puh 
pơđuaĭ hĭ laih abih ƀing rŏh ayăt gih. Yahweh, Pơtao ƀing Israel yơh, dŏ hrŏm 
hăng ƀing gih. Yuakơ tơlơi anŭn yơh, ƀing gih ƀu či huĭ hyưt kơ hlơi pô dơ̆ng tah. 

16Ƀơi hrơi anŭn arăng či laĭ kơ ƀing ană plei Yerusalaim tui anai, “Ơ plei prŏng 
Ziôn, anăm huĭ hyưt ôh! Anăm brơi tơngan gih jing tơdu hĭ ôh! 

17Yahweh Ơi Adai gih yơh dŏ hrŏm hăng ƀing gih, Ñu yơh dưi kơtang brơi kơ 
ƀing gih dưi hĭ. Ñu či mơak mơai hăng ƀing gih, laih anŭn Ñu či khăp pha brơi kơ 
ƀing gih tơlơi hơdip phrâo yơh. Ñu či adoh kraih yơh yuakơ pran jua Ñu mơak 
bă blai hăng ƀing gih, 

18kar hăng ƀing ană plei mơak mơai amăng hrơi phet yơh.” Yahweh laĭ dơ̆ng tui 
anai, “Kâo či mă pơđuaĭ hĭ tơlơi rŭng răng ƀing gih, tui anŭn ƀu hơmâo hlơi pô 
tah djik djak kơ ƀing gih yuakơ tơlơi sat anŭn. 

19Ƀơi mông anŭn, Kâo či pơkơhma̱l hĭ ƀing mơnuih kơtư̆ juă ƀing gih; Kâo či 
pơklaih hĭ abih ƀing ruă tơnap kar hăng pơklaih hĭ ƀing rơwen, laih anŭn ba glaĭ 
pơ sang abih bang ƀing čơlah čơlap yuakơ arăng pơčơlah laih ƀing gơ̆ dŏ ataih 
mơ̆ng lŏn čar ƀing gơ̆ hlâo adih. Kâo či pơplih hĭ tơlơi mlâo gơñu jing hĭ tơlơi 
pơpŭ bơni, tui anŭn abih bang lŏn tơnah či ră ruai hiam kơ ƀing gơñu yơh. 

20Ƀơi mông anŭn, Kâo či ba ƀing ană plei gih čơlah čơlap laih hlâo adih glaĭ pơ 
sang; Kâo či ngă kơ abih bang mơnuih mơnam tar ƀar lŏn tơnah anai bơni kơ 
ƀing gih yơh, tơdang Kâo rŭ̱ pơdơ̆ng glaĭ ƀing gih hăng brơi kơ ƀing gih đĭ kơyar 
rai lu dơ̆ng ƀơi anăp gih,” Yahweh hơmâo pơhiăp laih. 

Haggai 

Haggai 1 

Yahweh Pơđar Kiăng Pơdơ̆ng Đĭ Sang Yang 

1Ƀơi hrơi tal sa blan tal năm amăng thŭn tal dua pơtao Darius ngă pơtao prŏng 
amăng dêh čar Persia, Yahweh yua pô pơala Haggai kiăng kơ pơhiăp hăng 
Zeruƀabel laih anŭn hăng Yôsua. Zeruƀabel jing ană Sealtiêl laih anŭn ăt jing 
khua wai lăng anih lŏn Yudah. Yôsua jing ană Yehôzadak laih anŭn ăt jing khua 
ngă yang prŏng hloh mơ̆n. 

2Anai yơh jing tơlơi Yahweh Dưi Kơtang pơhiăp, “Ƀing mơnuih anai laĭ tui anai: 
Mông anai jing aka djơ̆ mông kiăng kơ pơdơ̆ng glaĭ Sang Yang ôh.” 

3Tui anŭn, Yahweh yua pô pơala Haggai kiăng pơhiăp hơdôm boh hiăp tui anai, 

4“Ơ ƀing ană plei Kâo hơi, yua hơget ƀing gih dŏ hơdip amăng sang hiam, tơdang 
anŭn, Sang Yang Kâo ăt dŏ amăng tơlơi răm rai lĕ? 

5Ƀing gih ƀu thâo hluh ôh hă, hơget tơlơi hlak truh kơ ƀing gih lĕ? 

6Ƀing gih hơmâo jŭ pla laih lu pơdai, samơ̆ ƀing gih hơpuă kơnơ̆ng ƀiă đôč. Ƀing 
gih hơmâo gơnam ƀơ̆ng kiăng kơ ƀơ̆ng, samơ̆ ƀing gih ƀơ̆ng ƀu djŏp kiăng kơ 
trơi ôh. Ƀing gih hơmâo ia boh kơƀâo kiăng kơ mơñum, samơ̆ ƀing gih ƀu djŏp 
mơñum kiăng kơ hrăp ôh! Ƀing gih hơmâo sum ao kiăng kơ čut hơô, samơ̆ ƀing 
gih ƀu hơmâo djŏp kiăng kơ pơđao ôh. Laih anŭn ƀing gih mă bruă kiăng kơ 
hơmâo nua apăh, samơ̆ ƀing gih ƀu hơmâo djŏp kiăng kơ hơdip ôh.” 

7Anai yơh jing tơlơi Yahweh Dưi Kơtang laĭ, “Ƀing gih ƀu thâo hluh ôh hă, yua 
hơget tơlơi anai hơmâo truh laih lĕ? 

8Ră anai, đĭ nao bĕ pơ hơdôm bŏl čư̆, ba glaĭ bĕ kơyâo kiăng kơ pơdơ̆ng glaĭ Sang 
Yang; tui anŭn Kâo či yap tơlơi anŭn jing mơak laih anŭn anăn Kâo arăng či 
kơkuh pơpŭ yơh. 

9Ƀing gih čang rơmang kiăng kơ hơpuă lu, samơ̆ jing hĭ ƀiă đôč. Laih anŭn tơdang 
ƀing gih ba glaĭ gơnam gih hơpuă laih pơ sang, Kâo mă pơđuaĭ hĭ kar hăng angĭn 
pưh pơđuaĭ hĭ hơkam yơh. Yua hơget Kâo ngă tui anŭn lĕ? Yuakơ Sang Yang Kâo 
hlak dŏ amăng tơlơi răm rai yơh, tơdang anŭn, rĭm čô amăng ƀing gih bŏ hrŏ 
hăng bruă pơkra sang ñu pô. 

10Tui anŭn, tơlơi ƀing gih ngă anŭn yơh, jing tơhơnal tơlơi yua hơget ƀu hơmâo 
ôh ia hơjan laih anŭn ƀu hơmâo ôh gơnam tăm dưi čăt đĭ. 

11Kâo hơmâo ba rai laih pha̱ng pơđiă ƀơi anih lŏn anai, anŭn jing ƀơi čư̆ čan, 
đang hơma, đang boh kơƀâo, ƀơi boh čroh ôliwơ, ƀơi rĭm gơnam tăm lŏn 
pơtơbiă rai, ƀơi mơnuih mơnam laih anŭn hlô mơnơ̆ng, laih anŭn ƀơi rĭm kơyâo 
pơtâo ƀing gih pla kiăng kơ čăt đĭ yơh.” 

Ană Plei Tui Gưt Tơlơi Yahweh Pơtă 

12Giŏng anŭn, Zeruƀabel hăng Yôsua laih anŭn abih bang mơnuih, jing ƀing 
hơmâo wơ̆t glaĭ laih mơ̆ng lŏn čar Babilon, ngă tui tơlơi Yahweh Ơi Adai gơñu 
hơmâo pơtă laih. Ƀing gơñu huĭ pơpŭ kơ Yahweh laih anŭn tui gưt kơ pô pơala 
Haggai, jing ding kơna Yahweh hơmâo pơkiaŏ rai laih. 

13Giŏng anŭn, pô pơala Haggai jing ding kơna Yahweh pơhaih hơdôm boh hiăp 
Yahweh pơtă laih kơ ƀing ană plei anai tui anai, “Kâo či dŏ hrŏm hăng ƀing gih, 
anŭn yơh jing tơlơi Kâo ƀuăn.” 

14Yahweh mă bruă amăng pran jua abih bang ƀing gơñu kiăng kơ mă bruă 
pơdơ̆ng glaĭ Sang Yang, anŭn jing: Zeruƀabel jing khua wai lăng anih lŏn Yudah, 
Yôsua jing khua ngă yang prŏng hloh laih anŭn abih bang ană plei jing ƀing 
hơmâo wơ̆t glaĭ laih mơ̆ng lŏn čar tuai. Ƀing gơñu čơdơ̆ng mă bruă pơdơ̆ng glaĭ 
Sang Yang Yahweh Dưi Kơtang, jing Ơi Adai gơñu, 

15ƀơi hrơi tal duapluh-pă̱ blan tal năm amăng thŭn tal dua pơtao prŏng Darius 
wai lăng yơh. 

Haggai 2 

Tơlơi Kơdrưh Kơang Sang Yang Phrâo 

1Ƀơi hrơi tal duapluh-sa blan tal tơjuh amăng thŭn anŭn mơ̆n, Yahweh yua pô 
pơala Haggai kiăng kơ pơtă kơ ƀing ană plei Ñu. 

2Ñu pơđar Haggai nao pơhiăp hăng Zeruƀabel jing khua wai lăng anih lŏn Yudah, 
hăng Yôsua jing khua ngă yang prŏng hloh laih anŭn hăng ƀing ană plei kiăng kơ 
tơña tui anai, 

3“Hơmâo mơ̆ hlơi pô amăng ƀing ih ăt dŏ hơdơr tơlơi kơdrưh kơang Sang Yang 
hlâo adih hơmâo laih lĕ? Hiư̆m pă ƀing gih lăng kơ Sang Yang anŭn ră anai lĕ? 
Sang Yang anai jing hrup hăng đôč đač yơh. 

4Ơ Zeruƀabel, Yôsua laih anŭn abih bang ƀing ană plei, ƀing gih anăm tah hơtai 
ôh. Ngă bĕ bruă pơdơ̆ng glaĭ anŭn, yuakơ Kâo dŏ hrŏm hăng ƀing gih. 

5Tơdang ƀing gih tơbiă mơ̆ng lŏn čar Êjip, Kâo hơmâo ƀuăn laih Kâo či dŏ hrŏm 
hăng ƀing gih nanao yơh. Yang Bơngăt Kâo yơh či dŏ amăng tŏng krah ƀing gih, 
tui anŭn anăm huĭ hyưt ôh.” 

6“Ƀu sui ôh, sa wơ̆t dơ̆ng Kâo či rơyŭh adai, lŏn tơnah, lŏn thu laih anŭn ia rơsĭ. 

7Kâo či rơyŭh pơgơi abih bang lŏn čar, tui anŭn arăng či ba rai mŭk dram gơñu 
pơ anih anai. Giŏng anŭn, Sang Yang anai či bă blai hăng mŭk dram pơdrŏng săh 
yơh. 

8Abih bang amrăk laih anŭn mah amăng lŏn tơnah anai jing gơnam lŏm kơ Kâo. 

9Sang Yang phrâo anai či jing kơdrưh kơang hloh kơ Sang Yang hlâo adih yơh. 
Pơ anih anŭn yơh Kâo či pha brơi kơ ƀing ană plei Kâo tơlơi đĭ kơyar lar lu laih 
anŭn tơlơi rơnŭk rơnua.” Yahweh Dưi Kơtang hơmâo pơhiăp laih. 

Pô Pơala Kơsem Lăng Tơlơi Pơmĭn Ƀing Khua Ngă Yang 

10Ƀơi hrơi tal duapluh-pă̱ blan tal duapăn amăng thŭn tal dua pơtao Darius ngă 
pơtao prŏng amăng dêh čar Persia, Yahweh Dưi Kơtang yua pô pơala Haggai 
dơ̆ng kiăng laĭ tui anai, 

11“Anai yơh jing tơlơi Yahweh Dưi Kơtang laĭ: Tơña bĕ ƀing khua ngă yang kơ 
tơlơi phiăn anai: 

12Tơdah hơmâo sa čô amăng ƀing gih mă sa čơđeh añăm mơnơ̆ng rơgoh hiam 
mơ̆ng gơnam pơyơr laih anŭn đŭng amăng ao phyung ñu. Tui anŭn, tơdah ñu 
brơi ao phyung ñu tĕk djơ̆ ƀañ tơpŭng pă, añăm hơtŭk laih pă, ia boh kơƀâo pă, 
ia rơmuă ôliwơ pă, ƀôdah tĕk djơ̆ hơget gơnam ƀơ̆ng pă, tơlơi anŭn či ngă brơi 
kơ hơdôm gơnam ƀơ̆ng anŭn jing hĭ rơgoh hiam mơ̆?” Ƀing khua ngă yang laĭ 
glaĭ, “Ơ ơh.” 

13Giŏng anŭn, pô pơala Haggai tơña dơ̆ng tui anai, “Tơdah sa čô mơnuih jing hĭ 
grĭ grañ yuakơ ñu tĕk djơ̆ atâo djai. Tui anŭn, tơdah ñu nao tĕk djơ̆ sa amăng 
hơdôm gơnam ƀơ̆ng anŭn, tơlơi anai či ngă brơi kơ hơdôm gơnam ƀơ̆ng anŭn 
jing hĭ grĭ grañ mơ̆?” Ƀing khua ngă yang laĭ glaĭ, “Ơ, sĭt jing hĭ grĭ grañ yơh.” 

14Giŏng anŭn, pô pơala Haggai laĭ tui anai, “Yahweh laĭ ăt kar kaĭ mơ̆n kơ ƀing 
mơnuih amăng lŏn čar anai laih anŭn ăt kơ hơget tơlơi ƀing gơñu hơmâo 
pơtơbiă rai laih mơ̆n, wơ̆t hăng abih bang gơnam gơñu pơyơr ƀơi kơnưl ngă 
yang ăt jing hĭ grĭ grañ kar kaĭ mơ̆n.” 

Yahweh Ƀuăn Pha Brơi Tơlơi Mơyŭn Hiam Ñu 

15Yahweh pơhiăp dơ̆ng tui anai, “Ƀing gih ƀu dưi thâo hluh ôh hă hơget tơlơi 
hơmâo truh laih kơ ƀing gih? Hlâo kơ ƀing gih čơdơ̆ng pơdơ̆ng glaĭ Sang Yang 
anai, 

16ƀing gih nao pơ anih pơkom ƀu̱r pơdai čang rơmang kiăng kơ hơmâo duapluh 
hơkă prŏng, samơ̆ ƀing gih či hơmâo kơnơ̆ng pluh đôč. Ƀing gih kiăng kơ nao mă 
rơmapluh kơƀai ia boh kơƀâo mơ̆ng kơthŭng juă dje̱t, samơ̆ ƀing gih hơmâo 
kơnơ̆ng duapluh đôč. 

17Kâo brơi rai khul angĭn pơiă laih anŭn hơjan ple̱r tơlŏ kiăng kơ pơrai hĭ abih 
bang gơnam tăm ƀing gih jŭ pla kiăng kơ čăt, samơ̆ ƀing gih ăt ƀu kơhma̱l hĭ tơlơi 
soh gih mơ̆n. 

18Hrơi anai jing hrơi tal duapluh-pă̱ blan tal duapăn, anai yơh jing hrơi atur Sang 
Yang hơmâo pơdơ̆ng pơgiŏng hĭ laih. Tui anŭn, pơmĭn bĕ tơlơi či truh čơdơ̆ng 
mơ̆ng ră anai. 

19Wơ̆t tơdah pơdai ƀu dŏ glaĭ ôh, phŭn hrĕ boh kơƀâo, phŭn kơyâo hra, phŭn 
boh pumƀre laih anŭn phŭn ôliwơ aka pơtơbiă rai boh ôh, samơ̆ čơdơ̆ng mơ̆ng 
ră anai yơh Kâo či bơni hiam kơ ƀing gih hơmâo djŏp bă blai.” 

Tơlơi Yahweh Ƀuăn Kơ Zeruƀabel 

20Ƀơi hrơi anŭn mơ̆n, jing hrơi tal duapluh-pă̱ amăng blan anŭn, Yahweh yua pô 
pơala Haggai kiăng kơ pơhiăp tơlơi pơtă tal dua dơ̆ng 

21kơ Zeruƀabel, jing khua wai lăng anih lŏn Yudah tui anai, “Kâo jĕ či rơyŭh adai 
rơngit laih anŭn lŏn tơnah yơh, 

22hăng pơrai ƀing lŏn čar laih anŭn mă pơđuaĭ hĭ tơlơi dưi gơñu. Kâo či pơkŭp 
hĭ hơdôm rơdêh aseh wơ̆t hăng ƀing pơgăt rơdêh anŭn mơ̆n; tơpul aseh či djai 
hĭ yơh laih anŭn ƀing đĭ ƀơi hơdôm aseh anŭn či pơdjai hĭ tơdruă gơñu yơh.” 

23Yahweh Dưi Kơtang laĭ dơ̆ng tui anai, “Ơ Zeruƀabel ding kơna Kâo hơi, ƀơi hrơi 
anŭn Kâo či ruah mă ih laih anŭn Kâo či jao kơ ih wai lăng ƀing ană plei Kâo 
amăng tơlơi dưi anăn Kâo, yuakơ ih yơh, jing pô Kâo hơmâo ruah mă laih. 
Yahweh Dưi Kơtang hơmâo pơhiăp laih.” 

Zekharyah 

Zekharyah 1 

Yahweh Iâu Mơthưr Ƀing Ană Plei Ñu Wơ̆t Glaĭ Pơ Ñu 

1Amăng blan tal sapăn thŭn tal dua rơnŭk pơtao Darius jing pơtao prŏng amăng 
lŏn čar Persia, Yahweh brơi boh hiăp anai kơ pô pơala Zekharyah, jing ană đah 
rơkơi Berekyah tơčô Iđô. 

2Yahweh Dưi Kơtang brơi kơ Zekharyah pơhiăp hăng ƀing ană plei Israel tui 
anai, “Kâo, jing Yahweh, ƀrŭk hil biă mă kơ ƀing ơi adon gih, 

3samơ̆ ră anai Kâo laĭ kơ ƀing gih, ‘Wơ̆t glaĭ pơ Kâo bĕ, tui anŭn Kâo či wơ̆t glaĭ 
pơ ƀing gih yơh.’ 

4Anăm jing hĭ sat ƀai hrup hăng ƀing ơi adon gih hlâo adih ôh. Hlak đưm hlâo 
adih, hơmâo ƀing pô pơala laĭ pơthâo laih kơ ƀing gơñu boh hiăp Kâo kiăng pơtă 
kơ ƀing gơñu anăm hơdip hơdơ̆ng sat ƀai dơ̆ng tah. Samơ̆ ƀing gơñu ƀu kiăng 
pơđi̱ng hơmư̆ kiăng kơ gưt tui Kâo ôh. 

5Truh kơ ră anai, pơpă ƀing ơi adon gih lĕ? Bơ kơ ƀing pô pơala, ƀing gơñu dŏ 
hơdip nanao mơ̆? 

6Tơdang amăng rơnŭk đưm anŭn, Kâo pơđar laih anŭn pơkơđiăng laih kơ ƀing 
ơi adon gih mơ̆ng ƀing pô pơala anŭn, samơ̆ ƀing ơi adon gih ƀu kiăng hơmư̆ 
hơdôm tơlơi Kâo pơtă anŭn ôh, tui anŭn ƀing gơñu tŭ mă laih boh răm mơ̆ng 
bruă sat gơñu ngă anŭn. “Giŏng anŭn, ƀing gơñu kơhma̱l hĭ laih anŭn laĭ tui anai, 
‘Yahweh Dưi Kơtang hơmâo pơkơhma̱l hĭ laih ƀing gơmơi lăp tui hăng hơdôm 
bruă sat ƀai laih anŭn tơlơi hơdip hơdơ̆ng ƀing gơmơi ngă, jing tui hăng tơlơi Ñu 
hơmâo pơkă laih kiăng kơ ngă.’ ” 

Tơlơi Pơƀuh Tal Sa: Ƀing Mơnuih Đĭ Aseh 

7Ƀơi hrơi tal duapluh-pă̱ blan tal pluh-sa, jing blan Sebat, amăng thŭn tal dua 
rơnŭk pơtao prŏng Darius ngă pơtao, boh hiăp Yahweh truh pơ pô pơala 
Zekharyah, jing ană Berekyah, tơčô Iđô. 

8Anai nê amăng tơlơi pơƀuh mlam, kâo ƀuh sa čô mơnuih hlak đĭ ƀơi sa drơi 
aseh mriah. Ñu hlak dơ̆ng glaĭ amăng tŏng krah khul kơyâo hadas ƀâo mơngưi 
ƀơi sa anih dơnung, laih anŭn gah rŏng ñu ăt hơmâo mơ̆n khul aseh pơkŏn dơ̆ng 
jing aseh mriah, aseh ƀlŭk ƀlăk laih anŭn aseh ko ̱̆ . 

9Kâo tơña tui anai, “Ơ khua ăh, hơget hơdôm drơi aseh anŭn kiăng laĭ lĕ?” Pô ling 
jang hiam, jing pô hlak pơhiăp hăng kâo anŭn, laĭ glaĭ tui anai, “Kâo či laĭ brơi kơ 
ih yơh hơget hơdôm drơi aseh anŭn kiăng kơ laĭ.” 

10Giŏng anŭn, pô hlak dŏ amăng tŏng krah khul kơyâo hadas ƀâo mơngưi anŭn 
pŏk pơblang tui anai, “Yahweh pơkiaŏ rai laih hơdôm aseh anŭn kiăng kơ rai 
kơsem lăng amăng djŏp lŏn tơnah yơh.” 

11Laih anŭn ƀing gơñu ruai glaĭ kơ ling jang anŭn, jing pô hlak dơ̆ng amăng tŏng 
krah khul kơyâo hơdas ƀâo mơngưi, tui anai, “Ƀing gơmơi hơmâo nao djŏp 
amăng lŏn tơnah laih anŭn hơduah ƀuh laih djŏp anih le̱ng kơ dŏ rơiăt hơđơ̆ng 
laih anŭn rơnŭk rơnua.” 

12Giŏng anŭn, ling jang anŭn laĭ, “Ơ Yahweh Dưi Kơtang hơi, Ih hơmâo hil laih 
kơ plei Yerusalaim laih anŭn kơ hơdôm plei pla amăng anih lŏn Yudah amăng 
tơjuhpluh thŭn laih truh kơ ră anai. Hơbĭn sui dơ̆ng Ih ăt dŏ hil laih anŭn ƀu 
pơrơđah ôh tơlơi pap kơ ƀing mơnuih amăng hơdôm anih anŭn lĕ?” 

13Tui anŭn, Yahweh laĭ glaĭ pơjuh alum kơ ling jang anŭn, jing pô pơhiăp hăng 
kâo. 

14Giŏng anŭn, ling jang anŭn pơtă kơ kâo kiăng kơ pơhaih hơget tơlơi Yahweh 
hơmâo pơhiăp laih tui anai, “Kâo, jing Yahweh Dưi Kơtang, hơmâo tơlơi khăp 
prŏng dơlăm biă mă pơmĭn ƀlơ̆ng kơ plei Yerusalaim, jing plei rơgoh hiam Kâo, 

15samơ̆ Kâo hil biă mă kơ ƀing lŏn čar dŏ rơiăt hơđơ̆ng laih anŭn rơnŭk rơnua. 
Tơdang Kâo pơkơ̆ng glaĭ tơlơi Kâo hil pơkơdơ̆ng glaĭ hăng ƀing ană plei Kâo, 
ƀing lŏn čar dŏ rơiăt rơnŭk anŭn yơh ngă kơ ƀing ană plei Kâo tŭ tơnap tap hloh 
dơ̆ng. 

16Tui anŭn yơh, Kâo, jing Yahweh Dưi Kơtang, hơmâo wơ̆t glaĭ laih pơ plei 
Yerusalaim kiăng kơ pơrơđah tơlơi pap kơ plei anŭn, laih anŭn Kâo či brơi kơ 
ƀing gơ̆ ma̱n pơdơ̆ng glaĭ Sang Yang Kâo wơ̆t hăng plei Yerusalaim mơ̆n.” 

17Pô ling jang anŭn ăt pơtă kơ kâo kiăng kơ pơhaih tơlơi anai mơ̆n, “Yahweh Dưi 
Kơtang laĭ tui anai: Ñu či brơi hơdôm plei pla Ñu đĭ kơyar glaĭ dơ̆ng laih anŭn Ñu 
či djru glaĭ plei Yerusalaim dơ̆ng kiăng kơ yap plei anŭn jing plei Ñu pô yơh.” 

Tơlơi Pơƀuh Kơ Pă̱ Ƀĕ Tơki Hăng Ƀing Mơnuih Tuh Tia 

18Amăng tơlơi pơƀuh pơkŏn dơ̆ng kâo ƀuh pă̱ ƀĕ tơki rơmô. 

19Kâo tơña kơ ling jang hiam, jing pô hơmâo pơhiăp laih hăng kâo hlâo kơ anŭn, 
tui anai, “Hơget tơlơi kiăng laĭ kơ hơdôm tơki anŭn lĕ?” Ñu laĭ glaĭ kơ kâo, 
“Hơdôm tơki anŭn pơhơmutu kơ hơdôm tơlơi dưi mơnuih lŏn tơnah anai 
hơmâo pơčơlah hĭ laih ƀing ană plei Yudah, Israel laih anŭn Yerusalaim.” 

20Giŏng anŭn, Yahweh brơi kơ kâo ƀuh pă̱ čô tuh tia hlak djă̱ mơmu̱t. 

21Kâo tơña tui anai, “Hơget tơlơi ƀing gơñu anŭn rai kiăng kơ ngă lĕ?” Ling jang 
anŭn laĭ glaĭ tui anai, “Ƀing gơñu hơmâo rai laih kiăng kơ pơhuĭ laih anŭn pơrai 
hĭ hơdôm ƀing lŏn čar, jing ƀing lŏn čar hơmâo pơrai hĭ abih laih anih lŏn Yudah 
kiăng kơ pơčơlah hĭ ƀing ană plei amăng anih lŏn anŭn yơh.” 

Zekharyah 2 

Tơlơi Pơƀuh Tal Klâo: Sa Čô Mơnuih Hăng Hrĕ Pơkă 

1Anai nê amăng tơlơi pơƀuh pơkŏn dơ̆ng, kâo ƀuh sa čô mơnuih djă̱ sa boh hrĕ 
pơkă amăng tơngan ñu! 

2Kâo tơña, “Pơpă ih či nao lĕ?” Pô anŭn laĭ glaĭ kơ kâo, “Kiăng pơkă plei 
Yerusalaim, kiăng kơ thâo dơ̆ pă tơda ñu hăng rơyong ñu glông.” 

3Giŏng anŭn, kâo ƀuh ling jang, jing pô hơmâo pơhiăp laih hăng kâo hlâo anŭn, 
yak nao pơ anăp laih anŭn hơmâo pô ling jang pơkŏn dơ̆ng rai bưp ñu, 

4laih anŭn pơhiăp hăng pô ling jang anŭn tui anai, “Đuaĭ nao ruai bĕ kơ pô tơdăm, 
jing pô djă̱ hrĕ pơkă anŭn, tui anai, ‘Plei Yerusalaim či jing sa boh plei prŏng ƀu 
hơmâo pơnăng ôh yuakơ hơmâo lu mơnuih laih anŭn lu khul hlô mơnơ̆ng rong 
amăng anŭn.’ 

5Yahweh pô yơh hơmâo ƀuăn rơ̆ng laih tui anai, ‘Kâo pô yơh či jing pơnăng apui 
jum dar plei anŭn kiăng kơ pơgang laih anŭn ăt jing tơlơi ang yang gah lăm plei 
anŭn mơ̆n.’ ” 

Yahweh Iâu Mơthưr Ƀing Ană Plei Ñu Mơ̆ng Lŏn Čar Tuai Glaĭ 

6-7Yahweh pơhiăp hăng ƀing ană plei Ñu tui anai, “Kâo hơmâo pơčơlah hĭ laih 
ƀing gih amăng djŏp djang lŏn čar. “Samơ̆ ră anai, Ơ ƀing ană plei Kâo, jing ƀing 
dŏ amăng ƀing lŏn čar tuai hơi, đuaĭ kơdŏp bĕ mơ̆ng lŏn čar Babilon laih anŭn 
wơ̆t glaĭ bĕ pơ plei Yerusalaim.” 

8Yuakơ anai yơh jing tơlơi Yahweh Dưi Kơtang Pô Ang Yang pơkiaŏ nao kâo 
pơhiăp pơkơdơ̆ng glaĭ hăng ƀing hơmâo sua mă laih ƀing gih tui anai, “Hlơi pô 
ngă sat tĕk djơ̆ ƀing gih, ñu anŭn hơmâo tĕk djơ̆ laih alăk mơta yom pơphan Kâo. 

9Sĭt Kâo yơh či yơr tơngan Kâo pơkơdơ̆ng glaĭ hăng ƀing gơñu, tui anŭn ƀing 
hlŭn gơñu yơh či sua mă hĭ ƀing gơñu. “Tơdang tơlơi anŭn truh laih, abih bang 
mơnuih či thâo krăn Yahweh Dưi Kơtang yơh hơmâo pơkiaŏ rai laih kâo.” 

10Yahweh laĭ tui anai, “Adoh mơak mơai bĕ, Ơ ƀing ană plei plei Yerusalaim hơi! 
Kâo hlak rai kiăng kơ hơdip amăng ƀing gih yơh!” 

11Amăng hrơi anŭn či hơmâo lu lŏn čar rai pơ Yahweh kiăng kơ jing hĭ ƀing ană 
plei Ñu. Ñu či hơdip hrŏm hăng ƀing gih laih anŭn ƀing gih či thâo krăn yơh, 
Yahweh Dưi Kơtang jing Pô hơmâo pơkiaŏ rai laih kâo pơ ƀing gih. 

12Sa wơ̆t dơ̆ng, Yahweh či yap mă anih lŏn Yudah yơh, jing kŏng ngăn yom hơjăn 
Ñu amăng anih lŏn rơgoh hiam Ñu anŭn, laih anŭn plei Yerusalaim či jing plei 
Ñu khăp biă mă yơh. 

13Ơ abih bang mơnuih hơi, dŏ rơiăt hơđơ̆ng bĕ ƀơi anăp Yahweh, yuakơ Ñu hlak 
rai mơ̆ng anih dŏ rơgoh hiam Ñu. 

Zekharyah 3 

Tơlơi Pơƀuh Tal Pă̱: Khua Ngă Yang Prŏng Hloh Yôsua Laih Anŭn Satan 

1Amăng tơlơi pơƀuh pơkŏn dơ̆ng kâo ƀuh Yahweh pơrơđah kơ kâo pô khua ngă 
yang prŏng hloh Yôsua, ñu hlak dŏ dơ̆ng ƀơi anăp ling jang Yahweh. Pơ anih 
anŭn yang sat Satan dŏ dơ̆ng jĕ ƀơi tơngan gah hơnuă Yôsua prap pre kiăng kơ 
phŏng kơđi gơ̆. 

2Ling jang Yahweh laĭ kơ Satan anŭn tui anai, “Rơkâo kơ Yahweh pơhiăp ƀuăh 
kơ ih, Satan! Rơkâo kơ Yahweh, jing Pô khăp kơ plei Yerusalaim, pơhiăp ƀuăh 
kơ ih! Pô Yôsua anai yơh jing hrup hăng sa ƀĕ djŭh apui arăng mă tơbiă mơ̆ng 
apui.” 

3Tơdang anŭn, Yôsua hlak dŏ dơ̆ng ƀơi anăp ling jang pơ anŭn, ñu buh khul ao 
grĭ grañ. 

4Ling jang anŭn pơđar kơ ƀing hlak dŏ dơ̆ng ƀơi anăp ñu tui anai, “Tŏh hĭ bĕ khul 
ao grĭ grañ mơnuih anai hlak buh anŭn!” Giŏng anŭn, ñu laĭ kơ Yôsua tui anai, 
“Anai nê, kâo hơmâo mă pơđuaĭ hĭ laih tơlơi soh ih laih anŭn kâo buh ƀơi ih khul 
ao hiam phrâo yơh.” 

5Giŏng anŭn, kâo laĭ, “Troă brơi bĕ sa boh muk rơgoh ƀơi akŏ Yôsua.” Tui anŭn, 
ƀing gơñu ngă tui mơtam, laih anŭn ƀing gơñu buh brơi khul ao phrâo kơ gơ̆ 
tơdang ling jang Yahweh dŏ dơ̆ng jĕ pơ anŭn. 

6Giŏng anŭn, ling jang Yahweh anŭn pơtă kơ Yôsua tui anai, 

7“Anai yơh jing tơlơi Yahweh Dưi Kơtang laĭ, ‘Tơdah ih tui gưt hơdôm tơlơi juăt 
Kâo laih anŭn ngă hơdôm bruă jao Kâo hơmâo jao brơi laih kơ ih, sĭt ih ăt či git 
gai nanao yơh Sang Yang Kâo wơ̆t hăng wăl tơdron Sang Yang mơ̆n, laih anŭn 
dơ̆ng, Kâo či hơmư̆ hơdôm tơlơi ih iâu laĭ yơh, kar hăng Kâo hơmư̆ tơlơi iâu laĭ 
ƀing ling jang hiam juăt dŏ ƀơi anăp Kâo yơh. 

8“ ‘Tui anŭn, hơmư̆ bĕ, Ơ Yôsua, jing pô khua ngă yang prŏng hloh laih anŭn Ơ 
abih bang ƀing khua ngă yang mă bruă hăng ñu, ƀing gih yơh jing ƀing pơhơmutu 
kơ gru kơnăl hiam či truh pơanăp anai: Kâo či ba rai ding kơna Kâo, anăn Ñu jing 
Čơnŭh yơh! 

9Anai nê, Kâo hlak pioh sa boh boh pơtâo hơmâo tơjuh bơnăh gah anăp Yôsua. 
Kâo či treh boh hiăp ƀơi bơnăh anŭn yơh laih anŭn amăng hrơi anŭn Kâo či mă 
pơđuaĭ hĭ yơh tơlơi soh anih lŏn anai. 

10Tơdang hrơi anŭn truh laih, rĭm čô amăng ƀing gih či jak iâu pô re̱ng gah ñu rai 
dŏ ƀơi gah yŭ tơui đang boh kơƀâo, kơyâo hra gih kiăng kơ mơak tŭ tơlơi rơnŭk 
rơno̱m, rơnŭk hơđơ̆ng yơh.’ 

Zekharyah 4 

Tơlơi Pơƀuh Tal Rơma: Tơkai Kơđen Laih Anŭn Khul Kơyâo Ôliwơ 

1Giŏng anŭn, ling jang, jing pô pơhiăp hăng kâo hlâo anŭn, rai râo mơdưh hĭ kâo, 
kar hăng sa čô râo mơdưh mơ̆ng pĭt yơh. 

2Ñu tơña kơ kâo tui anai, “Hơget tơlơi ih ƀuh lĕ?” Kâo laĭ glaĭ, “Kâo ƀuh sa ƀĕ 
tơkai kơđen mah. Ƀơi ngŏ rơjŭng tơkai kơđen anŭn hơmâo sa boh mŏng kiăng 
kơ pioh ia rơmuă ôliwơ. Ƀơi tơkai kơđen anŭn hơmâo tơjuh boh apui kơđen laih 
anŭn ƀơi rĭm apui kơđen anŭn hơmâo sa groa apui. 

3Ăt hơmâo dua ƀĕ kơyâo ôliwơ jĕ ƀơi tơkai kơđen anŭn, sa ƀĕ ƀơi gah anai laih 
anŭn sa ƀĕ ƀơi gah adih yơh.” 

4Giŏng anŭn, kâo tơña ling jang anŭn tui anai, “Ơ khua kâo hơi, hơget tơlơi kiăng 
laĭ kơ hơdôm tơlơi anŭn lĕ?” 

5Ñu tơña kơ kâo tui anai, “Ih ƀu thâo ôh hă hơget hơdôm tơlơi anŭn kiăng laĭ?” 
Kâo laĭ glaĭ, “Kâo ƀu thâo ôh khua ăh.” 

6Giŏng anŭn, ling jang anŭn laĭ kơ kâo tui anai, “Anai yơh jing boh hiăp Yahweh 
kiăng pơtă kơ Zeruƀabel, ‘Ih či dưi jing hĭ ƀu djơ̆ yua mơ̆ng tơlơi dưi kơtang ling 
tơhan kŏn djơ̆ yua mơ̆ng tơlơi dưi ih pô lơi, samơ̆ yua mơ̆ng Yang Bơngăt Kâo 
yơh,’ Yahweh Dưi Kơtang laĭ. 

7“Hơdôm tơlơi pơgăn prŏng kar hăng čư̆ prŏng glông či jing hĭ lŏn tơhnă̱ yơh ƀơi 
anăp ih. Giŏng anŭn, ih yơh či ma̱n pơdơ̆ng glaĭ Sang Yang hăng pioh boh pơtâo 
hơnăl tuč pơgiŏng hĭ ƀơi anih sang anŭn, tui anŭn ƀing ană plei či ur dreo, ‘Ơi 
Adai bơni hiam kơ anih anŭn! Ơi Adai bơni hiam kơ anih anŭn!’ ” 

8Giŏng anŭn, Yahweh pơhiăp hăng kâo dơ̆ng kiăng pơtă kơ Zeruƀabel tui anai, 

9“Tơngan Zeruƀabel yơh hơmâo pơdơ̆ng đĭ laih atur Sang Yang anai; ăt tơngan 
ñu mơ̆n či pơgiŏng hĭ ma̱n pơdơ̆ng đĭ Sang Yang anŭn. Tui anŭn, ƀing gih či thâo 
krăn Yahweh Dưi Kơtang yơh hơmâo pơkiaŏ rai laih kâo pơ ƀing gih. 

10“Ƀing hlơi pô djik djak kơ hrơi hơmâo hơdôm tơlơi čơdơ̆ng ngă anet aneo lĕ? 
Ƀing gơñu či hơ̆k kơdơ̆k yơh tơdang ƀing gơñu ƀuh Zeruƀabel djă̱ hrĕ hơnơ̆ng 
pơkă amăng tơngan kiăng kơ pơkra tŏ tui dơ̆ng anih anŭn.” Tơdang kâo laĭ kâo 
ƀu thâo hluh ôh kơ tơlơi pơƀuh kơ tơkai kơđen anŭn, pô ling jang anŭn laĭ, 
“Tơjuh boh apui kơđen anŭn jing tơjuh boh mơta Yahweh yơh kiăng kơ kơsem 
lăng nao pơ djŏp lŏn tơnah.” 

11Giŏng anŭn, kâo tơña kơ ling jang anŭn dơ̆ng tui anai, “Hơget tơlơi kiăng laĭ kơ 
dua ƀĕ kơyâo ôliwơ anŭn sa ƀĕ ƀơi gah hơnuă laih anŭn sa ƀĕ ƀơi gah ieo kơ 
tơkai kơđen anŭn lĕ?” 

12Laih anŭn kâo tơña kơ ñu dơ̆ng, “Hơget tơlơi kiăng laĭ kơ dua boh čơnŭh ôliwơ 
ƀơi dua ƀĕ đing mah pioh tuh ia rơmuă ôliwơ anŭn lĕ?” 

13Ñu tơña kơ kâo, “Ih ƀu thâo hluh ôh hă kơ hơdôm tơlơi anŭn?” Kâo laĭ glaĭ, “Ơ 
khua ăh, kâo ƀu thâo hluh ôh.” 

14Tui anŭn, ñu pơblang tui anai, “Anŭn jing dua čô mơnuih, jing ƀing Ơi Adai 
hơmâo ruah mă laih anŭn trôč ia ƀâo mơngưi laih kiăng mă bruă kơ Ñu, yuakơ 
Ñu jing Khua Yang kơ abih bang lŏn tơnah yơh.” 

Zekharyah 5 

Tơlơi Pơƀuh Tal Năm: Tơkŭl Hră Pŏr 

1Kâo lăng dơ̆ng laih anŭn tal anai kâo ƀuh sa tơkŭl hră pŏr amăng anih hông 
hang. 

2Ñu tơña kơ kâo, “Hơget tơlơi ih ƀuh lĕ?” Kâo laĭ glaĭ, “Kâo ƀuh sa tơkŭl hră pŏr 
amăng anih hông hang, rơyong ñu glông duapluh haih laih anŭn tơda ñu glông 
pluh haih.” 

3Laih anŭn ñu laĭ kơ kâo, “Ƀơi tơkŭl hră anŭn čih laih kơ tơlơi hơtŏm păh či tơbiă 
nao amăng djŏp djang anih lŏn anai. Ƀơi sa bơnăh gah anai tơkŭl hră anŭn laĭ tui 
anai: Arăng či mă pơđuaĭ hĭ abih bang ƀing klĕ dŏp mơ̆ng anih lŏn anŭn; laih 
anŭn ƀơi sa bơnăh gah adih ăt laĭ tui anai: Arăng ăt či mă pơđuaĭ hĭ mơ̆n ƀing 
hlơi pô ƀuăn rơ̆ng ƀlŏr. 

4Yahweh Dưi Kơtang laĭ, ‘Kâo či brơi rai tơlơi hơtŏm păh anai laih anŭn tơlơi 
hơtŏm păh anŭn či mŭt amăng sang ƀing klĕ dŏp wơ̆t hăng amăng sang ƀing 
ƀuăn rơ̆ng ƀlŏr amăng anăn Kâo. Tơlơi hơtŏm păh anŭn ăt či dŏ amăng hơdôm 
sang gơñu laih anŭn pơrai hĭ abih bang sang gơñu yơh.’ ” 

Tơlơi Pơƀuh Tal Tơjuh: Đah Kơmơi Amăng Sa Boh Bai 

5Giŏng anŭn, ling jang anŭn pơƀuh rai pơ kâo dơ̆ng hăng laĭ tui anai, “Angak lăng 
đĭ bĕ! Hơmâo gơnam pơkŏn dơ̆ng hlak truh!” 

6Kâo tơña, “Hơget gơnam anŭn jing lĕ?” Ñu laĭ glaĭ, “Anŭn jing sa boh bai pơkă, 
pơhơmutu kơ tơlơi soh abih bang mơnuih amăng anih lŏn anai yơh.” 

7Bai anŭn hơmâo kơnŏp go̱m ngă hăng le ̱k. Tơdang kâo ăt dŏ lăng, kơnŏp anŭn 
pŏk hĭ laih anŭn hơmâo sa čô đah kơmơi dŏ amăng bai anŭn! 

8Ling jang anŭn laĭ, “Anŭn jing tơlơi pơhơmutu kơ tơlơi sat ƀai yơh.” Giŏng anŭn, 
ñu tơlư̆ trŭn pô đah kơmơi anŭn mŭt glaĭ amăng bai laih anŭn go̱m glaĭ hĭ kơnŏp 
ƀơi amăng bah bai anŭn. 

9Kâo angak lăng đĭ laih anŭn kâo ƀuh dua čô đah kơmơi pŏr rai anăp pơ kâo hăng 
čăng kơtang gơñu hrup hăng čăng čim sưng. Ƀing gơñu mă đĭ bai anŭn laih anŭn 
pŏr đuaĭ hĭ. 

10Kâo tơña ling jang anŭn tui anai, “Pơpă ƀing gơñu či ba nao bai anŭn lĕ?” 

11Ñu laĭ glaĭ, “Ba nao pơ lŏn čar Babilon yơh kiăng pơdơ̆ng đĭ sa boh sang yang 
kơ bai anŭn. Tơdang sang yang anŭn arăng pơkra giŏng laih, arăng či pioh bai 
anŭn amăng sang anŭn yơh kiăng kơ ƀing arăng kơkuh pơpŭ.” 

Zekharyah 6 

Tơlơi Pơƀuh Tal Sapăn: Pă̱ Boh Rơdêh Aseh 

1Kâo hơmâo tơlơi pơƀuh pơkŏn dơ̆ng. Tal anai kâo ƀuh pă̱ boh rơdêh aseh tơbiă 
rai mơ̆ng kơplăh wăh dua boh čư̆ ko̱ng. 

2Rơdêh aseh tal sa hơmâo khul aseh mriah dui, rơdêh tal dua hơmâo khul aseh 
jŭ̱ dui, 

3tal klâo hơmâo khul aseh ko ̱̆  dui laih anŭn tal pă̱ hơmâo khul aseh ƀlŭk ƀlăk dui, 
abih bang le̱ng kơ kơtang soh sel. 

4Giŏng anŭn, kâo tơña kơ ling jang anŭn tui anai, “Ơ khua hơi, hơdôm rơdêh aseh 
anŭn hơget tơlơi kiăng laĭ lĕ?” 

5Ling jang anŭn laĭ glaĭ kơ kâo, “Anŭn yơh jing pă̱ bơnăh angĭn pơ adai adih; ƀing 
gơñu phrâo tơbiă rai mơ̆ng anih ƀing gơñu pơrơđah laih gơñu pô ƀơi anăp Khua 
Yang kơ abih bang lŏn tơnah anai.” 

6Rơdêh aseh hơmâo khul aseh jŭ̱ dui anŭn hlak anăp nao pơ lŏn čar gah dư̱r, 
rơdêh aseh hơmâo khul aseh ko ̱̆  dui anŭn hlak anăp nao pơ lŏn čar gah yŭ̱ laih 
anŭn rơdêh aseh hơmâo khul aseh ƀlŭk ƀlăk anŭn hlak anăp nao pơ lŏn čar gah 
thu̱ng. 

7Tơdang khul aseh anŭn tơbiă nao laih, abih bang khul aseh kơtang anŭn ƀu 
anăm ư̆ añ ôh kiăng kơ nao ep kơsem djŏp djang anih amăng lŏn tơnah. Ling jang 
anŭn laĭ, “Nao ep kơsem lŏn tơnah bĕ!” Tui anŭn, ƀing gơñu tơbiă nao ngă tui 
anŭn yơh. 

8Giŏng anŭn, ling jang anŭn iâu kâo kraih tui anai, “Anai nê, khul aseh nao pơ lŏn 
čar gah dư̱r, hơmâo pơtơdu hĭ laih tơlơi hil Yahweh.” 

Đua Brơi Đoăn Pơtao Kơ Yôsua 

9Yahweh brơi kơ kâo boh hiăp anai, 

10“Mă bĕ hơdôm gơnam brơi pơyơr mơ̆ng ƀing wơ̆t glaĭ mơ̆ng lŏn čar tuai 
Babilon, anăn gơñu jing: Heldai, Tôbiyah laih anŭn Yedayah, giŏng anŭn nao 
mơtam bĕ pơ sang Yôsiyahu ană đah rơkơi Zephanyah. 

11Mă bĕ amrăk mah jing gơnam ƀing gơñu hơmâo pơyơr laih, laih anŭn pơkra 
bĕ sa boh đoăn pơtao, giŏng anŭn đoa bĕ đoăn anŭn ƀơi akŏ khua ngă yang prŏng 
hloh Yôsua, jing ană đah rơkơi Yehôzadak anŭn. 

12Laĭ bĕ kơ ñu tơlơi Yahweh Dưi Kơtang pơhiăp tui anai, ‘Anai yơh jing Pô anăn 
Ñu Čơnŭh, či čơnŭh tơbiă mơ̆ng anih ñu dŏ laih anŭn ma̱n pơdơ̆ng glaĭ Sang Yang 
Yahweh. 

13Ñu yơh jing pô či ma̱n pơdơ̆ng glaĭ Sang Yang Yahweh laih anŭn či mă tŭ tơlơi 
kơdrưh kơang jing pơtao, laih anŭn ñu či git gai wai lăng ƀing ană plei ñu yơh. 

Hơmâo sa čô khua ngă yang či dŏ jĕ ƀơi grê pơtao ñu laih anŭn ƀing gơñu či mă 
bruă hrŏm hơbĭt amăng tơlơi hơdrăm rơnŭk rơno̱m yơh.’ 

14Đoăn pơtao anŭn yơh či jing tơlơi djă̱ hơdơr amăng Sang Yang Yahweh kiăng 
kơ pơpŭ pơyom kơ Heldai, Tôbiyah, Yedayah laih anŭn Yôsiyahu yơh. 

15Ƀing mơnuih dŏ hơdip mơ̆ng anih ataih yơh či rai djru kiăng kơ ma̱n pơdơ̆ng 
glaĭ Sang Yang Yahweh. Tơdang Sang Yang anŭn giŏng hĭ laih, ƀing gih či thâo 
krăn Yahweh Dưi Kơtang yơh hơmâo pơkiaŏ rai laih kâo pơ ƀing gih. Tơlơi anai 
či truh yơh tơdah ƀing gih tui gưt hơdôm tơlơi pơđar Yahweh Ơi Adai gih hlo̱m 
ƀo̱m.” 

Zekharyah 7 

Yahweh Klă Kơđi Kơ Tơlơi Iâu Laĭ Kŏm Ƀơ̆ng Huă Ƀu Tơpă 

1Amăng thŭn tal pă̱ rơnŭk pơtao Darius jing pơtao prŏng, ƀơi hrơi tal pă̱ blan tal 
duapăn, jing blan Khislêwơ, Yahweh pơtă kơ kâo boh hiăp anai. 

2Ƀing ană plei plei Bêthêl hơmâo pơkiaŏ rai laih Sarezer laih anŭn Regem-Melek, 
hrŏm hăng ƀing mă bruă gơñu nao pơ Sang Yang Yahweh kiăng kwưh rơkâo 
Yahweh bơni hiam, 

3laih anŭn ăt kiăng kơ tơña ƀing khua ngă yang wơ̆t hăng ƀing pô pơala tơlơi 
tơña anai, “Ră anai ƀing gơmơi năng tŏ tui kơŭ kơuăn kŏm ƀơ̆ng huă amăng blan 
tal rơma yuakơ tơlơi răm rai Sang Yang, jing tơlơi ƀing gơmơi hơmâo ngă laih 
amăng lu thŭn hlâo adih mơ̆?” 

4Anai yơh jing boh hiăp Yahweh Dưi Kơtang pơtă kơ kâo, 

5“Laĭ bĕ kơ ƀing ană plei amăng anih lŏn anai wơ̆t hăng ƀing khua ngă yang mơ̆n: 
Tơdang ƀing gih kơŭ kơuăn kŏm ƀơ̆ng huă amăng blan tal rơma laih anŭn amăng 
blan tal tơjuh amăng tơjuhpluh thŭn anai laih, tơlơi ƀing gih ngă anŭn kiăng kơ 
pơpŭ pơyom kơ Kâo hă? 

6Laih anŭn, tơdang ƀing gih ƀơ̆ng hăng mơñum, ƀu djơ̆ ôh hă tơlơi anŭn jing 
kơnơ̆ng kiăng kơ mơak hrăp kơ gih pô đôč?” 

7“Anai yơh jing tơlơi Yahweh hơmâo pơhiăp laih mơ̆ng ƀing pô pơala Ñu đưm 
hlâo adih tơdang amăng rơnŭk plei Yerusalaim đĭ kơyar bă hăng mơnuih, anŭn 
jing tơdang amăng rơnŭk hơmâo lu mơnuih ƀu djơ̆ kơnơ̆ng hơdip amăng plei 
pla jum dar plei Yerusalaim đôč ôh, samơ̆ ăt hơmâo mơnuih hơdip amăng tring 
gah thu̱ng laih anŭn amăng anih tring čư̆ gah yŭ̱ mơ̆n.” 

Tơlơi Ƀu Tui Gưt, Tơhơnal Tơlơi Kơ Tơlơi Mă Pơđuaĭ Hĭ Ataih 

8Giŏng anŭn, Yahweh pơtă kơ Zekharyah boh hiăp anai dơ̆ng, 

9“Đưm hlâo adih, Kâo brơi laih hơdôm tơlơi pơđar anai kơ ƀing ană plei Kâo, jing 
ƀing ơi adon gơñu, tui anai, ‘Ngă bĕ tơlơi tơpă djơ̆ laih anŭn khŏm pơrơđah bĕ 
tơlơi hiam klă tơlơi pap kơ tơdruă. 

10Anăm kơtư̆ juă ôh ƀing djai rơkơi, ƀing tơhrit tơhruai, ƀing tuai hơdip amăng 
plei pla gih ƀôdah ƀing ƀun rin kơƀah kơƀap. Laih anŭn dơ̆ng, anăm pơkra 
mơneč kiăng kơ ngă sat kơ tơdruă ôh.’ 

11“Samơ̆ ƀing ơi adon gơñu anŭn khăng akŏ hơngah ƀu kiăng hơmư̆ tui ôh. Ƀing 
gơñu kơđŏt hĭ tơngia gơñu ƀu kiăng pơđi̱ng hơmư̆ kiăng kơ thâo hluh ôh, 

12laih anŭn ƀing gơñu pơkhăng hĭ pran jua gơñu hrup hăng boh pơtâo. Yuakơ 
ƀing gơñu ƀu kiăng hơmư̆ ôh tơlơi pơtô Kâo pơtă laih mơ̆ng ƀing pô pơala đưm 
hlâo adih kơ ƀing gơñu, tui anŭn Kâo hil biă mă kơ ƀing gơñu. 

13“Yahweh Dưi Kơtang laĭ tui anai, ‘Yuakơ ƀing gơñu hơngah ƀu kiăng hơmư̆ ôh 
tơlơi Kâo pơtô, tui anŭn Kâo ăt hơngah ƀu kiăng hơmư̆ tơlơi ƀing gơñu kwưh 
iâu kơ Kâo mơ̆n. 

14Laih anŭn dơ̆ng, Kâo puh pơđuaĭ hĭ laih ƀing gơñu nao hơdip amăng lu lŏn čar 
tuai, hrup hăng sa glung angĭn rơbŭ puh pơđuaĭ hĭ adrăng yơh. Tui anŭn, anih 
lŏn hiam kơmơ̆k anai arăng lui raih jing hĭ anih hông hang laih anŭn ƀu hơmâo 
hlơi pô hơdip pơ anŭn ôh.’ ” 

Zekharyah 8 

Yahweh Ƀuăn Kiăng Rŭ̱ Pơdơ̆ng Glaĭ Plei Yerusalaim 

1Yahweh Dưi Kơtang pơtă kơ Zekharyah boh hiăp anai dơ̆ng, 

2“Kâo khăp biă mă kơ ƀing ană plei Yerusalaim; tơlơi khăp Kâo kơ ƀing ană plei 
anŭn yơh ngă kơ Kâo hil kơ ƀing rŏh ayăt gơñu. 

3Kâo či wơ̆t glaĭ pơ anih Ziôn laih anŭn dŏ amăng plei Yerusalaim yơh. Tui anŭn, 
arăng či thâo krăn yơh plei anŭn jing plei tŏng ten laih anŭn čư̆ Yahweh Dưi 
Kơtang arăng či pơanăn jing čư̆ rơgoh hiam yơh. 

4Laih anŭn dơ̆ng, ƀing đah rơkơi đah kơmơi tha, tha biă mă yơh tơl yua gai jra 
kiăng kơ rơbat, či dŏ be̱r ƀơi kơtuai jơlan amăng plei Yerusalaim rơnŭk rơnua. 

5Amăng khul jơlan plei či hơmâo bă hăng ƀing čơđai đah rơkơi đah kơmơi ngui 
ngor mơak mơai pơ anŭn yơh. 

6“Tơlơi anŭn truh tui anŭn kar hăng ƀu či truh ôh kơ ƀing ană plei dŏ so̱t hlak 
anŭn, samơ̆ tơlơi anŭn ƀu či jing hĭ tơlơi gleh tơnap đơi ôh kơ Kâo. 

7Kâo či pơklaih hĭ ƀing ană plei Kâo mơ̆ng ƀing lŏn čar jing anih arăng hơmâo ba 
nao laih ƀing gơñu. 

8Kâo či ba gơñu glaĭ hơdip amăng plei Yerusalaim mơ̆ng lŏn čar gah ngŏ̱ laih 
anŭn gah yŭ̱. Ƀing gơñu či jing hĭ ană plei Kâo laih anŭn Kâo či jing Ơi Adai gơñu 
yơh kiăng kơ git gai wai lăng ƀing gơñu tŏng ten laih anŭn tơpă hơnơ̆ng yơh. 

9“Pơkơjăp pran jua bĕ! Ră anai, ƀing gih hlak hơmư̆ hơdôm boh hiăp, jing ăt hrup 
hăng boh hiăp ƀing pô pơala hlâo adih hơmâo pơhiăp laih mơ̆n, tơdang ƀing gih 
ma̱n pơdơ̆ng glaĭ laih atur kiăng kơ pơkra glaĭ Sang Yang Kâo. 

10Hlâo kơ rơnŭk anŭn, ƀu hơmâo hlơi pô ôh dưi apăh arăng mă bruă ƀôdah čan 
mă hlô mơnơ̆ng, laih anŭn dơ̆ng, kŏn hơmâo hlơi pô lơi mă bruă ñu pô rơnŭk 
rơnua yuakơ ƀing rŏh ayăt jum dar pơrŭng pơrăng yuakơ Kâo hơmâo pơwir hĭ 
laih rĭm ƀing ană plei kiăng kơ pơkơdơ̆ng glaĭ hăng pô re̱ng gah gơñu. 

11Samơ̆ ră anai, Kâo djru brơi tơlơi hiam kơ ƀing dŏ so̱t anŭn amăng lŏn čar anai 
yơh. 

12Ƀing gơñu či pla khul gơnam tăm gơñu rơnŭk rơnua. Khul phŭn hrĕ boh kơƀâo 
gơñu či hơmâo boh, anih lŏn gơñu či pơtơbiă rai boh čroh laih anŭn ăt hơmâo lu 
ia hơjan mơ̆n. Kâo či pha brơi abih bang hơdôm tơlơi bơni hiam anŭn kơ ƀing 
ană plei lŏn čar Kâo, jing ƀing wơ̆t glaĭ anŭn yơh. 

13Ơ ƀing ană plei Yudah laih anŭn ƀing Israel hơi! Hlâo adih ƀing mơnuih tuai 
hơmâo hơtŏm păh laih kơ tơdruă gơñu tui anai, ‘Brơi tơlơi răm rai le ̆  bĕ ƀơi ƀing 
gih kar hăng tơlơi răm rai hơmâo le ̆  laih ƀơi ƀing Yudah laih anŭn ƀơi ƀing 
Israel!’ Samơ̆ Kâo či pơklaih hĭ ƀing gih, tui anŭn ƀing mơnuih tuai anŭn či laĭ kơ 
tơdruă gơñu tui anai, ‘Brơi kơ ƀing gih mă tŭ bĕ hơdôm tơlơi bơni hiam kar hăng 
tơlơi bơni hiam ƀing Yudah laih anŭn ƀing Israel hơmâo mă tŭ laih!’ Hơnŭn yơh, 
brơi kơ ƀing gih khĭn kơtang bĕ, anăm huĭ le ̱ l ôh!” 

14Anai yơh jing tơlơi Yahweh Dưi Kơtang laĭ, “Tơdang ƀing ơi adon gih ngă brơi 
kơ Kâo hil, Kâo brơi tơlơi răm rai truh ƀơi ƀing gơñu laih anŭn Kâo ƀu pơplih hĭ 
tơlơi pơmĭn Kâo ôh, samơ̆ Kâo ngă tui hăng tơlơi Kâo pơmĭn laih yơh, 

15samơ̆ ră anai, Kâo hơmâo pơrơđah laih kiăng kơ bơni hiam glaĭ dơ̆ng kơ ƀing 
mơnuih pơ plei Yerusalaim laih anŭn pơ anih lŏn Yudah. Tui anŭn, anăm huĭ ôh. 

16Anai yơh jing hơdôm tơlơi ƀing gih či khŏm ngă: Pơhiăp bĕ tơlơi sĭt hăng 
tơdruă laih anŭn phat bĕ djơ̆ tơpă amăng anih phat kơđi gih tui anŭn kiăng kơ 
dưi hơmâo tơlơi rơnŭk rơno̱m; 

17anăm prap pre hơdră jơlan sat ƀai pơkơdơ̆ng glaĭ hăng pô re̱ng gah gih ôh, laih 
anŭn ăt anăm khăp kơ tơlơi ƀuăn rơ̆ng soh mơ̆n. Kâo pơrơmut biă mă kơ abih 
bang tơlơi ƀlŏr, tơlơi ƀu djơ̆ tơpă laih anŭn tơlơi ngă sat ƀai.” 

18Giŏng anŭn, Yahweh Dưi Kơtang brơi hơdôm boh hiăp anai dơ̆ng kơ kâo. 

19Anai yơh jing tơlơi Yahweh Dưi Kơtang laĭ, “Hơdôm tơlơi iâu laĭ kŏm ƀơ̆ng huă 
ƀơi blan tal pă̱, tal rơma, tal tơjuh laih anŭn tal pluh či jing hĭ tơlơi phet hơ̆k 
kơdơ̆k mơak mơai yơh kơ ƀing Yudah. Tui anŭn, brơi kơ ƀing gih khăp bĕ kơ 
tơlơi sĭt laih anŭn tơlơi rơnŭk rơno̱m.” 

20Anai dơ̆ng jing tơlơi Yahweh Dưi Kơtang laĭ, “Truh hrơi mông anŭn či hơmâo 
lu ană plei mơ̆ng lu plei pla či rai pơ plei prŏng Yerusalaim yơh, 

21laih anŭn ƀing mơnuih mơ̆ng sa boh plei či nao pơhiăp hăng mơnuih pơ sa boh 
plei pơkŏn tui anai, ‘Bơ ƀing ta nao bĕ kiăng kơkuh pơpŭ Yahweh laih anŭn 
kwưh rơkâo tơlơi Yahweh Dưi Kơtang bơni hiam. Nao hăng ƀing gơmơi bĕ!’ 

22Či hơmâo lu kơnung djuai mơnuih laih anŭn lu ƀing lŏn čar dưi kơtang či rai 
pơ plei Yerusalaim kiăng kơ kơkuh pơpŭ Yahweh Dưi Kơtang laih anŭn kwưh 
rơkâo kơ Ñu bơni hiam.” 

23Anai dơ̆ng jing tơlơi Yahweh Dưi Kơtang laĭ, “Amăng khul hrơi anŭn či hơmâo 
pluh čô mơnuih ƀing lŏn čar tuai anŭn či djă̱ pơkơ̆ng ƀơi phiăh ao sa čô Yudah 
laih anŭn rơkâo tui anai, ‘Brơi bĕ ƀing gơmơi nao hrŏm hăng ih, yuakơ ƀing 
gơmơi hơmâo hơmư̆ laih Ơi Adai dŏ hrŏm hăng ih.’ ” 

Zekharyah 9 

Tơlơi Phat Kơđi Ƀơi Ƀing Rŏh Ayăt Israel 

1Boh hiăp Yahweh pơkơdơ̆ng glaĭ hăng lŏn čar Hadrak laih anŭn či truh ƀơi plei 
phŭn Dammasek yơh. Ƀu djơ̆ kơnơ̆ng kơnung djuai ƀing Israel đôč ôh samơ̆ plei 
phŭn lŏn čar ƀing Siria ăt lŏm kơ Yahweh mơ̆n. 

2Laih anŭn lŏn čar Hamat, jing anih hơmâo guai čar tŏ ƀơi lŏn čar Hadrak anŭn, 
wơ̆t hăng plei Tir laih anŭn plei Sidôn, wơ̆t tơdah gơñu thâo pơmĭn biă mă, ăt 
lŏm kơ Ñu mơ̆n. 

3Mơnuih plei Tir hơmâo pơdơ̆ng đĭ laih kơ gơñu pô hơdôm anih kơđông kơjăp; 
ñu hơmâo răk pioh amrăk kar hăng ƀruih lŏn, laih anŭn mah kar hăng ƀui hlŭ̱ 
amăng khul jơlan. 

4Samơ̆ Khua Yang či mă pơđuaĭ hĭ hơdôm dram gơnam ñu hơmâo laih anŭn 
pơrai glŏm hĭ mŭk dram ñu amăng ia rơsĭ, laih anŭn plei pla ñu apui či čuh pơrai 
hĭ yơh. 

5Plei prŏng Eskelôn či ƀuh laih anŭn huĭ; plei prŏng Gaza ăt či ƀuh laih anŭn ruă 
nuă prŏng, laih anŭn plei prŏng Ekrôn mơ̆n, tơlơi čang rơmang ñu či gliu rơngiă 
hĭ. Gaza či rơngiă hĭ pơtao ñu, laih anŭn Eskelôn arăng či đuaĭ lui hĭ tui anŭn jing 
hĭ anih rơngol. 

6Ƀing lŏn čar tuai či mŭt dŏ mă tŭ hĭ plei Asdôd, laih anŭn Kâo či pơrăm hĭ tơlơi 
pơgao ang ƀing Philistia yơh. 

7Tui anŭn, ƀing gơñu ƀu či ƀơ̆ng dơ̆ng tah añăm mơnơ̆ng ăt dŏ hơmâo drah 
amăng anŭn, laih dơ̆ng ăt kŏn ƀơ̆ng lơi gơnam ƀơ̆ng kŏm. Ƀing hlơi pô dŏ so̱t či 
lŏm kơ Ơi Adai ta, ƀing gơñu či jing hĭ kơnung djuai kar hăng kơnung djuai 
Yudah, laih anŭn ƀing Ekrôn či jing hĭ hrup hăng ƀing Yebus yơh. 

8Samơ̆ Kâo či wai pơgang anih lŏn Kâo yơh, laih anŭn ƀu brơi ôh kơ ƀing ling 
tơhan rơbat găn nao pơ anŭn. Kâo ƀu či brơi ƀing kơtư̆ juă mŭt rai kơtư̆ juă hĭ 

ƀing ană plei Kâo dơ̆ng tah, yuakơ ră anai Kâo hơmâo ƀuh laih hăng mơta Kâo 
pô. 

Pơtao Ziôn Rai 

9Hơ̆k kơdơ̆k kơtang bĕ, Ơ Ană Đah Kơmơi Ziôn hơi! Dreo đĭ bĕ, Ơ ană Đah Kơmơi 
Yerusalaim! Anai nê, pơtao ih rai pơ ih; ñu rai dưi hĭ guh kơang, samơ̆ luă gŭ laih 
anŭn đĭ ƀơi sa drơi aseh glai, anŭn jing ƀơi sa drơi ană aseh glai, jing ană kơ sa 
drơi aseh glai ania. 

10Kâo či mă pơđuaĭ hĭ khul rơdêh aseh blah mơ̆ng Ephraim laih anŭn khul aseh 
pioh pơblah mơ̆ng plei Yerusalaim, laih anŭn hraŏ blah arăng či pơjŏh hĭ yơh. 
Pơtao ih yơh či pơjing tơlơi rơnŭk rơno̱m kơ lu lŏn čar. Tơlơi git gai wai lăng ñu 
či lar čơdơ̆ng mơ̆ng ia rơsĭ anai truh pơ ia rơsĭ adih yơh, laih anŭn mơ̆ng krong 
Huphrat hlŏng truh pơ rơnuč lŏn tơnah. 

11Bơ kơ ih, yuakơ drah hơdôm gơnam ngă yang kơ tơlơi Kâo pơgop hăng ih yơh, 
Kâo či pơrơngai hĭ ƀing ană plei ih yơh kar hăng pŏk hĭ ƀing mơnă ih mơ̆ng 
amăng luh ƀu hơmâo ia, jing mơ̆ng lŏn čar tuai. 

12Wơ̆t glaĭ bĕ pơ anih kơđông kơjăp gih, Ơ ƀing mơnă jing ƀing hơmâo tơlơi čang 
rơmang; hrơi anai Kâo pơhaih yơh Kâo či rŭ̱ pơdơ̆ng đĭ ih dua wơ̆t lu hloh. 

13Kâo či yua Yudah kar hăng yua hraŏ sa čô tơhan yơh, laih anŭn pơjing hĭ 
Ephraim kar hăng khul ƀrŏm. Kâo či pơtơgŭ đĭ ƀing ană đah rơkơi ih, Ơ Ziôn, 
hrup hăng sa ƀĕ đaŏ pioh kơ tơlơi pơblah yơh, kiăng pơkơdơ̆ng glaĭ hăng ƀing 
ană đah rơkơi ih, Ơ lŏn čar Grek, 

Yahweh Či Pơƀuh Rai 

14Giŏng anŭn, Yahweh či pơƀuh rai gah ngŏ kơ ƀing gơñu; Ñu či pơnăh tơbiă 
hraŏ Ñu kar hăng kơmlă. Yahweh Glông Hloh či ayŭp tơdiăp; Ñu či kơsung tơbiă 
amăng khul angĭn rơbŭ gah thu̱ng. 

15Yahweh Dưi Kơtang yơh či pơgang brơi kơ ƀing gơñu, tui anŭn ƀing gơñu či 
pơrai hĭ rŏh ayăt gơñu hăng hrĕ wŏt pơtâo yơh. Ƀing gơñu či ur dreo amăng 
tơlơi pơblah hrup hăng ƀing măt tơpai, laih anŭn či ngă tuh drah ƀing rŏh ayăt 
gơñu; drah anŭn či bă blai kar hăng drah gơnam ngă yang yơh yuakơ tuh ƀơi 
kơnưl ngă yang mơ̆ng mŏng drah anŭn. 

16Tơdang hrơi anŭn truh laih, Yahweh Ơi Adai gơñu či pơklaih hĭ gơñu kar hăng 
pô wai triu pơklaih hĭ tơpul triu ñu mơ̆ng tơlơi huĭ hyưt yơh. Ƀing gơñu či 
pơčrang bơngač amăng anih lŏn Ñu hrup hăng khul boh pơtâo yom ƀơi sa boh 
đoăn pơtao yơh. 

17Ƀing gơñu či pơhưč hăng jing hiam ro ̆  biă mă! Pơdai či ngă brơi kơ ƀing hlak ai 
đah rơkơi prŏng tui, laih anŭn ia boh kơƀâo phrâo ngă brơi kơ ƀing hlak ai đah 
kơmơi prŏng đĭ yơh. 

Zekharyah 10 

Yahweh Ƀuăn Kơ Tơlơi Pơklaih 

1Rơkâo bĕ Yahweh kơ ia hơjan amăng bơyan bơnga; Yahweh yơh jing Pô pơjing 
rai khul kơthul rơbŭ. Ñu pha brơi ia hơjan kơ mơnuih mơnam, laih anŭn kơ khul 
kơyâo pơtâo jing mơtah amăng hơma brơi kơ rĭm čô. 

2Khul yang rup trah pơhiăp tơlơi pơblư̆, ƀing tơña hơduah yang rơba̱ng ƀuh khul 
tơlơi pơƀuh ƀlŏr; ƀing gơñu ruai pơblang khul tơlơi rơpơi ƀu sĭt, laih anŭn ƀing 
gơñu pơjuh alum amăng tơlơi đôč đač. Tui anŭn yơh, ƀing ană plei anai đuaĭ hyu 
kar hăng tơpul triu jrôk jơlan, rŭng răng yuakơ ƀu hơmâo hlơi ôh dui ba gơñu 
kar hăng pô wai triu. 

3Yahweh laĭ tui anai, “Kâo hil pơkơdơ̆ng glaĭ hăng ƀing wai triu, laih anŭn Kâo či 
pơkơhma̱l hĭ ƀing khua djă̱ akŏ anŭn yơh; yuakơ Yahweh Dưi Kơtang či răk wai 
tơpul triu Ñu, jing sang anŏ Yudah, laih anŭn ngă kơ ƀing gơñu hrup hăng sa drơi 
aseh kơdrưh kơang amăng tơdron blah. 

4Mơ̆ng Yudah yơh či hơmâo rai boh pơtâo phŭn, mơ̆ng ñu yơh či hơmâo rai gai 
črŏ̱ kơ sang khăn, mơ̆ng ñu yơh či hơmâo rai hraŏ kơ tơlơi pơblah, laih anŭn ăt 
mơ̆ng ñu yơh či hơmâo rai rĭm khua git gai. 

5Ƀing gơñu pơgop hrŏm hơbĭt abih či hrup hăng ƀing mơnuih kơtang juă khul 
jơlan hlŭ̱ amăng tơdron blah yơh. Yuakơ Yahweh dŏ hăng gơñu, tui anŭn ƀing 
gơñu či pơblah laih anŭn pơrai hĭ ƀing tơhan aseh rŏh ayăt yơh. 

6“Kâo či pơkơtang sang anŏ Yudah laih anŭn pơklaih hĭ sang anŏ Yôsêp. Kâo či 
ba glaĭ rŭ̱ pơdơ̆ng đĭ ƀing gơñu yơh yuakơ Kâo hơmâo tơlơi glưh pran jua ƀơi 
ƀing gơñu. Ƀing gơñu či jing hrup hăng ƀing mơnuih Kâo ƀu hơngah hĭ ôh hlâo 
adih, yuakơ Kâo jing Yahweh Ơi Adai gơñu laih anŭn Kâo či laĭ glaĭ kơ tơlơi ƀing 
gơñu rơkâo yơh. 

7Ƀing Ephraim či jing hĭ kơtang hrup hăng ƀing ling tơhan kơtang, laih anŭn pran 
jua ƀing gơñu či mơak yơh hrup hăng ƀing mơnuih tơdang mơñum ia boh kơƀâo. 
Ƀing ană bă gơñu či ƀuh tơlơi kơtang anŭn laih anŭn hơ̆k mơak; pran jua ƀing 
gơñu či hơ̆k kơdơ̆k yơh yuakơ hơdôm bruă Yahweh hơmâo ngă laih. 

8Kâo či brơi gru kơnăl kơ ƀing gơñu laih anŭn pơƀut glaĭ ƀing gơñu yơh. Sĭt nik 
Kâo či song mă hĭ ƀing gơñu, tui anŭn ƀing gơñu či jing hĭ mơnuih lu hrup hăng 
hlâo adih yơh. 

9Wơ̆t tơdah Kâo pơčơlah hĭ ƀing gơñu amăng lu kơnung djuai mơnuih, samơ̆ 
amăng hơdôm anih lŏn ataih gơñu dŏ anŭn yơh ƀing gơñu či hơdơr kơ Kâo. Ƀing 
gơñu laih anŭn ƀing ană tơčô gơñu či dŏ so̱t, laih anŭn ƀing gơñu či wơ̆t glaĭ pơ 
anih gơñu pô yơh. 

10Kâo či ba glaĭ ƀing gơñu mơ̆ng lŏn čar Êjip laih anŭn pơƀut glaĭ ƀing gơñu 
mơ̆ng lŏn čar Assiria. Kâo či ba glaĭ ƀing gơñu pơ anih lŏn Gilead laih anŭn anih 
lŏn Lebanôn, tơl pơ djŏp anih anŭn hơmâo bă hăng ƀing gơñu. 

11Ƀing gơñu či găn tơlơi rŭng răng gơñu kar hăng găn ia rơsĭ; Kâo, jing Yahweh 
yơh, či taih ƀơi khul jơlah ia krong Nil, tui anŭn abih bang hlung dơlăm krong Nil 
či thu hĭ yơh. Tơlơi pơang Assiria Kâo či pơglưh trŭn hĭ laih anŭn gai hơnuăt 
pơtao čar Êjip Kâo či pơrơngiă hĭ tơlơi dưi ñu yơh. 

12Kâo či pơkơtang brơi ƀing ană plei Kâo tui anŭn ƀing gơñu či kơkuh pơpŭ gưt 
tui Kâo yơh,” Yahweh hơmâo pơhiăp laih. 

Zekharyah 11 

1Pŏk khul bah amăng ih bĕ, Ơ Lebanôn, tui anŭn kiăng kơ apui ƀơ̆ng hĭ khul 
kơyâo sar ih! 

2Čŏk hia bĕ, Ơ kơyâo hơngo̱, yuakơ kơyâo sar rơbuh laih; khul kơyâo hiam 
hơmâo răm rai laih! Čŏk hia bĕ, Ơ khul kơyâo sen anih lŏn Basan; yuakơ arăng 
jăh dro̱m laih glai glo kơpa̱l anŭn! 

3Hơmư̆ bĕ kơ tơlơi pơkrao ƀing wai triu; khul đang rơ̆k mơda hiam gơñu răm 
rai laih yơh! Hơmư̆ bĕ kơ tơlơi pơgrao khul rơmung dŭl; yuakơ glai kơpa̱l kơtuai 
krong Yurdan răm rai laih! 

Dua Čô Pô Wai Triu 

4Anai yơh jing tơlơi Yahweh Ơi Adai kâo laĭ hăng kâo, “Wai lăng bĕ khul triu 
arăng pơkơnăl pioh laih kơ tơlơi pơdjai. 

5Ƀing blơi mă pơdjai hĭ ƀing gơñu laih anŭn arăng ƀu pơkơhma̱l ƀing blơi anŭn 
ôh. Ƀing sĭ hĭ ƀing gơñu laĭ, ‘Bơni hơơč kơ Yahweh, kâo jing pơdrŏng laih!’ Ƀing 
wai triu gơñu pô ƀu hơmâo tơlơi pap kơ ƀing gơñu ôh.” 

6Yahweh laĭ dơ̆ng tui anai, “Kâo ƀu hơmâo tơlơi pap dơ̆ng tah kơ ƀing ană plei 
anih lŏn anŭn. Kâo či jao hĭ rĭm čô kơ pô re̱ng gah ñu laih anŭn kơ pơtao ñu. Ƀing 
re̱ng gah laih anŭn pơtao anŭn yơh či kơtư̆ juă anih lŏn anai, laih anŭn Kâo ƀu či 
pơklaih hĭ ƀing gơñu mơ̆ng tơngan ƀing anŭn ôh.” 

7Tui anŭn, kâo wai lăng tơpul triu arăng pơkơnăl laih pioh kơ tơlơi pơdjai anŭn, 
boh nik ñu tơpul triu arăng kơtư̆ juă anŭn yơh. Giŏng anŭn, kâo mă dua ƀĕ gai 
jra hăng pơanăn sa ƀĕ jing Tơlơi Pap sa ƀĕ adih jing Tơlơi Pơgop laih anŭn kâo 
wai lăng tơpul triu anŭn yơh. 

8Amăng sa blan kâo puh pơđuaĭ hĭ klâo čô pô wai triu. Ƀing pô wai triu anŭn 
pơrơmut kơ kâo, laih anŭn kâo ăt hrăp laih mơ̆n hăng ƀing gơñu. 

9Tui anŭn, kâo laĭ hăng tơpul triu tui anai, “Kâo ƀu či jing pô wai triu kơ ƀing gih 
dơ̆ng tah. Brơi ƀing hlak djai, djai hĭ bĕ, laih anŭn ƀing răm rơngiă, rơngiă hĭ bĕ. 
Brơi ƀing dŏ so̱t, ƀơ̆ng bĕ čơđeh asar tơdruă gơñu pô.” 

10Giŏng anŭn, kâo mă gai jra Tơlơi Pap anŭn hăng pơjŏh hĭ kiăng pơrai hĭ tơlơi 
pơgop, jing tơlơi pơgop Yahweh hơmâo pơjing laih hăng abih bang lŏn čar. 

11Tơlơi pơgop anŭn răm rai hĭ ƀơi hrơi anŭn, tui anŭn ƀing tơpul triu arăng kơtư̆ 
juă anŭn dŏ lăng kơ kâo, laih anŭn ƀing gơñu thâo krăn anŭn jing boh hiăp 
Yahweh yơh. 

12Kâo laĭ kơ ƀing gơñu tui anai, “Tơdah ƀing gih pơmĭn anŭn jing tơlơi djơ̆ hloh, 
kla kơ kâo bĕ; samơ̆ tơdah ƀu djơ̆ ôh, djă̱ pioh bĕ.” Tui anŭn, gơñu kla kơ kâo 
klâopluh prăk amrăk. 

13Laih anŭn Yahweh laĭ hăng kâo tui anai, “Jao bĕ prăk anŭn pơ anih pioh 
gơnam,” anai jing nua apăh ƀing gơñu yap nua lăp kơ kâo! Tui anŭn, kâo mă 
klâopluh prăk amrăk anŭn jao hĭ pơ anih pioh gơnam sang yang Yahweh yơh. 

14Giŏng anŭn, kâo pơjŏh hĭ gai jra tal dua kâo anăn Tơlơi Pơgop kiăng kơ pơjŏh 
hĭ tơlơi ngă ayŏng adơi tŏng krah ƀing Yudah hăng ƀing Israel. 

15Giŏng anŭn, Yahweh pơhiăp hăng kâo tui anai, “Ngă dơ̆ng bĕ bruă kar hăng sa 
čô wai triu, samơ̆ tal anai ngă bĕ hrup pô wai triu mlŭk. 

16Yuakơ Kâo hơmâo ruah jao brơi laih sa čô pô wai triu kiăng kơ wai tơpul triu 
Kâo, jing pô ƀu či răk wai hơdôm triu rơngiă ôh laih anŭn kŏn hơduah sem lơi 
hơdôm triu jrôk jơlan, pơhla̱o ƀing triu ruă nuă laih anŭn čem rong triu hiam 
drơi jan, samơ̆ kơđai glaĭ, ñu či ƀơ̆ng hĭ añăm triu hiam hloh laih anŭn hek hĭ čôp 
tơkai hơdôm triu anŭn yơh. 

17“Răm ƀăm yơh kơ pô wai triu ƀu tŭ yua ăh, jing pô lui raih hĭ tơpul triu! Đao 
gưm yơh či kŏh hĭ hơpăl tơngan ñu laih anŭn khoĕk hĭ mơta gah hơnuă ñu! 
Hơpăl tơngan ñu či gliu tơdu hĭ abih bang, laih anŭn mơta gah hơnuă ñu jing hĭ 
bum klĕng yơh!” 

Zekharyah 12 

Tơlơi Pơklaih Plei Yerusalaim Pơanăp 

1Anai yơh jing boh hiăp Yahweh kơ tơlơi ƀing Israel. Yahweh yơh jing Pô dưh đĭ 
khul adai, ma̱n pơdơ̆ng atur lŏn tơnah laih anŭn hrih pơjing bơngăt hơdip amăng 
mơnuih mơnam. Ñu laĭ tui anai: 

2“Kâo či pơkra Yerusalaim hrup hăng sa kơčŏk tơpai, tui anŭn ƀing lŏn čar jum 
dar anŭn či mơñum măt rơbat sing gring. Tơdang ƀing arăng blah hruă hĭ plei 
Yerusalaim, abih bang plei pla amăng anih lŏn Yudah ăt dŏ amăng tơlơi arăng 
blah hruă mơ̆n. 

3Amăng hrơi anŭn, tơdang abih bang ƀing lŏn čar pơƀut pơkơdơ̆ng glaĭ hăng plei 
Yerusalaim, Kâo či ngă kơ Yerusalaim jing hrup hăng sa boh pơtâo kơtraŏ prŏng 
biă mă. Abih bang lŏn čar pă kiăng kơ yŏng pơđuaĭ hĭ boh pơtâo anŭn, ƀing gơñu 
anŭn či pơruă hĭ gơñu pô yơh. 

4Amăng hrơi anŭn, Kâo či pơhuĭ pơbra̱l hĭ abih bang aseh gơñu laih anŭn abih 
bang ƀing mơnuih đĭ aseh jing hĭ hưt dư yơh. Kâo či wai lăng răk rong ƀing 
Yudah, samơ̆ Kâo či pơbum hĭ abih bang khul aseh rŏh ayăt ƀing Yudah yơh. 

5Giŏng anŭn, ƀing kơnung djuai Yudah či pơhiăp hăng tơdruă gơñu tui anai, 
‘Ƀing ană plei amăng plei Yerusalaim jing kơtang, yuakơ Yahweh Dưi Kơtang 
yơh jing Ơi Adai gơñu.’ 

6“Amăng hrơi anŭn, Kâo či pơjing hĭ ƀing kơnung djuai Yudah jing hrup hăng 
apui ƀơ̆ng amăng glai kơmrơ̆ng ƀôdah amăng tŏng krah đang hơma pơdai tơsă 
yơh. Apui anŭn či ƀơ̆ng hĭ ƀing dŏ gah hơnuă, ƀing dŏ gah ieo, jing abih bang ƀing 
mơnuih dŏ jum dar yơh, samơ̆ ƀing ană plei Yerusalaim ăt či dŏ rơnŭk hơđơ̆ng 
amăng plei anŭn yơh. 

7“Yahweh či pha brơi tơlơi dưi hĭ kơ ƀing kơnung djuai Yudah hlâo, tui anŭn 
tơlơi pơpŭ pơyom sang anŏ Dawid wơ̆t hăng ƀing mơnuih dŏ amăng plei 
Yerusalaim ƀu či prŏng hloh kơ tơlơi pơpŭ pơyom ƀing kơnung djuai Yudah ôh. 

8Amăng hrơi anŭn, Yahweh či pơgang ƀing hlơi pô hơdip amăng plei Yerusalaim, 
tui anŭn pô tơdu biă mă amăng gơñu či hrup hăng Dawid, laih anŭn sang Dawid 
či hrup hăng Ơi Adai, hrup hăng Ling Jang Yahweh nao hlâo kơ gơñu. 

9Amăng hrơi anŭn, Kâo či hơduah pơrai hĭ abih bang ƀing lŏn čar jing ƀing 
kơsung blah plei Yerusalaim. 

Tơlơi Čŏk Hia Kơ Pô Arăng Klâŏ 

10“Laih anŭn Kâo či pha brơi kơnuih pran thâo pap hăng kơnuih pran thâo kwưh 
rơkâo ƀơi kơnung djuai Dawid laih anŭn ƀơi ƀing mơnuih amăng plei 
Yerusalaim. Ƀing gơñu či lăng ƀơi Kâo, jing Pô ƀing gơñu hơmâo klâŏ pơdjai laih, 
laih anŭn ƀing gơñu či čŏk hia kơ gơ̆ kar hăng sa čô čŏk hia kơ ană kơnơ̆ng ha čô 
ñu, laih anŭn kơŭ kơuăn biă mă kơ gơ̆ kar hăng sa čô kơŭ kơuăn kơ ană đah 
rơkơi blung hlâo ñu rơngiă laih. 

11Amăng hrơi anŭn, tơlơi čŏk hia amăng plei Yerusalaim či jing prŏng biă mă 
hrup hăng tơlơi čŏk hia kơ Hadad-Rimmôn amăng tơdron tơhnă̱ Megiđô. 

12Ƀing mơnuih amăng anih lŏn anŭn či čŏk hia yơh, rĭm djuai čŏk hia hơjăn djuai 
gơñu pô laih anŭn ƀing bơnai gơñu ăt čŏk hia hơjăn ƀing gơ̆ pô mơ̆n tui anai: 
Djuai sang anŏ Dawid laih anŭn ƀing bơnai gơñu, djuai sang anŏ Nathan laih 
anŭn ƀing bơnai gơñu, 

13djuai sang anŏ Lêwi laih anŭn ƀing bơnai gơñu, djuai Simei laih anŭn ƀing 
bơnai gơñu, 

14laih anŭn abih bang ƀing djuai dŏ glaĭ laih anŭn ƀing bơnai gơñu mơ̆n.” 

Zekharyah 13 

Tơlơi Pơrơgoh Mơ̆ng Tơlơi Soh 

1Yahweh laĭ tui anai, “Amăng hrơi anŭn, Kâo či pŏk sa phŭn ia bluh kơ sang anŏ 
Dawid laih anŭn kơ ƀing mơnuih dŏ hơdip amăng plei Yerusalaim, kiăng kơ 
pơrơgoh hĭ ƀing gơñu mơ̆ng tơlơi soh laih anŭn mơ̆ng tơlơi ƀu rơgoh. 

2“Amăng hrơi anŭn, Kâo či lŏm lui hĭ abih khul anăn ƀing rup trah mơ̆ng anih lŏn 
anai, laih anŭn ƀing arăng ƀu či djă̱ hơdơr kơ gơñu dơ̆ng tah. Kâo či mă pơđuaĭ 
hĭ abih dua ƀing pô pơala ƀlŏr wơ̆t hăng tơlơi kluh khăp kơkuh pơpŭ kơ khul 
rup trah mơ̆ng anih lŏn anai. 

3Giŏng anŭn, tơdah hlơi pô ăt dŏ laĭ lui hlâo mơ̆n, amĭ ama ñu jing ƀing tơkeng 
rai kơ ñu yơh, či pơhiăp kơ ñu tui anai, ‘Ih khŏm djai yơh, yuakơ ih hơmâo 
pơhiăp ƀlŏr laih amăng anăn Yahweh.’ Tơdang ñu laĭ lui hlâo, amĭ ama ñu pô yơh 
či klâŏ pơdjai hĭ ñu. 

4“Amăng hrơi anŭn, rĭm pô pơala či mlâo hĭ yơh tơdang ñu laĭ lui hlâo tui hăng 
tơlơi pơƀuh ñu hơmâo anŭn laih anŭn ñu ƀu či buh mă ao blâo pô pơala kiăng 
kơ pơblư̆ hĭ arăng ôh. 

5Samơ̆ kơđai glaĭ, ñu či laĭ, ‘Kâo ƀu djơ̆ jing pô pơala ôh. Kâo kơnơ̆ng jing pô ngă 
hơma đôč yuakơ kâo ngă hơma anih lŏn kŏng ngăn kâo anai čơdơ̆ng mơ̆ng kâo 
hlak ai.’ 

6Giŏng anŭn, tơdah hlơi pô tơña kơ ñu, ‘Yua hơget hơmâo khul nam rơka ƀơi 
tơda ih lĕ?’ Ñu či laĭ glaĭ tui anai, ‘Khul nam rơka anŭn arăng hơmâo pơrơka hĭ 
laih kâo amăng sang ƀing gơyut kâo.’ ” 

Yahweh Taih Pô Wai Triu Hăng Pơčơlah Hĭ Tơpul Triu 

7Yahweh Dưi Kơtang laĭ dơ̆ng tui anai, “Mơdưh bĕ, Ơ đao ăh, pơkơdơ̆ng glaĭ bĕ 
hăng pô wai triu Kâo, pơkơdơ̆ng glaĭ bĕ hăng pô pơgop hăng Kâo! Taih bĕ pô wai 
triu anai, tui anŭn tơpul triu či čơlah đuaĭ hĭ yơh, laih anŭn Kâo či yơr tơngan 
Kâo pơkơdơ̆ng glaĭ hăng ƀing ƀu hơmâo anih kơnang yơh.” 

8Yahweh laĭ tui anai, “Amăng djŏp anih lŏn, dua črăn amăng klâo ƀing mơnuih či 
răm rơngiă hĭ yơh, samơ̆ kơnơ̆ng sa črăn amăng klâo đôč či dŏ so̱t amăng anŭn. 

9Kâo či ba pơlông sa črăn amăng klâo anŭn pơ apui; Kâo či čruih pơrơgoh hĭ ƀing 
gơñu kar hăng arăng čruih amrăk laih anŭn lông lăng ƀing gơñu kar hăng arăng 
lông mah yơh. Ƀing gơñu či kwưh iâu ƀơi anăn Kâo laih anŭn Kâo či laĭ glaĭ kơ 
ƀing gơñu; Kâo či laĭ, ‘Ƀing gơñu jing ƀing ană plei Kâo,’ laih anŭn rĭm čô ƀing 
gơñu či laĭ, ‘Yahweh yơh jing Ơi Adai kâo.’ ” 

Zekharyah 14 

Yahweh Rai Laih Anŭn Git Gai Wai Lăng 

1Hrơi Yahweh či truh tơdang dram gơnam gih arăng či sua mă hăng pơpha hĭ 
ƀơi anăp gih. 

2Kâo či pơƀut glaĭ abih bang ƀing lŏn čar pơ plei Yerusalaim kiăng blah 
pơkơdơ̆ng glaĭ hăng ƀing mơnuih amăng plei Yerusalaim. Ƀing lŏn čar anŭn či 
wang blah plei anŭn, sua mă gơnam amăng khul sang laih anŭn gŏ̱ ƀing đah 
kơmơi. Sămkrah akŏ mơnuih amăng plei anŭn arăng či mă pơđuaĭ hĭ ataih jing 
hlŭn mơnă, samơ̆ ƀing dŏ glaĭ arăng ƀu mă pơđuaĭ hĭ ôh mơ̆ng plei anŭn. 

3Giŏng anŭn, Yahweh či tơbiă nao pơkơdơ̆ng glaĭ hăng ƀing lŏn čar anŭn jing 
hrup hăng tơlơi Ñu blah amăng hrơi pơblah. 

4Amăng hrơi anŭn, Ñu či dŏ dơ̆ng laih anŭn juă ƀơi čư̆ Ôliwơ, jing gah ngŏ̱ kơ plei 
Yerusalaim. Giŏng anŭn, čư̆ Ôliwơ či čơđa̱ng pơpha hĭ dua mơ̆ng gah ngŏ̱ truh 
pơ gah yŭ̱, pơjing hĭ sa dơnung prŏng, sămkrah čư̆ đuaĭ nao gah dư̱r laih anŭn 
sămkrah đuaĭ nao gah thu̱ng yơh. 

5Ƀing gih či đuaĭ kơdŏp amăng dơnung čư̆ Kâo anŭn yơh, yuakơ dơnung čư̆ anŭn 
či lar truh pơ anih Azêl. Ƀing gih či đuaĭ kơdŏp kar hăng ƀing ơi adon gih đuaĭ 
kơdŏp mơ̆ng lŏn pơpư̆ amăng rơnŭk Uzziyah jing pơtao anih lŏn Yudah yơh. 
Giŏng anŭn, Yahweh Ơi Adai kâo či rai yơh wơ̆t hăng abih bang ƀing rơgoh hiam 
rai hrŏm hăng Ñu mơ̆n. 

6Amăng hrơi anŭn, ƀu či hơmâo tơlơi bơngač yang hrơi ôh, kŏn hơmâo tơlơi 
rơŏt ƀôdah ia ngo̱m ple̱r lơi. 

7Anŭn jing hrơi hơmâo tŏ tui nanao, jing hrơi Yahweh thâo, jing hrơi ƀu hơmâo 
hrơi hăng mlam ôh, kiăng laĭ tơdang hrơi klăm jĕ či truh, či hơmâo tơlơi bơngač 
dơ̆ng yơh. 

8Amăng hrơi anŭn, ia hơdip či rô tơbiă mơ̆ng plei Yerusalaim, sămkrah ia anŭn 
rô nao pơ ia rơsĭ Djai gah ngŏ̱ laih anŭn sămkrah rô nao pơ ia rơsĭ Meditera gah 
yŭ̱. Ia anŭn či rô nanao amăng abih thŭn, anŭn jing amăng bơyan phang wơ̆t hăng 
amăng bơyan puih mơ̆n. 

9Yahweh či jing pơtao kơ abih bang lŏn tơnah. Amăng hrơi anŭn, abih bang 
mơnuih či kơkuh pơpŭ kơ kơnơ̆ng hơjăn Yahweh đôč yơh laih anŭn kơnơ̆ng 
anăn Ñu đôč hơmâo. 

10Abih bang tring trang čơdơ̆ng mơ̆ng anih Gaba gah dư̱r truh pơ anih Rimmôn 
gah thu̱ng kơ plei Yerusalaim, či jing hĭ tơhnă̱ hrup hăng tơdron Arabah yơh. 
Samơ̆ plei Yerusalaim či dŏ ƀơi anih glông kơ abih bang anih jum dar yơh, 
čơdơ̆ng mơ̆ng anih amăng ja̱ng Benyamin hlŏng truh pơ amăng ja̱ng Tal Sa, 
amăng ja̱ng Akiăng asuĕk, laih anŭn mơ̆ng sang kơtŭm Hananêl truh pơ anih djet 
ia boh kơƀâo pơtao. 

11Ƀing ană plei či dŏ amăng plei Yerusalaim anŭn yơh yuakơ Kâo ƀu či pơrai hĭ 
plei anŭn dơ̆ng tah. Plei Yerusalaim či dŏ rơnŭk hơđơ̆ng yơh. 

12Anai yơh jing tơlơi ruă khe̱ng kri̱p yi̱p, jing tơlơi Yahweh či ba rai ƀơi abih bang 
lŏn čar pă pơkơdơ̆ng glaĭ hăng plei Yerusalaim: Čơđeh asar gơñu či brŭ hĭ tơdang 

tơkai ƀing gơñu ăt dŏ dơ̆ng, khul mơta gơñu či brŭ hĭ amăng kuăl mơta gơñu, 
laih anŭn khul jơlah gơñu brŭ hĭ gah lăm amăng bah gơñu. 

13Amăng hrơi anŭn, Yahweh či pơhuĭ mơnuih mơnam hăng tơlơi huĭ bra̱l prŏng 
prin. Rĭm čô či păn hruă tơngan pô adih, laih anŭn ƀing gơñu či kơsung blah 
tơdruă gơñu yơh. 

14Ƀing mơnuih Yudah ăt či blah brơi kơ ƀing mơnuih amăng plei Yerusalaim 
mơ̆n. Giŏng anŭn, ƀing gơñu či sua mă mŭk dram pơdrŏng săh ƀing lŏn čar jum 
dar kar hăng mah, amrăk laih anŭn khul ao lu biă mă. 

15Tơlơi ruă khe̱ng hrup hăng anŭn mơ̆n či truh ƀơi khul aseh, aseh glưn, khul 
aseh samô, khul aseh glai, laih anŭn ƀơi abih bang khul hlô mơnơ̆ng amăng khul 
anih jưh mơ̆n. 

16Giŏng anŭn, ƀing dŏ so̱t mơ̆ng abih bang lŏn čar, jing ƀing hơmâo kơsung blah 
laih plei Yerusalaim hlâo adih, či rai rĭm thŭn kiăng kơkuh pơpŭ kơ Pơtao, jing 
Yahweh Dưi Kơtang, laih anŭn kiăng djă̱ hơdơr tơlơi Phet khul Sang Than Jăng 
Jăi. 

17Tơdah ƀing lŏn čar pă hơngah ƀu rai ôh pơ plei Yerusalaim kiăng kơkuh pơpŭ 
kơ Pơtao, jing kơ Yahweh Dưi Kơtang, sĭt ƀing gơñu ƀu či hơmâo ia hơjan ôh 
amăng lŏn čar gơñu. 

18Tơdah ƀing Êjip hơngah ƀu kiăng nao kơkuh pơpŭ hrŏm hơbĭt ôh kiăng kơ djă̱ 
hơdơr tơlơi Phet khul Sang Than Jăng Jăi, sĭt ƀing gơñu ƀu či hơmâo ia hơjan ôh 
laih anŭn Yahweh či brơi rai ƀơi ƀing gơñu hơdôm tơlơi ruă khe̱ng Ñu hơmâo 
brơi truh laih ƀơi hơdôm lŏn čar hơngah ƀu nao djă̱ hơdơr ôh kơ tơlơi Phet Sang 
Than Jăng Jăi. 

19Anŭn yơh jing hơdôm tơlơi pơkơhma̱l kơ ƀing lŏn čar Êjip laih anŭn kơ abih 
bang ƀing lŏn čar pă ƀu nao djă̱ hơdơr ôh tơlơi Phet khul Sang Than Jăng Jăi. 

20Amăng hrơi anŭn, wơ̆t tơdah ƀơi khul teng leng aseh arăng ăt či treh mơ̆n tui 
anai, “Rơgoh Hiam Kơ Yahweh,” laih anŭn ƀơi khul gŏ hơtŭk tơnă amăng sang 
Yahweh ăt či jing hrup hăng khul mŏng rơgoh hiam ƀơi anăp kơnưl ngă yang 
mơ̆n. 

21Rĭm gŏ amăng plei Yerusalaim laih anŭn anih lŏn Yudah či jing hĭ rơgoh hiam 
kơ Yahweh Dưi Kơtang yơh, laih anŭn abih bang ƀing hlơi pô rai kiăng kơ pơyơr 
ngă yang, ƀing gơñu či mă yua khul gŏ anŭn yơh kiăng hơtŭk tơnă. Laih anŭn 
amăng hrơi anŭn, ƀu či hơmâo dơ̆ng tah ƀing sĭ mơnia amăng sang yang Yahweh 
Dưi Kơtang. 

Malakhi  

Malakhi  1 

1Anai jing boh hiăp Yahweh hơmâo brơi laih kơ Malakhi kiăng pơhiăp hăng ƀing 
Israel. 

Tơlơi Yahweh Khăp Kơ Ƀing Israel 

2Yahweh pơhiăp hăng ană plei Ñu tui anai, “Kâo hơmâo khăp kơ ƀing gih nanao.” 
Samơ̆ ƀing gih laĭ glaĭ, “Hiư̆m pă Ih pơrơđah tơlơi Ih khăp kơ ƀing gơmơi lĕ?” 
Yahweh laĭ glaĭ tui anai, “Esâo hăng Yakôb jing ayŏng adơi, samơ̆ Kâo hơmâo 
khăp kơ Yakôb wơ̆t hăng ƀing kơnung djuai ñu, 

3samơ̆ hil kơ Esâo wơ̆t hăng ƀing kơnung djuai ñu mơ̆n. Kâo hơmâo ngă laih kơ 
anih lŏn Esâo jing hĭ hông hang laih anŭn jao hĭ tơdron đang hơma ñu kơ khul 
hlô mơnơ̆ng glai.” 

4Tơdah ƀing kơnung djuai Esâo, jing ƀing Edôm, laĭ tui anai, “Hơdôm plei pla ta 
hơmâo răm rai laih, samơ̆ ƀing ta či pơdơ̆ng glaĭ dơ̆ng,” giŏng anŭn Yahweh laĭ 
glaĭ tui anai, “Brơi ƀing gơñu pơdơ̆ng glaĭ bĕ hơdôm plei pla gơñu, samơ̆ Kâo ăt 
či pơrai hĭ dơ̆ng mơ̆n. Tui anŭn, ƀing mơnuih pơkŏn či iâu gơñu, ‘Lŏn čar sat ƀai’ 
laih anŭn ‘ƀing kơnung djuai jing ƀing Ơi Adai hil hlŏng lar.’ ” 

5Ƀing gih či ƀuh tơlơi anai hăng mơta gih pô yơh laih anŭn ƀing gih či laĭ tui anai, 
“Yahweh jing Pô hơmâo tơlơi dưi kơtang wơ̆t tơdah gah rơngiao kơ anih lŏn 
ƀing Israel!” 

Yahweh Pơhiăp Ƀuăh Kơ Ƀing Khua Ngă Yang 

6Yahweh Dưi Kơtang pơhiăp hăng ƀing khua ngă yang tui anai, “Ană pơpŭ kơ 
ama ñu laih anŭn sa čô ding kơna pơpŭ kơ khua ñu. Kâo jing Ama gih laih, yua 
hơget ƀing gih ƀu pơpŭ kơ Kâo ôh lĕ? Kâo jing Khua kơ ƀing gih laih, yua hơget 
ƀing gih ƀu pơyom kơ Kâo ôh lĕ? Ƀing gih djik djak kơ anăn Kâo laih anŭn ƀing 
gih tơña tui anai, ‘Hiư̆m pă ƀing gơmơi hơmâo djik djak laih kơ anăn Ih lĕ?’ 

7Anai yơh jing tơlơi ƀing gih djik djak: Ƀing gih pơyơr gơnam ƀu tŭ yua ôh ƀơi 
kơnưl ngă yang kơ Kâo. Giŏng anŭn, ƀing gih tơña, ‘Hiư̆m pă ƀing gơmơi ƀu pơpŭ 
pơyom kơ Ih ôh lĕ?’ Kâo či ruai brơi kơ ƀing gih thâo tui anai: Ƀing gih pơrơđah 
tơlơi hơƀak jrak kơ kơnưl ngă yang Kâo. 

8Tơdang ƀing gih ba rai sa drơi hlô mơnơ̆ng bum mơta, ruă nuă ƀôdah rơwen 
kiăng pơyơr ngă yang kơ Kâo, ƀing gih pơmĭn tơlơi anŭn hoaĭ hơget gĕt ôh hă? 
Lông brơi lăng bĕ sa drơi hlô mơnơ̆ng kar hăng anŭn kơ sa čô khua kơnŭk kơna, 
ñu či mơak hăng ƀing gih laih anŭn tŭ mă gơnam ƀing gih brơi anŭn mơ̆?” 

9Ră anai, ƀing gih jing ƀing khua ngă yang, gir tơña Ơi Adai kiăng ngă tơlơi hiam 
kơ ƀing ta, samơ̆ Ñu ƀu či laĭ glaĭ kơ tơlơi ƀing gih rơkâo ôh, anŭn jing yuakơ 
tơlơi soh gih yơh. 

10Yahweh Dưi Kơtang pơhiăp tui anai, “Kâo pơmĭn kiăng hơmâo sa čô amăng 
ƀing gih či krư̆ hĭ khul bah amăng Sang Yang, kiăng kơ khă hĭ ƀing gih mơ̆ng tơlơi 
yua mă apui ƀu tŭ yua ƀơi kơnưl ngă yang Kâo. Kâo ƀu mơak hăng ƀing gih ôh; 
Kâo ƀu či tŭ mă khul gơnam pơyơr ƀing gih pơyơr kơ Kâo ôh. 

11Abih bang mơnuih djŏp djang anih amăng lŏn tơnah pơpŭ kơ Kâo. Rĭm anih 
gơñu čuh đĭ gơnam ƀâo mơngưi hăng pơyơr đĭ khul gơnam pơyơr djơ̆ lăp kơ 
Kâo. Abih bang ƀing gơñu hơmâo pơpŭ kơ Kâo! 

12Samơ̆ ƀing gih ƀu pơpŭ kơ Kâo ôh tơdang ƀing gih laĭ kơnưl kơƀa̱ng Kâo jing 
grĭ grañ laih anŭn tơdang ƀing gih pơyơr mơnơ̆ng ngă yang ƀơi gah ngŏ kơnưl 
anŭn, ƀing gih djik djak hĭ. 

13Ƀing gih laĭ, ‘Ƀing gơmơi gleh đơi kơ abih bang gơnam pơyơr anai!’ Laih anŭn 
ƀing gih angak hŏh đĭ adŭng gih kơ Kâo. Ƀing gih ba rai gơnam ngă yang kơ Kâo 
jing hlô mơnơ̆ng ƀing gih klĕ, hlô mơnơ̆ng rơwen ƀôdah hlô mơnơ̆ng ruă 
dju. Ƀing gih pơmĭn Kâo či mă tŭ gơnam anŭn mơ̆ng ƀing gih hă? 

14Tơlơi hơtŏm păh či dŏ ƀơi mơnuih pleč ƀlŏr jing ƀơi pô ngă yang kơ Kâo hăng 
sa drơi hlô mơnơ̆ng ƀu tŭ yua anŭn, tơdang ñu hlak hơmâo amăng tơpul hlô rong 
ñu sa drơi hlô hiam ñu hơmâo ƀuăn laih jing hlô rong ñu kiăng pơyơr kơ Kâo! 
Yuakơ Kâo jing sa čô Pơtao prŏng laih anŭn abih bang mơnuih amăng djŏp lŏn 
čar huĭ pơpŭ kơ Kâo.” 

Malakhi  2 

Tơlơi Ƀuăh Pơkra Ƀing Khua Ngă Yang 

1Yahweh Dưi Kơtang pơhiăp kơ ƀing khua ngă yang tui anai, “Tơlơi phiăn anai 
jing kơ ƀing gih: 

2Ƀing gih khŏm pơpŭ kơ Kâo hăng abih tơlơi ƀing gih ngă. Tơdah ƀing gih ƀu či 
hơmư̆ ôh kơ hơget tơlơi Kâo pơtô laĭ, tui anŭn Kâo či brơi tơlơi hơtŏm păh kơ 
ƀing gih yơh. Kâo či pioh tơlơi hơtŏm păh ƀơi khul gơnam djru mơyŭn hiam kơ 
ƀing gih jing gơnam ƀing gih či tŭ mă. Biă mă ñu, Kâo hơmâo pioh laih tơlơi 
hơtŏm păh ƀơi khul gơnam anŭn, yuakơ ƀing gih ƀu tŏng ten ngă tui ôh tơlơi 
phiăn Kâo. 

3Lăng bĕ, Kâo či pơkơhma̱l ƀing ană tơčô gih laih anŭn pik mia hơdôm ƀo ̆  mơta 
gih hăng kơmơ̆k hlô mơnơ̆ng anŭn ƀing gih pơyơr hơmâo pơtơbiă laih, laih anŭn 
arăng či ba ƀing gih nao ƀơi khul kơmơ̆k hlô mơnơ̆ng anŭn yơh. 

4Giŏng anŭn, ƀing gih či thâo krăn Kâo hơmâo brơi laih kơ ƀing gih tơlơi phiăn 
anai, tui anŭn tơlơi pơgop Kâo hăng ƀing khua ngă yang, jing ƀing kơnung djuai 
Lêwi, ƀu či răm rai hĭ ôh. 

5“Amăng tơlơi pơgop Kâo anŭn, Kâo hơmâo ƀuăn brơi laih kơ ƀing gơñu tơlơi 
hơdip rơnŭk rơnua laih anŭn tơlơi hiam drơi jan, anŭn yơh jing tơlơi Kâo brơi 

laih kơ ƀing gơñu; tui anŭn yơh ƀing gơñu či pơpŭ kơ Kâo. Amăng khul hrơi 
anŭn, ƀing gơñu pơpŭ pơyom hăng huĭ pơpŭ laih kơ Kâo. 

6Ƀing gơñu pơtô laih hơdôm tơlơi djơ̆, ƀu djơ̆ tơlơi soh ôh. Ƀing gơñu hơdip tơpă 
hơnơ̆ng laih anŭn rơnŭk rơnua hăng Kâo; ƀing gơñu ƀu djơ̆ kơnơ̆ng ngă hơget 
tơlơi djơ̆ lăp kơ gơñu pô đôč ôh, samơ̆ ƀing gơñu ăt djru brơi lu ƀing pơkŏn 
pơdơi hĭ amăng tơlơi ngă sat ƀai anŭn mơ̆n. 

7Anŭn jing bruă jao kơ ƀing khua ngă yang kiăng pơtô tơlơi thâo hluh sĭt kơ Ơi 
Adai yơh. Ƀing mơnuih či khŏm nao pơ ƀing gơñu kiăng hrăm kơ tơlơi Kâo kiăng, 
yuakơ ƀing gơñu jing ƀing ding kơna Yahweh Dưi Kơtang yơh. 

8“Samơ̆ ră anai, ƀing gih jing ƀing khua ngă yang hơmâo đuaĭ ataih hĭ laih mơ̆ng 
jơlan tơpă. Tơlơi pơtô ƀing gih hơmâo dui ba lu mơnuih ngă soh. Ƀing gih hơmâo 
ngă răm hĭ laih tơlơi pơgop Kâo hơmâo pơjing laih hăng ƀing Lêwi. 

9Hơnŭn yơh, kơđai glaĭ kơ tơlơi anŭn, Kâo či ngă brơi ƀing Israel djik djak kơ 
ƀing gih yuakơ ƀing gih pơtô kơ ană plei Kâo, ƀing gih ƀu pơtô ƀing gơñu dưm 
kơnar ôh.” 

Tơlơi Ƀu Tŏng Ten Ƀing Israel Hăng Ơi Adai 

10Abih bang ƀing ta ƀu hơmâo hrŏm sa čô Ama ôh hă? Ƀu djơ̆ kơnơ̆ng hơjăn Ơi 
Adai jing Pô hrih pơjing kơ abih bang ƀing ta ôh hă? Tui anŭn, yua hơget ƀing ta 
ƀu tŏng ten ôh hăng tơlơi ƀing ta ƀuăn kơ tơdruă lĕ? Laih anŭn yua hơget ƀing 
ta djik djak kơ tơlơi pơgop Ơi Adai hơmâo pơjing laih hăng ƀing ơi adon ta lĕ? 

11Ƀing Yudah hơmâo pơrơngiă hĭ laih tơlơi tŏng ten gơñu hăng Ơi Adai laih anŭn 
ngă sa tơlơi ƀrưh ƀai amăng plei prŏng Yerusalaim wơ̆t hăng ƀơi abih bang anih 
amăng lŏn čar. Ƀing gơñu hơmâo pơgrĭ hĭ laih Sang Yang jing anih Yahweh khăp. 
Ƀing đah rơkơi dŏ bơnai ană tuai jing ƀing kơkuh kơ yang rơba̱ng. 

12Rơkâo Ơi Adai puh pơđuaĭ hĭ ƀing hlơi pô ngă hơdôm tơlơi anŭn mơ̆ng kơnung 
djuai Israel, laih anŭn ƀu brơi ƀing gơñu pơgop hrŏm amăng bruă kơnung djuai 
ta juăt pơyơr khul gơnam ngă yang kơ Yahweh Dưi Kơtang dơ̆ng tah. 

13Anai jing tơlơi pơkŏn dơ̆ng ƀing gih ngă. Ƀing gih ngă mơsăh hĭ kơnưl kơƀa̱ng 
Yahweh hăng ia mơta, čŏk hia laih anŭn pơkrao yuakơ Ñu ƀu či tŭ mă dơ̆ng tah 
khul gơnam ngă yang ƀing gih pơyơr kơ Ñu. 

14Ƀing gih tơña yua hơget Ñu ƀu tŭ mă gơnam ngă yang dơ̆ng tah. Tơlơi anai jing 
Ñu thâo ih hơmâo pơrơngiă hĭ laih tơlơi ƀuăn rơ̆ng ih hăng bơnai ih hlak ih dŏ 
kơ gơ̆ tơdang amăng thŭn hlak ai. Gơ̆ yơh jing gơyut gơyâo ih laih anŭn ih hơmâo 
khăt hĭ laih tơlơi ƀuăn rơ̆ng ih hăng gơ̆, laih dơ̆ng ih ăt ƀuăn laih mơ̆n ƀơi anăp 
Ơi Adai ih či dŏ tŏng ten hăng gơ̆. 

15Ơi Adai ƀu hơmâo pơjing kơ ih sa drơi jan sa bơngăt hăng gơ̆ ôh hă? Hơget 
tơlơi Ơi Adai kiăng amăng tơlơi anai lĕ? Anŭn jing tơlơi ih či dưi hơmâo ană bă 
jing hĭ ƀing ană plei sĭt kơ Ơi Adai yơh. Tui anŭn, khŏm pơñen bĕ, anăm hơmâo 
hlơi pô pơrơngiă hĭ ôh tơlơi ñu ƀuăn rơ̆ng hăng bơnai ñu. 

16Yahweh Ơi Adai Israel laĭ tui anai, “Kâo hil kơ tơlơi pơlui rơkơi bơnai, Kâo hil 
biă mă tơdang sa čô amăng ƀing gih ngă tơlơi kar hăng anŭn kơ bơnai ñu. Khŏm 
pơrơđah bĕ tơlơi ih anăm pơrơngiă hĭ ôh tơlơi ƀuăn rơ̆ng ih či dŏ tŏng ten hăng 
bơnai ih anŭn.” 

Hrơi Phat Kơđi Jĕ Laih 

17Ƀing gih hơmâo pơgleh hĭ laih Yahweh hăng tơlơi ƀing gih pơhiăp. Samơ̆ ƀing 
gih tơña tui anai, “Hiư̆m pă ƀing gơmơi hơmâo pơgleh hĭ laih Ñu lĕ?” Laih anŭn 
pơhiăp tui anai dơ̆ng, “Yahweh Dưi Kơtang pơmĭn kơ abih bang ƀing ngă sat ƀai 
jing hiam laih anŭn Ñu khăp kơ ƀing anŭn.” Ƀôdah tơña kar hăng anai, “Pơpă Ơi 
Adai jing Pô tơpă hơnơ̆ng lĕ?” 

Malakhi  3 

1Yahweh Dưi Kơtang laĭ glaĭ tui anai, “Kâo či pơkiaŏ rai sa čô ding kơna Kâo kiăng 
pơkra jơlan kơ Kâo. Giŏng anŭn, Yahweh jing Pô ƀing gih hlak hơduah, či rai blĭp 
blăp pơ Sang Yang Ñu. Anai nê, ding kơna Kâo jing Pô ƀing gih čang rơmang 
kiăng kơ ƀuh, hlak rai laih anŭn Ñu či pơhaih tơlơi pơgop Kâo yơh.” 

2Samơ̆ hlơi pô či dưi gir tŭ amăng hrơi Ñu rai lĕ? Hlơi pô či dưi dŏ dơ̆ng tơdang 
Ñu pơƀuh rai lĕ? Ñu či jing kar hăng ia čơƀu, jing gơnam pơrơgoh kơtang, kar 
hăng apui pơrơgoh hĭ pơsơi. 

3Ñu či rai hăng phat kơđi kar hăng sa čô pô čruih tia laih anŭn pơrơgoh hĭ 
amrăk. Hrup hăng pô mă bruă gah gơnam mah amrăk pơrơgoh hĭ amrăk laih 
anŭn mah, tui anŭn mơ̆n Pô ding kơna Yahweh či pơrơgoh hĭ ƀing Lêwi laih anŭn 
ƀing khua ngă yang. Hơnŭn yơh, ƀing gơñu či pơyơr kơ Yahweh hơdôm gơnam 
djơ̆ lăp yơh. 

4Giŏng anŭn, khul gơnam pơyơr ƀing Yudah laih anŭn ƀing dŏ amăng plei prŏng 
Yerusalaim ba rai, či pơmơak kơ Yahweh yơh, kar hăng ƀing gơñu juăt ngă laih 
hlâo đưm adih. 

5Yahweh Dưi Kơtang laĭ, “Kâo či pơƀuh rai tŏng krah ƀing gih kiăng kơ phat kơđi 
laih anŭn Kâo či ngă gơ̆ng jơlan sa wơ̆t pơkơdơ̆ng glaĭ hăng ƀing ngă pơjâo, ƀing 
pyu pơde, ƀing ngă gơ̆ng jơlan ƀlŏr, ƀing pleč ƀlŏr jing ƀing pơhiăp ƀlŏr hăng 
ƀing ding kơna mă bruă kơ ƀing gơñu kơ tơlơi prăk apăh kơ ƀing gơ̆, laih anŭn 
pơkơdơ̆ng glaĭ hăng ƀing kơtư̆ juă ƀing đah kơmơi kơmai, ƀing tơhrit, ƀing tuai, 
ăt wơ̆t hăng abih bang ƀing hlơi ƀu thâo pơpŭ kơ Kâo kar kaĭ mơ̆n. 

Tơlơi Brơi Sa Črăn Amăng Pluh 

6“Kâo jing Yahweh laih anŭn Kâo ƀu pơplih ôh. Laih anŭn ƀing gih kar kaĭ mơ̆n, 
ƀing kơnung djuai Yakôb jing ƀing ƀu rơngiă hĭ abih bang ôh. 

7Ƀing gih ăt jing hrup hăng ƀing ơi adon gih hlâo adih mơ̆n, hơmâo đuaĭ ataih hĭ 
laih mơ̆ng hơdôm tơlơi juăt Kâo laih anŭn ƀu djă̱ pioh hơdôm tơlơi anŭn ôh. Wơ̆t 

glaĭ pơ Kâo bĕ, tui anŭn Kâo či wơ̆t glaĭ hăng ƀing gih. Samơ̆ ƀing gơñu tơña tui 
anai, ‘Hơget ƀing gơmơi khŏm ngă kiăng kơ wơ̆t glaĭ pơ Ih lĕ?’ 

8Kâo tơña kơ ƀing gih, sa čô klĕ gơnam Kâo jing sa tơlơi năng lăp mơ̆? Sĭt ƀu năng 
ôh, samơ̆ ƀing gih hlak klĕ gơnam Kâo. Ƀing gih tơña, ‘Hiư̆m pă ƀing gơmơi klĕ 
lĕ?’ Anŭn jing amăng tơhơnal tơlơi brơi hơdôm gơnam pơyơr sa črăn amăng 
pluh laih anŭn hơdôm gơnam pơyơr pơkŏn yơh. 

9Tơlơi hơtŏm păh dŏ ƀơi abih bang ƀing gih yơh, yuakơ abih kơnung djuai gih 
hlak klĕ gơnam Kâo. 

10Ba rai bĕ hơdôm gơnam pơyơr sa črăn amăng pluh gih djŏp hơdjă amăng anih 
pioh gơnam sang yang, tui anŭn či hơmâo gơnam ƀơ̆ng huă bă blai yơh pơ anŭn. 
Mă tơlơi anai hăng lông lăng Kâo bĕ laih anŭn ƀing gih či ƀuh yơh, Kâo či pŏk 
khul amăng phă̱ pơ adai hăng tuh rai ƀơi ƀing gih bă blai khul gơnam hiam djŏp 
mơta. 

11Kâo ƀu či brơi khul arơ̆ng aruăč kĕ pơrai hĭ khul añăm tăm gih ôh laih anŭn 
khul boh kơƀâo gih amăng đang hơma či hơmâo boh lu nanao yơh. 

12Giŏng anŭn, ƀing djuai mơnuih amăng djŏp lŏn čar či iâu kơ ƀing gih mơyŭn 
hiam, yuakơ lŏn ƀing gih či jing sa anih hiam mơak yơh kiăng kơ dŏ hơdip.” 

Tơlơi Ơi Adai Ƀuăn Laih Anŭn Pap 

13Yahweh laĭ, “Ƀing gih hơmâo pơhiăp lu tơlơi sat kơ Kâo. Samơ̆ ƀing gih tơña 
tui anai, ‘Hơget tơlơi ƀing gơmơi hơmâo pơhiăp laih kơ Ih lĕ?’ 

14Ƀing gih hơmâo laĭ laih tui anai, ‘Mă bruă kơ Ơi Adai jing sa tơlơi đôč đač. Hơget 
jing tơlơi tŭ yua tơdang ngă tui tơlơi Ñu pơtô laĭ lĕ, ƀôdah gir pơrơđah kơ 
Yahweh Dưi Kơtang tui anai: Kơhma̱l hĭ tơlơi soh ƀơi anăp Ñu? 

15Samơ̆ ră anai, ƀing ta laĭ ƀing mơnuih pơgao ang jing ƀing hơmâo tơlơi mơyŭn 
hiam. Ƀing mơnuih sat ƀai ƀu djơ̆ hơnơ̆ng anŭn jing hĭ đĭ kơyar, laih anŭn ƀing 
mơnuih hơmâo lông lăng laih Ơi Adai hăng hơdôm bruă sat ƀai gơñu anŭn ăt 
hơmâo tơklaih hĭ mơ̆n.’ ” 

16Giŏng anŭn, ƀing mơnuih huĭ pơpŭ kơ Yahweh pơhiăp hăng tơdruă gơñu laih 
anŭn Yahweh pơđi̱ng tơngia hơmư̆ hơget tơlơi ƀing gơñu pơhiăp. Ƀơi anăp Ñu, 
hơmâo tơlơi čih pioh amăng sa sŏp hră djă̱ pioh kơ ƀing hlơi pô huĭ pơpŭ kơ 
Yahweh wơ̆t hăng ƀing pơpŭ pơyom kơ anăn Ñu mơ̆n. 

17Yahweh Dưi Kơtang laĭ, “Ƀing gơñu či jing ƀing ană plei Kâo. Ƀơi hrơi tơdang 
Kâo mă bruă, ƀing gơñu či jing ƀing ană plei Kâo pô yơh. Kâo či pap kơ ƀing gơñu 
hrup hăng sa čô ama pap kơ sa čô ană đah rơkơi jing pô mă bruă kơ ñu yơh. 

18Sa wơ̆t dơ̆ng, ƀing ană plei Kâo či ƀuh tơlơi phara tŏng krah hơdôm tơlơi truh 
kơ ƀing mơnuih tơpă hơnơ̆ng hăng ƀing mơnuih sat ƀai, laih anŭn tŏng krah ƀing 
mă bruă kơ Kâo hăng ƀing ƀu mă bruă kơ Kâo ôh.” 

Malakhi  4 

Hrơi Yahweh Hlak Rai 

1Yahweh Dưi Kơtang laĭ tui anai, “Hrơi anŭn hlak rai tơdang abih bang ƀing 
pơgao ang laih anŭn ƀing sat ƀai či tŭ tơlơi arăng čuh hĭ blĭp blăp kar hăng apui 
ƀơ̆ng hơdrăng. Ƀơi hrơi anŭn arăng či čuh hĭ ƀing gơñu laih anŭn ƀu či pioh glaĭ 
sa črăn amăng ƀing gơñu ôh. 

2Samơ̆ kơ ƀing gih, jing ƀing huĭ pơpŭ kơ anăn Kâo, yang hrơi tơlơi tơpă hơnơ̆ng 
či tơgŭ hăng tơlơi pơsuaih pơhla̱o ƀơi khul suai pơčrang ñu. Ƀing gih či rơngai 
laih anŭn mơak hrup hăng tơpul ană rơmô kơplŏng dŏng dưt mơ̆ng war yơh. 

3Ƀơi hrơi tơdang Kâo či phat kơđi mơnuih mơnam, ƀing gih či dưi hĭ hăng ƀing 
sat ƀai laih anŭn ƀing gơñu či jing hrup hăng ƀruih lŏn gah yŭ plă̱ tơkai gih yơh. 

4“Hơdơr bĕ kơ tơlơi pơtô mơ̆ng Môseh ding kơna Kâo, jing hơdôm tơlơi juăt laih 
anŭn hơdôm tơlơi phiăn Kâo brơi laih kơ ñu ƀơi čư̆ Hôrêb kiăng kơ abih bang 
ană plei Israel gưt tui. 

5Anai nê, hlâo kơ hrơi prŏng laih anŭn huĭ hyưt kri̱p yi̱p Yahweh anŭn rai, Kâo 
či pơkiaŏ rai kơ gih pô pơala Êliyah. 

6Ñu či pơrơno̱m glaĭ dơ̆ng tŏng krah ƀing ama hăng ƀing ană bă; kơđai glaĭ, 
tơdah ƀing gih ƀu hơmư̆ ôh, Kâo či khŏm wơ̆t glaĭ laih anŭn pơrai hĭ lŏn čar gih 
yơh.” 

Jarai - All Bible  
(Hơdrôm Hră Rơgoh Hiam) 

 
Tơlơi Pơgop Phrâo 

 

 

Mathiơ 

Mathiơ 1 

Anăn Kơnung Djuai Yang Yêsu Krist 

(Luk 3:23-38) 

1Anai jing pra̱ng anăn kơnung djuai Yêsu, jing Pô Messiah, jing ană tơčô Dawid 
laih anŭn Dawid ăt jing ană tơčô Abraham mơ̆n tui anai: 

2Abraham jing ama Isa̱k; Isa̱k jing ama Yakôb; Yakôb jing ama Yudah laih anŭn 
kơ ƀing ayŏng adơi đah rơkơi Yudah mơ̆n; 

3Yudah jing ama kơ Perez hăng Zerah; amĭ ƀing gơñu jing HʼTamar hơđŭ Yudah. 
Perez jing ama Hezrôn; Hezrôn jing ama Ram; 

4Ram jing ama Amminadab; Amminadab jing ama Nahsôn; Nahsôn jing ama 
Salmôn; 

5Salmôn jing ama Bôaz mơ̆ng bơnai ñu HʼRahab. Bôaz jing ama Ôbed mơ̆ng 
bơnai ñu HʼRut; Ôbed jing ama Yisai; 

6laih anŭn Yisai jing ama pơtao Dawid. Dawid jing ama Solomôn mơ̆ng pô jing 
laih bơnai kơ Uriyah hlâo adih; 

7Solomôn jing ama Rehabam; Rehabam jing ama Abiyah; Abiyah jing ama Asa; 

8Asa jing ama Yehôsaphat; Yehôsaphat jing ama Yehôram; Yehôram jing ơi 
adon Uzziyah; 

9Uzziyah jing ama Yôtham; Yôtham jing ama Ahaz; Ahaz jing ama Hezêkiyah; 

10Hezêkiyah jing ama Manasseh; Manasseh jing ama Amôn; Amôn jing ama 
Yôsiyahu; 

11laih anŭn Yôsiyahu jing ơi adon Yekhonyah laih anŭn kơ ƀing ayŏng adơi đah 
rơkơi Yekhonyah mơ̆n amăng rơnŭk ƀing Babilon ba pơđuaĭ hĭ lu ƀing Yudah 
nao pơ dêh čar gơñu. 

12Anai jing hơdôm anăn tơdơi kơ arăng ba pơđuaĭ hĭ ƀing Yudah nao pơ dêh 
čar Babilon tui anai: Yekhonyah jing ama Sealtiêl; Sealtiêl jing ơi adon 
Zeruƀabel; 

13Zeruƀabel jing ama Abiud; Abiud jing ama Elyakim; Elyakim jing ama Azôr; 

14Azôr jing ama Zadôk; Zadôk jing ama Akhim; Akhim jing ama Eliud; 

15Eliud jing ama Eleazar; Eleazar jing ama Matthan; Matthan jing ama Yakôb; 

16laih anŭn Yakôb jing ama Yôsêp; Yôsêp jing rơkơi HʼMari. HʼMari yơh tơkeng 
rai kơ Yêsu, jing Pô arăng laĭ Messiah. 

17Tui anŭn, abih bang hơmâo pluh-pă̱ rơnŭk čơdơ̆ng mơ̆ng rơnŭk Abraham 
truh kơ rơnŭk Dawid, pluh-pă̱ rơnŭk čơdơ̆ng mơ̆ng rơnŭk Dawid truh kơ hrơi 
arăng ba pơđuaĭ hĭ ƀing Yudah pơ dêh čar Babilon, laih anŭn ăt hơmâo pluh-pă̱ 
rơnŭk mơ̆n čơdơ̆ng mơ̆ng hrơi arăng ba pơđuaĭ hĭ ƀing Yudah nao pơ dêh čar 
Babilon truh kơ rơnŭk Pô Messiah. 

Tơlơi Tơkeng Kơ Yêsu, Pô Messiah 
(Luk 2:1-7) 

18Anai yơh jing tơlơi ră ruai kơ tơlơi tơkeng rai kơ Yêsu, Pô Messiah. Tơdang 
HʼMari, amĭ Ñu, hơmâo djă̱ kong laih hăng Yôsêp, samơ̆ tơdang ƀing gơñu aka 
pơdŏ ôh, HʼMari jing hĭ pi kian mơ̆ng tơlơi dưi mơyang Yang Bơngăt hiam. 

19Rơkơi gơ̆ Yôsêp jing sa čô mơnuih juăt hơmâo tơlơi thâo pap, tui anŭn tơdang 
ñu thâo krăn HʼMari pi kian laih, ñu ƀu kiăng pơmlâo hĭ ôh gơ̆ ƀơi anăp ƀing 
arăng. Giŏng anŭn, ñu khưp kiăng pơlui hĭ gơ̆ amăng tơlơi hơgŏm yơh. 

20Samơ̆ tơdang Yôsêp hlak pơmĭn kiăng ngă kơ tơlơi anŭn, hơmâo ling jang 
mơ̆ng Khua Yang blĭp blăp pơƀuh rai kơ ñu amăng tơlơi rơpơi hăng laĭ kơ ñu 
tui anai, “Ơ Yôsêp ană tơčô pơtao Dawid hơi, anăm huĭ ƀlơ̆ng ôh ba glaĭ bĕ 
HʼMari pơ sang jing bơnai ih, yuakơ ană gơ̆ dŏ pi kian anŭn jing tơbiă rai mơ̆ng 
tơlơi dưi mơyang Yang Bơngăt Hiam yơh. 

21Gơ̆ či tơkeng kơ sa čô ană đah rơkơi, laih anŭn ih khŏm pơanăn Ñu 
Yêsu, yuakơ Ñu či pơklaih ană plei Ñu, jing ƀing Israel, mơ̆ng tơlơi soh ƀing gơ̆ 
yơh.” 

22Abih bang tơlơi anŭn truh kiăng krep djơ̆ tui hăng tơlơi Khua Yang hơmâo 
pơhiăp laih mơ̆ng pô pơala tui anai, 

23“Anai nê, sa čô dra hơči̱h či pi kian, laih anŭn ñu či tơkeng kơ sa čô ană đah 
rơkơi; arăng či pơanăn gơ̆ Immanuêl, kiăng pia, ‘Ơi Adai dŏ hrŏm hăng ƀing ta.’ 
” 

24Tơdơi kơ Yôsêp mơdưh laih mơ̆ng pĭt, ñu ngă tui yơh hơget tơlơi ling jang 
mơ̆ng Khua Yang hơmâo pơđar laih kơ ñu; anŭn jing ñu ba HʼMari glaĭ pơ sang 
jing hĭ bơnai ñu yơh. 

25Samơ̆ ñu ƀu dŏ hrŏm hăng HʼMari ôh tơl gơ̆ tơkeng rai kơ sa čô ană đah rơkơi. 
Giŏng anŭn, Yôsêp pơanăn Ană Nge anŭn Yêsu. 

Mathiơ 2 

Ƀing Rơgơi Rai Čuă Ngui Mơ̆ng Čar Gah Ngŏ̱ 

1HʼMari tơkeng kơ Yêsu pơ plei pơnăng Bêtlehem amăng kwar Yudea, amăng 
rơnŭk pơtao Hêrôd Prŏng git gai wai lăng kwar anŭn. Tơdơi kơ anŭn ƀiă, 
hơmâo ƀing rơgơi, jing ƀing kơsem lăng rơgơi hrăm kơ hơdôm pul bơngač 
amăng adai adih, rai mơ̆ng čar ataih gah ngŏ̱ mŭt pơ plei prŏng Yerusalaim. 

2Ƀing gơñu tơña ƀing ană plei pơ anŭn tui anai, “Pơpă anih arăng tơkeng laih 
kơ pô či jing pơtao ƀing Yehudah lĕ? Ƀing gơmơi ƀuh laih pơtŭ ñu pơƀuh rai 
mơ̆ng gah ngŏ̱ adih, tui anŭn ƀing gơmơi rai kiăng kơkuh pơpŭ kơ ñu.” 

3Tơdang pơtao Hêrôd hơmư̆ tơlơi anŭn, ñu rŭng răng huĭ ƀlơ̆ng biă mă laih 
anŭn hơmâo lu ană plei amăng plei prŏng Yerusalaim ăt rŭng răng hrŏm hơbĭt 
hăng ñu mơ̆n. 

4Ñu iâu rai ƀing khua ngă yang prŏng wơ̆t hăng ƀing nai pơtô tơlơi juăt mơ̆ng 
ƀing Yehudah mơ̆n laih anŭn ñu tơña kơ ƀing gơ̆ tui anai, “Pơpă anih arăng či 
tơkeng kơ Pô Messiah lĕ?” 

5Ƀing gơñu laĭ glaĭ tui anai, “Pơ plei Bêtlehem amăng kwar Yudea yơh. Ƀing 
gơmơi thâo tơlơi anŭn yuakơ pô pơala hơmâo čih laih boh hiăp Ơi Adai tui anai: 

6“ ‘Ơ plei Bêtlehem amăng anih lŏn Yudah hơi, sĭt biă mă ih ƀu djơ̆ jing plei ƀu 
yom ôh tŏng krah hơdôm plei prŏng amăng anih lŏn Yudah, yuakơ mơ̆ng ih yơh 
či tơbiă rai sa čô khua git gai, Ñu yơh či wai lăng dui ba ƀing ană plei Israel, jing 
ƀing ană plei Kâo, hrup hăng Pô wai triu.’ ” 

7Hơnŭn yơh, pơtao Hêrôd iâu rai hơgŏm ƀing rơgơi anŭn laih anŭn tơña pơñen 
kơ ƀing gơ̆ kiăng kơ thâo djơ̆ rơđah mông pă pơtŭ anŭn hơmâo pơƀuh rai laih. 

8Giŏng anŭn, ñu pơkiaŏ nao ƀing gơ̆ pơ plei Bêtlehem laih anŭn pơtă tui anai, 
“Nao hơduah sem pơñen bĕ kiăng kơ ƀuh ană nge anŭn hŏ. Tơdang ƀing gih 
hơduah ƀuh ñu laih, ƀing gih wơ̆t glaĭ laĭ pơthâo bĕ kơ kâo, tui anŭn kâo ăt či 
nao kơkuh pơpŭ kơ ñu mơ̆n.” 

9Giŏng kơ ƀing gơñu hơmư̆ laih pơtao Hêrôd pơtă, ƀing gơñu tơbiă đuaĭ hĭ. 
Tơdang ƀing gơñu nao, pơtŭ ƀing gơñu hơmâo ƀuh laih mơ̆ng gah ngŏ̱ hlâo adih 
ră anai đuaĭ nao hlâo kơ ƀing gơñu tơl truh dŏ dơ̆ng hĭ ƀơi gah ngŏ kơ anih Ană 
Nge anŭn dŏ. 

10Tơdang ƀing gơñu ƀuh pơtŭ anŭn hơmâo dơ̆ng glaĭ laih, ƀing gơñu hơ̆k kơdơ̆k 
mơak mơai biă mă. 

11Ƀing gơñu mŭt amăng sang hăng ƀuh Ană Nge anŭn tơdang dŏ hăng amĭ Ñu 
HʼMari mơ̆n. Tui anŭn, ƀing gơñu bon kơkuh pơpŭ kơ Ană Nge anŭn. Giŏng 
anŭn, ƀing gơñu mă tơbiă gơnam yom gơñu laih anŭn pơyơr kơ Ană Nge anŭn 

hơdôm gơnam brơi pơyơr anai: Mah, tơpŭng kơyâo ƀâo mơngưi biă mă laih 
anŭn kơtăk jrao phĭ̱̆ ƀâo hiam. 

12Tơdơi kơ anŭn, ƀing gơñu glaĭ pơ lŏn čar gơñu pô ƀơi jơlan pơkŏn yơh, yuakơ 
Ơi Adai pơkơđiăng laih kơ ƀing gơñu amăng tơlơi rơpơi ƀu dưi wơ̆t glaĭ laĭ 
pơthâo kơ pơtao Hêrôd ôh. 

Sang Anŏ Yôsêp Đuaĭ Kơdŏp Pơ Lŏn Čar Êjip 

13Tơdơi kơ ƀing rơgơi anŭn đuaĭ glaĭ hĭ laih, sa čô ling jang hiam mơ̆ng Khua 
Yang blĭp blăp pơƀuh rai kơ Yôsêp amăng tơlơi rơpơi laih anŭn pơkơđiăng tui 
anai, “Pơtao Hêrôd jĕ či hơduah kiăng pơdjai hĭ Ană Nge anai, tui anŭn tơgŭ bĕ 
hăng djă̱ ba Ană Nge anai wơ̆t hăng amĭ Ñu, nao đuaĭ kơdŏp bĕ pơ lŏn čar Êjip 
laih anŭn dŏ bĕ pơ anih anŭn tơl kâo laĭ pơthâo kơ ih yơh kiăng kơ wơ̆t glaĭ.” 

14Tui anŭn, Yôsêp tơgŭ tơdang mlam anŭn mơtam, ñu djă̱ ba Ană Nge anŭn wơ̆t 
hăng amĭ Gơ̆ laih anŭn đuaĭ nao pơ lŏn čar Êjip. 

15Pơ anih anŭn yơh, ƀing gơñu dŏ jưh jăng jai tơl pơtao Hêrôd djai hĭ. Ƀing gơñu 
ngă tui anŭn kiăng kơ krep djơ̆ tui hăng tơlơi Khua Yang hơmâo pơhiăp laih 
mơ̆ng pô pơala tui anai, “Kâo hơmâo iâu laih ană đah rơkơi Kâo tơbiă mơ̆ng lŏn 
čar Êjip.” 

Tơhan Hêrôd Pơdjai Hĭ Ƀing Čơđai Đah Rơkơi Amăng Plei Bêtlehem 

16Tơdơi kơ sang anŏ Yôsêp đuaĭ kơdŏp laih, pơtao Hêrôd thâo krăn ƀing rơgơi 
anŭn hơmâo pleč hĭ ñu laih. Tui anŭn, ñu hil biă mă laih anŭn pơđar ƀing tơhan 
ñu nao pơdjai hĭ abih bang ƀing čơđai đah rơkơi amăng plei Bêtlehem wơ̆t hăng 
amăng plei pla jum dar jĕ anŭn, anŭn jing ƀing čơđai đah rơkơi čơdơ̆ng mơ̆ng 
dua thŭn pơ yŭ tui hăng hrơi mông, jing ƀơi mông pơtŭ anŭn pơƀuh rai, ñu 
hơmâo hơmư̆ laih mơ̆ng ƀing rơgơi anŭn ruai laih. 

17Tơlơi anŭn ăt krep djơ̆ tui hăng hơmâo pơhiăp laih mơ̆ng pô pơala Yirmeyah 
hơmâo čih laih tui anai: 

18“Arăng hơmư̆ asăp amăng plei Ramah, anŭn jing asăp čŏk hia pơkrao kraih, 
jing tơlơi HʼRačel hlak hia kơ ană bă ñu. Ñu ăt hơngah ƀu kiăng arăng pơjuh 
alum mơ̆n, yuakơ ƀing ană bă ñu ƀu dŏ hơdip dơ̆ng tah.” 

Tơlơi Wơ̆t Glaĭ Pơ Plei Nazaret 

19Tơdơi kơ pơtao Hêrôd Prŏng djai laih, sa čô ling jang hiam mơ̆ng Khua Yang 
blĭp blăp pơƀuh rai kơ Yôsêp amăng tơlơi rơpơi pơ lŏn čar Êjip hăng laĭ pơthâo 
tui anai, 

20“Tơgŭ bĕ, djă̱ ba bĕ Čơđai anai wơ̆t hăng amĭ Ñu laih anŭn wơ̆t glaĭ bĕ pơ lŏn 
čar gih pơ ƀing Israel, yuakơ mơnuih kiăng pơdjai Čơđai anŭn hơmâo djai hĭ 
laih.” 

21Tui anŭn, Yôsêp tơgŭ, djă̱ ba Čơđai anŭn hăng amĭ Gơ̆ kiăng kơ wơ̆t glaĭ pơ 
lŏn čar ƀing Israel. 

22Samơ̆ tơdang ñu hơmư̆ Arkhelaos ngă pơtao git gai amăng kwar Yudea pơala 
kơ ama ñu Hêrôd, Yôsêp huĭ hyưt yơh tơdah glaĭ pơ anŭn. Yuakơ ling jang hiam 
hơmâo pơkơđiăng brơi kơ ñu laih, tui anŭn Yôsêp nao pơ kwar Galilê, 

23laih anŭn ñu nao hơdip amăng sa boh plei arăng pơanăn Nazaret. Ñu dŏ pơ 
plei anŭn kiăng kơ krep djơ̆ tui hăng tơlơi Ơi Adai hơmâo laĭ lui hlâo laih mơ̆ng 
ƀing pô pơala tui anai, “Arăng či yap Ñu jing mơnuih Nazaret.” 

Mathiơ 3 

Yôhan Pô Ngă Baptem Pơagaih Jơlan Kơ Yêsu Rai 

(Markôs 1:1-8; Luk 3:1-18; Yôhan 1:19-28) 

1Ƀiă thŭn tơdơi kơ anŭn, Yôhan pô ngă baptem nao laih anŭn čơdơ̆ng pơtô 
pơblang ƀơi tơdron ha̱r amăng kwar Yudea tui anai, 

2“Kơhma̱l bĕ tơlơi soh gih, yuakơ mông truh laih kơ mơnuih mơnam dưi jing 
ană plei Dêh Čar Ơi Adai.” 

3Kơ Yôhan anŭn yơh Pô pơala Yesayah hơmâo laĭ lui hlâo laih tui anai: “Hơmâo 
sa čô mơnuih pơhiăp kraih amăng tơdron ha̱r tui anai: ‘Prap pre bĕ jơlan kơ 
Khua Yang rai, pơtơpă bĕ glong kơ Ñu.’ ” 

4Yôhan buh ao tơhrơ̆t ngă hăng blâo aseh samô; ñu hrăng hơdrăng klĭ jum dar 
kơiăng ñu laih anŭn gơnam ƀơ̆ng ñu jing kơtop hăng ia hơni, jing gơnam ƀơ̆ng 
ƀing ƀun rin. 

5Hơmâo lu biă mă mơnuih rai pơ Yôhan mơ̆ng plei prŏng Yerusalaim, mơ̆ng 
djŏp djang anih amăng kwar Yudea laih anŭn mơ̆ng lu plei pla pơkŏn jĕ krong 
Yurdan. 

6Ƀing gơñu pơhaih tơlơi soh gơñu laih anŭn Yôhan ngă baptem brơi kơ ƀing 
gơñu amăng krong Yurdan. 

7Samơ̆ tơdang ñu ƀuh hơmâo lu ƀing Pharisai hăng ƀing Saddukai rai pơ ñu 
kiăng kơ tŭ baptem, ñu pơhiăp kơ ƀing gơñu tui anai, “Ơ ƀing mơnuih sat ƀai 
hrup hăng djuai ala tơpơ̆ng! Hlơi pô pơkơđiăng laih ƀing gih kiăng kơ đuaĭ 
tơklaih hĭ mơ̆ng tơlơi Ơi Adai hil jĕ či truh lĕ? 

8Hơnŭn yơh, tơdah ƀing gih kiăng kơ kâo ngă baptem brơi kơ ƀing gih, pơrơđah 
bĕ bruă hiam gih lăp hăng tơlơi ƀing gih kơhma̱l laih tơlơi soh gih. 

9Laih anŭn anăm ƀing gih pơmĭn ôh amăng pran jua gih pô dưi klaih hĭ mơ̆ng 
tơlơi pơkơhma̱l tui anai, ‘Ƀing ta jing ƀing ană tơčô Abraham.’ Kâo laĭ kơ ƀing 
gih, Ơi Adai ăt dưi pơjing rai ană kơ Abraham mơ̆ng khul boh pơtâo anai mơ̆n. 

10Ră anai, Ơi Adai ăt ayư laih mơ̆n jo̱ng Ñu ƀơi phŭn kơyâo, tui anŭn kơyâo pă 
ƀu pơtơbiă rai ôh boh hiam, Ñu či dro̱m hĭ laih anŭn glŏm lui hĭ kơyâo anŭn 
amăng apui yơh. 

11“Bơ kơ kâo, kâo ngă baptem brơi kơ ƀing gih hăng ia kiăng pơrơđah kơ tơlơi 
ƀing gih kơhma̱l tơlơi soh. Samơ̆ Pô rai tơdơi kơ kâo dưi mơyang hloh kơ kâo, 
kâo ƀu năng lăp tŏh hĭ ôh klĭ juă Ñu. Ñu či ngă baptem brơi kơ ƀing gih hăng 
Yang Bơngăt Hiam laih anŭn hăng apui yơh. 

12Ñu jĕ či pơkăh pơpha ƀing mơnuih hiam klă hăng mơnuih sat ƀai hrup hăng 
mơnuih djă̱ čơngua ƀơi tơngan Ñu kiăng tơpơi pơkăh pơpha tŏng krah braih 
hăng hơkam. Ñu či pioh hĭ mơnuih hiam klă amăng anih hiam hrup hăng sa čô 
mơnuih pioh hĭ pơdai ñu amăng atông, samơ̆ Ñu či pơkơhma̱l ƀing mơnuih sat 
ƀai hrup hăng sa čô mơnuih či hrui glŏm hĭ adrăng hơkam anŭn amăng apui ƀu 
thâo thăm hĭ anŭn.” 

Yôhan Ngă Baptem Kơ Yêsu 
(Markôs 1:9-11; Luk 3:21, 22) 

13Giŏng anŭn, hơmâo sa hrơi Yêsu rai pơ krong Yurdan mơ̆ng kwar Galilê kiăng 
kơ Yôhan ngă brơi baptem kơ Ñu. 

14Samơ̆ Yôhan khă hĭ Ñu tui anai, “Kâo khŏm kiăng kơ Ih ngă brơi baptem kơ 
kâo, samơ̆ Ih rai pơ kâo hă?” 

15Tui anŭn, Yêsu laĭ glaĭ kơ ñu tui anai, “Rơkâo kơ ih ngă bĕ tui anŭn ră anai, 
yuakơ anai jing tơlơi djơ̆ yơh kơ ƀing ta ngă pơgiŏng hĭ abih bang tơlơi Ơi Adai 
hơduah kiăng.” Hơnŭn yơh, Yôhan tŭ ư ngă brơi baptem kơ Ñu. 

16Tơdang Yêsu tŭ laih baptem, Ñu tơgŭ tơbiă hĭ mơ̆ng ia. Ƀơi mông anŭn 
mơtam, ñu ƀuh adai pŏk laih anŭn Yang Bơngăt Ơi Adai trŭn rai hrup hăng čim 
pơrơgŏm hăng găm ƀơi Ñu pô. 

17Giŏng anŭn, hơmâo asăp pơhiăp mơ̆ng adai laĭ tui anai, “Anai yơh jing Ană 
Kâo, jing Pô Kâo khăp biă mă; hăng Ñu yơh Kâo mơak biă mă.” 

Mathiơ 4 

Satan Plư Yêsu 

(Markôs 1:12, 13; Luk 4:1-13) 

1Tơdơi kơ anŭn ƀiă, Yang Bơngăt Hiam ba Yêsu đĭ pơ tơdron ha̱r kiăng kơ tŭ 
khua ƀing yang sat plư. 

2Tơdang Yêsu dŏ pơ anih anŭn, Ñu kŏm ƀơ̆ng huă amăng pă̱pluh hrơi mlam, 
laih anŭn tơdơi kơ anŭn Ñu rơpa yơh. 

3Pô plư, jing khua ƀing yang sat anŭn, rai plư Yêsu tui anai, “Yuakơ ih jing Ană 
Đah Rơkơi Ơi Adai, pơđar bĕ khul boh pơtâo anai jing hĭ ƀañ tơpŭng.” 

4Samơ̆ Yêsu laĭ glaĭ tui anai, “Hră Ơi Adai hơmâo tơlơi čih laih tui anai, ‘Mơnuih 
mơnam hơdip ƀu djơ̆ kơnơ̆ng kơnang ƀơi gơnam ƀơ̆ng đôč ôh, samơ̆ ñu ăt 
hơdip kơnang ƀơi rĭm boh hiăp tơbiă rai mơ̆ng amăng bah Ơi Adai mơ̆n.’ ” 

5Giŏng anŭn, khua ƀing yang sat anŭn ba Yêsu pơ plei prŏng Yerusalaim, pioh 
Gơ̆ ƀơi čor bơbŭng Sang Yang, 

6laih anŭn laĭ kơ Gơ̆ tui anai, “Yuakơ ih jing Ană Đah Rơkơi Ơi Adai, kơdâo trŭn 
bĕ ih pô. Ih ƀu či ruă rơka ôh yuakơ hră Ơi Adai hơmâo čih laih tui anai: ‘Ơi Adai 
či pơđar ƀing ling jang hiam Ñu pơmĭn ƀlơ̆ng kơ ih, anŭn yơh ƀing gơñu či pŭ̱ 
ih ƀơi khul tơngan gơñu yơh, huĭ kơ tơkai ih či tơhneč djơ̆ boh pơtâo.’ ” 

7Yêsu laĭ glaĭ kơ ñu tui anai, “Hră Ơi Adai ăt hơmâo čih laih mơ̆n kơ ƀing Israel 
tui anai, ‘Ih anăm lông lăng Khua Yang Ơi Adai ih ôh.’ ” 

8Laih anŭn dơ̆ng, khua ƀing yang sat anŭn ba Ñu nao pơ anih čư̆ glông biă mă 
laih anŭn kơčrâo brơi kơ Ñu abih bang ƀing lŏn čar amăng lŏn tơnah wơ̆t hăng 
tơlơi ư ang amăng ƀing lŏn čar anŭn mơ̆n. 

9Giŏng anŭn, yang sat anŭn laĭ kơ Ñu tui anai, “Tơdah ih bon kơkuh pơpŭ kơ 
kâo, kâo či brơi kơ ih abih bang ƀing lŏn čar anŭn wơ̆t hăng tơlơi ư ang anŭn 
yơh.” 

10Samơ̆ Yêsu laĭ glaĭ kơ ñu, “Ơ Satan, đuaĭ bĕ mơ̆ng Kâo! Yuakơ hră Ơi Adai ăt 
hơmâo čih laih mơ̆n kơ ƀing Israel tui anai, ‘Kơkuh pơpŭ bĕ kơ Khua Yang Ơi 
Adai ih laih anŭn mă bruă kơnơ̆ng kơ hơjăn Ñu đôč?’ ” 

11Giŏng anŭn, khua ƀing yang sat anŭn đuaĭ hĭ mơ̆ng Ñu, laih anŭn anai nê ƀing 
ling jang hiam rai djru kơ Yêsu. 

Yêsu Čơdơ̆ng Mă Bruă Pơ Kwar Galilê 
(Markôs 1:14, 15; Luk 4:14, 15, 31) 

12Tơdang Yêsu hơmư̆ arăng mă krư̆ hĭ Yôhan amăng sang mơnă laih, Ñu wơ̆t 
glaĭ pơ kwar Galilê. 

13Tơdơi ƀiă kơ anŭn, Ñu tơbiă đuaĭ hĭ mơ̆ng plei Ñu pô Nazaret laih anŭn nao 
hơdip amăng plei Kapharnaoum, jĕ ƀơi ha̱ng ia rơsĭ Galilê ƀơi guai tring 
Zebulun hăng tring Naptali. 

14Hơnŭn yơh, tơlơi anŭn hơmâo krep djơ̆ tui hăng tơlơi Ơi Adai hơmâo laĭ lui 
hlâo laih mơ̆ng pô pơala Yesayah tui anai: 

15“Ơ ƀing ană plei amăng anih lŏn Zebulun laih anŭn amăng anih lŏn Naptali, 
jing ƀơi jơlan nao pơ ia dơnao prŏng, gah yŭ̱ kơ krong Yurdan anŭn, jing ƀơi 
Galilê, jing anih lŏn ƀing ană plei tuai dŏ, 

16ƀing gih jing ƀing mơnuih hlak hơdip amăng tơlơi kơnăm mơmŏt, samơ̆ ră 
anai hơmâo ƀuh laih sa tơlơi bơngač prŏng. Ƀơi ƀing dŏ hơdip amăng anih lŏn 
hơmâo tơu tơlơi djai yơh, tơlơi Bơngač anŭn či kơčrâo jơlan nao pơ tơlơi 
pơklaih.” 

17Čơdơ̆ng mơ̆ng hrơi anŭn yơh, Yêsu čơdơ̆ng pơtô tui anai, “Kơhma̱l bĕ, yuakơ 
mông truh laih kơ mơnuih mơnam dưi jing ană plei Dêh Čar Ơi Adai.” 

Yêsu Iâu Ƀing Ding Kơna Blung Hlâo 

(Markôs 1:16-20; Luk 5:1-11) 

18Tơdang Yêsu hlak rơbat kơtuai ha̱ng ia dơnao prŏng Galilê, Ñu ƀuh dua čô 
ayŏng adơi jing ƀing trah akan, anŭn jing Simôn, anăn ñu pơkŏn dơ̆ng jing 
Pêtrôs, hăng adơi gơ̆ Andre laih anŭn ƀing gơ̆ hlak dŏ trah jal amăng ia dơnao 
anŭn. 

19Yêsu laĭ kơ ƀing gơñu, “Rai đuaĭ tui Kâo bĕ, laih anŭn Kâo či pơjing ƀing gih 
jing ƀing mơnuih trah mơnuih.” 

20Ƀơi mông anŭn mơtam, ƀing gơñu lui hĭ jal gơñu laih anŭn đuaĭ tui Yêsu kiăng 
kơ jing ƀing ding kơna Ñu. 

21Tơdang Yêsu rơbat nao dơ̆ng mơ̆ng anih anŭn, Ñu ƀuh dua čô ayŏng adơi 
pơkŏn dơ̆ng dŏ amăng sŏng hrŏm hăng ama gơñu Zebedai hlak dŏ prap rơmet 
khul hơñuăl jal gơñu. Dua čô anŭn jing Yakơ hăng adơi gơ̆ Yôhan yơh. Tui anŭn, 
Yêsu iâu dua ƀing gơñu kiăng kơ đuaĭ tui Ñu, 

22laih anŭn ƀơi mông anŭn mơtam, ƀing gơ̆ lui hĭ sŏng wơ̆t hăng ama ƀing gơ̆ 
laih anŭn đuaĭ tui Yêsu yơh. 

Bruă Mơnuă Yêsu Amăng Kwar Galilê 
(Luk 6:17-19) 

23Yêsu đuaĭ hyu djŏp djang amăng kwar Galilê. Ñu pơtô ƀing Yehudah amăng 
sang pơjơnum gơñu, pơtô pơblang Tơlơi Pơthâo Hiam kơ ƀing gơñu tơlơi 
mơnuih mơnam dưi jing ană plei Dêh Čar Ơi Adai, laih anŭn Ñu pơsuaih djŏp 
mơta tơlơi dju djuăm duăm ruă amăng ƀing ană plei. 

24Tơlơi hing ang kơ Yêsu lar hyu djŏp truh pơ lŏn čar Siria, tui anŭn ƀing arăng 
ba rai pơ Ñu abih bang mơnuih duăm ruă, jing ƀing hơmâo tơlơi dju djuăm 
duăm ruă phara phara tui anai: Ƀing hơmâo tơlơi ruă nuă phara phara, ƀing 
yang sat ngă, ƀing hưt dư laih anŭn ƀing rơwen rơwo. Laih anŭn Yêsu pơsuaih 
hĭ ƀing gơñu. 

25Hơmâo lu mơnuih biă mă mơ̆ng kwar Galilê, tring Dekapolis, plei prŏng 
Yerusalaim, kwar Yudea, laih anŭn mơ̆ng gah adih kơ krong Yurdan mơ̆n; abih 
bang mơnuih anŭn le̱ng kơ đuaĭ tui Ñu soh sel. 

Mathiơ 5 

Khul Tơlơi Pơtô Ƀơi Bŏl Čư̆ 

1Tơdang Yêsu ƀuh ƀing mơnuih lu biă mă, Ñu đĭ nao pơ akiăng čư̆ laih anŭn dŏ 
be̱r kiăng kơ pơtô. Giŏng anŭn, ƀing ding kơna, jing ƀing đuaĭ tui Ñu, rai pơ Ñu, 

2laih anŭn Ñu čơdơ̆ng pơtô kơ ƀing gơ̆ tui anai: 
Tơlơi Mơyŭn Mơak Sĭt Mơ̆ng Ơi Adai 

(Luk 6:20-23) 



1914 

 

 
© 2013 Jơrai Bible Association. 

  
 

 

3“Mơyŭn mơak yơh kơ ƀing hơmâo pran jua ƀu đaŏ kơnang kơ gơñu pô ôh, 
yuakơ ƀing gơñu či hơmâo tơlơi mơnơ̆ng ƀing ană plei amăng Dêh Čar Ơi Adai 
hơmâo yơh. 

4Mơyŭn mơak yơh kơ ƀing mơnuih čŏk hia, yuakơ ƀing gơñu či hơmâo tơlơi 
pơjuh alum yơh. 

5Mơyŭn mơak yơh kơ ƀing mơnuih tơdu rơun amăng pran jua, yuakơ ƀing 
gơñu či tŭ mă anih lŏn kŏng ngăn yơh. 

6Mơyŭn mơak yơh kơ ƀing rơpa mơhao kơ ngă bruă tơpă hơnơ̆ng, yuakơ ƀing 
gơñu či dưi trơi hrăp yơh. 

7Mơyŭn mơak yơh kơ ƀing mơnuih thâo pap drap kơ arăng, yuakơ Ơi Adai či 
pơrơđah tơlơi thâo pap kơ ƀing gơñu yơh. 

8Mơyŭn mơak yơh kơ ƀing hơmâo pran jua jơngeh mă bruă kơ Ơi Adai, yuakơ 
ƀing gơñu či ƀuh Ơi Adai amăng plei hiam yơh. 

9Mơyŭn mơak yơh kơ ƀing thâo pơrơno̱m glaĭ, yuakơ Ơi Adai či yap ƀing gơñu 
jing ană bă Ñu yơh. 

10Mơyŭn mơak yơh kơ hlơi pô tŭ tơlơi arăng kơtư̆ juă kơpĭ kơpe̱t yuakơ kiăng 
ngă tui bruă tơpă hơnơ̆ng Ơi Adai, yuakơ Dêh Čar Adai jing lŏm kơ ƀing gơñu 
yơh. 

11“Mơyŭn mơak yơh kơ ƀing gih tơdang ƀing arăng mưč mač kơpĭ kơpe̱t ƀing 
gih laih anŭn pơhiăp djŏp mơta tơlơi gơ̆ng jơlan ƀlŏr pơkơdơ̆ng glaĭ hăng ƀing 
gih yuakơ ƀing gih đuaĭ tui Kâo. 

12Tui anŭn, hơ̆k kơdơ̆k hăng mơak mơai bĕ, yuakơ gơnam bơni gih pơ plei hiam 
adih či jing prŏng biă mă yơh. Hơdơr bĕ, ăt amăng hơdră jơlan kar hăng anŭn 
mơ̆n, arăng mưč mač kơpĭ kơpe̱t kơ ƀing pô pơala jing ƀing hơdip hlâo kơ 
rơnŭk gih.” 

Ƀing Ding Kơna Yêsu Jing Hrup Hăng Hra Laih Anŭn Tơlơi Bơngač 
(Markôs 9:50; Luk 14:34, 35) 

13Giŏng anŭn, Yêsu pơtô dơ̆ng kơ ƀing ding kơna Ñu tui anai, “Ƀing gih jing hrup 
hăng hra kơ mơnuih mơnam ƀơi lŏn tơnah. Samơ̆ tơdah hra anŭn rơngiă hĭ ia 
mơsĭn, hiư̆m pă hra anŭn dưi jing hĭ mơsĭn glaĭ dơ̆ng lĕ? Samơ̆ glŏm lui hĭ ñu 
pơ gah rơngiao laih anŭn arăng juă nao rai ƀơi ñu yơh. 

14“Ƀing gih jing hrup hăng tơlơi bơngač kơ mơnuih mơnam ƀơi lŏn tơnah. Sa 
boh plei arăng pơdơ̆ng ƀơi bŏl čư̆ sĭt ƀu dưi hơgŏm hĭ ôh. 

15Kar kaĭ mơ̆n, ƀu hơmâo ôh hlơi pô čuh apui kơđen laih anŭn go̱m hĭ kơđen 
anŭn hăng kơthŭng, samơ̆ kơđai glaĭ, ñu pioh apui kơđen anŭn ƀơi tơkai kơđen 
kiăng kơ pơčrang bơngač kơ abih bang mơnuih amăng sang. 

16Hrup hăng tơlơi anŭn mơ̆n, brơi bĕ tơlơi bơngač gih khŏm pơčrang rơđah ƀơi 
anăp mơnuih mơnam, tui anŭn yơh ƀing gơñu či dưi ƀuh hơdôm bruă hiam ƀing 
gih ngă laih anŭn ƀing gơñu či bơni hơơč kơ Ama gih pơ adai adih yơh.” 

Tơlơi Juăt Pơkrĕp Djơ̆ 

17Giŏng anŭn, Yêsu pơtô dơ̆ng tui anai, “Anăm ƀing gih pơmĭn Kâo rai pơ anai 
kiăng kơ hơngah lui hĭ tơlơi pơtô pơblang amăng Tơlơi Juăt Môseh ƀôdah 
amăng Tơlơi Pơtô Ƀing Pô Pơala ôh. Kâo rai ƀu djơ̆ pơrăm lui hĭ hơdôm tơlơi 
pơtô anŭn ôh, samơ̆ Kâo rai kiăng kơ pơkrĕp pơtruh hĭ abih bang tơlơi anŭn 
yơh. 

18Sĭt nik Kâo laĭ kơ ƀing gih, wơ̆t tơdah lŏn rai adai răm hĭ, samơ̆ sa gru boh hră 
anet biă mă ăt ƀu či rơgao hĭ ôh mơ̆ng Tơlơi Juăt anŭn tơl abih bang krep truh 
hĭ hlo̱m ƀo̱m yơh. 

19Tui anŭn yơh, hlơi pô hơngah ƀu gưt tui ôh wơ̆t tơdah anŭn jing sa tơlơi ƀu 
yom pơphan ôh amăng hơdôm tơlơi pơđar anŭn, laih anŭn ăt pơtô kơ arăng 
ngă tui anŭn mơ̆n, Ơi Adai či yap ñu anŭn jing pô ƀu yom pơphan biă mă yơh 
amăng Dêh Čar Ơi Adai. Samơ̆ hlơi pô gưt tui laih anŭn pơtô hơdôm tơlơi pơđar 
anŭn kơ arăng, Ơi Adai či yap ñu anŭn jing pô yom pơphan yơh amăng Dêh Čar 
Adai. 

20Hơnŭn yơh, Kâo laĭ kơ ƀing gih, tơdah ƀing gih kiăng jing ană plei Dêh Čar Ơi 
Adai, brơi bruă tơpă hơnơ̆ng gih khŏm rơgao hloh kơ bruă tơpă hơnơ̆ng ƀing 
Pharisai hăng ƀing nai pơtô tơlơi juăt yơh.” 

Pơtô Pơblang Kơ Tơlơi Hil 

21Giŏng anŭn, Yêsu pơtô dơ̆ng tui anai, “Ƀing gih hơmâo hơmư̆ laih arăng ruai 
kơ tơlơi Ơi Adai pơtă kơ ƀing ơi yă đưm adih, ‘Anăm pơdjai mơnuih ôh! Hlơi pô 
pơdjai mơnuih, ñu anŭn či khŏm tŭ tơlơi phak pơkra ƀơi anăp khua phat kơđi 
yơh.’ 

22Samơ̆ Kâo laĭ kơ ƀing gih, hlơi pô hil kơ ayŏng adơi ñu ƀu hơmâo tơhơnal, ñu 
anŭn či khŏm tŭ tơlơi phak pơkra ƀơi anăp khua phat kơđi yơh. Tơdah hlơi pô 
djik djak kơ ayŏng adơi ñu tui anai, ‘Ih anai hưt’ arăng či phat kơđi ñu ƀơi anăp 
tơlơi pơjơnum prŏng ƀing kŏng tha plei pla yơh. Samơ̆ tơdah hlơi pô laĭ, ‘Ih anai 
mlŭk,’ kơ ƀing ayŏng adơi ñu, ñu anŭn či năng lăp dŏ amăng dơnao apui yơh. 

23“Tui anŭn yơh, tơlơi anai ih khŏm ngă tơdang ih nao pơ sang yang kiăng 
pơyơr gơnam brơi pơyơr ih ƀơi kơnưl Ơi Adai, laih anŭn ƀơi anih anŭn ih 
hơdơr glaĭ tơlơi ayŏng adơi ih hơmâo tơlơi pơkơdơ̆ng glaĭ hăng ih. 

24Ih khŏm lui hĭ bĕ gơnam brơi pơyơr ih jĕ ƀơi anăp kơnưl ngă yang laih anŭn 
ih nao pơrơno̱m glaĭ bĕ hăng ayŏng adơi ih anŭn hlâo, giŏng anŭn wơ̆t glaĭ 
pơyơr bĕ gơnam brơi pơyơr ih anŭn kơ Ơi Adai. 

25“Tơdah hlơi pô phŏng kơđi pơkơdơ̆ng glaĭ hăng ih laih anŭn dua ƀing gih nao 
pơ anih phat kơđi, pơsir hĭ tañ bĕ kơđi anŭn tơdang ih ăt hrŏm hăng ñu ƀơi 

jơlan nao truh pơ anih phat kơđi. Huĭdah tơdang truh pơ anih anŭn laih, ñu či 
jao hĭ ih kơ khua phat kơđi, laih anŭn pô khua phat kơđi anŭn či jao hĭ ih kơ 
khua sang mơnă kiăng kơ krư̆ hĭ ih amăng sang mơnă yơh. 

26Kâo laĭ hăng ih sĭt biă mă, ih ƀu či dưi tơbiă hĭ mơ̆ng sang mơnă anŭn ôh tơl 
ih kla djŏp kơ prăk kăk anet hơnăl tuč yơh.” 

Pơtô Pơblang Kơ Tơlơi Klĕ Pyu 

27Yêsu pơtô dơ̆ng tui anai, “Ƀing gih hơmâo hơmư̆ laih mơ̆n tơlơi arăng ruai kơ 
tơlơi Ơi Adai pơtă tui anai, ‘Anăm klĕ pyu ôh.’ 

28Samơ̆ Kâo laĭ kơ ƀing gih tui anai, tơdah sa čô đah rơkơi lăng ƀơi sa čô đah 
kơmơi hăng tơlơi kluh amoaih, ñu anŭn hơmâo klĕ pyu laih hăng đah kơmơi 
anŭn amăng pran jua ñu. 

29Tui anŭn, tơdah tơlơi mơta ih ƀuh hăng ngă brơi kơ ih soh, brơi ih ƀlăč glŏm 
hĭ bĕ mơta ih anŭn, yuakơ tơdah rơngiă hĭ mơta ih anŭn jing hiam hloh kơ abih 
drơi jan ih Ơi Adai hoaĭ glŏm trŭn hĭ ôh amăng dơnao apui. 

30Kar kaĭ mơ̆n, tơdah bruă tơngan ih ngă brơi kơ ih soh, brơi kơ ih khăt glŏm hĭ 
tơngan ih anŭn bĕ, yuakơ tơdah rơngiă hĭ sa črăn mơ̆ng drơi jan ih jing hiam 
hloh kơ abih drơi jan ih Ơi Adai hoaĭ glŏm trŭn hĭ ôh amăng dơnao apui.” 

Pơtô Pơblang Kơ Tơlơi Lui Bơnai 
(Mathiơ 19:9; Markôs 10:11, 12; Luk 16:18) 

31Yêsu pơtô dơ̆ng tui anai, “Đưm đă adih arăng ruai kơ tơlơi Ơi Adai pơtô tui 
anai, ‘Hlơi pô lui hĭ bơnai ñu, ñu anŭn khŏm pơkra bĕ hră pơsĭt kơ tơlơi pơlui 
anŭn, kiăng kơ pơrơđah bơnai ñu hơmâo tơlơi rơngai dưi dŏ kơ đah rơkơi 
pơkŏn yơh.’ 

32Samơ̆ Kâo laĭ kơ ƀing gih, tơdah hlơi pô lui hĭ bơnai ñu, samơ̆ gơ̆ ƀu ngă tơlơi 
gao akŏ ôh, ñu anŭn yơh ngă soh. Ñu hơmâo pơjing hĭ laih gơ̆ jing đah kơmơi 
klĕ pyu tơdang pô pơkŏn dŏ kơ gơ̆, laih anŭn pô dŏ kơ gơ̆ anŭn ăt jing hĭ pô klĕ 
pyu mơ̆n.” 

Pơtô Pơblang Kơ Tơlơi Ƀuăn Rơ̆ng 

33Yêsu pơtô dơ̆ng tui anai, “Laih anŭn dơ̆ng, ƀing gih ăt hơmâo hơmư̆ laih mơ̆n 
tơlơi arăng ruai kơ Ơi Adai pơtô kơ ƀing ơi yă đưm adih tui anai, ‘Ih anăm ƀuăn 
rơ̆ng ƀlŏr ôh, samơ̆ pơgiŏng hĭ bĕ tơlơi ih hơmâo ƀuăn rơ̆ng laih hăng Khua 
Yang.’ 

34Samơ̆ Kâo laĭ kơ ƀing gih tui anai: Anăm ƀuăn rơ̆ng hăng hơget gĕt ôh. Anăm 
ƀuăn rơ̆ng hăng adai adih ôh, yuakơ adai jing grê pơtao Ơi Adai; 

35anăm ƀuăn rơ̆ng hăng lŏn tơnah anai mơ̆n, yuakơ anŭn jing hơnăl Ơi Adai 
trung tơkai yơh; ăt anăm ƀuăn rơ̆ng hăng plei prŏng Yerusalaim ôh, yuakơ plei 
anŭn jing plei Pơtao Prŏng dŏ. 

36Laih anŭn dơ̆ng, anăm ƀuăn rơ̆ng hăng boh akŏ gih ôh, yuakơ ƀing gih ƀu dưi 
pơjing rai ôh wơ̆t tơdah kơnơ̆ng sa ară ƀŭk jing hĭ ko ̱̆  ƀôdah jŭ̱. 

37Brơi ƀing gih pơhiăp bĕ kơ tơlơi ƀing gih tŭ ư ‘Ơ’ jing ‘Ơ’, laih anŭn amăng 
tơlơi ƀing gih ƀu tŭ ư ‘Ơ ơh’ jing ‘Ơ ơh’ yơh. Laih anŭn dơ̆ng, hơget tơlơi ƀing 
gih thim mŭt hloh kơ boh hiăp anŭn dơ̆ng jing tơlơi tơbiă rai mơ̆ng yang sat 
Satan yơh.” 

Pơtô Pơblang Kơ Tơlơi Rŭ Nua 
(Luk 6:29, 30) 

38Yêsu pơtô dơ̆ng tui anai, “Ƀing gih ăt hơmâo hơmư̆ laih mơ̆n kơ tơlơi arăng 
ruai Ơi Adai pơtô laih mơ̆ng đưm adih tui anai, ‘Mơta kla glaĭ kơ mơta, laih anŭn 
tơgơi kla glaĭ kơ tơgơi.’ 

39Samơ̆ kâo laĭ kơ ƀing gih tui anai: Anăm rŭ nua ôh ƀơi hlơi pô ngă sat ƀai kơ 
ƀing gih. Tơdah hlơi pô păh meng gih gah hơnuă, brơi ƀing gih ăt nger brơi bĕ 
kơ ñu anŭn păh bơnăh gah ieo mơ̆n. 

40Tơdah hlơi pô kiăng phŏng kơđi kơ ƀing gih kiăng mă hĭ ao rơpi̱h gih, ăt brơi 
bĕ kơ ñu anŭn hlŏng mă hĭ ao jao gih mơ̆n. 

41Tơdah hlơi pô amăng ƀing ling tơhan pơgŏ̱ ƀing gih gui dram gơnam brơi kơ 
ñu sa rơwang juă, gui brơi bĕ kơ ñu dua rơwang juă kiăng pơrơđah gih pô jing 
mơnuih hiam klă. 

42Pha brơi bĕ kơ hlơi pô rơkâo kơ ƀing gih, laih anŭn anăm hơngah hĭ ôh kơ 
hlơi pô kiăng čan mă gơnam gih.” 

Pơtô Pơblang Khŏm Khăp Kơ Ƀing Rŏh Ayăt 
(Luk 6:27, 28, 32-36) 

43Yêsu pơtô dơ̆ng tui anai, “Ƀing gih hơmâo hơmư̆ laih tơlơi arăng ruai kơ tơlơi 
Ơi Adai laĭ tui anai, ‘Khăp bĕ kơ mơnuih re̱ng gah gih laih anŭn pơrơmut bĕ kơ 
ƀing rŏh ayăt gih.’ 

44Samơ̆ kâo laĭ kơ ƀing gih tui anai: Khăp bĕ kơ ƀing rŏh ayăt gih laih anŭn iâu 
laĭ Ơi Adai bĕ kơ ƀing mưč mač kơpĭ kơpe̱t kơ ƀing gih. 

45Tui anŭn yơh, ƀing gih či pơrơđah ƀing gih jing ană bă Ama ta pơ adai adih, 
yuakơ ƀing gih ngă hrup hăng Ñu; Ñu ăt brơi kơ yang hrơi Ñu pơčrang ƀơi ƀing 
hiam klă laih anŭn ƀơi ƀing sat ƀai mơ̆n, laih anŭn Ñu ăt mơit rai ia hơjan ƀơi 
ƀing tơpă hơnơ̆ng laih anŭn ƀơi ƀing wĕ wŏ mơ̆n. 

46Tơdah ƀing gih khăp kơnơ̆ng kơ hlơi pô khăp kơ ƀing gih đôč, hơget tơlơi 
bơni ƀing gih či hơmâo lĕ? Sĭt yơh ƀing ring jia soh sat ăt ngă tui anŭn mơ̆n. 

47Laih anŭn tơdah ƀing gih pơhiăp kơkuh hăng ƀing ayŏng adơi amai adơi gih 
đôč, hơget tơlơi tŭ yua ƀing gih hơmâo hloh kơ ƀing pơkŏn juăt ngă tui anŭn 
lĕ? Ƀing tuai ƀu đaŏ kơ Ơi Adai ăt ngă tui anŭn mơ̆n. 

48Hơnŭn yơh, brơi kơ ƀing gih jing hiam hlo̱m bĕ kar hăng Ama ta pơ adai adih 
jing hiam hlo̱m.” 

Mathiơ 6 

Mă Bruă Kơ Ơi Adai Hăng Kơnuih Djơ̆ Lăp 

1Yêsu pơtô dơ̆ng tui anai, “Ƀing gih răng bĕ, anăm pơrơđah ôh bruă tơpă 
hơnơ̆ng gih ƀơi anăp mơnuih kiăng kơ ƀing gơñu pơư bơni kơ ƀing gih. Samơ̆ 
tơdah ƀing gih ngă tui anŭn, ƀing gih ƀu či hơmâo ôh gơnam bơni mơ̆ng Ama 
gih pơ adai adih. 

Pơtô Pơblang Kơ Tơlơi Djru Kơ Mơnuih Kơƀah Kiăng 

2“Tui anŭn, tơdang ƀing gih djru brơi hơget gơnam kơ sa čô kơƀah kiăng, ƀing 
gih anăm ayŭp tơdiăp pơư pơang ôh, kar hăng ƀing pơƀlŏr juăt ngă amăng khul 
sang pơjơnum kơkuh pơpŭ laih anŭn ƀơi anih hơmâo lu mơnuih. Ƀing gơñu 
ngă tui anŭn kiăng kơ arăng bơni kơ ƀing gơñu yơh. Kâo laĭ sĭt hăng ƀing gih, 
tơdang ƀing gơñu ngă tui anŭn ƀing gơñu hơmâo tŭ mă laih abih bang gơnam 
bơni ƀing gơñu či hơmâo. 

3Samơ̆ tơdang ƀing gih djru brơi kơ sa čô mơnuih kơƀah kiăng, anăm brơi ôh 
kơ tơngan gah ieo gih thâo hơget bruă tơngan gah hơnuă gih hlak ngă. 

4Tui anŭn, tơlơi ƀing gih ngă anŭn jing bruă hơgŏm yơh, laih anŭn Ama ta, jing 
Pô ƀuh hơget bruă ƀing gih ngă laih amăng tơlơi hơgŏm, či brơi gơnam bơni kơ 
ƀing gih yơh. 

Yêsu Pơtô Pơblang Kơ Tơlơi Iâu Laĭ 
(Luk 11:2-4) 

5“Tơdang ƀing gih iâu laĭ, anăm ngă ôh hrup hăng ƀing pơƀlŏr! Ƀing gơñu khăp 
dŏ dơ̆ng iâu laĭ amăng sang pơjơnum kơkuh pơpŭ laih anŭn ƀơi anih hơmâo lu 
mơnuih, tui anŭn rĭm čô či dưi ƀuh bruă ƀing gơñu yơh. Kâo laĭ hăng ƀing gih 
sĭt biă mă, tơdang ƀing gơñu ngă tui anŭn, ƀing gơñu hơmâo tŭ mă laih abih 
bang gơnam bơni ƀing gơñu či hơmâo. 

6Samơ̆ tơdang ƀing gih iâu laĭ, brơi ƀing gih mŭt nao bĕ amăng anih gih, krư̆ hĭ 
bah amăng laih anŭn iâu laĭ bĕ kơ Ama ta, jing Pô ƀu hơmâo hlơi pô thâo ƀuh 
ôh. Hơnŭn yơh, Ama ta jing Pô ƀuh hơget tơlơi ƀing gih ngă laih amăng anih 
hơgŏm, Ñu či brơi gơnam bơni kơ ƀing gih yơh.” 

7“Laih anŭn tơdang ƀing gih iâu laĭ, anăm yua lu boh hiăp ƀu hơmâo tŭ yua ôh 
kar hăng ƀing tuai juăt ngă, yuakơ ƀing gơñu pơmĭn tơdah ƀing gơñu pơhiăp 
lu, ƀing yang rơba̱ng či hơmư̆ tơlơi ƀing gơñu kwưh yơh. 

8Anăm hla̱ tui ƀing gơñu anŭn ôh, yuakơ Ama ta thâo laih hơget tơlơi ƀing gih 
kiăng hlâo kơ ƀing gih kwưh rơkâo kơ Ñu. 

9“Hơnŭn yơh, anai yơh jing tơlơi ƀing gih năng kơ iâu laĭ, “ ‘Ơ Ama gơmơi dŏ 
amăng adai adih hơi, brơi kơ abih bang mơnuih mơnam pơpŭ pơyom kơ anăn 
rơgoh hiam Ih. 

10Brơi kơ Dêh Čar Hlŏng Lar Ih rai tañ ƀơi lŏn tơnah anai; brơi kơ tơlơi Ih kiăng 
dưi jing ƀơi lŏn tơnah kar hăng dưi jing amăng adai adih mơ̆n. 

11Pha brơi bĕ kơ ƀing gơmơi gơnam ƀơ̆ng huă djŏp kơ rĭm hrơi. 

12Pap brơi đa bĕ tơlơi sat ƀing gơmơi hơmâo ngă laih, kar hăng gơmơi pô pap 
brơi hơdôm tơlơi sat ƀing mơnuih pơkŏn hơmâo pơsoh pơkơdơ̆ng glaĭ laih 
hăng ƀing gơmơi. 

13Anăm lui brơi kơ ƀing gơmơi bưp djơ̆ tơlơi plư hăng ngă soh hĭ ôh, samơ̆ 
pơklaih hĭ bĕ ƀing gơmơi mơ̆ng Pô sat ƀai. Hơnŭn yơh, tơlơi Ih git gai wai lăng 
mơnuih mơnam, tơlơi dưi mơyang laih anŭn tơlơi ang yang lŏm kơ Ih nanao 
hlŏng lar. Amen.’ 

14“Yuakơ tơdah ƀing gih pap brơi tơlơi wĕ wŏ kơ ƀing arăng hơmâo pơsoh 
pơkơdơ̆ng glaĭ laih hăng ƀing gih, tui anŭn Ama ta pơ adai adih ăt či pap brơi 
kơ ƀing gih mơ̆n. 

15Samơ̆ tơdah ƀing gih ƀu pap brơi tơlơi wĕ wŏ kơ ƀing arăng ôh, tui anŭn Ama 
ta kŏn či pap brơi lơi kơ hơdôm tơlơi wĕ wŏ gih. 

Pơtô Pơblang Kơ Tơlơi Kŏm Ƀơ̆ng Huă 

16“Tơdang ƀing gih iâu laĭ kŏm ƀơ̆ng huă, ƀing gih anăm ngă ôh ƀo ̆  mơta gih 
rơngot hơning kar hăng ƀing mơnuih pơƀlŏr ngă, yuakơ ƀing gơñu juăt ngă ƀo ̆  
mơta gơñu tơbrĭh tơbrăh rơngot tui anŭn kiăng kơ arăng thâo krăn ƀing gơñu 
hlak iâu laĭ kŏm ƀơ̆ng huă yơh. Samơ̆ Kâo laĭ sĭt biă mă hăng ƀing gih, ƀing gơñu 
hơmâo tŭ mă laih abih bang gơnam bơni gơñu či hơmâo. 

17Tơdang ƀing gih iâu laĭ kŏm ƀơ̆ng huă, pač bĕ ƀo ̆  mơta gih laih anŭn pik bĕ ia 
ƀâo mơngưi ƀơi akŏ gih, 

18kiăng kơ ƀing arăng ƀu dưi thâo krăn ôh ƀing gih hlak iâu laĭ kŏm ƀơ̆ng huă. 
Samơ̆ kơnơ̆ng Ama ta đôč yơh, jing Pô ƀu hơmâo hlơi pô thâo ƀuh ôh, thâo krăn 
kơ tơlơi ƀing gih ngă. Hơnŭn yơh, Ama ta jing Pô ƀuh hơget tơlơi ƀing gih ngă 
laih amăng anih hơgŏm, Ñu či brơi gơnam bơni kơ ƀing gih yơh.” 

Mŭk Dram Pơ Adai Adih 
(Luk 12:33, 34) 

19Yêsu pơtô dơ̆ng tui anai, “Anăm pơkom pioh ôh kơ gih pô mŭk dram ƀơi lŏn 
tơnah anai, jing anih hơmâo bring ƀơ̆ng mot ƀŏh, laih anŭn hơmâo ƀing klĕ hyu 
klơi kơsem, ƀŏh pơnăng hăng klĕ mă hĭ. 

20Samơ̆ ƀing gih pơkom pioh bĕ mŭk dram gih pơ adai adih, jing anih ƀu hơmâo 
ôh bring ƀơ̆ng mot ƀŏh, laih anŭn kŏn hơmâo lơi ƀing klĕ hyu klơi kơsem, ƀŏh 
pơnăng hăng klĕ mă. 

21Kâo laĭ tui anŭn yuakơ pơpă mŭk dram gih dŏ, pơ anih anŭn mơ̆n pran jua gih 
dŏ.” 

Tơlơi Bơngač Kơ Drơi Jan 
(Luk 11:34-36) 

22Yêsu pơtô dơ̆ng tui anai, “Mơta jing apui kơđen kơ drơi jan. Tui anŭn, tơdah 
mơta gih hiam, abih drơi jan gih či bă hăng tơlơi bơngač yơh. 

23Samơ̆ tơdah mơta gih bum hĭ, sĭt abih drơi jan gih či bă hăng tơlơi kơnăm yơh. 
Hơnŭn yơh, tơdah mơta anŭn năng jing tơlơi bơngač amăng tơlơi hơdip gih 
kơnơ̆ng jing kơnăm đôč, tơlơi kơnăm anŭn mơmŏt biă mă yơh!” 

Ƀu Dưi Mă Bruă Kơ Dua Čô Khua 
(Luk 16:13) 

24Yêsu pơtô dơ̆ng tui anai, “Ƀu hơmâo ding kơna pă ôh dưi mă bruă kơ dua čô 
khua, yuakơ ñu či pơrơmut kơ khua anai laih anŭn khăp kơ khua adih; ñu či 
tŏng ten hăng khua anai laih anŭn djik djak kơ khua adih yơh. Kar kaĭ mơ̆n, ƀing 
gih ƀu dưi mă bruă kơkuh pơpŭ kơ Khua Yang Ơi Adai laih anŭn kơ yang mŭk 
dram lŏn tơnah ôh.” 

Anăm Ƀlơ̆ng Bơngơ̆t Ôh 
(Luk 12:22-31) 

25“Yuakơ tơlơi anŭn yơh Kâo laĭ kơ ƀing gih tui anai, ƀing gih anăm ƀlơ̆ng 
bơngơ̆t ôh kơ tơlơi hơdip gih hơget gơnam ƀơ̆ng huă či ƀơ̆ng ƀôdah či mơñum; 
ƀing gih kŏn anăm ƀlơ̆ng bơngơ̆t lơi kơ drơi jan gih hơget gơnam či čut hơô. Ƀu 
djơ̆ ôh hă, tơlơi hơdip ta yom pơphan hloh kơ gơnam ƀơ̆ng huă laih anŭn drơi 
jan ta yom pơphan hloh kơ sum ao? 

26Lăng bĕ khul čim brĭm pơ adai adih. Ƀing gơñu ƀu tơjŭ pla ôh kŏn pĕ hơpuă 
lơi. Ƀing gơñu ƀu pơkom pioh ôh hơget gơnam tăm amăng atông, samơ̆ Ama 
gih amăng adai adih ăt čem rong brơi kơ ƀing gơñu mơ̆n. Hiư̆m ngă, ƀing gih ƀu 
yom pơphan hloh kơ khul čim anŭn ôh hă? 

27Hơmâo mơ̆ hlơi pô amăng ƀing gih dưi thim đĭ tơlơi hơdip ñu sui ƀiă dơ̆ng 
tơdah ñu ƀlơ̆ng bơngơ̆t?” 

28“Tui anŭn, mơ̆n, yua hơget ƀing gih ƀlơ̆ng bơngơ̆t kơ sum ao čut hơô lĕ? Lăng 
bĕ kơ khul bơnga pông yang amăng đang hơma čăt đĭ, hơdôm bơnga anŭn ƀu 
gleh mă bruă ôh kŏn rơwơi mơñam lơi. 

29Samơ̆ kâo laĭ kơ ƀing gih, wơ̆t tơdah pơtao Solomôn hơmâo tơlơi hing ang biă 
mă samơ̆ ñu ƀu hơmâo buh ôh sum ao ro ̆  kar hăng sa amăng khul bơnga anŭn. 

30Yuakơ Ơi Adai yơh jing Pô buh brơi kơ rơ̆k ruăñ, jing djuai čăt đĭ hrơi anai 
laih anŭn arăng čuh hĭ amăng tơpur hrơi pơgi, tui anŭn bơ kơ ƀing gih, Ñu ƀu 
či buh brơi kơ ƀing gih hloh kơ anŭn ôh hă, Ơ ƀing anet tơlơi đaŏ ăh? 

31Tui anŭn, ƀing gih anăm ƀlơ̆ng bơngơ̆t ôh laih anŭn tơña tui anai, ‘Hơget ƀing 
ta či ƀơ̆ng lĕ?’ ‘Hơget ƀing ta či mơñum lĕ?’ Ƀôdah ‘Hơget ƀing ta či čut hơô lĕ?’ 

32Bơ kơ ƀing tuai ƀu đaŏ kơ Ơi Adai, ƀing gơñu ăt juăt hơduah sem abih bang 
hơdôm tơlơi mơnơ̆ng anŭn mơ̆n; bơ kơ ƀing gih, Ama ta pơ adai adih ăt thâo 
krăn abih bang tơlơi ƀing gih kơƀah kiăng mơ̆n. 

33Samơ̆ tơlơi yom pơphan hloh blung hlâo, brơi kơ ƀing gih hơduah sem bĕ 
kiăng kơ dưi jing ƀing ană plei Dêh Čar Hlŏng Lar Ñu wơ̆t hăng bruă tơpă 
hơnơ̆ng Ñu kiăng, tui anŭn Ñu ăt či pha brơi mơ̆n abih bang tơlơi mơnơ̆ng anŭn 
kơ ƀing gih. 

34“Hơnŭn yơh, anăm ƀlơ̆ng bơngơ̆t ôh kơ hrơi pơgi, yuakơ hrơi pơgi či hơmâo 
djŏp tơlơi ƀlơ̆ng kơ hrơi anŭn yơh. Hrơi pă hơmâo djŏp tơlơi tơnap rŭng kơ 
hrơi anŭn yơh!” 

Mathiơ 7 

Anăm Klă Kơđi Arăng Ôh 

(Luk 6:37, 38, 41, 42) 

1Giŏng anŭn, Yêsu pơtô dơ̆ng tui anai, “Anăm klă̱ kơđi kơ ƀing arăng ôh, huĭdah 
Ơi Adai či klă̱ kơđi kơ ƀing gih yơh, 

2yuakơ hiư̆m pă tơlơi ƀing gih klă̱ kơđi kơ ƀing arăng, Ñu či klă̱ kơđi kơ ƀing gih 
ăt kar kaĭ mơ̆n. Hăng hơnơ̆ng pơkă hơget ƀing gih hơmâo pơkă brơi laih kơ 
ƀing arăng, Ñu či pơkă brơi glaĭ kơ ƀing gih kar kaĭ mơ̆n. 

3“Samơ̆ yua hơget ƀing gih lăng ƀuh ƀruih amăng mơta ayŏng adơi gih samơ̆ 
ƀing gih ƀu kiăng lăng ƀuh ôh hơda amăng mơta gih pô lĕ? 

4Tui anŭn, hiư̆m pă ƀing gih dưi laĭ hăng ayŏng adơi gih tui anai, ‘Rơkâo kơ ih 
brơi kơ kâo mă pơđuaĭ hĭ bĕ ƀruih mơ̆ng mơta ih,’ samơ̆ tơdang anŭn mơta gih 
pô ăt dŏ hơmâo hơda amăng anŭn lĕ? 

5Ơ ƀing mơnuih pơƀlŏr ăh! Blung hlâo mă pơđuaĭ hĭ bĕ hơda mơ̆ng mơta gih 
pô, giŏng anŭn kăh ƀing gih či dưi lăng ƀuh rơđah yơh kiăng kơ mă pơđuaĭ hĭ 
ƀruih mơ̆ng mơta ayŏng adơi gih. 

Răng Bĕ Kơ Tơlơi Hyu Pơlar Dêh Čar Adai 

6“Anăm pha brơi gơnam rơgoh hiam kơ khul asâo ôh, huĭdah gơñu kơnơ̆ng wơ̆t 
glaĭ hăng kĕ hak hĭ ƀing gih đôč laih anŭn kŏn jao brơi añŭ plĕr kơ khul bơbui 
lơi, huĭdah gơñu kơnơ̆ng juă hĭ hơdôm gơnam anŭn gah yŭ tơkai gơñu đôč yơh.” 

Tơlơi Iâu Laĭ Ơi Adai Laĭ Glaĭ 
(Luk 11:9-13) 

7Yêsu pơtô dơ̆ng tui anai, “Rơkâo nanao bĕ, tui anŭn ƀing gih či hơmâo; hơduah 
nanao bĕ, tui anŭn ƀing gih či hơduah ƀuh; khŏk bah amăng nanao bĕ, tui anŭn 
Ơi Adai či pŏk brơi kiăng ju̱m ƀing gih yơh. 

8Tơlơi anŭn jing sĭt yuakơ hlơi pô rơkâo či tŭ mă yơh, hlơi pô hơduah či ƀuh 
yơh, laih anŭn hlơi pô khŏk bah amăng Ơi Adai či pŏk brơi kơ ñu yơh. 

9“Bơ kơ ƀing gih, hơmâo mơ̆ hlơi pô jing ama, tơdah ană ñu rơkâo ƀañ tơpŭng 
ñu či pha brơi kơ gơ̆ tơlŏ boh pơtâo? 

10Ƀôdah tơdah ană ñu rơkâo akan, ñu či pha brơi kơ gơ̆ ala jing hlô ƀing ta ƀu 
ƀơ̆ng ôh? 

11Tui anŭn, wơ̆t tơdah ƀing gih jing ƀing klih sat samơ̆ ăt thâo pha brơi mơ̆n 
gơnam hiam klă kơ ană gih, sĭt ƀai jai yơh Ama gih dŏ pơ adai adih thâo pha 
brơi gơnam hiam klă kơ hlơi pô kwưh rơkâo kơ Ñu. 

12“Amăng abih bang tơlơi bruă, ngă bĕ kơ ƀing arăng hơget tơlơi ƀing gih kiăng 
kơ ƀing gơñu ngă brơi kơ ƀing gih, yuakơ anŭn yơh jing tơlơi kiăng laĭ amăng 
Tơlơi Juăt laih anŭn amăng Tơlơi Pơtô Ƀing Pô Pơala.” 

Amăng Ja̱ng Gơniă Truh Pơ Plei Hiam 
(Luk 13:24) 

13Yêsu pơtô dơ̆ng tui anai, “Mŭt găn bĕ pơ amăng ja̱ng gơniă, yuakơ amăng ja̱ng 
hluai ba nao pơ anih răm rai laih anŭn jơlan nao pơ anih anŭn jing amuñ yơh. 
Tui anŭn, hơmâo lu biă mă mơnuih mŭt găn nao pơ amăng ja̱ng anŭn. 

14Samơ̆ amăng ja̱ng gơniă laih anŭn jơlan tơnap tap ba nao pơ anih hơdip yơh. 
Tui anŭn, kơnơ̆ng hơmâo ƀiă đôč mơnuih ruah mă kiăng mŭt pơ amăng ja̱ng 
anŭn.” 

Kơyâo Hăng Boh Kơyâo 
(Luk 6:43, 44) 

15Yêsu pơtô dơ̆ng tui anai, “Răng bĕ kơ ƀing pô pơala ƀlŏr, jing hrup hăng ƀing 
buh mă klĭ triu gah rơngiao, rai pơ ƀing gih, samơ̆ gah lăm ƀing gơñu sĭt jing 
hrup hăng asâo tan kĕ pơrai biă mă yơh. 

16Ƀing gih či thâo krăn ƀing gơñu yua mơ̆ng boh čroh gơñu pơtơbiă rai yơh. 
Ƀing gih thâo laih, kơyâo drơi ƀu pơtơbiă rai boh kơƀâo ôh laih anŭn hrĕ drơi 
kŏn pơtơbiă rai boh hra lơi? 

17Amăng hơdră jơlan hrup hăng anŭn mơ̆n, kơyâo hiam pơtơbiă rai boh čroh 
hiam samơ̆ kơyâo sat pơtơbiă rai boh čroh sat yơh. 

18Kơyâo hiam ƀu thâo pơtơbiă rai boh čroh sat ôh, laih anŭn kơyâo sat kŏn thâo 
pơtơbiă rai boh hiam lơi. 

19Laih anŭn kơyâo pă ƀu pơtơbiă rai hơdôm boh hiam, arăng či dro̱m čuh hĭ 
amăng apui yơh. 

20Tui anŭn, yua mơ̆ng hơdôm boh čroh ƀing pô pơala ƀlŏr pơtơbiă rai yơh, ƀing 
gih či dưi thâo krăn ƀing gơñu.” 

Ƀing Mơnuih Yêsu Ƀu Thâo Krăn Ôh 
(Luk 13:25-27) 

21Yêsu pơtô dơ̆ng tui anai, “Hơmâo lu mơnuih iâu kơ Kâo nanao, ‘Ơ Khua Yang, 
Ơ Khua Yang,’ samơ̆ ƀu djơ̆ ôh abih bang ƀing gơñu anŭn či dưi jing ană plei Dêh 
Čar Ơi Adai; kơnơ̆ng kơ ƀing hlơi pô gưt tui tơlơi hơduah kiăng Ama kâo, jing 
Pô dŏ pơ adai adih, pô anŭn đôč yơh dưi mŭt. 

22Amăng Hrơi Phat Kơđi Prŏng či hơmâo lu mơnuih laĭ hăng kâo tui anai, ‘Ơ 
Khua Yang, Ơ Khua Yang! Ƀu djơ̆ hăng anăn Ih ôh hă ƀing gơmơi laĭ lui hlâo? Ƀu 
djơ̆ hăng anăn Ih ôh hă ƀing gơmơi puh pơđuaĭ hĭ ƀing yang sat? Laih anŭn ƀu 
djơ̆ hăng anăn Ih ôh hă ƀing gơmơi ngă lu tơlơi mơsêh mơyang?’ 

23Giŏng anŭn, Kâo či pơhiăp rơđah hăng ƀing gơñu tui anai, ‘Ơ ƀing mơnuih sat 
ƀai ăh, Kâo ƀu thâo krăn ƀing gih ôh. Đuaĭ ataih hĭ bĕ mơ̆ng Kâo!’ ” 

Mơnuih Rơgơi Hăng Mơnuih Mlŭk Pơdơ̆ng Đĭ Sang 
(Luk 6:47-49) 

24Yêsu pơtô dơ̆ng tui anai, “Hlơi pô hơmư̆ hơdôm boh hiăp Kâo anai laih anŭn 
gưt tui, ñu anŭn hrup hăng mơnuih rơgơi thâo pơdơ̆ng đĭ sang ñu ƀơi anih boh 
pơtâo kơjăp yơh. 

25Tơdang hơmâo hơjan prŏng, angĭn rơbŭ kơthel thut klă̱ nao pơ sang anŭn laih 
anŭn ia li̱ng rai, sang anŭn ƀu či rơbuh glưh hĭ ôh, yuakơ sang anŭn hơmâo atur 
dŏ ƀơi anih boh pơtâo kơjăp.” 

26“Samơ̆ hlơi pô hơmư̆ hơdôm boh hiăp Kâo anai laih anŭn ƀu gưt tui ôh, ñu 
anŭn hrup hăng mơnuih mlŭk pơdơ̆ng đĭ sang ñu ƀơi anih lŏn čuah yơh. 

27Tơdang hơmâo hơjan prŏng, angĭn rơbŭ kơthel thut klă̱ nao pơ sang anŭn laih 
anŭn ia li̱ng rai, sang anŭn či rơbuh glưh hĭ mơtam yơh laih anŭn tơlơi rơbuh 
rŭ ră anŭn jing kơtang biă mă.” 

Tơlơi Dưi Yêsu 

28Tơdang Yêsu pơhiăp giŏng laih abih hơdôm tơlơi anŭn, ƀing mơnuih lu dŏ 
hơmư̆ Ñu ƀơi bŏl čư̆ anŭn dŏ kơtuă hli̱ng hla̱ng biă mă kơ tơlơi Ñu pơtô, 

29yuakơ ƀu djơ̆ hrup hăng ƀing nai pơtô Tơlơi Juăt pơtô kơ ƀing gơ̆ ôh, samơ̆ 
Ñu pơtô hrup hăng pô hơmâo tơlơi dưi biă mă. 

Mathiơ 8 

Yêsu Pơsuaih Mơnuih Djơ̆ Phŭng 

(Markôs 1:40-45; Luk 5:12-16) 

1Giŏng anŭn, tơdang Yêsu rơbat trŭn mơ̆ng bŏl čư̆, hơmâo ƀing mơnuih lu đuaĭ 
tui Ñu. 

2Hơmâo sa čô đah rơkơi djơ̆ phŭng rai tŏ tơŭt jĕ ƀơi Ñu laih anŭn rơkâo tui anai, 
“Ơ Khua ăh, tơdah Ih kiăng, Ih dưi pơrơgoh pơsuaih hĭ kâo yơh.” 

3Yêsu yơr tơbiă tơngan Ñu ruaih ƀơi gơ̆ hăng laĭ tui anai, “Kâo kiăng yơh, rơgoh 
suaih hĭ bĕ!” Ƀơi mông anŭn mơtam, mơnuih anŭn suaih hĭ mơ̆ng tơlơi djơ̆ 
phŭng anŭn yơh. 

4Giŏng anŭn, Yêsu pơtă kơ ñu tui anai, “Anai nê, ih anăm ră ruai hơget tơlơi kơ 
arăng ôh, samơ̆ nao hla̱o pơ khua ngă yang bĕ kiăng kơ ñu kơsem lăng drơi jan 

ih laih anŭn pơyơr bĕ gơnam ngă yang tui hăng tơlơi juăt Môseh pơđar laih 
kiăng kơ ngă gơ̆ng jơlan kơ tơlơi ih rơgoh suaih laih.” 

Yêsu Pơsuaih Ding Kơna Khua Tơhan Rôm 
(Luk 7:1-10) 

5Tơdang Yêsu mŭt nao laih amăng plei Kapharnaoum, hơmâo sa čô khua tơhan 
rai kwưh rơkâo pơ Ñu kiăng kơ djru brơi tui anai, 

6“Ơ Khua ăh, ding kơna kâo dŏ đih pơ sưng amăng sang kâo hlak rơwen rơwo 
ruă nuă tơnap tap biă mă.” 

7Yêsu laĭ kơ ñu tui anai, “Kâo či nao pơsuaih hĭ ñu yơh.” 

8Samơ̆ khua tơhan anŭn laĭ glaĭ tui anai, “Ơ Khua ăh, kâo ƀu lăp ôh ju̱m Ih mŭt 
amăng sang kâo, samơ̆ rơkâo kơ Ih pơđar sa boh hiăp đôč laih anŭn ding kơna 
kâo či suaih hĭ mơtam yơh. 

9Kâo laĭ tui anŭn yuakơ kâo pô ăt dŏ gah yŭ tơlơi dưi khua kâo mơ̆n laih anŭn 
ƀing tơhan dŏ gah yŭ kơ tơlơi dưi kâo. Tơdah kâo pơđar tơhan anai, ‘Nao bĕ,’ 
ñu nao mơtam. Laih anŭn, tơdah kâo iâu rai tơhan anŭn, ‘Rai pơ anai bĕ,’ ñu rai 
mơtam yơh, laih anŭn tơdah kâo pơđar kơ ƀing hlŭn kâo, ‘Mă bruă bĕ,’ ƀing 
gơñu mă bruă mơtam.” 

10Tơdang Yêsu hơmư̆ hơdôm tơlơi anŭn, Ñu dŏ hli̱ng hla̱ng yơh laih anŭn laĭ 
hăng ƀing đuaĭ tui Ñu tui anai, “Kâo laĭ kơ ƀing gih sĭt biă mă, amăng ƀing Israel 
Kâo aka hơduah ƀuh ôh mơnuih hơmâo tơlơi đaŏ prŏng kar hăng anai. 

11Samơ̆ Kâo laĭ kơ ƀing gih, tơdang Pô Messiah pơko ̆  pơjing Dêh Čar Ơi Adai ƀơi 
lŏn tơnah anai, či hơmâo lu mơnuih mơ̆ng djŏp djang anih amăng lŏn tơnah či 
rai dŏ ƀơ̆ng huă hrŏm hơbĭt hăng ơi adon ta Abraham, Isa̱k laih anŭn Yakôb. 

12Samơ̆ Ơi Adai či kiaŏ pơđuaĭ hĭ ƀing ană tơčô, jing ƀing hlâo adih năng jing 
ană plei Dêh Čar Ơi Adai, pơ anih kơnăm mơmŏt gah rơngiao; pơ anih anŭn yơh 
či hơmâo tơlơi čŏk hia laih anŭn tơlơi kĕ tơgơi.” 

13Giŏng anŭn, Yêsu pơhiăp hăng pô khua tơhan anŭn tui anai, “Glaĭ bĕ, tơlơi ih 
rơkâo anŭn či krep truh tui hăng tơlơi ih hơmâo đaŏ laih yơh.” Ƀơi mông anŭn 
mơtam, ding kơna ñu suaih hĭ yơh. 

Yêsu Pơsuaih Lu Mơnuih 
(Markôs 1:29-34; Luk 4:38-41) 

14Giŏng anŭn, Yêsu nao pơ sang Pêtrôs laih anŭn Ñu ƀuh tơhmua đah kơmơi 
Pêtrôs hlak duăm dŏ đih ƀơi sưng. 

15Yêsu mă tơngan gơ̆, tơlơi duăm anŭn rơngiă hĭ mơtam laih anŭn gơ̆ tơgŭ 
čơdơ̆ng mă bruă djru kơ ƀing gơñu yơh. 

16Tơdang hrơi klăm jĕ mơmŏt laih, ƀing arăng ba pơ Yêsu lu mơnuih yang sat 
ngă. Tui anŭn, Yêsu puh pơđuaĭ hĭ yang sat mơ̆ng lu mơnuih anŭn hăng tơlơi 
Ñu pơhiăp laih anŭn Ñu pơsuaih hĭ abih bang mơnuih ruă mơ̆ng djŏp mơta 
tơlơi dju djuăm duăm ruă. 

17Ñu ngă tơlơi anŭn kiăng kơ krep djơ̆ tui hăng tơlơi hơmâo pơhiăp laih mơ̆ng 
pô pơala Yesayah tui anai, “Ñu pô yơh pơrơngai hĭ tơlơi tơdu rơmơ̆n ta laih 
anŭn mă pơđuaĭ hĭ tơlơi ruă nuă ƀing ta yơh.” 

Ƀing Mơnuih Laĭ Kiăng Đuaĭ Tui Yêsu 
(Luk 9:57-62) 

18Hơmâo sa wơ̆t, tơdang Yêsu ƀuh ƀing mơnuih lu dŏ jum dar Ñu, Ñu pơđar 
ƀing đuaĭ tui Ñu nao pơ ha̱ng gah adih dơnao prŏng anŭn. 

19Mông anŭn hơmâo sa čô nai pơtô Tơlơi Juăt rai laĭ hăng Yêsu tui anai, “Ơ Nai 
ăh, pơpă anih Ih nao kâo ăt či đuaĭ tui hrŏm hơbĭt hăng Ih mơ̆n.” 

20Yêsu laĭ glaĭ kơ ñu tui anai, “Mơja hơmâo amăng, čim brĭm hơmâo hruh, samơ̆ 
Kâo, Ană Mơnuih, ƀu hơmâo ôh sang Kâo pô kiăng kơ đăl akŏ.” 

21Hơmâo ha čô ding kơna Ñu pơkŏn rai laĭ hăng Ñu tui anai, “Ơ Khua ăh! Brơi 
kơ kâo glaĭ bĕ tơl kâo dơ̱r ama kâo hlâo amơĭ, giŏng anŭn kăh kâo či đuaĭ tui Ih 
yơh.” 

22Samơ̆ Yêsu laĭ glaĭ kơ ñu tui anai, “Đuaĭ tui Kâo bĕ, lui brơi bĕ kơ mơnuih ƀu 
lŏm kơ Dêh Čar Adai dơ̱r mă gơñu pô.” 

Yêsu Pơkhư̆ Hĭ Rơbŭ Kơthel 
(Markôs 4:35-41; Luk 8:22-25) 

23Giŏng anŭn, Yêsu đĭ nao pơ sŏng laih anŭn ƀing ding kơna Ñu đuaĭ tui Ñu yơh. 

24Tơdơi ƀiă kơ anŭn, blĭp blăp hơmâo angĭn rơbŭ kơthel prŏng biă mă truh ƀơi 
ia dơnao anŭn tơl jơlah ia klă̱ nao pơ sŏng ngă jĕ či tram yơh, samơ̆ Yêsu hlak 
dŏ pĭt. 

25Ƀing ding kơna nao râo mơdưh Ñu hăng kwưh tui anai, “Ơ Khua ăh, pơklaih 
ƀing ta bĕ! Ƀing ta jĕ či djai kơdram hĭ yơh!” 

26Yêsu laĭ kơ ƀing gơñu tui anai, “Ơ ƀing anet tơlơi đaŏ ăh, yua hơget ƀing gih 
huĭ hyưt lĕ?” Giŏng anŭn, Ñu tơgŭ pơkhư̆ hĭ angĭn rơbŭ anŭn wơ̆t hăng jơlah ia 
mơ̆n laih anŭn abih bang dŏ rơiăt hĭ lơlĕh mơtam yơh. 

27Ƀing ding kơna Ñu anŭn dŏ hli̱ng hla̱ng biă mă laih anŭn pơtơña kơ tơdruă 
tui anai, “Hlơi mơnuih anai jing lĕ tơl angĭn wơ̆t hăng jơlah ia ăt gưt tui hiăp Ñu 
mơ̆n?” 

Yêsu Pơsuaih Dua Čô Mơnuih Yang Sat Ngă 
(Markôs 5:1-20; Luk 8:26-39) 

28Tơdang Yêsu truh laih pơ ha̱ng gah adih ia dơnao prŏng amăng tring Gadara, 
Ñu ƀuh dua čô mơnuih yang sat ngă hlak tơbiă rai mơ̆ng pa̱r pơsat kiăng rai 
bưp Ñu. Ƀing gơñu kheñ sat biă mă tơl ƀu hơmâo ôh mơnuih dưi găn nao rai 
jơlan anŭn. 

29Tŏ tơnŏ ƀing gơñu iâu kraih tui anai, “Ơ Ană Đah Rơkơi Ơi Adai ăh, hơget 
tơlơi Ih kiăng ngă kơ ƀing gơmơi lĕ? Djơ̆ mơ̆ Ih rai pơ anai kiăng kơ pơkơhma̱l 
hĭ ƀing gơmơi hlâo kơ rơnŭk pơkă laih kơ ƀing gơmơi hă?” 

30Hlak anŭn ƀơi anih ataih ƀiă mơ̆ng ƀing gơñu hơmâo sa tơpul bơbui dŏ čuk 
ƀơ̆ng añăm tăm. 

31Tui anŭn, ƀing yang sat anŭn kwưh rơkâo kơ Yêsu tui anai, “Tơdah Ih puh 
pơđuaĭ hĭ ƀing gơmơi, brơi bĕ ƀing gơmơi nao mŭt amăng tơpul bơbui adih.” 

32Yêsu pơđar kơ ƀing gơñu tui anai, “Đuaĭ bĕ!” Tui anŭn, ƀing yang sat anŭn 
tơbiă hĭ mơ̆ng dua čô mơnuih anŭn hăng nao mŭt amăng tơpul bơbui, tŏ tơnŏ 
abih bang tơpul bơbui anŭn mơ̆ng kơdư hơ̆ng dơ̆ng bŏl čư̆ anŭn kơdâo trŭn 
amăng ia dơnao anŭn djai hĭ abih. 

33Samơ̆ ƀing pô wai bơbui anŭn đuaĭ glaĭ pơ plei ră ruai abih tơlơi anŭn wơ̆t 
hăng hơget tơlơi hơmâo truh laih kơ dua čô mơnuih yang sat hơmâo ngă laih 
hlâo anŭn mơ̆n. 

34Giŏng anŭn, abih bang ană plei mơ̆ng plei anŭn tơbiă nao bưp Yêsu. Tơdang 
ƀing gơñu ƀuh Yêsu, ƀing gơñu kwưh rơkâo kơ Yêsu tơbiă đuaĭ hĭ mơ̆ng tring 
gơñu. 

Mathiơ 9 

Yêsu Pơsuaih Mơnuih Rơwen Rơwo 

(Markôs 2:1-12; Luk 5:17-26) 

1Giŏng anŭn, Yêsu đĭ sŏng găn ia dơnao laih anŭn wơ̆t glaĭ pơ plei pla Ñu pô. 

2Tơdang Ñu truh laih, anai nê hơmâo ƀing arăng ba rai pơ Ñu sa čô mơnuih 
rơwen rơwo dŏ đih ƀơi sa blah kiao. Tơdang Yêsu ƀuh tơlơi đaŏ gơñu, Ñu 
pơtrŭt mơnuih rơwen rơwo anŭn tui anai, “Ơ gơyut ăh, dŏ kơjăp pran jua bĕ! 
Tơlơi soh ih Kâo pap brơi laih.” 

3Ƀơi mông anŭn, anai nê hơmâo dua klâo čô ƀing nai pơtô Tơlơi Juăt pơlaĭ hăng 
tơdruă gơñu tui anai, “Mơnuih anai pơhiăp ƀrưh mơhiăh kơ Ơi Adai biă mă.” 

4Tơdang thâo krăn tơlơi pơmĭn jŭ̱ sat gơñu, Yêsu laĭ kơ ƀing gơñu tui anai, “Yua 
hơget ƀing gih hơmâo tơlơi pơmĭn jŭ̱ sat anŭn amăng pran jua gih lĕ? 

5Amuñ yơh tơdah pơhiăp tui anai, ‘Tơlơi soh ih Kâo hơmâo pap brơi laih,’ laih 
anŭn ăt amuñ mơ̆n tơdah pơhiăp, ‘Tơgŭ bĕ laih anŭn rơbat nao bĕ.’ 

6Samơ̆, Kâo či pơrơklă kơ ƀing gih, sĭt yơh Kâo, jing Ană Mơnuih, hơmâo tơlơi 
dưi pap brơi tơlơi soh pơ lŏn tơnah anai.” Giŏng anŭn, Ñu laĭ kơ mơnuih rơwen 
rơwo anŭn tui anai, “Tơgŭ bĕ, djă̱ ba bĕ kiao ih hăng rơbat glaĭ hiam klă bĕ pơ 
sang ih.” 

7Tui anŭn, pô rơwen rơwo anŭn pơyôt tơgŭ laih anŭn glaĭ pơ sang ñu pô yơh. 

8Tơdang ƀing mơnuih lu ƀuh tơlơi anŭn, ƀing gơñu dŏ kơtuă huĭ pơpŭ biă mă 
laih anŭn bơni hơơč kơ Ơi Adai, yuakơ Ñu hơmâo brơi laih kơ mơnuih hơmâo 
tơlơi mơyang kar hăng anŭn. 

Yêsu Iâu Mathiơ Kiăng Jing Ding Kơna Ñu 
(Markôs 2:13-17; Luk 5:27-32) 

9Tơdang Yêsu đuaĭ hĭ mơ̆ng anih anŭn laih, Ñu ƀuh sa čô mơnuih ring jia anăn 
gơ̆ Mathiơ hlak dŏ ƀơi anih mă jia. Yêsu laĭ kơ ñu tui anai, “Đuaĭ tui Kâo bĕ!” 
Mathiơ tơgŭ laih anŭn đuaĭ tui hăng Yêsu mơtam. 

10Tơdơi kơ anŭn, tơdang Yêsu hlak dŏ ƀơ̆ng huă amăng sang Mathiơ, ăt hơmâo 
lu ƀing ring jia wơ̆t hăng ƀing mơnuih soh sat pơkŏn mơ̆n rai ƀơ̆ng huă hrŏm 
hăng Yêsu laih anŭn hăng ƀing ding kơna Ñu. 

11Tơdang ƀing Pharisai ƀuh tơlơi anŭn, ƀing gơñu tơña kơ ƀing ding kơna Yêsu 
tui anai, “Yua hơget nai gih dŏ ƀơ̆ng huă hăng ƀing ring jia laih anŭn hăng ƀing 
soh sat pơkŏn lĕ?” 

12Samơ̆ tơdang Yêsu hơmư̆ tơlơi anŭn, Ñu laĭ glaĭ kơ ƀing Pharisai anŭn tui anai, 
“Ƀu djơ̆ ƀing mơnuih hiam drơi jan ôh kiăng kơ nai pơjrao, samơ̆ ƀing mơnuih 
duăm ruă yơh kiăng. 

13Samơ̆ ƀing gih nao hrăm bĕ brơi thâo hluh Tơlơi Ơi Adai kiăng pơtô tơdang 
Ñu laĭ, “ ‘Kâo ƀu khăp kiăng ôh gơnam pơyơr ngă yang, samơ̆ Kâo khăp kiăng 
kơ tơlơi khăp pap yơh.’ “Tui anŭn, bơ kơ Kâo, Kâo rai ƀu djơ̆ iâu ƀing mơnuih 
tơpă hơnơ̆ng ôh, samơ̆ iâu ƀing mơnuih soh sat yơh.” 

Ding Kơna Yôhan Pô Ngă Baptem Tơña Kơ Tơlơi Iâu Laĭ Kŏm Ƀơ̆ng Huă 
(Markôs 2:18-22; Luk 5:33-39) 

14Giŏng anŭn, đơđa ƀing ding kơna Yôhan rai tơña kơ Yêsu tui anai, “Yua hơget 
ƀing gơmơi wơ̆t hăng ƀing Pharisai juăt iâu laĭ kŏm ƀơ̆ng huă, samơ̆ ƀing ding 
kơna Ih ƀu či iâu laĭ kŏm ƀơ̆ng huă ôh lĕ?” 

15Yêsu laĭ glaĭ kơ ƀing gơñu tui anai, “Hiư̆m ngă, tơdang met han hlak dŏ hơbĭt 
hăng ƀing gơyut gơyâo ñu amăng tơlơi phet, djơ̆ mơ̆ ƀing gơyut ñu anŭn čŏk 
hia? Ƀu djơ̆ ôh. Samơ̆ tơdang hrơi mông truh laih, laih anŭn arăng mă pơđuaĭ hĭ 
met han anŭn mơ̆ng ƀing gơñu, hrơi anŭn yơh ƀing gơñu či iâu laĭ kŏm ƀơ̆ng 
huă.” 

16“Ƀu hơmâo ôh hlơi pô sĭt bal bơnăl phrâo ƀơi ao so tơĭ laih, yuakơ tơdah ñu 
ngă tui anŭn, khul bơnăl phrâo anŭn či kơčŭn glaĭ hăng pơtơĭ hĭ ao so laih anŭn 
pơhluh hĭ prŏng tui yơh. 

17Kar kaĭ mơ̆n, ƀu hơmâo ôh hlơi pô tro pioh tơpai phrâo amăng ge̱t klĭ so, 
yuakơ tơdah ñu ngă tui anŭn, tơpai anŭn či pơrơbo ̆  đĭ hăng ngă kơ ge̱t klĭ so či 
pơtŭh hĭ mơtam yơh; tơpai anŭn či hŏk hĭ abih laih anŭn ge̱t klĭ so anŭn ăt răm 
hĭ mơ̆n. Samơ̆ kơđai glaĭ, arăng či tro pioh tơpai phrâo amăng ge̱t klĭ phrâo, tui 
anŭn tơpai hăng ge̱t klĭ phrâo anŭn či dŏ hiam klă soh sel yơh.” 



1928 

 

 
© 2013 Jơrai Bible Association. 

  
 

 

Yêsu Pơhơdip Glaĭ Dra Anet Laih Anŭn Pơsuaih Pô Đah Kơmơi Ruaih Jih Ao 
Ñu 

(Markôs 5:21-43; Luk 8:40-56) 

18Tơdang Yêsu hlak dŏ pơhiăp hơdôm tơlơi anŭn, anai nê hơmâo ha čô khua 
sang pơjơnum rai tŏ tơŭt ƀơi anăp Ñu laih anŭn kwưh rơkâo tui anai, “Ơ Khua 
ăh, ană dra anet kâo phrâo tơĭ pran, samơ̆ rơkâo kơ Ih rai ăh bĕ tơngan Ih ƀơi 
ñu tui anŭn ñu či hơdip glaĭ dơ̆ng.” 

19Giŏng anŭn, Yêsu tơgŭ nao tui khua anŭn laih anŭn ƀing ding kơna Ñu ăt đuaĭ 
tui mơ̆n. 

20Tơdang ƀing gơñu hlak nao, anai nê ăt hơmâo mơ̆n ha čô đah kơmơi ruă tuh 
drah truh kơ pluh-dua thŭn anai laih nao jĕ gah rŏng Yêsu. Giŏng anŭn, ñu ruaih 
ƀơi jih ao Yêsu, 

21yuakơ ñu pơmĭn amăng pran jua ñu pô tui anai, “Tơdah kâo kơnơ̆ng ruaih ƀơi 
jih ao Ñu đôč, kâo či dưi suaih yơh.” 

22Yêsu nger glaĭ, ƀuh gơ̆ laih anŭn laĭ tui anai, “Ơ neh ăh! Dŏ kơjăp pran jua bĕ. 
Tơlơi đaŏ ih hơmâo pơsuaih hĭ laih ih.” Đah kơmơi anŭn suaih hĭ ƀơi mông 
anŭn mơtam. 

23Tơdang Yêsu truh pơ sang khua anŭn, Ñu ƀuh ƀing ayŭ kơ tơlơi djai hlak ayŭp 
đing klơt laih anŭn mơnuih lu čŏk hia ngañ bañ biă mă, 

24Ñu laĭ kơ ƀing gơñu tui anai, “Đuaĭ bĕ ƀing gih, ană dra anet anŭn ƀu djơ̆ djai 
ôh samơ̆ ñu kơnơ̆ng pĭt đôč.” Tui anŭn, ƀing gơñu klao djik kơ Yêsu yơh. 

25Samơ̆ giŏng kơ puh tơbiă hĭ abih ƀing anŭn gah rơngiao kơ sang laih, Yêsu 
mŭt hăng mă ƀơi tơngan dra anet anŭn laih anŭn gơ̆ tơgŭ mơtam yơh. 

26Tơlơi hing ang kơ tơlơi truh anŭn lar hyu djŏp djang anih jum dar amăng tring 
anŭn. 

Yêsu Pơsuaih Dua Čô Mơnuih Bum Mơta 

27Tơdang Yêsu đuaĭ hĭ mơ̆ng anih anŭn, hơmâo dua čô đah rơkơi bum mơta gir 
kiaŏ tui Ñu iâu kraih tui anai, “Ơ Ană Tơčô Pơtao Dawid hơi, pap mơñai brơi kơ 
ƀing gơmơi đa!” 

28Tơdang Yêsu mŭt laih amăng sang, dua čô bum mơta anŭn nao pơ Ñu laih 
anŭn Yêsu tơña kơ ƀing gơñu tui anai, “Ƀing gih đaŏ Kâo dưi pơsuaih hĭ mơta 
bum gih mơ̆n hă?” Ƀing gơñu laĭ glaĭ, “Ƀing gơmơi đaŏ yơh, Ơ Khua ăh!” 

29Giŏng anŭn, Yêsu ruaih ƀơi mơta gơñu hăng laĭ, “Brơi tơlơi anŭn truh bĕ tui 
hăng tơlơi ƀing gih đaŏ.” 

30Tui anŭn, mơta gơñu thâo ƀuh rơđah mơtam. Samơ̆ Yêsu khă hĭ ƀing gơñu 
kơtang biă mă tui anai, “Ƀing gih anăm ră ruai tơlơi truh anai kơ ƀing hlơi pô 
ôh.” 

31Samơ̆ ƀing gơñu tơbiă mơ̆ng sang anŭn pơhing hyu Yêsu djŏp djang anih jum 
dar amăng tring trang anŭn. 

Yêsu Pơsuaih Sa Čô Mơnuih Kơmlô 

32Tơdang ƀing bum anŭn tơbiă đuaĭ hĭ laih mơ̆ng anih anŭn, arăng ba rai pơ 
Yêsu sa čô đah rơkơi kơmlô yang sat ngă. 

33Samơ̆ tơdang Yêsu puh pơđuaĭ hĭ laih yang sat, pô kơmlô anŭn dưi pơhiăp 
mơtam. Ƀing mơnuih lu dŏ kơtuă hli̱ng hla̱ng biă mă hăng laĭ, “Ƀing ta ƀu ƀuh 
djơ̆ ôh tơlơi truh hrup hăng anai amăng ƀing Israel.” 

34Samơ̆ ƀing Pharisai laĭ, “Khua yang sat yơh pha brơi kơ mơnuih anai tơlơi dưi 
puh pơđuaĭ hĭ ƀing yang sat.” 

Yêsu Pap Drap Kơ Ƀing Ană Plei 

35Giŏng anŭn, Yêsu đuaĭ hyu pơ djŏp djang tring trang plei pla laih anŭn pơtô 
ƀing Yehudah amăng sang pơjơnum gơñu, pơtô pơblang Tơlơi Pơthâo Hiam kơ 
ƀing gơñu tơlơi mơnuih mơnam dưi jing ană plei Dêh Čar Ơi Adai laih anŭn 
pơsuaih djŏp mơta tơlơi dju djuăm duăm ruă. 

36Tơdang Ñu ƀuh ƀing mơnuih lu, Ñu pap drap biă mă kơ ƀing gơ̆ yuakơ ƀing 
gơ̆ rŭng răng ƀu hơmâo anih kơnang kar hăng triu ƀu hơmâo pô wai. 

37Tui anŭn, Ñu laĭ hăng ƀing ding kơna Ñu tui anai, “Bơyan pĕ hơpuă jing prŏng 
samơ̆ ƀing mă bruă pĕ hơpuă jing ƀiă biă mă. 

38Tui anŭn, kwưh rơkâo bĕ Khua kơ bruă pĕ hơpuă anŭn kiăng kơ pơkiaŏ nao 
lu ƀing mă bruă amăng bơyan pĕ hơpuă Ñu.” 

Mathiơ 10 

Yêsu Pơkiaŏ Nao Pluh-Dua Čô Ƀing Ding Kơna Pơjao 

(Markôs 3:13-19; Luk 6:12-16) 

1Giŏng anŭn, Yêsu iâu rai pluh-dua čô ƀing ding kơna Ñu hăng pha brơi kơ ƀing 
gơ̆ tơlơi dưi puh pơđuaĭ hĭ ƀing yang sat laih anŭn dưi pơsuaih djŏp mơta tơlơi 
dju djuăm duăm ruă. 

2Anai yơh anăn ƀing pluh-dua čô ding kơna pơjao anŭn: Blung hlâo jing Simôn, 
arăng ăt iâu ñu Pêtrôs, adơi ñu Andre; Yakơ laih anŭn adơi ñu Yôhan, jing ƀing 
ană Zebedai. 

3Philip laih anŭn Bartholomê; Thômas laih anŭn Mathiơ pô ring jia hlâo adih, 
Yakơ ană Alphê laih anŭn Thađê. 

4Simôn pô hơkrŭ kơ lŏn čar laih anŭn Yudas Iskariôt pô pơblư̆ hĭ Yêsu. 
Bruă Pơjao Kơ Pluh-Dua Čô Ding Kơna Pơjao 

(Markôs 6:7-13; Luk 9:1-6) 

5Ƀing pluh-dua čô ding kơna pơjao anŭn Yêsu pơkiaŏ nao pơtô laih anŭn pơtă 
kơ ƀing gơñu tui anai, “Anăm nao pơ plei pla ƀing Tuai ôh laih anŭn anăm mŭt 
amăng plei pla ƀing Samaria pă ôh, 

6samơ̆ ƀing gih nao bĕ pơ ƀing Israel jing ƀing hrup hăng triu rơngiă. 

7Tơdang ƀing gih nao, brơi kơ ƀing gih pơtô bĕ tơlơi anai, ‘Mông truh laih kơ 
mơnuih mơnam dưi jing ană plei Dêh Čar Ơi Adai!’ 

8Ƀing gih pơsuaih bĕ ƀing duăm ruă, pơhơdip glaĭ bĕ ƀing djai laih, pơhla̱o hĭ 
bĕ ƀing hơmâo tơlơi ruă phŭng laih anŭn puh pơđuaĭ hĭ bĕ ƀing yang sat. Ƀing 
gih hơmâo tŭ mă laih đôč đač, ƀing gih ăt pha brơi bĕ kơ arăng đôč đač mơ̆n. 

9Ƀing gih anăm djă̱ ba mah, amrăk ƀôdah prăk kăk laih anŭn teo ƀơi kơiăng gih 
ôh. 

10Ƀing gih anăm djă̱ ba kơdŭng kơ tơlơi đuaĭ hyu, anăm djă̱ thim ao rơpi̱h, 
hơdôm boh tơkhŏ sanđal ƀôdah gai jra ôh. Ƀing gih khŏm ngă tui anŭn yuakơ 
mơnuih mă bruă lăp tŭ mă mơ̆ng mơnuih ƀing gơñu djru hơget gơnam ƀing 
gơñu kơƀah kiăng yơh.” 

11“Tơdang ƀing gih mŭt amăng sa boh plei pă, ƀing gih hơduah sem bĕ hlơi pô 
tŭ ư kiăng kơ tŭ ju̱m ƀing gih laih anŭn dŏ bĕ amăng sang gơ̆ anŭn tơl ƀing gih 
đuaĭ hĭ mơ̆ng plei anŭn. 

12Laih anŭn tơdang ƀing gih mŭt amăng sang gơ̆ anŭn bơni hiam rơnŭk rơnua 
bĕ kơ ƀing amăng sang anŭn. 

13Tơdah ƀing sang anŭn tŭ ư kiăng kơ tŭ ju̱m ƀing gih, brơi bĕ tơlơi rơnŭk 
rơnua ƀing gih bơni hiam anŭn dŏ ƀơi ƀing gơñu yơh, samơ̆ tơdah ƀing amăng 
sang anŭn ƀu tŭ ư kiăng kơ tŭ ju̱m ôh, brơi bĕ tơlơi rơnŭk rơnua ƀing gih bơni 
hiam anŭn wơ̆t glaĭ pơ gih pô. 

14Laih anŭn dơ̆ng, tơdah hơmâo đơđa mơnuih ƀôdah plei pla ƀu tŭ ju̱m ƀing gih 
ƀôdah hơmư̆ hơdôm boh hiăp gih ôh, brơi kơ ƀing gih tơtŭh hĭ bĕ ƀruih lŏn 
mơ̆ng tơkai gih tơdang ƀing gih tơbiă đuaĭ mơ̆ng sang anŭn ƀôdah mơ̆ng plei 
anŭn. 

15Kâo laĭ tơpă hăng ƀing gih, ƀơi hrơi phat kơđi plei Sedôm hăng plei Gomôrrah 
amra tŭ tơlơi pơkơhma̱l plai ƀiă kơ plei anŭn.” 

Anăm Huĭ Bra̱l Kơ Ƀing Kơpĭ Kơpe̱t Ƀing Gih Ôh 
(Markôs 13:9-13; Luk 12:2-9; 21:12-17) 

16Yêsu pơtă kơ ƀing ding kơna pơjao Ñu dơ̆ng tui anai, “Anai nê, Kâo pơkiaŏ 
nao ƀing gih kar hăng triu mŭt pơ tŏng krah tơpul asâo tan. Yuakơ anŭn yơh, 
brơi kơ ƀing gih jing răng rơgơi bĕ hrup hăng ala, samơ̆ jing tơdu rơun bĕ hrup 
hăng ƀing čim pơrơgŏm. 

17“Brơi kơ ƀing gih răng bĕ kơ ƀing Yehudah kiăng ngă sat kơ ƀing gih, yuakơ 
ƀing gơñu či mă jao hĭ ƀing gih kơ ƀing phat kơđi gơñu laih anŭn či taih ama̱ng 
ƀing gih amăng sang pơjơnum gơñu yơh. 

18Ƀing gơñu ăt či dui hrŏt ba ƀing gih mơ̆n nao pơ anăp ƀing khua kwar laih 
anŭn ƀing pơtao yuakơ ƀing gih đaŏ kơ Kâo. Tui anŭn, ƀing gih či pơhaih Tơlơi 
Pơthâo Hiam Kâo kơ ƀing gơñu jing ƀing Yehudah wơ̆t hăng ƀing khua Tuai 
mơ̆n. 

19Samơ̆ tơdang ƀing gơñu mă jao lui hĭ ƀing gih, anăm ƀing gih ƀlơ̆ng bơngơ̆t 
hơget gĕt ôh kơ tơlơi či laĭ ƀôdah hiư̆m či pơhiăp. Ƀơi mông anŭn, ƀing gih či 
thâo hơget tơlơi či pơhiăp yơh, 

20yuakơ tơlơi pơhiăp anŭn ƀu djơ̆ mơ̆ng gih pô ôh pơhiăp samơ̆ Yang Bơngăt 
jing Pô mơ̆ng Ama gih yơh či brơi kơ ƀing gih thâo pơhiăp. 

21“Ayŏng adơi či pơblư̆ jao lui hĭ ayŏng adơi ñu pô kiăng kơ pơdjai hĭ laih anŭn 
ama ăt či ngă hrup hăng anŭn mơ̆n kơ ană ñu. Ană bă či tơgŭ pơkơdơ̆ng glaĭ 
hăng amĭ ama gơñu kiăng kơ pơdjai hĭ yơh. 

22Laih anŭn abih bang mơnuih či pơrơmut kơ ƀing gih yuakơ ƀing gih đuaĭ tui 
Kâo, samơ̆ hlơi pô amăng ƀing gih dŏ kơjăp truh kơ hơnăl tuč, ñu anŭn či klaih 
yơh. 

23Samơ̆ tơdah arăng kơpĭ kơpe̱t ƀing gih amăng plei anai, brơi kơ ƀing gih đuaĭ 
kơdŏp mơtam bĕ pơ plei pơkŏn. Kâo laĭ tơpă hăng ƀing gih, ƀing gih aka ƀu či 
nao truh pơ abih bang plei pla ƀing Israel ôh samơ̆ hlâo kơ Kâo, jing Ană 
Mơnuih, hơmâo rai truh laih yơh. 

24“Pô ding kơna ƀu prŏng hloh kơ nai pơtô ñu ôh, ƀôdah pô hlŭn kŏn prŏng hloh 
kơ khua ñu lơi. 

25Pô ding kơna ƀu dưi čang rơmang kơ arăng či ngă kơ ñu gah ngŏ kơ nai pơtô 
ñu ôh laih anŭn pô hlŭn ăt kŏn či hloh kơ khua ñu lơi. Tơdah arăng iâu kơ pô 
akŏ sang anŏ anăn sat jing Beelzebul, sĭt anăn sat hloh kơ anŭn dơ̆ng yơh arăng 
či iâu kơ ƀing mơnuih lŏm kơ sang anŏ anŭn. 

26“Tui anŭn, ƀing gih anăm huĭ bra̱l ôh kơ ƀing rŏh ayăt gih, yuakơ ƀing gih 
khŏm pŏk pơrơđah tơbiă abih bang tơlơi si̱r hơgŏm laih anŭn khŏm ngă brơi 
thâo abih bang tơlơi pơdŏp hơet yơh. 

27Hơnŭn yơh, hơget tơlơi Kâo pơhiăp laih hăng ƀing gih amăng anih kơnăm, 
brơi kơ ƀing gih ruai glaĭ pơ anih rơđah bĕ, laih anŭn hơget tơlơi Kâo pơhiăp 
pơhoč hăng ƀing gih ƀơi tơngia, brơi kơ ƀing gih pơhiăp pơhaih kraih bĕ kơ 
abih bang mơnuih amăng djŏp djang anih. 

28Anăm huĭ pơpŭ ôh kơ pô kơnơ̆ng dưi pơdjai hĭ drơi jan gih đôč samơ̆ ƀu dưi 
pơdjai hĭ ôh bơngăt gih. Kơđai glaĭ, huĭ pơpŭ bĕ kơ Pô dưi pơrăm hĭ abih dua 
bơngăt hăng drơi jan gih amăng war apui. 

29“Ƀu djơ̆ ôh hă arăng sĭ dua drơi čim gač kơ sa prăk kăk anet? Samơ̆ wơ̆t tơdah 
sa drơi amăng čim gač anŭn či djai hĭ, tơlơi anŭn jing yuakơ Ama gih kiăng yơh. 

30Bơ kơ ƀing gih, rĭm ară ƀŭk ƀơi akŏ gih Ơi Adai hơmâo yap abih laih. 

31Tui anŭn, ƀing gih anăm huĭ bra̱l ôh, yuakơ ƀing gih jing yom hloh kơ hơdôm 
čim gač anŭn yơh.” 

32“Hlơi pô pơhaih ñu pô đuaĭ tui Kâo ƀơi anăp ƀing arăng amăng lŏn tơnah anai, 
Kâo ăt či pơhaih ñu anŭn mơ̆n, jing pô đuaĭ tui Kâo, ƀơi anăp Ama Kâo amăng 
adai adih. 

33Samơ̆ hlơi pô hơngah hĭ ñu pô ƀu đuaĭ tui Kâo ôh ƀơi anăp ƀing arăng amăng 
lŏn tơnah anai, Kâo ăt hơngah hĭ ñu anŭn mơ̆n, jing pô ƀu đuaĭ tui Kâo ôh, ƀơi 
anăp Ama Kâo amăng adai adih.” 

Ƀu Djơ̆ Rơnŭk Rơnua Ôh, Samơ̆ Đao Gưm 
(Luk 12:51-53; 14:26, 27) 

34Yêsu pơtô dơ̆ng tui anai, “Anăm pơmĭn ôh Kâo hơmâo rai laih kiăng brơi tơlơi 
rơnŭk rơnua kơ lŏn tơnah. Kâo hơmâo rai laih ƀu djơ̆ brơi tơlơi rơnŭk rơnua 
ôh, samơ̆ Kâo rai brơi đao gưm yơh. 

35Tơlơi anŭn kiăng laĭ Kâo hơmâo rai laih kiăng kơ brơi “ ‘ană đah rơkơi 
pơkơdơ̆ng glaĭ hăng ama ñu, ană đah kơmơi pơkơdơ̆ng glaĭ hăng amĭ ñu, hơđŭ 
pơkơdơ̆ng glaĭ hăng tơhmua đah kơmơi ñu yơh. 

36Rŏh ayăt kơ sa čô mơnuih jing ƀing mơnuih amăng sang anŏ ñu pô yơh.’ 

37“Hlơi pô amăng ƀing gih khăp kơ amĭ ama ñu hloh kơ khăp kơ Kâo, ñu anŭn 
ƀu lăp jing pô đuaĭ tui Kâo ôh. Hlơi pô amăng ƀing gih khăp kơ ană đah rơkơi 
đah kơmơi ñu hloh kơ khăp kơ Kâo, ñu anŭn ƀu lăp jing pô đuaĭ tui Kâo ôh. 

38Laih anŭn hlơi pô ƀu glăm mă ôh kơyâo bơrơkal ñu pô tŭ ruă nuă rĭm hrơi 
ƀôdah tŭ tơlơi djai yuakơ ñu đuaĭ tui Kâo, ñu anŭn kŏn lăp lơi jing pô đuaĭ tui 
Kâo. 

39Hlơi pô amăng ƀing gih gir kiăng pơklaih hĭ tơlơi hơdip gah lŏn tơnah anai, 
ñu anŭn či rơngiă hĭ tơlơi hơdip gah bơngăt ñu yơh; samơ̆ hlơi pô rơngiă hĭ 
tơlơi hơdip gah lŏn tơnah ñu anai yuakơ đuaĭ tui Kâo, sĭt ñu anŭn či tŭ mă tơlơi 
hơdip hlŏng lar yơh.” 

Gơnam Bơni 
(Markôs 9:41) 

40Yêsu pơtô dơ̆ng tui anai, “Hlơi pô tŭ ju̱m ƀing gih, ñu anŭn ăt tŭ ju̱m Kâo pô 
mơ̆n laih anŭn hlơi pô tŭ ju̱m Kâo, ñu anŭn ăt tŭ ju̱m Pô pơkiaŏ rai Kâo mơ̆n. 

41Hlơi pô tŭ ju̱m pô pơala yuakơ pô anŭn jing pô pơala, ñu anŭn či mă tŭ gơnam 
bơni mơ̆ng Ơi Adai hrup hăng pô pơala anŭn tŭ mă yơh. Hlơi pô tŭ ju̱m mơnuih 
tơpă hơnơ̆ng yuakơ pô anŭn jing mơnuih tơpă hơnơ̆ng, ñu anŭn či tŭ mă gơnam 
bơni mơ̆ng Ơi Adai hrup hăng mơnuih tơpă hơnơ̆ng anŭn tŭ mă yơh. 

42Hlơi pô pha brơi sa kơčŏk ia ƀlăng kơ ƀing luă gŭ anai yuakơ ƀing gơ̆ jing ƀing 
ding kơna Kâo, Kâo laĭ kơ ƀing gih sĭt biă mă, sĭt yơh ñu anŭn či tŭ mă gơnam 
bơni ñu mơ̆ng Ơi Adai yơh.” 

Mathiơ 11 

Ƀing Ding Kơna Yôhan Pô Ngă Baptem Nao Tơña Yêsu 

(Luk 7:18-35) 

1Tơdơi kơ Yêsu hơmâo pơtô laih hơdôm tơlơi anŭn kơ pluh-dua čô ƀing ding 
kơna Ñu, Ñu đuaĭ hĭ mơ̆ng anih anŭn laih anŭn hyu pơtô ƀơi lu plei pla ƀing 
Yehudah. 

2Tơdang Yôhan pô ngă Baptem dŏ amăng sang mơnă hơmư̆ hơdôm bruă 
Messiah hlak ngă anŭn, ñu pơkiaŏ ƀing ding kơna ñu nao tơña Yêsu tui anai, 

3“Djơ̆ mơ̆, Ih yơh jing Pô Messiah khŏm či rai ƀôdah ƀing gơmơi khŏm dŏ 
tơguan kơ Pô pơkŏn dơ̆ng?” 

4Yêsu laĭ glaĭ kơ ƀing gơñu tui anai, “Ƀing gih glaĭ ră ruai glaĭ bĕ kơ Yôhan 
hơdôm tơlơi ƀing gih hơmâo hơmư̆ laih anŭn ƀuh laih tui anai: 

5Mơnuih bum mơta dưi ƀuh, mơnuih rơwen rơwo dưi rơbat, mơnuih ruă 
phŭng dưi suaih, mơnuih tơngĭl dưi hơmư̆, mơnuih djai dưi hơdip glaĭ laih anŭn 
mơnuih ƀun rin dưi hơmư̆ Tơlơi Pơthâo Hiam. 

6Mơyŭn mơak yơh kơ hlơi pô ƀu đing đaŏ ôh samơ̆ ăt dŏ đaŏ kơ Kâo!” 

7Tơdang ƀing ding kơna Yôhan đuaĭ laih, Yêsu čơdơ̆ng pơhiăp hăng ƀing 
mơnuih lu kơ tơlơi Yôhan tui anai, “Hlơi ƀing gih čang rơmang laih kiăng kơ 
nao lăng amăng tơdron tač lĕ? Ƀing gih čang rơmang kiăng kơ nao lăng sa čô 
mơnuih tơdu hrup hăng sa ƀĕ phŭn rơ̆k trang bo angĭn pưh gô hă? 

8Tơdah ƀu djơ̆ tui anŭn ôh, hlơi ƀing gih tơbiă nao lăng laih lĕ? Ƀing gih nao lăng 
mơnuih čut hơô sum ao hiam hă? Adih dih, ƀing čut hơô sum ao hiam dŏ amăng 
sang pơtao yơh. 

9Tơdah ăt ƀu djơ̆ tui anŭn mơ̆n, hlơi ƀing gih tơbiă nao lăng laih lĕ? Nao lăng pô 
pơala hă? Djơ̆ yơh, samơ̆ Kâo laĭ kơ ƀing gih, pô anŭn yom hloh kơ pô pơala 
mơ̆n. 

10Kơ Yôhan anŭn yơh arăng hơmâo čih laih amăng Hơdrôm Hră Rơgoh Hiam 
tui anai, “ ‘Ơi Adai laĭ: Anai nê, Kâo pơkiaŏ nao ding kơna pơthâo Kâo nao hlâo 
kơ Ih, ñu či pơkra pơagaih brơi jơlan gah anăp Ih.’ 

11“Kâo laĭ kơ ƀing gih sĭt biă mă, amăng abih bang rơnŭk ƀing mơnuih mơnam 
hơdip ƀơi lŏn tơnah anai, ƀu hơmâo ôh hlơi pô yom hloh kơ Yôhan pô ngă 
baptem; samơ̆ mơnuih amăng ană plei Dêh Čar Ơi Adai wơ̆t tơdah ƀu yom 
pơphan ôh samơ̆ ñu jing yom pơphan hloh kơ Yôhan pô ngă baptem yơh. 

12Samơ̆ mơ̆ng rơnŭk Yôhan čơdơ̆ng pơtô anŭn yơh, hơmâo lu mơnuih sat ƀai 
gir tơgŭ pơkơdơ̆ng glaĭ hăng tơlơi pơtô kơ Dêh Čar Ơi Adai, samơ̆ hơmâo lu 
mơnuih pơkŏn gir pơko ̆  pơjing Dêh Čar anŭn hăng tơlơi tơgŭ pơkơdơ̆ng glaĭ. 

13Mơ̆ng đưm đă boh hiăp ƀing pô pơala laih anŭn Tơlơi Juăt Môseh, jing hră 
ƀing ta hơmâo kiăng kơ thâo tơlơi Ơi Adai hơduah kiăng amăng tơlơi hơdip ta, 
hlŏng truh pơ rơnŭk Yôhan jing pô ngă baptem yơh. 

14Laih anŭn tơdah ƀing gih đaŏ kơ hơdôm boh hiăp anŭn, ƀing gih či thâo krăn 
Yôhan yơh jing Êliyah, jing pô ƀing gơñu laĭ khŏm či rai. 

15Tui anŭn, hlơi pô hơmâo tơngia kiăng kơ hơmư̆, brơi ñu hơmư̆ bĕ. 

16“Hrup hăng hlơi Kâo dưi pơhơmu ƀing mơnuih rơnŭk anai lĕ? Ƀing gơñu hrup 
hăng ƀing čơđai hlak dŏ be̱r ƀơi tŏng krah anih sĭ mơnia pơiâu kraih kơ ƀing 
čơđai pơkŏn tui anai, 

17“ ‘Ƀing gơmơi ayŭp laih đing klơt ayŭ mơak kiăng kơ ƀing gih suang, samơ̆ 
ƀing gih hơngah ƀu suang ôh; ƀing gơmơi čŏk pơkrao laih kiăng kơ ƀing gih hia, 
samơ̆ ƀing gih hơngah ƀu hia rơngot ôh.’ 

18“Tơdang Yôhan rai, ñu ƀu ƀơ̆ng huă ôh kŏn mơñum tơpai lơi laih anŭn arăng 
laĭ kơ ñu hơmâo yang sat ngă. 

19Samơ̆ tơdang Kâo, jing Ană Mơnuih, rai ƀơ̆ng huă laih anŭn mơñum, arăng laĭ, 
‘Ñu anŭn mơnuih ră̱ ƀơ̆ng ră̱ huă, măt tơpai laih anŭn ngă gơyut gơyâo hăng 
ƀing ring jia wơ̆t hăng ƀing mơnuih soh sat pơkŏn mơ̆n!’ Samơ̆ tơlơi rơgơi Ơi 
Adai arăng pơrơklă jing djơ̆ tơpă yua mơ̆ng bruă mơnuă hiam tơbiă rai mơ̆ng 
tơlơi rơgơi anŭn yơh.” 

Ƀing Ană Plei Pla Ƀu Đaŏ Ôh 
(Luk 10:13-15) 

20Giŏng anŭn, Yêsu čơdơ̆ng pơhiăp pơkơdơ̆ng glaĭ hăng ƀing ană plei amăng 
hơdôm boh plei Ñu hơmâo ngă laih lu tơlơi mơsêh mơyang, yuakơ ƀing ană plei 
ƀu kiăng kơhma̱l hĭ tơlơi soh gơñu ôh. 

21Ñu laĭ tui anai, “Răm ƀăm yơh kơ ih, Ơ plei Kôrasin ăh! Răm ƀăm yơh kơ ih, Ơ 
plei Bêtsaida ăh! Tơdah Kâo nao ngă hơdôm tơlơi mơsêh mơyang amăng plei 
Tir hăng plei Sidôn đưm đă adih kar hăng Kâo hơmâo ngă laih amăng ƀing gih, 
sĭt yơh ƀing gơñu hơmâo kơhma̱l hĭ tơlơi soh gơñu sui laih, laih anŭn ƀing gơñu 
buh ao tâo hăng dŏ amăng hơbâo tơpur yơh kiăng pơrơđah kơ tơlơi ƀing gơñu 
rơngot hơning. 

22Samơ̆ Kâo laĭ kơ ƀing gih, amăng hrơi Ơi Adai či phat kơđi mơnuih mơnam, 
plei Tir hăng plei Sidôn yơh či tŭ pơkơhma̱l plai ƀiă kơ ƀing gih. 

23Laih anŭn bơ kơ ih, Ơ plei Kapharnaoum ăh, ih pơmĭn Ơi Adai či pơpŭ pơdun 
đĭ ih pơ adai adih hă? Ơ ơh, Ñu či plĕ trŭn ih pơ anih hlung dơlăm Hades adih 
yơh. Tơdah Kâo nao ngă hơdôm tơlơi mơsêh mơyang amăng plei Sedôm đưm 

adih kar hăng Kâo hơmâo ngă laih amăng ƀing gih, sĭt yơh plei Sedôm ăt dŏ truh 
pơ hrơi anai mơ̆n. 

24Samơ̆ kâo laĭ kơ ƀing gih, amăng hrơi Ơi Adai či phat kơđi mơnuih mơnam, 
plei Sedôm yơh či tŭ tơlơi pơkơhma̱l plai ƀiă kơ ƀing gih.” 

Rai Pơ Yêsu Laih Anŭn Pơdơi 
(Luk 10:21, 22) 

25Ƀơi mông anŭn Yêsu iâu laĭ tui anai, “Ơ Ama ăh, Ih jing Khua Yang kơ adai 
adih laih anŭn kơ lŏn tơnah anai, Kâo bơni hơơč kơ Ih yuakơ Ih hơmâo pơdŏp 
hĭ laih tơlơi anai mơ̆ng ƀing rơgơi ƀing hrăm thâo hluh, samơ̆ ră anai Ih 
pơrơđah hơdôm tơlơi anŭn kơ ƀing luă gŭ laih anŭn đaŏ kơ Ih hrup hăng ƀing 
čơđai. 

26Djơ̆ yơh Ama ăh, Ih ngă tui anŭn yuakơ Ih mơak kiăng kơ ngă yơh.” 

27Samơ̆ Ñu pơhiăp hăng ƀing dŏ hăng Ñu tui anai, “Ama Kâo, jing Ơi Adai, 
hơmâo jao brơi laih kơ Kâo abih bang tơlơi dưi mơyang. Ƀu hơmâo ôh hlơi pô 
thâo hơget kơnuih bruă Ană Ơi Adai jing, samơ̆ kơnơ̆ng Ama Ñu đôč thâo. Laih 
anŭn dơ̆ng, ƀu hơmâo hlơi pô ôh thâo kơnuih bruă Ama Ñu jing, samơ̆ kơnơ̆ng 
Ană Ơi Adai laih anŭn ƀing hlơi pô Ană Ơi Adai kiăng pơrơđah đôč yơh thâo.” 

28“Rai pơ Kâo bĕ, Ơ abih bang ƀing gih jing ƀing gleh rơmơ̆n yuakơ gui kơtraŏ 
ăh, laih anŭn Kâo či brơi kơ ƀing gih dŏ pơdơi mơ̆ng tơlơi anŭn yơh. 

29Glăm mă bĕ oč Kâo laih anŭn hrăm mơ̆ng Kâo, yuakơ Kâo hơmâo pran jua 
tơdu rơun hăng luă gŭ, tui anŭn bơngăt jua gih či hơmâo tơlơi pơdơi yơh. 

30Kâo laĭ tui anŭn yuakơ oč Kâo či brơi kơ ƀing gih jing amuñ laih anŭn tơlơi 
kơtraŏ Kâo či brơi kơ ƀing gih gui jing djhôl yơh.” 

Mathiơ 12 

Yêsu Jing Khua Kơ Hrơi Saƀat 

(Markôs 2:23-28; Luk 6:1-5) 

1Hơmâo sa wơ̆t amăng hrơi Saƀat jing hrơi pơdơi, Yêsu rơbat ƀơi jơlan găn nao 
amăng đang hơma pơdai arăng. Ƀing ding kơna Ñu tơua, tui anŭn ƀing gơñu 
čơdơ̆ng ruač mă pơdai kiăng kơ ƀơ̆ng. 

2Samơ̆ tơdang ƀing Pharisai ƀuh tơlơi anŭn, ƀing gơñu laĭ hăng Yêsu tui anai, 
“Lăng adih, ƀing ding kơna ih hlak ngă bruă ƀu djơ̆ hăng tơlơi juăt ƀing ta kiăng 
kơ ngă ôh amăng hrơi Saƀat.” 

3Yêsu laĭ glaĭ kơ ƀing gơñu tui anai, “Hiư̆m pă ƀing gih ƀu hơmâo đŏk ôh hă, kơ 
tơlơi Dawid ngă laih hlâo adih tơdang ñu hăng ƀing đuaĭ tui ñu hlak rơpa? 

4Ñu mŭt pơ wăl tơdron amăng sang yang hăng khăn Ơi Adai, mă ƀañ tơpŭng 
pơyơr laih kơ Ơi Adai laih anŭn ƀing gơñu ƀơ̆ng. Tui hăng tơlơi juăt ta, ƀañ 

tơpŭng anŭn kơnơ̆ng ƀing khua ngă yang đôč dưi ƀơ̆ng, tui anŭn Dawid laih 
anŭn ƀing đuaĭ tui ñu ƀu dưi ƀơ̆ng ôh. 

5Ƀôdah hiư̆m pă ƀing gih ƀu đŏk amăng Tơlơi Juăt Môseh ôh hă, kơ tơlơi rĭm 
hrơi Saƀat tơdang ƀing khua ngă yang amăng Sang Yang ngă bruă amăng hrơi 
anŭn, ƀing gơñu ngă gao tơlơi phiăn hrơi Saƀat samơ̆ ƀing gơñu ƀu soh ôh? 

6Kâo laĭ kơ ƀing gih, ră anai hơmâo sa tơlơi yom hloh kơ Sang Yang pơ anai. 

7Tơlơi Ơi Adai Pơhiăp čih tui anai, “ ‘Ơi Adai laĭ: Kâo khăp kiăng kơ tơlơi khăp 
pap, samơ̆ ƀu kiăng ôh gơnam pơyơr ngă yang.’ Tơdah ƀing gih thâo hluh hơget 
tơlơi anŭn kiăng laĭ, sĭt yơh ƀing gih ƀu či klă̱ kơđi ôh kơ ƀing mơnuih ƀu hơmâo 
tơlơi soh. 

8Kâo laĭ tui anŭn yuakơ Kâo, Ană Mơnuih, jing Khua kơ hrơi Saƀat.” 
Yêsu Pơsuaih Mơnuih Jo Tơngan 

(Markôs 3:1-6; Luk 6:6-11) 

9Yêsu đuaĭ hĭ mơ̆ng anih anŭn laih anŭn mŭt amăng sang pơjơnum amăng plei 
jĕ anih anŭn. 

10Pơ anih anŭn hơmâo sa čô mơnuih jo tơngan. Hơmâo đơđa mơnuih pơ anŭn 
hlak hơduah tơhơnal tơlơi kiăng phŏng kơđi pơkơdơ̆ng glaĭ hăng Yêsu, tui anŭn 
ƀing gơñu tơña kơ Yêsu tui anai, “Djơ̆ tui hăng tơlơi phiăn ta mơ̆ kiăng kơ 
pơsuaih hĭ mơnuih duăm ruă amăng hrơi Saƀat?” 

11Ñu laĭ glaĭ kơ ƀing gơñu tui anai, “Hiư̆m pă tơdah sa čô amăng ƀing gih hơmâo 
sa drơi triu le ̆  amăng čroh ƀơi hrơi Saƀat, ƀing gih ƀu či nao mă tơbiă triu anŭn 
ôh hă? 

12Sĭt biă mă sa čô mơnuih jing yom hloh kơ sa drơi triu yơh. Hơnŭn yơh, djơ̆ tui 
hăng tơlơi phiăn yơh kiăng kơ ngă hiam ƀơi hrơi Saƀat.” 

13Giŏng anŭn, Yêsu laĭ kơ pô jo tơngan anŭn tui anai, “Yơr tơbiă bĕ tơngan ih.” 
Gơ̆ yơr tơbiă laih anŭn tơngan gơ̆ suaih mơtam hrup hăng tơngan gơ̆ gah adih 
yơh. 

14Samơ̆ tơdang ƀing Pharisai tơbiă đuaĭ hĭ laih, ƀing gơñu pơčrŏng sai kiăng 
hơduah hơdră pơdjai hĭ Yêsu. 

Yêsu Jing Pô Ding Kơna Ơi Adai Ruah Laih 
(Yesayah 42:1-4) 

15Tơdang Yêsu thâo krăn hơdră ƀing gơñu pơkơdơ̆ng glaĭ anŭn, Ñu đuaĭ hĭ 
mơ̆ng anih anŭn laih anŭn hơmâo lu mơnuih đuaĭ tui Ñu. Ñu pơsuaih hĭ abih 
bang tơlơi dju djuăm duăm ruă ƀing gơ̆, 

16laih anŭn Ñu khă hĭ ƀing gơ̆ ƀu dưi ră ruai ôh kơ tơlơi Ñu kơ ƀing arăng thâo. 

17Ñu ngă tui anŭn kiăng kơ krep djơ̆ tui hăng hơdôm tơlơi Ơi Adai pơhiăp pô 
pơala Yesayah hơmâo čih laih tui anai: 

18“Anai nê, ding kơna Kâo, jing Pô Kâo hơmâo ruah mă laih, Ñu jing Pô Kâo khăp 
biă mă laih anŭn amăng Ñu yơh Kâo mơak mơai. Kâo či brơi Yang Bơngăt Kâo 
dŏ ƀơi Ñu, laih anŭn Ñu či hiăp pơhaih kơ tơlơi Kâo či ngă tơlơi tơpă hơnơ̆ng 
kơ ƀing kơnung djuai phara phara. 

19Ñu ƀu či pơrơjăh ƀôdah ur kač ôh laih anŭn ƀu hơmâo hlơi pô ôh hơmư̆ asăp 
pơhiăp pơgao ang Ñu ƀơi khul jơlan. 

20Ñu ƀu či pơjŏh hĭ ôh trang bo gô laih, kŏn pơthăm hĭ lơi groa apui dŏ asăp. Ñu 
či gir tơl brơi tơlơi tơpă hơnơ̆ng dưi hĭ yơh. 

21Amăng anăn Ñu yơh ƀing kơnung djuai phara phara či dŏ čang rơmang.” 
Arăng Laĭ Yêsu Yua Tơlơi Dưi Mơ̆ng Khua Yang Sat Beelzebul 

(Markôs 3:20-30; Luk 11:14-23) 

22Giŏng anŭn, hơmâo mơnuih ba rai pơ Yêsu sa čô mơnuih bum mơta laih anŭn 
ăt kơmlô mơ̆n yuakơ yang sat ngă. Yêsu pơsuaih hĭ gơ̆ tui anŭn gơ̆ dưi pơhiăp 
laih anŭn ƀuh glaĭ. 

23Abih bang ƀing mơnuih lu dŏ kơtuă biă mă kơ tơlơi Yêsu hơmâo ngă laih. Tui 
anŭn, ƀing gơñu pơtơña tui anai, “Djơ̆ mơ̆ anai jing Ană Tơčô pơtao Dawid?” 

24Samơ̆ tơdang ƀing Pharisai hơmư̆ tơlơi anŭn, ƀing gơñu laĭ, “Ñu dưi puh 
pơđuaĭ hĭ ƀing yang sat yua mơ̆ng tơlơi mơyang khua yang sat Beelzebul yơh.” 

25Tơdang Yêsu thâo krăn abih bang tơlơi pơmĭn gơñu, Ñu laĭ kơ ƀing gơñu tui 
anai, “Tơdah ană plei pă pơkăh pơpha pơkơdơ̆ng glaĭ hăng tơdruă gơñu pô, sĭt 
dêh čar gơñu anŭn či răm rai hĭ yơh. Laih anŭn tơdah mơnuih lŏm kơ sa sang 
anŏ pơkăh pơpha pơkơdơ̆ng glaĭ hăng tơdruă gơñu pô, sang anŏ gơñu anŭn ăt 
răm glưh hĭ mơ̆n. 

26Kar kaĭ mơ̆n, tơdah sa čô yang sat lŏm kơ Satan puh pơđuaĭ hĭ yang sat pơkŏn, 
ƀing yang sat amăng Dêh Čar Satan pơkăh pơpha pơkơdơ̆ng glaĭ hăng tơdruă 
gơñu pô, tui anŭn Dêh Čar Satan ăt či răm glưh hĭ mơ̆n. 

27Tơdah Kâo yua tơlơi mơyang khua yang sat Beelzebul kiăng puh pơđuaĭ hĭ 
ƀing yang sat kar hăng ƀing gih laĭ, bơ kơ ƀing ding kơna gih, ƀing gơñu yua 
tơlơi mơyang hlơi kiăng kơ puh pơđuaĭ hĭ ƀing yang sat lĕ? Hơnŭn yơh, ƀing 
ding kơna gih anŭn yơh jing hĭ ƀing phat kơđi kơ ƀing gih jing soh yuakơ ƀing 
gih ƀuăh laih tui anŭn. 

28Samơ̆ tơdah Kâo puh pơđuaĭ hĭ yang sat hăng tơlơi dưi mơyang Yang Bơngăt 
Hiam Ơi Adai, sĭt tơlơi anŭn pơrơklă laih kơ ƀing gih tơlơi dưi mơyang Dêh Čar 
Ơi Adai truh laih kơ ƀing gih.” 

29“Ƀu hơmâo ôh hlơi pô dưi klĕ mŭt amăng sang sa čô pô kơtang laih anŭn mă 
pơđuaĭ hĭ dram gơnam pô kơtang anŭn tơdah ñu ƀu akă hĭ ôh pô kơtang anŭn 
hlâo, giŏng anŭn ñu mă pơđuaĭ hĭ abih dram gơnam pô kơtang anŭn yơh.” 

30“Hlơi pô ƀu dŏ gah kơ Kâo, sĭt ñu anŭn pơkơdơ̆ng glaĭ hăng Kâo yơh, laih anŭn 
hlơi pô ƀu pơgop pơƀut glaĭ ôh ƀing mơnuih hăng Kâo, ñu anŭn pơčơlah hĭ ƀing 
gơ̆ yơh. 

31Yuakơ tơhơnal tơlơi anŭn yơh, Kâo laĭ kơ ƀing gih abih tơlơi soh hăng tơlơi 
ƀrưh mơhiăh kơ Ơi Adai, Ơi Adai či pap brơi yơh, samơ̆ hlơi pô pơhiăp ƀrưh 
mơhiăh kơ Yang Bơngăt Hiam, ñu anŭn Ơi Adai ƀu či pap brơi ôh. 

32Hlơi pô pơhiăp sat pơkơdơ̆ng glaĭ hăng Kâo, jing Ană Mơnuih, Ơi Adai či pap 
brơi kơ ñu, samơ̆ hlơi pô pơhiăp sat pơkơdơ̆ng glaĭ hăng Yang Bơngăt Hiam, ñu 
anŭn Ơi Adai ƀu či pap brơi ôh, wơ̆t tơdah amăng rơnŭk anai ƀôdah amăng 
rơnŭk pơanăp.” 

Phŭn Kơyâo Hăng Boh Ñu 
(Luk 6:43-45) 

33Giŏng anŭn, Yêsu pơhiăp dơ̆ng tui anai, “Kiăng kơ hơmâo boh čroh hiam, ƀing 
ta khŏm hơmâo phŭn kơyâo hiam yơh; tơdah ƀing ta hơmâo phŭn kơyâo sat, 
ƀing ta ăt či hơmâo boh čroh sat mơ̆n. Ƀing ta thâo krăn phŭn kơyâo hiam ƀôdah 
phŭn kơyâo sat yuakơ mơ̆ng boh čroh kơyâo anŭn pơtơbiă rai yơh. 

34Ơ ƀing mơnuih sat ƀai hrup hăng djuai ala tơpơ̆ng! Ƀing gih jing ƀing sat ƀai 
biă mă, tui anŭn ƀing gih ƀu thâo pơhiăp kơ tơlơi hiam ôh yuakơ bă blai mơ̆ng 
jua pơmĭn yơh tơl amăng bah pơhiăp tơbiă. 

35Mơnuih hiam ngă tơlơi bruă hiam yuakơ ñu pơkom pioh laih amăng ñu pô 
tơlơi hiam klă kar hăng sa čô mơnuih pơkom pioh mŭk dram ñu; samơ̆ mơnuih 
sat ngă tơlơi bruă sat ƀai yuakơ ñu pơkom pioh laih amăng ñu pô tơlơi sat ƀai 
kar hăng sa čô mơnuih pơkom pioh dram gơnam răm rai ñu yơh. 

36“Samơ̆ Kâo laĭ kơ ƀing gih, sĭt yơh amăng hrơi Ơi Adai či phat kơđi mơnuih 
mơnam, ƀing gơñu či grơ̆ng glăm mă abih bang boh hiăp đôč đač tă tăn ƀing 
gơñu hơmâo pơhiăp laih yơh. 

37Sĭt yơh, Ơi Adai či yap ƀing gih jing tơpă hơnơ̆ng ƀôdah Ñu či klă̱ kơđi kơ ƀing 
gih yuakơ mơ̆ng boh hiăp ƀing gih pơhiăp yơh.” 

Arăng Kiăng Ƀuh Tơlơi Mơsêh Mơyang 
(Markôs 8:11, 12; Luk 11:29-32) 

38Giŏng anŭn, hơmâo đơđa ƀing Pharisai laih anŭn ƀing nai pơtô Tơlơi Juăt tơña 
hơduah mơ̆ng Yêsu tui anai, “Ơ Nai ăh, ƀing gơmơi kiăng ƀuh Ih ngă tơlơi 
mơsêh mơyang.” 

39Yêsu laĭ glaĭ kơ ƀing gơñu tui anai, “Ƀing mơnuih rơnŭk anai jing sat ƀai biă 
mă laih anŭn ƀu tŏng ten ôh hăng Ơi Adai. Ƀing gih tơña hơduah mơ̆ng Kâo tơlơi 
mơsêh mơyang hă? Ơi Adai ƀu či pha brơi kơ ƀing gih ôh rơngiao kơ gru kơnăl 
mơsêh mơyang Ñu pha brơi laih kơ pô pơala Yônah. 

40Kar hăng Yônah dŏ laih amăng hlung akan prŏng klâo hrơi klâo mlam, ăt kar 
kaĭ mơ̆n, Kâo, jing Ană Mơnuih, ăt či dŏ amăng lŏn tơnah klâo hrơi klâo mlam 
mơ̆n. 

41Amăng hrơi Ơi Adai či phat kơđi anŭn, ƀing ană plei plei prŏng Nineweh đưm 
hlâo adih yơh či tơgŭ klă̱ kơđi pơkơdơ̆ng glaĭ hăng ƀing mơnuih rơnŭk anai. 
Ƀing gơñu dưi klă̱ kơđi kơ ƀing gih tui anŭn, yuakơ ƀing gơñu hơmư̆ tơlơi Yônah 
pơtô laih anŭn kơhma̱l lui hĭ laih tơlơi soh sat gơñu. Anai nê, hơmâo Pô prŏng 
hloh kơ pô pơala Yônah hlak dŏ pơ anai, samơ̆ ƀing gih ƀu kiăng hơmư̆ Ñu ôh 
laih anŭn kŏn kơhma̱l hĭ tơlơi soh gih lơi. 

42Ƀơi hrơi Ơi Adai či phat kơđi mơnuih mơnam, hơbia mơ̆ng lŏn čar gah 
thu̱ng či tơgŭ klă̱ kơđi pơkơdơ̆ng glaĭ hăng ƀing mơnuih rơnŭk anai yơh. Hơbia 
anŭn dưi klă̱ kơđi kơ ƀing gih tui anŭn yuakơ ñu hơmâo rai laih mơ̆ng lŏn čar 
ataih biă mă kiăng kơ hơmư̆ tơlơi rơgơi pơtao Solomôn pơtô. Anai nê, hơmâo 
Pô prŏng hloh kơ pơtao Solomôn hlak dŏ pơ anai, samơ̆ ƀing gih ƀu kiăng hơmư̆ 
tơlơi rơgơi Ñu ôh.” 

Sa Drơi Yang Sat Wơ̆t Mŭt Glaĭ Dơ̆ng 
(Luk 11:24-26) 

43Yêsu pơtô dơ̆ng tui anai, “Tơdah sa drơi yang sat hơmâo tơbiă đuaĭ hĭ laih 
mơ̆ng sa čô mơnuih, ñu či găn nao pơ tơdron ha̱r kiăng kơ hơduah anih pơdơi, 
samơ̆ ñu ƀu či hơduah hơmâo ôh. 

44Giŏng anŭn, ñu laĭ, ‘Kâo či wơ̆t glaĭ pơ sang kâo phrâo tơbiă đuaĭ laih.’ Tơdang 
ñu glaĭ, ñu ƀuh sang anŭn kih rơmet hiam tŏ tơroai laih. 

45Hơnŭn yơh, ñu nao jak ba tơjuh drơi yang sat pơkŏn dơ̆ng sat hloh kơ ñu pô, 
kiăng kơ mŭt dŏ amăng sang anŭn. Hơnăl tuč, tơlơi hơdip mơnuih anŭn răm 
hloh kơ hlâo adih yơh. Či hơmâo tơlơi hrup hăng anŭn yơh truh kơ ƀing mơnuih 
sat ƀai rơnŭk anai.” 

Amĭ Hăng Ƀing Adơi Yêsu Sĭt 
(Markôs 3:31-35; Luk 8:19-21) 

46Tơdang Yêsu dŏ pơhiăp hăng ƀing mơnuih anŭn, hơmâo amĭ Ñu hăng ƀing 
adơi Ñu rai hăng dŏ pơ gah rơngiao kiăng pơhiăp hăng Ñu. 

47Hơmâo sa čô mơnuih ruai hăng Yêsu tui anai, “Adih dih, amĭ Ih hrŏm hăng 
ƀing adơi Ih hlak dŏ gah rơngiao kiăng kơ pơhiăp hăng Ih.” 

48Samơ̆ Yêsu laĭ glaĭ kơ pô ruai hăng Ñu tui anai, “Hlơi jing amĭ Kâo laih anŭn 
ayŏng adơi Kâo lĕ?” 

49Ñu kơčrâo kơ ƀing ding kơna Ñu laih anŭn laĭ tui anai, “Anai yơh jing amĭ Kâo 
laih anŭn ayŏng adơi Kâo. 

50Kâo laĭ tui anŭn yuakơ hlơi pô ngă tui hăng tơlơi Ama Kâo hăng adai adih 
kiăng, pô anŭn yơh jing ayŏng adơi Kâo, amai adơi Kâo laih anŭn jing amĭ Kâo.” 

Mathiơ 13 

Tơlơi Pơhơmutu Kơ Pô Sai Pơjĕh 

(Markôs 4:1-9; Luk 8:4-8) 

1Amăng hrơi anŭn mơ̆n, Yêsu tơbiă mơ̆ng sang hăng nao dŏ be̱r pơ ha̱ng ia 
dơnao prŏng kiăng kơ pơtô. 

2Hơmâo ƀing mơnuih lu rai pơtŭm jum dar Yêsu, tơl Ñu đĭ dŏ be̱r amăng sŏng 
laih anŭn ƀing mơnuih lu dŏ dơ̆ng ƀơi ha̱ng ia anŭn. 

3Giŏng anŭn, Ñu yua tơlơi pơhơmutu kiăng kơ ruai lu tơlơi kơ ƀing gơñu tui 
anai, “Hơmâo sa čô mơnuih sai nao sai pơjĕh pơdai ñu. 

4Tơdang ñu sai, đơđa pơjĕh pơdai le ̆  ƀơi tơlo̱ng jơlan, khul čim brĭm rai čŏh 
ƀơ̆ng hĭ. 

5Hơmâo đơđa pơjĕh pơkŏn dơ̆ng le ̆  amăng anih lŏn rơga, jing anih pơtâo 
hơmâo lŏn ƀiă đôč. Pơjĕh anŭn đăh čăt đĭ mơtam yuakơ lŏn đêl đôč. 

6Samơ̆ tơdang yang hrơi pơiă pơčrang, hơdôm anăh anŭn gliu hĭ mơtam yơh 
yuakơ ƀu hơmâo akha dơlăm ôh. 

7Hơmâo đơđa pơjĕh pơkŏn dơ̆ng le ̆  amăng anih khul rơ̆k drơi laih anŭn rơ̆k 
drơi anŭn čăt đĭ hrŏm hăng anăh pơdai hăng ket hĭ anăh anŭn. 

8Ăt hơmâo đơđa pơjĕh pơkŏn dơ̆ng le ̆  amăng anih lŏn hiam; pơjĕh pơdai anŭn 
čăt đĭ laih anŭn pơtơbiă rai boh lu yơh; đơđa pơjĕh pơtơbiă rai sa-rơtuh sar, 
đơđa nămpluh sar laih anŭn đơđa klâopluh sar.” 

9Laih anŭn Yêsu klah čŭn tui anai, “Hlơi pô amăng ƀing gih hơmâo tơngia kiăng 
kơ hơmư̆, brơi ñu pơđi̱ng hơmư̆ bĕ.” 

Tơhơnal Tơlơi Yêsu Yua Tơlơi Pơhơmutu 
(Markôs 4:10-12; Luk 8:9, 10) 

10Giŏng anŭn, ƀing ding kơna Yêsu rai pơ Ñu hăng tơña tui anai, “Yua hơget Ih 
yua tơlơi pơhơmutu kiăng pơhiăp hăng ƀing mơnuih lu lĕ?” 

11Yêsu laĭ glaĭ kơ ƀing gơñu tui anai, “Kơ ƀing gih yơh Ơi Adai hơmâo brơi laih 
tơlơi dưi thâo hluh kơ tơlơi bruă yom hơgŏm kơ Dêh Čar Ơi Adai, samơ̆ kơ ƀing 
pơkŏn, Ñu ƀu brơi ôh. 

12Kâo laĭ tui anŭn yuakơ hlơi pô hơmâo thâo hluh laih, Ơi Adai či pha brơi ñu 
thâo hluh lu hloh dơ̆ng, samơ̆ hlơi pô ƀu hơmâo thâo hluh ôh, wơ̆t dah hơget 
tơlơi ñu pơmĭn ñu hơmâo thâo hluh laih, Ơi Adai ăt či mă pơđuaĭ hĭ mơ̆ng ñu 
mơ̆n. 

13Yuakơ tơhơnal tơlơi anŭn yơh, Kâo pơhiăp hăng ƀing gơñu amăng tơlơi 
pơhơmutu tui anai: “Wơ̆t tơdah ƀing gơñu lăng samơ̆ ƀing gơñu ƀu ƀuh ôh, ƀing 
gơñu pơđi̱ng tơngia hơmư̆ samơ̆ ƀing gơñu ƀu hơmư̆ ôh kŏn thâo hluh lơi. 

14“Anŭn yơh kiăng kơ krep djơ̆ tui hăng Ơi Adai pơhiăp laih amăng tơlơi laĭ lui 
hlâo pô pơala Yesayah hơmâo laĭ laih tui anai: “ ‘Ƀing mơnuih rơnŭk anai či 
pơđi̱ng tơngia hơmư̆ samơ̆ ƀing gơñu ƀu či thâo hluh dơ̆ng tah, laih anŭn ƀing 
gơñu či lăng hăng mơta gơñu samơ̆ ƀing gơñu ƀu či thâo ƀuh dơ̆ng tah. 

15Tơlơi anŭn jing sĭt yơh yuakơ jua pơmĭn ƀing mơnuih rơnŭk anai jing hĭ bĭl 
laih, laih anŭn ƀing gơñu hơmâo pơtơngĭl hĭ laih tơngia gơñu, laih anŭn pĭt hĭ 
mơta gơñu. Ƀing gơñu huĭ tơdah mơta gơñu thâo ƀuh, laih anŭn tơngia gơñu 
thâo hơmư̆ laih anŭn jua pơmĭn gơñu thâo hluh, tui anŭn ƀing gơñu či kiăng 
wơ̆t glaĭ pơ Kâo laih anŭn kiăng kơ Kâo pơsuaih brơi hĭ kơ ƀing gơñu.’ ” 

16Yêsu pơhiăp dơ̆ng tui anai, “Samơ̆ bơ kơ ƀing gih, mơyŭn hiam yơh yuakơ 
mơta gih thâo ƀuh laih anŭn tơngia gih thâo hơmư̆. 

17Kâo laĭ kơ ƀing gih sĭt biă mă, hơmâo lu ƀing pô pơala laih anŭn ƀing mơnuih 
tơpă hơnơ̆ng kiăng ƀuh hơdôm tơlơi ƀing gih ƀuh ră anai, samơ̆ ƀing gơñu ƀu 
dưi ƀuh ôh. Ƀing gơñu kiăng hơmư̆ biă mă hơdôm tơlơi ƀing gih hơmư̆ ră anai, 
samơ̆ ƀing gơñu ƀu dưi hơmư̆ ôh.” 

Yêsu Pơblang Tơlơi Pơhơmutu Pô Sai Pơjĕh 
(Markôs 4:13-20; Luk 8:11-15) 

18Yêsu pơblang tŏ tui dơ̆ng tui anai, “Tui anŭn, brơi kơ ƀing gih pơđi̱ng hơmư̆ 
bĕ tơlơi kiăng laĭ amăng tơlơi pơhơmutu pô sai pơjĕh anai. 

19Ƀing mơnuih hơmư̆ tơlơi pơtô pơblang kơ ƀing gơñu kơ tơlơi dưi jing ană 
plei Dêh Čar Ơi Adai samơ̆ hơngah ƀu thâo hluh ôh jing hrup hăng pơjĕh le ̆  ƀơi 
tơlo̱ng jơlan. Yang sat Satan rai suăk mă hĭ hơdôm tơlơi arăng sai laih amăng 
jua pơmĭn gơñu. 

20Pơjĕh pơdai le ̆  ƀơi anih lŏn rơga, jing tơlơi pơhơmutu kơ ƀing mơnuih mơak 
tŭ mă mơtam yơh tơdang ƀing gơñu hơmư̆ laih boh hiăp anŭn. 

21Samơ̆ hrup hăng anăh pơjĕh anŭn yơh, ƀing gơñu ƀu hơmâo akha kơjăp ôh. 
Yuakơ anŭn yơh, ƀing gơñu kơnơ̆ng đaŏ amăng ƀiă hrơi đôč laih anŭn ƀing 
gơñu hơngah lui hĭ mơtam yơh tơdang tơlơi tơnap tap laih anŭn tơlơi kơpĭ 
kơpe̱t truh. 

22Bơ kơ pơjĕh pơdai le ̆  ƀơi anih rơ̆k drơi, jing tơlơi pơhơmutu kơ ƀing mơnuih 
hơmư̆ laih boh hiăp Ơi Adai, samơ̆ tơlơi ƀlơ̆ng bơngơ̆t amăng lŏn tơnah laih 
anŭn tơlơi amoaih kluh kơ pơdrŏng săh ket hĭ boh hiăp anŭn tơl boh hiăp anŭn 
ƀu pơtơbiă rai boh čroh ôh. 

23Bơ kơ khul pơjĕh pơdai le ̆  ƀơi lŏn hiam, jing tơlơi pơhơmutu kơ ƀing mơnuih 
hơmư̆ boh hiăp Ơi Adai laih anŭn thâo hluh. Sĭt yơh, ƀing gơñu ăt pơtơbiă rai 
mơ̆n boh čroh hrup hăng pơjĕh pơdai pơtơbiă rai đơđa sa-rơtuh, đơđa 
nămpluh laih anŭn đơđa klâopluh wơ̆t lu hloh kơ pơjĕh hơmâo sai laih hlâo 
adih.” 

Tơlơi Pơhơmutu Kơ Rơ̆k Amăng Hơma Pơdai Kơtor 

24Yêsu pơtô kơ ƀing gơñu sa tơlơi pơhơmutu pơkŏn dơ̆ng hăng laĭ tui anai, 
“Tơlơi pơkăh pơpha ƀing ană plei ƀlŏr mơ̆ng ƀing ană plei sĭt amăng rơnŭk Dêh 
Čar Ơi Adai kar hăng sa čô mơnuih hơmâo sai pơjĕh pơdai kơtor hiam amăng 
hơma ñu. 

25Hơmâo sa mlam, tơdang rĭm čô hlak dŏ pĭt, ayăt ñu rai klĕ sai hĭ pơjĕh rơ̆k 
amăng hơma pơdai pô anŭn laih anŭn đuaĭ hĭ. 

26Tơdang hơdôm pơjĕh pơdai anŭn đăh čăt đĭ glông laih anŭn hrŏh, rơ̆k anŭn 
ăt đăh čăt đĭ glông hăng hơmâo bơnga mơ̆n. 

27“Ƀing ding kơna pô khua hơma anŭn rai ruai kơ khua gơñu tui anai, ‘Ơ khua 
ăh, ƀu djơ̆ ôh hă ih sai pơjĕh pơdai hiam amăng hơma ih? Tui anŭn, mơ̆ng pă 
phŭn rơ̆k anŭn tơbiă rai lĕ?’ 

28“Khua gơñu laĭ glaĭ, ‘Pô rŏh ayăt yơh ngă tơlơi anŭn.’ Tui anŭn, ƀing ding kơna 
ñu tơña kơ ñu, ‘Ih kiăng mơ̆ kơ ƀing gơmơi nao buč hĭ hơdôm rơ̆k anŭn?’ 

29“Khua gơñu laĭ glaĭ tui anai, ‘Ơ ơh, anăm buč hĭ ôh. Huĭ kơ tơdang ƀing gih buč 
đuaĭ rơ̆k, ƀing gih ăt či buč djơ̆ hrŏm hăng pơdai kơtor mơ̆n. 

30Lui brơi bĕ pơdai laih anŭn rơ̆k anŭn glông hrŏm hlŏng truh kơ bơyan hơpuă. 
Tui anŭn, kâo či pơđar kơ ƀing hơpuă nao buč pơƀut glaĭ hĭ hơdôm rơ̆k hăng 
akă jing hĭ lu čơnap kiăng kơ čuh hĭ hăng apui hlâo kơ nao hơpuă pơƀut glaĭ 
pơdai hăng pioh amăng atông kâo.’ ” 

Tơlơi Pơhơmutu Kơ Sa Djuai Pơjĕh Añăm Hơbơi Prŏng 
(Markôs 4:30-32; Luk 13:18, 19) 

31Yêsu ruai kơ ƀing gơñu tơlơi pơhơmutu pơkŏn dơ̆ng hăng laĭ tui anai, “Tơlơi 
lar prŏng tui Dêh Čar Ơi Adai či jing kar hăng pơjĕh añăm hơbơi, jing pơjĕh sa 
čô mơnuih mă sai amăng hơma ñu yơh. 

32Tơdah pơhơmu hăng pơjĕh pơkŏn, pơjĕh añăm hơbơi anŭn jing anet hloh kơ 
abih bang pơjĕh pơkŏn yơh; samơ̆ tơdang pơjĕh anŭn đăh glông tui, ñu prŏng 
hloh kơ añăm tăm pơkŏn laih anŭn jing kar hăng kơyâo. Tui anŭn, khul čim 
brĭm pŏr rai găm mơñam hruh gơñu amăng hla than añăm hơbơi anŭn yơh.” 

Tơlơi Pơhơmutu Kơ Tơpơi 
(Luk 13:20, 21) 

33Yêsu ruai kơ ƀing gơñu tơlơi pơhơmutu pơkŏn dơ̆ng hăng laĭ tui anai, “Tơlơi 
lar prŏng tui Dêh Čar Ơi Adai ăt či jing hrup hăng ƀiă tơpơi sa čô đah kơmơi mă 
lŭk amăng klâo bai anet tơpŭng kiăng kơ pơkra ƀañ, samơ̆ abih bang tơpŭng 
anŭn bo ̱̆  đĭ yơh.” 

Tơlơi Yêsu Kiăng Laĭ Kơ Tơlơi Pơhơmutu 
(Markôs 4:33, 34) 

34Yêsu pơhiăp abih bang tơlơi pơtô anŭn hăng ƀing mơnuih lu anŭn kơnơ̆ng 
hăng tơlơi pơhơmutu đôč yơh; Ñu ƀu či yua tơlơi pơkŏn ôh rơngiao kơ tơlơi 
pơhơmutu. 

35Ñu ngă tui anŭn kiăng kơ krep djơ̆ tui hăng boh hiăp Ơi Adai mơ̆ng pô pơala 
tui anai, “Kâo či ha̱ amăng bah kâo pơtô hăng tơlơi pơhơmutu; Kâo či ră ruai kơ 
ƀing gơñu hơdôm tơlơi hơgŏm čơdơ̆ng mơ̆ng hrơi Ñu hrih pơjing kơ lŏn tơnah 
yơh.” 

Yêsu Pơblang Tơlơi Pơhơmutu Kơ Rơ̆k Amăng Hơma Pơdai Kơtor 

36Tơdang Yêsu đuaĭ hĭ mơ̆ng ƀing mơnuih lu anŭn, Ñu mŭt nao amăng sang. 
Ƀing ding kơna Ñu rai hăng rơkâo tui anai, “Ơ Khua ăh, rơkâo kơ Ih pơblang 
brơi kơ ƀing gơmơi tơlơi pơhơmutu kơ rơ̆k amăng hơma anŭn.” 

37Yêsu laĭ glaĭ kơ ƀing gơñu, “Pô sai pơjĕh hiam anŭn jing Kâo, jing Ană Mơnuih 
yơh. 

38Hơma anŭn pơhơmutu kơ lŏn tơnah, pơjĕh hiam anŭn pơhơmutu kơ ƀing ană 
plei Dêh Čar Ơi Adai. Rơ̆k anŭn pơhơmutu kơ ƀing ană plei lŏm kơ Pô sat ƀai 
yơh; 

39laih anŭn pô rŏh ayăt sai pơjĕh rơ̆k anŭn jing pơhơmutu kơ yang sat Satan 
anŭn yơh. Bơyan hơpuă anŭn jing pơhơmutu kơ hrơi đŭt lŏn tơnah anai laih 
anŭn ƀing hơpuă pơdai kơtor anŭn jing pơhơmutu kơ ƀing ling jang hiam Ơi 
Adai yơh. 

40“Tui anŭn, tơlơi či truh ƀơi hrơi đŭt lŏn tơnah ăt či hrup hăng tơlơi arăng buč 
rơ̆k laih anŭn čuh hĭ amăng apui mơ̆n. 

41Kâo, jing Ană Mơnuih, či pơkiaŏ rai ƀing ling jang hiam Kâo, tui anŭn ƀing 
gơñu či pơƀut mă pơđuaĭ hĭ mơ̆ng djŏp djang anih amăng Dêh Čar Kâo abih 
bang ƀing hlơi pô pơsoh hĭ arăng wơ̆t hăng abih bang ƀing hlơi pô ngă tơlơi soh 
sat mơ̆n, 

42laih anŭn glŏm hĭ ƀing soh sat anŭn amăng apui prŏng. Amăng anih anŭn yơh, 
ƀing gơñu či čŏk hia hăng kĕ tơgơi yơh. 

43Giŏng anŭn, ƀing mơnuih tơpă hơnơ̆ng či pơčrang rơđah kar hăng yang hrơi 
amăng Dêh Čar Hlŏng Lar Ama gơñu. Hlơi pô amăng ƀing gih hơmâo tơngia 
kiăng kơ hơmư̆, brơi kơ ñu pơđi̱ng hơmư̆ bĕ.” 

Tơlơi Pơhơmutu Kơ Dram Gơnam Yom Biă Mă 

44Yêsu pơtô dơ̆ng tui anai, “Tơlơi dưi jing ană plei Dêh Čar Ơi Adai jing yom biă 
mă kar hăng gơnam yom biă mă arăng dơ̱r amăng sa boh hơma. Tơdang sa čô 
mơnuih hơduah ƀuh laih, ñu dơ̱r pơdŏp hĭ dơ̆ng; tui anŭn, ñu mơak mơai wơ̆t 
glaĭ pơ sang hăng sĭ hĭ abih bang dram gơnam ñu hơmâo, laih anŭn ñu nao blơi 
mă hơma anŭn yơh.” 

Tơlơi Pơhơmutu Kơ Añŭ Plĕr Yom Biă Mă 

45Yêsu pơtô dơ̆ng tui anai, “Laih anŭn dơ̆ng, tơlơi dưi jing ană plei Dêh Čar Ơi 
Adai ăt jing yom biă mă yơh kar hăng sa čô mơnuih sĭ mơnia nao hơduah añŭ 
plĕr hiam biă mă. 

46Tơdang ñu hơduah ƀuh laih sa ară añŭ plĕr yom biă mă, ñu wơ̆t glaĭ pơ sang 
hăng sĭ hĭ abih gơnam ñu hơmâo laih anŭn nao blơi añŭ anŭn mơtam.” 

Tơlơi Pơhơmutu Kơ Jal 

47Yêsu pơtô dơ̆ng tui anai, “Tơlơi pơkăh pơpha ƀing mơnuih sat ƀai mơ̆ng ƀing 
ană plei hiam klă amăng rơnŭk Dêh Čar Ơi Adai hrup hăng sa blah jal ƀing trah 
akan trah trŭn amăng ia dơnao laih anŭn hrui mă ba djŏp mơta akan yơh. 

48Tơdang jal anŭn bă laih, ƀing trah anŭn dui jal anŭn nao pơ ha̱ng. Giŏng anŭn, 
ƀing gơñu dŏ be̱r ruah mă pơkăh pơpha akan hiam mơ̆ng akan sat. Ƀing gơñu 
pioh akan hiam amăng bai laih anŭn glŏm lui hĭ akan sat. 

49Amăng hrơi đŭt lŏn tơnah ăt či hơmâo tơlơi truh hrup hăng anŭn mơ̆n. Ƀing 
ling jang hiam Ơi Adai či trŭn rai pơkăh pơpha hĭ ƀing mơnuih sat ƀai mơ̆ng 
ƀing mơnuih hiam klă, 

50laih anŭn glŏm hĭ ƀing mơnuih sat anŭn amăng apui prŏng. Amăng anih anŭn, 
ƀing gơñu či čŏk hia laih anŭn kĕ tơgơi yơh.” 

Tơlơi Sĭt Phrâo Hăng Tơlơi Sĭt So 

51Giŏng anŭn, Yêsu tơña kơ ƀing gơñu tui anai, “Ƀing gih thâo hluh mơ̆ abih 
bang tơlơi pơhơmutu anŭn?” Ƀing gơñu laĭ glaĭ, “Ơ, thâo hluh yơh.” 

52Tui anŭn, Yêsu laĭ glaĭ kơ ƀing gơñu dơ̆ng, “Hơnŭn yơh, tơlơi pơtô anŭn kiăng 
laĭ, rĭm čô hlơi pô jing nai pơtô Tơlơi Juăt laih anŭn hrăm hăng đuaĭ tui tơlơi 
pơtô kơ Dêh Čar Ơi Adai, ñu anŭn dưi pơtô tơlơi so hăng tơlơi phrâo hrup hăng 
sa čô khua sang ba tơbiă gơnam phrâo laih anŭn gơnam so mơ̆ng anih pioh 
gơnam yom ñu yơh.” 

Plei Nazaret Hơngah Lui Hĭ Yêsu 
(Markôs 6:1-6; Luk 4:16-30) 

53Tơdang Yêsu pơtô giŏng laih hơdôm tơlơi pơhơmutu anŭn, Ñu đuaĭ hĭ mơ̆ng 
anih anŭn. 

54Ñu wơ̆t glaĭ pơ plei Ñu pô laih anŭn čơdơ̆ng pơtô kơ ană plei amăng sang 
pơjơnum. Lu mơnuih hơmư̆ tơlơi Ñu pơtô hli̱ng hla̱ng biă mă. Tui anŭn, ƀing 
gơñu pơtơña tơdruă gơñu tui anai, “Mơ̆ng pă pô anai mă tŭ tơlơi rơgơi laih 
anŭn tơlơi dưi mơyang anai lĕ? 

55Ƀu djơ̆ ôh hă, Ñu jing ană đah rơkơi pô trah kơyâo? Ƀu djơ̆ ôh hă, HʼMari jing 
amĭ Ñu laih anŭn ƀing adơi Ñu jing Yakơ, Yôsêp, Simôn laih anŭn Yudas? 

56Ƀu djơ̆ ôh hă, ƀing adơi đah kơmơi Ñu ăt hơdip hrŏm hơbĭt hăng ƀing ta? Tui 
anŭn, mơ̆ng pă Ñu mă abih bang tơlơi anŭn lĕ?” 

57Tui anŭn, ƀing gơñu hơngah lui hĭ Ñu yơh. Samơ̆ Yêsu laĭ kơ ƀing gơñu, “Arăng 
amăng djŏp djang anih pơpŭ pơyom kơ sa čô pô pơala yơh, samơ̆ kơnơ̆ng ƀing 
mơnuih amăng plei ñu pô laih anŭn amăng sang anŏ ñu pô đôč yơh ƀu pơpŭ 
pơyom ôh kơ ñu.” 

58Yuakơ ƀing gơñu ƀu đaŏ ôh kơ Yêsu, tui anŭn Ñu ƀu ngă lu tơlơi mơsêh 
mơyang ôh pơ anih anŭn. 

Mathiơ 14 

Tơlơi Yôhan Pô Ngă Baptem Djai 

(Markôs 6:14-29; Luk 9:7-9) 

1Amăng rơnŭk anŭn, pơtao Hêrôd Antipas, jing khua wai lăng kwar Galilê, 
hơmư̆ abih bang tơlơi mơyang Yêsu hơmâo ngă laih, 

2laih anŭn ñu pơhiăp hăng ƀing ding kơna ñu tui anai, “Sĭt mơnuih anŭn jing 
Yôhan pô ngă Baptem yơh; ñu hơdip glaĭ laih mơ̆ng ƀing djai. Yuakơ tơhơnal 
tơlơi anŭn yơh ñu dưi ngă lu tơlơi mơsêh mơyang.” 

3Hlâo adih Hêrôd hơmâo pơkiaŏ laih ƀing ding kơna ñu mă akă krư̆ hĭ laih 
Yôhan amăng sang mơnă. Ñu ngă laih tui anŭn yuakơ bơnai ñu HʼHêrôdias 
pơtrŭt; hlâo adih, HʼHêrôdias jing bơnai Philip, jing adơi Hêrôd. 

4Hơmâo hơdôm wơ̆t laih Yôhan khă kơ pơtao Hêrôd tui anai, “Ƀu djơ̆ tui hăng 
tơlơi phiăn ta ôh kơ ih mă bơnai adơi ih jing hĭ bơnai ih pô.” 

5Wơ̆t tơdah Hêrôd kiăng pơdjai hĭ Yôhan biă mă, samơ̆ ñu huĭ kơ ƀing ană plei 
yuakơ ƀing ană plei yap Yôhan jing sa čô pô pơala. 

6Amăng hrơi arăng ƀơ̆ng huă hơdơr kơ hrơi tơkeng pơtao Hêrôd, ană dra 
HʼHêrôdias mŭt suang ƀơi anăp kơ abih bang ƀing tuai dŏ ƀơ̆ng huă, laih anŭn 
Hêrôd mơak biă mă yơh, 

7tơl ñu ƀuăn rơ̆ng kiăng kơ pha brơi kơ dra anŭn hơget tơlơi gơ̆ kiăng yơh. 

8Hơmư̆ tui tơlơi amĭ ñu djru pơmĭn brơi, tui anŭn ñu rơkâo kơ pơtao tui anai, 
“Pha brơi bĕ kơ kâo akŏ Yôhan pô ngă baptem ră anai ƀơi ja̱m.” 

9Pơtao rơngot rŭng răng biă mă, samơ̆ yuakơ ñu ƀuăn rơ̆ng laih ƀơi anăp abih 
bang ƀing tuai dŏ ƀơ̆ng huă hrŏm hăng ñu, tui anŭn, ñu pơđar kơ ding kơna ñu 
ngă tui hăng tơlơi pô dra anŭn rơkâo yơh. 

10Ñu pơkiaŏ nao ƀing gơñu čŏng hĭ tơkuai Yôhan amăng sang mơnă, 

11laih anŭn pioh boh akŏ Yôhan amăng ja̱m hăng djă̱ ba nao pơ dra anŭn. Giŏng 
anŭn, dra anŭn djă̱ nao brơi kơ amĭ ñu ƀuh. 

12Tơdơi kơ anŭn, ƀing ding kơna Yôhan rai mă atâo Yôhan laih anŭn nao dơ̱r 
hĭ; laih anŭn ƀing gơñu nao laĭ pơthâo Yêsu kơ tơlơi truh anŭn. 

Yêsu Čem Rơbeh Kơ Rơma-Rơbâo Čô Mơnuih 
(Markôs 6:30-44; Luk 9:10-17; Yôhan 6:1-14) 

13Tơdang Yêsu hơmư̆ hơget tơlơi hơmâo truh laih kơ Yôhan, Ñu đuaĭ hĭ mơ̆ng 
anih anŭn hăng sŏng kiăng kơ nao pơ anih hiăl măl Ñu dưi dŏ hơjăn. Samơ̆ 

tơdang ƀing mơnuih lu hơmư̆ kơ tơlơi anŭn, ƀing gơñu đuaĭ rơbat kơtuai ha̱ng 
ia kiaŏ tui Yêsu mơ̆ng plei pla jĕ dơnao ia anŭn. 

14Tơdang Yêsu tơbiă mơ̆ng sŏng pơ ha̱ng ia gah adih, Ñu ƀuh ƀing mơnuih lu 
anŭn. Ñu glưh pran jua pap kơ ƀing gơ̆ laih anŭn pơsuaih hĭ abih bang mơnuih 
ruă duăm. 

15Tơdang hrơi jĕ či kơnăm mơmŏt laih, ƀing ding kơna Yêsu rai laĭ pơ Ñu tui 
anai, “Ơ Nai ăh, anih anai jing anih hông hang biă mă laih anŭn ră anai ăt kơnăm 
mơmŏt laih mơ̆n, tui anŭn brơi kơ ƀing ană plei glaĭ bĕ, kiăng kơ ƀing gơñu dưi 
nao pơ tring trang plei pla jum dar kiăng kơ dưi hơduah gơnam ƀơ̆ng.” 

16Samơ̆ Yêsu laĭ glaĭ kơ ƀing gơñu tui anai, “Ƀing gơñu ƀu či nao pơpă ôh! Ƀing 
gih yơh pha brơi kơ ƀing gơ̆ gơnam ƀơ̆ng.” 

17Ƀing gơñu laĭ glaĭ kơ Yêsu, “Samơ̆ ƀing gơmơi kơnơ̆ng hơmâo rơma klŏ ƀañ 
tơpŭng anet hăng dua drơi akan đôč.” 

18Laih anŭn Yêsu laĭ kơ ƀing gơñu tui anai, “Ba rai bĕ pơ Kâo gơnam ƀơ̆ng anŭn.” 

19Giŏng anŭn, Ñu brơi ƀing mơnuih lu anŭn dŏ be̱r ƀơi rơ̆k. Ñu mă rơma klŏ ƀañ 
tơpŭng hăng dua drơi akan anŭn ƀơi tơngan, laih anŭn Ñu angak lăng đĭ pơ adai 
adih, bơni hơơč kơ Ơi Adai. Giŏng anŭn, Ñu wŏk ƀañ tơpŭng anŭn hăng pha 
brơi kơ ƀing ding kơna Ñu laih anŭn ƀing gơñu pơpha brơi gơnam ƀơ̆ng anŭn 
kơ ƀing mơnuih lu. 

20Abih bang mơnuih ƀơ̆ng trơi soh sel yơh laih anŭn ƀing ding kơna duñ glaĭ 
čơđeh rơmeh ƀañ hăng akan rơbeh anŭn hơmâo truh kơ pluh-dua bai mơtam. 

21Ƀing mơnuih ƀơ̆ng gơnam ƀơ̆ng pơ anih anŭn hơmâo jĕ truh kơ rơma-rơbâo 
čô ƀing đah rơkơi, ƀu yap ba ƀing đah kơmơi hăng ƀing čơđai ôh. 

Yêsu Rơbat Ƀơi Ngŏ Jơlah Ia Dơnao Galilê 
(Markôs 6:45-52; Yôhan 6:15-21) 

22Ƀơi mông anŭn mơtam, Yêsu pơđar kơ ƀing ding kơna Ñu đĭ amăng sŏng 
kiăng găn dơnao anŭn truh pơ ha̱ng gah adih hlâo kơ Ñu, samơ̆ bơ kơ ƀing 
mơnuih lu anŭn, Ñu brơi kơ ƀing gơ̆ glaĭ. 

23Tơdơi kơ Yêsu brơi kơ ƀing mơnuih lu anŭn glaĭ laih, Ñu đĭ nao pơ bŏl čư̆ 
hơjăn Ñu kiăng kơ iâu laĭ. Tơdang hrơi kơnăm mơmŏt truh laih, Ñu dŏ glaĭ 
hơjăn Ñu pơ anih anŭn. 

24Samơ̆ hlak mông anŭn, sŏng ƀing ding kơna Ñu hơmâo đuaĭ ataih laih mơ̆ng 
ha̱ng ia laih anŭn jơlah ia klă̱ klŭng ƀơi sŏng gơñu yuakơ angĭn thut nao rai. 

25Amăng mông mơguah kơplăh wăh mơnŭ tơdjo ̆  tal blung, Yêsu rơbat ƀơi jơlah 
ia anăp nao pơ ƀing ding kơna Ñu. 

26Tơdang ƀing ding kơna ƀuh Ñu rơbat ƀơi jơlah ia, ƀing gơñu huĭ bra̱l biă mă. 
Ƀing gơñu pơhiăp ur hăng tơlơi huĭ tui anai, “Lăng adih, atâo lah!” 

27Samơ̆ mông anŭn mơtam Yêsu pơkơjăp ƀing gơñu hăng laĭ tui anai, “Hơđơ̆ng 
jua pơmĭn bĕ! Anăm huĭ ôh, Kâo yơh anai.” 

28Giŏng anŭn, Pêtrôs laĭ kơ Ñu, “Ơ Khua ăh, tơdah sĭt Ih biă mă anŭn, rơkâo kơ 
Ih brơi bĕ kâo rơbat ƀơi jơlah ia nao pơ Ih.” 

29Yêsu laĭ glaĭ kơ ñu, “Rai bĕ!” Tui anŭn, Pêtrôs trŭn mơ̆ng sŏng laih anŭn rơbat 
ƀơi jơlah ia nao pơ Yêsu. 

30Samơ̆ tơdang ñu lăng kơ angĭn kơtang đơi, ñu huĭ hyưt laih anŭn čơdơ̆ng 
kơdram amăng ia, tui anŭn ñu iâu đĭ kraih tui anai, “Ơ Khua hơi, pơklaih kâo 
đa.” 

31Ƀơi mông anŭn mơtam Yêsu yơr tơngan mă ñu hăng laĭ, “Ơ mơnuih hơmâo 
tơlơi đaŏ anet ăh! Yua hơget ih đing đaŏ lĕ?” 

32Laih anŭn tơdang Yêsu hăng Pêtrôs đĭ pơ sŏng, angĭn hlŏng dŏ hơđơ̆ng 
mơtam. 

33Hơnŭn yơh, abih bang ƀing ding kơna amăng sŏng kơkuh pơpŭ kơ Yêsu hăng 
laĭ, “Sĭt yơh, Ih jing Ană Ơi Adai biă mă.” 

Yêsu Pơsuaih Ƀing Ruă Duăm Pơ Plei Gennêsaret 
(Markôs 6:53-56) 

34Tơdang ƀing gơñu hơmâo găn laih ia dơnao anŭn, ƀing gơñu truh pơ plei 
Gennêsaret. 

35Laih anŭn tơdang hơmâo đơđa mơnuih thâo krăn Yêsu, ƀing gơñu iâu pơthâo 
kơ ƀing ană plei jum dar plei pla tring trang anŭn laih anŭn ba rai ƀing mơnuih 
dju djuăm duăm ruă pơ Yêsu. 

36Ƀing gơñu kwưh rơkâo Yêsu brơi kơ ƀing ruă duăm ruaih ƀơi jih ao Ñu, tui 
anŭn abih bang ƀing ruă duăm hlơi pô ruaih djơ̆ ao Yêsu le̱ng kơ suaih hĭ mơtam 
yơh. 

Mathiơ 15 

Tơlơi Phiăn Ơi Adon Đưm 

(Markôs 7:1-13) 

1Tơdơi kơ anŭn, hơmâo đơđa ƀing khua ƀing Pharisai hăng ƀing nai pơtô Tơlơi 
Juăt mơ̆ng plei prŏng Yerusalaim rai tơña kơ Yêsu tui anai, 

2“Yua hơget ƀing ding kơna Ih ƀu ngă tui tơlơi phiăn ta đưm ôh lĕ? Hlâo kơ ƀing 
gơñu ƀơ̆ng huă, ƀing gơñu ăt ƀu rao hĭ ôh tơngan gơñu tui hăng tơlơi phiăn 
anŭn.” 

3Yêsu laĭ glaĭ kơ ƀing gơñu tui anai, “Bơ kơ ƀing gih, yua hơget ƀing gih ƀu ngă 
tui ôh tơlơi Ơi Adai pơđar kiăng kơ kơnơ̆ng ngă tui hăng tơlơi phiăn gih pô đôč 
lĕ? 

4Hơmutu, Ơi Adai pơđar laih tui anai, ‘Pơpŭ bĕ kơ amĭ ama ih’ laih anŭn ‘Hlơi 
pô hơtŏm păh kơ amĭ ama ñu, ñu anŭn arăng khŏm pơdjai hĭ yơh.’ 

5Samơ̆ bơ kơ ƀing gih, ƀing gih pơtô, huaĭ ôh tơdah hlơi pô laĭ kơ amĭ ama ñu 
tui anai, ‘Hơget gơnam kâo dưi yua kiăng djru brơi kơ ƀing gih, kâo hơmâo ƀuăn 
pơyơr laih kơ Ơi Adai.’ 

6Ƀing pơtô tơdah ñu laĭ tui anŭn, ñu anŭn ƀu či kiăng djru kơ amĭ ama ñu dơ̆ng 
tah. Tui anŭn, ƀing gih hơmâo hơngah lui hĭ laih tơlơi Ơi Adai pơđar đưm adih 
kiăng kơ tui tơlơi phiăn gih pô yơh. 

7Ơ ƀing pơƀlŏr ăh! Pô pơala Yesayah hơmâo laĭ lui hlâo laih boh hiăp Ơi Adai 
djơ̆ biă mă kơ ƀing gih tui anai, 

8“ ‘Ƀing mơnuih rơnŭk anai pơpŭ pơyom kơ Kâo hăng bah jơlah gơñu đôč, samơ̆ 
jua pơmĭn gơñu dŏ ataih biă mă mơ̆ng Kâo. 

9Tơlơi ƀing gơñu kơkuh pơpŭ kơ Kâo jing hĭ đôč đač yuakơ ƀing gơñu pơtô 
tơlơi phiăn mơnuih pơčeh mă đôč kiăng kơ arăng pơmĭn tơlơi phiăn anŭn jing 
hơdôm tơlơi juăt Kâo.’ ” 

Tơlơi Bruă Pơgrĭ Hĭ Mơnuih 
(Markôs 7:14-23) 

10Giŏng anŭn, Yêsu iâu ƀing mơnuih lu rai pơ Ñu laih anŭn pơtô tui anai, “Hơmư̆ 
bĕ boh hiăp Kâo laih anŭn brơi thâo hluh bĕ! 

11Kơđai glaĭ kơ tơlơi ƀing gih hơmư̆, ƀu djơ̆ gơnam ƀơ̆ng hơget ôh mŭt nao pơ 
amăng bah jing tơlơi pơgrĭ hĭ mơnuih, samơ̆ hơget tơlơi tơbiă mơ̆ng amăng bah 
yơh jing tơlơi pơgrĭ hĭ mơnuih.” 

12Tơdơi kơ anŭn, ƀing ding kơna Ñu nao jĕ pơ Ñu hăng laĭ, “Ơ Khua ăh, Ih thâo 
mơ̆ ƀing Pharisai anŭn hil kơ Ih yuakơ ƀing gơñu hơmư̆ tơlơi Ih pơtô anŭn?” 

13Yêsu laĭ glaĭ tui anai, “Rĭm phŭn kơyâo pă, Ama Kâo pơ adai adih ƀu pla ôh, 
Ñu či buč hĭ yơh. 

14Anăm ƀlơ̆ng bơngơ̆t kơ ƀing gơñu ôh; ƀing gơñu jing ƀing khua ba akŏ bum 
mơta yơh. Tơdah mơnuih bum mơta dui ba mơnuih bum mơta, sĭt abih dua 
gơñu či le ̆  hĭ pơ amăng luh yơh.” 

15Giŏng anŭn, Pêtrôs laĭ kơ Ñu, “Ơ Khua ăh, pŏk pơblang brơi bĕ kơ ƀing gơmơi 
tơlơi pơhơmutu kơ tơlơi bruă pơgrĭ hĭ mơnuih anŭn.” 

16Yêsu tơña kơ ƀing gơñu tui anai, “Ƀing gih pô ăt aka ƀu thâo hluh mơ̆n hă? 

17Gơnam hơget mŭt pơ amăng bah nao truh pơ hlŭng, giŏng anŭn mơ̆ng hlŭng 
anŭn tơbiă pơ gah rơngiao kơ drơi jan yơh. 

18Samơ̆ hơget tơlơi tơbiă mơ̆ng amăng bah jing tơlơi tơbiă rai mơ̆ng jua pơmĭn 
yơh. Hơdôm tơlơi anŭn yơh pơgrĭ hĭ mơnuih. 

19Kâo laĭ tui anŭn yuakơ mơ̆ng jua pơmĭn yơh pơtơbiă rai tơlơi pơmĭn sat ƀai 
kiăng kơ pơdjai mơnuih, ngă gao akŏ, klĕ pyu, klĕ dŏp, ngă gơ̆ng jơlan ƀlŏr laih 
anŭn pơhiăp pơčĕr. 

20Hơdôm tơlơi anŭn yơh pơgrĭ hĭ mơnuih, samơ̆ tơlơi ƀơ̆ng huă ƀu hơmâo rao 
tơngan tui hăng tơlơi phiăn arăng anŭn, ƀu jing tơlơi pơgrĭ hĭ mơnuih ôh.” 

Pô Đah Kơmơi Đaŏ Sĭt Kơ Yêsu 
(Markôs 7:24-30) 

21Tơdơi kơ anŭn, Yêsu đuaĭ hĭ mơ̆ng anih anŭn laih anŭn mŭt nao amăng tring 
plei Tir hăng plei Sidôn. 

22Anai nê, hơmâo sa čô đah kơmơi Kanaan, jing mơnuih Tuai mơ̆ng tring anŭn, 
rai pơ Yêsu kwưh rơkâo kraih tui anai, “Ơ Khua ăh, Ană Tơčô pơtao Dawid hơi, 
pap brơi kơ kâo đa! Ană dra kâo ruă nuă biă mă yua mơ̆ng tơlơi yang sat ngă.” 

23Samơ̆ Yêsu ƀu hơmâo laĭ glaĭ kơ ñu hơget gĕt ôh. Tui anŭn, ƀing ding kơna 
Yêsu rai pơđu̱r kơ Ñu tui anai, “Ơ Khua ăh, pơkiaŏ đuaĭ hĭ pô đah kơmơi anŭn 
bĕ, yuakơ ñu ăt dŏ đuaĭ tui ƀing ta iâu kwưh.” 

24Yêsu laĭ glaĭ tui anai, “Ơi Adai pơkiaŏ rai Kâo kơnơ̆ng kơ ƀing Israel đôč, jing 
hrup hăng triu rơngiă.” 

25Samơ̆ pô đah kơmơi Tuai anŭn rai tŏ tơŭt ƀơi anăp Yêsu laih anŭn rơkâo tui 
anai, “Ơ Khua ăh, djru brơi kơ kâo đa.” 

26Yêsu laĭ glaĭ kơ ñu tui anai, “Ƀu hiam ôh mă ƀañ tơpŭng ană bă laih anŭn glŏm 
brơi kơ asâo ƀơ̆ng.” 

27Samơ̆ đah kơmơi anŭn laĭ glaĭ, “Ơ djơ̆ yơh Khua ăh, samơ̆ asâo anŭn ăt duñ 
ƀơ̆ng mơ̆n djăh ƀañ tơpŭng le ̆  trŭn mơ̆ng kơƀa̱ng pô ñu dŏ ƀơ̆ng huă.” 

28Tui anŭn, Yêsu laĭ kơ ñu, “Ơ neh ăh, tơlơi ih đaŏ kơ Kâo jing prŏng biă mă! 
Brơi yang sat tơbiă hĭ mơ̆ng ană ih anŭn tui hăng tơlơi ih kwưh rơkâo kơ Kâo 
yơh.” Ƀơi mông anŭn mơtam, ană dra ñu suaih hĭ. 

Yêsu Pơsuaih Lu Mơnuih Duăm Ruă 

29Yêsu đuaĭ hĭ mơ̆ng tring anŭn laih anŭn rơbat wơ̆t glaĭ truh pơ kơtuai ha̱ng ia 
Dơnao Galilê. Hơmâo sa hrơi, Ñu đĭ pơ bŏl čư̆ jĕ pơ anŭn laih anŭn dŏ be̱r. 

30Hlak anŭn hơmâo ƀing mơnuih lu biă mă nao pơ Yêsu. Ƀing gơñu ba rai hăng 
ƀing gơñu mơnuih rơwen, mơnuih jo, mơnuih bum mơta, mơnuih kơmlô laih 
anŭn lu mơnuih duăm ruă pơkŏn. Ƀing gơñu pioh ƀing ruă anŭn ƀơi tơkai Yêsu 
laih anŭn Yêsu pơsuaih brơi hĭ ƀing gơ̆ yơh. 

31Ƀing mơnuih lu anŭn dŏ kơtuă hli̱ng hla̱ng biă mă yuakơ ƀing gơñu ƀuh ƀing 
rơwen dưi rơbat, ƀing jo dưi suaih hĭ, ƀing bum mơta dưi ƀuh laih anŭn ƀing 

kơmlô dưi pơhiăp mơtam. Giŏng anŭn, abih bang ƀing mơnuih lu anŭn bơni 
hơơč kơ Ơi Adai ƀing Israel yơh. 

Yêsu Čem Rơbeh Kơ Pă̱-Rơbâo Čô Mơnuih 
(Markôs 8:1-10) 

32Giŏng anŭn, Yêsu iâu ƀing ding kơna Ñu hăng laĭ tui anai, “Kâo glưh pran jua 
pap biă mă kơ ƀing mơnuih lu anai, yuakơ klâo hrơi laih ƀing gơñu dŏ hăng Kâo 
laih anŭn ƀing gơñu ƀu dŏ hơmâo gơnam ƀơ̆ng hơget gĕt ôh. Kâo ƀu kiăng 
pơkiaŏ glaĭ ƀing gơñu rơpa ôh, huĭ kơ đơđa amăng ƀing gơñu rơmơ̆n rơbuh hĭ 
ƀơi jơlan.” 

33Ƀing ding kơna laĭ kơ Ñu, “Ơ Khua ăh, pơpă amăng tơdron tač anai ƀing ta dưi 
hơduah hơmâo djŏp gơnam ƀơ̆ng kiăng kơ čem ƀing mơnuih lu anai lĕ?” 

34Yêsu tơña kơ ƀing ding kơna Ñu, “Hơdôm klŏ ƀañ tơpŭng anet ƀing gih hơmâo 
lĕ?” Ƀing gơñu laĭ glaĭ, “Tơjuh klŏ ƀañ tơpŭng hăng ƀiă akan anet đôč.” 

35Tui anŭn, Yêsu pơđar kơ ƀing mơnuih lu dŏ be̱r ƀơi lŏn. 

36Giŏng anŭn, Ñu mă tơjuh klŏ ƀañ tơpŭng hăng ƀiă akan anŭn laih anŭn bơni 
hơơč kơ Ơi Adai. Giŏng anŭn, Ñu wŏk ƀañ tơpŭng hăng akan anŭn pơpha brơi 
kơ ƀing ding kơna Ñu, laih anŭn ƀing gơñu pơpha brơi kơ ƀing mơnuih lu anŭn. 

37Abih bang ƀing mơnuih lu le̱ng kơ ƀơ̆ng trơi soh sel. Tơdơi kơ anŭn, ƀing ding 
kơna Ñu duñ mă hơdôm čơđeh rơmeh gơnam ƀơ̆ng rơbeh anŭn hơmâo truh kơ 
tơjuh bai. 

38Mrô ƀing mơnuih ƀơ̆ng laih gơnam ƀơ̆ng pơ anŭn hơmâo pă̱-rơbâo čô đah 
rơkơi, ƀu yap ba ôh ƀing đah kơmơi laih anŭn ƀing čơđai. 

39Giŏng anŭn, Ñu pơkiaŏ ƀing mơnuih lu glaĭ laih anŭn Ñu đĭ amăng sa boh sŏng 
nao pơ tring plei Magadan. 

Mathiơ 16 

Ƀu Pơkơnăl Tơlơi Ơi Adai Ngă 

(Markôs 8:11-13; Luk 12:54-56) 

1Ƀing Pharisai hăng ƀing Saddukai ngă mơneč nao pơ Yêsu kiăng lông lăng Ñu. 
Ƀing gơñu rơkâo kơ Yêsu ngă sa tơlơi mơsêh mơyang kiăng kơ pơrơđah kơ 
tơlơi Ơi Adai hơmâo pơkiaŏ rai laih Ñu. 

2Samơ̆ Yêsu laĭ glaĭ kơ ƀing gơñu, “Tơdang hrơi kơnăm mơmŏt jĕ či truh, ƀing 
gih laĭ, ‘Hrơi či kho̱ng yơh yuakơ pơ adai adih mriah.’ 

3samơ̆ ƀơi ưm mơguah ƀing gih laĭ, ‘Hrơi anai či hơmâo ut thut laih anŭn rơbŭ 
kơthel yơh yuakơ pơ adai adih mriah hăng kơnăm.’ Ƀing gih thâo pơblang 
pơkơnăl tơlơi truh adai lŏn, samơ̆ yua hơget ƀing gih ƀu thâo pơblang pơkơnăl 
ôh tơlơi Ơi Adai hlak ngă amăng rơnŭk anai lĕ? 



1951 

 

 
© 2013 Jơrai Bible Association. 

  
 

 

4Ƀing mơnuih rơnŭk anai jing sat ƀai biă mă laih anŭn ƀu tŏng ten ôh hăng Ơi 
Adai. Ƀing gih tơña hơduah mơ̆ng Kâo tơlơi mơsêh mơyang hă? Ơi Adai ƀu či 
pha brơi kơ ƀing gih ôh rơngiao kơ gru kơnăl mơsêh mơyang Ñu pha brơi laih 
kơ pô pơala Yônah.” Giŏng anŭn, Yêsu đuaĭ hĭ mơ̆ng ƀing gơñu laih anŭn nao 
pơ anih pơkŏn. 

Tơpơi Ƀing Pharisai Hăng Ƀing Saddukai 
(Markôs 8:14-21) 

5Tơdang ƀing ding kơna Ñu găn nao truh pơ ha̱ng ia dơnao gah adih laih, ƀing 
gơñu thâo krăn ƀing gơñu wơr bĭt djă̱ ba ƀañ tơpŭng. 

6Yêsu pơtă kơ ƀing gơñu tui anai, “Kơčăng bĕ! Răng pơñen bĕ gih pô mơ̆ng 
tơpơi ƀing Pharisai laih anŭn ƀing Saddukai.” 

7Ƀing ding kơna Ñu pơrơklah tơdruă gơñu kơ tơlơi anŭn tui anai, “Ñu laĭ tui 
anŭn yuakơ ƀing ta ƀu hơmâo djă̱ ba ƀañ tơpŭng yơh.” 

8Tơdang Yêsu thâo krăn kơ tơlơi pơrơklah anŭn, Ñu laĭ kơ ƀing gơñu tui anai, 
“Ƀing gih hơmâo tơlơi đaŏ anet biă mă! Yua hơget ƀing gih pơrơklah hăng 
tơdruă gih kơ tơlơi ƀu hơmâo djă̱ ba ƀañ tơpŭng lĕ? 

9Ƀing gih aka ƀu thâo hluh ôh hă? Ƀing gih ƀu hơdơr ôh hă tơdang Kâo wŏk 
rơma klŏ ƀañ tơpŭng dưi čem rơma-rơbâo čô? Hơmâo hơdôm bai čơđeh rơmeh 
rơbeh ƀing gih duñ glaĭ lĕ? 

10Laih anŭn ƀing gih ƀu hơdơr mơ̆n hă, kơ tơlơi tơjuh klŏ ƀañ tơpŭng dưi čem 
pă̱-rơbâo čô mơnuih? Hơmâo hơdôm bai ƀing gih duñ glaĭ čơđeh rơmeh rơbeh 
lĕ? 

11Hiư̆m pă ƀing gih ƀu thâo hluh ôh kơ tơlơi Kâo pơhiăp anŭn ƀu djơ̆ kơ tơlơi 
ƀing gih ƀu hơmâo ƀañ tơpŭng ôh lĕ? Samơ̆ brơi kơ ƀing gih răng pơñen bĕ gih 
pô mơ̆ng tơpơi ƀing Pharisai laih anŭn ƀing Saddukai.” 

12Tui anŭn, ƀing ding kơna Ñu thâo hluh yơh kơ tơlơi Yêsu pơkơđiăng ƀing 
gơñu ƀu djơ̆ kơ tơpơi pioh pơkra ƀañ tơpŭng ôh, samơ̆ kơ tơlơi răng pơñen 
mơ̆ng hơdôm tơlơi pơtô ƀing Pharisai hăng ƀing Saddukai, jing tơlơi hrup hăng 
tơpơi ngă kơ tơpŭng bo ̱̆  đĭ abih bang yơh. 

Pêtrôs Pơhaih Yêsu Jing Messiah 
(Markôs 8:27-30; Luk 9:18-21) 

13Tơdơi kơ anŭn, tơdang Yêsu nao truh pơ tring plei Kaisarea Philip, Ñu tơña 
kơ ƀing ding kơna Ñu tui anai, “Ƀing mơnuih lu laĭ kơ Kâo, jing Ană Mơnuih, jing 
hlơi lĕ?” 

14Ƀing gơñu laĭ glaĭ tui anai, “Đơđa mơnuih laĭ Ih jing Yôhan pô ngă baptem, 
samơ̆ ƀing pơkŏn laĭ Ih jing pô pơala Êliyah pơƀuh rai yơh laih anŭn ƀing pơkŏn 
dơ̆ng laĭ Ih jing pô pơala Yirmeyah ƀôdah sa čô pô pơala pơkŏn.” 

15Tui anŭn, Yêsu tơña kơ ƀing ding kơna Ñu, “Samơ̆ bơ kơ gih pô, ƀing gih laĭ 
Kâo jing hlơi lĕ?” 

16Simôn Pêtrôs laĭ glaĭ tui anai, “Ih jing Messiah, jing Ană Đah Rơkơi Ơi Adai 
jing Pô hơdip hlŏng lar yơh.” 

17Yêsu laĭ glaĭ kơ ñu, “Mơyŭn hiam yơh kơ ih, Ơ Simôn ană Yônah hơi! Tơlơi sĭt 
ih thâo anai ƀu djơ̆ mơnuih amăng lŏn tơnah anai ôh pơrơđah kơ ih, samơ̆ Ama 
Kâo pơ adai adih yơh hơmâo pơrơđah brơi laih kơ ih. 

18Kâo laĭ kơ ih, ih jing Pêtrôs kiăng kơ laĭ boh pơtâo; ƀơi ngŏ atur boh pơtâo 
anai yơh Kâo či pơdơ̆ng đĭ tơpul ƀing djru đaŏ kơnang kơ Kâo laih anŭn tơlơi 
dưi mơyang tơlơi djai ƀu či dưi hĭ kơ tơpul ƀing djru anŭn ôh. 

19Kâo či brơi kơ ih jĕh khuă Dêh Čar Ơi Adai, jing tơlơi dưi ngă tơlơi phiăn kơ 
ƀing ană plei dêh čar anŭn. Tui anŭn, hơget tơlơi ih ƀuăh khă ƀơi lŏn tơnah anai, 
Ơi Adai pơ adai adih ăt či ƀuăh khă hĭ tơlơi anŭn mơ̆n, laih anŭn hơget tơlơi ih 
pŏk brơi ƀơi lŏn tơnah anai, Ơi Adai pơ adai adih ăt či pŏk brơi hĭ tơlơi anŭn 
mơ̆n.” 

20Giŏng anŭn, Yêsu pơkơđiăng kơ ƀing ding kơna Ñu ƀu brơi ră ruai hăng hlơi 
pô ôh kơ tơlơi Ñu jing Pô Messiah. 

Yêsu Laĭ Lui Hlâo Kơ Tơlơi Ñu Či Ruă Nuă Hăng Djai 
(Markôs 8:31–9:1; Luk 9:22-27) 

21Čơdơ̆ng mơ̆ng hrơi anŭn, Yêsu čơdơ̆ng laĭ pơthâo kơ ƀing ding kơna Ñu kơ 
tơlơi Ñu pô khŏm nao pơ plei Yerusalaim laih anŭn či tŭ tơlơi tơnap tap lu yua 
mơ̆ng ƀing kŏng tha, ƀing khua ngă yang prŏng laih anŭn mơ̆ng ƀing nai pơtô 
Tơlơi Juăt. Ƀing gơñu či jao brơi kơ arăng pơdjai hĭ Ñu, samơ̆ klŏh kơ klâo hrơi 
Ơi Adai či pơhơdip glaĭ Ñu dơ̆ng yơh. 

22Giŏng anŭn, Pêtrôs iâu ba Yêsu hơjăn păn laih anŭn ƀuăh tui anai, “Ơ Khua ăh, 
ƀu djơ̆ ôh! Ơi Adai ƀu či brơi tơlơi anŭn truh kơ Ih ôh.” 

23Samơ̆ Yêsu wir glaĭ pơhiăp kơ Pêtrôs, “Ơ Satan ăh! Đuaĭ hĭ bĕ mơ̆ng Kâo! Ih 
yơh jing pô pơgăn hĭ Kâo yuakơ tơlơi pơmĭn ih anai ƀu tơbiă rai mơ̆ng Ơi Adai 
ôh, samơ̆ kơnơ̆ng mơ̆ng mơnuih đôč yơh.” 

24Yêsu laĭ kơ ƀing ding kơna Ñu tui anai, “Tơdah hlơi pô kiăng đuaĭ tui Kâo, brơi 
kơ ñu khŏm hơngah hĭ bĕ tơlơi ñu pô kiăng, glăm mă bĕ kơyâo bơrơkal ñu pô 
tŭ ruă nuă ƀôdah tŭ tơlơi djai laih anŭn đuaĭ tui Kâo. 

25Kâo laĭ tui anŭn yuakơ hlơi pô kiăng pơklaih hĭ tơlơi hơdip ñu pô, sĭt ñu či 
rơngiă hĭ yơh, samơ̆ hlơi pô rơngiă hĭ tơlơi hơdip ñu pô kiăng kơ đuaĭ tui Kâo, 
ñu anŭn či hơduah hơmâo tơlơi hơdip sĭt yơh. 

26Hơget kơmlai kơ sa čô mơnuih dưi hơmâo lĕ, tơdah ñu dưi hơmâo abih bang 
lŏn tơnah samơ̆ răm rơngiă hĭ tơlơi hơdip sĭt? Hơget gơnam ñu dưi yua kiăng 
kơ pơplih glaĭ tơlơi hơdip sĭt lĕ? Sĭt ƀu hơmâo ôh. 

27Kâo laĭ hơdôm tơlơi anŭn yuakơ Kâo, jing Ană Mơnuih, jĕ či rai amăng tơlơi 
ang yang Ama Kâo laih anŭn ƀing ling jang hiam Ñu ăt či rai hrŏm hăng Kâo 

mơ̆n. Giŏng anŭn, Kâo či brơi gơnam bơni ƀôdah tơlơi pơkơhma̱l kơ rĭm čô 
mơnuih tui hăng bruă mơnuă ñu hơmâo ngă laih. 

28Kâo laĭ kơ ƀing gih sĭt biă mă, hơmâo mơ̆n đơđa ƀing gih dŏ dơ̆ng pơ anai, jing 
ƀing ƀu či djai ôh hlâo kơ ƀing gơñu ƀuh Kâo, jing Ană Mơnuih, wơ̆t glaĭ kiăng 
kơ jing Pơtao amăng Dêh Čar Kâo.” 

Mathiơ 17 

Drơi Jan Yêsu Pơplih 

(Markôs 9:2-13; Luk 9:28-36) 

1Năm hrơi tơdơi kơ tơlơi Ñu pơtô anŭn, Yêsu djă̱ ba Pêtrôs, Yakơ laih anŭn 
Yôhan, jing adơi Yakơ, laih anŭn ba ƀing gơ̆ đĭ nao pơ sa boh bŏl čư̆ glông hơjăn 
ƀing gơñu. 

2Pơ anih anŭn yơh drơi jan Yêsu pơplih hĭ phara ƀơi anăp ƀing ding kơna Ñu. 
Rup ƀo ̆  mơta Ñu pơčrang kar hăng yang hrơi laih anŭn sum ao Ñu jing hĭ bơngač 
rơđah biă mă. 

3Giŏng anŭn, tŏ tơnŏ Môseh hăng Êliyah pơƀuh rai ƀơi anŭn laih anŭn pơhiăp 
hăng Yêsu. 

4Tui anŭn, Pêtrôs pơhiăp hăng Yêsu tui anai, “Ơ Khua hơi! Hiam biă mă yơh kơ 
ƀing ta dŏ pơ anai. Tơdah Ih kiăng, kâo či pơdơ̆ng đĭ klâo boh nưh pơ anai, sa 
kơ Ih, sa kơ Môseh laih anŭn sa kơ Êliyah.” 

5Tơdang Pêtrôs hlak dŏ pơhiăp, tŏ tơnŏ hơmâo kơthul hiăng bơngač biă mă rai 
go̱m hĭ ƀing gơñu, laih anŭn hơmâo dơnai hiăp mơ̆ng kơthul anŭn laĭ tui anai, 
“Anai yơh jing Ană Đah Rơkơi, jing Pô Kâo khăp biă mă; hăng Ñu yơh Kâo mơak 
biă mă. Pơđi̱ng hơmư̆ tui Ñu bĕ!” 

6Tơdang ƀing ding kơna Ñu hơmư̆ dơnai hiăp anŭn, ƀing gơñu rơbuh akŭp ƀo ̆  
mơta gơñu pơ lŏn mơtam yuakơ ƀing gơñu huĭ bra̱l biă mă. 

7Yêsu rai ăh tơngan ƀơi ƀing gơñu laih anŭn laĭ tui anai, “Tơgŭ bĕ, anăm ƀing 
gih huĭ ôh!” 

8Laih anŭn tơdang ƀing gơñu angak lăng đĭ, ƀing gơñu kơnơ̆ng ƀuh hơjăn Yêsu 
đôč pơ anŭn. 

9Tơdang ƀing gơñu hlak trŭn mơ̆ng čư̆, Yêsu khă kơ ƀing gơñu tui anai, “Anăm 
ră ruai kơ hlơi pô thâo ôh kơ tơlơi ƀing gih hơmâo ƀuh hrơi anai, tơl Ơi Adai 
hơmâo pơhơdip glaĭ Kâo, jing Ană Mơnuih, mơ̆ng djai.” 

10Ƀing ding kơna anŭn tơña kơ Yêsu tui anai dơ̆ng, “Tui anŭn, yua hơget ƀing 
nai pơtô Tơlơi Juăt laĭ tui anai lĕ: Êliyah yơh khŏm rai hlâo kơ Pô Messiah?” 

11Yêsu laĭ glaĭ kơ ƀing gơñu, “Sĭt Êliyah yơh khŏm rai hlâo kiăng kơ prap pre 
abih bang jua pơmĭn mơnuih mơnam. 

12Samơ̆ Kâo laĭ kơ ƀing gih, Êliyah hơmâo rai laih yơh, laih anŭn ƀing arăng ƀu 
thâo krăn gơ̆ ôh. Kơđai glaĭ kơ tơlơi anŭn, ƀing gơñu ngă sat kơ gơ̆ tui hăng tơlơi 
ƀing gơñu kiăng. Kar kaĭ mơ̆n, Kâo, jing Ană Mơnuih, ăt či tŭ tơlơi tơnap tap 
mơ̆n.” 

13Tui anŭn, ƀing ding kơna Yêsu thâo hluh Ñu pơhiăp kơ tơlơi Yôhan pô ngă 
baptem yơh. 

Yêsu Pơsuaih Sa Čô Čơđai Yang Sat Ngă 
(Markôs 9:14-29; Luk 9:37-43a) 

14Tơdang Yêsu hăng klâo čô ding kơna Ñu wơ̆t glaĭ hăng nao pơ ƀing mơnuih 
lu, hơmâo ha čô đah rơkơi rai bon kơkuh ƀơi anăp Yêsu laih anŭn laĭ, 

15“Ơ Khua ăh, pap brơi kơ ană đah rơkơi kâo đa! Ñu juăt huing akŏ biă mă laih 
anŭn ăt ruă tơnap biă mă mơ̆n. Tui anŭn, ñu ăt juăt le ̆  rơbuh nanao mơ̆n amăng 
apui laih anŭn amăng ia. 

16Kâo hơmâo ba rai laih ñu pơ ƀing ding kơna Ih, samơ̆ ƀing gơñu ƀu dưi 
pơsuaih hĭ ñu ôh.” 

17Giŏng anŭn, Yêsu laĭ glaĭ kơ abih bang mơnuih tui anai, “Ơ ƀing ƀu đaŏ laih 
anŭn pran jua sat ƀai hơi! Hơbĭn sui dơ̆ng Kâo khŏm dŏ hăng ƀing gih laih anŭn 
ư̆ añ kơ ƀing gih lĕ? Ba rai bĕ čơđai anŭn pơ Kâo.” 

18Giŏng anŭn, Yêsu kơhŏh kơ yang sat laih anŭn ñu tơbiă đuaĭ hĭ mơ̆ng čơđai 
anŭn, tui anŭn gơ̆ suaih hĭ ƀơi mông anŭn mơtam. 

19Giŏng anŭn, ƀing ding kơna Ñu nao tơña hơjăn hăng Yêsu tui anai, “Yua hơget 
ƀing gơmơi ƀu dưi puh pơđuaĭ hĭ yang sat anŭn ôh lĕ?” 

20Yêsu laĭ glaĭ kơ ƀing gơñu tui anai, “Ƀing gih ƀu dưi puh pơđuaĭ ôh yuakơ tơlơi 
đaŏ ƀing gih jing anet đơi. Kâo laĭ sĭt biă mă kơ ƀing gih, wơ̆t tơdah tơlơi đaŏ 
ƀing gih jing anet đơr pơjĕh añăm ƀơi, ƀing gih či dưi laĭ yơh kơ bŏl čư̆ anai, 
‘Đuaĭ bĕ mơ̆ng anai laih anŭn nao pơ adih,’ laih anŭn bŏl čư̆ anŭn či đuaĭ hĭ 
mơtam yơh. Ƀu hơmâo tơlơi hơget gĕt ôh ƀing gih ƀu dưi ngă. 

21Samơ̆ djuai yang sat anai tơdah ƀu iâu laĭ kŏm ƀơ̆ng huă ôh, sĭt ƀing gih ƀu 
dưi puh pơđuaĭ hĭ ñu ôh.” 

Yêsu Laĭ Lui Hlâo Tal Dua Dơ̆ng Kơ Tơlơi Ñu Či Ruă Nuă Hăng Djai 
(Markôs 9:30-32; Luk 9:43b-45) 

22Tơdang abih bang ƀing ding kơna Yêsu hlak wơ̆t glaĭ hrŏm hơbĭt pơ kwar 
Galilê, Yêsu laĭ kơ ƀing gơñu tui anai, “Arăng jĕ či mă jao hĭ Kâo, jing Ană 
Mơnuih, kơ ƀing mơnuih mơnam hơmâo tơlơi dưi, 

23laih anŭn ƀing gơñu či pơdjai hĭ Kâo yơh, samơ̆ klŏh klâo hrơi Ơi Adai či 
pơhơdip glaĭ Kâo dơ̆ng yơh.” Tơdang hơmư̆ tui anŭn, ƀing ding kơna Ñu rơngot 
hơning biă mă. 

Tơlơi Duh Jia Sang Yang Ơi Adai 

24Tơdơi kơ Yêsu hăng ƀing ding kơna Ñu truh pơ plei Kapharnaoum laih, 
hơmâo ƀing ring jia prăk dua drakma Sang Yang rai pơ Pêtrôs hăng tơña tui 
anai, “Nai ih ƀu duh jia kơ sang yang ôh hă?” 

25Pêtrôs laĭ glaĭ, “Ơ, Ñu duh mơ̆n.” Tơdang Pêtrôs mŭt amăng sang, Yêsu yơh 
tơña hlâo kơ Pêtrôs, “Ơ Simôn, hơget tơlơi ih pơmĭn kơ tơlơi anai lĕ? Mơ̆ng hlơi 
ƀing pơtao lŏn tơnah anai ring jia gơñu lĕ: Mơ̆ng sang anŏ gơñu pô ƀôdah mơ̆ng 
ƀing arăng pơkŏn?” 

26Pêtrôs laĭ glaĭ, “Mơ̆ng ƀing arăng pơkŏn yơh.” Yêsu laĭ glaĭ kơ ñu, “Hơnŭn yơh, 
ƀing sang anŏ gơñu pô huaĭ duh jia ôh. 

27Samơ̆ ƀing ta anăm ngă hơget gĕt ôh kiăng kơ ngă brơi kơ ƀing ring jia anŭn 
pơkơdơ̆ng glaĭ hăng ƀing ta. Ih nao wăh bĕ pơ ia dơnao anŭn. Mă bĕ akan ih 
wăh djơ̆ blung hlâo anŭn laih anŭn tơdang ih wă̱ hĭ amăng bah ñu, ih či ƀuh yơh 
sa boh prăk kăk amăng anŭn djŏp nua jia kơ dua čô. Mă bĕ prăk anŭn nao brơi 
kơ ƀing ring jia anŭn kiăng kơ duh jia kơ ih pô laih anŭn kơ Kâo mơ̆n.” 

Mathiơ 18 

Hlơi Pô Yom Pơphan Hloh 

(Markôs 9:33-37; Luk 9:46-48) 

1Amăng mông anŭn, ƀing ding kơna Yêsu nao pơ Yêsu laih anŭn tơña tui anai, 
“Hlơi pô jing yom pơphan hloh amăng Dêh Čar Ơi Adai lĕ?” 

2Yêsu iâu rai sa čô čơđai laih anŭn brơi gơ̆ dŏ dơ̆ng tŏng krah ƀing gơñu, 

3laih anŭn laĭ tui anai, “Kâo laĭ kơ ƀing gih sĭt biă mă, tơdah ƀing gih ƀu pơplih 
hĭ kơnuih gih laih anŭn ƀu jing hĭ hrup hăng čơđai anai ôh, ƀing gih ƀu či dưi 
jing ană plei Dêh Čar Ơi Adai ôh. 

4Hơnŭn yơh, hlơi pô luă gŭ ñu pô hrup hăng čơđai anai, ñu anŭn yơh jing yom 
pơphan hloh amăng Dêh Čar Ơi Adai. 

5Laih anŭn hlơi pô tŭ ju̱m sa čô čơđai anet hrup hăng anai yuakơ gơ̆ đaŏ kơ Kâo, 
ñu anŭn ăt tŭ ju̱m Kâo mơ̆n.” 

Tơlơi Plư Pơlê̆ Lui Hĭ Tơlơi Đaŏ Kơ Yêsu 
(Markôs 9:42-48; Luk 17:1, 2) 

6Yêsu pơtô dơ̆ng tui anai, “Tơdah hlơi pô plư kơ ƀing đaŏ kơ Kâo hrup hăng 
čơđai anet lui hĭ tơlơi đaŏ ñu kơ Kâo, ñu anŭn dưi ƀiă kơ arăng akă hĭ rơsŭng 
pơtâo ƀơi tơkuai ñu laih anŭn glŏm hĭ ñu amăng tŏng krah ia rơsĭ. 

7Răm ƀăm yơh kơ mơnuih lŏm kơ lŏn tơnah anai yuakơ hơmâo lu tơlơi plư ngă 
kơ ƀing mơnuih lui hĭ tơlơi đaŏ gơñu kơ Kâo. Tơlơi plư anŭn či hơmâo nanao, 
samơ̆ răm ƀăm yơh kơ pô plư ngă brơi kơ ƀing mơnuih anŭn lui hĭ tơlơi đaŏ 
anŭn.” 

8“Laih anŭn tơdah tơngan gih ƀôdah tơkai gih ngă kơ ƀing gih lui hĭ tơlơi đaŏ 
gih kơ Kâo, brơi kơ ƀing gih čŏng glŏm lui hĭ ƀĕ tơngan ƀôdah tơkai anŭn mơ̆ng 
ƀing gih. Hiam hloh kơ ƀing gih kơnơ̆ng hơmâo sa ƀĕ tơngan ƀôdah sa ƀĕ tơkai 
đôč samơ̆ dưi mŭt amăng tơlơi hơdip sĭt, jing hiam hloh kơ ƀing gih wơ̆t tơdah 
hơmâo abih dua ƀĕ tơngan ƀôdah dua ƀĕ tơkai samơ̆ trŭn nao amăng dơnao 
apui hlŏng lar. 

9Laih anŭn tơdah mơta gih ngă kơ ƀing gih lui hĭ tơlơi đaŏ gih kơ Kâo, brơi kơ 
ƀing gih ƀlăč glŏm lui hĭ bĕ mơta anŭn mơ̆ng ƀing gih. Hiam hloh kơ ƀing gih 
hơmâo sa sar mơta samơ̆ ƀing gih dưi mŭt amăng tơlơi hơdip sĭt, jing hiam hloh 
kơ ƀing gih wơ̆t tơdah hơmâo dua sar mơta samơ̆ trŭn amăng dơnao apui.” 

Sa Drơi Triu Rơngiă 
(Luk 15:3-7) 

10Yêsu pơtô dơ̆ng tui anai, “Anăm ƀing gih djik djak kơ sa čô amăng ƀing đaŏ kơ 
Kâo hrup hăng čơđai anet ôh. Kâo laĭ kơ ƀing gih, ƀing ling jang hiam gơñu, jing 
ƀing wai pơgang gơñu, dŏ mă bruă nanao ƀơi anăp Ama Kâo pơ adai adih. 

11Yuakơ anŭn yơh, Kâo, jing Ană Mơnuih, rai kiăng kơ pơklaih mơnuih răm 
rơngiă. 

12“Hơget tơlơi ƀing gih pơmĭn lĕ? Tơdah sa čô mơnuih hơmâo sa-rơtuh drơi 
triu, samơ̆ sa drơi amăng tơpul triu anŭn đuaĭ ataih hĭ jrôk jơlan. Tui anŭn, 
hơget tơlơi pô triu anŭn či ngă lĕ? Sĭt yơh ñu či lui brơi duapănpluh-duapăn 
drơi dŏ ƀơ̆ng ƀơi bŏl čư̆ laih anŭn đuaĭ hyu sem sa drơi triu đuaĭ jrôk jơlan anŭn 
yơh. 

13Kâo laĭ sĭt biă mă kơ ƀing gih, tơdang ñu ƀuh laih triu jrôk anŭn, ñu hơ̆k mơak 
biă mă yuakơ triu anŭn hloh kơ duapănpluh-duapăn drơi dŏ glaĭ ƀu hơmâo đuaĭ 
jrôk ôh. 

14Ăt hrup hăng anŭn mơ̆n, Ama gih pơ adai adih Ñu ƀu kiăng ôh kơ sa čô amăng 
ƀing đaŏ anŭn răm rơngiă hĭ.” 

Tơdah Ayŏng Adơi Đaŏ Ih Pơsoh Hĭ Ih 

15Yêsu pơtô dơ̆ng tui anai, “Tơdah ayŏng adơi đaŏ ih pơsoh hĭ ih, brơi kơ ih nao 
ƀuăh pơtô ñu bĕ kơnơ̆ng hơjăn dua ƀing gih đôč. Tơdah ñu hơmư̆ kơ tơlơi ih 
ƀuăh anŭn, ƀing gih či hơmâo glaĭ ayŏng adơi gih yơh. 

16Samơ̆ tơdah ñu ƀu kiăng hơmư̆ ôh tơlơi ih ƀuăh pơtô anŭn, brơi kơ ih iâu ba 
bĕ sa dua čô pơkŏn nao hrŏm hăng ih kiăng kơ ngă tui Tơlơi Ơi Adai Pơhiăp 
anai, ‘Rĭm tơlơi ƀuăh pơtô khŏm hơmâo dua klâo čô ngă gơ̆ng jơlan brơi.’ 

17Tơdah ñu hơngah ƀu kiăng hơmư̆ ôh kơ tơlơi anŭn, brơi kơ ƀing gih ruai glaĭ 
bĕ tơlơi anŭn kơ ƀing djru đaŏ. Hơnăl tuč, wơ̆t tơdah ƀing djru đaŏ ƀuăh pơtô 
kơ ñu samơ̆ ñu ăt hơngah ƀu kiăng hơmư̆ mơ̆n, yap bĕ ñu kar hăng mơnuih ƀu 
đaŏ ƀôdah kar hăng mơnuih ring jia soh sat. 

18“Kâo laĭ sĭt biă mă kơ ƀing gih, hơget tơlơi ƀing gih khuă ƀơi lŏn tơnah anai, 
Ơi Adai ăt či khuă hĭ tơlơi anŭn mơ̆n. Laih anŭn hơget tơlơi ƀing gih pŏk ƀơi lŏn 
tơnah anai, Ơi Adai či pŏk hĭ tơlơi anŭn mơ̆n. 

19“Laih anŭn Kâo laĭ kơ ƀing gih dơ̆ng, tơdah dua čô amăng ƀing gih ƀơi lŏn 
tơnah pơtŭ ư kơ hơget tơlơi ƀing gih kiăng kơ kwưh rơkâo mơ̆ng Ama Kâo pơ 
adai adih, Ñu či pha brơi kơ ƀing gih hơget tơlơi ƀing gih rơkâo anŭn yơh. 

20Kâo laĭ tui anŭn yuakơ pơpă anih hơmâo dua klâo čô pơgop glaĭ amăng anăn 
Kâo, pơ anŭn yơh Kâo či dŏ hrŏm hăng ƀing gơñu.” 

Pơhơmutu Kơ Pô Khua Moa Ƀu Thâo Pap Brơi 

21Giŏng anŭn, Pêtrôs rai pơ Yêsu laih anŭn tơña tui anai, “Ơ Khua ăh, tơdah 
ayŏng adơi đaŏ kâo nanao pơsoh pơkơdơ̆ng glaĭ hăng kâo, hơdôm wơ̆t kâo 
khŏm pap brơi kơ ñu lĕ? Djơ̆ mơ̆ kâo dưi pap brơi kơ ñu truh kơ tơjuh wơ̆t?” 

22Yêsu laĭ glaĭ kơ ñu tui anai, “Kâo laĭ kơ ih, ƀu djơ̆ truh kơ tơjuh wơ̆t ôh samơ̆ 
brơi kơ ih pap brơi bĕ kơ ñu amăng tơjuhpluh wơ̆t tơjuh. 

23“Tui anŭn, brơi kơ ƀing gih pơmĭn bĕ kơ tơlơi ƀing ană plei Dêh Čar Ơi Adai 
khŏm pap brơi kơ tơdruă kar hăng tơlơi pơhơmutu anai: Sa čô pơtao kiăng yap 
glaĭ hơdôm hơnưh ƀing khua moa ñu đo̱m kơ ñu. 

24Tơdang ñu čơdơ̆ng yap hơdôm hơnưh anŭn, arăng ba rai pơ ñu sa čô mơnuih 
đo̱m kơ ñu hơnưh sa-rơbăn prăk talang yom biă mă. 

25Yuakơ pô đo̱m hơnưh lu anŭn ƀu hơmâo dram gơnam kiăng kơ kla hơnưh ñu 
ôh, tui anŭn pơtao anŭn pơđar kơ ƀing ding kơna ñu mă sĭ hĭ pô đo̱m hơnưh 
anŭn wơ̆t hăng ană bơnai gơ̆ laih anŭn abih mŭk dram sang gơ̆ mơ̆n kiăng kơ 
kla glaĭ hĭ hơnưh ñu anŭn. 

26“Khua moa anŭn tŏ tơŭt bon ƀơi anăp pơtao anŭn hăng kwưh rơkâo tui anai, 
‘Ơ pơtao ăh, rơkâo kơ ih gir añ dŏ tơguan brơi kơ kâo đa laih anŭn kâo či kla 
glaĭ kơ ih abih hơnưh kâo đo̱m anŭn.’ 

27Giŏng anŭn, pơtao anŭn glưh pran jua pap kơ ñu laih anŭn lŏm pơsir hĭ abih 
hơdôm hơnưh ñu đo̱m anŭn, laih anŭn brơi kơ ñu glaĭ rơngai yơh. 

28“Samơ̆ tơdang khua moa anŭn tơbiă laih, ñu bưp sa čô gơyut gơyâo ñu đo̱m 
hơnưh kơ ñu kơnơ̆ng sa-rơtuh prăk denari đôč. Ñu kơsung nao mă ket tơkuai 
gơ̆ laih anŭn pơhiăp kơ gơ̆ tui anai, ‘Kla bĕ hơdôm prăk ih đo̱m kơ kâo!’ 

29“Pô gơyut ñu anŭn tŏ tơŭt bon ƀơi anăp ñu hăng kwưh rơkâo, ‘Rơkâo kơ ih 
gir añ dŏ tơguan brơi kơ kâo đa laih anŭn kâo či kla glaĭ kơ ih abih bang hơnưh 
kâo đo̱m anŭn.’ 

30“Samơ̆ pô khua moa anŭn hơngah ƀu tŭ ôh. Ñu mă ba gơ̆ nao krư̆ amăng sang 
mơnă tơl gơyut ñu anŭn kla glaĭ hơnưh gơ̆ đo̱m anŭn. 

31Tơdang anŭn, ƀing gơyut gơyâo ñu pơkŏn ƀuh tơlơi ñu hơmâo ngă laih tui 
anŭn, ƀing gơñu rơngot biă mă laih anŭn nao ruai glaĭ hơdôm tơlơi truh anŭn 
kơ pơtao gơñu. 

32“Giŏng anŭn, pơtao anŭn iâu rai pô khua moa anŭn hăng pơhiăp kơ ñu tui 
anai, ‘Ơ ding kơna sat ƀai ăh, kâo lŏm brơi laih abih bang hơnưh ih đo̱m kơ kâo 
yuakơ ih rơkâo kơ kâo pap mơñai brơi kơ ih. 

33Hiư̆m ngă, ih ƀu glưh pran jua pap kơ gơyut ih anŭn kar hăng kâo hơmâo pap 
laih kơ ih ôh hă?’ 

34Pơtao ñu hil biă mă kơ khua moa anŭn laih anŭn jao hĭ ñu kơ khua sang mơnă 
kiăng kơ tŭ tơlơi pơkơhma̱l, tơl ñu khŏm kla glaĭ abih bang hơnưh ñu đo̱m kơ 
pơtao anŭn mơtam yơh.” 

35Yêsu klah čŭn tui anai, “Anŭn yơh jing hiư̆m bruă Ama Kâo pơ adai adih či ngă 
kơ rĭm čô amăng ƀing gih tơdah ƀing gih ƀu pap brơi ôh tơlơi soh sat ayŏng 
adơi đaŏ gih mơ̆ng pran jua gih.” 

Mathiơ 19 

Yêsu Pơtô Kơ Tơlơi Dŏ Rơkơi Bơnai 

(Markôs 10:1-12) 

1Tơdơi kơ Yêsu pơhiăp hơdôm tơlơi anŭn giŏng laih, Ñu đuaĭ hĭ mơ̆ng kwar 
Galilê laih anŭn mŭt nao pơ tring kwar Yudea gah ngŏ̱ kơ krong Yurdan. 

2Amăng tring anŭn, hơmâo ƀing mơnuih lu đuaĭ tui Ñu laih anŭn Ñu pơsuaih hĭ 
lu ƀing gơ̆ pơ anŭn. 

3Ăt hơmâo mơ̆n đơđa ƀing khua Pharisai rai kiăng kơ lông lăng Yêsu laih anŭn 
ƀing gơñu tơña tui anai, “Djơ̆ tui hăng Tơlơi Juăt ta mơ̆ kơ sa čô mơnuih dưi lui 
hĭ bơnai ñu tui hăng hơget tơhơnal tơlơi ñu kiăng?” 

4Yêsu laĭ glaĭ kơ ƀing gơñu tui anai, “Ƀing gih ƀu hơmâo đŏk ôh hă, čơdơ̆ng 
mơ̆ng phŭn Ơi Adai hơmâo hrih pơjing laih ƀing mơnuih đah rơkơi hăng đah 
kơmơi? 

5Laih anŭn Ñu laĭ tui anai dơ̆ng, ‘Yuakơ tơhơnal tơlơi anŭn yơh, đah rơkơi khŏm 
lui hĭ amĭ ama ñu kiăng kơ pơgop hăng bơnai ñu laih anŭn dua gơñu jing hĭ sa 
drơi jan.’ 

6Tui anŭn yơh, ƀing gơñu ƀu djơ̆ jing dua dơ̆ng tah, samơ̆ ƀing gơñu jing hĭ sa 
yơh. Hơnŭn yơh, anăm brơi mơnuih mơnam pơčơlah hĭ ôh hơget tơlơi Ơi Adai 
hơmâo pơgop laih hăng tơdruă.” 

7Ƀing Pharisai anŭn tơña kơ Ñu tui anai, “Tui anŭn, yua hơget Môseh hơmâo 
brơi laih tơlơi juăt kơ đah rơkơi dưi brơi hră pơlui kơ bơnai ñu laih anŭn brơi 
gơ̆ đuaĭ hĭ lĕ?” 

8Yêsu laĭ glaĭ kơ ƀing gơñu tui anai, “Môseh brơi laih kơ ƀing gih dưi pơlui hĭ 
bơnai gih yuakơ jua pơmĭn gih khăng yơh. Samơ̆ čơdơ̆ng mơ̆ng phŭn adih ƀu 
djơ̆ hrup hăng anŭn ôh. 

9Tui anŭn, Kâo laĭ kơ ƀing gih tui anai, hlơi pô lui bơnai ñu rơngiao kơ tơlơi gao 
akŏ laih anŭn dŏ kơ bơnai pơkŏn, ñu anŭn jing mơnuih klĕ pyu yơh.” 

10Ƀing ding kơna Yêsu laĭ kơ Ñu tui anai, “Tơdah anŭn jing tơlơi bruă tŏng krah 
rơkơi hăng bơnai, hiam hloh lui pơdŏ rơkơi bơnai yơh.” 

11Yêsu laĭ glaĭ kơ ƀing gơñu, “Ƀu djơ̆ ôh abih bang mơnuih dưi ngă tui hăng 
anŭn, samơ̆ kơnơ̆ng kơ ƀing hlơi pô Ơi Adai hơmâo pha brơi laih tơlơi dưi anŭn 
đôč yơh dưi ngă. 

12Kâo laĭ tui anŭn yuakơ hơmâo lu tơhơnal tơlơi yua hơget đơđa mơnuih ƀu 
dưi dŏ bơnai ôh tui anai: Đơđa yuakơ ƀing gơñu tơkeng rai jing hrup hăng anŭn 
laih, đơđa ƀing pơkŏn yuakơ arăng ngă brơi jing hĭ ƀu dưi dŏ bơnai, laih anŭn 
đơđa ƀing pơkŏn ƀu kiăng dŏ bơnai ôh yuakơ kiăng kơñăm kơ bruă Dêh Čar Ơi 
Adai. Tui anŭn, hlơi pô dưi tŭ mă tơlơi pơtô anŭn, brơi kơ ñu anŭn ngă bĕ tui 
anŭn.” 

Yêsu Bơni Hiam Kơ Ƀing Čơđai 
(Markôs 10:13-16; Luk 18:15-17) 

13Hơmâo đơđa ƀing mơnuih ăt ba rai mơ̆n ƀing čơđai pơ Yêsu kiăng kơ Ñu bơni 
hiam kơ ƀing čơđai anŭn. Samơ̆ tơdang ƀing ding kơna Ñu ƀuh tơlơi anŭn, ƀing 
gơñu ƀuăh khă kơ ƀing ba rai anŭn. 

14Yêsu laĭ glaĭ, “Brơi bĕ kơ ƀing čơđai rai pơ Kâo laih anŭn anăm khă ƀing gơñu 
ôh, yuakơ hlơi pô hơmâo kơnuih hrup hăng ƀing čơđai anai, ƀing gơñu či 
hơmâo tơlơi mơnơ̆ng ƀing ană plei amăng Dêh Čar Ơi Adai hơmâo yơh.” 

15Tơdơi kơ Yêsu ăh tơngan Ñu bơni hiam kơ ƀing čơđai anŭn laih, Ñu đuaĭ hĭ 
mơ̆ng anih anŭn. 

Yêsu Pơtô Kơ Tơlơi Pơdrŏng Pơgăn Hĭ Mơnuih 
(Markôs 10:17-31; Luk 18:18-30) 

16Hơmâo sa wơ̆t, sa čô đah rơkơi rai tơña kơ Yêsu tui anai, “Ơ Nai ăh, hơget 
tơlơi bruă hiam klă kâo khŏm ngă kiăng kơ dưi mă tŭ tơlơi hơdip hlŏng lar lĕ?” 

17Yêsu laĭ glaĭ kơ ñu, “Yua hơget ih tơña kơ Kâo kơ tơlơi hiam klă lĕ? Kơnơ̆ng 
hơjăn Ơi Adai đôč yơh jing Pô hiam klă. Samơ̆ tơdah ih kiăng mă tŭ tơlơi hơdip 
anŭn, brơi kơ ih gưt tui bĕ hơdôm tơlơi juăt Môseh pha brơi laih kơ ƀing ta.” 

18Mơnuih anŭn tơña kơ Ñu, “Tơlơi juăt pă lĕ?” Yêsu laĭ glaĭ kơ ñu, “Anăm pơdjai 
mơnuih ôh; anăm klĕ pyu ôh; anăm klĕ dŏp ôh; anăm ngă gơ̆ng jơlan ƀlŏr kơ 
arăng ôh; 

19pơpŭ bĕ kơ amĭ ama ih; laih anŭn dơ̆ng, khăp bĕ kơ mơnuih re̱ng gah ih kar 
hăng ih khăp kơ ih pô.” 

20Pô tơdăm anŭn laĭ glaĭ, “Kâo hơmâo gưt tui laih abih bang tơlơi juăt anŭn. Tui 
anŭn, hơget tơlơi pơkŏn dơ̆ng kâo khŏm ngă lĕ?” 

21Yêsu laĭ glaĭ kơ ñu, “Tơdah ih kiăng kơ jing mơnuih hlo̱m ƀo̱m, nao sĭ hĭ bĕ 
abih bang mŭk dram ih hơmâo laih anŭn pha brơi prăk anŭn kơ ƀing ƀun rin; 
tui anŭn, ih či hơmâo tơlơi pơdrŏng gah bơngăt yơh pơ adai adih. Tơdơi kơ ih 
ngă laih tơlơi anŭn, brơi kơ ih rai đuaĭ tui Kâo bĕ.” 

22Samơ̆ tơdang pô tơdăm anŭn hơmư̆ tơlơi anŭn, ñu đuaĭ hĭ rơngot hơning yơh, 
yuakơ ñu pơdrŏng săh biă mă. 

23Giŏng anŭn, Yêsu laĭ kơ ƀing ding kơna Ñu tui anai, “Kâo laĭ kơ ƀing gih sĭt biă 
mă, tơnap biă mă yơh kơ mơnuih pơdrŏng kiăng kơ dưi jing ană plei Dêh Čar 
Ơi Adai. 

24Kâo laĭ kơ ƀing gih dơ̆ng, sa drơi aseh samô ƀu dưi mŭt găn amăng jrum anet 
ôh, kar kaĭ mơ̆n, tơnap biă mă kơ sa čô mơnuih pơdrŏng dưi jao ñu pô kiăng kơ 
jing ană plei Dêh Čar Ơi Adai.” 

25Tơdang ƀing ding kơna Ñu hơmư̆ tơlơi anŭn, ƀing gơñu rŭng răng biă mă laih 
anŭn tơña, “Tơdah ƀing pơdrŏng ƀu dưi klaih ôh, tui anŭn hlơi pô dưi klaih lĕ?” 

26Yêsu lăng pơ ƀing gơñu hăng laĭ glaĭ tui anai, “Mơnuih mơnam ƀu dưi pơklaih 
gơñu pô ôh, samơ̆ Ơi Adai yơh dưi pơklaih brơi.” 

27Giŏng anŭn, Pêtrôs laĭ hăng Yêsu tui anai, “Bơ kơ ƀing gơmơi jing ƀing ding 
kơna Ih, ƀing gơmơi hơmâo lui hĭ laih abih bang dram gơnam kiăng đuaĭ tui Ih; 
tui anŭn, hơget tơlơi ƀing gơmơi či hơmâo lĕ?” 

28Yêsu laĭ glaĭ kơ ƀing gơñu tui anai, “Kâo laĭ hăng ƀing gih sĭt biă mă, ƀơi hrơi 
Ơi Adai pơphrâo hĭ abih bang tơlơi, tơdang Kâo, jing Ană Mơnuih, či dŏ be̱r ƀơi 
grê pơtao ang yang git gai wai lăng, ƀing gih, jing ƀing đuaĭ tui Kâo, ăt či dŏ ƀơi 
pluh-dua boh grê pơtao mơ̆n kiăng kơ git gai wai lăng abih pluh-dua kơnung 
djuai ƀing Israel. 

29Laih anŭn hlơi pô đuaĭ lui hĭ laih ayŏng adơi amai adơi ñu, amĭ ama ñu, ƀing 
ană bơnai ñu ƀôdah pưk sang đang hơma ñu yuakơ ñu đaŏ kơ Kâo, ñu anŭn či 
tŭ mă glaĭ abih bang tơlơi anŭn lu hloh wơ̆t hăng tơlơi hơdip hlŏng lar mơ̆n. 

30“Samơ̆ hơmâo lu mơnuih yom pơphan amăng rơnŭk anai či jing hĭ ƀing đôč 
đač amăng rơnŭk tơdơi, laih anŭn lu ƀing đôč đač či jing hĭ yom pơphan yơh.” 

Mathiơ 20 

Pơhơmutu Kơ Ƀing Mơnuih Mă Bruă Amăng Đang Boh Kơƀâo 

1Yêsu pơtô dơ̆ng tui anai, “Tơlơi yom pơphan ƀing ană plei Dêh Čar Ơi Adai či 
jing hrup hăng sa čô khua đang boh kơƀâo anŭn tơbiă nao pơ anih sĭ mơnia 

mơ̆ng ưm mơguah kiăng kơ iâu apăh mơnuih nao mă bruă amăng đang boh 
kơƀâo ñu. 

2Pô khua anŭn tŭ ư kla kơ ƀing gơñu tui hăng tơlơi arăng juăt apăh, jing sa prăk 
denarius sa hrơi, laih anŭn ñu pơkiaŏ ƀing gơ̆ nao mă bruă amăng đang boh 
kơƀâo ñu yơh. 

3“Tơdang ƀơi mông yang hrơi đĭ glông laih, ñu tơbiă dơ̆ng pơ anih sĭ mơnia 
anŭn, ñu ƀuh đơđa mơnuih dŏ dơ̆ng pơ anŭn ƀu hơmâo bruă ngă ôh. 

4Tui anŭn, ñu laĭ kơ ƀing gơñu tui anai, ‘Ƀing gih ăt nao mă bruă bĕ amăng đang 
boh kơƀâo kâo, kâo či kla kơ ƀing gih djơ̆ tui hăng nua arăng apăh yơh.’ 

5Laih anŭn ƀing gơñu nao mă bruă mơtam yơh. “Tơdang ƀơi mông yang hrơi 
dơ̆ng laih anŭn ƀơi mông yang hrơi klăm ƀiă, pô khua anŭn ăt tơbiă nao ngă tui 
hăng anŭn dơ̆ng mơ̆n. 

6Giŏng kơ anŭn, ƀơi mông jĕ truh kơ klăm laih, ñu tơbiă nao dơ̆ng pơ anih sĭ 
mơnia laih anŭn ăt ƀuh đơđa ƀing pơkŏn dơ̆ng dŏ pơ anŭn. Ñu ƀuăh kơ ƀing 
gơñu tui anai, ‘Yua hơget ƀing gih dŏ dơ̆ng pơ anai abih hrơi ƀu mă bruă ôh lĕ?’ 

7“Ƀing gơñu laĭ glaĭ kơ pô khua anŭn, ‘Yuakơ ƀu hơmâo hlơi apăh ƀing gơmơi 
kiăng kơ mă bruă ôh.’ “Pô khua anŭn laĭ kơ ƀing gơñu, ‘Tơdah tui anŭn, ƀing gih 
ăt nao mă bruă bĕ amăng đang boh kơƀâo kâo.’ 

8“Tơdang truh pơ klăm laih, pô khua đang anŭn laĭ kơ pô wai đang ñu tui anai, 
‘Iâu rai bĕ ƀing mă bruă laih anŭn kla brơi bĕ prăk kơ ƀing gơñu, samơ̆ ngă bĕ 
čơdơ̆ng mơ̆ng pô kâo iâu apăh hơnăl tuč hlŏng truh kơ pô kâo iâu apăh blung 
hlâo.’ 

9“Ƀing hơmâo mă bruă laih mơ̆ng mông jĕ truh kơ klăm rai laih anŭn rĭm čô 
ƀing gơñu tŭ mă sa prăk. 

10Tui anŭn, ƀing hơmâo mă bruă laih mơ̆ng mơguah, ƀing gơñu pơmĭn gơñu pô 
či hơmâo lu hloh; samơ̆ rĭm čô ƀing gơñu ăt tŭ mă sa prăk kar hăng ƀing pơkŏn 
mơ̆n. 

11Tơdang ƀing gơñu tŭ mă laih, ƀing gơñu čơdơ̆ng pơhiăp brŏk kơ khua đang 
anŭn laih anŭn laĭ tui anai, 

12‘Ƀing anŭn kơnơ̆ng mă bruă sa mông đôč samơ̆ ih ƀơk brơi kơ ƀing gơñu 
pơdôm hăng ƀing gơmơi mơ̆n, jing ƀing hơmâo mă bruă gleh glan hăng pơiă 
amăng sa hrơi mơtam.’ 

13“Samơ̆ pô khua anŭn laĭ glaĭ kơ ƀing gơñu tui anai, ‘Ơ gơyut ăh, kâo ƀu pleč 
ƀlŏr kơ ƀing gih ôh. Hơnăl tuč, gih pô yơh pơtŭ ư laih hăng kâo mă bruă sa hrơi 
sa prăk. 

14Tui anŭn, mă bĕ prăk apăh gih hăng glaĭ bĕ. Kâo kiăng ƀơk brơi kơ ƀing tơdơi 
kar hăng kâo ăt ƀơk brơi laih kơ ƀing gih mơ̆n. 

15Hiư̆m ngă, kâo ƀu dưi yua prăk kâo tui hăng tơlơi kâo pô kiăng ôh hă? Ƀôdah 
ƀing gih ƀlah moăñ yuakơ kâo čơmah hă?’ ” 

16“Hơnŭn yơh, pô jing đôč đač amăng rơnŭk anai či jing hĭ yom pơphan amăng 
rơnŭk tơdơi laih anŭn pô jing yom pơphan či jing hĭ đôč đač yơh.” 

Yêsu Laĭ Lui Hlâo Tal Klâo Dơ̆ng Kơ Tơlơi Ñu Či Ruă Nuă Hăng Djai 
(Markôs 10:32-34; Luk 18:31-34) 

17Hơmâo sa wơ̆t, tơdang Yêsu hlak đĭ nao pơ plei Yerusalaim, Ñu djă̱ ba ƀing 
pluh-dua čô ding kơna Ñu amăng anih ƀing gơñu dưi dŏ hơjăn, laih anŭn pơhiăp 
hăng ƀing gơñu tui anai, 

18“Hơmư̆ pơñen bĕ, ƀing ta hlak đĭ nao pơ plei Yerusalaim, laih anŭn arăng či 
pơblư̆ jao lui hĭ Kâo, jing Ană Mơnuih, kơ ƀing khua ngă yang hăng ƀing nai pơtô 
Tơlơi Juăt. Ƀing gơñu či klă̱ kơđi jao hĭ Kâo kiăng kơ pơdjai hĭ yơh. 

19Giŏng anŭn, ƀing gơñu či jao lui hĭ Kâo kơ ƀing Tuai, jing ƀing Rôm, kiăng kơ 
ƀing gơñu djik djak, taih ama̱ng laih anŭn pŏng pơdjai hĭ pơ kơyâo bơrơkal. 
Samơ̆ ƀơi hrơi tal klâo, Ơi Adai či hơdip glaĭ Kâo dơ̆ng mơ̆ng ƀing djai yơh.” 

Amĭ Yakơ Hăng Yôhan Rơkâo Tơlơi Yom Pơphan Kơ Dua Čô Ană Ñu 
(Markôs 10:35-45) 

20Giŏng anŭn, bơnai Zebedai hrŏm hăng dua čô ană đah rơkơi ñu rai pơ Yêsu. 
Ñu bon tŏ tơŭt ƀơi anăp Yêsu laih anŭn tơña rơkâo sa tơlơi ñu kiăng mơ̆ng Yêsu. 

21Yêsu tơña kơ ñu, “Hơget tơlơi ih kiăng lĕ?” Ñu laĭ glaĭ kơ Yêsu, “Ơ Khua ăh, 
rơkâo kơ Ih ƀuăn hăng kâo pha brơi kơ dua čô ană đah rơkơi kâo anai, sa čô dŏ 
be̱r ƀơi gah hơnuă Ih laih anŭn sa čô dŏ be̱r ƀơi gah ieo Ih kiăng kơ git gai hrŏm 
hăng Ih tơdang Ih rai laih anŭn dŏ be̱r ƀơi grê pơtao amăng Dêh Čar Ih.” 

22Samơ̆ Yêsu laĭ glaĭ kơ dua čô ayŏng adơi anŭn tui anai, “Ƀing gih ƀu thâo ôh 
tơlơi ƀing gih rơkâo. Ƀing gih dưi găn tơlơi ruă nuă kar hăng Kâo či găn anai 
mơ̆?” Ƀing gơñu laĭ glaĭ, “Ơ, ƀing gơmơi dưi.” 

23Yêsu laĭ glaĭ kơ ƀing gơñu, “Sĭt biă mă yơh, ƀing gih ăt či găn tơlơi ruă nuă kar 
hăng Kâo mơ̆n, samơ̆ Kâo pô ƀu hơmâo ôh tơlơi dưi kiăng kơ ruah hlơi pô či dŏ 
ƀơi gah hơnuă laih anŭn ƀơi gah ieo Kâo. Hơdôm anih dŏ anŭn Ama Kâo hơmâo 
prap pre brơi hlâo laih kơ ƀing hlơi pô Ñu ruah.” 

24Tơdang ƀing pluh čô ding kơna pơkŏn hơmư̆ kơ tơlơi anŭn, ƀing gơñu hil kơ 
dua čô ayŏng adơi anŭn. 

25Samơ̆ Yêsu iâu rai ƀing gơñu hăng laĭ tui anai, “Ƀing gih thâo laih mơ̆n, ƀing 
khua djă̱ akŏ ƀing ană plei Tuai hơmâo tơlơi dưi hlo̱m ƀo̱m yơh laih anŭn ƀing 
khua moa gơñu kơtư̆ juă ƀing ană plei gơñu. 

26Bơ kơ ƀing gih, ƀu djơ̆ hrup hăng anŭn ôh. Kơđai glaĭ kơ tơlơi anŭn, tơdah sa 
čô amăng ƀing gih kiăng kơ jing pô yom pơphan, brơi bĕ pô anŭn jing hĭ ding 
kơna kơ ƀing gih, 

27laih anŭn hlơi pô kiăng kơ jing pô yom pơphan hloh, brơi kơ ñu anŭn jing bĕ 
hlŭn kơ ƀing gih. 

28Ñu ăt khŏm jing hrup hăng Kâo mơ̆n, jing Ană Mơnuih; Kâo rai ƀu djơ̆ kiăng 
kơ arăng mă bruă brơi kơ Kâo ôh, samơ̆ Kâo mă bruă kơ arăng laih anŭn pơsăn 
tơlơi hơdip Kâo pô kiăng song mă lu mơnuih.” 

Yêsu Pơsuaih Dua Čô Mơnuih Bum Mơta 
(Markôs 10:46-52; Luk 18:35-43) 

29Tơdơi Yêsu hăng ƀing ding kơna Ñu găn plei Yerêhô, hơmâo sa tơpul mơnuih 
lu đuaĭ tui Ñu. 

30Anai nê, hơmâo dua čô mơnuih bum mơta dŏ be̱r ƀơi akiăng jơlan. Tơdang 
ƀing gơñu hơmư̆ kơ tơlơi Yêsu găn nao pơ anŭn, ƀing gơñu iâu kraih, “Ơ Khua 
ăh, Ană Tơčô pơtao Dawid hơi, pap mơñai brơi kơ ƀing gơmơi đa!” 

31Ƀing mơnuih lu ƀuăh khă hĭ dua čô bum mơta anŭn kiăng kơ ƀing gơñu dŏ 
rơiăt, samơ̆ ƀing gơñu ur iâu kraih hloh dơ̆ng tui anai, “Ơ Khua ăh, Ơ Ană Tơčô 
pơtao Dawid hơi, rơkâo kơ Ih pap mơñai brơi kơ ƀing gơmơi đa!” 

32Yêsu dơ̆ng glaĭ laih anŭn tơña kraih kơ ƀing gơ̆ tui anai, “Hơget tơlơi ƀing gih 
kiăng kơ Kâo ngă brơi kơ ƀing gih lĕ?” 

33Ƀing gơ̆ laĭ glaĭ, “Ơ Khua ăh, ƀing gơmơi kiăng kơ Ih brơi kơ ƀing gơmơi dưi 
ƀuh rơđah.” 

34Yêsu glưh pran jua kơ ƀing gơ̆ laih anŭn Ñu ruaih ƀơi mơta ƀing gơ̆. Ƀơi mông 
anŭn mơtam, ƀing gơ̆ dưi ƀuh rơđah laih anŭn đuaĭ tui Yêsu yơh. 

Mathiơ 21 

Yêsu Mŭt Pơ Plei Yerusalaim Hăng Tơlơi Mơak Mơai 

(Markôs 11:1-11; Luk 19:28-40; Yôhan 12:12-19) 

1Tơdang ƀing gơñu anăp nao pơ plei prŏng Yerusalaim, ƀing gơñu nao truh pơ 
plei Bêtphagê jĕ pơ bŏl čư̆ Ôliwơ. Giŏng anŭn, Yêsu pơkiaŏ dua čô ƀing ding 
kơna Ñu nao hlâo, 

2laih anŭn pơtă kơ ƀing gơñu tui anai, “Nao bĕ pơ plei gah anăp kơ ƀing gih 
anŭn! Tơdang ƀing gih mŭt amăng plei anŭn, ƀing gih či ƀuh mơtam sa drơi 
aseh glai ania arăng akă wơ̆t hăng ană aseh anŭn mơ̆n. Tơlĕh hĭ bĕ dua drơi 
aseh anŭn laih anŭn ba rai pơ Kâo anai! 

3Tơdah hơmâo hlơi pô tơña yua hơget ƀing gih ngă tui anŭn, brơi kơ ƀing gih 
laĭ glaĭ bĕ kơ pô anŭn tui anai, ‘Khua ta, jing Pô arăng iâu Khua Yang yơh, kiăng 
kơ yua dua drơi aseh anai.’ Tui anŭn, arăng či brơi kơ ƀing gih dui ba mơtam 
yơh.” 

4Abih bang tơlơi anŭn truh kiăng kơ krep djơ̆ tui hăng tơlơi Khua Yang hơmâo 
pơhiăp laih mơ̆ng pô pơala tui anai, 

5“Laĭ brơi bĕ kơ ƀing ană plei plei Ziôn thâo, anai nê, pơtao ih rai pơ ih, Ñu luă 
gŭ laih anŭn đĭ ƀơi sa drơi aseh glai, anŭn jing ƀơi ană aseh glai yơh.” 

6Giŏng anŭn, dua čô ding kơna Ñu anŭn nao laih anŭn ngă tui hăng tơlơi Yêsu 
hơmâo pơtă laih kơ ƀing gơñu. 

7Ƀing gơñu ba rai aseh glai ania anŭn wơ̆t hăng ană aseh anŭn mơ̆n laih anŭn 
tap ao gơñu ƀơi rŏng aseh anŭn, laih anŭn Yêsu đĭ dŏ ƀơi ngŏ ao anŭn. 

8Hơmâo lu mơnuih tap ao gơñu ƀơi jơlan laih anŭn ƀing pơkŏn dơ̆ng kŏh lu 
than kơyâo rap ƀơi jơlan. 

9Hơmâo đơđa ƀing mơnuih lu nao hlâo laih anŭn đơđa nao tơdơi kơ Yêsu laih 
anŭn ƀing gơñu čơdơ̆ng pơhiăp kraih tui anai, “Hôsanna kơ Ană Tơčô pơtao 
Dawid! Bơni hiam yơh kơ Pô rai amăng anăn Khua Yang! Hôsanna kơ Ơi Adai!” 

10Tơdang Yêsu mŭt amăng plei Yerusalaim, abih bang ƀing ană plei le̱ng kơ 
pơđĭ pran jua biă mă. Hơmâo đơđa mơnuih tơña, “Hlơi Pô anŭn lĕ?” 

11Ƀing mơnuih lu rai hăng Yêsu laĭ glaĭ tui anai, “Anŭn jing Yêsu, pô pơala rai 
mơ̆ng plei Nazaret amăng kwar Galilê!” 

Yêsu Puh Pơđuaĭ Hĭ Ƀing Sĭ Mơnia Wơ̆t Hăng Ƀing Blơi Mơ̆ng Sang Yang Ơi 
Adai 

(Markôs 11:15-19; Luk 19:45-48; Yôhan 2:13-22) 

12Yêsu mŭt nao amăng anih wăl tơdron Sang Yang laih anŭn puh pơđuaĭ hĭ abih 
bang ƀing sĭ mơnia wơ̆t hăng ƀing blơi amăng anih anŭn. Ñu tơlư̆ pơkŭp 
kơƀa̱ng ƀing mơnuih pơplih prăk wơ̆t hăng grê ƀing mơnuih dŏ sĭ čim pơrơgŏm 
mơ̆n. 

13Laih anŭn Yêsu laĭ kơ ƀing gơñu, “Hră Ơi Adai hơmâo čih laih tui anai, ‘Sang 
Kâo arăng či iâu jing sang Iâu Laĭ,’ samơ̆ ƀing gih pơjing hĭ Sang Kâo jing hrup 
hăng ‘pa̱r ƀing klĕ dŏp.’ ” 

14Hơmâo ƀing mơnuih bum mơta hăng ƀing mơnuih jo tơkai nao pơ Yêsu 
amăng Sang Yang, laih anŭn Ñu pơsuaih hĭ ƀing gơ̆. 

15Samơ̆ ƀing khua ngă yang prŏng hăng ƀing nai pơtô Tơlơi Juăt hil kơ Yêsu yơh 
tơdang ƀing gơñu ƀuh tơlơi mơsêh mơyang Yêsu hơmâo ngă laih. Ƀing gơñu ăt 
hil mơ̆n tơdang ƀing gơñu hơmư̆ ƀing čơđai pơhiăp kraih amăng Sang Yang tui 
anai, “Bơni hiam yơh kơ Ană Tơčô pơtao Dawid.” 

16Tui anŭn, ƀing gơñu tơña kơ Yêsu tui anai, “Ih hơmư̆ mơ̆ tơlơi ƀing čơđai anŭn 
laĭ?” Yêsu laĭ glaĭ, “Sĭt, Kâo hơmư̆ yơh. Sĭt ƀing gih ăt đŏk laih mơ̆n tơlơi anai, “ 
‘Ơ Khua Yang ăh, Ih hơmâo pơhrăm laih ƀing čơđai hăng ƀing ană nge kiăng kơ 
bơni hơơč hlo̱m ƀo̱m.’ ” 

17Giŏng anŭn, Yêsu đuaĭ hĭ mơ̆ng ƀing gơñu laih anŭn tơbiă nao pơ plei 
Bêthania. Ñu đŏm glaĭ pơ anŭn sa mlam. 

Yêsu Hơtŏm Păh Kơyâo Hra 
(Markôs 11:12-14, 20-24) 

18Ƀơi mơguah hrơi tŏ tui, tơdang Yêsu hlak wơ̆t glaĭ pơ plei Yerusalaim, Ñu 
rơpa yơh. 

19Tơdang Ñu ƀuh sa ƀĕ kơyâo hra ƀơi akiăng jơlan, Ñu nao jĕ kiăng kơ hơduah 
boh čroh samơ̆ ƀu hơduah ƀuh ôh samơ̆ kơnơ̆ng ƀuh hla đôč. Giŏng anŭn, Ñu 
laĭ kơ kơyâo hra anŭn tui anai, “Ŏng ƀu či pơtơbiă rai boh čroh dơ̆ng tah!” Ƀơi 
mông anŭn mơtam, kơyâo hra anŭn gliu hĭ yơh. 

20Tơdang ƀing ding kơna Ñu ƀuh tơlơi anŭn, ƀing gơñu kơtuă hli̱ng hla̱ng biă 
mă. Ƀing gơñu tơña tui anai, “Hiư̆m pă kơyâo hra gliu hĭ tañ biă mă lĕ?” 

21Yêsu laĭ glaĭ, “Kâo laĭ hăng ƀing gih sĭt biă mă, tơdah ƀing gih đaŏ laih anŭn ƀu 
đing đaŏ hơget gĕt ôh, ƀing gih či dưi ngă yơh kar hăng tơlơi Kâo hơmâo ngă 
laih kơ kơyâo hra anŭn. Laih anŭn dơ̆ng, ƀu djơ̆ kơnơ̆ng dưi ngă tui anŭn đôč 
ôh, samơ̆ ƀing gih ăt dưi pơđar kơ bŏl čư̆ anai, ‘Tơgŭ bĕ laih anŭn plĕ bĕ ŏng pô 
amăng ia rơsĭ.’ Laih anŭn bŏl čư̆ anŭn či ngă tui tơlơi ƀing gih pơđar yơh. 

22Tơdah ƀing gih đaŏ, Ơi Adai či brơi kơ ƀing gih mă tŭ yơh hơget tơlơi ƀing gih 
rơkâo tơdang ƀing gih iâu laĭ.” 

Ƀing Khua Djă̱ Akŏ Yehudah Tơña Kơ Tơlơi Dưi Yêsu 
(Markôs 11:27-33; Luk 20:1-8) 

23Tơdơi kơ Yêsu wơ̆t glaĭ pơ anih wăl tơdron Sang Yang laih anŭn Ñu hlak dŏ 
pơtô laĭ, ƀing khua ngă yang prŏng laih anŭn ƀing kŏng tha Yehudah rai tơña 
kơ Ñu tui anai, “Mơ̆ng pă Ih dưi ngă hơdôm tơlơi bruă anŭn lĕ? Hlơi pô brơi laih 
kơ Ih tơlơi dưi anŭn lĕ?” 

24Yêsu laĭ glaĭ kơ ƀing gơñu tui anai, “Kâo ăt či tơña kơ ƀing gih sa tơlơi mơ̆n; 
tơdah ƀing gih laĭ glaĭ kơ Kâo, Kâo či laĭ brơi kơ ƀing gih yơh mơ̆ng tơlơi dưi pă 
Kâo hlak dŏ ngă kơ tơlơi bruă anai. 

25Tơlơi baptem Yôhan ngă anŭn tơbiă rai mơ̆ng pă lĕ? Mơ̆ng Ơi Adai ƀôdah 
mơ̆ng mơnuih?” Ƀing gơñu čơdơ̆ng pơrơklah hăng tơdruă gơñu tui anai, 
“Tơdah ƀing ta laĭ, ‘Mơ̆ng Ơi Adai,’ Ñu či laĭ kơ ƀing ta, ‘Tui anŭn, yua hơget ƀing 
gih ƀu đaŏ kơ Yôhan ôh lĕ?’ 

26Samơ̆ tơdah ƀing ta laĭ, ‘Mơ̆ng mơnuih,’ ƀing ta huĭ kơ ană plei ta yơh yuakơ 
ƀing gơñu le̱ng kơ yap Yôhan jing sa čô pô pơala.” 

27Tui anŭn, ƀing gơñu laĭ glaĭ kơ Yêsu tui anai, “Ƀing gơmơi ƀu thâo ôh.” Yêsu 
laĭ glaĭ tui anai, “Kâo ăt ƀu či laĭ brơi kơ ƀing gih thâo lơi, mơ̆ng pă Kâo dưi ngă 
kơ hơdôm tơlơi bruă anŭn.” 

Pơhơmutu Kơ Dua Čô Ană Đah Rơkơi 

28Yêsu pơtô dơ̆ng hăng ƀing khua anŭn tui anai, “Hơget ƀing gih pơmĭn kơ tơlơi 
anai lĕ? Hơmâo sa čô mơnuih hơmâo dua čô ană đah rơkơi. Ñu nao laĭ kơ ană 
kơčoa ñu tui anai, ‘Ơ dăm, hrơi anai ih nao mă bruă bĕ pơ đang boh kơƀâo hŏ.’ 

29“Ană Kơčoa ñu anŭn hơngah tui anai, ‘Ơ ơh, kâo ƀu kiăng nao ôh.’ Samơ̆ tơdơi 
kơ anŭn, ñu pơplih jua pơmĭn ñu laih anŭn nao mă bruă. 

30“Giŏng anŭn, pô ama nao laĭ kơ ană tơluč ñu kar hăng ñu pơhiăp laih hăng ană 
kơčoa ñu mơ̆n. Ană tơluč ñu tŭ ư tui anai, ‘Ơ, kâo či nao yơh.’ Samơ̆ tơdơi kơ 
anŭn, ñu ƀu nao ôh. 

31“Amăng dua čô ană anŭn, pô pă ngă tui tơlơi kiăng ama gơñu lĕ?” Ƀing gơñu 
laĭ glaĭ, “Pô ană kơčoa yơh.” Yêsu laĭ glaĭ kơ ƀing gơñu tui anai, “Kâo laĭ hăng 
ƀing gih sĭt biă mă, ƀing mơnuih ring jia sat ƀai laih anŭn ƀing đah kơmơi rĭh 
răm yơh či dưi jing ană plei Dêh Čar Ơi Adai pơala kơ ƀing gih. 

32Kâo laĭ tui anŭn yuakơ Yôhan pô ngă baptem rai pơtô laih kơ ƀing gih jơlan 
tơpă hơnơ̆ng samơ̆ ƀing gih ƀu đaŏ ôh kơ tơlơi ñu pơtô. Kơđai glaĭ, ƀing ring jia 
sat ƀai laih anŭn ƀing đah kơmơi rĭh răm anŭn đaŏ kơ tơlơi anŭn. Laih anŭn 
dơ̆ng, wơ̆t tơdah ƀing gih ƀuh laih kơ tơlơi ƀing gơ̆ đaŏ anŭn, samơ̆ ƀing gih ăt 
dŏ hơngah mơ̆n ƀu kiăng pơplih hĭ ôh jua pơmĭn gih kiăng kơ đaŏ kơ tơlơi 
Yôhan pơtô.” 

Pơhơmutu Kơ Ƀing Wai Đang Boh Kơƀâo Sat Ƀai 
(Markôs 12:1-12; Luk 20:9-19) 

33Yêsu pơtô dơ̆ng kơ ƀing gơñu tui anai, “Hơmư̆ bĕ kơ tơlơi pơhơmutu anai 
dơ̆ng: Hơmâo sa čô mơnuih pla đang boh kơƀâo prŏng. Ñu pơdơ̆ng bơnư̆ pơga 
jum dar, pơkra sa boh anih djet boh kơƀâo laih anŭn pơdơ̆ng đĭ sa boh sang nưh 
kiăng kơ gak wai. Giŏng anŭn, ñu jao đang anŭn kơ ƀing arăng kiăng kơ răk wai 
laih anŭn pơpha boh čroh hăng ñu, samơ̆ ñu pô nao pơ anih lŏn pơkŏn sui ƀiă. 

34Tơl truh bơyan pĕ boh, ñu pơkiaŏ ƀing ding kơna ñu nao pơ ƀing răk wai đang 
anŭn kiăng kơ mă brơi boh čroh pơpha mơ̆ng đang anŭn. 

35“Ƀing wai đang anŭn mă hĭ ƀing gơ̆, taih hĭ pô anai, pơdjai hĭ pô adih laih anŭn 
glŏm hĭ boh pơtâo kơ pô anŭn. 

36Giŏng anŭn, pô đang anŭn pơkiaŏ ƀing ding kơna ñu pơkŏn dơ̆ng lu hloh kơ 
hlâo nao pơ ƀing wai đang anŭn, laih anŭn ƀing wai đang anŭn ăt ngă sat kơ 
ƀing gơ̆ kar kaĭ mơ̆n. 

37Hơnăl tuč, ñu pơkiaŏ nao ană đah rơkơi ñu pô pơ ƀing wai đang anŭn yuakơ 
ñu pơmĭn, ‘Ƀing gơñu či pơpŭ kơ ană kâo pô yơh.’ 

38“Samơ̆ tơdang ƀing răk wai đang anŭn ƀuh ană pô đang anŭn, ƀing gơñu pơlaĭ 
kơ tơdruă, ‘Anŭn yơh jing pô či tŭ mă kŏng ngăn ama ñu. Nă, brơi kơ ƀing ta 
pơdjai hĭ bĕ ñu laih anŭn mă hĭ kŏng ngăn mơ̆ng ñu.’ 

39Tui anŭn, ƀing gơñu mă gơ̆, glŏm pơ gah rơngiao đang laih anŭn pơdjai hĭ gơ̆.” 

40Giŏng anŭn, Yêsu tơña kơ ƀing khua anŭn tui anai, “Hơnŭn yơh, tơdang pô 
đang boh kơƀâo anŭn rai, hơget tơlơi ñu či ngă kơ ƀing răk wai đang anŭn lĕ?” 

41Ƀing gơñu laĭ glaĭ, “Sĭt pô đang anŭn či pơdjai hĭ ƀing sat ƀai anŭn laih anŭn 
jao brơi đang boh kơƀâo anŭn kơ ƀing răk wai pơkŏn yơh, jing ƀing či pơpha 
brơi kơ ñu boh čroh amăng bơyan pĕ hơpuă.” 

42Yêsu laĭ kơ ƀing gơñu tui anai, “Sĭt ƀing gih ăt đŏk laih mơ̆n tơlơi anai amăng 
Hơdrôm Hră Rơgoh Hiam, “ ‘Boh pơtâo ƀing pơdơ̆ng sang hơngah lui ƀu tŭ yua, 
hơmâo jing hĭ laih boh pơtâo phŭn kơ abih bang. Khua Yang yơh jing Pô hơmâo 
ngă laih tơlơi anŭn, laih anŭn jing yom pơphan biă mă kơ ƀing ta lăng.’ 

43“Tui anŭn, Kâo laĭ kơ ƀing gih, Ơi Adai či mă pơđuaĭ hĭ tơlơi dưi jing ană plei 
Dêh Čar Ơi Adai mơ̆ng ƀing gih laih anŭn jao brơi kơ ƀing kơnung djuai pơkŏn, 
jing ƀing pơtơbiă rai boh čroh djơ̆ hơnơ̆ng. 

44Hlơi pô le ̆  ƀơi boh pơtâo anŭn, ñu anŭn či pơčah brai hĭ yơh; samơ̆ ƀơi hlơi 
pô boh pơtâo anŭn le ̆  djơ̆, boh pơtâo anŭn či pơsăn hĭ ñu anŭn yơh.” 

45Tơdang ƀing khua ngă yang prŏng laih anŭn ƀing Pharisai anŭn hơmư̆ kơ 
tơlơi pơhơmutu anŭn, ƀing gơñu thâo krăn Yêsu pơtô kơčrâo kơ ƀing gơñu. 

46Tui anŭn, ƀing gơñu kiăng mă Yêsu yơh, samơ̆ ƀing gơñu huĭ kơ ƀing ană plei 
yuakơ ƀing ană plei yap kơ Yêsu jing pô pơala. 

Mathiơ 22 

Pơhơmutu Kơ Hrơi Ƀơ̆ng Huă Pơkol 

(Luk 14:15-24) 

1Yêsu pơtô laĭ kơ ƀing gơñu hăng tơlơi pơhơmutu dơ̆ng tui anai: 

2“Ƀing mơnuih Ơi Adai ruah kiăng kơ jing ƀing ană plei Dêh Čar Ơi Adai či kar 
hăng tơlơi pơhơmutu anai: Hơmâo sa čô pơtao pơkra tơlơi ƀơ̆ng huă pơkol kơ 
ană đah rơkơi ñu. 

3Tơdang pơtao anŭn pơkra giŏng laih abih bang gơnam ƀơ̆ng huă, ñu pơkiaŏ 
ƀing ding kơna ñu nao iâu rai ƀing mơnuih, jing ƀing mơnuih ñu hơmâo jak iâu 
laih, samơ̆ ƀing gơñu ƀu kiăng rai ôh. 

4Pơtao anŭn pơkiaŏ nao ƀing ding kơna ñu lu hloh dơ̆ng hăng pơtă tui anai, ‘Laĭ 
pơthâo bĕ kơ ƀing kâo hơmâo jak iâu laih tui anai: Anai nê, kâo hơmâo prap pre 
laih gơnam ƀơ̆ng huă, ană rơmô rơmŏng rong pioh anŭn laih anŭn rơmô tơno 
kâo hơmâo čuh laih, laih anŭn abih bang bruă hơmâo giŏng laih. Brơi kơ ƀing 
gih rai bĕ kiăng kơ ƀơ̆ng huă.’ 

5“Samơ̆ ƀing mơnuih pơtao hơmâo jak iâu anŭn hơngah ƀu pơđi̱ng hơmư̆ ôh 
laih anŭn nao ngă bruă gơñu pô đôč; ƀing anai nao pơ hơma gơñu pô; ƀing anŭn 
nao pơ sang sĭ mơnia gơñu pô; 

6laih anŭn ƀing pơkŏn dơ̆ng mă ƀing ding kơna pơtao, taih ama̱ng laih anŭn 
pơdjai hĭ. 

7Pơtao anŭn hil biă mă. Tui anŭn, Ñu pơkiaŏ ƀing ling tơhan ñu nao pơdjai hĭ 
ƀing pơdjai mơnuih anŭn laih anŭn čuh pơrai hĭ plei pla gơñu yơh. 

8“Giŏng anŭn, pơtao anŭn pơtă kơ ƀing ding kơna ñu tui anai, ‘Gơnam ƀơ̆ng huă 
kơ tơlơi pơkol hơmâo pơkra laih, samơ̆ ƀing kâo jak iâu anŭn ƀu lăp kiăng kơ 
rai ôh. 

9Tui anŭn, brơi kơ ƀing gih tơbiă nao bĕ pơ djŏp jơlan klah phŭn laih anŭn jak 
iâu rai bĕ abih bang mơnuih ƀing gih dưi bưp pơ anŭn.’ 

10Giŏng anŭn, ƀing ding kơna ñu nao pơ djŏp akiăng jơlan, iâu pơƀut abih bang 
mơnuih ƀing gơñu dưi bưp, mơnuih sat wơ̆t hăng mơnuih hiam klă, tơl amăng 
anih ƀơ̆ng huă bă hăng mơnuih.” 

11“Tơdang pơtao anŭn mŭt rai lăng ƀing tuai ƀơ̆ng huă, ñu ƀuh sa čô mơnuih ƀu 
buh ôh ao phiăn kơ hrơi pơkol. 

12Tui anŭn, ñu tơña kơ pô anŭn, ‘Ơ gơyut, hiư̆m pă ih dưi mŭt pơ anih anai samơ̆ 
ƀu buh ao phiăn kơ hrơi pơkol ôh lĕ?’ Pô anŭn dŏ hĭ tơngô yơh. 

13Giŏng anŭn, pơtao anŭn pơđar kơ ƀing ding kơna djru bruă ñu dŏ pơ anŭn tui 
anai, ‘Akă hĭ bĕ tơkai tơngan ñu laih anŭn glŏm hĭ bĕ ñu pơ gah rơngiao amăng 
anih kơnăm mơmŏt, jing anih mơnuih či hơmâo tơlơi čŏk hia hăng kĕ tơgơi!’ ” 

14Laih anŭn, Yêsu klah čŭn glaĭ tui anai, “Kâo laĭ tui anŭn yuakơ Ơi Adai či jak 
iâu lu mơnuih, samơ̆ mơnuih kơnơ̆ng ƀiă hloh kơ anŭn đôč Ñu ruah mă.” 

Tơlơi Tơña Duh Jia Kơ Pơtao Prŏng Kaisar 
(Markôs 12:13-17; Luk 20:20-26) 

15Giŏng anŭn, ƀing Pharisai anŭn tơbiă đuaĭ hĭ nao črong sai hăng tơdruă hơdră 
jơlan ngă mơneč kiăng kơ tơña mă soh Yêsu. 

16Tui anŭn, ƀing gơñu pơkiaŏ ƀing ding kơna gơñu wơ̆t hăng ƀing Yehudah lŏm 
gah kơ pơtao Hêrôd nao laĭ kơ Yêsu tui anai, “Ơ Nai, ƀing gơmơi thâo Ih jing Pô 
pơhiăp hăng pơtô djơ̆ tơpă, ƀu pơkăh pơpha hăng hlơi pô ôh, samơ̆ pơtô laĭ 
tơlơi sĭt kơ hơdră jơlan Ơi Adai yơh, yuakơ Ih ƀu pơđi̱ng lăng ôh kơ mơnuih 
yom pơphan hăng mơnuih ƀu yom pơphan. 

17Tui anŭn, rơkâo kơ Ih laĭ brơi kơ ƀing gơmơi bĕ, hơget tơlơi ih pơmĭn kơ tơlơi 
anai lĕ? Djơ̆ tui hăng tơlơi phiăn ta mơ̆, ƀing ta duh jia kơ pơtao prŏng Kaisar?” 

18Samơ̆ Yêsu thâo mơneč sat ƀai gơñu, tui anŭn Ñu laĭ glaĭ tui anai, “Ơ ƀing 
pơƀlŏr ăh! Yua hơget ƀing gih ngă mơneč kơ Kâo lĕ? 

19Brơi kơ kâo lăng bĕ sa kăk prăk kiăng kơ duh jia.” Ƀing gơñu ba rai pơ Yêsu 
lăng sa prăk kăk anŭn. 

20Laih anŭn Yêsu tơña kơ ƀing gơñu, “Ƀơi prăk anai hơmâo rup hăng anăn hlơi 
lĕ?” 

21Ƀing gơñu laĭ glaĭ, “Pơtao prŏng Kaisar.” Tui anŭn, Yêsu laĭ glaĭ kơ ƀing gơñu 
tui anai, “Tui anŭn, pơglaĭ bĕ kơ pơtao Kaisar hơget gơnam lŏm kơ pơtao 
Kaisar, laih anŭn pơglaĭ bĕ kơ Ơi Adai hơget gơnam lŏm kơ Ơi Adai.” 

22Tơdang ƀing gơñu hơmư̆ tơlơi anŭn, ƀing gơñu dŏ kơtuă hli̱ng hla̱ng yơh. 
Giŏng anŭn, ƀing gơñu đuaĭ hĭ mơ̆ng Yêsu. 

Tơlơi Tơña Kơ Tơlơi Hơdip Glaĭ Dơ̆ng 
(Markôs 12:18-27; Luk 20:27-40) 

23Amăng hrơi anŭn mơ̆n, hơmâo đơđa ƀing Saddukai, jing ƀing ƀu đaŏ ôh kơ 
tơlơi hơdip glaĭ, rai tơña kơ Yêsu tui anai, 

24“Ơ Nai ăh, Môseh hơmâo pơtô laih tui anai: Tơdah sa čô đah rơkơi dŏ bơnai 
samơ̆ ñu djai hĭ hlâo kơ hơmâo ană bă, tui anŭn sa čô amăng ƀing adơi hlai ñu 
yơh khŏm dŏ kơ bơnai anŭn. Hơnŭn yơh, tơdang dua gơñu hơmâo ană bă laih, 
ƀing gơñu khŏm yap ană anŭn jing ană lŏm kơ ayŏng ñu rơngiă anŭn yơh. 

25Hlâo adih, hơmâo tơjuh čô ayŏng adơi sa amĭ ama, jing ƀing hơdip laih pơ 
anai. Pô tal sa dŏ bơnai samơ̆ ñu djai hĭ hlâo kơ ñu hơmâo ană bă, tui anŭn ñu 
lui glaĭ bơnai kơmai anŭn kơ adơi ñu. 

26Pô tal dua anŭn ăt djai hĭ mơ̆n ƀu hơmâo ană bă ôh. Pô tal klâo ăt kar kaĭ mơ̆n 
hlŏng truh kơ pô tal tơjuh ăt hrup hăng anŭn mơ̆n. 

27Hơnăl tuč, pô đah kơmơi anŭn ăt djai hĭ mơ̆n. 

28Hơnŭn yơh, amăng tơlơi hơdip glaĭ, pô đah kơmơi anŭn či jing bơnai hlơi lĕ? 
Ƀing gơmơi tơña tui anŭn yuakơ tơjuh čô ayŏng adơi anŭn le̱ng kơ pơdŏ hăng 
gơ̆ soh sel.” 

29Yêsu laĭ glaĭ kơ ƀing gơñu tui anai, “Tơlơi pơmĭn gih anŭn jing soh biă mă yơh, 
yuakơ ƀing gih ƀu thâo hluh ôh Hơdrôm Hră Rơgoh Hiam ăt kŏn thâo krăn lơi 
tơlơi dưi mơyang Ơi Adai. 

30Kâo laĭ tui anŭn yuakơ amăng tơlơi hơdip glaĭ mơ̆ng mơnuih djai, ƀing 
mơnuih ƀu či pơdŏ rơkơi bơnai dơ̆ng tah; ƀing mơnuih hơdip glaĭ anŭn či jing 
pơdơ̆ pơđơ̱r hăng ƀing ling jang hiam Ơi Adai amăng adai adih yơh, jing ƀing ƀu 
dŏ rơkơi bơnai ôh. 

31Bơ kơ ƀing mơnuih hơdip glaĭ mơ̆ng mơnuih djai, sĭt ƀing gih hơmâo đŏk laih 
tơlơi Ơi Adai pơhiăp hăng ƀing gih tui anai, 

32‘Kâo jing Ơi Adai Abraham, Ơi Adai Isa̱k laih anŭn Ơi Adai Yakôb.’ Ơi Adai ƀu 
djơ̆ jing Ơi Adai kơ ƀing djai ôh samơ̆ kơ ƀing hơdip yơh.” 

33Tơdang ƀing mơnuih lu hơmư̆ kơ tơlơi pơtô anŭn, ƀing gơñu dŏ kơtuă hli̱ng 
hla̱ng biă mă kơ tơlơi Yêsu pơtô. 

Tơlơi Juăt Yom Hloh 
(Markôs 12:28-34; Luk 10:25-28) 

34Tơdang ƀing Pharisai hơmư̆ Yêsu hơmâo pơkơđĭp hĭ laih amăng bah ƀing 
Saddukai, ƀing gơñu čơdơ̆ng pơjơnum glaĭ tơdruă gơñu yơh. 

35Hơmâo sa čô amăng ƀing gơñu, jing nai pơtô thâo hluh kơ Tơlơi Juăt, rai tơña 
lông lăng Yêsu kơ tơlơi anai, 

36“Ơ Nai ăh, tơlơi juăt pă jing yom pơphan hloh amăng Tơlơi Juăt Ơi Adai lĕ?” 

37Yêsu laĭ glaĭ, “ ‘Ih khŏm khăp bĕ kơ Khua Yang Ơi Adai ih hăng abih pran jua 
ih, hăng abih bơngăt jua ih laih anŭn hăng abih tơlơi pơmĭn ih.’ 

38Anŭn yơh jing tơlơi juăt prŏng hloh laih anŭn yom pơphan hloh. 

39Tơlơi juăt mrô dua anai ăt yom pơphan kar kaĭ mơ̆n, ‘Ih khŏm khăp bĕ kơ 
mơnuih re̱ng gah ih hrup hăng ih khăp kơ ih pô.’ 

40Abih bang Tơlơi Juăt Môseh pơkŏn laih anŭn hơdôm tơlơi pơtô ƀing pô pơala 
le̱ng kơ pơtŭm amăng dua tơlơi juăt anŭn soh sel yơh.” 

Messiah Jing Yom Hloh Kơ Pơtao Dawid 
(Markôs 12:35-37; Luk 20:41-44) 

41Tơdang ƀing Pharisai hlak pơtŭm hrŏm hơbĭt, Yêsu tơña kơ ƀing gơñu tui 
anai, 

42“Hơget tơlơi ƀing gih pơmĭn kơ Messiah lĕ? Ñu jing ană tơčô hlơi lĕ?” Ƀing 
gơñu laĭ glaĭ, “Ñu jing ană tơčô pơtao Dawid yơh.” 

43Yêsu laĭ glaĭ, “Tơdah tui anŭn, yua hơget pơtao Dawid yua mơ̆ng Yang Bơngăt 
Hiam iâu kơ Ñu ‘Khua Yang’ lĕ? Kâo laĭ tui anŭn yuakơ ñu laĭ laih tui anai, 

44“ ‘Ơi Adai, jing Khua Yang, pơhiăp hăng Khua Yang kâo tui anai: dŏ be̱r bĕ gah 
hơnuă kâo, jing anih pơpŭ pơyom, tơl Kâo blah juă hĭ ƀing rŏh ayăt Ih tui anŭn 
ƀing gơñu či bon kơkuh ƀơi tơkai Ih yơh.’ 

45“Tui anŭn, tơdah pơtao Dawid iâu Pô Messiah anŭn jing Khua Yang ñu, hiư̆m 
pă Messiah kơnơ̆ng dưi jing ană tơčô pơtao Dawid đôč hă?” 

46Ƀu hơmâo hlơi pô ôh dưi laĭ glaĭ kơ Ñu sa boh hiăp, laih anŭn čơdơ̆ng mơ̆ng 
hrơi anŭn yơh, ƀu hơmâo hlơi pô khĭn ngă mơneč kơ Ñu dơ̆ng tah. 

Mathiơ 23 

Yêsu Pơhiăp Ƀuăh Pơkơdơ̆ng Glaĭ Hăng Ƀing Khua Djă̱ Akŏ Tơlơi Đaŏ 

(Markôs 12:38-40; Luk 11:37-52; 20:45-47) 

1Tơdơi kơ anŭn, Yêsu pơhiăp hăng ƀing mơnuih lu laih anŭn hăng ƀing ding 
kơna Ñu tui anai, 

2“Ƀing nai pơtô Tơlơi Juăt laih anŭn ƀing Pharisai le̱ng kơ ƀing hơmâo tơlơi dưi 
pơblang Tơlơi Juăt Môseh soh sel. 

3Tui anŭn, ƀing gih khŏm ngă tui bĕ hơget tơlơi ƀing gơñu pơtô kơ ƀing gih; 
samơ̆ kơđai glaĭ, anăm ngă tui ôh bruă mơnuă ƀing gơñu ngă, yuakơ ƀing gơñu 
ƀu ngă tui hơdôm tơlơi ƀing gơñu pơtô ôh. 

4Ƀing gơñu pơgŏ̱ ƀing arăng gưt tui lu tơlơi phiăn tơnap, hrup hăng tơlơi kơtraŏ 
ƀing gơñu tơƀăk ƀơi bra arăng; bơ kơ gơñu pô, ƀing gơñu ƀu či yơr tơngan djru 
glăm brơi tơlơi kơtraŏ ƀing gơ̆ ôh. 

5“Hơget bruă ƀing gơñu ngă, ƀing gơñu kơnơ̆ng kiăng kơ mơnuih ƀuh đôč. Tui 
anŭn, prŏng prin đơi yơh kŭm klĭ ƀing gơñu ngă akă ƀơi athơi ƀơi hơpăl tơngan 
gơñu kiăng kơ čih hơdôm Tơlơi Juăt pioh amăng kŭm anŭn! Laih anŭn dơ̆ng, 
glông glĭn đơi yơh rơñuai groa ao ƀing gơñu ngă pơtrŭn kiăng kơ pơrơđah tơlơi 
tŏng ten gơñu! 

6Ƀing gơñu khăp dŏ be̱r ƀơi anih dŏ pơpŭ pơyom amăng anih ƀơ̆ng huă laih 
anŭn khăp dŏ be̱r ƀơi anih dŏ yom pơphan amăng sang pơjơnum. 

7Ƀing gơñu khăp arăng pơhiăp kơkuh kơ ƀing gơñu amăng anih sĭ mơnia laih 
anŭn mơak kơ arăng pơhiăp pơpŭ kơ ƀing gơñu ‘Nai Pơtô!’ 

8“Samơ̆ bơ kơ ƀing gih, ƀing gih anăm tŭ arăng pơhiăp pơpŭ kơ ƀing gih ‘Nai 
Pơtô’ ôh, yuakơ ƀing gih kơnơ̆ng hơmâo sa čô Nai Pơtô đôč laih anŭn abih bang 
ƀing gih le̱ng kơ jing ayŏng adơi pơdơ̆ pơđơ̱r soh sel. 

9Ƀing gih ăt anăm pơhiăp pơpŭ ‘Ama’ ôh kơ hlơi pô amăng lŏn tơnah anai, 
yuakơ ƀing gih kơnơ̆ng hơmâo sa čô Ama đôč, jing Pô dŏ amăng adai adih yơh. 

10Ƀing gih ăt anăm tŭ kơ arăng pơhiăp pơpŭ kơ ƀing gih ‘Nai Pơblang’ lơi, yuakơ 
ƀing gih kơnơ̆ng hơmâo sa čô Nai Pơblang đôč, anŭn jing Messiah yơh. 

11Hlơi pô arăng yap yom pơphan hloh amăng ƀing gih, ñu anŭn khŏm jing hĭ 
ding kơna kơ ƀing gih yơh. 

12Hlơi pô pơdun đĭ ñu pô, ñu anŭn či tŭ pơluă gŭ yơh; laih anŭn hlơi pô luă gŭ 
ñu pô, ñu anŭn či tŭ pơdun đĭ yơh.” 

13Yêsu pơhiăp dơ̆ng tui anai, “Răm ƀăm yơh kơ ƀing gih, Ơ ƀing nai pơtô Tơlơi 
Juăt laih anŭn ƀing Pharisai! Ƀing gih jing ƀing pơƀlŏr! Ƀing gih hơmâo pơgăn 
hĭ laih ƀing mơnuih mơnam dưi jing ană plei Ơi Adai; samơ̆ gih pô hơngah ƀu 
kiăng kơ dưi jing ană plei anŭn ôh, laih anŭn dơ̆ng, ƀing gih ăt pơgăn hĭ ƀing 
mơnuih kiăng kơ dưi jing ƀing ană plei anŭn mơ̆n.” 

14“Răm ƀăm yơh kơ ƀing gih, Ơ ƀing nai pơtô Tơlơi Juăt laih anŭn ƀing Pharisai! 
Ƀing gih jing ƀing pơƀlŏr! Ƀing gih kơtư̆ juă ƀing đah kơmơi kơmai kiăng mă hĭ 
sang kŏng ngăn ƀing gơ̆, samơ̆ kơđai glaĭ ƀing gih ăt jing ƀing ngă mă iâu laĭ sui 

sĭn mơ̆n kiăng kơ pơang. Hơnŭn yơh, ƀing gih či tŭ tơlơi pơkơhma̱l prŏng biă 
mă yơh.” 

15“Răm ƀăm yơh kơ ƀing gih, Ơ ƀing nai pơtô Tơlơi Juăt laih anŭn ƀing Pharisai! 
Ƀing gih jing ƀing pơƀlŏr! Ƀing gih đuaĭ hyu găn rơsĭ đĭ kơdư kiăng iâu mơthưr 
kơnơ̆ng sa čô mơnuih đôč kiăng kơ đuaĭ tui tơlơi đaŏ gih; samơ̆ tơdang gơ̆ jing 
mơnuih đaŏ laih, ƀing gih pơjing gơ̆ jing hĭ mơnuih lăp nao kơ war apui gui 
kơtraŏ dua wơ̆t lu hloh kơ gih pô.” 

16“Răm ƀăm kơ ƀing gih, Ơ ƀing mơnuih ba jơlan bum mơta ăh! Ƀing gih pơtô 
tui anai, ‘Tơdah hlơi pô ƀuăn rơ̆ng hăng Sang Yang, tơlơi ñu ƀuăn anŭn huaĭ 
đo̱m ôh; samơ̆ tơdah hlơi pô ƀuăn rơ̆ng hăng gơnam mŏng ja̱m mah amăng Sang 
Yang anŭn, tơlơi ñu ƀuăn anŭn či đo̱m yơh.’ 

17Ơ ƀing mlŭk bum mơta ăh! Gơnam pă jing yom pơphan hloh lĕ, gơnam mah 
anŭn ƀôdah Sang Yang ngă kơ gơnam mah anŭn jing rơgoh hiam? 

18Laih anŭn ƀing gih ăt pơtô tui anai dơ̆ng, ‘Tơdah hlơi pô ƀuăn rơ̆ng hăng 
kơnưl ngă yang, tơlơi ñu ƀuăn huaĭ đo̱m ôh; samơ̆ hlơi pô ƀuăn rơ̆ng hăng 
gơnam ngă yang ƀơi ngŏ kơnưl anŭn, tơlơi ñu ƀuăn anŭn či đo̱m yơh.’ 

19Ơ ƀing bum mơta ăh! Gơnam pă jing yom pơphan hloh lĕ, gơnam ngă yang 
ƀôdah kơnưl ngă yang ngă kơ gơnam anŭn jing hĭ rơgoh hiam? 

20Hơnŭn yơh, hlơi pô ƀuăn rơ̆ng hăng kơnưl ngă yang, ñu anŭn ƀuăn hăng 
kơnưl anŭn wơ̆t hăng hơget gơnam ƀơi ngŏ kơnưl anŭn yơh. 

21Hlơi pô ƀuăn rơ̆ng hăng Sang Yang, ñu anŭn ƀuăn rơ̆ng hăng Sang Yang wơ̆t 
hăng Ơi Adai jing Pô dŏ amăng Sang Yang anŭn yơh. 

22Laih anŭn dơ̆ng, hlơi pô ƀuăn rơ̆ng hăng adai adih, ñu anŭn ăt ƀuăn rơ̆ng hăng 
grê pơtao Ơi Adai laih anŭn hăng Pô dŏ ƀơi grê pơtao anŭn mơ̆n.” 

23“Răm ƀăm yơh kơ ƀing gih, Ơ ƀing nai pơtô Tơlơi Juăt laih anŭn ƀing Pharisai 
ăh! Ƀing gih jing ƀing pơƀlŏr! Ƀing gih pơyơr sa črăn amăng pluh hơdôm gơnam 
tăm tui anai: Ač, plăng laih anŭn añăm tăm ƀâo hiam pơkŏn, samơ̆ tơlơi tơpă 
hơnơ̆ng laih anŭn tơlơi khăp kơ Ơi Adai jing tơlơi yom pơphan hloh ƀing gih 
hơngah lui hĭ. Hơdôm tơlơi anŭn yơh ƀing gih khŏm ngă laih anŭn kŏn hơngah 
lui hĭ lơi hơdôm tơlơi pơyơr hlâo kơ anŭn. 

24Ơ ƀing mơnuih ba jơlan bum mơta ăh! Ƀing gih rưng mă pơđuaĭ hĭ hơdŏm yui 
samơ̆ lun lŏng aseh samô. 

25“Răm ƀăm yơh kơ ƀing gih, Ơ ƀing nai pơtô Tơlơi Juăt laih anŭn ƀing Pharisai 
ăh! Ƀing gih jing ƀing pơƀlŏr! Ƀing gih rao gah rơngiao kơ kơčŏk hăng ja̱m, samơ̆ 
gơnam ƀơ̆ng gah lăm kơ kơčŏk hăng ja̱m ƀing gih hơmâo anŭn yua mơ̆ng tơlơi 
klĕ sua hăng tơlơi klih gih yơh. 

26Ơ ƀing Pharisai bum mơta ăh! Blung hlâo brơi kơ ƀing gih rao bĕ gah lăm kơ 
kơčŏk hăng ja̱m anŭn, giŏng anŭn kăh gah rơngiao ăt či rơgoh hĭ mơ̆n. 

27“Răm ƀăm yơh kơ ƀing gih, Ơ ƀing nai pơtô Tơlơi Juăt hăng ƀing Pharisai ăh! 
Ƀing gih jing ƀing pơƀlŏr! Ƀing gih jing hrup hăng ha boh pơsat pik čur ko ̱̆  gah 
rơngiao hiam biă mă, samơ̆ gah lăm bă hăng tơlang mơnuih djai brŭ hơƀak 
drak. 

28Kar kaĭ mơ̆n, arăng lăng ƀing gih gah rơngiao jing mơnuih tơpă hơnơ̆ng, samơ̆ 
gah lăm gih bă hăng tơlơi pơƀlŏr soh sat yơh. 

29“Răm ƀăm yơh kơ ƀing gih, Ơ ƀing nai pơtô Tơlơi Juăt hăng ƀing Pharisai ăh! 
Ƀing gih jing ƀing pơƀlŏr! Ƀing gih pơkra pơsat hiam ro ̆  kơ ƀing pô pơala laih 
anŭn rơmet pơhrôp glaĭ pơsat ƀing mơnuih tơpă hơnơ̆ng anŭn. 

30Giŏng anŭn, ƀing gih laĭ tui anai dơ̆ng, ‘Tơdah ƀing gơmơi hơdip hrŏm rơnŭk 
hăng ƀing ơi adon ta đưm adih, ƀing gơmơi ƀu či pơgop hrŏm hăng ƀing gơñu 
kiăng pơdjai hĭ ƀing pô pơala anŭn ôh.’ 

31Tơdang ƀing gih ngă tui anŭn, ƀing gih pơrơklă laih gih pô jing ană tơčô ƀing 
hơmâo pơdjai hĭ laih ƀing pô pơala hlâo adih. 

32Tui anŭn, ngă pơgiŏng hĭ bĕ hơdôm bruă ƀing ơi adon gih hơmâo čơdơ̆ng ngă 
laih mơ̆ng đưm hlâo adih.” 

33Yêsu laĭ dơ̆ng tui anai, “Ơ ƀing ala, ƀing kơnung djuai ala tơpơ̆ng ăh! Hiư̆m pă 
ƀing gih čang rơmang kiăng kơ dưi klaih hĭ mơ̆ng tơlơi pơkơhma̱l amăng war 
apui lĕ? 

34Tui anŭn yơh, Kâo či pơkiaŏ ƀing pô pơala, ƀing rơgơi laih anŭn ƀing nai pơtô 
jơlan Ơi Adai nao pơ ƀing gih. Đơđa amăng ƀing gơ̆ ƀing gih či pơdjai hĭ hăng 
tơlơi pŏng hĭ ƀing gơ̆ pơ kơyâo bơrơkal laih anŭn đơđa ƀing gih či taih ama̱ng 
amăng sang pơjơnum hăng kiaŏ mă mơ̆ng plei anai truh pơ plei adih. 

35Hơnăl tuč, tơlơi pơkơhma̱l yuakơ tơlơi pơdjai abih bang mơnuih ƀu hơmâo 
tơlơi soh či le ̆  ƀơi ƀing gih yơh, anŭn jing čơdơ̆ng mơ̆ng drah mơnuih tơpă 
hơnơ̆ng Abel hlŏng truh kơ drah Zekharias, jing ană đah rơkơi Berekyah, jing 
pô ƀing gih hơmâo pơdjai hĭ laih kơplăh wăh Sang Yang hăng kơnưl ngă yang. 

36Kâo laĭ kơ ƀing gih sĭt biă mă, tơlơi pơkơhma̱l yuakơ abih bang tơlơi pơdjai 
mơnuih anŭn či truh ƀơi ƀing mơnuih rơnŭk anai yơh.” 

Yêsu Rơngot Kơ Plei Prŏng Yerusalaim 
(Luk 13:34, 35) 

37Yêsu pơhiăp dơ̆ng tui anai, “Ơ ƀing Yerusalaim, Yerusalaim hơi! Ƀing gih 
pơdjai hĭ ƀing pô pơala laih anŭn glŏm boh pơtâo kơ ƀing Ơi Adai hơmâo 
pơkiaŏ rai laih pơ ƀing gih anŭn! Hơmâo lu wơ̆t laih, Kâo kiăng pơƀut glaĭ ƀing 
ană plei gih kar hăng mơnŭ ania kruk ană ñu kiăng kơ krup gah yŭ čăng ñu yơh, 
samơ̆ ƀing gih ƀu kiăng ôh! 

38Anai nê, Ơi Adai či pơrơngol hĭ Sang Yang gih yơh. 

39Kâo laĭ hăng ƀing gih, čơdơ̆ng mơ̆ng ră anai, ƀing gih ƀu či ƀuh Kâo dơ̆ng tah 
tơl ƀing gih či laĭ, ‘Bơni hiam yơh kơ Pô rai amăng anăn tơlơi dưi Khua Yang!’ ” 

Mathiơ 24 

Yêsu Laĭ Lui Hlâo Kơ Tơlơi Răm Rai Sang Yang Ơi Adai 

(Markôs 13:1, 2; Luk 21:5, 6) 

1Yêsu tơbiă đuaĭ hĭ mơ̆ng Sang Yang Ơi Adai laih anŭn tơdang Ñu hlak rơbat 
nao, ƀing ding kơna Ñu rai jĕ ră ruai kơčrâo kơ Ñu kơ hơdôm anih wăl tơdron 
hiam klă Sang Yang anŭn. 

2Yêsu laĭ glaĭ, “Ơ, ƀing gih ƀuh abih bang anih Sang Yang anŭn jing hiam yơh. 
Samơ̆ Kâo laĭ kơ ƀing gih sĭt biă mă, tơdơi adih ƀing rŏh ayăt či pơrai hĭ tơl ƀu 
či hơmâo ôh sa boh pơtâo anai dŏ ƀơi ngŏ boh pơtâo pơkŏn; rĭm boh pơtâo ƀing 
rŏh ayăt či pơglưh pơčah hĭ abih bang yơh.” 

Gru Laĭ Pơthâo Kơ Hrơi Yêsu Trŭn Rai 
(Markôs 13:3-13; Luk 21:7-19) 

3Tơdơi kơ anŭn ƀiă, tơdang Yêsu hlak dŏ be̱r ƀơi bŏl čư̆ Ôliwơ, ƀing ding kơna 
rai hơjăn pơ Yêsu hăng tơña tui anai, “Rơkâo kơ Ih ruai brơi kơ ƀing gơmơi thâo 
bĕ: Hơbĭn tơlơi răm rai anŭn či truh lĕ? Laih anŭn hơget či jing gru kơnăl laĭ 
pơthâo kơ hrơi Ih či trŭn rai laih anŭn kơ hrơi đŭt lŏn tơnah lĕ?” 

4Yêsu laĭ glaĭ tui anai, “Răng bĕ, anăm brơi kơ arăng pơƀlŏr hĭ ƀing gih ôh. 

5Kâo laĭ tui anŭn yuakơ či hơmâo lu mơnuih pơƀlŏr mă amăng anăn Kâo hăng 
laĭ tui anai, ‘Kâo yơh jing Pô Messiah!’ Tui anŭn, ƀing gơñu či pơƀlŏr hĭ lu 
mơnuih biă mă yơh. 

6Ƀing gih či hơmư̆ dơnai pơblah pơ anih jĕ laih anŭn tơlơi hing hyu kơ tơlơi 
pơblah mơ̆ng anih ataih, samơ̆ ƀing gih anăm huĭ bra̱l ôh. Hơdôm tơlơi anŭn 
khŏm či truh yơh, samơ̆ tơlơi anŭn ƀu pơrơđah kơ hrơi đŭt lŏn tơnah či truh 
mơtam ôh. 

7Kơnung djuai anai či tơgŭ pơkơdơ̆ng glaĭ hăng kơnung djuai pơkŏn laih anŭn 
lŏn čar anai či tơgŭ pơkơdơ̆ng glaĭ hăng lŏn čar adih yơh. Amăng abih bang lŏn 
tơnah ăt či hơmâo tơlơi ư̆ rơpa laih anŭn tơlơi pơpư̆ pơgơi lŏn tơnah mơ̆n. 

8Samơ̆ abih bang tơlơi truh anŭn jing blung hlâo kơ tơlơi gleh tơnap đôč hrup 
hăng đah kơmơi čơdơ̆ng phŭn ruă nuă kơ tơlơi tơkeng ană ñu yơh. 

9“Giŏng anŭn, ƀing rŏh ayăt gih či mă jao hĭ đơđa amăng ƀing gih kiăng kơ arăng 
ngă sat pơtơnap laih anŭn či pơdjai lui hĭ đơđa. Ƀing mơnuih lu mơ̆ng djŏp 
djang lŏn čar či pơrơmut kơ ƀing gih yơh yuakơ ƀing gih đuaĭ tui Kâo. 

10Ăt či hơmâo lu mơnuih hơngah lui hĭ tơlơi đaŏ gơñu ƀơi mông anŭn laih anŭn 
ƀing gơñu či pơblư̆ hĭ tơdruă hăng pơrơmut kơ tơdruă yơh. 

11Hơmâo lu ƀing pô pơala ƀlŏr či pơƀuh rai kiăng kơ pơƀlŏr hĭ lu mơnuih. 

12Tơlơi sat ƀai yơh či pơlar hyu lu jai yơh; tui anŭn lu mơnuih či lui hĭ tơlơi khăp 
kiăng kơ Ơi Adai laih anŭn kơ mơnuih pơkŏn yơh. 

13Samơ̆ hlơi pô gir run tơl truh hrơi đŭt lŏn tơnah, ñu anŭn či klaih yơh. 

14Giŏng anŭn, Tơlơi Pơthâo Hiam kơ mơnuih mơnam dưi jing ană plei Dêh Čar 
Ơi Adai arăng či hyu pơtô pơblang pơ djŏp djang lŏn tơnah kiăng kơ abih bang 
mơnuih mơnam dưi hơmư̆ Tơlơi Pơthâo Hiam anŭn; hlak anŭn rơnŭk đŭt lŏn 
tơnah či truh yơh.” 

Yêsu Laĭ Lui Hlâo Kơ Tơlơi Răm Rai Plei Prŏng Yerusalaim 
(Markôs 13:14-23; Luk 21:20-24) 

15Yêsu pơtô dơ̆ng tui anai, “Ƀing gih či ƀuh ‘gơnam hơƀak drak pơjing rai tơlơi 
grĭ grañ’ či dŏ amăng anih rơgoh hiam Sang Yang. Tơlơi truh anŭn pô pơala 
Daniêl hơmâo laĭ lui hlâo laih.” Hlơi pô đŏk tơlơi laĭ lui hlâo anŭn, brơi kơ ñu 
anŭn thâo hluh bĕ. 

16Tơdang hơmâo tơlơi truh tui anŭn, hlơi pô dŏ amăng kwar Yudea, brơi kơ ñu 
đuaĭ kơdŏp bĕ pơ čư̆ čan. 

17Hlơi pô dŏ pơdơi gah rơngiao sang, anăm mŭt mă tơbiă ôh dram gơnam ñu 
amăng sang hlâo kơ ñu đuaĭ kơdŏp. 

18Hlơi pô dŏ pơ amăng đang hơma, anăm wơ̆t glaĭ mă ao jao ñu ôh hlâo kơ ñu 
đuaĭ kơdŏp. 

19Amăng hơdôm hrơi anŭn či hơmâo tơlơi tơnap tap biă mă yơh kơ ƀing đah 
kơmơi dŏ pi kian laih anŭn kơ ƀing đah kơmơi dŏ brơi ană mĕm. 

20Iâu laĭ kơ Ơi Adai bĕ, kiăng kơ ƀing gih ƀu đuaĭ kơdŏp djơ̆ amăng bơyan puih 
ƀôdah amăng hrơi Saƀat ôh. 

21Kâo laĭ tui anŭn yuakơ čơdơ̆ng mơ̆ng hrơi Ơi Adai hrih pơjing kơ lŏn tơnah 
hlŏng truh kơ ră anai aka ƀu hơmâo djơ̆ ôh hrup hăng tơlơi gleh tơnap prŏng 
prin biă mă anŭn. Laih anŭn dơ̆ng, ăt ƀu či hơmâo lơi tơdơi kơ anai. 

22Samơ̆ Ơi Adai hơmâo pơtrŭn hĭ laih hơdôm hrơi gleh tơnap anŭn; tơdah Ñu 
aka ƀu ngă ôh kơ tơlơi anŭn, sĭt ƀu či hơmâo hlơi pô ôh dŏ so̱t. Ơi Adai pơtrŭn 
hĭ laih hơdôm hrơi anŭn yuakơ Ñu pap kơ ƀing mơnuih Ñu hơmâo ruah mă laih 
yơh. 

23“Amăng hrơi mông anŭn tơdah hlơi pô laĭ hăng ƀing gih, ‘Anai nê, anai jing Pô 
Messiah,’ ƀôdah ‘Adih dih, Ñu pơ anŭn,’ sĭt anăm đaŏ kơ tơlơi anŭn ôh. 

24Kâo laĭ tui anŭn yuakơ hơmâo lu ƀing Messiah ƀlŏr laih anŭn pô pơala ƀlŏr či 
pơƀuh rai ngă lu tơlơi gru kơnăl yom pơphan hăng bruă mơsêh mơyang, kiăng 
kơ pơƀlŏr hĭ abih bang mơnuih; tơdah dưi, ƀing gơñu ăt pơƀlŏr hĭ wơ̆t hăng 
ƀing Ơi Adai hơmâo ruah laih mơ̆n. 

25Kơčăng bĕ kơ hơdôm tơlơi Kâo hơmâo ruai pơthâo laih kơ ƀing gih hlâo kơ 
hơdôm tơlơi anŭn truh.” 

26“Tui anŭn, tơdah hlơi pô laĭ kơ ƀing gih tui anai, ‘Adih dih, Pô Messiah pơ 
tơdron ha̱r,’ anăm nao tui ôh. Tơdah hlơi pô laĭ tui anai dơ̆ng, ‘Lăng anai, Pô 
Messiah dŏ kơdŏp amăng sang,’ ăt anăm đaŏ tui ôh. 

27Kâo laĭ tui anŭn yuakơ hrơi Kâo, jing Ană Mơnuih, či rai hrup hăng kơmlă jă̱ 
ƀlĭp ƀlăp amăng adai adih čơdơ̆ng mơ̆ng adai gah ngŏ̱ truh pơ adai yŭ̱ yơh.” 

28Yêsu laĭ dơ̆ng hăng tơlơi pơrơtưh tui anai, “Pơpă hơmâo drơi djai, pơ anŭn 
yơh khul čim grư̆ či pơƀut glaĭ.” 

Yêsu, Jing Ană Mơnuih, Či Trŭn Rai Dơ̆ng 
(Markôs 13:24-27; Luk 21:25-28) 

29Yêsu pơtô dơ̆ng tui anai, “Blĭp blăp tơdơi kơ hrơi gleh tơnap anŭn rơgao hĭ, “ 
‘Yang hrơi či kơnăm hĭ mơtam laih anŭn yang blan ƀu či rơđah dơ̆ng tah, khul 
pơtŭ či le ̆  trŭn mơ̆ng adai laih anŭn Ơi Adai či ngă pơpư̆ pơgơi abih bang pul 
bơngač amăng adai rơngit yơh.’ 

30“Giŏng anŭn, gru kơnăl pơrơđah kơ tơlơi Ană Mơnuih hlak trŭn rai či pơƀuh 
rai hăng adai adih, laih anŭn abih bang kơnung djuai ƀơi lŏn tơnah anai či čŏk 
hia huĭ hyưt yơh tơdang ƀing gơñu ƀuh Ană Mơnuih trŭn rai ƀơi kơthul hiăng 
adai hăng tơlơi dưi mơyang laih anŭn tơlơi ang yang prŏng biă mă yơh. 

31Ñu či pơkiaŏ ƀing ling jang hiam Ñu ayŭp kraih tơdiăp laih anŭn nao pơ abih 
bang akiăng lŏn tơnah kiăng kơ iâu pơƀut glaĭ abih bang mơnuih Ơi Adai ruah 
laih mơ̆ng rơnuč lŏn tơnah anai truh pơ rơnuč lŏn tơnah adih yơh.” 

Pơhơmutu Kơ Kơyâo Hra 
(Markôs 13:28-31; Luk 21:29-33) 

32Yêsu pơtô dơ̆ng tui anai, “Hơmư̆ bĕ tơlơi pơhơmutu kơ kơyâo hra anai pơtô 
kơ ƀing gih. Tơdang than kơyâo anŭn jing mơda hla phrâo čơnăt, ƀing gih thâo 
krăn bơyan phang jĕ či truh yơh. 

33Kar hăng anŭn mơ̆n, tơdang ƀing gih ƀuh abih bang tơlơi truh anŭn, brơi kơ 
ƀing gih thâo krăn bĕ, hrơi anŭn jĕ či truh laih, Ană Mơnuih hlak dŏ prap pre 
laih ƀơi bah amăng. 

34Kâo laĭ sĭt biă mă hăng ƀing gih, abih bang tơlơi Kâo laĭ anŭn či truh yơh hlâo 
kơ abih bang ƀing mơnuih hlak hơdip amăng rơnŭk ta anai či rơgao hĭ. 

35Adai lŏn či rơgao hĭ, samơ̆ boh hiăp Kâo pơhiăp ƀu či rơgao hĭ ôh.” 
Ƀu Hơmâo Hlơi Pô Thâo Hrơi Mông Yêsu, Jing Ană Mơnuih, Či Rai 

(Markôs 13:32-37; Luk 17:26-30, 34-36) 

36Yêsu pơtô dơ̆ng tui anai, “Kơ hrơi mông Ană Mơnuih trŭn rai pơ lŏn tơnah 
anai, sĭt ƀu hơmâo hlơi pô thâo ôh; ling jang hiam pơ adai adih wơ̆t hăng Ană 
Ơi Adai ăt ƀu thâo lơi, kơnơ̆ng hơjăn Ama Ñu đôč yơh thâo. 

37Tơlơi Ană Mơnuih trŭn rai či hrup hăng tơlơi truh amăng rơnŭk Noah đưm 
đă yơh. 

38Kâo laĭ tui anŭn yuakơ amăng rơnŭk anŭn hlâo kơ ia li̱ng lip truh, mơnuih 
mơnam ƀu kơčăng ôh samơ̆ ƀơ̆ng mơñum hăng pơdŏ rơkơi bơnai. Ƀing gơñu 
ngă nanao hrup hăng anŭn hlŏng truh kơ hrơi Noah mŭt amăng kŏmpăn ñu 
hơmâo pơdơ̆ng đĭ laih. 

39Ƀing gơñu ƀu thâo krăn ôh ia li̱ng jĕ truh, tơl hrơi ia li̱ng truh laih anŭn lip 
đung pơđuaĭ hĭ abih bang yơh. Hrơi Ană Mơnuih rai ăt či truh hrup hăng anŭn 
mơ̆n. 

40Amăng hrơi mông anŭn, năng ai či hơmâo dua čô mơnuih đah rơkơi dŏ mă 
bruă amăng đang hơma, sa čô Ơi Adai či mă pơđuaĭ hĭ, sa čô či dŏ glaĭ yơh. 

41Ƀôdah či hơmâo dua čô đah kơmơi dŏ tơ̆p pơdai hrŏm hơbĭt, sa čô Ơi Adai či 
mă pơđuaĭ hĭ, sa čô či dŏ glaĭ yơh. 

42“Dŏ kơčăng bĕ, yuakơ ƀing gih ƀu thâo ôh hơbĭn hrơi Khua Yang gih či rai. 

43Samơ̆ brơi kơ ƀing gih thâo hluh bĕ kơ tơlơi pơhơmutu anai: Tơdah pô sang 
thâo hơbĭn mơnuih klĕ dŏp či mŭt amăng mlam, ñu či dŏ kơčăng yơh, hăng ƀu 
brơi ôh mơnuih klĕ dŏp anŭn mŭt klĕ hĭ amăng sang ñu. 

44Tui anŭn, brơi kơ ƀing gih prap pre bĕ, yuakơ Ană Mơnuih či rai amăng mông 
ƀing gih ƀu pơmĭn Ñu či truh ôh.” 

Ding Kơna Ơi Adai Khŏm Tŏng Ten 
(Luk 12:41-48) 

45Yêsu pơtô hăng tơlơi pơhơmutu pơkŏn dơ̆ng tui anai, “Tui anŭn, hlơi pô jing 
khua ding kơna tŏng ten rơgơi lĕ? Ñu yơh jing pô khua ñu hơmâo jao brơi laih 
bruă kơ ñu wai lăng abih bang ƀing ding kơna pơkŏn amăng sang, kiăng kơ 
pơpha brơi gơnam ƀơ̆ng djơ̆ mông yơh. 

46Sĭt mơyŭn hiam yơh kơ ding kơna anŭn, yuakơ tơdah khua ñu glaĭ ƀuh ñu ngă 
tŏng ten kar hăng tơlơi khua ñu pơtă laih. 

47Kâo laĭ hăng ƀing gih sĭt biă mă, khua ñu či jao brơi kơ ñu wai lăng abih bang 
dram gơnam kŏng ngăn amăng sang khua ñu yơh. 

48Samơ̆ tơdah khua ding kơna anŭn jing pô sat ƀai, ñu či pơmĭn amăng jua 
pơmĭn ñu pô tui anai, ‘Khua kâo dŏ sui amơĭ kăh glaĭ.’ 

49Laih anŭn ñu či čơdơ̆ng taih čŏm ƀing ding kơna pơkŏn mă bruă hrŏm hăng 
ñu laih anŭn ƀơ̆ng mơñum hăng mơnuih măt tơpai. 

50Tơdang khua ñu či wơ̆t glaĭ amăng hrơi ñu ƀu răng, amăng mông ñu ƀu pơmĭn, 

51khua ñu či pơkơhma̱l hĭ ñu kơtang amăng anih hrŏm hăng ƀing pơƀlŏr tŭ mă 
tơlơi pơkơhma̱l yơh. Pơ anih anŭn, ñu či čŏk hia hăng kĕ tơgơi yơh.” 

Mathiơ 25 

Tơlơi Pơhơmutu Kơ Pluh Čô Dra 

1Yêsu pơtô dơ̆ng tui anai, “Amăng tơlơi truh anŭn, ƀing ană plei Dêh Čar Ơi Adai 
khŏm kơčăng kar hăng tơlơi pơhơmutu anai yơh: Hơmâo pluh čô dra hơči̱h djă̱ 
apui kơđen gơñu nao čơkă met han. 

2Rơma čô amăng ƀing gơñu jing ƀing mlŭk laih anŭn rơma čô jing ƀing rơgơi. 

3Ƀing mlŭk djă̱ ba laih apui kơđen gơñu samơ̆ ƀing gơñu ƀu djă̱ ba ia jâo rơbeh 
hrŏm hơbĭt ôh. 

4Samơ̆ ƀing rơgơi djă̱ ba apui kơđen gơñu laih anŭn ăt djă̱ ba sa ge̱t ia jâo rơbeh 
hrŏm hơbĭt mơ̆n. 

5Pô met han rai akaih đơi, tui anŭn, abih bang ƀing gơñu le̱ng kơ pĭt gui laih 
anŭn pĭt hĭ yơh. 

6“Ƀơi tŏng krah mlam hơmâo hiăp iâu kraih tui anai, ‘Adih dih met han truh 
laih! Tơbiă rai čơkă ñu bĕ!’ 

7“Abih bang ƀing dra hơči̱h anŭn mơdưh tơgŭ laih anŭn pơkra apui kơđen 
gơñu. 

8Ƀing dra mlŭk laĭ hăng ƀing dra rơgơi tui anai, ‘Rơkâo kơ ƀing gih pha brơi ia 
jâo gih kơ ƀing gơmơi đa, yuakơ apui kơđen gơmơi jĕ či thăm hĭ laih.’ 

9“Samơ̆ ƀing rơgơi laĭ glaĭ tui anai, ‘Sĭt ƀu dưi ôh! Tơdah ƀing gơmơi pha brơi 
kơ ƀing gih, huĭ kơ ƀu djŏp kơ ƀing gơmơi wơ̆t hăng kơ ƀing gih mơ̆n. Nao bĕ 
pơ sang sĭ mơnia laih anŭn blơi mă bĕ kơ gih pô.’ 

10“Tui anŭn, ƀing dra mlŭk anŭn nao blơi ia jâo, samơ̆ tơdang ƀing gơñu đuaĭ 
laih, pô met han anŭn truh yơh. Ƀing dra prap pre anŭn mŭt hrŏm hăng met 
han anŭn nao pơ anih ƀơ̆ng huă pơkol. Giŏng anŭn, arăng krư̆ hĭ bah amăng 
yơh. 

11“Tơdơi ƀiă kơ anŭn, ƀing dra mlŭk ăt rai mơ̆n laih anŭn iâu kraih tui anai, ‘Ơ 
khua, Ơ khua hơi! Pŏk brơi bah amăng kơ ƀing gơmơi mŭt đa!’ 

12“Samơ̆ pô met han anŭn laĭ glaĭ, ‘Kâo laĭ hăng ƀing gih sĭt biă mă, kâo ƀu thâo 
krăn ƀing gih ôh.’ 

13“Hơnŭn yơh, brơi kơ ƀing gih dŏ kơčăng bĕ, yuakơ ƀing gih ƀu thâo ôh kơ hrơi 
mông anŭn.” 

Pơhơmutu Kơ Klâo Čô Ding Kơna 
(Luk 19:11-27) 

14Yêsu pơtô dơ̆ng tui anai, “Amăng tơlơi truh anŭn, Dêh Čar Adai jing hrup hăng 
anai yơh: Hơmâo sa čô mơnuih kiăng hyu pơ lŏn čar ataih, ñu iâu rai ƀing ding 

kơna ñu laih anŭn jao brơi prăk kŏng ngăn ñu kơ ƀing gơ̆ kiăng kơ hơmâo 
kơmlai. 

15Ñu jao brơi kơ rĭm čô tui hăng bruă ƀing gơñu dưi ngă tui anai yơh: Kơ pô tal 
sa rơma prăk talang, kơ pô tal dua dua prăk talang laih anŭn kơ pô pơkŏn sa 
prăk talang. Giŏng anŭn, ñu đuaĭ hyu yơh. 

16Tañ mơtam, pô hơmâo mă tŭ laih rơma prăk talang anŭn, nao sĭ mơnia laih 
anŭn ñu hơmâo glaĭ kơmlai thim rơma prăk talang dơ̆ng. 

17Pô hơmâo mă tŭ laih dua prăk talang anŭn, ăt hơmâo glaĭ kơmlai thim dua 
prăk talang dơ̆ng. 

18Samơ̆ pô hơmâo mă tŭ laih sa prăk talang, ñu nao klơi amăng ƀơi lŏn laih anŭn 
dơ̱r pơdŏp hĭ prăk khua ñu. 

19“Tơdơi kơ anŭn sui ƀiă, khua ƀing ding kơna anŭn wơ̆t glaĭ kiăng kơ brơi ƀing 
gơñu yap glaĭ prăk ƀing gơñu hơmâo. 

20Pô hơmâo mă tŭ laih rơma prăk talang rai ba glaĭ pluh prăk kơ khua ñu laih 
anŭn laĭ tui anai, ‘Ơ Khua ăh, ih hơmâo jao brơi laih kơ kâo rơma prăk talang 
anai, anai nê, kâo hơmâo pơtơbiă rai kơmlai thim rơma prăk talang pơkŏn 
dơ̆ng!’ 

21“Khua gơñu laĭ glaĭ, ‘Hiam biă mă yơh, Ơ ding kơna hiam klă hăng tŏng ten 
hơi! Ih hơmâo gai bruă tŏng ten laih amăng nua bruă anet; kâo či jao kơ ih nua 
bruă prŏng yơh. Rai tŭ mă bĕ tơlơi mơak mơai mơ̆ng khua ih anai.’ 

22“Pô hơmâo mă tŭ laih dua prăk talang ăt rai ba glaĭ pă̱ prăk kar kaĭ mơ̆n laih 
anŭn laĭ tui anai, ‘Ơ Khua ăh, ih hơmâo jao brơi laih kơ kâo dua prăk talang; 
anai nê, kâo hơmâo pơtơbiă rai laih kơmlai thim dua prăk talang pơkŏn dơ̆ng!’ 

23“Pô khua anŭn laĭ glaĭ, ‘Hiam biă mă yơh, Ơ ding kơna hiam klă hăng tŏng ten 
hơi! Ih hơmâo gai bruă tŏng ten laih amăng nua bruă anet; kâo či jao kơ ih nua 
bruă prŏng yơh. Rai tŭ mă bĕ tơlơi mơak mơai mơ̆ng khua ih anai.’ 

24“Giŏng anŭn, pô hơmâo mă tŭ laih sa prăk talang ăt rai ba glaĭ sa prăk anŭn 
mơ̆n laih anŭn laĭ tui anai, ‘Ơ khua ăh, kâo thâo ih jing mơnuih khip biă mă, jing 
pô pĕ hơpuă pơ anih ih ƀu jŭ pla laih anŭn hrui pơƀut glaĭ pơ anih ih ƀu sai 
pơjĕh. 

25Tui anŭn yơh, kâo huĭ hăng nao pơdŏp hĭ prăk talang ih amăng lŏn. Hĕ anai, 
jing gơnam lŏm kơ ih!’ 

26“Samơ̆ pô khua anŭn laĭ glaĭ, ‘Sat biă mă yơh, Ơ ding kơna alah ăh! Ih thâo laih 
kâo pĕ hơpuă pơ anih kâo ƀu jŭ pla laih anŭn hrui pơƀut pơ anih kâo ƀu sai 
pơjĕh ôh. 

27Tui anŭn, yua hơget ih ƀu jao laih hĭ ôh lĕ prăk kâo anŭn pơ ƀing sang ngăn 
mơnia kiăng kơ tơdang kâo glaĭ, kâo či mă glaĭ prăk anŭn wơ̆t hăng kơmlai?’ 

28“Khua anŭn pơđar kơ pô ding kơna pơkŏn tui anai, ‘Mă pơđuaĭ hĭ bĕ prăk 
talang ñu laih anŭn pha brơi kơ pô hơmâo pluh prăk talang. 

29Ngă bĕ tui anŭn yuakơ hlơi pô hơmâo laih, kâo či brơi thim kơ ñu dơ̆ng, tui 
anŭn ñu či hơmâo rơbeh rơbai yơh. Samơ̆ kơ hlơi pô ƀu hơmâo glaĭ ôh kơmlai, 
mă pơđuaĭ hĭ bĕ abih bang prăk ñu hơmâo wơ̆t tơdah ñu hơmâo kơnơ̆ng ƀiă 
đôč. 

30Bơ kơ Pô ding kơna ƀu tŭ yua anai, mă glŏm hĭ bĕ ñu pơ anih kơnăm mơmŏt 
gah rơngiao, jing anih ñu či čŏk hia laih anŭn kĕ tơgơi yơh.’ ” 

Yêsu, Jing Ană Mơnuih Laih Anŭn Pơtao, Či Phat Kơđi Hơnăl Tuč 

31Yêsu pơtô dơ̆ng tui anai, “Tơdang Ană Mơnuih rai amăng tơlơi ang yang Ñu 
wơ̆t hăng ƀing ling jang hiam hrŏm hăng Ñu, Ñu či dŏ ƀơi grê pơtao ang yang 
Ñu yơh, 

32laih anŭn ƀing kơnung djuai mơnuih mơnam mơ̆ng abih bang rơnŭk či pơƀut 
glaĭ ƀơi anăp Ñu. Giŏng anŭn, Ñu či pơkăh pơpha mơnuih tơpă hơnơ̆ng hăng 
mơnuih sat ƀai, kar hăng pô wai triu pơkăh pơpha khul triu mơ̆ng tơpul bơbe 
yơh. 

33Ñu či pioh khul triu ƀơi gah hơnuă Ñu laih anŭn khul bơbe ƀơi gah ieo Ñu yơh. 

34Giŏng anŭn, Pơtao či laĭ kơ ƀing dŏ ƀơi gah hơnuă Ñu tui anai, ‘Rai bĕ, Ơ ƀing 
mơnuih Ama Kâo hơmâo bơni hiam! Rai tŭ mă bĕ tơlơi mơnơ̆ng amăng Dêh Čar 
Hlŏng Lar Ama Kâo, jing anih Ama Kâo hơmâo prap pre brơi laih kơ ƀing gih 
čơdơ̆ng mơ̆ng hrơi hrih pơjing kơ lŏn tơnah. 

35Kâo laĭ tui anŭn yuakơ hlak Kâo rơpa, ƀing gih hơmâo brơi laih kơ Kâo huă; 
Kâo mơhao, ƀing gih hơmâo brơi laih kơ Kâo mơñum; laih anŭn Kâo jing tuai, 
ƀing gih hơmâo tŭ ju̱m laih Kâo; 

36Kâo dŏ mơhlŭn, ƀing gih hơmâo brơi laih kơ Kâo sum ao; Kâo duăm ruă, ƀing 
gih hơmâo răk wai laih Kâo; Kâo dŏ amăng sang mơnă, ƀing gih hơmâo čuă ngui 
laih Kâo.’ 

37“Giŏng anŭn, ƀing mơnuih tơpă hơnơ̆ng či laĭ glaĭ, ‘Ơ Khua ăh, hơbĭn ƀing 
gơmơi ƀuh laih Ih rơpa ƀing gơmơi brơi laih kơ Ih huă ƀôdah Ih mơhao ƀing 
gơmơi brơi laih kơ Ih mơñum lĕ? 

38Laih anŭn, hơbĭn ƀing gơmơi ƀuh laih Ih jing tuai ƀing gơmơi tŭ ju̱m laih kơ 
Ih ƀôdah Ih dŏ mơhlŭn ƀing gơmơi brơi laih kơ Ih sum ao lĕ? 

39Laih anŭn dơ̆ng, hơbĭn ƀing gơmơi ƀuh laih Ih duăm ruă ƀôdah dŏ amăng sang 
mơnă ƀing gơmơi nao răk wai čuă ngui kơ Ih laih lĕ?’ 

40“Pơtao anŭn či laĭ glaĭ, ‘Kâo laĭ hăng ƀing gih sĭt biă mă, tơdang ƀing gih ngă 
hơget tơlơi hiam anŭn kơ sa čô ƀu yom pơphan ôh amăng ƀing ayŏng adơi amai 
adơi Kâo anai, sĭt ƀing gih hơmâo ngă brơi laih kơ Kâo.’ 

41“Giŏng anŭn, Pơtao či laĭ kơ ƀing dŏ ƀơi gah ieo Ñu tui anai, ‘Đuaĭ bĕ mơ̆ng 
Kâo, Ơ ƀing mơnuih Ama Kâo hơmâo hơtŏm păh laih! Nao bĕ pơ war apui hlŏng 
lar, jing anih Ñu hơmâo prap pre laih kơ Satan wơ̆t hăng ƀing ling jang sat ñu. 

42Kâo laĭ tui anŭn yuakơ hlak Kâo rơpa samơ̆ ƀing gih ƀu brơi ôh kơ Kâo huă; 
Kâo mơhao samơ̆ ƀing gih ƀu brơi ôh kơ Kâo mơñum; 

43Kâo jing tuai samơ̆ ƀing gih ƀu tŭ ju̱m ôh Kâo; Kâo dŏ mơhlŭn samơ̆ ƀing gih 
ƀu brơi ôh kơ Kâo sum ao; Kâo duăm ruă laih anŭn dŏ amăng sang mơnă samơ̆ 
ƀing gih ƀu răk wai čuă ngui ôh Kâo.’ 

44“Laih anŭn, ƀing gơñu ăt či laĭ glaĭ mơ̆n, ‘Ơ Khua ăh, hơbĭn ƀing gơmơi ƀuh ih 
rơpa, mơhao, jing tuai, dŏ mơhlŭn, duăm ruă ƀôdah dŏ amăng sang mơnă laih 
anŭn ƀing gơmơi ƀu gŭm djru kơ Ih ôh lĕ?’ 

45“Pơtao anŭn či laĭ glaĭ tui anai, ‘Kâo laĭ hăng ƀing gih sĭt biă mă, tơdang ƀing 
gih ƀu ngă hơget tơlơi hiam anŭn kơ sa čô ƀu yom pơphan ôh amăng ƀing ayŏng 
adơi amai adơi Kâo anai, sĭt ƀing gih ƀu hơmâo djru brơi kơ Kâo hơget gĕt ôh.’ 

46“Giŏng anŭn, ƀing gơñu či mŭt nao pơ anih tŭ mă tơlơi pơkơhma̱l hlŏng lar 
yơh; samơ̆ bơ kơ ƀing tơpă hơnơ̆ng, ƀing gơ̆ či mŭt nao pơ anih tŭ mă tơlơi 
hơdip hlŏng lar yơh.” 

Mathiơ 26 

Tơlơi Hơduah Mơneč Pơkơdơ̆ng Glaĭ Hăng Yêsu 

(Markôs 14:1, 2; Luk 22:1, 2; Yôhan 11:45-53) 

1Tơdang Yêsu hơmâo pơgiŏng hĭ laih hơdôm tơlơi pơtô anŭn, Ñu laĭ hăng ƀing 
ding kơna Ñu tui nai, 

2“Kar hăng ƀing gih thâo laih, dŏ dua hrơi dơ̆ng či truh kơ hrơi phet Tơlơi Găn 
yơh. Laih anŭn, Kâo, jing Ană Mơnuih, arăng či mă jao hĭ Kâo kiăng kơ arăng 
pŏng pơ kơyâo bơrơkal.” 

3Hlak anŭn, ƀing khua ngă yang prŏng laih anŭn ƀing kŏng tha ană plei 
pơjơnum glaĭ pơ sang khua ngă yang prŏng hloh anăn ñu Kaiaphas, 

4laih anŭn ƀing gơñu črong sai mơneč kiăng mă hơgŏm hĭ Yêsu laih anŭn pơdjai 
hĭ. 

5Ƀing gơñu pơlaĭ dơ̆ng, “Ƀing ta anăm ngă tơlơi anŭn amăng hrơi phet ôh, huĭ 
kơ ƀing ană plei či pơrŭng pơrăng.” 

Sa Čô Đah Kơmơi Trôč Ia Ƀâo Hiam Kơ Yêsu 
(Markôs 14:3-9; Yôhan 12:1-8) 

6Tơdang Yêsu hlak dŏ pơ plei Bêthania amăng sang Simôn, jing pô djơ̆ phŭng 
hlâo adih, 

7hơmâo sa čô đah kơmơi djă̱ sa ge̱t pơtâo ko ̱̆ , amăng ge̱t anŭn hơmâo ia ƀâo 
hiam yom biă mă, rai jĕ laih anŭn trôč ƀơi akŏ Yêsu tơdang Ñu hlak dŏ ƀơ̆ng 
huă. 

8Ƀing ding kơna ƀuh tui anŭn, ƀing gơñu hil nač laih anŭn pơhiăp pơhoč tui 
anai, 

9“Yua hơget pơhoăč hĭ gơnam anŭn lĕ? Tơdah ƀing ta sĭ ia ƀâo hiam anŭn, ƀing 
ta dưi sĭ hăng nua prăk yom biă mă, laih anŭn yua prăk anŭn brơi da̱n kơ ƀing 
ƀun rin.” 

10Yêsu thâo krăn kơ tơlơi ƀing gơñu pơhoč anŭn, tui anŭn Ñu laĭ glaĭ kơ ƀing 
gơñu tui anai, “Yua hơget ƀing gih pơhiăp ƀuăh kơ pô đah kơmơi anai lĕ? Ñu 
hơmâo ngă laih sa mơta bruă hiam kơ Kâo. 

11Ƀing gih či hơmâo ƀing ƀun rin nanao yơh, samơ̆ ƀing gih ƀu či hơmâo Kâo dŏ 
hăng ƀing gih nanao ôh. 

12Tơdang ñu trôč ia ƀâo hiam anŭn ƀơi črăn drơi jan Kâo, ñu ngă tơlơi anŭn 
kiăng prap pre kơ tơlơi arăng či dơ̱r atâo Kâo yơh. 

13Kâo laĭ hăng ƀing gih sĭt biă mă, pơpă anih mơnuih mơnam nao pơtô pơblang 
kơ Tơlơi Pơthâo Hiam anai kơ Dêh Čar Ơi Adai, sĭt ƀing gơñu ăt či ră ruai glaĭ 
kơ tơlơi pô đah kơmơi anai ngă laih yơh kiăng kơ lu mơnuih djă̱ hơdơr kơ gơ̆.” 

Yudas Tŭ Ư Pơblư̆ Hĭ Yêsu 
(Markôs 14:10, 11; Luk 22:3-6) 

14Giŏng anŭn, Yudas Iskariôt, jing sa čô amăng pluh-dua čô ding kơna pơjao, 
nao pơ ƀing khua ngă yang prŏng 

15laih anŭn tơña tui anai, “Hơdôm ƀing gih tŭ ư či brơi kơ kâo tơdah kâo jao lui 
hĭ Yêsu kơ ƀing gih lĕ?” Tui anŭn, ƀing gơñu kla kơ Yudas klâopluh prăk kăk 
amrăk yơh. 

16Čơdơ̆ng mơ̆ng mông anŭn, Yudas hơduah mông găl kiăng kơ jao lui hĭ Yêsu 
kơ ƀing gơñu yơh. 

Yêsu Pơjing Tơlơi Ƀơ̆ng Mơñum Pơgop Hiam Klă 
(Markôs 14:12-21; Luk 22:7-13, 21-33; Yôhan 13:21-30) 

17Amăng hrơi tal sa kơ hrơi phet Ƀañ Tơpŭng Ƀu Hơmâo Tơpơi, ƀing ding kơna 
nao pơ Yêsu laih anŭn tơña kơ Ñu tui anai, “Pơpă anih Ih kiăng kơ ƀing gơmơi 
prap pre gơnam ƀơ̆ng huă kơ hrơi Phet Tơlơi Găn brơi kơ Ih lĕ?” 

18Yêsu laĭ glaĭ, “Mŭt nao bĕ amăng plei Yerusalaim pơ sa čô mơnuih Kâo ruai 
laih hăng ƀing gih laih anŭn laĭ bĕ kơ ñu tui anai, ‘Nai ta kiăng laĭ pơthâo kơ ih 
tui anai: Mông Kâo jĕ či truh laih; Kâo hăng ƀing ding kơna Kâo či djă̱ hơdơr 
hrơi phet Tơlơi Găn amăng sang ih.’ ” 

19Tui anŭn, ƀing ding kơna ngă tui hăng tơlơi Yêsu hơmâo kơčrâo brơi laih kơ 
ƀing gơñu kiăng kơ prap pre kơ tơlơi phet Tơlơi Găn. 

20Tơdang hrơi klăm truh laih, Yêsu čơdơ̆ng ƀơ̆ng huă hrŏm hăng pluh-dua čô 
ƀing ding kơna pơjao Ñu. 

21Tơdang ƀing gơñu hlak dŏ ƀơ̆ng huă, Yêsu laĭ tui anai, “Kâo laĭ kơ ƀing gih sĭt 
biă mă, sa čô amăng ƀing gih či pơblư̆ lui hĭ Kâo.” 

22Ƀing ding kơna Ñu bơngơ̆t bơngañ biă mă laih anŭn rĭm čô čơdơ̆ng tơña kơ 
Yêsu tui anai, “Ơ Khua ăh, ƀu djơ̆ kâo ôh, djơ̆ mơ̆?” 

23Yêsu laĭ glaĭ tui anai, “Sa čô amăng ƀing gih, jing ƀing tut ƀañ tơpŭng amăng 
mŏng anai hrŏm hăng Kâo, ñu anŭn yơh či pơblư̆ lui hĭ Kâo. 

24Kâo, jing Ană mơnuih, či djai hĭ yơh tui hăng arăng hơmâo čih lui hlâo laih kơ 
Kâo amăng Hơdrôm Hră Rơgoh Hiam. Samơ̆ răm ƀăm yơh kơ pô pơblư̆ hĭ Kâo, 
jing Ană Mơnuih anai! Hiam hloh yơh tơdah amĭ ñu ƀu tơkeng rai ôh kơ ñu hlâo 
adih!” 

25Yudas, jing pô jĕ či pơblư̆ lui hĭ Yêsu, pơhiăp hăng Yêsu tui anai, “Ơ Nai ăh, sĭt 
yơh ƀu djơ̆ kâo ôh, djơ̆ mơ̆?” Yêsu laĭ glaĭ kơ ñu, “Sĭt, ih yơh jing pô anŭn.” 

Tơlơi Ƀơ̆ng Pơgop Khua Yang 
(Markôs 14:22-26; Luk 22:14-20; 1 Korinthos 11:23-25) 

26Tơdang ƀing gơñu hlak dŏ ƀơ̆ng huă, Yêsu mă sa pŏk ƀañ tơpŭng, bơni hơơč, 
pĕ ƀañ anŭn hăng pơpha brơi kơ ƀing ding kơna Ñu laih anŭn laĭ tui anai, “Mă 
ƀơ̆ng bĕ; anai jing drơi jan Kâo yơh.” 

27Giŏng anŭn, Ñu mă kơčŏk ia boh kơƀâo, bơni hơơč kơ Ơi Adai, brơi kơ ƀing 
ding kơna Ñu laih anŭn laĭ tui anai, “Abih bang ƀing gih mă mơñum bĕ. 

28Ia anai jing drah Kâo, jing drah kơđŏm kơ tơlơi pơgop phrâo, či tuh brơi kơ lu 
mơnuih kiăng kơ tŭ tơlơi pap brơi kơ tơlơi soh yơh. 

29Kâo pơtă kơ ƀing gih, čơdơ̆ng mơ̆ng ră anai truh pơanăp, Kâo ƀu či mơñum ia 
boh kơƀâo dơ̆ng tah tơl truh hrơi Kâo či mơñum glaĭ ia boh kơƀâo dơ̆ng hăng 
ƀing gih amăng Dêh Čar Hlŏng Lar Ama Kâo.” 

30Giŏng anŭn, ƀing gơñu adoh đơđa Tơlơi Adoh Bơni Hơơč giŏng laih, Yêsu 
hăng ƀing ding kơna Ñu tơbiă đĭ nao pơ bŏl čư̆ Ôliwơ yơh. 

Yêsu Laĭ Lui Hlâo Pêtrôs Či Hơngah Hĭ Ñu 
(Markôs 14:27-31; Luk 22:31-34; Yôhan 13:36-38) 

31Giŏng anŭn, Yêsu laĭ kơ ƀing ding kơna Ñu tui anai, “Amăng mlam anai yơh, 
abih bang ƀing gih či čơlah đuaĭ lui raih hĭ Kâo; Kâo laĭ tui anŭn yuakơ Hơdrôm 
Hră Rơgoh Hiam hơmâo pơhiăp laih tui anai: “ ‘Kâo či pơdjai hĭ pô wai triu, tui 
anŭn khul triu či čơlah đuaĭ hĭ bru bra yơh.’ 

32“Samơ̆ tơdơi kơ Ơi Adai pơhơdip glaĭ laih Kâo, Kâo či nao pơ kwar Galilê hlâo 
kơ ƀing gih yơh.” 

33Pêtrôs pơhiăp hăng Yêsu tui anai, “Kâo ƀu či čơlah đuaĭ lui raih hĭ Ih ôh, wơ̆t 
tơdah abih bang le̱ng kơ čơlah đuaĭ lui raih hĭ Ih.” 

34Yêsu laĭ glaĭ kơ ñu tui anai, “Kâo laĭ hăng ih sĭt biă mă, amăng mlam kơñ hlâo 
kơ mơnŭ tơdjo ̆ , klâo wơ̆t mơtam yơh ih či hơngah ƀu thâo krăn ôh Kâo.” 

35Samơ̆ Pêtrôs laĭ glaĭ tui anai, “Wơ̆t tơdah kâo khŏm či djai hrŏm hăng Ih tŭ 
mơ̆n, kâo ƀu či hơngah hĭ ôh Ih.” Laih anŭn abih bang ding kơna pơkŏn ăt 
pơhiăp hrup hăng anŭn mơ̆n. 

Yêsu Iâu Laĭ Ƀơi Đang Getsêmani, Jing Đang Kơyâo Ôliwơ 
(Markôs 14:32-42; Luk 22:39-46) 

36Giŏng anŭn, Yêsu wơ̆t hăng ƀing ding kơna Ñu nao pơ sa boh anih anăn 
Getsêmani laih anŭn Ñu pơtă tui anai, “dŏ be̱r tơguan bĕ pơ anai tơdang Kâo 
nao iâu laĭ pơ anŭn.” 

37Ñu ăt jak ba Pêtrôs laih anŭn dua čô ană đah rơkơi Zebedai, jing Yakơ hăng 
Yôhan, nao hrŏm hăng Ñu. Ñu čơdơ̆ng bơngơ̆t bơngañ hăng rơngot hơning biă 
mă yơh. 

38Ñu laĭ hăng ƀing gơñu tui anai, “Jua bơngăt Kâo bơngơ̆t bơngañ kar hăng jĕ či 
djai yơh. Ƀing gih dŏ krŏng hrŏm hăng Kâo pơ anai hŏ.” 

39Ñu rơbat nao pơanăp ƀiă, Ñu bon akŭp ƀo ̆  Ñu ƀơi lŏn hăng iâu laĭ, “Ơ Ama ăh, 
tơdah dưi, rơkâo kơ Ih mă pơđuaĭ hĭ bĕ kơčŏk ruă nuă anai mơ̆ng Kâo! Wơ̆t 
tơdah tui anŭn, ƀu djơ̆ tui hăng tơlơi Kâo kiăng ôh, samơ̆ tui hăng tơlơi Ih kiăng 
yơh.” 

40Tơdơi kơ anŭn ƀiă, Yêsu wơ̆t glaĭ pơ ƀing ding kơna Ñu, ƀuh ƀing gơñu hlak 
dŏ pĭt laih anŭn Ñu laĭ kơ Pêtrôs tui anai, “Hiư̆m pă klâo ƀing gih ƀu dưi dŏ 
krŏng hrŏm hăng Kâo wơ̆t tơdah kơnơ̆ng amăng sa mông đôč ôh hă? 

41Dŏ krŏng hrŏm hăng Kâo hăng iâu laĭ bĕ, kiăng kơ ƀing gih ƀu le ̆  ôh amăng 
tơlơi plư. Jua bơngăt gih kiăng dŏ krŏng biă mă yơh samơ̆ drơi jan gih jing 
tơdu.” 

42Ñu đuaĭ nao dơ̆ng tal dua hăng iâu laĭ tui anai, “Ơ Ama ăh, tơdah Ih ƀu dưi mă 
pơđuaĭ hĭ ôh kơčŏk ruă nuă anai mơ̆ng Kâo kiăng kơ Kâo ƀu khŏm mơñum ôh, 
brơi tơlơi Ih kiăng dưi jing bĕ.” 

43Tơdơi ƀiă Yêsu wơ̆t glaĭ, sa wơ̆t dơ̆ng Ñu ƀuh ƀing ding kơna hlak dŏ pĭt yuakơ 
mơta gơñu ñip laih. 

44Laih anŭn, Ñu đuaĭ nao dơ̆ng tal klâo laih anŭn iâu laĭ tui hăng hiăp Ñu hơmâo 
iâu laĭ laih hlâo. 

45Giŏng anŭn, Ñu wơ̆t glaĭ pơ ƀing ding kơna laih anŭn laĭ kơ ƀing gơñu tui anai, 
“Ră anai ƀing gih ăt dŏ pĭt laih anŭn dŏ pơdơi pơdă hă? Anai nê, mông hơmâo 
truh laih jing mông arăng či mă jao lui hĭ Kâo, jing Ană Mơnuih, amăng tơlơi dưi 
ƀing mơnuih soh yơh. 

46Tơgŭ bĕ, brơi ƀing ta nao bĕ. Lăng adih, pô pơblư̆ lui hĭ Kâo truh laih yơh.” 
Ƀing Khua Djă̱ Akŏ Tơlơi Đaŏ Pơkiaŏ Sa Tơpul Mơnuih Lu Rai Mă Yêsu 

(Markôs 14:43-50; Luk 22:47-53; Yôhan 18:3-12) 

47Tơdang Yêsu ăt hlak dŏ pơhiăp, blĭp blăp Yudas, jing sa čô amăng pluh-dua čô 
ƀing ding kơna, rai laih anŭn hrŏm hăng ñu hơmâo sa tơpul mơnuih lu djă̱ ba 
đao hăng gai tơlŏ. Ƀing khua ngă yang prŏng laih anŭn ƀing kŏng tha ană plei 
Yehudah yơh pơkiaŏ rai tơpul mơnuih lu anŭn. 

48Hlâo kơ anŭn, pô pơblư̆ jao lui hĭ Yêsu hơmâo pơthâo laih hăng tơpul mơnuih 
anŭn gru kơnăl anai, “Hlơi pô kâo čum kơkuh, Ñu anŭn yơh Yêsu, mă Ñu bĕ!” 

49Yudas rai jĕ pơ Yêsu mơtam hăng laĭ tui anai, “Kơkuh kơ Ih, Nai ăh!” Giŏng 
anŭn, ñu čum kơkuh Yêsu. 

50Yêsu laĭ glaĭ kơ ñu tui anai, “Ơ gơyut ăh, ngă bĕ tui hăng tơlơi kơñăm ih rai 
anai.” Giŏng anŭn, tơpul mơnuih anŭn rai yơr tơngan mă Yêsu yơh. 

51Hơmâo sa čô mơnuih amăng ƀing ding kơna Yêsu suă đao ñu kŏh hĭ pô hlŭn 
khua ngă yang prŏng hloh, laih anŭn kŏh tơĭ hĭ sa gah tơngia gơ̆. 

52Yêsu laĭ kơ ñu tui anai, “Črŏ̱ glaĭ bĕ đao ih amăng hrum ñu, yuakơ abih bang 
hlơi pô djă̱ đao kiăng kơ pơdjai mơnuih, ñu anŭn arăng či pơdjai hĭ hăng đao 
yơh. 

53Ih ƀu thâo ôh hă, Kâo dưi rơkâo kơ Ama Kâo ră anai mơtam kơ tơlơi djru, laih 
anŭn Ñu či pơkiaŏ rai rơbeh kơ pluh-dua grup ƀing ling jang hiam? 

54Samơ̆ tơdah Kâo ngă tui anŭn, boh hiăp arăng hơmâo čih laih amăng Hơdrôm 
Hră Rơgoh Hiam kiăng kơ krep truh, sĭt ƀu či krep truh hĭ dơ̆ng tah.” 

55Mông anŭn Yêsu pơhiăp kơ tơpul mơnuih anŭn tui anai, “Ƀing gih djă̱ đao 
hăng gai tơlŏ rai mă Kâo kar hăng rai mă mơnuih klĕ dŏp hă? Rĭm wơ̆t Kâo dŏ 
pơ anih wăl tơdron Sang Yang kiăng kơ pơtô laĭ pơ anŭn, samơ̆ ƀing gih ƀu mă 
Kâo ôh. 

56Samơ̆ abih bang tơlơi anai hơmâo truh laih kiăng kơ krep djơ̆ tui hăng boh 
hiăp ƀing pô pơala hơmâo čih laih amăng Hơdrôm Hră Rơgoh Hiam yơh.” Giŏng 
anŭn, abih bang ƀing ding kơna lui hĭ Yêsu hăng đuaĭ kơdŏp hĭ yơh. 

Grup Ƀing Phat Kơđi Klă Kơđi Djai Kơ Yêsu 
(Markôs 14:53-65; Luk 22:54, 55, 63-71; Yôhan 18:13, 14, 19-24) 

57Tơpul mơnuih mă Yêsu anŭn ba Ñu nao pơ sang Kaiaphas, jing khua ngă yang 
prŏng hloh. Pơ sang anŭn hơmâo ƀing nai pơtô Tơlơi Juăt Môseh wơ̆t hăng ƀing 
kŏng tha ană plei dŏ pơtŭm glaĭ dŏ tơguan. 

58Pêtrôs đuaĭ tui Yêsu kơnơ̆ng mơ̆ng ataih hlŏng truh pơ wăl tơdron gah 
rơngiao kơ sang pô khua ngă yang prŏng hloh. Ñu mŭt nao amăng anih wăl 
tơdron anŭn dŏ be̱r hăng ƀing dŏ gak kiăng kơ lăng hơget tơlơi či truh. 

59Hlak anŭn, ƀing khua ngă yang prŏng wơ̆t hăng abih bang ƀing pơkŏn amăng 
grup ƀing khua phat kơđi sanhedrin gir hơduah mơnuih ngă gơ̆ng jơlan ƀlŏr 
pơkơdơ̆ng glaĭ hăng Yêsu kiăng kơ hơmâo tơhơnal tơlơi arăng pơdjai hĭ Ñu. 

60Samơ̆ ƀing gơñu hơduah ƀu ƀuh ôh wơ̆t tơdah hơmâo lu mơnuih tơgŭ rai ngă 
gơ̆ng jơlan ƀlŏr kơ Ñu. Hơnăl tuč, hơmâo dua čô mơnuih tơgŭ rai, 

61laih anŭn pơhaih tui anai, “Čơkơi anai hơmâo laĭ laih tui anai, ‘Kâo dưi pơrai 
hĭ Sang Yang Ơi Adai laih anŭn pơdơ̆ng glaĭ sang anŭn amăng klâo hrơi.’ ” 

62Giŏng anŭn, khua ngă yang prŏng hloh tơgŭ laih anŭn laĭ hăng Yêsu tui anai, 
“Ih ƀu či laĭ glaĭ ôh hă kơ tơlơi gơ̆ng jơlan pơkơdơ̆ng glaĭ hăng ih anŭn?” 

63Samơ̆ Yêsu kơnơ̆ng dŏ rơiăt đôč. Giŏng anŭn, khua ngă yang prŏng hloh laĭ kơ 
Yêsu dơ̆ng tui anai, “Hăng anăn Ơi Adai Pô hơdip hlŏng lar kâo brơi kơ Ih ƀuăn 
rơ̆ng: Ruai bĕ kơ ƀing gơmơi thâo, djơ̆ mơ̆ Ih jing Pô Messiah, jing Ană Ơi Adai?” 

64Yêsu laĭ glaĭ, “Ơ, tui hăng ih hơmâo laĭ laih. Samơ̆ Kâo laĭ hăng ƀing gih, čơdơ̆ng 
mơ̆ng mông anai ƀing gih či ƀuh Ană Mơnuih dŏ be̱r ƀơi gah hơnuă kơ Ơi Adai 
Dưi Kơtang laih anŭn či trŭn rai ƀơi kơthul hiăng adai adih yơh.” 

65Tui anŭn, khua ngă yang prŏng hloh hek hĭ ao ñu pô kiăng kơ pơrơđah tơlơi 
rơngot hơning hăng laĭ tui anai, “Ñu hơmâo pơhiăp ƀrưh mơhiăh biă mă! Ƀing 
ta ƀu kiăng kơ ƀing ngă gơ̆ng jơlan pơkŏn dơ̆ng tah! Ƀing gih pô yơh hơmâo 
hơmư̆ laih tơlơi Ñu pơhiăp ƀrưh mơhiăh anŭn! 

66Hơget tơlơi ƀing gih pơmĭn či ngă lĕ?” Ƀing gơñu laĭ glaĭ, “Ñu lăp kơ djai yơh!” 

67Giŏng anŭn, đơđa ƀing gơñu kơčŭh ia bah ƀơi ƀo ̆  Yêsu hăng čo̱k Ñu, laih anŭn 
đơđa ƀing pơkŏn păh meng Ñu, 

68laih anŭn laĭ, “Ơ Messiah ăh, laĭ pơthâo bĕ kơ ƀing gơmơi! Laĭ bĕ hlơi pô 
hơmâo taih laih ŏng.” 

Pêtrôs Hơngah Hĭ Yêsu Klâo Wơ̆t 
(Markôs 14:66-72; Luk 22:56-62; Yôhan 18:15-18, 25-27) 

69Hlak anŭn, Pêtrôs ăt dŏ pơ gah rơngiao amăng wăl tơdron sang. Hơmâo sa čô 
ding kơna đah kơmơi amăng sang anŭn rai pơ ñu hăng laĭ tui anai, “Ih ăt jing pô 
dŏ hrŏm hăng Yêsu, mơnuih Galilê mơ̆n.” 

70Samơ̆ Pêtrôs hơngah ƀơi anăp abih bang ƀing dŏ pơ anŭn tui anai, “Kâo ƀu 
thâo hluh ôh hơget tơlơi ih kiăng laĭ.” 

71Giŏng anŭn, Pêtrôs tơbiă nao pơ bah amăng wăl tơdron sang. Hơmâo sa čô 
ding kơna đah kơmơi pơkŏn ƀuh ñu laih anŭn laĭ kơ ƀing mơnuih dŏ jĕ pơ anŭn 
tui anai, “Mơnuih anai ăt dŏ hrŏm hăng Yêsu pô Nazaret mơ̆n.” 

72Pêtrôs hơngah dơ̆ng laih anŭn ƀuăn rơ̆ng ñu pô tui anai, “Kâo ƀu thâo ôh Pô 
anŭn.” 

73Sui ƀiă kơ anŭn, ƀing mơnuih dŏ dơ̆ng jĕ pơ anŭn nao pơ Pêtrôs hăng laĭ tui 
anai, “Sĭt yơh, ih ăt jing sa čô amăng grup gơñu mơ̆n, yuakơ hiăp ih yơh pơhiăp 
pơrơđah kơ ih pô jing mơnuih Galilê.” 

74Giŏng anŭn, Pêtrôs hơtŏm păh kơ ñu pô laih anŭn ƀuăn rơ̆ng tui anai, “Kâo ƀu 
thâo Pô anŭn ôh!” Ƀơi mông anŭn mơtam mơnŭ tơdjo ̆ . 

75Tui anŭn, Pêtrôs hơdơr glaĭ boh hiăp Yêsu hơmâo laĭ lui hlâo laih tui anai, 
“Hlâo kơ mơnŭ tơdjo ̆ , klâo wơ̆t mơtam yơh ih či hơngah ƀu thâo krăn ôh Kâo.” 
Laih anŭn ñu tơbiă nao pơ gah rơngiao hia rơngot hơning biă mă. 

Mathiơ 27 

Ƀing Khua Djă̱ Akŏ Tơlơi Đaŏ Ba Yêsu Pơ Khua Kwar Pilat 

(Markôs 15:1; Luk 23:1, 2; Yôhan 18:28-32) 

1Amăng ưm mơguah, abih bang ƀing khua ngă yang prŏng laih anŭn ƀing kŏng 
tha ană plei črong sai hơduah hơdră jơlan kiăng pơdjai hĭ Yêsu. 

2Ƀing gơñu anŭh hĭ Yêsu hăng hrĕ čuăk laih anŭn ba nao jao kơ khua kwar Pilat. 
Yudas Rot Tơkuai Ñu Pô 

(Bruă Mơnuă 1:18, 19) 

3Tơdang Yudas, jing pô pơblư̆ jao lui hĭ Yêsu, ƀuh ƀing khua anŭn klă̱ kơđi kơ 
Yêsu, ñu hơƀlơ̆k glaĭ biă mă; ñu pơglaĭ klâopluh prăk kăk amrăk, jing prăk ñu 
mă tŭ laih, kơ ƀing khua ngă yang prŏng laih anŭn kơ ƀing kŏng tha 

4hăng laĭ tui anai, “Kâo hơmâo ngă soh laih, yuakơ kâo hơmâo pơblư̆ jao lui hĭ 
laih Pô ƀu hơmâo tơlơi soh kơ tơlơi djai!” Samơ̆ ƀing gơñu laĭ glaĭ, “Yua hơget 
ƀing gơmơi khŏm bơngơ̆t kơ tơlơi anŭn lĕ? Anŭn jing bruă grơ̆ng glăm kơ ih pô 
yơh.” 

5Tui anŭn, Yudas glŏm hĭ prăk anŭn amăng wăl tơdron Sang Yang Ơi Adai laih 
anŭn ñu đuaĭ hĭ. Giŏng anŭn, ñu nao rot hĭ tơkuai ñu. 

6Ƀing khua ngă yang prŏng anŭn duñ mă prăk anŭn hăng laĭ, “Anai jing prăk tuh 
drah, ƀu djơ̆ tui hăng tơlơi phiăn ta ôh kiăng kơ pioh prăk anai hrŏm hăng prăk 
gơnam Sang Yang.” 

7Giŏng anŭn, ƀing gơñu pơtŭ ư yua prăk anŭn blơi sa boh hơma arăng pơanăn 
Hơma Pô Ma̱n Lŏn kiăng pioh ngă pơsat kơ ƀing djai tơdang rai čuă ngui plei 
prŏng Yerusalaim yơh. 

8Yuakơ arăng blơi hơma anŭn hăng prăk tuh drah, tui anŭn arăng pơanăn kơ 
hơma anŭn jing “Hơma Drah” hlŏng truh pơ ră anai. 

9Hơnŭn yơh, tơlơi truh kar hăng anŭn kiăng kơ krep djơ̆ tui hăng pô pơala 
Yirmeyah laĭ lui hlâo laih tui anai, “Ƀing gơñu mă klâopluh prăk kăk amrăk, jing 
nua ƀing ană Israel hơmâo pơtŭ ư laih kiăng kơ kla brơi kơ Ñu, 

10laih anŭn ƀing gơñu yua prăk anŭn kiăng blơi hơma pô ma̱n lŏn tui hăng Khua 
Yang hơmâo pơđar laih kơ kâo.” 

Pilat, Jing Khua Kwar Ƀing Rôm, Phat Kơđi Yêsu 

(Markôs 15:2-5; Luk 23:3-5; Yôhan 18:33-38) 

11Tơdang anŭn, Yêsu hlak dŏ dơ̆ng gah anăp khua kwar Pilat, jing pô tơña kơ 
Ñu tui anai, “Djơ̆ mơ̆, Ih jing Pơtao ană plei ƀing Yehudah?” Yêsu laĭ glaĭ tui anai, 
“Ơ, tui hăng tơlơi ih hơmâo laĭ yơh.” 

12Samơ̆ tơdang ƀing khua ngă yang prŏng laih anŭn ƀing kŏng tha phŏng kơđi 
kơ Yêsu, Ñu ƀu laĭ glaĭ hơget gĕt ôh. 

13Tui anŭn, khua Pilat laĭ kơ Ñu, “Ih ƀu hơmư̆ ôh hă abih bang tơlơi ƀing gơñu 
phŏng kơđi pơkơdơ̆ng glaĭ hăng Ih?” 

14Samơ̆ Yêsu dŏ rơiăt hơngah ƀu laĭ glaĭ hơget gĕt ôh kơ tơlơi ƀing gơñu phŏng 
kơđi, tui anŭn khua kwar kơtuă hli̱ng hla̱ng biă mă yơh. 

Khua Kwar Pilat Klă Kơđi Yêsu Kơ Tơlơi Djai 
(Markôs 15:6-15; Luk 23:13-25; Yôhan 18:39–19:16) 

15Tơlơi phiăn amăng rĭm hrơi phet Tơlơi Găn, khua kwar juăt pơrơngai hĭ sa čô 
mơnă tui hăng tơlơi ƀing ană plei kiăng. 

16Hlak anŭn, hơmâo sa čô mơnă sat ƀai hing ang biă mă, anăn ñu Barabbas. 

17Tui anŭn, tơdang lu mơnuih pơtŭm glaĭ laih, khua Pilat tơña kơ ƀing gơñu, 
“Pô pă ƀing gih kiăng kơ kâo pơrơngai brơi lĕ? Barabbas ƀôdah Yêsu pô arăng 
iâu Messiah lĕ?” 

18Ñu ngă tui anŭn yuakơ ñu thâo rơđah laih ƀing gơñu hơmâo jao lui hĭ Yêsu 
yuakơ tơlơi ƀing gơñu pơiăng yơh. 

19Hloh kơ anŭn dơ̆ng, tơdang khua Pilat hlak dŏ ƀơi grê phat kơđi, bơnai ñu 
mơit rai kơ ñu boh hiăp anai, “Anăm ngă hơget gĕt ôh kơ mơnuih ƀu hơmâo ngă 
tơlơi soh anŭn. Yuakơ ñu yơh kâo hơmâo bơngơ̆t bơngañ biă mă laih amăng 
tơlơi rơpơi mlam tơ̆m brơi.” 

20Hlak anŭn, ƀing khua ngă yang prŏng laih anŭn ƀing kŏng tha pơsur ană plei 
rơkâo kơ khua Pilat pơrơngai hĭ Barabbas, laih anŭn pơdjai hĭ Yêsu. 

21Khua kwar tơña kơ ƀing ană plei tui anai, “Pô pă amăng dua čô anai ƀing gih 
kiăng kơ kâo pơrơngai hĭ kơ ƀing gih lĕ?” Ƀing gơñu laĭ glaĭ, “Barabbas!” 

22Khua Pilat tơña kơ ƀing gơñu dơ̆ng tui anai, “Tui anŭn, hơget tơlơi kâo či ngă 
kơ Yêsu pô arăng iâu Messiah anai lĕ?” Abih bang ƀing gơñu laĭ glaĭ, “Pŏng hĭ bĕ 
Ñu pơ kơyâo bơrơkal!” 

23Samơ̆ khua Pilat tơña tui anai, “Hơget tơlơi soh sat Ñu hơmâo ngă laih lĕ?” 
Samơ̆ ƀing gơñu pơhiăp kraih tui dơ̆ng tui anai, “Pŏng hĭ bĕ Ñu pơ kơyâo 
bơrơkal!” 

24Tơdang khua Pilat ƀuh ñu ƀu dưi ngă hơget dơ̆ng tah samơ̆ huĭ kơ tơlơi tơgŭ 
pơkơdơ̆ng či hơmâo, tui anŭn, ñu mă ƀiă ia laih anŭn rao tơngan ñu ƀơi anăp 
ƀing mơnuih lu laih anŭn laĭ tui anai, “Kâo ƀu či grơ̆ng glăm brơi kơ tơlơi djai 
mơnuih anai ôh. Anai jing bruă ƀing gih yơh ngă.” 

25Abih bang ană plei laĭ glaĭ tui anai, “Brơi bĕ tơlơi grơ̆ng glăm kơ tơlơi djai pô 
anŭn le ̆  ƀơi ƀing gơmơi laih anŭn ƀơi ƀing ană tơčô gơmơi.” 

26Giŏng anŭn, ñu pŏk brơi Barabbas kơ ƀing gơñu, samơ̆ ñu pơđar arăng taih 
hơnuăt Yêsu. Laih anŭn ñu jao Yêsu kơ ƀing ling tơhan ba nao pŏng hĭ Ñu pơ 
kơyâo bơrơkal yơh. 

Ƀing Ling Tơhan Djik Djak Kơ Yêsu 
(Markôs 15:16-20; Yôhan 19:2, 3) 

27Giŏng anŭn, ƀing ling tơhan khua kwar anŭn ba Yêsu nao pơ kơđông gơñu 
laih anŭn pơƀut glaĭ abih ƀing ling tơhan amăng grup anŭn jum dar Yêsu. 

28Ƀing gơñu tŏh hĭ sum ao Ñu, laih anŭn buh brơi kơ Ñu sa blah ao phyung 
mriah. 

29Giŏng anŭn, ƀing gơñu mơñam sa boh đoăn pơtao hăng hrĕ rơ̆k drơi laih anŭn 
troă ƀơi akŏ Yêsu. Ƀing gơñu ăt pioh mơ̆n ƀơi tơngan gah hơnuă Yêsu sa ƀĕ gai 
hơnuăt laih anŭn tŏ tơŭt gah anăp Ñu djik djak tui anai, “Mơak klă yơh kơ ih, Ơ 
Pơtao kơ ƀing Yehudah ăh!” 

30Laih anŭn ƀing gơñu kơčŭh ia bah ƀơi Yêsu laih anŭn mă gai hơnuăt anŭn taih 
ƀơi akŏ Ñu. 

31Tơdơi kơ ƀing gơñu djik djak laih, ƀing gơñu tŏh hĭ ao phyung mriah anŭn 
laih anŭn brơi Ñu buh glaĭ sum ao Ñu pô. Giŏng anŭn, ƀing gơñu ba Yêsu nao 
pơ anih kiăng pŏng hĭ pơ kơyâo bơrơkal yơh. 

Ƀing Ling Tơhan Pŏng Yêsu Ƀơi Kơyâo Bơrơkal 
(Markôs 15:21-32; Luk 23:26-43; Yôhan 19:17-27) 

32Tơdang ƀing gơñu rơbat nao, ƀing gơñu bưp sa čô mơnuih mơ̆ng plei prŏng 
Kurênê, anăn Simôn. Ƀing tơhan pơgŏ̱ gơ̆ glăm brơi kơyâo bơrơkal kơ Yêsu. 

33Ƀing gơñu nao truh pơ anih arăng iâu Golgotha, kiăng laĭ “Anih Klang Akŏ.” 

34Pơ anih anŭn ƀing gơñu brơi kơ Yêsu mơñum ia tơpai boh kơƀâo lŭk hăng ia 
phĭ̱̆, samơ̆ tơdang Ñu liah djơ̆, Ñu hơngah ƀu mơñum ôh. 

35Tơdơi kơ ƀing tơhan anŭn pŏng hĭ Yêsu pơ kơyâo bơrơkal, ƀing gơñu mă 
čram pơpha hĭ sum ao Ñu. 

36Giŏng anŭn, ƀing gơñu dŏ be̱r gak wai Ñu pơ anŭn yơh. 

37Gah ngŏ kơ akŏ Yêsu, ƀing gơñu pioh sa tơlơi čih phŏng kơđi ƀơi hơnăl 
pơkơdơ̆ng glaĭ hăng Ñu tui anai, “ANAI JING YÊSU, PƠTAO ɃING YEHUDAH.” 

38Giŏng anŭn, ƀing gơñu ăt pŏng dua čô mơnuih klĕ dŏp hrŏm hăng Yêsu, sa čô 
ƀơi kơyâo bơrơkal gah hơnuă laih anŭn sa čô ƀơi kơyâo bơrơkal gah ieo Ñu. 

39Ƀing hlơi pô găn nao pơ anih anŭn, ƀing gơñu tơtăh akŏ djik djak kơ Ñu laih 
anŭn laĭ tui anai, 

40“Ŏng yơh jing pô laĭ kiăng pơrai hĭ Sang Yang Ơi Adai laih anŭn ma̱n pơdơ̆ng 
glaĭ sang anŭn amăng klâo hrơi! Pơklaih bĕ ŏng pô tơdah ŏng jing Ană Ơi Adai! 
Trŭn bĕ mơ̆ng kơyâo bơrơkal anŭn!” 

41Kar kaĭ mơ̆n, ƀing khua ngă yang prŏng, ƀing nai pơtô Tơlơi Juăt Môseh laih 
anŭn ƀing kŏng tha ană plei ăt djik djak kơ Yêsu mơ̆n hăng pơlaĭ tui anai, 

42“Ñu pơklaih laih arăng, samơ̆ ñu ƀu dưi pơklaih hĭ ôh ñu pô! Hah, ñu laĭ ñu pô 
yơh jing pơtao kơ ƀing Israel! Brơi ñu trŭn rai mơ̆ng kơyâo bơrơkal ră anai bĕ, 
tui anŭn ƀing ta či đaŏ kơ ñu jing Messiah yơh! 

43Ñu đaŏ kơnang kơ Ơi Adai laih anŭn yap ñu pô jing Ană Ơi Adai. Tơdah tui 
anŭn, brơi kơ ƀing ta lăng bĕ tơdah Ơi Adai kiăng pơklaih hĭ ñu ră anai!” 

44Laih anŭn, dua čô mơnuih klĕ dŏp, jing ƀing arăng hơmâo pŏng laih pơ kơyâo 
bơrơkal hrŏm hăng Yêsu, ăt djik djak kơ Ñu kar kaĭ mơ̆n. 

Yêsu Tơĭ Pran 
(Markôs 15:33-41; Luk 23:44-49; Yôhan 19:28-30) 

45Čơdơ̆ng mơ̆ng yang hrơi dơ̆ng hlŏng truh kơ mông tŏng krah klăm hơmâo 
tơlơi kơnăm mơmŏt go̱m abih anih lŏn anŭn. 

46Kơplăh wăh ƀơi mông tŏng krah klăm, Yêsu ur kraih amăng tơlơi pơhiăp Ñu 
pô tui anai, “Eli, Eli, lama sabakthani” kiăng laĭ “Ơ Ơi Adai Kâo ăh, Ơ Ơi Adai Kâo 
ăh, yua hơget Ih đuaĭ lui hĭ laih Kâo lĕ?” 

47Hơmâo đơđa ƀing mơnuih dŏ dơ̆ng jĕ pơ anŭn hơmư̆ Yêsu laih anŭn ƀing 
gơñu laĭ, “Ơ, ñu iâu pô pơala Êliyah rai djru ñu.” 

48Tañ mơtam sa čô amăng ƀing gơñu đuaĭ nao mă sa boh pông rơyăn añrŭ 
amăng ia tơpai mơsăm, pioh ƀơi rơjŭng gai hơnuăt laih anŭn yơr đĭ kơ Ñu 
mơñum. 

49Samơ̆ ƀing pơkŏn laĭ, “Tơguan amơĭ, brơi kơ ƀing ta dŏ lăng bĕ tơdah Êliyah 
rai pơklaih hĭ Ñu!” 

50Giŏng anŭn, Yêsu ur kraih dơ̆ng hăng tơĭ pran yơh. 

51Ƀơi mông anŭn, tŏ tơnŏ khăn păng kơpa̱l amăng Sang Yang Ơi Adai tơhak hĭ 
jing dua mơ̆ng ngŏ truh pơ yŭ. Lŏn pơpư̆ pơgơi laih anŭn khul boh pơtâo 
čơđa̱ng pơčah hĭ. 

52Hơdôm pơsat pơčah pŏk hĭ laih anŭn hơmâo lu ƀing mơnuih tơpă hơnơ̆ng, 
jing ƀing djai laih hlâo adih, tơgŭ hơdip glaĭ dơ̆ng, 

53laih anŭn tơbiă mơ̆ng khul pơsat. Tơdơi kơ Yêsu hơdip glaĭ mơ̆ng mơnuih 
djai, ƀing gơñu mŭt nao pơ plei Yerusalaim laih anŭn pơrơđah gơñu pô kơ lu 
mơnuih ƀuh. 

54Tơdang khua tơhan hrŏm hăng ƀing tơhan ñu hlak dŏ gak Yêsu ƀuh lŏn pơpư̆ 
pơgơi laih anŭn abih bang tơlơi hơmâo truh laih, ƀing gơñu huĭ biă mă laih anŭn 
laĭ, “Sĭt Pô anai yơh jing Ană Ơi Adai!” 

55Hơmâo lu ƀing đah kơmơi pơ anih anŭn dŏ lăng mơ̆ng ataih. Ƀing gơñu 
hơmâo đuaĭ tui laih hăng Yêsu mơ̆ng kwar Galilê kiăng kơ djru Ñu. 

56Amăng ƀing gơñu hơmâo HʼMari plei Magdalênê, HʼMari amĭ Yakơ hăng 
Yôsês, laih anŭn bơnai Zebedai, jing amĭ Yakơ hăng Yôhan. 

Yôsêp Mơ̆ng Plei Arimathea Dơ̱r Yêsu 
(Markôs 15:42-47; Luk 23:50-56; Yôhan 19:38-42) 

57Tơdang klăm mơmŏt jĕ či truh laih, hơmâo sa čô pô pơdrŏng rai mơ̆ng plei 
Arimathea, anăn ñu Yôsêp laih anŭn ăt jing ding kơna Yêsu mơ̆n. 

58Ñu nao rơkâo pơ Pilat kơ atâo Yêsu kiăng kơ dơ̱r laih anŭn Pilat pơđar arăng 
jao brơi atâo Yêsu kơ ñu yơh. 

59Yôsêp mă sŏm pŏn hĭ atâo anŭn hăng khăn rơgoh, 

60laih anŭn pơđih atâo anŭn amăng pa̱r pơsat ñu pô phrâo ƀŏh amăng boh 
pơtâo. Giŏng anŭn, ñu tơglŭng boh pơtâo prŏng kơđŏl hĭ bah amăng mŭt pơ 
pơsat laih anŭn đuaĭ hĭ yơh. 

61Hlak anŭn hơmâo HʼMari plei Magdalênê hrŏm hăng HʼMari pơkŏn anŭn dŏ 
be̱r pơ anŭn gah anăp kơ pa̱r pơsat. 

Ƀing Tơhan Gak Wai Pơsat 

62Amăng hrơi tŏ tui, jing hrơi tơdơi kơ hrơi Prap Pre kơ Tơlơi Găn, ƀing khua 
ngă yang prŏng hăng ƀing Pharisai nao bưp Pilat. 

63Ƀing gơñu laĭ, “Ƀing gơmơi hơdơr glaĭ tơdang pô pơƀlŏr anŭn hlak ñu dŏ 
hơdip hlâo adih, ñu laĭ tui anai, ‘Tơdơi kơ klâo hrơi Kâo či hơdip glaĭ dơ̆ng.’ 

64Tui anŭn, rơkâo kơ ih pơđar kơ arăng nao pơñen gak wai bĕ pơsat anŭn tơl 
truh hrơi tal klâo. Ngă tui anŭn kiăng kơ ƀing ding kơna ñu ƀu dưi nao klĕ đuaĭ 
hĭ atâo ñu laih anŭn ră ruai kơ ƀing arăng, ‘Ñu hơmâo hơdip glaĭ mơ̆ng djai.’ 
Tơlơi pơƀlŏr hơnăl tuč anŭn či sat hloh kơ tơlơi pơƀlŏr hlâo adih yơh.” 

65Pilat laĭ glaĭ, “Ƀing gih djă̱ ƀiă tơhan kâo nao pơñen gak wai pơsat anŭn bĕ tui 
hăng tơlơi ƀing gih thâo!” 

66Tui anŭn, ƀing gơñu đuaĭ nao kơđŏm gru ƀơi boh pơtâo laih anŭn brơi ƀing 
tơhan anŭn pơñen gak wai pơsat anŭn yơh. 

Mathiơ 28 

Yêsu Hơdip Glaĭ Dơ̆ng 

(Markôs 16:1-10; Luk 24:1-12; Yôhan 20:1-10) 



1992 

 

 
© 2013 Jơrai Bible Association. 

  
 

 

1Tơdơi kơ hrơi Saƀat, hlak sêng brêng biă mă ƀơi hrơi tal sa amăng hrơi kŏm, 
HʼMari plei Magdalênê hăng HʼMari pơkŏn anŭn nao čuă lăng pơsat. 

2Blĭp blăp mơtam hơmâo tơlơi pơpư̆ pơgơi lŏn kơtang kơtĭt, yuakơ hơmâo sa 
čô ling jang hiam mơ̆ng Khua Yang trŭn rai mơ̆ng adai. Giŏng anŭn, ñu nao 
tơglŭng lui hĭ boh pơtâo mơ̆ng bah amăng pơsat laih anŭn dŏ be̱r ƀơi boh pơtâo 
anŭn. 

3Rup drơi jan ñu ba̱ng hrup hăng kơmlă laih anŭn sum ao ñu ko ̱̆  hrup hăng ple̱r 
tơpŭng. 

4Ƀing tơhan dŏ gak wai huĭ kơ ling jang anŭn biă mă tơl ƀing gơñu tơtư̆ hăng 
rơbuh hĭ kar hăng mơnuih djai yơh. 

5Samơ̆ hăng ƀing đah kơmơi anŭn ling jang hiam anŭn laĭ tui anai, “Ƀing gih 
anăm huĭ ôh, yuakơ kâo thâo ƀing gih nao hơduah Yêsu, jing Pô arăng hơmâo 
pŏng pơdjai hĭ laih pơ kơyâo bơrơkal. 

6Ñu ƀu dŏ pơ anai dơ̆ng tah; Ñu hơmâo hơdip glaĭ laih tui hăng tơlơi Ñu hơmâo 
laĭ laih hlâo. Rai bĕ pơ anai laih anŭn lăng pơ anih Ñu đih. 

7Ră anai, brơi kơ ƀing gih nao tañ bĕ laĭ pơthâo kơ ƀing ding kơna Ñu tui anai, 
‘Khua ta hơmâo hơdip glaĭ laih mơ̆ng tơlơi djai laih anŭn ră anai Ñu nao pơ 
kwar Galilê hlâo kơ ƀing gih; pơ anŭn yơh ƀing gih či ƀuh Ñu!’ Brơi hơdơr ră 
ruai bĕ hơdôm tơlơi kâo hơmâo laĭ pơthâo laih kơ ƀing gih.” 

8Tui anŭn, dua gơñu ječ ameč đuaĭ hĭ mơ̆ng pơsat anŭn hăng tơlơi huĭ samơ̆ ăt 
bă hăng tơlơi mơak mơ̆n, laih anŭn đuaĭ nao laĭ pơthâo kơ ƀing ding kơna Yêsu 
pơkŏn. 

9Blĭp blăp mơtam Yêsu bưp ƀing gơñu hăng laĭ, “Rơnŭk rơnua dŏ hăng ƀing 
gih.” Ƀing gơñu rai jĕ kuar mă tơkai Yêsu hăng bon kơkuh pơpŭ kơ Ñu. 

10Yêsu laĭ kơ ƀing gơñu, “Anăm huĭ ôh. Nao laĭ pơthâo bĕ kơ ƀing ayŏng adơi 
Kâo nao pơ kwar Galilê laih anŭn pơ anŭn yơh ƀing gơñu či ƀuh Kâo.” 

Tơlơi Ƀing Tơhan Gak Wai Laĭ Pơthâo 

11Tơdang ƀing đah kơmơi anŭn ƀơi jơlan hlak rơbat glaĭ, hơmâo đơđa amăng 
ƀing tơhan gak mŭt nao pơ plei prŏng laĭ pơthâo kơ ƀing khua ngă yang prŏng 
abih bang tơlơi hơmâo truh laih. 

12Ƀing khua ngă yang prŏng bưp hăng ƀing kŏng tha laih anŭn pơčrŏng sai 
hơdră jơlan gơñu; ƀing gơñu pha brơi lu prăk kơ ƀing tơhan anŭn, 

13laih anŭn pơtă tui anai, “Ƀing gih khŏm ră ruai kơ ƀing ană plei thâo tui anai, 
‘Ƀing ding kơna Yêsu yơh rai tơdang mlam klĕ mă pơđuaĭ hĭ atâo Ñu tơdang 
ƀing gơmơi hlak dŏ pĭt.’ 

14Laih anŭn tơdah khua kwar hơmư̆ kơ tơlơi anai, ƀing gơmơi yơh či alum plư 
ñu kơ tơlơi ƀing gih ƀu soh ôh, laih anŭn ƀing gih ƀu hơmâo hơget tơlơi ƀlơ̆ng 
bơngơ̆t ôh.” 

15Tui anŭn, ƀing tơhan anŭn mă prăk anŭn laih anŭn nao ngă tui hăng tơlơi ƀing 
khua anŭn hơmâo pơtă brơi laih kơ ƀing gơñu yơh. Tơlơi ƀing gơñu ră ruai 
anŭn hơmâo hing hyu laih tŏng krah ƀing ană plei Yehudah hlŏng truh pơ hrơi 
anai. 

Bruă Pơjao Prŏng 
(Markôs 16:14-18; Luk 24:36-49; Yôhan 20:19-23; Bruă Mơnuă 1:6-8) 

16Giŏng anŭn, pluh-sa čô ƀing ding kơna pơjao nao pơ kwar Galilê truh pơ bŏl 
čư̆ Yêsu hơmâo pơtă laih kơ ƀing gơñu hlâo. 

17Tơdang ƀing gơñu ƀuh Yêsu, ƀing gơñu bon kơkuh pơpŭ kơ Ñu wơ̆t tơdah 
ƀing gơñu ăt dŏ đing. 

18Tui anŭn, Yêsu rai hăng laĭ kơ ƀing gơñu tui anai, “Abih bang tơlơi dưi amăng 
adai adih laih anŭn ƀơi lŏn tơnah anai Ama Kâo hơmâo jao brơi laih kơ Kâo. 

19Hơnŭn yơh, nao bĕ laih anŭn pơjing bĕ kơ abih bang ƀing lŏn čar jing hĭ ƀing 
ding kơna Kâo: Ngă bĕ baptem kơ ƀing gơñu amăng anăn Ama, Ană laih anŭn 
Yang Bơngăt Hiam. 

20Pơhrăm bĕ kơ ƀing gơñu gưt tui abih bang tơlơi Kâo hơmâo pơđar laih kơ 
ƀing gih. Sĭt Kâo či dŏ hăng ƀing gih nanao tơl đŭt lŏn tơnah yơh.” 

Markôs 

Markôs 1 

Yôhan Pô Ngă Baptem Prap Pre Jơlan 

(Mathiơ 3:1-12; Luk 3:1-18; Yôhan 1:19-28) 

1Tơlơi čơdơ̆ng mơ̆ng phŭn tơlơi pơthâo hiam kơ tơlơi Yêsu Krist, Ană Ơi Adai. 

2Pô pơala Yesayah hơmâo čih laih tui anai, “Kâo či pơkiaŏ ding kơna Kâo nao 
hlâo kơ ih, jing pô či prap pre brơi kơ jơlan ih. 

3Hơnŭn yơh, hơmâo sa asăp mơnuih pơhiăp kraih amăng tơdron ha̱r tui anai, 
‘Prap pre bĕ jơlan kơ Khua Yang, pơtơpă bĕ hơdôm jơlan brơi kơ Ñu nao.’ ” 

4Laih anŭn Yôhan rai, ngă baptem amăng tring tơdron ha̱r laih anŭn pơtô 
pơblang tơlơi baptem kơ tơlơi kơhma̱l kiăng kơ pap brơi khul tơlơi soh yơh. 

5Abih bang tring trang amăng kwar Yudea laih anŭn abih bang ƀing ană plei plei 
Yerusalaim le̱ng kơ tơbiă nao lăng hăng hơmư̆ Yôhan pơtô. Ƀing gơñu pơhaih 
tơlơi soh gơñu hăng tŭ Yôhan ngă brơi baptem kơ ƀing gơñu amăng krong 
Yurdan yơh. 

6Yôhan buh hơô ao ngă hăng blâo aseh samô, hrăng hơdrăng klĭ jum dar kơiăng 
ñu laih anŭn ƀơ̆ng kơtop hăng ia hơni glai. 

7Laih anŭn anai yơh jing tơlơi Ñu pơtô, “Tơdơi kơ kâo či hơmâo sa čô mơnuih 
yom pơphan hloh kơ kâo, tơl kâo ƀu năng lăp ôh dưi tơkui klĕh brơi hrĕ klĭ juă 
Ñu. 

8Kâo ngă baptem kơ ƀing gih hăng ia, samơ̆ Pô anŭn či ngă baptem kơ ƀing gih 
hăng Yang Bơngăt Hiam yơh.” 

Tơlơi Yêsu Tŭ Baptem Hăng Tŭ Tơlơi Plư 
(Mathiơ 3:13–14:11; Luk 3:21, 22; 4:1-13) 

9Amăng rơnŭk anŭn, Yêsu rai mơ̆ng plei Nazaret amăng kwar Galilê laih anŭn 
tŭ Yôhan ngă brơi baptem kơ Ñu amăng krong Yurdan. 

10Tơdang Yêsu tơgŭ mơ̆ng ia, ñu ƀuh adai pŏk laih anŭn Yang Bơngăt Hiam trŭn 
găm ƀơi Ñu hrup hăng čim pơrơgŏm. 

11Ăt hơmâo mơ̆n hiăp pơhiăp mơ̆ng adai laĭ tui anai, “Ih jing Ană Kâo, jing Pô 
Kâo khăp biă mă; hăng Ih yơh Kâo mơak biă mă.” 

12Ƀơi mông anŭn mơtam, Yang Bơngăt Hiam ba Ñu nao amăng tơdron ha̱r, 

13laih anŭn Ñu dŏ amăng tơdron ha̱r anŭn pă̱pluh hrơi. Pơ anih anŭn Satan plư 
Ñu. Ñu dŏ hăng khul hlô mơnơ̆ng glai laih anŭn ƀing ling jang hiam rai gŭm djru 
kơ Ñu. 

Yêsu Iâu Ƀing Ding Kơna Blung Hlâo 
(Mathiơ 4:12-22; Luk 4:14, 15; 5:1-11) 

14Tơdơi kơ arăng mă krư̆ hĭ Yôhan amăng sang mơnă, Yêsu đuaĭ nao pơ kwar 
Galilê hăng pơtô pơhaih tơlơi pơthâo hiam Ơi Adai yơh. 

15Ñu laĭ tui anai, “Mông hơmâo truh laih. Laih anŭn tơlơi dưi jing ană plei Dêh 
Čar Ơi Adai jĕ truh laih. Kơhma̱l bĕ laih anŭn đaŏ kơnang bĕ kơ tơlơi pơthâo 
hiam!” 

16Tơdang Yêsu rơbat kơtuai ha̱ng ia dơnao Galilê, Ñu ƀuh Simôn hăng adơi gơ̆ 
Andre, hlak trah jal amăng dơnao anŭn, yuakơ ƀing gơñu jing mơnuih trah 
akan. 

17Yêsu laĭ kơ ƀing gơñu tui anai, “Đuaĭ tui Kâo bĕ, laih anŭn Kâo či pơjing hĭ ƀing 
gih jing ƀing mơnuih trah mơnuih.” 

18Ƀơi mông anŭn mơtam, ƀing gơñu lui hĭ jal gơñu hăng đuaĭ tui Yêsu yơh. 

19Tơdang Yêsu hơmâo rơbat ataih ƀiă dơ̆ng laih, Ñu ƀuh Yakơ ană Zebedai wơ̆t 
adơi ñu Yôhan dŏ amăng sŏng hlak pơkra glaĭ hơñuăl gơñu. 

20Ƀu dŏ tơguan dơ̆ng tah, Ñu iâu ƀing gơñu mơtam laih anŭn ƀing gơñu lui hĭ 
ama gơñu Zebedai amăng sŏng hrŏm hăng ƀing mơnuih mă bruă apăh. Giŏng 
anŭn, ƀing gơñu hlŏng đuaĭ tui Yêsu yơh. 

Yêsu Pơsuaih Sa Čô Mơnuih Yang Sat Ngă 
(Luk 4:31-37) 

21Tơdơi kơ anŭn, Yêsu hăng ƀing ding kơna Ñu nao pơ plei Kapharnaoum. 
Tơdang amăng hrơi Saƀat, Yêsu mŭt pơ sang jơnum laih anŭn čơdơ̆ng pơtô 
pơblang yơh. 

22Ƀing mơnuih pơ anŭn hli̱ng hla̱ng biă mă kơ tơlơi Ñu pơtô, yuakơ Ñu pơtô kơ 
ƀing gơ̆ kar hăng Pô hơmâo tơlơi dưi mơyang, ƀu djơ̆ kar hăng ƀing nai pơtô 
tơlơi juăt ôh. 

23Hlak anŭn, hơmâo sa čô mơnuih yang sat ngă amăng sang jơnum ur kraih tui 
anai, 

24“Hơget tơlơi Ih kiăng hăng ƀing gơmơi lĕ, Ơ Yêsu Pô Nazaret hơi? Ih rai kiăng 
pơrai hĭ ƀing gơmơi hă? Kâo thâo krăn hlơi Ih jing, Ih jing Pô rơgoh hiam Ơi 
Adai yơh!” 

25Yêsu pơglŏh kơ ñu tui anai, “Ŏng dŏ rơiăt bĕ! Tơbiă đuaĭ bĕ mơ̆ng mơnuih 
anai!” 

26Yang sat pơañăk gơ̆ kơtang biă mă laih anŭn ur kraih tơbiă đuaĭ hĭ mơ̆ng gơ̆ 
yơh. 

27Abih bang ƀing mơnuih pơ anŭn hli̱ng hla̱ng biă mă, tơl ƀing gơñu pơtơña kơ 
tơdruă tui anai, “Hơget tơlơi anŭn lĕ? Tơlơi pơtô pơblang phrâo hăng tơlơi dưi 
mơyang hă? Pô anai ăt dưi pơđar kơ ƀing yang sat laih anŭn ƀing gơñu ăt tui 
gưt kơ Ñu mơ̆n!” 

28Tơlơi pơthâo phrâo anŭn kơ Yêsu tañ biă mă hing hyu pơ djŏp djang anih 
amăng kwar Galilê yơh. 

Yêsu Pơsuaih Lu Tơlơi Duăm Ruă 
(Mathiơ 8:14-17; Luk 4:38-41) 

29Tơdơi kơ ƀing gơñu tơbiă đuaĭ hĭ mơ̆ng sang jơnum anŭn, ƀing gơñu nao hăng 
Yakơ, Yôhan pơ sang Simôn hăng Andre. 

30Tơhmua đah kơmơi Pêtrôs hlak dŏ duăm đih ƀơi sưng laih anŭn ƀing gơñu 
laĭ pơthâo kơ Yêsu kơ tơlơi ruă anŭn. 

31Yêsu nao mă tơngan gơ̆ hăng rŭ gơ̆ tơgŭ. Tơlơi duăm anŭn suaih hĭ mơtam 
laih anŭn gơ̆ čơdơ̆ng mă bruă djru kơ ƀing gơñu yơh. 

32Ƀơi klăm anŭn tơdơi kơ yang hrơi le ̆  laih, ƀing arăng ba rai pơ Yêsu abih bang 
mơnuih duăm ruă wơ̆t hăng mơnuih yang sat ngă mơ̆n. 

33Abih bang ană plei pơƀut glaĭ ƀơi bah amăng sang anŭn, 

34laih anŭn Yêsu pơsuaih hĭ lu mơta tơlơi dju djuăm duăm ruă laih anŭn Ñu ăt 
puh pơđuaĭ ƀing yang sat mơ̆ng lu ƀing mơnuih yang sat ngă mơ̆n, samơ̆ Ñu khă 
ƀu brơi kơ ƀing yang sat pơhiăp ôh, yuakơ ƀing gơñu thâo krăn hlơi Yêsu jing. 

Yêsu Iâu Laĭ Amăng Anih Hiăl Măl 
(Luk 4:42-44) 

35Tơdang ưm mơguah mơ̆ng lur, Yêsu tơgŭ tơbiă hĭ mơ̆ng sang anŭn hăng nao 
pơ sa boh anih hiăl măl laih anŭn iâu laĭ pơ anih anŭn. 

36Simôn hăng ƀing gơyut ñu nao hơduah sem Yêsu, 

37laih anŭn ƀing gơñu ƀuh Ñu hăng laĭ tui anai, “Abih bang mơnuih hlak hơduah 
sem Ih!” 

38Yêsu laĭ glaĭ kơ ƀing gơñu tui anai, “Brơi kơ ƀing ta nao pơ anih pơkŏn dơ̆ng 
bĕ, jing pơ plei pla jum dar jĕ anai, tui anŭn Kâo kiăng kơ pơtô pơblang pơ anŭn 
mơ̆n. Anŭn yơh jing tơhơnal tơlơi yua hơget Kâo hơmâo rai laih pơ anai.” 

39Tui anŭn, Yêsu nao hyu djŏp djang kwar Galilê, pơtô pơblang amăng sang 
jơnum gơñu hăng puh pơđuaĭ hĭ ƀing yang sat mơ̆ng đơđa ƀing mơnuih pơ 
anŭn. 

Yêsu Pơsuaih Mơnuih Djơ̆ Phŭng 
(Mathiơ 8:1-4; Luk 5:12-16) 

40Hơmâo sa čô mơnuih djơ̆ phŭng rai pơ Yêsu laih anŭn čon tơŭt rơkâo kơ Ñu 
tui anai, “Tơdah Ih kiăng, Ih dưi pơhla̱o hĭ kâo.” 

41Yêsu glưh pran jua, yơr tơngan ruaih ƀơi gơ̆ hăng laĭ tui anai, “Kâo kiăng yơh, 
hla̱o bĕ ih.” 

42Tañ mơtam tơlơi ruă phŭng đuaĭ hĭ laih anŭn gơ̆ hla̱o hĭ yơh. 

43Ƀơi mông anŭn mơtam, Yêsu brơi kơ gơ̆ glaĭ hăng pơkơđiăng tui anai, 

44“Răng bĕ, anăm ră ruai tơlơi anai kơ hlơi hlơi ôh. Samơ̆ nao pơrơđah bĕ ih pô 
pơ khua ngă yang laih anŭn pơyơr bĕ khul gơnam pơyơr ngă yang tui hăng tơlơi 
Môseh pơđar laih yuakơ ih hla̱o laih, kiăng kơ ngă gơ̆ng jơlan kơ ƀing gơñu.” 

45Kơđai glaĭ, pô anŭn tơbiă nao laih anŭn čơdơ̆ng ră ruai hyu djŏp djang pơlar 
tơlơi pơthâo phrâo anŭn kơ arăng. Hơnăl tuč, Yêsu ƀu thâo mŭt pơ plei pla hăng 
tơlơi rơngai ôh, samơ̆ Ñu dŏ pơ gah rơngiao kơ plei pơ anih rơnguă rơnguăn 
yơh. Laih anŭn ƀing mơnuih mơnam ăt rai pơ Ñu mơ̆ng djŏp djang anih yơh. 

Markôs 2 

Yêsu Pơsuaih Mơnuih Rơwen 

(Mathiơ 9:1-8; Luk 5:17-26) 

1Tơdơi kơ anŭn ƀiă hrơi, tơdang Yêsu wơ̆t glaĭ pơ plei Kapharnaoum, ƀing 
mơnuih amăng plei anŭn hơmư̆ kơ tơlơi Ñu hơmâo glaĭ pơ sang laih. 

2Tui anŭn, hơmâo lu mơnuih pơƀut glaĭ tơl ƀu hơmâo anih hŏng dơ̆ng tah, wơ̆t 
hăng gah rơngiao kơ bah amăng mơ̆n, laih anŭn Ñu pơtô boh hiăp Ơi Adai kơ 
ƀing gơñu. 

3Hơmâo đơđa ƀing mơnuih ba rai pơ Ñu sa čô mơnuih rơwen hơmâo pă̱ čô 
čơkŭng. 

4Ƀing gơñu ƀu dưi nao truh pơ Yêsu ôh, yuakơ mơnuih lu biă mă. Tui anŭn, ƀing 
gơñu pŏk hĭ bơbŭng sang gah ngŏ kơ anih Yêsu dŏ. Tơdơi kơ pŏk laih, ƀing gơñu 
pơañreng trŭn pô rơwen anŭn wơ̆t hăng kiao gơ̆ mơ̆n. 

5Tơdang Yêsu ƀuh tơlơi đaŏ gơñu, Ñu laĭ hăng pô rơwen anŭn tui anai, “Ơ gơyut 
hơi, tơlơi soh ih Kâo pap brơi laih.” 

6Hlak anŭn, hơmâo đơđa ƀing nai pơtô tơlơi juăt hlak dŏ pơ anŭn, pơmĭn amăng 
pran jua gơñu tui anai, 

7“Yua hơget pô anai pơhiăp ƀrưh mơhiăh kơ Ơi Adai kar hăng anŭn lĕ? Rơngiao 
kơ Ơi Adai, hlơi pô dưi pap brơi tơlơi soh lĕ?” 

8Ƀơi mông anŭn mơtam, Yêsu thâo amăng pran jua Ñu kơ tơlơi anŭn yơh jing 
tơlơi ƀing gơñu pơmĭn amăng pran jua gơñu. Tui anŭn, Ñu laĭ kơ ƀing gơñu tui 
anai, “Yua hơget ƀing gih pơmĭn amăng pran jua gih hơdôm tơlơi anŭn lĕ? 

9Tơdang laĭ kơ pô rơwen tui anŭn, tơlơi pă Ơi Adai dưi ngă tơlơi dưi mơyang 
Ñu amuñ hloh lĕ, ‘Tơlơi soh ih Kâo pap brơi laih,’ ƀôdah ‘Tơgŭ bĕ laih anŭn mă 
kiao ih hăng rơbat nao bĕ’? 

10Samơ̆ kiăng kơ ƀing gih thâo kơ tơlơi Ană Mơnuih hơmâo tơlơi dưi ƀơi lŏn 
tơnah anai kiăng kơ pap brơi hơdôm tơlơi soh.” Tui anŭn, ñu pơđar kơ pô 
rơwen anŭn tui anai, 

11“Kâo pơđar kơ ih, tơgŭ bĕ laih anŭn mă kiao ih hăng glaĭ pơ sang bĕ.” 

12Pô rơwen anŭn pơyut tơgŭ, mă ba kiao gơ̆ pô hăng rơbat tơbiă ƀơi anăp abih 
bang ƀing gơñu. Tơlơi anŭn ngă kơ rĭm čô hli̱ng hla̱ng biă mă laih anŭn ƀing 
gơñu bơni hơơč kơ Ơi Adai tui anai, “Ƀing ta aka ƀu ƀuh djơ̆ ôh tơlơi truh kar 
hăng anai!” 

Yêsu Iâu Lêwi 
(Mathiơ 9:9-13; Luk 5:27-32) 

13Sa wơ̆t dơ̆ng Yêsu tơbiă nao pơ ha̱ng ia dơnao. Sa tơpul mơnuih lu nao pơ Ñu 
laih anŭn Ñu čơdơ̆ng pơtô kơ ƀing gơñu yơh. 

14Tơdang Ñu hlak rơbat nao pơ anih anŭn, Ñu ƀuh Lêwi ană đah rơkơi Alphê 
dŏ mă bruă ring jia ƀơi anih mă jia. Ñu laĭ kơ gơ̆ tui anai, “Đuaĭ tui Kâo bĕ.” Gơ̆ 
tơgŭ hăng đuaĭ tui Yêsu mơtam. 

15Tơdang Yêsu hlak dŏ ƀơ̆ng huă pơ sang Lêwi, hơmâo lu ƀing ring jia wơ̆t ƀing 
mơnuih soh pơkŏn dŏ ƀơ̆ng huă hrŏm hăng Ñu wơ̆t hăng ƀing ding kơna Ñu 
mơ̆n, yuakơ hơmâo lu mơnuih đuaĭ tui Yêsu. 

16Tơdang ƀing nai pơtô tơlơi juăt hăng ƀing Pharisai ƀuh Yêsu hlak dŏ ƀơ̆ng 
huă hrŏm hăng ƀing ring jia laih anŭn hăng ƀing mơnuih soh pơkŏn, ƀing gơñu 
tơña kơ ƀing ding kơna Yêsu tui anai, “Yua hơget Yêsu ƀơ̆ng huă hrŏm hăng 
ƀing ring jia laih anŭn hăng ƀing mơnuih soh pơkŏn anŭn lĕ?” 

17Tơdang Yêsu hơmư̆ tơlơi anŭn, Ñu laĭ kơ ƀing gơñu tui anai, “Ƀu djơ̆ ƀing hiam 
drơi jan ôh kiăng kơ nai pơjrao, samơ̆ ƀing duăm ruă yơh kiăng. Kâo rai ƀu djơ̆ 
kiăng kơ iâu ƀing mơnuih tơpă hơnơ̆ng ôh, samơ̆ kiăng kơ iâu ƀing mơnuih soh 
yơh.” 

Arăng Tơña Kơ Yêsu Kơ Tơlơi Iâu Laĭ Kŏm Ƀơ̆ng Huă 
(Mathiơ 9:14-17; Luk 5:33-39) 

18Hlak anŭn, ƀing ding kơna Yôhan wơ̆t hăng ƀing Pharisai iâu laĭ kŏm ƀơ̆ng 
huă. Hơmâo đơđa mơnuih rai tơña kơ Yêsu tui anai, “Hiư̆m pă ƀing ding kơna 
Yôhan hăng ƀing ding kơna ƀing Pharisai iâu laĭ kŏm ƀơ̆ng huă, samơ̆ ƀing ding 
kơna Ih ƀu iâu laĭ kŏm ƀơ̆ng huă ôh lĕ?” 

19Yêsu laĭ glaĭ tui anai, “Hiư̆m pă ƀing tuai kơ pô met han dưi kŏm ƀơ̆ng huă 
tơdang pô met han anŭn hlak dŏ hăng ƀing gơñu lĕ? Ƀing gơñu ƀu dưi kŏm ƀơ̆ng 
huă ôh tơdang pô met han anŭn ăt dŏ hrŏm hăng ƀing gơñu. 

20Samơ̆ hrơi mông truh tơdang pô met han arăng či mă pơđuaĭ hĭ mơ̆ng ƀing 
gơñu, laih anŭn ƀơi hrơi anŭn yơh ƀing gơñu či kŏm ƀơ̆ng huă.” 

21“Ƀu hơmâo hlơi pô ôh sĭt bơnăl phrâo kiăng kơ bal ƀơi ao so. Tơdah ñu ngă 
tui anŭn, sĭt črăn bơnăl phrâo anŭn či kơtŭng hĭ bơnăl ao so anŭn laih anŭn ngă 
brơi kơ anih tơĭ anŭn či tơyač prŏng tui yơh. 

22Laih anŭn kŏn hơmâo lơi hlơi pô pioh tơpai phrâo amăng ge̱t klĭ so. Tơdah ñu 
ngă tui anŭn, tơpai phrâo či blŭk pơčah hĭ ge̱t klĭ so hăng ngă kơ tơpai anŭn hŏk 

hĭ yơh, laih anŭn ge̱t klĭ anŭn ăt či răm hĭ mơ̆n. Samơ̆ ñu khŏm tuh tơpai phrâo 
amăng ge̱t klĭ phrâo yơh.” 

Yêsu Jing Khua Kơ Hrơi Saƀat 
(Mathiơ 12:1-8; Luk 6:1-5) 

23Ƀơi hrơi Saƀat, tơdang Yêsu găn nao amăng đang hơma pơdai arăng laih anŭn 
tơdang ƀing ding kơna Ñu hlak rơbat nao, ƀing gơñu čơdơ̆ng ruač mă pơdai. 

24Ƀing Pharisai laĭ kơ Ñu tui anai, “Lăng adih, yua hơget ƀing ding kơna Ih ngă 
ƀu djơ̆ hăng tơlơi juăt ta kiăng kơ ngă ôh amăng hrơi Saƀat lĕ?” 

25Samơ̆ Yêsu laĭ glaĭ tui anai, “Hiư̆m pă ƀing gih ƀu hơmâo đŏk ôh hă kơ tơlơi 
pơtao Dawid ngă laih tơdang ñu hăng ƀing đuaĭ tui ñu hlak rơpa kơƀah kiăng 
biă mă? 

26Ñu mŭt pơ wăl tơdron amăng Sang Yang hăng khăn Ơi Adai laih anŭn ƀơ̆ng 
ƀañ tơpŭng pơyơr laih kơ Ơi Adai. Tui hăng tơlơi juăt ta, ƀañ anŭn kơnơ̆ng ƀing 
khua ngă yang đôč dưi ƀơ̆ng, samơ̆ ñu ăt brơi kơ ƀing gŏp hrŏm hăng ñu mă 
ƀơ̆ng mơ̆n.”  

27Giŏng anŭn, Yêsu laĭ kơ ƀing gơñu tui anai, “Ơi Adai pơjing rai hrơi Saƀat 
kiăng kơ jing tŭ yua kơ mơnuih mơnam laih anŭn ƀu djơ̆ Ơi Adai pơjing rai 
mơnuih pioh kơ djă̱ pioh hrơi Saƀat ôh. 

28Hơnŭn yơh, Kâo, jing Ană Mơnuih, jing khua kơ hrơi Saƀat yơh!” 

Markôs 3 

Yêsu Pơsuaih Mơnuih Jo Tơngan 

(Mathiơ 12:9-14; Luk 6:6-11) 

1Ƀơi hrơi pơkŏn dơ̆ng, Yêsu nao pơ sang jơnum pơtô laĭ. Pơ anih anŭn hơmâo 
sa čô mơnuih jo tơngan. 

2Ƀing gơñu hlak dŏ hơduah sem tơhơnal tơlơi kiăng kơ phŏng kơđi kơ Yêsu, tui 
anŭn ƀing gơñu dŏ lăng pơñen tơdang Yêsu či pơsuaih hĭ pô jo anŭn ƀơi hrơi 
Saƀat mơ̆n thâo. 

3Yêsu laĭ kơ pô jo tơngan anŭn tui anai, “Rơkâo kơ ih rai dŏ dơ̆ng bĕ ƀơi gah 
anăp kơ abih bang.” 

4Giŏng anŭn, Yêsu tơña kơ ƀing gơñu tui anai, “Kâo tơña kơ ƀing gih, tui tơlơi 
juăt ta, amăng hrơi Saƀat ƀing ta dưi ngă hiam ƀôdah ngă sat, kiăng kơ pơklaih 
tơlơi hơdip ƀôdah pơrai hĭ tơlơi hơdip lĕ?” Samơ̆ ƀing gơñu ăt dŏ rơiăt đôč. 

5Yêsu lăng jum dar pơ ƀing gơñu hăng tơlơi hil, ruă pran biă mă kơ hơdôm pran 
jua khăng gơñu, laih anŭn Ñu laĭ kơ pô jo tơngan anŭn tui anai, “Yơr tơbiă bĕ 
tơngan ih.” Gơ̆ yơr tơbiă laih anŭn tơngan gơ̆ suaih hĭ mơtam. 

6Giŏng anŭn, ƀing Pharisai tơbiă đuaĭ hĭ mơ̆ng anih anŭn laih anŭn čơdơ̆ng 
pơčrŏng sai hăng ƀing Hêrôd hiư̆m kiăng dưi pơdjai hĭ Yêsu. 

Ƀing Mơnuih Lu Đuaĭ Tui Yêsu 

7Yêsu đuaĭ hĭ hrŏm hăng ƀing ding kơna Ñu nao pơ ha̱ng ia dơnao laih anŭn 
hơmâo ƀing mơnuih lu mơ̆ng kwar Galilê đuaĭ tui Ñu. 

8Tơdang ƀing gơñu hơmư̆ abih bang tơlơi Yêsu hlak ngă, hơmâo lu mơnuih rai 
mơ̆ng kwar Yudea, plei Yerusalaim, tring Idumea laih anŭn mơ̆ng anih tring gah 
adih kơ krong Yurdan wơ̆t hăng tring jum dar plei Tir hăng plei Sidôn mơ̆n. 

9Yuakơ hơmâo lu mơnuih biă mă rai, tui anŭn Ñu pơtă kơ ƀing ding kơna Ñu 
prap pre brơi kơ Ñu sa boh sŏng anet kiăng kơ ƀing mơnuih lu ƀu pơkơhñet hĭ 
Ñu ôh. 

10Laih anŭn dơ̆ng yuakơ Ñu hơmâo pơsuaih laih lu mơnuih, tui anŭn hơmâo lu 
mơnuih duăm ruă pơkơhñet rai kiăng kơ ruaih djơ̆ Ñu. 

11Tơdang ƀing mơnuih yang sat ngă ƀuh Yêsu, ƀing gơñu bon kơkuh ƀơi anăp 
Ñu hăng ur kraih tui anai, “Ih jing Ană Ơi Adai.” 

12Samơ̆ Yêsu khă kơ ƀing gơñu anăm ră ruai Ñu kơ arăng ôh. 
Yêsu Ruah Mă Pluh-Dua Čô Ding Kơna 

(Mathiơ 10:1-4; Luk 6:12-16) 

13Giŏng anŭn, Yêsu đĭ pơ bŏl čư̆ laih anŭn iâu rai ƀing ding kơna Ñu ruah mă, 
tui anŭn ƀing gơñu rai pơ Ñu yơh. 

14Yêsu ruah mă pluh-dua čô laih anŭn pơanăn ƀing gơ̆ jing ƀing ding kơna 
pơjao, kiăng kơ ƀing gơ̆ dưi dŏ hăng Ñu laih anŭn Ñu dưi pơkiaŏ ƀing gơ̆ nao 
pơtô pơblang, 

15hăng hơmâo tơlơi dưi puh pơđuaĭ hĭ ƀing yang sat. 

16Anai yơh jing anăn ƀing pluh-dua čô Ñu hơmâo ruah mă laih: Simôn, pô Yêsu 
pơanăn Pêtrôs, 

17Yakơ ană đah rơkơi Zebedai hăng adơi ñu Yôhan, jing ƀing Yêsu pơanăn gơñu 
jing Boanêrges, kiăng laĭ ƀing Ană Đah Rơkơi Grŏm, 

18Andre, Philip, Bartholomê, Mathiơ, Thômas, Yakơ ană Alphê, Thađê, Simôn 
Zealôt, 

19laih anŭn Yudas Iskariôt, jing pô pơblư̆ lui hĭ Yêsu. 
Yêsu Hăng Bêlsebul 

(Mathiơ 12:22-32; Luk 11:14-23; 12:10) 

20Giŏng anŭn, Yêsu hăng ƀing ding kơna Ñu mŭt amăng sa boh sang laih anŭn 
ƀing mơnuih lu ăt pơƀut glaĭ pơ anŭn dơ̆ng, tui anŭn tơl Ñu hăng ƀing ding kơna 
Ñu ƀu dưi ƀơ̆ng huă ôh. 

21Tơdang ƀing adơi ai Ñu hơmư̆ kơ tơlơi anŭn, ƀing gơñu nao kiăng kơ mă Yêsu 
glaĭ, yuakơ ƀing gơñu laĭ tui anai, “Ñu jing hưt laih.” 

22Samơ̆ ƀing nai pơtô tơlơi juăt, jing ƀing rai mơ̆ng plei Yerusalaim, laĭ tui anai, 
“Ñu jing mơnuih yang Bêlsebul ngă. Hăng tơlơi dưi mơ̆ng khua yang sat anŭn 
yơh ñu dưi puh pơđuaĭ hĭ yang sat.” 

23Tui anŭn, Yêsu iâu rai ƀing gơñu laih anŭn pơhiăp hăng ƀing gơñu hăng tơlơi 
pơhơmutu tui anai, “Hiư̆m Satan dưi puh pơđuaĭ hĭ Satan lĕ? 

24Tơdah sa boh dêh čar pơkăh pơpha tơdruă ñu pô, čar anŭn ƀu dưi dŏ kơjăp 
ôh. 

25Tơdah sa boh sang anŏ pơkăh pơpha tơdruă gơñu pô, sang anŏ anŭn ƀu dưi 
dŏ kơjăp ôh. 

26Laih anŭn tơdah Satan pơkơdơ̆ng glaĭ hăng ñu pô, ñu ƀu dưi dŏ kơjăp ôh laih 
anŭn tơlơi hơnăl tuč ñu či truh yơh. 

27Sĭt yơh, ƀu hơmâo hlơi pô ôh dưi mŭt pơ sang pô kơtang hăng mă pơđuaĭ hĭ 
dram gơnam pô kơtang anŭn tơdah ñu anŭn ƀu akă hĭ ôh pô kơtang anŭn hlâo. 
Giŏng anŭn, ñu anŭn dưi klĕ mă sang pô kơtang anŭn yơh. 

28Kâo laĭ hăng ƀing gih sĭt biă mă, abih bang tơlơi soh laih anŭn tơlơi ƀrưh 
mơhiăh mơnuih mơnam pơhiăp pơkơdơ̆ng glaĭ hăng Ơi Adai, ƀing gơñu dưi tŭ 
tơlơi pap brơi yơh, 

29samơ̆ hlơi pơhiăp ƀrưh mơhiăh pơkơdơ̆ng glaĭ hăng Yang Bơngăt Hiam, ñu 
anŭn ƀu dưi tŭ tơlơi pap brơi ôh. Ñu anŭn soh hĭ truh kơ hlŏng lar yơh.” 

30Yêsu laĭ tui anŭn yuakơ ƀing gơñu hơmâo laĭ laih hăng Ñu tui anai, “Ñu hơmâo 
yang sat ngă.” 

Amĭ Hăng Ƀing Adơi Yêsu 
(Mathiơ 12:46-50; Luk 8:19-21) 

31Giŏng anŭn, amĭ Yêsu hăng ƀing adơi Ñu truh pơ sang Ñu hlak pơtô pơblang. 
Ƀing gơñu dŏ pơ gah rơngiao sang laih anŭn pơđar kơ arăng nao iâu brơi Yêsu 
brơi kơ ƀing gơñu. 

32Ƀing mơnuih lu hlak dŏ jum dar Ñu laih anŭn ƀing arăng laĭ pơthâo kơ Yêsu 
tui anai, “Amĭ Ih hăng ƀing adơi Ih dŏ pơ rơngiao hlak hơduah sem Ih.” 

33Ñu tơña tui anai, “Hlơi jing amĭ Kâo laih anŭn ƀing adơi Kâo lĕ?” 

34Giŏng anŭn, Ñu lăng nao pơ ƀing mơnuih dŏ jum dar Ñu laih anŭn laĭ tui anai, 
“Anai yơh jing amĭ Kâo laih anŭn ƀing adơi Kâo! 

35Anŭn jing hlơi pô ngă tui tơlơi Ơi Adai kiăng, ñu anŭn yơh jing ayŏng adơi, 
amai adơi laih anŭn amĭ kâo.” 

Markôs 4 

Tơlơi Pơhơmutu Kơ Mơnuih Sai Pơjĕh Pơdai 

(Mathiơ 13:1-9; Luk 8:4-8) 

1Hơmâo sa wơ̆t, Yêsu čơdơ̆ng pơtô pơblang ƀơi ha̱ng ia dơnao. Hơmâo ƀing 
mơnuih lu biă mă pơƀut glaĭ jum dar Ñu, tơl Ñu đĭ dŏ be̱r ƀơi sa boh sŏng amăng 
ia anŭn, tơdang anŭn ƀing mơnuih lu anŭn dŏ ƀơi kơdư kơtuai ha̱ng. 

2Ñu yua lu tơlơi pơhơmutu pơtô pơblang kơ ƀing gơñu lu mơta tơlơi laih anŭn 
Ñu pơtô tui anai, 

3“Hơmư̆ bĕ, hơmâo sa čô mơnuih ngă hơma tơbiă nao kiăng kơ sai pơjĕh pơdai 
ñu. 

4Tơdang ñu dŏ sai pơjĕh anŭn, đơđa pơjĕh le ̆  ƀơi tơlo̱ng jơlan laih anŭn čim 
brĭm rai čŏh ƀơ̆ng hĭ. 

5Hơmâo đơđa pơjĕh le ̆  ƀơi lŏn rơga, jing anih ƀu hơmâo lŏn lu ôh. Pơjĕh anŭn 
čăt đĭ tañ mơtam yuakơ lŏn anŭn đêl đơi. 

6Samơ̆ tơdang yang hrơi tơbiă laih, pơđiă ha̱ng hĭ anăh anŭn laih anŭn gliu hĭ 
yuakơ ƀu hơmâo akha ôh. 

7Hơmâo đơđa pơjĕh pơkŏn le ̆  amăng khul rơ̆k drơi laih anŭn rơ̆k drơi anŭn čăt 
đĭ hăng ket hĭ anăh anŭn. Tui anŭn, pơjĕh anŭn ƀu dưi pơtơbiă rai boh pơdai 
ôh. 

8Hơmâo đơđa pơjĕh pơkŏn dơ̆ng le ̆  djơ̆ ƀơi lŏn hiam. Ñu čăt đĭ mơtam laih anŭn 
pơtơbiă rai boh pơdai klâopluh wơ̆t, nămpluh wơ̆t laih anŭn sa-rơtuh wơ̆t lu 
hloh yơh.” 

9Giŏng anŭn, Yêsu pơtô dơ̆ng tui anai, “Hlơi pô amăng ƀing gih hơmâo tơngia 
kiăng kơ hơmư̆, brơi ñu pơđi̱ng hơmư̆ bĕ!” 

Tơhơnal Tơlơi Yêsu Yua Tơlơi Pơhơmutu 
(Mathiơ 13:10-17; Luk 8:9, 10) 

10Tơdang Yêsu dŏ hơjăn, ƀing ding kơna Ñu pluh-dua čô wơ̆t hăng ƀing pơkŏn 
dơ̆ng dŏ jum dar Ñu tơña Ñu kơ hơdôm tơlơi pơhơmutu anŭn yơh. 

11Ñu laĭ kơ ƀing gơñu tui anai, “Kơ ƀing gih Ơi Adai hơmâo brơi tơlơi dưi thâo 
hluh laih tơlơi bruă yom hơgŏm kơ Dêh Čar Ơi Adai, samơ̆ kơ ƀing pơkŏn, Kâo 
yua tơlơi pơhơmutu kiăng pơhiăp hăng ƀing gơñu, 

12tui anŭn, “ ‘Ƀing gơñu či lăng samơ̆ ƀu ƀuh ôh, ƀing gơñu či hơmư̆ samơ̆ ƀu 
thâo hluh ôh; yuakơ tơdah ƀing gơñu ƀuh hăng thâo hluh ƀing gơñu či kiăng 
wơ̆t glaĭ laih anŭn či tŭ tơlơi pap brơi yơh!’ ” 

13Giŏng anŭn, Yêsu laĭ kơ ƀing gơñu tui anai, “Ƀing gih ƀu thâo hluh kơ tơlơi 
pơhơmutu anŭn ôh hă? Tui anŭn, hiư̆m pă ƀing gih dưi thâo hluh hơdôm tơlơi 
pơhơmutu pơkŏn lĕ? 

14Pô sai pơjĕh jing pô sai boh hiăp Ơi Adai. 

15Hơmâo đơđa mơnuih hrup hăng pơjĕh ƀơi jơlan, jing anih arăng sai pơjĕh. 
Anŭn jing ƀing mơnuih tơdang ƀing gơñu hơmâo hơmư̆ laih tơlơi arăng pơtô 
pơblang, Satan rai hăng mă pơđuaĭ hĭ boh hiăp anŭn jing boh hiăp arăng sai laih 
amăng ƀing gơñu. 

16Ƀing pơkŏn kar hăng pơjĕh arăng sai le ̆  ƀơi lŏn rơga, jing ƀing mơnuih hơmư̆ 
boh hiăp laih anŭn ƀing gơñu tŭ mă hăng tơlơi mơak mơai yơh. 

17Samơ̆ yuakơ ƀing gơñu ƀu hơmâo akha dơlăm ôh, ƀing gơñu kơnơ̆ng dŏ kơjăp 
ƀiă đôč. Tơdang tơlơi gleh tơnap ƀôdah tơlơi kơpĭ kơpe̱t truh rai yuakơ boh 
hiăp Ơi Adai, ƀing gơñu tañ hơngah lui hĭ mơtam yơh. 

18Hơmâo đơđa ƀing pơkŏn, hrup hăng pơjĕh le ̆  ƀơi khul rơ̆k drơi, hơmư̆ boh 
hiăp Ơi Adai, 

19samơ̆ tơlơi ƀlơ̆ng bơngơ̆t kơ tơlơi hơdip ră anai, tơlơi hưp kluh kơ mŭk 
dram laih anŭn khul tơlơi amoaih kiăng pơkŏn mŭt rai hăng ket hĭ boh hiăp Ơi 
Adai, ngă brơi kơ pơjĕh anŭn ƀu dưi pơtơbiă rai boh pơdai ôh. 

20Samơ̆ ƀing pơkŏn dơ̆ng, kar hăng pơjĕh le ̆  ƀơi lŏn hiam, hơmư̆ boh hiăp Ơi 
Adai, mă tŭ laih anŭn pơtơbiă rai boh pơdai yơh truh kơ klâopluh, nămpluh 
ƀôdah truh kơ sa-rơtuh wơ̆t lu hloh kơ pơjĕh hơmâo sai laih yơh.” 

Tơlơi Pơhơmutu Kơ Apui Kơđen 
(Luk 8:16-18) 

21Yêsu pơtô pơblang dơ̆ng kơ ƀing gơñu tui anai, “Ƀu hơmâo ôh hlơi pô čuh 
apui kơđen laih anŭn go̱m hĭ hăng kơƀai ƀôdah pioh apui anŭn gah yŭ kơ sưng 
pĭt, samơ̆ ñu pioh apui anŭn ƀơi gơ̆ng tơkai kơđen yơh. 

22Yuakơ hơget tơlơi pơdŏp či rơđah tơbiă hĭ yơh tơdơi kơ anŭn, laih anŭn hơget 
tơlơi hơgŏm či thâo krăn tơđah amăng tơlơi bơngač yơh. 

23Tơdah hlơi pô hơmâo tơngia kiăng kơ hơmư̆, brơi kơ ñu pơđi̱ng hơmư̆ bĕ!” 

24Yêsu laĭ dơ̆ng tui anai, “Tui anŭn, răng bĕ kơ tơlơi ƀing gih hơmư̆. Tơlơi pơkă 
gir kiăng kơ thâo hluh pă ƀing gih yua kiăng kơ tŭ mă tơlơi thâo hluh, ăt tơlơi 
pơkă kar hăng anŭn mơ̆n ƀing gih či tŭ mă, laih anŭn ƀing gih ăt či tŭ mă lu hloh 
dơ̆ng mơ̆n. 

25Yuakơ hlơi pô hơmâo dơ̆ pă tơlơi thâo hluh, Ơi Adai či brơi thim dơ̆ng yơh. 
Hlơi pô ƀu hơmâo ôh tơlơi thâo hluh, wơ̆t tơdah hơget tơlơi thâo hluh ñu pơmĭn 
ñu hơmâo, Ơi Adai či mă pơđuaĭ hĭ hơget tơlơi ñu hơmâo anŭn mơ̆n.” 

Tơlơi Pơhơmutu Kơ Pơjĕh Pơdai Čăt Prŏng Tui 

26Yêsu ăt laĭ tui anai dơ̆ng, “Anai yơh hiư̆m dêh čar Ơi Adai jing. Anŭn jing kar 
hăng sa čô mơnuih sai pơjĕh pơdai amăng hơma ñu. 

27Mlam hăng hrơi, ñu pĭt ƀôdah tơgŭ, pơjĕh anŭn čăt đĭ prŏng tui yơh wơ̆t tơdah 
ñu pô ƀu thâo hluh ôh hiư̆m pă pơjĕh anŭn čăt đĭ. 

28Lŏn yơh ngă brơi kơ gơnam tăm čăt đĭ hăng pơtơbiă boh. Blung hlâo hơmâo 
phŭn, giŏng anŭn hơmâo mŭng laih anŭn mŭng anŭn hơmâo bă hăng pơdai yơh. 

29Tơl pơdai anŭn tơsă laih, pô sai mă mơnêk yuă yơh, yuakơ bơyan hơpuă 
hơmâo truh laih.” 

Tơlơi Pơhơmutu Kơ Pơjĕh Añăm Hơbơi 
(Mathiơ 13:31, 32, 34; Luk 13:18, 19) 

30Yêsu laĭ dơ̆ng tui anai, “Hơget ƀing ta či pơkơnăl kơ dêh čar Ơi Adai ƀôdah 
hơget tơlơi pơhơmutu ƀing ta či yua kiăng pơruai lĕ? 

31Dêh čar anŭn jing kar hăng pơjĕh añăm hơbơi, jing pơjĕh anet hloh kơ abih 
bang pơjĕh arăng pla ƀơi lŏn yơh. 

32Samơ̆ tơdang pơjĕh anŭn arăng pla laih, pơjĕh anŭn čăt đĭ laih anŭn jing hĭ 
gơnam tăm prŏng hloh amăng abih bang gơnam tăm amăng đang, hơmâo khul 
than prŏng tơl khul čim brĭm hăng adai dưi kơđap ƀơi tơu kơyâo anŭn yơh.” 

33Hăng lu tơlơi pơhơmutu kar hăng anŭn yơh Yêsu pơtô pơblang boh hiăp Ơi 
Adai kơ ƀing gơñu dơ̆ pă ƀing gơñu dưi thâo hluh yơh. 

34Yêsu pơtô pơblang kơ ƀing gơñu le̱ng kơ yua tơlơi pơhơmutu. Samơ̆ tơdang 
Ñu dŏ hơjăn hăng ƀing ding kơna Ñu, Ñu pŏk pơblang abih bang tơlơi 
pơhơmutu anŭn yơh. 

Yêsu Pơkhư̆ Hĭ Rơbŭ Kơthel 
(Mathiơ 8:23-27; Luk 8:22-25) 

35Tơdang klăm truh laih amăng hrơi anŭn, Yêsu laĭ hăng ƀing ding kơna Ñu tui 
anai, “Nă, ƀing ta nao bĕ pơ ha̱ng gah adih ia dơnao anai.” 

36Tơdang ƀing gơñu đuaĭ lui hĭ ƀing mơnuih lu, ƀing gơñu hơmâo Yêsu nao 
hrŏm hăng ƀing gơñu amăng sŏng. Ăt hơmâo khul sŏng pơkŏn dơ̆ng mơ̆n nao 
hrŏm hăng ƀing gơñu. 

37Hơmâo sa angĭn rơbŭ kơthel prŏng thut rai laih anŭn jơlah ia klă̱ nao pơ sŏng 
tơl sŏng jĕ či bă hăng ia mơtam yơh. 

38Yêsu ăt dŏ pĭt pơ gah klon sŏng ƀơi hơnăl akŏ. Ƀing ding kơna râo Ñu hăng laĭ 
tui anai, “Ơ Nai ăh, Ih ƀu bơngơ̆t ôh kơ ƀing ta jĕ či tram laih hă?” 

39Yêsu tơgŭ, pơkhư̆ hĭ angĭn hăng laĭ kơ jơlah ia tui anai, “Rơiăt bĕ! Hơđơ̆ng bĕ!” 
Giŏng anŭn, angĭn hơđơ̆ng tui laih anŭn dŏ hĭ lơlĕh mơtam. 

40Ñu laĭ hăng ƀing ding kơna Ñu tui anai, “Yua hơget ƀing gih huĭ bra̱l lĕ? Ƀing 
gih ƀu hơmâo tơlơi đaŏ kơnang ôh hă?” 

41Ƀing ding kơna huĭ tơtư̆ biă mă hăng pơtơña kơ tơdruă gơñu tui anai, “Hlơi 
Pô anai jing tơl angĭn hăng jơlah ia ăt gưt tui Ñu mơ̆n lĕ?” 

Markôs 5 

Yêsu Pơsuaih Mơnuih Yang Sat Ngă 

(Mathiơ 8:28-34; Luk 8:26-39) 

1Ƀing gơñu găn ia dơnao anŭn hăng nao truh pơ tring Garasênos. 

2Tơdang Yêsu tơbiă mơ̆ng sŏng, hơmâo sa čô mơnuih yang sat ngă tơbiă rai 
mơ̆ng anih pơsat nao bưp Ñu. 

3Mơnuih anŭn juăt dŏ amăng anih pơsat laih anŭn ƀu hơmâo hlơi pô ôh dơ̆ng 
tah dưi mă akă hĭ ñu, wơ̆t tơdah akă hăng hrĕ čuăk tŭ mơ̆n. 

4Yuakơ hơmâo lu wơ̆t laih arăng akă tơngan hăng anŭh hĭ tơkai ñu, samơ̆ ñu 
kơtŭng hĭ hrĕ čuăk pơsơi laih anŭn wŏk kơjŏh hĭ anŭh pơsơi mơ̆ng tơkai ñu. Ƀu 
hơmâo hlơi pô ôh kơtang dưi pơkơ̆ng hĭ ñu. 

5Hrơi mlam ñu dŏ amăng khul anih pơsat laih anŭn amăng khul bŏl čư̆ ur 
pơkrao hăng khăt ñu pô hăng khul pơtâo. 

6Tơdang ñu ƀuh Yêsu mơ̆ng ataih, ñu đuaĭ rai hăng tŏ tơŭt ƀơi anăp Yêsu. 

7Ñu ur pơhiăp kraih krin biă mă tui anai, “Ơ Yêsu, Ană Ơi Adai Glông Hloh hơi, 
hơget Ih pơtơpăk hăng kâo lĕ? Ƀuăn bĕ hăng tơlơi hơdip Ơi Adai kơ tơlơi Ih ƀu 
či pơtơnap hĭ kâo ôh!” 

8Ñu laĭ tui anŭn yuakơ Yêsu hơmâo pơđar laih kơ ñu tui anai, “Ơ yang sat, tơbiă 
đuaĭ bĕ mơ̆ng mơnuih anai!” 

9Giŏng anŭn, Yêsu tơña kơ ñu tui anai, “Hlơi anăn ŏng lĕ?” Ñu laĭ glaĭ tui anai, 
“Anăn kâo jing Ling Tơhan, yuakơ ƀing gơmơi jing lu.” 

10Laih anŭn ñu kwưh rơkâo Yêsu nanao anăm puh pơđuaĭ hĭ ôh ƀing gơñu tơbiă 
đuaĭ hĭ mơ̆ng tring anŭn. 

11Hlak anŭn, hơmâo sa tơpul bơbui lu biă mă hlak dŏ čuk ƀơ̆ng jĕ ƀơi tơkai bŏl 
čư̆. 

12Tui anŭn, ƀing yang sat kwưh rơkâo kơ Yêsu tui anai, “Pơkiaŏ bĕ ƀing gơmơi 
dŏ amăng tơpul bơbui anŭn; brơi bĕ kơ ƀing gơmơi mŭt amăng gơñu.” 

13Yêsu brơi yơh laih anŭn ƀing yang sat tơbiă mơ̆ng mơnuih anŭn hăng nao mŭt 
amăng tơpul bơbui anŭn. Tơpul bơbui anŭn jĕ kơ dua-rơbâo drơi ječ ameč đuaĭ 
kơdâo mơ̆ng hơ̆ng dơ̆ng kơdư trŭn pơ dơnao ia hăng djai tram hĭ abih. 

14Ƀing wai bơbui đuaĭ glaĭ pơruai tơlơi truh anŭn amăng rĭm plei pla jum dar. 
Tui anŭn, ƀing ană plei pơ anŭn tơbiă rai kiăng kơ lăng hơget tơlơi hơmâo truh 
laih yơh. 

15Tơdang ƀing gơñu rai pơ Yêsu, ƀing gơñu ƀuh pô ƀing yang sat ngă hlâo adih 
anŭn dŏ be̱r pơ anŭn, buh sum ao laih anŭn tơlơi pơmĭn gơ̆ tơngăl laih. Tui 
anŭn, ƀing gơñu huĭ hyưt biă mă. 

16Hơdôm ƀing hơmâo ƀuh laih tơlơi truh anŭn ruai glaĭ kơ ƀing ană plei hơget 
tơlơi hơmâo truh laih kơ pô ƀing yang sat ngă anŭn laih anŭn ăt ruai kơ tơlơi 
tơpul bơbui anŭn mơ̆n. 

17Giŏng anŭn, ƀing gơñu čơdơ̆ng rơkâo kơ Yêsu tơbiă đuaĭ mơ̆ng tring gơñu 
yơh. 

18Tơdang Yêsu wơ̆t glaĭ pơ sŏng, pô yang ngă anŭn, kwưh rơkâo kiăng kơ đuaĭ 
tui Ñu yơh. 

19Yêsu ƀu brơi ôh, samơ̆ Ñu laĭ tui anai, “Wơ̆t glaĭ bĕ pơ sang ih laih anŭn pơhaih 
bĕ kơ ƀing gơñu hơdôm bruă Khua Yang hơmâo ngă laih kơ ih laih anŭn hiư̆m 
pă Ñu hơmâo khăp pap laih kơ ih.” 

20Tui anŭn, ñu glaĭ laih anŭn čơdơ̆ng ruai hyu amăng kwar Dekapolis hơdôm 
tơlơi Yêsu hơmâo ngă laih kơ ñu. Laih anŭn abih bang mơnuih hơmư̆ hli̱ng 
hla̱ng yơh. 

Yêsu Pơsuaih Laih Anŭn Pơhơdip 
(Mathiơ 9:18-26; Luk 8:40-56) 

21Tơdang Yêsu đĭ sŏng găn nao pơ ha̱ng gah adih kơ ia dơnao laih, hơmâo ƀing 
mơnuih lu pơƀut glaĭ jum dar Ñu tơdang Ñu dŏ ƀơi ha̱ng ia dơnao. 

22Giŏng anŭn, hơmâo sa čô amăng ƀing khua wai sang jơnum anăn ñu Yairus 
nao pơ anih anŭn. Tơdang ñu bưp Yêsu, ñu bon ƀơi tơkai Yêsu, 

23laih anŭn kwưh rơkâo kơ Yêsu tui anai, “Ană dra anet kâo jĕ či djai laih. Rơkâo 
kơ Ih rai ăh bĕ tơngan ƀơi ñu kiăng kơ ñu či suaih hăng hơdip.” 

24Tui anŭn, Yêsu nao hăng ñu yơh. Hơmâo lu mơnuih đuaĭ tui hăng pơkơhñet 
jum dar Yêsu. 

25Pơ anŭn hơmâo sa čô đah kơmơi ruă tuh drah amăng pluh-dua thŭn laih. 

26Wơ̆t tơdah hơmâo lu ƀing nai pơjrao djru kơ ñu laih anŭn ñu pơhoăč hĭ abih 
bang dram gơnam ñu hơmâo, samơ̆ ñu ăt ƀu dưi suaih mơ̆n. Pơala kơ tơlơi plai 
ƀiă, ñu jai ruă kơtang tui yơh. 

27Tơdang ñu hơmư̆ hing kơ Yêsu, ñu rai ƀơi gah rŏng Yêsu amăng ƀing mơnuih 
lu laih anŭn ruaih ƀơi ao Yêsu, 

28yuakơ ñu pơmĭn tui anai, “Tơdah kâo kơnơ̆ng ruaih ƀơi ao Ñu đôč, sĭt kâo či 
dưi suaih hĭ yơh.” 

29Ƀơi mông anŭn mơtam, tơlơi ƀlĕ drah ñu khơ̆t hĭ laih anŭn ñu pơmưn amăng 
drơi jan ñu suaih laih mơ̆ng tơlơi ruă anŭn. 

30Ƀơi mông anŭn mơ̆n, Yêsu thâo kơnăl kơ tơlơi mơyang hơmâo tơbiă laih 
mơ̆ng Ñu. Ñu wir glaĭ amăng ƀing mơnuih lu laih anŭn tơña tui anai, “Hlơi pô 
hơmâo ruaih laih ƀơi ao Kâo lĕ?” 

31Ƀing ding kơna Ñu laĭ glaĭ tui anai, “Ih ƀuh hiư̆m ƀing mơnuih lu pơkơhñet 
djơ̆ Ih, yua hơget Ih tơña kơ tơlơi hlơi pô ruaih djơ̆ Ih lĕ?” 

32Samơ̆ Yêsu ăt dŏ kơsem lăng jum dar kiăng kơ ƀuh hlơi pô hơmâo ngă laih 
tơlơi anŭn. 

33Giŏng anŭn, pô đah kơmơi anŭn, thâo krăn hơget tơlơi hơmâo truh laih kơ 
ñu, huĭ tơtư̆ rai bon ƀơi tơkai Yêsu hăng pơruai glaĭ abih bang tơlơi ñu ngă anŭn 
yơh. 

34Yêsu laĭ kơ gơ̆ tui anai, “Ơ neh ăh, Ơi Adai hơmâo pơsuaih laih ih yuakơ ih đaŏ 
kơ Kâo. Nao rơnŭk rơnua hăng rơngai bĕ mơ̆ng tơlơi ruă ih anŭn.” 

35Tơdang Yêsu ăt hlak dŏ pơhiăp, hơmâo mơnuih mơ̆ng sang khua wai sang 
jơnum anăn Yairus rai laĭ pơthâo tui anai, “Ană dra ih djai laih, anăm pơtơpăk 
kơ Nai dơ̆ng tah.” 

36Yêsu ƀu pơđi̱ng ôh kơ hơget tơlơi arăng laĭ, Ñu laĭ kơ pô khua wai sang jơnum 
anŭn tui anai, “Anăm huĭ ôh, kơnơ̆ng đaŏ kơnang đôč.” 

37Yêsu ƀu brơi hlơi pô ôh đuaĭ tui Ñu rơngiao kơ Pêtrôs, Yakơ laih anŭn Yôhan 
adơi Yakơ đôč dưi nao. 

38Tơdang ƀing gơñu nao truh pơ sang pô khua wai sang jơnum anŭn, Yêsu ƀuh 
tơlơi pơrơo̱ng pơrơa̱ng, hrŏm hăng ƀing mơnuih čŏk hia hăng pơkrao kraih 
krin yơh. 

39Ñu mŭt laih anŭn laĭ kơ ƀing gơñu tui anai, “Yua hơget ƀing gih ngă pơrơo̱ng 
pơrơa̱ng hăng čŏk hia lĕ? Čơđai anŭn ƀu djai ôh samơ̆ ñu dŏ pĭt.” 

40Samơ̆ ƀing gơñu klao djik djak kơ Yêsu. Tơdơi kơ Ñu brơi kơ ƀing gơñu tơbiă 
đuaĭ pơ gah rơngiao laih, Ñu djă̱ ba amĭ ama pô čơđai anŭn hrŏm hăng ƀing ding 
kơna đuaĭ tui hăng Ñu laih anŭn mŭt pơ anih čơđai hlak dŏ đih anŭn yơh. 

41Yêsu mă ƀơi tơngan gơ̆ hăng pơđar kơ gơ̆ tui anai, “Talitha koum!” Kiăng laĭ, 
“Ơ dra anet hơi, Kâo pơđar kơ ih, tơgŭ bĕ!” 

42Ƀơi mông anŭn mơtam, ană dra anŭn tơgŭ laih anŭn rơbat jum dar. Dra anŭn 
hlak pluh-dua thŭn laih. Ƀơi mông anŭn ƀing gơñu dŏ kơtuă hli̱ng hla̱ng biă mă 
yơh. 

43Yêsu pơkơđiăng ƀing gơñu kơ tơlơi anăm brơi kơ arăng thâo kơ tơlơi anŭn 
ôh, laih anŭn Ñu pơtă kơ ƀing gơñu pha brơi kơ ană dra anŭn đơđa gơnam ƀơ̆ng 
yơh. 

Markôs 6 

Arăng Hơngah Ƀu Tŭ Ju̱m Yêsu Pơ Plei Nazaret 

(Mathiơ 13:53-58; Luk 4:16-30) 

1Yêsu đuaĭ hĭ mơ̆ng anŭn laih anŭn glaĭ pơ plei Ñu pô, ƀing ding kơna Ñu ăt nao 
hrŏm hăng Ñu mơ̆n. 

2Tơdang truh hrơi Saƀat, Ñu čơdơ̆ng pơtô pơblang amăng sang jơnum laih anŭn 
lu mơnuih hơmư̆ Ñu le̱ng kơ hli̱ng hla̱ng soh sel. Ƀing gơñu pơtơña kơ tơdruă 
gơñu tui anai, “Pơpă Pô anai hơmâo hơdôm tơlơi anŭn lĕ? Hơget tơlơi rơgơi 
arăng hơmâo pha brơi laih kơ Ñu kiăng kơ Ñu dưi ngă tơlơi mơsêh mơyang lĕ? 

3Ƀu djơ̆ ôh hă anai jing pô trah kơyâo? Ƀu djơ̆ ôh hă Ñu jing ană đah rơkơi 
HʼMari laih anŭn ayŏng kơ Yakơ, Yôsêp, Yudas laih Simôn? Ƀu djơ̆ ôh hă ƀing 
adơi đah kơmơi Ñu ăt dŏ hrŏm hăng ƀing ta pơ anai?” Laih anŭn ƀing gơñu 
pơkơdơ̆ng glaĭ hăng Yêsu biă mă yơh. 

4Yêsu laĭ kơ ƀing gơñu tui anai, “Kơnơ̆ng amăng plei pla ñu pô, amăng ƀing adơi 
ai ñu laih anŭn amăng sang anŏ ñu pô đôč yơh arăng ƀu pơpŭ pơyom ôh kơ pô 
pơala.” 

5Ñu ƀu dưi ngă tơlơi mơsêh mơyang hơget ôh pơ anih anŭn, kơnơ̆ng ăh tơngan 
Ñu kơ ƀiă mơnuih ruă nuă đôč laih anŭn pơsuaih hĭ ƀing gơ̆. 

6Laih anŭn Ñu dŏ kơtuă biă mă yuakơ ƀing gơñu ƀu hơmâo tơlơi đaŏ kơnang 
ôh. Giŏng anŭn, Ñu hyu pơtô pơblang amăng rĭm plei pla yơh. 

Yêsu Pơkiaŏ Nao Pluh-Dua Čô Ƀing Ding Kơna 
(Mathiơ 10:5-15; Luk 9:1-6) 

7Yêsu iâu pluh-dua čô ding kơna rai pơ Ñu laih anŭn čơdơ̆ng pơkiaŏ ƀing gơñu 
nao dơdua čô hăng pha brơi kơ ƀing gơñu tơlơi dưi puh pơđuaĭ hĭ ƀing yang sat 
mơ̆ng ƀing mơnuih yang sat ngă. 

8Anai yơh jing tơlơi Ñu pơtă, “Anăm djă̱ ba gơnam hơget gĕt ôh kơ bruă ƀing 
gih hyu anai rơngiao kơ gai jra: Anăm djă̱ ba ôh ƀañ tơpŭng, kơdŭng gơnam 
ƀôdah prăk kăk amăng hơdrăng kơiăng gih. 

9Čut bĕ klĭ juă, samơ̆ anăm buh dua blah ao ôh. 

10Tơdang mông pă ƀing gih mŭt amăng sang hlơi, dŏ hĭ bĕ pơ anŭn hlŏng truh 
kơ hrơi ƀing gih tơbiă đuaĭ hĭ mơ̆ng plei anŭn. 

11Tơdah plei pă ƀu ju̱m ôh ƀing gih ƀôdah ƀu hơmư̆ tơlơi ƀing gih pơtô pơblang 
ôh, tơtŭh hĭ bĕ ƀruih lŏn mơ̆ng tơkai gih tơdang ƀing gih tơbiă đuaĭ hĭ, kiăng kơ 
pơrơđah kar hăng tơlơi ngă gơ̆ng jơlan pơkơdơ̆ng glaĭ hăng ƀing gơñu yơh.”  

12Tui anŭn, ƀing gơñu hyu pơtô pơblang kơ tơlơi mơnuih mơnam khŏm 
kơhma̱l hĭ tơlơi soh yơh. 

13Ƀing gơñu puh pơđuaĭ lu yang sat laih anŭn ƀing gơñu trôč ia jâo ƀơi lu ƀing 
ruă duăm hăng pơsuaih hĭ ƀing gơ̆. 

Tơlơi Djai Yôhan Pô Ngă Baptem 
(Mathiơ 14:1-12; Luk 9:7-9) 

14Pơtao Hêrôd hơmư̆ hing kơ tơlơi bruă ƀing gơñu hơmâo ngă anŭn, yuakơ 
anăn Yêsu arăng hơmư̆ hing djŏp djang laih. Đơđa mơnuih laĭ tui anai, “Yôhan 
pô ngă baptem hơmâo hơdip glaĭ mơ̆ng mơnuih djai dơ̆ng, yuakơ anŭn yơh ñu 
hơmâo tơlơi mơyang dưi ngă bruă anŭn.” 

15Đơđa mơnuih pơkŏn laĭ tui anai, “Ñu jing Êliyah.” Laih anŭn đơđa mơnuih 
pơkŏn dơ̆ng laĭ tui anai, “Ñu jing pô pơala kar hăng sa čô amăng ƀing pô pơala 
đưm hlâo adih.” 

16Samơ̆ tơdang Hêrôd hơmư̆ kơ tơlơi bruă anŭn, ñu laĭ tui anai, “Yôhan, jing 
mơnuih kâo čŏng hĭ laih tơkuai, hơmâo hơdip glaĭ laih mơ̆ng mơnuih djai!” 

17Yuakơ Hêrôd pô yơh hơmâo pơđar laih kơ arăng mă Yôhan hăng akă hĭ laih 
anŭn krư̆ hĭ amăng sang mơnă. Ñu ngă bruă anŭn yuakơ HʼHêrôdias, jing bơnai 
adơi ñu Philip, jing pô ñu pơdŏ laih. 

18Tơlơi anŭn truh yuakơ Yôhan pô ngă baptem ƀuăh kơ Hêrôd nanao tui anai, 
“Ƀu djơ̆ tui hăng tơlơi phiăn ôh kơ ih dŏ kơ bơnai adơi ih.” 

19Tui anŭn, HʼHêrôdias pơrơmut pơkơdơ̆ng glaĭ hăng Yôhan laih anŭn kiăng 
pơdjai hĭ gơ̆ yơh, samơ̆ ñu ƀu dưi ngă ôh, 

20yuakơ Hêrôd huĭ kơ Yôhan laih anŭn pơgang brơi ñu, yuakơ ñu thâo krăn 
Yôhan jing mơnuih tơpă rơgoh hiam yơh. Tơdang Hêrôd hơmư̆ Yôhan pơtô tui 
anŭn, ñu rŭng răng biă mă yơh, samơ̆ ñu ăt khăp hơmư̆ kơ Yôhan pơtô pơblang 
mơ̆n. 

21Hơnăl tuč, hrơi mơyŭn anŭn kơ HʼHêrôdias truh yơh. Ƀơi hrơi hơdơr kơ hrơi 
tơkeng kơ Hêrôd, Hêrôd pơkra sa tơlơi ƀơ̆ng huă kơ ƀing khua moa prŏng ñu, 
kơ ƀing khua tơhan ñu laih anŭn kơ ƀing khua djă̱ akŏ amăng kwar Galilê yơh. 

22Tơdang pô ană dra HʼHêrôdias mŭt rai suang, ñu pơmơak kơ Hêrôd wơ̆t hăng 
ƀing tuai rai ƀơ̆ng huă pơ anŭn mơ̆n. Pơtao laĭ kơ pô dra anŭn tui anai, “Rơkâo 
kơ kâo bĕ hơget tơlơi ih kiăng, kâo či pha brơi kơ ih yơh.” 

23Laih anŭn ñu ăt ƀuăn rơ̆ng kơ gơ̆ tui anai mơ̆n, “Hơget tơlơi ih rơkâo, kâo či 
pha brơi kơ ih yơh, wơ̆t tơdah truh kơ sămkrah dêh čar kâo tŭ mơ̆n.” 

24Tui anŭn, pô ană dra anŭn tơbiă nao tơña kơ amĭ ñu tui anai, “Hơget kâo či 
rơkâo kơ ñu lĕ?” Amĭ ñu laĭ glaĭ tui anai, “Rơkâo bĕ akŏ Yôhan pô ngă baptem.” 

25Ƀơi mông anŭn mơtam pô ană dra anŭn ječ ameč đuaĭ mŭt pơ pơtao hăng 
rơkâo tui anai, “Kâo kiăng kơ ih pha brơi kơ kâo akŏ Yôhan pô ngă baptem ƀơi 
sa boh ja̱m.” 

26Pơtao rŭng răng biă mă, samơ̆ yuakơ tơlơi ñu ƀuăn rơ̆ng laih ƀơi anăp ƀing 
tuai ñu, ñu ƀu thâo hơngah hĭ kơ tơlơi pô dra anŭn rơkâo ôh. 

27Tui anŭn ƀơi mông anŭn mơtam, pơtao pơđar brơi kơ tơhan gak ba rai akŏ 
Yôhan. Pô tơhan anŭn nao čŏng hĭ tơkuai Yôhan amăng sang mơnă, 

28laih anŭn ba rai akŏ Yôhan ƀơi sa boh ja̱m. Ñu jao brơi akŏ anŭn kơ pô ană 
dra anŭn laih anŭn pô dra anŭn nao brơi akŏ anŭn kơ amĭ ñu HʼHêrôdias yơh. 

29Tơdang ƀing ding kơna Yôhan hơmư̆ kơ tơlơi anŭn, ƀing gơñu nao mă atâo 
Yôhan hăng dơ̱r pơ sa boh pơsat yơh. 

Yêsu Čem Rơma-Rơbâo Čô Mơnuih 
(Mathiơ 14:13-21; Luk 9:10-17; Yôhan 6:1-14) 

30Ƀing ding kơna pơjao pơƀut glaĭ jum dar Yêsu laih anŭn ră ruai glaĭ kơ Ñu 
abih bang tơlơi bruă ƀing gơñu hơmâo ngă hăng pơtô pơblang laih. 

31Giŏng anŭn, yuakơ hơmâo lu mơnuih nao pơ ƀing gơñu tơl Yêsu hăng ƀing 
ding kơna Ñu ƀu hơmâo mông kiăng kơ ƀơ̆ng huă ôh. Tui anŭn, Yêsu laĭ hăng 
ƀing ding kơna Ñu tui anai, “Rai hrŏm hăng Kâo bĕ pơ anih rơiăt laih anŭn 
pơdơi ƀiă.” 

32Tui anŭn, ƀing gơñu đĭ pơ sŏng đuaĭ hĭ hơjăn gơñu pô kiăng nao pơ anih rơiăt 
yơh. 

33Samơ̆ lu mơnuih ƀuh ƀing gơñu đuaĭ hĭ laih anŭn thâo krăn pơpă anih ƀing 
gơñu či nao. Tui anŭn, ƀing ană plei anŭn mơ̆ng abih bang plei pla đuaĭ nao pơ 
anih anŭn hlâo kơ ƀing gơñu yơh. 

34Tơdang Yêsu trŭn mơ̆ng sŏng, Ñu ƀuh ƀing mơnuih lu, Ñu glưh pran jua kơ 
ƀing gơñu yơh, yuakơ ƀing gơñu kar hăng triu ƀu hơmâo pô wai ôh. Tui anŭn, 
Ñu čơdơ̆ng pơtô pơblang kơ ƀing gơñu lu mơta tơlơi yơh. 

35Tơdang ƀơi mông anŭn klăm mơmŏt laih, tui anŭn ƀing ding kơna nao pơ 
Yêsu hăng laĭ tui anai, “Mông anai klăm mơmŏt laih laih anŭn anih anai ăt hiăl 
măl biă mă. 

36Brơi kơ ƀing ană plei glaĭ bĕ, tui anŭn ƀing gơñu dưi nao pơ plei pla jum dar 
anai kiăng kơ gơñu pô dưi blơi gơnam ƀơ̆ng.” 

37Samơ̆ Yêsu laĭ glaĭ tui anai, “Ƀing gih yơh pha brơi kơ ƀing gơñu gơnam ƀơ̆ng.” 
Ƀing gơñu laĭ glaĭ tui anai, “Anŭn jing truh kơ dua-rơtuh denari kăh dưi blơi 

djŏp! Hiư̆m ngă, ƀing ta či pơhoăč hĭ hơdôm anŭn hă kiăng kơ blơi gơnam ƀơ̆ng 
hăng pha brơi kơ ƀing gơñu ƀơ̆ng?” 

38Yêsu tơña kơ ƀing gơñu tui anai, “Hơdôm tơlŏ ƀañ tơpŭng ƀing gih hơmâo lĕ? 
Nao ep kơsem bĕ!” Tơdang ƀing gơñu hơduah ƀuh laih, ƀing gơñu laĭ glaĭ tui 
anai, “Ƀing gơmơi hơmâo rơma tơlŏ ƀañ tơpŭng hăng dua drơi akan.” 

39Giŏng anŭn, Yêsu pơtă kơ ƀing mơnuih lu anŭn dŏ be̱r ƀơi rơ̆k mơda pơpha 
jing lu khul. 

40Tui anŭn, ƀing gơñu dŏ be̱r tui hăng tơpul sa-rơtuh čô laih anŭn tơpul 
rơmapluh čô yơh. 

41Yêsu mă rơma tơlŏ ƀañ tơpŭng hăng dua drơi akan anŭn, angak lăng đĭ pơ 
adai, bơni hơơč laih anŭn pĕ hơdôm ƀañ tơpŭng anŭn. Giŏng anŭn, Ñu jao brơi 
kơ ƀing ding kơna Ñu pơpha kơ ƀing mơnuih lu anŭn yơh. Ñu ăt pơpha brơi 
dua drơi akan anŭn kơ abih bang ƀing gơñu mơ̆n. 

42Abih bang ƀing mơnuih lu anŭn ƀơ̆ng trơi hrăp soh sel, 

43laih anŭn ƀing ding kơna duñ mă hơdôm čơđeh rơmeh ƀañ tơpŭng hăng akan 
anŭn bă truh kơ pluh-dua bai mơtam yơh. 

44Mrô ƀing đah rơkơi, jing ƀing ƀơ̆ng ƀañ tơpŭng anŭn, jing rơma-rơbâo čô 
mơtam yơh. 

Yêsu Rơbat Ƀơi Jơlah Ia 
(Mathiơ 14:22-33; Yôhan 6:15-21) 

45Ƀơi mông anŭn mơtam, Yêsu brơi kơ ƀing ding kơna Ñu đĭ sŏng nao hlâo kơ 
Ñu pơ plei Bêtsaida, tơdang anŭn Ñu pô dŏ glaĭ kiăng kơ brơi ƀing mơnuih lu 
anŭn glaĭ. 

46Tơdơi kơ ƀing mơnuih lu đuaĭ laih, Ñu đĭ nao pơ anih bŏl čư̆ kiăng kơ iâu laĭ. 

47Tơdang mơmŏt laih, sŏng ƀing ding kơna Ñu truh ƀơi tŏng krah dơnao laih, 
samơ̆ Yêsu ăt dŏ hơjăn pơ anih bŏl čư̆. 

48Yêsu ƀuh ƀing ding kơna Ñu waih sŏng tơnap tap biă mă, yuakơ angĭn thut 
klă̱ nao pơ ƀing gơñu. Mơguah kơplăh wăh mơnŭ tơdjo ̆  tal blung, Yêsu rơbat 
nao pơ ƀing ding kơna Ñu ƀơi jơlah ia dơnao anŭn yơh. Yêsu jĕ či rơbat rơgao 
hĭ hloh kơ ƀing gơñu, 

49samơ̆ tơdang ƀing gơñu ƀuh Yêsu rơbat ƀơi ngŏ jơlah ia dơnao anŭn, ƀing 
gơñu pơmĭn kơ Yêsu jing atâo yơh. Ƀing gơñu ur kraih yơh, 

50yuakơ abih bang ƀing gơñu ƀuh Yêsu laih anŭn huĭ bra̱l. Ƀơi mông anŭn 
mơtam, Yêsu pơhiăp hăng ƀing gơñu tui anai, “Dŏ hơđơ̆ng bĕ! Kâo yơh anai. 
Anăm huĭ bra̱l ôh.” 

51Giŏng anŭn, Yêsu đĭ amăng sŏng hrŏm hăng ƀing gơñu laih anŭn angĭn ăt dŏ 
rơiăt hĭ mơ̆n. Ƀing ding kơna Ñu dŏ kơtuă hli̱ng hla̱ng biă mă yơh, 

52yuakơ ƀing gơñu aka ƀu thâo hluh ôh kơ bruă hrih ƀañ tơpŭng anŭn. Jua 
pơmĭn gơñu ăt dŏ kơpĭl. 

Yêsu Pơsuaih Ƀing Duăm Ruă Pơ Plei Gennêsaret. 
(Mathiơ 14:34-36) 

53Tơdang ƀing gơñu găn nao truh laih, ƀing gơñu truh pơ tring Gennêsaret hăng 
akă sŏng gơñu pơ anŭn. 

54Tơdang ƀing gơñu trŭn mơ̆ng sŏng laih, tañ mơtam ƀing ană plei thâo krăn 
kơ Yêsu. 

55Ƀing gơñu đuaĭ hyu mă ƀing mơnuih duăm ruă pơ djŏp djang anih amăng 
tring anŭn laih anŭn ba rai ƀing ruă anŭn pơđih ƀơi khul kiao pơ anih pă ƀing 
gơñu hơmư̆ Yêsu dŏ yơh. 

56Laih anŭn pơpă Yêsu nao, anŭn jing amăng plei pla, plei pơnăng ƀôdah amăng 
plei pla jum dar, ƀing gơñu pơđih ƀing mơnuih duăm ruă amăng khul anih sĭ 
mơnia. Ƀing gơñu kwưh rơkâo kơ Yêsu kiăng kơ ruaih djơ̆ jăh ao Ñu đôč laih 
anŭn abih bang ƀing hlơi pô ruaih djơ̆ Ñu le̱ng kơ suaih hĭ soh sel. 

Markôs 7 

Tơlơi Phiăn Ƀing Pharisai 

(Mathiơ 15:1-9) 

1Hơmâo ƀing Pharisai hăng đơđa ƀing nai pơtô tơlơi juăt rai mơ̆ng plei 
Yerusalaim pơƀut glaĭ jum dar Yêsu, 

2laih anŭn ƀuh đơđa ƀing ding kơna Yêsu ƀơ̆ng huă hăng tơngan “grĭ grañ” 
kiăng laĭ ƀu rao ôh. 

3Tui hăng tơlơi phiăn ƀing kŏng tha, ƀing Pharisai hăng abih bang ƀing Yehudah 
ƀu ƀơ̆ng huă ôh tơdah ƀing gơñu ƀu rao ôh tơngan gơñu tui hăng tơlơi phiăn. 

4Tơdang ƀing gơñu glaĭ mơ̆ng anih sĭ mơnia, ƀing gơñu ƀu ƀơ̆ng huă ôh tơdah 
ƀing gơñu ƀu rao tơngan hlâo. Laih anŭn ƀing gơñu ăt djă̱ pioh hơdôm tơlơi 
phiăn mơnuih mơnam pơkŏn dơ̆ng mơ̆n, kar hăng bruă rao khul kơčŏk, ge̱t laih 
anŭn gŏ amŏ. 

5Tui anŭn, ƀing Pharisai hăng ƀing nai pơtô tơlơi juăt tơña kơ Yêsu tui anai, 
“Yua hơget ƀing ding kơna Ih ƀu hơdip tui hăng tơlơi phiăn kŏng tha đưm samơ̆ 
ƀing gơñu ƀơ̆ng huă hăng tơngan ‘grĭ grañ’ lĕ?” 

6Yêsu laĭ glaĭ tui anai, “Pô pơala Yesayah jing djơ̆ yơh tơdang ñu laĭ lui hlâo kơ 
tơlơi ƀing gih pơlŏm ƀlŏr tui anai, “ ‘Ƀing mơnuih anai kơnơ̆ng kơkuh pơpŭ kơ 
Kâo hăng tơƀông gơñu đôč samơ̆ pran jua gơñu dŏ ataih biă mă mơ̆ng Kâo. 

7Tơlơi ƀing gơñu kơkuh pơpŭ kơ Kâo jing hĭ đôč đač yuakơ ƀing gơñu pơtô 
tơlơi phiăn mơnuih pơčeh mă đôč kiăng kơ arăng pơmĭn tơlơi phiăn anŭn jing 
hơdôm tơlơi juăt Kâo.’ 

8“Ƀing gih hơmâo lui hĭ laih hơdôm tơlơi Ơi Adai pơtă laih anŭn tui gưt hơdôm 
tơlơi phiăn mơnuih mơnam.” 

9Laih anŭn Ñu laĭ dơ̆ng kơ ƀing gơñu tui anai, “Ƀing gih rơgơi biă mă pioh hĭ sa 
bơnăh hơdôm tơlơi Ơi Adai pơđar kiăng kơ ngă tui hơdôm tơlơi phiăn gih pô! 

10Yuakơ Môseh laĭ laih tui anai, ‘Pơpŭ bĕ kơ amĭ ama gih’ laih anŭn ‘Hlơi pô 
hơtŏm păh kơ amĭ ama ñu, ñu anŭn khŏm tŭ tơlơi djai yơh.’ 

11Samơ̆ ƀing gih pơtô pơblang kơ tơlơi tơdah hlơi pô laĭ kơ amĭ ƀôdah ama ñu 
tui anai, ‘Hơget gơnam djru kơ ih, jing gơnam ih hơmâo tŭ mă mơ̆ng kâo, jing 
gơnam Korban yơh’ kiăng laĭ gơnam anŭn jao pơyơr kơ Ơi Adai laih, 

12giŏng anŭn ƀing gih ƀu brơi kơ pô anŭn ngă tơlơi bruă kiăng kơ djru brơi amĭ 
ƀôdah ama gơ̆ ôh. 

13Tui anŭn, ƀing gih mă pơđuaĭ hĭ laih tơlơi yom pơphan boh hiăp Ơi Adai hăng 
ngă tui tơlơi phiăn gih pô, jing tơlơi phiăn ƀing gih hơmâo pơčeh rai laih. Laih 
anŭn ƀing gih ăt ngă lu tơlơi bruă pơkŏn hrup hăng anŭn mơ̆n.” 

Khul Gơnam Pơgrĭ Hĭ Mơnuih 
(Mathiơ 15:10-20) 

14Giŏng anŭn, Yêsu iâu ƀing mơnuih lu rai pơ Ñu dơ̆ng hăng laĭ tui anai, “Hơmư̆ 
Kâo bĕ, Ơ abih bang ƀing gih, laih anŭn brơi thâo hluh tơlơi anai bĕ. 

15Ƀu hơmâo gơnam hơget ôh mơ̆ng gah rơngiao mŭt amăng mơnuih hăng pơgrĭ 
hĭ ñu. Samơ̆ gơnam hơget tơbiă mơ̆ng mơnuih yơh jing tơlơi ngă brơi kơ ñu jing 
hĭ ‘grĭ grañ.’ 

16Hlơi pô hơmâo tơngia kiăng kơ hơmư̆, brơi kơ ñu pơđi̱ng hơmư̆ bĕ.” 

17Tơdơi kơ Yêsu đuaĭ hĭ laih mơ̆ng ƀing mơnuih lu laih anŭn mŭt amăng sang, 
ƀing ding kơna Ñu tơña kơ Yêsu kơ tơlơi pơhơmutu anŭn yơh. 

18Yêsu tơña kơ ƀing gơñu tui anai, “Ƀing gih aka ƀu thâo hluh ôh hă? Ƀu hơmâo 
gơnam hơget ôh mŭt pơ mơnuih mơ̆ng gah rơngiao dưi ngă brơi kơ ñu jing hĭ 
‘grĭ grañ.’ 

19Yuakơ gơnam anŭn ƀu mŭt pơ pran jua ôh samơ̆ mŭt nao truh pơ hlŭng ñu, 
giŏng anŭn mơ̆ng hlŭng anŭn tơbiă pơ gah rơngiao kơ drơi jan yơh.” Tơdang 
Yêsu laĭ tui anŭn, Ñu yap kơ abih bang gơnam ƀơ̆ng jing “rơgoh” yơh. 

20Laih anŭn Yêsu laĭ dơ̆ng tui anai, “Hơget gơnam tơbiă mơ̆ng mơnuih yơh ngă 
kơ ñu jing hĭ ‘grĭ grañ.’ 

21Kâo laĭ tui anŭn yuakơ mơ̆ng gah lăm yơh, jing mơ̆ng jua pơmĭn mơnuih 
mơnam tơbiă rai tơlơi pơmĭn soh sat, tơlơi ngă pyu pơde, tơlơi klĕ dŏp, tơlơi 
pơdjai mơnuih, tơlơi klĕ pyu, 

22tơlơi hưp ham, tơlơi ƀrưh mơhiăh, tơlơi pleč ƀlŏr, tơlơi hơtŏh djraĭ, tơlơi ga̱r, 
tơlơi pơhiăp rơkŭt, tơlơi pơgao pơang laih anŭn tơlơi mlŭk. 

23Abih bang tơlơi sat anŭn tơbiă rai mơ̆ng gah lăm laih anŭn ngă brơi kơ 
mơnuih mơnam jing hĭ ‘grĭ grañ’ yơh.” 

Pô Đah Kơmơi Tuai Đaŏ Sĭt Kơ Yêsu 
(Mathiơ 15:21-28) 

24Yêsu đuaĭ hĭ mơ̆ng anih anŭn laih anŭn nao amăng tring plei Tir hăng plei 
Sidôn. Ñu mŭt pơ sa boh sang laih anŭn ƀu kiăng kơ arăng thâo ôh, samơ̆ Ñu ƀu 
thâo hơgŏm hĭ ôh. 

25Sĭt yơh, tơdang hơmư̆ hing kơ Yêsu, sa čô đah kơmơi, jing pô hơmâo sa čô ană 
dra yang sat ngă, rai tŏ tơŭt ƀơi tơkai Yêsu mơtam yơh. 

26Pô đah kơmơi anŭn jing mơnuih Grek, arăng tơkeng kơ ñu pơ lŏn čar 
Surophoinikissa. Ñu kwưh rơkâo kơ Yêsu puh pơđuaĭ hĭ yang sat mơ̆ng ană dra 
ñu. 

27Yêsu laĭ kơ gơ̆ tui anai, “Blung hlâo brơi kơ ană bă ƀơ̆ng huă trơi hrăp hlâo, 
yuakơ ƀu găl ôh mă gơnam ƀơ̆ng ană bă glŏm brơi kơ khul asâo ƀơ̆ng.” 

28Samơ̆ pô đah kơmơi anŭn laĭ glaĭ tui anai, “Ơ Khua ăh, djơ̆ yơh, samơ̆ khul 
asâo gah yŭ kơƀa̱ng dưi ƀơ̆ng hơdôm čơđeh rơmeh le ̆  trŭn anŭn yơh.” 

29Yêsu laĭ kơ gơ̆ tui anai, “Yuakơ ih laĭ glaĭ tui anŭn, ih dưi glaĭ pơ sang yơh. 
Yang sat hơmâo tơbiă đuaĭ hĭ laih mơ̆ng ană dra ih.” 

30Ñu glaĭ pơ sang hăng ƀuh ană dra ñu dŏ đih pơ sưng laih anŭn yang sat hơmâo 
tơbiă đuaĭ hĭ laih. 

Yêsu Pơsuaih Mơnuih Tơngĭl Hăng Kơmlô 

31Giŏng anŭn, Yêsu tơbiă đuaĭ hĭ mơ̆ng tring plei Tir anŭn laih anŭn mŭt găn pơ 
plei Sidôn hăng nao truh pơ dơnao Galilê hăng mŭt pơ kwar Dekapolis yơh. 

32Pơ kwar anŭn hơmâo đơđa mơnuih ba rai pơ Yêsu sa čô mơnuih tơngĭl hăng 
kơmlô ƀơƀiă, laih anŭn ƀing gơñu kwưh rơkâo kơ Ñu ăh tơngan ƀơi pô anŭn 
yơh. 

33Tơdơi kơ mă ba gơ̆ hơjăn păn ataih mơ̆ng ƀing mơnuih lu, Yêsu čut čơđe̱ng 
Ñu ƀơi amăng tơngia pô tơngĭl anŭn. Giŏng anŭn, Ñu kơčŭh ia bah laih anŭn 
ruaih ƀơi jơlah gơ̆. 

34Ñu angak đĭ pơ adai, kơhôih laih anŭn laĭ kơ gơ̆ tui anai, “Ephatha” kiăng laĭ, 
“Pŏk bĕ!” 

35Ƀơi mông anŭn, tơngia gơ̆ pŏk hĭ, jơlah gơ̆ rơun glaĭ laih anŭn gơ̆ čơdơ̆ng 
pơhiăp rơđah yơh. 

36Yêsu pơđar kơ ƀing gơñu anăm ră ruai tơlơi anŭn kơ arăng ôh, samơ̆ jai Yêsu 
khă jai lu hloh dơ̆ng yơh ƀing gơñu ră ruai tơbiă kơ tơlơi anŭn. 

37Ƀing gơñu dŏ kơtuă hli̱ng hla̱ng biă mă tơl ƀu thâo pơkă ôh. Ƀing gơñu laĭ tui 
anai, “Ñu hơmâo ngă laih abih bang tơlơi bruă hiam. Ñu ăt ngă brơi kơ mơnuih 
tơngĭl dưi hơmư̆ laih anŭn mơnuih kơmlô dưi pơhiăp mơ̆n.” 

Markôs 8 

Yêsu Čem Rơbeh Kơ Pă̱-Rơbâo Čô Mơnuih 

(Mathiơ 15:32-39) 

1Amăng hơdôm hrơi anŭn, ăt hơmâo ƀing mơnuih lu pơƀut glaĭ. Yuakơ ƀing 
gơñu ƀu hơmâo gơnam ƀơ̆ng hơget kiăng kơ ƀơ̆ng ôh, Yêsu iâu rai ƀing ding 
kơna Ñu hăng laĭ tui anai, 

2“Kâo glưh pran jua pap biă mă kơ ƀing mơnuih anai. Ƀing gơñu hơmâo dŏ hăng 
Kâo amăng klâo hrơi laih laih anŭn ƀu hơmâo gơnam ƀơ̆ng hơget ôh kiăng kơ 
ƀơ̆ng. 

3Tơdah kâo brơi kơ ƀing gơñu glaĭ tơua, ƀing gơñu či rơmơ̆n rơbuh hĭ ƀơi jơlan 
yơh, yuakơ đơđa amăng ƀing gơñu hơmâo rai laih mơ̆ng anih ataih biă mă.” 

4Ƀing ding kơna Ñu laĭ glaĭ tui anai, “Samơ̆ pơpă amăng tơdron tač anai ƀing ta 
dưi hơduah hơmâo djŏp gơnam ƀơ̆ng kiăng kơ čem ƀing gơñu lĕ?” 

5Yêsu tơña glaĭ kơ ƀing gơñu tui anai, “Hơdôm klŏ ƀañ tơpŭng anet ƀing gih 
hơmâo lĕ?” Ƀing gơñu laĭ glaĭ tui anai, “Tơjuh klŏ.” 

6Yêsu pơđar kơ ƀing mơnuih lu dŏ be̱r ƀơi lŏn. Tơdang Ñu hơmâo mă laih tơjuh 
klŏ ƀañ tơpŭng laih anŭn bơni hơơč, Ñu wŏk ƀañ tơpŭng pơpha brơi kơ ƀing 
ding kơna Ñu kiăng kơ pơpha brơi kơ ƀing mơnuih lu anŭn, laih anŭn ƀing gơñu 
ngă tui anŭn yơh. 

7Ƀing gơñu ăt hơmâo ƀiă akan anet mơ̆n. Yêsu bơni hơơč kơ gơnam ƀơ̆ng anŭn 
laih anŭn pơđar kơ ƀing ding kơna pơpha brơi kơ ƀing mơnuih lu yơh. 

8Ƀing mơnuih lu anŭn le̱ng kơ ƀơ̆ng trơi hrăp soh sel. Tơdơi kơ anŭn, ƀing ding 
kơna duñ mă hơdôm čơđeh rơmeh gơnam ƀơ̆ng rơbeh anŭn hơmâo truh kơ 
tơjuh bai mơtam. 

9Pơ anŭn hơmâo kơplăh wăh pă̱-rơbâo čô đah rơkơi. Tơdơi kơ Ñu brơi kơ ƀing 
mơnuih anŭn glaĭ laih, 

10Ñu đĭ amăng sŏng hrŏm ƀing ding kơna Ñu laih anŭn nao pơ tring 
Dalmanutha. 

Ƀing Pharisai Rơkâo Kơ Tơlơi Mơsêh Mơyang 
(Mathiơ 16:1-4) 

11Hơmâo ƀing Pharisai rai čơdơ̆ng tơña kơ Yêsu. Kiăng kơ lông lăng Ñu, ƀing 
gơñu rơkâo kơ Yêsu ngă tơlơi mơsêh mơyang mơ̆ng adai adih. 

12Yêsu kơhôih gleh amăng pran jua Ñu hăng laĭ tui anai, “Yua hơget ƀing 
mơnuih rơnŭk anai rơkâo kơ tơlơi mơsêh mơyang lĕ? Kâo laĭ tơpă kơ ƀing gih, 
Ơi Adai ƀu pha brơi kơ ƀing gih tơlơi mơsêh mơyang hơget ôh.” 

13Giŏng anŭn, Yêsu đuaĭ hĭ mơ̆ng ƀing gơñu, đĭ glaĭ pơ sŏng hăng nao pơ ha̱ng 
gah adih yơh. 

Tơpơi Ƀing Pharisai Hăng Ƀing Hêrôd 
(Mathiơ 16:5-12) 

14Hlak anŭn, ƀing ding kơna wơr bĭt djă̱ ba ƀañ tơpŭng. Ƀing gơñu kơnơ̆ng 
hơmâo sa klŏ đôč ƀing gơñu djă̱ hrŏm hăng ƀing gơñu amăng sŏng. 

15Yêsu pơkơđiăng kơ ƀing gơñu tui anai, “Kơčăng bĕ! Răng pơñen bĕ gih pô 
mơ̆ng tơpơi ƀing Pharisai laih anŭn grup pơtao Hêrôd.” 

16Ƀing gơñu pơrơklah hăng tơdruă gơñu laih anŭn laĭ tui anai, “Ñu laĭ tui anŭn 
yuakơ ƀing ta ƀu hơmâo djă̱ ba ƀañ tơpŭng yơh.” 

17Tơdang thâo krăn kơ tơlơi ƀing gơñu pơrơklah, Yêsu tơña kơ ƀing gơñu tui 
anai, “Yua hơget ƀing gih pơrơklah kơ tơlơi ƀing gih ƀu hơmâo djă̱ ba ƀañ 
tơpŭng anŭn lĕ? Ƀing gih aka ƀu thâo hluh ôh hă? Hiư̆m ngă, pran jua gih ăt dŏ 
khăng đôč hă? 

18Yua hơget ƀing gih hơmâo mơta samơ̆ ƀu thâo ƀuh ôh laih anŭn hơmâo tơngia 
samơ̆ ƀu thâo hơmư̆ ôh lĕ? Hiư̆m ngă, ƀing gih ƀu hơdơr ôh hă? 

19Tơdang Kâo wŏk rơma klŏ ƀañ tơpŭng kơ rơma-rơbâo čô mơnuih, hơdôm bai 
čơđeh rơmeh rơbeh ƀing gih hơmâo duñ mă laih lĕ?” Ƀing gơñu laĭ glaĭ tui anai, 
“Pluh-dua bai.” 

20“Laih anŭn dơ̆ng, tơdang Kâo wŏk tơjuh klŏ ƀañ tơpŭng kơ pă̱-rơbâo čô 
mơnuih, hơdôm bai čơđeh rơmeh rơbeh ƀing gih hơmâo duñ mă laih lĕ?” Ƀing 
gơñu laĭ glaĭ tui anai, “Tơjuh bai.” 

21Yêsu laĭ kơ ƀing gơñu tui anai, “Ƀing gih ăt aka ƀu thâo hluh ôh hă?” 
Yêsu Pơsuaih Sa Čô Mơnuih Bum Pơ Plei Bêtsaida 

22Giŏng anŭn, ƀing gơñu nao pơ plei Bêtsaida. Hơmâo đơđa mơnuih ba nao pơ 
Yêsu sa čô đah rơkơi bum mơta hăng rơkâo da̱n kiăng kơ Yêsu ruaih ƀơi gơ̆. 

23Yêsu mă ƀơi tơngan pô bum anŭn laih anŭn dui ba gơ̆ pơ gah rơngiao kơ plei. 
Tơdơi kơ Ñu kơčŭh laih ƀơi mơta pô bum anŭn hăng ăh tơngan Ñu ƀơi gơ̆, Yêsu 
tơña tui anai, “Ih ƀuh hơget mơ̆?” 

24Pô bum anŭn angak lăng đĭ hăng laĭ tui anai, “Kâo ƀuh mơnuih. Ƀing gơñu 
hrup hăng kơyâo thâo rơbat.” 

25Sa wơ̆t dơ̆ng Yêsu ăh tơngan Ñu ƀơi mơta gơ̆. Giŏng anŭn, mơta gơ̆ pŏk, mơta 
ñu suaih hĭ laih anŭn ñu ƀuh rơđah abih bang tơlơi yơh. 

26Yêsu brơi kơ ñu glaĭ pơ sang hăng khă tui anai, “Anăm mŭt amăng plei anai 
ôh.” 

Pêtrôs Pơhaih Kơ Tơlơi Yêsu Jing Krist 
(Mathiơ 16:13-20; Luk 9:18-21) 

27Yêsu hăng ƀing ding kơna Ñu nao pơ hơdôm plei pla jum dar plei Kaisarea-
Philip. Tơdang rơbat ƀơi jơlan, Yêsu tơña kơ ƀing gơñu tui anai, “Hlơi ƀing 
arăng laĭ Kâo jing lĕ?” 

28Ƀing gơñu laĭ glaĭ tui anai, “Đơđa mơnuih laĭ Ih jing Yôhan pô ngă baptem, 
đơđa mơnuih laĭ Ih jing pô pơala Êliyah, đơđa ƀing pơkŏn dơ̆ng laĭ Ih jing sa čô 
amăng ƀing pô pơala.” 

29Yêsu tơña dơ̆ng tui anai, “Samơ̆ bơ kơ ƀing gih, hlơi ƀing gih laĭ Kâo jing lĕ?” 
Pêtrôs laĭ glaĭ tui anai, “Ih jing Pô Krist yơh.” 

30Yêsu khă kơ ƀing gơñu anăm ră ruai Ñu kơ ƀing arăng ôh. 
Yêsu Laĭ Lui Hlâo Kơ Tơlơi Djai Ñu Pô 

(Mathiơ 16:21-28; Luk 9:22-27) 

31Giŏng anŭn, Yêsu čơdơ̆ng pơtô pơblang kơ ƀing gơñu kơ tơlơi Ană Mơnuih 
khŏm tŭ tơlơi tơnap tap lu laih anŭn khŏm tŭ ƀing kŏng tha, ƀing khua ngă yang 
prŏng hăng ƀing nai pơtô tơlơi juăt hơngah lui hĭ yơh, kiăng kơ khŏm tŭ arăng 
pơdjai hĭ, laih anŭn tơdơi kơ klâo hrơi, Ñu či hơdip glaĭ dơ̆ng. 

32Yêsu pơhiăp rơđah rơđo̱ng kơ tơlơi anŭn laih anŭn Pêtrôs iâu ba Yêsu hơjăn 
păn hăng ƀuăh kơ Yêsu kơ tơlơi anŭn. 

33Samơ̆ tơdang Yêsu wir glaĭ lăng kơ ƀing ding kơna Ñu, Ñu ƀuăh kơ Pêtrôs tui 
anai, “Ơ Satan ăh! Đuaĭ hĭ bĕ mơ̆ng Kâo. Ih ƀu hơmâo tơlơi pơmĭn mơ̆ng Ơi Adai 
ôh, samơ̆ kơnơ̆ng mơ̆ng mơnuih đôč yơh.” 

34Giŏng anŭn, Yêsu iâu rai ƀing mơnuih lu hrŏm hăng ƀing ding kơna Ñu laih 
anŭn laĭ tui anai, “Tơdah hlơi pô kiăng đuaĭ tui Kâo, brơi kơ ñu khŏm hơngah hĭ 
bĕ tơlơi ñu pô kiăng, glăm mă bĕ kơyâo bơrơkal ñu pô tŭ ruă nuă ƀôdah tŭ tơlơi 
djai laih anŭn đuaĭ tui Kâo. 

35Kâo laĭ tui anŭn yuakơ hlơi pô kiăng pơklaih hĭ tơlơi hơdip ñu pô, sĭt ñu či 
rơngiă hĭ yơh, samơ̆ hlơi pô rơngiă hĭ tơlơi hơdip ñu pô kiăng kơ đuaĭ tui Kâo 
laih anŭn yuakơ Tơlơi Pơthâo Hiam, ñu či hơduah hơmâo tơlơi hơdip sĭt yơh. 

36Hơget kơmlai kơ sa čô mơnuih dưi hơmâo tơdah ñu dưi hơmâo abih bang lŏn 
tơnah samơ̆ răm rơngiă hĭ tơlơi hơdip sĭt lĕ? 

37Hơget gơnam ñu dưi yua kiăng kơ pơplih glaĭ tơlơi hơdip sĭt lĕ? 

38Tơdah hlơi pô mlâo kơ Kâo laih anŭn kơ tơlơi Kâo pơtô pơblang amăng tŏng 
krah rơnŭk ƀing mơnuih klĕ pyu, soh sat anai, Kâo, Ană Mơnuih, ăt či mlâo kơ 
ñu mơ̆n tơdang Kâo rai amăng tơlơi ang yang Ama Kâo hrŏm hăng ƀing ling 
jang rơgoh hiam.” 

Markôs 9 

1Yêsu pơhiăp dơ̆ng hăng ƀing ding kơna Ñu tui anai, “Kâo laĭ kơ ƀing gih sĭt biă 
mă, đơđa amăng ƀing mơnuih dŏ dơ̆ng pơ anai ƀu či djai ôh hlâo kơ ƀing gơñu 
ƀuh dêh čar Ơi Adai rai hăng tơlơi dưi mơyang.” 

Drơi Jan Yêsu Pơplih 
(Mathiơ 17:1-13; Luk 9:28-36) 

2Năm hrơi tơdơi kơ tơlơi Ñu pơtô anŭn, Yêsu iâu ba Pêtrôs, Yakơ laih anŭn 
Yôhan hrŏm hăng Ñu laih anŭn đĭ nao pơ čư̆ glông, jing anih ƀing gơñu dŏ hơjăn 
păn. Pơ anih anŭn yơh drơi jan Ñu pơplih hĭ phara ƀơi anăp ƀing ding kơna Ñu. 

3Sum ao Ñu jing hĭ bơngač rơđah biă mă, tơl ƀu hơmâo hlơi pô ôh amăng lŏn 
tơnah anai dưi pơrơgoh ko ̱̆  bơngač kar hăng anŭn. 

4Giŏng anŭn, tŏ tơnŏ Êliyah hăng Môseh pơƀuh rai ƀơi anŭn laih anŭn pơhiăp 
hăng Yêsu. 

5Pêtrôs laĭ hăng Yêsu tui anai, “Ơ Nai ăh, hiam yơh kơ ƀing ta dŏ pơ anai. Brơi 
kơ ƀing gơmơi pơdơ̆ng đĭ bĕ klâo boh nưh, sa kơ Ih, sa kơ Môseh laih anŭn sa 
kơ Êliyah.” 

6Pêtrôs ƀu thâo hơget či pơhiăp ôh, yuakơ ƀing gơñu huĭ bra̱l biă mă. 

7Giŏng anŭn, hơmâo kơthul hiăng rai go̱m hĭ ƀing gơñu, laih anŭn hơmâo dơnai 
hiăp mơ̆ng kơthul anŭn tui anai, “Anai yơh jing Ană Đah Rơkơi Kâo, jing Pô Kâo 
khăp biă mă; pơđi̱ng hơmư̆ tui Ñu bĕ!” 

8Blĭp blăp tơdang ƀing gơñu lăng hyu jum dar, ƀing gơñu ƀu ƀuh hlơi pô ôh 
hăng ƀing gơñu, kơnơ̆ng ƀuh Yêsu đôč. 

9Tơdang ƀing gơñu trŭn mơ̆ng čư̆, Yêsu khă hĭ ƀing ding kơna kiăng kơ ƀu ră 
ruai hơdôm tơlơi ƀing gơñu hơmâo ƀuh laih pơ anŭn kơ arăng tơl truh hrơi Ñu, 
jing Ană Mơnuih, hơmâo hơdip glaĭ laih mơ̆ng mơnuih djai. 

10Tui anŭn, ƀing ding kơna Ñu anŭn djă̱ pioh tơlơi anŭn kơ gơñu pô laih anŭn 
pơrơklah hăng tơdruă gơñu kơ tơlơi hơget kiăng laĭ “hơdip glaĭ mơ̆ng mơnuih 
djai.” 

11Giŏng anŭn, ƀing gơñu tơña kơ Yêsu tui anai dơ̆ng, “Tui anŭn, yua hơget ƀing 
nai pơtô Tơlơi Juăt laĭ tui anai lĕ: Êliyah yơh khŏm rai hlâo kơ Pô Messiah?” 

12Yêsu laĭ glaĭ tui anai, “Sĭt Êliyah yơh khŏm rai hlâo kiăng kơ rŭ̱ pơdơ̆ng glaĭ 
abih bang jua pơmĭn mơnuih mơnam. Tui anŭn, yua hơget arăng hơmâo čih laih 
kơ tơlơi Kâo, Ană Mơnuih, khŏm tŭ lu mơta tơlơi ruă nuă laih anŭn tơlơi arăng 
hơngah lui hĭ lĕ? 

13Samơ̆ Kâo laĭ kơ ƀing gih, Êliyah hơmâo rai laih yơh, laih anŭn ƀing arăng 
hơmâo ngă laih kơ gơ̆ tui hăng tơlơi ƀing gơñu kiăng, anŭn jing tui hăng tơlơi 
arăng hơmâo čih laih kơ ñu.” 

Yêsu Pơsuaih Sa Čô Čơđai Yang Sat Ngă 
(Mathiơ 17:14-21; Luk 9:37-43a) 

14Tơdang ƀing gơñu wơ̆t glaĭ truh pơ ƀing ding kơna pơkŏn, ƀing gơñu ƀuh ƀing 
mơnuih lu dŏ jum dar gơñu laih anŭn ƀing nai pơtô tơlơi juăt dŏ pơrơjăh hăng 
ƀing gơñu. 

15Tơdang abih bang mơnuih lu ƀuh Yêsu, ƀing gơñu hli̱ng hla̱ng biă mă laih 
anŭn đuaĭ nao pơhiăp kơkuh hăng Ñu yơh. 

16Yêsu tơña kơ ƀing gơñu tui anai, “Hơget tơlơi ƀing gih pơrơjăh hăng ƀing 
gơñu lĕ?” 

17Sa čô amăng ƀing mơnuih lu anŭn laĭ glaĭ tui anai, “Ơ Nai ăh, kâo ba rai pơ Ih 
ană kâo anai, jing pô yang sat ngă tơl ngă brơi kơ gơ̆ jing hĭ kơmlô. 

18Laih anŭn rĭm wơ̆t yang sat ngă kơ ñu, pơrơbuh hĭ gơ̆ ƀơi lŏn. Gơ̆ ƀlĕ pơrơboh 
ia bah, kĕ tơgơi laih anŭn drơi jan gơ̆ găng hĭ. Kâo hơmâo rơkâo laih kơ ding 
kơna Ih kiăng kơ puh pơđuaĭ hĭ yang sat anŭn, samơ̆ ƀing gơñu ƀu dưi ngă ôh.” 

19Yêsu laĭ glaĭ tui anai, “Ơ ƀing ƀu đaŏ hơi, hơbĭn sui dơ̆ng Kâo khŏm dŏ hăng 
ƀing gih lĕ? Hơbĭn sui dơ̆ng Kâo ư̆ añ kơ ƀing gih lĕ? Ba rai bĕ čơđai anŭn pơ 
Kâo.” 

20Tui anŭn, ƀing gơñu ba čơđai anŭn pơ Yêsu yơh. Tơdang yang sat ƀuh Yêsu, 
ñu pơañăk gơ̆ mơtam. Ñu pơrơbuh hĭ čơđai anŭn ƀơi lŏn laih anŭn tơglŭng drơi 
jan gơ̆ hăng pơrơboh ia bah yơh. 

21Yêsu tơña kơ ama čơđai anŭn tui anai, “Hơbĭn sui laih hơmâo tơlơi truh hrup 
hăng anŭn lĕ?” Ñu laĭ glaĭ tui anai, “Čơdơ̆ng mơ̆ng ñu dŏ anet yơh. 

22Lu wơ̆t yang sat juăt glŏm hĭ gơ̆ amăng apui ƀôdah amăng ia kiăng pơdjai hĭ 
gơ̆. Samơ̆ tơdah Ih dưi ngă hơget tơlơi, rơkâo kơ Ih pap mơñai djru brơi kơ ƀing 
gơmơi đa.” 

23Yêsu laĭ glaĭ tui anai, “Hơget ih laĭ ‘tơdah ih dưi’ lĕ? Abih bang tơlơi bruă le̱ng 
kơ dưi jing hĭ soh sel kơ hlơi pô đaŏ kơnang.” 

24Ƀơi mông anŭn mơtam, ama čơđai anŭn laĭ kraih tui anai, “Kâo đaŏ kơnang 
yơh. Rơkâo kơ Ih djru bĕ kâo dưi hĭ kơ tơlơi kâo ƀu đaŏ kơnang!” 



2020 

 

 
© 2013 Jơrai Bible Association. 

  
 

 

25Tơdang Yêsu ƀuh ƀing mơnuih lu đuaĭ rai pơ Ñu, Ñu pơhiăp kơ yang sat tui 
anai, “Ơ yang kơmlô hăng tơngĭl, Kâo pơđar kơ ŏng tơbiă đuaĭ hĭ bĕ mơ̆ng čơđai 
anai laih anŭn anăm wơ̆t glaĭ mŭt amăng gơ̆ dơ̆ng tah.” 

26Yang sat anŭn ur kraih, pơañăk gơ̆ sat biă mă laih anŭn tơbiă đuaĭ hĭ yơh. 
Čơđai anŭn jing hĭ kar hăng atâo djai tơl lu mơnuih laĭ tui anai, “Ñu djai laih.” 

27Samơ̆ Yêsu mă ƀơi tơngan gơ̆ hăng rŭ̱ đĭ gơ̆, gơ̆ tơgŭ dŏ dơ̆ng yơh. 

28Tơdơi kơ Yêsu mŭt pơ sang laih, ƀing ding kơna Ñu tơña hơjăn păn kơ Yêsu 
tui anai, “Yua hơget ƀing gơmơi ƀu dưi puh pơđuaĭ hĭ yang sat anŭn ôh lĕ?” 

29Yêsu laĭ glaĭ tui anai, “Kơnơ̆ng yua mơ̆ng tơlơi iâu laĭ đôč yơh, djuai yang sat 
anŭn dưi tơbiă đuaĭ hĭ.” 

Yêsu Laĭ Lui Hlâo Dơ̆ng Kơ Tơlơi Ñu Či Ruă Nuă Hăng Djai 
(Mathiơ 17:22, 23; Luk 9:43a-45) 

30Ƀing gơñu đuaĭ hĭ mơ̆ng anih anŭn hăng găn nao kwar Galilê. Yêsu ƀu kiăng 
kơ arăng thâo ôh pơpă ƀing gơñu dŏ, 

31yuakơ Ñu hlak pơtô pơhrăm kơ ƀing ding kơna Ñu. Ñu pơtô pơhrăm kơ ƀing 
gơñu tui anai, “Arăng jĕ či mă jao hĭ Kâo, jing Ană Mơnuih, kơ ƀing mơnuih 
mơnam hơmâo tơlơi dưi. Ƀing gơñu či pơdjai hĭ Kâo yơh, samơ̆ klŏh klâo hrơi 
Kâo či hơdip glaĭ dơ̆ng.” 

32Samơ̆ ƀing gơñu ƀu thâo hluh hơget tơlơi Yêsu kiăng laĭ ôh laih anŭn ƀing 
gơñu ƀu khĭn tơña kơ Ñu kơ tơlơi anŭn ôh. 

Hlơi Pô Yom Pơphan Hloh 
(Mathiơ 18:1-5; Luk 9:46-48) 

33Ƀing gơñu nao truh pơ plei Kapharnaoum. Tơdang Yêsu dŏ amăng sang, Ñu 
tơña kơ ƀing gơñu tui anai, “Hơget tơlơi ƀing gih pơgăl rok jơlan lĕ?” 

34Samơ̆ ƀing gơñu dŏ rơiăt yuakơ rok jơlan ƀing gơñu hơmâo pơgăl laih kơ 
tơlơi hlơi jing pô yom pơphan hloh. 

35Yêsu dŏ be̱r laih anŭn Ñu iâu rai pluh-dua čô ƀing ding kơna Ñu hăng laĭ tui 
anai, “Hlơi pô kiăng kơ jing pô blung hlâo, ñu anŭn khŏm jing pô hơnăl tuč laih 
anŭn jing pô ding kơna kơ abih bang yơh.” 

36Ñu mă sa čô čơđai anet laih anŭn brơi gơ̆ dŏ dơ̆ng ƀơi tŏng krah ƀing gơñu. 
Ñu pi gơ̆ amăng tơngan Ñu laih anŭn laĭ kơ ƀing gơñu tui anai, 

37“Hlơi pô ju̱m sa čô čơđai amăng ƀing čơđai kar hăng anai amăng anăn Kâo, ñu 
anŭn ju̱m Kâo yơh, laih anŭn hlơi pô ju̱m Kâo ƀu djơ̆ ñu anŭn kơnơ̆ng ju̱m Kâo 
đôč ôh samơ̆ ñu ju̱m Pô pơkiaŏ rai Kâo yơh.” 

Hlơi Pô Ƀu Pơkơdơ̆ng Glaĭ Hăng Ƀing Ta Ñu Anŭn Jing Gah Ƀing Ta Yơh 
(Luk 9:49, 50) 

38Yôhan laĭ tui anai, “Ơ Nai ăh, ƀing gơmơi ƀuh sa čô mơnuih puh pơđuaĭ hĭ 
yang sat hăng anăn Ih, tui anŭn ƀing gơmơi khă hĭ ñu yuakơ ñu ƀu đuaĭ tui ƀing 
ta ôh.” 

39Yêsu laĭ tui anai, “Anăm khă hĭ ñu ôh. Ƀu hơmâo ôh hlơi pô ngă tơlơi mơsêh 
mơyang hăng anăn Kâo laih anŭn ƀơi mông pơkŏn dưi pơhiăp sat kơ Kâo, 

40yuakơ hlơi pô ƀu pơkơdơ̆ng glaĭ hăng ƀing ta, ñu anŭn dŏ gah kơ ƀing ta yơh. 

41Kâo laĭ kơ ƀing gih sĭt biă mă, hlơi pô pha brơi kơ ƀing gih sa kơčŏk ia ƀlăng 
amăng anăn Kâo yuakơ ƀing gih lŏm kơ Krist, sĭt pô anŭn ƀu či rơngiă hĭ gơnam 
bơni ñu ôh.” 

Tơlơi Plư Ngă Soh 
(Mathiơ 18:6-9; Luk 17:1, 2) 

42Yêsu pơtô dơ̆ng tui anai, “Tơdah hlơi pô plư kơ ƀing đaŏ kơ Kâo hrup hăng 
čơđai anet lui hĭ tơlơi đaŏ ñu kơ Kâo, ñu anŭn dưi ƀiă kơ arăng akă hĭ rơsŭng 
pơtâo ƀơi tơkuai ñu laih anŭn glŏm hĭ ñu amăng ia rơsĭ yơh. 

43Laih anŭn tơdah tơngan gih ngă kơ ƀing gih lui hĭ tơlơi đaŏ gih kơ Kâo, brơi 
kơ ƀing gih čŏng glŏm lui hĭ tơngan anŭn mơ̆ng ƀing gih. Hiam hloh kơ ƀing gih 
kơnơ̆ng hơmâo sa ƀĕ tơngan dưi mŭt amăng tơlơi hơdip sĭt, jing hiam hloh kơ 
ƀing gih wơ̆t tơdah hơmâo abih dua ƀĕ tơngan samơ̆ trŭn pơ plei sat Gehenna, 
jing anih hơmâo apui ƀu thâo thăm hĭ ôh. 

44Pơ anih anŭn yơh hơmâo hlăt ƀơ̆ng ƀing gơñu laih anŭn apui čuh ƀing gơñu 
nanao abih dua ƀu thâo djai hĭ ôh. 

45Laih anŭn tơdah tơkai gih ngă kơ ƀing gih lui hĭ tơlơi đaŏ gih kơ Kâo, brơi kơ 
ƀing gih čŏng glŏm lui hĭ tơkai anŭn mơ̆ng ƀing gih. Hiam hloh kơ ƀing gih 
kơnơ̆ng hơmâo sa ƀĕ tơkai dưi mŭt amăng tơlơi hơdip sĭt, jing hiam hloh kơ 
ƀing gih wơ̆t tơdah hơmâo abih dua ƀĕ tơkai samơ̆ trŭn nao pơ plei sat. 

46Pơ anih anŭn yơh hơmâo hlăt ƀơ̆ng ƀing gơñu laih anŭn apui čuh ƀing gơñu 
nanao abih dua ƀu thâo djai hĭ ôh. 

47Laih anŭn dơ̆ng tơdah mơta gih ngă kơ ƀing gih lui hĭ tơlơi đaŏ gih kơ Kâo, 
brơi kơ ƀing gih ƀlăč glŏm lui hĭ bĕ mơta anŭn mơ̆ng ƀing gih. Hiam hloh kơ 
ƀing gih hơmâo sa sar mơta samơ̆ ƀing gih dưi mŭt amăng dêh čar Ơi Adai, jing 
hiam hloh kơ ƀing gih wơ̆t tơdah hơmâo dua sar mơta samơ̆ trŭn nao pơ plei 
sat. 

48Anih anŭn jing anih “hơmâo hlăt ƀu thâo djai, laih anŭn apui ƀu thâo thăm hĭ 
ôh.” 

49“Rĭm čô či tŭ pơrơgoh hĭ mơ̆ng apui kar hăng gơnam ngă yang tŭ pơrơgoh hĭ 
mơ̆ng hra yơh. 

50“Hra jing hiam yơh, samơ̆ tơdah hra rơngiă hĭ ia mơsĭn, hiư̆m pă ƀing gih dưi 
ngă brơi kơ hra anŭn mơsĭn glaĭ dơ̆ng lĕ? Gih pô khŏm hơmâo hra bĕ laih anŭn 
hơdip hơdơ̆ng rơnŭk rơno̱m bĕ hăng tơdruă.” 

Markôs 10 

Tơlơi Pơlui Rơkơi Bơnai 

(Mathiơ 19:1-12; Luk 16:18) 

1Giŏng anŭn, Yêsu đuaĭ hĭ mơ̆ng anŭn hăng nao pơ tring kwar Yudea laih anŭn 
găn nao pơ gah ngŏ̱ kơ krong Yurdan. Laih anŭn dơ̆ng, ƀing mơnuih lu rai pơ 
Ñu laih anŭn tui hăng tơlơi Ñu juăt ngă, Ñu pơtô pơblang kơ ƀing gơñu yơh. 

2Ăt hơmâo mơ̆n đơđa ƀing Pharisai rai kiăng kơ lông lăng Yêsu laih anŭn ƀing 
gơñu tơña tui anai, “Djơ̆ tui hăng Tơlơi Juăt ta mơ̆ kơ sa čô mơnuih dưi lui hĭ 
bơnai ñu?” 

3Yêsu laĭ glaĭ tui anai, “Hơget tơlơi Môseh hơmâo pơđar laih kơ ƀing gih lĕ?” 

4Ƀing gơñu laĭ glaĭ tui anai, “Môseh brơi kơ rơkơi čih hră kơnăl kơ tơlơi pơlui 
laih anŭn brơi kơ bơnai ñu đuaĭ hĭ yơh.” 

5Yêsu laĭ glaĭ tui anai, “Môseh brơi ngă tui anŭn yuakơ pran jua gih khăng tơl 
Ñu čih kơ ƀing gih tơlơi juăt anŭn. 

6Samơ̆ čơdơ̆ng mơ̆ng phŭn amăng tơlơi hrih pơjing Ơi Adai ‘hrih pơjing ƀing 
gơñu đah rơkơi hăng đah kơmơi.’ 

7‘Yuakơ tơhơnal tơlơi anŭn yơh, đah rơkơi či tơbiă đuaĭ hĭ mơ̆ng amĭ ama ñu 
kiăng kơ pơgop hăng bơnai ñu. 

8Laih anŭn dua gơñu jing hĭ sa drơi jan yơh.’ Tui anŭn yơh, ƀing gơñu ƀu djơ̆ 
jing dua dơ̆ng tah, samơ̆ ƀing gơñu jing hĭ sa yơh. 

9Hơnŭn yơh, anăm brơi mơnuih mơnam pơčơlah hĭ ôh hơget tơlơi Ơi Adai 
hơmâo pơgop laih hăng tơdruă.” 

10Tơdang ƀing gơñu dŏ amăng sang dơ̆ng, ƀing ding kơna Yêsu tơña kơ Ñu kơ 
tơlơi anŭn dơ̆ng. 

11Yêsu laĭ glaĭ tui anai, “Hlơi pô lui hĭ bơnai ñu laih anŭn dŏ kơ bơnai pơkŏn, ñu 
anŭn jing mơnuih klĕ pyu pơkơdơ̆ng glaĭ hăng bơnai ñu hlâo yơh. 

12Laih anŭn tơdah bơnai lui hĭ rơkơi ñu laih anŭn dŏ kơ rơkơi pơkŏn, ñu jing 
mơnuih klĕ pyu yơh.” 

Yêsu Bơni Hiam Kơ Ƀing Čơđai 
(Mathiơ 19:13-15; Luk 18:15-17) 

13Ƀing ană plei ba rai ƀing čơđai pơ Yêsu kiăng Ñu bơni hiam kơ ƀing čơđai 
anŭn, samơ̆ ƀing ding kơna Yêsu ƀuăh khă kơ ƀing ană plei anŭn. 

14Tơdang Yêsu ƀuh kơ tơlơi anŭn, Ñu hil laih anŭn laĭ kơ ƀing ding kơna Ñu tui 
anai, “Brơi bĕ kơ ƀing čơđai rai pơ Kâo laih anŭn anăm khă ƀing gơñu ôh, yuakơ 
hlơi pô hơmâo kơnuih hrup hăng ƀing čơđai anai, ƀing gơñu tŭ tơlơi dưi jing 
amăng ƀing ană plei Dêh Čar Ơi Adai yơh. 

15Kâo laĭ kơ ƀing gih sĭt biă mă, hlơi pô ƀu či tŭ mă ôh Dêh Čar Ơi Adai kar hăng 
sa čô čơđai anai, ñu anŭn ƀu či dưi mŭt pơ dêh čar anŭn ôh.” 

16Giŏng anŭn, Yêsu kuar mă ƀing čơđai amăng tơngan Ñu, ăh tơngan Ñu ƀơi 
ƀing gơ̆ laih anŭn bơni hiam kơ ƀing gơ̆ yơh. 

Sa Čô Tơdăm Pơdrŏng 
(Mathiơ 19:16-30; Luk 18:18-30) 

17Tơdang Yêsu čơdơ̆ng nao ƀơi jơlan, hơmâo sa čô mơnuih đuaĭ rai tŏ tơŭt ƀơi 
anăp Yêsu laih anŭn tơña tui anai, “Ơ Nai hiam klă ăh, hơget tơlơi bruă kâo 
khŏm ngă kiăng kơ dưi mă tŭ tơlơi hơdip hlŏng lar lĕ?” 

18Yêsu laĭ glaĭ tui anai, “Yua hơget ih iâu kơ Kâo jing pô hiam klă lĕ? Kơnơ̆ng 
hơjăn Ơi Adai đôč yơh jing Pô hiam klă, ƀu hơmâo hlơi pô pơkŏn ôh. 

19Ih thâo yơh hơdôm tơlơi juăt anai, ‘Anăm pơdjai mơnuih ôh. Anăm klĕ pyu 
ôh, anăm klĕ dŏp ôh, anăm ngă gơ̆ng jơlan ƀlŏr kơ arăng ôh, anăm pơlŏm ƀlŏr 
kơ arăng ôh laih anŭn pơpŭ bĕ kơ amĭ ama ih.’ ” 

20Pô tơdăm anŭn pơhaih tui anai, “Ơ Nai ăh, abih bang tơlơi anŭn kâo hơmâo 
gưt tui laih čơdơ̆ng mơ̆ng kâo dŏ čơđai.” 

21Yêsu lăng kơ ñu hăng tơlơi khăp laih anŭn laĭ tui anai, “Dŏ sa tơlơi ih kơƀah. 
Nao sĭ hĭ bĕ abih bang dram gơnam ih hơmâo laih anŭn pha brơi kơ mơnuih 
ƀun rin tui anŭn ih či hơmâo kŏng ngăn yom pơphan amăng adai adih yơh. 
Tơdơi kơ ih ngă laih tơlơi anŭn, brơi kơ ih rai đuaĭ tui Kâo bĕ.” 

22Tơdang hơmư̆ kơ tơlơi anŭn, ƀo ̆  mơta pô tơdăm anŭn rơngot hơning biă mă, 
yuakơ ñu pơdrŏng săh biă mă. 

23Yêsu lăng jum dar laih anŭn laĭ kơ ƀing ding kơna Ñu tui anai, “Tơnap biă mă 
yơh kơ mơnuih pơdrŏng kiăng kơ dưi jing ană plei Dêh Čar Ơi Adai!” 

24Ƀing ding kơna hli̱ng hla̱ng biă mă tơdang hơmư̆ tơlơi Yêsu laĭ anŭn. Samơ̆ 
Yêsu laĭ dơ̆ng tui anai, “Ơ ƀing čơđai, tơnap biă mă yơh kiăng kơ dưi jing ană 
plei Dêh Čar Ơi Adai! 

25Sa drơi aseh samô ƀu dưi mŭt găn amăng jrum anet ôh, kar kaĭ mơ̆n, tơnap 
biă mă kơ sa čô mơnuih pơdrŏng jao ñu pô kiăng kơ dưi jing ană plei Dêh Čar 
Ơi Adai.” 

26Ƀing ding kơna hli̱ng hla̱ng hloh dơ̆ng laih anŭn pơlaĭ hăng tơdruă gơñu tui 
anai, “Tơdah ƀing pơdrŏng ƀu dưi klaih ôh, tui anŭn hlơi pô dưi klaih lĕ?” 

27Yêsu lăng pơ ƀing gơñu hăng laĭ glaĭ tui anai, “Mơnuih mơnam ƀu dưi pơklaih 
gơñu pô ôh, samơ̆ Ơi Adai yơh dưi pơklaih brơi kơ abih bang tơlơi.” 

28Pêtrôs laĭ kơ Yêsu tui anai, “Bơ kơ ƀing gơmơi jing ƀing ding kơna Ih, ƀing 
gơmơi hơmâo lui hĭ laih abih bang dram gơnam kiăng kơ đuaĭ tui Ih!” 

29Yêsu laĭ glaĭ tui anai, “Kâo laĭ kơ ƀing gih sĭt biă mă, ƀu hơmâo hlơi pô ôh, jing 
pô đuaĭ lui hĭ laih ayŏng adơi amai adơi ñu, amĭ ama ñu, ƀing ană bơnai ñu 
ƀôdah pưk sang đang hơma ñu yuakơ ñu đaŏ kơ Kâo laih anŭn yuakơ tơlơi 
pơthâo hiam, 

30ƀu či tŭ mă glaĭ ôh sa-rơtuh wơ̆t lu hloh amăng rơnŭk anai kar hăng sang dŏ, 
ƀing ayŏng adơi amai adơi, amĭ ama, ƀing ană bă laih anŭn khul đang hơma, 
khul tơlơi kơpĭ kơpe̱t laih anŭn amăng rơnŭk tơdơi, jing tơlơi hơdip hlŏng lar. 

31Samơ̆ hơmâo lu mơnuih yom pơphan amăng rơnŭk anai či jing hĭ ƀing đôč 
đač amăng rơnŭk tơdơi, laih anŭn lu ƀing đôč đač či jing hĭ yom pơphan yơh.” 

Yêsu Laĭ Lui Hlâo Tal Klâo Dơ̆ng Kơ Tơlơi Ñu Či Ruă Nuă Hăng Djai 
(Mathiơ 20:17-19; Luk 18:31-34) 

32Ƀing gơñu ƀơi jơlan đĭ nao pơ plei Yerusalaim. Yêsu hlak ba jơlan kơ ƀing ding 
kơna, jing ƀing huĭ bra̱l biă mă. Ƀing mơnuih đuaĭ tui gah rŏng ăt huĭ bra̱l mơ̆n. 
Sa wơ̆t dơ̆ng Yêsu djă̱ ba ƀing pluh-dua čô ding kơna Ñu amăng anih ƀing gơñu 
dưi dŏ hơjăn laih anŭn pơhiăp hăng ƀing gơñu kơ tơlơi či truh kơ Ñu tui anai, 

33“Hơmư̆ pơñen bĕ, ƀing ta hlak đĭ nao pơ plei Yerusalaim laih anŭn arăng či 
pơblư̆ jao lui hĭ Kâo, jing Ană Mơnuih, kơ ƀing khua ngă yang hăng ƀing nai pơtô 
Tơlơi Juăt. Ƀing gơñu či klă̱ kơđi jao hĭ Kâo kiăng kơ pơdjai hĭ yơh laih anŭn jao 
lui hĭ Kâo kơ ƀing mơnuih Tuai. 

34Ƀing Tuai anŭn či djik djak kơhak kơčŭh kơ Kâo, taih čŏm hăng pơdjai hĭ Kâo. 
Klâo hrơi tơdơi kơ anŭn, Kâo či hơdip glaĭ yơh.” 

Amĭ Yakơ Hăng Yôhan Rơkâo Tơlơi Yom Pơphan Kơ Dua Čô Ană Ñu 
(Mathiơ 20:20-28) 

35Giŏng anŭn, Yakơ hăng Yôhan, jing ană Zebedai, nao pơ Yêsu hăng laĭ tui anai, 
“Ơ Nai ăh, ƀing gơmơi kiăng kơ Ih ngă brơi kơ ƀing gơmơi hơget tơlơi ƀing 
gơmơi rơkâo.” 

36Yêsu tơña tui anai, “Hơget tơlơi ƀing gih kiăng kơ Kâo ngă brơi lĕ?” 

37Ƀing gơñu laĭ glaĭ tui anai, “Rơkâo kơ Ih brơi bĕ kơ sa čô amăng ƀing gơmơi 
dŏ be̱r ƀơi gah hơnuă Ih laih anŭn sa čô dŏ be̱r ƀơi gah ieo Ih amăng tơlơi ang 
yang Ih.” 

38Yêsu laĭ kơ ƀing gơñu tui anai, “Ƀing gih ƀu thâo hluh ôh tơlơi ƀing gih rơkâo. 
Ƀing gih dưi găn tơlơi ruă nuă kar hăng Kâo či găn anai ƀôdah tŭ baptem kar 
hăng hơdră baptem Kâo tŭ anai mơ̆?” 

39Ƀing gơñu laĭ glaĭ tui anai, “Ơ, ƀing gơmơi dưi.” Yêsu laĭ glaĭ tui anai, “Ƀing gih 
ăt či găn tơlơi ruă nuă kar hăng Kâo mơ̆n laih anŭn tŭ baptem kar hăng hơdră 
Kâo tŭ mơ̆n, 

40samơ̆ Kâo pô ƀu hơmâo ôh tơlơi dưi kiăng kơ ruah hlơi pô či dŏ ƀơi gah hơnuă 
laih anŭn ƀơi gah ieo Kâo. Hơdôm anih dŏ anŭn Ơi Adai hơmâo prap pre brơi 
hlâo laih kơ ƀing hlơi pô Ñu ruah.” 

41Tơdang ƀing pluh čô ding kơna pơkŏn hơmư̆ tơlơi anŭn, ƀing gơñu hil kơ 
Yakơ hăng Yôhan yơh. 

42Yêsu iâu rai ƀing gơñu hrŏm hơbĭt hăng laĭ tui anai, “Ƀing gih thâo laih mơ̆n, 
ƀing mơnuih arăng yap jing ƀing khua djă̱ akŏ ƀing ană plei Tuai hơmâo tơlơi 
dưi hlo̱m ƀo̱m yơh laih anŭn ƀing khua moa gơñu kơtư̆ juă ƀing ană plei gơñu. 

43Bơ kơ ƀing gih, ƀu djơ̆ hrup hăng anŭn ôh. Kơđai glaĭ kơ tơlơi anŭn, tơdah sa 
čô amăng ƀing gih kiăng kơ jing pô yom pơphan, brơi bĕ pô anŭn jing hĭ ding 
kơna kơ ƀing gih, 

44laih anŭn hlơi pô kiăng kơ jing pô yom pơphan hloh, brơi kơ ñu anŭn jing bĕ 
hlŭn kơ abih bang ƀing gih. 

45Yuakơ Kâo, jing Ană Mơnuih, rai ƀu djơ̆ kiăng kơ arăng mă bruă brơi kơ Kâo 
ôh, samơ̆ Kâo mă bruă kơ arăng laih anŭn pơsăn tơlơi hơdip Kâo pô kiăng song 
mă lu mơnuih.” 

Yêsu Pơsuaih Pô Bum Mơta Anăn Bartimê 
(Mathiơ 20:29-34; Luk 18:35-43) 

46Giŏng anŭn, ƀing gơñu truh pơ plei Yerêhô. Tơdang Yêsu hăng ƀing ding kơna 
Ñu, hrŏm hăng ƀing mơnuih lu, găn amăng plei anŭn, hơmâo sa čô mơnuih bum 
mơta anăn ñu Bartimê, kiăng laĭ ană Timê, hlak dŏ be̱r ƀơi akiăng jơlan rơkâo 
da̱n. 

47Tơdang ñu hơmư̆ kơ tơlơi anŭn jing Yêsu Pô Nazaret, ñu čơdơ̆ng ur kraih tui 
anai, “Ơ Yêsu, Ană Tơčô pơtao Dawid hơi, pap mơñai kơ kâo đa!” 

48Hơmâo lu mơnuih ƀuăh khă hĭ pô bum anŭn kiăng kơ ñu dŏ rơiăt, samơ̆ ñu 
ur iâu kraih hloh dơ̆ng tui anai, “Ơ Ană Tơčô pơtao Dawid hơi, rơkâo kơ Ih pap 
mơñai brơi kơ kâo đa!” 

49Yêsu dơ̆ng glaĭ laih anŭn laĭ tui anai, “Iâu ñu rai ñu bĕ.” Tui anŭn, ƀing gơñu 
iâu rai pô bum mơta anŭn hăng laĭ tui anai, “Mơak bĕ! Tơgŭ bĕ! Ñu hlak iâu ih.” 

50Pô bum mơta lui hĭ ao phyung ñu, ñu tơgŭ ječ ameč nao pơ Yêsu yơh. 

51Yêsu tơña kơ ñu tui anai, “Hơget tơlơi ih kiăng kơ Kâo ngă brơi kơ ih lĕ?” Pô 
bum mơta anŭn laĭ glaĭ, “Ơ Rabbi ăh, kâo kiăng kơ Ih brơi kơ kâo dưi ƀuh 
rơđah.” 

52Yêsu laĭ kơ ñu tui anai, “Nao bĕ, ih suaih laih yuakơ ih đaŏ kơnang kơ Kâo.” 
Ƀơi mông anŭn mơtam, ñu ƀuh rơđah laih anŭn đuaĭ tui Yêsu kơtuai jơlan yơh. 

Markôs 11 

Yêsu Mŭt Pơ Plei Yerusalaim Hăng Tơlơi Mơak Mơai 

(Mathiơ 21:1-11; Luk 19:28-40; Yôhan 12:12-19) 

1Tơdang ƀing gơñu anăp nao pơ plei prŏng Yerusalaim, ƀing gơñu nao truh pơ 
plei Bêtphagê hăng plei Bêthania jĕ pơ bŏl čư̆ Ôliwơ. Giŏng anŭn, Yêsu pơkiaŏ 
dua čô ƀing ding kơna Ñu nao hlâo 

2laih anŭn pơtă kơ ƀing gơñu tui anai, “Nao bĕ pơ plei gah anăp kơ ƀing gih 
anŭn! Tơdang ƀing gih jĕ či mŭt amăng plei anŭn, ƀing gih či ƀuh sa drơi ană 
aseh glai arăng akă pơ anŭn, jing ană aseh glai arăng aka ƀu đĭ hlâo tơdơi ôh. 
Yaih mă bĕ ană aseh anŭn laih anŭn ba rai pơ anai. 

3Laih anŭn tơdah hơmâo hlơi pô tơña kơ ƀing gih tui anai, ‘Yua hơget ƀing gih 
ngă tui anŭn lĕ?’ Brơi kơ ƀing gih laĭ glaĭ bĕ kơ pô anŭn tui anai, ‘Khua ta, jing 
Pô arăng iâu Khua Yang yơh, kiăng kơ yua ñu laih anŭn či ba glaĭ mơtam yơh.’ ” 

4Ƀing gơñu nao laih anŭn ƀuh ană aseh glai arăng akă ƀơi bah amăng ƀơi jơlan 
kơčŭn. Tơdang ƀing gơñu yaih mă ană aseh anŭn, 

5hơmâo đơđa mơnuih dŏ jĕ pơ anŭn tơña tui anai, “Hơget tơlơi ƀing gih yaih 
mă ană aseh anŭn lĕ?” 

6Ƀing gơñu laĭ glaĭ kơ ƀing arăng tui hăng Yêsu hơmâo pơtă laih kơ ƀing gơñu 
laih anŭn ƀing arăng brơi kơ ƀing gơñu nao yơh. 

7Tơdang ƀing gơñu ba nao ană aseh anŭn pơ Yêsu laih anŭn mă ao gơñu tap ƀơi 
rŏng aseh anŭn, laih anŭn Yêsu đĭ dŏ ƀơi ngŏ ao anŭn yơh. 

8Lu mơnuih tap ao gơñu ƀơi jơlan laih anŭn ƀing pơkŏn dơ̆ng kŏh lu than kơyâo 
mơ̆ng đang hơma hăng rap ƀơi jơlan. 

9Hơmâo đơđa ƀing mơnuih lu nao hlâo laih anŭn đơđa nao tơdơi kơ Yêsu 
čơdơ̆ng pơhiăp kraih tui anai, “Hôsanna! “Bơni hiam yơh kơ Pô rai amăng anăn 
Khua Yang!” 

10“Bơni hiam yơh kơ tơlơi dêh čar ơi adon ta pơtao Dawid truh laih!” “Hôsanna 
pơ anih glông hloh adih!” 

11Yêsu mŭt pơ plei Yerusalaim laih anŭn nao pơ Sang Yang. Ñu ep lăng jum dar 
ƀơi abih bang tơlơi, samơ̆ yuakơ yang hrơi jĕ mơmŏt laih yơh, tui anŭn Ñu glaĭ 
pơ plei Bêthania hrŏm hăng pluh-dua čô ƀing ding kơna Ñu. 

Yêsu Hơtŏm Păh Kơyâo Hra 
(Mathiơ 21:18, 19) 

12Ƀơi hrơi tŏ tui tơdang ƀing gơñu tơbiă mơ̆ng plei Bêthania, Yêsu rơpa yơh. 

13Tơdang Ñu ƀuh sa ƀĕ kơyâo hra mơ̆ng ataih hơmâo lu hla, Ñu nao pơ kơyâo 
anŭn kiăng kơ hơduah lăng kơyâo hra anŭn hơmâo boh mơ̆n thâo. Tơdang Ñu 
nao jĕ pơ kơyâo anŭn, Ñu ƀu hơduah ƀuh hơget gĕt ôh samơ̆ kơnơ̆ng ƀuh hla 
đôč, yuakơ aka ƀu djơ̆ bơyan kơ khul boh hra ôh. 

14Giŏng anŭn, Ñu laĭ kơ kơyâo hra anŭn tui anai, “Ƀu hơmâo hlơi kiăng kơ ƀơ̆ng 
boh čroh mơ̆ng ŏng dơ̆ng tah.” Laih anŭn ƀing ding kơna hơmư̆ kơ tơlơi Ñu 
pơhiăp anŭn. 

Yêsu Pơrơgoh Hĭ Sang Yang 

15Tơdang ƀing gơñu nao jĕ truh pơ plei Yerusalaim, Yêsu mŭt pơ wăl tơdron 
sang yang laih anŭn čơdơ̆ng puh pơđuaĭ hĭ ƀing sĭ mơnia pơ anŭn. Ñu tơlư̆ hĭ 
kơƀa̱ng ƀing pơplih prăk laih anŭn Ñu tơlư̆ hĭ kơƀa̱ng ƀing sĭ čim pơrơgŏm. 

16Ñu ƀu brơi arăng djă̱ ba dram gơnam sĭ mơnia găn mŭt nao pơ wăl tơdron 
Sang Yang ôh. 

17Laih anŭn tơdang Ñu pơtô pơhrăm kơ ƀing gơñu, Ñu laĭ kơ tơlơi Hră Ơi Adai 
hơmâo čih laih tui anai, “Sang Kâo arăng či iâu sang iâu laĭ kơ abih bang mơnuih 
mơnam. “Samơ̆ ƀing gih hơmâo pơjing hĭ laih sang anŭn jing hĭ pa̱r ƀing klĕ 
sua.” 

18Ƀing khua ngă yang prŏng laih anŭn ƀing nai pơtô Tơlơi Juăt hơmư̆ kơ tơlơi 
anŭn, ƀing gơñu čơdơ̆ng hơduah hơdră jơlan kiăng kơ pơdjai hĭ Ñu yơh, yuakơ 
ƀing gơñu huĭ kơ Yêsu wơ̆t hăng ƀing ană plei hli̱ng hla̱ng biă mă kơ tơlơi Ñu 
pơtô pơblang. 

19Tơdang klăm mơmŏt truh laih, ƀing gơñu tơbiă đuaĭ hĭ mơ̆ng plei anŭn yơh. 
Phŭn Hra Gliu, Tơlơi Đaŏ Hăng Tơlơi Iâu Laĭ 

(Mathiơ 21:20-22) 

20Ƀơi mơguah amăng hrơi tŏ tui, tơdang ƀing gơñu rơbat nao, ƀing gơñu ƀuh 
phŭn hra anŭn gliu hĭ čơdơ̆ng mơ̆ng akha kơyâo anŭn yơh. 

21Pêtrôs hơdơr glaĭ laih anŭn laĭ hăng Yêsu tui anai, “Ơ Nai ăh, lăng adih, kơyâo 
hra Ih hơtŏm păh anŭn hơmâo gliu hĭ laih!” 

22Yêsu laĭ glaĭ tui anai, “Đaŏ kơ Ơi Adai bĕ. 

23Kâo laĭ kơ ƀing gih sĭt biă mă, tơdah hlơi pô laĭ kơ bŏl čư̆ anai, ‘Tơgŭ bĕ laih 
anŭn plĕ bĕ ŏng pô amăng ia rơsĭ,’ laih anŭn ƀu đing đaŏ hơget gĕt ôh amăng 
pran jua ñu samơ̆ đaŏ kơnang kơ tơlơi ñu pơđar anŭn či truh, sĭt ñu anŭn či dưi 
ngă yơh. 

24Hơnŭn yơh, Kâo laĭ kơ ƀing gih, hơget tơlơi ƀing gih rơkâo amăng tơlơi iâu 
laĭ, đaŏ bĕ kơ tơlơi ƀing gih hơmâo tŭ mă tơlơi rơkâo anŭn laih, sĭt ƀing gih či 
tŭ mă yơh. 

25Laih anŭn tơdang ƀing gih dŏ dơ̆ng iâu laĭ, tơdah ƀing gih dŏ djă̱ pioh hơget 
tơlơi pơkơdơ̆ng glaĭ hăng hlơi pô, pap brơi ñu bĕ, tui anŭn Ama gih pơ adai adih 
ăt či pap brơi kơ ƀing gih mơ̆n. 

26Samơ̆ tơdang ƀing gih ƀu pap brơi kơ arăng ôh, Ama gih pơ adai adih kŏn či 
pap brơi kơ tơlơi soh sat gih lơi.” 

Tơlơi Arăng Tơña Kơ Tơlơi Dưi Yêsu 
(Mathiơ 21:23-27; Luk 20:1-8) 

27Ƀing gơñu nao pơ plei Yerusalaim dơ̆ng laih anŭn tơdang Yêsu hlak dŏ rơbat 
amăng khul anih wăl tơdron Sang Yang, ƀing khua ngă yang prŏng, ƀing nai 
pơtô Tơlơi Juăt hăng ƀing kŏng tha nao pơ Ñu yơh. 

28Ƀing gơñu tơña tui anai, “Mơ̆ng pă Ih dưi ngă hơdôm tơlơi bruă anŭn lĕ? Hlơi 
pô brơi laih kơ Ih tơlơi dưi anŭn lĕ?” 

29Yêsu laĭ glaĭ tui anai, “Kâo či tơña kơ ƀing gih sa tơlơi. Laĭ glaĭ bĕ kơ Kâo laih 
anŭn Kâo či laĭ brơi kơ ƀing gih mơ̆ng pă Kâo hlak dŏ ngă kơ tơlơi bruă anai. 

30Laĭ brơi kơ Kâo bĕ! Tơlơi baptem Yôhan ngă anŭn tơbiă rai mơ̆ng Ơi Adai 
ƀôdah mơ̆ng mơnuih lĕ?” 

31Ƀing gơñu čơdơ̆ng pơrơklah hăng tơdruă gơñu tui anai, “Tơdah ƀing ta laĭ, 
‘Mơ̆ng Ơi Adai,’ Ñu či laĭ kơ ƀing ta, ‘Tui anŭn, yua hơget ƀing gih ƀu đaŏ kơ 
Yôhan ôh lĕ?’ 

32Samơ̆ tơdah ƀing ta laĭ, ‘Mơ̆ng mơnuih’....” Ƀing gơñu huĭ kơ ƀing ană plei, 
yuakơ abih bang ƀing ană plei le̱ng kơ yap Yôhan jing sa čô pô pơala sĭt. 

33Tui anŭn, ƀing gơñu laĭ glaĭ kơ Yêsu tui anai, “Ƀing gơmơi ƀu thâo ôh.” Yêsu 
laĭ glaĭ tui anai, “Kâo ăt ƀu či laĭ brơi kơ ƀing gih thâo lơi, mơ̆ng pă Kâo dưi ngă 
kơ hơdôm tơlơi bruă anŭn.” 

Markôs 12 

Pơhơmutu Kơ Ƀing Wai Đang Boh Kơƀâo Sat Ƀai 

(Mathiơ 21:33-46; Luk 20:9-19) 

1Giŏng anŭn, Yêsu yua tơlơi pơhơmutu kiăng pơtô kơ ƀing gơñu tui anai, 
“Hơmâo sa čô mơnuih pla đang boh kơƀâo prŏng. Ñu pơdơ̆ng bơnư̆ pơga jum 
dar, klơi sa boh amăng luh jing anih pioh djet boh kơƀâo laih anŭn pơdơ̆ng đĭ 
sa boh nưh kiăng kơ gak wai. Giŏng anŭn, ñu jao đang anŭn kơ ƀing arăng kiăng 
kơ răk wai laih anŭn pơpha boh čroh hăng ñu, samơ̆ ñu pô nao pơ anih lŏn 
pơkŏn sui ƀiă. 

2Tơl truh bơyan pĕ boh, pô đang anŭn pơkiaŏ ding kơna ñu nao pơ ƀing răk wai 
đang anŭn kiăng kơ mă brơi boh čroh pơpha mơ̆ng đang anŭn. 

3Samơ̆ ƀing gơñu mă pô ding kơna anŭn, taih hĭ gơ̆ laih anŭn brơi gơ̆ glaĭ tơngan 
đôč đač yơh. 

4Giŏng anŭn, pô đang anŭn pơkiaŏ nao sa čô ding kơna pơkŏn dơ̆ng pơ ƀing 
gơñu. Ƀing gơñu taih hĭ gơ̆ ƀơi akŏ laih anŭn pơmlâo hĭ gơ̆. 

5Pô đang anŭn pơkiaŏ nao sa čô ding kơna pơkŏn dơ̆ng laih anŭn ƀing gơñu 
pơdjai hĭ gơ̆. Pô đang anŭn pơkiaŏ nao ƀing ding kơna pơkŏn dơ̆ng. Đơđa 
amăng ƀing gơ̆, ƀing gơñu taih ama̱ng, đơđa ƀing pơkŏn, ƀing gơñu pơdjai hĭ. 

6“Pô đang anŭn dŏ hơmâo sa čô dơ̆ng kiăng kơ pơkiaŏ nao, anŭn jing ană đah 
rơkơi ñu khăp biă mă. Hơnăl tuč, ñu pơkiaŏ nao gơ̆ yơh yuakơ ñu pơmĭn tui 
anai, ‘Ƀing gơñu či pơpŭ kơ ană kâo pô yơh.’ 

7“Samơ̆ ƀing răk wai đang anŭn pơlaĭ kơ tơdruă gơñu tui anai, ‘Anŭn yơh jing 
pô či tŭ mă kŏng ngăn ama ñu. Nă, brơi kơ ƀing ta pơdjai hĭ bĕ ñu laih anŭn 
kŏng ngăn anŭn či lŏm kơ ƀing ta yơh.’ 

8Tui anŭn, ƀing gơñu mă gơ̆, glŏm pơ gah rơngiao đang laih anŭn pơdjai hĭ gơ̆. 

9“Tui anŭn, hơget tơlơi pô đang boh kơƀâo anŭn či ngă lĕ? Ñu či rai pơdjai hĭ 
ƀing răk wai đang anŭn laih anŭn jao brơi đang boh kơƀâo anŭn kơ ƀing răk 
wai pơkŏn yơh. 

10Sĭt ƀing gih ăt đŏk laih mơ̆n tơlơi anai amăng Hơdrôm Hră Rơgoh Hiam, “Boh 
pơtâo ƀing pơdơ̆ng sang hơngah lui ƀu tŭ yua, hơmâo jing hĭ laih boh pơtâo 
phŭn kơ abih bang. 

11Khua Yang yơh jing Pô hơmâo ngă laih tơlơi anŭn, laih anŭn jing hli̱ng hla̱ng 
biă mă kơ ƀing ta lăng.” 

12Giŏng anŭn, ƀing gơñu kiăng mă Yêsu yơh yuakơ ƀing gơñu thâo krăn Ñu 
hơmâo pơruai laih tơlơi pơhơmutu anŭn kiăng kơčrâo kơ ƀing gơñu. Samơ̆ 
ƀing gơñu huĭ kơ ƀing ană plei. Tui anŭn, ƀing gơñu tơbiă đuaĭ hĭ yơh. 

Tơlơi Tơña Duh Jia Kơ Pơtao Prŏng Kaisar 
(Mathiơ 22:15-22; Luk 20:20-26) 

13Tơdơi kơ anŭn, ƀing gơñu pơkiaŏ rai đơđa ƀing Pharisai hăng ƀing Hêrôd pơ 
Yêsu kiăng mă soh Yêsu amăng tơlơi pơhiăp. 

14Ƀing gơñu nao pơ Yêsu hăng laĭ tui anai, “Ơ Nai, ƀing gơmơi thâo Ih jing Pô 
pơhiăp hăng pơtô djơ̆ tơpă. Ih ƀu pơkăh pơpha hăng hlơi pô ôh yuakơ Ih ƀu 
pơđi̱ng lăng ôh kơ mơnuih yom pơphan hăng mơnuih ƀu yom pơphan, samơ̆ Ih 
pơtô laĭ sĭt kơ hơdră jơlan Ơi Adai yơh. Djơ̆ tui hăng tơlơi phiăn ta mơ̆, ƀing ta 
duh jia kơ pơtao prŏng Kaisar? Ta khŏm brơi ƀôdah lui? 

15Hiư̆m ngă, ƀing ta khŏm duh ƀôdah ƀu duh ôh?” Samơ̆ Yêsu thâo tơlơi pơƀlŏr 
gơñu. Ñu laĭ tui anai, “Yua hơget ƀing gih ngă mơneč sat ƀai kơ Kâo lĕ? Ba rai 
pơ Kâo sa prăk denarius laih anŭn brơi kơ Kâo lăng prăk anŭn bĕ.” 

16Ƀing gơñu ba rai kơ Ñu sa kăk prăk laih anŭn Yêsu tơña kơ ƀing gơñu tui anai, 
“Ƀơi prăk anai hơmâo rup hăng anăn hlơi lĕ?” Ƀing gơñu laĭ glaĭ tui anai, “Pơtao 
prŏng Kaisar.” 

17Giŏng anŭn, Yêsu laĭ kơ ƀing gơñu tui anai, “Tui anŭn, pơglaĭ bĕ kơ pơtao 
Kaisar hơget gơnam lŏm kơ pơtao Kaisar, laih anŭn pơglaĭ bĕ kơ Ơi Adai hơget 
gơnam lŏm kơ Ơi Adai.” Laih anŭn ƀing gơñu hli̱ng hla̱ng biă mă kơ tơlơi Yêsu 
laĭ glaĭ anŭn. 

Tơlơi Tơña Kơ Tơlơi Hơdip Glaĭ Dơ̆ng 
(Mathiơ 22:23-33; Luk 20:27-40) 

18Giŏng anŭn, ƀing Saddukai, jing ƀing laĭ kơ tơlơi ƀu hơmâo tơlơi hơdip glaĭ 
ôh, rai pơ Yêsu laih anŭn tơña kơ Ñu tui anai, 

19“Ơ Nai ăh, Môseh čih laih kơ ƀing ta kơ tơlơi tơdah sa čô mơnuih ayŏng ñu dŏ 
bơnai samơ̆ gơ̆ djai hĭ hlâo kơ hơmâo ană bă, ñu anŭn jing pô adơi hlai khŏm 
dŏ bơnai anŭn. Hơnŭn yơh, tơdang dua gơñu hơmâo ană bă laih, ƀing gơñu 
khŏm yap ană anŭn jing ană lŏm kơ ayŏng ñu rơngiă anŭn yơh. 

20Hlâo adih, hơmâo tơjuh čô ayŏng adơi sa amĭ ama. Pô tal sa dŏ bơnai samơ̆ 
ñu djai hĭ hlâo kơ hơmâo ană bă. 

21Pô tal dua dŏ bơnai kơmai anŭn, samơ̆ ñu ăt djai hĭ mơ̆n ƀu hơmâo ană bă ôh. 
Pô tal klâo ăt kar kaĭ mơ̆n. 

22Sĭt yơh, ƀu hơmâo hlơi pô ôh amăng tơjuh čô anŭn hơmâo ană bă. Hơnăl tuč, 
pô đah kơmơi anŭn ăt djai hĭ mơ̆n. 

23Amăng tơlơi hơdip glaĭ, pô đah kơmơi anŭn či jing bơnai hlơi lĕ? Ƀing gơmơi 
tơña tui anŭn yuakơ tơjuh čô ayŏng adơi anŭn le̱ng kơ pơdŏ hăng gơ̆ soh sel.” 

24Yêsu laĭ glaĭ tui anai, “Tơlơi pơmĭn gih anŭn jing soh biă mă yơh, yuakơ ƀing 
gih ƀu thâo hluh ôh Hơdrôm Hră Rơgoh Hiam ăt kŏn thâo krăn lơi tơlơi dưi 
mơyang Ơi Adai. 

25Tơdang ƀing djai hơdip glaĭ, ƀing gơñu ƀu či pơdŏ rơkơi bơnai dơ̆ng tah. Ƀing 
gơñu či jing pơdơ̆ pơđơ̱r hăng ƀing ling jang hiam Ơi Adai amăng adai adih yơh, 
jing ƀing ƀu dŏ rơkơi bơnai ôh. 

26Bơ kơ ƀing mơnuih hơdip glaĭ anŭn, sĭt ƀing gih hơmâo đŏk laih amăng hră 
Môseh čih, tơdang ñu nao lăng kơ pum kơyâo, hiư̆m Ơi Adai laĭ laih kơ ñu tui 
anai, ‘Kâo jing Ơi Adai Abraham, Ơi Adai Isa̱k laih anŭn Ơi Adai Yakôb.’ 

27Ñu ƀu djơ̆ jing Ơi Adai kơ ƀing djai ôh samơ̆ kơ ƀing hơdip yơh. Ƀing gih soh 
biă mă yơh!” 

Tơlơi Juăt Yom Hloh 
(Mathiơ 22:34-40; Luk 10:25-28) 

28Sa čô amăng ƀing nai pơtô tơlơi juăt rai hơmư̆ arăng pơrơklah hăng Yêsu. 
Tơdang ñu thâo krăn Yêsu laĭ glaĭ kơ ƀing gơñu thâo biă mă, ñu tơña kơ Yêsu 
tui anai, “Amăng abih bang tơlơi juăt, tơlơi juăt pă jing yom pơphan hloh lĕ?” 

29Yêsu laĭ glaĭ tui anai, “Anai jing tơlơi juăt yom pơphan hloh, ‘Hơmư̆ bĕ, Ơ ƀing 
Israel, Khua Yang jing Ơi Adai ta, hơjăn Khua Yang yơh jing Ơi Adai ta sĭt. 

30Khăp bĕ kơ Khua Yang ih hăng abih pran jua ih, hăng abih jua bơngăt ih, hăng 
abih tơlơi pơmĭn ih laih anŭn hăng abih tơlơi kơtang ih.’ 

31Tơlơi Juăt mrô dua jing, ‘Ih khŏm khăp bĕ kơ mơnuih re̱ng gah ih hrup hăng 
ih khăp kơ ih pô.’ Ƀu hơmâo tơlơi juăt pă ôh jing yom pơphan hloh kơ dua tơlơi 
juăt anŭn.” 

32Laih anŭn pô nai pơtô anŭn laĭ glaĭ tui anai, “Ơ Nai ăh, Ih pơhiăp hiam biă mă. 
Ih pơhiăp djơ̆ yơh tơdang Ih laĭ Ơi Adai jing sa laih anŭn rơngiao kơ Ñu ƀu 
hơmâo Ơi Adai pơkŏn ôh, samơ̆ kơnơ̆ng hơjăn Ñu đôč yơh. 

33Tui anŭn, ƀing ta khăp kơ Ñu hăng abih pran jua ta, hăng abih tơlơi thâo hluh 
ta, hăng abih tơlơi kơtang ta laih anŭn ƀing ta khăp kơ mơnuih re̱ng gah ta kar 
hăng ta pô, anŭn jing yom pơphan hloh kơ abih bang khul gơnam pơyơr čuh 
hăng khul gơnam ngă yang pơkŏn yơh.” 

34Tơdang Yêsu ƀuh nai pơtô anŭn laĭ glaĭ hăng tơlơi rơgơi, Ñu laĭ kơ gơ̆ tui anai 
dơ̆ng, “Ih ƀu dŏ ataih ôh mơ̆ng dêh čar Ơi Adai.” Laih anŭn čơdơ̆ng mơ̆ng anŭn 
ƀu hơmâo hlơi pô khĭn tơña kơ Ñu dơ̆ng tah. 

Messiah Jing Yom Hloh Kơ Pơtao Dawid 
(Mathiơ 22:41-46; Luk 20:41-44) 

35Tơdang Yêsu hlak pơtô amăng anih wăl tơdron sang yang, Ñu tơña tui anai, 
“Hiư̆m pă ƀing nai pơtô tơlơi juăt laĭ, ‘Pô Messiah jing ană tơčô pơtao Dawid’ 
lĕ? 

36Sĭt Dawid pô yua mơ̆ng Yang Bơngăt Hiam pơhaih tui anai: “ ‘Ơi Adai, jing 
Khua Yang, pơhiăp hăng Khua Yang kâo tui anai: dŏ be̱r bĕ gah hơnuă kâo, jing 
anih pơpŭ pơyom, tơl Kâo blah juă hĭ ƀing rŏh ayăt Ih tui anŭn ƀing gơñu či bon 
kơkuh ƀơi tơkai Ih yơh.’ 

37“Pơtao Dawid pô iâu Pô Messiah anŭn jing Khua Yang ñu. Hiư̆m pă Messiah 
kơnơ̆ng dưi jing ană tơčô pơtao Dawid đôč hă?” Ƀing mơnuih lu dŏ hơmư̆ kơ 
Ñu hăng tơlơi mơak mơai yơh. 

Yêsu Pơhiăp Ƀuăh Pơkơdơ̆ng Glaĭ Hăng Ƀing Khua Djă̱ Akŏ Tơlơi Đaŏ 
(Mathiơ 23:1-36; Luk 20:45-47) 

38Tơdang Yêsu pơtô pơhrăm, Ñu laĭ tui anai, “Răng bĕ kơ ƀing nai pơtô tơlơi 
juăt. Ƀing gơñu khăp rơbat hyu buh ao phyung glông laih anŭn khăp kơ arăng 
pơhiăp kơkuh kơ ƀing gơñu tŏng krah anih sĭ mơnia. 

39Ƀing gơñu khăp dŏ ƀơi khul anih dŏ be̱r yom pơphan amăng sang jơnum laih 
anŭn khăp dŏ be̱r ƀơi khul anih dŏ pơpŭ pơyom amăng anih phet ƀơ̆ng huă. 

40Ƀing gơñu kơtư̆ juă ƀing đah kơmơi kơmai kiăng mă hĭ sang kŏng ngăn ƀing 
gơ̆, samơ̆ kơđai glaĭ ƀing gơñu ăt jing ƀing ngă mă iâu laĭ sui sĭn mơ̆n kiăng kơ 
pơang. Ƀing mơnuih kar hăng anŭn či tŭ tơlơi pơkơhma̱l prŏng biă mă yơh.” 

Đah Kơmơi Kơmai Ƀun Rin Pơyơr Prăk Kơ Ơi Adai 
(Luk 21:1-4) 

41Yêsu dŏ be̱r klă̱ anăp hăng hip prăk amăng Sang Yang, jing anih arăng pioh 
khul gơnam pơyơr, laih anŭn lăng ƀing mơnuih lu pioh mŭt prăk pơyơr gơñu 
amăng hip prăk anŭn. Hơmâo lu mơnuih pơdrŏng pioh mŭt prăk lu gơñu. 

42Samơ̆ hơmâo sa čô đah kơmơi kơmai rai hăng pơyơr dua prăk kăk ƀiă biă mă 
amăng hip anŭn, anŭn jing kơnơ̆ng yom truh kơ sa prăk đôč yơh. 

43Yêsu iâu rai ƀing ding kơna Ñu pơ Ñu laih anŭn laĭ tui anai, “Kâo laĭ kơ ƀing 
gih sĭt biă mă, pô đah kơmơi kơmai ƀun rin anai hơmâo pơyơr laih amăng hip 
prăk lu hloh kơ abih bang ƀing pơkŏn. 

44Kâo laĭ tui anŭn yuakơ abih bang ƀing gơñu pơyơr laih kơnơ̆ng mơ̆ng gơnam 
rơbeh gơñu đôč, samơ̆ pô đah kơmơi kơmai anai hơmâo pơyơr laih kơ Ơi Adai 
mơ̆ng abih bang gơnam gơ̆ hơmâo kiăng kơ hơdip yơh.” 

Markôs 13 

Yêsu Laĭ Lui Hlâo Kơ Tơlơi Răm Rai Sang Yang Ơi Adai 

(Mathiơ 24:1, 2; Luk 21:5, 6) 

1Tơdang Yêsu hlak tơbiă mơ̆ng sang yang, hơmâo sa čô amăng ƀing ding kơna 
Ñu laĭ hăng Ñu tui anai, “Ơ Nai ăh, lăng adih! Khul boh pơtâo anŭn yom biă mă! 
Anih sang yang hiam ro ̆  biă mă!” 

2Yêsu laĭ glaĭ tui anai, “Ơ, ih ƀuh abih bang anih Sang Yang anŭn jing yom 
pơphan hiam yơh. Tơdơi adih ƀing rŏh ayăt či pơrai hĭ tơl ƀu či hơmâo ôh sa 
boh pơtâo anai dŏ ƀơi ngŏ boh pơtâo pơkŏn. Rĭm boh pơtâo ƀing rŏh ayăt či 
pơglưh pơčah hĭ abih bang yơh.” 

Gru Laĭ Pơthâo Kơ Hrơi Yêsu Trŭn Rai 
(Mathiơ 24:3-14; Luk 21:7-19) 

3Tơdơi kơ anŭn ƀiă, tơdang Yêsu hlak dŏ be̱r ƀơi bŏl čư̆ Ôliwơ klă̱ anăp hăng 
sang yang, Pêtrôs, Yakơ, Yôhan laih anŭn Andre nao tơña kơ Yêsu hơjăn tui 
anai, 

4“Rơkâo kơ Ih ruai brơi kơ ƀing gơmơi thâo bĕ: Hơbĭn hơdôm tơlơi răm rai 
anŭn či truh lĕ? Laih anŭn hơget či jing gru kơnăl laĭ pơthâo kơ tơlơi abih bang 
tơlơi anŭn či pơkrĕp truh hĭ lĕ?” 

5Yêsu laĭ glaĭ tui anai, “Răng bĕ, anăm brơi kơ arăng pơƀlŏr hĭ ƀing gih ôh. 

6Hơmâo lu mơnuih či pơƀlŏr mă amăng anăn Kâo hăng laĭ tui anai, ‘Kâo yơh 
jing Pô Messiah!’ Tui anŭn, ƀing gơñu či pơƀlŏr hĭ lu mơnuih biă mă yơh. 

7Tơdang ƀing gih hơmư̆ dơnai pơblah pơ anih jĕ laih anŭn tơlơi hing hyu kơ 
tơlơi pơblah mơ̆ng anih ataih, ƀing gih anăm huĭ bra̱l ôh. Hơdôm tơlơi anŭn 
khŏm či truh yơh, samơ̆ tơlơi anŭn ƀu pơrơđah kơ hrơi đŭt lŏn tơnah či truh 
mơtam ôh. 

8Kơnung djuai anai či tơgŭ pơkơdơ̆ng glaĭ hăng kơnung djuai pơkŏn laih anŭn 
lŏn čar anai či tơgŭ pơkơdơ̆ng glaĭ hăng lŏn čar adih yơh. Amăng abih bang lŏn 
čar ăt či hơmâo tơlơi pơpư̆ pơgơi lŏn tơnah amăng lu anih laih anŭn hơmâo 
tơlơi ư̆ rơpa mơ̆n. Samơ̆ abih bang tơlơi truh anŭn jing blung hlâo kơ tơlơi gleh 
tơnap đôč hrup hăng đah kơmơi čơdơ̆ng phŭn ruă nuă kơ tơlơi tơkeng ană ñu 
yơh. 

9“Samơ̆ gih pô brơi dŏ răng bĕ. Ƀing rŏh ayăt gih či mă jao hĭ đơđa amăng ƀing 
gih kơ ƀing phat kơđi plei laih anŭn arăng či taih ama̱ng ƀing gih amăng sang 
jơnum yơh. Yuakơ ƀing gih đaŏ kơnang kơ anăn Kâo yơh, ƀing gih či dŏ dơ̆ng 
ƀơi anăp ƀing khua moa laih anŭn ƀing pơtao kiăng kơ ngă gơ̆ng jơlan kơ ƀing 
gơñu. 

10Laih anŭn Tơlơi Pơthâo Hiam anai blung hlâo arăng či hyu pơtô pơblang pơ 
abih bang lŏn čar yơh. 

11Tơdang arăng mă ba ƀing gih hăng ba nao pơ anih phat kơđi, anăm ƀlơ̆ng hlâo 
ôh kơ hơget tơlơi ƀing gih či pơhiăp. Brơi kơ ƀing gih pơhiăp bĕ hơget tơlơi Ơi 
Adai pha brơi kơ ƀing gih ƀơi mông anŭn, yuakơ ƀu djơ̆ gih pô ôh pơhiăp, samơ̆ 
Yang Bơngăt Hiam yơh pơhiăp. 

12“Hlak anŭn ayŏng či jao lui hĭ adơi kơ tơlơi djai laih anŭn ama či jao lui hĭ ană 
yơh. Ană bă či tơgŭ pơkơdơ̆ng glaĭ hăng amĭ ama laih anŭn jao lui hĭ ƀing gơñu 
kơ tơlơi djai. 

13Ƀing mơnuih rĭm anih či pơrơmut kơ ƀing gih yuakơ ƀing gih đaŏ kơ Kâo yơh, 
samơ̆ hlơi pô gir run truh pơ hơnăl tuč, ñu anŭn či dưi klaih yơh.” 

Yêsu Laĭ Lui Hlâo Kơ Plei Prŏng Yerusalaim Či Răm Rai 
(Mathiơ 24:15-28; Luk 21:20-24) 

14Yêsu pơtô dơ̆ng tui anai, “Tơdang ƀing gih či ƀuh ‘gơnam hơƀak drak pơjing 
rai tơlơi grĭ grañ’ dŏ amăng anih rơgoh hiam Sang Yang, hlơi pô đŏk tơlơi laĭ lui 
hlâo anŭn, brơi kơ ñu anŭn thâo hluh bĕ, tui anŭn hlơi pô dŏ amăng kwar Yudea 
brơi kơ ñu đuaĭ kơdŏp pơ čư̆ čan bĕ. 

15Hlơi pô dŏ pơdơi gah rơngiao sang ƀơi bơbŭng sang tơhnă̱, anăm trŭn mŭt 
pơ sang mă tơbiă ôh dram gơnam ñu hlâo kơ ñu đuaĭ kơdŏp. 

16Hlơi pô dŏ amăng đang hơma, anăm wơ̆t glaĭ mă ao jao ñu ôh hlâo kơ ñu đuaĭ 
kơdŏp. 

17Amăng hơdôm hrơi anŭn či hơmâo tơlơi tơnap tap biă mă yơh kơ ƀing đah 
kơmơi dŏ pi kian laih anŭn kơ ƀing đah kơmơi dŏ brơi ană mĕm. 

18Iâu laĭ kơ Ơi Adai bĕ, kiăng kơ ƀing gih ƀu đuaĭ kơdŏp djơ̆ amăng bơyan puih, 

19yuakơ čơdơ̆ng mơ̆ng hrơi Ơi Adai hrih pơjing kơ lŏn tơnah hlŏng truh kơ ră 
anai aka ƀu hơmâo djơ̆ ôh hrup hăng khul hrơi gleh tơnap prŏng prin biă mă 
anŭn. Laih anŭn dơ̆ng, ăt ƀu či hơmâo lơi tơdơi kơ anai. 

20Samơ̆ Khua Yang hơmâo pơtrŭn hĭ laih hơdôm hrơi gleh tơnap anŭn; tơdah 
Ñu aka ƀu ngă ôh kơ tơlơi anŭn, sĭt ƀu či hơmâo hlơi pô ôh dŏ so̱t. Ơi Adai 
pơtrŭn hĭ laih hơdôm hrơi anŭn yuakơ Ñu pap kơ ƀing mơnuih Ñu hơmâo ruah 
mă laih yơh. 

21Amăng hrơi mông anŭn tơdah hlơi pô laĭ hăng ƀing gih, ‘Anai nê, anai jing Pô 
Messiah,’ ƀôdah ‘Adih dih, Ñu pơ anŭn,’ sĭt anăm đaŏ kơ tơlơi anŭn ôh. 

22Kâo laĭ tui anŭn yuakơ hơmâo lu ƀing Messiah ƀlŏr laih anŭn pô pơala ƀlŏr či 
pơƀuh rai ngă lu tơlơi gru kơnăl yom pơphan hăng bruă mơsêh mơyang, kiăng 
kơ pơƀlŏr hĭ abih bang mơnuih; tơdah dưi, ƀing gơñu ăt pơƀlŏr hĭ wơ̆t hăng 
ƀing Ơi Adai hơmâo ruah laih mơ̆n, samơ̆ ƀing gơñu ƀu dưi hĭ ôh. 

23Tui anŭn, brơi kơ ƀing gih kơđiăng bĕ. Kâo hơmâo ruai pơthâo laih kơ ƀing 
gih hlâo kơ hơdôm tơlơi anŭn truh.” 

Yêsu, Jing Ană Mơnuih, Či Trŭn Rai Dơ̆ng 
(Mathiơ 24:29-31; Luk 21:25-28) 

24Yêsu pơtô dơ̆ng tui anai, “Amăng khul hrơi anŭn, tŏ tui anŭn jing hrơi gleh 
tơnap yơh, “ ‘yang hrơi či kơnăm hĭ mơtam laih anŭn yang blan ƀu či rơđah 
dơ̆ng tah. 

25Khul pơtŭ či le ̆  trŭn mơ̆ng adai laih anŭn Ơi Adai či ngă pơpư̆ pơgơi abih bang 
pul bơngač amăng adai rơngit yơh.’ 

26“Giŏng anŭn, mơnuih mơnam či ƀuh Kâo, Ană Mơnuih, hlak trŭn rai ƀơi 
kơthul hiăng adai hăng tơlơi dưi mơyang laih anŭn tơlơi ang yang prŏng biă mă 
yơh. 

27Ñu či pơkiaŏ ƀing ling jang hiam Ñu nao pơ abih bang akiăng lŏn tơnah kiăng 
kơ iâu pơƀut glaĭ abih bang mơnuih Ơi Adai ruah laih mơ̆ng rơnuč lŏn tơnah 
anai truh pơ rơnuč tal adai adih yơh.” 

Pơhơmutu Kơ Phŭn Hra 
(Mathiơ 24:32-35; Luk 21:29-33) 

28Yêsu pơtô dơ̆ng tui anai, “Hơmư̆ bĕ tơlơi pơhơmutu kơ kơyâo hra anai pơtô 
kơ ƀing gih. Tơdang than kơyâo anŭn jing mơda hla phrâo čơnăt, ƀing gih thâo 
krăn bơyan phang jĕ či truh yơh. 

29Kar hăng anŭn mơ̆n, tơdang ƀing gih ƀuh hơdôm tơlơi anŭn hlak truh, brơi 
kơ ƀing gih thâo krăn bĕ, hrơi anŭn jĕ či truh laih, Ană Mơnuih hlak dŏ prap pre 
laih ƀơi bah amăng. 

30Kâo laĭ sĭt biă mă hăng ƀing gih, abih bang tơlơi Kâo laĭ anŭn či truh yơh hlâo 
kơ abih bang ƀing mơnuih hlak hơdip amăng rơnŭk ta anai či rơgao hĭ. 

31Adai lŏn či rơgao hĭ, samơ̆ boh hiăp Kâo pơhiăp ƀu či rơgao hĭ ôh.” 
Ƀu Hơmâo Mơnuih Thâo Hrơi Mông Yêsu, Jing Ană Mơnuih, Či Rai 

(Mathiơ 24:36-44) 

32Yêsu pơtô dơ̆ng tui anai, “Kơ hrơi mông Kâo, Ană Mơnuih, trŭn rai pơ lŏn 
tơnah anai, sĭt ƀu hơmâo hlơi pô thâo ôh; ƀing ling jang hiam pơ adai adih wơ̆t 
hăng Ană Ơi Adai ăt ƀu thâo lơi, kơnơ̆ng hơjăn Yang Ama đôč yơh thâo. 

33Răng bĕ! Dŏ kơčăng bĕ! Ƀing gih ƀu thâo krăn ôh hơbĭn hrơi mông anŭn či 
truh. 

34Tơlơi anŭn hrup hăng sa čô mơnuih či hyu ataih: Ñu jao sang ñu hăng brơi kơ 
ƀing ding kơna ñu wai lăng brơi, rĭm čô hăng sa bruă jao laih anŭn ñu pơtă kơ 
pô gak bah amăng brơi dŏ krŏng yơh. 

35“Hơnŭn yơh, brơi ƀing gih dŏ kơčăng bĕ yuakơ ƀing gih ƀu thâo ôh hơbĭn pô 
sang či wơ̆t glaĭ; năng ai ƀơi mông klăm mơmŏt, mông krah mlam, mông hlak 
mơnŭ tơdjo ̆ , ƀôdah ƀơi mông ưm mơguah. 

36Tơdah ñu rai blĭp blăp mơtam, anăm brơi kơ ñu ƀuh ƀing gih hlak dŏ pĭt ôh. 

37Hơget tơlơi Kâo laĭ kơ ƀing gih, Kâo laĭ kơ abih bang mơnuih mơ̆n tui anai: 
‘Dŏ kơčăng bĕ!’ ” 

Markôs 14 

Tơlơi Hơduah Mơneč Pơkơdơ̆ng Glaĭ Hăng Yêsu 

(Mathiơ 26:1-5; Luk 22:1, 2; Yôhan 11:45-53) 

1Hlak anŭn, dŏ dua hrơi dơ̆ng truh kơ hrơi phet Tơlơi Găn hăng hrơi Phet Ƀañ 
Tơpŭng Ƀu Hơmâo Tơpơi, laih anŭn ƀing khua ngă yang prŏng hăng ƀing nai 
pơtô tơlơi juăt hơduah mơneč hơgŏm kiăng kơ mă Yêsu hăng pơdjai hĭ Ñu. 

2Ƀing gơñu laĭ tui anai, “Ƀing ta anăm ngă tơlơi anŭn amăng hrơi phet ôh, huĭ 
kơ ƀing ană plei či pơrŭng pơrăng.” 

Sa Čô Đah Kơmơi Trôč Ia Ƀâo Hiam Kơ Yêsu 
(Mathiơ 26:6-13; Yôhan 12:1-8) 

3Tơdang Yêsu dŏ amăng plei Bêthania, hlak dŏ be̱r ƀơi kơƀa̱ng amăng sang sa 
čô mơnuih anăn Simôn, jing pô djơ̆ phŭng hlâo adih, hơmâo sa čô đah kơmơi 
djă̱ sa ge̱t pơtâo ko ̱̆ , amăng ge̱t anŭn hơmâo ia ƀâo hiam yom biă mă, arăng 
pơkra ia ƀâo anŭn hăng phŭn nar. Ñu taih pơčah hĭ ge̱t anŭn laih anŭn trôč ia 
ƀâo hiam anŭn ƀơi akŏ Yêsu. 

4Hơmâo đơđa mơnuih hlak dŏ pơ anŭn pơhiăp hăng tơlơi hil kơ tơdruă gơñu 
tui anai, “Yua hơget pơhoăč hĭ ia ƀâo hiam anŭn lĕ? 

5Tơdah ƀing ta sĭ ia ƀâo hiam anŭn, ƀing ta dưi sĭ hloh kơ nua apăh mă bruă 
amăng sa thŭn yơh laih anŭn yua prăk anŭn brơi da̱n kơ ƀing ƀun rin.” Tui anŭn, 
ƀing gơñu ƀuăh kơ pô đah kơmơi anŭn kơtang biă mă yơh. 

6Yêsu laĭ tui anai, “Lui mak ai ñu bĕ. Yua hơget ƀing gih pơhiăp ƀuăh kơ ñu lĕ? 
Ñu hơmâo ngă laih sa bruă hiam kơ Kâo. 

7Ƀing gih či hơmâo ƀing ƀun rin nanao laih anŭn ƀing gih dưi djru kơ ƀing gơñu 
ƀơi mông pă ƀing gih kiăng yơh, samơ̆ ƀing gih ƀu hơmâo Kâo dŏ hăng ƀing gih 
nanao ôh. 

8Ñu ngă hơget tơlơi ñu dưi ngă yơh. Ñu trôč ia ƀâo hiam anai ƀơi črăn drơi jan 
Kâo, ñu ngă tơlơi anŭn kiăng prap pre kơ tơlơi arăng či dơ̱r atâo Kâo yơh. 

9Kâo laĭ hăng ƀing gih sĭt biă mă, pơpă anih mơnuih mơnam nao pơtô pơblang 
kơ Tơlơi Pơthâo Hiam anai kơ Dêh Čar Ơi Adai, sĭt ƀing gơñu ăt či ră ruai glaĭ 
kơ tơlơi pô đah kơmơi anai ngă laih yơh kiăng kơ lu mơnuih djă̱ hơdơr kơ gơ̆.” 

Yudas Tŭ Ư Pơblư̆ Hĭ Yêsu 
(Mathiơ 26:14-16; Luk 22:3-6) 

10Giŏng anŭn, Yudas Iskariôt, jing sa čô amăng pluh-dua čô ƀing ding kơna 
pơjao, nao pơ ƀing khua ngă yang prŏng kiăng kơ jao pơblư̆ hĭ Yêsu kơ ƀing 
gơñu. 

11Tơdang ƀing gơñu hơmư̆ kơ tơlơi anŭn, ƀing gơñu mơak yơh laih anŭn ƀuăn 
pha brơi prăk kơ Yudas. Tui anŭn, Yudas hơduah mông găl kiăng kơ jao lui hĭ 
Yêsu kơ ƀing gơñu. 

Yêsu Pơjing Tơlơi Ƀơ̆ng Mơñum Pơgop Hiam Klă 
(Mathiơ 26:17-25; Luk 22:7-14, 21-23; Yôhan 13:21-30) 

12Amăng hrơi tal sa kơ hrơi phet Ƀañ Tơpŭng Ƀu Hơmâo Tơpơi, tơdang anŭn 
jing tơlơi phiăn kiăng kơ pơyơr ngă yang ană triu Tơlơi Găn, ƀing ding kơna 
Yêsu tơña kơ Ñu tui anai, “Pơpă Ih kiăng kơ ƀing gơmơi nao hăng prap pre 
gơnam ƀơ̆ng huă kơ hrơi Phet Tơlơi Găn brơi kơ Ih lĕ?” 

13Tui anŭn, Yêsu pơkiaŏ nao dua čô ƀing ding kơna Ñu hăng pơtă kơ ƀing gơñu 
tui anai, “Mŭt nao bĕ amăng plei Yerusalaim, laih anŭn hơmâo sa čô đah rơkơi 
đua čeh ia či bưp ƀing gih. Đuaĭ tui ñu bĕ. 

14Sang pă ñu mŭt nao, ƀing gih či laĭ kơ pô sang anŭn tui anai, ‘Nai ta tơña tui 
anai: Pơpă anih tuai jing anih Kâo či ƀơ̆ng huă hrơi phet Tơlơi Găn hrŏm hăng 
ƀing ding kơna Kâo lĕ?’ 

15Pô sang anŭn či kơčrâo brơi kơ ƀing gih sa anih rơhaih gah glông hơmâo prap 
rơmet lui laih. Pơkra bĕ gơnam ƀơ̆ng huă kơ ƀing ta pơ anih anŭn.” 

16Ƀing ding kơna anŭn đuaĭ nao, mŭt amăng plei anŭn laih anŭn bưp abih bang 
tơlơi kar hăng Yêsu hơmâo pơtă laih kơ ƀing gơñu. Tui anŭn, ƀing gơñu prap 
pre gơnam kơ hrơi phet Tơlơi Găn yơh. 

17Tơdang hrơi klăm truh laih, Yêsu nao truh pơ anih anŭn hrŏm hăng pluh-dua 
čô ƀing ding kơna. 

18Tơdang ƀing gơñu hlak dŏ ƀơi kơƀa̱ng ƀơ̆ng huă, Yêsu laĭ tui anai, “Kâo laĭ kơ 
ƀing gih sĭt biă mă, sa čô amăng ƀing gih či pơblư̆ lui hĭ Kâo, jing pô hlak dŏ ƀơ̆ng 
huă hrŏm hăng Kâo yơh.” 

19Ƀing gơñu rơngot biă mă laih anŭn rĭm čô amăng ƀing gơñu tơña kơ Yêsu tui 
anai, “Ƀu djơ̆ kâo ôh, djơ̆ mơ̆?” 

20Yêsu laĭ glaĭ tui anai, “Anŭn jing sa čô amăng pluh-dua čô ƀing ding kơna yơh. 
Jing pô añŭ ƀañ tơpŭng amăng mŏng anai hrŏm hăng Kâo. 

21Kâo, jing Ană Mơnuih, či djai hĭ yơh tui hăng arăng hơmâo čih lui hlâo laih kơ 
Kâo amăng Hơdrôm Hră Rơgoh Hiam. Samơ̆ răm ƀăm yơh kơ pô pơblư̆ hĭ Kâo, 
jing Ană Mơnuih anai! Hiam hloh yơh tơdah amĭ ñu ƀu tơkeng rai ôh kơ ñu hlâo 
adih!” 

Tơlơi Ƀơ̆ng Pơgop Khua Yang 
(Mathiơ 26:26-30; Luk 22:14-20; 1 Korinthos 11:23-25) 

22Tơdang ƀing gơñu hlak dŏ ƀơ̆ng huă, Yêsu mă sa pŏk ƀañ tơpŭng, bơni hơơč, 
pĕ ƀañ anŭn hăng pơpha brơi kơ ƀing ding kơna Ñu laih anŭn laĭ tui anai, “Mă 
ƀơ̆ng bĕ; anai jing drơi jan Kâo yơh.” 

23Giŏng anŭn, Ñu mă kơčŏk ia boh kơƀâo, bơni hơơč kơ Ơi Adai, brơi kơ ƀing 
ding kơna Ñu laih anŭn abih bang ƀing gơñu mơñum mơ̆ng kơčŏk anŭn yơh. 

24Yêsu laĭ hăng ƀing gơñu tui anai, “Ia anai jing drah Kâo, jing drah kơđŏm kơ 
tơlơi pơgop phrâo, či tuh brơi kơ lu mơnuih. 

25Kâo laĭ kơ ƀing gih sĭt biă mă, Kâo ƀu či mơñum ia boh kơƀâo dơ̆ng tah tơl 
truh hrơi Kâo či mơñum glaĭ ia boh kơƀâo dơ̆ng amăng dêh čar Ơi Adai.” 

26Giŏng anŭn, ƀing gơñu adoh đơđa Tơlơi Adoh Bơni Hơơč giŏng laih, Yêsu 
hăng ƀing ding kơna Ñu tơbiă đĭ nao pơ bŏl čư̆ Ôliwơ yơh. 

Yêsu Laĭ Lui Hlâo Pêtrôs Či Hơngah Hĭ Ñu 
(Mathiơ 26:31-35; Luk 22:31-34; Yôhan 13:36-38) 

27Yêsu laĭ kơ ƀing ding kơna Ñu tui anai, “Abih bang ƀing gih či čơlah đuaĭ lui 
raih hĭ Kâo, yuakơ arăng hơmâo čih tui anai, “ ‘Kâo či pơdjai hĭ pô wai triu, tui 
anŭn khul triu či čơlah đuaĭ hĭ bru bra yơh.’ 

28“Samơ̆ tơdơi kơ Ơi Adai pơhơdip glaĭ laih Kâo, Kâo či nao pơ kwar Galilê hlâo 
kơ ƀing gih yơh.” 

29Pêtrôs laĭ glaĭ tui anai, “Kâo ƀu či čơlah đuaĭ lui raih hĭ Ih ôh, wơ̆t tơdah abih 
bang le̱ng kơ čơlah đuaĭ lui raih hĭ Ih.” 

30Yêsu laĭ glaĭ kơ ñu tui anai, “Kâo laĭ hăng ih sĭt biă mă, hrơi anai, Ơ, amăng 
mlam kơñ, hlâo kơ mơnŭ tơdjo ̆  dua wơ̆t, klâo wơ̆t mơtam yơh ih pô či hơngah 
hĭ ƀu thâo krăn ôh Kâo.” 



2038 

 

 
© 2013 Jơrai Bible Association. 

  
 

 

31Samơ̆ Pêtrôs pơhiăp kơđŏm tui anai, “Wơ̆t tơdah kâo khŏm či djai hrŏm hăng 
Ih tŭ mơ̆n, kâo ƀu či hơngah hĭ Ih ôh.” Laih anŭn abih bang ding kơna pơkŏn ăt 
pơhiăp hrup hăng anŭn mơ̆n. 

Yêsu Iâu Laĭ Ƀơi Đang Getsêmani, Jing Đang Kơyâo Ôliwơ 
(Mathiơ 26:36-46; Luk 22:39-46) 

32Giŏng anŭn, ƀing gơñu nao pơ sa boh anih anăn Getsêmani laih anŭn Yêsu 
pơtă kơ ƀing ding kơna Ñu tui anai, “Dŏ be̱r tơguan bĕ pơ anai tơdang Kâo nao 
iâu laĭ.” 

33Ñu ăt jak ba Pêtrôs, Yakơ laih anŭn Yôhan nao hrŏm hăng Ñu. Ñu čơdơ̆ng 
bơngơ̆t bơngañ hăng rơngot hơning kơtang biă mă. 

34Ñu laĭ hăng ƀing gơñu tui anai, “Jua bơngăt Kâo bơngơ̆t bơngañ kar hăng jĕ či 
djai yơh. Ƀing gih dŏ krŏng pơ anai hŏ!” 

35Ñu rơbat nao pơanăp ƀiă, Ñu bon akŭp ƀơi lŏn hăng iâu laĭ kơ tơlơi tơdah dưi 
rơkâo kơ mông anŭn pơrơgao hĭ mơ̆ng Ñu. 

36Ñu iâu laĭ tui anai, “Abba, Ơ Ama ăh, tơdah dưi, rơkâo kơ Ih mă pơđuaĭ hĭ bĕ 
kơčŏk ruă nuă anai mơ̆ng Kâo. Wơ̆t tơdah tui anŭn, ƀu djơ̆ tui hăng tơlơi Kâo 
kiăng ôh, samơ̆ tui hăng tơlơi Ih kiăng yơh.” 

37Tơdơi kơ anŭn ƀiă, Yêsu wơ̆t glaĭ pơ ƀing ding kơna Ñu, ƀuh ƀing gơñu hlak 
dŏ pĭt. Ñu laĭ kơ Pêtrôs tui anai, “Ơ Simôn, ih dŏ pĭt hă? Hiư̆m pă ih ƀu dưi dŏ 
krŏng hrŏm hăng Kâo wơ̆t tơdah kơnơ̆ng amăng sa mông ôh hă? 

38Dŏ krŏng hrŏm hăng Kâo laih anŭn iâu laĭ bĕ, kiăng kơ ƀing gih ƀu le ̆  ôh amăng 
tơlơi plư. Jua bơngăt gih kiăng dŏ krŏng biă mă yơh samơ̆ drơi jan gih jing 
tơdu.” 

39Sa wơ̆t dơ̆ng Ñu nao hăng iâu laĭ ăt hrup hăng hlâo mơ̆n. 

40Tơdơi ƀiă Yêsu wơ̆t glaĭ, sa wơ̆t dơ̆ng Ñu ƀuh ƀing ding kơna hlak dŏ pĭt yuakơ 
mơta gơñu añip laih. Laih anŭn ƀing gơñu ƀu thâo hơget ôh kiăng kơ laĭ glaĭ kơ 
Yêsu. 

41Tơdang Yêsu wơ̆t glaĭ tal klâo, Ñu laĭ kơ ƀing gơñu tui anai, “Ră anai ƀing gih 
ăt dŏ pĭt laih anŭn dŏ pơdơi pơdă hă? Djŏp laih! Mông hơmâo truh laih. Anai nê, 
arăng či mă jao lui hĭ Kâo, jing Ană Mơnuih, amăng tơlơi dưi ƀing mơnuih soh 
yơh. 

42Tơgŭ bĕ, brơi ƀing ta nao bĕ. Lăng adih, pô pơblư̆ lui hĭ Kâo truh laih yơh.” 
Sa Tơpul Mơnuih Lu Rai Mă Yêsu 

(Mathiơ 26:47-56; Luk 22:47-53; Yôhan 18:3-12) 

43Tơdang Yêsu ăt hlak dŏ pơhiăp, blĭp blăp Yudas, jing sa čô amăng pluh-dua čô 
ƀing ding kơna, rai laih anŭn hrŏm hăng ñu hơmâo sa tơpul mơnuih lu djă̱ ba 
đao hăng gai tơlŏ. Ƀing khua ngă yang prŏng, ƀing nai pơtô tơlơi juăt laih anŭn 
ƀing kŏng tha yơh pơkiaŏ rai tơpul mơnuih lu anŭn. 

44Hlâo kơ anŭn, pô pơblư̆ jao lui hĭ Yêsu hơmâo pơthâo laih hăng tơpul mơnuih 
anŭn gru kơnăl anai, “Hlơi pô kâo čum kơkuh, Ñu anŭn yơh Yêsu, mă pơđuaĭ hĭ 
Ñu hăng gak wai Ñu bĕ!” 

45Yudas rai jĕ pơ Yêsu mơtam hăng laĭ tui anai, “Ơ Rabbi ăh!” Laih anŭn, ñu čum 
kơkuh Yêsu. 

46Tơpul mơnuih lu anŭn mă Yêsu yơh. 

47Giŏng anŭn, hơmâo sa čô amăng ƀing dŏ dơ̆ng jĕ pơ anŭn suă đao ñu hăng 
kŏh hĭ pô hlŭn khua ngă yang prŏng hloh, laih anŭn kŏh tơĭ hĭ sa gah tơngia gơ̆. 

48Yêsu laĭ tui anai, “Ƀing gih djă̱ đao hăng gai tơlŏ rai mă Kâo kar hăng rai mă 
mơnuih klĕ sua hă? 

49Rĭm wơ̆t Kâo dŏ pơ anih wăl tơdron Sang Yang kiăng kơ pơtô laĭ pơ anŭn, 
samơ̆ ƀing gih ƀu mă Kâo ôh. Hơnŭn yơh, tơlơi anai truh kiăng kơ pơkrĕp truh 
hĭ tui hăng Hră Ơi Adai Pơhiăp yơh.” 

50Giŏng anŭn, abih bang ƀing ding kơna lui hĭ Yêsu hăng đuaĭ kơdŏp hĭ yơh. 

51Hơmâo sa čô tơdăm, kơnơ̆ng sŏm sa blah khăn blâo ƀlĭ ƀơi drơi jan ñu, jing 
pô đuaĭ tui Yêsu. Tơdang tơpul mơnuih lu anŭn păn mă ñu, 

52ñu đuaĭ kơdŏp dŏ mơhlŭn, tŏh lui hĭ khăn ñu anŭn pơ anŭn yơh. 
Grup Ƀing Phat Kơđi Klă Kơđi Djai Kơ Yêsu 

(Mathiơ 26:57-68; Luk 22:54, 55, 63-71; Yôhan 18:13, 14, 19-24) 

53Ƀing gơñu ba Yêsu nao pơ sang khua ngă yang prŏng hloh, laih anŭn abih bang 
ƀing khua ngă yang prŏng, ƀing kŏng tha laih anŭn ƀing nai pơtô tơlơi juăt rai 
pơƀut hrŏm hơbĭt. 

54Pêtrôs đuaĭ tui Yêsu kơnơ̆ng mơ̆ng ataih hlŏng truh pơ wăl tơdron gah 
rơngiao kơ sang pô khua ngă yang prŏng hloh. Ñu dŏ be̱r hrŏm hơbĭt hăng ƀing 
tơhan gak kiăng pơdang ñu pô jĕ ƀơi apui pơ anih anŭn. 

55Hlak anŭn, ƀing khua ngă yang prŏng wơ̆t hăng abih bang ƀing pơkŏn amăng 
grup ƀing khua phat kơđi gir hơduah mơnuih ngă gơ̆ng jơlan pơkơdơ̆ng glaĭ 
hăng Yêsu kiăng kơ hơmâo tơhơnal tơlơi arăng pơdjai hĭ Ñu, samơ̆ ƀing gơñu 
hơduah ƀu ƀuh ôh. 

56Hơmâo lu mơnuih ngă gơ̆ng jơlan pơkơdơ̆ng glaĭ hăng Ñu, samơ̆ hơdôm tơlơi 
pơhiăp gơñu ƀu pơdjơ̆ hăng tơdruă ôh. 

57Giŏng anŭn, đơđa mơnuih tơgŭ pơhaih tơlơi gơ̆ng jơlan ƀlŏr anai kiăng 
pơkơdơ̆ng glaĭ hăng Yêsu tui anai, 

58“Ƀing gơmơi hơmư̆ laih Ñu laĭ tui anai, ‘Kâo či pơrai hĭ Sang Yang mơnuih ngă 
hăng tơngan anai laih anŭn amăng klâo hrơi Kâo či pơdơ̆ng glaĭ sa boh Sang 
Yang pơkŏn, ƀu djơ̆ yua mơ̆ng tơngan mơnuih ngă ôh.’ ” 

59Samơ̆ wơ̆t tơdah tơlơi gơ̆ng jơlan gơñu anŭn ăt ƀu pơdjơ̆ hăng tơdruă ôh. 

60Giŏng anŭn, khua ngă yang prŏng hloh tơgŭ ƀơi anăp ƀing gơñu laih anŭn 
tơña kơ Yêsu tui anai, “Ih ƀu či laĭ glaĭ ôh hă kơ tơlơi gơ̆ng jơlan ƀing gơñu anŭn 
pơkơdơ̆ng glaĭ hăng ih anŭn?” 

61Samơ̆ Yêsu kơnơ̆ng dŏ rơiăt đôč. Giŏng anŭn, khua ngă yang prŏng hloh tơña 
kơ Ñu dơ̆ng tui anai, “Ih jing Pô Messiah, jing Ană Ơi Adai hă?” 

62Yêsu laĭ glaĭ tui anai, “Ơ Kâo yơh. Ƀing gih či ƀuh Ană Mơnuih dŏ be̱r ƀơi gah 
hơnuă kơ Ơi Adai Dưi Kơtang laih anŭn či trŭn rai ƀơi kơthul hiăng adai adih 
yơh.” 

63Tui anŭn, khua ngă yang prŏng hloh hek hĭ ao ñu pô kiăng kơ pơrơđah tơlơi 
hil hăng hơƀak drak. Ñu pơhiăp tui anai, “Ƀing ta ƀu kiăng kơ ƀing ngă gơ̆ng 
jơlan pơkŏn dơ̆ng tah! 

64Ƀing gih hơmâo hơmư̆ laih kơ tơlơi pơhiăp ƀrưh mơhiăh anŭn. Hơget tơlơi 
ƀing gih pơmĭn či ngă lĕ?” Abih bang ƀing gơñu klă̱ kơđi kơ Yêsu lăp kơ tŭ tơlơi 
djai yơh. 

65Giŏng anŭn, hơmâo đơđa mơnuih čơdơ̆ng kơčŭh ia bah ƀơi Yêsu. Ƀing gơñu 
go̱m hĭ mơta Gơ̆, čo̱k ƀơi ƀo ̆  Gơ̆ hăng pơđar tui anai, “Laĭ lui hlâo bĕ!” Laih anŭn 
ƀing tơhan gak mă taih Gơ̆ yơh. 

Pêtrôs Hơngah Hĭ Yêsu Klâo Wơ̆t 
(Mathiơ 26:69-75; Luk 22:56-62; Yôhan 18:15-18, 25-27) 

66Hlak anŭn, Pêtrôs ăt dŏ pơ gah rơngiao amăng wăl tơdron sang. Hơmâo sa čô 
amăng ƀing ding kơna đah kơmơi amăng sang anŭn găn rai. 

67Tơdang ñu ƀuh Pêtrôs dŏ pơdang ñu pô, ñu lăng jĕ ƀơi Pêtrôs yơh. Ñu laĭ tui 
anai, “Ih ăt jing pô dŏ hrŏm hăng Pô Nazaret anŭn, jing Yêsu anŭn mơ̆n.” 

68Samơ̆ Pêtrôs hơngah hĭ. Ñu laĭ tui anai, “Kâo ƀu thâo krăn, kŏn thâo hluh lơi 
tơlơi ih kiăng laĭ anŭn.” Giŏng anŭn, ñu tơbiă nao gah rơngiao pơ bah amăng 
wăl tơdron sang laih anŭn mơnŭ tơdjo ̆  yơh. 

69Tơdang pô ding kơna đah kơmơi anŭn ƀuh ñu pơ anŭn dơ̆ng, ñu laĭ dơ̆ng hăng 
ƀing dŏ jum dar anŭn tui anai, “Pô anai ăt jing sa čô amăng ƀing gơñu mơ̆n.” 

70Ñu hơngah hĭ dơ̆ng. Sui ƀiă kơ anŭn, ƀing mơnuih dŏ dơ̆ng jĕ pơ anŭn laĭ kơ 
Pêtrôs tui anai, “Sĭt yơh, ih ăt jing sa čô amăng grup gơñu mơ̆n, yuakơ ih jing 
mơnuih kwar Galilê.” 

71Pêtrôs hơtŏm păh kơ ñu pô laih anŭn ƀuăn rơ̆ng tui anai, “Kâo ƀu thâo krăn 
ôh Pô anŭn!” 

72Ƀơi mông anŭn mơtam, mơnŭ tơdjo ̆  tal dua. Giŏng anŭn, Pêtrôs hơdơr glaĭ 
boh hiăp Yêsu hơmâo laĭ laih kơ ñu tui anai, “Hlâo kơ mơnŭ tơdjo ̆ , klâo wơ̆t 



2041 

 

 
© 2013 Jơrai Bible Association. 

  
 

 

mơtam yơh ih či hơngah ƀu thâo krăn ôh Kâo.” Laih anŭn Ñu hơƀlơ̆k glaĭ hăng 
hia yơh. 

Markôs 15 

Ƀing Khua Djă̱ Akŏ Tơlơi Đaŏ Ba Yêsu Pơ Khua Kwar Pilat 

(Mathiơ 27:1, 2, 11-14; Luk 23:1-5; Yôhan 18:28-38) 

1Amăng ưm mơguah biă mă, ƀing khua ngă yang prŏng, ƀing kŏng tha, ƀing nai 
pơtô tơlơi juăt hrŏm hăng abih bang ƀing khua phat kơđi grup Sanhedrin črong 
sai pơtŭ ư. Ƀing gơñu akă Yêsu laih anŭn ba nao pơ Pilat. 

2Pilat tơña tui anai, “Djơ̆ mơ̆, Ih jing Pơtao ană plei ƀing Yehudah?” Yêsu laĭ glaĭ 
tui anai, “Ơ, tui hăng tơlơi ih hơmâo laĭ yơh.” 

3Ƀing khua ngă yang prŏng phŏng kơđi kơ Yêsu hăng lu mơta tơlơi yơh. 

4Tui anŭn, Pilat tơña kơ Yêsu dơ̆ng tui anai, “Hiư̆m ngă, Ih ƀu či laĭ glaĭ ôh hă? 
Lăng adih, hơmâo lu mơta tơlơi biă mă ƀing gơñu hlak phŏng kơđi kơ Ih.” 

5Samơ̆ Yêsu ăt ƀu laĭ glaĭ hơget gĕt ôh, tui anŭn Pilat hli̱ng hla̱ng biă mă yơh. 
Khua Kwar Pilat Klă Kơđi Yêsu Kơ Tơlơi Djai 

(Mathiơ 27:15-26; Luk 23:13-25; Yôhan 18:39–19:16) 

6Tơlơi phiăn amăng rĭm tơlơi phet Tơlơi Găn juăt pơrơngai hĭ sa čô mơnă, jing 
mơnuih ƀing ană plei rơkâo. 

7Hlak anŭn, hơmâo sa čô mơnuih anăn ñu Barabbas dŏ amăng sang mơnă hrŏm 
hăng ƀing mơnuih tơgŭ pơkơdơ̆ng, jing ƀing pơdjai mơnuih amăng tơlơi 
pơrŭng pơkơdơ̆ng glaĭ hăng kơnŭk kơna. 

8Ƀing ană plei nao rơkâo kơ Pilat kiăng kơ ngă brơi kơ ƀing gơñu tơlơi ñu juăt 
ngă hlâo. 

9Pilat tơña kơ ƀing gơñu tui anai, “Ƀing gih kiăng kơ kâo pơrơngai hĭ kơ ƀing 
gih Pơtao ƀing Yehudah mơ̆?” 

10Pilat thâo krăn yuakơ tơlơi ƀlah moăñ yơh tơl ƀing khua ngă yang prŏng 
hơmâo jao hĭ laih Yêsu kơ ñu. 

11Samơ̆ ƀing khua ngă yang prŏng pơtrŭt pơsur ƀing ană plei rơkâo kơ Pilat 
pơrơngai hĭ Barabbas pơala kơ Yêsu. 

12Pilat tơña kơ ƀing gơñu dơ̆ng tui anai, “Tui anŭn, hơget tơlơi kâo či ngă kơ Pô 
ƀing gih iâu Pơtao ƀing Yehudah anai lĕ?” 

13Ƀing gơñu pơhiăp kraih tui anai, “Pŏng hĭ bĕ Ñu pơ kơyâo bơrơkal!” 

14Pilat tơña dơ̆ng tui anai, “Yua hơget lĕ? Hơget tơlơi soh Ñu hơmâo ngă laih 
lĕ?” Samơ̆ abih bang ƀing gơñu pơhiăp kraih hloh dơ̆ng tui anai, “Pŏng hĭ bĕ Ñu 
pơ kơyâo bơrơkal!” 

15Kiăng kơ pơmơak kơ ƀing ană plei, Pilat pơrơngai hĭ Barabbas kơ ƀing gơñu. 
Ñu pơđar arăng taih ama̱ng Yêsu laih anŭn jao brơi kơ arăng pŏng hĭ Gơ̆ pơ 
kơyâo bơrơkal yơh. 

Ƀing Ling Tơhan Djik Djak Kơ Yêsu 
(Mathiơ 27:27-31; Yôhan 19:2, 3) 

16Ƀing ling tơhan ba Yêsu mŭt amăng kơđông laih anŭn iâu pơƀut glaĭ abih ƀing 
ling tơhan amăng grup anŭn. 

17Ƀing gơñu buh brơi Yêsu sa blah ao phyung mơla̱ng laih anŭn troă ƀơi akŏ Gơ̆ 
sa boh đoăn pơtao ƀing gơñu mơñam hăng hrĕ rơ̆k drơi. 

18Giŏng anŭn, ƀing gơñu čơdơ̆ng kơkuh djik djak tui anai, “Mơak klă yơh kơ Ih, 
Ơ Pơtao kơ ƀing Yehudah ăh!” 

19Ƀing gơñu mă gai hơnuăt taih ƀơi akŏ Yêsu lu wơ̆t laih anŭn kơčŭh ƀơi Gơ̆. 
Ƀing gơñu tŏ tơŭt bon kơkuh djik djak kơ Gơ̆ yơh. 

20Laih anŭn tơdơi kơ ƀing gơñu djik djak laih, ƀing gơñu tŏh hĭ ao phyung 
mơla̱ng anŭn laih anŭn brơi Gơ̆ buh glaĭ ao Gơ̆ pô. Giŏng anŭn, ƀing gơñu ba 
Yêsu nao pơ anih kiăng pŏng hĭ pơ kơyâo bơrơkal yơh. 

Ƀing Ling Tơhan Pŏng Yêsu Ƀơi Kơyâo Bơrơkal 
(Mathiơ 27:32-44; Luk 23:26-43; Yôhan 19:17-27) 

21Hơmâo sa čô mơnuih rai mơ̆ng plei prŏng Kurênê, anăn Simôn, jing ama kơ 
Aleksandros hăng Rhuphos, hlak mŭt rai mơ̆ng gah rơngiao kơ plei anŭn. Ƀing 
gơñu pơgŏ̱ gơ̆ glăm brơi kơyâo bơrơkal Yêsu yơh. 

22Ƀing gơñu ba Yêsu nao truh pơ anih arăng iâu Golgotha, kiăng laĭ “Anih 
Tơlang Akŏ.” 

23Pơ anih anŭn ƀing gơñu brơi kơ Yêsu mơñum ia tơpai boh kơƀâo lŭk hăng 
jrao phĭ̱̆, samơ̆ Ñu hơngah ƀu mơñum ôh. 

24Laih anŭn ƀing gơñu pŏng hĭ Yêsu ƀơi kơyâo bơrơkal. Kiăng kơ pơpha hĭ sum 
ao Yêsu, ƀing gơñu pơčram kiăng kơ thâo rĭm čô dưi mă črăn hơget yơh. 

25Ƀing gơñu pŏng Yêsu pơ kơyâo bơrơkal hlak duapăn mông mơguah. 

26Ƀing gơñu pioh sa tơlơi čih phŏng kơđi ƀơi hơnăl pơkơdơ̆ng glaĭ hăng Ñu tui 
anai, “PƠTAO ɃING YEHUDAH.” 

27Ƀing gơñu ăt pŏng dua čô mơnuih klĕ sua hrŏm hăng Yêsu mơ̆n, sa čô ƀơi 
kơyâo bơrơkal gah hơnuă laih anŭn sa čô ƀơi kơyâo bơrơkal gah ieo Ñu. 

28Tui anŭn, boh hiăp Ơi Adai hơmâo pơkrĕp truh laih tui anai, “Arăng yap Ñu 
hrŏm hơbĭt hăng ƀing soh sat.” 

29Ƀing hlơi pô găn nao pơ anih anŭn, ƀing gơñu tơtăh akŏ djik djak kơ Ñu hăng 
laĭ tui anai, “Hơi, Ih yơh jing pô či pơrai hĭ sang yang laih anŭn pơdơ̆ng glaĭ sang 
yang anŭn amăng klâo hrơi. 

30Trŭn bĕ mơ̆ng kơyâo bơrơkal kiăng kơ pơklaih hĭ bĕ Ih pô!” 

31Kar kaĭ mơ̆n, ƀing khua ngă yang prŏng, ƀing nai pơtô tơlơi juăt djik djak kơ 
Yêsu amăng tơdruă gơñu tui anai, “Ñu pơklaih laih arăng, samơ̆ Ñu ƀu dưi 
pơklaih hĭ Ñu pô ôh! 

32Brơi bĕ kơ Pô Messiah, jing Pơtao ƀing Israel anai, trŭn bĕ ră anai mơ̆ng kơyâo 
bơrơkal, kiăng kơ ƀing gơmơi ƀuh laih anŭn đaŏ kơnang.” Ƀing dua čô arăng 
pŏng pơ kơyâo bơrơkal hrŏm hăng Ñu anŭn ăt djik djak kơ Yêsu kar kaĭ mơ̆n. 

Yêsu Tơĭ Pran 
(Mathiơ 27:45-56; Luk 23:44-49; Yôhan 19:28-30) 

33Ƀơi yang hrơi dơ̆ng abih bang anih lŏn anŭn jing hĭ kơnăm mơmŏt hlŏng truh 
pơ klâo mông klăm. 

34Laih anŭn ƀơi klâo mông klăm, Yêsu ur kraih amăng tơlơi pơhiăp Ñu pô tui 
anai, “Eli, Eli, lama sabakthani” kiăng laĭ “Ơ Ơi Adai Kâo hơi, Ơ Ơi Adai Kâo hơi, 
yua hơget Ih đuaĭ lui hĭ laih Kâo lĕ?” 

35Hơmâo đơđa ƀing mơnuih dŏ dơ̆ng jĕ pơ anŭn hơmư̆ Yêsu laih anŭn ƀing 
gơñu laĭ, “Hơmư̆ bĕ! Ñu iâu pô pơala Êliyah rai djru Ñu.” 

36Hơmâo sa čô amăng ƀing gơñu đuaĭ nao mă sa boh pông rơyăn añrŭ amăng 
ia tơpai mơsăm, pioh ƀơi rơjŭng gai hơnuăt laih anŭn pơyơr đĭ kơ Yêsu kiăng 
kơ mơñum. Ñu laĭ tui anai, “Tơguan amơĭ, brơi kơ ƀing ta dŏ lăng bĕ tơdah 
Êliyah rai mă Ñu trŭn mơ̆n thâo!” 

37Giŏng anŭn, Yêsu ur kraih dơ̆ng hăng tơĭ pran yơh. 

38Tŏ tơnŏ khăn păng kơpa̱l amăng Sang Yang Ơi Adai tơhak hĭ jing dua mơ̆ng 
ngŏ truh pơ yŭ. 

39Laih anŭn tơdang pô khua tơhan rơtuh, jing pô dŏ dơ̆ng gah anăp kơ Yêsu, 
hơmư̆ tơlơi Yêsu ur laih anŭn ƀuh hiư̆m Yêsu djai, ñu laĭ tui anai, “Sĭt Pô anai 
yơh jing Ană Ơi Adai!” 

40Hơmâo đơđa ƀing đah kơmơi dŏ lăng mơ̆ng ataih. Amăng ƀing gơñu jing 
HʼMari plei Magdalênê, HʼMari amĭ kơ ƀing tơdăm Yakơ hăng Yôsês laih anŭn 
HʼSalômê. 

41Amăng kwar Galilê ƀing đah kơmơi anŭn hơmâo đuaĭ tui laih Yêsu laih anŭn 
djru brơi kơ Ñu tơlơi kơƀah kiăng. Hơmâo lu ƀing đah kơmơi pơkŏn dơ̆ng mơ̆n 
hơmâo đĭ nao laih pơ plei Yerusalaim hrŏm hăng Ñu, ăt dŏ pơ anih anŭn mơ̆n. 

Yôsêp Mơ̆ng Plei Arimathea Dơ̱r Yêsu 
(Mathiơ 27:57-61; Luk 23:50-56; Yôhan 19:38-42) 

42Anŭn jing Hrơi Prap Pre, jing hrơi hlâo kơ hrơi Saƀat. Tơdang klăm mơmŏt jĕ 
či truh laih, 

43Yôsêp plei Arimathea, jing khua phat kơđi amăng grup Sanhedrin mơ̆n. Ñu pô 
ăt dŏ tơguan kơ dêh čar Ơi Adai mơ̆n, nao pơ Pilat hăng tơlơi khĭn kiăng kơ 
rơkâo atâo Yêsu. 

44Pilat dŏ kơtuă biă mă yơh tơdang hơmư̆ Yêsu djai laih. Ñu iâu rai pô khua 
tơhan rơtuh hăng tơña kiăng thâo kơ tơlơi Yêsu hơmâo djai laih aka. 

45Tơdang ñu thâo mơ̆ng pô khua tơhan laĭ kơ tơlơi Yêsu djai laih, ñu jao atâo 
Yêsu kơ Yôsêp yơh. 

46Tui anŭn, Yôsêp blơi bơnăl ƀlĭ, mă trŭn atâo Yêsu, sŏm pŏn hĭ atâo anŭn 
amăng bơnăl ƀlĭ laih anŭn pơđih atâo anŭn amăng pa̱r pơsat arăng hơmâo ƀŏh 
laih amăng boh pơtâo. Giŏng anŭn, ñu tơglŭng boh pơtâo prŏng kơđŏl hĭ bah 
amăng mŭt pơ pơsat. 

47HʼMari plei Magdalênê hăng HʼMari amĭ Yôsê le̱ng kơ ƀuh yơh anih arăng dơ̱r 
Yêsu. 

Markôs 16 

Yêsu Hơdip Glaĭ Dơ̆ng 

(Mathiơ 28:1-8; Luk 24:1-12; Yôhan 20:1-10) 

1Tơdơi kơ hrơi Saƀat, HʼMari plei Magdalênê, HʼMari amĭ Yakơ hăng HʼSalômê 
blơi ia jrao ƀâo hiam kiăng nao pik atâo Yêsu. 

2Hlak sêng brêng biă mă ƀơi hrơi tal sa amăng hrơi kŏm, tơdơi kơ yang hrơi 
ƀlĕ, ƀing gơñu ƀơi jơlan nao pơ pơsat, 

3laih anŭn pơtơña kơ tơdruă gơñu tui anai, “Hlơi či tơglŭng lui hĭ boh pơtâo 
mơ̆ng bah amăng pơsat anŭn brơi kơ ƀing ta lĕ?” 

4Samơ̆ tơdang ƀing gơñu angak mơta lăng, ƀing gơñu ƀuh boh pơtâo anŭn, jing 
boh pơtâo prŏng biă mă, arăng hơmâo tơglŭng hĭ laih. 

5Tơdang ƀing gơñu mŭt amăng anih pơsat, ƀing gơñu ƀuh sa čô đah rơkơi 
tơdăm buh ao ko ̱̆  hlak dŏ be̱r ƀơi gah hơnuă laih anŭn ƀing gơñu rŭng răng biă 
mă. 

6Pô anŭn laĭ tui anai, “Ƀing gih anăm huĭ ôh. Ƀing gih hlak hơduah Yêsu Pô 
Nazaret, jing Pô arăng hơmâo pŏng pơdjai hĭ laih pơ kơyâo bơrơkal. Ñu hơmâo 
hơdip glaĭ laih! Ñu ƀu dŏ pơ anai dơ̆ng tah. Lăng bĕ pơ anih Ñu đih. 

7Samơ̆ ră anai nao laĭ pơthâo bĕ kơ ƀing ding kơna Ñu laih anŭn kơ Pêtrôs mơ̆n 
tui anai, ‘Ñu nao pơ kwar Galilê hlâo kơ ƀing gih. Pơ anŭn yơh ƀing gih či ƀuh 
Ñu, tui hăng tơlơi Ñu hơmâo pơtă laih kơ ƀing gih hlâo.’ ” 

8Tui anŭn, ƀing gơñu bă hăng tơlơi rŭng răng hăng huĭ kơtuă laih anŭn tơbiă 
đuaĭ hĭ mơ̆ng pơsat. Ƀing gơñu ƀu ră ruai hăng hlơi pô ôh, yuakơ ƀing gơñu huĭ 
bra̱l biă mă. 

Yêsu Pơƀuh Rai Kơ HʼMari Plei Magdalênê 
(Mathiơ 28:9, 10; Yôhan 20:11-18) 

[9Tơdơi kơ Yêsu hơdip glaĭ laih ƀơi ưm mơguah hrơi blung hlâo amăng hrơi 
kŏm, Ñu pơƀuh rai blung hlâo kơ HʼMari plei Magdalênê, jing pô Yêsu hơmâo 
puh pơđuaĭ hĭ laih mơ̆ng gơ̆ tơjuh čô yang sat hlâo adih. 

10HʼMari plei Magdalênê đuaĭ nao hăng ră ruai kơ ƀing hơmâo đuaĭ tui laih hăng 
Yêsu hlâo adih laih anŭn kơ ƀing hlak dŏ čŏk hia rơngot hơning. 

11Tơdang ƀing gơñu hơmư̆ kơ tơlơi Yêsu hơdip glaĭ laih laih anŭn HʼMari 
hơmâo ƀuh laih Yêsu, ƀing gơñu ƀu đaŏ kơ tơlơi anŭn ôh. 

Yêsu Pơƀuh Rai Kơ Dua Čô Ding Kơna 
(Luk 24:13-35) 

12Tơdơi kơ anŭn, Yêsu pơƀuh rai hăng rup drơi jan pơkŏn kơ dua čô ding kơna 
tơdang ƀing gơñu rơbat ƀơi jơlan gah rơngiao kơ plei. 

13Ƀing dua čô anŭn wơ̆t glaĭ ră ruai tơlơi anŭn kơ ƀing ding kơna pơkŏn, samơ̆ 
ƀing ding kơna anŭn ƀu đaŏ kơ tơlơi ƀing gơñu ruai ôh. 

Yêsu Pơƀuh Rai Kơ Pluh-Sa Čô Ding Kơna 
(Mathiơ 28:16-20; Luk 24:36-49; Yôhan 20:19-23; Bruă Mơnuă 1:6-8) 

14Giŏng anŭn, Yêsu pơƀuh rai kơ pluh-sa čô ƀing ding kơna hlak ƀing gơñu dŏ 
ƀơ̆ng huă. Yêsu ƀuăh kơ ƀing gơñu kơ tơlơi ƀing gơñu ƀu đaŏ laih anŭn khăng 
pran jua hơngah ƀu đaŏ ôh kơ hơdôm tơlơi ƀing mơnuih hơmâo ƀuh laih Yêsu 
tơdơi kơ Ñu hơmâo hơdip glaĭ laih. 

15Yêsu laĭ kơ ƀing gơñu tui anai, “Nao bĕ pơ abih bang lŏn tơnah laih anŭn pơtô 
pơblang Tơlơi Pơthâo Hiam kơ abih bang mơnuih mơnam. 

16Hlơi pô đaŏ kơnang laih anŭn tŭ baptem, ñu anŭn či dưi klaih, samơ̆ hlơi pô 
ƀu đaŏ kơnang ôh, ñu anŭn či tŭ tơlơi Ơi Adai pơkơhma̱l yơh. 

17Tui anŭn, Ơi Adai či pha brơi hơdôm gru kơnăl anai kơ ƀing đaŏ kơnang tui 
anai: Amăng anăn Kâo yơh ƀing gơñu či puh pơđuaĭ hĭ yang sat. Ƀing gơñu či 
pơhiăp amăng tơlơi tuai. 

18Ƀing gơñu či mă djơ̆ ala hăng tơngan gơñu laih anŭn tơdang ƀing gơñu 
mơñum djơ̆ jrao akăm, ƀing gơñu ƀu či ruă ôh. Ƀing gơñu či ăh tơngan ƀơi ƀing 
mơnuih ruă duăm, sĭt ƀing ruă anŭn či suaih hĭ yơh.” 

Yêsu Đĭ Glaĭ Pơ Adai 
(Luk 24:50-53; Bruă Mơnuă 1:9-11) 

19Tơdơi kơ Khua Yêsu hơmâo pơhiăp laih hăng ƀing gơñu, Ơi Adai pŭ̱ đĭ Ñu glaĭ 
pơ adai adih laih anŭn Ñu dŏ be̱r gah hơnuă kơ Ơi Adai yơh. 

20Giŏng anŭn, ƀing ding kơna tơbiă nao hyu pơtô pơblang pơ djŏp djang anih 
laih anŭn Khua Yang mă bruă hrŏm hăng ƀing gơñu hăng pơrơklă boh hiăp Ñu 
mơ̆ng hơdôm gru kơnăl dŏ hrŏm hơbĭt hăng ƀing gơñu yơh.] 

Luk 

Luk 1 

Tơlơi Pơblang Hlâo 

1Ơ Theophilos khăp, Ih thâo laih hơmâo lu mơnuih hơmâo gir čih laih hơdôm 
bruă Yêsu hơmâo ngă laih tơdang Ñu dŏ tŏng krah ƀing gơmơi. 

2Ƀing gơñu hơmâo čih laih tui hăng tơlơi ră ruai ƀing gơmơi hơmư̆ mơ̆ng ƀing 
ƀuh laih bruă anŭn blung hlâo hăng mơta gơñu pô, jing tui hăng ƀing ding kơna 
mă bruă pơtô laih tơlơi pơthâo hiam. 

3Tui anŭn yơh, Ơ Theophilos pơpŭ ăh, yuakơ kâo pô hơmâo kơsem hrăm pơñen 
laih abih bang bruă anŭn čơdơ̆ng mơ̆ng phŭn, ăt jing hiam kơ kâo mơ̆n kiăng 
čih tơlơi ră ruai tŏ tơroai anai kơ ih. 

4Tui anŭn, ih či dưi thâo hluh sĭt kơ abih bang tơlơi arăng hơmâo pơtô laih kơ 
ih mơ̆ng hlâo. 

Tơlơi Laĭ Lui Hlâo Kơ Tơlơi Tơkeng Yôhan Pô Ngă Baptem 

5Amăng rơnŭk Hêrôd ngă pơtao amăng kwar Yudea, hơmâo sa čô khua ngă 
yang kơ Ơi Adai mơ̆ng kơnung djuai khua ngă yang grup ƀing Abiyah anăn ñu 
Zakharias. Zakharias hăng bơnai ñu HʼElisabet le̱ng kơ mơ̆ng kơnung djuai 
khua ngă yang prŏng hloh A̱rôn. 

6Ƀing gơñu ăt hơdip djơ̆ tơpă mơ̆n ƀơi anăp Ơi Adai laih anŭn tui gưt abih bang 
khul tơlơi juăt tơlơi phiăn Khua Yang tơl arăng ƀu thâo ƀuăh ƀing gơñu ôh. 

7Samơ̆ ƀing gơñu ƀu hơmâo ană ôh yuakơ HʼElisabet jing đah kơmơi plao laih 
anŭn ră anai abih dua gơñu le̱ng kơ tha laih. 

8Hơmâo sa wơ̆t, tơdang grup ƀing Zakharias grơ̆ng glăm kơ bruă ngă yang, 
Zakharias mă bruă ñu anŭn amăng Sang Yang ƀơi anăp Ơi Adai. 

9Arăng ruah mă djơ̆ laih anăn ñu hăng mă čram tui hăng tơlơi juăt ƀing khua 
ngă yang, tui anŭn ñu mŭt pơ Sang Yang Khua Yang kiăng kơ čuh gơnam ƀâo 
hiam. 

10Abih bang mơnuih truh laih pơ anŭn dŏ pơjơnum iâu laĭ amăng wăl tơdron 
gah rơngiao kơ Sang Yang tơdang djơ̆ mông Zakharias nao čuh gơnam ƀâo 
hiam. 

11Giŏng anŭn, hơmâo ha čô ling jang hiam Khua Yang blĭp blăp pơƀuh rai kơ 
Zakharias gah hơnuă kơ kơnưl kơƀa̱ng pioh čuh gơnam ƀâo hiam. 

12Tơdang Zakharias ƀuh ling jang hiam anŭn, ñu kơtuă tơtư̆ djhir djhar laih 
anŭn huĭ biă mă. 



2048 

 

 
© 2013 Jơrai Bible Association. 

  
 

 

13Samơ̆ ling jang anŭn laĭ kơ ñu tui anai, “Ơ Zakharias hơi! Anăm ih huĭ ôh, 
yuakơ Ơi Adai hơmâo hơmư̆ laih tơlơi ih iâu laĭ. Bơnai ih HʼElisabet či tơkeng 
kơ ih sa čô ană đah rơkơi laih anŭn ih či pơanăn ñu Yôhan. 

14“Ñu či jing sa tơlơi sŭ mơak prŏng kơ ƀing gih yơh laih anŭn lu mơnuih či hơ̆k 
kơdơ̆k yuakơ tơlơi tơkeng rai kơ ană anŭn. 

15Laih anŭn dơ̆ng, Ơi Adai či yap ñu jing mơnuih yom prŏng yơh, tui anŭn ñu 
ƀu dưi mơñum tơpai ôh kŏn dưi yua tơpai măt lơi, samơ̆ ñu či bă blai hăng Yang 
Bơngăt Hiam čơdơ̆ng mơ̆ng mông ñu ăt dŏ amăng kian amĭ ñu. 

16Ñu či ba lu ƀing ană plei Israel kơhma̱l glaĭ đaŏ kơ Khua Yang Ơi Adai gơñu. 

17Ñu či nao hlâo kơ Khua Yang kar hăng sa čô mơnuih pơkra jơlan kơ sa čô 
pơtao. Ñu či hơmâo bơngăt jua dưi mơyang kar hăng Êliyah, kiăng kơ ba pran 
jua ƀing ama pơrơno̱m glaĭ hăng ƀing ană bă gơñu, laih anŭn ba ƀing mơnuih 
ƀu gưt kơ Ơi Adai wơ̆t glaĭ kơ tơlơi rơgơi tơpă hơnơ̆ng, anŭn yơh jing tơlơi ñu 
prap rơmet ƀing ană plei kiăng kơ tŭ ju̱m Khua Yang.” 

18Samơ̆ Zakharias tơña kơ ling jang hiam anŭn tui anai, “Hiư̆m pă kâo dưi thâo 
tơlơi anŭn či truh sĭt lĕ? Ih thâo laih, dua rơkơi bơnai gơmơi ăt tha laih mơ̆n.” 

19Ling jang hiam anŭn laĭ glaĭ kơ ñu, “Anăn kâo Gabriel; kâo dŏ ƀơi anăp Ơi Adai 
laih anŭn Ñu pơkiaŏ rai kâo pơhiăp kiăng ră ruai kơ ih tơlơi pơthâo hiam anai. 

20Anai nê, Ih či kơmlô hĭ yuakơ ih ƀu đaŏ ôh kơ khul tơlơi kâo pơhiăp laih anŭn 
ih ƀu či thâo pơhiăp ôh tơl truh hrơi tơlơi anai truh hĭ. Tơlơi anai či truh ƀơi 
hrơi mông găl gơñu yơh.” 

21Tơdang anŭn, ƀing ană plei hlak dŏ tơguan Zakharias laih anŭn ƀing gơñu 
pơmĭn hli̱ng hla̱ng yơh yuakơ Zakharias dŏ sui biă mă amăng Sang Yang. 

22Hơnăl tuč, tơdang Zakharias tơbiă mơ̆ng Sang Yang anŭn, ñu ƀu thâo pơhiăp 
hăng ƀing gơ̆ ôh. Ñu gir pơhiăp hăng ƀing gơ̆ samơ̆ ƀu thâo ôh, tui anŭn ñu ngă 
gru kơnăl hăng tơngan ñu kiăng pơhiăp hăng ƀing ană plei. Tui anŭn, ƀing ană 
plei thâo krăn yơh ñu hơmâo ƀuh laih tơlơi pơƀuh amăng Sang Yang. 

23Tơdang hrơi ñu ngă yang giŏng laih, ñu glaĭ pơ sang ñu pô. 

24Tơdơi ƀiă kơ anŭn, bơnai ñu HʼElisabet pi kian yơh. HʼElisabet pơdŏp hĭ ñu 
pô amăng sang rơma blan, ƀu brơi arăng ƀuh ñu ôh. 

25Ñu pơmĭn tui anai, “Anai yơh jing tơlơi Khua Yang hơmâo ngă laih kơ kâo. 
Amăng hrơi mông anai yơh Ñu hơmâo pơrơđah laih tơlơi pap Ñu kơ kâo kiăng 
kơ mă pơđuaĭ hĭ tơlơi mlâo kâo ƀơi anăp mơnuih.” 

Tơlơi Laĭ Lui Hlâo Kơ Tơlơi Tơkeng Yêsu 

26Giŏng anŭn, tơdang HʼElisabet pi kian amăng năm blan laih, Ơi Adai pơkiaŏ 
ling jang hiam Ñu Gabriel nao pơ plei Nazaret amăng kwar Galilê. 

27Ñu nao pơ sa čô dra hơči̱h hơmâo djă̱ kong laih hăng sa čô tơdăm anăn gơ̆ 
Yôsêp, jing mơ̆ng kơnung djuai pơtao Dawid. Anăn dra anŭn jing HʼMari. 

28Ling jang hiam anŭn pơƀuh rai kơ dra anŭn laih anŭn laĭ tui anai, “Kơkuh kơ 
ih, Ơ pô Ơi Adai khăp pap hơi, Khua Yang dŏ hrŏm hăng ih.” 

29HʼMari rŭng răng biă mă tơdang ñu hơmư̆ tơlơi ling jang hiam anŭn pơhiăp 
kar hăng anŭn laih anŭn Ñu pơmĭn amăng pran jua ñu pô tui anai, “Hơget tơlơi 
kơkuh anai kiăng laĭ lĕ?” 

30Samơ̆ ling jang hiam anŭn laĭ kơ ñu, “Ơ HʼMari, anăm ih huĭ ôh, yuakơ ih 
hơmâo tơlơi khăp pap laih ƀơi anăp Ơi Adai. 

31Ih či pi kian laih anŭn tơkeng kơ sa čô ană đah rơkơi; giŏng anŭn ih khŏm 
pơanăn Ñu Yêsu. 

32Ñu či jing pô yom pơphan prŏng laih anŭn arăng či iâu Ñu Ană Đah Rơkơi Pô 
Glông Hloh yơh. Khua Yang či brơi kơ Ñu jing pơtao kar hăng ơi adon Ñu Dawid 
yơh kiăng kơ git gai wai lăng. 

33Tui anŭn, Ñu či git gai wai lăng nanao kơnung djuai Yakôb laih anŭn dêh čar 
Ñu ƀu thâo đŭt hĭ ôh.” 

34HʼMari tơña kơ ling jang hiam anŭn tui anai, “Hiư̆m ngă tơlơi anai thâo truh 
lĕ, yuakơ kâo aka dŏ hrŏm hăng đah rơkơi ôh?” 

35Ling jang hiam anŭn laĭ glaĭ kơ HʼMari tui anai, “Yang Bơngăt Hiam či trŭn ƀơi 
ih laih anŭn tơlơi dưi mơyang Pô Glông Hloh či go̱m hĭ ih kar hăng tơu. Tui anŭn, 
Ană Nge ih tơkeng rai či jing Pô Rơgoh Hiam laih anŭn arăng či iâu Ñu jing Ană 
Đah Rơkơi Ơi Adai yơh. 

36Adơi ai ih HʼElisabet, wơ̆t tơdah ñu jing đah kơmơi plao, samơ̆ ñu ăt či hơmâo 
rai sa čô ană mơ̆n amăng thŭn tha gơ̆. Ră anai ñu pi kian hlak năm blan laih, 

37yuakơ ƀu hơmâo tơlơi hơget ôh Ơi Adai ƀu dưi ngă.” 

38HʼMari laĭ glaĭ, “Kâo jing ding kơna Khua Yang. Brơi bĕ tơlơi anŭn truh kar 
hăng ih hơmâo laĭ laih.” Giŏng anŭn, ling jang hiam anŭn đuaĭ hĭ mơ̆ng gơ̆. 

HʼMari Nao Ngui Pơ HʼElisabet 

39Tơdơi kơ anŭn, HʼMari prap rơmet laih anŭn ječ ameč nao pơ plei Zakharias 
dŏ amăng anih bŏl čư̆ kwar Yudea. 

40Ñu mŭt nao amăng sang Zakharias laih anŭn ñu pơhiăp kơkuh hăng 
HʼElisabet. 

41Tơdang HʼElisabet hơmư̆ asăp HʼMari pơhiăp kơkuh hăng ñu, ană amăng kian 
ñu pơpư̆ kơtang laih anŭn HʼElisabet bă blai hăng Yang Bơngăt Hiam ƀơi mông 
anŭn mơtam. 

42HʼElisabet pơhiăp hăng HʼMari kraih krin tui anai, “Mơyŭn hiam yơh kơ ih 
hloh kơ abih bang ƀing đah kơmơi pơkŏn laih anŭn mơyŭn hiam yơh kơ ană ih 
hlak dŏ pi kian anŭn! 

43Yua hơget Khua Yang pơpŭ pơyom kơ kâo tơl amĭ Khua Yang kâo rai čuă ngui 
kâo lĕ, yuakơ kâo ƀu năng lăp ôh? 

44Kâo thâo ih či jing amĭ kơ Khua Yang kâo yơh yuakơ tơdang kâo hơmư̆ asăp 
ih pơhiăp kơkuh hăng kâo, ană amăng kian kâo pơpư̆ hơ̆k kơdơ̆k. 

45Ơi Adai bơni hiam kơ ih yuakơ ih hơmâo đaŏ laih kơ tơlơi Khua Yang hơmâo 
pơtă laih kơ ih či kiăp truh sĭt yơh!” 

HʼMari Bơni Hơơč Kơ Ơi Adai 

46Giŏng anŭn, HʼMari bơni hơơč tui anai: “Pran jua kâo bơni hơơč kơ Khua 
Yang. 

47Ñu brơi jua bơngăt kâo hơ̆k kơdơ̆k yuakơ Ñu jing Pô Pơklaih kâo, 

48yuakơ Ñu ăt pơmĭn ƀlơ̆ng kơ kâo, jing ding kơna Ñu anai, wơ̆t tơdah kâo jing 
pô ƀu yom pơphan ôh. Čơdơ̆ng mơ̆ng hrơi anai truh kơ abih bang rơnŭk pơanăp 
lu mơnuih či yap kơ kâo mơnuih Ơi Adai bơni hiam, 

49yuakơ Pô Dưi Kơtang hơmâo ngă khul tơlơi yom prŏng kơ kâo. Anăn Ñu jing 
rơgoh hiam yơh. 

50Ñu pơrơđah tơlơi pap kơ ƀing hlơi pô thâo huĭ pơpŭ kơ Ñu, čơdơ̆ng mơ̆ng 
rơnŭk đưm truh kơ lu rơnŭk pơanăp. 

51Ñu ngă khul bruă kơtang mơyang hăng hơpăl tơngan Ñu pô; Ñu pơčơlah hĭ 
bru bra ƀing hlơi pô pơgao ang amăng jua pơmĭn gơñu. 

52Ñu pơglưh trŭn hĭ ƀing khua git gai mơ̆ng grê pơtao gơñu samơ̆ Ñu pŭ̱ đĭ ƀing 
ƀu yom pơphan. 

53Ñu pơtrơi hĭ ƀing rơpa mơhao hăng khul gơnam hiam, samơ̆ Ñu kiaŏ pơđuaĭ 
hĭ ƀing pơdrŏng hăng tơngan đôč đač. 

54Ñu djru kơ ƀing ding kơna Ñu ƀing Israel laih anŭn Ñu hơdơr nanao kiăng 
pơrơđah tơlơi pap Ñu 

55kơ Abraham laih anŭn kơ abih bang ƀing kơnung djuai gơ̆ hlŏng lar, tui hăng 
Ñu hơmâo ƀuăn rơ̆ng laih hăng ƀing ơi adon ta.” 

56Tơdơi kơ HʼMari bơni hơơč laih kơ Ơi Adai, ñu dŏ hrŏm hăng HʼElisabet 
kơplăh wăh klâo blan. Giŏng anŭn, ñu glaĭ pơ sang ñu pô yơh. 

HʼElisabet Tơkeng Kơ Yôhan Pô Ngă Baptem 

57Tơdang truh hrơi HʼElisabet đih apui laih, ñu tơkeng kơ sa čô ană đah rơkơi. 

58Tơdang ƀing mơnuih re̱ng gah laih anŭn ƀing adơi ai gơñu hơmư̆ tơlơi Khua 
Yang hơmâo pơrơđah laih tơlơi pap prŏng prin kơ HʼElisabet, abih bang ƀing 
gơñu hơ̆k mơak hrŏm hăng gơ̆ yơh. 

59Tơjuh hrơi tơdơi kơ anŭn, ƀing gơñu rai lăng ƀing djă̱ akŏ tơlơi đaŏ ngă tui 
hăng tơlơi phiăn khăt klĭ brơi kơ čơđai anŭn, laih anŭn ƀing adơi ai amĭ ama gơ̆ 
kiăng pơanăn gơ̆ tui hăng anăn ama gơ̆ Zakharias. 

60Samơ̆ amĭ gơ̆ laĭ, “Ơ ơh, anăn ñu či jing Yôhan.” 

61Samơ̆ ƀing gơñu laĭ kơ HʼElisabet tui anai, “Amăng ƀing adơi ai gih ƀu hơmâo 
ôh anăn Yôhan anŭn.” 

62Giŏng anŭn, ƀing gơñu ngă gru kơnăl kiăng tơña kơ ama gơ̆ hơget anăn ñu 
kiăng pơanăn. 

63Zakharias ngă gru kơnăl rơkâo kơ arăng brơi kơ ñu sa pŏk hơnăl čih laih anŭn 
ñu čih tui anai, “Anăn ñu jing Yôhan.” Tơdang anŭn, abih bang ƀing gơñu dŏ 
kơtuă hli̱ng hla̱ng biă mă yơh. 

64Ƀơi mông anŭn mơtam amăng bah ñu rơmuăn, jơlah ñu thâo pơpư̆ glaĭ laih 
anŭn ñu čơdơ̆ng pơhiăp bơni hơơč kơ Ơi Adai. 

65Abih ană plei jum dar hli̱ng hla̱ng biă mă laih anŭn arăng ră ruai kơ khul tơlơi 
anai djŏp anih bŏl čư̆ kwar Yudea yơh. 

66Tui anŭn, hlơi pô hơmư̆ tơlơi anŭn le̱ng kơ pơtơña tơdruă tui anai, “Hiư̆m thơ 
čơđai anŭn či jing lĕ ĭh?” Ƀing gơñu pơtơña tơlơi anai yuakơ ƀing gơñu thâo 
hơpăl tơngan Khua Yang dŏ hrŏm hơbĭt hăng gơ̆. 

Tơlơi Zakharias Laĭ Lui Hlâo Laih Anŭn Bơni Hơơč Kơ Ơi Adai 

67Giŏng anŭn, ama čơđai anŭn Zakharias bă blai hăng Yang Bơngăt Hiam laih 
anŭn ñu laĭ lui hlâo tui anai, 

68“Bơni hơơč bĕ kơ Khua Yang, jing Ơi Adai ƀing Israel, yuakơ Ñu rai laih kiăng 
kơ song mă ƀing ta jing ƀing ană plei Ñu. 

69Ñu brơi rai kơ ƀing ta sa čô Pô Pơklaih Dưi Kơtang mơ̆ng kơnung djuai ding 
kơna Ñu pơtao Dawid. 

70Kar hăng Ñu hơmâo brơi laih ƀing pô pơala laĭ lui hlâo mơ̆ng đưm adih, 

71Ñu brơi rai Pô Pơklaih anai kiăng pơklaih hĭ ƀing ta mơ̆ng ƀing rŏh ayăt ta 
jing ƀing pơrơmut kơ ƀing ta yơh. 

72Ñu ngă tui anŭn kiăng pơhơdơr glaĭ tơlơi pơgop rơgoh hiam Ñu hăng ơi adon 
ta Abraham laih anŭn kiăng pơrơđah tơlơi pap kơ ơi adon ta laih anŭn kơ ƀing 
ta jing kơnung djuai ƀing gơ̆ yơh. 

73Anai yơh jing tơlơi Ñu ƀuăn rơ̆ng laih hăng ơi adon ta Abraham: 

74Ñu ƀuăn rơ̆ng Ñu či pơklaih hĭ ƀing ta mơ̆ng tơngan ƀing rŏh ayăt ta, kiăng kơ 
brơi ƀing ta dưi mă bruă kơ Ñu ƀu hyưt huĭ ôh, 

75laih anŭn kơkuh pơpŭ kơ Ñu amăng tơlơi rơgoh hiam hlo̱m laih anŭn amăng 
tơlơi tơpă hơnơ̆ng ƀơi anăp Ñu abih hrơi ƀing gơmơi dŏ hơdip yơh. 

76Bơ kơ ih, Ơ ană kâo hơi, arăng či yap ih jing pô pơala kơ Pô Glông Hloh, yuakơ 
ih či nao hlâo kơ Khua Yang kiăng kơ pơkra jơlan kơ Ñu. 

77Tui anŭn, ih či pơtô kơ ƀing ană plei Ơi Adai thâo hluh kơ tơlơi pơklaih tơdang 
Ñu pap brơi khul tơlơi soh ƀing gơ̆. 

78Yuakơ Ơi Adai khăp pap kơ ƀing ta yơh, Ñu či brơi tơlơi pơklaih kar hăng hrơi 
sêng brêng mơguah rai pơ ƀing ta mơ̆ng plei hiam adih, 

79kiăng kơ pơčrang brơi kơ ƀing mơnuih dŏ amăng tơlơi mơmŏt jing ƀing dŏ 
gah yŭ kơ tơu tơlơi djai, laih anŭn kiăng dui ba plă̱ tơkai ta rơbat amăng jơlan 
rơnŭk rơnua.” 

80Čơđai Yôhan anŭn prŏng tui hơmâo tơlơi kơtang amăng bơngăt jua. Tơdang 
ñu prŏng laih, ñu dŏ amăng anih tơdron ha̱r tơl truh hrơi ñu či pơrơđah ñu pô 
kơ ƀing Israel yơh. 

Luk 2 

Tơlơi Tơkeng Kơ Yêsu 

(Mathiơ 1:18-25) 

1Ƀiă blan tơdơi kơ HʼMari glaĭ pơ plei pô ñu Nazaret, pơtao prŏng Kaisar 
Âogustos čih hră pơđar kiăng kơ čih hră yap pioh yap abih bang mơnuih amăng 
dêh čar Rôm. 

2Anai jing tơlơi yap tal sa tơdang Kirinius ngă khua amăng kwar čar Siria. 

3Yuakơ tơlơi yap anŭn yơh, abih bang mơnuih khŏm glaĭ pơ plei pla gơñu pô 
kiăng kơ čih anăn gơñu. 

4Yôsêp ăt kar kaĭ mơ̆n, ñu rai mơ̆ng plei Nazaret amăng kwar Galilê hăng nao 
pơ plei Bêtlehem amăng kwar Yudea, jing plei pơtao Dawid đưm adih. Ñu khŏm 
nao pơ anŭn kiăng kơ čih anăn yuakơ ñu jing ană tơčô lŏm kơ kơnung djuai 
Dawid. 

5Ñu hăng HʼMari nao pơ anih anŭn kiăng čih anăn gơñu hrŏm hơbĭt yuakơ 
HʼMari jing pô djă̱ kong laih hăng ñu. Hlak anŭn, HʼMari dŏ pi kian, 

6laih anŭn tơdang ƀing gơñu hlak dŏ pơ anih anŭn, hrơi mông HʼMari đih apui 
truh yơh. 

7Tui anŭn, ñu tơkeng rai ană kơčoa ñu đah rơkơi. Ñu sŏm ană ñu hăng khăn laih 
anŭn pơđih gơ̆ amăng sa boh atong rơ̆k rơmô, yuakơ ƀu hơmâo ôh anih kơ ƀing 
gơ̆ dŏ amăng sang jưh. 

Ling Jang Hiam Pơƀuh Rai Kơ Ƀing Wai Triu 

8Jĕ pơ plei Bêtlehem anŭn, hơmâo ƀing wai triu dŏ krŏng amăng mlam pơ hơma 
kiăng wai tơpul triu gơñu. 

9Plŭt mơtam sa čô ling jang hiam Khua Yang pơƀuh rai kơ ƀing gơñu, laih anŭn 
tơlơi ang yang Khua Yang ba̱ng jum dar ƀing gơñu, tui anŭn ƀing gơñu huĭ bra̱l 
biă mă, 

10samơ̆ ling jang hiam anŭn laĭ kơ ƀing gơñu tui anai, “Anăm huĭ ôh! Kâo ba rai 
tơlơi pơthâo phrâo mơak mơai prŏng kơ ƀing gih laih anŭn kơ abih bang 
mơnuih mơnam yơh. 

11Hrơi anai amăng plei Bêtlehem, jing ƀơi plei pơtao Dawid đưm adih, arăng 
tơkeng laih kơ ƀing gih sa čô Pô Pơklaih. Ñu yơh jing Messiah (Krist), Khua 
Yang. 

12Tơlơi anai yơh jing gru kơnăl kơ ƀing gih thâo krăn: Ƀing gih či ƀuh sa čô ană 
nge hlak đih amăng sa boh atong, sŏm hăng khăn.” 

13Giŏng anŭn, blĭp blăp mơtam hơmâo lu rơbâo rơbăn ƀing ling jang hiam 
pơƀuh rai hrŏm hơbĭt hăng ling jang hiam anŭn kiăng adoh bơni hơơč kơ Ơi 
Adai tui anai: 

14“Brơi tơlơi ư ang lŏm kơ Ơi Adai jing Pô dŏ amăng adai glông hloh adih laih 
anŭn brơi tơlơi rơnŭk rơnua lŏm kơ ƀing mơnuih ƀơi lŏn tơnah anai jing ƀing 
Ơi Adai khăp pap.” 

15Giŏng kơ ƀing ling jang hiam đuaĭ glaĭ pơ adai adih, ƀing wai triu pơlaĭ tơdruă 
gơñu tui anai, “Nao bĕ ta pơ plei Bêtlehem kiăng lăng tơlơi truh Khua Yang 
hơmâo pơrơđah laih kơ ƀing ta.” 

16Tui anŭn, ƀing gơñu ječ ameč nao mơtam. Ƀing gơñu ƀuh HʼMari hăng Yôsêp, 
laih anŭn ƀing gơñu ƀuh Ană Nge hlak đih ƀơi atong. 

17Tơdang ƀing gơñu ƀuh laih Ană Nge anŭn, ƀing gơñu hyu ră ruai glaĭ hơdôm 
tơlơi ling jang hiam pơrơđah laih kơ ană anŭn. 

18Ƀing hlơi pô hơmư̆ ƀing wai triu ră ruai kơ tơlơi anŭn le̱ng kơ hli̱ng hla̱ng soh 
sel. 

19Samơ̆ HʼMari djă̱ pioh laih anŭn pơmĭn nanao abih bang tơlơi anŭn amăng 
pran jua ñu. 

20Tơdang ƀing wai triu wơ̆t glaĭ pơ anih gơñu pô pơ đang hơma, ƀing gơñu pơư 
pơang laih anŭn bơni hơơč kơ Ơi Adai yơh, yuakơ abih bang tơlơi ƀing gơñu 

hơmâo hơmư̆ hăng ƀuh laih, anŭn jing tơlơi kiăp djơ̆ tui hăng ling jang hiam 
hơmâo pơrơđah laih kơ ƀing gơñu. 

Tơlơi Pơanăn Ană Nge Yêsu 

21Tơjuh hrơi tơdơi kơ HʼMari đih apui laih, tơdang amăng hrơi ƀing djă̱ akŏ 
tơlơi đaŏ khăt klĭ kơ Ană Nge anŭn laih anŭn amĭ ama Ñu pơanăn Ñu Yêsu. Anŭn 
jing anăn ling jang hiam hơmâo pơanăn brơi laih kơ Ñu hlak amĭ Ñu aka pi kian 
kơ Ñu. 

Tơlơi Pơyơr Yêsu Amăng Sang Yang 

22Tơdang khul hrơi kơ tơlơi kŏm pơrơgoh gơñu pô tui hăng Tơlơi Juăt Môseh 
giŏng laih, Yôsêp hăng HʼMari ba nao ană nge anŭn pơ plei Yerusalaim kiăng 
pơyơr gơ̆ kơ Khua Yang. 

23Ƀing gơñu ngă tui hăng Tơlơi Juăt Ơi Adai hơmâo pơtă laih tui anai, “Rĭm ană 
kơčoa đah rơkơi khŏm pơyơr kơ Khua Yang kiăng kơ pơrơđah Gơ̆ lŏm kơ Ñu 
yơh.” 

24Ƀing gơñu ăt pơyơr mơ̆n gơnam ngă yang tui hăng Tơlơi Juăt Khua Yang 
hơmâo pơtă laih kơ Môseh tui anai, “Dua drơi čim pơrơgŏm ƀôdah dua drơi ană 
čim kơtrâo.” 

25Hlak anŭn, amăng plei Yerusalaim hơmâo sa čô mơnuih anăn ñu Simeôn, jing 
mơnuih tơpă hơnơ̆ng laih anŭn hur har mă bruă kơ Ơi Adai. Ñu hlak dŏ tơguan 
kơ Ơi Adai pơkiaŏ rai Pô či djru pơjuh ƀing Israel mơ̆ng sui laih, laih anŭn Yang 
Bơngăt Hiam git gai gơ̆ nanao. 

26Yang Bơngăt Hiam pơrơđah brơi kơ Simeôn thâo gơ̆ ƀu či djai ôh hlâo kơ gơ̆ 
ƀuh Pô anŭn, jing Krist, mơ̆ng Khua Yang. 

27Tơdang amĭ ama Yêsu ba Yêsu pơ Sang Yang kiăng kơ ngă tui hăng Tơlơi Juăt 
pơtă, Yang Bơngăt Hiam pơtrŭt Simeôn mŭt nao pơ wăl tơdron Sang Yang. 

28Giŏng anŭn, Simeôn mă pi Yêsu amăng tơngan ñu laih anŭn bơni hơơč kơ Ơi 
Adai tui anai: 

29“Ơ Khua Yang Prŏng Hloh ăh, ră anai Ih dưi brơi yơh kơ kâo ding kơna Ih anai 
djai rơnŭk rơnua yuakơ Ih ngă laih tui hăng tơlơi Ih ƀuăn kơ kâo. 

30Mơta kâo pô hơmâo ƀuh laih Ană Nge jing Pô Ih hơmâo pơkiaŏ rai laih kiăng 
kơ pơklaih hĭ ƀing gơmơi, 

31jing Pô Ih hơmâo prap rơmet laih ƀơi anăp mơta abih bang ană plei. 

32Ñu jing sa tơlơi bơngač kiăng pơrơđah tơlơi sĭt Ih kơ ƀing Ană Tuai laih anŭn 
kiăng pơư pơang kơ ană plei Ih ƀing Israel yơh.” 

33Tơdang Yôsêp hăng HʼMari hơmư̆ tơlơi Simeôn ră ruai kơ Yêsu anŭn, ƀing 
gơñu dŏ kơtuă hli̱ng hla̱ng biă mă! 

34Giŏng anŭn, Simeôn bơni hiam kơ ƀing gơñu laih anŭn ñu laĭ kơ amĭ gơ̆ HʼMari 
tui anai, “Khua Yang ruah mă čơđai anai kiăng kơ ngă kơ lu mơnuih luă gŭ laih 
anŭn ăt pŭ̱ đĭ lu mơnuih mơ̆n amăng ƀing Israel. Khua Yang ruah mă Ñu kiăng 
kơ jing kar hăng gru kơnăl kiăng kơ pơrơđah tơlơi sĭt kơ ƀing gơñu yơh, samơ̆ 
hơmâo lu mơnuih či pơkơdơ̆ng glaĭ hăng Ñu. 

35Tui anŭn yơh, Ơi Adai či pơrơđah tơbiă abih bang tơlơi pơmĭn hơgŏm mơ̆ng 
pran jua lu mơnuih laih anŭn ih ăt či hơmâo tơlơi rơngot prŏng biă mă mơ̆n kar 
hăng sa ƀĕ đao klâŏ ruă kơtang amăng pran jua ih pô yơh.” 

36Pơ anih anŭn ăt hơmâo mơ̆n ha čô pô pơala đah kơmơi anăn ñu HʼAnna. Ñu 
jing ană Phanuel mơ̆ng kơnung djuai Aser, laih anŭn ñu tha biă mă laih. Hlâo kơ 
anŭn, ñu dŏ hăng rơkơi ñu tơjuh thŭn, 

37samơ̆ rơkơi ñu djai hĭ laih. Tui anŭn, HʼAnna jing hĭ đah kơmơi kơmai yơh 
čơdơ̆ng mơ̆ng anŭn hlŏng truh kơ ñu hơmâo sapănpluh-pă̱ thŭn. Ñu nao nanao 
pơ Sang Yang kiăng kơkuh pơpŭ kơ Ơi Adai hrơi mlam laih anŭn iâu laĭ kŏm 
ƀơ̆ng huă. 

38Ƀơi mông Simeôn bơni hiam laih, HʼAnna nao mơtam pơ Yôsêp hăng HʼMari 
laih anŭn bơni hơơč kơ Ơi Adai; giŏng anŭn ñu ră ruai Yêsu kơ abih bang ƀing 
hlơi pô hlak dŏ tơguan kơ Pô či pơklaih ƀing Israel mơ̆ng tơlơi gleh tơnap. 

Glaĭ Pơ Plei Nazaret 

39Tơdang Yôsêp hăng HʼMari hơmâo pơgiŏng hĭ laih abih bang Tơlơi Juăt Khua 
Yang pơtă kơ ƀing gơñu, ƀing gơñu wơ̆t glaĭ pơ plei Nazaret yơh jing plei gơñu 
pô amăng kwar Galilê. 

40Laih anŭn čơđai Yêsu prŏng kơtang tui. Ñu hơmâo bă hăng tơlơi rơgơi laih 
anŭn tơlơi khăp pap Ơi Adai dŏ hrŏm hăng Ñu. 

Čơđai Yêsu Amăng Sang Yang 

41Rĭm thŭn amĭ ama Yêsu juăt nao pơ plei prŏng Yerusalaim kiăng djă̱ hơdơr 
kơ hrơi phet Tơlơi Găn. 

42Tơdang Yêsu hơmâo pluh-dua thŭn laih, amĭ ama Ñu ăt nao kơ hrơi phet anŭn 
mơ̆n jing tơlơi ƀing gơñu juăt ngă laih. Samơ̆ tal anai jing tal blung hlâo ƀing 
gơñu djă̱ ba čơđai Yêsu nao hrŏm hăng ƀing gơñu. 

43Tơdang hrơi phet anŭn rơgao hĭ laih, amĭ ama Yêsu hlak ƀơi jơlan glaĭ pơ plei 
gơñu pô yơh. Čơđai anŭn dŏ glaĭ pơ plei prŏng Yerusalaim, samơ̆ amĭ ama Ñu 
ƀu thâo ôh kơ tơlơi anŭn. 

44Ƀing gơñu pơmĭn čơđai Yêsu ăt glaĭ hrŏm hăng grup gơñu hlak rơbat glaĭ 
anŭn, tui anŭn ƀing gơñu ăt rơbat glaĭ amăng abih sa hrơi anŭn. Giŏng anŭn, 
ƀing gơñu čơdơ̆ng hơduah sem čơđai Yêsu huĭdah gơ̆ hlak dŏ hăng ƀing adơi ai 
ƀôdah hăng ƀing gơyut gơyâo gơñu. 

45Samơ̆ ƀing gơñu hơduah tơña ƀu ƀuh ôh čơđai Yêsu pơ anŭn. Tui anŭn, ƀing 
gơñu wơ̆t glaĭ pơ plei prŏng Yerusalaim kiăng hơduah sem Yêsu. 

46Ƀơi hrơi tal klâo tơdơi kơ ƀing gơñu tơbiă đuaĭ laih mơ̆ng plei Yerusalaim, 
ƀing gơñu hơduah ƀuh čơđai Yêsu amăng anih wăl tơdron sang yang. Ñu hlak 
dŏ hrŏm hăng ƀing nai pơtô tơlơi juăt. Ñu hlak dŏ hơmư̆ ƀing nai anŭn pơtô laih 
anŭn Ñu tơña glaĭ kơ ƀing gơ̆ lu mơta tơlơi. 

47Abih bang ƀing dŏ hơmư̆ čơđai Yêsu le̱ng kơ dŏ kơtuă hli̱ng hla̱ng soh sel kơ 
tơlơi Ñu rơgơi laĭ glaĭ tơlơi ƀing nai pơtô tơña. 

48Tơdang amĭ ama Yêsu ƀuh Gơ̆ pơ anŭn, amĭ ama Ñu dŏ kơtuă biă mă yơh. Amĭ 
Ñu laĭ kơ Ñu tui anai, “Ơ nô ăh, yua hơget ih ngă kơ ƀing gơmơi tui anai lĕ? Ama 
ih hăng kâo ƀlơ̆ng bơngơ̆t biă mă kơ ih laih anŭn hơduah sem ih djŏp djang 
anih.” 

49Giŏng anŭn, Yêsu tơña kơ amĭ ama Ñu tui anai, “Yua hơget ƀing ih hơduah 
sem kâo lĕ? Ƀing ih ƀu thâo ôh hă, kâo khŏm dŏ amăng sang anai jing sang Ama 
kâo?” 

50Samơ̆ HʼMari hăng Yôsêp ƀu thâo hluh ôh hơget tơlơi čơđai Yêsu hlak pơhiăp 
hăng ƀing gơñu. 

51Giŏng anŭn, Ñu glaĭ pơ plei Nazaret hrŏm hăng amĭ ama Ñu laih anŭn tui gưt 
kơ ƀing gơñu. Samơ̆ amĭ Ñu djă̱ pioh nanao hơdôm tơlơi anŭn amăng pran jua 
ñu pô. 

52Laih anŭn čơđai Yêsu rơgơi tui laih anŭn drơi jan kơjăp rơjăng tui. Ơi Adai 
mơak hăng Ñu prŏng tui laih anŭn ƀing ană plei ăt mơak hăng Ñu kar kaĭ mơ̆n. 

Luk 3 

Yôhan Pô Ngă Baptem Pơagaih Jơlan Kơ Yêsu Rai 

(Mathiơ 3:1-12; Markôs 1:1-8; Yôhan 1:19-28) 

1Yôhan čơdơ̆ng pơtô amăng thŭn tal pluh-rơma rơnŭk pơtao prŏng Kaisar 
Tiberius jing pơtao amăng dêh čar Rôm, Pontius Pilat jing khua kwar amăng 
kwar Yudea, Hêrôd Antipas jing khua kwar amăng kwar Galilê, adơi ñu Philip 
jing khua kwar amăng anih lŏn Iturea laih anŭn anih lŏn Trakônit; Lisanius jing 
khua kwar amăng anih lŏn Abilen. 

2Hlak rơnŭk anai, hơmâo Annas hăng Kaiaphas, abih dua gơñu jing ƀing khua 
ngă yang prŏng hloh. Amăng thŭn anŭn, hơmâo boh hiăp Ơi Adai truh pơ Yôhan, 
ană đah rơkơi Zakharias, tơdang ñu hlak dŏ amăng tơdron ha̱r. 

3Tui anŭn, Yôhan nao pơ djŏp djang tring trang jum dar krong Yurdan laih anŭn 
pơtô pơblang kơ ƀing ană plei. Ñu pơtô brơi kơ ƀing gơñu kơhma̱l hĭ tơlơi soh 
gơñu pô laih anŭn tŭ baptem kiăng kơ Ơi Adai pap brơi tơlơi soh gơñu yơh. 

4Anai yơh jing tơlơi pô pơala Yesayah hơmâo čih laih či truh sĭt, “Hơmâo sa čô 
mơnuih pơhiăp kraih amăng tơdron ha̱r tui anai: Prap rơmet bĕ jơlan kơ Khua 
Yang rai, pơtơpă bĕ glong jơlan kơ Ñu. 

5Rĭm dơnung khŏm pơbă hĭ pơdơ̆ bĕ rĭm bŏl čư̆ khŏm pơtơhnă̱ hĭ pơđơ̱r bĕ. Tui 
anŭn, khul jơlan wĕ wŏ či jing hĭ jơlan tơpă laih anŭn khul jơlan klŭng hŭp či 
jing hĭ jơlan daŏ yơh. 

6Laih anŭn abih bang mơnuih mơnam či ƀuh Pô či pơklaih hĭ ƀing gơ̆ mơ̆ng 
tơlơi soh ƀing gơ̆ yơh.” 

7Hơmâo lu mơnuih rai pơ Yôhan kiăng kơ tŭ baptem. Đơđa amăng ƀing gơñu 
hơmâo tơlơi pơmĭn sat, tui anŭn Yôhan pơhiăp kơ ƀing gơñu tui anai, “Ơ ƀing 
mơnuih sat ƀai hrup hăng djuai ala tơpơ̆ng! Hlơi pô pơkơđiăng kơ ƀing gih 
kiăng kơ đuaĭ klaih hĭ mơ̆ng tơlơi Ơi Adai hil či truh lĕ? 

8Tơdah ƀing gih kiăng kơ kâo ngă baptem brơi kơ ƀing gih, pơrơđah bĕ bruă 
hiam gih lăp hăng tơlơi ƀing gih kơhma̱l laih tơlơi soh gih. Anăm čơdơ̆ng pơhiăp 
ôh hăng tơdruă gih tui anai, ‘Ơi Adai ƀu či pơkơhma̱l hĭ ƀing ta ôh yuakơ ƀing 
ta jing ƀing ană tơčô Abraham.’ Kâo laĭ kơ ƀing gih ƀu djơ̆ tui anŭn ôh, Ơi Adai 
dưi pơplih hĭ khul boh pơtâo anai jing hĭ ƀing ană tơčô Abraham mơ̆n. 

9Ră anai Ơi Adai ăt ayư đĭ laih mơ̆n jo̱ng Ñu ƀơi phŭn kơyâo. Ñu či dro̱m lui hĭ 
rĭm kơyâo pă ƀu pơtơbiă rai ôh boh hiam laih anŭn glŏm čuh hĭ kơyâo anŭn 
amăng apui yơh.” 

10Ƀing ană plei tơña kơ Yôhan tui anai, “Hơget tơlơi ƀing gơmơi khŏm ngă kiăng 
kơ pơrơđah ƀing gơmơi hơmâo kơhma̱l sĭt laih lĕ?” 

11Yôhan laĭ glaĭ tui anai, “Hlơi pô hơmâo dua blah ao rơpi̱h, ñu khŏm pha brơi 
sa blah kơ pô ƀu hơmâo; laih anŭn hlơi pô hơmâo gơnam ƀơ̆ng, ñu ăt khŏm pha 
brơi gơnam ƀơ̆ng kar kaĭ mơ̆n kơ pô ƀu hơmâo.” 

12Hơmâo đơđa ƀing ring jia ăt rai pơ Yôhan mơ̆n kiăng tŭ baptem. Ƀing gơñu 
tơña tui anai, “Ơ nai ăh, hơget tơlơi ƀing gơmơi khŏm ngă lĕ?” 

13Yôhan laĭ glaĭ kơ ƀing gơñu tui anai, “Ƀing gih khŏm anăm mă jia rơgao hloh 
kơ nua tơlơi phiăn pơkă laih ôh kiăng kơ pơrơđah tơlơi djơ̆ tơpă gih.” 

14Hơmâo đơđa ƀing tơhan ăt rai tơña kơ ñu tui anai mơ̆n, “Bơ kơ ƀing gơmơi, 
hơget tơlơi ƀing gơmơi khŏm ngă lĕ?” Yôhan laĭ glaĭ tui anai, “Anăm pơgŏ̱ arăng 
brơi kơ ƀing gih prăk ôh laih anŭn kŏn phŏng kơđi ƀlŏr pơhuĭ kơ arăng lơi kiăng 
kơ mă prăk, samơ̆ mơak bĕ hăng prăk apăh ƀing gih hơmâo mơ̆ng kơnŭk kơna.” 

15Yôhan thâo krăn abih ƀing ană plei anŭn hlak čang rơmang kơ Messiah či truh 
tañ. Abih bang ƀing gơñu pơmĭn amăng pran jua năng ai Yôhan yơh jing Yang 
Messiah. 

16Tui anŭn, Yôhan laĭ glaĭ kơ abih bang ƀing gơñu tui anai, “Kâo ngă baptem kơ 
ƀing gih kơnơ̆ng hăng ia đôč, samơ̆ hơmâo sa čô Pô hơmâo tơlơi dưi hloh kơ 
kâo či rai. Ñu jing Pô yom pơphan biă mă tơl kâo ăt ƀu năng lăp lơi kiăng kơ 
tơleh brơi hrĕ klĭ juă Ñu. Ñu yơh či ngă baptem kơ ƀing gih hăng Yang Bơngăt 
Hiam laih anŭn hăng apui. 

17Ñu jĕ či pơkăh pơpha ƀing mơnuih hiam klă hăng mơnuih sat ƀai hrup hăng 
mơnuih djă̱ čơngua ƀơi tơngan Ñu kiăng tơpơi pơkăh pơpha tŏng krah braih 
hăng hơkam. Ñu či pioh hĭ mơnuih hiam klă amăng anih hiam hrup hăng sa čô 
mơnuih pioh hĭ pơdai ñu amăng atông, samơ̆ Ñu či pơkơhma̱l ƀing mơnuih sat 
ƀai hrup hăng sa čô mơnuih či hrui glŏm hĭ adrăng hơkam anŭn amăng apui ƀu 
thâo thăm hĭ anŭn.” 

18Amăng lu hơdră jơlan phara phara, Yôhan pơtô laih anŭn pơtrŭt pơđu̱r ƀing 
ană plei mă tŭ tơlơi pơthâo hiam. 

19Samơ̆ tơdơi kơ anŭn ƀiă, Yôhan jăm ƀuăh kơ khua tring Hêrôd Antipas hơmâo 
ngă soh laih ƀơi anăp Ơi Adai, yuakơ ñu hơmâo dŏ laih kơ HʼHêrôdias, jing 
bơnai adơi ñu. Laih anŭn Yôhan ăt ƀuăh pơkơdơ̆ng glaĭ hăng Hêrôd abih bang 
tơlơi sat ƀai pơkŏn dơ̆ng ñu hơmâo ngă laih. 

20Giŏng anŭn, Hêrôd ngă thim tơlơi sat ƀai pơkŏn răm hloh dơ̆ng, anŭn jing 
tơlơi ñu mă krư̆ hĭ Yôhan amăng sang mơnă. 

Yôhan Ngă Baptem Kơ Yêsu 
(Mathiơ 3:13-17; Markôs 1:9-11) 

21Samơ̆ hlâo kơ Yôhan dŏ amăng sang mơnă, tơdang ñu ngă baptem kơ lu ană 
plei jing ƀing mơnuih hơmâo kơhma̱l laih, ñu ăt ngă baptem kơ Yêsu mơ̆n. 
Tơdang Yêsu tŭ baptem laih anŭn hlak dŏ iâu laĭ, adai pŏk hĭ 

22laih anŭn Yang Bơngăt Hiam trŭn dŏ ƀơi Ñu hrup hăng čim pơrơgŏm. Giŏng 
anŭn, Ơi Adai pơhiăp rai mơ̆ng adai tui anai, “Ih jing Ană Kâo pô, jing Pô Kâo 
khăp biă mă laih anŭn Kâo khăp mơak biă mă hăng Ih.” 

Anăn Ƀing Ơi Adon Yêsu 
(Mathiơ 1:1-17) 

23Tơdang Yêsu čơdơ̆ng mă bruă hyu pơtô, Ñu hlak hơmâo kơplăh wăh klâopluh 
thŭn. Tui hăng tơlơi arăng yap, Yêsu jing ană đah rơkơi Yôsêp; Yôsêp jing ană 
đah rơkơi Hêli; 

24Hêli jing ană đah rơkơi Matthat; Matthat jing ană đah rơkơi Lêwi; Lêwi jing 
ană đah rơkơi Melkhi; Melkhi jing ană đah rơkơi Yannai; Yannai jing ană đah 
rơkơi Yôsêp; 

25Yôsêp jing ană đah rơkơi Mattathias; Mattathias jing ană đah rơkơi Amôs; 
Amôs jing ană đah rơkơi Nahum; Nahum jing ană đah rơkơi Hesli; Hesli jing 
ană đah rơkơi Naggai; Naggai jing ană đah rơkơi Maab; 

26Maab jing ană đah rơkơi Mattathias; Mattathias jing ană đah rơkơi Semein; 
Semein jing ană đah rơkơi Yôsêk; Yôsêk jing ană đah rơkơi Yôda; 

27Yôda jing ană đah rơkơi Yôanan; Yôanan jing ană đah rơkơi Rêsa; Rêsa jing 
ană đah rơkơi Zeruƀabel; Zeruƀabel jing ană đah rơkơi Sealtiêl; Sealtiêl jing ană 
đah rơkơi Nêri; 

28Nêri jing ană đah rơkơi Melkhi; Melkhi jing ană đah rơkơi Addi; Addi jing ană 
đah rơkơi Kôsam; Kôsam jing ană đah rơkơi Elmadam; Elmadam jing ană đah 
rơkơi Êr; 

29Êr jing ană đah rơkơi Yôsua; Yôsua jing ană đah rơkơi Eliezer; Eliezer jing ană 
đah rơkơi Yôrim; Yôrim jing ană đah rơkơi Matthat; Matthat jing ană đah rơkơi 
Lêwi; 

30Lêwi jing ană đah rơkơi Simeôn; Simeôn jing ană đah rơkơi Yudaia; Yudaia 
jing ană đah rơkơi Yôsêp; Yôsêp jing ană đah rơkơi Yônam; Yônam jing ană đah 
rơkơi Eliakim; Eliakim jing ană đah rơkơi Melea; 

31Melea jing ană đah rơkơi Menna; Menna jing ană đah rơkơi Mattatha; 
Mattatha jing ană đah rơkơi Nathan; Nathan jing ană đah rơkơi Dawid; 

32Dawid jing ană đah rơkơi Yessê; Yessê jing ană đah rơkơi Ôbed; Ôbed jing ană 
đah rơkơi Bôaz; Bôaz jing ană đah rơkơi Salmôn; Salmôn jing ană đah rơkơi 
Nahsôn; 

33Nahsôn jing ană đah rơkơi Amminadab; Amminadab jing ană đah rơkơi Ram; 
Ram jing ană đah rơkơi Hezrôn; Hezrôn jing ană đah rơkơi Perez; Perez jing 
ană đah rơkơi Yudaia; 

34Yudaia jing ană đah rơkơi Yakôb; Yakôb jing ană đah rơkơi Isa̱k; Isa̱k jing ană 
đah rơkơi Abraham; Abraham jing ană đah rơkơi Terah; Terah jing ană đah 
rơkơi Nahôr; 

35Nahôr jing ană đah rơkơi Serug; Serug jing ană đah rơkơi Reu; Reu jing ană 
đah rơkơi Peleg; Peleg jing ană đah rơkơi Eber; Eber jing ană đah rơkơi Sêlah; 

36Sêlah jing ană đah rơkơi Kainan; Kainan jing ană đah rơkơi Arpaksad; 
Arpaksad jing ană đah rơkơi Sem; Sem jing ană đah rơkơi Noah; Noah jing ană 
đah rơkơi Lamek; 

37Lamek jing ană đah rơkơi Methuselah; Methuselah jing ană đah rơkơi Enôk; 
Enôk jing ană đah rơkơi Yared; Yared jing ană đah rơkơi Mahalalel; Mahalalel 
jing ană đah rơkơi Kênan; 

38Kênan jing ană đah rơkơi Enôs; Enôs jing ană đah rơkơi Set; Set jing ană đah 
rơkơi Adam; Adam jing ană đah rơkơi Ơi Adai. 

Luk 4 

Yang Sat Plư Yêsu 

(Mathiơ 4:1-11; Markôs 1:12, 13) 

1Yêsu bă hăng Yang Bơngăt Hiam wơ̆t glaĭ mơ̆ng krong Yurdan. Yang Bơngăt 
Hiam kơčrâo brơi Ñu 

2amăng pă̱pluh hrơi ƀơi tơdron ha̱r laih anŭn yang sat Satan plư Ñu. Amăng 
khul hrơi anŭn, Ñu ƀu ƀơ̆ng huă hơget gĕt ôh laih anŭn ƀơi tuč rơnuč kơ khul 
hrơi anŭn, tui anŭn, Ñu rơmơ̆n rơpa biă mă yơh. 

3Yang sat anŭn laĭ kơ Yêsu tui anai, “Yuakơ Ih jing Ană Ơi Adai, hrih bĕ boh 
pơtâo anai jing hĭ sa boh ƀañ tơpŭng.” 

4Yêsu laĭ glaĭ kơ ñu tui anai, “Amăng Hră Ơi Adai hơmâo čih laih tui anai: 
Mơnuih mơnam ƀu djơ̆ kơnơ̆ng hơdip kơnang kơ gơnam ƀơ̆ng đôč ôh.” 

5Giŏng anŭn, yang sat anŭn ba Yêsu đĭ pơ sa anih glông biă mă kiăng brơi kơ Gơ̆ 
ƀuh amăng sa wơ̆t abih bang lŏn čar ƀơi lŏn tơnah anai, 

6laih anŭn laĭ kơ Gơ̆ tui anai, “Kâo či jao brơi kơ Ih abih bang tơlơi dưi anai wơ̆t 
hăng tơlơi ang yang lŏn čar anŭn mơ̆n. Kâo hơmâo mă tŭ laih tơlơi dưi tơlơi 
ang yang anŭn, tui anŭn kâo dưi jao brơi kơ hlơi pô kâo kiăng yơh. 

7Hơnŭn yơh, tơdah Ih kơkuh pơpŭ kơ kâo, Ih či mă tŭ abih bang tơlơi dưi tơlơi 
ang yang anŭn yơh.” 

8Yêsu laĭ glaĭ tui anai, “Amăng Hră Ơi Adai ăt hơmâo čih laih mơ̆n kơ ƀing Israel 
tui anai: Huĭ pơpŭ bĕ kơ Khua Yang Ơi Adai ih laih anŭn mă bruă bĕ kơnơ̆ng kơ 
hơjăn Ñu đôč.” 

9Giŏng anŭn, yang sat anŭn ba Yêsu pơ plei prŏng Yerusalaim, brơi Gơ̆ dŏ ƀơi 
čor bơbŭng Sang Yang glông hloh laih anŭn laĭ tui anai, “Yuakơ Ih jing Ană Ơi 
Adai biă mă, kơdâo trŭn bĕ Ih pô mơ̆ng anih anai. 

10Ih ƀu či ruă rơka ôh yuakơ amăng Hră Ơi Adai hơmâo čih laih tui anai: Ơi Adai 
či pơđar ƀing ling jang hiam Ñu pơmĭn ƀlơ̆ng kơ ih kiăng kơ pơñen răng wai 
brơi kơ ih. 

11Hơnŭn yơh, ƀing gơñu či pŭ̱ ih amăng tơngan gơñu huĭ kơ tơkai ih či tơhneč 
djơ̆ boh pơtâo.” 

12Giŏng anŭn, Yêsu laĭ glaĭ kơ ñu tui anai, “Hră Ơi Adai ăt hơmâo čih laih mơ̆n 
kơ ƀing Israel tui anai, ‘Anăm lông lăng Khua Yang Ơi Adai ih ôh.’ ” 

13Laih anŭn tơdơi kơ yang sat anŭn hơmâo plư laih Yêsu amăng djŏp hơdră 
jơlan anŭn, ñu đuaĭ hĭ mơ̆ng Gơ̆ yơh tơl truh kơ mông mơyŭn pơkŏn dơ̆ng. 

Yêsu Čơdơ̆ng Mă Bruă Ñu Amăng Kwar Galilê 
(Mathiơ 4:12-17; Markôs 1:14, 15) 

14Giŏng anŭn, Yêsu wơ̆t glaĭ pơ kwar Galilê laih anŭn hơmâo Yang Bơngăt Hiam 
kơčrâo brơi, pơkơtang brơi kơ Ñu. Giŏng kơ Ñu truh pơ anŭn, arăng čơdơ̆ng ră 
ruai kơ Ñu hing hyu amăng djŏp djang tring trang plei pla jum dar anŭn. 

15Ñu pơtô laĭ amăng lu sang jơnum ƀing Yehudi laih anŭn abih bang pơhiăp 
pơpŭ kơ Ñu. 

Plei Nazaret Hơngah Hĭ Yêsu 

16Yêsu glaĭ pơ plei Nazaret, jing plei Ñu pô hơmâo hơdip laih čơdơ̆ng mơ̆ng Ñu 
dŏ čơđai. Tui hăng tơlơi Ñu juăt ngă, Ñu nao pơ sang jơnum amăng plei Nazaret 
anai amăng hrơi Saƀat. Tơdang ƀing gơñu hlak dŏ jơnum, Yêsu dŏ dơ̆ng kiăng 
kơ đŏk Hră Ơi Adai. 

17pô wai lăng brơi kơ Ñu tơkŭl hră pô pơala Yesayah. Ñu pŏk hră anŭn laih anŭn 
đŏk kraih Boh Hiăp Ơi Adai mơ̆ng pô pơala anŭn hơmâo čih laih tui anai, 

18“Yang Bơngăt Yahweh dŏ ƀơi kâo, yuakơ Ñu hơmâo trôč laih ia jâo ƀơi kâo 
kiăng kơ hyu pơtô tơlơi pơthâo hiam kơ ƀing ƀun rin. Ñu hơmâo pơkiaŏ laih 
kâo nao kiăng kơ pơhaih tơlơi pŏk tơbiă ƀing mơnă laih anŭn tơlơi pŏk rơđah 
brơi mơta ƀing bum, kiăng kơ pơhaih pơrơngai hĭ ƀing mơnuih arăng kơtư̆ juă, 

19kiăng kơ pơhaih thŭn Yahweh či khăp pap kơ ƀing ană plei Ñu truh yơh.” 

20Giŏng anŭn, Yêsu lon glaĭ hră đŏk anŭn hăng brơi glaĭ kơ pô wai lăng laih anŭn 
dŏ be̱r kiăng kơ pơtô. Abih bang mơta ƀing mơnuih amăng anih jơnum anŭn 
le̱ng kơ lăng ƀơi Ñu kiăng kơ hơmư̆ tơlơi Ñu pơtô. 

21Ñu čơdơ̆ng pơhiăp hăng ƀing gơ̆ tui anai, “Boh hiăp Ơi Adai anŭn hơmâo krep 
truh laih hrơi anai tơdang ƀing gih hlak dŏ hơmư̆ anŭn.” 

22Abih bang ƀing pơhiăp pơpŭ kơ Yêsu le̱ng kơ hli̱ng hla̱ng kơ khul boh hiăp 
hiam Ñu pơhiăp. Giŏng anŭn, ƀing gơñu pơtơña kơ tơdruă tui anai, “Ƀu djơ̆ ôh 
hă anai kơnơ̆ng jing ană đah rơkơi Yôsêp?” 

23Yêsu pơhiăp hăng ƀing gơñu tui anai, “Sĭt ƀing gih či pơhiăp glaĭ kơ Kâo tơlơi 
pơrơtưh anai, ‘Ơ nai pơjrao ăh, pơsuaih hĭ bĕ ih pô! Tơlơi anai kiăng laĭ: Ƀing 
gơmơi hơmâo hơmư̆ laih bruă Ih ngă pơ plei pơnăng Kapharnaoum, brơi Ih ăt 
ngă bĕ bruă anŭn amăng plei pla Ih pô anai.’ ” 

24Yêsu laĭ glaĭ dơ̆ng, “Sĭt nik Kâo laĭ kơ ƀing gih, ƀu hơmâo pô pơala pă ôh arăng 
čơkă ju̱m gơ̆ amăng plei pla gơ̆ pô. 

25Kâo laĭ kơ ƀing gih sĭt biă mă, hơmâo lu ƀing bơnai kơmai amăng ƀing Israel 
rơnŭk pô pơala Êliyah hơdip. Hlak anŭn, adai kho̱ng hĭ ƀu hơjan ôh amăng klâo 
thŭn năm blan, laih anŭn hơmâo tơlơi ư̆ rơpa prŏng biă mă amăng abih bang 
anih lŏn, 

26samơ̆ Ơi Adai ƀu hơmâo pơkiaŏ laih ôh Êliyah nao pơ sa čô amăng ƀing gơñu, 
Ñu kơnơ̆ng pơkiaŏ gơ̆ nao pơ sa čô bơnai kơmai pơ plei pơnăng Zarephat 
amăng anih lŏn Sidôn đôč. 

27Laih anŭn dơ̆ng, hơmâo lu mơnuih djơ̆ phŭng amăng ƀing Israel rơnŭk pô 
pơala Êlisa; samơ̆ ƀu hơmâo ôh sa čô amăng ƀing gơñu suaih hĭ mơ̆ng tơlơi ruă 
anŭn, kơnơ̆ng Naaman jing mơnuih tuai mơ̆ng čar Siria đôč yơh suaih hĭ.” 

28Tơdang ƀing ană plei Nazaret hơmư̆ tơlơi anŭn, abih bang mơnuih amăng 
sang jơnum anŭn hil biă mă. 

29Ƀing gơñu tơgŭ dui tơbiă Yêsu mơ̆ng plei anŭn laih anŭn ba Gơ̆ ƀơi kơčŏng 
bŏl čư̆, jing anih arăng hơmâo pơdơ̆ng đĭ laih plei anŭn, kiăng glŏm hĭ Gơ̆ trŭn 
pơ anih hơ̆ng dơ̆ng pơ anŭn. 

30Samơ̆ Yêsu găn nao tŏng krah ƀing gơñu laih anŭn đuaĭ hĭ. 
Sa Čô Đah Rơkơi Yang Sat Ngă 

(Markôs 1:21-28) 

31Giŏng anŭn, Yêsu nao pơ plei Kapharnaoum amăng kwar Galilê laih anŭn pơtô 
laĭ kơ ƀing ană plei amăng hrơi Saƀat; 

32ƀing gơñu hli̱ng hla̱ng biă mă kơ tơlơi Yêsu pơtô, yuakơ Yêsu pơtô laĭ hăng 
tơlơi dưi mơyang. 

33Anai nê, amăng sang jơnum anŭn hơmâo sa čô đah rơkơi yang sat ngă, ur hăng 
asăp kraih tui anai, 

34“Hah! Ơ Yêsu mơnuih Nazaret! Yua hơget Ih pơtơpăk hăng ƀing gơmơi lĕ? Ih 
rai kiăng pơrai hĭ ƀing gơmơi hă? Kâo thâo krăn hlơi Ih jing; Ih jing Pô Rơgoh 
Hiam mơ̆ng Ơi Adai yơh.” 

35Samơ̆ Yêsu khă hĭ ñu tui anai, “Dŏ rơiăt bĕ; tơbiă đuaĭ bĕ mơ̆ng mơnuih anai.” 
Giŏng anŭn, yang sat pơrơbuh hĭ gơ̆ ƀơi lŏn tŏng krah mơnuih lu laih anŭn tơbiă 
đuaĭ hĭ mơ̆ng gơ̆, samơ̆ ƀu hơmâo pơruă hĭ gơ̆ ôh. 

36Tui anŭn, abih bang ƀing ƀơi sang jơnum anŭn kơtuă hli̱ng hla̱ng biă mă laih 
anŭn pơlaĭ kơ tơdruă tui anai, “Tơlơi pơhiăp anai hli̱ng hla̱ng biă mă! Ñu yua 
tơlơi dưi kơtang mơyang pơđar kơ ƀing yang sat tơbiă, tui anŭn ƀing gơñu 
tơbiă mơtam.” 

37Hơnŭn yơh, arăng ră ruai kơ Ñu hing hyu djŏp djang tring trang plei pla jum 
dar anŭn. 

Yêsu Pơsuaih Tơhmua Simôn 
(Mathiơ 8:14-17; Markôs 1:29-34) 

38Yêsu tơbiă đuaĭ mơ̆ng sang jơnum anŭn laih anŭn mŭt nao pơ sang Simôn. 
Hlak anŭn, tơhmua Simôn dŏ duăm kơtang laih anŭn arăng rơkâo kơ Yêsu rai 
djru brơi gơ̆. 

39Yêsu nao dŏ jĕ ƀơi gơ̆ laih anŭn pơđar kơ tơlơi duăm anŭn tơbiă đuaĭ hĭ, tơlơi 
ruă anŭn tơbiă đuaĭ hĭ mơtam. Ƀơi mông anŭn mơtam, gơ̆ tơgŭ mă bruă djru 
kơ ƀing gơñu. 

Ƀơi Klăm Yêsu Pơsuaih Lu Tơlơi Ruă Duăm 

40Tơdang yang hrơi hlak le ̆  laih, arăng ba rai kơ Yêsu abih bang ƀing mơnuih 
ruă duăm phara phara laih anŭn Ñu ăh tơngan ƀơi rĭm čô hăng pơsuaih brơi hĭ 
ƀing gơ̆. 

41Laih anŭn dơ̆ng, ăt hơmâo lu yang sat tơbiă đuaĭ mơ̆ng lu mơnuih ur kraih tui 
anai, “Ih yơh jing Ană Ơi Adai!” Samơ̆ Yêsu khă hĭ ƀing gơñu ƀu brơi ƀing gơñu 
pơhiăp ôh, yuakơ ƀing yang sat anŭn thâo krăn laih Yêsu jing Messiah. 

Yêsu Hyu Pơtô 
(Markôs 1:35-39) 

42Tơdang ưm mơguah, Yêsu nao pơ anih hiăl măl, samơ̆ hơmâo lu ƀing ană plei 
nao hơduah sem Ñu. Tơdang ƀing gơñu truh pơ anih Ñu dŏ, ƀing gơñu pơkơ̆ng 
glaĭ Yêsu ƀu brơi Ñu nao pơ anih pơkŏn ôh. 

43Samơ̆ Yêsu laĭ kơ ƀing gơñu tui anai, “Kâo ăt khŏm nao pơ hơdôm plei pla 
pơkŏn mơ̆n kiăng kơ pơtô laĭ Tơlơi Pơthâo Hiam kơ tơlơi mơnuih mơnam dưi 
jing ană plei Dêh Čar Ơi Adai. Yuakơ tơlơi kơñăm anŭn yơh, Ơi Adai pơkiaŏ rai 
Kâo.” 

44Tui anŭn yơh, Yêsu nao pơtô laĭ amăng lu sang jơnum amăng tring trang anih 
lŏn Yehudah. 

Luk 5 

Yêsu Čơdơ̆ng Iâu Ƀing Ding Kơna 

(Mathiơ 4:18-22; Markôs 1:16-20) 

1Hơmâo sa hrơi, tơdang Yêsu dŏ dơ̆ng jĕ ƀơi ha̱ng ia dơnao Gennêsaret, ƀing 
mơnuih lu pơkơhñet jum dar Ñu kiăng kơ hơmư̆ boh hiăp Ơi Adai. 

2Ñu ƀuh dua boh sŏng jĕ ƀơi ha̱ng ia anŭn, samơ̆ ƀing trah akan trŭn laih mơ̆ng 
sŏng anŭn kiăng bŏh jal gơñu. 

3Ñu đĭ ƀơi sa boh amăng dua boh sŏng anŭn, jing sŏng Simôn, rơkâo kơ gơ̆ waih 
nao ataih ƀiă mơ̆ng ha̱ng. Giŏng anŭn, Ñu dŏ be̱r amăng sŏng anŭn kiăng pơtô 
laĭ kơ ƀing mơnuih lu ƀơi ha̱ng ia anŭn yơh. 

4Tơdang Yêsu pơtô laĭ giŏng laih, Ñu pơđar kơ Simôn tui anai, “Waih nao bĕ pơ 
anih dơlăm anŭn hăng trah bĕ jal kiăng kơ mă akan.” 

5Simôn laĭ glaĭ, “Ơ khua ăh, ƀing gơmơi hơmâo gir mă bruă amăng abih mlam 
laih samơ̆ ƀu hơmâo mă djơ̆ hơget gĕt ôh. Yuakơ Ih pơhiăp tui anŭn, kâo či lông 
trah lăng yơh.” 

6Tơdang ƀing gơñu hơmâo ngă laih tui anŭn, ƀing gơñu hơmâo trah mă lu akan 
biă mă tơl jal anŭn jĕ či tơĭ hĭ. 

7Ƀing gơñu wơ̆t tơngan iâu ƀing gŏp gơñu mơ̆ng sŏng pơkŏn rai kiăng kơ djru 
ƀing gơñu. Giŏng anŭn, ƀing gŏp gơñu rai djru laih anŭn ƀing gơñu pơbă hĭ akan 
amăng dua boh sŏng lu biă mă tơl sŏng jĕ či tram hĭ mơtam. 

8Samơ̆ tơdang Simôn Pêtrôs ƀuh tơlơi anŭn, ñu bon ƀơi gah anăp Yêsu hăng laĭ 
tui anai, “Ơ Khua hơi, rơkâo kơ Ih đuaĭ hĭ mơ̆ng kâo bĕ, yuakơ kâo jing sa čô 
mơnuih soh sat.” 

9Simôn hăng ƀing gŏp ñu hli̱ng hla̱ng biă mă yuakơ ƀing gơñu hơmâo akan lu 
kar hăng anŭn. 

10Pơ anŭn ăt hơmâo Yakơ hăng Yôhan, jing ană Zebedai; ƀing gơñu ăt jing ƀing 
gŏp mă bruă hrŏm hăng Simôn mơ̆n. Yêsu pơhiăp hăng Simôn tui anai, “Anăm 
ih huĭ ôh, čơdơ̆ng mơ̆ng hrơi anai, Kâo či pơjing ih jing mơnuih trah mơnuih 
yơh.” 

11Tơdang ƀing gơñu waih sŏng gơñu nao truh pơ ha̱ng laih, ƀing gơñu lui hĭ 
abih bang hăng đuaĭ tui Yêsu yơh. 

Yêsu Pơsuaih Sa Čô Mơnuih Djơ̆ Phŭng 
(Mathiơ 8:1-4; Markôs 1:40-45) 

12Tơdang Yêsu dŏ pơ sa boh plei amăng tring anŭn, hơmâo sa čô mơnuih djơ̆ 
phŭng bă kơ drơi jan ñu dŏ pơ anŭn. Tơdang ñu ƀuh Yêsu, ñu bon ƀơi anăp Yêsu 
hăng laĭ tui anai, “Ơ Khua ăh, tơdah Ih kiăng, sĭt Ih dưi pơrơgoh pơsuaih hĭ kâo 
yơh!” 

13Giŏng anŭn, Yêsu yơr tơngan ăh ƀơi gơ̆ hăng laĭ tui anai, “Kâo kiăng yơh; 
rơgoh suaih bĕ!” Ƀơi mông anŭn mơtam, gơ̆ suaih hĭ mơ̆ng tơlơi ruă phŭng. 

14Laih anŭn Yêsu pơtă kơ gơ̆ tui anai, “Anăm ră ruai tơlơi anai kơ arăng ôh, 
samơ̆ nao pơrơđah bĕ drơi jan ih pô kơ ƀing khua ngă yang kiăng kơ kơsem 
lăng. Giŏng anŭn, pơyơr bĕ gơnam ngă yang kơ tơlơi pơrơgoh ih tui hăng Môseh 
hơmâo pơtă laih, yuakơ anŭn jing tơlơi gơ̆ng jơlan kơ ƀing ană plei kơ tơlơi ih 
hơmâo suaih laih.” 

15Samơ̆ tơlơi pơthâo phrâo kơ Yêsu hing hyu lu hloh dơ̆ng, tui anŭn hơmâo lu 
mơnuih rai kiăng kơ hơmư̆ Ñu pơtô laĭ laih anŭn dưi suaih mơ̆ng tơlơi duăm 
ruă gơñu. 

16Samơ̆ Yêsu đuaĭ hĭ hơjăn păn pơ anih tơdron tač kiăng kơ iâu laĭ kơ Ơi Adai. 
Yêsu Pơsuaih Sa Čô Mơnuih Rơwen 

(Mathiơ 9:1-8; Markôs 2:1-12) 

17Hơmâo sa hrơi, tơdang Yêsu hlak pơtô laĭ, hơmâo ƀing khua Pharisai laih 
anŭn ƀing nai pơtô tơlơi juăt ăt dŏ be̱r hơmư̆ pơ anih anŭn mơ̆n. Ƀing gơñu rai 
mơ̆ng rĭm plei pla amăng kwar Galilê, Yudea laih anŭn mơ̆ng plei prŏng 

Yerusalaim. Hlak anŭn, tơlơi kơtang mơyang Khua Yang dŏ ƀơi Yêsu kiăng kơ 
pơsuaih lu mơnuih duăm ruă. 

18Anai nê, hơmâo đơđa ƀing mơnuih čơkŭng rai sa čô mơnuih rơwen amăng 
kiao gơ̆. Ƀing gơñu gir kiăng kơ ba nao pô rơwen anŭn ƀơi anăp Yêsu, 

19samơ̆ ƀing gơñu ƀu hơmâo jơlan kiăng kơ ba gơ̆ mŭt ôh, yuakơ mơnuih lu đơi. 
Tui anŭn, ƀing gơñu đĭ pŏk hĭ bơbŭng sang laih anŭn pơañreng trŭn pô rơwen 
anŭn wơ̆t hăng kiao gơ̆ mơ̆ng bơbŭng sang anŭn tŏng krah ƀing mơnuih lu anŭn 
ƀơi anăp Yêsu. 

20Tơdang Yêsu ƀuh tơlơi đaŏ gơñu anŭn, Ñu laĭ tui anai, “Ơ gơyut hơi, tơlơi soh 
ih Kâo pap brơi laih.” 

21Ƀing nai pơtô tơlơi juăt laih anŭn ƀing khua Pharisai čơdơ̆ng pơtơña tơdruă 
gơñu tui anai, “Hlơi pô anai jing tơl khĭn pơhiăp ƀrưh mơhiăh kơ Ơi Adai lĕ? 
Rơngiao kơ Ơi Adai, hlơi pô dưi pap brơi kơ tơlơi soh lĕ?” 

22Tơdang Yêsu thâo krăn tơlơi pơmĭn gơñu, Ñu laĭ glaĭ tui anai, “Yua hơget ƀing 
gih pơmĭn amăng pran jua gih tui anŭn lĕ? 

23Tơlơi pă Ơi Adai dưi ngă tơlơi dưi mơyang Ñu amuñ hloh lĕ, ‘Tơlơi soh ih Kâo 
pap brơi laih,’ ƀôdah ‘Tơgŭ bĕ laih anŭn rơbat nao bĕ’? Dua tơlơi anŭn kar kaĭ 
soh sel. 

24Samơ̆ anŭn yơh ƀing gih dưi thâo tui anai: Kâo, jing Ană Mơnuih, hơmâo tơlơi 
dưi pap brơi tơlơi soh ƀơi lŏn tơnah anai.” Tui anŭn, Yêsu pơđar kơ pô rơwen 
tui anai, “Kâo pơđar kơ ih: Tơgŭ bĕ, mă bĕ rơnap ih laih anŭn glaĭ pơ sang.” 

25Ƀơi mông anŭn mơtam, pô rơwen anŭn pơyôt tơgŭ ƀơi anăp gơñu, mă ba kiao 
gơ̆ pô, bơni hơơč kơ Ơi Adai laih anŭn glaĭ pơ sang. 

26Abih bang mơnuih pơ anih anŭn le̱ng kơ dŏ kơtuă hli̱ng hla̱ng biă mă. Ƀing 
gơñu huĭ pơpŭ laih anŭn bơni hơơč kơ Ơi Adai tui anai, “Hrơi anai ƀing ta 
hơmâo ƀuh laih tơlơi yom pơphan.” 

Yêsu Iâu Lêwi Đuaĭ Tui Ñu 
(Mathiơ 9:9-13; Markôs 2:13-17) 

27Tơdơi kơ anŭn ƀiă, tơdang Yêsu tơbiă đuaĭ mơ̆ng anih anŭn, Ñu ƀuh sa čô ring 
jia anăn ñu Lêwi hlak dŏ be̱r mă bruă ƀơi anih ring jia. Yêsu laĭ kơ ñu tui anai, 
“Đuaĭ tui Kâo bĕ!” 

28Tui anŭn, ñu lui hĭ abih bang hăng đuaĭ tui Yêsu mơtam. 

29Lêwi pơkra gơnam ƀơ̆ng huă prŏng kơ Yêsu amăng sang ñu pô, hơmâo lu ƀing 
ring jia wơ̆t hăng ƀing pơkŏn mơ̆n dŏ be̱r ƀơ̆ng huă hrŏm hăng Yêsu laih anŭn 
ƀing ding kơna Ñu. 

30Tui anŭn, ƀing khua Pharisai hăng ƀing nai pơtô tơlơi juăt gơñu pơhiăp brŏk 
pơkơdơ̆ng glaĭ hăng ƀing ding kơna Yêsu tui anai, “Yua hơget ƀing gih ƀơ̆ng 
mơñum hrŏm hăng ƀing ring jia laih anŭn ƀing soh sat pơkŏn lĕ?” 

31Yêsu laĭ glaĭ kơ ƀing Pharisai anŭn tui anai, “Ƀing mơnuih hiam drơi jan ƀu 
kiăng kơ nai pơjrao ôh, samơ̆ kơnơ̆ng ƀing duăm ruă yơh kiăng. 

32Kâo hơmâo rai laih ƀu djơ̆ kiăng kơ iâu ƀing tơpă hơnơ̆ng ôh, samơ̆ iâu ƀing 
soh sat yơh kiăng kơ kơhma̱l tơlơi soh.” 

Arăng Tơña Kơ Tơlơi Kŏm Ƀơ̆ng Huă 
(Mathiơ 9:14-17; Markôs 2:18-22) 

33Ƀing gơñu tơña kơ Yêsu tui anai, “Ƀing ding kơna Yôhan juăt kŏm ƀơ̆ng huă 
laih anŭn iâu laĭ, laih anŭn ƀing ding kơna khua Pharisai ăt ngă tui anŭn mơ̆n, 
samơ̆ ƀing ding kơna Ih kơnơ̆ng ƀơ̆ng laih anŭn mơñum.” 

34Yêsu laĭ glaĭ kơ ƀing gơñu tui anai, “Ƀing gih dưi brơi kơ ƀing tuai rai kơ tơlơi 
pơkol kŏm ƀơ̆ng huă mơ̆ tơdang pô met han ăt dŏ hăng ƀing gơñu? 

35Sa hrơi či truh, jing hrơi tơdang arăng mă pơđuaĭ hĭ met han mơ̆ng ƀing gơñu. 
Amăng hrơi anŭn, ƀing gơñu či kŏm ƀơ̆ng huă yơh.” 

36Yêsu ruai hăng ƀing gơñu sa tơlơi pơhơmutu tui anai, “Ƀu hơmâo ôh hlơi pô 
hek hĭ sa blah bơnăl mơ̆ng ao phrâo laih anŭn sĭt thep bơnăl anŭn ƀơi ao so; 
tơdah ngă tui anŭn, bơnăl mơ̆ng ao phrâo ƀu či go ̱ p hrup hăng ao so ôh. 

37Laih anŭn kŏn hơmâo lơi hlơi pô pioh tơpai phrâo amăng ge̱t klĭ so; tơdah ngă 
tui anŭn, tơpai phrâo či blŭk pơčah ge̱t klĭ so hăng ngă kơ tơpai anŭn hŏk hĭ 
yơh, laih anŭn ge̱t klĭ anŭn ăt či răm hĭ mơ̆n. 

38Samơ̆ tơpai phrâo khŏm pioh amăng ge̱t klĭ phrâo yơh. 

39Laih anŭn dơ̆ng, ƀu hơmâo ôh hlơi pô mơñum laih tơpai so ăt kiăng mơñum 
tơpai phrâo mơ̆n, yuakơ ñu či pơmĭn tui anai: Tơpai so yơh jing hiam hloh.” 

Luk 6 

Arăng Tơña Kơ Hrơi Saƀat 

(Mathiơ 12:1-8; Markôs 2:23-28) 

1Ƀơi hrơi saƀat, tơdang Yêsu găn nao amăng đang hơma pơdai arăng, ƀing ding 
kơna Ñu ruač mă pơdai, pơrơpao amăng tơngan gơñu laih anŭn ƀơ̆ng. 

2Samơ̆ hơmâo đơđa ƀing Pharisai laĭ kơ ƀing gơñu tui anai, “Yua hơget ƀing gih 
ngă bruă ƀu djơ̆ hăng tơlơi juăt ta kiăng kơ ngă ôh amăng hrơi Saƀat lĕ?” 

3Yêsu laĭ glaĭ tui anai, “Hiư̆m pă ƀing gih ƀu hơmâo đŏk ôh hă, kơ tơlơi Dawid 
ngă laih tơdang ñu hăng ƀing đuaĭ tui ñu hlak rơpa? 

4Ñu mŭt pơ wăl tơdron amăng sang yang hăng khăn Ơi Adai, mă ƀañ tơpŭng 
pơyơr laih kơ Ơi Adai kiăng kơ ƀơ̆ng. Tui hăng tơlơi juăt ta, ƀañ anŭn kơnơ̆ng 
ƀing khua ngă yang đôč dưi ƀơ̆ng, samơ̆ ñu ăt brơi kơ ƀing gŏp hrŏm hăng ñu 
mă ƀơ̆ng mơ̆n.” 

5Giŏng anŭn, Yêsu ăt laĭ kơ gơñu tui anai mơ̆n, “Kâo, jing Ană Mơnuih, jing khua 
kơ hrơi Saƀat yơh.” 

Yêsu Pơsuaih Mơnuih Jo Tơngan 
(Mathiơ 12:9-14; Markôs 3:1-6) 

6Ƀơi hrơi saƀat pơkŏn dơ̆ng, Yêsu mŭt amăng sang jơnum pơtô laĭ. Pơ anih 
anŭn hơmâo sa čô mơnuih tơngan gah hơnuă gơ̆ jo. 

7Ƀing nai pơtô tơlơi juăt wơ̆t hăng ƀing Pharisai dŏ lăng kơ Yêsu, kiăng kơ thâo 
Ñu či pơsuaih mơnuih ruă anŭn mơ̆n thâo amăng hrơi saƀat. Tui anŭn yơh, ƀing 
gơñu kiăng kơ hơduah tơlơi phŏng kơđi pơkơdơ̆ng glaĭ hăng Yêsu. 

8Samơ̆ Yêsu thâo hluh amăng tơlơi pơmĭn gơñu, tui anŭn Ñu ăt laĭ kơ pô jo 
tơngan tui anai, “Rơkâo kơ ih rai bĕ laih anŭn dŏ dơ̆ng bĕ pơ anai tŏng krah 
abih bang.” Tui anŭn, gơ̆ tơgŭ hăng dŏ dơ̆ng pơ anŭn yơh. 

9Giŏng anŭn, Yêsu tơña kơ ƀing gơñu tui anai, “Kâo tơña kơ ƀing gih, tui tơlơi 
juăt ta, amăng hrơi Saƀat ƀing ta dưi ngă hiam ƀôdah ngă sat lĕ, kiăng kơ 
pơklaih tơlơi hơdip ƀôdah pơrai hĭ tơlơi hơdip lĕ?” 

10Tơdang Yêsu lăng laih pơ abih bang ƀing gơñu jum dar, Ñu laĭ kơ pô jo anŭn 
tui anai, “Yơr tơbiă bĕ tơngan ih.” Gơ̆ yơr tơbiă laih anŭn tơngan gơ̆ suaih hĭ 
mơtam. 

11Samơ̆ ƀing phŏng kơđi anŭn hil nač biă mă laih anŭn pơčrŏng sai hăng tơdruă 
gơñu pô hơget tơlơi kiăng kơ dưi ngă sat kơ Yêsu. 

Yêsu Ruah Mă Pluh-Dua Čô Ding Kơna Pơjao 
(Mathiơ 10:1-4; Markôs 3:13-19) 

12Tơdơi kơ anŭn ƀiă, Yêsu đĭ pơ bŏl čư̆ kiăng iâu laĭ kơ Ơi Adai laih anŭn Ñu dŏ 
krŏng iâu laĭ amăng abih mlam. 

13Tơdang mơguah truh laih, Ñu iâu rai ƀing ding kơna Ñu ruah mă amăng ƀing 
gơñu pluh-dua čô laih anŭn pơanăn ƀing gơ̆ jing ding kơna pơjao. 

14Simôn, Yêsu pơanăn gơ̆ Pêtrôs, Andre jing adơi Pêtrôs, Yakơ, Yôhan, Philip, 
Bartholomê, 

15Mathiơ, Thômas, Yakơ ană Alphê, Simôn jing pô hơkrŭ kơ lŏn čar arăng iâu 
Zealôt, 

16Yudas ană Yakơ laih anŭn Yudas Iskariôt jing pô pơblư̆ lui hĭ Yêsu tơdơi anai. 
Yêsu Pơtô Hăng Pơsuaih 

(Mathiơ 4:23-25) 

17Giŏng anŭn, Yêsu trŭn mơ̆ng bŏl čư̆ anŭn hrŏm hăng ƀing ding kơna Ñu laih 
anŭn dŏ dơ̆ng ƀơi anih daŏ. Pơ anih anŭn hơmâo lu ƀing ding kơna Ñu wơ̆t hăng 
lu mơnuih rai mơ̆ng djŏp anih lŏn Yudea, mơ̆ng plei prŏng Yerusalaim, mơ̆ng 
dua boh plei prŏng jĕ ha̱ng ia rơsĭ jing plei Tir laih anŭn plei Sidôn. Ƀing gơñu 
rai kiăng kơ hơmư̆ tơlơi Yêsu pơtô laĭ laih anŭn kiăng kơ Ñu pơsuaih ƀing ruă 
duăm. 

18Ñu ăt pơsuaih hĭ lu ƀing hơmâo yang sat ngă mơ̆n. 

19Laih anŭn abih bang ƀing mơnuih lu anŭn gir hơduah jơlan kiăng ruaih djơ̆ 
Yêsu, yuakơ tơlơi dưi mơyang tơbiă rai mơ̆ng Ñu pơsuaih hĭ abih bang ƀing gơ̆ 
yơh. 

Tơlơi Mơyŭn Mơak Hăng Tơlơi Răm Ƀăm 
(Mathiơ 5:1-12) 

20Yêsu angak lăng kơ ƀing ding kơna Ñu laih anŭn pơtô laĭ tui anai, “Mơyŭn 
mơak yơh kơ ƀing gih jing ƀing ƀun rin, yuakơ ƀing gih či hơmâo tơlơi mơnơ̆ng 
ƀing ană plei amăng Dêh Čar Ơi Adai hơmâo yơh. 

21Mơyŭn mơak yơh kơ ƀing gih jing ƀing rơpa mơhao ră anai, yuakơ ƀing gih či 
trơi hrăp yơh. Mơyŭn mơak yơh kơ ƀing gih jing ƀing hia rơngot ră anai, yuakơ 
ƀing gih či klao mơak yơh. 

22Mơyŭn mơak yơh kơ ƀing gih tơdang ƀing gih tŭ tơnap yuakơ tơhơnal tơlơi 
Kâo, jing Ană Mơnuih, tui anai: Ƀing rŏh ayăt Kâo či pơrơmut kơ ƀing gih, puh 
pơđuaĭ hĭ ƀing gih, hơtŏh djraĭ kơ ƀing gih laih anŭn yap anăn gih hrŏm hăng 
ƀing sat ƀai. 

23“Amăng hrơi anŭn hơ̆k mơak bĕ laih anŭn kơplŏng dŏng dưt mơak mơai bĕ, 
yuakơ sĭt nik, tơlơi bơni gih amăng adai adih či jing prŏng biă mă yơh. Ơi adon 
gơñu ăt hơmâo ngă sat laih kơ ƀing pô pơala đưm hlâo adih kar hăng anŭn mơ̆n, 
samơ̆ Ơi Adai bơni hiam laih kơ ƀing pô pơala anŭn. 

24“Samơ̆ răm ƀăm yơh kơ ƀing gih jing ƀing pơdrŏng, yuakơ ră anai ƀing gih 
hơmâo tŭ mă laih tơlơi hơdip jơna̱p mơak. 

25Răm ƀăm yơh kơ ƀing gih jing ƀing trơi hrăp ră anai, yuakơ ƀing gih či rơpa 
mơhao yơh. Răm ƀăm kơ ƀing gih jing ƀing klao mơak ră anai, yuakơ ƀing gih 
či hia rơngot yơh. 

26Răm ƀăm kơ ƀing gih, tơdang abih bang mơnuih pơhiăp hiam kơ ƀing gih, 
yuakơ ƀing ơi adon gơñu ăt ngă laih kar hăng anŭn mơ̆n kơ ƀing pô pơala ƀlŏr.” 

Khăp Bĕ Kơ Ƀing Rŏh Ayăt 
(Mathiơ 5:38-48; 7:12a) 

27Giŏng anŭn, Yêsu pơhiăp dơ̆ng tui anai, “Samơ̆ kơ ƀing gih, jing ƀing dŏ hơmư̆, 
Kâo laĭ tui anai: Khăp bĕ kơ ƀing ayăt gih, ngă hiam bĕ kơ pô pơrơmut kơ ƀing 
gih, 

28bơni hiam bĕ kơ ƀing hơtŏm păh kơ ƀing gih laih anŭn iâu laĭ bĕ kơ ƀing hơtŏh 
djraĭ kơ ƀing gih. 

29Tơdah hlơi pô păh meng gih gah hơnuă, brơi kơ ƀing gih nger brơi gah ieo 
mơ̆n kơ ñu; tơdah hlơi pô kiăng mă ao jao gih buh gah rơngiao, brơi kơ ñu mă 
wơ̆t hăng ao rơpi̱h gih buh gah lăm mơ̆n. 

30Pha brơi bĕ kơ hlơi pô kwưh rơkâo mơ̆ng ƀing gih. Hlơi pô mă pơđuaĭ hĭ 
gơnam gih, ƀing gih anăm khŏm mă glaĭ ôh. 

31Hơget tơlơi ƀing gih kiăng kơ ƀing arăng ngă brơi kơ ƀing gih, brơi kơ ƀing 
gih ăt ngă bĕ tơlơi anŭn kơ ƀing gơñu mơ̆n. 

32“Tơdah ƀing gih kơnơ̆ng khăp kơ ƀing hlơi pô khăp kơ ƀing gih, hơget tơlơi 
yap kơnăl ƀing gih či hơmâo ƀơi anăp Ơi Adai lĕ? Yuakơ ƀing soh sat ăt khăp kơ 
hlơi pô khăp kơ ƀing gơñu mơ̆n. 

33Tơdah ƀing gih kơnơ̆ng ngă hiam kơ ƀing hlơi pô ngă hiam kơ ƀing gih, hơget 
tơlơi yap kơnăl ƀing gih či hơmâo ƀơi anăp Ơi Adai lĕ? Yuakơ ƀing soh sat ăt 
ngă kar hăng anŭn mơ̆n. 

34Tơdah ƀing gih kơnơ̆ng brơi čan kơ ƀing hlơi pô ƀing gih čang rơmang gơñu 
či kla glaĭ, hơget tơlơi yap kơnăl ƀing gih či hơmâo ƀơi anăp Ơi Adai lĕ? Yuakơ 
ƀing soh sat ăt brơi čan kơ tơdruă gơñu kar hăng anŭn mơ̆n kiăng kơ mă glaĭ 
djŏp abih bang gơnam ñu brơi čan. 

35Samơ̆ bơ kơ ƀing gih, khăp bĕ kơ ƀing rŏh ayăt gih, ngă hiam bĕ, brơi čan bĕ 
laih anŭn anăm čang rơmang kơ ƀing gơñu kla glaĭ ôh. Tui anŭn, tơlơi bơni gih 
či prŏng biă mă yơh laih anŭn ƀing gih či jing ană bă Pô Prŏng Hloh mơ̆n, yuakơ 
Ñu ăt ngă hiam kơ ƀing ƀu hơdơr tơngia wơ̆t hăng ƀing klih mơ̆n. 

36Brơi ƀing gih thâo pap bĕ kar hăng Ama gih thâo pap.” 
Anăm Pơhiăp Sat Kơ Arăng 

(Mathiơ 7:1-5) 

37Yêsu pơhiăp dơ̆ng tui anai, “Anăm phŏng kơđi arăng ôh, tui anŭn ƀu či hơmâo 
hlơi pô phŏng kơđi ƀing gih ôh; anăm klă̱ kơđi kơ arăng ôh, tui anŭn ƀu či 
hơmâo hlơi pô klă̱ kơđi ôh kơ ƀing gih; pap brơi kơ arăng bĕ, tui anŭn ƀing gih 
či hơmâo tơlơi pap brơi yơh; 

38pha brơi bĕ kơ arăng, tui anŭn ƀing gih či tŭ gơnam pha brơi kơ ƀing gih yơh; 
gơnam djơ̆ hơnơ̆ng, gư̱̆ trŭn, rơyŭh jum dar, tuh bă blai ƀơi ngŏ, ƀing gih či tŭ 
mă gơnam pha brơi bă blai yơh ƀơi anăp gih. Gơnam pơkă pă ƀing gih pơkă 
brơi kơ arăng, gơnam pơkă pơdôm hăng anŭn mơ̆n arăng či pơkă brơi glaĭ kơ 
ƀing gih.” 

39Ñu ăt laĭ kơ ƀing gơñu tơlơi pơhơmutu anai, “Dưi mơ̆ mơnuih bum mơta ba 
jơlan kơ mơnuih bum mơta? Dua gơñu či le ̆  hĭ pơ amăng luh yơh. 

40Pô hrăm khŏm anăm pơmĭn ñu pô jing prŏng hloh kơ nai pơtô ñu ôh, samơ̆ 
tơdah nai ñu hơmâo pơhrăm brơi kơ ñu abih bang laih, ñu či jing hrup hăng nai 
ñu yơh.” 

41“Yua hơget ƀing gih ƀuh ƀruih amăng mơta ayŏng adơi gih, samơ̆ ƀu thâo ƀuh 
ôh hơda amăng mơta gih pô lĕ? 

42Hiư̆m pă ƀing gih dưi pơhiăp hăng ayŏng adơi gih tui anai lĕ, ‘Ơ ayŏng ăh, brơi 
kâo čơkĕh đuaĭ hĭ bĕ ƀruih mơ̆ng mơta ih,’ tơdang anŭn ƀing gih ƀu thâo ƀuh 
ôh hơda dŏ amăng mơta gih pô? Ơ ƀing pơƀlŏr ăh, blung hlâo mă pơđuaĭ hĭ bĕ 
hơda amăng mơta gih pô, anŭn kăh ƀing gih dưi ƀuh rơđah kiăng kơ čơkĕh đuaĭ 
hĭ ƀruih mơ̆ng mơta ayŏng adơi gih.” 

Phŭn Kơyâo Hăng Boh Ñu 
(Mathiơ 7:16-20; 12:33-35) 

43Giŏng anŭn, Yêsu pơhiăp dơ̆ng tui anai, “Phŭn kơyâo hiam ƀu dưi pơtơbiă rai 
boh čroh sat ôh, laih anŭn dơ̆ng kơyâo sat kŏn dưi pơtơbiă rai boh čroh hiam 
lơi. 

44Rĭm boh čroh tơbiă rai mơ̆ng djuai kơyâo boh čroh anŭn yơh. Arăng ƀu pĕ 
boh hra mơ̆ng phŭn drơi ôh; arăng kŏn pĕ boh kơƀâo mơ̆ng pum drơi lơi. 

45Sa čô mơnuih hiam, mơ̆ng tơlơi pơmĭn pran jua hiam ñu yơh, pơtơbiă rai tơlơi 
hiam; samơ̆ sa čô mơnuih sat, mơ̆ng tơlơi pơmĭn pran jua sat ñu yơh, pơtơbiă 
rai tơlơi sat, yuakơ hơget tơlơi dŏ amăng jua pơmĭn mơnuih yơh, pơtơbiă rai 
tơlơi pơhiăp anŭn ƀơi amăng bah.” 

Dua Čô Mơnuih Pơdơ̆ng Sang 
(Mathiơ 7:24-27) 

46Giŏng anŭn, Yêsu pơhiăp dơ̆ng tui anai, “Yua hơget ƀing gih iâu kơ Kâo, ‘Ơ 
Khua, Ơ Khua,’ samơ̆ ƀu kiăng ngă tui ôh tơlơi Kâo pơtô laĭ kơ ƀing gih lĕ? 

47Kâo či ruai brơi kơ ƀing gih tui anai: Rĭm čô hlơi pô rai pơ Kâo, hơmư̆ boh hiăp 
Kâo laih anŭn ngă tui, 

48ñu anŭn hrup hăng sa čô mơnuih pơdơ̆ng sa boh sang yơh, ñu klơi dơlăm, 
pơkra atur sang anŭn ƀơi boh pơtâo. Tơdang ia li̱ng lip rai, klă̱ nao pơ sang 
anŭn, samơ̆ sang anŭn ƀu pơpư̆ pơgơi ôh, yuakơ pô ñu pơkra sang anŭn kơjăp 
biă mă yơh. 

49Samơ̆ hlơi pô hơmư̆ boh hiăp Kâo laih anŭn ƀu ngă tui ôh, ñu anŭn jing hrup 
hăng sa čô mơnuih pơdơ̆ng sang ƀơi lŏn ƀu hơmâo ôh atur. Tơdang ia li̱ng lip 
klă̱ nao pơ sang anŭn, sang či glưh pơčah hĭ yơh laih anŭn tơlơi răm rai sang 
anŭn jing prŏng prin biă mă yơh.” 

Luk 7 

Yêsu Pơsuaih Sa Čô Hlŭn Khua Tơhan Dêh Čar Rôm 

(Mathiơ 8:5-13) 

1Tơdơi kơ Yêsu pơtô laĭ giŏng laih kơ ƀing ană plei ƀơi anih anŭn, Ñu mŭt nao 
pơ plei Kapharnaoum. 

2Pơ anŭn hơmâo sa čô khua tơhan hơmâo sa čô hlŭn, jing pô ñu khăp biă mă, 
samơ̆ gơ̆ hlak ruă jĕ či djai laih. 

3Tơdang pô khua anŭn hơmư̆ hing kơ Yêsu, ñu pơkiaŏ ƀing kŏng tha Yehudah 
nao rơkâo Yêsu rai kiăng kơ pơsuaih brơi hlŭn ñu. 

4Tơdang ƀing gơñu nao truh pơ Yêsu, ƀing gơñu pơđu̱r rơkâo tui anai, “Pô khua 
tơhan anai lăp kơ Ih djru brơi yơh, 

5yuakơ ñu khăp kơ ƀing ană plei ta laih anŭn hơmâo pơkra brơi laih sang jơnum 
kơ ƀing ta.” 

6Tui anŭn, Yêsu nao hrŏm hăng ƀing gơñu. Tơdang Yêsu nao jĕ truh pơ sang pô 
khua anŭn laih, pô khua anŭn pơkiaŏ rai gơyut ñu laĭ hăng Yêsu tui anai, “Ơ 
Khua ăh, anăm Ih pơgleh Ih pô ôh, yuakơ kâo ƀu năng lăp ôh ju̱m Ih mŭt amăng 
sang kâo. 

7Hơnŭn yơh, kâo ăt pơmĭn mơ̆n kâo ƀu lăp ôh nao pơ Ih. Samơ̆ rơkâo kơ Ih 
pơhiăp bĕ sa boh hiăp tui anŭn brơi kơ hlŭn kâo suaih hĭ. 

8Kâo rơkâo tui anŭn yuakơ kâo ăt tui gưt khua kâo mơ̆n. Kâo ăt hơmâo mơ̆n 
ƀing tơhan dŏ gah yŭ kơ tơlơi dưi kâo. Tơdah kâo pơđar kơ pô anai, ‘Nao bĕ,’ 
gơ̆ nao mơtam, laih anŭn kơ pô anŭn, ‘Rai bĕ,’ gơ̆ rai mơtam; laih anŭn tơdah 
kâo pơđar kơ hlŭn kâo tui anai, ‘Ngă bĕ tơlơi anai,’ gơ̆ ngă mơtam yơh.” 

9Tơdang Yêsu hơmư̆ tơlơi anŭn, Ñu hli̱ng hla̱ng biă mă, tui anŭn, Ñu wir glaĭ 
pơhiăp hăng ƀing mơnuih lu đuaĭ tui Ñu tui anai, “Kâo laĭ kơ ƀing gih, wơ̆t tơdah 
amăng ƀing ană plei Israel, kâo aka ƀuh ôh hlơi pô hơmâo tơlơi đaŏ prŏng kar 
hăng pô anai.” 

10Giŏng anŭn, tơdang ƀing gơyut khua anŭn wơ̆t glaĭ pơ sang khua anŭn, ƀing 
gơñu ƀuh hlŭn anŭn suaih laih. 

Yêsu Pơhơdip Glaĭ Ană Tơdăm Sa Čô Bơnai Kơmai 

11Tơdơi kơ anŭn ƀiă, Yêsu nao pơ sa boh plei anăn Nain. Hơmâo ƀing ding kơna 
Ñu wơ̆t hăng ƀing mơnuih lu ăt nao hrŏm hăng Ñu mơ̆n. 

12Tơdang Ñu nao jĕ truh pơ amăng ja̱ng plei anŭn, hơmâo ƀing mơnuih čơkŭng 
tơbiă atâo djai mơ̆ng plei; pô atâo djai anŭn jing ană tơdăm amĭ gơ̆ hơmâo 
kơnơ̆ng ha čô gơ̆ anŭn đôč, laih anŭn amĭ gơ̆ anŭn jing đah kơmơi kơmai. 
Hơmâo lu mơnuih biă mă mơ̆ng plei anŭn tơbiă hrŏm hăng gơ̆. 

13Tơdang Khua Yang ƀuh đah kơmơi anŭn, Ñu glưh pran jua pap drap kơ gơ̆ 
laih anŭn pơjuh gơ̆ tui anai, “Anăm hia dơ̆ng tah.” 

14Giŏng anŭn, Ñu nao jĕ ruaih ƀơi driah čơkŭng laih anŭn ƀing čơkŭng anŭn 
dơ̆ng hĭ. Tui anŭn, Ñu pơhiăp, “Ơ dăm hơi, kâo pơđar kơ ih, tơgŭ bĕ!” 

15Pô tơdăm djai anŭn hơdip glaĭ pơyôt tơgŭ laih anŭn čơdơ̆ng pơhiăp yơh. 
Giŏng anŭn, Yêsu jao glaĭ gơ̆ kơ amĭ gơ̆. 

16Abih bang ƀing gơñu le̱ng kơ huĭ pơpŭ soh sel laih anŭn bơni hơơč kơ Ơi Adai 
tui anai, “Hơmâo sa čô pô pơala prŏng hơmâo rai laih amăng tŏng krah ƀing ta! 
Tơlơi anai kiăng laĭ: Ơi Adai hơmâo rai djru laih ƀing ană plei Ñu!” 

17Tơlơi pơthâo anai ră ruai kơ Yêsu lar hyu djŏp djang anih amăng abih tring 
Yudea wơ̆t hăng amăng tring jum dar anŭn mơ̆n. 

Tơlơi Yôhan Pô Ngă Baptem Tơña Kơ Yêsu 
(Mathiơ 11:2-19) 

18Ƀing ding kơna Yôhan ruai glaĭ kơ Yôhan abih bang tơlơi Yêsu hơmâo ngă 
laih. 

19Tui anŭn, Yôhan iâu rai dua čô ding kơna ñu laih anŭn pơkiaŏ ƀing gơ̆ nao 
tơña Khua Yang tui anai, “Djơ̆ mơ̆, Ih jing Pô Messiah ƀing pô pơala laĭ lui hlâo 
laih, khŏm či rai, ƀôdah ƀing gơmơi či dŏ tơguan Pô pơkŏn dơ̆ng?” 

20Tơdang dua čô ding kơna anŭn nao truh laih pơ Yêsu, ƀing gơñu laĭ tui anai, 
“Yôhan pô ngă baptem hơmâo pơkiaŏ rai ƀing gơmơi kiăng kơ tơña Ih tui anai, 
‘Djơ̆ mơ̆, Ih jing Pô ƀing pô pơala laĭ lui hlâo laih, khŏm či rai, ƀôdah ƀing gơmơi 
či dŏ tơguan pô pơkŏn dơ̆ng?’ ” 

21Ƀơi mông anŭn, Yêsu hlak pơhla̱o hĭ lu mơnuih ruă nuă, ruă khe̱ng laih anŭn 
mơnuih yang sat ngă. Lu mơnuih bum mơta Ñu pơsuaih hĭ dưi ƀuh. 

22Giŏng anŭn, Ñu laĭ glaĭ kơ ƀing dua anŭn tui anai, “Nao ruai glaĭ bĕ kơ Yôhan 
abih bang bruă ƀing gih hơmâo ƀuh hăng hơmư̆ laih kar hăng anai: Mơnuih bum 
mơta dưi ƀuh, mơnuih rơwen dưi rơbat, ƀing mơnuih djơ̆ phŭng dưi hla̱o 
rơgoh, mơnuih tơngĭl dưi hơmư̆, mơnuih djai dưi hơdip glaĭ laih anŭn mơnuih 
ƀun rin dưi hơmư̆ tơlơi pơthâo hiam. 

23Mơyŭn mơak yơh kơ hlơi pô ƀu đing đaŏ ôh samơ̆ ăt dŏ đaŏ kơ Kâo.” 

24Tơdang ƀing ding kơna Yôhan hơmâo đuaĭ laih, Yêsu čơdơ̆ng pơhiăp hăng 
ƀing mơnuih lu kơ tơlơi Yôhan tui anai, “Hlơi ƀing gih čang rơmang laih kiăng 
kơ nao lăng amăng tơdron tač lĕ? Ƀing gih čang rơmang kiăng kơ lăng sa čô 
mơnuih tơdu hrup hăng sa ƀĕ phŭn rơ̆k trang bo angĭn pưh gô hă? 

25Tơdah ƀu djơ̆ tui anŭn ôh, hlơi ƀing gih tơbiă nao lăng laih lĕ? Ƀing gih nao 
lăng mơnuih čut sum ao hiam hă? Adih dih, ƀing čut sum ao hiam ƀơ̆ng gơnam 
jơma̱n dŏ amăng sang pơtao yơh. 

26Tơdah ƀu djơ̆ tui anŭn ôh, hlơi ƀing gih tơbiă nao lăng laih lĕ? Nao lăng pô 
pơala hă? Djơ̆ yơh, Kâo laĭ kơ ƀing gih, pô anŭn yom hloh kơ pô pơala mơ̆n. 

27Kơ Yôhan anŭn yơh Hră Ơi Adai hơmâo čih laih tui anai, “Ơi Adai laĭ: Anai nê, 
Kâo pơkiaŏ pô ding kơna pơthâo Kâo nao hlâo kơ Ih, ñu či prap rơmet jơlan Ih 
ƀơi anăp Ih. 

28“Kâo laĭ kơ ƀing gih, amăng abih bang rơnŭk ƀing mơnuih hơdip ƀơi lŏn 
tơnah, ƀu hơmâo ôh hlơi pô yom hloh kơ Yôhan pô ngă baptem; samơ̆ mơnuih 

amăng ană plei Dêh Čar Ơi Adai wơ̆t tơdah ƀu yom pơphan ôh samơ̆ ñu jing 
yom pơphan hloh kơ Yôhan pô ngă baptem yơh.” 

29Tơdang ƀing gơñu hơmư̆ tơlơi anai, abih bang ƀing ană plei wơ̆t hăng ƀing 
ring jia mơ̆n, jing ƀing tŭ Yôhan ngă brơi laih baptem, tŭ ư Ơi Adai jing tơpă 
hơnơ̆ng yơh. 

30Samơ̆ ƀing khua Pharisai hăng ƀing nai pơtô tơlơi juăt, jing ƀing ƀu tŭ ôh 
Yôhan ngă brơi baptem, hơngah lui hĭ tơlơi kơñăm Ơi Adai brơi kơ ƀing gơñu. 

31Yêsu pơhiăp dơ̆ng, “Tui anŭn, Kâo či pơhơmu ƀing mơnuih ƀu đaŏ rơnŭk anai 
hăng hơget lĕ? Ƀing gơñu hrup hăng hlơi lĕ? 

32Ƀing gơñu hrup hăng ƀing čơđai dŏ be̱r ƀơi sang sĭ mơnia pơhiăp kơ tơdruă 
gơñu tui anai, “ ‘Ƀing gơmơi ayŭp laih đing klơt ayŭ mơak kiăng kơ ƀing gih 
suang, samơ̆ ƀing gih hơngah ƀu suang ôh; ƀing gơmơi hơmâo čŏk pơkrao laih 
kiăng kơ ƀing gih hia, samơ̆ ƀing gih hơngah ƀu hia rơngot ôh.’ 

33“Kâo laĭ tui anŭn, yuakơ Yôhan pô ngă baptem hơmâo rai laih; ñu ƀu ƀơ̆ng ƀañ 
tơpŭng ôh kŏn mơñum tơpai lơi, laih anŭn ƀing gih laĭ, ‘Ñu hơmâo yang sat ngă.’ 

34Samơ̆ Kâo, jing Ană Mơnuih, hơmâo rai laih, ƀơ̆ng huă hăng mơñum laih anŭn 
ƀing gih laĭ, ‘Lăng, ñu jing mơnuih ră̱ ƀơ̆ng ră̱ mơñum, ngă gơyut gơyâo hăng 
ƀing ring jia laih anŭn hăng ƀing mơnuih soh sat pơkŏn.’ 

35Samơ̆ abih bang ƀing hlơi gưt tui tơlơi rơgơi Ơi Adai, sĭt ƀing gơñu thâo krăn 
yơh tơlơi rơgơi Ơi Adai anŭn jing tơpă sĭt.” 

Yêsu Ƀơ̆ng Huă Pơ Sang Simôn Pô Pharisai Yom Pơphan 

36Hơmâo sa čô Pharisai jak iâu Yêsu nao ƀơ̆ng huă pơ sang ñu. Tui anŭn, Yêsu 
nao pơ sang pô Pharisai anŭn laih anŭn dŏ be̱r ƀơi grê đih kiăng kơ ƀơ̆ng huă. 

37Anai nê, hơmâo sa čô đah kơmơi rĭh răm amăng plei anŭn, tơdang ñu hơmư̆ 
Yêsu hlak dŏ ƀơ̆ng huă amăng sang pô Pharisai anŭn, ñu djă̱ ba sa ge̱t añŭ ko ̱̆  ia 
ƀâo hiam. 

38Gơ̆ dŏ dơ̆ng gah rŏng Yêsu jĕ ƀơi tơkai Ñu; gơ̆ hia laih anŭn ia mơta gơ̆ ngă 
mơsăh hĭ tơkai Yêsu, giŏng anŭn gơ̆ yua ƀŭk gơ̆ sut ƀơi tơkai Yêsu. Gơ̆ čum tơkai 
Yêsu laih anŭn trôč ia ƀâo hiam anŭn ƀơi tơkai Yêsu. 

39Tơdang anŭn, pô Pharisai, jing pô jak iâu Yêsu rai ƀơ̆ng huă, ƀuh tơlơi anŭn, 
ñu pơmĭn amăng pran jua ñu pô tui anai, “Tơdah pô anai jing pô pơala, sĭt ñu či 
thâo krăn yơh pô đah kơmơi ruaih ñu anŭn jing sa čô đah kơmơi rĭh răm.” 

40Tui anŭn, Yêsu laĭ glaĭ kơ ñu tui anai, “Ơ Simôn, kâo hơmâo tơlơi kiăng ruai 
hăng ih.” Ñu laĭ glaĭ, “Ơ nai, ruai bĕ!” 

41Yêsu čơdơ̆ng ruai tui anai, “Sa čô pô hơnưh hơmâo dua čô đo̱m hơnưh. Pô 
anai đo̱m hơnưh 500 denari laih anŭn pô adih đo̱m 50 denari. 

42Tơdang ƀing gơñu ƀu dưi kla glaĭ ôh, pô hơnưh pap brơi lŏm hĭ abih hơnưh 
dua gơñu đo̱m. Tui anŭn yơh, amăng dua čô đo̱m hơnưh anŭn, pô pă khăp kơ 
pô hơnưh lu hloh lĕ?” 

43Simôn laĭ glaĭ, “Kâo pơmĭn pô đo̱m hơnưh lu anŭn yơh či khăp kơ pô hơnưh 
lu hloh.” Yêsu laĭ glaĭ kơ ñu, “Ih hơmâo phat djơ̆ laih.” 

44Giŏng anŭn, Ñu wir glaĭ gah đah kơmơi hăng laĭ kơ Simôn tui anai, “Bơ kơ đah 
kơmơi anai, Kâo mŭt amăng sang ih, ih ƀu pha brơi ia rao tơkai Kâo ôh tui hăng 
tơlơi phiăn, samơ̆ ñu hơmâo ngă mơsăh laih tơkai Kâo hăng ia mơta ñu laih 
anŭn yua ƀŭk ñu sut ƀơi tơkai Kâo. 

45Ih kŏn čum ju̱m Kâo lơi, samơ̆ čơdơ̆ng mơ̆ng Kâo mŭt pơ sang ih, ñu ƀu pơdơi 
ôh čum tơkai Kâo. 

46Ih ăt kŏn trôč lơi ia jâo ôliwơ ƀơi akŏ Kâo, samơ̆ ñu hơmâo trôč laih ia ƀâo 
hiam ƀơi tơkai Kâo. 

47Hơnŭn yơh, Kâo laĭ kơ ih thâo, sĭt tơlơi soh ñu lu hơmâo pap brơi laih, yuakơ 
ñu khăp kơ Kâo lu; samơ̆ kơ hlơi pô tơlơi soh hơmâo pap brơi ƀiă, ñu anŭn ăt 
či khăp ƀiă mơ̆n.” 

48Giŏng anŭn, Yêsu laĭ kơ đah kơmơi anŭn, “Tơlơi soh ih Kâo pap brơi laih.” 

49Tui anŭn, ƀing dŏ be̱r ƀơ̆ng huă hrŏm hăng Ñu čơdơ̆ng pơhiăp hăng tơdruă 
gơñu tui anai, “Hlơi pô anai jing tơl Ñu dưi pap brơi tơlơi soh arăng lĕ?” 

50Laih anŭn Yêsu laĭ hăng pô đah kơmơi anŭn tui anai, “Ơi Adai hơmâo pơklaih 
ih laih yuakơ ih đaŏ kơ Kâo; nao rơnŭk rơnua bĕ.” 

Luk 8 

Ƀing Đah Kơmơi Djru Kơ Yêsu 

1Tơdơi kơ anŭn ƀiă, Yêsu găn nao amăng lu plei pla kiăng kơ pơhaih laih anŭn 
pơtô pơblang Tơlơi Pơthâo Hiam kơ tơlơi mơnuih mơnam dưi jing ană plei Dêh 
Čar Ơi Adai. Ƀing pluh-dua čô ding kơna pơjao ăt nao hrŏm hăng Ñu 

2wơ̆t hăng đơđa ƀing đah kơmơi mơ̆n, jing ƀing Ñu hơmâo pơklaih laih mơ̆ng 
yang sat ƀôdah hơmâo pơsuaih brơi laih tơlơi duăm ruă. Sa čô amăng ƀing gơñu 
jing HʼMari arăng pơanăn Magdalênê; ñu yơh jing pô hơmâo tơjuh drơi yang 
sat tơbiă đuaĭ laih. 

3Pô pơkŏn jing HʼYôanna bơnai Khuzas, pô khua ding kơna gai bruă amăng sang 
khua tring Hêrôd. HʼSusanna wơ̆t hăng lu ƀing đah kơmơi pơkŏn dơ̆ng ăt nao 
hrŏm hăng ƀing gơñu mơ̆n, djru gơnam ƀơ̆ng mơ̆ng gơnam ƀing gơ̆ pô yơh. 

Tơlơi Pơhơmutu Kơ Pô Sai Pơjĕh 
(Mathiơ 13:1-9; Markôs 4:1-9) 

4Giŏng anŭn, tơdang ƀing mơnuih lu mơ̆ng lu plei pla rai pơtŭm hrŏm hơbĭt 
hăng Yêsu, Ñu pơtô laĭ kơ ƀing gơ̆ tơlơi pơhơmutu anai: 

5“Hơmâo sa čô mơnuih sai nao sai pơjĕh pơdai ñu. Tơdang ñu sai, đơđa pơjĕh 
pơdai le ̆  ƀơi tơlo̱ng jơlan, arăng rơbat juăt hĭ gah yŭ plă̱ tơkai laih anŭn čim 
brĭm hăng adai rai čŏh ƀơ̆ng hĭ. 

6Hơmâo đơđa pơjĕh le ̆  ƀơi lŏn rơga, tơdang pơjĕh anŭn đăh čăt đĭ, ñu gliu hĭ 
mơtam yơh yuakơ kơƀah kơhŭl ia. 

7Hơmâo đơđa pơjĕh pơkŏn le ̆  amăng khul rơ̆k drơi laih anŭn rơ̆k drơi anŭn čăt 
đĭ hrŏm hăng pơjĕh laih anŭn ket hĭ pơjĕh anŭn. 

8Hơmâo đơđa pơjĕh pơkŏn dơ̆ng le ̆  djơ̆ ƀơi lŏn hiam, ñu čăt đĭ mơtam laih anŭn 
pơtơbiă rai boh sa-rơtuh wơ̆t lu hloh yơh.” Tơdang Ñu ruai laih tơlơi anŭn, Ñu 
pơhiăp kraih tui anai, “Hlơi pô amăng ƀing gih hơmâo tơngia kiăng kơ hơmư̆, 
brơi ñu pơđi̱ng hơmư̆ bĕ!” 

Tơhơnal Tơlơi Yêsu Yua Tơlơi Pơhơmutu 
(Mathiơ 13:10-17; Markôs 4:10-12) 

9Giŏng anŭn, ƀing ding kơna Yêsu tơña kơ Ñu hơget tơlơi pơhơmutu anŭn kiăng 
kơ pia. 

10Laih anŭn Yêsu pơblang glaĭ, “Kơ ƀing gih Ơi Adai hơmâo brơi tơlơi dưi thâo 
hluh laih tơlơi bruă yom hơgŏm kơ Dêh Čar Ơi Adai, samơ̆ kơ ƀing pơkŏn, Kâo 
yua tơlơi pơhơmutu kiăng pơhiăp hăng ƀing gơñu, tui anŭn, ƀing gơñu či lăng 
samơ̆ ƀu ƀuh ôh, ƀing gơñu či hơmư̆ samơ̆ ƀu thâo hluh ôh.” 

Yêsu Pơblang Tơlơi Pơhơmutu Pô Sai Pơjĕh 
(Mathiơ 13:18-23; Markôs 4:13-20) 

11Yêsu pơblang tŏ tui dơ̆ng, “Anai yơh jing tơlơi pơhơmutu anŭn kiăng laĭ: 
Pơjĕh pơdai jing boh hiăp Ơi Adai. 

12Pơjĕh le ̆  ƀơi jơlan, jing tơlơi pơhơmutu kơ ƀing mơnuih hơmâo hơmư̆ laih, 
samơ̆ yang sat Satan rai mă pơđuaĭ hĭ boh hiăp anŭn mơ̆ng pran jua gơñu kiăng 
kơ ƀing gơñu ƀu đaŏ ôh laih anŭn kŏn dưi klaih hĭ lơi. 

13Khul pơjĕh le ̆  ƀơi lŏn rơga, jing tơlơi pơhơmutu kơ ƀing mơnuih tơdang ƀing 
gơñu hơmư̆ laih boh hiăp Ơi Adai, ƀing gơñu mơak tŭ mă yơh, samơ̆ ƀing gơñu 
ƀu hơmâo akha kơjăp ôh. Yuakơ anŭn ƀing gơñu kơnơ̆ng đaŏ amăng ƀiă hrơi 
đôč laih anŭn tơdang tơlơi plư truh, ƀing gơñu hơngah lui hĭ mơtam yơh. 

14Bơ kơ khul pơjĕh le ̆  ƀơi khul rơ̆k drơi, jing tơlơi pơhơmutu kơ ƀing mơnuih 
hơmư̆ laih boh hiăp Ơi Adai, samơ̆ tơdang ƀing gơñu hơdip hơdơ̆ng, ƀing gơñu 
pơhơngŏt hĭ gơñu pô yua mơ̆ng tơlơi ƀlơ̆ng bơngơ̆t, tơlơi pơdrŏng săh, tơlơi 
mơak hrăp lŏn tơnah ket hĭ tơlơi hơdip gah mơyang gơñu, tơl boh čroh gơñu 
mơ̆ng tơlơi hơdip mơyang gơñu ƀu thâo tha tơsă hĭ ôh. 

15Bơ kơ khul pơjĕh le ̆  ƀơi lŏn hiam, jing tơlơi pơhơmutu kơ ƀing mơnuih hơmư̆ 
boh hiăp Ơi Adai laih anŭn djă̱ pioh amăng pran jua tơpă hiam. Tui anŭn, ƀing 
gơñu gir run pơtơbiă rai lu boh čroh yơh.” 

Tơlơi Pơhơmutu Kơ Apui Kơđen 
(Markôs 4:21-25) 

16“Ƀu hơmâo ôh hlơi pô čuh apui kơđen laih anŭn go̱m hĭ hăng kơƀai ƀôdah 
pioh apui anŭn gah yŭ kơ sưng pĭt, samơ̆ ñu pioh apui anŭn ƀơi gơ̆ng tơkai 
kơđen yơh, tui anŭn ƀing hlơi pô mŭt pơ sang dưi ƀuh tơlơi bơngač yơh. 

17Ăt kar kaĭ mơ̆n, ƀu hơmâo tơlơi pơdŏp hơget ôh ƀu či rơđah tơbiă hĭ tơdơi kơ 
anŭn, kŏn hơmâo tơlơi hơgŏm hơget lơi ƀu či thâo krăn laih anŭn rơđah hĭ 
amăng tơlơi bơngač. 

18“Tui anŭn, răng bĕ kơ abih tơlơi ƀing gih hơmư̆, yuakơ hlơi pô hơmâo thâo 
hluh laih, Ơi Adai či pha brơi kơ ñu thâo hluh lu hloh dơ̆ng, samơ̆ hlơi pô ƀu 
hơmâo thâo hluh ôh, wơ̆t dah hơget tơlơi ñu pơmĭn ñu hơmâo thâo hluh laih, 
Ơi Adai ăt či mă pơđuaĭ hĭ mơ̆ng ñu mơ̆n.” 

Amĭ Hăng Ƀing Adơi Yêsu Sĭt 
(Mathiơ 12:46-50; Markôs 3:31-35) 

19Tơdơi kơ anŭn, amĭ Yêsu hrŏm hăng ƀing adơi Ñu rai kiăng bưp Yêsu, samơ̆ 
ƀing gơñu ƀu dưi nao truh pơ Yêsu ôh yuakơ hơmâo lu mơnuih đơi. 

20Tui anŭn, hơmâo mơnuih rai laĭ hăng Yêsu tui anai, “Amĭ Ih hrŏm hăng ƀing 
adơi Ih hlak dŏ tơguan gah rơngiao kiăng kơ bưp ih.” 

21Samơ̆ Yêsu laĭ glaĭ, “Amĭ Kâo laih anŭn ƀing ayŏng adơi Kâo sĭt jing ƀing hơmư̆ 
boh hiăp Ơi Adai hăng ngă tui yơh.” 

Yêsu Khă Rơbŭ Kơthel Ƀơi Dơnao Galilê 
(Mathiơ 8:23-27; Markôs 4:35-41) 

22Hơmâo sa hrơi, Yêsu laĭ hăng ƀing ding kơna Ñu tui anai, “Nă, ƀing ta nao bĕ 
pơ ha̱ng gah adih ia dơnao anai.” Tui anŭn, ƀing gơñu đĭ hrŏm amăng sa boh 
sŏng laih anŭn waih nao yơh. 

23Tơdang ƀing gơñu hlak waih nao, Yêsu le ̆  pĭt yơh. Giŏng anŭn, tơdang Yêsu 
hlak dŏ pĭt, hơmâo angĭn rơbŭ kơthel truh ƀơi ia dơnao anŭn laih anŭn sŏng 
gơñu le̱ng kơ ia soh sel, tui anŭn ƀing gơñu huĭ hyưt biă mă yơh. 

24Giŏng anŭn, ƀing gơñu nao râo mơdưh Yêsu tui anai, “Ơ Khua, Ơ Khua hơi, 
ƀing ta jĕ či tram yơh anai!” Tui anŭn, Yêsu tơgŭ laih anŭn khă hĭ angĭn rơbŭ 
wơ̆t hăng jơlah ia păh pung mơ̆n; rơbŭ kơthel rơiăt hĭ laih anŭn jơlah ia dŏ 
hơđơ̆ng mơtam yơh. 

25Yêsu laĭ kơ ƀing gơñu tui anai, “Ƀing gih ƀu hơmâo tơlơi đaŏ ôh hă?” Laih anŭn 
ƀing gơ̆ huĭ bra̱l hli̱ng hla̱ng pơlaĭ hăng tơdruă tui anai, “Tui anŭn, hlơi Pô anai 
jing lĕ, tơl Ñu khă wơ̆t dah angĭn hăng jơlah ia ăt gưt tui Ñu mơ̆n?” 

Yêsu Pơsuaih Sa Čô Đah Rơkơi Yang Sat Ngă 
(Mathiơ 8:28-34; Markôs 5:1-20) 



2077 

 

 
© 2013 Jơrai Bible Association. 

  
 

 

26Giŏng anŭn, ƀing gơñu ăt nao tŏ tui tơl truh pơ ha̱ng ia anih ƀing Gerasa gah 
adih kơ kwar Galilê. 

27Tơdang Yêsu yak tơbiă nao pơ ha̱ng, hơmâo sa čô đah rơkơi yang sat ngă 
amăng plei pla anŭn rai bưp Yêsu. Sui ƀiă laih pô yang sat ngă anai ƀu čut hơô 
sum ao ôh kŏn dŏ hơdip amăng sang lơi, samơ̆ hơdip amăng khul pơsat yơh. 

28Tơdang ñu ƀuh Yêsu, ñu ur kraih, rơbuh bon ƀơi anăp Yêsu laih anŭn pơhiăp 
kraih tui anai, “Ơ Yêsu, Ană Ơi Adai Glông Hloh hơi, yua hơget Ih pơtơpăk hăng 
kâo lĕ? Kâo kwưh rơkâo Ih anăm pơtơnap hĭ kâo ôh.” 

29Pô yang ngă anai laĭ tui anŭn yuakơ Yêsu hơmâo pơđar laih yang sat tơbiă 
mơ̆ng ñu. Yang sat anŭn hơmâo git gai ñu lu wơ̆t laih. Ƀing arăng akă hăng čuăk, 
anŭh hăng tơlŏng laih anŭn gak wai ñu, samơ̆ ñu dưi kơtŭng taih pơčah hĭ, tui 
anŭn yang sat ba pơđuaĭ hĭ ñu nao pơ tơdron ha̱r. 

30Giŏng anŭn, Yêsu tơña kơ ñu tui anai, “Hlơi anăn ŏng lĕ?” Ñu laĭ glaĭ, “Ling 
tơhan,” yuakơ lu yang sat biă mă hơmâo mŭt laih amăng ñu. 

31Laih anŭn ƀing yang sat anŭn kwưh rơkâo Yêsu anăm brơi ƀing gơñu tơbiă 
nao pơ hlung dơlăm ôh, jing anih pơkơhma̱l. 

32Hlak anai hơmâo sa tơpul bơbui lu hlak čuk ƀơ̆ng kơtuai bŏl čư̆ anŭn, tui anŭn 
ƀing yang sat anŭn kwưh rơkâo Yêsu brơi ƀing gơñu mŭt amăng tơpul bơbui 
anŭn. Hơnŭn yơh, Yêsu brơi ƀing gơñu tơbiă đuaĭ mơtam. 

33Tui anŭn, ƀing yang sat tơbiă mơ̆ng pô yang ngă anŭn hăng mŭt amăng tơpul 
bơbui, laih anŭn tơpul bơbui anŭn đuaĭ nao kơdâo mơ̆ng hơ̆ng dơ̆ng kơdư trŭn 
pơ dơnao ia hăng djai tram hĭ abih. 

34Tơdang ƀing wai bơbui anŭn ƀuh tơpul bơbui anŭn djai tram amăng dơnao 
ia, ƀing gơñu đuaĭ kơdŏp laih anŭn ră ruai tơlơi truh anŭn amăng rĭm plei pla 
jum dar. 

35Giŏng anŭn, ƀing ană plei mơ̆ng plei pla anŭn tơbiă rai lăng tơlơi hơmâo truh 
laih. Ƀing gơñu nao pơ Yêsu hăng ƀuh pô yang sat ngă, jing pô yang sat hơmâo 
tơbiă đuaĭ laih, hlak dŏ be̱r jĕ ƀơi tơkai Yêsu, čut hơô sum ao laih anŭn tơlơi 
pơmĭn gơ̆ tơngăl laih. Tui anŭn, ƀing gơñu huĭ hyưt biă mă. 

36Laih anŭn ƀing mơnuih, jing ƀing hơmâo ƀuh laih tơlơi truh anŭn, ră ruai glaĭ 
kơ ƀing ană plei anŭn hiư̆m pô yang sat ngă anŭn hơmâo suaih hĭ laih. 

37Giŏng anŭn, abih bang ƀing ană plei mơ̆ng jum dar anih Gerasa anŭn rơkâo 
Yêsu tơbiă đuaĭ hĭ mơ̆ng ƀing gơñu, yuakơ ƀing gơñu huĭ bra̱l biă mă. Tui anŭn, 
Yêsu hăng ƀing ding kơna Ñu wơ̆t glaĭ pơ sŏng kiăng kơ đuaĭ hĭ mơ̆ng anih anŭn. 

38Pô yang ngă anŭn, jing pô suaih laih, rơkâo kiăng kơ đuaĭ tui Yêsu, samơ̆ Yêsu 
pơkiaŏ gơ̆ nao hăng laĭ tui anai, 

39“Wơ̆t glaĭ bĕ pơ sang ih laih anŭn pơhaih bĕ abih tơlơi yom Ơi Adai hơmâo 
ngă laih kơ ih.” Giŏng anŭn, gơ̆ glaĭ ră ruai djŏp djang anih amăng plei kơ tơlơi 
mơyang yom pơphan Yêsu hơmâo ngă laih kơ gơ̆. 

Yêsu Pơsuaih Laih Anŭn Pơhơdip 
(Mathiơ 9:18-26; Markôs 5:21-43) 

40Tơdang Yêsu wơ̆t glaĭ pơ ha̱ng gah adih dơnao ia Galilê, ƀing mơnuih lu nao 
čơkă Yêsu yuakơ ƀing gơñu le̱ng kơ dŏ tơguan Yêsu soh sel. 

41Hlak anŭn, hơmâo sa čô khua sang pơjơnum anăn ñu Yairus, rai bon ƀơi tơkai 
Yêsu kwưh rơkâo kơ Yêsu nao pơ sang ñu, 

42yuakơ kơnơ̆ng hơjăn ană dra ñu pluh-dua thŭn anai yơh gơ̆ hơmâo, hlak ruă 
jĕ či djai laih. Tơdang Yêsu hlak nao, ƀing mơnuih lu anŭn pơkơhñet kiăng nao 
jĕ Yêsu. 

43Hơmâo sa čô đah kơmơi hơmâo tơlơi ruă tuh drah amăng pluh-dua thŭn laih, 
samơ̆ ƀu hơmâo nai pơjrao pă ôh dưi pơsuaih brơi gơ̆. 

44Ñu rai ƀơi gah rŏng Yêsu laih anŭn ruaih ƀơi jăh ao Yêsu. Mông anŭn, tơlơi 
ruă tuh drah ñu khơ̆t hĭ mơtam yơh, 

45laih anŭn Yêsu tơña tui anai, “Hlơi pô ruaih djơ̆ Kâo lĕ?” Tơdang anŭn abih 
bang mơnuih jĕ pơ anŭn le̱ng kơ hơngah hĭ, samơ̆ Pêtrôs laĭ glaĭ tui anai, “Ơ 
Khua ăh, ƀing mơnuih lu jum dar Ih anai pơkơhñet laih anŭn pơtơlư̆ djơ̆ Ih.” 

46Samơ̆ Yêsu laĭ tui anai, “Hơmâo mơnuih ruaih djơ̆ laih Kâo hăng tơlơi kơñăm, 
laih anŭn dơ̆ng, Kâo thâo pơmưn tơlơi dưi mơyang hơmâo tơbiă hĭ laih mơ̆ng 
kâo.” 

47Tơdang pô đah kơmơi anŭn thâo ñu ƀu dưi pơdŏp hĭ dơ̆ng tah, ñu huĭ tơtư̆ 
rai bon ƀơi anăp Yêsu. Giŏng anŭn, ñu pơhaih ƀơi anăp abih bang ƀing mơnuih 
lu anŭn yua hơget ñu hơmâo ruaih djơ̆ laih Yêsu, wơ̆t hăng tơlơi ñu dưi suaih 
hĭ tañ mơtam. 

48Tui anŭn, Yêsu laĭ kơ gơ̆ tui anai, “Ơ neh ăh, Ơi Adai hơmâo pơsuaih laih ih 
yuakơ ih đaŏ kơ Kâo. Nao rơnŭk rơnua bĕ!” 

49Tơdang Yêsu hlak dŏ pơhiăp, hơmâo sa čô mơnuih mơ̆ng sang khua sang 
pơjơnum anŭn rai laĭ hăng khua anŭn tui anai, “Ană dra ih djai laih; anăm 
pơgleh Nai dơ̆ng tah.” 

50Samơ̆ tơdang Yêsu hơmư̆ tơlơi anŭn, Ñu laĭ glaĭ kơ khua anŭn tui anai, “Anăm 
huĭ ôh, kơnơ̆ng đaŏ kơnang đôč laih anŭn ană dra ih či hơdip glaĭ yơh.” 

51Laih anŭn tơdang Yêsu truh pơ sang khua anŭn, Ñu ƀu brơi hlơi pô ôh dưi 
mŭt hrŏm hăng Ñu, samơ̆ Ñu kơnơ̆ng brơi Pêtrôs, Yôhan laih anŭn Yakơ wơ̆t 
hăng amĭ ama dra anŭn đôč mŭt pơ anih ană dra anŭn dŏ. 

52Tơdang anŭn, abih bang mơnuih le̱ng kơ čŏk hia rơngot hơning kơ ană dra 
anŭn, samơ̆ Yêsu laĭ kơ ƀing gơñu, “Anăm hia ôh, ñu ƀu djai ôh, samơ̆ ñu kơnơ̆ng 
pĭt đôč.” 

53Tui anŭn, ƀing gơñu klao djik djak kơ Yêsu yuakơ ƀing gơñu thâo sĭt ană dra 
anŭn djai laih. 

54Tơdang Yêsu mŭt pơ anih ană dra anŭn dŏ, Ñu mă ƀơi tơngan gơ̆ hăng pơđar 
tui anai, “Ơ mo ̆ , tơgŭ bĕ!” 

55Giŏng anŭn, bơngăt ană dra anŭn wơ̆t glaĭ pơ gơ̆ laih anŭn gơ̆ tơgŭ mơtam; 
tui anŭn Yêsu pơđar kơ arăng brơi gơnam ƀơ̆ng huă kơ gơ̆. 

56Amĭ ama gơ̆ dŏ kơtuă hli̱ng hla̱ng biă mă, samơ̆ Yêsu khă kơ ƀing gơ̆ ƀu dưi ră 
ruai tơlơi truh anai kơ arăng ôh. 

Luk 9 

Yêsu Pơkiaŏ Ƀing Ding Kơna Pơjao Hyu Pơtô 

(Mathiơ 10:5-15; Markôs 6:7-13) 

1Giŏng anŭn, Yêsu iâu rai pluh-dua čô ding kơna pơjao laih anŭn brơi kơ ƀing 
gơñu hơmâo tơlơi dưi mơyang hăng tơlơi dưi kơtang kiăng kơ puh pơđuaĭ hĭ 
abih bang ƀing yang sat mơ̆ng mơnuih laih anŭn pơsuaih djŏp mơta tơlơi duăm 
ruă. 

2Ñu pơkiaŏ ƀing gơ̆ tơbiă nao kiăng kơ hyu pơhaih tơlơi mơnuih mơnam dưi 
jing ană plei Dêh Čar Ơi Adai laih anŭn pơsuaih ƀing duăm ruă. 

3Ñu pơtă kơ ƀing gơ̆ tui anai, “Anăm djă̱ ba gơnam hơget gĕt ôh kơ bruă gih hyu 
anai: Anăm djă̱ ba ôh gai jra, kơdŭng gơnam, ƀañ tơpŭng, ƀôdah prăk kăk; kŏn 
djă̱ ba dua blah ao lơi. 

4Sang hlơi ƀing gih dưi mŭt, dŏ hĭ bĕ pơ anŭn hlŏng truh kơ hrơi ƀing gih tơbiă 
đuaĭ hĭ mơ̆ng plei anŭn. 

5Samơ̆ pơ plei pă arăng ƀu ju̱m ôh ƀing gih, tơdang ƀing gih tơbiă đuaĭ hĭ mơ̆ng 
plei anŭn, tơtŭh hĭ bĕ ƀruih lŏn mơ̆ng tơkai gih kiăng pơrơđah kar hăng tơlơi 
ngă gơ̆ng jơlan pơkơdơ̆ng glaĭ hăng ƀing gơñu yơh.” 

6Giŏng anŭn, ƀing gơñu nao hyu amăng rĭm boh plei pơhaih tơlơi pơthâo hiam 
laih anŭn pơsuaih mơnuih ruă duăm amăng djŏp djang anih. 

Khua Tring Hêrôd Antipas Rŭng Răng 
(Mathiơ 14:1-12; Markôs 6:14-29) 

7Hlak anŭn, Hêrôd Antipas, jing khua kwar Galilê, hơmư̆ abih bang tơlơi 
mơyang Yêsu hơmâo ngă laih, tui anŭn ñu rŭng răng biă mă yuakơ đơđa hơmâo 
mơnuih laĭ Yôhan pô ngă baptem hơmâo hơdip glaĭ laih, 

8đơđa hơmâo mơnuih laĭ Êliyah hơmâo pơƀuh rai laih anŭn đơđa ƀing pơkŏn 
dơ̆ng laĭ sa čô pô pơala pơkŏn đưm đă adih hơmâo hơdip glaĭ dơ̆ng. 

9Samơ̆ Hêrôd laĭ tui anai, “Kâo pô yơh hơmâo čŏng hĭ laih tơkuai Yôhan, tui 
anŭn hlơi jing pô anai lĕ? Kâo hơmâo hơmư̆ laih lu tơlơi hli̱ng hla̱ng biă mă kơ 
ñu.” Laih anŭn Hêrôd hơduah hơdră jơlan kiăng kơ bưp Yêsu yơh. 

Yêsu Čem Rơma-Rơbâo Čô Mơnuih 
(Mathiơ 14:13-21; Markôs 6:30-44; Yôhan 6:1-14) 

10Tơdang ƀing ding kơna pơjao wơ̆t glaĭ laih, ƀing gơñu ruai glaĭ hăng Yêsu abih 
bang tơlơi ƀing gơñu hơmâo ngă laih. Giŏng anŭn, Yêsu ba hơjăn ƀing gơñu 
anăp nao pơ plei prŏng Bêtsaida. 

11Samơ̆ tơdang ƀing mơnuih lu thâo kơ tơlơi anŭn, ƀing gơñu kiaŏ tui Yêsu laih 
anŭn Yêsu ju̱m čơkă ƀing gơñu yơh. Yêsu pơtô laĭ ƀing gơñu kơ tơlơi mơnuih 
mơnam dưi jing ană plei Dêh Čar Ơi Adai laih anŭn pơsuaih hĭ abih bang 
mơnuih ruă duăm. 

12Tơdang hrơi jĕ či kơnăm mơmŏt laih, pluh-dua čô ƀing ding kơna pơjao nao 
laĭ hăng Yêsu tui anai, “Ơ Nai ăh, brơi kơ ƀing ană plei anai glaĭ bĕ, tui anŭn ƀing 
gơñu dưi nao pơ tring trang plei pla jum dar kiăng kơ dưi hơduah gơnam ƀơ̆ng 
wơ̆t hăng anih đih pĭt, yuakơ pơ anai jing anih hông hang biă mă.” 

13Samơ̆ Yêsu laĭ kơ ƀing gơñu tui anai, “Ƀing gih yơh pha brơi kơ ƀing gơ̆ gơnam 
ƀơ̆ng.” Ƀing gơñu laĭ glaĭ tui anai, “Ƀing gơmơi kơnơ̆ng hơmâo rơma klŏ ƀañ 
tơpŭng anet hăng dua drơi akan anet đôč; wơ̆t tơdah ƀing gơmơi nao blơi 
gơnam ƀơ̆ng kơ abih bang ƀing mơnuih lu anai, ăt ƀu či djŏp mơ̆n.” 

14Ƀing gơñu laĭ tui anŭn yuakơ pơ anih anŭn hơmâo jĕ truh kơ rơma-rơbâo čô 
ƀing đah rơkơi. Giŏng anŭn, Yêsu laĭ hăng ƀing ding kơna Ñu tui anai, “Brơi kơ 
ƀing gơñu dŏ be̱r bĕ tui hăng tơpul, rĭm tơpul hơmâo kơplăh wăh rơmapluh 
čô.” 

15Ƀing gơñu ngă tui hăng anŭn yơh laih anŭn brơi kơ abih bang ƀing mơnuih lu 
anŭn dŏ be̱r. 

16Giŏng anŭn, Yêsu mă rơma klŏ ƀañ tơpŭng hăng dua drơi akan anŭn, angak 
đĭ pơ adai adih, bơni hơơč laih anŭn wŏk ƀañ tơpŭng; giŏng anŭn Ñu tŏ tui brơi 
nanao kơ ƀing ding kơna nao pơpha kơ ƀing mơnuih lu 

17tơl abih bang mơnuih ƀơ̆ng trơi soh sel. Laih anŭn ƀing ding kơna duñ glaĭ 
čơđeh rơmeh ƀañ hăng akan rơbeh anŭn hơmâo truh kơ pluh-dua bai mơtam. 

Pêtrôs Pơhaih Yêsu Jing Messiah 
(Mathiơ 16:13-19; Markôs 8:27-29) 

18Hơmâo sa hrơi, tơdang Yêsu dŏ hơjăn hăng ƀing ding kơna Ñu, Ñu iâu laĭ kơ 
Ơi Adai. Yêsu tơña kơ ƀing gơñu tui anai, “Ƀing mơnuih lu laĭ kơ Kâo jing hlơi 
lĕ?” 

19Ƀing gơñu laĭ glaĭ, “Đơđa mơnuih laĭ Ih jing Yôhan pô ngă baptem, samơ̆ ƀing 
pơkŏn laĭ Ih jing pô pơala Êliyah pơƀuh rai yơh laih anŭn ƀing pơkŏn dơ̆ng laĭ 
Ih jing sa čô pô pơala pơkŏn đưm đă adih hơmâo hơdip glaĭ dơ̆ng.” 

20Tui anŭn, Yêsu tơña ƀing gơñu tui anai, “Samơ̆ bơ kơ gih pô, ƀing gih laĭ Kâo 
jing hlơi lĕ?” Pêtrôs laĭ glaĭ tui anai, “Ih jing Messiah, jing Pô Ơi Adai ƀuăn pơkiaŏ 
rai yơh.” 

Yêsu Laĭ Lui Hlâo Kơ Tơlơi Ñu Či Ruă Nuă Hăng Djai 
(Mathiơ 16:20-28; Markôs 8:30–9:1) 

21Samơ̆ Yêsu pơkơđiăng ƀing gơñu ƀu dưi pơthâo tơlơi Ñu jing Messiah anŭn 
kơ hlơi pô ôh, 

22laih anŭn Ñu laĭ dơ̆ng, “Kâo, jing Ană Mơnuih khŏm tŭ lu tơlơi ruă nuă laih 
anŭn ƀing kŏng tha, ƀing khua ngă yang prŏng laih anŭn ƀing nai pơtô tơlơi juăt 
či hơngah lui hĭ Kâo; laih anŭn dơ̆ng, arăng či pơdjai hĭ Kâo, samơ̆ klŏh kơ klâo 
hrơi Kâo či hơdip glaĭ dơ̆ng yơh.” 

23Giŏng anŭn, Yêsu laĭ kơ abih bang ƀing gơñu tui anai, “Tơdah hlơi pô kiăng 
đuaĭ tui Kâo, brơi kơ ñu hơngah hĭ bĕ tơlơi ñu pô kiăng, glăm mă bĕ kơyâo 
bơrơkal ñu pô tŭ ruă nuă rĭm hrơi ƀôdah tŭ tơlơi djai laih anŭn đuaĭ tui Kâo. 

24Kâo laĭ tui anŭn yuakơ hlơi pô kiăng pơklaih hĭ tơlơi hơdip ñu pô, sĭt ñu či 
rơngiă hĭ yơh, samơ̆ hlơi pô rơngiă hĭ tơlơi hơdip ñu pô kiăng kơ đuaĭ tui Kâo, 
ñu anŭn či pơklaih hĭ tơlơi hơdip ñu yơh. 

25Hơget kơmlai kơ sa čô mơnuih dưi hơmâo lĕ, tơdah ñu dưi hơmâo abih bang 
lŏn tơnah samơ̆ răm rơngiă hĭ tơlơi hơdip ñu pô? 

26Hlơi pô mlâo ƀu tŭ ju̱m Kâo hăng boh hiăp Kâo, Kâo, jing Ană Mơnuih, ăt či 
mlâo kơ pô anŭn mơ̆n tơdang Kâo či trŭn rai dơ̆ng amăng tơlơi ang yang Kâo 
laih anŭn amăng tơlơi ang yang Ama Kâo hrŏm hăng ƀing ling jang rơgoh hiam 
mơ̆n. 

27Samơ̆ Kâo laĭ kơ ƀing gih sĭt biă mă, hơmâo mơ̆n đơđa ƀing dŏ dơ̆ng pơ anai, 
jing ƀing ƀu či djai ôh hlâo kơ ƀing gơñu ƀuh Pơtao Dêh Čar Ơi Adai rai ƀơi lŏn 
tơnah anai.” 

Drơi Jan Yêsu Pơhrih 
(Mathiơ 17:1-8; Markôs 9:2-8) 

28Kơplăh wăh sapăn hrơi tơdơi kơ Ñu pơtô tơlơi anŭn, Yêsu djă̱ ba Pêtrôs, 
Yôhan laih anŭn Yakơ, đĭ nao pơ sa boh bŏl čư̆ kiăng kơ iâu laĭ. 

29Tơdang Ñu hlak dŏ iâu laĭ, ƀo ̆  mơta Ñu pơplih hĭ phara laih anŭn sum ao Ñu 
jing hĭ bơngač kơmlă biă mă. 

30Blĭp blăp mơtam hơmâo dua čô mơnuih pơhiăp hrŏm hăng Ñu, anŭn jing 
Môseh hăng pô pơala Êliyah mơ̆ng đưm hlâo adih yơh. 

31Dua ƀing gơñu ăt pơƀuh rai amăng tơlơi bơngač ang yang laih anŭn pơhiăp 
kơ tơlơi Yêsu či đuaĭ hĭ mơ̆ng lŏn tơnah anai, jing tơlơi Ñu jĕ či ngă pơgiŏng hĭ 
amăng plei prŏng Yerusalaim yơh. 

32Tơdang anŭn, Pêtrôs hăng dua čô ƀing gơyut ñu hlak dŏ pĭt, samơ̆ ƀing gơñu 
mơdưh hăng ƀuh tơlơi ang yang Yêsu wơ̆t hăng dua čô mơnuih anŭn hlak dŏ 
dơ̆ng pơhiăp hăng Yêsu. 

33Tơdang dua čô anŭn đuaĭ hĭ laih mơ̆ng Yêsu, Pêtrôs laĭ hăng Ñu tui anai, “Ơ 
Khua ăh, hiam yơh kơ ƀing ta dŏ pơ anai; brơi bĕ ƀing gơmơi pơkra klâo boh 
nưh, sa kơ Ih, sa kơ Môseh laih anŭn sa kơ Êliyah,” samơ̆ Pêtrôs ƀu thâo hluh 
ôh hơget tơlơi ñu hlak pơhiăp. 

34Tơdang ñu hlak dŏ pơhiăp kơ tơlơi anŭn, hơmâo kơthul rai go̱m hĭ ƀing gơñu 
laih anŭn ƀing gơñu huĭ biă mă yơh. 

35Mông anŭn mơtam, hơmâo dơnai hiăp Ơi Adai mơ̆ng kơthul anŭn laĭ tui anai, 
“Anai yơh jing Ană Đah Rơkơi Kâo, jing Pô Kâo ruah mă laih. Pơđi̱ng hơmư̆ tui 
Ñu bĕ!” 

36Tơdang dơnai hiăp anŭn pơhiăp giŏng laih, ƀing gơñu kơnơ̆ng ƀuh hơjăn Yêsu 
đôč dŏ pơ anŭn. Giŏng anŭn, ƀing gơñu dŏ rơiăt aka dưi ruai pơthâo hăng hlơi 
pô ôh hơget tơlơi ƀing gơñu hơmâo ƀuh laih amăng hrơi anŭn. 

Yêsu Pơsuaih Sa Čô Čơđai Yang Sat Ngă 
(Mathiơ 17:14-18; Markôs 9:14-27) 

37Ƀơi hrơi tŏ tui anŭn, tơdang Yêsu hăng klâo čô ding kơna Ñu trŭn mơ̆ng bŏl 
čư̆ anŭn, hơmâo sa tơpul mơnuih lu rai bưp Yêsu. 

38Anai nê, hơmâo sa čô đah rơkơi amăng ƀing mơnuih lu iâu kraih tui anai, “Ơ 
Nai ăh, kâo rơkâo Ih djru brơi ană đah rơkơi kâo đa, yuakơ hơjăn ñu yơh jing 
ană kâo. 

39Yang sat juăt pơañăk gơ̆ nanao laih anŭn ur kraih tơl gơ̆ pơrơboh ia bah gơ̆. 
Yang sat pơruă gơ̆, pơtơnap hĭ gơ̆ nanao laih anŭn ñu kiăng pơrai hĭ gơ̆ nanao. 

40Kâo hơmâo rơkâo laih ƀing ding kơna Ih kiăng kơ puh pơđuaĭ hĭ yang sat, 
samơ̆ ƀing gơñu ƀu dưi ngă ôh.” 

41Yêsu laĭ glaĭ kơ abih bang mơnuih tui anai, “Ơ ƀing ƀu đaŏ laih anŭn pran jua 
sat ƀai hơi, hơbĭn sui dơ̆ng Kâo či dŏ hăng ƀing gih laih anŭn ư̆ añ kơ ƀing gih 
lĕ?” Samơ̆ Ñu laĭ hăng ama gơ̆ tui anai, “Ba rai bĕ ană ih pơ anai.” 

42Tơdang ană pô anŭn hlak rai, yang sat pơrơbuh hĭ gơ̆ ƀơi lŏn hăng pơañăk gơ̆, 
samơ̆ Yêsu kơhŏh kơ yang sat, pơsuaih hĭ čơđai anŭn laih anŭn Ñu jao glaĭ čơđai 
anŭn kơ ama gơ̆ yơh. 

43Abih bang mơnuih le̱ng kơ dŏ hli̱ng hla̱ng soh sel kơ bruă mơsêh mơyang Ơi 
Adai. 

Yêsu Laĭ Lui Hlâo Dơ̆ng Kơ Tơlơi Djai Ñu 

(Mathiơ 17:22, 23; Markôs 9:30-32) 

Tơdang abih bang ƀing mơnuih lu hlak dŏ hli̱ng hla̱ng kơ rĭm bruă Yêsu ngă, 
Yêsu laĭ kơ ƀing ding kơna Ñu tui anai, 

44“Brơi kơ ƀing gih hơmư̆ pơñen bĕ kơ tơlơi Kâo či laĭ anai: Arăng či pơblư̆ jao 
lui hĭ Kâo, jing Ană Mơnuih, kơ tơlơi dưi mơnuih mơnam, jing ƀing pơkơdơ̆ng 
glaĭ hăng Kâo.” 

45Samơ̆ ƀing ding kơna Yêsu ƀu thâo hluh ôh kơ tơlơi Ñu hơmâo laĭ laih anai. 
Yuakơ Yêsu pơdŏp hĭ tơlơi anŭn mơ̆ng ƀing gơñu, tui anŭn ƀing gơñu ƀu thâo 
hluh ôh. Laih anŭn dơ̆ng, ƀing gơñu kŏn khĭn tơña Yêsu lơi kơ tơlơi anŭn. 

Hlơi Pô Yom Pơphan Hloh 
(Mathiơ 18:1-5; Markôs 9:33-37) 

46Ƀing ding kơna čơdơ̆ng pơrơjăh hăng tơdruă gơñu kơ tơlơi hlơi pô jing yom 
pơphan hloh amăng ƀing gơñu. 

47Samơ̆ tơdang Yêsu thâo krăn tơlơi pơmĭn amăng jua pơmĭn gơñu, Ñu pŭ̱ sa 
čô čơđai hăng brơi gơ̆ dŏ jĕ ƀơi Ñu, 

48laih anŭn Ñu laĭ kơ ƀing gơñu tui anai, “Hlơi pô tŭ ju̱m čơđai anai yuakơ gơ̆ 
đuaĭ tui Kâo, sĭt ñu anŭn tŭ ju̱m Kâo yơh, laih anŭn hlơi pô tŭ ju̱m Kâo, ñu anŭn 
ăt tŭ ju̱m mơ̆n Pô pơkiaŏ rai kâo. Yuakơ hlơi pô luă gŭ hloh amăng abih bang 
ƀing gih, ñu anŭn yơh jing pô yom pơphan hloh kơ abih bang.” 

Ƀing Đuaĭ Tui Yêsu 
(Markôs 9:38-40) 

49Yôhan laĭ glaĭ tui anai, “Ơ Khua, ƀing gơmơi ƀuh sa čô mơnuih puh pơđuaĭ hĭ 
yang sat hăng anăn Ih, tui anŭn ƀing gơmơi khă hĭ ñu yuakơ ñu ƀu đuaĭ tui ƀing 
ta ôh.” 

50Samơ̆ Yêsu laĭ kơ Yôhan tui anai, “Anăm khă hĭ ñu ôh, yuakơ hlơi pô ƀu 
pơkơdơ̆ng glaĭ ôh hăng ƀing gih, ñu anŭn dŏ gah kơ ƀing gih yơh.” 

Sa Boh Plei Ƀing Samaria Ƀu Tŭ Ju̱m Yêsu 

51Tơdang hrơi mông Ơi Adai či pŭ̱ đĭ Yêsu glaĭ pơ adai adih jĕ truh laih, Yêsu 
khưp kiăng khŏm nao pơ plei prŏng Yerusalaim yơh, 

52tui anŭn Ñu pơkiaŏ ƀing ding kơna Ñu nao hlâo kơ Ñu kiăng kơ mŭt nao pơ 
sa boh plei ƀing Samaria kiăng kơ prap rơmet anih kơ Yêsu. 

53Samơ̆ ƀing ană plei anŭn ƀu tŭ ju̱m Yêsu ôh, yuakơ ƀing gơñu thâo Yêsu či nao 
pơ plei Yerusalaim. 

54Tơdang ƀing ding kơna Ñu Yakơ hăng Yôhan ƀuh tơlơi anŭn, ƀing gơñu laĭ tui 
anai, “Ơ Khua ăh, Ih kiăng mơ̆ kơ ƀing gơmơi iâu apui le ̆  mơ̆ng adai adih kiăng 
kơ čuh pơrai hĭ abih bang ƀing gơñu?” 

55Samơ̆ Yêsu wir glaĭ ƀuăh khă kơ ƀing gơñu. 

56Giŏng anŭn, ƀing gơñu nao pơ sa boh plei pơkŏn dơ̆ng. 

Tơlơi Pơsăn Drơi Đuaĭ Tui Yêsu 
(Mathiơ 8:19-22) 

57Tơdang ƀing gơñu rơbat kơtuai jơlan, hơmâo sa čô mơnuih laĭ hăng Yêsu tui 
anai, “Kâo či đuaĭ tui Ih yơh; wơ̆t tơdah pơpă Ih nao kâo či nao yơh.” 

58Yêsu pơkơđiăng kơ ñu tui anai, “Mơja hơmâo amăng, čim brĭm pơ adai hơmâo 
hruh, samơ̆ Kâo, jing Ană Mơnuih, ƀu hơmâo ôh anih kiăng kơ dŏ.” 

59Yêsu laĭ kơ pô pơkŏn tui anai, “Đuaĭ tui kâo bĕ.” Samơ̆ pô anŭn laĭ glaĭ tui anai, 
“Ơ Khua ăh, brơi kâo nao dơ̱r ama kâo hlâo amơĭ.” 

60Samơ̆ Yêsu laĭ kơ pô anŭn tui anai, “Brơi kơ ƀing djai dơ̱r mă bĕ ƀing djai gơñu 
pô, samơ̆ gah kơ ih, nao pơhaih bĕ tơlơi mơnuih mơnam dưi jing ană plei Dêh 
Čar Ơi Adai.” 

61Pô pơkŏn laĭ tui anai, “Ơ Khua ăh, kâo či đuaĭ tui ih yơh, samơ̆ blung hlâo brơi 
kâo glaĭ čuă ngui sang anŏ kâo sui ƀiă laih anŭn pơhiăp pơčơlah hăng ƀing gơñu 
amơĭ.” 

62Yêsu laĭ glaĭ kơ ñu tui anai, “Hlơi pô djă̱ laih tơngan ñu ƀơi wăng kai samơ̆ ăt 
dŏ lăng glaĭ gah rŏng, pô anŭn ƀu năng lăp ôh kơ tơlơi nao pơhaih tơlơi mơnuih 
mơnam dưi jing ană plei Dêh Čar Ơi Adai.” 

Luk 10 

Yêsu Pơkiaŏ Tơjuhpluh-Dua Čô Nao Pơtô 

1Tơdơi kơ anŭn ƀiă, Khua Yêsu jao bruă kơ tơjuhpluh-dua čô pơkŏn dơ̆ng kiăng 
kơ pơkiaŏ ƀing gơñu tơdua čô nao hlâo kơ Ñu amăng rĭm plei pla jing anih Ñu 
pô jĕ či nao. 

2Yêsu laĭ kơ ƀing gơñu tui anai, “Hơmâo lu biă mă yơh pơdai tơsă, samơ̆ mơnuih 
nao yuă hơpuă ƀiă biă mă. Hơnŭn yơh, ƀing gih rơkâo bĕ kơ Ơi Adai, jing Khua 
kơ bruă yuă hơpuă anŭn, kiăng kơ Ñu pơkiaŏ nao ƀing mă bruă nao yuă hơpuă 
pơdai Ñu. 

3Nao bĕ! Anai nê, Kâo pơkiaŏ nao ƀing gih kar hăng ană triu nao pơ tŏng krah 
asâo tan. 

4Anăm djă̱ ba kơdŭng prăk, kơdŭng gơnam laih anŭn klĭ juă, laih anŭn dơ̆ng, 
anăm pơhiăp kơkuh sui ôh hăng arăng ƀơi jơlan nao. 

5“Sang pă ƀing gih mŭt, blung hlâo ƀing gih laĭ bĕ hăng pô sang tui anai, ‘Rơkâo 
tơlơi rơnŭk rơno̱m dŏ amăng sang anŏ anai.’ 

6Tơdah pơ sang anŭn, pô sang prap pre kiăng kơ tŭ ju̱m ƀing gih hăng tơlơi 
rơnŭk rơno̱m, sĭt tơlơi rơnŭk rơno̱m gih či dŏ hrŏm hăng pô anŭn yơh; samơ̆ 
tơdah pô sang ƀu tŭ ju̱m ƀing gih ôh, tơlơi rơnŭk rơno̱m ƀing gih bơni hiam 
anŭn ƀu či truh kơ ƀing gơñu ôh. 

7Ƀing gih ăt dŏ bĕ amăng sang ju̱m ƀing gih anŭn, ƀơ̆ng huă bĕ hơget gơnam 
ƀơ̆ng ƀing gơ̆ pha brơi, yuakơ pô mă bruă lăp kơ mă tŭ gơnam arăng apăh kơ 
ñu yơh. Ƀing gih dŏ bĕ pơ anŭn, anăm đuaĭ nao dŏ mơ̆ng rĭm boh sang ôh. 

8“Tơdang ƀing gih mŭt nao amăng sa boh plei laih anŭn ƀing ană plei anŭn tŭ 
ju̱m ƀing gih, ƀơ̆ng huă bĕ hơget gơnam ƀơ̆ng ƀing gơñu yŏng brơi kơ ƀing gih. 

9Pơsuaih bĕ ƀing duăm ruă amăng plei anŭn hăng pơhaih bĕ kơ ƀing ană plei 
anŭn tui anai, ‘Sĭt hrơi mơnuih mơnam dưi jing ană plei Dêh Čar Ơi Adai rai pơ 
ƀing gih laih.’ 

10Samơ̆ tơdang ƀing gih mŭt nao amăng sa boh plei laih anŭn ƀing ană plei anŭn 
ƀu tŭ ju̱m ôh ƀing gih, ƀing gih nao bĕ pơ tŏng krah plei anŭn hăng laĭ tui anai, 

11‘Wơ̆t tơdah ƀruih lŏn plei pla gih đo̱m ƀơi tơkai ƀing gơmơi, sĭt ƀing gơmơi ăt 
tơtŭh sut hĭ pơkơdơ̆ng glaĭ hăng ƀing gih mơ̆n; samơ̆ brơi kơ ƀing gih thâo bĕ 
tơlơi anai: Hrơi mơnuih mơnam dưi jing ană plei Dêh Čar Ơi Adai rai pơ ƀing 
gih laih, laih anŭn ƀing gih hơngah hĭ ƀu tŭ mă ôh.’ 

12Kâo laĭ kơ ƀing gih jing ƀing ding kơna, amăng hrơi Ơi Adai phat kơđi mơnuih, 
plei Sedôm đưm đă adih či tŭ pơkơhma̱l plai ƀiă kơ plei ƀu tŭ ju̱m ƀing gih 
anŭn.” 

Klâo Boh Plei Ƀu Đaŏ 
(Mathiơ 11:20-24) 

13Giŏng anŭn, Yêsu pơhiăp kơ klâo boh plei, jing hơdôm plei Ñu hơmâo ngă laih 
lu tơlơi mơsêh mơyang laih anŭn Ñu laĭ tui anai, “Răm ƀăm yơh kơ ih, Ơ plei 
Kôrasin ăh! Răm ƀăm yơh kơ ih, Ơ plei Bêtsaida ăh! Tơdah Kâo nao ngă hơdôm 
tơlơi mơsêh mơyang amăng plei Tir hăng plei Sidôn đưm đă adih kar hăng Kâo 
hơmâo ngă laih amăng ƀing gih, sĭt yơh ƀing gơñu hơmâo kơhma̱l hĭ tơlơi soh 
gơñu sui laih, laih anŭn ƀing gơñu buh ao tâo hăng dŏ amăng hơbâo tơpur kiăng 
kơ pơrơđah kơ tơlơi ƀing gơñu rơngot hơning yơh. 

14Samơ̆ amăng hrơi Ơi Adai či phat kơđi mơnuih mơnam, plei Tir hăng plei 
Sidôn yơh či tŭ pơkơhma̱l plai ƀiă kơ ƀing gih. 

15Laih anŭn bơ kơ ih, Ơ plei Kapharnaoum ăh, ih pơmĭn Ơi Adai či pơpŭ pơdun 
đĭ ih pơ adai adih hă? Ơ ơh, Ñu či plĕ trŭn ih pơ anih hlung dơlăm Hades adih 
yơh.” 

16Samơ̆ Yêsu pơhiăp hăng ƀing ding kơna Ñu tui anai, “Hlơi pô hơmư̆ tui ƀing 
gih, ñu anŭn ăt hơmư̆ tui Kâo mơ̆n, samơ̆ hlơi pô hơngah hĭ ƀing gih, ñu anŭn 
ăt hơngah hĭ Kâo mơ̆n. Hlơi pô hơngah hĭ Kâo, ñu anŭn hơngah hĭ Pô pơkiaŏ rai 
Kâo yơh.” 

Tơjuhpluh-Dua Čô Ƀing Ding Kơna Glaĭ Mơ̆ng Pơtô 

17Tơdang ƀing tơjuhpluh-dua čô ding kơna wơ̆t glaĭ mơ̆ng pơtô, ƀing gơñu klao 
hơ̆k kơdơ̆k laih anŭn ruai tui anai, “Ơ Khua ăh, yuakơ amăng tơlơi dưi anăn Ih 

yơh tơdang ƀing gơmơi puh pơđuaĭ hĭ ƀing yang sat, ƀing gơñu ăt gưt kơ ƀing 
gơmơi mơ̆n!” 

18Yêsu laĭ kơ ƀing ding kơna Ñu tui anai, “Ƀơi mông anŭn, Kâo ƀuh laih yang sat 
Satan le ̆  trŭn mơ̆ng adai adih kar hăng kơmlă thuơ hĭ laih. 

19Anai nê, Kâo hơmâo pha brơi laih kơ ƀing gih tơlơi dưi mơyang dưi rơbat juă 
ƀơi ala, aguăt laih anŭn ƀing gih ƀu hơmâo tơlơi hyưt ruă ôh. Kâo ăt hơmâo pha 
brơi laih mơ̆n kơ ƀing gih tơlơi dưi hloh kơ abih bang tơlơi dưi rŏh ayăt gih 
yơh, laih anŭn dơ̆ng, ƀu hơmâo mơnơ̆ng hơget ôh dưi pơruă hĭ ƀing gih. 

20Ƀing gih anăm kơnơ̆ng klao hơ̆k kơdơ̆k yuakơ ƀing yang sat gưt kơ ƀing gih 
đôč ôh, samơ̆ ăt klao hơ̆k kơdơ̆k bĕ yuakơ Ơi Adai hơmâo čih laih anăn gih 
amăng adai adih.” 

Yêsu Hơ̆k Mơak 
(Mathiơ 11:25-27; 13:16, 17) 

21Ăt amăng mông anŭn mơ̆n, Yang Bơngăt Hiam pơbă blai Yêsu hăng tơlơi 
mơak mơai laih anŭn Yêsu laĭ tui anai, “Ơ Ama ăh, Ih jing Khua Yang kơ adai 
adih laih anŭn kơ lŏn tơnah anai, Kâo bơni hơơč kơ Ih yuakơ Ih hơmâo pơdŏp 
hĭ laih hơdôm tơlơi anai mơ̆ng ƀing rơgơi ƀing hrăm thâo hluh, samơ̆ ră anai Ih 
hơmâo pơrơđah laih hơdôm tơlơi anŭn kơ ƀing luă gŭ laih anŭn đaŏ kơ Ih hrup 
hăng ƀing čơđai. Djơ̆ yơh Ama ăh, Ih ngă tui anŭn yuakơ Ih mơak kiăng kơ ngă 
yơh.” 

22Giŏng anŭn, Yêsu pơhiăp hăng abih bang ƀing ană plei dŏ jum dar Ñu tui anai, 
“Ama Kâo, jing Ơi Adai, hơmâo jao brơi laih abih bang tơlơi dưi mơyang kơ Kâo. 
Ƀu hơmâo hlơi pô ôh thâo hơget kơnuih bruă Ană Ơi Adai jing, kơnơ̆ng Ama Ñu 
đôč thâo, laih anŭn ƀu hơmâo hlơi pô ôh thâo hơget kơnuih bruă Ama Ñu jing, 
kơnơ̆ng Ană Ơi Adai đôč yơh thâo; laih anŭn dơ̆ng, kơnơ̆ng kơ ƀing hlơi pô Ană 
Ơi Adai kiăng pơrơđah brơi laih, ƀing gơñu anŭn đôč yơh thâo.” 

23Giŏng anŭn, Yêsu wir nao laĭ kơ hơjăn ƀing ding kơna Ñu tui anai, “Mơyŭn 
hiam yơh kơ abih bang hlơi pô ƀuh hơdôm mơta tơlơi ƀing gih ƀuh ră anai! 

24Kâo laĭ kơ ƀing gih tui anŭn yuakơ hơmâo lu laih ƀing pô pơala laih anŭn ƀing 
pơtao đưm hlâo adih kiăng kơ ƀuh hơdôm mơta tơlơi ƀing gih ƀuh ră anai, 
samơ̆ ƀing gơñu ƀu dưi ƀuh ôh; ƀing gơñu kiăng kơ hơmư̆ hơdôm mơta tơlơi 
ƀing gih hơmư̆ ră anai, samơ̆ ƀing gơñu ƀu dưi hơmư̆ ôh.” 

Pơhơmutu Kơ Pô Samaria Hiam Klă 

25Hlak anŭn, hơmâo sa čô nai pơtô thâo hluh tơlơi juăt tơgŭ kiăng kơ tơña lông 
lăng Yêsu tui anai, “Ơ Nai, hơget tơlơi kâo či ngă kiăng kơ mă tŭ tơlơi hơdip 
hlŏng lar lĕ?” 

26Yêsu laĭ glaĭ kơ ñu tui anai, “Hơget tơlơi Môseh hơmâo čih laih amăng Hră 
Tơlơi Juăt lĕ? Hiư̆m pă ih đŏk amăng anŭn lĕ?” 

27Ñu laĭ glaĭ kơ Yêsu tui anai, “Hră Tơlơi Juăt anŭn laĭ tui anai, ‘Ih khŏm khăp bĕ 
kơ Khua Yang Ơi Adai ih hăng abih pran jua, abih bơngăt jua, abih tơlơi kơtang 
laih anŭn hăng abih tơlơi pơmĭn ih,’ laih anŭn, ‘Ih khŏm khăp bĕ kơ mơnuih 
re̱ng gah ih hrup hăng ih khăp kơ ih pô.’ ” 

28Tui anŭn, Yêsu laĭ kơ ñu, “Ih hơmâo laĭ glaĭ djơ̆ biă mă yơh. Ngă bĕ tơlơi anŭn 
laih anŭn ih či hơmâo tơlơi hơdip anŭn yơh.” 

29Samơ̆ ñu kiăng pơhaih tơlơi tơpă ñu pô ƀơi anăp Yêsu, tui anŭn ñu laĭ kơ Yêsu 
tui anai, “Hlơi pô jing mơnuih re̱ng gah kâo lĕ?” 

30Yêsu laĭ glaĭ tui anai, “Hơmâo sa čô amăng kơnung djuai ta mơ̆ng plei 
Yerusalaim trŭn nao pơ plei Yerêhô, ƀơi jơlan hơmâo ƀing klĕ dŏp mă gơ̆, mă 
hĭ sum ao dram gơnam gơ̆ hăng taih gơ̆ laih anŭn đuaĭ hĭ, lui hĭ gơ̆ djai mol ƀơi 
anŭn. 

31Anai nê, hơmâo sa čô pô khua ngă yang ta trŭn nao djơ̆ ƀơi jơlan anŭn mơ̆n, 
samơ̆ tơdang ñu ƀuh pô rơka anŭn, ñu pơpĕ ƀơi akiăng jơlan hăng đuaĭ hĭ mơ̆ng 
gơ̆. 

32Kar kaĭ mơ̆n, hơmâo sa čô mơnuih Lêwi jing pô djru bruă amăng sang yang, 
nao djơ̆ ƀơi jơlan anŭn mơ̆n, laih anŭn lăng kơ pô rơka anŭn. Ñu ăt pơpĕ ƀơi 
akiăng jơlan hăng đuaĭ hĭ mơ̆ng gơ̆ mơ̆n. 

33Samơ̆ hơmâo sa čô mơnuih Samaria trŭn nao djơ̆ ƀơi jơlan anŭn mơ̆n, tơdang 
ñu ƀuh pô rơka anŭn, ñu pap biă mă kơ gơ̆. 

34Ñu nao pơ pô rơka anŭn, rao pơjrao hĭ gơ̆ hăng ia jâo, ia tơpai laih anŭn pŏn 
brơi hĭ rơka gơ̆. Giŏng anŭn, ñu yŏng đĭ gơ̆ ƀơi rŏng aseh glai ñu pô hăng 
pơdiăng ba gơ̆ truh pơ sang jưh kiăng kơ čem rong gơ̆. 

35Ƀơi hrơi tŏ tui, ñu mă prăk ñu pô dua denari hăng brơi kơ pô sang jưh anŭn 
laih anŭn laĭ tui anai, ‘Răk wai brơi ñu đa, laih anŭn tơdah hơdôm pă prăk ih 
pơhoăč brơi kơ ñu dơ̆ng, tơl kâo glaĭ kâo či kla glaĭ kơ ih yơh.’ 

36“Pô pă amăng klâo čô anŭn ih pơmĭn pơrơđah kơ tơlơi ñu jing pô re̱ng gah biă 
mă hăng pô rơka ƀing klĕ dŏp hơmâo pơruă laih anŭn lĕ?” 

37Nai pơtô tơlơi juăt laĭ glaĭ tui anai, “Pô pơrơđah tơlơi pap mơñai brơi kơ gơ̆ 
anŭn yơh.” Tui anŭn, Yêsu laĭ glaĭ kơ ñu tui anai, “Nao ngă bĕ hrup hăng pô anŭn 
hơmâo ngă laih.” 

Yêsu Nao Čuă HʼMartha Hăng HʼMari 

38Tơdang Yêsu hăng ƀing ding kơna Ñu hlak anăp nao pơ plei prŏng 
Yerusalaim, ƀing gơñu nao hyu pơtô truh pơ sa boh plei laih anŭn pơ anŭn sa 
čô đah kơmơi anăn HʼMartha iâu ju̱m ƀing gơñu mŭt amăng sang gơ̆. 

39Gơ̆ hơmâo sa čô adơi anăn ñu HʼMari; HʼMari yơh jing pô dŏ be̱r jĕ ƀơi anăp 
Khua Yang kiăng hơmư̆ tơlơi Ñu pơtô. 



2088 

 

 
© 2013 Jơrai Bible Association. 

  
 

 

40Samơ̆ HʼMartha bŏ hrŏ buih bruă djru lu sư̆ rơbư̆. Tui anŭn, ñu nao pơ Yêsu 
hăng laĭ tui anai, “Ơ Khua ăh, Ih ƀu bơngơ̆t ôh hă kơ adơi kâo lui hĭ kâo buih 
bruă hơjăn kâo đôč? Rơkâo kơ Ih pơđar ñu rai djru kâo bĕ.” 

41Laih anŭn Khua Yang laĭ glaĭ kơ ñu tui anai, “Ơ HʼMartha, HʼMartha, ih ƀlơ̆ng 
bơngơ̆t rŭng răng kơ lu mơta tơlơi đơi, 

42samơ̆ hơmâo sa mơta tơlơi jing yom pơphan biă mă. HʼMari hơmâo ruah mă 
laih mơta tơlơi hiam anŭn, tui anŭn ƀu hơmâo hlơi pô ôh dưi mă pơđuaĭ hĭ 
mơ̆ng gơ̆.” 

Luk 11 

Yêsu Pơtô Kơ Ƀing Ding Kơna Tơlơi Iâu Laĭ Kơ Ơi Adai 

(Mathiơ 6:9-13; 7:7-11) 

1Hơmâo sa hrơi, Yêsu hlak dŏ iâu laĭ kơ Ơi Adai; tơdang Ñu giŏng iâu laĭ laih, sa 
čô ding kơna Ñu rơkâo kơ Ñu tui anai, “Ơ Khua ăh, pơtô bĕ kơ ƀing gơmơi iâu 
laĭ kar hăng Yôhan hơmâo pơtô laih kơ ƀing ding kơna ñu.” 

2Yêsu čơdơ̆ng pơtô kơ ƀing gơñu, “Tơdang ƀing gih iâu laĭ, laĭ bĕ tui anai: “Ơ 
Ama ăh, Brơi kơ abih bang mơnuih mơnam pơpŭ pơyom kơ anăn rơgoh hiam 
Ih. Brơi kơ Dêh Čar Hlŏng Lar Ih rai tañ ƀơi lŏn tơnah anai. 

3Pha brơi bĕ kơ ƀing gơmơi gơnam ƀơ̆ng huă djŏp kơ rĭm hrơi. 

4Pap brơi kơ tơlơi soh gơmơi đa kar hăng ƀing gơmơi pap brơi kơ hlơi pô pơsoh 
pơkơdơ̆ng glaĭ hăng ƀing gơmơi. Laih anŭn anăm lui brơi kơ ƀing gơmơi bưp 
djơ̆ tơlơi plư hăng ngă soh hĭ ôh.” 

Yêsu Pơtô Brơi Iâu Laĭ Nanao 

5Giŏng anŭn, Yêsu laĭ pơhơmutu kơ ƀing ding kơna Ñu tui anai, “Hơmâo mơ̆ 
hlơi pô amăng ƀing gih, nao pơ sang gơyut ñu krah mlam hăng rơkâo tui anai, 
‘Ơ giăng, brơi kâo čan klâo klŏ ƀañ tơpŭng ih, 

6yuakơ sa čô gơyut kâo mơ̆ng ataih phrâo truh pơ sang kâo, samơ̆ kâo ƀu 
hơmâo gơnam ƀơ̆ng hơget ôh kiăng yŏng brơi kơ gơ̆ ƀơ̆ng huă.’ 

7Tui anŭn, pô gơyut ñu anŭn laĭ glaĭ mơ̆ng gah lăm sang tui anai, ‘Anăm pơtơpăk 
kâo ôh, yuakơ kâo krư̆ bah amăng sang kâo laih, laih anŭn ƀing ană bă kâo hăng 
kâo dŏ đih pĭt laih, kâo ƀu dưi tơgŭ mă brơi kơ ih gơnam hơget ôh?’ 

8Kâo laĭ kơ ƀing gih, wơ̆t dah gơyut ñu anŭn ƀu kiăng tơgŭ mă brơi gơnam 
hơget kơ gơ̆ ôh yuakơ gơ̆ jing gơyut ñu, samơ̆ yuakơ gơ̆ pơtơpăk rơkâo khŏm 
khŏm, tui anŭn ñu či tơgŭ hăng mă brơi kơ gơ̆ gơnam hơget gơ̆ rơkâo yơh. 

9“Tui anŭn, Kâo laĭ kơ ƀing gih tui anai: Rơkâo nanao bĕ, ƀing gih či hơmâo; 
hơduah nanao bĕ, ƀing gih či hơduah ƀuh; laih anŭn khŏk bah amăng nanao bĕ, 
Ơi Adai či pŏk brơi kơ ƀing gih yơh. 

10Ngă tui anŭn bĕ, yuakơ hlơi pô rơkâo nanao, ñu anŭn či mă tŭ; hlơi pô hơduah 
nanao, ñu anŭn či hơduah ƀuh; laih anŭn hlơi pô khŏk bah amăng nanao, Ơi 
Adai či pŏk brơi kơ ñu yơh. 

11“Hlơi pô amăng ƀing gih jing ama, tơdah ană ñu rơkâo kơ akan, pơala kơ akan 
anŭn ñu brơi kơ gơ̆ ala mơtah hă? 

12Ƀôdah tơdah gơ̆ rơkâo boh mơnŭ, pơala kơ boh mơnŭ anŭn ñu brơi kơ gơ̆ 
aguăt hă? 

13Tui anŭn, wơ̆t tơdah ƀing gih jing mơnuih ƀu hiam klă ôh samơ̆ ăt thâo pha 
brơi gơnam brơi pơyơr hiam kơ ană bă gih, rơgao hloh kơ anŭn yơh Ama gih 
pơ adai adih či pha brơi Yang Bơngăt Hiam kơ ƀing hlơi pô rơkâo kơ Ñu.” 

Yêsu Pơsuaih Sa Čô Mơnuih Kơmlô Yang Sat Ngă 
(Mathiơ 12:22-30; Markôs 3:20-27) 

14Hơmâo sa wơ̆t, Yêsu puh pơđuaĭ hĭ sa drơi yang sat ngă brơi kơmlô. Tơdang 
yang sat anŭn tơbiă đuaĭ laih, mơnuih kơmlô anŭn thâo pơhiăp mơtam laih 
anŭn ƀing mơnuih lu dŏ hli̱ng hla̱ng biă mă. 

15Samơ̆ đơđa amăng ƀing mơnuih lu anŭn laĭ, “Ñu dưi puh pơđuaĭ hĭ ƀing yang 
sat yua mơ̆ng tơlơi mơyang khua yang sat Beelzebul yơh.” 

16Hơmâo đơđa mơnuih pơkŏn rơkâo pơgŏ̱ Yêsu ngă tơlơi mơsêh mơyang 
mơ̆ng adai kiăng kơ lông lăng Ñu. 

17Samơ̆ Yêsu thâo krăn abih bang tơlơi pơmĭn ƀing gơñu, laih anŭn Ñu laĭ kơ 
ƀing gơñu tui anai, “Ană plei amăng sa dêh čar pă pơkơdơ̆ng glaĭ hăng tơdruă 
gơñu pô, dêh čar anŭn či răm rai yơh. Laih anŭn tơdah mơnuih lŏm kơ sa sang 
anŏ pă pơkơdơ̆ng glaĭ hăng tơdruă gơñu pô, sang anŏ anŭn ăt răm glưh hĭ mơ̆n. 

18Laih anŭn tơdah ƀing yang sat amăng dêh čar Satan pơkơdơ̆ng glaĭ hăng 
tơdruă gơñu pô, hiư̆m dêh čar gơñu dưi dŏ kơjăp lĕ? Kâo pơhiăp tui anŭn yuakơ 
ƀing gih ƀuăh Kâo hơmâo puh pơđuaĭ laih yang sat hăng tơlơi mơyang 
Beelzebul yơh. 

19Tơdah Kâo ngă tui anŭn, bơ kơ ƀing ding kơna gih, ƀing gơñu ăt puh pơđuaĭ 
hĭ yang sat hăng tơlơi mơyang Beelzebul mơ̆n hă? Hơnŭn yơh, ƀing ding kơna 
gih anŭn yơh či jing hĭ ƀing phat kơđi kơ ƀing gih jing soh yuakơ ƀing gih ƀuăh 
laih tui anŭn. 

20Samơ̆ tơdah Kâo puh pơđuaĭ hĭ yang sat hăng tơlơi dưi mơyang Ơi Adai, sĭt 
tơlơi anŭn pơrơklă laih kơ ƀing gih tơlơi dưi mơyang Dêh Čar Ơi Adai truh laih 
kơ ƀing gih.” 

21Giŏng anŭn, Yêsu laĭ pơhơmutu tui anai, “Tơdah sa čô mơnuih kơtang djă̱ 
gơnam blah dŏ gak wai sang ñu pô, sĭt abih bang dram gơnam kŏng ngăn ñu ăt 
dŏ rơnŭk hơđơ̆ng yơh. 

22Samơ̆ tơdah hơmâo sa čô mơnuih kơtang hloh rai kơsung blah ñu hăng dưi hĭ 
kơ ñu, pô kơtang hloh anŭn či mă pơđuaĭ hĭ gơnam blah gơ̆ yơh jing gơnam gơ̆ 
kơnang, laih anŭn ăt mă pơpha hĭ dram gơnam kŏng ngăn gơ̆ mơ̆n. 

23“Hlơi pô ƀu dŏ gah kơ Kâo, ñu anŭn pơkơdơ̆ng glaĭ hăng Kâo yơh, laih anŭn 
hlơi pô ƀu pơgop pơƀut glaĭ ôh ƀing mơnuih hăng Kâo, ñu anŭn pơčơlah hĭ ƀing 
gơ̆ yơh.” 

Sa Drơi Yang Sat Wơ̆t Mŭt Glaĭ Dơ̆ng 
(Mathiơ 12:43-45) 

24Yêsu pơhiăp dơ̆ng tui anai, “Tơdang sa drơi yang sat hơmâo tơbiă đuaĭ laih 
mơ̆ng sa čô mơnuih, ñu găn nao pơ tơdron ha̱r kiăng kơ hơduah anih pơdơi, 
samơ̆ ñu hơduah ƀu hơmâo ôh. Tui anŭn, ñu laĭ tui anai, ‘Kâo či wơ̆t glaĭ pơ sang 
kâo phrâo tơbiă đuaĭ laih.’ 

25Tơdang ñu glaĭ, ñu ƀuh sang anŭn kih rơmet hiam tŏ tơroai laih. 

26Tui anŭn, ñu nao jak ba tơjuh drơi yang sat pơkŏn dơ̆ng sat hloh kơ ñu pô, 
kiăng kơ mŭt dŏ amăng sang anŭn. Hơnăl tuč, tơlơi hơdip mơnuih anŭn răm 
hloh kơ hlâo yơh.” 

Tơlơi Mơyŭn Mơak Sĭt 

27Tơdang Yêsu pơtô giŏng laih tơlơi anŭn, hơmâo sa čô đah kơmơi amăng ƀing 
mơnuih lu pơhiăp kraih kơ Ñu tui anai, “Mơyŭn mơak yơh kơ amĭ Ih, jing pô 
hơmâo tơkeng laih kơ Ih laih anŭn pơmĕm Ih.” 

28Samơ̆ Yêsu laĭ glaĭ tui anai, “Mơyŭn mơak hloh kơ anŭn yơh kơ ƀing hlơi pô 
hơmư̆ Boh Hiăp Ơi Adai laih anŭn ngă tui.” 

Ƀing Mơnuih Lu Pơgŏ̱ Yêsu Ngă Gru Kơnăl Mơsêh Mơyang 
(Mathiơ 12:38-42) 

29Tơdang ƀing mơnuih lu pơƀut glaĭ lu jai, Yêsu čơdơ̆ng pơhiăp tui anai, “Ƀing 
mơnuih rơnŭk anai jing sat ƀai biă mă. Ƀing gơñu tơña hơduah kiăng kơ Kâo 
pha brơi sa gru kơnăl mơsêh mơyang, samơ̆ Kâo ƀu či pha brơi kơ ƀing gih ôh 
rơngiao kơ gru kơnăl mơsêh mơyang Ơi Adai pha brơi laih kơ pô pơala Yônah. 

30Hơget bruă Ơi Adai ngă brơi kơ Yônah jing hĭ laih gru kơnăl kơ ƀing ană plei 
plei prŏng Nineweh; ăt kar kaĭ mơ̆n, hơget bruă Ơi Adai či ngă brơi kơ Kâo, jing 
Ană Mơnuih, či jing gru kơnăl kơ ƀing mơnuih rơnŭk anai yơh. 

31Ƀơi hrơi Ơi Adai či phat kơđi abih bang mơnuih, hơbia mơ̆ng lŏn čar Seba 
đưm hlâo adih či tơgŭ klă̱ kơđi pơkơdơ̆ng glaĭ hăng ƀing mơnuih rơnŭk anai. 
Hơbia anŭn dưi klă̱ kơđi tui anŭn yuakơ ñu hơmâo rai laih mơ̆ng lŏn čar ataih 
biă mă kiăng kơ hơmư̆ tơlơi rơgơi pơtao Solomôn pơtô; anai nê, hơmâo Pô 
prŏng hloh kơ pơtao Solomôn hlak dŏ pơ anai, samơ̆ ƀing gih ƀu kiăng hơmư̆ 
tơlơi rơgơi Ñu ôh. 

32Ƀơi hrơi phat kơđi mơ̆n, ƀing ană plei plei prŏng Nineweh đưm hlâo adih či 
tơgŭ klă̱ kơđi pơkơdơ̆ng glaĭ hăng ƀing mơnuih rơnŭk anai. Ƀing gơñu dưi klă̱ 

kơđi tui anŭn yuakơ ƀing gơñu hơmư̆ tơlơi Yônah pơtô laih anŭn kơhma̱l lui hĭ 
laih tơlơi soh sat gơñu; anai nê, hơmâo Pô prŏng hloh kơ pô pơala Yônah hlak 
dŏ pơ anai, samơ̆ ƀing gih ƀu kiăng hơmư̆ ôh tơlơi Ñu pơtô laih anŭn kŏn 
kơhma̱l hĭ tơlơi soh gih lơi!” 

Tơlơi Pơhơmutu Kơ Tơlơi Bơngač 
(Mathiơ 5:15; 6:22, 23) 

33Yêsu pơtô dơ̆ng hăng tơlơi pơhơmutu anai, “Ƀu hơmâo ôh mơnuih čuh apui 
kơđen laih anŭn pioh hĭ ƀơi anih hơgŏm ƀôdah gah yŭ kơthŭng, samơ̆ pioh apui 
anŭn ƀơi tơkai kơđen yơh kiăng kơ ƀing hlơi pô mŭt amăng sang dưi ƀuh tơlơi 
bơngač yơh. 

34Mơta ta jing apui kơđen kơ drơi jan ta. Tơdang mơta ƀing ta hiam rơđah, sĭt 
abih drơi jan ta bă hăng tơlơi bơngač yơh, samơ̆ tơdang mơta ƀing ta bum, abih 
drơi jan ta bă hăng tơlơi kơnăm yơh. 

35Hơnŭn yơh, răng bĕ huĭ kơ tơlơi kơnăm mơmŏt mŭt amăng jua pơmĭn gih, ƀu 
djơ̆ jing tơlơi bơngač ôh. 

36Tui anŭn, tơdah ƀing gih bă hăng tơlơi bơngač, ƀu hơmâo črăn pă ôh amăng 
jua pơmĭn gih jing kơnăm mơmŏt. Tơlơi bơngač anŭn či pơčrang rơđah abih 
bang jua pơmĭn gih kar hăng apui kơđen pơčrang bơngač kơ ƀing gih yơh.” 

Yêsu Pơhiăp Kơ Ƀing Pharisai 
(Mathiơ 23:1-36; Markôs 12:38-40) 

37Tơdang Yêsu pơtô giŏng laih, hơmâo sa čô khua Pharisai jak iâu Yêsu nao 
ƀơ̆ng huă hăng ñu. Tui anŭn, Yêsu mŭt nao hăng dŏ be̱r ƀơi kơƀa̱ng ƀơ̆ng huă 
yơh. 

38Pô Pharisai anŭn dŏ kơtuă biă mă tơdang ñu ƀuh Yêsu ƀu rao ôh tơngan hlâo 
kơ ƀơ̆ng huă tui hăng tơlơi phiăn gơñu. 

39Tui anŭn, Khua Yang laĭ kơ ñu tui anai, “Ƀing Pharisai gih, rao pơrơgoh hĭ 
kơnơ̆ng gah rơngiao kơčŏk hăng ja̱m đôč, samơ̆ gah lăm gih bă hăng tơlơi hưp 
kluh hăng tơlơi sat ƀai. 

40Ơ ƀing mlŭk ăh, ƀu djơ̆ ôh hă, Ơi Adai hơmâo pơjing laih gah rơngiao ăt pơjing 
laih gah lăm mơ̆n? 

41Pơala kơ tơlơi anŭn, djru ngă hiam brơi bĕ kơ ƀing ƀun rin mơ̆ng gah lăm gih, 
sĭt abih bang tơlơi či rơgoh hĭ yơh kơ ƀing gih. 

42“Răm ƀăm yơh kơ ƀing gih, jing ƀing Pharisai! Ƀing gih pơñen pơyơr kơ Ơi 
Adai sa črăn amăng pluh hơdôm gơnam tăm tui anai: Ač, plăng laih anŭn añăm 
tăm ƀâo hiam pơkŏn, samơ̆ tơlơi tơpă hơnơ̆ng laih anŭn tơlơi khăp kơ Ơi Adai 
jing tơlơi yom pơphan hloh ƀing gih hơngah lui hĭ. Hơdôm tơlơi anŭn yơh ƀing 
gih khŏm ngă laih anŭn kŏn hơngah lui hĭ lơi hơdôm tơlơi pơyơr hlâo kơ anŭn.” 

43“Răm ƀăm yơh kơ ƀing gih, jing ƀing Pharisai! Ƀing gih khăp dŏ ƀơi grê pơpŭ 
pơyom hloh amăng sang jơnum laih anŭn khăp kơ arăng pơhiăp kơkuh kơ ƀing 
gih tŏng krah sang sĭ mơnia. 

44Răm ƀăm yơh kơ ƀing gih! Ƀing gih jing kar hăng pơsat arăng ƀu hơmâo gru 
ôh, tui anŭn arăng rơbat juă ƀơi ngŏ pơsat anŭn samơ̆ ăt kŏn thâo mơ̆n.” 

45Sa čô amăng ƀing nai pơtô thâo hluh Tơlơi Juăt laĭ glaĭ kơ Yêsu tui anai, “Ơ Nai 
ăh, tơdang Ih pơhiăp tui anŭn Ih ăt pơmlâo hĭ ƀing gơmơi mơ̆n.” 

46Laih anŭn Yêsu laĭ tui anai, “Ăt răm ƀăm yơh kơ ƀing gih, jing nai pơtô Tơlơi 
Juăt! Ƀing gih pioh ƀơi arăng tơlơi phiăn kơtraŏ tơnap biă mă kiăng kơ gui, 
samơ̆ gih pô ƀu tĕk djơ̆ ôh tơlơi kơtraŏ anŭn hăng čơđe̱ng tơngan gih kiăng kơ 
djru ƀing gơñu. 

47“Răm ƀăm yơh kơ ƀing gih! Ƀing gih pơkra brơi pơsat hiam ro ̆  kơ ƀing pô 
pơala, samơ̆ ƀing ơi adon gih ƀu tui gưt kơ ƀing gơ̆ ôh laih anŭn hơmâo pơdjai 
hĭ laih ƀing gơ̆ hlâo adih. 

48Tơdang ƀing gih ngă tui anŭn, ƀing gih pơrơđah ƀing gih tŭ ư laih hăng bruă 
sat ƀai ƀing ơi adon gih hơmâo ngă laih yơh. Ƀing gơñu pơdjai hĭ laih ƀing pô 
pơala anŭn laih anŭn ƀing gih ăt pơkra brơi pơsat ƀing gơ̆ mơ̆n. 

49Hơnŭn yơh, Ơi Adai ăt laĭ rơgơi mơ̆n tui anai, ‘Kâo či pơkiaŏ nao pơ ƀing gơñu 
ƀing pô pơala laih anŭn ƀing ding kơna kiăng kơ pơtô laĭ; đơđa amăng ƀing gơ̆ 
ƀing gơñu či pơdjai hĭ, đơđa ƀing gơñu či pơtơnap hĭ yơh.’ 

50Tui anŭn yơh, ƀing gih, jing ƀing mơnuih rơnŭk anai yơh, či grơ̆ng glăm kơ 
drah abih bang ƀing pô pơala anŭn hơmâo tuh laih čơdơ̆ng mơ̆ng phŭn kơ lŏn 
tơnah anai. 

51Anŭn jing čơdơ̆ng mơ̆ng drah Abel, jing pô ayŏng gơ̆ pơdjai hĭ gơ̆, hlŏng truh 
pơ drah Zakharias, jing pô arăng pơdjai hĭ laih kơplăh wăh kơnưl ngă yang hăng 
sang yang. Sĭt yơh Kâo laĭ kơ ƀing gih, ƀing mơnuih rơnŭk anai yơh či grơ̆ng 
glăm kơ abih bang tơlơi tuh drah anŭn. 

52“Răm ƀăm yơh kơ ƀing gih, jing ƀing nai pơtô Tơlơi Juăt! Ƀing gih hơmâo mă 
pơđuaĭ hĭ laih mơ̆ng ƀing mơnuih hơdră jơlan kiăng kơ thâo krăn Ơi Adai, samơ̆ 
gih pô ƀu mŭt ôh amăng hơdră jơlan anŭn, laih anŭn dơ̆ng, ƀing gih pơgăn hĭ 
kŏn brơi ƀing arăng mŭt lơi amăng hơdră jơlan anŭn.” 

53Tơdang Yêsu đuaĭ hĭ laih mơ̆ng anih anŭn, ƀing nai pơtô Tơlơi Juăt hăng ƀing 
khua Pharisai čơdơ̆ng pơkơdơ̆ng glaĭ hăng Yêsu kơtang biă mă, laih anŭn ƀing 
gơñu ăt čôih Yêsu kiăng kơ pơhiăp lu mơta tơlơi. 

54Ƀing gơñu ngă tui anŭn kiăng kơ dŏ kơčăng mă tơlơi soh amăng rĭm boh hiăp 
Gơ̆ pơtô pơhrăm yơh. 

Luk 12 

Răng Bĕ Kơ Ƀing Pơƀlŏr 

(Mathiơ 10:26, 27) 

1Tơdang anŭn, hơmâo rơbâo rơbăn čô mơnuih hơmâo rai pơƀut glaĭ tơl pơtơlư̆ 
pơkơhñet tơdruă. Hlak anŭn, Yêsu čơdơ̆ng pơhiăp hăng ƀing ding kơna Ñu hlâo 
tui anai, “Răng bĕ kơ tơpơi ƀing khua Pharisai, jing ƀing ngă bruă le̱ng kơ 
pơƀlŏr. 

2Ƀu hơmâo hơget ôh go̱m si̱r ƀu či pŏk blang hĭ, laih anŭn kŏn hơmâo hơget lơi 
pơdŏp hơgŏm ƀu či thâo krăn rơđah hĭ. 

3Hơget tơlơi ƀing gih hơmâo pơhiăp laih amăng mlam arăng či hơmư̆ yơh 
tơdang tơ hrơi, laih anŭn hơget tơlơi ƀing gih pơhiăp hơmač ƀơi tơngia amăng 
anih gah lăm sang arăng či pơhaih kraih mơ̆ng bơbŭng sang yơh.” 

Pô Ta Khŏm Huĭ Pơpŭ 
(Mathiơ 10:28-31) 

4“Ơ ƀing gơyut gơyâo Kâo hơi! Kâo laĭ kơ ƀing gih: Anăm huĭ ôh kơ ƀing kơnơ̆ng 
thâo pơdjai hĭ drơi jan, samơ̆ tơdơi kơ anŭn ƀu dưi pơrai hĭ hơget dơ̆ng tah. 

5Samơ̆ Kâo či pơtă kơ ƀing gih hlơi pô ƀing gih khŏm huĭ pơpŭ: Huĭ pơpŭ bĕ kơ 
Pô anai, jing Pô tơdơi kơ Ñu hơmâo pơdjai hĭ laih, Ñu ăt hơmâo tơlơi dưi glŏm 
mŭt hĭ amăng war apui mơ̆n. Sĭt yơh Kâo laĭ kơ ƀing gih, huĭ pơpŭ kơ Pô anŭn 
bĕ! 

6“Ƀu djơ̆ ôh hă, arăng sĭ rơma drơi čim gač kơ dua prăk anet? Samơ̆ Ơi Adai ƀu 
wơr bĭt ôh sa drơi pă amăng hơdôm čim anŭn. 

7Sĭt biă mă yơh, wơ̆t dah ƀŭk ƀơi akŏ gih Ơi Adai ăt hơmâo yap laih abih bang 
mơ̆n. Tui anŭn, anăm huĭ ôh, yuakơ ƀing gih jing yom hloh kơ hơdôm čim gač 
anŭn yơh.” 

Pơhaih Ƀôdah Hơngah Yêsu Ƀơi Anăp Arăng 
(Mathiơ 10:32, 33; 12:32; 10:19, 20) 

8“Laih anŭn Kâo laĭ kơ ƀing gih tui anai: Hlơi pô pơhaih đuaĭ tui Kâo ƀơi anăp 
arăng, Kâo, jing Ană Mơnuih, ăt či pơhaih ñu mơ̆n ƀơi anăp ƀing ling jang hiam 
Ơi Adai. 

9Samơ̆ hlơi pô hơngah hĭ ƀu đuaĭ tui Kâo ôh ƀơi anăp arăng, Kâo ăt či hơngah 
lui hĭ ñu ƀơi anăp ƀing ling jang hiam Ơi Adai mơ̆n. 

10Laih anŭn hlơi pô pơhiăp pơkơdơ̆ng glaĭ hăng Ană Mơnuih, Ơi Adai či pap 
brơi kơ pô anŭn yơh, samơ̆ hlơi pô pơhiăp ƀrưh mơhiăh kơ Yang Bơngăt Hiam, 
Ơi Adai ƀu či pap brơi kơ ñu anŭn ôh.” 

11“Tơdang ƀing arăng mă dui ba ƀing gih nao ƀơi anăp ƀing khua sang pơjơnum 
laih anŭn ƀing khua djă̱ akŏ wai lăng kơnŭk kơna, ƀing gih anăm ƀlơ̆ng bơngơ̆t 



2094 

 

 
© 2013 Jơrai Bible Association. 

  
 

 

ôh hơget tơlơi ƀing gih či laĭ glaĭ kiăng kơ pơrơđah ƀing gih ƀu ngă tơlơi soh 
hơget gĕt ôh, 

12yuakơ Yang Bơngăt Hiam yơh či pơtô brơi kơ ƀing gih hơget tơlơi kiăng kơ 
pơhiăp ƀơi mông anŭn.” 

Pơhơmutu Kơ Sa Čô Mơnuih Pơdrŏng Mlŭk 

13Hơmâo sa čô amăng ƀing mơnuih lu laĭ kơ Yêsu tui anai, “Ơ Nai ăh, rơkâo kơ 
ih laĭ brơi kơ ayŏng kâo pơpha brơi bĕ dram gơnam kŏng ngăn kơ kâo.” 

14Samơ̆ Yêsu laĭ kơ ñu tui anai, “Hơi ih, hlơi pô jao brơi kơ Kâo jing pô pơsir 
kơđi kiăng pơpha brơi dram gơnam kŏng ngăn kơ ih lĕ?” 

15Giŏng anŭn, Yêsu pơhiăp hăng abih bang ƀing mơnuih lu anŭn tui anai, “Răng 
bĕ hăng răk wai gih pô mơ̆ng djŏp mơta tơlơi hưp kluh, yuakơ wơ̆t tơdah ƀing 
ta hơmâo dram gơnam rơbeh rơbai, tơlơi anŭn ƀu ngă kơ ƀing ta hơdip sui 
mơak mơai ôh.” 

16Giŏng anŭn, Yêsu ruai kơ ƀing gơñu tơlơi pơhơmutu anai, “Đang hơma sa čô 
mơnuih pơdrŏng anŭn hơmâo pơdai lu biă mă. 

17Tui anŭn, ñu pô pơmĭn tui anai, ‘Hơget tơlơi kâo či ngă lĕ, yuakơ kâo ƀu 
hơmâo djŏp ôh atông či răk pioh pơdai kâo?’ 

18Laih anŭn ñu laĭ dơ̆ng, ‘Kâo či ngă tui anai: Kâo či ruh hĭ abih bang atông so 
kâo, laih anŭn pơkra khul atông prŏng hloh dơ̆ng. Amăng hơdôm atông anŭn 
yơh kâo či pioh abih bang pơdai wơ̆t hăng dram gơnam kâo. 

19Giŏng anŭn, kâo či laĭ kơ kâo pô tui anai: Kâo mơyŭn biă mă, kâo hơmâo lu 
laih dram gơnam kiăng răk pioh lui kơ sui thŭn pơanăp. Tui anŭn, kâo či pơdơi 
mơtam, ƀơ̆ng mơñum laih anŭn hơ̆k kơdơ̆k nanao yơh!’ 

20“Samơ̆ Ơi Adai laĭ kơ ñu tui anai, ‘Ơ mơnuih mlŭk ăh, mlam anai mơtam yơh 
Kâo či rai mă hĭ bơngăt ih, laih anŭn hơdôm dram gơnam ih hơmâo prap rơmet 
laih kơ ih pô, hlơi či yua mă dram gơnam kŏng ngăn ih anŭn lĕ?’ 

21“Tui anŭn yơh, hlơi pô răk pioh dram gơnam kŏng ngăn kơ ñu pô, ñu anŭn ƀu 
pơdrŏng sĭt ôh ƀơi anăp Ơi Adai.” 

Kơnang Bĕ Kơ Ơi Adai 
(Mathiơ 6:25-34) 

22Giŏng anŭn, Yêsu wir nao pơ ƀing ding kơna Ñu laih anŭn laĭ tui anai, “Hơnŭn 
yơh, Kâo laĭ kơ ƀing gih, anăm ƀlơ̆ng bơngơ̆t ôh kơ gơnam ƀơ̆ng kiăng kơ hơdip 
ƀôdah kơ sum ao kiăng kơ čut hơô ƀơi drơi jan gih, 

23yuakơ tơlơi hơdip jing yom hloh kơ gơnam ƀơ̆ng laih anŭn drơi jan jing yom 
hloh kơ sum ao yơh. 

24Pơmĭn lăng bĕ kơ čim ak anŭn, gơñu ƀu jŭ pla ôh kŏn pĕ hơpuă lơi; gơñu ƀu 
hơmâo ôh anih pioh gơnam kŏn hơmâo atông lơi, samơ̆ Ơi Adai ăt čem rong 
gơñu mơ̆n. Sĭt ƀing gih yơh jing yom hloh kơ khul čim brĭm. 

25Hơmâo hlơi pô mơ̆ amăng ƀing gih ƀlơ̆ng bơngơ̆t dưi thim đĭ tơlơi hơdip ñu 
sui ƀiă dơ̆ng? 

26Tui anŭn, tơdah ƀing gih ƀu dưi ngă ôh kơnơ̆ng bruă anet aneo kar hăng anŭn, 
yua hơget ƀing gih ƀlơ̆ng bơngơ̆t kơ hơdôm tơlơi pơkŏn dơ̆ng lĕ? 

27“Pơmĭn lăng bĕ kơ khul bơnga glai anai, hiư̆m gơñu hơmâo čăt đĭ amăng đang 
hơma. Ƀing gơñu ƀu mă bruă kŏn săk mơñam lơi, samơ̆ Kâo laĭ kơ ƀing gih, wơ̆t 
dah pơtao Solomôn kơdrưh kơang pơdrŏng săh biă mă ăt kŏn dưi hơmâo lơi 
sum ao hiam ro ̆  hrup hăng bơnga anai. 

28Ơ ƀing mơnuih tơdu tơlơi đaŏ ăh, samơ̆ tơdah Ơi Adai ăt răk rong brơi kơ 
khul rơ̆k bơnga čăt amăng đang hơma hrơi anai laih anŭn arăng hrui čuh hĭ 
amăng tơpur apui hrơi pơgi kiăng kơ ŏm gơnam ƀơ̆ng, sĭt lu hloh kơ anŭn yơh 
Ơi Adai či răk rong brơi kơ abih bang ƀing gih sum ao kiăng kơ čut hơô. 

29Laih anŭn, ƀing gih anăm hơduah pơmĭn nanao ôh hơget ƀing gih khŏm ƀơ̆ng 
laih anŭn mơñum, anăm ƀlơ̆ng bơngơ̆t ôh kơ gơnam anŭn. 

30Abih bang ƀing lŏn čar ƀơi lŏn tơnah anai le̱ng kơ hơduah pơmĭn nanao 
hơdôm tơlơi kar hăng anŭn soh sel, laih anŭn Ama gih pơ adai adih thâo laih 
ƀing gih kơƀah kiăng kơ hơdôm gơnam anŭn. 

31Pơala kơ tơlơi anŭn, brơi kơ ƀing gih hơduah sem bĕ kiăng kơ dưi jing ană 
plei Dêh Čar Hlŏng Lar Ñu, tui anŭn Ñu ăt či pha brơi mơ̆n abih bang tơlơi 
mơnơ̆ng anŭn kơ ƀing gih.” 

Pơkom Bĕ Kŏng Ngăn Pơ Adai 
(Mathiơ 6:19-21) 

32Yêsu pơhiăp dơ̆ng hăng ƀing ding kơna Ñu tui anai, “Ơ tơpul anet Kâo hơi, 
anăm huĭ ôh yuakơ Ama gih pơ adai adih mơak biă mă pha brơi kơ ƀing gih 
tơlơi mơnơ̆ng ƀing ană plei amăng Dêh Čar Hlŏng Lar Ơi Adai hơmâo yơh. 

33Sĭ hĭ bĕ dram gơnam gih laih anŭn brơi djru kơ ƀing ƀun rin tui hăng tơlơi 
ƀing gơ̆ kơƀah kiăng; pơkom pioh bĕ kơ gih pô kŏng ngăn pơ adai adih ƀu thâo 
hrŏ hăng kơdŭng prăk ƀu thâo so răm hĭ ôh. Tui anŭn, ƀing gih či pioh kŏng 
ngăn amăng kơdŭng prăk gih ƀu thâo so răm hĭ ôh. Pơ anih anŭn ƀing klĕ dŏp 
ƀu thâo nao jĕ laih anŭn ăt kŏn hơmâo moa reh pơrai hĭ lơi. 

34Kâo laĭ kơ ƀing gih: Pơpă kŏng ngăn gih dŏ, pran jua gih ăt dŏ pơ anŭn mơ̆n.” 
Dŏ Kơčăng Bĕ Kơ Khua Gih Wơ̆t Glaĭ 

35Yêsu pơhiăp dơ̆ng tui anai, “Hruă bĕ hơdrăng kơiăng brơi kơjăp laih anŭn tuč 
bĕ apui kơđen gih brơi jă̱ bơngač nanao, 

36hrup hăng ƀing ding kơna dŏ tơguan khua gơñu glaĭ mơ̆ng tơlơi ƀơ̆ng huă 
pơdŏ rơkơi bơnai. Ƀing gơñu dŏ tơguan kiăng kơ pŏk brơi bah amăng tañ 
mơtam, tơdang khua gơñu truh hăng khŏk ƀơi bah amăng. 

37Mơyŭn hiam yơh kơ ƀing ding kơna tơdang khua gơñu rai ƀuh gơñu ăt dŏ 
mơdưh kơčăng. Kâo laĭ kơ ƀing gih sĭt biă mă: Khua gơñu anŭn či buh hruă ao 
mă bruă kar hăng ding kơna, brơi ƀing ding kơna ñu anŭn dŏ ƀơi kơƀa̱ng ƀơ̆ng 
huă laih anŭn ñu pô či yŏng rai gơnam ƀơ̆ng kơ ƀing gơ̆ yơh. 

38Tơdah khua ñu truh ƀơi mông mlam, ƀôdah mông lur, samơ̆ ăt ƀuh ƀing ding 
kơna ñu dŏ tơguan mơ̆n, sĭt mơyŭn hiam yơh kơ ƀing ding kơna anŭn! 

39“Samơ̆ brơi thâo hluh bĕ kơ tơlơi anai: Tơdah sa čô pô sang thâo ƀơi mông pă 
pô klĕ dŏp či mŭt rai, ñu či dŏ mơdưh yơh, ƀu brơi kơ pô klĕ dŏp anŭn mŭt klĕ 
sang ñu ôh. 

40Ƀing gih ăt khŏm prap pre kơčăng bĕ, yuakơ Kâo, jing Ană Mơnuih, či wơ̆t glaĭ 
ƀơi mông ƀing gih ƀu pơmĭn Kâo či truh ôh.” 

Ding Kơna Ơi Adai Khŏm Tŏng Ten 
(Mathiơ 24:45-51) 

41Pêtrôs laĭ hăng Yêsu tui anai, “Ơ Khua, Ih ră ruai tơlơi pơhơmutu anai kơnơ̆ng 
kơ ƀing gơmơi đôč hă, ƀôdah kơ abih bang mơnuih?” 

42Yêsu laĭ glaĭ tui anai, “Tui anŭn, hlơi jing khua ding kơna tŏng ten rơgơi lĕ? Ñu 
yơh jing pô khua ñu či jao brơi bruă wai lăng abih bang sang anŏ khua ñu, laih 
anŭn pơpha brơi gơnam ƀơ̆ng djơ̆ mông kơ abih bang ƀing ding kơna amăng 
sang khua ñu anŭn tơdang khua ñu nao pơ anih ataih. 

43Sĭt mơyŭn hiam yơh kơ ding kơna anŭn, yuakơ tơdah khua ñu glaĭ ƀuh ñu ngă 
hiam tui hăng khua ñu pơtă laih. 

44Kâo laĭ hăng ƀing gih sĭt biă mă: Khua ñu či jao brơi kơ ñu wai lăng abih dram 
gơnam kŏng ngăn amăng sang khua ñu yơh. 

45Samơ̆ tơdah khua ding kơna anŭn pơmĭn amăng pran jua ñu pô tui anai, ‘Khua 
kâo dŏ sui amơĭ kăh glaĭ,’ tui anŭn ñu čơdơ̆ng taih čŏm ƀing ding kơna đah 
rơkơi đah kơmơi laih anŭn ƀơ̆ng mơñum măt tơpai. 

46Tơdang khua ñu či rai amăng hrơi ñu ƀu kơčăng, amăng mông ñu ƀu pơmĭn, 
khua ñu či pơkơhma̱l hĭ ñu kơtang laih anŭn či yap ñu hrŏm hăng ƀing ƀu đaŏ 
yơh. 

47“Yuakơ ding kơna pă thâo laih tơlơi khua ñu kiăng, samơ̆ ƀu kiăng prap pre 
ngă tui ôh tơlơi khua ñu kiăng anŭn, ñu anŭn năng lăp kơ tơlơi arăng taih ama̱ng 
lu yơh. 

48Samơ̆ ding kơna pă ƀu thâo ôh tơlơi khua ñu kiăng laih anŭn ngă bruă lăp kơ 
arăng taih ama̱ng, ñu anŭn arăng či taih ama̱ng ƀiă. Hlơi pô khua ñu pha brơi lu 
tơlơi dưi ngă, khua ñu či hơduah kiăng kơ ñu ngă lu mơ̆n; hlơi pô khua ñu jao 
brơi bruă prŏng, arăng či tơña hơduah glaĭ tơlơi grơ̆ng glăm prŏng mơ̆n.” 

Arăng Či Pơčơlah Yuakơ Pơmĭn Phara Kơ Yêsu 
(Mathiơ 10:34-36) 

49Yêsu pơhiăp dơ̆ng tui anai, “Kâo rai kiăng kơ brơi rai apui ƀơi mơnuih lŏn 
tơnah anai kiăng kơ ngă kơ ƀing gơñu pơčơlah hĭ tơdruă gơñu, Kâo kwưh kiăng 
biă mă yơh apui anŭn jă̱ laih. 

50Samơ̆ Kâo hơmâo sa tơlơi baptem ruă nuă Kâo khŏm tŭ, laih anŭn ră anai Kâo 
hlak gleh tơnap biă mă tơl tơlơi baptem anŭn giŏng rơgao hĭ. 

51Ƀing gih pơmĭn Kâo kơnơ̆ng ba rai tơlơi rơnŭk rơno̱m ƀơi mơnuih lŏn tơnah 
anai đôč hă? Kâo laĭ kơ ƀing gih, ƀu djơ̆ ôh, kơđai glaĭ, Kâo ba rai tơlơi pơčơlah 
yơh. 

52Hơmutu, čơdơ̆ng mơ̆ng anai hlŏng truh pơanăp, tơdah hơmâo tơpul rơma čô 
amăng sa boh sang anŏ, ƀing gơñu či pơčơlah pơkơdơ̆ng glaĭ hăng tơdruă gơñu; 
klâo čô či pơkơdơ̆ng glaĭ hăng dua čô, laih anŭn dua čô či pơkơdơ̆ng glaĭ hăng 
klâo čô yơh. 

53Ƀing gơñu či pơkăh pơpha hĭ, ama či pơkơdơ̆ng glaĭ hăng ană đah rơkơi, laih 
anŭn ană đah rơkơi či pơkơdơ̆ng glaĭ hăng ama yơh; amĭ či pơkơdơ̆ng glaĭ hăng 
ană đah kơmơi, laih anŭn ană đah kơmơi či pơkơdơ̆ng glaĭ hăng amĭ yơh; 
tơhmua đah kơmơi či pơkơdơ̆ng glaĭ hăng hơđŭ, laih anŭn hơđŭ či pơkơdơ̆ng 
glaĭ hăng tơhmua yơh.” 

Ƀu Pơkơnăl Tơlơi Ơi Adai Ngă 
(Mathiơ 16:2, 3) 

54Yêsu ăt laĭ hăng ƀing mơnuih lu tui anai, “Tơdang ƀing gih ƀuh kơthul kơnăm 
mơ̆ng adai gah yŭ̱, ƀing gih laĭ, ‘Hơjan hlak rai yơh,’ sĭt truh tui anŭn mơtam. 

55Laih anŭn tơdang ƀing gih mưn angĭn thut mơ̆ng gah thu̱ng, ƀing gih laĭ, 
‘Pơđiă pơhang jĕ či truh yơh,’ sĭt truh tui anŭn mơtam. 

56Ơ ƀing mơnuih pơƀlŏr ăh! Ƀing gih thâo pơblang pơkơnăl tơlơi truh adai lŏn, 
samơ̆ yua hơget ƀing gih ƀu thâo pơblang pơkơnăl ôh tơlơi Ơi Adai hlak ngă 
amăng rơnŭk anai lĕ?” 

Pơsir Hĭ Bĕ Hăng Pô Phŏng Kơđi 
(Mathiơ 5:25, 26) 

57Yêsu pơhiăp dơ̆ng tui anai, “Laih anŭn dơ̆ng, yua hơget ƀing gih ƀu khưp ngă 
kơ gih pô hơget tơlơi jing djơ̆ tơpă lĕ? 

58Tui anŭn, tơdang ƀing gih nao hrŏm hăng pô phŏng kơđi gih kiăng kơ truh pơ 
anăp khua phat kơđi, brơi ƀing gih pơrơklah pơsir hĭ bĕ tơdang hlak rơbat hăng 
ñu ƀơi kơtuai jơlan. Tơdah ƀing gih ƀu pơsir hĭ ôh, ñu či dui hrŏt hĭ ƀing gih nao 
pơ anăp khua phat kơđi. Giŏng anŭn, khua phat kơđi jao hĭ ƀing gih kơ pô khua 
sang mơnă laih anŭn krư̆ hĭ ƀing gih amăng sang mơnă yơh. 

59Kâo laĭ kơ ƀing gih, ƀing gih ƀu dưi tơbiă rơngai hĭ ôh mơ̆ng sang mơnă anŭn 
tơl ƀing gih kla hĭ abih bang tơlơi đŭ đo̱m yơh.” 

Luk 13 

Kơhma̱l Tơlơi Soh Ƀôdah Răm Rai 

1Ăt ƀơi mông anŭn mơ̆n, đơđa hơmâo ƀing mơnuih pơ anŭn ruai hăng Yêsu kơ 
bruă Pilat pơdjai ƀing mơnuih Galilê tơdang ƀing gơ̆ pơyơr ngă yang kơ Ơi Adai. 

2Yêsu laĭ glaĭ kơ ƀing gơñu tui anai, “Ƀing gih pơmĭn ƀing Galilê anŭn tŭ tơlơi 
djai kar hăng anŭn, yuakơ ƀing gơñu jing ƀing mơnuih soh sat hloh kơ ƀing 
Galilê pơkŏn hă? 

3Kâo laĭ kơ ƀing gih, ƀu djơ̆ ôh, samơ̆ tơdah ƀing gih ƀu kơhma̱l ôh tơlơi soh gih, 
abih bang ƀing gih ăt či răm rai hĭ kar hăng anŭn mơ̆n. 

4Bơ kơ ƀing pluh-sapăn čô mơnuih djai yuakơ sang kơtŭm Silôam glưh kơtit 
pơdjai hĭ anŭn, ƀing gih pơmĭn ƀing gơñu jing ƀing soh sat hloh kơ abih bang 
ƀing pơkŏn dŏ amăng plei prŏng Yerusalaim hă? 

5Kâo laĭ kơ ƀing gih, ƀu djơ̆ ôh, samơ̆ tơdah ƀing gih ƀu kơhma̱l hĭ ôh tơlơi soh 
gih, abih bang ƀing gih ăt či răm rai hĭ kar hăng anŭn mơ̆n.” 

Hiăp Pơhơmutu Kơ Phŭn Kơyâo Hra Ƀu Mơboh 

6Giŏng anŭn, Yêsu ruai tơlơi pơhơmutu anai, “Hơmâo sa čô mơnuih pla laih sa 
phŭn kơyâo hra amăng đang boh kơƀâo ñu. Ƀiă thŭn tơdơi kơ anŭn, Ñu nao 
hơduah kiăng kơ pĕ boh mơ̆ng kơyâo anŭn, samơ̆ ƀu ƀuh boh ôh. 

7Tui anŭn, ñu laĭ kơ pô wai đang anŭn tui anai, ‘Lăng bĕ anai, amăng klâo thŭn 
laih kâo rai hơduah kiăng kơ pĕ boh mơ̆ng kơyâo hra anai, samơ̆ ƀu hơmâo boh 
ôh ƀơi anŭn. Dro̱m hĭ kơyâo anŭn bĕ! Hơget yua pioh lui kơyâo anŭn kơnơ̆ng 
gơniă amăng đang anai đôč lĕ?’ 

8“Samơ̆ pô wai đang anŭn laĭ glaĭ kơ ñu, ‘Ơ khua ăh, pioh lui kơyâo anŭn tui 
anŭn bĕ, ăt amăng thŭn anai dơ̆ng yơh, kâo či klơi jum dar kơyâo anŭn kiăng 
kơ pioh mŭt kơmơ̆k pơ anŭn. 

9Tui anŭn, tơdah kơyâo hra anŭn pơtơbiă rai boh amăng thŭn pơanăp, anŭn 
jing hiam klă yơh, samơ̆ tơdah ñu ƀu pơtơbiă rai boh ôh, ƀing ta dro̱m lui hĭ ñu 
yơh.’ ” 

Yêsu Pơsuaih Sa Čô Đah Kơmơi Amăng Hrơi Saƀat 

10Hlak anŭn, Yêsu hlak dŏ pơtô laĭ ƀơi sa boh sang jơnum amăng sa hrơi Saƀat. 

11Pơ anih anŭn hơmâo sa čô đah kơmơi yang sat ruă duăm ngă amăng pluh-
sapăn thŭn laih; rŏng gơ̆ gô trŭn ƀu thâo ƀư̆ glaĭ tơpă gơ̆ pô ôh. 

12Tơdang Yêsu ƀuh gơ̆, Ñu iâu rai gơ̆ laih anŭn laĭ kơ gơ̆ tui anai, “Ơ neh ăh, ih 
rơngai laih mơ̆ng tơlơi ruă duăm ih.” 

13Giŏng anŭn, Yêsu ăh tơngan ƀơi gơ̆, mông anŭn mơtam, rŏng gơ̆ suaih tơpă 
glaĭ laih anŭn gơ̆ bơni hơơč kơ Ơi Adai. 

14Samơ̆ pô khua wai sang jơnum hil biă mă yuakơ Yêsu hơmâo pơsuaih laih 
mơnuih amăng hrơi Saƀat. Tui anŭn, ñu laĭ kơ ƀing mơnuih lu pơ anŭn tui anai, 
“Amăng năm hrơi ƀing ta dưi mă bruă, tui anŭn rai bĕ amăng hơdôm hrơi anŭn 
kiăng kơ dưi suaih, samơ̆ anăm rai kiăng kơ suaih ôh amăng hrơi Saƀat.” 

15Samơ̆ Khua Yang laĭ glaĭ kơ ñu tui anai, “Ơ mơnuih pơƀlŏr ăh! Ƀu djơ̆ ôh hă, 
abih bang ƀing gih tơleh pŏk hĭ rơmô, aseh glai gih mơ̆ng war amăng hrơi Saƀat 
kiăng kơ ba hlô anŭn nao mơñum ia? 

16Samơ̆ pô đah kơmơi anai ăt jing ană tơčô Abraham hrup hăng ƀing ta mơ̆n 
laih anŭn yang sat Satan hơmâo akă laih gơ̆ amăng pluh-sapăn thŭn. Ƀu djơ̆ ôh 
hă, ră anai Kâo năng pơrơngai hĭ gơ̆ laih mơ̆ng tơlơi yang sat akă anŭn amăng 
hrơi saƀat anai?” 

17Tơdang Yêsu pơhiăp laih kơ tơlơi anŭn, abih bang ƀing rŏh ayăt Ñu mlâo hyâo 
biă mă; samơ̆ abih bang ƀing ană plei hơ̆k mơak biă mă yuakơ Yêsu hơmâo ngă 
laih lu bruă mơsêh mơyang. 

Asar Pơjĕh Añăm Hơbơi Laih Anŭn Tơpơi 
(Mathiơ 13:31-33; Markôs 4:30-32) 

18Hơnŭn yơh, Yêsu laĭ tui anai, “Rơnŭk Dêh Čar Ơi Adai hrup hăng hơget lĕ? 
Laih anŭn Kâo dưi pơhơmu tơlơi lar prŏng rơnŭk Dêh Čar Ñu anŭn hrup hăng 
hơget lĕ? 

19Tơlơi lar prŏng rơnŭk anŭn jing anet hrup hăng sa asar pơjĕh añăm hơbơi sa 
čô mơnuih mă pla amăng đang hơma ñu. Pơjĕh anŭn wơ̆t tơdah anet biă mă 
samơ̆ ñu čăt đĭ prŏng jing hrup hăng sa phŭn kơyâo, tơl čim brĭm rai ngă hruh 
ƀơi than ngan ñu yơh.” 

20Laih anŭn Yêsu laĭ dơ̆ng, “Kâo dưi pơhơmu tơlơi lar prŏng rơnŭk Dêh Čar Ơi 
Adai jing hrup hăng hơget dơ̆ng lĕ? 

21Tơlơi lar prŏng rơnŭk anŭn jing anet hrup hăng ƀiă tơpơi sa čô đah kơmơi 
mă lŭk amăng klâo bai anet tơpŭng kiăng kơ pơkra ƀañ, samơ̆ abih bang tơpŭng 
anŭn bo ̱̆  đĭ yơh.” 

Bah Amăng Gơniă 

22Tơdang Yêsu rơbat anăp nao pơ plei prŏng Yerusalaim, Ñu ăt rơbat găn nao 
amăng hơdôm plei pla tring trang hyu pơtô laĭ. 

23Sa hrơi hơmâo sa čô mơnuih tơña kơ Yêsu tui anai, “Ơ Khua ăh, Ơi Adai či 
pơklaih kơnơ̆ng ƀiă mơnuih đôč hă?” 

24Yêsu laĭ glaĭ kơ ƀing dŏ jum dar Ñu tui anai, “Gir bĕ kiăng kơ mŭt ƀơi bah 
amăng gơniă pơ anih Ơi Adai git gai wai lăng mơnuih mơnam. Kâo laĭ hăng ƀing 
gih: Hơmâo lu mơnuih či hơduah kiăng kơ mŭt, samơ̆ ƀu či dưi mŭt ôh. 

25Tơdah ƀing gih aka mŭt ôh tơdang pô sang tơgŭ krư̆ hĭ bah amăng, ƀing gih či 
dŏ gah rơngiao laih anŭn khŏk ƀơi bah amăng hăng laĭ tui anai yơh, ‘Ơ khua ăh, 

pŏk brơi kơ ƀing gơmơi đa!’ Samơ̆ pô sang či laĭ glaĭ kơ ƀing gih, ‘Kâo ƀu thâo 
ôh ƀing gih laih anŭn kŏn thâo lơi mơ̆ng pă ƀing gih rai.’ 

26“Giŏng anŭn, ƀing gih čơdơ̆ng či laĭ kơ pô sang, ‘Ƀing gơmơi hơmâo ƀơ̆ng huă 
laih hrŏm hăng Ih laih anŭn Ih hơmâo pơtô laĭ laih amăng plei pla gơmơi.’ 

27“Samơ̆ pô sang či laĭ glaĭ tui anai, ‘Kâo laĭ kơ ƀing gih, kâo ƀu thâo ôh ƀing gih 
laih anŭn kŏn thâo lơi mơ̆ng pă ƀing gih rai; đuaĭ bĕ mơ̆ng kâo, Ơ abih bang ƀing 
ngă bruă sat ƀai ăh!’ 

28“Mông anŭn ƀing gih ƀuh Abraham, Isa̱k laih anŭn Yakôb wơ̆t hăng abih bang 
ƀing pô pơala mơ̆ng đưm hlâo adih dŏ amăng anih Dêh Čar Ơi Adai, samơ̆ Ñu či 
brơi kơ gih pô ăt či dŏ nanao pơ anih ataih gah rơngiao anŭn yơh laih anŭn ƀing 
gih či čŏk hia hăng kĕ tơgơi mơ̆n. 

29Samơ̆ mơnuih mơnam pơkŏn či rai mơ̆ng akiăng lŏn tơnah gah ngŏ̱, gah yŭ̱, 
gah dư̱r laih anŭn gah thu̱ng, dŏ ƀơi kơƀa̱ng ƀơ̆ng huă amăng anih Dêh Čar Ơi 
Adai. 

30Samơ̆ anai nê, ƀơi anăp Ơi Adai amăng rơnŭk tơdơi, đơđa ƀing hlơi pô đôč 
đač amăng rơnŭk anai či jing hĭ ƀing yom pơphan, laih anŭn đơđa ƀing hlơi pô 
yom pơphan amăng rơnŭk anai či jing hĭ ƀing đôč đač yơh.” 

Yêsu Rơngot Hơning Kơ Plei Yerusalaim 
(Mathiơ 23:37-39) 

31Ƀơi mông anŭn mơtam, hơmâo đơđa ƀing Pharisai rai laĭ kơ Yêsu tui anai, 
“Đuaĭ bĕ mơ̆ng anih anai, yuakơ pơtao Hêrôd kiăng hơduah pơdjai ih.” 

32Tui anŭn, Yêsu laĭ glaĭ kơ ƀing gơñu tui anai, “Nao ruai bĕ kơ mơja anŭn, ‘Lăng 
anai, Kâo puh pơđuaĭ hĭ yang sat laih anŭn pơsuaih tơlơi ruă duăm hrơi anai 
hrơi pơgi, samơ̆ ƀơi hrơi anŭn ƀu sui ôh Kâo či pơgiŏng hĭ bruă tơlơi kơñăm 
Kâo yơh. 

33Samơ̆ gah kơ Kâo, Kâo ăt khŏm ngă bruă Kâo hrơi anai, hrơi pơgi laih anŭn 
hơdôm hrơi tŏ tui, yuakơ djơ̆ găl yơh kơ arăng pơdjai hĭ sa čô pô pơala amăng 
plei prŏng Yerusalaim.’ 

34“Ơ ƀing Yerusalaim, Yerusalaim hơi, ƀing gih pơdjai hĭ laih ƀing pô pơala 
mơ̆ng hlâo adih; ƀing gih hơmâo glŏm boh pơtâo pơdjai hĭ laih ƀing Ơi Adai 
pơkiaŏ rai laih kơ ƀing gih! Hơmâo lu wơ̆t laih Kâo juăt iâu pơƀut ƀing ană plei 
gih hrŏm hơbĭt kar hăng mơnŭ ania kruk ană ñu kiăng kơ krup gah yŭ čăng ñu 
yơh, samơ̆ ƀing gih ƀu kiăng ôh! 

35Anai nê, Ơi Adai ƀu či pơmĭn ƀlơ̆ng kơ plei pla gih dơ̆ng tah. Kâo laĭ kơ ƀing 
gih: Ƀing gih ƀu či ƀuh Kâo dơ̆ng tah, tơl ƀing gih či laĭ tui anai, ‘Bơni hiam yơh 
kơ Pô rai amăng anăn tơlơi dưi Khua Yang!’ ” 

Luk 14 

Yêsu Pơsuaih Sa Čô Ruă Pơur Amăng Hrơi Saƀat 

1Hơmâo sa hrơi Saƀat, tơdang Yêsu nao ƀơ̆ng huă amăng sang sa čô pô khua djă̱ 
akŏ ƀing Pharisai, ƀing Pharisai laih anŭn ƀing nai pơtô thâo hluh tơlơi juăt dŏ 
krăp lăng Yêsu. 

2Samơ̆ anai nê, hơmâo sa čô đah rơkơi ruă pơur ƀơi gah anăp Yêsu. 

3Yêsu pơhiăp kơ ƀing Pharisai, ƀing nai pơtô Tơlơi Juăt laih anŭn tơña tui anai, 
“Djơ̆ tui hăng tơlơi juăt ta mơ̆ kiăng kơ pơsuaih mơnuih amăng hrơi Saƀat?” 

4Samơ̆ ƀing gơñu kơnơ̆ng dŏ rơiăt đôč. Tui anŭn, Yêsu iâu rai pô ruă anŭn, 
pơsuaih hĭ gơ̆ laih anŭn brơi gơ̆ tơbiă glaĭ yơh. 

5Giŏng anŭn, Yêsu laĭ kơ ƀing gơñu dơ̆ng, “Tơdah ană ƀing gih ƀôdah rơmô gih 
le ̆  amăng ia dơmun ƀơi hrơi Saƀat, hơmâo mơ̆ hlơi pô amăng ƀing gih ƀu mă đĭ 
ană ñu ƀôdah hlô ñu anŭn mơtam ôh hă?” 

6Tui anŭn, ƀing gơñu mlâo ƀu dưi laĭ glaĭ kơ tơlơi hơget gĕt ôh. 
Yêsu Pơtô Kơ Tơlơi Luă Gŭ 

7Tơdang Yêsu lăng kơ ƀing hlơi pô khua sang anŭn jak iâu rai ƀơ̆ng huă, Ñu ƀuh 
ƀing gơñu ruah mă anih dŏ yom pơpŭ. Tui anŭn, Ñu ruai kơ sa tơlơi pơhơmutu 
tui anai, 

8“Tơdang arăng jak iâu ƀing gih nao pơ anih ƀơ̆ng huă dŏ rơkơi bơnai, ƀing gih 
anăm ruah mă anih dŏ yom pơpŭ ôh, yuakơ huĭ kơ arăng jak iâu rai pô pơkŏn 
jing yom hloh kơ ƀing gih. 

9Pô jak iâu abih dua ƀing gih anŭn či ba nao pô yom hloh pơ anih ƀing gih dŏ 
laih anŭn laĭ hăng ƀing gih tui anai, ‘Lui brơi bĕ anih dŏ gih kơ pô anai.’ Tui anŭn, 
ƀing gih či mlâo hyâo yơh yuakơ ƀing gih či nao dŏ pơ anih dŏ ƀu yom pơpŭ. 

10Samơ̆, tơdah arăng jak iâu ƀing gih, brơi ƀing gih nao dŏ bĕ pơ grê dŏ ƀu yom 
pơpŭ, tui anŭn tơdang ñu rai laĭ hăng ƀing gih tui anai, ‘Ơ gơyut ăh, nao dŏ pơ 
anih dŏ anŭn bĕ!’ Tui anŭn, ƀing gih či hơmâo tơlơi yom pơpŭ yơh ƀơi anăp 
abih bang ƀing mơnuih dŏ ƀơ̆ng huă hrŏm hăng ƀing gih. 

11Kâo laĭ kơ ƀing gih: Hlơi pô pơang ñu pô, Ơi Adai či ngă kơ ñu luă gŭ hĭ, laih 
anŭn hlơi pô luă gŭ ñu pô, Ơi Adai či pơang hĭ ñu yơh.” 

12Yêsu ăt laĭ hăng pô khua sang jak iâu Ñu rai tui anai, “Tơdang ih jak iâu arăng 
huă ƀơ̆ng hăng ih wơ̆t tơdah ih pơkra tơlơi ƀơ̆ng huă ƀơi yang hrơi dơ̆ng ƀôdah 
tơlơi ƀơ̆ng huă prŏng klăm, hiam yơh tơdah ih jak iâu ƀing gơyut gơyâo ih, ƀing 
ayŏng adơi ih, ƀing adơi ai ih ƀôdah ƀing mơnuih pơdrŏng re̱ng gah ih. Tơdah 
ih ngă tui anŭn, ƀing gơñu ăt či jak iâu glaĭ ih mơ̆n, anŭn jing tơlơi kla glaĭ kơ ih 
yơh. 

13Samơ̆ tơdang ih pơkra tơlơi ƀơ̆ng huă, hiam hloh jak iâu bĕ ƀing ƀun rin laih 
anŭn ƀing rơwen rơwo, jo tơkai, klai bum. 

14Sĭt ih či tŭ tơlơi mơyŭn hiam yơh, yuakơ ƀing gơñu ƀu dưi kla glaĭ ih ôh. Ơi 
Adai yơh či kla glaĭ kơ ih ƀơi hrơi Ñu pơhơdip glaĭ ƀing mơnuih tơpă hơnơ̆ng.” 

Pơhơmutu Kơ Hrơi Ƀơ̆ng Huă Prŏng Tơdơi 
(Mathiơ 22:1-10) 

15Tơdang sa čô amăng ƀing dŏ ƀơ̆ng huă hrŏm hăng Yêsu pơ anŭn hơmư̆ tui 
anŭn, ñu laĭ kơ Yêsu tui anai, “Mơyŭn mơak yơh kơ pô či dưi ƀơ̆ng huă nanao 
amăng anih Dêh Čar Ơi Adai!” 

16Samơ̆ Yêsu laĭ glaĭ kơ pô anŭn, “Hơmâo sa wơ̆t, sa čô mơnuih pơkra tơlơi 
ƀơ̆ng huă prŏng laih anŭn ñu jak iâu lu mơnuih biă mă. 

17Tơl truh mông jĕ či ƀơ̆ng huă laih, ñu pơkiaŏ ƀing ding kơna ñu nao laĭ pơthâo 
kơ ƀing mơnuih ñu hơmâo jak iâu laih tui anai, ‘Rai tañ bĕ, yuakơ abih bang 
gơnam prap pre giŏng laih.’ 

18“Samơ̆ abih bang ƀing gơñu hrup soh sel čơdơ̆ng hơduah tơhơnal tơlơi ƀu 
kiăng nao. Pô tal sa laĭ hăng pô ding kơna anŭn tui anai, ‘Kâo phrâo blơi laih 
hơma, tui anŭn kâo kiăng nao lăng hơma kâo yơh; rơkâo pap mơñai, kâo ƀu dưi 
nao ôh.’ 

19“Pô pơkŏn laĭ, ‘Kâo phrâo blơi laih rơma grop rơmô dui laih anŭn kâo kiăng 
nao lông lăng gơñu yơh; rơkâo pap mơñai, kâo ƀu dưi nao ôh.’ 

20“Pô pơkŏn dơ̆ng laĭ, ‘Kâo phrâo dŏ bơnai, hơnŭn yơh kâo ƀu dưi nao ôh.’ 

21“Tui anŭn, pô ding kơna anŭn wơ̆t glaĭ ruai tơlơi anŭn kơ khua ñu. Tơdang 
khua ñu hơmư̆ tơlơi anŭn, ñu hil biă mă laih anŭn pơđar kơ gơ̆ tui anai, ‘Jač 
amač nao bĕ pơ jơlan prŏng, jơlan kơčep laih anŭn anih sĭ mơnia amăng plei 
pla, iâu rai bĕ ƀing mơnuih ƀun rin, rơwen rơwo, jo tơkai, klai bum.’ 

22“Tơdơi ƀiă kơ anŭn pô ding kơna laĭ tui anai, ‘Ơ khua ăh, tơlơi ih pơđar anŭn 
kâo hơmâo pơgiŏng hĭ laih, samơ̆ amăng sang ih ăt aka bă hăng mơnuih mơ̆n.’ 

23“Tui anŭn, pô khua sang anŭn pơđar kơ ding kơna ñu anŭn tui anai, ‘Tơbiă 
nao bĕ pơ hơdôm jơlan prŏng gah rơngiao kơ plei laih anŭn pơ anih hơmâo ƀiă 
mơnuih dŏ, pơtrŭt pơđu̱r bĕ ƀing hlơi pô ih bưp, brơi ƀing gơñu rai, tui anŭn 
sang kâo či bă hăng mơnuih yơh. 

24Kâo laĭ kơ ih, ƀu hơmâo hlơi pô ôh amăng ƀing mơnuih kâo jak iâu hlâo laih 
či dưi ƀơ̆ng djơ̆ gơnam ƀơ̆ng huă kâo!’ ” 

Mơta Bruă Khŏm Ngă Kiăng Dưi Jing Ding Kơna Yêsu 
(Mathiơ 10:37, 38) 

25Hlak anŭn, hơmâo lu mơnuih kiaŏ tui Yêsu, tui anŭn Ñu wir glaĭ hăng laĭ kơ 
ƀing gơñu tui anai, 

26“Tơdah hlơi pô đuaĭ tui Kâo, ñu khŏm yap Kâo jing yom pơphan hloh amăng 
tơlơi hơdip ñu. Ñu khŏm khăp kơ Kâo hloh kơ amĭ ama ñu, ană bơnai ñu laih 
anŭn hloh kơ ƀing ayŏng adơi, amai adơi ñu. Sĭt yơh, ñu khŏm yap Kâo yom 

pơphan hloh kơ tơlơi hơdip ñu pô yơh. Tơdah ñu ƀu ngă tui anŭn ôh, ñu ƀu dưi 
jing hĭ ding kơna Kâo ôh. 

27Hlơi pô ƀu glăm mă ôh kơyâo bơrơkal pơsăn drơi ñu pô laih anŭn đuaĭ tui 
Kâo, ñu anŭn kŏn dưi jing hĭ ding kơna Kâo lơi. 

28“Tơdah sa čô amăng ƀing gih kiăng kơ ma̱n pơdơ̆ng đĭ sa boh sang kơtŭm, 
hơget tơlơi ñu či ngă lĕ? Blung hlâo ñu či dŏ be̱r yap lăng kơ tơlơi pơhoăč yơh 
kiăng kơ thâo ñu hơmâo djŏp mơ̆n thâo, kiăng kơ dưi pơgiŏng hĭ sang anŭn. 

29Kơđai glaĭ, tơdah ñu ƀu yap lăng hlâo ôh, tơdang ñu hơmâo pơdơ̆ng laih atur 
sang anŭn samơ̆ ƀu dưi pơgiŏng hĭ ôh sang anŭn, tơl anŭn abih bang ƀing hlơi 
pô ƀuh ñu ƀu dưi pơgiŏng hĭ ôh, ƀing gơñu či pơhiăp djik djak kơ ñu tui anai 
yơh, 

30‘Mơnuih anai čơdơ̆ng ma̱n pơdơ̆ng laih sang, samơ̆ ñu ƀu dưi pơgiŏng hĭ ôh.’ 

31“Ƀôdah tơdah hơmâo pơtao pă kiăng kơ nao pơblah hăng pơtao pơkŏn, hơget 
tơlơi ñu či ngă lĕ? Blung hlâo ñu či dŏ be̱r pơmĭn črong sai lăng yơh, ñu hơmâo 
sa-rơbăn čô ling tơhan dưi nao pơblah mơ̆n thâo hăng pơtao hơmâo dua-rơbăn 
čô ling tơhan. 

32Samơ̆ tơdah ñu pơmĭn ƀu dưi ôh, tơdang pô pơtao adih ăt dŏ mơ̆ng ataih, ñu 
či pơkiaŏ nao pô khua pơala ñu kiăng kơ pơhiăp pơrơno̱m glaĭ yơh. 

33“Tui anŭn, hlơi pô amăng ƀing gih ƀu hơngah lui hĭ ôh abih bang tơlơi ñu 
hơmâo, ñu anŭn ƀu dưi jing ding kơna kâo ôh.” 

Hra Rơngiă Ia Mơsĭn 
(Mathiơ 5:13; Markôs 9:50) 

34“Hra jing gơnam ƀơ̆ng hiam yơh, samơ̆ tơdah hra rơngiă hĭ laih tơlơi mơsĭn 
ñu, ƀing ta ƀu dưi ngă brơi kơ hra anŭn jing hĭ mơsĭn glaĭ ôh. 

35Hra anŭn ƀu hơmâo tơlơi tŭ yua kơ lŏn hơma, kŏn hơmâo tơlơi tŭ yua lơi 
kiăng kơ lŭk hrŏm hăng kơmơ̆k. Arăng kơnơ̆ng či glŏm hĭ hra anŭn pơ rơngiao 
đôč yơh. Hlơi pô amăng ƀing gih hơmâo tơngia kiăng kơ hơmư̆, brơi ñu pơđi̱ng 
hơmư̆ bĕ!” 

Luk 15 

Pơhơmutu Kơ Tơlơi Rơngiă Laih Anŭn Hơduah Ƀuh 

(Mathiơ 18:12-14) 

1Hơmâo sa wơ̆t, ƀing ring jia laih anŭn ƀing mơnuih soh sat pơkŏn rai jĕ pơ 
Yêsu kiăng kơ hơmư̆ tơlơi Yêsu pơtô laĭ. 

2Samơ̆ hơmâo ƀing khua Pharisai laih anŭn ƀing nai pơtô pơhiăp brŏk hăng 
tơdruă gơñu kơ Yêsu tui anai, “Pô anai tŭ ju̱m ƀing soh sat laih anŭn ăt ƀơ̆ng 
huă hăng ƀing soh anŭn mơ̆n.” 

Triu Rơngiă 

3Tui anŭn yơh, Yêsu ruai kơ ƀing khua anŭn tơlơi pơhơmutu anai, 

4“Tơdah sa čô amăng ƀing gih hơmâo sa-rơtuh drơi triu, laih anŭn ñu ƀuh sa 
drơi amăng tơpul triu anŭn rơngiă hĭ, hơget tơlơi ñu či ngă lĕ? Ñu či lui glaĭ 
duapănpluh-duapăn drơi anŭn amăng đang rơ̆k kiăng kơ hyu hơduah triu 
rơngiă anŭn tơl ñu hơduah ƀuh glaĭ yơh. 

5Tơdang ñu hơduah ƀuh laih, ñu či mă đua triu anŭn ƀơi bra ñu laih anŭn hơ̆k 
mơak ba glaĭ pơ tơpul triu yơh. 

6Laih anŭn tơdang ñu glaĭ truh pơ sang, ñu či iâu rai ƀing gơyut gơyâo ñu, ƀing 
mơnuih re̱ng gah ñu laih anŭn laĭ hăng ƀing gơ̆ tui anai, ‘Hơ̆k mơak bĕ hăng kâo, 
yuakơ kâo hơmâo hơduah ƀuh laih triu kâo rơngiă anŭn.’ 

7“Ăt tui anŭn mơ̆n, Kâo laĭ kơ ƀing gih thâo, či hơmâo tơlơi hơ̆k mơak biă mă 
amăng adai adih kơ sa čô mơnuih soh thâo kơhma̱l hĭ tơlơi soh ñu pô, hloh kơ 
duapănpluh-duapăn čô mơnuih pơmĭn gơñu pô jing tơpă hơnơ̆ng, jing ƀing ƀu 
kiăng kơhma̱l ôh tơlơi soh. 

Prăk Amrăk Rơngiă 

8“Ƀôdah tơdah hơmâo sa čô đah kơmơi hơmâo pluh prăk amrăk, tơdah ñu 
rơngiă hĭ sa prăk, hơget tơlơi ñu či ngă lĕ? Ñu či čuh apui kơđen hăng kih sang 
kiăng kơ hơduah nanao yơh tơl ñu či hơduah ƀuh glaĭ prăk rơngiă anŭn. 

9Tơdang ñu hơduah ƀuh laih, ñu či iâu rai ƀing gơyut gơyâo ñu wơ̆t hăng ƀing 
mơnuih re̱ng gah ñu hăng laĭ tui anai, ‘Hơ̆k mơak bĕ hăng kâo, yuakơ kâo 
hơduah ƀuh laih prăk kâo hơmâo rơngiă anŭn.’ 

10“Ăt tui anŭn mơ̆n, Kâo laĭ kơ ƀing gih thâo, Ơi Adai wơ̆t hăng ƀing ling jang 
hiam Ñu mơak biă mă yơh, yuakơ hơmâo sa čô mơnuih soh kơhma̱l hĭ tơlơi soh 
ñu pô.” 

Ană Đah Rơkơi Rơngiă 

11Giŏng anŭn, Yêsu ruai dơ̆ng, “Sa čô mơnuih hơmâo dua čô ană đah rơkơi. 

12Pô adơi laĭ hăng ama ñu tui anai, ‘Ơ Ama ăh, pơpha brơi kơ kâo ră anai bĕ 
hơdôm kŏng ngăn dram gơnam lŏm kơ kâo.’ Tui anŭn yơh, ama gơñu pơpha 
brơi dram gơnam kŏng ngăn kơ dua ayŏng adơi gơñu mơtam yơh. 

13“Ƀu sui hrơi ôh tơdơi kơ anŭn, pô adơi sĭ hĭ abih dram gơnam kŏng ngăn ñu 
laih anŭn djă̱ ba abih bang prăk ñu hơmâo hăng nao pơ sa boh lŏn čar ataih. 
Amăng lŏn čar anŭn yơh, ñu hơdip săk sai pơhoăč hĭ prăk dram gơnam kŏng 
ngăn ñu. 

14Tơdơi kơ ñu hơmâo pơhoăč hĭ abih laih prăk dram gơnam kŏng ngăn ñu, 
hơmâo tơlơi ư̆ rơpa prŏng truh amăng lŏn čar anŭn. Giŏng anŭn, ñu čơdơ̆ng 
kơƀah kiăng biă mă yơh. 

15Tui anŭn, ñu pô yơh nao rơkâo mă bruă kơ sa čô ană plei amăng lŏn čar anŭn, 
jing pô hơmâo đang hơma prŏng. Pô ană plei anŭn pơkiaŏ ñu nao pơ đang kiăng 
kơ wai bơbui. 

16Ñu rơpa biă mă tơl ñu pơmĭn kiăng kơ ƀơ̆ng gơnam ƀơ̆ng bơbui ƀơ̆ng, samơ̆ 
ƀu hơmâo hlơi pô pha brơi kơ ñu gơnam ƀơ̆ng hơget gĕt ôh. 

17“Samơ̆ tơdang ñu pô thâo hluh laih kiăng kơ kơhma̱l, ñu pơmĭn amăng pran 
jua ñu tui anai, ‘Hơmâo lu biă mă yơh ƀing mă bruă apăh kơ ama kâo hơmâo 
djŏp gơnam ƀơ̆ng kiăng kơ ƀơ̆ng, samơ̆ kâo anai či djai hĭ yơh yuakơ rơpa đơi! 

18Kâo či tơgŭ glaĭ pơ ama kâo laih anŭn laĭ hăng ñu tui anai: Ơ Ama ăh, kâo 
hơmâo ngă soh laih pơkơdơ̆ng glaĭ hăng Ơi Adai laih anŭn hăng ih mơ̆n. 

19Kâo ƀu năng lăp jing ană ih dơ̆ng tah, rơkâo kơ ih yap bĕ kâo hrup hăng sa čô 
amăng ƀing ding kơna mă bruă ih apăh anŭn.’ 

20Tui anŭn, ñu tơgŭ wơ̆t glaĭ pơ ama ñu mơtam yơh.” “Samơ̆ tơdang ñu ăt dŏ 
rơbat mơ̆ng ataih, ama ñu ƀuh ñu laih anŭn glưh pran jua pap kơ ñu. Ama ñu 
đuaĭ tơbiă nao čơkă kuar mă ñu laih anŭn čum ju̱m ñu. 

21“Laih anŭn pô adơi laĭ hăng ama ñu tui anai, ‘Ơ Ama ăh, kâo hơmâo ngă soh 
laih pơkơdơ̆ng glaĭ hăng Ơi Adai laih anŭn hăng ih. Kâo ƀu năng lăp kiăng kơ ih 
yap kâo jing ană ih dơ̆ng tah.’ 

22Samơ̆ ama ñu pơđar kơ ƀing ding kơna ñu tui anai, ‘Ba rai tañ bĕ ao phyung 
hiam hloh laih anŭn hơô brơi kơ ñu; čut brơi bĕ rơbưn ƀơi čơđe̱ng tơngan ñu 
laih anŭn čut brơi bĕ tơkhŏ ƀơi plă̱ tơkai ñu kiăng kơ pơpŭ pơyom kơ ñu. 

23Nao mă čuh bĕ ană rơmô rơmŏng rong pioh kơ tơlơi ƀơ̆ng huă prŏng laih 
anŭn pơkra bĕ gơnam ƀơ̆ng, giŏng anŭn brơi kơ ƀing ta ƀơ̆ng huă bĕ laih anŭn 
mơak mơai, 

24yuakơ ană kâo anai hrup hăng djai laih, samơ̆ ñu hơdip glaĭ dơ̆ng; ñu hrup 
hăng rơngiă laih, samơ̆ kâo hơduah ƀuh glaĭ ñu dơ̆ng.’ Tơdang ƀing gơñu pơkra 
laih abih bang gơnam ƀơ̆ng anŭn, ƀing gơñu čơdơ̆ng ƀơ̆ng huă mơak mơai yơh.” 

25“Tơdang anŭn pô ayŏng hlak mă bruă pơ hơma, samơ̆ tơdang ñu glaĭ jĕ truh 
pơ sang, ñu hơmư̆ dơnai ayŭ pĕ go̱ng tong čing gring suang. 

26Ñu iâu rai sa čô amăng ƀing ding kơna laih anŭn tơña kơ hơget tơlơi truh 
anŭn. 

27Pô ding kơna anŭn laĭ glaĭ, ‘Adơi ih hơmâo glaĭ laih, tui anŭn ama ih hơmâo 
čuh laih ană rơmô rơmŏng rong pioh anŭn, yuakơ ƀuh gơ̆ glaĭ rơnŭk rơnua 
hiam drơi jan.’ 

28“Tui anŭn, ayŏng ñu hil biă mă hơngah ƀu kiăng mŭt amăng sang ôh. Ama ñu 
tơbiă hăng pơđu̱r ñu kiăng kơ mŭt amăng sang, 

29samơ̆ ñu laĭ glaĭ kơ ama ñu tui anai, ‘Anai nê, kâo mă bruă kơ ih sui thŭn laih 
yơh, laih anŭn kâo ƀu hơmâo ôh sa wơ̆t pơkơdơ̆ng glaĭ hăng hơdôm tơlơi ih 
pơđar, samơ̆ ih ƀu brơi ôh kơ kâo kơnơ̆ng sa drơi ană bơbe đôč kiăng čuh ƀơ̆ng 
mơak mơai hăng ƀing gơyut gơyâo kâo. 

30Samơ̆ tơdang ană ih anŭn wơ̆t glaĭ, jing pô hơmâo pơrơngiă hĭ laih abih bang 
dram gơnam kŏng ngăn ih hăng ƀing đah kơmơi rĭh, ih čuh ană rơmô rơmŏng 
anŭn pơpŭ pơyom kơ ñu.’ 

31“Ama ñu laĭ glaĭ kơ ñu tui anai, ‘Ơ ană ăh, ih dŏ hăng kâo nanao, abih bang 
dram gơnam kŏng ngăn kâo hơmâo jing lŏm kơ ih soh sel yơh. 

32Samơ̆ brơi kơ ƀing ta ƀơ̆ng huă mơak mơai bĕ, yuakơ adơi ih hrup hăng djai 
laih, samơ̆ ñu hơdip glaĭ dơ̆ng; ñu hrup hăng rơngiă laih, samơ̆ hơduah ƀuh glaĭ 
dơ̆ng.’ ” 

Luk 16 

Sa Čô Khua Ding Kơna Gai Bruă Ƀu Tơpă 

1Yêsu ăt pơhiăp tơlơi pơhơmutu anai hăng ƀing ding kơna Ñu, “Sa pô pơdrŏng 
anŭn hơmâo sa čô khua ding kơna gai bruă, arăng nao phŏng pơ pô pơdrŏng 
anŭn kơ bruă pô khua ding kơna anai hơmâo pơhoăč hĭ laih đôč đač dram 
gơnam ñu. 

2Tui anŭn, pô pơdrŏng anŭn iâu rai pô khua ding kơna anŭn hăng laĭ, ‘Djơ̆ mơ̆ 
hă, tơlơi arăng hơmâo phŏng laih kơ ih kar hăng anŭn? Yap čih glaĭ bĕ kơ kâo 
abih bang tơlơi gai bruă ih hơmâo mă tŭ laih anŭn pơhoăč hĭ laih, yuakơ ih ƀu 
năng lăp ngă pô khua ding kơna gai bruă dơ̆ng tah.’ 

3“Pô khua ding kơna anŭn pơmĭn amăng pran jua ñu pô tui anai, ‘Hơget tơlơi 
kâo či ngă lĕ, yuakơ khua kâo či mă pơđuaĭ hĭ tơlơi gai bruă kâo? Kâo ƀu anăm 
ôh tơdah kâo ngă hơma laih anŭn kâo či mlâo hyâo biă mă yơh tơdah kâo nao 
rơkâo da̱n. 

4Sĭt yơh, kâo thâo laih hơget tơlơi kâo či ngă, tui anŭn tơdang kâo rơngiă hĭ laih 
bruă kâo anŭn, ƀing arăng dưi tŭ ju̱m kâo amăng sang gơñu yơh.’ 

5“Tui anŭn, pô ding kơna anŭn iâu rai abih bang ƀing mơnuih đo̱m hơnưh kơ 
khua ñu. Ñu tơña kơ pô blung hlâo tui anai, ‘Hơdôm pă ih đo̱m hơnưh kơ khua 
kâo lĕ?’ Gơ̆ laĭ glaĭ, 

6‘Sa-rơtuh kơthŭng ia rơmuă ôliwơ.’ Pô ding kơna anŭn laĭ kơ gơ̆ tui anai, ‘Mă 
bĕ hră hơnưh ih laih anŭn dŏ be̱r čih tañ bĕ tui anai: Rơmapluh kơthŭng.’ 

7“Giŏng anŭn, ñu tơña kơ pô tal dua tui anai, ‘Bơ kơ ih, hơdôm pă ih đo̱m hơnưh 
lĕ?’ Gơ̆ laĭ glaĭ, ‘Sa-rơbâo bai pơdai kơtor.’ Pô ding kơna anŭn laĭ, ‘Mă bĕ hră 

hơnưh ih hăng čih glaĭ tui anai: Sapăn-rơtuh bai.’ Ñu ăt ngă hrup hăng anŭn 
mơ̆n kơ abih bang ƀing đo̱m hơnưh pơkŏn. 

8“Wơ̆t tơdah pô khua ding kơna gai bruă anŭn ƀu jing tơpă ôh, samơ̆ pô khua 
pơdrŏng anŭn bơni kơ ñu yuakơ mơneč ñu ngă anŭn jing rơgơi. Kâo ruai tơlơi 
pơhơmutu anai yuakơ mơnuih mơnam tui hơdră jơlan rơnŭk anai jing rơgơi 
pơđuaĭ bruă hăng tơdruă gơñu pô; amăng tơlơi bruă anŭn, ƀing gơñu rơgơi 
hloh kơ ƀing mơnuih lŏm kơ tơlơi bơngač Ơi Adai yơh. 

9Laih anŭn Kâo laĭ kơ ƀing gih, pha brơi bĕ mŭk dram lŏn tơnah gih kơ ƀing 
kơƀah kiăng, kiăng kơ hơmâo gơyut gơyâo kơ gih pô. Tui anŭn, wơ̆t tơdah mŭk 
dram anŭn abih laih, Ơi Adai či čơkă ju̱m ƀing gih yơh tơdang ƀing gih mŭt 
amăng anih dŏ hlŏng lar. 

10“Hlơi pô tŏng ten amăng bruă anet aneo, ñu ăt či tŏng ten amăng bruă prŏng 
prin mơ̆n, samơ̆ hlơi pô ƀu tơpă hơnơ̆ng ôh amăng bruă anet aneo, ñu ăt kŏn či 
tơpă hơnơ̆ng lơi amăng bruă prŏng prin. 

11Tui anŭn, tơdah ƀing gih ƀu ngă tŏng ten ôh hăng mŭk dram lŏn tơnah amăng 
rơnŭk anai, hiư̆m Ơi Adai či yap kơnăl jao kơ ƀing gih mŭk dram yom pơphan 
sĭt amăng rơnŭk tơdơi adih lĕ? 

12Laih anŭn tơdah ƀing gih ƀu tŏng ten ôh hăng mŭk dram arăng, hiư̆m Ơi Adai 
či brơi kơ ƀing gih mŭk dram gih pô amăng rơnŭk tơdơi adih lĕ?” 

Ƀu Dưi Mă Bruă Kơ Dua Čô Khua 

13“Ƀu hơmâo ding kơna pă ôh dưi mă bruă kơ dua čô khua, yuakơ ñu či pơrơmut 
kơ khua anai laih anŭn khăp kơ khua adih, ƀôdah ñu či pơgop hăng khua anai 
laih anŭn djik djak kơ khua adih yơh. Kar kaĭ mơ̆n, ƀing gih ƀu dưi mă bruă 
kơkuh pơpŭ kơ Khua Yang Ơi Adai laih anŭn kơ yang mŭk dram lŏn tơnah ôh.” 

Dêh čar Ơi Adai Laih Anŭn Tơlơi Juăt Đưm 
(Mathiơ 11:12, 13; 5:31, 32; Markôs 10:11, 12) 

14Tơdang ƀing khua Pharisai, jing ƀing hưp ham kơ prăk mah, hơmư̆ tơlơi Yêsu 
pơtô laĭ anŭn, ƀing gơñu klao djik djak kơ Yêsu yơh. 

15Yêsu laĭ kơ ƀing gơñu tui anai, “Ƀing gih gir pơrơđah gih pô jing mơnuih tơpă 
hơnơ̆ng ƀơi anăp mơnuih, samơ̆ Ơi Adai thâo krăn laih pran jua sat ƀai gih. 
Hơmâo lu tơlơi mơnơ̆ng mơnuih mơnam pơmĭn anŭn jing yom pơphan, samơ̆ 
Ơi Adai yap anŭn jing tơlơi mơnơ̆ng hơƀak drak ƀơi anăp Ñu.” 

Tơlơi Juăt Môseh Ăt Hơmâo Tơlơi Dưi 

16Yêsu pơhiăp dơ̆ng tui anai, “Tơlơi Juăt Môseh laih anŭn boh hiăp ƀing pô 
pơala jing hră ƀing ta hơmâo kiăng kơ thâo tơlơi Ơi Adai hơduah kiăng amăng 
tơlơi hơdip ta hlŏng truh pơ rơnŭk Yôhan jing pô ngă baptem yơh. Samơ̆ 
čơdơ̆ng mơ̆ng rơnŭk Yôhan anŭn yơh, Kâo hăng ƀing ding kơna Kâo hyu pơtô 
pơblang Tơlơi Pơthâo Hiam kơ mơnuih mơnam dưi jing ană plei Dêh Čar Ơi 
Adai, laih anŭn hơmâo lu mơnuih biă mă gir pơko ̆  pơjing Dêh Čar anŭn hăng 
tơlơi tơgŭ pơkơdơ̆ng glaĭ. 

17Wơ̆t tơdah lŏn rai adai răm, samơ̆ sa gru tuĕk amăng hră Tơlơi Juăt ƀu či 
rơngiă hĭ ôh tơlơi dưi yom kơ tơlơi hơdip ta. 

18“Hơmutu hlơi pô lui hĭ bơnai ñu laih anŭn nao dŏ bơnai pơkŏn, ñu anŭn jing 
pô soh klĕ pyu yơh. Hlơi pô dŏ kơ bơnai arăng pơlui hĭ anŭn, ñu anŭn ăt jing pô 
soh klĕ pyu mơ̆n.” 

Mơnuih Pơdrŏng Hăng Lazaros 

19Yêsu pơtô dơ̆ng tui anai, “Hơmâo sa čô mơnuih pơdrŏng, buh sum ao pơmă 
mơla̱ng ƀlĭ hiam biă mă laih anŭn ñu ƀơ̆ng mơñum jơna̱p hrăp rĭm hrơi. 

20Laih anŭn ăt hơmâo mơ̆n sa čô mơnuih rơkâo da̱n anăn gơ̆ Lazaros, arăng juăt 
pioh gơ̆ ƀơi amăng ja̱ng sang pô pơdrŏng anŭn. Drơi jan gơ̆ le̱ng kơ bă hăng 
mruih mrok soh sel. 

21Gơ̆ kiăng biă mă yơh ƀơ̆ng aru gơnam ƀơ̆ng rơbeh mơ̆ng kơƀa̱ng pô pơdrŏng 
anŭn. Răm hloh kơ anŭn dơ̆ng, hơdôm asâo yơh rai liah nanao ƀơi rơka gơ̆. 

22“Tơdơi ƀiă kơ anŭn, pô rơkâo da̱n anŭn djai hĭ laih anŭn ƀing ling jang ba ñu 
nao pơ anih hiam klă dŏ hrŏm hăng Abraham. Tơdơi kơ anŭn, pô pơdrŏng ăt 
djai mơ̆n giŏng anŭn arăng dơ̱r ñu. 

23Tơdang pô pơdrŏng dŏ tơnap tap amăng war apui, ñu angak đĭ mơta pơ adai 
ƀuh Abraham pơ anih ataih biă mă hrŏm hăng Lazaros dŏ jĕ ƀơi djeo ñu mơ̆n. 

24Tui anŭn, pô pơdrŏng anŭn rơkâo tui anai, ‘Ơ ơi adon Abraham hơi, pap 
mơñai kơ kâo đa! Rơkâo kơ ih pơkiaŏ bĕ kơ Lazaros añrŭ rơjŭng čơđe̱ng tơngan 
ñu amăng ia kiăng kơ rai pơrơiêŭ brơi jơlah kâo đa, yuakơ kâo tơnap ruă đơi 
yơh amăng apui anai.’ 

25“Samơ̆ Abraham laĭ glaĭ, ‘Ơ dăm, hơdơr glaĭ bĕ, tơdang ih dŏ hơdip ƀơi lŏn 
tơnah, ih hơmâo mă tŭ laih tơlơi hơdip mơak jơna̱p, samơ̆ tơdang anŭn Lazaros 
hơmâo mă tŭ laih tơlơi hơdip tơnap tap. Hơnŭn yơh ră anai, ñu dưi dŏ amăng 
tơlơi pơjuh alum, samơ̆ ih pô dŏ amăng tơlơi ruă tơnap prŏng yơh. 

26Hloh kơ anŭn dơ̆ng, anih kơplăh wăh ƀing gơmơi hăng ih hơmâo sa hlung 
prŏng dơlăm biă mă. Tui anŭn, tơdah hơmâo hlơi pô kiăng găn nao mơ̆ng anih 
gơmơi anai truh pơ anih ih adih ƀôdah mơ̆ng anih ih adih truh pơ anih gơmơi 
anai, ñu anŭn ƀu dưi găn ôh.’ 

27“Giŏng anŭn, pô pơdrŏng anŭn laĭ glaĭ, ‘Ơ ơi ăh, kâo kwưh kơ ih biă mă, rơkâo 
kơ ih pơkiaŏ bĕ kơ Lazaros nao pơ sang anŏ ama kâo, 

28yuakơ kâo ăt dŏ hơmâo mơ̆n rơma čô ayŏng adơi dŏ hơdip. Rơkâo kơ ih brơi 
Lazaros pơkơđiăng hĭ ƀing gơñu kiăng kơ kơhma̱l, tui anŭn ƀing gơñu ƀu či le ̆  
truh pơ anih pơkơhma̱l tơnap tap anai ôh.’ 

29“Samơ̆ Abraham laĭ glaĭ kơ pô pơdrŏng anŭn tui anai, ‘Ƀing gơñu hơmâo laih 
hơdôm hră boh hiăp Môseh laih anŭn boh hiăp ƀing pô pơala đưm hlâo adih 

pơkơđiăng kơ ƀing gơñu, tui anŭn brơi kơ ƀing gơñu hơmư̆ tui bĕ hơdôm boh 
hiăp anŭn!’ 

30“Pô pơdrŏng laĭ glaĭ tui anai, ‘Ơ ơh, Ơ ơi Abraham ăh, samơ̆ tơdah hơmâo sa 
čô mơnuih hơdip glaĭ mơ̆ng mơnuih djai nao pơtô boh hiăp Ơi Adai kơ ƀing 
gơñu, anŭn kăh ƀing gơñu či kơhma̱l hĭ tơlơi soh.’ 

31“Giŏng anŭn, Abraham laĭ glaĭ kơ ñu tui anai, ‘Tơdah ƀing gơñu ƀu hơmư̆ tui 
ôh boh hiăp Môseh laih anŭn boh hiăp ƀing pô pơala đưm hlâo adih, ƀing gơñu 
ăt ƀu či gưt tui mơ̆n boh hiăp mơ̆ng mơnuih wơ̆t tơdah mơnuih anŭn hơdip glaĭ 
laih mơ̆ng mơnuih djai.’ ” 

Luk 17 

Tơlơi Plư Pơlê̆ Laih Anŭn Tơlơi Pap Brơi 

(Mathiơ 18:6, 7, 21, 22; Markôs 9:42) 

1Yêsu laĭ hăng ƀing ding kơna Ñu tui anai, “Sĭt či hơmâo lu tơlơi plư yơh ngă kơ 
mơnuih ngă soh, samơ̆ răm ƀăm yơh kơ pô plư ngă brơi kơ arăng ngă soh. 

2Hiam hloh kơ ñu anŭn tơdah arăng akă sa boh rơsŭng pơtâo prŏng ƀơi tơkuai 
ñu laih anŭn glŏm trŭn hĭ ñu amăng ia rơsĭ yơh hlâo kơ ñu hơmâo plư pơle ̆  hĭ 
laih sa čô amăng ƀing đaŏ kơ Kâo anai ngă soh. Tui anŭn, gih pô khŏm răng bĕ! 

3“Tơdah ayŏng adơi gih pơsoh hĭ ƀing gih, brơi kơ ƀing gih ƀuăh pơtô ñu bĕ. 
Tơdah ñu kơhma̱l laih tơlơi soh, brơi ƀing gih pap brơi kơ ñu bĕ. 

4Tơdah ayŏng adơi gih anŭn pơsoh hĭ ƀing gih tơjuh wơ̆t amăng sa hrơi laih 
anŭn ăt tơjuh wơ̆t mơ̆n ñu rai pơ ƀing gih kơhma̱l laĭ tui anai, ‘Rơkâo ih pap 
brơi kơ kâo đa,’ brơi ƀing gih pap brơi ñu bĕ.” 

Pơkơtang Brơi Tơlơi Đaŏ 

5Ƀing ding kơna pơjao rơkâo kơ Khua Yang tui anai, “Rơkâo kơ Ih djru 
pơkơtang brơi tơlơi đaŏ gơmơi bĕ!” 

6Yêsu laĭ glaĭ tui anai, “Tơdah ƀing gih hơmâo tơlơi đaŏ wơ̆t tơdah anet đơr asar 
añăm hơbơi samơ̆ dưi prŏng đĭ laih anŭn ƀing gih ăt dưi laĭ kơ kơyâo prŏng 
anai, ‘Tơbuč bĕ laih anŭn nao čăt bĕ amăng ia rơsĭ!’ Kơyâo anŭn či gưt kơ ƀing 
gih yơh.” 

Bruă Jao Kơ Ding Kơna 

7“Năng ai sa čô amăng ƀing gih hơmâo sa čô ding kơna nao jik kai hơma ƀôdah 
nao wai triu, tơdang pô ding kơna anŭn glaĭ pơ sang, khua ñu či laĭ kơ gơ̆ tui 
anai hă, ‘Rai dŏ ƀơ̆ng huă pơ anai mơtam bĕ’? 

8Ƀu djơ̆ ôh, ñu či laĭ kơ pô ding kơna anŭn tui anai yơh, ‘Čut hơô bĕ ih pô djơ̆ 
hơnơ̆ng kiăng kơ prap pre laih anŭn yŏng gơnam ƀơ̆ng huă kơ kâo! Tơdơi kơ 
kâo ƀơ̆ng huă giŏng laih, anŭn kăh ih dưi ƀơ̆ng huă.’ 

9Giŏng anŭn, ñu kŏn bơni lơi kơ pô ding kơna anŭn yuakơ tui gưt tơlơi ñu 
hơmâo pơđar laih. 

10Gah kơ ƀing gih ăt kar kaĭ mơ̆n, tơdang ƀing gih ngă giŏng laih abih bang bruă 
Ơi Adai hơmâo pơđar laih kơ ƀing gih, brơi ƀing gih năng laĭ tui anai, ‘Ƀing 
gơmơi kơnơ̆ng jing ding kơna đôč ƀu lăp mă tŭ tơlơi bơni ôh. Ƀing gơmơi 
kơnơ̆ng ngă giŏng hĭ tơlơi Ơi Adai pơđar kơ ƀing gơmơi đôč.’ ” 

Yêsu Pơsuaih Pluh Čô Ruă Phŭng 

11Tơdang Yêsu anăp nao pơ plei prŏng Yerusalaim, Ñu găn nao kơtuai guai 
kwar Samaria hăng kwar Galilê. 

12Tơdang Ñu mŭt nao pơ sa boh plei anŭn, hơmâo pluh čô mơnuih ruă phŭng 
tơbiă nao čơkă Ñu. Ƀing gơñu dŏ mơ̆ng ataih 

13laih anŭn rơkâo kraih kơ Yêsu tui anai, “Ơ Yêsu, Khua hơi, pap mơñai pơsuaih 
brơi kơ ƀing gơmơi đa.” 

14Tơdang Yêsu ƀuh ƀing gơñu, Ñu laĭ kơ ƀing gơñu tui anai, “Nao pơrơđah bĕ 
gih pô kơ ƀing khua ngă yang kiăng kơ thâo krăn ƀing gih suaih laih!” Tui anŭn, 
tơdang ƀing gơñu čơdơ̆ng rơbat nao, ƀing gơñu suaih hĭ mơtam. 

15Tơdang ƀing gơñu ƀuh gơñu pô hơmâo suaih laih, hơmâo sa čô amăng ƀing 
gơñu đôč wơ̆t glaĭ pơ Yêsu laih anŭn bơni hơơč kraih krin kơ Ơi Adai. 

16Ñu bon kơkuh ñu pô ƀơi anăp Yêsu laih anŭn bơni kơ Yêsu. Ñu anŭn jing 
mơnuih Samaria ƀu djơ̆ mơnuih Yehudah ôh kŏn hrup hăng ƀing suaih pơkŏn 
lơi. 

17Yêsu tơña tui anai, “Ƀu djơ̆ pluh čô ôh Kâo hơmâo pơsuaih laih hă? Pơpă 
duapăn čô adih dơ̆ng lĕ? 

18Hiư̆m ƀing gơñu ƀu wơ̆t glaĭ bơni hơơč kơ Ơi Adai lĕ? Kơnơ̆ng sa čô mơnuih 
tuai anai đôč ngă tui anŭn hă?” 

19Tui anŭn, Yêsu laĭ kơ pô anŭn tui anai, “Tơgŭ bĕ laih anŭn nao hiam! Ih hơmâo 
suaih laih yuakơ ih đaŏ kơ Kâo yơh.” 

Yêsu, Jing Ană Mơnuih, Či Trŭn Rai Dơ̆ng 
(Mathiơ 24:23-28, 37-41) 

20Hơmâo sa hrơi, đơđa ƀing Pharisai rai tơña kơ Yêsu kiăng kơ thâo hơbĭn 
rơnŭk Dêh Čar Ơi Adai git gai wai lăng mơnuih mơnam či truh. Yêsu laĭ glaĭ tui 
anai, “Rơnŭk Dêh Čar Ơi Adai git gai wai lăng mơnuih mơnam či truh ƀu djơ̆ tui 
hăng tơlơi ƀing gih thâo kơsem ƀuh pơñen ôh, 

21kŏn djơ̆ tui hăng arăng dưi laĭ tui anai lơi, ‘Rơnŭk Dêh Čar anŭn pơ anai,’ 
ƀôdah ‘Rơnŭk Dêh Čar anŭn pơ adih,’ yuakơ Dêh Čar Ơi Adai truh amăng tŏng 
krah ƀing gih laih.” 

22Giŏng anŭn, Yêsu laĭ hăng ƀing ding kơna Ñu tui anai, “Či hơmâo rơnŭk tơnap 
tap tơdang ƀing gih čang rơmang kiăng kơ mưn tŭ biă mă wơ̆t tơdah kơnơ̆ng 
sa hrơi đôč kiăng dŏ hăng Kâo, jing Ană Mơnuih, samơ̆ gih ƀu či dưi mưn tŭ ôh. 

23Arăng či laĭ hăng ƀing gih kơ tơlơi Kâo, jing Ană Mơnuih, tui anai, ‘Lăng adih, 
Ñu dŏ pơ adih!’ Ƀôdah ‘Lăng anai, Ñu dŏ pơ anai!’ Samơ̆ anăm đaŏ đuaĭ tui ƀing 
gơñu ôh. 

24Kâo laĭ kơ ƀing gih tui anai: Tơdang hrơi Kâo, jing Ană Mơnuih, či wơ̆t glaĭ, 
Kâo či rai hrup hăng kơmlă ƀlĭp ƀlăp pơčrang mơ̆ng rơnuč adai anai truh pơ 
rơnuč adai adih yơh. 

25Samơ̆ hlâo kơ hrơi anŭn truh, Kâo khŏm tŭ ruă nuă lu laih anŭn mơnuih rơnŭk 
anai či hơngah lui hĭ tơlơi Kâo pơtô laĭ yơh. 

26“Hiư̆m pă hơdră jơlan mơnuih mơnam hơmâo ngă ƀai laih amăng rơnŭk Noah 
đưm hlâo adih, ăt hơdră jơlan hrup hăng anŭn mơ̆n mơnuih mơnam či ngă 
amăng rơnŭk Kâo, jing Ană Mơnuih či wơ̆t glaĭ. 

27Hlak amăng rơnŭk đưm anŭn, ƀing gơñu ƀơ̆ng mơñum, ngui ngor, pơdŏ rơkơi 
bơnai nanao, hlŏng truh kơ hrơi Noah hăng sang anŏ ñu mŭt amăng kŏmpăn. 
Giŏng anŭn, ia li̱ng rai lip pơrai hĭ abih bang ƀing gơñu yơh. 

28“Hrơi Kâo trŭn rai dơ̆ng ăt či truh hrup hăng amăng rơnŭk Lot đưm hlâo adih 
mơ̆n tui anai: Mơnuih mơnam či ƀơ̆ng mơñum, sĭ blơi, pla gơnam tăm laih anŭn 
pơdơ̆ng đĭ sang dŏ, jing tơlơi ƀing gơñu juăt ngă. Samơ̆ djơ̆ ƀơi hrơi Lot hăng 
sang anŏ ñu tơbiă đuaĭ hĭ mơ̆ng plei Sedôm, 

29Ơi Adai pơhơjan trŭn apui kơsum mơ̆ng adai hăng čuh pơrai hĭ abih bang ƀing 
gơñu ƀing plei pla anŭn. 

30“Amăng hrơi Kâo, jing Ană Mơnuih, trŭn rai dơ̆ng kiăng kơ pơrơđah Kâo pô, 
ăt či truh hrup hăng anŭn mơ̆n yuakơ mơnuih mơnam ƀu prap pre ôh kơ hrơi 
anŭn. 

31Amăng hrơi anŭn, hlơi pô dŏ pơdơi gah rơngiao kơ sang, anăm mŭt mă dram 
gơnam ñu amăng lăm sang ôh. Ăt kar kaĭ mơ̆n, hlơi pô dŏ pơ đang hơma, anăm 
đuaĭ glaĭ mă hơget gơnam pơ sang ôh hlâo kơ đuaĭ kơdŏp. 

32Pơmĭn glaĭ bĕ tơlơi truh kơ bơnai Lot jing pô hơưi kơ dram gơnam. 

33Hlơi pô gir kiăng răk wai tơlơi hơdip ñu ƀơi lŏn tơnah anai ƀu kiăng đuaĭ tui 
Kâo, ñu anŭn či pơrơngiă hĭ tơlơi hơdip hlŏng lar ñu yơh. Samơ̆ hlơi pô ƀu gir 
răk wai ôh tơlơi hơdip ñu ƀơi lŏn tơnah anai hăng đuaĭ tui Kâo, ñu anŭn či 
hơmâo tơlơi hơdip hlŏng lar yơh. 

34Kâo laĭ kơ ƀing gih, amăng mlam anŭn, jing ƀơi hrơi Kâo či trŭn rai, dua čô či 
đih pĭt amăng sa boh anih: Ơi Adai či mă đĭ hĭ sa čô anai laih anŭn sa čô adih či 
dŏ glaĭ. 

35Dua čô đah kơmơi či dŏ tơ̆p pơdai hrŏm hơbĭt: Ơi Adai či mă đĭ hĭ sa čô anai 
laih anŭn sa čô adih či dŏ glaĭ yơh. 

36Laih anŭn dơ̆ng, dua čô đah rơkơi či dŏ pơ đang hơma mă bruă hrŏm hơbĭt: 
Ơi Adai či mă đĭ hĭ sa čô anai laih anŭn sa čô adih či dŏ glaĭ yơh.” 

37Ƀing ding kơna Yêsu tơña kơ Ñu tui anai, “Ơ Khua ăh, pơpă Ană Mơnuih či 
trŭn rai dơ̆ng lĕ?” Yêsu laĭ glaĭ hăng tơlơi pơrơtưh tui anai, “Pơpă hơmâo drơi 
djai, pơ anŭn yơh khul čim grư̆ či pơƀut glaĭ.” 

Luk 18 

Pơhơmutu Kơ Sa Čô Bơnai Kơmai Rơkâo Nanao 

1Giŏng anŭn, Yêsu ruai hăng ƀing ding kơna Ñu sa tơlơi pơhơmutu kiăng pơtô 
kơ ƀing gơ̆ khŏm anăm tah hơtai ôh, samơ̆ brơi iâu laĭ nanao yơh. 

2Tui anŭn, Ñu ruai, “Amăng sa boh plei anŭn hơmâo sa čô khua phat kơđi ƀu 
huĭ pơpŭ kơ Ơi Adai ôh laih anŭn kŏn pơmĭn ƀlơ̆ng brơi kơ hlơi pô lơi. 

3Ăt amăng plei anŭn mơ̆n hơmâo sa čô bơnai kơmai nao rơkâo ƀơi ñu nanao tui 
anai, ‘Rơkâo ih djru kâo đa, kiăng kơ phat brơi kơđi kâo djơ̆ pơkơdơ̆ng glaĭ hăng 
pô kơtư̆ juă kâo.’ 

4“Hơmâo hơdôm wơ̆t laih khua phat kơđi anŭn hơngah ƀu djru gơ̆ ôh. Samơ̆ 
hơnăl tuč, ñu pơmĭn amăng pran jua ñu pô tui anai, ‘Wơ̆t tơdah kâo ƀu huĭ pơpŭ 
kơ Ơi Adai laih anŭn kŏn pơmĭn ƀlơ̆ng brơi kơ hlơi pô lơi, 

5samơ̆ kâo či djru phat brơi kơđi djơ̆ kơ bơnai kơmai anŭn yơh yuakơ ñu rai 
pơrŭng kâo laih anŭn ƀu sui ôh ñu či pơgleh hĭ kâo biă mă yơh tơdah ñu rơkâo 
kơ kâo nanao kar hăng anŭn.’ ” 

6Giŏng anŭn, Khua Yêsu laĭ dơ̆ng tui anai, “Pơđi̱ng hơmư̆ bĕ kơ tơlơi khua phat 
kơđi ƀu tơpă anŭn pơmĭn! 

7Tơdah ñu ăt djru phat brơi kơđi djơ̆ kơ pô bơnai kơmai anŭn, sĭt Ơi Adai jing 
Pô hiam klă či djru ngă brơi tơlơi tơpă hơnơ̆ng lu hloh yơh kơ ƀing hlơi pô Ñu 
hơmâo ruah mă laih, jing ƀing kwưh rơkâo kơ Ñu hrơi mlam. Ñu ƀu či akaih ôh 
djru phat brơi kơđi djơ̆ kơ ƀing gơ̆ yơh. 

8Kâo laĭ kơ ƀing gih, Ơi Adai či djru ngă brơi kơ ƀing gơ̆ tañ biă mă yơh. Samơ̆ 
tơdang Kâo, jing Ană Mơnuih, či trŭn rai dơ̆ng, či hơmâo lu mơnuih đaŏ kơnang 
kơ Kâo mơ̆n hă?” 

Pô Pharisai Hăng Pô Ring Jia Iâu Laĭ 

9Đơđa amăng ƀing mơnuih hlak dŏ hơmư̆ Yêsu pơtô pơmĭn hơdôm bruă mơnuă 
gơñu pô yơh dưi ngă kơ Ơi Adai yap ƀing gơñu jing mơnuih tơpă hơnơ̆ng, laih 
anŭn ƀing gơñu ăt pơmĭn gơñu pô yơh jing yom tơpă hloh kơ ƀing mơnuih 
pơkŏn. Tui anŭn, Yêsu ruai kơ tơlơi pơhơmutu anai, 

10“Hơmâo dua čô mơnuih nao pơ sang yang kiăng iâu laĭ: Pô anai jing pô 
Pharisai laih anŭn pô adih jing pô ring jia. 

11Pô Pharisai tơgŭ iâu laĭ bơni kơ ñu pô tui anai, ‘Ơ Ơi Adai ăh, kâo bơni kơ Ih 
laih anŭn kâo ƀu djơ̆ sat ƀai hrup hăng ƀing mơnuih pơkŏn ôh. Ƀing gơñu jing 
ƀing plŏm ƀlŏr, ƀing pơčeh pơƀlŏr laih anŭn ƀing klĕ pyu soh sel. Kâo ăt bơni 
kơ Ih, kâo kŏn djơ̆ sat ƀai hrup hăng pô ring jia anai lơi. 

12Kâo kŏm ƀơ̆ng huă dua wơ̆t amăng sa hrơi kŏm kiăng kơkuh pơpŭ kơ Ih laih 
anŭn kâo ăt pơyơr kơ Ih mơ̆n sa črăn amăng pluh abih bang gơnam kâo hơmâo.’ 

13“Samơ̆ pô ring jia dŏ dơ̆ng pơ ataih ƀiă mơ̆ng mơnuih pơkŏn, ƀu khĭn angak 
đĭ ƀo ̆  mơta pơ adai ôh. Ñu tŭk ƀơi tơda ñu hăng laĭ tui anai, ‘Ơ Ơi Adai ăh, rơkâo 
Ih pap brơi kơ kâo đa, yuakơ kâo jing mơnuih soh sat.’ 

14“Kâo laĭ kơ ƀing gih, pô ring jia anŭn yơh Ơi Adai yap jing mơnuih tơpă 
hơnơ̆ng hloh kơ pô Pharisai adih. Kâo laĭ tui anŭn yuakơ hlơi pô pơang ñu pô 
Ơi Adai či ngă kơ ñu luă gŭ hĭ yơh, samơ̆ hlơi pô luă gŭ ñu pô Ơi Adai či pơang 
ñu yơh.” 

Yêsu Bơni Hiam Kơ Ƀing Čơđai 
(Mathiơ 19:13-15; Markôs 10:13-16) 

15Hơmâo ƀing mơnuih ăt ba rai mơ̆n ƀing čơđai pơ Yêsu kiăng kơ Ñu bơni hiam 
kơ ƀing čơđai anŭn. Tơdang ƀing ding kơna Ñu ƀuh tơlơi anŭn, ƀing gơñu ƀuăh 
khă kơ ƀing ba rai anŭn. 

16Samơ̆ Yêsu iâu ƀing čơđai anŭn rai pơ Ñu hăng laĭ kơ ƀing ding kơna Ñu tui 
anai, “Brơi bĕ ƀing čơđai rai pơ Kâo laih anŭn anăm khă hĭ ƀing gơñu ôh, yuakơ 
hlơi pô luă gŭ đaŏ kơnang kơ Ơi Adai hrup hăng čơđai anŭn đaŏ kơnang kơ amĭ 
ama ñu, ƀing gơñu anŭn či hơmâo tơlơi mơnơ̆ng ƀing ană plei amăng Dêh Čar 
Ơi Adai hơmâo yơh. 

17Kâo laĭ hăng ƀing gih sĭt biă mă, hlơi pô ƀu hơmâo ôh kơnuih hrup hăng sa čô 
čơđai tui gưt amĭ ama gơ̆, ñu anŭn ƀu dưi jing ană plei Dêh Čar Ơi Adai anŭn 
ôh.” 

Sa Čô Khua Git Gai Pơdrŏng 
(Mathiơ 19:16-30; Markôs 10:17-31) 

18Hơmâo sa čô khua git gai ƀing pơdrŏng Yehudah rai tơña kơ Yêsu tui anai, “Ơ 
Nai hiam klă ăh, hơget tơlơi kâo khŏm ngă kiăng kơ dưi mă tŭ tơlơi hơdip hlŏng 
lar lĕ?” 

19Yêsu laĭ glaĭ, “Hơget tơlơi ih kiăng laĭ tơdang ih iâu kơ kâo jing Pô hiam klă lĕ? 
Kơnơ̆ng Ơi Adai yơh jing Pô hiam klă sĭt. 

20Ih thâo laih tơlơi juăt Ơi Adai anai: Anăm klĕ pyu, anăm pơdjai mơnuih, anăm 
klĕ dŏp, anăm pơhiăp ngă gơ̆ng jơlan ƀlŏr pleč arăng ôh laih anŭn pơpŭ tui gưt 
nanao bĕ kơ amĭ ama ih.” 



2114 

 

 
© 2013 Jơrai Bible Association. 

  
 

 

21Pô khua anŭn laĭ glaĭ, “Abih bang tơlơi juăt anŭn kâo hơmâo gưt tui laih 
čơdơ̆ng mơ̆ng kâo dŏ čơđai. Hơget tơlơi pơkŏn dơ̆ng kâo khŏm ngă lĕ?” 

22Tơdang Yêsu hơmư̆ tơlơi anŭn, Ñu laĭ glaĭ kơ gơ̆ tui anai, “Ih ăt dŏ kơƀah sa 
mơta tơlơi aka ngă: Abih bang dram gơnam ih hơmâo ih khŏm sĭ hĭ bĕ laih anŭn 
pơpha brơi bĕ kơ ƀing ƀun ƀin rin tơnap, tui anŭn ih či hơmâo tơlơi pơdrŏng 
gah bơngăt yơh pơ adai adih. Tơdơi kơ ih ngă laih tơlơi anŭn, brơi kơ ih rai đuaĭ 
tui kâo bĕ.” 

23Tơdang pô khua anŭn hơmư̆ Yêsu laĭ tui anŭn, ñu čơdơ̆ng rơngot biă mă, 
yuakơ ñu pơdrŏng săh biă mă laih anŭn ƀu kiăng pơpha brơi abih bang dram 
gơnam ñu hơmâo ôh. 

24Yêsu lăng kơ ñu laih anŭn laĭ tui anai, “Tơnap tap biă mă yơh kơ mơnuih 
pơdrŏng dưi jing ană plei Dêh Čar Ơi Adai. 

25Sa drơi aseh samô ƀu dưi mŭt găn amăng jrum anet ôh, kar kaĭ mơ̆n, tơnap 
biă mă yơh kơ sa čô mơnuih pơdrŏng kiăng kơ dưi jing ană plei Dêh Čar Ơi 
Adai.” 

26Ƀing mơnuih dŏ jum dar Yêsu hơmư̆ Ñu laĭ tơlơi anŭn, tui anŭn ƀing gơñu 
tơña tui anai, “Tơdah ƀing pơdrŏng ƀu dưi klaih ôh, tui anŭn hlơi pô dưi klaih 
lĕ?” 

27Yêsu laĭ glaĭ, “Mơnuih mơnam ƀu dưi pơklaih hĭ gơñu pô ôh, samơ̆ Ơi Adai 
yơh dưi pơklaih brơi.” 

28Pêtrôs laĭ, “Bơ kơ ƀing gơmơi jing ƀing ding kơna Ih, ƀing gơmơi hơmâo lui 
hĭ laih abih bang dram gơnam kiăng kơ đuaĭ tui Ih.” 

29Yêsu laĭ kơ ƀing gơñu tui anai, “Kâo laĭ hăng ƀing gih sĭt biă mă, Ơi Adai či brơi 
tơlơi bơni kơ hlơi pô yap tơlơi kiăng kơñăm kơ bruă amăng Dêh Čar Ơi Adai 
jing yom hloh kơ pưk sang, ană bơnai, ayŏng adơi, amĭ ama. 

30Ñu či tŭ mă glaĭ abih bang tơlơi mơnơ̆ng anŭn lu hloh amăng rơnŭk hơdip 
anai, wơ̆t hăng tơlơi hơdip amăng rơnŭk tơdơi, jing tơlơi hơdip hlŏng lar yơh.” 

Tal Klâo Yêsu Laĭ Hlâo Kơ Tơlơi Ruă Nuă Hăng Tơlơi Djai Ñu 
(Mathiơ 20:17-19; Markôs 10:32-34) 

31Giŏng anŭn, Yêsu iâu pluh-dua čô ding kơna pơjao Ñu nao hơjăn hăng Ñu, tui 
anŭn Ñu dưi pơhiăp hơjăn hăng ƀing gơ̆. Ñu laĭ hăng ƀing gơ̆ tui anai, “Hơmư̆ 
pơñen bĕ, ƀing ta či anăp nao pơ plei prŏng Yerusalaim. Tơdang ƀing ta truh pơ 
anŭn, abih bang tơlơi ƀing pô pơala hơmâo čih lui hlâo laih kơ Kâo, jing Ană 
Mơnuih, či krep truh yơh. 

32Đơđa ƀing mơnuih amăng plei prŏng Yerusalaim či mă jao lui hĭ Kâo dŏ gah 
yŭ tơlơi dưi ƀing mơnuih Tuai, jing ƀing ƀu djơ̆ ƀing Yehudah ôh. Ƀing Tuai 
anŭn yơh či djik djak mưč mač kơ Kâo, pơmlâo hĭ Kâo, kơčŭh ia bah kơ Kâo. 

33Giŏng kơ ƀing gơñu taih ama̱ng laih Kâo, ƀing gơñu pơdjai hĭ Kâo yơh. Samơ̆ 
ƀơi hrơi tal klâo, Ơi Adai či pơhơdip glaĭ hĭ Kâo dơ̆ng mơ̆ng mơnuih djai yơh.” 

34Samơ̆ ƀing ding kơna Ñu ƀu thâo hluh hơget gĕt ôh kơ tơlơi Yêsu pơhiăp anŭn, 
yuakơ boh pia tơlơi Ñu pơhiăp anŭn ƀing gơñu aka thâo ôh laih anŭn ăt kŏn 
hluh lơi hơget tơlơi Yêsu kiăng kơ laĭ. 

Pô Bum Mơta Pơ Plei Yerêhô Dưi Suaih 
(Mathiơ 20:29-34; Markôs 10:46-52) 

35Tơdang Yêsu hăng ƀing nao hrŏm hăng Ñu jĕ truh pơ plei Yerêhô, hơmâo sa 
čô mơnuih bum mơta dŏ rơkâo dan ƀơi akiăng jơlan. 

36Tơdang pô bum anŭn hơmư̆ dơnai ƀing mơnuih lu rơbat găn nao pơ anŭn, ñu 
tơña kơ arăng kiăng kơ thâo hơget tơlơi truh. 

37Arăng laĭ glaĭ kơ ñu tui anai, “Yêsu, mơnuih mơ̆ng plei Nazaret hlak rơbat găn 
rai pơ anai.” 

38Tui anŭn, pô bum anŭn ur kraih tui anai, “Ơ Yêsu, ană tơčô pơtao Dawid hơi, 
pap mơñai brơi kơ kâo đa!” 

39Hơmâo ƀing mơnuih rơbat hlâo kơ Yêsu pơglŏh khă hĭ pô bum anŭn kiăng kơ 
gơ̆ dŏ rơiăt, samơ̆ gơ̆ ur kraih hloh dơ̆ng tui anai, “Ơ ană tơčô pơtao Dawid hơi, 
rơkâo Ih pap mơñai kơ kâo đa!” 

40Yêsu dơ̆ng glaĭ laih anŭn brơi arăng ba rai pô bum anŭn pơ Ñu. Tơdang gơ̆ rai 
jĕ laih, Yêsu tơña tui anai, “Hơget tơlơi ih kiăng kâo ngă brơi kơ ih lĕ?” 

41Gơ̆ laĭ glaĭ, “Ơ Khua ăh, kâo kiăng kơ dưi ƀuh.” 

42Yêsu laĭ kơ gơ̆ tui anai, “Dưi ƀuh bĕ! Ơi Adai pơsuaih laih ih yuakơ ih đaŏ kơ 
Kâo.” 

43Ƀơi mông anŭn mơtam, gơ̆ dưi ƀuh rơđah, bơni hơơč kơ Ơi Adai laih anŭn 
đuaĭ tui Yêsu. Tơdang abih bang mơnuih ƀuh tơlơi truh anŭn, ƀing gơñu ăt bơni 
hơơč kơ Ơi Adai yơh. 

Luk 19 

Khua Ring Jia Zakkhaios Dưi Klaih 

1Giŏng anŭn, Yêsu truh pơ plei Yerêhô laih anŭn čơdơ̆ng rơbat găn amăng plei 
anŭn. 

2Amăng plei anŭn hơmâo sa čô khua ring jia anăn ñu Zakkhaios laih anŭn ñu ăt 
pơdrŏng săh biă mă mơ̆n. 

3Ñu gir kiăng kơ ƀuh Yêsu biă mă, samơ̆ ñu ƀu dưi ƀuh ôh, yuakơ ñu jing mơnuih 
be̱r laih anŭn mơnuih lu dŏ jum dar Yêsu. 

4Tui anŭn, ñu đuaĭ nao hlâo kơ Yêsu laih anŭn đĭ ƀơi phŭn kơyâo hra prŏng 
kiăng kơ lăng Yêsu, yuakơ ñu thâo Yêsu či găn nao ƀơi jơlan anŭn. 

5Tơdang Yêsu truh pơ anih kơyâo Zakkhaios đĭ anŭn, Ñu angak mơta lăng đĭ 
hăng laĭ, “Ơ Zakkhaios, trŭn tañ mơtam bĕ! Kâo kiăng kơ nao đŏm amăng sang 
ih mơmŏt anai.” 

6Tui anŭn, Zakkhaios trŭn ječ ameč mông anŭn mơtam laih anŭn mơak ju̱m 
Yêsu nao pơ sang ñu. 

7Abih bang ƀing mơnuih lu ƀuh tui anŭn, ƀing gơñu čơdơ̆ng pơhiăp brŏk tui 
anai, “Ñu hơmâo nao laih kiăng kơ mŭt dŏ jing tuai amăng sang mơnuih soh 
anŭn.” 

8Samơ̆ tơdang Yêsu dŏ pơ sang Zakkhaios laih, Zakkhaios tơgŭ dơ̆ng hăng laĭ 
kơ Khua Yang tui anai, “Anai nê, Ơ Khua ăh, ră anai kâo ƀuăn či mă sămkrah 
kŏng ngăn kâo hơmâo kiăng kơ pơpha hĭ kơ ƀing ƀun rin. Hlơi pô kâo hơmâo 
plư pleč laih kiăng kơ mă tŭ gơnam gơ̆, kâo či kla glaĭ pă̱ wơ̆t lu hloh yơh.” 

9Tui anŭn, Yêsu laĭ kơ ñu tui anai, “Hrơi anai Ơi Adai hơmâo pơklaih laih gơ̆ wơ̆t 
hăng sang anŏ gơ̆ mơ̆n, yuakơ mơnuih anai ăt đaŏ kơ Ơi Adai hrup hăng ơi adon 
gơ̆ Abraham đaŏ kơ Ơi Adai mơ̆n. 

10Laih anŭn Kâo, jing Ană Mơnuih, hơmâo rai laih hơduah sem kiăng kơ pơklaih 
ƀing mơnuih soh sat hrup hăng pơklaih khul triu răm rơngiă yơh.” 

Pơhơmutu Kơ Prăk Kăk Mah 
(Mathiơ 25:14-30) 

11Tơdang ƀing mơnuih nao hrŏm hăng Yêsu hlak dŏ hơmư̆ tơlơi Ñu pơtô, ƀing 
gơñu pơmĭn rơnŭk Pô Messiah pơko ̆  pơjing Dêh Čar Ơi Adai ƀơi lŏn tơnah či 
truh mơtam yơh. Tui anŭn, Ñu ruai sa tơlơi pơhơmutu tŏ tui dơ̆ng kơ ƀing gơñu, 
yuakơ Ñu nao jĕ truh laih pơ plei prŏng Yerusalaim. 

12Yêsu ruai tui anai, “Hơmâo sa čô mơnuih yom kơdrưh prap pre či nao pơ sa 
boh lŏn čar ataih biă mă. Ñu nao pơ čar anŭn kiăng kơ tŭ kơ bruă pơtao prŏng 
pơjao ñu jing pơtao kơ lŏn čar ñu pô, giŏng anŭn wơ̆t glaĭ pơ lŏn čar ñu pô yơh. 

13Tui anŭn, ñu iâu rai pluh čô khua gai bruă amăng ƀing ding kơna ñu laih anŭn 
jao brơi kơ rĭm čô ƀing gơñu sa prăk kăk mah. Giŏng anŭn, ñu pơtă tui anai, ‘Yua 
bĕ prăk anai kiăng kơ hơmâo kơmlai truh hrơi kâo wơ̆t glaĭ.’ 

14“Samơ̆ đơđa ƀing ană plei lŏn čar ñu pô anai pơrơmut kơ ñu laih anŭn pơkiaŏ 
ƀing mơnuih pơala gơñu nao laĭ hăng pơtao prŏng tui anai, ‘Ƀing gơmơi ƀu 
kiăng ôh pô anai jing pơtao kơ ƀing gơmơi.’ 

15“Samơ̆ ñu ăt hơmâo tŭ laih mơ̆n bruă pơtao prŏng pơjao ñu jing pơtao laih 
anŭn ñu wơ̆t glaĭ pơ lŏn čar ñu pô yơh. Ñu iâu rai pluh čô ƀing khua ding kơna 
hơmâo jao brơi laih prăk kăk mah anŭn, kiăng kơ thâo hơdôm rĭm čô ƀing gơñu 
hơmâo pơtơbiă rai laih kơmlai. 

16“Pô khua ding kơna tal sa rai pơrơđah hăng khua ñu tui anai, ‘Ơ Khua ăh, kâo 
hơmâo yua laih prăk kăk mah ih jao brơi laih anŭn pơkơmlai hơmâo pluh kăk 
dơ̆ng.’ 

17“Khua ñu laĭ glaĭ tui anai, ‘Ơ ding kơna hiam klă hơi, ih mă bruă hiam biă mă 
yơh! Ih hơmâo tŏng ten laih amăng bruă anet kâo či jao brơi kơ ih wai lăng pluh 
boh plei yơh.’ 

18“Pô khua ding kơna tal dua rai pơrơđah tui anai, ‘Ơ Khua ăh, kâo hơmâo yua 
laih prăk kăk mah ih jao brơi laih anŭn pơkơmlai hơmâo rơma kăk dơ̆ng.’ 

19“Khua ñu laĭ glaĭ tui anai, ‘Tui anŭn, kâo či jao brơi kơ ih wai lăng rơma boh 
plei yơh.’ 

20“Pô khua ding kơna pơkŏn dơ̆ng ăt rai pơrơđah tui anai, ‘Ơ Khua ăh, anai yơh 
jing prăk kăk mah ih. Kâo hơmâo đŭng hĭ laih prăk anŭn amăng bơnăl kiăng kơ 
pơdŏp hĭ. 

21Kâo ngă tui anŭn, yuakơ kâo huĭ kơ ih. Kâo ăt thâo mơ̆n ih jing mơnuih khip 
biă mă laih anŭn ih mă kơmlai mơ̆ng bruă tơnap mơnuih pơkŏn mă bruă.’ 

22“Khua ñu laĭ glaĭ tui anai, ‘Ơ pô ding kơna sat ƀai ăh, kâo či phat kơ ih ƀơi boh 
hiăp ih pô pơrơđah laih kơ kâo anŭn yơh. Ih thâo laih kâo jing mơnuih khip 
tơnap biă mă: Ih laĭ kâo mă kơmlai mơ̆ng bruă tơnap mơnuih pơkŏn mă bruă. 

23Tơdah tơlơi ih pơmĭn anŭn kơ kâo jing djơ̆ biă mă yơh, yua hơget ih ƀu pioh 
ôh prăk kâo pơ ƀing sĭ mơnia kiăng kơ hơmâo kơmlai lĕ? Tui anŭn, tơdang kâo 
glaĭ, kâo dưi mă glaĭ prăk wơ̆t hăng kơmlai yơh.’ 

24“Giŏng anŭn, pô khua anŭn pơđar kơ ƀing ding kơna ñu dŏ pơ anŭn tui anai, 
‘Mă đuaĭ hĭ bĕ prăk kăk mah mơ̆ng ñu laih anŭn jao brơi bĕ prăk anŭn kơ pô 
hơmâo laih pluh kăk anŭn!’ 

25“Ƀing ding kơna ñu laĭ glaĭ, ‘Ơ Khua ăh, pô anŭn hơmâo laih pluh kăk.’ 

26“Khua anŭn laĭ glaĭ, ‘Kâo laĭ kơ ƀing gih: Hlơi pô thâo yua hơget gơnam ñu 
hơmâo, kâo či brơi thim dơ̆ng, samơ̆ hlơi pô ƀu thâo yua ôh hơget gơnam ñu 
hơmâo, wơ̆t tơdah ñu pơmĭn ñu thâo yua, kâo ăt či mă pơđuaĭ hĭ mơ̆n hơget 
gơnam ñu hơmâo. 

27Bơ kơ ƀing rŏh ayăt kâo, jing ƀing ƀu kiăng ôh kơ kâo jing pơtao wai lăng ƀing 
gơñu, ba rai bĕ ƀing gơñu pơ anai laih anŭn pơdjai hĭ bĕ ƀing gơñu ƀơi anăp 
kâo.’ ” 

Yêsu Mŭt Pơ Yerusalaim Hăng Tơlơi Mơak Mơai 
(Mathiơ 21:1-11; Markôs 11:1-11; Yôhan 12:12-19) 

28Giŏng kơ Yêsu ruai tơlơi pơhơmutu anŭn, Ñu rơbat tŏ tui dơ̆ng kiăng kơ anăp 
nao pơ plei prŏng Yerusalaim. 

29Tơdang Yêsu hăng ƀing ding kơna Ñu jĕ truh pơ plei Bêtphagê hăng plei 
Bêthania, jing plei pla dŏ ƀơi akiăng bŏl čư̆ Ôliwơ, Ñu pơkiaŏ dua čô ding kơna 
Ñu nao hlâo kơ ƀing gơñu laih anŭn pơtă tui anai, 

30“Nao bĕ pơ plei pla gah anăp gih! Tơdang ƀing gih mŭt amăng plei anŭn, ƀing 
gih či ƀuh sa drơi ană aseh glai arăng akă pơ anŭn, anŭn jing ană aseh arăng aka 
ƀu yua kiăng kơ đĭ ôh; tơleh hĭ bĕ aseh anŭn laih anŭn ba rai pơ Kâo anai! 

31Tơdah hơmâo hlơi pô tơña kơ ƀing gih tui anai, ‘Yua hơget ƀing gih tơleh hĭ 
ană aseh anŭn lĕ?’ Laĭ glaĭ bĕ kơ ñu, ‘Khua ta, jing Pô arăng iâu Khua Yang yơh, 
kiăng kơ yua ană aseh anŭn.’ ” 

32Giŏng anŭn, dua čô ding kơna anŭn nao pơ plei gah anăp gơñu anŭn laih anŭn 
ƀuh krep djơ̆ tui hăng Yêsu hơmâo pơtă laih. 

33Tơdang ƀing gơñu hlak dŏ tơleh ană aseh anŭn, pô aseh anŭn tơña kơ ƀing 
gơñu tui anai, “Yua hơget ƀing gih tơleh hĭ ană aseh anŭn lĕ?” 

34Gơñu dua laĭ glaĭ, “Khua ta, jing pô arăng iâu Khua Yang anŭn, kiăng kơ yua 
ană aseh anai.” 

35Tui anŭn, pô aseh anŭn brơi kơ gơñu dua ba nao aseh anŭn pơ Yêsu. Giŏng 
anŭn, ƀing gơñu tap ao gơñu ƀơi rŏng aseh anŭn laih anŭn djru Yêsu đĭ ƀơi aseh 
anŭn. 

36Tơdang Yêsu đĭ aseh anŭn anăp nao pơ plei prŏng Yerusalaim, hơmâo 
mơnuih lu tap ao gơñu ƀơi jơlan kiăng kơ pơpŭ kơ Ñu. 

37Tơdang Yêsu nao jĕ truh pơ anih hơmâo jơlan trŭn nao mơ̆ng bŏl čư̆ Ôliwơ, 
hơmâo ƀing mơnuih lu, jing ƀing đuaĭ tui Yêsu, čơdơ̆ng hơ̆k mơak bơni hơơč kơ 
Ơi Adai kraih krin, yuakơ ƀing gơñu hơmâo ƀuh laih lu tơlơi mơsêh mơyang 
Yêsu ngă. 

38Ƀing gơñu pơhiăp tui anai, “Bơni hiam yơh kơ Pơtao rai amăng anăn Khua 
Yang! Brơi tơlơi rơnŭk rơnua bĕ tŏng krah Ơi Adai hăng mơnuih laih anŭn brơi 
tơlơi ư ang bĕ kơ Ơi Adai jing Pô dŏ amăng adai glông hloh adih!” 

39Hơmâo đơđa ƀing khua Pharisai amăng ƀing mơnuih lu laĭ kơ Yêsu tui anai, 
“Ơ Nai, rơkâo kơ ih khă hĭ bĕ ƀing ding kơna Ih.” 

40Yêsu kơčrâo ƀơi khul boh pơtâo amăng anih anŭn hăng laĭ tui anai, “Kâo laĭ 
kơ ƀing gih: Tơdah ƀing gơñu dŏ rơiăt, khul boh pơtâo anai yơh či bơni hơơč 
kraih krin.” 

Yêsu Rơngot Hơning Kơ Plei Yerusalaim 

41Tơdang Yêsu nao jĕ truh laih anŭn dưi ƀuh plei prŏng Yerusalaim, Ñu hia 
rơngot hơning brơi kơ ƀing ană plei anŭn. 

42Ñu laĭ, “Ơ ƀing ană plei amăng plei Yerusalaim! Ƀing gih ƀu thâo hluh ôh hơget 
tơlơi dưi brơi kơ ƀing gih rơnŭk rơnua. Tơdah ƀing gih thâo, wơ̆t tơdah tơl 

akaih truh kơ hrơi anai kăh ƀing gih thâo, Ơi Adai ƀu či pơkơhma̱l hĭ ƀing gih 
ôh! Samơ̆, yuakơ ƀing gih hơmâo hơngah hĭ laih Kâo, tui anŭn Ơi Adai hơmâo 
pơdŏp hĭ laih tơlơi thâo hluh anŭn mơ̆ng ƀing gih. 

43Sĭt či hơmâo khul tơlơi truh sat kar hăng anai yơh truh ƀơi ƀing gih: Ƀing rŏh 
ayăt gih či pơdơ̆ng đĭ bơnư̆ pơgang jum dar plei gih kiăng kơ pơkơdơ̆ng glaĭ 
hăng ƀing gih, laih anŭn blah hruă hĭ ƀing gih mơ̆ng djŏp bơnăh yơh. 

44Ƀing gơñu či pơrai hĭ plei gih wơ̆t hăng abih bang ƀing gih mơ̆n, jing ƀing dŏ 
amăng lăm plei anŭn. Ƀing gơñu či pơrai hĭ săn ƀlĭ yơh plei pla gih, yuakơ ƀing 
gih ƀu thâo krăn ôh rơnŭk Ơi Adai pô yơh hơmâo rai laih kiăng kơ pơklaih hĭ 
ƀing gih.” 

Yêsu Puh Pơđuaĭ Hĭ Ƀing Sĭ Mơnia Mơ̆ng Sang Yang 
(Mathiơ 21:12-17; Markôs 11:15-19; Yôhan 2:13-22) 

45Giŏng anŭn, tơdơi kơ Yêsu truh amăng plei prŏng Yerusalaim, Ñu mŭt nao pơ 
anih wăl tơdron Sang Yang laih anŭn čơdơ̆ng puh pơđuaĭ hĭ ƀing sĭ mơnia mơ̆ng 
anŭn. 

46Ñu pơhiăp kơ ƀing sĭ mơnia anŭn tui anai, “Boh Hiăp Ơi Adai hơmâo čih laih 
tui anai, ‘Sang kâo jing sang iâu laĭ,’ samơ̆ ƀing gih hơmâo pơjing hĭ laih jing hĭ 
pa̱r mơnuih klĕ dŏp.” 

47Rĭm hrơi, Yêsu pơtô laĭ amăng Sang Yang. Samơ̆ hlak anŭn, hơmâo ƀing khua 
ngă yang prŏng, ƀing nai pơtô tơlơi juăt laih anŭn ƀing khua djă̱ akŏ ƀing 
Yehudah, hơduah hơdră jơlan kiăng kơ pơdjai hĭ Yêsu. 

48Samơ̆ ƀing gơñu ƀu dưi hơduah ƀuh hơget hơdră jơlan ôh kiăng kơ ngă sat, 
yuakơ abih bang ƀing ană plei dŏ jum dar Yêsu khăp pơđi̱ng hơmư̆ kơ tơlơi Ñu 
pơtô. 

Luk 20 

Arăng Tơña Kơ Tơlơi Dưi Yêsu 

(Mathiơ 21:23-27; Markôs 11:27-33) 

1Hơmâo sa hrơi tơdang Yêsu dŏ pơtô laĭ kơ ƀing mơnuih lu amăng wăl tơdron 
Sang Yang kiăng kơ pơhaih tơlơi pơthâo hiam, ƀing khua ngă yang prŏng laih 
anŭn ƀing nai pơtô tơlơi juăt hrŏm hăng ƀing kŏng tha Yehudah rai pơ Ñu. 

2Ƀing gơñu tơña kơ Yêsu tui anai, “Rơkâo kơ Ih ruai bĕ kơ ƀing gơmơi thâo, 
mơ̆ng pă tơlơi dưi Ih ngă khul bruă anai lĕ? Hlơi brơi kơ ih tơlơi dưi anai lĕ?” 

3Yêsu laĭ glaĭ kơ ƀing gơñu tui anai, “Kâo ăt či tơña kơ ƀing gih sa tơlơi tơña 
mơ̆n. Rơkâo ƀing gih laĭ glaĭ kơ kâo bĕ tơlơi tơña anai: 

4Tơlơi dưi Yôhan kiăng kơ ngă bruă baptem anŭn tơbiă rai mơ̆ng Ơi Adai ƀôdah 
mơ̆ng mơnuih?” 

5Ƀing gơñu pơčrŏng sai hăng tơdruă gơñu tui anai, “Tơdah ta laĭ, ‘Mơ̆ng Ơi 
Adai,’ Ñu či laĭ, ‘Yua hơget ƀing gih ƀu đaŏ ôh kơ tơlơi ñu pơtô laĭ lĕ?’ 

6Samơ̆ tơdah ƀing ta laĭ, ‘Mơ̆ng mơnuih,’ abih bang ană plei či glŏm boh pơtâo 
pơ ƀing ta yơh yuakơ ƀing gơñu le̱ng kơ đaŏ Yôhan jing pô pơala.” 

7Tui anŭn, ƀing gơñu laĭ glaĭ, “Ƀing gơmơi ƀu thâo ôh tơlơi dưi anŭn tơbiă rai 
mơ̆ng pă.” 

8Laih anŭn Yêsu laĭ glaĭ kơ ƀing gơñu, “Kâo ăt ƀu či laĭ glaĭ kơ ƀing gih mơ̆n, 
mơ̆ng pă kâo hơmâo tơlơi dưi kiăng kơ ngă khul bruă anai.” 

Pơhơmutu Kơ Ƀing Wai Đang Boh Kơƀâo Sat Ƀai 
(Mathiơ 21:33-46; Markôs 12:1-12) 

9Laih anŭn Yêsu čơdơ̆ng ruai kơ ƀing mơnuih lu dŏ jum dar Ñu tơlơi pơhơmutu 
anai kiăng kơ pơrơđah tơlơi pơkơhma̱l ƀing hơngah hĭ pô pơala đưm hlâo adih 
laih anŭn Ñu pô mơ̆n tui anai, “Hơmâo sa čô mơnuih pla đang boh kơƀâo prŏng. 
Giŏng anŭn, ñu jao đang anŭn kơ ƀing arăng kiăng kơ wai jik pla laih anŭn 
pơpha boh amăng bơyan pĕ hơpuă, samơ̆ ñu pô nao pơ anih lŏn pơkŏn sui ƀiă. 

10Tơl truh bơyan pĕ boh, ñu pơkiaŏ sa čô ding kơna ñu nao pơ ƀing wai jik pla 
đang anŭn kiăng kơ mă brơi boh čroh mơ̆ng đang anŭn. Samơ̆ ƀing wai đang 
anŭn taih hĭ gơ̆ laih anŭn brơi gơ̆ đuaĭ glaĭ hăng tơngan đôč đač. 

11Pô đang boh kơƀâo anŭn pơkiaŏ nao sa čô ding kơna pơkŏn dơ̆ng. Ƀing wai 
anŭn ăt taih gơ̆, pơmlâo hĭ gơ̆ laih anŭn brơi gơ̆ đuaĭ glaĭ hăng tơngan đôč đač 
mơ̆n. 

12Pô đang anŭn pơkiaŏ nao ding kơna tal klâo dơ̆ng. Ƀing wai anŭn ăt pơruă 
hăng glŏm hĭ gơ̆ gah rơngiao kơ đang mơ̆n. 

13“Tui anŭn, pô đang boh kơƀâo anŭn pơmĭn amăng pran jua ñu pô tui anai, 
‘Hơget tơlơi kâo či ngă lĕ? Kâo či pơkiaŏ nao ană pô kâo khăp biă mă anai yơh; 
sĭt ƀing gơñu či pơpŭ kơ gơ̆ yơh.’ 

14“Samơ̆ tơdang ƀing wai đang anŭn ƀuh gơ̆, ƀing gơñu pơlaĭ hăng tơdruă tui 
anai, ‘Anai yơh jing pô či tŭ mă đang; năh, ƀing ta pơdjai hĭ ñu bĕ! Tui anŭn, lŏn 
kŏng ngăn anai či lŏm kơ ƀing ta yơh.’ 

15Giŏng anŭn, ƀing gơñu mă glŏm hĭ ană pô đang anŭn pơ gah rơngiao kơ đang 
laih anŭn pơdjai hĭ gơ̆. “Hơnŭn yơh, hơget tơlơi pô đang anŭn či ngă kơ ƀing 
gơñu lĕ? 

16Sĭt ñu či rai pơrai hĭ ƀing wai đang sat ƀai anŭn laih anŭn jao hĭ đang anŭn kơ 
ƀing pơkŏn yơh.” Tơdang ƀing mơnuih lu hơmư̆ tơlơi pơhơmutu anai, ƀing 
gơñu laĭ, “Kwưh kiăng tơlơi anai ƀu či truh ôh!” 

17Yêsu lăng tĭk ƀơi ƀing gơñu hăng laĭ tui anai, “Tơdah tui anŭn, hơget boh hiăp 
sa čô pô pơala hơmâo čih laih anai kiăng pia lĕ? “ ‘Boh pơtâo ƀing ma̱n pơdơ̆ng 
sang hơngah lui hĭ hơmâo jing hĭ laih boh pơtâo phŭn akiăng sang.’ 

18“Hlơi pô le ̆  ƀơi boh pơtâo anŭn, ñu anŭn či pơčah brai hĭ yơh; samơ̆ ƀơi hlơi 
pô boh pơtâo anŭn le ̆  djơ̆, boh pơtâo anŭn či pơsăn hĭ ñu anŭn yơh.” 

19Ƀơi mông anŭn, ƀing nai pơtô tơlơi juăt laih anŭn ƀing khua ngă yang prŏng 
kiăng mă Yêsu mơtam, yuakơ ƀing gơñu thâo hluh Yêsu ruai kơ tơlơi pơhơmutu 
anŭn pơkơdơ̆ng glaĭ hăng ƀing gơñu. Samơ̆ ƀing gơñu ƀu dưi mă hĭ Yêsu ôh, 
yuakơ ƀing gơñu huĭ kơ ƀing ană plei. 

Duh Jia Kơ Pơtao Prŏng Kaisar 
(Mathiơ 22:15-22; Markôs 12:13-17) 

20Tui anŭn, ƀing gơñu krăp lăng Yêsu laih anŭn pơkiaŏ rai ƀing kơnuă, jing ƀing 
ngă mă kar hăng mơnuih tơpă hiam, kiăng kơ kơsem hơdôm tơlơi Yêsu pơhiăp 
soh. Laih anŭn ƀing gơñu kiăng kơ ngă mơneč kơ Yêsu pơhiăp sat kơ kơnŭk 
kơna Rôm, giŏng anŭn ƀing gơñu dưi mă jao hĭ Yêsu kơ ƀing khua kwar, jing pô 
hơmâo tơlơi dưi phat kơđi Ñu yơh. 

21Ƀing gơñu tơña kơ Yêsu tui anai, “Ơ Nai, ƀing gơmơi thâo Ih pơhiăp hăng pơtô 
djơ̆ tơpă, ƀu pơkăh pơpha hăng hlơi pô ôh, samơ̆ pơtô laĭ tơlơi sĭt kơ hơdră 
jơlan Ơi Adai yơh. 

22Tui anŭn, djơ̆ tui hăng tơlơi phiăn ta mơ̆, ƀing gơmơi duh jia kơ pơtao prŏng 
Kaisar?” 

23Samơ̆ Yêsu thâo hluh mơneč sat ƀai gơñu, tui anŭn Ñu laĭ kơ ƀing gơñu, 

24“Brơi bĕ kâo lăng prăk kăk denarius.” Tơdang Yêsu mă lăng prăk anŭn, Ñu 
tơña, “Ƀơi prăk anai hơmâo rup hăng anăn hlơi lĕ?” Ƀing gơñu laĭ glaĭ, “Pơtao 
prŏng Kaisar.” 

25Yêsu laĭ glaĭ kơ ƀing gơñu tui anai, “Tui anŭn, pơglaĭ bĕ kơ pơtao Kaisar hơget 
gơnam lŏm kơ Kaisar, laih anŭn pơglaĭ bĕ kơ Ơi Adai hơget gơnam lŏm kơ Ơi 
Adai.” 

26Hơnŭn yơh, ƀơi anăp abih bang ƀing mơnuih lu, ƀing kơnuă anŭn ƀu dưi 
kơsem ôh hơget tơlơi Yêsu pơhiăp jing soh, samơ̆ ƀing gơñu dŏ rơiăt hĭ yơh 
yuakơ ƀing gơñu dŏ kơtuă hli̱ng hla̱ng kơ tơlơi Yêsu laĭ glaĭ anŭn. 

Tơlơi Hơdip Glaĭ Dơ̆ng 
(Mathiơ 22:23-33; Markôs 12:18-27) 

27Hơmâo đơđa ƀing Saddukai, jing ƀing pơtô ƀu hơmâo ôh tơlơi hơdip glaĭ 
kiăng ngă mơneč kơ Yêsu, rai tơña kơ Yêsu tui anai, 

28“Ơ Nai ăh, Môseh hơmâo čih laih kơ ƀing gơmơi tơlơi juăt anai: Tơdah sa čô 
đah rơkơi dŏ bơnai samơ̆ ñu djai hĭ hlâo kơ hơmâo ană bă, tui anŭn sa čô amăng 
ƀing ayŏng adơi hlai ñu yơh khŏm dŏ kơ bơnai anŭn. Hơnŭn yơh, tơdang dua 
gơñu hơmâo ană bă laih, ƀing gơñu khŏm yap ană anŭn jing ană lŏm kơ ayŏng 
adơi ñu rơngiă anŭn yơh. 

29Anai nê, hơmâo tơjuh čô ayŏng adơi sa amĭ ama: Pô tal sa dŏ bơnai samơ̆ ñu 
djai hĭ hlâo kơ ñu hơmâo ană bă. 

30Pô tal dua dŏ kơ bơnai anŭn laih anŭn ñu djai hĭ mơ̆n ƀu hơmâo ană ôh. 

31Tui anŭn, pô tal klâo ăt dŏ kơ bơnai anŭn samơ̆ ñu djai mơ̆n. Ăt kar kaĭ mơ̆n, 
abih tơjuh čô ayŏng adơi gơñu dŏ kơ bơnai anŭn, samơ̆ ƀu hơmâo ană bă ôh. 
Laih anŭn abih bang ƀing gơñu le̱ng kơ djai hĭ. 

32Tơdơi kơ anŭn ƀiă, pô đah kơmơi anŭn ăt djai hĭ mơ̆n. 

33“Hơnŭn yơh, amăng tơlơi hơdip glaĭ tui hăng arăng pơtô, pô đah kơmơi anŭn 
či jing bơnai hlơi lĕ? Ƀing gơmơi tơña tui anŭn yuakơ tơjuh čô ayŏng adơi gơñu 
le̱ng kơ pơdŏ hăng gơ̆ soh sel.” 

34Yêsu laĭ glaĭ kơ ƀing gơñu tui anai, “Mơnuih mơnam amăng rơnŭk anai ƀơi 
lŏn tơnah dưi pơdŏ rơkơi bơnai yơh, 

35samơ̆ kơ ƀing hlơi pô năng lăp hơdip glaĭ mơ̆ng mơnuih djai laih anŭn dŏ 
amăng rơnŭk tơdơi pơ adai adih, ƀing gơñu ƀu či pơdŏ rơkơi bơnai dơ̆ng tah. 

36Ƀing gơñu ƀu thâo djai hĭ dơ̆ng tah, yuakơ ƀing gơñu jing pơdơ̆ pơđơ̱r hăng 
ƀing ling jang hiam. Ƀing mơnuih tơpă anŭn jing ƀing ană bă Ơi Adai yơh, laih 
anŭn dơ̆ng, yuakơ Ơi Adai ăt brơi kơ ƀing gơñu hơdip glaĭ mơ̆n. 

37Môseh ăt pơhaih laih mơ̆n kơ tơlơi mơnuih djai hơdip glaĭ, amăng tơlơi ruai 
kơ pum kơyâo apui ƀơ̆ng, pơ anih anŭn yơh ñu yap Khua Yang jing Ơi Adai 
Abraham, Ơi Adai Isa̱k laih anŭn Ơi Adai Yakôb. 

38Tui anŭn, Ơi Adai ƀu djơ̆ Ơi Adai kơ mơnuih djai ôh, samơ̆ Ơi Adai kơ mơnuih 
hơdip yơh, yuakơ Ñu yap abih bang ƀing năng lăp dŏ amăng rơnŭk tơdơi ăt dŏ 
hơdip mơ̆n.” 

39Hơmâo đơđa ƀing nai pơtô tơlơi juăt laĭ glaĭ kơ Yêsu tui anai, “Ơ Nai, Ih hơmâo 
pơhiăp klă biă mă.” 

40Tui anŭn, ƀu hơmâo hlơi pô khĭn tơña Yêsu kơ hơget tơlơi dơ̆ng tah. 
Messiah Jing Yom Hloh Kơ Pơtao Dawid 

(Mathiơ 22:41-46; Markôs 12:35-37) 

41Giŏng anŭn, Yêsu tơña kơ ƀing mơnuih lu jum dar Ñu tui anai, “Hiư̆m pă ƀing 
arăng dưi laĭ Messiah jing ană tơčô pơtao Dawid lĕ? 

42Kâo tơña tơlơi anai yuakơ Dawid pô yơh hơmâo pơhiăp laih amăng sŏp hră 
Tơlơi Adoh Bơni Hơơč tui anai, “Yahweh pơhiăp hăng Khua Yang kâo tui anai: 
dŏ be̱r bĕ gah hơnuă kâo, jing anih pơpŭ pơyom, 

43tơl Kâo ngă hĭ kơ ƀing rŏh ayăt ih luă gŭ tui anŭn ƀing gơñu jing hĭ hrup hăng 
hơnăl dưh kơ tơkai ih yơh. 

44“Pơtao Dawid iâu Messiah jing Khua Yang ñu, tui anŭn hiư̆m pă Messiah 
kơnơ̆ng dưi jing ană tơčô pơtao Dawid đôč hă?” 

Yêsu Phat Kơđi Ƀing Nai Pơtô Tơlơi Juăt 
(Mathiơ 23:1-36; Markôs 12:38-40) 

45Tơdang abih bang mơnuih lu hlak dŏ hơmư̆, Yêsu pơhiăp hăng ƀing ding kơna 
Ñu tui anai, 

46“Răng bĕ kơ ƀing nai pơtô tơlơi juăt yuakơ ƀing gơñu jing ƀing khăp buh ao 
phyung hyu kơtuai jơlan kiăng kơ arăng ƀuh ƀing gơñu, khăp arăng pơhiăp 
kơkuh kơ ƀing gơñu amăng anih sĭ mơnia, khăp dŏ be̱r ƀơi anih dŏ yom pơphan 
amăng sang pơjơnum laih anŭn ƀơi anih pơpŭ pơyom amăng hrơi phet ƀơ̆ng 
huă prŏng. 

47Ƀing gơñu yơh jing ƀing kơtư̆ juă ƀing đah kơmơi kơmai kiăng mă hĭ sang 
kŏng ngăn ƀing gơ̆ laih anŭn ăt jing ƀing ngă mă iâu laĭ sui sĭn mơ̆n kiăng kơ 
arăng pơmĭn ƀing gơñu jing tơpă hơnơ̆ng. Sĭt ƀing gơñu či tŭ mă tơlơi 
pơkơhma̱l prŏng biă mă yơh.” 

Luk 21 

Đah Kơmơi Kơmai Ƀun Rin Pơyơr Prăk Kơ Ơi Adai 

(21:1-4 pơduai pơčring hăng Markôs 12:41-44) 

1Tơdang Yêsu angak lăng, Ñu ƀuh ƀing mơnuih pơdrŏng pioh mŭt gơnam brơi 
pơyơr amăng hip prăk Sang Yang. 

2Yêsu ăt ƀuh mơ̆n sa čô đah kơmơi kơmai ƀun rin biă mă pơyơr dua prăk kăk 
ƀiă biă mă amăng hip anŭn. 

3Tui anŭn, Ñu laĭ tui anai, “Kâo laĭ kơ ƀing gih sĭt biă mă, pô đah kơmơi kơmai 
ƀun rin anai hơmâo pơyơr laih lu hloh kơ ƀing pơdrŏng. 

4Kâo laĭ tui anŭn yuakơ abih bang ƀing gơñu pơyơr laih kơnơ̆ng mơ̆ng gơnam 
rơbeh gơñu đôč, samơ̆ pô đah kơmơi kơmai anai hơmâo pơyơr laih kơ Ơi Adai 
mơ̆ng abih bang gơnam gơ̆ hơmâo kiăng kơ hơdip yơh.” 

Yêsu Laĭ Hlâo Kơ Tơlơi Răm Rai Sang Yang 
(Mathiơ 24:1, 2; Markôs 13:1, 2) 

5Hơmâo đơđa ƀing ding kơna ră ruai djơ̆ kơ Sang Yang, hiư̆m Sang anŭn arăng 
pơhrôp laih hăng khul boh pơtâo prŏng yom hiam biă mă wơ̆t hăng gơnam 
pơyơr hiam ro ̆  arăng pơyơr kiăng kơ pơhrôp Sang Yang. Tui anŭn, Yêsu laĭ kơ 
ƀing gơñu, 

6“Abih bang gơnam hiam ƀing gih ƀuh anai, amăng khul hrơi či truh tơdơi, ƀing 
rŏh ayăt či pơrai hĭ Sang anŭn tơl ƀu či hơmâo ôh boh pơtâo anai dưi dŏ ƀơi 
ngŏ boh pơtâo pơkŏn yuakơ ƀing gơñu či pơglưh pơčah hĭ abih bang yơh.” 

Gru Laĭ Pơthâo Kơ Hrơi Yêsu Trŭn Rai 
(Mathiơ 24:3-14; Markôs 13:3-13) 

7Ƀing gơñu tơña Yêsu tui anai, “Ơ Nai ăh, hơbĭn tơlơi răm rai anŭn či truh lĕ? 
Laih anŭn hơget či jing gru kơnăl kiăng kơ ƀing gơmơi thâo tơlơi anai jĕ či truh 
lĕ?” 

8Yêsu laĭ glaĭ tui anai, “Răng bĕ, anăm brơi kơ arăng pleč ƀlŏr hĭ ƀing gih ôh, 
yuakơ hơmâo lu mơnuih či rai pơhaih ƀlŏr amăng anăn Kâo tui anai, ‘Kâo yơh 
jing Messiah!’ Laih anŭn laĭ tui anai dơ̆ng, ‘Rơnŭk Messiah anŭn truh laih anŭn 
mông đŭt lŏn tơnah jĕ či truh laih yơh!’ Tơdang ƀing gih hơmư̆ tơlơi anŭn, ƀing 
gih anăm đaŏ đuaĭ tui ƀing gơñu ôh. 

9Laih anŭn dơ̆ng, tơdang ƀing gih hơmư̆ hing kơ tơlơi blah wang tŏng krah ƀing 
lŏn čar laih anŭn tơlơi tơgŭ pơkơdơ̆ng amăng lăm lŏn čar, anăm huĭ bra̱l ôh, 
yuakơ abih tơlơi anŭn khŏm či truh hlâo yơh, samơ̆ hrơi đŭt lŏn tơnah ƀu či 
truh mơtam ôh.” 

10Giŏng anŭn, Yêsu pơhiăp hăng ƀing gơ̆ dơ̆ng tui anai, “Kơnung djuai anai či 
tơgŭ pơkơdơ̆ng glaĭ hăng kơnung djuai pơkŏn laih anŭn lŏn čar anai či tơgŭ 
pơkơdơ̆ng glaĭ hăng lŏn čar pơkŏn yơh; 

11či hơmâo tơlơi pơpư̆ pơgơi lŏn tơnah prŏng, amăng lu anih pơkŏn či hơmâo 
tơlơi ư̆ rơpa, kli̱n khe̱ng, laih anŭn dơ̆ng ăt či hơmâo tơlơi huĭ bra̱l laih anŭn gru 
kơnăl kri̱p yi̱p prŏng prin mơ̆ng adai adih. 

12Samơ̆ hlâo kơ abih bang tơlơi anŭn truh, ƀing rŏh ayăt gih či ngă sat pơtơnap 
ƀing gih yơh, jao hĭ đơđa ƀing gih kơ ƀing khua sang jơnum ta kiăng kơ phat 
kơđi laih anŭn krư̆ hĭ ƀing gih amăng sang mơnă yuakơ ƀing gih đaŏ kơ Kâo. 
Ƀing gơñu ăt či ba nao mơ̆n đơđa ƀing gih pơ anăp ƀing pơtao laih anŭn ƀing 
khua kwar kiăng kơ phat kơđi. 

13Anŭn yơh jing mông mơyŭn kơ ƀing gih pơhaih tơlơi pơthâo hiam Kâo kơ 
ƀing gơñu. 

14Hơnŭn yơh, khưp ngă bĕ amăng pran jua gih, anăm prap pre hlâo ôh kơ hơget 
tơlơi ƀing gih či pơhiăp pơgang gih pô. 

15Kâo laĭ tui anŭn yuakơ Kâo pô yơh či pha brơi kơ ƀing gih pơhiăp hăng tơlơi 
rơgơi. Tui anŭn, ƀu hơmâo hlơi pô ôh amăng ƀing rŏh ayăt gih dưi pơkơdơ̆ng 
glaĭ laih anŭn pơgăl glaĭ hăng ƀing gih. 

16Bơ kơ đơđa amăng ƀing gih, wơ̆t dah ƀing amĭ ama, ƀing ayŏng adơi, ƀing adơi 
ai laih anŭn ƀing gơyut gơyâo gih ăt či jao lui hĭ ƀing gih kơ ƀing rŏh ayăt mơ̆n. 
Ƀing gơñu či ngă gơ̆ng jơlan pơkơdơ̆ng glaĭ hăng đơđa amăng ƀing gih kiăng kơ 
arăng pơdjai hĭ. 

17Ƀing mơnuih amăng rĭm anih či pơrơmut kơ ƀing gih yuakơ ƀing gih đaŏ kơ 
Kâo yơh. 

18Samơ̆ sa arăt ƀŭk gih ƀu či rơngiă hĭ hlŏng lar ôh. 

19Yua mơ̆ng tơlơi gir run gih, ƀing gih či hơmâo glaĭ tơlơi hơdip hlŏng lar yơh.” 
Yêsu Laĭ Lui Hlâo Kơ Plei Prŏng Yerusalaim Či Răm Rai 

(Mathiơ 24:15-21; Markôs 13:14-19) 

20Yêsu pơhiăp dơ̆ng tui anai, “Tơdang ƀing gih ƀuh ƀing rŏh ayăt gih wang blah 
plei prŏng Yerusalaim, brơi kơ ƀing gih thâo bĕ, tơlơi răm rai plei anŭn jĕ či 
truh laih yơh. 

21Tui anŭn, brơi bĕ ƀing hlơi pô dŏ amăng kwar Yudea nao đuaĭ kơdŏp bĕ pơ 
čư̆, hlơi pô dŏ gah lăm plei prŏng Yerusalaim tơbiă đuaĭ bĕ laih anŭn hlơi pô dŏ 
amăng đang hơma anăm đuaĭ mŭt amăng plei ôh kiăng kơ mă gơnam ñu hlâo 
kơ đuaĭ kơdŏp. 

22Kâo laĭ tui anŭn yuakơ hrơi anai jing hrơi rŭ nua yơh, kiăng kơ krep djơ̆ tui 
hăng abih boh hiăp ƀing pô pơala hơmâo čih pioh laih. 

23Anai nê amăng khul hrơi anŭn, pap mơñai biă mă yơh kơ ƀing đah kơmơi hlak 
pi kian laih anŭn kơ ƀing đah kơmơi ăt dŏ brơi ană mĕm, yuakơ tơlơi gleh tơnap 
prŏng biă mă či truh ƀơi anih lŏn anai, jing tơlơi pơkơhma̱l Ơi Adai či le ̆  ƀơi ƀing 
ană plei anai yơh. 

24Lu amăng ƀing gơñu či rơbuh djai hĭ yuakơ ƀing rŏh ayăt či pơdjai hĭ hăng đao 
gưm laih anŭn či ba pơđuaĭ hĭ lu amăng ƀing gơñu jing hlŭn mơnă amăng lu lŏn 
čar pơkŏn. Ƀing lŏn čar tuai yơh či pơrai hĭ plei prŏng Yerusalaim tơl truh hrơi 
mông ƀing lŏn čar tuai krep truh đŭt hĭ.” 

Yêsu Či Trŭn Rai Dơ̆ng 
(Mathiơ 24:29-31; Markôs 13:24-27) 

25Yêsu pơhiăp dơ̆ng tui anai, “Giŏng anŭn, amăng adai adih či hơmâo gru kơnăl 
pơthâo ƀơi yang hrơi, yang blan, khul pơtŭ. Ƀơi lŏn tơnah anai či hơmâo lu lŏn 
čar rŭng răng huĭ bra̱l biă mă yuakơ ƀing gơñu hơmư̆ dơnai pơgrao jơlah ia rơsĭ 
păh pung yơh. 

26Mơnuih mơnam tơdu rơmơ̆n hĭ yua mơ̆ng gơñu huĭ bra̱l, kơčăng tơlơi truh 
sat anŭn pơhuĭ ƀơi lŏn tơnah anai, laih anŭn yua mơ̆ng khul pul hăng tal adai 
adih či pơpư̆ pơgơi yơh. 

27Giŏng anŭn, abih bang mơnuih mơnam či ƀuh Kâo, jing Ană Mơnuih, trŭn rai 
amăng kơthul hiăng hăng tơlơi dưi mơyang laih anŭn tơlơi ang yang prŏng yơh. 

28Tơdang ƀing gih ƀuh hơdôm tơlơi anŭn čơdơ̆ng truh, dŏ dơ̆ng angak đĭ akŏ 
gih bĕ, yuakơ mông Ơi Adai či song mă ƀing gih hlak jĕ či truh laih yơh.” 

Pơhơmutu Kơ Kơyâo Hra 
(Mathiơ 24:32-35; Markôs 13:28-31) 

29Giŏng anŭn, Yêsu ruai kơ ƀing gơñu tơlơi pơhơmutu anai dơ̆ng, “Lăng bĕ kơ 
kơyâo hra laih anŭn abih bang kơyâo pơkŏn, 

30tơdah hơdôm kơyâo anŭn čơdơ̆ng čơnăt hla, gih pô yơh thâo krăn bơyan 
phang jĕ či truh laih. 

31Ăt tui anŭn mơ̆n, tơdang ƀing gih ƀuh tơlơi răm rai anŭn truh, ƀing gih či thâo 
krăn rơnŭk Pô Messiah pơko ̆  pơjing Dêh Čar Ơi Adai ƀơi lŏn tơnah jĕ či truh 
laih yơh. 

32Kâo laĭ kơ ƀing gih sĭt biă mă, đơđa amăng ƀing gih ăt či dŏ hơdip yuakơ rơnŭk 
anai ƀu či rơgao hĭ ôh tơl abih bang tơlơi anŭn hơmâo krep truh hĭ. 

33Adai lŏn či rơgao hĭ, samơ̆ boh hiăp Kâo ƀu či rơgao hĭ ôh.” 
Brơi Răng Bĕ 

34Yêsu pơtă kơ ƀing ding kơna Ñu dơ̆ng tui anai, “Răng bĕ gih pô huĭ kơ jua 
pơmĭn gih ƀu dưi pơmĭn tơpă hơnơ̆ng ôh yuakơ măt tơpai ngă tơlơi sat ƀai laih 
anŭn ƀlơ̆ng bơngơ̆t kơ tơlơi hơdip lŏn tơnah anai. Răng bĕ yuakơ hrơi anŭn či 
truh djơ̆ ƀơi ƀing gih blĭp blăp hrup hăng hlô mơnơ̆ng djơ̆ čơđo̱ng yơh. 

35Tui anŭn, anăm pơmĭn ôh hrơi anŭn ƀu či truh djơ̆ ôh ƀơi ƀing gih, yuakơ hrơi 
anŭn či truh djơ̆ ƀơi abih bang mơnuih mơnam dŏ ƀơi rŏng lŏn tơnah anai yơh. 

36Samơ̆ tui anŭn, kơđiăng nanao bĕ, rơkâo bĕ kơ Ơi Adai djru ƀing gih dưi 
hơmâo tơlơi kơtang kiăng kơ găn rơnŭk rơnua mơ̆ng abih bang tơlơi răm ruă 
anŭn či krep truh, laih anŭn dưi dŏ dơ̆ng ƀu mlâo ôh ƀơi anăp Kâo, tơdang Kâo, 
jing Ană Mơnuih, či rai dơ̆ng.” 

37Hlak anŭn, rĭm hrơi amăng hrơi kŏm anŭn, Yêsu pơtô laĭ amăng Sang Yang, 
samơ̆ tơdang mơmŏt laih, Ñu tơbiă nao đŏm pơ bŏl čư̆ Ôliwơ. 

38Mơ̆ng ưm mơguah, abih bang ƀing mơnuih lu rai bưp Ñu amăng Sang Yang 
kiăng kơ hơmư̆ tơlơi Ñu pơtô laĭ. 

Luk 22 

Yudas Tŭ Ư Pơblư̆ Lui Hĭ Yêsu 

(Mathiơ 26:1-5; Markôs 14:1, 2; Yôhan 11:45-53) 

1Tơdang anŭn hrơi Phet Ƀañ Tơpŭng Ƀu Hơmâo Tơpơi, jing hrơi phet Tơlơi 
Găn, jĕ či truh laih. 

2Ƀing khua ngă yang prŏng wơ̆t hăng ƀing nai pơtô Tơlơi Juăt hơduah mơneč 
kiăng kơ pơdjai hĭ Yêsu hăng tơlơi hơgŏm, yuakơ ƀing gơñu huĭ kơ ƀing mơnuih 
lu ƀuh gơñu laih anŭn tơgŭ pơkơdơ̆ng glaĭ hăng ƀing gơñu yơh. 

Yudas Tŭ Ư Pơblư̆ Hĭ Yêsu 
(Mathiơ 26:14-16; Markôs 14:10, 11) 

3Giŏng anŭn, yang sat Satan mŭt amăng Yudas Iskariôt kiăng kơ git gai ñu, wơ̆t 
tơdah ñu jing sa čô amăng pluh-dua čô ƀing ding kơna pơjao Yêsu. 

4Tui anŭn, Yudas tơbiă nao črong sai hăng ƀing khua ngă yang prŏng wơ̆t hăng 
ƀing khua tơhan gak wai Sang Yang mơ̆n, kiăng kơ hơduah hơdră jơlan dưi 
pơblư̆ jao lui hĭ Yêsu kơ ƀing gơñu. 

5Tui anŭn, ƀing gơñu mơak biă mă laih anŭn ƀuăn tŭ ư kiăng pha brơi prăk kơ 
Yudas. 

6Giŏng anŭn, Yudas tŭ ư hăng ƀing gơñu yơh, laih anŭn ñu hơduah mông găl 
kiăng kơ pơblư̆ jao lui hĭ Yêsu kơ ƀing gơñu jing amăng mông ƀu ƀuh ôh ƀing 
mơnuih lu jum dar. 

Ƀing Ding Kơna Pơjao Ñu Prap Pre Gơnam Ƀơ̆ng Tơlơi Găn 
(Mathiơ 26:17-25; Markôs 14:12-21; Yôhan 13:21-30) 

7Tơdang anŭn, hrơi tal sa amăng hơdôm hrơi Phet Ƀañ Tơpŭng Ƀu Hơmâo 
Tơpơi truh yơh, jing hrơi ƀing Yehudah khŏm pơdjai hĭ ană triu kơ tơlơi Phet 
Tơlơi Găn. 

8Tui anŭn, Yêsu pơkiaŏ nao Pêtrôs hăng Yôhan laih anŭn pơtă tui anai, “Nao 
prap pre bĕ gơnam ƀơ̆ng kơ tơlơi Phet Tơlơi Găn kơ ƀing ta dưi ƀơ̆ng.” 

9Ƀing gơñu tơña kơ Yêsu tui anai, “Pơpă Ih kiăng kơ ƀing gơmơi prap pre brơi 
lĕ?” 

10Yêsu laĭ glaĭ kơ ƀing gơñu, “Anai nê, tơdang ƀing gih mŭt amăng plei prŏng 
Yerusalaim anŭn, hơmâo sa čô mơnuih đua sa boh čeh ia či bưp ƀing gih yơh. 
Kiaŏ tui ñu bĕ truh pơ sang ñu mŭt anŭn, 

11laih anŭn pơhiăp bĕ hăng pô sang anŭn tui anai, ‘Nai ta kiăng tơña kơ ih tui 
anai: Pơpă anih tuai, jing anih Kâo či ƀơ̆ng hrơi Phet Tơlơi Găn hrŏm hăng ƀing 
ding kơna Kâo lĕ?’ 

12Tui anŭn, ñu či kơčrâo brơi kơ ƀing gih yơh sa boh anih prŏng tal gah ngŏ 
hơmâo laih djŏp gơnam yua laih anŭn prap pre bĕ gơnam ƀơ̆ng pơ anŭn.” 

13Ƀing gơñu tơbiă nao hơduah ƀuh djơ̆ krep kar hăng Yêsu hơmâo pơtă laih kơ 
ƀing gơñu. Giŏng anŭn, ƀing gơñu prap pre gơnam ƀơ̆ng kơ hrơi Phet Tơlơi Găn 
pơ anŭn yơh. 

Tơlơi Ƀơ̆ng Pơgop Khua Yang 
(Mathiơ 26:26-30; Markôs 14:22-26; 1 Korinthos 11:23-25) 

14Tơdang mông ƀơ̆ng Phet Tơlơi Găn truh laih, Yêsu dŏ ƀơi kơƀa̱ng ƀơ̆ng huă 
hrŏm hăng pluh-dua čô ƀing ding kơna pơjao Ñu mơ̆n. 

15Yêsu laĭ kơ ƀing gơñu tui anai, “Kâo hơmâo kiăng biă mă laih yơh ƀơ̆ng Tơlơi 
Găn anai hăng ƀing gih hlâo kơ Kâo tŭ tơlơi ruă nuă. 

16Kâo laĭ hăng ƀing gih, anai jing tơhơnal tơlơi yom pơphan biă mă: Kâo ƀu či 
ƀơ̆ng tui hăng tơlơi Phet anai dơ̆ng tah tơl tơlơi kơñăm tơlơi Phet anŭn krep 
truh hĭ amăng rơnŭk Dêh Čar Hlŏng Lar Ơi Adai.” 

17Giŏng anŭn, Yêsu mă kơčŏk ia boh kơƀâo, bơni hơơč laih anŭn laĭ tui anai, 
“Mă bĕ kơčŏk anai laih anŭn pơpha mơñum bĕ hăng tơdruă gih. 

18Kâo pơtă kơ ƀing gih, anai jing tơhơnal tơlơi yom pơphan biă mă: Čơdơ̆ng 
mơ̆ng ră anai, Kâo ƀu či mơñum ia boh kơƀâo dơ̆ng tah tơl rơnŭk Dêh Čar Hlŏng 
Lar Ơi Adai truh yơh.” 

19Giŏng anŭn, Yêsu mă sa pŏk ƀañ tơpŭng, bơni hơơč laih anŭn pĕ pơpha kơ 
ƀing ding kơna pơjao Ñu hăng laĭ tui anai, “Anai jing drơi jan Kâo, jing drơi Kâo 
jĕ či pơsăn brơi laih yuakơ ƀing gih. Ƀơ̆ng bĕ ƀañ tui anai nanao kiăng kơ djă̱ 
hơdơr kơ Kâo.” 

20Tơdang ƀing gơñu ƀơ̆ng giŏng laih, Yêsu ăt ngă kar hăng anŭn mơ̆n; Ñu mă 
kơčŏk ia boh kơƀâo pơkŏn laih anŭn laĭ tui anai, “Kơčŏk ia boh kơƀâo anai jing 
tơlơi pơgop phrâo, jing tơlơi ƀuăn Ơi Adai pơjing hăng mơnuih mơnam kiăng 
pơklaih hĭ ƀing gơ̆ yuakơ Kâo tuh brơi drah Kâo. 

21Samơ̆ anai nê, tơngan pô či pơblư̆ jao lui hĭ Kâo kơ ƀing rŏh Kâo hlak hrŏm 
hăng tơngan Kâo dŏ ƀơ̆ng huă ƀơi kơƀa̱ng anai. 

22Kâo, jing Ană Mơnuih, či djai hĭ tui hăng tơlơi hơmâo pơkă lui laih, samơ̆ răm 
ƀăm yơh kơ pô či pơblư̆ jao lui hĭ Kâo!” 

23Giŏng anŭn, ƀing ding kơna anŭn čơdơ̆ng pơtơña kơ tơdruă gơñu kiăng kơ 
thâo hlơi pô či ngă tơlơi anŭn. 

Tơlơi Pơrơjăh Kơ Pô Jing Yom Pơphan Hloh 

24Tơdơi kơ anŭn, ƀing ding kơna pơjao čơdơ̆ng pơrơjăh hăng tơdruă gơñu kơ 
tơlơi hlơi pô amăng ƀing gơñu jing pô yom pơphan hloh. 

25Tui anŭn, Yêsu laĭ kơ ƀing gơñu tui anai, “Ƀing pơtao hơdôm lŏn čar Tuai yua 
tơlơi dưi gơñu pô kiăng kơ git gai wai lăng ƀing ană plei gơñu, samơ̆ ƀing khua 
anŭn yap gơñu pô jing ƀing djru ană plei yơh. 

26Samơ̆ gah kơ ƀing gih, anăm jing hrup hăng anŭn ôh. Hlơi pô kiăng jing pô 
yom pơphan hloh amăng ƀing gih, brơi kơ ñu anŭn jing bĕ hrup hăng pô čơđai 
hloh, jing pô luă gŭ hloh, laih anŭn pô djă̱ akŏ khŏm jing bĕ hrup hăng pô ding 
kơna mă bruă kơ ƀing ding kơna ñu dui ba. 

27Amăng dua čô anai, hlơi jing pô yom pơphan hloh lĕ: Pô dŏ be̱r ƀơ̆ng huă 
ƀôdah pô ding kơna yŏng brơi gơnam ƀơ̆ng? Rĭm mơnuih mơnam thâo krăn 
yơh pô dŏ ƀơi kơƀa̱ng ƀơ̆ng huă jing pô yom pơphan hloh. Samơ̆ Kâo dŏ hăng 
ƀing gih jing hrup hăng pô ding kơna mă bruă djru kơ ƀing gih yơh. 

28Ƀing gih yơh jing ƀing hơmâo đuaĭ tui laih hrŏm hăng Kâo nanao amăng tơlơi 
gleh tơnap Kâo. 

29Tui anŭn, kar hăng Ama Kâo hơmâo jao laih kơ Kâo jing Pơtao Dêh Čar Ñu, 
Kâo ăt jao kơ ƀing gih kar hăng anŭn mơ̆n, 

30kiăng kơ ƀing gih dưi ƀơ̆ng hăng mơñum pơpŭ pơyom hrŏm hăng Kâo amăng 
rơnŭk Dêh Čar Kâo laih anŭn dưi dŏ ƀơi grê pơtao kiăng phat kơđi git gai pluh-
dua kơnung djuai ƀing Israel yơh.” 

Yêsu Laĭ Lui Hlâo Pêtrôs Či Hơngah Hĭ Ñu 
(Mathiơ 26:31-35; Markôs 14:27-31; Yôhan 13:36-38) 

31Giŏng anŭn, Yêsu laĭ kơ Simôn tui anai, “Ơ Simôn, Simôn, anai nê, yang sat 
Satan rơkâo laih kiăng kơ lông lăng ƀing gih hrup hăng arăng tơpơi pơdai kiăng 
kơ pơđuaĭ hĭ hơkam yơh, 

32samơ̆ Kâo hơmâo iâu laĭ laih brơi kơ ih, kiăng kơ ih ƀu rơngiă hĭ ôh tơlơi đaŏ 
ih. Tui anŭn, tơdang ih hơmâo wơ̆t glaĭ laih pơ Kâo tơdơi anŭn, brơi ih pơkơjăp 
bĕ ƀing ayŏng adơi ih.” 

33Pêtrôs laĭ hăng Yêsu tui anai, “Ơ Khua ăh, kâo či nao dŏ amăng sang mơnă 
hrŏm hăng Ih wơ̆t tơdah djai hrŏm hăng Ih tŭ mơ̆n.” 

34Yêsu laĭ glaĭ kơ Pêtrôs tui anai, “Ơ Pêtrôs, Kâo laĭ hăng ih, tơdang mlam kơñ 
hlâo kơ mơnŭ tơdjo ̆ , klâo wơ̆t mơtam yơh ih či hơngah ƀu thâo krăn ôh Kâo.” 

Prap Pre Kiăng Kơ Hyu Pơtô 

35Giŏng anŭn, Yêsu laĭ kơ ƀing ding kơna pơjao Ñu tui anai, “Tơdang Kâo hơmâo 
pơkiaŏ laih ƀing gih nao hyu pơtô hlâo adih, Kâo pơtă laih kơ ƀing gih ƀu dưi 
djă̱ ba ôh kơdŭng prăk, kơdŭng gơnam, ƀôdah klĭ juă. Hlak anŭn, ƀing gih 
hơmâo kơƀah hơget gĕt mơ̆?” Ƀing gơñu laĭ glaĭ, “Ƀu kơƀah hơget gĕt ôh.” 

36Yêsu laĭ kơ ƀing gơñu dơ̆ng tui anai, “Samơ̆ bơ kơ ră anai, hlơi pô hơmâo 
kơdŭng prăk djă̱ ba bĕ laih anŭn hlơi pô hơmâo kơdŭng gơnam ăt djă̱ ba kar kaĭ 
mơ̆n. Hlơi pô ƀu hơmâo ôh đao, brơi ñu sĭ hĭ bĕ ao phyung ñu kiăng kơ blơi sa 
ƀĕ. 

37Kâo pơhaih kơ ƀing gih, boh hiăp Ơi Adai khŏm či krep truh yơh kơ Kâo tui 
anai, ‘Ƀing arăng yap Ñu jing sa čô amăng ƀing sat ƀai.’ Djă̱ hơdơr bĕ abih bang 
tơlơi ƀing pô pơala čih lui hlâo laih kơ Kâo, sĭt či khŏm krep truh yơh.” 

38Giŏng anŭn, ding kơna Ñu anŭn laĭ tui anai, “Ơ Khua ăh, anai nê, hơmâo dua 
ƀĕ đao yơh anai.” Yêsu thâo krăn ƀing gơñu ƀu thâo hluh ôh kơ tơlơi anŭn, tui 
anŭn Ñu laĭ glaĭ tui anai, “Djŏp laih anŭn!” 

Yêsu Iâu Laĭ Ƀơi Bŏl Čư̆ Ôliwơ 
(Mathiơ 26:36-46; Markôs 14:32-42) 

39Tơdơi kơ anŭn, Yêsu tơbiă nao pơ bŏl čư̆ Ôliwơ tui hăng tơlơi Ñu juăt ngă, 
laih anŭn ƀing ding kơna anŭn ăt nao hrŏm hăng Ñu mơ̆n. 

40Tơdang Ñu nao truh laih pơ anih anŭn, Ñu laĭ hăng ƀing gơ̆ tui anai, “Iâu laĭ 
bĕ, kiăng kơ ƀing gih ƀu či le ̆  ôh amăng tơlơi plư.” 

41Giŏng anŭn, Yêsu nao ataih mơ̆ng ƀing gơñu kơplăh wăh sa rơwang arăng dưi 
glŏm boh pơtâo, laih anŭn Ñu tŏ tơŭt iâu laĭ tui anai, 

42“Ơ Ama ăh, tơdah djơ̆ tui hăng hơdră Ih kiăng, rơkâo kơ Ih mă pơđuaĭ hĭ bĕ 
kơčŏk ruă nuă anai mơ̆ng Kâo; kơđai glaĭ, ƀu djơ̆ tui hăng tơlơi Kâo kiăng ôh, 
samơ̆ tui hăng tơlơi Ih kiăng yơh, brơi jing bĕ.” 

43Giŏng anŭn, hơmâo sa čô ling jang hiam mơ̆ng adai trŭn rai pơkơtang brơi kơ 
Ñu. 

44Amăng tơlơi gleh rơmơ̆n anŭn, Yêsu iâu laĭ jai kơtang hloh dơ̆ng yơh, tơl ia 
hâŏ Ñu tơdjŏh trŭn ƀơi lŏn hrup hăng djŏh drah prŏng yơh. 

45Tơdang Yêsu tơgŭ mơ̆ng tơlơi iâu laĭ laih, Ñu wơ̆t glaĭ pơ ƀing ding kơna Ñu 
laih anŭn ƀuh ƀing gơñu hlak dŏ pĭt. Ƀing gơñu gleh biă mă mơ̆ng tơlơi ƀing 
gơñu rơngot hơning. 

46Tui anŭn, Yêsu laĭ kơ ƀing gơñu tui anai, “Yua hơget ƀing gih dŏ pĭt lĕ? Tơgŭ 
iâu laĭ bĕ, kiăng kơ ƀing gih ƀu či le ̆  ôh amăng tơlơi plư.” 

Sa Tơpul Mơnuih Mă Yêsu 
(Mathiơ 26:47-56; Markôs 14:43-50; Yôhan 18:3-11) 

47Tơdang Yêsu ăt hlak dŏ pơhiăp, hơmâo sa tơpul mơnuih mơtam rai. Yudas, 
jing sa čô amăng pluh-dua čô ƀing ding kơna pơjao yơh, nao hlâo ba akŏ kơ abih 
bang ƀing gơñu. Ñu nao jĕ Yêsu kiăng kơ čum kơkuh Yêsu kiăng pơrơđah tơlơi 
gơyut gơyâo, 

48samơ̆ Yêsu laĭ kơ ñu tui anai, “Ơ Yudas, yua hơget ih yua tơlơi phiăn čum 
kơkuh anai kiăng pơblư̆ hĭ Kâo, jing Ană Mơnuih, lĕ?” 

49Tơdang ƀing ding kơna nao hrŏm hăng Yêsu ƀuh tơlơi jĕ či truh, ƀing gơñu laĭ 
tui anai, “Ơ Khua hơi, ƀing gơmơi dưi blah glaĭ hăng ƀing gơñu hăng đao anai 
mơ̆?” 

50Giŏng anŭn, sa čô amăng ƀing ding kơna pơjao kŏh hĭ pô hlŭn khua ngă yang 
prŏng hloh laih anŭn kŏh tơĭ hĭ tơngia gơ̆ gah hơnuă. 

51Samơ̆ Yêsu laĭ, “Hơdôm anŭn yơh kơ tơlơi anai!” Laih anŭn Ñu ruaih pơsuaih 
hĭ tơngia pô hlŭn anŭn. 

52Giŏng anŭn, Yêsu pơhiăp hăng ƀing hơmâo rai laih kiăng kơ mă Ñu, jing ƀing 
khua ngă yang prŏng, ƀing khua tơhan gak sang yang wơ̆t hăng ƀing kŏng tha, 
tui anai, “Ƀing gih djă̱ đao hăng gai tơlŏ rai mă Kâo kar hăng mă mơnuih tơgŭ 
pơkơdơ̆ng glaĭ hăng kơnŭk kơna hă? 

53Amăng hrơi kŏm anai tơdang kâo dŏ hăng mơnuih lu wơ̆t hăng ƀing gih rĭm 
hrơi amăng Sang Yang, ƀing gih ƀu yơr tơngan mă kâo ôh. Samơ̆ anai jing mông 
găl gih laih anŭn tơlơi dưi kơtang ƀing git gai amăng tơlơi kơnăm mơmŏt yơh.” 

Pêtrôs Hơngah Hĭ Yêsu Klâo Wơ̆t 
(Mathiơ 26:57, 58, 69-75; Markôs 14:53, 54, 66-72; Yôhan 18:12-18, 25-27) 

54Giŏng anŭn, ƀing gơñu mă Yêsu hăng ba nao pơ sang khua ngă yang prŏng 
hloh. Pêtrôs đuaĭ tui Yêsu kơnơ̆ng mơ̆ng ataih đôč. 

55Laih kơ ƀing arăng pơtŏ apui tŏng krah wăl tơdron sang anŭn laih anŭn dŏ 
be̱r hrŏm hơbĭt pơ anŭn, Pêtrôs ăt dŏ be̱r hrŏm hăng ƀing gơñu mơ̆n. 

56Hơmâo sa čô ding kơna đah kơmơi sang anŭn lăng pơñen kơ Pêtrôs dŏ be̱r 
pơdang apui pơ anŭn, ñu laĭ tui anai, “Pô anai ăt nao hrŏm hăng pô arăng mă 
anŭn mơ̆n.” 

57Samơ̆ Pêtrôs hơngah hĭ tui anai, “Hơi, kâo ƀu thâo krăn Ñu ôh.” 

58Tơdơi kơ anŭn ƀiă, hơmâo pô pơkŏn dơ̆ng thâo krăn Pêtrôs hăng laĭ tui anai, 
“Ih ăt jing sa čô amăng ƀing gŏp pô arăng mă anŭn mơ̆n.” Samơ̆ Pêtrôs laĭ glaĭ, 
“Hơi, ƀu djơ̆ kâo ôh.” 

59Tơdơi kơ anŭn ƀiă truh kơ sa rơwang mông rơgao, ăt hơmâo mơ̆n sa čô pô 
pơkŏn dơ̆ng pơhaih kơ Pêtrôs tui anai, “Sĭt yơh, pô anai ăt nao hrŏm hăng pô 
arăng mă anŭn mơ̆n, yuakơ ñu ăt jing mơnuih mơ̆ng kwar Galilê.” 

60Samơ̆ Pêtrôs laĭ glaĭ tui anai, “Hơi čơkơi anŭn, kâo ƀu thâo hluh ôh hơget tơlơi 
ih pơhiăp!” Tơdang Pêtrôs ăt hlak dŏ pơhiăp, mơnŭ tơdjo ̆  yơh. 

61Giŏng anŭn, Khua Yang nger glaĭ lăng kơ Pêtrôs. Tui anŭn, Pêtrôs hơdơr glaĭ 
boh hiăp Khua Yang hơmâo laĭ lui hlâo laih kơ ñu tui anai, “Mlam kơñ hlâo kơ 
mơnŭ tơdjo ̆ , klâo wơ̆t mơtam yơh ih či hơngah hĭ ƀu thâo krăn ôh Kâo.” 

62Giŏng anŭn, Pêtrôs tơbiă pơ rơngiao hia rơngot hơning biă mă. 
Ƀing Tơhan Djik Djak Hơmăt Taih Yêsu 

(Mathiơ 26:67, 68; Markôs 14:65) 

63Hlak anŭn, ƀing tơhan dŏ gak Yêsu djik djak hơmăt taih Gơ̆. 

64Ƀing gơñu go̱m hĭ mơta Gơ̆ laih anŭn tơña tui anai, “Pơhiăp lui hlâo bĕ yuakơ 
ih yap ih pô jing pô pơala! Hlơi jing pô hơmâo taih laih ŏng lĕ?” 

65Laih anŭn ƀing gơñu pơhiăp kơ Yêsu lu tơlơi ƀrưh mơhiăh pơkŏn pơkơdơ̆ng 
glaĭ hăng Gơ̆. 

Yêsu Gah Anăp Ƀing Phat Kơđi Yehudah 

66Tơdang hrơi mơguah laih, ƀing kŏng tha ană plei Yehudah, ƀing khua ngă 
yang prŏng laih anŭn ƀing nai pơtô Tơlơi Juăt pơƀut glaĭ pơ anŭn. Giŏng anŭn, 
ƀing gak ba Yêsu pơ anih gơñu pơƀut glaĭ kiăng kơ phat kơđi. 

67Laih anŭn ƀing khua anŭn tơña tui anai, “Tơdah ih jing Messiah sĭt, pơhaih bĕ 
kơ ƀing gơmơi thâo!” Samơ̆ Yêsu laĭ glaĭ kơ ƀing gơñu tui anai, “Tơdah kâo 
pơhaih kơ ƀing gih tơlơi anŭn, ƀing gih ƀu či đaŏ ôh; 

68laih anŭn tơdah kâo tơña yua hơget ƀing gih ƀu đaŏ ôh, ƀing gih kŏn či laĭ glaĭ 
lơi. 

69Samơ̆ čơdơ̆ng mơ̆ng ră anai, Ană Mơnuih či dŏ be̱r gah hơnuă kơ Ơi Adai Dưi 
Kơtang jing anih pơpŭ pơyom yơh.” 

70Abih bang ƀing gơñu tơña kơ Yêsu tui anai, “Tui anŭn, ih jing Ană Ơi Adai hă?” 
Laih anŭn Yêsu laĭ glaĭ, “Sĭt tui hăng gih pô hơmâo pơhiăp yơh.” 

71Giŏng anŭn, ƀing gơñu laĭ tui anai, “Hơdôm čô ngă gơ̆ng jơlan dơ̆ng ƀing ta 
kiăng kơ hơduah sem lĕ? Ta pô hơmâo hơmư̆ laih mơ̆ng amăng bah ñu pô.” 



2132 

 

 
© 2013 Jơrai Bible Association. 

  
 

 

Luk 23 

Yêsu Gah Anăp Khua Kwar Pilat 

(Mathiơ 27:1, 2; Markôs 15:1-5; Yôhan 18:28-38) 

1Giŏng anŭn, abih bang ƀing pơjơnum glaĭ amăng anih anŭn tơgŭ laih anŭn ba 
Yêsu nao pơ gah anăp khua kwar Pilat. 

2Ƀing gơñu čơdơ̆ng phŏng kơđi kơ Yêsu tui anai, “Ƀing gơmơi hơmâo mă laih 
čơkơi anai tơgŭ pơkơdơ̆ng glaĭ hăng kơnŭk kơna ta laih anŭn khă hĭ ƀing ană 
plei gơmơi khŏm anăm duh jia ôh kơ pơtao prŏng Kaisar, laih anŭn dơ̆ng, ñu laĭ 
ñu pô jing Messiah, jing pơtao.” 

3Tui anŭn, Pilat tơña Yêsu tui anai, “Djơ̆ mơ̆ ih jing pơtao ƀing Yehudah?” Laih 
anŭn Yêsu laĭ glaĭ kơ ñu, “Sĭt tui hăng tơlơi ih laĭ yơh.” 

4Pilat laĭ kơ ƀing khua ngă yang prŏng wơ̆t hăng ƀing ană plei tui anai, “Kâo ƀu 
hơduah ƀuh tơlơi soh hơget gĕt ôh amăng mơnuih anai lăp kơ kâo pơkơhma̱l 
hĭ ñu.” 

5Samơ̆ ƀing gơñu pơhiăp pơđu̱r tui anai, “Ñu pơrŭng pơrăng ƀing ană plei laih 
anŭn hyu pơtô djŏp anih amăng kwar Yudea čơdơ̆ng mơ̆ng kwar Galilê hlŏng 
truh pơ plei prŏng Yerusalaim anai.” 

Yêsu Gah Anăp Pơtao Hêrôd Antipas 

6Tơdang Pilat hơmư̆ tơlơi anŭn, ñu tơña kiăng thâo pô anai jing mơnuih Galilê 
mơ̆n thâo. 

7Tơdang ñu thâo krăn Yêsu jing ană plei lŏm kơ kwar gah yŭ tơlơi dưi pơtao 
Hêrôd Antipas, ñu brơi arăng ba Yêsu nao pơ Hêrôd yơh. Yuakơ Hêrôd pô hlak 
dŏ amăng plei prŏng Yerusalaim. 

8Tơdang Hêrôd ƀuh Yêsu, ñu mơak biă mă yuakơ mơ̆ng sui laih ñu kiăng bưp 
Yêsu. Ñu hơmâo hơmư̆ hing laih kơ Yêsu laih anŭn hlak čang rơmang kiăng ƀuh 
Yêsu ngă tơlơi mơsêh mơyang. 

9Tui anŭn, ñu tơña kơ Yêsu lu tơlơi, samơ̆ Yêsu ƀu laĭ glaĭ hơget gĕt ôh. 

10Tơdang anŭn, ƀing khua ngă yang prŏng wơ̆t hăng ƀing nai pơtô Tơlơi Juăt 
hlak dŏ dơ̆ng jĕ anŭn phŏng kơđi kơ Yêsu lu mơta tơlơi biă mă. 

11Ƀơi mông anŭn mơ̆n, Hêrôd hrŏm hăng ƀing tơhan ñu pơhiăp ƀrưh mơhiăh 
djik djak kơ Yêsu. Giŏng anŭn, ƀing gơñu buh brơi Yêsu sa blah ao phyung hiam 
ro ̆  hrup hăng pơtao laih anŭn pơkiaŏ Gơ̆ glaĭ pơ khua tring Pilat. 

12Čơdơ̆ng mơ̆ng hlâo adih, Pilat hăng Hêrôd jing rŏh ayăt hăng tơdruă, samơ̆ 
ƀơi hrơi anŭn ƀing gơñu jing hĭ gơyut gơyâo. 

Pilat Klă Kơđi Yêsu Kơ Tơlơi Djai 
(Mathiơ 27:15-26; Markôs 15:6-15; Yôhan 18:39–19:16) 

13Giŏng anŭn, Pilat iâu pơƀut glaĭ abih bang ƀing khua ngă yang prŏng, ƀing 
khua git gai wơ̆t hăng ƀing ană plei dŏ jum dar, 

14laih anŭn laĭ kơ ƀing gơñu tui anai, “Ƀing gih hơmâo ba rai laih mơnuih anai 
pơ kâo tơ̆ng klơi, jing pô ƀing gih laĭ tơgŭ pơkơdơ̆ng glaĭ hăng kơnŭk kơna ƀing 
Rôm anŭn, anai nê, tơdơi kơ kâo kơsem lăng laih ñu ƀơi anăp abih bang ƀing 
gih, kâo ƀu hơduah ƀuh ôh mơnuih anai ngă soh tui hăng tơlơi ƀing gih phŏng 
kơ ñu. 

15Hêrôd kŏn hơduah ƀuh tơlơi soh ñu tơgŭ pơkơdơ̆ng anŭn lơi, samơ̆ ñu hơmâo 
jao glaĭ laih kơ ƀing ta yuakơ ñu ƀu pơkơhma̱l hĭ Yêsu ôh. Kâo thâo rơđah, 
mơnuih anai ƀu hơmâo ngă sa tơlơi soh hơget ôh lăp kơ djai. 

16Hơnŭn yơh, kâo či taih pơkơhma̱l hĭ ñu đôč laih anŭn pơrơngai hĭ ñu yơh.” 

17Amăng rơnŭk anŭn, khua kwar Pilat hơmâo tơlơi phiăn pŏk brơi sa čô mơnă 
kơ ƀing gơñu djơ̆ amăng hrơi Phet Tơlơi Găn. 

18Samơ̆ abih bang ƀing gơñu ur kraih hrŏm hơbĭt tui anai, “Pơdjai hĭ bĕ čơkơi 
anai, laih anŭn pŏk brơi bĕ kơ ƀing gơmơi Barabbas.” 

19Barabbas jing pô arăng hơmâo krư̆ hĭ laih amăng sang mơnă tơl truh hrơi 
arăng pŏng pơdjai hĭ ñu, yuakơ ñu hrŏm hăng ƀing pơkŏn tơgŭ pơkơdơ̆ng glaĭ 
hăng kơnŭk kơna ƀing Rôm amăng plei prŏng Yerusalaim anai laih anŭn ñu 
pơdjai hĭ mơnuih tơdang anŭn. 

20Pilat kiăng pŏk pơrơngai hĭ Yêsu tui anŭn ñu pơblang kơ ƀing gơñu, 

21samơ̆ ƀing gơñu ăt ur kraih tui anai, “Pŏng hĭ bĕ ñu! Pŏng hĭ bĕ ñu pơ kơyâo 
bơrơkal!” 

22Pilat pơhiăp hăng ƀing gơñu tal klâo dơ̆ng tui anai, “Yua hơget lĕ? Hơget tơlơi 
soh mơnuih anai hơmâo ngă laih lĕ? Kâo ƀu hơduah ƀuh ôh tơlơi soh ñu lăp kơ 
djai, tui anŭn kâo či taih pơkơhma̱l laih anŭn pŏk pơrơngai hĭ ñu yơh.” 

23Samơ̆ ƀing gơñu pơđu̱r kwưh rơkâo kraih krin kiăng kơ pŏng pơdjai hĭ Yêsu 
ƀơi kơyâo bơrơkal, laih anŭn asăp hiăp ƀing gơñu ur kraih anŭn pơplih hĭ tơlơi 
pơmĭn Pilat yơh. 

24Giŏng anŭn, Pilat klă̱ kơđi kơ Yêsu kiăng kơ pŏng pơdjai hĭ tui hăng tơlơi ƀing 
gơñu rơkâo yơh. 

25Pilat pŏk pơrơngai hĭ pô mơnă arăng krư̆ yuakơ tơgŭ pơkơdơ̆ng glaĭ kơnŭk 
kơna ƀing Rôm laih anŭn pơdjai mơnuih, jing pô ƀing gơñu rơkâo kiăng kơ pŏk 
anŭn, samơ̆ Pilat jao lui hĭ Yêsu kơ ƀing tơhan ñu kiăng kơ pŏng pơdjai tui hăng 
tơlơi ƀing mơnuih lu anŭn kiăng yơh. 

Ƀing Tơhan Pŏng Yêsu Ƀơi Kơyâo Bơrơkal 
(Mathiơ 27:32-44; Markôs 15:21-32; Yôhan 19:17-27) 

26Tơdang ƀing tơhan khua tring Pilat ba Yêsu nao, ƀing gơñu mă pơgŏ̱ sa čô 
mơnuih mơ̆ng plei prŏng Kurênê, anăn gơ̆ Simôn. Gơ̆ phrâo rai mơ̆ng gah 
rơngiao kiăng kơ mŭt nao amăng plei prŏng Yerusalaim. Tui anŭn, ƀing gơñu 
brơi gơ̆ glăm kơyâo bơrơkal laih anŭn đuaĭ tui gah rŏng Yêsu. 

27Hơmâo ƀing mơnuih lu đuaĭ tui gah rŏng Yêsu wơ̆t hăng ƀing đah kơmơi 
pơkrao čŏk hia kơ Ñu. 

28Samơ̆ Yêsu wir glaĭ laĭ hăng ƀing đah kơmơi tui anai, “Ơ ƀing đah kơmơi plei 
Yerusalaim ăh, anăm hia kơ kâo ôh, samơ̆ hia bĕ kơ gih pô laih anŭn kơ ƀing 
ană bă gih. 

29Anai nê, Kâo laĭ tui anŭn yuakơ khul hrơi anŭn či truh tơdang ƀing arăng či laĭ 
tui anai, ‘Hiam mơak yơh kơ đah kơmơi plao, jing pô ƀu hơmâo tơkeng ană bă 
laih anŭn jing pô ƀu hơmâo ană mĕm ôh!’ 

30“Giŏng anŭn, yuakơ ƀing ană plei Yehudah kiăng klaih mơ̆ng tơlơi tơnap tap 
prŏng anŭn yơh ƀing gơñu či laĭ kơ čư̆ čan tui anai, ‘Glưh trŭn bĕ ƀơi ƀing 
gơmơi!’ Laih anŭn laĭ kơ bŏl čư̆ tui anai, ‘Dơ̱r lŏm hĭ bĕ ƀing gơmơi!’ 

31“Sĭt tơlơi anŭn či truh yuakơ tơdah ană plei anŭn ngă tơlơi sat anai kơ Kâo, 
jing Pô ƀu soh ôh, jing kar hăng arăng glŏm than kơyâo dŏ mơtah amăng apui, 
tui anŭn hơget tơlơi arăng či ngă kơ ƀing mơnuih soh biă mă, jing kar hăng 
arăng glŏm than kơyâo krô laih amăng apui anŭn laih lĕ?” 

32Ăt hơmâo dua čô pơkŏn mơ̆n, jing ƀing sat ƀai, ƀing tơhan ba nao kiăng pơdjai 
hrŏm hăng Yêsu. 

33Tơdang ƀing gơñu nao truh pơ anih arăng pơanăn anih Klang Akŏ, pơ anih 
anŭn yơh ƀing tơhan tŏh hĭ ao Yêsu laih anŭn pŏng hĭ Gơ̆ ƀơi kơyâo bơrơkal, 
wơ̆t hăng dua čô mơnuih sat ƀai anŭn mơ̆n, sa čô gah hơnuă sa čô gah ieo kơ 
Yêsu. 

34Giŏng anŭn, Yêsu iâu laĭ tui anai, “Ơ Ama hơi, rơkâo Ih pap brơi kơ ƀing gơñu 
đa, yuakơ ƀing gơñu ƀu thâo hluh ôh kơ hlơi ƀing gơñu hlak ngă tơlơi anŭn.” 
Giŏng anŭn, ƀing tơhan ngă čram kiăng kơ pơpha hĭ ao phyung Yêsu. 

35Hơmâo ƀing mơnuih lu dŏ dơ̆ng lăng pơ anŭn, samơ̆ ƀing khua djă̱ akŏ 
Yehudah djik djak kơ Yêsu tui anai, “Ñu hơmâo pơklaih laih ƀing arăng; tơdah 
ñu jing Messiah, jing Pô Ơi Adai hơmâo ruah laih, brơi ñu pơklaih hĭ bĕ ñu pô!” 

36Ƀing tơhan ăt mưč mač kơ Yêsu mơ̆n. Ƀing gơñu nao jĕ yơr đĭ kơ Yêsu ia tơpai 
mơsăm. 

37Ƀing gơñu laĭ tui anai, “Tơdah ih jing pơtao ƀing Yehudah, brơi ih pơklaih bĕ 
ih pô!” 

38Gah ngŏ kơ Yêsu ƀing gơñu ăt pŏng hơnăl čih boh hiăp tui anai mơ̆n, “ANAI JING 

PƠTAO ɃING YEHUDAH.” 

39Sa čô mơnuih sat ƀai gah anai kơ Yêsu, jing pô arăng pŏng ƀơi kơyâo bơrơkal, 
ăt pơhiăp ƀrưh mơhiăh kơ Yêsu tui anai mơ̆n, “Ih ƀu djơ̆ jing Messiah ôh hă? 
Pơklaih bĕ ih pô laih anŭn pơklaih ƀing gơmơi mơ̆n.” 

40Samơ̆ pô sat ƀai gah adih pơhiăp kơ pô sat ƀai anŭn tui anai, “Ih ăt tŭ tơlơi 
pơkơhma̱l kar kaĭ mơ̆n, samơ̆ ih ƀu huĭ pơpŭ kơ Ơi Adai ôh hă? 

41Gah kơ ƀing ta jing djơ̆ yơh, ƀing ta tŭ mă lăp biă mă yơh hăng tơlơi soh ƀing 
ta hơmâo ngă laih, samơ̆ Pô anai ƀu hơmâo ngă tơlơi soh sat hơget gĕt ôh.” 

42Giŏng anŭn, ñu pơhiăp hăng Yêsu tui anai, “Ơ Yêsu ăh, hơdơr kơ kâo đa 
tơdang Ih jing Pơtao git gai wai lăng mơnuih mơnam!” 

43Laih anŭn Yêsu laĭ glaĭ kơ ñu tui anai, “Kâo laĭ sĭt biă mă hăng ih, hrơi anai ih 
či dŏ hăng Kâo amăng anih hiam klă Paradeis yơh.” 

Yêsu Tơĭ Pran 
(Mathiơ 27:45-56; Markôs 15:33-41; Yôhan 19:28-30) 

44Hlak anŭn, kơplăh wăh amăng mông ƀơi yang hrơi dơ̆ng, hơmâo tơlơi kơnăm 
mơmŏt go̱m amăng djŏp tring anŭn hlŏng truh kơ mông tŏng krah klăm. 

45Tơdang yang hrơi jing hĭ kơnăm mơmŏt, khăn păng kơpa̱l amăng Sang Yang 
tơhe̱k tŏng krah jing hĭ dua. 

46Giŏng anŭn, Yêsu ur kraih tui anai, “Ơ Ama, Kâo jao bơngăt Kâo amăng tơngan 
Ih!” Laih kơ Ñu pơhiăp tơlơi anŭn, Ñu tơĭ pran yơh. 

47Hlak anŭn, tơdang khua tơhan khua tring Pilat ƀuh abih tơlơi truh anŭn, ñu 
bơni hơơč kơ Ơi Adai tui anai, “Sĭt yơh mơnuih anai jing mơnuih tơpă hơnơ̆ng!” 

48Tơdang ƀing mơnuih lu dŏ lăng pơ anŭn ƀuh abih bang tơlơi truh anŭn, ƀing 
gơñu tŭk tơda gơñu rơngot hơning laih anŭn đuaĭ glaĭ yơh. 

49Samơ̆ abih bang ƀing gơyut gơyâo Yêsu wơ̆t hăng ƀing đah kơmơi đuaĭ tui Ñu 
čơdơ̆ng mơ̆ng kwar Galilê, dŏ lăng mơ̆ng ataih kơ abih tơlơi truh anai. 

Yôsêp Dơ̱r Yêsu 
(Mathiơ 27:57-61; Markôs 15:42-47; Yôhan 19:38-42) 

50Hơmâo sa čô mơnuih anăn ñu Yôsêp mơ̆ng plei Arimathea amăng tring Yudea. 
Ñu jing sa čô mơnuih tơpă hơnơ̆ng hiam klă laih anŭn ăt jing mơnuih amăng 
ƀing khua Yehudah yơh, jing ƀing phat kơđi. 

51Ñu ƀu tŭ ư ôh hăng tơlơi kơñăm laih anŭn tơlơi bruă tơdang ƀing gơñu hơmâo 
klă̱ kơđi kơ Yêsu kiăng kơ pơdjai, samơ̆ ñu dŏ čang rơmang kơ rơnŭk Dêh Čar 
Ơi Adai či truh ƀơi lŏn tơnah anai. 

52Laih kơ Yêsu tơĭ pran, Yôsêp nao rơkâo ƀơi khua tring Pilat kiăng kơ mă atâo 
Yêsu. 

53Giŏng anŭn, ñu mă trŭn atâo Yêsu, pŏn hăng bơnăl ƀlĭ laih anŭn nao pơđih hĭ 
Gơ̆ amăng pơsat arăng ƀŏh amăng boh pơtâo, jing anih pơsat arăng aka dơ̱r hlơi 
pô ôh. 

54Hrơi anŭn jing Hrơi Prap Rơmet laih anŭn jĕ či truh kơ hrơi Saƀat yơh. 

55Hơmâo ƀing đah kơmơi, jing ƀing mơnuih hơmâo đuaĭ tui laih Yêsu čơdơ̆ng 
mơ̆ng kwar Galilê, kiaŏ tui Yôsêp laih anŭn ƀuh pơsat anŭn wơ̆t hăng anih arăng 
hơmâo pơđih laih atâo Yêsu mơ̆n. 

56Giŏng anŭn, ƀing gơñu glaĭ laih anŭn prap pre lui jrao pik wơ̆t hăng ia ƀâo 
hiam mơ̆n kiăng kơ pik ƀơi atâo Yêsu. Amăng hrơi Saƀat, ƀing gơñu pơdơi yơh 
tui hăng tơlơi juăt Ơi Adai. 

Luk 24 

Yêsu Hơdip Glaĭ Dơ̆ng 

(Mathiơ 28:1-10; Markôs 16:1-8; Yôhan 20:1-10) 

1Ƀơi hrơi tal sa amăng hrơi kŏm, hlak ưm mơguah biă mă, ƀing đah kơmơi anŭn 
nao pơ pơsat Yêsu. Ƀing gơñu ăt djă̱ ba ia jrao ƀâo hiam jing gơnam ƀing gơñu 
hơmâo prap rơmet laih. 

2Tơdang truh pơ anŭn, ƀing gơñu ƀuh arăng tơglŭng đuaĭ hĭ laih boh pơtâo 
mơ̆ng amăng pơsat. 

3Samơ̆ tơdang ƀing gơñu mŭt amăng pơsat, ƀing gơñu ƀu ƀuh ôh atâo Khua 
Yêsu. 

4Tơdang ƀing gơñu hlak dŏ pơmĭn kơ tơlơi anŭn, anai nê, blĭp blăp mơtam 
hơmâo dua čô đah rơkơi buh ao bơngač kơmlă rai dŏ dơ̆ng jĕ ƀơi ƀing gơñu. 

5Tui anŭn, ƀing đah kơmơi anŭn huĭ bra̱l biă mă bon akŭp ƀo ̆  mơta gơñu ƀơi 
lŏn, samơ̆ ƀing dua čô anŭn laĭ kơ ƀing gơñu tui anai, “Yua hơget ƀing gih 
hơduah sem mơnuih hơdip amăng anih mơnuih djai lĕ? 

6Ñu ƀu dŏ pơ anai dơ̆ng tah! Ñu hơmâo hơdip glaĭ laih! Hơdơr glaĭ bĕ hơdôm 
tơlơi Ñu pơtă laih kơ ƀing gih tơdang Ñu dŏ hrŏm hăng ƀing gih pơ kwar Galilê 
tui anai: 

7Kâo, jing Ană Mơnuih, khŏm tŭ arăng jao lui hĭ kơ ƀing mơnuih sat ƀai laih 
anŭn arăng khŏm pŏng hĭ Kâo ƀơi kơyâo bơrơkal, samơ̆ ƀơi hrơi tal klâo Kâo 
hơdip glaĭ yơh.” 

8Tui anŭn, ƀing gơñu hơdơr glaĭ yơh hơdôm boh hiăp Yêsu hơmâo pơtă laih. 

9Ƀing gơñu đuaĭ glaĭ mơ̆ng pơsat anŭn, nao ruai glaĭ abih bang tơlơi anŭn kơ 
pluh-sa čô ding kơna pơjao laih anŭn kơ abih bang ƀing pơkŏn dŏ hrŏm hăng 
ƀing gơñu mơ̆n. 

10Ƀing đah kơmơi anŭn jing HʼMari mơ̆ng plei Magdalênê, HʼYôanna laih anŭn 
HʼMari amĭ Yakơ wơ̆t hăng ƀing đah kơmơi pơkŏn mơ̆n ruai glaĭ tơlơi anŭn kơ 
ƀing ding kơna pơjao. 

11Samơ̆ ƀing ding kơna anŭn ƀu đaŏ ôh kơ tơlơi ƀing đah kơmơi anŭn ruai glaĭ, 
yuakơ hơdôm boh hiăp ƀing gơ̆ ruai anŭn jing kar hăng đôč đač ƀu tŭ yua ôh. 

12Hơnŭn yơh, Pêtrôs tơgŭ đuaĭ nao pơ pơsat mơtam, tơkui lăng gah lăm hăng 
ƀuh kơnơ̆ng bơnăl ƀlĭ pŏn dŏ glaĭ pơ anih anŭn. Laih anŭn ñu glaĭ pơ sang 
pơmĭn ƀlơ̆ng kơ hơget tơlơi hơmâo truh laih. 

Dua Čô Ding Kơna Rơbat Nao Pơ Plei Emaus 
(Markôs 16:12, 13) 

13Ăt amăng hrơi anŭn mơ̆n, hơmâo dua čô amăng ƀing ding kơna Yêsu hlak 
rơbat nao pơ sa boh plei anăn Emmaus, ataih mơ̆ng plei prŏng Yerusalaim 
kơplăh wăh tơjuh rơwang juă. 

14Ƀing gơñu hlak pơră pơruai hăng tơdruă gơñu abih bang tơlơi hơmâo truh 
laih. 

15Tơdang ƀing gơñu hlak pơhiăp pơrơklah tơdruă gơñu, Yêsu pô nao jĕ hăng 
rơbat hrŏm hơbĭt hăng ƀing gơñu. 

16Samơ̆ Ơi Adai pơgăn hĭ mơta gơñu ƀu thâo krăn Yêsu ôh. 

17Yêsu pơhiăp hăng ƀing gơñu tui anai, “Hơget tơlơi ră ruai ƀing gih dŏ 
pơrơklah tơdang ƀing gih hlak rơbat anai lĕ?” Tui anŭn, ƀing gơñu dŏ hĭ, ƀo ̆  
mơta gơñu rơngot hơning. 

18Giŏng anŭn, sa čô amăng ƀing gơñu anăn Kleopas laĭ glaĭ tui anai, “Djơ̆ mơ̆ 
kơnơ̆ng hơjăn ih đôč hă, jing mơnuih rai čuă ngui amăng plei Yerusalaim anŭn, 
ƀu thâo ôh tơlơi hơmâo truh laih pơ anŭn amăng hơdôm hrơi rơgao?” 

19Yêsu tơña glaĭ, “Tơlơi hơget lĕ?” Ƀing gơñu laĭ glaĭ, “Anŭn jing tơlơi hơmâo 
truh laih kơ Yêsu mơnuih mơ̆ng plei Nazaret, jing sa čô pô pơala dưi kơtang biă 
mă amăng bruă ngă hăng tơlơi pơhiăp ƀơi anăp Ơi Adai laih anŭn ƀơi anăp abih 
bang ƀing mơnuih mơnam mơ̆n. 

20Samơ̆ ƀing khua ngă yang prŏng, ƀing khua djă̱ akŏ ta jao lui hĭ Ñu pơ khua 
tring kiăng kơ phat kơđi Ñu, tŭ tơlơi djai laih anŭn arăng pŏng hĭ Ñu ƀơi kơyâo 
bơrơkal. 

21Samơ̆ ƀing gơmơi hơmâo čang rơmang laih kơ Ñu yơh jing Pô rai pơklaih ƀing 
Israel mơ̆ng ƀing rŏh ayăt ta. Laih anŭn dơ̆ng, tơlơi truh anai hơmâo rơgao hĭ 
klâo hrơi anai laih. 

22Samơ̆ hloh kơ anŭn dơ̆ng, hơmâo đơđa ƀing gŏp gơmơi jing ƀing đah kơmơi 
ngă kơ ƀing gơmơi hli̱ng hla̱ng biă mă. Ƀing gơñu nao čuă pơ pơsat tơdang ưm 
mơguah anŭn, 

23samơ̆ ƀing gơñu ƀu ƀuh ôh atâo Yêsu. Giŏng anŭn, ƀing gơñu đuaĭ glaĭ ră ruai 
kơ tơlơi ƀing gơñu hơmâo ƀuh laih ƀing ling jang hiam, jing ƀing laĭ pơthâo kơ 
ƀing gơñu kơ tơlơi Yêsu hơdip glaĭ laih. 

24Hơmâo đơđa mơnuih amăng ƀing gơmơi đuaĭ nao lăng pơ pơsat, ăt ƀuh sĭt 
mơ̆n kar hăng ƀing đah kơmơi anŭn hơmâo ruai laih, samơ̆ ƀing gơñu kŏn ƀuh 
Yêsu lơi.” 

25Giŏng anŭn, Yêsu laĭ kơ ƀing gơñu, “Ơ ƀing mơnuih ƀu thâo hluh ăh, pran jua 
gih akaih đaŏ biă mă kơ abih bang boh hiăp ƀing pô pơala hơmâo čih laih kơ 
Messiah. 

26Ƀu djơ̆ ôh hă, Messiah khŏm tŭ ruă nuă kar hăng anŭn, tui anŭn kăh dưi mŭt 
amăng tơlơi ang yang Ñu amăng adai adih?” 

27Giŏng anŭn, Yêsu pơblang kơ dua gơñu thâo hluh abih bang Hơdrôm Hră 
Rơgoh Hiam hơmâo laĭ djơ̆ laih kơ Messiah, čơdơ̆ng mơ̆ng hră Môseh hlŏng 
truh kơ abih bang hră ƀing pô pơala pơkŏn čih. 

28Tơdang gơñu dua jĕ či truh pơ plei ƀing gơñu kiăng nao, Yêsu ngă kar hăng 
Ñu kiăng nao ataih hloh dơ̆ng, 

29samơ̆ ƀing gơñu pơđu̱r Yêsu dŏ glaĭ tui anai, “Rơkâo kơ ih dŏ glaĭ hăng ƀing 
gơmơi bĕ, yuakơ hrơi jĕ či rơgao hĭ laih anŭn ră anai klăm mơmŏt laih.” Tui 
anŭn, Yêsu mŭt nao dŏ glaĭ hăng ƀing gơñu yơh. 

30Tơdang Yêsu dŏ ƀơi kơƀa̱ng ƀơ̆ng huă hrŏm hăng ƀing gơñu, Ñu mă ƀañ 
tơpŭng bơni hơơč laih anŭn wŏk ƀañ tơpŭng hăng pha brơi kơ ƀing gơ̆. 

31Hlak anŭn yơh, Ơi Adai pŏk brơi mơta ƀing gơ̆ laih anŭn ƀing gơ̆ thâo krăn 
Yêsu mơtam, samơ̆ Yêsu đuaĭ hĭ thĕng mơ̆ng ƀing gơ̆. 

32Ƀing gơ̆ pơlaĭ hăng tơdruă tui anai, “Tơdang Ñu pơhiăp hăng ƀing ta ƀơi jơlan 
laih anŭn pŏk pơblang kơ ƀing ta kơ Hơdrôm Hră Rơgoh Hiam, hiư̆m ngă pran 
jua ta ƀu pơiă kar hăng apui ƀơ̆ng ôh hă?” 

33Ƀơi mông anŭn mơtam, ƀing gơñu tơgŭ wơ̆t glaĭ pơ plei prŏng Yerusalaim. 
Ƀing gơñu bưp pluh-sa čô ding kơna pơjao wơ̆t hăng ƀing ding kơna pơkŏn 
mơ̆n hlak dŏ pơjơnum hrŏm. 

34Ƀing ding kơna ruai kơ dua gơñu tui anai, “Sĭt Khua ta hơmâo hơdip glaĭ laih! 
Laih anŭn Ñu hơmâo pơƀuh rai laih kơ Simôn!” 

35Giŏng anŭn, dua gơñu ruai glaĭ hơget tơlơi hơmâo truh laih kơ ƀing gơñu ƀơi 
jơlan laih anŭn hiư̆m ƀing gơñu thâo krăn Yêsu hlak Gơ̆ dŏ wŏk ƀañ tơpŭng. 

Yêsu Pơƀuh Rai Kơ Ƀing Ding Kơna Ñu 
(Mathiơ 28:16-20; Markôs 16:14-18; Yôhan 20:19-23; Bruă Mơnuă 1:6-8) 



2139 

 

 
© 2013 Jơrai Bible Association. 

  
 

 

36Tơdang ƀing ding kơna hlak dŏ ruai kơ tơlơi anŭn, Yêsu pô yơh blĭp blăp dŏ 
dơ̆ng amăng tŏng krah ƀing gơñu laih anŭn laĭ tui anai, “Rơkâo tơlơi rơnŭk 
rơno̱m dŏ hăng ƀing gih!” 

37Samơ̆ ƀing gơñu dŏ kơtuă hăng huĭ bra̱l yuakơ ƀing gơñu pơmĭn ƀing gơñu 
hlak ƀuh atâo. 

38Yêsu laĭ kơ ƀing gơñu tui anai, “Yua hơget ƀing gih rŭng răng laih anŭn dŏ 
đing đaŏ amăng pran jua lĕ? 

39Lăng bĕ ƀơi tơkai tơngan rơka Kâo anai, sĭt Kâo pô yơh anai. Ruaih kâo bĕ laih 
anŭn pơmưn, yuakơ atâo ƀu hơmâo ôh asar hăng tơlang kar hăng ƀing gih ƀuh 
kâo hơmâo anai.” 

40Tơdang Yêsu dŏ pơhiăp kơ tơlơi anŭn, Ñu pơrơđah brơi tơkai tơngan rơka 
kơ ƀing gơ̆ lăng. 

41Tơdang anŭn, ƀing ding kơna hơ̆k mơak laih anŭn hli̱ng hla̱ng, samơ̆ ăt dŏ 
đing đaŏ. Giŏng anŭn, Yêsu tơña kơ ƀing gơñu tui anai, “Ƀing gih hơmâo gơnam 
ƀơ̆ng hơget mơ̆ pơ anai kiăng kơ ƀơ̆ng?” 

42Ƀing gơñu ba rai kơ Yêsu sa čơđeh akan ŏm, 

43laih anŭn Yêsu mă ƀơ̆ng tơdang ƀing gơ̆ dŏ lăng yơh. 

44Giŏng anŭn, Yêsu pơhiăp hăng ƀing gơñu tui anai, “Hơdôm boh hiăp Kâo či laĭ 
anai, jing tơlơi Kâo hơmâo pơhiăp laih hăng ƀing gih tơdang Kâo ăt dŏ hăng 
ƀing gih hlâo adih tui anai: Abih bang tơlơi hơmâo čih laih kơ Kâo amăng hră 
Tơlơi Juăt Môseh, hră ƀing Pô Pơala laih anŭn amăng hră Tơlơi Adoh Hơđăp 
khŏm krep truh sĭt yơh.” 

45Tui anŭn, Yêsu pŏk brơi tơlơi pơmĭn gơñu kiăng kơ thâo hluh Hơdrôm Hră 
Rơgoh Hiam, 

46laih anŭn laĭ kơ ƀing gơñu tui anai dơ̆ng, “Anai yơh jing tơlơi hơmâo čih laih: 
Messiah khŏm tŭ ruă nuă, samơ̆ truh hrơi tal klâo, Ñu či hơdip glaĭ mơ̆ng 
mơnuih djai yơh. 

47Tui anŭn, ƀing ding kơna Ñu khŏm pơtô tơlơi kơhma̱l laih anŭn tơlơi pap brơi 
kơ tơlơi soh amăng anăn tơlơi dưi Ñu yơh kơ abih bang kơnung djuai ƀơi lŏn 
tơnah, čơdơ̆ng mơ̆ng plei prŏng Yerusalaim yơh. 

48Ƀing gih yơh jing ƀing ngă gơ̆ng jơlan kơ hơdôm tơlơi hơmâo truh anai. 

49Anai nê, Kâo či pơkiaŏ rai kơ ƀing gih Pô Ama Kâo hơmâo ƀuăn laih hăng ƀing 
gih, samơ̆ ƀing gih khŏm dŏ tơguan amăng plei anai, tơl ƀing gih tŭ mă tơlơi dưi 
mơyang Ơi Adai mơ̆ng glông adih.” 

Yêsu Đĭ Hăng Adai 
(Markôs 16:19, 20; Bruă Mơnuă 1:9-11) 

50Giŏng anŭn, Yêsu ba ƀing ding kơna Ñu nao ataih ƀiă jĕ truh pơ plei Bêthania 
laih anŭn Ñu yơr đĭ tơngan bơni hiam kơ ƀing gơ̆. 

51Tơdang Ñu hlak dŏ bơni hiam kơ ƀing gơ̆, Ñu đuaĭ hĭ mơ̆ng ƀing gơ̆ laih anŭn 
Ơi Adai ba glaĭ Ñu pơ adai adih. 

52Giŏng anŭn, ƀing gơñu bon kơkuh pơpŭ kơ Ñu laih anŭn wơ̆t glaĭ pơ plei 
Yerusalaim hăng tơlơi hơ̆k mơak biă mă. 

53Laih anŭn rĭm hrơi ƀing gơñu ăt dŏ amăng Sang Yang bơni hơơč kơ Ơi Adai 
yơh. 

Yôhan 

Yôhan 1 

Boh Hiăp, Jing Ơi Adai, Jing Hĭ Mơnuih 

1Hlâo kơ Ơi Adai hrih pơjing adai lŏn, Pô arăng pơanăn Boh Hiăp hơmâo laih; 
Ñu dŏ hrŏm hăng Ơi Adai laih anŭn sĭt Boh Hiăp jing Ơi Adai Pô yơh. 

2Hlak blung hlâo, Ñu dŏ hrŏm hăng Ơi Adai. 

3Mơ̆ng Ñu yơh Ơi Adai hrih pơjing rai abih bang tơlơi mơnơ̆ng. Rơngiao kơ Ñu 
sĭt ƀu hơmâo tơlơi mơnơ̆ng hơget ôh Ơi Adai hrih pơjing rai. 

4Ñu ngă brơi kơ abih bang mơnuih mơnam hơdip laih anŭn pơrơđah kơ ƀing 
gơñu kơ tơlơi Ơi Adai, kar hăng tơlơi bơngač pơrơđah khul mơta tơlơi yơh. 

5Ñu jing kar hăng tơlơi bơngač pơčrang amăng tơlơi kơnăm mơmŏt, samơ̆ ƀing 
mơnuih, jing kar hăng ƀing dŏ amăng tơlơi kơnăm mơmŏt, ƀu thâo krăn Ñu ôh. 

6Hơmâo sa čô mơnuih Ơi Adai pơkiaŏ rai, anăn ñu jing Yôhan. 

7Ñu rai laih kiăng kơ ngă gơ̆ng jơlan, pơhiăp pơhaih kơ tơlơi Pô jing kar hăng 
tơlơi bơngač, tui anŭn yuakơ mơ̆ng Ñu yơh abih bang mơnuih mơnam dưi đaŏ 
kơnang kơ Ñu. 

8Yôhan pô ƀu djơ̆ jing Pô kar hăng tơlơi bơngač ôh. Ñu rai kơnơ̆ng pơruai kơ 
ƀing arăng kơ tơlơi Pô anŭn. 

9Pô anŭn, jing Pô kar hăng tơlơi bơngač sĭt hlak trŭn rai pơ lŏn tơnah anai kiăng 
kơ pơrơđah kơ rĭm čô mơnuih kơ tơlơi Ơi Adai yơh. 

10Tui anŭn, Pô arăng pơanăn Boh Hiăp dŏ amăng lŏn tơnah anai, laih anŭn Ơi 
Adai ngă brơi kơ Ñu hrih pơjing rai lŏn tơnah, samơ̆ lu mơnuih amăng lŏn tơnah 
ƀu thâo krăn Ñu ôh. 

11Ñu hơmâo rai laih pơ lŏn tơnah jing lŏm laih kơ Ñu pô, samơ̆ lu mơnuih 
amăng mơnuih Yehudah Ñu pô anŭn ƀu tŭ ju̱m Ñu ôh. 

12Samơ̆ kơ abih bang ƀing hlơi pô tŭ ju̱m laih Ñu, jing kơ ƀing đaŏ kơnang laih 
kơ Ñu, Ñu pha brơi tơlơi dưi kiăng kơ jing ƀing ană bă Ơi Adai yơh. 

13Ƀing ană bă anŭn ƀu djơ̆ ƀing ơi adon gơñu lŏm laih kơ Ơi Adai ôh, kŏn djơ̆ 
yuakơ mơnuih khưp kiăng kơ hơmâo ƀing ană bă ƀôdah rơkơi kiăng kơ ngă lơi, 
kơđai glaĭ, Ơi Adai yơh ngă brơi kơ ƀing gơñu jing hĭ ƀing ană bă Ñu. 

14Pô arăng pơanăn Boh Hiăp jing hĭ laih mơnuih laih anŭn hơdip laih amăng 
tŏng krah ƀing gơmơi. Ƀing gơmơi hơmâo ƀuh laih hiư̆m Ñu jing khăp pap, 
yuakơ Ñu jing khăp pap biă mă laih anŭn Ha Čô, jing Pô rai mơ̆ng Yang Ama. Ñu 
jing khăp pap yuakơ Ñu nanao khăp pap laih anŭn nanao pơhiăp tơlơi sĭt kơ 
rĭm mơnuih yơh. 

15Hơmâo sa hrơi, Yôhan ƀuh Yêsu laih anŭn pơruai hăng ƀing arăng kơ tơlơi 
Yêsu laih anŭn pơhiăp kraih tui anai, “Anŭn yơh jing Pô kâo hơmâo laĭ laih tui 
anai: Ñu yơh jing Pô rai tơdơi, jing yom prŏng hloh kơ kâo, yuakơ Ñu hơmâo 
hlâo kơ kâo yơh.” 

16Ñu hơmâo nanao laih jing khăp pap hlo̱m ƀo̱m kơ abih bang ƀing ta laih anŭn 
Ñu hơmâo bơni hiam laih kơ ƀing ta nanao. 

17Ơi Adai brơi rai Tơlơi Juăt mơ̆ng Môseh, samơ̆ Yêsu Krist khăp pap laih kơ 
ƀing ta laih anŭn pơruai laih kơ ƀing ta tơlơi sĭt kơ tơlơi Ơi Adai. 

18Ƀu hơmâo mơnuih pă ôh ƀuh djơ̆ Ơi Adai, samơ̆ Ơi Adai, jing Ha Čô anŭn yơh, 
jing Pô dŏ ƀơi gah hơnuă kơ Yang Ama, hơmâo pơrơđah laih Yang Ama kơ 
arăng. 

Yôhan Pô Ngă Baptem Pơruai Kơ Tơlơi Ñu Pô Ƀu Djơ̆ Jing Krist Ôh 
(Mathiơ 3:1-12; Markôs 1:1-8; Luk 3:1-18) 

19Tơdang ƀing khua djă̱ akŏ ƀing Yehudah amăng plei Yerusalaim pơkiaŏ rai 
đơđa ƀing khua ngă yang laih anŭn ƀing Lêwi kiăng kơ tơña kơ Yôhan hlơi ñu 
jing, anai yơh jing tơlơi Yôhan laĭ hăng ƀing gơñu. 

20Yôhan pơruai kơ ƀing gơñu hăng tơlơi sĭt laih anŭn ñu pơhaih rơđah rơđo̱ng 
tui anai, “Kâo ƀu djơ̆ jing Krist ôh.” 

21Ƀing gơñu tơña kơ ñu dơ̆ng tui anai, “Tui anŭn, hlơi ih jing lĕ? Ih jing Êliyah 
hă?” Ñu laĭ glaĭ tui anai, “Kâo ƀu djơ̆ ôh.” Ƀing gơñu tơña dơ̆ng, “Ih jing Pô Pơala 
hă?” Ñu laĭ glaĭ tui anai, “Kâo ƀu djơ̆ ôh.” 

22Hơnăl tuč, ƀing gơñu tơña dơ̆ng tui anai, “Tui anŭn, hlơi ih jing lĕ? Laĭ glaĭ kơ 
ƀing gơmơi bĕ tui anŭn ƀing gơmơi dưi laĭ glaĭ kơ ƀing hơmâo pơkiaŏ rai laih 
ƀing gơmơi. Ruai bĕ, bơ kơ ih pô, hlơi ih jing lĕ?” 

23Yôhan laĭ glaĭ tui hăng hơdôm boh pơhiăp pô pơala Yesayah hơmâo laĭ laih 
tui anai, “Kâo jing kar hăng mơnuih jing pô iâu kraih amăng tơdron ha̱r: Pơtơpă 
bĕ jơlan brơi kơ Khua Yang kiăng kơ rai.” 

24Hlak anŭn, hơmâo đơđa ƀing Pharisai jing ƀing mơnuih arăng pơkiaŏ rai 

25kiăng kơ tơña kơ ñu tui anai, “Tơdah ih ƀu djơ̆ Krist, ƀôdah Êliyah, kŏn djơ̆ Pô 
Pơala lơi, tui anŭn yua hơget ih ngă tơlơi baptem lĕ?” 

26Yôhan laĭ glaĭ tui anai, “Kâo ngă brơi baptem hăng ia, samơ̆ amăng ƀing gih 
hơmâo sa čô Pô ƀing gih ƀu thâo krăn ôh. 

27Ñu yơh jing Pô rai tơdơi kơ kâo đuaĭ hĭ laih. Ñu jing yom prŏng biă mă tơl kâo 
ƀu năng lăp ôh kiăng mă bruă kơ Ñu jing kar hăng hlŭn Ñu tơdang kâo tơleh hĭ 
hrĕ klĭ juă Ñu.” 

28Abih bang tơlơi anŭn hơmâo truh laih pơ plei Bêthania, jing ƀơi gah ngŏ̱ kơ 
krong Yurdan, jing anih Yôhan hlak ngă baptem. 

Yêsu Jing Kar Hăng Ană Triu Pơsăn Drơi Ơi Adai 

29Amăng hrơi tŏ tui anŭn, tơdang Yôhan ƀuh Yêsu hlak rai pơ ñu, ñu laĭ tui anai, 
“Lăng adih, Pô anŭn jing kar hăng Ană Triu pơsăn drơi Ơi Adai, jing Pô ngă kơ 
Ơi Adai dưi pap brơi kơ mơnuih mơnam yuakơ khul tơlơi soh ñu anŭn yơh! 

30Anŭn jing kơ tơlơi Pô anŭn yơh kâo laĭ laih tui anai, ‘Pô rai tơdơi kơ kâo jing 
Pô yom prŏng hloh kơ kâo yuakơ Ñu hơmâo mơ̆ng đưm hlâo laih hlâo kơ kâo.’ 

31Kâo pô ƀu thâo krăn Ñu ôh, samơ̆ tơhơnal tơlơi kâo hơmâo rai ngă brơi 
baptem hăng ia anŭn jing kiăng kơ pơrơđah Ñu kơ ƀing Israel.” 

32Giŏng anŭn, Yôhan pơhiăp rơđah rơđo̱ng kơ ƀing mơnuih anŭn tui anai, “Kâo 
ƀuh Yang Bơngăt Hiam trŭn mơ̆ng adai kar hăng čim pơrơgŏm hăng găm dŏ ƀơi 
Ñu. 

33Hlâo kơ anŭn kâo ƀu thâo krăn Ñu ôh, samơ̆ Pô hơmâo pơkiaŏ laih kâo rai ngă 
baptem hăng ia pơtă kơ kâo tui anai, ‘Pô ih ƀuh Yang Bơngăt Hiam găm dŏ ƀơi 
Ñu, Ñu anŭn yơh jing Pô či ngă baptem hăng Yang Bơngăt Hiam.’ 

34Kâo hơmâo ƀuh laih tơlơi anŭn laih anŭn kâo ngă gơ̆ng jơlan kơ tơlơi Ñu anŭn 
jing Ană Ơi Adai yơh.” 

Ƀing Ding Kơna Blung Hlâo Yêsu 

35Ƀơi hrơi tŏ tui anŭn, Yôhan ăt nao pơ anih anŭn mơ̆n hrŏm hăng dua čô amăng 
ƀing ding kơna ñu. 

36Tơdang ñu ƀuh Yêsu hlak găn nao, Yôhan laĭ tui anai, “Lăng adih, anŭn jing Pô 
kar hăng Ană Triu tŭ pơsăn drơi kơ Ơi Adai!” 

37Tơdang dua čô ding kơna anŭn hơmư̆ hiăp ñu laĭ tui anŭn, ƀing gơñu đuaĭ tui 
Yêsu yơh. 

38Yêsu wir glaĭ ƀuh dua čô mơnuih đuaĭ tui Ñu, Ñu tơña kơ ƀing gơñu tui anai, 
“Hơget tơlơi ƀing gih kiăng lĕ?” Ƀing gơñu laĭ glaĭ tui anai, “Ơ Rabbi ăh, kiăng 
laĭ Ơ Nai ăh, pơpă anih Ih dŏ lĕ?” 

39Yêsu laĭ glaĭ kơ ƀing gơñu tui anai, “Rai lăng bĕ.” Tui anŭn, dua ƀing gơñu nao 
hăng ƀuh anih Yêsu dŏ, laih anŭn ƀing gơñu dŏ glaĭ hrŏm hăng Yêsu amăng hrơi 
anŭn yuakơ hlak anŭn ƀơi mông tal pluh, jing klăm laih. 

40Andre, adơi Simôn, jing sa čô amăng dua gơñu, jing pô hơmâo hơmư̆ laih 
Yôhan ruai kơ tơlơi Yêsu anŭn laih anŭn hơmâo đuaĭ tui laih Yêsu. 

41Tơlơi blung hlâo Andre ngă jing nao hơduah sem ayŏng ñu Simôn laih anŭn 
ruai hăng gơ̆ tui anai, “Ƀing gơmơi hơmâo ƀuh laih Pô Messiah, anŭn jing Pô 
Krist.” 

42Tui anŭn, ñu ba Simôn nao pơ Yêsu. Yêsu lăng pơ Simôn hăng laĭ tui anai, “Ih 
jing Simôn ană pô pơkŏn anăn Yôhan, arăng či iâu ih Sephas, kiăng laĭ jing kar 
hăng Pêtrôs yơh.” 

Yêsu Iâu Philip Hăng Nathanael 

43Amăng hrơi tŏ tui anŭn, Yêsu khưp kiăng nao pơ kwar Galilê. Tơdang Ñu bưp 
Philip, Ñu laĭ kơ gơ̆ tui anai, “Đuaĭ tui Kâo bĕ.” 

44Philip, Andre hăng Pêtrôs le̱ng kơ jing ƀing mơnuih mơ̆ng plei pơnăng 
Bêtsaida. 

45Philip nao hơduah Nathanael hăng ruai kơ gơ̆ tui anai, “Ƀing gơmơi bưp laih 
Pô Môseh hơmâo čih laih amăng Hră Tơlơi Juăt, laih anŭn ăt jing Pô hơmâo lu 
ƀing pô pơala čih laih kơ tơlơi Ñu. Ñu anŭn jing Yêsu plei Nazaret laih anŭn ama 
Ñu anăn Yôsêp.” 

46Nathanael laĭ glaĭ tui anai, “Nazaret! Ƀu hơmâo tơlơi hiam klă hơget ôh tơbiă 
rai mơ̆ng plei anet anŭn.” Philip jak ñu tui anai, “Rai lăng bĕ.” 

47Tơdang Yêsu ƀuh Nathanael rai pơ Ñu, Ñu laĭ kơ gơ̆ tui anai, “Anai jing mơnuih 
Israel sĭt. Ñu ƀu hơmâo plư pleč hlơi pô ôh.” 

48Nathanael tơña tui anai, “Hiư̆m ih thâo krăn kâo lĕ?” Yêsu laĭ glaĭ kơ ñu tui 
anai, “Hlâo kơ Philip iâu ih, Kâo ƀuh laih ih tơdang ih hlak dŏ gah yŭ phŭn hra.” 

49Nathanael pơhiăp pơhaih tui anai, “Ơ Nai ăh, Ih jing Ană Ơi Adai! Ih jing Pơtao 
ƀing Israel yơh!” 

50Yêsu pơhiăp tui anai, “Ih đaŏ kơnang kơ Kâo yuakơ Kâo ruai kơ ih kơ tơlơi 
Kâo ƀuh laih ih gah yŭ phŭn hra. Ih či ƀuh khul bruă prŏng hloh kơ bruă anŭn 
dơ̆ng yơh.” 

51Yêsu laĭ dơ̆ng tui anai, “Kâo laĭ kơ ƀing gih tơlơi sĭt biă mă, ƀing gih či ƀuh adai 
pŏk laih anŭn ƀing ling jang hiam Ơi Adai đĭ hăng trŭn ƀơi Kâo, jing Ană Mơnuih 
yơh.” 

Yôhan 2 

Yêsu Hăng Tơlơi Mơsêh Mơyang Pơplih Ia Jing Hĭ Tơpai Boh Kơƀâo 

1Ƀơi hrơi tal klâo tơdơi kơ anŭn, hơmâo tơlơi dŏ rơkơi bơnai pơ plei Kana 
amăng kwar Galilê. Amĭ Yêsu pơ anŭn mơ̆n, 

2laih anŭn arăng ăt jak iâu Yêsu wơ̆t hăng ƀing ding kơna Ñu nao pơ tơlơi pơdŏ 
anŭn mơ̆n. 

3Tơdang tơpai boh kơƀâo abih laih, amĭ Yêsu laĭ hăng Yêsu tui anai, “Ƀing gơñu 
ƀu hơmâo tơpai boh kơƀâo dơ̆ng tah.” 

4Yêsu laĭ glaĭ tui anai, “Ơ đah kơmơi hơeng hơi, ih ƀu kiăng kơ pơđar kơ Kâo 
hơget tơlơi kiăng kơ ngă ôh. Aka ƀu truh mông kâo ngă tơlơi anŭn ôh.” 

5Amĭ Yêsu nao laĭ kơ ƀing ding kơna sang anŭn tui anai, “Brơi kơ ƀing gih ngă 
bĕ tui hăng tơlơi Ñu pơđar.” 

6Jĕ pơ anŭn hơmâo năm boh čeh ia pơtâo pioh kơ ƀing ană plei rao pơrơgoh 
gơñu pô wơ̆t hăng gơnam mơ̆n tui hăng tơlơi phiăn ƀing Yehudah. Rĭm boh čeh 
dưi pioh mơ̆ng sapănpluh lid truh kơ sa-rơtuh duapluh lid ia yơh. 

7Yêsu pơđar kơ ƀing ding kơna anŭn tui anai, “Tuh pơbă bĕ ia amăng rĭm čeh 
anŭn.” Tui anŭn, ƀing gơñu tuh ia bă truh pơ tơƀuai čeh yơh. 

8Giŏng anŭn, Yêsu pơđar kơ ƀing gơñu dơ̆ng tui anai, “Ră anai tuăh mă bĕ ƀiă ia 
anŭn ba nao pơ pô wai tơlơi ƀơ̆ng huă.” Tui anŭn, ƀing gơñu ngă tui yơh. 

9Pô wai tơlơi ƀơ̆ng huă anŭn mơñum lăng ia hơmâo jing hĭ laih tơpai anŭn. Ñu 
ƀu thâo krăn ôh mơ̆ng pă tơpai anŭn tơbiă rai, samơ̆ ƀing ding kơna hơmâo 
tuăh laih ia anŭn thâo krăn. Giŏng anŭn, ñu iâu rai pô han tâo, 

10laih anŭn laĭ tui anai, “Abih bang mơnuih ba rai kiăng kơ yua tơpai hiam hloh 
amơĭ hlâo, giŏng anŭn tơdơi kơ ƀing anŭn mơñum lu laih, anŭn kăh ba rai ia 
tơpai gap ƀrô kiăng kơ mơñum. Samơ̆ ih hơmâo djă̱ pioh tơpai hiam hloh hlŏng 
truh pơ ră anai.” 

11Anŭn yơh jing tơlơi mơsêh mơyang blung hlâo Yêsu ngă laih amăng plei Kana 
amăng kwar Galilê, kiăng pơrơđah kơ tơlơi hiư̆m Yêsu jing. Tui anŭn yơh, Ñu 
hơmâo pơrơđah laih kơ tơlơi hiư̆m Ñu jing dưi kơtang laih anŭn ƀing ding kơna 
Ñu đaŏ kơ Ñu jing Pô Messiah yơh. 

12Tơdơi kơ anŭn, Yêsu hăng amĭ Ñu hrŏm hăng ƀing adơi Ñu laih anŭn ƀing 
ding kơna Ñu trŭn nao pơ plei Kapharnaoum yơh. Pơ anih anŭn ƀing gơñu dŏ 
glaĭ ƀiă hrơi. 

Yêsu Puh Pơđuaĭ Hĭ Ƀing Sĭ Mơnia Mơ̆ng Wăl Tơdron Sang Yang 
(Mathiơ 21:12, 13; Markôs 11:15-17; Luk 19:45, 46) 

13Tơdang hrơi phet Tơlơi Găn ƀing Yehudah jĕ truh laih, Yêsu đĭ nao pơ plei 
Yerusalaim. 

14Amăng khul wăl tơdron sang yang Ñu ƀuh ƀing mơnuih sĭ mơdrô rơmô, triu, 
čim kơtrâo laih anŭn wơ̆t ƀing pơplih prăk mơ̆n dŏ be̱r ƀơi kơƀa̱ng gơñu. 

15Tui anŭn, Yêsu mă hrĕ kuĭ jing mơ̆ng lu arăt hrĕ laih anŭn puh pơđuaĭ hĭ abih 
bang ƀing gơñu mơ̆ng anih sang yang anŭn wơ̆t hăng rơmô, triu yơh. Ñu tuh hĭ 
prăk kăk ƀing pơplih prăk bru bra ƀơi lŏn laih anŭn tơlư̆ hĭ kơƀa̱ng pơplih prăk 
gơñu. 

16Yêsu laĭ kơ ƀing sĭ čim pơrơgŏm tui anai, “Mă pơđuaĭ hĭ bĕ abih khul čim 
pơrơgŏm mơ̆ng anai! Ƀing gih khŏm anăm pơjing hĭ sang Ama Kâo jing hĭ anih 
sĭ mơnia ôh!” 

17Ƀing ding kơna Yêsu hơdơr glaĭ hiăp arăng hơmâo čih amăng Hơdrôm Hră tui 
anai, “Mơnuih mơnam či pơkơdơ̆ng glaĭ hăng Kâo biă mă yuakơ Kâo hur har biă 
mă kơ tơlơi ƀing gơñu khŏm pơpŭ pơyom kơ sang Ih, Ơi Adai.” 

18Giŏng anŭn, ƀing khua djă̱ akŏ ƀing Yehudah hơduah tơña kơ Ñu tui anai, 
“Hơget gru tơlơi mơsêh mơyang Ih dưi pơrơđah kơ ƀing gơmơi ƀuh kiăng kơ 
pơrơklă kơ tơlơi Ơi Adai jao brơi tơlơi dưi kơ Ih kiăng kơ ngă abih bang tơlơi 
anŭn lĕ?” 

19Yêsu laĭ glaĭ tui anai, “Pơrai rai hĭ bĕ sang yang anai laih anŭn Kâo či pơdơ̆ng 
glaĭ sang anŭn amăng klâo hrơi.” 

20Ƀing gơñu pơhiăp dơ̆ng tui anai, “Arăng hơmâo pơkra laih sang yang anai 
amăng pă̱pluh-năm thŭn, tui anŭn ih ƀu či dưi pơdơ̆ng glaĭ sang anŭn kơnơ̆ng 
amăng klâo hrơi đôč ôh.” 

21Samơ̆ sang yang Yêsu hơmâo pơhiăp anŭn jing kơčrâo kơ drơi jan Ñu pô. 

22Tơdơi kơ Ñu djai laih anŭn hơdip glaĭ laih mơ̆ng mơnuih djai, ƀing ding kơna 
hơdơr glaĭ tơlơi Yêsu hơmâo laĭ laih tui anŭn. Giŏng anŭn, ƀing gơñu đaŏ kơ 
Hră Ơi Adai laih anŭn boh hiăp Yêsu hơmâo pơhiăp laih pơ anŭn hlâo adih. 

23Hlak anŭn, tơdang Yêsu dŏ pơ plei Yerusalaim amăng tơlơi phet Tơlơi Găn, 
hơmâo lu ƀing mơnuih ƀuh laih tơlơi mơsêh mơyang Yêsu ngă laih anŭn ƀing 
gơñu đaŏ kơ Ñu jing Pô Messiah yơh. 

24Samơ̆ Yêsu ƀu hơmâo jao hĭ Ñu pô kơ ƀing gơñu ôh, yuakơ Yêsu thâo krăn 
laih abih mơnuih mơnam. 

25Ñu ƀu kiăng ôh kơ ƀing arăng pơruai kơ Ñu hơget tơlơi ƀing mơnuih pơkŏn 
pơmĭn, yuakơ Ñu thâo laih hơget tơlơi rĭm čô hlak pơmĭn. 

Yôhan 3 

Yêsu Pơtô Pơblang Kơ Nikodêmos 

1Hlak anŭn, hơmâo sa čô mơnuih amăng grup ƀing Pharisai anăn ñu 
Nikodêmos. Ñu jing sa čô yom pơphan amăng ƀing khua git gai ƀing Yehudah. 

2Ñu nao pơ Yêsu tơdang mlam laih anŭn laĭ tui anai, “Ơ Nai ăh, ƀing gơmơi thâo 
krăn Ih jing nai pơtô tơbiă rai mơ̆ng Ơi Adai, yuakơ ƀu hơmâo hlơi pô ôh dưi 
ngă hơdôm tơlơi mơsêh mơyang Ih hơmâo ngă laih tơdah Ơi Adai ƀu djru brơi 
kơ ñu.” 

3Yêsu laĭ kơ ñu tui anai, “Kâo laĭ kơ ih kơtang biă mă, tơdah Ơi Adai ƀu ngă brơi 
kơ sa čô mơnuih tŭ tơkeng dơ̆ng kơ phrâo, sĭt ñu anŭn ƀu dưi mưn tŭ tơlơi git 
gai mơ̆ng Ơi Adai ôh.” 

4Nikodêmos laĭ tui anai, “Sĭt sa čô mơnuih ƀu dưi tŭ tơkeng dơ̆ng kơ phrâo dơ̆ng 
tah tơdang ñu jing tha laih. Sĭt yơh, ñu ƀu dưi mŭt glaĭ pơ kian amĭ ñu tal dua 
kiăng kơ tŭ tơkeng rai dơ̆ng tah!” 



2147 

 

 
© 2013 Jơrai Bible Association. 

  
 

 

5Yêsu laĭ glaĭ tui anai, “Kâo laĭ kơ ih kơtang biă mă, tŭ tơkeng tui hăng yang đăr 
jing aka djŏp ôh. Ƀing mơnuih mơnam khŏm tŭ tơkeng gah bơngăt yua mơ̆ng 
Yang Bơngăt Hiam. Giŏng anŭn, ƀing gơñu dưi mưn tŭ tơlơi git gai mơ̆ng Ơi 
Adai yơh. 

6Sa čô mơnuih tŭ tơkeng tui hăng yang đăr kơnơ̆ng jing mơnuih mơnam đôč, 
samơ̆ Yang Bơngăt Hiam yơh hrih pơjing kơnuih phrâo amăng sa čô mơnuih. 

7Ih khŏm anăm dŏ kơtuă ôh kơ tơlơi Kâo laĭ anai, ‘Ƀing gih khŏm tŭ tơkeng 
dơ̆ng kơ phrâo mơ̆ng Yang Bơngăt Hiam.’ 

8Angĭn thut pơ anih pă ñu kiăng thut yơh. Ih hơmư̆ dơnai angĭn, samơ̆ ih ƀu 
thâo ruai ôh mơ̆ng pă ñu hlak rai ƀôdah pơpă ñu či nao. Ăt kar hăng anŭn mơ̆n, 
ih ƀu thâo ôh hiư̆m sa čô mơnuih tŭ tơkeng dơ̆ng yua mơ̆ng Yang Bơngăt Hiam.” 

9Nikodêmos tơña dơ̆ng tui anai, “Hiư̆m pă tơlơi anŭn dưi truh lĕ?” 

10Yêsu laĭ glaĭ tui anai, “Ih jing nai pơtô kơ ƀing Israel, tui anŭn ih khŏm thâo 
hluh kơ hơdôm tơlơi anŭn yơh. 

11Kâo laĭ kơ ih kơtang biă mă, ƀing gơmơi pơhiăp kơ tơlơi ƀing gơmơi thâo 
hăng ƀuh laih, samơ̆ ƀing gih ƀu đaŏ ôh kơ tơlơi ƀing gơmơi pơhiăp jing djơ̆. 

12Kâo hơmâo pơruai laih hăng ƀing gih hơdôm mơta tơlơi truh ƀơi lŏn tơnah 
anai laih anŭn ƀing gih ƀu đaŏ kơ Kâo ôh. Tui anŭn, sĭt ƀing gih ƀu či đaŏ kơnang 
kơ Kâo ôh tơdah Kâo pơhiăp khul mơta tơlơi truh amăng gah adai adih! 

13Ƀu hơmâo hlơi pô ôh đĭ nao pơ adai adih kiăng kơ thâo abih bang tơlơi hơmâo 
truh laih pơ anŭn, rơngiao kơ Kâo, Ană Mơnuih, jing Pô hơmâo trŭn rai laih 
mơ̆ng adai yơh.” 

14Kar hăng Môseh yŏng đĭ laih ala ngă hăng ko̱ng ƀơi tơmĕh kơyâo amăng 
tơdron ha̱r yơh, ăt tui anŭn mơ̆n arăng či yŏng đĭ Kâo, jing Ană Mơnuih, ƀơi 
kơyâo bơrơkal, 

15kiăng kơ hlơi đaŏ kơnang kơ Kâo dưi hơdip hlŏng lar hăng Ơi Adai amăng plei 
hiam. 

16“Ơi Adai khăp biă mă kơ abih bang mơnuih mơnam tơl Ñu pha brơi Ană Ñu 
kơnơ̆ng hơmâo ha čô, kiăng kơ hlơi pô đaŏ kơ Ană anŭn, ñu anŭn ƀu či răm 
rơngiă hĭ ôh samơ̆ či hơdip hlŏng lar hăng Ơi Adai amăng plei hiam yơh. 

17Ơi Adai pơkiaŏ rai Ană Ñu amăng lŏn tơnah anai ƀu djơ̆ kiăng kơ klă̱ kơđi kơ 
lŏn tơnah ôh, samơ̆ kiăng kơ pơklaih hĭ mơnuih mơnam yua mơ̆ng Ană anŭn 
yơh. 

18Hlơi pô đaŏ kơnang kơ Ană anŭn, Ơi Adai ƀu či klă̱ kơđi kơ ñu anŭn ôh, samơ̆ 
hlơi pô ƀu đaŏ kơnang ôh kơ Ñu, Ơi Adai hơmâo klă̱ kơđi laih kơ ñu anŭn, yuakơ 
ñu ƀu đaŏ kơnang ôh kơ Ană Ơi Adai kơnơ̆ng ha čô. 

19Anai yơh jing tơhơnal tơlơi yua hơget Ơi Adai klă̱ kơđi mơnuih mơnam: Pô 
kar hăng tơlơi bơngač hơmâo rai laih pơ lŏn tơnah anai, samơ̆ mơnuih mơnam 
khăp ngă tơlơi sat ƀai kar hăng khăp kơ tơlơi kơnăm mơmŏt, hloh kơ tơlơi đuaĭ 
tui Pô jing kar hăng tơlơi bơngač anŭn, yuakơ bruă mơnuă ƀing gơñu ngă jing 
sat ƀai. 

20Hlơi pô ngă sat ƀai ñu anŭn pơrơmut kơ Pô jing kar hăng tơlơi bơngač, laih 
anŭn ƀu či nao pơ Ñu ôh, yuakơ ñu huĭ kơ Pô anŭn pơrơđah hĭ tơlơi bruă sat 
ƀai ñu hơmâo ngă laih. 

21Samơ̆ hlơi pô ngă tui hăng tơlơi bruă jing sĭt, ñu anŭn nao pơ Pô jing kar hăng 
tơlơi bơngač yơh, kiăng kơ arăng dưi ƀuh rơđah rơđo̱ng bruă mơnuă ñu ngă, 
yuakơ ñu hơmâo ngă laih tui hăng tơlơi Ơi Adai kiăng.” 

Yôhan Pơruai Kơ Ƀing Arăng Kơ Tơlơi Yêsu 

22Tơdơi kơ anŭn, Yêsu hăng ƀing ding kơna Ñu nao pơ kwar Yudea, jing anih 
Ñu hơmâo mông hăng ƀing gơ̆ laih anŭn kơčrâo brơi kơ ƀing gơ̆ ngă baptem kơ 
ƀing arăng. 

23Hlak anŭn, Yôhan ăt ngă brơi baptem kơ arăng mơ̆n pơ plei Ainôn jĕ plei 
Salim, yuakơ pơ anih anŭn hơmâo lu ia laih anŭn lu mơnuih ăt dŏ rai kiăng tŭ 
baptem yua mơ̆ng ñu. 

24Tơlơi anŭn truh laih hlâo kơ arăng mă krư̆ hĭ Yôhan amăng sang mơnă yơh. 

25Hơmâo tơlơi pơrơjăh tŏng krah ƀing ding kơna Yôhan hăng sa čô Yehudah 
pơkŏn kơ tơlơi phiăn rao pơrơgoh. 

26Ƀing gơñu nao pơ Yôhan hăng laĭ pơthâo tui anai, “Ơ Nai ăh, Pô rai bưp ih pơ 
gah adih ha̱ng ia Yurdan, jing Pô ih hơmâo pơruai laih hăng ƀing gơmơi, ră anai 
Ñu hlak dŏ ngă brơi baptem, laih anŭn lu mơnuih dơ̆ng nao pơ Ñu hloh kơ nao 
pơ ih.” 

27Yôhan pơhiăp tui anai, “Tơlơi anŭn huaĭ hơget gĕt ôh, yuakơ sa čô mơnuih 
dưi jing hĭ yom pơphan kơnơ̆ng tơdang Ơi Adai pha brơi kơ ñu đôč yơh. 

28Gih pô dưi pơkơjăp kơ tơlơi kâo laĭ tui anai, ‘Kâo pô ƀu djơ̆ Krist ôh, samơ̆ Ơi 
Adai pơkiaŏ rai laih kâo kiăng prap pre ƀing mơnuih kiăng kơ ju̱m Ñu.’ 

29Ƀơi tơlơi pơdŏ, neh hơđŭ anŭn lŏm kơ met han anŭn yơh. Pô gơyut jing pô dŏ 
dơ̆ng hăng dŏ tơguan kơ met han kiăng kơ rai hơ̆k mơak biă mă tơdang ñu 
hơmư̆ asăp met han pơhiăp. Ăt kar kaĭ mơ̆n, kâo mơak biă mă kơ mơta tơlơi ih 
hơmâo pơruai laih kơ kâo. 

30Yêsu khŏm jing yom prŏng tui; kâo khŏm jing ƀu yom tui yơh.” 
Pô Rai Mơ̆ng Adai Adih 

31Yôhan laĭ dơ̆ng tui anai, “Yêsu jing Pô rai laih mơ̆ng gah adai jing yom prŏng 
hloh kơ abih bang mơnuih yơh. Pô tơbiă rai mơ̆ng amĭ ama ƀơi lŏn tơnah anai 
jing kơnơ̆ng jing mơnuih mơnam laih anŭn pơhiăp hơdôm tơlơi truh amăng lŏn 

tơnah anai đôč yơh. Samơ̆ yuakơ Pô anŭn tơbiă rai mơ̆ng adai adih, Ñu anŭn 
jing yom prŏng hloh kơ abih bang mơnuih yơh. 

32Ñu pơruai kơ hơdôm mơta tơlơi Ñu hơmâo ƀuh hăng hơmư̆ laih amăng adai 
adih, samơ̆ hơmâo ƀiă mơnuih biă mă hơmư̆ kơ tơlơi Ñu pơruai anŭn. 

33Hlơi pô hơmâo tŭ ju̱m laih kơ mơta tơlơi Ñu hơmâo pơruai laih, ñu anŭn 
pơrơklă kơ tơlơi Ơi Adai hơmâo pơhiăp laih jing sĭt yơh. 

34Ƀing ta thâo krăn anŭn jing sĭt, yuakơ Pô Ơi Adai hơmâo pơkiaŏ rai laih jing 
Pô pơtô tơlơi pơhiăp Ơi Adai yơh, laih anŭn ăt yuakơ Ơi Adai ngă brơi kơ Yang 
Bơngăt Hiam kơčrâo brơi rĭm mơta tơlơi Ñu pơhiăp hăng ngă yơh. 

35Yang Ama khăp kơ Yang Ană laih anŭn hơmâo ngă brơi laih kơ Ñu git gai abih 
bang tơlơi. 

36Hlơi pô đaŏ kơ Yang Ană, ñu anŭn či hơdip hăng Ơi Adai hlŏng lar, samơ̆ hlơi 
pô hơngah ƀu đaŏ ôh kơ Yang Ană, ñu anŭn ƀu či hơdip hăng Ơi Adai ôh, samơ̆ 
Ơi Adai či hil kơ ñu laih anŭn či pơkơhma̱l hĭ ñu hlŏng lar.” 

Yôhan 4 

Yêsu Pơhiăp Hăng Pô Đah Kơmơi Samaria 

1Ƀing Pharisai hơmư̆ hing kơ tơlơi Yêsu hơmâo lu ƀing ding kơna laih anŭn ngă 
brơi baptem lu hloh kơ Yôhan, 

2djơ̆ biă mă ñu, ƀu djơ̆ Yêsu pô ôh ngă brơi baptem, samơ̆ ƀing ding kơna Ñu 
yơh ngă. 

3Tơdang Yêsu thâo kơ tơlơi anŭn, Ñu đuaĭ hĭ mơ̆ng kwar Yudea laih anŭn wơ̆t 
glaĭ pơ kwar Galilê dơ̆ng. 

4Hlak anŭn, Ñu khưp ngă laih kiăng kơ khŏm găn nao amăng kwar Samaria. 

5Tui anŭn, Ñu nao truh pơ sa boh plei amăng kwar Samaria anăn Sukhar, jing jĕ 
pơ hơma Yakôb hơmâo jao brơi laih kơ ană ñu Yôsêp đưm hlâo adih. 

6Pơ anŭn hơmâo sa boh ia dơmun hlâo adih lŏm kơ Yakôb. Yêsu gleh rơmơ̆n 
mơ̆ng tơlơi rơbat laih anŭn Ñu dŏ be̱r jĕ ƀơi ia dơmun anŭn. Hlak anŭn, kơplăh 
wăh ƀơi yang hrơi dơ̆ng yơh. 

7Tơdang hơmâo sa čô đah kơmơi Samaria rai sŏ ia, Yêsu rơkâo kơ ñu tui anai, 
“Pha brơi kơ Kâo mơñum ia đa?” 

8Hlak anŭn, ƀing ding kơna Ñu mŭt nao pơ plei laih kiăng kơ blơi gơnam ƀơ̆ng. 

9Pô đah kơmơi Samaria anŭn laĭ kơ Ñu tui anai, “Ih jing sa čô Yehudah laih anŭn 
kâo jing sa čô đah kơmơi Samaria. Hiư̆m pă ih dưi rơkâo mơ̆ng kâo kiăng kơ 
mơñum ia lĕ?” Ñu laĭ tui anŭn yuakơ amăng rơnŭk anŭn, ƀing Yehudah ƀu kiăng 
tĕk wĕk hơget ôh hăng ƀing Samaria. 

10Yêsu laĭ glaĭ tui anai, “Tơdah ih thâo krăn tơlơi Ơi Adai kiăng pha brơi kơ ih 
laih anŭn thâo krăn hlơi pô hlak rơkâo kơ ih ia mơñum, sĭt ih či rơkâo kơ Kâo 
laih anŭn Kâo či pha brơi kơ ih ia jing ia ngă brơi kơ ih hơdip yơh.” 

11Pô đah kơmơi anŭn laĭ tui anai, “Ơ khua ăh, ih ƀu hơmâo gơnam hơget ôh 
kiăng kơ sŏ ia laih anŭn ia dơmun anai ăt dơlăm dơ̆ng mơ̆n, tui anŭn mơ̆ng pă 
ih dưi mă ia hơdip anŭn jing ia ngă brơi kơ kâo hơdip lĕ? 

12Ih jing yom prŏng hloh kơ ơi adon gơmơi Yakôb hă, jing pô brơi laih kơ ƀing 
gơmơi ia dơmun anai laih anŭn ñu pô ăt mơñum mơ̆ng ia anai mơ̆n, wơ̆t hăng 
ƀing ană đah rơkơi ñu, tơpul hlô mơnơ̆ng ñu ăt mơñum ia anai mơ̆n?” 

13Yêsu laĭ glaĭ tui anai, “Hlơi pô mơñum ia mơ̆ng ia dơmun anai, ñu anŭn ăt či 
dŏ mơhao dơ̆ng mơ̆n, 

14samơ̆ hlơi pô mơñum ia Kâo pha brơi kơ ñu, ñu anŭn ƀu či mơhao dơ̆ng tah. 
Sĭt yơh, ia Kâo brơi kơ ñu anŭn či jing hĭ amăng ñu kar hăng phŭn ia bluh jing 
tơlơi či ngă kơ ñu hơdip hlŏng lar yơh.” 

15Đah kơmơi anŭn laĭ tui anai, “Ơ khua, pha brơi bĕ ia anŭn kơ kâo, kiăng kơ 
kâo ƀu či mơhao laih anŭn ƀu rai sŏ ia pơ anai dơ̆ng tah.” 

16Yêsu pơđar kơ gơ̆ tui anai, “Nao iâu bĕ rơkơi ih laih anŭn wơ̆t glaĭ pơ anai.” 

17Đah kơmơi anŭn laĭ tui anai, “Kâo ƀu hơmâo rơkơi ôh.” Yêsu laĭ kơ gơ̆ tui anai, 
“Ih laĭ djơ̆ yơh tơdang ih laĭ kơ tơlơi ih ƀu hơmâo rơkơi ôh. 

18Djơ̆ biă mă ñu, ih hơmâo laih rơma čô rơkơi, bơ kơ rơkơi ih hlak dŏ ră anai 
ƀu djơ̆ rơkơi ih ôh. Tơlơi ih phrâo pơhiăp anŭn jing djơ̆ biă mă yơh.” 

19Pô đah kơmơi anŭn laĭ tui anai, “Ơ khua ăh, kâo thâo ih jing pô pơala. 

20Ƀing ơi adon gơmơi kơkuh pơpŭ kơ Ơi Adai ƀơi čư̆ anai, samơ̆ ƀing gih jing 
ƀing Yehudah yap kơ anih ƀing gơmơi khŏm kơkuh pơpŭ jing anih amăng plei 
phŭn Yerusalaim.” 

21Yêsu pơhiăp tui anai, “Ơ đah kơmơi ăh, đaŏ kơ Kâo bĕ tơdang Kâo laĭ kơ tơlơi 
hrơi mông anŭn či truh tơdang ƀing gih či kơkuh pơpŭ kơ Yang Ama ƀu djơ̆ 
kơnơ̆ng ƀơi čư̆ anai đôč ôh ăt kŏn djơ̆ amăng plei Yerusalaim lơi. 

22Ƀing gih, jing ƀing Samaria, kơkuh pơpŭ kơ tơlơi ƀing gih ƀu thâo ôh. Ƀing 
gơmơi, jing ƀing Yehudah, kơkuh pơpŭ kơ tơlơi ƀing gơmơi thâo, yuakơ mơ̆ng 
ƀing gơmơi, jing ƀing Yehudah yơh, Ơi Adai hơmâo pơkiaŏ rai laih Pô pơklaih 
mơnuih mơnam. 

23Samơ̆ hrơi mông anŭn hlak truh laih anŭn hơmâo truh laih yơh tơdang ƀing 
mơnuih kơkuh pơpŭ sĭt kơ Ơi Adai či kơkuh pơpŭ kơ Ñu tui hăng Yang Bơngăt 
Ñu kơčrâo brơi laih anŭn tui hăng mơta tơlơi jing sĭt yơh, yuakơ Yang Ama 
hơduah kiăng kơ ƀing mơnuih kơkuh pơpŭ kơ Ñu kar hăng anŭn yơh. 

24Hơnŭn yơh, Ơi Adai jing yang bơngăt, hlơi pô kơkuh pơpŭ kơ Ñu, ñu anŭn 
khŏm kơkuh pơpŭ kơ Ñu tui hăng Yang Bơngăt Ñu kơčrâo brơi laih anŭn tui 
hăng tơlơi sĭt yơh.” 

25Pô đah kơmơi anŭn laĭ tui anai, “Kâo thâo kơ tơlơi Pô Messiah, jing Pô Krist 
anŭn, hlak rai. Tơdang Ñu rai, Ñu či pơblang abih bang tơlơi bruă ƀing gơmơi 
kiăng kơ thâo yơh.” 

26Giŏng anŭn, Yêsu laĭ dơ̆ng tui anai, “Kâo, jing Pô hlak pơhiăp anai yơh, jing Pô 
Messiah.” 

Ƀing Ding Kơna Yêsu Glaĭ Pơ Ñu 

27Ƀơi mông anŭn ƀing ding kơna Ñu truh laih anŭn ƀing gơñu le̱ng kơ kơtuă 
soh sel tơdang ƀuh Yêsu hlak pơhiăp hăng sa čô đah kơmơi. Samơ̆ ƀu hơmâo 
hlơi pô ôh tơña kơ pô đah kơmơi anŭn tui anai, “Hơget tơlơi Ih kiăng lĕ?” Ƀôdah 
tơña kơ Yêsu tui anai, “Yua hơget Ih pơhiăp hăng ñu lĕ?” 

28Giŏng anŭn, pô đah kơmơi anŭn lui hĭ čeh ia ñu laih anŭn wơ̆t glaĭ pơ plei 
hăng ruai kơ ƀing ană plei anŭn tui anai, 

29“Rai lăng bĕ, hơmâo sa čô mơnuih dưi pơruai glaĭ kơ kâo abih bang tơlơi kâo 
hơmâo ngă laih hlâo adih. Ñu anŭn ƀu djơ̆ Krist ôh hă?” 

30Tui anŭn, abih bang mơnuih amăng plei tơbiă laih anŭn nao pơ Yêsu. 

31Tơdang anŭn, ƀing ding kơna Ñu rơkâo kơ Ñu tui anai, “Ơ Nai ăh, ƀơ̆ng huă 
bĕ.” 

32Samơ̆ Yêsu laĭ kơ ƀing gơñu tui anai, “Kâo hơmâo gơnam ƀơ̆ng kiăng kơ ƀơ̆ng 
samơ̆ ƀing gih ƀu thâo djơ̆ ôh.” 

33Tơdơi kơ Ñu pơhiăp laih tui anŭn, ƀing ding kơna Ñu pơlaĭ hăng tơdruă gơñu 
tui anai, “Hơmâo mơnuih ba rai gơnam ƀơ̆ng kơ Ñu laih hă?” 

34Yêsu laĭ dơ̆ng tui anai, “Gơnam ƀơ̆ng Kâo jing kar hăng tơlơi ngă tui tơlơi 
kiăng Pô pơkiaŏ rai laih Kâo kiăng kơ Kâo ngă laih anŭn pơgiŏng hĭ bruă anŭn 
yơh. 

35Ƀing gih hơmâo tơlơi pơhiăp pơhreng tui anai, ‘Dŏ pă̱ blan dơ̆ng truh kơ 
bơyan hơpuă.’ Samơ̆ Kâo laĭ kơ ƀing gih, lăng pơñen bĕ ƀơi ƀing mơnuih jing 
ƀing kar hăng pơdai amăng đang hơma! Ƀing gơñu jing kar hăng pơdai tơsă 
tơdang bơyan hơpuă hơmâo truh laih yơh. 

36Ră anai mơnuih kar hăng pô hơpuă hlak tŭ mă tơlơi bơni laih hăng pơƀut glaĭ 
ƀing mơnuih kar hăng pơƀut glaĭ gơnam tăm tui anŭn ƀing gơñu dưi hơdip 
hlŏng lar, tui anŭn mơnuih jing pô sai hăng mơnuih pơkŏn jing pô hơpuă hơ̆k 
mơak hrŏm hơbĭt yơh. 

37Tui anŭn, hơmâo tơlơi pơhiăp pơhreng tui anai, ‘Pô anai sai, pô pơkŏn hơpuă’ 
jing djơ̆ biă mă yơh. 

38Kâo pơkiaŏ laih ƀing gih kiăng kơ mă bruă kar hăng hơpuă pơ anih ƀing gih 
kar hăng ƀu sai ôh. Ƀing pơkŏn hơmâo pơgiŏng laih bruă tơnap laih anŭn ƀing 
gih kơnơ̆ng tŭ mơyŭn, kar hăng hơpuă, mơ̆ng bruă gơñu đôč yơh.” 

Lu Ƀing Samaria Đaŏ Kơnang Kơ Yêsu 

39Hơmâo lu ƀing Samaria mơ̆ng plei anŭn đaŏ kơnang kơ Yêsu yuakơ tơlơi pô 
đah kơmơi anŭn pơruai laih kơ ƀing gơñu tui anai, “Ñu dưi pơruai glaĭ laih kơ 
kâo abih bang tơlơi kâo hơmâo ngă hlâo adih.” 

40Tui anŭn, tơdang ƀing Samaria nao pơ Yêsu, ƀing gơñu rơkâo kơ Ñu dŏ glaĭ 
hăng ƀing gơ̆, laih anŭn Yêsu dŏ glaĭ pơ anŭn dua hrơi yơh. 

41Yua mơ̆ng hơdôm tơlơi Yêsu hơmâo pơruai laih kơ ƀing gơñu, hơmâo lu 
mơnuih dơ̆ng đaŏ kơnang kơ Ñu. 

42Ƀing gơñu laĭ kơ pô đah kơmơi anŭn tui anai, “Ƀing gơmơi ƀu đaŏ dơ̆ng tah 
kơnơ̆ng tui hăng tơlơi ih pơruai laih, samơ̆ ră anai gơmơi pô yơh hơmâo hơmư̆ 
laih Ñu, laih anŭn thâo sĭt Ñu yơh jing Pô dưi pơklaih hĭ abih bang mơnuih 
mơnam yơh.” 

Yêsu Pơsuaih Ană Rơkơi Pô Khua Tơhan 

43Tơdơi kơ dua hrơi anŭn, Yêsu đuaĭ nao pơ kwar Galilê yơh. 

44Hlâo kơ anŭn Yêsu pô hơmâo laĭ laih kơ tơlơi sa čô pô pơala arăng ƀu pơpŭ 
pơyom ôh amăng plei ñu pô. 

45Tơdang Ñu truh pơ kwar Galilê, ƀing mơnuih kwar anŭn čơkă mơak hăng Ñu 
yơh. Ƀing gơñu hơmâo ƀuh laih abih bang tơlơi Ñu hơmâo ngă laih ƀơi tơlơi 
phet Tơlơi Găn amăng plei Yerusalaim, yuakơ ƀing gơñu ăt nao pơ tơlơi phet 
anŭn mơ̆n. 

46Sa wơ̆t dơ̆ng, Yêsu nao čuă ngui plei Kana amăng kwar Galilê, jing plei Ñu 
hơmâo pơplih hĭ laih ia ƀlăng jing hĭ tơpai boh kơƀâo. Pơ anŭn hơmâo sa čô 
khua tơhan, ană đah rơkơi ñu hlak dŏ ruă kơtang pơ plei Kapharnaoum. 

47Tơdang pô khua anŭn hơmư̆ kơ tơlơi Yêsu hơmâo rai laih amăng kwar Galilê 
mơ̆ng kwar Yudea, ñu nao bưp Yêsu laih anŭn rơkâo kơ Ñu nao pơsuaih brơi 
ană ñu jĕ či djai laih. 

48Tui anŭn, Yêsu laĭ kơ gơ̆ tui anai, “Kơnơ̆ng tơdah ƀing gih ƀuh Kâo ngă lu gru 
tơlơi mơsêh mơyang dơ̆ng đôč kiăng pơrơđah hlơi Kâo jing, anŭn kăh ƀing gih 
či đaŏ kơnang kơ Kâo.” 

49Pô khua anŭn laĭ tui anai, “Ơ khua ăh, rơkâo kơ Ih rai bĕ hlâo kơ ană kâo djai.” 

50Yêsu pơhiăp tui anai, “Nao bĕ, ană đah rơkơi ih či hơdip yơh.” Pô khua anŭn 
đaŏ kơ boh pơhiăp Yêsu laih anŭn glaĭ yơh. 

51Tơdang ñu ăt dŏ rơbat ƀơi jơlan, hơmâo ƀing ding kơna ñu đuaĭ nao čơkă ñu 
hăng ruai kơ tơlơi ană ñu ăt dŏ hơdip. 

52Tơdang pô khua anŭn tơña kơ ƀing gơñu hlak ƀơi mông pă ană ñu dưi suaih, 
ƀing gơñu laĭ glaĭ tui anai, “Ñu suaih hĭ mơ̆ng ruă tơ̆m brơi ƀơi sa mông klăm.” 

53Giŏng anŭn, pô ama anŭn thâo krăn mơtam kơ tơlơi djơ̆ ƀơi mông anŭn yơh 
Yêsu hơmâo pơhiăp laih hăng ñu tui anai, “Ană đah rơkơi ih či hơdip yơh.” Tui 
anŭn, ñu hăng abih bang sang ñu đaŏ kơnang kơ Yêsu yơh. 

54Anŭn jing tơlơi mơsêh mơyang tal dua Yêsu hơmâo ngă laih tơdang Ñu tơbiă 
mơ̆ng kwar Yudea hăng glaĭ pơ kwar Galilê. 

Yôhan 5 

Yêsu Pơsuaih Sa Čô Pô Rơwen 

1Tơdơi ƀiă kơ anŭn, Yêsu đĭ nao pơ plei Yerusalaim kiăng kơ nao pơ sa tơlơi 
phet ƀing Yehudah. 

2Hlak anŭn, amăng plei Yerusalaim jĕ pơ Bah amăng Triu hơmâo sa boh ia 
dơnao arăng pơanăn Bethesda, amăng tơlơi Aramit, laih anŭn jum dar ia dơnao 
anŭn hơmâo rơma boh adri̱ng wơ̆t hăng bơbŭng kơ hơdôm adri̱ng anŭn. 

3Pơ anŭn hơmâo lu mơnuih duăm ruă dŏ đih, anŭn jing đơđa mơnuih bum 
mơta, mơnuih rơwen rơwo, mơnuih jo tơkai tơngan, laih anŭn ƀing gơñu dŏ 
tơguan kơ ia dơnao pơpư̆ dar. 

4Rĭm ƀiă hrơi hơmâo sa čô ling jang Khua Yang či trŭn pơ ia anŭn hăng pơdar 
hĭ ia anŭn. Pô ruă pă trŭn amăng ia dơnao hlâo tơdơi kơ rĭm wơ̆t ia anŭn tŭ 
pơdar, ñu anŭn či suaih hĭ mơ̆ng djŏp mơta tơlơi ruă ñu hơmâo yơh. 

5Pơ anih anŭn hơmâo sa čô đah rơkơi dŏ ruă nuă amăng klâopluh-sapăn thŭn 
laih. 

6Tơdang Yêsu ƀuh ñu hlak dŏ đih pơ anŭn laih anŭn ăt thâo kơ tơlơi ñu hơmâo 
tơlơi ruă anŭn sui thŭn laih, Ñu tơña kơ gơ̆ tui anai, “Ih kiăng suaih mơ̆?” 

7Pô ruă anŭn laĭ glaĭ tui anai, “Ơ Khua ăh, kâo ƀu hơmâo hlơi pô ôh djru ba pioh 
kâo amăng ia tơdang ia dơnao pơpư̆. Tơdang kâo gir kiăng nao pơ ia anŭn, 
mơnuih pơkŏn nao pơ ia hlâo kơ kâo.” 

8Giŏng anŭn, Yêsu laĭ kơ gơ̆ tui anai, “Tơgŭ bĕ! Mă đĭ bĕ kiao ih hăng rơbat nao 
bĕ.” 

9Ƀơi mông anŭn mơtam pô anŭn suaih hĭ. Ñu mă glăm kiao ñu hăng rơbat nao 
yơh. Tơlơi truh anŭn jing amăng hrơi Saƀat. 

10Tui anŭn, ƀing khua djă̱ akŏ ƀing Yehudah laĭ kơ pô hơmâo suaih laih pơ anŭn 
tui anai, “Hrơi anai jing hrơi Saƀat. Tơlơi phiăn khă kơ ih ƀu dưi glăm ba kiao 
ih ôh.” 

11Samơ̆ gơ̆ laĭ glaĭ tui anai, “Pô hơmâo pơsuaih hĭ laih kâo pơđar kơ kâo tui anai, 
‘Mă đĭ kiao ih bĕ hăng rơbat nao bĕ.’ ” 

12Tui anŭn, ƀing gơñu laĭ kơ gơ̆ dơ̆ng tui anai, “Hlơi pô anŭn jing pô hơmâo 
pơđar laih kơ ih kiăng kơ glăm ba kiao hăng rơbat lĕ?” 

13Samơ̆ pô suaih anŭn ƀu thâo ôh hlơi pô hơmâo ngă laih tơlơi anŭn, yuakơ 
Yêsu hơmâo đuaĭ mŭt laih amăng ƀing mơnuih lu pơ anŭn. 

14Tơdơi kơ anŭn, Yêsu bưp pô suaih anŭn amăng wăl tơdron sang yang laih 
anŭn laĭ kơ ñu tui anai, “Lăng anai, ră anai ih hơmâo suaih laih. Anăm ngă soh 
dơ̆ng tah, huĭ kơ tơlơi răm hloh dơ̆ng či truh kơ ih.” 

15Pô suaih anŭn đuaĭ hĭ laih anŭn ruai hăng ƀing khua djă̱ akŏ ƀing Yehudah kơ 
tơlơi Yêsu yơh jing Pô hơmâo pơsuaih hĭ laih ñu. 

Yêsu Yap Ñu Pô Jing Ană Ơi Adai 

16Tui anŭn, yuakơ Yêsu hlak ngă khul bruă kar hăng Ñu hơmâo pơsuaih hĭ laih 
pô anŭn amăng hrơi Saƀat, ƀing khua djă̱ akŏ ƀing Yehudah čơdơ̆ng pơhiăp khul 
tơlơi sat kơ tơlơi Yêsu yơh. 

17Yêsu laĭ kơ ƀing gơñu tui anai, “Ama kâo hơmâo mă bruă Ñu hlŏng truh pơ 
hrơi anai, tui anŭn, Kâo ăt mă bruă kar hăng anŭn mơ̆n.” 

18Yuakơ tơhơnal tơlơi anŭn yơh, ƀing khua djă̱ akŏ ƀing Yehudah gir ngă abih 
bang tơlơi kơtang hloh dơ̆ng kiăng kơ pơdjai hĭ Yêsu, anŭn jing yuakơ tơlơi 
Yêsu ƀu djơ̆ kơnơ̆ng pơjŏh hĭ tơlơi phiăn hrơi Saƀat đôč ôh, samơ̆ ăt yap kơ Ơi 
Adai jing Ama Ñu pô laih anŭn pơjing Ñu pô pơdơ̆ pơđơ̱r hăng Ơi Adai mơ̆n. 

19Yêsu laĭ kơ ƀing gơñu tui anai, “Kâo laĭ kơ ƀing gih sĭt biă mă, Kâo, jing Ană, 
ƀu dưi ngă bruă hơjăn Kâo pô ôh. Kâo kơnơ̆ng ngă hơdôm bruă Kâo ƀuh Ama 
Kâo hlak ngă đôč yơh, yuakơ hơget bruă Ama Kâo ngă, Kâo, jing Ană, ăt ngă kar 
hăng anŭn mơ̆n. 

20Ama Kâo khăp kơ Kâo, jing Ană Ñu, laih anŭn pơrơđah brơi kơ Kâo abih bang 
bruă Ñu ngă. Ƀing gih či hli̱ng hla̱ng biă mă yơh tơdang Ama Kâo či pơrơđah kơ 
Kâo hơdôm tơlơi bruă yom prŏng hloh kơ hơdôm tơlơi bruă anai dơ̆ng. 

21Ăt hrup hăng Ama Kâo ngă kơ ƀing mơnuih djai hơdip glaĭ dơ̆ng, Kâo, jing Ană 
Ñu, ăt či pơhơdip glaĭ hlơi pô Kâo kiăng mơ̆n. 

22Hloh kơ anŭn dơ̆ng, Ama Kâo ƀu phat kơđi kơ hlơi pô ôh, samơ̆ Ñu hơmâo jao 
laih tơlơi dưi kơ Kâo kiăng kơ phat kơđi abih bang mơnuih mơnam, 

23kiăng kơ abih bang mơnuih dưi pơpŭ kơ Kâo, jing Ană Ñu, kar hăng ƀing gơñu 
pơpŭ kơ Ama Kâo. Hlơi pô ƀu pơpŭ ôh kơ Kâo, jing Ană Ñu, ñu anŭn ăt ƀu pơpŭ 
ôh kơ Ama Kâo, jing Pô pơkiaŏ rai laih Kâo, jing Ană Ñu.” 

24“Kâo laĭ sĭt biă mă kơ ƀing gih, hlơi pô hơmư̆ hiăp Kâo laih anŭn đaŏ kơnang 
kơ Pô pơkiaŏ rai Kâo, Ơi Adai či ngă kơ pô anŭn hơdip hlŏng lar laih anŭn Ñu 

ƀu či klă̱ kơđi kơ gơ̆ ôh. Ñu anŭn ƀu či djai gah bơngăt dơ̆ng tah samơ̆ hơmâo 
čơdơ̆ng hơdip hlŏng lar yơh. 

25Kâo laĭ sĭt biă mă kơ ƀing gih, hrơi mông hlak truh laih anŭn ră anai hơmâo 
truh laih tơdang ƀing mơnuih djai gah bơngăt či hơmư̆ hiăp Kâo, Ană Ơi Adai, 
laih anŭn hlơi pô hơmư̆ hăng đaŏ kơnang kơ tơlơi Kâo pơhiăp, ñu anŭn či hơdip 
hlŏng lar yơh. 

26Ama Kâo pô yơh dưi ngă kơ mơnuih kiăng kơ hơdip, tui anŭn Ñu hơmâo jao 
brơi laih tơlơi dưi kơ Kâo, jing Ană Ñu, kiăng kơ dưi djru mơnuih hơdip hlŏng 
lar mơ̆n. 

27Yuakơ Kâo jing Pô trŭn rai laih mơ̆ng adai, Ama Kâo hơmâo pha brơi laih tơlơi 
dưi kơ Kâo kiăng kơ phat kơđi mơnuih mơnam. 

28“Anăm dŏ hli̱ng hla̱ng ôh kơ tơlơi anai, yuakơ hrơi mông či truh tơdang abih 
bang ƀing hơmâo djai laih či hơmư̆ hiăp Kâo laih anŭn ƀing gơñu či jing hĭ hơdip 
dơ̆ng yơh. 

29Anŭn jing ƀing hlơi pô hơmâo ngă hiam klă laih či hơdip glaĭ hăng hơdip hlŏng 
lar, laih anŭn ƀing hlơi pô hơmâo ngă sat ƀai laih či hơdip glaĭ dơ̆ng laih anŭn 
Kâo či klă̱ kơđi kơ ƀing gơñu kiăng kơ tŭ tơlơi pơkơhma̱l yơh. 

30Kâo pô ƀu dưi ngă ôh tơlơi bruă kar hăng anŭn. Kâo phat kơđi kơnơ̆ng tui 
hăng tơlơi Kâo hơmư̆ đôč, laih anŭn Kâo phat kơđi tơpă hơnơ̆ng, yuakơ Kâo ƀu 
kiăng kơnơ̆ng pơmơak kơ Kâo pô đôč ôh, samơ̆ Kâo kiăng pơmơak kơ Pô 
pơkiaŏ rai Kâo yơh.” 

Khul Tơlơi Ngă Gơ̆ng Jơlan Kơ Tơlơi Yêsu 

31Yêsu laĭ dơ̆ng tui anai, “Tơdah Kâo kơnơ̆ng ngă gơ̆ng jơlan kơ Kâo pô, ƀing 
mơnuih mơnam ƀu či đaŏ kơnang kơ khul boh hiăp Kâo ôh. 

32Ăt hơmâo pô pơkŏn mơ̆n, anŭn jing Ama Kâo, ngă gơ̆ng jơlan hiam klă kơ Kâo, 
laih anŭn Kâo thâo hơget tơlơi Ñu pơruai kơ tơlơi Kâo jing djơ̆ yơh. 

33“Ƀing gih hơmâo pơkiaŏ laih mơnuih pơala gih nao pơ Yôhan laih anŭn Yôhan 
hơmâo pơhiăp laih tơlơi sĭt kơ tơlơi Kâo. 

34Bơ kơ Kâo, Kâo ƀu kơnang kơ ƀing mơnuih mơnam ôh kiăng kơ ră ruai kơ 
ƀing arăng kơ tơlơi Kâo, samơ̆ Kâo pơruai laih kơ ƀing gih kơ tơlơi Yôhan 
pơhiăp laih kơ tơlơi Kâo tui anŭn Ơi Adai dưi pơklaih hĭ ƀing gih yơh. 

35Yôhan jing kar hăng apui kơđen hơmâo jă̱ laih anŭn pha brơi tơlơi bơngač, 
laih anŭn amăng ƀiă hrơi ƀing gih mơak laih kiăng kơ hơmư̆ hơget tơlơi ñu 
pơhiăp laih kar hăng tŭ mơak kơ tơlơi bơngač. 

36“Samơ̆ Kâo hơmâo đơđa mơta tơlơi yom prŏng hloh kơ tơlơi Yôhan pơruai 
laih kơ ƀing gih kơ tơlơi Kâo. Khul tơlơi mơsêh mơyang Ama Kâo hơmâo pơtă 
laih kơ Kâo kiăng kơ ngă, jing tơlơi Kâo hlak dŏ ngă anai, hơdôm bruă anŭn ngă 
gơ̆ng jơlan kơ tơlơi Ama hơmâo pơkiaŏ rai Kâo yơh. 

37Laih anŭn Ama Kâo pô yơh, jing Pô hơmâo pơkiaŏ rai laih Kâo, ngă gơ̆ng jơlan 
pơmĭn ƀlơ̆ng kơ Kâo. Ƀing gih aka ƀu hơmư̆ djơ̆ ôh hiăp Ñu laih anŭn ƀu ƀuh 
djơ̆ Ñu ôh, 

38laih anŭn ƀing gih ƀu đaŏ kơnang sĭt ôh kơ tơlơi Ñu hơmâo pơhiăp laih, yuakơ 
ƀing gih ƀu đaŏ kơnang kơ Kâo ôh, jing Pô Ơi Adai hơmâo pơkiaŏ rai laih. 

39Ƀing gih triăng hrăm Boh Hiăp Ơi Adai yuakơ ƀing gih pơmĭn kơ tơlơi yua 
mơ̆ng tơlơi ƀing gih hrăm anŭn yơh, ƀing gih dưi hơdip hăng Ơi Adai hlŏng lar. 
Anai yơh jing Boh Hiăp Ơi Adai ngă gơ̆ng jơlan kơ Kâo, 

40samơ̆ ƀing gih hơngah ƀu rai pơ Kâo ôh kiăng hơdip hlŏng lar.” 

41“Kâo ƀu hlak gir kiăng kơ ngă kơ ƀing mơnuih mơnam bơni kơ Kâo ôh, 

42samơ̆ Kâo thâo krăn ƀing gih. Kâo thâo kơ tơlơi ƀing gih ƀu khăp kơ Ơi Adai 
hăng tơlơi tơpă ôh. 

43Ama Kâo pha brơi tơlơi dưi kơ Kâo kiăng kơ rai laih anŭn ƀing gih ƀu tŭ ju̱m 
Kâo ôh, samơ̆ tơdah hlơi pha brơi tơlơi dưi kơ ñu pô kiăng kơ rai, ƀing gih či tŭ 
ju̱m ñu anŭn mơtam yơh. 

44Tơdah ƀing gih kơnơ̆ng khăp bơni hơơč kơ tơdruă, samơ̆ ƀing gih ƀu kiăng 
ngă tui tơlơi Ơi Adai či bơni kơ ƀing gih, sĭt yơh ƀing gih ƀu dưi đaŏ kơnang kơ 
Kâo ôh. 

45“Anăm pơmĭn ôh kơ tơlơi Kâo či phŏng kơđi kơ ƀing gih ƀơi anăp Ama Kâo. 
Pô či phŏng kơđi kơ ƀing gih jing Môseh, jing pô ƀing gih čang rơmang kiăng 
pơgang brơi kơ ƀing gih. 

46Tơdah ƀing gih đaŏ kơnang kơ Môseh, ƀing gih ăt či đaŏ kơnang kơ Kâo mơ̆n, 
yuakơ ñu čih laih kơ tơlơi Kâo. 

47Samơ̆ yuakơ ƀing gih ƀu đaŏ kơnang ôh kơ tơlơi Môseh čih laih kơ tơlơi Kâo, 
sĭt yơh ƀing gih ƀu dưi đaŏ kơnang ôh kơ tơlơi Kâo pơhiăp!” 

Yôhan 6 

Yêsu Čem Rơma-Rơbâo Čô Mơnuih 

(Mathiơ 14:13-21; Markôs 6:30-44; Luk 9:10-17) 

1Tơdơi kơ anŭn ƀiă, Yêsu wơ̆t hăng ƀing ding kơna Ñu găn nao hăng sŏng pơ 
gah adih ha̱ng ia dơnao Galilê, dơnao anŭn ăt jing dơnao Tiberias mơ̆n, 

2laih anŭn hơmâo ƀing mơnuih lu kiaŏ tui Yêsu ƀơi jơlan lŏn yuakơ ƀing gơñu 
hơmâo ƀuh laih hơdôm gru tơlơi mơsêh mơyang Ñu hơmâo pơsuaih laih ƀing 
duăm ruă. 

3Giŏng anŭn, Yêsu đĭ nao pơ bŏl čư̆ laih anŭn dŏ be̱r hrŏm hăng ƀing ding kơna 
Ñu kiăng kơ pơtô kơ ƀing gơñu. 

4Tơlơi Phet Tơlơi Găn ƀing Yehudah jĕ či truh laih. 

5Tơdang Yêsu angak lăng đĭ ƀuh ƀing mơnuih lu rai pơ Ñu, Ñu tơña kơ ding 
kơna Ñu Philip tui anai, “Pơ anih pă ƀing ta dưi blơi ƀañ tơpŭng kơ ƀing mơnuih 
anai kiăng kơ ƀơ̆ng lĕ?” 

6Yêsu tơña tui anŭn kơnơ̆ng kiăng kơ lông lăng đôč tơdah Philip đaŏ mơ̆n thâo 
kơ tơlơi Yêsu či ngă đơđa tơlơi bruă, yuakơ Ñu hơmâo pơmĭn laih tơlơi Ñu či 
ngă. 

7Philip laĭ glaĭ kơ Ñu tui anai, “Nua apăh sapăn blan ƀu dưi blơi djŏp ôh ƀañ 
tơpŭng kơ rĭm čô wơ̆t tơdah kơnơ̆ng hơmâo sa čơđeh anet đôč!” 

8Pô ding kơna pơkŏn anăn Andre, adơi Simôn, laĭ tui anai, 

9“Pơ anai hơmâo sa čô čơđai rơkơi hơmâo rơma tơlŏ ƀañ tơpŭng hăng dua drơi 
akan anet, samơ̆ sĭt hơdôm gơnam ƀơ̆ng anŭn ƀu či pơpha djŏp ôh kơ ƀing 
mơnuih lu kar hăng anai!” 

10Yêsu laĭ tui anai, “Brơi kơ ƀing gơñu dŏ be̱r bĕ.” Pơ anih anŭn hơmâo rơ̆k 
mơda lu laih anŭn ƀing gơñu dŏ be̱r yơh. Ƀing mơnuih hơmâo pơ anŭn kơplăh 
wăh rơma-rơbâo čô kơnơ̆ng yap ƀing đah rơkơi đôč. 

11Giŏng anŭn, Yêsu mă hơdôm ƀañ tơpŭng anŭn, bơni hơơč kơ Ơi Adai laih 
anŭn jao brơi kơ ƀing ding kơna Ñu pơpha brơi gơnam ƀơ̆ng kơ ƀing mơnuih 
dŏ be̱r pơ anŭn ƀơ̆ng dơ̆ pă ƀing gơñu kiăng yơh. Ñu ăt ngă kar hăng anŭn mơ̆n 
hăng khul akan anŭn. 

12Tơdang abih bang ƀing gơñu ƀơ̆ng trơi laih, Yêsu pơđar kơ ƀing ding kơna Ñu 
tui anai, “Duñ mă bĕ hơdôm čơđeh rơmeh rơbeh anŭn. Anăm pơhoăč hĭ čơđeh 
rơmeh anŭn ôh.” 

13Tui anŭn, ƀing gơñu duñ mă hơdôm čơđeh rơmeh anŭn hơmâo bă truh kơ 
pluh-dua boh bai hăng čơđeh rơmeh mơ̆ng rơma tơlŏ ƀañ tơpŭng ƀing arăng 
ƀơ̆ng rơbeh laih. 

14Tơdơi kơ ƀing mơnuih lu anŭn ƀuh tơlơi mơsêh mơyang Yêsu hơmâo ngă 
laih, ƀing gơñu čơdơ̆ng laĭ tui anai, “Sĭt yơh anai jing Pô Pơala, jing Pô khŏm rai 
pơ lŏn tơnah anai yơh.” 

15Yuakơ Yêsu thâo krăn tơlơi pơmĭn gơñu kiăng kơ pơgŏ̱ Yêsu jing pơtao, Ñu 
rơiăt đuaĭ nao hĭ hơjăn pơ čư̆. 

Yêsu Rơbat Ƀơi Jơlah Ia 
(Mathiơ 14:22-33; Markôs 6:45-52) 

16Tơdang klăm truh laih, ƀing ding kơna Ñu trŭn nao pơ ha̱ng ia dơnao, 

17hăng đĭ amăng sa boh sŏng kiăng găn nao pơ gah adih dơnao anŭn, či nao pơ 
plei Kapharnaoum yơh. Hlak anŭn hrơi mơmŏt laih, laih anŭn Yêsu ăt aka ƀu 
nao truh pơ ƀing gơñu ôh. 

18Angĭn hlak thut kơtang laih anŭn jơlah ia păh pung prŏng tui yơh. 

19Tơdang ƀing gơñu hơmâo waih sŏng gơñu truh kơ klâo juă ƀôdah klâo juă 
sămkrah laih, ƀing gơñu ƀuh Yêsu hlak rơbat rai pơ sŏng gơñu ƀơi jơlah ia. Ƀing 
gơñu huĭ bra̱l biă mă yơh. 

20Samơ̆ Yêsu laĭ, “Kâo yơh anai, anăm huĭ ôh!” 

21Tui anŭn, ƀing ding kơna brơi kơ Yêsu đĭ amăng sŏng, ƀơi mông anŭn mơtam 
sŏng gơñu truh hĭ pơ ha̱ng jing anih ƀing gơñu kiăng kơ nao yơh. 

22Amăng hrơi tŏ tui, ƀing mơnuih lu, jing ƀing dŏ pơ ha̱ng gah adih dơnao, thâo 
krăn kơnơ̆ng sa boh sŏng đôč pơ anŭn laih anŭn Yêsu ƀu hơmâo đĭ amăng sŏng 
anŭn hrŏm hăng ƀing ding kơna Ñu ôh, samơ̆ ƀing ding kơna anŭn hơmâo đuaĭ 
nao hĭ laih hơjăn gơñu. 

23Đơđa hơmâo sŏng pơkŏn mơ̆ng plei Tiberias rai jĕ pơ anih ƀing mơnuih lu 
hơmâo ƀơ̆ng laih ƀañ tơpŭng tơdơi kơ Yêsu hơmâo bơni hơơč hăng pha brơi 
laih kơ ƀing arăng. 

24Tơdang ƀing mơnuih lu thâo krăn kơ tơlơi Yêsu wơ̆t hăng ƀing ding kơna Ñu 
ƀu dŏ pơ anŭn ôh, ƀing gơñu đĭ amăng khul sŏng anŭn hăng nao pơ plei 
Kapharnaoum kiăng hơduah Yêsu. 

Yêsu, Jing Kar Hăng Ƀañ Tơpŭng, Ngă Kơ Mơnuih Mơnam Hơdip 

25Tơdang ƀing gơñu ƀuh Yêsu pơ ha̱ng ia gah adih, ƀing gơñu rơkâo kơ Ñu tui 
anai, “Ơ Nai, hơbĭn Ih hơmâo rai laih pơ anai lĕ?” 

26Yêsu laĭ glaĭ tui anai, “Kâo laĭ sĭt biă mă kơ ƀing gih, ƀing gih hơduah sem Kâo, 
ƀu djơ̆ kơ tơlơi ƀing gih ƀuh laih tơlơi mơsêh mơyang ôh, samơ̆ yuakơ ƀing gih 
hơmâo ƀơ̆ng laih ƀañ tơpŭng hăng trơi hrăp laih. 

27Anăm kơnơ̆ng mă bruă kơ gơnam ƀơ̆ng thâo răm rai đôč ôh, samơ̆ khăp kiăng 
bĕ kơ tơlơi kar hăng gơnam ƀơ̆ng či djru kơ ƀing gih kiăng kơ hơdip hlŏng lar, 
jing gơnam Kâo, jing Ană Mơnuih mơ̆ng plei hiam, či pha brơi kơ ƀing gih. Ơi 
Adai, Ama Kâo, hơmâo pơrơđah laih kơ tơlơi Ñu pơrơklă kơ tơlơi bruă Kâo hlak 
ngă.” 

28Giŏng anŭn, ƀing gơñu tơña kơ Yêsu tui anai, “Hơget tơlơi ƀing gơmơi khŏm 
ngă kiăng kơ pơmơak kơ Ơi Adai lĕ?” 

29Yêsu laĭ glaĭ tui anai, “Anai yơh jing bruă Ơi Adai hơduah kiăng: Đaŏ bĕ kơ 
Kâo, jing Pô Ơi Adai hơmâo pơkiaŏ rai laih.” 

30Tui anŭn, ƀing gơñu tơña tui anai, “Tui anŭn, hơget gru tơlơi mơsêh mơyang 
Ih ngă kiăng kơ ƀing gơmơi ƀuh laih anŭn đaŏ kơnang kơ Ih lĕ? 

31Ƀing ơi adon ta ƀơ̆ng laih tơpŭng mana amăng tơdron ha̱r tui hăng Hră Ơi 
Adai hơmâo čih laih tui anai, ‘Ơi Adai hơmâo brơi laih kơ gơñu ƀơ̆ng ƀañ mơ̆ng 
adai kiăng kơ ƀơ̆ng.’ ” 

32Yêsu laĭ glaĭ kơ ƀing gơñu tui anai, “Kâo laĭ sĭt biă mă kơ ƀing gih, ƀu djơ̆ 
Môseh ôh jing pô pha brơi kơ ƀing gih ƀañ tơpŭng mơ̆ng adai, samơ̆ Ama Kâo 
pô yơh jing Pô pha brơi kơ ƀing gih mơta tơlơi jing kar hăng ƀañ sĭt mơ̆ng adai 
adih. 

33Mơta tơlơi Ơi Adai pha brơi kar hăng ƀañ tơpŭng anŭn jing Pô trŭn rai laih 
mơ̆ng adai laih anŭn ngă brơi kơ ƀing mơnuih mơnam lŏn tơnah kiăng kơ hơdip 
yơh.” 

34Ƀing gơñu laĭ tui anai, “Ơ Khua ăh, čơdơ̆ng mơ̆ng ră anai rơkâo kơ Ih pha brơi 
ƀañ anŭn nanao bĕ kơ ƀing gơmơi.” 

35Yêsu pơhiăp pơhơmutu tui anai, “Kâo yơh jing ƀañ tơpŭng ngă brơi kơ 
mơnuih mơnam hơdip. Hlơi pô rai kơ Kâo, ñu anŭn ƀu či rơpa ôh, laih anŭn hlơi 
pô đaŏ kơnang kơ Kâo, ñu anŭn ƀu či mơhao dơ̆ng tah. 

36Samơ̆ tui hăng tơlơi Kâo laĭ laih kơ ƀing gih, ƀing gih hơmâo ƀuh laih Kâo 
samơ̆ ƀing gih ƀu đaŏ kơnang kơ Kâo ôh. 

37Abih bang ƀing mơnuih Yang Ama jao kơ Kâo, ƀing gơñu či rai pơ Kâo yơh, 
laih anŭn hlơi pô rai pơ Kâo, kâo ƀu či puh pơđuaĭ hĭ ñu ôh. 

38Yuakơ Kâo hơmâo rai laih mơ̆ng adai ƀu djơ̆ kiăng ngă tui hăng tơlơi Kâo pô 
kiăng ôh, samơ̆ ngă tui hăng tơlơi Pô pơkiaŏ rai Kâo kiăng yơh. 

39Laih anŭn anai yơh jing mơta tơlơi Pô pơkiaŏ rai Kâo kiăng: Kâo ƀu či rơngiă 
hĭ hlơi pô ôh amăng ƀing gơñu jing ƀing Ñu hơmâo jao brơi laih kơ Kâo, samơ̆ 
či ngă kơ ƀing gơñu jing hĭ hơdip dơ̆ng ƀơi hrơi hơnăl tuč yơh. 

40Anai jing mơta tơlơi Ama Kâo kiăng kơ rĭm čô: Hlơi pô lăng pơ Kâo, jing Ană 
Ñu, laih anŭn đaŏ kơnang kơ Kâo, ñu anŭn či hơdip hlŏng lar hăng Ơi Adai, laih 
anŭn Kâo či ngă brơi kơ ñu jing hĭ hơdip dơ̆ng yơh amăng hrơi hơnăl tuč tơdang 
Kâo či phat kơđi mơnuih mơnam.” 

41Ƀơi mông anŭn ƀing Yehudah čơdơ̆ng pơhiăp brŏk kơ Yêsu yơh yuakơ Ñu laĭ 
tui anai, “Kâo jing ƀañ tơbiă rai mơ̆ng adai.” 

42Ƀing gơñu pơlaĭ tui anai, “Anŭn jing kơnơ̆ng kơ Yêsu jing ană Yôsêp đôč, laih 
anŭn jing Pô amĭ ama Ñu abih bang ƀing ta thâo soh sel! Sĭt yơh Ñu ƀu dưi laĭ 
tui anai ôh, ‘Kâo trŭn rai laih mơ̆ng adai’!” 

43Yêsu pơhiăp tui anai, “Anăm pơhiăp brŏk hăng tơdruă ôh. 

44Ƀu hơmâo hlơi pô ôh dưi rai pơ Kâo tơdah Ama Kâo, jing Pô pơkiaŏ rai Kâo, 
ƀu dui ba ôh mơnuih anŭn rai pơ Kâo, laih anŭn Kâo či ngă kơ ñu jing hĭ hơdip 
dơ̆ng amăng hrơi hơnăl tuč yơh. 

45Amăng hră ƀing pô pơala hơmâo čih laih tui anai, ‘Ơi Adai yơh či pơtô brơi kơ 
abih bang ƀing gơñu.’ Hlơi pô hơmư̆ tui Ama Kâo hăng hrăm mơ̆ng Ñu, ñu anŭn 
rai pơ Kâo yơh. 

46Ƀu hơmâo hlơi pô ôh dưi ƀuh Ama Kâo rơngiao kơ Kâo, jing Pô rai mơ̆ng Ơi 
Adai, kơnơ̆ng Kâo đôč yơh hơmâo ƀuh laih Ama Kâo. 

47Kâo laĭ sĭt biă mă kơ ƀing gih, hlơi pô đaŏ kơnang kơ Kâo, ñu anŭn hơmâo 
čơdơ̆ng laih kiăng kơ hơdip hlŏng lar. 

48Kâo jing kar hăng ƀañ ngă brơi kơ mơnuih mơnam hơdip hlŏng lar yơh. 

49Ƀing ơi adon gih ƀơ̆ng laih ƀañ mana amăng tơdron ha̱r, samơ̆ ƀing gơñu ăt 
djai laih mơ̆n. 

50Samơ̆ Kâo hrup hăng ƀañ tơpŭng trŭn rai mơ̆ng adai, laih anŭn hlơi pô ƀơ̆ng 
ƀañ tơpŭng anai ñu anŭn ƀu či djai hĭ gah bơngăt ôh. 

51Kâo jing ƀañ tơlơi hơdip trŭn rai mơ̆ng adai jing ngă kơ ƀing arăng hơdip. 
Tơdah hlơi ƀơ̆ng ƀañ anai, ñu anŭn či hơdip hlŏng lar yơh. Ƀañ anai jing kơđeh 
asar Kâo pô yơh, jing tơlơi Kâo či pha brơi kiăng kơ ngă kơ ƀing mơnuih mơnam 
hơdip hlŏng lar.” 

52Giŏng anŭn, ƀing khua ba akŏ ƀing Yehudah čơdơ̆ng pơrơjăh kơtang tơdruă 
gơñu tui anai, “Pô anŭn ƀu dưi brơi kơ ƀing ta kơđeh asar Ñu kiăng ƀơ̆ng ôh!” 

53Yêsu pơhiăp pơhơmutu kơ ƀing gơñu tui anai, “Kâo laĭ sĭt biă mă kơ ƀing gih, 
tơdah ƀing gih ƀu ƀơ̆ng ôh kơđeh asar Kâo, jing Ană Mơnuih trŭn rai mơ̆ng adai, 
hăng mơñum drah Kâo, ƀing gih ƀu či hơdip hlŏng lar ôh. 

54Hlơi pô ƀơ̆ng kơđeh asar Kâo laih anŭn mơñum drah Kâo, ñu anŭn hơmâo 
čơdơ̆ng hơdip hlŏng lar laih, laih anŭn Kâo či ngă kơ ñu jing hĭ hơdip dơ̆ng ƀơi 
hrơi hơnăl tuč yơh, 

55yuakơ kơđeh asar Kâo jing gơnam ƀơ̆ng sĭt laih anŭn drah Kâo ăt jing gơnam 
mơñum sĭt mơ̆n. 

56Hlơi pô ƀơ̆ng asar Kâo laih anŭn mơñum drah Kâo, ñu anŭn tŏ tui tŭ pơgop 
sa hăng Kâo, laih anŭn Kâo tŏ tui pơgop sa hăng ñu yơh. 

57Ama Kâo, jing Pô ngă brơi kơ ƀing mơnuih mơnam kiăng kơ hơdip, pơkiaŏ rai 
laih Kâo laih anŭn Ñu ngă brơi laih kơ Kâo hơdip. Tui anŭn ăt kar kaĭ mơ̆n, hlơi 
pô ƀơ̆ng Kâo, Kâo či ngă brơi kơ ñu anŭn hơdip hlŏng lar yơh. 

58Anai jing kar hăng ƀañ tơpŭng trŭn rai mơ̆ng adai. Ƀing ơi adon gih ƀơ̆ng laih 
ƀañ mana laih anŭn djai laih, samơ̆ hlơi pô ƀơ̆ng ƀañ anai, ñu anŭn či hơdip 
hlŏng lar yơh.” 

59Yêsu pơhiăp tơlơi anŭn tơdang Ñu hlak pơtô pơblang amăng sang jơnum 
amăng plei Kapharnaoum. 

Lu Ƀing Ding Kơna Đuaĭ Lui Hĭ Yêsu 

60Tơdang ƀing ding kơna Ñu hơmư̆ kơ tơlơi Yêsu pơtô anŭn, hơmâo đơđa ƀing 
gơñu laĭ tui anai, “Tơlơi pơtô anŭn jing tơnap thâo hluh đơi. Ƀu hơmâo hlơi pô 
ôh dưi tŭ mă tơlơi pơtô anŭn!” 

61Tơdang Yêsu thâo kơnăl kơ tơlơi ƀing ding kơna Ñu brŏk ƀuăh kơ tơlơi anŭn, 
Ñu laĭ kơ ƀing gơñu tui anai, “Pap mơñai yơh, tơlơi Kâo pơtô anŭn ngă brơi kơ 
ƀing gih kiăng kơ đuaĭ ataih hĭ! 

62Tui anŭn, hơget tơlơi ƀing gih či pơmĭn lĕ tơdah Kâo, jing Pô mơ̆ng plei hiam, 
đĭ glaĭ pơ adai adih lĕ? 

63Yang Bơngăt Ơi Adai ngă kơ ƀing mơnuih mơnam hơdip. Ƀing mơnuih 
mơnam ƀu dưi ngă brơi kơ gơñu pô hơdip ôh. Hơdôm boh hiăp Kâo hơmâo 
pơhiăp laih kơ ƀing gih jing mơ̆ng Yang Bơngăt laih anŭn hơdôm tơlơi anŭn ngă 
brơi kơ ƀing mơnuih mơnam hơdip hlŏng lar yơh. 

64Samơ̆ hơmâo đơđa mơnuih amăng ƀing gih hơngah ƀu kiăng đaŏ kơnang ôh.” 
Yêsu laĭ tui anŭn yuakơ Ñu thâo krăn laih čơdơ̆ng mơ̆ng Ñu čơdơ̆ng pơtô kơ 
ƀing mơnuih jing ƀing ƀu đaŏ kơnang kơ Ñu ôh laih anŭn hlơi jing pô či pơblư̆ 
lui hĭ Ñu. 

65Yêsu laĭ dơ̆ng tui anŭn, “Anŭn yơh jing tơhơnal tơlơi Kâo ruai kơ ƀing gih kơ 
tơlơi ƀu hơmâo hlơi pô dưi rai pơ Kâo ôh tơdah Ama Kâo ƀu ba rai laih ôh pô 
anŭn pơ Kâo.” 

66Čơdơ̆ng mơ̆ng anŭn, hơmâo lu ƀing ding kơna Ñu wir đuaĭ hĭ laih anŭn ƀu 
kiăng đuaĭ tui Yêsu dơ̆ng tah. 

67Yêsu tơña kơ ƀing pluh-dua čô ding kơna pơjao tui anai, “Hiư̆m ngă, ƀing gih 
ăt či lui hĭ Kâo mơ̆n hă?” 

68Simôn Pêtrôs laĭ tui anai, “Ơ Khua ăh, ƀing gơmơi ƀu hơmâo hlơi pô pơkŏn ôh 
kiăng kơ đuaĭ tui! Kơnơ̆ng hơjăn Ih yơh pơhiăp hơdôm boh hiăp kơ tơlơi kiăng 
kơ hơdip hlŏng lar. 

69Ƀing gơmơi hơmâo đaŏ kơnang laih anŭn thâo krăn yơh kơ tơlơi Ih jing Pô 
Rơgoh Hiam Ơi Adai.” 

70Giŏng anŭn, Yêsu pơhiăp tui anai, “Sĭt yơh, Kâo hơmâo ruah mă laih ƀing gih, 
jing Pluh-Dua čô ƀing ding kơna pơjao. Samơ̆ sa čô amăng ƀing gih tŭ git gai 
mơ̆ng yang sat.” 

71Yêsu laĭ tui anŭn kiăng kơ kơčrâo kơ Yudas, ană Simôn Iskariôt, jing pô wơ̆t 
tơdah sa čô amăng ƀing Pluh-Dua, či pơblư̆ hĭ Ñu tơdơi anai. 

Yôhan 7 

Yêsu Hăng Ƀing Adơi Đah Rơkơi Ñu 

1Tơdơi kơ anŭn, Yêsu hyu amăng kwar Galilê, tơlơi kơñăm Ñu kiăng kơ đuaĭ 
ataih hĭ mơ̆ng kwar Yudea yuakơ ƀing khua djă̱ akŏ ƀing Yehudah pơ anŭn dŏ 
krăp kiăng pơdjai hĭ Ñu. 



2162 

 

 
© 2013 Jơrai Bible Association. 

  
 

 

2Samơ̆ tơdang hrơi phet Sang Than Jăng Jăi jĕ či truh laih, 

3ƀing adơi Yêsu laĭ kơ Ñu tui anai, “Ih khŏm tơbiă bĕ mơ̆ng anih anai kiăng kơ 
nao pơ kwar Yudea, kiăng kơ ƀing ding kơna Ih dưi ƀuh hơdôm gru tơlơi mơsêh 
mơyang Ih ngă. 

4Ƀu hơmâo ôh hlơi pô kiăng kơ arăng hơmư̆ hing kơ ñu, samơ̆ ñu ngă bruă 
hơgŏm. Yuakơ Ih hlak ngă hơdôm tơlơi bruă anŭn, pơrơđah bĕ Ih pô kơ abih 
bang mơnuih.” 

5Ƀing gơñu laĭ tui anŭn yuakơ wơ̆t tơdah ƀing anŭn jing ƀing adơi Yêsu pô, 
samơ̆ ƀing gơñu ƀu đaŏ kơnang kơ Ñu ôh. 

6Yêsu laĭ kơ ƀing adơi Ñu tui anai, “Mông kơ kâo kiăng kơ nao pơ anih anŭn aka 
ƀu truh ôh, samơ̆ kơ ƀing gih kiăng kơ nao pơ anih anŭn hơmâo mông găl nanao 
yơh. 

7Ƀing mơnuih ƀu đaŏ kơnang kơ Kâo, ƀing gơñu ƀu pơrơmut kơ ƀing gih ôh, 
samơ̆ ƀing gơñu pơrơmut kơ Kâo yuakơ Kâo pơruai kơ ƀing gơñu kơ tơlơi bruă 
ƀing gơñu ngă jing soh sat. 

8Ƀing gih nao bĕ pơ tơlơi phet anŭn. Kâo aka či nao ôh, yuakơ mông kơ Kâo 
kiăng nao pơ anih anŭn aka ƀu truh ôh.” 

9Tơdơi kơ Ñu pơhiăp laih tơlơi anŭn, Ñu dŏ glaĭ pơ kwar Galilê sui ƀiă. 
Yêsu Nao Pơ Tơlơi Phet Sang Than Jăng Jăi 

10Samơ̆ tơdơi kơ ƀing adơi Yêsu đuaĭ nao laih pơ tơlơi Phet anŭn, Yêsu ăt nao 
mơ̆n samơ̆ Ñu nao hăng tơlơi hơgŏm yơh. 

11Hlak anŭn, ƀơi anih djă̱ hơdơr tơlơi Phet anŭn, ƀing khua djă̱ akŏ ƀing 
Yehudah hơduah sem Yêsu laih anŭn tơña kơ ƀing ană plei tui anai, “Pơpă pô 
anŭn lĕ?” 

12Amăng ƀing mơnuih lu, ƀing gơñu pơhiăp pơhoč hăng tơdruă kơ tơlơi Yêsu. 
Hơmâo đơđa laĭ, “Ñu jing mơnuih hiam.” Ƀing pơkŏn dơ̆ng laĭ tui anai, “Ơ ơh, 
Ñu jing pô plư pleč ană plei.” 

13Samơ̆ ƀu hơmâo hlơi pô ôh pơhiăp rơđah kơ arăng yuakơ huĭ kơ ƀing khua 
djă̱ akŏ ƀing Yehudah. 

Yêsu Pơtô Ƀơi Tơlơi Phet 

14Tơl truh sămkrah mông tơlơi phet laih, Yêsu đĭ nao pơ wăl tơdron sang yang 
laih anŭn čơdơ̆ng pơtô pơblang kơ ƀing mơnuih mơnam. 

15Ƀing khua djă̱ akŏ ƀing Yehudah dŏ hli̱ng hla̱ng biă mă hăng laĭ tui anai, “Pô 
anŭn ƀu hơmâo hrăm hră ôh, samơ̆ Ñu thâo hluh sĭt kơ Tơlơi Ơi Adai Pơhiăp 
biă mă yơh!” 

16Tui anŭn, Yêsu pơhiăp tui anai, “Tơlơi Kâo pơtô ƀu djơ̆ mơ̆ng Kâo pô ôh, samơ̆ 
tơbiă rai mơ̆ng Pô pơkiaŏ rai Kâo yơh. 

17Tơdah hlơi pô ruah kiăng kơ ngă tui hơget tơlơi Ơi Adai kiăng, ñu anŭn či 
hơduah ƀuh yơh kơ mơta tơlơi Kâo pơtô pơblang tơbiă rai mơ̆ng Ơi Adai ƀôdah 
kơnơ̆ng mơ̆ng Kâo pô đôč yơh. 

18Hlơi pô pơhiăp tui hăng tơlơi ñu pô amoaih kiăng, ñu anŭn ngă tui anŭn 
kơnơ̆ng kiăng kơ hơduah sem kơ tơlơi ƀing arăng pơpŭ pơyom kơ ñu pô đôč 
yơh, samơ̆ hlơi pô mă bruă kiăng kơ pơpŭ pơyom kơ pô pơkiaŏ rai ñu, kar hăng 
Kâo ngă, ñu anŭn jing mơnuih tơpă hơnơ̆ng yơh. Sĭt kar hăng Kâo yơh, ñu anŭn 
ƀu či pơhiăp ƀlŏr ôh. 

19Môseh hơmâo pha brơi laih kơ ƀing gih Tơlơi Juăt. Samơ̆ ƀu hơmâo hlơi pô 
amăng ƀing gih ôh dưi gưt tui tơlơi juăt anŭn. Yua hơget ƀing gih gir kiăng 
pơdjai hĭ Kâo lĕ?” 

20Ƀing mơnuih lu laĭ glaĭ tui anai, “Ih jing pô yang sat ngă laih, ƀu hơmâo hlơi 
pô ôh gir kiăng kơ pơdjai hĭ Ih!” 

21Yêsu laĭ glaĭ kơ ƀing gơñu tui anai, “Kâo ngă laih sa tơlơi mơsêh mơyang laih 
anŭn abih bang ƀing gih le̱ng kơ hli̱ng hla̱ng soh sel. 

22Môseh hơmâo pha brơi laih kơ ƀing gih tơlơi phiăn khăt klĭ wơ̆t tơdah tơlơi 
anŭn ƀu djơ̆ mơ̆ng Môseh pô ôh brơi, samơ̆ mơ̆ng ƀing ama ơi adon ta đưm adih 
yơh. Tơdah anŭn jing tơlơi kiăng, ƀing gih khăt klĭ kơ ƀing ană đah rơkơi amăng 
hrơi Saƀat yơh. 

23Tơdah ƀing gih dưi khăt klĭ ƀing ană đah rơkơi amăng hrơi Saƀat kiăng kơ ƀu 
pơjŏh hĭ ôh Tơlơi Juăt Môseh anŭn, sĭt ƀing gih khŏm anăm hil kơ Kâo ôh yuakơ 
Kâo pơsuaih hĭ mơnuih amăng hrơi Saƀat! 

24Anăm phat kơđi kơ arăng tui hăng ƀing gih ƀuh gah rơngiao ôh, samơ̆ phat 
kơđi tơpă hơnơ̆ng bĕ.” 

Hlơi Yêsu Jing Lĕ? 

25Ƀơi mông anŭn, hơmâo đơđa ƀing ană plei amăng plei Yerusalaim tơña tui 
anai, “Sĭt biă mă yơh, pô anŭn jing pô arăng gir kiăng kơ pơdjai hĭ! 

26Lăng adih, Ñu pơhiăp rơngai laih anŭn ƀu hơmâo hlơi pô ôh pơhiăp sa boh 
pơkơdơ̆ng glaĭ hăng Ñu. Hiư̆m ngă, ƀing khua djă̱ akŏ yap kơ Ñu jing Pô Krist 
laih hă? 

27Samơ̆ ƀing ta thâo laih mơ̆ng pă Pô anŭn tơbiă rai. Samơ̆ tơdang Pô Krist rai, 
sĭt ƀu hơmâo hlơi pô ôh thâo mơ̆ng pă Ñu rai.” 

28Hlak anŭn, Yêsu ăt dŏ pơtô pơblang amăng wăl tơdron sang yang, Ñu pơhiăp 
kraih tui anai, “Sĭt yơh, ƀing gih thâo krăn Kâo, laih anŭn ƀing gih thâo mơ̆ng pă 
Kâo tơbiă rai. Kâo ƀu pha brơi tơlơi dưi kơ Kâo pô kiăng kơ rai ôh, samơ̆ Pô 
hơmâo pơkiaŏ rai laih Kâo jing sĭt. Ƀing gih ƀu thâo krăn Ñu ôh. 

29Samơ̆ Kâo thâo krăn Ñu yuakơ Kâo rai mơ̆ng Ñu, laih anŭn Ñu jing Pô pơkiaŏ 
rai Kâo.” 

30Ƀơi mông anŭn, ƀing khua djă̱ akŏ ƀing Yehudah gir kiăng kơ mă Yêsu, samơ̆ 
ƀu hơmâo hlơi pô ôh dưi ngă tơlơi anŭn yuakơ mông Ñu djai aka ƀu truh ôh. 

31Samơ̆ amăng ƀing mơnuih lu anŭn ăt hơmâo lu mơnuih đaŏ kơnang kơ Yêsu. 
Ƀing gơñu laĭ tui anai, “Tơdang Pô Krist rai, sĭt Ñu ƀu či ngă tơlơi mơsêh 
mơyang lu hloh kơ Pô anai ôh!” 

32Ƀing Pharisai hơmư̆ ƀing mơnuih lu pơhiăp pơhoč hơdôm tơlơi anŭn kơ tơlơi 
Yêsu. Tui anŭn, ƀing khua ngă yang prŏng hăng ƀing Pharisai pơkiaŏ ƀing tơhan 
nao mă Yêsu. 

33Tui anŭn, Yêsu laĭ kơ ƀing gơñu tui anai, “Kâo dŏ hăng ƀing gih kơnơ̆ng ƀiă 
hrơi dơ̆ng đôč, giŏng anŭn Kâo či nao pơ Pô hơmâo pơkiaŏ rai laih Kâo yơh. 

34Ƀing gih či hơduah sem Kâo, samơ̆ ƀing gih ƀu či hơduah ƀuh Kâo ôh, yuakơ 
pơ anih Kâo či dŏ, ƀing gih ƀu dưi nao ôh.” 

35Ƀing khua djă̱ akŏ ƀing Yehudah pơlaĭ hăng tơdruă gơñu tui anai, “Pơpă anih 
Pô anai kiăng kơ nao tơl ƀing ta ƀu dưi hơduah ƀuh Ñu ôh lĕ? Djơ̆ mơ̆ Ñu či nao 
pơ anih hơmâo lu ƀing ană plei ta dŏ čơlah čơlap amăng lŏn čar ƀing Grek laih 
anŭn pơtô kơ ƀing Grek anŭn? 

36Hơget tơlơi Ñu kiăng kơ laĭ lĕ tơdang Ñu laĭ tui anai, ‘Ƀing gih či hơduah sem 
Kâo, samơ̆ ƀing gih ƀu či hơduah ƀuh Kâo ôh,’ laih anŭn ‘Pơpă anih Kâo či dŏ, 
ƀing gih ƀu dưi nao ôh’?” 

Yêsu Ƀuăn Kơ Tơlơi Yang Bơngăt Hiam 

37Ƀơi hrơi đŭt ăt jing hrơi yom pơphan hloh amăng hrơi Phet anŭn, Yêsu tơgŭ 
laih anŭn pơhiăp pơhơmutu kraih krin tui anai, “Hlơi pô mơhao, brơi ñu rai bĕ 
pơ Kâo laih anŭn mơñum. 

38Tui hăng Hră Ơi Adai hơmâo čih laih tui anai: Hlơi pô đaŏ kơnang kơ Kâo, 
hơnŏh ia mơ̆ng phŭn ia ngă kơ mơnuih hơdip či rô tơbiă mơ̆ng gah lăm ñu yơh.” 

39Yêsu pơhiăp kơ tơlơi anŭn kiăng kơčrâo kơ Yang Bơngăt Hiam yơh, jing kơ 
ƀing hlơi pô đaŏ kơnang kơ Ñu či tŭ mă Yang Bơngăt Hiam. Samơ̆ hlŏng truh pơ 
mông anŭn, Ơi Adai aka pha brơi Yang Bơngăt Hiam ôh, yuakơ Yêsu aka hơdip 
glaĭ đĭ pơ adai adih ôh. 

Ƀing Mơnuih Lu Pơkăh Pơpha Hĭ Yuakơ Tơlơi Yêsu 

40Tơdang ƀing mơnuih lu hơmâo hơmư̆ laih hơdôm boh hiăp Ñu anŭn, đơđa 
ƀing gơñu laĭ tui anai, “Sĭt yơh, mơnuih anai jing Pô Pơala.” 

41Đơđa mơnuih pơkŏn laĭ tui anai, “Ñu jing Pô Krist yơh.” Ăt hơmâo ƀing 
mơnuih pơkŏn dơ̆ng laĭ tui anai, “Pô Krist ƀu tơbiă rai mơ̆ng kwar Galilê ôh, 

42yuakơ Hră Ơi Adai hơmâo laĭ kơ tơlơi Pô Krist či tơbiă rai mơ̆ng ană tơčô 
pơtao Dawid laih anŭn mơ̆ng plei Bêtlehem yơh, jing plei pơtao Dawid hơdip 
đưm hlâo adih.” 

43Tui anŭn, ƀing gơñu pơčơlah pơkăh pơpha hĭ yơh yuakơ tơlơi ƀing gơñu 
pơmĭn hlơi Yêsu jing. 

44Hơmâo đơđa mơnuih kiăng mă Yêsu, samơ̆ ƀu hơmâo hlơi pô ôh ngă tơlơi 
anŭn kơ Ñu. 

Tơlơi Ƀing Khua Djă̱ Akŏ Ƀing Yehudah Ƀu Đaŏ Kơnang Kơ Yêsu 

45Hơnăl tuč, ƀing tơhan gak wai sang yang wơ̆t glaĭ pơ ƀing khua ngă yang 
prŏng hăng ƀing Pharisai laih anŭn ƀing khua gơñu anŭn tơña kơ ƀing gơñu tui 
anai, “Yua hơget ƀing gih ƀu ba rai Yêsu pơ anai ôh lĕ?” 

46Ƀing tơhan anŭn laĭ glaĭ tui anai, “Ƀu hơmâo hlơi pô ôh pơhiăp kar hăng Pô 
anŭn!” 

47Ƀing Pharisai anŭn pơhiăp kơ ƀing gơñu tui anai, “Ƀing gih kiăng laĭ kơ tơlơi 
Ñu ăt plư pleč hĭ ƀing gih mơ̆n hă? 

48Hơmâo mơ̆ ƀing khua djă̱ akŏ ƀing Yehudah ƀôdah ƀing Pharisai pơkŏn đaŏ 
kơnang kơ Ñu? 

49Sĭt ƀu hơmâo ôh! Samơ̆ ƀing mơnuih lu anŭn hơmâo đaŏ kơnang laih kơ Ñu 
yuakơ ƀu thâo phe pho ôh kơ Tơlơi Juăt Môseh, tui anŭn Ơi Adai či pơrai hĭ ƀing 
gơñu yơh.” 

50Nikodêmos, jing sa čô amăng ƀing gơñu laih anŭn hơmâo nao bưp laih Yêsu 
hlâo kơ anŭn, pơhiăp tui anai, 

51“Tui Tơlơi Juăt ta, ƀing ta ƀu dưi klă̱ kơđi ôh kơ sa čô mơnuih tơdah aka ƀu 
tơña hơduah ôh hơdôm tơlơi ñu ngă laih.” 

52Ƀing gơñu pơhiăp hăng tơlơi hil tui anai, “Ih pơhiăp kar hăng ƀing mơnuih rai 
mơ̆ng kwar Galilê laih anŭn đuaĭ tui Yêsu. Brơi kơ ih kơsem lăng Hơdrôm Hră 
Ơi Adai bĕ, sĭt ih ƀu či hơduah ƀuh ôh kơ tơlơi pô pơala tơbiă rai mơ̆ng kwar 
Galilê.” 

53Giŏng anŭn, rĭm čô amăng ƀing gơñu glaĭ pơ sang ñu pô yơh. 

Yôhan 8 

Ƀing Arăng Ƀuh Sa Čô Đah Kơmơi Hlak Klĕ Pyu 

1Tơdang anŭn, Yêsu đĭ nao pơ čư̆ Ôliwơ. 

2Ƀơi mơguah ưm, Yêsu wơ̆t glaĭ pơ sang yang dơ̆ng, jing anih abih bang mơnuih 
pơƀut glaĭ jum dar Ñu. Giŏng anŭn, Yêsu dŏ be̱r čơdơ̆ng pơtô kơ ƀing gơñu yơh. 

3Tơdang anŭn, ƀing nai pơtô Tơlơi Juăt hăng ƀing Pharisai ba rai pơ Yêsu sa čô 
đah kơmơi arăng mă tơdang dŏ klĕ pyu. Ƀing gơñu brơi kơ gơ̆ dŏ ƀơi anăp ƀing 
mơnuih lu anŭn, 

4laih anŭn laĭ kơ Yêsu tui anai, “Ơ Nai ăh, đah kơmơi anai arăng hơmâo mă ñu 
tơdang ñu dŏ klĕ pyu. 

5Tui hăng Tơlơi Juăt Môseh pơđar kơ ƀing ta, ƀing ta khŏm glŏm boh pơtâo 
pơdjai hĭ đah kơmơi ngă soh kar hăng anŭn. Bơ kơ Ih, hiư̆m pă Ih laĭ lĕ?” 

6Ƀing gơñu yua tơlơi tơña anŭn kiăng pơle ̆  hĭ Yêsu, anŭn kiăng hơmâo tơhơnal 
tơlơi phŏng kơđi kơ Gơ̆ yơh. Samơ̆ Yêsu tơkui hăng čơdơ̆ng čih ƀơi lŏn hăng 
čơđe̱ng tơngan Ñu. 

7Tơdang ƀing gơñu ăt dŏ tơña kơ Ñu nanao, Yêsu angak lăng đĭ hăng laĭ kơ ƀing 
gơñu tui anai, “Tơdah hlơi pô amăng ƀing gih jing pô ƀu hơmâo ngă soh laih ôh, 
brơi bĕ ñu anŭn jing pô blung hlâo glŏm boh pơtâo ƀơi đah kơmơi anai.” 

8Giŏng anŭn, Yêsu tơkui čih ƀơi lŏn dơ̆ng. 

9Tơdang ƀing gơñu hơmư̆ kơ tơlơi anŭn, rĭm čô ƀing gơñu ƀrư̆ ƀrư̆ đuaĭ hĭ. Ƀing 
tha hloh đuaĭ hĭ hlâo, tơl kơnơ̆ng hơjăn Yêsu đôč dŏ glaĭ pơ anih anŭn wơ̆t hăng 
pô đah kơmơi hlak dŏ dơ̆ng pơ anŭn mơ̆n. 

10Yêsu lăng đĭ laih anŭn tơña kơ gơ̆ tui anai, “Ơ đah kơmơi ăh, pơpă ƀing phŏng 
kơđi kơ ih lĕ? Ƀu hơmâo hlơi pô klă̱ kơđi kơ ih ôh hă?” 

11Pô đah kơmơi anŭn laĭ glaĭ tui anai, “Ơ Khua ăh, ƀu hơmâo hlơi pô ôh.” Yêsu 
laĭ dơ̆ng tui anai, “Kâo kŏn klă̱ kơđi kơ ih lơi. Glaĭ bĕ laih anŭn lui hĭ bĕ tơlơi 
hơdip soh sat ih.” 

Yêsu Jing Kar Hăng Tơlơi Bơngač Kơ Lŏn Tơnah 

12Tơdang Yêsu pơhiăp dơ̆ng hăng ƀing mơnuih lu, Ñu laĭ tui anai, “Kâo jing kar 
hăng tơlơi bơngač kơ abih bang mơnuih mơnam amăng lŏn tơnah anai. Hlơi pô 
đuaĭ tui Kâo, ñu anŭn ƀu či hrup hăng mơnuih rơbat amăng tơlơi kơnăm mơmŏt 
ôh, samơ̆ Kâo či pơčrang brơi tơlơi hơdip ñu laih anŭn ngă kơ ñu hơdip yơh.” 

13Tui anŭn, ƀing Pharisai pơgăl hăng Yêsu tui anai, “Ih pơ anai pơhiăp ngă gơ̆ng 
jơlan kơ Ih pô, sĭt boh hiăp Ih ƀu yom pơphan ôh.” 

14Yêsu laĭ glaĭ tui anai, “Wơ̆t tơdah Kâo ngă gơ̆ng jơlan kơ Kâo pô, boh hiăp Kâo 
ăt yom pơphan mơ̆n, yuakơ Kâo thâo krăn mơ̆ng pă Kâo rai laih anŭn pơ anih 
pă Kâo či nao. Samơ̆ ƀing gih ƀu thâo ôh mơ̆ng pă Kâo rai ƀôdah pơ anih pă Kâo 
či nao. 

15Ƀing gih phat kơđi tui hăng hơnơ̆ng pơkă mơnuih mơnam đôč, samơ̆ Kâo ƀu 
phat kơđi kơ hlơi pô ôh ră anai. 

16Samơ̆ tơdah Kâo phat kơđi, tơlơi khưp ngă Kâo jing găl djơ̆, yuakơ Kâo ƀu či 
ngă hơjăn ôh. Kâo či phat kơđi hăng Ama Kâo, jing Pô pơkiaŏ rai Kâo yơh. 

17Amăng Tơlơi Juăt gih pô arăng čih laih kơ tơlơi ngă gơ̆ng jơlan mơ̆ng dua čô 
jing yom pơphan. 

18Kâo yơh jing Pô ngă gơ̆ng jơlan kơ Kâo pô; Pô pơkŏn dơ̆ng ăt ngă gơ̆ng jơlan 
kơ Kâo mơ̆n, anŭn jing Ama Kâo yơh, jing Pô pơkiaŏ rai Kâo.” 

19Ƀing gơñu tơña kơ Ñu tui anai, “Pơpă Ama Ih lĕ?” Yêsu laĭ glaĭ tui anai, “Ƀing 
gih ƀu thâo krăn ôh kơ Kâo ƀôdah kơ Ama Kâo. Tơdah ƀing gih thâo krăn Kâo, 
ƀing gih ăt thâo krăn mơ̆n Ama Kâo.” 

20Yêsu pơhiăp hơdôm boh hiăp anŭn tơdang Ñu pơtô amăng anih wăl tơdron 
sang yang, jing anih jĕ anih ƀing arăng pơyơr gơnam. Ƀu hơmâo hlơi pô ôh mă 
Ñu, yuakơ mông Ñu djai aka ƀu truh ôh. 

21Sa wơ̆t dơ̆ng Yêsu laĭ kơ ƀing gơñu tui anai, “Kâo či đuaĭ hĭ laih anŭn ƀing gih 
či hơduah sem Kâo, ƀing gih či djai hĭ rơngiao kơ Ơi Adai pap brơi tơlơi soh gih 
pô yơh. Anih Kâo či nao, ƀing gih ƀu dưi nao ôh.” 

22Tơlơi Yêsu pơhiăp anŭn ngă brơi kơ ƀing khua djă̱ akŏ ƀing Yehudah pơtơña 
tui anai, “Ñu či pơdjai hĭ Ñu pô hă, yuakơ Ñu laĭ, ‘Pơ anih Kâo nao, ƀing gih ƀu 
dưi nao ôh’?” 

23Samơ̆ Yêsu laĭ dơ̆ng tui anai, “Ƀing gih rai mơ̆ng gah yŭ, samơ̆ Kâo rai mơ̆ng 
gah ngŏ. Ƀing gih jing ƀing lŏm kơ lŏn tơnah anai, samơ̆ kâo ƀu lŏm kơ lŏn tơnah 
anai ôh. 

24Kâo laĭ kơ ƀing gih kơ tơlơi ƀing gih či djai hĭ amăng khul tơlơi soh gih. Tơdah 
ƀing gih ƀu đaŏ ôh kơ tơlơi Kâo jing Pô Kâo laĭ Kâo jing, sĭt ƀing gih či djai hĭ 
rơngiao kơ Ơi Adai pap brơi khul tơlơi soh gih yơh.” 

25Tui anŭn, ƀing gơñu tơña kơ Yêsu tui anai, “Hlơi Ih jing lĕ?” Yêsu laĭ glaĭ tui 
anai, “Čơdơ̆ng mơ̆ng hrơi Kâo čơdơ̆ng pơtô pơblang laih, Kâo hơmâo pơruai 
laih nanao kơ ƀing gih truh pơ tă anai kơ tơlơi hlơi Kâo jing. 

26Kâo hơmâo lu tơlơi pơhiăp kiăng phat kơđi kơ ƀing gih. Samơ̆ Pô pơkiaŏ rai 
Kâo jing Pô năng đaŏ kơnang, laih anŭn hơget tơlơi Kâo hơmâo hơmư̆ laih 
mơ̆ng Ñu, Kâo pơhaih kơ mơnuih mơnam yơh.” 

27Ƀing gơñu ƀu thâo hluh ôh kơ tơlơi Yêsu ruai kơ ƀing gơñu kơ tơlơi Ama Ñu. 

28Tui anŭn, Yêsu laĭ tui anai, “Kâo jing Pô trŭn rai laih mơ̆ng adai, samơ̆ tơdang 
ƀing gih yŏng đĭ Kâo ƀơi kơyâo bơrơkal, jing Ană Mơnuih, mông anŭn ƀing gih 
či thâo krăn yơh kơ tơlơi Kâo jing Pô Kâo laĭ Kâo jing, laih anŭn Kâo ƀu pha brơi 
tơlơi dưi kơ Kâo pô kiăng kơ ngă hơget tơlơi ôh, samơ̆ Kâo pơhiăp hơdôm mơta 
tơlơi Ama Kâo hơmâo pơtô laih kơ Kâo yơh. 

29Pô hơmâo pơkiaŏ rai Kâo ăt dŏ hrŏm hăng Kâo. Ñu ƀu lui hĭ Kâo dŏ hơjăn ôh, 
yuakơ Kâo nanao ngă hơdôm tơlơi bruă pơmơak kơ Ñu.” 

30Tơdang Ñu hlak pơhiăp hơdôm tơlơi anŭn, hơmâo lu mơnuih đaŏ kơnang kơ 
Yêsu yơh. 

Ană Tơčô Abraham Sĭt 

31Yêsu laĭ kơ ƀing Yehudah, jing ƀing hơmâo đaŏ kơnang laih kơ Ñu, tui anai, 
“Tơdah ƀing gih gưt tui tơlơi Kâo pơtô pơblang, sĭt ƀing gih jing ding kơna Kâo. 

32Tui anŭn, ƀing gih či thâo krăn hơget tơlơi jing sĭt kơ tơlơi Ơi Adai laih anŭn 
Ñu či pơrơngai hĭ ƀing gih mơ̆ng tơlơi jing kar hăng ƀing mơnă yơh.” 

33Ƀing gơñu laĭ kơ Ñu tui anai, “Ƀing gơmơi jing ƀing ană tơčô Abraham laih 
anŭn aka ƀu jing djơ̆ hlŭn kơ arăng ôh. Tui anŭn, hiư̆m pă Ih laĭ kơ tơlơi ƀing 
gơmơi arăng či pơrơngai hĭ lĕ?” 

34Yêsu laĭ glaĭ tui anai, “Kâo laĭ sĭt biă mă kơ ƀing gih, hlơi pô ngă soh ñu anŭn 
jing kar hăng sa čô hlŭn tui gưt kơ pô khua soh sat yơh. 

35Hlŭn ƀu hơmâo anih dŏ amăng sang anŏ nanao ôh, samơ̆ ană yơh jing pô lŏm 
kơ sang anŏ nanao. 

36Tui anŭn, tơdah Kâo, jing Yang Ană, pơrơngai hĭ ƀing gih, sĭt ƀing gih či rơngai 
yơh. 

37Kâo thâo ƀing gih jing ană tơčô Abraham, samơ̆ ƀing gih prap pre kiăng pơdjai 
hĭ Kâo, yuakơ ƀing gih ƀu đaŏ kơnang ôh kơ tơlơi Kâo hơmâo pơtô laih kơ ƀing 
gih. 

38Kâo ruai hăng ƀing gih hơdôm tơlơi Kâo hơmâo ƀuh laih ƀơi anăp Ama Kâo 
laih anŭn ƀing gih ngă tui hăng tơlơi ƀing gih hơmâo hơmư̆ laih mơ̆ng ama gih.” 

39Ƀing gơñu laĭ glaĭ tui anai, “Abraham yơh jing ama gơmơi.” Yêsu laĭ glaĭ tui 
anai, “Tơdah ƀing gih jing ană tơčô Abraham, sĭt ƀing gih či ngă tui hăng tơlơi 
bruă Abraham ngă yơh. 

40Bơ kơ ră anai, ƀing gih hơduah jơlan kiăng pơdjai hĭ Kâo, jing Pô hơmâo ruai 
laih tơlơi sĭt kơ ƀing gih kơ tơlơi Kâo hơmư̆ laih mơ̆ng Ơi Adai. Abraham ƀu 
hơmâo ngă ôh tơlơi kar hăng anŭn. 

41Ƀing gih hlak ngă tui hăng tơlơi bruă ama gih pô ngă yơh.” Ƀing gơñu pơhiăp 
pơkơdơ̆ng glaĭ tui anai, “Ƀing gơmơi ƀu djơ̆ kar hăng ană pi pum ôh. Kơnơ̆ng ha 
čô Ama sĭt ƀing gơmơi hơmâo, anŭn jing Ơi Adai pô yơh.” 

Ană Bă Satan 

42Yêsu laĭ glaĭ kơ ƀing gơñu tui anai, “Tơdah Ơi Adai jing Ama gih, ƀing gih či 
khăp kơ Kâo yơh, yuakơ Kâo tơbiă rai mơ̆ng Ơi Adai laih anŭn ră anai Kâo dŏ 
pơ anai. Kâo ƀu rai mă hơjăn Kâo pô ôh, samơ̆ Ñu hơmâo pơkiaŏ rai laih Kâo. 

43Yua hơget boh hiăp Kâo ƀu rơđah ôh kơ ƀing gih lĕ? Anŭn jing yuakơ ƀing gih 
ƀu thâo hơmư̆ ôh tơlơi Kâo pơhiăp. 

44Ƀing gih lŏm kơ Satan jing kar hăng ama kơ ƀing gih, laih anŭn ƀing gih kiăng 
tui hăng tơlơi ama gih kiăng yơh. Ñu yơh jing pô pơdjai mơnuih čơdơ̆ng mơ̆ng 
phŭn kơ kơyâo pơtâo mơnơ̆ng mơnuă, ƀu gưt tui hơget tơlơi jing sĭt ôh, yuakơ 
ƀu hơmâo tơlơi hơget ôh jing sĭt kơ tơlơi ñu. Tơdang ñu pơhiăp ƀlŏr, ñu pơhiăp 
tui hăng tơlơi kơnuih ñu pô, yuakơ ñu jing pô ƀlŏr laih anŭn phŭn kơ tơlơi ƀlŏr 
yơh. 

45Samơ̆ yuakơ Kâo pơhiăp mơta tơlơi jing sĭt, tui anŭn ƀing gih ƀu đaŏ kơnang 
kơ Kâo ôh. 

46Ƀu hơmâo hlơi pô ôh amăng ƀing gih dưi pơrơklă kơ tơlơi Kâo hơmâo ngă 
soh laih. Yuakơ Kâo hlak pơhiăp mơta tơlơi jing sĭt, sĭt ƀing gih năng đaŏ 
kơnang kơ Kâo yơh. 

47Hlơi pô lŏm kơ Ơi Adai, ñu anŭn gưt tui tơlơi Ơi Adai pơhiăp yơh. Tơhơnal 
tơlơi ƀing gih ƀu gưt tui ôh tơlơi Ơi Adai pơhiăp anŭn yuakơ ƀing gih ƀu lŏm kơ 
Ơi Adai ôh.” 

Tơlơi Yêsu Yap Ñu Pô Jing Yom Prŏng Hloh Kơ Abraham 

48Ƀing khua djă̱ akŏ ƀing Yehudah laĭ kơ Yêsu tui anai, “Ƀing gơmơi laĭ djơ̆ yơh 
kơ Ih jing mơnuih Samaria soh sat laih anŭn pô tŭ yang sat git gai.” 

49Yêsu pơhiăp tui anai, “Kâo ƀu djơ̆ mơnuih tŭ yang sat git gai ôh, samơ̆ Kâo 
pơpŭ kơ Ama Kâo laih anŭn ƀing gih ƀu pơpŭ kơ Kâo ôh. 

50Kâo ƀu kiăng pơpŭ kơ Kâo pô ôh, samơ̆ hơmâo sa Čô pô kiăng pơpŭ kơ Kâo, 
laih anŭn Ñu yơh jing Pô phat kơđi pơala brơi kơ Kâo. 

51Kâo laĭ sĭt biă mă kơ ƀing gih, tơdah hlơi pô gưt tui hơdôm boh hiăp Kâo pơtô, 
ñu anŭn ƀu či djai hĭ ôh.” 

52Truh ƀơi mông anŭn, ƀing khua djă̱ akŏ ƀing Yehudah pơhiăp kraih tui anai, 
“Ră anai ƀing gơmơi thâo yơh kơ tơlơi Ih jing pô tŭ yang sat git gai! Abraham 
djai laih, laih anŭn ƀing pô pơala ăt djai laih mơ̆n, samơ̆ Ih laĭ kơ tơlơi tơdah 
hlơi pô gưt tui hơdôm boh hiăp Ih, ñu anŭn ƀu či djai hĭ ôh! 

53Sĭt Ih ƀu jing yom prŏng hloh kơ ơi adon gơmơi Abraham ôh! Ñu djai laih, laih 
anŭn ƀing pô pơala ăt djai hĭ mơ̆n. Tui anŭn, hlơi Ih pơmĭn ih jing lĕ?” 

54Yêsu laĭ glaĭ tui anai, “Tơdah Kâo pơpŭ pơyom kơ Kâo pô, tơlơi anŭn či jing hĭ 
đôč đač yơh. Ama Kâo, jing Pô ƀing gih yap jing Ơi Adai gih, jing Pô pơpŭ pơyom 
kơ Kâo. 

55Wơ̆t tơdah ƀing gih ƀu thâo krăn Ñu ôh, samơ̆ Kâo thâo krăn Ñu. Tơdah Kâo 
laĭ Kâo ƀu thâo krăn Ñu ôh, Kâo ăt či jing Pô pơhiăp ƀlŏr kar hăng ƀing gih 
pơhiăp ƀlŏr mơ̆n. Samơ̆ Kâo ƀu dưi laĭ ôh tui anŭn yuakơ Kâo thâo krăn Ñu laih 
anŭn gưt tui boh hiăp Ñu. 

56“Ơi adon gih Abraham mơak biă mă tơdang ñu pơmĭn kơ tơlơi kiăng kơ ƀuh 
Kâo ƀơi lŏn tơnah anai. Ñu čang rơmang laih kơ tơlơi anŭn, laih anŭn ñu hơ̆k 
mơak biă mă laih.” 

57Ƀing khua djă̱ akŏ ƀing Yehudah laĭ kơ Yêsu tui anai, “Ih aka ƀu truh kơ 
rơmapluh thŭn ôh, tui anŭn sĭt Ih aka ƀu ƀuh Abraham ôh!” 

58Yêsu pơhiăp tui anai, “Kâo laĭ sĭt biă mă kơ ƀing gih, hlâo kơ hơmâo Abraham, 
hơmâo laih Kâo!” 

59Tơdang ƀing gơñu hơmư̆ tui anŭn, ƀing gơñu mă boh pơtâo kiăng glŏm kơ 
Yêsu yơh, samơ̆ Yêsu pơdŏp hĭ Ñu pô laih anŭn tơbiă đuaĭ hĭ mơ̆ng wăl tơdron 
sang yang anŭn. 

Yôhan 9 

Yêsu Pơsuaih Sa Čô Bum Mơta Čơdơ̆ng Mơ̆ng Hrơi Tơkeng Rai Kơ Ñu 

1Tơdang Yêsu rơbat nao, Ñu ƀuh sa čô mơnuih bum mơta čơdơ̆ng mơ̆ng hrơi 
amĭ ñu tơkeng kơ ñu. 

2Ƀing ding kơna Yêsu tơña kơ Ñu tui anai, “Ơ Nai ăh, hiư̆m ngă, yua mơ̆ng tơlơi 
soh ñu pô ƀôdah tơlơi soh amĭ ama ñu ngă kơ ñu bum mơta anai?” 

3Yêsu laĭ glaĭ tui anai, “Tơlơi ñu bum mơta anai ƀu djơ̆ yua mơ̆ng tơlơi soh ñu 
pô ƀôdah tơlơi soh amĭ ama ñu ôh, samơ̆ tơlơi anŭn truh kiăng kơ pơrơđah kơ 
mơnuih mơnam hiư̆m tơlơi dưi mơyang Ơi Adai či ngă bruă amăng ñu yơh. 

4Tơdang ăt dŏ tơ hrơi, ƀing ta khŏm ngă bruă Pô hơmâo pơkiaŏ rai laih Kâo. 
Tơdang mlam truh laih, hlak anŭn ƀu hơmâo hlơi pô dưi ngă bruă dơ̆ng tah. 

5Tơdang Kâo dŏ amăng lŏn tơnah, Kâo jing kar hăng tơlơi bơngač kơ mơnuih 
mơnam amăng lŏn tơnah yơh.” 

6Tơdang Yêsu pơhiăp kơ tơlơi anŭn giŏng laih, Ñu kơčŭh ia bah ƀơi lŏn lŭk lăk 
hĭ hăng hlŭ̱ laih anŭn pik ƀơi mơta pô bum anŭn. 

7Yêsu pơtă kơ gơ̆ tui anai, “Nao rao bĕ pơ dơnao Silôê.” Boh hiăp anŭn kiăng laĭ 
arăng pơkiaŏ nao. Tui anŭn, pô bum mơta anŭn nao rao laih anŭn ñu wơ̆t glaĭ 
thâo ƀuh mơtam yơh. 

8Ƀing mơnuih dŏ jum dar hăng ƀing mơnuih hlâo adih hơmâo ƀuh laih pô bum 
anŭn dŏ rơkâo da̱n pơlaĭ tơdruă tui anai, “Djơ̆ mơ̆ anai jing pô juăt dŏ be̱r rơkâo 
da̱n hlâo adih?” 

9Hơmâo đơđa mơnuih laĭ kơ tơlơi ñu yơh jing pô anŭn. Đơđa ƀing pơkŏn laĭ tui 
anai, “Ơ ơh, sa čô pô pơkŏn hrup hăng ñu đôč.” Samơ̆ pô bum anŭn laĭ glaĭ tui 
anai, “Kâo yơh jing pô anŭn.” 



2171 

 

 
© 2013 Jơrai Bible Association. 

  
 

 

10Tui anŭn, ƀing gơñu tơña pơñen kơ gơ̆ tui anai, “Tui anŭn, hiư̆m pă mơta ih 
dưi ƀuh lĕ?” 

11Pô bum anŭn laĭ glaĭ tui anai, “Sa čô mơnuih arăng iâu Yêsu lŭk lăk hlŭ̱ laih 
anŭn pik ƀơi mơta kâo. Ñu pơđar kơ kâo nao rao pơ dơnao Silôê. Tui anŭn, kâo 
nao rao laih anŭn kâo dưi ƀuh yơh.” 

12Ƀing gơñu tơña kơ ñu tui anai, “Pơpă pô anŭn lĕ?” Pô bum laĭ glaĭ tui anai, 
“Kâo ƀu thâo ôh.” 

Ƀing Pharisai Tơña Kơsem Hiư̆m Pô Bum Anŭn Dưi Suaih Hĭ 

13Giŏng anŭn, ƀing gơñu ba pô bum mơta hlâo adih anŭn pơ ƀing Pharisai. 

14Ƀơi hrơi Yêsu lŭk lăk hlŭ̱ hăng pơsuaih hĭ mơta pô bum anŭn jing hrơi Saƀat. 

15Hơnŭn yơh, ƀing Pharisai tơña kơ pô bum anŭn dơ̆ng kơ tơlơi hiư̆m mơta gơ̆ 
thâo ƀuh. Pô bum anŭn laĭ glaĭ tui anai, “Pô arăng iâu Yêsu anŭn pik hlŭ̱ ƀơi 
mơta kâo, kâo nao rao laih anŭn ră anai kâo thâo ƀuh yơh.” 

16Hơmâo đơđa ƀing Pharisai laĭ tui anai, “Mơnuih anŭn ƀu tơbiă rai mơ̆ng Ơi 
Adai ôh, yuakơ ñu ƀu djă̱ pioh ôh tơlơi phiăn hrơi Saƀat.” Samơ̆ ƀing pơkŏn 
dơ̆ng laĭ tui anai, “Sa čô mơnuih soh sat ƀu dưi ngă tơlơi mơsêh mơyang kar 
hăng anŭn ôh.” Tui anŭn, ƀing gơñu pơčơlah tơdruă gơñu yơh. 

17Hơnăl tuč, ƀing gơñu wơ̆t glaĭ tơña kơ pô bum anŭn dơ̆ng tui anai, “Bơ kơ ih, 
hơget tơlơi ih pơmĭn kơ Pô anŭn lĕ, jing Pô hơmâo pơsuaih hĭ laih mơta ih?” Pô 
bum mơta laĭ glaĭ, “Ñu jing pô pơala yơh.” 

18Samơ̆ ƀing khua djă̱ akŏ ƀing Yehudah ăt ƀu đaŏ ôh kơ tơlơi pô bum anŭn hlâo 
adih jing pô bum mơta, samơ̆ ră anai hơmâo rơđah glaĭ laih mơta ñu, tui anŭn 
ƀing gơñu brơi arăng iâu rai amĭ ama gơ̆ yơh. 

19Ƀing gơñu tơña kơ amĭ ama gơ̆ tui anai, “Djơ̆ mơ̆ anai jing ană đah rơkơi ih? 
Djơ̆ mơ̆ anai jing pô ƀing gih laĭ ñu bum mơta čơdơ̆ng mơ̆ng hrơi amĭ tơkeng? 
Tui anŭn, hiư̆m pă ră anai ñu dưi thâo rơđah glaĭ lĕ?” 

20Amĭ ama ñu laĭ glaĭ tui anai, “Ƀing gơmơi thâo krăn ñu jing ană đah rơkơi 
gơmơi laih anŭn ñu hơmâo bum mơta laih čơdơ̆ng mơ̆ng hrơi ƀing gơmơi 
hơmâo rai ñu. 

21Samơ̆ ră anai hiư̆m pă ñu thâo ƀuh rơđah ƀôdah hlơi pô pơsuaih brơi laih 
mơta ñu, ƀing gơmơi ƀu thâo ôh. Tơña ñu bĕ, ñu prŏng laih, ñu pô či laĭ glaĭ kơ 
ƀing gih yơh.” 

22Amĭ ama ñu laĭ tui anŭn yuakơ ƀing gơñu huĭ kơ ƀing khua djă̱ akŏ ƀing 
Yehudah, yuakơ ƀing khua anŭn hơmâo khưp ngă laih kơ tơlơi hlơi pô tŭ ư kơ 
Yêsu jing Pô Messiah, ñu anŭn ƀing arăng ƀu či brơi mŭt pơ sang pơjơnum dơ̆ng 
tah. 

23Anŭn yơh jing tơhơnal tơlơi yua hơget ƀing amĭ ama gơ̆ laĭ tui anai, “Ñu prŏng 
laih, tơña ñu bĕ!” 

24Tal dua dơ̆ng ƀing gơñu iâu rai tơña kơ pô bum anŭn laih anŭn laĭ tui anai, 
“Ƀuăn bĕ hăng Ơi Adai ih či pơhiăp hăng tơlơi sĭt! Ƀing gơmơi thâo sĭt Pô anŭn 
jing sa čô mơnuih soh.” 

25Pô bum anŭn laĭ glaĭ tui anai, “Pô anŭn jing mơnuih soh sat ƀôdah ƀu jing, kâo 
ƀu thâo ôh. Kơnơ̆ng sa tơlơi kâo thâo. Hlâo adih kâo jing bum mơta, samơ̆ ră 
anai kâo thâo ƀuh laih!” 

26Giŏng anŭn ƀing gơñu tơña kơ pô bum anŭn dơ̆ng tui anai, “Hiư̆m pă ñu 
hơmâo ngă laih kơ ih lĕ? Hiư̆m pă ñu pơsuaih hĭ mơta ih lĕ?” 

27Pô bum anŭn laĭ glaĭ tui anai, “Kâo hơmâo ruai laih kơ ƀing gih, samơ̆ ƀing gih 
ƀu hơmư̆ ôh. Yua hơget ƀing gih kiăng hơmư̆ dơ̆ng lĕ? Ƀing gih ăt kiăng jing ding 
kơna Ñu mơ̆n hă?” 

28Giŏng anŭn, ƀing gơñu pơhiăp djik kơ gơ̆ tui anai, “Ŏng yơh jing ding kơna pô 
anŭn! Ƀing gơmơi jing ƀing ding kơna Môseh! 

29Ƀing gơmơi thâo kơ tơlơi Ơi Adai hơmâo pơhiăp laih hăng Môseh, samơ̆ bơ 
kơ pô anai, ƀing gơmơi ƀu thâo ôh mơ̆ng pă ñu tơbiă rai.” 

30Pô bum anŭn pơhiăp tui anai, “Anŭn jing sa tơlơi hli̱ng hla̱ng biă mă yơh! Ƀing 
gih ƀu thâo ôh mơ̆ng pă Pô anŭn tơbiă rai, samơ̆ Ñu pơsuaih brơi mơta kâo. 

31Ƀing ta thâo krăn kơ tơlơi Ơi Adai ƀu či pơđi̱ng hơmư̆ kơ ƀing mơnuih soh sat 
ôh, samơ̆ Ñu pơđi̱ng hơmư̆ kơ pô thâo huĭ pơpŭ kơ Ñu, jing pô ngă tui hăng 
tơlơi Ñu kiăng yơh. 

32Čơdơ̆ng mơ̆ng phŭn kơ kơyâo pơtâo mơnơ̆ng mơnuă hlŏng truh pơ tă anai, 
arăng aka ƀu hơmư̆ djơ̆ ôh kơ tơlơi sa čô mơnuih dưi pơsuaih hĭ mơnuih bum 
mơta čơdơ̆ng mơ̆ng hrơi amĭ ñu tơkeng kơ ñu. 

33Tơdah Pô anŭn ƀu tơbiă rai mơ̆ng Ơi Adai ôh, Ñu ƀu dưi ngă tơlơi bruă hơget 
kar hăng anŭn ôh.” 

34Tơdang ƀing gơñu hơmư̆ tui anŭn, ƀing gơñu pơhiăp kơ gơ̆ tui anai, “Ŏng jing 
mơnuih soh hlo̱m ƀo̱m čơdơ̆ng mơ̆ng hrơi arăng tơkeng rai kơ ŏng, sĭt ŏng ƀu 
năng lăp pơtô pơblang brơi kơ ƀing gơmơi ôh!” Laih anŭn ƀing gơñu puh 
pơđuaĭ hĭ gơ̆ mơ̆ng sang jơnum yơh. 

Tơlơi Bum Mơta Gah Bơngăt 

35Yêsu hơmư̆ hing kơ tơlơi ƀing gơñu hơmâo puh pơđuaĭ hĭ laih pô bum anŭn 
mơ̆ng sang jơnum. Yêsu nao bưp gơ̆ hăng laĭ tui anai, “Ih đaŏ mơ̆ kơ Ană 
Mơnuih, jing Pô trŭn rai laih mơ̆ng adai adih?” 

36Gơ̆ laĭ glaĭ tui anai, “Ơ Khua ăh, hlơi Ñu jing lĕ? Rơkâo kơ Ih ruai kơ kâo bĕ, 
kiăng kơ kâo dưi đaŏ kơnang kơ Ñu.” 

37Yêsu laĭ glaĭ tui anai, “Ră anai ih hơmâo ƀuh laih Ñu. Sĭt yơh, anŭn jing Kâo 
yơh, jing Pô hlak dŏ pơhiăp hăng ih.” 

38Giŏng anŭn, pô bum anŭn laĭ tui anai, “Ơ Khua ăh, kâo đaŏ kơnang kơ Ih yơh.” 
Laih anŭn ñu bon kơkuh kơ Yêsu. 

39Tui anŭn, Yêsu laĭ tui anai, “Kâo rai pơ lŏn tơnah kiăng kơ phat kơđi tŏng krah 
mơnuih mơnam, kiăng kơ ƀing mơnuih kar hăng mơnuih bum či jing hĭ kar 
hăng mơnuih thâo ƀuh laih anŭn ƀing mơnuih pơkŏn dơ̆ng kar hăng ƀing thâo 
ƀuh či jing hĭ kar hăng mơnuih bum yơh.” 

40Hơmâo đơđa ƀing Pharisai dŏ ƀơi anŭn hăng hơmư̆ kơ tơlơi anŭn, tui anŭn 
ƀing gơñu pơhiăp hăng Yêsu tui anai, “Sĭt nik ƀing gơmơi ƀu jing kar hăng ƀing 
bum ôh.” 

41Yêsu laĭ glaĭ tui anai, “Tơdah ƀing gih jing kar hăng ƀing bum jing ƀing kiăng 
kơ ƀuh, Ơi Adai dưi pap brơi kơ ƀing gih kơ tơlơi ngă soh yơh, samơ̆ ră anai gih 
pô yap soh kơ tơlơi ƀing gih thâo hơget tơlơi jing sĭt kơ tơlơi Ơi Adai, Ñu ƀu pap 
brơi kơ ƀing gih ôh kơ tơlơi ngă soh anŭn.” 

Yôhan 10 

Tơlơi Pơhơmutu Kơ Pô Wai Triu Hăng Tơpul Triu 

1Yêsu laĭ hăng ƀing khua djă̱ akŏ ƀing Yehudah anŭn dơ̆ng tui anai, “Kâo laĭ sĭt 
biă mă kơ ƀing gih, mơnuih pă ƀu mŭt ôh mơ̆ng amăng ja̱ng kiăng kơ mŭt pơ 
war triu, samơ̆ đĭ mŭt mơ̆ng jơlan pơkŏn, ñu anŭn jing mơnuih klĕ dŏp ƀôdah 
mơnuih klĕ sua yơh. 

2Samơ̆ pô wai pă mŭt mơ̆ng amăng ja̱ng war anŭn, ñu anŭn jing pô wai kơ tơpul 
triu ñu yơh. 

3Pô gak wai bah amăng pŏk brơi amăng ja̱ng kơ pô wai laih anŭn tơpul triu 
hơmư̆ hiăp pô wai anŭn yơh. Pô wai anŭn iâu rĭm anăn triu ñu hăng dui ba gơñu 
tơbiă pơ rơngiao. 

4Tơdang pô wai ba tơbiă abih bang tơpul triu ñu, ñu nao hlâo kơ tơpul triu ñu, 
laih anŭn tơpul triu ñu đuaĭ tui ñu yuakơ tơpul triu ñu thâo kơnăl hiăp ñu. 

5Samơ̆ tơpul triu anŭn ƀu đuaĭ tui pô tuai ôh. Pơala kơ tơlơi anŭn, gơñu đuaĭ hĭ 
mơ̆ng pô tuai anŭn yơh yuakơ gơñu ƀu thâo kơnăl ôh hiăp pô tuai anŭn.” 

6Yêsu yua tơlơi pơhiăp pơhơmutu anŭn, samơ̆ ƀing gơñu ƀu thâo hluh ôh hơget 
tơlơi Yêsu pơhiăp hăng ƀing gơñu. 

Yêsu Jing Kar Hăng Pô Wai Triu Hiam Klă 

7Hơnŭn yơh, Yêsu pơtô dơ̆ng tui anai, “Kâo laĭ sĭt biă mă kơ ƀing gih, Kâo jing 
kar hăng amăng ja̱ng kơ tơpul triu. 

8Abih bang ƀing khua djă̱ akŏ rai laih hlâo kơ Kâo le̱ng kơ jing kar hăng ƀing klĕ 
dŏp hăng ƀing klĕ sua soh sel, samơ̆ tơpul triu anŭn ƀu hơmư̆ tui ƀing gơñu ôh. 

9Kâo jing kar hăng amăng ja̱ng kơ war triu. Hlơi pô đaŏ kơnang kơ Kâo, jing kar 
hăng triu mŭt pơ war, ñu anŭn Ơi Adai či pơklaih hăng pha brơi kơ ñu yơh. Ñu 
anŭn či jing kar hăng triu mŭt pơ war hăng tơbiă mơ̆ng anŭn, laih anŭn bưp rơ̆k 
mơda yơh. 

10Ƀing khua ba akŏ tơlơi đaŏ gih jing kar hăng mơnuih klĕ dŏp, jing ƀing rai 
kơnơ̆ng kơ klĕ, pơdjai laih anŭn pơrai hĭ triu. Kâo hơmâo rai laih kiăng kơ ƀing 
ană plei Kâo hơdip hlŏng lar laih anŭn hơdip rơbeh rơbai yơh.” 

11“Kâo jing kar hăng pô wai triu hiam klă. Kar hăng pô wai triu hiam klă pơsăn 
tơlơi hơdip ñu kơ tơpul triu ñu, ăt kar kaĭ mơ̆n, Kâo či djai kiăng pơklaih hĭ ƀing 
ană plei Kâo. 

12Pô wai arăng apăh ƀu djơ̆ pô wai triu sĭt kơ tơpul triu ôh. Tui anŭn, tơdang ñu 
ƀuh asâo glai rai pơ tơpul triu, ñu lui hĭ tơpul triu hăng đuaĭ kơdŏp hĭ yơh. Giŏng 
anŭn, asâo glai anŭn kơsung mă tơpul triu hăng pơčơlah hĭ bru bra yơh. 

13Pô wai anŭn đuaĭ kơdŏp hĭ yuakơ ñu jing pô wai arăng apăh laih anŭn ñu ƀu 
pơmĭn ƀlơ̆ng brơi kơ tơpul triu ôh. 

14“Kâo jing kar hăng Pô wai triu hiam klă. Kâo thâo krăn ƀing ană plei Kâo laih 
anŭn ƀing gơñu thâo krăn Kâo, kar hăng pô wai thâo krăn tơpul triu ñu laih 
anŭn tơpul triu ñu thâo krăn ñu yơh, 

15jing kar hăng Ama Kâo thâo krăn Kâo laih anŭn Kâo thâo krăn Ama Kâo. Ăt 
kar kaĭ mơ̆n, Kâo či pơsăn drơi Kâo pô kơ ƀing ană plei Kâo jing kar hăng tơpul 
triu yơh anŭn. 

16Kâo ăt hơmâo ƀing mơnuih pơkŏn mơ̆n jing ƀing kar hăng tơpul triu pơkŏn 
mơ̆ng war pơkŏn. Kâo ăt khŏm ba gơñu kơ Kâo pô mơ̆n. Ƀing gơñu či hơmư̆ tui 
Kâo laih anŭn abih bang hlơi pô lŏm kơ Kâo či jing hĭ kar hăng sa tơpul triu hăng 
sa pô wai yơh. 

17Tơhơnal tơlơi Ama Kâo khăp kơ Kâo anŭn jing yuakơ Kâo či pơsăn lui hĭ Kâo 
pô, samơ̆ tơdơi kơ Kâo ngă tui anŭn, Kâo či jing hĭ hơdip glaĭ dơ̆ng yơh. 

18Ƀu hơmâo hlơi pô ôh dưi pơdjai hĭ Kâo, samơ̆ Kâo pô pơsăn hĭ Kâo pô yơh. 
Kâo hơmâo tơlơi dưi pơsăn lui hĭ Kâo pô laih anŭn Kâo ăt hơmâo tơlơi dưi kiăng 
kơ jing hơdip glaĭ dơ̆ng mơ̆n. Ama Kâo yơh pơđar laih kơ Kâo kiăng kơ ngă tui 
anŭn.” 

19Yua mơ̆ng hơdôm tơlơi pơhiăp anŭn, ƀing Yehudah pơkăh pơpha hĭ tơdruă 
gơñu dơ̆ng. 

20Lu mơnuih amăng ƀing gơñu laĭ tui anai, “Ñu jing pô yang sat ngă laih anŭn 
jing hưt laih. Anăm hơmư̆ tui Ñu ôh!” 

21Samơ̆ đơđa ƀing pơkŏn laĭ tui anai, “Tơlơi pơhiăp anŭn ƀu djơ̆ mơ̆ng pô yang 
sat ngă ôh. Sĭt yơh, pô yang sat ngă ƀu dưi pơsuaih hĭ mơta sa čô pô bum ôh!” 

Ƀing Khua Djă̱ Akŏ Ƀing Yehudah Ƀu Đaŏ Kơnang Kơ Yêsu 

22Tơl truh hrơi Phet Iâu Laĭ Pơko ̆  Pơyơr Sang Yang amăng plei Yerusalaim. Hlak 
anŭn jing djơ̆ amăng bơyan puih, 

23laih anŭn Yêsu hlak dŏ rơbat amăng anih wăl tơdron sang yang ƀơi Adri̱ng 
Solomôn. 

24Ƀing khua djă̱ akŏ ƀing Yehudah pơƀut glaĭ jum dar Yêsu hăng tơña tui anai, 
“Hơbĭn sui dơ̆ng Ih či lui brơi kơ ƀing gơmơi dŏ đing đaŏ kar hăng anai lĕ? 
Tơdah Ih jing Pô Krist, rơkâo kơ Ih pơhiăp rơđah bĕ kơ ƀing gơmơi.” 

25Yêsu pơhiăp tui anai, “Kâo hơmâo laĭ laih kơ ƀing gih, samơ̆ ƀing gih ƀu đaŏ 
kơnang ôh. Hơdôm tơlơi mơsêh mơyang Kâo ngă, tui hăng Ama Kâo pha brơi 
tơlơi dưi, hơmâo ngă gơ̆ng jơlan laih kơ Kâo, 

26samơ̆ ƀing gih ƀu đaŏ kơnang kơ Kâo ôh, yuakơ ƀing gih ƀu djơ̆ kar hăng tơpul 
triu Kâo ôh. 

27Ƀing ană plei Kâo, kar hăng tơpul triu, hơmư̆ tui hiăp Kâo. Kâo thâo krăn gơñu 
laih anŭn gơñu đuaĭ tui Kâo. 

28Kâo či ngă kơ ƀing gơñu hơdip hăng Kâo hlŏng lar laih anŭn gơñu ƀu či răm 
rai hĭ ôh. Laih anŭn ƀu hơmâo hlơi pô dưi hơñăk mă hĭ gơñu mơ̆ng Kâo. 

29Ama Kâo, jing Pô jao brơi gơñu kơ Kâo, jing Pô prŏng hloh kơ abih bang laih 
anŭn ƀu hơmâo hlơi pô ôh dưi hơñăk mă hĭ ƀing gơñu mơ̆ng Ama Kâo. 

30Kâo hăng Ama Kâo jing sa.” 

31Ƀing khua djă̱ akŏ ƀing Yehudah mă boh pơtâo dơ̆ng kiăng glŏm hĭ Yêsu, 

32samơ̆ Yêsu laĭ kơ ƀing gơñu tui anai, “Kâo hơmâo pơrơđah laih kơ ƀing gih lu 
tơlơi mơsêh mơyang yom pơphan Ama Kâo pha brơi laih kiăng kơ ngă. Yuakơ 
amăng hơdôm tơlơi bruă hơget anŭn tơl ƀing gih kiăng pơdjai hĭ Kâo hăng tơlơi 
glŏm boh pơtâo kơ Kâo lĕ?” 

33Ƀing khua djă̱ akŏ ƀing Yehudah anŭn laĭ glaĭ tui anai, “Ƀu djơ̆ yuakơ hơdôm 
tơlơi bruă anŭn ôh ƀing gơmơi kiăng glŏm boh pơtâo kơ Ih, samơ̆ yuakơ Ih 
pơhiăp ƀrưh kơ Ơi Adai yơh. Ih kơnơ̆ng jing mơnuih mơnam đôč samơ̆ Ih yap 
Ih pô jing Ơi Adai.” 

34Yêsu laĭ glaĭ kơ ƀing gơñu tui anai, “Amăng hră Tơlơi Juăt arăng hơmâo čih 
laih tui anai, ‘Kâo hơmâo laĭ laih kơ ƀing gih kơ tơlơi ƀing gih jing ƀing yang’? 

35Hră Ơi Adai iâu kơ ƀing gơñu jing kar hăng ƀing yang, jing kơ ƀing hlơi pô tŭ 
mă tơlơi Ơi Adai pơhiăp laih anŭn hră Tơlơi Ơi Adai Pơhiăp hơmâo čih laih jing 
sĭt yơh. 

36Bơ kơ Kâo, Kâo jing Pô Yang Ama hơmâo pioh hơjăn laih kơ Ñu pô laih anŭn 
pơkiaŏ rai laih pơ lŏn tơnah anai. Tui anŭn, ƀing gih khŏm anăm phŏng kơđi kơ 
Kâo jing Pô ƀrưh mơhiăh ôh yuakơ Kâo hơmâo laĭ laih kơ tơlơi Kâo jing Ană Ơi 
Adai! 

37Ƀing gih khŏm anăm đaŏ kơnang kơ Kâo ôh tơdah Kâo ƀu ngă bruă Ama Kâo 
ngă. 

38Samơ̆ yuakơ Kâo ngă bruă anŭn, wơ̆t tơdah ƀing gih ƀu đaŏ kơnang kơ Kâo 
ôh, đaŏ kơnang bĕ kơ hơdôm tơlơi mơsêh mơyang anŭn, tui anŭn ƀing gih dưi 
thâo hluh kơ tơlơi Yang Ama dŏ amăng Kâo, laih anŭn Kâo dŏ amăng Yang 
Ama.” 

39Ƀing khua djă̱ akŏ ƀing Yehudah gir kiăng kơ mă Yêsu dơ̆ng, samơ̆ Ñu đuaĭ 
tơklaih hĭ mơ̆ng ƀing gơñu yơh. 

40Giŏng anŭn, Yêsu wơ̆t glaĭ pơ gah adih ha̱ng ia Yurdan, jing truh pơ anih Yôhan 
hơmâo ngă laih baptem hlâo adih. Laih anŭn Ñu dŏ jưh pơ anih anŭn, 

41laih anŭn hơmâo lu mơnuih rai pơ Ñu. Ƀing gơñu laĭ tui anai, “Wơ̆t tơdah 
Yôhan ƀu hơmâo ngă tơlơi mơsêh mơyang ôh, samơ̆ abih bang tơlơi ñu pơruai 
kơ Pô anai le̱ng kơ jing sĭt soh sel.” 

42Laih anŭn amăng anih anŭn hơmâo lu mơnuih đaŏ kơnang kơ Yêsu. 

Yôhan 11 

Tơlơi Lazaros Djai 

1Hlak anŭn, hơmâo sa čô mơnuih anăn Lazaros hlak ruă. Ñu dŏ pơ plei Bêthania, 
jing plei HʼMari hăng amai ñu HʼMartha dŏ. 

2HʼMari jing pô tơdơi anai pik ia ƀâo hiam ƀơi tơkai Khua Yang laih anŭn sut 
tơkai Khua Yang hăng ƀŭk ñu. Ayŏng ñu Lazaros anŭn, jing pô hlak ruă. 

3Tui anŭn, dua adơi amai anŭn pơkiaŏ mơnuih nao laĭ pơthâo kơ Yêsu tui anai, 
“Ơ Khua ăh, giăng mah Ih hlak dŏ ruă.” 

4Tơdang Yêsu hơmư̆ tơlơi anŭn, Ñu laĭ tui anai, “Tơlơi kơñăm kơ tơlơi ruă 
duăm anŭn jing ƀu djơ̆ kơ tơlơi ñu khŏm djai ôh. Samơ̆ tơlơi ruă anŭn truh yơh 
kiăng kơ mơnuih mơnam či thâo krăn kơ tơlơi hiư̆m kơtang mơyang Ơi Adai 
jing laih anŭn kơ tơlơi Ñu kiăng kơ ƀing arăng pơpŭ pơyom kơ Kâo, jing Ană 
Ñu, yuakơ tơlơi truh anŭn.” 

5Yêsu khăp kơ HʼMartha, kơ HʼMari adơi ñu laih anŭn kơ Lazaros mơ̆n. 

6Tơdang Ñu hơmư̆ kơ tơlơi Lazaros ruă, Ñu dŏ glaĭ pơ anih Ñu hlak dŏ anŭn 
dua hrơi dơ̆ng. 

7Giŏng anŭn, Ñu laĭ kơ ƀing ding kơna Ñu tui anai, “Brơi kơ ƀing ta wơ̆t glaĭ bĕ 
pơ kwar Yudea.” 

8Ƀing ding kơna Ñu laĭ tui anai, “Ơ Nai ăh, hlâo kơ anai ƀiă ƀing Yehudah gir 
hơduah glŏm boh pơtâo kơ Ih, tui anŭn ră anai Ih khŏm anăm wơ̆t glaĭ pơ anih 
anŭn dơ̆ng tah!” 

9Yêsu pơhiăp tui anai, “Rĭm čô thâo kơ tơlơi hơmâo pluh-dua rơwang mông 
amăng sa hrơi! Hlơi pô rơbat tơdang hrơi, ñu anŭn ƀu tơhneč ôh, yuakơ ñu dưi 
ƀuh yua mơ̆ng tơlơi bơngač yang hrơi yơh. 

10Samơ̆ tơdah ñu rơbat tơdang mlam, ñu anŭn či tơhneč hĭ yơh, yuakơ ñu ƀu 
hơmâo tơlơi bơngač ôh.” 

11Tơdơi kơ Ñu pơhiăp laih kơ tơlơi anŭn, Ñu laĭ kơ ƀing gơñu dơ̆ng tui anai, 
“Gơyut ta Lazaros hơmâo pĭt laih, samơ̆ Kâo či nao râo mơdưh ñu.” 

12Ƀing ding kơna Ñu laĭ tui anai, “Ơ Khua ăh, tơdah ñu dŏ pĭt, sĭt ñu či plai ƀiă 
yơh.” 

13Yêsu laĭ kơ tơlơi anŭn kiăng pơhiăp pơhơmutu kơ tơlơi djai Lazaros, samơ̆ 
ƀing ding kơna pơmĭn kơ tơlơi Yêsu kơnơ̆ng laĭ kơ tơlơi pĭt yang đăr đôč. 

14Tui anŭn, Yêsu pơhiăp rơđah hăng ƀing gơñu tui anai, “Lazaros djai laih, 

15samơ̆ yuakơ ƀing gih yơh Kâo mơak kơ tơlơi Kâo ƀu dŏ pơ anih anŭn, kiăng 
kơ ƀing gih dưi đaŏ kơnang kơ Kâo. Brơi kơ ƀing ta nao pơ ñu bĕ.” 

16Giŏng anŭn, Thômas, arăng ăt iâu Didumos, pơhiăp hăng abih bang ƀing ding 
kơna pơkŏn tui anai, “Brơi kơ ƀing ta ăt nao hrŏm hăng Nai bĕ, kiăng kơ ƀing ta 
či djai hrŏm hăng Ñu mơ̆n.” 

Yêsu Pơjuh Alum Ƀing Amai Adơi Anŭn 

17Tơdang Yêsu truh laih, Ñu thâo krăn arăng hơmâo dơ̱r laih Lazaros pă̱ hrơi 
laih. 

18Plei Bêthania ƀu ataih ôh mơ̆ng plei Yerusalaim, anŭn jing ƀiă hloh kơ dua 
rơwang juă yơh. 

19Laih anŭn hơmâo lu biă mă ƀing Yehudah rai kiăng kơ pơjuh alum HʼMartha 
hăng HʼMari yuakơ ayŏng gơñu rơngiă laih. 

20Tơdang HʼMartha hơmư̆ kơ tơlơi Yêsu hlak rai, ñu tơbiă nao čơkă Ñu yơh, 
samơ̆ HʼMari ăt dŏ amăng sang. 

21HʼMartha laĭ kơ Yêsu tui anai, “Ơ Khua ăh, tơdah Ih hơmâo dŏ laih pơ anai, sĭt 
ayŏng kâo ƀu či djai hĭ laih ôh. 

22Samơ̆ kâo thâo kơ tơlơi wơ̆t tơdah tă anai, Ơi Adai či ngă brơi kơ Ih hơget 
tơlơi Ih rơkâo kơ tơlơi ayŏng kâo yơh.” 

23Yêsu laĭ kơ ñu tui anai, “Ayŏng ih či hơdip dơ̆ng yơh.” 



2178 

 

 
© 2013 Jơrai Bible Association. 

  
 

 

24HʼMartha laĭ tui anai, “Kâo thâo ñu či hơdip glaĭ dơ̆ng yơh tơdang Ơi Adai 
pơhơdip glaĭ ƀing mơnuih mơnam kiăng kơ phat kơđi ƀing gơñu.” 

25Yêsu laĭ kơ ñu tui anai, “Kâo yơh jing Pô pơhơdip glaĭ ƀing mơnuih mơnam 
laih anŭn ngă kơ ƀing gơñu hơdip hlŏng lar. Hlơi pô đaŏ kơnang kơ Kâo ñu anŭn 
či hơdip dơ̆ng, wơ̆t tơdah ñu djai laih. 

26Hlơi pô dŏ hơdip laih anŭn đaŏ kơnang kơ Kâo, bơngăt ñu anŭn ƀu či djai hĭ 
ôh. Ih đaŏ kơnang kơ tơlơi anŭn mơ̆?” 

27HʼMartha laĭ glaĭ kơ Ñu tui anai, “Ơ Khua ăh, kâo đaŏ kơnang kơ tơlơi Ih jing 
Pô Krist, Ană Ơi Adai, jing Pô khŏm rai pơ lŏn tơnah anai.” 

Yêsu Hia 

28Tơdơi kơ HʼMartha laĭ laih tơlơi anŭn, ñu đuaĭ glaĭ pơ sang hăng iâu hơjăn 
adơi ñu HʼMari tui anai, “Nai ta dŏ pơ adih laih anŭn Ñu hlak iâu ih.” 

29Tơdang HʼMari hơmư̆ kơ tơlơi anŭn, ñu tơgŭ ječ ameč đuaĭ nao pơ Yêsu yơh. 

30Hlak anŭn, Yêsu aka mŭt amăng plei ôh, samơ̆ Ñu ăt dŏ pơ anih HʼMartha 
hơmâo bưp laih Ñu anŭn. 

31Tơdang ƀing Yehudah, jing ƀing hlak dŏ amăng sang kiăng pơjuh alum HʼMari, 
ƀuh HʼMari tơgŭ tơbiă nao ječ ameč, tui anŭn ƀing gơñu đuaĭ tui ñu yơh yuakơ 
ƀing gơñu pơmĭn huĭdah HʼMari nao pơ anih pơsat kiăng kơ čŏk hia. 

32Tơdang HʼMari nao truh pơ anih Yêsu dŏ hăng ƀuh Ñu, HʼMari bon ƀơi tơkai 
Yêsu hăng laĭ tui anai, “Ơ Khua ăh, tơdah Ih ăt dŏ pơ anai mơ̆n, sĭt ayŏng kâo ƀu 
djai hĭ ôh.” 

33Tơdang Yêsu ƀuh gơ̆ hia wơ̆t hăng ƀing Yehudah đuaĭ tui gơ̆ ăt hia mơ̆n, Ñu 
glưh pran jua biă mă hăng ƀing gơ̆. 

34Ñu tơña tui anai, “Pơpă anih ƀing gih hơmâo dơ̱r laih ñu lĕ?” Ƀing gơñu laĭ glaĭ 
tui anai, “Ơ Khua ăh, rai lăng bĕ!” 

35Yêsu hia. 

36Giŏng anŭn, ƀing Yehudah pơlaĭ, “Lăng adih, Ñu khăp biă mă kơ Lazaros!” 

37Hơmâo đơđa mơnuih amăng ƀing gơñu laĭ tui anai, “Ñu dưi pơsuaih hĭ mơta 
pô bum, sĭt Ñu ăt ngă brơi kơ pô anai ƀu djai mơ̆n.” 

Yêsu Ngă Kơ Lazaros Jing Hĭ Hơdip Dơ̆ng 

38Yuakơ tơlơi ƀing gơñu pơhiăp anŭn, Yêsu glưh pran jua dơ̆ng, Ñu nao pơ anih 
pơsat. Pơsat anŭn jing sa boh pa̱r čư̆ arăng pioh sa boh pơtâo kơđŏl hĭ ƀơi bah 
amăng. 

39Yêsu pơđar tui anai, “Tơglŭng đuaĭ hĭ bĕ boh pơtâo anŭn.” HʼMartha, jing adơi 
pô djai anŭn, laĭ tui anai, “Samơ̆ Ơ Khua ăh, truh pơ tă anai atâo anŭn ƀâo brŭ 
laih, yuakơ atâo anŭn dŏ amăng pơsat anŭn pă̱ hrơi laih.” 

40Giŏng anŭn, Yêsu laĭ kơ ñu tui anai, “Ih hơmâo wơr bĭt hĭ laih tơlơi Kâo pơtă 
laih kơ ih kơ tơlơi tơdah ih đaŏ kơnang kơ Kâo, ih či ƀuh hiư̆m yom prŏng Ơi 
Adai jing yơh!” 

41Tui anŭn, ƀing gơñu tơglŭng đuaĭ hĭ boh pơtâo. Giŏng anŭn, Yêsu angak đĭ pơ 
adai laih anŭn iâu laĭ tui anai, “Ơ Ama, Kâo bơni kơ Ih yuakơ Ih hơmâo hơmư̆ 
laih Kâo. 

42Kâo thâo Ih hơmư̆ Kâo nanao, samơ̆ Kâo laĭ tui anŭn yuakơ tơlơi tŭ yua kơ 
ƀing mơnuih dŏ jum dar Kâo anai yơh, kiăng kơ ƀing gơñu đaŏ kơnang kơ tơlơi 
Ih hơmâo pơkiaŏ rai laih Kâo.” 

43Tơdang Yêsu pơhiăp giŏng laih tơlơi anŭn, Ñu iâu kraih tui anai, “Ơ Lazaros, 
tơbiă bĕ!” 

44Mơnuih djai anŭn tơbiă rai, tơkai tơngan gơ̆ dŏ pŏn hăng khăn sŏm laih anŭn 
khăn klŭm jum dar ƀo ̆  mơta gơ̆. Yêsu pơđar kơ ƀing gơñu tui anai, “Yaih hĭ bĕ 
khăn pơyua ƀơi ñu laih anŭn brơi kơ ñu nao bĕ.” 

Ƀing Khua Djă̱ Akŏ Ƀing Yehudah Kiăng Pơdjai Hĭ Yêsu 
(Mathiơ 26:1-5; Markôs 14:1, 2; Luk 22:1, 2) 

45Hơnŭn yơh, lu ƀing Yehudah, jing ƀing hơmâo nao čuă ngui pơjuh pơalum 
HʼMari, hơmâo ƀuh laih bruă Yêsu ngă, ƀing gơñu đaŏ kơnang kơ Yêsu mơtam 
yơh. 

46Samơ̆ hơmâo đơđa ƀing mơnuih pơkŏn nao pơ ƀing Pharisai hăng pơruai glaĭ 
kơ ƀing Pharisai hơdôm tơlơi Yêsu hơmâo ngă laih. 

47Giŏng anŭn, ƀing khua ngă yang prŏng hăng ƀing Pharisai pơƀut glaĭ hrŏm 
hơbĭt abih bang ƀing mơnuih pơkŏn amăng tơpul Sanhedrin gơñu kiăng kơ 
pơčrŏng sai kơ hơdră ƀing gơñu či ngă kơ tơlơi Yêsu. Ƀing gơñu pơtơña kơ 
tơdruă tui anai, “Hơget tơlơi ƀing ta či ngă kơ Ñu lĕ? Yuakơ Pô anŭn hlak ngă lu 
tơlơi mơsêh mơyang biă mă. 

48Tơdah ƀing ta lui brơi kơ Ñu tŏ tui ngă tui anŭn, abih bang mơnuih či đaŏ 
kơnang kơ Ñu, laih anŭn ƀing Rôm či rai pơrai hĭ sang yang ta wơ̆t hăng lŏn čar 
ta mơ̆n.” 

49Giŏng anŭn, sa čô amăng ƀing gơñu anăn Kaiaphas, jing pô khua ngă yang 
prŏng hloh amăng rơnŭk anŭn, pơhiăp tui anai, “Ƀing gih ƀu thâo hơget gĕt ôh! 

50Ƀing gih ƀu thâo kơnăl ôh kơ tơlơi hiam hloh yơh kơ ƀing gih kơ tơlơi sa čô 
mơnuih djai pơala brơi kơ abih bang ană plei ta hloh kơ lŏn čar či răm rai hĭ 
hlo̱m ƀo̱m yua mơ̆ng ƀing Rôm.” 

51Ñu pơhiăp tơlơi anŭn ƀu djơ̆ tui hăng ñu pô ôh, samơ̆ tơdang ñu jing pô khua 
ngă yang prŏng hloh rơnŭk anŭn, ñu laĭ lui hlâo kơ tơlơi Yêsu či djai brơi kơ lŏn 
čar ƀing Yehudah yơh, 

52laih anŭn ƀu djơ̆ kơnơ̆ng kơ lŏn čar ƀing Yehudah đôč ôh, samơ̆ ăt kơ abih 
bang ƀing mơnuih hơdip amăng khul lŏn čar pơkŏn jing ƀing či lŏm kơ Ơi Adai, 
kiăng kơ ba glaĭ ƀing gơñu hrŏm hơbĭt jing hĭ sa grup. 

53Tui anŭn, čơdơ̆ng mơ̆ng hrơi anŭn, ƀing gơñu čơdơ̆ng pơkra hơdră jơlan 
kiăng pơdjai hĭ Yêsu yơh. 

54Hơnŭn yơh, Yêsu ƀu hơmâo pơrơđah Ñu pô dơ̆ng tah amăng ƀing Yehudah. 
Kơđai glaĭ, Ñu đuaĭ nao sa boh tring jĕ ƀơi tơdron ha̱r, jing pơ plei Ephraim. Pơ 
anih anŭn yơh Ñu dŏ hăng ƀing ding kơna Ñu. 

55Tơdang jĕ či truh biă mă yơh kơ hrơi phet Tơlơi Găn ƀing Yehudah, hơmâo lu 
mơnuih amăng rĭm boh plei nao pơ plei Yerusalaim kơ tơlơi phiăn pơrơgoh hĭ 
gơñu pô hlâo kơ hrơi phet Tơlơi Găn. 

56Ƀing gơñu hơduah sem Yêsu laih anŭn ƀing gơñu dŏ amăng anih wăl tơdron 
sang yang pơtơña kơ tơdruă gơñu tui anai, “Hơget ƀing gih pơmĭn lĕ? Ñu ƀu či 
rai pơ tơlơi Phet anai ôh hă?” 

57Samơ̆ ƀing khua ngă yang prŏng hăng ƀing Pharisai hơmâo pơtă laih kơ tơlơi 
tơdah hlơi pô ƀuh Yêsu dŏ pơpă, ñu anŭn khŏm pơruai glaĭ kơ ƀing gơñu kiăng 
kơ ƀing gơñu dưi mă hĭ Yêsu. 

Yôhan 12 

HʼMari Pik Ia Ƀâo Hiam Ƀơi Tơkai Yêsu Pơ Plei Bêthania 

(Mathiơ 26:6-13; Markôs 14:3-9) 

1Năm hrơi hlâo kơ hrơi phet Tơlơi Găn, Yêsu truh pơ plei Bêthania jing plei 
Lazaros dŏ, jing pô Yêsu hơmâo pơhơdip glaĭ laih tơdơi kơ ñu hơmâo djai hĭ 
laih. 

2Pơ anŭn, HʼMartha pơkra tơlơi ƀơ̆ng huă pơpŭ pơyom kơ Yêsu, tơdang anŭn 
Lazaros hrŏm hơbĭt hăng ƀing dŏ be̱r kiăng kơ ƀơ̆ng huă ƀơi kơƀa̱ng hrŏm hăng 
Yêsu. 

3Giŏng anŭn, HʼMari mă sămkrah lid ia ƀâo hiam arăng pơkra mơ̆ng phŭn nar, 
jing ia ƀâo hiam yom biă mă, tuh ia ƀâo anŭn ƀơi tơkai Yêsu laih anŭn mă ƀŭk 
ñu sut ƀơi tơkai anŭn. Amăng sang ƀâo bă hăng ia ƀâo hiam anŭn yơh. 

4Samơ̆ Yudas Iskariôt, jing sa čô ding kơna laih anŭn tơdơi anai ñu pơblư̆ Yêsu, 
pơhiăp pơkơdơ̆ng glaĭ hăng tơlơi bruă anŭn tui anai, 

5“Ia ƀâo hiam anŭn khŏm sĭ hĭ laih anŭn mă prăk pha brơi kơ ƀing ƀun rin! Nua 
yom kơ ia ƀâo hiam anŭn jing nua prăk pơtŭm kơ sa čô mơnuih amăng sa thŭn 
mă bruă yơh.” 

6Ñu laĭ tui anŭn ƀu djơ̆ yuakơ ñu ƀlơ̆ng brơi kơ ƀing ƀun rin ôh, samơ̆ yuakơ ñu 
jing mơnuih klĕ dŏp. Ñu ăt jing pô djă̱ wai kơdŭng prăk laih anŭn juăt klĕ prăk 
mơ̆ng anŭn kơ ñu pô. 

7Yêsu pơhiăp tui anai, “Anăm ƀuăh kơ gơ̆ ôh, gơ̆ ngă tui anŭn kiăng kơ prap pre 
kơ hrơi ƀing arăng či dơ̱r atâo Kâo tơdơi kơ Kâo djai yơh. 

8Ƀing gih či hơmâo nanao yơh mơnuih ƀun rin hrŏm hăng ƀing gih, samơ̆ ƀing 
gih ƀu hơmâo Kâo nanao ôh.” 

9Tơdang anŭn ƀing mơnuih Yehudah lu thâo krăn kơ tơlơi Yêsu dŏ pơ anŭn laih 
anŭn ƀing gơñu rai, ƀu djơ̆ kơnơ̆ng rai pơ Yêsu đôč ôh samơ̆ ăt kiăng ƀuh 
Lazaros mơ̆n, jing pô Yêsu hơmâo pơhơdip glaĭ laih tơdơi kơ ñu hơmâo djai hĭ 
laih. 

10Tui anŭn, ƀing khua ngă yang prŏng ăt pơkra hơdră jơlan kiăng pơdjai hĭ 
Lazaros mơ̆n. 

11Ƀing gơñu ngă tui anŭn yuakơ mơta tơlơi Lazaros jing hĭ hơdip glaĭ dơ̆ng yơh, 
hơmâo lu ƀing Yehudah đuaĭ tui Yêsu hăng đaŏ kơnang kơ Ñu. 

Tơlơi Yêsu Mŭt Hing Ang Pơ Plei Yerusalaim 
(Mathiơ 21:1-11; Markôs 11:1-11; Luk 19:28-40) 

12Amăng hrơi tŏ tui anŭn, ƀing mơnuih lu, jing ƀing hơmâo rai laih kơ tơlơi phet 
Tơlơi Găn, hơmư̆ kơ tơlơi Yêsu hlak nao pơ plei Yerusalaim. 

13Ƀing gơñu mă khul than hla đung kri nao čơkă Yêsu hăng ur hơ̆k kơdơ̆k tui 
anai, “Bơni hơơč kơ Ñu! “Rơkâo kơ Khua Yang Ơi Adai bơni hiam kơ Pô Ñu 
hơmâo pơkiaŏ rai laih!” 

14Yêsu ƀuh sa drơi ană aseh glai laih anŭn đĭ ƀơi gơ̆, kar hăng sa čô pô pơala čih 
laih amăng Hră Ơi Adai tui anai, 

15“Ơ ƀing ană dra Ziôn, anăm ƀing gih huĭ ôh; anai nê, Pơtao gih hlak rai, jing Pô 
đĭ ƀơi ană aseh glai.” 

16Hlak anŭn, ƀing ding kơna Yêsu ƀu thâo hluh ôh tơlơi hơdôm tơlơi truh anŭn. 
Kơnơ̆ng tơdơi kơ Yêsu đĭ glaĭ pơ tơlơi ang yang Ñu đôč, ƀing ding kơna Ñu thâo 
kơnăl kơ hơdôm tơlơi arăng hơmâo čih laih kơ tơlơi Ñu wơ̆t hăng kơ tơlơi ƀing 
arăng hơmâo ngă laih kơ Ñu tui anŭn. 

17Ƀơi mông anŭn, đơđa ƀing mơnuih lu hơmâo dŏ hăng Yêsu laih tơdang Ñu iâu 
Lazaros tơbiă mơ̆ng pơsat hăng ngă laih kơ gơ̆ hơdip glaĭ dơ̆ng, ƀing gơñu 
pơruai kơ lu mơnuih pơkŏn tơlơi anŭn. 

18Yuakơ ƀing gơñu hơmâo hơmư̆ laih kơ tơlơi Yêsu hơmâo ngă laih hơdôm 
tơlơi mơsêh mơyang, ƀing gơñu nao bưp Ñu yơh. 

19Tui anŭn, ƀing Pharisai pơlaĭ hăng tơdruă tui anai, “Lăng adih, tơlơi anŭn či 
ngă brơi kơ ƀing ta ƀu dưi ngă hơget gĕt ôh kiăng kơ pơkhư̆ hĭ Ñu. Abih bang 
mơnuih amăng lŏn tơnah hơmâo đuaĭ tui Ñu laih.” 

Yêsu Laĭ Lui Hlâo Kơ Tơlơi Ñu Djai 

20Hlak anŭn, ăt hơmâo đơđa ƀing Grek amăng ƀing mơnuih đĭ nao kơkuh pơpŭ 
pơ tơlơi Phet Tơlơi Găn anŭn. 

21Ƀing gơñu rai pơ Philip, jing mơnuih mơ̆ng plei Bêtsaida amăng kwar Galilê, 
hăng rơkâo tui anai, “Ơ gơyut, ƀing gơmơi kiăng kơ bưp Yêsu.” 

22Philip nao laĭ kơ Andre laih anŭn Andre hăng Philip nao laĭ hăng Yêsu yơh. 

23Yêsu pơhiăp tui anai, “Hrơi mông truh laih kơ Ơi Adai pơpŭ pơyom kơ Kâo, 
jing Pô trŭn rai laih mơ̆ng adai. 

24Kâo laĭ sĭt biă mă kơ ƀing gih, tơdah ƀu jŭ pla ôh sa jĕh pơdai amăng lŏn kar 
hăng djai hĭ, sa jĕh pơdai anŭn ăt dŏ kơnơ̆ng sa jĕh đôč. Samơ̆ tơdah jĕh anŭn 
tŭ dơ̱r kar hăng djai hĭ laih, jĕh pơdai anŭn či pơtơbiă rai lu jĕh pơdai dơ̆ng yơh. 

25Hlơi pô kiăng biă mă kiăng kơ tŏ tui hơdip ƀơi lŏn tơnah anai, ñu či djai hĭ. 
Samơ̆ hlơi pô tŭ ư kiăng kơ djai yuakơ Kâo amăng lŏn tơnah anai, ñu či hơdip 
hlŏng lar amăng plei hiam yơh. 

26Hlơi pô mă bruă kơ Kâo, ñu anŭn khŏm đuaĭ tui Kâo yơh. Pơpă anih Kâo dŏ, 
ding kơna Kâo anŭn ăt dŏ pơ anŭn mơ̆n. Ama Kâo či pơpŭ pơyom kơ hlơi pô mă 
bruă kơ Kâo. 

27“Ră anai jua bơngăt Kâo rŭng răng biă mă laih anŭn hơget Kâo či laĭ lĕ? ‘Ơ 
Ama, pơklaih hĭ bĕ Kâo mơ̆ng mông gleh tơnap hăng djai anai’? Ơ ơh, samơ̆ 
yuakơ tơhơnal tơlơi anai yơh, Kâo rai truh pơ mông ruă nuă anai. 

28Ơ Ama ăh, pơrơđah bĕ hiư̆m yom prŏng Ih jing!” Hlak anŭn, Ơi Adai hiăp trŭn 
mơ̆ng adai tui anai, “Kâo hơmâo pơrơđah laih hiư̆m yom prŏng Kâo jing laih 
anŭn Kâo či ngă tui anŭn dơ̆ng!” 

29Ƀing mơnuih lu dŏ pơ anih anŭn hơmư̆ jua hiăp anŭn, đơđa mơnuih amăng 
ƀing gơñu laĭ kơ tơlơi anŭn jing jua grŏm. Ƀing pơkŏn dơ̆ng laĭ kơ tơlơi sa čô 
ling jang hiam hơmâo pơhiăp hrŏm hăng Ñu. 

30Yêsu laĭ tui anai, “Ơi Adai pơhiăp laih kiăng kơ tŭ yua kơ ƀing gih yơh, ƀu djơ̆ 
kơnơ̆ng tŭ yua kơ Kâo đôč ôh. 

31Ră anai jing mông kơ Ơi Adai kiăng kơ phat kơđi mơnuih mơnam ƀơi lŏn 
tơnah anai laih anŭn Ơi Adai či dưi hĭ kơ yang sat yơh jing pô git gai mơnuih 
mơnam ƀơi lŏn tơnah anai. 

32Samơ̆ bơ kơ Kâo, tơdang arăng yŏng đĭ Kâo mơ̆ng lŏn tơnah ƀơi kơyâo 
bơrơkal, Kâo či dui ba abih bang mơnuih rai pơ Kâo pô yơh.” 

33Ñu laĭ kơ tơlơi anŭn kiăng pơrơđah kơ tơlơi hiư̆m Ñu či djai yơh. 

34Đơđa mơnuih amăng ƀing mơnuih lu laĭ tui anai, “Ƀing gơmơi hơmâo hơmư̆ 
laih mơ̆ng hră Tơlơi Juăt laĭ kơ tơlơi Pô Krist či dŏ hơdip nanao, tui anŭn hiư̆m 
pă Ih dưi laĭ kơ tơlơi arăng či yŏng đĭ hĭ ƀơi kơyâo bơrơkal, jing Pô trŭn rai laih 
mơ̆ng adai lĕ? Hlơi jing ‘Pô trŭn rai mơ̆ng adai’ anŭn lĕ?” 

35Giŏng anŭn, Yêsu ruai kơ ƀing gơñu tui anai, “Ƀing gih či hơmâo Kâo kar hăng 
tơlơi bơngač kơnơ̆ng sui ƀiă dơ̆ng đôč. Rơbat bĕ tơdang ƀing gih hơmâo tơlơi 
bơngač, jing hlâo kơ tơlơi kơnăm mơmŏt truh pơ ƀing gih. Hlơi pô rơbat amăng 
tơlơi kơnăm mơmŏt, ñu anŭn ƀu thâo ôh pơpă ñu či nao. 

36Ƀing gih khŏm đaŏ kơnang kơ Kâo bĕ jing Pô kar hăng tơlơi bơngač tơdang 
ƀing gih ăt dŏ hơmâo Kâo anai, kiăng kơ ƀing gih dưi jing ƀing mơnuih kar hăng 
tơlơi bơngač kơ ƀing arăng yơh.” Tơdang Yêsu pơhiăp giŏng laih hơdôm tơlơi 
anŭn, Ñu đuaĭ hĭ laih anŭn pơdŏp hĭ Ñu pô mơ̆ng ƀing mơnuih lu anŭn. 

Ƀing Khua Djă̱ Akŏ Ƀing Yehudah Ăt Ƀu Đaŏ Kơnang Kơ Yêsu Ôh 

37Wơ̆t tơdah Yêsu hơmâo ngă laih abih bang tơlơi mơsêh mơyang ƀơi anăp 
mơta ƀing khua djă̱ akŏ ƀing Yehudah, ƀing gơñu ăt ƀu đaŏ kơnang kơ Ñu ôh. 

38Tơlơi truh anŭn kiăng kơ pơkrĕp truh hĭ tui hăng hiăp pô pơala Yesayah 
hơmâo čih tui anai: “Ơ Khua Yang, ƀiă kơ ƀu hơmâo hlơi pô ôh đaŏ kơnang kơ 
boh hiăp ƀing gơmơi pơtô wơ̆t tơdah Ih pơrơđah laih kơ ƀing gơñu hiư̆m 
kơtang mơyang Ih jing yơh!” 

39Yuakơ tơhơnal tơlơi anŭn yơh ƀing gơñu ƀu dưi đaŏ kơnang ôh laih anŭn 
yuakơ tui hăng pô pơala Yesayah hơmâo laĭ tui anai dơ̆ng: 

40“Khua Yang hơmâo pơbum hĭ laih mơta gơñu, laih anŭn pơkhăng hĭ pran jua 
gơñu, kiăng kơ ƀing gơñu ƀu dưi ƀuh ôh hăng mơta gơñu, ƀu thâo hluh ôh hăng 
pran jua gơñu, kŏn thâo kơhma̱l lơi, tui anŭn Kâo, Khua Yang, či pơsuaih hĭ ƀing 
gơñu.” 

41Yesayah pơhiăp tui anŭn đưm hlâo adih yuakơ ñu ƀuh hlâo laih hiư̆m yom 
prŏng Yêsu či jing laih anŭn pơhiăp laih kơ tơlơi Ñu yơh. 

42Samơ̆ amăng mông anŭn ăt hơmâo lu mơnuih amăng ƀing khua ba akŏ đaŏ 
kơnang kơ Yêsu. Wơ̆t tơdah tui anŭn, ƀing gơñu ƀu khĭn ră ruai kơ ƀing arăng 
ôh, huĭ kơ ƀing Pharisai či puh pơđuaĭ hĭ ƀing gơñu mơ̆ng sang pơjơnum. 

43Ƀing khua ba akŏ tơlơi đaŏ anŭn ngă tui anŭn yuakơ ƀing gơñu khăp kơ tơlơi 
mơnuih mơnam bơni kơ ƀing gơñu hloh kơ khăp kơ tơlơi Ơi Adai bơni kơ ƀing 
gơñu. 

44Giŏng anŭn, Yêsu pơhiăp kraih tui anai, “Hlơi pô đaŏ kơnang kơ Kâo, ñu anŭn 
ƀu djơ̆ đaŏ kơnang amăng Kâo đôč ôh, samơ̆ ñu anŭn ăt đaŏ kơnang kơ Pô 
hơmâo pơkiaŏ rai laih kâo mơ̆n. 

45Tơdang ñu lăng ƀơi Kâo, anŭn jing kar hăng ñu ƀuh yơh Pô hơmâo pơkiaŏ rai 
laih Kâo. 

46Kâo hơmâo rai laih pơ lŏn tơnah anai jing kar hăng tơlơi bơngač, kiăng kơ 
hlơi pô đaŏ kơnang kơ Kâo, ñu anŭn ƀu či jing hĭ pô ƀu thâo phe pho kơ tơlơi 
Ơi Adai ôh, samơ̆ či jing hĭ kar hăng pô ƀu dŏ amăng tơlơi kơnăm mơmŏt yơh. 

47“Bơ kơ hlơi pô hơmư̆ hiăp Kâo samơ̆ ƀu gưt tui ôh, Kâo ƀu phat kơđi ñu ôh. 
Tơhơnal tơlơi Kâo rai ƀu djơ̆ kiăng kơ phat kơđi mơnuih mơnam lŏn tơnah anai 
ôh, samơ̆ kiăng kơ pơklaih hĭ ƀing gơñu yơh. 

48Hơmâo sa čô Khua Phat Kơđi kơ hlơi pô ƀu tŭ ju̱m ôh Kâo laih anŭn ƀu gưt tui 
ôh hơdôm boh hiăp Kâo. Anŭn jing, Ơi Adai yơh či klă̱ kơđi kơ ñu ƀơi hrơi hơnăl 
tuč yuakơ ñu hơngah hĭ laih rĭm boh hiăp Kâo pơhiăp laih. 

49Kâo laĭ tui anŭn yuakơ Kâo ƀu pơhiăp tui hăng Kâo pô ôh, samơ̆ Ama Kâo, jing 
Pô pơkiaŏ rai Kâo, hơmâo pơđar laih kơ Kâo hơget tơlơi Kâo či pơhiăp laih anŭn 
hiư̆m Kâo pơhiăp. 

50Kâo thâo sĭt kơ tơlơi đaŏ kơnang kơ tơlơi Ñu pơđar jing djru kơ mơnuih 
mơnam hơdip hlŏng lar yơh. Tui anŭn, abih bang tơlơi Kâo pơhiăp jing kơnơ̆ng 
tui hăng tơlơi Ama Kâo hơmâo pơtă laih kơ Kâo kiăng kơ pơhiăp đôč.” 

Yôhan 13 

Yêsu Rao Tơkai Ƀing Ding Kơna Ñu 

1Hlâo kơ Hrơi Phet Tơlơi Găn, Yêsu thâo krăn hrơi mông Ñu hơmâo truh laih 
kơ Ñu khŏm đuaĭ hĭ mơ̆ng lŏn tơnah anai kiăng glaĭ pơ Ama Ñu amăng adai 
adih. Ñu khăp biă mă kơ abih bang ƀing ding kơna Ñu jing ƀing ăt dŏ amăng lŏn 
tơnah anai, tui anŭn Ñu pơrơđah hiư̆m hlo̱m ƀo̱m Ñu khăp kơ ƀing gơ̆ yơh. 

2Yêsu hăng ƀing ding kơna dŏ ƀơ̆ng huă mlam Tơlơi Găn laih anŭn Satan hơmâo 
plư laih Yudas Iskariôt, ană đah rơkơi Simôn, kiăng kơ pơblư̆ hĭ Yêsu kiăng kơ 
jao hĭ kơ ƀing rŏh ayăt Gơ̆. 

3Yêsu thâo laih kơ tơlơi Ama Ñu hơmâo pha brơi laih tơlơi dưi kơ Ñu kiăng kơ 
git gai abih bang tơlơi, kơ tơlơi Ñu hơmâo rai laih mơ̆ng Ơi Adai laih anŭn Ñu 
či wơ̆t glaĭ pơ Ơi Adai yơh. 

4Tui anŭn, Yêsu tơgŭ mơ̆ng kơƀa̱ng ƀơ̆ng huă, tŏh hĭ ao gah rơngiao Ñu, Ñu pŏn 
khăn ƀơi kơiăng Ñu. 

5Giŏng anŭn, Ñu tuh ia amăng thao laih anŭn čơdơ̆ng rao tơkai ƀing ding kơna 
Ñu, laih anŭn sut brơi tơkai ƀing gơ̆ hăng khăn Ñu pŏn ƀơi kơiăng Ñu. 

6Ñu nao ƀơi Simôn Pêtrôs, samơ̆ Pêtrôs laĭ tui anai, “Ơ Khua ăh, sĭt Ih khŏm 
anăm rao tơkai kâo ôh!” 

7Yêsu pơhiăp tui anai, “Ră anai ih ƀu thâo hluh ôh bruă Kâo ngă, samơ̆ tơdơi ih 
či thâo hluh yơh.” 



2185 

 

 
© 2013 Jơrai Bible Association. 

  
 

 

8Pêtrôs laĭ tui anai, “Ơ ơh, Ih ƀu či rao tơkai kâo ôh!” Yêsu pơhiăp tui anai, 
“Samơ̆ tơdah Kâo ƀu rao tơkai ih ôh, ih ƀu jing ding kơna Kâo ôh.” 

9Simôn Pêtrôs pơhiăp tui anai, “Ơ Khua ăh, tơdah tui anŭn, anăm rao kơnơ̆ng 
tơkai kâo đôč ôh, samơ̆ rao bĕ wơ̆t hăng tơngan kâo, akŏ kâo mơ̆n!” 

10Yêsu pơhiăp tui anai, “Hlơi pô hơmâo mơnơi laih ñu anŭn kơnơ̆ng kiăng rao 
tơkai ñu đôč, tui anŭn ñu dưi jing agaih abih yơh. Ƀing gih jing agaih laih, samơ̆ 
ƀu djơ̆ abih bang ƀing gih ôh jing agaih.” 

11Yêsu laĭ tui anŭn yuakơ Ñu thâo laih hlơi či pơblư̆ hĭ Ñu, laih anŭn kơ tơlơi 
yua hơget Ñu laĭ kơ tơlơi ƀu djơ̆ abih bang ƀing gơñu ôh jing agaih laih. 

12Tơdang Ñu rao giŏng laih tơkai ƀing ding kơna Ñu, Ñu buh glaĭ ao gah rơngiao 
Ñu hăng wơ̆t glaĭ pơ anih Ñu dŏ pơ kơƀa̱ng hăng tơña kơ ƀing gơñu tui anai, 
“Ƀing gih thâo hluh mơ̆ hơget tơlơi Kâo hơmâo ngă laih kơ ƀing gih? 

13Ƀing gih iâu kơ Kâo jing ‘Nai’ jing ‘Khua,’ sĭt ƀing gih iâu djơ̆ yơh, yuakơ Kâo 
jing sĭt tui anŭn yơh. 

14Tui anŭn yơh, yuakơ Kâo jing Nai jing Khua gih, hơmâo rao brơi laih tơkai gih, 
brơi kơ ƀing gih khŏm rao bĕ tơkai kơ tơdruă gih. 

15Kâo hơmâo ngă pơhơmutu laih kơ ƀing gih, kiăng kơ ƀing gih khŏm hla tui 
kar hăng Kâo hơmâo ngă laih kơ ƀing gih. 

16Kâo laĭ sĭt biă mă kơ ƀing gih, ding kơna ƀu prŏng hloh kơ khua ñu ôh, pô ding 
kơna pơala kŏn prŏng hloh kơ pô pơkiaŏ nao ñu lơi. 

17Ră anai ƀing gih thâo kơ tơlơi sĭt anai, Ơi Adai či bơni hiam kơ ƀing gih yơh 
tơdah ƀing gih ngă tui tơlơi anŭn.” 

Yêsu Laĭ Lui Hlâo Kơ Tơlơi Pô Či Pơblư̆ Hĭ Ñu 
(Mathiơ 26:20-25; Markôs 14:17-21; Luk 22:21-23) 

18Yêsu laĭ dơ̆ng tui anai, “Ƀu djơ̆ Kâo kiăng kơčrâo kơ abih bang ƀing gih ôh. Kâo 
thâo krăn hơdôm ƀing Kâo hơmâo ruah laih. Samơ̆ boh hiăp anai kiăng pơkrĕp 
truh hĭ tui hăng Hră Ơi Adai hơmâo čih laih tui anai, ‘Pô ƀơ̆ng ƀañ hrŏm hăng 
kâo kar hăng gơyut hơmâo jing hĭ laih rŏh ayăt kâo.’ 

19“Kâo ruai tơlơi anai kơ ƀing gih hlâo kơ tơlơi anŭn truh, kiăng kơ tơdang tơlơi 
anŭn truh laih, ƀing gih či đaŏ kơnang kơ tơlơi Kâo jing Pô Messiah yơh. 

20Kâo laĭ sĭt biă mă kơ ƀing gih, hlơi pô tŭ ju̱m mơnuih Kâo pơkiaŏ nao, ñu anŭn 
tŭ ju̱m Kâo yơh. Hlơi pô tŭ ju̱m Kâo, ñu anŭn tŭ ju̱m Pô hơmâo pơkiaŏ rai laih 
Kâo.” 

21Tơdơi kơ Yêsu hơmâo pơhiăp laih kơ tơlơi anŭn, Ñu jing hĭ rŭng răng biă mă 
laih anŭn Ñu pơhiăp rơđah tui anai, “Kâo laĭ sĭt biă mă kơ ƀing gih, sa čô amăng 
ƀing gih či pơblư̆ hĭ Kâo kiăng jao hĭ kơ ƀing rŏh ayăt Kâo.” 

22Ƀing ding kơna Ñu pơlăng kơ tơdruă, ƀu thâo ôh hlơi pô amăng ƀing gơñu 
Yêsu kiăng laĭ anŭn. 

23Hơmâo sa čô amăng ƀing gơñu, jing ding kơna pô Yêsu khăp biă mă, dŏ ăh jĕ 
ƀơi Yêsu. 

24Simôn Pêtrôs ngă gru kơ pô ding kơna anŭn hăng laĭ tui anai, “Tơña bĕ Ñu kơ 
tơlơi Ñu kiăng laĭ kơ pô pă.” 

25Tui anŭn, pô ding kơna anŭn dŏ ăh jĕ ƀơi Yêsu hăng tơña kơ Ñu tui anai, “Ơ 
Khua ăh, hlơi pô anŭn lĕ?” 

26Yêsu laĭ glaĭ tui anai, “Anŭn jing pô Kâo či brơi čơđeh ƀañ tơpŭng Kâo hơmâo 
añrŭ laih amăng añăm anai.” Giŏng anŭn, Yêsu añrŭ sa čơđeh ƀañ tơpŭng hăng 
brơi kơ Yudas Iskariôt, ană rơkơi pô pơkŏn anăn Simôn. 

27Tơdang Yudas mă ƀañ anŭn laih, Satan mŭt amăng pran jua ñu mơtam yơh. 
Tui anŭn, Yêsu laĭ kơ ñu tui anai, “Hơget ih či ngă, brơi ih ngă tañ bĕ!” 

28Samơ̆ ƀing mơnuih dŏ hrŏm ƀơi kơƀa̱ng ƀơ̆ng huă anŭn ƀu thâo hluh ôh yua 
hơget Yêsu laĭ kơ ñu tui anŭn. 

29Yuakơ Yudas juăt djă̱ kơdŭng prăk, hơmâo đơđa mơnuih pơmĭn kơ tơlơi Yêsu 
pơđar kơ ñu nao blơi gơnam kiăng kơ tơlơi Phet, ƀôdah kiăng kơ pha brơi kơ 
ƀing ƀun rin. 

30Tơdơi Yudas hơmâo mă tŭ laih čơđeh ƀañ anŭn, ñu tơbiă hĭ yơh. Hlak anŭn 
mơmŏt laih. 

Yêsu Pha Brơi Kơ Ƀing Ding Kơna Ñu Sa Tơlơi Pơđar Phrâo 

31Tơdang Yudas đuaĭ hĭ laih, Yêsu laĭ tui anai, “Ră anai Ơi Adai či pơpŭ pơyom 
kơ Kâo biă mă, jing Pô rai mơ̆ng adai, laih anŭn Kâo ăt či pơrơđah hiư̆m yom 
prŏng Ơi Adai jing mơ̆n. 

32Yuakơ mơnuih mơnam či pơpŭ pơyom Ơi Adai biă mă yua mơ̆ng tơlơi bruă 
Kâo, jing Pô mơ̆ng adai, ngă, Ñu pô ăt či pơpŭ pơyom biă mă yơh kơ Kâo, Ană 
Ñu, laih anŭn Ñu či ngă tui anŭn tañ yơh. 

33“Ƀing gih jing ƀing Kâo khăp jing kar hăng ƀing ană bă Kâo yơh, Kâo kơnơ̆ng 
či dŏ hrŏm hăng ƀing gih amăng ƀiă hrơi dơ̆ng đôč. Ƀing gih či hơduah sem Kâo, 
laih anŭn kar hăng Kâo hơmâo laĭ laih kơ ƀing khua djă̱ akŏ ƀing Yehudah, tui 
anŭn Kâo laĭ kơ ƀing gih ră anai tui anai: Pơ anih Kâo nao, ƀing gih aka ƀu dưi 
nao ôh. 

34“Ră anai Kâo pha brơi kơ ƀing gih sa tơlơi juăt phrâo anai: Khăp bĕ kơ tơdruă 
gih. Tui hăng Kâo hơmâo khăp laih kơ ƀing gih, tui anŭn brơi kơ ƀing gih khăp 
bĕ kơ tơdruă. 

35Tơdah ƀing gih khăp kơ tơdruă, yua mơ̆ng tơlơi anŭn yơh ƀing mơnuih 
mơnam amăng lŏn tơnah či thâo krăn kơ tơlơi ƀing gih jing ƀing ding kơna Kâo.” 

Yêsu Laĭ Lui Hlâo Kơ Tơlơi Pêtrôs Či Hơngah Hĭ Ñu 
(Mathiơ 26:31-35; Markôs 14:27-31; Luk 22:31-34) 

36Simôn Pêtrôs tơña kơ Yêsu tui anai, “Ơ Khua ăh, pơpă anih Ih či nao lĕ?” Yêsu 
laĭ glaĭ tui anai, “Anih Kâo či nao, ră anai ih ƀu dưi đuaĭ tui ôh, samơ̆ tơdơi ih či 
dưi đuaĭ tui yơh.” 

37Pêtrôs tơña dơ̆ng tui anai, “Ơ Khua ăh, yua hơget kâo ƀu dưi đuaĭ tui Ih ră anai 
ôh lĕ? Kâo prap pre kiăng kơ djai brơi kơ Ih yơh.” 

38Yêsu laĭ glaĭ tui anai, “Ih laĭ kơ tơlơi ih prap pre sĭt kiăng kơ djai yuakơ Kâo! 
Kâo laĭ sĭt biă mă kơ ih, hlâo kơ mơnŭ tơdjo ̆ , ih či pơhiăp klâo wơ̆t mơtam yơh 
kơ tơlơi ih ƀu thâo krăn ôh Kâo!” 

Yôhan 14 

Yêsu Pơjuh Alum Ƀing Ding Kơna Ñu 

1Yêsu laĭ dơ̆ng tui anai, “Anăm ƀlơ̆ng bơngơ̆t ôh. Đaŏ kơnang bĕ kơ Ơi Adai laih 
anŭn ăt đaŏ kơnang kơ Kâo mơ̆n. 

2Pơ anih Ama Kâo dŏ hơmâo lu anih kiăng kơ dŏ. Tơdah ƀu djơ̆ tui anŭn ôh, Kâo 
ƀu či ruai kơ ƀing gih ôh. Kâo či nao pơ anŭn kiăng kơ prap pre sa boh anih kơ 
ƀing gih. 

3Tơdơi kơ Kâo nao hăng prap pre sa boh anih kơ ƀing gih, Kâo či wơ̆t glaĭ kiăng 
kơ ba ƀing gih nao dŏ hrŏm hăng Kâo, kiăng kơ pơpă Kâo dŏ ƀing gih ăt či dŏ 
pơ anŭn mơ̆n. 

4Ƀing gih thâo jơlan nao truh pơ anih Kâo či nao anai yơh.” 
Yêsu Jing Kơnơ̆ng Ha Čô Pô Dui Ba Mơnuih Mơnam Nao Pơ Ama Ñu 

5Thômas laĭ hăng Yêsu tui anai, “Ơ Khua ăh, ƀing gơmơi ƀu thâo ôh pơpă anih 
Ih či nao, tui anŭn ƀing gơmơi ƀu dưi thâo ôh jơlan kiăng kơ nao pơ anŭn!” 

6Yêsu laĭ glaĭ tui anai, “Kâo jing Pô kar hăng kơnơ̆ng ha sa jơlan đôč yơh, jing Pô 
pơrơđah hơget tơlơi jing sĭt kơ tơlơi Ơi Adai laih anŭn jing Pô ngă brơi kơ 
mơnuih mơnam hơdip hlŏng lar. Ƀu hơmâo hlơi pô ôh nao truh pơ Ama Kâo 
tơdah ñu anŭn ƀu găn mơ̆ng tơlơi dưi Kâo pha brơi kơ ñu. 

7Tơdah ƀing gih thâo krăn Kâo biă mă, ƀing gih ăt či thâo krăn Ama Kâo mơ̆n. 
Čơdơ̆ng mơ̆ng ră anai, ƀing gih thâo krăn Ñu laih anŭn ƀing gih hơmâo ƀuh laih 
Ñu.” 

8Philip laĭ tui anai, “Ơ Khua ăh, kơčrâo brơi Ama kơ ƀing gơmơi, tơlơi anŭn či 
djŏp kơ ƀing gơmơi yơh.” 

9Yêsu laĭ glaĭ tui anai, “Ơ Philip, ih ƀu thâo krăn Kâo ôh hă, wơ̆t tơdah tơdơi kơ 
Kâo hơmâo dŏ hăng ih sui laih? Hlơi pô hơmâo ƀuh laih Kâo, ñu anŭn hơmâo 

ƀuh laih Ama Kâo. Tui anŭn, ih khŏm anăm laĭ ôh kơ tơlơi kiăng kơčrâo brơi 
Ama kơ ƀing gih! 

10Sĭt yơh ih khŏm đaŏ kơ tơlơi Kâo tŭ pơgop sa hăng Ama Kâo laih anŭn Ama 
Kâo tŭ pơgop sa hăng Kâo! Hơdôm boh hiăp Kâo pơhiăp hăng ƀing gih, jing boh 
hiăp ƀu djơ̆ kơnơ̆ng mơ̆ng Kâo pô đôč ôh. Samơ̆ anŭn jing tơlơi Ama Kâo tŭ 
pơgop sa hăng Kâo, jing Pô hlak dŏ ngă bruă Ñu pô yơh. 

11Đaŏ kơnang kơ Kâo bĕ tơdang Kâo laĭ kơ tơlơi Kâo tŭ pơgop sa hăng Ama Kâo 
laih anŭn Ama Kâo tŭ pơgop sa hăng Kâo. Ƀôdah ƀiă biă mă ñu, đaŏ kơnang bĕ 
kơ tơlơi yuakơ hơdôm gru tơlơi mơsêh mơyang Kâo hơmâo ngă laih. 

12Kâo laĭ sĭt biă mă kơ ƀing gih, hlơi pô đaŏ kơnang kơ Kâo, ñu anŭn či ngă 
hơdôm tơlơi bruă Kâo hlak ngă yơh. Ñu anŭn ăt či ngă bruă prŏng hloh kơ tơlơi 
bruă anŭn mơ̆n, yuakơ Kâo či glaĭ pơ Yang Ama. 

13Laih anŭn Kâo či ngă brơi hơget tơlơi ƀing gih rơkâo kơnang kơ Kâo, kiăng 
kơ Kâo, Yang Ană, dưi pơrơđah kơ tơlơi hiư̆m yom prŏng Ama Kâo jing yơh. 

14Ƀing gih dưi rơkâo kơ Kâo kiăng kơ ngă hơdôm mơta tơlơi, kơnang kơ Kâo 
bĕ laih anŭn Kâo či ngă brơi yơh.” 

Yêsu Ƀuăn Pơkiaŏ Rai Yang Bơngăt Hiam Kơ Ƀing Ding Kơna Ñu 

15Yêsu laĭ dơ̆ng tui anai, “Tơdah ƀing gih khăp kơ Kâo, ƀing gih či gưt tui tơlơi 
Kâo pơđar yơh. 

16Kâo či rơkâo kơ Ama Kâo laih anŭn Ñu či pha brơi kơ ƀing gih Pô Djru Pơmĭn 
pơkŏn, jing Pô či dŏ hrŏm hăng ƀing gih hlŏng lar yơh, 

17anŭn jing Yang Bơngăt jing Pô či pơrơđah hơget tơlơi jing sĭt kơ tơlơi Ơi Adai 
yơh. Ƀing mơnuih hlơi pô pơkơdơ̆ng glaĭ hăng tơlơi Ơi Adai kiăng ƀu či tŭ mă 
Ñu ôh, yuakơ ƀing gơñu ƀu ƀuh Ñu ôh kŏn thâo krăn Ñu lơi. Samơ̆ ƀing gih thâo 
krăn Ñu yuakơ Ñu dŏ hrŏm hăng ƀing gih laih anŭn či dŏ amăng ƀing gih yơh. 

18Kâo ƀu či lui raih hĭ ƀing gih dŏ tơhrit tơhruai ôh. Kâo či rai pơ ƀing gih yơh. 

19Dŏ ƀiă dơ̆ng, ƀing hlơi pô pơkơdơ̆ng glaĭ hăng Kâo ƀu či ƀuh Kâo dơ̆ng tah, 
samơ̆ ƀing gih či ƀuh Kâo, yuakơ Kâo hơdip, ƀing gih ăt či hơdip mơ̆n. 

20Amăng hrơi anŭn, ƀing gih či thâo kơnăl sĭt kơ tơlơi Kâo tŭ pơgop sa hăng 
Ama Kâo, laih anŭn ƀing gih tŭ pơgop sa hăng Kâo laih anŭn Kâo tŭ pơgop sa 
hăng ƀing gih. 

21Hlơi pô tŭ mă laih anŭn gưt tui hơdôm tơlơi Kâo pơđar kơ ñu, ñu anŭn jing 
pô khăp kơ Kâo yơh. Hlơi pô khăp kơ Kâo, Ama Kâo či khăp kơ ñu laih anŭn Kâo 
ăt khăp kơ ñu hăng pơrơđah Kâo pô kơ ñu yơh.” 

22Giŏng anŭn, Yudas, ƀu djơ̆ Yudas Iskariôt ôh, tơña tui anai, “Samơ̆ Ơ Khua ăh, 
yua hơget Ih kiăng pơrơđah Ih pô kơ ƀing gơmơi, samơ̆ Ih ƀu pơrơđah ôh Ih pô 
kơ ƀing mơnuih pơkŏn amăng lŏn tơnah lĕ?” 

23Yêsu laĭ glaĭ tui anai, “Tơdah hlơi pô khăp kơ Kâo, ñu anŭn či tui gưt tơlơi Kâo 
pơtô yơh. Ama Kâo či khăp kơ ñu laih anŭn Ƀing Gơmơi či nao pơ ñu hăng dŏ 
hrŏm hăng ñu yơh. 

24Hlơi pô ƀu khăp kơ Kâo, ñu anŭn kŏn gưt tui tơlơi Kâo pơtô lơi. Hơdôm boh 
hiăp ƀing gih hơmư̆ anai jing ƀu djơ̆ kơnơ̆ng mơ̆ng Kâo pô đôč ôh, hơdôm boh 
hiăp anŭn ăt mơ̆ng Ama Kâo mơ̆n, jing Pô hơmâo pơkiaŏ rai laih Kâo.” 

25“Kâo hơmâo pơhiăp laih abih bang tơlơi anŭn tơdang Kâo ăt dŏ hrŏm hăng 
ƀing gih. 

26Samơ̆ Pô Djru Pơmĭn, ăt jing Yang Bơngăt Hiam, jing Pô Kâo či brơi kơ Ama 
Kâo pơkiaŏ rai, či pơtô brơi kơ ƀing gih abih bang tơlơi bruă ƀing gih kiăng kơ 
thâo laih anŭn či pơhơdơr brơi kơ ƀing gih rĭm tơlơi Kâo hơmâo pơhiăp laih 
hăng ƀing gih. 

27Kâo či ngă kơ ƀing gih mưn tŭ tơlơi rơnŭk rơnua gah lăm. Tơlơi rơnŭk rơnua 
Kâo ngă brơi kơ ƀing gih mưn tŭ ƀu djơ̆ kar hăng tơlơi ƀing mơnuih pơkơdơ̆ng 
glaĭ hăng Ơi Adai pha brơi ôh. Tui anŭn, anăm ƀing gih rŭng răng hăng huĭ hyưt 
dơ̆ng tah. 

28“Ƀing gih hơmâo hơmư̆ laih Kâo laĭ kơ tơlơi Kâo či nao laih anŭn či wơ̆t glaĭ 
pơ ƀing gih. Tơdah ƀing gih khăp kơ Kâo, ƀing gih či hơ̆k mơak yơh kơ tơlơi Kâo 
či nao pơ Yang Ama, yuakơ Ñu jing prŏng hloh kơ Kâo. 

29Ră anai Kâo hơmâo pơruai laih kơ ƀing gih hlâo kơ tơlơi anŭn truh, kiăng kơ 
tơdang tơlơi anŭn truh, ƀing gih či đaŏ kơnang kơ Kâo yơh. 

30Kâo ƀu či pơhiăp hăng ƀing gih sui dơ̆ng tah, yuakơ Satan, jing pô khua kơ 
ƀing mơnuih pơkơdơ̆ng glaĭ hăng Ơi Adai, či rai kơsung blah Kâo. Samơ̆ ñu ƀu 
dưi git gai mơta tơlơi či truh kơ Kâo ôh. 

31Samơ̆ ƀing mơnuih pơkơdơ̆ng glaĭ hăng Ơi Adai khŏm thâo krăn kơ tơlơi Kâo 
khăp kơ Ama Kâo laih anŭn Kâo gưt tui djơ̆ tui hăng tơlơi Ama Kâo hơmâo 
pơđar laih kơ Kâo yơh. “Nă, brơi kơ ƀing ta đuaĭ bĕ mơ̆ng anai.” 

Yôhan 15 

Yêsu Jing Kar Hăng Phŭn Hrĕ Boh Kơƀâo Sĭt 

1Yêsu pơtô kơ ƀing ding kơna Ñu dơ̆ng tui anai, “Kâo jing kar hăng phŭn hrĕ 
boh kơƀâo sĭt laih anŭn Ama Kâo jing kar hăng pô pla hăng răk wai brơi phŭn 
hrĕ boh kơƀâo anŭn. 

2Ñu khăt hĭ rĭm than lir hăng Kâo ƀu pơtơbiă rai boh čroh, tơdang anŭn Ñu 
pơagaih hĭ rĭm than pơtơbiă rai boh čroh, tui anŭn than anŭn či pơtơbiă rai boh 
čroh lu hloh yơh. 

3Kar hăng khul than tŭ pơagaih yơh ƀing gih jing rơgoh laih yuakơ ƀing gih đaŏ 
kơnang laih kơ hơdôm boh hiăp Kâo hơmâo pơtô laih kơ ƀing gih. 

4Dŏ kle̱p pơgop sa bĕ hăng Kâo laih anŭn Kâo či dŏ kle̱p pơgop sa hăng ƀing gih. 
Kar kaĭ mơ̆n, ƀu hơmâo than pă ôh dưi pơtơbiă rai boh čroh ñu pô. Than anŭn 
khŏm dŏ kle̱p amăng phŭn hrĕ boh kơƀâo yơh. Ƀing gih ƀu dưi pơmơak kơ Ơi 
Adai ôh kar hăng sa ƀĕ than pơtơbiă rai boh čroh tơdah ƀing gih ƀu dŏ kle̱p 
pơgop sa hăng Kâo. 

5“Kâo jing kar hăng phŭn hrĕ boh kơƀâo laih anŭn ƀing gih jing kar hăng khul 
than. Tơdah hlơi pô dŏ kle̱p pơgop sa hăng Kâo laih anŭn Kâo dŏ kle̱p pơgop sa 
hăng ñu, ñu anŭn či pơmơak kơ Ơi Adai kar hăng sa ƀĕ than pơtơbiă rai boh 
čroh lu yơh. Rơngiao kơ tơlơi dŏ kle̱p pơgop sa hăng Kâo, ƀing gih ƀu dưi ngă 
mơta tơlơi hơget ôh kiăng pơmơak kơ Ơi Adai. 

6Tơdah hlơi pô ƀu dŏ kle̱p pơgop sa ôh hăng Kâo, ñu anŭn jing hrup hăng sa ƀĕ 
than arăng či glŏm lui hĭ ñu laih anŭn gliu hĭ. Arăng či mă khul than hrup hăng 
anŭn laih anŭn pơƀut glaĭ glŏm hĭ amăng apui yơh. Kar kaĭ mơ̆n, Ơi Adai či mă 
pơđuaĭ hĭ ƀing hlơi pô ƀu tŭ pơgop sa hăng Kâo yơh. 

7Tơdah ƀing gih dŏ kle̱p pơgop sa hăng Kâo laih anŭn ƀing gih hơdơr hăng gưt 
tui hơdôm boh hiăp Kâo kơ ƀing gih, rơkâo bĕ kơ Ơi Adai hơget tơlơi ƀing gih 
kiăng kơ Ñu ngă brơi, sĭt Ñu či ngă brơi kơ ƀing gih yơh. 

8Anai yơh jing tơlơi pơpŭ pơyom kơ Ama Kâo, kơ tơlơi ƀing gih ngă mơta tơlơi 
pơmơak kơ Ñu kar hăng sa ƀĕ than pơtơbiă rai boh čroh lu, tơlơi anŭn ăt 
pơrơđah kơ tơlơi gih pô jing ƀing ding kơna Kâo mơ̆n. 

9“Kar hăng Yang Ama hơmâo khăp kơ Kâo laih, Kâo ăt khăp kơ ƀing gih kar kaĭ 
mơ̆n. Ră anai tŏ tui ngă bĕ mơta tơlơi djơ̆ lăp kơ ƀing hlơi pô Kâo khăp. 

10Tơdah ƀing gih gưt tui hơdôm tơlơi Kâo pơđar, ƀing gih či ngă mơta tơlơi djơ̆ 
lăp kơ ƀing hlơi pô Kâo khăp yơh, jing kar hăng Kâo hơmâo gưt tui laih mơta 
tơlơi Ama Kâo pơđar laih kơ Kâo laih anŭn ngă tui mơta tơlơi djơ̆ lăp kơ Kâo, 
jing Pô Ñu khăp yơh. 

11Kâo hơmâo pơruai laih kơ ƀing gih tơlơi anŭn kiăng kơ ƀing gih dưi mơak kar 
hăng Kâo mơak, laih anŭn kiăng kơ ƀing gih mơak bă hlo̱m yơh. 

12Anai jing tơlơi Kâo pơđar kơ ƀing gih: Khăp bĕ kơ tơdruă gih kar hăng Kâo 
hơmâo khăp laih kơ ƀing gih. 

13Hơdră jơlan yom prŏng hloh kơ sa čô kiăng kơ pơrơđah kơ tơlơi ñu khăp kơ 
ƀing gơyut gơyâo ñu jing hơdră jơlan djai brơi kơ ƀing gơ̆ yơh. 

14Tơdah gih gưt tui tơlơi Kâo pơđar, ƀing gih jing gơyut gơyâo Kâo. 

15Kâo ƀu yap ƀing gih jing ding kơna dơ̆ng tah, yuakơ ding kơna ƀu thâo ôh 
tơlơi bruă khua ñu ngă. Kơđai glaĭ, Kâo yap kơ ƀing gih jing gơyut gơyâo Kâo, 

yuakơ abih bang tơlơi Ama Kâo hơmâo pơruai laih kơ Kâo, Kâo hơmâo pơruai 
laih kơ ƀing gih. 

16Ƀu djơ̆ ƀing gih ôh ruah mă Kâo, samơ̆ Kâo yơh ruah laih ƀing gih laih anŭn 
jao brơi kơ ƀing gih nao hăng ngă lu mơta tơlơi pơmơak kơ Ơi Adai, laih anŭn 
hơdôm boh tŭ yua či dŏ nanao yơh. Ama Kâo či ngă brơi kơ ƀing gih hơget tơlơi 
ƀing gih rơkâo kơnang kơ Kâo yơh. 

17Anai yơh jing tơlơi Kâo pơđar kơ ƀing gih: Khăp bĕ kơ tơdruă gih.” 
Ƀing Mơnuih Pơkơdơ̆ng Glaĭ Hăng Ơi Adai Či Pơrơmut Kơ Ƀing Ding Kơna 

Yêsu 

18Yêsu pơtô dơ̆ng tui anai, “Tơdah ƀing mơnuih pơkơdơ̆ng glaĭ hăng Ơi Adai 
pơrơmut kơ ƀing gih, brơi kơ ƀing gih thâo bĕ kơ tơlơi ƀing gơñu hơmâo 
pơrơmut laih kơ Kâo hlâo laih. 

19Tơdah ƀing gih lŏm kơ ƀing mơnuih pơkơdơ̆ng glaĭ hăng Ơi Adai, ƀing gơñu 
či khăp kơ ƀing gih yơh jing ƀing lŏm kơ ƀing gơñu. Samơ̆ ƀing gih ƀu lŏm kơ 
ƀing gơñu ôh, Kâo hơmâo ruah mă laih ƀing gih kiăng kơ dŏ hơjăn mơ̆ng ƀing 
gơñu. Anŭn yơh jing tơhơnal tơlơi yua hơget ƀing gơñu pơrơmut kơ ƀing gih. 

20Hơdơr bĕ hơdôm boh hiăp Kâo pơhiăp laih hăng ƀing gih tui anai, ‘Ƀu hơmâo 
ding kơna pă ôh prŏng hloh kơ khua ñu.’ Tơdah ƀing mơnuih, jing ƀing 
pơkơdơ̆ng glaĭ hăng Ơi Adai, kơpĭ kơpe̱t laih Kâo, ƀing gơñu ăt či kơpĭ kơpe̱t 
ƀing gih mơ̆n. Tơdah ƀing mơnuih pơkŏn dơ̆ng gưt tui boh hiăp Kâo, ƀing gơñu 
ăt či gưt tui boh hiăp gih mơ̆n. 

21Ƀing gơñu či ngă kơ ƀing gih tui hăng hơdră anŭn yuakơ ƀing gih đuaĭ tui Kâo 
yơh, laih anŭn yuakơ ƀing gơñu ƀu thâo krăn ôh Pô pơkiaŏ rai Kâo. 

22Tơdah kâo ƀu hơmâo rai pơhiăp laih ôh hăng ƀing gơñu, sĭt ƀing gơñu ƀu či 
hơmâo ngă soh laih ôh hăng tơlơi hơngah hĭ Kâo. Bơ kơ ră anai, ƀing gơñu ƀu 
dưi pơgăl pơgang hăng Ơi Adai dơ̆ng tah kơ hơdôm tơlơi soh gơñu. 

23Hlơi pô pơrơmut kơ Kâo ñu anŭn ăt pơrơmut kơ Ama Kâo mơ̆n. 

24Tơdah Kâo ƀu hơmâo ngă laih ôh amăng tŏng krah ƀing gơñu tơlơi bruă ƀu 
hơmâo hlơi pô pơkŏn ôh dưi ngă laih, ƀing gơñu ƀu hơmâo ngă soh laih ôh hăng 
tơlơi hơngah hĭ Kâo. Samơ̆ ră anai ƀing gơñu hơmâo ƀuh laih hơdôm tơlơi 
mơsêh mơyang anŭn Kâo ngă laih, laih anŭn ƀing gơñu ăt pơrơmut kơ Kâo wơ̆t 
hăng Ama Kâo mơ̆n. 

25Samơ̆ tơlơi anŭn truh kiăng kơ pơkrĕp truh hĭ tui hăng arăng hơmâo čih laih 
amăng hră Tơlơi Juăt gơñu tui anai: Ƀing gơñu pơrơmut kơ Kâo ƀu hơmâo 
tơhơnal.” 

26“Tơdang Pô Djru Pơmĭn rai, jing Pô Kâo či pơkiaŏ rai kơ ƀing gih mơ̆ng Ama 
Kâo, Yang Bơngăt Hiam tơlơi sĭt jing Pô tơbiă mơ̆ng Yang Ama, Ñu yơh či ră ruai 
kơ ƀing arăng kơ tơlơi Kâo. 

27Laih anŭn ƀing gih ăt ră ruai mơ̆n kơ ƀing arăng kơ tơlơi Kâo, yuakơ ƀing gih 
hơmâo dŏ hrŏm laih hăng Kâo čơdơ̆ng mơ̆ng phŭn.” 

Yôhan 16 

1Yêsu laĭ dơ̆ng tui anai, “Kâo hơmâo ruai laih kơ ƀing gih abih bang tơlơi anŭn 
kiăng kơ ƀing gih ƀu či pơdơi ôh kơ tơlơi đaŏ kơnang kơ Kâo. 

2Ƀing gơñu či puh pơđuaĭ hĭ ƀing gih mơ̆ng sang jơnum. Sĭt yơh hrơi mông či 
truh tơdang hlơi pô pơdjai ƀing gih, ñu pơmĭn kơ tơlơi ñu ngă anŭn jing tơlơi 
ñu mă bruă kơ Ơi Adai yơh. 

3Ƀing gơñu či ngă khul tơlơi kar hăng anŭn kơ ƀing gih, yuakơ ƀing gơñu ƀu 
thâo krăn ôh Ama Kâo laih anŭn kŏn thâo krăn Kâo lơi. 

4Kâo hơmâo ruai laih kơ ƀing gih kơ tơlơi anŭn kiăng kơ tơdang hrơi mông 
anŭn truh, ƀing gih či hơdơr kơ tơlơi Kâo pơkơđiăng laih kơ ƀing gih. Kâo ƀu 
ruai kơ ƀing gih ôh hlâo adih yuakơ Kâo dŏ hăng ƀing gih.” 

Bruă Mơnuă Yang Bơngăt Hiam 

5Yêsu pơtô dơ̆ng tui anai, “Ră anai Kâo či wơ̆t glaĭ pơ Pô hơmâo pơkiaŏ rai laih 
Kâo, samơ̆ ƀu hơmâo ôh sa čô amăng ƀing gih tơña kơ Kâo tui anai, ‘Pơpă Ih či 
nao lĕ?’ 

6Yuakơ Kâo hơmâo laĭ laih hơdôm tơlơi anŭn kơ ƀing gih, ƀing gih rơngot 
hơning biă mă yơh. 

7Samơ̆ Kâo laĭ sĭt kơ ƀing gih tui anai: Tơlơi Kâo či đuaĭ hĭ anai jing tơlơi tŭ yua 
kơ ƀing gih yơh. Tơdah Kâo ƀu đuaĭ hĭ ôh, sĭt Pô Djru Pơmĭn ƀu či rai pơ ƀing 
gih ôh. Samơ̆ tơdơi kơ Kâo đuaĭ hĭ, Kâo či pơkiaŏ Ñu rai pơ ƀing gih yơh. 

8Tơdang Yang Djru Pơmĭn anŭn rai, Ñu či pơrơđah kơ mơnuih mơnam thâo 
krăn kơ tơlơi ƀing gơñu jing soh, kơ tơlơi Kâo jing tơpă hơnơ̆ng laih anŭn či 
phat kơđi mơnuih mơnam tui anai: 

9Ñu či pơrơđah kơ tơlơi ƀing mơnuih mơnam jing soh sat yơh yuakơ ƀing gơñu 
ƀu đaŏ kơnang kơ Kâo ôh; 

10Ñu či pơrơđah kơ tơlơi Kâo jing tơpă hơnơ̆ng yơh yuakơ Kâo či nao pơ Yang 
Ama, jing pơ anih ƀing gih ƀu dưi ƀuh Kâo dơ̆ng tah; 

11laih anŭn Ñu či pơrơđah kơ tơlơi Ơi Adai či phat kơđi rĭm mơnuih mơnam 
yơh yuakơ Ơi Adai hơmâo klă̱ kơđi laih Satan, jing pô git gai ƀing mơnuih 
pơkơdơ̆ng glaĭ hăng Ơi Adai. 

12“Kâo hơmâo lu tơlơi kiăng pơhiăp hăng ƀing gih dơ̆ng, jing lu hloh kơ tơlơi 
ƀing gih dưi thâo hluh ră anai yơh. 

13Samơ̆ Yang Bơngăt Hiam či pơtô ƀing gih hơget tơlơi jing sĭt. Tơdang Ñu rai, 
Ñu či djru brơi kơ ih thâo abih bang tơlơi sĭt yơh. Ñu ƀu či pơhiăp tui hăng Ñu 
pô ôh. Ñu či pơhiăp kơnơ̆ng tui hăng tơlơi Ñu hơmư̆ mơ̆ng Ama Kâo laih anŭn 
Ñu ăt či ruai kơ ƀing gih hơdôm mơta tơlơi či truh tơdơi mơ̆n. 

14Ñu či pơpŭ pơyom kơ Kâo, yuakơ Kâo či ră ruai kơ ƀing gih abih bang tơlơi 
Kâo pơtă kơ Ñu kiăng kơ pơhiăp yơh. 

15Abih bang tơlơi mơnơ̆ng Ama Kâo hơmâo ăt lŏm kơ Kâo soh sel. Anŭn yơh 
jing yua hơget Kâo laĭ kơ tơlơi Yang Bơngăt Hiam či hơmư̆ abih bang tơlơi Kâo 
pơtă kơ Ñu laih anŭn pơruai tơlơi anŭn kơ ƀing gih kiăng kơ thâo. 

16“Dŏ ƀiă dơ̆ng ƀing gih ƀu či ƀuh Kâo dơ̆ng tah, laih anŭn tơdơi kơ anŭn ƀiă 
ƀing gih či ƀuh glaĭ Kâo dơ̆ng, yuakơ Kâo glaĭ pơ Ama.” 

Ƀing Ding Kơna Rơngot Hơning Jing Hĭ Ƀing Mơak Mơai Yơh Tơdơi 

17Hơmâo đơđa amăng ƀing ding kơna Ñu pơtơña hăng tơdruă tui anai, “Hơget 
tơlơi Ñu kiăng laĭ tơdang Ñu laĭ kơ tơlơi dŏ ƀiă dơ̆ng ƀing ta ƀu či ƀuh Ñu dơ̆ng 
tah, laih anŭn tơdơi kơ anŭn ƀiă ƀing ta či ƀuh glaĭ Ñu dơ̆ng, laih anŭn kơ tơlơi 
yuakơ Ñu či wơ̆t glaĭ pơ Ama Ñu lĕ?” 

18Ƀing ding kơna Ñu tơña nanao tui anai, “Hơget tơlơi Ñu kiăng laĭ laih kơ tơlơi 
‘dŏ ƀiă dơ̆ng’ lĕ? Ƀing ta ƀu thâo hluh ôh hơget tơlơi Ñu pơhiăp laih tui anŭn.” 

19Yêsu thâo krăn ƀing ding kơna Ñu kiăng tơña kơ Ñu kơ tơlơi anŭn, tui anŭn 
Ñu laĭ kơ ƀing gơñu tui anai, “Hiư̆m ngă, ƀing gih dŏ pơtơña kơ tơdruă kơ tơlơi 
kâo kiăng laĭ tơdang Kâo laĭ tui anai, ‘Dŏ ƀiă dơ̆ng ƀing gih ƀu či ƀuh Kâo dơ̆ng 
tah, laih anŭn tơdơi kơ anŭn ƀiă ƀing gih či ƀuh glaĭ Kâo dơ̆ng’ anŭn hă? 

20Kâo laĭ sĭt biă mă kơ ƀing gih, tơdơi kơ Kâo đuaĭ hĭ, ƀing gih či rơngot hơning 
biă mă, samơ̆ ƀing mơnuih pơkơdơ̆ng glaĭ hăng Ơi Adai či hơ̆k kơdơ̆k yơh. Ƀing 
gih či rơngot hơning samơ̆ tơdơi kơ anŭn ƀing gih či jing hĭ mơak mơai yơh. 

21Tơdang đah kơmơi jĕ či tơkeng kơ sa čô ană, ñu ruă nuă yơh yuakơ mông ñu 
ruă hơmâo truh laih. Samơ̆ tơdang ñu tơkeng kơ ană ñu laih, ñu ƀu hơdơr kơ 
tơlơi ruă anŭn dơ̆ng tah yuakơ ñu mơak kơ tơlơi ñu hơmâo tơkeng rai laih sa 
čô ană amăng lŏn tơnah anai. 

22Bơ kơ ƀing gih, ƀing gih ăt kar kaĭ mơ̆n, ră anai jing mông ƀing gih rơngot 
hơning, samơ̆ Kâo či ƀuh ƀing gih dơ̆ng hăng ƀing gih či hơ̆k mơak yơh laih anŭn 
ƀu hơmâo hlơi pô ôh dưi pơgăn hĭ ƀing gih mơ̆ng tơlơi mơak anŭn. 

23Amăng hrơi anŭn, ƀing gih ƀu či rơkâo kơ Kâo tơlơi hơget dơ̆ng tah. Kâo laĭ 
sĭt biă mă kơ ƀing gih, Ama Kâo či ngă brơi hơdôm mơta tơlơi kơ ƀing gih yơh 
hơget tơlơi ƀing gih rơkâo kơnang amăng anăn Kâo. 

24Truh pơ tă anai, ƀing gih aka ƀu rơkâo ôh kơ Ơi Adai kơnang amăng anăn Kâo 
kiăng kơ ngă brơi hơget mơta tơlơi. Rơkâo kơ Ñu bĕ laih anŭn ƀing gih či mă tŭ 
tơlơi anŭn, laih anŭn ƀing gih či jing hĭ mơak mơai bă hlo̱m yơh.” 

25“Wơ̆t tơdah Kâo hơmâo juăt yua laih tơlơi pơhơmutu kiăng kơ pơtô, tơl hrơi 
mông truh tơdang Kâo ƀu yua tơlơi pơhiăp hăng tơlơi pơhơmutu anŭn dơ̆ng 
tah, samơ̆ Kâo či pơhiăp rơđah rơđo̱ng kơ ƀing gih kơ tơlơi Ama Kâo yơh. 

26Amăng hrơi anŭn, ƀing gih či rơkâo kơ Ñu kơnang kơ Kâo. Kâo ƀu laĭ ôh kơ 
tơlơi Kâo či rơkâo kơ Ama pơala brơi kơ ƀing gih. 

27Ƀu djơ̆ ôh, Ama pô yơh khăp kơ ƀing gih yuakơ ƀing gih hơmâo khăp laih kơ 
Kâo laih anŭn đaŏ kơnang laih kơ tơlơi Kâo rai mơ̆ng Ơi Adai. 

28Kâo rai laih mơ̆ng Ama Kâo hăng truh pơ lŏn tơnah anai. Ră anai Kâo či lui hĭ 
lŏn tơnah anai hăng glaĭ pơ Ama Kâo yơh.” 

29Giŏng anŭn, ƀing ding kơna Yêsu laĭ tui anai, “Ră anai Ih hlak pơhiăp rơđah 
rơđo̱ng yơh ƀu yua tơlơi pơhơmutu dơ̆ng tah. 

30Ră anai ƀing gơmơi thâo yơh kơ tơlơi Ih thâo hluh abih bang tơlơi, laih anŭn 
Ih ƀu kiăng kơ hlơi pô ôh tơña kơ Ih khul tơlơi tơña. Tơlơi anŭn ngă brơi kơ 
ƀing gơmơi đaŏ kơnang kơ tơlơi Ih tơbiă rai mơ̆ng Ơi Adai yơh.” 

31Yêsu laĭ kơ ƀing gơñu tui anai, “Hơnăl tuč, ƀing gih đaŏ kơnang laih! 

32Samơ̆ hrơi mông anŭn hlak truh laih anŭn hơmâo jĕ či truh laih, tơdang ƀing 
gih či čơlah đuaĭ, rĭm čô glaĭ pơ sang ñu pô. Abih bang ƀing gih či lui hĭ Kâo dŏ 
hơjăn. Samơ̆ Kâo ƀu dŏ hơjăn ôh yuakơ Ama Kâo dŏ hăng Kâo. 

33“Kâo hơmâo ruai laih kơ ƀing gih hơdôm tơlơi anŭn, kiăng kơ pơgop sa hăng 
Kâo yơh ƀing gih či rơnŭk rơnua amăng pran jua gih. Amăng lŏn tơnah anai 
ƀing gih či hơmâo tơlơi rŭng răng. Samơ̆ hơđơ̆ng pran jua bĕ! Kâo hơmâo dưi 
hĭ laih kơ ƀing mơnuih hơmâo pơkơdơ̆ng glaĭ laih hăng Kâo.” 

Yôhan 17 

Yêsu Iâu Laĭ Kơ Ñu Pô 

1Tơdơi kơ Yêsu pơhiăp giŏng laih tơlơi anŭn, Ñu angak đĭ pơ adai hăng iâu laĭ 
tui anai: “Ơ Ama ăh, hrơi mông hơmâo truh laih kơ Kâo, jing Ană Ih, kiăng kơ tŭ 
gleh tơnap laih anŭn djai. Pơpŭ pơyom kơ Kâo bĕ tơdang Kâo ngă tui anŭn, 
kiăng kơ Kâo dưi pơpŭ pơyom kơ Ih. 

2Ih hơmâo jao brơi laih tơlơi dưi kơ Kâo kiăng kơ git gai abih bang mơnuih 
mơnam tui anŭn Kâo dưi djru brơi kơ ƀing hlơi pô Ih hơmâo pha brơi laih kơ 
Kâo kiăng kơ hơdip hlŏng lar hăng Kâo. 

3Anai yơh jing hiư̆m mơnuih mơnam dưi hơdip hlŏng lar: Ƀing gơñu khŏm thâo 
krăn Ih, kơnơ̆ng hơjăn Ih đôč yơh jing Ơi Adai sĭt, laih anŭn Kâo, jing Yêsu Krist, 
jing Pô Ih hơmâo pơkiaŏ rai laih. 

4Kâo hơmâo pơpŭ pơyom laih Ih ƀơi lŏn tơnah anai, hăng tơlơi ngă pơgiŏng hĭ 
tơlơi bruă Ih hơmâo pơđar laih kơ Kâo kiăng kơ ngă. 

5Bơ kơ ră anai, Ơ Ama hơi, rơkâo kơ Ih pơpŭ pơyom bĕ Kâo ƀơi anăp Ih hăng 
tơlơi ngă brơi kơ Kâo jing yom prŏng tơdang Kâo dŏ laih hăng Ih hlâo kơ boh 
lŏn tơnah anai čơdơ̆ng hơmâo.” 

Yêsu Iâu Laĭ Kơ Ƀing Ding Kơna Ñu 

6“Kâo hơmâo pơrơđah laih Ih kơ ƀing mơnuih Ih hơmâo jao brơi laih kơ Kâo 
mơ̆ng tŏng krah ƀing mơnuih hơdip amăng lŏn tơnah anai. Ƀing gơñu jing ƀing 
lŏm kơ Ih laih. Ih jao ƀing gơñu kơ Kâo laih anŭn ƀing gơñu hơmâo gưt tui laih 
boh hiăp Ih. 

7Ră anai ƀing gơñu thâo krăn kơ tơlơi abih bang tơlơi bruă hăng khul boh hiăp 
Ih hơmâo pơtă laih kơ Kâo kiăng kơ ngă jing le̱ng kơ mơ̆ng Ih soh sel yơh, 

8yuakơ Kâo hơmâo pơhiăp laih hăng ƀing gơñu hơdôm boh hiăp Ih hơmâo 
pơhiăp laih hăng Kâo laih anŭn ƀing gơñu đaŏ laih kơ hơdôm boh hiăp anŭn. 
Ƀing gơñu thâo krăn sĭt kơ tơlơi Kâo hơmâo rai laih mơ̆ng Ih, laih anŭn đaŏ 
kơnang kơ tơlơi Ih hơmâo pơkiaŏ rai laih Kâo. 

9Kâo iâu laĭ brơi kơ ƀing gơñu. Kâo ƀu iâu laĭ brơi kơ ƀing mơnuih pơkơdơ̆ng 
glaĭ hăng Ih ôh, samơ̆ Kâo iâu laĭ brơi kơ ƀing mơnuih Ih hơmâo jao brơi laih 
kơ Kâo, yuakơ ƀing gơñu jing ƀing lŏm kơ Ih laih. 

10Abih bang ƀing ding kơna Kâo hơmâo jing lŏm kơ Ih soh sel, laih anŭn abih 
bang ƀing hlơi pô lŏm kơ Ih ăt lŏm kơ Kâo mơ̆n. Laih anŭn ƀing gơñu hơmâo 
pơrơđah laih kơ ƀing arăng hiư̆m yom prŏng Kâo jing yơh. 

11Kâo ƀu či dŏ amăng lŏn tơnah anai sui dơ̆ng tah, samơ̆ ƀing gơñu ăt dŏ amăng 
lŏn tơnah anai laih anŭn Kâo či glaĭ pơ Ih. Ơ Ama rơgoh hiam hơi, Ih jing kơtang 
mơyang, ăt kar kaĭ mơ̆n, Ih hơmâo djru brơi laih kơ Kâo jing kơtang mơyang, 
kơtang mơyang biă mă yơh wai pơgang brơi kơ ƀing gơñu, kiăng kơ ƀing gơñu 
dưi jing pơgop sa hăng tơdruă kar hăng tơlơi Ih hăng Kâo pơgop sa laih yơh. 

12Tơdang Kâo ăt dŏ hrŏm hăng ƀing gơñu, Kâo pô wai pơgang ƀing gơñu kơtang 
mơyang kar hăng Ih hơmâo djru brơi laih kơ Kâo kiăng kơ ngă. Ƀu hơmâo hlơi 
pô ôh rơngiă hĭ kơnơ̆ng sa čô răm rơngiă hĭ kiăng kơ pơkrĕp truh tui hăng Hră 
Ơi Adai hơmâo čih laih. 

13“Ră anai Kâo či glaĭ pơ Ih, samơ̆ Kâo laĭ hơdôm tơlơi anŭn tơdang Kâo ăt dŏ 
amăng lŏn tơnah anai, kiăng kơ ƀing gơñu dưi tŭ mơak mơai kar hăng Kâo 
hơmâo tŭ mơak mơai yơh. 

14Kâo hơmâo pơhiăp laih boh hiăp Ih hăng ƀing gơñu laih anŭn ƀing mơnuih 
pơkơdơ̆ng glaĭ hăng Ih hơmâo pơrơmut hĭ laih ƀing gơñu, yuakơ ƀing gơñu ƀu 
lŏm kơ ƀing pơkơdơ̆ng glaĭ hăng Ih ôh kar hăng Kâo ƀu lŏm kơ ƀing pơkơdơ̆ng 
anŭn ôh. 

15Kâo ƀu iâu laĭ kơ Ih mă pơđuaĭ hĭ ƀing gơñu mơ̆ng lŏn tơnah ôh, samơ̆ rơkâo 
kơ Ih pơgang brơi ƀing gơñu mơ̆ng Satan, jing pô sat ƀai. 

16Ƀing gơñu ƀu lŏm kơ ƀing mơnuih pơkơdơ̆ng glaĭ hăng Ih ôh, kar hăng Kâo, 
jing Pô ƀu lŏm ôh kơ ƀing mơnuih pơkơdơ̆ng anŭn. 

17Ngă brơi bĕ kơ ƀing ding kơna Kâo mă bruă kơ Ih sĭt. Hơget tơlơi Ih pơhiăp 
jing sĭt yơh. 

18Kar hăng Ih hơmâo pơkiaŏ laih Kâo rai pơ lŏn tơnah anai, Kâo ăt pơkiaŏ laih 
ƀing gơñu nao amăng lŏn tơnah mơ̆n. 

19Yuakơ ƀing gơñu yơh Kâo jao hĭ Kâo pô, tui anŭn ƀing gơñu ăt jing hĭ jao pô 
hlo̱m ƀo̱m kơ Ih mơ̆n.” 

Yêsu Iâu Laĭ Kơ Abih Bang Ƀing Đaŏ 

20“Kâo iâu laĭ ƀu djơ̆ kơnơ̆ng kơ ƀing gơñu đôč ôh. Kâo ăt iâu laĭ kơ ƀing hlơi pô 
či đaŏ kơnang kơ Kâo mơ̆ng tơlơi hơmư̆ boh hiăp ƀing gơñu pơtô pơblang mơ̆n, 

21kiăng kơ abih bang ƀing gơñu jing hĭ pơgop sa, Ơ Ama ăh, kar hăng Ih tŭ pơgop 
sa hăng Kâo laih anŭn Kâo tŭ pơgop sa hăng Ih yơh. Kwưh kiăng kơ ƀing gơñu 
ăt či pơgop sa hăng Ƀing Ta kiăng kơ mơnuih mơnam amăng lŏn tơnah dưi đaŏ 
kơnang kơ tơlơi Ih hơmâo pơkiaŏ rai laih Kâo. 

22Kâo hơmâo pơpŭ pơyom laih kơ ƀing ding kơna Kâo kar hăng Ih hơmâo pơpŭ 
pơyom laih kơ Kâo, kiăng kơ ƀing gơñu dưi jing pơgop sa kar hăng Ƀing Ta jing 
pơgop sa tui anai: 

23Kâo tŭ pơgop sa hăng ƀing gơñu laih anŭn Ih tŭ pơgop sa hăng Kâo. Kwưh 
kiăng kơ ƀing gơñu dưi jing hĭ pơgop sa hlo̱m ƀo̱m kiăng kơ mơnuih mơnam 
amăng lŏn tơnah thâo krăn kơ tơlơi Ih pơkiaŏ rai laih Kâo laih anŭn hơmâo 
khăp laih kơ ƀing gơñu kar hăng Ih hơmâo khăp laih kơ Kâo. 

24“Ơ Ama hơi, Kâo kiăng kơ ƀing hlơi pô Ih hơmâo jao laih kơ Kâo anŭn dŏ hăng 
Kâo pơpă anih Kâo dŏ, laih anŭn kiăng kơ thâo hiư̆m yom prŏng Kâo jing, kar 
hăng Ih ngă brơi laih kơ Kâo jing hĭ yom prŏng yuakơ Ih khăp laih kơ Kâo hlâo 
kơ tơlơi hrih pơjing rai lŏn tơnah anai. 

25“Ơ Ama tơpă hơnơ̆ng ăh, wơ̆t tơdah ƀing pơkơdơ̆ng glaĭ hăng Ih ƀu thâo krăn 
ôh Ih, samơ̆ Kâo thâo krăn Ih laih anŭn ƀing ding kơna Kâo thâo krăn kơ tơlơi 
Ih yơh jing Pô hơmâo pơkiaŏ rai laih Kâo. 

26Kâo hơmâo pơrơđah laih Ih kơ ƀing gơñu laih anŭn ăt či ngă tui anŭn dơ̆ng 
mơ̆n, kiăng kơ tơlơi ƀing gơñu dưi khăp kơ ƀing arăng kar hăng Ih hơmâo khăp 
laih kơ Kâo, laih anŭn kơ tơlơi Kâo pô dưi tŭ pơgop sa hăng ƀing gơñu.” 

Yôhan 18 

Arăng Mă Yêsu 

(Mathiơ 26:47-56; Markôs 14:43-50; Luk 22:47-53) 

1Tơdang Yêsu hơmâo iâu laĭ giŏng laih kơ hơdôm tơlơi anŭn, Ñu nao hrŏm hăng 
ƀing ding kơna Ñu hăng găn dơnung Kedrôn. Pơ gah adih hơmâo đang kơyâo 
ôliwơ laih anŭn Ñu hăng ƀing ding kơna Ñu nao mŭt pơ đang anŭn. 

2Hlak anŭn, Yudas, jing pô pơblư̆ lui hĭ Yêsu, thâo laih anih anŭn yuakơ Yêsu 
juăt nao pơjơnum amăng đang anŭn hrŏm hăng ding kơna Ñu. 

3Tui anŭn yơh, Yudas nao pơ đang anŭn hăng ba rai ƀing tơhan, ƀing khua moa 
mơ̆ng ƀing khua ngă yang prŏng laih anŭn ƀing Pharisai. Ƀing gơñu djă̱ ba khul 
apui arôk, apui kơđen laih anŭn đao gưm. 

4Yêsu thâo krăn laih hơdôm tơlơi či truh kơ Ñu, tui anŭn, Ñu yak tơbiă laih anŭn 
tơña tui anai, “Ƀing gih hơduah sem hlơi lĕ?” 

5Ƀing gơñu laĭ glaĭ tui anai, “Yêsu Pô Nazaret.” Yêsu pơhiăp tui anai, “Kâo yơh 
Yêsu.” Hlak anŭn, Yudas, jing pô pơblư̆, ăt hlak dŏ dơ̆ng hrŏm hăng ƀing gơñu 
mơ̆n. 

6Tơdang Yêsu laĭ, “Kâo yơh Yêsu,” ƀing gơñu kơdŭn glaĭ laih anŭn rơbuh ƀơi 
lŏn. 

7Yêsu tơña kơ ƀing gơñu dơ̆ng tui anai, “Hlơi ƀing gih hơduah sem lĕ?” Ƀing 
gơñu laĭ glaĭ, “Yêsu Pô Nazaret.” 

8Yêsu laĭ kơ ƀing gơñu tui anai, “Kâo laĭ laih kơ ƀing gih, Kâo yơh Yêsu. Tơdah 
ƀing gih kơnơ̆ng hơduah sem Kâo đôč, brơi bĕ ƀing anŭn glaĭ.” 

9Tơlơi anŭn truh laih tui anŭn kiăng kơ hơdôm boh hiăp Ñu hơmâo pơhiăp laih 
či tŭ pơkrĕp truh hĭ tui anai, “Ơ Ama ăh, Kâo ƀu či rơngiă hĭ hlơi pô ôh amăng 
ƀing mơnuih Ih hơmâo jao brơi laih kơ Kâo.” 

10Giŏng anŭn, Simôn Pêtrôs, jing pô hơmâo sa ƀĕ đao, suă đao laih anŭn kŏh hĭ 
pô hlŭn khua ngă yang prŏng hloh, hăng kŏh tơĭ hĭ tơngia gah hơnuă pô hlŭn 
anŭn. Anăn gơ̆ Malkhos. 

11Yêsu pơđar kơ Pêtrôs tui anai, “Črŏ̱ glaĭ bĕ đao ih amăng hrum ñu! Kâo khŏm 
tŭ gleh tơnap kar hăng Ama kiăng kơ Kâo tŭ gleh tơnap yơh.” 

Arăng Ba Yêsu Pơ Anăp Annas, Jing Pô Khua Ngă Yang Prŏng Hlâo Adih 

12Giŏng anŭn, ƀing tơpul tơhan hrŏm hăng khua moa gơñu anŭn hăng ƀing khua 
moa Yehudah mă akă hĭ tơngan Yêsu, 

13laih anŭn ba nao Yêsu pơ sang Annas hlâo, jing tơhmua Kaiaphas, pô khua ngă 
yang prŏng hloh amăng rơnŭk anŭn. 

14Kaiaphas yơh jing pô djru pơmĭn kơ ƀing Yehudah kơ tơlơi sa čô mơnuih djai 
pơala brơi kơ ƀing ană plei jing hiam hloh yơh. 

Tơlơi Pêtrôs Hơngah Hĭ Yêsu 

(Mathiơ 26:69, 70; Markôs 14:66-68; Luk 22:55-57) 

15Simôn Pêtrôs hăng sa čô ding kơna pơkŏn đuaĭ tui hăng Yêsu. Yuakơ pô ding 
kơna anŭn thâo krăn laih pô khua ngă yang prŏng hloh anŭn, tui anŭn ñu mŭt 
nao hăng Yêsu pơ wăl tơdron sang khua ngă yang prŏng hloh, 

16samơ̆ Pêtrôs khŏm dŏ tơguan gah rơngiao jĕ ƀơi bah amăng. Pô ding kơna 
pơkŏn anŭn, jing mơnuih khua ngă yang prŏng thâo krăn, wơ̆t glaĭ, pơhiăp hăng 
pô đah kơmơi dŏ wai bah amăng kiăng kơ brơi Pêtrôs dưi mŭt pơ gah lăm. 

17Pô đah kơmơi ƀơi bah amăng anŭn tơña kơ Pêtrôs tui anai, “Djơ̆ mơ̆ ih jing 
ding kơna Yêsu?” Pêtrôs laĭ glaĭ tui anai, “Ƀu djơ̆ kâo ôh.” 

18Mlam anŭn rơŏt laih anŭn ƀing hlŭn hăng ƀing tơhan dŏ dơ̆ng jum dar apui 
ƀing gơñu hơmâo pơtŏ laih kiăng kơ pơđao. Pêtrôs ăt dŏ dang apui hrŏm hăng 
ƀing gơñu mơ̆n. 

Khua Ngă Yang Prŏng Hloh Tơña Kơ Yêsu 
(Mathiơ 26:59-66; Markôs 14:55-64; Luk 22:66-71) 

19Tơdang anŭn, khua ngă yang prŏng hloh anŭn tơña kơ Yêsu kơ tơlơi ƀing ding 
kơna Ñu laih anŭn kơ tơlơi Ñu pơtô pơblang mơ̆n. 

20Yêsu laĭ glaĭ tui anai, “Kâo hơmâo pơhiăp rơđah rơđo̱ng laih kơ abih bang 
mơnuih. Kâo juăt pơtô pơblang nanao amăng khul sang pơjơnum ƀôdah amăng 
sang yang, jing anih abih bang ƀing Yehudah rai jơnum hrŏm hơbĭt. Kâo ƀu 
pơhiăp hơgŏm ôh. 

21Yua hơget ih tơña kơ Kâo lĕ? Ih tơña bĕ kơ ƀing mơnuih hơmâo hơmư̆ laih 
tơlơi Kâo pơtô. Sĭt yơh ƀing gơñu thâo yơh hơdôm tơlơi Kâo pơhiăp.” 

22Tơdang Yêsu pơhiăp tơlơi anŭn, hơmâo sa čô tơhan dŏ jĕ anŭn păh meng 
Yêsu laih anŭn pơhiăp tui anai, “Sĭt ih khŏm anăm laĭ glaĭ hăng khua ngă yang 
prŏng hloh tui hăng anŭn ôh!” 

23Yêsu laĭ kơ tơhan anŭn tui anai, “Tơdah Kâo pơhiăp soh, pơrơđah bĕ kơ Kâo 
thâo hơget tơlơi soh anŭn jing. Samơ̆ tơdah Kâo pơhiăp djơ̆, sĭt ih khŏm anăm 
taih Kâo ƀơi ƀo ̆  ôh!” 

24Giŏng anŭn, Annas pơkiaŏ tơhan ba Yêsu nao pơ khua ngă yang prŏng hloh 
Kaiaphas. Tơngan Yêsu arăng ăt dŏ akă mơ̆n. 

Pêtrôs Hơngah Hĭ Yêsu Dơ̆ng 
(Mathiơ 26:71-75; Markôs 14:69-72; Luk 22:58-62) 

25Tơdang Simôn Pêtrôs ăt dŏ dang apui pơđao ñu pô pơ anŭn mơ̆n, hơmâo 
mơnuih tơña kơ ñu tui anai, “Ih ăt jing ding kơna Ñu mơ̆n?” Samơ̆ Pêtrôs 
hơngah hĭ tui anai, “Ơ ơh, ƀu djơ̆ kâo ôh.” 

26Sa čô hlŭn khua ngă yang prŏng hloh, ăt jing adơi ai hăng pô Pêtrôs hơmâo 
kŏh tơĭ hĭ laih tơngia gơ̆ anŭn, laĭ kơ Pêtrôs tui anai, “Kâo ƀuh laih ŏng dŏ hăng 
Yêsu amăng đang anŭn ôliwơ adih.” 

27Sa wơ̆t dơ̆ng Pêtrôs hơngah ƀu thâo krăn ôh Yêsu laih anŭn ƀơi mông anŭn 
mơtam mơnŭ čơdơ̆ng tơdjo ̆  yơh. 

Yêsu Gah Anăp Khua Kwar Pilat 
(Mathiơ 27:1, 2, 11-14; Markôs 15:1-5; Luk 23:1-5) 

28Hlak anŭn, ưm mơguah biă mă, ƀing Yehudah ba nao Yêsu mơ̆ng sang 
Kaiaphas truh pơ sang khua kwar ƀing Rôm. Ƀing Yehudah ƀu kiăng mŭt ôh 
amăng sang khua anŭn, tơdah ƀing gơñu mŭt, ƀing gơñu huĭ kơ tơlơi Ơi Adai 
ƀu či yap mŭt ƀing gơñu tui hăng tơlơi phiăn pơrơgoh, laih anŭn yuakơ ƀing 
gơñu kiăng kơ dưi ƀơ̆ng huă gơnam ƀơ̆ng Tơlơi Găn yơh. 

29Tui anŭn, Pilat tơbiă mơ̆ng sang nao pơ ƀing gơñu laih anŭn tơña tui anai, 
“Hơget tơlơi soh ƀing gih phŏng kơđi kơ pô anai hlak ngă lĕ?” 

30Ƀing gơñu laĭ tui anai, “Tơdah ñu ƀu djơ̆ mơnuih sat ƀai ôh, sĭt ƀing gơmơi ƀu 
či jao hĭ ñu kơ ih ôh!” 

31Pilat pơhiăp tui anai, “Brơi kơ gih pô ba glaĭ ñu laih anŭn phat kơđi ñu bĕ tui 
hăng tơlơi juăt gih pô.” Ƀing Yehudah pơhiăp tui anai, “Ƀing gơmơi ƀu hơmâo 
tơlơi dưi klă̱ kơđi pơdjai hĭ hlơi pô ôh.” 

32Tơlơi anŭn truh tui anŭn kiăng kơ hơdôm boh hiăp Yêsu hơmâo pơhiăp laih 
kiăng kơčrâo kơ tơlơi djai hiư̆m pă Ñu či djai, či pơkrĕp truh hĭ yơh. 

33Giŏng anŭn, Pilat mŭt pơ gah lăm sang ñu, iâu ba Yêsu laih anŭn tơña kơ Ñu 
tui anai, “Ih jing pơtao kơ ƀing Yehudah hă?” 

34Yêsu tơña tui anai, “Anŭn jing tơlơi pơmĭn ih pô ƀôdah ƀing pơkŏn pơhiăp 
hăng ih kơ tơlơi Kâo?” 

35Pilat laĭ glaĭ tui anai, “Sĭt kâo ƀu djơ̆ jing sa čô mơnuih Yehudah ôh! Ƀing ană 
plei Ih laih anŭn ƀing khua ngă yang prŏng hloh Ih yơh jao hĭ laih Ih kơ kâo. 
Hơget tơlơi Ih hơmâo ngă laih lĕ?” 

36Yêsu laĭ glaĭ tui anai, “Dêh čar Kâo ƀu lŏm kơ lŏn tơnah anai ôh. Tơdah dêh 
čar Kâo lŏm kơ lŏn tơnah anai, ƀing ding kơna Kâo či pơblah kiăng kơ pơklaih 
hĭ Kâo mơ̆ng ƀing Yehudah yơh. Samơ̆ ră anai, dêh čar Kâo jing mơ̆ng anih 
pơkŏn.” 

37Pilat laĭ tui anai, “Tui anŭn, Ih jing pơtao hă?” Yêsu laĭ glaĭ, “Sĭt ih laĭ djơ̆ yơh 
kơ tơlơi Kâo jing pơtao. Sĭt yuakơ tơhơnal tơlơi anŭn yơh arăng tơkeng kơ Kâo 
laih anŭn Kâo trŭn rai pơ lŏn tơnah anai, kiăng kơ ră ruai kơ mơnuih mơnam 
hơget tơlơi jing sĭt yơh. Hlơi pô đaŏ kơ tơlơi sĭt, ñu anŭn hơmư̆ tui Kâo yơh.” 

38Pilat tơña kơ Yêsu tui anai, “Hơget tơlơi sĭt jing biă mă lĕ?” 
Ƀing Ană Plei Klă Kơđi Kơ Yêsu Kiăng Kơ Tŭ Pŏng Ƀơi Kơyâo Bơrơkal 

(Mathiơ 27:15-31; Markôs 15:6-20; Luk 23:13-25) 

Tơdang ñu tơña giŏng laih tơlơi anŭn, ñu tơbiă nao pơ ƀing Yehudah dơ̆ng laih 
anŭn laĭ tui anai, “Kâo ƀu hơduah ƀuh tơlơi soh hơget ôh pơkơdơ̆ng glaĭ hăng 
pô anŭn. 

39Samơ̆ tui hăng tơlơi phiăn gih yơh, kâo či pŏk brơi kơ ƀing gih sa čô mơnă ƀơi 
hrơi phet Tơlơi Găn. Tui anŭn, ƀing gih kiăng kơ kâo pŏk brơi ‘pơtao ƀing 
Yehudah’ kơ ƀing gih mơ̆?” 

40Samơ̆ ƀing gơñu laĭ glaĭ kraih tui anai, “Ơ ơh, anăm pŏk hĭ ñu ôh! Samơ̆ pŏk 
brơi bĕ kơ ƀing gơmơi Barabbas!” Hlâo kơ anŭn, Barabbas jing pô hơmâo ngă 
laih bruă tơgŭ pơkơdơ̆ng. 

Yôhan 19 

1Giŏng anŭn, Pilat pơđar kơ tơhan taih Yêsu hăng hrĕ klĭ. 

2Ƀing tơhan mơñam mŭk hăng hrĕ kơyâo hơmâo drơi laih anŭn troă ƀơi akŏ 
Yêsu. Ƀing gơñu buh brơi Yêsu ao phyung mla̱ng, 

3laih anŭn nao djik djak kơ Yêsu lu wơ̆t tui anai, “Kơkuh kơ ih, Ơ pơtao Yehudah 
ăh!” Giŏng anŭn, ƀing gơñu păh meng Yêsu dơ̆ng. 

4Sa wơ̆t dơ̆ng Pilat tơbiă nao pơhiăp hăng ƀing Yehudah tui anai, “Anai nê, kâo 
ba tơbiă Ñu kơ ƀing gih kiăng kơ ƀing gih thâo krăn kơ tơlơi kâo ƀu hơduah ƀuh 
ôh tơlơi soh hơget ôh jing pơkơdơ̆ng glaĭ hăng Ñu.” 

5Tơdang Yêsu tơbiă mơ̆ng sang ƀơi akŏ Ñu arăng troă laih mŭk drơi laih anŭn 
arăng buh brơi laih ao phyung mơla̱ng ƀơi Ñu, Pilat laĭ kơ ƀing Yehudah tui anai, 
“Lăng bĕ mơnuih anai!” 

6Tơdang ƀing khua ngă yang prŏng wơ̆t hăng ƀing khua moa gơñu ƀuh Yêsu, 
ƀing pơhiăp kraih tui anai, “Pŏng hĭ bĕ ñu pơ kơyâo bơrơkal! Pŏng hĭ bĕ ñu pơ 
kơyâo bơrơkal!” Samơ̆ Pilat pơhiăp tui anai, “Ƀing gih mă pŏng hĭ bĕ Ñu pơ 
kơyâo bơrơkal. Bơ kơ kâo, kâo hơduah ƀu ƀuh ôh sa tơlơi soh pơkơdơ̆ng glaĭ 
hăng Ñu.” 

7Ƀing Yehudah pơtrŭt tui anai, “Ƀing gơmơi hơmâo sa tơlơi juăt laih anŭn tui 
tơlơi juăt anŭn, pô anai khŏm djai yơh yuakơ ñu hơmâo yap laih ñu pô jing Ană 
Ơi Adai.” 

8Tơdang Pilat hơmư̆ tơlơi anŭn, ñu huĭ hyưt lu hloh dơ̆ng yơh, 

9laih anŭn ñu mŭt nao gah lăm sang phat kơđi laih anŭn tơña kơ Yêsu tui anai, 
“Mơ̆ng pă Ih rai lĕ?” Samơ̆ Yêsu ƀu laĭ glaĭ hơget kơ ñu ôh. 

10Pilat tơña kơ Ñu tui anai, “Hiư̆m ngă Ih hơngah ƀu kiăng pơhiăp hăng kâo ôh 
hă? Ih ƀu thâo ôh hă, kâo dưi pŏng pơdjai Ih pơ kơyâo bơrơkal ƀôdah kâo dưi 
pơklaih brơi kơ Ih?” 

11Yêsu laĭ glaĭ tui anai, “Ih ƀu či hơmâo tơlơi dưi hơget ôh gah ngŏ kơ Kâo tơdah 
Ơi Adai ƀu jao brơi kơ tơlơi dưi kơ ih ôh. Hơnŭn yơh, pô hơmâo jao laih Kâo kơ 
ih anŭn jing pô hơmâo ngă laih sa tơlơi soh sat hloh kơ tơlơi soh ih yơh.” 

12Čơdơ̆ng mơ̆ng anŭn, Pilat gir kiăng kơ pơrơngai hĭ Yêsu, samơ̆ ƀing khua djă̱ 
akŏ ƀing Yehudah ăt dŏ pơhiăp kraih hăng ñu tui anai, “Tơdah ih pơrơngai hĭ 
pô anai, ih ƀu jing gơyut gơyâo hăng pơtao prŏng Kaisar ôh. Hlơi pô yap kơ ñu 
pô jing pơtao, ñu anŭn tơgŭ pơkơdơ̆ng glaĭ hăng pơtao Kaisar yơh.” 

13Tơdang Pilat hơmư̆ hơdôm tơlơi anŭn, ñu ba tơbiă Yêsu laih anŭn dŏ be̱r ƀơi 
grê phat kơđi ƀơi anih arăng phat kơđi arăng pơanăn Atur Pơtâo, amăng tơlơi 
pơhiăp Aramit pơanăn Gabbatha. 

14Anŭn jing amăng hrơi Prap Pre kơ Hrơi Kŏm Tơlơi Găn, hlak anŭn ăt kơplăh 
wăh mông tal năm. Pilat laĭ kơ ƀing Yehudah tui anai, “Anai yơh jing pơtao gih!” 

15Samơ̆ ƀing gơñu pơhiăp kraih tui anai, “Mă pơđuaĭ hĭ ñu bĕ! Mă pơđuaĭ hĭ ñu 
bĕ! Pŏng hĭ bĕ ñu pơ kơyâo bơrơkal!” Pilat tơña glaĭ kơ ƀing gơñu tui anai, 
“Hiư̆m ngă, ƀing gih kiăng kơ kâo pŏng pơdjai hĭ pơtao gih pơ kơyâo bơrơkal 
hă?” Ƀing khua ngă yang prŏng laĭ glaĭ tui anai, “Ƀing gơmơi ƀu hơmâo pơtao 
pơkŏn ôh rơngiao kơ pơtao prŏng Kaisar.” 

16Hơnăl tuč, Pilat tŭ ư hăng ƀing khua djă̱ akŏ ƀing Yehudah kiăng kơ prŏng hĭ 
Yêsu pơ kơyâo bơrơkal yơh. 

Ƀing Arăng Pŏng Hĭ Yêsu Ƀơi Kơyâo Bơrơkal 
(Mathiơ 27:32-44; Markôs 15:21-32; Luk 23:26-43) 

Giŏng anŭn, ƀing tơhan mă Yêsu ba nao mơtam yơh. 

17Yêsu glăm kơyâo bơrơkal Ñu pô laih anŭn tơbiă nao pơ bŏl čư̆ arăng pơanăn 
čư̆ Tơlang Akŏ, amăng tơlơi pơhiăp Aramit ăt pơanăn čư̆ Golgotha. 

18Pơ anih anŭn yơh, ƀing gơñu pŏng hĭ Yêsu pơ kơyâo bơrơkal laih anŭn ƀing 
gơñu ăt pŏng dua čô mơnuih pơkŏn mơ̆n ƀơi dua ƀĕ kơyâo bơrơkal, sa čô gah 
hơnuă sa čô gah ieo, laih anŭn Yêsu dŏ tŏng krah dua čô anŭn. 

19Pilat pơđar kơ arăng čih sa pŏk hơnăl hăng yol ƀơi kơyâo bơrơkal Yêsu. Hơnăl 
anŭn arăng čih tui anai: “YÊSU PLEI NAZARET, PƠTAO ɃING YEHUDAH.” 

20Hơmâo lu ƀing Yehudah đŏk hơnăl čih anŭn, yuakơ anih ƀing gơñu pŏng hĭ 
Yêsu anŭn jing jĕ pơ plei Yerusalaim, laih anŭn hơnăl anŭn arăng čih amăng 
tơlơi Hêbrơ, tơlơi Latin hăng tơlơi Grek. 

21Ƀing khua ngă yang prŏng ƀing Yehudah nao pơgăl hăng Pilat tui anai, “Anăm 
čih ôh, ‘Pơtao ƀing Yehudah’ samơ̆ čih bĕ, ‘Ñu hơmâo yap laih ñu pô tui anai: 
Kâo jing pơtao ƀing Yehudah.’ ” 

22Pilat laĭ glaĭ tui anai, “Hơget tơlơi kâo hơmâo čih laih, kâo ƀu pơplih hĭ dơ̆ng 
tah.” 

23Tơdang ƀing tơhan pŏng hĭ laih Yêsu pơ kơyâo bơrơkal, ƀing gơñu mă ao 
phyung Yêsu laih anŭn pơpha ao anŭn amăng pă̱ črăn, anŭn jing sa črăn kơ rĭm 
čô, kơnơ̆ng ao gah lăm đôč dŏ glaĭ. Ao anŭn arăng pơkra hăng sa blah bơnăl ƀu 
hơmâo tơhơnal sĭt ôh, jing bơnăl arăng mơñam jing sa blah čơdơ̆ng mơ̆ng phŭn 
truh pơ rơnuč. 

24Ƀing tơhan anŭn pơlaĭ hăng tơdruă gơñu tui anai, “Anăm hek hĭ ao anai ôh. 
Brơi kơ ƀing ta pơčram bĕ kiăng kơ hlơi pô djơ̆, ñu anŭn dưi mă yơh.” Tơlơi 
anŭn truh tui anŭn jing pơkrĕp truh hĭ tui hăng tơlơi arăng čih laih amăng Hră 
Tơlơi Ơi Adai Pơhiăp tui anai, “Ƀing gơñu pơpha hĭ laih sum ao kâo hăng tơdruă 
gơñu laih anŭn pơčram kiăng mă hĭ ao phyung kâo.” Anŭn yơh jing tơlơi ƀing 
tơhan ngă laih. 

25Amĭ Yêsu dŏ jĕ ƀơi kơyâo bơrơkal hrŏm hăng neh Ñu HʼMari, jing bơnai 
Klôpas, laih anŭn HʼMari mơ̆ng plei Magdalênê. 

26Tơdang Yêsu ƀuh amĭ Ñu pơ anŭn laih anŭn ding kơna pô Ñu khăp dŏ jĕ ƀơi 
anŭn, Yêsu laĭ kơ amĭ Ñu tui anai, “Ơ amĭ ăh, pô ding kơna anŭn jing kar hăng 
ană đah rơkơi ih.” 

27Laih anŭn Ñu laĭ kơ pô ding kơna anŭn tui anai, “Răk wai bĕ pô anŭn jing kar 
hăng amĭ ih.” Čơdơ̆ng mơ̆ng hrơi anŭn, pô ding kơna anŭn rong ba amĭ Yêsu 
yơh. 

Tơlơi Yêsu Djai 
(Mathiơ 27:45-56; Markôs 15:33-41; Luk 23:44-49) 

28Tơdơi kơ anŭn, tơdang Yêsu thâo abih tơlơi anŭn ră anai pơgiŏng hĭ laih, laih 
anŭn kiăng kơ pơkrĕp truh hĭ tui hăng Hră Ơi Adai, Yêsu laĭ tui anai, “Kâo 
mơhao ia.” 

29Pơ anih anŭn hơmâo sa boh čeh ia tơpai mơsăm. Tui anŭn, ƀing tơhan mă 
pông rơyăn añrŭ amăng ia tơpai mơsăm, pioh pông anŭn ƀơi sa ƀĕ gai kơyâo 
hơmrui laih anŭn yơr nao ƀơi tơƀuai Yêsu. 

30Tơdang Yêsu mă tŭ ia mơsăm anŭn, Ñu laĭ tui anai, “Abih bruă Kâo pơgiŏng 
hĭ laih.” Giŏng anŭn, Ñu akŭp akŏ Ñu laih anŭn tơĭ pran yơh. 

Arăng Klâŏ Djeo Yêsu 

31Hlak anŭn, hrơi anŭn jing hrơi prap pre kơ hrơi tŏ tui yơh jing sa hrơi Saƀat 
yom hơjăn čơdơ̆ng kơ Tơlơi Găn. Yuakơ ƀing khua djă̱ akŏ ƀing Yehudah ƀu 
kiăng lui ôh atâo ƀơi khul kơyâo bơrơkal tơdang amăng hrơi Saƀat, ƀing gơñu 
nao rơkâo kơ Pilat brơi kơ ƀing gơñu taih pơjŏh hĭ tơlang thung klâo čô ƀơi 
khul kơyâo bơrơkal laih anŭn brơi mă trŭn atâo gơñu mơ̆ng khul kơyâo 
bơrơkal anŭn yơh. 

32Hơnŭn yơh, ƀing tơhan nao taih pơjŏh hĭ tơlang thung dua čô mơnuih klĕ dŏp, 
jing ƀing mơnuih arăng pŏng pơdjai hrŏm hăng Yêsu, ƀơi dua gah Yêsu. 

33Samơ̆ tơdang ƀing gơñu nao jĕ pơ Yêsu, ƀing gơñu ƀuh Yêsu tơĭ pran laih. Tui 
anŭn, ƀing tơhan anŭn ƀu taih pơjŏh hĭ tơlang thung Yêsu ôh. 

34Kơđai glaĭ, hơmâo sa čô tơhan klâŏ djeo Yêsu hăng sa ƀĕ tơbăk tơl blĭp blăp 
drah hăng ia ƀlĕ mơ̆ng nam rơka anŭn. 

35Pô hơmâo ƀuh laih tơlơi anŭn ñu hơmâo ruai laih kơ ƀing arăng kơ tơlơi anŭn, 
laih anŭn hơget tơlơi ñu hơmâo ruai laih kơ ƀing gơñu anŭn jing sĭt yơh. Ñu 
thâo kơ tơlơi ñu hơmâo pơruai laih hơget tơlơi jing sĭt laih anŭn ñu ruai laih kơ 
ƀing gih hơdôm tơlơi anŭn kiăng kơ ƀing gih ăt dưi đaŏ kơnang kơ Yêsu mơ̆n. 

36Hơdôm tơlơi anŭn truh laih kiăng kơ pơkrĕp truh tui hăng Hră Ơi Adai hơmâo 
čih laih tui anai, “Ƀu hơmâo sa ƀĕ ôh tơlang Ñu jŏh hĭ.” 

37Laih anŭn tui hăng Hră Ơi Adai dơ̆ng hơmâo čih laih tui anai, “Ƀing gơñu či 
lăng ƀơi pô ƀing gơñu hơmâo klâŏ laih.” 

Arăng Dơ̱r Atâo Yêsu 
(Mathiơ 27:57-61; Markôs 15:42-47; Luk 23:50-56) 

38Tơdơi kơ anŭn, Yôsêp mơ̆ng plei Arimathea nao rơkâo kơ Pilat kiăng brơi kơ 
ñu mă trŭn atâo Yêsu hăng dơ̱r hĭ atâo anŭn. Hlak anŭn, Yôsêp jing pô đuaĭ tui 
Yêsu mơ̆n, samơ̆ ñu đuaĭ tui hơgŏm yuakơ ñu huĭ kơ ƀing Yehudah. Hăng tơlơi 
Pilat brơi yơh, Yôsêp nao mă tŭ atâo Yêsu. 

39Nikodêmos, jing pô hlâo adih hơmâo nao bưp laih Yêsu tơdang mlam, ăt nao 
hrŏm hăng Yôsêp mơ̆n. Nikodêmos djă̱ ba jrao phĭ̱̆ pơlŭk hăng jrao alôê, jing 
kơplăh wăh klâopluh-pă̱ kilôgram yơh. 

40Dua gơñu anŭn mă trŭn atâo Yêsu laih anŭn pŏn hĭ hăng bơnăl ƀlĭ hrŏm hăng 
jrao ƀâo mơngưi. Hơdôm tơlơi pơyua anŭn ƀing gơñu ngă tui tơlơi phiăn ƀing 
Yehudah pơyua atâo yơh. 

41Ƀơi anih arăng pŏng hĭ Yêsu anŭn, hơmâo sa boh đang kơyâo laih anŭn amăng 
đang kơyâo anŭn hơmâo sa boh pa̱r pơsat, jing anih arăng aka ƀu dơ̱r mơnuih 
djai ôh. 

42Ƀing gơñu ngă tui anŭn yuakơ anŭn jing hrơi prap pre kơ hrơi Saƀat ƀing 
Yehudah, laih anŭn hơmâo sa boh đang jĕ pơ anŭn ăt hơmâo sa boh pa̱r pơsat 
mơ̆n amăng đang anŭn, tui anŭn yơh ƀing gơñu dơ̱r atâo Yêsu pơ anih pa̱r pơsat 
anŭn yơh. 

Yôhan 20 

Anih Pơsat Hŏng 

(Mathiơ 28:1-8; Markôs 16:1-8; Luk 24:1-12) 

1Ƀơi mơguah ưm amăng hrơi tal sa amăng hrơi kŏm, tơdang ăt dŏ sêng brêng 
mơmŏt, HʼMari Magdalênê nao pơ anih pơsat laih anŭn ƀuh boh pơtâo kơđŏl 
pơsat arăng tơglŭng đuaĭ hĭ laih mơ̆ng bah amăng pơsat. 

2Tui anŭn, ñu đuaĭ glaĭ pơ Simôn Pêtrôs hăng sa čô ding kơna pơkŏn, jing pô 
Yêsu khăp biă mă, laih anŭn laĭ tui anai, “Ƀing arăng hơmâo mă pơđuaĭ hĭ laih 
atâo Khua Yang mơ̆ng anih pơsat anŭn laih anŭn ƀing ta ƀu thâo ôh pơ anih pă 
ƀing gơñu hơmâo pioh hĭ laih Ñu!” 

3Giŏng anŭn, Pêtrôs hăng pô ding kơna pơkŏn anŭn đuaĭ nao pơ anih pơsat 
mơtam yơh. 

4Abih dua gơñu đuaĭ nao hrŏm, samơ̆ pô ding kơna pơkŏn anŭn đuaĭ kơtang 
hloh kơ Pêtrôs laih anŭn ñu truh hlâo pơ anih pơsat. 

5Ñu tơkui lăng amăng pơsat laih anŭn ñu ƀuh bơnăl pŏn amăng pơsat samơ̆ ñu 
ƀu mŭt amăng pơsat ôh. 

6Giŏng anŭn, Simôn Pêtrôs, jing pô rai gah rŏng ñu, truh laih anŭn mŭt pơ anih 
pơsat. Ñu ƀuh bơnăl pŏn ƀơi anih anŭn, 

7wơ̆t hăng khăn pŏn akŏ Yêsu ăt pơ anŭn mơ̆n. Arăng lŏp khăn pŏn anŭn pioh 
hơjăn, jing phara mơ̆ng bơnăl pŏn anŭn. 

8Hơnăl tuč, pô ding kơna pơkŏn anŭn, jing pô truh hlâo pơ anih pơsat, ăt mŭt 
pơ gah lăm anih pơsat anŭn mơ̆n. Ñu ƀuh hăng đaŏ kơnang yơh kơ tơlơi Yêsu 
hơmâo jing hĭ hơdip dơ̆ng laih yơh. 

9Hlak anŭn, ƀing gơñu ăt aka ƀu thâo hluh ôh mơ̆ng Hră Ơi Adai kơ tơlơi Yêsu 
khŏm hơdip glaĭ tơdơi kơ Ñu djai laih. 

10Giŏng anŭn, ƀing ding kơna anŭn glaĭ pơ sang gơñu pô yơh. 
Yêsu Pơƀuh Rai Kơ HʼMari Magdalênê 

(Mathiơ 28:9, 10; Markôs 16:9-11) 

11Tơdang anŭn, HʼMari dŏ dơ̆ng gah rơngiao kơ anih pơsat hăng hlak dŏ hia. 
Tơdang ñu dŏ hia, ñu tơkui lăng mŭt pơ anih pơsat 

12laih anŭn ƀuh dua čô ling jang hiam Ơi Adai buh ao ko ̱̆ , dŏ be̱r ƀơi anih arăng 
pioh atâo Yêsu, sa čô dŏ be̱r gah akŏ sa čô dŏ be̱r gah tơkai. 

13Ƀing gơñu tơña kơ HʼMari tui anai, “Ơ đah kơmơi hơi, yua hơget ih hia lĕ?” 
HʼMari laĭ glaĭ tui anai, “Ƀing arăng hơmâo mă pơđuaĭ hĭ laih Khua kâo laih anŭn 
kâo ƀu thâo ôh pơpă ƀing arăng hơmâo pioh laih Ñu.” 

14Ƀơi mông anŭn, HʼMari wir glaĭ hăng ƀuh Yêsu hlak dŏ dơ̆ng pơ anŭn, samơ̆ 
ñu ƀu thâo kơnăl ôh anŭn jing Yêsu. 

15Yêsu pơhiăp hăng ñu tui anai, “Ơ đah kơmơi ăh, yua hơget ih dŏ čŏk hia lĕ? Ih 
hlak hơduah sem hlơi lĕ?” HʼMari pơmĭn pô pơhiăp hăng ñu anŭn jing pô wai 
lăng đang kơyâo anŭn, tui anŭn ñu laĭ tui anai, “Ơ khua ăh, tơdah ih hơmâo mă 

pơđuaĭ hĭ laih atâo Khua kâo, rơkâo kơ ih laĭ brơi kơ kâo thâo bĕ pơpă ih hơmâo 
pioh hĭ laih atâo Ñu laih anŭn kâo či nao mă tŭ atâo anŭn hăng dơ̱r glaĭ djơ̆ 
hơnơ̆ng yơh.” 

16Yêsu iâu ñu tui anai, “Ơ HʼMari.” HʼMari wir glaĭ lăng pơ Ñu laih anŭn pơhiăp 
kraih hăng tơlơi Aramit tui anai, “Rabboni!” Kiăng laĭ Ơ Nai Pơtô ăh. 

17Yêsu laĭ kơ ñu tui anai, “Ih khŏm anăm djă̱ pơkơ̆ng hĭ Kâo ôh yuakơ Kâo aka 
wơ̆t glaĭ pơ Ama Kâo ôh. Kơđai glaĭ, brơi kơ ih nao bĕ pơ ƀing ding kơna Kâo 
hăng ră ruai kơ ƀing gơñu tơlơi anai, ‘Kâo či tañ wơ̆t glaĭ pơ Ama Kâo laih anŭn 
pơ Ama gih, jing pơ Ơi Adai Kâo laih anŭn pơ Ơi Adai gih yơh.’ ” 

18HʼMari Magdalênê đuaĭ nao pơ ƀing ding kơna Yêsu hăng tơlơi pơthâo anai, 
“Kâo hơmâo ƀuh laih Khua Yang!” Laih anŭn ñu ră ruai kơ ƀing gơñu kơ tơlơi 
Yêsu hơmâo pơhiăp laih hơdôm tơlơi anŭn hăng ñu. 

Yêsu Pơƀuh Rai Kơ Ƀing Ding Kơna Ñu 
(Mathiơ 28:16-20; Markôs 16:14-18; Luk 24:36-49) 

19Ƀơi klăm hrơi blung hlâo amăng hrơi kŏm anŭn, tơdang ƀing ding kơna dŏ 
hrŏm hơbĭt amăng sa boh anih laih anŭn bah amăng krư̆ kăl hĭ yuakơ ƀing gơñu 
huĭ kơ ƀing khua djă̱ akŏ tơlơi đaŏ ƀing Yehudah, Yêsu plŭt rai dŏ dơ̆ng amăng 
ƀing gơñu laih anŭn laĭ tui anai, “Rơkâo kơ Ơi Adai ngă brơi kơ pran jua gih jing 
rơnŭk rơnua yơh!” 

20Tơdơi kơ Yêsu pơhiăp laih tơlơi anŭn, Ñu pơrơđah brơi kơ ƀing gơñu tơngan 
hăng djeo Ñu. Ƀing ding kơna Ñu mơak mơai biă mă tơdang ƀing gơñu ƀuh 
Khua Yang. 

21Laih anŭn Yêsu laĭ dơ̆ng tui anai, “Rơkâo kơ Ơi Adai ngă brơi kơ pran jua gih 
jing rơnŭk rơnua yơh! Tui hăng Yang Ama hơmâo pơkiaŏ rai laih Kâo, Kâo ăt či 
pơkiaŏ nao ƀing gih mơ̆n.” 

22Tơdơi kơ Ñu pơhiăp giŏng laih tơlơi anŭn, Ñu bluh ayŭh ƀơi ƀing gơñu hăng 
laĭ tui anai, “Tŭ mă bĕ Yang Bơngăt Hiam. 

23Tơdah ƀing gih pap brơi kơ ƀing arăng kơ tơlơi ngă soh, Ơi Adai ăt či pap brơi 
kơ ƀing gơñu mơ̆n, samơ̆ tơdah ƀing gih ƀu pap brơi ôh ƀing arăng kơ tơlơi ngă 
soh, sĭt Ơi Adai ƀu či pap brơi kơ ƀing gơñu ôh.” 

Yêsu Pơƀuh Rai Kơ Thômas 

24Hlak anŭn, Thômas, ăt jing Didumos mơ̆n, jing sa čô amăng Pluh-Dua čô ƀing 
ding kơna, ƀu dŏ hrŏm hơbĭt hăng ƀing ding kơna ôh tơdang Yêsu pơƀuh rai. 

25Giŏng anŭn, ƀing ding kơna anŭn ră ruai hăng Thômas tui anai, “Ƀing gơmơi 
hơmâo ƀuh laih Khua Yang!” Samơ̆ Thômas laĭ kơ ƀing gơñu tui anai, “Tơdang 
kâo ƀuh hơdôm nam rơka kơđĭn ƀơi dua gah tơngan Ñu laih anŭn čut čơđe̱ng 
tơngan kâo ƀơi hơdôm nam rơka kơđĭn anŭn, laih anŭn tĕk tơngan kâo ƀơi djeo 
Ñu, anŭn kăh kâo či đaŏ kơnang kơ tơlơi anŭn.” 

26Sa hrơi kŏm tơdơi, ƀing ding kơna Yêsu dŏ amăng sa boh sang dơ̆ng laih anŭn 
Thômas dŏ hăng ƀing gơñu mơ̆n. Wơ̆t tơdah khul bah amăng arăng krư̆ kăl hĭ, 
plŭt mơtam Yêsu pơƀuh rai dŏ dơ̆ng ƀơi tŏng krah ƀing gơñu laih anŭn laĭ tui 
anai, “Tơlơi rơnŭk rơnua dŏ hăng ƀing gih!” 

27Giŏng anŭn, Yêsu laĭ kơ Thômas tui anai, “Čut nao bĕ čơđe̱ng tơngan ih pơ 
anai laih anŭn lăng bĕ dua gah tơngan Kâo. Tĕk bĕ tơngan ih ƀơi nam rơka ƀơi 
djeo Kâo. Anăm đing đaŏ dơ̆ng tah, samơ̆ đaŏ kơnang bĕ kơ tơlơi Kâo jing hơdip 
dơ̆ng yơh.” 

28Thômas laĭ hăng Yêsu tui anai, “Ơ Khua kâo, Ơi Adai kâo!” 

29Giŏng anŭn, Yêsu laĭ kơ ñu tui anai, “Yuakơ ih hơmâo ƀuh laih Kâo, tui anŭn 
ih đaŏ kơnang kơ Kâo. Ơi Adai bơni hiam kơ ƀing hlơi pô aka ƀu ƀuh Kâo ôh 
samơ̆ đaŏ kơnang kơ Kâo.” 

30Yêsu ngă laih lu gru tơlơi mơsêh mơyang pơkŏn dơ̆ng ƀơi anăp ƀing ding 
kơna Ñu, jing hơdôm tơlơi arăng ƀu čih pioh ôh amăng sŏp hră anai. 

31Samơ̆ hơdôm tơlơi anŭn arăng hơmâo čih laih kiăng kơ ƀing gih dưi đaŏ 
kơnang kơ tơlơi Yêsu jing Pô Krist, Ană Ơi Adai, laih anŭn hăng tơlơi ƀing gih 
đaŏ kơnang yơh ƀing gih dưi hơdip hlŏng lar hăng tơlơi đaŏ kơnang kơ Ñu. 

Yôhan 21 

Yêsu Pơƀuh Rai Kơ Tơjuh Čô Ƀing Ding Kơna 

1Tơdơi kơ anŭn, Yêsu pơƀuh rai dơ̆ng kơ ƀing ding kơna Ñu jĕ ƀơi Dơnao 
Tiberias. Tơlơi anŭn hơmâo truh laih tui anai: 

2Simôn Pêtrôs, Thômas, ăt jing Didumos mơ̆n, Nathanael mơ̆ng plei Kana kwar 
Galilê, ƀing ană đah rơkơi Zebedai hrŏm hăng dua čô ding kơna pơkŏn hyu 
hrŏm hơbĭt. 

3Simôn Pêtrôs laĭ hăng ƀing gơñu tui anai, “Kâo či nao trah akan.” Laih anŭn 
ƀing gơñu laĭ tui anai, “Ƀing gơmơi ăt či nao hăng ih mơ̆n.” Tui anŭn, ƀing gơñu 
trŭn nao amăng sŏng yơh, samơ̆ amăng abih mlam anŭn ƀing gơñu ƀu hơmâo 
trah djơ̆ hơget gĕt ôh. 

4Ƀơi mơguah ưm, Yêsu dŏ dơ̆ng ƀơi ha̱ng ia, samơ̆ ƀing ding kơna anŭn ƀu thâo 
kơnăl ôh anŭn jing Yêsu. 

5Yêsu iâu nao pơ ƀing gơñu tui anai, “Ơ ƀing gơyut hơi, ƀing gih trah hơmâo 
akan mơ̆?” Ƀing gơñu laĭ glaĭ tui anai, “Ƀu hơmâo ôh.” 

6Yêsu pơđar kơ ƀing gơñu tui anai, “Trah trŭn bĕ hơñuăl gih ƀơi gah hơnuă kơ 
sŏng gih laih anŭn ƀing gih či trah hơmâo akan yơh.” Tơdang ƀing gơñu glŏm 
trŭn hơñuăl gơñu, ƀing gơñu ƀu anăm dui đĭ hơñuăl ôh yuakơ hơmâo lu akan 
biă mă. 

7Giŏng anŭn, pô ding kơna Yêsu khăp anŭn laĭ hăng Pêtrôs tui anai, “Anŭn jing 
Khua Yang!” Tơdang Pêtrôs hơmư̆ pô ding kơna anŭn laĭ, “Anŭn jing Khua 
Yang,” ñu mă ao phyung sŏm hĭ drơi ñu, yuakơ ñu hơmâo tŏh hĭ laih hlâo kơ 
anŭn, laih anŭn kơdâo trŭn amăng ia luai nao pơ ha̱ng yơh. 

8Ƀing ding kơna pơkŏn waih sŏng đuaĭ tui, đŏh ba hơñuăl bă hăng akan yuakơ 
sŏng gơñu ƀu dŏ ataih ôh mơ̆ng ha̱ng kơplăh wăh kơnơ̆ng dua-rơtuh haih đôč. 

9Tơdang ƀing gơñu truh pơ ha̱ng laih, ƀing gơñu ƀuh pơ anŭn hơmâo apui 
hơdăng, hơmâo sa drơi akan prŏng ƀơi hơdăng anŭn laih anŭn đơđa ƀañ 
tơpŭng. 

10Yêsu laĭ kơ ƀing gơñu tui anai, “Ba rai bĕ đơđa akan ƀing gih phrâo trah 
hơmâo laih pơ anŭn.” 

11Simôn Pêtrôs đĭ nao pơ sŏng laih anŭn dui ba hơñuăl anŭn pơ ha̱ng ia. Hơñuăl 
anŭn bă hăng akan laih anŭn hơmâo sa-rơtuh rơmapluh-klâo drơi akan prŏng, 
wơ̆t tơdah hơmâo akan lu samơ̆ hơñuăl anŭn ƀu tơĭ hĭ ôh. 

12Yêsu laĭ kơ ƀing gơñu tui anai, “Rai ƀơ̆ng mơguah bĕ.” Samơ̆ ƀu hơmâo ding 
kơna pă ôh khĭn tơña kơ Ñu tui anai, “Hlơi Ih jing lĕ?” Ƀing gơñu thâo sĭt anŭn 
jing Yêsu yơh. 

13Yêsu rai mă ƀañ tơpŭng anŭn hăng pha brơi kơ ƀing gơñu wơ̆t akan mơ̆n. 

14Anŭn jing tal klâo Yêsu pơƀuh rai kơ ƀing ding kơna Ñu tơdơi kơ Ñu hơdip 
glaĭ tơdơi kơ Ñu djai laih. 

Yêsu Pơhiăp Kơđŏm Kơ Pêtrôs 

15Tơdang ƀing gơñu ƀơ̆ng giŏng laih, Yêsu tơña kơ Simôn Pêtrôs tui anai, “Ơ 
Simôn ană Yôhan hơi, ih khăp sĭt kơ Kâo hloh kơ ƀing mơnuih anai khăp kơ Kâo 
mơ̆?” Pêtrôs laĭ glaĭ tui anai, “Sĭt yơh, Ơ Khua Yang, Ih thâo kâo khăp kơ Ih.” 
Yêsu laĭ tui anai, “Răk wai bĕ ƀing đuaĭ tui Kâo jing ƀing kar hăng khul ană triu.” 

16Yêsu tơña dơ̆ng tui anai, “Ơ Simôn ană Yôhan hơi, ih khăp sĭt kơ Kâo mơ̆?” 
Pêtrôs laĭ glaĭ tui anai, “Sĭt yơh, Ơ Khua Yang, Ih thâo kâo khăp kơ Ih.” Yêsu 
pơhiăp tui anai, “Răk wai bĕ ƀing đuaĭ tui Kâo jing ƀing kar hăng tơpul triu.” 

17Tal klâo dơ̆ng Yêsu tơña kơ gơ̆ tui anai, “Ơ Simôn ană Yôhan hơi, ih khăp kơ 
Kâo mơ̆?” Pêtrôs ruă pran yơh yuakơ Yêsu tơña kơ ñu truh pơ klâo wơ̆t tui anai, 
“Ih khăp kơ Kâo mơ̆?” Ñu laĭ glaĭ, “Ơ Khua Yang ăh, Ih thâo abih bang tơlơi, Ih 
thâo kâo khăp kơ Ih yơh.” Yêsu laĭ tui anai, “Răk wai bĕ ƀing đuaĭ tui Kâo jing 
ƀing kar hăng triu. 

18Kâo laĭ sĭt biă mă kơ ih, tơdang ih dŏ hlak ai, ih buh hơô ih pô laih anŭn nao 
pơ anih pă ih kiăng yơh, samơ̆ tơdang ih tha laih, ih či yơr tơbiă tơngan ih, arăng 
či buh hơô brơi kơ ih laih anŭn dui ba ih pơ anih ih pô ƀu kiăng nao ôh.” 

19Yêsu laĭ tơlơi anŭn kiăng kơčrâo kơ tơlơi djai hiư̆m pă Pêtrôs či djai kiăng kơ 
pơpŭ pơyom kơ Ơi Adai. Giŏng anŭn, Ñu laĭ kơ Pêtrôs tui anai, “Đuaĭ tui kâo 
bĕ!” 

20Pêtrôs wir glaĭ laih anŭn ñu ƀuh pô ding kơna Yêsu khăp đuaĭ tui ƀing gơñu. 
Hlâo kơ anŭn, pô ding kơna anŭn jing pô hơmâo ăh ƀơi jĕ Yêsu tơdang ƀing 
gơñu dŏ ƀơi anih ƀơ̆ng pơgop hăng hơmâo laĭ laih tui anai, “Ơ Khua ăh, hlơi pô 
či pơblư̆ hĭ Ih lĕ?” 

21Tơdang Pêtrôs ƀuh pô ding kơna anŭn, ñu tơña kơ Yêsu tui anai, “Ơ Khua ăh, 
bơ kơ pô anai, hiư̆m pă ñu či djai lĕ?” 

22Yêsu laĭ glaĭ tui anai, “Tơdah Kâo kiăng kơ ñu dŏ hơdip truh hrơi Kâo či rai 
dơ̆ng, tơlơi anŭn ƀu tĕk djơ̆ kơ ih ôh. Bơ kơ ih, đuaĭ tui kâo bĕ!” 

23Yuakơ tơlơi anŭn yơh, hơmâo tơlơi pơhing hyu amăng ƀing ding kơna gơñu 
kơ tơlơi pô ding kơna anŭn ƀu či djai dơ̆ng tah. Samơ̆ Yêsu ƀu laĭ ôh kơ tơlơi ñu 
ƀu či djai dơ̆ng tah, samơ̆ Ñu kơnơ̆ng laĭ tui anai, “Tơdah Kâo kiăng kơ ñu dŏ 
hơdip truh hrơi Kâo rai dơ̆ng, tơlơi anŭn ƀu tĕk djơ̆ kơ ih ôh!” 

24Kâo, Yôhan, jing ding kơna anŭn, jing pô hơmâo ƀuh hăng čih pioh laih hơdôm 
tơlơi anŭn. Ƀing gơmơi, jing ƀing kŏng tha, thâo krăn sĭt kơ tơlơi kâo, Yôhan, 
hơmâo čih laih tơlơi anŭn jing sĭt. 

25Yêsu ăt hơmâo ngă laih lu mơta tơlơi pơkŏn dơ̆ng mơ̆n. Tơdah arăng čih pioh 
rĭm mơta tơlơi Yêsu ngă anŭn, kâo, jing Yôhan, pơmĭn wơ̆t tơdah abih bang lŏn 
tơnah anai ăt ƀu či hơmâo djŏp anih pioh mơ̆n kiăng kơ pioh hơdôm sŏp hră 
arăng dưi čih pioh kơ hơdôm tơlơi anŭn. 

Bruă Mơnuă 

Bruă Mơnuă 1 

Yêsu Đĭ Glaĭ Pơ Adai 

1Ơ Theophilos hơi, amăng hră kâo hlâo, kâo čih laih kơ abih bang tơlơi bruă 
Yêsu čơdơ̆ng ngă hăng pơtô laih, 

2tơl truh pơ hrơi Ñu đĭ glaĭ pơ adai adih. Hlâo kơ anŭn, Yang Bơngăt Hiam 
hơmâo pơdưi hĭ laih Ñu kiăng kơ pơtă kơ ƀing ding kơna pơjao, jing ƀing Ñu 
hơmâo ruah mă laih. 

3Tơdơi kơ Ñu tŭ gleh tơnap hăng djai laih, Ñu pơƀuh rai Ñu pô kơ ƀing gơñu 
laih anŭn pơrơklă kơ tơlơi Ñu hlak hơdip. Ñu pơƀuh rai nanao kơ ƀing gơñu 
tơdang amăng pă̱pluh hrơi laih anŭn pơruai laih kơ ƀing gơñu kơ tơlơi hiư̆m Ơi 
Adai či git gai mơnuih mơnam. 

4Hơmâo sa wơ̆t, tơdang Ñu hlak dŏ ƀơ̆ng huă hrŏm hăng ƀing gơñu, Ñu pơhiăp 
pơđar kơ ƀing gơñu tui anai, “Anăm ƀing gih tơbiă đuaĭ hĭ mơ̆ng plei Yerusalaim 
ôh, samơ̆ dŏ tơguan bĕ kơ Pô Ama Kâo hơmâo ƀuăn laih kiăng kơ pơkiaŏ rai, 
jing tơlơi ƀing gih hơmâo hơmư̆ laih tơlơi Kâo ră ruai. 

5Yôhan hơmâo ngă baptem kơ arăng hăng ia, samơ̆ dŏ ƀiă hrơi dơ̆ng Ơi Adai či 
ngă baptem kơ ƀing gih hăng Yang Bơngăt Hiam yơh.” 

6Tui anŭn, tơdang ƀing gơñu pơjơnum hrŏm hơbĭt, ƀing gơñu tơña kơ Yêsu tui 
anai, “Ơ Khua ăh, djơ̆ mơ̆ ră anai Ih či rŭ̱ pơdơ̆ng glaĭ dêh čar kơ ƀing Israel?” 

7Ñu laĭ glaĭ kơ ƀing gơñu tui anai, “Yang Ama hơmâo pơkơčah laih hrơi mông 
hăng tơlơi dưi mơyang Ñu jao, ƀơi mông anŭn ƀing gih ƀu dưi thâo ôh. 

8Samơ̆ Ơi Adai či pơdưi hĭ ƀing gih tơdang Yang Bơngăt Hiam trŭn rai ƀơi ƀing 
gih laih anŭn ƀing gih či ngă gơ̆ng jơlan kơ Kâo amăng plei Yerusalaim, amăng 
abih kwar Yudea hăng kwar Samaria, laih anŭn hlŏng truh pơ khul anih ataih 
biă mă amăng djŏp lŏn tơnah yơh.” 

9Tơdơi kơ Ñu pơhiăp laih hơdôm tơlơi anŭn, Ñu đĭ glaĭ pơ adai yơh ƀơi anăp 
mơta gơñu laih anŭn hơmâo sa ƀut hiăng pơgăn hĭ ƀing gơñu ƀu thâo ƀuh Ñu 
dơ̆ng tah. 

10Ƀing gơñu ăt dŏ lăng đĭ pơ adai tơdang Yêsu hlak đĭ đuaĭ hĭ mơ̆ng ƀing gơñu, 
blĭp blăp hơmâo dua čô đah rơkơi buh ao ko ̱̆  dŏ jĕ ƀơi ƀing gơñu hăng laĭ tui 
anai, 

11“Ơ ƀing mơnuih Galilê hơi, anăm ƀing gih dŏ dơ̆ng pơ anai lăng đĭ pơ adai adih 
dơ̆ng tah! Ăt Yêsu anai mơ̆n, jing Pô hơmâo đĭ glaĭ laih pơ adai adih mơ̆ng ƀing 
gih, či trŭn rai dơ̆ng kar hăng ƀing gih hơmâo ƀuh laih Ñu đĭ glaĭ pơ adai adih.” 

Ƀing Ding Kơna Ruah Mă Matthias Pơala Kơ Yudas 

12Giŏng anŭn, ƀing gơñu trŭn mơ̆ng čư̆ ôliwơ hăng wơ̆t glaĭ pơ plei Yerusalaim, 
jing ataih kơplăh wăh sa rơwang juă mơ̆ng plei anŭn. 

13Tơdang ƀing gơñu truh pơ plei anŭn, ƀing gơñu đĭ pơ sa boh anih gah glông, 
jing anih ƀing gơñu dŏ. Pơ anih anŭn hơmâo Pêtrôs, Yôhan, Yakơ, Andre, Philip, 
Thômas, Bartholomê, Mathiơ, Yakơ pơkŏn ană Alphê, Simôn Zealôt laih anŭn 
Yudas ană Yakơ pơkŏn dơ̆ng mơ̆n. 

14Abih bang ƀing gơñu pơgop hrŏm hơbĭt iâu laĭ nanao, hrŏm hăng ƀing đah 
kơmơi, HʼMari jing amĭ Yêsu laih anŭn hrŏm hăng ƀing adơi Ñu mơ̆n. 

15Amăng khul hrơi anŭn, ƀing mơnuih pơƀut glaĭ pơ anih anŭn kơplăh wăh sa-
rơtuh duapluh čô laih anŭn Pêtrôs tơgŭ dŏ dơ̆ng tŏng krah ƀing đaŏ anŭn hăng 
laĭ tui anai, 

16“Ơ ƀing ayŏng adơi ăh, Hră Ơi Adai hơmâo krep truh laih kơ tơlơi Yang 
Bơngăt Hiam hơmâo pơhiăp laih hlâo adih mơ̆ng amăng bah pơtao Dawid kiăng 
laĭ lui hlâo kơ tơlơi Yudas, jing pô hơmâo ba jơlan laih kơ ƀing arăng nao mă 
Yêsu, 

17ñu ăt jing sa čô amăng ƀing ta laih anŭn ăt hơmâo črăn amăng bruă ta anai 
mơ̆n.” 

18Hlâo kơ anŭn, Yudas tŭ mă prăk kơ tơlơi soh sat ñu anŭn, giŏng anŭn ƀing 
khua ngă yang blơi sa boh hơma hăng prăk anŭn. Pơ hơma anŭn ñu le ̆  trŭn akŏ 
hlâo laih anŭn drơi jan ñu pơčah hĭ hăng abih bang proaĭ ñu tơglŏh tơbiă. 

19Abih bang mơnuih amăng plei Yerusalaim le̱ng kơ thâo tơlơi anŭn, tui anŭn 
ƀing gơñu iâu kơ hơma anŭn tui hăng tơlơi pơhiăp gơñu jing “Akeldama,” kiăng 
laĭ, “Hơmua Drah” yơh. 

20Pêtrôs laĭ dơ̆ng tui anai, “Dawid hơmâo čih laih kơ tơlơi ñu amăng hră Tơlơi 
Adoh Bơni Hơơč tui anai, “ ‘Kwưh kiăng kơ anih dŏ ñu jing hĭ rơngol, anăm brơi 
mơnuih pă ôh dŏ amăng anih anŭn,’ “laih anŭn, “ ‘Kwưh kiăng kơ arăng djă̱ bruă 
pơala kơ ñu.’ 

21“Hơnŭn yơh, kiăng biă mă kơ tơlơi ruah mă sa čô amăng ƀing mơnuih hơmâo 
dŏ laih hăng ƀing ta amăng abih hrơi Khua Yêsu dŏ laih hăng ƀing ta, 

22anŭn jing čơdơ̆ng mơ̆ng hrơi Yôhan ngă baptem kơ Yêsu hlŏng truh pơ hrơi 
tơdang Yêsu đĭ glaĭ pơ adai adih mơ̆ng ƀing ta. Sa čô amăng ƀing anŭn yơh khŏm 
jing pô ngă gơ̆ng jơlan hăng ƀing ta kơ tơlơi Yêsu hơdip glaĭ.” 

23Tui anŭn, ƀing gơñu kơčrâo brơi kơ dua čô anai: Yôsêp, arăng pơanăn 
Barsabbas, ăt jing Iustos mơ̆n, laih anŭn Matthias. 

24Giŏng anŭn, ƀing gơñu iâu laĭ tui anai, “Ơ Khua Yang, Ih thâo krăn rĭm pran 
jua mơnuih. Rơkâo kơ Ih pơrơđah brơi bĕ kơ ƀing gơmơi amăng dua čô anai 
hlơi jing pô Ih hơmâo ruah mă laih, 

25kiăng kơ djă̱ bruă ding kơna pơjao pơala kơ Yudas, jing pô nao laih pơ anih 
ñu pô.” 

26Laih anŭn ƀing gơñu pơčram laih anŭn tơlơi čram anŭn djơ̆ kơ Matthias. Tui 
anŭn, ƀing gơñu brơi Mathias yơh mŭt pơgop hăng pluh-sa čô ding kơna pơjao 
anŭn. 

Bruă Mơnuă 2 

Yang Bơngăt Hiam Trŭn Rai 

1Tơdang hrơi Pentêkostê truh, abih bang ƀing ding kơna dŏ pơjơnum hrŏm 
hơbĭt amăng sa boh anih. 

2Blĭp blăp hơmâo dơnai kar hăng jua angĭn kơtang thut rai mơ̆ng adai laih anŭn 
dơnai mơñi amăng abih sang anŭn, jing anih ƀing gơñu hlak dŏ be̱r. 

3Ƀing gơñu ƀuh kar hăng lu jơlah apui čơlah bru bra laih anŭn sa jơlah anŭn rai 
găm ƀơi rĭm čô amăng ƀing gơñu. 

4Abih bang ƀing gơñu tŭ git gai hlo̱m mơ̆ng Yang Bơngăt Hiam laih anŭn čơdơ̆ng 
pơhiăp tơlơi pơhiăp tuai phara, tui hăng Yang Bơngăt brơi ƀing gơñu dưi 
pơhiăp yơh. 

5Hlak anŭn, amăng plei Yerusalaim hơmâo ƀing Yehudah, jing ƀing kơkuh pơpŭ 
kơ Ơi Adai, rai mơ̆ng rĭm lŏn čar ƀơi rŏng lŏn anai. 

6Tơdang ƀing gơñu hơmư̆ dơnai anŭn, ƀing gơñu đuaĭ nao lăng laih anŭn abih 
bang ƀing gơñu le̱ng kơ hli̱ng hla̱ng soh sel, yuakơ rĭm čô amăng ƀing gơñu 
hơmư̆ ƀing ding kơna pơhiăp tơlơi pơhiăp gơñu pô. 

7Ƀing gơñu hli̱ng hla̱ng biă mă laih anŭn laĭ tui anai, “Sĭt yơh abih bang ƀing 
mơnuih anŭn jing ƀing mơnuih Galilê yơh! 

8Tui anŭn, ƀing ta hli̱ng hla̱ng biă mă kơ tơlơi rĭm čô amăng ƀing ta hơmư̆ ƀing 
gơñu dưi pơhiăp tơlơi pơhiăp ta pô! 

9Ƀing gơmơi jing ƀing Parthia, Medes, Êlam, ƀing dŏ pơ anih lŏn Mesopotamia, 
kwar Yudea hăng Kappadokia, Pontos laih anŭn kuăl Asia, 

10Phrugia, Pamphulia, Êjip, ƀiă črăn mơ̆ng čar Libuê jĕ plei Kurênê, đơđa ƀing 
čuă ngui mơ̆ng plei Rôm rai mơ̆n. 

11Ƀing gơmơi jing ƀing Yehudah wơ̆t hăng ƀing mă tŭ tơlơi đaŏ Yehudah, ƀing 
Krês laih anŭn ƀing Arabia, ƀing gơmơi hơmư̆ ƀing gơñu pơhiăp pơhaih hơdôm 
tơlơi mơsêh mơyang Ơi Adai amăng tơlơi pơhiăp gơmơi pô!” 

12Abih bang ƀing gơñu hli̱ng hla̱ng hăng rŭng răng laih anŭn pơhiăp hăng 
tơdruă gơñu tui anai, “Ƀing gơmơi ƀu thâo hluh ôh hơget bruă mơyang anŭn 
kiăng laĭ!” 

13Samơ̆ hơmâo đơđa mơnuih pơhiăp klao djik kơ ƀing ding kơna tui anai, “Ƀing 
gơñu mơñum tơpai lu đơi.” 

Pêtrôs Pơblang Brơi Kơ Ƀing Mơnuih Lu 

14Giŏng anŭn, Pêtrôs tơgŭ hrŏm hơbĭt hăng ƀing Pluh-Sa čô ding kơna pơjao 
pơkŏn, laih anŭn pơhiăp kraih kiăng kơ pơblang brơi kơ ƀing mơnuih lu tui 
anai, “Ơ ƀing ayŏng adơi Yehudah laih anŭn abih bang ƀing gih jing ƀing dŏ 
amăng plei Yerusalaim hơi, brơi kơ kâo pŏk pơblang bĕ tơlơi anai kơ ƀing gih. 
Rơkâo kơ ƀing gih hơmư̆ pơñen bĕ hơdôm tơlơi kâo pơhiăp. 

15Ƀing mơnuih anai ƀu djơ̆ măt tơpai kar hăng ƀing gih pơmĭn ôh. Mông anai 
kơnơ̆ng mông tal klâo đôč! Laih anŭn ƀing mơnuih anai ƀu či măt tơpai ôh ƀơi 
mông anai amăng hrơi. 

16Samơ̆ anai yơh jing tơlơi pô pơala Yôêl hơmâo laĭ lui hlâo laih tui anai, 

17“ ‘Ơi Adai hơmâo laĭ: Amăng hrơi hơnăl tuč, Kâo či pơkiaŏ Yang Bơngăt Kâo 
ƀơi mơnuih mơnam djŏp anih yơh. Tui anŭn ƀing ană đah rơkơi đah kơmơi gih 
či pơhiăp laĭ lui hlâo, ƀing hlak ai gih či hơmâo tơlơi pơƀuh mơ̆ng Kâo, ƀing đah 
rơkơi tha rơma gih či hơmâo tơlơi rơpơi mơ̆ng Kâo yơh. 

18Wơ̆t hăng ƀơi ƀing ding kơna Kâo, jing đah rơkơi hăng đah kơmơi, Kâo či 
pơkiaŏ Yang Bơngăt Kâo amăng khul hrơi anŭn, laih anŭn ƀing gơñu či pơhiăp 
laĭ lui hlâo yơh. 

19Kâo či pơrơđah khul gru kơnăl amăng adai adih laih anŭn hơdôm tơlơi mơsêh 
mơyang ƀơi lŏn tơnah anai, ƀing arăng či ƀuh drah hăng apui, laih anŭn khul 
asăp apui lu yơh. 

20Yang hrơi či pơrơđah kơnăm hĭ laih anŭn yang blan či pơrơđah hĭ mriah kar 
hăng drah anŭn či jing hlâo kơ hrơi yom pơphan ang yang tơdang Khua Yang či 
rai kiăng kơ phat kơđi abih bang mơnuih mơnam yơh. 

21Laih anŭn hlơi pô kwưh rơkâo iâu đĭ biă mă hăng Khua Yang kiăng kơ pơklaih 
hĭ ñu, ñu anŭn či dưi klaih hĭ yơh yua mơ̆ng Khua Yang.’ 

22“Ơ ƀing Israel hơi, hơmư̆ bĕ tơlơi anai: Yêsu pô Nazaret, jing Pô Ơi Adai 
pơrơđah laih kơ tơlơi Ñu hơmâo pơkiaŏ laih Ñu hăng tơlơi pơdưi hĭ Ñu kiăng 
kơ ngă lu tơlơi bruă mơsêh mơyang amăng ƀing gih, tui hăng gih pô thâo laih. 

23Arăng hơmâo jao lui hĭ laih Ñu kơ ƀing gih tui hăng tơlơi kơñăm laih anŭn 
tơlơi thâo hlâo Ơi Adai. Laih anŭn ƀing gih hăng tơlơi djru ƀing mơnuih soh sat, 
ƀing gih hơmâo pŏng pơdjai hĭ laih Ñu ƀơi kơyâo bơrơkal. 

24Samơ̆ Ơi Adai hơmâo pơhơdip glaĭ laih Ñu hăng pơrơngai hĭ Ñu mơ̆ng tơlơi 
ruă nuă tơlơi djai, yuakơ Ơi Adai ƀu brơi kơ Ñu ăt dŏ dơnơ̆ng djai ôh. 

25Pơtao Dawid hơmâo laĭ laih kơ Ñu tui anai, “ ‘Kâo ƀuh Khua Yang dŏ gah anăp 
kâo nanao, yuakơ Ñu dŏ ƀơi gah hơnuă kâo, kiăng kơ kâo ƀu či rŭng răng ôh. 

26Hơnŭn yơh, kâo bơni hơơč kơ Ih mơak mơai biă mă. Ăt pơmĭn ƀlơ̆ng kơ drơi 
jan kâo, kâo kơnang kơjăp hlo̱m ƀo̱m mơ̆n, 

27yuakơ Ih ƀu či lui brơi kơ kâo dŏ dơnơ̆ng djai hĭ ôh, kŏn lui brơi kơ kâo, jing 
pô jao pô kơ Ih, brŭ răm hĭ lơi. 

28Ih hơmâo brơi kơ kâo thâo laih kơ tơlơi Ih či ngă kơ kâo hơdip dơ̆ng, Ih či ngă 
kơ kâo mơak mơai bă blai yuakơ Ih dŏ hrŏm hăng kâo.’ ” 

29“Ơ ayŏng adơi hơi, kâo dưi ruai kơ ƀing gih kơjăp hơđơ̆ng kơ tơlơi ama ơi 
adon ta Dawid djai laih anŭn arăng dơ̱r laih ñu, laih anŭn anih pơsat ñu ăt dŏ 
pơ anai truh kơ ră anai. 

30Samơ̆ ñu ăt jing pô pơala mơ̆n laih anŭn thâo Ơi Adai hơmâo ƀuăn rơ̆ng laih 
hăng ñu kơ tơlơi Ơi Adai či brơi sa čô amăng ƀing tơčô tơčĕ ñu jing pơtao git 
gai wai lăng. 

31Tui anŭn, tơdang Ơi Adai pơdưi hĭ laih pơtao Dawid kiăng kơ thâo mơta tơlơi 
či truh pơanăp, ñu pơhiăp laĭ lui hlâo kơ tơlơi Krist hơdip glaĭ kơ tơlơi Ơi Adai 
ƀu či lui raih hĭ Ñu amăng anih pơsat laih anŭn kŏn lui brơi drơi jan Ñu brŭ răm 
lơi. 

32Ơi Adai hơmâo pơhơdip glaĭ laih Yêsu anai laih anŭn abih bang ƀing gơmơi 
jing ƀing ngă gơ̆ng jơlan kơ tơlơi bruă anŭn. 

33Tơdang Ñu tŭ pơdun đĭ gah hơnuă kơ Ơi Adai, Ñu hơmâo tŭ mă laih mơ̆ng 
Yang Ama kơ tơlơi ƀuăn Yang Bơngăt Hiam kar hăng Ơi Adai hơmâo ƀuăn laih, 
laih anŭn hơmâo pha brơi Ñu bă blai kơ ƀing gơmơi, pơrơđah laih tui hăng tơlơi 
ƀing gih ƀuh hăng hơmư̆ laih ră anai. 

34Kâo laĭ tui anŭn yuakơ pơtao Dawid pô ƀu hơmâo đĭ pơ adai adih ôh, samơ̆ 
ñu hơmâo laĭ laih tui anai, “ ‘Yahweh pơhiăp laih hăng Khua kâo, Pô Messiah, 
tui anai, dŏ be̱r bĕ ƀơi gah hơnuă Kâo jing anih pơpŭ pơyom, 

35tơl Kâo pơluă gŭ hĭ ƀing rŏh ayăt ih tui anŭn ƀing gơñu jing hĭ kar hăng sa grê 
đăl gah yŭ kơ plă̱ tơkai ih yơh.’ ” 

36“Hơnŭn yơh, brơi bĕ kơ abih bang ƀing Israel thâo sĭt kơ tơlơi anai: Ơi Adai 
hơmâo pơjing brơi laih kơ Yêsu anai, jing Pô ƀing gih hơmâo pŏng pơdjai hĭ laih 
ƀơi kơyâo bơrơkal, jing Khua Yang hăng Pô Krist yơh.” 

37Tơdang ƀing gơñu hơmư̆ hơdôm tơlơi anŭn, ƀing gơñu ruă pran biă mă, tui 
anŭn ƀing gơñu tơña kơ Pêtrôs hăng ƀing ding kơna pơkŏn tui anai, “Ơ ƀing 
ayŏng adơi ăh, hơget tơlơi ƀing gơmơi khŏm ngă lĕ?” 

38Pêtrôs laĭ glaĭ tui anai, “Kơhma̱l hăng tŭ baptem bĕ, rĭm čô amăng ƀing gih, 
kiăng kơ pơrơđah kơ tơlơi ƀing gih đaŏ kơnang kơ Yêsu Krist laih anŭn yua 
mơ̆ng anŭn yơh Ơi Adai či pap brơi hơdôm tơlơi soh gih. Giŏng anŭn, ƀing gih 
či tŭ mă Yang Bơngăt Hiam jing Pô Ơi Adai či pha brơi kơ ƀing gih yơh. 

39Tơlơi Ơi Adai ƀuăn laih kơ tơlơi Yang Bơngăt Hiam jing kơ ƀing gih, kơ ƀing 
ană tơčô gih, kơ ƀing mơnuih hơdip pơ ataih laih anŭn kơ abih bang ƀing 
mơnuih Khua Yang Ơi Adai ta či iâu glaĭ pơ Ñu pô yơh.” 

40Pêtrôs pơhiăp pơkơđiăng kơ ƀing gơñu hăng lu boh hiăp laih anŭn pơtrŭt kơ 
ƀing gơ̆ tui anai, “Brơi kơ Ơi Adai pơklaih hĭ bĕ ƀing gih tơdang Ñu pơkơhma̱l 
hĭ ƀing mơnuih soh sat anai.” 

41Tui anŭn, hơdôm ƀing mơnuih, jing ƀing đaŏ kơnang laih kơ tơlơi pơhiăp 
anŭn, le̱ng kơ tŭ baptem yua mơ̆ng ƀing ding kơna pơjao laih anŭn amăng hrơi 
anŭn hơmâo kơplăh wăh klâo-rơbâo čô mơnuih mŭt dơ̆ng amăng ƀing gơñu. 

Tơlơi Pơgop Lir Ƀing Đaŏ 

42Ƀing gơñu ăt tŏ tui gưt tui kơ tơlơi ƀing ding kơna pơjao hlak pơtô, kơ tơlơi 
pơgop pơlir hăng tơdruă, ƀơ̆ng tơlơi ƀơ̆ng pơgop Khua Yang laih anŭn iâu laĭ 
hrŏm hơbĭt. 

43Ơi Adai pơdưi hĭ laih ƀing ding kơna pơjao kiăng kơ ngă lu tơlơi mơsêh 
mơyang laih anŭn gru kơnăl yom pơphan, tui anŭn rĭm čô amăng plei 
Yerusalaim huĭ pơpŭ kơ Ñu biă mă. 

44Abih ƀing hlơi pô đaŏ kơnang kơ Yêsu pơgop pơlir hrŏm hơbĭt laih anŭn 
pơpha abih bang dram gơnam gơñu hăng tơdruă yơh. 

45Rĭm wơ̆t ƀing gơñu sĭ hĭ hơdôm dram gơnam kŏng ngăn gơñu, laih anŭn 
pơpha brơi prăk tui hăng tơlơi kơƀah kiăng rĭm čô yơh. 

46Rĭm hrơi, ƀing gơñu pơjơnum nanao pơ anih wăl tơdron sang yang. Ƀing gơñu 
ƀơ̆ng hrŏm hơbĭt laih anŭn djă̱ hơdơr kơ tơlơi Ƀơ̆ng Pơgop Khua Yang amăng 
sang gơñu, mơak mơai hăng čơmah yơh pơpha brơi gơnam ƀơ̆ng gơñu. 

47Ƀing gơñu bơni hơơč kơ Ơi Adai laih anŭn pơmơak pran jua abih bang ƀing 
ană plei. Laih anŭn, rĭm hrơi Khua Yang pơklaih thim lu mơnuih jing ƀing đaŏ 
kơnang kơ Ñu kiăng kơ mŭt amăng grup gơñu. 

Bruă Mơnuă 3 

Pêtrôs Pơsuaih Pô Rơkâo Da̱n Rơwen 

1Hơmâo sa hrơi, Pêtrôs hăng Yôhan đĭ nao pơ sang yang kiăng pioh mông iâu 
laĭ, anŭn jing ƀơi klâo mông klăm. 

2Hlak anŭn, hơmâo sa čô mơnuih rơwen čơdơ̆ng mơ̆ng hrơi amĭ ñu tơkeng kơ 
ñu, rĭm hrơi arăng ba pioh ñu ƀơi bah amăng sang yang, jing bah amăng Hiam 
Ro ̆ , kiăng kơ gơ̆ rơkâo da̱n mơ̆ng ƀing mơnuih mŭt pơ sang yang anŭn. 

3Tơdang ñu ƀuh Pêtrôs hăng Yôhan jĕ či mŭt, ñu rơkâo da̱n prăk mơ̆ng dua ƀing 
gơ̆. 

4Pêtrôs hăng Yôhan lăng pơñen ƀơi ñu hăng laĭ tui anai, “Lăng pơ ƀing gơmơi 
bĕ!” 

5Tui anŭn, pô rơkâo da̱n anŭn lăng kơ ƀing gơ̆, čang rơmang kiăng kơ hơmâo 
gơnam hơget thâo mơ̆ng ƀing gơñu. 

6Giŏng anŭn, Pêtrôs laĭ tui anai, “Prăk mah kâo ƀu hơmâo ôh, samơ̆ hơget 
gơnam kâo hơmâo, kâo pha brơi kơ ih yơh. Yêsu Krist pô jing Pô Nazaret ră anai 
či pơsuaih hĭ ih, tui anŭn tơgŭ rơbat bĕ!” 

7Pêtrôs mă ƀơi tơngan gah hơnuă pô rơwen anŭn hăng djru gơ̆ tơgŭ đĭ. Ƀơi 
mông anŭn mơtam, plă̱ tơkai hăng boh kañ gơ̆ kơjăp rơjăng glaĭ. 

8Gơ̆ kơdăt đĭ laih anŭn čơdơ̆ng rơbat nao yơh. Giŏng anŭn, gơ̆ mŭt hrŏm hăng 
ƀing gơñu pơ wăl tơdron sang yang, ñu rơbat jai kơdăt jai, laih anŭn bơni hơơč 
kơ Ơi Adai. 

9Tơdang abih bang mơnuih ƀuh pô rơwen anŭn rơbat hăng bơni hơơč kơ Ơi 
Adai, 

10ƀing gơñu thâo krăn gơ̆ yơh jing pô juăt dŏ be̱r rơkâo da̱n ƀơi bah amăng sang 
yang anăn Hiam Ro ̆ , laih anŭn ƀing gơñu kơtuă hli̱ng hla̱ng biă mă kơ tơlơi bruă 
hơmâo truh laih kơ gơ̆. 

Pêtrôs Pơtô Amăng Wăl Tơdron Sang Yang 

11Tơdang pô rơwen suaih anŭn ăt mơak mơai djă̱ tơngan nao hrŏm hăng Pêtrôs 
hăng Yôhan, abih bang ƀing ană plei hli̱ng hla̱ng đuaĭ nao pơ ƀing gơñu ƀơi 
adri̱ng anăn Solomôn. 

12Tơdang Pêtrôs ƀuh tui anŭn, ñu laĭ kơ ƀing mơnuih lu anŭn tui anai, “Ơ ƀing 
ană Israel, tơlơi pơsuaih anŭn ƀu či pơkơtuă hĭ ƀing gih ôh! Ƀing gih khŏm anăm 
lăng ôh pơ ƀing gơmơi kar hăng ƀing gơmơi kơnang kơ tơlơi dưi mơyang 
gơmơi pô ƀôdah kơ tơlơi hiam klă gơmơi pô yơh ƀing gơmơi dưi ngă brơi kơ 
pô rơwen anŭn dưi rơbat! 

13Ơi Adai, jing Pô Abraham, Isa̱k hăng Yakôb laih anŭn ƀing ơi adon ta pơkŏn 
kơkuh pơpŭ laih, hơmâo pơư pơang laih ding kơna Ñu Yêsu, jing Pô ƀing gih 
hơmâo jao lui hĭ laih kiăng kơ arăng pơdjai hĭ Ñu. Laih anŭn ƀing gih hơngah 
lui hĭ laih Ñu ƀơi anăp khua Pilat wơ̆t tơdah gơ̆ hơmâo khưp kiăng pơklaih hĭ 
laih Yêsu. 

14Ƀing gih hơmâo hơngah lui hĭ laih Yêsu, jing Pô Rơgoh Hiam hăng Tơpă 
Hơnơ̆ng, laih anŭn hơmâo rơkâo laih kơ Pilat kiăng kơ pŏk brơi sa čô pơdjai 
mơnuih kơ ƀing gih. 

15Ƀing gih hơmâo pơdjai hĭ laih Pô phŭn kơ tơlơi hơdip, samơ̆ Ơi Adai hơmâo 
pơhơdip glaĭ laih Ñu mơ̆ng mơnuih djai, jing tơlơi truh ƀing ta thâo krăn laih. 

16Hăng tơlơi ƀing gơmơi đaŏ kơnang amăng anăn Yêsu, jing Pô ƀing gih ƀuh 
hăng thâo hơmâo tŭ kơjăp rơjăng laih mơ̆ng Khua Yang. Anŭn jing, yua mơ̆ng 
tơlơi ƀing gơmơi đaŏ kơnang kơ Yêsu yơh, Khua Yang hơmâo pơsuaih hĭ laih 
hlo̱m ƀo̱m kơ pô anŭn, tui hăng mơta tơlơi abih bang ƀing gih hơmâo ƀuh laih. 

17“Ră anai, Ơ ƀing ayŏng adơi ăh, kâo thâo ƀing gih hơmâo ngă laih bruă anŭn 
kơ Yêsu yuakơ ƀing gih ƀu thâo krăn ôh hlơi Ñu jing, kar hăng ƀing djă̱ akŏ gih 
ƀu thâo krăn ôh. 

18Samơ̆ anŭn yơh jing hiư̆m Ơi Adai hơmâo pơkrĕp truh hĭ laih hơdôm tơlơi Ñu 
hơmâo laĭ lui hlâo laih mơ̆ng abih bang ƀing pô pơala kiăng laĭ kơ tơlơi Pô Krist 
Ñu či tŭ tơlơi gleh tơnap. 

19Tui anŭn, ƀing gih kơhma̱l sĭt bĕ hăng Ơi Adai, kiăng kơ Ơi Adai dưi pap brơi 
hlo̱m ƀo̱m tơlơi soh gih laih anŭn Khua Yang či pơphrâo hĭ ƀing gih nanao, 

20laih anŭn kiăng kơ Ñu dưi pơkiaŏ rai Krist Yêsu, jing Pô anŭn yơh Ñu hơmâo 
ruah mă laih brơi kơ ƀing gih. 

21Ñu khŏm dŏ pơ adai tơl truh hrơi mông kơ Ơi Adai rŭ̱ pơdơ̆ng glaĭ abih bang 
tơlơi mơnơ̆ng, tui hăng tơlơi Ñu ƀuăn laih mơ̆ng đưm hlâo adih mơ̆ng ƀing pô 
pơala rơgoh hiam Ñu. 

22Môseh hơmâo laĭ laih tui anai, ‘Khua Yang Ơi Adai gih či pơkiaŏ pơ ƀing gih 
sa čô pô pơala hrup hăng kâo mơ̆ng tŏng krah ƀing ană plei gih pô. Ƀing gih 
khŏm hơmư̆ tui bĕ abih bang tơlơi Ñu pơtô kơ ƀing gih. 

23Hlơi pô hơngah ƀu kiăng hơmư̆ tui pô pơala anŭn ôh, Ơi Adai či pơrai hĭ ñu 
anŭn mơ̆ng tŏng krah ƀing ană plei Ñu yơh.’ 

24“Sĭt yơh, abih bang ƀing pô pơala čơdơ̆ng mơ̆ng rơnŭk pô pơala Samuêl truh 
pơ tă anai, ăt hơmâo pơhiăp laĭ lui hlâo lu laih mơ̆n kơ khul hrơi anai. 

25Laih anŭn ƀing gih jing ƀing ană tơčô ƀing pô pơala anŭn laih anŭn hơmâo tŭ 
mă laih mơta tơlơi Ơi Adai hơmâo pơjing tơlơi pơgop laih hăng ƀing ơi adon 
gih. Ơi Adai ƀuăn laih hăng Abraham tui anai, ‘Mơ̆ng Ană Tơčô ih yơh, Kâo či 
bơni hiam kơ abih bang mơnuih mơnam ƀơi lŏn tơnah anai.’ 

26Hơnŭn yơh, tơdang Ơi Adai pơkiaŏ nao laih Ding Kơna Ñu, Ñu pơkiaŏ laih Gơ̆ 
nao pơ ƀing gih, blung hlâo kiăng kơ bơni hiam kơ ƀing gih hăng tơlơi ngă kơ 
rĭm čô amăng ƀing gih kiăng kơ pơdơi lui hĭ tơlơi ngă soh sat gih.” 

Bruă Mơnuă 4 

Pêtrôs Hăng Yôhan Gah Anăp Tơpul Phat Kơđi Sanhedrin 

1Tơdang Pêtrôs hăng Yôhan dŏ pơtô pơblang kơ ƀing ană plei, ƀing khua ngă 
yang, ƀing khua gak wai sang yang laih anŭn ƀing Saddukai nao pơ dua ƀing gơ̆. 

2Ƀing gơñu rŭng răng biă mă yuakơ ƀing ding kơna pơjao anŭn hlak pơtô 
pơblang kơ ƀing ană plei laih anŭn pơhaih kơ tơlơi Ơi Adai či ngă kơ mơnuih 
kiăng kơ jing hĭ hơdip glaĭ dơ̆ng yơh kar hăng Ñu ngă laih kơ Yêsu. 

3Tui anŭn, ƀing gơñu mă Pêtrôs hăng Yôhan laih anŭn yuakơ hlak anŭn jing 
klăm laih, ƀing gơñu mă krư̆ hĭ ƀing gơ̆ amăng sang mơnă tơl truh kơ hrơi tŏ tui 
yơh. 

4Samơ̆ hơmâo lu mơnuih hơmư̆ kơ tơlơi pơtô pơblang anŭn hăng đaŏ kơnang 
kơ Yêsu, laih anŭn ƀing mơnuih đaŏ kơnơ̆ng ƀing đah rơkơi đôč hơmâo jĕ truh 
kơ rơma-rơbâo čô đaŏ mơtam. 

5Amăng hrơi tŏ tui, ƀing khua moa, ƀing kŏng tha laih anŭn ƀing nai pơtô tơlơi 
juăt pơjơnum glaĭ amăng plei Yerusalaim. 

6Pơ anih anŭn hơmâo Annas jing khua ngă yang prŏng hloh, hrŏm hăng 
Kaiaphas, Yôhan, Aleksander laih anŭn wơ̆t hăng ƀing mơnuih pơkŏn jing ƀing 
ăt lŏm kơ sang anŏ khua ngă yang prŏng hloh mơ̆n. 

7Ƀing gơñu brơi arăng ba rai Pêtrôs hăng Yôhan dŏ gah anăp gơñu laih anŭn 
tơña kơ dua gơ̆ tui anai, “Hlơi jing pô pơdưi kơ ƀing gih ƀôdah jing pô brơi tơlơi 
dưi kơ ƀing gih kiăng kơ ngă tơlơi anŭn lĕ?” 

8Giŏng anŭn, Pêtrôs bă blai hăng Yang Bơngăt Hiam laĭ glaĭ kơ ƀing gơñu tui 
anai, “Ơ ƀing khua moa hăng ƀing kŏng tha ană plei hơi! 

9Tơdah hrơi anai ƀing gih tơña kơsem kơ ƀing gơmơi yuakơ tơlơi bruă ngă 
hiam kơ sa čô pô rơwen anŭn laih anŭn kiăng tơña hiư̆m ñu dưi suaih hĭ laih. 

10Ơ ƀing gih laih anŭn abih bang ƀing ană Israel pơkŏn hơi, brơi kơ ƀing gih 
thâo krăn bĕ tơlơi anai: Anŭn jing yua mơ̆ng Pô anăn Ñu jing Yang Yêsu Krist 
pô Nazaret yơh, jing Pô ƀing gih hơmâo pŏng pơdjai hĭ laih ƀơi kơyâo bơrơkal, 
samơ̆ Ơi Adai hơmâo pơhơdip glaĭ laih Ñu mơ̆ng mơnuih djai, yuakơ mơ̆ng Ñu 
yơh pô rơwen hlak dŏ ƀơi anăp gih anŭn dưi suaih hĭ. 

11Ñu jing kar hăng “ ‘boh pơtâo ƀing gih, jing ƀing ma̱n sang, hơngah lui hĭ laih, 
boh pơtâo anŭn hơmâo jing hĭ laih boh pơtâo yom phŭn hloh kơ abih bang boh 
pơtâo pơkŏn amăng sang anŭn.’ 

12“Tui anŭn, kơnơ̆ng hơjăn Ñu đôč yơh dưi pơklaih hĭ ƀing ta, yuakơ Ơi Adai ƀu 
hơmâo brơi tơlơi dưi kơ hlơi pô ôh amăng abih lŏn tơnah anai kiăng pơklaih hĭ 
ƀing ta.” 

13Tơdang ƀing gơñu kơnăl kơ tơlơi khĭn Pêtrôs hăng Yôhan laih anŭn thâo krăn 
kơ ƀing gơ̆ jing ƀing ƀu hơmâo hrăm hră ôh, kơnơ̆ng jing mơnuih đôč đač đôč, 
ƀing gơñu dŏ kơtuă biă mă laih anŭn ăt thâo krăn mơ̆n dua ƀing gơ̆ hơmâo dŏ 
hrŏm hăng Yang Yêsu laih. 



2218 

 

 
© 2013 Jơrai Bible Association. 

  
 

 

14Samơ̆ yuakơ ƀing gơñu dưi ƀuh pô rơwen anŭn hơmâo suaih hĭ laih hlak dŏ 
dơ̆ng pơ anŭn hrŏm hăng ƀing gơñu, ƀing gơñu ƀu dưi pơhiăp hơget gĕt dơ̆ng 
tah. 

15Tui anŭn, ƀing gơñu pơđar kơ dua ƀing gơ̆ tơbiă đuaĭ hĭ mơ̆ng sang phat kơđi 
Sanhedrin laih anŭn pơčrŏng sai tơdruă gơñu yơh. 

16Ƀing gơñu pơtơña tui anai, “Hơget tơlơi ƀing ta či ngă kơ dua čô anŭn lĕ? 
Yuakơ abih bang mơnuih amăng plei Yerusalaim le̱ng kơ thâo kơ tơlơi ƀing 
gơñu hơmâo ngă laih tơlơi mơsêh mơyang rơđah rơđo̱ng laih anŭn ƀing ta ƀu 
dưi hơngah hĭ ôh. 

17Samơ̆ kiăng pơkhư̆ hĭ ƀing arăng mơ̆ng tơlơi hơmư̆ kơ tơlơi mơsêh mơyang 
anŭn, ƀing ta khŏm pơkơđiăng kơ ƀing dua anŭn ƀu dưi pơhiăp hăng ƀing arăng 
amăng anăn anŭn dơ̆ng tah.” 

18Giŏng anŭn, ƀing gơñu iâu rai ƀing dua anŭn dơ̆ng laih anŭn pơđar kơ ƀing gơ̆ 
ƀu dưi pơhiăp ƀôdah pơtô pơblang kơ tơlơi Pô anŭn amăng anăn Yang Yêsu 
dơ̆ng tah. 

19Samơ̆ Pêtrôs hăng Yôhan laĭ glaĭ tui anai, “Gih pô phat kơđi bĕ kơ tơlơi anai 
ƀơi anăp Ơi Adai tơdah ƀing gih jing djơ̆ kiăng kơ ƀing gơmơi tui gưt ƀing gih 
hloh kơ tui gưt kơ Ơi Adai. 

20Ƀing gơmơi ƀu thâo tui gưt ƀing gih ôh, yuakơ ƀing gơmơi ƀu thâo pơkhư̆ hĭ 
ôh kiăng pơhiăp kơ hơdôm tơlơi ƀing gơmơi hơmâo ƀuh hăng hơmư̆ laih.” 

21Tơdơi kơ lu tơlơi pơhiăp pơhuĭ, ƀing gơñu brơi kơ dua ƀing gơ̆ đuaĭ hĭ yơh. 
Ƀing gơñu ƀu thâo khưp ngă kiăng kơ pơkơhma̱l hĭ ƀing gơ̆ ôh, yuakơ abih bang 
ană plei le̱ng kơ bơni hơơč kơ Ơi Adai kơ tơlơi bruă hơmâo truh laih. 

22Pô rơwen anŭn, jing pô hơmâo suaih hĭ laih, hơmâo rơbeh kơ pă̱pluh thŭn 
laih. 

Ƀing Đaŏ Iâu Laĭ Rơkâo Tơlơi Khĭn 

23Tơdang ƀing arăng brơi kơ ƀing gơñu rơngai laih, Pêtrôs hăng Yôhan glaĭ pơ 
ƀing gŏp gơñu hăng ruai glaĭ abih bang tơlơi ƀing khua ngă yang prŏng hăng 
ƀing kŏng tha hơmâo pơhiăp laih kơ ƀing gơñu. 

24Tơdang ƀing gơñu hơmư̆ tơlơi anŭn, ƀing gơñu hrŏm hơbĭt iâu laĭ kơ Ơi Adai 
tui anai, “Ơ Khua Yang Dưi Kơtang, jing Pô hơmâo hrih pơjing adai, lŏn, rơsĭ laih 
anŭn abih bang tơlơi mơnơ̆ng amăng anŭn. 

25Ih hơmâo pơhiăp laih yua mơ̆ng Yang Bơngăt kiăng pơdưi hĭ ding kơna Ih 
pơtao Dawid, jing ơi adon gơmơi, kiăng pơhiăp tui anai, “ ‘Yua hơget hơmâo lu 
ƀing lŏn čar tuai tơgŭ đĭ pơkơdơ̆ng lĕ? Yua hơget ƀing ană plei gơñu pơkra 
hơdôm hơdră mơneč đôč đač lĕ? 

26Ƀing pơtao lŏn tơnah tơgŭ pơkơdơ̆ng laih anŭn ƀing khua djă̱ akŏ gơñu pơƀut 
glaĭ hrŏm hơbĭt kiăng kơ pơkơdơ̆ng glaĭ kơ Khua Yang laih anŭn hăng Pô Krist 
Ñu.’ 

27“Sĭt yơh, pơtao Hêrôd hăng khua Pontius Pilat pơbưp hrŏm hơbĭt laih hăng 
ƀing Ană Tuai, wơ̆t hăng ƀing ană plei Israel amăng plei anai kiăng kơ pơkra 
mơneč pơkơdơ̆ng glaĭ hăng Ding Kơna Rơgoh Hiam Ih Yang Yêsu, jing Pô Ih 
hơmâo ruah laih kiăng kơ jing Pô Messiah. 

28Ƀing gơñu hơmâo ngă laih mơta tơlơi jing tơlơi hăng tơlơi dưi mơyang Ih 
hăng tơlơi kơñăm Ih hơmâo khưp pơmĭn laih hlâo khŏm truh hĭ. 

29Ră anai, Ơ Khua Yang ăh, pơmĭn ƀlơ̆ng hiư̆m ƀing gơñu hơmâo pơhiăp pơhuĭ 
laih, rơkâo kơ Ih pơkơjăp bĕ ƀing gơmơi jing ding kơna Ih anai kiăng kơ pơtô 
pơblang boh hiăp Ih hăng tơlơi khĭn kơtang. 

30Rơkâo kơ Ih dưi mơyang pơsuaih hĭ tơlơi duăm ruă laih anŭn ngă lu tơlơi 
mơsêh mơyang hăng tơlơi yom pơphan hăng anăn ding kơna rơgoh hiam Ih 
Yang Yêsu pơdưi hĭ ƀing gơmơi kiăng kơ ngă anŭn.” 

31Tơdơi kơ ƀing gơñu iâu laĭ laih, Ơi Adai rơyŭh anih ƀing gơñu pơjơnum anŭn. 
Laih anŭn abih bang ƀing gơñu tŭ git gai hlo̱m ƀo̱m hăng Yang Bơngăt Hiam 
hăng pơtô pơblang boh hiăp Ơi Adai hăng tơlơi khĭn biă mă yơh. 

Ƀing Đaŏ Pơpha Hrŏm Dram Gơnam Gơñu 

32Abih bang ƀing đaŏ pơgop pơlir hăng tơdruă hơdrăm hlo̱m ƀo̱m. Ƀu hơmâo 
ôh hlơi pô yap dram gơnam ñu jing gơnam ñu pô, samơ̆ ƀing gơñu pơpha hrŏm 
rĭm gơnam ƀing gơñu hơmâo yơh. 

33Ƀing ding kơna pơjao nanao dưi mơyang ngă gơ̆ng jơlan kơ tơlơi Khua Yang 
Yêsu hơdip glaĭ, laih anŭn Ơi Adai khăp pap bơni hiam kơ abih bang ƀing gơñu. 

34Tui anŭn, amăng ƀing gơñu ƀu hơmâo hlơi pô kơƀah ôh, yuakơ ƀing hlơi pô 
hơmâo đang hơma ƀôdah khul sang dŏ, ƀing gơñu sĭ hĭ laih anŭn ba hơdôm 
prăk mơ̆ng tơlơi sĭ anŭn, 

35hăng nao jao pơyơr prăk ƀơi plă̱ tơkai ƀing ding kơna pơjao, laih anŭn ƀing 
ding kơna pơjao pơpha glaĭ kơ hlơi pô hơmâo tơlơi kơƀah kiăng yơh. 

36Yôsêp, jing pô Lêwi mơ̆ng plao ia Kupros, jing pô ƀing ding kơna pơjao 
pơanăn kơ ñu jing Barnabas, kiăng laĭ pô pơkơjăp arăng, 

37sĭ hĭ sa blah hơma ñu hơmâo laih anŭn ba prăk anŭn nao jao pơyơr kơ ƀing 
ding kơna pơjao. 

Bruă Mơnuă 5 

Ananias Hăng HʼSaphira 

1Hlak anŭn, hơmâo sa čô mơnuih anăn Ananias hăng bơnai ñu anăn HʼSaphira, 
ăt sĭ hĭ đang hơma gơñu mơ̆n. 

2Ƀing gơñu pơtŭ ư hrŏm hơbĭt kiăng kơ djă̱ pioh sa črăn prăk anŭn kơ gơñu pô, 
samơ̆ ba nao hơdôm prăk dŏ glaĭ anŭn pơyơr kơ ƀing ding kơna pơjao. 

3Giŏng anŭn, Pêtrôs laĭ kơ ñu tui anai, “Ơ Ananias, răm biă mă yơh ih brơi kơ 
Satan git gai ih hlo̱m ƀo̱m tơl ih ƀlŏr kơ Yang Bơngăt Hiam kiăng kơ djă̱ pioh sa 
črăn prăk ih hơmâo tŭ mă laih mơ̆ng tơlơi sĭ laih đang hơma anŭn! 

4Hlâo kơ ih hơmâo sĭ hĭ laih hơma anŭn, hơma anŭn jing gơnam ih. Laih anŭn 
tơdơi kơ ih sĭ hĭ laih, hơdôm prăk anŭn lŏm kơ ih yơh. Ih năng hơmâo pơmĭn hĭ 
hlâo kiăng kơ anăm ngă ôh tơlơi ƀlŏr anŭn! Ih ƀu djơ̆ kơnơ̆ng ƀlŏr hăng mơnuih 
đôč ôh, samơ̆ ih hơmâo ƀlŏr laih hăng Ơi Adai.” 

5Tơdang Ananias hơmư̆ hơdôm tơlơi anŭn, ñu rơbuh djai hĭ mơtam. Abih bang 
hlơi pô hơmư̆ kơ tơlơi truh anŭn, le̱ng kơ huĭ bra̱l soh sel. 

6Giŏng anŭn, hơmâo ƀing tơdăm rai mă sŏm hĭ atâo ñu laih anŭn čơkŭng nao 
dơ̱r hĭ. 

7Kơplăh wăh klâo rơwang mông tơlơi kơ anŭn, bơnai ñu rai, ƀu thâo ôh hơget 
tơlơi hơmâo truh laih. 

8Pêtrôs tơña kơ ñu tui anai, “Ruai bĕ kơ kâo, djơ̆ mơ̆ hơdôm anai yơh jing nua 
prăk ih hăng Ananias hơmâo sĭ laih hơma gih?” Ñu laĭ glaĭ tui anai, “Ơ, hơdôm 
anŭn yơh nua prăh anŭn.” 

9Tui anŭn, Pêtrôs laĭ kơ ñu tui anai, “Ih sat ƀai pơtŭ ư laih hăng rơkơi ih kiăng 
kơ lông lăng Yang Bơngăt Khua Yang! Hơmư̆ adih, ƀing mơnuih jing ƀing nao 
dơ̱r laih rơkơi ih hlak rai jĕ, laih anŭn ƀing gơñu ăt či čơkŭng nao dơ̱r hĭ ih kar 
kaĭ mơ̆n.” 

10Ƀơi mông anŭn mơtam, ñu rơbuh djai hĭ jĕ ƀơi tơkai Pêtrôs. Giŏng anŭn, ƀing 
tơdăm anŭn mŭt laih anŭn ƀuh gơ̆ djai laih, ƀing gơñu čơkŭng nao dơ̱r hĭ gơ̆ jĕ 
ƀơi rơkơi gơ̆ mơ̆n. 

11Abih bang ƀing đaŏ kơ Yang Yêsu laih anŭn abih bang ƀing hlơi pô hơmư̆ laih 
kơ tơlơi truh anŭn le̱ng kơ huĭ bra̱l soh sel. 

Ƀing Ding Kơna Pơjao Pơsuaih Hĭ Lu Mơnuih 

12Hlak anŭn, Ơi Adai pơdưi hĭ ƀing ding kơna pơjao kiăng kơ ngă lu gru tơlơi 
mơsêh mơyang biă mă amăng ƀing ană plei. Laih anŭn abih bang ƀing đaŏ juăt 
pơjơnum glaĭ hrŏm hơbĭt ƀơi adri̱ng bah amăng Solomôn. 

13Ƀu hơmâo ƀing mơnuih pơkŏn ôh khĭn mŭt pơgop hăng ƀing gơñu, wơ̆t tơdah 
ƀing ană plei pơpŭ pơyom kơ ƀing gơñu biă mă. 

14Samơ̆ hơmâo lu tui ƀing đah rơkơi hăng đah kơmơi đaŏ kơ Khua Yang laih 
anŭn mŭt pơgop hăng mrô ƀing gơñu. 

15Yuakơ hơdôm tơlơi ƀing ding kơna pơjao ngă anŭn, ƀing ană plei anŭn ba rai 
ƀing mơnuih duăm ruă pioh ƀơi jơlan pơđih ƀơi sưng pĭt ƀôdah kiao đih kiăng 
kơ wơ̆t tơdah kơnơ̆ng rup bơngăt Pêtrôs đôč dưi găn nao pơ anŭn hăng bang 
djơ̆ đơđa mơnuih amăng ƀing gơñu, ƀing gơñu tŭ suaih hĭ yơh. 

16Ƀing mơnuih lu pơƀut glaĭ mơ̆ng plei pla jum dar plei Yerusalaim, ba rai ƀing 
mơnuih duăm ruă gơñu wơ̆t hăng ƀing mơnuih yang sat ngă mơ̆n, laih anŭn 
abih bang ƀing gơñu dưi suaih hĭ soh sel. 

Ƀing Khua Wai Lăng Kơpĭ Kơpe̱t Ƀing Ding Kơna Pơjao 

17Tơdơi kơ anŭn, khua ngă yang prŏng hloh hăng abih bang ƀing gŏp ñu, jing 
ƀing mơ̆ng grup Saddukai, jing hĭ ƀlah moăñ biă mă hăng ƀing ding kơna pơjao. 

18Ƀing gơñu mă krư̆ ƀing ding kơna pơjao amăng sang mơnă ană plei. 

19Samơ̆ tơdang amăng mlam anŭn, hơmâo sa čô ling jang hiam Ơi Adai pŏk bah 
amăng sang mơnă laih anŭn ba tơbiă hĭ ƀing gơñu. 

20Ling jang hiam anŭn pơtă tui anai, “Nao dŏ dơ̆ng bĕ amăng wăl tơdron sang 
yang laih anŭn ră ruai bĕ kơ ƀing ană plei pơ anŭn kơ abih bang tơlơi hiư̆m Ơi 
Adai dưi ngă kơ ƀing gơñu kiăng kơ hơdip hlŏng lar.” 

21Ƀơi mơguah, ƀing ding kơna pơjao nao mŭt pơ anih wăl tơdron sang yang, tui 
hăng ling jang hiam pơtă laih kơ ƀing gơñu, laih anŭn čơdơ̆ng pơtô pơhrăm ƀing 
ană plei yơh. Tơdang pô khua ngă yang prŏng hloh hăng ƀing gŏp ñu rai, ƀing 
gơñu iâu pơjơnum glaĭ amăng sang phat kơđi Sanhedrin, jing anih pơjơnum glaĭ 
abih bang ƀing kŏng tha ƀing Israel, laih anŭn pơkiaŏ ƀing arăng kiăng ba rai 
ƀing ding kơna pơjao mơ̆ng sang mơnă anŭn. 

22Samơ̆ tơdang ƀing arăng mŭt nao pơ anih sang mơnă anŭn, ƀing gơñu ƀu ƀuh 
ôh ƀing ding kơna pơjao pơ anŭn. Tui anŭn, ƀing gơñu wơ̆t glaĭ ruai pơthâo tui 
anai, 

23“Ƀing gơmơi ƀuh bah amăng sang mơnă krư̆ kăl hĭ soh sel, ăt hơmâo ƀing 
tơhan gak gah rơngiao kơ bah amăng mơ̆n, samơ̆ tơdang ƀing gơmơi pŏk bah 
amăng, ƀing gơmơi ƀu ƀuh hlơi pô ôh dŏ amăng sang mơnă anŭn.” 

24Tơdang hơmư̆ tơlơi laĭ pơthâo anŭn, pô khua gak wai sang yang hăng ƀing 
khua ngă yang prŏng rŭng răng biă mă yơh, pơmĭn ƀlơ̆ng hơget či truh tŏ tui 
anŭn. 

25Giŏng anŭn, đơđa mơnuih rai laĭ pơthâo tui anai, “Hơmư̆ bĕ kơ tơlơi anai! 
Ƀing mơnuih ƀing gih hơmâo mă krư̆ hĭ laih amăng sang mơnă, ră anai hlak dŏ 
dơ̆ng amăng anih wăl tơdron sang yang pơtô pơblang kơ ƀing ană plei.” 

26Ƀơi mông anŭn, pô khua gak wai sang yang hrŏm hăng ƀing khua moa ñu nao 
mă ba rai ƀing ding kơna pơjao. Ƀing gơñu ƀu pơgŏ̱ mă ƀing gơñu ôh, yuakơ 
ƀing gơñu huĭ kơ ƀing ană plei či pơdjai hĭ ƀing gơñu hăng tơlơi glŏm boh pơtâo. 

27Tơdang ƀing gơñu ba rai laih ƀing ding kơna pơjao, ƀing gơñu ba ƀing gơ̆ nao 
pơ anăp anih phat kơđi grup Sanhedrin kiăng kơ pô khua ngă yang prŏng hloh 
tơña kơsem kơ ƀing gơ̆. 

28Pô khua ngă yang prŏng anŭn laĭ tui anai, “Ƀing gơmơi hơmâo pơđar laih kơ 
ƀing gih ƀu dưi pơtô pơhrăm ôh kơ tơlơi Pô anăn Yêsu, samơ̆ ră anai ƀing gih 
hơmâo pơtô laih kơ ƀing mơnuih djŏp anih amăng plei Yerusalaim kơ tơlơi Ñu, 
laih anŭn ƀing gih laĭ kơ tơlơi ƀing gơmơi ngă soh laih tơdang ngă kơ Ñu djai hĭ 
laih!” 

29Pêtrôs hăng ƀing ding kơna pơjao pơkŏn laĭ glaĭ tui anai, “Ƀing gơmơi khŏm 
gưt tui Ơi Adai hloh kơ gưt tui mơnuih mơnam! 

30Ơi Adai ơi adon ta hơmâo pơhơdip glaĭ laih Yang Yêsu mơ̆ng mơnuih djai, jing 
Pô ƀing gih hơmâo yol pơdjai hĭ laih ƀơi kơyâo bơrơkal. 

31Ơi Adai pơdun đĭ laih Ñu dŏ ƀơi gah hơnuă Ñu, jing Khua Yang laih anŭn Pô 
Pơklaih, kiăng kơ Ñu dưi pơklaih hĭ ƀing Israel hăng tơlơi ngă kơ ƀing gơñu 
kơhma̱l laih anŭn hăng tơlơi pap brơi kơ hơdôm tơlơi soh gơñu. 

32Ƀing gơmơi yơh jing ƀing ngă gơ̆ng jơlan kơ hơdôm tơlơi bruă anŭn, laih anŭn 
Yang Bơngăt Hiam ăt jing Pô Ơi Adai hơmâo pha brơi laih kơ ƀing hlơi pô gưt 
tui Ñu.” 

33Tơdang ƀing gơñu hơmư̆ hơdôm tơlơi anŭn, ƀing gơñu hil biă mă laih anŭn 
kiăng pơdjai hĭ ƀing gơñu yơh. 

34Samơ̆ hơmâo sa čô amăng ƀing Pharisai, anăn ñu Gamaliel, jing nai pơtô tơlơi 
juăt, ăt jing pô abih bang ƀing Israel pơpŭ pơyom, tơgŭ amăng tŏng krah anih 
phat kơđi Sanhedrin anŭn hăng pơđar kơ arăng ba tơbiă hĭ ƀing ding kơna 
pơjao anŭn pơ rơngiao ƀiă mông. 

35Giŏng anŭn, ñu laĭ kơ ƀing gơñu tui anai, “Ơ ƀing ană plei Israel, pơmĭn pơñen 
bĕ kơ bruă ƀing gih kiăng kơ ngă kơ ƀing mơnuih anai. 

36Hlâo adih, Theudas tơgŭ đĭ yap ñu pô jing mơnuih yom pơphan laih anŭn 
hơmâo jĕ kơ pă̱-rơtuh čô mơnuih đuaĭ tui ñu. Tơdang arăng pơdjai hĭ ñu, abih 
bang ƀing đuaĭ tui ñu le̱ng kơ čơlah đuaĭ hĭ abih, tơl hơnăl tuč jing hĭ đôč đač 
yơh. 

37Tơdơi kơ ñu, Yudas mơnuih Galilê tơgŭ đĭ amăng rơnŭk arăng yap akŏ ƀing 
ană plei, laih anŭn ñu dui ba sa grup mơnuih tơgŭ pơkơdơ̆ng. Arăng ăt pơdjai 
hĭ ñu mơ̆n, laih anŭn abih bang ƀing đuaĭ tui ñu le̱ng kơ čơlah đuaĭ hĭ abih yơh. 

38Hơnŭn yơh, pơmĭn ƀlơ̆ng kơ ƀing mơnuih anŭn, tơlơi truh ră anai kâo djru 
pơmĭn kơ ƀing gih tui anai: Lui mak ai gơñu bĕ! Brơi kơ ƀing gơñu đuaĭ bĕ! 
Yuakơ tơdah kơnơ̆ng mơnuih mơnam hơmâo pơruai laih kơ ƀing gơñu kiăng 
kơ ngă bruă gơñu, sĭt ƀing gơñu ƀu či jing hĭ tơlơi bruă anŭn ôh. 

39Samơ̆ tơdah Ơi Adai pơtă kơ ƀing gơñu kiăng kơ ngă tơlơi bruă anŭn, sĭt ƀing 
gih ƀu či dưi pơgăn hĭ ƀing gơñu ôh. Gih pô či kơnơ̆ng pơkơdơ̆ng glaĭ hăng Ơi 
Adai đôč yơh.” 

40Ƀing gơñu tŭ ư hăng ñu ƀu pơdjai hĭ ƀing gơñu ôh. Ƀing gơñu iâu mŭt ƀing 
ding kơna pơjao laih anŭn brơi kơ arăng taih hơnuăt ƀing gơ̆. Giŏng anŭn, ƀing 
gơñu pơđar kơ ƀing ding kơna anŭn ƀu dưi pơhiăp kơ tơlơi Pô anăn Yêsu dơ̆ng 
tah laih anŭn brơi kơ ƀing gơ̆ đuaĭ hĭ yơh. 

41Ƀing ding kơna pơjao anŭn đuaĭ hĭ mơ̆ng anih Sanhedrin anŭn, hơ̆k mơak 
yuakơ Ơi Adai hơmâo yap laih kơ tơlơi ƀing gơñu hơmâo lăp tŭ pơmlâo gleh 
tơnap yuakơ Pô anăn Yêsu yơh. 

42Rĭm hrơi, amăng anih wăl tơdron sang yang laih anŭn mơ̆ng sang anai truh 
pơ sang pơkŏn, ƀing gơñu ƀu pơdơi ôh pơtô hăng pơhaih tơlơi pơthâo hiam kơ 
tơlơi Yang Yêsu jing Pô Krist. 

Bruă Mơnuă 6 

Tơlơi Ruah Tơjuh Čô Mă Bruă 

1Amăng rơnŭk anŭn, tơdang ƀing đaŏ đĭ jai lu tui, ƀing Yehudah pơhiăp tơlơi 
Grek amăng ƀing gơñu pơhiăp brŏk pơkơdơ̆ng glaĭ hăng ƀing Yehudah pơhiăp 
tơlơi Hêbrơ yuakơ ƀing đah kơmơi kơmai gơñu arăng wơr bĭt hĭ amăng mông 
pơpha gơnam ƀơ̆ng rĭm hrơi. 

2Tui anŭn, ƀing Pluh-Dua iâu pơƀut glaĭ abih bang ƀing ding kơna hăng laĭ tui 
anai, “Ƀu djơ̆ ôh kơ ƀing gơmơi tơdah ƀing gơmơi lui raih hĭ bruă pơtô boh hiăp 
Ơi Adai kiăng kơ mă bruă djru gơnam ƀơ̆ng. 

3Tui anŭn yơh, Ơ ƀing ayŏng adơi ăh, brơi kơ ƀing gih ruah mă bĕ tơjuh čô 
amăng ƀing ta, jing ƀing mơnuih ƀing gih thâo krăn kiăng kơ tŭ git gai hlo̱m ƀo̱m 
hăng Yang Bơngăt Hiam laih anŭn jing rơgơi. Ƀing gơmơi či jao brơi bruă jao 
anŭn kơ ƀing gơñu yơh. 

4Bơ kơ ƀing gơmơi, ƀing gơmơi či kơñăm kơ bruă iâu laĭ laih anŭn bruă pơtô 
pơblang boh hiăp yơh.” 

5Tơlơi pơphŭn anŭn le̱ng kơ pơmơak kơ abih bang ƀing đaŏ. Tui anŭn, ƀing 
gơñu ruah mă Stephen, jing pô đaŏ kơnang prŏng kơ Ơi Adai laih anŭn tŭ git 
gai hlo̱m ƀo̱m mơ̆ng Yang Bơngăt Hiam, ăt hăng Philip, Prokhor, Nikanôr, 
Timôn, Parmenas, hăng Nikolas mơ̆ng plei Antiok, jing pô hlâo adih hơmâo tŭ 
mă laih tơlơi đaŏ ƀing Yehudah. 

6Ƀing gơñu pơrơđah tơjuh čô anŭn ƀơi anăp ƀing ding kơna pơjao, jing ƀing iâu 
laĭ kơ ƀing gơñu laih anŭn ăh tơngan gơñu ƀơi ƀing gơ̆ kiăng kơ pơjao brơi ƀing 
gơñu kơ bruă anŭn. 

7Tui anŭn, ƀing đaŏ ră ruai boh hiăp Ơi Adai kơ lu mơnuih dơ̆ng. Mrô ƀing đaŏ 
amăng plei Yerusalaim đĭ lu tañ biă mă laih anŭn hơmâo lu ƀing khua ngă yang 
gưt tui đaŏ kơnang kơ Ơi Adai. 

Arăng Mă Stephen 

8Hlak anŭn, Stephen, jing pô Ơi Adai khăp pap djru hăng pơdưi laih, ngă lu tơlơi 
bruă mơsêh mơyang yom pơphan amăng ƀing ană plei. 

9Samơ̆ hơmâo tơlơi pơkơdơ̆ng mơ̆ng sa grup mơnuih Sang Pơjơnum Ƀing 
Rơngai, yuakơ ƀing arăng iâu kơ ƀing mơnuih anŭn tui anŭn. Ƀing gơñu jing 
Yehudah mơ̆ng plei Kurênê laih anŭn mơ̆ng plei Aleksandria wơ̆t hăng ƀing 
mơ̆ng khul kwar Kilikia laih anŭn amăng hơdôm kwar Asia. Ƀing mơnuih anŭn 
čơdơ̆ng pơrơjăh hăng Stephen, 

10samơ̆ ƀing gơñu ƀu anăm pơgăl glaĭ ôh hăng tơlơi rơgơi Stephen yuakơ Yang 
Bơngăt Hiam ngă brơi kơ ñu jing rơgơi biă mă. 

11Giŏng anŭn, ƀing gơñu pơsur hơgŏm đơđa mơnuih kiăng kơ laĭ tui anai, “Ƀing 
gơmơi hơmâo hơmư̆ laih Stephen pơhiăp ƀrưh mơhiăh pơkơdơ̆ng glaĭ hăng 
Môseh wơ̆t hăng Ơi Adai mơ̆n.” 

12Tui anŭn, ƀing gơñu pơčŭt pơsur ƀing ană plei, ƀing kŏng tha laih anŭn ƀing 
nai pơtô Tơlơi Juăt. Ƀing gơñu ba gơ̆ ƀơi anăp anih phat kơđi grup Sanhedrin. 

13Ƀing gơñu pơtă kơ ƀing arăng kiăng kơ ngă gơ̆ng jơlan ƀlŏr, jing ƀing pơhaih 
tui anai, “Pô anai pơhiăp ƀrưh mơhiăh nanao pơkơdơ̆ng glaĭ hăng Sang Yang 
rơgoh hiam anai wơ̆t hăng Tơlơi Juăt Môseh mơ̆n. 

14Ƀing gơmơi hơmâo hơmư̆ laih ñu laĭ kơ tơlơi Yêsu pô Nazaret anŭn yơh či 
pơrai hĭ Sang Yang anai laih anŭn či pơplih hĭ Tơlơi Juăt mơ̆ng Môseh hơmâo 
pha brơi laih kơ ƀing ta.” 

15Abih bang ƀing hlak dŏ be̱r amăng sang phat kơđi Sanhedrin lăng pơñen ƀơi 
Stephen laih anŭn ƀing gơñu ƀuh ƀo ̆  mơta Stephen bơngač kar hăng ƀo ̆  mơta 
ling jang hiam. 

Bruă Mơnuă 7 

Boh Hiăp Stephen Pơblang Kơ Grup Sanhedrin 

1Giŏng anŭn, pô khua ngă yang prŏng hloh tơña kơ Stephen tui anai, “Hiư̆m ngă, 
hơdôm tơlơi phŏng anŭn jing djơ̆ mơ̆?” 

2Stephen laĭ glaĭ tui anai, “Ơ ƀing ayŏng adơi Yehudah jing ƀing khua moa pơpŭ 
pơyom hơi, rơkâo kơ ƀing gih hơmư̆ kâo đa! Ơi Adai kơ tơlơi ang yang hơmâo 
pơƀuh rai laih kơ ơi adon ta jing Abraham, hlak ñu ăt dŏ pơ anih lŏn 
Mesopotamia, jing hlâo kơ ñu aka dŏ pơ anih lŏn Kharran. 

3Ơi Adai laĭ hăng gơ̆ tui anai, ‘Tơbiă đuaĭ hĭ bĕ mơ̆ng plei pla ih, mơ̆ng kơnung 
djuai ih laih anŭn nao pơ anih lŏn Kâo či kơčrâo brơi kơ ih.’ 

4“Tui anŭn, Abraham tơbiă đuaĭ hĭ mơ̆ng anih lŏn Khaldai hăng nao pơ anih lŏn 
Kharran. Tơdơi kơ ama ñu tơĭ pran laih, Ơi Adai brơi ñu rai truh pơ anih lŏn 
anai, jing anih ƀing gih hlak dŏ hơdip ră anai. 

5Ơi Adai ƀu brơi ñu lŏn kŏng ngăn hơget ôh amăng anih lŏn anŭn, ƀiă lŏn kiăng 
kơ juă tơkai ăt kŏn hơmâo lơi. Samơ̆ Ơi Adai ƀuăn laih hăng ñu kơ tơlơi ñu hăng 
ƀing ană tơčô ñu tơdơi kơ ñu či mă tŭ anih lŏn anai yơh, wơ̆t tơdah hlak anŭn 
Abraham aka ƀu hơmâo ană bă ôh. 

6Ơi Adai pơhiăp laih hăng ñu tui anai, ‘Ƀing ană tơčô ih či jing hĭ ƀing tuai amăng 
sa anih lŏn ƀu djơ̆ anih lŏn gơñu pô ôh, laih anŭn arăng či pơjing ƀing gơñu jing 
hlŭn mơnă hăng kơtư̆ juă ƀing gơñu amăng pă̱-rơtuh thŭn yơh.’ 

7Laih anŭn Ơi Adai laĭ dơ̆ng tui anai, ‘Samơ̆ Kâo či pơkơhma̱l hĭ lŏn čar ƀing 
gơñu mă bruă kar hăng hlŭn mơnă anŭn, laih anŭn tơdơi kơ anŭn, ƀing gơñu či 
tơbiă đuaĭ hĭ mơ̆ng lŏn čar anŭn hăng kơkuh pơpŭ kơ Kâo amăng anih lŏn anai 
yơh.’ 

8Giŏng anŭn, Ơi Adai pơđar kơ Abraham kiăng kơ khăt klĭ ană đah rơkơi ñu 
kiăng kơ pơrơđah kơ tơlơi ñu hăng ƀing gơñu tui gưt kơ tơlơi pơgop Ñu yơh. 
Hơnŭn yơh, Abraham jing hĭ ama kơ Isa̱k laih anŭn khăt klĭ gơ̆ ƀơi hrơi tal sapăn 
tơdơi kơ hrơi tơkeng kơ gơ̆. Tơdơi kơ anŭn, Isa̱k khăt klĭ kơ ană ñu Yakôb laih 
anŭn Yakôb khăt klĭ kơ pluh-dua čô ƀing ană đah rơkơi ñu, jing ƀing ama ơi 
adon ta yơh.” 

9“Yuakơ ƀing ama ơi adon ta anŭn ƀlah moăñ kơ Yôsêp, tui anŭn ƀing gơñu sĭ 
hĭ gơ̆ jing hlŭn amăng lŏn čar Êjip. Samơ̆ Ơi Adai dŏ hrŏm hăng Yôsêp. 

10Ơi Adai hơmâo pơklaih hĭ laih ñu mơ̆ng djŏp mơta tơlơi tơnap gleh. Ñu pha 
brơi kơ Yôsêp tơlơi rơgơi laih anŭn djru kơ gơ̆ dưi hơmâo tơlơi pap ƀơi anăp 
Pharaoh, jing pơtao čar Êjip. Tui anŭn, pơtao anŭn jao kơ Yôsêp jing khua prŏng 
git gai wai lăng lŏn čar Êjip wơ̆t hăng sang pơtao ñu mơ̆n. 

11“Tơdơi kơ anŭn, hơmâo tơlơi ư̆ rơpa prŏng truh amăng lŏn čar Êjip wơ̆t hăng 
abih bang lŏn čar Kanaan mơ̆n, tui anŭn ƀing ơi adon ta tŭ tơlơi tơnap gleh 
prŏng biă mă laih anŭn ƀu dưi hơduah hơmâo gơnam ƀơ̆ng djŏp ôh. 

12Tơdang Yakôb hơmư̆ ƀing arăng pơruai kơ tơlơi hơmâo pơdai amăng lŏn čar 
Êjip, ñu pơkiaŏ nao ƀing ơi adon ta nao pơ lŏn čar anŭn tal sa yơh. 

13Ƀơi tơlơi ƀing gơñu nao pơ čar anŭn tal dua dơ̆ng, Yôsêp brơi kơ ƀing ayŏng 
adơi ñu thâo krăn hlơi ñu jing, laih anŭn Pharaoh thâo krăn kơ sang anŏ Yôsêp 
yơh. 

14Tơdơi kơ anŭn, Yôsêp pơkiaŏ mơnuih nao iâu rai ama ñu Yakôb wơ̆t hăng 
abih bang sang anŏ gơ̆, abih bang ƀing gơñu jing tơjuhpluh-rơma čô. 

15Giŏng anŭn, Yakôb hăng sang anŏ ñu trŭn nao dŏ pơ lŏn čar Êjip. Pơ anih anŭn 
yơh, ñu hăng ƀing ơi adon ta tơĭ pran. 

16Ƀing arăng ba glaĭ atâo gơñu pơ plei Sekhem laih anŭn dơ̱r ƀing gơñu amăng 
pa̱r pơsat Abraham hơmâo blơi laih hlâo adih mơ̆ng ƀing ană đah rơkơi Hamôr 
ƀơi Sekhem hăng nua prăk. 

17“Tơdang jĕ truh kơ hrơi mông Ơi Adai kiăng pơkrĕp truh hĭ tơlơi Ñu ƀuăn laih 
hăng Abraham, ƀing ană plei ta amăng lŏn čar Êjip lar tui lu biă mă. 

18Giŏng anŭn, hơmâo pơtao pơkŏn, jing pô ƀu thâo krăn kơ tơlơi Yôsêp ôh, jing 
pơtao git gai wai lăng lŏn čar Êjip. 

19Ñu hơduah hơdră mơneč kiăng pơrai hĭ ƀing ană plei ta laih anŭn kơtư̆ juă 
ƀing ơi adon ta hăng pơgŏ̱ ƀing gơ̆ glŏm hĭ ƀing ană nge ƀing gơ̆ kiăng kơ djai. 

20“Amăng rơnŭk anŭn yơh arăng tơkeng kơ Môseh, laih anŭn ñu jing sa čô ană 
nge hiam ro ̆  biă mă. Amĭ ama ñu răk rong ñu amăng klâo blan amăng sang gơñu 
pô. 

21Tơdang amĭ ñu pioh hĭ ñu pơ gah rơngiao, ană Pharaoh mă đĭ ñu hăng rong 
ba ñu jing kar hăng ană ñu pô yơh. 

22Môseh tŭ hrăm abih bang tơlơi rơgơi ƀing Êjip laih anŭn jing dưi kơtang 
amăng tơlơi pơhiăp wơ̆t hăng bruă ñu ngă. 

23“Tơdang Môseh hơmâo pă̱pluh thŭn, ñu khưp kiăng nao čuă ngui ƀing ayŏng 
adơi plei pla ñu jing ƀing Israel. 

24Môseh ƀuh sa čô mơnuih Êjip kơtư̆ juă sa čô mơnuih Israel, tui anŭn ñu nao 
pơgang brơi mơnuih Israel anŭn hăng taih pơdjai hĭ mơnuih Êjip anŭn kiăng 
kơ rŭ nua brơi kơ gơ̆. 

25Môseh pơmĭn kơ tơlơi ƀing ană plei ñu pô či thâo kơnăl kơ tơlơi Ơi Adai hlak 
yua ñu kiăng kơ pơklaih hĭ ƀing gơñu, samơ̆ ƀing gơñu ƀu thâo kơnăl kơ tơlơi 
anŭn ôh. 

26Amăng hrơi tŏ tui, Môseh bưp dua čô ƀing Israel hlak pơrơjăh hăng tơdruă. 
Môseh gir kiăng kơ pơrơno̱m glaĭ ƀing gơñu hăng laĭ tui anai, ‘Ơ ƀing gơyut ăh, 
ƀing gih jing kar hăng ayŏng adơi. Tui anŭn, ƀing gih khŏm anăm kiăng kơ 
pơruă hĭ kơ tơdruă ôh!’ 

27“Samơ̆ pô kơtư̆ juă gŏp ñu anŭn tơlư̆ hĭ Môseh laih anŭn laĭ tui anai, ‘Ƀu 
hơmâo hlơi pô ôh pơjing brơi kơ ih jing khua git gai hăng phat kơđi kơ ƀing 
gơmơi! 

28Năng ai ih kiăng pơdjai hĭ kâo kar hăng ih pơdjai hĭ laih mơnuih Êjip hrơi tơ̆m 
brơi yơh!’ 

29Tơdang Môseh hơmư̆ tơlơi anŭn, ñu đuaĭ kơdŏp pơ anih lŏn Midyan, jing anih 
ñu dŏ hơdip kar hăng sa čô tuai laih anŭn ñu hơmâo dua čô ană đah rơkơi. 

30“Tơdơi kơ anŭn pă̱pluh thŭn, sa čô ling jang hiam pơƀuh rai kơ Môseh amăng 
jơlah apui ƀơi pum drơi hlak apui ƀơ̆ng, jing amăng tơdron ha̱r jĕ čư̆ Sinai. 

31Tơdang Môseh ƀuh tơlơi anŭn, ñu dŏ kơtuă biă mă kơ tơlơi ñu ƀuh anŭn. 
Tơdang ñu nao jĕ kiăng lăng rơđah hloh, ñu hơmư̆ hiăp Khua Yang pơhiăp tui 
anai, 

32‘Kâo jing Ơi Adai kơ ƀing ơi adon ih. Ơi Adai kơ Abraham, Isa̱k hăng 
Yakôb.’ Môseh rŭng răng huĭ hyưt yơh ƀu khĭn lăng dơ̆ng tah. 

33“Giŏng anŭn, Khua Yang laĭ kơ ñu dơ̆ng tui anai, ‘Tơlĕh hĭ bĕ klĭ juă ƀơi tơkai 
ih, yuakơ anih ih hlak dŏ anŭn jing anih rơgoh hiam. 

34Sĭt Kâo hơmâo ƀuh laih kơ tơlơi gleh tơnap ƀing plei pla Kâo amăng lŏn čar 
Êjip hlak tŭ tơnap gleh. Kâo hơmư̆ laih tơlơi ƀing gơñu pơkrao laih anŭn Kâo 
trŭn rai kiăng pơklaih hĭ ƀing gơñu. Ră anai ih rai bĕ, Kâo či pơkiaŏ ih wơ̆t glaĭ 
pơ lŏn čar Êjip yơh.’ 

35“Môseh anŭn yơh jing pô ƀing gơñu hơmâo hơngah hĭ laih tui anai, ‘Ƀu hơmâo 
hlơi pô ôh jao brơi kơ ih jing khua git gai laih anŭn phat kơđi brơi kơ ƀing 
gơmơi!’ Ăt Môseh anŭn mơ̆n jing pô Ơi Adai pô yơh, jing Pô hơmâo pơƀuh rai 
laih kơ ñu mơ̆ng ling jang hiam amăng pum drơi anŭn, hơmâo pơkiaŏ nao laih 
ñu kiăng kơ jing khua git gai hăng pô pơklaih gơñu mơ̆ng ling jang Ñu jing pô 
hơmâo pơƀuh rai laih kơ ñu amăng pum kơyâo. 

36Môseh anŭn yơh hơmâo ba laih ƀing gơñu tơbiă mơ̆ng lŏn čar Êjip laih anŭn 
hơmâo ngă laih khul gru tơlơi mơsêh mơyang yom pơphan biă mă amăng Čar 
Êjip, ƀơi Rơsĭ Mriah, laih anŭn amăng tơdron ha̱r pă̱pluh thŭn. 

37“Anai yơh jing tơlơi Môseh hơmâo pơhiăp laih hăng ƀing Israel tui anai, ‘Ơi 
Adai či pơkiaŏ rai pơ ƀing gih sa čô pô pơala hrup hăng kâo mơ̆ng tŏng krah 
ƀing ană plei gih yơh.’ 

38Môseh dŏ hăng ling jang anŭn, jing pô pơhiăp laih hăng ñu ƀơi čư̆ Sinai, laih 
anŭn ñu pơruai hơdôm boh hiăp anŭn kơ ƀing ơi adon ta jing ƀing pơjơnum 
glaĭ amăng tơdron ha̱r. Ñu tŭ mă laih hơdôm boh hiăp kiăng kơ pơtă kơ ƀing 
ană plei hiư̆m kiăng kơ hơdip kiăng pha brơi kơ ƀing ta. 

39“Samơ̆ ƀing ơi adon ta hơngah ƀu tui gưt kơ Môseh ôh. Kơđai glaĭ, ƀing gơñu 
hơngah hĭ gơ̆ laih anŭn amăng pran jua gơñu, ƀing gơñu kiăng kơ wơ̆t glaĭ pơ 
lŏn čar Êjip yơh. 

40Tui anŭn, ƀing gơñu laĭ kơ A̱rôn tui anai, ‘Pơkra brơi bĕ kơ ƀing gơmơi ƀing 
yang, jing ƀing či nao hlâo kơ ƀing gơmơi, yuakơ Môseh anai, jing pô ba ƀing ta 
tơbiă mơ̆ng lŏn čar Êjip, ƀing ta ƀu thâo ôh hơget tơlơi hơmâo truh laih kơ ñu!’ 

41Hlak anŭn, ƀing gơñu tuh tia sa boh rup ană rơmô. Ƀing gơñu ba rai khul 
gơnam ngă yang kiăng kơ pơyơr kơ rup trah anŭn, laih anŭn djă̱ hơdơr pơpŭ 
pơyom kơ rup gơñu pô hơmâo pơkra rai laih. 

42Samơ̆ Ơi Adai lui raih hĭ ƀing gơñu laih anŭn jao hĭ ƀing gơñu kơ tơlơi kơkuh 
pơpŭ kơ khul pơtŭ amăng adai. Tơlơi bruă anŭn jing djơ̆ tui hăng tơlơi arăng 
hơmâo čih laih amăng hră ƀing pô pơala tui anai, “ ‘Ơ ƀing Israel, sĭt yơh ƀing 
gih ƀu ba rai kơ Kâo khul gơnam ngă yang hăng gơnam pơyơr tơdang amăng 
pă̱pluh thŭn amăng tơdron ha̱r ôh! 

43Ƀing gih hơmâo pơpŭ pơyom đĭ laih sang yang rơba̱ng Môlek hăng pơtŭ yang 
rơba̱ng Rhaiphan, jing khul rup trah ƀing gih pơkra laih kiăng kơ kơkuh pơpŭ. 
Hơnŭn yơh, Kâo či puh pơđuaĭ hĭ ƀing gih mơ̆ng lŏn čar gih kiăng kơ nao pơ lŏn 
čar gah adih kơ lŏn čar Babilon yơh.’ 

44“Ƀing ơi adon ta hơmâo laih sang yang hăng khăn kơ Tơlơi Gơ̆ng Jơlan hrŏm 
hăng ƀing gơñu amăng tơdron ha̱r. Sang yang anŭn arăng pơkra rai tui hăng 
hơdră Ơi Adai hơmâo kơčrâo brơi laih kơ Môseh, jing tui hăng hrôp ñu hơmâo 
ƀuh laih. 

45Ƀing ơi adon ta tŭ mă laih sang yang hăng khăn anŭn mơ̆ng ƀing ơi adon gơñu, 
laih anŭn gah yŭ tơlơi git gai Yôsua, ƀing ơi adon ta ba sang anŭn hrŏm hăng 
ƀing gơñu tơdang ƀing gơñu mă tŭ anih lŏn mơ̆ng ƀing lŏn čar jing ƀing mơnuih 
Ơi Adai puh pơđuaĭ hĭ mơ̆ng ƀing gơñu. Sang anŭn ăt dŏ amăng anih lŏn anai 
hlŏng truh pơ rơnŭk pơtao Dawid yơh. 

46Dawid pơmơak kơ Ơi Adai laih anŭn rơkâo Ñu kơ tơlơi Ñu brơi kơ gơ̆ dưi 
pơdơ̆ng đĭ sa boh anih dŏ kơ Ơi Adai jing Pô kơnung djuai Yakôb kơkuh pơpŭ 
laih. 

47Samơ̆ Ơi Adai jao brơi kơ pơtao Solomôn kiăng pơkra sa boh sang kơ Ñu. 

48“Samơ̆ Pô Glông Hloh ƀu či dŏ amăng sang pơkra rai mơ̆ng tơngan ƀing ană 
plei ôh. Sa čô pô pơala hơmâo čih laih tui anai, 

49“Khua Yang laĭ tui anai, ‘Adai jing kar hăng grê pơtao Kâo, laih anŭn lŏn tơnah 
jing kar hăng hơnăl trung tơkai Kâo dưh. Tui anŭn, ƀing gih ƀu dưi pơdơ̆ng đĭ 
sa boh sang brơi kơ Kâo ôh! Laih anŭn ƀing gih ƀu dưi pơkra sa boh anih dŏ 
pơdơi kơ Kâo ôh! 

50Kâo pô hơmâo hrih pơjing laih abih bang gơnam anŭn!’ 

51“Ơ ƀing mơnuih khăng akŏ, jing ƀing hơngah ƀu kiăng kơ tui gưt laih anŭn 
hơmư̆ tui Ơi Adai ôh, ƀing gih ăt jing kar hăng ƀing ơi adon gih mơ̆n, jing ƀing 
nanao pơkơdơ̆ng glaĭ hăng Yang Bơngăt Hiam! 

52Ƀing ơi adon gih kơpĭ kơpe̱t laih rĭm pô pơala! Ƀing gơñu ăt pơdjai hĭ laih mơ̆n 
ƀing pô pơala pơhiăp laĭ lui hlâo kơ Pô Tơpă Hơnơ̆ng či rai. Laih anŭn ră anai, 
ƀing gih hơmâo pơblư̆ hĭ hăng pơdjai hĭ laih Pô anŭn. 

53Ƀing gih hơmâo tŭ mă laih Tơlơi Juăt mơ̆ng ƀing ling jang hiam kiăng kơ ngă 
tui, samơ̆ ƀing gih ƀu gưt tui tơlơi anŭn ôh.” 

Arăng Glŏm Boh Pơtâo Kơ Stephen 

54Tơdang ƀing gơñu hơmư̆ hơdôm tơlơi anŭn, pran jua gơñu hil biă mă laih 
anŭn kĕ tơgơi gơñu kơ Stephen yơh. 

55Samơ̆ Stephen, tŭ git gai hlo̱m ƀo̱m mơ̆ng Yang Bơngăt Hiam, angak lăng đĭ 
pơ adai hăng ƀuh tơlơi bơngač ba̱ng mơ̆ng Ơi Adai, laih anŭn Yang Yêsu hlak dŏ 
dơ̆ng ƀơi gah hơnuă kơ Ơi Adai yơh. 

56Tui anŭn, ñu laĭ tui anai, “Lăng adih, kâo ƀuh adai pŏk laih anŭn Ană Mơnuih 
hlak dŏ dơ̆ng ƀơi gah hơnuă kơ Ơi Adai.” 

57Ƀơi mông anŭn, ƀing gơñu kơđŏl hĭ tơngia gơñu, ur kač kraih krin laih anŭn 
abih bang ƀing gơñu kơsung nao pơ Stephen yơh. 

58Ƀing gơñu dui hua ba gơ̆ pơ gah rơngiao kơ plei laih anŭn čơdơ̆ng glŏm boh 
pơtâo ƀơi gơ̆ yơh. Hlak anŭn, ƀing mơnuih jing ƀing glŏm pơtâo kơ Stephen 
anŭn pioh sum ao gơñu ƀơi plă̱ tơkai sa čô tơdăm kiăng kơ wai brơi. Anăn ñu 
jing Saul. 

59Tơdang ƀing gơñu glŏm boh pơtâo kơ Stephen, Stephen iâu laĭ tui anai, “Ơ 
Khua Yang Yêsu, rơkâo kơ Ih tŭ mă bĕ bơngăt kâo.” 

60Giŏng anŭn, ñu tŏ tơŭt hăng pơhiăp kraih tui anai, “Ơ Khua Yang, anăm yap 
tơlơi soh anai pơkơdơ̆ng glaĭ hăng ƀing gơñu ôh!” Tơdang ñu pơhiăp hơdôm 
tơlơi anŭn laih, ñu tơĭ pran yơh. 

Bruă Mơnuă 8 

1Saul ăt dŏ pơ anih anŭn, tŭ ư kơ tơlơi arăng pơdjai anŭn yơh. 

Saul Kơpĭ Kơpe̱t Ƀing Daŏ 

Amăng rơnŭk anŭn, ƀing arăng čơdơ̆ng kơpĭ kơpe̱t prŏng kơ ƀing lŏm kơ Sang 
Ơi Adai amăng plei Yerusalaim. Rơngiao kơ ƀing ding kơna pơjao, abih bang 
ƀing đaŏ pơkŏn le̱ng kơ čơlah đuaĭ bru bra amăng djŏp anih kwar Yudea hăng 
kwar Samaria. 

2Ƀing mơnuih huĭ pơpŭ kơ Ơi Adai nao dơ̱r hĭ atâo Stephen laih anŭn čŏk hia 
kơ gơ̆ lu biă mă. 

3Samơ̆ Saul čơdơ̆ng pơrai hĭ ƀing mơnuih lŏm kơ Sang Ơi Adai. Ñu mŭt nao 
amăng rĭm boh sang laih anŭn mă ba ƀing đah rơkơi wơ̆t hăng ƀing đah kơmơi, 
jing ƀing đaŏ kơnang kơ Yang Yêsu, ba nao krư̆ pơ sang mơnă. 

Philip Amăng Kwar Samaria 

4Tui anŭn, hơdôm ƀing čơlah bru bra anŭn, ƀing gơñu pơtô pơblang boh hiăp 
kơ tơlơi Yang Yêsu pơ rĭm anih ƀing gơñu nao yơh. 

5Philip trŭn nao pơ sa boh plei amăng kwar Samaria laih anŭn pơtô pơblang kơ 
tơlơi Krist pơ anih anŭn yơh. 

6Tơdang ƀing ană plei anŭn hơmư̆ tơlơi Philip pơtô hăng ƀuh hơdôm bruă 
mơsêh mơyang ñu ngă, abih bang ƀing gơñu pơđi̱ng tơngia hơmư̆ kơ hơdôm 
tơlơi ñu pơhiăp yơh. 

7Hơmâo lu yang sat, tơdang ur kraih kơtang, tơbiă đuaĭ hĭ mơ̆ng lu mơnuih laih 
anŭn lu ƀing mơnuih rơwen rơwo hăng jo tơkai ăt tŭ suaih mơ̆n. 

8Tui anŭn yơh, lu mơnuih hơ̆k mơak biă mă amăng plei anŭn. 
Simôn Pô Pơjâo 

9Hlak anŭn, hơmâo sa čô mơnuih anăn ñu Simôn. Ñu ngă pơjâo amăng lu thŭn 
laih amăng plei anŭn laih anŭn ngă hli̱ng hla̱ng biă mă kơ abih bang ƀing 
mơnuih amăng kwar Samaria hăng tơlơi ñu ngă. Ñu pơang ñu pô jing mơnuih 
hing ang biă mă, 

10laih anŭn abih bang mơnuih čơdơ̆ng mơ̆ng ƀing ƀu yom pơphan hlŏng truh 
kơ ƀing yom pơphan le̱ng kơ hơmư̆ tui ñu soh sel hăng laĭ tui anai, “Sĭt mơnuih 
anai jing pô dưi mơyang biă mă yuakơ Ơi Adai pơdưi hĭ ñu prŏng prin.” 

11Ƀing gơñu hơmư̆ pơñen kơ pô anŭn yuakơ pô anŭn hơmâo ngă laih hli̱ng 
hla̱ng kơ ƀing gơñu čơdơ̆ng mơ̆ng hlâo laih hăng tơlơi bruă pơsêh ñu. 

12Samơ̆ tơdang ƀing gơñu đaŏ kơnang kơ tơlơi Philip hơmâo pơtô pơblang laih 
kơ tơlơi hiư̆m Ơi Adai kiăng kơ git gai ƀing mơnuih jing ƀing đaŏ kơnang kơ Ñu, 
laih anŭn kơ tơlơi Yang Yêsu jing Pô Krist, ƀing gơñu, đah rơkơi wơ̆t hăng đah 
kơmơi, tŭ baptem mơ̆ng ñu yơh. 

13Simôn pô ăt đaŏ mơ̆n kơ tơlơi Philip pơtô pơblang laih anŭn ăt tŭ baptem 
mơ̆n. Giŏng anŭn, ñu đuaĭ tui Philip pơ djŏp djang anih laih anŭn dŏ kơtuă hli̱ng 
hla̱ng biă mă kơ hơdôm gru mơsêh mơyang hli̱ng hla̱ng biă mă ñu ƀuh Philip 
ngă. 

14Ƀing ding kơna pơjao amăng plei prŏng Yerusalaim hơmư̆ hing kơ tơlơi ƀing 
mơnuih amăng kwar Samaria hơmâo đaŏ kơnang laih kơ boh hiăp Ơi Adai, tui 
anŭn ƀing gơñu pơkiaŏ nao Pêtrôs hăng Yôhan nao pơ ƀing gơ̆ yơh. 

15Tơdang dua gơñu truh pơ anŭn laih, ƀing gơñu iâu laĭ brơi kơ ƀing gơñu kiăng 
kơ ƀing gơñu dưi tŭ mă Yang Bơngăt Hiam, 

16yuakơ Yang Bơngăt Hiam aka ƀu trŭn pơ hlơi pô ôh amăng ƀing gơñu. Ƀing 
gơñu kơnơ̆ng hơmâo tŭ laih baptem hăng anăn Khua Yang Yêsu đôč. 

17Giŏng anŭn, Pêtrôs hăng Yôhan ăh tơngan gơñu ƀơi ƀing gơñu laih anŭn ƀing 
gơñu tŭ mă Yang Bơngăt Hiam yơh. 

18Tơdang Simôn ƀuh kơ hlơi pô ƀing ding kơna pơjao ăh tơngan, pô anŭn dưi 
hơmâo Yang Bơngăt Hiam yơh, tui anŭn ñu kiăng brơi prăk kơ ƀing gơñu hăng 
laĭ tui anai, 

19“Rơkâo ăt pơdưi kơ kâo mơ̆n kiăng kơ hlơi pô kâo ăh tơngan kâo ƀơi ñu, ñu 
anŭn dưi tŭ mă Yang Bơngăt Hiam yơh.” 

20Pêtrôs laĭ glaĭ tui anai, “Kwưh kiăng Ơi Adai pơrai hĭ prăk ih hrŏm hơbĭt hăng 
ih yơh, yuakơ ih pơmĭn ih dưi blơi mă hăng prăk tơlơi Ơi Adai pha brơi! 

21Ih ƀu dưi pơgop hăng ƀing gơmơi ôh amăng bruă mơnuă anai, yuakơ pran jua 
ih ƀu tơpă hơnơ̆ng ôh ƀơi anăp Ơi Adai. 

22Tui anŭn, brơi kơ ih kơhma̱l bĕ mơ̆ng tơlơi soh sat anŭn laih anŭn iâu laĭ bĕ 
kơ Khua Yang. Năng ai Ñu či pap brơi kơ ih yuakơ ih hơmâo pơmĭn sat laih kar 
hăng anŭn amăng pran jua ih. 

23Kâo ƀuh kơ tơlơi ih pơiăng hĭ biă mă kơ ƀing gơmơi laih anŭn kơnơ̆ng dưi 
ngă soh đôč yơh.” 

24Giŏng anŭn, Simôn laĭ glaĭ tui anai, “Rơkâo kơ ƀing gih iâu laĭ bĕ kơ Khua Yang 
brơi kơ kâo kiăng kơ hơdôm tơlơi ih hơmâo pơhiăp laih ƀu či truh ƀơi kâo ôh.” 

25Tơdang ƀing gơñu hơmâo ngă gơ̆ng jơlan laih anŭn hơmâo pơhaih laih boh 
hiăp Khua Yang, Pêtrôs hăng Yôhan wơ̆t glaĭ pơ plei Yerusalaim, pơtô pơblang 
tơlơi pơthâo hiam amăng lu plei pla ƀing Samaria kơtuai jơlan. 

Philip Hăng Pô Khua Aithiop 

26Hlak anŭn, hơmâo sa čô ling jang hiam Khua Yang rai pơđar kơ Philip tui anai, 
“Nao pơ gah thu̱ng bĕ, jing nao pơ jơlan tơdron ha̱r, jing jơlan trŭn mơ̆ng plei 
Yerusalaim nao pơ plei Gaza.” 

27Tui anŭn, Philip čơdơ̆ng tơbiă nao yơh laih anŭn ñu nao ƀơi jơlan ñu bưp sa 
čô pô khua kreo Aithiop, jing pô khua yom pơphan wai lăng abih bang mŭk 
dram HʼKandakê, jing hơbia pơtao ƀing Aithiop. Pô khua anŭn nao pơ plei 
Yerusalaim kiăng kơ kơkuh pơpŭ kơ Ơi Adai, 

28laih anŭn ñu hlak glaĭ pơ sang ñu pô. Ñu hlak dŏ be̱r ƀơi rơdêh aseh ñu đŏk 
kraih hră pô pơala Yesayah. 

29Yang Bơngăt Hiam pơtă kơ Philip tui anai, “Nao jĕ pơ rơdêh aseh anŭn hăng 
dŏ jĕ bĕ.” 

30Giŏng anŭn, Philip đuaĭ nao pơ rơdêh aseh anŭn mơtam laih anŭn hơmư̆ pô 
khua anŭn hlak đŏk hră pô pơala Yesayah. Philip tơña tui anai, “Hiư̆m ngă, ih 
thâo hluh mơ̆ kơ tơlơi ih hlak đŏk anŭn?” 

31Pô khua anŭn laĭ glaĭ tui anai, “Kâo ƀu dưi thâo hluh ôh tơdah ƀu hơmâo ôh 
hlơi pô pơblang brơi kâo!” Tui anŭn, ñu jak iâu Philip đĭ amăng rơdêh hăng dŏ 
be̱r jĕ ƀơi ñu yơh. 

32Pô khua kreo anŭn hlak đŏk črăn anai amăng hră Yesayah anŭn, “Arăng dui 
ba Ñu nao kar hăng ba triu nao pơ anih kiăng kơ čuh ƀơ̆ng, laih anŭn jing kar 
hăng triu ƀu ur ôh ƀơi anăp pô yuă blâo, tui anŭn Ñu ƀu brŏk pơkơdơ̆ng ôh. 

33Ƀing arăng pơmlâo hĭ Ñu hăng klă̱ kơđi kơ Ñu ƀu tơpă hơnơ̆ng ôh. Ƀu hơmâo 
hlơi pô ôh dưi pơruai kơ ƀing ană tơčô Ñu, yuakơ ƀing arăng pơdjai hĭ Ñu, tui 
anŭn Ñu ƀu dŏ dơ̆ng tah ƀơi lŏn tơnah anai.” 

34Pô khua anŭn tơña kơ Philip tui anai, “Rơkâo kơ ih laĭ brơi kơ kâo bĕ, hlơi jing 
pô pơala anai hlak pơhiăp pơruai anŭn lĕ, kơ ñu pô ƀôdah kơ pô pơkŏn?” 

35Giŏng anŭn, Philip čơdơ̆ng pơruai mơ̆ng črăn hră čih anŭn laih anŭn ră ruai 
kơ ñu kơ tơlơi pơthâo hiam kơ Yang Yêsu yơh. 

36Tơdang ƀing gơñu dŏ nao amăng jơlan, ƀing gơñu nao truh pơ anih hơmâo ia 
laih anŭn pô khua anŭn laĭ tui anai, “Lăng adih, hơmâo dơnao ia pơ anai, rơkâo 
kơ ih ngă brơi baptem kơ kâo bĕ, tơdah ƀu hơmâo hơget ôh pơgăn hĭ tơlơi 
anŭn!” 

37Philip laĭ glaĭ, “Tơdah ih đaŏ kơnang hăng abih pran jua ih kơ tơlơi Khua Yang 
Yêsu Krist jing Ană Ơi Adai, sĭt kâo či ngă baptem kơ ih yơh.” Pô khua anŭn laĭ 
glaĭ tui anai, “Kâo đaŏ kơnang yơh kơ tơlơi Yang Yêsu Krist jing Ană Ơi Adai.” 

38Pô khua anŭn brơi kơ rơdêh dơ̆ng glaĭ. Giŏng anŭn, dua gơñu Philip hăng pô 
khua kreo anŭn, trŭn nao amăng ia anŭn laih anŭn Philip ngă baptem brơi kơ 
gơ̆ yơh. 

39Tơdang ƀing gơñu tơgŭ mơ̆ng ia, blĭp blăp Yang Bơngăt Khua Yang mă pơđuaĭ 
hĭ Philip laih anŭn pô khua anŭn ƀu thâo ƀuh Philip dơ̆ng tah, samơ̆ gơ̆ hơ̆k 
mơak glaĭ tui jơlan gơ̆ pô yơh. 

40Samơ̆ Philip thâo kơnăl kơ tơlơi ñu dŏ amăng plei Azôtos. Tơdang ñu nao, ñu 
pơtô pơblang tơlơi pơthâo hiam amăng abih bang plei tơl ñu nao truh pơ plei 
Kaisarea yơh. 

Bruă Mơnuă 9 

Saul Đaŏ Kơ Yêsu Krist 

(Bruă Mơnuă 22:6-16; 26:12-18) 

1Hlak anŭn, Saul ăt dŏ kơtư̆ juă hăng pơhuĭ pơdjai pơkơdơ̆ng glaĭ hăng ƀing đaŏ 
kơ Khua Yang mơ̆n. Ñu nao pơ khua ngă yang prŏng hloh 

2laih anŭn rơkâo khul hră mơ̆ng khua ngă yang anŭn čih jao tơlơi dưi kơ ñu 
kiăng kơ nao pơ ƀing ba akŏ hơdôm sang pơjơnum amăng plei Damaskus, kiăng 
kơ tơdah ñu hơduah ƀuh hlơi pô đuaĭ tui jơlan jing kơ tơlơi Yang Yêsu pơtô laih, 
đah rơkơi ƀôdah đah kơmơi, ñu dưi mă čaŏ hăng ba glaĭ krư̆ pơ plei Yerusalaim 
yơh. 

3Tơdang ñu nao ƀơi jơlan jĕ či truh pơ plei Damaskus, blĭp blăp hơmâo tơlơi 
bơngač mơ̆ng adai pơčrang jum dar ñu. 

4Ñu rơbuh ƀơi lŏn laih anŭn hơmư̆ asăp mơnuih pơhiăp kơ ñu tui anai, “Ơ Saul, 
Saul, lui hĭ bĕ tơlơi kơpĭ kơpe̱t kơ Kâo!” 

5Ñu tơña tui anai, “Ơ Khua ăh, hlơi Ih jing lĕ?” Khua Yang laĭ glaĭ tui anai, “Kâo 
yơh jing Yêsu, jing Pô ih hlak kơpĭ kơpe̱t anai. 

6Ră anai, tơgŭ nao bĕ amăng plei anŭn laih anŭn arăng či laĭ brơi kơ ih tơlơi 
bruă ih khŏm ngă yơh.” 

7Ƀing đuaĭ tui Saul le̱ng kơ dŏ tơngô. Ƀing gơñu hơmư̆ dơnai pơhiăp anŭn samơ̆ 
ƀing gơñu ƀu ƀuh hlơi pô ôh. 

8Saul tơgŭ mơ̆ng lŏn laih anŭn tơdang ñu blang mơta ñu, samơ̆ ñu ƀu thâo ƀuh 
hơget gĕt ôh. Tui anŭn, ƀing gơñu djă̱ ƀơi tơngan ñu hăng dui ba mŭt pơ plei 
Damaskus yơh. 

9Amăng klâo hrơi ñu bum mơta laih anŭn ƀu ƀơ̆ng kŏn mơñum gơnam ƀơ̆ng 
hơget lơi. 

Ananias Ngă Baptem Kơ Saul 

10Amăng plei Damaskus hơmâo sa čô pô đaŏ anăn ñu Ananias. Khua Yang 
pơhiăp hăng ñu amăng tơlơi pơƀuh tui anai, “Ơ Ananias!” Ñu laĭ glaĭ tui anai, “Ơ 
Khua Yang, kâo yơh anai.” 

11Khua Yang pơtă kơ ñu tui anai, “Nao bĕ pơ sang Yudas ƀơi jơlan arăng iâu 
Jơlan Tơpă laih anŭn hơduah sem sa čô mơnuih anăn ñu Saul, mơnuih mơ̆ng 
plei Tarsos, yuakơ ñu hlak dŏ iâu laĭ pơ anŭn. 

12Amăng tơlơi pơƀuh, Saul hơmâo ƀuh laih sa mơnuih anăn Ananias rai laih 
anŭn ăh tơngan ƀơi ñu kiăng kơ mơta ñu dưi ƀuh glaĭ dơ̆ng.” 

13Samơ̆ Ananias laĭ glaĭ tui anai, “Ơ Khua Yang ăh, kâo hơmâo hơmư̆ laih lu 
mơnuih ră ruai djơ̆ kơ mơnuih anai laih anŭn abih bang tơlơi ñu hơmâo ngă sat 
hĭ laih ƀing ding kơna Ih amăng plei Yerusalaim. 

14Laih anŭn ñu hơmâo rai laih pơ anai tŭ tơlơi dưi mơ̆ng ƀing khua ngă yang 
prŏng kiăng kơ mă hĭ abih bang ƀing iâu kwưh kơ Ih yơh.” 

15Samơ̆ Khua Yang laĭ kơ Ananias tui anai, “Nao bĕ! Kâo hơmâo ruah mă laih pô 
anai kiăng kơ mă bruă kơ Kâo hăng tơlơi ñu ngă gơ̆ng jơlan kơ Kâo ƀơi anăp 
ƀing mơnuih Tuai, ƀing pơtao gơñu laih anŭn ƀơi anăp ƀing ană plei ƀing Israel. 

16Kâo či pơrơđah brơi kơ ñu dơ̆ pă ñu khŏm tŭ gleh tơnap yuakơ ñu či pơruai 
kơ ƀing arăng kơ tơlơi Kâo.” 

17Giŏng anŭn, Ananias nao mŭt pơ sang anŭn. Ăh tơngan ñu ƀơi Saul hăng laĭ 
tui anai, “Ơ ayŏng Saul, Khua Yang Yêsu, jing Pô pơƀuh laih kơ ih ƀơi jơlan 

tơdang ih rai pơ anai, pơkiaŏ rai kâo kiăng kơ ih dưi ƀuh glaĭ dơ̆ng laih anŭn tŭ 
pơdưi yua mơ̆ng Yang Bơngăt Hiam yơh.” 

18Ƀơi mông anŭn mơtam, hơmâo hơdôm gơnam hrup hăng khul akăh akan lĕ 
trŭn mơ̆ng mơta Saul laih anŭn ñu dưi ƀuh glaĭ yơh. Giŏng anŭn, ñu tơgŭ laih 
anŭn Ananias ngă baptem brơi kơ ñu. 

19Tơdơi kơ ñu ƀơ̆ng huă ƀiă, drơi jan ñu kơtang glaĭ yơh. 
Saul Amăng Plei Damaskus 

Saul dŏ glaĭ ƀiă hrơi hrŏm hăng ƀing đaŏ pơ plei Damaskus. 

20Ƀơi mông anŭn mơtam, ñu čơdơ̆ng pơtô pơblang amăng sang pơjơnum kơ 
tơlơi Yang Yêsu jing Ană Ơi Adai. 

21Abih bang ƀing mơnuih dŏ hơmư̆ ñu le̱ng kơ dŏ kơtuă laih anŭn pơhiăp hăng 
tơdruă tui anai, “Sĭt yơh pô anai hơmâo kơtư̆ juă laih ƀing hlơi pô đaŏ kơnang 
kơ Yang Yêsu! Sĭt pô anai hơmâo rai laih pơ anai kiăng kơ mă ƀing gơ̆ jing mơnă 
hăng ba glaĭ pơ ƀing khua ngă yang prŏng!” 

22Samơ̆ Saul ƀrư̆ jai ƀrư̆ dưi pơtô pơblang tui laih anŭn pơhiăp pơkơđŏm hăng 
ƀing Yehudah amăng plei Damaskus hăng tơlơi ñu pơrơklă kơ tơlơi Yang Yêsu 
jing Krist sĭt. 

23Tơdơi kơ lu hrơi rơgao mơ̆ng anŭn, ƀing Yehudah pơčrŏng sai kiăng kơ 
pơdjai hĭ Saul yơh, 

24samơ̆ hơmâo mơnuih laĭ pơthâo kơ Saul kơ tơlơi bruă gơñu anŭn. Hrơi hăng 
mlam ƀing gơñu dŏ krăp lăng nanao ƀơi amăng ja̱ng plei kiăng kơ pơdjai hĭ Saul. 

25Samơ̆ tơdang mlam, hơmâo ƀing gŏp ñu pioh Saul amăng sa boh bŭng hăng 
pơañreng trŭn ñu mơ̆ng amăng phă̱ ƀơi pơnăng plei yơh. 

Saul Pơ Plei Phŭn Yerusalaim 

26Tơdang Saul truh pơ plei Yerusalaim, ñu gir kiăng pơgop hăng ƀing đaŏ pơ 
anŭn, samơ̆ ƀiă kơ abih bang ƀing đaŏ le̱ng kơ huĭ kơ Saul, yuakơ ƀing gơñu ƀu 
đaŏ ôh kơ tơlơi ñu jing sa čô ding kơna. 

27Samơ̆ Barnabas mă ba Saul pơ ƀing ding kơna pơjao. Ñu ră ruai kơ ƀing gơñu 
abih bang tơlơi hiư̆m Saul ƀơi jơlan rơbat ñu hơmâo ƀuh laih Khua Yang laih 
anŭn Khua Yang hơmâo pơhiăp laih hăng Saul, laih anŭn hiư̆m pă ñu hơmâo 
pơtô laih hăng tơlơi khĭn kơ tơlơi Yang Yêsu amăng plei Damaskus. 

28Tui anŭn, Saul dŏ glaĭ hăng ƀing gơñu laih anŭn nao rai rơngai amăng plei 
Yerusalaim, pơtô pơblang khĭn kơ tơlơi Khua Yang yơh. 

29Ñu pơhiăp hăng pơgăl hăng ƀing Yehudah pơhiăp tơlơi Grek, samơ̆ ƀing gơñu 
gir hơduah pơdjai hĭ Saul yơh. 

30Tơdang ƀing đaŏ pơkŏn thâo krăn kơ tơlơi bruă anŭn, ƀing gơñu ba pơđuaĭ 
hĭ Saul nao pơ plei Kaisarea laih anŭn brơi kơ gơ̆ nao pơ plei Tarsos yơh. 

31Giŏng anŭn, Sang Ơi Adai amăng djŏp kwar Yudea, kwar Galilê hăng kwar 
Samaria hơmâo tơlơi rơnŭk rơnua sui ƀiă yơh. Sang Ơi Adai anŭn hơmâo tơlơi 
prŏng tui laih anŭn tơlơi pơtrŭt pơđu̱r mơ̆ng Yang Bơngăt Hiam yơh. Hơmâo lu 
mơnuih đaŏ mŭt thim laih anŭn ƀing đaŏ hơdip hơdơ̆ng huĭ pơpŭ kơ Khua Yang 
yơh. 

Aineas Dưi Suaih 

32Tơdang Pêtrôs đuaĭ hyu pơ djŏp tring jum dar, ñu nao čuă ƀing đaŏ pơ plei 
Ludda. 

33Pơ anŭn Pêtrôs bưp sa čô mơnuih anăn Aineas, jing pô rơwen dŏ đih ƀơi sưng 
amăng sapăn thŭn laih. 

34Pêtrôs laĭ kơ ñu tui anai, “Ơ Aineas, Yang Yêsu Krist pơsuaih ih. Tơgŭ rơmet 
bĕ sưng ih.” Ƀơi mông anŭn mơtam, Aineas pơyôt tơgŭ yơh. 

35Abih bang ƀing dŏ amăng plei Ludda hăng plei Sarôn ƀuh pô anŭn laih anŭn 
ƀing gơñu le̱ng kơ đaŏ kơnang kơ Khua Yang yơh. 

Tơlơi Pơhơdip Glaĭ HʼDorkas 

36Amăng plei Yapô hơmâo sa čô pô ding kơna anăn HʼTabitha. Anăn HʼTabitha 
amăng tơlơi Grek jing HʼDorkas, le̱ng kiăng laĭ kơ rơsa. Ñu ngă nanao bruă hiam 
kiăng djru kơ ƀing ƀun rin. 

37Hlak anŭn, ñu ruă hăng djai hĭ. Arăng pơmơnơi brơi atâo ñu hăng pơđih ƀơi 
sưng amăng adŭ gah glông. 

38Plei Ludda dŏ jĕ plei Yapô. Tui anŭn, tơdang ƀing ding kơna hơmư̆ kơ Pêtrôs 
hlak dŏ amăng Ludda, ƀing gơñu pơkiaŏ nao dua čô nao iâu pơđu̱r kơ gơ̆ tui 
anai, “Rơkâo kơ ih rai mơtam bĕ!” 

39Pêtrôs nao hrŏm hơbĭt hăng dua čô anŭn yơh. Tơdang ñu truh laih, arăng ba 
ñu nao pơ adŭ gah glông. Abih bang ƀing đah kơmơi kơmai dŏ dơ̆ng jum dar ñu 
čŏk hia hăng pơrơđah brơi kơ ñu hơdôm ao phyung wơ̆t hăng ao pơkŏn dơ̆ng 
mơ̆n HʼDorkas hơmâo pơkra laih tơdang gơ̆ ăt dŏ hrŏm hăng ƀing gơñu. 

40Pêtrôs brơi kơ abih bang ƀing gơñu tơbiă pơ gah rơngiao adŭ anŭn. Giŏng 
anŭn, ñu tŏ tơŭt hăng iâu laĭ yơh. Ñu wir nao pơ pô đah kơmơi djai anŭn hăng 
laĭ tui anai, “Ơ HʼTabitha, tơgŭ bĕ!” HʼTabitha blang mơta yơh laih anŭn tơdang 
ñu ƀuh Pêtrôs, ñu tơgŭ ăh dŏ be̱r yơh. 

41Pêtrôs djă̱ ƀơi tơngan gơ̆ hăng djru gơ̆ tơgŭ. Giŏng anŭn, ñu iâu abih bang ƀing 
đaŏ wơ̆t hăng ƀing đah kơmơi kơmai laih anŭn pơrơđah gơ̆ kơ ƀing gơñu kơ 
tơlơi gơ̆ hơdip glaĭ dơ̆ng yơh. 

42Ƀu sui ôh ƀing mơnuih djŏp djang anih amăng plei Yapô thâo kơ tơlơi truh 
anŭn laih anŭn hơmâo lu mơnuih đaŏ kơ Khua Yang. 

43Pêtrôs dŏ glaĭ amăng plei Yapô sui hrơi pơ sang Simôn, jing mơnuih mă bruă 
lo̱k klĭ. 

Bruă Mơnuă 10 

Kornêlios Iâu Rai Pêtrôs 

1Amăng plei Kaisarea hơmâo sa čô mơnuih anăn Kornêlios, jing khua tơhan 
tơpul rơtuh amăng ƀing ling tơhan Rôm arăng iâu ƀing ling tơhan Italia. 

2Ñu hăng abih bang sang anŏ ñu jing mơnuih thâo huĭ pơpŭ kơ Ơi Adai. Ñu 
čơmah djru kơ ƀing mơnuih kơƀah kơƀap laih anŭn iâu laĭ nanao. 

3Hơmâo sa hrơi kơplăh wăh klâo mông klăm, ñu hơmâo tơlơi pơƀuh. Ñu ƀuh 
sa čô ling jang hiam Ơi Adai rai laĭ pơthâo kơ ñu tui anai, “Ơ Kornêlios ăh!” 

4Kornêlios lăng pơñen ƀơi pô ling jang hiam anŭn, huĭ tơtư̆ laih anŭn laĭ tui anai, 
“Ơ Khua ăh, hơget tơlơi lĕ?” Pô ling jang hiam anŭn laĭ glaĭ tui anai, “Tơlơi ih iâu 
laĭ laih anŭn gơnam brơi pơyơr ih pha brơi kơ ƀing kơƀah hơmâo pơmơak laih 
kơ Ơi Adai kar hăng sa gơnam pơyơr arăng pơyơr kơ Ơi Adai yơh. 

5Ră anai, pơkiaŏ bĕ mơnuih nao pơ plei Yapô kiăng kơ ba rai sa čô mơnuih anăn 
Simôn, ăt jing Pêtrôs mơ̆n. 

6Tă anai ñu hlak dŏ hăng Simôn pô mă bruă lo̱k klĭ. Sang ñu dŏ jĕ ha̱ng ia rơsĭ.” 

7Tơdang ling jang hiam, jing pô pơhiăp laih hăng ñu, hơmâo đuaĭ hĭ laih, 
Kornêlios iâu rai dua čô ding kơna ñu hăng sa čô tơhan hur har kơkuh pơpŭ kơ 
Ơi Adai, jing sa čô amăng grup tơhan ñu. 

8Ñu ruai glaĭ kơ ƀing gơñu abih bang tơlơi hơmâo truh laih, laih anŭn pơkiaŏ 
ƀing gơñu nao pơ plei Yapô yơh. 

Tơlơi Pơƀuh Kơ Pêtrôs 

9Kơplăh wăh yang hrơi dơ̆ng amăng hrơi tŏ tui, tơdang ƀing gơñu hlak rơbat 
ƀơi jơlan rai jĕ pơ plei anŭn, Pêtrôs đĭ nao pơ bơbŭng sang tơhnă̱ kiăng kơ iâu 
laĭ. 

10Ñu rơpa kiăng kơ ƀơ̆ng huă yơh, laih anŭn tơdang arăng hlak prap pre gơnam 
ƀơ̆ng, ñu hơmâo tơlơi sa tơlơi pơƀuh yơh. 

11Ñu ƀuh adai pŏk hĭ laih anŭn hơmâo kar hăng sa blah khăn prŏng arăng akă 
pă̱ bơnăh akiăng pơañreng trŭn mơ̆ng adai. 

12Amăng khăn anŭn hơmâo djŏp mơta hlô mơnơ̆ng pă̱ ƀĕ tơkai, wơ̆t hăng khul 
hlô rui ƀơi rŏng lŏn tơnah laih anŭn khul čim brĭm glai mơ̆n. 

13Giŏng anŭn, Khua Yang pơđar kơ ñu tui anai, “Ơ Pêtrôs, tơgŭ, pơdjai laih anŭn 
ƀơ̆ng bĕ!” 

14Samơ̆ Pêtrôs laĭ glaĭ tui anai, “Ơ Khua ăh, sĭt kâo ƀu ƀơ̆ng ôh. Kâo ƀu či ƀơ̆ng 
hơdôm hlô mơnơ̆ng hơƀak drak hăng grĭ greñ ôh.” 

15Khua Yang pơhiăp kơ ñu tal dua dơ̆ng tui anai, “Hơget hlô mơnơ̆ng Ơi Adai 
hơmâo pơrơgoh laih, anăm yap hlô anŭn jing hĭ grĭ grañ ôh.” 

16Khua Yang pơhiăp hơdôm boh hiăp anŭn klâo wơ̆t laih anŭn khăn anŭn arăng 
dui glaĭ pơ adai adih yơh. 

17Tơdang Pêtrôs pơmĭn ƀlơ̆ng kơ tơlơi kiăng laĭ kơ tơlơi pơƀuh anŭn, ƀing 
mơnuih Kornêlios pơkiaŏ rai hơduah ƀuh laih sang Simôn laih anŭn hlak dŏ ƀơi 
amăng ja̱ng sang. 

18Ƀing gơñu tơña kraih kơ tơlơi tơdah Simôn ăt arăng iâu Pêtrôs mơ̆n thâo jing 
pô hlak dŏ amăng sang anai. 

19Tơdang Pêtrôs ăt hlak dŏ pơmĭn ƀlơ̆ng kơ tơlơi pơƀuh anŭn, Yang Bơngăt 
Hiam laĭ kơ ñu tui anai, “Ơ Simôn ăh, hơmâo klâo čô mơnuih hlak hơduah sem 
ih. 

20Tui anŭn, tơgŭ bĕ hăng trŭn nao bĕ. Anăm kĭ kơ̆ ôh kiăng kơ nao hrŏm hăng 
ƀing gơñu, yuakơ Kâo hơmâo pơkiaŏ rai laih ƀing gơñu.” 

21Pêtrôs trŭn pơ sang laih anŭn pơhiăp hăng ƀing mơnuih anŭn tui anai, “Kâo 
yơh jing pô ƀing gih hlak hơduah sem. Yua hơget ƀing gih rai pơ anai lĕ?” 

22Ƀing gơñu laĭ glaĭ tui anai, “Ƀing gơmơi rai mơ̆ng Kornêlios, jing khua tơhan 
tơpul rơtuh. Ñu jing sa čô mơnuih tơpă hơnơ̆ng, huĭ pơpŭ kơ Ơi Adai laih anŭn 
abih bang ƀing Yehudah pơyom kơ ñu. Hơmâo sa čô ling jang hiam pơtă kơ ñu 
kiăng kơ rai iâu ih nao pơ sang ñu, kiăng kơ ñu dưi hơmư̆ hơdôm tơlơi ih khŏm 
pơhiăp yơh.” 

23Giŏng anŭn, Pêtrôs jak iâu ƀing gơñu mŭt amăng sang hăng đŏm mlam pơ 
anŭn. 

Pêtrôs Ƀơi Sang Kornêlios 

Ƀơi hrơi tŏ tui, Pêtrôs tơbiă nao hrŏm hăng ƀing gơñu laih anŭn đơđa amăng 
ƀing ayŏng adơi mơ̆ng plei Yapô ăt nao hrŏm mơ̆n. 

24Amăng hrơi tŏ tui anŭn, ñu nao truh pơ plei Kaisarea yơh. Kornêlios hlak dŏ 
čang tơguan kơ ƀing gơñu laih anŭn hơmâo iâu pơƀut glaĭ ƀing adơi ai ñu wơ̆t 
hăng ƀing gơyut gơyâo jĕ giăm ñu mơ̆n. 

25Tơdang Pêtrôs mŭt amăng sang, Kornêlios nao čơkă ñu hăng bon kơkuh ƀơi 
anăp Pêtrôs. 

26Samơ̆ Pêtrôs brơi kơ ñu tơgŭ hăng laĭ tui anai, “Tơgŭ bĕ, kâo kơnơ̆ng jing 
mơnuih kar hăng ih đôč.” 

27Tơdang Pêtrôs pơhiăp hăng Kornêlios, ñu mŭt pơ gah lăm sang laih anŭn ƀuh 
mơnuih lu hlak dŏ pơjơnum glaĭ amăng sang anŭn. 

28Pêtrôs laĭ kơ ƀing gơñu tui anai, “Ƀing gih thâo rơđah yơh kơ tơlơi tui hăng 
tơlơi phiăn ƀing Yehudah, ƀu djơ̆ tui tơlơi phiăn ôh kơ sa čô Yehudah lir hrŏm 
hăng ƀing Tuai ƀôdah čuă ngui ƀing gơñu. Samơ̆ Ơi Adai hơmâo pơrơđah laih 
kơ kâo kơ tơlơi kâo ƀu dưi yap hlơi pô jing ƀu rơgoh ƀôdah grĭ grañ ôh. 

29Tui anŭn, tơdang ƀing gih pơkiaŏ mơnuih nao iâu kâo, kâo rai ƀu pơmĭn kơ 
tơlơi pơkơdơ̆ng hơget gĕt ôh. Rơkâo kơ ƀing gih laĭ brơi kơ kâo thâo bĕ, yua 
hơget ƀing gih pơkiaŏ mơnuih nao iâu rai kâo lĕ?” 

30Kornêlios laĭ glaĭ tui anai, “Pă̱ hrơi hlâo kơ anai, kâo hlak dŏ amăng sang kâo 
iâu laĭ ƀơi mông anai, jing ƀơi kơplăh wăh klâo mông klăm. Blĭp blăp sa čô 
mơnuih buh ao bơngač dŏ dơ̆ng gah anăp kâo 

31laih anŭn laĭ tui anai, ‘Ơ Kornêlios, Ơi Adai hơmâo hơmư̆ laih tơlơi ih iâu laĭ 
laih anŭn thâo krăn laih hơdôm gơnam brơi pơyơr ih pha brơi kơ ƀing ƀun rin. 

32Pơkiaŏ bĕ mơnuih nao pơ plei Yapô kiăng kơ ba rai Simôn, ăt arăng iâu Pêtrôs 
mơ̆n. Ñu jing sa čô tuai amăng sang Simôn, jing pô lo̱k klĭ dŏ hơdip jĕ ƀơi ha̱ng 
ia rơsĭ.’ 

33Tui anŭn, kâo pơkiaŏ mơnuih nao iâu ih mơtam yơh laih anŭn hiam biă mă 
yơh ih dưi rai. Ră anai, abih bang ƀing gơmơi dŏ pơ anai ƀơi anăp Ơi Adai kiăng 
kơ hơmư̆ abih bang tơlơi Khua Yang hơmâo pơđar laih kơ ih kiăng kơ ruai kơ 
ƀing gơmơi.” 

34Giŏng anŭn, Pêtrôs čơdơ̆ng pơhiăp tui anai, “Ră anai kâo thâo sĭt biă mă yơh 
kơ tơlơi Ơi Adai ƀu pơkăh pơpha hlơi pô ôh, 

35samơ̆ Ñu tŭ ju̱m mơnuih mơnam mơ̆ng abih bang lŏn čar, jing ƀing huĭ pơpŭ 
kơ Ñu laih anŭn ngă tơlơi djơ̆ tơpă yơh. 

36Ƀing gih thâo kơ boh hiăp kơ tơlơi Ơi Adai pơkiaŏ nao pơ ƀing mơnuih Israel, 
ră ruai tơlơi pơthâo hiam kiăng kơ ƀing gơñu dưi hơmâo tơlơi rơnŭk rơno̱m 
hăng Ñu mơ̆ng tơlơi đaŏ kơnang kơ Yang Yêsu Krist, jing Khua Yang kơ abih 
bang. 

37Ƀing gih ăt thâo tơlơi bruă hơmâo truh laih amăng djŏp kwar Yudea, čơdơ̆ng 
mơ̆ng kwar Galilê tơdơi kơ Yôhan pơtô laih kơ tơlơi ñu či ngă baptem brơi kơ 
hlơi pô hơmâo kơhma̱l laih. 

38Ƀing gih thâo kơ tơlơi hiư̆m Ơi Adai hơmâo pha brơi laih Yang Bơngăt Hiam 
Ñu kơ Yang Yêsu, jing Pô hơdip laih amăng plei Nazaret, laih anŭn pơdưi hĭ laih 
Ñu kiăng kơ ngă khul tơlơi mơsêh mơyang. Ƀing gih ăt thâo laih mơ̆n kơ tơlơi 
hiư̆m Yang Yêsu nao pơ djŏp djang anih ngă tơlơi hiam klă hăng pơsuaih hĭ abih 
bang mơnuih jing ƀing tŭ kơtư̆ juă mơ̆ng yang sat, yuakơ Ơi Adai dŏ hrŏm hăng 
Ñu. 

39“Ƀing gơmơi jing ƀing ngă gơ̆ng jơlan kơ abih bang tơlơi bruă Ñu ngă laih 
amăng lŏn čar ƀing Yehudah wơ̆t hăng plei Yerusalaim. Ƀing mơnuih pơ anŭn 
pơdjai hĭ laih Ñu hăng tơlơi yol hĭ Ñu ƀơi kơyâo bơrơkal. 

40Samơ̆ Ơi Adai pơhơdip glaĭ Ñu mơ̆ng mơnuih djai ƀơi hrơi tal klâo laih anŭn 
brơi kơ Ñu dưi pơrơđah Ñu pô kơ lu mơnuih. 

41Ƀu djơ̆ abih bang mơnuih ôh dưi ƀuh Ñu, samơ̆ mơ̆ng ƀing ngă gơ̆ng jơlan jing 
ƀing Ơi Adai hơmâo ruah mă yơh, jing mơ̆ng ƀing gơmơi yơh, jing ƀing ƀơ̆ng 
hăng mơñum laih hrŏm hăng Ñu tơdơi kơ Ñu hơdip glaĭ mơ̆ng mơnuih djai. 

42Ñu pơđar laih kơ ƀing gơmơi kiăng kơ pơtô pơblang kơ abih bang mơnuih 
mơnam laih anŭn pơhaih kơ tơlơi Ñu yơh jing Pô Ơi Adai ruah mă laih jing khua 
phat kơđi kơ ƀing mơnuih jing ƀing hlak hơdip hăng ƀing mơnuih hơmâo djai 
laih. 

43Abih bang ƀing pô pơala ngă gơ̆ng jơlan kơ Ñu kơ tơlơi rĭm čô hlơi pô đaŏ 
kơnang kơ Ñu, Ơi Adai či pap brơi kơ ñu anŭn kơ tơlơi soh yuakơ tơlơi bruă Ñu 
hơmâo ngă laih brơi kơ ƀing gơñu.” 

Ƀing Tuai Tŭ Mă Yang Bơngăt Hiam 

44Tơdang Pêtrôs ăt hlak dŏ pơhiăp hơdôm boh hiăp anŭn, Yang Bơngăt Hiam 
trŭn ƀơi abih bang ƀing mơnuih hlak dŏ hơmư̆ boh hiăp anŭn yơh. 

45Ƀing đaŏ kơnang mơnuih Yehudah, jing ƀing mơnuih hơmâo rai hrŏm hăng 
Pêtrôs anŭn, dŏ kơtuă biă mă kơ tơlơi Ơi Adai hơmâo pha brơi laih Yang Bơngăt 
Hiam wơ̆t tơdah ƀơi ƀing mơnuih Tuai mơ̆n. 

46Ƀing gơñu thâo laih kơ tơlơi Ơi Adai hơmâo ngă laih tui anŭn yuakơ ƀing gơñu 
hơmư̆ ƀing gơ̆ pơhiăp tơlơi pơhiăp tuai hăng bơni hơơč kơ Ơi Adai. 

47Giŏng anŭn, Pêtrôs laĭ tui anai, “Sĭt yơh ƀu hơmâo hlơi pô ôh či pơkhư̆ hĭ ƀing 
gơmơi mơ̆ng tơlơi ngă baptem kơ ƀing mơnuih anai hăng ia! Ƀing gơñu hơmâo 
tŭ mă laih Yang Bơngăt Hiam kar hăng ƀing gơmơi hơmâo tŭ mă laih.” 

48Tui anŭn, Pêtrôs pơđar kơ ƀing gơñu tŭ baptem yuakơ ƀing gơñu đaŏ kơnang 
laih kơ Yang Yêsu Krist. Tơdơi kơ ƀing gơñu tŭ laih baptem, ƀing gơñu rơkâo 
kơ Pêtrôs dŏ glaĭ hrŏm hăng ƀing gơñu amăng ƀiă hrơi dơ̆ng, jing tơlơi Pêtrôs 
ngă yơh. 

Bruă Mơnuă 11 

Pêtrôs Pŏk Pơblang Kơ Tơlơi Bruă Ñu 

1Ƀing ding kơna pơjao hăng ƀing đaŏ pơkŏn amăng kwar Yudea hơmư̆ ƀing 
arăng pơruai glaĭ kơ tơlơi đơđa ƀing mơnuih Tuai ăt hơmâo đaŏ kơnang laih 
kơ boh hiăp mơ̆ng Ơi Adai kơ tơlơi Yang Yêsu mơ̆n. 

2Tui anŭn, tơdang Pêtrôs wơ̆t glaĭ pơ plei Yerusalaim, hơmâo ƀing đaŏ mơnuih 
Yehudah jing ƀing phŏng ƀuăh kơ Pêtrôs tui anai, 

3“Ih mŭt laih pơ sang ƀing mơnuih Tuai laih anŭn ƀơ̆ng huă laih hrŏm hăng ƀing 
gơñu.” 

4Pêtrôs čơdơ̆ng pŏk pơblang abih bang tơlơi kơ ƀing gơñu tui hăng tơlơi bruă 
hơmâo truh laih tui anai, 

5“Kâo dŏ iâu laĭ amăng plei Yapô laih anŭn kâo pơƀuh sa tơlơi pơƀuh hli̱ng 
hla̱ng. Kâo ƀuh kar hăng sa blah khăn prŏng arăng akă pă̱ bơnăh akiăng hăng 
pơañreng trŭn mơ̆ng adai truh ƀơi anih kâo dŏ yơh. 

6Kâo kơsem ep amăng anŭn laih anŭn ƀuh khul hlô mơnơ̆ng pă̱ ƀĕ tơkai ƀơi 
rŏng lŏn tơnah anai, kar hăng khul hlô glai, khul hlô rui laih anŭn khul čim brĭm 
glai. 

7Giŏng anŭn kâo hơmư̆ sa čô pơhiăp pơtă kơ kâo tui anai, ‘Ơ Pêtrôs, tơgŭ, pơdjai 
hăng ƀơ̆ng bĕ!’ 

8“Kâo laĭ glaĭ, ‘Ơ Khua ăh, sĭt ƀu dưi ôh! Ƀu hơmâo mơnơ̆ng hơget ƀu agaih 
ƀôdah ƀu rơgoh ôh hơmâo mŭt laih pơ amăng bah kâo.’ 

9“Pô anŭn mơ̆ng adai laĭ kơ kâo tal dua dơ̆ng tui anai, ‘Anăm yap ôh abih bang 
mơnơ̆ng jing ƀu rơgoh, jing hơdôm mơnơ̆ng Ơi Adai hơmâo pơrơgoh laih.’ 

10Pô anŭn laĭ tui anŭn klâo wơ̆t, laih anŭn abih gơnam anŭn arăng dui đĭ pơ adai 
adih yơh. 

11“Ăt ƀơi mông anŭn mơ̆n, hơmâo klâo čô mơnuih, jing ƀing mơnuih arăng 
pơkiaŏ rai mơ̆ng plei Kaisarea kiăng kơ jak iâu kâo, hlak dŏ dơ̆ng ƀơi sang kâo 
hlak dŏ anŭn. 

12Yang Bơngăt pơtă kơ kâo kơ tơlơi anăm kĭ kơ̆ ôh kiăng kơ nao hrŏm hăng 
ƀing gơñu. Ƀing năm čô ayŏng adơi anai ăt nao hăng kâo mơ̆n laih anŭn ƀing 
gơmơi mŭt pơ sang Kornêlios anŭn yơh. 

13Kornêlios ruai glaĭ kơ ƀing gơmơi hiư̆m ñu hơmâo ƀuh laih sa čô ling jang 
hiam pơƀuh rai kơ ñu amăng sang ñu hăng pơtă tui anai, ‘Pơkiaŏ bĕ mơnuih 
nao pơ plei Yapô laih anŭn iâu Simôn ăt jing Pêtrôs mơ̆n kiăng kơ rai pơ anai. 

14Ñu či pơruai kơ ih hiư̆m Ơi Adai či pơklaih hĭ ih laih anŭn abih bang sang anŏ 
ih yơh.’ 

15“Tơdang kâo čơdơ̆ng pơhiăp, Yang Bơngăt Hiam trŭn ƀơi ƀing gơñu kar hăng 
Ñu hơmâo trŭn laih blung hlâo ƀơi ƀing gơmơi. 

16Giŏng anŭn, kâo hơdơr glaĭ tơlơi Khua Yang hơmâo pơtô laih tui anai, ‘Yôhan 
ngă laih baptem kơ ƀing gih hăng ia, samơ̆ Ơi Adai či ngă baptem kơ ƀing gih 
hăng Yang Bơngăt Hiam yơh.’ 



2241 

 

 
© 2013 Jơrai Bible Association. 

  
 

 

17Tui anŭn, čơdơ̆ng mơ̆ng Ơi Adai pha brơi laih kơ ƀing gơñu Yang Bơngăt Hiam 
kar hăng Ñu hơmâo pha brơi laih kơ ƀing gơmơi, jing ƀing đaŏ kơnang kơ Khua 
Yang Yêsu Krist, sĭt yơh kâo ƀu dưi pơkơdơ̆ng glaĭ hăng Ơi Adai ôh!” 

18Tơdang ƀing gơñu hơmư̆ tơlơi anŭn, ƀing gơñu ƀu pơkơdơ̆ng glaĭ hăng Pêtrôs 
dơ̆ng tah laih anŭn ƀing gơñu bơni hơơč kơ Ơi Adai tui anai, “Tui anŭn, Ơi Adai 
ăt pơdưi kơ ƀing mơnuih Tuai kiăng kơhma̱l kiăng kơ ƀing gơñu dưi hơdip 
hlŏng lar.” 

Sang Ơi Adai Pơ Plei Antiok 

19Hlak anŭn, hơdôm ƀing mơnuih čơlah hyu bru bra yuakơ tơlơi arăng pơdjai 
hĭ Stephen anŭn, ƀing gơñu nao truh pơ tring Phoinikê, plao ia Kupros laih anŭn 
pơ plei prŏng Antiok, kơnơ̆ng pơtô pơblang boh hiăp kơ ƀing Yehudah đôč. 

20Samơ̆ amăng ƀing gơñu anŭn, hơmâo đơđa mơnuih mơ̆ng plao ia Kupros 
hăng plei Kurênê nao pơ plei Antiok ăt čơdơ̆ng pơtô pơblang kơ ƀing mơnuih 
Tuai mơ̆n, pơruai kơ ƀing gơñu kơ tơlơi pơthâo hiam kơ Khua Yang Yêsu yơh. 

21Khua Yang dưi kơtang djru kơ ƀing gơñu laih anŭn hơmâo lu ƀing mơnuih 
đaŏ kơnang hăng đuaĭ glaĭ kơ Khua Yang. 

22Ƀing đaŏ amăng Sang Ơi Adai pơ plei Yerusalaim hơmư̆ ƀing arăng pơruai kơ 
tơlơi anŭn, tui anŭn ƀing gơñu pơkiaŏ Barnabas nao pơ plei Antiok. 

23Tơdang Barnabas nao truh pơ plei Antiok laih anŭn thâo krăn kơ tơlơi Ơi Adai 
khăp pap djru kơ ƀing đaŏ pơ anŭn, ñu hơ̆k mơak biă mă hăng pơtrŭt pơđu̱r 
abih bang ƀing gơ̆ tŏ tui đaŏ kơnang hlo̱m ƀo̱m kơ Khua Yang. 

24Barnabas jing sa čô mơnuih hiam klă, jing pô Yang Bơngăt Hiam git gai hlo̱m 
ƀo̱m laih anŭn đaŏ kơnang kơ Ơi Adai hlo̱m ƀo̱m, tui anŭn hơmâo lu mơnuih 
biă mă mŭt đaŏ kơnang kơ Khua Yang. 

25Giŏng anŭn, Barnabas nao pơ plei Tarsos kiăng kơ hơduah sem Saul. 

26Tơdang ñu hơduah ƀuh Saul laih, ñu ba gơ̆ nao pơ plei Antiok. Tui anŭn, 
amăng abih sa thŭn yơh Barnabas hăng Saul pơjơnum hrŏm hăng Sang Ơi Adai 
plei Antiok laih anŭn pơtô pơhrăm kơ lu mơnuih. Amăng plei Antiok anai yơh 
arăng čơdơ̆ng iâu blung hlâo kơ ƀing ding kơna jing Ƀing Đaŏ Krist. 

27Amăng khul hrơi anŭn, hơmâo ƀing pô pơala rai mơ̆ng plei Yerusalaim truh 
pơ plei Antiok. 

28Sa čô amăng ƀing gơñu anăn Hagabos, tơgŭ laih anŭn Yang Bơngăt Hiam ngă 
kơ ñu pơhiăp laĭ lui hlâo kơ tơlơi či hơmâo tơlơi ư̆ rơpa prŏng amăng abih bang 
dêh čar Rôm. Tơlơi ư̆ rơpa anŭn truh amăng rơnŭk pơtao prŏng Klâodios git 
gai. 

29Ƀing ding kơna, rĭm čô tui hăng tơlơi ñu dưi ngă, khưp kiăng mơit prăk djru 
kơ ƀing ayŏng adơi đaŏ, jing ƀing dŏ hơdip amăng kwar Yudea. 

30Anŭn yơh jing tơlơi bruă ƀing gơñu ngă, mơit hơdôm gơnam brơi pơyơr gơñu 
kơ ƀing kŏng tha hrŏm hăng Barnabas hăng Saul. 

Bruă Mơnuă 12 

Pêtrôs Tơklaih Hĭ Mơ̆ng Sang Mơnă Hăng Tơlơi Mơsêh Mơyang 

1Amăng rơnŭk anŭn, pơtao Hêrôd mă krư̆ đơđa mơnuih lŏm kơ Sang Ơi Adai 
kiăng kơ kơpĭ kơpe̱t ƀing gơ̆. 

2Ñu hơmâo mă laih Yakơ, jing ayŏng Yôhan, laih anŭn pơdjai hĭ gơ̆ hăng đao. 

3Tơdang ñu ƀuh kơ tơlơi ñu ngă anŭn jing tơlơi pơmơak kơ ƀing Yehudah, ñu 
ăt pơđar kơ arăng nao mă krư̆ Pêtrôs mơ̆n. 

4Tơdơi kơ mă krư̆ hĭ laih Pêtrôs amăng sang mơnă, ñu jao brơi kơ pă̱ grup ƀing 
tơhan kiăng kơ gak wai laih anŭn rĭm grup tơhan anŭn hơmâo pă̱ čô. Hêrôd 
pơmĭn kiăng kơ ba tơbiă Pêtrôs phat kơđi ƀơi anăp ƀing ană plei tơdơi kơ tơlơi 
phet Tơlơi Găn yơh. 

5Tui anŭn, arăng dŏ krư̆ Pêtrôs amăng sang mơnă, samơ̆ Sang Ơi Adai pơ anŭn 
tŏng ten iâu laĭ kơ Ơi Adai brơi kơ Pêtrôs. 

6Ƀơi mlam hlâo kơ Hêrôd kiăng kơ ba tơbiă hăng phat kơđi Pêtrôs, Pêtrôs hlak 
pĭt tŏng krah dua čô tơhan gak, arăng akă hĭ ñu hăng dua hrĕ čuăk, laih anŭn 
hơmâo ƀing tơhan hlak dŏ gak ƀơi bah amăng sang mơnă. 

7Blĭp blăp hơmâo sa čô ling jang hiam Khua Yang pơƀuh rai laih anŭn tơlơi 
bơngač pơčrang amăng sang mơnă kơnăm mơmŏt. Ling jang anŭn tĕk ƀơi djeo 
Pêtrôs hăng râo mơdưh ñu. Ñu laĭ tui anai, “Tơgŭ tañ bĕ!” Laih anŭn čuăk lĕ 
trŭn hĭ mơ̆ng tơkuai tơngan Pêtrôs mơtam. 

8Giŏng anŭn, ling jang anŭn pơđar kơ ñu dơ̆ng tui anai, “Buh sum ao ih hăng čut 
klĭ juă ih bĕ.” Laih anŭn Pêtrôs ngă tui yơh. Ling jang anŭn pơđar dơ̆ng tui anai, 
“Buh ao phyung ih bĕ laih anŭn đuaĭ tui kâo.” 

9Pêtrôs đuaĭ tui ñu pơ gah rơngiao kơ anih sang mơnă, samơ̆ ñu ƀu thâo krăn 
ôh kơ tơlơi ling jang hiam ngă anŭn hlak truh biă mă. Ñu pơmĭn ñu pô hlak 
pơƀuh đôč. 

10Ƀing gơñu găn hĭ ƀing tơhan gak tal sa hăng tal dua laih anŭn nao truh pơ 
amăng ja̱ng pơsơi, jing bah amăng mŭt nao pơ plei anŭn. Bah amăng anŭn tŏ 
tơnŏ pŏk mă ñu pô yơh. Tơdang ƀing gơñu rơbat truh pơ jơlan prŏng, blĭp blăp 
ling jang hiam anŭn đuaĭ hĭ mơ̆ng ñu yơh. 

11Giŏng anŭn, Pêtrôs pô ƀlư̆ hơdơr glaĭ hăng laĭ tui anai, “Ră anai, kâo thâo sĭt 
biă mă yơh, Khua Yang pơkiaŏ rai laih ling jang hiam ñu kiăng kơ pơklaih hĭ kâo 
mơ̆ng tơlơi Hêrôd pơkra laih kiăng kơ ngă laih anŭn mơ̆ng abih bang bruă ƀing 
Yehudah hlak čang rơmang kiăng kơ truh.” 

12Tơdang ñu thâo krăn kơ tơlơi anŭn, ñu nao pơ sang HʼMari jing amĭ Yôhan, 
arăng ăt iâu ñu jing Markôs mơ̆n, pơ anih anŭn yơh hơmâo lu mơnuih hơmâo 
pơƀut glaĭ laih hlak dŏ iâu laĭ. 

13Pêtrôs khŏk ƀơi bah amăng sang gah rơngiao laih anŭn hơmâo sa čô ding 
kơna sang anŭn anăn HʼRhodê tơbiă nao hơmư̆. 

14Tơdang ñu thâo krăn hiăp Pêtrôs, ñu hơ̆k mơak biă mă tơl ñu ƀu pŏk hĭ bah 
amăng ôh, samơ̆ ñu đuaĭ mŭt hăng pơhiăp kraih tui anai, “Pêtrôs hlak dŏ ƀơi 
bah amăng!” 

15Ƀing mơnuih pơ anŭn laĭ kơ gơ̆ tui anai, “Ih hưt laih!” Tơdang ñu ăt hlak dŏ 
pơhiăp pơsĭt kơ tơlơi anŭn, ƀing gơñu laĭ tui anai, “Năng ai anŭn jing ling jang 
hiam ñu, jing pô wai lăng ñu.” 

16Samơ̆ Pêtrôs ăt dŏ khŏk bah amăng nanao. Tơdang ƀing gơñu pŏk bah amăng 
hăng ƀuh Pêtrôs, ƀing gơñu dŏ hli̱ng hla̱ng biă mă yơh. 

17Pêtrôs ngă gru brơi kơ ƀing gơñu dŏ rơiăt laih anŭn ñu pơruai glaĭ hiư̆m Khua 
Yang hơmâo ba tơbiă hĭ laih ñu mơ̆ng sang mơnă. Ñu laĭ tui anai, “Ruai bĕ kơ 
Yakơ wơ̆t hăng ƀing ayŏng adơi pơkŏn kơ tơlơi anai.” Giŏng anŭn, ñu đuaĭ nao 
pơ anih pơkŏn yơh. 

18Ƀơi mơguah, hơmâo tơlơi rŭng răng prŏng biă mă tŏng krah ƀing tơhan 
yuakơ ƀing gơñu ƀu thâo ôh pơpă Pêtrôs nao. 

19Tơdơi kơ pơtao Hêrôd pơđar kơ mơnuih hyu kơsem, samơ̆ ƀu hơduah ƀuh 
Pêtrôs ôh, ñu tơña ƀing tơhan gak anŭn kơ tơlơi Pêtrôs laih anŭn pơđar arăng 
ba nao pơdjai hĭ ƀing tơhan anŭn yơh. 

Hêrôd Djai 

Giŏng anŭn, Hêrôd nao pơ kwar Yudea truh pơ plei Kaisarea hăng dŏ jưh pơ 
anih anŭn sui ƀiă. 

20Pơtao Hêrôd hơmâo tơlơi hil hăng ană plei plei Tir hăng plei Sidôn. Hlak anŭn, 
ƀing gơñu pơgop hăng tơdruă hăng mŭt nao bưp pơtao yơh. Tơdang ƀing gơñu 
hơmâo tơlơi djru kơjăp laih mơ̆ng Blastos, jing pô ding kơna tŏng ten hăng 
pơtao, ƀing gơñu rơkâo kơ tơlơi rơnŭk rơno̱m yơh, yuakơ ƀing gơñu mă gơnam 
ƀơ̆ng mơ̆ng lŏn čar pơtao. 

21Ƀơi hrơi pơkơčah laih, Hêrôd buh ao phyung pơtao ñu, dŏ be̱r ƀơi grê pơtao 
ñu laih anŭn pơhiăp pơrơđah kơ abih bang ană plei amăng plei Tir hăng plei 
Sidôn. 

22Ƀing ană plei ur kraih tui anai, “Anŭn jing asăp pơhiăp yang, ƀu djơ̆ asăp 
pơhiăp mơnuih mơnam ôh!” 

23Ƀơi mông anŭn mơtam, yuakơ pơtao Hêrôd ƀu pơpŭ bơni kơ Ơi Adai ôh, ling 
jang hiam Khua Yang taih hĭ ñu laih anŭn hlăt ƀơ̆ng hĭ ñu laih anŭn ñu djai hĭ 
yơh. 

24Samơ̆ ƀing đaŏ ăt tŏ tui pơruai kơ ƀing arăng boh hiăp Ơi Adai laih anŭn mrô 
ƀing đaŏ tŏ tui jing hĭ lu tui mơ̆n. 

25Tơdang Barnabas hăng Saul hơmâo pơgiŏng hĭ laih bruă pơjao gơñu, ƀing 
gơñu wơ̆t glaĭ mơ̆ng plei Yerusalaim nao pơ plei Antiok hăng djă̱ ba Yôhan, ăt 
jing pô arăng iâu Markôs mơ̆n. 

Bruă Mơnuă 13 

Sang Ơi Adai Pơkiaŏ Nao Barnabas Hăng Saul Kơ Bruă Tơlơi Pơthâo Hiam 

1Amăng Sang Ơi Adai plei Antiok hơmâo ƀing pô pơala laih anŭn ƀing nai pơtô, 
jing ƀing: Barnabas, Simeôn ăt jing Niger mơ̆n, Lukios mơ̆ng plei Kurênê, 
Manahen jing pô arăng čem rong hrŏm hăng pô khua kwar Hêrôd Antipas, laih 
anŭn hơnăl tuč jing Saul yơh. 

2Tơdang ƀing gơñu dŏ kơkuh pơpŭ kơ Khua Yang hăng iâu laĭ kŏm ƀơ̆ng huă, 
Yang Bơngăt Hiam pơhiăp hăng ƀing gơñu tui anai, “Pioh lui hơjăn bĕ kơ Kâo 
Barnabas hăng Saul kơ bruă Kâo hơmâo iâu laih ƀing gơñu kiăng kơ ngă.” 

3Tui anŭn, tơdơi kơ ƀing gơñu hơmâo kŏm ƀơ̆ng huă hăng iâu laĭ laih, ƀing gơñu 
ăh tơngan gơñu ƀơi ƀing gơ̆ kiăng kơ jao bruă kơ ƀing gơñu laih anŭn pơkiaŏ 
nao ƀing gơ̆ yơh. 

Amăng Plao Ia Kupros 

4Tui anŭn, Barnabas hăng Paul tŭ Yang Bơngăt Hiam pơkiaŏ nao. Ƀing gơñu nao 
pơ plei Seleukeia laih anŭn mơ̆ng anŭn ƀing gơñu đĭ sŏng nao truh pơ plao ia 
Kupros. 

5Tơdang ƀing gơñu nao truh pơ plei Salamis, ƀing gơñu pơtô pơhaih boh hiăp 
Ơi Adai amăng sang pơjơnum ƀing Yehudah. Ƀing gơñu ăt hơmâo Yôhan 
Markôs dŏ hrŏm hăng ƀing gơñu mơ̆n kiăng kơ djru bruă gơñu. 

6Ƀing gơñu hyu djŏp amăng plao ia anŭn tơl ƀing gơñu nao truh pơ plei Paphos. 
Ƀing gơñu bưp sa čô Yehudah jing pô ngă pơjâo laih anŭn ăt jing pô pơala ƀlŏr 
mơ̆n anăn ñu jing Bar-Yêsu. 

7Ñu jing gơyut gơyâo hăng pô khua kwar plao ia anŭn, anăn ñu jing Sergios-
Paulos. Pô khua anŭn jing sa čô mơnuih rơgơi. Ñu brơi arăng iâu rai Barnabas 
hăng Saul yuakơ ñu kiăng kơ hơmư̆ boh hiăp Ơi Adai. 

8Samơ̆ pô pơjâo arăng iâu Elumas amăng tơlơi pơhiăp Grek, pơkơdơ̆ng glaĭ 
hăng ƀing gơñu hăng gir pơgăn hĭ pô khua anŭn mơ̆ng tơlơi đaŏ kơnang kơ 
Yang Yêsu. 

9Giŏng anŭn, Saul, ăt jing Paul mơ̆n, tŭ git gai hlo̱m ƀo̱m yua mơ̆ng Yang Bơngăt 
Hiam, lăng pơñen tơpă pơ pô pơjâo anăn Elumas anŭn hăng laĭ tui anai, 



2245 

 

 
© 2013 Jơrai Bible Association. 

  
 

 

10“Ih jing kar hăng sa čô ană yang sat laih anŭn jing pô pơkơdơ̆ng glaĭ hăng abih 
bang tơlơi jing tơpă hơnơ̆ng! Ih tŭ pơpleč pơƀlŏr hlo̱m ƀo̱m laih anŭn sat ƀai. 
Ih tŏ tui gir kiăng kơ pơplih hĭ hơget tơlơi jing sĭt kơ tơlơi Khua Yang nao pơ 
hơget tơlơi ƀu jing sĭt ôh! 

11Ră anai Khua Yang či pơkơhma̱l hĭ ih yơh. Ih či jing hĭ pô bum mơta laih anŭn 
ƀu thâo ƀuh yang hrơi ôh amăng ƀiă hrơi.” Ƀơi mông anŭn mơtam, ñu jing hĭ 
bum mơta hlo̱m ƀo̱m laih anŭn ñu rơwư hyu hơduah sem mơnuih kiăng kơ djă̱ 
tơngan dui ba ñu. 

12Tơdang pô khua anŭn ƀuh hơget tơlơi hơmâo truh laih, ñu đaŏ kơnang kơ 
Yang Yêsu mơtam yơh, yuakơ ñu hli̱ng hla̱ng biă mă kơ tơlơi pơtô pơblang kơ 
tơlơi Khua Yang. 

Paul Pơtô Pơ Plei Prŏng Antiok Laih Anŭn Amăng Tring Pisidia 

13Mơ̆ng plei Paphos, Paul hăng ƀing gơyut ñu đĭ sŏng nao pơ plei Perga amăng 
kwar Pamphulia, jing ƀơi anih anŭn yơh Yôhan Markôs đuaĭ lui hĭ ƀing gơñu 
kiăng kơ wơ̆t glaĭ pơ plei phŭn Yerusalaim. 

14Mơ̆ng plei Perga ƀing gơñu nao pơ plei Antiok amăng tring Pisidia laih anŭn 
ƀơi hrơi Saƀat ƀing gơñu nao pơ sang jơnum pơ anŭn hăng dŏ be̱r. 

15Tơdơi kơ đŏk giŏng laih Hră Tơlơi Juăt Môseh laih anŭn Hră ƀing Pô Pơala, 
ƀing khua wai lăng sang jơnum mơit rai asăp pơhiăp kơ ƀing gơñu tui anai, “Ơ 
ƀing ayŏng adơi ăh, tơdah ƀing gih hơmâo boh hiăp pơtrŭt pơđu̱r kơ ƀing ană 
plei, rơkâo kơ ƀing gih pơhiăp bĕ.” 

16Tui anŭn, Paul tơgŭ, ngă gru hăng tơngan ñu laih anŭn pơhiăp tui anai, “Ơ 
ƀing Israel laih anŭn ƀing gih jing ƀing Tuai kơkuh pơpŭ kơ Ơi Adai hơi, rơkâo 
kơ ƀing gih hơmư̆ kâo bĕ! 

17Ơi Adai, Pô ƀing Israel kơkuh pơpŭ, hơmâo ruah mă laih ƀing ơi adon ta. Ñu 
brơi kơ ƀing ană plei đĭ kơyar tơdang ƀing gơ̆ dŏ hơdip amăng lŏn čar Êjip laih 
anŭn Ñu dưi mơyang dui ba ƀing gơ̆ tơbiă mơ̆ng lŏn čar anŭn. 

18Ñu gir ư̆ añ hăng tơlơi bruă ƀing gơñu ngă amăng tơdron ha̱r amăng pă̱pluh 
thŭn. 

19Ñu ăt pơrai hĭ tơjuh lŏn čar amăng lŏn čar Kanaan laih anŭn pha brơi anih lŏn 
anŭn kơ ƀing ană plei Ñu jing hĭ lŏn kŏng ngăn kơ gơñu pô. 

20Abih bang tơlơi truh anŭn hơmâo truh laih amăng kơplăh wăh pă̱-rơtuh 
rơmapluh thŭn.” “Tơdơi kơ anŭn, Ơi Adai pha brơi kơ ƀing gơñu ƀing khua phat 
kơđi hlŏng truh pơ rơnŭk pô pơala Samuêl yơh. 

21Giŏng anŭn, ƀing gơñu tơña hơduah kiăng kơ hơmâo pơtao laih anŭn Ơi Adai 
pha brơi kơ ƀing gơñu pơtao Saul, ană rơkơi Kis, jing mơ̆ng kơnung djuai 
Benyamin, jing pô git gai wai lăng ƀing gơñu amăng pă̱pluh thŭn. 

22Tơdơi kơ Ñu mă pơđuaĭ hĭ laih pơtao Saul, Ñu pơjing Dawid jing hĭ pơtao 
gơñu. Ñu pơhaih kơ tơlơi Dawid tui anai, ‘Kâo hơmâo ep lăng laih Dawid, ană 
đah rơkơi Yisai, jing pô pơmơak kơ pran jua Kâo. Ñu či ngă abih bang tơlơi Kâo 
kiăng kơ ñu ngă yơh.’ 

23“Mơ̆ng ƀing ană tơčô ñu anŭn yơh Ơi Adai hơmâo ba rai kơ ƀing Israel Pô 
Pơklaih Yang Yêsu, jing tui hăng tơlơi Ñu ƀuăn laih yơh. 

24Hlâo kơ Yang Yêsu čơdơ̆ng ngă bruă Ñu, Yôhan hơmâo pơtô pơblang laih kơ 
abih bang ƀing Israel kơ tơlơi ƀing gơñu năng kơhma̱l laih anŭn ñu či ngă 
baptem brơi kơ ƀing gơñu. 

25Tơdang Yôhan hlak ngă pơgiŏng hĭ bruă ñu, ñu laĭ tui anai, ‘Hlơi ƀing gih 
pơmĭn kơ kâo jing lĕ? Kâo ƀu djơ̆ jing Pô ƀing gih hlak dŏ čang rơmang anŭn ôh. 
Samơ̆ Pô rai tơdơi kơ kâo, kâo ƀu lăp ôh tơleh brơi hrĕ klĭ juă Ñu, jing kar hăng 
sa čô ding kơna či ngă.’ 

26“Ơ ƀing ayŏng adơi hơi, jing ană tơčô Abraham, laih anŭn ƀing gih jing ƀing 
huĭ pơpŭ kơ Ơi Adai, kơ ƀing ta yơh Ơi Adai brơi rai boh hiăp pơtô pơblang kơ 
tơlơi hiư̆m Ñu pơklaih hĭ ƀing ta. 

27Ƀing ană plei wơ̆t hăng ƀing khua gơñu amăng plei Yerusalaim ƀu thâo krăn 
Yang Yêsu ôh, samơ̆ tơdang ƀing gơñu klă̱ kơđi kơ Yang Yêsu anŭn, ƀing gơñu 
hơmâo pơkrĕp truh hĭ laih hơdôm boh hiăp ƀing pô pơala arăng juăt pơđŏk laih 
rĭm hrơi Saƀat anŭn. 

28Wơ̆t tơdah ƀing gơñu ƀu thâo hơduah ƀuh sa tơhơnal tơlơi hơget ôh kiăng kơ 
pơdjai hĭ Gơ̆, samơ̆ ƀing gơñu rơkâo kơ Pilat pơdjai hĭ Gơ̆. 

29Tơdang ƀing gơñu hơmâo ngă pơgiŏng hĭ laih hơdôm tơlơi ƀing pô pơala 
hơmâo čih pioh laih kơ tơlơi Ñu, ƀing mơnuih pơkŏn mă trŭn hĭ atâo Gơ̆ hăng 
dơ̱r lui hĭ Gơ̆ amăng pa̱r pơsat. 

30Samơ̆ Ơi Adai hơmâo pơhơdip glaĭ laih Ñu tơdơi kơ Ñu hơmâo djai laih. 

31Laih anŭn amăng lu hrơi Ñu pơƀuh rai kơ ƀing hlơi pô hơmâo đuaĭ hyu laih 
hăng Ñu hlâo adih mơ̆ng kwar Galilê nao pơ plei Yerusalaim. Ră anai ƀing 
mơnuih anŭn yơh jing ƀing ngă gơ̆ng jơlan brơi kơ Ñu kơ ƀing ană plei ta. 

32“Ƀing gơmơi ră ruai kơ ƀing gih Tơlơi Pơthâo Hiam anai: Hơdôm tơlơi Ơi Adai 
hơmâo ƀuăn laih hăng ƀing ơi adon ta hlâo adih, 

33Ñu hơmâo ngă pơgiŏng hĭ laih kơ ƀing ta, jing ƀing ană tơčô gơñu tơdang Ñu 
pơhơdip glaĭ Yang Yêsu mơ̆ng mơnuih djai. Kar hăng tơlơi arăng hơmâo čih laih 
amăng hră Tơlơi Adoh Bơni Hơơč tui anai, “ ‘Ih jing Ană Đah Rơkơi Kâo, hrơi 
anai Kâo hơmâo pơrơđah laih kơ tơlơi Kâo jing Ama Ih.’ 

34“Ơi Adai hơmâo pơhơdip glaĭ laih Ñu tơdơi kơ Ñu hơmâo djai hĭ laih laih anŭn 
ƀu brơi kơ drơi jan Ñu brŭ rai hĭ ôh. Pơmĭn ƀlơ̆ng kơ tơlơi anŭn Ơi Adai hơmâo 

pơhiăp laih tui anai, “ ‘Sĭt Kâo či bơni hiam kơ ƀing gih kar hăng Kâo ƀuăn laih 
kiăng bơni hiam kơ Dawid.’ 

35“Dawid ăt čih laih mơ̆n amăng hră pơkŏn dơ̆ng, “ ‘Ih, Ơ Ơi Adai ăh, ƀu či lui 
brơi kơ Pô Rơgoh Hiam Ih mưn tŭ tơlơi brŭ rai ôh.’ 

36“Tơdang Dawid hơmâo mă bruă tui tơlơi kơñăm Ơi Adai amăng rơnŭk ñu pô, 
ñu ăt tơĭ pran laih. Arăng dơ̱r ñu hăng ƀing ơi adon gơ̆ laih anŭn atâo gơ̆ jing hĭ 
brŭ rai yơh. 

37Samơ̆ Pô Ơi Adai hơmâo pơhơdip glaĭ laih tơdơi kơ Ñu hơmâo djai hĭ laih, 
drơi jan Ñu ƀu jing hĭ brŭ rai ôh. 

38“Hơnŭn yơh, Ơ ƀing ayŏng adơi kâo ăh, kâo kiăng kơ ƀing gih thâo krăn kơ 
tơlơi ƀing gơmơi hlak pơtô pơblang kơ ƀing gih kơ tơlơi yua mơ̆ng tơlơi anŭn 
yơh Yang Yêsu hơmâo ngă laih Ơi Adai dưi pap brơi kơ hơdôm tơlơi soh gih. 

39Yua mơ̆ng tơlơi đaŏ kơnang kơ Yang Yêsu yơh, Ơi Adai yap rĭm čô tơpă 
hơnơ̆ng. Samơ̆ Ơi Adai ƀu dưi yap kơ hlơi pô jing tơpă hơnơ̆ng ôh yua mơ̆ng gir 
tui gưt Tơlơi Juăt Môseh. 

40Tui anŭn, brơi kơ ƀing gih răng pô bĕ kơ tơlơi Ơi Adai ƀu phat kơđi ƀing gih 
kar hăng sa čô amăng ƀing pô pơala hơmâo pơhiăp laih Ñu či ngă kơ ƀing gih 
tui anai, 

41“ ‘Lăng bĕ, Ơ ƀing djik djak ăh, rŭng răng hăng răm rơngiă hĭ bĕ, yuakơ Kâo jĕ 
či ngă tơlơi bruă amăng rơnŭk gih tơl ƀing gih ƀu pơmĭn truh ôh tơdang ƀing 
gih hơmư̆ arăng ruai kơ tơlơi anŭn kơ ƀing gih.’ ” 

42Tơdang Paul hăng Barnabas tơbiă đuaĭ hĭ mơ̆ng sang jơnum, ƀing mơnuih pơ 
anŭn jak iâu ƀing gơñu kiăng kơ pơhiăp dơ̆ng kơ hơdôm mơta tơlơi anŭn 
amăng hrơi Saƀat pơanăp. 

43Tơdang abih bang ƀing mơnuih giŏng laih jơnum, hơmâo lu ƀing Yehudah 
hăng ƀing Tuai, jing ƀing kơkuh pơpŭ kơ Ơi Adai kar hăng ƀing Yehudah, đuaĭ 
tui Paul hăng Barnabas. Abih dua gơñu pơhiăp pơruai hăng ƀing gơñu laih anŭn 
pơtrŭt ƀing gơñu kiăng kơ tŏ tui đaŏ kơnang kơ tơlơi Ơi Adai či khăp pap pap 
brơi hơdôm tơlơi soh gơñu yuakơ tơlơi Yang Yêsu ngă laih yơh. 

44Ƀơi hrơi Saƀat tŏ tui, jĕ kơ abih bang mơnuih amăng plei pơjơnum glaĭ kiăng 
kơ hơmư̆ ƀing gơñu pơhiăp kơ tơlơi Khua Yang. 

45Tơdang ƀing khua moa ƀing Yehudah ƀuh ƀing mơnuih lu anŭn, ƀing gơñu 
jing hĭ ƀlah moăñ biă mă laih anŭn pơhiăp djik djak pơkơdơ̆ng glaĭ hăng hơdôm 
tơlơi pơtô pơblang Paul kiăng pơmlâo hĭ gơ̆ yơh. 

46Giŏng anŭn, Paul hăng Barnabas laĭ glaĭ kơ ƀing gơñu hăng tơlơi khĭn tui anai, 
“Ƀing gơmơi khŏm pơtô boh hiăp Ơi Adai kơ ƀing gih hlâo. Yuakơ ƀing gih 
hơngah hĭ laih kơ boh hiăp anŭn laih anŭn ƀu pơmĭn ƀlơ̆ng ôh kơ gih pô lăp kơ 

tơlơi hơdip hlŏng lar hăng Ơi Adai, tui anŭn yơh ră anai ƀing gơmơi wir đuaĭ hĭ 
mơ̆ng ƀing gih hăng nao pơ ƀing Tuai yơh. 

47Ƀing gơmơi ăt hlak ngă tui anŭn yuakơ Khua Yang pơđar laih kơ ƀing gơmơi 
tui anai, “ ‘Kâo hơmâo pơjing laih ih jing kar hăng tơlơi bơngač kơ ƀing mơnuih 
Tuai, kiăng ih dưi pơruai kơ ƀing mơnuih djŏp anih hiư̆m Kâo dưi pơklaih hĭ 
ƀing gơñu.’ ” 

48Tơdang ƀing Tuai hơmư̆ tơlơi pơhiăp anŭn, ƀing gơñu hơ̆k mơak hăng pơpŭ 
pơyom kơ boh hiăp kơ tơlơi Khua Yang Yêsu, laih anŭn abih bang ƀing hlơi pô 
Ơi Adai hơmâo ruah mă laih kiăng kơ hơdip hlŏng lar hăng Ñu, ƀing gơñu đaŏ 
kơnang yơh. 

49Lu ƀing đaŏ đuaĭ hyu djŏp anih amăng tring anŭn pơhaih boh hiăp kơ tơlơi 
Yang Yêsu yơh. 

50Samơ̆ ƀing khua moa ƀing Yehudah pơsur ƀing đah kơmơi jing ƀing kơkuh 
pơpŭ kar hăng ƀing Yehudah. Ƀing gơñu pơtrŭt ƀing arăng kiăng kơ kơpĭ kơpe̱t 
hĭ Paul hăng Barnabas, laih anŭn puh pơđuaĭ hĭ dua ƀing gơ̆ mơ̆ng anih tring 
gơñu anŭn yơh. 

51Tui anŭn, Paul hăng Barnabas tơtŭh hĭ ƀruih lŏn mơ̆ng tơkai gơñu kiăng 
pơkơdơ̆ng glaĭ kơ ƀing ană plei anŭn kiăng pơrơđah kơ tơlơi Ơi Adai či 
pơkơhma̱l hĭ ƀing gơñu laih anŭn ƀing gơñu nao pơ plei Ikoniom yơh. 

52Tơdang anŭn, ƀing ding kơna ƀơi plei Antiok hơ̆k mơak biă mă laih anŭn tŭ 
git gai hlo̱m ƀo̱m mơ̆ng Yang Bơngăt Hiam yơh. 

Bruă Mơnuă 14 

Amăng Plei Ikoniom 

1Ƀơi plei Ikoniom Paul hăng Barnabas mŭt pơ sang jơnum ƀing Yehudah tui 
hăng tơlơi ƀing gơñu juăt ngă. Pơ anŭn ƀing gơñu pơtô pơblang pơpư̆ pran jua 
biă mă tơl hơmâo lu ƀing Yehudah hăng ƀing Tuai đaŏ kơnang kơ Yang Yêsu 
mơ̆n. 

2Samơ̆ đơđa ƀing Yehudah, jing ƀing hơngah ƀu kiăng đaŏ kơnang kơ Yang Yêsu 
ôh, pơsur ƀing Tuai hăng pơplih hĭ tơlơi pơmĭn gơñu kiăng kơ pơkơdơ̆ng glaĭ 
hăng ƀing adơi ayŏng đaŏ. 

3Tui anŭn, Paul hăng Barnabas dŏ glaĭ sui ƀiă pơ anih anŭn laih anŭn pơtô 
pơblang hăng tơlơi khĭn kơ Khua Yang. Khua Yang pơkơjăp hiư̆m Ñu khăp pap 
pơklaih mơnuih mơnam hăng tơlơi pơdưi hĭ dua gơñu kiăng kơ ngă lu gru tơlơi 
mơsêh mơyang biă mă. 

4Ƀing mơnuih amăng plei anŭn pơkăh pơpha tơdruă gơñu yơh. Đơđa amăng 
ƀing gơñu dŏ gah ƀing Yehudah, jing ƀing ƀu đaŏ kơnang kơ Yang Yêsu ôh, đơđa 
ƀing pơkŏn dŏ gah ƀing ding kơna pơjao Paul hăng Barnabas. 

5Hơmâo hơdră mơneč pơčrŏng sai tŏng krah ƀing Tuai hăng ƀing Yehudah, 
hrŏm hăng ƀing khua wai lăng gơñu, kiăng kơ kơtư̆ juă hăng glŏm boh pơtâo 
kơ ƀing dua čô ding kơna pơjao anŭn. 

6Samơ̆ dua gơñu thâo hlâo kơ tơlơi anŭn laih anŭn ƀing gơñu tơbiă đuaĭ hĭ kiăng 
kơ nao pơ tring Likaonia, jing plei Lustra hăng plei Derbê laih anŭn pơ plei pla 
jum dar tring anŭn, 

7jing anih ƀing gơñu ăt nanao pơtô pơblang kơ Tơlơi Pơthâo Hiam. 
Amăng Plei Lustra Hăng Plei Derbê 

8Amăng plei Lustra hơmâo sa čô mơnuih rơwen hlak dŏ be̱r. Ñu rơwen tơkai 
ñu čơdơ̆ng mơ̆ng hrơi amĭ ñu tơkeng kơ ñu laih anŭn aka ƀu rơbat djơ̆ ôh. 

9Ñu dŏ hơmư̆ Paul pơtô pơblang tơdang ñu hlak pơtô. Paul lăng pơñen ƀơi ñu 
laih anŭn ñu thâo krăn pô rơwen anŭn đaŏ kơnang laih kơ tơlơi Yang Yêsu dưi 
pơsuaih hĭ ñu. 

10Tui anŭn, Paul iâu kraih kơ gơ̆ tui anai, “Tơgŭ dŏ dơ̆ng hăng tơkai ih pô bĕ.” 
Ƀơi mông anŭn mơtam, pô rơwen anŭn pơyôt tơgŭ kơdăt laih anŭn čơdơ̆ng 
rơbat yơh. 

11Tơdang ƀing mơnuih lu ƀuh tơlơi Paul hơmâo ngă laih, ƀing gơñu pơhiăp 
kraih hăng tơlơi pơhiăp Likaonia tui anai, “Ƀing yang hơmâo rai laih pơ ƀing ta 
amăng drơi jan mơnuih!” 

12Ƀing gơñu laĭ kơ tơlơi Barnabas jing yang Zeus laih anŭn kơ Paul jing yang 
Hermês yuakơ Paul jing pô pơhiăp phŭn. 

13Khua ngă yang Zeus, sang yang ñu jing gah rơngiao kơ plei anŭn, ba rai khul 
rơmô tơno laih anŭn tơpŭng bơnga pơ khul amăng ja̱ng plei, yuakơ ñu hăng 
ƀing ană plei kiăng kơ pơyơr gơnam ngă yang kơ ƀing dua ding kơna pơjao 
anŭn. 

14Samơ̆ tơdang ƀing ding kơna pơjao Barnabas hăng Paul thâo kơnăl kơ tơlơi 
anŭn, ƀing gơñu pơkơdơ̆ng hăng hek hĭ ao gơñu pô laih anŭn đuaĭ mŭt pơ ƀing 
mơnuih lu anŭn hăng pơhiăp kraih tui anai, 

15“Ơ ƀing gơyut hơi, ƀing gih ƀu dưi ngă tui anŭn ôh! Ƀing gơmơi ăt kơnơ̆ng jing 
mơnuih kar hăng ƀing gih mơ̆n. Ƀing gơmơi ba rai pơ ƀing gih tơlơi pơthâo 
hiam, kiăng kơ ƀing gih pơdơi hĭ tơlơi kơkuh pơpŭ kơ hơdôm mơta tơlơi ƀu tŭ 
yua laih anŭn kơkuh pơpŭ kơ Ơi Adai hơdip, jing Pô pơjing rai adai, lŏn tơnah, 
rơsĭ laih anŭn abih bang tơlơi mơnơ̆ng amăng anŭn. 

16Amăng rơnŭk đưm adih, Ơi Adai hơmâo brơi laih kơ abih bang mơnuih ƀu 
djơ̆ ƀing Yehudah kơkuh pơpŭ kơ yang rơba̱ng gơñu pô. 

17Samơ̆ Ñu ăt pioh kơ Ñu pô sa tơlơi gơ̆ng jơlan tui anai: Ñu hơmâo pơrơđah 
laih kơ tơlơi Ñu jing hiam klă tơdang Ñu pha brơi ia hơjan mơ̆ng adai laih anŭn 

gơnam tăm amăng khul bơyan gơñu. Ñu pha brơi kơ ƀing gih gơnam tăm djŏp 
mơta laih anŭn ngă brơi kơ ƀing gih mơak mơai biă mă.” 

18Wơ̆t tơdah hăng hơdôm boh hiăp anŭn, dua gơñu tơnap biă mă kiăng kơ 
pơgăn hĭ ƀing mơnuih lu mơ̆ng tơlơi pơyơr gơnam ngă yang kơ ƀing gơñu. 

19Tơdơi kơ anŭn biă, đơđa ƀing Yehudah rai mơ̆ng plei Antiok hăng plei 
Ikoniom laih anŭn plư pơsur hĭ ƀing mơnuih lu anŭn. Ƀing gơñu mă glŏm boh 
pơtâo kơ Paul hăng dui hua ba gơ̆ gah rơngiao kơ plei anŭn yuakơ ƀing gơñu 
pơmĭn Saul djai laih. 

20Samơ̆ tơdơi kơ ƀing đaŏ hơmâo pơƀut glaĭ jum dar Paul, ñu tơgŭ hăng mŭt 
glaĭ pơ plei anŭn dơ̆ng yơh. Ƀơi hrơi tŏ tui, ñu hăng Barnabas đuaĭ hĭ mơ̆ng 
anŭn hăng nao pơ plei Derbê yơh. 

Paul Hăng Barnabas Wơ̆t Glaĭ Pơ Plei Antiok Amăng Kwar Čar Siria 

21Ƀing gơñu pơtô pơblang tơlơi pơthâo hiam amăng plei anŭn laih anŭn hơmâo 
lu biă mă mơnuih jing hĭ ƀing ding kơna. Giŏng anŭn, ƀing gơñu wơ̆t glaĭ pơ plei 
Lustra, plei Ikoniom laih anŭn plei Antiok. 

22Ƀing gơñu pơkơjăp gah mơyang kơ ƀing đaŏ pơ anŭn laih anŭn pơtrŭt ƀing 
gơ̆ kiăng kơ tŏ tui đaŏ kơnang kơjăp kơ Yang Yêsu. Ƀing gơñu laĭ tui anai, “Ƀing 
ta khŏm gir run tŭ tơlơi gleh tơnap biă mă hlâo kơ ƀing ta mŭt pơ plei hiam jing 
anih Ơi Adai git gai.” 

23Paul hăng Barnabas ruah ƀing kŏng tha brơi kơ ƀing gơñu amăng rĭm boh 
Sang Ơi Adai. Giŏng anŭn, hăng tơlơi iâu laĭ kŏm ƀơ̆ng huă, ƀing gơñu jao pơyơr 
ƀing kŏng tha anŭn kơ Khua Yang, jing Pô ƀing gơñu đaŏ kơnang. 

24Tơdơi kơ ƀing gơñu găn tring Pisidia, ƀing gơñu nao pơ kwar Pamphulia, 

25laih anŭn tơdang ƀing gơñu hơmâo pơtô pơblang laih boh hiăp amăng plei 
Pergê, ƀing gơñu trŭn nao pơ plei Attaleia yơh. 

26Mơ̆ng plei Attaleia anŭn, ƀing gơñu đĭ sŏng wơ̆t glaĭ pơ plei Antiok amăng 
kwar čar Siria, jing anih ƀing đaŏ anŭn hơmâo jao pơyơr laih ƀing gơñu kiăng 
kơ ngă bruă kơ tơlơi Ơi Adai hơmâo khăp pap pơdưi hĭ laih ƀing gơñu kiăng kơ 
pơgiŏng hĭ. 

27Tơdang ƀing gơñu truh pơ anih anŭn laih, ƀing gơñu pơjơnum glaĭ Sang Ơi 
Adai anŭn laih anŭn pơruai glaĭ kơ ƀing gơñu abih bang tơlơi Ơi Adai hơmâo 
ngă laih mơ̆ng ƀing gơñu laih anŭn hiư̆m Ơi Adai hơmâo pơdưi hĭ laih lu ƀing 
mơnuih Tuai kiăng kơ đaŏ kơnang kơ Yang Yêsu. 

28Giŏng anŭn, ƀing gơñu dŏ glaĭ pơ plei anŭn sui ƀiă yơh hrŏm hăng ƀing đaŏ 
pơ anŭn. 

Bruă Mơnuă 15 

Tơlơi Pơjơnum Pơčrŏng Sai Amăng Plei Yerusalaim 

1Hơmâo đơđa mơnuih rai mơ̆ng kwar Yudea nao pơ plei Antiok laih anŭn pơtô 
kơ ƀing ayŏng adơi đaŏ tui anai, “Tơdah sa čô mơnuih ƀu tŭ ôh tơlơi phiăn khăt 
klĭ tui hăng Môseh hơmâo pơtô laih, Ơi Adai ƀu či pơklaih hĭ ñu anŭn ôh.” 

2Tơlơi anŭn ngă brơi kơ Paul hăng Barnabas pơrơjăh kơtang kơtĭt hăng ƀing 
gơñu. Tui anŭn, arăng ruah Paul hăng Barnabas wơ̆t hăng ƀing đaŏ pơkŏn mơ̆n 
kiăng kơ nao pơ plei Yerusalaim kiăng kơ bưp ƀing ding kơna pơjao hăng ƀing 
kŏng tha kơ tơhơnal tơlơi anŭn yơh. 

3Sang Ơi Adai plei Antiok brơi kơ ƀing gơñu nao laih anŭn tơdang ƀing gơñu 
găn tring Phoinikê hăng kwar Samaria, ƀing gơñu ră ruai kơ tơlơi hiư̆m lu ƀing 
Tuai hơmâo đaŏ kơnang laih kơ Yang Yêsu. Tơlơi pơthâo phrâo anŭn ngă brơi 
kơ abih bang ƀing ayŏng adơi đaŏ mơak biă mă. 

4Tơdang ƀing gơñu nao truh pơ plei Yerusalaim laih, Sang Ơi Adai anŭn, wơ̆t 
hăng ƀing ding kơna pơjao hăng ƀing kŏng tha ju̱m mơak kơ ƀing gơñu yơh. 
Laih anŭn Paul hăng Barnabas pơruai glaĭ kơ ƀing gơ̆ abih bang tơlơi bruă Ơi 
Adai hơmâo ngă laih mơ̆ng ƀing gơñu. 

5Giŏng anŭn, hơmâo đơđa ƀing đaŏ jing ƀing lŏm kơ grup Pharisai tơgŭ laĭ tui 
anai, “Ƀing Tuai khŏm tŭ khăt klĭ laih anŭn tui gưt kơ tơlơi juăt Môseh yơh.” 

6Tui anŭn, ƀing ding kơna pơjao hăng ƀing kŏng tha pơjơnum glaĭ kiăng kơ 
kơsem pơmĭn kơ tơlơi tơña anŭn yơh. 

7Tơdơi kơ lu tơlơi pơrơklah laih, Pêtrôs tơgŭ hăng laĭ kơ ƀing gơñu tui anai, “Ơ 
ƀing ayŏng adơi hơi, ƀing gih thâo kơ tơlơi hlâo adih ƀu sui ôh mơ̆ng anai, Ơi 
Adai hơmâo ruah mă laih amăng ƀing gih kơ tơlơi ƀing Tuai dưi hơmư̆ mơ̆ng 
tơlơi kâo pơhiăp kơ tơlơi pơthâo hiam laih anŭn ƀing gơñu đaŏ kơnang laih kơ 
Yang Yêsu. 

8Ơi Adai, jing Pô thâo krăn pran jua mơnuih, hơmâo pơrơđah laih kơ tơlơi Ñu 
tŭ mă ƀing gơ̆ hăng pha brơi Yang Bơngăt Hiam kơ ƀing gơ̆, kar hăng tơlơi Ñu 
brơi laih kơ ƀing ta. 

9Ơi Adai ƀu pơkăh pơpha ôh tŏng krah ƀing ta hăng ƀing gơñu ôh, yuakơ Ñu ăt 
hơmâo pap brơi hĭ laih hơdôm tơlơi soh gơñu yuakơ ƀing gơñu đaŏ kơnang kơ 
Yang Yêsu. 

10Tui anŭn yơh ră anai, pơdơi hĭ bĕ tơlơi ngă kơ Ơi Adai hil hăng tơlơi pơgŏ̱ 
ƀing đaŏ mơnuih Tuai anŭn tui gưt kơ khul tơlơi juăt tơl ta pô laih anŭn ƀing ơi 
adon ta ăt kŏn dưi tui gưt mơ̆n! 

11Ƀu djơ̆ tui hăng anŭn ôh! Ƀing ta đaŏ kơnang kơ tơlơi ƀing ta tŭ pơklaih yua 
mơ̆ng Khua Yang ta Yêsu khăp pap pơklaih hĭ ƀing ta, ăt hrup hăng Ñu pơklaih 
ƀing Tuai anŭn mơ̆n.” 



2252 

 

 
© 2013 Jơrai Bible Association. 

  
 

 

12Abih bang ƀing dŏ pơjơnum pơ anih anŭn le̱ng kơ dŏ rơiăt tơdang ƀing gơñu 
hơmư̆ Barnabas hăng Paul ră ruai kơ tơlơi abih bang gru tơlơi mơsêh mơyang 
yom pơphan Ơi Adai hơmâo ngă laih amăng ƀing mơnuih Tuai mơ̆ng ƀing gơñu. 

13Tơdang ƀing gơñu pơhiăp giŏng laih, Yakơ pơhiăp tui anai, “Ơ ƀing ayŏng 
adơi, hơmư̆ tơlơi kâo laĭ bĕ. 

14Simôn Pêtrôs hơmâo pơruai glaĭ laih kơ ƀing ta hiư̆m Ơi Adai hơmâo pơrơđah 
laih kơ tơlơi Ñu ruah mă laih đơđa ƀing mơnuih Tuai kiăng kơ lŏm kơ Ñu. 

15Hơdôm boh hiăp mơ̆ng Ơi Adai arăng čih rai laih yua mơ̆ng sa čô amăng ƀing 
pô pơala ăt tŭ ư hăng tơlơi anŭn mơ̆n tui anai, 

16“ ‘Tơdơi kơ anŭn Kâo či wơ̆t glaĭ, laih anŭn rŭ̱ pơdơ̆ng glaĭ dêh čar Dawid jing 
anih arăng hơmâo pơrai hĭ laih. Anŭn jing kar hăng sa boh sang arăng pơrai hĭ 
laih laih anŭn Kâo či pơdơ̆ng glaĭ, laih anŭn Kâo či rŭ̱ pơdơ̆ng glaĭ dêh čar anŭn 
yơh. 

17Kâo či ngă tui anŭn kiăng kơ tơlơi abih bang ƀing mơnuih pơkŏn či hơduah 
sem Kâo, Khua Yang, boh nik ñu, kơ tơlơi abih bang ƀing mơnuih Tuai jing ƀing 
Kâo hơmâo iâu laih kiăng kơ đaŏ kơnang kơ Kâo dưi hơduah sem Kâo. Kâo, 
Khua Yang, jing Pô hơmâo pơhiăp laih hơdôm boh hiăp anŭn, či ngă abih bang 
tơlơi bruă anŭn,’ 

18laih anŭn hơmâo ngă laih kơ arăng kiăng kơ thâo kơ tơlơi ƀing gơñu čơdơ̆ng 
mơ̆ng đưm đă adih. 

19“Hơnŭn yơh, anai jing tơlơi pơmĭn kâo, ƀing ta anăm pơtơnap ôh kơ tơlơi 
bruă ƀing Tuai jing ƀing đaŏ kơnang kơ Ơi Adai anŭn. 

20Kơđai glaĭ, brơi kơ ƀing ta čih bĕ kơ ƀing gơñu kiăng kơ pơtă kơ ƀing gơñu 
khŏm anăm ƀơ̆ng ôh mơ̆ng gơnam ƀơ̆ng arăng pơyơr kơ khul rup trah, mơ̆ng 
tơlơi pyu pơde, mơ̆ng añăm hlô mơnơ̆ng djai pơhơngŏt laih anŭn mơ̆ng tơlơi 
ƀơ̆ng drah laih anŭn anăm ngă pyu pơde ôh. 

21Ƀing gơñu thâo kơ hơdôm tơlơi anŭn, yuakơ ƀing arăng hơmâo pơtô pơblang 
laih mơ̆ng Tơlơi Juăt Môseh čơdơ̆ng mơ̆ng đưm hlâo adih amăng rĭm plei pla 
laih anŭn ƀing gơñu ăt pơđŏk nanao mơ̆n tơlơi pơtô anŭn amăng sang jơnum 
ƀơi rĭm hrơi Saƀat.” 

Grup Pơjơnum Mơit Hră Gơñu Kơ Ƀing Đaŏ Mơnuih Tuai 

22Giŏng anŭn, ƀing ding kơna pơjao, ƀing kŏng tha wơ̆t hăng abih bang Sang Ơi 
Adai, khưp kiăng ruah đơđa mơnuih amăng ƀing gơñu hăng pơkiaŏ nao pơ plei 
Antiok hrŏm hăng Paul laih anŭn Barnabas. Ƀing gơñu ruah mă Yudas, ăt jing 
Barnabas mơ̆n, hăng Silas, jing dua čô amăng ƀing git gai ƀing ayŏng adơi. 

23Ƀing gơñu mơit hră čih hrŏm hăng dua čô anŭn tui anai, “Ơ ƀing ayŏng adơi 
hơi, ƀing gơmơi jing ƀing ding kơna pơjao hăng ƀing kŏng tha, jing ƀing ayŏng 

adơi gih. “Kơ ƀing Tuai tŭ đaŏ amăng plei Antiok jing amăng kwar čar Siria laih 
anŭn kwar čar Kilikia tui anai: “Kơkuh kơ abih bang. 

24“Ƀing gơmơi hơmâo hơmư̆ laih kơ tơlơi hơmâo đơđa mơnuih tơbiă rai mơ̆ng 
anih gơmơi, jing ƀing mơnuih arăng ƀu jao brơi kơ ƀing gơñu tơlơi dưi pơhiăp 
ôh, hơmâo pơrŭng hĭ laih ƀing gih, ngă brơi kơ ƀing gih pơmĭn tơnap tap biă 
mă yơh yua mơ̆ng hơdôm tơlơi ƀing gơñu pơhiăp. 

25Tui anŭn, abih bang ƀing gơmơi pơtŭ ư kiăng kơ ruah đơđa mơnuih hăng 
pơkiaŏ ƀing gơñu nao pơ ƀing gih, hrŏm hăng ƀing gơyut gơyâo gơmơi anăn 
Barbanas hăng Paul. 

26Gơñu dua anai hơmâo pơsăn hĭ laih gơñu pô kiăng kơ pơruai kơ ƀing arăng 
kơ tơlơi Khua Yang Yêsu Krist ta. 

27Hơnŭn yơh, ƀing gơmơi pơkiaŏ Yudas hăng Silas nao pơ ƀing gih kiăng kơ 
pơkơjăp mơ̆ng tơlơi pơruai kơ ƀing gih tơlơi ƀing gơmơi čih amăng hră anai. 

28Yang Bơngăt Hiam laih anŭn ƀing gơmơi ăt hơmâo pơtŭ ư laih mơ̆n kơ tơlơi 
ƀing gơmơi năng ƀu hơduah tơña mơta tơlơi tơnap tap ôh, samơ̆ kơnơ̆ng kơ 
tơlơi ƀing gih năng tui gưt kar hăng anai: 

29Ƀing gih khŏm anăm ƀơ̆ng ôh gơnam ƀơ̆ng mơ̆ng gơnam arăng ngă yang kơ 
khul rup trah, khŏm anăm ƀơ̆ng drah laih anŭn añăm mơnơ̆ng hlô mơnơ̆ng djai 
pơhơngŏt ôh, laih anŭn ƀing gih khŏm anăm ngă pyu pơde ôh. Ƀing gih či ngă 
djơ̆ tơpă yơh tơdah ƀing gih pơpĕ đuaĭ hĭ ƀu ngă ôh hơdôm mơta tơlơi anŭn. 
“Dŏ hiam hŏ.” 

30Ƀing gơñu pơkiaŏ abih bang ƀing gơñu kiăng kơ nao laih anŭn ƀing gơñu nao 
truh pơ plei Antiok, jing anih ƀing gơñu iâu pơjơnum abih bang mơnuih Sang 
Ơi Adai anŭn laih anŭn brơi hră mơit anŭn kơ ƀing gơ̆. 

31Ƀing mơnuih pơjơnum anŭn đŏk hră anŭn laih anŭn ƀing gơñu hơ̆k mơak yơh 
yuakơ hră anŭn pơtrŭt pơđu̱r kơ ƀing gơñu. 

32Yudas hăng Silas, gơñu pô ăt jing pô pơala mơ̆n, pơtrŭt pơđu̱r kơ ƀing ayŏng 
adơi anŭn laih anŭn pơkơtang brơi ƀing gơ̆ gah mơyang hăng tơlơi ƀing gơñu 
pơhiăp yơh. 

33Tơdơi kơ Yudas hăng Silas dŏ sui ƀiă pơ plei Antiok anŭn, ƀing ayŏng adơi 
đaŏ pơ anŭn bơni hiam kơ ƀing gơñu laih anŭn brơi kơ ƀing gơñu glaĭ pơ ƀing 
mơnuih pơ plei Yerusalaim jing ƀing hơmâo pơkiaŏ laih ƀing gơñu nao. 

34Samơ̆ Silas khưp kiăng dŏ glaĭ pơ plei Antiok anŭn. 

35Paul hăng Barnabas dŏ glaĭ sui amăng plei Antiok, jing anih ƀing gơñu hăng 
lu ƀing ayŏng adơi pơkŏn pơtô pơhrăm hăng pơtô pơblang boh hiăp Khua Yang. 

Tơlơi Ƀu Tŭ Ư Tŏng Krah Paul Hăng Barnabas 

36Tơdơi kơ anŭn sui ƀiă, Paul laĭ kơ Barnabas tui anai, “Brơi kơ ƀing ta wơ̆t glaĭ 
hăng čuă ngui bĕ ƀing ayŏng adơi amăng abih bang plei pla ƀing ta hơmâo pơtô 
pơblang laih boh hiăp Khua Yang kiăng kơ thâo hiư̆m pă laih ƀing gơñu tă anai.” 

37Barnabas kiăng kơ jak ba Yôhan, ăt jing Markôs mơ̆n, nao hăng ƀing gơñu, 

38samơ̆ Paul pơmĭn ƀu hiam ôh tơdah jak ba Markôs, yuakơ ñu hơmâo đuaĭ lui 
hĭ laih ƀing gơñu amăng kwar Pamphulia laih anŭn ƀu tŏ tui hrŏm hăng ƀing 
gơñu mă bruă anŭn dơ̆ng tah. 

39Ƀing gơñu ƀu pơtŭ ư kơtang biă mă tơl ƀing gơñu pơčơlah hĭ. Barnabas jak 
ba Markôs hăng đĭ sŏng nao pơ plao ia Kupros. 

40Samơ̆ Paul ruah mă Silas yơh laih anŭn tơdơi kơ ƀing ayŏng adơi đaŏ pơ anŭn 
rơkâo kơ Khua Yang kiăng kơ khăp pap djru kơ ƀing gơñu, gơñu dua đuaĭ hĭ 
mơ̆ng plei Antiok yơh. 

41Paul, hrŏm hăng Silas, nao găn amăng kwar čar Siria, kwar čar Kilikia laih 
anŭn ñu pơkơjăp gah mơyang kơ ƀing Sang Ơi Adai yơh. 

Bruă Mơnuă 16 

Timothe Nao Hrŏm Hăng Paul Laih Anŭn Silas 

1Paul, hăng Silas, nao truh pơ plei Derbê giŏng anŭn nao pơ plei Lustra. Pơ anŭn 
hơmâo sa čô pô đaŏ hơdip anăn ñu Timothe. Amĭ ñu jing mơ̆ng ƀing Yehudah 
jing sa čô pô đaŏ, samơ̆ ama ñu jing sa čô mơnuih Tuai. 

2Ƀing ayŏng adơi đaŏ ƀơi plei Lustra laih anŭn plei Ikoniom le̱ng kơ ră ruai hiam 
kơ ñu soh sel. 

3Paul kiăng jak ba ñu nao hrŏm amăng tơlơi đuaĭ hyu, tui anŭn ñu khăt klĭ kơ 
gơ̆ kiăng kơ ƀing Yehudah jing ƀing dŏ hơdip amăng anih tring anŭn tŭ ju̱m 
Timothe, yuakơ abih bang ƀing Yehudah pơ anŭn le̱ng kơ thâo soh sel kơ tơlơi 
ama gơ̆ jing sa čô mơnuih Tuai. 

4Tơdang Paul, Silas hăng Timothe đuaĭ hyu rĭm plei pla, ƀing gơñu pơtă brơi kơ 
ƀing đaŏ amăng hơdôm plei pla anŭn tơlơi khưp ngă mơ̆ng ƀing ding kơna 
pơjao hăng ƀing kŏng tha amăng plei Yerusalaim kơ hơdôm tơlơi phiăn kiăng 
kơ gưt tui yơh. 

5Tui anŭn, ƀing Sang Ơi Adai đaŏ kơnang kơjăp amăng Khua Yang laih anŭn 
hơmâo lu mơnuih dơ̆ng đaŏ kơnang kơ Ñu rĭm hrơi. 

Paul Ƀuh Tơlơi Pơƀuh Kơ Tơlơi Sa Čô Mơnuih Mơ̆ng Kwar Čar Makedonia 

6Paul hăng ƀing gŏp ñu nao pơ djŏp anih amăng anih tring Phrugia hăng kwar 
Galatia, yuakơ Yang Bơngăt Hiam hơmâo pơkơ̆ng hĭ laih ƀing gơñu ƀu dưi nao 
pơtô pơblang amăng kwar Asia ôh. 

7Tơdang ƀing gơñu nao truh pơ jĕ tring Musia, ƀing gơñu gir mŭt pơ tring 
Bithunia, samơ̆ Yang Bơngăt Yang Yêsu ƀu brơi kơ ƀing gơñu nao pơ anŭn ôh. 

8Tui anŭn, ƀing gơñu găn tring Musia laih anŭn trŭn nao pơ plei Trôas. 

9Tơdang amăng mlam, Paul hơmâo tơlơi pơƀuh kơ sa čô mơnuih mơ̆ng 
Makedonia dŏ dơ̆ng pơ anŭn hăng kwưh rơkâo kơ ñu tui anai, “Rai pơ kwar čar 
Makedonia hăng djru kơ ƀing gơmơi đa!” 

10Tơdơi kơ Paul hơmâo tơlơi pơƀuh anŭn laih, ƀing gơmơi prap pre ƀơi mông 
anŭn mơtam kiăng kơ nao pơ kwar čar Makedonia, khưp ngă kơ tơlơi Ơi Adai 
hơmâo iâu laih ƀing gơmơi kiăng kơ pơtô pơblang tơlơi pơthâo hiam kơ ƀing 
gơñu. 

HʼLudia Jing Hĭ Pô Đaŏ Pơ Plei Philip 

11Mơ̆ng plei Trôas, ƀing gơmơi đĭ sŏng hăng nao tơpă pơ plao ia Samothrakê 
laih anŭn ƀơi hrơi tŏ tui nao pơ plei Nêapolis. 

12Mơ̆ng plei anŭn, ƀing gơmơi nao hăng jơlan lŏn truh pơ plei Philip, jing anih 
ƀing Rôm hơdip. Anŭn jing sa boh plei yom pơphan kơ kwar čar Makedonia. 
Laih anŭn ƀing gơmơi dŏ pơ anŭn ƀiă hrơi. 

13Ƀơi hrơi Saƀat, ƀing gơmơi tơbiă nao pơ gah rơngiao kơ amăng ja̱ng plei nao 
pơ krong, jing anih ƀing gơmơi čang rơmang dưi hơduah sa anih jing anih arăng 
pơƀut glaĭ kiăng kơ iâu laĭ. Ƀing gơmơi dŏ be̱r laih anŭn čơdơ̆ng pơhiăp hăng 
ƀing đah kơmơi, jing ƀing hlak dŏ pơƀut glaĭ pơ anŭn. 

14Sa čô amăng ƀing đah kơmơi dŏ hơmư̆ kơ Paul anŭn anăn ñu HʼLudia. Ñu jing 
mơnuih mơ̆ng plei Thuateira laih anŭn juăt sĭ ao mơla̱ng yom. Ñu kơkuh pơpŭ 
kơ Ơi Adai kar hăng ƀing Yehudah. Khua Yang ngă kơ ñu kiăng kơ hơmư̆ laih 
anŭn đaŏ kơnang kơ boh hiăp Paul pơtô pơblang. 

15Tơdang ñu wơ̆t hăng ƀing amăng sang anŏ ñu tŭ baptem laih, ñu rơkâo kơ 
ƀing gơmơi tui anai, “Yuakơ ƀing gih thâo kơ tơlơi ră anai kâo jing sa čô pô đaŏ 
amăng Khua Yang, rơkâo kơ ƀing gih rai dŏ đŏm bĕ amăng sang kâo.” Laih anŭn 
ñu pơtrŭt pơđu̱r kơ ƀing gơmơi dŏ glaĭ yơh. 

Paul Hăng Silas Dŏ Amăng Sang Mơnă 

16Hơmâo sa hrơi, tơdang ƀing gơmơi hlak nao pơ sa boh anih iâu laĭ, ƀing gơmơi 
bưp sa čô hlŭn đah kơmơi jing pô hơmâo yang sat ngă amăng ñu. Yuakơ anŭn 
yơh ñu thâo laĭ lui hlâo kơ tơlơi hơdip pơanăp. Ñu dưi hơmâo prăk lu biă mă 
kơ ƀing khua ñu yua mơ̆ng bruă pơruai bưng ƀing mơnuih anŭn. 

17Pô đah kơmơi anŭn đuaĭ tui Paul hăng abih bang ƀing gơmơi laih anŭn pơhiăp 
kraih tui anai, “Ƀing mơnuih anai jing ding kơna Ơi Adai Prŏng Hloh, jing ƀing 
ruai pơhaih kơ ƀing gih kơ tơlơi hiư̆m Ñu dưi pơklaih hĭ ƀing gih.” 

18Ñu ngă nanao tui anŭn amăng lu hrơi. Hơnăl tuč, Paul bơngơ̆t bơngañ biă mă 
yơh, ñu wir glaĭ pơ pô đah kơmơi anŭn hăng pơhiăp kơ yang sat anŭn tui anai, 

“Hăng tơlơi Yang Yêsu Krist jao brơi kơ kâo, kâo pơđar kơ ŏng tơbiă đuaĭ hĭ 
mơ̆ng pô đah kơmơi anai!” Ƀơi mông anŭn mơtam yang sat anŭn tơbiă đuaĭ hĭ 
mơ̆ng gơ̆. 

19Tơdang ƀing khua đah kơmơi hlŭn anŭn thâo kơnăl kơ tơlơi čang rơmang 
gơñu kiăng kơ hơmâo prăk ƀu dưi hơmâo dơ̆ng tah, ƀing gơñu mă Paul hăng 
Silas ba ƀing gơ̆ pơ anih sang sĭ mơnia kiăng kơ bưp ƀing khua kơnŭk kơna yơh. 

20Ƀing gơñu ba nao ƀing gơ̆ ƀơi anăp ƀing khua prŏng Rôm hăng laĭ tui anai, 
“Ƀing mơnuih anai jing ƀing Yehudah, ƀing gơñu pơtơgŭ tơlơi pơkơdơ̆ng 
amăng plei pla ta. 

21Ƀing gơñu pơtô pơblang khul tơlơi phiăn jing tơlơi phiăn ta ƀu brơi kơ ƀing 
ta, jing ƀing Rôm, kiăng kơ tŭ mă ƀôdah ngă tui ôh.” 

22Ƀing mơnuih lu pơgop hrŏm kơsung nao pơkơdơ̆ng glaĭ hăng Paul laih anŭn 
Silas. Giŏng anŭn, ƀing khua prŏng anŭn brơi kơ arăng tŏh lui hĭ ao gơñu laih 
anŭn taih ƀing gơñu hăng gai hơnuăt. 

23Tơdơi kơ ƀing gơñu hơmâo taih hơnuăt lu laih, arăng ba krư̆ ƀing gơñu amăng 
sang mơnă laih anŭn arăng pơtă kơ pô khua sang mơnă gak wai ƀing gơñu brơi 
kơjăp yơh. 

24Tơdang ñu hơmư̆ tơlơi pơđar anŭn, pô khua sang mơnă krư̆ hĭ ƀing gơ̆ amăng 
sang khup gah lăm laih anŭn anŭh hĭ tơkai ƀing gơ̆ hăng kơyâo anŭh. 

25Kơplăh wăh tŏng krah mlam, Paul hăng Silas dŏ iâu laĭ, hăng adoh bơni hơơč 
kơ Ơi Adai, laih anŭn ƀing mơnă pơkŏn dŏ hơmư̆ kơ dua gơñu yơh. 

26Tŏ tơnŏ hơmâo tơlơi pơpư̆ lŏn kơtang biă mă, tơl atur sang mơnă pơpư̆ 
pơgơi. Ƀơi mông anŭn mơtam, abih bang bah amăng sang mơnă pŏk hĭ laih 
anŭn khul hrĕ čuăk tơglŏh hĭ abih. 

27Pô khua sang mơnă ƀlư̆ mơdưh laih anŭn tơdang ñu ƀuh khul bah amăng sang 
khup pŏk hĭ abih, ñu suă đaŏ ñu kiăng pơdjai hĭ ñu pô, yuakơ ñu pơmĭn ƀing 
mơnă đuaĭ kơdŏp hĭ abih laih. 

28Samơ̆ Paul pơhiăp kraih tui anai, “Anăm ngă sat kơ ih pô ôh! Abih bang ƀing 
gơmơi ăt dŏ pơ anai soh sel!” 

29Pô khua anŭn pơđar kơ arăng kiăng kơ ba nao apui, ñu mŭt nao hăng huĭ bra̱l 
tui anŭn ñu tơtư̆ biă mă. Ñu tŏ tơŭt ƀơi anăp Paul hăng Silas. 

30Giŏng anŭn, ñu ba dua ƀing gơ̆ tơbiă laih anŭn tơña tui anai, “Ơ ƀing khua ăh, 
hơget tơlơi kâo khŏm ngă kiăng kơ dưi klaih yua mơ̆ng Ơi Adai lĕ?” 

31Ƀing gơñu laĭ glaĭ tui anai, “Đaŏ bĕ kơ Khua Yang Yêsu, tui anŭn ih či dưi klaih 
hĭ yơh yua mơ̆ng Ơi Adai laih anŭn sang anŏ ih ăt či klaih hĭ mơ̆n tơdang ƀing 
gơñu đaŏ kơnang kơ Ñu.” 

32Giŏng anŭn, dua gơñu pơtô pơblang boh hiăp Khua Yang kơ ñu laih anŭn kơ 
abih bang ƀing pơkŏn dơ̆ng dŏ amăng sang ñu. 

33Amăng mlam anŭn mơtam, pô khua sang mơnă mă dua gơñu hăng rao brơi 
rơka gơñu, laih anŭn ñu wơ̆t hăng ƀing sang anŏ ñu tŭ baptem mơ̆ng Paul hăng 
Silas yơh. 

34Pô khua sang mơnă anŭn ba dua gơñu nao pơ sang gơ̆ hăng pơkra gơnam 
ƀơ̆ng kơ dua gơñu. Pô khua anŭn hơ̆k mơak biă mă yơh yuakơ ñu wơ̆t hăng 
abih sang anŏ ñu hơmâo đaŏ kơnang laih kơ Ơi Adai. 

35Tơdang truh mơguah laih, ƀing khua prŏng pơkiaŏ nao ƀing khua moa gơñu 
pơ sang mơnă hăng pơđar tui anai, “Pŏk hĭ bĕ dua čô anŭn.” 

36Pô khua sang mơnă ruai glaĭ hăng Paul tui anai, “Ƀing khua prŏng hơmâo 
pơđar laih kơ tơlơi ih hăng Silas dưi rơngai laih. Ră anai, ƀing gih dưi tơbiă yơh. 
Nao rơnŭk rơnua bĕ.” 

37Samơ̆ Paul laĭ hăng ƀing khua moa anŭn tui anai, “Ƀing gơñu taih ƀing gơmơi 
ƀơi anăp abih bang mơnuih laih anŭn ƀu hơmâo tơlơi phat kơđi ôh. Ƀing gơñu 
ngă tui anŭn wơ̆t tơdah ƀing gơmơi jing ƀing ană plei Rôm laih anŭn mă krư̆ hĭ 
ƀing gơmơi amăng sang mơnă. Laih anŭn ră anai ƀing gơñu kiăng kơ ƀing 
gơmơi đuaĭ hĭ hăng tơlơi hơgŏm hă? Ƀu dưi ôh! Brơi kơ gơñu pô yơh rai laih 
anŭn ba ƀing gơmơi tơbiă.” 

38Ƀing khua moa anŭn pơruai glaĭ tơlơi anŭn kơ ƀing khua prŏng laih anŭn 
tơdang ƀing gơñu hơmư̆ kơ tơlơi Paul hăng Silas jing ƀing ană plei Rôm, ƀing 
gơñu rŭng răng biă mă yơh. 

39Ƀing khua anŭn rai rơkâo tơlơi pap mơñai mơ̆ng ƀing dua anŭn laih anŭn ba 
tơbiă hĭ ƀing gơ̆ mơ̆ng sang mơnă hăng rơkâo kơ ƀing gơ̆ đuaĭ hĭ mơ̆ng plei 
anŭn yơh. 

40Tơdơi kơ Paul sang Silas tơbiă mơ̆ng sang mơnă anŭn laih, ƀing gơñu nao pơ 
sang HʼLudia, jing anih ƀing gơñu bưp hăng ƀing ayŏng adơi đaŏ laih anŭn 
pơtrŭt pơđu̱r kơ ƀing gơ̆ yơh. Giŏng anŭn, gơñu dua đuaĭ hĭ mơ̆ng plei Philip 
yơh. 

Bruă Mơnuă 17 

Paul Amăng Plei Thessalonikê 

1Tơdang Paul hăng Silas hơmâo găn nao laih amăng plei Amphipolis hăng plei 
Apollônia, ƀing gơñu nao truh pơ plei Thessalonikê. Pơ anŭn yơh hơmâo sa boh 
sang jơnum ƀing Yehudah. 

2Tui hăng tơlơi ñu juăt ngă, Paul mŭt pơ sang jơnum laih anŭn amăng klâo hrơi 
mơtam ñu pơrơklah hăng ƀing gơñu mơ̆ng Hră Ơi Adai Pơhiăp, 

3kiăng pŏk pơblang hăng pơrơklă kơ tơlơi Krist hơmâo tŭ gleh tơnap hăng djai 
hĭ laih anŭn hơdip glaĭ dơ̆ng tơdơi kơ djai laih. Paul pŏk pơblang tui anai, “Yêsu 
anai yơh kâo hlak pơhaih kơ ƀing gih jing Pô Krist.” 

4Hơmâo đơđa amăng ƀing Yehudah anŭn hơmư̆ hiăp hăng pơgop hăng Paul laih 
anŭn Silas. Ăt hơmâo lu mơ̆n ƀing mơnuih Tuai jing ƀing kơkuh pơpŭ kơ Ơi 
Adai hrŏm hăng lu ƀing đah kơmơi Tuai yom pơphan amăng plei anŭn mơ̆n jing 
ƀing pơgop hăng Paul laih anŭn Silas. 

5Samơ̆ đơđa ƀing khua moa ƀing Yehudah jing hĭ ƀlah moăñ biă mă hăng Paul 
laih anŭn hăng Silas. Tui anŭn, ƀing gơñu iâu pơƀut glaĭ đơđa ƀing mơnuih sat 
ƀai mơ̆ng anih sĭ mơnia, pơtrŭt pơsur ƀing mơnuih lu kiăng kơ tơgŭ pơkơdơ̆ng 
đĭ amăng plei anŭn. Ƀing gơñu kơsung nao pơ sang Iasôn hơduah sem Paul hăng 
Silas kiăng kơ ba tơbiă ƀing gơ̆ pơ ƀing mơnuih lu. 

6Tơdang ƀing gơñu hơduah ƀu thâo ƀuh ôh, ƀing gơñu dui ba Iasôn wơ̆t hăng 
đơđa ƀing ayŏng adơi pơkŏn nao pơ anăp ƀing khua moa plei hăng pơhiăp kraih 
tui anai, “Ƀing mơnuih anai jing ƀing hơmâo pơrŭng pơrăng mơnuih mơnam 
pơpă ƀing gơñu hơmâo nao laih yơh, ră anai ƀing gơñu rai pơ anai, 

7laih anŭn Iasôn hơmâo ju̱m ƀing gơñu amăng sang ñu. Abih bang ƀing gơñu 
le̱ng kơ hơngah hĭ tơlơi pơđar pơtao prŏng Kaisar yuakơ ƀing gơñu laĭ kơ tơlơi 
hơmâo sa čô pơtao pơkŏn dơ̆ng mơ̆n, anăn pơtao anŭn jing Yêsu.” 

8Tơdang ƀing ană plei hăng ƀing khua moa anŭn hơmư̆ tơlơi anŭn, ƀing gơñu 
rŭng răng biă mă yơh. 

9Giŏng anŭn, ƀing gơñu pơđar kơ Iasôn hăng ƀing ayŏng adơi pơkŏn kla prăk 
pơkơjăp kơ tơlơi ƀing gơñu ƀu či pơrŭng hĭ ană plei ôh laih anŭn brơi kơ ƀing 
gơ̆ tơbiă rơngai yơh. 

Amăng Plei Berea 

10Tơdang truh hrơi klăm laih, ƀing ayŏng adơi đaŏ pơ anŭn brơi kơ Paul hăng 
Silas đuaĭ hĭ nao pơ plei Berea. Tơdang ƀing gơñu truh pơ anŭn, ƀing gơñu mŭt 
nao pơ sang jơnum ƀing Yehudah yơh. 

11Hlak anŭn, ƀing mơnuih amăng plei Berea anŭn jing ƀing kơdrưh kơang hloh 
kơ ƀing mơnuih amăng plei Thessalonikê, yuakơ ƀing gơñu tŭ mă boh hiăp Ơi 
Adai hăng abih pran jua laih anŭn kơsem hrăm Hră Ơi Adai Pơhiăp rĭm hrơi 
kiăng kơ thâo tơlơi Paul pơhiăp anŭn jing djơ̆ mơ̆n thâo. 

12Hơmâo lu ƀing Yehudah đaŏ kơnang wơ̆t hăng lu ƀing Tuai, jing ƀing đah 
kơmơi yom pơphan hăng ƀing đah rơkơi lu mơ̆n. 

13Tơdang ƀing Yehudah amăng plei Thessalonikê thâo krăn kơ tơlơi Paul hlak 
pơtô pơblang boh hiăp Ơi Adai pơ plei Berea, ƀing gơñu ăt nao pơ plei anŭn 
mơ̆n, kiăng ngă pơrŭng pơrăng hăng pơčŭt pơsur ƀing gơ̆ pơkơdơ̆ng glaĭ hăng 
Paul yơh. 

14Ƀơi mông anŭn mơtam, ƀing ayŏng adơi đaŏ brơi Paul đuaĭ nao pơ ha̱ng ia 
rơsĭ hrŏm hăng ƀing ayŏng adơi pơkŏn, samơ̆ Silas hăng Timothe dŏ glaĭ pơ plei 
Berea anŭn. 

15Ƀing mơnuih nao hrŏm hăng Paul anŭn ba ñu nao truh pơ plei Athênai laih 
anŭn ñu pơtă kơ ƀing gơñu kiăng kơ pơtă kơ Silas hăng Timothe rai pơgop hăng 
ñu tañ mơtam. Tui anŭn, ƀing mơnuih anŭn đuaĭ hĭ mơ̆ng Athênai kiăng wơ̆t 
glaĭ pơ plei Berea. 

Paul Amăng Plei Athênai 

16Tơdang Paul dŏ tơguan kơ ƀing gơñu amăng plei Athênai, ñu jing hĭ tah hơtai 
biă mă tơdang ƀuh amăng plei Athênai anŭn khul rup trah djŏp djang anih. 

17Tui anŭn, Paul pơrơklah amăng sang jơnum hăng ƀing Yehudah wơ̆t hăng 
ƀing mơnuih Tuai jing ƀing kơkuh pơpŭ kơ Ơi Adai mơ̆n, laih anŭn ăt amăng 
anih sĭ mơnia mơ̆n rĭm hrơi hăng ƀing mơnuih pơƀut glaĭ pơ anih anŭn. 

18Hơmâo đơđa ƀing nai pơtô jing ƀing čơdơ̆ng pơrơjăh hăng Paul. Arăng 
pơanăn ƀing gơñu jing grup Epikureios hăng grup Stoikos. Ƀing gơñu pơhiăp 
hăng tơdruă gơñu tui anai, “Mơnuih ƀu thâo phe pho anai ƀu pơhiăp tơlơi yom 
pơphan hơget ôh!” Hơmâo đơđa mơnuih pơkŏn dơ̆ng laĭ tui anai, “Ñu jing pô 
pơtô pơblang kơ tơlơi ƀing yang rơba̱ng tuai.” Ƀing gơñu laĭ tui anŭn yuakơ 
Paul hlak pơtô pơblang kơ tơlơi Yang Yêsu laih anŭn kơ tơlơi Ñu jing hĭ hơdip 
glaĭ dơ̆ng tơdơi kơ djai laih. 

19Giŏng anŭn, ƀing gơñu mă Paul ba nao pơ sang jơƀut glaĭ ƀing djă̱ akŏ plei 
arăng pơanăn Areos-Pagos laih anŭn laĭ kơ ñu tui anai, “Pơblang bĕ kơ ƀing 
gơmơi tơlơi pơtô pơblang phrâo ih hlak pơtô anŭn. 

20Ih hlak pơtô hơdôm tơlơi pơtô phara đơi tơdang ƀing gơmơi hơmư̆ laih anŭn 
ƀing gơmơi kiăng kơ thâo hơget tơlơi kiăng laĭ anŭn.” 

21Ƀing gơñu laĭ kơ tơlơi, yuakơ abih bang ƀing Athênai hăng ƀing tuai hơdip pơ 
anŭn pioh ƀiă či abih hrơi mông gơñu kiăng kơ pơhiăp hăng hơmư̆ hơdôm tơlơi 
pơtô phrâo anŭn. 

22Giŏng anŭn, Paul tơgŭ dŏ dơ̆ng tŏng krah ƀing mơnuih ƀơi sang arăng pơanăn 
Areos-Pagos hăng laĭ tui anai, “Ơ ƀing mơnuih Athênai hơi, kâo ƀuh amăng djŏp 
hơdră jơlan ƀing gih jing ƀing hur har kơ tơlơi ngă yang biă mă. 

23Tơdang kâo rơbat hyu jum dar hăng lăng pơñen kơ hơdôm yang ƀing gih 
kơkuh pơpŭ, kâo ăt hơduah ƀuh mơ̆n sa boh kơnưl hơmâo tơlơi čih tui anai: KƠ 
YANG ɃU THÂO KRĂN. Tui anŭn yơh, hlơi yang ƀing gih kơkuh pơpŭ samơ̆ ƀing gih 
ƀu thâo krăn anŭn kâo či pơhaih kơ ƀing gih yơh ră anai. 

24“Ơi Adai jing Pô hơmâo hrih pơjing laih lŏn tơnah wơ̆t hăng abih bang tơlơi 
mơnơ̆ng amăng anŭn, laih anŭn Ñu jing Khua Yang kơ adai hăng lŏn, laih anŭn 
Ñu ƀu dŏ amăng khul sang yang mơnuih mơnam pơkra ôh. 



2260 

 

 
© 2013 Jơrai Bible Association. 

  
 

 

25Ñu ƀu kiăng kơ arăng djru kơ Ñu ôh kar hăng Ñu kơƀah kiăng đơđa mơta 
tơlơi, yuakơ Ñu pô ngă laih kơ abih bang mơnuih mơnam hơdip hăng suă jua 
laih anŭn hơmâo hơdôm mơta tơlơi ƀing gơñu kơƀah kiăng yơh. 

26Čơdơ̆ng mơ̆ng sa čô mơnuih, Ñu pơjing rai lu lŏn čar mơnuih mơnam tơl ƀing 
mơnuih mơnam dưi dŏ pơ djŏp lŏn tơnah. Ñu pơkhưp brơi khul anih ƀing gơñu 
năng hơdip laih anŭn hơdơ̆ pă ƀing gơñu či hơdip pơ anŭn yơh. 

27Ơi Adai ngă tui anŭn kiăng kơ ƀing gơñu hơduah sem Ơi Adai laih anŭn năng 
ai dưi hơduah sem hăng hơduah ƀuh Ñu yơh, wơ̆t tơdah Ñu ƀu dŏ ataih mơ̆ng 
rĭm čô amăng ƀing ta ôh. 

28Đơđa mơnuih amăng ƀing ană plei gih pô hơmâo laĭ laih tui anai, “ ‘Anŭn jing 
yuakơ Ñu pơdưi hĭ ƀing ta kơ tơlơi ƀing ta hơdip, pơpư̆ hyu hăng hơmâo hơdip 
tă anai.’ Ăt hơmâo đơđa amăng tơlơi pơdôi gih pô hơmâo pơhiăp laih, ‘Ƀing ta 
ăt jing kơnung djuai Ñu mơ̆n.’ 

29“Hơnŭn yơh, yuakơ ƀing ta jing kơnung djuai Ơi Adai, tui anŭn, ƀing ta anăm 
pơmĭn ôh kơ tơlơi yang jing hrup hăng mah ƀôdah amrăk ƀôdah pơtâo, jing rup 
trah ƀing mơnuih pơkra rai hăng tơlơi kơčĕ tơlơi rơgơi. 

30Amăng rơnŭk hlâo adih, tơdang mơnuih mơnam ƀu thâo krăn ôh hơget tơlơi 
Ơi Adai kiăng, Ñu ƀu či pơkơhma̱l hĭ ƀing gơñu mơtam ôh, samơ̆ ră anai Ñu 
pơđar kơ abih bang mơnuih amăng djŏp djang anih khŏm kơhma̱l hĭ tơlơi soh. 

31Kâo laĭ tui anŭn, yuakơ Ơi Adai hơmâo pơkă lui laih sa hrơi tơdang Ñu či phat 
kơđi mơnuih mơnam ƀơi lŏn tơnah anai djơ̆ tơpă yơh yua mơ̆ng Pô Ñu hơmâo 
ruah mă laih. Ơi Adai hơmâo pơrơklă laih kơ tơlơi anŭn kơ abih bang mơnuih 
tơdang Ñu pơhơdip glaĭ Pô anŭn tơdơi kơ Ñu hơmâo djai laih.” 

32Tơdang ƀing gơñu hơmư̆ kơ tơlơi hơdip glaĭ mơ̆ng mơnuih djai, hơmâo đơđa 
amăng ƀing gơñu djik djak, samơ̆ đơđa mơnuih pơkŏn laĭ tui anai, “Ƀing gơmơi 
kiăng kơ hơmư̆ kơ tơlơi ih pơhiăp dơ̆ng kơ mơta tơlơi anai.” 

33Ƀơi mông anŭn, Paul tơbiă đuaĭ hĭ mơ̆ng grup anŭn yơh. 

34Hơmâo đơđa mơnuih đuaĭ tui Paul hăng đaŏ kơnang kơ Yang Yêsu. Amăng 
ƀing anŭn jing Dionusios, jing sa čô amăng grup phat kơđi Tơpul Areos-Pagos 
laih anŭn sa čô đah kơmơi anăn gơ̆ HʼDamaris, wơ̆t hăng ƀing pơkŏn dơ̆ng mơ̆n. 

Bruă Mơnuă 18 

Paul Amăng Plei Korinthos 

1Tơdơi kơ anŭn, Paul đuaĭ hĭ mơ̆ng plei Athênai anŭn hăng nao pơ plei 
Korinthos. 

2Pơ plei anŭn ñu bưp sa čô mơnuih Yehudah anăn gơ̆ Akulas, rai mơ̆ng kwar 
Pontos, ñu phrâo rai mơ̆ng kwar Italia hrŏm hăng bơnai ñu HʼPriskilla, yuakơ 

pơtao Klâodios hơmâo pơđar laih brơi kơ abih bang ƀing Yehudah khŏm đuaĭ 
hĭ mơ̆ng plei Rôm. Tui anŭn, Paul nao kiăng kơ bưp ƀing gơ̆ yơh. 

3Laih anŭn yuakơ Paul ăt jing pô pơkra sang khăn kar hăng ƀing gơñu mă bruă 
mơ̆n, tui anŭn Paul dŏ glaĭ hăng mă bruă hăng ƀing gơ̆ yơh. 

4Rĭm hrơi Saƀat, Paul pơrơklah amăng sang jơnum, gir kiăng pơtrŭt pơthưr hĭ 
pran jua ƀing Yehudah wơ̆t hăng ƀing Tuai mơ̆n kiăng kơ đaŏ kơnang kơ Yang 
Yêsu. 

5Tơdang Silas hăng Timothe rai mơ̆ng kwar Makedonia, Paul yua abih hrơi 
mông ñu kiăng kơ pơtô pơblang hăng ngă gơ̆ng jơlan kơ ƀing Yehudah kơ tơlơi 
Yang Yêsu jing Pô Krist. 

6Samơ̆ tơdang ƀing Yehudah pơkơdơ̆ng glaĭ hăng pơhiăp kơtư̆ juă kơ ñu, Paul 
rơyŭh hĭ ao ñu kiăng kơ pơkơdơ̆ng glaĭ hăng laĭ kơ ƀing gơñu tui anai, “Tơdah 
Ơi Adai pơkơhma̱l hĭ ƀing gih, ƀing gih či tŭ yơh, ƀu djơ̆ kâo ôh! Čơdơ̆ng mơ̆ng 
ră anai, kâo či nao pơtô pơblang ƀing mơnuih Tuai yơh.” 

7Giŏng anŭn, Paul đuaĭ hĭ mơ̆ng sang jơnum anŭn hăng mŭt nao pơ sa boh sang 
sa čô anăn Titios-Iustos dŏ jĕ pơ anŭn. Ñu kơkuh pơpŭ kơ Ơi Adai kar hăng ƀing 
Yehudah yơh. 

8Krispos jing pô khua wai sang jơnum wơ̆t hăng abih bang sang anŏ ñu đaŏ 
kơnang kơ Khua Yang. Hơmâo lu ƀing mơnuih plei Korinthos hơmư̆ tơlơi Paul 
pơtô laih anŭn ƀing gơñu đaŏ hăng tŭ baptem. 

9Hơmâo sa mlam, Khua Yang pơhiăp hăng Paul amăng tơlơi pơƀuh tui anai, 
“Anăm ih huĭ ôh, samơ̆ pơhiăp nanao bĕ, anăm dŏ rơiăt ôh, 

10yuakơ Kâo dŏ hrŏm hăng ih laih anŭn ƀu hơmâo hlơi pô ôh kơsung nao ngă 
sat kơ ih, yuakơ Kâo hơmâo lu mơnuih dŏ amăng plei anŭn, jing ƀing či đaŏ 
kơnang kơ Kâo.” 

11Tui anŭn, Paul dŏ glaĭ pơ anŭn sa thŭn năm blan kiăng kơ pơtô boh hiăp Ơi 
Adai kơ ƀing gơñu. 

12Tơdang Galliôn ngă khua prŏng amăng kwar Akhaia, ƀing Yehudah pơgop 
hrŏm hơbĭt kơsung nao mă Paul hăng ba gơ̆ nao pơ sang phat kơđi. 

13Ƀing gơñu phŏng kơđi kơ Paul tui anai, “Mơnuih anai plư ƀing ană plei kơkuh 
pơpŭ kơ Ơi Adai amăng hơdră jơlan pơkơdơ̆ng glaĭ hăng Tơlơi Juăt Môseh.” 

14Tơdang Paul kiăng kơ pơhiăp, Galliôn pơhiăp hăng ƀing Yehudah tui anai, “Ơ 
ƀing Yehudah, tơdah ƀing gih brŏk ƀuăh kơ tơlơi soh ƀôdah tơlơi sat ƀai, anŭn 
jing tơhơnal tơlơi djơ̆ kơ kâo kiăng kơ hơmư̆ ƀing gih yơh. 

15Samơ̆ yuakơ tơlơi bruă anai tĕk djơ̆ kơ boh hiăp, kơ anăn laih anŭn kơ tơlơi 
juăt gih, gih pô pơsir hĭ bĕ kơđi anŭn. Kâo ƀu či phat kơđi kơ tơlơi anŭn ôh.” 

16Tui anŭn, ñu brơi arăng puh pơđuaĭ hĭ ƀing gơñu mơ̆ng sang phat kơđi anŭn 
yơh. 

17Giŏng anŭn, abih bang ƀing Yehudah anŭn wơ̆t glaĭ mă Sôsthenês, jing pô 
khua wai sang jơnum, laih anŭn taih ama̱ng hĭ gơ̆ ƀơi anăp anih phat kơđi, samơ̆ 
Galliôn ƀu pơmĭn ƀlơ̆ng hơget ôh. 

Paul Wơ̆t Glaĭ Pơ Plei Antiok 

18Paul dŏ glaĭ pơ plei Korinthos sui ƀiă. Giŏng anŭn, ñu đuaĭ hĭ mơ̆ng ƀing ayŏng 
adơi pơ anŭn hăng đĭ sŏng nao pơ kwar Siria hrŏm hăng HʼPriskilla laih anŭn 
Akulas. Hlâo kơ ñu đĭ sŏng nao anŭn, ñu kuăh hĭ akŏ ñu ƀơi plei Kegkhreai 
yuakơ ñu hơmâo ƀuăn rơ̆ng laih hăng Ơi Adai kơ đơđa mơta tơlơi. 

19Ƀing gơñu nao truh pơ plei Ephesos, pơ anŭn Paul čơlah lui hĭ HʼPriskilla hăng 
Akulas. Ñu pô mŭt nao pơ sang jơnum laih anŭn pơrơklah hăng ƀing Yehudah 
yơh. 

20Tơdang ƀing Yehudah anŭn rơkâo kơ ñu dŏ jưh glaĭ sui ƀiă hăng ƀing gơñu, 
ñu hơngah hĭ. 

21Samơ̆ tơdang Paul đuaĭ hĭ, ñu ƀuăn tui anai, “Tơdah Ơi Adai kiăng, kâo či glaĭ 
pơ ƀing gih dơ̆ng.” Giŏng anŭn, ñu đĭ sŏng nao mơ̆ng plei Ephesos anŭn yơh. 

22Tơdang ñu truh pơ plei Kaisarea, ñu nao pơ plei Yerusalaim kiăng kơ čuă ngui 
Sang Ơi Adai pơ anŭn laih anŭn ñu nao pơ plei Antiok yơh. 

23Tơdơi kơ Paul dŏ sui ƀiă pơ anŭn, ñu nao hyu mơ̆ng anŭn dơ̆ng hăng nao 
čơdơ̆ng mơ̆ng anih anai truh pơ anih pơkŏn amăng kwar Galatia hăng tring 
Phrugia kiăng kơ pơkơjăp abih bang ƀing đaŏ. 

24Tơdang anŭn hơmâo sa čô mơnuih Yehudah, anăn ñu Apollos mơ̆ng plei 
Aleksandria. Ñu rai pơ plei Ephesos. Ñu jing sa čô mơnuih hrăm lu laih anŭn 
thâo hluh Hră Ơi Adai Pơhiăp. 

25Ñu hơmâo tŭ hrăm kơ tơlơi hiư̆m Khua Yang pơklaih mơnuih laih anŭn ñu 
pơtô pơblang hur har abih pran jua laih anŭn pơtô pơblang kơ tơlơi Yang Yêsu 
hăng tơlơi djơ̆, wơ̆t tơdah ñu kơnơ̆ng thâo hơget tơlơi Yôhan hơmâo pơtô laih 
kơ ƀing arăng jing ƀing ñu ngă brơi laih baptem đôč. 

26Ñu čơdơ̆ng pơtô pơblang hăng tơlơi khĭn amăng sang jơnum. Tơdang 
HʼPriskilla hăng Akulas hơmư̆ kơ tơlơi ñu pơtô, ƀing gơñu jak iâu ba ñu nao pơ 
sang gơñu hăng pŏk pơblang kơ ñu rơđah rơđo̱ng hloh hiư̆m Ơi Adai pơklaih 
mơnuih. 

27Tơdang Apollos kiăng nao pơ kwar Akhaia, ƀing ayŏng adơi đaŏ pơđu̱r kơ ñu 
laih anŭn čih hră kơ ƀing ayŏng adơi đaŏ pơ anih anŭn kiăng kơ ju̱m mơak kơ 
ñu. Tơdang ñu truh pơ anŭn laih, ñu jing pô djru prŏng biă mă kơ ƀing mơnuih 
jing ƀing Ơi Adai hơmâo khăp pap pơdưi hĭ laih kiăng kơ đaŏ kơnang kơ Yang 
Yêsu. 

28Ñu pơgăl kơtang kơtĭt hăng ƀing Yehudah tŏng krah ƀing ană plei laih anŭn 
pơrơklah mơ̆ng Hră Ơi Adai Pơhiăp kơ tơlơi Yang Yêsu jing Pô Krist. 

Bruă Mơnuă 19 

Paul Amăng Plei Ephesos 

1Tơdang Apollos dŏ pơ plei Korinthos, Paul găn nao pơ tring pơkŏn, laih anŭn 
ñu nao truh pơ plei Ephesos. Ñu bưp đơđa ƀing mơnuih đaŏ pơ anŭn 

2laih anŭn tơña kơ ƀing gơ̆ tui anai, “Tơdang ƀing gih jing ƀing đaŏ laih, ƀing gih 
hơmâo tŭ mă Yang Bơngăt Hiam laih aka?” Ƀing gơñu laĭ glaĭ tui anai, “Aka ôh, 
ƀing gơmơi aka ƀu hơmư̆ djơ̆ ôh kơ tơlơi hơmâo Yang Bơngăt Hiam.” 

3Giŏng anŭn, Paul tơña dơ̆ng tui anai, “Tui anŭn, hơget tơlơi ƀing gih đaŏ 
kơnang laih tơdang ƀing gih tŭ baptem lĕ?” Ƀing gơñu laĭ glaĭ tui anai, “Ƀing 
gơmơi đaŏ kơnang tơlơi Yôhan pơtô laih kơ ƀing mơnuih jing ƀing ñu ngă brơi 
baptem.” 

4Paul laĭ kơ ƀing gơñu tui anai, “Yôhan ngă laih baptem kơ ƀing hlơi pô hơmâo 
kơhma̱l hĭ laih. Ñu pơtô pơblang kơ ƀing ană plei kiăng kơ đaŏ kơnang kơ Pô 
rai tơdơi kơ ñu, anŭn jing Yang Yêsu Krist yơh.” 

5Laih kơ hơmư̆ kơ tơlơi anŭn, ƀing gơñu tŭ baptem mơtam yuakơ ƀing gơñu 
hơmâo đaŏ kơnang laih kơ Yang Yêsu Krist. 

6Tơdang Paul ăh tơngan ƀơi ƀing gơñu, Yang Bơngăt Hiam trŭn ƀơi ƀing gơñu 
laih anŭn ƀing gơñu pơhiăp tơlơi tuai hăng pơhiăp laĭ lui hlâo yơh. 

7Abih bang ƀing gơñu hơmâo kơplăh wăh pluh-dua čô. 

8Paul mŭt pơ sa boh sang jơnum laih anŭn nanao amăng klâo blan ñu pơhiăp 
pơ anŭn hăng tơlơi khĭn. Ñu pơrơklah pơđu̱r kơ abih bang mơnuih kơ tơlơi 
ƀing gơñu năng brơi kơ Ơi Adai git gai ƀing gơñu. 

9Samơ̆ hơmâo đơđa amăng ƀing gơñu jing mơnuih khăng akŏ biă mă. Ƀing gơñu 
hơngah ƀu kiăng đaŏ kơnang ôh laih anŭn pơhiăp tă tăn ƀơi anăp ană plei kơ 
hơdră jơlan Khua Yang pơklaih mơnuih. Tui anŭn, Paul đuaĭ hĭ mơ̆ng ƀing gơñu. 
Ñu djă̱ ba ƀing đaŏ hrŏm hăng ñu laih anŭn rĭm hrơi ñu pơrơklah amăng sang 
hră Turannos. 

10Ñu ngă tui anŭn amăng dua thŭn, kiăng kơ abih bang ƀing Yehudah hăng ƀing 
Grek, jing ƀing hơdip amăng kwar Asia dưi hơmư̆ boh hiăp Khua Yang. 

Ƀing Ană Đah Rơkơi Skeuas 

11Ơi Adai yua Paul ngă lu tơlơi mơsêh mơyang yom pơphan, 

12tơl wơ̆t tơdah arăng mă khăn sut ƀôdah ao tơƀăk tĕk djơ̆ drơi jan Paul hăng 
ba pioh ƀơi mơnuih ruă, tơlơi ruă nuă gơñu ăt dưi suaih mơ̆n, laih anŭn ƀing 
yang sat ăt đuaĭ hĭ mơ̆ng ƀing gơñu mơ̆n. 

13Hơmâo mơ̆n đơđa ƀing Yehudah, jing ƀing juăt nao hyu kiăng pơhaih kơ tơlơi 
puh pơđuaĭ hĭ ƀing yang sat rĭm boh anih. Hơmâo sa wơ̆t ƀing gơñu gir kiăng 
yua anăn Khua Yang Yêsu kiăng kơ pơpuh pơđuaĭ hĭ yang sat mơ̆ng mơnuih 
yang sat ngă. Ƀing gơñu laĭ tui anai, “Amăng anăn Yêsu, jing Pô Paul pơtô 
pơblang, kâo pơđar kơ ih tơbiă đuaĭ bĕ.” 

14Anŭn jing tơjuh čô ană đah rơkơi Skeuas, jing sa čô khua ngă yang prŏng ƀing 
Yehudah, hlak ngă kơ bruă anŭn. 

15Hơmâo sa hrơi, yang sat laĭ glaĭ kơ ƀing gơñu tui anai, “Kâo thâo Yêsu laih 
anŭn kâo ăt thâo krăn Paul mơ̆n, samơ̆ ƀing gih ƀu dưi ngă hơget tơlơi kơ kâo 
ôh!” 

16Giŏng anŭn, pô mơnuih yang sat ngă anŭn kơsung nao ƀơi ƀing gơñu hăng 
dưi hĭ kơ abih bang ƀing gơñu yơh. Pô yang sat ngă anŭn taih ƀing gơñu kơtang 
biă mă tơl ƀing gơñu rơka ruă hăng đuaĭ tơbiă dŏ mơhlŭn mơ̆ng sang anŭn yơh. 

17Tơdang ƀing Yehudah hăng ƀing Grek, jing ƀing hơdip amăng plei Ephesos, 
thâo krăn kơ tơlơi bruă anŭn, abih bang ƀing gơñu huĭ bra̱l biă mă yơh, laih 
anŭn ƀing arăng pơpŭ pơyom kơ Khua Yang Yêsu biă mă. 

18Hơmâo lu mơnuih đaŏ kơnang laih, truh ƀơi mông anŭn ƀing gơñu pơhaih 
tơlơi soh ƀing gơñu hơmâo ngă laih. 

19Ăt hơmâo lu ƀing mơnuih ngă pơjâo mơ̆n ba rai hơdôm tơkŭl hră kơ tơlơi 
mơsêh hrŏm hơbĭt laih anŭn čuh hĭ ƀơi anăp abih bang mơnuih. Tơdang ƀing 
gơñu yap pơƀut glaĭ nua abih bang gơnam anŭn, arăng yap truh kơ rơmapluh-
rơbâo drakma. 

20Amăng hơdră jơlan anŭn yơh, hơmâo lu mơnuih dơ̆ng hơmư̆ boh hiăp Khua 
Yang laih anŭn boh hiăp anŭn dưi mơyang pơplih hĭ ƀing gơñu yơh. 

21Tơdơi kơ abih bang tơlơi hơmâo truh kar hăng anŭn laih, Paul khưp kiăng 
nao pơ plei Yerusalaim, găn nao kwar Makedonia hăng kwar Akhaia. Ñu laĭ tui 
anai, “Tơdơi kơ kâo dŏ pơ plei Yerusalaim laih, kâo khŏm nao čuă ngui plei Rôm 
mơ̆n.” 

22Ñu pơkiaŏ dua čô pô djru ñu, anŭn jing Timothe hăng Erastos, nao pơ kwar 
Makedonia, tơdang anŭn, ñu pô dŏ glaĭ amăng kwar Asia sui ƀiă. 

Tơlơi Tơgŭ Pơkơdơ̆ng Amăng Plei Ephesos 

23Hlak anŭn, hơmâo tơlơi rŭng răng prŏng truh yuakơ jơlan Khua Yang pơklaih 
mơnuih mơnam. 

24Hơmâo sa čô mơnuih mă bruă hăng amrăk, anăn ñu Dêmêtrios. Ñu pơkra khul 
djuai anet sang yang rơba̱ng HʼArtemis laih anŭn ñu hăng lu mơnuih mă bruă 
kơ ñu hơmâo prăk lu yơh mơ̆ng tơlơi sĭ hơdôm djuai gơnam anŭn. 

25Ñu pơƀut glaĭ abih bang ƀing mơnuih mă bruă kơ ñu anŭn laih anŭn ƀing 
mơnuih pơkŏn jing ƀing mơnuih mă bruă hăng amrăk laih anŭn laĭ tui anai, “Ơ 
ƀing gơyut hơi, ƀing gih thâo kơ tơlơi ƀing ta hơmâo tơlơi đĭ kơyar mơ̆ng bruă 
anai. 

26Laih anŭn ƀing gih ăt hơmâo ƀuh hăng hơmư̆ laih mơ̆n kơ tơlơi hiư̆m sa čô 
mơnuih anăn Paul anŭn hơmâo pơtrŭt pơsur hăng kơčrâo brơi laih lu mơnuih 
nao jrôk jơlan amăng plei Ephesos anai laih anŭn ăt amăng abih bang kwar Asia 
anai mơ̆n. Ñu laĭ kơ tơlơi ƀing yang mơnuih mơnam pơkra jing ƀu djơ̆ ƀing yang 
biă mă ôh. 

27Tơlơi anŭn ba rai tơlơi răm kơ ta ƀu djơ̆ ƀing ta kơnơ̆ng či rơngiă hĭ anăn 
hiam kơ bruă mơnuă ta ôh, samơ̆ sang yang rơba̱ng HʼArtemis arăng ăt ƀu či 
yap kơnăl dơ̆ng tah. Laih anŭn yang rơba̱ng đah kơmơi anŭn, jing yang arăng 
kơkuh pơpŭ amăng djŏp kwar Asia laih anŭn amăng lŏn tơnah anai, ƀing gơñu 
ƀu či kơkuh pơpŭ dơ̆ng tah.” 

28Tơdang ƀing gơñu hơmư̆ hơdôm tơlơi anŭn, ƀing gơñu hil biă mă laih anŭn 
čơdơ̆ng ur kraih tui anai, “Yang rơba̱ng HʼArtemis kơ ƀing Ephesos jing prŏng!” 

29Tañ mơtam, abih bang ană plei amăng plei anŭn hơmâo tơlơi tơgŭ pơkơdơ̆ng 
yơh. Ƀing gơñu nao mă Gaios hăng Aristarkhos, jing ƀing nao hrŏm hơbĭt hăng 
Paul mơ̆ng kwar Makedonia, laih anŭn ječ ameč dui ba ƀing gơ̆ đuaĭ nao pơ sang 
adoh yơh. 

30Paul kiăng biă mă pơrơđah ñu pô amăng ƀing mơnuih lu anŭn, samơ̆ ƀing 
ding kơna ƀu brơi ñu nao ôh. 

31Đơđa ƀing khua moa amăng kwar anŭn, jing ƀing gơyut Paul, ăt mơit kơ Paul 
tơlơi pơtă kwưh rơkâo kơ ñu anăm mŭt nao pơ sang adoh anŭn ôh. 

32Ƀing mơnuih pơjơnum glaĭ pơ anŭn tŭ rŭng răng biă mă tui anai: Hơmâo đơđa 
mơnuih ur đĭ kơ sa tơlơi anai, ƀing mơnuih pơkŏn ur đĭ kơ tơlơi adih. Hơmâo 
lu mơnuih amăng anih anŭn ƀu thâo krăn ôh yua hơget ƀing gơñu nao pơjơnum 
pơ anih anŭn. 

33Ƀing Yehudah tơlư̆ Aleksandrơ tơbiă nao pơ gah anăp laih anŭn đơđa mơnuih 
amăng mơnuih lu anŭn pơhiăp kraih kơčrâo brơi kơ gơ̆. Ñu yơr tơngan ngă gru 
kiăng kơ ƀing mơnuih lu dŏ rơiăt laih anŭn ñu čơdơ̆ng pơhiăp pơgang ƀơi anăp 
ƀing ană plei yơh. 

34Samơ̆ tơdang ƀing gơñu thâo krăn gơ̆ jing sa čô mơnuih Yehudah, abih bang 
ƀing gơñu ur kraih hrŏm hơbĭt sa asăp pơhiăp amăng dua rơwang mông mơtam 
tui anai, “Yang HʼArtemis kơ ƀing Ephesos jing prŏng!” 

35Laih anŭn hơmâo pô khua čih hră plei anŭn khă kơ ƀing ană plei dŏ rơiăt hăng 
laĭ tui anai, “Ơ ƀing mơnuih Ephesos, sĭt yơh abih bang lŏn tơnah anai thâo krăn 
kơ tơlơi plei prŏng Ephesos anai jing wai pơgang kơ sang yang HʼArtemis laih 
anŭn kơ rup trah ñu hơmâo trŭn rai laih mơ̆ng adai adih! 

36Hơnŭn yơh, yuakơ tơlơi bruă anŭn arăng ƀu dưi hơngah hĭ ôh, tui anŭn brơi 
kơ ƀing gih dŏ rơiăt laih anŭn anăm pơrŭng pơrăng ôh. 

37Ƀing gih hơmâo ba rai laih ƀing mơnuih anŭn pơ anai, ƀing gơñu ƀu klĕ khul 
sang yang ôh laih anŭn kŏn pơhiăp ƀrưh mơhiăh kơ yang đah kơmơi ta lơi. 

38Tui anŭn, tơdah Dêmêtrios hăng ƀing mơnuih mă bruă kơ ñu hơmâo 
pơrơngot pơkơdơ̆ng glaĭ hăng hlơi pô, sĭt khul sang phat kơđi pŏk bah amăng 
laih anŭn ăt hơmâo ƀing khua phat kơđi kiăng kơ phat. Ƀing gơñu dưi phŏng 
kơđi kơ ñu yơh. 

39Tơdah ƀing gih hơmâo hơget tơlơi bruă pơkŏn dơ̆ng kiăng kơ pơrơđah, brơi 
ƀing gih pơgiŏng hĭ bĕ bruă anŭn djơ̆ găl. 

40Yuakơ tui hăng tơlơi truh hrơi anai, arăng či phŏng kơ ƀing ta kơ tơlơi pơrŭng 
pơrăng yơh. Amăng tơlơi bruă anŭn, ƀing ta ƀu hơmâo tơlơi laĭ glaĭ hơget ôh 
kiăng kơ pơgang brơi tơlơi pơjơnum anai, yuakơ tơlơi pơjơnum ƀu hơmâo 
tơhơnal tơlơi ôh.” 

41Tơdơi kơ ñu pơhiăp giŏng tơlơi anŭn, ñu brơi kơ abih bang glaĭ yơh. 

Bruă Mơnuă 20 

Paul Hyu Amăng Kwar Makedonia Hăng Kwar Grek 

1Tơdang tơlơi pơrŭng anŭn rơiăt hĭ laih, Paul brơi ƀing ding kơna rai pơ ñu. 
Tơdơi kơ pơtrŭt pơđu̱r kơ ƀing gơ̆ laih, ñu pơčơlah tơngan laih anŭn nao pơ 
kwar Makedonia yơh. 

2Paul đuaĭ hyu djŏp djang amăng kwar anŭn, pơtô pơblang lu boh hiăp pơtrŭt 
pơđu̱r kơ ƀing đaŏ pơ anŭn, hơnăl tuč, ñu nao pơ kwar Grek yơh. 

3Paul dŏ pơ anih anŭn klâo blan. Yuakơ đơđa ƀing Yehudah ngă mơneč 
pơkơdơ̆ng glaĭ hăng ñu kar hăng tơlơi ñu jĕ či đĭ sŏng nao pơ kwar Siria, ñu 
khưp kiăng wơ̆t glaĭ pơ kwar Makedonia yơh. 

4Sôpatros, ană đah rơkơi Purhos mơ̆ng plei Berea nao hrŏm hăng Paul laih anŭn 
Aristarkhos hăng Sekundos mơ̆ng plei Thessalonikê, hrŏm hăng Gaios mơ̆ng 
plei Derbê, wơ̆t hăng Timothe mơ̆n, Tukhikos hăng Trophimos mơ̆ng kwar Asia. 

5Ƀing mơnuih anŭn nao hlâo hăng dŏ tơguan kơ ƀing gơmơi ƀơi plei Trôas. 

6Samơ̆ ƀing gơmơi đĭ sŏng mơ̆ng plei Philip tơdơi kơ hrơi Phet Ƀañ Tơpŭng Ƀu 
Hơmâo Tơpơi, laih anŭn rơma hrơi tơdơi pơgop hăng ƀing đaŏ pơkŏn ƀơi plei 
Trôas, jing plei abih bang ƀing ta dŏ glaĭ tơjuh hrơi. 

Ƀơi Plei Trôas, Paul Pơhơdip Glaĭ Eutukhos 

7Ƀơi hrơi blung hlâo amăng hrơi kŏm, ƀing gơmơi dŏ pơjơnum hrŏm hơbĭt 
kiăng kơ djă̱ hơdơr Tơlơi Ƀơ̆ng Pơgop Khua Yang. Paul pơhiăp hăng ƀing đaŏ 
pơ anih anŭn. Yuakơ ñu kiăng nao pơ anih pơkŏn amăng hrơi tŏ tui, ñu pơhiăp 
ră ruai hlŏng truh pơ tŏng krah mlam yơh. 

8Hơmâo lu apui kơđen amăng adŭ gah glông jing anih ƀing gơmơi hlak dŏ 
pơjơnum anŭn. 

9Hơmâo sa čô tơdăm anăn ñu Eutukhos hlak dŏ be̱r ƀơi amăng phă̱. Ñu pĭt gui 
hĭ tơdang Paul pơtô pơruai nanao. Tơdang ñu pĭt wơr hĭ, ñu le ̆  trŭn mơ̆ng sang 
atur tal klâo anŭn laih anŭn arăng yŏng đĭ ñu hăng ƀuh ñu djai laih. 

10Paul đuaĭ trŭn hăng tơkui kuar mă gơ̆ amăng tơngan ñu laih anŭn laĭ tui anai, 
“Anăm rŭng răng ôh, ñu hơdip!” 

11Giŏng anŭn, Paul hăng ƀing pơkŏn đĭ glaĭ pơ adŭ pơjơnum laih anŭn djă̱ 
hơdơr Tơlơi Ƀơ̆ng Pơgop Khua Yang hăng ƀơ̆ng gơnam ƀơ̆ng pơkŏn. Tơdơi kơ 
pơhiăp pơruai truh kơ mơguah, ñu đuaĭ hĭ mơ̆ng anŭn yơh. 

12Ƀing đaŏ anŭn ba glaĭ pô tơdăm anŭn, ñu hơdip glaĭ dơ̆ng. Tơlơi anŭn hơmâo 
pơjuh alum lu biă mă kơ ƀing gơñu. 

Paul Pơhiăp Pơčơlah Tơngan Hăng Ƀing Kŏng Tha Ephesos 

13Ƀing gơmơi nao hlâo truh pơ sŏng laih anŭn đĭ sŏng anŭn nao pơ plei Assos, 
jing pơ anih ƀing gơmơi či bưp Paul pơ anŭn. Ñu hơmâo pơkă laih anŭn tơlơi 
anŭn yuakơ ñu rơbat nao pơ anih anŭn. 

14Tơdang ñu bưp ƀing gơmơi pơ plei Assos, ƀing gơmơi iâu ba ñu laih anŭn nao 
hrŏm hơbĭt pơ plei Mitulênê. 

15Amăng hrơi tŏ tui, ƀing gơmơi đĭ sŏng mơ̆ng plei anŭn hăng nao truh pơ plao 
ia Khios. Hrơi tơdơi kơ anŭn ƀing gơmơi găn nao plao ia Samos, laih anŭn ƀơi 
hrơi tŏ tui nao truh pơ plei Milêtos. 

16Paul hơmâo khưp kiăng laih kiăng kơ đĭ sŏng pơpĕ đuaĭ hĭ mơ̆ng plei Ephesos. 
Ñu ngă tui anŭn kiăng kơ ƀu pioh lu hrơi mông amăng kwar Asia, yuakơ kơ ñu 
ječ ameč kiăng kơ truh pơ plei Yerusalaim. Tơdah dưi, ñu kiăng kơ truh pơ anŭn 
ƀơi hrơi Pentêkostê. 

Paul Pơhiăp Pơčơlah Hăng Ƀing Kŏng Tha Pơ Plei Ephesos 

17Mơ̆ng plei Milêtos, Paul pơkiaŏ mơnuih nao pơ plei Ephesos kiăng kơ iâu rai 
ƀing kŏng tha Sang Ơi Adai pơ anŭn. 

18Tơdang ƀing kŏng tha anŭn rai truh pơ ñu laih, Paul laĭ kơ ƀing gơñu tui anai, 
“Ƀing gih thâo laih hiư̆m kâo hơdip nanao hrŏm hăng ƀing gih, čơdơ̆ng mơ̆ng 
hrơi tal sa kâo truh amăng kwar Asia anai. 

19Kâo mă bruă Khua Yang luă gŭ biă mă laih anŭn đơđa hia mơ̆n, laih anŭn kâo 
tŭ tơnap gleh kơtang biă mă yuakơ ƀing ƀu đaŏ kơnang ƀing Yehudah juăt 
pơkra hơdră kiăng kơ ngă sat kơ kâo. 

20Ƀing gih thâo laih kơ tơlơi kâo ƀu kĭ kơ̆ ôh kiăng kơ pơtô lu mơta tơlơi kiăng 
kơ djru kơ ƀing gih, samơ̆ kâo hơmâo pơtô pơhrăm laih ƀing gih ƀơi anăp lu 
mơnuih laih anŭn ăt amăng rĭm boh sang anŏ mơ̆n. 

21Kâo hơmâo pơtô pơhaih laih kơ ƀing Yehudah wơ̆t hăng kơ ƀing Grek mơ̆n 
kiăng kơ ƀing gơñu khŏm kơhma̱l tơlơi soh hăng wơ̆t glaĭ pơ Ơi Adai laih anŭn 
đaŏ kơnang kơ Khua Yang Yêsu ta. 

22“Bơ kơ ră anai, Yang Bơngăt hơmâo pơđar laih kâo kơ tơlơi kâo khŏm nao pơ 
plei Yerusalaim hăng ƀu thâo krăn ôh hơget tơlơi či truh kơ kâo pơ anih anŭn. 

23Kâo kơnơ̆ng thâo kơ tơlơi amăng rĭm plei pla, Yang Bơngăt Hiam pơkơđiăng 
kơ kâo kơ tơlơi kâo či tŭ tơnap gleh laih anŭn dŏ amăng sang mơnă yơh. 

24Samơ̆ kâo ƀu yap ôh tơlơi hơdip kâo jing yom pơphan kơ kâo pô, kâo kơnơ̆ng 
kwưh kiăng dưi kar hăng pơgiŏng hĭ tơlơi pơlông đuaĭ, kiăng kơ pơgiŏng hĭ 
bruă jao Khua Yang Yêsu hơmâo jao brơi laih kơ kâo, anŭn jing bruă ră ruai kơ 
ƀing arăng kơ tơlơi pơthâo hiam kơ tơlơi hiư̆m Ơi Adai dưi khăp pap pơklaih 
hĭ ƀing gơñu yơh.” 

25“Ƀing gih jing ƀing ayŏng adơi, jing ƀing kâo hơmâo pơtô pơblang laih kơ tơlơi 
hiư̆m Ơi Adai kiăng kơ git gai ƀing gih, samơ̆ ră anai kâo thâo ƀu hơmâo hlơi pô 
ôh amăng ƀing gih jing ƀing či ƀuh glaĭ kâo dơ̆ng. 

26Hơnŭn yơh, kâo pơhaih ƀơi anăp gih hrơi anai kơ tơlơi, tơdah hlơi pô amăng 
ƀing gih djai hĭ ƀu đaŏ kơnang ôh kơ Yang Yêsu, anŭn jing ƀu djơ̆ mơ̆ng kâo 
dơ̆ng tah. 

27Kâo laĭ tui anŭn yuakơ kâo kơ̆ng kư ôh kiăng kơ pơhiăp pơhaih kơ ƀing gih 
abih bang tơlơi Ơi Adai kiăng. 

28Brơi kơ ƀing gih răng bĕ kơ gih pô laih anŭn răng wai brơi abih bang ƀing đaŏ 
Yang Bơngăt Hiam hơmâo jao brơi laih kơ ƀing gih kiăng kơ wai lăng. Jing bĕ 
kar hăng ƀing wai triu kơ Sang Ơi Adai, jing ƀing mơnuih Khua Yang hơmâo 
blơi mă laih hăng drah Ñu pô tơdang Ñu djai. 

29Kâo thâo yơh kơ tơlơi tơdơi kơ kâo đuaĭ laih, ƀing mơnuih sat ƀai kar hăng 
khul asâo glai, či rai amăng ƀing gih laih anŭn ƀu lui brơi kơ ƀing đaŏ, jing ƀing 
kar hăng triu dŏ hơđơ̆ng ôh. 

30Laih anŭn mơ̆ng ƀing mơnuih amăng gih pô ăt či tơgŭ hăng pơwĕ hĭ tơlơi sĭt 
kiăng kơ plư pơđuaĭ hĭ ƀing đaŏ đuaĭ tui ƀing gơñu. 

31Tui anŭn, brơi dŏ răng bĕ! Hơdơr glaĭ bĕ amăng klâo thŭn kâo ƀu pơdơi ôh 
pơkơđiăng kơ rĭm čô amăng ƀing gih hrơi hăng mlam tơdang kâo juăt hia kơ 
tơlơi ƀing gih. 

32“Ră anai, kâo jao hĭ ƀing gih kơ Ơi Adai laih anŭn kơ boh hiăp khăp pap Ñu, 
jing Pô yua boh hiăp anŭn pơkơtang brơi kơ ƀing gih gah mơyang hăng bơni 
hiam kơ ƀing gih kar hăng Ñu hơmâo ƀuăn laih kiăng kơ ngă brơi kơ abih bang 
ƀing hlơi pô lŏm kơ Ñu. 

33Kâo ƀu hưp kiăng kơ prăk mah ƀôdah sum ao hlơi pô ôh. 

34Gih pô thâo laih, mơ̆ng tơngan kâo anai yơh kâo hơmâo mă bruă laih kiăng kơ 
hơmâo abih gơnam kâo kơƀah kiăng wơ̆t kơ ƀing mơnuih dŏ hrŏm hăng kâo 
mơ̆n. 

35Amăng abih bang tơlơi kâo ngă, kâo pơrơđah laih kơ ƀing gih hăng tơlơi bruă 
gleh ƀing ta khŏm djru kơ ƀing tơdu, djă̱ pioh khul boh hiăp Khua Yang Yêsu pô 
laĭ laih tui anai, ‘Pha brơi kơ ƀing arăng jing hơmâo tơlơi bơni hiam mơ̆ng Ơi 
Adai hloh kơ tŭ mă mơ̆ng ƀing gơñu.’ ” 

36Tơdang Paul pơhiăp giŏng laih kơ tơlơi anŭn, ñu tŏ tơŭt hrŏm hăng abih bang 
ƀing gơñu laih anŭn iâu laĭ yơh. 

37Abih bang ƀing gơñu hia tơdang ƀing gơñu kuar hăng čum pơpŭ kơ Paul yơh. 

38Tơlơi pơrơngot kơ ƀing gơñu biă mă jing tơlơi Paul laĭ kơ tơlơi ƀing gơñu ƀu 
či ƀuh ñu dơ̆ng tah. Giŏng anŭn, ƀing gơñu ba nao Paul đĭ sŏng yơh. 

Bruă Mơnuă 21 

Paul Nao Pơ Plei Yerusalaim 

1Tơdơi kơ ƀing gơmơi pơčơlah laih mơ̆ng ƀing gơñu, ƀing gơmơi nao pơ rơsĭ 
laih anŭn đĭ sŏng nao tơpă pơ plao ia Kôs. Amăng hrơi tŏ tui, ƀing gơmơi nao 
pơ plao ia Rhodos laih anŭn mơ̆ng plao ia anŭn ƀing gơmơi nao pơ plei Patara. 

2Ƀing gơmơi hơduah ƀuh sa boh sŏng găn nao pơ tring Phoinikê. Tui anŭn, ƀing 
gơmơi đĭ sŏng anŭn hăng đĭ nao yơh. 

3Tơdơi kơ ƀing gơmơi ƀuh plao ia Kupros laih anŭn găn nao pơ thu̱ng kơ plao 
ia anŭn, ƀing gơmơi đĭ nao pơ kwar Siria, truh pơ plei Tir, jing anih sŏng anŭn 
pơtrŭn khul gơnam pơ anŭn. 

4Tơdang hơduah ƀuh ƀing đaŏ pơ anŭn, ƀing gơmơi dŏ pơ anŭn hăng ƀing gơñu 
tơjuh hrơi. Yuakơ Yang Bơngăt Hiam pơruai hơget tơlơi či truh, ƀing gơñu 
pơtrŭt kơ Paul anăm nao pơ plei Yerusalaim ôh. 

5Samơ̆ tơdang hrơi mông ƀing gơmơi dŏ pơ anŭn abih laih, ƀing gơmơi đuaĭ 
nao dơ̆ng. Abih bang ƀing đaŏ wơ̆t hăng ană bơnai gơñu ba ƀing gơmơi tơbiă 
pơ gah rơngiao kơ plei laih anŭn ƀơi anih ha̱ng ia anŭn yơh ƀing gơmơi tŏ tơŭt 
iâu laĭ kơ Ơi Adai. 

6Tơdơi kơ tơlơi pơhiăp pơčơlah hăng tơdruă giŏng laih, ƀing gơmơi đĭ amăng 
sŏng laih anŭn ƀing gơñu wơ̆t glaĭ hĭ pơ sang gơñu pô yơh. 

7Ƀing gơmơi ăt tŏ tui nao ƀơi jơlan gơmơi čơdơ̆ng mơ̆ng plei Tir laih anŭn jưh 
ƀơi plei Ptolemais, jing anih ƀing gơmơi pơhiăp kơkuh hăng ƀing ayŏng adơi 
pơ anŭn hăng dŏ hrŏm hăng ƀing gơñu sa hrơi. 

8Ƀơi hrơi tŏ tui ƀing gơmơi nao truh pơ plei Kaisarea laih anŭn nao dŏ pơ sang 
Philip jing pô hyu pơtô tơlơi pơthâo hiam. Ñu jing sa čô amăng Tơjuh čô jing 
ƀing mơnuih ƀing ding kơna pơjao hơmâo ruah pơjao laih hlâo. 

9Philip hơmâo pă̱ čô ană dra aka hơmâo rơkơi ôh laih anŭn ƀing gơñu pơhiăp 
laĭ lui hlâo. 

10Tơdơi kơ ƀing gơmơi dŏ ƀiă hrơi pơ anŭn laih, hơmâo sa čô pô pơala anăn ñu 
Hagabos laih anŭn rai mơ̆ng kwar Yudea. 

11Ñu rai pơ ƀing gơmơi hăng mă hơdrăng kơiăng Paul, akă hĭ tơkai tơngan Paul 
laih anŭn laĭ tui anai, “Yang Bơngăt Hiam laĭ tui anai: Amăng hơdră jơlan anai 
yơh ƀing Yehudah pơ plei Yerusalaim či akă hĭ pô hơmâo hơdrăng kơiăng anai 
laih anŭn či jao hĭ ñu kơ ƀing mơnuih Tuai yơh.” 

12Tơdang ƀing gơmơi hơmư̆ kơ tơlơi anŭn, ƀing gơmơi hăng ƀing đaŏ pơ anŭn 
kwưh kơ Paul anăm nao pơ plei Yerusalaim ôh. 

13Giŏng anŭn, Paul laĭ glaĭ tui anai, “Pơdơi hĭ bĕ hia hăng gir kiăng kơ pơtah 
hơtai kâo! Kâo či tŭ arăng ƀu djơ̆ kơnơ̆ng mă akă hĭ kâo đôč ôh, samơ̆ ăt či pơdjai 
hĭ kâo mơ̆n amăng plei Yerusalaim yuakơ kâo mă bruă kơ Khua Yang Yêsu.” 

14Tơdang ƀing gơmơi ƀu thâo pơgăn hĭ Paul dơ̆ng tah, ƀing gơmơi lui hĭ hăng 
laĭ tui anai yơh, “Rơkâo kơ tơlơi Khua Yang kiăng dưi truh.” 

15Tơdơi kơ anŭn, ƀing gơmơi prap pre hăng nao pơ plei Yerusalaim yơh. 

16Hơmâo đơđa ƀing đaŏ mơ̆ng plei Kaisarea nao hrŏm hăng ƀing gơmơi truh 
pơ sang Mnasôn laih anŭn dŏ pơ sang anŭn. Ñu jing mơnuih mơ̆ng plao ia 
Kupros laih anŭn ăt jing pô đaŏ mơ̆ng sui laih. 

Paul Bưp Hăng Ƀing Ba Akŏ Sang Ơi Adai Amăng Plei Yerusalaim 

17Tơdang ƀing gơmơi truh pơ plei Yerusalaim, ƀing ayŏng adơi pơ anŭn ju̱m 
ƀing gơmơi mơak mơai biă mă. 

18Ƀơi hrơi tŏ tui anŭn, Paul hăng abih bang ƀing gơmơi nao bưp Yakơ laih anŭn 
abih bang ƀing kŏng tha pơkŏn ăt dŏ pơƀut pơ anŭn mơ̆n. 

19Paul pơhiăp kơkuh kơ ƀing gơñu laih anŭn pơruai glaĭ djŏp mơta tơlơi Ơi 
Adai hơmâo ngă laih amăng ƀing mơnuih Tuai mơ̆ng bruă mơnuă ñu. 

20Tơdang ƀing gơñu hơmư̆ kơ tơlơi anŭn, ƀing gơñu bơni hơơč kơ Ơi Adai hăng 
laĭ kơ Paul tui anai, “Ơ ayŏng Paul, ih ƀuh laih hơmâo lu rơbâo ƀing Yehudah 
đaŏ kơnang laih kơ Yang Yêsu laih anŭn abih bang ƀing gơñu le̱ng kơ hur har 
kiăng kơ tui gưt Tơlơi Juăt Môseh soh sel. 

21Ƀing arăng laĭ pơthâo kơ ƀing gơñu kơ tơlơi ih pơtô kơ abih bang ƀing 
Yehudah, jing ƀing hơdip amăng ƀing Tuai kiăng kơ ƀing gơñu đuaĭ ataih hĭ 
mơ̆ng tơlơi juăt Môseh, hăng pơtă kơ ƀing gơñu anăm khăt klĭ kơ ƀing ană bă 
gơñu laih anŭn kŏn hơdip tui hăng khul tơlơi phiăn ta lơi. 

22Sĭt yơh ƀing mơnuih anŭn hơmư̆ laih kơ tơlơi ih hơmâo truh laih pơ anih anai. 
Tui anŭn, ih khŏm ngă mơta tơlơi hơget bĕ. 

23Tui anŭn, brơi kơ ih ngă tui bĕ hơdôm tơlơi ƀing gơmơi pơtă kơ ih. Ƀing 
gơmơi hơmâo pă̱ čô mơnuih hơmâo ƀuăn rơ̆ng laih hăng Ơi Adai kơ đơđa mơta 
tơlơi. 

24Djă̱ ba bĕ ƀing gơñu nao hrŏm hăng ih, pơrơgoh hĭ bĕ ih pô hrŏm hăng ƀing 
gơñu tui tơlơi phiăn laih anŭn kla bĕ nua pơhoăč gơñu, kiăng kơ ƀing gơñu dưi 
kuăh hĭ akŏ gơñu. Giŏng anŭn, abih bang ƀing Yehudah pơ anai či thâo krăn yơh 
ƀu hơmâo tơlơi tơpă hơget ôh amăng tơlơi arăng pơruai kơ ih anŭn, samơ̆ ih 
pô hlak hơdip tui gưt tui hăng Tơlơi Juăt Môseh yơh. 

25Bơ kơ ƀing Tuai đaŏ anŭn, ƀing gơmơi hơmâo čih hră laih kơ ƀing gơñu kơ 
tơlơi bruă khưp ngă ta kơ tơlơi ƀing gơñu khŏm kŏm mơ̆ng tơlơi ƀơ̆ng gơnam 
ƀơ̆ng ngă yang kơ rup trah, mơ̆ng tơlơi ƀơ̆ng drah, mơ̆ng tơlơi ƀơ̆ng añăm 
mơnơ̆ng hlô djai pơhơngŏt laih anŭn mơ̆ng tơlơi ngă pyu pơde.” 

26Amăng hrơi tŏ tui, Paul iâu ba ƀing pă̱ čô anŭn laih anŭn pơrơgoh hĭ ñu pô 
hrŏm hăng ƀing gơñu. Giŏng anŭn, ñu mŭt pơ sang yang kiăng kơ pơrơđah kơ 
hơbĭn hrơi pơrơgoh či rơgao hĭ laih anŭn rĭm čô amăng ƀing gơñu či pơyơr 
gơnam ngă yang yơh. 

Arăng Mă Paul Ƀơi Sang Yang 

27Tơdang tơjuh hrơi jĕ či rơgao hĭ laih, hơmâo đơđa ƀing Yehudah rai mơ̆ng 
kwar Asia laih anŭn ƀuh Paul dŏ amăng wăl tơdron sang yang anŭn. Ƀing gơñu 
pơčŭt pơsur ƀing mơnuih lu kiăng kơ mă Paul yơh. 

28Ƀing gơñu iâu kraih tui anai, “Ơ ƀing Israel hơi, rai djru kơ ƀing gơmơi bĕ! 
Anŭn jing pô pơtô kơ abih bang mơnuih amăng djŏp djang anih pơkơdơ̆ng glaĭ 
hăng ƀing ană plei ta laih anŭn tơlơi phiăn ta wơ̆t hăng anih anai mơ̆n. Laih 
anŭn dơ̆ng, ñu hơmâo rai laih ƀing Grek mŭt amăng anih wăl tơdron sang yang 
anai laih anŭn pơgrĭ hĭ anih rơgoh hiam anai.” 

29Hlâo kơ anŭn, ƀing gơñu hơmâo ƀuh laih Trophimos mơ̆ng plei Ephesos dŏ 
amăng plei Yerusalaim hrŏm hăng Paul laih anŭn ƀing gơñu pơmĭn Paul yơh 
hơmâo ba mŭt laih pô anŭn pơ wăl tơdron sang yang anai. 

30Tui anŭn, abih bang ană plei tơgŭ pơkơdơ̆ng laih anŭn ƀing mơnuih lu đuaĭ 
rai mơ̆ng djŏp djang anih. Ƀing gơñu mă Paul dui ba gơ̆ mơ̆ng sang yang anŭn 
laih anŭn arăng krư̆ hĭ amăng ja̱ng mơtam. 

31Tơdang ƀing gơñu gir kiăng pơdjai hĭ Paul, khua tơhan ƀing Rôm hơmư̆ kơ 
tơlơi anŭn jing tơlơi abih bang mơnuih amăng plei Yerusalaim hlak tơgŭ 
pơkơdơ̆ng yơh. 

32Ƀơi mông anŭn mơtam, ñu iâu ƀing khua tơhan hrŏm hăng ƀing tơhan laih 
anŭn đuaĭ nao pơ ƀing mơnuih lu anŭn. Tơdang ƀing tơgŭ pơkơdơ̆ng anŭn ƀuh 
pô khua anŭn hrŏm hăng ƀing tơhan rai, ƀing gơñu ƀu taih Paul dơ̆ng tah. 

33Pô khua anŭn nao mă Paul laih anŭn pơđar kơ arăng anŭh hĭ ñu hăng dua hrĕ 
čuăk. Giŏng anŭn, pô khua anŭn tơña kơ tơlơi hlơi Paul jing laih anŭn hơget 
bruă ñu hơmâo ngă laih. 

34Amăng ƀing mơnuih lu anŭn đơđa mơnuih anai laĭ tui anai, đơđa mơnuih adih 
laĭ tui anŭn, laih anŭn yuakơ pô khua tơhan anŭn ƀu thâo hluh ôh kơ tơlơi sĭt 
anŭn yuakơ hơmâo tơlơi tơgŭ pơkơdơ̆ng anŭn, ñu pơđar arăng ba Paul mŭt 
amăng kơđông tơhan yơh. 

35Tơdang Paul nao truh pơ rơñan kiăng kơ yak đĭ, yuakơ hơmâo tơlơi pơrŭng 
kơtang biă mă, pô khua tơhan anŭn brơi ƀing tơhan čơkŭng Paul yơh. 

36Ƀing ană plei anŭn ăt dŏ đuaĭ tui gah rŏng gơñu hăng ur kraih tui anai, “Pơdjai 
hĭ ñu bĕ!” 

Paul Pơhiăp Pơgang Kơ Ñu Pô 

37Tơdang ƀing tơhan jĕ či ba Paul mŭt amăng kơđông, Paul rơkâo kơ khua 
tơhan anŭn tui anai, “Dưi mơ̆ kâo pơhiăp ƀiă hrŏm hăng ih?” Pô khua anŭn laĭ 
glaĭ tui anai, “Ih pơhiăp tơlơi Grek hă? 

38Tui anŭn, ih ƀu djơ̆ pô Êjip, jing pô pơphŭn kơ tơlơi tơgŭ pơkơdơ̆ng hăng dui 
ba pă̱-rơbâo ƀing pơrŭng pơrăng nao pơ tơdron ha̱r hlâo adih ôh, djơ̆ mơ̆?” 

39Paul laĭ glaĭ tui anai, “Kâo jing mơnuih Yehudah mơ̆ng plei Tarsos amăng 
kwar Kilikia, jing ană plei kơ sa boh plei hing ang biă mă. Rơkâo kơ ih brơi kơ 
kâo pơhiăp hăng ană plei ƀiă bĕ.” 

40Tơdang pô khua tơhan anŭn brơi laih, Paul dŏ dơ̆ng ƀơi yak rơñan laih anŭn 
yơr tơngan ngă gru kơ ƀing mơnuih lu. Tơdang abih bang ƀing gơñu dŏ rơiăt 
laih, ñu čơdơ̆ng pơhiăp hăng ƀing gơñu amăng tơlơi Aramit yơh. 

Bruă Mơnuă 22 

1“Ơ ƀing ayŏng adơi ƀing Yehudah, ƀing kŏng tha ƀing Yehudah hơi, rơkâo kơ 
ƀing gih hơmư̆ kơ tơlơi kâo pơhiăp pơgang kơ kâo pô anai.” 

2Tơdang ƀing gơñu hơmư̆ Paul pơhiăp hăng ƀing gơñu amăng tơlơi Aramit, 
ƀing gơñu dŏ rơiăt biă mă yơh. Giŏng anŭn Paul pơhiăp tui anai: 

3“Kâo jing sa čô Yehudah, arăng tơkeng kơ kâo pơ plei Tarsos amăng kwar 
Kilikia, samơ̆ arăng rong ba kâo amăng plei Yerusalaim anai. Kâo dŏ hrăm abih 
bang gah yŭ tơlơi dưi Gamaliel amăng Tơlơi Juăt ơi adon ta. Kâo hơmâo pran 
jua hur har kơ Ơi Adai kar hăng ƀing gih ră anai mơ̆n. 

4Kâo kơpĭ kơpe̱t laih ƀing đaŏ đuaĭ tui Jơlan Khua Yang Yêsu anŭn, tơl đơđa 
amăng ƀing gơñu djai hĭ, mă krư̆ ƀing đah rơkơi wơ̆t hăng ƀing đah kơmơi laih 
anŭn krư̆ hĭ ƀing gơñu amăng sang mơnă. 

5Pô khua ngă yang prŏng hloh laih anŭn abih bang ƀing kŏng tha ăt dưi ngă 
gơ̆ng jơlan brơi kơ tơlơi bruă kâo anŭn mơ̆n. Kâo ăt hơmâo mơ̆n hơdôm hră 
mơ̆ng ƀing gơñu kơ ƀing ayŏng adơi ƀing Yehudah amăng plei Damaskus, laih 
anŭn nao pơ plei anŭn kiăng kơ ba ƀing mơnuih jing ƀing mơnă pơ plei 
Yerusalaim kiăng kơ tŭ tơlơi pơkơhma̱l.” 

Paul Ruai Glaĭ Kơ Rup Pơƀuh Kơ Ñu 
(Bruă Mơnuă 9:1-19; 26:12-18) 

6Paul laĭ dơ̆ng tui anai, “Hlak yang hrơi dơ̆ng tơdang kâo nao jĕ či truh pơ plei 
Damaskus, blĭp blăp hơmâo sa tơlơi bơngač biă mă mơ̆ng adai pơčrang jum dar 
kâo. 

7Kâo le ̆  rơbuh ƀơi lŏn laih anŭn kâo hơmư̆ sa čô mơnuih pơhiăp kơ kâo tui anai, 
‘Ơ Saul, Saul hơi, anăm ih kơpĭ kơpe̱t hĭ Kâo ôh!’ 

8“Kâo tơña tui anai, ‘Ơ Khua ăh, hlơi ih lĕ?’ “Ñu laĭ glaĭ kơ kâo tui anai, ‘Kâo jing 
Yêsu Nazaret, jing Pô ih hlak kơpĭ kơpe̱t anŭn yơh.’ 

9Ƀing gŏp nao hrŏm hăng kâo ƀuh tơlơi bơngač anŭn, samơ̆ ƀing gơñu ƀu thâo 
hluh ôh kơ asăp Pô hlak pơhiăp hăng kâo anŭn. 

10“Laih anŭn kâo tơña tui anai, ‘Ơ Khua ăh, hơget kâo či ngă lĕ?’ “Khua Yang laĭ 
glaĭ tui anai, ‘Tơgŭ bĕ laih anŭn mŭt nao pơ plei Damaskus. Pơ anŭn Kâo či pơtă 
brơi kơ ih abih bang bruă kiăng kơ ngă yơh.’ 

11Ƀing gŏp kâo djă̱ ƀơi tơngan kâo dui ba mŭt pơ plei Damaskus yuakơ tơlơi 
bơngač rơđah biă mă anŭn hơmâo pơbum hĭ mơta kâo laih. 

12“Hơmâo sa čô mơnuih anăn Ananias rai kiăng kơ bưp kâo. Ñu jing mơnuih 
hiam tơpă jao pô kơ ngă tui hăng Tơlơi Juăt laih anŭn abih bang ƀing Yehudah 
dŏ pơ plei Damaskus anŭn pơpŭ kơ ñu biă mă. 

13Ñu rai dŏ dơ̆ng jĕ ƀơi kâo laih anŭn laĭ tui anai, ‘Ơ ayŏng Saul, rơđah glaĭ mơta 
ih bĕ!’ Ƀơi mông anŭn mơtam, kâo dưi ƀuh ñu. 

14“Giŏng anŭn, ñu laĭ kơ kâo dơ̆ng, ‘Ơi Adai, jing Pô ơi adon ta kơkuh pơpŭ laih, 
hơmâo ruah mă laih ih kiăng kơ thâo tơlơi Ñu kiăng, kiăng kơ ih ƀuh Pô Tơpă 
Hơnơ̆ng laih anŭn kiăng kơ hơmư̆ hơdôm boh hiăp Ñu pô pơhiăp yơh. 

15Ih či ngă gơ̆ng jơlan kơ tơlơi Ñu kơ abih bang mơnuih kơ hơdôm tơlơi ih 
hơmâo ƀuh hăng hơmư̆ laih mơ̆ng Ñu yơh. 

16Tui anŭn yơh ră anai, anăm ih dŏ tơguan dơ̆ng tah! Tơgŭ bĕ, brơi kơ kâo ngă 
baptem brơi kơ ih hăng rơkâo kơ Ơi Adai pap brơi hĭ hơdôm tơlơi soh ih, laih 
anŭn iâu laĭ kơnang amăng Yang Yêsu yơh.’ 

17“Tơdang kâo wơ̆t glaĭ pơ plei Yerusalaim laih anŭn hlak dŏ iâu laĭ amăng anih 
wăl tơdron sang yang, kâo hơmâo tơlơi pơƀuh, 

18laih anŭn kâo ƀuh Khua Yang pơhiăp hăng kâo tui anai, ‘Tañ bĕ! Tơbiă đuaĭ 
bĕ mơ̆ng plei Yerusalaim ră anai mơtam, yuakơ ƀing gơñu ƀu kiăng hơmư̆ ôh 
kơ tơlơi ih ngă gơ̆ng jơlan kơ Kâo.’ 

19“Kâo laĭ glaĭ tui anai, ‘Ơ Khua Yang ăh, ƀing mơnuih anŭn thâo krăn kơ tơlơi 
kâo pô yơh nao laih mơ̆ng sang jơnum anai truh pơ sang jơnum pơkŏn kiăng 
kơ mă krư̆ hăng taih ƀing hlơi pô đaŏ kơnang kơ Ih. 

20Laih anŭn tơdang ƀing arăng pơdjai hĭ Stephen, jing pô ngă gơ̆ng jơlan kơ Ih, 
kâo ăt dŏ dơ̆ng pơ anŭn tŭ ư hăng wai brơi sum ao ƀing mơnuih hlak pơdjai gơ̆ 
yơh.’ 

21“Giŏng anŭn, Khua Yang pơtă kơ kâo tui anai, ‘Nao bĕ, Kâo či pơkiaŏ ih nao 
ataih truh pơ ƀing mơnuih Tuai yơh.’ ” 

Paul Jing Ană Plei Rôm 

22Ƀing mơnuih lu anŭn dŏ hơmư̆ kơ Paul hlŏng truh ƀơi mông anai. Giŏng anŭn, 
ƀing gơñu ur kač tui anai, “Mă pơđuaĭ hĭ bĕ mơnuih anŭn mơ̆ng lŏn tơnah anai, 
yuakơ ñu ƀu lăp kiăng kơ dŏ hơdip ôh!” 

23Tơdang ƀing gơñu hlak dŏ ur hre̱k, tŏh hĭ ao phyung gơñu laih anŭn kuaĭ sai 
đĭ lŏn hăng ngŏ, 

24pô khua tơhan pơđar kơ arăng ba Paul mŭt glaĭ amăng kơđông yơh. Ñu brơi 
kơ arăng kiăng kơ taih hơnuăt laih anŭn tơña kơsem kơ ñu kiăng kơ thâo yua 
hơget ƀing ană plei anŭn ur kraih kơ ñu kar hăng anŭn. 

25Tơdang ƀing gơñu akă dăng Paul kiăng kơ taih gơ̆, Paul laĭ kơ sa čô pô khua 
wai tơhan rơtuh hlak dŏ dơ̆ng jĕ ƀơi ñu tui anai, “Ƀu găl djơ̆ ôh kơ ƀing gih taih 
ama̱ng sa čô ană plei Rôm tơdang ƀing arăng aka ƀu klă̱ kơđi ôh kơ ñu!” 

26Tơdang pô khua wai tơhan rơtuh hơmư̆ tơlơi anŭn, ñu nao pơ pô khua tơhan 
anŭn hăng pơruai glaĭ tui anai, “Sĭt yơh ih ƀu kiăng kơ ƀing gơmơi taih ama̱ng 
ñu ôh, yuakơ pô anai jing ană plei Rôm!” 

27Giŏng anŭn, pô khua tơhan anŭn rai pơ Paul hăng tơña tui anai, “Ruai brơi kơ 
kâo bĕ, ih jing sa čô ană plei Rôm hă?” Paul laĭ glaĭ tui anai, “Ơ djơ̆ yơh.” 

28Pô khua tơhan anŭn laĭ dơ̆ng tui anai, “Kâo khŏm kla sa nua yom biă mă kơ 
tơlơi kâo jing ană plei Rôm.” Paul laĭ glaĭ, “Samơ̆ kâo jing ană plei Rôm čơdơ̆ng 
mơ̆ng arăng tơkeng kơ kâo laih.” 

29Tui anŭn, hơdôm ƀing kiăng kơ taih tơña kơsem kơ ñu pơpĕ đuaĭ hĭ ƀu taih 
ama̱ng ñu ôh. Pô khua tơhan anŭn ăt huĭ mơ̆n, tơdang ñu thâo krăn kơ tơlơi ñu 
pô hơmâo anŭh hĭ laih Paul hăng hrĕ čuăk yuakơ Paul jing ană plei Rôm. 

Paul Dŏ Ƀơi Anăp Ƀing Khua Phat Kơđi Grup Sanhedrin 

30Ƀơi hrơi tŏ tui, yuakơ pô khua tơhan anŭn kiăng kơ hơduah tơña tơlơi sĭt yua 
hơget ƀing Yehudah phŏng kơđi kơ Paul, ñu pŏk hĭ Paul laih anŭn pơđar kơ ƀing 
khua ngă yang prŏng wơ̆t hăng abih bang ƀing amăng grup Sanhedrin pơjơnum 
glaĭ. Giŏng anŭn, ñu ba nao Paul laih anŭn brơi kơ gơ̆ dŏ dơ̆ng ƀơi anăp ƀing 
gơñu yơh. 

Bruă Mơnuă 23 

1Paul lăng tơpă ƀơi ƀing amăng grup Sanhedrin laih anŭn laĭ tui anai, “Ơ ƀing 
ayŏng adơi ăh, kâo hơmâo pơgiŏng hĭ laih bruă jao kâo hăng Ơi Adai amăng 
abih bang pran jua tơpă hiam klă hlŏng truh kơ hrơi anai.” 

2Ƀơi mông anŭn, pô khua ngă yang prŏng hloh, anăn ñu Ananias, pơđar kơ 
mơnuih dŏ dơ̆ng jĕ ƀơi Paul păh ƀơi amăng bah Paul. 

3Giŏng anŭn, Paul laĭ kơ pô khua ngă yang anŭn tui anai, “Ơ pô pơƀlŏr ăh, Ơi 
Adai či taih ih yơh! Ih dŏ be̱r pơ anŭn kiăng kơ phat kơđi kâo tui hluai hăng 
Tơlơi Juăt, samơ̆ ih pô pơkơdơ̆ng glaĭ laih hăng tơlơi juăt tơdang ih pơđar laih 
kơ ƀing arăng taih kâo!” 

4Ƀing mơnuih dŏ dơ̆ng jĕ ƀơi Paul anŭn laĭ tui anai, “Ih ƀu dưi khĭn djik djak kơ 
khua ngă yang prŏng hloh Ơi Adai ôh!” 

5Paul laĭ glaĭ tui anai, “Ơ ƀing ayŏng adơi ăh, kâo ƀu thâo krăn ôh ñu jing khua 
ngă yang prŏng hloh, yuakơ arăng hơmâo čih laih tui anai: Ih anăm pơhiăp sat 
kơ pô khua wai lăng ană plei ih ôh.” 

6Tơdang Paul thâo krăn amăng ƀing gơñu hơmâo đơđa ƀing Saddukai laih anŭn 
đơđa ƀing Pharisai, ñu pơhiăp kraih hăng ƀing amăng grup Sanhedrin anŭn tui 
anai, “Ơ ƀing ayŏng adơi kâo hơi, kâo jing sa čô mơnuih Pharisai, ană đah rơkơi 
sa čô Pharisai. Kâo tŭ phat kơđi anai yuakơ kâo đaŏ kơnang kơ tơlơi Ơi Adai či 
ngă kơ ƀing mơnuih djai laih hơdip glaĭ dơ̆ng.” 

7Tơdang Paul pơhiăp kơ tơlơi anŭn, hơmâo tơlơi pơrơjăh tŏng krah ƀing 
Pharisai hăng ƀing Saddukai, laih anŭn ƀing pơjơnum pơčơlah hĭ dua tơpul yơh. 

8Tơlơi anŭn truh tui anŭn yuakơ ƀing Saddukai laĭ ƀu hơmâo tơlơi hơdip glaĭ 
ôh, kŏn hơmâo ling jang hiam ƀôdah ƀing yang hơget lơi, samơ̆ ƀing Pharisai 
đaŏ kơ abih bang tơlơi anŭn yơh. 

9Pơ anŭn hơmâo tơlơi tơgŭ pơkơdơ̆ng prŏng laih anŭn hơmâo đơđa ƀing nai 
pơtô tơlơi juăt, jing ƀing Pharisai, tơgŭ pơrơjăh kơtang biă mă tui anai, “Ƀing 
gơmơi hơduah ƀu ƀuh tơlơi soh hơget ôh amăng mơnuih anai. Hlơi dưi thâo 
krăn lĕ, tơdah yang ƀôdah ling jang hiam hơmâo pơhiăp laih hăng ñu?” 

10Tơlơi pơrơjăh jai kơtang tui tơl pô khua tơhan anŭn huĭ kơ arăng či mă hak 
hĭ Paul jing lu črăn. Tui anŭn, ñu pơđar kơ ƀing tơhan nao sua mă pơđuaĭ hĭ 
Paul mơ̆ng ƀing mơnuih lu anŭn hăng ba glaĭ pơ kơđông yơh. 

11Amăng mlam tŏ tui anŭn, Khua Yang rai dŏ dơ̆ng jĕ ƀơi Paul hăng laĭ tui anai, 
“Dŏ kơjăp pran jua bĕ! Ăt kar hăng ih hơmâo ngă gơ̆ng jơlan laih kơ Kâo amăng 
plei Yerusalaim, tui anŭn mơ̆n ih khŏm ngă gơ̆ng jơlan kơ Kâo amăng plei Rôm.” 

Arăng Pơkra Mơneč Kiăng Pơdjai Hĭ Paul 

12Ƀơi hrơi tŏ tui anŭn, ƀing Yehudah pơƀut glaĭ ngă mơneč laih anŭn akă gơñu 
pô hăng tơlơi ƀuăn rơ̆ng kơ tơlơi ƀing gơñu ƀu či ƀơ̆ng ƀôdah mơñum ôh tơl 
ƀing gơñu hơmâo pơdjai hĭ laih Paul. 

13Ƀing gơñu hơmâo rơbeh kơ pă̱pluh čô pơgop hrŏm amăng hơdră anŭn. 

14Ƀing gơñu nao pơ ƀing khua ngă yang prŏng hăng ƀing kŏng tha laih anŭn laĭ 
tui anai, “Ƀing gơmơi hơmâo ƀuăn rơ̆ng laih kơ tơlơi ƀing gơmơi ƀu či ƀơ̆ng huă 
hơget ôh tơl ƀing gơmơi hơmâo pơdjai hĭ laih Paul. 

15Tui anŭn yơh, ƀing gih hăng ƀing pơkŏn jing ƀing amăng grup Sanhedrin 
rơkâo bĕ kơ pô khua tơhan anŭn kiăng kơ ba Paul rai ƀơi anăp gih ngă mă kiăng 
kơ thâo djơ̆ hloh tơlơi ñu hơmâo ngă laih. Giŏng anŭn yơh, ƀing gơmơi prap pre 
pơdjai hĭ ñu hlâo kơ ñu truh pơ anih anai yơh.” 

16Samơ̆ tơdang ană đah rơkơi amai Paul hơmư̆ kơ tơlơi mơneč anŭn, ñu đuaĭ 
nao pơ kơđông laih anŭn ruai pơthâo kơ Paul yơh. 

17Giŏng anŭn, Paul iâu rai sa čô khua tơhan rơtuh hăng laĭ tui anai, “Ba nao bĕ 
pô čơđai anai pơ pô khua tơhan anŭn yuakơ ñu hơmâo tơlơi kiăng pơhiăp hăng 
khua yơh.” 

18Tui anŭn, pô khua tơhan rơtuh anŭn ba čơđai anŭn pơ pô khua tơhan anŭn 
hăng laĭ tui anai, “Paul, pô mơnă anŭn rơkâo kơ kâo kiăng kơ ba čơđai anai pơ 
ih, yuakơ ñu hơmâo tơlơi kiăng pơhiăp hăng ih.” 

19Khua tơhan anŭn mă tơngan pô čơđai anŭn hăng dui ba ñu dŏ sa gah laih anŭn 
tơña hơgŏm tui anai, “Hơget tơlơi ih kiăng laĭ pơthâo kơ kâo lĕ?” 

20Pô čơđai anŭn laĭ glaĭ tui anai, “Ƀing Yehudah hơmâo pơtŭ ư hrŏm hơbĭt laih 
kiăng kơ rơkâo kơ ih ba Paul ƀơi anăp ƀing grup Sanhedrin hrơi pơgi ngă mă 
kơ tơlơi ƀing gơñu kiăng kơ hơmư̆ djơ̆ hloh dơ̆ng kơ tơlơi Paul. 

21Samơ̆ rơkâo kơ ih anăm đaŏ kơ tơlơi ƀing gơñu rơkâo anŭn ôh, yuakơ hơmâo 
rơbeh kơ pă̱pluh čô amăng ƀing gơñu hlak dŏ krăp kiăng kơ pơdjai hĭ Paul. Ƀing 
gơñu hơmâo ƀuăn rơ̆ng laih kơ tơlơi ƀing gơñu ƀu či ƀơ̆ng ƀôdah mơñum hơget 
ôh tơl ƀing gơñu hơmâo pơdjai hĭ laih Paul. Ră anai ƀing gơñu prap pre laih, dŏ 
tơguan kơ tơlơi ih laĭ glaĭ kơ tơlơi ƀing gơñu rơkâo yơh.” 

22Pô khua tơhan anŭn brơi kơ čơđai anŭn glaĭ hăng pơkơđiăng kơ gơ̆ tui anai, 
“Anăm ruai hăng hlơi pô ôh kơ tơlơi ih hơmâo ruai laih hăng kâo.” 

Arăng Ba Paul Nao Pơ Plei Kaisarea 

23Giŏng anŭn, pô khua tơhan anŭn iâu rai dua čô khua wai tơhan rơtuh ñu hăng 
pơđar tui anai, “Prap pre bĕ ƀing tơhan dua-rơtuh čô, anŭn jing tơjuhpluh čô 
tơhan đĭ aseh laih anŭn dua-rơtuh čô tơhan djă̱ tơbăk, kiăng kơ nao pơ plei 
Kaisarea ƀơi duapăn mông mơmŏt anai. 

24Prap pre bĕ khul aseh kơ Paul kiăng kơ ba nao ñu rơnŭk rơnua truh pơ khua 
kwar Phêlik.” 

25Pô khua tơhan anŭn čih sa pŏk hră mơit tui anai, 

26“Klâodios Lusias, “Kơ tơlơi pơpŭ pơyom, Khua Kwar Phêlik: “Kơkuh bơni. 

27“Ƀing Yehudah mă mơnuih anai laih anŭn ƀing gơñu ƀiă či pơdjai hĭ gơ̆ yơh, 
samơ̆ kâo nao hrŏm hăng ƀing tơhan kâo pơklaih hĭ ñu, yuakơ kâo thâo krăn ñu 
jing sa čô ană plei Rôm. 

28Kâo kiăng kơ thâo krăn yua hơget ƀing gơñu phŏng kơđi kơ gơ̆, tui anŭn kâo 
ba gơ̆ pơ anih grup phat kơđi Sanhedrin. 

29Kâo hơduah ƀuh kơ tơlơi phŏng kơđi anŭn hơmâo tĕk djơ̆ hăng hơdôm tơlơi 
tơña kơ tơlơi juăt gơñu, samơ̆ ƀu hơmâo tơlơi klă̱ kơđi hơget ôh pơkơdơ̆ng glaĭ 
hăng gơ̆ tơl gơ̆ tŭ tơlơi djai ƀôdah tơlơi dŏ amăng sang mơnă. 

30Tơdang kâo hơmư̆ arăng laĭ pơthâo kơ kâo hơdră mơneč arăng či pơkơdơ̆ng 
glaĭ hăng pô anai, kâo pơkiaŏ ñu nao pơ ih mơtam yơh. Kâo ăt pơđar kơ ƀing 
phŏng kơđi kơ gơ̆ nao pơhiăp hăng ih tơlơi phŏng kơđi gơñu kiăng pơkơdơ̆ng 
glaĭ hăng pô anai mơ̆n.” 

31Tui anŭn, ƀing tơhan ngă tui hăng tơlơi pơđar laih kơ ƀing gơñu, ƀing gơñu 
djă̱ ba Paul hăng ƀing gơñu tơdang mơmŏt laih anŭn ba nao gơ̆ truh pơ plei 
Antipatris yơh. 

32Ƀơi hrơi tŏ tui, ƀing gơñu brơi kơ ƀing tơhan nao dơ̆ng, tơdang anŭn ƀing 
tơhan pơkŏn wơ̆t glaĭ pơ kơđông yơh. 

33Tơdang ƀing tơhan đĭ aseh anŭn nao truh pơ plei Kaisarea, ƀing gơñu brơi 
hră anŭn kơ pô khua kwar laih anŭn jao Paul kơ ñu yơh. 

34Khua kwar anŭn đŏk hră anŭn laih anŭn tơña kơ Paul mơ̆ng kwar pă Paul rai. 
Tơdang ñu thâo laih Paul rai mơ̆ng kwar Kilikia, ñu laĭ tui anai, 

35“Kâo či hơmư̆ tơlơi kơđi ih yơh tơdang ƀing phŏng kơđi kơ ih truh pơ anai.” 
Giŏng anŭn, ñu pơđar kơ ƀing tơhan gak wai Paul amăng sang pơtao Hêrôd yơh. 

Bruă Mơnuă 24 

Ƀing Yehudah Phŏng Kơđi Kơ Paul 

1Rơma hrơi tơdơi kơ anŭn, pô khua ngă yang prŏng hloh Ananias hrŏm hăng 
đơđa ƀing kŏng tha wơ̆t hăng pô pơgăl pơgang anăn ñu Tertullos nao pơrơđah 
tơlơi phŏng kơđi gơñu pơkơdơ̆ng glaĭ hăng Paul ƀơi anăp pô khua kwar. 

2Tơdang arăng iâu Paul mŭt, Tertullos pơrơđah tơlơi phŏng ñu ƀơi anăp khua 
Phêlik tui anai, “Ƀing gơmơi hơmâo tŭ mơak sui laih tơlơi rơnŭk rơno̱m gah yŭ 
tơlơi ih wai lăng laih anŭn tơlơi rơgơi ih hơmâo pơplih hĭ laih lŏn čar anai. 

3Amăng djŏp djang anih laih anŭn amăng abih bang hơdră jơlan, Ơ khua pơpŭ 
Phêlik ăh, ƀing gơmơi yap kơnăl kơ tơlơi anŭn hăng hơdơr tơngia bơni kơ ih lu 
biă mă yơh. 

4Samơ̆ kiăng kơ ƀu pơtơpăk kơ ih lu hloh ôh, kâo rơkâo kơ ih pap pơđi̱ng hơmư̆ 
brơi bĕ kơ tơlơi ƀing gơmơi anai ƀiă. 

5“Ƀing gơmơi hơmâo hơduah ƀuh pô anai jing pô juăt pơrŭng. Ñu pơtơgŭ đĭ 
tơlơi pơkơdơ̆ng amăng ƀing Yehudah amăng lu anih biă mă. Ñu jing pô khua 
djă̱ akŏ kơ grup Nazaret, 

6laih anŭn ñu ăt gir kiăng kơ pơgrĭ hĭ sang yang mơ̆n, tui anŭn ƀing gơmơi mă 
hĭ ñu. 

7Samơ̆ pô khua tơhan prŏng Lusias yua ƀing tơhan ñu hăng hơñăk mă pơđuaĭ 
hĭ pô anai mơ̆ng ƀing gơmơi laih anŭn pơđar kơ ƀing gơmơi rai ƀơi anăp ih. 

8Tơdah ih pô tơña kơsem pô anai, ih či dưi thâo rơđah kơ tơlơi sĭt kơ abih bang 
tơlơi phŏng kơđi anai ƀing gơmơi ba rai kiăng pơkơdơ̆ng glaĭ hăng ñu yơh.” 

9Ƀing Yehudah pơgop hrŏm kiăng kơ phŏng kơđi kơ Paul laih anŭn pơkơjăp kơ 
hơdôm tơlơi anŭn jing djơ̆. 

Paul Pơgang Ñu Pô Ƀơi Anăp Phêlik 

10Tơdang pô khua kwar anŭn yơr tơngan ngă gru brơi kơ Paul pơhiăp, Paul laĭ 
glaĭ tui anai, “Kâo thâo amăng sui thŭn laih ih jing khua phat kơđi brơi kơ lŏn 
čar anai, tui anŭn kâo mơak yơh kiăng kơ pơhiăp pơgang kơ kâo pô. 

11Ih dưi kơsem lăng amuñ yơh kơ tơlơi ƀu rơgao kơ pluh-dua hrơi hlâo ôh, kâo 
đĭ nao pơ plei Yerusalaim kiăng kơ kơkuh pơpŭ. 

12Ƀing phŏng kơđi kơ kâo ƀu ƀuh ôh kơ tơlơi kâo hlak pơrơjăh hăng hlơi pô 
amăng sang yang ƀôdah pơčŭt pơsur ƀing mơnuih lu amăng sang jơnum ƀôdah 
amăng anih pơkŏn amăng plei anŭn. 

13Laih anŭn ƀing gơñu ăt kŏn pơrơklă lơi pơ ih hơdôm tơlơi phŏng ƀing gơñu 
hlak phŏng ră anai kiăng kơ pơkơdơ̆ng glaĭ hăng kâo. 

14Samơ̆ kâo pơhaih yơh kơ tơlơi kâo kơkuh pơpŭ kơ Ơi Adai jing Pô ơi adon 
gơmơi kơkuh pơpŭ laih hăng đuaĭ tui Jơlan kơ tơlơi Yang Yêsu pơto laih, jing 
tơlơi ƀing khua moa ƀing Yehudah laĭ anŭn jing soh. Kâo đaŏ kơnang kơ abih 
bang tơlơi Môseh čih laih amăng Tơlơi Juăt laih anŭn ƀing pô pơala pơkŏn čih 
laih amăng khul hră gơñu. 

15Kâo ăt đaŏ kơnang kơ Ơi Adai kar hăng ƀing gơñu mơ̆n, kơ tơlơi Ñu či 
pơhơdip glaĭ abih dua ƀing tơpă hơnơ̆ng hăng ƀing sat ƀai. 

16Tui anŭn yơh, kâo gir biă mă kiăng hơmâo pran jua tơpă jơngeh ƀơi anăp Ơi 
Adai hăng ƀơi anăp mơnuih. 

17“Tơdơi kơ kâo rơkŭt mơ̆ng plei anŭn sui thŭn ƀiă, kâo wơ̆t glaĭ pơ plei 
Yerusalaim kiăng kơ djă̱ ba kơ ƀing ană plei kâo gơnam brơi pơyơr kơ ƀing ƀun 
rin laih anŭn pơyơr hơdôm gơnam pơyơr kơ Ơi Adai. 

18Kâo hlak dŏ ngă tơlơi phiăn pơrơgoh tơdang ƀing gơñu ƀuh kâo dŏ amăng 
anih wăl tơdron sang yang. Ƀu hơmâo mơnuih lu hrŏm hăng kâo ôh, kŏn pơgop 
hrŏm hăng tơlơi pơrŭng pă lơi. 

19Samơ̆ hơmâo ƀing Yehudah rai mơ̆ng kwar Asia yơh ƀuh kâo, ƀing gơñu khŏm 
truh pơ anih anai ƀơi anăp ih yơh kiăng kơ phŏng kơđi tơdah ƀing gơñu hơmâo 
hơdôm tơlơi pơkơdơ̆ng glaĭ hăng kâo. 

20Ƀôdah brơi bĕ kơ ƀing dŏ pơ anai khŏm pơhaih pơthâo bĕ hơget tơlơi soh 
ƀing gơñu hơduah ƀuh amăng kâo tơdang kâo dŏ dơ̆ng laih ƀơi anăp grup phat 
kơđi Sanhedrin. 

21Kơnơ̆ng sa tơlơi kâo pơhiăp kraih tơdang kâo dŏ dơ̆ng ƀơi anăp gơñu tui anai, 
‘Yuakơ kâo đaŏ kơnang kơ tơlơi Ơi Adai či ngă kơ ƀing mơnuih hơmâo djai hĭ 
laih kiăng kơ hơdip glaĭ dơ̆ng, kâo ră anai tŭ phat kơđi ƀơi anăp gih hrơi anai.’ 
” 

22Giŏng anŭn, Phêlik, jing pô thâo lu kơ tơlơi hơget arăng pơanăn kơ Jơlan Yêsu 
anŭn, pơjưh hĭ kơ tơlơi pơbưp anŭn hăng laĭ tui anai, “Tơdang pô khua tơhan 
Lusias rai, kâo či phat brơi kơ mơta tơlơi anai.” 

23Giŏng anŭn, ñu pơđar kơ khua wai tơhan rơtuh brơi kơ arăng gak wai Paul, 
samơ̆ ăt pha brơi kơ Paul đơđa tơlơi rơngai laih anŭn dưi hơmâo ƀing gơyut 
gơyâo gơ̆ rai čuă ngui djru kơ gơ̆. 

Paul Ƀơi Anăp Phêlik Hăng Bơnai Gơ̆ HʼDrusilla 

24Tơdơi kơ anŭn ƀiă hrơi, Phêlik hăng bơnai ñu HʼDrusilla, jing sa čô đah kơmơi 
Yehudah, rai. Phêlik brơi kơ arăng ba mŭt Paul laih anŭn hơmư̆ kơ tơlơi Paul 
pơblang tơdang Paul pơhiăp pơruai kơ tơlơi đaŏ kơnang kơ Krist Yêsu. 

25Tơdang Paul pơhiăp djơ̆ kơ tơlơi hiư̆m mơnuih mơnam dưi jing tơpă hơnơ̆ng, 
hiư̆m ƀing gơñu dưi pơkhư̆ pô laih anŭn amăng rơnŭk pơanăp Ơi Adai či phat 
kơđi abih bang mơnuih mơnam, Phêlik rŭng răng laih anŭn laĭ tui anai, “Ră anai, 
djŏp laih! Ih dưi tơbiă yơh. Tơdang kâo hơmâo wăn dơ̆ng, kâo či brơi arăng iâu 
ih rai dơ̆ng.” 

26Ăt ƀơi mông anŭn mơ̆n, Phêlik čang rơmang kơ Paul brơi prăk pơlŏm kơ ñu, 
tui anŭn, ñu juăt iâu Paul hăng tŏ tui pơhiăp hăng Paul yơh. 

27Tơdang dua thŭn rơgao mơ̆ng anŭn, Porkios Phêtos pơplih pơala kơ Phêlik, 
samơ̆ yuakơ Phêlik kiăng pơmơak kơ ƀing Yehudah, tui anŭn ñu ăt pơkơ̆ng pioh 
hĭ Paul amăng sang mơnă mơ̆n. 

Bruă Mơnuă 25 

Tơlơi Phat Kơđi Ƀơi Anăp Phêtos 

1Klâo hrơi tơdơi kơ Phêstos truh laih pơ kwar anŭn, ñu đĭ nao mơ̆ng plei 
Kaisarea kiăng kơ nao pơ plei Yerusalaim yơh. 

2Pơ anŭn hơmâo ƀing khua ngă yang prŏng hrŏm hăng ƀing djă̱ akŏ ƀing 
Yehudah rai ƀơi anăp pô khua anŭn kiăng kơ pơrơđah hơdôm tơlơi phŏng 
pơkơdơ̆ng glaĭ hăng Paul. 

3Ƀing gơñu pơječ rơkâo kơ Phêstos kiăng kơ mơak brơi Paul wơ̆t glaĭ pơ plei 
Yerusalaim, yuakơ ƀing gơñu hơmâo prap pre lui laih ƀing mơnuih krăp kiăng 
kơ pơdjai hĭ gơ̆ kơtuai jơlan. 

4Phêstos laĭ glaĭ tui anai, “Paul arăng dŏ pơkơ̆ng pơ plei Kaisarea laih anŭn kâo 
pô jĕ či glaĭ pơ anŭn mơ̆n. 

5Brơi bĕ đơđa ƀing khua djă̱ akŏ gih nao hăng kâo laih anŭn phŏng kơđi 
pơkơdơ̆ng glaĭ hăng pô anŭn pơ anih anŭn, tơdah ñu hơmâo ngă laih tơlơi soh 
sat.” 

6Tơdơi kơ dŏ hăng ƀing gơñu sapăn ƀôdah pluh hrơi, ñu trŭn nao pơ plei 
Kaisarea yơh. Ƀơi hrơi tŏ tui anŭn, ñu dŏ ƀơi grê phat kơđi amăng anih phat 
kơđi laih anŭn brơi kơ arăng ba rai Paul ƀơi anăp ñu yơh. 

7Tơdang Paul nao truh ƀơi anăp ñu laih, ƀing Yehudah, jing ƀing hơmâo trŭn 
rai laih hrŏm hăng ñu mơ̆ng plei Yerusalaim, pơrơđah lu tơlơi phŏng kơtraŏ biă 
mă pơkơdơ̆ng glaĭ hăng Paul, samơ̆ hơdôm tơlơi phŏng anŭn ƀing gơñu ƀu dưi 
pơrơklă hĭ ôh. 

8Giŏng anŭn, Paul pơhiăp pơgang kơ ñu pô tui anai, “Kâo ƀu hơmâo ngă tơlơi 
hơget ôh jing soh pơkơdơ̆ng glaĭ hăng Tơlơi Juăt ƀing Yehudah, hăng sang yang, 
ƀôdah hăng pơtao prŏng Kaisar.” 

9Samơ̆ Phêstos kiăng ngă pơmơak kơ ƀing Yehudah, tui anŭn ñu laĭ kơ Paul tui 
anai, “Ih tŭ ư kiăng kơ đĭ nao pơ plei Yerusalaim laih anŭn tŭ tơlơi phat kơđi 
ƀơi anăp kâo pơ anih anŭn kơ hơdôm tơlơi phŏng anai mơ̆?” 

10Samơ̆ Paul laĭ glaĭ tui anai, “Ră anai dŏ ƀơi anăp sang phat kơđi Kaisar anai, 
jing anih kâo khŏm tŭ tơlơi phat kơđi. Kâo ƀu ngă tơlơi hơget ôh pơsoh hĭ ƀing 
Yehudah, kar hăng ih thâo rơđah laih. 

11Samơ̆ tơdah kâo hơmâo ngă soh hơget tơlơi năng tŭ kơ tơlơi djai, kâo ƀu 
hơngah hĭ ôh kiăng kơ tŭ pơdjai. Samơ̆ yuakơ tơlơi ƀing Yehudah hơmâo phŏng 
kơđi laih kơ kâo kơ tơlơi anŭn ƀu sĭt ôh, sĭt yơh ƀu hơmâo hlơi pô ôh hơmâo 
tơlơi dưi kiăng kơ jao hĭ kâo kơ ƀing gơñu. Kâo rơkâo tơlơi anai kiăng kơ tŭ 
pơtao prŏng Kaisar yơh phat kơđi brơi!” 

12Tơdơi kơ Phêstos pơčrŏng sai hăng tơdruă gơñu pơjơnum glaĭ anŭn, ñu laĭ 
tui anai, “Yuakơ ih hơmâo rơkâo laih kơ pơtao prŏng Kaisar kiăng kơ phat kơđi 
brơi kơ ih, sĭt ih či nao truh pơ pơtao Kaisar yơh!” 

Paul Ƀơi Anăp Pơtao Agrippas Hăng Bơnai Ñu HʼBernikê 

13Ƀiă hrơi rơgao mơ̆ng anŭn, pơtao Agrippas hăng HʼBernikê nao pơ plei 
Kaisarea kiăng kơ nao čuă ngui pơyom kơ Phêstos. 

14Yuakơ ƀing gơñu dŏ đŏm glaĭ sui hrơi pơ plei anŭn, Phêstos pơrơklah kơđi 
Paul anŭn hăng pơtao Agrippas yơh. Ñu laĭ tui anai, “Hơmâo sa čô mơnuih 
Phêlik lui raih hĭ amăng sang mơnă pơ anai. 

15Tơdang kâo nao pơ plei Yerusalaim, ƀing khua ngă yang prŏng hăng ƀing kŏng 
tha ƀing Yehudah phŏng kơđi kơ ñu laih anŭn rơkâo kơ kâo kiăng kơ ñu tŭ klă̱ 
kơđi kiăng kơ djai. 

16“Kâo laĭ glaĭ kơ ƀing gơñu kơ tơlơi ƀu djơ̆ tơlơi phiăn ƀing Rôm ôh kiăng kơ 
jao hĭ hlơi pô tŭ tơlơi klă̱ kơđi hlâo kơ ñu pơbưp hăng ƀing phŏng kơđi ñu laih 
anŭn hơmâo mông mơyŭn kiăng kơ pơhiăp pơgang kơ ñu pô pơkơdơ̆ng glaĭ 
hăng khul tơlơi ƀing gơñu phŏng anŭn. 

17Tơdang ƀing gơñu rai pơ anai hăng kâo, kâo ƀu pơtrưĭ hĭ kơđi anŭn ôh, samơ̆ 
kâo dŏ ƀơi grê phat kơđi ƀơi hrơi tŏ tui laih anŭn brơi kơ arăng ba mŭt pô mơnă 
anăn Paul anŭn yơh. 

18Tơdang ƀing phŏng kơ ñu pơhiăp, ƀing gơñu ƀu phŏng kơ ñu hăng hơdôm 
tơlơi soh sat kâo hơmâo čang rơmang laih kiăng kơ hơmư̆ ôh. 

19Samơ̆ ƀing gơñu hơmâo đơđa mơta tơlơi pơrơjăh hăng ñu kơ tơlơi đaŏ gơñu 
pô laih anŭn kơ tơlơi sa čô djai anăn Yêsu, jing Pô Paul yap kơnăl ăt dŏ hơdip. 

20Kâo ƀu thâo hiư̆m pă kiăng kơ phat kơđi dơ̆ng tah kơ tơlơi anŭn. Tui anŭn, 
kâo tơña kơ Paul, tơdah ñu tŭ ư kiăng kơ nao pơ plei Yerusalaim laih anŭn tŭ 
tơlơi phat kơđi pơ anŭn kơ hơdôm tơlơi ƀing gơñu phŏng anŭn. 

21Tơdang Paul hơmâo rơkâo laih kiăng kơ jao hĭ tơlơi bruă anŭn kơ pơtao 
prŏng khưp ngă, kâo pơđar arăng pơkơ̆ng hĭ ñu dŏ pơ anai hlŏng truh kơ kâo 
dưi brơi ñu nao pơ pơtao Kaisar yơh.” 

22Giŏng anŭn, pơtao Agrippas laĭ kơ Phêstos tui anai, “Kâo pô kiăng kơ hơmư̆ 
mơ̆ng pô anŭn.” Phêstos laĭ glaĭ tui anai, “Hrơi pơgi ih či hơmư̆ ñu yơh.” 

Paul Ƀơi Anăp Pơtao Agrippas 

23Ƀơi hrơi tŏ tui, Agrippas hăng HʼBernikê rai hăng tơlơi kơdrưh prŏng laih 
anŭn ƀing gơñu mŭt amăng sang phat kơđi hrŏm hăng ƀing khua tơhan prŏng, 
wơ̆t hăng ƀing khua moa amăng plei anŭn mơ̆n. Giŏng anŭn, Phêstos pơđar kơ 
arăng ba Paul mŭt yơh. 

24Phêstos pơhiăp tui anai, “Ơ pơtao Agrippas laih anŭn abih bang mơnuih dŏ 
pơ anai, rơkâo kơ ƀing gih lăng bĕ pơ pô anai! Abih bang ƀing Yehudah hơmâo 
rơkâo kơ kâo kơ tơlơi pô anai pơ plei Yerusalaim laih anŭn pơ anai amăng plei 
Kaisarea, ur kraih kơ tơlơi ƀu kiăng kơ pô anai dŏ hơdip dơ̆ng tah. 

25Samơ̆ kâo hơduah ƀuh ñu ƀu hơmâo ngă tơlơi soh hơget ôh lăp kơ djai, samơ̆ 
yuakơ ñu hơmâo kwưh laih pơ pơtao Kaisar, tui anŭn kâo khưp brơi kơ ñu nao 
pơ plei Rôm yơh. 

26Samơ̆ kâo ƀu thâo rơđah tơlơi hơget ôh kiăng kơ čih hră kơ Pơtao. Hơnŭn 
yơh, kâo ba rai ñu ƀơi anăp abih bang ƀing gih, boh nik ñu ƀơi anăp ih, Ơ pơtao 
Agrippas ăh, kiăng kơ tơdơi kơ tơlơi tơña kơsem anai kâo dưi hơmâo mơta 
tơlơi kiăng kơ čih hră. 

27Kâo pơmĭn ƀu hơmâo tơhơnal tơlơi hơget ôh kiăng kơ brơi ba nao sa čô mơnă 
samơ̆ ƀu thâo rơđah ôh kơ hơdôm tơlơi phŏng kơđi pơkơdơ̆ng glaĭ hăng ñu.” 

Bruă Mơnuă 26 

1Giŏng anŭn, Agrippas laĭ kơ Paul tui anai, “Ih dưi pơhiăp kiăng kơ pơgang brơi 
kơ ih pô yơh.” Tui anŭn, Paul yơr tơngan ngă gru laih anŭn pơhiăp pơgang kơ 
ñu pô tui anai, 

2“Ơ pơtao Agrippas, kâo pơmĭn kâo pô mơyŭn biă mă dưi dŏ dơ̆ng ƀơi anăp ih 
hrơi anai tơdang kâo pơhiăp pơgang kơ kâo pô pơmĭn ƀlơ̆ng kơ abih bang tơlơi 
phŏng kơđi ƀing Yehudah. 

3Boh nik ñu yuakơ ih thâo rơđah biă mă abih tơlơi phiăn ƀing Yehudah laih 
anŭn tơlơi pơrơjăh gơñu mơ̆n. Tui anŭn, kâo kwưh rơkâo kơ ih gir hơmư̆ pơñen 
kơ kâo đa. 

4“Abih bang ƀing Yehudah thâo hơdră jơlan kâo hơmâo hơdip laih čơdơ̆ng 
mơ̆ng kâo dŏ čơđai, jing čơdơ̆ng mơ̆ng kâo hơdip tơlơi hơdip kâo amăng lŏn 
čar kâo pô laih anŭn ăt amăng plei Yerusalaim anai mơ̆n. 

5Ƀing gơñu hơmâo thâo krăn kơ kâo sui laih, laih anŭn dưi ngă gơ̆ng jơlan yơh, 
tơdah ƀing gơñu kiăng, kơ tơlơi tui hăng grup đaŏ djă̱ pioh Tơlơi Juăt răng 
pơñen hloh amăng hơdôm grup đaŏ ta, kâo hơdip jing pô Pharisai yơh. 

6Ră anai yuakơ kâo đaŏ kơnang kơ tơlơi Ơi Adai hơmâo ƀuăn laih kơ ƀing ơi 
adon ta anŭn yơh, kâo tŭ phat kơđi mơ̆ng ih. 

7Anŭn jing tơlơi ƀuăn kơ pluh-dua kơnung djuai ta hlak čang rơmang kiăng kơ 
ƀuh pơkrĕp truh tơdang ƀing gơñu mă bruă kơkuh pơpŭ kơ Ơi Adai hrơi hăng 
mlam. Ơ pơtao ăh, anŭn jing yuakơ tơlơi čang rơmang anŭn yơh ƀing Yehudah 
hlak phŏng kơđi kơ kâo. 

8Ƀing gih khŏm anăm pơmĭn ôh kơ tơlơi Ơi Adai ngă kơ ƀing mơnuih jing ƀing 
hơmâo djai laih kiăng kơ hơdip glaĭ dơ̆ng jing tơlơi hli̱ng hla̱ng biă mă yơh! 

9“Kâo pô ăt hơmâo tơlơi kơčŭt kơ tơlơi kâo khŏm ngă abih bang tơlơi kâo dưi 
kiăng pơkơdơ̆ng glaĭ hăng Pô anăn Yêsu Pô Nazaret. 

10Anŭn yơh jing tơlơi kâo hơmâo ngă laih amăng plei Yerusalaim. Amăng tơlơi 
dưi ƀing khua ngă yang prŏng, kâo mă lu ƀing đaŏ krư̆ amăng sang mơnă, laih 
anŭn tơdang arăng pơdjai hĭ ƀing gơñu, kâo ăt tŭ ư pơkơdơ̆ng glaĭ hăng ƀing 
gơñu yơh. 

11Lu wơ̆t kâo nao pơ rĭm sang jơnum kiăng kơ pơkơhma̱l hĭ ƀing gơñu laih anŭn 
kâo gir pơgŏ̱ ƀing gơñu pơhiăp ƀrưh mơhiăh kơ Ơi Adai. Amăng tơlơi kâo hil 
pơkơdơ̆ng glaĭ hăng ƀing gơñu, kâo nao pơ plei pla ƀing Tuai kiăng kơ kơpĭ 
kơpe̱t hĭ ƀing gơñu yơh.” 

Paul Ruai Glaĭ Kơ Tơlơi Ñu Đaŏ Kơnang Kơ Yang Yêsu 
(Bruă Mơnuă 9:1-19; 22:6-16) 

12Giŏng anŭn, Paul ruai dơ̆ng tui anai, “Ƀơi sa amăng hơdôm jơlan rơbat anŭn, 
tơdang kâo hlak nao pơ plei Damaskus, tŭ pơjao hăng tŭ pơkiaŏ nao yua mơ̆ng 
ƀing khua ngă yang prŏng. 

13Ơ pơtao ăh, hlak yang hrơi dơ̆ng tơdang kâo hlak dŏ rơbat ƀơi jơlan, kâo ƀuh 
sa tơlơi bơngač pơčrang mơ̆ng adai, rơđah hloh kơ yang hrơi, pơčrang jum dar 
kâo wơ̆t hăng ƀing mơnuih nao hrŏm hăng kâo mơ̆n. 

14Abih bang gơmơi rơbuh ƀơi lŏn laih anŭn kâo hơmư̆ sa asăp pơhiăp kơ kâo 
amăng tơlơi Aramit tui anai, ‘Ơ Saul, Ơ Saul, anăm ih kơpĭ kơpe̱t Kâo ôh! Ih hlak 
pơruă kơ ih pô yơh tơdang gir kiăng kơ pơruă hĭ Kâo, kar hăng sa drơi rơmô 
tơno čưng djơ̆ ƀơi khul gai añhueng pô ñu yơh.’ 

15“Giŏng anŭn, kâo tơña tui anai, ‘Ơ Khua ăh, hlơi Ih lĕ?’ Ñu laĭ glaĭ, ‘Kâo jing 
Yêsu, jing Pô ih hlak kơpĭ kơpe̱t anai yơh. 

16Ră anai tơgŭ dŏ dơ̆ng bĕ. Kâo hơmâo pơƀuh rai kơ ih kiăng kơ ruah mă ih jing 
pô ding kơna laih anŭn jing pô ngă gơ̆ng jơlan kơ tơlơi ih hơmâo ƀuh laih kơ 
Kâo anai laih anŭn kơ tơlơi Kâo či pơrơđah kơ ih yơh. 

17Kâo či pơklaih hĭ ih mơ̆ng ƀing ană plei ih pô laih anŭn mơ̆ng ƀing Tuai mơ̆n. 
Kâo či pơkiaŏ ih nao pơ ƀing gơñu yơh, 

18kiăng kơ djru brơi kơ ƀing gơñu thâo tơlơi sĭt laih anŭn lui hĭ tơlơi đaŏ kơnang 
kơ tơlơi ƀu sĭt, tui anŭn ƀing gơñu ƀu či đuaĭ tui Satan kiăng git gai ƀing gơñu, 
samơ̆ či brơi kơ Ơi Adai yơh git gai ƀing gơñu. Giŏng anŭn, Ơi Adai či pap brơi 
khul tơlơi soh gơñu hăng tŭ ju̱m ƀing gơñu jing ƀing ană plei Ñu yuakơ ƀing 
gơñu đaŏ kơnang kơ Kâo.’ 

19“Hơnŭn yơh, Ơ pơtao Agrippas ăh, kâo tui gưt laih hlo̱m ƀo̱m tơlơi Yang Yêsu 
pơtă kơ kâo kiăng kơ ngă tơdang Ñu pơhiăp hăng kâo mơ̆ng adai. 

20Blung hlâo, kâo pơtô pơblang kơ ƀing hlơi pô amăng plei Damaskus, giŏng 
anŭn kơ ƀing hlơi pô dŏ amăng plei Yerusalaim laih anŭn kơ abih bang ƀing 
mơnuih amăng kwar Yudea, wơ̆t hăng kơ ƀing Tuai mơ̆n. Kâo pơtô pơblang kơ 
tơlơi ƀing gơñu khŏm kơhma̱l hăng đaŏ kơnang kơ Ơi Adai laih anŭn pơrơklă 
kơ tơlơi pơkơhma̱l gơñu hăng bruă mơnuă ƀing gơñu ngă tui tơlơi ƀing gơñu 
kơhma̱l yơh. 

21Yuakơ tơlơi anŭn yơh, ƀing Yehudah mă kâo amăng anih wăl tơdron sang 
yang laih anŭn gir kiăng kơ pơdjai hĭ kâo. 

22Samơ̆ kâo hơmâo laih tơlơi Ơi Adai djru kơ kâo hlŏng truh kơ hrơi anai laih 
anŭn kâo dŏ dơ̆ng pơ anai hăng ngă gơ̆ng jơlan kơ ƀing ƀu yom pơphan wơ̆t 
hăng ƀing yom pơphan kar kaĭ. Kâo ƀu či laĭ hơget tơlơi rơngiao kơ tơlơi ƀing 
pô pơala hăng Môseh hơmâo laĭ či truh laih ôh, 

23anŭn jing kơ tơlơi Pô Krist khŏm tŭ gleh tơnap hăng djai hĭ. Laih anŭn Ñu jing 
hĭ Pô blung hlâo hơdip glaĭ dơ̆ng tơdơi kơ djai kiăng kơ pơhaih boh hiăp, tơlơi 
bơngač, kơ tơlơi Ñu či pơklaih hĭ ƀing ană plei Ñu pô laih anŭn ƀing mơnuih 
Tuai mơ̆n.” 

24Ƀơi mông anŭn, Phêstos pơtơpăk hĭ tơlơi Paul hlak dŏ pơhiăp pơgang anŭn 
hăng pơhiăp kraih tui anai, “Ơ Paul hơi, ih rơngiă hĭ tơlơi pơmĭn laih! Tơlơi ih 
hrăm lu đơi anŭn ngă brơi kơ ih jing hĭ hưt laih.” 

25Samơ̆ Paul laĭ glaĭ tui anai, “Ơ khua Phêstos pơpŭ ăh, kâo ƀu hưt ôh. Tơlơi kâo 
pơruai anŭn jing sĭt laih anŭn hơmâo tơhơnal tơlơi hiam yơh. 

26Pơtao thâo laih kơ hơdôm tơlơi anŭn laih anŭn kâo dưi pơhiăp rơngai hăng 
ñu yơh. Kâo hơmâo tơlơi kơčŭt kơ tơlơi ñu thâo hơdôm tơlơi anŭn, yuakơ 
mơnuih mơnam djŏp djang anih hơmâo hơmư̆ laih hơget tơlơi hơmâo ngă laih 
kơ Yang Yêsu. 

27Ơ pơtao Agrippas ăh, ih đaŏ kơ ƀing pô pơala mơ̆? Kâo thâo krăn ih đaŏ yơh.” 

28Giŏng anŭn, pơtao Agrippas laĭ kơ Paul tui anai, “Sĭt yơh ih anăm pơmĭn ôh, 
kơnơ̆ng amăng ƀiă mông anai ih dưi pơglưh pran jua kâo kiăng kơ jing pô đaŏ 
kơ Krist!” 

29Paul laĭ glaĭ tui anai, “Ƀiă mông ƀôdah sui mông, kâo iâu laĭ kơ Ơi Adai ƀu djơ̆ 
kơnơ̆ng ih đôč ôh, samơ̆ abih bang mơnuih hlak hơmư̆ kơ kâo hrơi anai ăt dưi 
jing hĭ kar hăng kâo mơ̆n, kơnơ̆ng rơngiao kơ khul hrĕ čuăk anai đôč.” 

30Giŏng anŭn, pơtao, khua kwar, hăng HʼBernikê laih anŭn abih bang ƀing dŏ 
be̱r hrŏm hăng ƀing gơñu le̱ng kơ tơgŭ soh sel. 

31Ƀing gơñu tơbiă hĭ mơ̆ng anih anŭn laih anŭn tơdang pơhiăp hăng tơdruă, 
ƀing gơñu laĭ tui anai, “Pô anai ƀu hơmâo ngă tơlơi hơget ôh năng lăp tŭ kơ 
tơlơi djai ƀôdah dŏ amăng sang mơnă.” 

32Agrippas laĭ kơ Phêstos tui anai, “Mơnuih anai dưi tơbiă rơngai yơh tơdah ñu 
ƀu rơkâo nao pơ pơtao prŏng Kaisar kiăng kơ phat kơđi brơi kơ ñu.” 

Bruă Mơnuă 27 

Paul Đĭ Sŏng Nao Pơ Plei Rôm 

1Tơdang hơmâo tơlơi khưp kiăng kơ ƀing gơmơi či đĭ sŏng nao pơ kwar Italia, 
arăng jao hĭ Paul wơ̆t hăng ƀing mơnă pơkŏn kơ sa čô khua tơhan rơtuh anăn 
ñu Iulios, jing pô lŏm kơ grup tơhan pơtao prŏng yơh. 

2Ƀing gơmơi đĭ amăng sa boh sŏng mơ̆ng anih Adramuttênos jĕ či nao pơ khul 
ha̱ng jưh sŏng kơtuai ha̱ng ia kwar Asia laih anŭn ƀing gơmơi nao yơh. 
Aristarkhos, jing sa čô mơnuih Makedonia, mơ̆ng plei Thessalonikê, ăt nao 
hrŏm hăng ƀing gơmơi mơ̆n. 

3Ƀơi hrơi tŏ tui, ƀing gơmơi truh pơ plei Sidôn. Iulios ngă hiam kơ Paul laih 
anŭn brơi kơ Paul dưi hyu čuă ngui ƀing gơyut gơyâo ñu kiăng kơ ƀing gơñu 
dưi djru brơi kơ tơlơi Paul kơƀah kiăng. 

4Mơ̆ng anih anŭn ƀing gơmơi đĭ sŏng nao dơ̆ng laih anŭn găn nao kơtuai kriăng 
plao ia Kupros yuakơ hơmâo angĭn kơtang thut klă̱ glaĭ ƀing gơmơi. 

5Tơdang ƀing gơmơi hơmâo găn hĭ laih kơtuai ha̱ng ia kwar Kilikia hăng kwar 
Pamphulia, ƀing gơmơi trŭn jưh pơ plei Mura amăng kwar Lukia yơh. 

6Pơ anŭn yơh pô khua wai tơhan rơtuh bưp sa boh sŏng mơ̆ng plei prŏng 
Aleksandrinos či đĭ nao pơ kwar Italia. Tui anŭn, ñu brơi kơ ƀing gơmơi đĭ hrŏm 
hăng sŏng anŭn yơh. 

7Amăng lu hrơi ƀing gơmơi nao rơnang laih anŭn tơnap biă mă kiăng kơ wĕh 
đuaĭ hĭ mơ̆ng jĕ plei Knidos. Tơdang angĭn ƀu brơi kơ ƀing gơmơi đuaĭ tui jơlan 
ƀing gơmơi kiăng ôh, ƀing gơmơi đĭ nao pơ gah thu̱ng plao ia Krêtê jĕ plao ia 
Salmônê yơh. 

8Ƀing gơmơi rok kơtuai ha̱ng ia anŭn rơnang biă mă laih anŭn truh pơ sa boh 
anih arăng iâu Jưh Hiam, jĕ pơ plei pơnăng Lasaia. 

9Rơngiă lu hrơi biă mă laih anŭn jơlan đĭ nao ataih ƀiă anŭn jing hĭ huĭ hyưt laih 
yuakơ hlak anŭn tơdơi kơ hrơi mông amăng thŭn rơsĭ juăt jing hĭ rơbŭ kơthel 
biă mă. Tui anŭn, Paul pơkơđiăng kơ ƀing gơñu tui anai, 

10“Ơ abih bang ƀing gih, kâo ƀuh kơ tơlơi, tơdah ƀing ta nao ră anai, ƀing ta či 
tŭ răm rai hăng rơngiă lu yơh, ƀu djơ̆ kơnơ̆ng kơ dram gơnam amăng sŏng đôč 
ôh samơ̆ wơ̆t hăng tơlơi hơdip ta pô mơ̆n.” 

11Pơala kơ tơlơi hơmư̆ tui tơlơi Paul pơkơđiăng, samơ̆ pô khua wai tơhan rơtuh 
anŭn ngă tui tơlơi djru pơmĭn pô khua pơgăt sŏng anŭn laih anŭn pô khua sŏng 
anŭn kiăng kơ ngă yơh. 

12Yuakơ adri̱ng jưh anŭn ƀu hiam ôh kơ sŏng jưh tơdang amăng bơyan puih, tui 
anŭn, lu mơnuih khưp kiăng kơ đĭ nao tŏ tui dơ̆ng yơh, čang rơmang nao truh 
pơ adri̱ng jưh plei Phoinikê jing anih ƀing gơñu dưi dŏ glaĭ kơ bơyan puih. 
Phoinikê jing adri̱ng jưh amăng plao ia Krêtê, jing anih anăp nao gah thu̱ng yŭ̱ 
hăng gah dư̱r yŭ̱ yơh. 

Rơbŭ Kơthel Ƀơi Ia Rơsĭ 

13Tơdang angĭn rơnang gah thu̱ng čơdơ̆ng thut, ƀing gơñu pơmĭn ƀing gơñu dưi 
nao truh pơ anih ƀing gơñu kiăng yơh. Tui anŭn, ƀing gơñu yŏng đĭ gơ̆ng čơneo 
sŏng laih anŭn đĭ kơtuai ha̱ng ia plao ia Krêtê yơh. 

14Samơ̆ ƀu sui ôh mơ̆ng anŭn, hơmâo sa glông angĭn thut kơtang biă mă, arăng 
iâu angĭn anŭn jing angĭn “dư̱r ngŏ̱” thut trŭn rai mơ̆ng gah plao ia anŭn. 

15Angĭn rơbŭ puh sŏng gơmơi tơl ƀing gơmơi ƀu anăm grơ̆ng glaĭ dơ̆ng tah, tui 
anŭn ƀing gơmơi lui hĭ sŏng đuaĭ tui hăng angĭn anŭn thut nao yơh. 

16Tơdang ƀing gơmơi găn jĕ pơ gah thu̱ng kơ plao ia anet Kauda, ƀing gơmơi 
tơnap biă mă kiăng kơ dui đĭ sŏng anet anŭn mŭt pơ sŏng. 

17Tơdơi ƀing mă bruă amăng sŏng yŏng đĭ sŏng anet anŭn amăng sŏng anŭn, 
ƀing gơñu dăng khul hrĕ akă hĭ gah yŭ jum dar sŏng anet anŭn kiăng kơ sŏng 

anŭn ƀu đŏm hĭ ƀơi čuah jĕ ha̱ng ia Surtis ôh. Laih anŭn ƀing gơñu pơtrŭn čơneo 
pơgăt laih anŭn brơi kơ sŏng anŭn đuaĭ tui angĭn thut sŏng nao yơh. 

18Ƀing gơmơi bưp djơ̆ angĭn rơbŭ kơtang biă mă tơl ƀơi hrơi tŏ tui ƀing gơñu 
čơdơ̆ng glŏm hĭ dram gơnam trŭn amăng ia. 

19Ƀơi hrơi tal klâo, ƀing gơñu glŏm hĭ gơnam pơkra sŏng hăng tơngan gơñu pô. 

20Tơdang ƀing gơmơi ƀu thâo ƀuh ôh yang hrơi laih anŭn khul pơtŭ amăng lu 
hrơi, laih anŭn angĭn rơbŭ ăt dŏ thut kơtang, tui anŭn hơnăl tuč ƀing gơmơi ƀu 
hơmâo tơlơi čang rơmang hơget gĕt dơ̆ng tah kiăng kơ dưi klaih. 

21Tơdơi kơ ƀing mơnuih amăng sŏng ƀu hơmâo gơnam ƀơ̆ng amăng sui hrơi 
laih, Paul dŏ dơ̆ng ƀơi anăp gơñu laih anŭn laĭ tui anai, “Ơ ƀing gơyut ăh, hlâo 
kơ anŭn tơdah ƀing gih hơmâo hơmư̆ tui laih tơlơi kâo djru pơmĭn anăm nao 
mơ̆ng plao ia Krêtê ôh, sĭt ƀing gih či pơrơngai hĭ laih gih pô mơ̆ng tơlơi truh 
răm rơngiă anai. 

22Samơ̆ ră anai kâo pơtrŭt pơđu̱r kơ ƀing gih dŏ kơjăp hơdơ̆ng bĕ, yuakơ ƀu 
hơmâo ôh sa čô amăng ƀing ta či rơngiă hĭ, kơnơ̆ng sŏng anai đôč yơh či rơngiă 
hĭ. 

23Mlam tơ̆m brơi, sa čô ling jang hiam Ơi Adai, jing Pô kâo lŏm kơ Ñu laih anŭn 
mă bruă kơ Ñu, dŏ dơ̆ng jĕ ƀơi kâo, 

24laih anŭn laĭ tui anai, ‘Ơ Paul, anăm huĭ ôh. Ih khŏm tŭ tơlơi phat kơđi ƀơi 
anăp pơtao Kaisar yơh. Laih anŭn Ơi Adai hơmâo khăp pap wai lăng laih ih wơ̆t 
abih bang mơnuih đĭ sŏng nao hrŏm hăng ih mơ̆n.’ 

25Tui anŭn, ƀing gih dŏ kơjăp hơdơ̆ng pran jua bĕ, yuakơ kâo đaŏ kơnang kơ Ơi 
Adai kơ tơlơi anŭn či truh kar hăng tơlơi Ñu hơmâo pơtă laih hăng kâo yơh. 

26Samơ̆ ƀing ta či truh djơ̆ ƀơi lŏn đơđa plao ia yơh.” 
Sŏng Pơčah 

27Ƀơi mlam tal pluh pă, ƀing gơmơi ăt dŏ đu̱ng hyu amăng ia Rơsĭ Meditera. 
Tơdang ƀơi tŏng krah mlam, ƀing mơnuih pơgăt sŏng pơmĭn ƀing gơñu jĕ či 
truh pơ ha̱ng laih. 

28Tui anŭn, ƀing gơñu plĕ trŭn hrĕ boh pơkă gơñu kiăng kơ thâo kơ ia dơlăm, 
laih anŭn ia dơlăm tơjuhpluh-sa haih. Tơdơi kơ anŭn ƀiă, ƀing gơñu pơkă dơ̆ng 
laih anŭn ia dơlăm nămpluh haih. 

29Ƀing gơñu huĭ kơ klă̱ djơ̆ ƀơi khul pơtâo, tui anŭn ƀing gơñu pioh trŭn pă boh 
črah pơsơi pơkơ̆ng sŏng akă ƀơi klon sŏng laih anŭn iâu laĭ kiăng kơ truh hrơi. 

30Amăng tơlơi gir kiăng kơ đuaĭ tơklaih hĭ mơ̆ng sŏng anŭn, ƀing pơgăt sŏng 
pơtrŭn sŏng anet ƀơi ia rơsĭ laih anŭn ƀing gơñu ngă mă kiăng kơ pơtrŭn khul 
boh črah pơsơi pơkơ̆ng mơ̆ng gah akŏ. 

31Giŏng anŭn, Paul laĭ hăng pô khua wai tơhan rơtuh wơ̆t hăng ƀing tơhan tui 
anai, “Tơdah ƀing mơnuih anŭn ƀu dŏ glaĭ amăng sŏng anai ôh, sĭt ƀing gih ƀu 
dưi klaih hĭ ôh.” 

32Tui anŭn, ƀing tơhan khăt hĭ hrĕ akă sŏng anŭn laih anŭn brơi sŏng anet anŭn 
le ̆  trŭn hĭ amăng ia. 

33Jĕ kơ yang hrơi ƀlĕ laih, Paul pơđu̱r kơ abih bang ƀing gơñu dơ̆ng kiăng ƀơ̆ng 
huă. Ñu laĭ tui anai, “Amăng pluh-pă̱ hrơi laih ƀing gih dŏ tơguan laih anŭn ƀu 
ƀơ̆ng huă hơget ôh amăng abih hrơi anŭn. 

34Ră anai kâo pơtrŭt kơ ƀing gih mă ƀiă gơnam ƀơ̆ng bĕ. Ƀing gih kiăng kơ dŏ 
hơdip yơh. Sĭt ƀu hơmâo hlơi pô ôh amăng ƀing gih či tŭ răm rai hĭ abih bang.” 

35Tơdơi kơ Paul pơhiăp laih tơlơi anŭn, ñu mă ƀiă ƀañ tơpŭng hăng bơni hơơč 
kơ Ơi Adai ƀơi anăp abih bang ƀing gơñu. Giŏng anŭn, ñu pĕ pơpha ƀañ anŭn 
laih anŭn čơdơ̆ng ƀơ̆ng yơh. 

36Abih bang ƀing gơñu kơjăp hơdơ̆ng pran jua hăng mă ƀơ̆ng ƀañ tơpŭng gơñu 
pô yơh. 

37Abih bang ƀing gơmơi amăng sŏng anŭn jing dua-rơtuh tơjuhpluh-năm čô. 

38Tơdang ƀing gơñu hơmâo ƀơ̆ng laih dơ̆ pă ƀing gơñu kiăng, ƀing gơñu glŏm 
hĭ abih pơdai amăng ia rơsĭ. 

39Tơdang yang hrơi ƀlĕ laih, ƀing gơñu ƀu thâo krăn ôh pơpă anih hơmâo lŏn, 
samơ̆ ƀing gơñu ƀuh hơmâo hok ia hăng ha̱ng čuah, jing anih ƀing gơñu khưp 
kiăng kơ brơi sŏng nao dŏ pơ anŭn yơh tơdah dưi. 

40Tui anŭn, ƀing gơñu khăt hĭ hơdôm črah pơsơi pơkơ̆ng sŏng amăng ia rơsĭ. 
Giŏng anŭn, ăt mông anŭn mơ̆n ƀing gơñu yaih hĭ hrĕ djă̱ kơ̆ng khul pông gai 
pơgăt laih anŭn blang đĭ khăn gah anăp sŏng kiăng kơ angĭn thut nao pơ ha̱ng. 

41Samơ̆ sŏng anŭn nao djơ̆ pơ anih ia đêl laih anŭn đo̱m hĭ ƀơi atur ia. Črăn gah 
akŏ sŏng anŭn đo̱m hĭ ƀu thâo pơpư̆ dơ̆ng tah laih anŭn črăn gah klon sŏng 
pơčah hĭ lu črăn yuakơ jơlah ia klă̱ kơtang. 

42Ƀing tơhan pơčrŏng kiăng pơdjai hĭ ƀing mơnă huĭ kơ ƀing gơ̆ luai đuaĭ 
tơklaih hĭ. 

43Samơ̆ khua wai tơhan rơtuh anŭn kiăng kơ pơklaih hĭ Paul, tui anŭn ñu khă 
hĭ ƀing tơhan anŭn ƀu dưi ngă tui hăng tơlơi pơčrŏng anŭn ôh. Ñu pơđar kơ 
hlơi pô thâo luai kiăng kơ kơdâo trŭn luai nao pơ ha̱ng hlâo yơh. 

44Bơ kơ ƀing dŏ glaĭ dưi nao truh pơ ha̱ng hăng hơnăl ƀôdah črăn sŏng pơčah. 
Amăng hơdră jơlan anŭn yơh, abih bang ƀing gơñu nao truh pơ ha̱ng rơnŭk 
rơnua yơh. 

Bruă Mơnuă 28 

Paul Ƀơi Plao Ia Melitê 

1Tơdang abih bang dưi truh pơ ha̱ng rơnŭk rơnua laih, ƀing gơmơi thâo krăn 
kơ plao ia anŭn anăn Melitê. 

2Ƀing ană plei ƀơi plao ia anŭn tŭ ju̱m ƀing gơmơi hiam klă biă mă. Ƀing gơñu 
pơtŏ apui laih anŭn ju̱m abih bang ƀing gơmơi yuakơ hrơi anŭn hlak hơjan laih 
anŭn rơŏt. 

3Samơ̆ tơdang Paul duñ mă sa čơnap djŭh laih anŭn glŏm amăng apui, hơmâo 
sa drơi ala prao tơbiă đuaĭ mơ̆ng djŭh anŭn yuakơ pơiă, ala anŭn păl ƀơi tơngan 
Paul. 

4Tơdang ƀing ană plei ƀơi plao ia anŭn ƀuh ala anŭn dŏ păl del dol ƀơi tơngan 
Paul, ƀing gơñu pơlaĭ kơ tơdruă gơñu tui anai, “Pô anŭn jing pô pơdjai mơnuih 
yơh, yuakơ wơ̆t tơdah ñu tơklaih hĭ laih mơ̆ng ia rơsĭ, yang tơpă hơnơ̆ng ƀu 
brơi kơ ñu dŏ hơdip ôh.” 

5Samơ̆ Paul añăh hĭ ala anŭn amăng apui laih anŭn ñu pô ƀu ruă nuă hơget gĕt 
ôh. 

6Ƀing ană plei anŭn pơmĭn kơ Paul či brăh đĭ ƀôdah tŏ tơnŏ rơbuh djai hĭ yơh, 
samơ̆ tơdơi kơ dŏ tơguan sui ƀiă laih anŭn ƀu ƀuh tơlơi hơget truh kơ Paul ôh, 
ƀing gơñu pơplih hĭ tơlơi pơmĭn gơñu hăng laĭ kơ Paul jing yang yơh. 

7Jĕ pơ anih anŭn hơmâo khul đang hơma lŏm kơ khua kwar anŭn anăn ñu 
Poplios, jing pô khua prŏng kơ anih plao ia anŭn. Ñu hơmâo rơhao čơmah tŭ 
ju̱m ƀing gơmơi nao pơ sang ñu amăng klâo hrơi. 

8Ama ñu hlak dŏ ruă đih ƀơi sưng yuakơ ñu duăm hăng ruă kian. Paul mŭt nao 
čuă gơ̆ yơh. Tơdơi kơ ñu iâu laĭ laih, ñu ăh tơngan ƀơi akŏ gơ̆ laih anŭn pơsuaih 
hĭ gơ̆ yơh. 

9Tơdang tơlơi anŭn hơmâo truh laih, abih bang ƀing ruă duăm pơkŏn ƀơi anih 
plao ia anŭn rai laih anŭn Paul pơsuaih hĭ ƀing gơñu yơh. 

10Ƀing gơñu pơpŭ pơyom kơ ƀing gơmơi amăng lu hơdră jơlan laih anŭn 
tơdang ƀing gơmơi prap pre kiăng kơ đĭ sŏng nao dơ̆ng, ƀing gơñu pha brơi kơ 
ƀing gơmơi abih bang gơnam ƀing gơmơi kiăng yơh. 

Paul Truh Pơ Plei Rôm 

11Tơdơi kơ klâo blan, ƀing gơmơi đĭ sŏng nao dơ̆ng yuakơ sŏng pơkŏn hơmâo 
jưh laih ƀơi plao ia anŭn amăng bơyan puih. Anŭn jing sŏng mơ̆ng Aleksandria 
laih anŭn anăn sŏng anŭn jing rup yang kơmar anăn Dioskupoi. 

12Tơdang ƀing gơmơi truh pơ plei Surakusai, ƀing gơmơi dŏ đŏm glaĭ pơ anih 
anŭn klâo hrơi. 

13Mơ̆ng anŭn ƀing gơmơi đĭ rok tui truh pơ plei Rhegiom. Ƀơi hrơi tŏ tui, hơmâo 
angĭn mơ̆ng gah thu̱ng thut rai laih anŭn ƀơi hrơi tŏ tui anŭn, ƀing gơmơi nao 
truh pơ plei Potioloi, jing anih ƀing gơmơi tơbiă hĭ mơ̆ng sŏng. 

14Pơ anih anŭn ƀing gơmơi bưp lu ƀing ayŏng adơi jak iâu ƀing gơmơi dŏ glaĭ 
hăng ƀing gơñu amăng sa hrơi kŏm. Giŏng anŭn, ƀing gơmơi nao anăp pơ plei 
Rôm yơh. 

15Tơdang ƀing ayŏng adơi pơ anŭn hơmư̆ hing kơ tơlơi ƀing gơmơi hlak truh, 
đơđa ƀing gơñu nao truh pơ plei pơnăng Anih Sĭ Mơnia Appios laih anŭn ƀing 
pơkŏn nao pơ plei pơnăng Klâo Sang Sĭ Mơnia kiăng kơ bưp ƀing gơmơi. 
Tơdang Paul bưp ƀing ayŏng adơi anŭn, Paul bơni hơơč kơ Ơi Adai laih anŭn 
kơjăp hơđơ̆ng yơh. 

16Tơdang ƀing gơmơi truh pơ plei Rôm, ƀing khua brơi kơ Paul dưi dŏ hơjăn 
ñu pô hơmâo sa čô tơhan dŏ gak wai ñu. 

Paul Pơtô Pơblang Ƀơi Plei Rôm Gah Yŭ Arăng Gak Wai 

17Klâo hrơi tơdơi kơ anŭn, Paul iâu pơƀut glaĭ ƀing khua djă̱ akŏ ƀing Yehudah. 
Tơdang ƀing gơñu hơmâo pơjơnum glaĭ laih, Paul laĭ kơ ƀing gơñu tui anai, “Ơ 
ƀing ayŏng adơi kâo hơi, wơ̆t tơdah kâo ƀu hơmâo ngă tơlơi hơget ôh 
pơkơdơ̆ng glaĭ ƀing ană plei ta ƀôdah pơkơdơ̆ng glaĭ hăng khul tơlơi phiăn ƀing 
ơi adon ta, arăng mă hĭ kâo amăng plei Yerusalaim laih anŭn jao hĭ kơ ƀing Rôm. 

18Ƀing gơñu tơña kơsem kơ kâo laih anŭn kiăng kơ pŏk hĭ kâo, yuakơ kâo ƀu 
ngă tơlơi soh hơget ôh năng kơ tŭ tơlơi djai. 

19Samơ̆ tơdang ƀing Yehudah pơkơdơ̆ng glaĭ kơ tơlơi kiăng kơ pŏk pơrơngai hĭ 
kâo, tơlơi anŭn pơgŏ̱ kơ kâo rơkâo kơ pơtao Kaisar yơh kiăng kơ phat kơđi brơi 
kơ kâo. Sĭt yơh kâo ƀu hơmâo tơlơi phŏng kơđi hơget ôh kiăng kơ pơkơdơ̆ng 
glaĭ hăng ƀing ană plei kâo. 

20Yuakơ tơhơnal tơlơi anŭn yơh, kâo hơmâo rơkâo laih kiăng kơ bưp hăng 
pơhiăp hăng ƀing gih. Laih anŭn ăt yuakơ kâo đaŏ kơnang kơ Messiah jing Pô 
Ơi Adai ƀuăn laih kiăng kơ pơkiaŏ rai pơ ƀing Israel, kâo ăt tŭ arăng akă hĭ hăng 
khul hrĕ čuăk anai.” 

21Ƀing gơñu laĭ glaĭ tui anai, “Ƀing gơmơi ƀu hơmâo tŭ mă hră hơget ôh mơ̆ng 
kwar Yudah pơhiăp djơ̆ kơ ih, kŏn hơmâo hlơi lơi amăng ƀing ayŏng adơi mơ̆ng 
anih anŭn rai laĭ pơthâo ƀôdah pơhiăp hơdôm mơta tơlơi sat hơget ôh kơ tơlơi 
ih. 

22Samơ̆ ƀing gơmơi kiăng kơ hơmư̆ mơ̆ng ih yơh kơ hơget tơlơi ih pơmĭn, 
yuakơ ƀing gơmơi thâo kơ tơlơi ƀiă kơ abih bang mơnuih pơhiăp pơkơdơ̆ng 
glaĭ hăng grup ƀing mơnuih đaŏ kơnang kơ Yêsu anŭn.” 

23Ƀing gơñu pơkă kiăng kơ bưp Paul ƀơi sa hrơi pơkŏn dơ̆ng laih anŭn ƀing 
gơñu rai lu hloh pơ anih Paul hlak dŏ anŭn. Čơdơ̆ng mơ̆ng mơguah hlŏng truh 

pơ klăm Paul pŏk pơblang hăng pơhaih kơ ƀing gơñu hiư̆m Ơi Adai kiăng kơ git 
gai mơnuih mơnam, laih anŭn gir pơthưr pran jua gơñu kơ tơlơi Yang Yêsu 
Tơlơi Juăt Môseh laih anŭn amăng hră ƀing Pô Pơala hơmâo čih laĭ lui hlâo laih 
kơ tơlơi Ñu. 

24Hơmâo đơđa mơnuih hơmâo tơlơi kơčŭt yua mơ̆ng tơlơi Paul pơhiăp, samơ̆ 
ƀing pơkŏn ƀu đaŏ kơnang ôh. 

25Ƀing gơñu ƀu pơtŭ ư hăng tơdruă ôh, laih anŭn ƀing gơñu tơbiă đuaĭ hĭ yơh 
tơdơi kơ Paul hơmâo pơhiăp laih sa tơlơi hơnăl tuč anai, “Yang Bơngăt Hiam 
pơhiăp laih tơlơi sĭt hăng ƀing ơi adon gih tơdang Ñu pơhiăp mơ̆ng pô pơala 
Yesayah tui anai: 

26“ ‘Nao bĕ pơ ƀing mơnuih anŭn hăng laĭ tui anai, “Ƀing gih či hơmư̆ samơ̆ ƀu 
či thâo hluh hơget ôh. Ƀing gih či lăng samơ̆ ƀu thâo ƀuh hơget gĕt ôh.” 

27Yuakơ pran jua ƀing mơnuih anai hơmâo jing hĭ bĭl laih, ƀing gơñu tơnap biă 
mă hơmư̆ hăng tơngia gơñu, laih anŭn ƀing gơñu hơmâo pĭt hĭ laih mơta gơñu. 
Huĭdah ƀing gơñu dưi ƀuh hăng mơta gơñu pô, laih anŭn hơmư̆ hăng tơngia 
gơñu laih anŭn dưi thâo hluh hăng pran jua gơñu laih anŭn wơ̆t glaĭ pơ Kâo, tui 
anŭn Kâo či pơsuaih hĭ ƀing gơñu yơh.’ 

28“Hơnŭn yơh, kâo kiăng kơ ƀing gih thâo kơ tơlơi Ơi Adai hơmâo mơit rai laih 
boh hiăp kơ tơlơi hiư̆m Ñu pơklaih hĭ mơnuih mơnam kơ ƀing Tuai laih, laih 
anŭn ƀing gơñu či hơmư̆ yơh!” 

29Tơdơi kơ ñu pơhiăp abih bang tơlơi anŭn, ƀing Yehudah đuaĭ hĭ laih anŭn 
pơrơjăh kơtang biă mă hăng tơdruă gơñu. 

30Yuakơ amăng abih dua thŭn mơtam Paul dŏ pơ plei anŭn amăng sang ñu apăh 
laih anŭn tŭ ju̱m abih bang ƀing hlơi pô nao bưp ñu yơh. 

31Ñu pơtô pơblang kơ tơlơi hiư̆m Ơi Adai dưi git gai mơnuih mơnam laih anŭn 
ñu pơtô kơ mơnuih mơnam hăng tơlơi khĭn hăng tơlơi rơngai yơh kơ tơlơi 
Yang Yêsu Krist. 

Rôm 

Rôm 1 

1Kâo Paul, jing sa čô ding kơna Khua Yang Yêsu Krist. Ñu iâu kâo kiăng kơ jing 
hĭ ding kơna pơjao laih anŭn pioh hơjăn kơ bruă hyu pơtô Tơlơi Pơthâo Hiam 
Ơi Adai. 

2Anŭn jing Tơlơi Pơthâo Hiam Ñu ƀuăn laih hlâo adih mơ̆ng ƀing pô pơala Ñu 
amăng Hơdrôm Hră Rơgoh Hiam 

3kiăng pơruai kơ tơlơi Ană Ñu, jing Pô hơmâo kơnuih mơnuih mơ̆ng ană tơčô 
pơtao Dawid, 

4laih anŭn jing Pô mơ̆ng Yang Bơngăt tơlơi rơgoh hiam yơh arăng pơhaih Ñu 
hăng tơlơi dưi mơyang kiăng kơ jing Ană Ơi Adai yua mơ̆ng tơlơi hơdip glaĭ Ñu 
mơ̆ng mơnuih djai: Anŭn jing Yang Yêsu Krist Khua Yang ta yơh. 

5Mơ̆ng Ñu laih anŭn yuakơ anăn Ñu yơh, ƀing gơmơi dưi tŭ mă tơlơi khăp pap 
hăng tơlơi jing ding kơna pơjao Yêsu kiăng kơ iâu mơthưr mơnuih mơnam 
mơ̆ng abih bang lŏn čar wơ̆t glaĭ tui gưt kơ Ñu jing tơlơi bruă tơbiă rai mơ̆ng 
tơlơi đaŏ kơnang. 

6Laih anŭn ƀing gih ăt jing amăng ƀing mơnuih anŭn, jing ƀing mơnuih arăng 
hơmâo iâu mơthưr laih kiăng kơ jing ƀing lŏm kơ Yang Yêsu Krist. 

7Tui anŭn, kâo čih hră anai kơ abih bang mơnuih Ơi Adai khăp hăng iâu mơthưr 
jing ƀing đaŏ kơnang dŏ amăng plei Rôm, kiăng kơ jing ƀing đaŏ kơnang kơ Ñu 
tui anai: Rơkâo tơlơi khăp pap hăng tơlơi rơnŭk rơno̱m mơ̆ng Ơi Adai Ama ta 
laih anŭn mơ̆ng Khua Yang Yêsu Krist dŏ hrŏm hăng ƀing gih. 

Paul Kiăng Nao Čuă Ngui Plei Rôm 

8Blung hlâo, kâo bơni kơ Ơi Adai kâo mơ̆ng Yang Yêsu Krist kơ abih bang ƀing 
gih, yuakơ tơlơi đaŏ kơnang gih arăng hơmâo ră ruai hyu djŏp djang lŏn tơnah 
yơh. 

9Ơi Adai, jing Pô kâo mă bruă hăng abih pran jua kâo kiăng kơ pơtô tơlơi pơthâo 
hiam Ană Ñu, jing Pô ngă gơ̆ng jơlan kơ kâo hiư̆m kâo juăt hơdơr kơ ƀing gih 

10amăng khul tơlơi kâo iâu laĭ nanao. Laih anŭn kâo iâu laĭ, hơnăl tuč ră anai 
hăng tơlơi Ơi Adai kiăng kơ hơdră jơlan dưi pŏk brơi kơ kâo dưi nao pơ ƀing 
gih. 

11Kâo kiăng kơ bưp ƀing gih biă mă, tui anŭn kâo dưi pơpha brơi tơlơi bơni 
hiam gah bơngăt kiăng kơ djru pơkơtang brơi kơ ƀing gih. 

12Anŭn jing kơ tơlơi ƀing gih hăng kâo dưi pơđĭ pran jua yua mơ̆ng tơlơi đaŏ 
kơnang tơdruă. 

13Kâo ƀu kiăng ôh kơ ƀing gih ƀu thâo krăn kơ tơlơi anai, Ơ ƀing ayŏng amai 
adơi hơi, kơ tơlơi kâo prap pre laih lu wơ̆t kiăng kơ nao pơ ƀing gih, samơ̆ 
hơmâo tơlơi bruă pơgăn hĭ kâo kơ tơlơi kâo kiăng ngă tơlơi anŭn hlŏng truh kơ 
tă anai. Kâo kiăng kơ nao djru ƀing gih prŏng tui gah bơngăt kar hăng kâo 
hơmâo ngă laih amăng ƀing mơnuih Tuai. 

14Kâo tŭ đo̱m kơ abih dua ƀing Grek hăng ƀing ƀu djơ̆ ƀing Grek, abih dua ƀing 
rơgơi hăng ƀing aka ƀu thâo phe pho mơ̆n. 

15Anŭn yơh jing yua hơget kâo hur har biă mă ăt kiăng kơ pơtô pơblang tơlơi 
pơthâo hiam kơ ƀing gih, jing ƀing dŏ amăng plei Rôm mơ̆n. 

Tơlơi Dưi Mơyang Mơ̆ng Tơlơi Pơthâo Hiam 

16Yuakơ kâo ƀu mlâo mlañ ôh kơ Tơlơi Pơthâo Hiam, yuakơ anŭn jing tơlơi dưi 
mơyang Ơi Adai kơ tơlơi pơklaih rĭm čô hlơi pô đaŏ kơnang yơh tui anai: Blung 
hlâo kơ ƀing Yehudah, tŏ tui anŭn jing kơ ƀing mơnuih Tuai mơ̆n. 

17Yuakơ tơlơi pơthâo hiam anŭn pơrơđah laih kơ tơlơi hiư̆m Ơi Adai hơmâo 
pơrơgoh hĭ laih tơlơi soh arăng yua mơ̆ng tơlơi đaŏ kiăng kơ pơjing ƀing gơñu 
tơpă hơnơ̆ng ƀơi anăp Ñu. Tơlơi jing tơpă hơnơ̆ng anŭn čơdơ̆ng laih anŭn 
pơđŭt hĭ hăng tơlơi đaŏ, tui hăng Hră Ơi Adai hơmâo čih laih tui anai, “Mơnuih 
tơpă hơnơ̆ng či hơdip yua mơ̆ng tơlơi đaŏ kơnang yơh.” 

Tơlơi Ơi Adai Hil Pơkơdơ̆ng Glaĭ Hăng Mơnuih Mơnam 

18Yuakơ tơlơi hil Ơi Adai hơmâo pơrơđah laih mơ̆ng adai pơkơdơ̆ng glaĭ hăng 
abih bang tơlơi ƀrưh mơhiăh hăng sat ƀai mơnuih mơnam, jing ƀing pơgăn hĭ 
tơlơi sĭt yua mơ̆ng tơlơi sat ƀai gơñu. 

19Ơi Adai pơkơhma̱l hĭ ƀing gơñu yuakơ hơdră jơlan kiăng kơ thâo krăn Ơi Adai 
jing rơđah rơđo̱ng laih kơ ƀing gơñu, yuakơ Ơi Adai pô yơh hơmâo pơrơđah 
laih rơđah rơđo̱ng kơ ƀing gơñu. 

20Yuakơ čơdơ̆ng mơ̆ng phŭn hrơi hrih pơjing kơ kơyâo pơtâo mơnơ̆ng mơnuă, 
tơlơi bruă yom pơphan hơgŏm Ơi Adai, anŭn jing tơlơi dưi mơyang hlŏng lar 
Ñu hăng kơnuih yang Ñu, arăng hơmâo ƀuh rơđah rơđo̱ng laih, arăng hơmâo 
thâo hluh laih mơ̆ng tơlơi mơnơ̆ng hơmâo hrih pơjing rai laih, kiăng kơ ƀing 
mơnuih mơnam ƀu dưi hơmâo tơhơnal tơlơi kiăng kơ pơgăl pơgang ôh. 

21Yuakơ wơ̆t tơdah ƀing gơñu thâo krăn laih Ơi Adai, samơ̆ ƀing gơñu ƀu pơư 
pơang kơ Ñu jing Ơi Adai ôh laih anŭn kŏn hơdơr bơni kơ Ñu lơi. Kơđai glaĭ, 
tơlơi pơmĭn gơñu jing hĭ đôč đač laih anŭn pran jua mlŭk mơgu gơñu jing hĭ 
kơnăm mơmŏt yơh. 

22Wơ̆t tơdah ƀing gơñu yap gơñu pô jing rơgơi, samơ̆ ƀing gơñu jing hĭ mlŭk 
mơgu. 

23Ƀing gơñu pơplih hĭ tơlơi ang yang Ơi Adai, jing Pô ƀu thâo djai ôh, kơ khul 
rup trah kiăng kơ lăng kar hăng mơnuih mơnam thâo djai brŭ, khul čim brĭm, 
khul hlô mơnơ̆ng laih anŭn khul hlô rui. 

24Hơnŭn yơh, Ơi Adai jao lui hĭ ƀing gơñu amăng tơlơi kluh amoaih soh sat pran 
jua gơñu kơ tơlơi pyu pơde grĭ grañ kiăng kơ pơmlâo hĭ drơi jan gơñu pô hrŏm 
hăng tơdruă. 

25Ƀing gơñu pơplih hĭ tơlơi sĭt Ơi Adai kơ tơlơi ƀlŏr laih anŭn mă bruă kơkuh 
pơpŭ kơ khul djuai hơdip hloh kơ kơkuh pơpŭ kơ Pô Hrih Pơjing, jing Pô lăp kơ 
arăng bơni hơơč hlŏng lar yơh. Amen! 

26Yuakơ tơlơi ƀing gơñu ngă anŭn yơh, Ơi Adai hơmâo jao lui hĭ laih ƀing gơñu 
kơ khul tơlơi kluh amoaih mlâo mlañ. Wơ̆t tơdah ƀing đah kơmơi gơñu pơplih 
hĭ tơlơi pơgop pơlir rơkơi bơnai kơ khul tơlơi ƀu djơ̆ tui hăng yang đăr ôh. 

27Ăt kar kaĭ mơ̆n, ƀing đah rơkơi ăt hơngah lui hĭ tơlơi pơgop pơlir tui yang đăr 
hăng ƀing đah kơmơi laih anŭn pơhơr kluh amoaih kơ tơdruă đah rơkơi. Ƀing 
đah rơkơi anŭn hơmâo ngă laih tơlơi bruă mlâo mlañ anŭn hăng tơdruă đah 
rơkơi gơñu, laih anŭn tŭ mă kơ gơñu pô tơlơi pơkơhma̱l kơ tơlơi bruă soh sat 
gơñu anŭn yơh. 

28Hloh kơ anŭn dơ̆ng, yuakơ ƀing gơñu ƀu pơmĭn ôh tơlơi djơ̆ lăp kiăng kơ djă̱ 
pioh tơlơi thâo hluh kơ Ơi Adai, tui anŭn Ơi Adai hơmâo jao lui hĭ laih ƀing gơñu 
kơ tơlơi pơmĭn răm rai, kiăng kơ ngă tơlơi bruă ƀu năng lăp kiăng kơ ngă ôh. 

29Ƀing gơñu hơmâo jing hĭ bă blai laih hăng khul tơlơi ƀu tơpă hơnơ̆ng, tơlơi 
sat ƀai, tơlơi klih et laih anŭn tơlơi hưp kluh. Ƀing gơñu bă hăng tơlơi ƀlah 
moăñ, tơlơi pơdjai mơnuih, tơlơi pơrơjăh, tơlơi pơblư̆ laih anŭn tơlơi djik djak 
yơh. Ƀing gơñu pơhiăp rơkŭt, 

30hliar čĕr, pơrơmut kơ Ơi Adai, ƀrưh ƀai, ngă ang laih anŭn pơgao pơang. Ƀing 
gơñu pơčeh rai khul hơdră jơlan ngă sat ƀai. Ƀing gơñu ƀu tui gưt kơ amĭ ama 
gơñu ôh. 

31Ƀing gơñu ƀu thâo kơnăl, ƀu đaŏ kơnang, ƀu thâo khăp pap ôh laih anŭn kheñ 
đet. 

32Wơ̆t tơdah ƀing gơñu thâo krăn tơlơi phiăn tơpă hơnơ̆ng Ơi Adai kiăng kơ 
hlơi pô ngă khul tơlơi soh anŭn năng lăp tŭ tơlơi djai yơh, ƀing gơñu ƀu djơ̆ 
kơnơ̆ng tŏ tui ngă rĭm mơta tơlơi sat anŭn ôh samơ̆ ăt tŭ ư kơ ƀing hlơi pô ngă 
tơlơi sat anŭn mơ̆n. 

Rôm 2 

Ơi Adai Phat Kơđi Tơpă Hơnơ̆ng 

1Hơnŭn yơh, ih ƀu hơmâo tơhơnal tơlơi kiăng kơ pơgăl pơgang ôh, ih hơmâo 
phat kơđi laih kơ arăng, kơ tơlơi ƀơi hơget mơta tơlơi ih phat kơđi kơ arăng, ih 
hlak klă̱ kơđi kơ ih pô yơh, yuakơ ih, jing pô phat kơđi kơ arăng, ăt ngă hơdôm 
tơlơi kar hăng anŭn mơ̆n. 

2Ră anai ƀing ta thâo krăn yơh kơ tơlơi Ơi Adai phat kơđi pơkơdơ̆ng glaĭ hăng 
ƀing mơnuih ngă tơlơi bruă kar hăng anŭn kơnang ƀơi tơlơi sĭt. 

3Tui anŭn, Ơ mơnuih mơnam hơi, tơdang ih phat kơđi ƀơi ƀing arăng samơ̆ ăt 
ngă hơdôm tơlơi bruă anŭn mơ̆n, hiư̆m ngă, ih pơmĭn ih či klaih hĭ mơ̆ng tơlơi 
Ơi Adai phat kơđi hă? 

4Ƀôdah ih djik djak hĭ kơ tơlơi hiam klă rơbeh rơbai Ñu, tơlơi pap mơñai Ñu 
hăng tơlơi ư̆ añ Ñu. Hiư̆m ngă ih ƀu thâo kơnăl kơ tơlơi hiam klă Ơi Adai dui ba 
ih nao pơ tơlơi kơhma̱l ôh hă? 

5Samơ̆ yuakơ tơlơi ih khăng akŏ, laih anŭn pran jua ih ƀu thâo kơhma̱l, tui anŭn 
ih hlak pơkom pioh tơlơi hil Ơi Adai pơkơdơ̆ng glaĭ hăng ih pô yơh amăng hrơi 
tơlơi hil Ñu, jing tơdang tơlơi phat kơđi tơpă hơnơ̆ng Ñu či pơrơđah. 

6Ơi Adai pô “či pơglaĭ kơ rĭm čô mơnuih tui hăng bruă ñu hơmâo ngă laih yơh.” 

7Bơ kơ ƀing hlơi pô gir run ngă hiam kiăng kơ hơduah sem tơlơi pơư pơang, 
tơlơi pơpŭ kơ Ơi Adai laih anŭn tơlơi hơdip ƀu thâo răm rai, Ñu či pha brơi kơ 
ƀing gơñu tơlơi hơdip hlŏng lar yơh. 

8Samơ̆ bơ kơ ƀing hlơi pô hơduah sem tơlơi kơmlai kơ gơñu pô hăng ƀing hlơi 
pô hơngah hĭ tơlơi sĭt laih anŭn đuaĭ tui tơlơi ƀu tơpă hơnơ̆ng, ƀing gơñu či tŭ 
mă tơlơi hil nač hăng tơlơi kheñ đet yơh. 

9Či hơmâo tơlơi rŭng răng hăng tah hơtai yơh kơ rĭm čô mơnuih ngă tơlơi sat 
ƀai tui anai: Anŭn jing blung hlâo kơ ƀing Yehudah, tŏ tui anŭn jing kơ ƀing 
mơnuih Tuai yơh. 

10Samơ̆ tơlơi ư ang, tơlơi pơpŭ hăng tơlơi rơnŭk rơno̱m kơ hlơi pô ngă hiam 
klă kar hăng ƀing anai yơh: Anŭn jing blung hlâo kơ ƀing Yehudah, tŏ tui anŭn 
jing kơ ƀing mơnuih Tuai. 

11Yuakơ Ơi Adai ƀu pơrơđah tơlơi phat kơđi be̱r glông kơ hlơi pô ôh. 

12Abih bang hlơi pô ngă soh rơngiao kơ tơlơi juăt Môseh, ƀing gơñu anŭn ăt či 
răm rơngiă hĭ rơngiao kơ tơlơi juăt Môseh mơ̆n, laih anŭn abih bang hlơi pô 
ngă soh gah yŭ tơlơi juăt anŭn, sĭt ƀing gơñu či tŭ phat kơđi yua mơ̆ng tơlơi juăt 
anŭn yơh. 

13Yuakơ ƀu djơ̆ ƀing hlơi pô hơmư̆ tơlơi juăt jing hĭ ƀing tơpă hơnơ̆ng ƀơi anăp 
Ơi Adai ôh, samơ̆ ƀing hlơi pô tui gưt tơlơi juăt yơh Ơi Adai yap ƀing gơñu jing 
ƀing tơpă hơnơ̆ng. 

14Sĭt yơh bơ kơ ƀing mơnuih Tuai, jing ƀing ƀu hơmâo tơlơi juăt ôh, ngă hơdôm 
mơta tơlơi tui hăng tơlơi juăt hơduah tơña yua mơ̆ng kơnuih gơñu pô, ƀing 
gơñu jing tơlơi juăt kơ gơñu pô yơh, wơ̆t tơdah ƀing gơñu ƀu hơmâo tơlơi juăt 
ôh. 

15Hăng hơdră ƀing gơñu hơdip hơdơ̆ng yơh, ƀing gơñu pơrơđah kơ tơlơi 
hơdôm tơlơi hơduah tơña tơlơi juăt arăng hơmâo pioh laih amăng pran jua 
gơñu, pran jua tơpă gơñu ăt ngă gơ̆ng jơlan brơi, laih anŭn tơlơi pơmĭn gơñu 
đơđa jăm ƀuăh ƀing gơñu đơđa pơgang brơi kơ ƀing gơñu yơh. 

16Tơlơi anŭn či truh ƀơi hrơi tơdang Ơi Adai či phat kơđi tơlơi pơmĭn hơgŏm 
mơnuih mơnam găn mơ̆ng Yang Yêsu Krist, tui hăng tơlơi pơthâo hiam kâo 
pơhiăp pơhaih laih. 

Ƀing Yehudah Hăng Tơlơi Juăt 

17Ră anai bơ kơ ih, tơdah ih yap ih pô jing sa čô mơnuih Yehudah, tơdah ih 
kơnang ƀơi tơlơi juăt Môseh kiăng kơ tŭ pơklaih laih anŭn pơư pơang kơ tơlơi 
pơgop pơlir ih hăng Ơi Adai, 

18laih anŭn tơdah ih thâo krăn tơlơi Ơi Adai kiăng laih anŭn pơrơklă kơ tơlơi 
kiăng Ñu anŭn jing hiam hloh yuakơ ih tŭ tơlơi pơtô yua mơ̆ng tơlơi juăt, tui 
anŭn ih pơmĭn soh laih yơh. 

19Laih anŭn dơ̆ng, tơdah ih hơmâo tơlơi kơčŭt kơ tơlơi ih jing pô ba jơlan kơ 
mơnuih bum mơta, jing tơlơi bơngač kơ ƀing hlơi pô dŏ amăng anih kơnăm 
mơmŏt, 

20laih anŭn tơdah ih pơmĭn ih jing nai pơtô kơ ƀing mơnuih ƀu thâo phe pho, 
jing nai kơ ƀing ană nge, yuakơ ih hơmâo tơlơi juăt bă hăng tơlơi thâo hluh laih 
anŭn tơlơi sĭt, 

21tui anŭn, ih, jing pô pơtô pơhrăm kơ ƀing arăng, ƀu pơtô pơhrăm kơ ih pô ôh 
hă? Ih jing pô pơtô pơblang pơkơdơ̆ng glaĭ hăng tơlơi klĕ dŏp, hiư̆m pă, ih klĕ 
dŏp mơ̆? 

22Ih yơh jing pô laĭ kơ tơlơi mơnuih mơnam anăm klĕ pyu ôh, samơ̆ ih pô klĕ 
pyu mơ̆? Ih jing pô pơrơmut kơ khul rup trah, samơ̆ ih pô klĕ dŏp mơ̆ng sang 
yang mơ̆? 

23Ih yơh jing pô pơư pơang kơ tơlơi juăt, samơ̆ djơ̆ mơ̆ ih ƀu pơpŭ kơ Ơi Adai 
ôh tơdang ih pơjŏh hĭ tơlơi juăt anŭn? 

24Tui hăng hră pô pơala hơmâo čih laih tui anai, “Ƀing arăng pơhiăp ƀrưh 
mơhiăh kơ anăn Ơi Adai amăng ƀing mơnuih Tuai jing yuakơ ƀing gih yơh.” 

25Tơlơi phiăn khăt klĭ jing nua yom yơh tơdah ih ngă tui tơlơi juăt, samơ̆ tơdah 
ih pơjŏh hĭ tơlơi juăt, nua yom tơlơi khăt klĭ ih anŭn hơmâo jing hĭ laih kar hăng 
mơnuih ƀu khăt klĭ. 

26Tơdah ƀing hlơi pô ƀu tŭ khăt klĭ ôh samơ̆ djă̱ pioh khul tơlơi juăt tơpă 
hơnơ̆ng hơduah tơña, hiư̆m ngă, ƀing anŭn Ơi Adai ƀu yap ƀing gơñu jing kar 
hăng ƀing tŭ khăt klĭ ôh hă? 

27Pô ƀu tŭ tơlơi phiăn khăt klĭ gah drơi jan samơ̆ gưt tui tơlơi juăt yơh jing pô 
či klă̱ kơđi kơ ƀing gih jing soh, wơ̆t tơdah ƀing gih jing ƀing hơmâo čih laih 
tơlơi juăt laih anŭn tŭ khăt klĭ, jing ƀing pơjŏh hĭ tơlơi juăt yơh. 

28Sa čô mơnuih ƀu djơ̆ mơnuih Yehudah sĭt ôh tơdah ñu anŭn kơnơ̆ng rup gah 
rơngiao, kŏn yua mơ̆ng tơlơi tŭ khăt klĭ gah rơngiao laih anŭn ƀơi drơi jan lơi. 

29Sĭt yơh, sa čô mơnuih jing Yehudah sĭt tơdah ñu anŭn tŭ tơlơi khăt klĭ mơ̆ng 
gah lăm ñu, laih anŭn tơlơi tŭ khăt klĭ jing tơlơi khăt klĭ amăng pran jua, yua 
mơ̆ng Yang Bơngăt yơh, ƀu djơ̆ yua mơ̆ng tơlơi djă̱ pioh tơlơi juăt ôh. Laih anŭn 
tơlơi bơni kơ pô anŭn ƀu djơ̆ mơ̆ng mơnuih mơnam ôh, samơ̆ mơ̆ng Ơi Adai 
yơh. 

Rôm 3 

Tơlơi Tŏng Ten Ơi Adai 

1Tui anŭn, hơget hơmâo tơlơi tŭ yua tơdah jing sa čô Yehudah, ƀôdah hơget 
hơmâo nua yom tơdah tŭ tơlơi khăt klĭ lĕ? 

2Sĭt yom pơphan soh sel yơh amăng rĭm hơdră jơlan! Blung hlâo kơ abih bang, 
Ơi Adai hơmâo jao brơi laih boh hiăp Ñu kơ ƀing Yehudah kiăng kơ čih hăng 
răk wai. 

3Hiư̆m pă, tơdah đơđa mơnuih ƀu đaŏ kơnang ôh lĕ? Hiư̆m pă, tơlơi ƀing gơñu 
kơƀah hĭ tơlơi đaŏ kơnang anŭn či ngă kơ tơlơi tŏng ten Ơi Adai jing hĭ đôč đač 
hă? 

4Sĭt ƀu djơ̆ tui anŭn ôh! Brơi bĕ Ơi Adai jing sĭt laih anŭn rĭm čô mơnuih jing 
mơnuih ƀlŏr. Tui hăng hră arăng hơmâo čih laih tui anai, “Tui anŭn, Ih jing djơ̆ 
tơpă yơh tơdang Ih phat kơđi kơ kâo, laih anŭn Ih jing kơjăp dơnơ̆ng yơh 
tơdang Ih phat kơđi kơ kâo.” 

5Samơ̆ tơdah tơlơi ƀu tơpă hơnơ̆ng ta pơrơđah tơlơi tơpă hơnơ̆ng Ơi Adai jing 
rơđah rơđo̱ng hloh, tui anŭn hơget tơlơi ƀing ta či laĭ lĕ? Hiư̆m pă, anŭn jing Ơi 
Adai ƀu tơpă hơnơ̆ng yơh tơdang Ñu brơi rai tơlơi hil Ñu ƀơi ƀing ta hă? Kâo 
hlak yua tơlơi pơrơjăh mơnuih mơnam yơh anai. 

6Sĭt ƀu djơ̆ ôh! Tơdah Ơi Adai ƀu jing tơpă hơnơ̆ng ôh, hiư̆m pă Ñu dưi phat 
kơđi kơ lŏn tơnah lĕ? 

7Năng ai hơmâo đơđa mơnuih pơrơjăh tui anai, “Tơdah tơlơi hơdip hơdơ̆ng soh 
sat kâo pơtơbiă rai tơlơi sĭt Ơi Adai laih anŭn pơthim rai tơlơi ang yang Ñu lu 
hloh, tui anŭn yua hơget kâo ăt tŭ tơlơi phat kơđi jing sa čô mơnuih soh lĕ?” 

8Yua hơget ƀu laĭ, tui hăng ƀing arăng pơhiăp pơruai rơkŭt sat kơ ƀing gơmơi 
laih anŭn đơđa mơnuih phŏng kơ ƀing gơmơi pơhiăp kơ tơlơi sat anŭn, tui anai, 

“Brơi kơ ƀing ta ngă tơlơi sat ƀai bĕ kiăng kơ pơtơbiă rai tơlơi hiam klă” lĕ? 
Tơlơi klă̱ kơđi ƀing gơñu tŭ jing năng lăp biă mă yơh. 

Ƀu Hơmâo Hlơi Pô Ôh Jing Tơpă Hơnơ̆ng 

9Tui anŭn, hơget tơlơi ƀing ta či klah čŭn lĕ? Djơ̆ mơ̆ ƀing ta, jing ƀing Yehudah, 
hiam klă hloh kơ ƀing Tuai hă? Sĭt ƀu djơ̆ tui anŭn ôh! Ƀing gơmơi hơmâo 
pơrơđah laih kơ tơlơi ƀing mơnuih Yehudah hăng ƀing mơnuih Tuai, abih bang 
le̱ng kơ dŏ gah yŭ tơlơi soh soh sel yơh. 

10Tui hăng Hră Ơi Adai hơmâo čih laih tui anai, “Ƀu hơmâo hlơi pô tơpă hơnơ̆ng 
ôh, wơ̆t tơdah kơnơ̆ng sa čô đôč ăt kŏn hơmâo lơi. 

11Ƀu hơmâo hlơi pô thâo hluh ôh, kŏn hơmâo hlơi pô lơi hơduah sem Ơi Adai. 

12Samơ̆ abih bang ƀing gơñu hơmâo nao hĭ jrôk jơlan laih, abih bang ƀing gơñu 
le̱ng kơ jing hĭ đôč đač yơh. Ƀu hơmâo ôh hlơi pô amăng ƀing gơñu ngă tơlơi 
djơ̆ hiam, wơ̆t tơdah kơnơ̆ng sa čô đôč ăt kŏn hơmâo lơi.” 

13“Đŏk gơñu pơhaih tơlơi sat ƀai hrup hăng sa boh pơsat pŏk kơhư ƀâo brŭ, 
laih anŭn jơlah gơñu pơhiăp bă hăng tơlơi pơhưč plư yơh.” “Boh hiăp tơƀông 
bah gơñu hrup hăng ia bi̱h ala tơpơ̆ng yơh.” 

14“Amăng bah gơñu bă hăng hơdôm tơlơi hơtŏm păh laih anŭn tơlơi ruă phĭ̱̆.” 

15“Tơkai gơñu tañ biă mă kiăng kơ pơdjai mơnuih. 

16Pơpă anih ƀing gơñu nao, ƀing gơñu pioh glaĭ tơlơi rŭng răng hăng tơlơi răm 
rai yơh, 

17laih anŭn jơlan rơnŭk rơno̱m ƀing gơñu ƀu thâo krăn ôh.” 

18“Amăng tơlơi pơmĭn gơñu pô, ƀing gơñu ƀu hơmâo tơhơnal tơlơi kiăng huĭ 
pơpŭ kơ Ơi Adai ôh.” 

19Ră anai, ƀing ta thâo krăn yơh kơ tơlơi hơget tơlơi juăt pơtă, ñu pơtă kơ ƀing 
hlơi pô dŏ gah yŭ tơlơi juăt yơh, kiăng kơ rĭm amăng bah dưi dŏ rơiăt laih anŭn 
abih bang mơnuih lŏn tơnah lăp tŭ tơlơi phat kơđi Ơi Adai yơh. 

20Hơnŭn yơh, ƀu hơmâo hlơi pô ôh jing tơpă hơnơ̆ng ƀơi anăp Ñu yua mơ̆ng 
ngă tui tơlơi juăt. Hloh kơ anŭn dơ̆ng, yua mơ̆ng tơlơi juăt yơh ƀing ta thâo krăn 
ƀing ta soh biă mă. 

Tơlơi Tơpă Hơnơ̆ng Yua Mơ̆ng Tơlơi Đaŏ Kơnang 

21Samơ̆ ră anai, rơngiao mơ̆ng tơlơi juăt, Ơi Adai hơmâo pơrơđah laih hơdră 
jơlan kiăng kơ pơtơpă brơi kơ mơnuih mơnam tui hăng tơlơi tơpă hơnơ̆ng Ñu. 
Anŭn yơh jing Tơlơi Juăt hăng Hră Ƀing Pô Pơala hơmâo ngă gơ̆ng jơlan laih. 

22Tơlơi tơpă hơnơ̆ng anŭn mơ̆ng Ơi Adai tơbiă rai mơ̆ng tơlơi đaŏ kơnang kơ 
Yang Yêsu Krist, jing tơlơi pha brơi kơ abih bang hlơi pô đaŏ kơnang yơh. Ƀu 
hơmâo tơlơi phara phara ôh tơdang Ñu ngă kơ rĭm čô mơnuih, 

23yuakơ abih bang mơnuih mơnam le̱ng kơ ngă soh laih, laih anŭn kơƀah hĭ 
tơlơi ang yang Ơi Adai, 

24laih anŭn dưi tŭ tơlơi yap tơpă hơnơ̆ng rơngai yua mơ̆ng tơlơi khăp pap Ñu 
mơ̆ng tơlơi song mă tơbiă rai mơ̆ng Krist Yêsu yơh. 

25Ơi Adai hơmâo pơrơđah laih Ñu ƀơi anăp mơnuih jing kar hăng gơnam pơyơr 
pơsăn drơi pơala brơi kơ ƀing ta kiăng kơ kla brơi kơ tơlơi soh ta, jing tơlơi 
ƀing ta dưi tŭ mă mơ̆ng tơlơi đaŏ kơnang kơ drah Ñu. Ơi Adai ngă tui anŭn kiăng 
kơ pơrơđah tơlơi tơpă hơnơ̆ng Ñu yuakơ tơlơi ư̆ añ Ñu, Ñu pơrơgao hĭ tơlơi 
soh ta jing tơlơi ƀing ta hơmâo ngă laih hlâo. 

26Anŭn jing Ñu ngă tơlơi anŭn kiăng pơrơđah tơlơi djơ̆ tơpă Ñu amăng rơnŭk 
tă anai, kiăng kơ jing djơ̆ tơpă laih anŭn Pô yap tơpă hơnơ̆ng kơ ƀing hlơi pô 
đaŏ kơnang kơ Yang Yêsu yơh. 

27Tui anŭn, pơpă tơlơi či pơang pô lĕ? Ƀu hơmâo ôh. Hơget tơhơnal tơlơi phŭn 
kiăng kơ pơang lĕ? Yuakơ gưt tui tơlơi juăt hă? Ƀu djơ̆ ôh, samơ̆ yuakơ tơlơi 
đaŏ kơnang anŭn yơh. 

28Yuakơ ƀing ta klah čŭn tui anai: Sa čô mơnuih tŭ yap tơpă hơnơ̆ng yua mơ̆ng 
tơlơi đaŏ kơnang rơngiao mơ̆ng tơlơi tui gưt kơ tơlơi juăt yơh. 

29Hiư̆m ngă, Ơi Adai kơnơ̆ng jing Ơi Adai kơ ƀing Yehudah đôč hă? Ñu ƀu djơ̆ 
Ơi Adai kơ ƀing Tuai ôh hă? Sĭt yơh, ăt kơ ƀing Tuai mơ̆n, 

30yuakơ kơnơ̆ng hơmâo hơjăn Ơi Adai đôč, jing Pô či yap tơpă hơnơ̆ng kơ pô 
khăt klĭ, ƀing Yehudah, yua mơ̆ng tơlơi đaŏ kơnang kơ Yang Yêsu laih anŭn kơ 
pô ƀu khăt klĭ, jing ƀing Tuai, ăt yua mơ̆ng tơlơi đaŏ kơnang anŭn mơ̆n. 

31Tui anŭn, hiư̆m ngă, ƀing ta hơngah lui hĭ tơlơi juăt yua mơ̆ng tơlơi đaŏ 
kơnang anŭn hă? Ƀu djơ̆ tui anŭn ôh! Hloh kơ anŭn dơ̆ng, ƀing ta pơkơjăp hĭ 
tơlơi juăt yơh. 

Rôm 4 

Ơi Adai Yap Abraham Jing Tơpă Hơnơ̆ng Yua Mơ̆ng Tơlơi Đaŏ 

1Tui anŭn, hơget ƀing ta či laĭ kơ tơlơi Abraham, jing ơi adon ta, hơmâo kơsem 
hluh laih amăng tơlơi bruă tŭ tơpă hơnơ̆ng anŭn lĕ? 

2Sĭt yơh, tơdah Abraham tŭ yap tơpă hơnơ̆ng yua mơ̆ng bruă mơnuă ñu, ñu dưi 
hơmâo tơlơi bruă kiăng pơư pơang yơh, samơ̆ ƀu djơ̆ ƀơi anăp Ơi Adai ôh. 

3Hơget Hră Ơi Adai hơmâo pơhiăp laih lĕ? “Abraham đaŏ kơnang kơ Ơi Adai, 
tui anŭn Ơi Adai yap kơnăl kơ ñu jing pô tơpă hơnơ̆ng yơh.” 



2300 

 

 
© 2013 Jơrai Bible Association. 

  
 

 

4Ră anai, tơdang sa čô mơnuih mă bruă, prăk apăh kơ ñu anŭn ƀu djơ̆ jing sa 
boh gơnam brơi pơyơr ôh, samơ̆ anŭn jing sa gơnam kla kơ ñu tui hăng bruă 
ñu mă yơh. 

5Samơ̆, bơ kơ sa čô mơnuih ƀu mă bruă hơget gĕt ôh kiăng kơ klaih ñu pô samơ̆ 
đaŏ kơnang kơ Ơi Adai, jing Pô dưi yap tơpă hơnơ̆ng kơ ƀing mơnuih soh sat, 
tơlơi đaŏ kơnang ñu anŭn jing tŭ yap kơnăl tơpă hơnơ̆ng yơh. 

6Dawid ăt pơhiăp kar kaĭ mơ̆n kơ tơlơi tơdang ñu pơhiăp kơ tơlơi mơyŭn mơak 
sa čô mơnuih Ơi Adai yap kơnăl kơ ñu jing tơpă hơnơ̆ng samơ̆ ƀu djơ̆ mơ̆ng 
khul bruă mơnuă gơ̆ ôh tui anai, 

7“Mơyŭn mơak yơh kơ hlơi pô tơlơi wĕ wŏ ñu Yahweh pap brơi laih, tơlơi soh 
ñu Yahweh lŏm hĭ laih. 

8Mơyŭn mơak yơh kơ hlơi pô tơlơi sat ñu Yahweh ƀu yap pơkơdơ̆ng glaĭ hăng 
ñu ôh.” 

9Hiư̆m ngă, tơlơi mơyŭn mơak anŭn kơnơ̆ng kơ pô khăt klĭ đôč hă, ƀôdah ăt kơ 
pô ƀu khăt klĭ mơ̆n? Yuakơ ƀing ta hơmâo laĭ laih kơ tơlơi đaŏ kơnang Abraham 
tŭ yap kơnăl laih kơ ñu jing hĭ tơpă hơnơ̆ng. 

10Amăng hơdră jơlan hiư̆m pă Ơi Adai yap kơnăl kơ ñu lĕ? Anŭn jing tơdơi kơ 
ñu tŭ khăt klĭ laih hă ƀôdah hlâo kơ ñu aka ƀu tŭ khăt klĭ ôh? Ƀu djơ̆ tơdơi kơ 
ñu khăt klĭ ôh, samơ̆ hlâo kơ ñu tŭ khăt klĭ yơh! 

11Laih anŭn ñu tŭ mă gru kơnăl tơlơi khăt klĭ, jing sa gru kơđŏm kơ tơlơi tơpă 
hơnơ̆ng kơ tơlơi ñu đaŏ kơnang laih tơdang ñu ăt aka ƀu tŭ khăt klĭ. Tui anŭn, 
ñu jing ama kơ abih bang ƀing mơnuih đaŏ kơnang kơ Ơi Adai samơ̆ aka ƀu tŭ 
khăt klĭ ôh, kiăng kơ tơlơi Ơi Adai dưi yap kơnăl brơi kơ ƀing gơñu jing tơpă 
hơnơ̆ng yơh. 

12Laih anŭn ñu ăt jing ama kơ ƀing mơnuih tŭ khăt klĭ mơ̆n, jing ƀing ƀu djơ̆ 
kơnơ̆ng tŭ khăt klĭ đôč ôh samơ̆ ăt rơbat tui khul yak tơlơi đaŏ kơnang ơi adon 
ta Abraham hơmâo rơbat laih hlâo kơ ñu tŭ khăt klĭ mơ̆n. 

13Yuakơ ƀu djơ̆ yua mơ̆ng tơlơi juăt ôh kơ tơlơi Abraham hăng ƀing ană tơčô 
tơčĕ ñu tŭ mă tơlơi ƀuăn kơ tơlơi ñu či tŭ mă lŏn tơnah, samơ̆ mơ̆ng tơlơi tơpă 
hơnơ̆ng tơbiă rai mơ̆ng tơlơi ñu đaŏ kơnang yơh. 

14Yuakơ tơdah hlơi pô hơdip hơdơ̆ng yua mơ̆ng tơlơi juăt kiăng kơ dưi tŭ mă 
lŏn čar, sĭt tơlơi đaŏ kơnang ƀu hơmâo yom pơphan dơ̆ng tah laih anŭn tơlơi 
ƀuăn anŭn ăt jing hĭ đôč đač mơ̆n, 

15yuakơ tơlơi juăt ba rai tơlơi hil Ơi Adai. Laih anŭn pơ anih pă ƀu hơmâo tơlơi 
juăt ôh, pơ anih anŭn ƀu hơmâo tơlơi soh ôh. 

16Hơnŭn yơh, tơlơi ƀuăn tơbiă rai yua mơ̆ng tơlơi đaŏ kơnang, kiăng kơ tơlơi 
ƀuăn anŭn yua mơ̆ng tơlơi khăp pap kiăng kơ dưi pơkơjăp brơi kơ abih bang 

ƀing ană tơčô tơčĕ Abraham, anŭn jing ƀu djơ̆ kơnơ̆ng kơ ƀing dŏ gah yŭ tơlơi 
juăt ôh, samơ̆ ăt kơ ƀing dŏ amăng tơlơi đaŏ kơnang Abraham mơ̆n. Ñu yơh jing 
ama kơ abih bang ƀing ta. 

17Tui hăng Hră Ơi Adai hơmâo čih laih tui anai, “Kâo hơmâo pơjing laih ih jing 
ama kơ lu lŏn čar.” Ñu jing ama ta ƀơi anăp Ơi Adai, yuakơ amăng Ơi Adai yơh 
ñu đaŏ kơnang, anŭn jing Ơi Adai Pô pha brơi tơlơi hơdip kơ mơnuih djai laih 
anŭn hrih pơjing rai tơlơi mơnơ̆ng aka ƀu hơmâo hlâo tơdơi ôh. 

18Pơkơdơ̆ng glaĭ hăng abih bang tơlơi čang rơmang, Abraham đaŏ kơnang 
amăng tơlơi čang rơmang laih anŭn jing hĭ ama kơ lu lŏn čar, tui hăng hră 
hơmâo čih laih kơ ñu tui anai, “Ăt lu kar hăng anŭn mơ̆n ƀing ană tơčô ñu či 
jing.” 

19Ñu ƀu tơdu ôh amăng tơlơi ñu đaŏ kơnang. Ñu anăp nao tơdang drơi jan ñu 
kar hăng djai laih, anŭn jing yuakơ ñu jĕ či truh sa-rơtuh thŭn laih, laih anŭn 
kian HʼSarah ăt pe laih mơ̆n ƀu hơmâo ană dơ̆ng tah. 

20Samơ̆ ñu ƀu đing đaŏ ôh kơ tơlơi ñu đaŏ kơnang kơ tơlơi ƀuăn Ơi Adai, hloh 
kơ anŭn dơ̆ng ñu kơjăp kơtang tui amăng tơlơi ñu đaŏ kơnang laih anŭn pơư 
pơang kơ Ơi Adai yơh, 

21laih anŭn đaŏ kơnang sĭt kơ tơlơi Ơi Adai hơmâo tơlơi dưi mơyang kiăng kơ 
ngă tui hăng tơlơi Ñu hơmâo ƀuăn laih yơh. 

22Yuakơ anŭn yơh yua hơget “Ơi Adai yap kơnăl kơ ñu jing pô tơpă hơnơ̆ng.” 

23Khul boh hiăp “Ơi Adai yap kơnăl kơ ñu” arăng čih pioh ƀu djơ̆ kơnơ̆ng kơ 
Abraham đôč ôh, 

24samơ̆ ăt kơ ƀing ta mơ̆n, jing ƀing Ơi Adai či yap kơnăl tơpă hơnơ̆ng. Anŭn 
jing yuakơ ƀing ta đaŏ kơnang kơ Ñu jing Pô pơhơdip glaĭ laih Yang Yêsu Khua 
Yang ta mơ̆ng mơnuih djai yơh. 

25Yang Yêsu, jing Pô arăng jao lui hĭ laih kơ tơlơi djai brơi kơ khul tơlơi soh ta, 
hơmâo hơdip glaĭ laih yuakơ tơlơi yap tơpă hơnơ̆ng kơ ƀing ta. 

Rôm 5 

Tơlơi Rơnŭk Rơno̱m Laih Anŭn Tơlơi Hơ̆k Mơak 

1Hơnŭn yơh, yuakơ ƀing ta hơmâo tŭ laih tơlơi yap tơpă hơnơ̆ng yua mơ̆ng 
tơlơi đaŏ kơnang, ƀing ta hơmâo tơlơi rơnŭk rơno̱m hăng Ơi Adai yuakơ tơlơi 
Khua Yang ta Yêsu Krist hơmâo ngă laih. 

2Mơ̆ng Ñu yơh ƀing ta hơmâo tŭ mă tơlơi dưi mŭt nao amăng tơlơi khăp pap Ơi 
Adai yua mơ̆ng tơlơi đaŏ kơnang, jing amăng tơlơi đaŏ kơnang anŭn yơh ƀing 
ta dưi dŏ ră anai. Laih anŭn ƀing ta hơ̆k mơak amăng tơlơi čang rơmang ta či 
hơmâo amăng črăn pơpha tơlơi ang yang Ơi Adai yơh. 

3Ƀu djơ̆ kơnơ̆ng hơdôm anŭn đôč ôh, samơ̆ ƀing ta ăt hơ̆k mơak amăng tơlơi 
gleh tơnap ta mơ̆n, yuakơ ƀing ta thâo krăn kơ tơlơi gleh tơnap pơtơbiă rai 
tơlơi thâo gir yơh. 

4Tơlơi thâo gir pơtơbiă rai tơlơi Ơi Adai pơrơklă brơi kơ ƀing ta, laih anŭn tơlơi 
pơrơklă anŭn pơtơbiă rai tơlơi čang rơmang yơh. 

5Laih anŭn tơlơi čang rơmang ƀu pơtah hơtai ƀing ta ôh, yuakơ Ơi Adai hơmâo 
tuh tơbiă laih tơlơi khăp Ñu amăng pran jua ta yua mơ̆ng Yang Bơngăt Hiam, 
jing Pô Ơi Adai hơmâo pha brơi laih kơ ƀing ta. 

6Lăng bĕ, yuakơ kơnơ̆ng ƀơi hrơi mông djơ̆ găl, anŭn jing tơdang ƀing ta ăt dŏ 
jing pô ƀu hơmâo tơlơi djru ôh, Krist djai pơala brơi kơ mơnuih soh. 

7Ƀiă biă mă yơh hơmâo mơnuih djai pơala brơi kơ sa čô tơpă hơnơ̆ng, năng ai 
dưi hơmâo mơ̆n ƀiă mơnuih khĭn djai pơala brơi kơ sa čô mơnuih hiam klă. 

8Samơ̆ Ơi Adai pơrơđah tơlơi khăp Ñu pô kơ ƀing ta tui anai: Tơdang ƀing ta ăt 
dŏ jing mơnuih soh sat, Krist djai hrua brơi kơ ƀing ta. 

9Ră anai, yuakơ ƀing ta tŭ yap tơpă hơnơ̆ng yua mơ̆ng drah Ñu, tui anŭn hloh 
kơ anŭn dơ̆ng yơh ƀing ta dưi klaih hĭ mơ̆ng tơlơi Ơi Adai hil găn mơ̆ng Ñu! 

10Yuakơ tơdang ƀing ta jing ƀing rŏh ayăt hăng Ơi Adai hlâo adih, ƀing ta ăt dưi 
rơno̱m glaĭ hăng Ñu mơ̆ng tơlơi djai Ană Ñu, sĭt lu hloh dơ̆ng yơh tơdah ƀing ta 
tŭ pơrơno̱m laih, ƀing ta či dưi klaih hĭ mơ̆ng tơlơi hơdip Ñu yơh! 

11Ƀu djơ̆ kơnơ̆ng hơdôm anŭn đôč ôh, samơ̆ ƀing ta ăt hơ̆k mơak amăng Ơi Adai 
mơ̆ng Khua Yang ta Yêsu Krist, jing mơ̆ng Pô anŭn yơh ră anai ƀing ta tŭ mă laih 
tơlơi pơrơno̱m glaĭ hăng Ơi Adai. 

Tơlơi Djai Mơ̆ng Adam, Tơlơi Hơdip Mơ̆ng Krist 

12Hơnŭn yơh, kơnơ̆ng mơ̆ng sa čô mơnuih đôč tơlơi soh mŭt pơ lŏn tơnah anai, 
laih anŭn mơ̆ng tơlơi soh ba rai tơlơi djai, laih anŭn amăng hơdră jơlan anŭn 
yơh tơlơi djai truh ƀơi abih bang mơnuih mơnam, yuakơ abih bang le̱ng kơ ngă 
soh soh sel. 

13Yuakơ hlâo kơ Ơi Adai pha brơi tơlơi juăt kơ Môseh, mơnuih mơnam ngă soh 
laih, laih anŭn tơlơi soh gơñu ƀu tŭ yap ôh tơdang ƀu hơmâo tơlơi juăt ôh. 

14Wơ̆t tơdah tui anŭn, tơlơi djai git gai laih čơdơ̆ng mơ̆ng rơnŭk Adam hlŏng 
truh kơ rơnŭk Môseh tŭ mă tơlơi juăt, wơ̆t hăng ƀing mơnuih ƀu ngă soh pơjŏh 
hĭ tơlơi pơđar ôh, tui hăng tơlơi Adam ngă laih, jing pô pơhơmutu kơ pô tơdơi 
khŏm či truh yơh. 

15Samơ̆ gơnam brơi pơyơr ƀu djơ̆ tơlơi pơjŏh hĭ tơlơi juăt ôh. Yuakơ tơdah lu 
mơnuih djai hĭ yua mơ̆ng tơlơi soh sa čô mơnuih, hloh kơ anŭn dơ̆ng yơh tơlơi 
khăp pap Ơi Adai hăng gơnam brơi pơyơr tơbiă rai mơ̆ng tơlơi khăp pap Pô 
anŭn, jing Yang Yêsu Krist, rô bă blai kơ lu mơnuih yơh! 

16Laih anŭn dơ̆ng, gơnam brơi pơyơr Ơi Adai anŭn ƀu djơ̆ boh tơbiă rai mơ̆ng 
tơlơi soh sa čô mơnuih anŭn ôh tui anai: Tơlơi phat kơđi đuaĭ tui tơlơi soh 
mơnuih laih anŭn ba rai tơlơi klă̱ kơđi yơh, samơ̆ gơnam brơi pơyơr anŭn đuaĭ 
tui lu tơlơi soh sat laih anŭn ba rai tơlơi yap tơpă hơnơ̆ng yơh. 

17Yuakơ tơdah, yua mơ̆ng tơlơi pơjŏh hĭ tơlơi juăt sa čô mơnuih, tui anŭn abih 
bang mơnuih khŏm djai yơh, sĭt hloh kơ anŭn dơ̆ng yơh kơ hlơi pô tŭ mă tơlơi 
pha brơi bă blai tơlơi khăp pap Ơi Adai laih anŭn gơnam brơi pơyơr tŭ jing tơpă 
hơnơ̆ng biă mă amăng tơlơi hơdip yua mơ̆ng sa čô mơnuih, jing Yang Yêsu Krist 
yơh. 

18Boh răm ñu, kơnơ̆ng tui hăng tơlơi bruă tơbiă rai mơ̆ng sa tơlơi soh Adam 
đôč tơlơi klă̱ kơđi truh ƀơi abih bang mơnuih mơnam, ăt kar kaĭ mơ̆n, tơlơi bruă 
mơ̆ng sa tơlơi bruă tơpă hơnơ̆ng Krist yơh dưi ba rai tơlơi hơdip tơlơi tơpă 
hơnơ̆ng kơ abih bang mơnuih mơnam. 

19Yuakơ kar hăng kơnơ̆ng mơ̆ng tơlơi ƀu tui gưt sa čô mơnuih đôč abih bang 
mơnuih jing hĭ mơnuih soh, ăt kar kaĭ mơ̆n, mơ̆ng tơlơi tui gưt sa čô mơnuih 
jing Krist yơh lu mơnuih či tŭ yap jing hĭ tơpă hơnơ̆ng. 

20Ơi Adai pha brơi tơlơi juăt kiăng kơ mơnuih mơnam thâo krăn tơlơi soh lu 
jai. Samơ̆ pơ anih pă tơlơi soh hơmâo lu jai, pơ anih anŭn tơlơi khăp pap Ơi Adai 
ăt thim lu hloh mơ̆n, 

21kiăng kơ kar hăng tơlơi soh git gai mơnuih mơnam hăng ba nao pơ tơlơi djai, 
ăt kar kaĭ mơ̆n, tơlơi khăp pap Ơi Adai dưi git gai mơ̆ng tơlơi tơpă hơnơ̆ng kiăng 
kơ ba rai tơlơi hơdip hlŏng lar mơ̆ng Yang Yêsu Krist Khua Yang ta yơh. 

Rôm 6 

Djai Gah Kơ Tơlơi Soh Samơ̆ Hơdip Amăng Krist 

1Tui anŭn, hơget ƀing ta či laĭ lĕ? Djơ̆ mơ̆ ƀing ta ăt či dŏ ngă tơlơi soh nanao 
kiăng kơ tơlơi khăp pap Ơi Adai thim brơi lu jai? 

2Sĭt ƀu djơ̆ tui anŭn ôh! Ƀing ta hơmâo djai laih gah kơ kơnuih soh. Tui anŭn, 
hiư̆m pă ƀing ta ăt dŏ hơdip amăng tơlơi soh dơ̆ng lĕ? 

3Hiư̆m ngă ƀing gih ƀu thâo krăn ôh hă kơ tơlơi abih bang ƀing ta hơmâo tŭ laih 
baptem amăng Yang Yêsu Krist jing amăng tơlơi djai Ñu? 

4Hơnŭn yơh, ƀing ta tŭ dơ̱r hrŏm hăng Ñu laih mơ̆ng tơlơi ngă baptem hrŏm 
amăng tơlơi djai kiăng kơ kar hăng Krist hơdip glaĭ laih mơ̆ng mơnuih djai 
mơ̆ng tơlơi ang yang Ama Ñu laih anŭn kiăng kơ ƀing ta ăt hơdip tŏ tui amăng 
tơlơi hơdip phrâo mơ̆n. 

5Yuakơ tơdah ƀing ta hơmâo pơgop pơlir hăng Ñu kar hăng anŭn amăng tơlơi 
djai Ñu, sĭt ƀing ta ăt či pơgop pơlir hăng Ñu amăng tơlơi hơdip glaĭ Ñu mơ̆n. 

6Yuakơ ƀing ta thâo krăn kơ tơlơi kơnuih hơđăp ta tŭ pŏng laih hăng Ñu ƀơi 
kơyâo bơrơkal kiăng kơ drơi jan soh sat ta anai dưi pơđŭt hĭ, kiăng kơ ƀing ta 
ƀu či jing hlŭn kơ tơlơi soh dơ̆ng tah, 

7yuakơ hlơi pô hơmâo djai laih ñu anŭn klaih rơngai hĭ laih mơ̆ng tơlơi soh. 

8Ră anai, tơdah ƀing ta djai laih hrŏm hăng Krist, ƀing ta đaŏ kơnang yơh kơ 
tơlơi ƀing ta ăt či dŏ hơdip hrŏm hăng Ñu mơ̆n. 

9Yuakơ ƀing ta thâo krăn kơ tơlơi tơdang Krist hơdip glaĭ laih mơ̆ng mơnuih 
djai, Ñu ƀu či djai dơ̆ng tah. Tơlơi djai ƀu dưi git gai ƀơi Ñu dơ̆ng tah. 

10Yuakơ tơlơi djai Ñu hơmâo djai laih, anŭn jing tơlơi djai gah kơ tơlơi soh sa 
wơ̆t djŏp laih kơ abih bang, samơ̆ tơlơi hơdip Ñu hơdip ră anai, jing tơlơi Ñu 
hơdip gah kơ Ơi Adai yơh. 

11Ăt kar hăng hơdră jơlan anŭn mơ̆n, yap bĕ gih pô jing djai laih gah kơ tơlơi 
soh samơ̆ dŏ hơdip gah kơ Ơi Adai amăng Yang Yêsu Krist. 

12Hơnŭn yơh, anăm brơi ôh tơlơi soh git gai ƀơi drơi jan mơnuih gih anai kiăng 
kơ ƀing gih tui gưt kơ khul tơlơi kluh amoaih sat ƀai gih. 

13Anăm jao pơyơr črăn amăng drơi jan gih kơ tơlơi soh ôh, jing hĭ gơnam yua 
kơ tơlơi sat ƀai, samơ̆ jao hĭ bĕ drơi jan gih kơ Ơi Adai, jing kar hăng ƀing 
mơnuih hơmâo hơdip glaĭ laih mơ̆ng mơnuih djai hăng nao pơ tơlơi hơdip. Jao 
pơyơr bĕ črăn amăng drơi jan gih kơ Ñu jing hĭ kar hăng gơnam yua kơ tơlơi 
tơpă hơnơ̆ng yơh. 

14Tơlơi soh ƀu či jing khua kơ ƀing gih dơ̆ng tah, yuakơ ƀing gih ƀu hơdip gah 
yŭ tơlơi juăt ôh, samơ̆ ƀing gih hơdip gah yŭ tơlơi khăp pap Ơi Adai yơh. 

Ngă Hlŭn Kơ Tơlơi Tơpă Hơnơ̆ng 

15Tui anŭn, hơget ƀing ta pơmĭn dơ̆ng lĕ? Hiư̆m ngă, ƀing ta či ngă soh yuakơ 
ƀing ta ƀu hơdip gah yŭ tơlơi juăt ôh samơ̆ hơdip gah yŭ tơlơi khăp pap hă? Sĭt 
ƀu djơ̆ tui anŭn ôh! 

16Ƀing gih thâo krăn yơh kơ tơlơi tơdang ƀing gih jao pơyơr gih pô kơ sa čô 
mơnuih kiăng kơ tui gưt kơ ñu kar hăng jing hlŭn, ƀing gih jing hĭ hlŭn kơ pô 
ƀing gih tui gưt anŭn yơh. Anŭn jing tơlơi kiăng laĭ kơ tơlơi tơdah ƀing gih jing 
hlŭn kơ tơlơi soh, ƀing gih tŭ mă tơlơi djai yơh, ƀôdah tơdah ƀing gih jing hlŭn 
kơ tơlơi tui gưt kơ Khua Yang, ƀing gih tŭ jing hĭ tơpă hơnơ̆ng yơh. 

17Samơ̆ bơni kơ Ơi Adai kơ tơlơi yuakơ wơ̆t tơdah hlâo adih ƀing gih jing hĭ laih 
hlŭn kơ tơlơi soh, samơ̆ ră anai ƀing gih tui gưt hơdră pơtô pơhrăm hăng abih 
pran jua, jing tơlơi anŭn yơh arăng jao brơi laih kơ ƀing gih kiăng kơ ngă. 

18Tui anŭn, ƀing gih hơmâo tŭ rơngai laih mơ̆ng tơlơi soh laih anŭn hơmâo jing 
hĭ laih hlŭn kơ tơlơi tơpă hơnơ̆ng. 

19Kâo yua hơdôm boh hiăp mơnuih juăt yua yơh yuakơ ƀing gih tơdu amăng 
kơnuih kơđeh asar gih pô. Ăt kar hăng hlâo adih ƀing gih hơmâo juăt jao hĭ laih 
hơdôm črăn drơi jan gih jing hlŭn kơ tơlơi grĭ grañ laih anŭn kơ tơlơi ngă lu soh 
sat, ăt kar kaĭ mơ̆n ră anai, jao pơyơr bĕ hơdôm črăn drơi gih anŭn kơ tơlơi 
tơpă hơnơ̆ng dui ba truh pơ tơlơi rơgoh hiam. 

20Tơdang ƀing gih jing hlŭn kơ tơlơi soh, ƀing gih jing rơngai hĭ mơ̆ng tơlơi tơpă 
hơnơ̆ng git gai yơh. 

21Tui anŭn, hơget tơlơi kơmlai hiam ƀing gih hơmâo tŭ mă laih mơ̆ng bruă ƀing 
gih hơmâo ngă laih đưm hlâo anŭn, jing hơdôm tơlơi ră anai ƀing gih mlâo mlañ 
hĭ lĕ? Hơdôm tơlơi bruă anŭn pơtơbiă rai tơlơi djai yơh! 

22Samơ̆ ră anai yuakơ ƀing gih hơmâo rơngai hĭ laih mơ̆ng tơlơi soh laih anŭn 
jing hĭ hlŭn kơ Ơi Adai, tơlơi kơmlai hiam ƀing gih tŭ mă dui ba truh pơ tơlơi 
rơgoh hiam laih anŭn boh tŭ yua jing tơlơi hơdip hlŏng lar yơh. 

23Yuakơ nua apăh tơlơi soh jing tơlơi djai, samơ̆ gơnam brơi pơyơr Ơi Adai pha 
brơi jing tơlơi hơdip hlŏng lar amăng Yêsu Krist Khua Yang ta yơh. 

Rôm 7 

Tơlơi Hơmutu Mơ̆ng Tơlơi Pơdŏ Rơkơi Bơnai 

1Ơ ƀing ayŏng amai adơi ăh, sĭt ƀing gih thâo krăn yơh yuakơ kâo hlak pơhiăp 
hăng ƀing thâo krăn tơlơi juăt. Tơlơi juăt hơmâo tơlơi dưi ƀơi mơnuih kơnơ̆ng 
tơdang mơnuih dŏ hơdip đôč yơh. 

2Hơmutu tui anai, hăng tơlơi juăt yơh sa čô bơnai akă pơgop hĭ ñu hăng rơkơi 
ñu tơl abih hrơi rơkơi ñu dŏ hơdip yơh, samơ̆ tơdah rơkơi ñu djai hĭ, ñu jing 
rơngai hĭ mơ̆ng tơlơi juăt pơdŏ anŭn yơh. 

3Hơnŭn yơh, tơdah ñu pơdŏ hăng đah rơkơi pơkŏn tơdang rơkơi ñu ăt dŏ hơdip 
mơ̆n, arăng yap ñu jing đah kơmơi klĕ pyu yơh. Samơ̆ tơdah rơkơi ñu djai hĭ 
laih, ñu jing rơngai hĭ yơh mơ̆ng tơlơi juăt laih anŭn ñu ƀu djơ̆ jing đah kơmơi 
klĕ pyu dơ̆ng tah wơ̆t tơdah ñu pơdŏ hăng đah rơkơi pơkŏn. 

4Ơ ƀing ayŏng amai adơi hơi, ăt kar hăng anŭn mơ̆n, ƀing gih ăt djai hĭ laih gah 
kơ tơlơi dưi tơlơi juăt mơ̆ng drơi jan Krist, kiăng kơ ƀing gih dưi lŏm kơ pô 
pơkŏn, anŭn jing lŏm kơ Pô hơdip glaĭ laih mơ̆ng mơnuih djai, kiăng kơ ƀing ta 
dưi pơtơbiă rai boh čroh kơ Ơi Adai yơh. 

5Yuakơ tơdang ƀing ta dŏ hơdip tui hăng kơnuih soh ta, tơlơi kluh amoaih jŭ 
sat anŭn tơbiă rai lu jai yua mơ̆ng tơlơi thâo krăn kơ tơlơi juăt, jing tơlơi ƀing 
ta ngă hăng pơtơbiă rai boh čroh kơ tơlơi djai yơh. 

6Samơ̆ ră anai, ƀing ta djai laih kơ tơlơi juăt hlâo adih hơmâo akă hĭ laih ƀing ta, 
ƀing ta hơmâo tŭ rơngai hĭ laih mơ̆ng tơlơi juăt, kiăng kơ ƀing ta mă bruă amăng 

hơdră jơlan phrâo Yang Bơngăt Hiam, laih anŭn ƀu djơ̆ amăng hơdră jơlan so 
čih amăng hră mơar dơ̆ng tah. 

Tơlơi Rŭng Răng Hăng Tơlơi Soh 

7Tui anŭn, hơget ƀing ta či laĭ dơ̆ng lĕ? Djơ̆ mơ̆, tơlơi juăt jing soh? Sĭt ƀu djơ̆ 
ôh! Samơ̆ kơđai glaĭ, kâo ƀu thâo krăn ôh hơget tơlơi soh jing tơdah kâo ƀu thâo 
krăn ôh mơ̆ng tơlơi juăt. Yuakơ tơdah tơlơi juăt ƀu laĭ ôh tui anai, “Ih anăm hưp 
kluh ôh,” sĭt kâo ƀu thâo ôh hơget hưp kluh jing. 

8Samơ̆ tơlơi soh, jing tơlơi kiaŏ tui mông mơyŭn tơbiă rai mơ̆ng tơlơi pơđar, 
pơtơbiă rai amăng kâo djŏp mơta tơlơi kluh amoaih hưp kluh yơh. Yuakơ 
rơngiao mơ̆ng tơlơi juăt, tơlơi soh jing djai hĭ yơh. 

9Đưm hlâo adih kâo dŏ hơdip rơngiao mơ̆ng tơlơi juăt. Samơ̆ tơdang hơmâo 
tơlơi pơđar truh, tơlơi soh pơlar amăng tơlơi hơdip laih anŭn kâo djai hĭ yơh. 

10Kâo hơduah ƀuh kơ tơlơi rĭm tơlơi pơđar kơñăm kiăng kơ ba rai tơlơi hơdip 
le̱ng kơ ba rai tơlơi djai soh sel. 

11Yuakơ tơlơi soh, jing tơlơi kiaŏ tui mông mơyŭn tơbiă rai mơ̆ng tơlơi pơđar, 
pơblư̆ hĭ kâo, laih anŭn mơ̆ng tơlơi pơđar anŭn yơh ñu pơdjai hĭ kâo. 

12Tui anŭn, tơlơi juăt jing rơgoh hiam, laih anŭn tơlơi pơđar jing rơgoh hiam, 
tơpă hơnơ̆ng hăng hiam klă yơh. 

13Tơdah tui anŭn, djơ̆ mơ̆ abih bang tơlơi hiam klă anŭn jing hĭ djai kơ kâo? Sĭt 
ƀu djơ̆ ôh! Samơ̆ kiăng kơ tơlơi soh arăng thâo krăn anŭn jing tơlơi soh yơh, ñu 
pơtơbiă rai tơlơi djai amăng kâo mơ̆ng hơdôm tơlơi hiam klă, kiăng kơ mơ̆ng 
tơlơi pơđar yơh tơlơi soh jing hĭ sat ƀai biă mă. 

Tơlơi Pơkơdơ̆ng Gah Lăm Ƀing Ta 

14Yuakơ ƀing ta thâo krăn laih kơ tơlơi juăt jing gah mơyang. Samơ̆ kâo jing gah 
kơđeh asar, tŭ sĭ hĭ laih kiăng kơ jing hlŭn kơ tơlơi soh. 

15Yuakơ kâo ƀu thâo hluh ôh hơget tơlơi bruă kâo ngă. Yuakơ tơlơi bruă kâo 
kiăng ngă kâo ƀu ngă tui ôh, samơ̆ tơlơi bruă kâo pơrơmut kâo ngă tui yơh. 

16Tơdah kâo ngă tui tơlơi bruă kâo ƀu kiăng ngă ôh, yua mơ̆ng tơlơi anŭn kâo 
tŭ ư laih kơ tơlơi juăt jing hiam klă. 

17Tui hăng tơlơi bruă anŭn, anŭn ƀu djơ̆ kâo pô dơ̆ng tah ngă kơ tơlơi bruă 
anŭn, samơ̆ anŭn jing tơlơi soh dŏ amăng kâo yơh ngă. 

18Kâo thâo kơ tơlơi ƀu hơmâo tơlơi hiam klă ôh dŏ amăng kâo, anŭn jing, amăng 
kơnuih soh kâo yơh. Yuakơ kâo hơmâo tơlơi amoaih kiăng ngă tơlơi hiam klă, 
samơ̆ kâo ƀu dưi ngă tơlơi hiam anŭn ôh. 

19Yuakơ tơlơi bruă kâo ngă jing ƀu djơ̆ tơlơi bruă hiam klă kâo kiăng kơ ngă ôh. 
Samơ̆ kơ tơlơi bruă sat, jing tơlơi bruă kâo ƀu kiăng ngă anŭn, anŭn jing tơlơi 
bruă kâo ngă. 

20Samơ̆ tơdah kâo ngă tơlơi bruă sat kâo ƀu kiăng, anŭn jing ƀu djơ̆ kâo dơ̆ng 
tah ngă tơlơi anŭn, samơ̆ tơlơi soh dŏ amăng kâo yơh ngă. 

21Tui anŭn, kâo hơduah ƀuh mơta tơlơi truh anai ngă amăng kâo: Tơdang kâo 
kiăng kơ ngă tơlơi bruă hiam klă, tơlơi bruă sat ƀai yơh dŏ pơ anŭn hăng kâo. 

22Yuakơ amăng lăm pran jua kâo, kâo mơak amăng tơlơi juăt Ơi Adai. 

23Samơ̆ kâo thâo kơnăl mơta tơlơi truh pơkŏn dơ̆ng dŏ ngă bruă amăng drơi 
jan kâo, pơblah pơkơdơ̆ng glaĭ hăng tơlơi juăt tơlơi pơmĭn kâo, laih anŭn mă 
pơgŏ̱ kâo jing hĭ hlŭn kơ tơlơi juăt soh sat, jing tơlơi juăt dŏ ngă bruă amăng 
lăm drơi jan kâo. 

24Kâo jing sa čô mơnuih răm ƀăm biă mă yơh! Hlơi pô či pơklaih hĭ kâo mơ̆ng 
drơi jan thâo djai anai lĕ? 

25Samơ̆ bơni hơơč kơ Ơi Adai, jing mơ̆ng Yêsu Krist Khua Yang ta yơh! Tui anŭn, 
kâo pô yuakơ amăng tơlơi pơmĭn kâo, kâo jing hlŭn kơ tơlơi juăt Ơi Adai, samơ̆ 
yuakơ amăng kơnuih soh, kâo jing hĭ hlŭn kơ tơlơi juăt tơlơi soh yơh. 

Rôm 8 

Tơlơi Hơdip Mơ̆ng Yang Bơngăt Hiam 

1Hơnŭn yơh, ƀu hơmâo tơlơi klă̱ kơđi dơ̆ng tah kơ ƀing hlơi pô dŏ amăng Krist 
Yêsu, 

2yuakơ tơlơi dưi Yang Bơngăt pha brơi tơlơi hơdip jing tơlơi pơgop sa amăng 
Krist Yêsu yơh pơrơngai hĭ ih mơ̆ng tơlơi dưi tơlơi soh hăng tơlơi djai. 

3Tơlơi juăt Môseh ƀu dưi ngă hơget ôh amăng tơlơi bruă anŭn kiăng kơ pơklaih 
hĭ ƀing ta, yuakơ kơnuih anŭn jing tơdu hĭ yua mơ̆ng kơnuih soh. Ơi Adai klă̱ 
kơđi laih tơlơi soh amăng kơđeh asar tơdang Ñu pơkiaŏ rai Ană Ñu pô rai 
amăng drơi jan kar hăng drơi jan soh sat ta anai kiăng kơ jing ha sa gơnam 
pơyơr tơlơi soh yơh. Tui anŭn, Ñu klă̱ kơđi tơlơi soh amăng mơnuih soh sat 
yơh. 

4Ñu ngă tui anŭn kiăng kơ hơdôm tơlơi hơduah tơña tơpă hơnơ̆ng amăng tơlơi 
juăt dưi hơmâo pơkrĕp truh hĭ amăng ƀing ta, jing ƀing ƀu hơdip tui hăng 
kơnuih soh ôh samơ̆ tui hăng Yang Bơngăt yơh. 

5Ƀing hlơi pô hơdip hơdơ̆ng tui hăng kơnuih soh ƀing gơñu anŭn hơmâo tơlơi 
pơmĭn gơñu dŏ gưt tui kơnuih anŭn amoaih khăp yơh, samơ̆ ƀing hlơi pô hơdip 
tui hăng Yang Bơngăt ƀing gơñu anŭn hơmâo tơlơi pơmĭn gơñu dŏ gưt tui Yang 
Bơngăt amoaih kiăng yơh. 

6Tơlơi pơmĭn mơnuih soh jing tơlơi djai, samơ̆ tơlơi pơmĭn hơmâo Yang 
Bơngăt git gai jing tơlơi hơdip hăng tơlơi rơnŭk rơnua yơh. 

7Yuakơ tơlơi pơmĭn soh anŭn pơkơdơ̆ng glaĭ hăng Ơi Adai laih anŭn ƀu kiăng 
dŏ gah yŭ tơlơi juăt Ơi Adai ôh, yuakơ tơlơi pơmĭn anŭn ƀu thâo ngă tui anŭn 
ôh. 

8Tui anŭn, ƀing hlơi ƀing hơmâo kơnuih soh git gai, ƀing anŭn ƀu thâo pơmơak 
kơ Ơi Adai ôh. 

9Samơ̆ bơ kơ ƀing gih, jing ƀing ƀu djơ̆ kơnuih soh ôh git gai samơ̆ Yang Bơngăt 
yơh git gai, yuakơ Yang Bơngăt Ơi Adai dŏ amăng ƀing gih yơh. Samơ̆ tơdah 
hlơi pô ƀu hơmâo ôh Yang Bơngăt Krist amăng ñu, ñu anŭn ƀu lŏm kơ Krist ôh. 

10Laih anŭn tơdah Krist dŏ amăng ƀing gih, wơ̆t tơdah drơi jan gih jing djai laih 
yuakơ tơlơi soh, samơ̆ jua bơngăt gih ăt dŏ hơdip yuakơ tơlơi Ơi Adai yap tơpă 
hơnơ̆ng kơ ƀing gih. 

11Laih anŭn tơdah Yang Bơngăt Ơi Adai, jing Pô pơhơdip glaĭ laih Yang Yêsu 
mơ̆ng mơnuih djai, hlak dŏ amăng ƀing gih, Pô hơmâo pơhơdip glaĭ laih Krist 
mơ̆ng mơnuih djai anŭn ăt či pha brơi tơlơi hơdip kơ drơi jan mơnuih gih mơ̆ng 
Yang Bơngăt Ñu, jing Pô dŏ amăng ƀing gih. 

12Hơnŭn yơh, Ơ ƀing ayŏng amai adơi hơi, ƀing ta hơmâo tơlơi pơtŭ ư anai, 
samơ̆ ƀu djơ̆ hăng kơnuih soh ôh, kiăng kơ hơdip tui kơnuih anŭn yơh. 

13Yuakơ tơdah ƀing gih hơdip hơdơ̆ng tui hăng kơnuih soh, ƀing gih či djai yơh. 
Samơ̆ tơdah yua mơ̆ng Yang Bơngăt ƀing gih pơdjai hĭ abih tơlơi bruă soh sat 
drơi jan, ƀing gih či hơdip yơh, 

14yuakơ ƀing hlơi pô hơmâo Yang Bơngăt Ơi Adai dui ba, ƀing gơñu anŭn jing 
ƀing ană bă Ơi Adai yơh. 

15Yuakơ ƀing gih ƀu tŭ mă sa jua pơmĭn, jing tơlơi ngă brơi kơ ƀing gih jing hĭ 
hlŭn dơ̆ng kiăng kơ huĭ bra̱l ôh, samơ̆ ƀing gih tŭ mă Yang Bơngăt kiăng kơ jing 
ană bă yơh. Laih anŭn yua mơ̆ng Pô anŭn yơh ƀing ta dưi iâu, “Abba! Ama!”  

16Yang Bơngăt pô ngă gơ̆ng jơlan hăng jua bơngăt ta kơ tơlơi ƀing ta jing ană 
bă Ơi Adai yơh. 

17Ră anai yuakơ ƀing ta jing ană bă Ơi Adai, sĭt ƀing ta ăt dưi jing ƀing tŭ mă 
kŏng ngăn yơh, anŭn jing ƀing ană bă tŭ mă kŏng ngăn Ơi Adai laih anŭn jing 
pô tŭ mă kŏng ngăn hrŏm hăng Krist, sĭt yơh ƀing ta tŭ hrŏm tơlơi ruă nuă hrŏm 
hăng Ñu kiăng kơ ƀing ta ăt dưi tŭ hrŏm Ñu amăng tơlơi ang yang Ñu mơ̆n. 

Tơlơi Ang Yang Pơanăp 

18Kâo pơmĭn kơ tơlơi anai, khul tơlơi gleh tơnap ta ră anai ƀu lăp pơhơmu ôh 
hăng tơlơi ang yang Ơi Adai či pơrơđah amăng ƀing ta tơdơi. 

19Abih bang tơlơi mơnơ̆ng dŏ tơguan čang rơmang ƀu sŭk dŏ ôh kiăng kơ dưi 
ƀuh ană bă Ơi Adai pơrơđah rai yơh. 

20Yuakơ tơlơi mơnơ̆ng tŭ gah yŭ tơlơi tah hơtai, ƀu djơ̆ mơ̆ng tơlơi ruah ñu pô 
ôh, samơ̆ yua mơ̆ng tơlơi kiăng Ơi Adai yơh, jing Pô brơi truh hĭ tui anŭn, amăng 
tơlơi čang rơmang 

21kơ tơlơi tơlơi mơnơ̆ng pô či tŭ rơngai mơ̆ng tơlơi jing hlŭn kơ tơlơi brŭ rai 
laih anŭn ba mŭt pơ tơlơi rơngai ang yang lŏm kơ ƀing ană bă Ơi Adai yơh. 

22Ƀing ta thâo krăn kơ tơlơi abih bang tơlơi mơnơ̆ng tŭ ur pơkrao hrŏm hơbĭt 
kar hăng tơlơi ruă nuă đih apui hlŏng truh pơ tă anai. 

23Ƀu djơ̆ kơnơ̆ng kơ tơlơi mơnơ̆ng đôč ôh, samơ̆ ta pô, jing ƀing hơmâo khul 
boh čroh blung hlâo Yang Bơngăt, pơkrao gah lăm tơdang ƀing ta dŏ tơguan hur 
har kơ tơlơi tŭ yap ta jing ƀing ană bă, jing tơlơi song mă kơ drơi jan ta yơh. 

24Yuakơ amăng tơlơi čang anŭn yơh ƀing ta dưi klaih. Samơ̆ tơlơi čang rơmang 
dưi thâo ƀuh jing ƀu djơ̆ tơlơi čang rơmang dơ̆ng tah. Yuakơ hơget mơta tơlơi 
arăng ƀuh laih, yua hơget ñu čang rơmang kơ mơta tơlơi anŭn lĕ? 

25Samơ̆ tơdah ƀing ta čang rơmang kơ tơlơi ƀing ta aka ƀu hơmâo ôh, sĭt ƀing 
ta dŏ tơguan kơ tơlơi anŭn hăng tơlơi gir yơh. 

26Ăt kar hăng hơdră jơlan anŭn mơ̆n, Yang Bơngăt pơgop djru kơ ƀing ta amăng 
tơlơi tơdu ta. Ƀing ta ƀu thâo krăn ôh hiư̆m ƀing ta năng iâu laĭ kiăng kơ djơ̆, 
samơ̆ Yang Bơngăt pô iâu laĭ pơala brơi kơ ƀing ta hăng tơlơi pơkrao jing 
hơdôm boh hiăp ƀu thâo pơblang ôh. 

27Samơ̆ Pô kơsem lăng pran jua ta thâo krăn tơlơi pơmĭn Yang Bơngăt yơh, 
yuakơ Yang Bơngăt iâu laĭ pơala brơi kơ ƀing đaŏ djơ̆ tui hăng tơlơi Ơi Adai 
kiăng. 

Tơlơi Dưi Jing Ană Bă Ơi Adai 

28Laih anŭn ƀing ta thâo krăn kơ tơlơi amăng abih bang tơlơi bruă Ơi Adai ngă 
jing hiam klă kơ ƀing hlơi pô khăp kơ Ñu, jing kơ ƀing hlơi pô Ñu hơmâo iâu 
laih tui hăng tơlơi kơñăm Ñu yơh. 

29Yuakơ hlơi pô Ơi Adai thâo hlâo laih Ñu ăt hơmâo ruah mă hlâo laih kiăng 
pioh hơjăn kiăng kơ pô anŭn dưi pơplih jing kar hăng Ană Ñu, jing Pô dưi jing 
ană kơčoa amăng lu ƀing ayŏng adơi yơh. 

30Laih anŭn ƀing hlơi pô Ơi Adai thâo hlâo laih, Ñu ăt iâu mă mơ̆n. Laih anŭn 
ƀing hlơi pô Ñu iâu mă, Ñu ăt yap tơpă hơnơ̆ng mơ̆n. Ƀing hlơi pô Ñu yap tơpă 
hơnơ̆ng laih, Ñu ăt pơguh pơang mơ̆n. 

31Tui anŭn, hơget tơlơi ƀing ta či laĭ glaĭ kơ tơlơi anŭn lĕ? Tơdah Ơi Adai dŏ gah 
ta, hlơi pô dưi pơkơdơ̆ng glaĭ hăng ƀing ta dơ̆ng lĕ? 

32Sĭt biă mă yơh Ơi Adai ƀu hơưi ôh kơ Ană Ñu pô, samơ̆ hơmâo jao lui hĭ laih 
Gơ̆ yuakơ abih bang ƀing ta. Hiư̆m ngă, Ñu ƀu čơmah ôh hă tơl Ñu pha brơi kơ 
ƀing ta abih bang gơnam pơkŏn dơ̆ng hrŏm hăng Ană Ñu anŭn? 

33Hlơi pô či ba rai tơlơi phŏng kơđi pơkơdơ̆ng glaĭ hăng ƀing mơnuih Ơi Adai 
hơmâo ruah mă laih lĕ? Anŭn jing Ơi Adai yơh jing Pô yap tơpă hơnơ̆ng. 

34Hlơi pô či klă̱ kơđi kơ ƀing gơñu lĕ? Krist Yêsu yơh, jing Pô djai laih, hloh kơ 
anŭn dơ̆ng, jing Pô hơmâo tŭ hơdip glaĭ laih, dŏ ƀơi gah hơnuă kơ Ơi Adai laih 
anŭn ăt hlak iâu laĭ brơi kơ ƀing ta mơ̆n. 

35Hlơi pô či pơčơlah hĭ ƀing ta mơ̆ng tơlơi khăp Krist lĕ? Djơ̆ mơ̆ tơlơi rŭng 
răng, tơlơi gleh tơnap, tơlơi kơpĭ kơpe̱t, tơlơi ư̆ rơpa, tơlơi dŏ mơhlŭn, tơlơi huĭ 
hyưt ƀôdah tơlơi pơblah pơčơlah hĭ ƀing ta? 

36Kar hăng Hră Ơi Adai hơmâo čih laih tui anai, “Yuakơ ƀing gơmơi dŏ tŏng ten 
hăng anăn Ih yơh, ƀing gơmơi anăp pơ tơlơi djai nanao, anŭn jing tơlơi arăng 
yap ƀing gơmơi kar hăng triu pioh kơ čuh ƀơ̆ng yơh.” 

37Samơ̆ ƀu hơmâo ôh, amăng abih bang tơlơi bruă anŭn ƀing ta jing dưi hĭ hloh 
kơ ƀing blah juă mơ̆ng Pô khăp laih kơ ƀing ta yơh. 

38Yuakơ kâo tŭ kơčŭt kơ tơlơi djai ƀôdah tơlơi hơdip, ƀing ling jang hiam ƀôdah 
ƀing yang sat, tơlơi rơnŭk ră anai ƀôdah tơlơi rơnŭk pơanăp, kŏn hơmâo tơlơi 
dưi hơget lơi, 

39rơngit glông ƀôdah hlung dơlăm, ƀôdah tơlơi mơnơ̆ng pơkŏn amăng abih 
bang djuai mơnơ̆ng hrih pơjing, ăt ƀu či dưi pơčơlah hĭ ôh ƀing ta mơ̆ng tơlơi 
khăp Ơi Adai, jing amăng Krist Yêsu Khua Yang ta. 

Rôm 9 

Ơi Adai Hăng Ană Plei Ñu 

1Kâo pơhiăp tơlơi sĭt amăng Krist, anŭn jing kâo ƀu pơhiăp ƀlŏr ôh, pran jua 
tơpă kâo pơsĭt brơi kơ tơlơi kâo pơhiăp amăng Yang Bơngăt Hiam. 

2Kâo hơmâo tơlơi rơngot hơning prŏng biă mă laih anŭn tơlơi ruă nuă nanao 
amăng pran jua kâo. 

3Yuakơ kâo dưi kwưh kiăng nanao kơ tơlơi kâo pô tŭ hơtŏm păh laih anŭn puh 
pơđuaĭ hĭ mơ̆ng Krist pơala brơi kơ ƀing ayŏng adơi kâo pô gah kơđeh asar, 
anŭn jing ƀing djuai mơnuih kâo. 

4Ƀing gơñu jing ƀing ană plei Israel yơh. Ơi Adai pơjing ƀing gơñu jing ană bă 
Ñu laih anŭn pơrơđah tơlơi ang yang Ñu kơ ƀing gơñu. Ñu pơjing tơlơi pơgop 
hăng ƀing gơñu laih anŭn pha brơi kơ ƀing gơñu tơlơi juăt, tơlơi kơkuh pơpŭ 
amăng sang yang laih anŭn khul tơlơi ƀuăn. 

5Ƀing gơñu jing ană tơčô mơ̆ng ƀing ama ơi adon đưm laih anŭn mơ̆ng ƀing 
gơñu yơh tơbiă rai Krist gah kơ drơi jan mơnuih. Ñu jing Ơi Adai kơ abih bang, 
bơni hơơč nanao kơ Ơi Adai yơh! Amen. 

6Samơ̆ ƀu djơ̆ boh hiăp Ơi Adai ƀu hơmâo jing hĭ ôh, yuakơ ƀu djơ̆ ôh abih bang 
ƀing ană plei Israel le̱ng kơ jing ƀing ană plei Ơi Adai soh sel. 

7Kŏn djơ̆ lơi yuakơ ƀing ană tơčô gơñu jing tơbiă rai mơ̆ng ană tơčô Abraham 
ăt jing ană bă Ơi Adai mơ̆n. Samơ̆ Ơi Adai hơmâo laĭ laih kơ Abraham tui anai, 
“Anŭn jing mơ̆ng hơjăn Isa̱k yơh ih či hơmâo kơnung djuai Kâo hơmâo ƀuăn 
laih kơ ih.” 

8Tơlơi anŭn kiăng laĭ, ƀu djơ̆ kơnung djuai tơkeng gah drơi jan anai ôh jing ană 
bă Ơi Adai, samơ̆ anŭn jing ƀing ană bă tơlơi ƀuăn, jing ƀing mơnuih arăng yap 
jing hĭ ană tơčô Abraham sĭt. 

9Yuakơ anai yơh jing tơlơi Ơi Adai ƀuăn, “Ƀơi hrơi mông pơkơčah laih Kâo či 
wơ̆t glaĭ, laih anŭn HʼSarah bơnai ih či hơmâo sa čô ană đah rơkơi yơh.” 

10Ƀu djơ̆ kơnơ̆ng hơdôm anŭn đôč ôh, samơ̆ HʼRebekah ăt kar kaĭ mơ̆n, ñu 
hơmâo dua čô ană kơmar đah rơkơi mơ̆ng sa čô ama, jing ơi adon ta Isa̱k. 

11Samơ̆, hlâo kơ dua čô ană kơmar anŭn amĭ gơñu tơkeng rai ƀôdah hlâo kơ 
ƀing gơñu ngă tơlơi bruă hiam ƀôdah sat, anŭn jing kiăng kơ pơgiŏng hĭ boh 
tơbiă rai mơ̆ng tơlơi kơñăm Ơi Adai pô yơh tui anai: 

12Ƀu djơ̆ yua mơ̆ng bruă mơnuă ƀing gơñu ngă ôh samơ̆ yua mơ̆ng Ơi Adai jing 
Pô iâu mă yơh, Ơi Adai pơtă kơ HʼRebekah tui anai, “Pô ayŏng či mă bruă kơ pô 
adơi ñu.” 

13Tui hăng Hră Ơi Adai hơmâo čih laih tui anai, “Kâo, Yahweh, hơmâo ruah mă 
laih Yakôb samơ̆ Kâo hơmâo hơngah hĭ laih Esâo.” 

14Tui anŭn, hơget tơlơi ƀing ta či laĭ lĕ? Djơ̆ mơ̆ Ơi Adai jing Pô ƀu djơ̆ tơpă? Sĭt 
ƀu djơ̆ tui anŭn ôh! 

15Yuakơ Ñu hơmâo laĭ laih hăng Môseh tui anai, “Kâo či hơmâo tơlơi pap ƀơi 
hlơi Kâo pap laih anŭn Kâo či hơmâo tơlơi glưh pran jua ƀơi hlơi Kâo glưh pran 
jua yơh.” 

16Hơnŭn yơh, tơlơi anŭn ƀu djơ̆ kơnang ƀơi tơlơi mơnuih amoaih kiăng ƀôdah 
tơlơi bruă ñu ngă ôh, samơ̆ kơnơ̆ng kơnang ƀơi Ơi Adai laih anŭn ƀơi tơlơi pap 
Ñu đôč yơh. 

17Yuakơ amăng Hră Ơi Adai hơmâo čih laih kơ Pharaoh tui anai, “Kâo hơmâo 
yŏng đĭ ih yuakơ tơlơi kơñăm anai yơh, tui anŭn Kâo dưi pơrơđah amăng ih 
tơlơi kơtang mơyang Kâo laih anŭn anăn Kâo či hing hyu djŏp lŏn tơnah yơh.” 

18Hơnŭn yơh, Ơi Adai hơmâo tơlơi pap mơñai kơ hlơi pô Ñu kiăng kơ hơmâo 
tơlơi pap mơñai, laih anŭn Ñu pơkhăng hĭ pran jua hlơi pô Ñu kiăng pơkhăng 
hĭ yơh. 

19Sa čô amăng ƀing gih či tơña kơ Kâo tui anai, “Tui anŭn, yua hơget Ơi Adai ăt 
dŏ ƀuăh tơlơi soh kơ ƀing gơmơi đôč lĕ? Yuakơ hlơi pô dưi pơkơdơ̆ng glaĭ hăng 
tơlơi kiăng Ñu lĕ?” 

20Samơ̆ Ơ mơnuih mơnam hơi, hlơi ih jing tơl ih khĭn pơgăl glaĭ hăng Ơi Adai 
lĕ? “Sĭt yơh, gơnam ƀu dưi laĭ ôh kơ pô pơkra rai gơnam anŭn tui anai, ‘Yua 
hơget ih pơkra rai kâo hrup hăng anai lĕ?’ ” 

21Pô ma̱n gŏ hơmâo tơlơi dưi yua ăt sa ƀut lŏn mơ̆n kiăng kơ ma̱n rai sa boh 
gơnam pioh yua kơ tơlơi kơñăm yom laih anŭn sa boh gơnam pioh yua kơ tơlơi 
kơñăm yang đăr yơh. 

22Kar hăng anŭn mơ̆n kơ tơlơi bruă Ơi Adai hơmâo ngă laih. Ñu kiăng pơrơđah 
tơlơi hil Ñu laih anŭn brơi kơ arăng thâo tơlơi dưi mơyang Ñu. Samơ̆ Ñu gir añ 
hăng tơlơi hil Ñu kơ mơnuih mơnam, jing tơlơi prap pre pioh kơ tơlơi răm rai. 

23Laih anŭn Ñu ngă tơlơi anŭn ăt kiăng pơrơđah mơ̆n tơlơi ang yang prŏng Ñu 
tuh brơi kơ ƀing hlơi pô tŭ mă tơlơi pap Ñu, jing ƀing Ñu hơmâo prap pre lui 
laih kơ tơlơi ang yang Ñu. 

24Wơ̆t hăng ƀing ta mơ̆n, jing ƀing Ñu hơmâo iâu mă laih, ƀu djơ̆ kơnơ̆ng mơ̆ng 
ƀing Yehudah đôč ôh, samơ̆ ăt mơ̆ng ƀing Tuai mơ̆n. 

25Ăt tui hăng tơlơi Ñu hơmâo pơhiăp amăng hră Hôsea mơ̆n tui anai, “Kâo či iâu 
kơ ƀing hlơi pô ƀu djơ̆ ană plei Kâo ôh, ‘ƀing gih jing ană plei Kâo.’ Laih anŭn 
Kâo či yap kơ hlơi pô ƀu djơ̆ pô Kâo khăp ôh, ‘ih jing pô Kâo khăp.’ ” 

26Laih anŭn “Tơlơi anai či truh ăt ƀơi anih Ñu hơmâo laĭ laih kơ ƀing gơñu tui 
anai mơ̆n, ‘Ƀing gih ƀu djơ̆ jing ană plei Kâo ôh,’ Pơ anih anŭn yơh Ñu či yap kơ 
ƀing gơñu jing ‘ƀing ană bă Ơi Adai hơdip yơh.’ ” 

27Yesayah pơhiăp kraih kơ tơlơi ƀing Israel tui anai, “Wơ̆t tơdah mrô mơnuih 
ƀing Israel jing lu kar hăng čuah ƀơi ia rơsĭ, kơnơ̆ng tơƀe̱ng dŏ glaĭ amăng ƀing 
gơñu đôč yơh či dưi klaih. 

28Yuakơ Khua Yang či ba rai tơlơi klă̱ kơđi Ñu ƀơi abih mơnuih lŏn tơnah anai 
tañ laih anŭn hơnăl tuč yơh.” 

29Kar hăng tơlơi Yesayah pơhiăp laih hlâo tui anai, “Tơdah Yahweh Dưi Kơtang 
ƀu hơmâo pioh glaĭ ôh ƀing ană tơčô, sĭt ƀing ta či răm rai hĭ kar hăng plei 
Sedôm, laih anŭn či răm rai hĭ kar hăng plei Gomôrrah yơh.” 

Tơlơi Ƀing Israel Ƀu Đaŏ Kơnang 

30Tui anŭn, hơget tơlơi ƀing ta či laĭ lĕ? Kơ tơlơi ƀing mơnuih Tuai, jing ƀing 
mơnuih ƀu hơduah sem tơlơi tơpă hơnơ̆ng ôh, samơ̆ ƀing gơñu hơmâo tŭ mă 
laih tơlơi tơpă hơnơ̆ng, jing tơlơi tơpă hơnơ̆ng yua mơ̆ng tơlơi đaŏ kơnang yơh. 

31Samơ̆ bơ kơ ƀing Israel, jing ƀing hơduah sem tơlơi juăt tơlơi tơpă hơnơ̆ng, 
samơ̆ ƀing gơñu ƀu hơmâo tŭ mă laih ôh tơlơi tơpă hơnơ̆ng anŭn. 

32Yua hơget lĕ? Anŭn jing yuakơ ƀing gơñu hơduah sem tơlơi anŭn ƀu djơ̆ yua 
mơ̆ng tơlơi đaŏ kơnang ôh samơ̆ hơduah sem tui hăng bruă mơnuă tơlơi juăt 
gơñu yơh. Ƀing gơñu tơhneč djơ̆ “boh pơtâo tơhneč” yơh. 

33Tui hăng tơlơi Isaiah hơmâo čih laih tui anai, “Lăng bĕ, Kâo pioh pơtâo tơhneč 
ƀơi anih Ziôn kiăng kơ ngă brơi kơ ƀing mơnuih mơnam tơhneč laih anŭn boh 
pơtâo ngă brơi kơ ƀing gơñu tơhneč rơbuh hĭ, anŭn jing hlơi pô đaŏ kơnang kơ 
Ñu, ñu anŭn ƀu tŭ tơlơi mlâo mlañ ôh.” 

Rôm 10 

1Ơ ƀing ayŏng amai adơi hơi, tơlơi amoaih kiăng pran jua kâo laih anŭn tơlơi 
kâo iâu laĭ kơ Ơi Adai brơi kơ ƀing Israel jing kơ tơlơi ƀing gơñu či dưi hơmâo 
tơlơi pơklaih yơh. 

2Yuakơ kâo dưi ngă gơ̆ng jơlan kơ ƀing gơñu yơh kơ tơlơi ƀing gơñu jing ƀing 
hur har kơ Ơi Adai, samơ̆ tơlơi hur har gơñu ƀu kơnang ƀơi tơlơi thâo pơmĭn 
ôh. 

3Yuakơ ƀing gơñu ƀu thâo krăn ôh hơdră jơlan Ơi Adai kiăng kơ pơjing mơnuih 
mơnam jing tơpă hơnơ̆ng hăng Ơi Adai, pơala kơ tơlơi anŭn, ƀing gơñu hơduah 
sem kiăng kơ pơjing mă tơlơi tơpă hơnơ̆ng gơñu pô laih anŭn ƀing gơñu ƀu jao 
hĭ gơñu pô kơ tơlơi tơpă hơnơ̆ng Ơi Adai ôh. 

4Yuakơ Krist yơh jing Pô pơđŭt hĭ hơdră jơlan tơlơi juăt, kiăng kơ dưi yap tơpă 
hơnơ̆ng ƀơi anăp Ơi Adai kơ hlơi pô đaŏ kơnang kơ Ñu yơh. 

5Yuakơ Môseh hơmâo čih pơblang laih amăng hơdră anai kơ tơlơi tơpă hơnơ̆ng 
jing yua mơ̆ng tơlơi juăt tui anai, “Hlơi pô gưt tui hlo̱m ƀo̱m tơlơi juăt, ñu anŭn 
či hơdip mơ̆ng tơlơi juăt yơh.” 

6Samơ̆ tơlơi tơpă hơnơ̆ng jing tơbiă rai mơ̆ng tơlơi đaŏ yơh tui anai, “Anăm 
pơhiăp ôh amăng pran jua ih tui anai, ‘Hlơi pô či đĭ nao pơ adai adih lĕ?’ ” Anŭn 
jing kiăng kơ ba Krist trŭn. 

7“Ƀôdah ‘Hlơi pô či trŭn nao pơ hlung dơlăm gah yŭ lĕ?’ ” Anŭn jing kiăng kơ ba 
đĭ Krist mơ̆ng mơnuih djai. 

8Samơ̆ anai yơh jing tơlơi arăng laĭ, “Boh hiăp Ơi Adai dŏ jĕ ih. Boh hiăp anŭn 
dŏ ƀơi amăng bah ih laih anŭn amăng pran jua ih,” anŭn jing boh hiăp tơlơi đaŏ 
ƀing gơmơi hlak hyu pơtô pơhaih anai yơh: 

9Yuakơ tơdah ih pơhaih hăng amăng bah ih tui anai, “Yêsu jing Khua Yang,” laih 
anŭn đaŏ kơnang amăng pran jua ih kơ tơlơi Ơi Adai hơmâo pơhơdip glaĭ laih 
Ñu mơ̆ng mơnuih djai, sĭt ih či dưi klaih yơh. 

10Yuakơ anŭn jing hăng pran jua ih đaŏ kơnang laih anŭn tŭ yap tơpă hơnơ̆ng, 
laih anŭn hăng amăng bah ih yơh ih pơhaih laih anŭn dưi klaih. 

11Yuakơ tui hăng Hră Ơi Adai hơmâo laĭ laih tui anai, “Hlơi pô đaŏ kơnang kơ 
Ñu, ñu anŭn ƀu či tŭ tơlơi mlâo mlañ ôh.” 

12Yuakơ ƀu hơmâo tơlơi phara hơget ôh tŏng krah ƀing Yehudah hăng ƀing 
Tuai, anŭn jing yuakơ ƀing gơñu kơnơ̆ng hơmâo sa Khua Yang hrŏm hơbĭt, laih 
anŭn tơlơi bơni hiam bă blai kơ abih bang ƀing hlơi pô iâu đĭ kơ Ñu yơh, 

13yuakơ Hră Ơi Adai hơmâo laĭ laih tui anai, “Hlơi pô kwưh iâu ƀơi anăn Khua 
Yang či dưi klaih yơh.” 

14Tui anŭn, hiư̆m pă ƀing gơñu dưi iâu kwưh kơ Pô tơdah ƀing gơñu aka ƀu đaŏ 
kơnang ôh lĕ? Laih anŭn hiư̆m pă ƀing gơñu dưi đaŏ kơnang kơ Pô anŭn tơdah 
ƀing gơñu aka ƀu hơmư̆ djơ̆ ôh lĕ? Laih anŭn hiư̆m pă ƀing gơñu dưi hơmư̆ 
tơdah ƀu hơmâo ƀing mơnuih pơtô pơblang brơi kơ ƀing gơñu ôh lĕ? 

15Laih anŭn hiư̆m pă ƀing mơnuih pơtô pơblang anŭn pơtô pơblang tơdah ƀu 
hơmâo ôh arăng pơkiaŏ ƀing gơñu kiăng kơ nao pơtô pơblang lĕ? Kar hăng Hră 
Ơi Adai hơmâo čih laih tui anai, “Hiam ro ̆  biă mă yơh plă̱ tơkai ƀing mơnuih hyu 
pơtô pơhaih tơlơi pơthâo hiam!” 

16Samơ̆ ƀu djơ̆ ôh abih bang ƀing Israel le̱ng kơ tŭ mă tơlơi pơthâo hiam soh 
sel. Yuakơ pô pơala Yesayah laĭ laih tui anai, “Ơ Khua Yang, hlơi pô hơmâo đaŏ 
kơnang laih kơ boh hiăp gơmơi pơtô pơblang lĕ?” 

17Hơnăl tuč, tơlơi đaŏ tơbiă rai mơ̆ng tơlơi hơmư̆ boh hiăp anŭn, laih anŭn boh 
hiăp anŭn arăng hơmư̆ mơ̆ng boh hiăp Krist yơh. 

18Samơ̆ kâo tơña tui anai, “Hiư̆m ngă, ƀing Yehudah ƀu hơmư̆ ôh hă?” Sĭt ƀing 
gơñu hơmư̆ laih yơh tui anai, “Samơ̆ gru pơthâo gơñu găn nao amăng djŏp djang 
lŏn tơnah laih, laih anŭn tơlơi pơrơđah gơñu hing hyu truh pơ rơnuč mơnuih 
mơnam lŏn tơnah yơh.” 

19Laih anŭn kâo tơña dơ̆ng tui anai, “Hiư̆m ngă ƀing Israel aka ƀu thâo hluh boh 
hiăp anŭn ôh hă?” Blung hlâo, Môseh hơmâo laĭ glaĭ laih tui anai, “Kâo či ngă 
brơi ƀing gơñu ga̱r hăng ƀing mơnuih jing ƀing ƀu djơ̆ sa lŏn čar ôh; laih anŭn 
Kâo či ngă kơ ƀing gơñu hil hăng sa lŏn čar aka thâo phe pho anŭn yơh.” 

20Samơ̆ pô pơala Yesayah khĭn biă mă pơhiăp laih tui anai, “Kâo tŭ hơduah ƀuh 
mơ̆ng ƀing hlơi pô ƀu hơduah sem Kâo ôh. Kâo hơmâo pơrơđah laih Kâo pô kơ 
ƀing hlơi pô ƀu rơkâo kơ Kâo ôh.” 

21Samơ̆ kơ ƀing Israel Ñu laĭ tui anai, “Amăng abih hrơi Kâo hơmâo yơr tơbiă 
laih tơngan Kâo kiăng kơ ju̱m kiăng kơ ju̱m ƀing ană plei ƀu tui gưt hăng ƀing 
ană plei khăng akŏ.” 

Rôm 11 

Ƀing Dŏ So̱t Israel 

1Tui anŭn, kâo tơña tui anai: Hiư̆m ngă, Ơi Adai hơngah lui hĭ ƀing ană plei Ñu 
laih hă? Sĭt ƀu djơ̆ tui anŭn ôh! Kâo pô ăt jing mơnuih Israel mơ̆n, jing ană tơčô 
Abraham, mơ̆ng kơnung djuai Benyamin. 

2Ơi Adai ƀu hơngah lui hĭ ôh ƀing ană plei Ñu, jing ƀing Ñu hơmâo thâo krăn 
laih mơ̆ng hlâo adih. Hiư̆m ngă ƀing gih ƀu thâo hơget Hră Ơi Adai hơmâo čih 
pơruai laih kơ Êliyah ôh hă? Anŭn jing hiư̆m ñu rơkâo laih kơ Ơi Adai kiăng 
pơkơdơ̆ng glaĭ hăng ƀing Israel tui anai, 

3“Ơ Khua Yang hơi, ƀing gơñu hơmâo pơdjai hĭ laih ƀing pô pơala Ih laih anŭn 
pơglưh trŭn hĭ khul kơnưl ngă yang Ih. Kơnơ̆ng dŏ glaĭ hơjăn kâo đôč yơh laih 
anŭn ră anai ƀing gơñu ăt hlak hơduah kiăng mă pơđuaĭ hĭ tơlơi hơdip kâo 
mơ̆n.” 

4Samơ̆ anai yơh jing tơlơi Ơi Adai laĭ glaĭ kơ ñu, “Kâo hơmâo djă̱ pioh laih kơ 
Kâo pô tơjuh-rơbâo čô mơnuih, jing ƀing ƀu bon kơkuh ôh kơ yang rơba̱ng 
Baal.” 

5Ăt kar kaĭ mơ̆n, ƀơi hrơi mông anai, hơmâo sa tơpul mơnuih dŏ so̱t Ơi Adai 
hơmâo ruah mă laih yua mơ̆ng tơlơi Ñu khăp pap. 

6Samơ̆ tơdah yua mơ̆ng tơlơi khăp pap, sĭt anŭn ƀu djơ̆ yua mơ̆ng bruă mơnuă 
dơ̆ng tah. Samơ̆ tơdah tơlơi Ơi Adai ruah kơnang ƀơi tơlơi bruă, sĭt tơlơi khăp 
pap anŭn ƀu djơ̆ jing tơlơi khăp pap dơ̆ng tah. 

7Tui anŭn, hơget ƀing ta pơmĭn dơ̆ng lĕ? Hơget tơlơi ƀing Israel gir hơduah biă 
mă kiăng kơ tŭ yap tơpă hơnơ̆ng ƀơi anăp Ơi Adai, ƀing gơñu ƀu tŭ mă ôh, samơ̆ 
ƀing mơnuih Ơi Adai ruah mă laih yơh jing ƀing tŭ mă. Bơ kơ ƀing Yehudah 
pơkŏn jing kơpĭl hĭ jai dơ̆ng yơh kơ tơlơi Ơi Adai iâu mơthưr. 

8Kar hăng Hră Ơi Adai hơmâo čih laih tui anai, “Ơi Adai brơi laih kơ ƀing gơñu 
jua bơngăt bĭl, mơta kiăng kơ ƀu thâo ƀuh laih anŭn tơngia kiăng kơ ƀing gơñu 
ƀu thâo hơmư̆ hlŏng truh pơ hrơi anai.” 

9Laih anŭn pơtao Dawid laĭ tui anai, “Brơi bĕ kơ khul tơlơi phet gơñu jing hĭ 
čơđo̱ng hăng ka̱p, jing gơnam pơtơhneč hăng gơnam pơkơhma̱l hĭ ƀing gơñu. 

10Brơi bĕ mơta gơñu jing hĭ mơmŏt kiăng kơ ƀing gơñu ƀu dưi ƀuh hĭ ôh, laih 
anŭn rŏng gơñu jing hĭ gu nanao!” 

11Kâo laĭ dơ̆ng tui anai: Djơ̆ mơ̆ ƀing Israel tơhneč le ̆  laih amăng tơlơi răm rai 
ƀu thâo rŭ̱ pơdơ̆ng dơ̆ng tah? Sĭt ƀu djơ̆ ôh! Samơ̆ yuakơ tơlơi wĕ wŏ gơñu yơh, 
tơlơi pơklaih hơmâo truh laih pơ ƀing mơnuih Tuai kiăng kơ ngă kơ ƀing Israel 
ga̱r. 

12Samơ̆ tơdah tơlơi wĕ wŏ gơñu jing ba rai tơlơi bơni hiam pơdrŏng săh kơ 
mơnuih mơnam lŏn tơnah, laih anŭn tơlơi tơdu kơƀah gah bơngăt gơñu jing ba 
rai tơlơi pơdrŏng săh kơ ƀing mơnuih Tuai, sĭt yơh tơlơi bơni hiam pơdrŏng 
săh lu hloh dơ̆ng yơh tơdah mrô pơtŭm glaĭ ƀing Yehudah či dưi klaih ba rai! 

13Kâo hlak pơhiăp hăng ƀing gih, Ơ ƀing mơnuih Tuai hơi. Yuakơ tơdang kâo ăt 
dŏ jing ding kơna pơjao kơ ƀing gih, kâo či pơư pơang kơ bruă mơnuă yom 
pơphan Ơi Adai brơi kơ kâo ngă. 

14Amăng tơlơi bruă anŭn kâo čang rơmang kiăng dưi čuh đĭ pran jua ga̱r ƀing 
kơnung djuai kâo, kiăng kơ dưi pơklaih hĭ đơđa amăng ƀing gơñu. 

15Yuakơ tơdah tơlơi Ơi Adai hơngah hĭ kơ ƀing gơñu anŭn, yuakơ tơlơi ƀing 
gơñu ƀu đaŏ kơnang ôh, pơjing hĭ tơlơi pơrơno̱m kơ mơnuih lŏn tơnah, sĭt 
hơget či jing lĕ tơdang Ơi Adai tŭ ju̱m ƀing gơñu, jing kar hăng tơlơi hơdip mơ̆ng 
tơlơi djai lĕ? 

16Tơdah črăn tơpŭng arăng pơyơr laih kơ Ơi Adai jing boh čroh blung hlâo jing 
rơgoh hiam yơh. Tơdah akha kơyâo jing rơgoh hiam, sĭt khul than kơyâo anŭn 
ăt jing rơgoh hiam mơ̆n. 

17Samơ̆ tơdah đơđa than kơyâo anŭn hơmâo kơjŏh hĭ laih, laih anŭn ƀing gih, 
wơ̆t tơdah jing kar hăng čơnŭh than kơyâo ôliwơ glai, arăng pơkle̱p ƀơi kơyâo 
anŭn hrŏm hăng khul than pơkŏn ră anai dưi tŭ mă kơtăk mơ̆ng akha phŭn 
kơyâo ôliwơ anŭn. 

18Ƀing gih anăm pơư pơang hăng khul than kơyâo anŭn ôh. Samơ̆ tơdah ƀing 
gih pơư, pơmĭn bĕ kơ tơlơi anai: Ƀing gih ƀu djru čem kơ akha ôh, samơ̆ akha 
yơh djru čem brơi kơ ƀing gih. 

19Giŏng anŭn, ƀing gih či laĭ tui anai, “Khul than kơjŏh hĭ laih kiăng kơ kâo dưi 
mŭt kle̱p amăng phŭn kơyâo anŭn.” 

20Sĭt djơ̆ yơh. Samơ̆ khul than anŭn kơjŏh hĭ yuakơ tơlơi ƀu đaŏ kơnang gơñu 
yơh, laih anŭn ƀing gih dŏ kơjăp yua mơ̆ng tơlơi đaŏ kơnang yơh. Anăm ngă 
ang ôh, samơ̆ brơi thâo huĭ pơpŭ bĕ. 

21Yuakơ tơdah Ơi Adai ƀu pioh glaĭ ôh khul than tui hăng yang đăr, sĭt Ñu kŏn 
či pioh glaĭ ƀing gih lơi. 

22Hơnŭn yơh, pơmĭn bĕ kơ tơlơi hiam klă hăng tơlơi khưp Ơi Adai tui anai: Ñu 
ngă khưp hăng ƀing le ̆  rơbuh laih, samơ̆ ngă hiam klă hăng ƀing gih. Ñu pha brơi 
tơlơi hiam klă anŭn tơdah ƀing gih ăt dŏ amăng tơlơi hiam klă Ñu. Tơdah ƀing 
gih ƀu dŏ ôh amăng anŭn, Ñu či hơngah lui hĭ ƀing gih yơh. 

23Laih anŭn tơdah ƀing Yehudah ƀu tŏ tui amăng tơlơi ƀu đaŏ kơnang gơñu 
anŭn, sĭt Ơi Adai či pioh glaĭ ƀing gơñu pơ anih ƀing gơñu dŏ hlâo adih yơh, 
yuakơ Ơi Adai dưi pơkle̱p glaĭ ƀing gơñu dơ̆ng. 

24Yuakơ tơdah ƀing gih tŭ khăt hĭ mơ̆ng than kơyâo ôliwơ glai hơdip tui hăng 
yang đăr, laih anŭn phara hăng kơnuih juăt kle̱p mŭt pơ than kơyâo ôliwơ arăng 
pla, sĭt amuñ hloh yơh kơ hơdôm khul than, jing khul than yang đăr, arăng 
pơkle̱p mŭt pơ kơyâo ôliwơ gơñu pô! 

Abih Bang ƀing Israel Či Dưi Klaih 

25Ơ ƀing ayŏng amai adơi, kâo ƀu kiăng ôh kơ ƀing gih ƀu dưi thâo hluh kơ tơlơi 
yom hơgŏm anai, kiăng kơ ƀing gih ƀu či tŭ pơgao pơang hĭ ôh tui anai: Ƀing 
Israel hơmâo mưn tŭ laih tơlơi pơkhăng sa črăn amăng ƀing gơñu tơl mrô 
mơnuih ƀing Tuai hơmâo mŭt rai laih hlo̱m ƀo̱m. 

26Tui anŭn kăh, abih bang ƀing Israel či dưi klaih hĭ, kar hăng Hră Ơi Adai 
hơmâo čih laih tui anai, “Pô Pơklaih či rai mơ̆ng Ziôn. Ñu či mă pơđuaĭ hĭ tơlơi 
soh sat mơ̆ng Yakôb. 

27Anŭn yơh jing tơlơi pơgop Kâo hăng ƀing gơñu tơdang Kâo či mă pơđuaĭ hĭ 
tơlơi soh gơñu.” 

28Tui hăng tơlơi pơthâo hiam pơruai laih, ƀing Yehudah ƀu đaŏ kơnang jing hĭ 
ƀing rŏh ayăt hăng Ơi Adai yuakơ anŭn jing tơlơi tŭ yua kơ ƀing gih, jing ƀing 
Tuai. Samơ̆ tui hăng tơlơi Ơi Adai hơmâo ruah mă laih, Ơi Adai khăp kơ ƀing 
gơñu yuakơ Ñu ƀuăn laih hăng ƀing ama ơi adon gơñu đưm hlâo adih yơh. 

29Yuakơ tơlơi brơi pơyơr Ơi Adai hăng tơlơi Ñu iâu mơthưr ƀu thâo pơplih hĭ 
ôh. 

30Ăt kar hăng ƀing gih mơ̆n, hlâo adih ƀing gih ƀu tui gưt kơ Ơi Adai ôh, samơ̆ 
ră anai tŭ mă tơlơi pap Ơi Adai yuakơ tơlơi ƀing Israel ƀu tui gưt yơh. 

31Ră anai ăt kar kaĭ mơ̆n, ƀing Yehudah ƀu tui gưt ôh kơ Ơi Adai hlâo adih, anŭn 
jing hĭ tơlơi pap pơrơđah kơ ƀing gih, kiăng kơ ră anai ƀing gơñu ăt dưi tŭ mă 
tơlơi pap Ơi Adai mơ̆n. 

32Yuakơ Ơi Adai hơmâo jao hĭ laih abih bang mơnuih mơnam kơ tơlơi ƀu tui 
gưt, kiăng kơ Ñu dưi pơrơđah tơlơi pap Ñu kơ abih bang ƀing gơñu yơh. 

Tơlơi Bơni Hơơč Kơ Ơi Adai 

33Sĭt yơh, dơlăm prŏng pơdrŏng săh biă mă tơlơi rơgơi hăng tơlơi thâo hluh Ơi 
Adai! Ƀu hơmâo hlơi pô ôh dưi thâo hluh bruă Ñu phat kơđi, laih anŭn kŏn 
hơmâo hlơi pô lơi dưi thâo kơsem hơdră jơlan Ñu! 

34Yuakơ Hră Ơi Adai čih laih dơ̆ng tui anai, “Hlơi pô thâo krăn laih tơlơi pơmĭn 
Khua Yang lĕ? Ƀôdah hlơi pô jing pô djru pơmĭn brơi kơ Ñu lĕ? 

35Ƀôdah hlơi pô hơmâo pha brơi laih gơnam kơ Ơi Adai hlâo kiăng kơ Ơi Adai 
kla glaĭ kơ ñu lĕ?” 

36Yuakơ abih bang tơlơi mơnơ̆ng jing tơbiă rai mơ̆ng Ñu, găn mơ̆ng Ñu laih 
anŭn yuakơ kiăng pơư pơang kơ Ñu yơh. Kơ Ñu yơh tŭ pơư pơang hlŏng lar! 
Amen. 

Rôm 12 

Hơdôm Gơnam Pơyơr Hơdip 

1Hơnŭn yơh, Ơ ƀing ayŏng amai adơi hơi, kâo pơtrŭt pơđu̱r kơ ƀing gih amăng 
tơlơi pap Ơi Adai kơ ƀing ta, pơyơr bĕ drơi jan gih jing gơnam ngă yang hơdip, 
rơgoh hiam laih anŭn pơmơak kơ Ơi Adai, anŭn jing tơlơi bruă kơkuh pơpŭ gah 
bơngăt gih yơh. 

2Anăm ngă tui hăng hơdră jơlan mơnuih lŏn tơnah anai ngă ôh, samơ̆ brơi kơ 
ƀing gih tŭ pơplih hĭ bĕ mơ̆ng tơlơi pơphrâo glaĭ tơlơi pơmĭn gih. Giŏng anŭn, 
ƀing gih či dưi lông lăng hăng pơrơklă kơ tơlơi kiăng Ơi Adai yơh, anŭn jing 
tơlơi kiăng hiam klă, pơmơak hăng hlo̱m ƀo̱m Ñu yơh. 

3Yuakơ mơ̆ng tơlơi khăp pap Ơi Adai hơmâo brơi laih kơ kâo, tui anŭn kâo 
pơhiăp hăng rĭm čô amăng ƀing gih tui anai: Anăm pơmĭn pơđĭ gih pô rơgao 
hơnơ̆ng ôh, samơ̆ brơi kơ ƀing gih pơmĭn djơ̆ hơnơ̆ng laih anŭn phat kơđi gih 
pô djơ̆ tui hăng tơlơi pơkă tơlơi đaŏ Ơi Adai hơmâo pha brơi laih kơ ƀing gih 
yơh. 

4Yuakơ kơnơ̆ng kar hăng rĭm čô amăng ƀing ta hơmâo sa drơi jan hăng lu črăn 
yơh, laih anŭn khul črăn anŭn hơmâo bruă ngă phara phara. 

5Ăt tui anŭn mơ̆n ƀing ta jing ƀing đaŏ amăng Krist, ƀing ta hơmâo lu črăn 
pơjing hĭ sa drơi jan, laih anŭn rĭm črăn anŭn le̱ng kơ lŏm kơ abih bang črăn 
pơkŏn yơh. 

6Ƀing ta hơmâo khul gơnam brơi pơyơr phara phara tui hăng tơlơi khăp pap Ơi 
Adai pha brơi kơ ƀing ta. Tơdah gơnam brơi pơyơr sa čô mơnuih jing tơlơi laĭ 
lui hlâo, brơi kơ ñu yua bĕ gơnam brơi pơyơr anŭn djơ̆ tui hăng črăn tơlơi đaŏ 
kơnang ñu yơh. 

7Tơdah gơnam brơi pơyơr anŭn jing tơlơi mă bruă djru kơ arăng, brơi kơ ñu 
mă bruă anŭn bĕ. Tơdah anŭn jing tơlơi pơtô pơhrăm, brơi kơ ñu pơtô pơhrăm 
bĕ. 

8Ƀôdah tơdah anŭn jing tơlơi pơtrŭt pơđu̱r, brơi kơ ñu pơtrŭt pơđu̱r bĕ. Tơdah 
anŭn jing tơlơi thâo djru kơ tơlơi kơƀah kiăng arăng, brơi kơ ñu ngă čơmah bĕ. 
Tơdah anŭn jing tơlơi ba akŏ, brơi kơ ñu git gai hăng tơlơi triăng bĕ. Tơdah 
anŭn jing tơlơi pơrơđah tơlơi pap kơ arăng, brơi kơ ñu ngă bĕ tơlơi anŭn hăng 
pran jua hơ̆k mơak. 

Tơlơi Khăp 

9Tơlơi khăp khŏm jing tơlơi tơpă sĭt ƀu hơmâo tơlơi ngă mă ôh. Pơrơmut bĕ kơ 
tơlơi sat ƀai laih anŭn djă̱ kơ̆ng kơjăp tui bĕ tơlơi hiam klă. 

10Khăp hur har bĕ kơ tơdruă gih hăng tơlơi khăp ayŏng adơi. Pơpŭ pơyom bĕ 
kơ tơdruă gah ngŏ kơ gih pô. 

11Anăm kơƀah hĭ ôh tơlơi hur har, samơ̆ brơi bĕ jua bơngăt gih hlo̱m ƀo̱m laih 
anŭn mă bruă bĕ kơ Khua Yang. 

12Hơ̆k mơak bĕ amăng tơlơi ƀing gih čang rơmang, ư̆ añ amăng tơlơi ƀing gih 
ruă nuă, gir run amăng tơlơi ƀing gih iâu laĭ. 

13Djru pơpha brơi bĕ gơnam yua hăng ƀing đaŏ kơ Ơi Adai kơƀah kiăng. 
Pơhrăm ngă bĕ tơlơi ju̱m tuai. 

14Bơni hiam bĕ kơ ƀing kơpĭ kơpe̱t ƀing gih. Bơni hiam bĕ anăm hơtŏm păh ôh. 

15Hơ̆k mơak bĕ hăng ƀing hơ̆k mơak laih anŭn čŏk hia bĕ hăng ƀing čŏk hia. 

16Hơdip bĕ hơdrăm hiam hăng tơdruă. Anăm pơư pơang ôh, samơ̆ tŭ thâo 
pơgop bĕ ƀing gah yŭ kơ ƀing gih. Anăm tŭ tơlơi pơmĭn kơ pô jing yom pơphan 
ôh. 

17Anăm pơglaĭ kơ hlơi pô tơlơi sat ƀai kơ tơlơi sat ƀai ôh. Răng pơñen ngă bĕ 
tơlơi găl djơ̆ ƀơi anăp abih bang mơnuih mơnam. 

18Tơdah dưi, tơdah tơlơi anŭn kơnang ƀơi ƀing gih, brơi kơ ƀing gih hăng abih 
pran jua bĕ kiăng kơ hơdip rơno̱m hăng abih bang mơnuih mơnam. 

19Ơ ƀing gơyut gơyâo kâo khăp hơi, anăm rŭ nua ôh, samơ̆ jao bĕ kơ Ơi Adai rŭ 
nua brơi, yuakơ kar hăng Hră Ơi Adai hơmâo čih laih tui anai, “Tơlơi rŭ nua jing 
lŏm kơ Kâo, Kâo či kla glaĭ brơi yơh,” Khua Yang pơhiăp laih. 

20Hră Ơi Adai ăt hơmâo čih laih mơ̆n kơ tơlơi anŭn tui anai, “Tơdah pô rŏh ayăt 
ih rơpa, brơi bĕ kơ ñu ƀơ̆ng; tơdah ñu mơhao, brơi bĕ kơ ñu mơñum. Tơdah ih 
ngă tui anŭn, năng ai ñu či thâo kơnăl kơ tơlơi bruă sat ñu hơmâo ngă laih yuakơ 
tơlơi bruă hiam klă ih anŭn yơh.” 

21Anăm tŭ dưi hĭ yua mơ̆ng tơlơi sat ƀai ôh, samơ̆ dưi hĭ bĕ kơ tơlơi sat ƀai hăng 
tơlơi hiam klă. 

Rôm 13 

Tơlơi Jao Pô Kơ Ƀing Hơmâo Tơlơi Dưi 

1Brơi kơ rĭm čô mơnuih khŏm tui gưt bĕ kơ ƀing khua kơnŭk kơna git gai, yuakơ 
ƀu hơmâo kơnŭk kơna pă ôh jing rơngiao mơ̆ng Ơi Adai hơmâo brơi pơko ̆  laih. 
Hơdôm kơnŭk kơna hơmâo rai jing yua mơ̆ng Ơi Adai brơi pơko ̆  soh sel. 

2Hơnŭn yơh, hlơi pô tơgŭ pơkơdơ̆ng glaĭ hăng pô khua kơnŭk kơna, ñu anŭn 
hlak pơkơdơ̆ng glaĭ hăng tơlơi Ơi Adai hơmâo pơko ̆  pơkra laih, laih anŭn ƀing 
hlơi pô tơgŭ pơkơdơ̆ng glaĭ tui anŭn, ƀing gơñu anŭn či tŭ tơlơi phat kơđi kơ 
gơñu pô yơh. 

3Yuakơ ƀing khua djă̱ akŏ ƀu pơhuĭ kơ ƀing mơnuih hơdip hơdơ̆ng hiam ôh 
samơ̆ kơ ƀing mơnuih hơdip hơdơ̆ng sat yơh. Hiư̆m ngă, ƀing gih kiăng kơ 
rơngai hĭ mơ̆ng tơlơi huĭ kơ pô khua kơnŭk kơna mơ̆? Tui anŭn, ngă hiam bĕ 
laih anŭn ñu či pơhiăp hiam kơ ƀing gih yơh. 

4Yuakơ pô khua kơnŭk kơna anŭn ăt jing ding kơna Ơi Adai mơ̆n kiăng kơ ngă 
tơlơi hiam kơ ƀing gih. Samơ̆ tơdah ƀing gih ngă soh, brơi kơ ƀing gih thâo huĭ 
bĕ, yuakơ ñu dưi pơkơhma̱l hĭ sĭt yơh. Pô khua anŭn jing pô ding kơna Ơi Adai, 
jing pô ngă tui tơlơi Ơi Adai hil kiăng kơ pơkơhma̱l hĭ pô ngă soh yơh. 

5Hơnŭn yơh, kiăng biă mă yơh kơ tơlơi tui gưt kơ ƀing khua kơnŭk kơna, ƀu 
djơ̆ kơnơ̆ng yuakơ dưi pơkơhma̱l hĭ đôč ôh, samơ̆ ăt yuakơ pran jua tơpă mơ̆n. 

6Anŭn ăt jing tơhơnal tơlơi yua hơget ƀing gih duh jia mơ̆n, yuakơ ƀing khua 
kơnŭk kơna jing ƀing ding kơna Ơi Adai, jing ƀing pioh abih hrơi mông gơñu 
kiăng kơ git gai yơh. 

7Kla glaĭ bĕ kơ abih bang mơnuih hơget gơnam ƀing gih dŏ đo̱m hơnưh tui anai: 
Tơdah ƀing gih dŏ đo̱m jia, kla jia anŭn bĕ. Tơdah ƀing gih dŏ đo̱m jia mŭk 
dram, brơi kơ ƀing gih kla hĭ jia anŭn bĕ. Tơdah ƀing gih dŏ đo̱m kơ tơlơi pơpŭ 
pơyom, brơi kơ ƀing gih pơpŭ pơyom yơh. 

Khăp Bĕ Yuakơ Hrơi Khua Yang Jĕ Či Truh 

8Anăm đo̱m hơnưh kơ hlơi pô ôh, samơ̆ kơnơ̆ng đo̱m hơnưh khăp kơ tơdruă 
bĕ, yuakơ hlơi pô khăp kơ ayŏng adơi plei pla ñu, ñu anŭn hơmâo pơkrĕp truh 
hĭ laih tơlơi juăt yơh. 

9Yuakơ hơmâo khul tơlơi pơđar tui anai, “Anăm klĕ pyu ôh,” “Anăm pơdjai 
mơnuih ôh,” “Anăm klĕ dŏp ôh,” “Anăm hưp kluh ôh,” laih anŭn wơ̆t tơdah 
hơmâo lu tơlơi juăt pơkŏn dơ̆ng, kơnơ̆ng klah čŭn glaĭ amăng tơlơi phiăn anai, 
“Khăp bĕ kơ mơnuih re̱ng gah ih kar hăng ih khăp kơ ih pô.” 

10Hlơi pô khăp kơ mơnuih re̱ng gah ñu, ñu ƀu ngă sat kơ mơnuih re̱ng gah ñu 
anŭn ôh. Hơnŭn yơh, tơlơi khăp pơkrĕp truh hĭ tơlơi juăt yơh. 

11Ƀing gih khŏm ngă tơlơi anŭn bĕ, yuakơ ƀing gih thâo hluh laih hrơi mông 
anai jing. Mông anŭn hơmâo truh laih kơ ƀing gih kiăng kơ ƀu hrup hăng ƀing 
mơnuih hlak dŏ pĭt ôh, samơ̆ dŏ mơdưh yơh yuakơ tơlơi pơklaih ta ră anai jĕ 
ƀing ta hloh dơ̆ng kơ hrơi ƀing ta đaŏ kơnang hlâo. 

12Mlam jĕ či rơgao hĭ laih. Hrơi jĕ či rơđah laih pơ anai. Tui anŭn, brơi kơ ƀing 
ta pơgăh lui hĭ bĕ khul bruă mơnuă kơnăm mơmŏt laih anŭn buh hơô dram 
gơnam pơgang tơlơi bơngač. 

13Brơi kơ ƀing ta hơdip hơdơ̆ng găl djơ̆, kar hăng hơdip tơdang amăng hrơi, ƀu 
djơ̆ amăng tơlơi pơgao hơnơ̆ng hăng tơlơi măt tơpai, tơlơi rĭh răm, hăng tơlơi 
pyu pơde, tơlơi pơrơdjơ̆, hăng tơlơi ƀlah moăñ. 

14Samơ̆ buh mă bĕ gih pô hăng Khua Yang Yêsu Krist laih anŭn anăm pơmĭn ôh 
kơ tơlơi hiư̆m kiăng pơhrăp hĭ khul tơlơi amoaih kluh kơ kơnuih soh. 

Rôm 14 

Anăm Phat Kơđi Arăng Ôh 

1Tŭ ju̱m bĕ ƀing mơnuih tơdu tơlơi đaŏ amăng ƀing gih, anăm phat kơđi ôh ƀơi 
khul mơta tơlơi pơrơjăh. 

2Đơđa mơnuih hơmâo tơlơi đaŏ brơi kơ ƀing gơñu dưi ƀơ̆ng abih bang añăm 
tăm, samơ̆ đơđa mơnuih pơkŏn hơmâo tơlơi đaŏ tơdu kơnơ̆ng brơi kơ ƀing 
gơñu dưi ƀơ̆ng gơnam tăm đôč. 

3Pô dưi ƀơ̆ng abih bang añăm tăm anăm djik djak kơ pô ƀu dưi ƀơ̆ng ôh laih 
anŭn pô ƀu dưi ƀơ̆ng kŏn anăm klă̱ kơđi lơi kơ pô dưi ƀơ̆ng abih bang añăm 
tăm, yuakơ Ơi Adai hơmâo tŭ ju̱m pô anŭn laih. 

4Hlơi ƀing gih jing tơl kiăng phat kơđi kơ ding kơna arăng lĕ? Ñu dŏ hiam ƀôdah 
sat anŭn jing bruă khua pô ding kơna anŭn yơh. Laih anŭn ñu či dŏ hiam yuakơ 
Khua Yang dưi brơi kơ ñu dŏ hiam yơh. 

5Đơđa mơnuih pơmĭn kơ hrơi anai jing yom pơphan hloh kơ hrơi pơkŏn, samơ̆ 
đơđa pô pơkŏn pơmĭn abih bang hrơi le̱ng kơ jing kar kaĭ. Brơi kơ rĭm čô 
mơnuih tŭ kơčŭt bĕ amăng tơlơi pơmĭn ñu pô hơmâo ruah mă laih. 

6Hlơi pô pơyom kơ sa hrơi, brơi kơ ñu ngă bĕ tơlơi anŭn kiăng kơ pơpŭ kơ Khua 
Yang. Bơ kơ hlơi pô dưi ƀơ̆ng abih bang añăm tăm, brơi kơ ñu ƀơ̆ng bĕ kiăng kơ 
pơpŭ kơ Khua Yang, yuakơ ñu hơdơr bơni kơ Ơi Adai kơ gơnam ƀơ̆ng anŭn 
yơh. Bơ kơ pô ƀu dưi ƀơ̆ng, brơi bĕ kơ ñu ngă tui anŭn yuakơ kiăng pơpŭ kơ 
Khua Yang laih anŭn hơdơr bơni kơ Ơi Adai. 

7Yuakơ ƀu hơmâo hlơi pô ôh amăng ƀing ta kơnơ̆ng hơdip yuakơ ñu pô đôč laih 
anŭn kŏn hơmâo hlơi pô djai hĭ yuakơ ñu pô lơi. 

8Yuakơ tơdah ƀing ta hơdip, ƀing ta hơdip kơ Khua Yang yơh. Laih anŭn tơdah 
ƀing ta djai, ƀing ta djai kơ Khua Yang yơh. Tui anŭn, thâo dah ƀing ta hơdip 
ƀôdah djai, ƀing ta lŏm kơ Khua Yang yơh. 

9Yuakơ tơhơnal tơlơi anŭn yơh, Krist djai hăng hơdip glaĭ laih kiăng kơ Ñu dưi 
jing Khua Yang kơ abih dua ƀing djai wơ̆t hăng kơ ƀing hơdip mơ̆n. 

10Giŏng anŭn, yua hơget ƀing gih phat kơđi kơ ayŏng adơi gih lĕ? Ƀôdah yua 
hơget ƀing gih djik djak kơ ayŏng adơi gih lĕ? Yuakơ abih bang ƀing ta či dŏ 
dơ̆ng ƀơi anăp grê Ơi Adai phat kơđi yơh. 

11Yuakơ Hră Ơi Adai hơmâo čih laih tui anai, “Khua Yang laĭ tui anai, ‘Kâo ƀuăn 
rơ̆ng hăng tơlơi hơdip Kâo pô, abih bang tơŭt či bon ƀơi anăp Kâo, laih anŭn 
abih bang jơlah či pơhaih kơ Kâo, jing Ơi Adai yơh.’ ” 

12Tui anŭn yơh, rĭm čô ƀing ta či pơrơđah bruă ñu pô ƀơi anăp Ơi Adai. 

13Hơnŭn yơh, brơi kơ ƀing ta anăm phat kơđi kơ tơdruă dơ̆ng tah. Kơđai glaĭ, 
pơmĭn kơsem bĕ kơ ta pô anăm pioh tơlơi pơtơhneč ƀôdah boh pơtâo pơgăn hĭ 
jơlan ayŏng adơi ih ôh. 



2322 

 

 
© 2013 Jơrai Bible Association. 

  
 

 

14Kar hăng pô dŏ amăng Khua Yang Yêsu, kâo bă hăng tơlơi kơčŭt kơ tơlơi ƀu 
hơmâo gơnam ƀơ̆ng hơget ôh grĭ mơ̆ng ñu pô. Samơ̆ tơdah hlơi pô pơmĭn kơ 
gơnam ƀơ̆ng anŭn jing ƀu rơgoh, tui anŭn kơ ñu anŭn jing hĭ ƀu rơgoh yơh. 

15Yuakơ tơdah ayŏng adơi ih rŭng răng yuakơ hơget gơnam ih ƀơ̆ng, sĭt ih ƀu 
hơmâo ngă amăng tơlơi khăp dơ̆ng tah. Anăm ôh yuakơ gơnam ih ƀơ̆ng jing 
pơrai hĭ ayŏng adơi ih, jing pô Krist hơmâo djai pơala brơi laih. 

16Anăm brơi ôh hơget tơlơi ih pơmĭn yap jing hiam klă jing hĭ tơlơi arăng 
pơhiăp yap jing hĭ sat ƀai. 

17Yuakơ tơlơi dêh čar Ơi Adai git gai ƀu djơ̆ jing mơ̆ng tơlơi pơđar kơ tơlơi ƀơ̆ng 
hăng mơñum ôh, samơ̆ mơ̆ng tơlơi tơpă hơnơ̆ng, tơlơi rơnŭk rơno̱m laih anŭn 
tơlơi hơ̆k mơak Yang Bơngăt Hiam pha brơi yơh, 

18yuakơ hlơi pô mă bruă kơ Krist amăng hơdră jơlan anŭn, ñu anŭn pơmơak 
kơ Ơi Adai laih anŭn mơnuih mơnam pơrơklă brơi kơ tơlơi anŭn yơh. 

19Hơnŭn yơh, brơi kơ ƀing ta hơduah sem bĕ hơdôm mơta tơlơi kiăng kơ truh 
pơ tơlơi rơnŭk rơno̱m laih anŭn tơlơi djru pơkơtang brơi kơ tơdruă. 

20Anăm pơrai hĭ ôh bruă Ơi Adai yuakơ gơnam ƀơ̆ng. Abih bang gơnam ƀơ̆ng 
jing rơgoh, samơ̆ soh yơh kơ sa čô mơnuih ƀơ̆ng hơget gơnam ƀơ̆ng ngă brơi 
kơ arăng tơhneč rơbuh hĭ. 

21Hiam hloh anăm ƀơ̆ng añăm mơnơ̆ng, mơñum tơpai ƀôdah ngă hơget mơta 
tơlơi kiăng kơ ngă kơ ayŏng adơi ih tơhneč rơbuh hĭ ôh. 

22Tui anŭn, hơget mơta tơlơi ih đaŏ kơ hơdôm tơlơi anŭn, brơi kơ ih djă̱ pioh 
bĕ tŏng krah ih pô hăng Ơi Adai. Mơyŭn mơak yơh kơ hlơi pô ƀu klă̱ kơđi ôh kơ 
ñu pô yua mơ̆ng mơta tơlơi ñu pơrơklă laih. 

23Samơ̆ sa čô mơnuih, jing pô đing đaŏ, tŭ tơlơi klă̱ kơđi laih tơdah ñu ƀơ̆ng, 
yuakơ tơlơi ñu ƀơ̆ng anŭn ƀu djơ̆ hăng tơlơi đaŏ ôh. Laih anŭn hơget mơta tơlơi 
ngă ƀu tơbiă rai mơ̆ng tơlơi đaŏ ôh, anŭn jing soh yơh. 

Rôm 15 

1Ƀing ta, jing ƀing kơtang, khŏm gring djru ba bĕ tơlơi kơtraŏ ƀing tơdu laih 
anŭn anăm pơmơak kơ ta pô ôh. 

2Rĭm čô amăng ƀing ta khŏm pơmơak bĕ kơ pô re̱ng gah ñu kơ tơlơi hiam klă 
gơ̆ kiăng kơ djru yŏng đĭ gơ̆ amăng tơlơi đaŏ ñu yơh. 

3Yuakơ Krist ăt ƀu pơmơak kơ Ñu pô mơ̆n, samơ̆ kar hăng Hră Ơi Adai hơmâo 
čih laih tui anai, “Tơdang ƀing arăng djik djak kơ ih, anŭn jing ƀing gơñu ăt djik 
djak kơ Kâo mơ̆n.” 



2323 

 

 
© 2013 Jơrai Bible Association. 

  
 

 

4Yuakơ abih bang tơlơi arăng hơmâo čih lui laih đưm hlâo adih kiăng kơ pơtô 
pơhrăm kơ ƀing ta, kiăng kơ mơ̆ng tơlơi thâo gir run hăng tơlơi pơtrŭt pơđu̱r 
mơ̆ng Hră Ơi Adai yơh ƀing ta dưi hơmâo tơlơi čang rơmang. 

5Rơkâo kơ Ơi Adai, jing Pô pha brơi tơlơi thâo gir run hăng tơlơi pơtrŭt pơđu̱r, 
pha brơi kơ ƀing gih jua bơngăt pơgop sa tŏng krah gih pô tơdang ƀing gih đuaĭ 
tui Krist Yêsu, 

6kiăng kơ hăng sa pran jua hăng amăng bah ƀing gih dưi pơư pơang kơ Ơi Adai 
laih anŭn Ama Yang Yêsu Krist, Khua Yang ta yơh. 

7Tui anŭn, tŭ ju̱m kơ tơdruă bĕ, kar hăng Krist tŭ ju̱m laih ƀing gih kiăng kơ pơư 
pơang kơ Ơi Adai. 

8Yuakơ kâo laĭ kơ ƀing gih kơ tơlơi Krist hơmâo jing hĭ laih ding kơna kơ ƀing 
Yehudah kiăng kơ pơala kơ tơlơi sĭt Ơi Adai, kiăng kơ pơsĭt hơdôm tơlơi ƀuăn 
Ơi Adai ƀuăn laih kơ ƀing ama ơi adon 

9kiăng kơ ƀing mơnuih Tuai dưi pơư pơang kơ Ơi Adai yuakơ tơlơi pap Ñu, kar 
hăng Hră Ơi Adai hơmâo čih laih tui anai, “Tui anŭn, kâo bơni hơơč kơ Ih ƀơi 
anăp tŏng krah ƀing mơnuih Tuai; kâo adoh bơni hơơč kơ anăn Ih yơh.” 

10Laih anŭn Hră Ơi Adai čih tui anai dơ̆ng, “Hơ̆k kơdơ̆k bĕ, Ơ ƀing Tuai hrŏm 
hăng ƀing ană plei đaŏ kơ Ơi Adai.” 

11Laih anŭn tui anai dơ̆ng, “Bơni hơơč bĕ kơ Khua Yang, Ơ abih bang ƀing Tuai 
hơi! Pơdun đĭ Ñu bĕ, Ơ abih bang ƀing kơnung djuai ăh!” 

12Laih anŭn pô pơala Yesayah laĭ tui anai, “Akha Yisai či čơnŭh tơbiă, sa čô pô 
či tơgŭ kiăng kơ wai lăng ƀing Tuai yơh. Ƀing mơnuih Tuai či čang rơmang 
amăng Ñu yơh.” 

13Rơkâo kơ Ơi Adai čang rơmang pơbă hĭ ƀing gih hăng abih bang tơlơi hơ̆k 
mơak laih anŭn tơlơi rơnŭk rơno̱m yuakơ ƀing gih đaŏ kơnang kơ Ñu, kiăng kơ 
ƀing gih hơmâo bă blai tơlơi čang rơmang yua mơ̆ng tơlơi dưi mơyang Yang 
Bơngăt Hiam yơh. 

Paul, Pô Mă Bruă Kơ Ƀing Tuai 

14Ơ ƀing ayŏng amai adơi hơi, kâo pô tŭ tơlơi kơčŭt kơ tơlơi gih pô bă hăng 
tơlơi hiam klă, tu̱m djŏp amăng tơlơi thâo pơmĭn laih anŭn dưi pơtô laĭ kơ 
tơdruă. 

15Samơ̆ kâo hơmâo khĭn čih laih hră kơ ƀing gih djơ̆ anŏ ñu, tơdang kiăng kơ 
pơhơdơr ƀing gih kơ khul tơlơi anŭn dơ̆ng, yuakơ tơlơi khăp pap Ơi Adai pha 
brơi laih kơ kâo 

16kiăng kơ jing hĭ pô mă bruă Krist Yêsu kơ ƀing Tuai. Bruă kâo anŭn jing kar 
hăng bruă pô khua ngă yang pơhaih tơlơi pơthâo hiam Ơi Adai yơh, kiăng kơ 

ƀing Tuai dưi jing sa gơnam pơyơr lăp tŭ kơ Ơi Adai, jing pơrơgoh yua mơ̆ng 
Yang Bơngăt Hiam. 

17Hơnŭn yơh, kâo pơư pơang amăng Krist Yêsu kâo jing amăng tơlơi kâo mă 
bruă kơ Ơi Adai yơh. 

18Yuakơ kâo ƀu či hyu pơhiăp abih bang tơlơi ôh rơngiao kơ tơlơi Krist hơmâo 
pơgiŏng hĭ laih mơ̆ng kâo kiăng kơ dui ba ƀing mơnuih Tuai tui gưt kơ Ơi Adai 
yua mơ̆ng tơlơi kâo hơmâo pơhiăp hăng ngă laih, 

19anŭn jing yua mơ̆ng hơdôm tơlơi gru kơnăl hăng khul tơlơi mơsêh mơyang, 
mơ̆ng tơlơi dưi mơyang Yang Bơngăt Hiam yơh. Tui anŭn, mơ̆ng Yerusalaim 
laih anŭn anih jum dar hlŏng truh pơ plei Illurikon, kâo hơmâo pơhaih hlo̱m 
ƀo̱m laih tơlơi pơthâo hiam Krist. 

20Tui anŭn yơh, nanao jing tơlơi amoaih kiăng kâo kiăng kơ pơtô pơblang tơlơi 
pơthâo hiam pơ anih arăng aka ƀu hơmư̆ djơ̆ ôh kơ anăn Krist, kiăng kơ kâo ƀu 
pơdơ̆ng đĭ ƀơi atur bruă arăng hơmâo ngă hlâo laih ôh. 

21Samơ̆ kar hăng Hră Ơi Adai hơmâo čih laih tui anai, “Tơlơi hơget arăng ƀu 
ruai hăng ƀing gơñu, ƀing gơñu či ƀuh yơh, laih anŭn tơlơi hơget ƀing gơñu aka 
ƀu hơmư̆ ôh, ƀing gơñu či thâo hluh yơh.” 

22Yuakơ bruă kâo anŭn yơh, kâo tŭ pơgăn hĭ mơ̆ng tơlơi kiăng rai pơ ƀing gih. 
Tơlơi Paul Prap Pre Kiăng Čuă Ngui Plei Rôm 

23Samơ̆ ră anai ƀu hơmâo bruă hơget dơ̆ng tah kơ kâo kiăng kơ mă bruă amăng 
khul anih tring anŭn. Yuakơ amăng lu thŭn laih kâo amoaih kiăng kơ bưp ƀing 
gih. 

24Kâo prap pre tui anŭn tơdang kâo nao pơ čar Spain. Kâo čang rơmang kiăng 
čuă ngui ƀing gih tơdang kâo găn nao pơ anih anŭn, kiăng kơ ƀing gih dưi djru 
kâo ƀơi jơlan nao pơ čar anŭn, tơdơi kơ kâo hơmâo tŭ mă laih tơlơi tŭ ju̱m gih 
pơ anŭn sui ƀiă. 

25Samơ̆ ră anai, kâo jĕ či nao pơ plei Yerusalaim kiăng kơ djru bruă kơ ƀing đaŏ 
pơ anŭn. 

26Yuakơ ƀing đaŏ pơ čar Makedonia hăng Akhaia mơak kiăng kơ čơmah pơyơr 
djru brơi kơ ƀing đaŏ ƀun rin amăng plei Yerusalaim. 

27Yuakơ ƀing gơñu mơak yơh kiăng kơ ngă tơlơi anŭn laih anŭn ƀing gơñu đo̱m 
hơnưh kơ ƀing gơ̆. Yuakơ tơdah ƀing mơnuih Tuai hơmâo tŭ mă hrŏm tơlơi 
bơni hiam gah mơyang mơ̆ng ƀing Yehudah, sĭt ƀing gơñu đo̱m hơnưh kơ ƀing 
Yehudah yơh kiăng kơ pơpha hăng ƀing gơ̆ khul tơlơi bơni hiam dram gơnam 
gơñu. 

28Tui anŭn, tơdơi kơ kâo hơmâo pơgiŏng hĭ laih tơlơi bruă anai laih anŭn 
hơmâo pơklă laih kơ tơlơi ƀing Yehudah hơmâo tŭ mă laih boh čroh anŭn, kâo 
či nao pơ čar Spain hăng čuă ngui ƀing gih kơtuai jơlan kâo nao anŭn yơh. 

29Kâo thâo kơ tơlơi tơdang kâo truh pơ ƀing gih, kâo či ba hrŏm tơlơi bơni hiam 
bă blai mơ̆ng Krist yơh. 

30Ơ ƀing ayŏng amai adơi hơi, kâo pơtrŭt kơ ƀing gih yua mơ̆ng Khua Yang ta 
Yang Yêsu Krist laih anŭn yua mơ̆ng tơlơi khăp Yang Bơngăt Hiam, pơgop bĕ 
hăng kâo amăng tơlơi rŭng răng kâo hăng iâu laĭ hur har kơ Ơi Adai pơala brơi 
kơ kâo. 

31Rơkâo kơ ƀing gih iâu laĭ bĕ kiăng kơ kâo dưi klaih hĭ mơ̆ng ƀing mơnuih ƀu 
đaŏ amăng kwar Yudea laih anŭn kiăng kơ bruă kâo ngă amăng plei Yerusalaim 
dưi tŭ ju̱m mơ̆ng ƀing đaŏ pơ anŭn, 

32kiăng kơ yua mơ̆ng tơlơi kiăng Ơi Adai yơh, kâo dưi nao pơ ƀing gih hăng 
tơlơi mơak hăng dŏ hrŏm hăng ƀing gih kiăng kơ dŏ pơdơi tŭ pơphrâo glaĭ. 

33Rơkâo kơ Ơi Adai tơlơi rơnŭk rơno̱m dŏ hrŏm hăng abih bang ƀing gih. Amen. 

Rôm 16 

Tơlơi Pơhiăp Kơkuh Pô 

1Kâo pơrơklă hiam kơ ƀing gih amai adơi ta HʼPhoibê, jing khua sang yang Sang 
Ơi Adai pơ plei Kegkhreai. 

2Kâo rơkâo kơ ƀing gih tŭ ju̱m ñu amăng Khua Yang lăp djơ̆ kar hăng sa čô 
mơnuih đaŏ laih anŭn kiăng kơ djru brơi kơ ñu hơget tơlơi ñu kơƀah kiăng 
mơ̆ng ƀing gih, yuakơ ñu pô ăt hơmâo djru lu laih kơ arăng wơ̆t hăng kâo mơ̆n. 

3Kơkuh kơ HʼPriskilla hăng Akulas, jing ƀing gơyut gơyâo mă bruă hrŏm hơbĭt 
hăng kâo amăng Krist Yêsu. 

4Ƀing gơñu tŭ gleh tơnap laih tơlơi hơdip gơñu pô yuakơ kâo. Ƀu djơ̆ kơnơ̆ng 
hơjăn kâo đôč ôh samơ̆ abih bang ƀing Sang Ơi Adai mơnuih Tuai ăt bơni kơ 
ƀing gơñu mơ̆n. 

5Ăt pơhiăp kơkuh bĕ kơ Sang Ơi Adai pơjơnum amăng sang gơñu. Pơhiăp 
kơkuh bĕ kơ gơyut kâo khăp Epainetos, jing pô đaŏ kơ Krist blung hlâo amăng 
kwar Asia. 

6Pơhiăp kơkuh bĕ kơ HʼMari, jing pô triăng mă bruă kơ ƀing gih. 

7Pơhiăp kơkuh bĕ kơ Andronikos hăng Iunias, jing ƀing djuai mơnuih kâo laih 
anŭn ăt jing dŏ amăng sang mơnă hrŏm hăng kâo mơ̆n. Ƀing gơñu hơmâo tơlơi 
hing ang biă mă amăng ƀing ding kơna pơjao laih anŭn jing ƀing đaŏ kơ Krist 
hlâo kơ kâo yơh. 

8Pơhiăp kơkuh bĕ kơ Ampliatos, jing pô gơyut kâo khăp amăng Khua Yang. 

9Pơhiăp kơkuh bĕ kơ Urbanos, gơyut ta mă bruă hrŏm amăng Krist laih anŭn 
Stakhus, jing gơyut kâo khăp. 

10Pơhiăp kơkuh bĕ kơ Apellês, jing pô tŭ lông lăng laih anŭn tŭ pơrơklă amăng 
Krist. Pơhiăp kơkuh bĕ kơ ƀing mơnuih lŏm kơ sang anŏ Aristobulos. 

11Pơhiăp kơkuh bĕ kơ pô djuai mơnuih kâo Hêrôdiôn. Pơhiăp kơkuh bĕ kơ ƀing 
mơnuih amăng sang anŏ Narkissos, jing pô dŏ amăng Khua Yang. 

12Pơhiăp kơkuh bĕ kơ HʼTruphaina hăng HʼTruphôsa, jing ƀing mă bruă triăng 
amăng Khua Yang. Pơhiăp kơkuh bĕ gơyut khăp kâo HʼPersis, jing pô arăng 
khăp, mă bruă triăng biă mă amăng Khua Yang. 

13Pơhiăp kơkuh bĕ kơ Hruphos, jing sa pô yom hơjăn amăng Khua Yang, laih 
anŭn amĭ ñu ăt jing kar hăng amĭ kơ kâo mơ̆n. 

14Pơhiăp kơkuh bĕ kơ Asugkritos, Phlegôn, Hermês, Patrobas, Hermês wơ̆t 
hăng ƀing ayŏng adơi pơkŏn hrŏm hăng ƀing gơñu. 

15Pơhiăp kơkuh bĕ kơ Philologos hăng HʼIulia, Nêreus hăng amai adơi ñu, laih 
anŭn Olumpas hăng abih bang ƀing đaŏ jing ƀing pơjơnum hăng ƀing gơñu. 

16Pơhiăp kơkuh bĕ tơdruă ƀing gih hăng sa tơlơi čum rơgoh hiam. Abih bang 
Sang Ơi Adai Krist mơit tơlơi pơhiăp kơkuh kơ ƀing gih. 

17Ơ ƀing ayŏng amai adơi ăh, kâo pơtrŭt pơđu̱r kơ ƀing gih kơđiăng bĕ kơ ƀing 
mơnuih pơkăh pơpha tơpul laih anŭn pioh khul tơlơi tơhneč ƀơi jơlan gih kiăng 
kơ pơkơdơ̆ng glaĭ hăng tơlơi pơtô pơhrăm ƀing gih hơmâo hrăm laih. Brơi kơ 
ƀing gih dŏ ataih hĭ bĕ mơ̆ng ƀing gơñu. 

18Yuakơ ƀing mơnuih anŭn ƀu mă bruă kơ Krist Khua Yang ta ôh, samơ̆ ƀing 
gơñu mă bruă kơ tơlơi amoaih kluh gơñu pô. Ƀing gơñu yua boh hiăp mơmĭh 
tơbơr kiăng kơ pơblư̆ hĭ tơlơi pơmĭn ƀing mơnuih aka ƀu thâo phe pho. 

19Ƀing đaŏ amăng djŏp anih hơmâo hơmư̆ laih kơ tơlơi tui gưt gih, tui anŭn kâo 
bă hăng tơlơi hơ̆k mơak yuakơ ƀing gih. Samơ̆ kâo kiăng kơ ƀing gih jing rơgơi 
kơ tơlơi bruă jing hiam klă laih anŭn ƀu tĕk djơ̆ kơ hơget tơlơi jing sat ƀai ôh. 

20Ơi Adai tơlơi rơnŭk rơno̱m či tañ juă pơphač hĭ Satan gah yŭ kơ tơkai gih yơh. 
Rơkâo tơlơi khăp pap Khua Yang ta Yang Yêsu dŏ hrŏm hăng ƀing gih. 

21Timothe, jing pô gơyut mă bruă hăng kâo, ăt mơit hiăp kơkuh kơ ƀing gih, laih 
anŭn ƀing djuai mơnuih kâo Lukios, Iasôn hăng Sôsipatros ăt mơit hiăp mơ̆n. 

22Kâo, Tertios, jing pô čih hră anai, ăt pơhiăp kơkuh nao kơ ƀing gih amăng 
Khua Yang. 

23Gaios, jing pô čơmah tŭ ju̱m kâo wơ̆t hăng abih ƀing sang Ơi Adai pơ anai mơ̆n, 
mơit hiăp kơkuh gơñu kơ ƀing gih. Erastos, jing pô wai dram gơnam ană plei 
amăng plei prŏng anŭn, laih anŭn ayŏng adơi ta Kuartos, ăt mơit hiăp kơkuh 
gơñu kơ ƀing gih. 

24Rơkâo kơ tơlơi khăp pap Khua Yang ta Yang Yêsu Krist dŏ hrŏm hăng abih 
bang ƀing gih. Amen. 

25Ră anai, kơ Pô dưi pơkơjăp ƀing gih yua mơ̆ng tơlơi pơthâo hiam kâo pơtô, 
jing tơlơi pơtô pơhaih kơ tơlơi Yang Yêsu Krist kơ abih bang mơnuih, tui hăng 
tơlơi pơrơđah hơgŏm yom mơyang čơdơ̆ng mơ̆ng đưm hlâo adih jing tơlơi Ơi 
Adai pơhơgŏm hĭ laih, 

26samơ̆ ră anai Ñu pơrơđah pơthâo laih mơ̆ng hră ƀing pô pơala yua mơ̆ng tơlơi 
pơđar Ơi Adai hlŏng lar, kiăng kơ abih bang lŏn čar dưi đaŏ kơnang hăng tui 
gưt kơ Ñu, 

27kơ hơjăn Ơi Adai rơgơi đôč mơ̆ng Yang Yêsu Krist yơh dưi tŭ tơlơi ang yang 
hlŏng lar! Amen! 

1 Korinthos 

1 Korinthos 1 

1Kâo Paul, jing pô Ơi Adai iâu kiăng kơ jing pô ding kơna pơjao Krist Yêsu, tui 
hăng tơlơi kiăng Ơi Adai, laih anŭn ayŏng adơi ta Sôsthenês. 

2Mơit kơ Sang Ơi Adai amăng plei Korinthos, kơ abih bang ƀing mơnuih tŭ 
pơrơgoh laih amăng Krist Yêsu laih anŭn Ơi Adai iâu kiăng kơ jing rơgoh hiam, 
hrŏm hăng abih bang ƀing mơnuih pơ djŏp anih, jing ƀing iâu ƀơi anăn Khua 
Yang ta Yang Yêsu Krist, jing Khua Yang gơñu ăt jing Khua Yang ta mơ̆n. 

3Rơkâo kơ tơlơi khăp pap hăng tơlơi rơnŭk rơno̱m mơ̆ng Ơi Adai Ama ta laih 
anŭn Khua Yang Yêsu Krist dŏ hrŏm hăng ƀing gih. 

Tơlơi Hơdơr Bơni 

4Kâo nanao bơni kơ Ơi Adai kâo kơ ƀing gih yuakơ tơlơi khăp pap Ñu hơmâo 
pha brơi laih kơ ƀing gih amăng Krist Yêsu. 

5Yuakơ amăng Ñu yơh ƀing gih tŭ pơdrŏng săh amăng rĭm hơdră jơlan, anŭn 
jing amăng abih bang tơlơi pơhiăp gih laih anŭn amăng abih bang tơlơi thâo 
pơmĭn gih, 

6yuakơ tơlơi ƀing gơmơi ngă gơ̆ng jơlan kơ tơlơi Krist jing dŏ kơjăp amăng ƀing 
gih. 

7Hơnŭn yơh, ƀing gih anăm kơƀah hĭ ôh gơnam brơi pơyơr gah bơngăt tơdang 
ƀing gih gir dŏ tơguan kơ Khua Yang ta Yang Yêsu Krist či pơrơđah. 

8Ñu yơh či pơkơjăp ƀing gih tơl hơnăl tuč, kiăng kơ ƀing gih ƀu tŭ tơlơi ƀuăh 
soh ôh ƀơi hrơi Khua Yang ta Yêsu Krist či trŭn rai dơ̆ng. 

9Ơi Adai yơh jing Pô tŏng ten, jing Pô hơmâo iâu laih ƀing gih mŭt amăng tơlơi 
pơgop pơlir hăng Ană Ñu Yang Yêsu Krist Khua Yang ta. 

Paul Pơtô Kơ Tơlơi Thâo Pơgop Hăng Tơdruă 

10Ơ ƀing ayŏng amai adơi hơi, kâo pơtrŭt kơ ƀing gih, amăng anăn Khua Yang 
ta Yang Yêsu Krist, kơ tơlơi abih bang ƀing gih pơtŭ ư bĕ hăng tơdruă kiăng kơ 
ƀu hơmâo tơlơi pơkăh pơpha tơpul ôh amăng ƀing gih, samơ̆ kiăng kơ ƀing gih 
dưi tŭ pơgop sa amăng tơlơi pơmĭn hăng tơlơi kơñăm. 

11Ơ ƀing ayŏng amai adơi kâo hơi, kâo laĭ tui anŭn yuakơ hơmâo đơđa mơnuih 
mơ̆ng sang anŏ Khloê hơmâo pơthâo laih kơ kâo kơ tơlơi ƀing gih hơmâo tơlơi 
pơrơdjơ̆. 

12Anai yơh jing tơlơi kâo kiăng laĭ: Rĭm čô amăng ƀing gih laĭ tui anai, “Kâo lŏm 
kơ Paul,” pô pơkŏn laĭ tui anai, “Kâo lŏm kơ Apollos,” pô pơkŏn dơ̆ng laĭ tui anai, 
“Kâo lŏm kơ Pêtrôs,” laih anŭn pô pơkŏn dơ̆ng laĭ tui anai, “Kâo lŏm kơ Krist.” 

13Hiư̆m pă, Krist tŭ pơkăh pơpha hă? Paul tŭ arăng pŏng ƀơi kơyâo bơrơkal 
pơala brơi kơ ƀing gih hă? Sĭt ƀu djơ̆ ôh! Ƀôdah ƀing gih tŭ baptem amăng anăn 
Paul hă? 

14Kâo bơni kơ Ơi Adai kơ tơlơi kâo ƀu ngă baptem kơ hlơi pô amăng ƀing gih 
ôh, kơnơ̆ng kơ Krispos laih anŭn Gaios đôč ngă brơi baptem. 

15Tui anŭn yơh, ƀu hơmâo ôh hlơi pô dưi laĭ kơ tơlơi ƀing gih tŭ laih tơlơi 
baptem amăng anăn kâo. 

16Biă mă yơh, kâo ăt hơmâo ngă brơi laih mơ̆n baptem kơ sang anŏ Stephanas. 
Hloh kơ anŭn dơ̆ng, kâo ƀu thâo hơdơr ôh tơdah kâo ngă brơi baptem kơ hlơi 
pô pơkŏn dơ̆ng. 

17Yuakơ Krist ƀu pơkiaŏ ôh kâo nao ngă baptem brơi, samơ̆ Ñu pơkiaŏ kâo nao 
pơtô pơblang tơlơi pơthâo hiam, anŭn jing ƀu djơ̆ hơdôm boh hiăp tơlơi rơgơi 
mơnuih mơnam ôh, huĭ kơ tơlơi Krist djai ƀơi kơyâo bơrơkal rơngiă hĭ tơlơi 
mơyang kiăng pơklaih. 

Krist Jing Tơlơi Rơgơi Hăng Tơlơi Dưi Mơyang Ơi Adai 

18Yuakơ tơlơi pơtô kơ tơlơi djai Krist jing mlŭk biă mă yơh kơ ƀing răm rơngiă, 
samơ̆ kơ ƀing ta jing ƀing tŭ klaih laih, anŭn jing tơlơi dưi mơyang Ơi Adai yơh. 

19Yuakơ Hră Ơi Adai hơmâo čih laih tui anai, “Kâo či pơrai hĭ tơlơi rơgơi ƀing 
mơnuih laĭ ƀing gơñu jing rơgơi, laih anŭn pơrơngiă hĭ tơlơi thâo hluh ƀing 
mơnuih laĭ ƀing gơñu jing thâo pơmĭn yơh.” 

20Tui anŭn, pơpă mơnuih rơgơi lĕ? Pơpă mơnuih thâo hluh tơlơi Juăt lĕ? Pơpă 
mơnuih thâo pơgăl amăng rơnŭk anai lĕ? Ƀu djơ̆ ôh hă, Ơi Adai hơmâo ngă laih 
kơ tơlơi rơgơi lŏn tơnah jing tơlơi mlŭk? 

21Yuakơ tui hăng tơlơi rơgơi Ơi Adai, mơnuih lŏn tơnah kơnang kơ tơlơi rơgơi 
gơñu pô ƀu thâo krăn kơ Ơi Adai ôh. Samơ̆ Ơi Adai mơak mơ̆ng tơlơi mơnuih 
lŏn tơnah pơanăn “tơlơi pơtô mlŭk” yơh arăng pơtô kiăng kơ pơklaih hĭ ƀing 
hlơi pô đaŏ kơnang. 

22Sĭt yơh ƀing Yehudah rơkâo kiăng kơ ƀuh khul gru kơnăl tơlơi mơsêh mơyang 
jing sĭt laih anŭn ƀing Grek hơduah tơña kơ tơlơi rơgơi mơnuih mơnam, 

23samơ̆ ƀing gơmơi pơtô pơblang kơ tơlơi Krist tŭ pŏng ƀơi kơyâo bơrơkal tui 
anai: Anŭn jing tơlơi tơhneč kơ ƀing Yehudah laih anŭn tơlơi mlŭk kơ ƀing Tuai 
yơh. 

24Samơ̆ kơ ƀing mơnuih Ơi Adai hơmâo iâu laih, anŭn jing abih dua ƀing 
Yehudah laih anŭn ƀing Grek, Krist jing tơlơi dưi mơyang Ơi Adai laih anŭn 
tơlơi rơgơi Ơi Adai yơh. 

25Yuakơ tơlơi jing kar hăng mlŭk Ơi Adai jing rơgơi hloh kơ tơlơi rơgơi mơnuih 
mơnam, laih anŭn tơlơi jing kar hăng tơdu Ơi Adai jing kơtang hloh kơ tơlơi 
kơtang mơnuih mơnam yơh. 

26Ơ ƀing ayŏng amai adơi, hơdơr bĕ hlơi ƀing gih jing hlak Ơi Adai iâu ƀing gih 
hlâo adih. Ƀu djơ̆ ôh lu mơnuih amăng ƀing gih le̱ng kơ jing ƀing rơgơi soh sel 
tui hăng hơnơ̆ng pơkă mơnuih. Ƀu djơ̆ lu mơnuih ôh le̱ng kơ jing ƀing hơmâo 
tơlơi dưi soh sel. Ƀu djơ̆ ôh lu mơnuih le̱ng kơ jing ƀing kơdrưh kơang soh sel. 

27Samơ̆ Ơi Adai ruah mă ƀing mơnuih mlŭk kơ lŏn tơnah kiăng kơ pơmlâo hĭ 
ƀing mơnuih laĭ kơ ƀing gơñu jing rơgơi. Ơi Adai ruah mă ƀing mơnuih tơdu kơ 
lŏn tơnah kiăng kơ pơmlâo hĭ ƀing kơtang. 

28Ơi Adai ruah mă ƀing mơnuih jing ƀing mơnuih lŏn tơnah djik djak mưč mač 
laih anŭn yap ƀu yom pơphan hơget ôh, kiăng kơ pơrai hĭ ƀing mơnuih jing ƀing 
mơnuih lŏn tơnah yap jing yom pơphan, 

29tui anŭn kiăng kơ ƀu hơmâo hlơi pô ôh dưi pơang ñu pô ƀơi anăp Ơi Adai. 

30Samơ̆ anŭn jing yuakơ Ñu yơh ƀing gih dŏ amăng Krist Yêsu, jing Pô hơmâo 
jing hĭ laih kơ ƀing ta tơlơi rơgơi mơ̆ng Ơi Adai, anŭn jing tơlơi tơpă hơnơ̆ng ta, 
tơlơi rơgoh hiam ta laih anŭn tơlơi song mă ta yơh. 

31Hơnŭn yơh, kar hăng hră arăng hơmâo čih laih tui anai, “Brơi bĕ kơ hlơi pô 
pơư pơang, ñu pơư pơang bĕ amăng Khua Yang.” 

1 Korinthos 2 

1Ơ ƀing ayŏng amai adơi, tơdang kâo nao laih pơ ƀing gih, kâo ƀu nao hăng tơlơi 
pơhiăp mă pran ƀôdah tơlơi rơgơi pơhiăp tơdang kâo pơhaih kơ ƀing gih tơlơi 
gơ̆ng jơlan kơ tơlơi Ơi Adai. 

2Yuakơ kâo pơmĭn pioh hlâo laih kiăng kơ ƀu thâo krăn hơget gĕt ôh tơdang 
kâo dŏ hăng ƀing gih rơngiao kơ Yang Yêsu Krist laih anŭn kơ tơlơi Ñu tŭ arăng 
pŏng ƀơi kơyâo bơrơkal. 

3Kâo nao pơ ƀing gih amăng tơlơi tơdu hăng huĭ laih anŭn ăt tơtư̆ tơtơ̆ng mơ̆n. 

4Boh hiăp kâo laih anŭn tơlơi kâo pơtô pơblang ƀu djơ̆ hăng khul boh hiăp rơgơi 
ƀôdah pơtrŭt pơgŏ̱ ôh, samơ̆ hăng sa tơlơi pơrơđah kơ tơlơi dưi mơyang Yang 
Bơngăt yơh, 

5kiăng kơ tơlơi đaŏ kơnang gih ƀu kơnang ƀơi tơlơi rơgơi mơnuih mơnam ôh, 
samơ̆ ƀơi tơlơi dưi mơyang Ơi Adai yơh. 

Tơlơi Rơgơi Mơ̆ng Yang Bơngăt Hiam 

6Wơ̆t tơdah tui anŭn, ƀing gơmơi pơhiăp boh hiăp tơlơi rơgơi amăng ƀing tha 
tơlơi đaŏ, samơ̆ ƀu djơ̆ tơlơi rơgơi rơnŭk anai ôh ƀôdah tơlơi rơgơi ƀing khua 
git gai rơnŭk anai ôh, jing ƀing či jing hĭ đôč đač. 

7Ƀu djơ̆ ôh, ƀing gơmơi pơhiăp kơ tơlơi rơgơi hơgŏm Ơi Adai, jing tơlơi rơgơi 
hơgŏm mơ̆ng mơnuih mơnam laih anŭn jing tơlơi Ơi Adai pơkra laih kơ tơlơi 
ang yang ta hơmâo hlâo kơ rơnŭk hrơi mông čơdơ̆ng hơmâo. 

8Ƀu hơmâo hlơi pô ôh amăng ƀing khua git gai rơnŭk anai thâo hluh kơ tơlơi 
rơgơi anŭn, yuakơ tơdah ƀing gơñu thâo hluh, ƀing gơñu ƀu hơmâo pŏng pơdjai 
hĭ ôh Khua Yang ang yang anŭn ƀơi kơyâo bơrơkal. 

9Samơ̆, Hră Ơi Adai čih tui anai, “Ƀu hơmâo mơta pă ôh hơmâo ƀuh laih, ƀu 
hơmâo tơngia pă ôh hơmâo hơmư̆ laih, ƀu hơmâo tơlơi pơmĭn pă ôh hơmâo 
pơmĭn truh laih tơlơi Ơi Adai hơmâo prap pre laih kơ ƀing hlơi pô khăp kơ Ñu.” 

10Samơ̆ Ơi Adai hơmâo pơrơđah laih tơlơi anŭn kơ ƀing ta yua mơ̆ng Yang 
Bơngăt Ñu. Yang Bơngăt anŭn kơsem lăng abih bang tơlơi bruă, wơ̆t hăng khul 
tơlơi bruă dơlăm hơgŏm Ơi Adai mơ̆n. 

11Yuakơ hlơi pô amăng ƀing mơnuih mơnam dưi thâo hluh khul tơlơi pơmĭn sa 
čô mơnuih rơngiao kơ jua pơmĭn gah lăm pô anŭn lĕ? Ăt kar kaĭ mơ̆n, ƀu hơmâo 
hlơi pô dưi thâo hluh ôh khul tơlơi pơmĭn Ơi Adai rơngiao kơ Yang Bơngăt Ơi 
Adai. 

12Ƀing gơmơi ƀu hơmâo tŭ mă ôh yang bơngăt lŏn tơnah, samơ̆ mơ̆ng Yang 
Bơngăt jing Pô mơ̆ng Ơi Adai yơh, kiăng kơ ƀing gơmơi dưi thâo hluh tơlơi bruă 
Ơi Adai hơmâo pha brơi laih kơ ƀing gơmơi hăng tơlơi rơngai. 

13Anai yơh jing tơlơi ƀing gơmơi pơhiăp, ƀu djơ̆ khul boh hiăp pơtô yua mơ̆ng 
tơlơi rơgơi mơnuih mơnam ôh, samơ̆ amăng khul boh hiăp pơtô yua mơ̆ng 
Yang Bơngăt yơh, pơrơđah tơbiă khul tơlơi sĭt gah mơyang amăng khul boh 
hiăp gah mơyang yơh. 

14Mơnuih ƀu hơmâo Yang Bơngăt, ñu anŭn ƀu tŭ mă ôh khul mơta tơlơi tơbiă 
rai mơ̆ng Yang Bơngăt Ơi Adai pha brơi, yuakơ khul mơta tơlơi anŭn jing hĭ kar 
hăng mlŭk kơ ñu anŭn yơh, laih anŭn ñu anŭn ƀu dưi thâo hluh khul tơlơi anŭn 
ôh, yuakơ khul mơta tơlơi anŭn yơh djru brơi kơ mơnuih dưi thâo kơnăl gah 
mơyang. 

15Mơnuih gah mơyang thâo kơsem lăng abih bang tơlơi bruă, samơ̆ ñu pô ƀu 
dŏ gah yŭ hlơi pô kơsem lăng ôh. 

16“Hlơi pô hơmâo thâo krăn laih tơlơi pơmĭn Khua Yang tơl ñu dưi pơtô brơi 
kơ Ñu lĕ?” Samơ̆ ƀing ta hơmâo tơlơi pơmĭn Krist. 

1 Korinthos 3 

Jing Bĕ Ƀing Prŏng Tui Gah Mơyang 

1Ơ ƀing ayŏng amai adơi hơi, kâo ƀu dưi pơhiăp hăng ƀing gih kar hăng pơhiăp 
hăng ƀing gah mơyang ôh, samơ̆ kar hăng pơhiăp hăng ƀing mơnuih gah lŏn 
tơnah yơh, jing ƀing kar hăng ană nge amăng Krist. 

2Kâo pha brơi kơ ƀing gih hăng ia tơsâo, ƀu djơ̆ hăng gơnam ƀơ̆ng khăng ôh, 
yuakơ ƀing gih aka ƀu dưi ƀơ̆ng gơnam ƀơ̆ng khăng ôh. 

3Hlŏng truh kơ ră anai, ƀing gih ăt jing ƀing hơdip tui hăng tơlơi kluh amoaih 
soh sat gih. Yuakơ čơdơ̆ng mơ̆ng hơmâo tơlơi ga̱r hăng tơlơi brŏk ƀuăh amăng 
ƀing gih, hiư̆m ngă, ƀing gih ƀu djơ̆ jing kar hăng mơnuih hơdip tui hăng tơlơi 
kluh amoaih soh sat ôh hă? Hiư̆m ngă, ƀing gih ƀu ngă kar hăng ƀing mơnuih 
mơnam hơdip tui hăng tơlơi hơnơ̆ng pơkă mơnuih mơnam đôč đač ôh hă? 

4Yuakơ tơdang sa čô laĭ tui anai, “Kâo đuaĭ tui Paul,” laih anŭn pô pơkŏn laĭ tui 
anai, “Kâo đuaĭ tui Apollos,” hiư̆m ngă ƀing gih ƀu jing kar hăng ƀing mơnuih 
mơnam ôh hă? 

5Tui anŭn, hlơi Apollos jing lĕ? Laih anŭn hlơi Paul jing lĕ? Ƀing gơmơi kơnơ̆ng 
jing ƀing ding kơna Ơi Adai đôč, jing yua mơ̆ng ƀing gơmơi yơh ƀing gih đaŏ 
kơnang, jing Khua Yang yơh hơmâo jao brơi laih kơ rĭm čô bruă mơnuă ñu anŭn. 

6Kâo pla laih pơjĕh, Apollos pruih laih ia, samơ̆ Ơi Adai yơh jing Pô ngă brơi kơ 
čăt đĭ. 

7Tui anŭn, pô pla hăng pô pruih ia ƀu yom ôh, samơ̆ kơnơ̆ng hơjăn Ơi Adai đôč 
yơh, jing Pô ngă brơi kơ gơnam tăm čăt đĭ. 

8Pô pla hăng pô pruih ia jing ƀing hơmâo hrŏm sa tơlơi kơñăm, laih anŭn Ơi 
Adai či bơni kơ rĭm čô tui hăng bruă ñu hơmâo ngă laih yơh. 

9Yuakơ ƀing gơmơi jing ƀing mă bruă hrŏm hơbĭt kơ Ơi Adai, laih anŭn ƀing gih 
jing kar hăng đang hơma Ơi Adai, jing sang Ñu dŏ yơh. 

Krist Jing Atur Ƀing Sang Ơi Adai 

10Yua mơ̆ng tơlơi khăp pap Ơi Adai hơmâo pha brơi laih kơ kâo, kâo pơkra sa 
boh atur kar hăng sa čô rơgơi pơkra, laih anŭn hơmâo pô pơkŏn pơdơ̆ng sang 
ƀơi atur anŭn. Samơ̆ rĭm čô khŏm răng biă mă kơ tơlơi hiư̆m ñu pơdơ̆ng ƀơi 
atur anŭn. 

11Yuakơ ƀu hơmâo hlơi pô dưi pơkra atur rơngiao kơ Pô hơmâo pơkra laih, 
anŭn jing Krist yơh. 

12Tơdah hlơi pô pơdơ̆ng đĭ ƀơi atur anŭn yua hăng mah, amrăk, khul boh pơtâo 
yom, kơyâo, rơ̆k ƀôdah adrăng, 

13bruă rĭm čô anŭn či pơrơđah kơ bruă ñu anŭn yom ƀôdah ƀu yom, yuakơ Hrơi 
anŭn či ba bruă anŭn kơ tơlơi rơđah rơđo̱ng yơh. Yuakơ khul tơlơi bruă anŭn 
či tŭ pơrơđah hăng apui laih anŭn apui či lông lăng kơ tơlơi kơjăp bruă rĭm čô 
yơh. 

14Tơdah hơget gơnam ñu hơmâo pơdơ̆ng đĭ laih samơ̆ ăt dŏ kơjăp mơ̆n, ñu 
anŭn či tŭ mă gơnam bơni yơh. 

15Tơdah gơnam ñu pơdơ̆ng đĭ anŭn apui ƀơ̆ng hĭ, ñu anŭn či tŭ tơlơi rơngiă 
yơh. Ñu pô či klaih hĭ mơ̆n, samơ̆ kar hăng mơnuih kơnơ̆ng tơklaih hĭ mơ̆ng 
jơlah apui đôč yơh. 

16Ƀing gih ƀu thâo ôh hă, gih pô jing sang yang Ơi Adai laih anŭn Yang Bơngăt 
Ơi Adai dŏ amăng ƀing gih? 

17Tơdah hlơi pô pơrai hĭ sang yang Ơi Adai, Ơi Adai či pơrai hĭ ñu anŭn yơh, 
yuakơ sang yang Ơi Adai jing rơgoh hiam laih anŭn ƀing gih yơh jing sang yang 
Ñu anŭn. 

18Anăm pơƀlŏr mă gih pô ôh. Tơdah hlơi pô amăng ƀing gih pơmĭn kơ ñu pô 
jing rơgơi tui hăng hơnơ̆ng pơkă rơnŭk anai, sĭt ñu anŭn jing sa čô mơnuih mlŭk 
yơh kiăng kơ ñu jing hĭ mơnuih rơgơi. 

19Yuakơ tơlơi rơgơi lŏn tơnah jing hĭ tơlơi mlŭk ƀơi anăp Ơi Adai. Kar hăng Hră 
Ơi Adai čih laih tui anai, “Ơi Adai ƀač ƀing mơnuih rơgơi amăng hơdră mơneč 
gơñu.” 

20Laih anŭn Hră Ơi Adai čih dơ̆ng tui anai, “Khua Yang thâo krăn khul tơlơi 
pơmĭn mơnuih rơgơi jing hĭ đôč đač yơh.” 

21Hơnŭn yơh, anăm hơmâo hlơi pô ôh pơư pơang kơ tơlơi mơnuih mơnam dưi 
ngă! Abih bang tơlơi lŏm kơ ƀing gih yơh, 

22wơ̆t tơdah Paul, Apollos, Pêtrôs, lŏn tơnah anai, tơlơi hơdip, tơlơi djai, rơnŭk 
anai ƀôdah rơnŭk pơanăp, abih bang khul tơlơi anŭn lŏm kơ ƀing gih, 

23laih anŭn ƀing gih jing lŏm kơ Krist, laih anŭn Krist lŏm kơ Ơi Adai yơh. 

1 Korinthos 4 

Ƀing Ding Kơna Pơjao Krist 

1Tui anŭn, mơnuih mơnam năng yap kơ ƀing gơmơi jing ƀing ding kơna Krist 
laih anŭn jing ƀing tŭ bruă jao hăng khul mơta tơlơi yom hơgŏm Ơi Adai yơh. 

2Tơlơi hơduah kiăng kơ hlơi pô khua ñu jao brơi laih bruă jao, ñu anŭn khŏm 
pơrơklă kơ tơlơi ñu tŏng ten hăng khua ñu yơh. 

3Bơ kơ kâo, kâo ƀu bơngơ̆t hơget gĕt ôh tơdah ƀing gih phat kơđi kơ kâo ƀôdah 
mơnuih mơnam phat kơđi kơ kâo. Sĭt yơh, kâo kŏn phat kơđi kơ kâo pô lơi. 

4Pran jua tơpă kâo jơngeh, samơ̆ tơlơi anŭn ƀu pơjing kơ kâo jing hĭ mơnuih ƀu 
soh ôh. Anŭn jing Khua Yang yơh jing Pô phat kơđi kơ kâo. 

5Hơnŭn yơh, anăm phat kơđi kơ hơget gĕt ôh hlâo kơ hrơi mông pơkơčah laih. 
Khŏm dŏ tơguan bĕ tơl hrơi Khua Yang rai. Ñu či ba pơ tơlơi bơngač yơh abih 
bang tơlơi bruă arăng pơdŏp laih amăng tơlơi kơnăm mơmŏt laih anŭn či 
pơrơđah khul tơlơi pơtrŭt kiăng amăng pran jua mơnuih mơnam. Hlak anŭn, 
rĭm čô či tŭ mă tơlơi bơni ñu mơ̆ng Ơi Adai yơh. 

6Ơ ƀing ayŏng amai adơi hơi, kâo hơmâo tŭ yua laih hơdôm tơlơi anŭn kơ kâo 
pô laih anŭn Apollos kơ tơlơi tŭ yua gih, kiăng kơ ƀing gih dưi hrăm mơ̆ng ƀing 
gơmơi kơ tơlơi kiăng laĭ tui anai, “Anăm ngă rơgao hloh kơ tơlơi arăng čih laih 
ôh.” Giŏng anŭn, ƀing gih či pơgao pơang pơpŭ đơi kơ pô anai laih anŭn 
pơkơdơ̆ng glaĭ hăng pô pơkŏn. 

7Hlơi pơjing brơi kơ ƀing gih yap gih pô jing yom hloh kơ arăng pơkŏn lĕ? Hiư̆m 
ngă, Ơi Adai ƀu pha brơi kơ ƀing gih hơdôm gơnam ƀing gih tŭ mă ôh hă? Laih 
anŭn tơdah ƀing gih hơmâo tŭ mă laih gơnam anŭn, yua hơget ƀing gih pơgao 
pơang kar hăng ƀing gih aka ƀu tŭ mă ôh lĕ? 

8Ƀing gih hơmâo laih djŏp mơta gơnam ƀing gih kiăng! Ƀing gih jing pơdrŏng 
laih yơh! Ƀing gih hơmâo jing laih ƀing pơtao, wơ̆t tơdah ƀing gơmơi ƀu djơ̆ ôh! 
Kâo kwưh kiăng biă mă yơh kơ tơlơi ƀing gih hơmâo jing hĭ laih ƀing pơtao tui 
anŭn ƀing gơmơi ăt dưi jing pơtao hrŏm hăng ƀing gih mơ̆n. 

9Yuakơ kâo pơmĭn kơ tơlơi Ơi Adai hơmâo brơi laih kơ ƀing gơmơi jing ƀing 
ding kơna pơjao Yêsu, kiăng kơ pơrơđah ƀơi mông hơnăl tuč, jing kar hăng 
mơnuih arăng klă̱ kơđi kiăng kơ djai ƀơi anih pơƀut glaĭ prŏng yơh. Arăng ngă 
kơ ƀing gơmơi jing hĭ yom hơjăn kơ abih bang lŏn tơnah, kơ ƀing ling jang wơ̆t 
hăng kơ mơnuih mơnam lăng ƀuh mơ̆n. 

10Ƀing gơmơi jing kar hăng mlŭk yuakơ anăn Krist, samơ̆ ƀing gih jing rơgơi biă 
mă amăng Krist! Ƀing gơmơi jing tơdu, samơ̆ ƀing gih jing kơtang! Arăng pơpŭ 
kơ ƀing gih, samơ̆ ƀing gơmơi arăng ƀu pơpŭ hĭ ôh! 

11Truh kơ mông anai mơtam, ƀing gơmơi rơpa hăng mơhao. Arăng ƀu pha brơi 
kơ ƀing gơmơi khul sum ao ôh, taih čŏm ƀing gơmơi ruă rơka laih anŭn ƀing 
gơmơi ƀu hơmâo sang dŏ ôh. 

12Ƀing gơmơi mă bruă gleh glan hăng tơngan gơmơi pô kiăng kơ čem gơmơi 
pô. Tơdang arăng hơtŏm păh hĭ ƀing gơmơi, ƀing gơmơi bơni hiam kơ ƀing 
gơñu. Tơdang arăng ngă sat kơ ƀing gơmơi, ƀing gơmơi gir run tŭ yơh. 

13Tơdang arăng pơhiăp sat kơ ƀing gơmơi, ƀing gơmơi laĭ glaĭ tơdu rơun. Truh 
pơ tă anai mơtam, ƀing gơmơi hơmâo jing hĭ laih djăh kơ lŏn tơnah laih anŭn 
aru kơ mơnuih mơnam yơh. 

14Kâo čih khul tơlơi anŭn ƀu djơ̆ kiăng pơmlâo hĭ ƀing gih ôh, samơ̆ kiăng kơ 
pơkơđiăng kơ ƀing gih, jing kar hăng ƀing ană tơčô kâo khăp biă mă yơh. 

15Wơ̆t tơdah ƀing gih hơmâo sa rơbăn čô wai lăng brơi kơ ƀing gih amăng Krist, 
ƀing gih ƀu hơmâo lu ama ôh, yuakơ amăng Krist Yêsu kâo jing hĭ ama gih yua 
mơ̆ng tơlơi pơthâo hiam anai. 

16Hơnŭn yơh, kâo pơtrŭt kơ ƀing gih kiăng kơ hla̱ tui kâo. 

17Yuakơ tơhơnal tơlơi anŭn yơh, kâo pơkiaŏ Timothe, jing ană kâo khăp, nao 
pơ ƀing gih. Ñu jing sa čô dŏ tŏng ten biă mă amăng Khua Yang. Ñu či pơhơdơr 
brơi kơ ƀing gih thâo hiư̆m kâo hơmâo hơdip hơdơ̆ng laih amăng Krist Yêsu, 
jing tơlơi tŭ ư hăng tơlơi kâo pơtô ƀơi djŏp Sang Ơi Adai amăng djŏp anih yơh. 

18Hơmâo đơđa mơnuih amăng ƀing gih hơmâo jing hĭ ƀing pơgao yơh tơdang 
ƀing gơñu pơmĭn tơdah kâo ƀu či nao ngui pơ ƀing gih ôh. 

19Samơ̆ kâo či nao pơ ƀing gih tañ biă mă yơh, tơdah Khua Yang kiăng, laih anŭn 
kâo či hơduah ƀuh yơh ƀu djơ̆ kơnơ̆ng hiư̆m ƀing mơnuih pơgao pơang anŭn 
hlak pơhiăp ôh, samơ̆ kơ tơlơi dưi ƀing gơñu hơmâo mơ̆n. 

20Yuakơ dêh čar Ơi Adai ƀu djơ̆ tơbiă rai mơ̆ng tơhơnal tơlơi pơhiăp ôh, samơ̆ 
mơ̆ng tơlơi hơdip hơdơ̆ng yua mơ̆ng tơlơi dưi mơyang yơh. 

21Hơget tơlơi ƀing gih kiăng hloh lĕ? Ƀing gih kiăng kâo nao pơ ƀing gih hăng sa 
ƀĕ gai hơnuăt hă ƀôdah hăng tơlơi khăp laih anŭn jua pơmĭn tơdu rơun hă? 

1 Korinthos 5 

Tơlơi Soh Sat Amăng Sang Ơi Adai Korinthos 

1Arăng pơruai glaĭ kơ tơlơi hơmâo tơlơi pyu pơde soh sat amăng ƀing gih, laih 
anŭn tơlơi bruă wơ̆t dah amăng ƀing mơnuih ƀu đaŏ ăt kŏn hơmâo lơi tui anai: 
Sa čô mơnuih đah rơkơi dŏ kơ bơnai ama ñu. 

2Laih anŭn, ƀing gih pơgao pơang biă mă kơ tơlơi anŭn hă? Kơđai glaĭ, ƀing gih 
ƀu khŏm rơngot hơning laih anŭn puh pơđuaĭ hĭ pô ngă soh anŭn mơ̆ng tơlơi 
pơgop pơlir gih ôh hă? 

3Wơ̆t tơdah kâo ƀu hơmâo ƀo ̆  mơta pơ anŭn ôh, samơ̆ kâo dŏ hrŏm hăng ƀing 
gih amăng jua bơngăt. Laih anŭn kâo hơmâo phat kơđi laih kơ hlơi pô ngă anŭn, 
kar hăng tơdah kâo hơmâo ƀo ̆  mơta pơ anŭn hrŏm hăng ƀing gih gah jua bơngăt 
yơh. 

4Tơdang ƀing gih pơjơnum glaĭ amăng Khua Yang Yêsu ta laih anŭn kâo dŏ hăng 
ƀing gih amăng jua bơngăt, laih anŭn tơlơi dưi mơyang Khua Yang Yêsu ta dŏ 
hrŏm hơbĭt, 

5jao hĭ bĕ pô anŭn kơ Satan kiăng kơ drơi jan sat ƀai ñu răm rai hĭ laih anŭn 
bơngăt ñu dưi klaih hĭ ƀơi Hrơi Khua Yang či rai dơ̆ng. 

6Tơlơi ƀing gih pơư pơang jing ƀu hiam ôh. Hiư̆m ngă, ƀing gih ƀu thâo ôh hă, 
kơnơ̆ng ƀiă tơpơi đôč dưi ngă kơ tơpŭng bo ̱̆  đĭ? 

7Mă pơđuaĭ hĭ bĕ tơpơi hơđăp kiăng kơ ƀing gih dưi jing hĭ tơpŭng phrâo ƀu 
hơmâo tơpơi ôh, jing gih pô sĭt. Yuakơ Krist, jing ană triu Tơlơi Găn ta, hơmâo 
tŭ pơsăn drơi laih. 

8Hơnŭn yơh, brơi kơ ƀing ta djă̱ pioh Tơlơi Phet anŭn, ƀu djơ̆ hăng tơpơi hơđăp 
ôh, jing tơpơi tơlơi mưč mač laih anŭn tơlơi sat ƀai, samơ̆ hăng tơpŭng ƀu 
hơmâo tơpơi yơh, jing ƀañ tơpŭng tơlơi tơpă hăng tơlơi sĭt. 

9Kâo hơmâo čih laih kơ ƀing gih amăng hră kâo kiăng kơ ƀing gih ƀu pơgop ôh 
hăng ƀing pyu pơde soh sat. 

10Kâo ƀu laĭ ôh kơ tơlơi pơpĕ đuaĭ hĭ hlo̱m ƀo̱m ƀing mơnuih amăng lŏn tơnah 
anai jing ƀing pyu pơde soh sel, ƀôdah jing ƀing hưp ham, ƀing pleč ƀlŏr ƀôdah 
ƀing kơkuh kơ rup trah. Amăng tơlơi bruă kar hăng anŭn, ƀing gih khŏm đuaĭ 
lui hĭ lŏn tơnah anai yơh. 

11Samơ̆ ră anai kâo čih hră kơ ƀing gih kơ tơlơi ƀing gih khŏm anăm pơgop ôh 
hăng mơnuih yap ñu pô jing ayŏng adơi đaŏ, samơ̆ jing sa čô mơnuih ngă pyu 
pơde, hưp ham, kơkuh kơ rup trah, pơhiăp kơtư̆ juă kơ arăng, măt tơpai ƀôdah 
pleč ƀlŏr. Hăng sa čô mơnuih kar hăng anŭn, ƀing gih anăm pơgop hrŏm ôh wơ̆t 
tơdah ƀơ̆ng huă hrŏm ăt kŏn dưi lơi. 

12Hơget djơ̆ pơ kâo kiăng kơ phat kơđi ƀing mơnuih gah rơngiao kơ Sang Ơi 
Adai lĕ? Hiư̆m ngă, ƀing gih ƀu phat kơđi kơ ƀing mơnuih amăng Sang Ơi Adai 
ôh hă? 

13Ơi Adai yơh či phat kơđi kơ ƀing mơnuih gah rơngiao anŭn. Tui hăng Hră Ơi 
Adai čih laih tui anai, “Puh pơđuaĭ hĭ bĕ mơnuih sat ƀai mơ̆ng tŏng krah ƀing 
gih.” 

1 Korinthos 6 

Tơlơi Phŏng Kơđi Pơkơdơ̆ng Glaĭ Hăng Tơdruă Ƀing Đaŏ 

1Tơdah hlơi pô amăng ƀing gih hơmâo tơlơi pơrơjăh hăng tơdruă, hiư̆m pă ñu 
anŭn khĭn ba kơđi anŭn ƀơi anăp mơnuih ƀu đaŏ pơala kơ nao pơ anăp ƀing 
đaŏ sĭt kiăng kơ phat kơđi brơi lĕ? 

2Ƀing gih ƀu thâo ôh hă kơ tơlơi ƀing đaŏ sĭt či phat kơđi kơ lŏn tơnah? Tui 
anŭn, tơdah ƀing gih či phat kơ lŏn tơnah, hiư̆m ngă ƀing gih ƀu dưi phat khul 
kơđi anet aneo ôh hă? 

3Ƀing gih ƀu thâo ôh hă kơ tơlơi ƀing ta či phat kơđi ƀing ling jang Ơi Adai? Sĭt 
ƀing ta či phat kơđi lu hloh dơ̆ng yơh kơ khul tơlơi amăng tơlơi hơdip anai! 

4Hơnŭn yơh, tơdah ƀing gih hơmâo tơlơi pơrơjăh kơ khul mơta tơlơi kar hăng 
anŭn, ƀing gih ƀu dưi ruah mă ƀing phat kơđi wơ̆t tơdah ƀing ƀu yom pơphan 
ôh amăng ƀing đaŏ sĭt kiăng kơ phat kơđi brơi kơ tơlơi anŭn? 

5Kâo pơhiăp kơ tơlơi anŭn kiăng pơmlâo hĭ ƀing gih yơh. Hiư̆m ngă, ƀu hơmâo 
hlơi pô ôh hă amăng ƀing gih jing pô thâo pơmĭn kiăng phat brơi tơlơi pơrơjăh 
tŏng krah ƀing đaŏ? 

6Samơ̆ kơđai glaĭ, sa čô ayŏng adơi đaŏ nao pơ ƀing kơnŭk kơna kiăng kơ phŏng 
kơđi pơkơdơ̆ng kơ tơdruă, tơlơi anŭn jing ƀơi anăp ƀing ƀu đaŏ yơh! 

7Sĭt biă mă yơh, ƀing gih hơmâo tơlơi phŏng kơđi amăng ƀing gih, tơlơi anŭn 
kiăng laĭ ƀing gih hơmâo tŭ thuơ hĭ hlo̱m ƀo̱m laih. Yua hơget ƀu hiam hloh ôh 
hă tơdah ƀing gih tŭ pơsoh? Yua hơget ƀu hiam hloh ôh hă tơdah ƀing gih tŭ 
pơplŏm? 

8Kơđai glaĭ, gih pô yơh pơsoh hăng pơƀlŏr laih anŭn ƀing gih ngă tơlơi anŭn kơ 
ƀing ayŏng amai adơi đaŏ gih pô yơh. 

9Ƀing gih ƀu thâo krăn ôh hă kơ tơlơi kơ ƀing sat ƀai ƀu dưi tŭ mă Dêh Čar Ơi 
Adai ôh? Anăm pơƀlŏr mă gih pô ôh, yuakơ ƀing mơnuih hơmâo jao hĭ laih gơñu 
pô ngă soh sat, pyu pơde soh sat, kơkuh kơ rup trah, klĕ pyu, đah rơkơi rĭh răm, 
pơdŏ hrŏm tơđah đah rơkơi đah kơmơi, 

10ƀôdah ƀing klĕ dŏp, ƀing hưp ham, ƀing măt tơpai, ƀing pơhiăp rơkŭt sat 
ƀôdah ƀing pleč ƀlŏr či dưi tŭ mă Dêh Čar Ơi Adai. 

11Hlâo adih, sĭt yơh đơđa mơnuih amăng ƀing gih jing kar hăng anŭn. Samơ̆ ră 
anai, ƀing gih tŭ rao laih, tŭ pơrơgoh laih laih anŭn tŭ yap tơpă hơnơ̆ng laih 
amăng anăn Khua Yang Yêsu Krist, laih anŭn yua mơ̆ng Yang Bơngăt Hiam Ơi 
Adai ta yơh. 

Đuaĭ Ataih Bĕ Mơ̆ng Tơlơi Ngă Pyu Pơde Soh Sat 

12Đơđa mơnuih laĭ tui anai, “Kâo tŭ dưi ngă djŏp mơta tơlơi bruă tui hăng tơlơi 
phiăn yơh,” samơ̆ ƀu djơ̆ djŏp mơta tơlơi bruă ôh jing tŭ yua. Kâo laĭ tui anai, 
“Kâo tŭ dưi ngă djŏp mơta tơlơi bruă tui hăng tơlơi phiăn yơh,” samơ̆ kâo ƀu tŭ 
tơlơi bruă anŭn git gai kâo ôh. 

13Đơđa mơnuih pơkŏn laĭ tui anai, “Gơnam ƀơ̆ng pioh kơ hlŭng laih anŭn hlŭng 
pioh kơ gơnam ƀơ̆ng,” sĭt Ơi Adai či pơrai lui hĭ abih dua gơnam anŭn yơh. Drơi 
jan mơnuih ƀu djơ̆ pioh kơ tơlơi pyu pơde ôh, samơ̆ pioh kơ Khua Yang laih 
anŭn Khua Yang kơ drơi jan yơh. 

14Hăng tơlơi dưi mơyang Ñu yơh, Ơi Adai hơmâo pơhơdip glaĭ laih Khua Yang 
mơ̆ng mơnuih djai, laih anŭn Ñu ăt či pơhơdip glaĭ ƀing ta mơ̆n. 

15Ƀing gih ƀu thâo krăn ôh hă kơ tơlơi drơi jan gih jing khul črăn amăng Krist 
pô? Hiư̆m ngă, dưi mơ̆ kâo mă khul črăn Krist anŭn hăng pơgop khul črăn anŭn 
hrŏm hăng pô rĭh răm? Sĭt ƀu dưi ôh! 

16Ƀing gih ƀu thâo krăn ôh hă kơ tơlơi tơdah hlơi pô pơgop ñu pô hrŏm hăng 
pô rĭh răm, ñu anŭn jing hĭ sa drơi jan hăng pô anŭn amăng drơi jan? Yuakơ Hră 
Ơi Adai čih laih tui anai, “Dua gơñu či jing hĭ sa drơi jan yơh.” 

17Samơ̆ hlơi pô pơgop ñu pô hrŏm hăng Khua Yang, ñu anŭn jing sa hrŏm hăng 
Ñu amăng jua bơngăt yơh. 

18Đuaĭ hĭ bĕ mơ̆ng tơlơi pyu pơde soh sat. Ƀing gih laĭ, “Abih bang tơlơi soh 
pơkŏn sa čô mơnuih ngă jing gah rơngiao kơ drơi jan ñu,” samơ̆ mơnuih ngă 
pyu pơde soh sat, ñu anŭn ngă soh pơkơdơ̆ng glaĭ hăng drơi jan ñu pô yơh. 

19Ƀing gih ƀu thâo krăn ôh hă kơ tơlơi drơi jan gih jing sang yang kơ Yang 
Bơngăt Hiam dŏ, jing Pô ƀing gih hơmâo tŭ mă laih mơ̆ng Ơi Adai? Sĭt drơi jan 
gih ƀu lŏm kơ gih pô dơ̆ng tah, 

20yuakơ ƀing gih hơmâo tŭ blơi laih hăng sa nua yom. Hơnŭn yơh, brơi kơ ƀing 
gih khŏm pơpŭ bĕ kơ Ơi Adai hăng drơi jan gih pô. 

1 Korinthos 7 

Tơlơi Pơdŏ Rơkơi Bơnai 

1Bơ kơ khul mơta tơlơi ƀing gih čih kơ kâo tui anai: Hiam yơh kơ sa čô đah 
rơkơi ƀu pơdŏ ôh. 

2Samơ̆ yuakơ hơmâo tơlơi ngă pyu pơde, tui anŭn rĭm đah rơkơi năng hơmâo 
bơnai kơ ñu pô, laih anŭn rĭm đah kơmơi năng hơmâo rơkơi kơ ñu pô yơh. 

3Pô rơkơi khŏm pơdjŏp hĭ bruă jao tơlơi pơdŏ ñu hăng bơnai ñu, laih anŭn ăt 
kar kaĭ mơ̆n, pô bơnai hăng rơkơi ñu. 

4Drơi jan pô bơnai ƀu djơ̆ kơnơ̆ng lŏm kơ ñu pô đôč ôh, samơ̆ ăt lŏm kơ rơkơi 
ñu mơ̆n. Ăt kar hăng anŭn mơ̆n, drơi jan pô rơkơi ƀu djơ̆ kơnơ̆ng lŏm kơ ñu pô 
đôč ôh, samơ̆ ăt lŏm kơ bơnai ñu mơ̆n. 

5Anăm hơngah lui hĭ kơ tơdruă ôh, rơngiao kơ tơlơi pơtŭ ư laih anŭn kơ hrơi 
mông, kiăng kơ ƀing gih dưi jao gih pô kiăng kơ iâu laĭ. Giŏng anŭn, pơƀut glaĭ 
hrŏm hơbĭt bĕ kiăng kơ Satan ƀu plư ƀing gih ôh yuakơ ƀing gih kơƀah hĭ tơlơi 
pơkhư̆ pô. 

6Kâo laĭ tui anŭn ƀu djơ̆ sa tơlơi kâo pơđar ôh, samơ̆ anŭn jing tơlơi tơdah dưi 
đôč. 

7Kâo kwưh kiăng kơ tơlơi abih bang mơnuih mơnam jing kar hăng kâo pô mơ̆n. 
Samơ̆ rĭm čô đah rơkơi hơmâo tơlơi brơi pơyơr ñu pô mơ̆ng Ơi Adai. Pô anai 
hơmâo tơlơi brơi pơyơr anai, pô pơkŏn hơmâo tơlơi brơi pơyơr pơkŏn yơh. 

8Bơ kơ ƀing aka ƀu hơmâo rơkơi bơnai laih anŭn kơ ƀing djai rơkơi bơnai, kâo 
laĭ tui anai: Hiam yơh kơ ƀing gơñu tơdah ƀing gơñu dưi dŏ hlai kar hăng kâo 
anai. 

9Samơ̆ tơdah ƀing gơñu ƀu dưi pơkhư̆ hĭ gơñu pô ôh, ƀing gơñu khŏm pơdŏ 
rơkơi bơnai bĕ, yuakơ pơdŏ rơkơi bơnai jing hiam hloh kơ kơnơ̆ng čuh đĭ tơlơi 
khăp amoaih amăng pran jua. 

10Bơ kơ ƀing dŏ rơkơi bơnai kâo pơđar tui anai, tơlơi anai ƀu djơ̆ mơ̆ng kâo pô 
ôh, samơ̆ mơ̆ng Khua Yang yơh: Sa čô bơnai anăm čơlah hĭ mơ̆ng rơkơi ñu ôh. 

11Samơ̆ tơdah pô bơnai anŭn čơlah lui hĭ, brơi kơ ñu anŭn dŏ hơjăn ñu ƀu dŏ 
rơkơi ôh ƀôdah tŭ pơrơno̱m glaĭ hăng rơkơi ñu dơ̆ng. Laih anŭn pô rơkơi khŏm 
anăm đuaĭ lui hĭ bơnai ñu ôh. 

12Bơ kơ ƀing pơkŏn dơ̆ng kâo laĭ, jing mơ̆ng kâo pô, ƀu djơ̆ mơ̆ng Khua Yang ôh, 
tui anai: Tơdah sa čô ayŏng adơi đaŏ hơmâo bơnai aka ƀu đaŏ ôh laih anŭn 
bơnai ñu anŭn ăt kiăng dŏ hăng ñu mơ̆n, pô rơkơi anŭn anăm đuaĭ lui hĭ bơnai 
ñu ôh. 

13Tơdah sa čô bơnai hơmâo rơkơi aka ƀu đaŏ ôh laih anŭn pô rơkơi ñu anŭn ăt 
kiăng dŏ hăng ñu mơ̆n, pô bơnai anŭn khŏm anăm đuaĭ lui hĭ kơ rơkơi ñu ôh. 

14Yuakơ rơkơi aka ƀu đaŏ anŭn hơmâo tŭ pơrơgoh laih yua mơ̆ng bơnai ñu, 
laih anŭn bơnai aka ƀu đaŏ anŭn hơmâo tŭ pơrơgoh laih yua mơ̆ng pô rơkơi 
đaŏ ñu anŭn. Tơdah ƀu jing tui anŭn, ƀing ană bă gơñu či jing hĭ grĭ grañ, samơ̆ 
ră anai ƀing ană bă anŭn jing ƀing rơgoh hiam yơh. 

15Samơ̆ tơdah pô aka ƀu đaŏ anŭn čơlah lui hĭ pô đaŏ, brơi kơ ñu ngă bĕ. Tui 
anŭn, pô rơkơi đaŏ ƀôdah pô bơnai đaŏ anŭn jing rơngai hĭ yơh. Ơi Adai hơmâo 
iâu laih ƀing ta kiăng kơ dŏ hơdip rơnŭk rơnua. 

16Ơ pô jing bơnai, hiư̆m pă ih thâo krăn kơ tơlơi ih či ba rơkơi ih glaĭ đaŏ lĕ? 
Ƀôdah, Ơ pô jing rơkơi, hiư̆m pă ih thâo krăn kơ tơlơi ih či ba bơnai ih glaĭ đaŏ 
lĕ? 

17Kơđai glaĭ, brơi kơ rĭm čô khŏm hơdip amăng tơlơi hơdip tui hăng Khua Yang 
jao brơi laih kơ ñu laih anŭn tui hăng tơlơi Ơi Adai hơmâo iâu laih ñu. Anai yơh 
jing tơlơi phiăn kâo juăt pơtô amăng abih bang Sang Ơi Adai. 

18Hlơi pô tŭ tơlơi khăt klĭ tơdang Ơi Adai iâu ñu, ñu anŭn anăm jing hĭ pô ƀu 
khăt klĭ ôh. Hlơi pô ƀu tŭ tơlơi khăt klĭ ôh tơdang Ơi Adai iâu ñu, ñu anŭn anăm 
jing hĭ pô khăt klĭ ôh. 

19Tơlơi khăt klĭ jing đôč đač laih anŭn tơlơi ƀu khăt klĭ ăt jing hĭ đôč đač mơ̆n. 
Samơ̆ gưt tui tơlơi Ơi Adai pơđar yơh jing tơlơi yom pơphan. 

20Rĭm čô khŏm dŏ dơnơ̆ng amăng anih hơdip ñu dŏ hlâo tơdang Ơi Adai iâu ñu. 

21Hiư̆m ngă, ih jing hlŭn tơdang Ơi Adai iâu ih hă? Anăm ih rŭng răng ôh kơ 
tơlơi anŭn, samơ̆ tơdah ih dưi mă tŭ tơlơi jing rơngai, brơi kơ ih mă tŭ bĕ. 

22Yuakơ hlơi pô jing hlŭn hlâo adih tơdang Khua Yang iâu laih ñu, ñu anŭn jing 
mơnuih rơngai Khua Yang yơh. Ăt kar kaĭ mơ̆n, sa čô mơnuih rơngai tơdang 
Krist iâu mă ñu, ñu anŭn jing hlŭn kơ Krist yơh. 

23Ơi Adai blơi laih ih hăng nua yom biă mă mơ̆ng hơdôm tơlơi soh ih. Anăm jing 
hĭ hlŭn kơ khua mơnuih mơnam ôh. 

24Ơ ƀing ayŏng amai adơi hơi, jing bĕ ƀing hơmâo tơlơi grơ̆ng glăm ƀơi anăp Ơi 
Adai, brơi kơ rĭm čô dŏ dơnơ̆ng bĕ amăng anih hơdip Ơi Adai iâu laih ñu. 

Tơlơi Tơña Kơ Tơlơi Hơči̱h Hăng Tơlơi Kơmai 

25Bơ kơ tơlơi ƀing hơči̱h: Kâo ƀu hơmâo ôh tơlơi pơđar mơ̆ng Khua Yang, samơ̆ 
kâo pha brơi tơlơi phat kơđi, jing kar hăng pô yua mơ̆ng tơlơi pap Khua Yang, 
jing pô năng đaŏ kơnang. 

26Yuakơ tơlơi gleh tơnap ră anai, kâo pơmĭn hiam hloh yơh kơ ƀing gih ăt dŏ 
dơnơ̆ng kar hăng ƀing gih dŏ ră anai. 

27Ih hơmâo sang anŏ laih djơ̆ mơ̆? Anăm hơduah tơlơi pơlui ôh. Ih jing mơnuih 
hlai djơ̆ mơ̆? Anăm hơduah bơnai ôh. 

28Samơ̆ tơdah ih pơdŏ, ih ƀu soh ôh, laih anŭn tơdah sa čô dra hơči̱h dŏ rơkơi, 
ñu anŭn ƀu soh ôh. Samơ̆ bơ kơ ƀing dŏ rơkơi bơnai, ƀing gơñu či bưp lu mơta 
tơlơi gleh tơnap amăng tơlơi hơdip anai, laih anŭn kâo kiăng ƀing gih klaih hĭ 
kơ khul tơlơi anŭn. 

29Ơ ƀing ayŏng amai adơi hơi, tơlơi kâo kiăng laĭ jing kơ tơlơi hrơi mông jing 
be̱r biă mă. Čơdơ̆ng mơ̆ng anai, ƀing hlơi pô hơmâo bơnai, brơi kơ ƀing gơñu 
khŏm hơdip kar hăng ƀu hơmâo bơnai ôh. 

30Ƀing hlơi pô čŏk hia, brơi jing kar hăng ƀing ƀu čŏk hia ôh. Ƀing hlơi pô hơ̆k 
mơak, brơi jing kar hăng ƀing gơñu ƀu hơ̆k mơak yơh. Ƀing hlơi pô blơi đơđa 
gơnam, brơi jing kar hăng ƀing ƀu djă̱ pioh ôh hơdôm gơnam ƀing gơñu hơmâo 
blơi laih ôh. 

31Ƀing hlơi pô yua dram gơnam lŏn tơnah anai, brơi jing bĕ kar hăng ƀing ƀu 
pơmĭn kiăng yua đơi ôh, yuakơ lŏn tơnah anai ƀu dŏ sui dơ̆ng tah. 

32Kâo kiăng biă mă kơ ƀing gih dưi rơngai hĭ mơ̆ng tơlơi pơmĭn ƀlơ̆ng. Sa čô dŏ 
hlai, ñu anŭn pơmĭn ƀlơ̆ng kơ tơlơi bruă Khua Yang, jing tơlơi bruă hiư̆m ñu 
dưi pơmơak kơ Khua Yang yơh. 

33Samơ̆ sa čô hơmâo sang anŏ, ñu pơmĭn kơ tơlơi bruă lŏn tơnah anai, jing tơlơi 
bruă hiư̆m ñu dưi pơmơak kơ bơnai ñu, 

34laih anŭn hơdôm tơlơi khăp kiăng ñu pơkăh pơpha hĭ yơh. Sa čô đah kơmơi 
hlai ƀôdah sa čô dra hơči̱h, ñu pơmĭn kơ tơlơi bruă Khua Yang tui anai: Tơlơi 

kơñăm ñu jing jao pô kơ Khua Yang gah drơi jan wơ̆t hăng gah bơngăt mơ̆n. 
Samơ̆ pô đah kơmơi hơmâo sang anŏ, ñu pơmĭn kơ hơdôm tơlơi bruă gah lŏn 
tơnah anai, jing tơlơi bruă hiư̆m ñu dưi pơmơak rơkơi ñu. 

35Kâo laĭ tơlơi anŭn kiăng djru kơ ƀing gih, ƀu djơ̆ kiăng kơ khă kơ̆ng ƀing gih 
ôh. Samơ̆ kâo kiăng kơ ƀing gih dưi hơdip hơdơ̆ng tơpă hơnơ̆ng amăng tơlơi 
jao pô abih bang kơ Khua Yang yơh. 

36Samơ̆ tơdah hlơi pô ngă kơ tơlơi ƀu djơ̆ hơnơ̆ng ôh hăng pô dra jing pô ñu djă̱ 
kong anŭn, laih anŭn tơdah pô ñu djă̱ kong anŭn ñu truh thŭn tui laih anŭn pô 
đah rơkơi anŭn pơmĭn kiăng kơ pơdŏ, sĭt brơi kơ ƀing gơñu khŏm pơdŏ tui 
hăng tơlơi ƀing gơñu kiăng yơh. Sĭt ƀu hơmâo tơlơi soh ôh amăng tơlơi bruă 
ƀing gơñu ngă anŭn. 

37Samơ̆ tơdah sa čô đah rơkơi hơmâo khưp ngă laih amăng tơlơi pơmĭn ñu pô, 
jing pô ƀu hơmâo hlơi pô pơgŏ̱ ñu ôh samơ̆ ñu pô hơmâo git gai laih amăng jua 
pơmĭn ñu pô, laih anŭn hơmâo pơmĭn laih kơ tơlơi ƀu kiăng pơdŏ hăng pô dra 
hơči̱h ôh, ñu anŭn ngă tơlơi djơ̆ yơh. 

38Tui anŭn, hlơi pô dŏ kơ dra hơči̱h anŭn, ñu anŭn ngă tơlơi djơ̆ yơh, samơ̆ hlơi 
pô ƀu dŏ ôh kơ dra hơči̱h anŭn, ñu anŭn ngă tơlơi djơ̆ hloh dơ̆ng yơh. 

39Sa čô bơnai dŏ đo̱m hăng rơkơi ñu tơl abih hrơi rơkơi ñu dŏ hơdip yơh. Samơ̆ 
tơdah rơkơi ñu djai laih, ñu jing rơngai dưi pơdŏ hăng hlơi pô ñu khăp yơh, 
samơ̆ tŭ kơ pô anŭn khŏm lŏm kơ Khua Yang. 

40Tui hăng kâo pơmĭn, pô đah kơmơi anŭn jing mơyŭn hiam hloh yơh tơdah ñu 
ăt dŏ dơnơ̆ng kar hăng ñu dŏ laih. Laih anŭn kâo pơmĭn kơ tơlơi kâo pô ăt 
hơmâo Yang Bơngăt Ơi Adai mơ̆n kơčrâo brơi. 

1 Korinthos 8 

Kơ Tơlơi Añăm Pơyơr Ngă Yang Kơ Khul Rup Trah (Hơdră Jơlan Khăp Hăng 
Tơlơi Thâo Pơmĭn) 

1Bơ kơ añăm mơtăm pơyơr ngă yang kơ khul rup trah, ƀing ta thâo krăn laih 
kơ tơlơi abih bang ƀing ta thâo pơmĭn soh sel. Samơ̆ tơdang tơlơi thâo pơmĭn 
ngă kơ mơnuih pơgao pơang, samơ̆ tơlơi khăp yơh rŭ̱ pơdơ̆ng đĭ. 

2Hlơi pô yap ñu thâo đơđa mơta tơlơi, sĭt ñu anŭn aka ƀu thâo ôh kar hăng ñu 
khŏm thâo. 

3Samơ̆ hlơi pô khăp kơ Ơi Adai, Ơi Adai thâo krăn ñu anŭn yơh. 

4Tui anŭn, bơ kơ tơlơi ƀơ̆ng añăm mơtăm pơyơr kơ khul rup trah, ƀing ta thâo 
krăn yơh kơ tơlơi “rup trah anŭn jing đôč đač amăng lŏn tơnah anai” laih anŭn 
“ƀu hơmâo yang pă ôh samơ̆ kơnơ̆ng ha čô Ơi Adai đôč.” 

5Yuakơ wơ̆t tơdah hơmâo đơđa mơnuih laĭ hơmâo lu ƀing yang rơba̱ng amăng 
adai adih laih anŭn ƀơi lŏn tơnah anai. Sĭt yơh hơmâo lu “ƀing yang rơba̱ng” 
laih anŭn lu “ƀing khua” yơh, 

6samơ̆ bơ kơ ƀing ta, ƀing ta hơmâo kơnơ̆ng ha čô Ơi Adai đôč, jing Ama, yua 
mơ̆ng Ñu yơh abih bang tơlơi mơnơ̆ng dưi hrih pơjing rai laih anŭn yuakơ Ñu 
yơh ƀing ta hơdip. Kơnơ̆ng hơmâo ha čô Khua Yang đôč, jing Yang Yêsu Krist, 
yua mơ̆ng Ñu yơh abih bang tơlơi mơnơ̆ng dưi tŭ hrih pơjing rai laih anŭn yua 
mơ̆ng Ñu yơh ƀing ta hơdip. 

7Samơ̆ ƀu djơ̆ abih bang mơnuih thâo kơ tơlơi anŭn ôh. Đơđa mơnuih ăt juăt dŏ 
laih hăng khul rup trah kơ tơlơi tơdang ƀing gơñu ƀơ̆ng gơnam ƀơ̆ng anŭn, ƀing 
gơñu pơmĭn kơ gơnam ƀơ̆ng anŭn arăng pơyơr ngă yang kơ rup trah, laih anŭn 
yuakơ pran jua tơpă gơñu tơdu đơi, gơnam ƀơ̆ng anŭn jing grĭ grañ hĭ yơh. 

8Samơ̆ gơnam ƀơ̆ng ƀu ba ƀing ta nao jĕ pơ Ơi Adai ôh. Tơdah ƀing ta ƀu ƀơ̆ng 
ôh, ƀing ta ƀu či rơngiă tơlơi hơget gĕt ôh, laih anŭn tơdah ƀing ta ƀơ̆ng, ƀing ta 
kŏn či tŭ yua tơlơi hiam hơget lơi. 

9Samơ̆, brơi kơ ƀing gih răng bĕ, anăm brơi ôh kơ tơlơi rơngai gih jing hĭ sa boh 
gơnam pơtơhneč kơ mơnuih tơdu ôh. 

10Yuakơ tơdah hlơi pô hơmâo pran jua tơpă tơdu hăng ƀuh ƀing gih, jing ƀing 
hơmâo tơlơi thâo hluh, dŏ ƀơ̆ng gơnam ƀơ̆ng amăng sang yang rup trah, tơlơi 
bruă anŭn ngă kơ pô tơdu anŭn khĭn ƀơ̆ng khul gơnam ƀơ̆ng ngă yang kơ rup 
trah yơh. 

11Tui anŭn, pô tơdu anŭn, jing pô Krist hơmâo djai brơi laih, tŭ răm rai hĭ yua 
mơ̆ng tơlơi ƀing gih iâu “tơlơi thâo pơmĭn.” 

12Tơdang ƀing gih ngă soh pơkơdơ̆ng glaĭ hăng ƀing ayŏng adơi gih amăng 
hơdră jơlan anŭn laih anŭn pơrơka hĭ pran jua tơpă tơdu gơñu, ƀing gih ngă 
soh pơkơdơ̆ng glaĭ hăng Krist yơh. 

13Hơnŭn yơh, tơdah hơget gơnam ƀơ̆ng kâo ƀơ̆ng hăng ngă kơ ayŏng adơi kâo 
le ̆  hĭ amăng tơlơi soh, kâo ƀu či ƀơ̆ng gơnam ƀơ̆ng anŭn dơ̆ng tah kiăng kơ kâo 
ƀu ngă kơ gơ̆ soh hĭ ôh. 

1 Korinthos 9 

Tơlơi Djơ̆ Găl Pô Ding Kơna Pơjao 

1Hiư̆m ngă, kâo ƀu djơ̆ jing pô rơngai kar hăng pô pơkŏn ôh hă? Kâo ƀu djơ̆ jing 
sa čô ding kơna pơjao ôh hă? Kâo ƀu hơmâo ƀuh laih Yang Yêsu Khua Yang ta 
ôh hă? Ƀing gih ƀu djơ̆ boh bơnga kơ bruă mơnuă kâo amăng Khua Yang ôh hă? 

2Wơ̆t tơdah năng ai kâo ƀu djơ̆ jing sa čô ding kơna pơjao kơ ƀing pơkŏn ôh, sĭt 
yơh kâo jing ding kơna pơjao kơ ƀing gih yơh! Yuakơ ƀing gih yơh jing gru 
kơđŏm kơ tơlơi bruă ding kơna pơjao kâo amăng Khua Yang. 

3Tơdang ƀing arăng ep kơsem kơ kâo, anai yơh jing tơlơi kâo pơgăl pơgang kơ 
kâo pô. 

4Hiư̆m ngă, ƀing ta ƀu hơmâo tơlơi djơ̆ găl kiăng kơ tŭ ƀơ̆ng hăng mơñum ôh 
hă? 

5Hiư̆m ngă, ƀing ta ƀu hơmâo tơlơi djơ̆ găl kiăng kơ djă̱ ba sa čô bơnai đaŏ hrŏm 
hăng ƀing ta, kar hăng ƀing ding kơna pơjao pơkŏn, ƀing ayŏng adơi Khua Yang 
laih anŭn Pêtrôs ôh hă? 

6Ƀôdah hiư̆m ngă kơnơ̆ng hơjăn kâo hăng Barnabas đôč hă jing ƀing khŏm mă 
bruă kiăng kơ hơdip? 

7Hlơi pô ngă tơhan laih anŭn ƀơ̆ng prăk ñu pô lĕ? Hlơi pô pla phŭn boh kơƀâo 
laih anŭn ƀu ƀơ̆ng djơ̆ ôh boh kơƀâo anŭn lĕ? Hlơi pô rong triu laih anŭn ƀu yua 
ia tơsâo triu anŭn ôh lĕ? 

8Kâo ƀu laĭ tui hăng tơlơi mơnuih mơnam juăt laĭ ôh, samơ̆ Tơlơi Juăt ăt laĭ kar 
kaĭ mơ̆n. 

9Yuakơ Tơlơi Juăt Môseh hơmâo čih laih tui anai, “Anăm troă tơƀông rơmô tơno 
tơdang ñu kuă pơdai ôh.” Djơ̆ mơ̆ Ơi Adai pơmĭn ƀlơ̆ng brơi kơ rơmô anŭn? 

10Sĭt yơh ñu laĭ tui anŭn yuakơ tơlơi tŭ yua ta, djơ̆ mơ̆? Sĭt yơh, tơlơi anŭn 
Môseh čih brơi kơ ƀing ta, yuakơ tơdang pô kai hơma hăng hơpuă pơdai mă 
bruă, ƀing gơñu ngă tui anŭn čang rơmang kiăng kơ pơpha hrŏm amăng tơlơi 
hơpuă yơh. 

11Tơdah ƀing gơmơi sai pơjĕh gah bơngăt amăng ƀing gih, hiư̆m ngă lu đơi hă 
tơdah ƀing gơmơi hơpuă gơnam yua gah kơđeh asar mơ̆ng ƀing gih? 

12Tơdah ƀing pơkŏn hơmâo tơlơi djru djơ̆ găl mơ̆ng ƀing gih, hiư̆m ngă ƀing 
gơmơi ƀu năng tŭ mă hơdôm tơlơi anŭn lu hloh ôh hă? Samơ̆ ƀing gơmơi ƀu 
yua ôh tơlơi djơ̆ găl anŭn. Kơđai glaĭ, ƀing gơmơi gir run tŭ abih bang tơlơi 
kiăng kơ ƀu pơgăn hĭ ôh tơlơi pơlar tơlơi pơthâo hiam Krist. 

13Hiư̆m ngă, ƀing gih ƀu thâo ôh hă kơ tơlơi ƀing hlơi pô mă bruă amăng sang 
yang, ƀing gơñu tŭ mă gơnam ƀơ̆ng gơñu mơ̆ng sang yang yơh, laih anŭn ƀing 
hlơi pô mă bruă ƀơi kơnưl, ƀing gơñu tŭ pơpha hrŏm hơdôm gơnam pơyơr ƀơi 
kơnưl anŭn? 

14Ăt kar kaĭ mơ̆n, Khua Yang hơmâo pơđar laih kơ tơlơi ƀing hlơi pô pơtô tơlơi 
pơthâo hiam, ƀing gơñu anŭn năng tŭ mă tơlơi hơdip gơñu mơ̆ng tơlơi pơthâo 
hiam yơh. 

15Samơ̆, kâo ƀu yua djơ̆ ôh hơdôm tơlơi djơ̆ găl anŭn. Laih anŭn kâo hlak čih 
tơlơi anai ƀu djơ̆ čang rơmang kơ tơlơi ƀing gih či ngă hơdôm bruă anŭn brơi 
kơ kâo ôh. Kâo djai hĭ yơh jing hiam hloh tơdah brơi kơ arăng mă pơđuaĭ hĭ 
tơlơi pơư anŭn mơ̆ng kâo! 

16Yuakơ tơdah kâo pơtô pơblang tơlơi pơthâo hiam, kâo ƀu hơmâo tơhơnal 
tơlơi kiăng kơ pơư pơang ôh, yuakơ kâo tŭ pơtrŭt kiăng kơ ngă bruă anŭn. Răm 
ƀăm yơh kơ kâo tơdah kâo ƀu pơtô pơblang ôh tơlơi pơthâo hiam! 

17Tơdah kâo pơtô pơblang mơ̆ng pran jua kâo pô kiăng, kâo hơmâo tơlơi bơni 
yơh. Samơ̆ tơdah kâo pơtô pơblang ƀu djơ̆ mơ̆ng pran jua kâo pô kiăng ôh, sĭt 
yơh kâo ăt ngă bruă jao Ơi Adai hơmâo jao laih kơ kâo. 

18Tui anŭn, hơget jing tơlơi bơni kơ kâo lĕ? Anŭn jing amăng tơlơi pơtô pơblang 
tơlơi pơthâo hiam kâo dưi pơpha brơi rơngai, laih anŭn kâo ƀu yua ôh tơlơi djơ̆ 
găl kâo amăng tơlơi bruă pơtô pơblang anŭn. 

19Yuakơ wơ̆t tơdah kâo jing rơngai laih anŭn ƀu lŏm kơ hlơi pô ôh, samơ̆ kâo 
pơjing kâo pô jing hĭ hlŭn kơ abih bang mơnuih, kiăng kơ dưi ba glaĭ kơ Khua 
Yang lu mơnuih hloh yơh. 

20Tơdang kâo hrŏm hăng ƀing Yehudah, kâo jing kar hăng sa čô Yehudah yơh, 
kiăng kơ ba glaĭ ƀing gơñu. Tơdang kâo hrŏm hăng ƀing dŏ gah yŭ tơlơi juăt, 
kâo jing kar hăng mơnuih dŏ gah yŭ tơlơi juăt yơh, wơ̆t tơdah kâo pô ƀu dŏ gah 
yŭ tơlơi juăt ôh, kâo hơdip kar hăng anŭn kiăng kơ ba glaĭ kơ Khua Yang ƀing 
mơnuih dŏ gah yŭ tơlơi juăt anŭn yơh. 

21Tơdang kâo hrŏm hăng ƀing ƀu dŏ gah yŭ tơlơi juăt, kâo jing kar hăng mơnuih 
ƀu dŏ gah yŭ tơlơi juăt ôh, wơ̆t tơdah kâo ƀu rơngai ôh mơ̆ng tơlơi juăt Ơi Adai 
samơ̆ kâo dŏ gah yŭ tơlơi juăt Krist, kâo ngă tui anŭn kiăng kơ ba glaĭ ƀing ƀu 
dŏ gah yŭ tơlơi juăt anŭn. 

22Tơdang kâo hrŏm hăng ƀing hơmâo tơlơi đaŏ tơdu amăng tơlơi đaŏ kơnang, 
kâo ăt jing kar hăng tơdu mơ̆n kiăng kơ ba glaĭ ƀing tơdu anŭn. Tui anŭn, kâo 
jing djŏp mơta tơlơi kơ djŏp djuai mơnuih kiăng kơ yua mơ̆ng tơlơi kâo jing 
anŭn kâo dưi pơklaih hĭ đơđa amăng ƀing gơñu. 

23Kâo ngă abih bang tơlơi anŭn yuakơ tơlơi pơthâo hiam kiăng kơ dưi pơpha 
hrŏm ƀing gơñu amăng tơlơi bơni hiam anŭn. 

24Hiư̆m ngă ƀing gih ƀu thâo ôh hă kơ tơlơi amăng abih bang ƀing mơnuih đuaĭ 
pơlông, kơnơ̆ng hơmâo sa čô đôč dưi tŭ mă gơnam bơni? Đuaĭ bĕ amăng hơdră 
jơlan kiăng kơ ƀing gih dưi tŭ mă gơnam bơni. 

25Rĭm čô hlơi pô pơlông amăng tơlơi pơlông anŭn, ñu anŭn khŏm jao ñu pô kơ 
tơlơi pơjuăt pơhrăm yơh. Ƀing gơñu pơlông anŭn kiăng kơ dưi mă tŭ guang 
muk thâo răm rơngiă hĭ, samơ̆ ƀing ta pơlông kiăng kơ mă tŭ guang muk či dŏ 
nanao yơh. 



2345 

 

 
© 2013 Jơrai Bible Association. 

  
 

 

26Hơnŭn yơh, kâo đuaĭ pơlông ƀu djơ̆ kar hăng sa čô mơnuih đuaĭ pơlông ƀu 
hơmâo tơlơi kơñăm ôh. Kâo ƀu djơ̆ taih kar hăng sa čô mơnuih taih angĭn ôh. 

27Kơđai glaĭ, kâo pơjuăt hĭ drơi jan kâo kiăng kơ ñu dŏ gah yŭ tơlơi pơkhư̆ pô, 
huĭdah tơdơi kơ kâo pơtô pơblang kơ ƀing arăng laih, kâo pô jing hĭ ƀu či năng 
lăp tŭ mă gơnam bơni ôh. 

1 Korinthos 10 

Tơlơi Pơkơđiăng Mơ̆ng Hră Ruai Ƀing Israel 

1Ơ ƀing ayŏng amai adơi hơi, kâo ƀu kiăng ôh kơ ƀing gih jing hĭ ƀing ƀu thâo 
kơnăl kơ tơlơi abih bang ƀing ơi adon ta hlâo adih dŏ gah yŭ kơthul laih anŭn 
tơlơi abih bang ƀing gơñu rơbat găn Rơsĭ Mriah. 

2Ƀing gơñu le̱ng kơ tŭ baptem gah yŭ kơthul laih anŭn amăng ia rơsĭ, jing ƀing 
đuaĭ tui Môseh. 

3Abih bang ƀing gơñu le̱ng kơ ƀơ̆ng hrŏm laih sa gơnam ƀơ̆ng gah mơyang, 

4laih anŭn mơñum hrŏm laih sa gơnam mơñum gah mơyang, yuakơ ƀing gơñu 
mơñum laih mơ̆ng sa boh pơtâo gah mơyang, jing gơnam đuaĭ tui hrŏm hăng 
ƀing gơñu, laih anŭn boh pơtâo anŭn jing Krist yơh. 

5Samơ̆ Ơi Adai ƀu mơak ôh hăng ƀiă kơ abih bang mơnuih amăng ƀing gơñu, 
yuakơ anŭn yơh drơi jan gơñu rơbuh djai hĭ djŏp anih amăng tơdron tač yơh. 

6Hơdôm tơlơi bruă anŭn truh laih jing khul tơlơi hơmutu kiăng kơ pơkơđiăng 
hĭ ƀing ta kơ tơlơi anăm pioh pran jua ta ƀơi khul tơlơi sat ƀai ôh kar hăng khul 
tơlơi ƀing gơñu hơmâo ngă laih. 

7Anăm jing ƀing kơkuh pơpŭ kơ rup trah ôh, jing kar hăng đơđa amăng ƀing 
gơñu ngă laih. Hră Ơi Adai hơmâo čih laih tui anai, “Ƀing ană plei dŏ be̱r ƀơ̆ng 
mơñum laih anŭn tơgŭ ngă tă tăn yơh.” 

8Anăm ƀing ta ngă pyu pơde soh sat kar hăng đơđa amăng ƀing gơñu ngă laih 
ôh, laih anŭn hơnăl tuč, amăng sa hrơi hơmâo duapluh-klâo rơbâo čô amăng 
ƀing gơñu djai hĭ. 

9Ƀing ta khŏm anăm lông lăng Krist kar hăng đơđa amăng ƀing gơñu ngă laih 
ôh, laih anŭn khul ala čŏh pơdjai hĭ ƀing gơñu. 

10Anăm ƀing gih pơhiăp brŏk kar hăng đơđa amăng ƀing gơñu ngă laih ôh, laih 
anŭn hơnăl tuč, ƀing gơñu tŭ pơdjai hĭ laih yua mơ̆ng ling jang pơrai. 

11Khul tơlơi anŭn truh kơ ƀing gơñu jing tơlơi hơmutu kơ ƀing pơkŏn, laih anŭn 
arăng čih pioh kiăng kơ pơtă kơ ƀing ta, jing ƀơi ƀing ta yơh tơlơi pơkrĕp truh 
khul rơnŭk hơmâo truh laih yơh. 

12Tui anŭn yơh, tơdah ƀing gih pơmĭn ƀing gih hlak dŏ kơjăp, brơi răng bĕ kơ 
tơlơi ƀing gih anăm tơhneč rơbuh ôh! 

13Ƀu hơmâo tơlơi plư pă ôh hơmâo truh laih kơ ƀing gih rơngiao kơ tơlơi juăt 
truh kơ mơnuih mơnam. Ơi Adai jing tŏng ten laih anŭn Ñu ƀu či lui brơi kơ 
ƀing gih tŭ tơlơi plư rơgao hloh hơnơ̆ng ƀing gih dưi glăm ôh. Samơ̆ tơdang 
ƀing gih tŭ tơlơi plư, Ñu ăt či pha brơi jơlan tơbiă đuaĭ mơ̆n kiăng kơ ƀing gih 
dưi gir tŭ amăng tơlơi anŭn. 

Khul Tơlơi Phet Rup Trah Hăng Tơlơi Ƀơ̆ng Pơgop Khua Yang 

14Hơnŭn yơh, Ơ ƀing gơyut kâo khăp hơi, đuaĭ ataih bĕ mơ̆ng tơlơi kơkuh kơ 
rup trah. 

15Kâo pơhiăp hăng ƀing gih kar hăng pơhiăp hăng ƀing mơnuih thâo pơmưn. 
Gih pô kơsem lăng bĕ hơget tơlơi kâo pơhiăp. 

16Ƀu djơ̆ ôh hă, kơčŏk tơlơi hơdơr bơni yơh ƀing ta hơdơr bơni pơpha hrŏm 
amăng drah Krist? Laih anŭn ƀu djơ̆ ôh hă, ƀañ tơpŭng yơh ƀing ta pĕ pơpha 
hrŏm amăng drah Krist? 

17Yuakơ hơmâo sa tơlŏ ƀañ tơpŭng, ƀing ta, jing ƀing mơnuih lu, jing sa drơi 
jan, abih bang ƀing ta pơpha yua hrŏm sa tơlŏ ƀañ anŭn. 

18Pơmĭn lăng bĕ kơ ƀing Israel tui anai: Ƀing hlơi pô ƀơ̆ng khul gơnam ngă yang 
arăng pơyơr, ƀing anŭn pơpha amăng tơlơi mă bruă kơ Ơi Adai ƀơi kơnưl ngă 
yang yơh. 

19Tui anŭn, hiư̆m pă tơlơi kâo kiăng laĭ kơ tơlơi gơnam ngă yang pơyơr kơ rup 
trah anŭn jing yom pơphan hă, ƀôdah kơ tơlơi rup trah anŭn jing yom pơphan 
hă? 

20Ơ ơh, samơ̆ khul gơnam ngă yang pơyơr kơ ƀing yang rơba̱ng jing pơyơr kơ 
ƀing yang sat yơh, ƀu djơ̆ kơ Ơi Adai ôh, laih anŭn kâo ƀu kiăng kơ ƀing gih jing 
ƀing mă bruă hrŏm hăng ƀing yang sat ôh. 

21Ƀing gih ƀu dưi mơñum kơčŏk Khua Yang laih anŭn ăt mơñum kơčŏk ƀing 
yang sat ôh. Ƀing gih ƀu dưi ƀơ̆ng ƀơi kơƀa̱ng Khua Yang laih anŭn ăt ƀơ̆ng ƀơi 
kơƀa̱ng ƀing yang sat ôh. 

22Hiư̆m ngă ƀing ta gir pơtơgŭ đĭ tơlơi ga̱r Khua Yang hă? Ƀing ta kơtang hloh 
kơ Ñu hă? 

Anăm Mă Yua Đôč Đač Ôh Tơlơi Rơngai Ƀing Đaŏ 

23Đơđa mơnuih laĭ tui anai, “Abih bang tơlơi bruă jing tui hăng tơlơi juăt,” samơ̆ 
ƀu djơ̆ djŏp mơta tơlơi bruă ôh jing tŭ yua. Đơđa mơnuih laĭ tui anai, “Abih bang 
tơlơi bruă jing tui hăng tơlơi juăt,” samơ̆ ƀu djơ̆ ôh rĭm tơlơi bruă jing rŭ̱ 
pơdơ̆ng soh sel. 

24Anăm hơmâo hlơi pô ôh hơduah sem tơlơi hiam klă kơ ñu pô, samơ̆ hloh kơ 
anŭn ăt hơduah bĕ tơlơi hiam klă kơ ƀing pơkŏn mơ̆n. 

25Ƀing gih dưi ƀơ̆ng yơh djŏp mơta añăm mơnơ̆ng arăng sĭ pơ sang sĭ mơnia 
hăng ƀu tơña hơget gĕt ôh yuakơ pran jua tơpă, 

26yuakơ Hră Ơi Adai hơmâo čih laih tui anai, “Lŏn tơnah laih anŭn abih bang 
kơyâo pơtâo mơnơ̆ng mơnuă amăng anŭn jing lŏm kơ Khua Yang soh sel.” 

27Tơdah mơnuih ƀu đaŏ iâu ƀing gih nao ƀơ̆ng huă laih anŭn ƀing gih kiăng kơ 
nao, ƀơ̆ng bĕ hơget gơnam ƀơ̆ng ñu pŭ̱ brơi kơ ƀing gih laih anŭn anăm brơi 
pran jua tơpă gih tơña hơget gĕt ôh kơ tơlơi anŭn. 

28Samơ̆ tơdah hơmâo hlơi pô laĭ kơ ƀing gih tui anai, “Gơnam ƀơ̆ng anŭn arăng 
pơyơr ngă yang laih,” giŏng anŭn anăm ƀing gih ƀơ̆ng ôh yuakơ pô laĭ pơthâo 
brơi laih anŭn yuakơ tơlơi pơmĭn amăng pran jua tơpă mơ̆n, 

29anŭn jing yuakơ pran jua tơpă pô pơkŏn mơ̆n, ƀu djơ̆ pran jua gih ôh. Yuakơ 
yua hơget tơlơi rơngai kâo tŭ phat kơđi hĭ yua mơ̆ng pran jua tơpă pô pơkŏn 
lĕ? 

30Tơdah kâo bơni Ơi Adai hăng ƀơ̆ng gơnam ƀơ̆ng anŭn, yua hơget arăng ăt 
ƀuăh kơ kâo kơ gơnam ƀơ̆ng, jing gơnam kâo hơmâo bơni laih kơ Ơi Adai lĕ? 

31Tui anŭn yơh, hơget gơnam ƀơ̆ng ƀing gih ƀơ̆ng, mơñum ƀôdah hơget tơlơi 
bruă ƀing gih ngă, brơi kơ ƀing gih ngă bĕ abih bang tơlơi anŭn yuakơ tơlơi ang 
yang Ơi Adai. 

32Anăm pơtơhneč hĭ hlơi pô ôh, ƀing Yehudah, ƀing Grek ƀôdah ƀing Sang Ơi 
Adai, 

33wơ̆t tơdah kâo gir pơmơak kơ rĭm mơnuih amăng rĭm hơdră jơlan. Yuakơ kâo 
ƀu hơduah sem tơlơi kơmlai kơ kâo pô ôh, samơ̆ tơlơi kơmlai kơ lu mơnuih 
yơh, kiăng kơ ƀing gơñu dưi klaih hĭ. 

1 Korinthos 11 

1Hla̱ tui bĕ tơlơi hơmutu kâo, kar hăng kâo hla̱ tui tơlơi hơmutu Krist. 

Tơlơi Djơ̆ Hơnơ̆ng Kơ Đah Rơkơi Hăng Đah Kơmơi Amăng Tơlơi Kơkuh Pơpŭ 

2Kâo pơhiăp hiam kơ ƀing gih yuakơ ƀing gih hơdơr kơ kâo amăng abih bang 
tơlơi laih anŭn ngă tui khul tơlơi pơtô kâo hơmâo pơtô laih kơ ƀing gih. 

3Kâo kiăng ƀing gih thâo kơnăl kơ tơlơi Krist yơh jing akŏ kơ rĭm čô mơnuih, 
laih anŭn rơkơi yơh jing akŏ kơ bơnai ñu, laih anŭn Ơi Adai yơh jing akŏ kơ 
Krist. 

4Rĭm čô đah rơkơi iâu laĭ ƀôdah pơhiăp laĭ lui hlâo tơdang ñu go̱m hĭ akŏ ñu pô, 
anŭn jing tơlơi ñu ƀu pơpŭ kơ akŏ ñu ôh, ñu anŭn pơmlâo hĭ akŏ ñu jing Krist 
yơh. 

5Laih anŭn rĭm sa čô đah kơmơi iâu laĭ ƀôdah pơhiăp laĭ lui hlâo tơdang ñu ƀu 
go̱m hĭ ôh akŏ ñu pô, ñu anŭn pơmlâo hĭ akŏ ñu yơh, yuakơ anŭn jing kar hăng 
akŏ ñu arăng yuă kuăh hĭ yơh. 

6Tơdah sa čô đah kơmơi ƀu go̱m hĭ akŏ ñu ôh, brơi kơ ñu khăt lui hĭ ƀŭk ñu. 
Samơ̆ tơdah mlâo mlañ yơh kơ sa čô đah kơmơi khăt hĭ ƀôdah kuăh hĭ ƀŭk ñu, 
sĭt ñu anŭn khŏm go̱m hĭ bĕ akŏ ñu. 

7Đah rơkơi khŏm anăm go̱m hĭ akŏ ñu ôh, yuakơ ñu pơrơđah rup laih anŭn 
tơlơi hing ang Ơi Adai yơh. Samơ̆ đah kơmơi jing tơlơi hing ang kơ đah rơkơi. 

8Yuakơ đah rơkơi blung hlâo ƀu tơbiă rai mơ̆ng đah kơmơi ôh samơ̆ đah kơmơi 
mơ̆ng đah rơkơi. 

9Laih anŭn ăt ƀu djơ̆ lơi kơ tơlơi Ơi Adai hrih pơjing đah rơkơi yuakơ đah 
kơmơi, samơ̆ Ơi Adai pơjing đah kơmơi yuakơ đah rơkơi yơh. 

10Yuakơ tơhơnal tơlơi anŭn laih anŭn yuakơ ƀing ling jang hiam Ơi Adai yơh, 
đah kơmơi khŏm hơmâo gru tơlơi dưi ƀơi akŏ ñu. 

11Samơ̆ amăng Khua Yang, đah kơmơi ƀu dưi jing hĭ rơngai ôh mơ̆ng đah rơkơi, 
laih anŭn đah rơkơi ăt kŏn dưi jing hĭ rơngai hĭ mơ̆ng đah kơmơi lơi. 

12Yuakơ kar hăng đah kơmơi tơbiă rai mơ̆ng đah rơkơi laih anŭn đah rơkơi ăt 
tŭ tơkeng rai mơ̆ng đah kơmơi mơ̆n. Samơ̆ abih bang tơlơi mơnơ̆ng tơbiă rai 
mơ̆ng Ơi Adai yơh. 

13Phat lăng bĕ gih pô kơ tơlơi anai: Djơ̆ găl mơ̆ kơ sa čô đah kơmơi iâu laĭ kơ Ơi 
Adai ƀơi anăp arăng samơ̆ ƀu go̱m hĭ ôh akŏ ñu? 

14Tơlơi Ơi Adai hrih pơjing ƀu juăt pơtô ôh hă kơ tơlơi tơdah đah rơkơi lui ƀŭk 
glông jing tơlơi pơmlâo hĭ ñu pô, 

15samơ̆ tơdah đah kơmơi pioh ƀŭk glông jing tơlơi hing ang kơ ñu pô? Yuakơ 
ƀŭk glông anŭn yơh jing kar hăng gơnam kiăng kơ go̱m hĭ akŏ ñu yơh. 

16Samơ̆ tơdah hlơi pô kiăng pơgăl kơ tơlơi anŭn, ƀing gơmơi ƀu hơmâo tơlơi 
pơhrăm hơdip hơdơ̆ng pơkŏn ôh laih anŭn ƀing Sang Ơi Adai kŏn hơmâo lơi. 

Tơlơi Ƀơ̆ng Pơgop Khua Yang 
(Mathiơ 26:26-29; Markôs 14:22-25; Luk 22:14-20) 

17Samơ̆ amăng hơdôm tơlơi kâo pơtă gah yŭ anai, kâo ƀu pơhiăp hiam kơ ƀing 
gih ôh, yuakơ hơdôm tơlơi pơjơnum gih ba rai tơlơi sat hloh kơ tơlơi hiam. 

18Hlâo kơ abih bang, kâo hơmư̆ arăng laĭ kơ tơlơi tơdang ƀing gih rai pơjơnum 
amăng Sang Ơi Adai, hơmâo tơlơi pơkăh pơpha tơpul tŏng krah ƀing gih, laih 
anŭn đơđa kâo đaŏ ƀiă mơ̆n kơ tơlơi anŭn. 

19Sĭt yơh ƀing gih khŏm hơmâo tơlơi phara yơh amăng ƀing gih kiăng kơ 
pơrơđah kơ tơlơi hlơi amăng ƀing gih Ơi Adai hơmâo tŭ ư laih. 

20Hơnŭn yơh, tơdang ƀing gih pơjơnum hrŏm hơbĭt, ƀu djơ̆ ƀing gih ƀơ̆ng tơlơi 
ƀơ̆ng pơgop Khua Yang ôh, 

21yuakơ tơdang ƀing gih ƀơ̆ng, rĭm čô ƀing gih hăt nao mă ƀơ̆ng hlâo ƀu kiăng 
dŏ tơguan kơ hlơi pô ôh. Tui anŭn, pô anai ăt dŏ rơpa laih anŭn pô pơkŏn măt 
tơpai laih. 

22Hiư̆m ngă, ƀing gih ƀu hơmâo sang kiăng kơ ƀơ̆ng hăng mơñum ôh hă? Ƀôdah 
hiư̆m ngă, ƀing gih mưč mač kơ Sang Ơi Adai laih anŭn pơmlâo hĭ ƀing mơnuih 
kơƀah hă? Hơget tơlơi kâo khŏm laĭ kơ ƀing gih lĕ? Hiư̆m ngă, kâo pơhiăp hiam 
kơ ƀing gih kơ tơlơi anŭn hă? Sĭt yơh kâo ƀu či pơhiăp hiam kơ ƀing gih ôh! 

23Yuakơ tơlơi kâo pơtô kơ ƀing gih kâo ăt tŭ mă laih mơ̆ng Khua Yang tui anai: 
Khua Yang Yêsu, amăng mlam arăng pơblư̆ hĭ Ñu, mă ƀañ tơpŭng, 

24laih anŭn tơdang Ñu bơni hơơč laih kơ Ơi Adai, Ñu pĕ ƀañ anŭn laih anŭn laĭ 
tui anai, “Anai yơh jing drơi jan Kâo, jing drơi jan pơala kơ ƀing gih. Ngă bĕ tơlơi 
anai amăng tơlơi djă̱ hơdơr kơ Kâo.” 

25Kar hăng hơdră anŭn mơ̆n, tơdơi kơ ƀơ̆ng huă mlam laih, Ñu mă kơčŏk laih 
anŭn laĭ tui anai, “Kơčŏk anai jing tơlơi pơgop phrâo amăng drah Kâo. Ngă bĕ 
tơlơi anai rĭm wơ̆t tơdang ƀing gih mơñum amăng tơlơi djă̱ hơdơr kơ Kâo.” 

26Yuakơ rĭm wơ̆t, ƀơi hrơi mông pă ƀing gih ƀơ̆ng ƀañ tơpŭng anai laih anŭn 
mơñum kơčŏk anai, brơi kơ ƀing gih hyu pơhaih bĕ tơlơi bruă Khua Yang djai 
tơl hrơi Ñu či trŭn rai dơ̆ng. 

27Hơnŭn yơh, hlơi pô ƀơ̆ng ƀañ tơpŭng laih anŭn mơñum kơčŏk Khua Yang 
amăng hơdră jơlan ƀu năng lăp ôh, ñu anŭn či jing hĭ soh pơkơdơ̆ng glaĭ hăng 
drơi jan laih anŭn drah Khua Yang yơh. 

28Samơ̆ brơi kơ rĭm čô khŏm kơsem lăng ñu pô hlâo kơ ñu ƀơ̆ng ƀañ tơpŭng 
laih anŭn mơñum kơčŏk. 

29Yuakơ hlơi pô ƀơ̆ng hăng mơñum ƀu thâo kơnăl ôh kơ drơi jan Khua Yang, ñu 
anŭn ƀơ̆ng hăng mơñum tơlơi phat kơđi kơ ñu pô yơh. 

30Yuakơ tơlơi anŭn yơh hơmâo lu mơnuih amăng ƀing gih tơdu hăng ruă duăm, 
laih anŭn đơđa lu mơnuih amăng ƀing gih ăt djai mơ̆n. 

31Samơ̆ tơdah ƀing ta phat kơđi ta pô tơpă, ƀing ta ƀu či truh pơ tơlơi Ơi Adai 
phat kơđi ôh. 

32Samơ̆ tơdang Khua Yang phat kơđi ƀing ta, ƀing ta hơmâo tŭ pơkhư̆ pơkra 
laih kiăng kơ ƀing ta ƀu či tŭ ôh tơlơi klă̱ kơđi hrŏm hơbĭt hăng mơnuih lŏn 
tơnah. 

33Tui anŭn, Ơ ƀing ayŏng amai adơi kâo hơi, tơdang ƀing gih rai pơjơnum hrŏm 
hơbĭt kiăng ƀơ̆ng tơlơi ƀơ̆ng pơgop Khua Yang ta, brơi kơ ƀing gih dŏ tơguan 
bĕ kơ tơdruă. 

34Tơdah hlơi pô rơpa, brơi kơ ñu khŏm ƀơ̆ng huă pơ sang ñu pô bĕ, kiăng kơ 
tơdang ƀing gih rai pơjơnum hrŏm hơbĭt, tơlơi anŭn ƀu či dŏ gah yŭ tơlơi Ơi 
Adai phat kơđi ôh. Laih anŭn tơdang kâo rai, kâo či pơtă dơ̆ng kơ hơdôm tơlơi 
bruă pơkŏn. 

1 Korinthos 12 

Khul Tơlơi Brơi Pơyơr Mơ̆ng Yang Bơngăt Hiam 

1Ơ ƀing ayŏng amai adơi hơi, bơ kơ khul tơlơi brơi pơyơr gah bơngăt, kâo ƀu 
kiăng ôh kơ ƀing gih tŭ ƀu thâo phe pho. 

2Ƀing gih thâo kơ tơlơi tơdang ƀing gih jing ƀing aka ƀu đaŏ ôh, ƀing arăng dui 
ba ƀing gih jrôk jơlan amăng lu hơdră jơlan kơkuh pơpŭ kơ khul rup trah 
kơmlô. 

3Hơnŭn yơh, kâo laĭ kơ ƀing gih kơ tơlơi ƀu hơmâo hlơi pô pơhiăp yua mơ̆ng 
Yang Bơngăt Ơi Adai hăng laĭ kơ tơlơi Yang Yêsu tŭ hơtŏm păh, laih anŭn kŏn 
hơmâo hlơi pô lơi dưi laĭ kơ tơlơi Yang Yêsu jing Khua Yang rơngiao kơ tơlơi 
ñu anŭn pơhiăp yua mơ̆ng Yang Bơngăt Hiam. 

4Hơmâo hơdôm djuai mơta tơlơi brơi pơyơr gah bơngăt phara, samơ̆ kơnơ̆ng 
mơ̆ng hrŏm sa čô Yang Bơngăt đôč pha brơi. 

5Hơmâo hơdôm djuai mơta bruă phara, laih anŭn kơnơ̆ng hrŏm sa čô Khua 
Yang đôč. 

6Hơmâo hơdôm djuai mơta bruă mơnuă phara, samơ̆ ăt hrŏm Ơi Adai jing Pô 
pơdưi hĭ kơ abih bang ƀing gơñu kơ tơlơi bruă yom hơjăn gơñu. 

7Samơ̆ kơ rĭm čô Yang Bơngăt pơrơđah phara hơdră jơlan kiăng kơ pơhiam kơ 
abih bang yơh. 

8Yuakơ pô anai Yang Bơngăt pha brơi boh hiăp rơgơi laih anŭn kơ pô pơkŏn 
boh hiăp thâo pơmĭn, tui hăng Yang Bơngăt anŭn mơ̆n 

9kơ pô pơkŏn ăt Yang Bơngăt anŭn mơ̆n pha brơi tơlơi đaŏ kơnang kơtang laih 
anŭn pha brơi kơ pô pơkŏn tơlơi brơi pơyơr dưi pơsuaih tơlơi ruă duăm yua 
mơ̆ng Yang Bơngăt anŭn mơ̆n, 

10kơ pô pơkŏn dơ̆ng tơlơi dưi ngă tơlơi mơsêh mơyang, kơ pô pơkŏn tơlơi laĭ 
lui hlâo, kơ pô adih tơlơi thâo pơkơnăl ƀing yang bơngăt, kơ pô pơkŏn dơ̆ng 
tơlơi thâo pơhiăp lu tơlơi pơhiăp phara phara, laih anŭn kơ pô adih dơ̆ng tơlơi 
thâo pơblang hơdôm tơlơi pơhiăp phara phara. 

11Abih bang tơlơi bruă anŭn jing bruă mơ̆ng hrŏm ha sa čô Yang Bơngăt laih 
anŭn Ñu pha brơi hơdôm tơlơi bruă anŭn kơ rĭm čô mơnuih tui hăng Ñu pô 
pơkă brơi yơh. 

Drơi Jan Krist 

12Kar hăng drơi jan mơnuih hơmâo jing rai mơ̆ng lu črăn laih anŭn abih bang 
črăn anŭn jing lu čre ̆k, samơ̆ gơñu pơjing rai sa drơi jan. Ăt tui anŭn mơ̆n jing 
drơi jan ƀing đaŏ kơnang amăng Krist. 

13Yuakơ abih bang ƀing ta hơmâo tŭ laih baptem yua mơ̆ng hrŏm sa Yang 
Bơngăt jing sa drơi jan, wơ̆t tơdah anŭn jing ƀing Yehudah ƀôdah ƀing Grek, 
mơnuih hlŭn ƀôdah mơnuih rơngai, laih anŭn abih bang ƀing ta tŭ mă laih tơlơi 
pha brơi hrŏm sa Yang Bơngăt kar hăng ia kiăng kơ mơñum. 

14Yuakơ drơi jan ƀu djơ̆ kơnơ̆ng jing rai mơ̆ng sa črăn đôč ôh, samơ̆ mơ̆ng lu 
črăn yơh. 

15Tơdah tơkai laĭ tui anai, “Yuakơ kâo ƀu djơ̆ jing tơngan ôh, kâo ƀu lŏm kơ drơi 
jan ôh,” ƀu djơ̆ yuakơ tơhơnal tơlơi anŭn ôh tơkai ƀu djơ̆ jing črăn amăng drơi 
jan dơ̆ng tah. 

16Laih anŭn tơdah tơngia laĭ tui anai, “Yuakơ kâo ƀu djơ̆ jing mơta ôh, kâo ƀu 
lŏm kơ drơi jan ôh,” ƀu djơ̆ yuakơ tơhơnal tơlơi anŭn ôh tơngia ƀu djơ̆ jing črăn 
amăng drơi jan dơ̆ng tah. 

17Tơdah abih drơi jan le̱ng kơ jing hĭ mơta soh sel, hiư̆m pă dưi hơmư̆ lĕ? Tơdah 
abih drơi jan le̱ng kơ jing hĭ tơngia soh sel, hiư̆m pă dưi thâo ƀâo lĕ? 

18Samơ̆ sĭt yơh, Ơi Adai hơmâo pơdap laih khul črăn amăng drơi jan, jing rĭm 
črăn anŭn, tui hăng tơlơi bruă Ñu kiăng yơh. 

19Tơdah abih bang črăn anŭn le̱ng kơ jing hrup sa črăn soh sel, hiư̆m pă drơi 
jan anŭn či jing lĕ? 

20Tui hăng drơi jan anŭn hơmâo laih, anŭn jing hơmâo lu črăn, samơ̆ kơnơ̆ng 
amăng sa drơi jan đôč. 

21Mơta ƀu dưi laĭ ôh kơ tơngan tui anai, “Kâo ƀu kiăng kơ ih ôh!” Laih anŭn akŏ 
kŏn dưi laĭ lơi kơ tơkai tui anai, “Kâo ƀu kiăng ih ôh!” 

22Kơđai glaĭ, hơdôm črăn jing kar hăng tơdu hloh samơ̆ ăt jing kiăng biă mă kơ 
drơi jan mơ̆n, 

23laih anŭn hơdôm črăn ƀing ta pơmĭn ƀu yom đơi ôh, jing hơdôm črăn anŭn 
ƀing ta pơpŭ pơyom lu hloh yơh. Laih anŭn hơdôm črăn jing črăn mlâo mlañ, 
samơ̆ ƀing ta pơhrôp lu hloh yơh, 

24tơdang anŭn hơdôm črăn pơala kơ ƀing ta, ƀing ta ƀu kiăng kơ tơlơi anŭn ôh. 
Samơ̆ Ơi Adai hơmâo pơgop laih hơdôm črăn drơi jan anŭn laih anŭn hơmâo 
pha brơi laih tơlơi pơpŭ pơyom bă blai hloh kơ hơdôm črăn kơƀah hĭ yơh, 

25kiăng kơ ƀu hơmâo tơlơi pơkăh pơpha ôh amăng drơi jan, samơ̆ hơdôm črăn 
anŭn le̱ng kơ khŏm pơmĭn ƀlơ̆ng nao rai kơ tơdruă gơñu yơh. 

26Tơdah sa črăn tŭ ruă nuă, sĭt abih bang črăn pơkŏn ruă nuă hrŏm hơbĭt yơh. 
Tơdah sa črăn tŭ pơpŭ pơyom, sĭt rĭm črăn pơkŏn hơ̆k mơak hrŏm hơbĭt yơh. 

27Ƀing gih jing drơi jan Krist, laih anŭn rĭm čô amăng ƀing gih jing sa črăn amăng 
anŭn. 

28Amăng Sang Ơi Adai, Ơi Adai hơmâo ruah mă laih ƀing ding kơna pơjao jing 
blung hlâo, ƀing pô pơala jing tal dua, ƀing nai pơtô jing tal klâo, giŏng anŭn 
ƀing ngă tơlơi mơsêh mơyang, giŏng anŭn ƀing hơmâo tơlơi brơi pơyơr dưi 
pơsuaih hĭ arăng, ƀing dưi djru brơi kơ arăng, ƀing hơmâo tơlơi brơi pơyơr kơ 
tơlơi gai bruă laih anŭn ƀing dưi pơhiăp lu mơta tơlơi pơhiăp phara phara. 

29Ƀu djơ̆ abih bang jing ding kơna pơjao ôh, djơ̆ mơ̆? Ƀu djơ̆ abih bang jing ƀing 
pô pơala ôh, djơ̆ mơ̆? Ƀu djơ̆ abih bang jing ƀing nai pơtô ôh, djơ̆ mơ̆? Hiư̆m ngă 
ƀu djơ̆ abih bang tơlơi bruă jing khul tơlơi mơsêh mơyang ôh, djơ̆ mơ̆? 

30Hiư̆m ngă, ƀu djơ̆ abih bang hơmâo tơlơi brơi pơyơr dưi pơsuaih arăng ôh, 
djơ̆ mơ̆? Ƀu djơ̆ abih bang dưi pơhiăp lu mơta tơlơi pơhiăp phara phara ôh, djơ̆ 
mơ̆? Ƀu djơ̆ abih bang dưi pơblang ôh, djơ̆ mơ̆? 

31Samơ̆ amoaih kiăng sĭt bĕ hơdôm tơlơi brơi pơyơr yom pơphan hloh dơ̆ng. 
Laih anŭn kâo či pơrơđah kơ ƀing gih hơdră jơlan hiam klă hloh yơh. 

1 Korinthos 13 

Tơlơi Khăp 

1Tơdah kâo thâo pơhiăp abih bang tơlơi pơhiăp mơnuih mơnam wơ̆t hăng tơlơi 
pơhiăp ƀing ling jang hiam mơ̆n, samơ̆ kâo ƀu hơmâo tơlơi khăp ôh, tơlơi kâo 
thâo anŭn kơnơ̆ng jing kar hăng dơnai čing ƀôdah dơnai răng răi mơñi ngañ 
đôč yơh. 

2Tơdah kâo hơmâo tơlơi brơi pơyơr thâo laĭ lui hlâo laih anŭn dưi thâo abih 
bang tơlơi yom hơgŏm hăng abih bang tơlơi thâo pơmĭn, laih anŭn tơdah kâo 
hơmâo tơlơi đaŏ kơnang tơl dưi yŏng đĭ khul čư̆, samơ̆ ƀu hơmâo tơlơi khăp 
ôh, kâo jing hĭ đôč đač yơh. 

3Laih anŭn tơdah kâo pha brơi abih dram gơnam kâo hơmâo kơ ƀing ƀun rin 
laih anŭn jao lui hĭ drơi jan kâo pô kơ apui čuh kiăng kơ pơang, samơ̆ ƀu hơmâo 
tơlơi khăp ôh, sĭt kâo ƀu tŭ mă tơlơi hơget gĕt ôh. 

4Tơlơi khăp jing gir run, tơlơi khăp jing klă djrưng. Tơlơi khăp ƀu pơiăng, ƀu 
pơư pơang laih anŭn ƀu pơgao pơang ôh. 

5Tơlơi khăp jing ƀu mơhiăh ôh, ƀu hơduah tơlơi kơmlai kơ pô ôh, ƀu amuñ hil 
ôh laih anŭn kŏn djă̱ pioh hơdôm tơlơi soh arăng lơi. 

6Tơlơi khăp ƀu mơak hăng tơlơi soh sat ôh samơ̆ hơ̆k mơak hăng tơlơi sĭt yơh. 

7Tơlơi khăp răng pơgang nanao, đaŏ kơnang nanao, čang rơmang nanao laih 
anŭn gir run nanao yơh. 

8Tơlơi khăp ƀu či răm rơngiă hĭ ôh. Samơ̆ pơpă hơmâo khul tơlơi laĭ lui hlâo, 
khul tơlơi anŭn či đŭt hĭ yơh. Pơpă hơmâo khul tơlơi pơhiăp phara, khul tơlơi 
pơhiăp anŭn či abih hĭ yơh. Pơpă hơmâo tơlơi thâo pơmĭn, tơlơi thâo anŭn či 
rơgao hĭ yơh. 

9Yuakơ ƀing ta kơnơ̆ng thâo ƀiă črăn đôč laih anŭn ƀing ta ăt laĭ lui hlâo amăng 
hơdôm črăn anŭn yơh, 

10Samơ̆ tơdah tơlơi hlo̱m ƀo̱m truh, tơlơi ƀu hlo̱m ƀo̱m rơngiă hĭ thĕng yơh. 

11Hlak kâo dŏ čơđai, kâo pơhiăp kar hăng sa čô čơđai, kâo pơmĭn kar hăng sa 
čô čơđai laih anŭn kâo hơduah rơkâo kar hăng sa čô čơđai mơ̆n. Samơ̆ tơdang 
kâo truh mơnuih laih, kâo lui hĭ khul hơdră jơlan čơđai gah rŏng kâo yơh. 

12Ră anai ƀing ta dưi ƀuh ƀu rơđah ôh jing kơnơ̆ng kar hăng ƀuh amăng mơnĭl 
đôč. Samơ̆ tơdơi ƀing ta či ƀuh anăp klă̱ anăp yơh. Ră anai kâo thâo kơnơ̆ng ƀiă 
črăn đôč, samơ̆ tơdơi adih kâo či thâo djŏp mơta kar hăng Ơi Adai thâo kơ kâo 
djŏp mơta yơh. 

13Ră anai klâo mơta tơlơi anai ăt dŏ nanao: tơlơi đaŏ kơnang, tơlơi čang rơmang 
laih anŭn tơlơi khăp. Samơ̆ tơlơi yom prŏng hloh kơ hơdôm tơlơi anŭn jing 
tơlơi khăp yơh. 

1 Korinthos 14 

Tơlơi Brơi Pơyơr Kơ Tơlơi Laĭ Lui Hlâo Hăng Tơlơi Pơhiăp Tơlơi Pơhiăp 
Phara 

1Gir kiaŏ tui bĕ hơdră jơlan tơlơi khăp laih anŭn amoaih khăp kơtang bĕ kơ 
hơdôm tơlơi brơi pơyơr gah mơyang, boh nik ñu tơlơi brơi pơyơr kơ tơlơi laĭ 
lui hlâo yơh. 

2Yuakơ hlơi pô pơhiăp tơlơi pơhiăp phara ƀu djơ̆ ñu pơhiăp hăng mơnuih 
mơnam ôh, samơ̆ ñu pơhiăp hăng Ơi Adai yơh. Yuakơ ƀu hơmâo hlơi pô ôh thâo 
hluh tơlơi anŭn. Ñu anŭn pơhiăp tơlơi yom hơgŏm mơ̆ng Yang Bơngăt pha brơi 
yơh. 

3Samơ̆ hlơi pô laĭ lui hlâo, ñu anŭn pơhiăp hăng mơnuih mơnam kiăng kơ rŭ̱ 
pơdơ̆ng brơi, pơtrŭt pơđu̱r laih anŭn pơjuh pơalum brơi kơ ƀing gơñu. 

4Hlơi pô pơhiăp tơlơi pơhiăp phara, ñu anŭn rŭ̱ pơdơ̆ng kơ ñu pô đôč, samơ̆ 
hlơi laĭ lui hlâo ñu anŭn rŭ̱ pơdơ̆ng kơ Sang Ơi Adai yơh. 

5Kâo amoaih kiăng abih bang ƀing gih pơhiăp tơlơi pơhiăp phara, samơ̆ kâo 
kiăng hloh kơ ƀing gih laĭ lui hlâo yơh. Hlơi pô laĭ lui hlâo jing yom prŏng hloh 

kơ hlơi pô pơhiăp tơlơi phara yơh, kơnơ̆ng tơdah ñu thâo pơblang, tui anŭn 
kăh Sang Ơi Adai dưi tŭ rŭ̱ pơdơ̆ng. 

6Samơ̆ ră anai, Ơ ƀing ayŏng amai adơi hơi, tơdah kâo nao pơ ƀing gih laih anŭn 
pơhiăp khul tơlơi pơhiăp phara, hơget tơlơi tŭ yua kơ ƀing gih lĕ? Kơnơ̆ng 
tơdah kâo pơhiăp hăng ƀing gih đơđa tơlơi pơrơđah, tơlơi thâo pơmĭn, tơlơi laĭ 
lui hlâo ƀôdah boh hiăp tơlơi pơtô pơhrăm yơh jing tơlơi tŭ yua. 

7Wơ̆t tơdah amăng tơlơi bruă khul tơlơi mơnơ̆ng ƀu hơmâo tơlơi hơdip ôh dưi 
hơmâo tơlơi mơñi kar hăng đing klơt ƀôdah go̱ng trưng, hiư̆m hlơi pô thâo krăn 
hơget ayŭ mơñi arăng pĕ tơdah ƀu thâo kơnăl amăng boh nôd lĕ? 

8Sĭt yơh, tơdah dơnai tơdiăp arăng ayŭp pơthâo kơ tơlơi pơblah mơñi ƀu rơđah 
ôh, hlơi pô či prap pre kơ tơlơi pơblah lĕ? 

9Ăt kar kaĭ mơ̆n hăng ƀing gih. Tơdah ƀing gih ƀu pơhiăp ôh hơdôm boh hiăp 
thâo hluh hăng bah jơlah gih, hiư̆m arăng či thâo krăn hơget tơlơi ƀing gih hlak 
pơhiăp lĕ? Yuakơ ƀing gih či kơnơ̆ng pơhiăp nao pơ anih hông hang đôč. 

10Sĭt yơh ƀơi lŏn tơnah anai hơmâo lu tơlơi pơhiăp phara biă mă yơh, samơ̆ ƀu 
hơmâo ôh tơlơi pơhiăp pă ƀu hơmâo tơlơi kiăng laĭ. 

11Tơdah tui anŭn, tơdah kâo ƀu thâo hluh ôh tơlơi pơhiăp arăng hlak pơhiăp, 
kâo jing kar hăng pô tuai yơh hăng pô pơhiăp anŭn, laih anŭn ñu anŭn jing kar 
hăng mơnuih tuai hăng kâo yơh. 

12Ăt tui anŭn mơ̆n hăng ƀing gih. Yuakơ ƀing gih kiăng kơ hơmâo khul tơlơi 
brơi pơyơr biă mă, brơi kơ ƀing gih gir hơduah ngă bĕ hơdôm tơlơi brơi pơyơr 
dưi rŭ̱ pơdơ̆ng Sang Ơi Adai. 

13Yuakơ tơhơnal tơlơi anŭn yơh, hlơi pô pơhiăp tơlơi pơhiăp phara, ñu anŭn 
khŏm iâu laĭ bĕ kiăng kơ ñu dưi pŏk pơblang hơdôm tơlơi ñu pơhiăp anŭn. 

14Yuakơ tơdah kâo iâu laĭ hăng tơlơi pơhiăp phara, jua bơngăt kâo iâu laĭ, samơ̆ 
tơlơi pơmĭn kâo ƀu pơgop hrŏm ôh. 

15Tui anŭn, hơget tơlơi kâo či ngă lĕ? Kâo či iâu laĭ hăng jua bơngăt kâo, laih 
anŭn kâo ăt či iâu laĭ hăng tơlơi pơmĭn kâo mơ̆n. Kâo či adoh hăng jua bơngăt 
kâo, laih anŭn kâo ăt či adoh hăng tơlơi pơmĭn kâo mơ̆n. 

16Yuakơ tơdah ƀing gih bơni hơơč kơ Ơi Adai hăng jua bơngăt gih, hiư̆m pă sa 
čô mơnuih, jing pô ƀu hơmâo tơlơi brơi pơyơr amăng tơlơi pơjơnum, dưi thâo 
hluh hăng laĭ “Amen” kơ tơlơi ih bơni hơơč anŭn lĕ, yuakơ ñu ƀu thâo hluh ôh 
hơget tơlơi ih hlak pơhiăp anŭn? 

17Sĭt yơh ƀing gih dưi hơdơr bơni djŏp yơh, samơ̆ pô pơkŏn ƀu hơmâo tơlơi 
pơđĭ pran jua ôh. 

18Kâo bơni kơ Ơi Adai kơ tơlơi kâo pơhiăp khul tơlơi pơhiăp phara lu hloh kơ 
abih bang ƀing gih. 

19Samơ̆ amăng Sang Ơi Adai, kâo kiăng pơhiăp rơma boh hiăp hăng tơlơi pơmĭn 
kâo kiăng kơ pơhrăm kơ arăng jing hiam hloh kơ pơhiăp sa-rơbăn boh hiăp 
tơlơi pơhiăp phara. 

20Ơ ƀing ayŏng amai adơi hơi, anăm pơmĭn kar hăng čơđai dơ̆ng tah. Samơ̆ gah 
kơ tơlơi soh sat, brơi kơ ƀing gih jing kar hăng ană nge bĕ, samơ̆ amăng tơlơi 
thâo hluh gih brơi kơ ƀing gih jing kar hăng mơnuih truh mơnuih bĕ. 

21Amăng Hră Tơlơi Juăt hơmâo čih laih tui anai: “Mơ̆ng mơnuih mơnam hơmâo 
khul jơlah phara laih anŭn mơ̆ng tơƀông ƀing tuai Kâo či pơhiăp hăng ƀing 
mơnuih anai wơ̆t tơdah tui anŭn ƀing gơñu ƀu či hơmư̆ tui Kâo ôh.” Anŭn yơh 
jing tơlơi Yahweh pơhiăp laih. 

22Tui anŭn, khul jơlah jing sa gru kơnăl yơh, ƀu djơ̆ kơ ƀing đaŏ ôh, samơ̆ kơ 
ƀing ƀu đaŏ yơh. Samơ̆ tơlơi laĭ lui hlâo jing ƀu djơ̆ kơ ƀing ƀu đaŏ ôh, samơ̆ kơ 
ƀing đaŏ yơh. 

23Hơnŭn yơh, tơdah abih sa Sang Ơi Adai rai pơjơnum hrŏm hơbĭt laih anŭn 
abih bang le̱ng kơ pơhiăp tơlơi pơhiăp phara, laih anŭn hơmâo đơđa mơnuih 
ƀu thâo hluh ôh ƀôdah hơmâo đơđa ƀing aka đaŏ rai jơnum, hiư̆m ngă, ƀing 
gơñu ƀu či laĭ kơ tơlơi ƀing gih jing ƀing hưt dư ôh hă? 

24Samơ̆ tơdah sa čô mơnuih aka đaŏ ƀôdah hơmâo đơđa mơnuih ƀu thâo hluh 
rai jơnum hrŏm tơdang anŭn abih bang le̱ng kơ pơhiăp laĭ lui hlâo, ñu anŭn či 
tŭ kơčŭt pơgơi kơ abih bang tơlơi anŭn kơ tơlơi ñu pô jing mơnuih soh laih 
anŭn či tŭ phat kơđi yua mơ̆ng abih bang tơlơi laĭ lui hlâo anŭn yơh, 

25laih anŭn hơdôm tơlơi hơgŏm amăng pran jua ñu či tŭ pơrơđah hĭ yơh. Tui 
anŭn, ñu či bon kơkuh pơpŭ kơ Ơi Adai laih anŭn pơhiăp pơhaih tui anai yơh, 
“Sĭt yơh Ơi Adai hlak dŏ hrŏm hăng ƀing gih!” 

Tơlơi Kơkuh Pơpŭ Tŏ Tơroai 

26Tui anŭn, Ơ ƀing ayŏng amai adơi, hơget tơlơi ƀing ta či laĭ lĕ? Tơdang ƀing 
gih rai jơnum hrŏm hơbĭt, rĭm čô hơmâo tơlơi adoh, ƀôdah boh hiăp tơlơi pơtô 
laĭ, tơlơi pơrơđah, tơlơi pơhiăp phara ƀôdah tơlơi pŏk pơblang. Brơi kơ abih 
bang tơlơi anŭn khŏm ngă bĕ kiăng kơ pơkơtang kơ Sang Ơi Adai. 

27Tơdah hlơi pô pơhiăp tơlơi pơhiăp phara, dua ƀôdah lu biă mă truh kơ klâo 
kiăng pơhiăp, brơi kơ rĭm čô khŏm pơhiăp tŏ tơroai tui hăng tal ñu laih anŭn 
khŏm hơmâo mơnuih pŏk pơblang brơi yơh. 

28Samơ̆ tơdah pơ anŭn ƀu hơmâo pô pŏk pơblang ôh, pô pơhiăp tơlơi pơhiăp 
phara anŭn khŏm dŏ rơiăt yơh amăng Sang Ơi Adai laih anŭn ñu pô pơhiăp bĕ 
hăng Ơi Adai. 

29Brơi bĕ dua ƀôdah klâo čô pô pơala năng pơhiăp laĭ lui hlâo yơh laih anŭn 
brơi ƀing arăng khŏm pơmĭn pơñen bĕ hơdôm tơlơi laĭ lui hlâo anŭn. 

30Samơ̆ tơdah hơmâo tơlơi pơrơđah truh ƀơi mơnuih hlak dŏ be̱r pơ anŭn, brơi 
kơ pô blung hlâo hlak pơhiăp khŏm dŏ rơiăt hĭ yơh. 

31Yuakơ abih bang ƀing gih dưi pơhiăp laĭ lui hlâo tơdah djơ̆ tal ñu kiăng kơ 
abih bang dưi tŭ pơtô pơhrăm hăng pơtrŭt pơđu̱r. 

32Laih anŭn hơdôm jua pơmĭn ƀing pô pơala khŏm dŏ gah yŭ tơlơi git gai ƀing 
pô pơala yơh. 

33Yuakơ Ơi Adai ƀu djơ̆ jing Ơi Adai kơ tơlơi ƀu tŏ tơroai ôh samơ̆ kơ tơlơi 
rơnŭk rơno̱m yơh. Kar hăng amăng abih bang ƀing Sang Ơi Adai ƀing đaŏ yơh, 

34brơi kơ ƀing đah kơmơi khŏm dŏ rơiăt amăng mông pơjơnum amăng Sang Ơi 
Adai yuakơ ƀing gơñu ƀu tŭ dưi pơhiăp ôh, samơ̆ brơi kơ ƀing gơñu khŏm dŏ 
gah yŭ tơlơi jao pô, jing tui hăng Tơlơi juăt Yehudah pơđar yơh. 

35Tơdah ƀing gơñu kiăng kơ thâo hrăm khul mơta tơlơi hơget, brơi kơ ƀing 
gơñu tơña bĕ kơ rơkơi gơñu pô pơ sang, yuakơ anŭn jing tơlơi pơmlâo yơh kơ 
pô đah kơmơi pơhiăp amăng Sang Ơi Adai. 

36Ƀôdah hiư̆m ngă, Boh Hiăp Ơi Adai čơdơ̆ng tơbiă rai mơ̆ng ƀing gih hă? Ƀôdah 
tơlơi anŭn kơnơ̆ng truh kơ ƀing gih đôč hă? 

37Tơdah hlơi pô pơmĭn kơ ñu pô jing sa čô pô pơala ƀôdah hơmâo tơlơi brơi 
pơyơr gah mơyang, brơi kơ ñu anŭn thâo hluh pơñen bĕ kơ tơlơi kâo hlak čih 
hră kơ ƀing gih anai jing hơdôm tơlơi Khua Yang pơđar yơh. 

38Samơ̆ tơdah hlơi pô ngă ƀu thâo kơnăl ôh kơ tơlơi anŭn, brơi kơ ñu anŭn tŭ 
tơlơi arăng ƀu thâo kơnăl yơh. 

39Tui anŭn, Ơ ƀing ayŏng amai adơi kâo hơi, brơi kơ ƀing gih sĭt nik kiăng kơ 
pơhiăp laĭ lui hlâo bĕ, laih anŭn anăm khă ôh arăng pơhiăp tơlơi pơhiăp phara. 

40Samơ̆ abih bang tơlơi bruă khŏm ngă bĕ amăng tơlơi djơ̆ lăp laih anŭn amăng 
hơdră tŏ tơroai. 

1 Korinthos 15 

Tơlơi Hơdip Glaĭ Krist 

1Ơ ƀing ayŏng amai adơi hơi, kâo kiăng pơhơdơr kơ ƀing gih Tơlơi Pơthâo Hiam 
kâo pơtô pơblang laih kơ ƀing gih, jing Tơlơi Pơthâo Hiam ƀing gih tŭ mă laih 
anŭn tơlơi đaŏ kơnang gih ăt dŏ kơnang kơjăp laih. 

2Yua mơ̆ng Tơlơi Pơthâo Hiam anŭn yơh ƀing gih hơmâo tŭ pơklaih laih, tơdah 
ƀing gih djă̱ kơjăp tui hăng boh hiăp kâo pơtô pơblang laih kơ ƀing gih. Tơdah 
ƀu djơ̆ tui anŭn ôh, tơlơi ƀing gih đaŏ jing đôč đač yơh. 

3Yuakơ hơget tơlơi kâo mă tŭ laih, kâo pha brơi laih kơ ƀing gih jing tơlơi yom 
pơphan biă mă tal sa tui anai: Anŭn jing tơlơi Krist djai yuakơ tơlơi soh ta tui 
hăng Hră Tơlơi Ơi Adai Pơhiăp hơmâo čih laih, 

4laih anŭn kơ tơlơi Ñu tŭ arăng dơ̱r laih anŭn ƀơi hrơi tal klâo Ñu tŭ pơhơdip 
glaĭ dơ̆ng tui hăng Hră Tơlơi Ơi Adai Pơhiăp hơmâo čih laih, 

5laih anŭn kơ tơlơi Ñu pơƀuh rai laih kơ Pêtrôs, giŏng anŭn kơ abih bang ƀing 
Pluh-Dua čô ding kơna pơjao Ñu. 

6Tơdơi kơ anŭn, Ñu pơƀuh rai dơ̆ng kơ rơbeh kơ rơma-rơtuh čô ƀing ding kơna 
Ñu hrŏm sa wơ̆t, hơmâo lu mơnuih amăng ƀing anŭn ăt dŏ hơdip, samơ̆ đơđa 
amăng ƀing gơñu hơmâo djai laih yơh. 

7Tơdơi kơ anŭn Ñu pơƀuh rai kơ Yakơ giŏng anŭn kơ abih bang ƀing ding kơna 
pơjao Ñu. 

8Hơnăl tuč kơ abih bang, Ñu ăt pơƀuh rai kơ kâo mơ̆n, jing kar hăng kơ sa čô 
ană arăng tơkeng aka djŏp blan yơh. 

9Yuakơ kâo jing pô anet hloh amăng ƀing ding kơna pơjao laih anŭn kŏn lăp lơi 
kơ arăng yap kâo jing pô ding kơna pơjao, yuakơ kâo kơpĭ kơpe̱t laih kơ ƀing 
Sang Ơi Adai hlâo adih. 

10Samơ̆ yua mơ̆ng tơlơi khăp pap Ơi Adai, kâo jing kar hăng kâo jing ră anai 
yơh, laih anŭn tơlơi khăp pap Ñu pha brơi kơ kâo ƀu jing hĭ đôč đač ôh. Samơ̆ 
kâo mă bruă kơtang hloh kơ abih bang ƀing ding kơna pơjao pơkŏn, wơ̆t tơdah 
ƀu djơ̆ kâo pô ôh mă bruă anŭn, samơ̆ tơlơi khăp pap Ơi Adai yơh dŏ hrŏm hăng 
kâo. 

11Hơnŭn yơh, kâo pô ƀôdah ƀing gơñu jing ƀing pơtô pơblang, anŭn yơh jing 
tơlơi ƀing gơmơi pơtô pơhaih laih anŭn ƀing gih đaŏ kơnang. 

Tơlơi Hơdip Glaĭ Kơ Ƀing Mơnuih Djai 

12Laih anŭn yuakơ ƀing gơmơi pơtô pơblang laih kơ tơlơi Krist hơmâo hơdip 
glaĭ laih mơ̆ng mơnuih djai, hiư̆m pă hơmâo đơđa amăng ƀing gih dưi laĭ kơ 
tơlơi ƀu či hơmâo ôh tơlơi hơdip glaĭ mơ̆ng mơnuih djai lĕ? 

13Laih anŭn tơdah ƀu hơmâo ôh tơlơi hơdip glaĭ mơ̆ng mơnuih djai, tui anŭn 
Krist ăt kŏn hơmâo tŭ hơdip glaĭ laih lơi mơ̆ng mơnuih djai. 

14Laih anŭn tơdah Krist ƀu hơmâo hơdip glaĭ laih ôh mơ̆ng mơnuih djai, tui 
anŭn tơlơi pơtô pơblang ƀing gơmơi jing đôč đač laih anŭn tơlơi đaŏ gih ăt jing 
hĭ đôč đač mơ̆n. 

15Hloh kơ anŭn dơ̆ng, tơdah tui anŭn arăng yap ƀing gơmơi jing ƀing ngă gơ̆ng 
jơlan ƀlŏr kơ tơlơi Ơi Adai yơh, yuakơ ƀing gơmơi hơmâo ngă gơ̆ng jơlan laih 
kơ tơlơi Ơi Adai jing Pô hơmâo pơhơdip glaĭ laih Krist mơ̆ng mơnuih djai. Samơ̆ 

tơdah Ơi Adai ƀu pơhơdip glaĭ Ñu mơ̆ng mơnuih djai ôh, sĭt mơnuih djai ƀu 
hơdip glaĭ sĭt ôh. 

16Yuakơ tơdah ƀing djai ƀu tŭ hơdip glaĭ ôh, tui anŭn Krist kŏn hơmâo tŭ hơdip 
glaĭ laih lơi. 

17Laih anŭn tơdah Krist ƀu hơmâo tŭ hơdip glaĭ laih ôh, tơlơi ƀing gih đaŏ 
kơnang ăt jing hĭ đôč đač mơ̆n, laih anŭn ƀing gih ăt dŏ amăng khul tơlơi soh 
gih yơh. 

18Tui anŭn, ƀing hơmâo đaŏ kơnang laih kơ Krist, jing ƀing djai laih, ăt hơmâo 
răm rơngiă hĭ laih mơ̆n. 

19Tơdah ƀing ta kơnơ̆ng hơmâo tơlơi čang rơmang amăng Krist amăng rơnŭk 
anai đôč, sĭt ƀing ta jing ƀing lăp kơ arăng pap mơñai hloh kơ abih bang mơnuih 
mơnam yơh. 

20Samơ̆ sĭt biă mă yơh Krist hơmâo tŭ hơdip glaĭ laih yơh mơ̆ng mơnuih djai, 
jing boh čroh blung hlâo kơ ƀing hlơi pô hơmâo djai laih yơh. 

21Yuakơ čơdơ̆ng mơ̆ng sa čô mơnuih tơlơi djai truh laih, kar kaĭ mơ̆n, mơ̆ng sa 
čô mơnuih tơlơi hơdip glaĭ mơ̆ng mơnuih djai ăt truh. 

22Yuakơ kar hăng yua mơ̆ng Adam yơh abih bang djai hĭ, ăt kar kaĭ mơ̆n, yua 
mơ̆ng Krist yơh abih bang či tŭ hơdip yơh. 

23Samơ̆ rĭm čô tui hăng tal ñu pô yơh tui anai: Krist, boh čroh blung hlâo; tơdơi 
kơ anŭn, ƀing lŏm kơ Krist. 

24Laih kơ anŭn tơlơi hơnăl tuč či truh yơh, Ñu jao hĭ dêh čar anai kơ Ơi Adai 
Ama, tơdang kơ Ñu hơmâo pơrai hĭ abih bang ƀing khua djă̱ akŏ gah bơngăt, 
tơlơi dưi laih anŭn tơlơi mơyang yơh. 

25Yuakơ Ñu khŏm git gai wai lăng tơl Ñu hơmâo pioh hĭ laih abih bang ƀing rŏh 
ayăt Ñu gah yŭ kơ tơkai Ñu yơh. 

26Rŏh ayăt hơnăl tuč či tŭ tơlơi pơrai anŭn jing tơlơi djai yơh. 

27Yuakơ Ñu “hơmâo pioh laih abih bang tơlơi mơnơ̆ng gah yŭ kơ tơkai Ñu.” 
Tơdang Ñu laĭ kơ tơlơi “abih bang tơlơi mơnơ̆ng tŭ dŏ gah yŭ,” tơlơi anŭn kiăng 
laĭ rơđah rơđo̱ng yơh kơ tơlơi ƀu djơ̆ wơ̆t hăng Ñu jing Pô hơmâo pioh laih abih 
bang tơlơi mơnơ̆ng gah yŭ kơ Ñu. 

28Samơ̆ tơdang abih bang tŭ dŏ gah yŭ kơ Ñu, giŏng anŭn Yang Ană pô yơh či tŭ 
dŏ gah yŭ kơ Pô, jing Pô hơmâo pioh laih abih bang tơlơi mơnơ̆ng gah yŭ kơ Ñu, 
tui anŭn kiăng kơ Ơi Adai jing hĭ abih bang amăng abih bang tơlơi yơh. 

29Ră anai, tơdah ƀu hơmâo tơlơi hơdip glaĭ ôh, hơget tơlơi ƀing arăng tŭ baptem 
pơala brơi kơ ƀing mơnuih djai či ngă lĕ? Tơdah mơnuih djai ƀu či hơdip glaĭ 
ôh, yua hơget ƀing arăng ngă baptem brơi kơ ƀing djai anŭn lĕ? 

30Bơ kơ ƀing gơmơi, yua hơget ƀing gơmơi jao gơmơi pô kơ tơlơi gleh tơnap 
rĭm mông lĕ? 

31Ơ ƀing ayŏng amai adơi hơi, kâo kiăng laĭ pơsĭt biă mă yơh kơ tơlơi kâo djai 
rĭm hrơi kar hăng kâo pơư pơang ƀing gih amăng Krist Yêsu Khua Yang ta. 

32Tơdah kâo pơblah hăng khul hlô glai, jing ƀing mơnuih amăng plei Ephesos 
yuakơ khul tơhơnal tơlơi mơnuih mơnam, hơget tơlơi kâo hơmâo tơlơi tŭ yua 
lĕ? Tơdah mơnuih djai ƀu tŭ hơdip glaĭ ôh mơ̆ng mơnuih djai, “Brơi kơ ƀing ta 
ƀơ̆ng hăng mơñum bĕ, yuakơ hrơi pơgi ƀing ta djai yơh.” 

33Anăm tŭ arăng pơblư̆ hĭ ƀing gih ôh. “Ƀing gơyut gơyâo sat pơrăm hĭ kơnuih 
hiam yơh.” 

34Wơ̆t glaĭ bĕ pơ tơlơi djơ̆ jing tơlơi ƀing gih khŏm ngă laih anŭn anăm ngă soh 
dơ̆ng tah, yuakơ hơmâo đơđa mơnuih ƀu thâo krăn kơ Ơi Adai ôh. Kâo laĭ tơlơi 
anŭn kơ tơlơi mlâo gih yơh. 

Tơlơi Drơi Jan Hơdip Glaĭ 

35Samơ̆ năng ai hơmâo đơđa mơnuih tơña tui anai, “Hiư̆m pă ƀing djai tŭ hơdip 
glaĭ lĕ? Hăng djuai drơi jan hiư̆m pă ƀing gơñu či hơmâo lĕ?” 

36Ơ mơnuih mlŭk ăh! Hơget gơnam tăm ih jŭ pla ƀu či hơdip ôh tơdah gơnam 
tăm anŭn ƀu djai hĭ ôh hlâo. 

37Laih anŭn hơget ih jŭ pla, ƀu djơ̆ ih pla phŭn gơnam tăm anŭn jing phŭn či 
hơmâo ôh, samơ̆ ih jŭ pla kơnơ̆ng sa sar pơjĕh đôč, năng ai pơdai kơtor ƀôdah 
gơnam tăm pơkŏn yơh. 

38Samơ̆ Ơi Adai pha brơi kơ pơjĕh anŭn sa ƀĕ phŭn tui hăng Ñu hơmâo pơkă 
brơi laih, laih anŭn Ñu pha brơi kơ rĭm djuai pơjĕh anŭn rĭm phŭn tui hăng djuai 
pơjĕh anŭn yơh. 

39Abih bang kơđeh asar ƀu hrup ôh tui anai: Mơnuih mơnam hơmâo sa djuai 
kơđeh asar phara, khul hlô mơnơ̆ng hơmâo djuai kơđeh asar phara, khul čim 
brĭm hăng khul akan ăt hơmâo djuai kơđeh asar phara soh sel yơh. 

40Ăt hơmâo drơi jan gah adai adih laih anŭn drơi jan gah lŏn tơnah anai mơ̆n, 
samơ̆ tơlơi guh kơang drơi jan gah adai jing sa djuai laih anŭn tơlơi guh kơang 
drơi jan gah kơ lŏn tơnah jing sa djuai phara mơ̆n. 

41Hơmâo tơlơi guh kơang pơkŏn dơ̆ng kơ yang hrơi, tơlơi pơkŏn dơ̆ng kơ yang 
blan, laih anŭn tơlơi pơkŏn dơ̆ng kơ khul boh pơtŭ, yuakơ khul pơtŭ phara hăng 
khul pơtŭ pơkŏn amăng tơlơi guh kơang yơh. 

42Ăt či jing tui anŭn mơ̆n kơ tơlơi mơnuih djai tŭ hơdip glaĭ. Drơi jan kơđeh asar 
jing drơi jan thâo răm rai, samơ̆ drơi jan tŭ hơdip glaĭ jing drơi jan ƀu thâo răm 
rai dơ̆ng tah. 

43Drơi jan kơđeh asar tŭ hơmâo rai amăng tơlơi sat pat, samơ̆ drơi jan anŭn tŭ 
hơdip glaĭ amăng tơlơi ang yang. Drơi jan kơđeh asar anŭn tŭ hơmâo rai amăng 
tơlơi tơdu uăt, samơ̆ drơi jan anŭn tŭ hơdip glaĭ amăng tơlơi dưi mơyang. 

44Drơi jan kơđeh asar anŭn tŭ hơmâo rai jing drơi jan yang đăr, samơ̆ drơi jan 
hơdip glaĭ jing drơi jan bơngăt mơyang yơh. Tơdah hơmâo drơi jan yang đăr, 
ăt hơmâo drơi jan gah mơyang yơh. 

45Yuakơ Hră Ơi Adai ăt čih laih tui anai, “Mơnuih blung hlâo, Adam, jing laih sa 
djuai hơdip,” Adam tơdơi jing hĭ Pô pha brơi tơlơi hơdip yơh. 

46Samơ̆ ƀu djơ̆ gah bơngăt mơyang ôh truh hlâo, gah kơđeh asar yang đăr yơh 
truh hlâo laih anŭn tơdơi kơ anŭn gah bơngăt mơyang yơh truh. 

47Adam blung hlâo jing rai mơ̆ng ƀruih lŏn laih anŭn Adam tal dua jing rai mơ̆ng 
adai adih yơh. 

48Kar hăng pô jing rai mơ̆ng ƀruih lŏn, ăt tui anŭn mơ̆n abih bang tŭ pơjing hăng 
ƀruih lŏn; laih anŭn kar hăng pô jing rai mơ̆ng adai adih mơ̆n abih bang tŭ 
pơjing rai mơ̆ng adai. 

49Kar hăng ƀing ta hơmâo tŭ tơkeng rai laih rup mơnuih ƀruih lŏn, kar hăng 
anŭn mơ̆n, ƀing ta či tŭ tơkeng rai rup mơnuih rai mơ̆ng adai adih yơh. 

50Ơ ƀing ayŏng amai adơi hơi, kâo kiăng laĭ kơ ƀing gih jing kơ tơlơi kơđeh asar 
hăng drah ƀu dưi tŭ mă dêh čar Ơi Adai ôh, laih anŭn tơlơi mơnơ̆ng thâo răm 
rai kŏn thâo tŭ mă lơi tơlơi mơnơ̆ng ƀu thâo răm rai. 

51Hơmư̆ bĕ, kâo laĭ brơi kơ ƀing gih thâo tơlơi yom hơgŏm anai: Ƀing ta ƀu či 
djai hĭ abih bang ôh, samơ̆ abih bang ƀing ta či tŭ pơplih hĭ 

52blĭp blăp, tañ kar hăng kơhơñet mơta yơh, ƀơi mông tơdiăp mơñi hơnăl tuč. 
Yuakơ arăng či ayŭp tơdiăp, laih anŭn ƀing djai či tŭ hơdip glaĭ jing hĭ ƀing ƀu 
thâo răm rai dơ̆ng tah, laih anŭn ƀing ta či tŭ pơplih hĭ yơh. 

53Yuakơ drơi jan thâo răm rai anai khŏm hơô mă drơi jan ƀu răm rai yơh, laih 
anŭn drơi jan thâo djai anai khŏm hơô mă drơi jan ƀu thâo djai yơh. 

54Tơdang drơi jan thâo răm rai hơmâo buh hơô laih hăng drơi jan ƀu thâo răm 
rai, laih anŭn drơi jan thâo djai anai buh hơô hăng drơi jan ƀu thâo djai, giŏng 
anŭn, tơlơi arăng čih amăng Hră Ơi Adai či truh sĭt yơh tui anai, “Tơlơi dưi hĭ 
lun ƀơ̆ng hĭ laih tơlơi djai.” 

55“Ơ tơlơi djai, pơpă tơlơi dưi hĭ ih lĕ? Ơ tơlơi djai, pơpă dơnuĭ duč ih lĕ?” 

56Dơnuĭ duč tơlơi djai jing tơlơi soh laih anŭn tơlơi dưi tơlơi soh jing Tơlơi Juăt 
yơh. 

57Samơ̆ bơni kơ Ơi Adai yơh! Ñu yơh jing Pô pha brơi kơ ƀing ta tơlơi dưi hĭ yua 
mơ̆ng Yang Yêsu Krist, Khua Yang ta. 

58Hơnŭn yơh, Ơ ƀing ayŏng amai adơi kâo khăp hơi, ƀing gih dŏ kơjăp bĕ. Anăm 
ƀing gih pơpư̆ pơgơi ôh. Mă bruă hur har nanao bĕ kơ Khua Yang, yuakơ ƀing 
gih thâo krăn yơh kơ tơlơi bruă mơnuă gih amăng Khua Yang ƀu či jing hĭ đôč 
đač ôh. 

1 Korinthos 16 

Tơlơi Pơyơr Djru Kơ Ƀing Ayŏng Adơi Đaŏ Amăng Plei Yerusalaim 

1Bơ kơ tơlơi pơyơr djru kơ ƀing đaŏ kơ Ơi Adai, rơkâo kơ ƀing gih ngă bĕ kar 
hăng kâo hơmâo pơtă laih kơ ƀing Sang Ơi Adai plei Galatia ăt kiăng kơ ngă. 

2Amăng hrơi tal sa kơ rĭm hrơi kŏm, rơkâo kơ rĭm čô amăng ƀing gih khŏm pioh 
lui prăk đơđa prăk tui hăng prăk pơtŭm ñu dưi hơmâo laih anŭn djă̱ pioh prăk 
anŭn kiăng kơ ƀơi hrơi kâo truh, ƀing gih huaĭ nao ring mă dơ̆ng tah. 

3Giŏng anŭn, tơdang kâo truh, kâo či brơi khul hră tơlơi pơthâo hlâo kơ ƀing 
mơnuih ƀing gih pơtŭ ư laih hăng pơkiaŏ nao ƀing gơñu hrŏm hăng gơnam brơi 
pơyơr gih mơ̆n pơ plei Yerusalaim. 

4Tơdah yom kiăng kơ kâo ăt khŏm nao mơ̆n, ƀing gơñu či nao hrŏm hăng kâo 
yơh. 

Tơlơi Paul Pơtă Hơnăl Tuč 

5Tơdơi kơ kâo găn nao pơ čar Makedonia, kâo či nao pơ ƀing gih yơh, yuakơ 
kâo či găn nao pơ čar anŭn. 

6Năng ai kâo či dŏ hăng ƀing gih sui ƀiă, ƀôdah či dŏ pơ anŭn tơl abih bơyan 
puih, kiăng kơ ƀing gih dưi djru kơ kâo ƀơi jơlan rơbat kâo, jing pơpă anih kâo 
nao tŏ tui yơh. 

7Ră anai, kâo aka ƀu kiăng wĕh nao čuă ngui ƀing gih kơnơ̆ng ƀiă hrơi mông đôč 
ôh laih anŭn đuaĭ hĭ. Tơdah Khua Yang brơi, kâo čang rơmang čuă ngui sui ƀiă 
yơh hăng ƀing gih. 

8Samơ̆ kâo ăt či dŏ pơ plei Ephesos tơl hrơi Pentêkostê, 

9yuakơ kâo ƀuh bah amăng yom pơphan kơ bruă mơnuă prŏng prin hơmâo pŏk 
brơi laih kơ kâo, laih anŭn ăt hơmâo lu mơnuih pơkơdơ̆ng glaĭ hăng kâo mơ̆n. 

10Tơdah Timothe rai pơ ƀing gih, ju̱m djru bĕ kơ ñu kiăng kơ ñu ƀu huĭ hyưt ôh 
tơdang dŏ hăng ƀing gih, yuakơ ñu hlak mă bruă kơ Khua Yang kar hăng kâo 
mă bruă mơ̆n. 

11Hơnŭn yơh, anăm hơmâo hlơi pô ôh hơngah ƀu kiăng tŭ ju̱m ñu. Brơi bĕ kơ 
ñu glaĭ rơnŭk rơnua kiăng kơ ñu dưi wơ̆t glaĭ pơ kâo. Yuakơ kâo hlak čang 
tơguan kơ ñu rai pơ kâo hrŏm hăng ƀing ayŏng adơi pơkŏn mơ̆n. 



2362 

 

 
© 2013 Jơrai Bible Association. 

  
 

 

12Bơ kơ ayŏng adơi ta Apollos anŭn, kâo pơtrŭt ñu kơtang biă mă kiăng kơ nao 
pơ ƀing gih hrŏm hăng ƀing ayŏng adơi pơkŏn. Samơ̆ ƀu djơ̆ tơlơi ñu kiăng ôh 
kiăng kơ nao ră anai, tui anŭn ñu či nao yơh tơdang ñu hơmâo mông mơyŭn. 

13Brơi kơ ƀing gih răng bĕ. Dŏ kơjăp bĕ amăng tơlơi đaŏ kơnang. Jing bĕ 
mơnuih khĭn laih anŭn dŏ kơtang. 

14Brơi kơ ƀing gih ngă bĕ abih bang tơlơi bruă hăng tơlơi khăp. 

15Ơ ƀing ayŏng amai adơi, ƀing gih thâo laih kơ tơlơi sang anŏ Stephanas, jing 
ƀing đaŏ blung hlâo amăng čar Akhaia laih anŭn ƀing gơñu hơmâo jao hĭ gơñu 
pô mă bruă kơ ƀing đaŏ kơ Ơi Adai. Ơ ƀing ayŏng amai adơi hơi, kâo pơtrŭt kơ 
ƀing gih, 

16kiăng kơ jao pô kar hăng ƀing gơñu anŭn laih anŭn kơ hlơi pô mă bruă hrŏm 
hơbĭt hăng ƀing gơñu. 

17Kâo mơak yơh tơdang Stephanas, Phortunatos, laih anŭn Akhaikos rai pơ 
anai, yuakơ ƀing gơñu hơmâo djru brơi laih hơdôm tơlơi bruă kơƀah hĭ mơ̆ng 
ƀing gih. 

18Yuakơ ƀing gơñu pơphrâo jua pơmĭn kâo laih anŭn ăt pơphrâo hĭ ƀing gih 
mơ̆n. Hơnŭn yơh, yap kơnăl bĕ ƀing mơnuih kar hăng anŭn. 

Tơlơi Pơhiăp Kơkuh Hơnăl Tuč 

19Ƀing Sang Ơi Adai pơ kwar čar amăng kuăl Asia mơit tơlơi pơhiăp kơkuh kơ 
ƀing gih. Akulas hăng HʼPriskilla pơhiăp kơkuh mơak mơai hăng ƀing gih 
amăng Khua Yang, laih anŭn ƀing đaŏ amăng Sang Ơi Adai jing ƀing pơjơnum 
amăng sang gơñu ăt pơhiăp kơkuh kơ ƀing gih mơ̆n. 

20Abih bang ƀing ayŏng adơi dŏ pơ anai mơit tơlơi pơhiăp kơkuh kơ ƀing gih. 
Pơhiăp kơkuh bĕ kơ tơdruă gih hăng tơlơi čum ju̱m rơgoh hiam. 

21Kâo yơh, Paul, čih tơlơi pơhiăp kơkuh anai hăng tơngan kâo pô. 

22Tơdah hlơi pô ƀu khăp ôh kơ Khua Yang, brơi tơlơi hơtŏm păh yơh dŏ ƀơi ñu! 
Ơ Khua Yang, rơkâo kơ Ih rai bĕ! 

23Rơkâo tơlơi khăp pap Khua Yang Yêsu dŏ hrŏm hăng ƀing gih. 

24Tơlơi kâo khăp dŏ hrŏm hăng abih bang ƀing gih amăng Yang Yêsu Krist. 
Amen. 

2 Korinthos 

2 Korinthos 1 

1Kâo yơh, Paul, jing pô ding kơna pơjao Krist Yêsu yua mơ̆ng tơlơi kiăng Ơi 
Adai, laih anŭn Timothe ayŏng adơi ta, mơit kơ Sang Ơi Adai anŏ Ơi Adai pơ 
plei Korinthos, laih anŭn hrŏm hăng abih bang ƀing đaŏ amăng čar Akhaia tui 
anai: 

2Rơkâo tơlơi khăp pap hăng tơlơi rơnŭk rơno̱m truh ƀơi ƀing gih mơ̆ng Ơi Adai 
Ama ta laih anŭn mơ̆ng Khua Yang Yêsu Krist. 

Ơi Adai Jing Phŭn Kơ Abih Bang Tơlơi Pơjuh Pơalum 

3Bơni hơơč kơ Ơi Adai laih anŭn kơ Ama Khua Yang ta Yêsu Krist. Ñu jing Ama 
thâo pap laih anŭn jing Ơi Adai kơ abih bang tơlơi pơtrŭt pơđu̱r. 

4Ñu pơtrŭt pơđu̱r ƀing ta amăng abih bang tơlơi gleh tơnap ta, kiăng kơ ƀing ta 
dưi pơtrŭt pơđu̱r kơ ƀing mơnuih hlak dŏ amăng tơlơi gleh tơnap hăng tơlơi 
pơtrŭt ta pô hơmâo mă tŭ laih mơ̆ng Ơi Adai. 

5Yuakơ anŭn jing kar hăng khul tơlơi gleh tơnap Krist rô bă blai amăng tơlơi 
hơdip ta, ăt tui anŭn mơ̆n mơ̆ng Krist yơh tơlơi pơtrŭt pơđu̱r ta hơmâo bă blai. 

6Wơ̆t tơdah ƀing gơmơi tŭ tơnap tap mơ̆n thâo, anŭn jing yuakơ tơlơi pơtrŭt 
pơđu̱r hăng tơlơi pơklaih gih yơh. Tơdah ƀing gơmơi tŭ pơtrŭt pơđu̱r, anŭn jing 
yuakơ tơlơi pơtrŭt pơđu̱r gih, jing tơlơi pơtơbiă rai amăng ƀing gih tơlơi ư̆ añ 
gir run hrup hăng tơlơi gleh tơnap ƀing gơmơi tŭ yơh. 

7Laih anŭn tơlơi čang rơmang gơmơi kơ ƀing gih jing kơjăp, yuakơ ƀing gơmơi 
thâo krăn kơ tơlơi tơdang ƀing gih tŭ gleh tơnap hrŏm amăng khul tơlơi gleh 
tơnap gơmơi, sĭt ƀing gih ăt tŭ mă amăng tơlơi pơtrŭt pơđu̱r gơmơi mơ̆n. 

8Ơ ƀing ayŏng amai adơi hơi, ƀing gơmơi ƀu kiăng kơ ƀing gih ƀu thâo krăn ôh 
kơ hơdôm tơlơi gleh tơnap ƀing gơmơi hơmâo tŭ laih amăng kwar Asia. Ƀing 
gơmơi dŏ gah yŭ tơlơi kơtraŏ prŏng, jing prŏng hloh kơ tơlơi ƀing gơmơi dưi 
tŭ yơh, tơl ƀing gơmơi ƀu čang rơmang kiăng kơ dŏ hơdip dơ̆ng tah. 

9Sĭt yơh, amăng pran jua gơmơi, ƀing gơmơi pơmưn tŭ tơlơi arăng klă̱ kơđi kơ 
pơdjai yơh. Samơ̆ tơlơi anŭn truh laih kiăng kơ ƀing gơmơi ƀu dưi kơnang kơ 
gơmơi pô ôh samơ̆ kơnang kơ Ơi Adai yơh, jing Pô pơhơdip glaĭ ƀing mơnuih 
djai. 

10Ñu hơmâo pơklaih hĭ laih ƀing gơmơi mơ̆ng tơlơi djai hyưt biă mă laih anŭn 
Ñu ăt či pơklaih hĭ ƀing gơmơi yơh. Amăng Ñu yơh ƀing gơmơi čang rơmang kơ 
tơlơi Ñu ăt či tŏ tui pơklaih ƀing gơmơi mơ̆n, 

11jing kar hăng ƀing gih djru kơ ƀing gơmơi hăng tơlơi ƀing gih iâu laĭ pơala 
brơi yơh. Tui anŭn, hơmâo lu mơnuih yơh či bơni kơ Ơi Adai yuakơ ƀing gơmơi 

yua mơ̆ng tơlơi khăp pap Ơi Adai pha brơi laih kơ ƀing gơmơi kiăng kơ laĭ glaĭ 
kơ hơdôm tơlơi iâu laĭ lu mơnuih yơh. 

Ơi Adai Pơplih Hĭ Hơdră Paul 

12Anai yơh jing tơhơnal tơlơi ƀing gơmơi pơư pơang: Pran jua tơpă gơmơi ngă 
gơ̆ng jơlan kơ tơlơi ƀing gơmơi hơmâo git gai laih gơmơi pô amăng lŏn tơnah 
anai laih anŭn boh nik ñu amăng tơlơi pơgop pơlir ƀing gơmơi hăng ƀing gih, 
jing amăng tơlơi rơgoh hiam hăng tơlơi tơpă tơbiă rai mơ̆ng Ơi Adai yơh. Ƀing 
gơmơi hơmâo ngă laih kar hăng anŭn ƀu djơ̆ tui hăng tơlơi rơgơi lŏn tơnah ôh, 
samơ̆ tui hăng tơlơi khăp pap Ơi Adai yơh. 

13Yuakơ ƀing gơmơi ƀu čih kơ ƀing gih khul tơlơi ƀing gih ƀu dưi đŏk ƀôdah ƀu 
thâo hluh ôh. Laih anŭn kâo čang rơmang kơ tơlơi ƀing gih či thâo hluh hlo̱m 
ƀo̱m, 

14kar hăng tơdang ƀing gih hơmâo thâo hluh laih ƀing gơmơi wơ̆t tơdah 
kơnơ̆ng thâo hluh ƀơƀiă đôč ră anai, ƀing gih či dưi thâo hluh bă blai yơh kơ 
tơlơi ƀing gih dưi pơư pơang kơ ƀing gơmơi kar hăng ƀing gơmơi či pơư pơang 
ƀing gih amăng hrơi Khua Yang Yêsu yơh. 

15Yuakơ kâo kơnang kơjăp kơ tơlơi anŭn, kâo pơmĭn laih kiăng kơ nao čuă ngui 
ƀing gih hlâo kiăng kơ ƀing gih dưi hơmâo tơlơi mơyŭn tal dua yơh. 

16Kâo kiăng kơ nao čuă ngui ƀing gih ƀơi jơlan kâo nao pơ čar Makedonia laih 
anŭn wơ̆t glaĭ pơ ƀing gih mơ̆ng čar Makedonia, giŏng anŭn brơi kơ ƀing gih 
djru kơ kâo wơ̆t glaĭ pơ kwar Yudea. 

17Tơdang kâo pơmĭn kơ tơlơi anŭn, hiư̆m ngă, kâo ƀu pơmĭn hlâo sĭt ôh hă? 
Ƀôdah hiư̆m ngă, kâo pơkra hơdră čuă ngui kâo tui hăng hơdră mơnuih lŏn 
tơnah kiăng kơ ăt amăng tơlơi suă jua hrup anŭn mơ̆n blung hlâo laĭ, “Ơ, Ơ” 
tơdơi kơ anŭn laĭ, “Ơ ơh, Ơ ơh” hrŏm hơbĭt hă? 

18Samơ̆ tơdang Ơi Adai ăt dŏ tŏng ten, boh hiăp gơmơi kơ ƀing gih ƀu djơ̆ jing 
“Ơ” laih anŭn “Ơ ơh” ôh. 

19Yuakơ Ană Ơi Adai, Yang Yêsu Krist yơh, jing Pô kâo, Silas hăng Timothe pơtô 
pơhaih laih amăng ƀing gih, ƀu djơ̆ jing “Ơ” laih anŭn “Ơ ơh” ôh, samơ̆ amăng 
Ñu jing hơmâo nanao tơlơi “Ơ” yơh. 

20Yuakơ wơ̆t tơdah Ơi Adai hơmâo ƀuăn laih lu biă mă, samơ̆ hơdôm tơlơi ƀuăn 
anŭn jing “Ơ” yơh amăng Krist. Tui anŭn, mơ̆ng Yang Yêsu yơh ƀing ta dưi laĭ 
“Amen” kiăng kơ pơhiăp pơguh pơang kơ Ơi Adai. 

21Sĭt Ơi Adai yơh jing Pô hơmâo pơko ̆  pơjing laih kơ ƀing gơmơi wơ̆t hăng ƀing 
gih dŏ kơjăp amăng Krist. Ñu trôč laih ƀing ta, 

22jing Pô pioh gru kơđŏm lŏm kơ Ñu ƀơi ƀing ta laih anŭn Ñu pioh brơi Yang 
Bơngăt Ñu amăng pran jua ta jing kar hăng gơnam djă̱ kơnăl, pơkơjăp brơi kơ 
tơlơi bruă khŏm truh yơh. 

23Kâo iâu kơ Ơi Adai jing Pô ngă gơ̆ng jơlan pơkơdơ̆ng glaĭ hăng kâo kơ tơlơi 
kâo ƀu wơ̆t glaĭ pơ plei Korinthos ôh kiăng kơ ƀu pơruă hĭ ƀing gih hloh dơ̆ng 
ôh. 

24Ƀu djơ̆ ƀing gơmơi kiăng kơ jing khua pơtă brơi kơ ƀing gih tơlơi ƀing gih 
khŏm đaŏ ôh, samơ̆ ƀing gơmơi mă bruă hrŏm hăng ƀing gih kiăng kơ pơmơak 
kơ ƀing gih, yuakơ mơ̆ng tơlơi đaŏ yơh ƀing gih dưi dŏ kơjăp. 

2 Korinthos 2 

1Tui anŭn, kâo khưp pơmĭn kơ tơlơi kâo ƀu nao čuă ngui pơrơngot hĭ ƀing gih 
dơ̆ng tah. 

2Yuakơ tơdah kâo pơrơngot hĭ ƀing gih, dŏ glaĭ hlơi pô dơ̆ng kiăng kơ pơmơak 
kơ kâo lĕ? Samơ̆ kơnơ̆ng rơngiao kơ ƀing mơnuih kâo hơmâo pơrơngot hĭ laih. 

3Kâo čih tui hăng kâo ngă yơh kiăng kơ tơdang kâo nao čuă ngui, kâo ƀu či tah 
hơtai ôh yua mơ̆ng ƀing mơnuih lăp ngă kơ kâo hơ̆k mơak. Yuakơ kâo hơmâo 
tơlơi kơnang kơjăp amăng abih bang ƀing gih, kiăng kơ abih bang ƀing gih ăt 
pơpha hrŏm tơlơi mơak kâo mơ̆n. 

4Kâo čih hră anŭn kơ ƀing gih hăng pran jua rŭng răng rơngot hơning biă mă 
hrŏm hăng lu ia mơta mơ̆n, ƀu djơ̆ kiăng pơrơngot hĭ ƀing gih ôh, samơ̆ kiăng 
kơ ƀing gih thâo krăn sĭt tơlơi khăp dơlăm kâo khăp kơ ƀing gih. 

Tơlơi Pap Brơi Kơ Pô Ngă Soh 

5Tơdah hlơi pô hơmâo pơrơngot hĭ laih arăng, sĭt ñu ƀu hơmâo pơrơngot hĭ kâo 
lu kar hăng ñu hơmâo pơrơngot hĭ laih abih bang ƀing gih, ƀiă biă mă ñu, kâo 
ƀu kiăng pơhiăp pơđĭ hloh kơ tơlơi anŭn đơi ôh. 

6Tơlơi pơkơhma̱l pơruă laih ƀơi ñu yua mơ̆ng ƀiă kơ abih bang ƀing gih jing 
djŏp laih yơh kơ ñu. 

7Tui anŭn kơđai glaĭ, ƀing gih khŏm pap brơi laih anŭn pơjuh pơalum ñu, kiăng 
kơ ñu ƀu či rơngot kơtang biă mă ôh. 

8Hơnŭn yơh, kâo pơđu̱r kơ ƀing gih kơ tơlơi brơi kơ ñu thâo sĭt bĕ ƀing gih ăt 
dŏ khăp kơ ñu. 

9Tơhơnal tơlơi kâo čih kơ ƀing gih jing kiăng kơ thâo kơ tơlơi ƀing gih dưi dŏ 
kơjăp amăng tơlơi lông lăng laih anŭn tŭ tui gưt amăng abih bang tơlơi bruă 
mơ̆n thâo. 

10Tơdah ƀing gih pap brơi kơ arăng hơget tơlơi bruă, kâo ăt pap brơi kơ ñu 
anŭn mơ̆n. Laih anŭn tơlơi kâo hơmâo pap brơi laih, tơdah kâo hơmâo hơget 
tơlơi kiăng kơ pap brơi, sĭt kâo hơmâo pap brơi laih ƀơi anăp Krist yuakơ ƀing 
gih, 

11kiăng kơ ƀu brơi kơ Satan hơmâo mông găl dưi hĭ kơ ƀing ta ôh. Yuakơ ƀing 
ta thâo krăn laih hơdră mơneč ñu kiăng. 

Hơdôm Tơlơi Pơtô Kơ Tơlơi Pơgop Phrâo 

12Tơdang kâo nao truh pơ plei Trôas kiăng kơ pơtô Tơlơi Pơthâo Hiam Krist 
laih anŭn kâo ƀuh Khua Yang hơmâo pŏk laih bah amăng kơ kâo, 

13samơ̆ kâo ăt ƀu hơđơ̆ng ôh amăng jua pơmĭn, yuakơ kâo ƀu hơduah ƀuh ôh 
ayŏng adơi kâo anăn Titos pơ anih anŭn. Tui anŭn, kâo pơhiăp pơčơlah hăng 
ƀing gơñu laih anŭn nao pơ kwar Makedonia. 

14Samơ̆ bơni kơ Ơi Adai, jing Pô nanao dui ba ƀing ta dưi hĭ amăng Krist laih 
anŭn mơ̆ng ƀing ta yơh kiăng kơ pơlar djŏp anih mơnâo ƀâo hiam kơ tơlơi thâo 
hluh kơ Ñu. 

15Yuakơ ƀing ta jing kar hăng gơnam ƀâo mơngưi Krist pơyơr kơ Ơi Adai, jing 
amăng ƀing tŭ tơlơi pơklaih laih anŭn ƀing hlak răm rơngiă hĭ mơ̆n. 

16Kơ ƀing răm rơngiă ƀing ta jing kar hăng mơnâo tơlơi djai truh pơ tơlơi djai, 
samơ̆ bơ kơ ƀing pơkŏn ƀing ta jing kar hăng mơnâo tơlơi hơdip truh pơ tơlơi 
hơdip yơh. Tui anŭn, hlơi pô lăp mă bruă yom anŭn lĕ? 

17Yuakơ ƀing gơmơi ƀu hrup hăng ƀing arăng ôh, ƀing gơmơi ƀu pơtô pơblang 
boh hiăp Ơi Adai kiăng kơ tŭ mă gơnam kơmlai ôh. Kơđai glaĭ, amăng Krist ƀing 
gơmơi pơhiăp ƀơi anăp Ơi Adai hăng tơlơi tơpă, jing ƀing mơnuih Ơi Adai 
pơkiaŏ rai yơh. 

2 Korinthos 3 

Ƀing Ding Kơna Kơ Tơlơi Pơgop Phrâo 

1Hiư̆m pă ƀing gơmơi či čơdơ̆ng pơrơklă kơ gơmơi pô dơ̆ng hă? Ƀôdah djơ̆ mơ̆ 
ƀing gơmơi kiăng, kar hăng đơđa mơnuih kiăng, kơ hơmâo khul hră pơthâo 
bơni kơ ƀing gih ƀôdah mơ̆ng ƀing gih? 

2Gih pô yơh jing hră pơthâo bơni gơmơi, tŭ čih laih amăng pran jua gơmơi laih 
anŭn abih bang mơnuih thâo krăn hăng tŭ pơđŏk laih yơh. 

3Ƀing gih pơrơđah kơ tơlơi gih pô yơh jing sa pŏk hră mơ̆ng Krist, jing kar hăng 
boh čroh mơ̆ng bruă mơnuă gơmơi yơh. Hră anŭn ƀu djơ̆ čih hăng ia jŭ ôh samơ̆ 
hăng Yang Bơngăt Ơi Adai hơdip yơh, ƀu djơ̆ tŭ čih ƀơi hơnăl boh pơtâo ôh 
samơ̆ tŭ čih ƀơi hơnăl pran jua mơnuih yơh. 

4Tơlơi kơnang kơjăp kar hăng anŭn jing tơlơi kơnang kơjăp gơmơi yơh mơ̆ng 
Krist ƀơi anăp Ơi Adai. 

5Ƀu djơ̆ ƀing gơmơi kơnang kơjăp kơ gơmơi pô dưi ngă tơlơi bruă anŭn ôh, 
samơ̆ tơlơi dưi ngă gơmơi anŭn jing tơbiă rai mơ̆ng Ơi Adai yơh. 

6Ñu yơh hơmâo pơjing laih kơ ƀing gơmơi dưi jing ƀing ding kơna kơ tơlơi 
pơgop phrâo, ƀu djơ̆ yua mơ̆ng boh hră ôh samơ̆ yua mơ̆ng Yang Bơngăt yơh. 
Yuakơ boh hră pơdjai, samơ̆ Yang Bơngăt pha brơi tơlơi hơdip yơh. 

Tơlơi Ang Yang Tơlơi Pơgop Phrâo 

7Ơi Adai čih jă̱ Tơlơi Juăt hăng hơdôm boh hră ƀơi hơnăl pơtâo laih anŭn tơlơi 
ang yang Ñu pơƀuh rai tơdang Ñu pha brơi Tơlơi Juăt anŭn. Wơ̆t tơdah tơlơi 
kơmlă bơngač ƀơi ƀo ̆  mơta Môseh tơdu tui ƀrư̆, tơlơi bơngač anŭn ăt dŏ kơtang 
biă mă tơl ƀing ană plei Israel ƀu dưi lăng pơñen pơ Môseh ôh. Tơdah Tơlơi 
Juăt, jing tơlơi ba rai tơlơi djai tơdang hơmâo rai hăng tơlơi dưi mơyang, tơbiă 
rai hrŏm hăng tơlơi ang yang yơh, 

8hiư̆m pă, ƀu djơ̆ ôh hă tơlơi bruă Yang Bơngăt jing hơmâo tơlơi ang yang hloh? 

9Tơdah tơlơi bruă anŭn klă̱ kơđi kơ mơnuih jing tơlơi ang yang, sĭt či hơmâo 
tơlơi ang yang lu hloh yơh jing tơlơi bruă ba rai tơlơi tơpă hơnơ̆ng! 

10Tui anŭn, tơlơi bruă hơmâo tŭ ang yang hlâo anŭn ƀu hơmâo tơlơi ang yang 
dơ̆ng tah yuakơ tơlơi ang yang ră anai jing bơngač rơđah hloh. 

11Tui anŭn, tơdah tơlơi pơgop hơđăp tơdu hĭ laih samơ̆ rai hăng tơlơi ang yang, 
sĭt yom pơphan hloh yơh jing tơlơi ang yang kơ tơlơi pơgop phrâo dŏ nanao 
hlŏng lar! 

12Hơnŭn yơh, yuakơ ƀing ta hơmâo tơlơi čang rơmang kar hăng anŭn, sĭt ƀing 
ta khĭn biă mă yơh. 

13Ƀing ta ƀu djơ̆ hrup hăng Môseh, jing pô go̱m hĭ ƀo ̆  mơta ñu hăng khăn kiăng 
kơ pơgăn hĭ ƀing Israel lăng pơñen tơdang tơlơi ang yang tơdu tui ƀrư̆ hĭ yơh. 

14Samơ̆ jua pơmĭn gơñu akhăng hĭ, yuakơ truh pơ tă anai ăt kar hăng khăn anŭn 
mơ̆n go̱m hĭ jua pơmĭn gơñu tơdang ƀing gơñu đŏk hră tơlơi pơgop hơđăp. 
Khăn anŭn arăng ƀu hơmâo mă lui hĭ ôh, yuakơ kơnơ̆ng amăng Krist đôč yơh 
arăng dưi mă lui hĭ khăn go̱m anŭn. 

15Wơ̆t truh pơ tă anai, tơdang ƀing gơñu đŏk hră Tơlơi Juăt Môseh, khăn anŭn 
ăt dŏ go̱m hĭ jua pơmĭn gơñu yơh. 

16Samơ̆ ƀơi mông pă hlơi pô wơ̆t glaĭ pơ Khua Yang, khăn anŭn arăng mă lui hĭ 
laih yơh. 

17Khua Yang jing Yang Bơngăt laih anŭn pơpă hơmâo Yang Bơngăt Khua Yang, 
pơ anŭn yơh hơmâo tơlơi rơngai. 

18Tui anŭn, abih bang ƀing ta, jing ƀing hăng ƀo ̆  mơta ƀu go̱m ôh, pơrơđah glaĭ 
tơlơi ang yang Khua Yang. Ƀing ta hơmâo tŭ pơplih hĭ laih jing hrup hăng Ñu 
hăng tơlơi ang yang thim tui nanao yơh, jing tơlơi ang yang tơbiă rai mơ̆ng Khua 
Yang, jing Yang Bơngăt yơh. 

2 Korinthos 4 

Mŭk Dram Amăng Khul Čeh Lŏn Kraĭ 

1Hơnŭn yơh, yua mơ̆ng tơlơi pap Ơi Adai yơh ƀing ta hơmâo bruă mơnuă anai, 
ƀing ta ƀu hơmâo hơtah hơtai ôh. 

2Hloh kơ anŭn dơ̆ng, ƀing gơmơi hơmâo lui hĭ laih hơdôm hơdră jơlan hơgŏm 
hăng mlâo mlañ. Ƀing gơmơi ƀu pơblư̆ pơƀlŏr dơ̆ng tah laih anŭn kŏn pơwĕ hĭ 
boh hiăp Ơi Adai lơi. Kơđai glaĭ, hăng tơlơi pơhiăp tơlơi sĭt rơđah rơđo̱ng ƀing 
gơmơi pơrơđah gơmơi pô kơ pran jua tơpă rĭm čô mơnuih ƀơi anăp Ơi Adai 
yơh. 

3Samơ̆ tơdah tơlơi pơthâo hiam ta arăng ăt dŏ hơgŏm hĭ, tơlơi anŭn hơgŏm hĭ 
kơ ƀing răm rơngiă đôč yơh. 

4Tui anŭn, yang rơnŭk anai hơmâo pơbum hĭ laih jua pơmĭn ƀing aka đaŏ, kiăng 
kơ ƀing gơñu ƀu dưi ƀuh ôh tơlơi bơngač tơlơi pơthâo hiam tơlơi ang yang 
Krist, jing Pô hrup hăng Ơi Adai biă mă. 

5Yuakơ ƀing gơmơi ƀu pơtô pơhaih kơ tơlơi gơmơi pô ôh samơ̆ pơtô pơhaih kơ 
tơlơi Yang Yêsu Krist jing Khua Yang laih anŭn ƀing gơmơi jing ding kơna gih 
yuakơ Yang Yêsu yơh. 

6Yuakơ Ơi Adai yơh, jing Pô laĭ laih tui anai, “Brơi bĕ tơlơi bơngač pơčrang 
mơ̆ng tơlơi kơnăm mơmŏt,” jing Pô hơmâo pơčrang laih tơlơi bơngač Ñu 
amăng pran jua ta kiăng kơ pha brơi kơ ƀing ta tơlơi bơngač thâo hluh tơlơi ang 
yang Ơi Adai ƀơi ƀo ̆  mơta Krist. 

7Samơ̆ ƀing ta hơmâo mŭk dram yom anŭn amăng khul čeh lŏn kraĭ kiăng kơ 
pơrơđah kơ tơlơi tơlơi dưi mơyang prŏng hloh jing mơ̆ng Ơi Adai yơh ƀu djơ̆ 
mơ̆ng ƀing ta ôh. 

8Ƀing gơmơi tŭ arăng kơtư̆ juă ƀơi djŏp bơnăh, samơ̆ ƀu tŭ pơphač hĭ ôh, tŭ 
rŭng răng samơ̆ ƀu tơl kơ rơngiă hĭ tơlơi čang rơmang ôh. 

9Ƀing gơmơi tŭ arăng kơpĭ kơpe̱t, samơ̆ ƀing gơmơi ƀu tŭ lui raih hĭ ôh; đơđa 
tŭ pơrơbuh, samơ̆ ƀu tơl tŭ răm rai hĭ ôh. 

10Ƀing gơmơi nanao djă̱ ba amăng drơi jan gơmơi kar hăng tơlơi Yang Yêsu tŭ 
djai laih, kiăng kơ tơlơi hơdip Yang Yêsu dưi tŭ pơrơđah tơbiă amăng drơi jan 
gơmơi. 

11Amăng abih tơlơi hơdip gơmơi, ƀing gơmơi dŏ nanao amăng tơlơi huĭ hyưt 
kơ tơlơi djai yuakơ Yang Yêsu, kiăng kơ arăng dưi ƀuh tơlơi hơdip Yang Yêsu 
amăng drơi jan kơđeh asar gơmơi. 

12Tui anŭn, tơlơi djai hlak ngă bruă amăng ƀing gơmơi, samơ̆ tơlơi hơdip hlak 
ngă bruă amăng ƀing gih. 

13Ăt hăng jua pơmĭn tơlơi đaŏ hrup mơ̆n ƀing gơmơi đaŏ kơnang giŏng anŭn 
ƀing gơmơi pơhiăp. Tui hăng Hră Ơi Adai čih laih tui anai, “Kâo đaŏ kơnang laih, 
hơnŭn yơh kâo hơmâo pơhiăp laih,” 

14yuakơ ƀing gơmơi thâo krăn kơ tơlơi Pô pơhơdip glaĭ Khua Yang Yêsu, Ñu 
anŭn ăt či pơhơdip glaĭ ƀing gơmơi hrŏm hăng Yang Yêsu laih anŭn ba ƀing 
gơmơi hrŏm hăng ƀing gih ƀơi anăp Ñu yơh. 

15Abih bang tơlơi anŭn truh yuakơ tơlơi tŭ yua kơ ƀing gih yơh, tui anŭn kiăng 
kơ tơlơi khăp pap rơbeh rơbai truh ƀrư̆ tui pơ lu mơnuih laih anŭn ƀing gơñu 
či bơni hơơč bă blai kơ tơlơi ang yang Ơi Adai. 

16Hơnŭn yơh, ƀing ta ƀu hơtah hơtai ôh, wơ̆t tơdah gah rơngiao drơi jan ta 
čơdơ̆ng tơdu tui, samơ̆ gah lăm ta Ơi Adai pơphrâo hĭ nanao rĭm hrơi yơh. 

17Tơlơi gleh tơnap ƀing ta tŭ ră anai jing djhôl jăng jai kiăng pơtơbiă rai kơ ƀing 
ta tơlơi ang yang hlŏng lar, jing prŏng hloh kơ abih bang tơlơi gleh tơnap ƀing 
ta tŭ anŭn yơh, 

18yuakơ ƀing ta ƀu lăng ôh ƀơi tơlơi mơnơ̆ng ƀing ta dưi ƀuh, samơ̆ ƀing ta lăng 
bĕ ƀơi tơlơi mơnơ̆ng ƀu dưi ƀuh. Yuakơ tơlơi mơnơ̆ng ƀing ta dưi ƀuh kơnơ̆ng 
dŏ jăng jai đôč, samơ̆ tơlơi mơnơ̆ng ƀing ta ƀu dưi ƀuh yơh jing dŏ hlŏng lar. 

2 Korinthos 5 

Anih Dŏ Ta Pơ Adai 

1Ƀing ta thâo kơ tơlơi tơdah sang khăn lŏn tơnah ta anai, jing drơi jan ta, tŭ răm 
rai hĭ, sĭt ƀing ta hơmâo sa boh sang mơ̆ng Ơi Adai, jing sa boh sang hlŏng lar 
amăng adai, Ơi Adai pô yơh pơkra sang anŭn ƀu djơ̆ mơ̆ng tơngan mơnuih ôh 
pơkra. 

2Yuakơ sĭt yơh ƀing ta dŏ pơkrao, khăp kiăng biă mă kơ tŭ hơô hăng anih dŏ ta 
pơ adai adih, 

3yuakơ tơdang ƀing ta tŭ hơô laih, ƀing ta ƀu či dŏ mơhlŭn ôh. 

4Tơdang ƀing ta ăt dŏ hơdip amăng sang khăn jăng jai lŏn tơnah anai, ƀing ta 
pơkrao hăng tŭ pơkơtraŏ, yuakơ ƀing ta ƀu kiăng kơ tŭ kơ tơlơi ƀu hơô ôh samơ̆ 
tŭ hơô hăng anih dŏ plei hiam, kiăng kơ tơlơi hơdip ră anai tŭ pơplih hĭ mơ̆ng 
tơlơi hơdip sĭt yơh. 

5Pô hơmâo pơjing laih ƀing ta kơ tơlơi kơñăm anai jing Ơi Adai pô yơh, laih 
anŭn jing Pô hơmâo pha brơi laih kơ ƀing ta Yang Bơngăt Hiam kiăng pơgơ̆ng 
brơi hăng pơkơjăp brơi kơ tơlơi mơnơ̆ng khŏm či truh. 

6Hơnŭn yơh, ƀing ta nanao kơnang kơjăp laih anŭn thâo krăn kơ tơlơi dơ̆ pă 
ƀing ta ăt dŏ ƀơi sang amăng drơi jan ta anai, sĭt ƀing ta ăt dŏ ataih hĭ mơ̆ng 
Khua Yang yơh. 

7Yuakơ ƀing ta hơdip hăng tơlơi đaŏ kơnang, ƀu djơ̆ hăng tơlơi lăng ƀuh ôh. 

8Tui anŭn, ƀing ta dŏ kơnang kơjăp laih anŭn kiăng biă mă yơh kiăng kơ đuaĭ hĭ 
mơ̆ng drơi jan anai hăng dŏ hrŏm hăng Khua Yang. 

9Hơnŭn yơh, ƀing ta kơñăm kiăng pơmơak kơ Ñu, wơ̆t tơdah ƀing ta dŏ ƀơi 
sang amăng drơi jan anai ƀôdah tơbiă laih thâo. 

10Yuakơ abih bang ƀing ta khŏm či nao ƀơi anăp grê phat kơđi Krist, kiăng kơ 
rĭm čô či mă tŭ tơlơi phat kơđi năng lăp tui hăng tơlơi bruă ñu pô hơmâo ngă 
laih tơdang dŏ amăng drơi jan kơđeh asar anai mơ̆n thâo, anŭn jing bruă hiam 
ƀôdah bruă sat yơh. 

Bruă Mơnuă Tơlơi Pơrơno̱m 

11Hơnŭn yơh, yuakơ ƀing ta thâo kơ tơlơi huĭ pơpŭ kơ Khua Yang, ƀing ta 
pơtrŭt pơgit mơnuih mơnam yơh. Hlơi ƀing gơmơi jing anŭn jing rơđah rơđo̱ng 
kơ Ơi Adai laih, laih anŭn kâo čang rơmang tơlơi anŭn ăt rơđah rơđo̱ng amăng 
pran jua tơpă gih mơ̆n. 

12Ƀing gơmơi ƀu gir kiăng kơ pơhiăp hiam kơ gơmơi pô dơ̆ng kơ ƀing gih ôh, 
samơ̆ ƀing gơmơi hlak brơi kơ ƀing gih mông mơyŭn kiăng kơ pơư pơang 
amăng ƀing gơmơi, kiăng kơ ƀing gih dưi laĭ glaĭ kơ ƀing hlơi pô pơư pơang 
amăng tơlơi mơnơ̆ng thâo ƀuh hloh kơ amăng tơlơi mơnơ̆ng dŏ amăng pran 
jua mơnuih. 

13Tơdah ƀing gơmơi rơngiă hĭ laih jua pơmĭn gơmơi, anŭn jing yuakơ Ơi Adai. 
Tơdah ƀing gơmơi ăt hơmâo jua pơmĭn djơ̆ mơ̆n, anŭn jing yuakơ tơlơi tŭ yua 
gih yơh. 

14Yuakơ tơlơi khăp Krist git gai ƀing gơmơi yuakơ ƀing gơmơi thâo kơnăl sĭt 
kơ tơlơi Sa čô hơmâo djai hrua brơi laih kơ abih bang. Hơnŭn yơh, abih bang 
hơmâo djai laih. 

15Ñu hơmâo djai hrua brơi laih kơ abih bang mơnuih, kiăng kơ ƀing hlơi pô dŏ 
hơdip ƀu djơ̆ dưi hơdip kơ gơñu pô dơ̆ng tah samơ̆ hơdip kơ pô djai hrua hăng 
hơdip glaĭ laih brơi kơ ƀing gơñu. 

16Tui anŭn, čơdơ̆ng mơ̆ng anai truh pơanăp, ƀing gơmơi ƀu pơmĭn kơ arăng tui 
hăng hơnơ̆ng pơkă mơnuih mơnam dơ̆ng tah. Wơ̆t tơdah hlâo adih ƀing gơmơi 
hơmâo pơmĭn laih Krist kar hăng anŭn, samơ̆ ƀing gơmơi ƀu thâo krăn tui anŭn 
dơ̆ng tah. 

17Hơnŭn yơh, tơdah hlơi pô dŏ amăng Krist, ñu anŭn jing sa djuai mơnơ̆ng 
phrâo yơh. Tơlơi hơđăp rơgao hĭ, tơlơi phrâo hơmâo truh laih! 

18Laih anŭn abih bang tơlơi bruă anŭn jing mơ̆ng Ơi Adai yơh, jing Pô pơrơno̱m 
glaĭ ƀing ta hăng Ñu pô mơ̆ng Krist laih anŭn pha brơi kơ ƀing ta bruă mơnuă 
tơlơi pơrơno̱m. 

19Anŭn jing Ơi Adai amăng Krist hlak pơrơno̱m glaĭ lŏn tơnah hăng Ñu pô 
amăng Krist. Ñu ƀu tuĕn pioh tơlơi soh mơnuih mơnam pơkơdơ̆ng glaĭ hăng 
ƀing gơñu ôh. Laih anŭn Ñu hơmâo jao brơi laih kơ ƀing gơmơi boh hiăp tơlơi 
pơrơno̱m. 

20Hơnŭn yơh, ƀing gơmơi jing pô pơala brơi kơ Krist, jing kar hăng Ơi Adai pô 
rơkâo pơđu̱r mơ̆ng ƀing gơmơi yơh. Ƀing gơmơi rơkâo pơđu̱r kơ ƀing gih pơala 
kơ Krist tui anai: Brơi kơ ƀing gih tŭ pơrơno̱m glaĭ hăng Ơi Adai bĕ! 

21Ơi Adai hơmâo pơjing laih Krist, jing Pô ƀu hơmâo tơlơi soh ôh jing hĭ soh 
pơala brơi kơ ƀing ta, kiăng kơ amăng Ñu yơh ƀing ta jing hĭ tơpă hơnơ̆ng Ơi 
Adai. 

2 Korinthos 6 

1Amăng tơlơi bruă ƀing gơmơi mă bruă hrŏm hăng Ơi Adai, ƀing gơmơi ăt 
pơđu̱r kơ ƀing gih anăm ƀing gih tŭ mă tơlơi khăp pap Ơi Adai hăng tơlơi đôč 
đač ôh. 

2Yuakơ Ơi Adai laĭ tui anai, “Ƀơi rơnŭk Kâo pơrơđah tơlơi pơmơak Kâo kơ ih, 
sĭt Kâo hơmư̆ laih ih yơh, laih anŭn hrơi mông tơlơi pơklaih, Kâo djru laih kơ ih 
yơh.” Lăng bĕ, anai yơh jing rơnŭk tơlơi khăp pap Ơi Adai, anai yơh jing hrơi 
tơlơi pơklaih. 

Khul Tơlơi Gleh Tơnap Paul Tŭ 

3Ƀing gơmơi ƀu kiăng pioh gơnam pơtơhneč ƀơi jơlan hlơi pô ôh, kiăng kơ bruă 
mơnuă anai ƀu či jing hĭ bruă arăng ƀu yap kơnăl ôh. 

4Samơ̆, amăng abih bang tơlơi bruă ƀing gơmơi pơrơđah kơ tơlơi ƀing gơmơi 
jing ding kơna Ơi Adai tui anai: Amăng tơlơi gir run biă mă amăng khul tơlơi 
rŭng răng, gleh tơnap laih anŭn amăng tơlơi hơtah hơtai, 

5amăng tơlơi arăng taih ama̱ng, tơlơi arăng mă krư̆ laih anŭn amăng tơlơi arăng 
pơrŭng, amăng bruă gleh glan, kơƀah pĭt laih anŭn ư̆ rơpa; 

6amăng tơlơi rơgoh jơngeh, tơlơi thâo hluh, tơlơi tŭ gir run hăng tơlơi klă 
djrưng, amăng Yang Bơngăt Hiam laih anŭn amăng tơlơi khăp ƀu ngă mă; 

7amăng tơlơi pơhiăp tơpă sĭt laih anŭn amăng tơlơi dưi mơyang Ơi Adai; hăng 
khul gơnam blah tơlơi tơpă hơnơ̆ng ƀơi tơngan gah hơnuă hăng gah ieo; 

8mơ̆ng tơlơi pơpŭ pơyom laih anŭn ƀu pơpŭ pơyom, tơlơi pơthâo sat hăng tơlơi 
pơthâo hiam; sĭt yơh ƀing arăng lăng kơ ƀing gơmơi jing kar hăng ƀing ƀlŏr 
samơ̆ ƀing gơmơi pơhiăp tơlơi sĭt yơh; 

9jing kar hăng ƀing tŭ arăng ƀu thâo krăn, samơ̆ ăt tŭ arăng thâo krăn mơ̆n; 
arăng yap kơ ƀing gơmơi djai laih samơ̆ ăt dŏ hơdip; arăng taih ama̱ng samơ̆ 
aka ƀu truh kơ tơlơi djai ôh; 

10wơ̆t tơdah ƀing gơmơi rơngot hơning, samơ̆ ƀing gơmơi mơak nanao; arăng 
lăng kơ ƀing gơmơi kar hăng jing ƀun rin, samơ̆ ƀing gơmơi ngă pơdrŏng brơi 
kơ lu mơnuih; arăng lăng ƀing gơmơi ƀu hơmâo hơget gĕt ôh, samơ̆ ƀing gơmơi 
hơmâo abih bang tơlơi. 

11Ơ ƀing gơyut kâo khăp pơ plei Korinthos hơi, ƀing gơmơi hơmâo pơhiăp 
rơngai laih hăng ƀing gih laih anŭn hơmâo pŏk prŏng laih pran jua gơmơi kơ 
ƀing gih. 

12Ƀing gơmơi ƀu kiăng pơkhư̆ hĭ pran jua gơmơi kơ ƀing gih ôh, samơ̆ ƀing gih 
yơh hơmâo pơkhư̆ hĭ laih pran jua gih mơ̆ng ƀing gơmơi. 

13Ră anai pơkơđai glaĭ, kâo pơhiăp hăng ƀing gih kar hăng ƀing gih jing ană bă 
kâo pô tui anai: Pŏk prŏng bĕ pran jua gih. 

Anăm Băk Oč Hrŏm Hăng Ƀing Ƀu Đaŏ Ôh 

14Anăm tŭ băk oč hrŏm hơbĭt hăng ƀing ƀu đaŏ ôh. Yuakơ hơget tơlơi tơpă 
hơnơ̆ng dưi pơgop hrŏm hăng tơlơi sat ƀai lĕ? Ƀôdah hiư̆m tơlơi bơngač hăng 
tơlơi kơnăm mơmŏt dưi pơgop pơlir lĕ? 

15Hiư̆m tŏng krah Krist hăng Beliar dưi mă hơdrăm hrŏm lĕ? Hơget črăn pô đaŏ 
hơmâo hrŏm hơbĭt hăng pô ƀu đaŏ lĕ? 

16Hơget tơlơi pơtŭ ư tŏng krah Sang Yang Ơi Adai hăng khul rup trah hơmâo 
lĕ? Yuakơ ƀing ta jing sang yang kơ Ơi Adai hơdip. Tui hăng Ơi Adai hơmâo laĭ 
laih tui anai, “Kâo či hơdip hăng ƀing gơñu laih anŭn rơbat amăng ƀing gơñu, 
laih anŭn Kâo či jing Ơi Adai gơñu laih anŭn ƀing gơñu či jing ƀing ană plei Kâo 
yơh.” 

17Laih anŭn Khua Yang laĭ, “Hơnŭn yơh, tơbiă bĕ mơ̆ng ƀing gơñu laih anŭn tŭ 
pơčơlah hĭ bĕ gih pô mơ̆ng ƀing gơñu. Anăm tĕk djơ̆ tơlơi mơnơ̆ng grĭ grañ ôh 
laih anŭn Kâo či tŭ ju̱m ƀing gih yơh. 

18Kâo či jing Ama kơ ƀing gih, laih anŭn ƀing gih či jing ană đah rơkơi đah kơmơi 
Kâo yơh.” Khua Yang Dưi Kơtang pơhiăp laih. 

2 Korinthos 7 

1Ơ ƀing gơyut gơyâo hơi, yuakơ ƀing ta hơmâo hơdôm tơlơi ƀuăn anŭn laih, 
brơi kơ ƀing ta pơrơgoh hĭ bĕ ta pô mơ̆ng abih bang tơlơi pơgrĭ hĭ drơi jan hăng 
jua bơngăt, laih anŭn brơi kơ ƀing ta jing hĭ rơgoh hiam hlo̱m ƀo̱m yua mơ̆ng 
tơlơi huĭ pơpŭ kơ Ơi Adai yơh. 

Tơlơi Paul Hơ̆k Mơak 

2Pŏk bĕ pran jua gih kơ ƀing gơmơi. Ƀing gơmơi ƀu hơmâo pơsoh hĭ hlơi pô ôh, 
ƀing gơmơi ƀu hơmâo pơrai hĭ hlơi pô ôh ƀôdah plŏm ƀlŏr hĭ hlơi pô ôh. 

3Kâo laĭ tơlơi anŭn ƀu djơ̆ kiăng kơ klă̱ kơđi kơ ƀing gih ôh. Kâo hơmâo laĭ laih 
hlâo kơ tơlơi ƀing gih jing yom pơphan kơ ƀing gơmơi kơ tơlơi ƀing gơmơi či 
hơdip ƀôdah djai hrŏm hơbĭt hăng ƀing gih yơh. 

4Kâo kơnang kơjăp kơ ƀing gih biă mă. Kâo pơư pơang kơ ƀing gih biă mă. Kâo 
hơmâo tơlơi pơđĭ pran jua biă mă. Amăng abih tơlơi gleh tơnap gơmơi, tơlơi 
mơak kâo hơmâo ƀu thâo pơkă ôh. 

5Yuakơ wơ̆t tơdang ƀing gơmơi nao truh pơ lŏn čar Makedonia, drơi jan gơmơi 
ƀu hơmâo pơdơi ôh, samơ̆ ƀing gơmơi tŭ arăng pơtơnap djŏp bơnăh, anŭn jing 
tơlơi pơkơdơ̆ng mơ̆ng gah rơngiao laih anŭn tơlơi huĭ hyưt mơ̆ng gah lăm pran 
jua yơh. 

6Samơ̆ Ơi Adai, jing Pô juăt pơjuh ƀing tơdu jua pơmĭn, pơalum ƀing gơmơi yua 
mơ̆ng tơlơi Titos rai pơ ƀing gơmơi. 

7Ƀu djơ̆ kơnơ̆ng tơlơi Titos rai pơ ƀing gơmơi đôč ôh, samơ̆ ăt yua mơ̆ng tơlơi 
ƀing gih hơmâo pơalum laih ñu. Ñu ruai kơ ƀing gơmơi kơ tơlơi ƀing gih kiăng 
kơ bưp kâo, tơlơi rơngot hơning prŏng gih laih anŭn tơlơi ƀing gih pơgang brơi 
kơ kâo, kiăng kơ tơlơi mơak kâo hơmâo lu hloh dơ̆ng yơh. 

8Wơ̆t tơdah kâo pơrơngot hĭ ƀing gih yua mơ̆ng hră kâo čih, kâo ƀu hơƀlơ̆k glaĭ 
ôh. Wơ̆t tơdah kâo hơƀlơ̆k glaĭ yuakơ kâo ƀuh hră kâo čih anŭn pơruă hĭ ƀing 
gih kơnơ̆ng ƀiă hrơi mông đôč. 

9Samơ̆ ră anai kâo mơak, ƀu djơ̆ yuakơ kâo hơmâo pơrơngot hĭ laih ƀing gih ôh, 
samơ̆ yuakơ tơlơi rơngot gih ba nao ƀing gih kiăng kơ kơhma̱l tơlơi soh yơh. 
Yuakơ ƀing gih jing hĭ rơngot hơning tui hăng tơlơi Ơi Adai kiăng, tui anŭn ƀing 
gơmơi ƀu pơruă hĭ ƀing gih hơget gĕt ôh. 

10Tơlơi rơngot hơning mơ̆ng Ơi Adai ba ƀing ta nao pơ tơlơi kơhma̱l tơlơi soh 
laih anŭn dui ba pơ tơlơi pơklaih hăng ƀu hơmâo tơlơi rơngot ôh, samơ̆ tơlơi 
rơngot lŏn tơnah ba nao pơ tơlơi djai yơh. 

11Lăng bĕ, anai yơh jing hơdôm tơlơi rơngot mơ̆ng Ơi Adai anŭn hơmâo 
pơtơbiă laih amăng ƀing gih: Tơlơi hur har amăng ƀing gih, tơlơi hơr kiăng kơ 
pơrơklă tơlơi dŏ hơči̱h gih pô, tơlơi hil nač biă mă, tơlơi huĭ bra̱l, tơlơi amoaih 
kiăng, tơlơi pơmĭn ƀlơ̆ng, tơlơi prap pre kiăng kơ ƀuh arăng ngă tơlơi djơ̆ tơpă. 
Amăng djŏp mơta tơlơi bruă anŭn ƀing gih hơmâo pơrơklă laih gih pô le̱ng kơ 
hơdip hơdơ̆ng hơči̱h soh sel. 

12Tui anŭn, wơ̆t tơdah kâo čih laih hră kơ ƀing gih, ƀu djơ̆ čih ƀuăh kơ pô ngă 
soh ƀôdah čih pơalum kơ pô arăng pơruă ôh, samơ̆ hră anŭn hơmâo pơruai laih 
hiư̆m tơlơi ƀing gih jao pô kơ ƀing gơmơi ƀơi anăp Ơi Adai. 

13Yua mơ̆ng hơdôm tơlơi anŭn yơh ƀing gơmơi tŭ kơjăp hơđơ̆ng. Thim kơ tơlơi 
pơđĭ ai gơmơi anŭn, boh nik ñu ƀing gơmơi hơ̆k mơak biă mă tơdang ƀuh Titos 

mơak, yuakơ jua pơmĭn ñu hơmâo tŭ pơphrâo laih yua mơ̆ng abih bang ƀing 
gih. 

14Kâo hơmâo pơhiăp pơư pơang laih kơ Titos kơ tơlơi ƀing gih laih anŭn ƀing 
gih ƀu hơmâo pơmlâo hĭ kâo ôh. Samơ̆ hơdôm tơlơi ƀing gơmơi hơmâo pơhiăp 
laih jing sĭt yơh, kiăng kơ tơlơi pơư pơang gơmơi kơ tơlơi ƀing gih kơ Titos 
hơmâo jing sĭt biă mă yơh. 

15Tui anŭn, tơlơi ñu khăp kơ ƀing gih jai prŏng tui tơdang ñu hơdơr kơ tơlơi 
abih bang ƀing gih le̱ng kơ gưt tui soh sel, tŭ ju̱m ñu hăng tơlơi huĭ tơtư̆. 

16Kâo mơak biă mă yơh yuakơ kâo dưi kơnang kơjăp hlo̱m ƀo̱m amăng ƀing gih. 

2 Korinthos 8 

Tơlơi Pơtrŭt Kơ Tơlơi Ngă Čơmah 

1Ơ ƀing ayŏng amai adơi hơi, ƀing gơmơi kiăng kơ ƀing gih thâo kơ tơlơi khăp 
pap kơ tơlơi Ơi Adai hơmâo pha brơi laih kơ ƀing Sang Ơi Adai pơ čar 
Makedonia. 

2Mơ̆ng tơlơi gleh tơnap biă mă ƀing gơñu tŭ anŭn, tơlơi hơ̆k mơak bă blai gơñu 
laih anŭn tơlơi rin ƀun biă mă gơñu pơtơbiă rai kơ tơlơi čơmah rơbeh rơbai 
yơh. 

3Yuakơ kâo ngă gơ̆ng jơlan kơ tơlơi ƀing gơñu pơyơr dơ̆ hơnơ̆ng ƀing gơñu dưi 
laih anŭn ăt rơgao hĭ hloh hơnơ̆ng ƀing gơñu dưi pơyơr mơ̆n. Abih bang bruă 
anŭn ƀing gơñu ngă tui hăng gơñu pô yơh. 

4Ƀing gơñu pơđu̱r pơgŏ̱ kơ ƀing gơmơi kơ tơlơi mơyŭn kiăng kơ djru amăng 
bruă mơnuă ƀing đaŏ yơh. 

5Laih anŭn ƀing gơñu ƀu ngă tui hăng tơlơi ƀing gơmơi čang rơmang ôh, samơ̆ 
ƀing gơñu jao pơyơr gơñu pô kơ Khua Yang hlâo laih anŭn kơ ƀing gơmơi tơdơi 
tơdang ƀing gơñu ngă tui hăng tơlơi Ơi Adai kiăng. 

6Tui anŭn, ƀing gơmơi pơtrŭt kơ Titos, kơnơ̆ng ñu čơdơ̆ng ngă laih bruă anŭn 
kiăng kơ djru ƀing gih pơgiŏng hĭ tơlơi bruă khăp pap anŭn. 

7Samơ̆ kar hăng ƀing gih ngă hiam amăng abih bang tơlơi, anŭn jing amăng 
tơlơi đaŏ, tơlơi pơhiăp, tơlơi thâo pơmĭn, tơlơi hur har kiăng djru laih anŭn 
amăng tơlơi ƀing gih khăp kơ ƀing gơmơi. Hloh kơ anŭn dơ̆ng, ƀing gih ăt ngă 
hiam amăng tơlơi khăp pap pha brơi anŭn mơ̆n. 

8Kâo ƀu pơhiăp tơlơi anai kar hăng tơlơi pơđar kơ ƀing gih ôh, samơ̆ kâo kiăng 
kơ lông lăng tơlơi tơpă sĭt amăng tơlơi khăp gih tơdang kâo pơhơmu tơlơi anŭn 
hăng tơlơi hur har ƀing pơkŏn. 

9Yuakơ ƀing gih thâo krăn tơlơi khăp pap Khua Yang Yêsu Krist ta kơ tơlơi wơ̆t 
tơdah Ñu jing pơdrŏng biă mă, samơ̆ yuakơ ƀing gih yơh Ñu jing hĭ ƀun rin 
kiăng kơ yua mơ̆ng tơlơi ƀun rin Ñu yơh ƀing gih dưi jing hĭ pơdrŏng săh. 

10Anai yơh jing tơlơi pơmĭn hiam hloh kâo pha brơi kơ ƀing gih kơ tơlơi anŭn: 
Thŭn hlâo, ƀing gih jing ƀing blung hlâo ƀu djơ̆ kơnơ̆ng kiăng kơ pha brơi đôč 
ôh samơ̆ ăt amoaih kiăng kơ ngă tơlơi pơyơr anŭn mơ̆n. 

11Tui anŭn, pơgiŏng hĭ bĕ bruă anŭn kiăng kơ tơlơi hur har tŭ ư gih kiăng kơ 
ngă tơlơi bruă anŭn dưi pơdjơ̆ hĭ hăng tơlơi ƀing gih pơgiŏng hĭ bruă anŭn, jing 
tui hăng ƀing gih hơmâo ră anai yơh. 

12Yuakơ tơdah hơmâo tơlơi tŭ ư pha brơi, sĭt gơnam brơi pơyơr jing djơ̆ lăp tui 
hăng gơnam rĭm čô hơmâo yơh, ƀu djơ̆ tui hăng gơnam ñu anŭn ƀu hơmâo ôh. 

13Tơlơi ƀing gơmơi kiăng ƀu djơ̆ kiăng kơ pơdjhôl hĭ ƀing arăng tơdang ƀing 
gih gui kơtraŏ ôh, samơ̆ kiăng kơ hơmâo tơlơi pơdơ̆ pơđơ̱r hăng rĭm čô yơh. 

14Ƀơi mông anai tơlơi rơbeh rơbai gih či djru pơdjŏp brơi kơ tơlơi ƀing gơñu 
kơƀah kiăng, kiăng kơ tơl truh mông ƀing gih kơƀah, sĭt tơlơi rơbeh rơbai gơñu 
yơh či djru brơi kơ ƀing gih. Tui anŭn, či dưi hơmâo tơlơi pơkơnar yơh. 

15Tui hăng Hră Ơi Adai čih laih tui anai, “Pô pơƀut glaĭ lu, ñu anŭn ƀu hơmâo 
rơbeh đơi ôh, laih anŭn pô pơƀut glaĭ ƀiă, ñu anŭn kŏn kơƀah đơi lơi.” 

Tơlơi Pơkiaŏ Nao Titos Pơ Plei Korinthos 

16Kâo bơni kơ Ơi Adai, jing Pô pioh amăng pran jua Titos tơlơi pơmĭn ƀlơ̆ng 
hrup hăng kâo hơmâo kơ ƀing gih yơh. 

17Yuakơ Titos ƀu djơ̆ kơnơ̆ng ngă tui tơlơi ƀing gơmơi rơkâo đôč ôh, samơ̆ ñu 
pô ăt hur har nao pơ ƀing gih mơ̆n. 

18Laih anŭn ƀing gơmơi pơkiaŏ nao hrŏm hăng Titos sa čô ayŏng adơi abih bang 
ƀing Sang Ơi Adai pơyom yuakơ tơlơi bruă hyu pơtô tơlơi pơthâo hiam ñu. 

19Ƀu djơ̆ kơnơ̆ng hơdôm anŭn đôč ôh, samơ̆ ƀing Sang Ơi Adai hơmâo ruah mă 
laih ñu kiăng kơ nao hrŏm hăng ƀing gơmơi tơdang ƀing gơmơi djă̱ ba gơnam 
pơyơr anai kiăng kơ pơpŭ pơyom Khua Yang pô laih anŭn kiăng pơrơđah kơ 
tơlơi hur har gơmơi kơ tơlơi djru yơh. 

20Ƀing gơmơi ngă pơñen biă mă kiăng kơ arăng ƀu jăm ƀuăh ôh kơ ƀing gơmơi 
kơ tơlơi bruă hyu pơpha gơnam brơi pơyơr čơmah anŭn. 

21Yuakơ ƀing gơmơi kiăng kơ ngă hơget tơlơi jing djơ̆ lăp yơh, ƀu djơ̆ kơnơ̆ng 
ƀơi anăp Khua Yang đôč ôh samơ̆ ăt ƀơi anăp mơnuih mơnam mơ̆n. 

22Thim kơ tơlơi anŭn, ƀing gơmơi pơkiaŏ nao hrŏm hơbĭt hăng ƀing gơñu 
ayŏng adơi gơmơi, jing pô juăt pơrơklă laih kơ ƀing gơmơi amăng lu hơdră 
jơlan kơ tơlơi ñu jing pô hur har, laih anŭn ră anai ăt hur har hloh yuakơ ñu 
kơnang kơjăp biă mă kơ ƀing gih. 



2376 

 

 
© 2013 Jơrai Bible Association. 

  
 

 

23Bơ kơ Titos, ñu jing pô mă bruă hrŏm kâo laih anŭn jing pô ding kơna mă bruă 
amăng ƀing gih. Bơ kơ ƀing ayŏng adơi gơmơi anŭn, ƀing gơñu jing ƀing pơala 
kơ ƀing Sang Ơi Adai laih anŭn jing ƀing ba rai tơlơi pơư pơang kơ Krist yơh. 

24Hơnŭn yơh, ƀing gih pơrơđah bĕ kơ ƀing ayŏng adơi ta anŭn tơlơi pơrơklă 
tơlơi khăp gih laih anŭn tơhơnal tơlơi ƀing gơmơi pơư pơang kơ ƀing gih, kiăng 
kơ ƀing Sang Ơi Adai dưi ƀuh kơ tơlơi anŭn. 

2 Korinthos 9 

Gơnam Djru Kơ Ƀing Đaŏ Kơƀah Kiăng 

1Yuakơ kâo ƀu kiăng čih ôh hră kơ ƀing gih kơ tơlơi mă bruă pơyơr anŭn kiăng 
kơ djru kơ ƀing đaŏ. 

2Yuakơ kâo thâo tơlơi hur har kiăng kơ djru gih laih anŭn kâo hơmâo pơhiăp 
pơư pơang laih tơlơi anŭn hăng ƀing čar Makedonia kơ tơlơi pơruai kơ ƀing 
gơñu tơlơi ƀing gih prap pre laih kiăng kơ djru amăng plei Akhaia thŭn hlâo. 
Laih anŭn tơlơi hur har gih hơmâo pơtrŭt laih lu amăng ƀing gơñu kiăng kơ ngă 
bruă anŭn. 

3Samơ̆ kâo hlak pơkiaŏ nao ƀing ayŏng adơi anŭn kiăng kơ tơlơi pơư pơang 
gơmơi kơ tơlơi ƀing gih amăng tơlơi bruă anŭn ƀu jing hĭ đôč đač ôh, samơ̆ 
kiăng kơ ƀing gih dưi prap pre tui hăng tơlơi kâo laĭ laih kơ tơlơi ƀing gih či ngă. 

4Tơdah ƀu djơ̆ ôh, ƀing ană plei čar Makedonia nao hrŏm hăng kâo laih anŭn 
ƀuh ƀing gih ƀu prap pre lui ôh, ƀing gơmơi, ƀu laĭ tơlơi hơget tĕk djơ̆ kơ ƀing 
gih ôh, či mlâo mlañ hĭ yơh yuakơ ƀing gơmơi kơnang kơjăp đơi kơ tơlơi čơmah 
gih. 

5Tui anŭn, kâo pơmĭn jing kiăng biă mă yơh kơ tơlơi pơtrŭt ƀing ayŏng adơi 
anŭn nao čuă ngui ƀing gih hlâo kiăng kơ prap pre lui hlâo hơdôm gơnam ƀing 
gih ƀuăn či pơyơr. Tui anŭn, ƀing gih dưi prap pre lui hĭ hơdôm gơnam pơyơr 
čơmah anŭn tơdang kâo truh, laih anŭn tơlơi bruă anŭn či pơrơđah kơ tơlơi 
ƀing gih pơyơr yuakơ ƀing gih kiăng yơh ƀu djơ̆ yuakơ arăng pơgŏ̱ ƀing gih ôh. 

Sai Tơlơi Čơmah 

6Hơdơr bĕ kơ tơlơi anai: Hlơi pô sai ƀiă ñu anŭn ăt či hơpuă ƀiă mơ̆n laih anŭn 
hlơi pô čơmah sĭt ñu anŭn ăt či hơpuă čơmah yơh. 

7Rĭm čô năng pơyơr tui hăng jua pơmĭn ñu hơmâo khưp ngă laih, ƀu djơ̆ pơyơr 
hăng tơlơi hơưi ƀôdah hăng tơlơi pơgŏ̱ ôh, yuakơ Ơi Adai khăp kơ hlơi pô 
pơyơr hăng tơlơi hơ̆k mơak. 

8Laih anŭn Ơi Adai dưi pha brơi abih bang tơlơi khăp pap kơ ƀing gih, kiăng kơ 
amăng abih bang tơlơi ƀơi abih bang mông, ƀing gih dưi hơmâo abih bang tơlơi 
ƀing gih kơƀah kiăng, ƀing gih či hơmâo rơbeh rơbai amăng rĭm bruă hiam yơh. 

9Tui hăng Hră Ơi Adai čih laih tui anai, “Ñu hơmâo pha brơi čơmah laih khul 
gơnam brơi pơyơr Ñu kơ ƀing ƀun rin, laih anŭn tơlơi tơpă hơnơ̆ng Ñu dŏ 
nanao hlŏng lar.” 

10Laih anŭn Ơi Adai, jing Pô pha brơi pơjĕh kơ pô sai hăng ƀañ tơpŭng kiăng kơ 
ƀơ̆ng, ăt či pha brơi hăng pơthim đĭ mơ̆n pơjĕh gih mơ̆n laih anŭn či pơthim 
tơlơi hơpuă tơlơi tơpă hơnơ̆ng gih yơh. 

11Ƀing gih či tŭ pơdrŏng amăng djŏp hơdră jơlan kiăng kơ ƀing gih čơmah pha 
brơi nanao amăng rĭm tơlơi bruă, laih anŭn yua mơ̆ng ƀing gơmơi yơh gơnam 
pơyơr čơmah gih či hơmâo lu mơnuih hơdơr bơni kơ Ơi Adai. 

12Yuakơ tơlơi bruă ƀing gih ngă anŭn ƀu djơ̆ kơnơ̆ng djru brơi hơdôm tơlơi 
kơƀah kiăng ană plei Ơi Adai đôč ôh, samơ̆ ăt pơtrŭt kơ lu ƀing đaŏ hơdơr bơni 
kơ Ơi Adai mơ̆n. 

13Yuakơ tơlơi bruă ƀing gih hơmâo pơrơklă laih gih pô anŭn, lu mơnuih či 
pơguh pơang kơ Ơi Adai yuakơ tơlơi ƀing gih tui gưt anŭn hrŏm hăng tơlơi ƀing 
gih pơhaih hyu tơlơi pơthâo hiam Krist, laih anŭn yuakơ tơlơi čơmah gih pha 
brơi kơ ƀing gơñu hrŏm hăng kơ abih bang ƀing pơkŏn mơ̆n. 

14Laih anŭn amăng hơdôm tơlơi iâu laĭ gơñu kơ ƀing gih yơh jua pơmĭn gơñu 
či tuh rơyŭh kơ ƀing gih, yuakơ tơlơi khăp pap prŏng Ơi Adai hơmâo pha brơi 
laih kơ ƀing gih. 

15Brơi kơ ƀing gih hơdơr bơni bĕ kơ Ơi Adai yuakơ gơnam brơi pơyơr yom 
pơphan hloh Ñu! 

2 Korinthos 10 

Tơlơi Paul Pơgăl Pơgang Kơ Bruă Mơnuă Ñu 

1Yua mơ̆ng tơlơi tơdu rơun tơdu rơmuăn Krist, kâo kwưh rơkâo kơ ƀing gih, 
kâo, Paul, jing pô “djơ̆m” tơdang bưp klă̱ anăp hăng ƀing gih samơ̆ “hơtai” 
tơdang dŏ ataih mơ̆ng ƀing gih. 

2Kâo pơđu̱r kơ ƀing gih kơ tơlơi tơdang kâo truh kâo ƀu jing hơtai kar hăng kâo 
čang rơmang hlâo kiăng bưp klă̱ anăp hăng đơđa mơnuih, jing ƀing pơmĭn kơ 
tơlơi ƀing ta hơdip tui hăng khul hơnơ̆ng pơkă lŏn tơnah ôh. 

3Sĭt yơh, wơ̆t tơdah ƀing gơmơi hơdip amăng lŏn tơnah anai, ƀing gơmơi ƀu 
pơblah kar hăng mơnuih lŏn tơnah pơblah ôh. 

4Yuakơ khul gơnam pơblah ƀing gơmơi yua kiăng kơ pơblah ƀu djơ̆ khul gơnam 
pơblah mơnuih lŏn tơnah ôh. Kơđai glaĭ, khul gơnam pơblah anŭn hơmâo tơlơi 
dưi mơyang Ơi Adai kiăng kơ pơrai hĭ kơđông kơjăp yang sat yơh. 

5Ƀing gơmơi pơrai hĭ khul tơlơi pơrơjăh arăng pơgao pơang kiăng kơ 
pơkơdơ̆ng glaĭ hăng tơlơi arăng thâo krăn kơ Ơi Adai, laih anŭn ƀing gơmơi mă 
pơkhư̆ hĭ abih bang tơlơi pơmĭn kiăng kơ tơlơi pơmĭn anŭn tui gưt kơ Krist. 

6Laih anŭn ƀing gơmơi či prap pre kiăng kơ pơkơhma̱l hĭ rĭm tơlơi bruă ƀu tui 
gưt tơdang tơlơi tui gưt gih jing hĭ hlo̱m ƀo̱m laih. 

7Ƀing gih hlak lăng ƀơi gah rơngiao kơ khul mơta tơlơi đôč. Tơdah hlơi pô tŭ 
pơtrŭt kơjăp kơ tơlơi ñu lŏm kơ Krist, ñu anŭn khŏm pơmĭn ƀlơ̆ng dơ̆ng bĕ kơ 
tơlơi ƀing gơmơi ăt lŏm kơ Krist kar hăng ñu anŭn mơ̆n. 

8Yuakơ wơ̆t tơdah kâo pơư pơang lu biă mă kơ mơta tơlơi tơlơi dưi Khua Yang 
pha brơi laih kơ ƀing gơmơi kiăng kơ rŭ̱ pơdơ̆ng đĭ ƀing gih hloh kơ ruh pơtrŭn 
hĭ ƀing gih, kâo ƀu či mlâo ôh kơ tơlơi bruă anŭn. 

9Kâo ƀu kiăng jing ôh kar hăng gir pơhuĭ hĭ ƀing gih hăng hră kâo čih kơ ƀing 
gih anai. 

10Yuakơ hơmâo đơđa mơnuih laĭ tui anai, “Hơdôm hră Paul čih jing hơtai hăng 
kơtang biă mă yơh, samơ̆ tơdah ñu pô rai, ñu kơnơ̆ng jing tơdu đôč laih anŭn 
ƀu thâo pơtô hơget gĕt ôh.” 

11Ƀing mơnuih kar hăng anŭn, brơi kơ ƀing gơñu thâo kơnăl bĕ kơ tơlơi hlơi 
ƀing gơmơi jing tui hăng amăng khul hră gơmơi pơhiăp tơdang ƀing gơmơi 
rơkŭt, ƀing gơmơi ăt či jing kar hăng anŭn mơ̆n amăng bruă ngă tơdang ƀing 
gơmơi dŏ hrŏm hăng ƀing gih. 

12Ƀing gơmơi ƀu khĭn pioh gơmơi pô pơdơ̆ pơđơ̱r ƀôdah pơhơmu gơmơi pô 
hăng ƀing mơnuih bơni pơyom kơ gơñu pô ôh. Samơ̆ tơdang ƀing gơñu pô pơkă 
pơyom kơ gơñu pô laih anŭn pơhơmu gơñu pô hăng gơñu pô, sĭt ƀing gơñu ƀu 
djơ̆ jing ƀing thâo hluh ôh. 

13Samơ̆ ƀing gơmơi ƀu či pơư pơang rơgao hơnơ̆ng ôh, samơ̆ ƀing gơmơi či pơư 
pơang amăng đang hơma, jing bruă mơnuă Ơi Adai hơmâo jao pơkă laih kơ ƀing 
gơmơi, jing tơlơi bruă nao truh pơ ƀing gih yơh. 

14Yuakơ ƀing gih dŏ amăng khul hơnơ̆ng pơkă anŭn, tui anŭn ƀing gơmơi ƀu či 
nao rơgao hloh kơ khul hơnơ̆ng pơkă anŭn ôh tơdang ƀing gơmơi nao truh pơ 
ƀing gih, kiăng kơ ba nao tơlơi pơthâo hiam kơ tơlơi Krist. 

15Ƀing gơmơi ăt kŏn nao rơgao đơi lơi khul hơnơ̆ng pơkă gơmơi kiăng kơ pơư 
pơang tơlơi bruă ƀing pơkŏn hơmâo ngă laih. Kơđai glaĭ, ƀing gơmơi čang 
rơmang kơ tơlơi đaŏ kơnang gih prŏng tŏ tui laih anŭn anih ƀing gơmơi mă 
bruă amăng ƀing gih ƀrư̆ lar prŏng tui, nanao amăng hơnơ̆ng pơkă Ơi Adai 
hơmâo pơkă laih yơh, 

16kiăng kơ ƀing gơmơi dưi pơtô pơblang tơlơi pơthâo hiam amăng khul tring 
trang gah adih kơ ƀing gih. Yuakơ ƀing gơmơi ƀu kiăng kơ pơư pơang ôh kơ 
tơlơi bruă arăng pơgiŏng hĭ laih amăng guai lŏn arăng. 

17Samơ̆ tui hăng Hră Ơi Adai laĭ tui anai, “Hlơi pô pơư pơang, brơi kơ ñu pơư 
pơang bĕ amăng Khua Yang.” 

18Yuakơ hlơi pô pơhiăp hiam kơ ñu pô, ñu anŭn ƀu tŭ pơrơklă ôh, samơ̆ hlơi pô 
Khua Yang pơhiăp hiam yơh. 

2 Korinthos 11 

Paul Hăng Ƀing Ding Kơna Pơjao Ƀlŏr 

1Kâo čang rơmang yơh kơ ƀing gih či pơkơdung hăng kâo, wơ̆t tơdang kâo 
hơmâo ƀiă tơlơi mlŭk mơgu, samơ̆ sĭt yơh ƀing gih hơmâo ngă laih kơ tơlơi 
anŭn. 

2Kâo ga̱r brơi kơ ƀing gih kar hăng tơlơi ga̱r Ơi Adai yơh. Yuakơ kâo ƀuăn hăng 
ƀing gih kơ sa čô rơkơi, anŭn jing Krist, kiăng kơ kâo pơrơđah ƀing gih kơ Ñu 
kar hăng sa čô dra hơči̱h rơgoh yơh. 

3Samơ̆ kâo huĭ biă mă kơ tơlơi kar hăng ala plư pleč kơ HʼEwơ hăng hơdră 
mơneč ñu, jua pơmĭn gih či tŭ jrôk jơlan hĭ mơ̆ng tơlơi tơpă sĭt hăng tơlơi jao 
pô jơngeh agaih gih kơ Krist yơh. 

4Yuakơ tơdah hlơi pô rai pơ ƀing gih hăng pơtô pơblang kơ tơlơi Yang Yêsu 
phara dơ̆ng hăng tơlơi Yang Yêsu ƀing gơmơi hơmâo pơtô pơblang laih kơ ƀing 
gih, ƀôdah ƀing gih tŭ mă Yang Bơngăt phara mơ̆ng Yang Bơngăt ƀing gih tŭ 
laih, ƀôdah tơlơi pơthâo hiam phara mơ̆ng tơlơi pơthâo hiam ƀing gih mă tŭ 
laih, sĭt ƀing gih tŭ pơkơdung hăng tơlơi anŭn amuñ biă mă yơh. 

5Samơ̆ kâo ƀu pơmĭn ôh kâo pô jing pô ƀu yom pơphan hloh ôh tơdang pơhơmu 
hăng ƀing “ding kơna pơjao yom pơphan biă mă.” 

6Wơ̆t tơdah kâo ƀu djơ̆ jing pô thâo pơhiăp ôh, samơ̆ kâo hơmâo tơlơi thâo hluh. 
Ƀing gơmơi hơmâo pơrơđah hlo̱m ƀo̱m laih tơlơi anŭn kơ ƀing gih amăng djŏp 
hơdră jơlan. 

7Hiư̆m ngă, anai jing tơlơi soh hă tơdang kâo pơtrŭn kâo pô kiăng kơ pŭ̱ đĭ ƀing 
gih yua mơ̆ng tơlơi pơtô pơblang tơlơi pơthâo hiam Ơi Adai kơ ƀing gih ƀu 
hơmâo apăh? 

8Kâo klĕ dŏp ƀing Sang Ơi Adai pơkŏn yơh tơdang kâo tŭ mă tơlơi djru mơ̆ng 
ƀing gơ̆, tui anŭn kâo dưi djru kơ ƀing gih. 

9Laih anŭn tơdang kâo dŏ hăng ƀing gih laih hlâo adih, laih anŭn kơƀah kiăng 
kơ đơđa mơta tơlơi, kâo ƀu jing tơlơi pơkơtraŏ kơ hlơi pô ôh amăng ƀing gih, 
yuakơ ƀing ayŏng adơi anŭn jing ƀing rai mơ̆ng čar Makedonia pha brơi gơnam 
djru kơ tơlơi kâo kơƀah kiăng. Kâo hơmâo pơkơ̆ng hĭ laih kâo pô kiăng kơ ƀu 
jing hĭ tơlơi kơtraŏ kơ ƀing gih amăng tơlơi bruă hơget ôh laih anŭn kâo ăt či tŏ 
tui ngă kar hăng anŭn mơ̆n. 

10Sĭt yơh, tơdang tơlơi sĭt Krist dŏ amăng kâo, ƀu hơmâo hlơi pô ôh amăng tring 
trang Akhaia či pơdơi hĭ kơ tơlơi pơư pơang kâo anŭn. 

11Yua hơget kâo laĭ tơlơi anŭn lĕ? Hiư̆m ngă, yuakơ kâo ƀu khăp kơ ƀing gih ôh 
hă? Ƀu djơ̆ ôh, Ơi Adai yơh thâo kâo khăp kơ ƀing gih. 

12Laih anŭn kâo tŏ tui ƀu či tŭ mă ôh tơlơi djru mơ̆ng ƀing gih, kiăng kơ kâo dưi 
pơgăn hĭ ƀing yap gơñu pô “ƀing ding kơna pơjao” pơkŏn mơ̆ng tơlơi hơmâo 
tơlơi mơyŭn kiăng kơ arăng yap ƀing gơñu pơdơ̆ pơđơ̱r hăng ƀing gơmơi 
amăng hơdôm mơta tơlơi ƀing gơñu pơư pơang yơh. 

13Yuakơ ƀing mơnuih kar hăng anŭn jing ƀing ding kơna pơjao soh, ƀing mă 
bruă pleč ƀlŏr laih anŭn ƀing yap mă gơñu pô jing kar hăng ƀing ding kơna 
pơjao Krist yơh. 

14Tơlơi anŭn ƀu pơkơtuă hĭ ƀing gơmơi ôh, yuakơ Satan pô ăt dưi ngă mă ƀlŏr 
kar hăng ling jang hiam tơlơi bơngač mơ̆n. 

15Tui anŭn, tơlơi anŭn ƀu kơtuă ôh tơdah ƀing ding kơna Satan ngă mă ƀlŏr jing 
kar hăng ƀing ding kơna tơpă hơnơ̆ng. Tơlơi tuč rơnuč gơñu či jing tơlơi khul 
tơlơi bruă gơñu năng kơ tŭ mă yơh. 

Paul Pơư Pơang Kơ Tơlơi Gleh Tơnap Ñu 

16Kâo laĭ dơ̆ng tui anai: Anăm brơi hlơi pô ôh pơmĭn kâo jing kar hăng pô mlŭk. 
Samơ̆ tơdah ƀing gih pơmĭn tui anŭn, tŭ ju̱m bĕ kâo jing kar hăng pô mlŭk, kiăng 
kơ kâo dưi pơư pơang ƀiă. 

17Hơget tơlơi kâo hlak pơhiăp amăng tơlơi pơư pơang kơnang kơjăp, kâo ƀu 
pơhiăp tơlơi anŭn amăng tơlơi dưi Khua Yang ôh, samơ̆ jing kar hăng sa čô mlŭk 
yơh. 

18Yuakơ hơmâo lu mơnuih pơư pơang tui hăng hơdră jơlan mơnuih lŏn tơnah 
pơư, sĭt yơh kâo ăt či pơư pơang mơ̆n. 

19Yuakơ ƀing gih hơ̆k mơak pơkơdung hăng ƀing mlŭk yuakơ ƀing gih yap gih 
pô jing ƀing rơgơi! 

20Sĭt yơh, yuakơ ƀing gih ăt mơak pơkơdung hăng hlơi pô pơjing hĭ ƀing gih jing 
hlŭn, sua mă gơnam gih, mă yua ƀing gih, ngă ƀrưh mơhiăh kơ ƀing gih ƀôdah 
păh hĭ ƀo ̆  gih. 

21Mlâo mlañ biă mă yơh kâo tŭ ư kơ tơlơi ƀing ta tơdu đơi kơ tơlơi anŭn! Hơget 
tơlơi arăng khĭn pơư pơang, sĭt kâo ăt khĭn pơư pơang mơ̆n. Kâo pơhiăp tơlơi 
anŭn kar hăng sa čô mlŭk yơh. 

22Ƀing gơñu jing ƀing Hêbrơ hă? Sĭt kâo ăt kar kaĭ mơ̆n. Ƀing gơñu jing ƀing 
Israel hă? Sĭt kâo ăt kar kaĭ mơ̆n. Ƀing gơñu jing ƀing ană tơčô Abraham hă? Sĭt 
kâo ăt jing kar kaĭ mơ̆n. 

23Ƀing gơñu jing ƀing ding kơna Krist hă? Kâo jing kar hăng hưt dư yơh kiăng 
kơ pơhiăp kar hăng anŭn. Kâo jing hloh kơ anŭn yơh. Kâo hơmâo mă bruă laih 
triăng biă mă, dŏ laih amăng sang mơnă nanao, tŭ laih arăng taih ama̱ng kơtang 
biă mă, laih anŭn jĕ či djai lu wơ̆t laih. 

24Rơma wơ̆t laih kâo tŭ mơ̆ng ƀing Yehudah taih kâo truh kơ pă̱pluh hơnuăt 
kơƀah sa. 

25Hơmâo klâo wơ̆t ƀing tơhan Rôm taih kâo hăng gai hơnuăt. Sa wơ̆t arăng glŏm 
ƀơi kâo hăng boh pơtâo. Klâo wơ̆t laih sŏng prŏng pơčah tram laih anŭn kâo dŏ 
amăng ia rơsĭ abih sa hrơi sa mlam. 

26Kâo đuaĭ hyu nanao. Kâo dŏ amăng tơlơi huĭ hyưt mơ̆ng khul ia krong, amăng 
tơlơi huĭ hyưt mơ̆ng ƀing klĕ dŏp, amăng tơlơi huĭ hyưt mơ̆ng ƀing mơnuih 
Yehudah kâo, amăng tơlơi huĭ hyưt mơ̆ng ƀing mơnuih Tuai, amăng tơlơi huĭ 
hyưt amăng plei, amăng tơlơi huĭ hyưt amăng tơdron ha̱r, amăng tơlơi huĭ hyưt 
ƀơi ia rơsĭ, laih anŭn amăng tơlơi huĭ hyưt mơ̆ng ƀing ayŏng adơi ngă mă jing 
ƀing đaŏ. 

27Kâo hơmâo mă bruă hăng gleh tơnap laih, laih anŭn hơmâo juăt mă bruă 
kơƀah pĭt laih. Kâo tŭ tơlơi ư̆ rơpa hăng tơlơi mơhao laih anŭn juăt kơƀah 
gơnam ƀơ̆ng. Kâo hơmâo tŭ laih tơlơi rơŏt laih anŭn tơlơi kơƀah sum ao. 

28Hloh kơ abih tơlơi anŭn, kâo bưp tơlơi pơmĭn ƀlơ̆ng kơtang nanao rĭm hrơi 
kơ abih bang ƀing Sang Ơi Adai. 

29Hiư̆m ngă, tơdah hlơi pô tơdu, kâo ƀu pơmưn tơdu ôh hă? Tơdah hlơi pô tŭ 
arăng dui ba nao pơ tơlơi soh, hiư̆m ngă gah lăm kâo ƀu hil pơiă hlơr ôh hă? 

30Tơdah kâo khŏm pơư pơang, kâo či pơư pơang hơdôm mơta tơlơi pơrơđah 
kơ tơlơi tơdu kâo yơh. 

31Ơi Adai Ama kơ Khua Yang Yêsu, jing Pô arăng bơni hơơč hlŏng lar, thâo krăn 
kơ tơlơi kâo ƀu pơhiăp ƀlŏr ôh. 

32Amăng plei Damaskus, pô khua kwar gah yŭ kơ pơtao Haretas brơi kơ ƀing 
ling tơhan gak wai plei Damaskus anŭn kiăng kơ mă kâo. 

33Samơ̆ arăng pơañreng trŭn kâo amăng sa boh bai mơ̆ng sa boh amăng phă̱ 
ƀơi pơnăng plei laih anŭn kâo đuaĭ tơklaih hĭ mơ̆ng tơngan tơlơi dưi pô khua 
anŭn. 

2 Korinthos 12 

Tơlơi Paul Pơƀuh Laih Anŭn Tơlơi Gleh Tơnap Ñu 

1Kâo khŏm pơư pơang nanao wơ̆t tơdah tơlơi pơư anŭn ƀu hơmâo tơlơi kơmlai 
ôh. Samơ̆ kâo či pơruai kơ khul tơlơi pơƀuh hăng khul tơlơi pơrơđah mơ̆ng 
Khua Yang pha brơi kơ kâo yơh. 

2Pluh-pă̱ thŭn hlâo, kâo thâo sa čô mơnuih amăng Krist, jing pô arăng ba đĭ ñu 
pơ adai tal klâo adih. Anŭn jing amăng drơi jan anai ƀôdah rơngiao kơ drơi jan 
anai mơ̆n thâo kâo ƀu thâo ôh, sĭt Ơi Adai yơh thâo. 

3Laih anŭn kâo thâo kơ tơlơi mơnuih anŭn, amăng drơi jan anai ƀôdah rơngiao 
mơ̆ng drơi jan anai mơ̆n thâo, kâo ƀu thâo ôh, samơ̆ Ơi Adai yơh thâo, 

4ñu tŭ arăng ba đĭ pơ paradeis. Ñu hơmư̆ khul mơta tơlơi tơl ñu ƀu thâo pơruai 
glaĭ ôh, anŭn jing mơta tơlơi ñu anŭn hơmư̆ tơl amăng bah mơnuih ƀu dưi 
pơruai ôh. 

5Kâo či pơư pơang kơ pô kar hăng anŭn yơh, samơ̆ ƀu či pơư pơang kơ kâo pô 
ôh, rơngiao kơ tơlơi tơdu kâo pô. 

6Wơ̆t tơdah kâo khŏm ruah kiăng kơ pơư pơang, kâo ƀu či jing pô mlŭk ôh, 
yuakơ kâo či pơhiăp tơlơi sĭt. Samơ̆ kâo pơkơ̆ng hĭ kâo pô, tui anŭn ƀu hơmâo 
hlơi pô ôh či pơmĭn kơ kâo hloh kơ hơdôm bruă ñu ƀuh amăng kâo ƀôdah hơmư̆ 
mơ̆ng kâo. 

7Kiăng kơ pơgăn hĭ kâo le ̆  amăng tơlơi pơgao pơang yuakơ hơdôm tơlơi 
pơrơđah yom prŏng kâo ƀuh anŭn, Ơi Adai brơi kơ kâo sa tơlơi kar hăng drơi 
klâŏ amăng kơđeh asar yơh, anŭn jing ding kơna Satan, kiăng kơ pơtơnap hĭ 
kâo. 

8Klâo wơ̆t laih kâo kwưh rơkâo kơ Khua Yang kiăng kơ mă pơđuaĭ hĭ tơlơi anŭn 
mơ̆ng kâo. 

9Samơ̆ Ñu laĭ glaĭ kơ kâo tui anai, “Tơlơi khăp pap Kâo djŏp laih kơ ih, yuakơ 
tơlơi dưi mơyang Kâo dưi jing hĭ hlo̱m ƀo̱m yơh tơdang ih jing tơdu.” Hơnŭn 
yơh, kâo či pơư pơang lu hloh dơ̆ng mơak mơai kơ tơlơi tơdu rơmơ̆n kâo, kiăng 
kơ tơlơi dưi mơyang Krist dưi dŏ ƀơi kâo. 

10Hơnŭn yơh, anŭn jing tơhơnal tơlơi yua hơget kâo tŭ djŏp amăng khul tơlơi 
tơdu, khul tơlơi arăng pơmlâo, khul tơlơi gleh tơnap, hăng khul tơlơi arăng kơpĭ 
kơpe̱t laih anŭn amăng khul tơlơi tơnap tap biă mă yuakơ anăn Krist. Kơ tơlơi 
tơdang kâo tơdu, hlak anŭn yơh kâo jing kơtang. 

Paul Pơmĭn Ƀlơ̆ng Kơ Ƀing Korinthos 

11Kâo hơmâo ngă laih kar hăng mơnuih mlŭk, samơ̆ ƀing gih yơh pơgŏ̱ kâo 
kiăng kơ ngă tui hăng anŭn. Djơ̆ biă mă ñu, kâo khŏm tŭ ƀing gih bơni kơ kâo, 
yuakơ kâo ƀu djơ̆ jing sa čô ƀu yom hloh ôh hăng “ƀing ding kơna pơjao yom 
pơphan hloh,” wơ̆t tơdah kâo pô ƀu yom pơphan ôh. 

12Hơdôm mơta tơlơi pơgru kơ sa čô pô ding kơna pơjao jing kar hăng khul gru 
kơnăl, khul tơlơi mơsêh mơyang hăng khul tơlơi mơyang kâo hơmâo ngă laih 
amăng ƀing gih hăng tơlơi gir run prŏng. 

13Amăng hơdră jơlan hơget kâo djru laih kơ ƀing gih ƀiă hloh kơ ƀing Sang Ơi 
Adai pơkŏn, rơngiao kơ tơlơi kâo ƀu pơkơtraŏ hĭ ƀing gih ôh hăng tơlơi djru 
prăk lĕ? Rơkâo kơ ƀing gih pap brơi bĕ kơ kâo yuakơ tơlơi ngă soh anŭn. 

14Ră anai kâo prap pre kiăng kơ nao čuă ngui ƀing gih tal klâo yơh laih anŭn kâo 
ƀu či jing hĭ tơlơi pơkơtraŏ kơ ƀing gih ôh, yuakơ tơlơi kâo kiăng ƀu djơ̆ khul 
mŭk dram gih ôh samơ̆ gih pô yơh. Tơdơi kơ abih bang, ƀing ană bă khŏm anăm 
pơkom pioh kŏng ngăn kơ amĭ ama gơñu ôh, samơ̆ amĭ ama yơh pơkom pioh 
kơ ƀing ană bă. 

15Tui anŭn, kâo či mơak pơhoăč hĭ rĭm tơlơi kâo hơmâo yuakơ ƀing gih laih 
anŭn wơ̆t hăng kâo pô mơ̆n kiăng kơ djru kơ tơlơi hơdip ƀing gih. Hiư̆m ngă, 
wơ̆t tơdah kâo khăp kơ ƀing gih lu hloh, ƀing gih či khăp kơ kâo ƀiă hloh mơ̆? 

16Tui anŭn, ƀing gih či tŭ ư yơh kơ tơlơi kâo ƀu jing hĭ ôh tơlơi kơtraŏ kơ ƀing 
gih. Samơ̆ đơđa arăng laĭ kơ tơlơi kâo thâo mơneč laih anŭn ƀač čơđo̱ng kơ ƀing 
gih hăng tơlơi pleč ƀlŏr yơh. 

17Hiư̆m ngă, kâo klĕ yua sua mă hĭ ƀing gih mơ̆ng ƀing mơnuih kâo pơkiaŏ nao 
pơ ƀing gih hă? 

18Kâo rơkâo pơđu̱r kơ Titos kiăng kơ nao pơ ƀing gih laih anŭn ăt pơkiaŏ ƀing 
ayŏng adơi gơmơi nao hrŏm hăng ñu mơ̆n. Hiư̆m ngă, Titos klĕ yua sua mă hĭ 
ƀing gih hă? Hiư̆m ngă, ƀing gơmơi ƀu hơdip hơdơ̆ng hrŏm jua pơmĭn laih anŭn 
đuaĭ tui hrŏm sa tơlơi bruă ôh hă? 

19Năng ai ƀing gih pơmĭn kơ tơlơi ƀing gơmơi pơgăl pơgang gơmơi pô ƀơi anăp 
gih. Ơ ơh! Ƀing gơmơi hlak pơhiăp kar hăng ƀing mơnuih amăng Krist ƀơi anăp 
Ơi Adai. Ơ ƀing gơyut gơyâo khăp hơi, abih bang tơlơi bruă ƀing gơmơi ngă, 
anŭn jing bruă kiăng kơ rŭ̱ pơdơ̆ng ƀing gih yơh. 

20Yuakơ kâo huĭ kơ tơlơi tơdang kâo truh pơ ƀing gih, kâo či hơduah ƀuh ƀing 
gih ƀu djơ̆ tui hăng tơlơi kâo kiăng kơ ƀing gih jing ôh, laih anŭn ƀing gih ăt či 
hơduah ƀuh kâo kŏn djơ̆ tui hăng tơlơi ƀing gih kiăng kâo jing lơi. Kâo huĭ kơ 
tơlơi năng ai či hơmâo tơlơi pơhiăp brŏk, tơlơi ga̱r, tơlơi hil nač, tơlơi pơrơjăh, 
tơlơi pơhiăp čĕr, tơlơi pơhiăp rơkŭt, tơlơi ngă ang laih anŭn tơlơi ƀu tŏ tơroai 
yơh. 

21Kâo huĭ kơ tơlơi tơdang kâo nao truh pơ ƀing gih dơ̆ng, Ơi Adai kâo či pơluă 
gŭ hĭ kâo ƀơi anăp gih, laih anŭn kâo či čŏk hia kơ lu ƀing hơmâo ngă soh laih 
mơ̆ng hlâo laih anŭn ƀu kơhma̱l hĭ tơlơi soh sat gơñu ôh kar hăng tơlơi grĭ grañ, 
tơlơi pyu pơde laih anŭn tơlơi hơdip tă tăn ƀing gơñu hơmâo ngă laih. 

2 Korinthos 13 

Tơlơi Pơkơđiăng Hơnăl Tuč 

1Anai jing tơlơi čuă ngui tal klâo kâo nao pơ ƀing gih. Hră Ơi Adai čih laih tui 
anai, “Rĭm mơta tơlơi khŏm tŭ pơrơklă yua mơ̆ng tơlơi ngă gơ̆ng jơlan dua 
ƀôdah klâo čô.” 

2Kâo hơmâo pha brơi laih tơlơi pơkơđiăng kơ ƀing gih tơdang kâo dŏ hăng ƀing 
gih tal dua. Ră anai, kâo laĭ dơ̆ng tơdang kâo rơkŭt tui anai: Tơdang kâo wơ̆t 
glaĭ pơ ƀing gih, kâo ƀu či pap kơ ƀing hlơi pô ngă soh ôh hlâo adih ƀôdah kơ 
ƀing hlơi pô pơkŏn dơ̆ng, 

3čơdơ̆ng mơ̆ng ƀing gih hơduah kơ tơlơi pơrơklă kơ tơlơi Krist pơhiăp mơ̆ng 
kâo. Ñu ƀu tơdu ôh tơdang ngă kơ ƀing gih, samơ̆ Ñu jing dưi kơtang amăng 
ƀing gih yơh. 

4Yuakơ wơ̆t tơdah Ñu tŭ pŏng hĭ laih ƀơi kơyâo bơrơkal amăng tơlơi tơdu, 
samơ̆ ră anai Ñu ăt hơdip mơ̆ng tơlơi dưi mơyang Ơi Adai yơh. Ăt kar kaĭ mơ̆n, 
ƀing gơmơi jing hrŏm hăng tơlơi tơdu Ñu, samơ̆ yua mơ̆ng tơlơi dưi mơyang Ơi 
Adai ƀing gơmơi či hơdip hrŏm hăng Ñu anăp kơ ƀing gih. 

5Kơsem glaĭ bĕ gih pô kiăng kơ thâo kơ tơlơi gih pô đaŏ kơnang mơ̆n thâo. 
Pơrơklă bĕ gih pô. Hiư̆m ngă, ƀing gih ƀu thâo kơnăl ôh hă kơ tơlơi Krist Yêsu 
dŏ amăng ƀing gih, sĭt yơh huĭdah ƀing gih ƀu tŭ pơrơklă? 

6Kâo đaŏ kơnang kơ tơlơi ƀing gih či hơduah ƀuh kơ tơlơi ƀing gơmơi ƀu le ̆  hĭ 
kơ tơlơi pơlông ôh. 

7Ƀing gơmơi iâu laĭ kơ Ơi Adai kơ tơlơi ƀing gih ƀu či ngă soh sat ôh. Ƀu djơ̆ kơ 
tơlơi ƀing gơmơi kar hăng tŭ pơrơklă, samơ̆ ƀing gih či ngă tơlơi djơ̆ găl yơh 
wơ̆t tơdah ƀing gơmơi năng ai ƀu či tŭ pơrơklă ôh. 

8Yuakơ ƀing gơmơi ƀu dưi ngă hơget tơlơi ôh pơkơdơ̆ng glaĭ hăng tơlơi sĭt, 
samơ̆ kơnơ̆ng mă bruă kơ tơlơi sĭt đôč yơh. 

9Yuakơ ƀing gơmơi hơ̆k mơak yơh tơdang ƀing gơmơi tơdu samơ̆ ƀing gih 
kơtang. Laih anŭn ƀing gơmơi iâu laĭ kơ ƀing gih kiăng kơ ƀing gih jing hĭ hlo̱m 
ƀo̱m. 

10Anai yơh jing tơhơnal tơlơi kâo čih hơdôm tơlơi anŭn tơdang kâo rơkŭt, kiăng 
kơ tơdang kâo nao pơ ƀing gih, kâo ƀu či ngă tơnap ôh amăng tơlơi kâo yua 
tơlơi dưi, jing tơlơi dưi Khua Yang pha brơi laih kơ kâo kiăng kơ rŭ̱ pơdơ̆ng 
ƀing gih, ƀu djơ̆ ruh pơtrŭn hĭ ƀing gih ôh. 

Hơdôm Tơlơi Pơhiăp Kơkuh Hơnăl Tuč 

11Hơnăl tuč, Ơ ƀing ayŏng amai adơi hơi, hơ̆k mơak bĕ, tŭ rŭ̱ pơdơ̆ng đĭ, tŭ 
pơtrŭt pơđu̱r, pơtŭ ư hăng tơdruă, hơdip rơnŭk rơno̱m. Laih anŭn Ơi Adai tơlơi 
khăp hăng tơlơi rơnŭk rơno̱m či dŏ hăng ƀing gih yơh. 

12Pơhiăp kơkuh bĕ kơ tơdruă gih hăng tơlơi čum kơkuh rơgoh hiam. 

13Abih bang ƀing đaŏ mơit hơdôm tơlơi pơhiăp kơkuh gơñu kơ ƀing gih. 

14Kwưh rơkâo tơlơi khăp pap Khua Yang Yêsu Krist, tơlơi khăp Ơi Adai laih 
anŭn tơlơi pơgop pơlir Yang Bơngăt Hiam dŏ hrŏm hăng abih bang ƀing gih. 

Galatia 

Galatia 1 

1Kâo, Paul, jing ding kơna pơjao, ƀu djơ̆ mơnuih mơnam pơjao kơ kâo hăng 
pơkiaŏ nao kâo ôh, samơ̆ Yang Yêsu Krist laih anŭn Ơi Adai Ama ta yơh, jing Pô 
hơmâo pơhơdip glaĭ laih tơdơi kơ Ñu djai hĭ laih, pơjao kơ kâo hăng pơkiaŏ nao 
kâo. 

2Kâo wơ̆t hăng abih bang ƀing ayŏng adơi hrŏm hăng kâo, čih mơit hiăp pơtă 
anai kơ ƀing Sang Ơi Adai pơ kwar čar Galatia tui anai: 

3Kâo iâu laĭ kơ tơlơi Ơi Adai Ama ta hăng Khua Yang Yêsu Krist či mơak hăng 
ƀing gih hăng ngă brơi kơ pran jua gih rơnŭk rơno̱m. 

4Yang Yêsu Krist jing Pô hơmâo pơsăn hĭ laih drơi jan Ñu pô yuakơ khul tơlơi 
soh ta. Ñu ngă laih tơlơi anŭn kiăng kơ djru kơ ƀing ta anăm ngă tơlơi soh sat 
dơ̆ng tah jing tơlơi ƀing arăng ngă, laih anŭn Ñu ngă tơlơi anŭn yuakơ Ơi Adai 
Ama ta kiăng yơh. 

5Brơi kơ abih bang ƀing ta bơni hơơč bĕ kơ Ơi Adai nanao hlŏng lar, Amen! 
Ƀu Hơmâo Tơlơi Pơthâo Hiam Pơkŏn Ôh 

6Kâo dŏ kơtuă biă mă kơ tơlơi ƀing gih tañ đuaĭ lui hĭ Ơi Adai jing Pô hơmâo 
ruah mă laih ƀing gih mơ̆ng Krist khăp pap laih kơ ƀing gih, kiăng kơ đaŏ 
kơnang kơ tơlơi hiăp pơtă phara jing tơlơi ƀing arăng yap jing tơlơi pơthâo 
hiam. 

7Anŭn jing ƀu djơ̆ tơlơi pơthâo hiam hơget ôh. Sĭt yơh hơmâo đơđa mơnuih 
hlak pơrŭng hĭ ƀing gih laih anŭn ƀing gơñu gir kiăng kơ pơplih hĭ tơlơi pơthâo 
hiam Krist. 

8Samơ̆ wơ̆t tơdah ƀing gơmơi ƀôdah sa čô ling jang hiam rai mơ̆ng adai adih 
khŏm pơtô pơblang brơi kơ ƀing gih sa tơlơi hiăp pơtă pơkŏn jing phara hăng 
tơlơi pơthâo hiam ƀing gơmơi hơmâo pơtô pơblang laih kơ ƀing gih, kâo iâu laĭ 
kơ tơlơi Ơi Adai či pơkơhma̱l hĭ pô anŭn hlŏng lar yơh! 

9Tui hăng tơlơi kâo hơmâo pơhiăp laih, ră anai kâo ăt pơhiăp glaĭ dơ̆ng tui anai: 
Hlơi pô pơtô pơblang kơ ƀing gih tơlơi hiăp pơtă pơkŏn jing phara hăng tơlơi 
pơthâo hiam ƀing gih hơmâo đaŏ kơnang laih, kâo iâu laĭ kơ tơlơi Ơi Adai či klă̱ 
kơđi kơ pô anŭn hlŏng lar! 

10Kâo ƀu djơ̆ gir kiăng kơ pơmơak kơ mơnuih mơnam ôh, samơ̆ kâo kiăng 
pơmơak kơ Ơi Adai. Sĭt yơh kâo ƀu kiăng gir pơmơak kơ mơnuih mơnam ôh! 
Tơdah kâo gir kiăng kơ pơmơak kơ mơnuih mơnam, sĭt kâo ƀu či mă bruă kơ 
Krist ôh. 

Ơi Adai Pơjao Kơ Paul Kiăng Kơ Jing Ding Kơna Pơjao 

11Ơ ƀing ayŏng amai adơi hơi, kâo kiăng kơ ƀing gih thâo krăn kơ tơlơi pơthâo 
hiam kâo pơtô pơblang laih kơ ƀing gih ƀu djơ̆ tơlơi hiăp pơtă mơnuih mơnam 
pơphŭn mă ôh. 

12Ƀu hơmâo hlơi pô ôh pơtă kơ kâo hiăp pơtă anŭn, laih anŭn kŏn hơmâo 
mơnuih mơnam lơi pơtô tơlơi anŭn kơ kâo. Samơ̆ Khua Yang Yêsu Krist yơh 
pơrơđah tơlơi anŭn kơ kâo. 

13Ƀing arăng hơmâo ruai laih hăng ƀing gih hiư̆m kâo ngă laih hlâo adih, anŭn 
jing tơdang kâo ngă laih tui hăng tơlơi đaŏ ƀing Yehudah, laih anŭn hiư̆m kâo 
kơpĭ kơpe̱t laih ƀing đaŏ kơ Ơi Adai laih anŭn gir kiăng kơ pơrai hĭ ƀing gơñu. 

14Hlâo adih, kâo hơmâo ngă laih tui hăng tơlơi đaŏ ƀing Yehudah hur har hloh 
kơ lu ƀing Yehudah pơkŏn jing ƀing amăng rơnŭk thŭn hrŏm hăng kâo laih 
anŭn gir hur har laih kiăng kơ pơtrŭt ƀing arăng tui gưt kơ hơdôm tơlơi pơđar 
ƀing ơi adon kâo tui gưt laih. 

15Samơ̆ Ơi Adai ruah mă laih kâo tơdang kâo ăt dŏ amăng kian amĭ kâo laih 
anŭn khăp pap pơjao brơi laih kơ kâo. Ñu khưp ngă laih 

16kiăng kơ pơrơđah Ană Ñu pô kơ kâo, kiăng kơ kâo dưi pơtô pơblang kơ tơlơi 
Ñu amăng ƀing mơnuih Tuai. Ƀu hơmâo hlơi pô ôh djru pơmĭn kơ kâo tơlơi hiăp 
pơtă anŭn. 

17Kâo kŏn nao lơi pơ plei prŏng Yerusalaim kiăng kơ bưp hăng ƀing jing ding 
kơna pơjao hlâo kơ kâo, samơ̆ kâo nao pơ tring Arabia mơtam, giŏng anŭn kâo 
glaĭ pơ plei prŏng Damaskus. 

18Klâo thŭn tơdơi kơ tơlơi Ơi Adai hơmâo pơrơđah laih kơ kâo Ană Ñu anŭn, 
kâo nao pơ plei Yerusalaim kiăng kơ pơjuăt hăng Pêtrôs laih anŭn dŏ hăng ñu 
pơ anŭn amăng pluh-rơma hrơi. 

19Kâo ƀu bưp ƀing ding kơna pơjao pơkŏn ôh. Kâo kơnơ̆ng bưp hơjăn Yakơ, jing 
adơi Khua Yang đôč. 

20Kâo pơsĭt kơ ƀing gih kơ tơlơi Ơi Adai thâo yơh kơ tơlơi kâo hlak čih kơ ƀing 
gih anai jing djơ̆ sĭt nik. 

21Tơdơi kơ anŭn, kâo nao pơ čar Siria laih anŭn pơ čar Kilikia. 

22Hlak anŭn, ƀing đaŏ kơ Krist pơ khul Sang Ơi Adai amăng kwar Yudea aka ƀu 
bưp djơ̆ ôh kâo pô. 

23Ƀing gơñu kơnơ̆ng hơmư̆ mơ̆ng tơlơi arăng pơruai hăng ƀing pơkŏn đôč tui 
anai, “Pô ngă sat kơ ƀing ta hlâo adih, ră anai ñu hlak pơtô pơblang kơ tơlơi 
hiăp pơtă jing tơlơi hlâo adih ñu pô gir laih kiăng kơ pơgăn hĭ ƀing arăng đaŏ 
kơnang.” 

24Tui anŭn, ƀing gơñu bơni hơơč kơ Ơi Adai yơh yuakơ hơdôm mơta tơlơi 
hơmâo truh laih kơ kâo. 

Galatia 2 

Ƀing Ding Kơna Pơjao Pơkŏn Tŭ Ju̱m Paul 

1Pluh-pă̱ thŭn tơdơi kơ anŭn, kâo wơ̆t glaĭ pơ plei prŏng Yerusalaim, tal anai 
kâo nao hrŏm hăng Barnabas. Kâo ăt djă̱ ba Titos mơ̆n nao hrŏm hăng kâo. 

2Kâo nao tui hăng tơlơi Ơi Adai hơmâo pơrơđah laih kơ kâo laih anŭn pơruai 
kơ ƀing gơñu tơlơi pơthâo hiam kơ tơlơi kâo pơtô pơblang amăng ƀing mơnuih 
Tuai. Samơ̆ kâo kơnơ̆ng bưp hơjăn hăng ƀing kŏng tha đôč yuakơ kâo kiăng kơ 
ƀing gơñu pơkă nua kơ tơlơi bruă kâo hơmâo ngă laih wơ̆t hăng tơlơi bruă kâo 
hlak dŏ ngă ră anai. 

3Samơ̆ Titos, jing pô nao hrŏm hăng kâo, wơ̆t tơdah ñu jing mơnuih Grek, arăng 
ƀu pơgŏ̱ ôh kơ ñu kiăng kơ tŭ tơlơi khăt klĭ mơ̆ng ƀing arăng. 

4Kâo bưp laih hăng ƀing gơñu hơjăn, yuakơ hơmâo đơđa ƀing đaŏ soh jing ƀing 
rai laih amăng ƀing gơmơi kiăng kơ ep kơsem kơ tơlơi ƀing gơmơi, jing ƀing 
đaŏ kơnang amăng Krist Yêsu, jing rơngai hĭ mơ̆ng tơlơi tui gưt kơ tơlơi juăt. 
Ƀing mơnuih anŭn kiăng kơ pơjing hĭ ƀing gơmơi jing kar hăng ƀing hlŭn, jing 
ƀing khŏm tui gưt kơ tơlơi juăt dơ̆ng. 

5Samơ̆ ƀing gơmơi ƀu lui kơ ƀing gơñu ngă ôh wơ̆t tơdah kơnơ̆ng đơset đôč, 
kiăng kơ tơlơi pơthâo hiam sĭt ăt tŏ tui jing tŭ yua kơ ƀing gih. 

6Bơ kơ ƀing ba akŏ anŭn, jing ƀing mơnuih ƀing nai phrâo gih pơpŭ kar hăng 
ƀing yom pơphan, tơlơi bruă ƀing gơñu ngă ƀu phara ôh mơ̆ng tơlơi bruă kâo 
ngă, tui hăng kâo hơmâo ep kơsem laih. Ơi Adai ƀu phat kơđi kơnơ̆ng tui hăng 
tơlơi bruă ƀing arăng dưi ƀuh đôč ôh. Ƀing ba akŏ yom pơphan anŭn ƀu hơmâo 
pơthim brơi hơget gĕt ôh kơ tơlơi kâo pơtô pơblang. 

7Kơđai glaĭ, ƀing gơñu thâo hluh laih kơ tơlơi Ơi Adai hơmâo pơjao laih kơ kâo 
kiăng kơ pơtô pơblang tơlơi pơthâo hiam kơ ƀing mơnuih Tuai, tui hăng Ñu 
hơmâo pơjao laih kơ Pêtrôs kiăng kơ pơtô pơblang kơ ƀing Yehudah. 

8Ăt kar hăng Ơi Adai jing pô hlak mă bruă amăng bruă mơnuă Pêtrôs, jing pô 
ding kơna pơjao kơ ƀing Yehudah, Ñu ăt mă bruă amăng bruă mơnuă kâo hlak 
ngă jing ding kơna pơjao kơ ƀing mơnuih Tuai mơ̆n. 

9Yakơ, Pêtrôs hăng Yôhan, jing ƀing ba akŏ kar hăng tơmĕh sang. Ƀing gơñu mă 
tơngan gah hơnuă kâo hăng Barnabas kiăng pơrơđah kơ tơlơi ƀing gơñu thâo 
kơnăl kơ tơlơi Ơi Adai hơmâo khăp pap pơjao laih kơ kâo kiăng kơ ngă. Ƀing 
gơñu tŭ ư kơ tơlơi ƀing gơmơi khŏm nao pơ ƀing mơnuih Tuai, bơ kơ ƀing 
gơñu, ƀing gơñu nao pơ ƀing Yehudah yơh. 

10Ƀing gơñu kơnơ̆ng rơkâo kơ tơlơi ƀing gơmơi khŏm hơdơr djru nanao kơ 
ƀing ƀun rin, jing tơlơi kâo kiăng kơ ngă biă mă yơh. 

Paul Ƀuăh Kơ Pêtrôs 

11Tơdang Pêtrôs truh pơ plei Antiok, kâo ƀuăh kơ ñu ƀơi anăp abih bang ƀing 
mơnuih pơ anŭn yơh, yuakơ ñu ngă ƀu djơ̆ ôh. 

12Hlâo kơ đơđa mơnuih jing ƀing mă bruă hăng Yakơ rai, Pêtrôs juăt ƀơ̆ng huă 
hrŏm hăng ƀing ayŏng adơi mơnuih Tuai. Samơ̆ tơdang ƀing anŭn truh laih, ñu 
čơdơ̆ng tơbiă dŏ hơjăn ñu pô mơ̆ng ƀing ayŏng adơi mơnuih Tuai anŭn yuakơ 
ñu huĭ kơ ƀing ayŏng adơi Yehudah mơ̆ng plei Yerusalaim anŭn. 

13Ƀing ayŏng adơi Yehudah pơkŏn ăt ngă tơlơi ƀing gơñu thâo laih jing ƀu djơ̆ 
kar hăng Pêtrôs ngă laih mơ̆n. Ăt yua mơ̆ng tơlơi bruă ƀing gơñu ngă soh anŭn 
mơ̆n, Barnabas ăt ngă tui hăng ƀing gơñu ngă laih mơ̆n. 

14Tơdang kâo ƀuh ƀing gơñu ƀu ngă tơpă djơ̆ tui hăng tơlơi sĭt tơlơi pơthâo 
hiam ôh, kâo pơhiăp kơ Pêtrôs ƀơi anăp abih bang ƀing gơñu tui anai, “Ih jing 
sa čô Yehudah, samơ̆ ih hơdip hơdơ̆ng ih pô kar hăng sa čô mơnuih Tuai laih 
anŭn ƀu hrup hăng mơnuih Yehudah ôh. Tui anŭn, ră anai ih hlak soh yơh kiăng 
kơ pơgŏ̱ ƀing mơnuih Tuai hơdip hơdơ̆ng tui hăng tơlơi juăt mơnuih Yehudah!” 

15“Ƀing gơmơi jing ƀing Yehudah mơ̆ng tơkeng laih anŭn ƀu djơ̆ jing ƀing Tuai 
jing ƀing ƀu tui gưt khul tơlơi juăt ƀing Yehudah ôh. 

16Ƀing gơmơi thâo krăn kơ tơlơi Ơi Adai ƀu yap kơ sa čô mơnuih jing hĭ tơpă 
hơnơ̆ng yua mơ̆ng tơlơi tui gưt kơ tơlơi juăt ôh, samơ̆ yua mơ̆ng tơlơi đaŏ 
kơnang kơ Yang Yêsu Krist yơh. Tui anŭn yơh, ƀing gơmơi, jing ƀing Yehudah, 
ăt đaŏ kơnang kơ Yang Yêsu Krist kiăng kơ Ơi Adai yap kơ ƀing gơmơi jing tơpă 
hơnơ̆ng yua mơ̆ng tơlơi đaŏ kơnang kơ Krist ƀu djơ̆ tui gưt kơ tơlơi juăt ôh. 
Yuakơ tơlơi tui gưt kơ tơlơi juăt sĭt ƀu hơmâo hlơi pô ôh jing mơnuih Ơi Adai 
či yap tơpă hơnơ̆ng. 

17“Tơdang ƀing gơmơi, jing ƀing Yehudah, amoaih kiăng kơ tơlơi Ơi Adai či 
pơmĭn ƀlơ̆ng kơ tơlơi ƀing gơmơi jing tơpă hơnơ̆ng yuakơ ƀing gơmơi hơmâo 
tŭ pơgop laih hăng Krist, ƀing gơmơi thâo kơnăl kơ tơlơi gơmơi pô hơmâo ngă 
soh laih. Samơ̆ tơlơi anŭn ƀu djơ̆ kiăng laĭ kơ tơlơi Krist ngă brơi kơ arăng ngă 
soh ôh! Sĭt yơh Ñu ƀu ngă tui anŭn ôh! 

18Tơdah kâo đaŏ kơnang glaĭ dơ̆ng kơ khul tơlơi juăt jing tơlơi kâo ƀu dưi tui 
gưt ôh hlâo adih, sĭt kâo pơrơklă kơ tơlơi kâo jing pô ƀu tui gưt tơlơi juăt ôh. 

19Anŭn jing kar hăng kâo hơmâo djai hĭ laih gah kơ tơlơi juăt, kiăng kơ kâo dưi 
hơdip mă bruă kơ Ơi Adai. 

20Anŭn jing kar hăng kâo hơmâo tŭ pŏng laih ƀơi kơyâo bơrơkal hrŏm hăng 
Krist laih anŭn tơlơi anŭn jing kar hăng kâo ƀu hơdip dơ̆ng tah, samơ̆ Krist yơh 
hơdip amăng kâo. Ră anai hơget tơlơi kâo ngă amăng drơi jan anai, kâo ngă 

hăng tơlơi đaŏ kơnang kơ Ană Ơi Adai, jing Pô khăp kơ kâo hăng pơsăn hĭ Ñu 
pô yuakơ kâo. 

21Kâo ƀu kiăng pơmĭn ƀlơ̆ng ôh kơ tơlơi Ơi Adai hơmâo ngă laih kơ kâo hăng 
tơlơi khăp pap jing hĭ đôč đač, yuakơ tơdah Ơi Adai yap kơ arăng jing tơpă 
hơnơ̆ng yuakơ ƀing gơñu tui gưt tơlơi juăt, sĭt Krist djai pơala anŭn jing hĭ đôč 
đač yơh!” 

Galatia 3 

Tơlơi Đaŏ Kơnang Kơ Krist Ƀôdah Tơlơi Tui Gưt Tơlơi Juăt 

1Ơ ƀing Galatia mlŭk mơgu ăh! Ƀing arăng hơmâo ngă jrao sat laih kơ ƀing gih! 
Kâo pơblang rơđah laih kơ ƀing gih tơlơi Yang Yêsu Krist ngă laih tơdang Ñu 
djai ƀơi kơyâo bơrơkal. 

2Tui anŭn, kâo kiăng kơ ƀing gih pơruai kơ kâo kơnơ̆ng tơlơi anai đôč: Hiư̆m 
ngă ƀing gih tŭ mă laih Yang Bơngăt Hiam lĕ? Anŭn jing tơlơi yuakơ ƀing gih tui 
gưt laih kơ tơlơi juăt hă, ƀôdah anŭn jing tơlơi yuakơ ƀing gih đaŏ kơnang laih 
kơ tơlơi ƀing gih hơmâo hơmư̆ laih kơ tơlơi Krist? 

3Ƀing gih jing mlŭk mơgu biă mă laih kar hăng anŭn! Tơdơi kơ ƀing gih jing hĭ 
laih ƀing đaŏ kơ Krist hăng tơlơi kơnang kơ Yang Bơngăt Hiam, sĭt ƀing gih ƀu 
dưi pơrơgoh pơhiam hĭ gih pô yua mơ̆ng tơlơi gih pô dưi ngă ôh! 

4Abih bang tơlơi gleh tơnap ƀing gih tŭ anŭn kơnơ̆ng jing hĭ đôč đač đôč hă? Sĭt 
yơh, ƀu jing đôč đač ôh! 

5Hiư̆m pă Ơi Adai pha brơi laih kơ ƀing gih Yang Bơngăt Ñu laih anŭn ngă laih 
khul tơlơi mơsêh mơyang tŏng krah ƀing gih lĕ? Sĭt yơh tơlơi anŭn ƀu djơ̆ yuakơ 
ƀing gih tui gưt kơ tơlơi juăt ôh, samơ̆ yuakơ ƀing gih đaŏ kơnang kơ tơlơi ƀing 
gih hơmâo hơmư̆ laih kơ tơlơi Krist yơh! 

6Pơmĭn ƀlơ̆ng kơ Abraham, Hră Ơi Adai hơmâo tui anai, “Ñu đaŏ kơnang kơ Ơi 
Adai laih anŭn yuakơ tơlơi ñu đaŏ anŭn yơh Ơi Adai yap kơnăl kơ ñu jing tơpă 
hơnơ̆ng.” 

7Tui anŭn, ƀing gih khŏm thâo hluh bĕ kơ tơlơi hlơi pô đaŏ kơnang kơ Krist, ñu 
anŭn jing kar hăng ană bă Abraham yơh. 

8Tui hăng Hră Ơi Adai, Ñu pơkra hơdră hlâo laih kơ tơlơi Ñu či yap ƀing mơnuih 
Tuai jing tơpă hơnơ̆ng yua mơ̆ng tơlơi đaŏ kơnang kơ Ñu, laih anŭn Ñu pơruai 
lui hlâo tơlơi pơthâo hiam anŭn kơ Abraham tui anai, “Mơ̆ng ih yơh Kâo či bơni 
hiam kơ abih bang kơnung djuai mơnuih.” 

9Tui anŭn, hlơi pô đaŏ kơnang kơ Krist, Ơi Adai či bơni hiam hrŏm hăng 
Abraham, jing pô hơmâo đaŏ kơnang laih kơ Ñu đưm hlâo adih. 



2391 

 

 
© 2013 Jơrai Bible Association. 

  
 

 

10Ơi Adai či hơtŏm păh abih bang ƀing hlơi pô tui gưt kơ tơlơi juăt, yuakơ Môseh 
čih laih Hră Ơi Adai tui anai, “Kâo či hơtŏm păh yơh kơ hlơi pô ƀu tŏ tui kiăng 
kơ tui gưt abih bang tơlơi arăng čih pioh laih amăng Hră Tơlơi Juăt.” 

11Sĭt yơh, Ơi Adai ƀu či yap kơ hlơi pô ôh tơpă hơnơ̆ng yuakơ ñu gir tui gưt tơlơi 
juăt, yuakơ tui hăng Ơi Adai hơmâo laĭ laih tui anai, “Ơi Adai yap kơ sa čô 
mơnuih tơpă hơnơ̆ng laih anŭn či ngă kơ gơ̆ hơdip yơh yuakơ gơ̆ đaŏ kơnang 
kơ Ñu.” 

12Tơlơi tui gưt kơ tơlơi juăt jing ƀu hrup hăng tơlơi đaŏ kơnang kơ Ơi Adai ôh. 
Kơđai glaĭ, “Hlơi pô ngă tui nanao tui hăng tơlơi Ơi Adai hơduah kiăng amăng 
tơlơi juăt, ñu anŭn či hơdip yua mơ̆ng ngă tui hơdôm tơlơi anŭn yơh.” 

13Krist pơklaih laih ƀing gơmơi mơ̆ng tơlơi Ơi Adai klă̱ kơđi yuakơ ƀing gơmơi 
ƀu tui gưt tơlơi juăt yua mơ̆ng tơlơi Ơi Adai pơkơhma̱l hĭ Ñu pơala brơi kơ ƀing 
gơmơi. Tơlơi Môseh čih laih amăng Hră Ơi Adai pơrơđah tơlơi anai jing sĭt, “Ơi 
Adai klă̱ kơđi kơ mơnuih jing pô arăng pŏng yol djai hĭ ƀơi kơyâo.” 

14Krist pơklaih hĭ laih ƀing gơmơi hăng tơlơi Ñu ngă laih kiăng kơ Ơi Adai dưi 
bơni hiam kơ ƀing mơnuih Tuai kar hăng Ñu bơni hiam laih kơ Abraham, tui 
anŭn hăng tơlơi đaŏ kơnang kơ Krist yơh ƀing gơmơi dưi tŭ mă Yang Bơngăt 
Hiam jing Pô Ơi Adai ƀuăn brơi laih. 

Tơlơi Ơi Adai Ƀuăn Laih Anŭn Tơlơi Juăt 

15Ơ ƀing ayŏng amai adơi hơi, brơi kơ kâo pơruai bĕ hăng ƀing gih sa tơlơi 
hơmutu mơ̆ng tơlơi pơlir tŏng krah mơnuih mơnam. Tơdang dua čô pơtŭ ư kơ 
sa tơlơi bruă laih anŭn giŏng kơ ƀing gơñu pơdjă̱ kơnŏl pơkol čih laih, sĭt ƀu 
hơmâo hlơi pô ôh dưi pơjŏh hĭ ƀôdah thim mŭt hơget mơta tơlơi dơ̆ng amăng 
tơlơi pơtŭ ư anŭn. Ăt tui anŭn mơ̆n amăng tơlơi bruă anŭn tŏ tui anai. 

16Hơdôm tơlơi ƀuăn Ơi Adai ƀuăn laih hăng Abraham laih anŭn hăng ană tơčô 
ñu. Hră Ơi Adai ƀu laĭ ôh “laih anŭn kơ ƀing ană tơčô ih,” kiăng laĭ kơ lu mơnuih 
mơnam, samơ̆ “laih anŭn kơ ană tơčô ih,” kiăng laĭ kơ sa čô, anŭn jing Krist yơh. 

17Anai yơh jing tơlơi kâo kiăng laĭ: Hăng tơlơi juăt, Ơi Adai pơphŭn rai 430 thŭn 
tơdơi kơ anŭn, Ñu ƀu dưi lui hĭ ôh tơlơi pơgop Ñu hơmâo pơjing laih hăng 
Abraham laih anŭn tui anŭn pơrai hĭ tơlơi Ñu hơmâo ƀuăn laih. 

18Yuakơ tơdah tơlơi tŭ mă kŏng ngăn jing tui gưt kơ tơlơi juăt, sĭt tơlơi tŭ mă 
anŭn ƀu kơnang kơ tơlơi ƀuăn dơ̆ng tah. Samơ̆ Ơi Adai khăp pap pha brơi laih 
kơ Abraham tơlơi Ñu ƀuăn laih. 

19Tui anŭn, hơget tơlơi kơñăm kơ tơlơi juăt lĕ? Ơi Adai pha brơi tơlơi juăt kiăng 
kơ pơrơđah kơ mơnuih mơnam jing soh sat. Tơlơi juăt jing yom pơphan tơl Ană 
Tơčô Abraham rai laih. Ñu yơh jing Pô Ơi Adai pơhiăp kơčrâo nao laih tơdang 
Ñu ƀuăn laih hăng Abraham. Ơi Adai pơkiaŏ rai laih ƀing ling jang hiam kiăng 
kơ pơruai hơdôm tơlơi juăt kơ pô krah rơno̱m, Môseh, jing pô pơruai laih 
hơdôm tơlơi anŭn kơ ƀing mơnuih mơnam. 

20Hăng pô krah rơno̱m, sa čô mơnuih ƀu thâo pơhiăp klă̱ anăp hăng sa grup 
mơnuih ôh. Samơ̆ Ơi Adai jing Sa, Pô ăt dưi pơhiăp klă̱ anăp hăng ƀing gơñu 
mơ̆n. 

21Tui anŭn, tơdang Ơi Adai pha brơi laih tơlơi juăt sui ƀiă tơdơi kơ tơlơi Ñu 
ƀuăn kơ Abraham, Ñu pơplih hĭ laih mơ̆ tơlơi pơmĭn Ñu? Sĭt Ñu ƀu ngă tui anŭn 
ôh! Yuakơ tơdah Ơi Adai hơmâo pha brơi laih sa tơlơi juăt, jing tơlơi dưi djru 
brơi kơ mơnuih mơnam hơdip hlŏng lar, tui anŭn sĭt Ñu či yap mơnuih mơnam 
tơpă hơnơ̆ng yuakơ ƀing gơñu tui gưt laih tơlơi juăt anŭn. 

22Samơ̆, tui hăng Hră Ơi Adai, Ñu hơmâo pơhaih laih kơ abih bang mơnuih 
mơnam amăng lŏn tơnah ƀu dưi pơdơi hĭ ngă soh ôh kar hăng ƀing mơnă ƀu 
dưi đuaĭ tơklaih hĭ ôh, tui anŭn tơlơi Ơi Adai hơmâo ƀuăn laih dưi pha brơi kơ 
ƀing hlơi pô đaŏ kơnang kơ Yang Yêsu Krist, kơnơ̆ng yuakơ ƀing gơñu đaŏ 
kơnang kơ Ñu yơh. 

23Hlâo kơ Ơi Adai pơrơđah laih tơlơi pơthâo hiam, ƀing gơmơi, ƀing Yehudah 
jing ƀing khŏm tui gưt tơlơi juăt, pơmưn laih jing kar hăng ƀing mơnă ƀu dưi 
đuaĭ tơklaih hĭ ôh. Tơlơi anŭn truh laih kiăng kơ ƀing gơmơi dưi đaŏ kơnang 
kơ tơlơi pơthâo hiam tơdang Ơi Adai pơrơđah laih tơlơi anŭn. 

24Tui anŭn, Ơi Adai git gai laih ƀing gơmơi, ƀing Yehudah, hăng tơlơi juăt tơl 
Krist rai, kiăng kơ yua mơ̆ng tơlơi đaŏ kơnang kơ Ñu yơh, Ơi Adai dưi yap kơ 
ƀing gơmơi jing tơpă hơnơ̆ng. 

25Ră anai, kơ tơlơi Ơi Adai hơmâo pơrơđah laih tơlơi pơthâo hiam, Ñu ƀu git 
gai ƀing gơmơi yua mơ̆ng tơlơi juăt dơ̆ng tah. 

Ƀing Ană Bă Ơi Adai 

26Abih bang ƀing gih jing ƀing ană bă Ơi Adai mơ̆ng tơlơi ƀing gih đaŏ kơnang 
kơ Krist Yêsu yơh, 

27yuakơ abih bang ƀing gih, tơdang ƀing gih pơgop laih hăng Krist laih anŭn 
arăng ngă baptem laih kơ ƀing gih, hơmâo pơgop hrŏm laih gih pô hăng Krist. 

28Tui anŭn yơh, Ơi Adai ƀu ngă tơlơi pơkăh pơpha ôh tŏng krah ƀing Yehudah 
ƀôdah ƀing ƀu djơ̆ ƀing Yehudah, mơnuih hlŭn ƀôdah mơnuih rơngai, đah rơkơi 
ƀôdah đah kơmơi, yuakơ abih bang ƀing gih ăt pơgop hrŏm kar kaĭ mơ̆n hăng 
Krist Yêsu. 

29Ăt tui anŭn mơ̆n, yuakơ ƀing gih lŏm kơ Krist, sĭt ƀing gih jing kar hăng ƀing 
ană tơčô Abraham yơh, laih anŭn Ơi Adai či bơni hiam kơ ƀing gih kar hăng Ñu 
hơmâo ƀuăn laih kiăng bơni hiam kơ Abraham. 

Galatia 4 

1Kâo laĭ tŏ tui dơ̆ng tui anai: Tơdang sa čô pô či tŭ mă mŭk dram ama ñu pioh 
glaĭ jing sa čô čơđai, sĭt ñu anŭn ƀu phara ôh hăng sa čô hlŭn, wơ̆t tơdah ñu jing 
khua kơ abih bang mŭk dram ñu yơh. 

2Ñu khŏm tŭ git gai mơ̆ng pô răk rong hăng wai lăng brơi mŭk dram ñu hlŏng 
truh pơ hrơi ama ñu pơkă laih yơh. 

3Ăt tui anŭn mơ̆n, tơdang ƀing gơmơi jing kar hăng čơđai, ƀing gơmơi ăt dŏ 
amăng tơlơi jing kar hăng hlŭn jing ƀing tui gưt kơ hơdôm tơlơi phiăn hăng 
tơlơi juăt lŏn tơnah anai yơh. 

4Samơ̆ tơdang truh hrơi mông Ơi Adai pơkă laih, Ñu pơkiaŏ rai Ană Ñu, tŭ 
tơkeng rai mơ̆ng sa čô đah kơmơi, jing Pô khŏm tui gưt tơlơi juăt yơh, 

5kiăng song mă ƀing mơnuih jing ƀing khŏm tui gưt tơlơi juăt, tui anŭn kiăng 
kơ Ơi Adai jao brơi tơlơi dưi kiăng kơ jing ană bă Ñu. 

6Yuakơ ƀing gih jing ƀing ană Ơi Adai, Ñu pơkiaŏ rai Yang Bơngăt Ană Ñu mŭt 
amăng jua pơmĭn ta, jing Yang Bơngăt jing Pô djru kơ ƀing ta iâu laĭ tui anai, 
“Ama, Ama kâo” yơh. 

7Tui anŭn, ƀing gih ƀu djơ̆ jing kar hăng ƀing hlŭn dơ̆ng tah, samơ̆ jing ană bă 
yơh. Laih anŭn yuakơ ƀing gih jing ană bă Ơi Adai laih, Ñu ăt hơmâo pơjing hĭ 
laih mơ̆n ƀing gih jing ƀing mơnuih Ñu či bơni hiam kar hăng Ñu ƀuăn laih yơh. 

Paul Pơmĭn Ƀlơ̆ng Kơ Ƀing Galatia 

8Hlâo adih, tơdang ƀing gih aka ƀu thâo krăn Ơi Adai ôh, ƀing gih mă bruă laih 
kar hăng ƀing hlŭn kơ ƀing yang rơba̱ng jing ƀing ƀu hơmâo sĭt ôh. 

9Samơ̆ ră anai ƀing gih thâo krăn Ơi Adai laih, biă mă ñu, Ơi Adai thâo krăn laih 
ƀing gih. Tui anŭn, yua hơget ƀing gih kiăng kơ wơ̆t glaĭ kiăng kơ tui gưt kar 
hăng hlŭn kơ ƀing yang rơba̱ng tơdu jing ƀing ƀu hơmâo tơlơi dưi ôh lĕ? Sĭt 
ƀing gih ƀu kiăng jing kar hăng hlŭn kơ ƀing gơñu dơ̆ng tah! 

10Ƀing gih hlak kŏm kơ khul hrơi, khul blan, khul bơyan laih anŭn khul thŭn 
yom hơjăn jing tơlơi ƀing Yehudah kŏm! 

11Kâo ƀlơ̆ng bơngơ̆t brơi kơ tơlơi ƀing gih yơh! Năng ai hơdôm tơlơi bruă kâo 
hơmâo ngă laih kơ ƀing gih jing hĭ đôč đač yơh. 

12Ơ ƀing ayŏng amai adơi hơi, kâo kwưh pơđu̱r kơ ƀing gih, brơi kơ ƀing gih 
jing bĕ kar hăng kâo anai, yuakơ kâo jing laih kar hăng ƀing gih hăng tơlơi ƀu 
tui gưt ôh kơ hơdôm tơlơi phiăn ƀing Yehudah. Hlak anŭn, ƀing gih ngă hiam 
laih kơ kâo. 

13Tui hăng tơlơi ƀing gih thâo laih, yuakơ tơlơi ruă nuă amăng drơi jan yơh kâo 
hơmâo pơtô pơblang laih tơlơi pơthâo hiam kơ ƀing gih blung hlâo. 

14Wơ̆t tơdah tơlơi ruă nuă kâo anŭn jing sa tơlơi lông lăng kơ ƀing gih, ƀing gih 
ƀu djik djak kơhak kơčŭh kơ kâo ôh. Kơđai glaĭ, ƀing gih tŭ ju̱m kâo kar hăng sa 
čô ling jang Ơi Adai, jing kar hăng ƀing gih ju̱m Yang Yêsu Krist pô yơh. 

15Sĭt yơh ƀing gih hơmâo wơr bĭt hĭ abih bang laih tơlơi mơak mơai gih! Kâo 
dưi ngă gơ̆ng jơlan kơ tơlơi anŭn yơh kơ tơlơi tơdah ƀing gih dưi ngă laih kơ 
tơlơi anŭn, sĭt ƀing gih ăt či dưi ƀlăč hĭ mơta gih kiăng kơ pha brơi kơ kâo mơ̆n. 

16Sĭt yơh kâo khŏm ƀu jing kar hăng rŏh ayăt hăng ƀing gih yuakơ kâo pơruai 
laih kơ ƀing gih hơget tơlơi jing sĭt kơ tơlơi Krist! 

17Ƀing mơnuih anŭn jing hur har kiăng kơ ƀing gih đuaĭ tui ƀing gơñu, samơ̆ 
tơlơi kơñăm gơñu ƀu hiam klă ôh. Tơlơi ƀing gơñu kiăng jing tơlơi pơčơlah hĭ 
ƀing gih mơ̆ng ƀing gơmơi, kiăng kơ ƀing gih hur har đuaĭ tui ƀing gơñu yơh. 

18Hiam yơh kiăng kơ hur har, tơdah tơlơi kơñăm anŭn jing hiam klă, laih anŭn 
brơi kơ ƀing gih hur har nanao bĕ, ƀu djơ̆ kơnơ̆ng tơdang kâo dŏ hrŏm hăng 
ƀing gih đôč ôh. 

19Ơ ƀing mơnuih jing ƀing kar hăng ƀing ană kâo khăp hơi, sa wơ̆t dơ̆ng, yuakơ 
ƀing gih yơh kâo hlak ruă nuă biă mă, kar hăng tơlơi ruă kiăng kơ đih apui tơl 
kơnuih Krist dưi jing hĭ amăng ƀing gih. 

20Kâo kiăng biă mă yơh kơ tơlơi kâo dưi dŏ hrŏm hăng ƀing gih ră anai kiăng 
kơ pơhiăp tơdu rơun hăng ƀing gih, yuakơ kâo bơngơ̆t bơngañ biă mă yơh kơ 
ƀing gih! 

HʼHagar Laih Anŭn HʼSarah 

21Ruai bĕ kơ kâo, ƀing gih jing ƀing mơnuih kiăng kơ tui gưt kơ tơlơi juăt, sĭt 
ƀing gih thâo yơh tơlơi Môseh čih laih amăng tơlơi juăt! 

22Ñu čih laih amăng Hră Ơi Adai kơ tơlơi Abraham hơmâo dua čô ană đah rơkơi, 
sa čô jing ană mơ̆ng pô đah kơmơi hlŭn, HʼHagar, laih anŭn sa čô dơ̆ng jing ană 
mơ̆ng bơnai ñu HʼSarah, jing đah kơmơi rơngai. 

23Ană đah rơkơi ñu mơ̆ng pô đah kơmơi hlŭn tơkeng rai tui hăng tơlơi yang đăr 
mơnuih mơnam, samơ̆ ană đah rơkơi mơ̆ng bơnai ñu, jing pô đah kơmơi 
rơngai, tơkeng rai jing yuakơ Ơi Adai hơmâo ƀuăn brơi laih tơlơi anŭn. 

24Khul tơlơi anŭn ƀing ta dưi yua kar hăng sa tơlơi pơhơmutu yơh, yuakơ dua 
čô đah kơmơi anŭn pơhơmutu kơ dua tơlơi pơgop yơh. Sa tơlơi pơgop jing 
mơ̆ng čư̆ Sinai laih anŭn tŭ pơala yua mơ̆ng pô đah kơmơi hlŭn jing pô tơkeng 
rai ană bă kiăng kơ jing hlŭn: Anŭn jing HʼHagar yơh jing pô pơala kơ tơlơi 
pơgop anŭn. 

25Tui anŭn, HʼHagar pơhơmutu kơ čư̆ Sinai amăng čar Arabia laih anŭn ăt 
pơhơmutu kơ plei Yerusalaim mơ̆n ră anai, yuakơ abih bang ƀing mơnuih 
amăng plei anŭn le̱ng kơ jing kar hăng hlŭn soh sel, jing ƀing khŏm tui gưt tơlơi 
juăt. 

26Samơ̆ plei Yerusalaim phrâo hăng adai adih jing plei kơ ƀing hlơi pô Ơi Adai 
hơmâo pơrơngai hĭ laih mơ̆ng tơlơi tui gưt kơ tơlơi juăt laih anŭn plei anŭn ăt 
jing kar hăng amĭ ta mơ̆n. 

27Isaiah čih laih amăng Hră Ơi Adai tui anai: “Mơak mơai bĕ, Ơ đah kơmơi plao 
hơi, jing pô ƀu tơkeng rai ană bă ôh. Ur dreo hơ̆k mơak bĕ, Ơ ƀing đah kơmơi 
ƀu hơmâo ruă đih apui ăh, yuakơ đah kơmơi rơkơi ñu hơngah lui hĭ či hơmâo 
lu ană hloh kơ đah kơmơi rơkơi ñu ƀu hơngah lui hĭ ôh.” 

28Ră anai, Ơ ƀing ayŏng amai adơi, ƀing gih jing kar hăng ƀing ană bă Ơi Adai 
ƀuăn laih kar hăng Isa̱k yơh. 

29Hlak anŭn, ană tơkeng tui hăng tơlơi juăt mơnuih mơnam ngă sat kơ ană 
tơkeng yua mơ̆ng tơlơi dưi Yang Bơngăt Ơi Adai. Ră anai ăt jing kar kaĭ mơ̆n. 

30Samơ̆ Môseh čih laih tơlơi anai amăng Hră Ơi Adai tui anai, “Puh pơđuaĭ hĭ bĕ 
đah kơmơi hlŭn wơ̆t hăng ană ñu, yuakơ ană đah rơkơi pô đah kơmơi hlŭn ƀu 
či dưi tŭ mă mŭk dram hrŏm hơbĭt hăng ană đah rơkơi pô đah kơmơi rơngai 
ôh.” 

31Hơnŭn yơh, Ơ ƀing ayŏng amai adơi hơi, ƀing ta ƀu djơ̆ jing kar hăng ană bă 
pô đah kơmơi hlŭn ôh, samơ̆ jing kar hăng ană bă pô đah kơmơi rơngai yơh. 

Galatia 5 

Krist Hơmâo Pơrơngai Hĭ Laih Ƀing Ta 

1Krist hơmâo pơrơngai hĭ laih ƀing ta mơ̆ng tơlơi khŏm tui gưt kơ tơlơi juăt. 
Tui anŭn, dŏ kơjăp bĕ laih anŭn anăm brơi kơ hlơi pô ngă kơ ƀing gih jing hĭ kar 
hăng ƀing hlŭn dơ̆ng, jing kiăng kơ tui gưt khul tơlơi phiăn hăng tơlơi juăt. 

2Hơmư̆ hơdôm boh hiăp kâo bĕ! Kâo, Paul, pơtă kơ ƀing gih brơi kơ arăng khăt 
klĭ ƀing gih, Krist ƀu či jing hĭ yom pơphan kơ ƀing gih dơ̆ng tah. 

3Laih anŭn dơ̆ng, kâo pơhaih kơ rĭm čô mơnuih jing pô brơi kơ arăng khăt klĭ 
hĭ ñu, ñu anŭn khŏm tui gưt abih bang tơlơi juăt yơh. 

4Ƀing gih, jing ƀing pơmĭn Ơi Adai či yap kơ tơlơi ƀing gih jing tơpă hơnơ̆ng 
yuakơ ƀing gih tui gưt kơ tơlơi juăt, hơmâo jing pơčơlah hĭ laih mơ̆ng Krist. 
Ƀing gih hơmâo hơngah hĭ laih tơlơi khăp pap Ơi Adai kơ ƀing gih. 

5Samơ̆ yuakơ ƀing gơmơi đaŏ kơnang kơ Krist yơh, Yang Bơngăt pơkơjăp kơ 
ƀing gơmơi kơ tơlơi ƀing gơmơi dưi čang rơmang kơ tơlơi Ơi Adai hơmâo yap 
laih kơ ƀing gơmơi jing tơpă hơnơ̆ng. 

6Kơ ƀing gơmơi jing ƀing tŭ pơgop laih hăng Krist, arăng hơmâo khăt klĭ hĭ laih 
ƀing gơmơi ƀôdah ƀu ôh tơlơi anŭn ƀu pơtơpăk hĭ Ơi Adai ôh. Ñu kơnơ̆ng tŭ 
pơtơpăk kơ tơlơi ƀing gơmơi đaŏ kơnang kơ Krist laih anŭn pơrơđah kơ tơlơi 
anŭn hăng tơlơi khăp kơ ƀing arăng đôč yơh. 

7Đưm hlâo adih, ƀing gih hlak ngă rĭm bruă hiam biă mă, tơl hơmâo mơnuih 
pơgăn hĭ laih ƀing gih mơ̆ng tơlơi tui gưt kơ boh hiăp sĭt! 

8Ơi Adai, jing Pô ruah laih ƀing gih, ƀu djơ̆ jing Pô ngă kơ ƀing gih pơmĭn kar 
hăng anŭn ôh. 

9Arăng pơtô hơget tơlơi jing soh či pơrŭng abih bang ƀing gih, kar hăng kơnơ̆ng 
đơset đôč tơpơi dưi ngă sa bai tơpŭng bo ̱̆  đĭ yơh. 

10Kâo kơnang kơjăp yuakơ Khua Yang pơtrŭt pơđu̱r kâo, kơ tơlơi ƀing gih či 
pơmĭn kơnơ̆ng kar hăng tơlơi kâo ngă kơ tơlơi anŭn đôč yơh. Ơi Adai či 
pơkơhma̱l hĭ mơnuih jing pô ngă kơ ƀing gih rŭng răng, wơ̆t tơdah pô anŭn jing 
yom pơphan tŭ mơ̆n. 

11Ơ ƀing ayŏng amai adơi hơi, tơdah kâo pơtô pơblang kơ tơlơi arăng khŏm 
khăt klĭ mơnuih mơnam yuakơ Ơi Adai či yap ƀing gơñu tơpă hơnơ̆ng, arăng 
ƀu či kơpĭ kơpe̱t hĭ kâo ôh. Samơ̆ tơlơi anŭn ƀu djơ̆ jing sĭt ôh, yuakơ kâo pơtô 
pơblang kơ tơlơi Krist djai ƀơi kơyâo bơrơkal. 

12Bơ kơ ƀing pơrŭng hĭ ƀing gih anŭn, kâo kwưh kiăng biă mă kơ abih bang ƀing 
gơñu či hlo̱m ƀo̱m pơkreo hĭ gơñu pô yơh! 

13Ơ ƀing ayŏng amai adơi hơi, Ơi Adai ruah laih ƀing gih kiăng kơ pơrơngai hĭ 
ƀing gih mơ̆ng tơlơi djă̱ pioh hơdôm tơlơi phiăn hăng hơdôm tơlơi juăt, samơ̆ 
ƀing gih anăm yua ôh tơlơi rơngai gih kiăng kơ hơdip hơdơ̆ng tui hăng kơnuih 
soh. Kơđai glaĭ, ƀing gih khŏm khăp gŭm djru kơ tơdruă yơh, 

14yuakơ abih bang tơlơi juăt jing pơtŭm glaĭ amăng sa tơlơi pơđar anai, “Khăp 
bĕ kơ mơnuih re̱ng gah ih kar hăng khăp kơ ih pô.” 

15Yuakơ ƀing gih hlak ƀuăh hăng ngă sat kơ tơdruă, răng bĕ, lui hĭ bĕ huĭdah 
ƀing gih či pơrai hĭ tơdruă gih yơh. 

Brơi Bĕ Yang Bơngăt Hiam Dui Ba Ƀing Gih 

16Tui anŭn yơh kâo laĭ, brơi bĕ Yang Bơngăt Hiam nanao dui ba ƀing gih, laih 
anŭn ƀing gih ƀu či ngă tui hăng khul tơlơi amoaih kluh kơnuih soh ƀing gih 
kiăng ôh. 

17Tơlơi amoaih kluh kơnuih soh ƀing gih khăp kiăng ƀu djơ̆ tui hăng tơlơi Yang 
Bơngăt kiăng ôh, laih anŭn tơlơi Yang Bơngăt kiăng jing pơkơdơ̆ng glaĭ hăng 
tơlơi kơnuih so kiăng yơh. Gơñu dua pơkơdơ̆ng glaĭ hăng tơdruă yơh, kiăng kơ 
ƀing gih anăm ngă tui tơlơi ƀing gih kiăng ngă ôh. 

18Samơ̆ tơdah Yang Bơngăt dui ba ƀing gih, sĭt ƀing gih ƀu kiăng kơ tui gưt tơlơi 
juăt ôh. 

19Anai yơh jing khul bruă kơnuih soh: Tơlơi klĕ pyu, tơlơi grĭ grañ, tơlơi hơdip 
tă tăn, 

20tơlơi kơkuh kơ rup trah, tơlơi ngă pơjâo, tơlơi pơrơmut kơ arăng, tơlơi 
pơrơdjơ̆, tơlơi ga̱r, tơlơi hil ƀrŭk, tơlơi hưp kluh, tơlơi ƀu pơtŭ ư, tơlơi pơkăh 
pơpha tơpul, tơlơi pơrơsao, 

21tơlơi ƀlah moăñ, tơlơi măt tơpai, tơlơi ră̱ ƀơ̆ng mơñum laih anŭn lu tơlơi sat 
pơkŏn kar hăng anŭn. Kâo pơkơđiăng kơ ƀing gih, kar hăng kâo hơmâo ngă laih 
hlâo adih, kơ tơlơi ƀing hlơi pô hơdip hơdơ̆ng kar hăng anŭn, sĭt ƀing gơñu ƀu 
či mơak ju̱m tơlơi Ơi Adai git gai wai lăng ƀing gơñu ôh. 

22Samơ̆ Yang Bơngăt Hiam ngă kơ ƀing gơmơi khăp kơ ƀing arăng, hơ̆k mơak, 
rơnŭk rơno̱m, gir run, ngă klă djrưng, ngă hiam klă, dŏ tŏng ten, 

23tơdu rơun laih anŭn pơkhư̆ pô gơmơi pô. Ƀu hơmâo tơlơi juăt pă ôh dưi 
pơkơdơ̆ng glaĭ hăng hơdôm tơlơi kar hăng anŭn. 

24Ƀing hlơi pô lŏm kơ Krist Yêsu, ƀing anŭn hơmâo lui hĭ laih tơlơi ngă tui khul 
kơnuih soh ƀing gơñu khăp kiăng, kar hăng tơlơi ƀing gơñu tŭ pŏng pơdjai hĭ 
laih. 

25Yuakơ Yang Bơngăt hơmâo ngă laih kơ ƀing ta hơdip, brơi kơ ƀing ta ăt brơi 
bĕ kơ Yang Bơngăt dui ba hơget tơlơi ƀing ta ngă mơ̆n. 

26Brơi kơ ƀing ta anăm pơgao pơang, pơhil laih anŭn pơmoăñ hăng tơdruă ôh. 

Galatia 6 

Ngă Bĕ Tơlơi Hiam Kơ Abih Bang 

1Ơ ƀing ayŏng amai adơi hơi, tơdah sa čô amăng ƀing gih ngă soh hơget thâo, 
ƀing gih jing ƀing Yang Bơngăt dui ba khŏm rơun tơdu pơtơpă glaĭ ñu anŭn. 
Samơ̆ gih pô khŏm răng biă mă bĕ, kiăng kơ ƀing gih ƀu či tŭ tơlơi plư hăng ngă 
soh hĭ ôh. 

2Gŭm djru bĕ kơ tơdruă hăng khul tơlơi tơnap rŭng ƀing gơ̆, tui anŭn amăng 
hơdră jơlan anŭn yơh ƀing gih či ngă tui hăng tơlơi Krist pơđar. 

3Tơdah hlơi pô pơmĭn kơ ñu pô jing mơnuih yom pơphan hloh kơ ƀing arăng, 
wơ̆t tơdah ñu pô ƀu yom pơphan ôh, ñu anŭn pơƀlŏr hĭ ñu pô yơh. 

4Pơala kơ tơlơi anŭn, rĭm čô khŏm lông lăng hơget tơlơi ñu pô ngă. Tơdah bruă 
ñu jing hiam klă, sĭt ñu dưi mơak yơh kơ ñu pô hơmâo ngă laih bruă anŭn, laih 
anŭn ƀu pơhơmu ñu pô hăng pô pơkŏn ôh, 

5yuakơ rĭm čô khŏm grơ̆ng glăm kơ tơlơi ñu pô ngă yơh. 

6Hlơi pô tŭ mă tơlơi pơtô pơhrăm amăng Boh Hiăp Ơi Adai yua mơ̆ng arăng, ñu 
anŭn khŏm pơpha hăng pô pơtô ñu anŭn hăng abih bang dram gơnam ñu 
hơmâo yơh. 

7Anăm pơƀlŏr hĭ gih pô ôh. Ƀu hơmâo hlơi pô dưi pơƀlŏr hĭ Ơi Adai ôh. Kar hăng 
pô ngă hơma pĕ hơpuă mơ̆ng pơjĕh ñu jŭ pla, Ơi Adai či bơni hiam kơ sa čô 
mơnuih tui hăng hơget tơlơi ñu ngă yơh. 

8Ơi Adai či pơkơhma̱l hĭ hlŏng lar hlơi pô ngă tui hăng tơlơi kơnuih soh ñu pô 
amoaih kiăng. Samơ̆ hlơi pô ngă mơta tơlơi pơmơak kơ Yang Bơngăt či hơdip 
hlŏng lar hăng Ơi Adai yuakơ hơdôm mơta tơlơi Yang Bơngăt ngă brơi kơ ñu. 

9Tui anŭn, anăm brơi kơ ƀing ta tah hơtai ôh tơdang ngă mơta tơlơi pơmơak 
kơ Ơi Adai, yuakơ tơdah ƀing ta ngă tơlơi anŭn truh hrơi Ñu hơmâo pơkơčah 
laih, Ñu či bơni kơ ƀing ta yơh. 

10Hơnŭn yơh, tơdang ƀing ta hơmâo mông mơyŭn, brơi kơ ƀing ta ngă hiam bĕ 
kơ abih bang mơnuih, boh nik ñu kơ ƀing mơnuih đaŏ kơnang kơ Krist yơh. 

Paul Pơkơđiăng Hăng Pơhiăp Kơkuh Kơ Ƀing Đaŏ 

11Lăng bĕ khul boh hră prŏng kâo yua kiăng kơ čih kơ ƀing gih hăng tơngan kâo 
pô! 

12Ƀing hlơi pô kiăng kơ pơmơak kơ ƀing Yehudah pơgŏ̱ kơ tơlơi arăng khŏm 
khăt klĭ ƀing gih. Kơnơ̆ng sa tơhơnal tơlơi đôč yua hơget ƀing gơñu ngă tui 
anŭn, anŭn jing kiăng tơklaih hĭ mơ̆ng ƀing mơnuih či kơpĭ kơpe̱t hĭ ƀing gơñu 
yuakơ đaŏ kơnang kơ Krist, jing Pô djai ƀơi kơyâo bơrơkal. 

13Wơ̆t tơdah ƀing mơnuih jing ƀing tŭ tơlơi juăt khăt klĭ laih ăt ƀu tui gưt ôh kơ 
tơlơi juăt mơ̆n, samơ̆ ƀing gơñu kiăng kơ ƀing gih tŭ khăt klĭ, tui anŭn ƀing gơñu 
dưi pơư pơang kơ tơlơi anŭn hăng ƀing mơnuih jing ƀing či kơpĭ kơpe̱t hĭ ƀing 
gơñu anŭn. 

14Bơ kơ kâo, kâo ƀu či pơư pơang hơget ôh rơngiao kơ kơyâo bơrơkal Khua 
Yang Yêsu Krist ta ngă laih tơdang Ñu djai laih ƀơi kơyâo bơrơkal. Yuakơ tơlơi 
Ñu ngă laih ƀơi kơyâo bơrơkal, kâo ƀu či pơkă nua dơ̆ng tah tơlơi ƀing mơnuih 
pơkơdơ̆ng glaĭ hăng Ơi Adai yap yom pơphan laih anŭn ƀing gơñu ƀu pơkă nua 
tơlơi kâo yap yom pơphan ôh. 

15Ơi Adai ƀu tŭ pơtơpăk ôh kơ tơlơi arăng tŭ khăt klĭ ƀôdah ƀu tŭ khăt klĭ. Hơget 
tơlơi Ñu yap yom pơphan jing tơlơi arăng tŭ pơjing phrâo yua mơ̆ng Ñu yơh. 

16Kâo iâu laĭ kơ tơlơi Ơi Adai či ngă kơ abih bang ƀing hlơi pô Ñu hơmâo pơjing 
hĭ phrâo laih jing rơnŭk rơno̱m laih anŭn kơ tơlơi Ñu či ngă khăp pap anăp hăng 
ƀing gơñu yơh. Abih bang ƀing gơñu jing ƀing ană plei Ơi Adai sĭt, jing ƀing 
Israel biă mă yơh. 

17Hơnăl tuč, anăm brơi kơ hlơi pô ôh pơrŭng hĭ kâo, yuakơ kâo hơmâo nam 
rơka ƀơi drơi jan kâo kiăng pơrơđah kơ tơlơi kâo lŏm kơ Yang Yêsu yơh. 

18Ơ ƀing ayŏng amai adơi hơi, kâo iâu laĭ kơ tơlơi Khua Yang Yêsu Krist ta či 
khăp pap ngă tơlơi Ñu kiăng amăng jua bơngăt gih. Amen. 

Ephesos 

Ephesos 1 

Paul Pơhiăp Kơkuh Hăng Ƀing Đaŏ Pơ Plei Ephesos 

1Kâo yơh Paul, jing sa čô ding kơna pơjao Krist Yêsu yua mơ̆ng tơlơi Ơi Adai 
kiăng. Kâo hlak čih hră anai kơ ƀing ană plei Ơi Adai amăng plei Ephesos, jing 
ƀing dŏ tŏng ten hăng tŭ pơgop sa hăng Krist Yêsu. 

2Rơkâo tơlơi khăp pap laih anŭn tơlơi rơnŭk rơno̱m pha brơi kơ ƀing gih mơ̆ng 
Ơi Adai Ama ta laih anŭn mơ̆ng Khua Yang Yêsu Krist. 

Hơdôm Tơlơi Bơni Hiam Gah Bơngăt Mơyang Amăng Krist 

3Bơni hơơč kơ Ơi Adai jing Ama Khua Yang Yêsu Krist ta, jing Pô hơmâo bơni 
hiam laih kơ ƀing ta mơ̆ng adai hăng rĭm mơyŭn hiam gah bơngăt mơyang 
amăng Krist. 

4Yuakơ Ñu ruah mă laih ƀing ta amăng Ñu hlâo kơ tơlơi hrih pơjing kơyâo pơtâo 
mơnơ̆ng mơnuă kiăng kơ jing rơgoh hiam laih anŭn tŭ arăng ƀu thâo ƀuăh ôh 
ƀơi anăp mơta Ñu. Yuakơ Ơi Adai khăp laih kơ ƀing ta yơh, 

5Ñu pơklă hlâo laih ƀing ta tŭ yap jing ană bă Ñu mơ̆ng Yang Yêsu Krist tui hăng 
tơlơi Krist hơmâo ngă laih. Ñu ngă laih tui anŭn yuakơ anŭn jing tơlơi pơmơak 
kơ Ñu yơh. 

6Ñu kiăng kơ ƀing ta bơni hơơč kơ Ñu yuakơ tơlơi khăp pap prŏng prin Ñu, jing 
tơlơi Ñu hơmâo brơi laih kơ ƀing ta bă blai amăng Krist jing Pô Ñu khăp. 

7Amăng Krist yơh ƀing ta hơmâo tơlơi song mă yua mơ̆ng drah Ñu tuh laih 
tơdang Ñu djai laih anŭn Ñu pap brơi khul tơlơi soh ta tui hăng tơlơi khăp pap 
prŏng prin Ơi Adai. 

8Ơi Adai pơrơđah laih tơlơi khăp pap Ñu kơ ƀing ta bă blai laih anŭn Ñu ngă kơ 
ƀing ta jing hĭ rơgơi laih anŭn thâo hluh hơdôm tơlơi sĭt Ñu yơh. 

9Laih anŭn tui hăng tơlơi hiam mơak Ñu, Ñu pơrơđah kơ ƀing ta tơlơi kiăng 
hơgŏm Ñu, jing tơlơi ƀing ta aka ƀu thâo ôh, jing tơlơi Ơi Adai pơhơdră laih 
kiăng kơ pơgiŏng hĭ hăng tơlơi Krist ngă laih. 

10Ñu ngă tui anŭn kiăng kơ tŭ yua tơdang mông anŭn či truh kiăp djơ̆ hrơi Ñu 
pơkă laih, kiăng kơ pơƀut glaĭ abih bang tơlơi amăng adai laih anŭn ƀơi lŏn 
tơnah hrŏm hơbĭt gah yŭ kơ sa čô Khua, anŭn jing Krist Khua Yang yơh. 

11Amăng Ñu yơh ƀing ta ăt tŭ Ơi Adai ruah mă laih anŭn pơklă hlâo laih tui hăng 
hơdră Ñu, jing Pô ngă brơi abih bang tơlơi kiăp truh hăng tơlơi kơñăm amăng 
tơlơi Ñu kiăng. 

12Tui anŭn yơh, ƀing ta jing ƀing blung hlâo čang rơmang amăng Krist, dưi jing 
ƀing mơnuih bơni hơơč kơ tơlơi ang yang Ñu yơh. 

13Laih anŭn ƀing gih ăt tŭ yap laih amăng Krist mơ̆n tơdang ƀing gih hơmư̆ laih 
boh hiăp tơlơi sĭt, jing tơlơi pơthâo hiam tơlơi pơklaih gih yơh. Laih kơ đaŏ laih, 
Ñu či kơđŏm ƀing gih hăng sa gru kơđŏm jing Yang Bơngăt Hiam yơh, jing Pô 
Ơi Adai hơmâo ƀuăn laih kơ ƀing ană plei Ñu. 

14Yang Bơngăt Hiam yơh jing Pô pơmŭt tơlơi pơkơjăp kŏng ngăn ta tơl truh 
tơlơi song mă ƀing hlơi pô jing ană plei Ơi Adai. Ơi Adai ngă tơlơi anŭn kiăng 
kơ ƀing ta dưi bơni hơơč tơlơi yom prŏng Ñu. 

Paul Iâu Laĭ Kơ Ƀing Đaŏ Pơ Plei Ephesos 

15Yuakơ tơhơnal tơlơi anai yơh, čơdơ̆ng mơ̆ng kâo hơmư̆ kơ tơlơi đaŏ gih 
amăng Khua Yang Yêsu laih anŭn tơlơi ƀing gih khăp kơ abih bang ƀing ană plei 
Ơi Adai, 

16kâo ƀu pơdơi ôh bơni kơ Ơi Adai yuakơ ƀing gih, hơdơr kơ ƀing gih amăng 
tơlơi kâo iâu laĭ. 

17Kâo ăt iâu kwưh Ơi Adai Khua Yang Yêsu Krist ta, jing Yang Ama ang yang, 
pha brơi kơ ƀing gih Yang Bơngăt tơlơi rơgơi laih anŭn tơlơi pơrơđah, tui anŭn 
ƀing gih dưi thâo krăn Ñu hloh dơ̆ng. 

18Kâo ăt iâu laĭ kơ Ñu či pơbơngač mơta tơlơi pơmĭn gih, kiăng kơ ƀing gih dưi 
thâo krăn tơlơi čang rơmang jing ƀơi tơlơi anai yơh Ñu hơmâo iâu rai laih ƀing 
gih. Kâo iâu laĭ kơ tơlơi ƀing gih ăt či thâo krăn mơ̆n tơlơi pơdrŏng săh kŏng 
ngăn ang yang Ñu jing tơlơi Ơi Adai ƀuăn laih kơ ƀing ană plei Ñu. 

19Laih anŭn kâo ăt iâu laĭ kiăng kơ ƀing gih thâo krăn tơlơi dưi mơyang prŏng 
prin ƀu thâo pơkă Ñu anăp nao pơ ƀing ta jing ƀing đaŏ kơ Ñu. Tơlơi dưi anŭn 
hrup hăng bruă mơnuă tơlơi kơtang dưi mơyang prŏng prin Ñu yơh, 

20jing tơlơi Ñu yua laih pơala kơ Krist tơdang Ñu ngă laih kơ Krist jing hĭ hơdip 
glaĭ dơ̆ng, laih anŭn pơdŏ Gơ̆ jĕ ƀơi tơngan gah hơnuă Ñu amăng tal adai adih. 

21Ñu jing ataih gah ngŏ kơ abih bang tơlơi djă̱ akŏ laih anŭn tơlơi dưi, tơlơi dưi 
mơyang laih anŭn tơlơi wai lăng, laih anŭn gah ngŏ kơ rĭm tơlơi dưi ƀing khua 
jing ƀing djă̱ akŏ, ƀu djơ̆ kơnơ̆ng amăng khul rơnŭk anai đôč ôh samơ̆ amăng 
khul rơnŭk pơanăp mơ̆n. 

22Laih anŭn Ơi Adai pioh abih bang tơlơi gah yŭ kơ tơlơi git gai wai lăng Gơ̆ laih 
anŭn brơi kơ Gơ̆ jing khua gah ngŏ kơ abih bang tơlơi kơ tơlơi tŭ yua ƀing Sang 
Ơi Adai. 

23Sang Ơi Adai anŭn jing drơi jan Ñu yơh, bă hăng tơlơi hơdip Krist jing Pô pơbă 
rĭm tơlơi amăng rĭm jơlan. 

Ephesos 2 

Ơi Adai Pơklaih Ƀing Ta Mơ̆ng Tơlơi Khăp Pap Ñu 

1Bơ kơ ƀing gih, ƀing gih tŭ djai laih yuakơ khul tơlơi wĕ wŏ laih anŭn tơlơi soh 
sat, 

2amăng khul tơlơi anŭn yơh ƀing gih juăt hơdip laih tơdang ƀing gih đuaĭ tui 
khul jơlan lŏn tơnah anai laih anŭn khul jơlan pô djă̱ akŏ dêh čar adai rơngit 
jing yang bơngăt ră anai ñu mă bruă amăng ƀing hlơi pô ƀu tui gưt kơ Krist ôh. 

3Hlâo adih abih bang ƀing ta ăt hơdip amăng gơñu mơ̆n; ƀing ta ngă khul tơlơi 
sat mơ̆ng kơnuih soh hăng tơlơi pơmĭn soh gah lăm ta, jing tơlơi pơtrŭt kơ ƀing 
ta ngă laih anŭn đuaĭ tui khul tơlơi pơmĭn amoaih kluh ñu. Hrup hăng ƀing 
mơnuih sat mơ̆n, ƀing ta năng lăp yơh kơ Ơi Adai pơkơhma̱l. 

4Samơ̆ yuakơ tơlơi khăp prŏng prin Ñu brơi kơ ƀing ta, laih anŭn yuakơ Ñu jing 
Pô pơdrŏng amăng tơlơi pap, 

5hơmâo pơjing hĭ laih ƀing ta hơdip amăng Krist wơ̆t tơdah ƀing ta djai laih gah 
bơngăt yuakơ khul tơlơi wĕ wŏ ƀing ta ngă, anŭn jing kơnơ̆ng yua mơ̆ng tơlơi 
khăp pap yơh Ñu pơklaih hĭ laih ƀing gih. 

6Laih anŭn Ơi Adai hơmâo pơhơdip glaĭ laih ƀing ta hrŏm hăng Krist laih anŭn 
pơdŏ laih ƀing ta hrŏm hăng Ñu amăng khul tal adai adih yuakơ tơlơi pơgop sa 
ta hăng Krist Yêsu. 

7Ñu ngă laih tơlơi anŭn kiăng kơ dưi pơrơđah kơ khul rơnŭk pơanăp, Ñu či 
pơdah brơi tơlơi khăp pap pơdrŏng săh ƀu thâo pơhơmu Ñu, jing tơlơi pơrơđah 
amăng tơlơi hiam klă Ñu kơ ƀing ta amăng Krist Yêsu yơh. 

8Yuakơ tơlơi khăp pap Ñu yơh ƀing gih hơmâo tŭ pơklaih hĭ laih, jing mơ̆ng 
tơlơi đaŏ yơh, laih anŭn tơlơi anŭn ƀu djơ̆ mơ̆ng gih pô ôh, samơ̆ anŭn jing 
gơnam Ơi Adai brơi pơyơr yơh, 

9ƀu djơ̆ yua mơ̆ng khul bruă mă ôh, tui anŭn ƀu hơmâo hlơi pô dưi pơang ôh. 

10Ƀing ta jing ƀing đaŏ yuakơ mơ̆ng bruă mơnuă Ơi Adai yơh. Ñu hrih pơjing 
ƀing ta amăng Krist Yêsu kiăng kơ ngă khul bruă hiam, anŭn jing tơlơi Ơi Adai 
hơmâo prap rơmet laih kơ ƀing ta kiăng kơ ngă. 

Ơi Adai Hơmâo Pơgop Ƀing Yudah Hăng Ƀing Tuai Amăng Krist 

11Hơnŭn yơh, hơdơr bĕ hlâo adih ƀing gih jing ƀing Tuai yua mơ̆ng tơlơi tơkeng 
gah drơi jan laih anŭn ƀing iâu gơñu pô “ƀing khăt klĭ” yap laih kơ ƀing gih jing 
“ƀing ƀu khăt klĭ.” Tơlơi khăt klĭ anŭn arăng pơkra amăng drơi jan mơ̆ng khul 
tơngan mơnuih. 

12Hơdơr bĕ hlak hrơi anŭn ƀing gih ƀu thâo krăn Krist ôh, ƀu lŏm kơ ană plei 
Israel ôh laih anŭn ƀing gih jing ƀing tuai dŏ gah rơngiao kơ tơlơi pơgop kơ 

tơlơi ƀuăn, jing tơlơi ƀuăn Ơi Adai hơmâo pơjing laih hăng ƀing Yehudah. Ƀing 
gih ƀu hơmâo tơlơi čang rơmang laih anŭn ƀu thâo krăn Ơi Adai ôh. 

13Hlâo adih ƀing gih dŏ ataih mơ̆ng Ơi Adai, samơ̆ ră anai arăng pơgop laih ƀing 
gih hăng Krist Yêsu laih anŭn hơmâo tơlơi pơgop pơlir hăng Ơi Adai yua mơ̆ng 
drah Krist tuh laih ƀơi kơyâo bơrơkal. 

14Yuakơ Ñu pô jing hĭ tơlơi rơnŭk rơno̱m ta, jing Pô hơmâo pơjing hĭ laih ƀing 
Yehudah hăng ƀing Tuai jing hĭ sa laih anŭn hơmâo pơrai hĭ laih tơlơi pơgăn 
jing kar hăng pơnăng tơlơi pơrơmut pơkăh pơpha anŭn, 

15kar hăng anai: Tơlơi Juăt ƀing Yudah hơmâo lu tơlơi phiăn, samơ̆ Krist lui hĭ 
laih khul tơlơi phiăn anŭn yua mơ̆ng tơlơi Ñu djai. Tơlơi kơñăm Ñu jing kiăng 
kơ hrih pơjing amăng Ñu pô sa tơpul mơnuih phrâo mơ̆ng dua anŭn. Hơnăl tuč, 
amăng tơlơi pơjing anai yơh, Ñu pơrơno̱m glaĭ tŏng krah dua gơñu; 

16laih anŭn amăng sa drơi jan Ñu pơjing anŭn yơh kiăng kơ pơrơno̱m glaĭ ƀing 
gơñu hăng Ơi Adai yua mơ̆ng tơlơi Krist djai ƀơi kơyâo bơrơkal, yua mơ̆ng drơi 
jan anŭn mơ̆n Ñu pơrai hĭ laih tơlơi pơrơmut kơ tơdruă. 

17Ñu rai pơtô pơblang tơlơi rơnŭk rơno̱m kơ ƀing gih jing ƀing mơ̆ng ataih laih 
anŭn tơlơi rơnŭk rơno̱m kơ ƀing hlơi dŏ jĕ. 

18Yuakơ hơget tơlơi Krist hơmâo ngă laih, abih dua ƀing ta dưi rai jĕ Yang Ama 
ta yua mơ̆ng tơlơi dưi Yang Bơngăt yơh. 

19Hơnŭn yơh, ƀing gih ƀu djơ̆ jing ƀing tuai laih anŭn ƀing gah rơngiao dơ̆ng 
tah, samơ̆ jing ƀing ană plei hrŏm hăng ƀing ană plei Ơi Adai yơh, laih anŭn jing 
ƀing mơnuih lŏm kơ sang anŏ Ơi Adai yơh. 

20Ƀing gih jing hrup hăng khul ƀrĭk arăng pơdơ̆ng đĭ ƀơi atur ƀing ding kơna 
pơjao laih anŭn ƀơi atur ƀing pô pơala jing kar hăng atur sang, hrŏm hăng Krist 
Yêsu pô yơh jing boh pơtâo phŭn. 

21Amăng Ñu yơh anih sang anŭn dưi pơgop hrŏm hơbĭt laih anŭn Ñu pơdơ̆ng 
đĭ jing sa sang yang rơgoh hiam amăng Khua Yang. 

22Laih anŭn amăng Ñu mơ̆n, Krist pơdơ̆ng đĭ ƀing gih hrŏm hơbĭt kiăng kơ jing 
sa anih dŏ, amăng anŭn yơh jing anih Ơi Adai dŏ mơ̆ng Yang Bơngăt Ñu. 

Ephesos 3 

Ơi Adai Pơkiaŏ Nao Paul Kiăng Pơtô Pơblang Tơlơi Pơthâo Hiam Kơ Ƀing 
Tuai 

1Yuakơ tơhơnal tơlơi anŭn yơh, kâo yơh Paul, jing mơnă yuakơ bruă Krist Yêsu 
jao laih kơ kâo kiăng kơ pơhaih tơlơi Pơthâo Hiam kơ ƀing gih jing ƀing Tuai. 

2Sĭt yơh ƀing gih hơmâo hơmư̆ laih kơ bruă anai jing bruă Ơi Adai hơmâo brơi 
laih kơ kâo yua mơ̆ng tơlơi khăp pap Ñu, tui anŭn kâo năng djru kơ ƀing gih 
yơh, 

3anŭn jing hơdră hơgŏm Ñu pơdah laih kơ kâo mơ̆ng tơlơi pơrơđah, jing tơlơi 
kâo hơmâo čih klah čŭn laih. 

4Tơdang ƀing gih đŏk tơlơi anai, ƀing gih či ƀuh yơh Kâo thâo hluh bruă hơgŏm 
Krist, 

5jing tơlơi Ơi Adai ƀu pơrơđah brơi ôh kơ ƀing mơnuih amăng khul rơnŭk 
pơkŏn, jing tơlơi ră anai hơmâo pơrơđah laih yua mơ̆ng Yang Bơngăt brơi kơ 
ƀing rơgoh hiam, jing ƀing ding kơna pơjao laih anŭn ƀing pô pơala yơh. 

6Bruă hơgŏm anŭn tui anai: Mơ̆ng tơlơi pơthâo hiam yơh ƀing Tuai jing hĭ ƀing 
tŭ mă kŏng ngăn hrŏm hăng ƀing Israel, pơgop hrŏm tơdruă jing sa drơi jan laih 
anŭn pơpha hrŏm hơbĭt tơlơi ƀuăn amăng Krist Yêsu. 

7Kâo jing sa čô ding kơna kơ tơlơi pơthâo hiam anai yua mơ̆ng gơnam brơi 
pơyơr yơh jing tơlơi khăp pap Ơi Adai. Ñu pha brơi laih kơ kâo mơ̆ng bruă tơlơi 
dưi mơyang Ñu. 

8Wơ̆t tơdah kâo ƀu yom pơphan ôh laih anŭn jing anet hloh kơ abih bang ƀing 
ană plei Ơi Adai, samơ̆ Ñu brơi kơ kâo tơlơi khăp pap anai: Ñu kiăng kơ kâo 
pơtô pơblang kơ ƀing Tuai khul tơlơi pơdrŏng săh gah bơngăt Krist pha brơi 
laih. Anŭn jing khul tơlơi bơni hiam hăng tơlơi hiam klă yom prŏng Ñu yơh jing 
rơngiao kơ mơnuih mơnam dưi thâo hluh. 

9Laih anŭn Ñu kiăng kơ kâo pơblang kơ rĭm mơnuih hiư̆m Ñu či pơgiŏng hĭ 
hơdră hơgŏm Ñu. Ơi Adai jing Pô hrih pơjing kơ abih bang tơlơi, Ñu hơmâo djă̱ 
hơgŏm hĭ laih hơdră anai mơ̆ng đưm hlâo adih mơ̆ng khul mơta mơnuih 
mơnam. 

10Tơlơi Ñu kiăng ngă hlâo adih samơ̆ ră anai, mơ̆ng ƀing sang Ơi Adai yơh jing 
ƀing Yehudah hăng ƀing mơnuih Tuai pơgop sa hrŏm hơbĭt amăng Krist, Ơi 
Adai pơrơđah tơlơi rơgơi djŏp mơta Ñu kơ ƀing khua djă̱ akŏ laih anŭn kơ ƀing 
hơmâo tơlơi dưi amăng khul tal adai. 

11Ơi Adai pơgiŏng hĭ laih hơdră hlŏng lar Ñu hăng tơlơi djai Krist Yêsu, Khua 
Yang ta. 

12Yuakơ ƀing ta đaŏ laih anŭn pơgop pơlir amăng Ñu yơh, ƀing ta dưi rai jĕ Ơi 
Adai hăng tơlơi rơngai laih anŭn hăng tơlơi hơđơ̆ng pran jua. 

13Hơnŭn yơh, kâo rơkâo kơ ƀing gih anăm rŭng răng ôh yuakơ khul tơlơi gleh 
tơnap kâo tŭ yuakơ ƀing gih, anŭn jing tơlơi ang yang gih yơh. 

Paul Iâu Laĭ Dơ̆ng Kơ Ƀing Đaŏ Amăng Plei Ephesos 

14Yuakơ tơhơnal tơlơi anŭn yơh, kâo tŏ tơŭt ƀơi anăp Yang Ama, 

15jing Pô mơ̆ng Ñu yơh abih bang sang anŏ Ñu amăng adai adih laih anŭn ƀơi 
lŏn tơnah anai hơmâo rai anăn gơñu. 

16Kâo kwưh rơkâo mơ̆ng tơlơi pơdrŏng săh ang yang Ñu yơh, Ñu či pơkơtang 
brơi kơ ƀing gih hăng tơlơi dưi mơyang mơ̆ng Yang Bơngăt amăng pran jua gih, 

17anŭn jing Krist dưi hơdip amăng pran jua gih mơ̆ng tơlơi đaŏ kơnang yơh. 
Laih anŭn kâo kwưh rơkâo kơ tơlơi ƀing gih dưi dŏ dơ̆ng laih anŭn kơjăp amăng 
tơlơi khăp yơh. 

18Tui anŭn yơh, ƀing gih dưi hơmâo tơlơi dưi mơyang, hrŏm hơbĭt hăng abih 
bang ƀing ană plei Ơi Adai, kiăng kơ thâo hluh tơlơi rơhaih hăng glông, tơlơi 
dơ̆ng hăng dơlăm jing tơlơi khăp Krist anŭn, 

19laih anŭn kiăng kơ thâo krăn tơlơi khăp Krist anŭn rơgao hloh kơ tơlơi thâo 
hluh, tui anŭn kiăng kơ ƀing gih dưi hơmâo bă blai kơ tơlơi pơkă amăng abih 
bang kơnuih Ơi Adai. 

20Ră anai kơ Ñu yơh jing Pô dưi ngă khul tơlơi ƀu thâo pơkă hloh kơ abih bang 
tơlơi ƀing ta rơkâo ƀôdah pơmĭn anŭn, tui hăng tơlơi dưi mơyang Ñu jing bruă 
Ñu ngă amăng ƀing ta, 

21kơ Ñu yơh jing Pô či hơmâo tơlơi ang yang amăng Sang Ơi Adai laih anŭn 
amăng Krist Yêsu amăng lu rơnŭk, hlŏng lar laih anŭn nanao! Amen. 

Ephesos 4 

Tơlơi Pơgop Sa Amăng Drơi Jan Krist 

1Tui anŭn, kâo jing sa čô mơnă yuakơ bruă Khua Yang, kâo pơđu̱r ƀing gih kiăng 
kơ hơdip sa tơlơi hơdip năng lăp hăng tơlơi Ñu iâu ƀing ta jing ƀing lŏm kơ Ñu, 
jing tơlơi ƀing ta hơmâo tŭ mă laih. 

2Luă gŭ laih anŭn tơdu rơun hlo̱m ƀo̱m bĕ. Gir run bĕ laih anŭn gring ba bĕ 
tơdruă amăng tơlơi khăp. 

3Ngă bĕ rĭm tơlơi tŭ yua kiăng kơ djă̱ pioh tơlơi pơgop sa jing tơlơi Yang Bơngăt 
pơjing rai mơ̆ng hrĕ pơgop rơnŭk rơno̱m, jing tơlơi pơgop glaĭ ƀing gih hrŏm 
hơbĭt. 

4Ƀing ta jing ƀing lŏm kơ Ơi Adai jing kar hăng sa drơi jan laih anŭn hơmâo sa 
Yang Bơngăt, kar hăng Ơi Adai ba laih ƀing ta nao pơ tơlơi čang rơmang tơdang 
Ñu iâu ƀing ta kiăng kơ jing ƀing lŏm kơ Ñu. 

5Ƀing ta ăt hơmâo sa Khua Yang, sa tơlơi đaŏ laih anŭn sa tơlơi baptem mơ̆n; 

6sa Ơi Adai laih anŭn Yang Ama kơ abih bang, jing Pô dŏ gah ngŏ kơ abih bang, 
găn nao abih bang ƀing ta laih anŭn dŏ amăng abih bang ƀing đaŏ kơ Ñu yơh. 

7Samơ̆ Krist hơmâo brơi laih kơ rĭm čô ƀing ta tơlơi brơi pơyơr jing tơlơi Krist 
čuăn brơi laih. 

8Tơlơi anai arăng čih laih amăng Hơdrôm Hră Rơgoh Hiam tui anai: “Tơdang 
Ñu đĭ nao laih pơ anih glông adih, Ñu djă̱ ba ƀing mơnă tui Ñu laih anŭn pha 
brơi laih khul gơnam brơi pơyơr kơ mơnuih mơnam.” 

9Tui anŭn, hơget tơlơi “Ñu đĭ nao laih” kiăng laĭ rơngiao kơ tơlơi Ñu ăt trŭn laih 
mơ̆n pơ anih gah yŭ, jing khul anih dơlăm lŏn tơnah hă? 

10Ñu yơh jing Pô trŭn laih, ăt jing Pô đĭ nao laih mơ̆n pơ anih glông hloh kơ abih 
bang tal adai kiăng kơ pơbă hĭ djŏp djang kơyâo pơtâo mơnơ̆ng mơnuă. 

11Ñu yơh jing Pô jao brơi kơ đơđa mơnuih jing ƀing ding kơna pơjao, đơđa jing 
ƀing pô pơala, đơđa jing ƀing hyu pơlar tơlơi pơthâo hiam laih anŭn đơđa jing 
ƀing pô pơtô pơjao laih anŭn ƀing nai pơtô, 

12kiăng kơ prap pre brơi ƀing ană plei Ơi Adai mă bruă kơ Ơi Adai, tui anŭn 
kiăng kơ drơi jan Krist, jing ƀing sang Ơi Adai, dưi tŭ rŭ̱ pơdơ̆ng kơjăp yơh, 

13tơl abih bang ƀing ta truh pơ tơlơi pơgop sa amăng tơlơi đaŏ kơnang laih 
anŭn amăng tơlơi thâo hluh Ană Đah Rơkơi Ơi Adai, laih anŭn jing hĭ kơjăp 
rơjăng, tơlơi kiăng kơ laĭ, ƀing ta či jing hlo̱m ƀo̱m hrup hăng Krist jing Pô hlo̱m 
ƀo̱m yơh. 

14Giŏng anŭn, ƀing ta ƀu djơ̆ ôh jing ƀing ană nge, păh pung nao rai yua mơ̆ng 
jơlah ia, thut pơ anai pơ adih yua mơ̆ng rĭm angĭn tơlơi pơtô laih anŭn ăt yua 
mơ̆ng tơlơi thâo mơneč laih anŭn tơlơi thâo pơhrôp mơnuih mơnam jing ƀing 
pơkra hơdră kiăng plŏm ƀlŏr kơ arăng mơ̆n. 

15Kơđai glaĭ kơ tơlơi anŭn, pơhiăp bĕ tơlơi sĭt amăng tơlơi khăp, amăng abih 
bang tơlơi ƀing ta či prŏng tui amăng tơlơi pơgop sa ta hăng Ñu, yuakơ Ñu jing 
Akŏ, anŭn jing Krist yơh. 

16Mơ̆ng Ñu yơh abih bang drơi jan pơgop hăng djă̱ grơ̆ng tơdruă yua mơ̆ng rĭm 
čơđeh asar amăng drơi jan djru pơkơjăp brơi; rĭm črăn amăng drơi jan anai ngă 
bruă phara kiăng kơ pơjing brơi kơ drơi jan prŏng tui hăng pơdơ̆ng đĭ ñu pô 
amăng tơlơi khăp, jing rĭm črăn ngă bruă ñu pô yơh. 

Hơdip Bĕ Tui Hăng Ană Bă Tơlơi Bơngač 

17Tui anŭn, kâo pơtă kơ ƀing gih tơlơi anai laih anŭn pơkơđiăng ƀing gih amăng 
anăn Khua Yang, anăm hơdip hrup hăng ƀing Tuai pơmĭn amăng hơdră jơlan 
mlŭk mơgu đôč đač gơñu yơh. 

18Ƀing gơñu ƀu dưi thâo krăn tơlơi sĭt ôh laih anŭn ƀu hơmâo tơlơi hơdip phrâo 
jing tơlơi hơdip Ơi Adai brơi ôh, yuakơ tơlơi ƀu thâo hluh dŏ amăng ƀing gơñu 
yơh tơl pơkhăng hĭ khul pran jua gơñu. 

19Tơdang ƀing gơñu ngă khul tơlơi sat, ƀing gơñu ƀu thâo mlâo dơ̆ng tah; ƀing 
gơñu hơmâo brơi laih kơ gơñu pô kiăng kơ ngă hơget tơlơi drơi jan kiăng. Ƀing 
gơñu ngă djŏp mơta kơnuih ƀu djơ̆ hơnơ̆ng laih anŭn ƀing gơñu ƀu či pơdơi hĭ 
ôh mơ̆ng khul tơlơi anŭn. 

20Samơ̆ ƀing gih ƀu hrăm kiăng kơ hơdip kơ Krist mơ̆ng hơdră jơlan anŭn ôh. 

21Sĭt yơh, ƀing gih hơmư̆ laih kơ tơlơi Ñu, laih anŭn arăng pơtô ƀing gih kơ tơlơi 
Ñu tui hăng tơlơi sĭt amăng Yang Yêsu. 

22Arăng pơtô laih ƀing gih kiăng kơ lui hĭ kơnuih so jing kơnuih ƀing gih juăt 
ngă hlâo adih, jing tơlơi brŭ răm yua mơ̆ng khul tơlơi amoaih kluh pleč ƀlŏr 
kơnuih so anŭn, 

23kiăng kơ tŭ pơphrâo amăng kơnuih laih anŭn amăng pran jua gih. 

24Tui anŭn, čut hơô bĕ kơnuih phrâo Ơi Adai pơjing kiăng kơ tŭ hrup hăng Ñu 
amăng tơlơi tơpă hơnơ̆ng sĭt laih anŭn amăng tơlơi rơgoh hiam hlo̱m sĭt. 

25Hơnŭn yơh, rĭm čô amăng ƀing gih khŏm tŏh lui hĭ tơlơi ƀlŏr laih anŭn pơhiăp 
bĕ tơlơi sĭt hăng pô re̱ng gah ñu, yuakơ abih bang ƀing ta jing khul črăn amăng 
sa drơi jan. 

26“Amăng tơlơi ƀing gih hil anăm ngă soh ôh” tui anai: Anăm hil truh kơ yang 
hrơi le ̆  ôh, 

27laih anŭn anăm brơi kơ yang sat hơmâo mông mơyŭn kiăng kơ pơƀlŏr hĭ ƀing 
gih ôh. 

28Hlơi pô jing mơnuih klĕ, ñu anŭn khŏm anăm klĕ dơ̆ng tah, samơ̆ khŏm mă 
bruă bĕ, ngă bĕ tơlơi tŭ yua hăng khul tơngan ñu pô, tui anŭn kiăng kơ hơmâo 
ƀiă črăn pơpha hăng ƀing dŏ amăng tơlơi kơƀah kiăng. 

29Anăm brơi khul boh hiăp sat tơbiă rai mơ̆ng amăng bah gih ôh, samơ̆ kơnơ̆ng 
hơdôm boh hiăp tŭ yua kiăng kơ rŭ̱ pơdơ̆ng đĭ tơdruă tui hăng khul tơlơi kơƀah 
kiăng gơñu, jing kiăng kơ djru kơ hlơi pô hơmư̆ tui ƀing gih yơh. 

30Anăm pơrơngot hĭ Yang Bơngăt Hiam Ơi Adai ôh, yuakơ Ñu yơh jing Pô 
kơđŏm gru amăng ƀing gih kơ hrơi tơdang Ơi Adai či song mă ƀing ană plei Ñu 
tơdơi. 

31Mă pơđuaĭ hĭ bĕ abih bang tơlơi phĭ̱̆, tơlơi ƀrŭk hil laih anŭn tơlơi hil nač, tơlơi 
ur pơglŏh laih anŭn tơlơi pơƀrưh, hrŏm hăng rĭm tơlơi pơhiăp sat ƀai. 

32Ngă hiam klă laih anŭn pap mơñai kơ tơdruă bĕ, pap brơi bĕ kơ tơdruă kar 
hăng amăng Krist yơh, Ơi Adai pap brơi laih kơ ƀing gih. 

Ephesos 5 

Kơnuih Djơ̆ Lăp Kơ Ƀing Đaŏ 

1Hơnŭn yơh, jing bĕ ƀing hla̱ tui Ơi Adai, yuakơ jing ƀing ană bă Ñu khăp biă 
mă, 

2anŭn kiăng laĭ kơ tơlơi hơdip bĕ tơlơi hơdip thâo khăp, kar hăng Krist khăp 
laih kơ ƀing ta tơl Ñu jao lui hĭ Ñu pô pơala kơ ƀing ta kiăng kơ jing hĭ sa gơnam 
pơyơr ƀâo mơngưi laih anŭn ngă yang kơ Ơi Adai. 

3Samơ̆ amăng ƀing gih khŏm anăm hơmâo bruă mơnuă kơ tơlơi pyu pơde, tơlơi 
grĭ grañ ƀôdah tơlơi kluh kơ tơlơi arăng hơmâo ôh, yuakơ khul tơlơi anai jing 
ƀu năng lăp kơ ƀing ană plei rơgoh hiam Ơi Adai hơmâo ôh. 

4Ƀu năng lăp ôh tơdang ƀing gih pơhiăp kơ tơlơi pơmlâo, tơlơi pơhiăp mlŭk 
ƀôdah khul tơlơi pơhiăp ngor grĭ grañ, samơ̆ ƀing gih năng hơdơr bơni kơ Ơi 
Adai, 

5yuakơ ƀing gih dưi thâo sĭt: Mơnuih pyu pơde, mơnuih ƀu rơgoh ƀôdah 
mơnuih klih jing mơnuih kơkuh kơ rup trah, ƀu hơmâo kŏng ngăn hơget ôh 
amăng dêh čar Krist jing dêh čar Ơi Adai anŭn. 

6Anăm brơi hlơi pô plư pleč ƀing gih hăng khul boh hiăp đôč đač ôh, yuakơ khul 
tơlơi hrup hăng anŭn yơh tơlơi Ơi Adai pơkơhma̱l truh ƀơi ƀing hlơi pô jing 
ƀing ƀu tui gưt anŭn. 

7Hơnŭn yơh, anăm pơgop ngă gơyut hrŏm hăng ƀing gơñu ôh. 

8Yuakơ hlâo adih ƀing gih dŏ amăng tơlơi kơnăm mơmŏt hlâo kơ ƀing gih tŭ 
ju̱m Khua Yang, samơ̆ ră anai ƀing gih dŏ amăng tơlơi bơngač tŭ pơgop sa 
amăng Khua Yang laih. Hơdip bĕ hrup hăng ană bă tơlơi bơngač, 

9yuakơ boh bơnga tơlơi bơngač hơmâo amăng abih bang tơlơi hiam klă, tơlơi 
tơpă hơnơ̆ng laih anŭn tơlơi sĭt, 

10laih anŭn hơduah sem bĕ mơta tơlơi pơmơak kơ Khua Yang. 

11Anăm pơgop hrŏm amăng khul bruă kơnăm mơmŏt ƀu hơmâo tŭ yua jing 
khul bruă ƀing ană mơnuih ngă ôh, samơ̆ hiam hloh brơi kơ arăng thâo hluh 
bruă anŭn jing sat yơh. 

12Yuakơ jing mlâo yơh tơdah pơhaih tơlơi ƀing ƀu tui gưt ngă amăng tơlơi 
hơgŏm anŭn. 

13Samơ̆ abih bang tơlơi anŭn rơđah rơđo̱ng yua mơ̆ng tơlơi bơngač pơčrang 
jing hĭ thâo ƀuh yơh, 

14yuakơ abih bang mơta tơlơi hơmâo tŭ pơrơđah laih jing hĭ tơlơi bơngač yơh. 
Anai yơh jing tơhơnal tơlơi arăng laĭ: “Mơdưh bĕ, Ơ mơnuih pĭt hơi, tơgŭ bĕ 
mơ̆ng mơnuih djai laih anŭn Krist či pơčrang ƀơi ih yơh.” 

15Hơnŭn yơh, răng pơñen bĕ hiư̆m ƀing gih hơdip, anăm ngă hrup hăng ƀing 
mlŭk ôh, samơ̆ ngă bĕ hrup hăng ƀing rơgơi. 

16Rĭm wơ̆t ƀing gih hơmâo mông mơyŭn kiăng ngă tơlơi hiam, brơi kơ ƀing gih 
ngă bĕ, yuakơ mơnuih mơnam ngă lu tơlơi sat ƀai amăng khul hrơi mông anai. 

17Tui anŭn, anăm mlŭk ôh, samơ̆ thâo hluh bĕ hơget tơlơi Khua Yang kiăng jing. 

18Anăm măt hăng tơpai jing gơnam ba nao kơ kơnuih sat ƀai ôh. Kơđai glaĭ kơ 
tơlơi anŭn, tŭ pơbă bĕ yua mơ̆ng Yang Bơngăt Hiam. 

19Pơhiăp bĕ hăng tơdruă hăng khul tơlơi adoh bơni hơơč, khul tơlơi adoh laih 
anŭn khul tơlơi adoh bơngăt mơyang. Adoh laih anŭn pơkra bĕ dơnai ayŭ hăng 
abih pran jua gih kơ Khua Yang, 

20bơni hơơč nanao bĕ kơ Ơi Adai Ama kơ djŏp mơta tơlơi, amăng anăn Khua 
Yang Yêsu Krist ta. 

21Jao pô bĕ kơ tơdruă yua mơ̆ng tơlơi ƀing gih huĭ pơpŭ kơ Krist. 
Paul Djru Tơlơi Pơmĭn Kơ Ƀing Rơkơi Laih Anŭn Kơ Ƀing Bơnai 

22Ơ ƀing bơnai, jao pô bĕ kơ ƀing rơkơi gih kar hăng ƀing gih tui gưt kơ Khua 
Yang. 

23Yuakơ rơkơi jing akŏ kơ bơnai kar hăng Krist jing akŏ kơ Sang Ơi Adai, jing 
drơi jan Ñu, laih anŭn Ñu yơh jing Pô Pơklaih kơ drơi jan. 

24Ră anai kar hăng Sang Ơi Adai jao pô kơ Krist, ăt tui anŭn mơ̆n brơi kơ ƀing 
bơnai jao pô bĕ kơ ƀing rơkơi gơñu amăng abih bang tơlơi. 

25Ơ ƀing rơkơi, khăp bĕ kơ ƀing bơnai gih, kar hăng Krist khăp laih kơ Sang Ơi 
Adai laih anŭn pơsăn laih Ñu pô kơ tơlơi tŭ yua Sang Ơi Adai, 

26kiăng kơ pơjing gơ̆ rơgoh hiam, pơrơgoh hĭ gơ̆ yua mơ̆ng tơlơi rao hăng ia 
mơ̆ng Boh Hiăp, 

27laih anŭn pơrơđah gơ̆ kơ Ñu pô jing Sang Ơi Adai hiam klă, ƀu ƀâo sat, săñ 
ñăñ ƀôdah hơmâo tŭ ƀuăh hơget ôh, samơ̆ jing rơgoh hiam laih anŭn hlo̱m ƀo̱m 
yơh. 

28Amăng hơdră jơlan hrup hăng anŭn mơ̆n, brơi kơ ƀing rơkơi khŏm khăp kơ 
ƀing bơnai gơñu kar hăng ƀing gơñu khăp kơ drơi jan gơñu pô yơh. Hlơi pô 
khăp kơ bơnai ñu, ñu anŭn khăp kơ ñu pô yơh. 

29Tơdơi kơ abih bang, ƀu hơmâo ôh hlơi pô pơrơmut kơ drơi jan ñu pô, samơ̆ 
ñu răk rong drơi jan ñu, kar hăng Krist răk rong Sang Ơi Adai yơh, 

30yuakơ ƀing ta jing ƀing lŏm kơ drơi jan Ñu. 

31“Yuakơ tơhơnal tơlơi anŭn yơh đah rơkơi lui hĭ amĭ ama ñu laih anŭn tŭ 
pơgop sa hăng bơnai ñu, tui anŭn dua gơñu jing hĭ sa drơi jan yơh.” 

32Hơmâo tơlơi sĭt hơgŏm dơlăm pơrơđah amăng Boh Hiăp anŭn, samơ̆ kâo hlak 
pơruai kơ tơlơi Krist hăng Sang Ơi Adai. 

33Tui anŭn, rĭm čô amăng ƀing gih khŏm khăp kơ bơnai ñu kar hăng ñu khăp kơ 
ñu pô yơh, laih anŭn brơi kơ pô bơnai khŏm pơpŭ bĕ kơ rơkơi ñu. 

Ephesos 6 

Paul Djru Tơlơi Pơmĭn Kơ Ƀing Ană Bă Laih Anŭn Kơ Ƀing Amĭ Ama 

1Ơ ƀing ană bă, tui gưt bĕ amĭ ama gih amăng Khua Yang, yuakơ tơlơi anŭn jing 
djơ̆ lăp yơh. 

2“Pơpŭ bĕ kơ amĭ ama ih,” anŭn jing tơlơi juăt tal sa hrŏm hăng tơlơi ƀuăn anai 
mơ̆n, 

3“tui anŭn kiăng kơ hơmâo khul tơlơi či truh hiam kơ ih yơh laih anŭn ih dưi tŭ 
mơak tơlơi hơdip sui ƀơi lŏn tơnah.” 

4Ơ ƀing ama, anăm ngă kơ ƀing ană bă gih hil nač ôh; kơđai glaĭ kơ tơlơi anŭn, 
pơtô hăng pơhrăm bĕ kơ ƀing gơñu amăng hơdră jơlan Khua Yang kiăng. 

Ƀing Hlŭn Hăng Ƀing Khua 

5Ơ ƀing hlŭn, tui gưt bĕ kơ ƀing khua gih amăng lŏn tơnah anai hăng tơlơi pơpŭ 
hăng huĭ laih anŭn hăng pran jua tơpă sĭt, kar hăng ƀing gih tui gưt Krist. 

6Tui gưt bĕ kơ ƀing gơñu ƀu djơ̆ kơnơ̆ng tơdang ƀing gơñu dŏ lăng kơ ƀing gih 
laih anŭn kiăng kơ ƀing gơñu bơni kơ ƀing gih đôč ôh, samơ̆ jing bĕ hrup hăng 
hlŭn Krist, ngă tui tơlơi Ơi Adai kiăng mơ̆ng pran jua gih. 

7Mă bruă bĕ hăng abih pran jua kar hăng ƀing gih mă bruă kơ Khua Yang ƀu djơ̆ 
kơ mơnuih ôh, 

8yuakơ ƀing gih thâo laih kơ tơlơi Khua Yang či bơni kơ hlơi pô ngă bruă hiam, 
wơ̆t tơdah ñu anŭn jing mơnuih hlŭn ƀôdah mơnuih rơngai. 

9Laih anŭn Ơ ƀing khua, ngă bĕ kơ ƀing hlŭn gih kar kaĭ mơ̆n. Anăm pơhuĭ hĭ 
ƀing gơ̆ ôh, yuakơ ƀing gih thâo sĭt kơ tơlơi Pô jing Khua gơñu ăt jing Khua gih 
hlak dŏ pơ adai adih, Ñu ƀu ngă tơlơi ƀu pơdơ̆ pơđơ̱r kơ ƀing khua laih anŭn kơ 
ƀing hlŭn ôh. 

Gơnam Pơgang Ơi Adai 

10Hơnăl tuč, tŭ dŏ kơtang kơjăp bĕ amăng Khua Yang laih anŭn amăng tơlơi dưi 
mơyang Ñu. 

11Čut hơô bĕ gơnam pơgang Ơi Adai brơi, tui anŭn kiăng kơ ƀing gih dưi dŏ 
dơ̆ng pơkơdơ̆ng glaĭ hăng khul tơlơi mơneč yang sat. 

12Yuakơ ƀing ta pơblah ƀu djơ̆ pơkơdơ̆ng glaĭ hăng asar laih anŭn drah ôh, 
samơ̆ pơkơdơ̆ng glaĭ hăng ƀing khua djă̱ akŏ, pơkơdơ̆ng glaĭ hăng khul tơlơi 

dưi, pơkơdơ̆ng glaĭ hăng khul tơlơi dưi mơyang lŏn tơnah kơnăm mơmŏt anai 
laih anŭn pơkơdơ̆ng glaĭ hăng ƀing yang sat bơngăt mơyang amăng khul adai 
adih. 

13Yuakơ anŭn yơh, čut hơô bĕ gơnam pơgang Ơi Adai brơi, tui anŭn kiăng kơ 
tơdang hrơi sat ƀai truh, ƀing gih dưi dŏ dơ̆ng kơjăp yơh. Laih anŭn tơdơi kơ 
ƀing gih hơmâo prap pre pioh hĭ laih abih bang tơlơi, ƀing gih ăt dŏ dơ̆ng kơjăp 
mơ̆n. 

14Tui anŭn dŏ kơjăp bĕ, prap rơmet bĕ gih pô hăng hơdrăng kơiăng tơlơi sĭt 
hruă jum dar kơiăng gih, hăng ao pơgang tơlơi tơpă hơnơ̆ng buh hơô djơ̆ anih, 

15laih anŭn čut bĕ ƀơi tơkai tơkhŏ tơlơi prap pre, jing tơlơi tơbiă rai mơ̆ng tơlơi 
pơthâo hiam rơnŭk rơno̱m. 

16Thim mŭt amăng abih bang tơlơi anŭn, mă tŭ bĕ khiơl tơlơi đaŏ. Mơ̆ng gơnam 
anŭn yơh, ƀing gih dưi pơthăm hĭ abih bang khul ƀrŏm apui yang sat pơnăh rai. 

17Mă tŭ bĕ muk pơgang tơlơi pơklaih laih anŭn đao gưm Yang Bơngăt, jing Boh 
Hiăp Ơi Adai. 

18Laih anŭn iâu laĭ tŭ pơgit bĕ yua mơ̆ng Yang Bơngăt ƀơi abih bang anih hơdip 
hrŏm hăng abih bang khul tơlơi iâu laĭ laih anŭn tơlơi kwưh rơkâo. Hơmâo tơlơi 
anŭn amăng jua pơmĭn, ƀing gih răng bĕ laih anŭn gir iâu laĭ nanao kơ abih bang 
ƀing đaŏ hiam klă. 

19Ăt iâu laĭ kơ kâo mơ̆n kiăng kơ pơpă anih kâo čơdơ̆ng ha pơhiăp, Ơi Adai či 
brơi kơ kâo khul tơlơi pơhiăp djơ̆ kiăng kơ pơhiăp. Tui anŭn, kâo dưi hơmâo 
tơlơi khĭn kiăng kơ pơblang tơlơi hơgŏm amăng tơlơi pơthâo hiam yơh. 

20Yuakơ tơlơi pơthâo hiam anŭn yơh kâo mơnuih pơala Yang Yêsu dŏ amăng 
sang mơnă. Iâu laĭ kơ kâo bĕ kiăng kơ kâo dưi pơtô pơblang hăng tơlơi khĭn, 
anŭn yơh jing tơlơi kâo năng ngă. 

Tơlơi Pơhiăp Kơkuh Hơnăl Tuč 

21Tukhikos, jing ayŏng adơi khăp laih anŭn jing ding kơna tŏng ten amăng Khua 
Yang, či pơruai kơ ƀing gih abih bang tơlơi, kiăng kơ ƀing gih dưi thâo krăn yơh 
hiư̆m kâo jing laih anŭn hơget tơlơi kâo hlak dŏ ngă.  

22Kâo hlak pơkiaŏ ñu nao pơ ƀing gih yuakơ tơlơi kơñăm anŭn yơh kiăng kơ 
ƀing gih dưi thâo krăn hơget tơlơi hlak truh kơ ƀing gơmơi, laih anŭn ñu yơh 
dưi pơtrŭt pơkơjăp pran jua gih. 

23Rơkâo tơlơi rơnŭk rơno̱m, tơlơi khăp hrŏm hăng tơlơi đaŏ kơnang mơ̆ng Ơi 
Adai Ama laih anŭn mơ̆ng Khua Yang Yêsu Krist dŏ hrŏm hăng ƀing gih, Ơ ƀing 
ayŏng amai adơi ăh. 

24Rơkâo tơlơi khăp pap brơi kơ abih bang hlơi pô khăp kơ Khua Yang Yêsu Krist 
ta hăng sa tơlơi khăp ƀu thâo abih ôh. 

Philip 

Philip 1 

1Kâo, Paul laih anŭn Timothe, jing ƀing ding kơna Krist Yêsu. Kâo čih mơit kơ 
abih bang ƀing đaŏ hiam klă amăng Krist Yêsu dŏ amăng plei Philip, hrŏm hơbĭt 
hăng ƀing kŏng tha hăng ƀing tha sang yang tui anai: 

2Kâo rơkâo kơ Ơi Adai Ama ta hăng mơ̆ng Khua Yang Yêsu Krist ta či brơi tơlơi 
khăp pap kơ ƀing gih laih anŭn ngă kơ ƀing gih rơnŭk rơno̱m amăng pran jua 
gih. 

Tơlơi Hơdơr Bơni Laih Anŭn Tơlơi Iâu Laĭ 

3Kâo bơni hơơč kơ Ơi Adai kâo ƀơi rĭm wơ̆t kâo hơdơr kơ ƀing gih. 

4Amăng abih bang tơlơi kâo iâu laĭ kơ abih bang ƀing gih, kâo nanao iâu laĭ hăng 
tơlơi hơ̆k mơak 

5yuakơ ƀing gih hơmâo dŏ mă bruă laih hăng kâo kơ tơlơi bruă tơlơi pơthâo 
hiam čơdơ̆ng mơ̆ng hrơi tal sa ƀing gih đaŏ kơ tơlơi anŭn hlŏng truh pơ tă anai. 

6Kâo kơnang kơjăp kơ tơlơi anŭn, kiăng kơ Ơi Adai, jing Pô čơdơ̆ng ngă bruă 
hiam amăng ƀing gih, či pơñen ngă tŏ tui hlo̱m ƀo̱m bruă anŭn tơl truh hrơi 
Krist Yêsu trŭn rai dơ̆ng yơh. 

7Djơ̆ găl biă mă yơh kơ kâo pơmưn tui anŭn kơ abih bang ƀing gih, yuakơ kâo 
hơdơr kơ ƀing gih amăng pran jua kâo. Yuakơ wơ̆t tơdah kâo dŏ amăng sang 
mơnă, ƀôdah pơgăl pơgang hăng pơkơjăp tơlơi pơthâo hiam, sĭt abih bang ƀing 
gih pơpha hrŏm hăng kâo amăng tơlơi bruă anŭn jing tơlơi Ơi Adai khăp pap 
kơčrâo brơi laih kơ kâo kiăng kơ ngă. 

8Ơi Adai pô yơh dưi gơ̆ng jơlan brơi kơ tơlơi kâo khăp kiăng biă mă kơ abih 
bang ƀing gih kar hăng Krist Yêsu pô yơh khăp kơ ƀing gih. 

9Laih anŭn anai yơh jing tơlơi kâo iâu laĭ: Kâo rơkâo kơ tơlơi ƀing gih či thâo 
krăn hăng thâo hluh thim lu jai dơ̆ng hiư̆m kiăng kơ khăp kơ tơdruă. 

10Kâo rơkâo kiăng kơ ƀing gih thâo pơkơnăl kơ tơlơi hiam hloh laih anŭn ƀing 
gih dưi jing hĭ jơngeh hăng ƀu hơmâo anih dưi ƀuăh ôh tơl truh hrơi Krist truh. 

11Kâo rơkâo kiăng kơ ƀing gih hơdip hơdơ̆ng tơpă hơnơ̆ng hlo̱m ƀo̱m, yua 
mơ̆ng Yang Yêsu Krist pơdưi hĭ ƀing gih kiăng kơ ngă, kiăng kơ ƀing arăng či 
pơguh pơang hăng bơni hơơč kơ Ơi Adai yơh. 

Tơlơi Paul Dŏ Amăng Sang Mơnă Pơlar Hyu Tơlơi Pơthâo Hiam 

12Ơ ƀing ayŏng amai adơi hơi, kâo kiăng kơ ƀing gih thâo kơ tơlơi hơget tơlơi 
hơmâo truh laih kơ kâo, sĭt hơmâo pơdưi hĭ laih lu mơnuih kiăng kơ hơmư̆ tơlơi 
pơthâo hiam. 

13Boh nik ñu, tơlơi bruă anŭn hơmâo jing hĭ laih rơđah rơđo̱ng amăng djŏp anih 
gak sang pơtao laih anŭn kơ rĭm mơnuih pơkŏn kơ tơlơi kâo dŏ amăng sang 
mơnă yuakơ kâo pơtô pơblang kơ tơlơi Krist. 

14Yuakơ hơdôm tơlơi kâo dŏ amăng sang mơnă yơh, hơmâo lu ƀing ayŏng adơi 
amăng Khua Yang hơmâo tŭ laih tơlơi pơđu̱r pơkơjăp kiăng kơ pơtô boh hiăp 
Ơi Adai hăng tơlơi kơjăp laih anŭn tơlơi khĭn biă mă yơh. 

15Sĭt yơh hơmâo đơđa mơnuih pơtô pơblang kơ tơlơi Krist hăng tơlơi ƀlah 
moăñ laih anŭn hăng tơlơi pơrơsua anăp hăng kâo, samơ̆ hơmâo mơnuih 
pơkŏn pơtô pơblang hăng kơnuih hiam mơak anăp hăng kâo. 

16Ƀing mơnuih tơdơi ngă tơlơi anŭn yuakơ ƀing gơñu khăp kơ kâo, yuakơ ƀing 
gơñu thâo krăn kơ tơlơi Ơi Adai brơi pioh kâo pơ anai kiăng kơ pơgăl pơgang 
kơ tơlơi pơthâo hiam yơh. 

17Bơ kơ ƀing mơnuih hlâo adih pơtô pơblang kơ tơlơi Krist yuakơ ƀing gơñu 
pơiăng hăng pơkơdơ̆ng glaĭ hăng kâo, ƀu tơpă sĭt ôh, laih anŭn ƀing gơñu pơmĭn 
kơ tơlơi ƀing gơñu thim lu tơlơi rŭng răng kơ kâo tơdang kâo dŏ amăng sang 
mơnă. 

18Samơ̆ tơlơi bruă anŭn ƀu yom pơphan ôh! Tơlơi yom pơphan jing amăng rĭm 
hơdră jơlan, wơ̆t tơdah mơ̆ng tơlơi amoaih soh ƀôdah tơpă, arăng ăt hyu pơtô 
pơblang kơ tơlơi Krist mơ̆n. Laih anŭn yuakơ tơlơi bruă anŭn yơh, kâo hơ̆k 
mơak biă mă. Sĭt yơh, kâo či tŏ tui hơ̆k mơak yơh, 

19yuakơ kâo thâo kơ tơlơi yua mơ̆ng hơdôm tơlơi iâu laĭ gih laih anŭn tơlơi djru 
mơ̆ng Yang Bơngăt Yang Yêsu Krist, tơlơi hơmâo truh laih kơ kâo či pơtơbiă rai 
amăng tơlơi dưi pơrơngai hĭ kâo mơ̆ng sang mơnă yơh. 

20Kâo kơjăp hơđơ̆ng čang rơmang biă mă kơ tơlơi kâo ƀu či tŭ pơmlâo ôh, samơ̆ 
kâo či jing khĭn ră anai laih anŭn nanao kiăng kơ pơdun đĭ Krist yua mơ̆ng tơlơi 
kâo ngă, yua mơ̆ng hiư̆m kâo hơdip ƀôdah hiư̆m kâo djai yơh. 

21Bơ kơ kâo, kâo hơdip kiăng kơ pơpŭ kơ Krist laih anŭn djai jing hiam hloh 
yơh. 

22Tơdah kâo ăt či dŏ hơdip amăng drơi jan anai, anŭn jing tŭ yua kơ bruă kâo 
yơh. Samơ̆ hơget tơlơi kâo khŏm ruah mă lĕ? Kâo ƀu thâo ôh! 

23Kâo ƀu thâo krăn ôh tơlơi pă amăng dua mơta tơlơi anai kâo khăp hloh: Kâo 
kiăng biă mă đuaĭ hĭ hăng nao dŏ hrŏm hăng Krist, anŭn yơh jing tơlơi hiam 
hloh, 

24samơ̆ tơlơi kiăng yom pơphan hloh yơh kơ ƀing gih kơ tơlơi kâo ăt dŏ hơdip 
amăng drơi jan anai. 

25Yuakơ kâo thâo sĭt kơ tơlơi anŭn, kâo ăt či tŏ tui hơdip laih anŭn kâo či nao 
dŏ hăng ƀing gih, kiăng kơ djru ƀing gih đaŏ kơnang kơ Krist hăng tơlơi hơ̆k 
mơak laih anŭn hăng tơlơi kơjăp hơđơ̆ng hloh, 

26kiăng kơ ƀing gih mơak mơai biă mă, yuakơ Krist Yêsu či ba nao kâo pơ ƀing 
gih dơ̆ng. 

27Wơ̆t tơdah hơget tơlơi truh, răk wai bĕ gih pô kiăng kơ hơdip hơdơ̆ng djơ̆ tui 
hăng tơlơi pơthâo hiam Krist yơh. Tui anŭn, kiăng kơ thâo dah kâo rai bưp ƀing 
gih ƀôdah kơnơ̆ng hơmư̆ kơ tơlơi ƀing gih tơdang kâo rơkŭt, kâo či thâo kơ 
tơlơi ƀing gih tŭ dŏ kơjăp pơgop sa kar hăng sa čô, pơkơdơ̆ng glaĭ hăng ƀing 
mơnuih pơkơdơ̆ng glaĭ hăng tơlơi kâo pơtô pơhrăm laih tui hăng tơlơi pơthâo 
hiam yơh, 

28ƀu hơmâo tơlơi huĭ hyưt hơget ôh kơ ƀing pơkơdơ̆ng glaĭ hăng ƀing gih. Tơlơi 
anŭn či pơdah kơ tơlơi Ơi Adai či pơrai hĭ ƀing gơñu, samơ̆ Ñu či pơklaih hĭ ƀing 
gih. Ơi Adai či ngă abih bang tơlơi anŭn yơh. 

29Kâo laĭ tui anŭn yuakơ tơlơi anŭn hơmâo pha brơi kơ ƀing gih laih pơala brơi 
kơ Krist ƀu djơ̆ kơnơ̆ng đaŏ kơnang kơ Ñu đôč ôh, samơ̆ ăt gleh tơnap yuakơ 
Ñu mơ̆n, 

30yuakơ ƀing gih hlak tŭ gleh tơnap kar hăng ƀing gih ƀuh kâo tŭ gleh tơnap, 
laih anŭn ră anai ƀing gih hơmư̆ yơh kơ tơlơi kâo hlak gleh tơnap. 

Philip 2 

Hla̱ Tui Tơlơi Luă Gŭ Krist 

1Yuakơ tơlơi jing tŭ pơgop sa hăng Krist pơtrŭt pơkơjăp hĭ ƀing gih, yuakơ tơlơi 
Ñu khăp kơ ƀing gih pơjuh pơalum hĭ ƀing gih, yuakơ Yang Bơngăt Hiam pơgop 
pơlir hĭ hăng ƀing gih, yuakơ Krist hơmâo jing hĭ hiam klă hăng pap mơñai laih 
kơ ƀing gih, 

2tui anŭn tơlơi anŭn ngă brơi kơ kâo mơak hlo̱m ƀo̱m yơh hăng tơlơi pơtŭ ư 
hăng tơdruă, khăp kơ tơdruă, tŭ pơgop sa hăng hơdip hơdrăm hăng tơdruă. 

3Anăm ngă tơlơi hơget ôh yuakơ ƀing gih kiăng kơ jing yom pơphan hloh kơ 
ƀing mơnuih pơkŏn ƀôdah yuakơ ƀing gih pơgao pơang, samơ̆ luă gŭ pơyom 
kơ mơnuih pơkŏn jing yom pơphan hloh kơ ƀing gih pơyom kơ gih pô yơh. 

4Brơi kơ rĭm čô amăng ƀing gih anăm tŭ pơmĭn ƀlơ̆ng kơnơ̆ng kơ khul tơlơi 
kơmlai gih pô đôč ôh, samơ̆ ăt tŭ pơmĭn ƀlơ̆ng bĕ kơ khul tơlơi kơmlai kơ ƀing 
arăng mơ̆n. 

5Brơi kơ kơnuih gih khŏm jing hrup bĕ hăng kơnuih Krist Yêsu hơmâo tui anai: 

6Yang Yêsu, wơ̆t tơdah hơmâo kơnuih Ơi Adai pô, samơ̆ Ñu ƀu gir djă̱ pioh abih 
bang tơlơi dưi jing pơdơ̆ pơđơ̱r hăng Ơi Adai ôh jing mơta tơlơi kiăng kơ mă tŭ. 

7Kơđai glaĭ, Ñu pơjing hĭ Ñu pô jing hĭ đôč đač, laih anŭn hơmâo kơnuih sa čô 
ding kơna, tŭ jing hĭ mơnuih mơnam yơh. 

8Laih anŭn Ñu tŭ jing amăng drơi jan kar hăng sa čô mơnuih, sĭt Ñu luă gŭ Ñu 
pô, laih anŭn tui gưt kơ Ơi Adai truh kơ djai, wơ̆t tơdah djai ƀơi kơyâo bơrơkal 
yơh! 

9Hơnŭn yơh, Ơi Adai pơdun đĭ Ñu jing yom prŏng hloh, laih anŭn pha brơi anăn 
kơ Ñu kiăng kơ jing yom pơphan hloh kơ abih bang anăn, 

10kiăng kơ rĭm djuai mơnơ̆ng amăng adai adih, ƀơi lŏn tơnah anai laih anŭn gah 
yŭ lŏn tơnah anŭn, năng kơkuh pơpŭ kơ Yang Yêsu, 

11laih anŭn rĭm mơnuih năng pơhaih kơ tơlơi Yang Yêsu Krist jing Khua Yang, 
ngă tơlơi anŭn či pơpŭ kơ Ơi Adai, Ama Ñu yơh. 

Pơčrang Kar Hăng Khul Pơtŭ Bơngač 

12Hơnŭn yơh, Ơ ƀing gơyut gơyâo kâo khăp hơi, tui hăng tơlơi ƀing gih juăt tui 
gưt nanao kơ Ơi Adai, ƀu djơ̆ kơnơ̆ng ƀơi anăp kâo đôč ôh, samơ̆ ră anai ƀing 
gih ăt tui gưt kơ Ñu lu hloh mơ̆n tơdang kâo rơkŭt, tŏ tui kiăng kơ ngă rĭm tơlơi 
pơpŭ jing tơlơi djơ̆ găl kơ ƀing mơnuih Ơi Adai hơmâo pơklaih laih yơh, 

13yuakơ Ơi Adai pô yơh dŏ mă bruă amăng ƀing gih kiăng kơ ƀing gih pơmĭn 
kiăng hăng mă bruă tui hăng tơlơi Ñu kiăng kơ ƀing gih ngă yơh. 

14Amăng djŏp mơta bruă ƀing gih ngă, anăm pơhiăp brŏk ƀôdah pơrơjăh ôh, 

15kiăng kơ ƀing gih dưi jing hĭ jơngeh hăng arăng ƀu thâo ƀuăh ôh, jing ană bă 
Ơi Adai kơ tơlơi ƀu ngă soh ôh tơdang ƀing gih hơdip amăng rĭm mơnuih wĕ 
wŏ soh sat anai, jing amăng ƀing mơnuih anŭn yơh ƀing gih hơdip hơdơ̆ng hiam 
klă kar hăng khul pơtŭ pơčrang bơngač amăng adai kơnăm mơmŏt. 

16Ƀing gih pơruai kơ ƀing gơñu boh hiăp kơ tơlơi hiư̆m ƀing gơñu dưi hơdip 
hlŏng lar, kiăng kơ kâo dưi pơư pơang tơdang Krist trŭn rai dơ̆ng, kơ tơlơi kâo 
ƀu ngă kar hăng mơnuih đuaĭ ƀu hơmâo tơlơi kơñăm ƀôdah mă bruă đôč đač 
ôh. 

17Samơ̆ wơ̆t tơdah kâo či djai hăng drah kâo tŭ tuh tơbiă kar hăng tuh gơnam 
pơyơr mơñum ƀơi gơnam ngă yang yuakơ kâo ngă bruă laih kiăng kơ ƀing gih 
đaŏ kơnang kơ Krist, kâo mơak mơai hăng hơ̆k kơdơ̆k hrŏm hăng abih bang 
ƀing gih yơh. 

18Tui anŭn, ƀing gih ăt khŏm mơak mơai hăng hơ̆k kơdơ̆k hrŏm hăng kâo mơ̆n. 
Timothe Hăng Epaphroditos 

19Hăng tơlơi Yang Yêsu brơi, Kâo hơđơ̆ng čang rơmang kiăng kơ pơkiaŏ nao 
Timothe pơ ƀing gih tañ, kiăng kơ kâo dưi tŭ mơak tơdang kâo tŭ mă tơlơi 
pơthâo kơ tơlơi ƀing gih. 

20Kâo ƀu hơmâo hlơi pô pơkŏn ôh kar hăng ñu, jing pô răk rong kơ ƀing gih biă 
mă. 

21Kâo laĭ tui anŭn yuakơ rĭm čô pơkŏn le̱ng pơmĭn ƀlơ̆ng kơ tơlơi či pơkơmlai 
kơ ñu pô, ƀu djơ̆ tơlơi yom pơphan kơ Yang Yêsu Krist ôh. 

22Samơ̆ ƀing gih thâo laih kơ tơlơi Timothe pô hơmâo pơrơklă laih kơ tơlơi ñu 
mă bruă kơ Khua Yang, yuakơ ñu hơmâo mă bruă laih hăng kâo amăng bruă 
pơtô pơblang tơlơi pơthâo hiam kơ tơlơi Krist kar hăng sa čô ană hăng ama ñu 
yơh. 

23Hơnŭn yơh, kâo čang rơmang kiăng kơ pơkiaŏ nao ñu pơ ƀing gih tañ yơh 
tơdang kâo thâo klă tơlơi či truh kơ kâo. 

24Laih anŭn kâo kơnang kơjăp kơ tơlơi Khua Yang či pơdưi hĭ kâo kiăng kơ nao 
pơ ƀing gih tañ yơh. 

25Samơ̆ kâo pơmĭn kiăng biă mă yơh kiăng kơ pơkiaŏ Epaphroditos nao pơ ƀing 
gih, jing kar hăng ayŏng adơi kâo, jing pô mă bruă laih anŭn kar hăng tơhan 
pơblah hrŏm hăng kâo, ăt jing mơnuih pơala brơi kơ ƀing gih mơ̆n, jing pô ƀing 
gih pơkiaŏ rai laih kiăng kơ djru kơ tơlơi kơƀah kiăng kâo. 

26Ñu kiăng kơ ƀuh abih bang ƀing gih laih anŭn ñu bơngơ̆t bơngañ biă mă yuakơ 
ƀing gih hơmư̆ laih kơ tơlơi ñu ruă nuă. 

27Sĭt biă mă yơh, hlâo adih ñu ruă laih, jĕ či djai yơh. Samơ̆ Ơi Adai hơmâo pap 
laih kơ ñu laih anŭn ƀu djơ̆ kơnơ̆ng kơ ñu đôč ôh samơ̆ wơ̆t kơ kâo kar kaĭ mơ̆n, 
kiăng kơ kâo ƀu či rơngot hơning dơ̆ng tah hloh kơ kâo rơngot hơning laih. 

28Hơnŭn yơh, kâo jai kiăng biă mă yơh kiăng pơkiaŏ nao ñu, kiăng kơ tơdang 
ƀing gih ƀuh ñu dơ̆ng, ƀing gih dưi hơ̆k mơak laih anŭn kâo plai ƀiă rơngot 
hơning. 

29Ju̱m bĕ ñu mơak mơai kar hăng ƀing đaŏ amăng Khua Yang năng ngă, laih 
anŭn pơpŭ bĕ kơ ƀing mơnuih kar hăng ñu anŭn, 

30yuakơ ñu mă bruă laih kơ Krist, ñu jĕ či djai, pơsăn tơlơi hơdip ñu kiăng kơ 
pơala kơ ƀing gih mă bruă djru kơ kâo, jing bruă ƀing gih ƀu dưi ngă ôh. 

Philip 3 

Tơlơi Tơpă Hơnơ̆ng Sĭt 

1Hloh kơ anŭn dơ̆ng, Ơ ƀing ayŏng amai adơi kâo hơi, hơ̆k mơak bĕ yuakơ ƀing 
gih lŏm kơ Khua Yang! Kâo ƀu gleh ôh čih hơdôm mơta tơlơi kar hăng anŭn 
dơ̆ng kơ ƀing gih. Tơlơi anŭn či pơgang brơi kơ ƀing gih yơh. 

2Răng bĕ kơ ƀing mơnuih ngă tơlơi sat ƀai, jing ƀing kar hăng asâo yơh, jing 
ƀing pơgŏ̱ arăng khăt klĭ kiăng Ơi Adai dưi pơklaih. 

3Kâo laĭ tui anŭn yuakơ ƀing ta jing ƀing mơnuih Ơi Adai hơmâo tŭ mă laih, jing 
ƀing kơkuh pơpŭ kơ tơlơi Ñu pơdưi laih yua mơ̆ng Yang Bơngăt Ơi Adai, laih 
anŭn ăt pơpŭ pơyom kơ Krist Yêsu. Ƀing ta ƀu đaŏ kơnang kơ tơlơi phiăn khăt 
klĭ gah rơngiao anŭn ôh, 

4wơ̆t tơdah kâo pô hơmâo khul tơhơnal tơlơi yơh kơnang kơjăp kơ kâo pô. 
Tơdah hlơi pô pơmĭn ñu hơmâo khul tơhơnal tơlơi kiăng kơ kơnang kơjăp kơ 
khul hơnơ̆ng pơkă mơnuih mơnam, kâo hơmâo lu hloh yơh tui anai: 

5Arăng khăt klĭ kâo ƀơi hrơi tal sapăn. Ƀing mơnuih Israel tơkeng rai kơ kâo 
jing sa čô Israel, kơnung djuai Benyamin. Kâo jing sa čô Hêbrơ hlo̱m ƀo̱m amăng 
djŏp hơdră jơlan yơh. Gah kơ tơlơi juăt, kâo jing mơnuih Pharisai. 

6Kâo hur har biă mă tui gưt tơlơi juăt kơ tơlơi hlâo adih kâo kơpĭ kơpe̱t laih 
ƀing đaŏ kơ Krist. Tơdang kiăng kơ tui gưt tơlơi juăt djơ̆ găl, sĭt ƀing arăng ƀu 
dưi jăm ƀuăh kâo hơget gĕt ôh. 

7Samơ̆ hơget tơlơi bruă anŭn jing tŭ yua kơ kâo, ră anai kâo yap tơlơi bruă anŭn 
jing hĭ đôč đač yơh yuakơ Krist. 

8Lu hloh dơ̆ng yơh kâo yap abih bang tơlơi bruă jing hĭ đôč đač tơdah pơhơmu 
hăng tơlơi yom prŏng kơ tơlơi thâo krăn Krist Yêsu Khua Yang kâo. Yuakơ Krist 
yơh kâo hơngah hĭ ƀu kơnang ôh ƀơi abih tơlơi bruă anŭn. Kâo yap hơdôm tơlơi 
bruă anŭn jing kar hăng djăh kiăng kơ kâo dưi hơmâo Krist 

9laih anŭn pơgop sa hrŏm hăng Ñu. Tui anŭn, kâo ƀu hơmâo tơlơi tơpă hơnơ̆ng 
kâo pô mơ̆ng tơlơi gir tui gưt tơlơi juăt dơ̆ng tah, samơ̆ Ơi Adai yap kâo jing 
tơpă hơnơ̆ng yuakơ kâo đaŏ kơnang kơ Krist. Sĭt yơh, Ơi Adai yap kâo jing tơpă 
hơnơ̆ng yuakơ kâo đaŏ kơnang kơ Krist yơh. 

10Kâo kiăng kơ thâo krăn Krist hloh dơ̆ng laih anŭn tơlơi Ñu ngă bruă amăng 
kâo kar hăng Ñu ngă bruă dưi mơyang kiăng kơ jing hĭ hơdip glaĭ dơ̆ng, laih 
anŭn kâo kiăng kơ jing tŭ gleh tơnap hăng djai hĭ yuakơ Ñu kar hăng Ñu djai 
brơi kơ kâo yơh. 

11Tui anŭn, kâo kơjăp hơđơ̆ng lăng anăp nao pơ tơlơi jing hĭ hơdip glaĭ dơ̆ng 
yơh tơdơi kơ kâo djai. 

Hơdip Bĕ Kar Hăng Pơlông Đuaĭ Kiăng Kơ Dưi Hĭ 

12Ƀu djơ̆ kâo laĭ kơ tơlơi kâo hơmâo jing hĭ laih kar hăng Krist ƀôdah hơmâo 
jing hĭ hlo̱m ƀo̱m laih ôh, samơ̆ kâo gir kiăng kơ jing hrup hăng Ñu hloh, yuakơ 
Ñu ruah laih kâo kiăng kơ jing hrup hăng Ñu. 

13Ơ ƀing ayŏng amai adơi hơi, kâo ƀu yap kơ kâo pô hơmâo jing hĭ laih hrup 
hăng Ñu ôh. Samơ̆ hơmâo sa tơlơi bruă anai kâo ngă: Kar hăng sa čô mơnuih 
đuaĭ yơh, kâo ƀu lăng glaĭ gah rŏng ôh samơ̆ kâo đuaĭ anăp nao gah anăp kơñăm 
kơ hơdôm tơlơi bruă gah anăp, 

14kâo gir kơnơ̆ng kiăng kơ jing hrup hăng Yang Krist hloh, kiăng kơ Ơi Adai či 
brơi gơnam bơni kơ kâo amăng plei hiam, yuakơ tơlơi anŭn yơh Ơi Adai hơmâo 
iâu laih kâo kiăng kơ nao pơ anŭn yuakơ kâo tŭ pơgop sa hăng Krist Yêsu. 

15Abih bang ƀing ta jing ƀing kơjăp rơjăng, brơi kơ ƀing ta ăt pơmĭn bĕ kar hăng 
anŭn mơ̆n. Tơdah đơđa hơmâo tơlơi bruă ƀing gih pơmĭn phara, sĭt Ơi Adai či 
pơrơđah brơi tơlơi anŭn kơ ƀing gih yơh. 

16Samơ̆ brơi kơ ƀing ta hơdip hơdơ̆ng bĕ tui hăng tơlơi ƀing ta hơmâo tŭ mă 
laih. 

17Ơ ƀing ayŏng amai adơi kâo hơi, ƀing gih khŏm pơgop sa hla̱ tui kâo bĕ. Lăng 
tui bĕ ƀing hlơi pô hơdip hơdơ̆ng tui hăng hơdră jơlan ƀing gơmơi pơrơđah laih 
kơ ƀing gih. 

18Kâo juăt pơtă laih kơ ƀing gih hlâo laih anŭn ră anai kâo ăt pơtă dơ̆ng mơ̆n 
tơdang kâo hia, yuakơ hơmâo lu mơnuih jing ƀing pơkơdơ̆ng glaĭ hăng boh hiăp 
kơ tơlơi Krist djai ƀơi kơyâo bơrơkal. 

19Ơi Adai či pơrai hĭ ƀing gơñu, yuakơ gơnam ƀơ̆ng jing kar hăng yang gơñu, 
laih anŭn ƀing gơñu pơgao pơang kơ tơlơi ƀing gơñu khŏm tŭ mlâo mlañ yơh. 
Ƀing gơñu pơmĭn kơnơ̆ng kơ hơdôm tơlơi ƀing mơnuih lŏn tơnah pơmĭn đôč 
yơh. 

20Samơ̆ ƀing ta jing ană plei lŏm kơ Ơi Adai amăng adai adih. Laih anŭn ƀing ta 
dŏ čang tơguan biă mă kơ Pô Pơklaih či trŭn rai mơ̆ng anih anŭn, anŭn jing 
Khua Yang Yêsu Krist yơh. 

21Ñu yơh jing Pô či pơplih hĭ drơi jan tơdu ta anai kiăng kơ jing hĭ hrup hăng 
drơi jan ang yang Ñu pô, yuakơ Ñu dưi git gai dưi mơyang kơ abih bang tơlơi 
mơnơ̆ng yơh. 

Philip 4 

1Hơnŭn yơh, Ơ ƀing ayŏng amai adơi hơi, ƀing gih jing ƀing kâo khăp kiăng biă 
mă, ngă kơ kâo mơak mơai laih anŭn pơư pơang kơ ƀing gih yơh. Ơ ƀing gơyut 
khăp hơi, brơi kơ ƀing gih đaŏ kơnang tŏ tui dŏ kơjăp bĕ amăng Khua Yang! 

Paul Pơtă Kơ Ƀing Gơñu Dơ̆ng 

2Kâo pơtrŭt kơ ƀing gih, Ơ HʼEuodia laih anŭn HʼSuntukhê, kiăng kơ tŭ 
pơrơno̱m glaĭ hăng tơdruă yuakơ abih dua gih lŏm kơ Khua Yang. 

3Sĭt yơh, kâo rơkâo kơ ih, jing pô tŏng ten mă bruă hăng kâo, djru bĕ kơ ƀing 
đah kơmơi anŭn, jing ƀing hơmâo mă bruă triăng laih hăng kâo kiăng kơ pơhaih 
tơlơi pơthâo hiam, hrŏm hăng Klêmês wơ̆t hăng ƀing gơyut pơkŏn mă bruă 
hrŏm hăng kâo mơ̆n, Ơi Adai hơmâo pioh laih anăn gơñu amăng hră jing pra̱ng 
anăn ƀing či hơdip hlŏng lar. 

4Hơ̆k mơak nanao bĕ yuakơ ƀing gih lŏm kơ Khua Yang. Kâo či laĭ dơ̆ng tui anai: 
Hơ̆k mơak bĕ! 

5Brơi bĕ tơlơi tơdu rơun gih yơh jing tơlơi pơrơđah kơ abih bang mơnuih. Khua 
Yang jĕ či rai yơh. 

6Anăm ƀlơ̆ng hơning kơ mơta tơlơi hơget gĕt ôh, samơ̆ amăng abih bang tơlơi 
bruă, pơruai bĕ kơ Ơi Adai hơdôm tơlơi ƀing gih kơƀah kiăng laih anŭn kwưh 
rơkâo kơ Ñu djru kơ ƀing gih hrŏm hăng tơlơi hơdơr bơni kơ Ñu mơ̆n. 

7Tui anŭn, Ơi Adai či ngă kơ ƀing gih rơnŭk rơno̱m hloh amăng pran jua gih 
hloh kơ ƀing gih dưi thâo hluh, laih anŭn Ñu či răng wai brơi hơget tơlơi ƀing 
gih pơmĭn laih anŭn hiư̆m ƀing gih pơmưn yuakơ ƀing gih đaŏ kơnang kơ Krist 
Yêsu yơh. 

8Hơnăl tuč, Ơ ƀing ayŏng amai adơi hơi, hơget tơlơi bruă jing djơ̆ sĭt, hơget tơlơi 
bruă jing djơ̆ lăp, hơget tơlơi bruă jing jơngeh, hơget tơlơi bruă jing khăp 
hơeng, hơget tơlơi bruă jing pơpŭ pơyom, tơdah hơget tơlơi jing hiam klă hăng 
lăp kơ bơni, rơkâo kơ ƀing gih pơmĭn bĕ kơ hơdôm tơlơi anŭn. 

9Hơget mơta tơlơi ƀing gih hơmâo hrăm laih, hơmâo tŭ mă laih ƀôdah hơmư̆ 
laih mơ̆ng kâo ƀôdah hơmâo ƀuh laih kâo ngă, brơi kơ ƀing gih ngă tui bĕ. Tui 
anŭn, Ơi Adai rơnŭk rơno̱m či dŏ hăng ƀing gih yơh. 

Hơdôm Tơlơi Bơni Kơ Gơnam Brơi Pơyơr Gơñu 

10Kâo mơak biă mă laih anŭn bơni kơ Khua Yang kơ tơlơi ƀing gih hơmâo 
pơphrâo glaĭ laih tơlơi pơmĭn ƀlơ̆ng gih kiăng kơ djru kơ kâo. Sĭt yơh, ƀing gih 
hơmâo pơmĭn ƀlơ̆ng kiăng kơ djru laih hlâo, samơ̆ ƀing gih aka ƀu hơmâo mông 
mơyŭn kiăng kơ pơrơđah ôh. 

11Kâo laĭ tơlơi anŭn ƀu djơ̆ yuakơ kâo kơƀah kiăng ôh, samơ̆ yuakơ kâo hơmâo 
hrăm laih kiăng kơ dưi hơdip djơ̆ tui amăng hơdôm anih hơdip yơh. 

12Kâo thâo kơ tơlơi hiư̆m jing tơlơi kơƀah kiăng, laih anŭn kâo ăt thâo mơ̆n kơ 
tơlơi hiư̆m jing hơmâo tơlơi rơbeh rơbai. Kâo hơmâo hrăm laih hiư̆m kiăng kơ 
hơdip djŏp djơ̆ amăng djŏp anih hơdip, wơ̆t tơdah hơmâo gơnam ƀơ̆ng bă blai 
ƀôdah jing mơhao rơpa, wơ̆t tơdah hơmâo rơbeh rơbai ƀôdah kơƀah gơnam 
ƀơ̆ng. 

13Kâo dưi pơprap amăng djŏp anih hơdip yuakơ Krist jing Pô pơdưi brơi kơ kâo 
kiăng kơ ngă tơlơi anŭn. 

14Samơ̆ hiam biă mă yơh ƀing gih hơmâo djru laih kâo amăng tơlơi tơnap tap 
kâo. 

15Hloh kơ anŭn dơ̆ng, kar hăng gih pô amăng plei Philip thâo, tơdang ƀing gih 
blung hlâo hơmâo hơmư̆ laih tơlơi pơthâo hiam, tơdang kâo tơbiă laih nao 
mơ̆ng tring Makedonia pơ ƀing gih, sĭt kơnơ̆ng Sang Ơi Adai gih đôč yơh jing 
ƀing mơit laih kơ kâo sa gơnam pơyơr kiăng kơ djru kâo hăng bruă kâo. 

16Hloh kơ anŭn dơ̆ng, tơdang kâo dŏ pơ plei Thessalonikê hlâo adih, ƀing gih ăt 
mơit laih hơdôm gơnam brơi pơyơr kiăng kơ djru kâo tơdang kâo kơƀah kiăng 
gơnam yua.  

17Tơdang kâo laĭ tui anŭn, ƀu djơ̆ kâo kiăng rơkâo kơ gơnam brơi pơyơr ôh, 
samơ̆ kâo khăp kiăng kơ Ơi Adai bơni hiam kơ ƀing gih yuakơ ƀing gih djru laih 
kơ kâo. 

18Kâo hơmâo tŭ mă laih rĭm gơnam brơi pơyơr čơmah gih. Kâo hơmâo rĭm 
gơnam kâo kơƀah kiăng, yuakơ kâo hơmâo mă tŭ laih hơdôm gơnam brơi 
pơyơr mơ̆ng Epaphroditos jing gơnam ƀing gih mơit rai. Hơdôm gơnam anŭn 
jing kar hăng tơlơi ƀâo mơngưi mơ̆ng sa gơnam pơyơr pơmơak kơ Ơi Adai yơh. 

19Laih anŭn Ơi Adai jing Pô kâo mă bruă, hơmâo tơlơi djru ƀu thâo pơkă ôh kơ 
rĭm mơta tơlơi, tui anŭn Ñu či pha brơi rĭm mơta tơlơi ƀing gih kơƀah kiăng 
yuakơ ƀing gih tŭ pơgop sa hăng Krist Yêsu yơh. 

20Tui anŭn, brơi kơ ƀing ta bơni hơơč kơ Ơi Adai Ama ta nanao hlŏng lar! Amen. 
Hơdôm Tơlơi Pơhiăp Kơkuh Hơnăl Tuč 

21Pơhiăp kơkuh bĕ kơ abih bang jing ƀing đaŏ kơnang amăng Krist Yêsu. Ƀing 
đaŏ pơ anai jing ƀing dŏ hăng kâo ăt mơit kơ ƀing gih tơlơi pơhiăp kơkuh mơ̆n. 

22Abih bang ƀing đaŏ pơ anai pơhiăp kơkuh kơ ƀing gih, boh nik ñu ƀing lŏm 
kơ sang anŏ pơtao Kaisar yơh. 

23Kâo iâu laĭ kơ tơlơi Khua Yang Yêsu Krist či tŏ tui jing khăp pap kơ ƀing gih. 
Amen. 

Kolossai 

Kolossai 1 

1Kâo, Paul, jing sa čô ding kơna pơjao pơala kơ Krist Yêsu yuakơ Ơi Adai kiăng 
kơ tơlơi anŭn. Wơ̆t hăng Timothe ayŏng adơi ta, 

2kâo mơit hră anai kơ ƀing ayŏng adơi jing ƀing đaŏ kơ Krist dŏ pơ plei Kolossai. 
Ƀing gơmơi iâu laĭ kơ tơlơi Ơi Adai Ama ta či khăp pap kơ ƀing gih laih anŭn či 
brơi kơ ƀing gih tơlơi rơnŭk rơno̱m amăng pran jua gih. 

Ƀing Gơmơi Bơni Kơ Ơi Adai Hăng Iâu Laĭ Kơ Ƀing Gih 

3Ƀing gơmơi nanao bơni kơ Ơi Adai, jing Ama kơ Khua Yang Yêsu Krist ta, 
tơdang ƀing gơmơi iâu laĭ kơ ƀing gih, 

4yuakơ ƀing gơmơi hơmâo hơmư̆ laih kơ tơlơi ƀing gih đaŏ kơnang amăng Krist 
Yêsu laih anŭn kơ tơlơi ƀing gih khăp kơ abih bang ƀing đaŏ hiam klă. 

5Ƀing gih ngă tơlơi anŭn yuakơ čang rơmang kơjăp tơlơi Ơi Adai hlak pioh brơi 
kơ ƀing gih amăng adai adih, laih anŭn ƀing gih hơmâo hơmư̆ laih boh hiăp sĭt 
anŭn, jing tơlơi pơthâo hiam kơ tơlơi Krist yơh. 

6Ƀing arăng pơhaih laih tơlơi anŭn kơ ƀing gih, jing kar hăng ƀing arăng hơmâo 
pơhaih laih tơlơi anŭn amăng lu lŏn čar. Hơmâo lu mơnuih dơ̆ng tŭ đaŏ yuakơ 
đaŏ kơnang kơ tơlơi anŭn, kar hăng tơlơi Ơi Adai hơmâo pơplih laih ƀing gih 
tơdang ƀing gih hơmư̆ laih tơlơi anŭn hăng thâo hluh sĭt hiư̆m Ơi Adai khăp pap 
anăp nao pơ ƀing ta. 

7Ƀing gih hrăm laih tơlơi anŭn mơ̆ng Epaphras, jing pô ƀing gơmơi khăp laih 
anŭn ăt jing pô mă bruă tŏng ten kơ Krist kiăng kơ djru ƀing gih. 

8Ñu yơh pơruai laih kơ ƀing gơmơi kơ tơlơi Yang Bơngăt Hiam hơmâo pơdưi 
laih ƀing gih kiăng kơ khăp kơ abih bang ƀing đaŏ pơkŏn. 

9Yuakơ tơhơnal tơlơi anŭn yơh, čơdơ̆ng mơ̆ng hrơi ƀing gơmơi hơmâo hơmư̆ 
laih kơ tơlơi ƀing gih, ƀing gơmơi hơmâo iâu laĭ nanao laih kơ ƀing gih laih anŭn 
rơkâo laih kơ Ơi Adai kiăng kơ pơdưi ƀing gih dưi thâo hluh bă blai abih bang 
kơ tơlơi Ñu kiăng kơ ƀing gih ngă, kiăng laĭ kơ tơlơi Ñu pơdưi ƀing gih kiăng kơ 
jing rơgơi hăng thâo hluh abih bang khul mơta tơlơi gah mơyang yơh. 

10Laih anŭn ƀing gơmơi iâu laĭ kơ tơlơi anŭn kiăng kơ ƀing gih či hơdip hơdơ̆ng 
gih pô kar hăng ƀing mơnuih lŏm kơ Khua Yang khŏm hơdip laih anŭn kơ tơlơi 
ƀing gih či pơmơak kơ Ñu amăng djŏp hơdră jơlan tui anai: Ƀing gih či ngă djŏp 
mơta bruă hiam laih anŭn ƀing gih či thâo krăn Ơi Adai hlo̱m tui yơh. 

11Laih anŭn ƀing gơmơi iâu laĭ kơ tơlơi Ơi Adai či pơkơtang brơi ƀing gih gah 
bơngăt mơyang, kar hăng tơlơi Ñu hơmâo pơrơđah laih kơ tơlơi Ñu jing dưi 



2421 

 

 
© 2013 Jơrai Bible Association. 

  
 

 

kơtang hăng dưi mơyang, kiăng kơ ƀing gih dưi dŏ kơjăp dơnơ̆ng hăng gir run 
mơak mơai. 

12Ƀing gơmơi ăt iâu laĭ kơ tơlơi ƀing gih či bơni hơơč kơ Ơi Adai Ama ta, yuakơ 
Ñu hơmâo yap laih ƀing gih kiăng kơ dưi tŭ mă črăn pơpha Ñu či pha brơi kơ 
ƀing đaŏ amăng plei hiam. 

13Ñu hơmâo pơklaih hĭ laih ƀing ta kiăng kơ pô sat ƀai ƀu git gai ƀing ta dơ̆ng 
tah, laih anŭn Ñu hơmâo pơdưi laih ƀing ta kiăng kơ tŭ git gai yua mơ̆ng Ană 
Ñu, jing Pô Ñu khăp. 

14Anŭn jing, yuakơ ƀing ta tŭ pơgop sa amăng Ană Ñu yơh, Ơi Adai hơmâo song 
mă hĭ laih ƀing ta; boh nik ñu, Ñu hơmâo pap brơi laih kơ ƀing ta kơ tơlơi soh 
sat. 

Krist Jing Pô Yom Prŏng Hloh 

15Wơ̆t tơdah ƀing arăng ƀu dưi ƀuh Ơi Adai ôh, samơ̆ Ană Ñu pơrơđah kơ ƀing 
arăng hlơi Ơi Adai jing, laih anŭn Ñu hơmâo nanao laih anŭn jing yom prŏng 
hloh kơ abih bang djuai mơnơ̆ng Ơi Adai hơmâo hrih pơjing laih yơh. 

16Tơdang Ơi Adai hơmâo hrih pơjing laih abih bang tơlơi mơnơ̆ng, Ñu ngă laih 
tơlơi anŭn hăng tơlơi Ană Ñu ngă kơ tơlơi anŭn. Anŭn jing wơ̆t hăng khul tơlơi 
mơnơ̆ng ƀơi lŏn tơnah mơnuih mơnam dưi ƀuh, laih anŭn ăt wơ̆t hăng khul 
tơlơi mơnơ̆ng amăng adai adih mơnuih mơnam ƀu dưi ƀuh ôh. Boh nik ñu, Ană 
Ñu hrih pơjing laih abih bang djuai mơnơ̆ng dưi mơyang gah bơngăt laih anŭn 
Ñu jing Pô yom prŏng hloh kơ abih bang ƀing gơñu, yuakơ Ñu hrih pơjing laih 
abih bang tơlơi kiăng kơ rĭm čô dưi pơpŭ kơ Ñu. 

17Ñu hơmâo hlâo kơ abih bang tơlơi mơnơ̆ng pơkŏn laih anŭn Ñu ăt pơkơjăp 
brơi kơ abih bang tơlơi mơnơ̆ng mơ̆n. 

18Ñu yơh jing Pô wai lăng ƀing ană plei Ñu, jing ƀing kar hăng drơi jan Ñu. Ñu 
yơh jing Pô blung hlâo, jing Pô hơdip glaĭ dơ̆ng tơdơi kơ Ñu djai laih, kiăng kơ 
Ñu năng jing yom pơphan hloh kơ abih tơlơi mơnơ̆ng laih anŭn kơ rĭm mơnuih 
pơkŏn. 

19Ñu pơrơđah hlo̱m ƀo̱m hlơi Ơi Adai jing, yuakơ Ơi Adai mơak yơh kiăng kơ 
dŏ hlo̱m ƀo̱m amăng Ană Ñu, 

20laih anŭn yua mơ̆ng Ană Ñu yơh, Ơi Adai pơrơno̱m glaĭ laih abih bang tơlơi 
mơnơ̆ng hăng Ñu pô, wơ̆t hăng tơlơi mơnơ̆ng ƀơi lŏn tơnah ƀôdah tơlơi 
mơnơ̆ng amăng adai adih, kiăng kơ pơrơno̱m glaĭ rĭm tơlơi mơnơ̆ng kơ Ñu pô 
tơdang drah Ană Ñu tuh laih hlak Ñu djai ƀơi kơyâo bơrơkal. 

21Đưm hlâo adih, ƀing gih jing kar hăng tuai dŏ ataih mơ̆ng Ơi Adai laih anŭn 
hơget tơlơi ƀing gih pơmĭn hăng ngă laih jing soh yơh anăp nao pơ Ñu. 

22Samơ̆ ră anai Ơi Adai hơmâo pơrơno̱m glaĭ laih ƀing gih yuakơ Krist djai brơi 
laih kơ ƀing gih hăng drơi jan Ñu, kiăng kơ pơjing ƀing gih jing rơgoh hiam ƀơi 

anăp Ñu, tui anŭn arăng ƀu hơmâo tơlơi hơget ôh dưi ƀuăh ƀing gih ƀôdah 
phŏng kơđi kơ ƀing gih, 

23tơdah ƀing gih ăt tŏ tui đaŏ kơnang kơ Krist laih anŭn čang rơmang kơjăp kơ 
tơlơi Ñu či ngă hơdôm tơlơi ƀing gih hơmư̆ laih amăng tơlơi pơthâo hiam. Anŭn 
jing tơlơi pơthâo hiam ƀing gih hơmâo hơmư̆ laih, laih anŭn ƀing arăng hơmâo 
pơhaih laih kơ ƀing mơnuih pơkŏn amăng lu anih biă mă, laih anŭn kâo, Paul, 
ăt jing sa čô mơnuih ră ruai tơlơi anŭn kơ ƀing arăng mơ̆n. 

Tơlơi Bruă Paul Kơ Sang Ơi Adai 

24Ră anai, kâo hơ̆k mơak kơ tơlơi kâo hlak tŭ ruă nuă kiăng kơ djru ƀing gih, 
laih anŭn kâo hlak pơgiŏng hĭ tơlơi Krist khưp ngă laih kơ tơlơi kâo khŏm tŭ 
tơnap kiăng kơ djru kơ Sang Ơi Adai, jing kar hăng drơi jan Ñu. 

25Kâo hơmâo jing hĭ laih pô ding kơna mă bruă kơ Ơi Adai, yuakơ Ñu ruah laih 
kâo kiăng kơ pơruai kơ ƀing gih boh hiăp Ñu bă blai. 

26Amăng lu rơnŭk laih, ƀing arăng ƀu thâo krăn ôh boh hiăp anŭn, samơ̆ ră anai 
Ñu hơmâo pơrơđah laih tơlơi anŭn kơ ƀing đaŏ kơnang kơ Ñu. 

27Kơ ƀing đaŏ kơnang anŭn yơh, Ơi Adai hơmâo ruah laih kiăng kơ pơrơđah 
amăng tŏng krah ƀing mơnuih Tuai hiư̆m yom prŏng Ñu či bơni hiam kơ ƀing 
gơñu. Boh nik ñu, Krist či hơdip amăng ƀing gih, tui anŭn ƀing gih dưi čang 
rơmang kơjăp kơ tơlơi Ơi Adai či pơpŭ kơ ƀing gih yơh. 

28Ƀing gơmơi pơhaih kơ tơlơi Krist kơ ƀing arăng, tơlơi pơkơđiăng rơgơi biă 
mă laih anŭn tơlơi pơtô pơhrăm kơ rĭm čô, kiăng kơ ƀing gơmơi dưi pơrơđah 
rĭm čô kơ Ơi Adai tŭ pơgop sa hlo̱m ƀo̱m hăng Krist yơh. 

29Kiăng pơgiŏng hĭ tơlơi anŭn, kâo mă bruă kơtang yơh. Anŭn jing tơlơi Krist 
pơdưi kâo kơtang kiăng kơ ngă tơlơi anŭn yơh. 

Kolossai 2 

1Kâo kiăng gih thâo krăn hiư̆m yom pơphan kâo hơmâo mă bruă laih kơ ƀing 
gih laih anŭn kơ ƀing mơnuih amăng plei Laodikeia, laih anŭn kơ abih bang ƀing 
hlơi pô aka ƀu ƀuh djơ̆ kâo mơ̆n. 

2Tơlơi kơñăm kâo jing kơ tơlơi ƀing gơñu hăng ƀing gih dưi tŭ pơkơtang gah 
bơngăt hăng tơlơi pơgop sa yua mơ̆ng tơlơi khăp kơ tơdruă yơh. Kâo ngă tơlơi 
anai kiăng kơ ƀing gơñu hăng ƀing gih dưi bă blai hăng hlo̱m ƀo̱m thâo hluh boh 
hiăp Ơi Adai hơmâo pơrơđah laih ră anai, anŭn jing kơ tơlơi Krist yơh, 

3jing Pô kơnơ̆ng hơjăn Ñu yơh dưi pơdưi ƀing gơñu hăng ƀing gih kiăng kơ thâo 
hluh hlo̱m ƀo̱m boh hiăp yom pơphan biă mă anai. 

4Kâo pơruai tơlơi anŭn kơ ƀing gih kiăng kơ ƀu hơmâo hlơi pô ôh dưi plŏm ƀlŏr 
hĭ ƀing gih yua mơ̆ng khul tơlơi pơrơjăh pơgăl kiăng pơtrŭt ƀing gih đuaĭ tui 
ƀing gơñu, 

5yuakơ wơ̆t tơdah kâo rơkŭt hĭ mơ̆ng ƀing gih gah drơi jan, samơ̆ kâo ăt khăp 
kơ ƀing gih, laih anŭn kâo mơak yuakơ thâo kơ tơlơi ƀing gih tŭ pơgop sa hăng 
tơdruă laih anŭn kơ tơlơi ƀing gih đaŏ kơnang kơjăp amăng Krist yơh. 

Rơngai Mơ̆ng Khul Hơnơ̆ng Pơkă Mơnuih Mơnam Mơ̆ng Tơlơi Pơgop Sa 
Hăng Krist 

6Tui anŭn, kar hăng tơlơi ƀing gih tŭ ju̱m Krist Yêsu jing Khua Yang, tŏ tui pơgit 
gih pô bĕ kiăng kơ pơmơak kơ Ñu. 

7Boh nik ñu, tŏ tui nanao bĕ kiăng kơ đaŏ hăng ngă tui hơget tơlơi ƀing gih tŭ 
arăng pơtô brơi blung hlâo kơ tơlơi Ñu, laih anŭn tŏ tui bơni hơơč bĕ kơ Ơi Adai 
bă blai. 

8Răng bĕ, anăm brơi kơ arăng pơjing hĭ ƀing gih jing ƀing ding kơna ñu yua 
mơ̆ng tơlơi pơhrăm lu mơta tơlơi đôč đač hăng plŏm ƀlŏr ôh. Hơdôm tơlơi pơtô 
anŭn kơnang ƀơi tơlơi phiăn mơnuih mơnam, jing tơlơi tŭ ƀlơ̆ng pơmĭn hăng 
kơnơ̆ng ƀơi khul mơta tơlơi gah kơđeh asar, laih anŭn hơdôm tơlơi anŭn jing 
pơkơdơ̆ng glaĭ hăng tơlơi pơtô sĭt kơ tơlơi Krist đôč yơh. 

9Brơi thâo sĭt kơ tơlơi anai, yuakơ amăng drơi jan Krist yơh Ơi Adai dŏ hrŏm 
tu̱m nu̱m, 

10laih anŭn ƀing gih Ơi Adai hơmâo ngă brơi laih kiăng kơ hơdip sĭt hăng tơlơi 
tŭ pơgop sa amăng Krist, jing Khua Yang, jing Pô prŏng hloh kơ abih ƀing yang 
jing ƀing git gai yơh. 

11Yuakơ ƀing gih tŭ pơgop sa hăng Ñu, anŭn jing kar hăng Krist hơmâo khăt klĭ 
laih ƀing gih gah bơngăt, ƀu djơ̆ hlơi pô khăt klĭ ƀing gih gah drơi jan ôh, samơ̆ 
tơlơi anŭn kiăng laĭ kơ tơlơi Krist mă pơđuaĭ hĭ hlo̱m ƀo̱m laih kơnuih soh gih. 

12Boh nik ñu, tơdang arăng ngă baptem kơ ƀing gih, anŭn jing kar hăng ƀing gih 
hơmâo djai hĭ laih anŭn tŭ dơ̱r hĭ laih hrŏm hăng Krist, laih anŭn kar hăng ƀing 
gih jing hĭ hơdip glaĭ dơ̆ng hăng Ñu mơ̆ng tơlơi đaŏ kơnang gih kơ tơlơi Ơi Adai 
hơmâo ngă laih kơ Ñu hơdip glaĭ dơ̆ng tơdơi kơ Ñu djai laih. 

13Laih anŭn boh nik ñu, yuakơ tơlơi soh gih yơh, ƀing gih djai gah bơngăt, laih 
anŭn tơlơi anŭn jing kar hăng ƀu hơmâo hlơi pô ôh hơmâo pơčơlah hĭ laih ƀing 
gih mơ̆ng kơnuih soh gih. Samơ̆ Ơi Adai pơjing laih ƀing gih kiăng hơdip gah 
bơngăt hăng tơlơi tŭ pơgop sa hăng Krist. Laih anŭn Ơi Adai pap brơi laih ƀing 
ta kơ abih bang tơlơi soh ta yơh. 

14Anŭn jing kar hăng Ơi Adai hơmâo sut hĭ laih hơget tơlơi Ñu hơmâo čih pioh 
laih pơkơdơ̆ng glaĭ hăng ƀing ta kơ tơlơi khul soh sat ta pơkơdơ̆ng glaĭ hăng 
khul hơnơ̆ng pơkă Ñu. Anŭn ăt jing kar hăng tơlơi Ñu hơmâo pŏng hĭ laih mơta 
tơlơi anŭn ƀơi kơyâo bơrơkal tơdang arăng pŏng hĭ laih Krist. 

15Tui anŭn, Ơi Adai hơmâo dưi hĭ laih kơ ƀing yang sat dưi mơyang, laih anŭn 
Ñu pơrơđah laih kơ tơlơi yua mơ̆ng hơdôm tơlơi Krist ngă laih ƀơi kơyâo 
bơrơkal. 

16Hơnŭn yơh, anăm pơđi̱ng hơmư̆ ôh kơ hlơi pô phŏng kơđi kơ ƀing gih yua 
mơ̆ng gơnam ƀơ̆ng ƀing gih ƀơ̆ng ƀôdah hơget ƀing gih mơñum, ƀôdah yuakơ 
ƀing gih ƀu răk wai khul tơlơi phet tơlơi đaŏ, khul blan phrâo, ƀôdah khul hrơi 
Saƀat gơñu. 

17Hơdôm tơlơi bruă anŭn jing kar hăng tơlơi pơhơmutu kơ hlơi pô hlak truh 
yơh. Samơ̆ pô sĭt jing Krist yơh. 

18Anăm pơđi̱ng hơmư̆ kơ hlơi pô ôh, jing pô klă̱ kơđi kơ ƀing gih yuakơ ƀing gih 
ƀu pơmlâo hĭ gih pô ôh ƀôdah ƀu kơkuh pơpŭ kơ ƀing ling jang kar hăng ñu ngă 
ôh. Mơnuih kar hăng anŭn ñu pơhiăp kơ abih bang tơlơi ñu laĭ ñu hơmâo ƀuh 
laih, laih anŭn ñu pơang ƀu hơmâo tơhơnal tơlơi yuakơ kơnuih soh ñu gai 
hơget tơlơi ñu pơmĭn yơh. 

19Ñu anŭn ƀu či pơtô sĭt ôh kơ tơlơi Krist, jing Pô pơgit abih bang ƀing Sang Ơi 
Adai prŏng tui kar hăng Ơi Adai ngă brơi kơ ƀing gơñu prŏng, jing kar hăng akŏ 
sa čô mơnuih git gai hiư̆m drơi jan ñu prŏng, jing kar hăng tŭ pơdjă̱ hăng tơdruă 
yua mơ̆ng khul arăt, khul ƀlŏn asar yơh. 

20Yuakơ anŭn jing kar hăng ƀing gih djai laih tơdang Krist djai laih, ƀing gih ƀu 
kiăng kơ tui gưt dơ̆ng tah hơdôm tơlơi phiăn kơnơ̆ng tŭ yua gah kơ khul kơđeh 
asar đôč. Ƀing gih sĭt ƀu kiăng tui gưt kơ hơdôm tơlơi phiăn anŭn ôh, 

21kar hăng anai, “Anăm ngă tơlơi anai ôh! Anăm liah tơlơi anŭn ôh! Anăm ruaih 
djơ̆ tơlơi anŭn ôh!” 

22Abih bang tơlơi bruă anŭn jing thâo răm rai yơh tơdang ƀing arăng yua gơñu, 
yuakơ hơdôm tơlơi anŭn kơnơ̆ng kơnang ƀơi hơget tơlơi arăng pơđar hăng 
pơtô pơhrăm đôč yơh. 

23Sĭt yơh hơdôm tơlơi phiăn anŭn lăng gah rơngiao jing kar hăng rơgơi yơh, 
hăng khul tơlơi pơgŏ̱ arăng kơkuh pơpŭ kar hăng anŭn, tơlơi ngă mă gơñu 
kiăng kơ luă gŭ gơñu pô laih anŭn pơtơnap hĭ drơi jan gơñu, samơ̆ ƀing gơñu 
kơƀah hĭ tơlơi yom pơphan kiăng kơ pơkhư̆ hĭ drơi jan amoaih kluh soh sat. 

Kolossai 3 

Tơlơi Amoaih Khăp Tŏ Tui Kiăng Pơmơak Kơ Ơi Adai 

1Anŭn jing kar hăng Ơi Adai ăt pơjing laih ƀing gih hơdip tơdang Ñu ngă laih kơ 
Krist hơdip glaĭ dơ̆ng. Tui anŭn, amoaih khăp tŏ tui bĕ kơ mơta tơlơi tĕk djơ̆ pơ 
adai, jing anih Krist tŭ pơdun đĭ glông laih anŭn tŭ jao brơi tơlơi dưi kơtang 
mơyang yua mơ̆ng Ơi Adai. 

2Amoaih khăp nanao bĕ kơ hơget tơlơi Ơi Adai kiăng, laih anŭn anăm kluh 
amoaih hơget tơlơi mơnuih ƀơi lŏn tơnah khăp ngă ôh, 

3yuakơ anŭn jing kar hăng ƀing gih djai laih, laih anŭn Ơi Adai hơmâo ngă laih 
hơgŏm kơ ƀing gih kiăng kơ hơdip sĭt yua mơ̆ng tŭ pơgop sa hăng Krist yơh. 

4Tơdang Krist, jing Pô ngă kơ ƀing gih kiăng kơ hơdip sĭt, pơƀuh rai, sĭt Ơi Adai 
ăt či pơpŭ pơyom ƀing gih hrŏm hăng Ñu mơ̆n. 

Anăm Ngă Sat Ƀai Ôh Samơ̆ Ngă Bĕ Hơget Tơlơi Jing Djơ̆ 

5Hơnŭn yơh, lui hĭ nanao bĕ tơlơi kluh amoaih hơget tơlơi tĕk djơ̆ kơ kơnuih 
soh: kar hăng, ngă pyu pơde laih anŭn tơlơi hơƀak drak, ƀôdah kluh amoaih ngă 
hơdôm tơlơi anŭn ƀôdah hơget tơlơi jing soh sat, ƀôdah kiăng kơ hơmâo lu 
tơlơi mơnơ̆ng ƀu kơƀah kiăng. Ngă laih anŭn kluh amoaih kơ hơdôm tơlơi soh 
sat kar hăng anŭn jing kar hăng kơkuh pơpŭ kơ khul rup trah yơh. 

6Anăm ngă hơdôm mơta tơlơi soh sat anŭn ôh, yuakơ Ơi Adai či pơkơhma̱l hĭ 
ƀing mơnuih ƀu tui gưt kơ Ñu yơh. 

7Hlâo adih ƀing gih juăt ngă amăng khul hơdră jơlan anŭn, jing tơdang ƀing gih 
ƀu tui gưt ôh kơ Ơi Adai hlâo adih. 

8Samơ̆ ră anai gih pô khŏm anăm ngă ôh hơdôm tơlơi anai: Jing hĭ rơañ hăng 
hil nač, jing hĭ hil đet, pơhiăp pơčeh kơ arăng laih anŭn pơhiăp khul boh hiăp tă 
tăn. 

9Anăm ƀlŏr kơ tơdruă ôh yuakơ ƀing gih hơmâo pơdơi hĭ laih kluh amoaih 
hơget tơlơi ƀing gih kluh amoaih laih hlâo adih laih anŭn ngă hơget tơlơi 
kơnuih hơđăp gih kluh amoaih laih, 

10laih anŭn Ơi Adai hơmâo ngă laih kơ ƀing gih kiăng kơ hơmâo kơnuih phrâo, 
jing kơnuih Ñu hlak ngă kiăng kơ jing hrup hăng kơnuih Ñu hloh. Ñu hrih pơjing 
laih mơnuih phrâo gih kiăng kơ ƀing gih dưi thâo krăn Ñu sĭt yơh. 

11Tui anŭn, anŭn jing tơlơi ƀu yom pơphan ôh tơdah hlơi pô jing sa čô mơnuih 
Yudah ƀôdah ƀu ôh, tơdah arăng hơmâo khăt klĭ ñu ƀôdah ƀu ôh, tơdah ñu anŭn 
jing sa čô mơnuih tuai ƀôdah wơ̆t tơdah ƀu djơ̆ sa čô ană plei ôh, tơdah ñu jing 
sa čô mơnuih hlŭn ƀôdah mơnuih rơngai. Samơ̆ tơlơi yom pơphan jing tơlơi 
Krist jing Pô yom pơphan hloh amăng abih bang hơdră jơlan yơh. 

12Hơnŭn yơh, yuakơ ƀing gih jing ƀing ană plei Ơi Adai ruah mă laih, jing ƀing 
rơgoh hiam laih anŭn jing ƀing Ñu khăp biă mă, jing bĕ pô thâo pap, klă djrưng, 
luă gŭ, tơdu rơun laih anŭn ư̆ añ hăng tơdruă. 

13Grơ̆ng glăm brơi kơ tơdruă bĕ laih anŭn pap brơi bĕ kơ ƀing hlơi pô hơmâo 
pơsoh hĭ laih ƀing gih. Pap brơi bĕ kơ ƀing gơñu kar hăng Khua Yang pap brơi 
laih kơ ƀing gih. 

14Mơta tơlơi yom pơphan hloh kơ abih bang khul mơta tơlơi anŭn jing kơ tơlơi 
ƀing gih khăp kơ tơdruă yơh, yuakơ tơlơi anŭn či pơgop sa ƀing gih hlo̱m ƀo̱m 
yơh. 

15Brơi bĕ Krist, jing Pô ngă brơi kơ ƀing gih jing rơnŭk rơno̱m, git gai ƀing gih 
hlo̱m ƀo̱m, yuakơ ƀing gih jing ƀing ană plei lŏm kơ sa grup, jing ƀing Ơi Adai 
ruah mă laih kiăng kơ pơlir hơdrăm hăng tơdruă. Hơdơr bơni nanao bĕ kơ Ơi 
Adai. 

16Hơđơ̆ng pơmĭn nanao bĕ ƀơi boh hiăp kơ tơlơi Krist, tơdang ƀing gih pơtô 
pơhrăm hăng ƀuăh pơkra rơgơi kơ tơdruă, laih anŭn tơdang ƀing gih adoh khul 
tơlơi adoh bơni hơơč, khul tơlơi adoh bơni hăng khul tơlơi adoh bơngăt 
mơyang, bơni hơơč nanao bĕ kơ Ơi Adai. 

17Hơget tơlơi ƀing gih pơhiăp ƀôdah ngă, ngă bĕ tơlơi anŭn kơnang ƀơi Khua 
Yang Yêsu laih anŭn bơni bĕ kơ Ơi Adai Ama yuakơ Ñu. 

Hơdôm Tơlơi Hơnơ̆ng Pơkă Kơ Sang Anŏ Ƀing Đaŏ 

18Ơ ƀing bơnai, jao bĕ gih pô kơ rơkơi gih, yuakơ tơlơi anŭn jing djơ̆ lăp yơh kơ 
hlơi pô tŭ pơgop sa amăng Khua Yang. 

19Ơ ƀing rơkơi, khăp bĕ kơ bơnai gih laih anŭn anăm mơhiăh kơ ƀing gơ̆ ôh. 

20Ơ ƀing ană, tui gưt bĕ kơ amĭ ama gih amăng abih bang tơlơi bruă, yuakơ tơlơi 
anŭn jing pơmơak kơ Khua Yang. 

21Ơ ƀing ama, anăm čôih pơhil ƀing ană bă gih ôh, yuakơ tơdah ƀing gih ngă, 
ƀing gơñu či tah hơtai hĭ yơh. 

22Ơ ƀing hlŭn, tui gưt bĕ kơ khua ƀing gih pơ lŏn tơnah anai amăng abih bang 
tơlơi bruă. Ngă bĕ tơlơi bruă anŭn ƀu djơ̆ kơnơ̆ng ƀơi anăp gơñu đôč ôh kiăng 
kơ ngă pơmơak kơ ƀing gơñu, samơ̆ ngă bĕ tơlơi anŭn tơpă sĭt nanao yuakơ 
ƀing gih huĭ pơpŭ kơ Ơi Adai yơh. 

23Djŏp mơta bruă ƀing gih ngă, ngă bĕ hăng abih pran jua gih, kar hăng ngă bruă 
kơ Khua Yang yơh, ƀu djơ̆ kơnơ̆ng ngă kơ mơnuih đôč ôh, 

24yuakơ ƀing gih thâo kơ tơlơi Khua Yang či bơni djơ̆ lăp kơ ƀing gih tui hăng 
Ñu hơmâo ƀuăn laih yơh. Hơdơr bĕ, anŭn jing yuakơ Krist Khua Yang yơh ƀing 
gih hlak mă bruă. 

25Hlơi pô ngă bruă soh sat, Ơi Adai či phat kơđi ñu yuakơ tơlơi soh ñu yơh, laih 
anŭn Ñu ƀu či phat kơđi glông be̱r ôh. 

Kolossai 4 

1Ơ ƀing khua, ngă bĕ kơ ƀing hlŭn gih hăng tơlơi tơpă laih anŭn tơlơi djơ̆, yuakơ 
ƀing gih thâo laih kơ tơlơi ƀing gih ăt hơmâo sa čô Khua amăng adai adih. 

Tơlơi Pơtô Pơhrăm Pơkŏn Dơ̆ng 

2Iâu laĭ kơ Ơi Adai nanao bĕ, dŏ kơčăng hăng bơni hơơč bĕ kơ Ơi Adai. 

3Ăt iâu laĭ bĕ brơi kơ kâo kơ tơlơi Ơi Adai či pơdưi kâo kiăng kơ pơtô pơblang 
boh hiăp Ñu, kiăng kơ tơlơi kâo dưi pơhaih hơget tơlơi Ñu hơmâo pơrơđah laih 
ră anai kơ tơlơi Krist. Yuakơ tơlơi pơtô pơhrăm kơ tơlơi boh hiăp anŭn yơh, 
kâo ră anai dŏ amăng sang mơnă. 

4Kâo rơkâo kơ ƀing gih kiăng iâu laĭ kơ tơlơi kâo dưi pơhaih boh hiăp Ơi Adai 
rơđah rơđo̱ng, tui hăng tơlơi kâo khŏm ngă yơh. 

5Brơi kơ ƀing gih jing rơgơi bĕ amăng hơdră jơlan ƀing gih hơdip hơdơ̆ng hăng 
ƀing mơnuih aka ƀu đaŏ. Brơi kơ ƀing gih yua hiam bĕ rĭm mông mơyŭn kiăng 
kơ pơruai tơlơi pơthâo hiam kơ ƀing gơñu. 

6Pơhiăp bĕ hiam klă hăng mơak mơai hăng ƀing gơñu, kiăng kơ ƀing gih dưi 
thâo hiư̆m kiăng kơ laĭ glaĭ kơ rĭm mơnuih yơh. 

Pơhiăp Kơkuh Hơnăl Tuč 

7Tukhikos či ruai kơ ƀing gih abih bang tơlơi pơthâo phrâo kơ tơlơi kâo. Ñu jing 
ayŏng gơmơi khăp biă mă, jing pô djru kâo tŏng ten laih anŭn mă bruă kơ Khua 
Yang hrŏm hơbĭt hăng kâo yơh. 

8Kâo hlak pơkiaŏ nao ñu pơ ƀing gih kiăng pơrơđah tơlơi kơñăm kiăng kơ ƀing 
gih dưi thâo kơ hơdôm anih hơdip gơmơi laih anŭn kơ tơlơi ñu dưi pơtrŭt 
pơkơjăp pran jua gih yơh. 

9Ñu či nao hrŏm hăng Onêsimos, jing ayŏng adơi tŏng ten gơmơi khăp biă mă, 
laih anŭn jing mơnuih mơ̆ng ƀing gih. Ƀing gơñu či ruai abih bang tơlơi hlak 
truh ƀơi anih anai yơh. 

10Aristarkhos, pô dŏ amăng sang mơnă mă bruă hrŏm hơbĭt hăng kâo, pơhiăp 
kơkuh kơ ƀing gih. Markôs, jing adơi ai Barnabas, pơhiăp kơkuh kơ ƀing gih. 
Kâo hơmâo pơtă laih kơ ƀing gih kơ tơlơi Markôs, tui anŭn, tơdah ñu nao pơ 
ƀing gih, rơkâo kơ ƀing gih ju̱m čơkă bĕ ñu. 

11Yêsu, jing pô arăng pơanăn Iustos, ăt pơhiăp kơkuh kơ ƀing gih mơ̆n. Kơnơ̆ng 
ƀing klâo anŭn yơh jing ƀing Yehudah, jing amăng ƀing đaŏ, jing ƀing mă bruă 
hrŏm hăng kâo kiăng kơ ƀing arăng či brơi Ơi Adai git gai ƀing gơñu, laih anŭn 
abih bang ƀing gơñu hơmâo pơjuh pơalum laih kâo. 

12Epaphras, jing mơnuih mơ̆ng plei gih laih anŭn ăt mă bruă kơ Krist Yêsu mơ̆n, 
pơhiăp kơkuh kơ ƀing gih. Ñu nanao pioh mông iâu laĭ hur har kơ ƀing gih, 
kiăng kơ ƀing gih dưi prŏng tui gah bơngăt laih anŭn kơjăp hơđơ̆ng bă blai kơ 
abih bang tơlơi Ơi Adai kiăng yơh. 

13Kâo pô dưi ngă gơ̆ng jơlan kơ tơlơi ñu mă bruă triăng biă mă kơ ƀing gih laih 
anŭn kơ ƀing dŏ amăng plei Laodikeia hăng plei Hierapolis. 

14Gơyut khăp gơmơi Luk, jing nai pơjrao, laih anŭn Dêmas ăt pơhiăp kơkuh kơ 
ƀing gih mơ̆n. 

15Kơ kâo pơhiăp kơkuh bĕ kơ ƀing ayŏng adơi amăng plei Laodikeia laih anŭn 
pơhiăp kơkuh bĕ kơ HʼNumpha wơ̆t hăng ƀing đaŏ amăng sang ñu mơ̆n. 

16Tơdơi kơ arăng đŏk laih hră anai kơ ƀing gih, ăt brơi kơ arăng đŏk bĕ hră anai 
kơ grup ƀing đaŏ amăng plei pơnăng Laodikeia laih anŭn ƀing gih ăt đŏk bĕ hră 
kâo mơit laih kơ ƀing đaŏ amăng plei Laodikeia. 

17Pơtă bĕ kơ Arkhippos tui anai, “Brơi kơ ih pơgiŏng hĭ bĕ bruă Ơi Adai jao laih 
kơ ih kiăng kơ ngă, yuakơ ih tŭ pơgop sa laih amăng Khua Yang.” 

18Kâo, jing Paul, čih hơdôm tơlơi pơhiăp kơkuh hơnăl tuč anai hăng tơngan kâo 
pô yơh. Hơdơr iâu laĭ brơi kơ kâo bĕ tơdang kâo dŏ amăng sang mơnă. Kâo 
rơkâo kơ Ơi Adai khăp pap kơ ƀing gih. 

1 Thessalonikê 

1 Thessalonikê 1 

1Hră mơ̆ng Paul, Silas laih anŭn Timothe. Čih mơit kơ ƀing Sang Ơi Adai pơ plei 
prŏng Thessalonikê, jing ƀing mơnuih lŏm kơ Ơi Adai Ama, laih anŭn kơ Khua 
Yang Yêsu Krist. Rơkâo tơlơi khăp pap hăng tơlơi rơnŭk rơno̱m Ơi Adai dŏ 
hrŏm hăng ƀing gih. 

Tơlơi Hơdơr Bơni Yuakơ Tơlơi Đaŏ Kơnang Ƀing Thessalonikê 

2Ƀing gơmơi nanao bơni kơ Ơi Adai pơmĭn ƀlơ̆ng kơ abih bang ƀing gih laih 
anŭn ƀing gơmơi hơdơr iâu laĭ kơ ƀing gih yơh. 

3Ƀơi anăp Ơi Adai, Ama ta, ƀing gơmơi tŏ tui nanao hơdơr kơ bruă gih pơtơbiă 
rai yua mơ̆ng tơlơi đaŏ kơnang, tơlơi bruă gih ngă laih yua mơ̆ng tơlơi khăp 
laih anŭn tơlơi gir run gih yơh dŏ kơjăp yua mơ̆ng tơlơi čang rơmang amăng 
Khua Yang Yêsu Krist ta. 

4Ơ ƀing ayŏng amai adơi Ơi Adai khăp hơi, ƀing gơmơi thâo kơ tơlơi Ñu hơmâo 
ruah mă laih ƀing gih, 

5yuakơ tơlơi pơthâo hiam ƀing gơmơi ba truh pơ ƀing gih ƀu djơ̆ kơnơ̆ng hăng 
hơdôm boh hiăp đôč ôh, samơ̆ hăng tơlơi dưi mơyang laih anŭn hăng Yang 
Bơngăt Hiam laih anŭn hăng tơlơi pơpư̆ pơgơi pran jua biă mă. Ƀing gih thâo 
laih kơ tơlơi hlơi ƀing gơmơi jing laih tơdang ƀing gơmơi hơdip laih amăng ƀing 
gih yuakơ tơhơnal tơlơi hiam kơ ƀing gih yơh. 

6Laih anŭn ƀing gih jing hĭ ƀing hla tui ƀing gơmơi laih anŭn ăt hla tui Khua 
Yang mơ̆n. Wơ̆t tơdah ƀing gih bưp djơ̆ tơlơi tơnap tap biă mă, samơ̆ ƀing gih 
tŭ ju̱m boh hiăp hăng tơlơi mơak mơai Yang Bơngăt Hiam pha brơi kơ ƀing gih. 

7Tui anŭn yơh, ƀing gih jing hĭ tơlơi hơmutu hiam kơ abih bang ƀing đaŏ amăng 
kwar čar Makedonia laih anŭn amăng kwar čar Akhaia. 

8Boh hiăp Khua Yang lar hyu mơ̆ng ƀing gih ƀu djơ̆ kơnơ̆ng amăng kwar čar 
Makedonia hăng amăng kwar čar Akhaia ôh, yuakơ tơlơi đaŏ kơnang gih amăng 
Ơi Adai anŭn arăng hơmư̆ laih amăng djŏp djang anih. Hơnŭn yơh, ƀing gơmơi 
ƀu kiăng pơruai hơget gĕt ôh, 

9yuakơ ƀing mơnuih amăng kwar anŭn hơmâo pơrơđah rơđah rơđo̱ng laih kơ 
tơlơi tŭ ju̱m klă djrưng ƀing gih ngă laih kơ ƀing gơmơi. Ƀing gơñu pơruai hiư̆m 
ƀing gih wơ̆t glaĭ pơ Ơi Adai mơ̆ng tơlơi kơkuh pơpŭ kơ khul rup trah kiăng kơ 
mă bruă kơkuh pơpŭ kơ Ơi Adai hơdip hăng sĭt, 

10laih anŭn kiăng kơ dŏ tơguan kơ Ană Ñu mơ̆ng adai adih, jing Pô pơhơdip glaĭ 
laih mơ̆ng mơnuih djai, anŭn jing Yang Yêsu, jing Pô pơklaih hĭ ƀing ta mơ̆ng 
tơlơi hil ƀrŭk či truh tơdơi adih. 

1 Thessalonikê 2 

Bruă Mơnuă Paul Amăng Plei Thessalonikê 

1Ơ ƀing ayŏng amai adơi hơi, ƀing gih thâo laih kơ tơlơi ƀing gơmơi nao čuă 
ngui ƀing gih anŭn ƀu djơ̆ jing đôč đač ôh. 

2Tui hăng ƀing gih thâo laih, hlâo adih ƀing gơmơi hơmâo gleh tơnap laih anŭn 
tŭ arăng pơmlâo amăng plei Philip, samơ̆ ƀing gơmơi tŭ pơtrŭt kơjăp amăng Ơi 
Adai gơmơi, ƀing gơmơi khĭn ră ruai kơ ƀing gih tơlơi pơthâo hiam Ơi Adai wơ̆t 
tơdah bưp lu tơlơi pơkơdơ̆ng kơtang. 

3Yuakơ tơlơi ƀing gơmơi pơtrŭt pơtô kơ ƀing gih ƀu djơ̆ tơbiă mơ̆ng tơlơi soh 
ƀôdah mơ̆ng tơlơi kơčŭt grĭ grañ ôh, kŏn djơ̆ mơ̆ng tơlơi kiăng kơ plư pleč kơ 
ƀing gih lơi. 

4Kơđai glaĭ, ƀing gơmơi pơhiăp kar hăng ƀing mơnuih tŭ tơlơi Ơi Adai pơrơklă 
laih kiăng kơ tŭ pơjao ră ruai tơlơi pơthâo hiam yơh. Ƀing gơmơi pơhiăp ƀu djơ̆ 
kiăng pơmơak kơ mơnuih ôh samơ̆ kiăng pơmơak kơ Ơi Adai, jing Pô kơsem 
lăng pran jua gơmơi. 

5Yuakơ ƀing gih thâo laih kơ tơlơi ƀing gơmơi ƀu či yua tơlơi pơhiăp pơhlŭ ôh, 
kŏn yua kơnuih kiăng kơ go̱m hĭ pran jua hưp ham lơi. Sĭt Ơi Adai yơh jing Pô 
gơ̆ng jơlan brơi kơ ƀing gơmơi! 

6Ƀing gơmơi ƀu hơduah sem tơlơi bơni mơ̆ng mơnuih mơnam ôh, anŭn jing ƀu 
djơ̆ mơ̆ng ƀing gih kŏn djơ̆ mơ̆ng hlơi pô pơkŏn lơi. Wơ̆t tơdah jing laih ƀing 
ding kơna pơjao Krist, ƀing gơmơi dưi hơmâo đơđa tơlơi dưi yơh, 

7samơ̆ ƀing gơmơi ƀu ngă tui anŭn ôh. Ƀing gơmơi jing tơdu rơun amăng tŏng 
krah ƀing gih, kar hăng sa čô amĭ răk rong ƀing ană anet ñu yơh. 

8Ƀing gơmơi khăp kơ ƀing gih biă mă, tui anŭn ƀing gơmơi mơak kiăng kơ 
pơpha hăng ƀing gih ƀu djơ̆ kơnơ̆ng tơlơi pơthâo hiam Ơi Adai đôč ôh, samơ̆ 
tơlơi hơdip gơmơi pô mơ̆n, yuakơ ƀing gih hơmâo jing hĭ laih ƀing mơnuih ƀing 
gơmơi khăp biă mă. 

9Ơ ƀing ayŏng amai adơi hơi, sĭt yơh ƀing gih hơdơr kơ bruă mơnuă hăng gleh 
glan gơmơi. Ƀing gơmơi mă bruă hrơi mlam kiăng kơ ƀu jing hĭ tơlơi kơtraŏ kơ 
hlơi pô ôh tơdang ƀing gơmơi pơtô pơblang tơlơi pơthâo hiam Ơi Adai kơ ƀing 
gih. 

10Ƀing gih yơh jing ƀing ngă gơ̆ng jơlan, wơ̆t hăng Ơi Adai mơ̆n, thâo kơ tơlơi 
hiư̆m ƀing gơmơi jing rơgoh hiam, tơpă hơnơ̆ng laih anŭn arăng ƀu thâo ƀuăh 
ôh amăng ƀing gih jing ƀing đaŏ kơnang. 

11Ƀing gih thâo laih kơ tơlơi ƀing gơmơi răk rong kơ rĭm čô ƀing gih kar hăng 
ama răk rong kơ ƀing ană bă ñu pô yơh. 

12Ƀing gơmơi pơjuh alum laih anŭn pơđu̱r ƀing gih hăng pơtrŭt pơkơjăp kiăng 
kơ hơdip năng lăp kơ Ơi Adai, jing Pô iâu ƀing gih mŭt pơ dêh čar ang yang Ñu 
git gai wai lăng. 

13Yuakơ tơhơnal tơlơi anŭn yơh, ƀing gơmơi ăt bơni kơ Ơi Adai nanao mơ̆n 
yuakơ tơdang ƀing gih tŭ mă boh hiăp Ơi Adai, jing boh hiăp ƀing gih hơmư̆ laih 
mơ̆ng ƀing gơmơi. Ƀing gih tŭ mă boh hiăp anŭn ƀu djơ̆ tŭ mă kar hăng boh hiăp 
mơnuih ôh, samơ̆ tŭ mă kar hăng boh hiăp Ơi Adai yơh, jing boh hiăp hlak mă 
bruă amăng ƀing gih jing ƀing đaŏ kơnang. 

14Ơ ƀing ayŏng amai adơi hơi, yuakơ ƀing gih hơmâo jing hĭ laih ƀing hla̱ tui 
ƀing Sang Ơi Adai amăng kwar Yudea, jing ƀing amăng Krist Yêsu tui anai: Ƀing 
gih tŭ tơlơi gleh tơnap yua mơ̆ng ƀing ană plei gih pô ăt kar hăng ƀing gơñu tŭ 
tơlơi gleh tơnap yua mơ̆ng ƀing Yehudah mơ̆n, 

15jing ƀing hơmâo pơdjai hĭ laih Khua Yang Yêsu wơ̆t hăng ƀing pô pơala laih 
anŭn ăt kơpĭ kơpe̱t hĭ ƀing gơmơi mơ̆n. Ƀing gơñu ƀu pơmơak kơ Ơi Adai ôh 
laih anŭn jing ƀing rŏh ayăt kơ abih bang mơnuih mơnam yơh! 

16Ƀing gơñu gir kiăng kơ pơgăn hĭ ƀing gơmơi mơ̆ng tơlơi pơtô pơblang kơ ƀing 
ană Tuai kiăng kơ ƀing gơ̆ dưi klaih hĭ. Amăng hơdră jơlan anŭn yơh ƀing gơñu 
nanao pơkom pioh tơlơi soh gơñu lu jai dơ̆ng. Samơ̆ tơlơi Ơi Adai hil hơmâo 
truh laih ƀơi ƀing gơñu truh pơ hơnăl tuč. 

Paul Kiăng Kơ Nao Bưp Ƀing Thessalonikê 

17Samơ̆ Ơ ƀing ayŏng amai adơi ăh, tơdang ƀing gơmơi dŏ čơlah hĭ mơ̆ng ƀing 
gih ƀiă hrơi, jing gah drơi jan ƀu djơ̆ gah jua pơmĭn ôh, ƀing gơmơi hơning biă 
mă kơ ƀing gih laih anŭn gir kiăng kơ bưp ƀing gih klă̱ anăp yơh. 

18Yuakơ ƀing gơmơi kiăng kơ nao pơ ƀing gih. Sĭt yơh, kâo, Paul, kiăng kơ nao 
pơ ƀing gih lu wơ̆t yơh, samơ̆ Satan pơgăn hĭ ƀing gơmơi. 

19Yuakơ hơget jing tơlơi čang rơmang gơmơi, tơlơi mơak gơmơi ƀôdah đoăn 
pơtao jing amăng anŭn yơh ƀing gơmơi či pơguh pơang ƀơi anăp Khua Yang 
Yêsu tơdang Ñu rai lĕ? Hiư̆m ngă anŭn jing ƀu djơ̆ ƀing gih ôh jing tơlơi anŭn 
hă? 

20Sĭt ƀing gih yơh jing tơlơi pơư pơang hăng tơlơi mơak gơmơi. 

1 Thessalonikê 3 

1Tui anŭn, tơdang ƀing gơmơi ƀu anăm dŏ gir run dơ̆ng tah, ƀing gơmơi pơmĭn 
hiam hloh jing tơlơi ƀing gơmơi tŭ dŏ glaĭ amăng plei Athênai, 

2laih anŭn pơkiaŏ nao Timothe pơ ƀing gih yơh. Timothe jing ayŏng adơi gơmơi 
mă bruă kơ Ơi Adai hrŏm hơbĭt kiăng kơ pơlar tơlơi pơthâo hiam Krist, kiăng 
kơ pơkơtang hăng pơtrŭt pơkơjăp kơ ƀing gih amăng tơlơi đaŏ kơnang gih, 

3kiăng kơ ƀu hơmâo hlơi pô ôh lui wir hĭ tơlơi đaŏ yuakơ khul tơlơi kơpĭ kơpe̱t. 
Ƀing gih thâo krăn biă mă yơh kơ tơlơi Ơi Adai kơčrâo brơi hlâo laih kơ ƀing 
gơmơi kơ tơlơi gleh tơnap anŭn. 

4Wơ̆t tơdang ƀing gơmơi dŏ hrŏm hăng ƀing gih, ƀing gơmơi pơkơđiăng nanao 
kơ ƀing gih kơ tơlơi ƀing gơmơi či tŭ tơlơi kơpĭ kơpe̱t. Laih anŭn tơlơi anŭn 
truh biă mă mơ̆n tui hăng tơlơi ƀing gih thâo rơđah laih. 

5Yuakơ tơhơnal tơlơi anŭn yơh, tơdang kâo ƀu dưi dŏ gir dơ̆ng tah, kâo pơkiaŏ 
Timothe nao pơ ƀing gih kiăng kơ hơduah sem hiư̆m tơlơi đaŏ kơnang ƀing gih 
jing. Kâo huĭ kơ tơlơi amăng đơđa hơdră jơlan pô plư pleč dưi plư hĭ laih ƀing 
gih laih anŭn hơdôm tơlơi bruă ƀing gơmơi djru kơ ƀing gih truh pơ ră anai jing 
hĭ ƀu yom dơ̆ng tah. 

Tơlơi Timothe Pơruai Pơtrŭt Pơkơjăp 

6Samơ̆ Timothe phrâo rai truh pơ ƀing gơmơi mơ̆ng ƀing gih laih anŭn hơmâo 
pơruai laih tơlơi pơthâo phrâo kơ tơlơi đaŏ kơnang hăng tơlơi khăp gih. Laih 
anŭn ñu hơmâo pơruai laih kơ ƀing gơmơi kơ tơlơi ƀing gih nanao hơdơr hiam 
kơ ƀing gơmơi hăng tơlơi mơak laih anŭn ƀing gih kiăng kơ bưp ƀing gơmơi 
biă mă, kar hăng ƀing gơmơi kiăng kơ bưp ƀing gih biă mă mơ̆n. 

7Hơnŭn yơh, Ơ ƀing ayŏng amai adơi hơi, amăng abih bang tơlơi rŭng răng hăng 
tơlơi kơpĭ kơpe̱t gơmơi, ƀing gơmơi tŭ pơtrŭt pơkơjăp yơh kơ tơlơi ƀing gih 
yuakơ tơlơi đaŏ kơnang gih. 

8Ră anai ƀing gơmơi tŭ pơphrâo yơh yuakơ ƀing gih dŏ đaŏ kơjăp amăng Khua 
Yang. 

9Ƀing gơmơi ƀu hơmâo tơlơi bơni djŏp ôh kiăng kơ bơni kơ Ơi Adai kơ tơlơi 
ƀing gih yuakơ abih bang tơlơi mơak mơai ƀing gơmơi hơmâo ƀơi anăp Ơi Adai 
ta yuakơ ƀing gih yơh. 

10Hrơi mlam ƀing gơmơi hur har iâu laĭ kơ Ơi Adai kơ tơlơi ƀing gơmơi dưi bưp 
ƀing gih dơ̆ng laih anŭn pha brơi hơget tơlơi kơƀah amăng tơlơi đaŏ kơnang 
gih yơh. 

11Kwưh rơkâo kơ Ơi Adai pô, Ama ta laih anŭn Khua Yang Yêsu ta prap pre brơi 
jơlan kơ ƀing gơmơi kiăng kơ nao pơ ƀing gih. 

12Kwưh rơkâo kơ Khua Yang ngă kơ ƀing gih prŏng tui hăng bă blai amăng tơlơi 
khăp kơ tơdruă laih anŭn ăt kơ ƀing pơkŏn mơ̆n, kar hăng tơlơi khăp ƀing 
gơmơi hơmâo kơ ƀing gih yơh, 

13tui anŭn kiăng kơ Ñu dưi pơkơjăp nanao brơi kơ pran jua gih kiăng kơ ƀing 
gih či jing hĭ ƀing mơnuih ƀu soh ôh amăng tơlơi rơgoh hiam ƀơi anăp Ơi Adai 
Ama ta, tơdang Khua Yang Yêsu ta či trŭn rai dơ̆ng hrŏm hăng abih bang ƀing 
rơgoh hiam Ñu. 

1 Thessalonikê 4 

Hơdip Hơdơ̆ng Pơmơak Kơ Ơi Adai 

1Hơnăl tuč, Ơ ƀing ayŏng amai adơi ăh, ƀing gơmơi pơtrŭt ƀing gih hiư̆m kiăng 
kơ hơdip hơdơ̆ng pơmơak kơ Ơi Adai kar hăng ƀing gơmơi pơhrăm kơ ƀing 
gih, jing tui hăng tơlơi ƀing gih hơdip hơdơ̆ng ră anai yơh. Tui anŭn, ƀing gơmơi 
rơkâo kơ ƀing gih pơtrŭt kơ ƀing gih amăng Khua Yang Yêsu kiăng kơ hơdip tui 
anŭn tŏ tui lu hloh dơ̆ng yơh. 

2Yuakơ ƀing gih thâo laih hơdôm tơlơi kơčrâo ƀing gơmơi pha brơi laih kơ ƀing 
gih mơ̆ng tơlơi dưi Khua Yang Yêsu. 

3Yuakơ tơlơi kiăng Ơi Adai yơh tơlơi hơdip gih jing rơgoh hăng rơgoh hiam 
kiăng kơ dŏ ataih hĭ mơ̆ng tơlơi ngă pyu pơde. 

4Rĭm čô amăng ƀing gih khŏm thâo hiư̆m kiăng pơkhư̆ hĭ drơi jan ñu pô amăng 
hơdră jơlan kiăng kơ jing rơgoh hiam hăng pơpŭ pơyom, 

5ƀu djơ̆ tui amăng hơdră jơlan amoaih kluh wơ̆t kar hăng ƀing tuai, jing ƀing ƀu 
thâo krăn kơ Ơi Adai ôh. 

6Amăng tơlơi bruă tŏng krah đah rơkơi hăng đah kơmơi, anăm pơsoh hĭ kơ 
tơdruă ôh ƀôdah pơƀlŏr kơ tơdruă ôh. Yuakơ Ơi Adai jing Pô rŭ nua, pơmĭn 
ƀlơ̆ng kơ abih bang tơlơi soh kar hăng anŭn tui hăng ƀing gơmơi hơmâo pơruai 
hăng pơkơđiăng laih kơ ƀing gih hlâo. 

7Yuakơ Ơi Adai ƀu iâu ƀing ta kơ jing hĭ ƀu rơgoh hiam ôh, samơ̆ kiăng kơ hơdip 
hơdơ̆ng tơlơi hơdip rơgoh hiam yơh. 

8Hơnŭn yơh, hlơi pô hơngah hĭ tơlơi pơhrăm anŭn sĭt ñu anŭn ƀu djơ̆ hơngah 
hĭ mơnuih ôh, samơ̆ ñu anŭn hơngah hĭ Ơi Adai yơh, jing Pô ăt pha brơi kơ ƀing 
gih Yang Bơngăt Hiam Ñu mơ̆n. 

9Ră anai, bơ kơ tơlơi khăp kơ tơdruă ayŏng adơi, kâo ƀu kiăng čih kơ ƀing gih 
ôh, yuakơ gih pô hơmâo tŭ Ơi Adai pơtô laih kiăng kơ khăp kơ tơdruă yơh. 

10Yuakơ sĭt biă mă yơh, ƀing gih khăp kơ abih bang ƀing ayŏng adơi pơ djŏp 
anih amăng čar Makedonia. Samơ̆ ƀing gơmơi pơtrŭt kơ ƀing gih, Ơ ƀing ayŏng 
amai adơi hơi, kiăng kơ ƀing gih ngă tui hăng anŭn lu hloh dơ̆ng yơh. 

11Brơi kơ ƀing gih pơjing hĭ bĕ tơlơi anŭn jing tơlơi kơñăm gih kiăng kơ hơdip, 
kiăng kơ pơmĭn kơ bruă gih pô laih anŭn kiăng kơ mă bruă hăng tơngan gih pô, 
tui hăng tơlơi ƀing gơmơi pơtă kơ ƀing gih yơh, 

12kiăng kơ ƀing gih hơdip rĭm hrơi djơ̆ lăp tŏng krah ƀing aka ƀu đaŏ laih anŭn 
kiăng kơ ƀing gih ƀu či kơnang kơ hlơi pô ôh. 

Tơlơi Khua Yang Yêsu Či Rai Dơ̆ng 

13Ơ ƀing ayŏng amai adơi, ƀing gơmơi ƀu kiăng ôh kơ ƀing gih ƀu thâo krăn ôh 
kơ tơlơi ƀing hơmâo djai laih, ƀôdah rơngot hơning kar hăng ƀing mơnuih 
mơnam pơkŏn, jing ƀing ƀu hơmâo tơlơi čang rơmang ôh. 

14Ƀing ta đaŏ kơnang kơ tơlơi Yang Yêsu djai hăng tŭ hơdip glaĭ laih. Tui anŭn, 
ƀing ta ăt đaŏ kơnang mơ̆n kơ tơlơi Ơi Adai či ba nao hrŏm hăng Yang Yêsu ƀing 
hlơi pô hơmâo djai laih amăng Ñu. 

15Tui hăng boh hiăp Khua Yang pô, ƀing gơmơi pơruai kơ ƀing gih kơ tơlơi ƀing 
ta jing ƀing ăt dŏ hơdip, jing ƀing dŏ glaĭ tơl truh pơ hrơi Khua Yang trŭn rai, sĭt 
ăt ƀu či đĭ nao hlâo hĭ kơ ƀing hơmâo tŭ djai laih ôh. 

16Yuakơ Khua Yang pô či trŭn rai mơ̆ng adai, hăng dơnai pơđar kraih krin, hăng 
dơnai pô khua ling jang Ơi Adai laih anŭn hăng dơnai tơdiăp Ơi Adai či mơñi, 
laih anŭn ƀing djai amăng Krist či tŭ hơdip glaĭ hlâo yơh. 

17Tơdơi kơ anŭn, ƀing ta, jing ƀing ăt dŏ hơdip laih anŭn ăt dŏ glaĭ mơ̆n, či tŭ đĭ 
nao hrŏm hơbĭt hăng ƀing gơñu pơ kơthul hiăng kiăng kơ bưp Khua Yang 
amăng anih adai rơngit. Tui anŭn, ƀing ta či dŏ hrŏm hơbĭt hăng Khua Yang 
hlŏng lar yơh. 

18Hơnŭn yơh, pơtrŭt pơkơjăp bĕ kơ tơdruă hăng hơdôm boh hiăp anŭn. 

1 Thessalonikê 5 

1Ơ ƀing ayŏng amai adơi hơi, bơ kơ khul hrơi mông hơbĭn khul tơlơi anŭn či 
truh ƀing gơmơi ƀu kiăng čih kơ ƀing gih ôh, 

2yuakơ ƀing gih thâo biă mă yơh kơ tơlơi hrơi Khua Yang či rai blĭp blăp kar 
hăng mơnuih klĕ truh amăng mlam. 

3Tơdang ƀing arăng laĭ tui anai, “Rơnŭk rơno̱m hăng hơđơ̆ng kơjăp yơh,” blĭp 
blăp mơtam tơlơi răm rai truh ƀơi ƀing gơñu, kar hăng tơlơi ruă tơkeng truh 
kơ sa čô đah kơmơi pi kian yơh, laih anŭn ƀing mơnuih ƀu thâo tơklaih hĭ ôh. 

4Samơ̆, Ơ ƀing ayŏng amai adơi ăh, ƀing gih ƀu dŏ amăng tơlơi kơnăm mơmŏt 
ôh, laih anŭn Hrơi anŭn hŭp truh kơ ƀing gih ƀu djơ̆ kar hăng sa čô mơnuih klĕ 
truh ôh, 

5yuakơ abih bang ƀing gih jing ană bă tơlơi bơngač laih anŭn ƀing ană bă kơ 
hrơi. Ƀing ta ƀu lŏm kơ mlam ƀôdah tơlơi kơnăm mơmŏt ôh. 

6Hơnŭn yơh, anăm ƀing ta pĭt kar hăng ƀing pơkŏn ôh, samơ̆ brơi kơ ƀing ta dŏ 
kơđiăng laih anŭn dŏ tơngăl bĕ. 

7Yuakơ ƀing mơnuih pĭt, ƀing gơñu pĭt amăng mlam laih anŭn ƀing mơnuih măt 
tơpai, ƀing gơñu măt amăng mlam yơh. 

8Samơ̆ čơdơ̆ng ƀing ta jing ƀing lŏm kơ hrơi, brơi kơ ƀing ta tŭ dŏ tơngăl bĕ, 
buh hơô bĕ tơlơi đaŏ laih anŭn tơlơi khăp kar hăng tơhan buh hơô ao pơgang, 
laih anŭn tơlơi čang rơmang tơlơi pơklaih kar hăng muk pơgang. 

9Yuakơ Ơi Adai ƀu ruah pơdŏ ƀing ta kiăng kơ tŭ ruă nuă kơ tơlơi hil Ñu ôh, 
samơ̆ kiăng kơ tŭ mă tơlơi pơklaih mơ̆ng Khua Yang Yêsu Krist ta yơh. 

10Ñu djai pơala brơi kơ ƀing ta kiăng kơ ƀing ta dưi hơdip hrŏm hăng Ñu wơ̆t 
tơdah ƀing ta hơdip ƀôdah djai yơh. 

11Hơnŭn yơh, pơtrŭt pơkơjăp bĕ kơ tơdruă laih anŭn rŭ̱ pơdơ̆ng bĕ tơdruă, kar 
hăng tơlơi bruă ƀing gih hlak dŏ ngă yơh. 

Hơdôm Tơlơi Pơhrăm Hơnăl Tuč 

12Ơ ƀing ayŏng amai adơi hơi, ƀing gơmơi rơkâo kơ ƀing gih kiăng kơ pơpŭ 
pơyom kơ ƀing hlơi pô mă bruă gleh amăng ƀing gih, jing ƀing wai lăng ƀing gih 
amăng Khua Yang laih anŭn pơtô pơhrăm ƀing gih. 

13Ngă bĕ kơ ƀing gơñu hăng tơlơi pơpŭ pơyom hloh amăng tơlơi khăp yuakơ 
tơlơi bruă gơñu. Hơdip rơnŭk rơno̱m bĕ hăng tơdruă. 

14Ơ ƀing ayŏng amai adơi hơi, ƀing gơmơi pơtrŭt kơ ƀing gih kiăng kơ 
pơkơđiăng kơ ƀing hlơi pô hơdip alah ƀu mă bruă, pơtrŭt pơkơjăp brơi kơ ƀing 
tah hơtai, djru brơi kơ ƀing tơdu laih anŭn tŭ ư̆ añ hăng rĭm čô yơh. 

15Anăm brơi kơ hlơi pô ngă sat glaĭ kơ mơnuih ngă sat ôh, samơ̆ nanao hơduah 
tơlơi ngă klă djrưng kơ tơdruă laih anŭn kơ ƀing mơnuih pơkŏn mơ̆n. 

16Hơ̆k mơak nanao bĕ; 

17iâu laĭ tŏ tui nanao bĕ; 

18hơdơr bơni bĕ amăng abih bang anih hơdip, yuakơ anŭn jing tơlơi Ơi Adai 
kiăng kơ ƀing gih amăng Krist Yêsu yơh. 

19Anăm pơthăm hĭ apui Yang Bơngăt Hiam ôh; 

20anăm djik mưč kơ hơdôm tơlơi laĭ lui hlâo ôh. 

21Samơ̆ lông lăng bĕ abih bang tơlơi. Djă̱ pioh bĕ tơlơi hiam. 

22Pơbĕ đuaĭ bĕ rĭm mơta tơlơi sat ƀai. 

23Kwưh rơkâo kơ Ơi Adai pô, jing Ơi Adai rơnŭk rơno̱m, pơjing ƀing gih rơgoh 
hiam hlo̱m ƀo̱m. Laih anŭn kwưh rơkâo kơ jua pơmĭn gih, jua bơngăt hăng drơi 
jan gih tŭ hơdip hơdơ̆ng ƀu hơmâo arăng ƀuăh ôh tơl truh hrơi Khua Yang Yêsu 
Krist ta trŭn rai dơ̆ng. 

24Ơi Adai yơh jing Pô iâu rai ƀing gih ăt jing Pô tŏng ten mơ̆n laih anŭn Ñu či 
ngă tơlơi anŭn yơh. 

25Ơ ƀing ayŏng amai adơi hơi, iâu laĭ brơi kơ ƀing gơmơi đa. 

26Pơhiăp kơkuh bĕ kơ abih bang ƀing ayŏng adơi hăng tơlơi čum rơgoh hiam. 

27Kâo pơtă pơđu̱r kơ ƀing gih ƀơi anăp Khua Yang kiăng kơ ƀing gih đŏk hră 
anai kơ abih bang ƀing ayŏng adơi. 

28Rơkâo tơlơi khăp pap Khua Yang Yêsu Krist ta dŏ hrŏm hăng ƀing gih. 

2 Thessalonikê 

2 Thessalonikê 1 

1Hră anai mơ̆ng kâo, Paul, Silas laih anŭn Timothe. Čih mơit kơ Sang Ơi Adai pơ 
plei Thessalonikê amăng Ơi Adai Ama ta laih anŭn amăng Khua Yang Yêsu Krist. 

2Rơkâo kơ tơlơi khăp pap hăng tơlơi rơnŭk rơno̱m dŏ hăng ƀing gih mơ̆ng Ơi 
Adai Ama ta laih anŭn mơ̆ng Khua Yang Yêsu Krist. 

Tơlơi Hơdơr Bơni Laih Anŭn Tơlơi Iâu Laĭ 

3Ơ ƀing ayŏng amai adơi hơi, ƀing gơmơi năng bơni nanao kơ Ơi Adai yuakơ 
ƀing gih. Tơlơi ƀing gơmơi ngă anŭn jing djơ̆ yơh yuakơ tơlơi đaŏ kơnang gih 
prŏng tui nanao laih anŭn tơlơi khăp rĭm čô ƀing gih khăp kơ tơdruă jai lu tui. 

4Hơnŭn yơh, tơdang ƀing gơmơi čuă ngui amăng ƀing Sang Ơi Adai, ƀing gơmơi 
pơư pơang kơ tơlơi gir run hăng tơlơi đaŏ kơnang gih amăng abih bang tơlơi 
kơpĭ kơpe̱t hăng tơlơi tơnap tap prŏng ƀing gih ăt dŏ kơjăp nanao mơ̆n. 

5Abih bang tơlơi gir run hăng đaŏ kơnang gih jing tơlơi pơrơklă kơ tơlơi phat 
kơđi Ơi Adai jing tơpă yơh. Tui anŭn, Ơi Adai či yap kơ ƀing gih jing năng lăp kơ 
dêh čar Ñu yuakơ ƀing gih tŭ tơlơi tơnap tap anŭn. 

6Ơi Adai jing djơ̆ tơpă yơh kiăng kơ kla glaĭ tui anai: Ñu či pơrŭng hĭ ƀing hlơi 
pô pơrŭng kơ ƀing gih 

7laih anŭn Ñu brơi kơ ƀing gih rơngai hăng pơdơi, jing kơ ƀing tŭ tơlơi kơpĭ 
kơpe̱t wơ̆t hăng ƀing gơmơi mơ̆n. Tơlơi anŭn či truh tơdang Khua Yang Yêsu 
pơrơđah rai mơ̆ng adai hrŏm hăng ƀing ling jang kơtang mơyang Ñu amăng 
jơlah apui yơh. 

8Ñu či pơkơhma̱l hĭ ƀing hlơi pô ƀu thâo krăn Ơi Adai hăng ƀu tui gưt tơlơi 
pơthâo hiam Khua Yang Yêsu ta. 

9Ƀing mơnuih anŭn či tŭ pơkơhma̱l hăng tơlơi răm rai hlŏng lar laih anŭn tŭ dŏ 
gah rơngiao kơ anăp Khua Yang laih anŭn mơ̆ng tơlơi kơdrưh kơang tơlơi dưi 
mơyang Ñu 

10ƀơi hrơi tơdang Ñu či rai yơh kiăng kơ tŭ ang yang amăng ƀing ană plei rơgoh 
hiam Ñu laih anŭn tŭ tơlơi hli̱ng hla̱ng amăng tŏng krah abih bang ƀing đaŏ 
kơnang kơ Ñu. Tơlơi anŭn ăt truh ƀơi ƀing gih mơ̆n, yuakơ ƀing gih đaŏ kơnang 
kơ tơlơi gơ̆ng jơlan ƀing gơmơi pơrơđah kơ ƀing gih. 

11Hăng tơlơi anŭn amăng tơlơi pơmĭn, ƀing gơmơi iâu laĭ nanao yuakơ ƀing gih, 
kiăng kơ Ơi Adai dưi yap ƀing gih năng lăp hăng tơlơi Ñu iâu mơthưr. Ƀing 
gơmơi iâu laĭ tui anŭn kiăng kơ yua mơ̆ng tơlơi dưi Ñu yơh Ñu dưi pơkrĕp truh 
hĭ abih bang tơlơi amoaih kiăng hiam gih laih anŭn rĭm tơlơi bruă gih ngă yua 
mơ̆ng tơlơi đaŏ kơnang gih yơh. 

12Ƀing gơmơi iâu laĭ tui anŭn kiăng kơ anăn Khua Yang Yêsu ta dưi tŭ tơlơi ang 
yang amăng ƀing gih laih anŭn ƀing gih amăng Ñu, tui hăng tơlơi khăp pap Ơi 
Adai ta hăng Khua Yang Yêsu Krist yơh. 

2 Thessalonikê 2 

Hrơi Khua Yang Trŭn Rai Dơ̆ng 

1Ơ ƀing ayŏng amai adơi hơi, bơ kơ tơlơi Khua Yang Yêsu Krist či rai dơ̆ng laih 
anŭn tơlơi ƀing ta či pơƀut glaĭ hrŏm hăng Ñu, kâo rơkâo kơ ƀing gih, 

2anăm jing hĭ amuñ rŭng răng ƀôdah tah hơtai yua mơ̆ng đơđa tơlơi laĭ lui hlâo, 
tơlơi pơruai ƀôdah hră arăng laĭ tơbiă rai mơ̆ng ƀing gơmơi, pơruai kơ tơlơi 
hrơi Khua Yang hơmâo truh laih. 

3Anăm brơi kơ hlơi pô pơblư̆ pơƀlŏr hĭ ƀing gih amăng hơdră jơlan hơget ôh, 
yuakơ hrơi Khua Yang anŭn ƀu či rai ôh tơl tơlơi tơgŭ pơkơdơ̆ng truh laih anŭn 
mơnuih ƀu hơmâo tơlơi juăt pơƀuh rai, jing pô Ơi Adai či pơrai hĭ pơ anih răm 
rai yơh. 

4Pô anŭn či pơkơdơ̆ng glaĭ laih anŭn pơdun đĭ ñu pô gah ngŏ kơ abih bang tơlơi 
mơnơ̆ng arăng yap jing yang ƀôdah kơkuh pơpŭ, kiăng kơ pơdơ̆ng đĭ ñu pô 
amăng sang yang Ơi Adai, yap ñu pô jing Ơi Adai yơh. 

5Hiư̆m ngă ƀing gih ƀu hơdơr ôh hă kơ tơlơi tơdang kâo dŏ hăng ƀing gih, kâo 
juăt pơruai laih kơ ƀing gih hơdôm tơlơi anŭn? 

6Laih anŭn ƀing gih thâo yơh kơ tơlơi hơget pơkơ̆ng glaĭ hĭ ñu, kiăng kơ ñu dưi 
pơƀuh rai ƀơi hrơi mông hơmâo pơkă laih kơ ñu. 

7Yuakơ tơlơi dưi hơgŏm kơ tơlơi ƀu hơmâo tơlơi juăt anŭn hlak mă bruă laih, 
samơ̆ ră anai hơmâo pô dŏ pơkơ̆ng hĭ ñu anŭn ăt dŏ pơkơ̆ng mơ̆n tơl arăng mă 
pơđuaĭ hĭ ñu anŭn yơh. 

8Giŏng anŭn, pô ƀu hơmâo tơlơi juăt či pơƀuh rai, jing pô Khua Yang Yêsu či 
pơrơngiă hĭ hăng hơyŭh angĭn amăng bah Ñu laih anŭn pơrai hĭ yua mơ̆ng tơlơi 
ang yang tơlơi Ñu či trŭn rai dơ̆ng yơh. 

9Tơlơi mơnuih ƀu hơmâo tơlơi juăt anŭn či rai tui hăng tơlơi bruă Satan či 
pơrơđah amăng djŏp mơta khul tơlơi mơsêh mơyang, khul gru kơnăl laih anŭn 
khul gru mơyang ƀlŏr, 

10laih anŭn amăng djŏp mơta tơlơi soh sat kiăng pơblư̆ pơƀlŏr hĭ ƀing mơnuih 
răm rơngiă. Ƀing mơnuih anŭn răm rơngiă hĭ yuakơ ƀing gơñu hơngah hĭ ƀu 
kiăng khăp kơ tơlơi sĭt ôh kiăng kơ dưi klaih. 

11Yuakơ tơhơnal tơlơi anŭn yơh, Ơi Adai mơit brơi tơlơi dưi mơyang pleč ƀlŏr 
pơblư̆ hĭ ƀing gơñu, kiăng kơ ƀing gơñu či đaŏ kơnang kơ tơlơi ƀlŏr, 

12laih anŭn kiăng kơ abih bang ƀing hơngah ƀu kiăng đaŏ kơnang ôh kơ tơlơi 
sĭt samơ̆ tŭ mơak amăng tơlơi sat ƀai anŭn tŭ klă̱ kơđi yơh. 

Tơlơi Dŏ Kơjăp 

13Samơ̆ Ơ ƀing ayŏng amai adơi, jing ƀing Ơi Adai khăp hơi, ƀing gơmơi năng 
nanao bơni kơ Ơi Adai pơmĭn ƀlơ̆ng kơ ƀing gih, yuakơ čơdơ̆ng mơ̆ng phŭn Ơi 
Adai ruah laih ƀing gih kiăng kơ dưi klaih mơ̆ng tơlơi bruă pơrơgoh Yang 
Bơngăt laih anŭn mơ̆ng tơlơi đaŏ kơnang kơ tơlơi sĭt. 

14Ơi Adai iâu laih ƀing gih kơ tơlơi anŭn yua mơ̆ng tơlơi pơthâo hiam ƀing 
gơmơi pơtô, kiăng kơ ƀing gih dưi pơpha hrŏm amăng tơlơi ang yang Khua 
Yang Yêsu Krist ta yơh. 

15Tui anŭn, Ơ ƀing ayŏng amai adơi hơi, dŏ kơjăp bĕ laih anŭn djă̱ pioh bĕ 
hơdôm tơlơi pơtô pơhrăm ƀing gơmơi pơtô pơblang laih kơ ƀing gih, wơ̆t 
tơdah tơlơi pơtô anŭn hăng boh hiăp amăng bah ƀôdah mơ̆ng boh hră. 

16Rơkâo kơ Khua Yang Yêsu Krist ta Ñu pô laih anŭn Ơi Adai Ama ta, jing Pô 
khăp kơ ƀing ta laih anŭn yua mơ̆ng tơlơi khăp pap Ñu hơmâo pha brơi laih kơ 
ƀing gơmơi tơlơi pơtrŭt pơkơjăp hlŏng lar hăng tơlơi čang rơmang hiam klă, 

17rơkâo kơ Ñu pơtrŭt pơkơjăp jua pơmĭn gih laih anŭn pơkơtang ƀing gih 
amăng rĭm tơlơi bruă laih anŭn boh hiăp hiam klă. 

2 Thessalonikê 3 

Tơlơi Rơkâo Kơ Tơlơi Iâu Laĭ 

1Hơnăl tuč, Ơ ƀing ayŏng amai adơi hơi, rơkâo iâu laĭ kơ ƀing gơmơi kiăng kơ 
boh hiăp Khua Yang dưi pơlar hyu tañ laih anŭn arăng pơpŭ pơyom, kar hăng 
boh hiăp anŭn dŏ amăng ƀing gih laih. 

2Laih anŭn ƀing gơmơi rơkâo kơ ƀing gih iâu laĭ brơi bĕ kiăng kơ ƀing gơmơi 
dưi tơklaih hĭ mơ̆ng ƀing mơnuih sat ƀai hăng soh sat, yuakơ ƀu djơ̆ ôh rĭm čô 
hơmâo tơlơi đaŏ kơnang soh sel. 

3Samơ̆ Khua Yang jing tŏng ten laih anŭn Ñu či pơkơtang brơi hăng pơgang brơi 
kơ ƀing gih mơ̆ng pô sat ƀai. 

4Ƀing gơmơi hơmâo tơlơi kơnang kơjăp amăng Khua Yang kơ tơlơi ƀing gih 
hlak ngă bruă laih anŭn ăt či tŏ tui ngă hơdôm mơta bruă ƀing gơmơi pơđar. 

5Rơkâo kơ Khua Yang kơčrâo brơi jua pơmĭn gih amăng tơlơi khăp Ơi Adai laih 
anŭn amăng tơlơi gir run Krist yơh. 

Tơlơi Khŏm Mă Bruă 

6Ơ ƀing ayŏng amai adơi hơi, amăng anăn Khua Yang Yêsu Krist, ƀing gơmơi 
pơtă kơ ƀing gih kiăng kơ dŏ ataih mơ̆ng ƀing ayŏng adơi hơmâo tơlơi hơdip 

alah laih anŭn ƀu hơdip hơdơ̆ng tui ôh khul tơlơi pơtô pơhrăm ƀing gih tŭ mă 
laih mơ̆ng ƀing gơmơi. 

7Gih pô thâo laih kơ tơlơi hiư̆m ƀing gih năng hla tui tơlơi pơhơmutu hiam 
gơmơi yuakơ ƀing gơmơi ƀu hơdip alah ôh tơdang ƀing gơmơi dŏ hăng ƀing 
gih, 

8laih anŭn ƀing gơmơi kŏn ƀơ̆ng gơnam ƀơ̆ng hlơi pô ƀu hơmâo kla lơi. Kơđai 
glaĭ, ƀing gơmơi mă bruă hrơi mlam, gleh glan tơnap tap kiăng kơ ƀing gơmơi 
ƀu jing hĭ tơlơi kơtraŏ kơ hlơi pô amăng ƀing gih ôh. 

9Ƀing gơmơi ngă tui anŭn ƀu djơ̆ yuakơ ƀing gơmơi ƀu hơmâo tơlơi dưi găl tŭ 
mă kơ tơlơi djru kar hăng anŭn ôh, samơ̆ kiăng kơ pơjing gơmơi pô jing sa tơlơi 
pơhơmutu hiam kơ ƀing gih hla tui ƀing gơmơi yơh. 

10Yuakơ wơ̆t tơdang ƀing gơmơi dŏ hrŏm hăng ƀing gih, ƀing gơmơi ăt pơtă 
laih kơ ƀing gih tơlơi hơnơ̆ng pơkă anai, “Hlơi pô ƀu kiăng mă bruă ôh, ñu anŭn 
ƀu dưi ƀơ̆ng huă ôh.” 

11Yuakơ ƀing gơmơi hơmư̆ kơ tơlơi đơđa amăng ƀing gih jing ƀing alah mă 
bruă. Ƀing gơñu ƀu bŏ hrŏ ôh. Ƀing gơñu kơnơ̆ng hyu pơhuăl hyu pơrŭng bruă 
arăng pơkŏn đôč. 

12Bơ kơ ƀing mơnuih kar hăng anŭn, ƀing gơmơi pơđar hăng pơtrŭt amăng 
Khua Yang Yêsu Krist kiăng kơ hơdip djơ̆ hơnơ̆ng laih anŭn mă bruă čem rong 
gơñu pô yơh. 

13Samơ̆ bơ kơ ƀing gih, Ơ ƀing ayŏng amai adơi hơi, anăm ƀing gih tơdu rơmơ̆n 
ôh kơ tơlơi bruă ngă jing djơ̆ hiam. 

14Tơdah hlơi pô ƀu gưt tui ôh tơlơi ƀing gơmơi kơčrâo brơi amăng hră anai, 
brơi kơ ƀing gih pơmĭn kơ ñu bĕ. Anăm pơgop pơlir hrŏm hăng ñu ôh kiăng kơ 
ñu dưi mưn tơlơi mlâo mlañ. 

15Anăm yap kơ ñu jing rŏh ayăt ôh, samơ̆ pơkơđiăng bĕ kơ ñu kar hăng 
pơkơđiăng kơ ayŏng adơi. 

Hơdôm Tơlơi Pơhiăp Kơkuh Yom Hơjăn 

16Rơkâo kơ Khua Yang rơnŭk rơno̱m Ñu pô pha brơi kơ ƀing gih tơlơi rơnŭk 
rơno̱m tŏ tui nanao amăng djŏp hơdră jơlan. Rơkâo kơ Khua Yang dŏ hrŏm 
hăng abih bang ƀing gih. 

17Kâo, jing Paul, čih tơlơi pơhiăp kơkuh anai hăng tơngan kâo pô, jing gru kơnăl 
amăng abih bang hră kâo juăt čih. Anŭn yơh hiư̆m kâo čih. 

18Rơkâo kơ tơlơi khăp pap Khua Yang Yêsu Krist ta dŏ hrŏm hăng abih bang 
ƀing gih. 

1 Timothe 

1 Timothe 1 

1Kâo, Paul, jing ding kơna pơjao Krist Yêsu yuakơ Ơi Adai Pô Pơklaih ta laih 
anŭn Krist Yêsu pơđar tui anŭn. Ơi Adai pơklaih laih ƀing ta laih anŭn ƀing ta 
kơjăp hơđơ̆ng dŏ tơguan kơ tơlơi Khua Yang Yêsu trŭn rai dơ̆ng. 

2Timothe, ih jing kar hăng ană kâo sĭt yuakơ ih ăt đaŏ kơnang kơ Yang Yêsu 
Krist mơ̆n. Kâo rơkâo kơ Ơi Adai Ama ta laih anŭn Krist Yêsu Khua Yang ta či 
khăp pap hăng pap brơi kơ ih laih anŭn pơdưi hĭ ih tŭ rơnŭk rơno̱m amăng pran 
jua ih. 

Tơlơi Pơkơđiăng Pơkơdơ̆ng Glaĭ Hăng Ƀing Nai Pơtô Tơlơi Juăt Soh 

3Tui hăng tơlơi kâo pơtrŭt kơ ƀing gih tơdang kâo nao pơ kwar čar Makedonia, 
dŏ bĕ pơ anih anŭn amăng plei Ephesos kiăng kơ ƀing gih dưi pơtă kơ đơđa 
mơnuih anăm pơtô khul tơlơi pơtô pơhrăm soh dơ̆ng tah, 

4laih anŭn pơtă bĕ kơ ƀing gơñu anăm hơmư̆ tui khul tơlơi akhan đôč đač laih 
anŭn khul anăn kơnung djuai ƀu thâo đŭt hĭ ôh. Hơdôm tơlơi anŭn ngă kơ arăng 
pơrơjăh hloh kơ ngă tui tơlơi bruă Ơi Adai kiăng, jing tơlơi bruă arăng dưi ngă 
yua mơ̆ng đaŏ kơnang kơ Ñu. 

5Tơlơi kơñăm kơ tơlơi pơđar anŭn jing tơlơi arăng či khăp kơ tơdruă, jing tơlơi 
tơbiă rai mơ̆ng pran jua jơngeh, pran jua tơpă hiam klă laih anŭn mơ̆ng tơlơi 
đaŏ kơnang tơpă sĭt kơ Ơi Adai yơh. 

6Hơmâo đơđa mơnuih lui hĭ laih tơlơi đaŏ kơnang kơ tơlơi sĭt laih anŭn ƀing 
gơñu pơhiăp pơruai kơ tơlơi đôč đač yơh. 

7Ƀing gơñu kiăng kơ jing ƀing nai pơtô tơlơi juăt, samơ̆ ƀing gơñu ƀu thâo ôh 
kơ tơlơi ƀing gơñu pơhiăp pơruai ƀôdah tơlơi ƀing gơñu kơjăp kơnang pơhaih 
kơ arăng. 

8Ƀing ta thâo kơ tơlơi juăt jing hiam klă yơh tơdah arăng yua tơlơi anŭn djơ̆ lăp. 

9Ƀing ta ăt thâo krăn kơ tơlơi tơlơi juăt Ơi Adai brơi rai ƀu djơ̆ Ñu kiăng kơ klă̱ 
kơđi ƀing mơnuih tơpă hơnơ̆ng ôh, samơ̆ kiăng kơ klă̱ kơđi kơ ƀing ƀu tui gưt 
kơ tơlơi juăt laih anŭn kơ ƀing tơgŭ pơkơdơ̆ng glaĭ hăng Ñu yơh, yuakơ ƀing 
anŭn ƀu thâo krăn Ơi Adai ôh laih anŭn ngă soh sat, yuakơ ƀing gơñu jing ƀing 
ƀu rơgoh hiam laih anŭn ƀu thâo kơkuh pơpŭ kơ Ơi Adai, laih anŭn yuakơ ƀing 
anŭn pơdjai hĭ ƀing amĭ ama gơñu laih anŭn pơdjai hĭ mơnuih pơkŏn yơh, 

10yuakơ ƀing ngă pyu, ƀing pơdŏ hrŏm tơđah, ƀing sĭ mơnia hlŭn, ƀing ƀlŏr laih 
anŭn ƀing ngă gơ̆ng jơlan ƀlŏr. Yua mơ̆ng tơlơi juăt Ñu yơh, Ơi Adai klă̱ kơđi 
hơdôm ƀing anŭn wơ̆t hăng ƀing soh pơkŏn dơ̆ng mơ̆n, jing ƀing pơkơdơ̆ng glaĭ 
hăng tơlơi pơtô pơhrăm sĭt 



2442 

 

 
© 2013 Jơrai Bible Association. 

  
 

 

11kơ tơlơi ƀing gơmơi pơtô pơhrăm tơdang ƀing gơmơi pơruai kơ arăng tơlơi 
pơthâo hiam ang yang kơ Ơi Adai bơni hiam, jing tơlơi Ñu jao brơi laih kơ kâo 
kiăng kơ pơtô. 

Tơlơi Ơi Adai Khăp Pap Kơ Paul 

12Kâo bơni kơ Krist Yêsu Khua Yang ta, jing Pô hơmâo pha brơi kơ kâo tơlơi 
kơtang, kơ tơlơi Ñu yap kơ kâo jing tŏng ten, jao brơi kơ kâo kơ tơlơi bruă Ñu 
yơh. 

13Wơ̆t tơdah kâo hlâo adih jing pô pơhiăp soh sat kơ tơlơi Krist, laih anŭn ăt 
kơpĭ kơpe̱t ƀing đaŏ mơ̆n laih anŭn jing pô ngă ƀrưh ƀai biă mă hăng ƀing gơ̆, 
Ñu pap mơñai kơ kâo yuakơ kâo ngă laih tơlơi bruă anŭn amăng tơlơi kâo aka 
ƀu thâo phe pho laih anŭn ƀu đaŏ kơnang kơ Ñu. 

14Khua Yang ta khăp pap biă mă kơ kâo, hăng pơdưi kâo kiăng kơ đaŏ kơnang 
kơ Krist Yêsu laih anŭn kiăng kơ khăp kơ arăng yơh. 

15Anai yơh jing tơlơi abih bang ƀing đaŏ laĭ jing lăp đaŏ laih anŭn kiăng kơ rĭm 
čô lăp tŭ mă yơh: Krist Yêsu trŭn rai pơ lŏn tơnah anai kiăng kơ pơklaih hĭ ƀing 
mơnuih soh, sĭt yơh kâo pô jing mơnuih soh hloh kơ abih bang mơnuih soh. 

16Samơ̆ yuakơ tơhơnal tơlơi anŭn yơh Ơi Adai pap mơñai kơ kâo, jing pô soh 
hloh kơ abih bang, Krist Yêsu dưi pơrơđah kơ ƀing arăng kơ tơlơi Ñu gir run 
biă mă hăng kâo jing tơlơi hơmutu hiam kơ ƀing hlơi pô či đaŏ kơnang kơ Ñu 
laih anŭn či hơdip hlŏng lar yơh. 

17Kâo iâu laĭ kơ tơlơi Pơtao hlŏng lar, ƀu thâo djai, arăng ƀu thâo ƀuh yơh, jing 
Ơi Adai kơnơ̆ng ha sa, či tŭ pơpŭ pơyom hăng pơguh pơang mơ̆ng mơnuih 
mơnam nanao hlŏng lar. Amen. 

18Ơ Timothe, ană kâo hơi, kâo pơđar kơ ih kiăng kơ ngă tơlơi anŭn tui hăng 
tơlơi ƀing arăng laĭ lui hlâo mơ̆ng hlâo adih kơ tơlơi ih, kiăng kơ ih đuaĭ tui 
hơdôm tơlơi anŭn, laih anŭn sĭt ih dưi ngă kar hăng sa čô tơhan hiam klă jing 
pô pơblah hiam klă yơh, 

19tŏ tui đaŏ kơnang kơ hơget tơlơi jing sĭt laih anŭn ngă kơnơ̆ng hơdôm tơlơi 
jing djơ̆ tơpă yơh. Đơđa mơnuih hơmâo hơngah lui hĭ laih khul tơlơi pơtô 
pơblang sĭt laih anŭn ƀu đaŏ kơnang kơ hơdôm tơlơi anŭn dơ̆ng tah. 

20Amăng ƀing anŭn hơmâo Humenaios hăng Aleksandros, jing ƀing kâo lui brơi 
hĭ laih kơ Satan pơkơhma̱l, tui anŭn ƀing gơñu či hrăm kơ tơlơi ƀu pơhiăp ƀrưh 
ƀai kơ tơlơi Ơi Adai ôh. 

1 Timothe 2 

Hơdôm Tơlơi Kơčrâo Brơi Kơ Tơlơi Kơkuh Pơpŭ 



2443 

 

 
© 2013 Jơrai Bible Association. 

  
 

 

1Yom hloh kơ abih bang tơlơi, kâo pơtrŭt pơđu̱r ƀing gih iâu laĭ hur har kơ Ơi 
Adai brơi kơ rĭm čô laih anŭn bơni kơ Ñu kơ tơlơi Ñu hơmâo ngă laih kơ rĭm 
čô. 

2Boh nik ñu, ƀing gih năng iâu laĭ brơi kơ ƀing pơtao laih anŭn kơ abih bang 
ƀing khua kơnŭk kơna pơkŏn, kiăng kơ ƀing ta dưi hơdip rơnŭk rơno̱m hăng 
rơnŭk hơđơ̆ng. Giŏng anŭn, ƀing ta či dưi pơpŭ kơ Ơi Adai laih anŭn ngă mơta 
tơlơi Ñu kiăng kơ ƀing ta ngă yơh. 

3Iâu laĭ kar hăng anŭn jing hiam klă laih anŭn pơmơak kơ Ơi Adai jing Pô 
Pơklaih ta yơh. 

4Ñu jing Pô kiăng kơ pơklaih hĭ abih bang mơnuih mơnam laih anŭn pơdưi ƀing 
gơñu kiăng kơ thâo hluh boh hiăp sĭt Ñu yơh. 

5Kơnơ̆ng hơmâo ha čô Ơi Adai laih anŭn ha čô Pô krah rơno̱m tŏng krah Ơi Adai 
hăng mơnuih mơnam, anŭn jing mơnuih Krist Yêsu yơh, 

6jing Pô pơsăn hĭ laih Ñu pô kiăng kơ song mă kơ abih bang mơnuih mơnam. 
Ƀơi hrơi mông djơ̆ găl tơlơi anŭn pơrơđah kơ tơlơi Ơi Adai kiăng kơ pơklaih hĭ 
rĭm čô yơh. 

7Yuakơ tơhơnal tơlơi anŭn yơh, Ơi Adai jao brơi laih kơ kâo pô jing ding kơna 
pơjao laih anŭn jing pô hyu pơtô. Hơget tơlơi kâo pơruai jing sĭt, kâo ƀu ƀlŏr 
ôh! Ñu ruah pơjao laih kâo kiăng kơ pơtô boh hiăp sĭt Ñu kơ ƀing mơnuih Tuai. 

8Kâo kiăng kơ ƀing đah rơkơi amăng djŏp djang anih yơr đĭ tơngan iâu laĭ ƀơi 
anăp mơnuih kiăng kơ pơmơak kơ Ơi Adai, laih anŭn ƀu djơ̆ hil nač ƀôdah 
pơrơjăh hăng hlơi pô ôh. 

9Kâo ăt kiăng mơ̆n kơ ƀing đah kơmơi buh hơô djơ̆ hơnơ̆ng hăng eng ao djơ̆ lăp, 
ƀu djơ̆ amoñ ƀŭk kiăng kơ pơang ƀôdah pơhrôp gơñu pô hăng mah, añŭ plĕr 
ƀôdah sum ao yom pơmă ôh. 

10Pơala kơ tơlơi anŭn, ƀing gơñu năng ngă hơdôm tơlơi bruă hiam, djơ̆ lăp kơ 
ƀing đah kơmơi jing ƀing thâo kơkuh pơpŭ kơ Ơi Adai yơh. 

11Tơdang amăng bruă kơkuh pơpŭ, ƀing đah kơmơi khŏm thâo dŏ rơiăt laih 
anŭn jao pô hlo̱m ƀo̱m kơ pô ba akŏ gơñu. 

12Kâo ƀu brơi ôh kơ đah kơmơi pơtô pơhrăm ƀôdah hơmâo tơlơi dưi gah ngŏ 
kơ đah rơkơi. Ñu khŏm dŏ rơiăt yơh tơdang amăng bruă kơkuh pơpŭ. 

13Kâo laĭ tơlơi anŭn yuakơ Ơi Adai pơjing rai Adam hlâo giŏng anŭn kăh HʼEwơ. 

14Laih anŭn dơ̆ng, ƀu djơ̆ Adam ôh jing pô Satan plư, samơ̆ tơdang Satan plư, 
đah kơmơi yơh jing pô ngă soh hĭ. 

15Samơ̆ Ơi Adai či pơklaih hĭ ƀing đah kơmơi tơdang ƀing gơñu hơmâo rai ană 
bă, tơdah ƀing gơñu ăt tŏ tui đaŏ kơnang kơ Ñu, khăp kơ ƀing arăng laih anŭn 
ngă tơlơi bruă pơmơak kơ Ñu laih anŭn jing djơ̆ lăp yơh. 

1 Timothe 3 

Ƀing Khua Wai Lăng Laih Anŭn Ƀing Tha Sang Yang 

1Anai yơh jing tơlơi pơhiăp lăp đaŏ: Tơdah hlơi pô amoaih khăp biă mă kiăng 
kơ jing pô pơjao wai lăng Sang Ơi Adai, sĭt ñu anŭn amoaih kiăng kơ bruă jao 
yom biă mă yơh. 

2Pô pơjao wai lăng anŭn khŏm hơdip hơdơ̆ng arăng ƀu dưi ƀuăh, rơkơi kơ 
kơnơ̆ng sa čô bơnai đôč, pơpĕ đuaĭ hĭ mơ̆ng gơnam mơñum măt, pơkhư̆ pô, 
pơpŭ pơyom, rơhao rơhmač, dưi pơtô pơhrăm, 

3khŏm anăm măt tơpai, ƀu ƀrưh mơhiăh ôh samơ̆ tơdu rơun, ƀu pơhiăp brŏk 
laih anŭn kŏn jing pô khăp kơ prăk lơi. 

4Ñu khŏm thâo git gai sang anŏ ñu pô hiam klă laih anŭn ngă brơi kơ ƀing ană 
bă ñu tui gưt kơ ñu hăng tơlơi pơpŭ pơyom djơ̆ lăp yơh. 

5Tơdah hlơi pô ƀu thâo hiư̆m kiăng kơ git gai sang anŏ ñu pô, sĭt ñu ƀu dưi răk 
rong Sang Ơi Adai kơ Ơi Adai ôh. 

6Pô khua wai lăng khŏm ƀu djơ̆ jing pô phrâo đaŏ ôh, yuakơ huĭdah ñu jing hĭ 
pơgao pơang laih anŭn Ơi Adai či klă̱ kơđi kơ ñu anŭn kar hăng Ñu klă̱ kơđi kơ 
yang sat tơdang yang sat anŭn jing hĭ laih pơgao pơang. 

7Ñu ăt khŏm jing pô hơdip hơdơ̆ng pơhơmutu hiam kơ ƀing aka đaŏ, kiăng kơ 
ƀing gơñu ƀu či pơhiăp tơlơi sat ƀai kơ tơlơi ñu laih anŭn yang sat ƀu či dưi ngă 
kơ ñu ngă soh lơi. 

Ƀing Tha Sang Yang 

8Ăt kar kaĭ mơ̆n, ƀing tha sang yang jing ƀing lăp kơ arăng pơpŭ pơyom, jing 
ƀing hơmâo kơnuih tơpă sĭt yơh. Ƀing gơñu khŏm anăm khăp mơñum tơpai ôh 
laih anŭn kŏn jing ƀing hưp kluh kơ prăk lơi. 

9Ƀing gơñu đaŏ kơnang kơ boh hiăp Ơi Adai hơmâo pơrơđah laih kơ ƀing ta 
laih anŭn ngă mơta tơlơi ƀing gơñu thâo jing djơ̆ yơh. 

10Blung hlâo ih khŏm lông lăng ƀing gơñu, laih anŭn tơdah ƀu hơmâo tơlơi 
hơget ôh pơkơdơ̆ng glaĭ hăng ƀing gơñu, sĭt brơi kơ ƀing gơñu mă bruă tha sang 
yang yơh. 

11Ăt kar kaĭ mơ̆n, ƀing bơnai tha sang yang khŏm jing ƀing lăp kơ arăng pơpŭ 
pơyom kơ ƀing gơñu, ƀu pơhiăp rơkŭt klon arăng ôh, samơ̆ pơpĕ đuaĭ hĭ mơ̆ng 
gơnam mơñum măt laih anŭn hơdip kiăng kơ ƀing arăng đaŏ kơnang kơ ƀing 
gơñu amăng djŏp mơta tơlơi yơh. 

12Pô tha sang yang khŏm jing rơkơi kơ kơnơ̆ng sa čô bơnai đôč laih anŭn khŏm 
git gai ƀing ană bă ñu wơ̆t hăng sang anŏ ñu hiam klă mơ̆n. 

13Ƀing arăng či pơpŭ pơyom kơ ƀing hlơi pô hơmâo ngă laih bruă hiam klă, laih 
anŭn ƀing gơñu či dưi pơhiăp kơjăp hơđơ̆ng kơ hơget tơlơi ƀing gơñu đaŏ 
kơnang pơmĭn ƀlơ̆ng kơ tơlơi Krist Yêsu yơh. 

14Tơdang kâo čih hră anai kơ ih, laih anŭn kâo čang rơmang kiăng bưp ih tañ 
yơh, 

15samơ̆ tơdah kâo akaih truh, kiăng kơ ih či thâo yơh hiư̆m ƀing mơnuih khŏm 
ngă kơ gơñu pô amăng sang anŏ Ơi Adai, jing Sang Ơi Adai kơ Ơi Adai hơdip, 
jing kar hăng tơmĕh laih anŭn atur kơ boh hiăp sĭt Ñu yơh. 

16Tơlơi anŭn jing sĭt biă mă yơh kơ tơlơi boh hiăp jing tơlơi Ơi Adai ră anai 
hơmâo pơrơđah laih jing yom prŏng biă mă tui anai: Ơi Adai pơƀuh rai laih 
amăng drơi jan mơnuih, Yang Bơngăt Hiam pơrơđah laih kơ tơlơi Ñu jing Ană 
Ơi Adai, ƀing ling jang hiam ƀuh laih Ñu, arăng pơtô pơblang laih kơ tơlơi Ñu 
amăng lu lŏn čar. Ƀơi lŏn tơnah arăng đaŏ kơnang laih kơ Ñu, laih anŭn Ñu đĭ 
glaĭ pơ adai adih laih yơh. 

1 Timothe 4 

Hơdôm Tơlơi Kơčrâo Brơi Kơ Timothe 

1Yang Bơngăt Hiam pơhiăp rơđah rơđo̱ng laih kơ tơlơi amăng rơnŭk đŭt tơdơi, 
hơmâo đơđa mơnuih či lui hĭ tơlơi đaŏ kơnang kơ Krist laih anŭn či hơmư̆ tui 
ƀing yang sat jing ƀing yang pơblư̆ pơƀlŏr ƀing gơñu laih anŭn či đaŏ kơnang 
kơ hơget tơlơi ƀing gơñu pơtô pơhrăm yơh. 

2Ƀing hlơi pô pơtô pơhrăm soh ngă mă pơtô tơlơi sĭt jing ƀing hlak ƀlŏr yơh. 
Ƀing gơñu hơmâo djai hĭ laih gah kơ pran jua tơpă, jing kar hăng arăng čuh hĭ 
hăng pơsơi pơiă laih. 

3Ƀing gơñu khă ƀing arăng ƀu brơi kơ ƀing gơñu pơdŏ rơkơi bơnai ôh laih anŭn 
pơtă kơ ƀing arăng pơpĕ đuaĭ hĭ mơ̆ng đơđa gơnam ƀơ̆ng, jing gơnam Ơi Adai 
hơmâo hrih pơjing laih kiăng kơ arăng ƀơ̆ng. Laih anŭn ƀing hlơi pô, jing ƀing 
đaŏ kơnang hăng thâo krăn boh hiăp sĭt Ñu, bơni kơ Ñu kơ tơlơi ƀing gơñu dưi 
ƀơ̆ng gơnam ƀơ̆ng anŭn yơh. 

4Abih bang tơlơi mơnơ̆ng Ơi Adai pơjing laih jing hiam klă soh sel, tui anŭn ƀu 
hơmâo djuai gơnam ƀơ̆ng hơget ôh arăng năng hơngah lui hĭ, tơdah ƀing gơñu 
bơni kơ Ơi Adai kơ hơget gơnam ƀing gơñu ƀơ̆ng, 

5yuakơ Ơi Adai laĭ laih kơ tơlơi gơnam ƀơ̆ng jing hiam klă laih anŭn ƀing ta iâu 
laĭ laih anŭn Ñu či bơni hiam kơ gơnam ƀơ̆ng anŭn yơh. 

6Tơdah ih pŏk pơblang brơi hơdôm mơta tơlơi anŭn kơ ƀing ayŏng adơi, sĭt ih 
či mă bruă kơ Krist Yêsu hiam klă yơh. Ih či jing kơtang gah bơngăt yơh tơdang 
gưt tui tơlơi pơtô pơhrăm hiam klă jing tơlơi ih hơmâo tui gưt laih. 

7Hơngah hĭ hlo̱m ƀo̱m bĕ hơdôm tơlơi akhan ƀu đaŏ kơnang kơ Ơi Adai wơ̆t 
hăng hơdôm tơlơi ră ruai mlŭk mơgu. Kơđai glaĭ, pơhrăm bĕ ih pô kiăng kơ jing 
pô đaŏ kơnang kơ Ơi Adai. 

8Tơlơi pơhrăm pơjuăt drơi jan ih jing ăt yom pơphan mơ̆n, samơ̆ tơlơi đaŏ 
kơnang kơ Ơi Adai jing yom pơphan hloh kơ abih bang tơlơi pơkŏn, yuakơ tơlơi 
anŭn či pơkơmlai kơ ih tơdang ih hlak hơdip ră anai laih anŭn tơdơi tơdang ih 
hơdip amăng plei hiam. 

9Hơdôm boh hiăp kâo phrâo pơruai anŭn jing sĭt hlo̱m ƀo̱m laih anŭn rĭm čô 
năng đaŏ kơnang kơ hơdôm tơlơi anŭn hlo̱m ƀo̱m yơh. 

10Yuakơ tơlơi anŭn yơh, ƀing ta ngă bruă gir run, yuakơ ƀing ta hơmâo đaŏ 
kơnang laih kơ Ơi Adai hơdip, jing Pô kiăng kơ pơklaih hĭ abih bang mơnuih 
mơnam, laih anŭn pơklaih hĭ ƀing hlơi pô đaŏ kơnang kơ Ñu. 

11Pơđar hăng pơtô pơhrăm bĕ hơdôm tơlơi anŭn. 

12Hơdip hơdơ̆ng hiam klă bĕ, tui anŭn kiăng kơ ƀu hơmâo hlơi pô djik mưč kơ 
ih ôh yuakơ ih dŏ hlak ai, samơ̆ brơi kơ ih jing tơlơi pơhơmutu hiam kơ ƀing 
đaŏ pơkŏn amăng tơlơi ih pơhiăp hăng ngă, amăng tơlơi khăp kơ tơdruă hăng 
đaŏ kơnang kơ Ơi Adai, laih anŭn amăng tơlơi jing hĭ jơngeh rơgoh hlo̱m ƀo̱m. 

13Tơl kâo truh, sĭt brơi kơ ih đŏk bĕ Boh Hiăp Ơi Adai kơ ƀing arăng laih anŭn 
ăt pơtô pơblang hăng pơtô pơhrăm bĕ kơ ƀing gơñu mơ̆ng tơlơi anŭn. 

14Ih khŏm anăm ngă amơ̱ng hĭ ôh kiăng kơ ngă tơlơi Ơi Adai pơdưi brơi kơ ih 
kiăng kơ ngă, tơdang arăng laĭ lui hlâo laih kơ tơlơi ih laih anŭn tơdang grup 
ƀing kŏng tha ăh tơngan iâu laĭ pơjao laih kơ ih. 

15Brơi kơ ih triăng bĕ kiăng kơ ngă hơdôm tơlơi bruă anŭn. Kơñăm hlo̱m ƀo̱m 
bĕ ƀơi tơlơi ngă hơdôm tơlơi anŭn, kiăng kơ rĭm čô dưi ƀuh kơ tơlơi ih prŏng 
tui tơdang ngă hơdôm tơlơi anŭn. 

16Răng bĕ kơ tơlơi hiư̆m ih hơdip hơdơ̆ng ih pô laih anŭn kơ tơlơi ih pơtô 
pơhrăm. Gir run bĕ kơ tơlơi anŭn, yuakơ tơdah ih ngă tui anŭn, sĭt ih či pơklaih 
hĭ abih dua ih pô wơ̆t hăng ƀing hơmư̆ kơ ih mơ̆n. 

1 Timothe 5 

Tơlơi Pơmĭn Ƀlơ̆ng Kơ Ƀing Đah Kơmơi Kơmai, Ƀing Kŏng Tha Laih Anŭn 
Ƀing Hlŭn 

1Anăm pơhiăp ƀuăh kơtang kơ sa čô pô tha ôh, samơ̆ pơalum pơđu̱r kơ ñu kar 
hăng ñu jing ama ih pô. Ngă bĕ kơ ƀing hlak ai jing kar hăng ƀing ayŏng adơi ih 
pô, 

2kơ ƀing đah kơmơi tha jing kar hăng ƀing amĭ laih anŭn kơ đah kơmơi hlak ai 
jing kar hăng amai adơi, hăng pran jua jơngeh hlo̱m ƀo̱m yơh. 

3Pơpŭ pơyom bĕ kơ ƀing đah kơmơi kơmai, jing ƀing kơƀah kiăng biă mă laih 
anŭn răk rong brơi kơ ƀing gơñu. 

4Samơ̆ tơdah pô đah kơmơi kơmai hơmâo ƀing ană tơčô, brơi kơ ƀing ană tơčô 
ñu anŭn thâo pơpŭ pơyom răk rong brơi kơ gơ̆ amăng sang anŏ gơñu pô hlâo. 
Tơdang ngă tơlơi anŭn, ƀing gơñu dưi hơdơr tơngia kla glaĭ amĭ gơñu ƀôdah yă 
gơñu yơh tơdang răk rong brơi kơ ƀing gơ̆, yuakơ tơlơi anŭn jing pơmơak kơ 
Ơi Adai yơh. 

5Pô đah kơmơi kơmai, jing pô kơƀah kiăng biă mă laih anŭn dŏ hơjăn păn, čang 
rơmang kơ Ơi Adai laih anŭn tŏ tui iâu laĭ hrơi mlam rơkâo kơ Ơi Adai djru brơi 
yơh. 

6Samơ̆ bơ kơ pô đah kơmơi kơmai, jing pô kơnơ̆ng hơdip mơak ngui ngor đôč, 
jing kar hăng djai yơh wơ̆t tơdah ñu ăt dŏ hơdip mơ̆n. 

7Ăt pha brơi bĕ kơ ƀing arăng hơdôm tơlơi kơčrâo brơi anŭn, kiăng kơ ƀu 
hơmâo hlơi pô ôh dưi ƀuăh kơ ƀing gơñu kơ tơlơi ngă soh. 

8Tơdah hlơi pô ƀu djru brơi kơ ƀing adơi ai ñu, boh nik ñu kơ sang anŏ ñu pô, 
ñu anŭn hơmâo lui hĭ laih tơlơi đaŏ kơnang kơ Krist laih anŭn jing hĭ sat ƀai 
hloh kơ mơnuih ƀu đaŏ yơh. 

9Ƀu hơmâo pô đah kơmơi kơmai pă ôh arăng dưi čih ƀơi pra̱ng anăn ƀing đah 
kơmơi kơmai kiăng kơ tŭ tơlơi djru tơdah aka ƀu hơmâo nămpluh thŭn, laih 
anŭn ăt hơmâo hơdip tŏng ten laih mơ̆n hăng rơkơi ñu, 

10laih anŭn ƀing arăng thâo krăn rơđah kơ hơdôm bruă mơnuă hiam ñu, kar 
hăng tơlơi răk rong ƀing ană bă, pơrơđah tơlơi rơhao rơhmač, rao tơkai ƀing 
đaŏ, djru kơ ƀing mơnuih rŭng răng laih anŭn jao ñu pô kơ djŏp mơta bruă hiam 
klă yơh. 

11Samơ̆ bơ kơ ƀing đah kơmơi kơmai hlak ai, anăm čih anăn gơñu ƀơi pra̱ng 
anăn ôh. Yuakơ tơdang tơlơi amoaih khăp dŏ rơkơi gơñu jing kơtang hloh kơ 
tơlơi ƀing gơñu jao pô kơ Krist, ƀing gơñu khŏm dŏ rơkơi yơh. 

12Tui anŭn, Ơi Adai či pơkơhma̱l hĭ ƀing gơñu, yuakơ ƀing gơñu ƀu hơmâo ngă 
laih ôh tơlơi ƀing gơñu ƀuăn rơ̆ng laih hăng Ñu ƀing gơñu kiăng kơ ngă. 

13Ƀing gơñu juăt jing hĭ dŏ đôč čuă ngui lu sang phara phara. Hloh kơ anŭn 
dơ̆ng, ƀing gơñu ƀu khăp ngă tơlơi hơget ôh, samơ̆ ƀing gơñu bŏ hrŏ pơhiăp 
rơkŭt tă tăn laih anŭn jing ƀing pơtơpăk hăng ƀing arăng, jing hơdôm mơta 
tơlơi ƀing gơñu ƀu năng ngă ôh. 

14Tui anŭn yơh, kâo djru pơmĭn brơi kơ ƀing đah kơmơi kơmai hlak ai, dŏ hĭ 
rơkơi bĕ, kiăng kơ hơmâo rai ană bă, kiăng kơ git gai sang anŏ gơñu laih anŭn 
kiăng kơ ƀu brơi ôh kơ pô rŏh ayăt hơmâo tơlơi mơyŭn kiăng kơ pơhiăp ƀuăh 
sat kơ ƀing gơñu. 

15Hơmâo đơđa ƀing đah kơmơi kơmai hlak ai jing ƀing hơmâo lui hĭ laih tơlơi 
tui gưt kơ Ơi Adai kiăng kơ ngă tơlơi Satan kiăng kơ ƀing gơñu ngă. 

16Tơdah pô đah kơmơi đaŏ, jing pô hơmâo đơđa ƀing đah kơmơi kơmai amăng 
sang ñu, khŏm djru bĕ kơ ƀing gơñu laih anŭn anăm lui brơi kơ Sang Ơi Adai 
răk rong brơi kơ ƀing gơñu ôh, kiăng kơ Sang Ơi Adai dưi djru ƀing đah kơmơi 
kơmai pă jing ƀing kơƀah kiăng biă mă yơh. 

17Ƀing đaŏ pơkŏn năng pơpŭ pơyom kơ ƀing kŏng tha, jing ƀing wai lăng bruă 
Sang Ơi Adai hiam, laih anŭn ăt năng kla kơ ƀing gơñu hiam klă mơ̆n, boh nik 
ñu kơ ƀing hlơi pô mă bruă pơtô pơblang laih anŭn pơtô pơhrăm yơh. 

18Yuakơ Hră Ơi Adai hơmâo tơlơi yom phŭn anai, “Anăm troă hĭ tơƀông sa drơi 
rơmô tơdang ñu kuă pơdai ôh” laih anŭn “Pô mă bruă lăp tŭ mă prăk apăh ñu 
yơh.” 

19Anăm hơmư̆ tŭ tơlơi arăng phŏng kơđi pơkơdơ̆ng glaĭ hăng pô kŏng tha ôh 
tơdah ƀu hơmâo ôh dua klâo čô ngă gơ̆ng jơlan brơi kơ tơlơi anŭn. 

20Tơdang sa čô kŏng tha ngă soh, ih khŏm ƀuăh pơkra ñu anŭn ƀơi anăp arăng 
yơh kiăng kơ ih dưi pơkơđiăng hĭ ƀing mơnuih pơkŏn mơ̆n. 

21Ƀơi anăp Ơi Adai, Krist Yêsu laih anŭn ƀơi anăp ƀing ling jang hiam Ơi Adai 
ruah mă laih, kâo pơđar kơ ih kiăng kơ tui gưt hơdôm tơlơi kâo hơmâo pơtă 
laih kơ ih pơmĭn ƀlơ̆ng kơ ƀing kŏng tha. Anăm lăng kơ arăng glông be̱r ôh, laih 
anŭn pơpŭ pơyom pơdơ̆ pơđơ̱r bĕ kơ abih bang mơnuih. 

22Anăm ječ ameč ruah pơjao hlơi pô kiăng kơ jing sa čô kŏng tha ôh, yuakơ 
tơdah ih ngă, huĭdah ih či kơpăk hrŏm hăng tơlơi soh ñu anŭn. Răng bĕ kơ ih 
pô kiăng kơ jing jơngeh rơgoh. 

23Anăm ih kơnơ̆ng mơñum ia ƀlăng đôč ôh samơ̆ kơđai glaĭ yua bĕ ƀiă ia tơpai 
yuakơ tơlơi ruă hlŭng ih hăng tơlơi ruă pơkŏn ih. 

24Đơđa ƀing mơnuih ngă soh rơđah rơđo̱ng tơl ƀing arăng dưi thâo krăn hĭ tơlơi 
anŭn mơtam hlâo kơ hrơi ƀing gơñu tŭ phat kơđi, samơ̆ đơđa ƀing mơnuih 
pơkŏn ngă soh hơgŏm, tui anŭn ƀing arăng kơnơ̆ng dưi thâo krăn kơ tơlơi anŭn 
tơdơi đôč yơh. 

25Ăt kar kaĭ mơ̆n, đơđa mơnuih ngă hơdôm bruă hiam ƀing arăng dưi ƀuh 
mơtam yơh, laih anŭn đơđa ƀing pơkŏn ngă hơdôm bruă hiam ƀing arăng ƀu 
dưi ƀuh mơtam ôh, samơ̆ ƀing gơñu či thâo kơ hơdôm tơlơi anŭn tơdơi yơh. 

1 Timothe 6 

1Abih bang ƀing đaŏ kơnang, jing ƀing hlŭn, brơi kơ ƀing gơñu khŏm thâo pơpŭ 
pơyom hlo̱m ƀo̱m kơ khua gơñu yơh, kiăng kơ ƀing arăng ƀu pơhiăp pơruai sat 
hĭ ôh kơ anăn Ơi Adai laih anŭn kơ tơlơi ƀing ta pơtô pơhrăm kơ tơlơi Ơi Adai. 

2Bơ kơ ƀing hlơi pô hơmâo ƀing khua gơñu ăt jing ƀing đaŏ mơ̆n, brơi kơ ƀing 
gơñu anăm pơrơđah kơƀah hĭ tơlơi pơpŭ pơyom kơ ƀing khua gơñu ôh, yuakơ 
ƀing khua gơñu ăt jing ƀing ayŏng adơi đaŏ mơ̆n. Kơđai glaĭ, ƀing gơñu khŏm 
mă bruă lu hloh dơ̆ng yuakơ ƀing tŭ mă tơlơi tŭ yua mơ̆ng bruă mơnuă gơñu 
anŭn jing ƀing đaŏ, laih anŭn jing ƀing mơnuih ƀing gơñu khăp biă mă. Anŭn 
yơh jing hơdôm mơta tơlơi ih khŏm pơtô pơhrăm laih anŭn pơtrŭt kơ ƀing 
gơñu kiăng kơ tui gưt. 

Tơlơi Khăp Kơ Prăk 

3Hlơi pô pơtô pơhrăm hơdôm tơlơi ƀu sĭt laih anŭn ƀu tŭ ư ôh hăng tơlơi pơtă 
sĭt jing tơlơi Khua Yang Yêsu Krist ta pơtô laih wơ̆t hăng tơlơi kơčrâo brơi 
pơkŏn kiăng kơ pơpŭ kơ Ơi Adai, 

4ñu anŭn jing pô pơgao pơang laih anŭn ƀu thâo hluh hơget jing djơ̆ ôh. Ñu anŭn 
khăp pơrơjăh hăng pơgăl đôč đač kơ tơlơi hơdôm boh hiăp ƀu yom pơphan. 
Anŭn jing tơlơi pơtơbiă rai ƀlah moăñ, tơlơi pơhiăp brŏk, tơlơi pơhiăp sat kơ 
arăng, laih anŭn tơlơi pơmĭn kơ tơlơi ƀing arăng jing ƀing ngă soh, 

5laih anŭn ƀing gơñu pơrơdjơ̆ nanao tŏng krah tơdruă laih anŭn ƀing gơñu 
pơmĭn sat ƀai laih anŭn ƀu thâo hluh tơlơi sĭt ôh. Ƀing gơñu pơmĭn tơlơi pơtô 
pơblang kơ tơlơi Ơi Adai jing hơdră jơlan kơnơ̆ng kiăng kơ hơmâo prăk đôč. 

6Samơ̆ ngă tơlơi pơmơak kơ Ơi Adai laih anŭn tŭ yap djŏp hăng tơlơi ƀing ta 
hơmâo jing pơkơmlai kơ ƀing ta prŏng prin yơh. 

7Ƀing ta ƀu dưi ba mŭt hơget ôh amăng lŏn tơnah anai, laih anŭn ƀing ta ăt ƀu 
dưi djă̱ ba hơget lơi mơ̆ng anŭn. 

8Samơ̆ tơdah ƀing ta hơmâo gơnam ƀơ̆ng hăng sum ao, ƀing ta či tŭ djŏp yơh 
hăng gơnam anŭn. 

9Ƀing mơnuih kiăng kơ jing pơdrŏng jing tŭ plư hĭ kiăng kơ ngă soh laih anŭn 
kar hăng tơlơi tŭ djơ̆ hĭ amăng sa boh čơđo̱ng yơh, ƀing gơñu ngă lu mơta tơlơi 
mlŭk mơgu hăng tơlơi amoaih kluh jing tơlơi či pơrăm hăng pơrai hĭ ƀing gơñu. 

10Ƀing mơnuih jing ƀing amoaih khăp kiăng kơ hơmâo lu prăk, ngă abih bang 
djuai tơlơi sat ƀai kiăng hơmâo. Hơmâo đơđa mơnuih, kiăng kơ hơmâo prăk 
đơi, hơmâo lui hĭ laih tơlơi đaŏ kơnang kơ hơdôm tơlơi pơtô pơhrăm kơ tơlơi 
Krist laih anŭn hơmâo ngă hĭ laih kơ gơñu pô tŭ gleh tơnap amăng lu hơdră 
jơlan. 

Tơlơi Paul Pơtă Kơ Timothe 

11Samơ̆ bơ kơ ih, Ơ Timothe, jing mơnuih lŏm kơ Ơi Adai, brơi kơ ih lui hĭ anăm 
ngă ôh abih bang khul tơlơi sat anŭn laih anŭn kơñăm bĕ ƀơi tơlơi ngă tơpă 
hơnơ̆ng, hơdip hơdơ̆ng bĕ tui hăng tơlơi Ơi Adai kiăng, đaŏ kơnang kơ Ñu laih 
anŭn khăp kơ ƀing arăng, tŏ tui gưt tui Ñu hăng jing tơdu rơun hăng ƀing arăng. 

12Ngă kơtang bĕ tui hăng tơlơi ih đaŏ kơnang. Tŏ tui ngă tui anŭn bĕ laih anŭn 
Ơi Adai či pơkơjăp brơi kơ ih kơ tơlơi ih či hơdip hăng Ñu hlŏng lar. Ơi Adai 
ruah mă laih ih laih anŭn, ƀơi anăp lu mơnuih, ih ngă gơ̆ng jơlan laih hiam klă 
kơ tơlơi ih đaŏ kơnang kơ Krist. 

13Ƀơi anăp Ơi Adai, jing Pô ngă kơ abih bang tơlơi mơnơ̆ng hơdip laih anŭn ƀơi 
anăp Krist Yêsu, jing Pô ngă gơ̆ng jơlan laih ƀơi anăp Pontius Pilat hăng tơlơi 
pơhaih hiam klă, kâo pơđar kơ ih 

14kiăng kơ tui gưt tơlơi Ơi Adai pơđar laih kơ ih kiăng kơ ngă tơl truh hrơi Khua 
Yang Yêsu Krist ta či trŭn rai dơ̆ng, kiăng kơ ƀu hơmâo hlơi pô ôh pơhiăp ƀuăh 
kơ ih kơ tơlơi ngă soh. 

15Krist či rai ƀơi hrơi Ơi Adai hơmâo ruah laih. Ơi Adai, jing Pô arăng bơni hiam 
laih anŭn kơnơ̆ng ha čô jing Pô git gai abih bang mơta tơlơi, jing Pơtao kơ abih 
bang pơtao laih anŭn Khua kơ abih bang khua yơh. 

16Kơnơ̆ng ha čô Ơi Adai đôč yơh ƀu či djai ôh laih anŭn hơdip amăng tơlơi 
bơngač ƀu hơmâo hlơi pô dưi nao jĕ ôh, jing Pô arăng ƀu hơmâo ƀuh djơ̆ ôh laih 
anŭn kŏn dưi ƀuh lơi. Arăng či pơpŭ pơyom kơ Ñu laih anŭn Ñu či git gai dưi 
mơyang hlŏng lar yơh. Amen. 

17Pơđar bĕ kơ ƀing pơdrŏng săh kơ dram gơnam ƀơi lŏn tơnah anai kơ tơlơi 
anăm ƀing gơñu pơgao pơang ôh laih anŭn kŏn čang rơmang lơi kơ mŭk 
dram jing tơlơi ƀu dŏ kơjăp ôh, samơ̆ brơi kơ ƀing gơñu čang rơmang bĕ kơ Ơi 
Adai, jing Pô pơdrŏng săh pha brơi kơ ƀing ta djŏp mơta ƀing ta hơmâo kiăng 
kơ ƀing ta mơak yua gơnam anŭn. 

18Pơđar bĕ kơ ƀing gơñu kiăng kơ ngă hiam klă kơ ƀing arăng bă blai laih anŭn 
jing hĭ bĕ čơmah tŭ ư kiăng kơ pơpha brơi hăng ƀing arăng. 

19Amăng hơdră jơlan anŭn yơh, ƀing gơñu či pơkom pioh kơ rơnŭk pơanăp 
gơnam kar hăng mŭk dram kơ gơñu pô laih anŭn kar hăng sa boh atur kơjăp, 
kiăng kơ ƀing gơñu dưi hơdip, jing tơlơi hơdip sĭt yơh. 

20Ơ Timothe, ngă tŏng ten bĕ hơdôm tơlơi Ơi Adai hơmâo jao laih kơ ih kiăng 
kơ ngă. Anăm hơmư̆ tui ƀing mơnuih jing ƀing pơhiăp khul tơlơi đôč đač ƀu 
thâo kơkuh pơpŭ ôh kơ Ơi Adai. Ƀing gơñu yap gơñu pô jing rơgơi, samơ̆ anŭn 
jing tơlơi ƀu sĭt ôh. 

21Đơđa mơnuih hơmâo đaŏ kơnang laih kơ tơlơi pơtô pơhrăm soh anŭn laih 
anŭn hơnăl tuč ƀing gơñu hơmâo lui hĭ laih tơlơi đaŏ kơnang kơ tơlơi pơtô 
pơhrăm sĭt. Kâo iâu laĭ kơ tơlơi Ơi Adai či tŏ tui ngă tơlơi hiam klă kơ ƀing gih. 

2 Timothe 

2 Timothe 1 

1Kâo, Paul, jing ding kơna pơjao Krist Yêsu, yuakơ Ơi Adai ruah laih kâo kiăng 
kơ ră ruai kơ arăng kơ tơlơi Ñu ƀuăn kiăng kơ ngă kơ arăng hơdip hlŏng lar jing 
ƀing đaŏ kơnang kơ Krist Yêsu yơh. 

2Kâo mơit hră anai kơ Timothe, jing pô kar hăng ană kâo khăp biă mă tui anai: 
Kâo rơkâo kơ Ơi Adai Ama laih anŭn Krist Yêsu Khua Yang ta či khăp pap hăng 
pap brơi kơ ih laih anŭn ngă kơ ih jing rơnŭk rơno̱m amăng pran jua ih. 

Tơlơi Pơtrŭt Pơđu̱r Kiăng Kơ Mă Bruă Tŏng Ten Kơ Ơi Adai 

3Kâo bơni kơ Ơi Adai, jing Pô kâo kơkuh pơpŭ tui hăng ƀing ơi adon kâo ngă 
laih, kâo mă bruă kơ Ñu hăng pran jua tơpă rơgoh, tơdang hrơi hăng mlam yơh 
kâo hơdơr nanao iâu laĭ kơ ih. 

4Kâo hơdơr kơ tơlơi ih hia tơdang ƀing gơmơi kiăng kơ bưp ih biă mă, kiăng kơ 
kâo či hơ̆k mơak biă mă. 

5Kâo ăt hơdơr laih mơ̆n kơ tơlơi ih đaŏ kơnang sĭt amăng Yang Yêsu, jing kar 
hăng yă ih HʼLôis, giŏng anŭn kar hăng amĭ ih HʼEunikê đaŏ kơnang laih kơ Ñu, 
laih anŭn kâo thâo sĭt ră anai ih ăt đaŏ kơnang kơ Ñu mơ̆n. 

6Yuakơ tơhơnal tơlơi anŭn yơh, kâo pơhơdơr kơ ih ngă nanao bĕ tui hăng tơlơi 
Ơi Adai jao brơi hăng pơdưi laih kơ ih kiăng kơ ngă, tơdang kâo iâu laĭ ăh laih 
tơngan kâo ƀơi ih. 

7Ơi Adai ƀu pơhuĭ kơ ƀing ta kiăng kơ mă bruă kơ Ñu ôh, samơ̆ Ñu pơkơtang 
brơi kơ ƀing ta, djru brơi kơ ƀing ta kiăng kơ khăp kơ arăng laih anŭn kiăng 
pơkhư̆ hĭ ta pô yơh. 

8Tui anŭn yơh, anăm mlâo ôh kiăng kơ ngă gơ̆ng jơlan kơ tơlơi Khua Yang ta, 
ƀôdah mlâo yuakơ kâo jing mơnă Ñu. Samơ̆ kâo rơkâo kơ ih tŭ gleh tơnap kar 
hăng kâo ngă yuakơ ih pơtô pơblang tơlơi pơthâo hiam, jing yua mơ̆ng Ơi Adai 
pơdưi ih kiăng kơ tŭ gleh tơnap yơh. 

9Ơi Adai yơh jing Pô hơmâo pơklaih hĭ laih ƀing ta laih anŭn iâu mă laih ƀing ta 
jing hĭ rơgoh hiam. Ñu iâu laih ƀing ta ƀu djơ̆ yuakơ ƀing ta hơmâo ngă laih tơlơi 
bruă hiam klă ôh, samơ̆ hlâo kơ čơdơ̆ng hơmâo rai hrơi mông, Ñu pơkra laih 
hơdră kiăng ngă hiam kơ ƀing ta yuakơ tơlơi Krist Yêsu ngă brơi laih kơ ƀing 
ta. 

10Ră anai Ơi Adai hơmâo pơrơđah laih hơdră Ñu mơ̆ng tơlơi Pô Pơklaih ta 
pơƀuh rai, Ñu jing Krist Yêsu, jing Pô hơmâo pơdưi hĭ laih ƀing ta kiăng kơ 
hơdip hlŏng lar tơdơi kơ ƀing ta djai, yuakơ ƀing ta hơmâo đaŏ kơnang laih kơ 
tơlơi pơthâo hiam Ơi Adai pơrơđah laih kơ tơlơi Ñu. 

11Ơi Adai hơmâo ruah mă laih kâo kiăng kơ jing pô pơtô pơblang tơlơi pơthâo 
hiam, laih anŭn ăt jing pô ding kơna pơjao laih anŭn pô nai pơtô mơ̆n. 

12Anŭn yơh jing tơhơnal tơlơi yua hơget kâo tŭ gleh tơnap kar hăng kâo hlak tŭ 
ră anai. Samơ̆ kâo ƀu mlâo ôh yuakơ kâo thâo krăn hlơi pô kâo hơmâo đaŏ 
kơnang laih, laih anŭn kâo tŭ pơkơjăp sĭt kơ tơlơi Ñu dưi răng wai brơi tơlơi 
kâo hơmâo jao brơi laih kơ Ñu kơ hrơi anŭn tơdang Ñu trŭn rai dơ̆ng. 

13Hơget tơlơi ih hơmư̆ laih mơ̆ng kâo, djă̱ pioh bĕ tơlơi pơhơmutu ih kơ tơlơi 
pơtô pơhrăm sĭt, tui hăng ih ăt tŏ tui đaŏ kơnang kơ Krist Yêsu hăng khăp kơ 
ƀing arăng. 

14Răng wai bĕ boh hiăp hiam klă Ơi Adai hơmâo jao laih kơ ih. Anŭn jing brơi 
bĕ kơ Yang Bơngăt Hiam jing Pô hơdip amăng ƀing ta răng wai brơi kơ boh hiăp 
anŭn. 

15Ih thâo laih kơ tơlơi rĭm čô mơnuih dŏ pơ kwar Asia hơmâo đuaĭ lui hĭ laih 
kâo, wơ̆t hăng Phugelos hăng Hermogenês mơ̆n. 

16Kâo rơkâo kơ Khua Yang kiăng kơ pap kơ sang anŏ Onêsiphoros, yuakơ ñu 
juăt pơalum kâo laih anŭn ƀu mlâo ôh kơ tơlơi kâo dŏ amăng sang mơnă. 

17Kơđai glaĭ, tơdang ñu dŏ pơ plei Rôm, ñu gir hơduah kâo biă mă tơl ñu hơduah 
ƀuh kâo yơh. 

18Kâo rơkâo kơ Khua Yang pap mơñai brơi kơ ñu amăng hrơi anŭn tơdang Ñu 
phat kơđi mơnuih! Ih thâo krăn rơđah yơh amăng lu hơdră jơlan biă mă ñu djru 
kơ kâo tơdang kâo dŏ pơ plei Ephesos. 

2 Timothe 2 

1Tui anŭn, ih, Ơ Timothe ană kâo hơi, dŏ kơjăp kơtang bĕ hăng tơlơi Krist Yêsu 
pơdưi hĭ ih. 

2Laih anŭn hơdôm mơta tơlơi ih hơmâo hơmư̆ laih kâo pơhiăp ƀơi anăp lu 
mơnuih ngă gơ̆ng jơlan kiăng kơ jao brơi kơ ƀing mơnuih lăp kơnang, jing ƀing 
mơnuih ăt či năng lăp kiăng kơ pơtô kơ ƀing mơnuih pơkŏn mơ̆n. 

3Gir run bĕ amăng tơlơi gleh tơnap hrŏm hăng ƀing gơmơi jing kar hăng sa čô 
tơhan hiam klă Krist Yêsu yơh. 

4Ƀu hơmâo hlơi pô ôh jing sa čô tơhan samơ̆ tĕk djơ̆ tơlơi bruă ană plei, sĭt ñu 
anŭn kiăng pơmơak kơ pô khua pơđar kơ ñu yơh. 

5Ăt kar kaĭ mơ̆n, tơdah hlơi pô pơkơtưn kar hăng sa čô pơlông đuaĭ, ñu anŭn ƀu 
či tŭ mă guang muk tơlơi dưi ôh tơdah ñu ƀu pơlông đuaĭ djơ̆ tui hăng hơdôm 
tơlơi phiăn. 

6Pô mă bruă hơma gleh, sĭt ñu yơh jing pô blung hlâo tŭ mă črăn pơpha gơnam 
tăm. 

7Pơmĭn bĕ kơ tơlơi kâo hlak pơhiăp anŭn, yuakơ Khua Yang či pơdưi hĭ kơ ih 
kiăng kơ thâo hluh abih bang tơlơi anŭn. 

8Hơdơr bĕ kơ Yang Yêsu Krist, jing Pô hơdip glaĭ laih mơ̆ng mơnuih djai, jing 
Pô tơbiă rai mơ̆ng ană tơčô pơtao Dawid. Anŭn yơh jing tơlơi pơthâo hiam kâo, 

9yuakơ tơlơi pơthâo hiam anŭn yơh kâo tŭ gleh tơnap tơl arăng krư̆ kâo mă akă 
kâo kar hăng mơnuih sat ƀai yơh. Samơ̆ arăng ƀu thâo akă hĭ boh hiăp Ơi Adai 
ôh. 

10Hơnŭn yơh, kâo gir run tŭ abih bang tơlơi yuakơ ƀing mơnuih Ơi Adai ruah 
mă, kiăng kơ Krist Yêsu či pơklaih hĭ ƀing gơñu mơ̆n, laih anŭn ƀing gơñu či tŭ 
ang yang hrŏm hăng Ñu hlŏng lar yơh. 

11Anai yơh jing tơlơi arăng pơhiăp djơ̆ lăp: Tơdah ƀing ta djai hrŏm hăng Ñu, 
sĭt ƀing ta ăt či hơdip hrŏm hăng Ñu mơ̆n. 

12Tơdah ƀing ta ăt tŏ tui gir run, sĭt ƀing ta ăt či git gai hrŏm hăng Ñu mơ̆n. 
Tơdah ƀing ta hơngah lui hĭ Ñu, sĭt Ñu ăt či hơngah lui hĭ ƀing ta mơ̆n. 

13Tơdah ƀing ta ƀu dŏ tŏng ten hăng Ñu ôh, sĭt Ñu ăt či dŏ dơnơ̆ng tŏng ten yơh, 
yuakơ Ñu ƀu dưi hơngah lui hĭ Ñu pô ôh. 

Pô Mă Bruă Hiam Ơi Adai Yap 

14Brơi kơ ih pơhơdơr nanao bĕ kơ ƀing đaŏ kơ khul tơlơi anŭn. Pơkơđiăng bĕ 
ƀing gơñu ƀơi anăp Ơi Adai kiăng kơ ƀing gơñu ƀu pơrơjăh kơ tơlơi pơhiăp ôh. 
Tơlơi anŭn ƀu hơmâo nua yom hơget ôh samơ̆ kơnơ̆ng pơrăm hĭ ƀing hlơi pô 
hơmư̆ đôč. 

15Mă bruă hăng abih jua pơmĭn ih bĕ kiăng kơ Ơi Adai pơrơklă ih. Anŭn jing pô 
mă bruă ƀu mlâo mlañ ôh laih anŭn thâo pơtô djơ̆ kơ boh hiăp tơlơi sĭt yơh. 

16Pơbĕ đuaĭ hĭ bĕ mơ̆ng tơlơi pơrơjăh tă tăn, yuakơ hlơi pô ngă kơ tơlơi anŭn, 
sĭt ñu anŭn ƀrư̆ jing hĭ pô ƀu thâo huĭ pơpŭ kơ Ơi Adai dơ̆ng tah. 

17Tơlơi ƀing gơñu pơtô pơhrăm či pơrai hĭ arăng kar hăng hlăt kren ƀơ̆ng čơđeh 
asar yơh. Amăng ƀing mơnuih anŭn jing hơmâo Humenaios hăng Philêtos yơh, 

18jing ƀing hơmâo lui hĭ laih tơlơi đaŏ kơnang kơ tơlơi pơtô sĭt. Ƀing gơñu laĭ 
kơ tơlơi ƀing djai hơdip glaĭ hơmâo truh laih yơh, tui anŭn ƀing gơñu hơmâo 
pơgăn hĭ laih đơđa mơnuih mơ̆ng tơlơi đaŏ kơnang kơ Krist. 

19Samơ̆ atur khăng Ơi Adai ăt dŏ kơjăp, čih kơđŏm laih hăng boh hiăp anai, 
“Khua Yang thâo krăn hlơi pô jing lŏm kơ Ñu,” laih anŭn, “Hlơi pô pơhaih kơ 
tơlơi ñu đuaĭ tui Khua Yang, ñu anŭn khŏm pơdơi hĭ mơ̆ng tơlơi ngă sat ƀai 
yơh.” 

20Amăng sa boh sang rơhaih prŏng, ƀu djơ̆ kơnơ̆ng hơmâo hơdôm gơnam yua 
amrăk mah đôč ôh, samơ̆ ăt hơmâo gơnam yua kơyâo laih anŭn lŏn kraĭ mơ̆n. 
Đơđa gơnam pioh kơ hơdôm tơlơi kơñăm yom pơphan laih anŭn đơđa gơnam 
pioh kơ hơdôm bruă ƀu yom ôh. 

21Tơdah hlơi pô pơrơgoh hĭ ñu pô mơ̆ng abih bang tơlơi soh sat, ñu anŭn či jing 
kar hăng sa gơnam yua kơ khul tơlơi kơñăm yom pơphan yơh, jing rơgoh hiam, 
jing gơnam yua kơ pô Khua kiăng kơ prap pre ngă hơdôm bruă mơnuă hiam 
klă yơh. 

22Pơbĕ đuaĭ hĭ bĕ mơ̆ng tơlơi ngă soh kar hăng ƀing hlak ai amoaih kluh kiăng 
kơ ngă. Kơđai glaĭ, gir run ngă bĕ tơlơi djơ̆ tơpă, tơlơi tŏng ten, tơlơi khăp kơ 
arăng hăng tơlơi rơnŭk rơno̱m hăng arăng. Ih năng ngă bĕ hơdôm tơlơi anŭn 
hrŏm hăng ƀing hlơi pô kwưh iâu kơ Khua Yang mơ̆ng jua pơmĭn jơngeh rơgoh. 

23Anăm tĕk djơ̆ hăng ƀing mơnuih pơrơjăh kơ hơdôm tơlơi mlŭk mơgu đôč đač 
ôh, yuakơ ih thâo krăn kơ tơlơi anŭn pơjing rai tơlơi pơrơdjơ̆ pơrơsao yơh. 

24Sa čô ding kơna Ơi Adai khŏm anăm pơrơdjơ̆ pơrơsao ôh, samơ̆ ñu khŏm ngă 
hiam klă kơ rĭm čô, dưi pơtô pơhrăm laih anŭn ƀu hil ƀrŭk ôh. 

25Ƀing hlơi pô pơkơdơ̆ng glaĭ hăng ñu, brơi kơ ñu khŏm pơkra tơdu rơun laih 
anŭn čang rơmang Ơi Adai či kơčŭt ƀing gơñu kiăng kơ kơhma̱l hĭ kiăng kơ dui 
ba ƀing gơñu thâo krăn kơ tơlơi sĭt, 

26laih anŭn kiăng kơ ƀing gơñu thâo pơmĭn glaĭ dơ̆ng laih anŭn đuaĭ tơklaih hĭ 
mơ̆ng mơneč čơđo̱ng yang sat git gai ƀing gơñu, jing pô mă pơgŏ̱ hĭ ƀing gơñu 
kiăng kơ ngă tui hăng tơlơi ñu kiăng yơh. 

2 Timothe 3 

Hơdră Jơlan Mơnuih Mơnam Či Ngă Amăng Rơnŭk Hơnăl Tuč 

1Ơ Timothe, brơi kơ ih treh kơnăl bĕ tơlơi anai: Či hơmâo tơlơi huĭ bra̱l biă mă 
amăng rơnŭk hơnăl tuč. 

2Ƀing mơnuih mơnam či khăp kơ gơñu pô đôč, hưp khăp kơ prăk, pơư pơang, 
pơgao pơang, kơtư̆ juă, ƀu tui gưt kơ amĭ ama gơñu, ƀu thâo hơdơr tơngia, ƀu 
rơgoh hiam. 

3Ƀing gơñu ƀu či khăp ƀôdah pap brơi kơ arăng ôh, samơ̆ či pơčeh ƀlŏr kơ arăng 
yơh. Ƀing gơñu ƀu či thâo pơkhư̆ pô ôh, samơ̆ či pơruă arăng laih anŭn či 
pơrơmut kơ tơlơi hiam klă yơh. 

4Ƀing gơñu či pơblư̆ pơƀlŏr hĭ ƀing arăng, ngă mlŭk mơgu, pơgao pơang, khăp 
ngă mơta tơlơi pơmơak kơ gơñu pô hloh kơ khăp kơ Ơi Adai. 

5Ƀing gơñu ngă mă kơ tơlơi ƀing gơñu thâo huĭ pơpŭ kơ Ơi Adai samơ̆ ƀing 
gơñu hơngah ƀu brơi kơ Ơi Adai ngă bruă dưi mơyang amăng ƀing gơñu ôh. 
Brơi kơ ih anăm tĕk djơ̆ ƀing mơnuih kar hăng anŭn ôh. 

6Ƀing mơnuih anŭn jing ƀing pơkra jơlan gơñu nao pơ sang arăng laih anŭn dưi 
git gai ƀing đah kơmơi amuñ tui hiăp arăng, jing ƀing ngă soh sat biă mă laih 
anŭn pơhiăp pơhưč hăng djŏp mơta tơlơi kluh amoaih soh sat yơh. 

7Ƀing đah kơmơi anŭn hrăm nanao samơ̆ ƀu dưi thâo krăn tơlơi sĭt ôh. 

8Ƀing mơnuih anŭn pơkơdơ̆ng glaĭ hăng tơlơi sĭt kar hăng đưm hlâo adih 
Iannês hăng Iamrês pơkơdơ̆ng glaĭ hăng Môseh yơh. Tơlơi pơmĭn gơñu jing sat 
ƀai laih anŭn ƀing gơñu hơmâo lui hĭ laih kơ tơlơi đaŏ kơnang kơ tơlơi pơtô 
pơhrăm sĭt. 

9Samơ̆ ƀing gơñu ngă bruă gơñu ƀu thâo jing ôh yuakơ kar hăng tơlơi anŭn ăt 
truh laih kơ ƀing mơnuih pơkŏn đưm hlâo adih, tơlơi kơmlư gơñu či jing hĭ 
rơđah rơđo̱ng kơ abih bang mơnuih yơh. 

Paul Pơtă Pơjao Kơ Timothe Dơ̆ng 

10Samơ̆ bơ kơ ih, ih thâo laih abih bang tơlơi kâo pơtô pơhrăm, hơdră jơlan 
hơdip kâo, tơlơi kâo gir ngă, hiư̆m kâo đaŏ kơnang kơ Ơi Adai hăng ư̆ añ, hiư̆m 
kâo khăp kơ ƀing arăng hăng gir run. 

11Ih thâo hiư̆m arăng kơpĭ kơpe̱t kâo, hiư̆m kâo tŭ gleh tơnap, laih anŭn hiư̆m 
kâo gir run tơdang tŭ arăng kơpĭ kơpe̱t, jing tơlơi hơmâo truh laih kơ kâo 
amăng plei Antiok, plei Ikoniom laih anŭn plei Lustra. Samơ̆ Khua Yang pơklaih 
hĭ laih kâo mơ̆ng abih bang khul tơlơi anŭn. 

12Sĭt yơh, hlơi pô kiăng kơ ngă tui tơlơi pơmơak kơ Ơi Adai hăng đaŏ kơnang 
kơ Krist Yêsu, ƀing arăng či kơpĭ kơpe̱t hĭ ñu anŭn yơh. 

13Samơ̆ ƀing mơnuih sat ƀai hăng ƀing mơnuih pleč plŏm kơ ƀing arăng či jing 
hĭ sat tui hloh yơh, pơblư̆ pơƀlŏr kơ arăng laih anŭn tŭ arăng pơblư̆ pơƀlŏr hĭ 
ƀing gơñu mơ̆n. 

14Samơ̆ bơ kơ ih, brơi kơ ih tŏ tui đaŏ kơnang kơjăp bĕ khul tơlơi ih hơmâo 
hrăm hăng đaŏ tui laih, yuakơ ih thâo hơdôm ƀing mơnuih hơmâo pơhrăm laih 
kơ ih, 

15laih anŭn hiư̆m mơ̆ng hrơi ih dŏ čơđai ih hơmâo hrăm laih Tơlơi Ơi Adai 
Pơhiăp, jing tơlơi dưi pơjing kơ ih jing rơgơi kiăng kơ Ơi Adai pơklaih hĭ ih 
yuakơ ih đaŏ kơnang laih kơ Krist Yêsu. 

16Abih bang Hơdrôm Hră Rơgoh Hiam jing tơlơi Ơi Adai ngă brơi kơ arăng čih 
laih anŭn tŭ yua kơ tơlơi pơtô, tơlơi ƀuăh pơkra, tơlơi pơtơpă laih anŭn tơlơi 
pơhrăm arăng kiăng kơ ngă tơlơi tơpă hơnơ̆ng, 

17tui anŭn kiăng kơ Ơi Adai dưi prap pre hăng pơdưi hĭ ƀing mơnuih hlơi pô mă 
bruă kơ Ñu kiăng kơ ngă djŏp mơta bruă hiam klă yơh. 

2 Timothe 4 

1Ƀơi anăp Ơi Adai laih anŭn Krist Yêsu, jing Pô či phat kơđi ƀing mơnuih hơdip 
wơ̆t hăng ƀing mơnuih djai mơ̆n, laih anŭn yuakơ Ñu či trŭn rai dơ̆ng hăng jing 
Pơtao kơ abih bang mơnuih, kâo pơđar kơ ih tơlơi anai: 

2Pơtô pơblang bĕ Boh Hiăp. Prap pre pơtô bĕ boh hiăp anŭn wơ̆t tơdah ƀing 
arăng kiăng kơ hơmư̆ ƀôdah ƀu kiăng ôh. Pơtơpă, ƀuăh pơkra hăng pơtrŭt 
pơkơjăp bĕ kơ ƀing gơñu, tơdang hăng tơlơi ư̆ añ prŏng laih anŭn tơlơi răng 
kiăng pơtô pơhrăm kơ ƀing gơñu. 

3Yuakơ hrơi mông či truh tơdang mơnuih mơnam ƀu khăp hơmư̆ kơ tơlơi pơtô 
pơhrăm sĭt Ơi Adai dơ̆ng tah. Kơđai glaĭ, kiăng kơ pơkrĕp djơ̆ tui hăng khul tơlơi 
amoaih kluh gơñu pô, ƀing gơñu či pơƀut glaĭ ƀing nai pơtô lu biă mă jum dar 
gơñu kơnơ̆ng kiăng kơ laĭ hơdôm tơlơi ƀing gơñu kiăng kơ hơmư̆ đôč yơh. 

4Ƀing gơñu ƀu či hơmư̆ tui tơlơi sĭt ôh, samơ̆ či hơmư̆ tui khul tơlơi akhan ƀu 
sĭt yơh. 

5Samơ̆, bơ kơ ih, Ơ Timothe, brơi kơ ih thâo pơkhư̆ bĕ ih pô amăng djŏp anih 
hơdip, gir run tơdang tŭ tơlơi gleh tơnap, ră ruai bĕ kơ ƀing arăng kơ tơlơi Krist, 
ngă bĕ abih bang bruă jao Ơi Adai kiăng kơ ih ngă. 

6Ngă bĕ tui anŭn, yuakơ kâo prap pre tŭ pơsăn drơi kar hăng tuh tơbiă gơnam 
pơyơr mơñum yơh, laih anŭn hrơi mông hơmâo truh laih kơ kâo kiăng kơ đuaĭ 
lui hĭ lŏn tơnah anai. 

7Kâo hơmâo pơblah laih tơlơi pơblah hiam klă, kâo hơmâo pơgiŏng hĭ laih tơlơi 
pơlông laih anŭn kâo hơmâo tŏ tui đaŏ kơnang nanao laih kơ Krist. 

8Ră anai Khua Yang, jing Pô Khua Phat Kơđi tơpă hơnơ̆ng, či bơni kơ kâo ƀơi 
hrơi Ñu phat kơđi mơnuih mơnam laih anŭn pha brơi kơ kâo guang muk yuakơ 
ngă tơpă hơnơ̆ng, laih anŭn ƀu djơ̆ kơnơ̆ng kơ kâo đôč ôh, samơ̆ ăt kơ abih bang 
hlơi pô čang tơguan kơ tơlơi Ñu či trŭn rai dơ̆ng mơ̆n. 

Paul Pô Pơtă Dơ̆ng 

9Brơi kơ ih gir rai tañ pơ kâo bĕ, 

10yuakơ Dêmas, ñu khăp kơ khul tơlơi lŏn tơnah anai, hơmâo đuaĭ lui hĭ kâo 
laih, laih anŭn ñu hơmâo đuaĭ nao laih pơ plei Thessalonikê. Krêskês hơmâo 
đuaĭ nao laih pơ plei Galatia laih anŭn Titos nao laih pơ plei Dalmatia. 

11Kơnơ̆ng hơjăn Luk đôč dŏ hăng kâo. Brơi kơ ih djă̱ ba Markôs hrŏm hăng ih, 
yuakơ ñu dưi djru kơ kâo amăng bruă mơnuă kâo. 

12Kâo pơkiaŏ laih Tukhikos nao pơ plei Ephesos. 

13Tơdang ih rai, hơdơr djă̱ ba bĕ ao jao kâo lui pơ sang Karpos ƀơi plei Trôas 
wơ̆t hăng khul tơkŭl hră kâo mơ̆n, boh nik ñu hơdôm tơkŭl hră ngă hăng klĭ 
yơh. 

14Aleksandros, jing pô ngă bruă gơnam pơsơi, ngă sat kơ kâo biă mă. Khua Yang 
yơh či pơkơhma̱l hĭ ñu tui hăng tơlơi ñu hơmâo ngă laih yơh. 

15Bơ kơ ih ăt kar kaĭ mơ̆n, brơi kơ ih răng bĕ pơkơdơ̆ng glaĭ hăng ñu, yuakơ ñu 
pơkơdơ̆ng kơtang biă mă kơ boh hiăp ƀing ta pơtô. 

16Amăng tơlơi kâo pơgăl pơgang blung hlâo, ƀu hơmâo hlơi pô rai djru kơ kâo 
ôh, samơ̆ rĭm čô le̱ng kơ đuaĭ lui hĭ kâo. Čang rơmang Ơi Adai ƀu djă̱ pioh kơ 
tơlơi anŭn pơkơdơ̆ng glaĭ hăng ƀing gơñu ôh. 

17Samơ̆ Khua Yang dŏ gah kâo laih anŭn pơkơtang brơi kơ kâo, tui anŭn Ñu 
pơdưi kâo kiăng kơ pơtô pơblang boh hiăp hlo̱m ƀo̱m laih anŭn kiăng kơ abih 
bang ƀing mơnuih Tuai dưi hơmư̆ yơh. Laih anŭn Khua Yang pơklaih hĭ laih kâo 
mơ̆ng tơlơi tŭ arăng pơdjai, kar hăng mă pơđuaĭ hĭ kâo mơ̆ng amăng bah 
rơmung dŭl yơh. 

18Khua Yang či pơklaih kâo mơ̆ng abih bang ƀing mơnuih sat ƀai kơsung blah 
kâo laih anŭn či ba kâo rơnŭk rơnua pơ dêh čar Ñu pơ adai adih. Brơi kơ ƀing 
ta bơni hơơč hăng kơkuh pơpŭ bĕ kơ Ñu hlŏng lar nanao. Amen. 

Hơdôm Tơlơi Pơhiăp Kơkuh Hơnăl Tuč 

19Brơi kơ kâo mơit tơlơi pơhiăp kơkuh kơ Priskilla hăng Akulas, wơ̆t hăng sang 
anŏ Onêsiphoros mơ̆n. 

20Erastos dŏ pơ plei Korinthos laih anŭn kâo lui hĭ Trophimos dŏ pơ plei Milêtos 
yuakơ ñu ruă. 

21Brơi kơ ih gir rai pơ kâo anai hlâo kơ bơyan puih. Eubulos, Pudês, Linos, 
Klâodia laih anŭn abih bang ƀing ayŏng adơi đaŏ pơkŏn pơ anai ăt pơhiăp 
kơkuh kơ ih mơ̆n. 

22Kâo rơkâo kơ Khua Yang dŏ hăng jua pơmĭn ih. Kâo rơkâo kơ Ñu khăp pap kơ 
ih. 

Titos 

Titos 1 

Hră Paul Mơit Kơ Titos 

1Kâo, Paul, jing ding kơna Ơi Adai laih anŭn jing ding kơna pơjao Yang Yêsu 
Krist mơit hră anai kơ ih, Titos. Ñu ruah laih kâo kiăng kơ pơkơtang tơlơi đaŏ 
kơnang ƀing Ơi Adai hơmâo ruah mă laih, laih anŭn yuakơ kiăng kơ thâo hluh 
kơ tơlơi sĭt, jing tơlơi ba nao pơ tơlơi thâo huĭ pơpŭ kơ Ơi Adai, 

2tơlơi đaŏ kơnang hăng tơlơi thâo krăn kơnang amăng tơlơi čang rơmang tơlơi 
hơdip hlŏng lar, jing tơlơi Ơi Adai, Pô ƀu thâo pơhiăp ƀlŏr ôh, ƀuăn laih hlâo kơ 
rơnŭk čơdơ̆ng hơmâo hrơi mông. 

3Laih anŭn ƀơi bơyan Ơi Adai pơkă lui laih, Ñu ba rai boh hiăp Ñu pơ tơlơi 
bơngač mơ̆ng tơlơi pơtô pơblang, jing tơlơi Ñu jao brơi laih kơ kâo yua mơ̆ng 
tơlơi Ơi Adai pơđar, jing Pô Pơklaih ta. 

4Kâo mơit hră anai kơ Titos, jing ană kâo sĭt amăng tơlơi đaŏ kơnang ƀing 
gơmơi pơpha hrŏm tui anai: Rơkâo tơlơi khăp pap hăng tơlơi rơnŭk rơno̱m Ơi 
Adai Ama hăng Krist Yêsu Pô Pơklaih ta dŏ hrŏm hăng ih. 

Ruah Pơjao Ƀing Djă̱ Bruă Sang Ơi Adai 

5Tơhơnal tơlơi kâo lui ih dŏ glaĭ pơ plei Krêtê jing yuakơ kiăng kơ ih dưi 
pơgiŏng hĭ hơdôm tơlơi bruă aka ƀu giŏng hĭ ôh, laih anŭn jao bĕ bruă kơ ƀing 
khua wai lăng Sang Ơi Adai amăng rĭm boh plei tui hăng kâo kơčrâo brơi laih 
kơ ih. 

6Sa čô khua wai lăng khŏm jing sa čô mơnuih arăng ƀu thâo ƀuăh ôh, rơkơi kơ 
kơnơ̆ng ha čô bơnai đôč, jing pô hơmâo ƀing ană bă ñu đaŏ kơnang kơ Ơi Adai, 
laih anŭn ƀu ngă brơi kơ arăng dưi pơčŭt ôh kơ tơlơi ƀing ană bă ñu yuakơ 
hơdip tă tăn hăng ƀu tui gưt. 

7Yuakơ pô khua wai lăng jing pô arăng jao brơi laih hăng bruă mơnuă Ơi Adai, 
ñu khŏm jing mơnuih arăng ƀu thâo ƀuăh ôh. Ñu ƀu dưi pơgao pơang ƀôdah 
tañ hil ôh, ƀu khăp mơñum ia tơpai măt, ƀu ƀrưh mơhiăh ƀôdah hưp kluh 
gơnam ƀu djơ̆ lăp ôh. 

8Samơ̆ ñu khŏm jing pô rơhao rơhmač ju̱m arăng, jing pô khăp kơ hơdôm tơlơi 
hiam klă, jing pô thâo pơkhư̆ pô, hơdip tơpă hơnơ̆ng, rơgoh hiam laih anŭn tŭ 
pơkhư̆ pơkra. 

9Pô khua wai lăng khŏm djă̱ kơjăp kơ hơdôm tơlơi pơtô lăp sĭt tui hăng tơlơi 
ƀing ding kơna pơjao Yêsu hơmâo pơtô laih, kiăng kơ ñu dưi pơtrŭt pơkơjăp 
ƀing pơkŏn hăng tơlơi pơtô pơhrăm djơ̆ laih anŭn dưi pơgăl pơgang glaĭ hăng 
ƀing hlơi pô pơkơdơ̆ng glaĭ hăng tơlơi pơtô djơ̆ anŭn. 

Pơkơđiăng Kơ Ƀing Nai Pơtô Soh 

10Kâo laĭ tui anŭn yuakơ hơmâo lu biă mă ƀing tơgŭ pơkơdơ̆ng, jing ƀing pơhiăp 
tơlơi đôč đač hăng pơblư̆ pơƀlŏr, boh nik ñu đơđa mơnuih amăng grup khăt klĭ 
yơh. 

11Ƀing gơñu khŏm dŏ rơiăt yơh yuakơ ƀing gơñu hlak pơrŭng hĭ abih bang ƀing 
sang anŏ arăng yơh yua mơ̆ng hơdôm tơlơi ƀing gơñu ƀu dưi pơtô. Ƀing gơñu 
pơtô khul tơlơi anŭn yuakơ hưp kluh kơ gơnam ƀu lăp tơpă yơh. 

12Anŭn jing wơ̆t tơdah hơmâo sa čô amăng ƀing pô pơala gơñu pô ăt pơhiăp 
laih mơ̆n tui anai, “Ƀing Krêtê juăt ƀlŏr nanao, sat ƀai kar hăng hlô glai laih anŭn 
jing ƀing alah hăng ră̱ ƀơ̆ng yơh.” 

13Tơlơi pô pơala anŭn pơrơđah jing djơ̆ sĭt yơh. Hơnŭn yơh, ƀuăh pơkra bĕ ƀing 
gơñu kơtang, kiăng kơ ƀing gơñu kơjăp kơtang amăng tơlơi đaŏ kơnang. 

14Laih anŭn ƀing gơñu ƀu či pơđi̱ng hơmư̆ kơ hơdôm tơlơi akhan đôč đač ƀing 
Yehudah dơ̆ng tah laih anŭn kŏn hơmư̆ tui khul tơlơi pơđar ƀing hlơi pô hơngah 
lui hĭ tơlơi sĭt lơi. 

15Kơ ƀing hơmâo jua pơmĭn jơngeh rơgoh, abih bang tơlơi jing jơngeh rơgoh 
yơh, samơ̆ kơ ƀing hlơi pô hơmâo jua pơmĭn soh sat laih anŭn ƀu đaŏ kơnang 
ôh, sĭt ƀu jing hĭ jơngeh rơgoh ôh. Sĭt yơh, abih dua tơlơi pơmĭn gơñu wơ̆t hăng 
pran jua tơpă gơñu jing hĭ grĭ grañ soh sat yơh. 

16Ƀing nai pơtô soh anŭn laĭ ƀing gơñu thâo krăn Ơi Adai, samơ̆ bruă mơnuă 
gơñu hơngah lui hĭ Ơi Adai yơh. Ƀing gơñu jing kar hăng gơnam hơƀak 
drak, jing ƀing ƀu tui gưt laih anŭn ƀu lăp ôh kơ tơlơi bruă ngă hiam klă. 

Titos 2 

Tơlơi Pơtô Laih Anŭn Tơlơi Pơtrŭt Kơ Ƀing Đaŏ Hơdip Hơdơ̆ng Djơ̆ Hơnơ̆ng 

1Bơ kơ ih, ih khŏm pơtô pơhrăm bĕ khul tơlơi djơ̆ tui hăng tơlơi pơtô pơhrăm 
sĭt. 

2Pơtô pơhrăm bĕ kơ ƀing đah rơkơi tha kiăng kơ thâo pơkơ̆ng pô, lăp kơ tơlơi 
pơpŭ pơyom, pơkhư̆ pô laih anŭn dŏ kơjăp amăng tơlơi đaŏ kơnang, amăng 
tơlơi khăp laih anŭn amăng tơlơi gir run. 

3Kar kaĭ mơ̆n, pơtô pơhrăm bĕ kơ ƀing đah kơmơi tha kiăng kơ jing pơpŭ 
pơyom amăng tơlơi hơdip hơdơ̆ng gơñu, ƀu jing ƀing pơhiăp pơčeh ƀôdah khăp 
mơñum tơpai ôh, samơ̆ brơi kơ ƀing gơñu pơtô hơdôm tơlơi hiam klă yơh. 

4Amăng hơdră anŭn yơh, ƀing gơñu dưi pơhrăm kơ ƀing đah kơmơi dŏ hlak ai 
kiăng kơ thâo khăp kơ ƀing rơkơi ƀing gơ̆ wơ̆t hăng ƀing ană bă ƀing gơ̆ mơ̆n, 

5ăt kiăng kơ tŭ pơkhư̆ pô hăng jơngeh rơgoh mơ̆n, kiăng kơ mă bruă bŏ hrŏ 
amăng sang, kiăng kơ jing klă drjưng laih anŭn kiăng kơ thâo đup gưt kơ ƀing 
rơkơi gơñu, kiăng kơ ƀu hơmâo hlơi pô ôh či pơhiăp sat kơ boh hiăp Ơi Adai. 

6Ăt kar kaĭ mơ̆n, pơtrŭt pơkơjăp bĕ kơ ƀing hlak ai đah rơkơi kiăng kơ thâo 
pơkhư̆ pô. 

7Amăng abih bang tơlơi bruă, brơi kơ ih jing bĕ tơlơi pơhơmutu hiam hăng 
tơlơi ngă bruă hiam klă. Amăng tơlơi ih pơtô pơhrăm, brơi kơ ih pơrơđah bĕ 
tơlơi hơnơ̆ng sa, tơlơi sĭt nik, 

8laih anŭn tơlơi pơhiăp klă djơ̆, kiăng kơ ƀu hơmâo hlơi pô dưi klă̱ kơđi ôh, 
kiăng kơ hlơi pô pơkơdơ̆ng glaĭ hăng ih dưi tŭ mlâo yơh yuakơ ƀing gơñu ƀu 
hơmâo tơlơi sat hơget ôh kiăng kơ pơruai kơ ƀing ta. 

9Pơtô pơhrăm bĕ kơ ƀing hlŭn kiăng kơ thâo gưt hiăp kơ ƀing khua gơñu amăng 
abih bang tơlơi bruă, kiăng kơ gir pơmơak kơ ƀing gơñu, anăm pơhiăp glaĭ hăng 
ƀing khua gơñu ôh, 

10laih anŭn ƀu djơ̆ klĕ mă gơnam hơget mơ̆ng ƀing khua gơñu ôh, samơ̆ kiăng 
kơ pơrơđah kơ tơlơi ƀing gơñu năng lăp kơ ƀing khua gơñu kơnang hlo̱m ƀo̱m, 
tui anŭn kiăng kơ rĭm hơdră jơlan ƀing gơñu či ngă kơ tơlơi pơtô pơhrăm kơ 
tơlơi Ơi Adai Pô Pơklaih ta arăng khăp pơpŭ yơh. 

11Ih khŏm pơtô kơ ƀing gơñu kar hăng anŭn yuakơ tơlơi khăp pap Ơi Adai, jing 
tơlơi ba rai tơlơi pơklaih, hơmâo pơƀuh rai laih kơ abih bang mơnuih. 

12Tơlơi anŭn pơtô pơhrăm kơ ƀing ta “Ơ ơh” kơ tơlơi ƀu thâo huĭ pơpŭ kơ Ơi 
Adai laih anŭn kơ khul tơlơi amoaih lŏn tơnah, laih anŭn kiăng kơ hơdip pơkhư̆ 
pô, tơpă hơnơ̆ng hăng tơlơi hơdip thâo kơkuh pơpŭ kơ Ơi Adai amăng rơnŭk 
anai, 

13tơdang ƀing ta dŏ tơguan kơ tơlơi čang rơmang bơni hiam, anŭn jing tơlơi 
pơƀuh rai ang yang Ơi Adai yom prŏng hăng Pô Pơklaih ta, jing Yang Yêsu Krist 
yơh, 

14jing Pô pơsăn tơlơi hơdip Ñu pô yuakơ ƀing ta kiăng kơ song mă ƀing ta mơ̆ng 
abih bang tơlơi sat ƀai, laih anŭn kiăng kơ pơrơgoh hĭ kơ Ñu pô jing ƀing ană 
plei kơ Ñu pô, laih anŭn khăp ngă bĕ tơlơi bruă jing hiam klă. 

15Tui anŭn, hơdôm tơlơi anŭn jing khul tơlơi ih khŏm pơtô. Pơtrŭt pơkơjăp 
hăng ƀuăh pơkra bĕ hăng abih bang tơlơi dưi ih. Anăm brơi kơ hlơi pô djik mưč 
kơ ih ôh. 

Titos 3 

Ngă Bĕ Tơlơi Bruă Hiam Klă 

1Brơi kơ ih pơhơdơr bĕ kơ ƀing Sang Ơi Adai ih kiăng kơ thâo gưt kơ ƀing khua 
wai lăng lŏn čar laih anŭn ƀing khua kơnŭk kơna, kiăng kơ thâo tui gưt, kiăng 
kơ prap pre ngă hơdôm tơlơi bruă jing hiam klă yơh, 

2kiăng kơ ƀu pơhiăp sat kơ hlơi pô ôh, kiăng kơ hơdip rơnŭk rơno̱m hăng 
pơmĭn ƀlơ̆ng brơi, laih anŭn kiăng kơ pơrơđah tơlơi luă gŭ sĭt hăng abih bang 
mơnuih mơnam. 

3Yuakơ hlâo adih ƀing ta ăt jing ƀing mlŭk mơgu mơ̆n, ƀu tui gưt, tŭ pơblư̆ 
pơƀlŏr laih anŭn jing hlŭn yua mơ̆ng abih bang hơdôm tơlơi amoaih kluh hăng 
hơdôm tơlơi pơmơak. Ƀing ta hơdip amăng tơlơi soh sat hăng ƀlah moăñ, tŭ 
arăng pơrơmut laih anŭn pơrơmut kơ tơdruă yơh. 

4Wơ̆t tơdah kơnuih ta jing sat kar hăng anŭn, samơ̆ Ơi Adai khăp kơ ƀing ta 
hăng pơrơđah brơi tơlơi klă djrưng laih anŭn tơlơi khăp kơ ta, 

5Ñu pơklaih hĭ laih ƀing ta, ƀu djơ̆ yuakơ hơdôm tơlơi tơpă hơnơ̆ng ƀing ta 
hơmâo ngă laih ôh, samơ̆ yuakơ tơlơi khăp pap Ñu yơh. Ñu pơklaih hĭ laih yua 
mơ̆ng tơlơi rao tơlơi tơkeng glaĭ laih anŭn tơlơi pơphrâo glaĭ yua mơ̆ng Yang 
Bơngăt Hiam yơh. 

6Yang Bơngăt Hiam jing Pô Ơi Adai čơmah pha brơi laih ƀơi ƀing ta mơ̆ng Yang 
Yêsu Krist Pô Pơklaih ta yơh, 

7tui anŭn kiăng kơ, tơdang tŭ tơlơi yap tơpă yua mơ̆ng tơlơi khăp pap Ñu, ƀing 
ta dưi jing hĭ ƀing dưi tŭ mă tơlơi čang rơmang tơlơi hơdip hlŏng lar yơh. 

8Anŭn yơh jing tơlơi pơhiăp lăp kơnang biă mă. Laih anŭn kâo kiăng kơ ih 
pơhiăp kơđŏm kơ hơdôm tơlơi anŭn yơh, kiăng kơ ƀing hlơi pô hơmâo đaŏ 
kơnang laih kơ Ơi Adai dưi răng pơñen jao gơñu pô kiăng kơ ngă tơlơi bruă 
hiam klă yơh. Hơdôm tơlơi anŭn jing hiam biă mă laih anŭn djơ̆ lăp kơ rĭm čô 
mơnuih yơh. 

9Samơ̆ brơi kơ ih pơbĕ đuaĭ hĭ bĕ mơ̆ng khul tơlơi pơrơjăh, tơlơi pơruai kơnung 
djuai, tơlơi pơrơdjơ̆ pơrơsao laih anŭn khul tơlơi brŏk ƀuăh kơ tơlơi juăt 
Môseh, yuakơ hơdôm tơlơi anŭn jing ƀu năng lăp hăng ƀu tŭ yua ôh. 

10Bơ kơ mơnuih kiăng pơkăh pơpha tơpul, pơkơđiăng bĕ kơ ñu sa wơ̆t laih 
anŭn pơkơđiăng kơ ñu tal dua dơ̆ng. Tơdơi kơ anŭn, anăm tĕk wĕk pơgop hăng 
ñu dơ̆ng tah. 

11Ih dưi thâo yơh kơ tơlơi mơnuih kar hăng anŭn jing pô tŭ pơwĕ pơwŏ laih 
anŭn soh sat. Ñu jing pô klă̱ kơđi kơ ñu pô yơh. 

Hơdôm Tơlơi Pơtă Hơnăl Tuč 

12Kâo či pơkiaŏ Artemas ƀôdah Tukhikos nao pơ ih yơh. Brơi kơ ih gir kiăng kơ 
rai pơ kâo tañ ƀơi plei Nikopolis, yuakơ kâo hơmâo khưp kiăng dŏ glaĭ pơ anŭn 
yơh amăng bơyan puih. 

13Ngă bĕ hơget tơlơi ih dưi kiăng kơ djru kơ pô pơgăl pơgang anăn Zênas laih 
anŭn Apollos kiăng kơ nao hyu laih anŭn ƀing gơñu dưi hơmâo djŏp tơlơi ƀing 
gơñu kơƀah kiăng. 

14Ƀing đaŏ ta khŏm hrăm pơjao gơñu pô kiăng kơ ngă nanao tơlơi bruă hiam 
klă, kiăng kơ ƀing gơñu dưi djru brơi tơlơi kơƀah kiăng ječ ameč laih anŭn anăm 
hơdip hơdôm tơlơi hơdip ƀu pơtơbiă rai boh tŭ yua ôh. 

15Abih bang ƀing dŏ hăng kâo le̱ng kơ mơit tơlơi pơhiăp kơkuh kơ ih. Pơhiăp 
kơkuh brơi bĕ kơ ƀing hlơi pô khăp kơ ƀing gơmơi amăng tơlơi đaŏ kơnang. 
Rơkâo tơlơi khăp pap Ơi Adai dŏ hrŏm hăng abih bang ƀing gih. 

Philemôn 

Philemôn 1 

1. Tơlơi Pơhiăp Kơkuh 

1Hră anai mơ̆ng kâo pô, Paul yơh, jing pô dŏ amăng sang mơnă yuakơ mă bruă 
kơ Yang Yêsu Krist, laih anŭn Timothe jing ayŏng adơi ta, pơhiăp kơkuh kơ ih, 
Ơ Philemôn, jing gơyut khăp gơmơi laih anŭn jing pô mă bruă kơ Krist hrup 
hăng ƀing gơmơi mơ̆n, 

2ăt mơit hiăp mơ̆n kơ amai adơi ta HʼApphia, kơ Arkhippos jing pô kơjăp pơtô 
kơ tơlơi pơthâo hiam hrŏm hăng ƀing gơmơi, laih anŭn kơ ƀing đaŏ jing ƀing 
kơkuh pơpŭ kơ Ơi Adai amăng sang ih, tui anai: 

3Rơkâo kơ tơlơi khăp pap hăng tơlơi rơnŭk rơno̱m mơ̆ng Ơi Adai Ama ta laih 
anŭn mơ̆ng Khua Yang Yêsu Krist dŏ hrŏm hăng ƀing gih. 

2. Paul Bơni Kơ Ơi Adai Yuakơ Philemôn Laih Anŭn Iâu Laĭ Kơ Gơ̆ 

4Kâo nanao bơni kơ Ơi Adai tơdang kâo hơdơr kơ ih amăng khul tơlơi kâo iâu 
laĭ, 

5yuakơ kâo hơmư̆ kơ tơlơi đaŏ kơnang ih amăng Khua Yang Yêsu laih anŭn 
tơlơi ih khăp abih bang ƀing đaŏ kơ Ơi Adai. 

6Kâo iâu laĭ kiăng kơ ih prŏng tui amăng tơlơi đaŏ ih, tui anŭn kiăng kơ ih či 
hơmâo tơlơi thâo hluh bă blai amăng rĭm tơlơi bruă hiam ƀing ta hơmâo amăng 
Krist. 

7Tơlơi khăp ih anŭn hơmâo pha brơi laih kơ kâo tơlơi mơak prŏng laih anŭn 
tơlơi pơtrŭt pơkơjăp pran jua, yuakơ ih yơh, Ơ adơi ăh, hơmâo pơphrâo glaĭ 
laih lu pran jua ƀing đaŏ kơ Ơi Adai. 

3. Paul Rơkâo Kơ Philemôn Ju̱m Glaĭ Pô Hlŭn Đuaĭ Kơdŏp Anăn Onêsimos 

8Tui anŭn yơh, kâo rơkâo ih ngă hơget tơlơi ih khŏm ngă. Amăng Krist kâo khĭn 
laih anŭn dưi pơđar kơ ih kiăng kơ ngă, 

9samơ̆ kơnang ƀơi atur tơlơi khăp yơh, kâo rơkâo kơ ih. Tui anŭn, kâo yơh Paul, 
jing sa čô tha yơh ră anai ăt jing sa čô mơnă yuakơ kâo đuaĭ tui Yang Yêsu Krist 
mơ̆n, 

10kâo rơkâo ih yuakơ Onêsimos, jing pô hrup hăng sa čô ană kơ kâo. Ñu jing hĭ 
kar hăng sa čô ană đah rơkơi kâo yơh tơdang kâo dŏ amăng sang mơnă. 

11Hlâo adih ñu jing hĭ tơlơi ƀu tŭ yua kơ ih ôh yuakơ ñu đuaĭ kơdŏp laih mơ̆ng 
ih, samơ̆ ră anai ñu hơmâo jing hĭ laih pô tŭ yua kơ abih dua ƀing ta yơh. 

12Kâo či pơkiaŏ glaĭ Onêsimos, jing pô kâo khăp biă mă, pơ ih. 

13Kâo kiăng biă mă djă̱ pioh ñu hăng kâo pơ anai, kiăng kơ ñu dưi pơala brơi kơ 
ih amăng tơlơi djru kơ kâo tơdang kâo dŏ amăng sang mơnă yuakơ tơlơi 
pơthâo hiam. 

14Samơ̆ kâo ƀu kiăng ngă ôh tơlơi anŭn huĭdah ih ƀu tŭ ư ôh, tui anŭn hơget 
tơlơi bruă ih khăp ngă brơi kơ kâo jing yuakơ tơlơi ih kiăng ngă yơh, ƀu djơ̆ 
yuakơ kâo pơgŏ̱ kơ ih ngă ôh. 

15Năng ai tơhơnal tơlơi Onêsimos čơlah đuaĭ hĭ laih mơ̆ng ih amăng ƀiă hrơi 
anŭn, jing hĭ tơlơi ih či dưi ju̱m glaĭ ñu yuakơ tơlơi hiam klă yơh. 

16Tơdang ñu wơ̆t glaĭ pơ ih, ñu ƀu djơ̆ jing hlŭn ih dơ̆ng tah, samơ̆ ñu ăt jing 
hloh kơ sa čô hlŭn dơ̆ng yơh, anŭn jing ayŏng adơi khăp amăng Krist. Kâo khăp 
kơ ñu biă mă, samơ̆ ih či năng khăp kơ ñu lu hloh yơh, yuakơ ñu jing hlŭn laih 
anŭn ăt jing ayŏng adơi amăng Khua Yang mơ̆n. 

17Tui anŭn, tơdah ih pơmĭn ƀlơ̆ng kơ kâo jing gơyut gơyâo mă bruă amăng 
Krist, ju̱m mơak bĕ ñu kar hăng ih či ju̱m mơak kơ kâo. 

18Tơdah ñu hơmâo ngă soh laih ƀôdah đo̱m nư kơ ih, brơi kâo kla glaĭ bĕ kơ ih. 

19Kâo yơh, Paul, hlak čih tơlơi anai hăng tơngan kâo pô. Kâo či kla glaĭ kơ ih 
yơh, samơ̆ anăm wơr ôh kơ tơlơi ih pô đo̱m nư kơ kâo yuakơ kâo djru kơ ih 
tơlơi hơdip phrâo gah bơngăt ih anŭn. 

20Ơ adơi hơi, kâo kwưh kiăng kơ tơlơi kâo dưi hơmâo ƀiă kơmlai mơ̆ng ih 
amăng Khua Yang laih anŭn pơphrâo bĕ jua pơmĭn kâo amăng Krist. 

21Wơ̆t tơdah kâo čih kơ ih, kâo thâo sĭt ih či ngă hơget tơlơi kâo rơkâo yơh. Kâo 
thâo ih ăt či ngă lu hloh dơ̆ng mơ̆n kơ tơlơi kâo rơkâo anŭn. 

22Laih anŭn sa tơlơi dơ̆ng: Prap pre bĕ sa anih tuai kơ kâo, yuakơ kâo čang 
rơmang Ơi Adai či laĭ glaĭ khul tơlơi ƀing ih iâu laĭ laih anŭn arăng pŏk hĭ kâo 
mơ̆ng sang mơnă hăng brơi kâo nao bưp ƀing ih dơ̆ng. 

4. Tơlơi Kơkuh Pơkŏn Dơ̆ng Laih Anŭn Tơlơi Pơčơlah 

23Epaphras jing pô dŏ amăng sang mơnă hăng kâo yuakơ ñu đuaĭ tui Krist Yêsu, 
mơit hơdôm tơlơi pơhiăp kơkuh kơ ih. 

24Laih anŭn Markôs, Aristarkhos, Dêmas laih anŭn Luk, jing ƀing mă bruă hăng 
kâo amăng tơlơi pơthâo hiam, ăt pơhiăp kơkuh kơ ih mơ̆n. 

25Rơkâo kơ tơlơi khăp pap Khua Yang Yêsu Krist dŏ hrŏm hăng jua bơngăt gih. 

Hêbrơ 

Hêbrơ 1 

Boh Hiăp Ơi Adai Mơ̆ng Ană Ñu 

1Đưm hlâo adih, Ơi Adai hơmâo pơhiăp laih hăng ƀing ơi adon ta lu wơ̆t yua 
mơ̆ng ƀing pô pơala laih anŭn amăng lu hơdră jơlan phara phara, 

2samơ̆ amăng khul hrơi hơnăl tuč anai, Ñu hơmâo pơhiăp laih hăng ƀing ta 
mơ̆ng Ană Ñu, jing Pô Ñu ruah kơčrâo kiăng kơ tŭ mă abih bang tơlơi mơnơ̆ng 
laih anŭn mơ̆ng Ană Ñu anŭn yơh Ñu hrih pơjing laih kơyâo pơtâo mơnơ̆ng 
mơnuă anai. 

3Yang Ană jing tơlơi pơrơđah glaĭ tơlơi ang yang Ơi Adai laih anŭn Ñu jing 
kơnuih Ơi Adai pô yơh. Ñu djă̱ grơ̆ng abih bang tơlơi mơnơ̆ng hăng tơlơi pơhiăp 
dưi mơyang Ñu. Tơdơi kơ Ñu hơmâo pha brơi laih tơlơi pơrơgoh kơ khul tơlơi 
soh mơnuih mơnam, Ñu dŏ be̱r jĕ ƀơi tơngan gah hơnuă Ơi Adai, Pô Kơdrưh 
Mơyang, amăng adai adih. 

4Tui anŭn, Ñu jing hĭ yom prŏng hloh kơ ƀing ling jang hiam Ơi Adai, kar hăng 
anăn Ñu hơmâo mă tŭ laih jing yom prŏng hloh kơ anăn ƀing ling jang hiam 
yơh. 

5Yuakơ Ơi Adai ƀu laĭ djơ̆ hơget gĕt ôh kơ hlơi pô amăng ƀing ling jang hiam Ñu 
tui anai, “Ih jing Ană Đah Rơkơi Kâo; hrơi anai Kâo jing Ama ih.” Ƀôdah Ñu kŏn 
laĭ tui anai lơi, “Kâo či jing Ama Ñu, laih anŭn Ñu či jing Ană Kâo.” 

6Laih anŭn dơ̆ng, tơdang Ơi Adai ba rai ană kơčoa Ñu pơ lŏn tơnah anai, Ñu laĭ 
tui anai, “Brơi bĕ abih bang ƀing ling jang hiam Ơi Adai kơkuh pơpŭ kơ Ñu.” 

7Samơ̆ bơ kơ ƀing ling jang hiam, Ơi Adai laĭ tui anai, “Ơi Adai pơjing hĭ ƀing 
ling jang hiam Ñu hrup hăng angĭn, laih anŭn pơjing hĭ ƀing ding kơna Ñu hrup 
hăng jơlah apui.” 

8Samơ̆ bơ kơ Yang Ană, Ơi Adai laĭ tui anai, “Ơ Ơi Adai, grê pơtao Ih dŏ kơjăp 
nanao hlŏng lar, laih anŭn tơlơi tơpă hơnơ̆ng yơh či jing gai hơnuăt git gai dêh 
čar Ih. 

9Ih hơmâo khăp kơ tơlơi tơpă hơnơ̆ng laih anŭn pơrơmut kơ tơlơi sat ƀai. 
Hơnŭn yơh Ơi Adai, jing Ơi Adai Ih, hơmâo pioh laih Ih gah ngŏ kơ ƀing gŏp Ih 
tơdang Ñu trôč ƀơi Ih hăng ia jâo tơlơi mơak.” 

10Ơi Adai ăt laĭ dơ̆ng mơ̆n tui anai, “Hlak čơdơ̆ng mơ̆ng phŭn, Ơ Khua Yang, Ih 
pơdơ̆ng đĭ laih khul atur lŏn tơnah, laih anŭn khul tal adai jing bruă tơngan Ih 
Pô pơjing yơh. 

11Khul tơlơi mơnơ̆ng anŭn či răm rơngiă hĭ, samơ̆ Ih ăt dŏ dơnơ̆ng nanao. Khul 
tơlơi anŭn či so hĭ abih bang kar hăng sum ao yơh. 

12Ih či lŏp hĭ khul tơlơi anŭn kar hăng lŏp ao phyung, laih anŭn khul tơlơi anŭn 
či pơplih hĭ kar hăng sum ao yơh. Samơ̆ Ih či dŏ dơnơ̆ng kar kaĭ, laih anŭn khul 
thŭn Ih ƀu thâo đŭt hĭ ôh.” 

13Ơi Adai ƀu laĭ djơ̆ hơget gĕt ôh kơ hlơi pô amăng ƀing ling jang hiam Ñu tui 
anai, “dŏ be̱r bĕ ƀơi gah hơnuă Kâo jing anih pơpŭ pơyom, tơl Kâo pơluă gŭ hĭ 
ƀing rŏh ayăt ih tui anŭn ƀing gơñu jing hĭ kar hăng sa boh grê đăl gah yŭ kơ plă̱ 
tơkai ih yơh.” 

14Tui anŭn, bơ kơ ƀing ling jang hiam, abih bang ƀing gơñu jing ƀing yang mă 
bruă Ơi Adai pơkiaŏ nao mă bruă djru kơ ƀing či tŭ mă tơlơi pơklaih yơh. 

Hêbrơ 2 

Tơlơi Pơkơđiăng Kiăng Kơ Pơđi̱ng Hơmư̆ 

1Hơnŭn yơh, brơi kơ ƀing ta khŏm pơđi̱ng kơčăng hloh yơh kơ hơdôm tơlơi 
ƀing ta hơmâo hơmư̆ laih, kiăng kơ ƀing ta ƀu či tơhrŏh đuaĭ hĭ ôh mơ̆ng tơlơi 
sĭt anŭn. 

2Yuakơ boh hiăp ƀing ling jang hiam hơmâo pơhaih laih nanao tŭ pơrơklă jing 
sĭt laih anŭn rĭm mơnuih ngă soh sat hăng ƀu tui gưt, ñu anŭn či tŭ tơlơi 
pơkơhma̱l tui hăng tơlơi bruă sat ñu pô yơh, 

3tui anŭn, hiư̆m pă ƀing ta dưi tơklaih hĭ tơdah ƀing ta ƀu pơđi̱ng ôh kơ tơlơi 
pơklaih yom pơphan Ơi Adai pha brơi anŭn lĕ? Kơ tơlơi pơklaih anŭn, Khua 
Yang pô yơh hơmâo pơhaih laih hlâo laih anŭn ƀing mơnuih hơmâo hơmư̆ Ñu 
pơhaih laih ăt pơhiăp pơkơđŏm kơ ƀing ta laih mơ̆n. 

4Kơ tơlơi bruă anŭn, Ơi Adai pô ăt ngă gơ̆ng jơlan laih mơ̆n yua mơ̆ng khul gru 
kơnăl, khul tơlơi yom pơphan hăng lu mơta tơlơi mơsêh mơyang, laih anŭn 
hăng khul tơlơi brơi pơyơr mơ̆ng Yang Bơngăt Hiam pha brơi tui hăng tơlơi Ơi 
Adai kiăng yơh. 

Pô Dui Ba Mơnuih Mơnam Kơ Tơlơi Pơklaih 

5Yuakơ ƀu djơ̆ kơ ƀing ling jang hiam ôh Ơi Adai hơmâo jao brơi laih adai lŏn 
pơanăp anai kiăng kơ git gai, jing tơlơi ƀing gơmơi hlak pơruai. 

6Samơ̆ hơmâo sa anih đơđa mơnuih hơmâo ngă gơ̆ng jơlan laih tui anai: “Hơget 
mơnuih mơnam jing tơl Ih pơmĭn ƀlơ̆ng kơ ñu lĕ? Hơget ană mơnuih jing tơl ăt 
răk rong ba ñu mơ̆n lĕ? 

7Ih hơmâo hrih pơjing laih ñu kơnơ̆ng gah yŭ kơ ƀing ling jang hiam đôč yơh. 
Laih anŭn Ih hơmâo troă laih ƀơi ñu tơlơi kơdrưh kơang laih anŭn tơlơi pơpŭ 
pơyom hrup hăng pơtao, 

8laih anŭn Ih jao brơi laih kơ ñu dŏ gah ngŏ kơ abih bang mơta tơlơi.” Tơdang 
Ơi Adai brơi kơ ñu dŏ gah ngŏ kơ abih bang mơta tơlơi, ƀu hơmâo mơta tơlơi 

hơget ôh Ñu ƀu jao hĭ kơ ñu kiăng kơ git gai. Samơ̆ ră anai ƀing ta aka ƀu ƀuh 
ôh hơdôm mơta tơlơi dŏ gah yŭ kơ tơlơi ñu git gai. 

9Samơ̆ amăng ƀiă hrơi mông ƀing ta ƀuh Yang Yêsu, jing Pô Ơi Adai pơjing kơ 
Ñu gah yŭ ƀiă kơ ƀing ling jang hiam, samơ̆ ră anai Ñu tŭ troă tơlơi ang yang 
hăng tơlơi pơpŭ yuakơ Ñu tŭ tơnap tap hăng djai laih, kiăng kơ yua mơ̆ng tơlơi 
khăp pap Ơi Adai yơh Ñu mưn tŭ tơlơi djai pơala brơi kơ rĭm čô mơnuih. 

10Tơdang dui ba lu ană bă mŭt pơ tơlơi ang yang, anŭn jing tơlơi djơ̆ lăp yơh kơ 
tơlơi Ơi Adai, yuakơ Ñu laih anŭn mơ̆ng Ñu yơh abih bang mơta tơlơi dưi 
hơmâo rai, năng pơjing Pô phŭn kơ tơlơi pơklaih gơñu hlo̱m ƀo̱m mơ̆ng tơlơi 
tŭ tơnap tap yơh. 

11Abih dua Yang Yêsu jing Pô pơrơgoh pơhiam hĭ mơnuih mơnam laih anŭn 
ƀing jing hĭ rơgoh hiam jing hrŏm sa sang anŏ. Anŭn yơh jing tơhơnal tơlơi Yang 
Yêsu ƀu mlâo ôh yap kơ ƀing gơñu jing ƀing ayŏng adơi. 

12Ñu laĭ tui anai, “Ơ Ơi Adai hơi, Kâo či pơhaih Anăn Ih kơ ƀing ayŏng adơi Kâo, 
jing ƀơi anăp abih bang mơnuih dŏ pơjơnum yơh Kâo či adoh bơni hơơč kơ Ih.” 

13Laih anŭn Ñu laĭ dơ̆ng tui anai, “Kâo či đaŏ kơnang kơ Ñu.” Laih anŭn Ñu laĭ 
dơ̆ng tui anai, “Kâo yơh anai, laih anŭn hrŏm hăng ƀing ană bă Ơi Adai hơmâo 
jing ƀing mơnuih Ih hơmâo jao brơi laih kơ kâo.” 

14Yuakơ ƀing ană Ñu anŭn jing mơnuih hơmâo pơpha hrŏm gah drơi jan asar 
hăng drah, Yang Yêsu pô ăt pơpha hrŏm amăng tơlơi jing hĭ mơnuih kiăng kơ 
yua mơ̆ng tơlơi Ñu djai yơh, Ñu dưi pơrai hĭ pô djă̱ tơlơi dưi tơlơi djai, anŭn 
jing yang sat yơh. 

15Laih anŭn, Ñu dưi pơrơngai hĭ abih bang ƀing mơnuih jing ƀing tơlơi hơdip 
gơñu dŏ jing hĭ hlŭn yuakơ huĭ kơ tơlơi djai. 

16Sĭt yơh ƀu djơ̆ kơ ƀing ling jang hiam ôh Ñu djru, samơ̆ kơ ƀing ană tơčô 
Abraham yơh. 

17Yuakơ tơhơnal tơlơi anŭn yơh, Yang Yêsu khŏm jing hĭ hrup hăng ƀing ayŏng 
adơi Ñu amăng hlo̱m ƀo̱m, kiăng kơ Ñu dưi jing hĭ pô khua ngă yang prŏng hloh 
bă hăng tơlơi khăp pap hăng tơlơi tŏng ten mă bruă kơ Ơi Adai, laih anŭn kiăng 
kơ Ñu dưi pơkra tơlơi song mă kơ hơdôm tơlơi soh ƀing ană plei. 

18Yuakơ Ñu pô tŭ tơnap ruă laih tơdang Ñu tŭ tơlơi plư, sĭt Ñu ăt dưi djru 
pơklaih brơi kơ ƀing hlơi pô tŭ tơlơi plư mơ̆n. 

Hêbrơ 3 

Yêsu Jing Pô Prŏng Hloh Kơ Môseh 

1Hơnŭn yơh, Ơ ƀing ayŏng amai adơi rơgoh hiam ăh, jing ƀing mă bruă hrŏm 
amăng tơlơi Ơi Adai iâu, brơi kơ ƀing gih pơmĭn kơjăp bĕ kơ Yang Yêsu, pô ding 
kơna pơjao laih anŭn pô khua ngă yang prŏng hloh jing Pô ƀing ta đaŏ kơnang. 

2Yang Yêsu jing tŏng ten hăng Pô hơmâo ruah jao brơi laih kơ Ñu, kar hăng 
Môseh jing tŏng ten pơgiŏng hĭ abih bruă amăng sang Ơi Adai. 

3Yang Yêsu jing năng kơ arăng pơpŭ pơyom hloh kơ Môseh, jing kar hăng pô 
pơkra arăng pơpŭ pơyom hloh kơ sang ñu pơkra yơh. 

4Yuakơ rĭm boh sang le̱ng kơ hơmâo pô pơdơ̆ng đĭ, samơ̆ Ơi Adai yơh jing Pô 
pơdơ̆ng đĭ kơ abih bang mơta tơlơi. 

5Môseh jing ding kơna tŏng ten mă abih bang bruă amăng sang Ơi Adai laih 
anŭn bruă ñu ngă anŭn pơrơđah kơ tơlơi či pơhiăp pơanăp yơh. 

6Samơ̆ Krist jing kar hăng Ană Đah Rơkơi jing tŏng ten kơ sang Ơi Adai yơh. 
Laih anŭn sĭt biă mă ñu, ƀing ta jing sang Ñu yơh, tơdah ƀing ta djă̱ kơjăp hăng 
čang rơmang kơ hơdôm tơlơi ƀing ta pơư pơang. 

Tơlơi Pơkơđiăng Pơkơdơ̆ng Glaĭ Hăng Tơlơi Ƀu Đaŏ Kơnang 

7Hơnŭn yơh, tui hăng Yang Bơngăt Hiam laĭ tui anai, “Hrơi anai, tơdah ƀing gih 
hơmư̆ hiăp Ơi Adai, 

8anăm ƀing gih pơkhăng hĭ pran jua gih ôh kar hăng ƀing ơi adon gih tơgŭ 
pơkơdơ̆ng glaĭ laih hăng Ơi Adai, tơdang amăng hrơi mông ƀing gơñu tŭ tơlơi 
lông lăng amăng tơdron ha̱r. 

9Ƀơi anih anŭn yơh ƀing ơi adon gih lông lăng hăng čuih Kâo, wơ̆t tơdah amăng 
pă̱pluh thŭn yơh ƀing gơñu ƀuh laih hơdôm tơlơi Kâo ngă laih. 

10Yuakơ anŭn yơh jing tơhơnal tơlơi Kâo hil kơ ƀing rơnŭk anŭn laih anŭn Kâo 
laĭ tui anai, ‘Jua pơmĭn gơñu soh sat jrôk jơlan nanao, laih anŭn ƀing gơñu ƀu 
kiăng thâo krăn ôh khul hơdră jơlan Kâo kiăng.’ 

11Tui anŭn, Kâo pơhiăp asăt hil kơ ƀing gơñu tui anai, ‘Sĭt yơh ƀing gơñu ƀu či 
dưi mŭt pơ tơlơi pơdơi Kâo ôh.’ ” 

12Ơ ƀing ayŏng amai adơi hơi, răng bĕ huĭdah sa čô amăng ƀing gih hơmâo pran 
jua sat laih anŭn ƀu đaŏ kơnang ôh, tơl ñu wĕh đuaĭ hĭ mơ̆ng Ơi Adai, Pô hơdip. 

13Kơđai glaĭ, brơi kơ ƀing gih pơtrŭt pơđu̱r kơ tơdruă gih rĭm hrơi tơdang ƀing 
gih ăt dŏ hơdip amăng rơnŭk arăng pơanăn Hrơi Anai, kiăng kơ ƀu hơmâo hlơi 
pô ôh amăng ƀing gih pơkhăng hĭ pran jua ñu pô yua mơ̆ng tơlơi soh plŏm ƀlŏr. 

14Ƀing ta hơmâo rai laih kiăng kơ pơpha hrŏm amăng tơlơi Krist hơmâo kơ ƀing 
ta tơdah ƀing ta ăt dŏ kơjăp truh pơ hơnăl tuč amăng tơlơi đaŏ kơnang ƀing ta 
hơmâo laih blung hlâo. 

15Tui hăng hră Ơi Adai hơmâo laĭ laih tui anai, “Hrơi anai, tơdah ƀing gih hơmư̆ 
hiăp Ñu, anăm pơkhăng hĭ ôh pran jua gih kar hăng ƀing ơi adon gih tơgŭ 
pơkơdơ̆ng laih.” 

16Hlơi ƀing gơñu jing lĕ, jing ƀing hơmâo hơmư̆ laih asăp Ơi Adai laih anŭn 
pơkơdơ̆ng glaĭ hăng Ñu? Sĭt yơh anŭn jing abih bang ƀing mơnuih Môseh 
hơmâo ba tơbiă laih mơ̆ng lŏn čar Êjip yơh. 

17Laih anŭn kơ ƀing hlơi Ñu hil nač amăng pă̱pluh thŭn lĕ? Anŭn jing abih bang 
ƀing ngă soh rơbuh djai laih amăng tơdron ha̱r yơh. 

18Laih anŭn dơ̆ng kơ ƀing hlơi Ơi Adai hơmâo asăt laih yơh kơ tơlơi ƀing gơñu 
ƀu či dưi mŭt ôh pơ anih pơdơi Ñu lĕ? Anŭn jing kơ ƀing ƀu gưt tui Ñu yơh. 

19Tui anŭn, ƀing ta ƀuh laih kơ tơlơi ƀing gơñu ƀu dưi mŭt pơ anih pơdơi Ñu ôh 
yuakơ ƀing gơñu ƀu đaŏ kơnang kơ Ñu ôh. 

Hêbrơ 4 

Hrơi Saƀat Jing Hrơi Pơdơi Kơ Ană Plei Ơi Adai 

1Hơnŭn yơh, yuakơ tơdang Ơi Adai hơmâo ƀuăn laih kơ ƀing ta kơ tơlơi dưi 
mŭt pơ anih pơdơi Ñu, brơi kơ ƀing ta răng bĕ kiăng kơ ƀu hơmâo hlơi pô ôh 
amăng ƀing gih ƀu dưi mŭt truh ôh amăng anih pơdơi anŭn. 

2Sĭt yơh ƀing ta ăt hơmâo laih mơ̆n arăng pơtô tơlơi pơthâo hiam kơ ƀing ta, 
jing kar hăng ƀing ơi adon gơñu hơmâo laih đưm hlâo adih hơmư̆ laih mơ̆n. 
Samơ̆ boh hiăp ƀing gơñu hơmư̆ anŭn ƀu jing tơlơi tŭ yua kơ ƀing gơñu ôh, 
yuakơ ƀing hlơi pô hơmư̆ laih tơlơi pơtô anŭn ƀing gơñu ƀu đaŏ kơnang ôh. 

3Bơ kơ ƀing ta, jing ƀing hơmâo đaŏ kơnang laih, dưi mŭt pơ tơlơi pơdơi anŭn 
yơh, tui hăng Ơi Adai hơmâo laĭ laih tui anai, “Amăng tơlơi hil ƀrŭk Kâo, Kâo 
asăt hĭ laih, ‘Ƀing gơñu ƀu či dưi mŭt pơ tơlơi pơdơi Kâo ôh!’ ” Ñu pơhiăp tui 
anŭn wơ̆t tơdah Ñu pơgiŏng hĭ laih tơlơi bruă Ñu čơdơ̆ng mơ̆ng hrơi hrih pơjing 
kơ lŏn tơnah. 

4Yuakơ Hră Ơi Adai hơmâo čih laih kơ hrơi tal tơjuh tui anai, “Laih anŭn ƀơi 
hrơi tal tơjuh Ơi Adai pơdơi hĭ mơ̆ng abih bang bruă Ñu.” 

5Laih anŭn amăng mơta tơlơi anŭn mơ̆n Ñu laĭ dơ̆ng tui anai, “Sĭt yơh ƀing gơñu 
ƀu či dưi mŭt ôh pơ anih pơdơi Kâo.” 

6Hơnŭn yơh, čơdơ̆ng mơ̆ng tơlơi Ơi Adai pơdơi, tơlơi anŭn djă̱ pioh kơ đơđa 
mơnuih dưi mŭt, laih anŭn đơđa mơnuih hơmâo hơmư̆ laih tơlơi pơthâo hiam 
arăng pơtô kơ ƀing gơñu hlâo adih, ƀu dưi mŭt pơ anih pơdơi ôh, yuakơ ƀing 
gơñu ƀu tui gưt ôh. 

7Laih anŭn Ơi Adai pơkơčah sa hrơi pơkŏn dơ̆ng, anŭn jing hrơi arăng pơanăn 
“Hrơi Anai,” tơdang mơ̆ng sui ƀiă tơdơi kơ anŭn Ñu pơhiăp mơ̆ng Dawid tui 

hăng tơlơi Ñu pơhiăp laih hlâo tui anai, “Hrơi anai, tơdah ƀing gih hơmư̆ hiăp 
Ñu, anăm pơkhăng hĭ pran jua gih ôh.” 

8Yuakơ tơdah Yôsua hơmâo pha brơi laih kơ ƀing gơñu pơdơi, sĭt Ơi Adai ƀu či 
pơhiăp laih ôh kơ tơlơi hrơi pơkŏn dơ̆ng. 

9Tui anŭn, ăt dŏ hrơi Saƀat mơ̆n, jing hrơi pơdơi kơ ƀing ană plei Ơi Adai. 

10Yuakơ hlơi pô mŭt pơ tơlơi pơdơi Ơi Adai sĭt ñu anŭn ăt pơdơi hĭ mơ̆ng tơlơi 
bruă ñu pô, kar hăng Ơi Adai pơdơi hĭ laih mơ̆ng tơlơi bruă Ñu. 

11Hơnŭn yơh, brơi kơ ƀing ta gir bĕ kiăng kơ mŭt pơ tơlơi pơdơi anŭn kiăng kơ 
ƀu hơmâo hlơi pô ôh či rơbuh hĭ yua mơ̆ng đuaĭ tui kơnuih ƀu tui gưt gơñu 
anŭn. 

12Yuakơ boh hiăp Ơi Adai jing hơdip laih anŭn ngă tơlơi bruă. Tơma hloh kơ 
đao dua bơnăh mơta. Ñu klâŏ hluh gah tơl pơčơlah hĭ jua pơmĭn hăng jua 
bơngăt, anih khul tơlang pơtŏ hăng glo tơlang. Ñu phat kơđi khul tơlơi pơmĭn 
kơñăm hăng hơdôm kơnuih pran jua yơh. 

13Ƀu hơmâo hơget ôh amăng abih bang tơlơi mơnơ̆ng dŏ kơdŏp hơgŏm mơ̆ng 
anăp Ơi Adai. Abih bang tơlơi mơnơ̆ng dŏ rơđah laih anŭn pŏk rơđah rơđo̱ng 
ƀơi anăp mơta Ơi Adai jing kơ Pô anŭn yơh ƀing ta khŏm pơrơđah hơdôm tơlơi 
bruă ƀing ta hơmâo ngă laih yơh. 

Yêsu Jing Khua Ngă Yang Prŏng Hloh 

14Hơnŭn yơh, yuakơ ƀing ta hơmâo sa čô khua ngă yang prŏng hloh yom 
pơphan, jing Pô hơmâo mŭt nao laih pơ adai adih, anŭn jing Yang Yêsu Ană Ơi 
Adai, brơi kơ ƀing ta djă̱ kơjăp bĕ kơ tơlơi đaŏ kơnang ƀing ta hơmâo pơhaih 
laih. 

15Ƀing ta ƀu hơmâo ôh pô khua ngă yang prŏng hloh jing pô ƀu thâo pap mơñai 
kơ tơlơi tơdu rơmơ̆n ta, samơ̆ ƀing ta hơmâo sa čô, jing Pô tŭ tơlơi plư amăng 
djŏp hơdră jơlan, kar hăng hơdră jơlan ƀing ta tŭ, samơ̆ Ñu ƀu či ngă soh ôh. 

16Tui anŭn, brơi kơ ƀing ta nao jĕ bĕ grê pơtao tơlơi khăp pap hăng tơlơi kơjăp 
kơnang, kiăng kơ ƀing ta dưi tŭ mă tơlơi pap hăng dưi hơduah ƀuh tơlơi khăp 
pap kiăng kơ djru ƀing ta amăng mông ƀing ta kơƀah kiăng yơh. 

Hêbrơ 5 

1Rĭm čô khua ngă yang prŏng hloh tŭ ruah mơ̆ng kơnung djuai mơnuih mơnam 
kiăng kơ jao brơi bruă pơala brơi kơ ƀing kơnung djuai ñu amăng hơdôm 
tơhơnal tơlơi mă bruă kơ Ơi Adai, kiăng kơ pơyơr hơdôm gơnam brơi pơyơr 
laih anŭn hơdôm gơnam ngă yang kơ tơlơi soh yơh. 

2Yuakơ ñu pô ăt jing mơnuih tơdu mơ̆n, tui anŭn ñu dưi mă bruă tơdu rơun 
hăng mơnuih ƀu thâo phe pho wơ̆t hăng mơnuih soh jrôk jơlan mơ̆n. 

3Anŭn yơh jing tơhơnal tơlơi yua hơget ñu khŏm pơyơr hơdôm gơnam ngă 
yang kơ hơdôm tơlơi soh ñu pô wơ̆t hăng hơdôm tơlơi soh sat ƀing ană plei 
mơ̆n. 

4Ƀu hơmâo hlơi ôh dưi tŭ mă bruă pơpŭ pơyom anŭn kơ ñu pô. Ñu khŏm tŭ 
tơlơi iâu yua mơ̆ng Ơi Adai, jing kar hăng A̱rôn tŭ laih yơh. 

5Ăt kar kaĭ mơ̆n, Krist ƀu tŭ mă ôh kơ Ñu pô tơlơi ang yang dưi jing pô khua ngă 
yang prŏng hloh. Samơ̆ Ơi Adai laĭ laih kơ Ñu tui anai, “Ih jing Ană Kâo, hrơi anai 
Kâo hơmâo jing laih Ama kơ Ih.” 

6Laih anŭn Ñu ăt laĭ laih mơ̆n pơ anih pơkŏn dơ̆ng tui anai, “Ih jing Pô khua ngă 
yang prŏng hlŏng lar, tui hăng khua ngă yang prŏng Melkhizedek yơh.” 

7Tơdang amăng hơdôm thŭn Yang Yêsu dŏ hơdip ƀơi lŏn tơnah anai, Yêsu iâu 
laĭ, kwưh rơkâo hăng iâu kraih laih anŭn hia hăng Ơi Adai, jing Pô dưi pơklaih 
hĭ Ñu mơ̆ng tơlơi djai, laih anŭn Ơi Adai hơmư̆ Ñu yơh yuakơ tơlơi Ñu jao pô 
luă gŭ. 

8Wơ̆t tơdah Ñu jing Ană Ơi Adai, samơ̆ Ñu ăt hrăm laih mơ̆n kiăng kơ tui gưt 
Ama Ñu yua mơ̆ng tơlơi tơnap tap Ñu tŭ laih. 

9Giŏng kơ Ñu hrăm tŭ hlo̱m ƀo̱m laih, Ñu jing hĭ phŭn tơlơi pơklaih hlŏng lar kơ 
abih bang hlơi pô tui gưt kơ Ñu yơh. 

10Laih anŭn Ơi Adai hơmâo pơhaih laih kơ tơlơi Ñu jing khua ngă yang prŏng 
hloh tui hăng khua ngă yang prŏng hloh Melkhizedek yơh. 

Pơkơđiăng Pơkơdơ̆ng Glaĭ Hăng Tơlơi Hơngah Lui Tơlơi Đaŏ 

11Ƀing gơmơi hơmâo lu tơlơi kiăng kơ pơblang kơ tơlơi anŭn, samơ̆ tơlơi anŭn 
jing gleh biă mă kiăng kơ pŏk pơblang kơ ƀing gih, yuakơ ƀing gih sui thâo hluh 
đơi. 

12Sĭt yơh wơ̆t tơdah ƀơi mông anai ƀing gih năng jing ƀing nai pơtô laih, ƀing 
gih khŏm kiăng kơ hơmâo đơđa mơnuih pơtô pơhrăm kơ ƀing gih hơdôm tơlơi 
sĭt blung hlâo amăng boh hiăp Ơi Adai glaĭ dơ̆ng. 

13Yuakơ hlơi pô dŏ hơdip hăng ia tơsâo, ñu anŭn ăt dŏ jing kar hăng sa čô ană 
nge yơh. Ñu anŭn ƀu thâo hluh kơ tơlơi pơtô kơ tơlơi tơpă hơnơ̆ng ôh. 

14Samơ̆ gơnam ƀơ̆ng khăng jing pioh kơ ƀing kơjăp rơjăng, jing ƀing juăt 
pơhrăm laih gơñu pô kiăng kơ thâo kơnăl tơlơi hiam mơ̆ng tơlơi sat. 

Hêbrơ 6 

1Hơnŭn yơh, brơi kơ ƀing ta pơgăh hĭ bĕ hơdôm tơlơi pơtô pơhrăm đêl kơ tơlơi 
Krist laih anŭn nao pơanăp kiăng kơ hrăm tơlơi kơjăp rơjăng tui, ƀu pơdơ̆ng đĭ 

dơ̆ng tah atur tơlơi kơhma̱l mơ̆ng khul tơlơi bruă dui ba nao pơ tơlơi djai, samơ̆ 
pơdơ̆ng đĭ atur tơlơi đaŏ kơnang kơ Ơi Adai yơh. 

2Anăm brơi kơ ƀing ta ăt tŏ tui nanao kơnơ̆ng pơtô kơ tơlơi kơčrâo brơi kơ 
tơlơi baptem, kơ tơlơi ăh tơngan, kơ tơlơi hơdip glaĭ ƀing mơnuih djai laih anŭn 
kơ tơlơi phat kơđi hlŏng lar. 

3Tơdah Ơi Adai brơi, sĭt ƀing ta ăt či nao pơanăp hrŏm hơbĭt yơh. 

4Yuakơ tơnap biă mă yơh kiăng kơ ba glaĭ ƀing hlơi pô hlâo adih ƀing gơñu thâo 
hluh laih tơlơi sĭt Ơi Adai, jing ƀing hơmâo tŭ mă laih gơnam brơi pơyơr mơ̆ng 
adai adih, jing ƀing hơmâo tŭ mă laih Yang Bơngăt Hiam, 

5jing ƀing hơmâo tŭ mă laih tơlơi hiam klă boh hiăp Ơi Adai wơ̆t hăng hơdôm 
tơlơi dưi mơyang amăng rơnŭk pơanăp, 

6tơdah ƀing gơñu đuaĭ ataih hĭ mơ̆ng Ơi Adai, gleh tơnap biă mă yơh kơ ƀing 
gơñu kiăng kơ wơ̆t glaĭ pơ tơlơi kơhma̱l, yuakơ anŭn jing kar hăng tơlơi ƀing 
gơñu pŏng hĭ Ană Ơi Adai sa wơ̆t dơ̆ng laih anŭn pơmlâo hĭ Ñu ƀơi anăp abih 
bang mơnuih. 

7Anih lŏn tŭ mă ia hơjan juăt hơjan trŭn laih anŭn pơtơbiă rai gơnam tăm tŭ 
yua kơ ƀing hlơi pô jik kai anih lŏn anŭn hăng tŭ mă tơlơi bơni hiam Ơi Adai. 

8Samơ̆ anih lŏn anŭn pơtơbiă rai rơ̆k drơi hăng kơyâo drơi jing hĭ đôč đač laih 
anŭn huĭ hyưt tŭ hơtŏm păh yơh. Hơnăl tuč, anih lŏn anŭn tŭ arăng čuh pơrai 
hĭ yơh. 

9Ơ ƀing gơyut gơyâo khăp hơi, wơ̆t tơdah ƀing gơmơi pơhiăp tui anŭn, samơ̆ 
ƀing gơmơi kơnang kơjăp kơ hơdôm tơlơi bruă gih, anŭn jing hơdôm tơlơi bruă 
tĕk djơ̆ kơ tơlơi pơklaih yơh. 

10Yuakơ Ơi Adai ƀu djơ̆ jing Pô ƀu djơ̆ tơpă ôh. Ñu ƀu či wơr bĭt hĭ ôh bruă ƀing 
gih laih anŭn tơlơi khăp ƀing gih hơmâo pơrơđah laih kơ Ñu, jing tui hăng tơlơi 
ƀing gih hơmâo djru laih kơ ƀing ană plei Ñu laih anŭn ăt tŏ tui djru kơ ƀing 
gơñu mơ̆n. 

11Ƀing gơmơi kiăng kơ rĭm čô ƀing gih ăt pơrơđah tơlơi hur har kar hăng anŭn 
hlŏng truh pơ hơnăl tuč mơ̆n, kiăng kơ pơkơjăp tơlơi ƀing gih čang rơmang 
yơh. 

12Tui anŭn, ƀing gơmơi ƀu kiăng ôh kơ ƀing gih jing hĭ alah, samơ̆ brơi kơ ƀing 
gih hla̱ tui bĕ ƀing mơnuih yua mơ̆ng tơlơi đaŏ kơnang hăng tơlơi gir run dưi 
tŭ mă hơdôm tơlơi Ơi Adai hơmâo ƀuăn laih či pha brơi kơ ƀing gơñu. 

Tơlơi Ơi Adai Ƀuăn Sĭt 

13Tơdang Ơi Adai ƀuăn hăng Abraham, Ñu ƀuăn rơ̆ng kơ tơlơi Ñu či ngă. Yuakơ 
ƀu hơmâo hlơi pô ôh jing yom prŏng hloh kơ Ñu pô kiăng kơ kơnang anăn pô 
anŭn hăng ƀuăn, Ñu ƀuăn rơ̆ng hăng Ñu pô yơh. 

14Ñu ƀuăn tui anai, “Sĭt Kâo či bơni hiam kơ ih laih anŭn či pha brơi kơ ih ană 
tơčô lu biă mă yơh.” 

15Tui anŭn, tơdơi kơ Abraham dŏ tơguan gir run biă mă, ñu tŭ mă hơdôm tơlơi 
ƀuăn Ơi Adai hơmâo ƀuăn laih kiăng kơ brơi yơh. 

16Yuakơ ƀing mơnuih mơnam ƀuăn rơ̆ng kơnang kơ anăn hlơi pô yom prŏng 
hloh kơ gơñu pô yơh, laih anŭn tơlơi ƀuăn rơ̆ng anŭn pơkơjăp hơdôm tơlơi 
ƀing gơñu hơmâo pơhiăp anŭn hăng pơsir hĭ abih bang tơlơi pơrơjăh yơh. 

17Ăt kar kaĭ mơ̆n, Ơi Adai kiăng kơ ngă kơ kơnuih ƀu pơplih tơlơi kơñăm Ñu 
jing rơđah rơđo̱ng biă mă hăng ƀing ană tơčô anŭn hơdôm tơlơi Ñu ƀuăn laih, 
tui anŭn Ñu pơkơjăp kơ tơlơi ƀuăn brơi anŭn hăng tơlơi ƀuăn rơ̆ng yơh. 

18Tui anŭn, Ơi Adai hơmâo pha brơi abih dua tơlơi ƀuăn hăng tơlơi ƀuăn rơ̆ng. 
Dua mơta tơlơi anŭn yơh jing tơlơi ƀu dưi pơplih ôh laih anŭn Ơi Adai ƀu thâo 
pơhiăp ƀlŏr ôh. Hơnŭn yơh, ƀing ta, jing ƀing hơmâo hơduah ƀuh laih tơlơi 
rơnŭk hơđơ̆ng hăng Ñu, dưi tŭ pơđu̱r pơkơjăp biă mă kiăng kơ djă̱ kơjăp tơlơi 
čang rơmang Ñu hơmâo ƀuăn laih kơ ƀing ta. 

19Ƀing ta hơmâo tơlơi čang rơmang anŭn jing kar hăng pơsơi čơneo kơ jua 
bơngăt ta, kơjăp hăng hơđơ̆ng yơh. Tơlơi anŭn mŭt nao pơ gah lăm anih rơgoh 
hiam hloh gah rŏng kơ khăn păng sang yang yơh. 

20Amăng anih anŭn yơh Yang Yêsu mŭt nao hlâo kơ ƀing ta laih anŭn hơmâo 
mŭt nao laih pơala kơ ƀing ta. Ñu hơmâo jing hĭ laih Pô khua ngă yang prŏng 
hloh hlŏng lar, kar hăng khua ngă yang prŏng hloh Melkhizedek yơh. 

Hêbrơ 7 

Melkhizedek Jing Khua Ngă Yang Prŏng Hloh 

1Đưm hlâo adih, Melkhizedek anŭn jing pơtao plei Salem laih anŭn ăt jing pô 
khua ngă yang Ơi Adai, jing Pô Glông Hloh. Ñu bưp hăng Abraham tơdơi wơ̆t 
glaĭ mơ̆ng tơlơi blah juă hĭ ƀing pơtao rŏh ayăt laih anŭn bơni hiam kơ gơ̆. 

2Giŏng anŭn, Abraham pơyơr kơ ñu sa črăn amăng pluh mơ̆ng abih bang gơnam 
ñu hơmâo sua mă. Blung hlâo, anăn Melkhizedek kiăng laĭ, “Pơtao tơlơi tơpă 
hơnơ̆ng.” Giŏng anŭn, “pơtao plei Salem” kiăng laĭ, “pơtao rơnŭk rơno̱m.” 

3Ƀu hơmâo hră čih pioh hơget ôh kơ tơlơi amĭ ama ñu, anăn kơnung djuai ñu 
laih anŭn khul hrơi blung hlâo ñu wơ̆t hăng hrơi hơnăl tuč ñu ăt kŏn hơmâo lơi, 
samơ̆ ñu ăt jing pô khua ngă yang hlŏng lar. Anŭn jing kar hăng Ană Đah Rơkơi 
Ơi Adai yơh ñu ăt dŏ jing khua ngă yang prŏng hloh hlŏng lar. 

4Pơmĭn bĕ kơ tơlơi Melkhizedek jing yom pơphan biă mă tui anai: Wơ̆t tơdah 
ama ơi adon ta Abraham ăt pơyơr kơ ñu sa črăn amăng pluh mơ̆ng gơnam sua 
mă ñu! 

5Sĭt yơh, tơlơi juăt Môseh pơkă brơi kơ ƀing ană tơčô Lêwi, jing ƀing khua ngă 
yang kiăng kơ tŭ mă gơnam pơyơr sa črăn amăng pluh mơ̆ng ƀing ană plei, jing 
mơ̆ng ƀing ayŏng adơi gơñu ƀing Israel, wơ̆t tơdah ƀing gơ̆ ăt jing ƀing ană tơčô 
Abraham mơ̆n. 

6Wơ̆t tơdah tui anŭn, pô khua ngă yang Melkhizedek ƀu tơbiă rai mơ̆ng kơnung 
djuai Lêwi ôh, samơ̆ ñu tŭ mă gơnam pơyơr sa črăn amăng pluh mơ̆ng Abraham 
laih anŭn bơni hiam kơ Abraham jing pô mă tŭ tơlơi ƀuăn mơ̆ng Ơi Adai. 

7Sĭt ƀu hơmâo tơlơi đing đaŏ hơget ôh kơ tơlơi pô ƀu yom pơphan tŭ tơlơi bơni 
hiam mơ̆ng pô yom pơphan hloh kơ ñu anŭn yơh. 

8Hơmâo sa anih hơdip, ƀing khua ngă yang mơ̆ng kơnung djuai Lêwi anŭn mă 
tŭ gơnam pơyơr sa črăn amăng pluh ăt jing ƀing thâo djai mơ̆n, samơ̆ amăng 
anih hơdip anai, Melkhizedek mă tŭ gơnam pơyơr sa črăn amăng pluh jing pô 
dŏ hơdip, tui hăng Hră Ơi Adai laĭ laih. 

9Năng ai arăng dưi laĭ yơh kơ tơlơi Lêwi, jing ơi adon kơ ƀing khua ngă yang, 
jing pô mă tŭ gơnam pơyơr sa črăn amăng pluh, pơyơr laih gơnam pơyơr sa 
črăn amăng pluh mơ̆ng Abraham, 

10yuakơ tơdang Melkhizedek bưp Abraham, Lêwi ăt dŏ amăng drơi jan ơi adon 
ñu đôč. 

Yang Yêsu Hrup Hăng Melkhizedek 

11Yuakơ ƀơi tơlơi bruă yom phŭn ƀing khua ngă yang Lêwi yơh Ơi Adai pha 
brơi tơlơi juăt kơ ƀing ană plei Israel. Sĭt yơh, yuakơ tơlơi bruă ƀing khua ngă 
yang Lêwi ƀu jing hĭ hiam hlo̱m ƀo̱m ôh, tui anŭn khŏm kiăng kơ pô khua ngă 
yang pơkŏn dơ̆ng kiăng kơ pơƀuh rai yơh, jing pô khua ngă yang tui hăng khua 
ngă yang Melkhizedek, ƀu djơ̆ tui hăng A̱rôn ôh. 

12Yuakơ tơdang hơmâo tơlơi pơplih kơ tơlơi khua ngă yang, sĭt ăt khŏm hơmâo 
tơlơi pơplih mơ̆n kơ tơlơi juăt. 

13Bơ kơ Khua Yang ta, jing Pô arăng pơhiăp laih hơdôm tơlơi anŭn kơ Ñu, lŏm 
kơ ƀing kơnung djuai phara ƀu djơ̆ kơnung djuai Lêwi ôh, laih anŭn ƀu hơmâo 
hlơi pô ôh amăng kơnung djuai Ñu mă bruă jĕ ƀơi kơnưl ngă yang. 

14Yuakơ tơlơi anŭn rơđah rơđo̱ng laih kơ tơlơi Khua Yang ta tơbiă rai mơ̆ng 
kơnung djuai Yudah, laih anŭn Môseh ƀu pơhiăp djơ̆ hơget gĕt ôh kơ tơlơi ƀing 
khua ngă yang mơ̆ng kơnung djuai anŭn. 

15Tơlơi anŭn jing hĭ rơđah rơđo̱ng hloh dơ̆ng, anŭn jing tơlơi pô khua ngă yang 
pơkŏn hơmâo rai laih, jing pô hrup hăng khua ngă yang Melkhizedek. 

16Ñu jing khua ngă yang ƀu djơ̆ tui hăng tơlơi juăt mơnuih mơnam ƀôdah tŏ tui 
tơlơi bruă ơi adon Ñu Lêwi ôh, samơ̆ Ñu jing khua ngă yang tui hăng tơlơi dưi 
mơyang tơlơi hơdip ƀu thâo răm rai yơh. 

17Yuakơ Hră Ơi Adai pơhiăp laih kơ Krist tui anai, “Ih jing khua ngă yang hlŏng 
lar, tui hăng hơdră khua ngă yang Melkhizedek yơh.” 

18Tui anŭn, tơlơi pơđar hlâo adih arăng pioh hĭ sa bơnăh yuakơ tơlơi pơđar 
anŭn jing tơdu laih anŭn ƀu tŭ yua ôh. 

19Yuakơ tơlơi juăt Môseh ƀu dưi pơjing kơ hlơi pô jing hĭ hiam hlo̱m ƀo̱m ôh. 
Samơ̆ ră anai hơmâo sa tơlơi čang rơmang hiam hloh arăng hơmâo pơrơđah 
laih, laih anŭn yua mơ̆ng tơlơi anŭn yơh ƀing ta dưi nao jĕ pơ Ơi Adai. 

20Hloh kơ anŭn dơ̆ng, ăt hơmâo tơlơi ƀuăn rơ̆ng mơ̆ng Ơi Adai mơ̆n samơ̆ hlâo 
adih Ñu ƀu hơmâo tơlơi ƀuăn rơ̆ng kar hăng anŭn ôh tơdang arăng ruah mă 
ƀing khua ngă yang. Ƀing arăng jing hĭ ƀing khua ngă yang ƀu hơmâo tơlơi ƀuăn 
rơ̆ng ôh, 

21samơ̆ Krist jing hĭ pô khua ngă yang hăng tơlơi ƀuăn rơ̆ng yơh tơdang Ơi Adai 
laĭ kơ Ñu tui anai, “Khua Yang hơmâo ƀuăn rơ̆ng laih, laih anŭn ƀu či pơplih hĭ 
tơlơi pơmĭn Ñu anŭn ôh tui anai, ‘Ih jing khua ngă yang hlŏng lar.’ ” 

22Yuakơ tơlơi ƀuăn rơ̆ng anŭn yơh, Yang Yêsu hơmâo jing hĭ laih Pô pơkơjăp 
brơi kơ tơlơi pơgop hiam hloh. 

23Anai yơh jing tơlơi phara pơkŏn: Hơmâo lu ƀing khua ngă yang pơkŏn dơ̆ng 
tui hăng anŭn, yuakơ ƀing gơñu djai hĭ laih anŭn ƀu dưi tŏ tui ngă bruă khua 
ngă yang gơñu dơ̆ng tah. 

24Samơ̆ Yang Yêsu dŏ hơdip hlŏng lar, Ñu hơmâo bruă khua ngă yang ƀu thâo 
pơplih ôh. 

25Hơnŭn yơh, Ñu dưi pơklaih hĭ nanao yơh ƀing hlơi pô nao pơ Ơi Adai yua 
mơ̆ng Ñu, yuakơ Ñu dŏ hơdip hlŏng lar kiăng kơ iâu laĭ brơi kơ ƀing gơñu. 

26Pô khua ngă yang kar hăng anŭn dưi djru kơ ƀing ta yơh, yuakơ Ñu jing Pô 
rơgoh hiam, ƀu hơmâo tơlơi soh, jơngeh hiam, Ơi Adai pioh Ñu hơjăn phara 
mơ̆ng ƀing mơnuih soh laih anŭn pơdun đĭ Ñu gah ngŏ pơ tal adai adih yơh. 

27Ñu ƀu hrup hăng ƀing khua ngă yang prŏng hloh pơkŏn ôh. Ñu ƀu khŏm pơyơr 
gơnam ngă yang rĭm hrơi ôh, jing gơnam pơyơr kơ tơlơi soh ñu pô hlâo, giŏng 
anŭn kơ khul tơlơi soh ƀing ană plei. Ñu pơsăn brơi kơ khul tơlơi soh gơñu sa 
wơ̆t jing djŏp kơ abih bang laih tơdang ñu pơyơr hĭ laih Ñu pô jing gơnam ngă 
yang. 

28Tui hăng tơlơi juăt Môseh arăng ruah mă ƀing khua ngă yang mơ̆ng ană plei, 
jing ƀing mơnuih ăt hơmâo tơlơi tơdu, samơ̆ boh hiăp Ơi Adai hăng tơlơi ƀuăn 
rơ̆ng, jing tơlơi tơbiă rai tơdơi kơ tơlơi juăt, ruah mă Yang Ană kiăng kơ jing Pô 
khua ngă yang prŏng hloh, jing Pô Ơi Adai pơjing hĭ hlŏng lar yơh. 

Hêbrơ 8 

Khua Ngă Yang Prŏng Hloh Kơ Tơlơi Pơgop Phrâo 

1Hơdôm tơlơi anŭn ƀing gơmơi hlak pơhiăp jing tơlơi anai: Ƀing ta hơmâo Pô 
khua ngă yang prŏng hloh, jing Pô dŏ be̱r ƀơi gah hơnuă grê pơtao Pô Kơdrưh 
Kơang amăng adai adih. 

2Laih anŭn Ñu jing Pô khua ngă yang prŏng hloh hăng mă bruă mơta tơlơi rơgoh 
hiam amăng sang khăn jăng jăi sĭt Khua Yang hơmâo pơdơ̆ng đĭ laih, ƀu djơ̆ 
mơ̆ng mơnuih mơnam ôh. 

3Yuakơ rĭm khua ngă yang prŏng hloh tŭ ruah mă kiăng kơ pơyơr abih dua 
hơdôm gơnam brơi pơyơr hăng khul gơnam ngă yang yơh. Tui anŭn, ăt kar kaĭ 
mơ̆n kơ Pô khua ngă yang prŏng hloh anŭn ăt hơmâo đơđa gơnam pơyơr kiăng 
kơ pơyơr mơ̆n. 

4Tơdah Ñu dŏ ƀơi lŏn tơnah anai, Ñu ƀu či jing khua ngă yang ôh, yuakơ hơmâo 
laih ƀing mơnuih jing ƀing khua ngă yang pơyơr hơdôm gơnam brơi pơyơr tui 
hăng tơlơi juăt pơtă laih. 

5Bruă ƀing khua ngă yang anŭn mă bruă amăng anih sang yang anŭn jing sa 
tơlơi ngă tui laih anŭn jing sa rup pơhơmutu kơ bruă ngă amăng adai adih. 
Anŭn yơh tui hăng tơlơi Môseh tŭ tơlơi pơkơđiăng laih mơ̆ng Ơi Adai tơdang 
ñu jĕ či pơdơ̆ng đĭ sang khăn jăng jăi tui anai, “Lăng pơñen bĕ tui anŭn ih dưi 
pơkra gơñu kar hăng hrôp Kâo pơrơđah laih kơ ih ƀơi čư̆.” 

6Samơ̆ bruă mơnuă Yang Yêsu hơmâo mă tŭ laih jing bruă yom pơphan hloh kơ 
bruă gơñu jing tơlơi pơgop yơh. Amăng tơlơi pơgop anŭn, Yang Yêsu yơh jing 
Pô Krah Rơno̱m, jing Pô yom prŏng hloh kơ tơlơi pơgop hơđăp, yuakơ tơlơi 
anŭn kơnang ƀơi hơdôm tơlơi ƀuăn hiam hloh yơh. 

7Yuakơ tơdah hơmâo tơlơi pơgiŏng hĭ hiam hlo̱m laih amăng tơlơi pơgop blung 
hlâo, sĭt ƀu či kiăng kơ hơmâo tơlơi pơgop tal dua ôh. 

8Yuakơ tơdang pơrơđah kơ tơlơi pơgop ƀu hiam hlo̱m anŭn, Ơi Adai pơhiăp tui 
anai, “Khul hrơi mông či truh, tơdang Kâo či pơjing sa tơlơi pơgop phrâo hăng 
ƀing ană plei Israel laih anŭn ƀing ană plei Yudah yơh. 

9Tơlơi pơgop anŭn ƀu djơ̆ jing kar hăng tơlơi pơgop Kâo pơjing laih hăng ƀing 
ơi adon gơñu tơdang Kâo dui ba laih ƀing gơ̆ ƀơi tơngan ƀing gơ̆ kiăng kơ dui 
ba ƀing gơ̆ tơbiă mơ̆ng lŏn čar Êjip ôh. Yuakơ ƀing gơñu ƀu dŏ kle̱p tŏng ten ôh 
hăng tơlơi pơgop Kâo laih anŭn Kâo wir đuaĭ hĭ mơ̆ng ƀing gơñu yơh. Anŭn yơh 
jing tơlơi Khua Yang pơhiăp pơhaih laih. 

10“Yuakơ anai yơh jing tơlơi pơgop Kâo či pơjing hăng ƀing ană plei Israel tơdơi 
kơ hrơi mông anŭn, anŭn jing Khua Yang pơhiăp pơhaih laih. Kâo či pioh 
hơdôm tơlơi juăt Kâo amăng tơlơi pơmĭn gơñu, laih anŭn čih hơdôm tơlơi juăt 
anŭn amăng pran jua gơñu yơh. Kâo či jing Ơi Adai gơñu, laih anŭn ƀing gơñu 
či jing ană plei Kâo yơh. 

11Ƀu kiăng dơ̆ng tah kơ hlơi pô khŏm pơtô kơ pô re̱ng gah ñu, ƀôdah kơ ayŏng 
adơi ñu tui anai, ‘Thâo krăn bĕ Khua Yang.’ Anŭn jing yuakơ abih bang ƀing 
gơñu či thâo krăn Kâo yơh, čơdơ̆ng mơ̆ng pô ƀu yom pơphan hlŏng truh pơ pô 
yom pơphan yơh. 

12Yuakơ Kâo či khăp pap kơ tơlơi sat ƀai gơñu laih anŭn ƀu či hơdơr kơ tơlơi 
soh gơñu dơ̆ng tah.” 

13Tơdang yap kơ tơlơi pơgop anŭn jing phrâo, Ơi Adai hơmâo pơjing laih kơ 
tơlơi pơgop hơđăp ƀu tŭ yua dơ̆ng tah, laih anŭn hơdôm tơlơi ƀu tŭ yua hăng 
hơđăp laih či tañ rơngiă hĭ thĕng yơh. 

Hêbrơ 9 

Tơlơi Kơkuh Pơpŭ Amăng Sang Khăn Jăng Jăi Lŏn Tơnah 

1Tơlơi pơgop tal sa hơmâo laih khul tơlơi phiăn pioh kơ tơlơi pơpŭ kơ Ơi Adai 
laih anŭn ăt hơmâo anih sang yang lŏn tơnah mơ̆n. 

2Ƀing Israel hơmâo pơkăng đĭ laih sang khăn jăng jăi hăng pioh mŭt gơnam yua. 
Amăng anih tal sa hơmâo tơkai kơđen, kơƀa̱ng pơyơr ƀañ tơpŭng rơgoh hiam. 
Anih anŭn arăng pơanăn Anih Rơgoh Hiam. 

3Gah rŏng kơ khăn păng tal dua jing anih arăng pơanăn Anih Rơgoh Hiam Hloh. 

4Amăng anih anŭn hơmâo kơnưl mah čuh gơnam ƀâo hiam laih anŭn Hip Tơlơi 
Pơgop klôp hăng mah soh sel. Amăng Hip anŭn hơmâo sa boh ge̱t mah pioh ƀañ 
tơpŭng mana, gai jra A̱rôn čơnŭh bơnga laih anŭn hơmâo dua pŏk hơnăl boh 
pơtâo čih pioh tơlơi pơgop hơđăp. 

5Gah ngŏ kơ Hip anŭn hơmâo dua boh rup čerub pơala kơ tơlơi Ơi Adai dŏ pơ 
anŭn, hơmâo khul čăng gơñu go̱m hĭ kơnŏp Hip jing anih pioh pơkra tơlơi pap 
brơi tơlơi soh. Samơ̆ ƀing ta ƀu dưi pơblang kơ tơlơi anŭn djŏp djel ôh ră anai. 

6Tơdang abih bang tơlơi hơmâo pơdap laih kar hăng anŭn, ƀing khua ngă yang 
mŭt nanao rĭm hrơi pơ anih gah rơngiao kơ anih gah lăm kiăng kơ pơgiŏng hĭ 
bruă jao gah mơyang gơñu. 

7Samơ̆ kơnơ̆ng pô khua ngă yang prŏng hloh đôč dưi mŭt pơ anih gah lăm anŭn, 
jing Anih Rơgoh Hiam Hloh anŭn, laih anŭn ñu mŭt pơ anŭn sa thŭn kơnơ̆ng sa 
wơ̆t đôč. Tơdang ñu mŭt pơ anih anŭn, ñu khŏm djă̱ ba drah hlô yơh kiăng 
pơyơr kơ Ơi Adai kơ tơlơi soh ñu pô laih anŭn kơ tơlơi soh ƀing ană plei, jing 
tơlơi soh ƀing gơñu hơmâo ngă laih amăng tơlơi ƀu thâo hluh. 

8Yang Bơngăt Hiam kơčrâo brơi rơđah rơđo̱ng laih kơ tơlơi jơlan kiăng kơ mŭt 
pơ Anih Rơgoh Hiam Hloh aka ƀu tŭ pơrơđah rai ôh yuakơ anih sang khăn gah 
rơngiao anŭn ăt dŏ pơ anŭn. 

9Anŭn jing sa rup pơhơmutu kơ rơnŭk anai yơh. Tơlơi anŭn kiăng laĭ kơ tơlơi 
hơdôm gơnam brơi pơyơr hăng gơnam pơyơr ngă yang ƀing khua ngă yang 
pơyơr laih kơ Ơi Adai ƀu dưi pơrơgoh hĭ ôh pran jua tơpă pô kơkuh pơpŭ. 

10Hơdôm tơlơi hơđăp anŭn kơnơ̆ng tĕk djơ̆ kơ gơnam ƀơ̆ng hăng gơnam 
mơñum wơ̆t hăng hơdôm tơlơi phiăn rao rơgoh đôč, anŭn jing khul tơlơi phiăn 
gah rơngiao tŭ yua hlŏng truh pơ rơnŭk Ơi Adai pơjing rai tơlơi hơduah tơña 
phrâo. 

Drah Krist 

11Tơdang Krist rai jing Pô khua ngă yang prŏng hloh kơ hơdôm tơlơi bruă hiam 
klă jing tơlơi hơmâo laih pơ anai, Ñu găn nao pơ sang khăn yom pơphan hloh 
hăng hlo̱m ƀo̱m, jing sang khăn ƀu djơ̆ mơ̆ng mơnuih mơnam pơkra rai ôh, tơlơi 
anŭn kiăng laĭ, sang anŭn ƀu djơ̆ jing črăn amăng tơlơi mơnơ̆ng hrih pơjing anai 
ôh. 

12Tơlơi anŭn kiăng laĭ Ñu ƀu mŭt pơ anih anŭn yua mơ̆ng drah bơbe hăng drah 
ană rơmô ôh, samơ̆ Ñu mŭt pơ Anih Rơgoh Hiam Hloh ha wơ̆t jing djŏp kơ abih 
bang yơh hăng drah Ñu pô, jing tơlơi ba rai tơlơi song mă hlŏng lar. 

13Drah khul bơbe, rơmô tơno laih anŭn hơbâo ană rơmô ania arăng añăh ƀơi 
ƀing hlơi pô tŭ tơlơi phiăn ƀu rơgoh kiăng kơ pơrơgoh hĭ ƀing gơñu, kiăng kơ 
ƀing gơñu jing hĭ rơgoh gah rơngiao. 

14Tui anŭn, hloh kơ anŭn yơh drah Krist, jing Pô mơ̆ng Yang Bơngăt Hiam hlŏng 
lar jao pơyơr laih Ñu pô jing gơnam pơyơr ƀu hơmâo nam rơka kơ Ơi Adai, či 
pơrơgoh hĭ hơdôm pran jua tơpă ta mơ̆ng khul tơlơi bruă ba nao pơ tơlơi djai, 
kiăng kơ ƀing ta dưi mă bruă kơ Ơi Adai hơdip. 

15Yuakơ tơhơnal tơlơi anŭn yơh, Yang Yêsu Krist jing Pô Krah Rơno̱m kơ tơlơi 
pơgop phrâo tŏng krah Ơi Adai hăng mơnuih mơnam, kiăng kơ hlơi pô Ơi Adai 
iâu mă laih dưi mă tŭ tơlơi ƀuăn kơ gơnam kŏng ngăn hlŏng lar. Anŭn jing tơlơi 
Krist djai laih, jing tơlơi song mă kiăng kơ pơrơngai hĭ ƀing gơñu mơ̆ng tơlơi 
soh ƀing gơñu ngă laih amăng tơlơi pơgop tal sa. 

16Amăng tơlơi bruă kơ tơlơi pơmĭn pơtă, kiăng biă mă yơh kiăng kơ pơrơklă 
kơ tơlơi djai pô hơmâo pơjing laih tơlơi pơmĭn pơtă anŭn, 

17yuakơ tơlơi pơmĭn pơtă jing hĭ tơlơi tŭ yua kơnơ̆ng tơdang pô pơmĭn pơtă 
anŭn djai hĭ laih đôč. Sĭt tơlơi pơmĭn pơtă anŭn ƀu či tŭ yua ôh tơdang pô pơjing 
tơlơi anŭn ăt dŏ hơdip. 

18Anŭn yơh jing tơhơnal tơlơi yua hơget wơ̆t tơdah tơlơi pơgop tal sa ăt ƀu jing 
hĭ tŭ yua lơi tơdah ƀu hơmâo tơlơi tuh drah. 

19Yuakơ tơdang Môseh hơmâo pơhaih laih rĭm tơlơi pơđar tơlơi juăt Ơi Adai 
kơ abih bang ƀing ană plei, ñu mă drah khul ană rơmô hăng bơbe hrŏm hăng ia, 

mrai mriah hăng than kơyâo hơmrui, laih anŭn añăh ƀơi abih dua tơkŭl hră 
tơlơi juăt hăng ƀơi abih bang ƀing ană plei. 

20Ñu laĭ tui anai, “Anai jing drah kơđŏm hĭ tơlơi pơgop, jing tơlơi Ơi Adai hơmâo 
pơđar laih kiăng kơ ƀing gih ngă tui.” 

21Ăt kar kaĭ mơ̆n, Môseh añăh drah anŭn ƀơi abih dua sang khăn jăng jăi laih 
anŭn ƀơi abih bang khul dram gơnam pioh yua kơ bruă kơkuh pơpŭ. 

22Sĭt yơh, tơlơi juăt anŭn hơduah tơña ƀiă kơ abih bang gơnam khŏm tŭ tơlơi 
pơrơgoh hăng drah, laih anŭn ƀu hơmâo tơlơi tuh drah ôh, sĭt ƀu hơmâo tơlơi 
pap brơi ôh. 

23Tui anŭn, sa tơlơi kiăng biă mă yơh kơ sang yang jăng jăi anŭn wơ̆t hăng 
hơdôm mơta tơlơi amăng anŭn, jing khul gơnam pơgru kơ khul gơnam pơ adai 
adih tŭ pơrơgoh hăng hơdôm gơnam pơyơr ngă yang anŭn, samơ̆ hơdôm 
gơnam pơ adai anŭn jing hơmâo khul gơnam pơyơr ngă yang hiam hloh kơ khul 
gơnam pơyơr anŭn yơh. 

24Yuakơ Krist ƀu mŭt ôh pơ anih rơgoh hiam mơnuih mơnam pơkra, jing 
kơnơ̆ng ha boh rup pơgru mơ̆ng anih sĭt đôč, samơ̆ Ñu mŭt pơ plei hiam anŭn 
yơh, ră anai Ñu pơala brơi kơ ƀing ta ƀơi anăp Ơi Adai. 

25Ñu ƀu či mŭt ôh pơ adai kiăng kơ pơyơr Ñu pô lu wơ̆t dơ̆ng kar hăng ƀing 
khua ngă yang prŏng hloh mŭt laih pơ Anih Rơgoh Hiam Hloh rĭm thŭn kiăng 
kơ pơyơr drah ƀu djơ̆ drah ñu pô ôh. 

26Tơdah tui anŭn, Krist či khŏm tŭ gleh tơnap lu wơ̆t dơ̆ng yơh čơdơ̆ng mơ̆ng 
tơlơi hrih pơjing kơ adai lŏn. Pơala kơ tơlơi anŭn, Ñu hơmâo pơƀuh rai laih sa 
wơ̆t djŏp kơ abih bang ƀơi rơnŭk hơnăl tuč kiăng kơ mă pơđuaĭ hĭ tơlơi soh yua 
mơ̆ng tơlơi Ñu pơsăn drơi hĭ Ñu pô. 

27Rĭm čô mơnuih khŏm tŭ pơkă kiăng kơ djai sa wơ̆t laih anŭn tơdơi kơ anŭn 
ñu khŏm tŭ tơlơi phat kơđi mơ̆ng Ơi Adai yơh. 

28Ăt kar hăng anŭn mơ̆n, Krist tŭ pơsăn drơi sa wơ̆t kiăng kơ mă pơđuaĭ hĭ khul 
tơlơi soh lu mơnuih. Laih anŭn Ñu či pơƀuh rai tal dua dơ̆ng, ƀu djơ̆ kiăng kơ 
glăm mă tơlơi soh ôh, samơ̆ kiăng pơklaih hĭ hlơi pô čang tơguan kơ Ñu yơh. 

Hêbrơ 10 

Tơlơi Pơsăn Drơi Krist Sa Wơ̆t Djŏp Kơ Abih Bang 

1Hơdră amăng tơlơi juăt kơnơ̆ng jing tơlơi pơhơmutu kơ khul tơlơi hiam klă, 
jing khul tơlơi či truh, ƀu djơ̆ tơlơi sĭt gơñu pô ôh. Yuakơ tơhơnal tơlơi anŭn 
yơh tơlơi pơyơr anŭn ƀu či pơjing hĭ hlo̱m ƀo̱m ôh kơ ƀing hlơi pô rai jĕ kiăng 
kơ kơkuh pơpŭ kơ Ơi Adai, jing kar hăng tơlơi bruă pơyơr nanao gơnam ngă 
yang rĭm thŭn. 

2Tơdah tơlơi bruă anŭn dưi, sĭt ƀing gơñu hơmâo pơdơi hĭ laih ƀu pơyơr ngă 
yang dơ̆ng tah. Yuakơ ƀing kơkuh pơpŭ či tŭ pơrơgoh hĭ mơ̆ng tơlơi soh sa wơ̆t 
djŏp kơ abih bang yơh laih anŭn ƀu či pơmưn kơ khul tơlơi soh gơñu dơ̆ng tah. 

3Samơ̆ kơđai glaĭ, hơdôm gơnam ngă yang anŭn jing tơlơi pơhơdơr kơ khul 
tơlơi soh yơh, 

4yuakơ anŭn jing ƀu či dưi ôh kơ tơlơi drah khul rơmô tơno hăng khul bơbe ƀu 
dưi mă pơđuaĭ hĭ khul tơlơi soh ôh. 

5Hơnŭn yơh, tơdang Krist trŭn rai laih ƀơi lŏn tơnah anai, Ñu pơhiăp hăng Ama 
Ñu tui anai, “Gơnam pơyơr Ih khăp kiăng ƀu djơ̆ gơnam ngă yang laih anŭn 
gơnam pơyơr ôh, samơ̆ Ih hơmâo prap pre laih kơ Kâo drơi jan kiăng kơ pơyơr 
ngă yang. 

6Hăng khul gơnam pơyơr čuh hăng khul gơnam pơyơr tơlơi soh Ih ƀu mơak ôh. 

7Hơnŭn yơh, Kâo laĭ tui anai, ‘Anai nê, Hră Ơi Adai hơmâo čih laih kơ Kâo amăng 
tơkŭl hră, Kâo hơmâo rai laih kiăng kơ ngă tui tơlơi Ih kiăng, Ơ Ơi Adai ăh.’ ” 

8Blung hlâo Krist laĭ tui anai, “Khul gơnam pơyơr hăng khul gơnam ngă yang, 
khul gơnam pơyơr čuh hlo̱m hăng khul gơnam pơyơr tơlơi soh Ih ƀu khăp kiăng 
ôh, laih anŭn kŏn mơak hăng khul gơnam pơyơr anŭn mơ̆n,” wơ̆t tơdah tơlơi 
juăt hơduah tơña kơ khul gơnam anŭn. 

9Giŏng anŭn, ñu laĭ dơ̆ng tui anai, “Anai nê, Kâo hơmâo rai laih kiăng kơ ngă tui 
hăng tơlơi Ih kiăng.” Amăng hơdră anŭn Ñu pioh hĭ sa bơnăh tơlơi pơgop tal sa 
kiăng kơ pơko ̆  pơjing rai tơlơi pơgop tal dua yơh. 

10Laih anŭn yua mơ̆ng tơlơi pơmĭn pơtă anŭn yơh, ƀing ta hơmâo tŭ jing rơgoh 
hiam laih mơ̆ng tơlơi pơsăn drơi drơi jan Yang Yêsu Krist sa wơ̆t djŏp kơ abih 
bang. 

11Rĭm hrơi rĭm čô khua ngă yang dŏ dơ̆ng kiăng kơ ngă bruă jao pơyơr gơnam 
ngă yang ñu. Samơ̆ nanao ñu kơnơ̆ng pơyơr hơdôm gơnam ngă yang kar kaĭ 
đôč, jing gơnam ngă yang ƀu dưi mă pơđuaĭ hĭ khul tơlơi soh ôh. 

12Samơ̆ tơdang Krist, jing Pô khua ngă yang anai hơmâo pơyơr sa wơ̆t laih kơ 
hlŏng lar sa gơnam ngă yang kơ khul tơlơi soh, Ñu dŏ be̱r ƀơi gah hơnuă kơ Ơi 
Adai yơh. 

13Čơdơ̆ng mơ̆ng anŭn yơh, Ñu dŏ tơguan tơl hrơi Ơi Adai či pioh ƀing rŏh ayăt 
Ñu jing kar hăng sa boh hơnăl trung tơkai Ñu yơh. 

14Yuakơ yua mơ̆ng sa gơnam pơyơr ngă yang Ñu hơmâo pơyơr laih, pơjing hĭ 
hiam hlo̱m ƀo̱m hlŏng lar kơ ƀing hlơi pô tŭ Ñu pơjing rơgoh hiam laih yơh. 

15Yang Bơngăt Hiam ăt ngă gơ̆ng jơlan kơ ƀing ta kơ tơlơi anŭn. Yuakơ Ñu laĭ 
tui anai, 

16“Anai yơh jing tơlơi pơgop Kâo či pơjing hăng ƀing gơñu, tơdơi kơ khul hrơi 
anŭn, Yahweh pơhiăp pơhaih laih. Kâo či pioh tơlơi juăt Kâo amăng pran jua 
gơñu, laih anŭn čih tơlơi juăt anŭn amăng tơlơi pơmĭn gơñu yơh.” 

17Giŏng anŭn, Ñu laĭ dơ̆ng tui anai, “Laih anŭn khul tơlơi soh gơñu laih anŭn 
khul bruă sat ƀai gơñu Kâo ƀu či hơdơr dơ̆ng tah.” 

18Hơnŭn yơh, tơdang hơdôm tơlơi soh hơmâo tŭ pap brơi laih, sĭt ƀu či kiăng 
kơ gơnam pơyơr ngă yang kơ tơlơi soh dơ̆ng tah. 

19Tui anŭn, Ơ ƀing ayŏng amai adơi, čơdơ̆ng mơ̆ng ƀing ta hơmâo tơlơi kơnang 
kơjăp dưi mŭt amăng Anih Rơgoh Hiam Hloh yua mơ̆ng drah Yang Yêsu pơyơr 
laih, 

20yua mơ̆ng hơdră jơlan phrâo hăng hơdip, Ñu yơh hơmâo pŏk brơi kơ ƀing ta 
dưi găn khăn păng anŭn, anŭn jing drơi jan Ñu pơsăn drơi yơh. 

21Laih anŭn čơdơ̆ng mơ̆ng ƀing ta hơmâo pô khua ngă yang prŏng hloh yom 
pơphan git gai sang anŏ Ơi Adai, 

22tui anŭn, brơi bĕ kơ ƀing ta nao jĕ pơ Ơi Adai hăng pran jua sĭt, bă hăng tơlơi 
đaŏ kơjăp, hăng pran jua ta tŭ añăh laih kiăng kơ jing rơgoh mơ̆ng pran jua tơpă 
pơmưn soh, laih anŭn hăng drơi jan ta hơmâo tŭ rao laih hăng ia rơgoh jơngeh. 

23Brơi kơ ta djă̱ kơjăp bĕ tơlơi čang rơmang ƀing ta pơhaih ƀu đing đaŏ, yuakơ 
Ñu năng lăp kơ arăng đaŏ kơnang yơh. 

24Brơi kơ ƀing ta pơmĭn ƀlơ̆ng bĕ kơ tơlơi hiư̆m ƀing ta dưi pơtrŭt pơđu̱r kơ 
tơdruă anăp kơ tơlơi khăp hăng khul bruă hiam klă. 

25Brơi kơ ƀing ta anăm ngă ngưi ngai hĭ ôh kơ tơlơi pơjơnum hrŏm hơbĭt, kar 
hăng đơđa mơnuih juăt lui laih, samơ̆ brơi kơ ƀing ta pơtrŭt pơđu̱r bĕ kơ tơdruă 
ta ngă tui anŭn lu hloh dơ̆ng tơdang ƀing gih ƀuh Hrơi Khua Yang jĕ či truh laih. 

26Yuakơ tơdah ƀing ta ăt kơñăm kiăng kơ ngă soh tơdơi kơ ƀing ta hơmâo mă 
tŭ laih tơlơi thâo hluh kơ tơlơi sĭt, sĭt yơh ƀu dŏ hơmâo gơnam ngă yang pioh 
pơkra kơ khul tơlơi soh dơ̆ng tah, 

27samơ̆ kơnơ̆ng či hơmâo tơlơi dŏ tơguan huĭ bra̱l kơ tơlơi phat kơđi laih anŭn 
apui pơiă prŏng biă mă či čuh pơrai hĭ ƀing rŏh ayăt pơkơdơ̆ng glaĭ hăng Ơi 
Adai yơh. 

28Hlơi pô hơngah hĭ laih tơlơi juăt Môseh ƀu pơyom ôh, ñu anŭn tŭ djai hĭ yơh 
ƀu hơmâo tơlơi pap ôh tơdang hơmâo tơlơi gơ̆ng jơlan mơ̆ng dua klâo čô. 

29Tui anŭn, bơ kơ pô djik djak kơ Ană Ơi Adai, hiư̆m pă ƀing gih pơmĭn lĕ? Sĭt 
yơh ñu či tŭ tơlơi pơkơhma̱l kơtang biă mă yơh yuakơ ñu hơmâo yap laih drah 
tơlơi pơgop anŭn pơrơgoh hĭ laih ñu jing hĭ gơnam đôč đač ƀu rơgoh hiam, laih 
anŭn ñu ăt hơmâo ngă ƀrưh ƀai laih mơ̆n kơ Yang Bơngăt tơlơi khăp pap. 

30Yuakơ ƀing ta thâo krăn laih Pô laĭ tui anai, “Anŭn jing tơlơi Kâo či rŭ nua yơh; 
Kâo či kla glaĭ yơh,” laih anŭn hơmâo laĭ dơ̆ng mơ̆n tui anai, “Khua Yang či phat 
kơđi brơi kơ ƀing ană plei Ñu.” 

31Jing tơlơi huĭ bra̱l biă mă yơh tơdang le ̆  amăng tơngan Ơi Adai pơkơhma̱l, jing 
Pô hơdip. 

32Samơ̆ brơi kơ ƀing gih hơdơr bĕ kơ khul hrơi rơgao laih tơdơi kơ ƀing gih 
hơmâo tŭ mă laih tơlơi bơngač tơlơi pơthâo hiam, tơdang ƀing gih dŏ kơjăp 
amăng tơlơi lông lăng prŏng tơdang ƀing gih tŭ tơlơi tơnap tap prŏng. 

33Đơđa djơ̆ anŏ ƀing arăng hơtŏh djraĭ hăng kơpĭ kơpe̱t ƀing gih. Ƀơi mông 
pơkŏn ƀing gih glăm mă tơlơi tơnap tap hrŏm hơbĭt hăng ƀing gŏp gih tơdang 
ƀing arăng ngă sat tui anŭn. 

34Yuakơ ƀing gih pap drap kơ ƀing dŏ amăng sang mơnă laih anŭn tŭ mơak 
tơdang arăng sua mă hĭ dram gơnam gih, yuakơ ƀing gih thâo laih kơ tơlơi gih 
pô či tŭ mă khul dram gơnam hiam hloh hăng dŏ hlŏng lar mơ̆n. 

35Tui anŭn, anăm ƀing gih lui hĭ ôh tơlơi kơnang kơjăp gih; yuakơ tơlơi anŭn či 
bơni hiam kơ ƀing gih bă blai yơh. 

36Yuakơ ƀing gih khŏm gir run yơh kiăng kơ tơdang ƀing gih hơmâo pơgiŏng hĭ 
laih tơlơi Ơi Adai kiăng, ƀing gih tŭ mă tơlơi Ñu hơmâo ƀuăn brơi laih yơh. 

37Yuakơ kơnơ̆ng dŏ ƀơƀiă hrơi mông dơ̆ng đôč tui anai, “Ñu jing Pô či rai laih 
anŭn ƀu či dŏ pơtrưĭ ôh. 

38Samơ̆ pô tơpă hơnơ̆ng Kâo či hơdip hăng tơlơi đaŏ kơnang yơh. Laih anŭn 
tơdah ñu kơdŭn glaĭ hĭ, Kâo ƀu či mơak hăng ñu ôh.” 

39Samơ̆ ƀing ta ƀu djơ̆ jing ƀing kơdŭn glaĭ hăng tŭ răm rai anŭn ôh, samơ̆ bơ 
kơ ƀing hlơi pô đaŏ kơnang, ƀing gơñu anŭn tŭ klaih yơh. 

Hêbrơ 11 

Tơlơi Đaŏ Kơnang 

1Tơlơi đaŏ jing tơlơi thâo kơnang kơjăp kơ mơta tơlơi ƀing ta čang rơmang laih 
anŭn thâo krăn sĭt kơ mơta tơlơi ƀing ta ƀu dưi ƀuh ôh. 

2Yuakơ hăng tơlơi đaŏ kơnang yơh ƀing mơnuih amăng rơnŭk đưm hlâo adih 
hơmâo tŭ laih tơlơi Ơi Adai pơrơklă kơ ƀing gơñu. 

3Yua mơ̆ng tơlơi đaŏ yơh, ƀing ta thâo hluh kơ tơlơi kơyâo pơtâo mơnơ̆ng 
mơnuă anai jing mơ̆ng Ơi Adai yơh hrih pơjing hăng tơlơi pơđar Ñu, kiăng kơ 
hơget tơlơi mơnơ̆ng dưi ƀuh tơbiă rai mơ̆ng tơlơi mơnơ̆ng ƀu thâo ƀuh yơh. 

4Yua mơ̆ng tơlơi đaŏ yơh, Abel pơyơr laih kơ Ơi Adai gơnam ngă yang hiam 
hloh kơ gơnam ngă yang Kain. Yua mơ̆ng tơlơi đaŏ yơh ñu tŭ tơlơi Ơi Adai 

pơrơklă kơ ñu jing sa čô mơnuih tơpă hơnơ̆ng, yuakơ Ơi Adai pô yơh pơrơklă 
kơ gơnam ñu pơyơr anŭn. Laih anŭn yua mơ̆ng tơlơi đaŏ yơh ñu ăt dŏ pơhiăp 
mơ̆n, wơ̆t tơdah ñu djai laih. 

5Yua mơ̆ng tơlơi đaŏ yơh, Enôk Ơi Adai tŭ mă ñu mơ̆ng tơlơi hơdip anai, kiăng 
kơ ñu ƀu mưn tŭ kơ tơlơi djai ôh. Arăng ƀu dưi hơduah ƀuh ñu ôh, yuakơ Ơi 
Adai hơmâo tŭ mă laih ñu. Yuakơ hlâo kơ Ơi Adai tŭ mă ñu, ñu tŭ pơrơklă laih 
kơ tơlơi ñu pơmơak kơ Ơi Adai. 

6Laih anŭn rơngiao kơ tơlơi đaŏ kơnang, sa čô mơnuih ƀu dưi pơmơak kơ Ơi 
Adai ôh, yuakơ hlơi pô nao pơ Ơi Adai, ñu anŭn khŏm đaŏ kơnang kơ tơlơi 
hơmâo Ơi Adai laih anŭn kơ tơlơi Ñu brơi tơlơi bơni kơ hlơi pô hơduah sem Ñu 
sĭt yơh. 

7Yua mơ̆ng tơlơi đaŏ yơh, Noah, tơdang Ơi Adai pơkơđiăng kơ ñu kơ khul tơlơi 
aka thâo ƀuh ôh, amăng tơlơi huĭ rơgoh hiam pơkra kŏmpăn kiăng pơklaih hĭ 
sang anŏ ñu. Yua mơ̆ng tơlơi đaŏ kơnang ñu yơh, ñu klă̱ kơđi laih kơ mơnuih 
lŏn tơnah laih anŭn jing hĭ ƀing ană tơčô tơlơi tơpă hơnơ̆ng jing tơbiă rai yua 
mơ̆ng tơlơi ñu đaŏ. 

8Yua mơ̆ng tơlơi đaŏ yơh, Abraham, tơdang Ơi Adai iâu ñu nao pơ sa boh anih 
jing anih tơdơi kơ anŭn sui ƀiă ñu tŭ mă jing lŏn kŏng ngăn ñu, tui gưt kơ Ơi 
Adai laih anŭn đuaĭ tui wơ̆t tơdah ñu ƀu thâo ôh pơ anih pă ñu či nao. 

9Yua mơ̆ng tơlơi đaŏ yơh, ñu pơjing sang ñu dŏ amăng anih lŏn tơlơi ƀuăn jing 
kar hăng sa čô tuai amăng sa boh lŏn čar tuai. Ñu hơdip amăng khul sang khăn 
laih anŭn Isa̱k tơdơi kơ anŭn Yakôb ăt hơdip pơ anŭn mơ̆n, jing ƀing tŭ mă 
hrŏm hăng ñu tơlơi ƀuăn hrup anŭn. 

10Yuakơ Abraham dŏ čang tơguan kơ sa boh plei hơmâo atur kơjăp hlŏng lar, 
jing plei Ơi Adai pô yơh jing Pô čar rup hăng pơdơ̆ng đĭ. 

11Yua mơ̆ng tơlơi đaŏ kơnang yơh Abraham, wơ̆t tơdah thŭn ñu rơgao hĭ laih 
kơ thŭn hơmâo ană bă laih anŭn HʼSarah pô ăt jing pô plao ƀu hơmâo ană mơ̆n, 
dưi jing hĭ sa čô ama yuakơ ñu pơmĭn ƀlơ̆ng kơ tơlơi Ơi Adai jing Pô tŏng ten 
hơmâo pha brơi laih tơlơi ƀuăn kơ ñu. 

12Hơnŭn yơh mơ̆ng sa čô mơnuih anŭn, laih anŭn ñu jing kar hăng jĕ či djai laih, 
pơtơbiă rai ƀing ană tơčô lu kar hăng khul pơtŭ pơ adai laih anŭn čuah ƀu thâo 
yap ƀơi ha̱ng ia rơsĭ yơh. 

13Abih bang ƀing mơnuih anŭn ăt dŏ hơdip đaŏ kơnang kơ Ơi Adai nanao 
tơdang ƀing gơñu djai laih. Ƀing gơñu aka ƀu tŭ mă khul mơta tơlơi Ơi Adai 
hơmâo ƀuăn laih ôh. Ƀing gơñu kơnơ̆ng ƀuh khul mơta tơlơi anŭn laih anŭn 
ju̱m čơkă hơdôm tơlơi anŭn mơ̆ng ataih. Laih anŭn ƀing gơñu tŭ ư kơ tơlơi ƀing 
gơñu jing ƀing tuai laih anŭn ƀing hyu jăng jăi ƀơi lŏn tơnah anai. 

14Yuakơ ƀing mơnuih pơhiăp kơ hơdôm tơlơi anŭn jing ƀing pơrơđah kơ tơlơi 
ƀing gơñu hlak hơduah sem sa boh lŏn čar kơ gơñu pô yơh. 



2484 

 

 
© 2013 Jơrai Bible Association. 

  
 

 

15Tơdah ƀing gơñu hơmâo hơdơr glaĭ laih kơ lŏn čar ƀing gơñu hơmâo tơbiă 
đuaĭ laih, sĭt ƀing gơñu hơmâo tơlơi mơyŭn kiăng kơ wơ̆t glaĭ yơh. 

16Pơala kơ tơlơi anŭn, ƀing gơñu pơmĭn kiăng kơ hơmâo sa boh lŏn čar hiam 
hloh, jing lŏn čar pơ adai. Hơnŭn yơh, Ơi Adai ƀu mlâo ôh kơ tơlơi tŭ ƀing gơñu 
iâu kơ Ơi Adai jing Ơi Adai gơñu, yuakơ Ơi Adai hơmâo prap pre laih kơ ƀing 
gơñu sa boh plei. 

17Yua mơ̆ng tơlơi đaŏ yơh Abraham, tơdang Ơi Adai lông lăng ñu, mă pơyơr hĭ 
Isa̱k jing kar hăng sa gơnam pơyơr ngă yang. Ñu jing pô hơmâo mă tŭ laih khul 
tơlơi ƀuăn jĕ či pơyơr ngă yang ană ñu jing ană kơnơ̆ng ha čô, 

18wơ̆t tơdah Ơi Adai hơmâo laĭ laih hăng ñu tui anai, “Mơ̆ng Isa̱k anai yơh, ih či 
hơmâo kơnung djuai lu.” 

19Abraham pơmĭn kơ tơhơnal tơlơi Ơi Adai dưi pơhơdip glaĭ mơnuih djai, tui 
hăng tơlơi pơhiăp pơhơmutu, sĭt yơh ñu tŭ mă laih Isa̱k mơ̆ng tơlơi djai. 

20Yua mơ̆ng tơlơi đaŏ yơh, Isa̱k bơni hiam kơ Yakôb hăng Esâo tui hăng tơlơi 
truh pơanăp gơñu. 

21Yua mơ̆ng tơlơi đaŏ yơh, Yakôb, tơdang ñu jĕ či tơĭ pran, bơni hiam kơ rĭm čô 
ană đah rơkơi Yôsêp laih anŭn kơkuh pơpŭ kơ Ơi Adai tơdang ñu kơnang ăh 
ƀơi gai jra ñu. 

22Yua mơ̆ng tơlơi đaŏ yơh, Yôsêp, hlak ñu jĕ či djai, pơhiăp laih kơ tơlơi ƀing 
Israel či tơbiă đuaĭ hĭ mơ̆ng lŏn čar Êjip laih anŭn pơtă kơ ƀing Israel hơget 
tơlơi kiăng kơ ngă kơ tơlơi khul tơlang tơleh ñu. 

23Yua mơ̆ng tơlơi đaŏ yơh, amĭ ama Môseh pơdŏp hĭ Môseh amăng klâo blan 
tơdơi kơ tơkeng kơ ñu, yuakơ ƀing gơñu ƀuh kơ tơlơi Môseh ƀu djơ̆ jing sa čô 
ană đôč đač ôh, laih anŭn ƀing gơñu ƀu huĭ hăng ƀu tui gưt ôh kơ tơlơi pơtă 
mơ̆ng pơtao kiăng pơdjai hĭ abih bang ƀing ană nge đah rơkơi ƀing Israel. 

24Yua mơ̆ng tơlơi đaŏ yơh, Môseh, tơdang ñu hơmâo prŏng laih, hơngah ƀu 
kiăng kơ arăng iâu kơ ñu jing ană đah rơkơi ană đah kơmơi pơtao Pharaoh ôh. 

25Ñu ruah laih kiăng kơ tŭ tơlơi arăng ngă sat hrŏm hăng ƀing ană plei Ơi Adai 
hloh kơ tŭ mă khul tơlơi pơmơak kơ tơlơi soh jăng jăi. 

26Ñu yap tŭ tơlơi pơmlâo yuakơ đuaĭ tui Pô Messiah jing yom lăp hloh kơ tŭ mă 
khul mŭk dram lŏn čar Êjip, yuakơ ñu čang tơguan tơlơi bơni ñu pơanăp yơh. 

27Yuakơ tơlơi đaŏ ñu yơh, Môseh tơbiă đuaĭ hĭ mơ̆ng lŏn čar Êjip, ƀu huĭ kơ 
tơlơi pơtao hil ôh. Ñu dŏ gir run yuakơ ñu ƀuh laih Ơi Adai, jing Pô arăng ƀu dưi 
thâo ƀuh ôh. 

28Yua mơ̆ng tơlơi đaŏ yơh, ñu pơko ̆  pơjing tơlơi phet Tơlơi Găn laih anŭn tơlơi 
añăh drah ƀơi kho ̱ ng bah amăng, kiăng kơ pô pơrai ană kơčoa ƀu či tĕk djơ̆ ƀing 
ană kơčoa ƀing Israel ôh. 

29Yua mơ̆ng tơlơi đaŏ yơh, ƀing Israel rơbat găn hĭ Rơsĭ Mriah jing găn ƀơi lŏn 
thu, samơ̆ tơdang ƀing Êjip gir đuaĭ tui ƀing gơñu, ƀing gơñu kơdram hĭ abih 
mơtam yơh. 

30Yua mơ̆ng tơlơi đaŏ yơh, pơnăng plei Yerêhô glưh pơčah hĭ mơtam, tơdơi kơ 
ƀing Israel hơmâo rơbat dar laih jum dar plei anŭn amăng tơjuh hrơi. 

31Yua mơ̆ng tơlơi đaŏ yơh, pô rĭh răm anăn HʼRahab, yuakơ ñu ju̱m laih ƀing 
kơnuă amăng tơlơi rơnŭk rơno̱m, ƀu tŭ răm rai ôh hrŏm hăng ƀing mơnuih ƀu 
tui gưt kơ Ơi Adai. 

32Hiư̆m ngă, hơget tơlơi kâo khŏm pơhiăp dơ̆ng lĕ? Kâo ƀu hơmâo djŏp mông 
ôh kiăng kơ ră ruai kơ tơlơi Gideôni, Barak, Samsôn, Yêptê, Dawid, Samuêl laih 
anŭn kơ tơlơi ƀing pô pơala pơkŏn, 

33jing ƀing yua mơ̆ng tơlơi đaŏ yơh ƀing gơñu blah juă hĭ khul dêh čar, pơjing 
tơlơi tơpă hơnơ̆ng laih anŭn tŭ mă tơlơi Ơi Adai hơmâo ƀuăn brơi laih. Ƀing 
gơñu ăt jing ƀing akă hĭ amăng bah khul rơmung dŭl, 

34pơthăm hĭ laih apui jă̱ kơtang laih anŭn tơklaih hĭ laih mơ̆ng tơlơi pơblah. 
Tơlơi tơdu gơñu pơplih jing hĭ kơtang laih anŭn jing hĭ prŏng kơtang amăng 
tơlơi pơblah hăng kiaŏ blah ƀing ling tơhan tuai yơh. 

35Đơđa ƀing đah kơmơi tơlơi đaŏ kơnang gơñu jing prŏng kơtang yơh hăng mă 
glaĭ atâo ƀing adơi ai gơñu hơmâo djai laih, tŭ hơdip glaĭ dơ̆ng. Ƀing pơkŏn tŭ 
arăng pơruă pơtơnap laih anŭn hơngah hĭ ƀu tŭ rơngai hĭ ôh, kiăng kơ ƀing 
gơñu dưi tŭ mă tơlơi hơdip glaĭ hiam hloh dơ̆ng. 

36Hơmâo đơđa ƀing mơnuih tŭ tơlơi arăng djik djak hăng taih ama̱ng, tơdang 
anŭn ƀing mơnuih pơkŏn tŭ arăng anŭh hăng krư̆ amăng sang mơnă. 

37Hơmâo ƀing mơnuih pơkŏn tŭ tơlơi arăng glŏm hăng boh pơtâo. Ƀing mơnuih 
pơkŏn tŭ arăng uă hĭ dua črăn. Ƀing mơnuih pơkŏn tŭ arăng pơdjai hĭ hăng đao 
gưm. Laih anŭn ƀing mơnuih pơkŏn nao jum dar buh hăng khul klĭ triu, khul klĭ 
bơbe, tŭ ƀun rin, arăng kơtư̆ juă laih anŭn ngă sat yơh. 

38Mơnuih lŏn tơnah ƀu năng lăp ôh kiăng kơ hơmâo ƀing mơnuih hiam klă kar 
hăng ƀing gơñu. Ƀing gơñu đuaĭ hyu amăng khul anih tơdron ha̱r, amăng khul 
anih čư̆ čan laih anŭn amăng khul pa̱r hăng khul amăng gah yŭ lŏn. 

39Abih bang ƀing mơnuih anŭn le̱ng kơ mă tŭ laih tơlơi pơruai hiam yuakơ tơlơi 
đaŏ kơnang gơñu, samơ̆ ƀu hơmâo ôh sa čô amăng ƀing gơñu tŭ mă tơlơi Ơi 
Adai ƀuăn laih kơ ƀing gơñu. 

40Yuakơ Ơi Adai hơmâo pơruai hlâo laih sa tơlơi hiam hloh kơ ƀing ta kiăng kơ 
kơnơ̆ng hrŏm hơbĭt hăng ƀing ta đôč yơh ƀing gơñu či tŭ tơlơi Ơi Adai pơjing 
hĭ hiam hlo̱m ƀo̱m. 

Hêbrơ 12 

Ơi Adai Ama Ta 

1Hơnŭn yơh, yuakơ ƀing ta hơmâo lu mơnuih đaŏ hlâo adih jing ƀing gir run 
amăng abih tơlơi gleh tơnap ƀing gơñu găn laih, ƀing gơñu đaŏ kơnang kơ tơlơi 
Ơi Adai jing tŏng ten. Tui anŭn, brơi kơ ƀing ta tŏh lui hĭ bĕ khul mơta tơlơi 
pơgŭn hĭ ta pô laih anŭn tŏh lui hĭ bĕ hơdôm tơlơi soh djă̱ pơkơ̆ng kơjăp hĭ ƀing 
ta, laih anŭn brơi kơ ƀing ta gir pơlông đuaĭ ƀơi jơlan Ơi Adai pơkra laih gah 
anăp ƀing ta. 

2Brơi kơ ƀing ta brơi kơ mơta ta lăng nanao bĕ kơ Yang Yêsu, jing Pô pơphŭn 
laih anŭn Pô ngă hlo̱m ƀo̱m kơ tơlơi đaŏ kơnang ta, yuakơ tơlơi mơak hơmâo 
pioh laih ƀơi anăp Ñu tui anŭn Ñu gir tŭ kơ tơlơi kơyâo bơrơkal, djik djak hĭ 
tơlơi mlâo mlañ, laih anŭn ră anai Ñu dŏ be̱r gah hơnuă kơ grê pơtao Ơi Adai. 

3Pơmĭn kơñăm bĕ kơ Ñu jing Pô gir tŭ tơlơi pơkơdơ̆ng mơ̆ng ƀing mơnuih sat 
ƀai, kiăng kơ ƀing gih ƀu či tơdu tui ôh laih anŭn kŏn hơtah hơtai lơi. 

4Amăng tơlơi ƀing gih pơprăh pơkơdơ̆ng glaĭ hăng tơlơi soh, ƀing gih aka 
hơmâo pơkơdơ̆ng glaĭ truh kơ tơlơi tuh drah djai ôh. 

5Laih anŭn năng ai ƀing gih wơr bĭt laih kơ tơlơi boh hiăp Ơi Adai pơđu̱r 
pơkơjăp laih kơ ƀing gih jing kar hăng ƀing ană bă Ñu tui anai: “Ơ ană kâo hơi, 
anăm lăng đôč đač ôh kơ tơlơi Yahweh pơkhư̆ pơhrăm, laih anŭn anăm tah 
hơtai ôh tơdang Ñu ƀuăh pơtô ih, 

6yuakơ Yahweh pơkhư̆ pơhrăm hlơi pô Ñu khăp, kar hăng sa čô ama taih pơkra 
hlơi pô ñu yap jing ană đah rơkơi ñu yơh.” 

7Yuakơ tơlơi gir tŭ tơlơi gleh tơnap jing tơlơi pơkhư̆ pơkra. Ơi Adai pơkra kơ 
ƀing gih jing kar hăng ƀing ană đah rơkơi Ñu yơh. Yuakơ ƀu hơmâo ană đah 
rơkơi pă ôh ƀu tŭ tơlơi pơkhư̆ pơkra mơ̆ng ama ñu, djơ̆ mơ̆? 

8Tơdah ƀing gih ƀu tŭ tơlơi pơkhư̆ pơkra ôh kar hăng abih bang ƀing ană Ñu, 
sĭt yơh ƀing gih ƀu djơ̆ jing ană bă Ñu pô sĭt ôh, samơ̆ jing ƀing ană bă pi pôm 
yơh. 

9Hloh kơ anŭn dơ̆ng, abih bang ƀing ta le̱ng kơ hơmâo ƀing ama gah drơi jan 
soh sel, jing ƀing pơkhư̆ pơkra ƀing ta laih anŭn ƀing ta pơpŭ pơyom kơ ƀing 
gơñu yuakơ tơlơi pơkhư̆ anŭn. Yom hloh kơ anŭn dơ̆ng yơh, ƀing ta khŏm jao 
ta pô kơ Ama gah mơyang ta kiăng kơ hơmâo tơlơi hơdip. 

10Ƀing ama ta pô pơkhư̆ pơkra laih ƀing ta kơnơ̆ng ƀiă mơnĭt mông đôč, tui 
hăng tơlơi ƀing gơñu pơmĭn djơ̆ hloh. Samơ̆ Ơi Adai pơkhư̆ pơkra ƀing ta kơ 
tơlơi kơmlai ta yơh, kiăng kơ ƀing ta dưi pơpha hrŏm amăng tơlơi rơgoh hiam 
Ñu yơh. 

11Ƀu hơmâo tơlơi pơkhư̆ pơkra pă ôh jing tơlơi pơmơak ƀơi mông anŭn, samơ̆ 
jing tơlơi ruă nuă yơh. Samơ̆ tơdơi kơ anŭn, tơlơi pơkhư̆ anŭn pơtơbiă rai 
bơyan hơpuă tơlơi tơpă hơnơ̆ng laih anŭn tơlơi rơnŭk rơno̱m yơh kơ ƀing hlơi 
pô tŭ hrăm yua mơ̆ng tơlơi pơkhư̆ pơkra anŭn. 

12Hơnŭn yơh, pơkơtang bĕ khul hơpăl tơngan rơgah gih laih anŭn khul tơŭt 
tơdu gih! 

13“Rơbat tŏ tui nanao bĕ ƀơi jơlan tơpă,” kiăng kơ mơnuih tơdu hăng rơwen ƀu 
či rơbuh hĭ ôh, samơ̆ jing hĭ kơtang yơh. 

Tơlơi Pơkơđiăng Pơkơdơ̆ng Glaĭ Yuakơ Hơngah Hĭ Ơi Adai 

14Ngă bĕ rĭm tơlơi bruă kiăng kơ hơdip rơnŭk rơno̱m hăng abih bang mơnuih 
mơnam laih anŭn kiăng kơ jing rơgoh hiam. Ƀu hơmâo tơlơi rơgoh hiam, sĭt ƀu 
hơmâo hlơi pô dưi ƀuh Khua Yang ôh. 

15Răng bĕ kơ tơlơi anăm hơmâo hlơi pô rơngiă hĭ tơlơi khăp pap Ơi Adai laih 
anŭn kơ tơlơi anăm hơmâo kar hăng akha phĭ̱̆ ôh čăt đĭ kiăng kơ pơrŭng pơrăng 
laih anŭn pơtưp sat hĭ lu mơnuih. 

16Răng bĕ kơ tơlơi anăm hơmâo hlơi pô hơmâo kơnuih tơđah sat ƀai ôh, ƀôdah 
jing kar hăng Esâo jing pô ƀu đaŏ kơ Ơi Adai, ăt jing pô yuakơ sa wơ̆t kiăng kơ 
hơmâo gơnam ƀơ̆ng ñu sĭ hĭ hơdôm tơlơi dưi kŏng ngăn ñu jing tơlơi dưi kơ pô 
ană kơčoa. 

17Tơdơi kơ anŭn, tui hăng tơlơi ƀing gih thâo laih, tơdang ñu kiăng mă tŭ gơnam 
kŏng ngăn bơni hiam anŭn, ama ñu hơngah hĭ kơ ñu yơh. Ama ñu ƀu dưi pơplih 
hĭ ôh tơlơi pơmĭn ñu, wơ̆t tơdah Esâo hơduah rơkâo tơlơi bơni hiam anŭn hăng 
ia mơta ñu yơh. 

Tơlơi Tŭ Yua Kơ Tơlơi Pơgop Phrâo 

18Yuakơ ƀing gih ƀu hơmâo nao laih ôh pơ sa boh čư̆, jing anih tơl ƀu hơmâo 
hlơi pô ôh dưi tĕk djơ̆. Pơ anih anŭn yơh hơmâo apui jă̱ hlia, tơlơi kơnăm 
mơmŏt, tơlơi rơnguă rơnguăn laih anŭn tơlơi rơbŭ kơthel, 

19tơlơi arăng ayŭp tơdiăp wơ̆t hăng dơnai pơhiăp tơl ƀing mơnuih hlơi pô 
hơmư̆ boh hiăp anŭn le̱ng kơ kwưh rơkâo kiăng kơ ƀu hơmư̆ dơ̆ng tah dơnai 
pơhiăp anŭn pơhiăp hăng ƀing gơñu dơ̆ng, 

20yuakơ ƀing gơñu ƀu anăm tŭ ôh kơ tơlơi hơmâo pơđar laih kơ ƀing gơñu tui 
anai, “Wơ̆t tơdah sa drơi hlô mơnơ̆ng nao djơ̆ pơ čư̆ anŭn, arăng ăt khŏm glŏm 
boh pơtâo pơdjai hĭ hlô anŭn yơh.” 

21Tơlơi pơrơđah anŭn jing huĭ bra̱l biă mă tơl Môseh laĭ tui anai, “Kâo huĭ bra̱l 
biă mă hăng tơtư̆ tơtơ̆ng.” 

22Samơ̆ ƀing gih hơmâo nao laih pơ Čư̆ Ziôn, truh pơ plei Yerusalaim pơ adai 
adih, jing plei Ơi Adai hơdip yơh. Ƀing gih hơmâo nao truh laih pơ lu rơbâo 
rơbăn ƀing ling jang hiam amăng tơlơi pơjơnum mơak mơai yơh. 

23Ƀing gih hơmâo nao laih pơ Sang Ơi Adai ƀing ană kơčoa, jing ƀing hơmâo 
anăn gơñu tŭ čih pioh laih amăng adai adih. Ƀing gih hơmâo nao laih pơ Ơi Adai, 
jing Pô phat kơđi kơ abih bang mơnuih mơnam, pơ hơdôm jua bơngăt ƀing 
mơnuih tơpă hơnơ̆ng jing hĭ hlo̱m ƀo̱m yơh. 

24Ƀing gih hơmâo nao laih pơ Yang Yêsu, jing Pô krah rơno̱m kơ tơlơi pơgop 
phrâo, laih anŭn pơ tơlơi añăh drah Ñu jing tơlơi pơhiăp kơ tơlơi pơklaih hăng 
tơlơi pap brơi jing boh hiăp hiam hloh kơ drah Abel. 

25Răng bĕ kơ tơlơi ƀing gih anăm hơngah ôh kơ pô dŏ pơhiăp. Yuakơ tơdah ƀing 
gơñu ƀu đuaĭ tơklaih hĭ laih ôh tơdang ƀing gơñu hơngah hĭ laih kơ Môseh jing 
pô hơmâo pơkơđiăng laih kơ ƀing gơñu ƀơi lŏn tơnah, ƀiă hloh kơ anŭn yơh 
ƀing ta dưi wĕh đuaĭ hĭ mơ̆ng ñu jing pô pơkơđiăng laih kơ ƀing ta mơ̆ng adai 
adih. 

26Hlak mông anŭn, asăp Ơi Adai pơhiăp rơyŭh hĭ laih lŏn tơnah anai, samơ̆ ră 
anai Ñu hơmâo ƀuăn laih tui anai, “Sa wơ̆t dơ̆ng Kâo či rơyŭh hĭ ƀu djơ̆ kơnơ̆ng 
kơ lŏn tơnah đôč ôh, samơ̆ wơ̆t hăng adai adih mơ̆n.” 

27Khul boh hiăp “Sa wơ̆t dơ̆ng” kiăng laĭ kơ tơlơi mă pơđuaĭ hĭ tơlơi mơnơ̆ng 
dưi tŭ pơpư̆ pơgơi hĭ, anŭn jing tơlơi mơnơ̆ng Ơi Adai hrih pơjing laih, kiăng kơ 
tơlơi mơnơ̆ng hơget ƀu pơpư̆ pơgơi ôh, sĭt ăt dŏ dơnơ̆ng mơ̆n. 

28Hơnŭn yơh, yuakơ ƀing ta hlak mă tŭ dêh čar ƀu dưi pơpư̆ pơgơi ôh. Brơi ƀing 
ta thâo bơni hơơč bĕ laih anŭn kơkuh pơpŭ kơ Ơi Adai djơ̆ lăp hăng tơlơi huĭ 
pơpŭ biă mă, 

29yuakơ sĭt yơh Ơi Adai ta jing Ơi Adai kar hăng apui pơrai. 

Hêbrơ 13 

Hiư̆m Kiăng Kơ Pơmơak Kơ Ơi Adai 

1Brơi kơ ƀing gih khăp nanao bĕ kơ tơdruă kar hăng ayŏng amai adơi đaŏ 
amăng Krist. 

2Anăm ngưi ngai ôh kiăng kơ tŭ ju̱m ƀing tuai, yuakơ tơdang ƀing gih ngă tui 
anŭn, đơđa mơnuih hơmâo tŭ ju̱m laih ƀing ling jang hiam samơ̆ ƀing gơñu ƀu 
thâo krăn ôh. 

3Hơdơr bĕ kơ ƀing mơnuih dŏ amăng sang mơnă, jing kar hăng ƀing gih dŏ 
hrŏm hăng ƀing gơñu amăng sang mơnă mơ̆n. Ăt hơdơr bĕ kơ ƀing mơnuih tŭ 
arăng djik djak kơhak kơčŭh jing kar hăng gih pô tŭ tơlơi gleh tơnap anŭn hrŏm 
hăng ƀing gơñu mơ̆n. 

4Brơi kơ abih bang mơnuih pơpŭ kơ tơlơi pơdŏ rơkơi bơnai, laih anŭn ƀing 
rơkơi hăng ƀing bơnai khŏm dŏ tŏng ten hăng tơdruă yơh. Yuakơ Ơi Adai či 

phat kơđi kơ pô pyu pơde laih anŭn kơ abih bang mơnuih hơmâo tơđah ƀrưh 
mơhiăh. 

5Djă̱ pioh bĕ tơlơi hơdip gih rơngai hĭ mơ̆ng tơlơi khăp kơ prăk laih anŭn tŭ 
djŏp bĕ hăng tơlơi ƀing gih hơmâo, yuakơ Ơi Adai hơmâo pơhiăp laih tui anai, 
“Kâo ƀu či lui raih hĭ ƀing gih ôh; Kâo kŏn či đuaĭ ataih hĭ mơ̆ng ƀing gih lơi.” 

6Yuakơ anŭn yơh, ƀing ta dưi kơnang kơjăp pơhiăp tui anai, “Khua Yang jing Pô 
djru kâo, tui anŭn kâo ƀu huĭ hyưt ôh. Hơget tơlơi mơnuih mơnam dưi ngă sat 
kơ kâo lĕ?” 

7Hơdơr bĕ kơ ƀing khua djă̱ akŏ gih, jing ƀing pơhiăp laih boh hiăp Ơi Adai kơ 
ƀing gih. Pơmĭn ƀlơ̆ng bĕ kơ boh tŭ yua tơbiă rai mơ̆ng hơdră jơlan tơlơi hơdip 
gơñu laih anŭn hla̱ tui bĕ tơlơi đaŏ kơnang gơñu. 

8Yang Yêsu Krist jing kar kaĭ yơh hrơi tơ̆m brơi, hrơi anai laih anŭn hlŏng lar. 

9Anăm tŭ pơtưp tui hĭ gih pô yua mơ̆ng djŏp mơta tơlơi pơtô pơhrăm phara ôh. 
Hiam biă mă yơh kơ hơdôm pran jua ta tŭ tơlơi pơkơtang yua mơ̆ng tơlơi khăp 
pap Ơi Adai, ƀu djơ̆ yua mơ̆ng khul tơlơi phiăn gơnam ƀơ̆ng ôh, jing gơnam ƀu 
yom ôh kơ ƀing hlơi pô ƀơ̆ng gơñu. 

10Ƀing ta hơmâo sa kơnưl ngă yang laih anŭn ƀing khua ngă yang mă bruă 
amăng sang khăn ƀu hơmâo tơlơi dưi ôh kiăng kơ ƀơ̆ng ƀơi anŭn. 

11Amăng tơlơi pơgop hơđăp, pô khua ngă yang prŏng hloh ƀing Yehudah djă̱ ba 
drah khul hlô mơnơ̆ng mŭt pơ Anih Rơgoh Hiam Hloh jing gơnam pơyơr tơlơi 
soh, laih anŭn hơdôm drơi djai hlô mơnơ̆ng anŭn arăng čuh gah rơngiao kơ plei. 

12Hơnŭn yơh, Yang Yêsu ăt tŭ gleh tơnap pơ gah rơngiao kơ amăng ja̱ng plei 
mơ̆n, kiăng kơ ngă kơ ƀing ană plei jing rơgoh hiam yua mơ̆ng drah Ñu pô. 

13Tui anŭn, brơi kơ ƀing ta tơbiă nao pơgop bĕ hăng Ñu gah rơngiao kơ anih 
jưh, laih anŭn pơpha hrŏm tơlơi mlâo Ñu glăm laih. 

14Yuakơ pơ anai ƀing ta ƀu hơmâo ôh sa boh plei hlŏng lar ƀơi lŏn tơnah anai, 
samơ̆ ƀing ta dŏ hơduah sa boh plei či truh pơanăp anai yơh. 

15Hơnŭn yơh, mơ̆ng Yang Yêsu, brơi kơ ƀing ta ăt tŏ tui nanao pơyơr kơ Ơi Adai 
gơnam pơyơr bơni hơơč, anŭn jing boh tŭ yua mơ̆ng tơƀông bah pơhiăp pơhaih 
anăn Ñu yơh. 

16Samơ̆ anăm ƀing gih ngưi ngai hĭ ôh ngă bruă ngă hiam klă kiăng kơ pơpha 
hơget tơlơi ƀing gih hơmâo hăng tơdruă, yuakơ khul bruă pơsăn drơi kar hăng 
anŭn jing tơlơi pơmơak kơ Ơi Adai biă mă. 

17Tui gưt bĕ kơ ƀing khua djă̱ akŏ gih laih anŭn ngă tui bĕ tơlơi dưi git gai gơñu. 
Ƀing gơñu wai lăng brơi nanao kơ jua bơngăt gih ƀu thâo pơdơi ôh, yuakơ ƀing 
gơñu khŏm pơruai glaĭ kơ Ơi Adai hơdôm tơlơi bruă gơñu yơh. Tui gưt bĕ kơ 
ƀing gơñu kiăng kơ bruă gơñu či jing sa tơlơi mơak, ƀu djơ̆ tơlơi pơkơtraŏ ôh. 

Tơdah ƀu djơ̆ tui anŭn ôh, sĭt bruă gơñu ngă anŭn jing hăng tơlơi rơngot laih 
anŭn ƀu či hơmâo tơlơi djru kơ ƀing gih ôh. 

18Iâu laĭ bĕ kơ ƀing gơmơi. Ƀing gơmơi đaŏ sĭt kơ tơlơi ƀing gơmơi hơmâo pran 
jua tơpă rơgoh laih anŭn tơlơi khăp kiăng kơ hơdip hơdơ̆ng djơ̆ tơpă djŏp mơta 
tơlơi yơh. 

19Laih anŭn kâo rơkâo pơđu̱r kơ ƀing gih kiăng kơ iâu laĭ, tui anŭn kâo dưi tŭ 
tơlơi Ơi Adai brơi kơ kâo nao tañ pơ ƀing gih yơh. 

20Kwưh kiăng kơ Ơi Adai rơnŭk rơno̱m, jing Pô mơ̆ng drah tơlơi pơgop hlŏng 
lar ba glaĭ laih yua mơ̆ng tơlơi djai Khua Yang ta Yang Yêsu, jing Pô Wai Triu 
yom prŏng kơ tơpul triu 

21pơprap brơi kơ ƀing gih hăng rĭm tơlơi hiam klă yuakơ ngă tui tơlơi Ñu kiăng, 
laih anŭn kwưh kiăng kơ Ñu dưi mă bruă amăng ƀing ta hơdôm tơlơi pơmơak 
kơ Ñu, mơ̆ng Yang Yêsu Krist, kơ Ñu yơh hơmâo tơlơi ang yang nanao hlŏng 
lar. Amen. 

22Ơ ƀing ayŏng amai adơi hơi, kâo pơtrŭt kơ ƀing gih kiăng kơ gir hơmư̆ hơdôm 
boh hiăp pơđu̱r pơkơjăp kâo, yuakơ kâo hơmâo čih laih kơ ƀing gih kơnơ̆ng sa 
pŏk hră be̱r đôč. 

23Kâo kiăng kơ ƀing gih thâo krăn kơ tơlơi ayŏng adơi ta Timothe arăng pŏk hĭ 
ñu mơ̆ng sang mơnă laih. Tơdah ñu truh tañ, kâo či nao hrŏm hăng ñu kiăng kơ 
bưp ƀing gih yơh. 

24Pơhiăp kơkuh kơ abih bang ƀing khua ba akŏ gih laih anŭn kơ abih bang ƀing 
ană plei Ơi Adai. Ƀing ayŏng adơi đaŏ pơ lŏn čar Italia ăt mơit hiăp kơkuh gơñu 
kơ ƀing gih mơ̆n. 

25Rơkâo tơlơi khăp pap mơ̆ng Ơi Adai dŏ hrŏm hăng abih bang ƀing gih. 

Yakơ 

Yakơ 1 

1Kâo, Yakơ, jing ding kơna Ơi Adai laih anŭn Khua Yang Yêsu Krist. Čih mơit 
nao pơ pluh-dua kơnung djuai ƀing Israel, jing ƀing đaŏ kơnang, dŏ bru bra 
amăng ƀing lŏn čar: Pơhiăp kơkuh. 

Khul Tơlơi Gleh Tơnap Laih Anŭn Khul Tơlơi Plư 

2Ơ ƀing ayŏng amai adơi đaŏ kơnang hơi, pơmĭn ƀlơ̆ng bĕ, anŭn jing tơlơi mơak 
rơgoh yơh tơdang ƀing gih bưp djơ̆ djŏp mơta tơlơi gleh tơnap, 

3yuakơ ƀing gih thâo krăn kơ tơlơi tơdah tơlơi đaŏ kơnang gih tŭ tơlơi lông 
lăng pơtơbiă rai tơlơi thâo gir run yơh. 

4Tơlơi thâo gir run anŭn khŏm pơgiŏng hĭ bruă ñu kiăng kơ ƀing gih dưi tŭ 
prŏng tui kơjăp hlo̱m ƀo̱m laih anŭn ƀu kơƀah hơget gĕt ôh. 

5Tơdah hlơi pô amăng ƀing gih kơƀah tơlơi rơgơi, brơi kơ ñu rơkâo bĕ kơ Ơi 
Adai, jing Pô čơmah pha brơi kơ abih bang mơnuih ƀu hơduah sem tơlơi soh 
ôh, laih anŭn Ñu či laĭ glaĭ kơ tơlơi rơkâo anŭn kơ pô rơkâo anŭn yơh. 

6Samơ̆ tơdang ñu anŭn rơkâo, ñu khŏm đaŏ kơnang laih anŭn ƀu đing đaŏ ôh, 
yuakơ hlơi pô đing đaŏ, tơlơi đaŏ kơnang ñu anŭn či jing kar hăng jơlah ia rơsĭ, 
angĭn pưh pơ anai hăng thut pơ anŭn yơh. 

7Ñu anŭn khŏm anăm pơmĭn ôh kơ tơlơi ñu či tŭ mă hơget mơta tơlơi mơ̆ng 
Khua Yang. 

8Ñu anŭn jing sa čô mơnuih dua tal tơlơi pơmĭn yơh, ƀu dŏ dơnơ̆ng ôh amăng 
djŏp mơta bruă ñu ngă. 

Pơdrŏng Laih Anŭn Ƀun Rin 

9Ayŏng adơi đaŏ ƀun rin, brơi kơ ñu khŏm hơ̆k mơak bĕ tơdang Ơi Adai pơyom 
đĭ ñu. 

10Samơ̆ kơ pô đaŏ pơdrŏng, ăt brơi kơ ñu hơ̆k mơak mơ̆n tơdang Ơi Adai 
pơtrŭn hĭ ñu, yuakơ ñu či rơngiă hĭ kar hăng bơnga rơ̆k glai yơh. 

11Yuakơ yang hrơi ƀlĕ hăng tơlơi pơiă ñu pơhang hăng pơgliu hĭ gơnam tăm. 
Bơnga gơnam tăm anŭn rŭh hĭ laih anŭn tơlơi hiam ro ̆  gơnam tăm anŭn răm 
rơngiă hĭ yơh. Kar hăng anŭn mơ̆n, mơnuih pơdrŏng či răm rơngiă hĭ yơh 
tơdang ñu dŏ hơr mă bruă ñu pô. 

Tơlơi Lông Lăng Laih Anŭn Tơlơi Plư 

12Mơyŭn mơak yơh kơ hlơi pô ăt dŏ tŏng ten hăng Ơi Adai tơdang ñu tŭ tơlơi 
lông lăng, yuakơ tơdang ñu dưi hĭ laih kơ tơlơi lông lăng anŭn, ñu či tŭ mă guang 
muk tơlơi hơdip, jing tơlơi Ơi Adai hơmâo ƀuăn laih kơ ƀing hlơi pô khăp kơ 
Ñu. 

13Tơdang tŭ tơlơi lông lăng, anăm hơmâo hlơi pô ôh pơhiăp tui anai, “Ơi Adai 
hlak plư kâo.” Yuakơ Ơi Adai ƀu dưi tŭ yang sat plư Ñu ôh, laih anŭn Ñu kŏn plư 
hlơi pô lơi. 

14Samơ̆ rĭm čô tŭ tơlơi plư tơdang, yua mơ̆ng tơlơi amoaih kluh sat ƀai ñu pô, 
ñu anŭn tŭ tơlơi plư anŭn dui ba hăng pơle ̆  hĭ yơh. 

15Tui anŭn, tơdơi kơ tơlơi amoaih kluh anŭn hơmâo pi kian laih, tơlơi anŭn 
tơkeng rai tơlơi soh, laih anŭn tơlơi soh, tơdang tơlơi anŭn prŏng djŏp laih, 
tơkeng rai kơ tơlơi djai yơh. 

16Ơ ƀing ayŏng amai adơi kâo khăp biă mă hơi, anăm ƀing gih tŭ pơblư̆ ôh. 

17Rĭm gơnam brơi pơyơr hiam hăng hlo̱m ƀo̱m jing tơbiă rai mơ̆ng gah ngŏ, jing 
trŭn rai mơ̆ng Ama kơ abih bang tơlơi bơngač adai rơngit, jing Pô ƀu thâo 
pơplih hĭ kar hăng khul tơui pơđu̱ng hyu ôh. 

18Ñu ruah laih kiăng kơ tơkeng rai ƀing ta yua mơ̆ng boh hiăp sĭt, kiăng kơ ƀing 
ta dưi jing kar hăng sa djuai boh čroh blung hlâo yom pơphan hloh kơ abih bang 
tơlơi mơnơ̆ng Ñu hơmâo pơjing laih yơh. 

Hơmư̆ Laih Anŭn Ngă Tui 

19Ơ ƀing ayŏng amai adơi kâo khăp biă mă hơi, brơi hơdơr bĕ kơ tơlơi anai: 
Rĭm čô khŏm kơ tañ hơmư̆, sui pơhiăp laih anŭn akaih hil bĕ, 

20yuakơ tơlơi mơnuih hil ƀu dưi ba rai tơlơi hơdip tơpă hơnơ̆ng jing tơlơi bruă 
Ơi Adai khăp kiăng ôh. 

21Hơnŭn yơh, mă pơđuaĭ hĭ bĕ abih bang tơlơi bruă juăt ngă grĭ grañ sat ƀai ăt 
dŏ amăng tơlơi hơdip gih kiăng kơ ƀing gih luă gŭ jao pô hăng tŭ mă boh hiăp 
Ơi Adai pla laih amăng ƀing gih, jing boh hiăp dưi pơklaih hĭ ƀing gih yơh. 

22Anăm ƀing gih kơnơ̆ng hơmư̆ boh hiăp đôč ôh laih anŭn tŭ pơblư̆ hĭ gih pô. 
Samơ̆ ngă tui bĕ boh hiăp anŭn pơtă. 

23Hlơi pô hơmư̆ boh hiăp Ơi Adai samơ̆ ƀu kiăng ngă tui boh hiăp anŭn pơtă ôh, 
ñu anŭn jing kar hăng sa čô mơnuih lăng ƀo ̆  mơta ñu ƀơi mơnĭl, 

24laih anŭn tơdơi kơ ñu lăng laih ñu pô ƀơi mơnĭl anŭn, ñu đuaĭ hĭ laih anŭn 
wơr bĭt hĭ mơtam hiư̆m ƀo ̆  mơta ñu jing. 

25Samơ̆ hlơi pô lăng pơñen amăng tơlơi juăt hiam hlo̱m Ơi Adai, jing tơlơi juăt 
pha brơi tơlơi pơrơngai, laih anŭn ăt tŏ tui gưt tui kơ tơlơi anŭn mơ̆n, ƀu djơ̆ 
kơnơ̆ng ñu ƀu wơr bĭt hĭ đôč ôh hơdôm tơlơi ñu hơmâo hơmư̆ laih, samơ̆ ñu ăt 
ngă tui hăng tơlơi anŭn mơ̆n. Anŭn jing ñu anŭn či tŭ mơyŭn mơak amăng abih 
tơlơi bruă ñu ngă yơh. 

26Tơdah hlơi pô yap kơ ñu pô jing mơnuih đaŏ sĭt laih anŭn ƀu akă kơ̆ng hĭ jơlah 
bah ñu pô ôh, ñu anŭn pơblư̆ hĭ ñu pô laih anŭn tơlơi đaŏ ñu jing hĭ đôč đač yơh. 

27Tơlơi đaŏ jing tơlơi Ơi Adai, Ama ta, tŭ mă jing jơngeh laih anŭn ƀu hơmâo 
tơlơi soh sat ôh jing tui anai: Lăng ba bĕ ƀing tơhrit hăng ƀing đah kơmơi kơmai 
tơdang ƀing gơ̆ dŏ amăng tơlơi gleh tơnap laih anŭn brơi răng bĕ pô mơ̆ng tơlơi 
grĭ grañ amăng lŏn tơnah. 

Yakơ 2 

Tơlơi Pơkơđiăng Kơ Tơlơi Pơrơđah Glông Be̱r 

1Ơ ƀing ayŏng amai adơi kâo hơi, jing ƀing đaŏ kơ Khua Yang Yêsu Krist ang 
yang ta, anăm ƀing gih ngă kơ tơlơi pơrơđah glông be̱r ôh. 

2Năng ai hơmâo sa čô mơnuih pơdrŏng čut rơbưn mah hăng buh sum ao yom 
mŭt amăng sang pơjơnum gih, laih anŭn hơmâo sa čô mơnuih ƀun rin buh sum 
ao djăh djap mŭt pơ anih anŭn mơ̆n. 

3Tơdah ƀing gih lăng pơpŭ kơ mơnuih buh sum ao hiam anŭn hăng laĭ tui anai, 
“Anai yơh jing grê hiam kơ ih dŏ be̱r,” samơ̆ laĭ hăng mơnuih ƀun rin anŭn tui 
anai, “Dŏ dơ̆ng bĕ pơ anŭn” ƀôdah “Dŏ be̱r bĕ ƀơi atur sang jĕ tơkai kâo anai,” 

4ƀing gih hơmâo phat kơđi glông be̱r laih amăng gih pô laih anŭn jing hĭ ƀing 
khua phat kơđi hơmâo khul tơlơi pơmĭn soh sat yơh. 

5Ơ ƀing ayŏng amai adơi kâo khăp hơi, hơmư̆ bĕ tơlơi anai: Djơ̆ mơ̆, Ơi Adai 
hơmâo ruah mă laih ƀing ƀun rin ƀơi anăp mơta mơnuih lŏn tơnah anai kiăng 
kơ jing pơdrŏng amăng tơlơi đaŏ kơnang kiăng kơ tŭ mă kŏng ngăn dêh čar Ñu 
ƀuăn pha brơi laih kơ ƀing hlơi pô khăp kơ Ñu? 

6Samơ̆ ƀing gih mưč mač kơ ƀing ƀun rin. Ƀing pơdrŏng yơh jing ƀing kơtư̆ juă 
ƀing gih. Djơ̆ mơ̆ ƀing gơñu yơh jing ƀing pơgŏ̱ ba ƀing gih nao pơ sang phat 
kơđi? 

7Djơ̆ mơ̆ ƀing gơñu yơh jing ƀing pơhiăp rơkŭt sat kơ anăn hiam klă Khua Yang 
jing kơ Pô anŭn yơh ƀing gih lŏm kơ Ñu? 

8Tơdah ƀing gih djă̱ pioh biă mă tơlơi juăt dêh čar adai hơmâo hơduah ƀuh laih 
amăng Hră Ơi Adai Pơhiăp tui anai, “Khăp bĕ kơ pô re̱ng gah gih kar hăng khăp 
kơ gih pô,” sĭt ƀing gih ngă djơ̆ yơh. 

9Samơ̆ tơdah ƀing gih pơrơđah kơ tơlơi glông be̱r, ƀing gih ngă soh laih anŭn tŭ 
tơlơi ƀuăh yua mơ̆ng tơlơi juăt kar hăng ƀing pơjŏh hĭ tơlơi juăt yơh. 

10Yuakơ hlơi pô djă̱ pioh abih bang tơlơi juăt samơ̆ pơsoh hĭ kơnơ̆ng sa črăn 
đôč, ñu anŭn ăt jing pô tŭ soh kar hăng pơjŏh hĭ abih bang tơlơi juăt mơ̆n. 

11Yuakơ Ơi Adai pô hơmâo laĭ laih tui anai, “Anăm ih klĕ pyu ôh,” laih anŭn Ñu 
ăt laĭ dơ̆ng mơ̆n tui anai, “Anăm ih pơdjai mơnuih ôh.” Tơdah ƀing gih ƀu klĕ 
pyu ôh, samơ̆ ƀing gih pơdjai mơnuih, sĭt ƀing gih hơmâo jing hĭ laih pô pơjŏh 
hĭ tơlơi juăt. 

12Hơnŭn yơh, brơi kơ ƀing gih răng bĕ kơ tơlơi ƀing gih pơhiăp laih anŭn ngă 
yuakơ pơanăp Ơi Adai či phat kơđi ƀing gih tui hăng tơlơi juăt, jing tơlơi či 
pơrơngai hĭ mơnuih, 

13yuakơ tơlơi phat kơđi ƀu hơmâo tơlơi pap mơñai yơh Ơi Adai či pơrơđah kơ 
mơnuih ƀu thâo pap mơñai brơi kơ arăng. Pô thâo pap mơñai, Ơi Adai či pap 
mơñai kơ ñu yơh tơdang Ñu phat kơđi pơanăp anai! 

Tơlơi Đaŏ Kơnang Laih Anŭn Hơdôm Tơlơi Bruă 

14Ơ ƀing ayŏng amai adơi kâo hơi, hơget hiam klă lĕ tơdah hlơi pô yap ñu pô 
hơmâo tơlơi đaŏ samơ̆ ƀu hơmâo ôh bruă ngă? Hiư̆m ngă, tơlơi đaŏ anŭn dưi 
pơklaih hĭ ñu mơ̆? Sĭt ƀu dưi ôh. 

15Năng ai hơmâo sa čô ayŏng adơi ƀôdah amai adơi kơƀah kơ sum ao laih anŭn 
ƀu hơmâo asơi huă añăm ƀơ̆ng rĭm hrơi ôh. 

16Tơdah sa čô amăng ƀing gih laĭ kơ gơ̆ tui anai, “Nao rơnŭk rơnua bĕ, kâo kwưh 
kiăng kơ ih hiam drơi jan. Dŏ pơđao hăng ƀơ̆ng trơi bĕ,” samơ̆ ƀu djru brơi kơ 
gơ̆ hơdôm gơnam kơƀah kiăng gah drơi jan ôh, hơget hiam klă kơ tơlơi bruă 
kar hăng anŭn lĕ? 

17Ăt kar kaĭ mơ̆n, tơlơi đaŏ ƀu pơrơđah ôh amăng tơlơi bruă, sĭt tơlơi đaŏ anŭn 
djai hăng ƀu tŭ yua ôh. 

18Samơ̆ hơmâo đơđa mơnuih laĭ tui anai, “Ƀing gih hơmâo tơlơi đaŏ kơnang 
laih anŭn kâo hơmâo tơlơi bruă.” Pơrơđah bĕ kơ kâo tơlơi đaŏ kơnang ƀu 
hơmâo tơlơi bruă gih laih anŭn kâo či pơrơđah kơ ƀing gih tơlơi đaŏ kơnang 
kâo yua mơ̆ng tơlơi kâo ngă yơh. 

19Ƀing gih đaŏ kơnang kơ tơlơi hơmâo ha sa Ơi Adai. Hiam klă yơh! Wơ̆t tơdah 
ƀing yang sat ăt đaŏ tui anŭn mơ̆n laih anŭn ñu huĭ bra̱l biă mă yơh. 

20Ơ mơnuih mlŭk ăh, hiư̆m ngă, ih kiăng kơ pơrơđah kơ tơlơi đaŏ kơnang ƀu 
hơmâo tơlơi bruă, jing tơlơi đaŏ kơnang ƀu tŭ yua ôh hă? 

21Ƀu djơ̆ ôh hă, Ơi Adai yap ơi adon ta Abraham jing tơpă hơnơ̆ng yuakơ tơlơi 
bruă ñu ngă laih tơdang ñu pơyơr ană đah rơkơi ñu Isa̱k ƀơi kơnưl ngă yang? 

22Ƀing gih ƀuh yơh, tơlơi đaŏ kơnang ñu laih anŭn tơlơi bruă ñu mă bruă hrŏm 
hơbĭt, laih anŭn tơlơi đaŏ kơnang ñu jing hĭ tu̱m nu̱m yua mơ̆ng tơlơi bruă ñu 
ngă yơh. 

23Laih anŭn boh hiăp Ơi Adai tŭ pơkrĕp truh hĭ laih tui anai, “Abraham đaŏ 
kơnang kơ Ơi Adai tui anŭn Ơi Adai yap kơnăl kơ ñu jing mơnuih tơpă hơnơ̆ng 
yơh.” Laih anŭn ñu tŭ arăng iâu kơ ñu jing gơyut Ơi Adai mơ̆n. 

24Ƀing gih ƀuh yơh kơ tơlơi sa čô mơnuih jing hĭ tơpă hơnơ̆ng yua mơ̆ng tơlơi 
ñu ngă yơh ƀu djơ̆ kơnơ̆ng hơjăn tơlơi đaŏ kơnang đôč ôh. 

25Ăt kar hăng anŭn mơ̆n, pô đah kơmơi rĭh răm anăn ñu HʼRahab, Ơi Adai ăt 
yap kơ ñu jing tơpă hơnơ̆ng mơ̆n yua mơ̆ng tơlơi bruă ñu ngă laih tơdang ñu 
pơdŏp hĭ ƀing kơnuă Israel dŏ đŏm amăng sang ñu, laih anŭn kơčrâo brơi kơ 
ƀing gơ̆ đuaĭ hĭ ƀơi jơlan pơkŏn. 

26Kar hăng drơi jan ƀu hơmâo bơngăt dŏ hrŏm jing djai hĭ yơh, ăt kar kaĭ mơ̆n, 
tơlơi đaŏ kơnang ƀu hơmâo tơlơi bruă pơrơđah, tơlơi đaŏ anŭn djai hĭ yơh. 

Yakơ 3 

Pơkhư̆ Jơlah Pơhiăp 

1Ơ ƀing ayŏng amai adơi kâo hơi, anăm hơmâo lu mơnuih amăng ƀing gih khŏm 
jing nai pơtô ôh, yuakơ ƀing gih thâo laih kơ tơlơi ƀing ta, jing ƀing nai pơtô kơ 
arăng, či tŭ tơlơi phat kơđi kơtang hloh yơh. 

2Abih bang ƀing ta le̱ng kơ tơhneč rơbuh amăng lu hơdră jơlan. Tơdah hlơi pô 
ƀu tơhơneč ôh amăng tơlơi ñu pơhiăp, ñu anŭn jing pô hiam hlo̱m yơh laih anŭn 
dưi răng wai abih drơi jan ñu yơh. 

3Tơdang ƀing ta akă kho, pơsơi hơ̆p, ƀơi amăng bah aseh kiăng kơ abih drơi ñu 
gưt tui ƀing ta, sĭt ƀing ta dưi gai ñu nao tui hăng ƀing ta kiăng yơh. 

4Pơhơmutu bĕ kơ sa boh sŏng prŏng. Wơ̆t tơdah sŏng anŭn jing prŏng biă mă 
laih anŭn đuaĭ tui hăng angĭn kơtang thut, sŏng anŭn tŭ pơgăt kơnơ̆ng hăng sa 
ƀĕ gai prư̆ anet đôč nao pơ anih pă pô pơgăt ñu kiăng kơ nao yơh. 

5Ăt kar kaĭ mơ̆n, jơlah kơnơ̆ng jing sa črăn anet amăng drơi jan đôč, samơ̆ ñu 
dưi pơhiăp pơư prŏng. Kơnơ̆ng đơset apui đôč samơ̆ dưi ƀơ̆ng hĭ sa ƀut glai 
prŏng yơh. 

6Laih anŭn jơlah ăt kar hăng apui mơ̆n, jơlah jing tơlơi soh amăng khul črăn 
drơi jan. Črăn soh anŭn pơrai hĭ abih drơi jan yơh. Ñu čuh hĭ abih tơlơi hơdip 
hăng apui laih anŭn apui ñu čuh anŭn jing kar hăng apui mơ̆ng plei sat Gehenna 
yơh. 

7Mơnuih mơnam dưi pơsăng hĭ laih, đơđa hlak pơsăng abih bang djuai khul hlô 
mơnơ̆ng, khul čim brĭm, hlô rui laih anŭn mơnơ̆ng mơnuă ia rơsĭ, 

8samơ̆ aka hơmâo hlơi pô ôh dưi pơsăng hĭ jơlah. Jơlah jing sat biă mă, jing bă 
kar hăng ia akăm djai yơh. 

9Hăng jơlah yơh ƀing ta bơni hơơč kơ Khua Yang laih anŭn Ama ta, laih anŭn ăt 
hăng jơlah anŭn mơ̆n ƀing ta hơtŏm păh kơ ƀing arăng, jing ƀing mơnuih Ơi 
Adai hơmâo hrih pơjing laih hrup hăng Ñu pô. 

10Ăt mơ̆ng sa boh amăng bah mơ̆n ƀing ta bơni hơơč laih anŭn hơtŏm păh. Ơ 
ƀing ayŏng amai adơi kâo hơi, anăm ngă tui anŭn ôh. 

11Ia mơmĭh hăng ia phĭ̱̆ ƀu tơbiă hrŏm hơbĭt sa hlâo ia ôh. 

12Ơ ƀing ayŏng amai adơi kâo hơi, hiư̆m pă phŭn kơyâo hra dưi pơtơbiă rai boh 
ôliwơ laih anŭn phŭn hrĕ boh kơƀâo ăt dưi pơtơbiă rai boh hra lơi mơ̆? Sĭt ƀu 
dưi ôh. Tui anŭn, hlâo ia mơsĭn ăt kŏn dưi pơtơbiă rai ia mơmĭh lơi. 

Dua Djuai Tơlơi Rơgơi 

13Amăng tŏng krah ƀing gih, hơmâo mơ̆ hlơi pô rơgơi hăng thâo hluh? Brơi kơ 
ñu anŭn pơrơklă bĕ tơlơi anŭn hăng tơlơi hơdip hiam klă ñu, hăng khul bruă 
ñu ngă amăng tơlơi luă gŭ tơbiă rai mơ̆ng tơlơi rơgơi anŭn. 

14Samơ̆ tơdah ƀing gih djă̱ pioh tơlơi ga̱r ruă laih anŭn moăñ klih amăng pran 
jua gih, anăm ƀing gih pơhiăp pơang kơ tơlơi anŭn ƀôdah pơhiăp ƀlŏr 
pơkơdơ̆ng glaĭ hăng tơlơi sĭt ôh. 

15Tơlơi rơgơi kar hăng anŭn ƀu djơ̆ tơbiă rai mơ̆ng adai ôh, samơ̆ mơ̆ng gah lŏn 
tơnah, mơ̆ng mơnuih ƀu đaŏ kơnang, jing mơ̆ng yang sat pơtưp yơh. 

16Yuakơ pơpă ƀing gih hơmâo tơlơi ga̱r ruă laih anŭn tơlơi moăñ klih, pơ anih 
anŭn yơh ƀing gih hơduah ƀuh tơlơi sŭl kŭl laih anŭn tơlơi pơhrăm ngă sat ƀai. 

17Samơ̆ tơlơi rơgơi tơbiă rai mơ̆ng adai adih jing blung hlâo kơ abih bang tơlơi 
jơngeh. Giŏng anŭn, tơbiă rai tơlơi khăp rơnŭk rơno̱m, tơlơi pơmĭn ƀlơ̆ng, tơlơi 
jao pô, bă hăng tơlơi pap laih anŭn boh čroh hiam klă, tơlơi ƀu lăng glông be̱r 
laih anŭn tơlơi klă tơpă yơh. 

18Ƀing pơrơno̱m, jing ƀing pla tơlơi rơnŭk rơno̱m, či hơpuă mă tơlơi tơpă 
hơnơ̆ng yơh. 

Yakơ 4 

Jao Bĕ Gih Pô Kơ Ơi Adai 

1Hơget pơtơbiă rai khul tơlơi pơtaih laih anŭn khul tơlơi pơrơdjơ̆ amăng ƀing 
gih lĕ? Ƀu djơ̆ ôh hă, hơdôm tơlơi anŭn tơbiă rai mơ̆ng khul tơlơi kluh amoaih, 
jing tơbiă rai mơ̆ng tơlơi pơblah nanao amăng pran jua gih? 

2Ƀing gih amoaih kiăng đơđa gơnam, samơ̆ ƀu dưi hơmâo ôh. Tui anŭn, ƀing gih 
pơdjai laih anŭn hưp kluh, samơ̆ ƀing gih ƀu dưi hơmâo ôh tơlơi ƀing gih kiăng. 
Ƀing gih pơrơdjơ̆ laih anŭn pơtaih yơh. Ƀing gih ƀu dưi hơmâo ôh yuakơ ƀing 
gih ƀu rơkâo kơ Ơi Adai. 

3Tơdang ƀing gih rơkâo, ƀing gih ƀu dưi hơmâo ôh, yuakơ ƀing gih rơkâo hăng 
tơlơi pơtrŭt soh, kiăng kơ ƀing gih pơhoăč hĭ hơget gơnam ƀing gih hơmâo ƀơi 
khul tơlơi pơmơak gih. 

4Ơ ƀing mơnuih ƀu tŏng ten hăng Ơi Adai hơi, ƀing gih ƀu thâo ôh hă kơ tơlơi 
pơgop pơlir hăng ƀing mơnuih lŏn tơnah jing tơlơi pơrơmut kơ Ơi Adai? Hơnŭn 

yơh, hlơi pô ruah kiăng kơ ngă gơyut hăng ƀing mơnuih lŏn tơnah, ñu anŭn jing 
hĭ rŏh ayăt hăng Ơi Adai yơh. 

5Ƀôdah hiư̆m ngă, ƀing gih pơmĭn Hră Ơi Adai pơhiăp ƀu hơmâo tơhơnal tơlơi 
ôh hă kơ tơlơi Yang Bơngăt Ñu brơi dŏ amăng ƀing ta, jing Pô ga̱r biă mă tơdah 
tơlơi khăp ta ƀu kơñăm ƀơi Ñu? 

6Samơ̆ Ơi Adai pha brơi kơ ƀing ta tơlơi khăp pap lu biă mă. Anŭn yơh tơhơnal 
tơlơi yua hơget Hră Ơi Adai pơhiăp laih tui anai, “Ơi Adai pơkơdơ̆ng glaĭ hăng 
ƀing mơnuih pơgao pơang, samơ̆ Ñu pha brơi tơlơi khăp pap kơ ƀing mơnuih 
luă gŭ.” 

7Hơnŭn yơh, jao hĭ bĕ gih pô kơ Ơi Adai. Samơ̆ pơkơdơ̆ng glaĭ bĕ hăng yang sat 
laih anŭn ñu či đuaĭ hĭ mơ̆ng ƀing gih yơh. 

8Nao jĕ bĕ pơ Ơi Adai laih anŭn Ơi Adai či rai jĕ pơ ƀing gih yơh. Ơ ƀing mơnuih 
soh ăh, pơrơgoh hĭ bĕ tơlơi bruă soh sat gih! Ơ ƀing mơnuih pơmĭn dua tal hơi, 
pơagaih hĭ bĕ jua pơmĭn gih! 

9Rơngot hơning, kơŭ kơuăn laih anŭn čŏk hia bĕ yuakơ tơlơi bruă soh sat gih. 
Pơplih hĭ bĕ tơlơi klao mơak gih jing hĭ tơlơi kơŭ kơuăn laih anŭn tơlơi hơ̆k 
kơdơ̆k gih jing hĭ tơlơi rơngot hơning. 

10Pơluă gŭ bĕ gih pô ƀơi anăp Khua Yang, tui anŭn Ñu či pŭ̱ đĭ ƀing gih yơh. 
Tơlơi Pơkơđiăng Pơkơdơ̆ng Glaĭ Hăng Tơlơi Phat Kơđi Kơ Tơdruă 

11Ơ ƀing ayŏng amai adơi hơi, anăm ƀing gih pơhiăp rơkŭt sat kơ tơdruă ôh. 
Hlơi pô pơhiăp pơkơdơ̆ng glaĭ hăng ayŏng amai adơi ñu ƀôdah phat kơđi kơ gơ̆, 
ñu anŭn pơhiăp pơkơdơ̆ng glaĭ hăng tơlơi juăt laih anŭn phat kơđi tơlơi juăt 
anŭn yơh. Tơdang ƀing gih phat kơđi tơlơi juăt, ƀing gih ƀu ngă tui tơlơi juăt 
dơ̆ng tah, samơ̆ jing ƀing phat kơđi tơlơi juăt yơh. 

12Kơnơ̆ng hơmâo ha čô Pô Pha Brơi tơlơi juăt ăt jing Pô Khua Phat Kơđi mơ̆n, 
jing Pô dưi pơklaih laih anŭn dưi pơrai hĭ. Bơ kơ ƀing gih, hlơi ƀing gih jing tơl 
ƀing gih phat kơđi mơnuih re̱ng gah gih lĕ? 

Tơlơi Pơư Pơang Kơ Hrơi Pơgi 

13Hơmư̆ bĕ, Ơ ƀing mơnuih laĭ tui anai, “Hrơi anai ƀôdah pơgi ƀing gơmơi či 
nao pơ plei anai plei anŭn, dŏ sa thŭn pơ anih anŭn, ngă bruă sĭ mơnia laih anŭn 
hơmâo kơmlai yơh.” 

14Samơ̆ ƀing gih ƀu thâo ôh hơget tơlơi či truh kơ ƀing gih hrơi pơgi. Hơget 
tơlơi hơdip gih jing lĕ? Ƀing gih jing kar hăng asăp ia ayŭh đĭ mă ƀiă laih anŭn 
rơngiă hĭ thĕng mơtam yơh. 

15Kơđai glaĭ, ƀing gih năng pơhiăp bĕ tui anai, “Tơdah anŭn jing tơlơi Khua Yang 
kiăng, ƀing gơmơi či hơdip laih anŭn ngă tơlơi anai tơlơi anŭn yơh.” 

16Samơ̆ ră anai ƀing gih pơhiăp pơư pơang hăng pơhiăp pơgao. Abih bang tơlơi 
pơhiăp pơang kar hăng anŭn jing soh sat laih yơh. 

17Hơnŭn yơh, hlơi pô thâo krăn kơ tơlơi hiam jing tơlơi ñu khŏm ngă, samơ̆ ñu 
hơngah ƀu kiăng ngă ôh, ñu anŭn soh laih yơh. 

Yakơ 5 

Tơlơi Pơkơđiăng Kơ Ƀing Pơdrŏng Kơtư̆ Juă 

1Hơmư̆ bĕ, Ơ ƀing mơnuih pơdrŏng hơi, čŏk hia bĕ yuakơ khul tơlơi tơnap tap 
či truh ƀơi ƀing gih. 

2Khul mŭk dram gih hơmâo brŭ hĭ laih, laih anŭn mot hơmâo ƀơ̆ng hĭ laih khul 
sum ao gih. 

3Amrăk mah gih le̱ng kơ bring ƀơ̆ng soh sel. Tơlơi bring anŭn či ngă gơ̆ng jơlan 
pơkơdơ̆ng glaĭ hăng ƀing gih laih anŭn ƀơ̆ng hĭ kơđeh asar gih kar hăng apui 
ƀơ̆ng yơh. Ƀing gih hơmâo pơkom pioh laih mŭk dram amăng khul hrơi hơnăl 
tuč. 

4Lăng bĕ! Nua apăh ƀing gih ƀu kla brơi ôh kơ ƀing mơnuih hơpuă pơdai gih, 
jing ƀing hlak ƀuăh pơkơdơ̆ng glaĭ hăng ƀing gih. Asăp gơñu kwưh rơkâo 
hơmâo đĭ truh laih pơ tơngia Khua Yang Dưi Kơtang. 

5Ƀing gih hơmâo hơdip laih ƀơi lŏn tơnah anai jơna̱p laih anŭn pơmơak kơ gih 
pô. Ƀing gih hơmâo pơrơmŏng hĭ laih gih pô pioh kơ hrơi pơdjai. 

6Ƀing gih hơmâo klă̱ kơđi laih anŭn pơdjai hĭ laih ƀing mơnuih ƀu hơmâo tơlơi 
soh, jing ƀing ƀu pơkơdơ̆ng glaĭ hăng ƀing gih ôh. 

Gir Run Amăng Tơlơi Gleh Tơnap 

7Ơ ƀing ayŏng amai adơi hơi, gir run bĕ tơl truh hrơi Khua Yang či trŭn rai dơ̆ng. 
Lăng bĕ kơ mơnuih ngă hơma, ñu dŏ tơguan kơ lŏn pơtơbiă rai gơnam tăm yom 
pơphan laih anŭn ñu gir run biă mă kơ ia hơjan le ̆  răh laih anŭn ia hơjan tơkuh 
thŭn. 

8Brơi kơ ƀing gih ăt thâo gir run hăng dŏ kơjăp kar hăng anŭn mơ̆n, yuakơ hrơi 
Khua Yang či rai dơ̆ng jĕ či truh laih. 

9Ơ ƀing ayŏng amai adơi hơi, anăm ƀing gih pơhiăp brŏk jŏk ƀuăh kơ tơdruă 
gih ôh, kiăng kơ Ơi Adai ƀu phat kơđi kơ ƀing gih ôh. Adih, Pô Phat Kơđi hlak 
dŏ dơ̆ng jĕ ƀơi bah amăng laih yơh! 

10Ơ ƀing ayŏng amai adơi, anai yơh jing tơlơi hơmutu kơ tơlơi gir run amăng 
tơlơi tŭ gleh tơnap, pơmĭn bĕ kơ ƀing pô pơala, jing ƀing pơhiăp amăng anăn 
Khua Yang. 

11Tui hăng ƀing gih thâo laih, ƀing ta yap kơ ƀing hlơi pô hơmâo tŭ gir run laih 
amăng tơlơi gleh tơnap jing ƀing tŭ tơlơi bơni hiam. Ƀing gih hơmâo thâo krăn 
laih kơ tơlơi Yôb tŭ gir run laih anŭn hơmâo ƀuh laih tơlơi Khua Yang pha brơi 

kơ ñu dơ̆ng ƀơi hơnăl tuč. Tui anŭn, Khua Yang bă hăng tơlơi thâo khăp thâo 
pap biă mă yơh. 

12Ơ ƀing ayŏng amai adơi kâo hơi, gah ngŏ kơ abih bang, anăm ƀing gih ƀuăn 
rơ̆ng ôh, anŭn jing anăm ƀuăn rơ̆ng hăng adai, hăng lŏn tơnah ƀôdah hăng tơlơi 
mơnơ̆ng hơget ôh kiăng kơ pơkơjăp kơ tơlơi ƀing gih pơhiăp. Brơi bĕ tơlơi ƀing 
gih pơhiăp “Ơ” jing Ơ laih anŭn “Ơ ơh” jing hĭ Ơ ơh yơh, huĭ kơ ƀing gih či tŭ 
tơlơi Ơi Adai klă̱ kơđi. 

Tơlơi Iâu Laĭ Đaŏ Kơnang 

13Hơmâo mơ̆ hlơi pô tŏng krah ƀing gih dŏ amăng tơlơi rŭng răng? Brơi kơ ñu 
khŏm iâu laĭ bĕ. Hơmâo mơ̆ hlơi pô mơak mơai? Brơi kơ ñu adoh bơni hơơč bĕ 
kơ Ơi Adai. 

14Hơmâo mơ̆ hlơi pô ruă duăm? Brơi kơ ñu khŏm iâu ƀing kŏng tha Sang Ơi 
Adai kiăng kơ rai iâu laĭ brơi kơ ñu laih anŭn pik ia jâo ƀơi ñu amăng anăn Khua 
Yang. 

15Laih anŭn tơlơi iâu laĭ anŭn pơyơr đĭ hăng tơlơi đaŏ kơnang, mơnuih ruă 
duăm anŭn či suaih hĭ yơh, yuakơ Khua Yang či pơsuaih hĭ ñu. Tơdah ñu hơmâo 
ngă soh laih, Ơi Adai či pap brơi kơ ñu mơ̆n. 

16Hơnŭn yơh, pơhaih bĕ khul tơlơi soh gih hăng tơdruă laih anŭn iâu laĭ bĕ kơ 
tơdruă kiăng kơ ƀing gih dưi suaih hĭ. Tơlơi iâu laĭ mơnuih tơpă hơnơ̆ng jing 
hơmâo tơlơi dưi mơyang biă mă yơh. 

17Êliyah jing sa čô mơnuih hrup hăng ƀing ta mơ̆n. Ñu iâu laĭ hur har kiăng kơ 
ƀu hơmâo ia hơjan, laih anŭn ƀu hơmâo ia hơjan ôh ƀơi anih lŏn anŭn amăng 
klâo thŭn sămkrah. 

18Tơdơi kơ anŭn dơ̆ng, ñu iâu laĭ laih anŭn mơ̆ng adai adih hơmâo glaĭ ia hơjan 
dơ̆ng, tui anŭn lŏn tơnah pơtơbiă glaĭ boh čroh dơ̆ng yơh. 

19Ơ ƀing ayŏng amai adơi kâo hơi, tơdah hơmâo sa čô amăng ƀing gih čơlah 
đuaĭ hĭ mơ̆ng tơlơi sĭt Ơi Adai laih anŭn hơmâo sa čô pơkŏn ba ñu glaĭ kơ tơlơi 
đaŏ, 

20brơi kơ ñu anŭn hơdơr bĕ kơ tơlơi anai: Hlơi pô ba glaĭ mơnuih soh mơ̆ng 
jơlan soh sat pô anŭn, tơdang ngă tui anŭn ñu anŭn či pơklaih hĭ pô anŭn mơ̆ng 
tơlơi djai laih anŭn dưi ba pô anŭn pơ tơlơi pap brơi kơ lu tơlơi soh yơh. 

1 Pêtrôs 

1 Pêtrôs 1 

1Kâo, Pêtrôs, jing ding kơna pơjao Yang Yêsu Krist. Kâo čih mơit kơ ƀing 
mơnuih Ơi Adai ruah mă, jing ƀing kar hăng tuai amăng lŏn tơnah anai, jing ƀing 
čơlah hyu amăng khul lŏn čar Pontos, Galatia, Kappadokia, Asia laih anŭn 
Bithunia, 

2jing ƀing Ơi Adai, Ama hơmâo ruah mă laih tui hăng tơlơi thâo hlâo Ñu, yua 
mơ̆ng bruă pơrơgoh Yang Bơngăt Ñu, kơ tơlơi tui gưt kơ Yang Yêsu Krist laih 
anŭn añăh hăng drah Ñu. Rơkâo kơ tơlơi khăp pap laih anŭn tơlơi rơnŭk rơno̱m 
Ơi Adai dŏ hăng ƀing gih bă blai. 

Tơlơi Bơni Hơơč Kơ Ơi Adai Kơ Tơlơi Čang Rơmang Hơdip 

3Bơni hơơč kơ Ơi Adai laih anŭn Ama Khua Yang Yêsu Krist ta! Amăng tơlơi pap 
yom prŏng Ñu, Ñu hơmâo pha brơi laih kơ ƀing ta tơlơi tơkeng kơ phrâo mŭt 
amăng tơlơi čang rơmang hơdip yua mơ̆ng tơlơi hơdip glaĭ Yang Yêsu Krist 
mơ̆ng mơnuih djai, 

4laih anŭn mŭt amăng tơlơi tŭ mă kŏng ngăn ƀu či rơngiă, răm ƀôdah tơdu hĭ 
ôh, jing gơnam Ơi Adai djă̱ pioh laih kơ ƀing gih amăng plei hiam adih, 

5jing ƀing yua mơ̆ng tơlơi đaŏ kơnang yơh tŭ pơgang yua mơ̆ng tơlơi dưi 
mơyang Ơi Adai hlŏng truh kơ tơlơi pơklaih rai, jing tơlơi či prap pre pơrơđah 
rai amăng rơnŭk hơnăl tuč. 

6Ƀing gih mơak biă mă yơh yuakơ khul tơlơi anŭn, wơ̆t tơdah ră anai kơnơ̆ng 
ƀiă hrơi mông đôč ƀing gih či khŏm tŭ gleh tơnap rơngot hơning amăng djŏp 
mơta tơlơi lông lăng. 

7Hơdôm tơlơi lông lăng anŭn truh kơñăm kiăng kơ tơlơi đaŏ kơnang gih, jing 
tơlơi yom pơphan hloh kơ mah jing răm rơngiă hĭ wơ̆t tơdah tŭ čruih hĭ hăng 
apui, dưi pơrơklă jing hiam klă laih anŭn ba rai amăng tơlơi bơni hơơč, tơlơi 
ang yang laih anŭn tơlơi pơpŭ tơdang Yang Yêsu Krist pơƀuh rai yơh. 

8Wơ̆t tơdah ƀing gih aka ƀu ƀuh djơ̆ Ñu ôh, samơ̆ ƀing gih khăp kơ Ñu. Wơ̆t 
tơdah ƀing gih ƀu ƀuh ôh Ñu ră anai, samơ̆ ƀing gih đaŏ kơnang kơ Ñu, laih anŭn 
ƀing gih tŭ bă hăng tơlơi hli̱ng hla̱ng ƀu thâo pơruai laih anŭn tơlơi hơ̆k mơak 
ang yang, 

9yuakơ ƀing gih tŭ mă tơlơi kơñăm tơlơi đaŏ kơnang gih, jing tơlơi pơklaih kơ 
bơngăt gih yơh. 

10Pơmĭn ƀlơ̆ng kơ tơlơi pơklaih anai, ƀing pô pơala, jing ƀing pơhiăp laĭ lui hlâo 
kơ tơlơi khăp pap jing tơlơi khŏm truh pơ ƀing gih, ăt gir hơduah kơsem biă mă 
hăng tơlơi pơñen prŏng prin mơ̆n, 

11gir kiăng hơduah kơsem hrơi mông laih anŭn khul anih hơdip jing rơnŭk 
hơmâo Yang Bơngăt Krist dŏ pơ anŭn kiăng kơ kơčrâo brơi tơdang Ñu laĭ lui 
hlâo laih kơ tơlơi ruă nuă Krist laih anŭn tơlơi ang yang či truh tơdơi kơ anŭn. 

12Ơi Adai pơrơđah brơi laih kơ ƀing pô pơala anŭn kơ tơlơi ƀing gơñu ƀu djơ̆ 
mă bruă kơ gơñu pô ôh samơ̆ kơ ƀing gih yơh, tơdang ƀing gơñu pơhiăp kơ 
hơdôm tơlơi bruă, jing tơlơi bruă hơmâo tŭ pơruai laih kơ ƀing gih mơ̆ng ƀing 
mơnuih hơmâo pơtô pơblang laih tơlơi pơthâo hiam kơ ƀing gih yua mơ̆ng 
Yang Bơngăt Hiam jing Pô Ơi Adai pơkiaŏ rai laih mơ̆ng adai adih. Wơ̆t tơdah 
ƀing ling jang hiam ăt kiăng biă mă lăng kơ hơdôm tơlơi truh anŭn. 

Jing Rơgoh Hiam Bĕ 

13Hơnŭn yơh, prap pre bĕ tơlơi pơmĭn gih kiăng kơ mă bruă. Tŭ pơkhư̆ pô bĕ. 
Pioh bĕ tơlơi čang rơmang gih bă blai ƀơi tơlơi khăp pap jing tơlơi či pha brơi 
kơ ƀing gih tơdang Yang Yêsu Krist či pơrơđah rai dơ̆ng. 

14Yuakơ ƀing gih jing ƀing ană bă tui gưt kơ Ơi Adai, anăm hơdip hơdơ̆ng tui 
hăng khul tơlơi amoaih kluh sat ƀai jing tơlơi hơdip ƀing gih hơmâo hlâo 
tơdang ƀing gih hơdip amăng tơlơi aka ƀu thâo phe pho ôh. 

15Samơ̆ kơnơ̆ng kar hăng Pô hơmâo iâu laih ƀing gih kiăng kơ jing rơgoh hiam, 
tui anŭn jing bĕ rơgoh hiam amăng abih bang bruă ƀing gih ngă. 

16Yuakơ Hră Ơi Adai hơmâo čih laih tui anai, “Jing bĕ rơgoh hiam, yuakơ Kâo 
jing rơgoh hiam.” 

17Yuakơ ƀing gih iâu laĭ kơ Ama, jing Pô ƀu phat kơđi bruă mơnuă rĭm čô glông 
be̱r ôh, hơdip bĕ tơlơi hơdip gih kar hăng ƀing tuai ƀơi lŏn tơnah anai hăng 
tơlơi huĭ pơpŭ kơ Ơi Adai. 

18Yuakơ ƀing gih thâo laih kơ tơlơi Ơi Adai song mă laih ƀing gih mơ̆ng tơlơi 
hơdip đôč đač brơi rai mơ̆ng ƀing ơi adon gih, ƀu djơ̆ hăng khul gơnam đôč đač 
kar hăng amrăk ƀôdah mah ôh, 

19samơ̆ hăng drah yom Krist yơh, jing kar hăng Ană Triu ƀu hơmâo nam rơka 
ôh. 

20Hlâo hrơi hrih pơjing kơ lŏn tơnah, Ơi Adai khưp ngă hlâo laih kơ tơlơi Krist 
či tŭ pơrơđah amăng khul hrơi hơnăl tuč anai yuakơ ƀing gih yơh. 

21Yua mơ̆ng Yêsu yơh ƀing gih đaŏ kơnang kơ Ơi Adai, jing Pô pơhơdip glaĭ laih 
Ñu mơ̆ng mơnuih djai laih anŭn pơguh pơang Ñu, kiăng kơ tơlơi đaŏ kơnang 
hăng tơlơi čang rơmang gih dŏ amăng Ơi Adai. 

22Ră anai ƀing gih hơmâo pơrơgoh hĭ laih gih pô yua mơ̆ng tơlơi tui gưt kơ tơlơi 
sĭt kiăng kơ ƀing gih dưi hơmâo tơlơi khăp sĭt kơ ƀing ayŏng adơi gih, jing khăp 
bĕ kơ tơdruă prŏng dơlăm mơ̆ng pran jua rơgoh yơh. 

23Ƀing gih hơmâo tŭ tơkeng dơ̆ng kơ phrâo laih, ƀu djơ̆ mơ̆ng pơjĕh thâo răm 
rai ôh, samơ̆ mơ̆ng pơjĕh ƀu thâo răm rai, jing boh hiăp hơdip laih anŭn dŏ 
hlŏng lar Ơi Adai yơh. 

24Yuakơ kar hăng Hră Ơi Adai laĭ laih tui anai, “Abih bang mơnuih mơnam jing 
kar hăng rơ̆k, laih anŭn abih bang tơlơi guh kơang gơñu jing kar hăng bơnga 
rơ̆k đang hơma. Rơ̆k anŭn gliu laih anŭn khul bơnga anŭn rŭh hĭ, 

25samơ̆ boh hiăp Khua Yang dŏ hlŏng lar yơh.” Anŭn yơh jing boh hiăp arăng 
pơtô pơblang laih kơ ƀing gih. 

1 Pêtrôs 2 

1Hơnŭn yơh, mă pơđuaĭ hĭ bĕ mơ̆ng gih pô abih bang tơlơi sat ƀai laih anŭn 
abih bang tơlơi pơblư̆, tơlơi pơƀlŏr, tơlơi ƀlah moăñ laih anŭn abih bang tơlơi 
pơhiăp sat ƀai pơkŏn. 

2Kar hăng ƀing ană nge yơh, brơi kơ ƀing gih khăp kiăng bĕ kơ ia tơsâo phŭn 
mơyang jơngeh tơlơi sĭt, kiăng kơ yuakơ anŭn yơh ƀing gih dưi prŏng tui amăng 
tơlơi pơklaih gih, 

3ngă bĕ tơlơi anŭn yuakơ gih pô hơmâo hơduah ƀuh laih kơ tơlơi Khua Yang 
jing hiam klă. 

Boh Pơtâo Hơdip Laih Anŭn Ană Plei Ơi Adai Ruah 

4Tơdang ƀing gih nao pơ Khua Yang, jing Boh Pơtâo hơdip, wơ̆t tơdah mơnuih 
mơnam hơngah hĭ samơ̆ Ơi Adai ruah mă laih hăng anŭn jing yom kơ Ñu yơh, 

5ƀing gih, jing kar hăng khul boh pơtâo hơdip, jing tŭ rŭ̱ pơdơ̆ng đĭ amăng sang 
gah bơngăt kiăng kơ jing pô khua ngă yang rơgoh hiam, pơyơr khul gơnam 
pơyơr gah bơngăt jing djơ̆ lăp kơ Ơi Adai mơ̆ng Yang Yêsu Krist yơh. 

6Yuakơ Hră Ơi Adai hơmâo laĭ laih tui anai: “Anai nê, Kâo pioh laih sa boh pơtâo 
yom amăng anih Ziôn, jing boh pơtâo akiăng hăng yom biă mă, laih anŭn hlơi 
pô đaŏ kơnang kơ Ñu ñu anŭn ƀu či mlâo mlañ ôh.” 

7Hơnŭn yơh, bơ kơ ƀing gih jing ƀing đaŏ kơnang, boh pơtâo anŭn jing yom 
pơphan biă mă yơh. Samơ̆ kơ ƀing mơnuih ƀu đaŏ kơnang ôh, “Boh pơtâo, jing 
pơtâo ƀing pơdơ̆ng đĭ sang hơngah lui hĭ laih, hơmâo jing hĭ laih boh pơtâo 
phŭn kơ abih bang pơtâo akiăng yơh.” 

8Laih anŭn, “Boh pơtâo ngă kơ mơnuih mơnam tơhneč jing boh pơtâo ngă kơ 
ƀing gơñu le ̆  rơbuh hĭ yơh.” Ƀing gơñu tơhneč rơbuh yuakơ ƀing gơñu ƀu tui 
gưt ôh kơ boh hiăp, jing tơlơi hơmâo pơkă brơi laih kơ ƀing gơñu. 

9Samơ̆ ƀing gih jing ƀing ană plei Ơi Adai ruah mă laih, jing ƀing ngă yang kơ 
Pơtao, jing lŏn čar rơgoh hiam, jing ƀing ană plei tŭ pioh hơjăn kơ Ơi Adai Pô 
yơh. Ñu ruah ƀing gih tui anŭn kiăng kơ ƀing gih dưi hyu pơhaih khul tơlơi bơni 

hơơč kơ tơlơi Ñu jing Pô iâu laih ƀing gih tơbiă đuaĭ mơ̆ng tơlơi kơnăm mơmŏt 
kiăng mŭt pơ tơlơi bơngač hiam ro ̆  Ñu yơh. 

10Hlâo adih ƀing gih ƀu djơ̆ jing ƀing ană plei Ơi Adai ôh, samơ̆ ră anai ƀing gih 
jing ană plei Ñu. Hlâo adih ƀing gih ƀu hơmâo tŭ mă tơlơi pap Ơi Adai ôh, samơ̆ 
ră anai ƀing gih hơmâo tŭ mă laih tơlơi pap Ñu. 

11Ơ ƀing gơyut gơyâo khăp hơi, kâo pơtrŭt kơ ƀing gih, jing kar hăng ƀing dŏ 
jăng jăi laih anŭn ƀing tuai amăng lŏn tơnah anai, đuaĭ ataih nanao hĭ bĕ mơ̆ng 
khul tơlơi amoaih kluh soh sat, jing khul tơlơi pơblah pơkơdơ̆ng glaĭ hăng 
bơngăt gih yơh. 

12Hơdip hơdơ̆ng hiam klă bĕ amăng ƀing ƀu đaŏ kơnang kơ Ơi Adai, wơ̆t tơdah 
ƀing gơñu phŏng kơđi kơ ƀing gih jing ƀing ngă soh, samơ̆ ƀing gơñu dưi ƀuh 
khul bruă hiam klă gih laih anŭn pơguh pơang kơ Ơi Adai ƀơi hrơi Ñu čuă ngui 
ƀing ta yơh. 

Tui Gưt Kơ Ƀing Khua Wai Lăng Laih Anŭn Ƀing Khua Pơkŏn 

13Yuakơ anăn Khua Yang, brơi kơ ƀing gih thâo tui gưt bĕ kơ abih bang ƀing 
khua kơnŭk kơna amăng mơnuih mơnam tui anai: Pô khua anŭn jing pơtao, 
jing pô hơmâo tơlơi dưi git gai prŏng hloh kơ abih bang, 

14ƀôdah kơ ƀing khua kwar, jing ƀing khua pơtao pơkiaŏ rai kiăng kơ pơkơhma̱l 
hĭ hlơi pô ngă soh laih anŭn bơni kơ ƀing hlơi pô ngă tơpă hiam yơh. 

15Yuakơ anai yơh jing tơlơi Ơi Adai kiăng: Tơdang ƀing gih ngă tơlơi hiam klă, 
ƀing gih hơmâo pơrơiăt hĭ tơlơi pơhiăp tă tăn ƀing mlŭk mơgu yơh. 

16Brơi kơ ƀing gih hơdip bĕ kar hăng ƀing mơnuih rơngai, samơ̆ anăm yua tơlơi 
rơngai gih kiăng kơ go̱m pơdŏp hĭ tơlơi soh sat ôh. Samơ̆ hơdip hơdơ̆ng bĕ kar 
hăng ƀing ding kơna Ơi Adai. 

17Pơrơđah bĕ tơlơi pơpŭ pơyom djơ̆ lăp kơ rĭm čô mơnuih tui anai: Khăp bĕ kơ 
ƀing ayŏng amai adơi đaŏ, huĭ pơpŭ kơ Ơi Adai laih anŭn pơpŭ kơ pơtao. 

18Ơ ƀing hlŭn hơi, jao bĕ gih pô kơ ƀing khua gih hăng abih bang tơlơi pơpŭ 
pơyom, ƀu djơ̆ kơnơ̆ng pơpŭ kơ ƀing khua hiam klă laih anŭn tơdu rơun đôč 
ôh, samơ̆ ăt pơpŭ kơ ƀing khua juăt pơhiăp khăng mơ̆n. 

19Yuakơ tơlơi bruă anŭn jing tơlơi Ơi Adai či bơni yơh tơdah hlơi pô dưi anăm 
tŭ ruă nuă kơ tơlơi pơtơnap ƀu tơpă yuakơ ñu anŭn thâo krăn kơ Ơi Adai. 

20Samơ̆ hiư̆m tơlơi yap kơnăl ih či jing tơdah ih tŭ arăng taih ama̱ng yuakơ ih 
ngă soh laih anŭn ăt dưi glăm mơ̆n lĕ? Samơ̆ tơdah ih tŭ tơnap yuakơ ngă bruă 
hiam laih anŭn ih ăt dưi glăm mơ̆n, sĭt anŭn jing tơlơi Ơi Adai bơni yơh ƀơi anăp 
Ñu. 

21Yuakơ tơlơi anŭn yơh Ơi Adai iâu laih ƀing gih, yuakơ Krist ăt tŭ tơnap brơi 
kơ ƀing gih laih mơ̆n, pioh glaĭ kơ ƀing gih tơlơi hơmutu hiam, kiăng kơ ƀing 
gih khŏm đuaĭ tui khul yak rơbat Ñu yơh. 

22“Ñu ƀu hơmâo ngă djơ̆ tơlơi soh ôh, laih anŭn arăng ƀu hơduah ƀuh tơlơi 
pơblư̆ pơƀlŏr hơget ôh ƀơi amăng bah Ñu.” 

23Tơdang ƀing arăng hơtŏm pơtơĭ kơ Ñu, Ñu ƀu rŭ nua ôh. Tơdang Ñu tŭ ruă 
nuă, Ñu ƀu pơhuĭ kơ ƀing arăng ôh. Kơđai glaĭ, Ñu jao hĭ Ñu pô kơ Ơi Adai jing 
Pô phat kơđi tơpă hơnơ̆ng. 

24Ñu pô glăm mă khul tơlơi soh ta amăng drơi jan Ñu ƀơi kơyâo bơrơkal, kiăng 
kơ ƀing ta dưi djai hĭ kơ tơlơi soh laih anŭn hơdip kơ tơlơi tơpă hơnơ̆ng. Yuakơ 
khul nam rơka Ñu yơh, ƀing gih dưi suaih hĭ laih. 

25Yuakơ ƀing gih jing kar hăng khul triu nao jrôk jơlan, samơ̆ ră anai ƀing gih 
hơmâo wơ̆t glaĭ laih pơ Pô Wai Triu, jing Pô Wai Lăng bơngăt gih yơh. 

1 Pêtrôs 3 

Ƀing Bơnai Laih Anŭn Ƀing Rơkơi 

1Ăt kar hăng hơdră jơlan anŭn mơ̆n, Ơ ƀing bơnai hơi, brơi kơ ƀing gih thâo jao 
pô kơ ƀing rơkơi gih, kiăng kơ wơ̆t tơdah đơđa mơnuih amăng ƀing rơkơi anŭn 
jing ƀing aka ƀu đaŏ kơ boh hiăp Ơi Adai ôh, ƀing gơñu dưi tŭ đaŏ kơnang hĭ 
yơh yua mơ̆ng ƀu djơ̆ mơ̆ng khul tơlơi pơhiăp ôh samơ̆ yuakơ tơlơi hơdip 
hơdơ̆ng ƀing bơnai gơñu, 

2tơdang ƀing gơñu ƀuh tơlơi jơngeh laih anŭn tơlơi huĭ pơpŭ amăng tơlơi hơdip 
gih. 

3Tơlơi hiam ro ̆  gih khŏm anăm tơbiă rai mơ̆ng tơlơi pơhrôp gah rơngiao ôh, 
jing kar hăng tơlơi amoăñ ƀŭk, tơlơi buh gơnam pơhrôp mah ƀôdah hơô sum 
ao hiam yom. 

4Kơđai glaĭ, brơi kơ tơlơi hiam ro ̆  gih tơbiă mơ̆ng gah lăm gih pô yơh, jing tơlơi 
hiam ro ̆  tơdu rơun ƀu thâo lă̱ hĭ laih anŭn jua bơngăt rơiăt djơ̆m luă gŭ, jing 
tơlơi năng lăp yom prŏng hloh ƀơi anăp Ơi Adai yơh. 

5Yuakơ anŭn yơh jing hơdră jơlan ƀing đah kơmơi rơgoh hiam đưm hlâo adih, 
jing ƀing pioh laih tơlơi čang rơmang gơñu amăng Ơi Adai, jing ƀing juăt pơhrôp 
gơñu pô hiam ro ̆ . Ƀing gơñu thâo đup gưt kơ ƀing rơkơi gơñu pô, 

6kar hăng HʼSarah, jing pô tui gưt laih kơ Abraham laih anŭn iâu kơ gơ̆ jing khua 
ñu. Ƀing gih jing ƀing ană dra HʼSarah yơh tơdah ƀing gih ngă djơ̆ tơpă laih anŭn 
ƀu huĭ bra̱l hơget ôh. 

7Ơ ƀing rơkơi hơi, ăt kar hăng hơdră jơlan anŭn mơ̆n, brơi kơ ƀing gih thâo 
pơmĭn ƀlơ̆ng bĕ tơdang ƀing gih hơdip hăng ƀing bơnai gih, thâo hluh laih anŭn 
pơpŭ bĕ kơ ƀing gơ̆ jing kar hăng ƀing mă bruă hrŏm tơdu ƀiă laih anŭn jing 
ƀing tŭ mă kŏng ngăn hrŏm hăng ƀing gih kơ gơnam brơi pơyơr ang yang tơlơi 

hơdip. Ngă bĕ tui anŭn kiăng kơ ƀu hơmâo tơlơi hơget ôh či pơgăn hĭ khul tơlơi 
iâu laĭ gih. 

Tŭ Ruă Nuă Yuakơ Tơlơi Ngă Hiam Klă 

8Hơnăl tuč, abih bang ƀing gih, hơdip hơdrăm bĕ hăng tơdruă. Jing bĕ ƀing thâo 
pap, khăp bĕ kar hăng ƀing ayŏng adơi, brơi thâo glưh pran jua laih anŭn thâo 
luă gŭ bĕ. 

9Anăm kla glaĭ tơlơi sat ƀai kơ tơlơi sat ƀai ƀôdah tơlơi pơmlâo kơ tơlơi pơmlâo 
ôh, samơ̆ bơni hiam bĕ, yuakơ tơlơi bruă anŭn yơh Ơi Adai iâu mă laih ƀing gih, 
kiăng kơ ƀing gih dưi tŭ mă kŏng ngăn bơni hiam. 

10Yuakơ Hră Ơi Adai laĭ laih tui anai, “Hlơi pô amoaih khăp kơ tơlơi hơdip laih 
anŭn ƀuh khul hrơi hiam klă ñu, ñu anŭn khŏm răng kơ bah jơlah ñu mơ̆ng tơlơi 
sat ƀai laih anŭn tơƀông bah ñu mơ̆ng tơlơi pơhiăp pơblư̆ pơƀlŏr yơh. 

11Ñu anŭn khŏm wĕh đuaĭ hĭ mơ̆ng tơlơi sat ƀai laih anŭn ngă tơlơi hiam klă, 
laih anŭn ñu khŏm hơduah sem kiaŏ tui tơlơi rơnŭk rơno̱m yơh. 

12Yuakơ mơta Khua Yang dŏ lăng ƀing mơnuih tơpă hơnơ̆ng laih anŭn tơngia 
Ñu pơđi̱ng hơmư̆ kơ tơlơi gơñu iâu laĭ yơh, samơ̆ wir ƀo ̆  Ñu pơkơdơ̆ng glaĭ hăng 
ƀing hlơi pô ngă sat ƀai.” 

13Tơdah ƀing gih hur har ngă tơlơi hiam klă, hlơi pô či ngă sat kơ ƀing gih lĕ? 

14Samơ̆ wơ̆t tơdah ƀing gih khŏm tŭ gleh tơnap kơ tơlơi djơ̆ tơpă, ƀing gih tŭ 
bơni hiam yơh. “Samơ̆ anăm huĭ hyưt ôh kơ tơlơi ƀing gơñu pơhuĭ. Anăm huĭ 
bra̱l ôh.”  

15Samơ̆ amăng pran jua gih, brơi kơ ƀing gih pioh hơjăn bĕ Krist jing Khua Yang. 
Nanao prap pre bĕ kiăng kơ laĭ glaĭ kơ hlơi pô tơña kơ ƀing gih kiăng kơ pơruai 
tơhơnal tơlơi kơ tơlơi čang rơmang ƀing gih hơmâo. Samơ̆ ngă bĕ tơlơi bruă 
anŭn hăng tơlơi tơdu rơun laih anŭn tơlơi pơpŭ yơh, 

16kiăng kơ ƀing gih hơmâo pran jua tơpă jơngeh, tui anŭn kiăng kơ ƀing hlơi pô 
pơhiăp sat pơkơdơ̆ng glaĭ hăng tơlơi hơdip hơdơ̆ng hiam klă gih amăng Krist 
năng ai či tŭ mlâo mlañ kơ tơlơi pơhiăp sat gơñu yơh. 

17Hiam hloh tŭ gleh tơnap yuakơ tơlơi bruă ngă hiam klă jing hloh kơ tơlơi bruă 
ngă sat ƀai, tơdah anŭn jing tui hăng tơlơi Ơi Adai kiăng. 

18Yuakơ Krist tŭ gleh tơnap pơala brơi kơ tơlơi soh sa wơ̆t djŏp kơ abih bang 
laih, mơnuih tơpă hơnơ̆ng pơala kơ mơnuih ƀu tơpă hơnơ̆ng, kiăng kơ ba ƀing 
gih pơ Ơi Adai. Ñu tŭ arăng pơdjai hĭ Ñu gah drơi jan samơ̆ Ñu tŭ hơdip yua 
mơ̆ng Yang Bơngăt, 

19jing mơ̆ng anŭn yơh Ñu ăt nao pơtô pơblang brơi kơ ƀing bơngăt amăng sang 
mơnă, 

20jing ƀing ƀu tui gưt đưm hlâo adih tơdang Ơi Adai gir dŏ tơguan biă mă amăng 
rơnŭk Noah hlak ƀing Noah pơkra kŏmpăn. Amăng kŏmpăn anŭn kơnơ̆ng 
hơmâo ƀiă mơnuih đôč, sapăn čô abih bang, dưi klaih hĭ mơ̆ng ia, 

21laih anŭn ia anŭn pơhơmutu kơ tơlơi baptem, jing tơlơi ră anai ăt dưi pơklaih 
hĭ ƀing gih mơ̆n. Tơlơi baptem anŭn ƀu mă pơđuaĭ hĭ tơlơi grĭ grañ mơ̆ng drơi 
jan ôh, samơ̆ jing sa tơlơi kwưh rơkâo kơ Ơi Adai hăng pran jua tơpă jơngeh 
yua mơ̆ng tơlơi hơdip glaĭ Yang Yêsu Krist yơh, 

22jing Pô hơmâo đĭ nao laih pơ adai adih laih anŭn jing ƀơi gah hơnuă kơ Ơi 
Adai, laih anŭn ƀing ling jang hiam, ƀing khua wai lăng laih anŭn ƀing hơmâo 
tơlơi dưi mơyang dŏ gah yŭ kơ tơlơi Ñu git gai soh sel. 

1 Pêtrôs 4 

Hơdip Hơdơ̆ng Kơ Ơi Adai 

1Hơnŭn yơh, yuakơ Krist tŭ gleh tơnap laih gah drơi jan Ñu, buh hơô bĕ gih pô 
hăng kơnuih kar hăng anŭn mơ̆n, yuakơ hlơi pô hơmâo tŭ gleh tơnap gah drơi 
jan ñu jing ñu klaih hĭ yơh mơ̆ng tơlơi ngă soh. 

2Yuakơ tơlơi anŭn yơh, ñu anŭn ƀu hơdip abih tơlơi hơdip dŏ glaĭ ñu ƀơi lŏn 
tơnah anai tui hăng khul tơlơi amoaih kluh mơnuih soh sat dơ̆ng tah, samơ̆ ñu 
hơdip tui hăng tơlơi kiăng Ơi Adai yơh. 

3Yuakơ ƀing gih hơmâo pơrơngiă hĭ laih djŏp hrơi mông hlâo adih kiăng kơ ngă 
tơlơi bruă ƀing mơnuih tuai ruah kiăng kơ ngă. Anŭn jing tơlơi hơdip tă tăn, 
kluh amoaih, măt tơpai, ră̱ ƀơ̆ng mơñum, pơgao hơnơ̆ng laih anŭn kơkuh pơpŭ 
kơ rup trah yơh. 

4Ƀing tuai anŭn pơmĭn dŏ kơtuă biă mă kơ tơlơi ƀing gih ƀu hơdip tă tăn kar 
hăng ƀing gơñu tơlŭh nao hơdip, tui anŭn ƀing gơñu pơhiăp sat kơtư̆ juă kơ 
ƀing gih yơh. 

5Samơ̆ ƀing gơñu khŏm či glăm mă khul tơlơi bruă gơñu ƀơi anăp Ơi Adai yơh, 
jing Pô phat kơđi mơnuih hơdip hăng mơnuih djai. 

6Yuakơ tơhơnal tơlơi anŭn yơh, tơlơi pơthâo hiam arăng hyu pơtô laih kơ wơ̆t 
hăng ƀing mơnuih djai laih, kiăng kơ ƀing gơñu anŭn či tŭ phat kơđi tui hăng 
mơnuih mơnam gah kơ drơi jan anai, samơ̆ hơdip gah bơngăt tui hăng Ơi Adai 
yơh. 

7Tơlơi hơnăl tuč kơ abih bang tơlơi mơnơ̆ng jĕ truh laih yơh. Hơnŭn yơh, ƀing 
gih khŏm thâo kơđiăng laih anŭn pơkhư̆ pô kiăng kơ ƀing gih dưi iâu laĭ. 

8Gah ngŏ kơ abih bang tơlơi, brơi kơ ƀing gih khăp bĕ kơ tơdruă prŏng dơlăm, 
yuakơ tơlơi khăp go̱m hĭ lu tơlơi soh sat biă mă. 

9Brơi kơ ƀing gih thâo mơak ju̱m kơ tơdruă gih, anăm pơhiăp brŏk ôh. 

10Rĭm čô khŏm yua bĕ tơlơi brơi pơyơr Ơi Adai pha brơi kơ ñu kiăng kơ mă 
bruă djru kơ arăng, tŏng ten pơgit hăng tơlơi khăp pap Ơi Adai amăng djŏp 
mơta tơlơi bruă. 

11Tơdah hlơi pô pơhiăp, ñu anŭn khŏm pơhiăp tơbiă bĕ hơdôm boh hiăp Ơi 
Adai. Tơdah hlơi pô mă bruă, ñu anŭn khŏm ngă bĕ hăng tơlơi kơtang Ơi Adai 
pha brơi, kiăng kơ amăng abih bang tơlơi bruă Ơi Adai dưi tŭ tơlơi pơguh pơang 
mơ̆ng Yang Yêsu Krist. Kơ Ñu yơh hơmâo tơlơi ang yang laih anŭn tơlơi dưi 
mơyang nanao hlŏng lar. Amen. 

Tŭ Tơlơi Gleh Tơnap Yuakơ Jing Pô Đaŏ Kơnang Kơ Krist 

12Ơ ƀing gơyut gơyâo khăp hơi, anăm tŭ dŏ kơtuă ôh kơ tơlơi lông lăng ruă nuă 
ƀing gih hlak dŏ tŭ kiăng kơ lông lăng tơlơi đaŏ gih, jing kar hăng tơlơi phara 
truh tơl kơ ƀing gih yơh. 

13Samơ̆ hơ̆k mơak bĕ kơ tơlơi ƀing gih tŭ hrŏm laih amăng tơlơi ruă nuă Krist, 
kiăng kơ ƀing gih dưi tŭ hơ̆k mơak bă blai tơdang tơlơi ang yang Ñu či tŭ 
pơrơđah rai yơh. 

14Tơdah arăng djik mưč kơ ƀing gih yuakơ ƀing gih đaŏ kơnang kơ Krist, sĭt 
ƀing gih tŭ tơlơi bơni hiam yơh, yuakơ Yang Bơngăt ang yang laih anŭn ăt jing 
Yang Bơngăt Ơi Adai dŏ ƀơi ƀing gih. 

15Sĭt yơh ƀing gih tŭ gleh tơnap, tơlơi ƀing gih tŭ anŭn ƀu djơ̆ ƀing gih jing kar 
hăng pô pơdjai mơnuih, pô klĕ dŏp, pô ngă sat ƀai pơkŏn ƀôdah pô pơhơmâo 
mă amăng tơlơi bruă ƀing arăng ôh. 

16Samơ̆, tơdah ƀing gih tŭ gleh tơnap yuakơ đaŏ kơnang kơ Krist, anăm mlâo 
mlañ ôh, samơ̆ brơi kơ ƀing gih pơguh pơang bĕ kơ Ơi Adai yuakơ ƀing gih jing 
ƀing lŏm kơ Krist. 

17Yuakơ hrơi mông kơ Ơi Adai phat kơđi či čơdơ̆ng hăng sang anŏ Ơi Adai yơh 
hlâo. Laih anŭn tơdah tơlơi phat kơđi anŭn čơdơ̆ng truh kơ ƀing ta hlâo, hơget 
či jing tơlơi hơnăl tuč kơ ƀing mơnuih ƀu tui gưt ôh kơ tơlơi pơthâo hiam Ơi 
Adai lĕ? 

18Kar hăng Hră Ơi Adai laĭ laih tui anai, “Tơdah tơnap biă mă kơ mơnuih tơpă 
hơnơ̆ng kiăng kơ dưi klaih, tui anŭn, hơget či jing hĭ kơ mơnuih ƀu thâo kơkuh 
pơpŭ kơ Ơi Adai laih anŭn kơ mơnuih soh lĕ?” 

19Hơnŭn yơh, sĭt ƀing hlơi pô tŭ tơlơi gleh tơnap tui hăng tơlơi Ơi Adai kiăng, 
brơi kơ ƀing gơñu khŏm jao hĭ gơñu pô kơ Pô Hrih Pơjing năng đaŏ kơnang 
gơñu laih anŭn tŏ tui ngă tơlơi bruă hiam klă yơh. 

1 Pêtrôs 5 

Tơlơi Pơtô Kơ Ƀing Tha Laih Anŭn Ƀing Hlak Ai Amăng Sang Ơi Adai 

1Hơnŭn yơh, kơ ƀing tha rơma amăng ƀing gih, kâo pơtrŭt pơđu̱r ƀing gih jing 
ƀing tha rơma kar hăng kâo pô mơ̆n, jing pô ngă gơ̆ng jơlan kơ tơlơi gleh tơnap 
Krist laih anŭn ăt jing pô či pơpha hrŏm amăng tơlơi ang yang či pơrơđah tơdơi 
anai mơ̆n tui anai: 

2Brơi kơ ƀing gih wai lăng bĕ ƀing triu Ơi Adai jao brơi laih kơ ƀing gih, mă bruă 
bĕ jing kar hăng pô wai lăng, ƀu djơ̆ yuakơ ƀing gih khŏm ngă ôh, samơ̆ yuakơ 
ƀing gih tŭ ư yơh, jing kar hăng Ơi Adai kiăng kơ ƀing gih jing yơh, ƀu djơ̆ yuakơ 
kiăng hơmâo prăk ôh, samơ̆ yuakơ hur har kiăng kơ mă bruă yơh, 

3ƀu djơ̆ kiăng kơ ngă khua kơ ƀing mơnuih Ơi Adai jao kơ ƀing gih wai lăng ôh, 
samơ̆ kiăng kơ ƀing gih jing tơlơi pơhơmutu hiam kơ abih ƀing triu anŭn yơh. 

4Laih anŭn tơdang Pô Khua Wai Triu, jing Krist, pơƀuh rai, ƀing gih či tŭ mă 
guang muk tơlơi ang yang yơh jing gơnam ƀu thâo răm rai hĭ ôh. 

5Ơ ƀing hlak ai đah rơkơi hơi, ăt kar kaĭ mơ̆n, brơi kơ ƀing gih tŭ pơjao pô kơ 
ƀing kŏng tha gih. Brơi kơ abih bang ƀing gih buh hơô bĕ gih pô hăng tơlơi luă 
gŭ anăp hăng tơdruă gih, yuakơ, “Ơi Adai pơkơdơ̆ng glaĭ hăng ƀing pơgao samơ̆ 
Ñu pha brơi tơlơi khăp pap kơ ƀing luă gŭ.” 

6Hơnŭn yơh, luă gŭ bĕ gih pô gah yŭ tơngan dưi kơtang Ơi Adai, kiăng kơ Ñu 
dưi yŏng đĭ ih ƀơi djơ̆ hrơi găl yơh. 

7Jao bĕ abih bang tơlơi ƀlơ̆ng bơngơ̆t gih ƀơi Ñu yuakơ Ñu pô pơmĭn ƀlơ̆ng kơ 
ƀing gih yơh. 

8Brơi kơ ƀing gih răng laih anŭn kơčăng bĕ. Rŏh ayăt gih jing yang sat pơgreñ 
jum dar kar hăng sa drơi rơmung dŭl pơgrao hyu hơduah hlơi pô kiăng kơ lun 
ƀơ̆ng hĭ yơh. 

9Pơkơdơ̆ng glaĭ bĕ hăng ñu, dŏ kơjăp bĕ amăng tơlơi đaŏ kơnang, yuakơ ƀing 
gih thâo laih kơ tơlơi ƀing ayŏng adơi gih djŏp djang lŏn tơnah ăt tŭ tơlơi gleh 
tơnap kar hăng anŭn mơ̆n. 

10Laih anŭn Ơi Adai kơ abih bang tơlơi khăp pap, jing Pô iâu laih ƀing gih pơ 
tơlơi ang yang hlŏng lar Ñu amăng Krist, tơdơi kơ ƀing gih hơmâo tŭ gleh tơnap 
laih ƀiă hrơi, Ñu či rŭ̱ pơdơ̆ng glaĭ ƀing gih laih anŭn ngă brơi kơ ƀing gih jing 
kơtang, kơjăp laih anŭn ƀu pơgơi ôh. 

11Kơ Ñu yơh hơmâo tơlơi dưi mơyang hăng git gai nanao hlŏng lar. Amen. 
Tơlơi Pơhiăp Kơkuh Hơnăl Tuč 

12Hăng tơlơi djru Silas, jing pô kâo yap kar hăng pô ayŏng adơi tŏng ten, kâo 
hơmâo čih klah čŭn laih kơ ƀing gih, kiăng kơ pơtrŭt pơđu̱r ƀing gih laih anŭn 
ngă gơ̆ng jơlan kơ tơlơi anŭn jing tơlơi khăp pap sĭt Ơi Adai. Dŏ kơjăp bĕ amăng 
tơlơi anŭn. 

13Sang Ơi Adai ayŏng adơi gih pơ plei Babilon, jing ƀing Ơi Adai ruah mă laih 
hrŏm hăng ƀing gih, mơit hơdôm tơlơi pơhiăp kơkuh gơñu kơ ƀing gih, wơ̆t 
hăng Markôs jing kar hăng ană kâo mơ̆n. 

14Pơhiăp kơkuh bĕ kơ tơdruă hăng tơlơi čum ju̱m khăp. Rơkâo kơ tơlơi rơnŭk 
rơno̱m dŏ hrŏm hăng abih bang ƀing gih, jing ƀing dŏ amăng Krist. 

2 Pêtrôs 

2 Pêtrôs 1 

1Kâo, Simôn Pêtrôs, jing pô ding kơna laih anŭn ding kơna pơjao Yang Yêsu 
Krist. Kâo čih mơit kơ ƀing gih, jing ƀing mơ̆ng tơlơi tơpă hơnơ̆ng Ơi Adai ta 
laih anŭn Pô Pơklaih Yang Yêsu Krist, hơmâo mă tŭ laih yua mơ̆ng tơlơi đaŏ 
kơnang yom pơphan kar hăng tơlơi đaŏ kơnang gơmơi. 

2Rơkâo kơ tơlơi khăp pap laih anŭn tơlơi rơnŭk rơno̱m dŏ hăng ƀing gih bă blai 
yua mơ̆ng tơlơi ƀing gih prŏng tui amăng tơlơi thâo krăn Ơi Adai laih anŭn Yang 
Yêsu, Khua Yang ta yơh. 

Ngă Brơi Kơ Tơlơi Iâu Mơthưr Mơnuih Hăng Ƀing Ơi Adai Iâu Thâo Sĭt 

3Tơlơi dưi mơyang Ơi Adai hơmâo pha brơi laih kơ ƀing ta djŏp mơta tơlơi ƀing 
ta kơƀah kiăng kơ tơlơi hơdip laih anŭn tơlơi thâo huĭ pơpŭ kơ Ñu mơ̆ng tơlơi 
thâo krăn Ñu, jing Pô iâu laih ƀing ta yua mơ̆ng tơlơi ang yang Ñu pô laih anŭn 
tơlơi hiam klă Ñu yơh. 

4Mơ̆ng hơdôm tơlơi anŭn yơh Ñu hơmâo pha brơi kơ ƀing ta hơdôm tơlơi ƀuăn 
yom prŏng hăng yom pơphan Ñu, kiăng kơ mơ̆ng hơdôm tơlơi anŭn yơh ƀing 
gih dưi pơpha hrŏm amăng kơnuih yang laih anŭn tơklaih hĭ mơ̆ng tơlơi brŭ 
răm amăng lŏn tơnah, jing pơtơbiă rai mơ̆ng hơdôm tơlơi amoaih kluh sat ƀai. 

5Kơ tơhơnal tơlơi anŭn yơh, ngă bĕ rĭm tơlơi bruă triăng kiăng kơ thim mŭt pơ 
tơlơi đaŏ kơnang gih jing tơlơi hiam klă, pơ tơlơi hiam klă jing tơlơi thâo pơmĭn, 

6pơ tơlơi thâo pơmĭn jing tơlơi pơkhư̆ pô, pơ tơlơi pơkhư̆ pô jing tơlơi gir run, 
pơ tơlơi gir run jing kơnuih thâo pơmơak kơ Ơi Adai, 

7pơ kơnuih thâo pơmơak kơ Ơi Adai jing tơlơi klă djrưng ayŏng adơi, pơ tơlơi 
klă djrưng ayŏng adơi jing tơlơi khăp yơh. 

8Yuakơ tơdah ƀing gih hơmâo hơdôm kơnuih anŭn ƀrư̆ lu tui, sĭt hơdôm kơnuih 
anŭn či pơgang ƀing gih mơ̆ng tơlơi ƀu tŭ yua laih anŭn ƀu pơtơbiă rai boh čroh 
amăng tơlơi ƀing gih thâo krăn kơ Khua Yang ta Yang Yêsu Krist yơh. 

9Samơ̆ tơdah hlơi pô ƀu hơmâo ôh hơdôm kơnuih anŭn, ñu jing pô ƀuh jĕ đôč 
laih anŭn bum mơta yơh, laih anŭn ñu hơmâo wơr bĭt hĭ laih kơ tơlơi ñu tŭ 
pơrơgoh laih mơ̆ng khul tơlơi soh sat ñu hlâo adih. 

10Hơnŭn yơh, Ơ ƀing ayŏng amai adơi kâo hơi, mă bruă kơtang hloh dơ̆ng bĕ 
amăng tơlơi hơdip hơdơ̆ng hiam klă kiăng kơ tơlơi Ơi Adai iâu mơthưr ƀing gih 
hăng ruah mă ƀing gih jing dŏ kơjăp. Yuakơ tơdah ƀing gih ngă hơdôm tơlơi 
bruă anŭn, ƀing gih ƀu či le ̆  amăng tơlơi soh ôh. 

11Yuakơ amăng hơdră jơlan anŭn yơh, ƀing gih či tŭ pha brơi bă blai kơ jơlan 
mŭt pơ dêh čar adai Khua Yang ta laih anŭn Pô Pơklaih ta Yang Yêsu Krist yơh. 

Tơlơi Hră Ơi Adai Laĭ Lui Hlâo 

12Hơnŭn yơh, kâo či kiăng pơhơdơr kơ ƀing gih nanao kơ hơdôm tơlơi anŭn, 
wơ̆t tơdah ƀing gih thâo laih kơ tơlơi anŭn laih anŭn tŭ pơko ̆  kơjăp laih amăng 
tơlơi sĭt jing tơlơi ƀing gih hơmâo tă anai. 

13Samơ̆ kâo pơmĭn anŭn jing tơlơi djơ̆ yơh kiăng kơ pơphrâo glaĭ tơlơi hơdơr 
gih tơdang kâo ăt dŏ hơdip amăng drơi jan kâo kar hăng hơdip amăng sang 
khăn anai, 

14yuakơ kâo thâo kơ tơlơi ƀu sui dơ̆ng tah kâo či đuaĭ lui drơi jan thâo djai anai, 
tui hăng Yang Yêsu Krist hơmâo pơrơđah laih brơi kơ kâo. 

15Kâo či ngă abih bang tơlơi kâo dưi kiăng kơ tơlơi tơdơi kơ kâo djai laih, ƀing 
gih ăt či dưi hơdơr nanao kơ hơdôm tơlơi anŭn. 

16Yuakơ ƀing gơmơi ƀu đuaĭ tui khul tơlơi ră ruai mơnuih rơgơi pơčeh mă ôh 
tơdang ƀing gơmơi pơruai laih kơ ƀing gih kơ tơlơi dưi mơyang laih anŭn tơlơi 
Khua Yang ta Yêsu Krist trŭn rai dơ̆ng, samơ̆ ƀing gơmơi jing ƀing ngă gơ̆ng 
jơlan hăng mơta gơmơi pô yơh ƀuh tơlơi guh kơang Ñu. 

17Yuakơ Ñu tŭ mă laih tơlơi pơpŭ pơyom hăng tơlơi ang yang mơ̆ng Ơi Adai 
Ama tơdang dơnai hiăp truh laih pơ Ñu mơ̆ng Pô Guh Kơang Ang Yang tui anai, 
“Anai jing Ană Đah Rơkơi Kâo, jing Pô Kâo khăp biă mă. Amăng Ñu yơh Kâo 
mơak biă mă.” 

18Gơmơi pô hơmư̆ laih asăp anŭn rai mơ̆ng adai adih tơdang ƀing gơmơi dŏ 
hrŏm hăng Ñu ƀơi čư̆ rơgoh hiam. 

19Tui anŭn, ƀing gơmơi hơmâo boh hiăp ƀing pô pơala hơmâo pơhiăp laih jai 
sĭt nik yơh laih anŭn ƀing gih či pơđi̱ng hơmư̆ kơ tơlơi pơhiăp anŭn biă mă yơh, 
kar hăng tơlơi bơngač pơčrang mŭt pơ anih kơnăm mơmŏt tơl hrơi mơguah 
laih anŭn pơtŭ sing guah pơčrang amăng pran jua gih yơh. 

20Gah ngŏ kơ abih bang tơlơi, ƀing gih khŏm thâo hluh kơ tơlơi ƀu hơmâo tơlơi 
laĭ lui hlâo pă ôh amăng Hră Ơi Adai jing tơbiă rai mơ̆ng tơlơi pơblang ƀing pô 
pơala pô. 

21Yuakơ ƀu hơmâo tơlơi laĭ lui hlâo pă ôh jing pơphŭn rai mơ̆ng tơlơi pơmĭn 
mơnuih mơnam, kơđai glaĭ mơnuih mơnam pơhiăp mơ̆ng Ơi Adai yơh tơdang 
ƀing gơñu pơhiăp pơruai yua mơ̆ng Yang Bơngăt Hiam. 

2 Pêtrôs 2 

Ƀing Nai Pơtô Ƀlŏr Laih Anŭn Tơlơi Răm Rai Gơñu 

1Samơ̆ ăt hơmâo ƀing pô pơala ƀlŏr laih mơ̆n amăng tŏng krah ƀing ană plei, 
jing kar hăng či hơmâo ƀing nai pơtô ƀlŏr yơh amăng tŏng krah ƀing gih. Ƀing 
gơñu či pơtô hơgŏm tơlơi đaŏ ƀlŏr răm rai, tơl hơngah lui hĭ Khua Yang dưi 

kơtang, jing Pô hơmâo blơi mă laih ƀing gơñu, jing tơlơi ƀing gơñu ba rai tơlơi 
răm rai tañ ƀơi gơñu pô yơh. 

2Lu mơnuih či đuaĭ tui hơdră jơlan tơtă tơtăn gơñu laih anŭn či ngă brơi kơ 
ƀing arăng pơhiăp sat kơ hơdră jơlan tơlơi sĭt yơh. 

3Amăng tơlơi hưp kluh gơñu, ƀing nai pơtô anŭn či ƀơ̆ng ngăn gih yơh hăng 
hơdôm tơlơi ră ruai ƀing gơñu hơmâo pơčeh mă laih. Ơi Adai hơmâo pơkra laih 
tơlơi phat kơđi kơ ƀing gơñu mơ̆ng sui laih anŭn tơlơi răm rai gơñu či truh sĭt 
yơh. 

4Yuakơ wơ̆t tơdah ƀing ling jang tơdang ƀing gơñu ngă soh, Ơi Adai ƀu pap ôh 
kơ ƀing gơñu hăng Ñu glŏm hĭ ƀing gơñu amăng anih kơnăm Tartarus yơh. Pơ 
anih anŭn yơh Ơi Adai krư̆ ƀing gơñu amăng tơlơi kơnăm mơmŏt dŏ tơguan kơ 
hrơi phat kơđi. 

5Amăng rơnŭk đưm adih Ơi Adai ƀu pap ôh kơ lŏn tơnah hơđăp tơdang Ñu ba 
rai laih ia li̱ng ƀơi ƀing mơnuih ƀu thâo krăn Ñu, samơ̆ Ñu djă̱ pioh Noah rơnŭk 
hơđơ̆ng, jing pô pơtô pơblang kơ tơlơi tơpă hơnơ̆ng, wơ̆t hăng tơjuh čô pơkŏn 
dơ̆ng mơ̆n. 

6Ơi Adai klă̱ kơđi laih kơ plei Sedôm hăng plei Gomôrrah hăng čuh hĭ khul plei 
anŭn jing hĭ hơbâo tơpur, anŭn kiăng kơ ngă pơhơmutu kơ tơlơi či truh ƀơi 
ƀing ƀu thâo huĭ pơpŭ kơ Ơi Adai yơh. 

7Ñu pơklaih hĭ Lot, jing pô tơpă hơnơ̆ng, jing pô rŭng răng biă mă yuakơ tơlơi 
hơdip hơdơ̆ng khăp ngă grĭ grañ ƀing mơnuih sat ƀai anŭn. 

8Yuakơ mơnuih tơpă hơnơ̆ng anŭn yơh, jing pô hơdip hăng ƀing gơñu rĭm hrơi, 
tŭ ruă nuă amăng jua bơngăt tơpă hơnơ̆ng ñu yua mơ̆ng khul bruă sat ƀai ñu 
ƀuh hăng hơmư̆ laih. 

9Ăt kar hăng anŭn mơ̆n, Khua Yang thâo hiư̆m dưi pơklaih hĭ ƀing mơnuih thâo 
huĭ pơpŭ kơ Ñu mơ̆ng khul tơlơi lông lăng laih anŭn kiăng kơ djă̱ pioh mơnuih 
ƀu tơpă hơnơ̆ng kơ hrơi phat kơđi tơdang ƀing gơñu ăt tŏ tui amăng tơlơi 
pơkơhma̱l gơñu. 

10Tơlơi anŭn jing sĭt biă mă yơh kơ ƀing hlơi pô hơdip tui tơlơi kluh amoaih grĭ 
grañ, kơnuih soh sat kiăng pơgrĭ hĭ laih anŭn djik pơrơmut hĭ tơlơi dưi Ơi Adai. 
Ƀing mơnuih sat anŭn khĭn hăng pơgao pơang, ƀu huĭ ôh kiăng kơ pơhiăp sat 
kơ ƀing yang gah ngŏ adih. 

11Samơ̆ wơ̆t tơdah ƀing ling jang hiam, jing ƀing kơtang hloh hăng dưi hloh kơ 
ƀing nai pơtô ƀlŏr anŭn, ƀing gơñu ăt ƀu hơmâo pơčŭt, phat kơđi hăng djik mưč 
kơ ƀing yang pơ ngŏ anŭn ƀơi anăp Khua Yang mơ̆n. 

12Samơ̆ ƀing mơnuih sat anŭn pơhiăp ƀrưh mơhiăh kar hăng amăng tơlơi ƀing 
gơñu ƀu thâo hluh ôh. Ƀing gơñu jing kar hăng hlô glai, djuai mơnơ̆ng ngă tui 

hăng tơlơi drơi jan amoaih kiăng, tơkeng rai kiăng kơ arăng mă hĭ laih anŭn 
pơdjai lui, laih anŭn jing kar hăng khul hlô glai yơh ƀing gơñu či răm rơngiă hĭ. 

13Ƀing gơñu či tŭ mă tơlơi răm rơngiă jing tơlơi răm rơngiă ƀing gơñu hơmâo 
ngă laih kơ arăng. Tơlơi pơmĭn mơak hrăp gơñu jing tơlơi ƀing gơñu ngă kơ 
hrăp ƀơi hrơi rơđah yơh. Ƀing gơñu jing kar hăng tơlơi mlâo mlañ laih anŭn 
gơnam hơƀak drak yơh pơrơđah amăng khul tơlơi mơak hrăp gơñu tơdang 
ƀing gơñu dŏ ƀơ̆ng huă hăng ƀing gih. 

14Hăng mơta bă hăng tơlơi pyu pơde, ƀing gơñu ƀu pơdơi ôh kơ tơlơi ngă soh. 
Ƀing gơñu pơhưč plư ƀing hơmâo pran jua ƀu dơnơ̆ng. Ƀing gơñu juăt hưp ham 
laih anŭn jing ƀing Ơi Adai hơtŏm păh yơh! 

15Ƀing gơñu hơmâo đuaĭ lui hĭ laih jơlan tơpă laih anŭn đuaĭ hĭ jrôk jơlan tui 
hơdră jơlan Balaam ană đah rơkơi Beôr yơh, jing pô khăp kơ nua apăh tơlơi sat 
ƀai. 

16Samơ̆ ñu tŭ tơlơi ƀuăh pơkra yuakơ tơlơi bruă soh sat ñu, Ơi Adai ngă kơ aseh 
glai, jing hlô ƀu thâo pơhiăp ôh, pơhiăp hăng hiăp mơnuih kiăng kơ pơhiăp 
ƀuăh hĭ pô pơala anŭn kiăng kơ pơgăn hĭ tơlơi hưt dư pô pơala anŭn. 

17Ƀing nai pơtô soh anŭn jing kar hăng khul hlâo ia thu krô laih anŭn kar hăng 
kơhŭl ia angĭn rơbŭ puh pơđuaĭ hĭ. Ơi Adai pioh laih kơ ƀing gơñu sa anih 
kơnăm mơmŏt biă mă. 

18Ƀing gơñu yua amăng bah hông hang, khul boh hiăp pơgao pơang, hăng tơlơi 
rơkâo kơ khul tơlơi amoaih kluh drơi jan kơ kơnuih mơnuih soh sat, ƀing gơñu 
plư pleč ƀing mơnuih phrâo tơklaih hĭ mơ̆ng ƀing mơnuih hơdip amăng tơlơi 
soh sat. 

19Ƀing gơñu ƀuăn brơi kơ ƀing gơ̆ tơlơi rơngai, tơdang anŭn gơñu pô ăt jing 
hlŭn kơ khul tơlơi kluh amoaih, yuakơ mơnuih jing hlŭn kơ hơget mơta tơlơi 
hơmâo ngă khua laih kơ ñu yơh. 

20Tơdơi kơ ƀing gơ̆ hơmâo đuaĭ tơklaih laih kơ tơlơi soh sat răm rai lŏn tơnah 
anai yuakơ thâo krăn Khua Yang ta laih anŭn Pô Pơklaih ta Yang Yêsu Krist, 
samơ̆ ăt dŏ đo̱m amăng tơlơi soh sat anŭn hăng jing hĭ khua kơ ƀing gơ̆, sĭt tơlơi 
hơdip ƀing gơñu anŭn jing hĭ sat hloh kơ tơlơi hơdip gơñu hlâo adih yơh. 

21Yuakơ hiam hloh kơ ƀing gơñu anŭn ƀu thâo krăn ôh kơ jơlan tơlơi tơpă 
hơnơ̆ng jing hloh kơ ƀing gơñu thâo krăn laih jơlan anŭn hăng wir hĭ rŏng gơñu 
kơ tơlơi pơđar rơgoh hiam, jing tơlơi Ơi Adai hơmâo brơi laih kơ ƀing gơñu. 

22Kơ ƀing gơñu anŭn yơh tơlơi pơrơtưh sĭt laĭ kơ tơlơi ƀing nai pơtô soh anŭn 
tui anai, “Asâo ƀơ̆ng glaĭ gơnam pơtah ñu,” laih anŭn “Bơbui laih kơ rao rơgoh 
laih wơ̆t pŭk glaĭ hlŭ̱ dơ̆ng” yơh. 

2 Pêtrôs 3 

Hrơi Khua Yang 

1Ơ ƀing gơyut gơyâo khăp hơi, anai jing hră tal dua kâo čih kơ ƀing gih. Amăng 
abih dua pŏk hră kâo čih anŭn, kâo pơhơdơr kơ ƀing gih kiăng kơ pơtrŭt ƀing 
gih pơmĭn tơpă sĭt. 

2Kâo kiăng kơ ƀing gih hơdơr glaĭ hơdôm boh hiăp ƀing pô pơala rơgoh hiam 
hơmâo laĭ lui hlâo laih đưm hlâo adih laih anŭn Khua Yang hăng Pô Pơklaih ta 
hơmâo pơđar laih kơ ƀing gih mơ̆ng ƀing ding kơna pơjao Ñu. 

3Hlâo kơ abih bang, ƀing gih khŏm thâo bĕ kơ tơlơi amăng khul hrơi hơnăl tuč, 
ƀing djik djak hlak rai, djik mưč laih anŭn đuaĭ tui khul tơlơi amoaih kiăng soh 
sat gơñu pô yơh. 

4Ƀing gơñu či pơhiăp djik kơ ƀing gih tui anai, “Pơpă jing tơlơi ‘trŭn rai dơ̆ng’ 
Ñu ƀuăn brơi laih lĕ? Wơ̆t tơdah čơdơ̆ng mơ̆ng hrơi ƀing ơi adon ta djai laih, 
abih bang tơlơi bruă ăt kar kaĭ nanao mơ̆n čơdơ̆ng mơ̆ng blung hlâo kơ tơlơi 
hrih pơjing.” 

5Samơ̆ ƀing gơñu pơrơ̆ng wơr bĭt hĭ kơ tơlơi mơ̆ng sui laih yua mơ̆ng boh hiăp 
Ơi Adai yơh hơmâo jing rai laih adai laih anŭn lŏn tơnah jing rai mơ̆ng ia laih 
anŭn tŭ pơjing hăng ia. 

6Yua mơ̆ng khul ia anŭn mơ̆n, lŏn tơnah amăng rơnŭk anŭn tŭ lip hĭ laih anŭn 
răm rai hĭ. 

7Ăt yua mơ̆ng boh hiăp Ơi Adai pơhiăp anŭn mơ̆n, adai laih anŭn lŏn tơnah anai 
či tŭ djă̱ pioh kơ apui či tŭ pơrai lui hĭ ƀơi hrơi Ơi Adai phat kơđi laih anŭn pơrai 
hĭ ƀing mơnuih ƀu hơdip hơdơ̆ng huĭ pơpŭ kơ Ñu. 

8Samơ̆ Ơ ƀing gơyut gơyâo khăp hơi, anăm ƀing gih wơr bĭt hĭ ôh tơlơi anai: Ƀơi 
anăp Khua Yang sa hrơi jing kar hăng sa-rơbâo thŭn, laih anŭn sa-rơbâo thŭn 
jing kar hăng sa hrơi yơh. 

9Khua Yang ƀu akaih hĭ ôh kơ tơlơi Ñu hơmâo ƀuăn laih, tui hăng đơđa mơnuih 
pơmĭn. Ñu dŏ ư̆ añ hăng ƀing gih, ƀu kiăng ôh hlơi pô či răm rơngiă hĭ, samơ̆ Ñu 
kiăng kơ rĭm čô wơ̆t glaĭ kơhma̱l hĭ yơh. 

10Samơ̆ hrơi Khua Yang či truh kar hăng tơlơi mơnuih klĕ truh yơh. Khul tal 
adai či rơngiă hĭ thĕng hăng tơlơi pơgrao kơtang. Hơdôm tơlơi mơnơ̆ng anŭn 
či răm rai hĭ hăng apui laih anŭn lŏn tơnah wơ̆t hăng abih bang amăng anŭn či 
rơngiă hĭ abih yơh. 

11Yuakơ abih bang tơlơi mơnơ̆ng či răm rai hĭ tui hăng hơdră anŭn, bơ kơ ƀing 
gih, hiư̆m ƀing gih či jing lĕ? Sĭt ƀing gih khŏm hơdip hơdơ̆ng rơgoh hiam laih 
anŭn hơdip thâo huĭ pơpŭ kơ Ơi Adai yơh, 

12tơdang ƀing gih čang tơguan kơ hrơi Krist truh tañ. Yuakơ hrơi anŭn apui či 
ƀơ̆ng pơrai hĭ khul tal adai laih anŭn khul tơlơi mơnơ̆ng či le ̱k hĭ amăng apui 
ngur yơh. 

13Samơ̆ tơdang dŏ tơguan kơ tơlơi Ơi Adai ƀuăn, ƀing ta čang tơguan kơ adai 
phrâo laih anŭn lŏn tơnah phrâo yơh, jing anih dŏ pioh kơ mơnuih tơpă 
hơnơ̆ng. 

14Tui anŭn, Ơ ƀing gơyut gơyâo khăp hơi, yuakơ ƀing gih hlak čang tơguan biă 
mă kơ tơlơi anŭn, ƀing gih gir hơdip hơdơ̆ng hiam klă bĕ kiăng kơ ƀu hơmâo 
nam rơka, arăng ƀu thâo ƀuăh ôh laih anŭn hơdip rơnŭk rơno̱m hăng Ñu. 

15Brơi kơ ƀing gih thâo bĕ kơ tơlơi Khua Yang ư̆ añ biă mă yuakơ kiăng pơklaih 
hĭ ƀing gih yơh, kar hăng ayŏng adơi ta Paul, ăt čih laih kơ ƀing gih hăng tơlơi 
rơgơi Ơi Adai pha brơi kơ ñu. 

16Ñu čih ăt kar hăng anŭn mơ̆n amăng abih bang hră ñu čih, pơruai kơ hơdôm 
tơlơi bruă anŭn. Khul hră ñu đơđa hơmâo tơlơi tơnap thâo hluh, laih anŭn ƀing 
ƀu thâo phe pho gah bơngăt hăng ƀing đaŏ ƀu kơjăp pơblang soh hĭ, tơdang 
ƀing gơñu pơblang kơ anih pơkŏn amăng Hơdrôm Hră Rơgoh Hiam. Tui anŭn, 
ƀing gơñu pơjing hĭ tơlơi răm rai kơ gơñu pô yơh. 

17Samơ̆ bơ kơ ƀing gih, Ơ ƀing gơyut gơyâo khăp hơi, yuakơ ƀing gih thâo krăn 
laih tơlơi anŭn, brơi kơ ƀing gih dŏ răng kiăng kơ ƀing mơnuih ƀu hơmâo tơlơi 
phiăn anŭn ƀu či ba hĭ ƀing gih amăng tơlơi soh gơñu laih anŭn kiăng kơ ƀing 
gih ƀu rơngiă hĭ anih kơjăp gih ôh. 

18Samơ̆ prŏng tui bĕ amăng tơlơi khăp pap tơlơi thâo hluh Khua Yang ta laih 
anŭn Pô Pơklaih ta Yang Yêsu Krist. Kơ Ñu yơh hơmâo tơlơi ang yang čơdơ̆ng 
mơ̆ng ră anai hlŏng truh pơ hlŏng lar! Amen. 

1 Yôhan 

1 Yôhan 1 

Tơlơi Dưi Yôhan Hăng Tơlơi Kơñăm Hră Anai 

1Kâo čih pơhaih hră anai kơ ƀing gih kơ boh hiăp tơlơi hơdip. Anŭn jing tơlơi 
hơmâo čơdơ̆ng mơ̆ng phŭn, jing tơlơi ƀing gơmơi hơmâo hơmư̆ laih, jing tơlơi 
ƀing gơmơi hơmâo ƀuh laih hăng mơta gơmơi pô; ƀơi tơlơi anŭn ƀing gơmơi 
hơmâo lăng hăng ruaih laih hăng tơngan gơmơi pô. 

2Sĭt yơh tơlơi hơdip anŭn pơƀuh rai laih. Ƀing gơmơi hơmâo ƀuh laih Ñu laih 
anŭn ngă gơ̆ng jơlan kơ tơlơi anŭn, laih anŭn ƀing gơmơi pơhaih kơ ƀing ih 
tơlơi hơdip hlŏng lar, jing tơlơi dŏ hăng Yang Ama laih anŭn hơmâo pơƀuh rai 
laih kơ ƀing gơmơi. 

3Ƀing gơmơi ăt pơhaih kơ ƀing ih mơ̆n hơget tơlơi ƀing gơmơi hơmâo ƀuh hăng 
hơmư̆ laih, tui anŭn ƀing ih ăt dưi hơmâo tơlơi pơgop pơlir hăng ƀing gơmơi 
mơ̆n. Laih anŭn sĭt yơh ƀing gơmơi pơgop pơlir hăng Yang Ama laih anŭn hăng 
Yang Ană, jing Yang Yêsu Krist. 

4Ƀing gơmơi čih tơlơi anai kiăng kơ ngă brơi kơ tơlơi mơak ta hlo̱m ƀo̱m. 
Rơbat Amăng Tơlơi Bơngač 

5Anai jing tơlơi pơhiăp ƀing gơmơi hơmâo hơmư̆ laih Ñu pơtô laih anŭn pơhaih 
kơ ƀing ih tui anai: Ơi Adai jing tơlơi bơngač laih anŭn amăng Ñu ƀu hơmâo 
tơlơi kơnăm mơmŏt hơget gĕt ôh. 

6Tơdah ƀing ta laĭ ƀing ta hơmâo tơlơi pơgop pơlir hăng Ñu samơ̆ rơbat amăng 
tơlơi kơnăm mơmŏt, ƀing ta ƀlŏr laih anŭn ƀu hơdip amăng tơlơi sĭt ôh. 

7Samơ̆ tơdah ƀing ta rơbat amăng tơlơi bơngač, kar hăng Ñu dŏ amăng tơlơi 
bơngač, ƀing ta hơmâo tơlơi pơgop pơlir hăng tơdruă yơh, laih anŭn drah Yang 
Yêsu, Ană Đah Rơkơi Ñu, pơrơgoh hĭ ƀing ta mơ̆ng abih bang tơlơi soh yơh. 

8Tơdah ƀing ta laĭ ta pô ƀu hơmâo tơlơi soh ôh, ƀing ta pleč ƀlŏr hĭ ta pô yơh 
laih anŭn tơlơi sĭt ƀu dŏ amăng ƀing ta ôh. 

9Tơdah ƀing ta pơhaih khul tơlơi soh ta, Ñu yơh jing Pô tŏng ten hăng tơpă 
hơnơ̆ng laih anŭn či pap brơi khul tơlơi soh ta hăng pơrơgoh hĭ ƀing ta mơ̆ng 
abih bang tơlơi ƀu tơpă hơnơ̆ng yơh. 

10Tơdah ƀing ta laĭ ƀing ta ƀu hơmâo ngă soh ôh mơ̆ng hlâo truh pơ tă anai, ƀing 
ta pơjing hĭ laih Ñu jing Pô ƀlŏr laih anŭn boh hiăp Ñu ƀu dŏ amăng tơlơi hơdip 
ta ôh. 

1 Yôhan 2 

Krist Jing Pô Djru Ta 

1Ơ ƀing ană kâo khăp hơi, kâo čih tơlơi anai kơ ƀing gih kiăng kơ ƀing gih ƀu či 
pơsoh ôh. Samơ̆ tơdah hlơi pô ngă soh, ƀing ta hơmâo sa čô Pô pơhiăp hăng 
Yang Ama brơi kơ ƀing ta, jing Yang Yêsu Krist, Pô Tơpă Hơnơ̆ng yơh. 

2Laih anŭn Ñu yơh jing gơnam ngă yang song mă kơ hơdôm tơlơi soh ta, laih 
anŭn ƀu djơ̆ kơnơ̆ng kơ tơlơi soh ta đôč ôh samơ̆ kơ hơdôm tơlơi soh abih bang 
lŏn tơnah yơh. 

3Hăng tơlơi anŭn yơh ƀing ta thâo sĭt kơ tơlơi ƀing ta hơmâo thâo krăn laih Ñu 
tơdah ƀing ta gưt tui hơdôm tơlơi Ñu pơđar. 

4Hlơi pô laĭ, “Kâo hơmâo thâo krăn laih Ñu,” samơ̆ ƀu ngă tui hăng khul tơlơi 
Ñu pơđar ôh, pô anŭn jing sa čô ƀlŏr yơh, laih anŭn tơlơi sĭt ƀu dŏ amăng ñu ôh. 

5Samơ̆ tơdah hlơi pô gưt tui tơlơi pơhiăp Ñu, sĭt nik tơlơi ñu khăp kơ Ơi Adai 
jing tu̱m nu̱m amăng ñu yơh. Anai yơh jing tơhơnal tơlơi hiư̆m ƀing ta thâo ƀing 
ta dŏ amăng Ñu: 

6Hlơi pô yap ñu pô dŏ kle̱p amăng Ñu, ñu khŏm hơdip kar hăng Yang Yêsu hơdip 
laih yơh. 

7Ơ ƀing gơyut khăp hơi, kâo ƀu čih kơ ƀing gih sa tơlơi pơđar phrâo ôh samơ̆ 
sa tơlơi pơđar hơđăp laih, jing tơlơi ƀing ih hơmâo hơmư̆ laih čơdơ̆ng mơ̆ng 
phŭn. Tơlơi pơđar hơđăp anŭn jing tơlơi pơhiăp ƀing gih hơmâo hơmư̆ laih. 

8Samơ̆ kâo hlak čih kơ ƀing gih sa tơlơi pơđar phrâo; arăng ƀuh laih tơlơi sĭt 
tơlơi pơđar phrâo anŭn amăng Krist laih anŭn amăng ƀing gih, yuakơ tơlơi 
kơnăm mơmŏt hlak rơgao hĭ laih anŭn tơlơi bơngač sĭt hlak pơčrang rai laih. 

9Hlơi pô yap ñu pô dŏ amăng tơlơi bơngač samơ̆ pơrơmut kơ ayŏng adơi đaŏ 
ñu, ñu anŭn ăt dŏ kle̱p amăng tơlơi kơnăm mơmŏt đôč. 

10Hlơi pô khăp kơ ayŏng adơi ñu, dŏ kle̱p amăng tơlơi bơngač, laih anŭn ƀu 
hơmâo tơlơi hơget ôh amăng tơlơi hơdip hơdơ̆ng ñu ngă brơi kơ ñu teč 
tơhơneč. 

11Samơ̆ hlơi pô pơrơmut kơ ayŏng adơi ñu, ñu anŭn dŏ amăng tơlơi kơnăm 
mơmŏt laih anŭn rơbat jum dar amăng tơlơi kơnăm mơmŏt yơh. Ñu ƀu thâo ôh 
pơpă anih ñu hlak nao, yuakơ tơlơi kơnăm mơmŏt hơmâo pơbum hĭ laih mơta 
ñu. 

12Ơ ƀing ană khăp hơi, kâo čih kơ ƀing gih, yuakơ khul tơlơi soh gih Ơi Adai 
hơmâo pap brơi laih yua mơ̆ng anăn Krist. 

13Ơ ƀing ama, kâo čih kơ ƀing gih, yuakơ ƀing gih hơmâo thâo krăn laih Ñu jing 
Pô hơmâo laih čơdơ̆ng mơ̆ng phŭn. Ơ ƀing hlak ai, kâo čih kơ ƀing gih, yuakơ 
ƀing gih hơmâo dưi hĭ laih kơ pô sat ƀai. Ơ ƀing ană khăp hơi, kâo čih kơ ƀing 
gih, yuakơ ƀing gih hơmâo thâo krăn laih Yang Ama. 

14Ơ ƀing ama hơi, kâo čih kơ ƀing gih, yuakơ ƀing gih hơmâo thâo krăn laih Ñu 
jing Pô hơmâo laih čơdơ̆ng mơ̆ng phŭn. Ơ ƀing hlak ai, kâo čih kơ ƀing gih, 
yuakơ tơlơi đaŏ kơnang ƀing gih jing kơtang, laih anŭn boh hiăp Ơi Adai dŏ kle̱p 
amăng ƀing gih, laih anŭn ƀing gih hơmâo dưi hĭ laih kơ pô sat ƀai. 

Anăm Khăp Kơ Lŏn Tơnah Ôh 

15Anăm khăp kơ lŏn tơnah ƀôdah hơget gơnam amăng lŏn tơnah ôh. Tơdah hlơi 
pô khăp kơ lŏn tơnah, tơlơi khăp kơ Yang Ama ƀu dŏ amăng ñu ôh. 

16Yuakơ rĭm tơlơi amăng lŏn tơnah kar hăng tơlơi kluh amoaih gah kơđeh asar, 
tơlơi hưp kluh kơ mơta laih anŭn tơlơi pơgao pơang ñu hơmâo laih anŭn ngă, 
khul tơlơi anŭn ƀu tơbiă rai mơ̆ng Yang Ama ôh samơ̆ mơ̆ng lŏn tơnah yơh. 

17Lŏn tơnah hăng khul tơlơi kluh kiăng ñu rơgao hĭ, samơ̆ hlơi pô ngă tui tơlơi 
Ơi Adai kiăng, ñu anŭn hơdip hlŏng lar yơh. 

Tơlơi Brơi Răng Kơ Ƀing Anti-Krist 

18Ơ ƀing ană khăp hơi, mông hơnăl tuč jĕ či truh laih, laih anŭn kar hăng ƀing 
gih hơmâo hơmư̆ laih pô anti-krist hlak rai, wơ̆t tơdah ră anai lu ƀing anti-krist 
hơmâo rai laih. Anai yơh jing tơhơnal tơlơi hiư̆m ƀing ta thâo anŭn yơh jing 
mông hơnăl tuč. 

19Ƀing gơñu anŭn tơbiă rai laih mơ̆ng ƀing ta, samơ̆ ƀing gơñu ƀu lŏm gah kơ 
ƀing ta ôh. Yuakơ tơdah ƀing gơñu hơmâo lŏm kơ ƀing ta laih, ƀing gơñu ăt či 
dŏ hăng ƀing ta mơ̆n, samơ̆ ƀing gơñu tơbiă nao laih kiăng pơrơđah ƀu hơmâo 
sa čô amăng ƀing gơñu ôh lŏm kơ ƀing ta. 

20Samơ̆ bơ kơ ƀing gih, ƀing gih hơmâo tŭ trôč laih yua mơ̆ng Pô Rơgoh Hiam, 
laih anŭn abih bang ƀing gih thâo tơlơi pơtô pơhrăm sĭt yơh. 

21Kâo ƀu čih ôh kơ ƀing gih yuakơ ƀing gih ƀu thâo tơlơi sĭt, samơ̆ yuakơ ƀing 
gih thâo tơlơi sĭt laih anŭn ƀu hơmâo tơlơi ƀlŏr ôh rai mơ̆ng tơlơi sĭt. 

22Hlơi jing pô ƀlŏr lĕ? Anŭn jing pô hơngah hĭ Yang Yêsu jing Krist yơh. Mơnuih 
kar hăng anŭn jing pô anti-krist yơh, jing pô hơngah hĭ Yang Ama wơ̆t hăng 
Yang Ană mơ̆n. 

23Hlơi pô hơngah hĭ Yang Ană, ñu anŭn ăt kŏn hơmâo Yang Ama lơi. Samơ̆ hlơi 
pô pơhaih tơbiă Yang Ană, ñu anŭn ăt hơmâo Yang Ama mơ̆n. 

24Tui anŭn, kâo laĭ kơ ƀing gih, djă̱ pioh nanao bĕ hơget tơlơi ƀing gih hơmâo 
hơmư̆ laih čơdơ̆ng mơ̆ng phŭn tơdang ƀing gih đuaĭ tui Krist. Tơdah ƀing gih 
djă̱ pioh tơlơi pơhiăp anŭn amăng pran jua gih, ƀing gih či dŏ kle̱p amăng Yang 
Ană laih anŭn ăt dŏ kle̱p amăng Yang Ama mơ̆n. 

25Laih anŭn anai yơh jing tơlơi Ñu ƀuăn laih hăng ƀing ta: Tơlơi hơdip hlŏng 
lar. 

26Kâo čih khul tơlơi anai kơ ƀing gih kiăng kơ ƀing gih răng kơ ƀing mơnuih 
hlak gir ba ƀing gih nao jrôk jơlan. 

27Bơ kơ ƀing gih, tơlơi trôč ƀing gih hơmâo mă tŭ laih mơ̆ng Krist ăt dŏ amăng 
ƀing gih mơ̆n laih anŭn ƀing gih ƀu kiăng ôh kơ hlơi pô pơtô kơ ƀing gih. Samơ̆ 
Yang Bơngăt Hiam yơh pơtô kơ ƀing gih abih bang tơlơi, laih anŭn tơlơi Ñu 
pơtô kơ ƀing gih jing sĭt, ƀu soh djơ̆ ôh. Hơnŭn yơh, dŏ kle̱p bĕ amăng Krist kar 
hăng Yang Bơngăt Hiam hơmâo pơtô laih kơ ƀing gih. 

Ƀing Ană Bă Ơi Adai 

28Laih anŭn ră anai, Ơ ƀing ană khăp hơi, dŏ nanao amăng Ñu bĕ, tui anŭn 
tơdang Ñu pơƀuh rai, ƀing ta dưi kơjăp pran jua laih anŭn ƀu mlâo ôh ƀơi anăp 
Ñu amăng hrơi Ñu trŭn rai dơ̆ng. 

29Tơdang ƀing gih thâo Ñu jing tơpă hơnơ̆ng, ƀing gih thâo yơh hlơi pô ngă tơpă 
hơnơ̆ng, ñu anŭn hơmâo tơkeng rai mơ̆ng Ñu laih. 

1 Yôhan 3 

Ană Bă Ơi Adai 

1Lăng bĕ, Ơi Adai ta khăp kơ ƀing ta prŏng biă mă, tơl Ñu iâu kơ ƀing ta jing ană 
bă Ñu! Djơ̆ tui hăng anŭn yơh, ƀing ta jing ană bă Ñu. Tơhơnal tơlơi mơnuih lŏn 
tơnah ƀu thâo krăn ôh hlơi ƀing ta jing yuakơ ñu ƀu thâo krăn Ơi Adai yơh. 

2Ơ ƀing gơyut khăp hơi, ră anai ƀing ta jing ƀing ană bă Ơi Adai, laih anŭn ƀing 
ta aka thâo ôh yuakơ Ñu aka ƀu pơrơđah ôh kơ ƀing ta hiư̆m pă ƀing ta či jing. 
Samơ̆ ƀing ta thâo tui anai, tơdang Ñu pơƀuh rai, ƀing ta či jing hrup hăng Ñu 
yơh yuakơ ƀing ta či ƀuh Ñu hrup hăng Ñu pô. 

3Hlơi pô hơmâo tơlơi čang rơmang anŭn amăng Ñu, brơi kơ ñu pô hơdip 
hơdơ̆ng rơgoh hiam bĕ kar hăng Krist rơgoh hiam yơh. 

4Abih bang hlơi pô ngă soh, ñu anŭn pơjŏh hĭ tơlơi juăt Ơi Adai laih; biă mă ñu, 
tơlơi soh jing tơlơi arăng pơjŏh hĭ tơlơi juăt Ơi Adai yơh. 

5Laih anŭn ƀing gih thâo kơ tơlơi Ñu pơƀuh rai laih, tui anŭn yơh kiăng kơ Ñu 
dưi mă pơđuaĭ hĭ abih bang tơlơi soh ta, laih anŭn amăng Ñu ƀu hơmâo tơlơi 
soh ôh. 

6Ƀu hơmâo ôh hlơi pô dŏ kle̱p amăng Ñu samơ̆ ñu anŭn ăt dŏ amăng tơlơi ngă 
soh mơ̆n. Laih anŭn ƀu hơmâo hlơi pô ôh ăt dŏ ngă soh samơ̆ ăt hơmâo ƀuh 
ƀôdah thâo krăn Ñu laih mơ̆n. 

7Ơ ƀing ană bă khăp hơi, anăm brơi ôh hlơi pô ba ƀing gih nao hĭ jrôk jơlan. Hlơi 
pô hơdip hơdơ̆ng tơpă hơnơ̆ng, ñu anŭn jing tơpă hơnơ̆ng, hrup hăng Ñu jing 
tơpă hơnơ̆ng yơh. 

8Hlơi pô hơdip hơdơ̆ng sat ƀai, ñu anŭn jing lŏm kơ pô sat ƀai yơh, yuakơ pô 
sat ƀai ngă soh čơdơ̆ng mơ̆ng phŭn. Tơhơnal tơlơi Ană Đah Rơkơi Ơi Adai 
pơƀuh rai jing kiăng kơ pơrai hĭ bruă pô sat ƀai yơh. 

9Abih bang hlơi pô hơmâo tŭ tơkeng rai laih mơ̆ng Ơi Adai samơ̆ ăt či hơdip 
hơdơ̆ng soh sat mơ̆n, yuakơ kơnuih Ơi Adai dŏ kle̱p amăng ñu; ñu ƀu či ăt dŏ 
ngă soh ôh, yuakơ ñu hơmâo tŭ tơkeng rai mơ̆ng Ơi Adai laih. 

10Anai yơh jing tơlơi ƀing ta thâo krăn hlơi pô jing ƀing ană bă Ơi Adai laih anŭn 
hlơi pô jing ƀing ană bă pô sat ƀai: Abih bang hlơi pô ƀu hơdip hơdơ̆ng tơpă 
hơnơ̆ng ôh, ñu anŭn ƀu djơ̆ ană bă Ơi Adai ôh; tơlơi anŭn ăt kar kaĭ mơ̆n kơ hlơi 
pô ƀu khăp ôh kơ ayŏng amai adơi ñu. 

Khăp Bĕ Kơ Tơdruă 

11Yuakơ anai yơh jing tơlơi pơhiăp ƀing gih hơmư̆ čơdơ̆ng mơ̆ng phŭn: Ƀing ta 
khŏm khăp bĕ kơ tơdruă. 

12Anăm jing hrup hăng Kain ôh, jing pô lŏm kơ pô sat ƀai laih anŭn pơdjai hĭ 
adơi ñu. Yua hơget ñu pơdjai hĭ adơi ñu lĕ? Yuakơ tơlơi bruă ñu pô jing sat ƀai 
laih anŭn tơlơi bruă adơi ñu jing tơpă hơnơ̆ng. 

13Ơ ƀing ayŏng amai adơi kâo hơi, anăm dŏ kơtuă ôh tơdah ƀing mơnuih lŏn 
tơnah pơrơmut kơ ƀing gih. 

14Ƀing ta thâo laih ƀing ta hơmâo găn laih mơ̆ng tơlơi dưi tơlơi djai nao pơ tơlơi 
hơdip, yuakơ ƀing ta khăp kơ ƀing ayŏng adơi đaŏ ta. Samơ̆ abih bang hlơi pô 
ƀu khăp ôh kơ ayŏng adơi ñu, ñu anŭn ăt dŏ amăng tơlơi djai gah bơngăt yơh. 

15Abih bang hlơi pô pơrơmut kơ ayŏng adơi ñu, ñu anŭn jing pô pơdjai mơnuih 
yơh, laih anŭn ƀing ih ăt thâo mơ̆n, pô pơdjai mơnuih ƀu hơmâo ôh tơlơi hơdip 
hlŏng lar dŏ kle̱p amăng ñu. 

16Anai yơh jing tơlơi ƀing ta thâo hiư̆m tơlơi khăp jing: Yang Yêsu Krist pơsăn 
hĭ tơlơi hơdip Ñu yuakơ ƀing ta. Laih anŭn ƀing ta ăt khŏm pơsăn hĭ tơlơi hơdip 
ta kơ ƀing ayŏng adơi ta mơ̆n. 

17Tơdang hlơi pô hơmâo mŭk dram laih anŭn ƀuh ayŏng adơi ñu kơƀah kiăng, 
samơ̆ ñu ƀu hơmâo tơlơi pap djru kơ gơ̆ ôh, hiư̆m pă tơlơi khăp Ơi Adai dưi dŏ 
kle̱p amăng ñu anŭn lĕ? 

18Ơ ƀing ană khăp hơi, anăm ƀing ta khăp kơnơ̆ng hăng khul tơlơi pơhiăp ƀôdah 
hăng jơlah đôč ôh, samơ̆ khăp bĕ hăng khul bruă mă laih anŭn amăng tơlơi sĭt. 

19Laih anŭn tơdah ƀing ta ngă tui anŭn, ƀing ta thâo yơh kơ tơlơi ƀing ta đuaĭ 
tui tơlơi sĭt laih anŭn ƀing ta či hơmâo pran jua rơnŭk hơđơ̆ng yơh ƀơi anăp 
Ñu, 

20wơ̆t tơdah pran jua tơpă ta phŏng kơđi kơ ƀing ta, ƀing ta thâo krăn yơh, 
yuakơ Ơi Adai jing Pô prŏng hloh kơ pran jua tơpă ta, laih anŭn Ñu thâo abih 
bang tơlơi. 

21Ơ ƀing gơyut hơi, tơdah pran jua ta ƀu phŏng kơđi kơ ƀing ta ôh, ƀing ta 
hơmâo tơlơi kơjăp pran jua ƀơi anăp Ơi Adai yơh, 

22laih anŭn tŭ mă mơ̆ng Ñu hơget tơlơi ƀing ta rơkâo, yuakơ ƀing ta gưt tui khul 
tơlơi Ñu pơtă hăng ngă tơlơi pơmơak kơ Ñu yơh. 

23Laih anŭn anai yơh jing tơlơi Ñu pơđar: Ƀing ta khŏm đaŏ kơnang kơ anăn 
Ană Đah Rơkơi Ñu, jing Yang Yêsu Krist, laih anŭn khăp kơ tơdruă kar hăng Ñu 
hơmâo pơđar laih kơ ƀing ta. 

24Laih anŭn ƀing hlơi pô gưt tui khul tơlơi Ñu pơđar, ƀing anŭn dŏ kle̱p amăng 
Ñu laih anŭn Ñu dŏ kle̱p amăng ƀing gơñu anŭn yơh. Anai yơh jing hiư̆m tơlơi 
ƀing ta thâo kơ tơlơi Ñu hơdip amăng ƀing ta: Ƀing ta thâo kơ tơlơi Ñu dŏ kle̱p 
amăng ƀing ta yuakơ Ñu hơmâo pha brơi laih Yang Bơngăt Hiam Ñu kơ ƀing ta. 

1 Yôhan 4 

Lông Lăng Ƀing Yang Bơngăt 

1Ơ ƀing gơyut khăp hơi, anăm đaŏ kơnang kơ hlơi pô jing pô yap ñu pô pơhiăp 
yua mơ̆ng Yang Bơngăt Hiam ôh, samơ̆ kơsem lăng bĕ pô anŭn kiăng kơ thâo 
krăn tơdah ñu anŭn tơbiă rai mơ̆ng Ơi Adai mơ̆n thâo, yuakơ lu ƀing pô pơala 
ƀlŏr hơmâo tơbiă rai laih amăng lŏn tơnah anai. 

2Anai yơh jing tơlơi hiư̆m ƀing gih dưi thâo krăn tơdah ƀing anŭn hơmâo Yang 
Bơngăt Ơi Adai mơ̆n thâo: Tơdah pô pơala anŭn yap ñu pô jing pô pơala hăng 
thâo krăn Yang Yêsu Krist hơmâo rai laih amăng drơi jan mơnuih, pô anŭn 
hơmâo Yang Bơngăt Ơi Adai yơh, 

3samơ̆ tơdah hlơi pô yap ñu pô jing pô pơala hăng ƀu pơhaih ôh kơ tơlơi sĭt 
Yang Yêsu jing mơ̆ng Ơi Adai, ñu anŭn ƀu djơ̆ tơbiă rai mơ̆ng Ơi Adai ôh. Pô 
anŭn jing pô hơmâo yang bơngăt lŏm kơ pô anti-krist yơh, jing pô ƀing ih 
hơmâo hơmư̆ laih kơ tơlơi ñu hlak rai laih anŭn ră anai ñu hlak dŏ amăng lŏn 
tơnah anai laih. 

4Ơ ƀing ană bă khăp, ƀing gih rai mơ̆ng Ơi Adai hăng hơmâo dưi hĭ laih kơ ƀing 
mơnuih anŭn, yuakơ Pô dŏ amăng ƀing gih jing prŏng hloh kơ pô dŏ amăng lŏn 
tơnah anai. 

5Ƀing gơñu rai mơ̆ng lŏn tơnah anai, tui anŭn ƀing gơñu pơhiăp mơ̆ng tơlơi 
pơmĭn lŏn tơnah, laih anŭn ƀing lŏn tơnah hơmư̆ tui ƀing gơñu yơh. 

6Ƀing ta rai mơ̆ng Ơi Adai, laih anŭn hlơi pô thâo Ơi Adai, ñu hơmư̆ tui ƀing ta 
yơh; samơ̆ hlơi pô ƀu tơbiă rai mơ̆ng Ơi Adai ôh, ñu anŭn ƀu hơmư̆ tui ƀing ta 
ôh. Mơ̆ng anŭn yơh, ƀing ta thâo krăn kơ tơlơi tơdah mơnuih anŭn hơmâo Yang 
Bơngăt sĭt ƀôdah yang bơngăt ƀlŏr. 

Tơlơi Khăp Ơi Adai Laih Anŭn Tơlơi Khăp Ta 

7Ơ ƀing gơyut khăp hơi, brơi kơ ƀing ta khăp bĕ kơ tơdruă, yuakơ tơlơi khăp 
tơbiă rai mơ̆ng Ơi Adai. Hlơi pô khăp, ñu anŭn hơmâo tŭ tơkeng rai laih mơ̆ng 
Ơi Adai laih anŭn thâo krăn Ơi Adai yơh. 

8Hlơi pô ƀu thâo tơlơi khăp ôh, ñu anŭn ƀu thâo krăn Ơi Adai ôh, yuakơ Ơi Adai 
jing tơlơi khăp. 

9Anai yơh jing tơlơi Ơi Adai pơrơđah tơlơi Ñu khăp tŏng krah ƀing ta tui anai: 
Ñu pơkiaŏ rai Ană Đah Rơkơi Ñu kơnơ̆ng hơmâo ha čô trŭn rai amăng lŏn tơnah 
anai tui anŭn ƀing ta či dưi hơdip yua mơ̆ng Ñu yơh. 

10Anai yơh jing tơlơi khăp: Ƀu djơ̆ ƀing ta khăp kơ Ơi Adai ôh, samơ̆ Ñu khăp kơ 
ƀing ta hăng pơkiaŏ rai laih Ană Đah Rơkơi Ñu jing sa gơnam ngă yang song mă 
khul tơlơi soh ta. 

11Ơ ƀing gơyut khăp hơi, yuakơ Ơi Adai khăp kơ ƀing ta biă mă, ƀing ta ăt khŏm 
khăp bĕ kơ tơdruă. 

12Ƀu hơmâo hlơi pô ôh ƀuh laih Ơi Adai; samơ̆ tơdah ƀing ta khăp kơ tơdruă, 
Ơi Adai dŏ kle̱p amăng ƀing ta laih anŭn tơlơi khăp Ñu pơgiŏng hĭ klă tu̱m 
amăng ƀing ta yơh. 

13Ƀing ta thâo ƀing ta dŏ kle̱p amăng Ñu laih anŭn Ñu amăng ƀing ta, yuakơ Ñu 
hơmâo brơi laih kơ ƀing ta Yang Bơngăt Ñu. 

14Laih anŭn ƀing ta hơmâo ƀuh laih hăng ngă gơ̆ng jơlan kơ tơlơi Yang Ama 
hơmâo pơkiaŏ rai laih Ană Đah Rơkơi Ñu kiăng kơ jing hĭ Pô Pơklaih kơ lŏn 
tơnah. 

15Tơdah hlơi pô pơhaih kơ tơlơi Yang Yêsu jing Ană Đah Rơkơi Ơi Adai, Ơi Adai 
dŏ kle̱p amăng ñu laih anŭn ñu dŏ kle̱p amăng Ơi Adai yơh. 

16Tui anŭn yơh, ƀing ta hơmâo thâo krăn hăng đaŏ kơnang laih ƀơi tơlơi khăp 
Ơi Adai hơmâo pioh kơ ƀing ta. Ơi Adai jing tơlơi khăp. Hlơi pô dŏ kle̱p amăng 
tơlơi khăp, ñu anŭn dŏ kle̱p amăng Ơi Adai yơh, laih anŭn Ơi Adai dŏ kle̱p 
amăng ñu. 

17Amăng hơdră jơlan anŭn yơh, tơlơi khăp tŏng krah ƀing ta jing hĭ hlo̱m ƀo̱m, 
tui anŭn kiăng kơ ƀing ta či hơmâo tơlơi kơjăp pran jua amăng hrơi phat kơđi 
tơdơi, yuakơ ƀing ta hơdip hrup hăng Krist yơh amăng lŏn tơnah anai. 

18Ƀu hơmâo tơlơi huĭ hyưt ôh amăng tơlơi khăp. Samơ̆ tơlơi khăp hlo̱m ƀo̱m 
pơđuaĭ hĭ tơlơi huĭ, yuakơ tơdah ƀing ta huĭ hyưt, ƀing ta či tŭ tơlơi pơkơhma̱l 
yơh. Hlơi pô huĭ hyưt, ñu anŭn ƀu jing hĭ hlo̱m ƀo̱m amăng tơlơi khăp ôh. 

19Ƀing ta khăp yuakơ Ñu khăp kơ ƀing ta hlâo laih. 

20Tơdah hlơi pô laĭ, “Kâo khăp kơ Ơi Adai,” samơ̆ pơrơmut kơ ayŏng adơi ñu, 
ñu anŭn jing mơnuih ƀlŏr yơh. Yuakơ hlơi pô ƀu khăp ôh kơ ayŏng adơi ñu, jing 
mơnuih ñu thâo ƀuh, ñu anŭn ƀu thâo khăp kơ Ơi Adai ôh, jing Pô ñu ƀu thâo 
ƀuh. 

21Laih anŭn, Ñu hơmâo brơi laih kơ ƀing ta tơlơi pơđar anai: Hlơi pô khăp kơ 
Ơi Adai, ñu anŭn ăt khŏm khăp kơ ayŏng adơi đaŏ ñu mơ̆n. 

1 Yôhan 5 

Tơlơi Đaŏ Amăng Ană Đah Rơkơi Ơi Adai 

1Hlơi pô đaŏ kơnang kơ tơlơi Yang Yêsu jing Pô Krist, ñu anŭn tŭ tơkeng rai 
mơ̆ng Ơi Adai yơh, laih anŭn hlơi pô khăp kơ Yang Ama, ñu anŭn ăt khăp kơ 
ană bă Ơi Adai mơ̆n. 

2Anai yơh jing mơta tơlơi ƀing ta thâo krăn ƀing ta khăp kơ ƀing ană bă Ơi Adai: 
Anŭn jing tơdang ƀing ta khăp kơ Ơi Adai laih anŭn ngă tui khul tơlơi Ñu pơđar. 

3Anai yơh jing tơlơi khăp kơ Ơi Adai: Gưt tui khul tơlơi Ñu pơđar, laih anŭn 
khul tơlơi Ñu pơđar ƀu pơkơtraŏ kơ ƀing ta ôh, 

4yuakơ hlơi pô tŭ tơkeng rai mơ̆ng Ơi Adai, ñu anŭn dưi hĭ hăng lŏn tơnah yơh. 
Anai yơh jing tơlơi dưi hĭ, jing tơlơi ƀing ta hơmâo dưi hĭ laih kơ lŏn tơnah, 
anŭn jing yua mơ̆ng tơlơi đaŏ kơnang ta yơh. 

5Hlơi jing pô dưi hĭ kơ lŏn tơnah lĕ? Kơnơ̆ng hlơi pô đaŏ kơnang kơ tơlơi Yang 
Yêsu jing Ană Đah Rơkơi Ơi Adai đôč yơh. 

6Anŭn yơh jing Pô rai laih mơ̆ng ia laih anŭn drah, jing Yang Yêsu Krist yơh. Ñu 
ƀu rai kơnơ̆ng mơ̆ng ia đôč ôh, samơ̆ mơ̆ng ia laih anŭn mơ̆ng drah. Laih anŭn 
Yang Bơngăt Hiam yơh jing Pô ngă gơ̆ng jơlan, yuakơ Yang Bơngăt Hiam jing 
tơlơi sĭt. 

7Yuakơ hơmâo klâo mơta ngă gơ̆ng jơlan brơi: 

8Yang Bơngăt, ia laih anŭn drah; laih anŭn klâo mơta anŭn pơtŭ ư hrŏm hơbĭt 
yơh. 

9Ƀing ta tŭ mă tơlơi mơnuih ngă gơ̆ng jơlan, samơ̆ tơlơi Ơi Adai ngă gơ̆ng jơlan 
jing prŏng hloh yuakơ anŭn jing tơlơi Ơi Adai ngă gơ̆ng jơlan kơ tơlơi Ană Ñu. 

10Hlơi pô đaŏ kơnang kơ Ană Đah Rơkơi Ơi Adai, ñu anŭn hơmâo tơlơi gơ̆ng 
jơlan anŭn amăng pran jua ñu. Samơ̆ hlơi pô ƀu đaŏ kơnang kơ Ơi Adai ôh, ñu 
anŭn pơjing kơ Ơi Adai jing Pô ƀlŏr yơh, yuakơ ñu ƀu đaŏ ôh kơ tơlơi Ơi Adai 
hơmâo ngă gơ̆ng jơlan laih kơ Ană Đah Rơkơi Ñu. 

11Laih anŭn anai yơh jing tơlơi ngă gơ̆ng jơlan: Ơi Adai hơmâo brơi laih kơ ƀing 
ta tơlơi hơdip hlŏng lar, laih anŭn tơlơi hơdip anŭn dŏ amăng Ană Đah Rơkơi 
Ñu. 

12Hlơi pô hơmâo Yang Ană, ñu anŭn hơmâo tơlơi hơdip anŭn; hlơi pô ƀu hơmâo 
Yang Ană Ơi Adai ôh, ñu anŭn ƀu hơmâo tơlơi hơdip anŭn ôh. 

Tơlơi Hơdip Hlŏng Lar 

13Kâo čih khul tơlơi anai kơ ƀing gih jing ƀing đaŏ kơnang kơ anăn Ană Đah 
Rơkơi Ơi Adai, tui anŭn kiăng kơ ƀing gih dưi thâo krăn ƀing gih hơmâo tơlơi 
hơdip hlŏng lar. 

14Laih anŭn anai yơh jing tơlơi kơjăp pran jua ƀing ta hơmâo amăng tơlơi rai jĕ 
pơ Ơi Adai: Tơdah ƀing ta rơkâo kơ Ñu hơget mơta tơlơi tui hăng Ñu kiăng, Ñu 
hơmư̆ ƀing ta yơh. 

15Laih anŭn tơdang ƀing ta thâo laih Ñu hơmư̆ ƀing ta kơ mơta tơlơi ƀing ta 
rơkâo, ƀing ta thâo ƀing ta hơmâo hơdôm tơlơi ƀing ta rơkâo laih kơ Ñu anŭn 
yơh. 

16Tơdah hlơi pô ƀuh ayŏng adơi ñu ngă soh samơ̆ ƀu ba truh kơ tơlơi djai ôh, 
ñu anŭn khŏm iâu laĭ laih anŭn Ơi Adai či brơi kơ gơ̆ tơlơi hơdip yơh. Kâo kiăng 
laĭ kơ ƀing hlơi pô tơlơi soh gơñu ƀu ba gơñu nao kơ tơlơi djai ôh. Hơmâo mơ̆n 
tơlơi soh ba nao kơ tơlơi djai. Kâo ƀu pơhiăp kơ tơlơi ñu khŏm iâu laĭ kơ tơlơi 
soh kar hăng anŭn ôh. 

17Abih bang bruă ngă ƀu djơ̆, jing soh yơh, laih anŭn hơmâo mơ̆n tơlơi soh ƀu 
ba nao kơ tơlơi djai ôh. 

18Ƀing ta thâo hlơi pô tŭ tơkeng rai mơ̆ng Ơi Adai, ñu anŭn ƀu tŏ tui dŏ amăng 
tơlơi ngă soh ôh. Hlơi pô tŭ tơkeng rai mơ̆ng Ơi Adai, jing Pô răk wai ñu anŭn 
rơnŭk hơđơ̆ng yơh, laih anŭn pô sat ƀai ƀu dưi ngă sat kơ ñu anŭn ôh. 

19Ƀing ta thâo ƀing ta jing ană bă Ơi Adai, laih anŭn pô sat ƀai hlak dŏ git gai 
abih bang lŏn tơnah. 

20Laih anŭn ƀing ta ăt thâo mơ̆n kơ tơlơi Ană Đah Rơkơi Ơi Adai hơmâo rai 
hăng brơi laih kơ ƀing ta tơlơi thâo hluh, tui anŭn ƀing ta dưi thâo krăn Ñu jing 
sĭt. Laih anŭn ƀing ta dŏ amăng Ñu jing Pô sĭt, anŭn jing amăng Ană Đah Rơkơi 
Ñu, jing Yang Yêsu Krist yơh. Laih anŭn Ñu jing Ơi Adai sĭt laih anŭn tơlơi hơdip 
hlŏng lar. 

21Ơ ƀing ană bă khăp hơi, răng bĕ gih pô mơ̆ng khul rup trah. 

2 Yôhan 

2 Yôhan 1 

1. Tơlơi Răng Mơ̆ng Ƀing Nai Pơtô Ƀlŏr 

1Hră mơ̆ng pô kŏng tha. Mơit nao kơ pô đah kơmơi arăng ruah laih wơ̆t hăng 
kơ ƀing ană bă ñu, jing ƀing kâo khăp amăng tơlơi sĭt, ƀu djơ̆ kơnơ̆ng hơjăn kâo 
ôh, samơ̆ abih bang hlơi pô thâo tơlơi sĭt mơ̆n, 

2yuakơ tơlơi sĭt hlak dŏ kle̱p amăng ƀing ta laih anŭn či dŏ hrŏm hăng ƀing ta 
hlŏng lar yơh. 

3Rơkâo tơlơi khăp pap, tơlơi pap laih anŭn tơlơi rơnŭk rơno̱m mơ̆ng Ơi Adai 
Ama laih anŭn mơ̆ng Yang Yêsu Krist, jing Ană Đah Rơkơi Yang Ama, či dŏ hrŏm 
hăng ƀing ta amăng tơlơi sĭt laih anŭn tơlơi khăp. 

2. Tơlơi Blung Hlâo Amăng Tơlơi Khăp 

4Kâo mơak biă mă tơdang ƀuh đơđa ƀing ană bă ih rơbat amăng tơlơi sĭt kar 
hăng Yang Ama pơđar laih kơ ƀing ta. 

5Laih anŭn ră anai, Ơ đah kơmơi khăp hơi, kâo ƀu čih kơ ih sa tơlơi pơđar phrâo 
ôh samơ̆ sa tơlơi pơđar ƀing ta hơmâo laih čơdơ̆ng mơ̆ng phŭn. Kâo rơkâo kơ 
tơlơi ƀing ta khăp bĕ kơ tơdruă. 

6Laih anŭn anai yơh jing tơlơi khăp: Ƀing ta hơdip bĕ amăng tơlơi tui gưt kơ 
khul tơlơi Ñu pơđar. Kar hăng ƀing gih hơmâo hơmư̆ laih čơdơ̆ng mơ̆ng phŭn, 
tơlơi Ñu pơđar jing tơlơi Ñu kiăng kơ ƀing ta nanao hơdip amăng tơlơi khăp 
yơh. 

3. Tơlơi Pơkơđiăng Glaĭ Hăng Tơlơi Pơtô Pơhrăm 

7Kâo laĭ tui anŭn yua ƀing pơblư̆ pơƀlŏr, jing ƀing ƀu thâo krăn Yang Yêsu Krist 
ôh, hlak rai amăng drơi jan mơnuih, ƀing gơñu hơmâo mŭt rai laih amăng lŏn 
tơnah anai. Hlơi pô hrup hăng anŭn jing pô pơblư̆ pơƀlŏr laih anŭn pô anti-krist 
yơh. 

8Răng bĕ, anăm ih pơrơngiă hĭ ôh hơget tơlơi ƀing gơmơi hơmâo pơgiŏng hĭ 
laih, jing tơlơi ih či dưi hơmâo tơlơi bơni bă blai. 

9Hlơi pô đuaĭ nao hlâo hăng ƀu dŏ kle̱p tŏ tui amăng tơlơi pơtô Krist ôh, ñu anŭn 
ƀu hơmâo Ơi Adai ôh; samơ̆ hlơi pô ăt dŏ kle̱p tŏ tui amăng tơlơi pơtô anŭn, ñu 
anŭn hơmâo abih dua Yang Ama wơ̆t hăng Yang Ană mơ̆n. 

10Tơdah hlơi pô rai pơ ih laih anŭn ƀu djă̱ ba tơlơi pơtô anŭn ôh, anăm jak iâu 
ñu mŭt amăng sang ih ƀôdah ju̱m mơak kơ ñu ôh. 

11Hlơi pô ju̱m mơak kơ ñu, pô anŭn ăt pơpha hrŏm hăng bruă sat ƀai ñu mơ̆n. 
4. Tơlơi Klah Čŭn 

12Kâo hơmâo lu tơlơi kiăng čih kơ ih, samơ̆ kâo ƀu kiăng yua hră mơar hăng ia 
hră ôh. Pơala kơ tơlơi anŭn, kâo čang rơmang kiăng čuă ngui ih laih anŭn 
pơhiăp hăng ih ƀơi anăp mơta, tui anŭn tơlơi mơak ta dưi jing hĭ tu̱m nu̱m yơh. 

13Ƀing ană bă amai adơi ih arăng ruah laih, ăt mơit khul tơlơi pơhiăp kơkuh 
gơñu kơ ih mơ̆n. 

3 Yôhan 

3 Yôhan 1 

1. Ƀing Ană Bă Ơi Adai Hơdip Amăng Khul Tơlơi Hơnơ̆ng Pơkă Tơlơi Pơthâo 
Hiam 

1Hră mơ̆ng pô kŏng tha. Mơit kơ gơyut kâo khăp Gaios, jing pô kâo khăp amăng 
tơlơi sĭt. 

2Ơ gơyut khăp hơi, kâo kwưh rơkâo kơ tơlơi ih dưi đĭ kơyar, dưi hiam drơi jan 
gah kơđeh asar wơ̆t hăng gah bơngăt mơ̆n. 

3Kâo mơak biă mă tơdang hơmư̆ ƀing ayŏng adơi rai ră ruai kơ tơlơi tŏng ten 
ih hăng tơlơi sĭt laih anŭn hiư̆m tơlơi ih ăt hơdip tŏ tui amăng tơlơi sĭt. 

4Kâo ƀu hơmâo tơlơi mơak pă ôh prŏng hloh kơ tơlơi kâo hơmư̆ ƀing ană bă 
kâo hlak hơdip amăng tơlơi sĭt. 

5Ơ gơyut khăp hơi, ih jing pô tŏng ten amăng tơlơi ih hlak ngă kơ ƀing ayŏng 
adơi anŭn, boh nik ñu wơ̆t tơdah ƀing gơñu jing kar hăng ƀing tuai kơ ih. 

6Ƀing gơñu hơmâo ră ruai laih ƀơi anăp sang Ơi Adai pơ anih anai kơ tơlơi khăp 
ih. Ih či ngă sa tơlơi hiam yơh tơdang ih djru kơ jơlan rơbat gơñu hăng tơlơi 
bruă năng lăp ƀơi anăp Ơi Adai. 

7Yuakơ hăng Anăn Khua Yang yơh ƀing gơñu hơmâo tơbiă nao laih hăng ƀu tŭ 
mă laih ôh tơlơi djru mơ̆ng ƀing ƀu đaŏ. 

8Hơnŭn yơh, brơi kơ ƀing ta khŏm pơdah tơlơi ju̱m čơmah bĕ kơ ƀing mơnuih 
hrup hăng anŭn, tui anŭn ƀing ta dưi mă bruă hrŏm hơbĭt kơ tơlơi sĭt yơh. 

9Kâo čih laih đơđa tơlơi kơ sang Ơi Adai anai, samơ̆ Diotrephês, jing pô khăp 
jing pô khua djă̱ akŏ, ƀu tŭ ju̱m ƀing gơmơi ôh. 

10Tui anŭn, tơdang kâo truh, kâo či ră ruai glaĭ khul bruă ñu hlak ngă, pơhiăp 
rơkŭt kiăng pơruă hĭ ƀing gơmơi. Aka hrăp hăng tơlơi anŭn ôh, ñu hơngah hăng 
ƀu ju̱m mơak ƀing ayŏng adơi anŭn ôh. Ñu ăt pơgăn hĭ ƀing hlơi pô kiăng tŭ ju̱m 
ƀing gơ̆ mơ̆n hăng puh pơđuaĭ hĭ ƀing kiăng ju̱m anŭn gah rơngiao kơ sang Ơi 
Adai. 

11Ơ gơyut khăp hơi, anăm hla tui hơget tơlơi jing sat ƀai ôh, samơ̆ ngă tui bĕ 
hơget tơlơi jing hiam. Hlơi pô ngă tơlơi hiam, ñu anŭn jing mơ̆ng Ơi Adai yơh. 
Hlơi pô ngă tơlơi sat ƀai, ñu anŭn ƀu mưn tŭ Ơi Adai ôh. 

12Rĭm čô le̱ng kơ ngă gơ̆ng jơlan hiam kơ Dêmêtrios laih anŭn tơlơi sĭt ăt ngă 
gơ̆ng jơlan hrup hăng anŭn mơ̆n. Ƀing gơmơi ăt ngă gơ̆ng jơlan hiam kơ gơ̆ mơ̆n 
laih anŭn ih thâo tơlơi gơ̆ng jơlan gơmơi jing sĭt. 

2. Khul Tơlơi Yôhan Pơhiăp Hơnăl Tuč 

13Kâo hơmâo lu tơlơi kiăng čih kơ ih, samơ̆ kâo ƀu kiăng ngă kar hăng anŭn 
hăng gai čih laih anŭn hăng ia hră ôh. 

14Samơ̆ kâo čang rơmang kiăng ƀuh ih tañ, laih anŭn ƀing ta či pơhiăp klă̱ anăp 
yơh. 

15Rơkâo tơlơi rơnŭk rơno̱m dŏ hăng ih. Ƀing gơyut gơyâo pơ anai mơit tơlơi 
pơhiăp kơkuh kơ ih. Brơi kâo mơit tơlơi pơhiăp kơkuh kơ rĭm ƀing gơyut gơyâo 
pơ anŭn. 

Yud 

Yud 1 

1. Tơlơi Răm Mơ̆ng Ƀing Nai Pơtô Ƀlŏr 

1Kâo, Yud, jing sa čô ding kơna Yang Yêsu Krist laih anŭn jing adơi Yakơ. Kâo 
mơit kơ ƀing mơnuih Ơi Adai hơmâo iâu laih, jing ƀing Ơi Adai Ama khăp laih, 
laih anŭn ăt jing ƀing Yang Yêsu Krist răk wai mơ̆n tui anai: 

2Rơkâo tơlơi pap, tơlơi rơnŭk rơno̱m laih anŭn tơlơi khăp dŏ hrŏm hăng ƀing 
gih bă blai. 

Tơlơi Soh Laih Anŭn Tơlơi Răm Rai Ƀing Mơnuih Ƀu Hơmâo Ơi Adai 

3Ơ ƀing gơyut gơyâo khăp hơi, wơ̆t tơdah kâo gir biă mă kiăng kơ čih kơ ƀing 
gih kơ tơlơi pơklaih ƀing ta hơmâo, samơ̆ kâo ƀuh kâo khŏm čih pơtrŭt kơ ƀing 
gih mơtam kiăng kơ pơgăl pơgang brơi kơ tơlơi sĭt jing tơlơi ƀing ta đaŏ 
kơnang, jing tơlơi đaŏ hơmâo brơi laih kơ ƀing đaŏ kơnang sa wơ̆t djŏp kơ abih 
bang yơh. 

4Kâo laĭ tui anŭn yuakơ hơmâo đơđa ƀing mơnuih, tơlơi pơkơhma̱l pioh kơ ƀing 
gơñu ƀing pô pơala hơmâo čih pioh laih čơdơ̆ng mơ̆ng rơnŭk đưm, ƀing gơñu 
hơmâo mŭt laih tŏng krah ƀing gih hăng tơlơi hơgŏm. Ƀing gơñu jing mơnuih 
ƀu thâo huĭ pơpŭ kơ Ơi Adai ôh, jing ƀing pơwĕ hĭ tơlơi khăp pap Ơi Adai ta jing 
kiăng kơ hơdip sa tơlơi hơdip ƀrưh mơhiăh tă tăn laih anŭn hơngah hĭ Yang 
Yêsu Krist jing kơnơ̆ng ha čô Pô Glông Hloh laih anŭn Khua Yang ta yơh. 

5Wơ̆t tơdah ƀing gih thâo laih abih bang tơlơi anŭn, kâo ăt kiăng pơhơdơr kơ 
ƀing ih mơ̆n kơ tơlơi Khua Yang pơklaih laih ană plei Ñu tơbiă mơ̆ng lŏn čar 
Êjip, samơ̆ tơdơi kơ anŭn Ñu ngă brơi kơ ƀing mơnuih anŭn djai hĭ laih amăng 
tơdron ha̱r jing ƀing hlơi pô ƀu đaŏ kơnang kơ Ñu ôh. 

6Laih anŭn kâo pơhơdơr kơ ƀing gih kơ tơlơi ƀing ling jang jing ƀing ƀu djă̱ pioh 
ôh khul anih bruă tơlơi dưi gơñu, samơ̆ lui hĭ anih gơñu pô, tui anŭn Ơi Adai 
krư̆ hĭ laih ƀing gơñu amăng anih kơnăm mơmŏt, akă hĭ ƀing gơñu hăng khul 
hrĕ čuăk hlŏng lar kiăng pioh kơ tơlơi phat kơđi amăng hrơi prŏng. 

7Hrup hăng anŭn mơ̆n, plei Sedôm hăng plei Gomôrrah laih anŭn khul plei pla 
jum dar prưh lui laih gơñu pô kơ tơlơi pơdŏ rĭh răm laih anŭn pyu pơde hăng 
tơdruă đah rơkơi, tơdruă đah kơmơi mơ̆n. Ƀing gơñu tŭ tơnap tap tơlơi 
pơkơhma̱l amăng apui hlŏng lar kiăng kơ jing sa tơlơi hơmutu yơh. 

8Amăng hơdră jơlan kar hăng anŭn mơ̆n, ƀing hơmâo tơlơi pơƀuh anŭn pơgrĭ 
hĭ khul drơi jan gơñu, hơngah hĭ tơlơi dưi Ơi Adai laih anŭn djik djak kơ ƀing 
yang amăng adai adih. 

9Samơ̆ wơ̆t tơdah khua ling jang Mikhaêl, tơdang ñu hlak pơrơjăh hăng yang 
sat Satan kơ tơlơi drơi jan Môseh, ñu ăt ƀu khĭn lơi phŏng kơđi pơhiăp sat 
pơkơdơ̆ng glaĭ hăng yang sat, samơ̆ ñu laĭ, “Khua Yang či ƀuăh pơkra ih yơh!” 

10Samơ̆ bơ kơ ƀing mơnuih anai, ƀing gơñu pơhiăp djik djak pơkơdơ̆ng glaĭ 
hăng hơget tơlơi ƀing gơñu ƀu thâo hluh ôh. Laih anŭn khul tơlơi ƀing gơñu 
thâo hluh mơ̆ng gơñu pô, hrup hăng khul hlô mơnơ̆ng ƀu hơmâo tơlơi pơmĭn, 
khul tơlơi anŭn yơh či pơrai hĭ ƀing gơñu. 

11Răm ƀăm yơh kơ ƀing gơñu! Ƀing gơñu ruah tui jơlan Kain. Ƀing gơñu tơlŭh 
nao kơ tơlơi kơmlai kiăng mŭt amăng tơlơi soh Balaam. Ơi Adai pơrai hĭ laih 
ƀing gơñu hrup hăng tơlơi Kôrah pơkơdơ̆ng glaĭ hăng Ñu yơh. 

12Ƀing mơnuih anai jing hĭ khul gru grĭ amăng khul tơlơi phet khăp mơak gih, 
ƀơ̆ng huă hăng ƀing gih ƀu thâo mlâo ôh, jing ƀing wai triu kơnơ̆ng čem rong 
kơ gơñu pô đôč. Ƀing gơñu jing kar hăng khul kơthul ƀu hơmâo ia hơjan ôh, 
đuaĭ hrŏm amăng angĭn thut bluh; hrup hăng khul kơyâo amăng bơyan hlĭm ƀu 
hơmâo boh čroh ôh laih anŭn arăng buč hĭ akha ñu, jing djai hĭ dua tal yơh. 

13Ƀing gơñu jing khul jơlah ia rơsĭ păh pung, pơrơboh đĭ tơlơi mlâo gơñu; ƀing 
gơñu hrup hăng khul pơtŭ hle̱ng hyu, kơ ƀing gơñu yơh arăng pioh tơlơi kơnăm 
mơmŏt kơpa̱l hlŏng lar. 

14Hanôk, jing pô hơdip amăng rơnŭk tal tơjuh mơ̆ng Adam, ăt laĭ lui hlâo laih 
mơ̆n kơ ƀing mơnuih anŭn tui anai, “Anai nê, Khua Yang hlak trŭn rai hăng 
rơbâo rơbăn čô ƀing rơgoh hiam Ñu, 

15kiăng kơ phat kơđi rĭm čô, laih anŭn kiăng klă̱ kơđi abih bang ƀing mơnuih ƀu 
đaŏ kơnang kơ Ơi Adai yuakơ khul bruă mă soh sat ƀing gơñu hơmâo ngă laih 
amăng hơdră jơlan ƀu thâo huĭ pơpŭ kơ Ơi Adai, laih anŭn kơ abih bang khul 
tơlơi pơhiăp sat ƀai ƀing mơnuih soh hơmâo pơhiăp pơkơdơ̆ng glaĭ laih hăng 
Ơi Adai.” 

16Ƀing mơnuih sat anai jing ƀing pơhiăp brŏk laih anŭn ƀing kơsem tơlơi soh 
arăng. Ƀing gơñu đuaĭ tui khul tơlơi amoaih kluh soh sat gơñu pô. Ƀing gơñu 
pơang kơ gơñu pô laih anŭn pơhưč plư ƀing arăng kiăng kơ hơmâo tơlơi tŭ yua 
kơ gơñu pô yơh. 

2. Bruă Jao Pơblah Brơi Kơ Tơlơi Sĭt Ơi Adai 
Tơlơi Pơtô Pơhrăm Kiăng Kơ Dŏ Kơjăp Amăng Tơlơi Đaŏ 

17Samơ̆, Ơ ƀing gơyut gơyâo khăp hơi, hơdơr bĕ hơdôm tơlơi ƀing ding kơna 
pơjao Khua Yang Yêsu Krist ta laĭ lui hlâo laih. 

18Ƀing gơñu laĭ laih kơ ƀing gih tui anai, “Amăng rơnŭk đŭt tơdơi či hơmâo ƀing 
djik djak, jing ƀing či đuaĭ tui hăng khul tơlơi amoaih kluh soh sat gơñu pô 
pơkơdơ̆ng glaĭ hăng Ơi Adai yơh.” 

19Ƀing anŭn jing ƀing mơnuih pơkăh pơpha ƀing gih, jing ƀing đuaĭ tui khul 
tơlơi pơmĭn lŏn tơnah laih anŭn ƀu hơmâo Yang Bơngăt Hiam ôh. 

20Samơ̆ bơ kơ ƀing gih, Ơ ƀing gơyut gơyâo khăp hơi, rŭ̱ pơdơ̆ng đĭ bĕ gih pô 
amăng tơlơi đaŏ kơnang rơgoh hiam hloh gih, laih anŭn iâu laĭ bĕ amăng Yang 
Bơngăt Hiam. 

21Răk wai bĕ gih pô amăng tơlơi khăp Ơi Adai kar hăng ƀing ih dŏ tơguan kơ 
tơlơi pap Khua Yang ta, Yang Yêsu Krist, kiăng kơ ba ƀing gih nao kơ tơlơi hơdip 
hlŏng lar. 

22Pap bĕ kơ ƀing hlơi pô đing đaŏ; 

23hơñăk-mă bĕ ƀing pơkŏn mơ̆ng apui laih anŭn pơklaih hĭ bĕ ƀing gơñu; bơ kơ 
ƀing mơnuih pơkŏn dơ̆ng, pap bĕ wơ̆t hăng tơlơi huĭ, pơrơmut bĕ wơ̆t hăng ao 
mơ̆ng kơđeh asar pơgrĭ hĭ laih mơ̆n. 

Tơlơi Iâu Laĭ Bơni Hiam 

24Kơ Ñu yơh jing Pô dưi răk wai ƀing gih mơ̆ng tơlơi le ̆  rơbuh, laih anŭn 
pơrơđah ƀing gih ƀơi anăp ƀo ̆  mơta ang yang Ñu ƀu hơmâo gru tơlơi soh ôh 
laih anŭn hăng tơlơi hơ̆k mơak prŏng, 

25kơ kơnơ̆ng hơjăn Ơi Adai Pô Pơklaih ta đôč yơh dưi hơmâo tơlơi ang yang, 
tơlơi guh kơang, tơlơi dưi kơtang laih anŭn tơlơi dưi wai lăng, mơ̆ng Yang Yêsu 
Krist Khua Yang ta, mơ̆ng abih bang rơnŭk hlâo adih, ră anai laih anŭn truh kơ 
hlŏng lar! Amen. 

  



2532 

 

 
© 2013 Jơrai Bible Association. 

  
 

 

Pơrơđah 

Pơrơđah 1 

Phŭn Hră Anai 

1Anai jing tơlơi pơrơđah mơ̆ng Yang Yêsu Krist, jing tơlơi Ơi Adai pha brơi kơ 
Ñu kiăng kơ pơrơđah kơ ƀing ding kơna Ñu hơdôm tơlơi khŏm či truh tañ. Ñu 
pơrơđah brơi kơ tơlơi anŭn mơ̆ng tơlơi Ñu pơkiaŏ ling jang Ñu kiăng kơ 
pơrơđah kơ kâo, Yôhan, ding kơna Ñu yơh, 

2jing pô ngă gơ̆ng jơlan kơ abih bang tơlơi ñu ƀuh laih, anŭn jing boh hiăp Ơi 
Adai laih anŭn tơlơi ngă gơ̆ng jơlan Yang Yêsu Krist yơh. 

3Mơyŭn mơak yơh kơ hlơi pô đŏk hơdôm boh hiăp kơ tơlơi laĭ lui hlâo anai, laih 
anŭn mơyŭn mơak yơh kơ ƀing hlơi pô hơmư̆ hăng djă̱ pioh tơlơi anŭn amăng 
pran jua, yuakơ hrơi mông kơ tơlơi krep truh tơlơi laĭ lui hlâo anai jĕ či truh biă 
mă yơh. 

Khul Tơlơi Pơhiăp Kơkuh Laih Anŭn Tơjuh Boh Sang Ơi Adai 

4Hră Yôhan čih mơit kơ tơjuh boh Sang Ơi Adai amăng kuăl Asia: Kwưh kiăng 
tơlơi khăp pap hăng tơlơi rơnŭk rơno̱m dŏ hăng ƀing gih mơ̆ng Pô jing ră anai, 
hlâo adih laih anŭn jing Pô či rai, laih anŭn mơ̆ng tơjuh yang bơngăt dŏ ƀơi anăp 
grê pơtao Ñu, 

5laih anŭn mơ̆ng Yang Yêsu Krist, jing Pô ngă gơ̆ng jơlan tŏng ten. Ñu yơh jing 
Pô blung hlâo hơdip glaĭ mơ̆ng mơnuih djai laih anŭn jing khua kơ abih bang 
ƀing pơtao ƀơi lŏn tơnah! Ñu yơh jing Pô khăp kơ ƀing ta laih anŭn Ñu hơmâo 
pơrơngai hĭ laih ƀing ta mơ̆ng khul tơlơi soh ta yua mơ̆ng tơlơi tuh drah Ñu ƀơi 
kơyâo bơrơkal, 

6laih anŭn hơmâo pơjing hĭ laih ƀing ta jing dêh čar ƀing khua ngă yang kiăng 
kơ mă bruă kơ Ơi Adai Ñu laih anŭn kơ Yang Ama. Kơ Yêsu Krist yơh hơmâo 
tơlơi ang yang laih anŭn tơlơi dưi mơyang nanao hlŏng lar! Amen! 

7Anai nê, Ñu rai ƀơi kơthul hiăng, laih anŭn rĭm mơta mơnuih či ƀuh Ñu, wơ̆t 
hăng ƀing hlơi pô klâŏ Ñu hlâo adih mơ̆n; laih anŭn abih bang mơnuih mơnam 
ƀơi lŏn tơnah anai či kơŭ kơuăn yuakơ Ñu yơh. Sĭt yơh, tơlơi či truh kar hăng 
anŭn yơh! Amen! 

8Khua Yang Ơi Adai laĭ tui anai, “Kâo jing Alpha hăng Omega, jing Pô jing ră anai, 
jing hlâo adih, laih anŭn jing Pô či rai, Pô Dưi Kơtang.” 

Pô Hrup Hăng Ană Mơnuih 

9Kâo yơh jing Yôhan, ayŏng adơi gih laih anŭn jing pô tŭ hrŏm hăng ƀing gih 
tơlơi gleh tơnap, dêh čar Ơi Adai laih anŭn tơlơi gir run kơjăp jing lŏm kơ ƀing 
ta amăng Yang Yêsu. Kâo tŭ arăng ba rai dŏ ƀơi plao ia Patmôs yuakơ boh hiăp 
Ơi Adai laih anŭn tơlơi ngă gơ̆ng jơlan kơ Yang Yêsu yơh. 

10Ƀơi Hrơi Khua Yang, Yang Bơngăt Hiam git gai kâo laih anŭn kâo hơmư̆ gah 
rŏng kâo sa dơnai mơñi kraih biă mă kar hăng dơnai sa boh tơdiăp yơh, 

11laĭ tui anai, “Čih pioh bĕ ƀơi tơkŭl hră hơdôm tơlơi ih ƀuh laih anŭn mơit bĕ 
hră anŭn kơ tơjuh boh Sang Ơi Adai. Anŭn jing ƀing Sang Ơi Adai Ephesos, 
Simirna, Pergam, Thiatir, Sardis, Philadêlphi laih anŭn Sang Ơi Adai Laôdisê 
yơh.” 

12Kâo wir glaĭ kiăng kơ ƀuh hlơi pô hlak pơhiăp hăng kâo. Laih anŭn tơdang kâo 
wir glaĭ, kâo ƀuh tơjuh ƀĕ tơkai kơđen mah, 

13laih anŭn amăng khul tơkai kơđen anŭn hơmâo “kar hăng sa čô mơnuih,” Ñu 
buh ao phyung glông truh pơ tơkai Ñu laih anŭn hơmâo hơdrăng mah jum dar 
tơda Ñu. 

14Akŏ Ñu hăng ƀŭk Ñu ko ̱̆  kar hăng blâo triu ko ̱̆ , jing ko ̱̆  kar hăng ple̱r tơpŭng, 
laih anŭn mơta Ñu jing kar hăng jơlah apui hlia yơh.  

15Plă̱ tơkai Ñu pơčrang kar hăng ko̱ng ngur amăng apui čruih laih anŭn hiăp Ñu 
mơñi kar hăng drai ia pơgrao kơtang yơh. 

16Amăng tơngan gah hơnuă Ñu, Ñu djă̱ tơjuh boh pơtŭ laih anŭn mơ̆ng amăng 
bah Ñu tơbiă sa ƀĕ đao tơma dua bơnăh mơta. Ƀo ̆  mơta Ñu kar hăng yang hrơi 
pơčrang kơtang kơtĭt yơh. 

17Tơdang kâo ƀuh Ñu, kâo bon rơbuh ƀơi tơkai Ñu kar hăng mơnuih djai yơh. 
Giŏng anŭn, Ñu pioh tơngan gah hơnuă Ñu ƀơi kâo hăng laĭ tui anai, “Anăm huĭ 
ôh! Kâo jing Pô Blung Hlâo laih anŭn Pô Tơdơi Hloh. 

18Kâo jing Pô Hơdip! Kâo djai laih, samơ̆ ră anai Kâo dŏ hơdip nanao hlŏng lar! 
Laih anŭn Kâo djă̱ khul jĕh khuă tơlơi dưi kơ tơlơi djai laih anŭn plei ƀing djai 
Hades. 

19“Hơnŭn yơh, čih pioh bĕ hơdôm tơlơi ih hơmâo ƀuh laih, tơlơi truh ră anai 
wơ̆t hăng tơlơi či truh tơdơi adih. 

20Tơlơi yom hơgŏm kơ tơjuh boh pơtŭ ih ƀuh amăng tơngan gah hơnuă Kâo 
laih anŭn tơjuh ƀĕ tơkai kơđen mah jing tui anai: Tơjuh boh pơtŭ jing ƀing ling 
jang hiam kơ tơjuh ƀing Sang Ơi Adai, laih anŭn tơjuh ƀĕ tơkai kơđen jing tơjuh 
boh Sang Ơi Adai yơh.”  

Pơrơđah 2 

Boh Hiăp Kơ Sang Ơi Adai Ephesos 

1“Čih bĕ kơ ling jang hiam Sang Ơi Adai Ephesos tui anai: “Anai yơh jing hơdôm 
boh hiăp mơ̆ng Pô djă̱ tơjuh boh pơtŭ amăng tơngan gah hơnuă Ñu laih anŭn 
rơbat amăng tơjuh ƀĕ tơkai kơđen mah: 

2Kâo thâo laih khul bruă gih, tơlơi ƀing gih mă bruă gleh glan laih anŭn tơlơi gir 
run gih. Kâo thâo kơ tơlơi ƀing gih ƀu dưi pơgop hăng ƀing mơnuih sat ƀai ôh, 
kơ tơlơi ƀing gih hơmâo lông lăng laih ƀing yap gơñu pô jing ding kơna 
pơjao Yêsu samơ̆ ƀing gơñu ƀu djơ̆ ôh, laih anŭn hơmâo hơduah ƀuh laih ƀing 
gơñu jing ƀing ding kơna pơjao soh. 

3Ƀing gih hơmâo gir run laih anŭn hơmâo gir tŭ gleh tơnap laih yuakơ anăn Kâo, 
laih anŭn gih ƀu amlaih hơtai ôh. 

4“Samơ̆ anai yơh jing tơlơi Kâo pơhiăp pơkơdơ̆ng glaĭ hăng ƀing gih: Ƀing gih 
hơmâo đuaĭ lui hĭ laih tơlơi khăp blung hlâo gih anŭn. 

5Hơdơr glaĭ bĕ ataih hơdơ̆ pă ƀing gih hơmâo le ̆  rơbuh hĭ laih! Kơhma̱l bĕ laih 
anŭn ngă bĕ hơdôm tơlơi bruă gih ngă laih blung hlâo anŭn. Tơdah ƀing gih ƀu 
kơhma̱l hĭ ôh, Kâo či rai pơ ƀing gih laih anŭn mă pơđuaĭ hĭ tơkai kơđen gih 
mơ̆ng anih ñu yơh. 

6Samơ̆ ƀing gih hơmâo sa tơlơi hiam anai: Ƀing gih pơrơmut kơ khul bruă ƀing 
Nikôlet, jing tơlơi bruă Kâo ăt pơrơmut kar kaĭ mơ̆n. 

7“Hlơi pô hơmâo tơngia kiăng kơ hơmư̆, brơi kơ ñu hơmư̆ bĕ kơ tơlơi Yang 
Bơngăt Hiam laĭ kơ ƀing Sang Ơi Adai! Kơ hlơi pô dưi hĭ, Kâo či pha brơi ñu 
tơlơi dưi kiăng ƀơ̆ng mơ̆ng boh kơyâo tơlơi hơdip, jing kơyâo amăng đang 
kơyâo Ơi Adai yơh.” 

Boh Hiăp Mơit Kơ Sang Ơi Adai Simirna 

8“Čih bĕ kơ ling jang hiam Sang Ơi Adai Simirna tui anai: “Anai yơh jing hơdôm 
boh pơhiăp Ñu jing Pô Blung Hlâo laih anŭn Hơnăl Tuč, jing Pô djai laih samơ̆ 
hơdip glaĭ laih. 

9Kâo thâo krăn hơdôm tơlơi ruă tơnap gih wơ̆t hăng tơlơi ƀun rin gih, samơ̆ 
ƀing gih jing pơdrŏng yơh! Kâo thâo krăn hơdôm tơlơi pơhiăp sat mơ̆ng ƀing 
laĭ gơñu pô jing ƀing Yehudah samơ̆ ƀing gơñu ƀu djơ̆ ôh. Kơđai glaĭ, ƀing gơñu 
jing ƀing lŏm kơ yang sat Satan yơh! 

10Anăm huĭ ôh kơ tơlơi gleh tơnap ƀing gih či tŭ. Hơmư̆ bĕ, yang sat Satan či mă 
krư̆ hĭ đơđa mơnuih amăng ƀing gih amăng sang mơnă kiăng lông lăng ƀing gih. 
Ƀing gih či tŭ tơlơi arăng ngă sat pơgleh tơnap amăng pluh hrơi. Dŏ tŏng ten bĕ 
wơ̆t tơdah truh kơ tơlơi djai, laih anŭn Kâo či pha brơi kơ ƀing gih đoăn pơtao 
tơlơi hơdip yơh. 

11“Hlơi pô hơmâo tơngia kiăng kơ hơmư̆, brơi kơ ñu hơmư̆ bĕ kơ tơlơi Yang 
Bơngăt Hiam laĭ kơ ƀing Sang Ơi Adai! Hlơi pô dưi hĭ, ñu ƀu či tŭ ruă yua mơ̆ng 
tơlơi djai tal dua ôh. 

Boh Hiăp Mơit Kơ Sang Ơi Adai Pergam 

12“Čih bĕ kơ ling jang hiam Sang Ơi Adai Pergam tui anai: “Anai yơh jing hơdôm 
boh hiăp mơ̆ng Ñu jing Pô hơmâo đao tơma dua bơnăh mơta. 

13Kâo thâo pơpă anih ƀing gih dŏ, jing anih yang sat Satan hơmâo grê pơtao ñu. 
Samơ̆ ƀing gih dŏ kơjăp amăng anăn Kâo. Ƀing gih ƀu hơngah lui hĭ ôh tơlơi đaŏ 
kơnang gih amăng Kâo, wơ̆t tơdah rơnŭk Antipas, jing pô ding kơna tŏng ten 
Kâo, jing pô arăng pơdjai hĭ laih amăng plei gih, jing anih Satan dŏ hơdip. 

14“Wơ̆t tơdah tui anŭn, Kâo ƀiă tơlơi pơkơdơ̆ng glaĭ hăng ƀing gih tui anai: Ƀing 
gih hơmâo ƀing mơnuih amăng anŭn jing ƀing đuaĭ tui tơlơi pơtô pơhrăm 
Balaam. Ñu pơtô kơ Balak kiăng kơ plư ƀing Israel ngă soh hăng tơlơi ƀing gơ̆ 
ƀơ̆ng khul gơnam pơyơr ngă yang kơ khul rup trah laih anŭn yua mơ̆ng tơlơi 
ngă pyu pơde. 

15Kar hăng anŭn mơ̆n, ƀing gih ăt hơmâo ƀing mơnuih jing ƀing đuaĭ tui tơlơi 
pơtô pơhrăm ƀing Nikôlet. 

16Hơnŭn yơh, kơhma̱l bĕ! Tơdah ƀing gih ƀu kơhma̱l ôh, Kâo či rai tañ pơ ƀing 
gih laih anŭn či pơblah pơkơdơ̆ng glaĭ hăng ƀing gơñu hăng đao mơ̆ng amăng 
bah Kâo yơh. 

17“Hlơi pô hơmâo tơngia kiăng kơ hơmư̆, brơi kơ ñu hơmư̆ bĕ kơ tơlơi Yang 
Bơngăt Hiam laĭ kơ ƀing Sang Ơi Adai. Kơ hlơi pô dưi hĭ, Kâo či pha brơi kơ ñu 
đơđa ƀañ mana hơgŏm. Kâo ăt či pha brơi kơ ñu mơ̆n sa boh boh pơtâo ko ̱̆  hăng 
čih sa boh anăn phrâo ƀơi anŭn, kơnơ̆ng hơjăn pô tŭ mă boh pơtâo anŭn đôč 
yơh dưi thâo krăn anăn anŭn. 

Boh Hiăp Mơit Kơ Sang Ơi Adai Thiatir 

18“Čih bĕ kơ ling jang hiam Sang Ơi Adai Thiatir tui anai: “Anai yơh jing hơdôm 
boh hiăp mơ̆ng Ană Ơi Adai, jing Pô hơmâo mơta Ñu kar hăng jơlah apui hlia 
laih anŭn plă̱ tơkai Ñu pơčrang kar hăng ko̱ng. 

19Kâo thâo krăn hơdôm bruă mơnuă gih, wơ̆t hăng tơlơi khăp gih laih anŭn 
tơlơi đaŏ kơnang gih, tơlơi mă bruă gih hăng tơlơi gir run gih, laih anŭn kơ tơlơi 
ră anai ƀing gih hlak ngă lu hloh kơ tơlơi ƀing gih ngă laih hlâo yơh. 

20“Wơ̆t tơdah tui anŭn, Kâo hơmâo tơlơi anai pơkơdơ̆ng glaĭ hăng ƀing gih: Ƀing 
gih pơkơdung kơ tơlơi pô đah kơmơi HʼYêsebel, jing pô yap kơ ñu pô jing pô laĭ 
lui hlâo đah kơmơi. Yua mơ̆ng tơlơi ñu pơtô pơhrăm yơh, ñu pơjrôk hĭ ƀing 
ding kơna Kâo amăng tơlơi ngă pyu pơde laih anŭn ƀơ̆ng gơnam ƀơ̆ng pơyơr 
laih kơ khul rup trah. 

21Kâo hơmâo pha brơi laih hrơi mông kơ ñu kiăng kơ kơhma̱l tơlơi pyu pơde 
ñu, samơ̆ ñu ƀu tŭ ư kiăng kơ lui hĭ ôh. 

22Yuakơ anŭn yơh, Kâo či plĕ ñu ƀơi sưng gleh tơnap laih anŭn Kâo či ngă kơ 
hlơi pô tŭ ngă pyu pơde hăng ñu gleh tơnap kơtang yơh tơdah gơñu hơngah ƀu 
kiăng kơhma̱l ôh kơ hơdôm hơdră jơlan sat anŭn. 

23Kâo či pơdjai hĭ ƀing ană bă ñu. Giŏng anŭn, abih bang ƀing Sang Ơi Adai či 
thâo krăn yơh kơ tơlơi Kâo yơh jing Pô hơduah kơsem pran jua hăng tơlơi 

pơmĭn mơnuih mơnam, laih anŭn Kâo či kla glaĭ kơ rĭm čô amăng ƀing gih tui 
hăng tơlơi bruă ƀing gih ngă yơh. 

24Ră anai Kâo laĭ kơ ƀing dŏ glaĭ pơkŏn amăng ƀing gih dŏ pơ plei Thiatir, kơ 
ƀing gih yơh jing pô ƀu đuaĭ tui ôh tơlơi pơtô pơhrăm pô đah kơmơi anŭn laih 
anŭn kŏn hrăm tui lơi tơlơi hrăm dơlăm hơgŏm Satan, sĭt yơh, Kâo ƀu kiăng 
pơruai tơbiă kiăng kơ pơkơtraŏ hĭ ƀing gih ôh, tui anai: 

25Brơi kơ ƀing gih kơnơ̆ng djă̱ kơjăp bĕ tơlơi ƀing gih hơmâo laih tơl truh hrơi 
Kâo či rai. 

26“Kơ hlơi pô dưi hĭ laih anŭn ngă tui hăng tơlơi Kâo kiăng truh pơ hơnăl tuč, 
Kâo či pha brơi kơ ñu tơlơi dưi wai lăng ƀing lŏn čar yơh. 

27“Ñu či pơrai hĭ ƀing gơñu hăng gai hơnuăt pơsơi, laih anŭn taih pơphač hĭ 
ƀing gơñu hrup hăng gŏ lŏn yơh,” kar hăng Kâo hơmâo tŭ mă laih tơlơi dưi 
mơ̆ng Ama Kâo. 

28Kâo ăt či pha brơi kơ ñu pơtŭ sêng mơguah mơ̆n. 

29Hlơi pô hơmâo tơngia kiăng kơ hơmư̆, brơi kơ ñu hơmư̆ bĕ kơ tơlơi Yang 
Bơngăt Hiam laĭ kơ ƀing Sang Ơi Adai. 

Pơrơđah 3 

Boh Hiăp Mơit Kơ Sang Ơi Adai Sardis 

1“Čih bĕ kơ ling jang hiam Sang Ơi Adai Sardis: “Anai jing hơdôm boh hiăp Ñu 
jing Pô djă̱ tơjuh yang bơngăt Ơi Adai laih anŭn tơjuh boh pơtŭ. Kâo thâo krăn 
bruă ngă gih; ƀing gih hơmâo tơlơi hing ang dŏ hơdip samơ̆ ƀing gih djai laih. 

2Tui anŭn, mơdưh bĕ! Pơkơtang bĕ tơlơi ƀing gih ăt dŏ hơmâo, jing tơlơi jĕ či 
djai laih, yuakơ Kâo ƀu hơmâo hơduah ƀuh laih ôh khul tơlơi bruă gih jing hiam 
hlo̱m ƀo̱m ƀơi anăp Ơi Adai Kâo. 

3Hơnŭn yơh, hơdơr bĕ kơ tơlơi ƀing gih hơmâo tŭ mă hăng hơmâo hơmư̆ laih. 
Ngă tui bĕ kơ tơlơi anŭn laih anŭn kơhma̱l bĕ. Samơ̆ tơdah ƀing gih ƀu mơdưh 
ôh, Kâo či rai kar hăng mơnuih klĕ dŏp laih anŭn ƀing gih ƀu či thâo krăn ôh 
hrơi mông Kâo či rai pơ ƀing gih. 

4“Samơ̆ ƀing gih hơmâo ƀiă mơnuih amăng plei Sardis, jing ƀing mơnuih ƀu 
hơmâo pơgrĭ hĭ ôh sum ao gơñu pô. Ƀing gơñu či rơbat hrŏm hăng Kâo, buh 
sum ao ko ̱̆ , yuakơ ƀing gơñu jing ƀing năng lăp. 

5Hlơi pô dưi hĭ, ñu anŭn či tŭ buh sum ao ko ̱̆  hrup hăng ƀing gơñu yơh. Kâo ƀu 
či sut lui hĭ anăn ñu mơ̆ng sŏp hră tơlơi hơdip ôh, samơ̆ Kâo či pơthâo anăn ñu 
ƀơi anăp Ama Kâo laih anŭn ƀing ling jang hiam Ñu yơh. 

6Hlơi pô hơmâo tơngia kiăng kơ hơmư̆, brơi kơ ñu hơmư̆ bĕ kơ tơlơi Yang 
Bơngăt Hiam laĭ kơ ƀing Sang Ơi Adai. 

Boh Hiăp Mơit Kơ Sang Ơi Adai Philadêlphi 

7“Čih bĕ kơ ling jang hiam Sang Ơi Adai Philadêlphi: “Anai yơh jing hơdôm boh 
hiăp Ñu jing Pô rơgoh hiam hăng tơpă, jing Pô djă̱ jĕh khuă pơtao Dawid. Hơget 
tơlơi Ñu pŏk ƀu hơmâo hlơi pô dưi krư̆ ôh, laih anŭn hơget tơlơi Ñu krư̆ ăt kŏn 
hơmâo hlơi pô dưi pŏk lơi. 

8Kâo thâo krăn bruă ngă gih. Lăng bĕ, Kâo hơmâo pioh laih gah anăp gih sa boh 
bah amăng pŏk ƀu hơmâo hlơi pô dưi krư̆ hĭ ôh. Kâo thâo krăn kơ tơlơi ƀing gih 
kơnơ̆ng hơmâo tơlơi kơtang ƀơƀiă đôč, samơ̆ ƀing gih hơmâo djă̱ pioh laih boh 
hiăp Kâo laih anŭn ƀu hơngah hĭ ôh anăn Kâo. 

9Kâo či ngă kơ ƀing hlơi pô lŏm kơ sang yang Satan, jing ƀing yap gơñu pô jing 
ƀing Yehudah samơ̆ ƀu djơ̆ ôh, kơđai glaĭ, ƀing gơñu jing ƀing ƀlŏr yơh. Kâo či 
ngă kơ ƀing gơñu rai bon rơbuh ƀơi plă̱ tơkai gih laih anŭn thâo krăn kơ tơlơi 
Kâo hơmâo khăp laih kơ ƀing gih yơh. 

10Yuakơ ƀing gih hơmâo djă̱ pioh laih tơlơi Kâo pơđar kiăng kơ dŏ gir run ư̆ añ, 
sĭt Kâo ăt či pơklaih hĭ ƀing gih mơ̆ng hrơi mông gleh tơnap, jing tơlơi či truh 
kơ abih bang lŏn tơnah kiăng kơ lông lăng hlơi pô hơdip ƀơi lŏn tơnah anai yơh. 

11“Kâo či rai tañ yơh. Djă̱ kơjăp bĕ kơ tơlơi ƀing gih hơmâo laih, kiăng kơ ƀu 
hơmâo hlơi pô ôh či mă hĭ đoăn pơtao gih. 

12Kơ hlơi pô dưi hĭ, Kâo či brơi kơ ñu jing yom kar hăng tơmĕh amăng sang 
yang Ơi Adai Kâo yơh. Ñu ƀu či tơbiă đuaĭ hĭ mơ̆ng anŭn ôh. Kâo či čih ƀơi ñu 
anăn Ơi Adai Kâo laih anŭn anăn plei Ơi Adai Kâo, jing plei Yerusalaim phrâo, 
jing plei či trŭn rai mơ̆ng adai adih, jing mơ̆ng Ơi Adai Kâo yơh. Laih anŭn Kâo 
ăt či čih ƀơi ñu mơ̆n anăn phrâo Kâo. 

13Hlơi pô hơmâo tơngia kiăng kơ hơmư̆, brơi kơ ñu hơmư̆ bĕ kơ tơlơi Yang 
Bơngăt Hiam laĭ kơ ƀing Sang Ơi Adai. 

Boh Hiăp Mơit Kơ Sang Ơi Adai Laôdisê 

14“Čih bĕ kơ ling jang hiam Sang Ơi Adai Laôdisê tui anai: “Anai jing hơdôm boh 
hiăp mơ̆ng Pô Amen, jing Pô ngă gơ̆ng jơlan tŏng ten hăng tơpă, jing khua git 
gai kơ abih bang tơlơi mơnơ̆ng Ơi Adai hơmâo hrih pơjing laih yơh. 

15Kâo thâo krăn hơdôm bruă ngă gih, anŭn jing tơlơi ƀing gih ƀu rơŏt hĭ laih 
anŭn ăt kŏn pơiă lơi. Kâo kwưh kiăng biă mă kơ ƀing gih rơŏt sĭt ƀôdah pơiă sĭt 
yơh! 

16Sĭt yuakơ ƀing gih jing kar hăng pơđao yơh, ƀu pơiă laih anŭn kŏn rơŏt lơi, tui 
anŭn yơh, Kâo jĕ či ek tơbiă hĭ ƀing gih mơ̆ng amăng bah Kâo. 

17Ih laĭ tui anai, ‘Kâo jing pơdrŏng săh. Kâo hơmâo pơkom pioh laih mŭk dram 
laih anŭn ƀu kơƀah kiăng hơget gĕt ôh.’ Samơ̆ ƀing gih ƀu thâo kơnăl ôh kơ tơlơi 
ƀing gih jing gleh glan tơnap tap, ƀun rin, bum mơta laih anŭn dŏ mơhlŭn. 

18Kâo djru pơmĭn kơ ƀing gih kiăng kơ blơi mă mơ̆ng Kâo mah phŭn čruih laih 
amăng apui, kiăng kơ ƀing gih dưi jing hĭ pơdrŏng săh. Laih anŭn blơi sum ao 
ko ̱̆  mơ̆ng Kâo kiăng buh hơô, kiăng kơ ƀing gih dưi go̱m hĭ tơlơi mơhlŭn mlâo 
hyâo anŭn, laih anŭn ăt blơi mơ̆n jrao pik kiăng pik ƀơi mơta ƀing gih kiăng kơ 
ƀing gih dưi buh. 

19“Ƀing hlơi pô Kâo khăp, Kâo či ƀuăh hăng pơkhư̆ pơkra yơh. Tui anŭn yơh, 
brơi kơ ƀing gih hur har kơhma̱l hĭ bĕ tơlơi soh gih. 

20Kơčăng bĕ! Kâo dŏ ƀơi bah amăng laih anŭn khŏk. Hlơi pô hơmư̆ hiăp Kâo laih 
anŭn pŏk brơi bah amăng, Kâo či mŭt hăng ƀơ̆ng huă hrŏm hăng ñu laih anŭn 
ñu hrŏm hăng Kâo yơh. 

21“Kơ hlơi pô dưi hĭ, Kâo či pha brơi tơlơi dưi kiăng kơ dŏ be̱r hrŏm hăng Kâo 
ƀơi grê pơtao Kâo, kar hăng Kâo dưi hĭ hăng dŏ be̱r laih hrŏm hăng Ama Kâo 
ƀơi grê pơtao Ñu. 

22Hlơi pô hơmâo tơngia kiăng kơ hơmư̆, brơi kơ ñu hơmư̆ bĕ kơ tơlơi Yang 
Bơngăt Hiam laĭ kơ ƀing Sang Ơi Adai.” 

Pơrơđah 4 

Grê Pơtao Amăng Adai Adih 

1Giŏng kơ anŭn, kâo lăng dơ̆ng laih anŭn ƀơi anăp kâo hơmâo sa boh bah amăng 
pŏk amăng adai. Laih anŭn hiăp kâo hơmư̆ laih hlâo adih pơhiăp hăng kâo kar 
hăng dơnai tơki tui anai, “Đĭ rai pơ anai bĕ, laih anŭn Kâo či kơčrâo brơi kơ ih 
hơdôm tơlơi khŏm truh tơdơi anai.” 

2Tañ mơtam Yang Bơngăt git gai kâo laih anŭn kâo ƀuh sa boh grê pơtao amăng 
adai adih hăng hơmâo sa čô dŏ ƀơi grê pơtao anŭn. 

3Pô dŏ ƀơi anŭn hơmâo ƀo ̆  mơta ñu rơđah kar hăng pơtâo yom jasper laih anŭn 
kharnelian. Jum dar grê pơtao anŭn hơmâo mrŏt kar hăng ia pơtâo yom emeral. 

4Jum dar grê pơtao hơmâo duapluh-pă̱ boh grê pơtao pơkŏn dơ̆ng, laih anŭn 
hơmâo duapluh-pă̱ čô kŏng tha dŏ be̱r ƀơi grê anŭn. Ƀing gơñu buh sum ao ko ̱̆  
laih anŭn troă đoăn pơtao mah ƀơi akŏ gơñu. 

5Mơ̆ng grê pơtao anŭn pơtơbiă rai kơmlă, săp pơhiăp laih anŭn grŏm. Ƀơi anăp 
grê pơtao, hơmâo tơjuh ƀĕ tơkai kơđen hơmâo jơlah apui hlak hlia. Hơdôm apui 
anŭn jing tơjuh yang bơngăt Ơi Adai yơh. 

6Gah anăp grê pơtao hơmâo gơnam lăng kar hăng rơsĭ mơnĭl, jơngeh kar hăng 
mơnĭl jơngeh yơh. Ƀơi tŏng krah, jum dar grê pơtao, hơmâo pă̱ drơi djuai 
mơnơ̆ng hơdip laih anŭn bă hăng mơta ƀơi ƀing gơñu, gah anăp wơ̆t hăng gah 
rŏng mơ̆n.  

7Djuai mơnơ̆ng hơdip blung hlâo jing kar hăng sa drơi rơmung dŭl, djuai 
mơnơ̆ng hơdip tal dua jing kar hăng sa drơi rơmô tơno, djuai mơnơ̆ng hơdip 
tal klâo hơmâo ƀo ̆  mơta kar hăng ƀo ̆  mơta mơnuih mơnam, laih anŭn djuai 
mơnơ̆ng hơdip tal pă̱ jing kar hăng sa drơi čim si̱ng hlak pŏr yơh. 

8Rĭm djuai mơnơ̆ng hơdip anŭn hơmâo năm ƀĕ čăng, laih anŭn khul čăng anŭn 
hơmâo bă hăng mơta jum dar, wơ̆t hăng gah yŭ khul čăng gơñu mơ̆n. Hrơi hăng 
mlam ƀing gơñu ƀu pơdơi pơhiăp ôh tui anai: “Rơgoh hiam, rơgoh hiam, rơgoh 
hiam yơh jing Khua Yang Ơi Adai Dưi Kơtang, jing Pô jing hlâo adih, jing ră anai 
laih anŭn ăt či jing mơ̆n.” 

9Ƀơi mông pă ƀing djuai mơnơ̆ng hơdip anŭn pơư pơang, pơpŭ laih anŭn bơni 
kơ Pô dŏ ƀơi grê pơtao laih anŭn kơ Pô hơdip nanao hlŏng lar, 

10ƀơi mông anŭn yơh ƀing duapluh-pă̱ čô kŏng tha bon kơkuh ƀơi anăp Pô dŏ 
ƀơi grê pơtao laih anŭn kơkuh pơpŭ kơ Ñu, jing Pô hơdip nanao hlŏng lar. Ƀing 
gơñu pioh trŭn khul đoăn pơtao gơñu ƀơi anăp grê pơtao laih anŭn laĭ tui anai: 

11“Ih jing Pô năng lăp, jing Khua Yang hăng Ơi Adai gơmơi, kiăng kơ tŭ mă tơlơi 
ang yang, tơlơi pơpŭ pơyom hăng tơlơi dưi mơyang, yuakơ Ih hrih pơjing laih 
abih bang tơlơi mơnơ̆ng, laih anŭn yua mơ̆ng tơlơi Ih kiăng yơh, hơdôm tơlơi 
mơnơ̆ng anŭn tŭ hrih pơjing rai laih anŭn tŭ jing rai laih.” 

Pơrơđah 5 

Tơkŭl Hră Laih Anŭn Ană Triu 

1Giŏng anŭn, kâo ƀuh amăng tơngan gah hơnuă Ñu jing Pô dŏ be̱r ƀơi grê pơtao 
sa tơkŭl hră arăng čih abih dua bơnăh laih anŭn kơđŏm hăng tơjuh boh gru 
kơđŏm yơh. 

2Laih anŭn kâo ƀuh sa čô ling jang hiam dưi kơtang pơhiăp pơhaih kraih krin 
tui anai, “Hlơi pô năng lăp kiăng kơ pơjŏh hĭ hơdôm gru kơđŏm laih anŭn pŏk 
hĭ tơkŭl hră anŭn lĕ?” 

3Samơ̆ ƀu hơmâo hlơi pô ôh amăng adai adih, ƀơi lŏn tơnah anai ƀôdah gah yŭ 
lŏn tơnah anŭn dưi pŏk tơkŭl hră anŭn ƀôdah lăng tơlơi čih gah lăm tơkŭl hră 
anŭn. 

4Kâo hia biă mă yơh yuakơ ƀu hơmâo hlơi pô ôh jing pô năng lăp kiăng kơ pŏk 
tơkŭl hră anŭn ƀôdah lăng gah lăm hră anŭn. 

5Giŏng anŭn, sa čô amăng ƀing kŏng tha pơhiăp hăng kâo tui anai, “Anăm hia 
ôh! Anai nê, Rơmung Dŭl kơnung djuai Yudah, Akha Dawid yơh, hơmâo dưi hĭ 
laih. Ñu anŭn yơh dưi pơjŏh hĭ tơjuh gru kơđŏm anŭn laih anŭn pŏk tơkŭl hră 
anŭn yơh.” 

6Giŏng anŭn, kâo ƀuh sa drơi Ană Triu, lăng kar hăng Ñu tŭ arăng pơdjai hĭ laih, 
dŏ dơ̆ng ƀơi tŏng krah grê pơtao, jum dar Ñu hơmâo pă̱ drơi djuai mơnơ̆ng 
hơdip laih anŭn ƀing kŏng tha. Ñu hơmâo tơjuh ƀĕ tơki laih anŭn tơjuh boh 
mơta, jing tơjuh yang bơngăt Ơi Adai pơkiaŏ nao pơ djŏp djang lŏn tơnah. 

7Ană Triu anŭn rai mă tơkŭl hră mơ̆ng tơngan gah hơnuă Ñu jing Pô dŏ be̱r ƀơi 
grê pơtao. 

8Laih anŭn tơdang Ană Triu anŭn hơmâo mă laih tơkŭl hră anŭn, pă̱ drơi djuai 
mơnơ̆ng hơdip hăng duapluh-pă̱ čô ƀing kŏng tha bon rơbuh ƀơi anăp Ñu yơh. 
Rĭm čô gơñu djă̱ sa ƀĕ go̱ng trưng laih anŭn ƀing gơñu djă̱ hơdôm mŏng mah bă 
hăng gơnam ƀâo hiam, jing hơdôm tơlơi iâu laĭ ƀing đaŏ kơ Ơi Adai yơh. 

9Laih anŭn ƀing gơñu adoh sa tơlơi adoh phrâo tui anai, “Ih yơh jing Pô năng 
lăp kiăng kơ mă tơkŭl hră anŭn laih anŭn kiăng kơ pŏk hơdôm gru kơđŏm anŭn, 
yuakơ Ih tŭ laih arăng pơdjai, laih anŭn hăng drah Ih Pô yơh Ih song mă mơnuih 
mơnam kơ Ơi Adai jing ƀing mơnuih mơ̆ng rĭm kơnung djuai, tơlơi pơhiăp, ană 
plei laih anŭn lŏn čar. 

10Ih hơmâo ngă laih kơ ƀing gơñu kiăng kơ jing hĭ sa dêh čar laih anŭn ƀing 
khua ngă yang kiăng kơ mă bruă kơ Ơi Adai ta, laih anŭn ƀing gơñu či git gai 
wai lăng ƀơi lŏn tơnah yơh.” 

11Giŏng anŭn, kâo lăng dơ̆ng laih anŭn hơmư̆ asăp klăk klai ƀing ling jang hiam 
lu truh kơ rơbâo rơbăn čô yơh. Ƀing gơñu dŏ jum dar grê pơtao laih anŭn pă̱ čô 
djuai mơnơ̆ng hơdip wơ̆t hăng ƀing kŏng tha mơ̆n. 

12Ƀing gơñu adoh kraih krin tui anai, “Năng lăp yơh jing Ană Triu, jing Pô tŭ 
arăng pơdjai hĭ laih, kiăng kơ tŭ mă tơlơi dưi mơyang, tơlơi pơdrŏng săh, tơlơi 
rơgơi laih anŭn tơlơi kơtang laih anŭn tơlơi pơpŭ pơyom, tơlơi ang yang, laih 
anŭn tơlơi bơni hơơč!” 

13Giŏng anŭn, kâo hơmư̆ rĭm djuai mơnơ̆ng amăng adai adih, ƀơi lŏn tơnah anai, 
ƀơi gah yŭ lŏn tơnah laih anŭn amăng ia rơsĭ anŭn, wơ̆t hăng abih bang tơlơi 
mơnơ̆ng amăng anŭn yơh, adoh tui anai: “Kơ Ñu yơh jing Pô dŏ be̱r ƀơi grê 
pơtao laih anŭn kơ Ană Triu hơmâo tơlơi bơni hơơč, tơlơi pơpŭ pơyom, tơlơi 
ang yang laih anŭn tơlơi dưi kơtang nanao hlŏng lar yơh!” 

14Pă̱ čô djuai mơnơ̆ng hơdip laĭ tui anai, “Amen,” laih anŭn ƀing kŏng tha bon 
rơbuh hăng kơkuh pơpŭ Ơi Adai hăng Ană Triu yơh. 

Pơrơđah 6 

Hơdôm Gru Kơđŏm 

1Kâo dŏ lăng tơdang Ană Triu pŏk gru kơđŏm blung hlâo amăng tơjuh gru 
kơđŏm anŭn. Giŏng anŭn, kâo hơmư̆ sa čô amăng pă̱ čô djuai mơnơ̆ng hơdip 
pơhiăp kraih kar hăng dơnai grŏm tui anai, “Rai bĕ!” 

2Kâo lăng laih anŭn ƀuh sa drơi aseh ko ̱̆ . Pô đĭ aseh anŭn djă̱ sa ƀĕ hraŏ laih 
anŭn arăng brơi kơ ñu sa boh đoăn pơtao. Ñu đĭ aseh tơbiă nao kar hăng sa čô 
blah juă kiăng kơ blah juă yơh. 

3Tơdang Ană Triu anŭn pŏk gru kơđŏm tal dua, kâo hơmư̆ djuai mơnơ̆ng hơdip 
tal dua laĭ tui anai, “Rai bĕ!” 

4Giŏng anŭn, sa drơi aseh pơkŏn dơ̆ng tơbiă rai, anŭn jing aseh mriah. Arăng 
pha brơi kơ pô đĭ aseh anŭn tơlơi dưi mơyang kiăng kơ mă pơđuaĭ hĭ tơlơi 
rơnŭk rơno̱m mơ̆ng lŏn tơnah laih anŭn kiăng kơ ngă kơ mơnuih mơnam 
pơdjai hĭ tơdruă yơh. Kơ ñu yơh arăng pha brơi sa ƀĕ đao prŏng. 

5Tơdang Ană Triu pŏk gru kơđŏm tal klâo, kâo hơmư̆ sa čô djuai mơnơ̆ng hơdip 
tal klâo pơđar tui anai, “Rai bĕ!” Kâo lăng laih anŭn ƀuh sa drơi aseh jŭ̱. Pô đĭ 
aseh anŭn djă̱ sa ƀĕ gai kơnăng amăng tơngan ñu. 

6Giŏng anŭn, kâo hơmư̆ dơnai pơhiăp kar hăng hiăp mơ̆ng tŏng krah pă̱ čô djuai 
mơnơ̆ng hơdip laĭ tui anai, “Sa lid pơdai kơtor jing kơ sa hrơi mă bruă yơh, laih 
anŭn klâo lid pơdai kơtur jing kơ sa hrơi mă bruă yơh, laih anŭn anăm pơrăm 
hĭ ôh ia rơmuă laih anŭn ia tơpai!” 

7Tơdang Ană Triu pŏk gru kơđŏm tal pă̱, kâo hơmư̆ hiăp djuai mơnơ̆ng hơdip 
tal pă̱ pơđar tui anai, “Rai bĕ!” 

8Kâo lăng laih anŭn ƀuh sa drơi aseh pur! Pô đĭ aseh anŭn anăn ñu Tơlơi Djai 
laih anŭn plei ƀing atâo Hades đuaĭ tui jĕ gah rŏng ñu yơh. Ƀing gơñu tŭ tơlơi 
arăng jao brơi tơlơi dưi kơ sa črăn amăng pă̱ kiăng kơ pơdjai hĭ hăng tơlơi 
pơblah, tơlơi rơpa mơhao, tơlơi kli̱n khe̱ng laih anŭn yua mơ̆ng khul hlô 
mơnơ̆ng glai ƀơi lŏn tơnah yơh. 

9Tơdang Ană Triu anŭn pŏk gru kơđŏm tal rơma, kâo ƀuh gah yŭ kơnưl ngă 
yang bơngăt ƀing mơnuih hơmâo tŭ laih arăng pơdjai yuakơ boh hiăp Ơi Adai 
laih anŭn yuakơ tơlơi ƀing gơñu ngă gơ̆ng jơlan tŏng ten. 

10Ƀing gơñu iâu kraih tui anai, “Ơ Khua Yang Dưi Kơtang, jing Pô rơgoh hiam 
hăng tơpă sĭt! Hơbĭn sui dơ̆ng Ih či phat kơđi ƀing mơnuih lŏn tơnah laih anŭn 
rŭ nua brơi drah gơmơi lĕ?” 

11Giŏng anŭn, rĭm čô ƀing gơñu arăng pha brơi sa blah ao phyung ko ̱̆  laih anŭn 
arăng pơtă kơ ƀing gơñu dŏ tơguan sui ƀiă dơ̆ng, tơl mrô ƀing ding kơna mă 
bruă hrŏm hăng ƀing gơñu, ƀing ayŏng adơi gơñu či tŭ arăng pơdjai kar hăng 
ƀing gơñu tŭ laih jing hĭ djŏp tu̱m. 

12Kâo lăng tơdang Ană Triu anŭn pŏk gru kơđŏm tal năm. Hơmâo tơlơi pơpư̆ 
pơgơi lŏn tơnah kơtang biă mă. Yang hrơi jing hĭ jŭ̱ kar hăng kơƀao arăng pơkra 
hăng blâo bơbe, laih anŭn yang blan jing hĭ mriah kar hăng drah yơh. 

13Khul pơtŭ amăng adai adih lĕ trŭn ƀơi lŏn tơnah kar hăng khul boh hra hơnui 
luh trŭn mơ̆ng kơyâo yuakơ angĭn kơtang rơyŭh phŭn ñu. 

14Adai rơngiă hĭ kar hăng sa tơkŭl hră arăng lon hĭ laih anŭn rĭm čư̆ čan hăng 
plao ia arăng mă pơđuaĭ hĭ mơ̆ng anih gơñu yơh. 

15Giŏng anŭn, ƀing pơtao lŏn tơnah, ƀing khua prŏng, ƀing khua tơhan prŏng, 
ƀing pơdrŏng, ƀing dưi kơtang laih anŭn abih bang ƀing hlŭn, wơ̆t hăng ƀing 
mơnuih rơngai dŏ kơdŏp amăng pa̱r čư̆ laih anŭn amăng khul boh pơtâo 
čơđa̱ng amăng čư̆ čan. 

16Ƀing gơñu iâu kơ khul čư̆ laih anŭn kơ khul boh pơtâo tui anai, “Le ̆  trŭn bĕ ƀơi 
ƀing gơmơi laih anŭn pơdŏp hĭ bĕ ƀing gơmơi mơ̆ng ƀo ̆  mơta Ñu jing Pô dŏ be̱r 
ƀơi grê pơtao laih anŭn mơ̆ng tơlơi hil ƀrŭk Ană Triu! 

17Yuakơ hrơi prŏng kơ tơlơi hil kơ ƀing gơñu hơmâo truh laih, laih anŭn hlơi 
pô dưi dŏ dơ̆ng lĕ?” 

Pơrơđah 7 

Sa-Rơtuh Pă̱pluh-Pă̱-Rơbâo Ƀing Ană Plei Ƀing Israel 

1Tơdơi kơ anŭn, kâo ƀuh pă̱ čô ling jang hiam dŏ dơ̆ng ƀơi pă̱ akiăng lŏn tơnah, 
pơkơ̆ng hĭ pă̱ glung angĭn lŏn tơnah kiăng kơ pơgăn hĭ angĭn pă kiăng kơ thut 
ƀơi tơnah, ƀơi ia rơsĭ ƀôdah ƀơi kơyâo yơh. 

2Giŏng anŭn, kâo ƀuh sa čô ling jang hiam pơkŏn dơ̆ng tơbiă rai mơ̆ng gah ngŏ̱, 
laih anŭn ñu hơmâo gru kơđŏm Ơi Adai hơdip. Ñu pơhiăp kraih biă mă hăng pă̱ 
čô ling jang hiam Ơi Adai, jing hơmâo tŭ mă laih tơlơi dưi kiăng kơ pơrăm hĭ 
lŏn tơnah wơ̆t hăng ia rơsĭ tui anai: 

3“Anăm pơrăm hĭ lŏn tơnah, ia rơsĭ ƀôdah khul kơyâo ôh, tơl ƀing gơmơi kơđŏm 
sa gru kơđŏm ƀơi athơi ƀing ding kơna Ơi Adai gơmơi hlâo amơĭ.” 

4Giŏng anŭn, kâo hơmư̆ mrô ƀing mơnuih hơmâo tŭ laih gru kơđŏm tui anai: 
Sa-rơtuh pă̱pluh-pă̱-rơbâo čô mơ̆ng abih bang kơnung djuai ƀing Israel. 

5Mơ̆ng kơnung djuai Yudah hơmâo pluh-dua-rơbâo čô tŭ mă gru kơđŏm, mơ̆ng 
kơnung djuai Reuben hơmâo pluh-dua-rơbâo čô, mơ̆ng kơnung djuai Gad 
hơmâo pluh-dua-rơbâo čô, 

6mơ̆ng kơnung djuai Aser hơmâo pluh-dua-rơbâo čô, mơ̆ng kơnung djuai 
Naptali hơmâo pluh-dua-rơbâo čô, mơ̆ng kơnung djuai Manasseh hơmâo pluh-
dua-rơbâo čô, 

7mơ̆ng kơnung djuai Simeôn hơmâo pluh-dua-rơbâo čô, mơ̆ng kơnung djuai 
Lêwi hơmâo pluh-dua-rơbâo čô, mơ̆ng kơnung djuai Issakhar hơmâo pluh-dua-
rơbâo čô, 

8mơ̆ng kơnung djuai Zebulun hơmâo pluh-dua-rơbâo čô, mơ̆ng kơnung djuai 
Yôsêp hơmâo pluh-dua-rơbâo čô, laih anŭn mơ̆ng kơnung djuai Beyamin 
hơmâo pluh-dua-rơbâo čô. 

Ƀing Mơnuih Lu Amăng Khul Ao Phyung 

9Tơdơi kơ anŭn, kâo lăng laih anŭn ƀuh sa tơpul mơnuih lu biă mă, ƀu hơmâo 
hlơi pô dưi yap ôh. Ƀing gơñu rai mơ̆ng rĭm lŏn čar, kơnung djuai, ană plei laih 
anŭn phara tơlơi pơhiăp. Ƀing gơñu dŏ dơ̆ng ƀơi anăp grê pơtao laih anŭn ƀơi 
anăp Ană Triu yơh. Ƀing gơñu buh ao phyung ko ̱̆  laih anŭn djă̱ than đung kri 
amăng tơngan gơñu. 

10Ƀing gơñu pơhiăp kraih krin tui anai, “Tơlơi pơklaih lŏm kơ Ơi Adai ta, jing 
Pô dŏ be̱r ƀơi grê pơtao, laih anŭn kơ Ană Triu yơh.” 

11Abih bang ƀing ling jang hiam dŏ jum dar grê pơtao laih anŭn jum dar ƀing 
kŏng tha wơ̆t hăng pă̱ čô djuai mơnơ̆ng hơdip mơ̆n. Ƀing gơñu bon akŭp ƀo ̆  
mơta gơñu ƀơi anăp grê pơtao laih anŭn kơkuh pơpŭ kơ Ơi Adai. 

12Ƀing gơñu laĭ tui anai, “Amen! Tơlơi bơni hơơč hăng tơlơi ang yang, tơlơi 
rơgơi, tơlơi bơni hăng tơlơi pơpŭ pơyom, tơlơi dưi mơyang hăng tơlơi kơtang 
jing kơ Ơi Adai ta nanao hlŏng lar yơh. Amen!” 

13Giŏng anŭn, sa čô amăng ƀing kŏng tha tơña kơ kâo tui anai, “Hlơi ƀing 
mơnuih buh ao phyung ko ̱̆  anŭn laih anŭn mơ̆ng pă ƀing gơñu rai lĕ?” 

14Kâo laĭ glaĭ tui anai, “Ơ khua ăh, ih yơh thâo.” Laih anŭn ñu laĭ kơ kâo tui anai, 
“Anŭn jing ƀing hơmâo tơbiă rai laih mơ̆ng tơlơi gleh tơnap prŏng. Ƀing gơñu 
hơmâo bŏh laih khul ao phyung gơñu laih anŭn hơmâo tŭ pơrơgoh hĭ laih ao 
gơñu anŭn ko ̱̆  amăng drah Ană Triu. 

15Hơnŭn yơh, “Ƀing gơñu dŏ ƀơi anăp grê pơtao Ơi Adai laih anŭn mă bruă kơ 
Ñu hrơi mlam amăng sang yang Ñu, laih anŭn Pô dŏ ƀơi grê pơtao či pơkăng 
sang khăn pơgang Ñu ƀơi ƀing gơñu yơh. 

16Ƀing gơñu ƀu či rơpa mơhao dơ̆ng tah. Yang hrơi ƀu či pơčrang kơtang ƀơi 
ƀing gơñu ôh, laih anŭn tơlơi pơiă kŏn pơruă hĭ ƀing gơñu lơi. 

17Yuakơ Ană Triu dŏ ƀơi tŏng krah grê pơtao yơh či jing pô wai triu gơñu; Ñu 
či dui ba ƀing gơñu pơ khul ia bluh, jing ia tơlơi hơdip yơh. Laih anŭn Ơi Adai 
či sut hĭ rĭm ia mơta mơ̆ng mơta gơñu yơh.” 

Pơrơđah 8 

Gru Kơđŏm Tal Tơjuh 

1Tơdang Ană Triu pŏk gru kơđŏm tal tơjuh, hơmâo tơlơi rơiăt amăng adai adih 
kơplăh wăh sămkrah mông. 

2Laih anŭn kâo ƀuh tơjuh čô ling jang hiam dŏ dơ̆ng ƀơi anăp Ơi Adai laih anŭn 
arăng jao brơi kơ ƀing gơñu tơjuh ƀĕ tơdiăp. 

3Sa čô ling jang hiam pơkŏn dơ̆ng, jing pô hơmâo gŏ ngă yang mah, rai laih anŭn 
dŏ dơ̆ng jĕ ƀơi kơnưl anŭn. Arăng pha brơi kơ ñu lu gơnam ƀâo mơngưi kiăng 

kơ pơyơr, hrŏm hăng khul tơlơi iâu laĭ abih bang ƀing đaŏ rơgoh hiam, ƀơi 
kơnưl mah gah anăp grê pơtao. 

4Asăp gơnam ƀâo mơngưi hrŏm hăng hơdôm tơlơi iâu laĭ ƀing đaŏ rơgoh hiam 
ayŭh đĭ ƀơi anăp Ơi Adai mơ̆ng tơngan ling jang hiam anŭn. 

5Giŏng anŭn, pô ling jang hiam anŭn mă gŏ ƀâo mơngưi anŭn pơbă gŏ anŭn 
hăng apui mơ̆ng kơnưl ngă yang, laih anŭn glŏm hĭ gơnam anŭn ƀơi lŏn tơnah. 
Hơmâo khul dơnai grŏm klă̱, kơmlă ƀlĭp ƀlăp laih anŭn lŏn pơpư̆ yơh. 

Khul Tơdiăp 

6Giŏng anŭn, tơjuh čô ling jang hiam hơmâo tơjuh ƀĕ tơdiăp prap pre kiăng kơ 
ayŭp yơh. 

7Ling jang hiam tal sa ayŭp tơdiăp ñu laih anŭn hơmâo hơjan ple̱r tơlŏ, apui lŭk 
hăng drah le ̆  trŭn ƀơi lŏn tơnah. Sa črăn amăng klâo lŏn tơnah apui ƀơ̆ng hĭ; sa 
črăn amăng klâo khul kơyâo apui ƀơ̆ng hĭ, laih anŭn abih bang rơ̆k mơtah apui 
ăt ƀơ̆ng hĭ mơ̆n. 

8Pô ling jang hiam tal dua ayŭp tơdiăp ñu laih anŭn hơmâo tơlơi mơnơ̆ng kar 
hăng sa boh čư̆ prŏng hơmâo apui hlia, arăng glŏm trŭn pơ ia rơsĭ. Sa črăn 
amăng klâo ia rơsĭ jing hĭ drah, 

9sa črăn amăng klâo hơdôm mơnơ̆ng mơnuă hơdip amăng ia rơsĭ djai hĭ laih 
anŭn sa črăn amăng klâo khul sŏng prŏng răm rai hĭ yơh. 

10Pô ling jang hiam tal klâo ayŭp tơdiăp ñu laih anŭn hơmâo sa boh pơtŭ prŏng, 
hơmâo apui hlia kar hăng arôk, le ̆  trŭn mơ̆ng adai adih pơ sa črăn amăng klâo 
khul krong laih anŭn ƀơi khul ia bluh. 

11Boh pơtŭ anŭn anăn Tơlơi Phĭ̱̆. Sa črăn amăng klâo ia jing hĭ phĭ̱̆ laih anŭn lu 
mơnuih mơnam djai hĭ yua mơ̆ng ia anŭn jing hĭ phĭ̱̆ yơh. 

12Ling jang hiam tal pă̱ ayŭp tơdiăp ñu laih anŭn sa črăn amăng klâo yang hrơi 
tŭ tơlơi răm, sa črăn amăng klâo yang blan laih anŭn sa črăn amăng klâo khul 
pơtŭ jing hĭ kơnăm mơmŏt. Sa črăn amăng klâo hrơi ƀu hơmâo tơlơi bơngač ôh 
laih anŭn sa črăn amăng klâo mlam ăt kŏn hơmâo tơlơi bơngač lơi. 

13Tơdang kâo lăng, kâo hơmư̆ sa drơi čim si̱ng hlak pŏr tŏng krah adai adih 
pơhiăp kraih tui anai, “Răm ƀăm yơh! Răm ƀăm yơh! Răm ƀăm yơh kơ ƀing dŏ 
hơdip amăng lŏn tơnah, yuakơ dơnai tơdiăp klâo čô ling jang hiam pơkŏn dơ̆ng 
jĕ či ayŭp đĭ.” 

Pơrơđah 9 

1Ling jang hiam tal rơma ayŭp tơdiăp ñu laih anŭn kâo ƀuh sa boh pơtŭ mơ̆ng 
adai adih le ̆  trŭn ƀơi lŏn tơnah anai. Arăng jao brơi kơ ñu gai khuă tơlơi dưi 
hlung dơlăm. 

2Tơdang pơtŭ anŭn pŏk hlung dơlăm anŭn, asăp apui ayŭh đĭ mơ̆ng anŭn kar 
hăng săp apui mơ̆ng sa tơpur apui prŏng biă mă yơh. Yang hrơi hăng adai rơngit 
jing hĭ kơnăm mơmŏt yuakơ asăp apui mơ̆ng anih hlung dơlăm anŭn. 

3Laih anŭn mơ̆ng asăp apui anŭn tơbiă rai khul kơtop trŭn rai ƀơi lŏn tơnah 
laih anŭn arăng jao brơi kơ gơñu tơlơi dưi kar hăng tơlơi dưi aguăt ƀơi lŏn 
tơnah anai yơh. 

4Arăng pơtă kơ gơñu ƀu dưi pơrăm hĭ rơ̆k lŏn tơnah ƀôdah gơnam tăm kơyâo 
pơtâo ôh, samơ̆ gơñu kơnơ̆ng dưi pơrăm hĭ ƀing mơnuih ƀu hơmâo gru kơđŏm 
Ơi Adai ƀơi athơi gơñu đôč. 

5Arăng ƀu jao brơi kơ khul kơtop anŭn tơlơi dưi kiăng kơ pơdjai ƀing mơnuih 
anŭn ôh, samơ̆ kơnơ̆ng kiăng kơ pơruă gơñu amăng rơma blan đôč. Tơlơi ruă 
nuă khul kơtop anŭn ngă kar hăng tơlơi ruă nuă tơdang sa drơi aguăt duč 
mơnuih yơh. 

6Amăng khul hrơi anŭn, mơnuih mơnam či hơduah tơlơi djai, samơ̆ ƀing gơñu 
hơduah ƀu ƀuh ôh. Ƀing gơñu či kiăng biă mă djai, samơ̆ tơlơi djai či đuaĭ ataih 
hĭ mơ̆ng gơñu. 

7Khul kơtop anŭn jing kar hăng khul aseh arăng prap pre kơ tơlơi pơblah. Ƀơi 
akŏ gơñu troă kar hăng đoăn pơtao mah laih anŭn ƀo ̆  mơta gơñu jing kar hăng 
ƀo ̆  mơta mơnuih mơnam yơh. 

8Ƀŭk gơñu jing kar hăng ƀŭk đah kơmơi laih anŭn tơgơi gơñu jing kar hăng 
tơgơi rơmung dŭl yơh. 

9Gơñu hơmâo khul ao pơgang tơda kar hăng ao pơgang pơsơi laih anŭn dơnai 
čăng gơñu jing kar hăng dơnai rơdêh aseh hơmâo lu aseh dui ječ ameč nao 
pơblah yơh. 

10Gơñu hơmâo khul aku laih anŭn duč kar hăng khul aguăt. Hăng aku gơñu anŭn 
yơh gơñu dưi pơruă hĭ mơnuih mơnam amăng rơma blan. 

11Gơñu hơmâo sa čô pơtao git gai gơñu, anŭn jing ling jang wai lăng hlung 
dơlăm yơh, anăn ñu amăng tơlơi Hêbrơ jing Abaddôn laih anŭn tơlơi Grek jing 
Apôlyôn, kiăng laĭ “Pô Pơrai.” 

12Tơlơi răm ƀăm tal sa rơgao hĭ laih. Dua tơlơi răm ƀăm dơ̆ng či truh. 

13Giŏng anŭn, pô ling jang hiam tal năm ayŭp tơdiăp ñu laih anŭn kâo hơmư̆ sa 
dơnai mơ̆ng khul tơki kơnưl ngă yang mah, jing kơnưl dŏ ƀơi anăp Ơi Adai yơh. 

14Hơmâo asăp pơđar kơ ling jang hiam tal năm, jing pô hơmâo tơdiăp anŭn, tui 
anai, “Pŏk brơi bĕ pă̱ čô ling jang, jing ƀing arăng akă hĭ ƀơi krong prŏng 
Huphrat anŭn.” 

15Laih anŭn pă̱ čô ling jang anŭn arăng hơmâo djă̱ pioh prap pre laih kơ mông 
hrơi, blan, thŭn anai kiăng kơ tŭ rơngai hăng kiăng kơ pơdjai hĭ sa črăn amăng 
klâo mơnuih mơnam ƀơi lŏn tơnah yơh. 

16Kâo hơmư̆ mrô gơñu yơh. Mrô ƀing ling tơhan đĭ aseh anŭn jing dua-rơtuh-
klăk čô. 

17Amăng tơlơi pơƀuh, kâo ƀuh khul aseh hăng ƀing mơnuih đĭ ƀơi gơñu hơmâo 
ao pơgang tơda mriah kar hăng apui, mơtah hơtăm laih anŭn kơñĭ kar hăng boh 
pơtâo apui kơsum kơñĭ yơh. Khul akŏ aseh anŭn jing kar hăng akŏ rơmung dŭl, 
laih anŭn amăng bah gơñu pơtơbiă apui, săp laih anŭn apui kơsum yơh. 

18Sa črăn amăng klâo mơnuih mơnam tŭ djai hĭ yua mơ̆ng klâo tơlơi kli̱n khe̱ng 
anai: Apui, asăp laih anŭn apui kơsum, jing gơnam tơbiă mơ̆ng amăng bah gơñu. 

19Tơlơi dưi khul aseh anŭn jing mơ̆ng amăng bah hăng aku gơñu. Yuakơ khul 
aku gơñu jing kar hăng ala hơmâo akŏ kiăng kơ pơruă hĭ arăng. 

20Ƀing mơnuih mơnam dŏ so̱t, jing ƀing ƀu tŭ djai ôh yua mơ̆ng khul tơlơi khe̱ng 
anŭn, ăt kŏn kơhma̱l hĭ tơlơi soh ƀing gơñu juăt ngă lơi. Ƀing gơñu ăt kơkuh 
pơpŭ kơ ƀing yang sat, khul rup trah ngă hăng mah, amrăk, ko̱ng, boh pơtâo 
laih anŭn hăng kơyâo. Anŭn jing khul rup trah ƀu thâo ƀuh, hơmư̆ ƀôdah rơbat 
ôh. 

21Ƀing mơnuih anŭn kŏn kơhma̱l hĭ lơi tơlơi soh pơdjai mơnuih gơñu, tơlơi 
pơjâo gai gơñu, tơlơi pyu pơde gơñu ƀôdah tơlơi klĕ dŏp gơñu. 

Pơrơđah 10 

Pô Ling Jang Hiam Hăng Tơkŭl Hră Anet 

1Giŏng anŭn, kâo ƀuh sa čô ling jang hiam kơtang pơkŏn dơ̆ng trŭn mơ̆ng adai 
adih. Ao phyung ñu jing kar hăng kơthul hiăng laih anŭn gah ngŏ akŏ ñu hơmâo 
mrŏt. Ƀo ̆  mơta ñu jing kar hăng yang hrơi laih anŭn tơkai ñu kar hăng tơmĕh 
apui yơh. 

2Ñu hlak djă̱ sa boh tơkŭl hră anet, jing hră pŏk laih amăng tơngan ñu. Tơkai 
gah hơnuă ñu dŏ ƀơi ia rơsĭ laih anŭn tơkai gah ieo dŏ ƀơi lŏn. 

3Ñu ur hăng sa asăp kraih kơtang biă mă kar hăng asăp rơmung dŭl pơgrao yơh. 
Tơdang ñu ur kraih, hơmâo hiăp tơjuh dơnai grŏm pơhiăp glaĭ yơh. 

4Tơdang tơjuh hiăp grŏm anŭn pơhiăp, kâo jĕ či čih pioh yơh, samơ̆ kâo hơmư̆ 
sa asăp pơhiăp dơ̆ng mơ̆ng adai pơhiăp tui anai, “Go̱m kơđŏm hĭ bĕ tơjuh asăp 
pơhiăp grŏm anŭn hơmâo pơhiăp laih, laih anŭn anăm čih pioh ôh.” 

5Giŏng anŭn, pô ling jang hiam kâo hơmâo ƀuh laih hlâo kơ anŭn, jing pô dŏ 
dơ̆ng ƀơi ia rơsĭ laih anŭn ƀơi lŏn thu, yơr đĭ tơngan gah hơnuă ñu pơ adai adih. 

6Laih anŭn ñu ƀuăn rơ̆ng hăng Pô hơdip nanao hlŏng lar, jing Pô hrih pơjing 
adai laih anŭn abih bang tơlơi mơnơ̆ng amăng anŭn, lŏn tơnah wơ̆t hăng abih 
bang tơlơi mơnơ̆ng amăng anŭn, laih anŭn rơsĭ wơ̆t hăng abih bang tơlơi djuai 
mơnơ̆ng amăng anŭn, hăng laĭ tui anai, “Ƀu či dŏ akaih dơ̆ng tah! 

7Samơ̆ amăng khul hrơi anŭn tơdang pô ling jang hiam tal tơjuh jĕ či ayŭp tơki 
ñu, tơlơi yom hơgŏm Ơi Adai či krep truh hĭ yơh kar hăng Ơi Adai hơmâo 
pơhiăp pơhaih laih kơ ƀing ding kơna Ñu, jing ƀing pô pơala.” 

8Giŏng anŭn, asăp kâo hơmâo hơmư̆ laih mơ̆ng adai adih pơhiăp hăng kâo dơ̆ng 
tui anai, “Nao mă bĕ tơkŭl hră arăng pŏk laih amăng tơngan pô ling jang hiam, 
jing pô dŏ dơ̆ng ƀơi rơsĭ laih anŭn ƀơi lŏn!” 

9Tui anŭn, kâo nao pơ ling jang hiam anŭn laih anŭn tơña kơ ñu brơi kơ kâo 
tơkŭl hră anet anŭn. Ñu laĭ hăng kâo tui anai, “Mă hăng ƀơ̆ng hĭ hră anŭn bĕ. 
Hră anŭn či ngă kơ hlŭng ih jing hĭ mơsăm, samơ̆ amăng amăng bah ih hră anŭn 
či jing hĭ mơmĭh kar hăng ia hơni yơh.” 

10Kâo mă tơkŭl hră anet anŭn mơ̆ng tơngan pô ling jang anŭn laih anŭn ƀơ̆ng 
hĭ. Hră anŭn ƀơ̆ng jing mơmĭh kar hăng ia hơni amăng amăng bah kâo, samơ̆ 
tơdang kâo hơmâo ƀơ̆ng hĭ laih, hlŭng kâo jing hĭ mơsăm. 

11Giŏng anŭn, hơmâo asăp pơtă kơ kâo tui anai, “Ih khŏm laĭ lui hlâo pơkơdơ̆ng 
glaĭ hăng lu kơnung djuai, ƀing lŏn čar, ƀing ană plei laih anŭn ƀing pơtao.” 

Pơrơđah 11 

Dua Čô Ngă Gơ̆ng Jơlan 

1Arăng brơi kơ kâo sa ƀĕ gai trang bo kar hăng gai pơkă laih anŭn pơtă kơ kâo 
tui anai, “Nao pơkă bĕ sang yang Ơi Adai, kơnưl ngă yang laih anŭn yap bĕ ƀing 
mơnuih kơkuh pơpŭ amăng sang yang anŭn! 

2Samơ̆ rơngiao kơ wăl tơdron sang yang, anăm pơkă ôh wăl anŭn, yuakơ wăl 
anŭn arăng jao brơi laih kơ ƀing Tuai. Ƀing gơñu či juă jơlit ƀơi plei rơgoh hiam 
anŭn amăng pă̱pluh-dua blan. 

3Laih anŭn Kâo či brơi tơlơi dưi mơyang kơ dua čô mơnuih ngă gơ̆ng jơlan kơ 
Kâo laih anŭn ƀing gơñu či laĭ lui hlâo amăng sa-rơbâo dua-rơtuh 
nămpluh hrơi.” 

4Dua čô anŭn jing kar hăng dua ƀĕ kơyâo ôliwơ laih anŭn dua bĕ tơkai kơđen 
dŏ ƀơi anăp Khua Yang lŏn tơnah. 

5Tơdah hlơi pô gir kiăng kơ ngă sat kơ ƀing gơñu, sĭt apui či tơbiă mơ̆ng amăng 
bah gơñu hăng čuh pơrai hĭ ƀing rŏh ayăt gơñu mơtam yơh. Anŭn yơh jing 
hơdră hiư̆m hlơi pô kiăng kơ ngă sat kơ ƀing gơñu khŏm tŭ djai. 

6Dua čô anŭn hơmâo tơlơi dưi pơkhư̆ hĭ adai kiăng kơ ƀu hơmâo ia hơjan ôh 
tơdang ƀing gơñu laĭ lui hlâo kơ tơlơi Ơi Adai pơtă. Ƀing gơñu hơmâo tơlơi dưi 
kiăng kơ pơplih hĭ ia jing drah laih anŭn ngă djŏp mơta tơlơi kli̱n khe̱ng ƀơi lŏn 
tơnah tui hăng tơlơi gơñu pô kiăng yơh. 

7Tơdang ƀing gơñu hơmâo pơgiŏng hĭ laih bruă gơ̆ng jơlan gơñu, hlô tơbiă 
mơ̆ng hlung dơlăm Abis či kơsung blah hĭ ƀing gơñu yơh. Hlô anŭn dưi hĭ kơ 
ƀing gơñu laih anŭn pơdjai hĭ ƀing gơñu yơh. 

8Atâo gơñu či đih ƀơi jơlan plei prŏng yom pơphan, jing plei arăng pơanăn 
pơhơmutu jing plei Sedôm hăng lŏn čar Êjip, laih anŭn ăt jing plei Khua Yang 
gơñu tŭ pŏng pơdjai hĭ laih mơ̆n. 

9Amăng klâo hrơi sămkrah mơtam ƀing mơnuih mơ̆ng rĭm kơnung djuai, ană 
plei, tơlơi pơhiăp laih anŭn lŏn čar či lăng ƀơi khul atâo gơñu laih anŭn hơngah 
ƀu kiăng arăng dơ̱r hĭ atâo gơñu ôh. 

10Ƀing mơnuih mơnam ƀơi lŏn tơnah či hơ̆k mơak biă mă yơh yuakơ dua čô 
mơnuih gơ̆ng jơlan anŭn djai laih. Ƀing gơñu či ngă tơlơi phet hăng pha brơi 
nao rai gơnam brơi pơyơr kơ tơdruă, yuakơ dua čô pô pơala anŭn hơmâo 
pơtơnap hĭ laih ƀing mơnuih hơdip ƀơi lŏn tơnah. 

11Samơ̆ tơdơi kơ klâo hrơi sămkrah, jua hơdip mơ̆ng Ơi Adai mŭt amăng ƀing 
gơñu laih anŭn ƀing gơñu tơgŭ hơdip glaĭ dơ̆ng, tui anŭn tơlơi anŭn ngă kơ abih 
bang ƀing mơnuih ƀuh tơlơi anŭn huĭ bra̱l biă mă yơh. 

12Tui anŭn, dua čô pô pơala anŭn hơmư̆ sa asăp kraih mơ̆ng adai adih pơhiăp 
hăng ƀing gơñu tui anai, “Đĭ rai pơ anai bĕ!” Laih anŭn ƀing gơñu đĭ pơ adai 
amăng kơthul hiăng yơh tơdang ƀing rŏh ayăt gơñu hlak dŏ lăng. 

13Ƀơi mông anŭn mơtam, hơmâo lŏn pơpư̆ čư̆ pơgơi kơtang biă mă laih anŭn 
sa črăn amăng pluh plei anŭn glưh pơčah hĭ yơh. Tơjuh-rơbâo čô mơnuih djai 
hĭ yua mơ̆ng lŏn pơpư̆ čư̆ pơgơi anŭn. Laih anŭn ƀing dŏ so̱t huĭ bra̱l biă mă laih 
anŭn bơni hơơč kơ Ơi Adai pơ adai adih yơh. 

14Tơlơi răm ƀăm tal dua rơgao hĭ laih! Laih anŭn tơlơi răm ƀăm tal klâo či truh 
tañ biă mă yơh. 

Tơdiăp Tal Tơjuh 

15Ling jang hiam tal tơjuh ayŭp đĭ tơdiăp ñu laih anŭn hơmâo asăp pơhiăp kraih 
mơ̆ng adai adih laĭ tui anai, “Dêh čar lŏn tơnah hơmâo jing hĭ laih dêh čar Khua 
Yang ta laih anŭn Krist Ñu, laih anŭn Ñu či git gai wai lăng nanao hlŏng lar yơh!” 

16Giŏng anŭn, duapluh-pă̱ čô kŏng tha, jing ƀing dŏ ƀơi grê pơtao gơñu ƀơi anăp 
Ơi Adai, bon akŭp ƀo ̆  mơta gơñu hăng kơkuh pơpŭ kơ Ơi Adai yơh. 

17Ƀing gơñu laĭ tui anai, “Ơ Khua Yang Ơi Adai Dưi Kơtang hơi, ƀing gơmơi bơni 
hơơč kơ Ih, jing Pô jing ră anai laih anŭn jing hlâo adih mơ̆n, yuakơ Ih hơmâo 
tŭ mă laih tơlơi dưi mơyang kơtang Ih laih anŭn hơmâo čơdơ̆ng git gai laih yơh. 

18Ƀing lŏn čar hil biă mă laih anŭn tơlơi Ih hil hơmâo truh laih. Hrơi mông 
hơmâo truh laih kiăng kơ phat kơđi mơnuih djai, laih anŭn pha brơi gơnam 
bơni kơ ƀing ding kơna Ih, jing ƀing pô pơala laih anŭn kơ ƀing đaŏ hăng kơ 
ƀing hlơi pô pơpŭ pơyom kơ Anăn Ih, jing ƀing yom pơphan ƀôdah ƀu yom 
pơphan, laih anŭn kiăng kơ pơrai hĭ ƀing pơrăm hĭ lŏn tơnah yơh.” 

19Giŏng anŭn, sang yang Ơi Adai amăng adai adih pŏk yơh laih anŭn amăng gah 
lăm sang yang Ñu anŭn arăng ƀuh hip tơlơi pơgop Ñu. Giŏng anŭn, hơmâo 
kơmlă ƀlĭp ƀlăp, dơnai, grŏm đăh, lŏn pơpư̆ laih anŭn hơjan ple̱r prŏng yơh. 

Pơrơđah 12 

Pô Đah Kơmơi Laih Anŭn Tơgrai 

1Giŏng anŭn, hơmâo sa gru kơnăl yom prŏng hăng yom hơgŏm pơƀuh rai 
amăng adai adih tui anai: Hơmâo sa čô đah kơmơi buh hơô hăng yang hrơi, yang 
blan dŏ gah yŭ plă̱ tơkai ñu laih anŭn sa boh đoăn pơtao hơmâo pluh-dua boh 
pơtŭ ƀơi akŏ ñu. 

2Ñu pi kian laih anŭn ruă nuă ur kraih hlak ñu jĕ či tơkeng yơh. 

3Giŏng anŭn, hơmâo sa gru kơnăl pơkŏn dơ̆ng amăng adai tui anai: Hơmâo sa 
drơi tơgrai mriah, hơmâo tơjuh boh akŏ, pluh ƀĕ tơki laih anŭn tơjuh boh đoăn 
pơtao ƀơi boh akŏ ñu. 

4Aku ñu pơglưh hĭ sa črăn amăng klâo khul pơtŭ mơ̆ng adai rơngit adih laih 
anŭn glŏm trŭn ƀơi lŏn tơnah anai. Tơgrai anŭn dŏ dơ̆ng ƀơi anăp pô đah kơmơi 
jĕ či tơkeng anŭn kiăng kơ tơdang đah kơmơi anŭn tơkeng rai laih ană, ñu lun 
ƀơ̆ng hĭ ană anŭn yơh. 

5Pô đah kơmơi anŭn tơkeng rai sa čô ană đah rơkơi. Ană đah rơkơi anŭn či git 
gai wai lăng abih bang lŏn čar hăng sa ƀĕ hơnuăt pơtao pơsơi. Laih anŭn ană 
anŭn arăng hơñăk mă ba đĭ pơ Ơi Adai laih anŭn pơ grê pơtao Ñu yơh. 

6Đah kơmơi anŭn đuaĭ kơdŏp amăng tơdron ha̱r, jing truh pơ anih Ơi Adai 
hơmâo prap pre brơi laih. Amăng anih anŭn yơh gơ̆ či tŭ arăng čem rong sa-
rơbâo dua-rơtuh nămpluh hrơi. 

7Giŏng anŭn, hơmâo tơlơi pơblah hăng adai adih yơh. Ling jang hiam Mikhaêl 
wơ̆t hăng ƀing ling jang ñu pơblah pơkơdơ̆ng glaĭ hăng tơgrai anŭn. Tui anŭn, 
tơgrai anŭn hrŏm hăng ƀing ling jang sat ñu pơblah pơkơdơ̆ng glaĭ yơh. 

8Samơ̆ tơgrai anŭn ƀu kơtang hloh kơ ling jang hiam anŭn ôh laih anŭn ƀing 
gơñu rơngiă hĭ anih dŏ gơñu amăng adai adih yơh. 

9Mikhaêl wơ̆t hăng ƀing ling jang hiam ñu puh plĕ trŭn tơgrai prŏng anŭn yơh. 
Tơgrai anŭn jing ala đưm arăng pơanăn yang sat ƀôdah Satan, jing pô dui ba 

abih bang mơnuih lŏn tơnah jrôk hĭ jơlan. Arăng plĕ trŭn hĭ laih ñu ƀơi lŏn 
tơnah wơ̆t hăng ƀing ling jang hrŏm hăng ñu mơ̆n. 

10Giŏng anŭn, kâo hơmư̆ sa asăp kraih amăng adai adih laĭ tui anai, “Ră anai 
tơlơi pơklaih Ơi Adai, tơlơi dưi mơyang laih anŭn dêh čar Ơi Adai ta hơmâo rai 
laih, laih anŭn tơlơi dưi Krist Ñu ăt rai laih mơ̆n. Bơ kơ pô phŏng kơđi kơ ƀing 
ayŏng adơi ta, jing pô phŏng kơđi ƀing gơ̆ ƀơi anăp Ơi Adai ta hrơi mlam, hơmâo 
tŭ arăng glŏm trŭn laih yơh. 

11Ƀing ayŏng adơi ta dưi hĭ laih kơ ñu yua mơ̆ng drah Ană Triu laih anŭn yua 
mơ̆ng boh hiăp tơlơi gơ̆ng jơlan gơñu yơh. Ƀing gơñu ƀu hơưi ôh kơ tơlơi hơdip 
gơñu pô, samơ̆ mơak tŭ tơlơi djai yơh. 

12Hơnŭn yơh, hơ̆k mơak bĕ, Ơ khul tal adai, wơ̆t hăng abih bang ƀing dŏ hăng 
adai adih! Samơ̆ răm ƀăm yơh kơ lŏn tơnah laih anŭn kơ ia rơsĭ, yuakơ yang sat 
hơmâo trŭn nao laih pơ gih! Ñu hil kơtang biă mă yơh yuakơ ñu thâo hrơi mông 
ñu kơnơ̆ng dŏ ƀiă đôč.” 

13Tơdang tơgrai anŭn ƀuh kơ tơlơi arăng hơmâo puh plĕ trŭn hĭ laih ñu pơ lŏn 
tơnah, ñu čơdơ̆ng kiaŏ mă pô đah kơmơi anŭn, jing pô hơmâo tơkeng rai laih 
ană đah rơkơi. 

14Arăng pha brơi kơ pô đah kơmơi anŭn dua pŏk čăng kar hăng čăng čim si̱ng 
prŏng, kiăng kơ gơ̆ dưi pŏr nao pơ anih arăng prap pre laih kơ gơ̆ amăng tơdron 
ha̱r, jing anih gơ̆ či tŭ arăng răk rong amăng klâo thŭn sămkrah kiăng kơ tơklaih 
hĭ mơ̆ng tơlơi tơgrai kơsung blah. 

15Giŏng anŭn, mơ̆ng amăng bah ñu, ala anŭn čuač ia kar hăng ia krong, kiăng kơ 
hơmâo mă hĭ pô đah kơmơi anŭn laih anŭn pơđu̱ng pơđuaĭ hĭ gơ̆. 

16Samơ̆ tơnah djru brơi kơ pô đah kơmơi anŭn hăng tơlơi ha̱ amăng bah ñu lun 
ƀơ̆ng hĭ ia krong anŭn, jing ia tơgrai hơmâo čuač tơbiă mơ̆ng amăng bah ñu. 

17Giŏng anŭn, tơgrai anŭn hil biă mă kơ pô đah kơmơi anŭn laih anŭn ñu đuaĭ 
nao prap pre tơlơi pơblah kiăng kơ pơblah hăng ƀing ană pô đah kơmơi anŭn 
pơkŏn, jing ƀing tui gưt hơdôm tơlơi pơđar Ơi Adai laih anŭn djă̱ pioh tơlơi 
gơ̆ng jơlan Yang Yêsu pơtô. 

18Laih anŭn tơgrai anŭn dŏ dơ̆ng ƀơi ha̱ng ia rơsĭ yơh. 

Pơrơđah 13 

Dua Drơi Hlô Tơbiă Mơ̆ng Ia Rơsĭ 

1Giŏng anŭn, kâo ƀuh sa drơi hlô tơbiă đĭ mơ̆ng ia rơsĭ. Ñu hơmâo pluh ƀĕ tơki 
laih anŭn tơjuh boh akŏ, hrŏm hăng pluh boh đoăn pơtao ƀơi tơki ñu, laih anŭn 
ƀơi rĭm boh akŏ hơmâo sa boh anăn pơhiăp ƀrưh mơhiăh kơ Ơi Adai. 

2Hlô kâo ƀuh anŭn jing kar hăng sa drơi djrang, samơ̆ plă̱ tơkai ñu jing kar hăng 
plă̱ tơkai tơgâo laih anŭn amăng bah ñu jing kar hăng amăng bah rơmung dŭl 
yơh. Tơgrai pha brơi kơ hlô anŭn tơlơi dưi mơyang ñu, grê pơtao ñu laih anŭn 
tơlơi dưi prŏng ñu. 

3Ƀơi sa boh akŏ hlô anŭn jing kar hăng hơmâo rơka prŏng biă mă jĕ či djai yơh, 
samơ̆ rơka anŭn tŭ suaih hĭ. Abih bang mơnuih mơnam ƀơi lŏn tơnah dŏ hli̱ng 
hla̱ng biă mă laih anŭn đuaĭ tui hlô anŭn yơh. 

4Mơnuih mơnam kơkuh pơpŭ kơ tơgrai anŭn yuakơ tơgrai anŭn hơmâo pha 
brơi laih tơlơi dưi kơ hlô anŭn. Laih anŭn ƀing mơnuih mơnam ăt kơkuh pơpŭ 
kơ hlô anŭn mơ̆n. Ƀing gơñu tơña tui anai, “Hlơi jing pô kơtang kar hăng hlô 
anai lĕ? Hlơi dưi pơblah pơkơdơ̆ng glaĭ hăng ñu lĕ?” 

5Hlô anŭn arăng brơi kơ ñu amăng bah dưi khul tơlơi pơhiăp pơgao pơang, 
tơlơi pơhiăp ƀrưh mơhiăh kiăng kơ pơrơđah tơlơi dưi ñu amăng pă̱pluh-dua 
blan. 

6Hlô anŭn ha̱ amăng bah ñu kiăng kơ hơtŏm păh kơ Ơi Adai, pơhiăp sat kơ anăn 
Ñu, kơ anih dŏ Ñu laih anŭn kơ ƀing dŏ amăng adai adih mơ̆n. 

7Arăng brơi kơ ñu tơlơi dưi mơyang kiăng kơ pơblah pơkơdơ̆ng glaĭ hăng ƀing 
đaŏ kơ Ơi Adai laih anŭn dưi hĭ kơ ƀing gơ̆ yơh. Arăng ăt brơi kơ hlô anŭn dưi 
git gai wai lăng abih bang ƀing kơnung djuai, ƀing ană plei, abih tơlơi pơhiăp 
laih anŭn ƀing lŏn čar mơ̆n. 

8Abih bang mơnuih mơnam amăng lŏn tơnah či kơkuh pơpŭ kơ hlô anŭn. Anŭn 
jing abih bang mơnuih anăn gơñu arăng ƀu čih amăng hră tơlơi hơdip lŏm kơ 
Ană Triu, jing Pô hơmâo tŭ laih arăng pơdjai čơdơ̆ng mơ̆ng hrơi hrih pơjing kơ 
lŏn tơnah. 

9Hlơi pô hơmâo tơngia kiăng kơ hơmư̆, brơi kơ ñu hơmư̆ bĕ! 

10Tơdah hlơi pô khŏm nao pơ lŏn čar ataih, pơ lŏn čar ataih yơh ñu či nao. 
Tơdah hlơi pô khŏm tŭ djai yua mơ̆ng đao gưm, hăng đao gưm yơh ñu či tŭ djai. 
Tơlơi iâu mơthưr anŭn jing kơ ƀing đaŏ kơnang dŏ kơjăp gir run hăng tŏng ten 
yơh. 

Hlô Tơbiă Đĭ Mơ̆ng Lŏn 

11Giŏng anŭn, kâo ƀuh ha drơi hlô pơkŏn tơbiă đĭ mơ̆ng lŏn tơnah. Ñu hơmâo 
dua ƀĕ tơki kar hăng tơki ană triu, samơ̆ ñu pơhiăp ƀrưh mơhiăh kar hăng 
tơgrai yơh. 

12Ñu yua abih bang tơlơi dưi hlô blung hlâo hơmâo pơala brơi kơ ñu, ñu ngă kơ 
lŏn tơnah laih anŭn abih bang mơnuih mơnam dŏ amăng anŭn kơkuh pơpŭ kơ 
hlô blung hlâo, jing hlô rơka prŏng jĕ či djai samơ̆ suaih hĭ laih. 

13Laih anŭn hlô tal dua anŭn ngă khul tơlơi mơsêh mơyang yom pơphan, tơl ñu 
dưi brơi apui mơ̆ng adai adih lĕ trŭn ƀơi lŏn tơnah anai ƀơi anăp abih bang 
mơnuih. 

14Yuakơ hơdôm gru kơnăl anŭn, ñu tŭ mă laih tơlơi dưi kiăng kơ ngă tơlơi yom 
pơphan anŭn pơala kơ hlô blung hlâo, jing hlô pơblư̆ ƀing mơnuih mơnam ƀơi 
lŏn tơnah anai yơh. Hlô tal dua pơđar kơ ƀing mơnuih mơnam pơdơ̆ng đĭ sa 
boh rup trah kiăng kơ pơpŭ kơ hlô blung hlâo, jing hlô hơmâo ruă rơka jĕ či djai 
yua mơ̆ng đao gưm samơ̆ ăt hơdip anŭn. 

15Arăng brơi kơ ñu tơlơi dưi kiăng kơ brơi jua hơdip kơ rup trah hlô blung hlâo 
anŭn, kiăng kơ rup anŭn thâo pơhiăp laih anŭn ngă kơ abih bang ƀing hlơi 
hơngah ƀu kiăng kơkuh pơpŭ ôh kơ rup trah anŭn khŏm tŭ tơlơi arăng pơdjai 
hĭ yơh. 

16Hlô anŭn ăt pơgŏ̱ abih bang mơnuih mơnam mơ̆n, jing mơnuih ƀu yom 
pơphan hăng mơnuih yom pơphan, mơnuih rơngai hăng mơnuih hlŭn, kiăng 
kơ tŭ sa gru ƀơi tơngan gah hơnuă ñu ƀôdah ƀơi athơi ñu, 

17kiăng kơ ƀu hơmâo hlơi pô dưi blơi ƀôdah sĭ ôh tơdah ñu anŭn ƀu hơmâo ôh 
gru anŭn, anŭn jing anăn hlô anŭn ƀôdah mrô anăn ñu yơh. 

18Tơlơi anŭn khŏm hơmâo tơlơi rơgơi yơh kiăng kơ thâo. Tơdah hlơi pô hơmâo 
tơlơi pơmĭn dơlăm, brơi bĕ kơ ñu yap mrô hlô anŭn, yuakơ mrô anăn jing mrô 
mơnuih yơh. Mrô ñu anŭn jing năm-rơtuh nămpluh-năm. 

Pơrơđah 14 

Ană Triu Laih Anŭn Ƀing Sa-Rơtuh Pă̱pluh-Pă̱-Rơbâo 

1Giŏng anŭn, kâo lăng hăng ƀuh Ană Triu dŏ dơ̆ng ƀơi čư̆ Ziôn. Hrŏm hăng Ñu 
hơmâo sa-rơtuh pă̱pluh-pă̱-rơbâo čô mơnuih, jing ƀing hơmâo anăn Ană Triu 
anŭn wơ̆t hăng anăn Ama Ñu mơ̆n arăng čih ƀơi athơi gơñu. 

2Laih anŭn kâo hơmư̆ hiăp mơ̆ng adai adih mơñi kraih kar hăng ia drai prŏng 
biă mă laih anŭn kar hăng dơnai grŏm đăh yơh. Dơnai kâo hơmư̆ anŭn jing kar 
hăng dơnai ƀing pĕ go̱ng trưng pĕ khul go̱ng trưng gơñu pô yơh. 

3Ƀing mơnuih anŭn adoh sa tơlơi adoh phrâo gah anăp kơ grê pơtao laih anŭn 
gah anăp kơ pă̱ čô djuai hơdip wơ̆t hăng ƀing kŏng tha mơ̆n. Ƀu hơmâo hlơi pô 
ôh dưi hrăm tơlơi adoh gơñu anŭn rơngiao kơ ƀing sa-rơtuh pă̱pluh-pă̱-
rơbâo yơh dưi, jing ƀing hơmâo tŭ song mă laih mơ̆ng lŏn tơnah. 

4Anŭn jing ƀing ƀu hơmâo pơgrĭ hĭ ôh gơñu pô hăng ƀing đah kơmơi, yuakơ 
ƀing gơñu răk pioh laih gơñu pô rơgoh jơngeh. Ƀing gơñu đuaĭ tui Ană Triu 
anŭn pơ anih pă Ñu nao yơh. Ƀing gơñu hơmâo tŭ arăng song mă laih mơ̆ng 
ƀing mơnuih mơnam kiăng kơ jing ƀing mơnuih kar hăng boh čroh blung hlâo 
arăng pioh pơyơr kơ Ơi Adai laih anŭn kơ Ană Triu. 

5Ƀing gơñu ƀu pơhiăp ƀlŏr ôh laih anŭn arăng ƀu dưi ƀuăh kơ ƀing gơñu ôh. 
Klâo Čô Ling Jang Hiam 

6Giŏng anŭn, kâo ƀuh sa čô ling jang hiam pơkŏn dơ̆ng hlak pŏr amăng anih 
kuăl hŏng adai. Ñu hơmâo tơlơi pơthâo hiam hlŏng lar kiăng kơ pơhaih kơ hlơi 
pô dŏ hơdip ƀơi lŏn tơnah, anŭn jing kơ rĭm lŏn čar, kơnung djuai, tơlơi pơhiăp 
laih anŭn kơ rĭm ană plei. 

7Ñu pơhiăp kraih tui anai, “Huĭ pơpŭ bĕ kơ Ơi Adai laih anŭn pơư pơang bĕ kơ 
Ñu, yuakơ hrơi mông Ñu či phat kơđi hơmâo truh laih yơh. Kơkuh pơpŭ bĕ kơ 
Ñu jing Pô hrih pơjing kơ adai rơngit, lŏn tơnah, ia rơsĭ laih anŭn khul ia bluh!” 

8Pô ling jang hiam tal dua pŏr tui ling jang tal sa laih anŭn laĭ tui anai, “Răm rai 
yơh! Răm rai yơh plei prŏng Babilon, jing plei yom pơphan anŭn, laih anŭn ăt 
jing plei ngă kơ abih bang lŏn čar pơkŏn mơñum ia tơpai măt kơtang kơ tơlơi 
pyu pơde ñu yơh.” 

9Ling jang hiam tal klâo pŏr tui gah rŏng dua čô ling jang hiam anŭn laih anŭn 
pơhiăp kraih tui anai, “Hlơi pô kơkuh pơpŭ kơ hlô anŭn wơ̆t hăng rup trah hlô 
anŭn, hăng tŭ mă gru pơthâo ƀơi athơi ƀôdah ƀơi tơngan ñu, 

10ñu anŭn ăt či mơñum ia tơpai Ơi Adai hil mơ̆n, jing tơlơi Ơi Adai hơmâo tuh 
bă laih kơčŏk tơpai hil nač kơtang Ñu. Ñu anŭn či tŭ tơnap tap biă mă amăng 
apui kơsum hlak dŏ ƀơ̆ng ƀơi anăp ling jang rơgoh hiam klă laih anŭn ƀơi anăp 
Ană Triu yơh. 

11Laih anŭn asăp apui anih pơruă pơtơnap anŭn ayŭh đĭ nanao hlŏng lar yơh. 
Tơlơi pơruă anŭn ƀu pơdơi ôh wơ̆t hrơi hăng mlam kơ ƀing hlơi pô kơkuh pơpŭ 
kơ hlô wơ̆t hăng rup trah ñu laih anŭn kơ ƀing hlơi pô tŭ mă laih gru pơthâo kơ 
anăn hlô anŭn yơh.” 

12Tơlơi anŭn iâu mơthưr kơ tơlơi gir run ƀing đaŏ, jing ƀing tui gưt hơdôm tơlơi 
pơđar Ơi Adai laih anŭn ăt dŏ tŏng ten hăng Yang Yêsu. 

13Giŏng anŭn, kâo hơmư̆ sa dơnai pơhiăp mơ̆ng adai adih tui anai, “Čih bĕ tơlơi 
anai: Mơyŭn mơak yơh kơ ƀing djai jing ƀing djai laih amăng tơlơi đaŏ kơnang 
kơ Khua Yang čơdơ̆ng mơ̆ng ră anai truh pơanăp.” Yang Bơngăt laĭ tui anai, “Sĭt 
yơh, ƀing gơñu či pơdơi mơ̆ng bruă mơnuă gơñu, yuakơ boh tŭ yua mơ̆ng bruă 
mơnuă gơñu či nao hrŏm hăng ƀing gơñu yơh.” 

Bơyan Hơpuă Lŏn Tơnah 

14Kâo lăng laih anŭn ƀơi anăp kâo hơmâo sa ƀut hiăng ko ̱̆  pơ adai adih. Ƀơi 
hiăng anŭn hơmâo sa čô dŏ be̱r “kar hăng ană mơnuih” hăng sa boh đoăn pơtao 
mah ƀơi akŏ ñu laih anŭn sa ƀĕ mơnêk tơma ƀơi tơngan ñu. 

15Hơmâo sa čô ling jang hiam pơkŏn dơ̆ng tơbiă mơ̆ng sang yang laih anŭn iâu 
kraih kơ pô dŏ be̱r ƀơi kơthul hiăng tui anai, “Mă bĕ mơnêk ih laih anŭn yuă bĕ, 
yuakơ hrơi mông kiăng kơ yuă hơmâo truh laih, yuakơ bơyan hơpuă ƀơi lŏn 
tơnah jing tơsă laih.” 

16Tui anŭn, pô arăng brơi dŏ be̱r ƀơi kơthul hiăng nao yơr mơnêk ñu ƀơi lŏn 
tơnah laih anŭn hơpuă abih pơdai lŏn tơnah yơh. 

17Laih anŭn kâo ƀuh sa čô ling jang hiam pơkŏn dơ̆ng tơbiă mơ̆ng sang yang 
amăng adai adih laih anŭn ñu ăt hơmâo sa ƀĕ mơnêk tơma mơ̆n. 

18Giŏng anŭn, sa čô ling jang hiam pơkŏn dơ̆ng, jing pô hơmâo tơlơi dưi kơ apui, 
tơbiă rai mơ̆ng kơnưl ngă yang laih anŭn iâu kraih kơ pô ling jang hơmâo 
mơnêk tơma anŭn tui anai, “Mă bĕ mơnêk tơma ih laih anŭn pơƀut glaĭ bĕ khul 
boh kơƀâo mơ̆ng đang boh kơƀâo ƀơi lŏn tơnah, yuakơ khul boh kơƀâo anŭn 
tơsă laih!” 

19Pô ling jang hiam anŭn glŏm trŭn mơnêk ñu ƀơi lŏn tơnah, pơƀut glaĭ khul 
boh kơƀâo laih anŭn glŏm trŭn anih juă dje̱t tơpai prŏng, jing tơlơi hil Ơi Adai 
yơh. 

20Arăng juă jơlit khul boh kơƀâo anŭn amăng anih juă dje̱t gah rơngiao kơ plei 
prŏng Yerusalaim. Drah rô tơbiă mơ̆ng anih juă anŭn lip đĭ glông dơ̆ rơma 
juă laih anŭn rô ataih truh pơ sa-rơbâo năm-rơtuh stadia yơh. 

Pơrơđah 15 

Tơjuh Čô Ling Jang Hiam Hăng Tơjuh Tơlơi Kli̱n Khe̱ng 

1Giŏng anŭn, kâo ƀuh amăng adai adih hơmâo gru kơnăl pơkŏn prŏng prin hăng 
yom pơphan yơh tui anai: Tơjuh čô ling jang hiam wơ̆t hăng tơjuh tơlơi kli̱n 
khe̱ng hơnăl tuč. Hơdôm tơlơi anŭn yơh jing tơlơi truh hơnăl tuč yơh, yuakơ 
hăng tơlơi truh anŭn yơh Ơi Adai pơgiŏng hĭ tơlơi hil Ñu. 

2Laih anŭn kâo ƀuh gơnam kar hăng rơsĭ mơnĭl lŭk hăng apui. Kâo ƀuh mơ̆n 
ƀing mơnuih, jing ƀing hơmâo dưi hĭ laih kơ hlô anŭn wơ̆t hăng rup trah hlô 
anŭn hrŏm hăng mrô anăn hlô anŭn mơ̆n, dŏ dơ̆ng jĕ ƀơi rơsĭ mơnĭl anŭn. Ƀing 
gơñu djă̱ go̱ng trưng jing gơnam Ơi Adai pha brơi yơh. 

3Ƀing gơñu adoh tơlơi adoh Môseh, jing ding kơna Ơi Adai, laih anŭn tơlơi adoh 
Ană Triu tui anai: “Khua Yang, Ơi Adai kơtang biă mă, Khul bruă Ih ngă prŏng 
prin laih anŭn yom pơphan yơh! pơtao kơ abih lŏn čar; Khul jơlan tơlơi pơmĭn 
Ih klă tơpă laih anŭn sĭt yơh. 

4Ơ Khua Yang, hlơi ƀu či huĭ pơpŭ kơ Ih laih anŭn bơni hơơč kơ anăn Ih lĕ? 
Yuakơ hơjăn Ih đôč yơh hiam klă. Mơnuih mơ̆ng abih bang lŏn čar či rai ƀơi 
anăp Ih laih anŭn kơkuh kơ Ih, yuakơ abih bang ƀuh laih bruă klă tơpă Ih yơh.” 

5Tơdơi kơ anŭn, kâo ƀuh amăng plei hiam sang yang, jing sang khăn jăng jăi kơ 
Tơlơi Gơ̆ng Jơlan, arăng pŏk hĭ. 

6Hơmâo tơjuh čô ling jang hiam djă̱ tơjuh tơlơi kli̱n khe̱ng tơbiă mơ̆ng sang 
yang anŭn. Ƀing gơñu buh ao blâo ƀlĭ bơngač rơgoh laih anŭn čut ao tơda mah 
jum dar tơda gơñu. 

7Giŏng anŭn, sa čô amăng pă̱ čô djuai hơdip pha brơi kơ tơjuh čô ling jang hiam 
anŭn tơjuh boh mŏng mah. Khul mŏng anŭn bă hăng tơlơi hil Ơi Adai, jing Pô 
dŏ hơdip nanao hlŏng lar yơh. 

8Laih anŭn sang yang anŭn bă hăng asăp mơ̆ng tơlơi ang yang Ơi adai hăng 
mơ̆ng tơlơi dưi mơyang Ñu, laih anŭn ƀu hơmâo hlơi pô ôh dưi mŭt pơ sang 
yang tơl tơjuh tơlơi kli̱n khe̱ng mơ̆ng tơjuh čô ling jang anŭn jing pơgiŏng hĭ 
yơh. 

Pơrơđah 16 

Tơjuh Boh Mŏng Tơlơi Hil Ơi Adai 

1Giŏng anŭn, kâo hơmư̆ sa hiăp kraih mơ̆ng sang yang anŭn pơhiăp hăng tơjuh 
čô ling jang anŭn tui anai, “Nao tuh bĕ tơjuh boh mŏng tơlơi hil Ơi Adai ƀơi lŏn 
tơnah.” 

2Pô ling jang tal sa nao tuh tơbiă mŏng ñu ƀơi lŏn tơnah laih anŭn hơmâo teng 
sat hăng ruă biă mă ƀơi drơi jan ƀing mơnuih hơmâo tŭ mă laih gru kơđŏm hlô 
anŭn laih anŭn kơkuh kơ rup trah hlô anŭn. 

3Pô ling jang tal dua tuh tơbiă mŏng ñu ƀơi ia rơsĭ. Rơsĭ anŭn jing hĭ kar hăng 
drah mơnuih djai laih anŭn abih mơnơ̆ng mơnuă hơdip amăng ia rơsĭ anŭn djai 
hĭ soh sel yơh. 

4Pô ling jang tal klâo tuh tơbiă mŏng ñu ƀơi khul krong laih anŭn ƀơi ia bluh, 
tui anŭn hơdôm ia anŭn jing hĭ drah yơh. 

5Giŏng anŭn, kâo hơmư̆ pô ling jang hơmâo tơlơi dưi ƀơi ia laĭ tui anai, “Ơ Pô 
Rơgoh Hiam hơi, jing Pô jing ră anai laih anŭn jing hlâo adih. Ih yơh jing Pô phat 
kơđi tơpă hơnơ̆ng, yuakơ Ih hơmâo phat laih kơđi tui anŭn! 

6Yuakơ ƀing gơñu hơmâo tuh laih drah ƀing đaŏ kơnang kơ Ih wơ̆t hăng ƀing 
pô pơala mơ̆n, laih anŭn hơmâo pha brơi laih kơ ƀing gơñu drah kiăng kơ 
mơñum djơ̆ tui hăng tơlơi bruă ƀing gơñu năng mă tŭ yơh,” 

7Laih anŭn kâo hơmư̆ hiăp mơ̆ng kơnưl ngă yang laĭ tui anai, “Sĭt yơh, Ơ Khua 
Yang Ơi Adai Dưi Kơtang ăh, tơlơi Ih phat kơđi jing sĭt laih anŭn tơpă hơnơ̆ng 
yơh.” 

8Giŏng anŭn, pô ling jang tal pă̱ tuh tơbiă mŏng ñu ƀơi yang hrơi laih anŭn yang 
hrơi anŭn dưi pơđiă pơhang hĭ mơnuih mơnam hăng apui yơh. 

9Ƀing gơñu tŭ pơhang yua mơ̆ng tơlơi pơiă kơtang laih anŭn ƀing gơñu hơtŏm 
păh kơ anăn Ơi Adai, jing Pô hơmâo git gai laih hơdôm tơlơi kli̱n khe̱ng anŭn, 
samơ̆ ƀing gơñu hơngah hĭ ƀu kiăng kơhma̱l hĭ laih anŭn pơư pơang kơ Ñu ôh. 

10Pô ling jang tal rơma tuh tơbiă mŏng ñu ƀơi grê pơtao hlô laih anŭn abih dêh 
čar hlô anŭn wai lăng jing hĭ kơnăm mơmŏt yơh. Mơnuih mơnam kĕ jơlah gơñu 
yuakơ ruă tơnap yơh. 

11Ƀing gơñu hơtŏm păh kơ Ơi Adai pơ adai adih yuakơ hơdôm tơlơi ruă tơnap 
laih anŭn khul teng gơñu, samơ̆ ƀing gơñu hơngah ƀu kiăng kơhma̱l hĭ ôh tơlơi 
sat ƀing gơñu hơmâo ngă laih. 

12Pô ling jang tal năm tuh tơbiă mŏng ñu ƀơi krong prŏng Huphrat laih anŭn ia 
anŭn thu hĭ kiăng kơ prap pre brơi jơlan kơ ƀing pơtao či tơbiă rai mơ̆ng gah 
ngŏ̱ yơh. 

13Giŏng anŭn, kâo ƀuh klâo drơi yang sat, jing yang kar hăng ajĭk. Ƀing gơñu 
tơbiă rai mơ̆ng amăng bah tơgrai, mơ̆ng amăng bah hlô laih anŭn mơ̆ng amăng 
bah pô pơala ƀlŏr. 

14Ƀing gơñu jing ƀing yang bơngăt ƀing yang sat ngă lu gru kơnăl mơsêh 
mơyang laih anŭn ƀing gơñu tơbiă nao pơ ƀing pơtao amăng lŏn tơnah anai, 
kiăng kơ pơƀut glaĭ ƀing pơtao anŭn kơ tơlơi pơblah ƀơi hrơi prŏng prin Ơi 
Adai Dưi Kơtang yơh. 

15“Anai nê, Kâo rai kar hăng pô klĕ yơh! Mơyŭn mơak yơh kơ hlơi pô dŏ mơdưh 
hăng djă̱ hơdôm ao ñu hrŏm hăng ñu, kiăng kơ ñu ƀu dŏ mơhlŭn hăng tŭ mlâo 
mlañ ôh.” 

16Ƀing yang bơngăt sat anŭn pơƀut glaĭ ƀing pơtao hrŏm hơbĭt pơ sa boh anih 
amăng tơlơi Hêbrơ pia kơ anih anŭn jing Harmagedôn. 

17Giŏng anŭn, pô ling jang tal tơjuh tuh tơbiă mŏng ñu amăng anih hông hang 
laih anŭn mơ̆ng sang yang hơmâo sa hiăp pơhiăp kraih mơ̆ng grê pơtao tui anai, 
“Kâo ngă giŏng laih!” 

18Laih anŭn hơmâo kơmlă ƀlĭp ƀlăp, dơnai, grŏm laih anŭn lŏn pơpư̆ kơtang biă 
mă. Ƀu hơmâo tơlơi pơpư̆ lŏn pă ôh pơpư̆ pơgơi hrup hăng anŭn čơdơ̆ng mơ̆ng 
hrơi hrih pơjing rai mơnuih mơnam, tơlơi pơpư̆ pơgơi anŭn jing kơtang biă mă. 

19Plei prŏng Babilon yom pơphan anŭn čơđa̱ng pơpha jing hĭ klâo črăn laih 
anŭn khul plei prŏng amăng abih bang lŏn čar glưh pơčah hĭ yơh. Ơi Adai hơdơr 
kơ plei phŭn Babilon jing plei yom pơphan anŭn laih anŭn brơi kơ plei anŭn 
mơñum kơčŏk ia tơpai Ơi Adai, jing kơčŏk bă hăng tơlơi Ơi Adai hil kơtang biă 
mă yơh. 

20Abih bang plao ia rơngiă hĭ laih anŭn abih bang čư̆ arăng ƀu dưi hơduah ƀuh 
dơ̆ng tah. 

21Mơ̆ng adai adih hơmâo hơjan ple̱r tơlŏ prŏng biă mă, rĭm boh ple̱r tơlŏ anŭn 
kơtraŏ ƀiă truh kơ rơmapluh kilôgram le ̆  trŭn ƀơi mơnuih mơnam. Laih anŭn 
mơnuih mơnam hơtŏm păh kơ Ơi Adai yuakơ hơjan ple̱r anŭn, jing sa tơlơi kli̱n 
khe̱ng kri̱p yi̱p biă mă yơh. 

Pơrơđah 17 

Pô Đah Kơmơi Hăng Hlô 

1Tơdơi kơ anŭn, sa čô amăng tơjuh čô ling jang hiam anŭn, jing ƀing hơmâo 
tơjuh boh mŏng anŭn, rai laĭ hăng kâo tui anai, “Rai bĕ, kâo či kơčrâo kơ ih ƀuh 
tơlơi Ơi Adai pơkơhma̱l hĭ pô đah kơmơi rĭh răm prŏng biă mă, jing pô dŏ be̱r 
ƀơi khul ia. 

2Hrŏm hăng pô đah kơmơi anŭn yơh ƀing pơtao lŏn tơnah ngă pyu pơde laih 
anŭn mơnuih mơnam ƀơi lŏn tơnah anai tŭ măt yua mơ̆ng ia tơpai tơlơi pyu 
pơde pô đah kơmơi anŭn yơh.” 

3Giŏng anŭn, pô ling jang anŭn ba kâo nao pơ tơdron ha̱r tŭ git gai mơ̆ng Yang 
Bơngăt Hiam. Pơ anih anŭn kâo ƀuh sa čô đah kơmơi hlak dŏ be̱r ƀơi rŏng sa 
drơi hlô mriah huč. Ƀơi hlô anŭn bă hăng anăn pơhiăp ƀrưh mơhiăh kơ Ơi Adai 
laih anŭn hlô anŭn hơmâo tơjuh boh akŏ hăng pluh ƀĕ tơki. 

4Pô đah kơmơi anŭn buh ao blang hăng mriah huč laih anŭn pơhrôp ñu pô hăng 
mah, boh pơtâo yom laih anŭn añŭ plĕr. Ñu djă̱ amăng tơngan ñu sa boh kơčŏk 
mah bă hăng mơta tơlơi hơƀak drak laih anŭn tơlơi grĭ grañ mơ̆ng tơlơi pyu 
pơde ñu. 

5Anăn anai yơh arăng čih ƀơi athơi ñu: tƠLƠI HƠGŎM pLEI PHŬN BABILON YOM 
PƠPHAN jING AMĬ KƠ ɃING RĬH RĂM lAIH ANŬN KƠ TƠLƠI HƠɃAK DRAK ƀƠI LŎN TƠNAH. 

6Kâo ƀuh pô đah kơmơi anŭn măt hăng drah ƀing đaŏ kơ Ơi Adai, jing drah ƀing 
hơdip tŏng ten ngă gơ̆ng jơlan kơ Yang Yêsu. Tơdang kâo ƀuh pô đah kơmơi 
anŭn, kâo dŏ kơtuă hli̱ng hla̱ng biă mă. 

7Giŏng anŭn, pô ling jang anŭn laĭ kơ kâo tui anai, “Yua hơget ih dŏ kơtuă hli̱ng 
hla̱ng lĕ? Kâo či pŏk pơblang brơi kơ ih thâo tơlơi hơgŏm kơ pô đah kơmơi anŭn 
laih anŭn kơ tơlơi hlô anŭn wơ̆t hăng pô đah kơmơi anŭn đĭ, jing hlô hơmâo 
tơjuh boh akŏ hăng pluh ƀĕ tơki. 

8Hlô ih ƀuh anŭn, hlâo adih ñu hơmâo, ră anai ñu ƀu hơmâo ôh, laih anŭn či 
tơbiă rai mơ̆ng hlung dơlăm Abis hăng nao pơ tơlơi răm rai ñu pô yơh. Ƀing 
mơnuih mơnam lŏn tơnah, jing ƀing mơnuih anăn gơñu arăng ƀu čih amăng hră 
tơlơi hơdip ôh čơdơ̆ng mơ̆ng tơlơi hrih pơjing kơ lŏn tơnah, či dŏ kơtuă hli̱ng 
hla̱ng yơh tơdang ƀing gơñu ƀuh hlô anŭn, yuakơ hlô anŭn hlâo adih hơmâo, ră 
anai ƀu hơmâo ôh laih anŭn či tơbiă rai dơ̆ng. 

9“Tơlơi anŭn iâu mơthưr kơ tơlơi pơmĭn rơgơi yơh. Tơjuh boh akŏ jing tơjuh 
boh bŏl čư̆, jing ƀơi anih pô đah kơmơi anŭn dŏ be̱r. 

10Ƀing gơñu ăt jing tơjuh čô pơtao mơ̆n. Rơma čô rơngiă laih, sa čô hlak dŏ wai 
lăng, laih anŭn sa čô dơ̆ng aka ƀu tơbiă rai ôh. Samơ̆ tơdah ñu rai, ñu git gai 
kơnơ̆ng ƀiă hrơi mông đôč, ƀu sui ôh. 

11Laih anŭn hlô hlâo adih hơmâo, samơ̆ ră anai ƀu hơmâo ôh, jing pơtao tal 
sapăn yơh. Ñu jing pô lŏm kơ tơjuh čô anŭn laih anŭn či nao pơ tơlơi răm rai ñu 
pô yơh.” 

12“Pluh ƀĕ tơki ih ƀuh anŭn jing pluh čô pơtao, jing ƀing aka ƀu tŭ mă tơlơi git 
gai wai lăng ôh, samơ̆ kơnơ̆ng amăng sa rơwang mông đôč, ƀing gơñu či tŭ mă 
tơlơi dưi jing pơtao hrŏm hăng hlô anŭn yơh. 

13Ƀing gơñu hơmâo hrŏm sa tơlơi kơñăm laih anŭn či jao brơi tơlơi dưi hăng 
tơlơi dưi mơyang gơñu kơ hlô anŭn yơh. 

14Ƀing gơñu či pơblah pơkơdơ̆ng glaĭ hăng Ană Triu, samơ̆ Ană Triu yơh či dưi 
hĭ hloh kơ ƀing gơñu yuakơ Ană Triu jing Khua Yang kơ ƀing khua laih anŭn 
Pơtao kơ ƀing pơtao yơh. Laih anŭn hrŏm hăng Ană Triu anŭn hơmâo ƀing 
mơnuih đuaĭ tui Ñu, jing ƀing Ñu iâu mơthưr, ruah mă laih anŭn ƀing gơñu dŏ 
tŏng ten hăng Ñu yơh.” 

15Giŏng anŭn, pô ling jang anŭn laĭ hăng kâo dơ̆ng tui anai, “Khul ia ih ƀuh anŭn, 
jing ƀơi anih pô đah kơmơi pyu pơde anŭn hlak dŏ be̱r, anŭn jing pơhơmutu kơ 
ƀing ană plei, ƀing mơnuih lu, ƀing lŏn čar laih anŭn khul tơlơi pơhiăp phara 
phara yơh. 

16Hlô anŭn hăng pluh ƀĕ tơki ih ƀuh anŭn či pơrơmut kơ pô đah kơmơi rĭh răm 
anŭn yơh. Ƀing gơñu či mă lui hĭ hơdôm tơlơi ñu hơmâo hăng lui brơi kơ ñu dŏ 
mơhlŭn yơh. Ƀing gơñu či ƀơ̆ng kơđeh asar ñu laih anŭn čuh hĭ ñu hăng apui 
yơh. 

17Yuakơ Ơi Adai hơmâo pioh laih tơlơi bruă anŭn amăng jua pơmĭn gơñu kiăng 
kơ pơgiŏng hĭ tơlơi kơñăm Ñu kơ tơlơi ƀing gơñu jao brơi kơ hlô anŭn tơlơi dưi 
gơñu kiăng kơ git gai, tơl hơdôm boh hiăp Ơi Adai jing krep truh hĭ yơh. 

18Pô đah kơmơi ih ƀuh anŭn jing pơhơmutu kơ plei prŏng yom pơphan git gai 
wai lăng abih bang ƀing pơtao lŏn tơnah yơh.” 

Pơrơđah 18 

Tơlơi Răm Rai Plei Babilon 

1Tơdơi kơ anŭn, kâo ƀuh sa čô ling jang hiam pơkŏn dơ̆ng trŭn rai mơ̆ng adai 
adih. Ñu hơmâo tơlơi dưi prŏng prin laih anŭn tơlơi ang yang ñu ba̱ng rơđah 
abih bang lŏn tơnah yơh. 

2Ñu pơhiăp kraih kơtang tui anai, “Glưh pơčah laih! Plei prŏng Babilon yom 
pơphan glưh pơčah laih yơh! Plei anŭn jing hĭ anih dŏ kơ ƀing yang sat laih anŭn 
jing hruh kơ djŏp mơta yang hơƀak drak, jing hruh kơ rĭm čim grĭ grañ hơƀak 
drak yơh. 

3Yuakơ abih bang ƀing lŏn čar hơmâo mơñum măt hĭ laih hăng ia tơpai tơlơi 
pyu pơde măt kơtang pô đah kơmơi rĭh răm anŭn yơh. Ƀing pơtao ƀơi lŏn tơnah 
hơmâo ngă pyu pơde laih hăng pô đah kơmơi anŭn, laih anŭn ƀing sĭ mơnia ƀơi 
lŏn tơnah jing hĭ pơdrŏng yua mơ̆ng tơlơi kluh amoaih đah kơmơi anŭn yơh.” 

4Giŏng anŭn, kâo hơmư̆ hiăp pơkŏn dơ̆ng mơ̆ng adai adih pơhiăp tui anai, “Ơ 
ƀing ană plei kâo hơi, tơbiă đuaĭ hĭ bĕ mơ̆ng ñu, kiăng kơ ƀing gih ƀu či pơpha 
hrŏm amăng hơdôm tơlơi soh ñu, kiăng kơ ƀing gih ƀu či tŭ mă tơlơi kli̱n khe̱ng 
ñu hơget ôh. 

5Yuakơ hơdôm tơlơi soh ñu lu biă mă tơl truh pơ adai adih yơh, laih anŭn Ơi 
Adai hơmâo hơdơr laih kơ khul tơlơi sat ƀai ñu. 

6Ngă glaĭ bĕ kơ ñu kar hăng ñu hơmâo ngă laih kơ ƀing gih. Pơglaĭ bĕ kơ ñu dua 
wơ̆t lu hloh yuakơ tơlơi bruă ñu hơmâo ngă laih kơ ƀing gih. Brơi bĕ kơ ñu 
mơñum ia tơpai dua wơ̆t kơtang hloh mơ̆ng kơčŏk ñu pô, jing tơlơi hil ƀrŭk Ơi 
Adai. 

7Brơi bĕ kơ ñu tơlơi pơtơnap kơtang hăng tơlơi ruă rơngot jing kar hăng tơlơi 
ang yang mơak mơai ñu ngă kơ ñu pô yơh. Ñu pơư pơang amăng pran jua ñu 
tui anai, ‘Kâo dŏ be̱r kar hăng hơbia pơtao laih anŭn kâo ƀu djơ̆ đah kơmơi 
kơmai ôh, laih anŭn kâo ƀu či kơŭ kơuăn ôh.’ 

8Hơnŭn yơh, kơnơ̆ng amăng sa hrơi đôč hơdôm tơlơi kli̱n khe̱ng ñu anai či mă 
pơđuaĭ hĭ ñu: Tơlơi djai brŭ, tơlơi rơngot hơning laih anŭn tơlơi ư̆ rơpa. Apui 
yơh či ƀơ̆ng hĭ ñu yuakơ Khua Yang Ơi Adai, jing Pô dưi kơtang biă mă yơh phat 
kơđi kơ ñu. 

9“Tơdang ƀing pơtao lŏn tơnah, jing ƀing ngă pyu pơde hrŏm hăng ñu laih anŭn 
pơpha hrŏm tơlơi mơak mơai ñu, ƀuh asăp apui mơ̆ng tơlơi apui ƀơ̆ng ñu, ƀing 
gơñu či čŏk hia hăng kơŭ kơuăn yơh yuakơ ñu. 

10Ƀing gơñu huĭ bra̱l kơ tơlơi ñu tŭ tơnap anŭn laih anŭn či dŏ mơ̆ng ataih hăng 
čŏk tui anai: “ ‘Răm ƀăm yơh! Răm ƀăm yơh, Ơ plei yom pơphan hơi! Ơ plei 
Babilon hơi, jing plei dưi mơyang ăh! Kơnơ̆ng amăng sa rơwang mông đôč tơlơi 
răm rai hơmâo truh laih!’ 

11“Ƀing sĭ mơnia ƀơi lŏn tơnah či čŏk hia laih anŭn kơŭ kơuăn kơ ñu yơh, yuakơ 
ƀu hơmâo hlơi pô či blơi mă dram gơnam gơñu dơ̆ng tah. 

12Anŭn jing gơnam mah, amrăk, khul boh pơtâo yom hăng añŭ plĕr, sum ao blâo 
ƀlĭ hăng ia mơla̱ng, ia amrăk hăng ia mriah. Hơdôm gơnam kơyâo sitron yom 

hiam, khul gơnam djŏp mơta pơkra hăng bla, kơyâo yom pơkŏn, ko̱ng, pơsơi 
laih anŭn hăng pơtâo ƀĭr yom. 

13Dram gơnam anŭn jing hơmok kơyâo sinamon, gơnam hăng, gơnam ƀâo 
mơngưi, ia jrao phĭ̱̆ laih anŭn kơtăk kơyâo ƀâo mơngưi, ia tơpai laih anŭn 
rơmuă ôliwơ, tơpŭng hiam laih anŭn pơdai kơtor, khul rơmô laih anŭn triu 
bơbe, khul aseh laih anŭn rơdêh rơmok, ƀing hlŭn laih anŭn jua bơngăt mơnuih 
mơnam yơh. 

14“Ƀing sĭ mơnia anŭn či laĭ tui anai, ‘Boh čroh tŭ yua ih khăp kiăng jing rơngiă 
hĭ mơ̆ng ih. Abih bang tơlơi pơdrŏng săh ih hăng tơlơi ang yang ih hơmâo 
rơngiă hĭ thĕng laih yơh, ƀu či hơmâo glaĭ hơdôm tơlơi anŭn dơ̆ng tah!’ 

15Ƀing sĭ mơnia, jing ƀing sĭ hơdôm gơnam anŭn hăng hơmâo tŭ mă kơmlai 
pơdrŏng săh gơñu mơ̆ng plei anŭn, či dŏ mơ̆ng ataih, huĭ bra̱l kơ tơlơi plei anŭn 
tŭ glưh pơčah. Ƀing gơñu či čŏk hia 

16laih anŭn pơkrao kraih tui anai, “ ‘Răm ƀăm yơh! Răm ƀăm yơh, Ơ plei yom 
pơphan hơi, jing plei buh sum ao blâo ƀlĭ, ia mơla̱ng hăng mriah huč, laih anŭn 
buh hơô ao ngă hăng mah, khul pơtâo yom laih anŭn hăng khul añŭ plĕr! 

17Kơnơ̆ng amăng sa rơwang mông đôč yơh gơnam pơdrŏng săh yom pơphan 
ñu či glưh pơčah răm rai hĭ yơh!’ “Rĭm ƀing khua pơgăt sŏng prŏng laih anŭn 
abih bang ƀing đĭ sŏng prŏng, ƀing pơgăt sŏng wơ̆t hăng abih bang ƀing mơnuih 
hơdip yua mơ̆ng jơlan rơsĭ, či dŏ dơ̆ng mơ̆ng ataih. 

18Tơdang ƀing gơñu ƀuh asăp apui mơ̆ng tơlơi apui ƀơ̆ng ñu, ƀing gơñu či 
pơhiăp kraih tui anai yơh, ‘Ƀu hơmâo plei pă ôh jing kar hăng plei yom pơphan 
anŭn?’ 

19Ƀing gơñu či pruai ƀruih lŏn ƀơi akŏ gơñu laih anŭn čŏk hia pia kơŭ tui anai: 
“ ‘Răm ƀăm yơh! Răm ƀăm yơh, Ơ plei yom pơphan hơi! Plei anŭn jing anih kơ 
abih bang ƀing hơmâo sŏng dŏ ƀơi ia rơsĭ jing hĭ pơdrŏng săh yua mơ̆ng gơnam 
mŭk dram ñu! Kơnơ̆ng amăng sa rơwang mông đôč ñu hơmâo tŭ glưh pơčah 
răm rai laih yơh! 

20Mơak bĕ yuakơ Ơi Adai pơrai hĭ laih ñu! Mơak bĕ, Ơ ƀing đaŏ, ƀing ding kơna 
pơjao laih anŭn ƀing pô pơala! Ơi Adai hơmâo phat kơđi laih ñu yuakơ tơlơi ñu 
hơmâo ngă laih kơ ƀing gih!’ ” 

21Giŏng anŭn, sa čô ling jang dưi kơtang mă đĭ sa boh pơtâo kuă prŏng laih anŭn 
glŏm pơtâo anŭn amăng ia rơsĭ hăng laĭ tui anai, “Anŭn yơh jing hơdră hiư̆m Ơi 
Adai či glŏm trŭn kơtang plei prŏng Babilon yom pơphan anŭn, laih anŭn arăng 
ƀu či hơduah ƀuh plei anŭn dơ̆ng tah. 

22Dơnai ayŭ ƀing pĕ go̱ng trưng laih anŭn ƀing nai ayŭ, ƀing ayŭp đing klơt hăng 
tơdiăp arăng ƀu či hơmư̆ dơ̆ng tah amăng plei anŭn. Ƀing mă bruă sĭ mơnia 
arăng ƀu či hơduah ƀuh dơ̆ng tah amăng plei anŭn. Dơnai boh pơtâo kuă arăng 
kŏn či hơmư̆ amăng plei anŭn dơ̆ng lơi.  

23Tơlơi bơngač apui kơđen ƀu či pơčrang amăng ih dơ̆ng tah. Dơnai pô met han 
hăng neh hơđŭ arăng ƀu či hơmư̆ amăng ih dơ̆ng tah. Ƀing sĭ mơnia jing ƀing 
mơnuih yom pơphan amăng lŏn tơnah. Yua mơ̆ng tơlơi pơhưč pơsêh ih yơh 
abih bang ƀing lŏn čar nao jrôk hĭ jơlan. 

24Arăng hơduah ƀuh amăng plei Babilon drah ƀing pô pơala, drah ƀing đaŏ 
kơnang kơ Ơi Adai tuh, laih anŭn abih bang ƀing mơnuih tŭ arăng pơdjai ƀơi 
lŏn tơnah.” 

Pơrơđah 19 

Bơni Hơơč Kơ Yahweh 

1Tơdơi kơ anŭn, kâo hơmư̆ kar hăng dơnai ƀing mơnuih lu pơgrao kraih amăng 
adai adih tui anai, “Bơni hơơč kơ Yahweh! Tơlơi pơklaih, tơlơi ang yang laih 
anŭn tơlơi dưi mơyang lŏm kơ Ơi Adai ta yơh, 

2yuakơ tơlơi sĭt hăng tơlơi tơpă yơh jing tơlơi Ñu phat kơđi. Ñu hơmâo klă̱ kơđi 
laih kơ pô rĭh răm, jing pô pơgrĭ hĭ laih lŏn tơnah anai hăng hơdôm tơlơi pyu 
pơde ñu. Ơi Adai hơmâo rŭ nua laih ƀơi ñu yuakơ ñu pơdjai hĭ laih ƀing ding 
kơna Ơi Adai.” 

3Laih anŭn ƀing gơñu pơhiăp kraih tui anai, “Bơni hơơč kơ Yahweh! Asăp apui 
ƀơ̆ng mơ̆ng plei prŏng anŭn ayŭh đĭ nanao hlŏng lar yơh.” 

4Duapluh-pă̱ čô kŏng tha laih anŭn pă̱ čô djuai hơdip bon hăng kơkuh pơpŭ kơ 
Ơi Adai, jing Pô dŏ be̱r ƀơi grê pơtao. Ƀing gơñu pơhiăp kraih tui anai, “Amen! 
Bơni hơơč kơ Yahweh!” 

5Giŏng anŭn, hơmâo dơnai hiăp mơ̆ng grê pơtao pơhiăp tui anai, “Bơni hơơč kơ 
Ơi Adai ta, Ơ abih bang ƀing ding kơna Ñu hơi, ƀing gih yơh jing ƀing huĭ pơpŭ 
kơ Ñu, jing ƀing yom pơphan wơ̆t hăng ƀing ƀu yom pơphan!” 

6Giŏng anŭn, kâo hơmư̆ dơnai kar hăng dơnai ƀing mơnuih lu, jing kar hăng 
khul ia pơčroh pơgrao kơtang laih anŭn kar hăng dơnai grŏm đăh kơtang yơh, 
tui anai, “Bơni hơơč kơ Yahweh! Yuakơ Khua Yang Ơi Adai Dưi Kơtang ta git gai 
wai lăng. 

7Brơi kơ ƀing ta hơ̆k kơdơ̆k mơak mơai bĕ laih anŭn pơư pơang bĕ kơ Ñu! 
Yuakơ tơlơi pơkol Ană Triu hơmâo truh laih, laih anŭn neh hơđŭ Ñu hơmâo 
prap pre laih gơ̆ pô. 

8Arăng pha brơi kơ gơ̆ buh hơô ao blâo ƀlĭ, bơngač hăng rơgoh yơh.” Ao anŭn 
pơhơmutu kơ hơdôm tơlơi bruă tơpă hơnơ̆ng ƀing đaŏ kơ Ơi Adai yơh. 

9Giŏng anŭn, pô ling jang anŭn pơđar kơ kâo tui anai, “Čih bĕ tơlơi anai: Mơyŭn 
mơak yơh kơ hlơi pô tŭ Ơi Adai jak iâu pơ tơlơi ƀơ̆ng huă pơkol Ană Triu!” Pô 
ling jang anŭn laĭ dơ̆ng tui anai, “Anŭn jing hơdôm boh hiăp sĭt Ơi Adai yơh.” 

10Ƀơi mông anŭn, kâo rơbuh bon kơkuh pơpŭ ƀơi tơkai ñu, samơ̆ ñu khă hĭ kâo 
tui anai, “Anăm ngă tui anŭn ôh! Kâo ăt jing sa čô amăng ƀing ding kơna mă 
bruă hrŏm hăng ih wơ̆t hăng ƀing ayŏng adơi ih, jing ƀing ngă gơ̆ng jơlan kơ 
Yang Yêsu. Kơkuh pơpŭ bĕ kơ Ơi Adai! Yuakơ tơlơi gơ̆ng jơlan Yang Yêsu jing 
yang bơngăt kơ tơlơi laĭ lui hlâo yơh.” 

Pô Đĭ Ƀơi Aseh Kô̱̆ 

11Giŏng anŭn, kâo ƀuh adai pŏk laih anŭn ƀơi anăp kâo hơmâo sa drơi aseh ko ̱̆ . 
Pô đĭ aseh anŭn anăn ñu Pô Tŏng Ten laih anŭn Sĭt. Hăng tơlơi tơpă hơnơ̆ng 
yơh Ñu phat kơđi laih anŭn pơblah. 

12Mơta Ñu jing kar hăng jơlah apui hlia laih anŭn akŏ Ñu đua lu đoăn pơtao yơh. 
Ñu hơmâo sa boh anăn čih ƀơi Ñu, samơ̆ ƀu hơmâo hlơi thâo ôh, kơnơ̆ng hơjăn 
Ñu pô đôč yơh thâo. 

13Ñu buh ao phyung añrŭ amăng drah laih anŭn anăn Ñu jing Boh Hiăp Ơi Adai 
yơh. 

14Ƀing ling tơhan adai đuaĭ tui Ñu laih anŭn ƀing gơñu đĭ aseh ko ̱̆  hăng buh hơô 
sum ao blâo ƀlĭ, ko ̱̆  hăng rơgoh yơh. 

15Sa ƀĕ đao tơma biă mă tơbiă mơ̆ng amăng bah Ñu, jing đao Ñu pơrai hĭ ƀing 
lŏn čar. Ñu či git gai ƀing gơñu hăng sa ƀĕ gai hơnuăt pơtao pơsơi yơh. Ñu či juă 
djet ia tơpai amăng anih juă dje̱t kơ tơlơi Ơi Adai Dưi Kơtang hil ƀrŭk biă mă 
yơh. 

16Ƀơi ao phyung Ñu laih anŭn ƀơi pha Ñu, Ñu hơmâo anăn arăng čih tui anai, 
pƠTAO KƠ ɃING PƠTAO LAIH ANŬN KHUA KƠ ɃING KHUA. 

17Giŏng anŭn, kâo ƀuh sa čô ling jang dŏ dơ̆ng amăng yang hrơi, jing pô ur kraih 
kơ abih bang khul čim brĭm pŏr amăng adai tui anai, “Rai bĕ pơƀut hrŏm hơbĭt 
bĕ kơ tơlơi ƀơ̆ng huă prŏng Ơi Adai pha brơi, 

18kiăng kơ ƀing gih dưi ƀơ̆ng kơđeh asar ƀing pơtao, ƀing khua tơhan prŏng, 
ƀing ling tơhan khĭn kơtang, añăm khul aseh laih anŭn kơđeh asar ƀing mơnuih 
đĭ aseh anŭn, kơđeh asar abih bang ƀing ană plei, jing ƀing rơngai ƀôdah ƀing 
hlŭn, ƀing ƀu yom pơphan hăng ƀing yom pơphan.” 

19Giŏng anŭn, kâo ƀuh hlô, ƀing pơtao lŏn tơnah wơ̆t hăng ƀing ling tơhan gơñu 
pơƀut glaĭ hrŏm hơbĭt kiăng pơblah pơkơdơ̆ng glaĭ hăng Pô đĭ ƀơi aseh hrŏm 
hăng ƀing ling tơhan Ñu. 

20Samơ̆ hlô anŭn tŭ arăng mă hĭ hrŏm hăng pô pơala ƀlŏr jing pô hơmâo ngă 
laih hơdôm gru kơnăl mơsêh mơyang pơala brơi kơ hlô anŭn. Hăng hơdôm gru 
kơnăl anŭn yơh ñu hơmâo plư laih ƀing mơnuih hơmâo tŭ mă laih gru hlô anŭn 
hăng kơkuh pơpŭ kơ rup trah hlô anŭn. Abih dua gơñu arăng glŏm trŭn hơdip 
amăng dơnao apui kơsum hlak jă̱ kơtang. 



2563 

 

 
© 2013 Jơrai Bible Association. 

  
 

 

21Ƀing ling tơhan dŏ glaĭ gơñu tŭ arăng pơdjai hĭ yua mơ̆ng đao gưm tơbiă rai 
mơ̆ng amăng bah Pô đĭ aseh, laih anŭn khul čim brĭm pơrơñŭk gơñu pô ƀơi 
hơdôm atâo gơñu yơh. 

Pơrơđah 20 

Rơnŭk Sa-Rơbâo Thŭn 

1Giŏng anŭn, kâo ƀuh sa čô ling jang hiam trŭn rai mơ̆ng adai adih, amăng 
tơngan ñu djă̱ gai khuă hlung dơlăm Abis laih anŭn sa hrĕ čuăk prŏng. 

2Ñu mă tơgrai, jing ala đưm đă, jing pô yang sat ƀôdah Satan yơh laih anŭn akă 
hĭ ñu amăng sa-rơbâo thŭn. 

3Pô ling jang anŭn glŏm tơgrai trŭn pơ hlung dơlăm Abis laih anŭn khuă kơđŏm 
hĭ bah amăng anŭn, kiăng kơ pơkơ̆ng hĭ ñu pơ anŭn laih anŭn kiăng kơ ƀu pơblư̆ 
hĭ ƀing lŏn čar pă dơ̆ng tah tơl sa-rơbâo thŭn rơgao hĭ. Tơdơi kơ anŭn, Ơi Adai 
či pŏk hĭ ñu ƀiă hrơi mông. 

4Kâo ƀuh hơdôm grê pơtao laih anŭn ƀing dŏ ƀơi grê anŭn, jing ƀing tŭ tơlơi 
dưi kiăng kơ phat kơđi. Laih anŭn kâo ƀuh bơngăt ƀing mơnuih jing ƀing tŭ 
arăng čŏng hĭ tơkuai yuakơ tơlơi ƀing gơñu ngă gơ̆ng jơlan kơ Yang Yêsu laih 
anŭn yuakơ boh hiăp Ơi Adai. Ƀing gơñu ƀu kơkuh pơpŭ kơ hlô ƀôdah rup trah 
hlô anŭn ôh laih anŭn ƀu tŭ mă gru hlô anŭn lơi ƀơi athơi gơñu ƀôdah ƀơi 
tơngan gơñu. Ƀing gơñu hơdip glaĭ laih anŭn git gai hrŏm hăng Krist amăng sa-
rơbâo thŭn. 

5Bơ kơ ƀing djai dŏ glaĭ ƀu hơdip glaĭ ôh tơl sa-rơbâo thŭn rơgao hĭ yơh. Anŭn 
jing tơlơi hơdip glaĭ tal sa yơh. 

6Mơyŭn mơak laih anŭn rơgoh hiam yơh kơ ƀing hlơi pô hơdip glaĭ blung hlâo. 
Tơlơi djai tal dua ƀu hơmâo tơlơi dưi hĭ hloh kơ ƀing gơñu, samơ̆ ƀing gơñu či 
jing ƀing khua ngă yang Ơi Adai hăng Krist, laih anŭn ƀing gơñu či git gai wai 
lăng hrŏm hăng Ñu amăng sa-rơbâo thŭn yơh. 

Bưng Thut Satan 

7Tơdang sa-rơbâo thŭn rơgao hĭ laih, Ơi Adai či pŏk hĭ Satan mơ̆ng anih krư̆ ñu 
yơh. 

8Satan anŭn či hyu pơblư̆ hĭ ƀing lŏn čar pơ djŏp djang lŏn tơnah yơh, anŭn jing 
ƀing Gôg laih anŭn ƀing Magôg. Tui anŭn, Satan iâu pơƀut glaĭ ƀing gơñu kơ 
tơlơi pơblah. Mrô pơtŭm gơñu jing lu kar hăng čuah ƀơi ha̱ng ia rơsĭ yơh. 

9Ƀing gơñu pơbra hyu pơ djŏp djang lŏn tơnah laih anŭn wang dar anih ƀing 
ană plei Ơi Adai, jing plei Ơi Adai khăp. Samơ̆ apui mơ̆ng adai adih le ̆  trŭn ƀơ̆ng 
pơrai ƀing gơñu. 

10Laih anŭn pô yang sat, jing pô pơblư̆ hĭ ƀing gơñu anŭn, Ơi Adai glŏm trŭn ñu 
pơ dơnao apui kơsum hlak jă̱, jing anih hlô wơ̆t hăng pô pơala ƀlŏr tŭ glŏm trŭn 
amăng anŭn. Ƀing gơñu či tŭ tơlơi pơtơnap hrơi mlam laih anŭn nanao hlŏng 
lar yơh. 

Ƀing Djai Tŭ Phat Kơđi 

11Giŏng anŭn, kâo ƀuh sa boh grê pơtao prŏng ko ̱̆  laih anŭn sa čô dŏ be̱r ƀơi 
anŭn. Lŏn tơnah hăng adai rơngiă hĭ thĕng ƀơi anăp Ñu laih anŭn ƀu thâo ƀuh 
dơ̆ng tah. 

12Laih anŭn kâo ƀuh ƀing djai, jing ƀing ƀu yom pơphan hăng ƀing yom pơphan, 
dŏ dơ̆ng ƀơi anăp grê pơtao anŭn hăng hơdôm sŏp hră arăng pŏk yơh. Sŏp hră 
pơkŏn dơ̆ng arăng pŏk, jing hră tơlơi hơdip. Ƀing djai tŭ phat kơđi tui hăng tơlơi 
bruă ƀing gơñu hơmâo ngă laih tui hăng arăng čih pioh laih amăng hơdôm sŏp 
hră anŭn. 

13Ia rơsĭ pơglaĭ ƀing mơnuih djai amăng ñu, tơlơi djai hăng plei atâo Hades 
pơglaĭ ƀing mơnuih djai amăng gơñu laih anŭn rĭm čô tŭ tơlơi phat kơđi tui 
hăng tơlơi bruă ñu hơmâo ngă laih. 

14Giŏng anŭn, Ơi Adai glŏm tơlơi djai hăng plei atâo ƀing mơnuih djai Hades 
amăng dơnao apui. Dơnao apui jing tơlơi djai tal dua yơh. 

15Tơdah anăn hlơi pô arăng ƀu hơduah ƀuh ôh amăng sŏp hră tơlơi hơdip, ñu 
anŭn Ơi Adai glŏm trŭn ñu amăng dơnao apui yơh. 

Pơrơđah 21 

Plei Yerusalaim Phrâo 

1Giŏng anŭn, kâo ƀuh adai phrâo hăng lŏn tơnah phrâo, yuakơ adai hăng lŏn 
tơnah hlâo adih rơngiă hĭ thĕng laih anŭn ƀu ƀuh ia rơsĭ dơ̆ng tah. 

2Kâo ƀuh Plei Prŏng Rơgoh Hiam, jing plei Yerusalaim phrâo, trŭn rai mơ̆ng 
adai yua mơ̆ng Ơi Adai, prap rơmet hăng prap pre hiam kar hăng neh hơđŭ 
pơhrôp kiăng kơ nao bưp rơkơi gơ̆ yơh. 

3Laih anŭn kâo hơmư̆ sa hiăp kraih mơ̆ng grê pơtao pơhiăp tui anai, “Ră anai 
anih dŏ Ơi Adai jing dŏ hrŏm mơnuih mơnam laih anŭn Ñu či dŏ hrŏm hăng 
ƀing gơñu yơh. Ƀing gơñu či jing ƀing ană plei Ñu laih anŭn Ơi Adai pô yơh či 
dŏ hrŏm hăng ƀing gơñu hăng jing Ơi Adai gơñu yơh. 

4Ñu či sut lui hĭ abih ia mơta mơ̆ng mơta gơñu. Ƀu či hơmâo dơ̆ng tah tơlơi djai 
brŭ, tơlơi hơning rơngot, tơlơi čŏk hia ƀôdah tơlơi ruă nuă, yuakơ hơdôm tơlơi 
mơnơ̆ng hơđăp hơmâo rơgao hĭ laih.” 

5Giŏng anŭn, Pô dŏ be̱r ƀơi grê pơtao anŭn laĭ tui anai, “Kâo pơjing abih bang 
tơlơi mơnơ̆ng jing phrâo!” Laih anŭn Ñu pơđar kơ kâo tui anai, “Čih pioh bĕ 

tơlơi anŭn yuakơ hơdôm boh hiăp anŭn, jing boh hiăp Kâo hơmâo pơhiăp laih, 
jing lăp kơ đaŏ kơnang hăng jing sĭt yơh.” 

6Ñu laĭ hăng kâo tui anai, “Giŏng laih yơh. Kâo jing Alpha laih anŭn Omega, jing 
Pô Blung Hlâo laih anŭn Hơnăl Tuč. Bơ kơ hlơi pô mơhao, Kâo či pha brơi kơ 
ñu anŭn tơlơi dưi kiăng kơ mơñum ia mơ̆ng ia bluh hơdip ƀu pơhoăč hơget ôh. 

7Hlơi pô dưi hĭ, ñu anŭn či tŭ mă abih bang tơlơi anŭn laih anŭn Kâo či jing Ơi 
Adai ñu laih anŭn ñu či jing ană bă Kâo yơh. 

8Samơ̆ bơ kơ ƀing hlơi huĭ le ̱ l, ƀing ƀu đaŏ kơnang, ƀing wĕ wŏ, ƀing pơdjai 
mơnuih, ƀing pyu pơde, ƀing ngă pơjâo, ƀing kơkuh kơ rup trah laih anŭn abih 
bang ƀing pơhiăp ƀlŏr, anih dŏ gơñu či dŏ jing amăng dơnao apui kơsum hlak 
jă̱ kơtang yơh. Anŭn yơh jing tơlơi djai tal dua.” 

9Sa čô amăng ƀing tơjuh čô ling jang hiam, jing ƀing djă̱ tơjuh boh mŏng bă hăng 
tơjuh tơlơi kli̱n khe̱ng hơnăl tuč, rai pơ kâo hăng laĭ tui anai, “Rai bĕ, kâo či 
kơčrâo brơi kơ ih neh hơđŭ, jing bơnai Ană Triu.” 

10Ling jang anŭn pŭ̱ ba kâo amăng Yang Bơngăt Hiam truh pơ sa boh čư̆ prŏng 
glông laih anŭn kơčrâo brơi kơ kâo Plei Prŏng Rơgoh Hiam, jing plei 
Yerusalaim, trŭn rai mơ̆ng Ơi Adai amăng adai adih yơh. 

11Plei anŭn bơngač pơčrang hăng tơlơi ang yang Ơi Adai. Tơlơi kơmlă ñu jing 
kar hăng boh pơtâo pơhrôp yom, jing kar hăng añŭ mơtah jasper laih anŭn 
jơngeh kar hăng mơnĭl yơh. 

12Plei anŭn hơmâo pơnăng prŏng hăng glông laih anŭn hơmâo pluh-dua boh 
amăng ja̱ng hrŏm hăng anăn pluh-dua čô ling jang hiam dŏ gak ƀơi khul amăng 
ja̱ng anŭn. Ƀơi khul amăng ja̱ng anŭn hơmâo tơlơi čih anăn pluh-dua kơnung 
djuai ƀing Israel. 

13Hơmâo klâo boh amăng ja̱ng ƀơi gah ngŏ̱, klâo boh ƀơi gah dư̱r, klâo boh ƀơi 
gah thu̱ng laih anŭn klâo boh amăng ja̱ng ƀơi gah yŭ̱. 

14Pơnăng plei anŭn hơmâo pluh-dua boh atur laih anŭn ƀơi hơdôm atur anŭn 
jing anăn ƀing pluh-dua čô ƀing ding kơna pơjao Ană Triu. 

15Pô ling jang pơhiăp hăng kâo anŭn hơmâo sa ƀĕ gai pơkă ngă hăng mah kiăng 
kơ pơkă plei anŭn, hơdôm amăng ja̱ng wơ̆t hăng khul pơnăng plei anŭn mơ̆n. 

16Plei anŭn arăng pơdơ̆ng đĭ jing kar hăng mơlă̱, rơyong tơda pơđơ̱r soh sel. Pô 
ling jang anŭn pơkă plei anŭn hăng gai pơkă ñu laih anŭn plei anŭn tơda ñu, 
rơyong ñu wơ̆t hăng dơ̆ng ñu glông pluh-dua-rơbâo stadia. 

17Pô ling jang anŭn ăt pơkă pơnăng plei anŭn mơ̆n laih anŭn pơnăng anŭn glông 
sa-rơtuh pă̱pluh-pă̱ haih kơpa̱l, tui hăng mơnuih pơkă, jing tơlơi pơkă pô ling 
jang anŭn yua. 

18Pơnăng anŭn arăng pơkra hăng añŭ mơtah jasper laih anŭn plei anŭn arăng 
pơkra hăng mah phŭn, jơngeh kar hăng mơnĭl yơh. 

19Hơdôm atur pơnăng plei anŭn arăng pơhrôp hăng djŏp mơta boh pơtâo yom 
yơh. Atur tal sa pơhrôp hăng pơtâo yom jasper, atur tal dua pơhrôp hăng pơtâo 
yom mik saphir, atur tal klâo pơhrôp hăng pơtâo yom mơtah agat, atur tal pă̱ 
pơhrôp hăng pơtâo yom lu ia emeral, 

20atur tal rơma pơhrôp hăng pơtâo yom mriah ônik, atur tal năm pơhrôp hăng 
pơtâo yom lu ia kharnelian, atur tal tơjuh pơhrôp hăng pơtâo yom kơñĭ mơtah 
krisolit, atur tal sapăn pơhrôp hăng pơtâo yom mơtah hơtăm bêril, atur tal 
duapăn pơhrôp hăng pơtâo yom mơtah tôpas, atur tal pluh pơhrôp hăng pơtâo 
yom mơtah ko ̱̆  krisôpras, atur tal pluh-sa pơhrôp hăng pơtâo yom mriah kơñĭ 
jasin, atur tal pluh-dua pơhrôp hăng pơtâo yom mơla̱ng amêtis. 

21Pluh-dua boh amăng ja̱ng jing ngă hăng pluh-dua boh añŭ plĕr, rĭm amăng 
ja̱ng anŭn arăng pơkra hăng sa boh añŭ plĕr yơh. Jơlan prŏng plei anŭn arăng 
pơkra hăng mah phŭn, jơngeh ƀơƀlŏng kar hăng mơnĭl yơh. 

22Kâo ƀu ƀuh ôh sang yang amăng plei anŭn, yuakơ Khua Yang Ơi Adai Dưi 
Kơtang laih anŭn Ană Triu yơh jing sang yang. 

23Plei anŭn ƀu kiăng kơ yang hrơi ƀôdah yang blan ôh kiăng kơ pơčrang amăng 
anŭn, yuakơ tơlơi ang yang Ơi Adai yơh pha brơi tơlơi bơngač, laih anŭn Ană 
Triu yơh jing apui kơđen kơ plei. 

24Ƀing lŏn čar či rơbat amăng tơlơi bơngač anŭn yơh laih anŭn ƀing pơtao lŏn 
tơnah či ba nao tơlơi kơdrưh kơang gơñu pơ anŭn. 

25Amăng ja̱ng plei anŭn ăt či pŏk nanao yơh ƀu či krư̆ hĭ ôh yuakơ ƀu hơmâo 
mlam dơ̆ng tah pơ anih anŭn. 

26Tơlơi ang yang hăng tơlơi pơpŭ ƀing lŏn čar arăng či ba mŭt pơ plei anŭn. 

27Ƀu hơmâo tơlơi mơnơ̆ng ƀu rơgoh ôh či mŭt pơ anŭn laih anŭn kŏn hơmâo 
hlơi pô lơi ngă tơlơi pơmlâo ƀôdah tơlơi pơblư̆ pơƀlŏr, samơ̆ kơnơ̆ng ƀing hlơi 
pô hơmâo anăn gơñu arăng čih laih amăng hră tơlơi hơdip Ană Triu đôč yơh 
dưi mŭt. 

Pơrơđah 22 

Krong Tơlơi Hơdip 

1Giŏng anŭn, pô ling jang anŭn kơčrâo brơi kơ kâo krong ia tơlơi hơdip anŭn, 
jing ia jơngeh kar hăng mơnĭl yơh, rô mơ̆ng grê pơtao Ơi Adai laih anŭn Ană 
Triu, 

2nao pơ tŏng krah jơlan prŏng plei anŭn. Ƀơi dua bơnăh ha̱ng ia krong anŭn 
hơmâo kơyâo tơlơi hơdip pơtơbiă rai pluh-dua boh čroh rĭm blan, laih anŭn 
khul hla kơyâo anŭn jing kơ tơlơi pơsuaih hĭ ƀing lŏn čar yơh. 

3Ƀu či hơmâo tơlơi hơtŏm păh dơ̆ng tah pơ anih anŭn. Grê pơtao Ơi Adai laih 
anŭn Ană Triu yơh či dŏ amăng plei anŭn laih anŭn ƀing ding kơna Ñu či mă 
bruă kơkuh pơpŭ kơ Ñu. 

4Ƀing gơñu či ƀuh ƀo ̆  mơta Ñu laih anŭn anăn Ñu či dŏ ƀơi athơi gơñu yơh. 

5Ƀu hơmâo mơmŏt mlam dơ̆ng tah. Ƀing gơñu ƀu kiăng kơ tơlơi bơngač apui 
kơđen ƀôdah yang hrơi ôh, yuakơ Khua Yang Ơi Adai či pha brơi kơ ƀing gơñu 
tơlơi bơngač. Laih anŭn ƀing gơñu či git gai wai lăng nanao hlŏng lar yơh. 

6Giŏng anŭn, pô ling jang hiam anŭn laĭ hăng kâo tui anai, “Hơdôm boh hiăp 
anŭn jing năng kơ đaŏ kơnang laih anŭn jing sĭt yơh. Khua Yang Ơi Adai, jing Pô 
pha brơi Yang Bơngăt Ñu kơ ƀing pô pơala, hơmâo pơkiaŏ laih ling jang Ñu 
kiăng kơ pơrơđah kơ ƀing ding kơna Ñu hơdôm mơta tơlơi khŏm či truh tañ 
biă mă yơh.” 

Yang Yêsu Hlak Trŭn Rai 

7Yang Yêsu laĭ tui anai, “Lăng bĕ! Kâo či rai tañ biă mă yơh! Mơyŭn mơak yơh 
kơ hlơi pô djă̱ pioh hơdôm boh hiăp tơlơi laĭ lui hlâo amăng sŏp hră anai!” 

8Kâo yơh, Yôhan, jing pô hơmư̆ hăng ƀuh laih hơdôm tơlơi anŭn. Laih anŭn 
tơdang kâo hơmâo hơmư̆ hăng ƀuh laih hơdôm tơlơi anŭn, kâo rơbuh bon 
kơkuh pơpŭ ƀơi tơkai pô ling jang hiam, jing pô kơčrâo brơi kơ kâo ƀuh hơdôm 
tơlơi anŭn. 

9Samơ̆ ñu laĭ kơ kâo tui anai, “Anăm ngă tui anŭn ôh! Kâo jing sa čô ding kơna 
hrŏm hăng ih, ƀing ayŏng adơi ih jing ƀing pô pơala laih anŭn hrŏm hăng abih 
bang ƀing hlơi pô djă̱ pioh hơdôm boh hiăp anŭn amăng hră anai. Kơkuh pơpŭ 
bĕ kơ Ơi Adai!” 

10Giŏng anŭn, ñu pơtă kơ kâo tui anai dơ̆ng, “Anăm ih pơhơgŏm hĭ hơdôm boh 
hiăp laĭ lui hlâo anŭn amăng sŏp hră anai ôh, yuakơ hrơi mông jĕ či truh laih. 

11Brơi bĕ kơ hlơi pô ngă soh, ñu anŭn či tŏ tui ngă soh hloh dơ̆ng. Brơi bĕ kơ 
hlơi pô ngă sat ƀai, ñu anŭn či tŏ tui ngă sat ƀai lu hloh dơ̆ng. Brơi bĕ kơ hlơi pô 
ngă tơpă hơnơ̆ng, ñu anŭn či tŏ tui ngă tơpă hơnơ̆ng hloh dơ̆ng. Laih anŭn brơi 
bĕ kơ hlơi pô jing rơgoh hiam, ñu anŭn či tŏ tui jing rơgoh hiam hloh dơ̆ng yơh.” 

12Yang Yêsu laĭ dơ̆ng tui anai, “Lăng bĕ, Kâo či rai tañ biă mă yơh! Kâo či rai djă̱ 
ba gơnam bơni Kâo hrŏm hăng Kâo laih anŭn či pha brơi kơ rĭm čô tui hăng 
tơlơi bruă rĭm čô hơmâo ngă laih yơh. 

13Kâo jing Alpha laih anŭn Omega, jing Pô Blung Hlâo laih anŭn Pô Hơnăl Tuč, 
jing Pô Čơdơ̆ng laih anŭn Pô Pơđŭt yơh. 

14“Mơyŭn mơak yơh kơ ƀing hlơi pô bŏh hĭ khul ao phyung gơñu, kiăng kơ ƀing 
gơñu dưi nao pơ kơyâo tơlơi hơdip laih anŭn dưi găn khul amăng ja̱ng kiăng 
mŭt pơ plei anŭn. 

15Gah rơngiao kơ plei jing khul asâo, jing ƀing hlơi pô pơhrăm ngă khul tơlơi 
bruă pơjâo, ƀing ngă pyu pơde, ƀing pơdjai mơnuih, ƀing kơkuh pơpŭ kơ rup 
trah laih anŭn rĭm čô pô khăp hăng pơhrăm pleč ƀlŏr yơh. 

16“Kâo, jing Yêsu, hơmâo pơkiaŏ laih ling jang Kâo rai laĭ pơthâo kơ ih hơdôm 
tơlơi gơ̆ng jơlan anŭn kơ ƀing Sang Ơi Adai. Kâo jing Akha laih anŭn Ană Tơčô 
pơtao Dawid, laih anŭn Kâo jing Pơtŭ Sêng Guah yơh.” 

17Yang Bơngăt Hiam laih anŭn pô neh hơđŭ, jing ƀing Sang Ơi Adai, rơkâo tui 
anai, “Rai bĕ!” Laih anŭn brơi bĕ kơ hlơi pô hơmư̆, ñu laĭ tui anai, “Rai bĕ!” Hlơi 
pô mơhao ia, brơi kơ ñu rai bĕ. Hlơi pô kwưh kiăng, brơi kơ ñu mă tŭ bĕ gơnam 
brơi pơyơr ia hơdip. 

18Kâo, Yôhan, pơkơđiăng kơ hlơi pô hơmư̆ hơdôm boh hiăp laĭ lui hlâo amăng 
sŏp hră anai tui anai: Tơdah hlơi pô pơthim mŭt tơlơi hơget amăng hră anai, Ơi 
Adai či pơthim kơ ñu hơdôm tơlơi kli̱n khe̱ng hơmâo pơruai laih amăng sŏp hră 
anai. 

19Laih anŭn tơdah hlơi pô mă pơđuaĭ hĭ hơdôm boh hiăp mơ̆ng sŏp hră laĭ lui 
hlâo anai, Ơi Adai či mă pơđuaĭ hĭ mơ̆ng ñu anŭn črăn pơpha amăng kơyâo tơlơi 
hơdip laih anŭn amăng plei rơgoh hiam anŭn, jing tơlơi arăng hơmâo pơruai 
laih amăng sŏp hră anai. 

20Pô ngă gơ̆ng jơlan kơ hơdôm tơlơi anŭn laĭ tui anai, “Sĭt yơh, Kâo či rai tañ biă 
mă.” Amen. Rai bĕ, Ơ Khua Yang Yêsu hơi! 

21Rơkâo kơ tơlơi khăp pap Khua Yang Yêsu dŏ hrŏm hăng ƀing ană plei Ơi Adai. 
Amen. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

Capa: Pôr do sol nas montanhas. Trata-se de imagem disponibilizada na internet, 
dentre as que não informam haver restrição ao uso. 

 


